
 v  

A Chꞌan̈ Biblia tic, cha macan̈ yaj chꞌan̈. Jun macan̈ chꞌan̈ scuchan 
Antiguo Testamento, axo junxo macan̈ chꞌan̈ scuchan Nuevo Testamento. 
A Chꞌan̈ Antiguo Testamento, tzꞌibꞌabꞌilcan chꞌan̈ dꞌa tiꞌ hebreo dꞌa pecaꞌ 
yuj ebꞌ schecabꞌ Dios. A tas syal chꞌan̈, aton yabꞌixal tas ajnac yel yich 
yolyibꞌan̈qꞌuinal, tas ajnac scajnaj ebꞌ bꞌabꞌel anima dꞌa sat lum luum tic, tas 
nabꞌil yuj Dios dꞌa ebꞌ. Syalpax chꞌan̈ tas ajnac yel yich chon̈abꞌ Israel yedꞌ 
tas yaji.

Axo chꞌan̈ Nuevo Testamento tzꞌibꞌabꞌil chꞌan̈ dꞌa tiꞌ griego. A tas syal chꞌan̈, 
aton yabꞌilxal Jesucristo, yic yaljubꞌal, yic ix munlaji, yic ix chami, masanto 
ix pax dꞌa satchaan̈. Syalanpax yabꞌixal ebꞌ apóstol chꞌan̈, tas ajnac yel yich 
iglesia yedꞌ tas ol aj slajvicꞌoch yolyibꞌan̈qꞌuinal tic.

Axo ebꞌ smunlaj dꞌa yic Sociedad Bíblica Unida, snibꞌej ebꞌ to a chꞌan̈ Biblia 
tic tzꞌacꞌji traducir chꞌan̈ dꞌa stiꞌ junjun chon̈abꞌil anima, yic vachꞌ syojtaquej 
slolonel Dios ebꞌ, icha syal Apocalipsis 1.3, xchi icha tic: “A ebꞌ tzꞌavtani yedꞌ 
ebꞌ tzꞌabꞌani, tato scꞌanabꞌajej ebꞌ tas syalaꞌ, te vachꞌ yic ebꞌ”, xchi. Anejaꞌ 
syalpaxcot dꞌa Apocalipsis 7.9 “Ix lajvi chiꞌ ix vilani, man̈xo jantacoc anima 
ayecꞌ dꞌa yichan̈ Dios, bꞌaj cꞌojanemi yedꞌ dꞌa yichan̈ jun Calnel sbꞌi. A ebꞌ chiꞌ, 
cotnac ebꞌ dꞌa junjun nación, dꞌa junjun in̈tilal, dꞌa junjun chon̈abꞌ yedꞌ dꞌa 
junjun tiꞌal. Man̈xo jantacoc sbꞌisul ebꞌ”, xchi.

Tato scavtej chꞌan̈, jantac tas tzꞌilchaj cuj dꞌa yol chꞌan̈, sjacvi co pensar 
yuuj, sjelanbꞌi co pensar. Tato scacꞌoch dꞌa co cꞌol cavtan slolonel Dios tic, sco 
cꞌaybꞌani, sco cꞌanabꞌajanpaxi, man̈ jantacoc tas scojtaquejeli.

Ayic squilan chꞌan̈ dꞌa juntac el, ay juntzan̈ letra ay dꞌa snan̈al ma dꞌa 
slajvubꞌ junjun versículo. A juntzan̈ letra chiꞌ schꞌoxani to ay junoc lolonel, 
ma junoc versículo ajaltac snachajeli, yuj chiꞌ syal co sayan quil dꞌa slajvubꞌ 
junjun página, ataꞌ syalaꞌ tas yaj jun lolonel chiꞌ, ma jun versículo chiꞌ.

Ay pax juntzan̈ yechel anima ma tastac ayoch dꞌa yol chꞌan̈, yic vachꞌ 
snachajel cuuj tas yedꞌnac juntzan̈ abꞌix chiꞌ.

Axo dꞌa slajvub chꞌan̈ Biblia tic ay jun yuneꞌ Diccionario, ay juntzan̈ bꞌi 
ma lolonel ay tas syalelcꞌochi. Ataꞌ aycani tas syalelcꞌoch jun bꞌi, ma lolonel 
chiꞌ. An̈ejtonaꞌ, ay pax juntzan̈ mapa bꞌaj slajvicꞌoch jun Diccionario chiꞌ, a 
juntzan̈ mapa chiꞌ, a schꞌoxan bꞌajtac scan junjun lugar ma junjun chon̈ab 
sbꞌinaj dꞌa yol chꞌan̈ Biblia tic. Schꞌox juntzan̈ lugar ma chon̈abꞌ ecꞌnac dꞌa 
stiempoal Antiguo Testamento yedꞌ pax juntzan̈ ecꞌnac dꞌa stiempoal Nuevo 
Testamento. Ay pax juntzan̈xo mapa schꞌoxani bꞌaj scan chon̈abꞌ Israel yedꞌ 
bꞌaj scan co nación tic. 

A Tas Yaj Chꞌan̈ Biblia
 



A a lolonel schꞌoxan vachꞌ 
bꞌeybꞌal dꞌayin ichato a tzꞌacꞌan 
saquilqꞌuinal dꞌa yol in bꞌe, aꞌ 
schꞌoxan bꞌe dꞌayin. 

Salmo 119.105

A yichbꞌanil smasanil

1  1 A dꞌa yichbꞌanil, a Dios ix bꞌoan satchaan̈ yedꞌ lum luum. 2  A dꞌa jun 
tiempoal chiꞌ malaj stzolal yaj jun yolyibꞌan̈qꞌuinal tic, tzꞌinan yilji. 

Ton̈ej pan̈an ecꞌ a aꞌ dꞌa yibꞌan̈ luum. Qꞌuicꞌolinac yilji masanil dꞌa yibꞌan̈ aꞌ, 
axo Yespíritu Dios tzꞌecꞌ dꞌa yibꞌan̈ aꞌ chiꞌ.

3  Ix lajvi chiꞌ ix yalan Dios icha tic: Ayocabꞌ saquilqꞌuinal, xchi.
Icha chiꞌ bꞌian ix sacbꞌiqꞌuinal. 4  Ix yilan Dios to vachꞌ jun saquilqꞌuinal 

chiꞌ, ix spojanel saquilqꞌuinal chiꞌ dꞌa scal qꞌuicꞌalqꞌuinal. 5  A saquilqꞌuinal 
chiꞌ, cꞌualil ix sbꞌiejcan yuuj, axo qꞌuicꞌalqꞌuinal chiꞌ, dꞌacꞌvalil ix sbꞌiejcani. Ix 
qꞌuicꞌbꞌiemi, ix sacbꞌi, ix eqꞌuel jun bꞌabꞌel cꞌu.

6  Ix lajvi chiꞌ ix yalan Dios icha tic: Ayocabꞌ junoc tas scan dꞌa yibꞌan̈ sat 
luum tic yic spojan snan̈al a aꞌ, xchi.

A Chꞌan̈ Libro

GÉNESIS
Génesis sbꞌi jun libro tic. Génesis, syalelcꞌochi “yichbꞌanil”. Aton jun bꞌabꞌel libro 

tic dꞌa yol chꞌan̈ Biblia. A tzꞌalan tas ajnac yel yich masanil tas. Syalcot yuj ebꞌ anima, 
yuj masanil nación yedꞌ tas ajnac yel yich chon̈abꞌ Israel, aton jun chon̈abꞌ sicꞌbꞌilel 
yuj Dios. Ix tzꞌibꞌchajcan jun libro tic ayic te tzijtumxo ebꞌ anima tzꞌacꞌanoch juntzan̈ 
comon dios dꞌa scꞌool yedꞌ tastac bꞌobꞌil yuj Dios.

A jun libro tic, syalcoti to junn̈ej Dios ay dꞌa juneln̈ej, a bꞌojinac masanil tastac. 
Syalcoti to a dꞌa yichbꞌanil chiꞌ vachꞌn̈ej yacꞌan Dios yedꞌ ebꞌ anima. A ebꞌ anima chiꞌ 
yajal yaj ebꞌ dꞌa yibꞌan̈ tastac ay dꞌa yolyibꞌan̈qꞌuinal tic. A ebꞌ anima chiꞌ, juncꞌolal 
yajecꞌ ebꞌ, tzalajcꞌolal pax yaj ebꞌ tato scꞌanabꞌajej ebꞌ tas syal Dios. An̈ejtonaꞌ syalcoti 
tas ajnac yel yich mul yedꞌ yaelal janaccan dꞌa quibꞌan̈, yujto a vin̈aj Adán yedꞌ ix 
Eva, scꞌulejnac ebꞌ tas snaꞌ dꞌa yol yicoꞌ, man̈ scꞌanabꞌajejnacoc ebꞌ tas yalnac Dios. 
Syalanpaxcot yuj tas ix yutej Dios scolan ebꞌ anima dꞌa scal schucal.

A jun libro tic cha macan̈ yaji: Bꞌabꞌel macan̈ tzꞌel yich dꞌa capítulo 1 masanto dꞌa 
11. Syalcot yuj tas ajnac sbꞌo yolyibꞌan̈qꞌuinal tic yedꞌ on̈ anima on̈ tic yedꞌ tas ajnac 
yel yich mul yedꞌ yichbꞌanil yaelal. Syalanpaxcot yuj jun oval aꞌ mucvajum yedꞌ jun 
nivan torre scuchan Babel, syalelcꞌochi to syalcot yabꞌixal masanil nación. Axo schabꞌil 
macan̈ tzꞌel yich dꞌa capítulo 12 masanto dꞌa 50, syalcot yuj tas ajnac yel yich chon̈abꞌ 
Israel. Elnac yich dꞌa vin̈aj Abraham, vin̈aj Isaac yedꞌ dꞌa vin̈aj Jacob yedꞌ dꞌa ebꞌ 
yuninal vin̈aj Jacob chiꞌ, aton vin̈aj José yedꞌ ebꞌ yucꞌtac. Syalanpaxcot yuj tas aj 
sbꞌatnaccan vin̈aj Jacob yedꞌ ebꞌ yuninal dꞌa Egipto. Ataꞌ ochnac ebꞌ yin̈tilal vin̈aj 
Jacob chiꞌ nivan nacional. Masanil jun libro tic syalaꞌ to an̈ej Dios nivan yelcꞌochi, 
aꞌ schꞌolbꞌitan ebꞌ anima, syacꞌanoch syaelal ebꞌ max cꞌanabꞌajani. Palta a ebꞌ 
scꞌanabꞌajani, scolji ebꞌ yuuj. Aton tas tzꞌaj yel yich libro Génesis tic, syalcoti to a Dios 
bꞌojinac masanil tastac, syalanpaxi to a Dios max yactejcan stan̈van ebꞌ yicxo.
 



7 Icha chiꞌ bꞌian, a Dios ix bꞌoan jun chiꞌ. Cha macan̈ ix ajcanel a aꞌ chiꞌ yuuj: 
Jun macan̈ aꞌ ix can dꞌa sat lum tic, junxo macan̈ aꞌ ix qꞌuecan dꞌa yibꞌan̈. 
Ichaton chiꞌ ix aji. 8  A jun ix can chiꞌ “satchaan̈” ix sbꞌiejcani. Ix qꞌuicꞌbꞌixiemi, 
ix sacbꞌixi, ix ecꞌ schabꞌil cꞌual.

9 Ix lajvi chiꞌ ix yalan Dios icha tic: Junxon̈ejocabꞌ tzꞌaj a aꞌ ay dꞌa yalan̈ 
satchaan̈ yic scheclajcan lum luum dꞌa taquin̈al, xchi.

Ichaton chiꞌ ix aji. 10 A bꞌaj ix checlajcan staquin̈al chiꞌ, “luum” ix sbꞌiejcani, 
axo a aꞌ junn̈ej ix aj chiꞌ, “mar” ix sbꞌiejcan aꞌ. Axo ix yilan Dios chiꞌ, te vachꞌ 
ix aji. 11 Ix lajvi chiꞌ ix yalan icha tic: Pacꞌocabꞌ an̈ an̈cꞌultac dꞌa sat lum luum 
yedꞌ te teꞌ syacꞌ sat. A dꞌa sat teꞌ chiꞌ yedꞌ an̈ an̈cꞌultac chiꞌ, ataꞌ ay yin̈atil ato 
syalaꞌ tas macan̈il, xchi.

Ichaton chiꞌ ix aji. 12  Ichaton chiꞌ ix aj spacꞌ an̈ an̈cꞌultac dꞌa sat lum luum 
tic, aton an̈ an̈cꞌultac yedꞌ te teꞌ syacꞌ sat ato syalaꞌ tas in̈atil. Axo ix yilan 
Dios te vachꞌ ix aji. 13  Ix qꞌuicꞌbꞌixiemi ix sacbꞌixi, ix ecꞌ yoxil cꞌual.

14-15  Ix lajvi chiꞌ ix yalan Dios icha tic: Ayocabꞌ juntzan̈ saquilqꞌuinal dꞌa 
satchaan̈ yic syacꞌ saquilqꞌuinal dꞌa sat luum tic, yic schꞌoxanel cꞌualil yedꞌ 
dꞌacꞌvalil, yic scheclaj junjun cꞌu, junjun abꞌil yedꞌ juntzan̈ tiempoal, xchi.

Ichaton chiꞌ ix aji. 16 A Dios ix bꞌoan chabꞌ nivac saquilqꞌuinal. A jun nivan 
scꞌacꞌal ix och yopisio dꞌa cꞌualil, axo jun quenn̈ej scꞌacꞌal ix och yopisio 
dꞌacꞌvalil, aton cꞌu yedꞌ qꞌuen uj. Ix sbꞌoanpax masanil qꞌuen cꞌanal. 17 Ix 
yacꞌanoch juntzan̈ saquilqꞌuinal chiꞌ dꞌa satchaan̈ yic syacꞌ yoc dꞌa sat luum tic 
18  dꞌa cꞌualil yedꞌ dꞌacꞌvalil yuj spojanpaxel saquilqꞌuinal dꞌa qꞌuicꞌalqꞌuinal. 
Ix yilan Dios chiꞌ te vachꞌ ix aji. 19 Ix qꞌuicꞌbꞌixiemi, ix sacbꞌixi, ix ecꞌ schan̈il 
cꞌual.

20 Ix lajvi chiꞌ ix yalanxi Dios icha tic: Pitzvocabꞌ nocꞌ nocꞌ, nocꞌ ay dꞌa yol 
a aꞌ yedꞌ masanil macan̈il nocꞌ much tzꞌecꞌ jen̈en̈oc, xchi.

21 Ix sbꞌoan nocꞌ nivac nocꞌ Dios chiꞌ, nocꞌ ay dꞌa yol aꞌ mar yedꞌ masanil 
macan̈il nocꞌ nocꞌ ay dꞌa yol aꞌ chiꞌ yedꞌ masanil macan̈il nocꞌ much. Axo ix 
yilani te vachꞌ ix aji. 22  Ix yacꞌan svachꞌcꞌolal dꞌa yibꞌan̈ nocꞌ nocꞌ chiꞌ, ix yalan 
icha tic: Yuneꞌejocabꞌ sbꞌa nocꞌ, qꞌuibꞌocabꞌ sbꞌisul nocꞌ, bꞌudꞌjocabꞌel yol aꞌ 
mar yuj nocꞌ. An̈ejtonaꞌ nocꞌ much, qꞌuibꞌocabꞌ sbꞌisul nocꞌ dꞌa yolyibꞌan̈qꞌuinal 
tic, xchi. 23  Ix qꞌuicꞌbꞌixiemi, ix sacbꞌixi, ix ecꞌ yoil cꞌual.

24-25  Ix lajvi chiꞌ ix yalan Dios icha tic: Pitzvocabꞌ chaan̈ masanil macan̈ 
nocꞌ nocꞌ dꞌa sat luum tic, nocꞌ molbꞌetzal nocꞌ, nocꞌ cꞌultaquil nocꞌ yedꞌ nocꞌ 
tzꞌecꞌ n̈ern̈onoc ma tzꞌecꞌ jachjon dꞌa sat luum, xchi.

Ichaton chiꞌ ix aji, ix sbꞌoan masanil macan̈il nocꞌ nocꞌ ay dꞌa sat luum tic. 
Ix yilani, te vachꞌ ix aji.

26  Ix lajvi chiꞌ ix yalan Dios icha tic: A ticnaic co bꞌoec anima icha on̈ tic 
yic vachꞌ tzꞌoch ebꞌ yajalil dꞌa yibꞌan̈ nocꞌ chay ay dꞌa yol aꞌ mar, dꞌa yibꞌan̈ 
masanil nocꞌ much, dꞌa yibꞌan̈ nocꞌ molbꞌetzal nocꞌ, dꞌa yibꞌan̈ nocꞌ cꞌultaquil 
nocꞌ yedꞌ pax dꞌa yibꞌan̈ nocꞌ tzꞌecꞌ n̈ern̈onoc ma tzꞌecꞌ jachjon dꞌa sat luum 
tic, xchi.
 27 Ichato chiꞌ ix bꞌoji ebꞌ anima chiꞌ yuj Dios, icha val Dios chiꞌ ix aj ebꞌ. Ix 

bꞌojican vin̈ vinac yedꞌ ix ix yuuj.
 28 Ix lajvi chiꞌ ix yacꞌan svachꞌcꞌolal Dios dꞌa yibꞌan̈ ebꞌ. Ix yalan dꞌa ebꞌ 

icha tic: Aljocabꞌ eyuninal, qꞌuibꞌocabꞌ e bꞌisul, bꞌudꞌjocabꞌel sat lum 
luum tic eyuuj, ochan̈ec yajalil dꞌa yolyibꞌan̈qꞌuinal tic. Ochan̈ec 

GÉNESIS 1 2  



 

* 2.7 A “anima”, a dꞌa hebreo “Adán”. Adán syal dꞌa jun bꞌabꞌel anima, yuj chiꞌ ay bꞌaj syal Adán, 
ay pax bꞌaj syal Anima. 

yajalil dꞌa yibꞌan̈ nocꞌ chay ay dꞌa yoltac a aꞌ, dꞌa yibꞌan̈ nocꞌ much 
sjen̈vi yedꞌ dꞌa yibꞌan̈ masanil nocꞌ tzꞌecꞌ n̈ern̈onoc ma tzꞌecꞌ jachjon 
dꞌa sat lum tic, xchi.

29 Ix lajvi chiꞌ, ix yalanxi dꞌa ebꞌ anima chiꞌ icha tic: A in svacꞌ masanil 
macan̈il an̈ an̈cꞌultac ay yin̈atil yedꞌ masanil te teꞌ syacꞌ sat e loꞌo yic syacꞌ 
yip dꞌa e nivanil. 30  Masanil nocꞌ molbꞌetzal nocꞌ, nocꞌ cꞌultaquil nocꞌ, nocꞌ 
tzꞌecꞌ n̈ern̈onoc ma tzꞌecꞌ jachjon dꞌa sat luum yedꞌ nocꞌ much, a in svacꞌ an̈ 
an̈cꞌultac yedꞌ xiltac te teꞌ svaeloc nocꞌ, xchi.

Icha chiꞌ ix aji. 31 Ix yilanoch Dios, te vachꞌ ix aj masanil tas ix sbꞌoꞌo. Ix 
qꞌuicꞌbꞌixiemi, ix sacbꞌixi, ix ecꞌ svaquil cꞌual.

2  1-2  Dꞌa vaqueꞌ cꞌual ix sbꞌo satchaan̈ Dios, lum luum yedꞌ masanil tastac 
ay dꞌay. Axo dꞌa yuquil cꞌual, ix och vaan smunlaji. 3  Ix sicꞌanel jun 

yuquil cꞌual chiꞌ Dios, to yicn̈ej tzꞌajcani, yic tzꞌochcan svachꞌiloc ebꞌ anima, 
yujto a dꞌa jun cꞌu chiꞌ ix bꞌoelcꞌoch masanil tas ix sbꞌo chiꞌ.

Ayecꞌ vin̈ vinac dꞌa scal teꞌ avbꞌen teꞌ dꞌa Edén
4  Aton yabꞌixal tas ix aj sbꞌo satchaan̈ yedꞌ lum luum tic. Ayic ix sbꞌoan 

satchaan̈ Jehová Dios yedꞌ lum luum tic, 5  mantalaj junoc te teꞌ ma junoc 
an̈ an̈cꞌultac sqꞌuibꞌi, yujto mantalaj n̈abꞌ syacꞌ dꞌa yibꞌan̈ luum yuj Jehová. 
Mantalaj pax mach smunlaj dꞌa sat luum. 6  Ton̈ej xobꞌanqꞌueul a aꞌ dꞌa sat 
luum yic schꞌayxi luum. 7 A dꞌa jun tiempoal chiꞌ, ix sbꞌo jun anima * Jehová 
Dios. A spococal lum luum ix yacꞌlabꞌej sbꞌoani. Ix lajvi chiꞌ, axo yicꞌ ix 
spuoch dꞌa yol sn̈iꞌ. Icha chiꞌ ix aj spitzvi vin̈ anima chiꞌ.

8  Ix yavej juntzan̈ avbꞌen teꞌ Jehová Dios dꞌa jun lugar scuch Edén, dꞌa 
stojolal bꞌaj sjavi cꞌu. Ataꞌ ix yacꞌcanoch vin̈ vinac ix sbꞌo chiꞌ. 9 Ix yacꞌan 
qꞌuibꞌ masanil te teꞌ te vachꞌ yilji, man̈xo jantacoc svachꞌil sat teꞌ syacꞌaꞌ, te 
vachꞌ sloji. A dꞌa snan̈al jun avbꞌen teꞌ chiꞌ, ay jun teꞌ tzꞌacꞌan qꞌuinal, ay pax 
junxo teꞌ tzꞌacꞌan nachajel bꞌaj ay vachꞌil yedꞌ chucal.

10 A dꞌa Edén chiꞌ, sqꞌueul jun a aꞌ tzꞌacꞌanoch yal masanil teꞌ avbꞌen teꞌ chiꞌ. 
Axo tzꞌel aꞌ dꞌa Edén chiꞌ, chan̈eꞌ tzꞌaj yel scꞌabꞌ aꞌ. 11 A jun aꞌ bꞌabꞌel, Pisón sbꞌi 
aꞌ, aton aꞌ tzꞌecꞌ oyoyoc dꞌa yol lum scuch Havila bꞌaj ay qꞌuen oro. 12  A qꞌuen 
oro ay dꞌa jun lugar chiꞌ, te vachꞌ qꞌueen. Ay pax juntzan̈ te teꞌ ay stzatajil 
te sumumi sjabꞌ. Ay pax juntzan̈ qꞌuen qꞌueen scuchan ónice te caro stojol. 
13 Axo aꞌ schabꞌil, Gihón sbꞌi aꞌ. Aton aꞌ tzꞌecꞌ oyoyoc dꞌa yol lum scuchan Cus. 
14 Axo aꞌ yoxil, Tigris sbꞌi aꞌ. Aton aꞌ tzꞌecꞌ oyoyoc dꞌa stojolal bꞌaj sjavi cꞌu dꞌa 
lum Asiria. Axo aꞌ schan̈il, aton aꞌ Éufrates.

15 Ix yacꞌancan vin̈ vinac Jehová Dios dꞌa scal teꞌ avbꞌen teꞌ dꞌa Edén chiꞌ yic 
smunlaj vin̈ yic stan̈vanpax vin̈. 16 Ix yalan Dios dꞌa vin̈ icha tic:

—Syal a loꞌan sat te teꞌ tic smasanil. 17 Axo pax teꞌ tzꞌacꞌan nachajel bꞌaj ay 
vachꞌil yedꞌ chucal, man̈ a lo sat teꞌ. Tato ol a lo sat teꞌ chiꞌ, dꞌa val yel ol ach 
chamoc, xchi Dios dꞌa vin̈.

18  Ix yalanxi Jehová Dios icha tic: Man̈ vachꞌoc yajecꞌ vin̈ vinac tic schꞌocoj. 
Ol in bꞌo junoc yetbꞌeyum vin̈ to smoj val scolvaj yedꞌoc, xchi. 19 Masanil 
nocꞌ nocꞌ ix sbꞌo Dios dꞌa sat lum tic, nocꞌ cꞌultaquil nocꞌ yedꞌ masanil nocꞌ 

* 2.23 A dꞌa hebreo “Ix” tzꞌalchaj dꞌa vinac, axo dꞌa ix “Ixaj” tzꞌalji. 

much, ix icꞌjibꞌat nocꞌ yuj Dios dꞌa vin̈ vinac chiꞌ yic say sbꞌi junjun nocꞌ vin̈. 
A sbꞌi junjun nocꞌ ix say vin̈, aton ix sbꞌiejcan nocꞌ. 20  Ix say sbꞌi masanil 
nocꞌ vin̈, nocꞌ cꞌultaquil nocꞌ, nocꞌ much yedꞌ nocꞌ molbꞌetzal nocꞌ. Palta 
malaj junoc nocꞌ dꞌa scal nocꞌ chiꞌ tzꞌacan tzꞌaj scolvaj yedꞌ vin̈. 21 Axo Dios 
ix acꞌancot jun nivan vayan̈ dꞌa vin̈. Ayic chamnac el vin̈ svay chiꞌ, ix icꞌjielta 
jun sbꞌaquil scostil vin̈ yuj Dios. Ix lajvi chiꞌ ix smacanxi bꞌaj ix yiqꞌuelta jun 
bꞌac chiꞌ. 22  Aton sbꞌaquil scostil vin̈ chiꞌ ix bꞌoji ixal yuj Dios. Ix lajvi chiꞌ, ix 
acꞌjicanoch ix dꞌa yol scꞌabꞌ vin̈aj Adán chiꞌ yuj Dios. 23  Axo yic ix yilanoch ix 
vin̈, ix yalan vin̈ icha tic:

—Aton val jun tic val yel in bꞌaquil, in bꞌacꞌchil, yujto a dꞌayin ix elta yuj 
Dios. Yuj chiꞌ “Ix” * ol sbꞌiejcani, xchi vin̈.

24 Yuj chiꞌ a vin̈ vinac, ol yactejcan smam snun vin̈ yic junxon̈ej tzꞌajcan vin̈ 
yedꞌ ix yetbꞌeyum, junxon̈ej nivanil tzꞌajcan ebꞌ schavan̈il.

25 Malaj spichul ebꞌ schavan̈il, palta max qꞌuixvilaj ebꞌ dꞌay junjun.

Maj scꞌanabꞌajej ebꞌ tas ix yal Dios

3  1 A nocꞌ chan, yelxo val te jelan nocꞌ dꞌa yichan̈ masanil nocꞌ cꞌultaquil 
nocꞌ ix sbꞌo Jehová Dios. Ix yalan nocꞌ dꞌa ix ix: 

—¿Tom yel ix yal Dios to max yal e loan sat masanil teꞌ avbꞌen teꞌ tic? xchi 
nocꞌ.

2  Ix tacꞌvi ix dꞌa nocꞌ icha tic:
—Masanil teꞌ syal co loan sat, 3  an̈ej jun teꞌ ay dꞌa snan̈al teꞌ avbꞌen teꞌ tic, 

ix yal Dios to max yal-laj co loan sat teꞌ, ma co yamani, yic vachꞌ max on̈ 
chami, xchi ix.

4 Ix tacꞌvi nocꞌ chan chiꞌ dꞌa ix:
—Ton̈ej syal Dios chiꞌ. Man̈ ol ex chamlaj. 5 Palta yojtac Dios, ayic ol e loan 

sat teꞌ chiꞌ, ol tzꞌacvoc e pensar, lajan ol ex ajcan yedꞌoc, ol nachajel vachꞌil 
yedꞌ chucal eyuuj, xchi nocꞌ dꞌa ix.

6  Axo ix yilanoch sat teꞌ chiꞌ ix, te vachꞌ am sloji, te vachꞌ yiljiochi, ix 
snibꞌanoch ix, yic vachꞌ stzꞌacviel spensar ix snaani. Yuj chiꞌ ix sbꞌixanelta 
jun sat teꞌ chiꞌ ix, ix sloan ix. Ix lajvi chiꞌ ix yacꞌanpax ix dꞌa vin̈ yetbꞌeyum 
chiꞌ, ix sloanpax teꞌ vin̈ yedꞌ ix. 7 A dꞌa jun rato chiꞌ, ix nachajel yuj ebꞌ, ix 
yilanoch sbꞌa ebꞌ to bꞌeranel ebꞌ, yuj chiꞌ a xil teꞌ higo ix smol ebꞌ, ix stzꞌisan 
ebꞌ spichuloc, yic tzꞌoch dꞌa snan̈al ebꞌ. 8  Axo ix yabꞌan vin̈ vinac chiꞌ yedꞌ ix 
ix chiꞌ to van yecꞌ Jehová Dios dꞌa scal te avbꞌen teꞌ chiꞌ dꞌa yemxocꞌualil, yic 
sicxo cꞌu, ix el lemnaj ebꞌ scꞌubꞌejel sbꞌa dꞌay dꞌa scal te avbꞌen teꞌ chiꞌ. 9 Axo 
ix avtaj vin̈ yuj Jehová Dios:

—Ach Adán, ¿bꞌajtil ayach eqꞌui? xchi.
10 Ix tacꞌvi vin̈:
—Ina vajecꞌ tic, ix vabꞌi to van ecꞌ dꞌa scal teꞌ avbꞌen teꞌ tic, ix in xivbꞌati 

yujto bꞌeran in eli, yuj chiꞌ ix in cꞌubꞌejel in bꞌa, xchi vin̈.
11 Ix scꞌanbꞌan Dios dꞌa vin̈:
—¿Mach ix alan dꞌayach to bꞌeran ach eli? Tope ix a lo sat te teꞌ, teꞌ ix val 

dꞌayach to max yal-laj a loani, xchi dꞌa vin̈.
12  Ix tacꞌvixi vin̈ icha tic:

* 3.20 A jun bꞌi scuch Eva, a dꞌa hebreo syalelcꞌochi “Pitzan”. * 4.1 A dꞌa hebreo a jun bꞌi Caín, 
lajan yalji yedꞌ jun lolonel “ix acꞌji dꞌayin”. 

—A ix ix, ix acꞌ vetbꞌeyumoc, a ix, ix acꞌan teꞌ dꞌayin, yuj chiꞌ ix in lo teꞌ, 
xchi vin̈.

13  Ix scꞌanbꞌan Dios dꞌa ix:
—¿Tas yuj icha chiꞌ ix a cꞌulej? xchi.
Ix tacꞌvi ix:
—A nocꞌ chan in acꞌan musansatil, yuj chiꞌ ix in lo teꞌ, xchi ix.

Ix yal Dios tas yaelal ol icꞌan ebꞌ
14 Yuj chiꞌ ix yalan Jehová Dios dꞌa nocꞌ chan chiꞌ:
—Yujto icha tic ix a cꞌulej, yuj chiꞌ tzach in catabꞌejcan dꞌa scal masanil 

nocꞌ molbꞌetzal nocꞌ yedꞌ nocꞌ cꞌultaquil nocꞌ. Dꞌa juneln̈ej a yalan̈ a cꞌool ol 
n̈ervoc. A spococal lum luum ol a loꞌo. 15 Ol vacꞌcanoch ajcꞌolal dꞌa a cal yedꞌ 
ix ix tic yedꞌ masanil in̈tilal yedꞌ pax yin̈tilal ix. A yin̈tilal ix chiꞌ ol macꞌanpoj 
a jolom. A ach xo, ol a chi yich yoc yin̈tilal ix chiꞌ, xchi Jehová.

16 Ix yalanxi Dios dꞌa ix icha tic:
—Ol vacꞌ a yaelal ayic yabꞌix ach, axo yic ol aljoc uneꞌ, ol vacꞌan nivtaj a 

yaelal chiꞌ. Vachꞌchom ay yaelal ol ilaꞌ, ol a nibꞌejn̈ejoch vin̈ etbꞌeyum. A vin̈ 
ol och ajaloc, xchi Dios.

17 Ix yalanpax Jehová Dios dꞌa vin̈aj Adán chiꞌ icha tic:
—Yujto ix a cꞌanabꞌajej ix etbꞌeyum tic a loan sat te teꞌ ix valaꞌ to max a 

loꞌo, a ticnaic jun, uuj tzin catabꞌejcan lum luum tic, yuj chiꞌ dꞌa scal yaelal ol 
ach vaoc yacbꞌan ayach ecꞌ dꞌa yolyibꞌan̈qꞌuinal tic. 18  Ol qꞌuibꞌchaan̈ teꞌ qꞌuiix 
yedꞌ an̈ an̈cꞌultac ay sqꞌuixal dꞌa sat lum luum tic. A yuj juntzan̈ aval in̈at ol 
icꞌan yecꞌ tiempo eyuuj. 19 Ol el alil a munlaji, icha chiꞌ ol aj a vaꞌi masanto ol 
ach meltzajxoc och luumal. Yujto dꞌa lum ix ach coti, lum ach taxoni, yuj chiꞌ 
ol ach meltzajxoc och luumal, xchi Jehová dꞌa vin̈.

20 Eva * ix yacꞌ vin̈aj Adán sbꞌioc ix yetbꞌeyum chiꞌ, yujto dꞌa ix, ix pitzvi 
masanil anima. 21 A stzꞌumal nocꞌ nocꞌ ix sbꞌo Jehová Dios spichuloc vin̈ vinac 
yedꞌ ix yetbꞌeyum, ix yacꞌanoch spichuloc ebꞌ.

22  Ix yalan Jehová Dios: A ticnaic, icha on̈ tic, icha chiꞌ ix aj ebꞌ anima. 
Tzaxo nachajel yuj ebꞌ bꞌaj ay vachꞌil yedꞌ chucal. Yuj chiꞌ ay smay sloan sat te 
teꞌ ebꞌ, aton teꞌ tzꞌacꞌan qꞌuinal yic pitzann̈ej ebꞌ dꞌa masanil tiempo, xchi Dios.

23  Yuj chiꞌ ix pechjielta ebꞌ dꞌa Edén chiꞌ yuj Jehová, ix ochcan vin̈aj Adán 
chiꞌ smunlaj dꞌa sat luum bꞌaj ix cot snivanil. 24  Ix lajvi yelcancot ebꞌ, ix 
acꞌjicanoch juntzan̈ querubín yuj Jehová dꞌa stojolal bꞌaj sjavi cꞌu yedꞌ jun 
qꞌuen espada tzꞌititi yel scꞌacꞌal yecꞌ oyoyoc, yic man̈xa junoc mach syal yochi 
yic sloan sat te teꞌ tzꞌacꞌan qꞌuinal chiꞌ.

A vin̈aj Caín yedꞌ vin̈aj Abel

4  1 Ix yil-lan sbꞌa vin̈aj Adán yedꞌ ix Eva, ix och ix yabꞌixal. Ix alji jun 
yuneꞌ ix, ix yacꞌan ix scuch Caín. * Axo ix yalan ix: Toxo ix ja jun in 

vinac unin yujto a Jehová ix och vedꞌoc, xchi ix. 2  Ix lajvi chiꞌ, ix aljipax vin̈aj 
Abel yucꞌtac vin̈aj Caín. A vin̈aj Abel chiꞌ, moloj calnel ix scꞌulej vin̈, axo pax 
vin̈aj Caín chiꞌ, ix munlaj vin̈ dꞌa sat lum luum.

3 Ix ecꞌ junoc tiempoal, ay jun cꞌu ix yicꞌbꞌat silabꞌ vin̈aj Caín dꞌa Jehová, 
aton tas ix yicꞌ vin̈ dꞌa smunlajel. 4 Ix yicꞌanpaxbꞌat silabꞌ vin̈aj Abel chiꞌ dꞌa 
yichan̈ Jehová, aton nocꞌ bꞌabꞌel yuneꞌ calnel, nocꞌ te bꞌaqꞌuech. Ix stzalaj 
Jehová yedꞌ vin̈ yedꞌ silabꞌ ix yacꞌ chiꞌ. 5 Palta maj tzalajlaj Jehová yedꞌ vin̈aj 
Caín yedꞌ pax silabꞌ. Yuj chiꞌ, ix te chichon scꞌol vin̈, te ov ix aj sat vin̈. 6 Axo 
ix yalan Jehová dꞌa vin̈ icha tic: ¿Tas yuj ste chichon a cꞌool, te ovxon̈ej a sat? 
7 Tato vachꞌ tza cꞌulej, tzalajcꞌolal am ayach eqꞌui, palta to chuc ix a cꞌulej, yuj 
chiꞌ a a chucal chiꞌ, ayxon̈ejoch dꞌa ibꞌan̈ yic tzach em dꞌa chucal yuuj, palta 
tzato yal scan chucal chiꞌ dꞌa yalan̈ uuj, xchi Dios.

8  Ay jun cꞌu, a vin̈aj Caín ix avtan vin̈aj Abel yic sbꞌat ebꞌ bꞌeyelecꞌ. Ayic 
ayecꞌ ebꞌ bꞌaj ix cꞌoch chiꞌ, ix bꞌat jucnaj vin̈aj Caín dꞌa vin̈ yucꞌtac chiꞌ, ix 
smacꞌanchamoc. 9 Ix lajvi chiꞌ, ix scꞌanbꞌan Jehová dꞌa vin̈aj Caín chiꞌ:

—¿Bꞌajtil ay vin̈ ucꞌtac aj Abel? xchi dꞌa vin̈.
Axo ix tacꞌvi vin̈:
—Man̈ vojtacoclaj. ¿Tom yilumal vin̈ vaji? xchi vin̈.
10 Ix yalanpax Jehová dꞌa vin̈:
—¿Tas yuj icha chiꞌ ix a cꞌulej? A schiqꞌuil vin̈ ucꞌtac ix em dꞌa sat lum tic 

uuj, ichato syal sbꞌa dꞌayin to tzin bꞌo yaj edꞌoc. 11 A ticnaic, catabꞌil achxo, 
svicꞌcanel opisio dꞌa sat lum luum tic, aton lum ix ucꞌanem schiqꞌuil vin̈ ucꞌtac 
ix a macꞌcham chiꞌ. 12  Ayic ol ach munlaj dꞌa sat luum, malaj jabꞌoc tas ol icꞌaꞌ, 
ton̈ej ol ixtej a bꞌa, ton̈ej ol ach comon bꞌeyecꞌ dꞌa sat luum, xchi Dios dꞌa vin̈.

13 Ix tacꞌvi vin̈ icha tic:
—Te nivan jun yaelal scotcan tic dꞌa vibꞌan̈, man̈ ol techajlaj vuuj. 14 Ina ix 

iqꞌuel vopisio dꞌa sat lum tic, ix in icꞌanel dꞌa ichan̈ dꞌa juneln̈ej, toxon̈ej ol in 
comon bꞌeyecꞌoc. Yalxon̈ej mach ol in chalaj in bꞌa yedꞌoc, ol in smacꞌchamoc, 
xchi vin̈ dꞌa Dios.

15 Axo ix tacꞌvi Jehová:
—Maay. Tato ay junoc mach ol ach macꞌanchamoc, a jun chiꞌ, uquel ol ecꞌ 

spac dꞌay, xchi dꞌa vin̈.
Ix yacꞌanoch Jehová jun yechel vin̈aj Caín chiꞌ, yic vachꞌ tato ay mach 

schalaj sbꞌa vin̈ yedꞌoc, max macꞌjicham vin̈ yuuj. 16 Ix lajvi chiꞌ, ix el vin̈aj 
Caín bꞌaj ix lolon ebꞌ chiꞌ, ix bꞌat cajnaj vin̈ dꞌa jun lugar scuch Nod, dꞌa 
stojolal bꞌaj sjavi cꞌu dꞌa Edén.

Ebꞌ yin̈tilal vin̈aj Caín
17 Ix yil-lan sbꞌa vin̈aj Caín yedꞌ ix yetbꞌeyum, ix och ix yabꞌixal. Ix alji jun 

yuneꞌ ix, Enoc ix sbꞌiej. Ix sbꞌoan jun chon̈abꞌ vin̈aj Caín chiꞌ, axo sbꞌi yuninal 
vin̈ chiꞌ ix yacꞌoch sbꞌioc. 18  A vin̈aj Enoc smam vin̈aj Irad. Axo vin̈aj Irad 
smam vin̈aj Mehujael, axo vin̈aj Mehujael smam vin̈aj Metusael, axo vin̈aj 
Metusael smam vin̈aj Lamec. 19 A vin̈aj Lamec chiꞌ, chavan̈ ix aj yetbꞌeyum 
vin̈. Ay jun ix scuch Ada, axo junxo ix scuch Zila. 20 A ix Ada chiꞌ, ix alji jun 
svinac unin ix, Jabal ix sbꞌiej. Aton vin̈ ix bꞌabꞌlaj bꞌeyecꞌ yedꞌ spat mantiado 
yic smolan nocꞌ snocꞌ. 21 A vin̈aj Jabal chiꞌ, ay jun yucꞌtac vin̈ scuchan Jubal. 
A vin̈ ix bꞌabꞌlaj acꞌan teꞌ arpa yedꞌ spuꞌan flauta. 22  Axo ix Zila chiꞌ, ix aljipax 
jun yuneꞌ ix, vinac unin, Tubal-caín ix sbꞌiej. Bꞌoum qꞌueen ix aj vin̈. Ay tas ix 
sbꞌo vin̈ dꞌa qꞌuen bronce yedꞌ dꞌa qꞌuen hierro. Ay jun ix yanabꞌ vin̈ scuchan 
Naama.

* 4.25 A dꞌa hebreo a jun bꞌi scuch Set, lajan yalji yedꞌ jun lolonel “sqꞌuexul”. * 5.2 Il nota dꞌa 

23 Ay junel ix yal vin̈aj Lamec dꞌa ebꞌ ix yetbꞌeyum icha tic:
Ex vetbꞌeyum, ach Ada yedꞌ ach Zila, abꞌec tas ol valaꞌ: Ix in macꞌcham 

jun vin̈ quelem, yujto in lajvi smacꞌan vin̈.
 24 Tato uquel spactzitaj yic vin̈aj Caín, oc in xom a in tic, 77-el ol pactzitaj 

dꞌa ebꞌ tzin tzuntzani, xchi vin̈.

Yuninal vin̈aj Adán ix alji sqꞌuexuloc vin̈aj Abel
25 Axo vin̈aj Adán ix alji junxo yuninal vin̈ yedꞌ ix Eva. Set * ix sbꞌiej yuj ix 

snun chiꞌ. Ix yalan ix icha tic: A Dios ix acꞌan junxo vuneꞌ tic sqꞌuexuloc vin̈aj 
Abel macꞌbꞌilcham yuj vin̈aj Caín, xchi ix.

26  Axo vin̈aj Set chiꞌ, ix alji jun yuninal vin̈, Enós ix yacꞌ vin̈ sbꞌioc. 
Atax dꞌa jun tiempoal chiꞌ, ix schael yich yalan sbꞌa ebꞌ anima dꞌa 
Jehová.

Yin̈tilal vin̈aj Adán 
(1Cr 1.1‑4)

5  1 Aton yabꞌixal ebꞌ yin̈tilal vin̈aj Adán tic dꞌa stzolal. Ayic ix bꞌoji ebꞌ 
anima yuj Dios, icha Dios ix aj ebꞌ. 2  Ix bꞌoji vin̈ vinac yedꞌ pax ix ix, ix 

yacꞌanpax svachꞌcꞌolal dꞌa yibꞌan̈ ebꞌ. Atax dꞌa jun cꞌu chiꞌ ayic ix bꞌojiel ebꞌ 
yuuj, anima * ix sbꞌiejcan ebꞌ yuuj.

3  A vin̈aj Adán chiꞌ, 130 abꞌil sqꞌuinal vin̈ ayic ix alji junxo yuninal vin̈ 
scuchan Set, lajan ix aj yedꞌ smam chiꞌ. 4 Ix lajvi chiꞌ, 800 abꞌilto ix yil vin̈aj 
Adán chiꞌ. Ayto yuninal vin̈ yedꞌ yisil vin̈ ix alji. 5 930 abꞌil ix yil vin̈, ix cham 
vin̈ bꞌian.

6 A vin̈aj Set chiꞌ, 105 abꞌil sqꞌuinal vin̈ ayic ix alji jun yuninal vin̈ scuchan 
Enós. 7 Ix lajvi chiꞌ, 807 abꞌilto ix yil vin̈, ayto yuninal vin̈ yedꞌ yisil vin̈ ix alji. 
8  912 abꞌil ix yil vin̈, ix cham vin̈ bꞌian.

9 A vin̈aj Enós chiꞌ, 90 abꞌil sqꞌuinal vin̈ ayic ix alji jun yuninal vin̈ scuchan 
Cainán. 10 Ix lajvi chiꞌ, 815 abꞌilto ix yil vin̈, ayto yuninal vin̈ yedꞌ yisil vin̈ ix 
alji. 11 905 abꞌil ix yil vin̈, ix cham vin̈ bꞌian.

12  A vin̈aj Cainán chiꞌ, 70 abꞌil sqꞌuinal vin̈ ayic ix alji jun yuninal vin̈ 
scuchan Mahalalel. 13 Ix lajvi chiꞌ, 840 abꞌilto ix yil vin̈, ayto yuninal vin̈ yedꞌ 
yisil vin̈ ix alji. 14 910 abꞌil ix yil vin̈, ix cham vin̈ bꞌian.

15 A vin̈aj Mahalalel chiꞌ, 65 abꞌil sqꞌuinal vin̈ ayic ix alji jun yuninal vin̈ 
scuchan Jared. 16 Ix lajvi chiꞌ, 830 abꞌilto ix yil vin̈, ayto yuninal vin̈ yedꞌ yisil 
vin̈ ix alji. 17 895 abꞌil ix yil vin̈, ix cham vin̈ bꞌian.

18  A vin̈aj Jared chiꞌ, 162 abꞌil sqꞌuinal vin̈ ayic ix alji jun yuninal vin̈ 
scuchan Enoc. 19 Ix lajvi chiꞌ, 800 abꞌilto ix yil vin̈, ayto yuninal vin̈ yedꞌ yisil 
vin̈ ix alji. 20 962 abꞌil ix yil vin̈, ix cham vin̈ bꞌian.

21 A vin̈aj Enoc chiꞌ, 65 abꞌil sqꞌuinal vin̈ ayic ix alji jun yuninal vin̈ scuchan 
Matusalén. 22  Yictax ix alji yuninal vin̈ chiꞌ, 300 abꞌil ix scꞌanabꞌajej Dios vin̈. 
Dꞌa jun tiempoal chiꞌ, ayto yuninal vin̈ yedꞌ yisil vin̈ ix alji. 23  365 abꞌil ix yil 
vin̈. 24 Ix sbꞌeybꞌalej val vin̈ icha sgana Dios, yuj chiꞌ ay jun cꞌu ix satem vin̈, 
yujto a Dios ix icꞌanbꞌat vin̈ yedꞌoc.

* 5.29 A dꞌa hebreo a jun bꞌi scuch Noé, lajan yalji yedꞌ jun lolonel “icꞌoj ip”. * 6.2 Man̈ 
cojtacoc mach ebꞌ scuch yuninal Dios. Ay ebꞌ tzꞌalani to a ebꞌ ángel emnac dꞌa ajmulal. Ay 
ebꞌ tzꞌalani to a ebꞌ yuninal ebꞌ ayoch yajalil dꞌa jun tiempoal chiꞌ. Ay pax ebꞌ tzꞌalani to a ebꞌ 
yin̈tilal vin̈aj Set. Tato a ebꞌ yin̈tilal vin̈aj Set chiꞌ tzꞌalji yuninal Dios, axo ebꞌ ix yisil ebꞌ anima, 
a am ebꞌ ix yisil ebꞌ yin̈tilal vin̈aj Caín. * 6.4 Man̈ cojtacoc tas syalelcꞌoch Nefilim. A dꞌa 
castilla chael syalaꞌ to “gigante”. Icha val to “bꞌinajnac”, mato “jelan yacꞌan oval”. 

25 A vin̈aj Matusalén chiꞌ, 187 abꞌil sqꞌuinal vin̈ ayic ix alji jun yuninal vin̈ 
scuchan Lamec. 26  Ix lajvi chiꞌ 782 abꞌilto ix yil vin̈, ayto yuninal vin̈ yedꞌ 
yisil vin̈ ix alji. 27 969 abꞌil ix yil vin̈, ix cham vin̈ bꞌian.

28  A vin̈aj Lamec chiꞌ, 182 abꞌil sqꞌuinal vin̈ ayic ix alji jun yuninal vin̈. 
29 Noé  * ix sbꞌiej yuj vin̈ yujto ix yal vin̈: A Jehová ix catabꞌan lum luum tic, 
yuj chiꞌ te ya co munlaj dꞌa sat luum, palta a vin̈ unin tic ol acꞌan snivanil co 
cꞌool, xchi vin̈aj Lamec chiꞌ. 30 Ayic toxo ix alji vin̈aj Noé chiꞌ, 595 abꞌilto ix 
yil vin̈aj Lamec chiꞌ, ayto yuninal vin̈ yedꞌ yisil vin̈ ix alji. 31 777 abꞌil ix yil 
vin̈, ix cham vin̈ bꞌian.

32  A vi n̈aj Noé chiꞌ, 500 abꞌil sqꞌuinal vin̈ ayic ix syamanoch yalji ebꞌ 
yuninal vin̈, aton vin̈aj Sem, vin̈aj Cam yedꞌ vin̈aj Jafet.

A schucal ebꞌ anima

6  1 Ayic ix te qꞌuibꞌ sbꞌisul ebꞌ anima dꞌa sat luum tic, ay pax yisil ebꞌ vin̈ 
vinac ix alji. 2  Axo ebꞌ vin̈ yuninal Dios, * ayic ix yilan ebꞌ ix yisil ebꞌ 

anima chiꞌ ebꞌ vin̈, te vachꞌ yilji ebꞌ ix, ix laj sicꞌlan ebꞌ vin̈ machtac ebꞌ ix 
syicꞌ ebꞌ vin̈. 3  Yuj chiꞌ ix yal Jehová: Man̈xo ol vacꞌ sqꞌuinal ebꞌ anima tic 
yuj spital. Chamelbꞌa anima yaj ebꞌ, yuj chiꞌ axon̈ej 120 abꞌil olto ecꞌ ebꞌ dꞌa 
yolyibꞌan̈qꞌuinal tic, xchi.

4  Ayic ix bꞌeycot tiempo, ix yicꞌlan sbꞌa ebꞌ vin̈ yuninal Dios yedꞌ ebꞌ ix 
yisil ebꞌ anima chiꞌ, axo yuninal ebꞌ scuch Nefilim. * A ebꞌ chiꞌ te tecꞌan ebꞌ, 
te bꞌinajnac ebꞌ dꞌa pecatax chiꞌ. 5 Ix yilan Jehová to yelcꞌolal sqꞌuibꞌ schucal 
ebꞌ anima dꞌa sat luum tic, to axon̈ej tas malaj svachꞌil ayecꞌ dꞌa spensar ebꞌ. 
6 Yuj chiꞌ ix yalaꞌ: Octom maj in bꞌolaj juntzan̈ anima tic. Te ya svabꞌ yuj ebꞌ. 
7 Ol in satel juntzan̈ anima ix in bꞌo dꞌa sat luum tic yedꞌ pax nocꞌ molbꞌetzal 
nocꞌ, nocꞌ cꞌultaquil nocꞌ yedꞌ nocꞌ tzꞌecꞌ n̈ern̈onoc ma tzꞌecꞌ jachjon dꞌa sat 
luum yedꞌ pax nocꞌ much. Ste tac val in cꞌool yujto ix in bꞌo masanil juntzan̈ 
tic, xchi Dios.

8  An̈ej val vin̈aj Noé vachꞌ dꞌa yichan̈ Jehová.

A teꞌ nivan barco ix sbꞌo vin̈aj Noé
9 Aton yabꞌixal vin̈aj Noé tic:
A vin̈aj Noé chiꞌ, te vachꞌ ix yutej sbꞌa vin̈ dꞌa yichan̈ Dios, an̈ej vin̈ vachꞌ 

spensar dꞌa scal ebꞌ anima dꞌa jun tiempoal chiꞌ. Ix sbꞌeybꞌalej vin̈ icha sgana 
Dios. 10 Ay oxvan̈ yuninal vin̈, aton vin̈aj Sem, vin̈aj Cam yedꞌ vin̈aj Jafet.

11 Axo ebꞌ anima, ix te chucbꞌi ebꞌ dꞌa yichan̈ Dios, comonxon̈ej syixtej 
yetanimail ebꞌ, smil-lajcham sbꞌa ebꞌ. 12  Ix yilan Dios to masanil anima ix te 
juvieli, axon̈ej ixtoj anima scꞌulej ebꞌ. 13 Yuj chiꞌ ix yal Dios dꞌa vin̈aj Noé chiꞌ: 
Toxo ix in naꞌ to ol in satel masanil anima tic. Yujto axon̈ej ixtoj anima scꞌulej 
ebꞌ, yuj chiꞌ ol in satel ebꞌ yedꞌ masanil yolyibꞌan̈qꞌuinal tic. 14  A ticnaic, 
tza bꞌo junoc teꞌ nivan barco. A te teꞌ ay stzatajil, a teꞌ tzacꞌoch steꞌaloc teꞌ. 

* 6.17 A dꞌa tic oval aꞌ mucvajum scutej calani. Man̈ yaxn̈abꞌocn̈ejlaj jun yacꞌnac dꞌa jun 
tiempoal chiꞌ, yujto ay a aꞌ qꞌuenaccot dꞌin̈naj dꞌa yol luum, ay pax aꞌ cotnac secnaj dꞌa satchaan̈. 
A dꞌa castilla diluvio sbꞌi, axo dꞌa co tiꞌ, oval aꞌ mucvajum. Ilpax Génesis 7.11. 

Macquiltac tzutej yool teꞌ, vachꞌ tzutej acꞌanoch tzataj chiꞌ bꞌaj snubꞌlaj sbꞌa 
teꞌ. Tzacꞌoch dꞌa spatic yedꞌ dꞌa yool, yic vachꞌ malaj bꞌaj ol och aꞌ dꞌa yol teꞌ. 
15 135 metro tzutej scꞌatul teꞌ, 22 metro yedꞌ nan̈alxo tzutej sat teꞌ, 13 metro 
yedꞌ nan̈alxo steel teꞌ. 16  Oxeꞌ piso tzutej teꞌ. Axo dꞌa sjajqꞌuecꞌoch teꞌ, ataꞌ 
scan jacan smasanil, nan̈al metro tzꞌajcan schaan̈il, scanpax junoc spuertail 
dꞌa junoc pacꞌan̈. 17 Yujto ol vacꞌcot jun oval aꞌ yic smucan * sat luum tic, ol 
bꞌudꞌjoccanel yuj aꞌ, axo satel jantac tas syicꞌ yicꞌ dꞌa yolyibꞌan̈qꞌuinal tic. 
18  An̈ej edꞌoc tzin bꞌocan jun in trato tic. A dꞌa yol teꞌ nivan barco chiꞌ ol ach 
ochcan yedꞌ ix etbꞌeyum, ebꞌ uninal yedꞌ pax ebꞌ ix alibꞌ. 19 Ol ochpax nocꞌ 
nocꞌ eyedꞌoc, junjun mojan̈ nocꞌ dꞌa junjun macan̈ ay dꞌa yolyibꞌan̈qꞌuinal 
tic, yic vachꞌ ol colchajcan nocꞌ eyedꞌoc. 20 Chatacvan̈ nocꞌ dꞌa junjun macan̈ 
tzꞌochcani: Nocꞌ much, nocꞌ molbꞌetzal nocꞌ, nocꞌ cꞌultaquil nocꞌ yedꞌ nocꞌ 
tzꞌecꞌ n̈ern̈onoc ma tzꞌecꞌ jachjon dꞌa sat luum, yic vachꞌ man̈ ol satel nocꞌ. 
21 Ol a molancanoch jantac tas ol vajoc, yic vachꞌ ay tas tze va yedꞌ tas sva 
nocꞌ, xchi Dios dꞌa vin̈aj Noé chiꞌ. 22  Ix scꞌanabꞌajan vin̈aj Noé chiꞌ masanil tas 
ix yal Dios.

Jun aꞌ oval aꞌ mucvajum

7  1 Axo yic ix cꞌoch scꞌual sjavi jun oval aꞌ mucvajum chiꞌ, ix yalan Jehová 
Dios dꞌa vin̈aj Noé chiꞌ icha tic: Ochan̈ dꞌa yol teꞌ nivan barco tic yedꞌ ix 

etbꞌeyum, ebꞌ uninal yedꞌ ebꞌ ix alibꞌ, yujto a achn̈ej ix a cꞌanabꞌajej dꞌayin dꞌa 
scal masanil ebꞌ anima dꞌa jun tiempoal tic. 2  Icꞌoch uc mojan̈oc nocꞌ nocꞌ syal 
yoch silabꞌoc sn̈uschaji, axo pax masanil nocꞌ comon nocꞌ, junjunn̈ej mojan̈ 
nocꞌ tzꞌochi. 3  Icꞌpaxoch uc mojan̈oc junjun macan̈ nocꞌ much, yic vachꞌ max 
lajviel yin̈tilal nocꞌ. 4 Yic val ucubꞌix ticnaic, ol vaqꞌuem n̈abꞌ. Chavinac cꞌu, 
chavinac acꞌval ol yacꞌaꞌ. Icha chiꞌ ol aj in satanel masanil tas ix vacꞌ pitzvoc 
dꞌa sat lum tic, xchi Jehová dꞌa vin̈.

5  Ichaton chiꞌ ix aj scꞌanabꞌajan vin̈aj Noé masanil tas ix yal Jehová chiꞌ 
dꞌay. 6  Ayic ix ja jun oval aꞌ mucvajum chiꞌ, 600 abꞌil sqꞌuinal vin̈aj Noé chiꞌ. 
7 Ix ochcan vin̈ dꞌa yol teꞌ nivan barco chiꞌ yedꞌ ix yetbꞌeyum, ebꞌ yuninal yedꞌ 
ebꞌ ix yalibꞌ, yic scolchaj ebꞌ dꞌa jun oval aꞌ mucvajum chiꞌ. 8  Ix ochpax nocꞌ 
nocꞌ: Nocꞌ syal yoch silabꞌil sn̈usji, nocꞌ comon nocꞌ, nocꞌ much yedꞌ nocꞌ tzꞌecꞌ 
n̈ern̈onoc ma tzꞌecꞌ jachjon dꞌa sat luum. 9 Junjun mojan̈ ix aj sjavi nocꞌ yic 
tzꞌoch nocꞌ dꞌa yol barco chiꞌ yedꞌ vin̈, icha ix aj yalan Dios dꞌa vin̈.

10 Axo dꞌa yuquil cꞌual chiꞌ ix javi secnaj jun oval aꞌ mucvajum chiꞌ dꞌa sat 
luum. 11 A val stzꞌacvi 600 abꞌil sqꞌuinal vin̈aj Noé chiꞌ, yic 17 yoch schabꞌil 
ujal, ix qꞌueul dꞌin̈naj aꞌ nivac aꞌ dꞌa yol luum, ix cotpax secnaj aꞌ nivac aꞌ dꞌa 
satchaan̈. 12  40 cꞌual, 40 acꞌval ix yacꞌ n̈abꞌ dꞌa sat luum tic. 13 A dꞌa scꞌual scot 
n̈abꞌ chiꞌ, ataꞌ ochnaccan vin̈aj Noé dꞌa yol teꞌ barco yedꞌ oxvan̈ ebꞌ yuninal 
vin̈, aton vin̈aj Sem, vin̈aj Cam yedꞌ vin̈aj Jafet yedꞌ ix yetbꞌeyum vin̈ yedꞌ 
oxvan̈ ebꞌ ix yalibꞌ vin̈. 14 Ayxo och masanil macan̈il nocꞌ nocꞌ yedꞌ vin̈, nocꞌ 
molbꞌetzal nocꞌ, nocꞌ cꞌultaquil nocꞌ, nocꞌ tzꞌecꞌ n̈ern̈onoc ma tzꞌecꞌ jachjon dꞌa 
sat luum yedꞌ pax nocꞌ much. 15  Masanil nocꞌ nocꞌ syicꞌ yicꞌ, chatacvan̈il ix 

aj sjavi nocꞌ dꞌa vin̈aj Noé chiꞌ yic tzꞌochcan nocꞌ dꞌa yol teꞌ barco chiꞌ, 16  jun 
nocꞌ smam, jun nocꞌ snun. Icha chiꞌ ix aj yoch masanil macan̈il nocꞌ, icha ix aj 
yalan Dios dꞌa vin̈aj Noé chiꞌ. Ix lajvi chiꞌ, a val Jehová ix macancan spuertail 
teꞌ nivan barco chiꞌ.

17-18  Chavinac cꞌualxo sqꞌue sibꞌibꞌoc a aꞌ chiꞌ, ix cuchjichan̈ teꞌ barco chiꞌ yuj 
aꞌ. 19 Ix mucchaj jantac nivac vitz yuj aꞌ. 20 Ix qꞌuen̈ej aꞌ, ay am uqueoc metro 
ix ecꞌ aꞌ dꞌa yibꞌan̈ lum nivac vitz. 21 Ichaton chiꞌ ix aj scham masanil anima 
ay dꞌa yolyibꞌan̈qꞌuinal tic yedꞌ masanil nocꞌ nocꞌ, nocꞌ much, nocꞌ molbꞌetzal 
nocꞌ, nocꞌ cꞌultaquil nocꞌ yedꞌ nocꞌ tzꞌecꞌ n̈ern̈onoc ma tzꞌecꞌ jachjon dꞌa sat 
luum. 22  Masanil tastac syicꞌ yicꞌ dꞌa sat luum tic, pilan ix chameli. 23  Axon̈ej 
vin̈aj Noé yedꞌ ebꞌ ayoch yedꞌ dꞌa yol teꞌ barco chiꞌ yedꞌ nocꞌ nocꞌ ix colchaji. 
Axo anima smasanil, ix satel ebꞌ. 24 Oyeꞌ ujal ix can pan̈an aꞌ dꞌa yibꞌan̈ luum.

Ayic ix tupem aꞌ

8  1 Yujto naan vin̈aj Noé chiꞌ yuj Dios yedꞌ masanil nocꞌ nocꞌ ayoch yedꞌ 
vin̈ dꞌa yol teꞌ barco chiꞌ, yuj chiꞌ ix acꞌjicot jun icꞌ te ov yuj Dios dꞌa 

yibꞌan̈ a aꞌ chiꞌ, yic vachꞌ stupem aꞌ. 2  Ix macchaj masanil sjaj a aꞌ, aꞌ sqꞌueul 
dꞌa yol luum yedꞌ jantac aꞌ nivac aꞌ scot sequecoc dꞌa satchaan̈. Ix och vaan 
yacꞌan n̈abꞌ. 3 Oyeꞌ ujal ix can aꞌ, ix och ijan stupxiem aꞌ, cꞌojancꞌolal ix tupem 
aꞌ. 4 17 cꞌualxo yoch yuquil uj, ix can bꞌachnaj te nivan barco chiꞌ dꞌa sjolom 
jun lum vitz dꞌa yol yic Ararat. 5 Numumi yem a aꞌ chiꞌ. A dꞌa bꞌabꞌel cꞌual yic 
lajun̈exo ujal, chequelxo sjolom lum nivac vitz.

6 Axo yic ix ecꞌ 40 cꞌualxo, ix sjacan teꞌ ventena vin̈aj Noé bꞌobꞌil yuj dꞌa teꞌ 
barco chiꞌ. 7 Ix yactanelta jun nocꞌ joj vin̈, ix ecꞌ jen̈en̈oc nocꞌ stan̈van stupem 
aꞌ dꞌa sat luum. 8  Ix yactanpaxelta jun nocꞌ uch vin̈ yic syil nocꞌ tato taquin̈xo 
sat luum. 9 Axo nocꞌ uch chiꞌ, ix cꞌochxi nocꞌ dꞌa teꞌ barco chiꞌ, yujto malaj bꞌaj 
syal scan vaan nocꞌ. Te sibꞌanto ecꞌ aꞌ dꞌa sat luum chiꞌ. Ix yacꞌanelta scꞌabꞌ vin̈ 
yic schaanxioch nocꞌ vin̈ dꞌa yol teꞌ barco chiꞌ.

10 Ixto stan̈vej uquexo cꞌual vin̈aj Noé chiꞌ, ix yacꞌanelta nocꞌ uch chiꞌ vin̈ 
junelxo. 11 Numumixo sqꞌuicꞌbꞌi ix cꞌochxi nocꞌ, n̈acꞌbꞌilxo jun teꞌ xil olivo 
yaxxo yuj nocꞌ. Icha chiꞌ ix aj yojtacanel vin̈ to van stacji sat luum. 12  Uqueto 
cꞌu ix stan̈vej vin̈, ichato chiꞌ ix sjacanelta nocꞌ vin̈ junelxo, palta majxo 
cꞌochxoclaj nocꞌ.

13  601 abꞌilxo sqꞌuinal vin̈aj Noé chiꞌ, ayic ix tacjixi lum luum chiꞌ. Ayic 
bꞌabꞌel cꞌu yoch bꞌabꞌel uj ix yicꞌanel yibꞌan̈ teꞌ barco chiꞌ vin̈, axo ix yilan vin̈ 
to taquin̈xo luum. 14 Axo dꞌa 27-xo cꞌual yoch yic schabꞌil ujal, te taquin̈xo 
luum. 15 Axo ix yalan Dios dꞌa vin̈: 16 Elan̈cot dꞌa yol teꞌ barco yedꞌ ix etbꞌeyum 
yedꞌ ebꞌ uninal yedꞌ ebꞌ ix alibꞌ. 17 Tzicꞌanelta masanil macan̈il nocꞌ nocꞌ 
ayoch edꞌoc: Nocꞌ much, nocꞌ molbꞌetzal nocꞌ, nocꞌ cꞌultaquil nocꞌ, nocꞌ tzꞌecꞌ 
n̈ern̈onoc ma tzꞌecꞌ jachjon dꞌa sat luum. Unevocabꞌ nocꞌ yic sbꞌudꞌjixi sat 
luum tic yuj nocꞌ, xchi Dios.

18  Ix lajvi chiꞌ, ix elta vin̈aj Noé chiꞌ yedꞌ ix yetbꞌeyum yedꞌ ebꞌ yuninal yedꞌ 
ebꞌ ix yalibꞌ dꞌa yol teꞌ barco chiꞌ. 19 Ix elixta nocꞌ nocꞌ chiꞌ smasanil dꞌa junjun 
macan̈. 20 Ix lajvi chiꞌ, ix sbꞌoan jun altar vin̈ dꞌa yichan̈ Jehová. Ix yicꞌancot 
nocꞌ molbꞌetzal nocꞌ vin̈ yedꞌ nocꞌ much, aton nocꞌ smoj yoch silabꞌil dꞌa Dios. 
Dꞌa junjun macan̈ nocꞌ chiꞌ ix yicꞌcanel junjun nocꞌ vin̈ sn̈ustzꞌa silabꞌoc dꞌa 
yichan̈ Jehová. 21 Te vachꞌ sjabꞌ nocꞌ silabꞌ chiꞌ ix yabꞌ Jehová. Yuj chiꞌ ix 

yalan icha tic: Man̈xo ol in catabꞌej lum luum tic yuj smul ebꞌ anima, yujto 
yictax unin anima ebꞌ, an̈ej chucal sgana ebꞌ scꞌulej. Man̈xa bꞌaqꞌuin̈ ol in 
satel masanil tas pitzan, icha ix vutej dꞌa junel tic.
 22 Yacbꞌan ayto ecꞌ yolyibꞌan̈qꞌuinal tic, ol avchaj sat aval in̈at, ol 

molchajpax sat. Ay stiempoal cꞌacꞌ, ay stiempoal siic. Ay stiempoal 
n̈abꞌil qꞌuinal, ay stiempoal varesma. Ay cꞌualil, ay pax dꞌacꞌvalil, 
xchi Jehová.

A strato Dios yedꞌ vin̈aj Noé

9  1 Ix lolon Dios dꞌa vin̈aj Noé yedꞌ dꞌa ebꞌ yuninal vin̈, ix yalani to ol yacꞌ 
syaxil dꞌa yibꞌan̈ ebꞌ. Ix yalan icha tic: Tzijtumocabꞌ eyuninal tzꞌalji, 

bꞌudꞌjocabꞌ yolyibꞌan̈qꞌuinal tic yuj ebꞌ. 2  Masanil nocꞌ nocꞌ ay dꞌa sat luum tic 
yedꞌ nocꞌ much yedꞌ nocꞌ ay dꞌa yol aꞌ mar ol xiv nocꞌ dꞌayex. Masanil juntzan̈ 
nocꞌ tic scan nocꞌ dꞌa yol e cꞌabꞌ. 3 A ticnaic syal e chiꞌan masanil nocꞌ nocꞌ tic. 
A in svacꞌ nocꞌ dꞌayex icha ix aj vacꞌan an̈ itaj e chiꞌa. 4 Palta ay jun tas man̈ ol 
yal-laj e chiꞌani, aton nocꞌ chibꞌej syucꞌ schiqꞌuil, yujto a dꞌa schiqꞌuil nocꞌ chiꞌ 
ay sqꞌuinal. 5 A in ol in chꞌolbꞌitej ebꞌ anima smilancham junoc yetanimail. A 
nocꞌ nocꞌ smilancham anima, ol miljocpaxcham nocꞌ.
 6 A mach smilancham yetanimail, anima pax ol milanchamoc, yujto a ex 

anima ex tic, icha on̈ tic, icha chiꞌ ex cutej co bꞌoani.
 7 Tzijtumocabꞌ eyuninal tzꞌalji, bꞌudꞌjocabꞌel yolyibꞌan̈qꞌuinal tic eyuuj, 

xchi Dios.
8  Ix yalanpax Dios dꞌa vin̈aj Noé yedꞌ dꞌa ebꞌ yuninal icha tic: 9 A ticnaic, 

svacꞌcan jun in trato tic eyedꞌoc yedꞌ masanil ebꞌ eyin̈tilal, 10 yedꞌ masanil 
nocꞌ nocꞌ ix elta eyedꞌoc dꞌa yol teꞌ barco tic: Nocꞌ much, nocꞌ molbꞌetzal 
nocꞌ, nocꞌ cꞌultaquil nocꞌ yedꞌ masanil nocꞌ nocꞌ ay dꞌa yolyibꞌan̈qꞌuinal tic. 
11 A jun in trato ol vacꞌ eyedꞌoc tic, man̈xo ol in qꞌuexaꞌ. Man̈xo ol in satel 
anima yedꞌ nocꞌ nocꞌ yuj junoc oval aꞌ mucvajum. Man̈xo ol jax jun oval aꞌ 
mucvajum yic satxiel sat luum tic, icha jun ix ecꞌ tic. 12  Aton yechel in trato 
tic svacꞌcan eyedꞌoc yedꞌ masanil nocꞌ nocꞌ dꞌa masanil qꞌuinal. 13  Svacꞌoch 
jun chacpan dꞌa cal asun, a jun chiꞌ, aton yechel in trato yedꞌ yolyibꞌan̈qꞌuinal 
tic. 14 Ayic svacꞌancot asun axo scheclaj jun chacpan chiꞌ dꞌa scal, 15 ataꞌ tzin 
nacot in trato ix vacꞌ eyedꞌoc yedꞌ nocꞌ nocꞌ, yuj chiꞌ man̈xo ol ex in satel 
yuj junoc oval aꞌ mucvajum. 16  Ayic svilan jun chacpan chiꞌ, tzin naancoti 
to ay jun in trato ix vacꞌ dꞌa juneln̈ej eyedꞌoc yedꞌ masanil nocꞌ nocꞌ ay dꞌa 
yolyibꞌan̈qꞌuinal tic. 17 Aton yechel in trato tic ix in bꞌo eyedꞌoc yedꞌ jantac 
nocꞌ nocꞌ, xchi Dios dꞌa vin̈aj Noé chiꞌ.

A vin̈aj Noé yedꞌ ebꞌ yuninal
18  A ebꞌ yuninal vin̈aj Noé ix elta dꞌa yol teꞌ barco yedꞌoc: Aton vin̈aj Sem, 

vin̈aj Cam yedꞌ vin̈aj Jafet. Ay jun yuninal vin̈aj Cam chiꞌ scuchan Canaán. 
19 A ebꞌ tic yuninal ebꞌ vin̈aj Noé, axo dꞌa yin̈tilal ebꞌ ix pitzvielta jantac 
chon̈abꞌ ay dꞌa sat luum tic.

20 A vin̈aj Noé ix munlaj vin̈ dꞌa sat luum. A teꞌ uva ix sbꞌabꞌlaj avej vin̈. 
21 Ay jun cꞌu ix yucꞌ yal sat teꞌ uva chiꞌ vin̈, ix qꞌue dꞌa sjolom vin̈, ix satel 
scꞌool vin̈ yuuj. Ix squichel spichul vin̈, ix can pacꞌjabꞌ vin̈ dꞌa yol smantiado. 
22  Axo ix yilan vin̈aj Cam, smam vin̈aj Canaán to bꞌeranel vin̈aj Noé chiꞌ, van 

* 10.9 A jun lolonel julum nocꞌ tzꞌalji dꞌa tic yuj vin̈aj Nimrod, a am anima smil vin̈. 

stzetzan vin̈ smam vin̈ chiꞌ ayic ix yalan vin̈ yabꞌ ebꞌ yucꞌtac chiꞌ schavan̈il. 
23  Ayic ix yabꞌan ebꞌ yucꞌtac vin̈ chiꞌ, ix yacꞌancot jun cꞌapac sábana ebꞌ dꞌa 
sjolom sjen̈jabꞌ. Ix bꞌeybꞌat ebꞌ dꞌa spatic, ix ochcꞌoch ebꞌ bꞌaj ay smam chiꞌ, ix 
spichan vin̈ ebꞌ dꞌa cꞌapac sábana chiꞌ. Chꞌoc bꞌaj qꞌuelanbꞌat ebꞌ yic vachꞌ max 
yil snivanil smam ebꞌ chiꞌ.

24 Axo yic ix nachajxi scꞌol vin̈aj Noé chiꞌ, ix yabꞌan vin̈ tas ix yutej sbꞌa 
vin̈aj Cam chiꞌ, aton vin̈ schabꞌil yuninal. 25 Yuj chiꞌ ix yalan vin̈ icha tic:

Tzin catabꞌejcan vin̈aj Canaán. Checabꞌ emnaquil ol ajcan vin̈ dꞌa ebꞌ 
yucꞌtac, xchi vin̈.

 26 Ix yalanxi vin̈ icha tic: Yacꞌocabꞌ svachꞌcꞌolal Jehová co Diosal dꞌa 
yibꞌan̈ vin̈aj Sem, axo vin̈aj Canaán tzꞌochcan schecabꞌoc vin̈.

 27 Nivanocabꞌ tzꞌajcan slum vin̈aj Jafet yuj Dios. Cajnajocabꞌ Dios dꞌa scal 
yin̈tilal vin̈aj Sem, axo vin̈aj Canaán tzꞌochcan schecabꞌoc vin̈aj Jafet 
chiꞌ, xchi vin̈.

28  Ayic ix lajvi yecꞌ jun oval aꞌ mucvajum chiꞌ, 350 abꞌilto ix ecꞌ vin̈aj Noé 
chiꞌ, 29 yuj chiꞌ 950 abꞌil sqꞌuinal vin̈ ayic ix cham vin̈.

A ebꞌ yin̈tilal vin̈aj Noé 
(1Cr 1.5‑23)

10  1 A yabꞌixal ebꞌ yin̈tilal vin̈aj Noé tic: Aton vin̈aj Sem, vin̈aj Cam yedꞌ 
vin̈aj Jafet. Ayic ix lajvi yecꞌ jun oval aꞌ mucvajum chiꞌ, ix laj alji 

yuninal ebꞌ.
2  A sbꞌi ebꞌ yuninal vin̈aj Jafet: Aton vin̈aj Gomer, vin̈aj Magog, vin̈aj 

Madai, vin̈aj Javán, vin̈aj Tubal, vin̈aj Mesec yedꞌ vin̈aj Tiras. 3  A sbꞌi ebꞌ 
yuninal vin̈aj Gomer: Aton vin̈aj Askenaz, vin̈aj Rifat yedꞌ vin̈aj Togarma. 
4 A sbꞌi ebꞌ yuninal vin̈aj Javán: Aton vin̈aj Elisa, vin̈aj Tarsis, vin̈aj Quitim 
yedꞌ vin̈aj Dodanim. 5 Aton ebꞌ tic yin̈tilal vin̈aj Jafet. Ix cajnaj ebꞌ dꞌa stitac 
aꞌ mar, junjun macan̈ yin̈tilal ebꞌ yedꞌ smacbꞌen yedꞌ stiꞌ syalaꞌ.

6 A sbꞌi ebꞌ yuninal vin̈aj Cam: Aton vin̈aj Cus, vin̈aj Mizraim, vin̈aj Fut yedꞌ 
vin̈aj Canaán. 7 A sbꞌi ebꞌ yuninal vin̈aj Cus: Aton vin̈aj Seba, vin̈aj Havila, 
vin̈aj Sabta, vin̈aj Raama yedꞌ vin̈aj Sabteca. A sbꞌi ebꞌ yuninal vin̈aj Raama: 
Aton vin̈aj Seba yedꞌ vin̈aj Dedán. 8  A vin̈aj Cus ay yuninal vin̈aj Nimrod. A 
vin̈aj Nimrod chiꞌ bꞌabꞌel ix och yajalil dꞌa scal ebꞌ chon̈abꞌ. 9 Te julum nocꞌ 
vin̈ dꞌa yichan̈ Jehová, yuj chiꞌ ay jun lolonel dꞌa scal ebꞌ anima tzꞌalan icha 
tic: Lajan vin̈ icha vin̈aj Nimrod, vin̈ te julum nocꞌ dꞌa yol sat Jehová, * xchi 
jun lolonel chiꞌ. 10 A dꞌa sbꞌabꞌelal, yajal yaj vin̈aj Nimrod dꞌa yibꞌan̈ Babel, 
Erec, Acad yedꞌ Calne. A dꞌa yol smacbꞌen Sinar ataꞌ ay juntzan̈ chon̈abꞌ chiꞌ. 
11 Ix lajvi chiꞌ, ix bꞌat vin̈ dꞌa Asiria. Ataꞌ ix sbꞌo chan̈exo nivac chon̈abꞌ vin̈: 
Aton chon̈abꞌ Nínive, Rehobot, Cala 12  yedꞌ Resén, aton jun chon̈abꞌ ay dꞌa 
scal Nínive yedꞌ Cala. A chan̈eꞌ chon̈abꞌ chiꞌ, junxon̈ej nivan chon̈abꞌil ix aji.

13  Axo dꞌa vin̈aj Mizraim ix cot ebꞌ Ludim, ebꞌ Anamim, ebꞌ Lehabim, ebꞌ 
Naftuhim, 14 ebꞌ Patrusim, ebꞌ Casluhim yedꞌ ebꞌ Caftorim. A dꞌa ebꞌ chiꞌ ix 
cot ebꞌ filisteo.

15  A vin̈aj Canaán smam vin̈aj Sidón yedꞌ vin̈aj Het. A vin̈aj Sidón chiꞌ, 
bꞌabꞌel unin vin̈. 16 A vin̈aj Canaán chiꞌ smam icham ebꞌ jebuseo, ebꞌ amorreo, 

* 10.21 A dꞌa tic syalaꞌ to a ebꞌ israel a vin̈aj Heber vin̈ yin̈tilal vin̈aj Sem, a vin̈ ay yin̈tilal ebꞌ. 
* 10.25 A dꞌa hebreo, a jun bꞌi scuch Peleg, lajan yalji yedꞌ jun lolonel pojlajbꞌail. 

ebꞌ gergeseo, 17 ebꞌ heveo, ebꞌ araceo, ebꞌ sineo, 18  ebꞌ arvadeo, ebꞌ zemareo, 
ebꞌ amateo. Ayic ix bꞌey tiempo ix saclemcanbꞌat ebꞌ cananeo chiꞌ. 19 A sluum 
ebꞌ, tzato cꞌoch dꞌa smojonal Sidón masanto dꞌa stojolal Gerar, masanto dꞌa 
Gaza. Scumlajxibꞌat luum dꞌa yol smacbꞌen chon̈abꞌ Sodoma, Gomorra, Adma 
yedꞌ Zeboim masanto scꞌoch lum dꞌa chon̈abꞌ Lasa. 20 Ataꞌ ix cajnaj ebꞌ yin̈tilal 
vin̈aj Cam, junjun macan̈ yin̈tilal ebꞌ dꞌa yol smacbꞌen yedꞌ stiꞌ syalaꞌ.

21 Axo pax vin̈aj Sem, vin̈ bꞌabꞌel vinac dꞌa vin̈aj Jafet, ay pax yuninal 
vin̈. A on̈ masanil on̈ tic, yin̈tilal on̈ vin̈aj Heber, cotnac on̈ dꞌa yin̈tilal 
vin̈aj Sem.  * 22  A ebꞌ yuninal vin̈aj Sem chiꞌ, aton vin̈aj Elam, vin̈aj Asur, 
vin̈aj Arfaxad, vin̈aj Lud yedꞌ vin̈aj Aram. 23  Axo ebꞌ yuninal vin̈aj Aram, 
aton vin̈aj Uz, vin̈aj Hul, vin̈aj Geter yedꞌ vin̈aj Mas. 24 A vin̈aj Arfaxad ay 
yuninal vin̈aj Sala, axo vin̈aj Sala chiꞌ ay yuninal vin̈aj Heber. 25 Axo vin̈aj 
Heber chiꞌ, chavan̈ yuninal vin̈, Peleg sbꞌi jun vin̈. * A dꞌa yol stiempoal vin̈ 
tic ix pucaxcanbꞌat ebꞌ anima dꞌa sat lum luum tic. Axo junxo vin̈ scuchan 
Joctán. 26  A vin̈aj Joctán chiꞌ ay yuninal vin̈aj Almodad, vin̈aj Selef, vin̈aj 
Hazar-mavet, vin̈aj Jera, 27 vin̈aj Adoram, vin̈aj Uzal, vin̈aj Dicla, 28  vin̈aj 
Obal, vin̈aj Abimael, vin̈aj Seba, 29 vin̈aj Ofir, vin̈aj Havila yedꞌ vin̈aj Jobab. 
Masanil ebꞌ tic, a vin̈aj Joctán ay yuninal ebꞌ. 30  Ix cajnaj ebꞌ dꞌa lum scot 
dꞌa Mesa, masanto scꞌoch dꞌa Sefar dꞌa tzalquixtac dꞌa stojolal bꞌaj sjavi cꞌu. 
31 Ataꞌ ix cajnaj ebꞌ yin̈tilal vin̈aj Sem, junjun macan̈ yin̈tilal ebꞌ dꞌa yol 
smacbꞌen yedꞌ stiꞌ syalaꞌ.

32  Masanil juntzan̈ anima tic, a ebꞌ yuninal vin̈aj Noé ay yin̈tilal ebꞌ, junjun 
macan̈ yin̈t ilal ebꞌ yedꞌ smacbꞌen. Ayic ix lajvi yecꞌ jun oval aꞌ mucvajum 
chiꞌ, ix s ac lemcanbꞌat ebꞌ. A dꞌa ebꞌ tic ix pitzvi juntzan̈ nación ay dꞌa 
yolyibꞌan̈qꞌuinal tic.

A jun nivan torre scuchan Babel

11  1-2  A dꞌa pecaꞌ, ayic toxo ix ecꞌ jun oval aꞌ mucvajum chiꞌ, junn̈ej tiꞌal 
syal ebꞌ anima. Ayic van sbꞌat ebꞌ dꞌa stojolal bꞌaj sjavi cꞌu, ix cꞌoch 

cajan ebꞌ dꞌa jun nivan acꞌlic dꞌa yol yic Sinar. Ataꞌ ix cajnaj ebꞌ. 3  Ay jun cꞌu 
ix yal-laj yabꞌ ebꞌ icha tic: Co bꞌoec lum ladrillo, sco mucan chacbꞌoc luum, 
xchi ebꞌ. A lum ix yacꞌlabꞌej ebꞌ sqꞌuexuloc qꞌuen qꞌueen. Axo spixul luum, 
ay jun sqꞌueta dꞌa yol luum, te tat, axo stacji, te tzatz tzꞌaji, asfalto sbꞌi, a jun 
chiꞌ ix yacꞌlabꞌej ebꞌ. 4 Ix lajvi chiꞌ, ix yalan ebꞌ vin̈ icha tic: Caqꞌuec quip co 
bꞌoec junoc co nivan chon̈abꞌ. Sco bꞌoanecpax junoc nivan torre, te chaan̈ 
tzꞌajqꞌue dꞌa satchaan̈ yic vachꞌ tzon̈ te bꞌinaji. Junxon̈ej scutej co bꞌa, man̈ ol 
on̈ saclembꞌat dꞌa yolyibꞌan̈qꞌuinal tic, xchi ebꞌ vin̈. 

5 Axo Jehová ix emul yil jun chon̈abꞌ yedꞌ jun torre van sbꞌoan ebꞌ chiꞌ. 6 Ix 
yalan icha tic: Ix el yich jun munlajel yuj ebꞌ anima tic. Malaj tas scachanoch 
vaan ebꞌ vin̈ yic sbꞌoan ebꞌ tas nabꞌil yuuj, yujto junn̈ej chon̈abꞌil yaj ebꞌ, 
junn̈ej tiꞌ syal ebꞌ. 7 A ticnaic, con̈ emec dꞌa scal ebꞌ yic sco somchitan stiꞌ ebꞌ, 
yic vachꞌ man̈xo ol nachajel yuj ebꞌ tastac syal junjun, xchi Jehová chiꞌ.

8  Icha chiꞌ ix aj saclemcanbꞌat ebꞌ yuj Jehová dꞌa sat luum tic. Ix yactan ebꞌ 
sbꞌoan jun chon̈abꞌ chiꞌ. 9 Aton taꞌ ix somchajcanbꞌat stiꞌ ebꞌ anima chiꞌ yuj 

* 11.9 A dꞌa hebreo a jun lolonel “Babel”, lajan yalji yedꞌ jun lolonel “somchaji”. 

Jehová. Yuj chiꞌ ix saclemcanbꞌat ebꞌ dꞌa smasanil yolyibꞌan̈qꞌuinal tic. Yuj 
chiꞌ Babel * ix sbꞌiejcan jun chon̈abꞌ chiꞌ.

A ebꞌ yin̈tilal vin̈aj Sem 
(1Cr 1.24‑27)

10 Aton yabꞌixal vin̈aj Sem tic: Schabꞌilxo abꞌil yecꞌbꞌat jun oval aꞌ mucvajum 
chiꞌ, ayic 100 abꞌilxo sqꞌuinal vin̈aj Sem, ix alji jun yuninal vin̈ scuchan 
Arfaxad. 11 Ix lajvi chiꞌ, 500 abꞌilto ix yil vin̈, ayto yuninal vin̈ yedꞌ yisil vin̈ 
ix alji.

12  35 abꞌil sqꞌuinal vin̈aj Arfaxad chiꞌ ayic ix alji jun yuninal vin̈ scuchan 
Sala. 13 Ix lajvi chiꞌ, 403 abꞌilto ix yil vin̈, ayto yuninal vin̈ yedꞌ yisil vin̈ ix alji.

14 30 abꞌil sqꞌuinal vin̈aj Sala chiꞌ ayic ix alji jun yuninal vin̈ scuchan Heber. 
15 Ix lajvi chiꞌ, 403 abꞌilto ix yil vin̈, ayto yuninal vin̈ yedꞌ yisil vin̈ ix alji.

16  34 abꞌil sqꞌuinal vin̈aj Heber chiꞌ ayic ix alji jun yuninal vin̈ scuchan 
Peleg. 17 Ix lajvi chiꞌ, 430 abꞌilto ix yil vin̈, ayto yuninal vin̈ yedꞌ yisil vin̈ ix 
alji.

18  30 abꞌil sqꞌuinal vin̈aj Peleg chiꞌ ayic ix alji jun yuninal vin̈ scuchan Reu. 
19 Ix lajvi chiꞌ, 209 abꞌilto ix yil vin̈, ayto yuninal vin̈ yedꞌ yisil vin̈ ix alji.

20 32 abꞌil sqꞌuinal vin̈aj Reu chiꞌ ayic ix alji jun yuninal vin̈ scuchan Serug. 
21 Ix lajvi chiꞌ, 207 abꞌilto ix yil vin̈, ayto yuninal vin̈ yedꞌ yisil vin̈ ix alji.

22  30 abꞌil sqꞌuinal vin̈aj Serug chiꞌ ayic ix alji jun yuninal vin̈ scuchan Nacor. 
23 Ix lajvi chiꞌ 200 abꞌilto ix yil vin̈, ayto yuninal vin̈ yedꞌ yisil vin̈ ix alji.

24 29 abꞌil sqꞌuinal vin̈aj Nacor chiꞌ ayic ix alji jun yuninal vin̈ scuchan Taré. 
25 Ix lajvi chiꞌ, 119 abꞌilto ix yil vin̈, ayto yuninal vin̈ yedꞌ yisil vin̈ ix alji.

26  70 abꞌil sqꞌuinal vin̈aj Taré chiꞌ ayic ix alji jun yuninal vin̈ scuchan 
Abram. Ix lajvi chiꞌ, ix alji vin̈aj Nacor yedꞌ vin̈aj Harán, aton ebꞌ oxvan̈ 
yuninal vin̈aj Taré chiꞌ.

A ebꞌ yin̈tilal vin̈aj Taré
27 Aton yabꞌixal vin̈aj Taré tic: Aton vin̈ smam vin̈aj Abram, vin̈aj Nacor 

yedꞌ vin̈aj Harán. A vin̈aj Harán chiꞌ smam vin̈aj Lot. 28  Ix cham vin̈aj Harán 
chiꞌ dꞌa chon̈abꞌ Ur dꞌa yol yic Caldea, ayic mantzac cham vin̈aj Taré chiꞌ. A 
bꞌaj aljinac vin̈ chiꞌ, ataꞌ chamnacpax vin̈.

29 Ix yicꞌlan sbꞌa vin̈aj Abram yedꞌ ix Sarai. Axo vin̈aj Nacor ix yicꞌlaj sbꞌa 
yedꞌ ix Milca, yisil vin̈aj Harán, snulej sbꞌa ix yedꞌ ix Isca. 30 A ix Sarai chiꞌ 
max unevilaj ix. 31 Ix el vin̈aj Taré chiꞌ dꞌa chon̈abꞌ Ur dꞌa yol yic Caldea, yic 
scotcan vin̈ dꞌa yol yic Canaán yalani. Ix yicꞌancot vin̈ yuninal vin̈ yedꞌoc, 
aton vin̈aj Abram yedꞌ pax vin̈aj Lot, aton yixchiquin vin̈ yuninal vin̈aj Harán 
chamnac. Ix yicꞌpaxcot ix yalibꞌ vin̈, aton ix Sarai. Axo yic ix javi ebꞌ dꞌa 
chon̈abꞌ Harán, ix cajnajcan ebꞌ taꞌ. 32  A dꞌa Harán chiꞌ ix cham vin̈aj Taré 
chiꞌ. 205 abꞌil sqꞌuinal vin̈ ayic ix cham vin̈.

Ix sicꞌchajel vin̈aj Abram yuj Dios

12  1 Ayxotax yalan Jehová dꞌa vin̈aj Abram icha tic: Actejcan a lum tic 
yedꞌ jantac ebꞌ ay uj a bꞌa yedꞌoc yedꞌ ebꞌ ayecꞌ dꞌa spat a mam, ol ach 

bꞌat dꞌa jun luum ol in chꞌox dꞌayach. 2  A in̈tilal ol och nivac nacional vuuj, ol 
in chꞌoxan in vachꞌcꞌolal dꞌayach. Yelxo val nivan ol aj a bꞌinaji, uuj ol scha 
vachꞌcꞌolal masanil ebꞌ anima. 3  Ol vacꞌ in vachꞌcꞌolal dꞌa ebꞌ vachꞌ syutej sbꞌa 
dꞌayach, ol in catabꞌejpax ebꞌ chuc syutej sbꞌa. Uujn̈ej ol vacꞌ in vachꞌcꞌolal dꞌa 
yibꞌan̈ masanil ebꞌ anima dꞌa yolyibꞌan̈qꞌuinal tic, xchi Jehová chiꞌ.

4-5  Yuj chiꞌ ix el vin̈aj Abram dꞌa yol yic Harán chiꞌ, icha ajnac yalancan 
Jehová dꞌa vin̈. 75 abꞌil sqꞌuinal vin̈ ayic ix el vin̈ dꞌa yol yic Harán chiꞌ. Ix 
yicꞌancot ix yetbꞌeyum vin̈ yedꞌoc, aton ix Sarai. Ix yicꞌpaxcot vin̈aj Lot vin̈, 
aton vin̈ yunin vin̈ yucꞌtac vin̈ chamnac. Ix yicꞌpaxcot ebꞌ schecabꞌ vin̈ yedꞌ 
jantac tas ix aj dꞌa vin̈ ayic ix ecꞌ vin̈ dꞌa Harán chiꞌ. Icha chiꞌ ix aj sja vin̈ dꞌa 
yol yic Canaán. 6 Ix cotn̈ej vin̈ dꞌa yol yic Canaán chiꞌ masanto ix javi vin̈ dꞌa 
Siquem bꞌaj ay jun teꞌ ji dꞌa yol yic More. A jun teꞌ chiꞌ chajul yuj ebꞌ cananeo 
cajan taꞌ. 7 Ataꞌ ix schꞌox sbꞌa Jehová dꞌa vin̈aj Abram chiꞌ, ix yalan dꞌa vin̈ 
icha tic: Masanil jun luum tic ol vacꞌ dꞌa ebꞌ in̈tilal, xchi dꞌa vin̈.

Yuj chiꞌ ix sbꞌo jun altar vin̈aj Abram chiꞌ dꞌa yichan̈ Jehová, yujto ataꞌ ix 
schꞌox sbꞌa dꞌa vin̈. 8 Ix lajvi chiꞌ, ix bꞌat vin̈ dꞌa tzalquixtac dꞌa snan̈al chon̈abꞌ 
Betel yedꞌ chon̈abꞌ Hai. Ataꞌ ix sbꞌoqꞌue smantiado vin̈. A chon̈abꞌ Betel chiꞌ, a dꞌa 
stojolal bꞌaj tzꞌem cꞌu ay. Ataꞌ ix sbꞌo junxo altar vin̈ yic syal sbꞌa vin̈ dꞌa Jehová. 
9 Ix lajvi chiꞌ cꞌojancꞌolal ix cotxi vin̈ masanto ix javi vin̈ dꞌa yol yic Neguev.

Ix bꞌat vin̈aj Abram dꞌa Egipto
10 A dꞌa jun tiempoal chiꞌ, ix ja jun nivan vejel dꞌa jun lugar bꞌaj ayecꞌ vin̈aj 

Abram chiꞌ. Yuj chiꞌ ix bꞌat cajan vin̈ jun tiempoal dꞌa Egipto. 11 Ayic van 
scꞌoch vin̈ dꞌa Egipto chiꞌ, ix yalan vin̈ dꞌa ix yetbꞌeyum chiꞌ aton ix Sarai: A 
ticnaic ay jun tas tzin naꞌa: A ach tic te vachꞌ ilji. 12  Yuj chiꞌ ayic ol ach yilan 
ebꞌ vin̈ aj Egipto tic, ol am yal ebꞌ vin̈ icha tic: A ix tic yetbꞌeyum ton val vin̈ 
tic ix, yuj chiꞌ co mileccham vin̈ yic scan ix quedꞌoc, xcham ebꞌ vin̈. 13 Yuj chiꞌ 
sval dꞌayach to vanabꞌ ach alani, yic vachꞌ xajan ol in aj yuj ebꞌ vin̈, man̈ ol in 
smilcham ebꞌ vin̈ uuj, xchi vin̈ dꞌa ix.

14 Ayic ix cꞌoch vin̈ dꞌa Egipto chiꞌ, ix yilanoch ebꞌ vin̈ cajan taꞌ to a ix Sarai 
chiꞌ te vachꞌ yilji ix. 15 Ix yilanpax ebꞌ ay yopisio yedꞌ vin̈ rey to te vachꞌ yilji 
ix, ix bꞌat yalan ebꞌ vin̈ dꞌa vin̈ rey chiꞌ. Yuj chiꞌ ix yicꞌanbꞌat ix ebꞌ vin̈ dꞌa 
spat vin̈ rey chiꞌ.

16 Yuj ix Sarai chiꞌ, te xajan ix aj vin̈aj Abram yuj vin̈ rey chiꞌ. Tzijtum nocꞌ 
calnel, nocꞌ vacax, nocꞌ mam bꞌuru yedꞌ nocꞌ snun yedꞌ nocꞌ camello ix siaj 
dꞌa vin̈ yuj vin̈ rey chiꞌ. Ay pax ebꞌ vin̈ vinac yedꞌ ebꞌ ix ix, ix acꞌji schecabꞌoc 
vin̈. 17 Palta yujn̈ej ix, tzijtum yaelal ix javi dꞌa yibꞌan̈ vin̈ rey yedꞌ ebꞌ cajan 
yedꞌ vin̈ dꞌa spat yuj Jehová. 18  Yuj chiꞌ ix schec vin̈ rey chiꞌ avtajcot vin̈aj 
Abram chiꞌ, ix yalan vin̈ icha tic: ¿Tas yuj icha tic tzin utej? ¿Tas yuj maj al 
dꞌayin tato etbꞌeyum ix tic? 19 Ina ix alaꞌ to anabꞌ ix, yuj chiꞌ ix in na to tzꞌoch 
ix vetbꞌeyumoc. A ticnaic jun, icꞌbꞌat ix, ixiquec, xchi vin̈.

20 Ix lajvi chiꞌ ix yalan vin̈ rey chiꞌ dꞌa ebꞌ schecabꞌ to tzꞌicꞌjiel vin̈aj Abram 
dꞌa yol smacbꞌen Egipto chiꞌ yedꞌ ix yetbꞌeyum yedꞌ masanil tas ay dꞌa vin̈.

Spojnac sbꞌa vin̈aj Abram yedꞌ vin̈aj Lot

13  1 Ayic ix el vin̈aj Abram yedꞌ ix yetbꞌeyum dꞌa Egipto chiꞌ yedꞌ masanil 
tas ay dꞌa vin̈, ix meltzaj ebꞌ dꞌa yol yic Neguev. Ix meltzajpax vin̈aj 

Lot yedꞌ ebꞌ. 2  A vin̈aj Abram chiꞌ, te bꞌeyumxo vin̈, ay qꞌuen oro, qꞌuen plata 
yedꞌ jantac nocꞌ nocꞌ dꞌa vin̈. 3  Ix elxi vin̈ dꞌa Neguev chiꞌ. Cꞌojancꞌolal ix 
cꞌochxi vin̈ dꞌa yol yic Betel bꞌaj ecꞌnac dꞌa sbꞌabꞌelal, aton dꞌa scal Betel yedꞌ 
Hai. 4 Ataꞌ bꞌobꞌilcan jun altar yuj vin̈ dꞌa yalan̈taxo. Ataꞌ ix yalxi sbꞌa vin̈ dꞌa 
Jehová.

5 A vin̈aj Lot chiꞌ junn̈ej tzꞌecꞌ vin̈ yedꞌ vin̈aj Abram chiꞌ. Tzijtum pax nocꞌ 
scalnel vin̈ yedꞌ nocꞌ svacax. Tzijtum pax ebꞌ schecabꞌ vin̈. 6 Maxtzac yabꞌlaj 
lugar bꞌaj sva nocꞌ snocꞌ ebꞌ chiꞌ yujto te tzijtum nocꞌ. Yuj chiꞌ, maxtzac yal-laj 
junn̈ej tzꞌecꞌ ebꞌ. 7 A ebꞌ vin̈ stan̈vumal nocꞌ smolbꞌetz nocꞌ vin̈aj Abram chiꞌ, 
syacꞌ oval ebꞌ yedꞌ ebꞌ vin̈ stan̈vumal nocꞌ yic vin̈aj Lot chiꞌ. A dꞌa jun tiempoal 
chiꞌ, aytoecꞌ cajan ebꞌ cananeo yedꞌ ebꞌ ferezeo taꞌ. 8  Ay jun cꞌual ix yal vin̈aj 
Abram dꞌa vin̈aj Lot chiꞌ icha tic: Ina ayto cuj co bꞌa, man̈ vachꞌoc tato scacꞌ 
oval, vachꞌchom a ebꞌ stan̈vumal nocꞌ co molbꞌetzal nocꞌ tic, man̈ vachꞌoc tato 
syacꞌ oval ebꞌ. 9 Masanil jun lugar tic colan yaji. Syal a sicꞌlani bꞌajtil tzach 
cani, yic vachꞌ sco poj co bꞌa. Tato tzach elcan dꞌa yelcꞌoch chiꞌ, a inxo tzin 
ochcan dꞌa yochcꞌoch chiꞌ. Tato tzach ochcan dꞌa yochcꞌoch chiꞌ jun, a inxo 
tzin elcan dꞌa yelcꞌoch chiꞌ, xchi vin̈aj Abram chiꞌ dꞌa vin̈.

10  Ix bꞌat dꞌan̈an vin̈aj Lot chiꞌ dꞌa jun nivan acꞌlic ay dꞌa stiꞌ aꞌ Jordán 
masanto scꞌoch dꞌa chon̈abꞌ Zoar. Te yax sat jun acꞌlic chiꞌ yuj a aꞌ chiꞌ, lajan 
yilji icha jun avbꞌen teꞌ bꞌobꞌil yuj Jehová, icha yilji yol yic Egipto ix yil vin̈. 
Ayic ix sbꞌoan strato vin̈aj Abram yedꞌ vin̈aj Lot chiꞌ, manto satel-laj chon̈abꞌ 
Sodoma yedꞌ Gomorra yuj Jehová. 11 A jun acꞌlic dꞌa stiꞌ aꞌ Jordán chiꞌ ix 
sicꞌcanel vin̈aj Lot chiꞌ, ix bꞌat cajnaj vin̈ dꞌa stojolal bꞌaj sja cꞌu. Icha chiꞌ ix 
aj spojlan sbꞌa vin̈aj Abram yedꞌ vin̈aj Lot chiꞌ. 12  Yuj chiꞌ ix can vin̈aj Abram 
dꞌa yol smacbꞌen Canaán, axo pax vin̈aj Lot chiꞌ, ix cajnaj vin̈ dꞌa scal juntzan̈ 
chon̈abꞌ dꞌa yacꞌlical stiꞌ aꞌ Jordán, dꞌa slacꞌanil chon̈abꞌ Sodoma. 13  A dꞌa jun 
chon̈abꞌ chiꞌ, te chuc sbꞌeybꞌal ebꞌ anima, man̈ jantacoc chucal scꞌulej ebꞌ dꞌa 
yichan̈ Jehová.

14 Ayic toxo ix bꞌat vin̈aj Lot chiꞌ, ix yalan Jehová dꞌa vin̈aj Abram chiꞌ icha 
tic: A ticnaic ilbꞌat dꞌa ichan̈, dꞌa a patic yedꞌ dꞌa a tzꞌeytac. 15 Masanil juntzan̈ 
luum van ilanbꞌat chiꞌ, svacꞌ dꞌayach dꞌa juneln̈ej yedꞌ dꞌa ebꞌ in̈tilal. 16  Icha 
val spococal lum luum, malaj mach syal sbꞌisani, icha chiꞌ ol aj in̈tilal. 17 A 
ticnaic qꞌuean̈ vaan yic tza bꞌeytzitan yoc jun lum tic yedꞌ scꞌatul, yujto svacꞌ 
jun luum tic dꞌayach, xchi Jehová dꞌa vin̈.

18  Ix lajvi chiꞌ ix yicꞌanchaan̈ scampamento vin̈aj Abram chiꞌ, ix bꞌat cajnaj 
vin̈ dꞌa slacꞌanil juntzan̈ teꞌ ji dꞌa yol smacbꞌen jun vin̈ scuch Mamre dꞌa 
slacꞌanil chon̈abꞌ Hebrón. Ix sbꞌoan jun altar vin̈ bꞌaj syal sbꞌa dꞌa Jehová.

Ix colchajcanel vin̈aj Lot yuj vin̈aj Abram

14  1-2  A dꞌa jun tiempoal chiꞌ, ix yacꞌ oval cha macan̈ ebꞌ vin̈ rey. Jun 
macan̈ ebꞌ vin̈: Aton vin̈aj Amrafel sreyal Sinar, vin̈aj Arioc sreyal 

Elasar, vin̈aj Quedorlaomer sreyal Elam yedꞌ vin̈aj Tidal sreyal Goim. Junxo 
macan̈ ebꞌ: Aton vin̈aj Bera sreyal Sodoma, vin̈aj Birsa sreyal Gomorra, 
vin̈aj Sinab sreyal Adma, vin̈aj Semeber sreyal Zeboim yedꞌ vin̈ sreyal Bela, 
aton jun chon̈abꞌ Zoar ticnaic. 3  A ovan̈ ebꞌ vin̈ rey chiꞌ ix slajtiej sbꞌa ebꞌ 
vin̈, junxon̈ej ix yutej soldado ebꞌ vin̈ dꞌa jun acꞌlic scuch Sidim bꞌaj ay aꞌ 
mar Muerto ticnaic. 4 A ebꞌ vin̈ rey chiꞌ, slajchavilxo abꞌil yajoch ebꞌ vin̈ dꞌa 

yalan̈ smandar vin̈aj rey Quedorlaomer. Axo ix ecꞌ junxo abꞌil majxo yacꞌlaj 
qꞌuen tumin ebꞌ vin̈ syacꞌtaxon dꞌa vin̈. 5 Yuj chiꞌ dꞌa junxo abꞌil ix bꞌat vin̈ 
rey chiꞌ yedꞌ oxvan̈xo ebꞌ vin̈ rey ayoch yedꞌoc dꞌa yol yic Astarot Karnaim. 
Ataꞌ ix acꞌji ganar ebꞌ refaíta yuj ebꞌ vin̈. Ix acꞌjipax ganar ebꞌ zuzita yuj ebꞌ 
vin̈ dꞌa yol yic Ham. Ix acꞌjipax ganar ebꞌ vin̈ emita yuj ebꞌ vin̈ dꞌa yol yic 
Save-quiriataim. 6 Ix acꞌjipax ganar ebꞌ horeo yuj ebꞌ vin̈ dꞌa jun tzalan scuch 
Seir, ix pechji ebꞌ masanto dꞌa jun acꞌlic Parán, dꞌa slacꞌanil jun lum taquin̈ 
luum. 7 Ayic ix meltzajxi vin̈aj rey Quedorlaomer yedꞌ ebꞌ vin̈ ayoch yedꞌoc, 
ix javi ebꞌ vin̈ dꞌa En-mispat, an̈ejaꞌ jun lugar chiꞌ scuchanpax Cades. Ix satel 
masanil tas ay dꞌa yol yic ebꞌ amalecita yuj ebꞌ vin̈ yedꞌ tas ay dꞌa ebꞌ amorreo 
ay dꞌa yol yic Hazezon-tamar.

8-9 Axo ovan̈ ebꞌ vin̈ rey, aton vin̈ yic Sodoma, vin̈ yic Gomorra, vin̈ yic 
Adma, vin̈ yic Zeboim yedꞌ vin̈ yic Bela, ix bꞌat ebꞌ vin̈ dꞌa acꞌlic Sidim. Ataꞌ 
ix yacꞌ oval ebꞌ vin̈ yedꞌ chan̈van̈xo ebꞌ vin̈ rey chiꞌ, aton vin̈aj Quedorlaomer, 
vin̈aj Tida l,  vin̈aj Amrafel yedꞌ vin̈aj Arioc. 10  A dꞌa yacꞌlical Sidim chiꞌ, 
tzijtum bꞌajtac sqꞌueta jun asfalto te tzayayi. Yuj chiꞌ ayic ix bꞌat vin̈ sreyal 
Sodoma yedꞌ vin̈ yic Gomorra elelal, ay ebꞌ soldado ebꞌ ix bꞌatcan dꞌa scal 
asfalto chiꞌ, ay juntzan̈xo ebꞌ ix bꞌatcan elelal dꞌa jolomtac vitz.

11 A chan̈van̈ ebꞌ vin̈ rey ix acꞌan ganar chiꞌ, ix bꞌat ebꞌ vin̈ yiqꞌuelta masanil 
tas svaji yedꞌ masanil tas te ay stojol dꞌa Sodoma yedꞌ dꞌa Gomorra chiꞌ, ix bꞌat 
ebꞌ vin̈ bꞌian. 12  A vin̈aj Lot, scꞌabꞌ yoc vin̈aj Abram, cajan dꞌa Sodoma chiꞌ, ix 
icꞌjibꞌat vin̈ yuj ebꞌ vin̈ yedꞌ masanil tas ay dꞌay. 13  Palta ay jun vin̈ ixto yacꞌ 
ganar yeli, ix bꞌat yalan vin̈ dꞌa vin̈aj Abram vin̈ hebreo to ix icꞌjibꞌat vin̈aj Lot 
chiꞌ. A vin̈aj Abram chiꞌ cajan vin̈ dꞌa slacꞌanil juntzan̈ teꞌ ji dꞌa yol smacbꞌen 
vin̈aj Mamre vin̈ amorreo, yucꞌtac sbꞌa yedꞌ vin̈aj Escol yedꞌ vin̈aj Aner. A ebꞌ 
chiꞌ vachꞌ yacꞌan ebꞌ yedꞌ vin̈aj Abram chiꞌ.

14  Ayic ix yabꞌan vin̈aj Abram to ix icꞌjibꞌat vin̈aj Lot chiꞌ, ix smolbꞌan 
masanil ebꞌ schecabꞌ vin̈ cꞌaybꞌabꞌil dꞌa oval, aton ebꞌ ix alji dꞌa yol scuenta 
vin̈, 318 ebꞌ smasanil. Ix bꞌat ebꞌ dꞌa spatic ebꞌ chan̈van̈ rey chiꞌ masanto 
bꞌaj ay chon̈abꞌ Dan ticnaic, ataꞌ ix yamchaj ebꞌ yuj ebꞌ. 15 Axo dꞌacꞌvalil ix 
spojanbꞌat masanil ebꞌ svinac vin̈aj Abram chiꞌ, ix och ebꞌ vin̈ yacꞌ oval yedꞌ 
chan̈van̈ ebꞌ vin̈ rey chiꞌ. Ix pechji ebꞌ vin̈ yuj ebꞌ vin̈, masanto dꞌa Hoba dꞌa 
yichan̈bꞌat chon̈abꞌ Damasco ix cꞌoch ebꞌ vin̈. 16  Ix yicꞌanxiecꞌ vin̈aj Abram 
jantac tastac ix yiqꞌuecꞌ ebꞌ chiꞌ, ix ecꞌxican vin̈aj Lot yedꞌ masanil tas ay dꞌay 
yedꞌ pax ebꞌ ix ix yedꞌ juntzan̈xo ebꞌ ix icꞌjibꞌat yuj ebꞌ vin̈ rey chiꞌ.

Ix schalaj sbꞌa vin̈aj Melquisedec yedꞌ vin̈aj Abram
17 Ayic toxo ix acꞌji ganar vin̈aj rey Quedorlaomer yedꞌ ebꞌ vin̈ rey ayoch 

yedꞌoc yuj vin̈aj Abram chiꞌ, ix meltzajxi vin̈ yedꞌ ebꞌ ix colchajcan chiꞌ yuuj. 
Axo vin̈ sreyal Sodoma ix elta dꞌa yol bꞌe scha vin̈ dꞌa jun chꞌolan scuch 
Save, Chꞌolan yic ebꞌ Rey sbꞌi paxi. 18  A vin̈aj Melquisedec, sreyal Salem, 
sacerdoteal Dios Axon̈ej Nivan Yelcꞌochi, a vin̈ ix acꞌan ixim pan yedꞌ vino dꞌa 
vin̈aj Abram chiꞌ. 19 Ix yalan vachꞌ lolonel vin̈ dꞌa yibꞌan̈ vin̈ icha tic:

Yacꞌocabꞌ svachꞌcꞌolal Dios dꞌa ibꞌan̈, aton Dios Axon̈ej Nivan Yelcꞌochi, 
aton ix bꞌoan satchaan̈ yedꞌ sat luum.

 20 Aljocabꞌ vachꞌ lolonel dꞌa Dios ix acꞌanoch ebꞌ ajcꞌol dꞌa yol a cꞌabꞌ, xchi 
vin̈ dꞌa vin̈aj Abram chiꞌ.

Ix lajvi chiꞌ, a jantac tastac ix yiqꞌuecꞌ vin̈aj Abram dꞌa ebꞌ vin̈ rey chiꞌ, ix 
yacꞌan sdiezmoal vin̈ dꞌa vin̈aj Melquisedec chiꞌ. 21 Axo ix yalan vin̈ sreyal 
Sodoma dꞌa vin̈aj Abram chiꞌ icha tic:

—An̈ej ebꞌ a ni ma tzacꞌ meltzaj dꞌayin, axo masanil tastac, canocabꞌ 
dꞌayach, xchi vin̈.

22  Axo ix yalan vin̈aj Abram chiꞌ icha tic:
—Toxo ix vacꞌ in tiꞌ dꞌa Jehová, aton Dios Axon̈ej Nivan Yelcꞌochi, jun ix 

bꞌoan satchaan̈ yedꞌ yolyibꞌan̈qꞌuinal tic, 23  to malaj jabꞌoc tas scan dꞌayin, 
malaj val jabꞌoc chꞌal ma junoc chꞌan̈al xan̈abꞌ scan dꞌayin, yic vachꞌ man̈ ol 
alaꞌ to uuj tzin och bꞌeyumal. 24 Malaj jabꞌoc tas ix bꞌat viqꞌuecꞌ tic tzin nibꞌej 
scan dꞌayin, an̈ej tas ix sva ebꞌ in checabꞌ. Axo ebꞌ ajun vedꞌ tic, aton vin̈aj 
Aner, vin̈aj Escol yedꞌ vin̈aj Mamre, a ebꞌ vin̈ tic, schaocabꞌ yic ebꞌ vin̈.

A strato Dios yedꞌ vin̈aj Abram

15  1 Ix lajvi juntzan̈ chiꞌ, ix lolon Jehová dꞌa vin̈aj Abram icha dꞌa 
vayichal, ix yalan icha tic:

—Ach Abram man̈ ach xivoc, a in ol ach in coloꞌ, te nivan spac ol vacꞌ 
dꞌayach, xchi dꞌa vin̈.

2-3  Ix tacꞌvi vin̈aj Abram icha tic:
—Ach Jehová Vajalil, ¿tas val yopisio jun spac chiꞌ vuuj? Ojtac val to malaj 

junoc vuninal ix acꞌaꞌ yic ataꞌ svacꞌxican jantac tas ay dꞌayin, yuj chiꞌ a junoc 
in checabꞌ ol chaancan masanil tas ay dꞌayin, aton vin̈aj Eliezer aj Damasco, 
a vin̈ sat yaj dꞌa ebꞌ in checabꞌ smasanil, xchi vin̈.

4 Ix yalanxi Jehová dꞌa vin̈:
—Maay, a dꞌa junoc uninal ol canoc, man̈oclaj dꞌa vin̈ comon anima chiꞌ ol 

canoc, xchi dꞌa vin̈.
5  Ix lajvi chiꞌ, ix icꞌjielta vin̈ yuj Dios dꞌa stiꞌ smantiado, ix yalan dꞌa vin̈ 

icha tic:
—Qꞌuean̈ qꞌuelan dꞌa satchaan̈. Bꞌisto juntzan̈ cꞌanal chiꞌ naic, tato syal 

a bꞌisani. Ichaton chiꞌ ol aj sbꞌisul ebꞌ in̈tilal, xchi dꞌa vin̈. 6 Ix yacꞌoch vin̈aj 
Abram chiꞌ dꞌa scꞌool tas ix yal Jehová chiꞌ, yuj chiꞌ vachꞌ ix can vin̈ dꞌa 
yichan̈. 7 Ix yalanxi Jehová icha tic:

—A in ton Jehová in ach viqꞌuelta dꞌa chon̈abꞌ Ur dꞌa yol yic Caldea yic 
svacꞌ jun luum tic dꞌayach yic tziquej, xchi dꞌa vin̈.

8  —Palta ach Jehová Vajalil, ¿tas val tzꞌaj vojtacaneli tato sviquejcan jun 
luum tic? xchi vin̈aj Abram chiꞌ. 9 Ix yalanxi Jehová:

—Icꞌcot junoc nocꞌ cobꞌes vacax dꞌayin yedꞌ junoc nocꞌ chiva yedꞌ junoc nocꞌ 
chꞌac calnel, oxeꞌ abꞌil sqꞌuinal junjun nocꞌ. Tzicꞌanpaxcot junoc nocꞌ cuvajteꞌ 
yedꞌ junoc nocꞌ paramuch, xchi dꞌa vin̈.

10 Ix yicꞌcancot juntzan̈ nocꞌ nocꞌ chiꞌ vin̈ dꞌa yichan̈ Jehová chiꞌ, ix lajvi chiꞌ 
ix schapojan snan̈al junjun nocꞌ vin̈. Jilip nocꞌ ix can dꞌa stzꞌey jilipxo nocꞌ. 
Axo nocꞌ much chiꞌ, maj schapojejlaj snan̈al nocꞌ vin̈. 11 Tzꞌem nocꞌ ostoc dꞌa 
yibꞌan̈ nocꞌ, axo vin̈aj Abram chiꞌ spechan nocꞌ. 12  Ayic vanxo sqꞌuicꞌbꞌi, ix te 
sat scꞌol vin̈aj Abram chiꞌ svayi, ix ja jun nivan xivelal dꞌa yibꞌan̈ vin̈ yuj jun 
nivan qꞌuicꞌalqꞌuinal. 13  Ix lajvi chiꞌ ix yalan Jehová dꞌa vin̈:

—Yovalil tzojtaquejeli to a ebꞌ in̈tilal, ol bꞌatcan cajan ebꞌ dꞌa junocxo chꞌoc 
chon̈abꞌil, ol ochcan ebꞌ checabꞌoc, chan̈eꞌ ciento abꞌil ol ixtaj ebꞌ. 14 Palta a in 

* 16.11 A Ismael syalelcꞌochi, syabꞌ Dios. 

ol vacꞌoch yaelal dꞌa yibꞌan̈ jun chon̈abꞌ bꞌaj ayoch ebꞌ checabꞌoc chiꞌ. Slajvi 
chiꞌ, ol elta ebꞌ yedꞌ jantac sbꞌeyumal. 15 Palta a ach tic juncꞌolal ol aj a chami 
ayic ol ach och icham vinaquil. 16 Chan̈ macan̈xo in̈tilal ix eqꞌui, ichato chiꞌ 
ol meltzajxicot ebꞌ dꞌa tic, yujto manto tzꞌacvoc schucal ebꞌ amorreo dꞌa tic, 
xchi Jehová.

17 Ayic dꞌacꞌvalilxo, ix schꞌoxan sbꞌa jun cꞌacꞌ culcon sqꞌuei, bꞌacaqui sqꞌue 
stabꞌil. Tzꞌecꞌ dꞌa scal nocꞌ nocꞌ chapoj yaj chiꞌ. 18  Aton dꞌa jun acꞌval chiꞌ ix 
sbꞌo strato Jehová yedꞌ vin̈aj Abram chiꞌ, ix yalan icha tic:

—A jun luum tic ol vacꞌ dꞌa ebꞌ in̈tilal, schacot lum dꞌa jun smelemal aꞌ dꞌa 
yic Egipto, masanto dꞌa aꞌ Éufrates, 19 aton sluum ebꞌ ceneo, ebꞌ cenezeo, ebꞌ 
cadmoneo, 20 ebꞌ hitita, ebꞌ ferezeo, ebꞌ refaíta, 21 ebꞌ amorreo, ebꞌ cananeo, 
ebꞌ gergeseo yedꞌ ebꞌ jebuseo, xchi dꞌa vin̈.

Yaljubꞌal vin̈aj Ismael

16  1 A ix Sarai, yetbꞌeyum vin̈aj Abram, max unevilaj ix, palta ay jun ix 
scriada ix manbꞌil yuuj, aton ix Agar, ix aj Egipto. 2  Ix yalan ix Sarai 

dꞌa vin̈ yetbꞌeyum chiꞌ icha tic:
—Ina malaj vuneꞌ syacꞌ Jehová, yuj chiꞌ tzin tevi dꞌayach to tzach vay yedꞌ 

ix in criada tic, talaj tzꞌalji junoc yuneꞌ ix yic tzꞌoch vuneoc, xchi ix.
Ix scꞌanabꞌajan vin̈aj Abram tas ix yal ix chiꞌ. 3  Slajun̈ilxo abꞌil ayecꞌ ebꞌ dꞌa 

Canaán, ix yacꞌanoch ix scriada ix chiꞌ dꞌa yol scꞌabꞌ vin̈ yetbꞌeyum chiꞌ, yic 
tzꞌoch ix schabꞌiloc yetbꞌeyum vin̈. 4 Ayic ix vay vin̈aj Abram yedꞌ ix Agar chiꞌ, 
ix scuchcanoch yuneꞌ ix. Axo ix yabꞌan ix to yedꞌnacxo yuneꞌ ix, ix spaticanel 
ix Sarai chiꞌ ix, man̈xalaj tzꞌoch ix dꞌa ix. 5 Ix lajvi chiꞌ, ix yalan ix Sarai dꞌa 
vin̈aj Abram chiꞌ icha tic:

—Uujn̈ej emnaquil tzin yutejcan ix in criada tic. Tic pax ix vacꞌ ix 
etbꞌeyumoc, axo ticnaic yujto ix yabꞌ ix to yedꞌnacxo yuneꞌ ix, tzin spaticanel 
ix. Vachꞌ tzon̈ schꞌolbꞌitej Jehová, ¿tom a ach ay a mul, mato a in? xchi ix 
Sarai chiꞌ. 6 Ix tacꞌvi vin̈aj Abram chiꞌ icha tic:

—A ix a criada tic, yol a cꞌabꞌ ayoch ix. A ach tza naꞌ tas tzutej ix, xchi vin̈ 
dꞌa ix. Yuj chiꞌ ix och ix Sarai ajcꞌolal dꞌa ix masanto ix elta ix. 7 Palta axo 
Yángel Jehová ix schalaj sbꞌa yedꞌ ix dꞌa tzꞌinan luum dꞌa slacꞌanil jun a aꞌ bꞌaj 
sbꞌatcan sbꞌeal Sur dꞌa yol yic Egipto. 8  Ix scꞌanbꞌan dꞌa ix icha tic:

—Ach Agar, scriada ix Sarai, ¿bꞌajtil a petoj? ¿bꞌajtil tzach bꞌati? xchi dꞌa ix.
—To tzin el dꞌa ix Sarai, ix in patrona, xchi ix.
9 Ix yalan Yángel Jehová chiꞌ dꞌa ix icha tic:
—Meltzajan̈ dꞌa ix a patrona chiꞌ, emnaquil tzutej a bꞌa dꞌa ix, xchi dꞌa ix.
10 Ix yalanpax Yángel Jehová chiꞌ:

Ol vicꞌchaan̈ sbꞌisul in̈tilal, malaj mach ol yal sbꞌisani.
 11 Ayxo unin edꞌnac, yuj chiꞌ ayic ol aljoc jun uneꞌ chiꞌ, Ismael * ol acꞌ 

sbꞌiej, yujto ix yabꞌ Jehová ocꞌ yuj a cuscꞌolal.
 12 Icha nocꞌ nocꞌ te itzꞌat ol aj jun uneꞌ chiꞌ, icha junoc nocꞌ caltacteꞌal 

bꞌuru. Ol yacꞌ oval vin̈ yedꞌ ebꞌ anima, ol yacꞌanpax oval ebꞌ anima 
yedꞌ vin̈. Ol cajnaj vin̈ bꞌaj syacꞌ sgana, vachꞌchom max schalaj scꞌol 
ebꞌ ayto yuj sbꞌa chiꞌ yedꞌoc, xchi jun ángel chiꞌ.

* 17.5 A dꞌa hebreo, a jun bꞌi scuch Abram, “mamabꞌil nivan yelcꞌochi”, icha chiꞌ syalelcꞌochi. 
Axo Abraham, syalelcꞌochi “smam tzijtumal nación”. * 17.15 Sara syalelcꞌochi yisil rey. 

13  Yujto ix lolon ix Agar chiꞌ yedꞌ Jehová, yuj chiꞌ icha tic ix yacꞌ ix sbꞌioc 
Jehová chiꞌ: A Dios Tzin ilani. Ix yalan ix icha tic: Toton val yel ix vil Dios 
tzin ilani, xchi ix. 14 A aꞌ ucꞌbꞌilaꞌ yic Dios Pitzan, Jun Tzin Ilani, icha chiꞌ ix 
yacꞌ ix sbꞌioc jun aꞌ ucꞌbꞌilaꞌ chiꞌ. A dꞌa scal Cades yedꞌ Bered, ataꞌ ay aꞌ. Ix 
lajvi chiꞌ ix meltzajxi ix bꞌaj aytaxoneqꞌui.

15 Ix alji jun yuneꞌ ix Agar yedꞌ vin̈aj Abram chiꞌ. Ismael ix yacꞌ vin̈ sbꞌiej. 
16 86 abꞌilxo sqꞌuinal vin̈aj Abram chiꞌ ayic ix alji vin̈aj Ismael chiꞌ.

A circuncisión yechel strato Dios

17  1 Ayic 99 abꞌil sqꞌuinal vin̈aj Abram ix schꞌoxanxi sbꞌa Jehová dꞌa vin̈, 
ix yalan icha tic:

—A in ton Dios in, syal vuj masanil, vachꞌn̈ej tzutej a bꞌa dꞌa vichan̈. 2  Ol 
vacꞌ jun in trato edꞌoc, tzijtum in̈tilal ol eloc, xchi.

3  Ix lajvi chiꞌ ix em n̈ojan vin̈aj Abram chiꞌ dꞌa sat luum yacbꞌan van slolon 
Dios yedꞌ vin̈. Ix yalan icha tic:

4 —Aton jun in trato tic ol vacꞌ edꞌoc: Ol ach och smam yichamoc tzijtumal 
nación. 5 Man̈xo ol a cuch Abram, palta Abraham xo * ol a bꞌiej, yujto ol ach 
vacꞌoch smam yichamoc tzijtumal nación. 6 Tzijtum ol aj vicꞌanchaan̈ sbꞌisul 
in̈tilal, tzijtum nación ol pitzvoc yuj ebꞌ. A dꞌa scal in̈tilal chiꞌ, ay ebꞌ rey ol 
elta. 7 A jun in trato svacꞌ edꞌoc tic yedꞌ masanil ebꞌ in̈tilal chiꞌ to a Diosal in, 
sDiosal in pax ebꞌ in̈tilal chiꞌ dꞌa juneln̈ej. 8  A ticnaic paxyalvum ach dꞌa lum 
Canaán tic, palta masanil luum tic ol vacꞌ iquej yedꞌ ebꞌ in̈tilal dꞌa juneln̈ej, 
sDiosal in pax ebꞌ, xchi Jehová.

9 Ix yalanxi Dios dꞌa vin̈:
—A achxo tic, cꞌanabꞌajej jun in trato tic, yovalil scꞌanabꞌajej pax ebꞌ in̈tilal 

chiꞌ ayic ol bꞌeyn̈ejbꞌat tiempo. 10 A jun in trato van in bꞌoan tic eyedꞌoc to 
yovalil tze cꞌanabꞌajej. Masanil ebꞌ vinac unin, ochocabꞌ yechel snivanil ebꞌ. 
11 Yuj chiꞌ icꞌjocabꞌel stzꞌumal sjolom svinaquil ebꞌ e vinac unin. A jun chiꞌ 
yechel in trato yaj eyedꞌoc. 12-13  Yucubꞌixial yaj junjun vinac unin tzꞌoch jun 
yechel chiꞌ dꞌa ebꞌ, vachꞌchom eyuninal ma yuninal ebꞌ e checabꞌ. Yovalil 
tzꞌacꞌjipaxoch jun yechel chiꞌ dꞌa ebꞌ e checabꞌ, ebꞌ manbꞌil dꞌa chꞌoc chon̈abꞌil. 
Yovalil tzꞌoch jun yechel chiꞌ dꞌayex, max yal yecꞌbꞌati. Icha chiꞌ bꞌian, a jun 
in trato tic eyedꞌoc nivan chequel ol aj dꞌa e nivanil dꞌa juneln̈ej. 14  Yaln̈ej 
mach junoc vinac to malaj jun yechel chiꞌ dꞌay, yovalil tzeyiqꞌuel dꞌa e cal, 
yujto max scꞌanabꞌajej in trato ix vacꞌ eyedꞌoc, xchi dꞌa vin̈.

15 Ix yalanxi Dios dꞌa vin̈aj Abraham chiꞌ icha tic:
—Ayic ol bꞌeybꞌat tiempo tic, man̈xo Sarai-oc ol sbꞌiej ix etbꞌeyum, palta 

Sara * ol sbꞌiej ix. 16 Ol vacꞌ in vachꞌcꞌolal dꞌa yibꞌan̈ ix, ol aljoc junoc uninal 
yedꞌ ix. Val yel ol vacꞌ in vachꞌcꞌolal dꞌa yibꞌan̈ ix. Nunabꞌil ol aj ix dꞌa tzijtumal 
nación. Tzijtum ebꞌ vin̈ sreyal chon̈abꞌ ol elta dꞌa scal yin̈tilal ix chiꞌ, xchi.

17 Ayic ix yabꞌan jun chiꞌ vin̈aj Abraham chiꞌ, ix em n̈ojan vin̈ dꞌa sat luum, 
ix och ijan vin̈ stzevaji, ix och ijan vin̈ snaubꞌtan̈ani: ¿Tom olto aljoc vuninal? 
cien abꞌilxo in qꞌuinal, 90 abꞌilxo sqꞌuinal ix Sara, ¿tom olto val aljoc yuneꞌ 
ix? xchi vin̈. 18  Ix lajvi chiꞌ ix yalan vin̈ dꞌa Dios icha tic:

GÉNESIS 16 , 17 20  



 

* 17.19 A Isaac syalelcꞌochi “tzeej”. 

—Tzin cꞌan dꞌayach, tzoc el val dꞌa a cꞌool tzacꞌ sqꞌuinal vin̈aj Ismael tic yic 
vachꞌ ol elcꞌoch vin̈, xchi vin̈.

19 Ix tacꞌvi Dios chiꞌ dꞌa vin̈ icha tic:
—Toxo ix val dꞌayach to ol aljoc junoc uninal yedꞌ ix Sara. Isaac * ol acꞌ 

sbꞌiej, aton yedꞌ vin̈ ol vaqꞌuelcꞌoch jun in trato tic dꞌa masanil qꞌuinal yedꞌ 
ebꞌ yin̈tilal vin̈. 20 A pax vin̈aj Ismael jun, toxo ix vabꞌ tas ix alaꞌ, ol vacꞌ in 
vachꞌcꞌolal dꞌa yibꞌan̈ vin̈, yuj chiꞌ tzijtum ol aj yin̈tilal vin̈. Ol qꞌuibꞌchaan̈ 
sbꞌisul yin̈t ilal vin̈. A dꞌa scal yin̈tilal vin̈ chiꞌ, ol elta lajchavan̈ ebꞌ nivac 
yajal. A yin̈tilal vin̈ chiꞌ, nivac nación ol ajoc. 21 Palta a in trato ix vacꞌ edꞌoc, 
ol vaqꞌuelcꞌoch yedꞌ vin̈aj Isaac vin̈ uninal ol aljoc dꞌa ix Sara dꞌa junxo abꞌil 
icha tiempo tic, xchi Jehová.

22  Ayic ix lajvi slolon Dios yedꞌ vin̈, ix paxqꞌuei. 23  Aton dꞌa jun cꞌu chiꞌ 
ix schec vi n̈aj Abraham acꞌjioch jun yechel chiꞌ dꞌa vin̈aj Ismael yedꞌ dꞌa 
masanil ebꞌ vin̈ schecabꞌ vin̈, ebꞌ aljinac dꞌa yol scuenta vin̈ yedꞌ masanil 
ebꞌ vin̈ manbꞌil yuj vin̈ yedꞌ masanil ebꞌ cajan yedꞌ vin̈. Ix acꞌjioch yechel 
ebꞌ smasanil, icha ix aj yalan Dios dꞌa vin̈. 24-25  A vin̈aj Abraham chiꞌ, 99 
abꞌil sqꞌuinal vin̈, axo vin̈aj Ismael 13 abꞌil sqꞌuinal vin̈ ayic ix acꞌjioch jun 
yechel chiꞌ dꞌa ebꞌ vin̈. 26 A dꞌa jun cꞌu chiꞌ ix acꞌjioch jun yechel chiꞌ dꞌa ebꞌ 
vin̈ schavan̈il 27 yedꞌ dꞌa masanil ebꞌ vin̈ ayecꞌ yedꞌ vin̈aj Abraham chiꞌ, ebꞌ 
schecabꞌ vin̈ aljinac dꞌa yol scuenta yedꞌ ebꞌ manbꞌil yuj vin̈ dꞌa juntzan̈xo 
chꞌoc chon̈abꞌil.

Ix yacꞌ stiꞌ Dios yacꞌan jun yuninal vin̈aj Abraham

18  1 Ix lajvi chiꞌ ix schꞌoxanxi sbꞌa Jehová dꞌa vin̈aj Abraham dꞌa slacꞌanil 
juntzan̈ teꞌ ji dꞌa yol yic vin̈aj Mamre. Chimcꞌualil am val cꞌojanelta 

vin̈ dꞌa stiꞌ smantiado. 2  Axo ix yilan vin̈, lin̈jabꞌ ecꞌ oxvan̈ vinac dꞌa yichan̈bꞌat 
vin̈. Ayic ix yilan ebꞌ chiꞌ vin̈, ix bꞌat lemnaj vin̈ schacot ebꞌ, ix emcꞌoch n̈ojnaj 
vin̈ dꞌa sat lum dꞌa yichan̈ ebꞌ. 3  Ix yalan vin̈ icha tic:

—Ach mamin, tato vachꞌ in tzilaꞌ, tzin tevi dꞌayach to man̈ bꞌen̈ejoc tzex 
eqꞌui. 4  Tan̈vejec, bꞌat valaꞌ yic tzꞌicꞌchajcot jabꞌoc a aꞌ yic tze bꞌiquel eyoc, 
tzeyicꞌan eyip dꞌa yich te teꞌ tic. 5 Yacbꞌan ayex ecꞌ dꞌa in tzꞌey tic, tzin bꞌat 
vicꞌcot jabꞌoc tas ol e va, yic vachꞌ tzꞌoch eyip, ichato chiꞌ ol ex bꞌatxoc, xchi 
vin̈ dꞌa ebꞌ.

—Ixic an, xchi ebꞌ dꞌa vin̈.
6 Ix ochbꞌat lemnaj vin̈ dꞌa yol smantiado. Ix yalan vin̈ dꞌa ix Sara icha tic:
—Lem, icꞌcot junoc coxtal ixim harina te vachꞌ, tza bꞌoan jantacoc pan staji 

dꞌa cal tzacꞌacꞌ, xchi vin̈ dꞌa ix.
7 Ix bꞌat lemnaj vin̈ bꞌaj ay nocꞌ svacax, ix bꞌat yicꞌancot jun nocꞌ quelem 

vacax vin̈ te vachꞌ, ix yacꞌan nocꞌ vin̈ dꞌa jun vin̈ schecabꞌ yic sbꞌo nocꞌ vin̈ dꞌa 
elan̈chamel yic schichaj nocꞌ. 8  Ix yicꞌancot mantequilla vin̈ yedꞌ lech yedꞌ nocꞌ 
chibꞌej ix bꞌochaj chiꞌ, ix yicꞌanbꞌat vin̈ dꞌa yichan̈ ebꞌ yic sva ebꞌ. Yacbꞌan van 
sva ebꞌ chiꞌ, ix och tecꞌtecꞌ vin̈ dꞌa stzꞌey ebꞌ dꞌa yich te teꞌ chiꞌ.

9 Ix scꞌanbꞌan ebꞌ dꞌa vin̈ icha tic:
—¿Bꞌajtil ayecꞌ ix Sara ix etbꞌeyum? xchi ebꞌ.
—Ayoch ix dꞌa yol co mantiado tic, xchi vin̈ dꞌa ebꞌ.

10 Ix yalan junoc ebꞌ icha tic:
—Yabꞌ icha tic junabꞌ, svacꞌanxi a paxyal, ataꞌ ol aljoc junoc yuneꞌ ix 

etbꞌeyum tic, vinac unin, xchi dꞌa vin̈.
Yacbꞌan a ix Sa ra chiꞌ van smaclan yabꞌ ix tas syalaꞌ, ayecꞌ ix dꞌa stiꞌ 

smantiado ebꞌ dꞌa spatic vin̈aj Abraham chiꞌ. 11 A vin̈aj Abraham yedꞌ ix Sara 
chiꞌ te ichamtac animaxo ebꞌ. A ix Sara chiꞌ pecatax man̈xalaj yechel unin syil 
ix, 12  yuj chiꞌ ton̈ej ix tzevaj ix dꞌa yol scꞌool. Ayic ix yabꞌan ix yalji jun chiꞌ, ix 
snaan ix icha tic: ¿Tasto val ol aj in nibꞌanoch jun tic, ina te chichim inxo, te 
ichamxo pax vin̈ vetbꞌeyum? xchi ix.

13  Yuj chiꞌ ix yalan Jehová dꞌa vin̈ icha tic:
—¿Tas yuj ton̈ej stzevaj ix etbꞌeyum chiꞌ? ¿Tzam snaꞌ ix yujto chichimxo ix 

maxtzac yal yalji junoc yuneꞌ ix? 14 ¿Tom ay tas ajaltac dꞌayin tze naꞌa? Yabꞌ 
icha tic junabꞌ, tzin jax junelxo, svacꞌanxi a paxyal. Ataꞌ ol aljoc jun yuneꞌ ix 
Sara chiꞌ, vinac unin, xchi Jehová.

15 Ayic ix yabꞌan jun chiꞌ ix Sara chiꞌ, ix te xiv ix, ix yalan ix icha tic:
—Malaj in tzin tzevaji, xchi ix.
Axo ix tacꞌvi Jehová dꞌa ix icha tic:
—Vojtac to ix ach tzevaji, xchi.

Ix tevi vin̈aj Abraham yuj chon̈abꞌ Sodoma
16  Ix lajvi chiꞌ ix bꞌat ebꞌ oxvan̈ chiꞌ dꞌa sbꞌeal Sodoma. Ix bꞌat vin̈aj 

Abraham yedꞌ ebꞌ yic stacꞌlancan sbꞌa ebꞌ yedꞌ vin̈. 17 Ix yalan Jehová icha 
tic: Max yal-laj in cꞌubꞌanel dꞌa vin̈aj Abraham tic tas toxo ol in cꞌulej. 
18  Ina to a vin̈ ol och smam yichamoc jun nivan nación te tecꞌan ol ajoc. 
Toxo ix vacꞌ in tiꞌ to yuj vin̈ ol schaꞌ in vachꞌcꞌolal masanil nación dꞌa 
yolyibꞌan̈qꞌuinal tic. 19 A in ix in siqꞌuelta vin̈, yic vachꞌ syalel in checnabꞌil 
vin̈ dꞌa masanil yuninal yedꞌ ebꞌ cajan yedꞌoc, yic vachꞌ scꞌanabꞌajej ebꞌ 
sbꞌeybꞌalan masanil tas vachꞌ yedꞌ tojolal, yic vachꞌ svaqꞌuelcꞌoch jantac in 
lolonel ix val dꞌa vin̈, xchi Jehová. 20  Yuj chiꞌ ix yalan dꞌa vin̈aj Abraham 
chiꞌ icha tic:

—Masanil anima ay dꞌa Sodoma yedꞌ dꞌa Gomorra, yalxon̈ej bꞌaj te chuc yel 
specal ebꞌ, axon̈ej val chucal scꞌulej ebꞌ. 21 A ticnaic, tic tzin bꞌat vilaꞌ, tato yel 
axon̈ej chucal chiꞌ scꞌulej ebꞌ icha tzꞌaj yalchaj chiꞌ dꞌayin yic ol vojtaquejeli 
tas yaji, xchi Jehová chiꞌ.

22  Ay chavan̈ ebꞌ bꞌen̈ej ix bꞌatcan dꞌa Sodoma, axo vin̈aj Abraham chiꞌ 
ix loloncan vin̈ yedꞌ Jehová. 23  Ix snitzanbꞌat jabꞌxo sbꞌa vin̈ dꞌa stzꞌey 
Jehová chiꞌ, ix scꞌanbꞌan vin̈ icha tic: ¿Tom ol a satel ebꞌ anima malaj 
smul yedꞌ ebꞌ ay smul? 24  Qꞌuinaloc ay 50-oc ebꞌ vachꞌ dꞌa jun chon̈abꞌ 
chiꞌ, ¿tom ol a satel ebꞌ? ¿tom man̈ ol acꞌ nivancꞌolal yuj ebꞌ 50 malaj 
smul chiꞌ? 25  Man̈ ol yal utan icha chiꞌ. Tato tza satel ebꞌ malaj smul yedꞌ 
ebꞌ ay smul chiꞌ, ichato lajan smul ebꞌ smasanil syal chiꞌ. Man̈ utej icha 
chiꞌ. A ach tic Juez ach dꞌa yolyibꞌan̈qꞌuinal tic, ¿tocval ol a cꞌulej junoc 
tas man̈ tojoloc? xchi vin̈ dꞌay.

26 Ix tacꞌvi Jehová dꞌa vin̈ icha tic:
—Tato ay 50-oc ebꞌ vachꞌ dꞌa chon̈abꞌ Sodoma chiꞌ, yuj ebꞌ svacꞌ nivancꞌolal 

masanil ebꞌ cajan dꞌa jun chon̈abꞌ chiꞌ, xchi.
27 Ix yalanxi vin̈aj Abraham chiꞌ icha tic:

—Acꞌ nivancꞌolal dꞌayin ach Vajalil yuj tas sval tic dꞌayach, yujto a in tic, 
anima inn̈ej. 28  Qꞌuinaloc ayxon̈ej ovan̈oc max tzꞌacvi 50 anima vachꞌ, ¿tom 
yujxon̈ej ovan̈ chiꞌ, tza satel jun chon̈abꞌ chiꞌ smasanil? xchi vin̈.

Ix tacꞌvixi Jehová icha tic:
—Tato ay 45-oc ebꞌ vachꞌ, max in satel-laj jun chon̈abꞌ chiꞌ, xchi.
29 Ix yalanxi vin̈aj Abraham chiꞌ icha tic:
—Qꞌuinaloc an̈ej 40-oc ebꞌ vachꞌ, xchi vin̈.
—Yuj ebꞌ 40 chiꞌ, man̈ ol in satel-laj jun chon̈abꞌ chiꞌ, xchi Jehová.
30 Ix yalanxi vin̈aj Abraham chiꞌ icha tic:
—Ach Vajalil tzin tevi dꞌayach, mocabꞌ cot oval svalan dꞌayach. Qꞌuinaloc 

an̈ej 30-oc ebꞌ vachꞌ tzꞌilchaj uuj, xchi vin̈.
Ix tacꞌvixi Jehová chiꞌ icha tic:
—A yuj ebꞌ 30 chiꞌ, ol vacꞌ nivancꞌolal jun chon̈abꞌ chiꞌ, xchi.
31 Axo vin̈aj Abraham chiꞌ ix ochn̈ej ijan vin̈ yalani:
—Mamin Vajalil, tzin tevi val dꞌayach, ¿tas tzutej ta axon̈ej 20-oc ebꞌ 

vachꞌ? xchi vin̈.
Ix tacꞌvixi Jehová chiꞌ icha tic:
—A yuj ebꞌ 20 chiꞌ, man̈ ol in satel-laj jun chon̈abꞌ chiꞌ, xchi.
32  Ix yalanxi vin̈aj Abraham chiꞌ:
—Acꞌval nivancꞌolal dꞌayin ach Vajalil, mocabꞌ cot oval dꞌayin, axon̈ej junel 

tic tzin tevi dꞌayach, man̈xa tas ol valaꞌ: ¿Tas tzutej, qꞌuinaloc tato axon̈ej 
lajun̈van̈oc ebꞌ vachꞌ sbꞌeybꞌal tzꞌilchaj uuj? xchi vin̈.

Ix yalanxi Jehová chiꞌ icha tic:
—Qꞌuinaloc ay lajun̈van̈oc ebꞌ vachꞌ sbꞌeybꞌal, man̈ ol in satel-laj jun 

chon̈abꞌ chiꞌ, xchi.
33  Axo ix lajvi slolon ebꞌ chiꞌ, ix bꞌat Jehová, ix smeltzajcan vin̈aj Abraham 

chiꞌ dꞌa smantiado.

Ix satel Sodoma yedꞌ Gomorra yuj Dios

19  1 Ayic vanxo sqꞌuicꞌbꞌi ix cꞌoch chavan̈ ebꞌ ángel chiꞌ dꞌa chon̈abꞌ 
Sodoma. A vin̈aj Lot cꞌojanecꞌ vin̈ dꞌa spuertail chon̈abꞌ chiꞌ. Ix yilan 

vin̈ to van sja ebꞌ, ix qꞌue vaan vin̈ bꞌat schacot ebꞌ. Ix em n̈ojnaj vin̈ dꞌa 
yichan̈ ebꞌ. 2  Ix yalan vin̈:

—Ex mamin, tzin tevi dꞌayex, coyec vedꞌ dꞌa in pat. Ay a aꞌ bꞌaj ol e bꞌiquel 
eyoc, ay pax bꞌaj vachꞌ ol ex can dꞌa jun acꞌval tic, axo qꞌuicꞌan spet ex bꞌati, 
xchi vin̈ dꞌa ebꞌ.

Ix tacꞌvi ebꞌ icha tic:
—Yuj val dios dꞌayach, palta a on̈ tic ol on̈ can dꞌa calle tic, a tic ol on̈ 

vayoc, xchi ebꞌ.
3  Palta ix och val tean vin̈aj Lot chiꞌ dꞌa ebꞌ, masanto ix bꞌat ebꞌ dꞌa spat 

vin̈ chiꞌ. Axo ix cꞌoch ebꞌ, ix sbꞌoan ixim pan vin̈ malaj yich sva ebꞌ, ix va ebꞌ 
sicꞌlabꞌil.

4  Ayic mantzac vay ebꞌ, ix cꞌoch masanil ebꞌ vin̈ vinac cajan chiꞌ taꞌ, ix 
oymaj ebꞌ vin̈ dꞌa spatictac spat vin̈aj Lot chiꞌ. 5 Ix och ijan ebꞌ vin̈ yavajoch 
dꞌa vin̈aj Lot chiꞌ, ix yalan ebꞌ vin̈ icha tic:

—¿Bꞌajtil ayecꞌ juntzan̈ ebꞌ vin̈ vinac ix jacan dꞌa a pat tic dꞌa jun acꞌval tic? 
Iqꞌuelta ebꞌ vin̈ dꞌayon̈ yic squixtej ebꞌ, xchi ebꞌ vin̈.

* 19.22 A Zoar syalelcꞌochi “Yunen̈ej”. 

6 Ayic ix yabꞌan juntzan̈ lolonel vin̈aj Lot chiꞌ, ix elta vin̈ yil ebꞌ vin̈. Vachꞌ ix 
yutej vin̈ smacancanelta teꞌ puerta chiꞌ dꞌa spatic. 7 Ix yalan vin̈:

—Ex vetanimail, tzin tevi dꞌayex to man̈ e cꞌulej jun chucal chiꞌ. 8 Ay chavan̈ 
ebꞌ ix visil cobꞌestac, mantalaj vinac tzꞌecꞌ dꞌa spatic ebꞌ ix, syal vicꞌanelta ebꞌ 
ix dꞌayex yic tze cꞌulej icha e gana chiꞌ yedꞌ ebꞌ ix. Palta a yedꞌ ebꞌ vin̈ tic, max 
yal-laj, yujto ton̈ej ix jacan ebꞌ vin̈ dꞌa in pat tic, xchi vin̈ dꞌa ebꞌ vin̈.

9 Ix yalan ebꞌ vin̈:
—Man̈ acꞌoch a bꞌa, elan̈ dꞌa quichan̈. A ach tic chꞌoc chon̈abꞌil ach, ¿tom a 

ach ijan tzalaꞌ? A ticnaic ecꞌbꞌal ol ach quixtej dꞌa yichan̈ ebꞌ vin̈, xchi ebꞌ vin̈.
Ix och ijan ebꞌ vin̈ yecanel vin̈aj Lot chiꞌ yic scꞌoch ebꞌ vin̈ dꞌa teꞌ puerta 

chiꞌ, yic smacꞌanpoj teꞌ ebꞌ snaani. 10 Palta a chavan̈ ebꞌ ángel chiꞌ, ix yaqꞌuelta 
scꞌabꞌ ebꞌ yic tzꞌicꞌjioch vin̈aj Lot chiꞌ yuj ebꞌ dꞌa yol pat chiꞌ, ix smacanelta teꞌ 
puerta chiꞌ ebꞌ. 11 Ix yacꞌan qꞌuicꞌyatax ebꞌ anima ayecꞌ dꞌa patic pat chiꞌ ebꞌ, 
ebꞌ icham vinac yedꞌ ebꞌ quelemtac, ix te cꞌunbꞌi ebꞌ sayanecꞌ stiꞌ teꞌ pat chiꞌ. 
12  Ix lajvi chiꞌ, ix yalan ebꞌ chavan̈ chiꞌ dꞌa vin̈aj Lot:

—Tato ayto ebꞌ ay uj a bꞌa yedꞌoc dꞌa tic, ebꞌ vin̈ uninal, ebꞌ ix isil, ebꞌ a n̈iꞌ, 
ma ebꞌ a cꞌabꞌoc, iqꞌuel ebꞌ dꞌa tic. 13  Yujto ol co satel jun chon̈abꞌ tic. Yujto ix 
teꞌ qꞌuecꞌoch schucal ebꞌ dꞌa yichan̈ Jehová, yuj chiꞌ on̈ scheccoti yic tzul co 
satel juntzan̈ anima tic, xchi ebꞌ ángel chiꞌ.

14 Yuj chiꞌ, ix bꞌat vin̈aj Lot chiꞌ yal dꞌa ebꞌ vin̈ dꞌin̈an yicꞌlan sbꞌa yedꞌ ebꞌ ix 
yisil chiꞌ, ix yalan vin̈:

—Pilec eyip, con̈ elec, yujto a jun chon̈abꞌ tic ol satel yuj Jehová, xchi vin̈ 
dꞌa ebꞌ.

Palta maj schalaj yabꞌ ebꞌ tas ix yal vin̈aj Lot chiꞌ. Ton̈ej spuchan vin̈ snaan 
ebꞌ. 15 Palta axo yic vanxo sacbꞌi, ix yalan ebꞌ ángel chiꞌ dꞌa vin̈aj Lot chiꞌ:

—Pil ip tato max yal a cꞌol tzach satel yedꞌ jun chon̈abꞌ tic. Icꞌbꞌat ix 
etbꞌeyum tic yedꞌ ebꞌ ix isil tic schavan̈il, xchi ebꞌ dꞌa vin̈.

16 Palta a vin̈aj Lot chiꞌ, max spil-laj yip vin̈ yeli. Yuj chiꞌ a ebꞌ ángel chiꞌ ix 
quetzan scꞌabꞌ ebꞌ schan̈van̈il, yic tzꞌicꞌjiel ebꞌ, yujto tzꞌocꞌ scꞌol Jehová dꞌa ebꞌ. Icha 
chiꞌ ix aj yicꞌjiel vin̈aj Lot yedꞌ ix yetbꞌeyum yedꞌ ebꞌ ix yisil dꞌa yol chon̈abꞌ chiꞌ. 
17 Ayic toxo ix el ebꞌ dꞌa stiel chon̈abꞌ chiꞌ, ix yalan junoc ebꞌ ángel chiꞌ dꞌa ebꞌ:

—Yelcꞌolal tzex bꞌati, man̈ ex meltzajcot qꞌuelan dꞌa e patic. Man̈ ex och 
vaan e bꞌey dꞌa jun acꞌlic tic, qꞌuean̈ec dꞌa jolomtac vitz, tato max yal e cꞌol 
tzex sateli, xchi dꞌa ebꞌ.

18  Ix tacꞌvi vin̈aj Lot chiꞌ:
—Maay mamin, yuj val dios dꞌayex. 19 Te nivanxo e vachꞌcꞌolal ix e chꞌox 

dꞌayin, ina ix in eyiqꞌuelta yic max in chami. Palta max yal-laj in bꞌatcan dꞌa 
jolomtac vitz chiꞌ, tecan tzin yamchajcꞌoch yuj jun yaelal chiꞌ, tzin chami. 20 A dꞌa 
slacꞌanil tic ay jun yuneꞌ chon̈abꞌ, tzam yal in bꞌatcan dꞌay. ¿Tom max yalaꞌ tzin e 
chabꞌat taꞌ yic tzin col in bꞌa? Val yel yunen̈ej jun chon̈abꞌ chiꞌ, xchi vin̈aj Lot chiꞌ.

21 Ix yalan jun ángel chiꞌ:
—Toxo ix vabꞌi, yicꞌocabꞌ icha tzal chiꞌ. Man̈ ol in satel jun chon̈abꞌ ix al 

chiꞌ. 22  Elan̈chamel e bꞌati, yujto malaj tas syal in bꞌoani ta maxto ex cꞌoch taꞌ, 
xchi jun ángel chiꞌ.

Yuj chiꞌ Zoar * ix sbꞌiejcan jun chon̈abꞌ chiꞌ.

23  Ayic van sjavi cꞌu ix cꞌoch vin̈aj Lot chiꞌ dꞌa jun chon̈abꞌ chiꞌ. 24 Ix lajvi 
chiꞌ ix yacꞌancot cꞌacꞌ Jehová yedꞌ azufre dꞌa satchaan̈ dꞌa yibꞌan̈ chon̈abꞌ 
Sodoma yedꞌ Gomorra chiꞌ. 25  Ix satel juntzan̈ chon̈abꞌ chiꞌ yedꞌ masanil 
ebꞌ cajan dꞌay yedꞌ masanil jun nivan acꞌlic chiꞌ yedꞌ tas sqꞌuibꞌ dꞌay. 26 A ix 
yetbꞌeyum vin̈aj Lot chiꞌ, najat tzacꞌanto scot ix, ix meltzajxicanbꞌat qꞌuelan 
ix dꞌa spatic. Ataꞌ ix ochcan ix atzꞌamil.

27 Axo dꞌa yevial slolon vin̈aj Abraham yedꞌ Jehová, dꞌa qꞌuin̈ibꞌalil, ix bꞌat 
vin̈ bꞌaj lolon ebꞌ chiꞌ. 28  Axo ix yilan vin̈ to a Sodoma yedꞌ Gomorra yedꞌ 
masanil jun acꞌlic chiꞌ, bꞌacaquixon̈ej sqꞌue stabꞌil icha sqꞌue stabꞌil junoc 
nivan horno. 29 Ayic ix satjiel juntzan̈ chon̈abꞌ chiꞌ yuj Dios dꞌa jun nivan acꞌlic 
bꞌaj ix ecꞌ cajan vin̈aj Lot chiꞌ, ix snaancot Dios tas ix scꞌan vin̈aj Abraham, 
yuj chiꞌ ix colchaj vin̈aj Lot chiꞌ dꞌa scal jun nivan yaelal chiꞌ.

A yin̈tilal ebꞌ moabita yedꞌ ebꞌ amonita
30  Ix lajvi chiꞌ, ix xiv vin̈aj Lot scajnaj dꞌa chon̈abꞌ Zoar chiꞌ, yuj chiꞌ ix 

qꞌuecan vin̈ dꞌa jolomtac vitz yedꞌ ebꞌ ix yisil schavan̈il, ix cajnaj ebꞌ dꞌa yol 
jun qꞌuen n̈aqꞌueen. 31 Ay jun cꞌual ix yal ix bꞌabꞌel ix dꞌa ix snulej:

—A vin̈ co mam tic, te ichamxo vin̈, malaj junoc vinac dꞌa jun lugar tic syal 
quicꞌlan co bꞌa yedꞌoc icha sbꞌeybꞌal ebꞌ anima. 32  Yuj chiꞌ cacꞌ yucꞌ an̈ vin̈ co 
mam tic, yic ol on̈ vay yedꞌ vin̈, yic vachꞌ ol can yin̈tilal vin̈ quedꞌoc, xchi ix.

33  A dꞌa jun acꞌval chiꞌ, ix yacꞌ an̈ ebꞌ ix yucꞌ vin̈, ix qꞌue an̈ dꞌa sjolom vin̈. 
Yuj chiꞌ a ix bꞌabꞌel ix, ix vay yedꞌ vin̈. Maj yabꞌ vin̈ janicꞌ ix vay ix yedꞌoc, 
maj yabꞌpax vin̈ janicꞌ ix qꞌuexvan ix dꞌa stzꞌey. 34 Axo dꞌa junxo cꞌu ix yalan 
ix bꞌabꞌel chiꞌ dꞌa ix snulej chiꞌ:

—A qꞌuiqꞌui dꞌacꞌval ix in vay yedꞌ vin̈ co mam tic, axo ticnaic cacꞌxi an̈ 
yucꞌ vin̈ yic vachꞌ tzach vay yedꞌ vin̈ yic ol can yin̈tilal vin̈ quedꞌ co chavan̈il, 
xchi ix. 35 Yuj chiꞌ dꞌa jun acꞌval chiꞌ, ix yacꞌanxi an̈ ebꞌ ix yucꞌ vin̈ smam chiꞌ, 
axo ix schabꞌil chiꞌ ix vay yedꞌ vin̈. Palta a vin̈aj Lot chiꞌ, maj yabꞌ vin̈ janicꞌ ix 
vay ix yedꞌoc, maj yabꞌpax vin̈ janicꞌ ix qꞌuexvan ix. 36 Icha chiꞌ ix aj yochcan 
ebꞌ ix yisil vin̈ chiꞌ schavan̈il yabꞌixal yuuj. 37 A ix bꞌabꞌel, ix alji yuneꞌ ix, 
Moab ix yacꞌ ix sbꞌiej, aton vin̈ aycan yin̈tilal ebꞌ moabita ticnaic. 38  Ix aljipax 
yuneꞌ ix schabꞌil chiꞌ, Ben-ammi, ix yacꞌ ix sbꞌiej, aton vin̈ aycan yin̈tilal ebꞌ 
amonita ticnaic.

A vin̈aj Abraham yedꞌ vin̈aj Abimelec

20  1 Ix el vin̈aj Abraham chiꞌ dꞌa yol yic vin̈aj Mamre, ix bꞌatcan cajan 
vin̈ dꞌa yol yic Neguev dꞌa jun chon̈abꞌ scuch Gerar. A dꞌa scal 

Cades yedꞌ Shur, ataꞌ ay Gerar chiꞌ. 2  Ayic ayecꞌ vin̈ taꞌ, ix yal vin̈ to man̈ 
yetbꞌeyumoc ix Sara vin̈, yanabꞌ ix vin̈ yalani. A vin̈aj Abimelec sreyal Gerar 
chiꞌ, ix schec vin̈ icꞌchajcot ix Sara chiꞌ yic tzꞌoch ix yetbꞌeyumoc yalani. 3  Ay 
jun acꞌval, ix lolon Dios dꞌa vin̈ rey chiꞌ dꞌa svayich icha tic: Ol ach chamoc, 
yujto a ix ix, ix icꞌcot etbꞌeyumoc alani, ay yetbꞌeyum ix, xchi dꞌa vin̈.

4  Palta manto vaylaj vin̈ yedꞌ ix Sara chiꞌ, yuj chiꞌ ix yalan vin̈: Mamin, 
malaj in mul, ¿tom tzin a satel yedꞌ in chon̈abꞌ tic? 5 Yujto a vin̈aj Abraham 
chiꞌ ix alan dꞌayin to yanabꞌ ix vin̈. Ix yalanpax ix dꞌayin: In nulej vin̈, xchi 
ix. A in tic ix in cꞌulej dꞌa smasanil in cꞌool, man̈oc chucal naan vuuj, xchi 
vin̈ rey chiꞌ.

6 Ix tacꞌvi Dios dꞌa vin̈: Vojtac to ix a cꞌulej jun tic dꞌa stojolal, yuj chiꞌ maj 
in cha a yam ix, yic vachꞌ max och a mul dꞌayin. 7 A ticnaic, acꞌ meltzaj ix dꞌa 
vin̈ yetbꞌeyum chiꞌ, yujto in checabꞌ yaj vin̈. Syal slesalvi vin̈ uuj yic max ach 
chami. Palta tato max acꞌ meltzaj ix jun, val yel ol ach chamoc, ol champax 
jantac ebꞌ cajan edꞌoc, xchi Dios dꞌa vin̈.

8 Axo ix qꞌuin̈ibꞌi, ix qꞌue vaan vin̈ rey chiꞌ, ix yavtancot masanil ebꞌ schecabꞌ 
vin̈, ix yalan vin̈ dꞌa ebꞌ tas ix svayichej chiꞌ. Ayic ix yabꞌan jun chiꞌ ebꞌ, ix te xiv 
ebꞌ. 9 Ix lajvi chiꞌ ix schecan vin̈ rey chiꞌ avtaj vin̈aj Abraham chiꞌ, ix yalan vin̈:

—¿Tas yuj icha tic ix in utej? ¿Tas in mul dꞌayach, yuj chiꞌ ijan tzicꞌcot jun 
nivan mul tic dꞌa vibꞌan̈ yedꞌ dꞌa yibꞌan̈ jantac ebꞌ in chon̈abꞌ tic? Man̈ vachꞌoc 
ix in utej. 10 ¿Tas ix a naꞌ yuj chiꞌ icha tic ix a cꞌulej? xchi vin̈ rey chiꞌ.

11 Ix tacꞌvi vin̈aj Abraham chiꞌ dꞌa vin̈:
—A in naani to a dꞌa jun lugar tic malaj mach xiv dꞌa Dios. Qꞌuinaloc ay 

mach tzin macꞌancham yuj ix vetbꞌeyum tic in naani. 12  Val yel vanabꞌ ix, yisil 
ix vin̈ in mam, palta chꞌoc snun ix, yuj chiꞌ ix yal vicꞌlan in bꞌa yedꞌ ix. 13 Ayic 
ix yalan Dios to tzin el dꞌa spat vin̈ in mam, ix in cꞌanan pavor dꞌa ix to schꞌox 
svachꞌcꞌolal ix dꞌayin, yuj chiꞌ yaln̈ej bꞌaj tzon̈ eqꞌui, syal ix to vanabꞌ ix, xchi 
vin̈aj Abraham chiꞌ.

14  Ix yacꞌanxi meltzaj ix Sara chiꞌ vin̈ dꞌa vin̈aj Abraham chiꞌ. Ix acꞌjipax 
nocꞌ calnel, nocꞌ vacax, ebꞌ vin̈ checabꞌ yedꞌ ebꞌ ix checabꞌ dꞌa vin̈ yuj vin̈ rey 
chiꞌ. 15 Ix yalanxi vin̈ rey chiꞌ dꞌa vin̈:

—Ina in macbꞌen tic, syal a sicꞌlani bꞌajtil syal a cajnaji, xchi vin̈ rey chiꞌ 
dꞌa vin̈.

16 Ix yalanpax vin̈ rey chiꞌ dꞌa ix Sara:
—Ix vacꞌ mil siclo qꞌuen plata dꞌa vin̈ a nulej tic, yic tzꞌoch spacoc dꞌayach, 

yic sco chꞌoxaneli to malaj a mul ix ochi, yic vachꞌ malaj mach syal yalan 
chucal dꞌa a patic, xchi vin̈ dꞌa ix.

17 Ix lajvi chiꞌ ix lesalvi vin̈aj Abraham chiꞌ dꞌa Dios yuj vin̈aj Abimelec chiꞌ. 
Yuj chiꞌ ix yicꞌxiel scatabꞌ Dios chiꞌ dꞌa yibꞌan̈ vin̈ yedꞌ ix yetbꞌeyum yedꞌ ebꞌ ix 
schecabꞌ vin̈, yic tzꞌaljixi yuneꞌ ebꞌ ix. 18  Yujto yujn̈ej ix Sara chiꞌ, man̈xa junoc 
ebꞌ ix ayecꞌ dꞌa spat vin̈aj Abimelec chiꞌ ixto unevi junoc tiempoal yuj Jehová.

Yaljubꞌal vin̈aj Isaac

21  1 Icha ix aj yalan Jehová Dios dꞌa ix Sara to ol aljoc junoc yuneꞌ ix, 
icha chiꞌ ix aj yelcꞌochi. 2  Ix scuchoch yuneꞌ ix, ix alji ayic te icham 

vinacxo vin̈aj Abraham chiꞌ. Ix alji jun svinac unin ix, icha val stiempoal 
albꞌilcan yuj Dios. 3  Isaac ix sbꞌiej yuj vin̈aj Abraham chiꞌ. 4 Yucubꞌixial yalji 
vin̈ unin chiꞌ, ix acꞌjioch yechel strato Dios dꞌa snivanil vin̈ yuj vin̈aj Abraham 
chiꞌ icha yaj yalan Dios dꞌa vin̈. 5 Cien abꞌilxo sqꞌuinal vin̈aj Abraham chiꞌ ayic 
ix alji vin̈aj Isaac. 6 Ix yalan ix Sara icha tic: Ix in yacꞌ tzevaj co Mam Dios. 
Masanil ebꞌ tzꞌabꞌani to ay vuneꞌ, ol tzevajpax ebꞌ vedꞌoc. 7 ¿Toc ay ebꞌ anima 
ix alan dꞌa vin̈aj Abraham, tato olto vacꞌ chunoc unin? Palta ixto alji vuneꞌ 
yedꞌ vin̈ vachꞌchom icham vinacxo vin̈, xchi ix Sara chiꞌ.

Ix pechjielta ix Agar yedꞌ vin̈aj Ismael
8  Ix qꞌuibꞌ vin̈aj Isaac, ix el vin̈ dꞌa yim, yuj chiꞌ ix yacꞌoch jun nivan qꞌuin̈ 

vin̈aj Abraham chiꞌ. 9 Axo ix yilan ix Sara to a jun yuninal vin̈aj Abraham 

GÉNESIS 20 , 21 26  



yedꞌ ix Agar, ix aj Egipto, sbꞌuchvaj dꞌa vin̈aj Isaac chiꞌ. 10 Yuj chiꞌ ix acꞌji scꞌol 
vin̈aj Abraham yuj ix Sara chiꞌ, ix yalan ix: Pechbꞌat ix criada tic yedꞌ vin̈ 
yuneꞌ tic, yujto malaj in gana ol yicꞌ yic vin̈ dꞌa tastac ol acꞌcan dꞌa vin̈ vuneꞌ 
aj Isaac tic, xchi ix.

11 A jun lolonel tic te ya ix och dꞌa vin̈aj Abraham chiꞌ, yujto yuninal pax 
vin̈aj Ismael chiꞌ vin̈. 12  Axo Dios ix alan dꞌa vin̈: Man̈ ach cus yuj vin̈ unin tic 
yedꞌ pax ix a criada tic. Cꞌanabꞌajejn̈ej tas syal ix Sara chiꞌ, yujto a dꞌa vin̈aj 
Isaac tic ol bꞌeyn̈ejbꞌat jantac in̈tilal, icha ix aj valan dꞌayach. 13  A pax vin̈ 
yuneꞌ ix criada chiꞌ jun, a in ol in bꞌo jun nivan nación dꞌa yin̈tilal vin̈ yujto 
uninal pax vin̈, xchi Dios.

14 Axo dꞌa junxo cꞌu te acꞌvalto, ix yicꞌancot vael vin̈aj Abraham chiꞌ yedꞌ 
jun nocꞌ tzꞌuum yedꞌtal aꞌ bꞌudꞌan, ix yacꞌan vin̈ scuch ix Agar chiꞌ, ix acꞌjipax 
vin̈ yuneꞌ ix dꞌa yol scꞌabꞌ, ix tacꞌajbꞌat ebꞌ yuj vin̈. Ix bꞌat ix, ix satbꞌeyecꞌ ix 
dꞌa jun tzꞌinan luum dꞌa yol yic Beerseba. 15 Ayic ix lajvi a aꞌ dꞌa yol nocꞌ tzꞌum 
chiꞌ, ix yactancan vin̈ yuneꞌ ix chiꞌ dꞌa yich jun teꞌ yuneꞌ teꞌ. 16 Najattac ix bꞌat 
ix, ix em cꞌojan ix, yic vachꞌ max yil ix scham vin̈ yuneꞌ chiꞌ snaani. Ayic ix 
em cꞌojan ix chiꞌ, ix qꞌue sjaj vin̈ yoqꞌui.

17 Ix yabꞌan Dios yocꞌ vin̈, ato dꞌa satchaan̈ ix lolonemta yángel Dios dꞌa 
ix Agar chiꞌ, ix yalani: Ach Agar, ¿tas tzach icꞌani? Man̈ ach xivoc, a Dios 
toxo ix abꞌan yel yav vin̈ uneꞌ chiꞌ yocꞌ bꞌaj ix actejcan chiꞌ. 18  Ixic bꞌat il vin̈, 
tzicꞌanqꞌue van vin̈, tza montan vin̈, yujto a yedꞌ yin̈tilal vin̈ ol in bꞌo jun 
nivan nación, xchi.

19 Axo Dios ix acꞌan yil jun sjaj a aꞌ ix Agar chiꞌ, ix bꞌat ix, ix yacꞌan bꞌudꞌjoc 
nocꞌ tzꞌuum chiꞌ ix dꞌa aꞌ, ix yacꞌan aꞌ ix yucꞌ vin̈ yuneꞌ chiꞌ. 20-21 A Dios ix och 
yedꞌ vin̈aj Ismael chiꞌ, ix qꞌuibꞌ vin̈. Ix cann̈ej vin̈ dꞌa jun tzꞌinan lum dꞌa yol 
yic Parán. Te julum nocꞌ ix aj vin̈. Axo ix snun vin̈ ix sayan jun ix aj Egipto 
yicꞌaꞌ.

A strato vin̈aj Abraham yedꞌ vin̈aj Abimelec
22  A dꞌa jun tiempoal chiꞌ, ix javi vin̈aj Abimelec dꞌa vin̈aj Abraham, ajun 

vin̈aj Ficol yajal yaj dꞌa ebꞌ soldado yedꞌ vin̈. Ix yalan vin̈aj Abimelec dꞌa vin̈aj 
Abraham chiꞌ icha tic:

—Ix quilaꞌ to a Dios ayn̈ejoch edꞌoc dꞌa masanil tas tza cꞌulej. 23  Yuj chiꞌ 
acꞌ a tiꞌ dꞌayin dꞌa yichan̈ Dios dꞌa jun lugar tic, to man̈ ol acꞌ chucal dꞌayin, 
dꞌa ebꞌ vuninal yedꞌ pax dꞌa ebꞌ vin̈tilal. Tzacꞌan a tiꞌ to vachꞌn̈ej ol utej a bꞌa 
dꞌayin, icha ix vutej in bꞌa dꞌayach. Icha pax chiꞌ ol utej a bꞌa dꞌa ebꞌ anima 
cajan dꞌa jun chon̈abꞌ bꞌaj janac ach cajan tic, xchi vin̈.

24 Ix tacꞌvi vin̈aj Abraham chiꞌ:
—Svacꞌ in tiꞌ.
25 Palta ay jun aꞌ ucꞌbꞌilaꞌ in chec joychajnac ix yiqꞌuecꞌ ebꞌ vin̈ a checabꞌ, 

xchi vin̈ dꞌa vin̈. 26 Ix tacꞌvixi vin̈aj Abimelec chiꞌ:
—Val yel man̈ vojtacoc tas yaj jun chiꞌ, malaj tas tzal dꞌayin, ato ticnaic 

svabꞌi. Mach am ix cꞌulan jun chiꞌ, xchi vin̈.
27 Yuj chiꞌ ix yicꞌancot nocꞌ calnel vin̈aj Abraham chiꞌ yedꞌ nocꞌ vacax, ix 

yacꞌan nocꞌ vin̈ dꞌa vin̈aj Abimelec chiꞌ. A dꞌa jun cꞌu chiꞌ ix sbꞌocan jun strato 
ebꞌ chiꞌ schavan̈il. 28  A vin̈aj Abraham chiꞌ ix yiqꞌuelta ucvan̈ nocꞌ cobꞌestac 
calnel vin̈ dꞌa scal nocꞌ scalnel. 29 Yuj chiꞌ ix scꞌanbꞌan vin̈aj Abimelec chiꞌ:

—¿Tas yuj tziqꞌuelta nocꞌ calnel chiꞌ? xchi vin̈.
30 Ix yalan vin̈aj Abraham chiꞌ icha tic:
—Cha nocꞌ dꞌayin, a nocꞌ schꞌoxani to a in in joynac jun aꞌ ucꞌbꞌilaꞌ tic, xchi 

vin̈.
31 Yuj chiꞌ Beerseba * ix sbꞌiejcan jun lugar chiꞌ, yujto ataꞌ ix yacꞌcan stiꞌ ebꞌ 

dꞌay junjun.
32  Icha chiꞌ ix aj sbꞌoancan jun strato ebꞌ dꞌa Beerseba chiꞌ. Ix lajvi chiꞌ ix 

meltzaj vin̈aj Abimelec yedꞌ vin̈aj Ficol dꞌa schon̈abꞌ, aton schon̈abꞌ ebꞌ filisteo. 
33  A dꞌa Beerseba chiꞌ, ix yavej jun te teꞌ vin̈aj Abraham scuch tamarisco. A 
dꞌa Beerseba chiꞌ ix yal sbꞌa vin̈ dꞌa Jehová, aton Dios ayn̈ejecꞌ dꞌa juneln̈ej. 
34 Najtil ecꞌnac vin̈ dꞌa smacbꞌen ebꞌ filisteo chiꞌ.

Ix acꞌji proval vin̈aj Abraham yuj Dios

22  1 Ix lajvi yecꞌ jun tiempoal, ix acꞌji proval vin̈aj Abraham yuj Dios, ix 
avtaj vin̈, ix tacꞌvi vin̈ icha tic:

—Ina vajecꞌ tic Mamin, xchi vin̈.
2  Ix yalan Dios dꞌa vin̈ icha tic:
—Icꞌbꞌat vin̈aj Isaac jun pitan̈ uninal te xajan uuj, tzach bꞌat dꞌa lum 

Moriah. Ayic tzach cꞌoch dꞌa sjolom lum tzalan ol in chꞌox dꞌayach, ataꞌ ol a 
n̈ustzꞌa vin̈ silabꞌil dꞌayin, xchi Dios.

3  Axo dꞌa junxo cꞌu, te acꞌvalto ix qꞌue vaan vin̈aj Abraham chiꞌ. Ix 
yacꞌanoch stzꞌum nocꞌ sbꞌuru vin̈, ix xican teꞌ scꞌatzitzal jun silabꞌ chiꞌ vin̈. Ix 
yicꞌanbꞌat vin̈aj Isaac yuninal yedꞌ chavan̈ ebꞌ schecabꞌ, ix bꞌat vin̈ yedꞌ ebꞌ dꞌa 
jun lugar ix yal Dios chiꞌ. 4 Axo dꞌa schabꞌjial, najatto ix yilbꞌat lum tzalan chiꞌ 
vin̈. 5 Ix yalan vin̈ dꞌa ebꞌ schecabꞌ chiꞌ:

—Canan̈ec dꞌa tic yedꞌ nocꞌ bꞌuru tic, a inxo yedꞌ vin̈ vuninal tic, ol on̈ bꞌat 
dꞌa chiꞌ, yic scaqꞌuem co bꞌa dꞌa co Mam Dios. Slajvi chiꞌ, ol on̈ jax dꞌayex, 
xchi vin̈ dꞌa ebꞌ.

6 Ix lajvi chiꞌ ix yacꞌan teꞌ cꞌatzitz chiꞌ vin̈ scuch vin̈aj Isaac chiꞌ, ix yicꞌanbꞌat 
scuchilubꞌ vin̈ yedꞌ scꞌacꞌ, ix bꞌat ebꞌ schavan̈il. 7 Quenanto val sbꞌat ebꞌ, ix 
yalan vin̈aj Isaac chiꞌ dꞌa vin̈ smam chiꞌ icha tic:

—Mamin, xchi vin̈.
—¿Tas xchi vuninal? xchi vin̈aj Abraham chiꞌ.
—Ina quedꞌnac co cꞌatzitz yedꞌ co cꞌacꞌ, ¿bꞌaj ay pax nocꞌ calnel ol och 

silabꞌil chiꞌ? xchi vin̈.
8  —Ach vuninal, a Dios ol acꞌan nocꞌ, xchi vin̈.
Ix bꞌeyn̈ejbꞌat ebꞌ. 9 Axo ix cꞌoch ebꞌ bꞌaj ix yal Dios chiꞌ, ix sbꞌoan jun 

altar vin̈aj Abraham chiꞌ, ix sbꞌoanqꞌue teꞌ cꞌatzitz chiꞌ vin̈ dꞌa yibꞌan̈. 
Ix lajvi chiꞌ ix tzuyan vin̈ yuninal vin̈ chiꞌ, ix yacꞌanqꞌue vin̈ dꞌa yibꞌan̈ 
teꞌ cꞌatzitz chiꞌ.  10  Ix yicꞌancot qꞌuen cuchilubꞌ chiꞌ vin̈ yic smilancham 
yuninal vin̈ chiꞌ silabꞌil. 11 Axo yángel Jehová ix avajemta dꞌa satchaan̈ 
icha tic:

—Abraham, Abraham, xchi.
—¿Tas xchi Mamin? xchi vin̈.
12  Ix yalan jun ángel chiꞌ:

—Man̈ acꞌoch a cꞌabꞌ a milancham vin̈ uninal chiꞌ. Ix vojtaquejeli to ay 
velcꞌoch dꞌa yol a sat, yujto maj a tenecꞌ acꞌan jun pitan̈ uninal chiꞌ dꞌayin, 
xchi yángel Jehová chiꞌ.

13  Ix bꞌat qꞌuelnaj vin̈aj Abraham chiꞌ dꞌa spatic, ix yilan vin̈ ayecꞌ jun nocꞌ 
chꞌac calnel sudꞌancan schꞌac dꞌa scal jun teꞌ qꞌuiix. Ix bꞌat lemnaj vin̈ yicꞌcot 
nocꞌ, ix sn̈usan nocꞌ vin̈ silabꞌil sqꞌuexuloc vin̈ yuninal chiꞌ. 14 Ix yacꞌancan sbꞌi 
jun lugar chiꞌ vin̈: A Jehová tzꞌacꞌan tas tzꞌoch cuuj. Yuj chiꞌ syaln̈ej ebꞌ anima 
icha tic: A dꞌa lum vitz a Jehová tzꞌacꞌan tas tzꞌoch cuuj, xchi ebꞌ.

15 Ix yalanxiemta yángel Jehová chiꞌ dꞌa vin̈:
16 —A in ton Jehová in svalaꞌ: Yujto ix a cꞌanabꞌajej a cꞌulan jun tic, maj a 

tenecꞌ acꞌan jun pitan̈ uninal dꞌayin, yuj chiꞌ svacꞌ in tiꞌ, 17 dꞌa val yel ol vacꞌ 
in vachꞌcꞌolal dꞌa ibꞌan̈. Ol vacꞌ qꞌuibꞌ sbꞌisul in̈tilal, icha qꞌuen cꞌanal dꞌa 
satchaan̈, ma icha pax yarenail stiꞌ aꞌ mar. An̈ejtonaꞌ pax ebꞌ in̈tilal ol yacꞌ 
ganar ebꞌ ayoch ajcꞌolal dꞌa ebꞌ. 18  Yujto ix a cꞌanabꞌajej tas ix valaꞌ, yuj chiꞌ 
masanil nación dꞌa yolyibꞌan̈qꞌuinal tic ol scha in vachꞌcꞌolal yuj ebꞌ in̈tilal, 
xchi dꞌa vin̈.

19 Ix lajvi chiꞌ, ix meltzajxi vin̈aj Abraham chiꞌ yedꞌ vin̈ yuninal bꞌaj aycan 
chavan̈ ebꞌ schecabꞌ, junxon̈ej ix aj smeltzaj ebꞌ dꞌa Beerseba chiꞌ, ataꞌ ix 
cajnajcan ebꞌ.

Ebꞌ yin̈tilal vin̈aj Nacor
20  Ayic ix ecꞌ jun tiempo, ix yabꞌan specal vin̈aj Abraham chiꞌ to ayxo 

yuninal vin̈ yucꞌtac vin̈, aton vin̈aj Nacor yedꞌ ix Milca. 21 A vin̈ sbꞌabꞌel unin 
ebꞌ, Uz sbꞌi vin̈. A vin̈ schabꞌil Buz sbꞌi vin̈, axo vin̈ yoxil Kemuel sbꞌi vin̈, aton 
vin̈ smam yichamcan ebꞌ Aram. 22  Ix aljipax vin̈aj Quesed, vin̈aj Hazo, vin̈aj 
Pildas, vin̈aj Jidlaf yedꞌ vin̈aj Betuel. 23  Aton vajxacvan̈ ebꞌ vin̈ tic yuneꞌ ix 
Milca yedꞌ vin̈aj Nacor chiꞌ. A vin̈aj Betuel chiꞌ, aton vin̈ smam ix Rebeca.

24  Ay juntzan̈xo ebꞌ yuninal vin̈aj Nacor yedꞌ junxo ix yetbꞌeyum scuch 
Reúma, aton vin̈aj Teba, vin̈aj Gaham, vin̈aj Tahas yedꞌ vin̈aj Maaca.

A schamel ix Sara

23  1 A ix Sara 127 abꞌil sqꞌuinal ix, 2  ayic ix cham ix dꞌa chon̈abꞌ 
Quiriat-arba, aton Hebrón dꞌa yol yic Canaán. Ix te ocꞌ vin̈aj 

Abraham yuj schamel ix Sara chiꞌ, ix ochcan vin̈ dꞌa cuscꞌolal yuj ix. 3  Ix can 
snivanil ix yetbꞌeyum vin̈ chiꞌ, ix bꞌat vin̈ dꞌa ebꞌ hitita cajan dꞌa jun lugar chiꞌ, 
ix yalan vin̈ dꞌa ebꞌ icha tic:

4 —Vachꞌchom chꞌoc chon̈abꞌil vajecꞌ dꞌa e cal, palta elocabꞌ dꞌa e cꞌol tze 
chon̈ jabꞌoc in luum bꞌaj tzin muc snivanil ix vetbꞌeyum chiꞌ, xchi vin̈ dꞌa ebꞌ.

5 Ix tacꞌvi ebꞌ dꞌa vin̈:
6 —Mamin, abꞌ tas ol cal dꞌayach, a ach tic te nivan elcꞌoch dꞌa co cal tic, 

yuj chiꞌ syal a mucan a chamnac chiꞌ bꞌaj te vachꞌ dꞌa co campusante. Malaj 
junoc on̈ max co cha a muc snivanil ix etbꞌeyum chiꞌ dꞌa qꞌuen qꞌueen joybꞌilel 
yool, xchi ebꞌ dꞌa vin̈.

7 Axo vin̈aj Abraham chiꞌ, ix qꞌue lin̈an vin̈, ix em n̈ojnaj vin̈ yic schꞌoxan 
vin̈ to ay yelcꞌoch ebꞌ vin̈ dꞌa sat vin̈. 8  Ix yalan vin̈:

—Tato yel tzꞌel dꞌa e cꞌol tzin muc snivanil ix vetbꞌeyum chiꞌ dꞌa tic, alec 
dꞌa vin̈aj Efrón, yuninal vin̈aj Zohar 9 to schon̈ qꞌuen n̈aqꞌueen vin̈ dꞌayin dꞌa 

Macpela dꞌa stitac sluum vin̈. Ol in tup dꞌa vin̈ icha stojol yic sviquejcan jun 
lugar chiꞌ bꞌaj tzin muc in chamnac dꞌa e cal, xchi vin̈aj Abraham chiꞌ.

10 Ayecꞌ vin̈aj Efrón hitita chiꞌ dꞌa scal ebꞌ. Ix tacꞌvi vin̈. Te chaan̈ ix yal vin̈ 
yic vachꞌ syabꞌ masanil ebꞌ yetchon̈abꞌ molanecꞌ chiꞌ yedꞌ ebꞌ tzꞌoch dꞌa yol 
chon̈abꞌ chiꞌ. Ix yalan vin̈:

11 —Maay mamin, sval dꞌayach to a jun n̈aqꞌueen yedꞌ lum luum chiꞌ ton̈ej 
tzin siej dꞌayach. Testigo tzꞌajcan ebꞌ vetchon̈abꞌ tic to ton̈ej tzin siej jun lum 
chiꞌ dꞌayach. Muc ix etbꞌeyum chiꞌ taꞌ, xchi vin̈. 12  Yuj chiꞌ ix emxi n̈ojnaj 
vin̈aj Abraham chiꞌ dꞌa yichan̈ ebꞌ ayecꞌ chiꞌ, 13 ix yalan vin̈ dꞌa vin̈aj Efrón dꞌa 
yichan̈ ebꞌ smasanil:

—Abꞌ val tas sval dꞌayach to tza cha stojol luum, ichato chiꞌ ol in mucan ix 
vetbꞌeyum chiꞌ taꞌ, xchi vin̈.

14 Ix tacꞌvi vin̈aj Efrón chiꞌ:
15  —Abꞌ jun mamin, 400 siclo qꞌuen plata stojol luum. Yujto a ach, svacꞌ 

lum dꞌayach icha jun stojol chiꞌ, toxon̈ej bꞌat a muc ix, xchi vin̈.
16  Ix scha scꞌol stojol lum chiꞌ vin̈aj Abraham icha ix yal vin̈ dꞌa yichan̈ 

masanil ebꞌ vin̈ hitita chiꞌ. Ix stupan lum vin̈ icha ix aj strato ebꞌ chiꞌ. 17 Icha 
chiꞌ ix aj yochcan lum sluum vin̈aj Efrón chiꞌ yicoc vin̈aj Abraham chiꞌ, lum 
Macpela dꞌa slacꞌanil lum yic vin̈aj Mamre, bꞌaj ay qꞌuen n̈aqꞌueen yedꞌ te teꞌ. 
Ix yiquejcan masanil juntzan̈ chiꞌ vin̈. 18  Ix yiquejcan lum vin̈aj Abraham chiꞌ 
dꞌa yichan̈ masanil ebꞌ vin̈ hitita molanecꞌ taꞌ. Masanil ebꞌ tzꞌoch dꞌa spuertail 
chon̈abꞌ chiꞌ, testigo pax ix ajcan ebꞌ dꞌa jun trato chiꞌ.

19 Ix lajvi chiꞌ, ix smucancan ix yetbꞌeyum vin̈ chiꞌ dꞌa qꞌuen n̈aqꞌueen dꞌa 
lum Macpela chiꞌ,  dꞌa slacꞌanil slum vin̈aj Mamre dꞌa Hebrón dꞌa yol yic 
Canaán. 20  Icha chiꞌ ix aj schon̈ancanel slum ebꞌ vin̈ hitita yedꞌ qꞌuen olan 
qꞌueen dꞌa vin̈aj Abraham bꞌaj smuc schamnac.

Ix saychaj ix yetbꞌeyum vin̈aj Isaac

24  1 Te icham vinacxo vin̈aj Abraham, axo Jehová ix yacꞌ svachꞌcꞌolal dꞌa 
yibꞌan̈ vin̈ yedꞌ dꞌa yibꞌan̈ masanil tas ay dꞌa vin̈. 2  Ay jun schecabꞌ vin̈ 

te ichamxo, sat yaj dꞌa juntzan̈xo ebꞌ schecabꞌ, ayoch yilumaloc masanil tastac 
ay dꞌa vin̈. Ay jun cꞌual ix avtaj vin̈ yuj vin̈aj Abraham chiꞌ, ix yalan vin̈:

—Acꞌoch a cꞌabꞌ dꞌa yalan̈ in xubꞌ tic, 3  tzacꞌan a tiꞌ dꞌa yichan̈ Jehová Dios 
yajal satchaan̈ yedꞌ yolyibꞌan̈qꞌuinal tic, to man̈ ol a saylaj ix yetbꞌeyum vin̈ 
vuninal dꞌa scal ebꞌ aj Canaán, bꞌaj cajan on̈ tic, 4 palta dꞌa in chon̈abꞌ tzach 
bꞌati, bꞌat a say junoc ix yetbꞌeyum vin̈ dꞌa scal ebꞌ in cꞌabꞌ voc, xchi vin̈ dꞌa 
vin̈.

5 Ix tacꞌvi vin̈ schecabꞌ vin̈ chiꞌ:
—Qꞌuinaloc max stacꞌcot sbꞌa ix vedꞌoc, ¿tas svutej? ¿Yovalil am svicꞌbꞌat 

vin̈ bꞌaj cotnac ach chiꞌ? xchi vin̈ schecabꞌ chiꞌ.
6 Ix tacꞌvi vin̈aj Abraham chiꞌ:
—Maay, man̈ icꞌbꞌat vin̈. 7 A Jehová sDiosal satchan̈ ix in icꞌanelta bꞌaj ay 

spat in mam yedꞌ dꞌa in chon̈abꞌ bꞌaj ecꞌnac in. Ix yacꞌan stiꞌ dꞌayin yacꞌan jun 
lum tic dꞌa vin̈tilal. An̈ejaꞌ, aꞌ ol checanbꞌat yángel edꞌoc, yic vachꞌ tzicꞌcot ix 
yetbꞌeyum vin̈ vuninal tic taꞌ. 8  Palta tato max yal scꞌol ix scot edꞌoc jun, colan 
tzach ajcan dꞌa jun co trato scacꞌ tic. Palta juneln̈ej max yal-laj icꞌanbꞌat vin̈ 
vunin tic taꞌ, xchi vin̈ dꞌa vin̈.

9 Ix lajvi chiꞌ, ix yacꞌanoch scꞌabꞌ jun vin̈ checabꞌ chiꞌ dꞌa yalan̈ xubꞌ vin̈aj 
Abraham chiꞌ, ix yacꞌan stiꞌ vin̈ to ol scꞌanabꞌajej vin̈ masanil tas ix yal vin̈ 
spatrón chiꞌ. 10 Ix lajvi chiꞌ, ix sicꞌanelta juntzan̈ silabꞌ vin̈ dꞌa scal masanil 
tastac ay dꞌa vin̈ spatrón chiꞌ, juntzan̈ te vachꞌ. Ix yicꞌanbꞌat lajun̈van̈ nocꞌ 
camello vin̈ scuchumaloc, ix bꞌat vin̈ dꞌa chon̈abꞌ bꞌaj ecꞌnac vin̈aj Nacor 
chamnac, dꞌa yol yic Mesopotamia.

11 Ayic ix cꞌoch vin̈ checabꞌ dꞌa stiel chon̈abꞌ chiꞌ, yic vanxo sqꞌuicꞌbꞌi, ix yicꞌ 
yip vin̈ yedꞌ nocꞌ camello dꞌa stiꞌ jun aꞌ ucꞌbꞌilaꞌ. A dꞌa jun hora chiꞌ tzꞌecꞌ ebꞌ 
ix cobꞌestac yicꞌ yaal. 12  Dꞌa jun rato chiꞌ, ix och ijan vin̈ slesalvi dꞌa Dios dꞌa 
spixan icha tic: Mamin Jehová, ach co Diosal yedꞌ vin̈aj Abraham in patrón, 
tzin cꞌan dꞌayach to vachꞌocabꞌ tzꞌelcꞌoch jun in checnabꞌil tic, tza chꞌoxan 
a vachꞌcꞌolal dꞌa vin̈ in patrón chiꞌ. 13  Tic tzin can dꞌa stiꞌ jun aꞌ ucꞌbꞌilaꞌ tic, 
yacbꞌan sja ebꞌ ix cobꞌestac aj chon̈abꞌ tic ul yicꞌ yaal. 14 Elocabꞌ dꞌa a cꞌol to a 
junoc ix cobꞌes ol ja yicꞌ yaal, ol val dꞌa ix icha tic: Tzin tevi dꞌayach, iqꞌuemta 
a chꞌubꞌ chiꞌ, tzacꞌan jabꞌoc aꞌal chiꞌ vucꞌuꞌ, xin cham dꞌa ix. Axo ol yalan ix: 
Ucꞌ aꞌ, ol vacꞌanpax aꞌ yucꞌ nocꞌ a camello tic, xcham ix, aocabꞌ ix chiꞌ tza 
siqꞌueli yic tzꞌoch yetbꞌeyumoc vin̈aj Isaac a checabꞌ. Icha chiꞌ ol aj snachajel 
vuuj to ay a vachꞌcꞌolal dꞌa vin̈ in patrón, xchi vin̈ checabꞌ chiꞌ dꞌa slesal.

15 Manto lajvilaj slesalvi vin̈, ix yilan vin̈ scot jun ix cobꞌes, ayqꞌue schꞌubꞌ 
ix dꞌa sjolom sjen̈jabꞌ, aton ix Rebeca yisil vin̈aj Betuel. A vin̈aj Betuel chiꞌ 
yunecan vin̈ ix Milca yedꞌ vin̈aj Nacor, vin̈ yucꞌtac vin̈aj Abraham. 16  A ix 
Rebeca chiꞌ te vachꞌ yilji ix, cobꞌes ton val ix, mantalaj junoc vinac scꞌuman 
ix. Ix em ix bꞌaj ay aꞌ ucꞌbꞌilaꞌ chiꞌ yic syicꞌqꞌueta aꞌ yaal ix, ix yacꞌan bꞌudꞌjoc 
schꞌubꞌ ix chiꞌ. Ayic van spax ix, 17 ix bꞌat lemnaj vin̈ checabꞌ chiꞌ stzacꞌvej ix, 
ix yalan vin̈ dꞌa ix icha tic:

—Tzin tevi dꞌayach, acꞌ vucꞌ jabꞌoc aꞌal dꞌa yol a chꞌubꞌ chiꞌ, xchi vin̈ dꞌa ix.
18  —Uqꞌuej aꞌ mamin, xchi ix.
Elan̈chamel ix yaqꞌuem schꞌubꞌ ix chiꞌ, ix yacꞌan aꞌ ix yuqꞌuej vin̈. 19 Ix lajvi 

yucꞌan aꞌ vin̈, ix yalan ix icha tic:
—Syalpax vicꞌanqꞌueta aꞌ yucꞌ nocꞌ a camello tic, ato syalaꞌ jantac syucꞌ 

nocꞌ, xchi ix.
20 Elan̈chamel ix sequem aꞌ ix dꞌa yol jucubꞌ bꞌaj syucꞌtaxon aꞌ nocꞌ nocꞌ. 

Tzijtum el ix yacꞌ ix yicꞌanqꞌueta aꞌ masanto ix yucꞌ aꞌ nocꞌ smasanil. 21 Axo 
vin̈ checabꞌ chiꞌ jun, ton̈ej ix och qꞌuelan vin̈ dꞌa ix. Malaj tas ix yal vin̈, an̈ej 
to sna vin̈ yic syojtaquejeli tas van scꞌulan Jehová yic vachꞌ tzꞌelcꞌoch jun 
schecnabꞌil chiꞌ. 22  Axo ix lajvi yucꞌan aꞌ nocꞌ camello chiꞌ, ix yicꞌanqꞌueta jun 
qꞌuen oro vin̈ icha uchiquin, nan̈al siclo yalil, ix yacꞌanoch vin̈ dꞌa sn̈iꞌ ix, ix 
yacꞌanpax chabꞌ qꞌuen brazalete vin̈ dꞌa ix, nabꞌa oro qꞌueen, ecꞌbꞌal 10 siclo 
yalil qꞌueen. 23  Ix yalan vin̈:

—Tzin tevi dꞌayach to tzal dꞌayin mach ayach yicoꞌ, talaj colan tzon̈ vaycan 
dꞌa spat vin̈ a mam chiꞌ dꞌa jun acꞌval tic, xchi vin̈ dꞌa ix.

24 Ix yalan ix:
—Yisil in vin̈aj Betuel, yuninal vin̈aj Nacor yedꞌ ix Milca. 25 A dꞌa co pat 

colan tzex vayi. Ay pax tas ol sva nocꞌ a camello tic, xchi ix.
26  I x yabꞌan vin̈ checabꞌ chiꞌ, ix em cumnaj vin̈, ix yalan vachꞌ lolonel 

vin̈ dꞌa Jehová, ix yacꞌan yuj diosal vin̈ dꞌay. 27 Ix yalan vin̈: Alchajocabꞌ 
vachꞌ lolonel dꞌa Jehová co Diosal yedꞌ vin̈aj Abraham in patrón. Yelton val 

ayn̈ejoch Jehová yedꞌ vin̈, ayn̈ej svachꞌcꞌolal dꞌa vin̈, yuj chiꞌ ix in scuchbꞌej 
dꞌa yoltac bꞌe tic masanto dꞌa scal ebꞌ scꞌabꞌyoc vin̈ in patrón chiꞌ, xchi vin̈.

28  Axo ix Rebeca ix bꞌat lemnaj ix dꞌa spat snun, yic syalan masanil tas ix 
yal vin̈ checabꞌ chiꞌ dꞌay. 29 Ay jun vin̈ snulej ix scuch Labán, elan̈chamel ix 
bꞌat lemnaj vin̈ bꞌaj ay aꞌ ucꞌbꞌilaꞌ chiꞌ yic syicꞌcot vin̈ checabꞌ chiꞌ. 30 Yujto ix 
yiloch qꞌuen oro vin̈, qꞌuen ayoch dꞌa sn̈iꞌ ix yedꞌ qꞌuen brazalete ayoch dꞌa 
scꞌabꞌ ix yanabꞌ chiꞌ, yuj chiꞌ ix bꞌat vin̈ bꞌaj ayecꞌ vin̈ schecabꞌ vin̈aj Abraham 
chiꞌ yedꞌ nocꞌ camello. 31 Ix yalan vin̈ dꞌa vin̈ checabꞌ chiꞌ:

—Mamin, con̈ vedꞌoc bꞌaj ay in pat, yujto ay svachꞌcꞌolal Jehová dꞌayach. 
Max yal tzach can dꞌa tic. Toxo ix in bꞌo bꞌaj ol ach vayoc, ay pax bꞌaj vachꞌ ol 
can nocꞌ a camello tic, xchi vin̈.

32  Ix lajvi chiꞌ, ix bꞌat vin̈ checabꞌ chiꞌ dꞌa spat vin̈. Ix colvaj vin̈aj Labán chiꞌ 
yicꞌanel yicatz nocꞌ camello chiꞌ. Ix yacꞌan va nocꞌ vin̈. Elan̈chamel ix yicꞌcot 
a aꞌ vin̈ yic sbꞌicchaj yoc vin̈ checabꞌ chiꞌ yedꞌ ebꞌ ajun yedꞌoc.

33  Ayic ix acꞌji va ebꞌ, ix yalan vin̈ checabꞌ chiꞌ:
—Manto ol in valaj, yovalil ol valcan tas in checnabꞌil vedꞌnac, xchi vin̈.
—Lolonan̈ an mamin, xchi vin̈aj Labán chiꞌ.
34 Ix yalan vin̈ checabꞌ chiꞌ:
—A in tic schecabꞌ in vin̈aj Abraham. 35  Ix yacꞌ svachꞌcꞌolal Jehová dꞌa 

yibꞌan̈ vin̈. Bꞌeyum val vin̈ sicꞌlabꞌil. Ay nocꞌ scalnel vin̈, ay nocꞌ svacax vin̈, 
ay nocꞌ scamello vin̈, ay nocꞌ sbꞌuru vin̈, ay pax qꞌuen oro yedꞌ qꞌuen plata dꞌa 
vin̈. Ay pax ebꞌ vin̈ schecabꞌ vin̈ yedꞌ ebꞌ ix schecabꞌ vin̈. 36 An̈ejtonaꞌ ix Sara 
yetbꞌeyum vin̈, yicxo val schichimal, ix alji jun yuneꞌ ix. Axo masanil tas ay 
dꞌa vin̈ in patrón chiꞌ, yicn̈ejton vin̈ yuninal vin̈ chiꞌ. 37 A vin̈ in patrón chiꞌ ix 
yal vin̈ to svacꞌ in tiꞌ yic tzin cꞌanabꞌajej schecnabꞌil. Ix yal vin̈ icha tic: Man̈ 
ol yal-laj yicꞌlan sbꞌa vin̈ vuninal tic yedꞌ junoc ebꞌ ix aj Canaán bꞌaj ay on̈ 
ecꞌ tic. 38  Yuj chiꞌ, tzach bꞌat a say ix yetbꞌeyum vin̈ vuninal tic dꞌa scal ebꞌ in 
cꞌabꞌ voc. Ataꞌ tzach bꞌati, xchi vin̈ dꞌayin. 39 Ix valan dꞌa vin̈ in patrón chiꞌ: A 
junoc ix ix sbꞌat vicꞌcot chiꞌ, tato max stacꞌcot sbꞌa ix vedꞌoc, ¿tas vachꞌ svutej? 
xin chi. 40 Ix tacꞌvi vin̈ dꞌayin: A in tic, emnaquiln̈ej svutej in bꞌa dꞌa Jehová. 
Aꞌ ol schecbꞌat yángel edꞌoc yic vachꞌn̈ej ol aj yelcꞌoch jun a checnabꞌil chiꞌ, 
yic tzicꞌancot junoc ix yetbꞌeyum vin̈ vuninal tic dꞌa scal ebꞌ in cꞌabꞌ voc. 
41 Axon̈ej tato a ebꞌ chiꞌ max acꞌan ix cobꞌes chiꞌ dꞌayach, colan ach bꞌaj ix acꞌ 
a tiꞌ dꞌayin, xchi vin̈ in patrón chiꞌ dꞌayin.

42  Icha chiꞌ jun, ix in ja dꞌa stiꞌ aꞌ ucꞌbꞌilaꞌ chiꞌ ticnaic, ix in lesalvi dꞌa Dios 
icha tic: Ach Jehová co Diosal yedꞌ vin̈aj Abraham in patrón, tato yel ayach 
och vedꞌoc, tato vachꞌ ol elcꞌoch jun in checnabꞌil tic, 43  tzin tevi dꞌayach, 
yacbꞌan ayinecꞌ dꞌa stiꞌ aꞌ ucꞌbꞌilaꞌ tic, axo ol ajoc, to a ix cobꞌes ol ja icꞌoj aꞌ, 
ol valan dꞌa ix: Tzin tevi dꞌayach to tzacꞌ vucꞌ jabꞌoc aꞌal dꞌa yol a chꞌubꞌ chiꞌ, 
xin cham dꞌa ix. 44 Axom ol yalan ix chiꞌ: Ucꞌaꞌ, svicꞌpaxqꞌueta aꞌ yucꞌ nocꞌ a 
camello tic, xchampax ix. Aton val ix chiꞌ ix a siqꞌueli yic tzꞌoch yetbꞌeyumoc 
vin̈ yuninal vin̈ in patrón, xin chi dꞌa in lesal chiꞌ. 45 Ayto val slajvi in lesal 
chiꞌ dꞌa esalil, ix vilani, ix cꞌoch ix Rebeca tic, ix em ix bꞌaj ay aꞌ ucꞌbꞌilaꞌ, 
ayqꞌue schꞌubꞌ ix dꞌa sjolom sjen̈jabꞌ. Ix valan dꞌa ix: Tzin tevi dꞌayach, acꞌ 
vucꞌ jabꞌoc aꞌal chiꞌ, xin chi dꞌa ix. 46  Dꞌa elan̈chamel ix yiqꞌuemta schꞌubꞌ 
ix, ix yalan ix: Uqꞌuej aꞌ mamin, yedꞌ pax nocꞌ a camello, ol vacꞌpax yucꞌaꞌ 
nocꞌ, xchi ix. Icha chiꞌ jun, ix yacꞌan aꞌ ix vuqꞌuej, ix yacꞌanpax aꞌ ix yucꞌ nocꞌ 

in camello chiꞌ. 47 Ix in cꞌanbꞌan dꞌa ix: ¿Mach ayach yisil? xin chi dꞌa ix. Ix 
yalan ix dꞌayin: Yisil in vin̈aj Betuel, yuninal vin̈aj Nacor yedꞌ ix Milca, xchi 
ix. Ix vacꞌanoch jun qꞌuen icha uchiquin dꞌa sn̈iꞌ ix, ix vacꞌanpaxoch junjun 
qꞌuen brazalete dꞌa junjun scꞌabꞌ ix. 48  Ix lajvi chiꞌ ix in em cumnajoc, ix valan 
in bꞌa dꞌa Jehová in Diosal yedꞌ vin̈ in patrón dꞌa lesal, ix vacꞌan yuj diosal 
dꞌay yujto ayn̈ejoch vedꞌoc yic in cot dꞌa yol bꞌe. Vachꞌn̈ej ix aj in coti, yic 
tzul vicꞌan ix yetbꞌeyum vin̈ yuninal vin̈ in patrón dꞌa e cal a ex scꞌabꞌ yoc ex 
vin̈ tic. 49 A ticnaic jun, lolonan̈ec. ¿Vachꞌn̈ej am ol eyutej e pensar dꞌa vin̈ in 
patrón chiꞌ? Tato maay jun, alecpax dꞌayin, yic vachꞌ snachajel vuuj tas tzin 
cꞌulej, xchi vin̈ checabꞌ chiꞌ.

50 Ix lajvi chiꞌ ix yalan vin̈aj Labán yedꞌ vin̈aj Betuel:
—Masanil juntzan̈ tic ix cot dꞌa Jehová, a on̈ tic man̈xalaj tas vachꞌ calan 

dꞌayach. 51 Ina ix tic, icꞌbꞌat ix, bꞌatocabꞌ ix yetbꞌeyumoc vin̈ yuninal vin̈ a 
patrón chiꞌ, icha val ix aj snaan Jehová, xchi ebꞌ.

52  Axo yic ix yabꞌan vin̈ checabꞌ chiꞌ jun, ix em cumnaj vin̈ dꞌa yichan̈ 
Jehová, ix yacꞌan yuj diosal vin̈ dꞌay. 53  Elan̈chamel ix yicꞌqꞌueta jantac silabꞌ 
vin̈, aton qꞌuen oro, qꞌuen plata yedꞌ pichul, ix yacꞌan vin̈ dꞌa ix Rebeca yedꞌ 
dꞌa vin̈ snulej ix yedꞌ pax dꞌa ix snun ix. 54 Ix lajvi chiꞌ, ix va vin̈ yedꞌ ebꞌ ajun 
yedꞌoc, ataꞌ ix vaycan ebꞌ dꞌa jun acꞌval chiꞌ. Axo yic ix qꞌue vaan ebꞌ dꞌa 
qꞌuin̈ibꞌalil dꞌa junxo cꞌu, ix yalan vin̈ checabꞌ chiꞌ:

—A ticnaic jun, chequecbꞌat ix vedꞌoc dꞌa vin̈ in patrón, xchi vin̈.
55 Ix tacꞌvi vin̈ snulej ix yedꞌ ix snun ix chiꞌ, ix yalan ebꞌ:
—Canocabꞌ jayeocxo cꞌual ix quedꞌoc, ichato chiꞌ ol bꞌat ix edꞌoc, xchi ebꞌ 

dꞌa vin̈.
56 Axo ix tacꞌvi vin̈ checabꞌ chiꞌ:
—Man̈xo in eyamoch vaan. A Jehová ayn̈ejoch vedꞌoc, yuj chiꞌ vachꞌ ix aj 

yelcꞌoch jun in checnabꞌil tic. Chaec in pax dꞌa vin̈ in patrón, xchi vin̈.
57 Ix yalan ebꞌ:
—Avtejeccot ix cobꞌes chiꞌ, ol cabꞌi tas xchi ix, xchi ebꞌ.
58  Ix avtajcot ix Rebeca chiꞌ, ix scꞌanbꞌan ebꞌ dꞌa ix:
—¿Tzam yal a cꞌol tzach bꞌat yedꞌ jun vin̈ vinac tic? xchi ebꞌ.
—Iꞌ syalaꞌ, ol in bꞌatoc, xchi ix.
59 Ix lajvi chiꞌ, ix yacꞌanbꞌat ix Rebeca chiꞌ ebꞌ vin̈ yedꞌ jun ix ix, ix ilan 

qꞌuibꞌ ix yedꞌ vin̈ checabꞌ chiꞌ yedꞌ ebꞌ yetbꞌeyum vin̈ yedꞌnac. 60 Ix yalan vachꞌ 
lolonel ebꞌ dꞌa ix Rebeca icha tic:

Yacꞌocabꞌ svachꞌcꞌolal Jehová Dios dꞌa ibꞌan̈, ol ach och snunoc jantac 
smillonal anima. A jantac ebꞌ ol och ajcꞌolal dꞌa ebꞌ uneꞌ ol aljoc, ol 
can ebꞌ dꞌa yalan̈ yuj ebꞌ uneꞌ chiꞌ, xchi ebꞌ.

61 Ix lajvi chiꞌ, ix qꞌue ix Rebeca yedꞌ ebꞌ ix schecabꞌ dꞌa yibꞌan̈ nocꞌ camello, 
ix och tzacꞌan ebꞌ dꞌa spatic vin̈ schecabꞌ vin̈aj Abraham chiꞌ. Ichaton chiꞌ ix 
aj yicꞌanbꞌat ix Rebeca vin̈ checabꞌ chiꞌ, ix bꞌat ebꞌ bꞌian.

62  Ayic van slacꞌanvi ja ebꞌ dꞌa Beerseba, a vin̈aj Isaac, toxo ix meltzaj vin̈ 
dꞌa jun aꞌ ucꞌbꞌilaꞌ scuch A Dios Pitzan Tzin Ilani. A dꞌa yol yic Neguev cajan 
vin̈. 63  Axo yic vanxo yem cꞌu, van sbꞌeyecꞌ vin̈, van snaubꞌtan̈an vin̈, axo ix 
yilan vin̈ to ay juntzan̈ nocꞌ camello scoti. 64-65 An̈ejtonaꞌ ix Rebeca, ix bꞌat 
qꞌuelan ix, ix yilanbꞌat vin̈aj Isaac chiꞌ ix. Ix scꞌanbꞌan ix dꞌa vin̈ checabꞌ chiꞌ:

—¿Mach jun vin̈ vinac scot dꞌa quichan̈ tic? xchi ix.

Ix yalan vin̈ checabꞌ chiꞌ:
—Aton vin̈ in patrón chiꞌ, xchi vin̈. Yuj chiꞌ, ix yicꞌanemta smusil sat ix, 

elan̈chamel ix emta ix dꞌa yibꞌan̈ nocꞌ camello chiꞌ.
66 Ix yalan vin̈ checabꞌ chiꞌ dꞌa vin̈aj Isaac tas ix aj yelcꞌoch schecnabꞌil. 67 Ix 

icꞌjibꞌat ix Rebeca yuj vin̈aj Isaac dꞌa smantiado ix Sara, ix snun vin̈ chamnac, 
ix yicꞌlan sbꞌa vin̈ yedꞌ ix. Te xajan ix Rebeca chiꞌ yuj vin̈. Icha chiꞌ ix aj yecꞌ 
scuscꞌolal vin̈ yuj schamel ix snun.

Ebꞌ yuninal vin̈aj Abraham yedꞌ ix Cetura 
(1Cr 1.32‑33)

25  1 Ixto yicꞌ junxo ix yetbꞌeyum vin̈aj Abraham chiꞌ scuchan Cetura. 2  A 
ebꞌ yuninal vin̈ ix alji yedꞌ ix, aton vin̈aj Zimram, vin̈aj Jocsán, vin̈aj 

Medán, vin̈aj Madián, vin̈aj Isbac yedꞌ vin̈aj Súa. 3 A vin̈aj Jocsán smam vin̈aj 
Seba yedꞌ vin̈aj Dedán. A pax ebꞌ yin̈tilal vin̈aj Dedán jun, aton ebꞌ asureo, ebꞌ 
letuseo yedꞌ ebꞌ leumeo. 4 Axo pax ebꞌ yuninal vin̈aj Madián chiꞌ, aton vin̈aj 
Efa, vin̈aj Efer, vin̈aj Hanoc, vin̈aj Abida yedꞌ vin̈aj Elda. Masanil juntzan̈ ebꞌ 
tic yin̈tilal vin̈aj Abraham chiꞌ yedꞌ ix Cetura. 5 Ix yacꞌ vin̈ masanil tas ay dꞌay 
smacbꞌenoc vin̈aj Isaac. 6 Axo pax yuneꞌ juntzan̈xo ebꞌ ix chiꞌ jun, axon̈ej silabꞌ 
ix acꞌchaj dꞌa ebꞌ yuj vin̈. Ayic pitzanto vin̈, ix och ijan vin̈ schecancanel ebꞌ vin̈ 
chiꞌ vin̈ dꞌa stzꞌey vin̈aj Isaac chiꞌ. Ix checjibꞌat ebꞌ vin̈ dꞌa stojolal bꞌaj sjavi cꞌu.

A schamel vin̈aj Abraham
7 A vin̈aj Abraham chiꞌ, 175 abꞌil sqꞌuinal vin̈ ayic ix cham vin̈. 8  Ichamilxo 

ix icꞌan scham vin̈. 9 A ebꞌ yuninal vin̈, aton vin̈aj Isaac yedꞌ vin̈aj Ismael xidꞌ 
mucan vin̈ dꞌa qꞌuen olan qꞌueen dꞌa Macpela, dꞌa slacꞌanil lum sluum vin̈aj 
Mamre dꞌa lum yiquejnac junel vin̈aj Efrón yuninal vin̈aj Zohar, vin̈ hitita. 
10 Aton lum chiꞌ manbꞌilcan yuj vin̈aj Abraham dꞌa ebꞌ hitita. A bꞌaj mucbꞌil 
ix Sara, ataꞌ ix mucchaj vin̈aj Abraham chiꞌ. 11 Axo yic toxo ix cham vin̈, ix 
yacꞌancot svachꞌcꞌolal Dios dꞌa yibꞌan̈ vin̈aj Isaac. Ix can cajan vin̈ dꞌa slacꞌanil 
aꞌ ucꞌbꞌilaꞌ scuchan A Dios Pitzan Tzin Ilani.

Ebꞌ yin̈tilal vin̈aj Ismael 
(1Cr 1.28‑31)

12  Aton yabꞌixal ebꞌ yin̈tilal vin̈aj Ismael yuninal vin̈aj Abraham yedꞌ ix 
Agar, ix aj Egipto, aton ix ecꞌnac criadail dꞌa ix Sara. 13  Aton stzolal tic, tas ix 
aj yalji ebꞌ: Vin̈aj Nebaiot, aton vin̈ bꞌabꞌel unin chiꞌ, slajvi chiꞌ vin̈aj Cedar, 
vin̈aj Adbeel, vin̈aj Mibsam, 14 vin̈aj Misma, vin̈aj Duma, vin̈aj Masa, 15 vin̈aj 
Hadar, vin̈aj Tema, vin̈aj Jetur, vin̈aj Nafis yedꞌ vin̈aj Cedma. 16 Aton sbꞌi ebꞌ 
lajchavan̈ yuninal vin̈aj Ismael tic. A sbꞌi ebꞌ vin̈ chiꞌ ix och sbꞌioc sluum bꞌaj 
ix cajnaji. Junjun ebꞌ, yajal ix ajcan ebꞌ dꞌa junjun chon̈abꞌ. 17 A vin̈aj Ismael 
chiꞌ, 137 abꞌil sqꞌuinal vin̈, ayic ix cham vin̈. 18  A masanil ebꞌ yin̈tilal vin̈ chiꞌ, 
ix cꞌochcan cajan ebꞌ dꞌa scal Havila yedꞌ Shur, dꞌa yichan̈cot lum Egipto bꞌaj 
sbꞌat bꞌeal Asiria. Ataꞌ ix cajnaj ebꞌ, vachꞌchom malaj sgana ebꞌ scꞌabꞌ yoc ebꞌ.

Yaljubꞌal vin̈aj Jacob yedꞌ vin̈aj Esaú
19 Aton yabꞌixal vin̈aj Isaac yuninal vin̈aj Abraham: 20 40 abꞌil sqꞌuinal vin̈aj 

Isaac chiꞌ ayic ix yicꞌlan sbꞌa vin̈ yedꞌ ix Rebeca yisil vin̈aj Betuel, yanabꞌ 

* 25.25 A vin̈aj Esaú chiꞌ, scuchpax vin̈ Seir. A Seir, a dꞌa hebreo lajan yalji yedꞌ jun lolonel “Te 
ay xiil”. * 25.26 A Jacob dꞌa hebreo syalelcꞌochi “A vin̈ syaman sjaj yoc” mato “Stocꞌ junoc tas 
yicoc”. * 25.30 A Edom a dꞌa hebreo syalelcꞌochi “Chacchac”. 

vin̈aj Labán arameo, aton vin̈ cajan dꞌa Padán-aram. 21 A ix Rebeca chiꞌ malaj 
yuneꞌ ix. Axo vin̈aj Isaac ix lesalvi dꞌa Jehová yic tzꞌacꞌji yuneꞌ ebꞌ yuuj. Icha 
chiꞌ jun, ix abꞌji slesal ebꞌ yuj Jehová, ix och ix Rebeca yabꞌixal. 22  A ebꞌ unin 
chiꞌ, tiox ebꞌ. Ix yacꞌ oval ebꞌ dꞌa yol scꞌool snun chiꞌ. Yuj chiꞌ ix snaꞌ ix: ¿Tas 
yuj sja jun tic dꞌa vibꞌan̈? xchi ix. Ix lajvi chiꞌ ix bꞌat yalan sbꞌa ix dꞌa Jehová. 
23  Ix tacꞌvi Jehová chiꞌ dꞌa ix:

Chabꞌ chon̈abꞌil ol aj yin̈tilal ebꞌ chavan̈ edꞌnac chiꞌ. Yictax manto aljoc 
ebꞌ, ol och ebꞌ ajcꞌolal dꞌay junjun. Jun te ay yip, te tecꞌan dꞌa yichan̈ 
junxo. A vin̈ bꞌabꞌel, ol can vin̈ dꞌa yalan̈ smandar vin̈ tzacꞌan, xchi 
dꞌa ix.

24 Ix cꞌoch scꞌual yalji ebꞌ yuneꞌ ix Rebeca chiꞌ, tiox ebꞌ unin ix alji chiꞌ. 25 A 
vin̈ bꞌabꞌel ix alji, te chac tzeminac yilji vin̈, te ay xil snivanil vin̈, Esaú * ix 
yacꞌ ebꞌ sbꞌiej vin̈. 26  Tzacꞌan ix alji junxo yucꞌtac chiꞌ, yubꞌyubꞌ och dꞌa sjaj 
yoc vin̈aj Esaú chiꞌ, yuj chiꞌ Jacob * ix yacꞌ ebꞌ sbꞌiej. 60 abꞌil sqꞌuinal vin̈aj 
Isaac chiꞌ ayic ix alji ebꞌ yuneꞌ ix Rebeca chiꞌ.

Ix schon̈bꞌat sderecho vin̈aj Esaú dꞌa vin̈ yucꞌtac
27 Ix qꞌuibꞌn̈ej chavan̈ unin chiꞌ. A vin̈aj Esaú pechoj nocꞌ ix scꞌulej vin̈. An̈ej 

caltac teꞌ snibꞌej vin̈ tzꞌeqꞌui. Axo pax vin̈aj Jacob chiꞌ, malaj bꞌaj tzꞌecꞌ vin̈ 
dꞌa najat, ayn̈ejecꞌ vin̈ dꞌa scampamento. 28  Te xajan vin̈aj Esaú yuj vin̈aj Isaac 
chiꞌ yujto snibꞌej vin̈ schi nocꞌ cꞌultaquil nocꞌ sja yuj vin̈. Axo pax vin̈aj Jacob 
jun, te xajan vin̈ yuj ix Rebeca.

29 Ay jun cꞌual, van stzꞌan̈an jun vael vin̈aj Jacob chiꞌ ayic ix jax vin̈aj Esaú 
chiꞌ bꞌeyelecꞌ dꞌa caltac teꞌ, te ay svejel vin̈. 30 Ix yalan vin̈ dꞌa vin̈aj Jacob 
chiꞌ: Acꞌ val jabꞌoc jun a vael chac yilji tic dꞌayin, yujto tzin cham yuj vejel, 
xchi vin̈.

(Yuj chiꞌ Edom * ix acꞌji sbꞌiej vin̈.)
31 —Dꞌa sbꞌabꞌelal, acꞌcan a derecho yic bꞌabꞌel vinaquil dꞌayin, ichato chiꞌ 

ol vacꞌani, xchi vin̈aj Jacob chiꞌ.
32  Ix yalanxi vin̈aj Esaú chiꞌ:
—Ina van in cham yuj vejel, yilxo jun in derecho yic bꞌabꞌel vinaquil chiꞌ, 

¿tas val ol och vuuj? xchi vin̈.
33  —Acꞌcan a tiꞌ dꞌayin dꞌa jun rato tic, xchi vin̈aj Jacob chiꞌ.
—Inye, xchi vin̈aj Esaú chiꞌ. Ix yacꞌan stiꞌ vin̈ yic schꞌoxaneli to syacꞌcan 

sderecho vin̈ yic sbꞌabꞌel vinaquil dꞌa vin̈aj Jacob chiꞌ.
34 Ix lajvi chiꞌ ix yacꞌan ixim pan yedꞌ jun plato vael vin̈aj Jacob chiꞌ dꞌa 

vin̈. Axo yic ix lajvi sva vin̈, ix qꞌue vaan vin̈, ix bꞌat vin̈. Malaj yelcꞌoch jun 
derecho yic bꞌabꞌel uninal chiꞌ dꞌa vin̈.

Ix bꞌatcan vin̈aj Isaac dꞌa yol yic Gerar

26  1 A dꞌa junel ix ja jun nivan vejel dꞌa jun lugar chiꞌ, icha jun yacꞌnac 
dꞌa yol stiempoal vin̈aj Abraham. Yuj chiꞌ ix bꞌatcan vin̈aj Isaac dꞌa 

yol yic Gerar, bꞌaj ayecꞌ vin̈aj Abimelec sreyal ebꞌ filisteo. 2  Ataꞌ ix schꞌox sbꞌa 

Jehová dꞌa vin̈, ix yalani: Man̈ ach bꞌat dꞌa Egipto, canan̈ bꞌaj sval dꞌayach. 
3  A ticnaic, vachꞌ ajecꞌ dꞌa jun lugar tic, ayinn̈ej ecꞌ edꞌoc, ol in chꞌoxn̈ej in 
vachꞌcꞌolal dꞌayach, yujto a jun lum tic ol vacꞌ dꞌayach smasanil yedꞌ dꞌa 
masanil in̈tilal, yic vachꞌ tzꞌelcꞌoch masanil tas valnaccan dꞌa vin̈ a mam 
aj Abraham. 4 Man̈ jantacoc ol vutej ebꞌ in̈tilal, icha sbꞌisul qꞌuen cꞌanal dꞌa 
satchaan̈ icha chiꞌ ol aj ebꞌ. Ol vacꞌan jun luum tic smasanil dꞌa ebꞌ. Yujn̈ej 
in̈tilal chiꞌ ol scha in vachꞌcꞌolal masanil nación, 5  yujto a vin̈ a mam aj 
Abraham chiꞌ, scꞌanabꞌajejnac vin̈ tas valnac. Masanil in checnabꞌil, in ley 
yedꞌ in cꞌaybꞌubꞌal vacꞌnac dꞌa vin̈, scꞌanabꞌajejnac vin̈, xchi Jehová dꞌa vin̈.

6 Yuj chiꞌ ix cann̈ej vin̈aj Isaac chiꞌ dꞌa Gerar chiꞌ. 7 Axo yic ix scꞌanbꞌan ebꞌ 
vin̈ aj lugar chiꞌ yuj ix yetbꞌeyum vin̈, ix yal vin̈ to yanabꞌ ix vin̈. Ix xiv vin̈ 
yalani tato yetbꞌeyum ix vin̈, yujto ix snaꞌ vin̈ ta icha chiꞌ smiljicham vin̈ yuj 
ebꞌ, syicꞌanecꞌ ix ebꞌ, yujto a ix Rebeca chiꞌ te vachꞌ yilji ix.

8  Ataꞌ ix ecꞌ tiempo yuj ebꞌ. Ay jun cꞌual ix yilelta vin̈ rey chiꞌ dꞌa yol jun 
ventena to chelcheloch vin̈aj Isaac chiꞌ dꞌa ix Rebeca ix yetbꞌeyum chiꞌ. 9 Ix 
bꞌat checjicot vin̈ yuj vin̈ rey chiꞌ, ix yalan vin̈ dꞌa vin̈:

—Toxo ix vilaꞌ to etbꞌeyum ix ix tic, ¿icham chiꞌ, ma to maay? ¿Tas yuj ix 
alaꞌ to anabꞌ ix? xchi vin̈.

Ix yalan vin̈aj Isaac chiꞌ:
—Ix in naꞌ qꞌuinaloc tzin smilcham ebꞌ aj chon̈abꞌ tic yuj ix, xchi vin̈.
10 Ix yalan vin̈ rey chiꞌ:
—¿Tas yuj icha chiꞌ ix a cꞌulej? Jabꞌxon̈ej maj on̈ acꞌbꞌat dꞌa yol scꞌabꞌ chucal. 

Qꞌuinaloc ay junoc vin̈ ix vay yedꞌ ix, uujn̈ej am val tzꞌoch co mul, xchi vin̈.
11 Yuj chiꞌ, ix yalan vin̈ rey chiꞌ dꞌa masanil chon̈abꞌ:
—Tato ay junoc mach stzuntzan jun vin̈ vinac tic, ma ix yetbꞌeyum vin̈, ol 

miljocchamoc, xchi vin̈.
12  Dꞌa jun abꞌil chiꞌ ix avvi trigo vin̈aj Isaac dꞌa jun lugar chiꞌ. Lajun̈eꞌ quintal 

trigo ix yicꞌ vin̈ dꞌa junjun almul in̈at, yujto ix yacꞌ val svachꞌcꞌolal Jehová 
dꞌa yibꞌan̈ vin̈. 13  Yuj chiꞌ man̈ jantacoc ix aj sbꞌeyumal vin̈. Man̈ jantacoc tas 
ix yicꞌ vin̈. 14 Ix te aj nocꞌ scalnel vin̈, nocꞌ svacax vin̈ yedꞌ schecabꞌ vin̈. Yuj 
val chiꞌ ix te chichon scꞌol ebꞌ vin̈ filisteo chiꞌ dꞌa vin̈. 15 Ayic pitzanto vin̈aj 
Abraham smam vin̈aj Isaac chiꞌ, ix sjoyancan juntzan̈ ucꞌbꞌilaꞌ ebꞌ schecabꞌ 
vin̈ bꞌaj syucꞌaꞌ nocꞌ smolbꞌetzal nocꞌ chiꞌ. Axo ebꞌ vin̈ filisteo chiꞌ ix bꞌudꞌanxi 
juntzan̈ ucꞌbꞌilaꞌ chiꞌ. 16 Ix yalan vin̈ rey chiꞌ dꞌa vin̈aj Isaac chiꞌ:

—Elan̈ dꞌa tic, yujto ix a te iqꞌuej ipoc dꞌa quibꞌan̈, xchi vin̈.
17 Ix lajvi chiꞌ, ix bꞌat vin̈aj Isaac chiꞌ, ix cꞌoch cajan vin̈ dꞌa schꞌolanil 

yic Gerar. Ataꞌ ix cajnaj vin̈. 18  Ix sjoyanxi juntzan̈ aꞌ ucꞌbꞌilaꞌ chiꞌ vin̈, aꞌ 
bꞌobꞌilcan yuj vin̈ smam vin̈ chiꞌ, aton juntzan̈ aꞌ ix smuc ebꞌ vin̈ filisteo ayic 
toxo ix cham vin̈ smam vin̈ chiꞌ. A sbꞌi aꞌ aycanoch yuj vin̈ smam vin̈ chiꞌ, 
an̈ejaꞌ ix yacꞌcanoch vin̈ sbꞌioc aꞌ. 19 Ay jun cꞌual, a ebꞌ vin̈ schecabꞌ vin̈aj Isaac 
chiꞌ, ipan sjoyan jun aꞌ ucꞌbꞌilaꞌ ebꞌ vin̈ dꞌa acꞌlic chiꞌ, axo ix aji, ix ilchaj jun 
sjaj aꞌ yuj ebꞌ vin̈. 20 Axo juntzan̈xo ebꞌ vin̈ tan̈vum calnel aj Gerar chiꞌ, ix 
yal ebꞌ vin̈ to yic jun aꞌ chiꞌ ebꞌ vin̈, yuj chiꞌ ix yacꞌ oval ebꞌ vin̈ yedꞌ ebꞌ vin̈ 
stan̈vumal scalnel vin̈aj Isaac chiꞌ. Yuj chiꞌ ix yacꞌ sbꞌiej jun aꞌ chiꞌ vin̈aj Isaac 
Chaclajbꞌail, yujto ix schaclaj sbꞌa ebꞌ vin̈ yuj aꞌ. 21 Ix lajvi chiꞌ, ix sjoyan junxo 
aꞌ ebꞌ vin̈ schecabꞌ vin̈aj Isaac chiꞌ. An̈ejaꞌ ix schaclajxi sbꞌa ebꞌ vin̈ yuj aꞌ. Yuj 
chiꞌ Ajcꞌolal ix sbꞌiejcan aꞌ yuj vin̈aj Isaac chiꞌ.

22  Ichato chiꞌ ix bꞌat cajnaj vin̈aj Isaac chiꞌ dꞌa najat. Ataꞌ ix sjoyxi junxo aꞌ 
ucꞌbꞌilaꞌ vin̈, palta man̈xalaj oval yuj aꞌ, yuj chiꞌ Bꞌecan ix sbꞌiejcan aꞌ yuj vin̈. 
Bꞌecan on̈ yuj Jehová yic tzon̈ qꞌuibꞌchaan̈ dꞌa lum tic, xchi vin̈.

23  Ix lajvi yel vin̈aj Isaac chiꞌ taꞌ, ix cꞌoch vin̈ dꞌa Beerseba. 24  A dꞌa jun 
acꞌval chiꞌ, ix schꞌox sbꞌa Jehová dꞌa vin̈, ix yalani:

A in sDiosal in vin̈ a mam aj Abraham. Man ach xivoc, ayin och edꞌoc. 
Yujn̈ej to in checabꞌ vin̈aj Abraham chiꞌ, yuj chiꞌ ol vacꞌ in vachꞌcꞌolal 
dꞌa ibꞌan̈, man̈ jantacoc ol aj vicꞌanchaan̈ sbꞌisul in̈tilal, xchi dꞌa vin̈.

25  Ataꞌ ix sbꞌo jun altar vin̈aj Isaac chiꞌ, yic syal sbꞌa vin̈ dꞌa Jehová, axo 
scajnajcan vin̈ chiꞌ taꞌ. Axo ebꞌ schecabꞌ vin̈ ix joyan junxo aꞌ ucꞌbꞌilaꞌ chiꞌ.

Strato vin̈aj Isaac yedꞌ vin̈aj rey Abimelec
26 Ay jun cꞌual ix cot vin̈aj rey Abimelec dꞌa Gerar, ajun jun vin̈ yamigo vin̈ 

scuch Ahuzat yedꞌnac. Ajun pax vin̈aj Ficol yajal ebꞌ soldado vin̈ yedꞌnac. Ix 
ulecꞌ vin̈ lolonel yedꞌ vin̈aj Isaac chiꞌ. 27 Ix yalan vin̈aj Isaac chiꞌ dꞌa ebꞌ vin̈:

—A ex tic, malaj tzin och eyuuj, ix in e pechel dꞌa sat e luum chiꞌ, ¿tasto yuj 
tzul in eyilaꞌ? xchi vin̈ dꞌa ebꞌ vin̈.

28  Ix tacꞌvi ebꞌ vin̈ dꞌa vin̈:
—Toxo ix quilaꞌ to ayoch Jehová edꞌoc, yuj chiꞌ ix co naꞌ to smoj sco bꞌo 

junoc co trato edꞌoc. A jun trato ol co bꞌo chiꞌ, aton jun tic: 29 Malajocabꞌ 
bꞌaqꞌuin̈ tzon̈ ixtej, yujto a on̈ tic, maj cacꞌ chucal dꞌayach, a tas ix aji, to 
xajan ach cuuj, dꞌa juncꞌolalil ix ach co chequeli. Squilaꞌ to ayn̈ej svachꞌcꞌolal 
Jehová dꞌa ibꞌan̈, xchi ebꞌ.

30 Ayic ix lajvi slolon ebꞌ, ix sbꞌoan jun nivan vael vin̈aj Isaac chiꞌ, ix va ebꞌ 
dꞌa tzalajcꞌolal. 31 A dꞌa junxo cꞌu, ix qꞌue van ebꞌ dꞌa qꞌuin̈ibꞌalil, ix yacꞌlancan 
stiꞌ ebꞌ dꞌay junjun. Ix lajvi chiꞌ ix stacꞌlancan sbꞌa ebꞌ dꞌa juncꞌolal, ix paxbꞌat 
ebꞌ dꞌa slugar.

32  Axo dꞌa jun cꞌu chiꞌ, ix ja ebꞌ schecabꞌ vin̈aj Isaac chiꞌ, ix ul yalan ebꞌ dꞌa 
vin̈ to a dꞌa jun jul joybꞌilcan yuj ebꞌ vin̈, ayxo a aꞌ dꞌa yool. 33 Yuj chiꞌ Seba ix 
sbꞌiejcan jun aꞌ ucꞌbꞌilaꞌ chiꞌ yuj vin̈aj Isaac chiꞌ, yuj chiꞌ a jun chon̈abꞌ ay chiꞌ 
taꞌ an̈ejaꞌ scuch Beerseba.

34  40 abꞌil sqꞌuinal vin̈aj Esaú ayic ix yicꞌlan sbꞌa vin̈ yedꞌ ix Judit, yisil 
vin̈aj Beeri hitita. Ix yicꞌanpax ix Basemat vin̈, yisil ix vin̈aj Elón, hitita paxi. 
35 Ix acꞌjioch scuscꞌolal vin̈aj Isaac yedꞌ ix Rebeca yuj ebꞌ ix chavan̈ chiꞌ.

Ix yalcan vachꞌ lolonel vin̈aj Isaac dꞌa yibꞌan̈ vin̈aj Jacob

27  1 Ix ecꞌn̈ej tiempo, ix ichamvinacax vin̈aj Isaac chiꞌ, maxtzac ujilaj 
yilan vin̈. Ay jun cꞌual ix yavtejcot vin̈aj Esaú vin̈, aton vin̈ sbꞌabꞌel 

yuninal vin̈, ix yalan vin̈ dꞌa vin̈:
—Ach vuninal, xchi vin̈.
—¿Tas xchi mamin? xchi vin̈aj Esaú chiꞌ.
2  —Tic val tzilaꞌ te icham vinac inxo. Man̈ vojtacoc, qꞌuinaloc sja lemnaj 

in chamel qꞌuicꞌan chabꞌej. 3  Yuj chiꞌ tzin nibꞌej tzach bꞌat a say junoc nocꞌ 
dꞌa caltac teꞌ yic tzicꞌcot in chiꞌa. Icꞌbꞌat a jul-labꞌ yic tza jul junoc vicoꞌ. 4 Tza 
bꞌoan junoc in vael te vachꞌ, icha val in gana. Ayic toxo ix bꞌoi, tzicꞌancot 
dꞌayin. Yacbꞌan tzin vaꞌi, ol valancan vachꞌ lolonel dꞌa ibꞌan̈ yacbꞌan manto in 
chamoc, xchi vin̈.

5 Axo ix Rebeca, ix yabꞌ ix tas ix yal vin̈ dꞌa vin̈aj Esaú chiꞌ, yuj chiꞌ ayic 
toxo ix bꞌat vin̈aj Esaú chiꞌ dꞌa caltac teꞌ say schibꞌej smam chiꞌ, 6 ix yalan ix 
dꞌa vin̈aj Jacob, vin̈ schabꞌil yuneꞌ ix:

—A ticnaic ach vuneꞌ, ix vabꞌ val yalan vin̈ a mam dꞌa vin̈ ucꞌtac aj Esaú 
icha tic: 7 Ixic say junoc cꞌultaquil nocꞌ in chiꞌa, tza bꞌoan junoc in vael, te 
vachꞌ tzutej. Yacbꞌan tzin vaꞌi ol vacꞌancan yaxilal dꞌayach, ol valancan vachꞌ 
lolonel dꞌa ibꞌan̈ dꞌa yichan̈ Jehová yacbꞌan manto in chamoc, xchi vin̈ a 
mam chiꞌ dꞌa vin̈. 8  Yuj chiꞌ ach vuneꞌ, cꞌanabꞌajej val tas ol val tic. 9 Ixic bꞌaj 
ay nocꞌ calnel, tzicꞌancot chavan̈oc nocꞌ yunetac chiva te vachꞌ, ol in bꞌoan 
junoc svael vin̈ a mam chiꞌ, te vachꞌ ol vutej icha val tas snibꞌej vin̈. 10 A achxo 
ol icꞌbꞌat dꞌa vin̈. Ayic van sva vin̈, ol yalancan vachꞌ lolonel vin̈ dꞌa ibꞌan̈ 
yacbꞌan manto cham vin̈, xchi ix.

11 Ix yalan vin̈aj Jacob dꞌa ix snun chiꞌ:
—A vin̈ vucꞌtac  c hiꞌ, ay xil snivanil vin̈, palta a in tic malaj in xiil. 

12  Qꞌuinaloc ol in smaslej vin̈ in mam chiꞌ, ol nachajel yuj vin̈, ol snaan vin̈ to 
ton̈ej svixtej vin̈, axo catabꞌ ol cotcan dꞌa vibꞌan̈, man̈xooc yaxilal ol vicꞌcani, 
xchi vin̈.

13  Ix tacꞌvi ix snun vin̈ chiꞌ icha tic:
—Maay ach vuneꞌ, tato ay catabꞌ syalcan vin̈, aocabꞌ dꞌa vibꞌan̈ scotcani. 

A ticnaic, an̈ej to tza cꞌanabꞌajej tas svalaꞌ. Ixic, icꞌcot chavan̈oc nocꞌ yunetac 
chiva chiꞌ, xchi ix.

14 Ix bꞌat vin̈aj Jacob chiꞌ yicꞌcot nocꞌ yunetac chiva chiꞌ, ix yacꞌan nocꞌ vin̈ 
dꞌa ix snun chiꞌ. Vachꞌ ix aj jun vael chiꞌ yuj ix, icha val snibꞌej vin̈aj Isaac 
chiꞌ. 15 Ix lajvi chiꞌ, ix yicꞌanelta spichul vin̈aj Esaú chiꞌ ix, vin̈ sbꞌabꞌel yuneꞌ 
ix, juntzan̈ pichul te vachꞌ, sicꞌbꞌilbꞌat bꞌaj ay smantiado, ix yacꞌanoch ix dꞌa 
vin̈aj Jacob vin̈ schabꞌil unin chiꞌ. 16 Axo dꞌa stzꞌumal nocꞌ chiva chiꞌ ix spich 
scꞌabꞌ vin̈ ix yedꞌ sjaj vin̈ bꞌaj malaj xiil. 17 Ix yacꞌan ixim pan ix yedꞌ vael ix 
sbꞌo chiꞌ, ix yicꞌanbꞌat vin̈.

18  Axo ix ochbꞌat vin̈ bꞌaj ayecꞌ vin̈ smam chiꞌ, ix yalan vin̈ icha tic:
—Mamin, xchi vin̈.
—Oy, ¿mach ach ach vuninal? xchi vin̈aj Isaac chiꞌ.
19 —A in Esaú in, a bꞌabꞌel unin in. Toxo ix in bꞌo a vael icha ix al dꞌayin. 

Qꞌuean̈ cꞌojan, vaꞌan̈. Abꞌlej val jabꞌoc nocꞌ cꞌultaquil nocꞌ ix bꞌat in jul tic, 
tzalancan vachꞌ lolonel dꞌa vibꞌan̈, xchi vin̈.

20 Ix scꞌanbꞌan vin̈aj Isaac chiꞌ dꞌa vin̈ icha tic:
—¿Tas val ix utej yamchaj nocꞌ dꞌa elan̈chamel, ach vuninal? xchi vin̈.
—A Jehová co Diosal ix och vedꞌoc, yuj chiꞌ dꞌa elan̈chamel ix ilchaj nocꞌ 

vuuj, xchi vin̈.
21 Ix yalanpax vin̈aj Isaac chiꞌ dꞌa vin̈ icha tic:
—Nitzcot a bꞌa dꞌa in tzꞌey, ol ach in maslej, ta yel a ach ach vuninal Esaú, 

xchi vin̈.
22  Ix snitzanoch sbꞌa vin̈ dꞌa stzꞌey vin̈ smam chiꞌ, ix och ijan vin̈ smaslan 

vin̈ tato ay xiil vin̈. Ix lajvi chiꞌ, ix yalan vin̈ smam vin̈ chiꞌ icha tic: Icha val 
yoch sjaj vin̈aj Jacob svabꞌi, an̈ej jun to ay xil a cꞌabꞌ svabꞌi icha val yic vin̈aj 
Esaú, xchi vin̈. 23  Maj nachajel-laj yuj vin̈ smam vin̈ chiꞌ, yujto ay xiil scꞌabꞌ 
vin̈ icha val yic vin̈aj Esaú chiꞌ, yuj chiꞌ ix yalancan vachꞌ lolonel vin̈ dꞌa 
yibꞌan̈ vin̈. 24 Ix scꞌanbꞌanxi vin̈aj Isaac chiꞌ icha tic:

—¿Yel am val a ach, ach vuninal Esaú? xchi vin̈.
—Iꞌ, a in ton Esaú in, xchi vin̈aj Jacob chiꞌ.
25 —Ach vuninal, icꞌcot in vael chiꞌ an, yacbꞌan tzin chi nocꞌ cꞌultaquil nocꞌ 

xidꞌ icꞌcot chiꞌ, ol valancan vachꞌ lolonel dꞌa ibꞌan̈, xchi vin̈.
Ix yacꞌan vin̈aj Jacob svael vin̈ smam chiꞌ, ix yicꞌanpaxcot vino vin̈, ix 

yucꞌan vin̈ smam vin̈ chiꞌ. 26 Ix yalan vin̈aj Isaac chiꞌ icha tic:
—Nitzcot a bꞌa dꞌa in tzꞌey ach vuninal, tza tzꞌubꞌanelta in tiꞌ, xchi vin̈. 27 Ix 

snitzanbꞌat sbꞌa vin̈aj Jacob chiꞌ, ix tzꞌubꞌanelta stiꞌ vin̈ smam vin̈ chiꞌ. Ix sucꞌlan 
spichul vin̈ vin̈aj Isaac chiꞌ, ix yalan vachꞌ lolonel chiꞌ vin̈ dꞌa yibꞌan̈ vin̈ icha tic:

Icha sjabꞌ an̈ an̈cꞌultac ay dꞌa caltac teꞌ tzꞌacꞌji syaxil yuj Jehová, icha 
val chiꞌ sjabꞌ vin̈ vuninal.

 28 Acꞌjocabꞌ n̈abꞌ dꞌa yibꞌan̈ lum a luum yuj Dios yic te vachꞌ ol aj sat 
avbꞌen. Man̈xo jantacoc ixim trigo yedꞌ vino ol icꞌaꞌ.

 29 Tzijtum anima ol ach acꞌan servil. Masanil nación ol yaqꞌuem sbꞌa 
dꞌayach. Yajal ol ach aj dꞌa yibꞌan̈ ebꞌ yin̈tilal vin̈ ucꞌtac. Ol yaqꞌuem 
sbꞌa ebꞌ dꞌayach. Ol can scatabꞌ Dios dꞌa yibꞌan̈ ebꞌ chuc syutej sbꞌa 
dꞌayach, palta ol yacꞌ svachꞌcꞌolal dꞌa yibꞌan̈ ebꞌ vachꞌ syutej sbꞌa 
dꞌayach, xchi vin̈.

30 Axo yic ix lajvi yalancan masanil vachꞌ lolonel chiꞌ vin̈ dꞌa yibꞌan̈ vin̈aj 
Jacob chiꞌ, ato val yelta vin̈ chiꞌ bꞌaj ayecꞌ vin̈ smam chiꞌ, ix jax vin̈aj Esaú chiꞌ 
juloj nocꞌ chiꞌ. 31 Ix sbꞌoan jun vael vin̈ te vachꞌ. Ix lajvi chiꞌ ix yicꞌanpaxbꞌat 
vin̈ dꞌa vin̈ smam chiꞌ, ix yalan vin̈ icha tic:

—Qꞌuean̈ vaan mamin, tic in javi. Chiꞌ nocꞌ cꞌultaquil nocꞌ ix bꞌat vicꞌcot 
tic, tzalancan vachꞌ lolonel chiꞌ dꞌa vibꞌan̈, xchi vin̈ dꞌa vin̈ smam chiꞌ.

32  Axo ix scꞌanbꞌan vin̈aj Isaac chiꞌ icha tic:
—¿Mach ach? xchi vin̈.
—A in ton Esaú in, a bꞌabꞌel unin in, xchi vin̈.
33 Ix te sat scꞌol vin̈aj Isaac chiꞌ, ix och ijan vin̈ slucloni, ix yalan vin̈ icha tic:
—¿Mach pax jun vin̈ ix bꞌat icꞌancot nocꞌ dꞌa sbꞌabꞌelal jun, ix yicꞌancot 

jun vael chiꞌ dꞌayin? Toxo ix in vaꞌi, ayic manto ach ja ach tic, yuj chiꞌ toxo 
ix valcan in vachꞌ lolonel dꞌa yibꞌan̈ vin̈ chiꞌ. Toxonton a vin̈ ol chaan in 
vachꞌcꞌolal chiꞌ, xchi vin̈.

34 Ayic ix yabꞌan vin̈aj Esaú tas ix yal vin̈ smam chiꞌ, ix el veqꞌuecꞌoc yav 
vin̈ yoqꞌui, ix yalan vin̈ icha tic:

—Alpax vachꞌ lolonel dꞌa vibꞌan̈ mamin, xchi vin̈.
35 Ix yalan vin̈aj Isaac chiꞌ icha tic:
—A vin̈ ucꞌtac ix ul in ixtanoc, toxo ix yicꞌbꞌat masanil vachꞌ lolonel vin̈ 

ictaxon yaji, xchi vin̈.
Axo ix tacꞌvi vin̈aj Esaú chiꞌ:
36  Te vachꞌ val ochnaccan Jacob dꞌa vin̈. Schaelalxo in yixtan vin̈ tic. Dꞌa 

sbꞌabꞌelal ix yiqꞌuecꞌ in derecho vin̈ dꞌa yic in bꞌabꞌel uninal, axo pax ticnaic 
syicꞌanpaxecꞌ yaxilal vin̈ to victaxon yaj uuj. Mamin, ¿man̈xom val junocxo 
yaxil ix a cꞌubꞌejcan dꞌayin? xchi vin̈.

37 Ix yalan vin̈aj Isaac chiꞌ dꞌa vin̈:
—Ina ix vacꞌ yopisio vin̈aj Jacob dꞌa ibꞌan̈, masanil ebꞌ in̈tilal ol ochcan 

schecabꞌoc vin̈. An̈ejaꞌ toxo ix valcani to te vachꞌ ol yacꞌ ixim strigo vin̈ yedꞌ 
svino. Man̈xalaj tas vachꞌ ach vutan ach vuninal, xchi vin̈.

38  Ix tevin̈ejoch vin̈aj Esaú chiꞌ icha tic:
—Mamin, ¿man̈xom val junoc vachꞌ lolonel syal alancan dꞌa vibꞌan̈ jun? 

Alcan junocxo a vachꞌ lolonel dꞌayin, xchi vin̈.
Ix elxi veqꞌuecꞌoc yav vin̈ yoqꞌui.
39 Yuj chiꞌ ix yalan vin̈aj Isaac chiꞌ dꞌa vin̈ icha tic:

Te najat tzach elcan dꞌa sat lum luum yax sat yedꞌ bꞌaj syacꞌ n̈abꞌ.
 40 An̈ej qꞌuen espada ol acꞌoch yipoc a cꞌool, checabꞌ ol ach ajcan dꞌa vin̈ 

ucꞌtac chiꞌ. Axo yic ayxo ip jun, ol a col a bꞌa dꞌa vin̈, xchi vin̈.

Ix el vin̈aj Jacob dꞌa vin̈aj Esaú
41 Atax taꞌ ix chichoncanoch scꞌool vin̈aj Esaú dꞌa vin̈aj Jacob chiꞌ yuj tas ix 

alchajcan dꞌa yibꞌan̈ vin̈ yuj smam chiꞌ. Yuj chiꞌ ix snaan vin̈aj Esaú chiꞌ icha 
tic: Toxo ol cham vin̈ in mam tic, ol lajvoc chiꞌ ol in milancham jun vucꞌtac 
chiꞌ, xchi vin̈.

42  Axo yic ix yabꞌan ix Rebeca tas van yalan vin̈aj Esaú chiꞌ, ix yavtancot 
vin̈aj Jacob chiꞌ ix, ix yalan ix dꞌa vin̈ icha tic:

—Ach vuneꞌ, a vin̈aj Esaú vin̈ ucꞌtac, sgana vin̈ ol ach smilchamoc yic 
syaqꞌuecꞌ spac vin̈ dꞌayach. 43 Yuj val chiꞌ, abꞌ val tas svalaꞌ: Elan̈ dꞌa tic, tzach 
bꞌatcan dꞌa Harán, tzach aj yedꞌ vin̈aj Labán vin̈ in nulej. 44 Tzach cann̈ej yedꞌ 
vin̈ junoc tiempoal masanto tzꞌecꞌ yoval scꞌool vin̈ ucꞌtac tic. 45 Axo yic ol sat 
dꞌa scꞌol vin̈, ol valanbꞌat abꞌi, ichato chiꞌ ol ach paxta. Max yal in cꞌool to 
junn̈ej cꞌual tzex cham e chavan̈il, xchi ix.

46 Ix lajvi chiꞌ, ix yalan ix Rebeca dꞌa vin̈aj Isaac icha tic:
—Tzin te cus yuj ebꞌ ix hitita, ebꞌ ix yetbꞌeyum vin̈aj Esaú tic. Yuj chiꞌ tato 

syicꞌlaj sbꞌa vin̈aj Jacob tic yedꞌ junoc ebꞌ ix hitita cajan dꞌa Canaán tic, vachꞌ 
ama tato tzin chami, xchi ix.

28  1 Yuj chiꞌ ix avtajcot vin̈aj Jacob yuj vin̈aj Isaac chiꞌ, ix och ijan vin̈ 
yalancan vachꞌ lolonel dꞌa yibꞌan̈ vin̈, ix yalancan jun checnabꞌil vin̈ 

dꞌa vin̈ icha tic: Malaj bꞌaqꞌuin̈ ol icꞌ junoc ix etbꞌeyum dꞌa scal ebꞌ ix aj 
Canaán tic. 2  A dꞌa yol yic Padán-aram dꞌa spat vin̈ a mam icham aj Betuel 
tzach bꞌati, tzicꞌ a bꞌa yedꞌ junoc ebꞌ ix yisil vin̈aj Labán, snulej ix a nun. 
3  Axo Dios Syal Yuj Masanil, ol yacꞌ svachꞌcꞌolal dꞌa ibꞌan̈, man̈ jantacoc ol 
aj sbꞌisul in̈tilal. A dꞌa scal ebꞌ in̈tilal chiꞌ tzijtum nación ol pitzvoc. 4 Ol yacꞌ 
svachꞌcꞌolal Dios dꞌayach yedꞌ masanil ebꞌ in̈tilal icha ix aj yacꞌancan stiꞌ 
yacꞌan dꞌa vin̈aj Abraham vin̈ co mam, yic vachꞌ ol och jun luum bꞌaj ayon̈ ecꞌ 
tic icoc. A val Dios chiꞌ aljinaccan dꞌa vin̈ co mam chiꞌ, xchi vin̈aj Isaac dꞌa 
vin̈aj Jacob chiꞌ.

5 Ix lajvi chiꞌ, ix checchajcanbꞌat vin̈aj Jacob yuj vin̈aj Isaac dꞌa Padán-aram. 
Ix bꞌatcan vin̈ dꞌa spat vin̈aj Labán, yuninal vin̈aj Betuel arameo, snulej ix 
Rebeca, ix snun vin̈ yedꞌ vin̈aj Esaú.

Ix och junxo yetbꞌeyum vin̈aj Esaú
6 Axo ix yabꞌan vin̈aj Esaú to ix yal vachꞌ lolonel vin̈aj Isaac dꞌa yibꞌan̈ vin̈aj 

Jacob, ix schecanpaxbꞌat vin̈ dꞌa Padán-aram yic tzꞌoch ix yetbꞌeyum vin̈ taꞌ. 
Ix yabꞌan vin̈ to ayic ix yalan vachꞌ lolonel vin̈aj Isaac chiꞌ dꞌa vin̈, ix yalan 
vin̈ to max yal yicꞌlan sbꞌa vin̈ yedꞌ ebꞌ ix aj Canaán chiꞌ. 7 Ix scꞌanabꞌajej vin̈aj 
Jacob sbꞌatcan dꞌa Padán-aram icha ix aj yalan vin̈ smam yedꞌ ix snun. 8  Icha 

chiꞌ ix aj snachajel yuj vin̈aj Esaú to a vin̈ smam vin̈ chiꞌ max scha scꞌol ebꞌ 
ix aj Canaán vin̈. 9 Yuj chiꞌ, ix bꞌat vin̈ yil vin̈aj Ismael aton vin̈ yucꞌtac vin̈ 
smam vin̈ chiꞌ. Ix yicꞌan jun ix yisil vin̈aj Ismael chiꞌ vin̈, Mahalat sbꞌi ix, ix 
och ix yetbꞌeyumoc vin̈ yedꞌ ebꞌ ix aytaxoneqꞌui. A ix Mahalat chiꞌ ay jun vin̈ 
snulej ix scuchan Nebaiot.

Ix schꞌox sbꞌa Dios dꞌa vin̈aj Jacob
10  Ayic ix el vin̈aj Jacob dꞌa Beerseba, ix bꞌat vin̈ dꞌa sbꞌeal Harán. 11 Ix 

cꞌoch vin̈ dꞌa jun lugar, yujto toxo ix em cꞌu, yuj chiꞌ ataꞌ ix vaycan vin̈ dꞌa 
jun acꞌval chiꞌ. Ayic toxo svay vin̈, ix yicꞌancot jun qꞌueen vin̈ scꞌan̈ jolomoc, 
ix ecꞌ jichan vin̈. 12  A dꞌa jun acꞌval chiꞌ, ix och jun svayich vin̈, ix yilan vin̈ 
to ay jun bꞌe icha cꞌooch. Schaqꞌue dꞌa sat lum tic, masanto sqꞌuecꞌoch dꞌa 
satchaan̈. Ix yilan vin̈ to a ebꞌ yángel Dios sqꞌuei, tzꞌemta ebꞌ dꞌa jun bꞌe chiꞌ. 
13  Ix yilanpax vin̈ to a Jehová lin̈anecꞌ bꞌaj sqꞌuecꞌoch jun bꞌe chiꞌ, ix yalan 
icha tic: A in ton Jehová sDiosal in vin̈ a mam icham aj Abraham yedꞌ vin̈aj 
Isaac a mam. Ol vacꞌ jun lum bꞌaj jichan ach ecꞌ tic dꞌayach yedꞌ dꞌa masanil 
ebꞌ in̈tilal. 14 A in̈tilal chiꞌ man̈ jantacoc ol aj sbꞌisul icha spococal lum luum. 
Ol pucaxcanbꞌat ebꞌ dꞌa stojolal bꞌaj sjavi cꞌu yedꞌ bꞌaj tzꞌem cꞌu, dꞌa stojolal 
norte yedꞌ dꞌa sur. Masanil nación dꞌa yolyibꞌan̈qꞌuinal tic, ol scha svachꞌilal 
ebꞌ uuj yedꞌ pax yuj in̈tilal. 15 Ayinn̈ej och edꞌoc, ol ach in tan̈vejn̈ej bꞌaj ol ach 
bꞌatoc, ol ach vicꞌan meltzaj dꞌa jun lum tic junelxo. Man̈ ol ach vactejcanlaj, 
palta ol vaqꞌuelcꞌoch bꞌaj ix vacꞌ in tiꞌ dꞌayach, xchi.

16 Ayic ix el svayan̈ vin̈, ix snaan vin̈ icha tic: Dꞌa val yel ayecꞌ Jehová dꞌa 
jun lugar tic, man̈ vojtacoclaj, xchi vin̈. 17 Ix xiv chaan̈ vin̈, ix snaan vin̈: Te ay 
smay jun lugar tic, spat Dios yaji, spuertail pax satchan̈ yaji, xchi vin̈.

18  Ayic ix sacbꞌi dꞌa junxo cꞌu, ix pet qꞌue vaan vin̈, ix yicꞌancot qꞌuen qꞌueen 
ix yacꞌoch vin̈ scꞌan̈ jolomoc chi, ix yacꞌancanqꞌue lin̈an qꞌuen vin̈, ix can 
qꞌuen yecheloc, ix secanqꞌue aceite vin̈ dꞌa yibꞌan̈ qꞌueen. 19 A dꞌa jun lugar 
chiꞌ, ataꞌ ay jun chon̈abꞌ yictax pecaꞌ, Luz sbꞌi, axo vin̈aj Jacob ix qꞌuexan sbꞌi, 
ix yacꞌan vin̈ scuch Betel. *

20 Ataꞌ ix yacꞌcan stiꞌ vin̈aj Jacob, ix yalan vin̈ icha tic: Tato a Dios ol in 
tan̈vanoc, ol ochn̈ej vedꞌoc bꞌaj van in bꞌat tic, ol yacꞌn̈ej in vael yedꞌ in 
pichul, 21 vachꞌ in cꞌool ayic ol in meltzajpaxcot dꞌa spat in mam, tato icha 
chiꞌ a Jehová tic ol och in Diosaloc. 22  A bꞌaj ix vavejcan qꞌuen qꞌueen tic, icha 
spat Dios tzꞌajcani, ol viqꞌuel sdiezmoal masanil tas ol yacꞌ dꞌayin, ol vacꞌan 
dꞌay, xchi vin̈aj Jacob chiꞌ.

Ix cꞌoch vin̈aj Jacob dꞌa Harán

29  1 Icha chiꞌ ix aj sbꞌatcan vin̈aj Jacob, ix cꞌochcan vin̈ dꞌa slum ebꞌ vin̈ 
cajan dꞌa stojolal bꞌaj sjavi cꞌu.

2  Ayic ix cꞌoch vin̈ taꞌ, ix yilanbꞌat jun aꞌ ucꞌbꞌilaꞌ vin̈. A dꞌa slacꞌanil aꞌ chiꞌ, 
ayecꞌ ox uman̈ nocꞌ calnel, yujto a aꞌ syucꞌ nocꞌ, ay jun nivan qꞌuen ayoch 
smaculoc stiꞌ aꞌ. 3 Ayic smolbꞌan sbꞌa masanil nocꞌ calnel chiꞌ taꞌ, axo ebꞌ vin̈ 
stan̈van nocꞌ tzꞌicꞌanel qꞌuen smacul stiꞌ aꞌ chiꞌ, syacꞌan aꞌ ebꞌ vin̈ yucꞌ nocꞌ, slajvi 
chiꞌ smacanxican stiꞌ aꞌ ebꞌ. 4 Ix scꞌanbꞌan vin̈ dꞌa ebꞌ tan̈vum calnel chiꞌ icha tic:

—¿Bꞌajtil ayex ex vetanimail? xchi vin̈.
—A dꞌa Harán ayon̈, xchi ebꞌ vin̈.
5 —¿Eyojtac am vin̈aj Labán yixchiquin vin̈aj Nacor? xchi vin̈.
—Cojtacton vin̈, xchi ebꞌ.
6 —¿Vachꞌ am scꞌol vin̈ eyilaꞌ? xchi vin̈.
—Vachꞌ scꞌol vin̈. Ina a ix Raquel yisil vin̈ van scot yedꞌ nocꞌ scalnel chiꞌ, 

xchi ebꞌ vin̈.
7 Ix yalan vin̈aj Jacob chiꞌ dꞌa ebꞌ vin̈:
—Ayto cꞌu, ¿tas yuj man̈ ton̈ejoc tzeyacꞌ yucꞌaꞌ nocꞌ e calnel tic, tze tan̈van 

va jabꞌocxo nocꞌ? xchi vin̈ dꞌa ebꞌ vin̈.
8  Ix yalan ebꞌ vin̈:
—Max yal-laj, yovalil sco tan̈vej smolbꞌan sbꞌa nocꞌ smasanil, ichato chiꞌ 

ol quicꞌanel qꞌuen nivan smacul stiꞌ aꞌ tic, yic syal yucꞌan aꞌ nocꞌ smasanil, 
xchi ebꞌ.

9 Vanto slolon vin̈aj Jacob chiꞌ yedꞌ ebꞌ vin̈, ix ja ix Raquel yedꞌ nocꞌ yic 
vin̈ smam, yujto a ix stan̈van nocꞌ. 10  Ayic ix yilan vin̈ sja ix yedꞌ nocꞌ yic 
vin̈ smam chiꞌ, aton vin̈ snulej ix snun vin̈, elan̈chamel ix bꞌat lemnaj vin̈, ix 
yicꞌanel qꞌuen smacul stiꞌ a aꞌ chiꞌ vin̈, ix yacꞌan yucꞌ aꞌ nocꞌ calnel chiꞌ vin̈. 
11 Dꞌa elan̈chamel ix yacꞌan stzatzil scꞌol ix Raquel chiꞌ vin̈, ix tzꞌubꞌelta stiꞌ 
ix vin̈, ix ocꞌqꞌue vin̈. 12  Ix och ijan vin̈ yalan icha tic: Yuneꞌ in ix Rebeca, ix 
yanabꞌ vin̈ a mam, xchi vin̈. Axo ix yabꞌan ix Raquel icha chiꞌ, ix bꞌat lemnaj 
ix yal dꞌa vin̈ smam chiꞌ.

13 Axo ix yabꞌan vin̈aj Labán sbꞌinaj vin̈aj Jacob yuneꞌ yanabꞌ, ix bꞌat lemnaj 
vin̈ schacot vin̈. Ix och lacꞌnaj vin̈ dꞌa vin̈, ix tzꞌubꞌanelta stiꞌ vin̈, ix yicꞌanbꞌat 
vin̈ vin̈ dꞌa spat chiꞌ. Ix och ijan vin̈aj Jacob chiꞌ yalani tas ix aj scoti. 14 Ix 
yalan vin̈aj Labán chiꞌ dꞌa vin̈ icha tic: Val yel te a on̈to och edꞌoc, xchi vin̈.

Ix can vin̈aj Jacob scaj ix Raquel

Jun ujal ix can vin̈ yedꞌ vin̈aj Labán chiꞌ. 15 Ayic ix ecꞌ jun uj chiꞌ, ix yalan 
vin̈aj Labán chiꞌ dꞌa vin̈ icha tic:

—A ticnaic vachꞌchom ayto cuj co bꞌa, palta max yal-laj nabꞌan̈ej ol ach 
munlaj dꞌayin. Al dꞌayin jantac ol ach in tupuꞌ, xchi vin̈. 16  Ay chavan̈ yisil 
vin̈aj Labán chiꞌ: A ix bꞌabꞌel, Lea sbꞌi ix, axo ix schabꞌil Raquel. 17 A ix Lea 
chiꞌ, icha yilji taxon ebꞌ ix ix yilji ix, an̈ej yol sat ix vachꞌ yilji. Axo pax ix 
Raquel jun, te vachꞌ yilji sat ix yedꞌ snivanil smasanil. 18  Axo vin̈aj Jacob chiꞌ, 
ix can sgana vin̈ dꞌa ix Raquel chiꞌ, yuj chiꞌ ix yal vin̈ icha tic:

—Tzin can uqueoc abꞌil in caj ix Raquel, ix chabꞌil isil tic, xchi vin̈.
19 Ix yalan vin̈aj Labán chiꞌ:
—Canan̈, vachꞌ ol vacꞌ ix dꞌayach, ¿tas gana chꞌoc bꞌaj svacꞌ ix? xchi vin̈.
20 Icha chiꞌ ix aj scajan uqueꞌ abꞌil ix vin̈. Maj yabꞌ vin̈ yecꞌ jun tiempoal 

chiꞌ, yujto te ay sgana vin̈ dꞌa ix. 21 Axo yic ix ecꞌ uqueꞌ abꞌil chiꞌ, ix yalan vin̈ 
dꞌa vin̈aj Labán chiꞌ icha tic:

—A ticnaic, ix lajvi co trato yic tzin caj ix. Acꞌ ix vetbꞌeyumoc yic svicꞌan 
in bꞌa yedꞌ ix, xchi vin̈.

22  Axo vin̈aj Labán chiꞌ ix avtancot masanil ebꞌ cajan dꞌa slacꞌanil chiꞌ, ix 
yacꞌanoch sqꞌuin̈al snupnajel ix yisil vin̈ chiꞌ. 23  Ayic toxo ix qꞌue acꞌval ix 
yicꞌancot ix Lea vin̈aj Labán dꞌa vin̈aj Jacob chiꞌ, ix vay vin̈ yedꞌ ix. 24 Ix acꞌji 

* 29.32 A jun bꞌi scuch Rubén, a dꞌa hebreo syalelcꞌochi “il jun vuneꞌ”. * 29.33 A jun bꞌi scuch 
Simeón, a dꞌa hebreo lajan yalji yedꞌ jun lolonel “syabꞌi”. * 29.34 A jun bꞌi scuch Leví, a dꞌa 
hebreo lajan yalji yedꞌ jun lolonel “junxon̈ej tzꞌaji”. * 29.35 A jun bꞌi scuch Judá, a dꞌa hebreo 
lajan yalji yedꞌ jun lolonel “tzꞌicꞌjichaan̈”. * 30.6 A jun bꞌi scuch Dan, a dꞌa hebreo syalelcꞌochi 
“schꞌolbꞌitaji”. 

jun scriada ix yuj vin̈aj Labán chiꞌ, a ix chiꞌ Zilpa sbꞌi ix. 25 Ayic ix sacbꞌi, ix 
yilanelta vin̈aj Jacob chiꞌ to a ix Lea ix vay yedꞌ vin̈, ix bꞌat yalan vin̈ dꞌa vin̈aj 
Labán chiꞌ icha tic:

—¿Tas yuj icha tic ix in utej? A ix Raquel ix in caj dꞌayach, ¿tas yuj tzin 
ixtej? xchi vin̈.

26 Ix yalan vin̈aj Labán chiꞌ dꞌa vin̈ icha tic:
—A co bꞌeybꞌal dꞌa co cal tic, max yal-laj to a ix tzacꞌanto sbꞌabꞌlaj och vin̈ 

yetbꞌeyum dꞌa ix bꞌabꞌel. 27 Cꞌanabꞌajejcan jun semana sqꞌuin̈ nupnajel yic ix 
Lea tic, ol icꞌanpax ix Raquel chiꞌ tato tzacꞌ a tiꞌ a cajan uqueocxo abꞌil ix 
dꞌayin, xchi vin̈aj Labán chiꞌ.

28  Ix schaan scꞌol vin̈aj Jacob jun lolonel chiꞌ. Ix scꞌanabꞌajan jun semana 
qꞌuin̈ nupnajel vin̈ yedꞌ ix Lea chiꞌ. Ix lajvi chiꞌ, ix yacꞌanpax ix Raquel vin̈aj 
Labán chiꞌ yic tzꞌoch ix yetbꞌeyumoc vin̈. 29 Ix yacꞌanpax jun ix scriada ix 
Raquel chiꞌ vin̈ aton ix Bilha. 30 Ix yicꞌlan sbꞌa vin̈aj Jacob yedꞌ ix Raquel chiꞌ, 
yelxo val xajanabꞌil ix aj ix yuj vin̈ dꞌa yichan̈ ix Lea chiꞌ. Yuj chiꞌ uqueto abꞌil 
ix scaj ix vin̈.

Ebꞌ yuninal vin̈aj Jacob
31 Ayic ix yilan Jehová to chabꞌcꞌolabꞌil ix Lea chiꞌ, ix yacꞌan svachꞌcꞌolal dꞌa 

yibꞌan̈ ix yic tzꞌaj yuneꞌ ix. Axo pax ix Raquel, malaj yuneꞌ ix. 32  Axo ix Lea 
chiꞌ, ix och ix yabꞌixal, ix alji jun yuneꞌ ix, Rubén * ix yacꞌ ix sbꞌiej, ix yalan 
ix: A Jehová ix yilaꞌ to paticabꞌil in el yuj vin̈ vetbꞌeyum, axo ticnaic xajan ol 
in yil vin̈, xchi ix.

33 Ix lajvi chiꞌ ix alji junxo yuneꞌ ix, Simeón * ix yacꞌ ix sbꞌiej, ix yalan ix icha 
tic: Ix yabꞌ Jehová to chabꞌcꞌolabꞌil vaji, yuj chiꞌ ix yacꞌ junxo vuneꞌ tic, xchi ix.

34  Ix aljipax junxo yuneꞌ ix, Leví * ix yacꞌ ix sbꞌiej, ix yalan ix: A ticnaic 
junxon̈ej ol aj vin̈ vetbꞌeyum tic vedꞌoc, yujto oxvan̈xo vuneꞌ yedꞌ vin̈, xchi ix.

35  Ix alji junxo yuneꞌ ix, Judá * ix yacꞌ ix sbꞌiej, ix yalanpax ix: A ticnaic, 
svicꞌchaan̈ sbꞌi Jehová, xchi ix. Axon̈ej chiꞌ, ix och vaan yilan sat unin ix.

30  1 Axo ix Raquel chiꞌ ix pitzvichaan̈ ajcꞌolal dꞌa spensar ix, ix och 
ix ajcꞌolal dꞌa ix Lea chiꞌ yujto malaj yuneꞌ ix, ix yalan ix dꞌa vin̈ 

yetbꞌeyum chiꞌ icha tic:
—Acꞌ vuneꞌ. Tato maay, tic tzin chami, xchi ix.
2  Yuj chiꞌ ix cot yoval vin̈aj Jacob, ix yalan vin̈ dꞌa ix icha tic:
—¿Tocval Dios in? A Dios chiꞌ max acꞌanlaj uneꞌ chiꞌ, xchi vin̈. 3  Ix yalanxi 

ix dꞌa vin̈:
—Vayan̈ yedꞌ ix in criada Bilha, ayic ol aljoc yuneꞌ ix chiꞌ, icha val vuneꞌ 

ol ajoc, xchi ix.
4 Ix yacꞌan ix scriada ix chiꞌ dꞌa vin̈, ix yicꞌlan sbꞌa vin̈ yedꞌ ix. 5 Axo ix alji 

jun yuneꞌ ix Bilha chiꞌ, 6  ix yalan ix Raquel icha tic: Dan * ol sbꞌiej vin̈ unin 
tic, yujto ix yabꞌ in lesal Dios, ix in schꞌolbꞌitani, yuj chiꞌ ix yacꞌ jun unin tic 
dꞌayin, xchi ix.

* 30.8 A jun bꞌi scuch Neftalí, a dꞌa hebreo lajan yalji yedꞌ jun lolonel “telajbꞌail”. * 30.11 A 
jun bꞌi scuch Gad, a dꞌa hebreo syalelcꞌochi “vachꞌ vicoꞌ”. * 30.13 A jun bꞌi scuch Aser, a dꞌa 
hebreo syalelcꞌochi “tzalajcꞌolal”. * 30.14 Syacꞌoch ebꞌ anima dꞌa scꞌool tato a ebꞌ ix ix max 
unevilaj sloan sat an̈ mandrágora tobꞌ tzꞌalji yuneꞌ ebꞌ ix. * 30.18 A jun bꞌi scuch Isacar, a dꞌa 
hebreo lajan yalji yedꞌ jun lolonel “spac”. * 30.20 A jun bꞌi scuch Zabulón, a dꞌa hebreo lajan 
yalji yedꞌ jun lolonel “xajanabꞌil”. * 30.24 A jun bꞌi scuch José, a dꞌa hebreo lajan yalji yedꞌ jun 
lolonel “tzꞌacꞌji stzꞌacubꞌ”. 

7 Ix lajvi chiꞌ, ix alji junxo yuneꞌ ix Bilha yedꞌ vin̈aj Jacob chiꞌ. 8  Ix yalanxi 
ix Raquel chiꞌ: A jun unin tic Neftalí * ol sbꞌiej, yujto ix in telaj in bꞌa yedꞌ ix 
in nulej ix Lea, axo ticnaic ix can ix yalan̈ vuuj, xchi ix.

9 Axo yic ix yilan ix Lea to man̈xalaj yuneꞌ ix, ix yacꞌanpax ix scriada ix, 
aton ix Zilpa dꞌa vin̈aj Jacob chiꞌ. 10 Ix alji jun yuneꞌ ix yedꞌ vin̈. 11 —Vachꞌ 
vicoꞌ yuj chiꞌ Gad * svacꞌ sbꞌiej vin̈ unin tic, xchi ix Lea chiꞌ.

12  Ix lajvi chiꞌ, ix alji junxo yuneꞌ ix Zilpa chiꞌ yedꞌ vin̈aj Jacob chiꞌ. 13  Ix 
yalanpax ix Lea chiꞌ icha tic: Te tzalajcꞌolal vicoꞌ, axo ebꞌ ix vetixal ol alanoc 
to ay in tzalajcꞌolal, yuj chiꞌ Aser * ol sbꞌiej vin̈ unin tic, xchi ix.

14 Ay jun cꞌu ix bꞌat vin̈aj Rubén bꞌeyelecꞌ dꞌa caltac teꞌ, ayic van sjochchaj 
ixim trigo. Ataꞌ ix ilchaj juntzan̈ sat an̈cꞌultac yuj vin̈ to sloji, mandrágora * 
sbꞌi. Ix yicꞌanbꞌat an̈ vin̈ dꞌa ix Lea, aton ix snun vin̈. Axo yic ix yilan an̈ ix 
Raquel chiꞌ, ix yalan ix dꞌa ix Lea icha tic:

—Tzin tevi dꞌayach to tzacꞌ junoc an̈ mandrágora ix yicꞌcot vin̈ uneꞌ chiꞌ 
dꞌayin, xchi ix.

15 Ix yalan ix Lea chiꞌ icha tic dꞌa ix:
—¿Tom man̈ cꞌocbꞌiloc ix iqꞌuecꞌ vin̈ vetbꞌeyum, axo ticnaic, snibꞌej a cꞌol 

tza cꞌanecꞌ an̈ mandrágora ix yicꞌcot vin̈ vuneꞌ tic? xchi ix.
—Acꞌ an̈ dꞌayin, tato icha chiꞌ syal svay vin̈aj Jacob edꞌoc dꞌa jun acꞌval tic, 

xchi ix Raquel chiꞌ.
16  Axo yic van sqꞌuicꞌbꞌi ix jax vin̈aj Jacob dꞌa smunlajel, ix bꞌat ix Lea 

schacot vin̈, ix yalan ix dꞌa vin̈ icha tic:
—A ticnaic ol ach vay vedꞌoc, dꞌa val yel ix vacꞌ an̈ mandrágora ix yicꞌcot 

vin̈ vuneꞌ dꞌa ix in nulej ix Raquel a tojoloc, xchi ix.
Yuj chiꞌ ix vay vin̈aj Jacob chiꞌ yedꞌ ix dꞌa jun acꞌval chiꞌ. 17 A Dios ix abꞌan 

slesal ix, yuj chiꞌ ix alji junxo yuneꞌ ix yedꞌ vin̈, yoil uninxo. 18  Ix yalan ix: 
Isacar * ol sbꞌiej vin̈ unin tic, yujto ix spactzitej Dios dꞌayin, yujto ix vacꞌ ix in 
criada dꞌa vin̈ vetbꞌeyum, xchi ix.

19 Ix lajvi chiꞌ, ix alji junxo yuneꞌ ix yedꞌ vin̈aj Jacob chiꞌ, aton svaquil unin 
ebꞌ. 20 Ix yalan ix: Ix yacꞌ Dios jun silabꞌ man̈xo jantacoc svachꞌil dꞌayin, yuj 
chiꞌ ol in sxajanej vin̈ vetbꞌeyum tic. Svaquilxo jun unin tic svil yedꞌ vin̈, yuj 
chiꞌ Zabulón * ol sbꞌiej, xchi ix. 21 Yicxo slajvubꞌal ix yilan sat jun ix unin ix, 
Dina ix yacꞌ ix sbꞌiej.

22  Axo ix Raquel chiꞌ, ix nachajcot ix yuj Dios, ix abꞌji slesal ix yuuj, ix javi 
yuneꞌ ix. 23  Ayic ix alji jun sbꞌabꞌel unin ix, ix yalan ix: A in qꞌuixvelal, toxo 
ix yiqꞌuel Jehová, yujto toxo ix yacꞌ jun vuneꞌ tic. 24  Tzoc val el dꞌa scꞌool 
syacꞌpax junocxo vuneꞌ, xchi ix. Yuj chiꞌ José * ix sbꞌiej jun unin chiꞌ yuj ix.

Ix och oval dꞌa scal vin̈aj Jacob yedꞌ vin̈aj Labán
25 Ayic toxo ix alji vin̈aj José, ix yalan vin̈aj Jacob dꞌa vin̈aj Labán icha tic:

GÉNESIS 30 44  



—A ticnaic, cha in pax dꞌa in chon̈abꞌ. 26  Acꞌ ebꞌ vuninal yedꞌ ebꞌ ix 
vetbꞌeyum, cꞌocbꞌilocxobꞌ in cajan ebꞌ ix dꞌayach, smojxo val tzin paxi. Ojtac 
val tas ix aj in munlaj dꞌayach, xchi vin̈.

27 Axo ix yalan vin̈aj Labán chiꞌ dꞌa vin̈ icha tic:
—Maay, tzin tevi dꞌayach to vachꞌn̈ej ajecꞌ vedꞌoc, yujto ix in naeli to uujn̈ej 

ay svachꞌcꞌolal Jehová dꞌa vibꞌan̈. 28  Al dꞌayin jantac val tzach in tupuꞌ, xchi 
vin̈aj Labán chiꞌ.

29 Ix yalanxi vin̈aj Jacob chiꞌ:
—Ojtac val tas ix aj in munlaj edꞌoc yedꞌ tas ix aj vilan nocꞌ a molbꞌetzal 

nocꞌ tic. 30  Ojtac to jayvan̈n̈ej nocꞌ a molbꞌetzal nocꞌ tic ayic in janac, axo 
ticnaic toxo ix qꞌuibꞌ sbꞌisul nocꞌ. Atax val yic in janac chiꞌ syamannacoch 
Jehová yacꞌan svachꞌcꞌolal dꞌa ibꞌan̈. Axo ticnaic, ¿bꞌaqꞌuin̈ ol in chael yich 
vilan vic yedꞌ ebꞌ ix vetbꞌeyum tic yedꞌ ebꞌ vuninal? xchi vin̈.

31 —¿Jantac a tojol tza cꞌanaꞌ? xchi vin̈aj Labán chiꞌ.
—Malajocabꞌ in tojol tzacꞌaꞌ, an̈ejto svil jabꞌocxo nocꞌ a calnel tic, tato ol 

scha a cꞌol tas ol valaꞌ. 32  Cha in och dꞌa scal nocꞌ a calnel yedꞌ nocꞌ a chiva 
ticnaic, yic tzin sicꞌanel masanil nocꞌ tzꞌibꞌiltac, nocꞌ jasquiltac stzꞌibꞌul, nocꞌ 
yunetac qꞌuiqꞌuicꞌ. A nocꞌ chiꞌ ol och in tojoloc. 33  Yuj chiꞌ jun, ayic tzach 
cꞌoch il nocꞌ a nocꞌ chiꞌ, nocꞌ svicꞌ in tojoloc chiꞌ, icha chiꞌ ol aj ilancot in 
tojolal. Tato a dꞌa scal nocꞌ vic chiꞌ ay nocꞌ chiva, ma nocꞌ calnel chiꞌ man̈ 
tzꞌibꞌiltacoc, mato man̈ qꞌuiqꞌuicꞌoc, van ach velcꞌan syal chiꞌ, xchi vin̈.

34 —Vachꞌocabꞌi. Scha in cꞌol tas tzal chiꞌ, xchi vin̈aj Labán chiꞌ.
35 An̈ejtonaꞌ dꞌa jun cꞌual chiꞌ ix sicꞌanel masanil nocꞌ mam chiva tzꞌibꞌiltac 

vin̈aj Labán chiꞌ yedꞌ nocꞌ jasquiltac stzꞌibꞌul, nocꞌ nun chiva soman jabꞌoc 
saquil yedꞌ masanil nocꞌ calnel qꞌuiqꞌuicꞌ yilji, ix yacꞌan nocꞌ vin̈ dꞌa ebꞌ 
yuninal. 36  Ix yicꞌanbꞌat nocꞌ ebꞌ yuninal vin̈ chiꞌ dꞌa najat, oxeꞌ cꞌual 
stecꞌnabꞌil bꞌaj ix can vin̈aj Jacob chiꞌ. Ix cann̈ej vin̈ stan̈vej juntzan̈xo nocꞌ 
scalnel vin̈aj Labán chiꞌ.

37 Elan̈chamel ix sna vin̈aj Jacob chiꞌ, ix stzepel scꞌabꞌtac te teꞌ scuch álamo 
vin̈, teꞌ almendro yedꞌ teꞌ castaño. Tzꞌibꞌiltac ix yutej teꞌ vin̈ sjosan stzꞌumal. 
Ay sac yedꞌ qꞌuiqꞌuicꞌ ix aj yilji teꞌ yuj vin̈. 38-39 Ix yacꞌanoch juntzan̈ teꞌ 
cꞌabꞌtac teꞌ chiꞌ vin̈ dꞌa yichan̈ nocꞌ calnel chiꞌ, bꞌaj syucꞌaꞌ nocꞌ, aton taꞌ stajni 
nocꞌ. Dꞌa yichan̈ nocꞌ aypaxoch te teꞌ tzꞌibꞌiltac yilji chiꞌ, yuj chiꞌ ayic tzꞌaj 
yuneꞌ nocꞌ, tzꞌibꞌiltac yilji yuneꞌ nocꞌ chiꞌ. 40 A masanil nocꞌ tzꞌibꞌiltac tzꞌaj chiꞌ, 
ix sicꞌcanel nocꞌ vin̈ dꞌa scal nocꞌ yic vin̈aj Labán chiꞌ. Icha chiꞌ ix yutej vin̈ 
sicꞌanel nocꞌ scalnel chiꞌ dꞌa scal nocꞌ yic vin̈aj Labán chiꞌ. 41 Masanil nocꞌ te 
vachꞌ, ayic stajni nocꞌ, syacꞌanoch te teꞌ vin̈aj Jacob chiꞌ dꞌa yichan̈ nocꞌ bꞌaj 
xidꞌecꞌ nocꞌ yucꞌaꞌ, yic vachꞌ syil te teꞌ chiꞌ nocꞌ ayic stajni nocꞌ chiꞌ. 42  Axo yic 
sjavi nocꞌ yatac val ay, max yaqꞌuem te teꞌ chiꞌ vin̈ dꞌa yichan̈ nocꞌ. Yuj chiꞌ, a 
nocꞌ tzꞌontac yic vin̈aj Labán chiꞌ, axo nocꞌ vachꞌ yic vin̈aj Jacob chiꞌ. 43  Icha 
chiꞌ ix aj yoch vin̈aj Jacob chiꞌ bꞌeyumal. Man̈ jantacoc nocꞌ svacax vin̈, nocꞌ 
scalnel vin̈ yedꞌ nocꞌ schiva vin̈. Man̈ jantacoc nocꞌ scamello vin̈ yedꞌ nocꞌ 
sbꞌuru vin̈ yedꞌ pax ebꞌ vin̈ schecabꞌ vin̈ yedꞌ ebꞌ ix schecabꞌ vin̈.

Ix sna vin̈aj Jacob tas ol aj yel dꞌa vin̈aj Labán

31  1 Ayic ix yabꞌan vin̈aj Jacob to a ebꞌ vin̈ yuninal vin̈aj Labán, vanxo 
yalanqꞌue ebꞌ vin̈ icha tic: Bꞌeyumxo vin̈aj Jacob tic yuj jantac tas 

ix yiqꞌuecꞌ dꞌa vin̈ co mam, xchi ebꞌ vin̈. 2  Ix nachajel yuj vin̈aj Jacob chiꞌ to 
man̈xo vachꞌoc snaan vin̈aj Labán chiꞌ dꞌa spatic icha dꞌa yalan̈taxo. 3  Axo 
Jehová ix alan dꞌa vin̈ icha tic: Meltzajan̈ dꞌa slum a mam icham bꞌaj ayecꞌ ebꞌ 
a cꞌabꞌ oc, ol in bꞌatn̈ej edꞌoc, xchi dꞌa vin̈.

4 Ix lajvi chiꞌ ix yacꞌanbꞌat stiꞌ vin̈ dꞌa ebꞌ ix yetbꞌeyum, aton ix Raquel yedꞌ 
ix Lea, yic vachꞌ scot ebꞌ ix, sja ebꞌ ix bꞌaj stan̈vi calnel vin̈. 5 Ayic ix ja ebꞌ ix, 
ix yalan vin̈ dꞌa ebꞌ ix:

—Ex vetbꞌeyum, a ticnaic toxo ix vilaꞌ to a vin̈ e mam, chucxolaj in yilan 
vin̈, man̈ ichoc dꞌa yalan̈taxo, palta a sDiosal vin̈ in mam, ayn̈ej val och 
vedꞌoc. 6 A ex tic eyojtac val to ix in munlaj dꞌa vin̈ e mam dꞌa svachꞌilal dꞌa 
smasanil in cꞌool. 7 Axo vin̈ icha val to tzin yixtej vin̈, lajun̈elxo ix sqꞌuex in 
tojol vin̈, palta a Dios jun, max in xcha ixtajoc. 8  Ayic ix yalan vin̈ e mam 
chiꞌ: Ol ach in tup dꞌa nocꞌ calnel, nocꞌ tzꞌibꞌiltac, xchi vin̈, axo yic ix alji 
yuneꞌ nocꞌ, nabꞌa tzꞌibꞌiltac yuneꞌ nocꞌ ix alji. Ayic ix yilan vin̈ to icha chiꞌ, ix 
yalanxi vin̈: A nocꞌ jasquiltac stzꞌibꞌul ol vacꞌ a tojoloc, xchi vin̈, axo ix alji 
yuneꞌ nocꞌ, nabꞌa jasquiltac stzꞌibꞌul nocꞌ yuneꞌ tzꞌalji. 9 Icha chiꞌ ix aj yicꞌjiecꞌ 
nocꞌ smolbꞌetzal nocꞌ vin̈ e mam chiꞌ yuj Dios, ix yacꞌan dꞌayin.

10 A junel ay jun in vayich, a ix vilani to van stajni nocꞌ. Ix vilani to a nocꞌ mam 
chiva ix tajni yedꞌ nocꞌ nunabꞌil chiꞌ, nabꞌa tzꞌibꞌiltac nocꞌ, ay pax nocꞌ jasquiltac 
stzꞌibꞌul. 11 Axo dꞌa jun in vayich chiꞌ, ix in yavtej Jun yángel Dios, ix in tacꞌvi dꞌay: 
Oy, ina vajecꞌ tic, xin chi dꞌay. 12 Ix yalan dꞌayin icha tic: Scham val ilani to a nocꞌ 
smam stajni yedꞌ nocꞌ snun, tzꞌibꞌiltac nocꞌ, jasquiltac pax stzꞌibꞌul nocꞌ, yujto ix vil 
masanil tas ix ach utaj yuj vin̈aj Labán. 13 A in Dios in tic, ix in chꞌox in bꞌa dꞌayach 
dꞌa Betel, bꞌaj ix a seccanqꞌue aceite dꞌa yibꞌan̈ qꞌuen qꞌueen ix acꞌcanqꞌue lin̈an, 
aton bꞌaj ix acꞌcan a tiꞌ dꞌayin. A ticnaic, actejcan jun lugar tic, tzach pax dꞌa a luum 
bꞌaj aljinac ach, xchi Dios dꞌayin, xchi vin̈aj Jacob chiꞌ dꞌa ebꞌ ix yetbꞌeyum chiꞌ.

14 Ix tacꞌvi ix Raquel yedꞌ ix Lea chiꞌ dꞌa vin̈ icha tic:
—A on̈ tic, man̈xo jabꞌoc tas ol quicꞌ dꞌa vin̈ co mam. 15 Yujto icha comon 

anima caj dꞌa vin̈. Ina ix on̈ schon̈el vin̈, ix slajanel co tojol chiꞌ vin̈, aton 
ix acꞌ dꞌa vin̈ yic ix quicꞌlan co bꞌa edꞌoc. 16 Dꞌa val yel masanil bꞌeyumal ix 
yiqꞌuecꞌ Dios dꞌa vin̈ co mam chiꞌ, quicxo yedꞌ ebꞌ cuneꞌ. Yuj chiꞌ jun, masanil 
tas toxo ix yal Dios dꞌayach, yicꞌocabꞌi, xchi ebꞌ ix.

Ix el vin̈aj Jacob dꞌa Padán-aram
17-18 Ix yacꞌan lista sbꞌa vin̈aj Jacob yic spaxta vin̈ dꞌa Canaán bꞌaj ayecꞌ cajan vin̈ 

smam vin̈, aton vin̈aj Isaac. Ix yacꞌanqꞌue ebꞌ yuninal vin̈ yedꞌ ebꞌ ix yetbꞌeyum vin̈ 
dꞌa yibꞌan̈ nocꞌ camello. Ix yicꞌancot masanil tastac vin̈, ix bꞌat vin̈ yedꞌ masanil 
nocꞌ nocꞌ ix yicꞌ dꞌa spatic smunlajel dꞌa Padán-aram chiꞌ. 19 Yacbꞌan aybꞌat vin̈aj 
Labán chiꞌ dꞌa junxo lugar joxoj calnel, axo ix Raquel ix elcꞌancot sdiosal vin̈ 
ayoch dꞌa yol spat. 20 An̈ejaꞌ dꞌa jun tiempoal chiꞌ ix el vin̈aj Jacob dꞌa elcꞌaltac, 
majxo yalcan quilcobꞌa vin̈ dꞌa vin̈aj Labán arameo chiꞌ. 21 Icha chiꞌ ix aj yicꞌancot 
masanil tastac vin̈. Dꞌa elan̈chamel ix ecꞌta vin̈ bꞌaj ay aꞌ nivan Éufrates, ix cotn̈ej 
vin̈ dꞌa yichan̈ masanto ix javi vin̈ dꞌa juntzan̈ tzalquixtac dꞌa yol yic Galaad.

Ix cot vin̈aj Labán dꞌa spatic vin̈aj Jacob
22  Schabꞌjialxo scot vin̈aj Jacob chiꞌ, ix yabꞌan vin̈aj Labán to ix cot vin̈. 

23  Axo vin̈aj Labán chiꞌ ix icꞌancot ebꞌ scꞌabꞌ yoc yedꞌoc, ix cot ebꞌ syam vin̈. 

Yicxo svacꞌjial chiꞌ ix javi ebꞌ dꞌa spatic vin̈ dꞌa juntzan̈ tzalquixtac dꞌa yol 
yic Galaad. 24 A dꞌa jun acꞌval chiꞌ, ix schꞌox sbꞌa Dios dꞌa vin̈aj Labán chiꞌ dꞌa 
svayich. Ix yalan Dios dꞌa vin̈ icha tic: Scham val a naani tas ol al dꞌa vin̈aj 
Jacob chiꞌ. Man̈ comonoc ol ach lolonoc, xchi dꞌa vin̈.

25  Axo dꞌa junxo cꞌu, ix yamchaj vin̈aj Jacob yuj vin̈aj Labán chiꞌ dꞌa 
tzalquixtac dꞌa yol yic Galaad, dꞌa scampamento vin̈. Ataꞌ ix sbꞌopax 
scampamento vin̈aj Labán chiꞌ yedꞌ ebꞌ vin̈ yedꞌnac chiꞌ. 26  Ix och ijan vin̈aj 
Labán chiꞌ yalanoch dꞌa sat vin̈aj Jacob chiꞌ icha tic:

—¿Tas ix a cꞌulej? ¿Tas yuj ix in acꞌcan musansatil? Elelalxon̈ej ix utej 
icꞌancot ebꞌ ix visil, ichato dꞌa scal oval ix yamchaj ebꞌ ix uuj. 27 Majxo alcan 
jabꞌoc dꞌayin. Man̈xo jabꞌoc ix vabꞌi, tato maay, ix am ex in taqꞌuejcot dꞌa 
tzalajcꞌolal, ix am och son yedꞌ yunetac tan̈bꞌil yedꞌ arpa ayic ex coti. 28  Maj 
in tzꞌubꞌcanelta stiꞌ ebꞌ ix visil yedꞌ ebꞌ vin̈ vi in chiquin. Ichato malaj jabꞌoc a 
pensar, yuj chiꞌ icha chiꞌ ix utej a bꞌa. 29 A in tic syal vacꞌan chucal dꞌayex, tato 
syal in cꞌool, palta a qꞌuiqꞌui dꞌacꞌval ix schꞌox sbꞌa sDiosal vin̈ a mam dꞌayin, 
ix yalani: Scham val a naani tas ol al dꞌa vin̈aj Jacob chiꞌ. Man̈ comonoc tzach 
loloni, xchi dꞌayin. 30 Tato tza te naejbꞌat bꞌaj ay vin̈ a mam, yuj chiꞌ icha chiꞌ 
ix a cꞌulej, palta ¿tas yuj ix elqꞌuejcot juntzan̈ in diosal? xchi vin̈aj Labán chiꞌ.

31 Ix tacꞌvi vin̈aj Jacob chiꞌ icha tic:
—Ix in el dꞌayach dꞌa elcꞌaltac yujto ix in xivi. A ix aj in naani, talaj tzacꞌ 

pural icꞌancanecꞌ ebꞌ ix isil tic dꞌayin. 32  Tato a junoc ebꞌ ayecꞌ dꞌa tic bꞌaj ayecꞌ 
a diosal chiꞌ, syaln̈ej schami. A ebꞌ ayecꞌ quedꞌoc tic syal yacꞌan testigoal ebꞌ. 
Say ilaꞌ, tato ay jabꞌoc a tastac ix vicꞌcoti, syal icꞌanpaxoc, xchi vin̈aj Jacob 
chiꞌ.

Palta man̈ yojtacoc vin̈aj Jacob chiꞌ tato a ix Raquel ix elcꞌancot sdiosal vin̈ 
smam chiꞌ.

33  Ix ochbꞌat vin̈aj Labán dꞌa yol smantiado vin̈aj Jacob chiꞌ, ix ochpax vin̈ 
dꞌa smantiado ix Lea yedꞌ dꞌa yic ebꞌ ix chavan̈ criada, palta malaj tas ix ilchaj 
yuj vin̈. Ix lajvi yelta vin̈ dꞌa yol smantiado ix Lea chiꞌ, ix ochxi vin̈ dꞌa yic 
ix Raquel. 34  Axo ix ix cꞌubꞌan el juntzan̈ yechel chiꞌ dꞌa yalan̈ stzꞌum nocꞌ 
camello, ix emcan cꞌojan ix dꞌa yibꞌan̈. Ix ecꞌchaj vin̈aj Labán say dꞌa masanil 
mantiado, palta maj ilchajlaj sdiosal vin̈ chiꞌ yuuj.

35 Ix yalan ix Raquel dꞌa vin̈ icha tic:
—Mamin, mocabꞌ cot oval dꞌayin, yujto max yal-laj in qꞌue van dꞌa ichan̈, 

yujto a ticnaic yaꞌay in yuj sbꞌisul uj, xchi ix, ton̈ej ix tzꞌac yal ix.
Axo vin̈aj Labán jun, ix ecꞌchaj vin̈ say sdiosal chiꞌ, palta maj ilchajlaj. 

36 Yuj chiꞌ ix cot yoval vin̈aj Jacob, ix yalan vin̈:
—¿Tas val in mul ix och dꞌayach? ¿Bꞌajtil ay in mul chiꞌ yuj chiꞌ tzacꞌ val 

och dꞌa a cꞌool in a sayaneqꞌui? 37 Masanil in cꞌael tza say ilaꞌ, ¿tas junoc ic ix 
ilchaj uj ticnaic? Chꞌox dꞌa yichan̈ ebꞌ vin̈ edꞌnac tic yedꞌ dꞌa yichan̈ pax ebꞌ 
vin̈ vedꞌnac tic, yic vachꞌ a ebꞌ vin̈ syal yalani mach on̈ yel scalaꞌ. 38  A dꞌa 20 
abꞌil ix in munlaj edꞌoc, malaj val junoc nocꞌ a calnel, malaj val junoc nocꞌ 
smam a chiva ix in chibꞌati, malaj val nocꞌ snun ton̈ej ix ecꞌ stiꞌ. 39 Malaj bꞌaj 
ix vicꞌcot jilipoc nocꞌ a calnel ix chiji yuj nocꞌ oques dꞌayach, yujto a nocꞌ 
satbꞌati tzin tupoch nocꞌ dꞌayach. Vachꞌchom cꞌualil ma dꞌacꞌvalil ix bꞌat nocꞌ 
yuj elcꞌum, ina to ix a cꞌan stojol nocꞌ dꞌayin. 40 A dꞌa cꞌualil, tzin te tzꞌa yuj 
cꞌacꞌ, axo dꞌacꞌvalil, tzin potzel yuj siic, max ochlaj in vayan̈ tzꞌecꞌ acꞌval. 

* 31.47 A jun lolonel Jegar Sahaduta, a dꞌa arameo ay, axo pax dꞌa hebreo Galaad. A chabꞌ 
lolonel tic lajan syalecꞌochi. A syalelcꞌochi “jun juyan̈ yic chꞌoxnabꞌil”. * 31.49 A jun lolonel 
Mizpa, a dꞌa hebreo syalelcꞌochi “ilvajum”. 

41 20 abꞌil ix in ecꞌ edꞌoc, palta ix vacꞌn̈ej techajoc. 14 abꞌil ix in caj ebꞌ ix isil 
tic, axo vaquexo abꞌil jun, ix in munlaj yuj nocꞌ a molbꞌetz, aton nocꞌ ix acꞌ in 
tojoloc. Cotac scal ix in a qꞌuexan̈ tiej yuj in tojol. 42  Ta val man̈ ayoc och Dios 
vedꞌoc, aton sDiosal vin̈ in mam icham aj Abraham, aton Dios bꞌaj slesalvipax 
vin̈ in mam aj Isaac, val yel, malaj am jabꞌoc tas dꞌa yol in cꞌabꞌ tzin paxta. 
Palta a Dios ix ilan in yaelal yedꞌ tas ix aj yelcꞌoch in munlajel, yuj chiꞌ aton 
ix ach cachanoch vaan qꞌuiqꞌui dꞌacꞌval chiꞌ.

Strato vin̈aj Jacob yedꞌ vin̈aj Labán
43  Ix yalan vin̈aj Labán dꞌa vin̈aj Jacob chiꞌ icha tic:
—Visil ebꞌ ix tic, vi in chiquin pax ebꞌ tic yedꞌ nocꞌ calnel tic, vic nocꞌ 

smasanil. Masanil tas ayecꞌ tic, vicoꞌ. Palta jun, ¿tasto val svutej ebꞌ ix visil 
yedꞌ yuneꞌ ebꞌ ix? 44 Yuj chiꞌ, cotan̈ co bꞌo junoc co trato ticnaic yic chꞌoxnabꞌil 
tzꞌajcan dꞌa co cal co chavan̈il, xchi vin̈aj Labán chiꞌ.

45 Ix yicꞌancot jun qꞌuen qꞌueen vin̈aj Jacob chiꞌ, ix yacꞌanqꞌue lin̈an qꞌuen 
vin̈ yic chꞌoxnabꞌil tzꞌaj qꞌueen. 46 Ix yalan vin̈ dꞌa masanil ebꞌ schecabꞌ icha 
tic:

—Molbꞌejec qꞌuen qꞌueen, xchi vin̈.
Masanil ebꞌ ix molbꞌan qꞌueen. Jun val juyan̈ ix yutej qꞌuen ebꞌ, ix va ebꞌ dꞌa 

stzꞌey qꞌueen. 47 Ix yacꞌanoch vin̈aj Labán chiꞌ sbꞌiej jun juyan̈ qꞌuen chiꞌ dꞌa 
stiꞌ ebꞌ syalaꞌ: Jegar Sahaduta * Axo pax vin̈aj Jacob chiꞌ jun, Galaad ix yacꞌ 
vin̈ scuch jun qꞌuen chiꞌ dꞌa stiꞌ.

48  Ix lajvi chiꞌ ix yalan vin̈aj Labán chiꞌ icha tic:
—A ticnaic, a jun juyan̈ qꞌueen tic testigo tzꞌajcan cuj co chavan̈il, xchi vin̈. 

Yuj chiꞌ Galaad sbꞌi jun lugar chiꞌ. 49 Mizpa * ix sbꞌiejpaxi yujto ix yal vin̈aj 
Labán chiꞌ icha tic:

—A Jehová tzon̈ ilan co chavan̈il yic man̈xo ol yal quil-lan co bꞌa junjun 
on̈. 50  Tato ol ixtej ebꞌ ix visil tic, mato ol a say juntzan̈ocxo ebꞌ ix ol och 
etbꞌeyumoc, vachꞌchom malaj mach tzꞌacꞌan testigoal, palta a Dios testigo, 
xchi vin̈.

51 Ix yalanpax vin̈ dꞌa vin̈aj Jacob chiꞌ:
—Ina qꞌuen bꞌul qꞌuen tic yedꞌ qꞌuen ix qꞌuecan lin̈an, aton val qꞌuen ix 

vacꞌcan dꞌa co cal co nan̈al co chavan̈il. 52  A val qꞌuen tic tzꞌacꞌan testigoal 
dꞌayon̈ to man̈xo ol yal co cꞌaxpitan jun mojon tic yic scacꞌan chucal dꞌayon̈ 
junjun on̈. 53  Aocabꞌ sDiosal vin̈aj Abraham a mam icham yedꞌ pax sdiosal 
vin̈aj Nacor in mam icham, aocabꞌ tzon̈ ilan co chavan̈il, xchi vin̈aj Labán chiꞌ.

Ix lajvi chiꞌ ix yacꞌan stiꞌ vin̈aj Jacob chiꞌ dꞌa sbꞌi Dios, aton Dios bꞌaj 
syaqꞌuem sbꞌa vin̈aj Isaac, vin̈ smam vin̈. 54 Ix yacꞌan juntzan̈ silabꞌ vin̈ dꞌa 
Dios dꞌa schon jun tzalan chiꞌ, ix yavtancot ebꞌ ajun yedꞌoc chiꞌ vael. Masanil 
ebꞌ ix vaꞌi, a dꞌa chon tzalan chiꞌ ix ecꞌ acꞌval yuj ebꞌ.

55  Axo yic ix sacbꞌi dꞌa junxo cꞌu, ix qꞌue vaan vin̈aj Labán chiꞌ, ix 
tzꞌubꞌancan stiꞌ ebꞌ yixchiquin vin̈ yedꞌ ebꞌ ix yisil vin̈, ix yalancan vachꞌ 
lolonel vin̈ dꞌa yibꞌan̈ ebꞌ, ix meltzaj vin̈ dꞌa spat yedꞌ ebꞌ ajun yedꞌoc.

* 32.2 Mahanaim, syalelcꞌochi “chabꞌ campamento”. 

Scha sbꞌa vin̈aj Jacob yedꞌ vin̈aj Esaú

32  1 Ix lajvi chiꞌ, ix bꞌeycot vin̈aj Jacob chiꞌ. Axo ix aji, ix schalaj sbꞌa 
vin̈ yedꞌ juntzan̈ ebꞌ yángel Dios. 2  Ayic ix yilan ebꞌ ángel chiꞌ vin̈, 

ix yalan vin̈: Scampamento ebꞌ yejército Dios jun tic, xchi vin̈. Yuj chiꞌ 
Mahanaim * ix yacꞌ vin̈ sbꞌiej jun lugar chiꞌ.

3  Ix schecancot juntzan̈ ebꞌ schecabꞌ vin̈ dꞌa lum Seir, dꞌa yol yic Edom, yic 
scot ebꞌ yal dꞌa vin̈ yucꞌtac vin̈, aton vin̈aj Esaú to vanxo scot vin̈ dꞌa yol bꞌe.

4 Ix yalan vin̈ dꞌa ebꞌ schecabꞌ chiꞌ icha tic: Alec dꞌa vin̈ vucꞌtac aj Esaú icha 
tic: A vin̈ ucꞌtac aj Jacob syacꞌoch sbꞌa vin̈ dꞌa yalan̈ a mandar. Tzeyalanpaxi 
to a yedꞌ vin̈aj Labán ix in ecꞌ jun tiempoal tic. 5 A ticnaic ay nocꞌ in vacax, 
nocꞌ in calnel, nocꞌ in chiva, nocꞌ in bꞌuru. Ay ebꞌ vin̈ in checabꞌ yedꞌ ebꞌ ix 
in checabꞌ. Svalbꞌat jun abꞌix tic dꞌayach mamin vucꞌtac, yujto tzin nibꞌej tzin 
och juncꞌolal edꞌoc, xchicot vin̈aj Jacob, xe chi dꞌa vin̈. 6 Axo yic ix jax ebꞌ vin̈ 
checabꞌ chiꞌ, ix yalan ebꞌ vin̈ dꞌa vin̈aj Jacob icha tic:

—Toxo ix on̈ xidꞌecꞌ dꞌa vin̈ ucꞌtac, tic van sja vin̈ ul ach schaꞌa. Chan̈eꞌ 
ciento val vinac yedꞌnac vin̈, xchi ebꞌ vin̈ schecabꞌ vin̈ chiꞌ.

7 Ayic ix yabꞌan juntzan̈ chiꞌ vin̈aj Jacob chiꞌ, ix xiv chaan̈ vin̈, ix te och vin̈ 
ilcꞌolal. Ix lajvi chiꞌ ix spojan bꞌat ebꞌ anima vin̈ yedꞌnac. Cha macan̈ ix yutej vin̈ 
yedꞌ nocꞌ vacax, nocꞌ calnel yedꞌ nocꞌ camello. 8 Yujto ix sna vin̈: Tato sjavi vin̈aj 
Esaú dꞌa junoc macan̈, yacbꞌan syacꞌ oval vin̈ yedꞌoc, axo junxo macan̈ syal yeli, 
xchi vin̈. 9 Ix lajvi chiꞌ ix lesalvi vin̈ icha tic: Ach Jehová in Diosal, sDiosal ach 
vin̈ in mam icham aj Abraham yedꞌ vin̈ in mam aj Isaac. A ach ix alaꞌ to tzin 
meltzajcot dꞌa in luum, dꞌa scal ebꞌ in cꞌabꞌ voc. Ix alani to ayachn̈ej och vedꞌoc 
yic vachꞌn̈ej tzin elcꞌochi. 10 Te man̈ in mojoc to tzin a xajanej, man̈ in mojoc pax 
to ayn̈ejoch a vachꞌcꞌolal vedꞌoc. Ayic vecꞌnacbꞌat dꞌa yol aꞌ Jordán, an̈ej jun in 
cꞌococh vedꞌnac, axo ticnaic, chabꞌxo campamentoal ix in elcꞌochi, te ayxo tastac 
dꞌayin. 11 Tzin tevi dꞌayach to tzin a col dꞌa yol scꞌabꞌ vin̈ vucꞌtac chiꞌ. Tzin te xivi, 
qꞌuinaloc sja vin̈ dꞌayin, smilancham ebꞌ ix ix yedꞌ ebꞌ unin tic vin̈. 12  A ach ix 
alaꞌ to vachꞌn̈ej ol in elcꞌoch uuj. Ix alanpaxi to man̈ jantacoc ol ajelcꞌoch sbꞌisul 
vin̈tilal, icha val yarenail aꞌ mar to max yal sbꞌischaji, xchi vin̈ dꞌa slesal chiꞌ.

13  A dꞌa jun acꞌval chiꞌ, ix vaycan vin̈ taꞌ. Ayic ix sacbꞌi, a dꞌa scal masanil 
tas yedꞌnac vin̈, ix siqꞌuel tastac vin̈ yic siej vin̈ dꞌa vin̈ yucꞌtac chiꞌ: 14 200 nocꞌ 
nun chiva yedꞌ 20 nocꞌ mam chiva. 200 nocꞌ nun calnel yedꞌ 20 nocꞌ chꞌac 
calnel. 15 30 nocꞌ nun camello yedꞌ nocꞌ yuneꞌ toto ix alji, 40 nocꞌ nun vacax 
yedꞌ lajun̈van̈ nocꞌ toro, 20 nocꞌ nun bꞌuru yedꞌ lajun̈van̈ nocꞌ mam bꞌuru. 
16 Dꞌa elan̈chamel ix yacꞌ vin̈aj Jacob junjun macan̈ nocꞌ dꞌa ebꞌ vin̈ schecabꞌ, 
macquiltac ix yutej vin̈, ix yalan vin̈ dꞌa ebꞌ icha tic:

—Bꞌabꞌlajan̈ec yedꞌ junjun macan̈ nocꞌ, najtic tzeyutej scal junjun macan̈, 
xchi vin̈.

17 A dꞌa vin̈ edꞌjinac nocꞌ bꞌabꞌel, ix yal vin̈ icha tic:
—Ayic ol a chaan a bꞌa yedꞌ vin̈ vucꞌtac chiꞌ, tato scꞌanbꞌej vin̈: ¿Mach a 

patrón? ¿Bꞌajtil tzach bꞌati? ¿Mach yic nocꞌ nocꞌ edꞌnac tic? tato xchi vin̈ 
dꞌayach, 18  tzalan dꞌa vin̈ icha tic: Mamin Esaú, a juntzan̈ tic silabꞌ vin̈aj Jacob 
a checabꞌ dꞌayach. Tzacꞌanpax vin̈ vuuj, xa chi, xchi vin̈aj Jacob chiꞌ.

* 32.28 A Israel, a dꞌa hebreo lajan yalji yedꞌ jun lolonel “syacꞌ oval yedꞌ Dios”. * 32.30 Peniel, 
a dꞌa hebreo syalelcꞌochi “sat Dios”. 

19 Icha chiꞌ ix aj yalan vin̈ dꞌa vin̈ edꞌjinac nocꞌ schabꞌil macan̈ yedꞌ dꞌa vin̈ 
edꞌjinac nocꞌ yoxil macan̈. Icha chiꞌ ix aj yalan vin̈ dꞌa masanil ebꞌ vin̈ edꞌjinac 
junjun macan̈ nocꞌ nocꞌ chiꞌ:

—Ayic ol e chalan e bꞌa yedꞌ vin̈aj Esaú chiꞌ, jun lajann̈ej ol eyutej eyalani. 
20 Tzeyalani: Tzacꞌan vin̈aj Jacob a checabꞌ cuuj, xe chi, xchi vin̈ dꞌa ebꞌ vin̈ 
schecabꞌ chiꞌ.

Icha tic ix yutej snaan vin̈aj Jacob chiꞌ: Tecan ol emta yoval scꞌol vin̈aj Esaú 
yuj in silabꞌ ix vacꞌ bꞌabꞌlaj dꞌa vichan̈, ol vilan val och in bꞌa yedꞌ vin̈. Tato 
icha chiꞌ tecan ol in scha vin̈ dꞌa vachꞌil, xchi vin̈. 21 Yuj chiꞌ, ix schec bꞌabꞌlaj 
masanil silabꞌ vin̈aj Jacob chiꞌ. Axo vin̈ jun, ixto can junxo acꞌval vin̈ dꞌa 
scampamento chiꞌ.

Ix yacꞌ oval vin̈aj Jacob yedꞌ jun ángel
22-23  A dꞌa jun acꞌval chiꞌ ix qꞌue van vin̈aj Jacob, ix yicꞌanbꞌat ebꞌ ix 

yetbꞌeyum vin̈ schavan̈il yedꞌ ebꞌ ix chavan̈ criada yedꞌ uxluchvan̈ yuninal 
vin̈, ix ecꞌta ebꞌ dꞌa sjayil jun aꞌ scuchan Jaboc yedꞌ masanil tastac yedꞌnac. 
24 Axo yic ix can vin̈ schꞌocojil, ix yacꞌan oval vin̈ yedꞌ jun vinac masanto ix 
sacbꞌi. 25 Axo jun vinac chiꞌ, ix yilaꞌ to max acꞌji ganar vin̈aj Jacob chiꞌ yuuj, 
yuj chiꞌ ix macꞌjiel yacan̈il xubꞌ vin̈aj Jacob chiꞌ yuuj. Ix el chinnaj xubꞌ vin̈ 
chiꞌ ayic ix yacꞌan oval ebꞌ. 26 Ix yalan jun vinac chiꞌ dꞌa vin̈ icha tic:

—Actej in eli yujto vanxo sacbꞌi, xchi.
Ix yalan vin̈aj Jacob dꞌay icha tic:
—Man̈ ol ach vactejeli, tato man̈ ol alcan junoc vachꞌ lolonel dꞌa vibꞌan̈, 

xchi vin̈.
27 —¿Tas a bꞌi? xchi jun vinac chiꞌ dꞌa vin̈.
—Jacob in bꞌi, xchi vin̈.
28  Ix yalan dꞌa vin̈ icha tic:
—A ticnaic man̈xo Jacob-oc ol a bꞌiej, palta Israelxo, * yujto ix yal acꞌan 

oval yedꞌ Dios yedꞌ pax anima, xchi.
29 —A ticnaic al dꞌayin tas a bꞌi ach tic, xchi vin̈aj Jacob chiꞌ.
Axo ix yalan jun vinac chiꞌ icha tic:
—¿Tas yuj tza cꞌanbꞌej in bꞌi? xchi.
Ataꞌ ix yalcan vachꞌ lolonel dꞌa yibꞌan̈ vin̈aj Jacob chiꞌ. 30 Yuj chiꞌ Peniel * 

ix sbꞌiejcan jun lugar chiꞌ yuj vin̈aj Jacob chiꞌ, ix yalan vin̈ icha tic: Ix vil sat 
Dios, palta ina pitzan into, xchi vin̈.

31 Vanxo yecꞌbꞌat vin̈aj Jacob dꞌa Peniel chiꞌ, ix javi cꞌu. Yujto ix el chinnaj 
xubꞌ vin̈, yuj chiꞌ tzꞌem sbꞌey vin̈. 32  Yuj chiꞌ a ebꞌ yin̈tilal Israel, max schilaj 
schꞌan̈al scꞌojnubꞌ xubꞌ nocꞌ nocꞌ ebꞌ, yujto a dꞌa xubꞌ vin̈aj Jacob chiꞌ yabꞌnac 
syail.

Ix och vin̈aj Jacob juncꞌolal yedꞌ vin̈ yucꞌtac

33  1 Axo ix yilan vin̈aj Jacob to van sja vin̈aj Esaú yedꞌ 400 svinac, ix 
spojanecꞌ ebꞌ unin vin̈ dꞌa scal ebꞌ ix ix, aton ix Lea yedꞌ ix Raquel 

yedꞌ pax ebꞌ ix chavan̈ scriada ebꞌ ix. 2  A ebꞌ ix criada chiꞌ, ix bꞌabꞌlaj bꞌat ebꞌ 

* 33.17 Sucot, a dꞌa hebreo syalelcꞌochi “chej pat”. * 33.20 El-Elohe-Israel, a dꞌa hebreo 
syalelcꞌochi “Dios, sDiosal Israel”. 

ix yedꞌ yuneꞌ chiꞌ. Ichato chiꞌ ix bꞌat ix Lea yedꞌ ebꞌ yicoꞌ. Tzacꞌanto ix bꞌat ix 
Raquel yedꞌ vin̈aj José. 3 Dꞌa elan̈chamel ix bꞌabꞌlajbꞌat vin̈aj Jacob dꞌa yichan̈ 
ebꞌ ix. Uquel ix em n̈ojnaj vin̈ masanto ix cꞌoch vin̈ dꞌa yichan̈ vin̈ yucꞌtac chiꞌ. 
4 Ix javi lemnaj vin̈aj Esaú chiꞌ, ix och lacꞌnaj vin̈ dꞌa sjaj vin̈ yucꞌtac chiꞌ, ix 
och tzꞌubꞌnaj vin̈ dꞌa stiꞌ vin̈, ix ocꞌ ebꞌ vin̈ schavan̈il. 5 Ix lajvi chiꞌ ix yilanoch 
ebꞌ ix ix yedꞌ ebꞌ unin vin̈aj Esaú chiꞌ, ix scꞌanbꞌan vin̈ icha tic:

—A juntzan̈ ebꞌ tic, ¿mach ay yic ebꞌ? xchi vin̈.
—Vuninal ebꞌ, ix yacꞌ Dios dꞌayin yuj svachꞌcꞌolal, xchi vin̈aj Jacob chiꞌ.
6 Ichato chiꞌ ix snitzancot sbꞌa ebꞌ ix criada yedꞌ ebꞌ yuneꞌ dꞌa yichan̈ vin̈aj 

Esaú chiꞌ, ix em n̈ojan ebꞌ dꞌa sat luum. 7 Ix snitzanpaxcot sbꞌa ix Lea yedꞌ ebꞌ 
yuneꞌ, ix empax n̈ojan ebꞌ. Tzacꞌanto ix javi vin̈aj José yedꞌ ix snun, aton ix 
Raquel, ix empax n̈ojan ebꞌ. 8 Ix scꞌanbꞌan vin̈aj Esaú dꞌa vin̈aj Jacob chiꞌ icha tic:

—¿Tas tza na dꞌa yibꞌan̈ juntzan̈ nocꞌ nocꞌ ix in cha dꞌa yol bꞌe? xchi vin̈.
—Ic yaj nocꞌ smasanil yic tzꞌoch juncꞌolal dꞌa co cal, xchi vin̈aj Jacob chiꞌ.
9 —Maay vucꞌtac, te tzijtum pax nocꞌ vicoꞌ, canocabꞌ nocꞌ edꞌoc, xchi vin̈.
10 Palta ix och ijan vin̈aj Jacob chiꞌ yalan dꞌa vin̈ icha tic:
—Maay vucꞌtac, tato vachꞌ in dꞌa ichan̈, cha juntzan̈ silabꞌ svacꞌ tic dꞌayach, 

icha val to a Dios svilochi ayic tzach vilan tic, yujto dꞌa vachꞌcꞌolalil ix in a 
chaꞌa. 11 Tzin tevi dꞌayach to tza cha juntzan̈ silabꞌ ix vicꞌcot dꞌayach, yujto a 
Dios ix el dꞌa scꞌol yacꞌan in bꞌeyumal tic, malaj jabꞌoc tas syacꞌ palta dꞌayin, 
xchi vin̈aj Jacob chiꞌ.

Ix ochn̈ej tean vin̈ dꞌa vin̈ yucꞌtac chiꞌ, yuj chiꞌ ix scha nocꞌ silabꞌ chiꞌ vin̈. 
12  Ix yalan vin̈aj Esaú chiꞌ icha tic:

—A ticnaic, coyec. A in tzin bꞌabꞌlaj dꞌa eyichan̈, xchi vin̈.
13  Ix tacꞌvi vin̈aj Jacob chiꞌ:
—Ach vucꞌtac, ojtac to a ebꞌ unin, cꞌun scꞌunbꞌi ebꞌ, tzin naanpax yuj nocꞌ 

calnel yedꞌ nocꞌ vacax nenetacto yuneꞌ, tato tzin pech nocꞌ ay smay junn̈ej 
cꞌual scham nocꞌ smasanil. 14  Yuj chiꞌ vachꞌ tzach bꞌabꞌlaj vuuj. A inxo tic, 
cꞌojancꞌolaln̈ej ol in bꞌatoc, icha syal sbꞌey ebꞌ unin yedꞌ nocꞌ nocꞌ tic. Olxo 
ach vilcꞌoch dꞌa Seir, xchi vin̈.

15  —Yicꞌocabꞌ icha tzal chiꞌ. Syal scan jayvan̈oc ebꞌ vin̈ in checabꞌ tic yic 
scolvaj edꞌoc, xchi vin̈aj Esaú chiꞌ.

Palta ix yalan vin̈aj Jacob chiꞌ icha tic:
—Maay, yuj val dios, man̈ acꞌ pensar vuuj, xchi vin̈.
16 A dꞌa jun cꞌu chiꞌ, ix meltzaj vin̈aj Esaú dꞌa lum Seir. 17 Axo vin̈aj Jacob, 

ix jacan vin̈ dꞌa jun acꞌlic. Ataꞌ ix sbꞌo spat vin̈, ix sbꞌoanpax juntzan̈ yunetac 
lechpat vin̈ bꞌaj ix och nocꞌ smolbꞌetzal nocꞌ. Yuj chiꞌ Sucot ix yacꞌ vin̈ sbꞌiej 
jun lugar chiꞌ. *

18  Ayic ix paxta vin̈aj Jacob dꞌa Padán-aram masanto ix javi vin̈ dꞌa yol yic 
Canaán, malaj tas ix icꞌan vin̈, vachꞌ scꞌol vin̈ ix jaxi. Ix sbꞌoan scampamento 
vin̈ dꞌa yichan̈bꞌat chon̈abꞌ Siquem. 19 100 qꞌuen plata ix yacꞌ vin̈ yic smanan 
jun lum luum chiꞌ vin̈ dꞌa ebꞌ yuninal vin̈aj Hamor, vin̈ ix icꞌanel yich chon̈abꞌ 
Siquem. Ataꞌ ix sbꞌoqꞌue scampamento vin̈. 20 Ix lajvi chiꞌ ix sbꞌoanqꞌue jun 
altar vin̈, El-Elohe-Israel * ix yacꞌ vin̈ sbꞌiej.

A yabꞌixal ix Dina

34  1 A ix yuneꞌ ix Lea yedꞌ vin̈aj Jacob, aton ix Dina, ix bꞌat ix paxyal 
dꞌa scal ebꞌ ix ix dꞌa Siquem chiꞌ. 2  A vin̈aj Hamor heveo, yajal yaj 

dꞌa jun chon̈abꞌ chiꞌ. Ay jun yuninal vin̈ scuchan Siquem. Ayic ix yilanoch ix 
Dina vin̈aj Siquem chiꞌ, ix ixtaj ix yuj vin̈ dꞌa acꞌbꞌil puralil. 3 Yujto te ay sgana 
vin̈ dꞌa ix, yuj chiꞌ ix montaj ix yuj vin̈ dꞌa vachꞌil. 4 Ix yalan vin̈ icha tic dꞌa 
vin̈ smam chiꞌ:

—Mamin, octom bꞌat a cꞌan jun ix cobꞌes tic. In gana svicꞌ in bꞌa yedꞌ ix, 
xchi vin̈.

5-8  Vachꞌchom ix yabꞌ vin̈aj Jacob to toxo ix ixtaj ix yisil vin̈ yuj vin̈aj 
Siquem chiꞌ, malaj tas ix yal vin̈ masanto ix jax ebꞌ yuninal vin̈ tan̈voj calnel. 
A ix yabꞌan ebꞌ vin̈ yuninal vin̈ chiꞌ tas ix uji, ix meltzajcot ebꞌ vin̈, ix te cus 
ebꞌ vin̈. Ix cotpax yoval ebꞌ vin̈, yujto te qꞌuixvelal ix utaj ebꞌ yin̈tilal vin̈aj 
Israel, aton vin̈aj Jacob, yuj vin̈aj Siquem chiꞌ, yujto ix ixtaj ix yisil vin̈. Man̈ 
vachꞌoc tas ix scꞌulej vin̈aj Siquem chiꞌ. Axo vin̈aj Hamor chiꞌ ix bꞌat lolon yedꞌ 
vin̈aj Jacob chiꞌ. Ix lolonpax vin̈ yedꞌ ebꞌ yuninal vin̈, ix yalan vin̈:

—A vin̈ vuninal aj Siquem te ay val sgana vin̈ dꞌa ix eyanabꞌ, yuj chiꞌ 
elocabꞌ dꞌa e cꞌool yic syicꞌlaj sbꞌa ix yedꞌ vin̈. 9 Ichato ol co cꞌabꞌcoquej co bꞌa. 
Ol quicꞌlaj co bꞌa yedꞌ ebꞌ ix eyisil, a ex xo ol eyicꞌlaj e bꞌa yedꞌ ebꞌ ix quicoꞌ. 
10 Cajnajan̈ec dꞌa co cal tic, colan tzex aj dꞌa sat co luum tic, aqꞌuecoch e chon̈, 
manec e luum, xchi vin̈aj Hamor chiꞌ.

11 Ix yalanpax vin̈aj Siquem chiꞌ dꞌa vin̈ smam ix Dina chiꞌ yedꞌ dꞌa ebꞌ vin̈ 
snulej ix:

—Yaln̈ej tas tze cꞌan dꞌayin ol vacꞌ dꞌayex. 12  Vachꞌchom nivan tas svacꞌ dꞌa 
yibꞌan̈ tas syacꞌtaxon ebꞌ anima yedꞌ pax tzijtumoc silabꞌ syal vacꞌani, palta 
malaj tzꞌochi, an̈ej tato scha e cꞌool svicꞌ in bꞌa yedꞌ ix, xchi vin̈aj Siquem chiꞌ.

13  Yujto toxo ix yixtej ix yanabꞌ ebꞌ vin̈ chiꞌ vin̈, ix tacꞌvi ebꞌ vin̈ dꞌa 
chabꞌsatil dꞌa vin̈ yedꞌ dꞌa smam vin̈ chiꞌ. 14 Ix yalan ebꞌ vin̈ icha tic:

—Max yal cacꞌan ix canabꞌ tic dꞌa junoc vinac to man̈ acꞌbꞌiloc circuncidar, 
qꞌuixvelal tzon̈ ajcan icha chiꞌ. 15 An̈ej tato scha e cꞌol icha caj a on̈ tic, tecan 
am scacꞌ ix dꞌayex, yujto a on̈ tic, circuncidado on̈. Tato syal e cꞌool tzex acꞌji 
circuncidar yedꞌ masanil ebꞌ vin̈ vinac ay dꞌa e cal chiꞌ, 16  ichato chiꞌ syal 
eyicꞌan ebꞌ ix quisil a on̈ tic, syalpax quicꞌan ebꞌ ix eyicoꞌ. Ichato chiꞌ syal 
caj dꞌa e cal, junxon̈ej chon̈abꞌil tzon̈ aj eyedꞌoc. 17 Tato max scha e cꞌol tze 
cꞌanabꞌajej jun circuncisión chiꞌ jun, ol on̈ el dꞌa tic, ol quicꞌanbꞌat ix canabꞌ 
tic quedꞌoc, xchi ebꞌ vin̈.

18  Yuj chiꞌ ix scha scꞌool vin̈aj Hamor yedꞌ vin̈ yuninal tas ix yal ebꞌ vin̈ chiꞌ. 
19 Majxo ecꞌ val nivan tiempo, yujto ay sgana vin̈ dꞌa ix yisil vin̈aj Jacob chiꞌ. 
A vin̈aj Siquem chiꞌ an̈ej vin̈ nivan yelcꞌoch dꞌa scal ebꞌ yuninal vin̈aj Hamor 
yedꞌ dꞌa scal ebꞌ scꞌabꞌyoc. 20 Dꞌa elan̈chamel ix bꞌat vin̈ yedꞌ vin̈ smam chiꞌ 
dꞌa spuertail chon̈abꞌ bꞌaj smolbꞌej sbꞌa ebꞌ anima, ix och ijan ebꞌ yalan icha 
tic dꞌa ebꞌ vin̈ vinac:

21 —A juntzan̈ vinac tic vachꞌ spensar ebꞌ, ol cajnaj ebꞌ dꞌa co cal tic, ol 
yacꞌanoch schon̈ ebꞌ dꞌa co chon̈abꞌ tic. Te ay lum luum bꞌaj vachꞌ yaj ebꞌ vin̈. 
Syal quicꞌan co bꞌa yedꞌ ebꞌ ix yisil ebꞌ vin̈, syalpax yicꞌan sbꞌa ebꞌ vin̈ yedꞌ ebꞌ 
ix quicoꞌ. 22  An̈ej to snibꞌej ebꞌ vin̈ to co masanil a on̈ vinac on̈ tic, sco cha jun 

* 35.7 El-Betel, a dꞌa hebreo syalelcꞌochi “sDiosal Betel”. 

circuncisión icha yaj ebꞌ vin̈, icha chiꞌ junn̈ej chon̈abꞌil tzon̈ aj yedꞌ ebꞌ vin̈. 
23 A masanil stastac ebꞌ vin̈ yedꞌ masanil nocꞌ smolbꞌetzal nocꞌ ebꞌ vin̈, quicxo 
smasanil, an̈ej tato sco tacꞌvej dꞌa ebꞌ vin̈, yic vachꞌ scan ebꞌ vin̈ dꞌa co cal, 
xchi vin̈aj Hamor yedꞌ vin̈aj Siquem chiꞌ.

24  Masanil ebꞌ vin̈ tzꞌacanxo spensar ix scha scꞌol ebꞌ vin̈ tas ix yal ebꞌ 
chavan̈ chiꞌ, yuj chiꞌ ix acꞌji circuncidar ebꞌ vin̈ masanil. 25 Axo vin̈aj Simeón 
yedꞌ vin̈aj Leví, yuninal vin̈aj Jacob, snulej ix Dina chiꞌ, ix bꞌat ebꞌ vin̈ dꞌa 
chon̈abꞌ chiꞌ dꞌa schabꞌjial. Yacbꞌan yato ay ebꞌ vin̈ vinac chiꞌ yuj bꞌaj ix acꞌji 
circuncidar chiꞌ, ix cꞌoch ebꞌ vin̈ chavan̈ chiꞌ dꞌa yol chon̈abꞌ chiꞌ. Ix och ijan 
ebꞌ vin̈ smilancham ebꞌ vin̈ ya yaj chiꞌ smasanil dꞌa qꞌuen espada, yujto man̈ 
naanoc yuj ebꞌ aj chon̈abꞌ chiꞌ. 26 Ix miljicham vin̈aj Hamor yedꞌ vin̈aj Siquem 
yuj ebꞌ. Ix lajvi chiꞌ ix yicꞌanelta ix Dina ebꞌ vin̈ dꞌa yol spat vin̈aj Siquem 
chiꞌ, ix paxta ebꞌ vin̈. 27 Ix lajvi chiꞌ ix cꞌoch masanil ebꞌ vin̈ yuninal vin̈aj 
Jacob chiꞌ, ix yicꞌanelta masanil tastac ay dꞌa ebꞌ chamnac chiꞌ ebꞌ vin̈. Icha 
chiꞌ ix aj spactzitan ebꞌ vin̈ yuj bꞌaj ix ixtaj ix yanabꞌ chiꞌ. 28  Masanil tas ay 
dꞌa yol chon̈abꞌ chiꞌ yedꞌ tas ayel dꞌa najat ix yicꞌbꞌat ebꞌ vin̈, nocꞌ calnel, nocꞌ 
vacax yedꞌ nocꞌ bꞌuru. 29 Ix yelcꞌanbꞌat ebꞌ vin̈ masanil tas ay dꞌa yoltac pat, 
ix icꞌjipaxbꞌat ebꞌ cotac unin yedꞌ ebꞌ ix ix yuj ebꞌ vin̈. 30 Palta ix yalan vin̈aj 
Jacob dꞌa vin̈aj Simeón yedꞌ dꞌa vin̈aj Leví chiꞌ icha tic:

—Tic val a ex tzeyacꞌ somchajel in cꞌool. A ticnaic, masanil ebꞌ vin̈ cajan 
dꞌa juntzan̈ lugar tic, aton masanil ebꞌ vin̈ cananeo yedꞌ ebꞌ vin̈ ferezeo, ol te 
och chian scꞌool ebꞌ vin̈ dꞌayon̈. Tecan ol smolbꞌej sbꞌa ebꞌ vin̈, ol yacꞌan oval 
ebꞌ vin̈ quedꞌoc. Jayvan̈n̈ej co vinac ayecꞌ quedꞌoc, tecan ol on̈ smilcham ebꞌ 
vin̈ co masanil, xchi vin̈aj Jacob chiꞌ.

31 Ix tacꞌvi ebꞌ vin̈ icha tic:
—¿Tom ay sleyal syixtej ix canabꞌ tic vin̈, syutan ix vin̈ icha junoc ix ajmul 

ix? xchi ebꞌ vin̈.

Yacꞌnac svachꞌcꞌolal Dios dꞌa yibꞌan̈ vin̈aj Jacob

35  1 Ix yalan Dios dꞌa vin̈aj Jacob: Elan̈ dꞌa tic, ixic cajnajancan dꞌa Betel. 
Ataꞌ tza bꞌoqꞌue jun altar dꞌayin. Ataꞌ in chꞌoxnac in bꞌa dꞌayach ayic 

elnac dꞌa vin̈ ucꞌtac aj Esaú, xchi dꞌa vin̈.
2  Ix yalan vin̈aj Jacob chiꞌ dꞌa ebꞌ ix yetbꞌeyum yedꞌ dꞌa ebꞌ yuninal yedꞌ dꞌa 

masanil ebꞌ vin̈ ajun yedꞌoc:
—Iqꞌuequel masanil juntzan̈ comon dios dꞌa e cal, tze bꞌicanel e bꞌa, tze 

qꞌuexanel e pichul e masanil. 3  Coyec elan̈chamel dꞌa Betel. Ataꞌ ol in bꞌoqꞌue 
jun altar yic svicꞌchaan̈ sbꞌi Dios, aton jun ix colvaj vedꞌoc ayic ay in och dꞌa 
ilcꞌolal yedꞌ bꞌajtac in eqꞌui, xchi vin̈.

4 Icha chiꞌ ix aj yacꞌan juntzan̈ comon dios yedꞌnac ebꞌ dꞌa vin̈aj Jacob yedꞌ 
qꞌuen yuchiquin ebꞌ. Axo vin̈ ix bꞌat mucanem dꞌa yich jun teꞌ ji ayecꞌ dꞌa 
slacꞌanil Siquem. 5 Ayic ix el ebꞌ taꞌ, a Dios ix acꞌan xivcꞌolal dꞌa yibꞌan̈ masanil 
juntzan̈ chon̈abꞌ ayecꞌ dꞌa slacꞌanil chiꞌ, yuj chiꞌ man̈xalaj mach ix pechan ebꞌ.

6  Ix cꞌoch vin̈aj Jacob chiꞌ yedꞌ masanil ebꞌ anima yedꞌnac dꞌa jun lugar 
scuch Luz, dꞌa yol yic Canaán. An̈ejtonaꞌ jun chon̈abꞌ chiꞌ scuchan Betel. 7 Ataꞌ 
ix sbꞌoqꞌue jun altar vin̈, El-Betel * ix sbꞌiejcan jun lugar chiꞌ yuj vin̈, yujto ataꞌ 

* 35.18 Ben-oni, a dꞌa hebreo syalelcꞌochi “vuneꞌ dꞌa scal in cuscꞌolal”. Axo Benjamín 
syalelcꞌochi “vuninal yic in vachꞌ cꞌabꞌ”, mato “vuninal schꞌoxanel vip”. 

ix schꞌox sbꞌa Dios dꞌa vin̈ ayic ix el vin̈ dꞌa vin̈ yucꞌtac. 8  An̈ejtonaꞌ ataꞌ ix 
cham ix Débora, aton ix ilannac qꞌuibꞌ ix Rebeca. Ix smucanem ix ebꞌ dꞌa yich 
jun teꞌ ji dꞌa slacꞌanil Betel chiꞌ. Axo vin̈aj Jacob chiꞌ ix sayan sbꞌi jun lugar 
chiꞌ, Teꞌ Ji yic Cuscꞌolal, xchi.

9 Ayic ix jax vin̈ dꞌa Canaán, spetoj vin̈ dꞌa Padán-aram, ix schꞌoxanxi sbꞌa 
Dios dꞌa vin̈, ix yalan vachꞌ lolonel dꞌa yibꞌan̈ vin̈. 10 Ix yalan icha tic:

A ach tic Jacob a bꞌi, palta a ticnaic, man̈xo ichoctaꞌ ol a bꞌiej, Israel ol 
a bꞌiejcani, xchi dꞌa vin̈.

11 Ayic ix lajvi sqꞌuexan sbꞌi vin̈ chiꞌ, ix yalan dꞌa vin̈ icha tic:
A in ton Dios in Syal Vuj Smasanil, man̈ jantacoc ol aj uninal yedꞌ 

in̈tilal. A dꞌayach ol pitzvoc jun nación, tzijtum chon̈abꞌil ol ajpax 
elcꞌochi. Dꞌa scal in̈tilal chiꞌ ay ebꞌ ol och reyal.

 12 A lum luum ix valaꞌ to ol vacꞌcan dꞌa vin̈aj Abraham yedꞌ dꞌa vin̈aj 
Isaac, svalpax ticnaic to ol vacꞌcan dꞌayach yedꞌ dꞌa ebꞌ in̈tilal, xchi 
dꞌa vin̈.

13  Ix lajvi chiꞌ ix el Dios bꞌaj ix lolon yedꞌ vin̈. 14 Ix sayan jun nivan qꞌuen 
vin̈aj Jacob chiꞌ, nivan yaj cꞌatan qꞌueen, ix sbꞌoancanqꞌue lin̈an qꞌuen vin̈ bꞌaj 
ix lolon Dios yedꞌoc. Ix secanqꞌue aceite yedꞌ vino vin̈ dꞌa yibꞌan̈ qꞌueen, yic 
syacꞌ vin̈ silabꞌoc dꞌa Dios. 15 Betel ix sbꞌiejcan jun lugar chiꞌ yuj vin̈.

A schamel ix Raquel
16 Ix lajvi chiꞌ ix yactancan jun lugar chiꞌ ebꞌ. Ayto scꞌoch ebꞌ dꞌa Efrata, ix 

alji jun yuneꞌ ix Raquel. 17 Yic val ayoch ix dꞌa ilcꞌolal yuj yabꞌan syail, axo ix 
vetzꞌvajum ix alani: Man̈ ach xivoc, toxo ix alji junxo a vinac unin, xchi ix. 
18  Palta ayic vanxo scham ix yuj jun unin chiꞌ, ix sayancan sbꞌi ix, Ben-oni ix 
sbꞌiejcani. Axo vin̈aj Jacob chiꞌ jun, Benjamín * ix yacꞌ vin̈ sbꞌiej.

19 Ataꞌ ix chamcan ix Raquel chiꞌ. Ix mucchajcan ix dꞌa sbꞌeal Efrata, aton 
jun lugar chiꞌ scuch Belén ticnaic. 20 Ix sbꞌoanqꞌue lin̈an jun cimiento vin̈aj 
Jacob dꞌa yibꞌan̈ bꞌaj ix mucchaj snivanil ix chiꞌ, aton jun chiꞌ schꞌoxancan 
bꞌajtil mucan ix.

21 Ix bꞌatn̈ej vin̈aj Israel chiꞌ, ix sbꞌoan scampamento vin̈ dꞌa yichan̈bꞌat 
Torre yic Edar. 22  Yacbꞌan cajan ecꞌ ebꞌ dꞌa jun lugar chiꞌ, axo vin̈aj Rubén, 
yuninal vin̈aj Israel chiꞌ ix vay vin̈ yedꞌ ix Bilha, schabꞌil yetbꞌeyum vin̈ smam 
chiꞌ. Ix yabꞌ vin̈aj Israel chiꞌ tas ix scꞌulej vin̈ yunin chiꞌ.

A ebꞌ yuninal vin̈aj Jacob 
(1Cr 2.1‑2)

Lajchavan̈ ebꞌ vin̈ yuninal vin̈aj Jacob chiꞌ: 23  A ebꞌ vin̈ yuninal vin̈ yedꞌ ix 
Lea: Aton vin̈aj Rubén, vin̈ bꞌabꞌel unin, vin̈aj Simeón, vin̈aj Leví, vin̈aj Judá, 
vin̈aj Isacar yedꞌ vin̈aj Zabulón. 24  Axo ebꞌ vin̈ yuninal vin̈ yedꞌ ix Raquel: 
Aton vin̈aj José yedꞌ vin̈aj Benjamín. 25 Axo ebꞌ yuninal vin̈ yedꞌ ix Bilha, ix 
scriada ix Raquel: Aton vin̈aj Dan yedꞌ vin̈aj Neftalí. 26 Axo pax ebꞌ yuninal 
vin̈ yedꞌ ix Zilpa, ix scriada ix Lea: Aton vin̈aj Gad yedꞌ vin̈aj Aser. Aton ebꞌ 
tic yuninal vin̈aj Jacob ix alji dꞌa Padán-aram.

Schamel vin̈aj Isaac
27 Ix bꞌat vin̈aj Jacob yil vin̈ smam, aton vin̈aj Isaac, cajan dꞌa lum Mamre, 

dꞌa chon̈abꞌ Arba, Hebrón pax sbꞌi. Ataꞌ ecꞌnac vin̈aj Abraham yedꞌ vin̈aj 
Isaac chiꞌ. 28  180 abꞌil sqꞌuinal vin̈aj Isaac chiꞌ ayic ix cham vin̈. 29 Te ichamxo 
vin̈, axo vin̈aj Esaú yedꞌ vin̈aj Jacob, aton ebꞌ vin̈ yuninal vin̈, a ebꞌ vin̈ ix 
mucancan vin̈.

Aton stzolal ebꞌ yuninal vin̈aj Esaú 
(1Cr 1.34‑54)

36  1 Aton yabꞌixal yin̈tilal vin̈aj Esaú, Edom pax sbꞌi. 2  Ix yicꞌlaj sbꞌa vin̈aj 
Esaú yedꞌ ebꞌ ix aj Canaán: Aton yedꞌ ix Ada, yisil vin̈aj Elón hitita 

yedꞌ pax ix Aholibama yisil vin̈aj Aná, yixchiquin vin̈aj Zibeón heveo. 3  Ix 
yicꞌanpax ix Basemat vin̈, ix yisil vin̈aj Ismael. Ay jun vin̈ snulej ix Basemat 
chiꞌ scuchan Nebaiot. 4 A yuneꞌ ix Ada yedꞌ vin̈aj Esaú, aton vin̈aj Elifaz. Axo 
pax ix Basemat ix alji yuneꞌ ix, aton vin̈aj Reuel. 5  Axo pax ix Aholibama 
ix alji ebꞌ yuneꞌ ix: Aton vin̈aj Jeús, vin̈aj Jaalam yedꞌ vin̈aj Coré. Aton ebꞌ 
yuninal vin̈aj Esaú tic ix aj dꞌa yol yic Canaán, ayic cajantoecꞌ vin̈ taꞌ.

6 Ix lajvi chiꞌ, ix yicꞌanbꞌat ebꞌ ix yetbꞌeyum vin̈aj Esaú chiꞌ yedꞌ ebꞌ yuninal 
yedꞌ masanil ebꞌ cajanecꞌ yedꞌoc. Ix bꞌat ebꞌ dꞌa junxo lugar, yic tzꞌel vin̈ 
dꞌa stzꞌey vin̈aj Jacob, vin̈ yucꞌtac. Ix yicꞌanel masanil nocꞌ smolbꞌetzal nocꞌ 
vin̈ dꞌa Canaán chiꞌ. 7 Yujto tzijtumxo tas ay dꞌa ebꞌ vin̈ schavan̈il, yuj chiꞌ 
max yal-laj junn̈ej tzꞌaj ebꞌ vin̈, yujto max yabꞌlaj lum luum bꞌaj sva nocꞌ 
smolbꞌetzal nocꞌ ebꞌ vin̈. 8  Yuj chiꞌ ix bꞌat vin̈aj Esaú chiꞌ, ix bꞌat cajnaj vin̈ dꞌa 
tzalquixtac dꞌa yol yic Seir.

9 Aton tic yabꞌixal ebꞌ yin̈tilal vin̈aj Esaú, aton ebꞌ smam yicham ebꞌ vin̈ 
edomita, ebꞌ vin̈ ix cajnajecꞌ dꞌa tzalquixtac dꞌa Seir. 10 Aton sbꞌi ebꞌ yin̈tilal 
vin̈aj Esaú: Vin̈aj Elifaz, yuneꞌ ix Ada, vin̈aj Reuel yuneꞌ ix Basemat. 11 Aton 
ebꞌ tic yuninal vin̈aj Elifaz: Vin̈aj Temán, vin̈aj Omar, vin̈aj Zefo, vin̈aj Gatam 
yedꞌ vin̈aj Cenaz. 12  Ay jun ix schabꞌil yetbꞌeyum vin̈aj Elifaz chiꞌ, Timna sbꞌi 
ix. Ix alji jun yuneꞌ ix, Amalec ix yacꞌ ix sbꞌiej. Aton ebꞌ tic yixchiquin ix 
Ada, ix yetbꞌeyum vin̈aj Esaú. 13 A ebꞌ yuninal vin̈aj Reuel: Vin̈aj Nahat, vin̈aj 
Zera, vin̈aj Sama yedꞌ vin̈aj Miza, aton ebꞌ tic yixchiquin ix Basemat, junxo 
ix yetbꞌeyum vin̈aj Esaú. 14  Aholibama sbꞌi junxo ix yetbꞌeyum vin̈aj Esaú 
chiꞌ, axo ebꞌ yuneꞌ ix aton vin̈aj Jeús, vin̈aj Jaalam yedꞌ vin̈aj Coré. A ix 
Aholibama chiꞌ yisil ix vin̈aj Aná, yixchiquin vin̈aj Zibeón. 15  A ebꞌ yajalil 
chon̈abꞌ ix el dꞌa scal yin̈tilal vin̈aj Esaú, aton ebꞌ tic: A ebꞌ ix el dꞌa yin̈tilal 
vin̈aj Elifaz, bꞌabꞌel yuninal vin̈aj Esaú: Aton vin̈aj Temán, vin̈aj Omar, vin̈aj 
Zefo, vin̈aj Cenaz, 16 vin̈aj Coré, vin̈aj Gatam yedꞌ vin̈aj Amalec. A juntzan̈ ebꞌ 
vin̈ yajal tic ix el dꞌa yin̈tilal vin̈aj Elifaz dꞌa yol yic Edom. Masanil juntzan̈ 
ebꞌ vin̈ tic, yixchiquin ebꞌ vin̈ ix Ada. 17 A dꞌa scal ebꞌ yuninal vin̈aj Reuel 
yuninal vin̈aj Esaú, a ebꞌ ix och yajaliloc chon̈abꞌ: Aton vin̈aj Nahat, vin̈aj 
Zera, vin̈aj Sama yedꞌ vin̈aj Miza. A ebꞌ yajal tic ix el dꞌa yin̈tilal vin̈aj Reuel 
dꞌa yol yic Edom. Masanil juntzan̈ ebꞌ vin̈ tic, yixchiquin ebꞌ vin̈ ix Basemat 
yetbꞌeyum vin̈aj Esaú. 18  A ebꞌ yuneꞌ ix Aholibama yisil vin̈aj Aná, yetbꞌeyum 
vin̈aj Esaú, ix och yajaliloc chon̈abꞌ: Aton vin̈aj Jeús, vin̈aj Jaalam yedꞌ vin̈aj 
Coré. 19 Masanil juntzan̈ ebꞌ vin̈ yajal tic, yin̈tilal ebꞌ vin̈aj Esaú.

20 A ebꞌ yuninal vin̈aj Seir horeo, a ebꞌ cajan dꞌa jun lugar chiꞌ ayic manto 
cꞌoch vin̈aj Esaú: Aton vin̈aj Lotán, vin̈aj Sobal, vin̈aj Zibeón, vin̈aj Aná, 
21 vin̈aj Disón, vin̈aj Ezer yedꞌ vin̈aj Disán. Aton ebꞌ tic yajalil chon̈abꞌ dꞌa scal 
ebꞌ horeo, ebꞌ yin̈tilal Seir, dꞌa yol yic Edom. 22  Axo ebꞌ yuninal vin̈aj Lotán, 
aton ebꞌ tic: Vin̈aj Hori yedꞌ vin̈aj Hemam. Timna sbꞌi ix yanabꞌ vin̈aj Lotán 
chiꞌ. 23  A ebꞌ yuninal vin̈aj Sobal, aton ebꞌ tic: Vin̈aj Alván, vin̈aj Manahat, 
vin̈aj Ebal, vi n̈aj Sefo yedꞌ vin̈aj Onam. 24  Ebꞌ yuninal vin̈aj Zibeón, aton 
vin̈aj Aja yedꞌ vin̈aj Aná. Ayic ix stan̈van nocꞌ sbꞌuru vin̈ smam vin̈aj Aná 
chiꞌ dꞌa tzꞌinan luum, ix ilchaj jun sjaj a aꞌ yuj vin̈. 25 Axo vin̈aj Aná chiꞌ, ay 
jun yuninal vin̈ scuchan Disón, ay pax jun ix yisil vin̈ scuchan Aholibama. 
26 A ebꞌ yuninal vin̈aj Disón, aton ebꞌ tic: Vin̈aj Hemdán, vin̈aj Esbán, vin̈aj 
Itrán yedꞌ vin̈aj Querán. 27 A ebꞌ yuninal vin̈aj Ezer, aton ebꞌ tic: Vin̈aj Bilhán, 
vin̈aj Zaaván yedꞌ vin̈aj Acán. 28  A ebꞌ yuninal vin̈aj Disán, aton vin̈aj Uz yedꞌ 
vin̈aj Arán.

29-30 A ebꞌ yajalil chon̈abꞌ dꞌa scal ebꞌ horeo dꞌa yol yic Seir, aton ebꞌ tic: 
Vin̈aj Lotán, vin̈aj Sobal, vin̈aj Zibeón, vin̈aj Aná, vin̈aj Disón, vin̈aj Ezer yedꞌ 
vin̈aj Disán.

31 Aton ebꞌ vin̈ tic ix yacꞌ yajalil dꞌa Edom, ayic mantalaj sreyal ebꞌ israel. 
32  A vin̈aj Bela, yuninal vin̈aj Beor aj Dinaba, ix yacꞌ reyal vin̈ dꞌa Edom. 
33  Ayic ix cham vin̈, ix ochcan vin̈aj Jobab yuninal vin̈aj Zera aj Bosra reyal 
sqꞌuexuloc vin̈. 34 Ayic ix cham vin̈aj Jobab chiꞌ, axo vin̈aj Husam aj Temán, 
ix ochcan reyal sqꞌuexuloc vin̈. 35 Ayic ix cham vin̈aj Husam chiꞌ, axo vin̈aj 
Hadad yuninal vin̈aj Bedad aj chon̈abꞌ Avit ix ochcan reyal sqꞌuexuloc vin̈. 
Aton vin̈ ix acꞌan ganar ebꞌ aj Madián dꞌa yol yic Moab. 36 Ayic ix cham vin̈aj 
Hadad chiꞌ, axo vin̈aj Samla aj Masreca ix ochcan reyal sqꞌuexuloc vin̈. 37 Ayic 
ix cham vin̈aj Samla chiꞌ, axo vin̈aj Saúl aj chon̈abꞌ Rehobot ix ochcan reyal 
sqꞌuexuloc vin̈. A jun chon̈abꞌ Rehobot chiꞌ, a dꞌa stiꞌ aꞌ nivan Éufrates ay. 
38  Ayic ix cham vin̈aj Saúl chiꞌ, axo vin̈aj Baal-hanán yuninal vin̈aj Acbor ix 
ochcan reyal sqꞌuexuloc vin̈. 39 Ayic ix cham vin̈aj Baal-hanán chiꞌ, axo vin̈aj 
Hadad aj Pau ix ochcan reyal sqꞌuexuloc vin̈. Axo ix yetbꞌeyum vin̈aj Hadad 
chiꞌ, Mehetabel sbꞌi ix, yuneꞌ ix ix Matred, yixchiquin vin̈aj Mezaab.

40-43  Aton sbꞌi ebꞌ yajalil chon̈abꞌ ix el dꞌa yin̈tilal vin̈aj Esaú tic: Vin̈aj 
Timna, vin̈aj Alva, vin̈aj Jetet, vin̈aj Aholibama, vin̈aj Ela, vin̈aj Pinón, vin̈aj 
Cenaz, vin̈aj Temán, vin̈aj Mibzar, vin̈aj Magdiel yedꞌ vin̈aj Iram. An̈ejtonaꞌ a 
sbꞌi ebꞌ ix och dꞌa junjun lugar bꞌaj ix ecꞌ ebꞌ. A vin̈aj Esaú chiꞌ Edom pax sbꞌi 
vin̈, aton smam yicham ebꞌ edomita.

37  1 A vin̈aj Jacob ix cann̈ej cajan vin̈ dꞌa Canaán bꞌaj ecꞌnac cajan 
smam. 2  Aton yabꞌixal vin̈aj Jacob tic.

Svayich vin̈aj José

A vin̈aj José yuninal vin̈aj Jacob, 17 abꞌil sqꞌuinal vin̈, tan̈voj calnel syacꞌ 
vin̈ yedꞌ ebꞌ vin̈ yucꞌtac. A ebꞌ vin̈ yucꞌtac vin̈ chiꞌ, aton ebꞌ vin̈ yuneꞌ ix Bilha 
yedꞌ ix Zilpa, ebꞌ ix chabꞌil yetbꞌeyum vin̈aj Jacob. A vin̈aj José chiꞌ tzꞌicꞌancot 
abꞌix dꞌa vin̈ smam tato man̈ vachꞌoc syutej sbꞌa ebꞌ vin̈ yucꞌtac vin̈ chiꞌ.

3 Te xajan vin̈aj José chiꞌ yuj vin̈ smam dꞌa yichan̈ juntzan̈xo ebꞌ vin̈ yucꞌtac 
chiꞌ, yujto yolxo yichamvinaquil ix alji vin̈. Yuj chiꞌ ix sbꞌo jun spichul vin̈, 
tzꞌibꞌiltac yilji. 4 A ix yilan juntzan̈xo ebꞌ vin̈ yucꞌtac vin̈ chiꞌ to yelxo val te 

xajan vin̈aj José chiꞌ yuj vin̈ smam chiꞌ, ix te chichon scꞌol ebꞌ vin̈ dꞌa vin̈, te 
chuc slolon ebꞌ vin̈ dꞌa vin̈.

5-8  Ay jun svayich vin̈aj José chiꞌ ix ochi, ix yalan vin̈ dꞌa ebꞌ vin̈ yucꞌtac 
chiꞌ icha tic:

—Abꞌec val in vayich. Ix in vayichej to van co jochvi trigo, junjun on̈ quedꞌ 
junjun manoja quicoꞌ. Dꞌa jun rato chiꞌ ix qꞌue lin̈an ixim vicoꞌ yedꞌ ixim eyic 
chiꞌ, axo ixim eyic chiꞌ ix em n̈ojan ixim dꞌa spatic yichan̈ ixim vic chiꞌ, xchi 
vin̈.

Ix tacꞌvi ebꞌ vin̈ yucꞌtac vin̈ chiꞌ icha tic:
—¿Am syalelcꞌoch jun tzal chiꞌ to ol ach och co reyaloc? ¿A ach am ol alaꞌ 

tas ol co cꞌulej? xchi ebꞌ vin̈. Ix te cot yoval ebꞌ vin̈ yuj svayich vin̈ ix yal chiꞌ.
9 Ix lajvi chiꞌ ix och junxo svayich vin̈aj José chiꞌ, ix yalanxi vin̈ dꞌa ebꞌ vin̈ 

yucꞌtac chiꞌ icha tic:
—Ay val junxo in vayich ix ochi. A dꞌa jun in vayich chiꞌ ix vilaꞌ, to a cꞌu 

yedꞌ qꞌuen uj yedꞌ uxlucheꞌ cꞌanal ix em n̈ojan dꞌayin, xchi vin̈.
10 Ayic ix yalan svayich vin̈ chiꞌ dꞌa vin̈ smam yedꞌ dꞌa ebꞌ vin̈ yucꞌtac chiꞌ, 

ix cot yoval vin̈ smam vin̈ chi, ix yalan vin̈ dꞌa vin̈ icha tic:
—¿Tas syalelcꞌoch jun a vayich chi? ¿Tom ol in em n̈ojan yedꞌ ix a nun yedꞌ 

ebꞌ vin̈ ucꞌtac tic dꞌa ichan̈? xchi vin̈.
11 Icha chiꞌ ix aj sqꞌue vaan schichoncꞌolal ebꞌ vin̈ yucꞌtac vin̈ chiꞌ dꞌa spatic, 

palta axo vin̈ smam vin̈ chiꞌ, ix snaubꞌtan̈ej val vin̈ tas val syalelcꞌoch jun 
svayich vin̈ chiꞌ.

Ix chon̈jibꞌat vin̈aj José yuj ebꞌ vin̈ yucꞌtac
12  Ay jun cꞌual ix bꞌat ebꞌ vin̈ yucꞌtac vin̈aj José chiꞌ dꞌa Siquem say bꞌaj 

vachꞌ sva nocꞌ scalnel vin̈ smam ebꞌ vin̈ chiꞌ. 13  Ix lajvi chiꞌ, ix yalan vin̈aj 
Israel dꞌa vin̈aj José chiꞌ icha tic:

—A ticnaic a ebꞌ vin̈ ucꞌtac, a dꞌa Siquem ayecꞌ ebꞌ vin̈ tan̈voj calnel, tzin 
nibꞌej tzach bꞌat il ebꞌ vin̈, xchi vin̈.

—Inye, ol in bꞌatoc, xchi vin̈aj José chiꞌ.
14 —Vachꞌ jun, ixic, yic vachꞌ tzilaꞌ chajtil yaj ebꞌ vin̈ yedꞌ nocꞌ calnel chiꞌ, 

tzul alan vabꞌi, xchi vin̈ smam vin̈ chiꞌ.
Dꞌa schꞌolanil lum Hebrón ayecꞌ vin̈aj José chiꞌ ayic ix checjibꞌat vin̈ yuj vin̈ 

smam. Axo yic ix cꞌoch vin̈ dꞌa yol yic Siquem, 15 ix ecꞌchaj vin̈ sayecꞌ ebꞌ vin̈ 
yucꞌtac chiꞌ taꞌ. Ay jun vin̈ vinac ix schalaj sbꞌa vin̈ yedꞌoc, ix scꞌanbꞌan vin̈ 
vinac chiꞌ icha tic:

—¿Tas tzecꞌ a sayaꞌ? xchi vin̈ dꞌa vin̈aj José chiꞌ.
16 —To tzin ecꞌ in say ebꞌ vin̈ vucꞌtac. ¿Maj am ilaꞌ bꞌajtil stan̈vej nocꞌ calnel 

ebꞌ vin̈? xchi vin̈aj José chiꞌ.
17 —Toxo ix bꞌat ebꞌ vin̈ dꞌa tic. Ix vabꞌ yalan ebꞌ vin̈: Vachꞌ tzon̈ bꞌat dꞌa 

Dotán, xchi ebꞌ vin̈ ix vabꞌi, xchi vin̈ vinac chiꞌ.
Ix bꞌatn̈ej vin̈aj José chiꞌ, ix ilchaj ebꞌ vin̈ yucꞌtac vin̈ chiꞌ yuj dꞌa Dotán chiꞌ. 

18 Ayic ix yilanbꞌat vin̈ ebꞌ vin̈ dꞌa najat, ayto val scꞌoch vin̈ dꞌa ebꞌ vin̈, ix slajtian 
sbꞌa ebꞌ vin̈ tas syutej ebꞌ vin̈ smilancham vin̈. 19 Ix yalan ebꞌ vin̈ icha tic:

—Ina sja vin̈ svayichani. 20 Co mileccham vin̈, ol co julancanbꞌat vin̈ dꞌa yol 
junoc jul, ol calani to a am junoc nocꞌ nocꞌ chium anima ix chianbꞌat vin̈. Ol 
quilan bꞌian tas ol aj yelcꞌoch juntzan̈ svayich vin̈ chiꞌ, xchi ebꞌ vin̈.

21 Ayic ix yabꞌan juntzan̈ lolonel chiꞌ vin̈aj Rubén, ix snaan vin̈ tas vachꞌ 
syutej scolanel vin̈aj José chiꞌ dꞌa yol scꞌabꞌ ebꞌ vin̈, ix yalan vin̈ icha tic:

—Maay, man̈ co milecchamlaj vin̈. 22  Mocabꞌ och schamel vin̈ chiꞌ co 
muloc. An̈ejto scaqꞌuem vin̈ dꞌa yol junoc yedꞌtal aꞌ joybꞌil dꞌa tzꞌinan lum tic. 
Mocabꞌa junoc on̈ tzꞌoch co cꞌabꞌ dꞌa vin̈, xchi vin̈.

Ix yal jun lolonel chiꞌ vin̈aj Rubén chiꞌ, yujto snibꞌej vin̈ scolcan vin̈aj José 
chiꞌ, yic vachꞌ syacꞌ meltzaj vin̈ vin̈ dꞌa vin̈ smam. 23  Axo ix cꞌoch vin̈aj José 
bꞌaj ayecꞌ ebꞌ vin̈ yucꞌtac chiꞌ, elan̈chamel ix tzacꞌjicot vin̈ yuj ebꞌ vin̈. Ix 
yicꞌanel spichul vin̈ ebꞌ vin̈ ayochi, aton jun tzꞌibꞌiltac yilji. 24 Ix lajvi chiꞌ ix 
acꞌjiem vin̈ yuj ebꞌ dꞌa yol jun yedꞌtal aꞌ jul yich, malaj a aꞌ dꞌa yool. 25 Ix lajvi 
chiꞌ ix em cꞌojan ebꞌ vin̈ vael.

Yacbꞌan chiꞌ jun, ix yilan ebꞌ vin̈ scot jun n̈ilan̈ ebꞌ vin̈ ismaelita ix cot dꞌa 
Galaad. A perfume, bálsamo yedꞌ mirra ayoch yibꞌan̈ scamello ebꞌ vin̈, sbꞌat 
ebꞌ vin̈ schon̈ dꞌa Egipto. 26 Ix yalan vin̈aj Judá dꞌa ebꞌ yucꞌtac chiꞌ icha tic:

—¿Tas scacꞌ ganar sco milancham vin̈ cucꞌtac tic, sco cꞌubꞌaneli to maj 
quilaꞌ bꞌaj ix cham vin̈? 27 Vachꞌ ama to sco chon̈bꞌat vin̈ dꞌa ebꞌ vin̈ ismaelita 
van sja tic. Mocabꞌ co milcham vin̈ yujto cucꞌtac co bꞌa yedꞌ vin̈, xchi vin̈.

Ix schaan scꞌol ebꞌ vin̈ chiꞌ tas ix yal vin̈aj Judá chiꞌ.
28  Axo yic ix ecꞌ ebꞌ vin̈ aj Madián chiꞌ, elan̈chamel ix icꞌchajqꞌueta vin̈aj 

José dꞌa yol jun jul chiꞌ, ix schon̈anbꞌat vin̈ ebꞌ vin̈ dꞌa ebꞌ vin̈ chon̈vajum chiꞌ. 
20 siclo plata ix yacꞌ ebꞌ vin̈ dꞌa ebꞌ vin̈ stojoloc. Icha chiꞌ ix aj yicꞌchajbꞌat 
vin̈aj José chiꞌ dꞌa Egipto.

29 Ayic ix jax vin̈aj Rubén chiꞌ, ix bꞌat vin̈ yil dꞌa stiꞌ jun jul chiꞌ, man̈xalaj 
vin̈aj José chiꞌ ayeqꞌui. Ix sn̈icꞌchitanbꞌat sjaj spichul vin̈ yuj scuscꞌolal. 30 Ix 
bꞌat lemnaj vin̈ dꞌa ebꞌ vin̈ yucꞌtac chiꞌ, ix yalan vin̈ icha tic:

—Man̈xo ayoquem vin̈ cucꞌtac dꞌa jun jul chiꞌ. ¿Tas vachꞌ tzin cꞌulej ticnaic? 
xchi vin̈.

31 A dꞌa jun rato chiꞌ, ix smilancham jun nocꞌ yuneꞌ chiva ebꞌ vin̈. Ix 
yicꞌanelta schiqꞌuil nocꞌ ebꞌ vin̈, ix sbꞌon̈anoch ebꞌ vin̈ dꞌa spichul vin̈aj José 
chiꞌ. 32  Ix yacꞌanbꞌat jun pichul chiꞌ ebꞌ vin̈ dꞌa vin̈ smam, ix yalanbꞌat ebꞌ vin̈ 
icha tic: Ix ilchaj jun pichul tic cuuj, ilnabꞌi talaj a spichul vin̈ uninal, xchibꞌat 
ebꞌ vin̈.

33 Ayic ix yilan vin̈aj Jacob, to aton spichul vin̈aj José, ix yalan vin̈ icha tic: 
Ay... aton val spichul vin̈ vuninal tic. Ay am val junoc nocꞌ schiꞌan anima ix 
tzilchitanbꞌat vin̈, ix schianbꞌat vuninal, xchi vin̈. 34 Ix lajvi chiꞌ, ix sn̈icꞌchitanel 
spichul vin̈, ix yacꞌanoch jun pichul vin̈ yic cuscꞌolal. Te nivan tiempo ix ocꞌ 
vin̈ yuj vin̈ yunin chiꞌ. 35 Masanil ebꞌ yuninal vin̈ yedꞌ ebꞌ ix yisil vin̈, ix yacꞌlej 
ebꞌ yacꞌan snivanil scꞌol vin̈, palta max yal-laj scꞌol vin̈ tzꞌacꞌji snivanil scꞌool. 
Tzꞌocꞌn̈ej vin̈ yuj vin̈ yuninal chiꞌ. Ix yalan vin̈ icha tic: Ol te cusn̈ej val in cꞌool 
yuj vin̈ vuninal masanto ol in bꞌat bꞌaj ayecꞌ vin̈ dꞌa scal ebꞌ chamnac, xchi vin̈.

36  Axo ebꞌ vin̈ aj Madián chiꞌ, ayic ix cꞌoch ebꞌ vin̈ dꞌa Egipto chiꞌ, ix 
schon̈anxibꞌat vin̈aj José chiꞌ ebꞌ vin̈ dꞌa vin̈aj Potifar, yajal ebꞌ stan̈van vin̈ 
rey dꞌa Egipto chiꞌ.

Vin̈aj Judá yedꞌ ix Tamar

38  1 A dꞌa jun tiempoal chiꞌ, a vin̈aj Judá ix spojel sbꞌa vin̈ dꞌa ebꞌ 
yucꞌtac, ix bꞌat cajnaj vin̈ dꞌa slacꞌanil jun vin̈ vinac scuchan Hira, aj 

chon̈abꞌ Adulam. 2  Ataꞌ ix yiloch ix yisil jun vin̈ aj Canaán scuchan Súa vin̈, 
ix yicꞌlan sbꞌa vin̈ yedꞌ ix. 3  Ix scuchanoch yuneꞌ ix. Ayic ix alji yuneꞌ ix chiꞌ, 
Er ix sbꞌiej. 4 Ix lajvi chiꞌ ix scuchanxioch yuneꞌ ix. Ayic ix alji yuneꞌ ix chiꞌ, 
Onán ix yacꞌ ix sbꞌiej. 5 Ix scuchanoch junxo yuneꞌ ix. Ayic ix alji, Sela ix yacꞌ 
ix sbꞌiej. A dꞌa Quezib ayecꞌ vin̈aj Judá chiꞌ ayic ix alji vin̈ unin chiꞌ.

6 Axo yic ix quelemax vin̈aj Er bꞌabꞌel unin chiꞌ, ix sayji yetbꞌeyum vin̈ yuj 
vin̈aj Judá chiꞌ, ix yicꞌan ix Tamar vin̈. 7 Te chuc ix yutej sbꞌa vin̈aj Er chiꞌ dꞌa 
yichan̈ Jehová, yuj chiꞌ ix cham vin̈ yuuj. 8  Ix lajvi chiꞌ ix yalan vin̈aj Judá dꞌa 
vin̈aj Onán icha tic:

—Icꞌlaj a bꞌa yedꞌ ix yetbꞌeyum vin̈ ucꞌtac chamnac, tza cꞌanabꞌajej co ley, 
ichato yin̈tilal vin̈ ucꞌtac chiꞌ ol elcan uuj yedꞌ ix, xchi vin̈aj Judá chiꞌ.

9 Palta yojtac vin̈aj Onán chiꞌ to a unin ol aljoc chiꞌ, man̈ yicoc vin̈ ol aj yedꞌ 
ix smuꞌ chiꞌ, yuj chiꞌ juntac el svay vin̈ yedꞌ ix, axo yin̈atil vin̈ syacꞌcanem 
vin̈ dꞌa sat luum yic max och ix yabꞌixal, yic vachꞌ max elcanlaj yin̈tilal vin̈ 
yucꞌtac vin̈ chiꞌ snaani. 10 A tas ix scꞌulej vin̈ chiꞌ, chuc dꞌa sat Jehová, yuj 
chiꞌ ix cham vin̈. 11 Ix lajvi chiꞌ, ix yalan vin̈aj Judá dꞌa ix yalibꞌ chiꞌ icha tic:

—A ticnaic vachꞌ tzach paxcan yedꞌ a mam a nun. Malaj junocxo vinac 
vachꞌ tzicꞌaꞌ. Ato yic ol cꞌoch sqꞌuinal vin̈aj Sela vuninal, ichato chiꞌ ol yal 
icꞌan a bꞌa yedꞌ vin̈, xchi vin̈aj Judá chiꞌ.

Ton̈ej ix yal vin̈ icha chiꞌ, qꞌuinaloc schampax vin̈aj Sela chiꞌ snaan vin̈, 
icha ix aj scham chavan̈ ebꞌ vin̈ yucꞌtac. Icha chiꞌ ix aj sbꞌat ix Tamar yic 
scajnaj ix yedꞌ smam snun.

12  Pecatax chiꞌ ix cham ix yetbꞌeyum vin̈aj Judá chiꞌ, ix yisil vin̈aj Súa. Ix 
lajvi yecꞌbꞌat scuscꞌolal vin̈, ix bꞌat vin̈ dꞌa chon̈abꞌ Timnat bꞌaj van sjoxchajel 
xil nocꞌ scalnel, axo jun vin̈ yamigo vin̈ scuchan Hira ix bꞌat yucꞌlevoc. 13 Axo 
yic ix yabꞌan specal ix Tamar to van sbꞌat vin̈aj Judá dꞌa Timnat yil sjoxchajel 
nocꞌ scalnel, 14 dꞌa elan̈chamel ix yiqꞌuel spichul ix, aton cꞌapac syacꞌoch ebꞌ 
ix chamnac yetbꞌeyum. Ix yacꞌanoch jun smusil sat ix, yic vachꞌ malaj mach 
snaaneli tato a ix. Ix em cꞌojan ix dꞌa stiel chon̈abꞌ bꞌaj scꞌoch sbꞌeal chon̈abꞌ 
Enaim, dꞌa sbꞌeal Timnat chiꞌ. Ix scꞌulej jun tic ix, yujto ix nachajel yuj ix to a 
vin̈aj Sela ix qꞌuibꞌel vin̈, palta maxto yicꞌlaj sbꞌa vin̈ yedꞌ ix.

15 Ayic ix yilanbꞌat ix vin̈aj Judá chiꞌ, ix snaan vin̈ to ajmul ix jun ix chiꞌ, 
yujto musabꞌil sat ix. 16 Ix el vin̈aj Judá chiꞌ dꞌa yol bꞌe, ix bꞌat vin̈ yilbꞌat ix. 
Man̈ yojtacoc vin̈ tato a ix yalibꞌ vin̈. Ix yalan vin̈ dꞌa ix icha tic:

—¿Max am yal a cꞌool tzin vay edꞌoc? xchi vin̈.
—Tato syal in cꞌool ¿tas junoc tzacꞌ dꞌayin? xchi ix.
17 —Ol vacꞌcot junoc yuneꞌ a chiva, xchi vin̈ dꞌa ix.
—Tzam yalaꞌ, an̈ej tato ay junoc tas tzacꞌcan dꞌayin ticnaic. Ayic sjavi nocꞌ 

in yuneꞌ chiva chiꞌ, svacꞌanxi meltzaj dꞌayach, xchi ix.
18  —¿Tas pax tza nibꞌej svacꞌcan dꞌayach? xchi vin̈aj Judá chiꞌ.
—Acꞌcan a sello yedꞌ schꞌan̈al yedꞌ a cꞌococh edꞌnac, xchi ix.
—Syalaꞌ, ca no cabꞌi, xchi vin̈. Ix lajvi chiꞌ ix vay vin̈ yedꞌ ix, ix 

scuchancanoch yuneꞌ ix. 19 Ix lajvi chiꞌ, ix bꞌat ix, ix yicꞌanel smusil sat ix chiꞌ, 
ix yacꞌanxioch scꞌapac ix syacꞌoch ebꞌ ix chamnac yetbꞌeyum.

20  Ayic ix cꞌoch vin̈aj Judá bꞌaj ayecꞌ nocꞌ scalnel chiꞌ, ix schecancot vin̈ 
yamigo vin̈, aton vin̈ aj Adulam, ix bꞌat yacꞌancan nocꞌ yuneꞌ chiva chiꞌ vin̈ 
dꞌa ix ix chiꞌ yic syicꞌpaxta tas aycan chiꞌ dꞌa ix yuj vin̈aj Judá chiꞌ yalani, 

* 38.29 Fares, a dꞌa hebreo syalelcꞌochi “pojum bꞌe”. * 38.30 Zara, a dꞌa hebreo syalelcꞌochi 
“chacchac”. 

palta majxo ilchajlaj ix yuj vin̈ schecabꞌ vin chiꞌ. 21 Ix scꞌanbꞌanecꞌ vin̈ dꞌa ebꞌ 
aj chon̈abꞌ chiꞌ icha tic:

—¿Bꞌajtil ay jun ix ajmul ix dꞌa tic, jun ix tzꞌemn̈ej cꞌojan dꞌa stiꞌ sbꞌeal 
Enaim tic? xchi vin̈ checabꞌ chiꞌ.

—Malaj junoc ix ajmul ix dꞌa tic, xchi ebꞌ vin̈.
22  Ix lajvi chiꞌ ix meltzajxi vin̈ dꞌa vin̈aj Judá chiꞌ, ix yalan vin̈:
—Majxo ilchajlaj ix vuuj, ix yal ebꞌ vin̈ ayecꞌ chiꞌ taꞌ to malaj junoc ix ajmul 

ix bꞌaj ay ebꞌ chiꞌ, xchi vin̈.
23  Ix tacꞌvi vin̈aj Judá icha tic:
—Canocabꞌ ix  yedꞌ juntzan̈ chiꞌ, yic vachꞌ max el co qꞌuixvelal. Ix in 

cꞌanabꞌajej, ix vacꞌanbꞌat nocꞌ yuneꞌ chiva, an̈ej to majxo ilchaj ix uuj, xchi vin̈.
24 Yoxil xom ujal chiꞌ, ix bꞌat alchaj dꞌa vin̈aj Judá icha tic:
—A ix Tamar,  ix alibꞌ, ay am mach ix scꞌumej ix, yuj chiꞌ yabꞌixxo ix 

ticnaic, xchi ebꞌ vin̈ dꞌa vin̈.
Ix yalan vin̈:
—Iqꞌuequel ix dꞌa stiel chon̈abꞌ yic tze n̈usantzꞌa ix, xchi vin̈.
25 Ayic van yicꞌjielta ix yuj ebꞌ vin̈, ix yacꞌanbꞌat schecabꞌ ix dꞌa vin̈aj Judá 

chiꞌ, ix yalan icha tic: A vin̈ ay yic juntzan̈ svacꞌbꞌat tic, aton vin̈ ay yic unin 
vedꞌnac tic. Bꞌeycꞌolej mach ay yic jun sello yedꞌ schꞌan̈al tic yedꞌ jun cꞌococh 
tic, xchibꞌat ix dꞌa vin̈. 26 Ayic ix yilanoch vin̈aj Judá to yic masanil juntzan̈ 
chiꞌ vin̈, ix yalan vin̈ icha tic: A ix ix chiꞌ vachꞌ tas ix scꞌulej ix. A in chuc tas 
ix in cꞌulej. Ay in mul. Maj vacꞌlaj yicꞌ sbꞌa ix yedꞌ vin̈ vuninal aj Sela, xchi 
vin̈. Yuj chiꞌ maj n̈usjitzꞌalaj ix. Majxo vaylaj vin̈ yedꞌ ix junelxo.

27 Axo ix bꞌo scꞌol ix Tamar chiꞌ, tiox ebꞌ unin ix alji chiꞌ. 28  Ayic van yalji 
ebꞌ unin chiꞌ, ayic ix elul scꞌabꞌ jun bꞌabꞌel, ix spixanoch jabꞌ chac chꞌal ix 
vetzꞌvajum dꞌa sjaj scꞌabꞌ jun unin chiꞌ, ix yalan ix: Aton jun bꞌabꞌel tic, xchi 
ix. 29 Palta ix yicꞌanxioch scꞌabꞌ jun neneꞌ chiꞌ, axo junxo yucꞌtac chiꞌ ix alji 
sbꞌabꞌelal, yuj chiꞌ Fares * ix sbꞌiej yuj ix vetzꞌvajum chiꞌ. Ix yalan ix: ¿Tas yuj 
ix a bꞌabꞌlaj equejelta a bꞌa? xchi ix. 30 Ix lajvi chiꞌ ix alji vin̈ neneꞌ ayoch an̈ 
chac chꞌal chiꞌ dꞌa sjaj scꞌabꞌ, Zara * ix sbꞌiej yuj ix.

Yabꞌixal vin̈aj José yedꞌ ix yetbꞌeyum vin̈aj Potifar

39  1 Ayic ix cꞌoch vin̈aj José yuj ebꞌ vin̈ ismaelita dꞌa Egipto chiꞌ, ay jun 
vin̈ scuch Potifar ix mananel vin̈. A jun vin̈ chiꞌ, nivan yopisio vin̈ dꞌa 

vin̈ sreyal Egipto, yajal yaj vin̈ dꞌa ebꞌ soldado stan̈van vin̈ rey chiꞌ. 2  A Jehová 
ayoch yedꞌ vin̈aj José chiꞌ, te vachꞌn̈ej yajecꞌ vin̈ dꞌa spat vin̈ spatrón chiꞌ. 
3  Ix nachajel yuj vin̈ spatrón vin̈ chiꞌ to ay val och Jehová yedꞌ vin̈, vachꞌn̈ej 
tzꞌelcꞌoch vin̈ dꞌa smasanil. 4  Yuj chiꞌ, te vachꞌn̈ej vin̈aj José dꞌa yichan̈ vin̈ 
spatrón chiꞌ. Ix yacꞌoch vin̈ vin̈ stan̈vumaloc spat yedꞌ masanil tastac ay dꞌay. 
5  Yictax ix yacꞌanoch vin̈ vin̈aj Potifar chiꞌ stan̈vumaloc spat chiꞌ, ix yacꞌ 
svachꞌcꞌolal Jehová dꞌa yibꞌan̈ vin̈aj Potifar chiꞌ yedꞌ masanil tas ay dꞌa vin̈. 
Yujn̈ej vin̈aj José chiꞌ ix qꞌuechaan̈ svachꞌcꞌolal dꞌa spat vin̈ yedꞌ dꞌa najateli. 
6 Ix cann̈ej vin̈aj José chiꞌ stan̈vumaloc smasanil, yuj chiꞌ man̈xalaj tas ix snaꞌ 
vin̈aj Potifar chiꞌ, palta an̈ej tas tzꞌaj sbꞌo svael vin̈ syilaꞌ.

Te vachꞌ yilji vin̈aj José chiꞌ, te vachꞌ pax snivanil vin̈ smasanil. 7 Ix ecꞌ 
jabꞌoc tiempoal, axo ix yetbꞌeyum vin̈aj Potifar chiꞌ, ix te can sgana ix dꞌa 
vin̈aj José chiꞌ. Ix yalan ix dꞌa vin̈ icha tic:

—Octom val syal a cꞌool tzach vay vedꞌoc, xchi ix.
8  Te maj schalaj scꞌol vin̈aj José tas ix yal ix chiꞌ. Ix yalan vin̈ icha tic:
—Maay, ojtac ach tic to ix in yacꞌoch vin̈ etbꞌeyum stan̈vumaloc masanil 

stastac dꞌa tic. Ina man̈xo jabꞌoc tas snaꞌ vin̈ yuj masanil stastac yacbꞌan ay in 
eqꞌui. 9 Malaj junocxo mach nivan yelcꞌoch dꞌa vichan̈ dꞌa jun pat tic. Masanil 
tastac ayoch dꞌa yol in cꞌabꞌ, an̈ej dꞌayach a ach tic, max yal-laj vacꞌanoch 
in cꞌabꞌ, yujto yetbꞌeyum ach vin̈ in patrón, ¿tom ol yal in cꞌulan jun nivan 
chucal, yic tzꞌoch in mul dꞌa sat Dios? xchi vin̈.

10 Ix ochn̈ej ijan ix stevioch dꞌa vin̈. Junjun cꞌu syal ix to svay vin̈ yedꞌ ix, 
palta juneln̈ej max ochlaj dꞌa scꞌol vin̈ svay yedꞌ ix, max yalpaxlaj scꞌol vin̈ 
scꞌoch bꞌaj ayecꞌ ix. 11 Ay jun cꞌu ix och vin̈aj José chiꞌ dꞌa yol pat yic smunlaji, 
malaj junocxo mach ayeqꞌui, an̈ej ix. 12  Axo taꞌ ix och tzuctzuc ix dꞌa spichul 
vin̈, ix yalan ix icha tic:

—Vayan̈ vedꞌoc, xchi ix.
Axo ix yabꞌan jun chiꞌ vin̈, ix spichꞌanel sbꞌa vin̈ dꞌa yol scꞌabꞌ ix. Ix elta 

lemnaj vin̈ dꞌa ti pat, axo spichul vin̈ ix can dꞌa yol scꞌabꞌ ix. 13  Ayic ix yilan 
ix to ix el lemnaj vin̈, ix can spichul vin̈ dꞌa yol scꞌabꞌ ix, 14 ix el yav ix, ix 
yavtancot ebꞌ munlajvum ix dꞌa slacꞌanil pat chiꞌ, ix yalan ix:

—Ilec val jun vin̈ hebreo ix yicꞌcot vin̈ vetbꞌeyum tic. A vin̈ tic, snibꞌej vin̈ 
tzin yixtej. Ix ochul lemnaj vin̈ dꞌa yol pat tic, snibꞌej vin̈ svay vedꞌoc, palta 
chaan̈ ix el vav. 15  Ayic ix yabꞌan vin̈ yel vav chiꞌ, ix el lemnaj vin̈, axon̈ej 
spichul vin̈ ix cani, xchi ix.

16 Ix sicꞌancan jun spichul vin̈ chiꞌ ix masanto ix jax vin̈ spatrón vin̈ chiꞌ dꞌa 
spat. 17 Ix yalan ix icha ix aj yalan dꞌa sbꞌabꞌelal chiꞌ:

—A vin̈ hebreo ix icꞌcot checabꞌoc tic, ix ochul vin̈ dꞌa yol in cuarto, sgana 
vin̈ ix vay vedꞌoc. 18  Palta te chaan̈ ix el vav, yuj chiꞌ ix el lemnaj vin̈, axon̈ej 
spichul vin̈ ix yactejcan dꞌa tic. 19 Icha val chiꞌ ix in yutej jun vin̈ a checabꞌ 
tic, xchi ix. Axo vin̈ spatrón vin̈aj José chiꞌ, ix te cot yoval vin̈ sicꞌlabꞌil ayic 
ix yabꞌan vin̈ tas ix yal ix yetbꞌeyum chiꞌ. 20  Ix schecan yamjoc vin̈aj José 
chiꞌ vin̈, ix yalan vin̈ to tzꞌoch vin̈ dꞌa preso bꞌaj ayoch juntzan̈ ebꞌ vin̈ dꞌa 
preso yuj vin̈ rey. 21 Palta ayn̈ejoch Jehová yedꞌ vin̈aj José chiꞌ, ix schꞌoxn̈ej 
svachꞌcꞌolal dꞌa vin̈. Yuj chiꞌ te vachꞌ ix elcꞌoch vin̈ dꞌa yol sat vin̈ tan̈vum 
preso chiꞌ. 22  Axo vin̈ tan̈vum preso chiꞌ ix acꞌanoch vin̈ stan̈vumaloc ebꞌ 
yetpresovumal chiꞌ. Ix acꞌjipaxoch vin̈ yilumaloc tastac ix sbꞌo ebꞌ dꞌa preso 
chiꞌ. 23 A vin̈ stan̈vumal preso chiꞌ, man̈xalaj tas sna vin̈, masanil tas aycanoch 
dꞌa yol scꞌabꞌ vin̈aj José chiꞌ yuj vin̈. Yujto ayn̈ejoch Jehová yedꞌ vin̈, yuj chiꞌ 
vachꞌn̈ej ix elcꞌoch smasanil.

Ix yal vin̈aj José tas syalelcꞌoch chabꞌ vayich

40  1 Ix lajvi chiꞌ, ay chavan̈ vinac ix och preso: A jun vin̈, yajal yaj vin̈ 
dꞌa ebꞌ vin̈ tzꞌacꞌan svino vin̈ rey, axo junxo vin̈, yajal yaj vin̈ dꞌa ebꞌ 

vin̈ bꞌoum pan sva vin̈ rey chiꞌ. Ay smul ebꞌ vin̈ ix och dꞌa vin̈ rey chiꞌ. 2  Yuj 
chiꞌ ix cot yoval vin̈ dꞌa ebꞌ vin̈. 3  Ix yalan vin̈ rey to tzꞌacꞌjioch ebꞌ vin̈ dꞌa 
preso dꞌa spat vin̈ yajal dꞌa ebꞌ soldado stan̈van vin̈, aton taꞌ aypaxoch vin̈aj 

José dꞌa preso. 4  An̈ejaꞌ dꞌa yol scꞌabꞌ vin̈aj José chiꞌ ix can ebꞌ vin̈ chavan̈ 
smunlajvum vin̈ rey chiꞌ yuj vin̈ yajal preso chiꞌ yic a vin̈ tzꞌacꞌan servil ebꞌ 
vin̈. Ix can ebꞌ vin̈ jun tiempoal dꞌa preso chiꞌ.

5 Axo dꞌa jun acꞌval ix och svayich ebꞌ vin̈ chavan̈ chiꞌ, junjun vayich chiꞌ 
ay syalelcꞌochi. 6 Axo ix sacbꞌi ix cꞌoch vin̈aj José yil ebꞌ vin̈. Ix yilan vin̈ to te 
ayoch ebꞌ vin̈ dꞌa ilcꞌolal. 7 Ix scꞌanbꞌan vin̈ dꞌa ebꞌ vin̈:

—¿Tas yuj te cuseltac yilji e sat? xchi vin̈ dꞌa ebꞌ vin̈.
8  —Ay val co vayich ix och dꞌa jun acꞌval tic, palta malaj mach dꞌa tic 

tzꞌalan dꞌayon̈ tas syalelcꞌochi, xchi ebꞌ vin̈.
—¿Tom man̈oc Dios syal yalani tas syalelcꞌoch vayich? Alec dꞌayin tas ix e 

vayichej chiꞌ, xchi vin̈aj José chiꞌ.
9 Yuj chiꞌ a vin̈ yajal yaj dꞌa ebꞌ vin̈ tzꞌacꞌan svino vin̈ rey, ix och ijan vin̈ 

yalan svayich chiꞌ dꞌa vin̈aj José icha tic:
—A dꞌa in vayich, ix vil jun teꞌ uva, 10 ay oxeꞌ scꞌabꞌ teꞌ. Ix vil sqꞌueta svol, ix 

yacꞌan xumaquil, axo xumaquil chiꞌ, ix och bꞌuyan sat, te qꞌuin̈xo. 11 A ix vilani 
to yambꞌilqꞌue scopa vin̈ rey vuuj, ix vicꞌancot sat teꞌ uva chiꞌ, ix in pitzꞌanem 
yal dꞌa yol scopa vin̈ rey chiꞌ, ix vacꞌanoch dꞌa yol scꞌabꞌ vin̈, xchi vin̈.

12  Ix yalan vin̈aj José dꞌa vin̈ icha tic:
—Ichaton tic syalelcꞌoch a vayich chiꞌ: A oxeꞌ scꞌabꞌ teꞌ uva ix il chiꞌ, oxeꞌ 

cꞌual syalaꞌ. 13 Ayic chabꞌej ticnaic ol sbꞌeycꞌolej a mul vin̈ rey chiꞌ. Ol lajvoc 
chiꞌ ol ach yacꞌanxioch vin̈ dꞌa a munlajel, ol acꞌxi scopa vin̈ chiꞌ icha dꞌa 
yalan̈taxo. 14 Ayic ol elcꞌoch jun sval tic, tzin a naancot dꞌa vin̈ rey chiꞌ, yic 
vachꞌ tzin elpax dꞌa yol preso tic. Ocꞌocabꞌ a cꞌol dꞌayin. 15  A in tic ichato 
elcꞌabꞌil in cot dꞌa scal ebꞌ vin̈ hebreo. Man̈ in mojoc ay in och dꞌa preso tic, 
yujto malaj jabꞌoc tas chuc ix in cꞌulej, xchi vin̈aj José chiꞌ.

16 Ayic ix yabꞌan vin̈ yajalil ebꞌ vin̈ sbꞌoan ixim pan to a vin̈aj José vachꞌ ix 
aj yalanel svayich vin̈ chiꞌ vin̈, ix yalanpax vin̈ icha tic:

—A in tic ix in vayichej to ayqꞌue oxeꞌ mooch ixim pan dꞌa in jolom. 
17 A dꞌa yol jun yuneꞌ mooch dꞌa jun yoxil ayqꞌue dꞌa in jolom chiꞌ, tzijtum 
macan̈il ixim pan ayem dꞌa yool yic sva vin̈ rey, palta axo nocꞌ much ix javi 
ix stzocꞌanqꞌueta ixim nocꞌ dꞌa yol teꞌ mooch chiꞌ, xchi vin̈.

18  Ix yalanxi vin̈aj José dꞌa vin̈ icha tic:
—A tas syalelcꞌoch a vayich chiꞌ, aton tic: A oxeꞌ mooch chiꞌ schꞌoxcot oxeꞌ 

cꞌual. 19 Yuj chiꞌ yic chabꞌej ticnaic, ol sbꞌeycꞌolej vin̈ rey tas yaj a mul. Slajvi 
chiꞌ ol schecan vin̈ icꞌchajel a jolom, a a nivanil ol acꞌjocqꞌue dꞌa schon jun 
te teꞌ, axo nocꞌ ostoc ol ja schibꞌat a nivanil chiꞌ, xchi vin̈aj José chiꞌ dꞌa vin̈.

20 Schabꞌjial val yalan svayich ebꞌ vin̈ chavan̈ chiꞌ vin̈aj José chiꞌ, ix yacꞌan 
sqꞌuin̈al yabꞌilal vin̈ rey. Ix yavtancot vin̈ masanil ebꞌ vin̈ nivac vinac ayoch 
yajalil yedꞌoc. Dꞌa yichan̈ ebꞌ vin̈ nivac yajal chiꞌ ix checji icꞌchajelta ebꞌ vin̈ 
chavan̈ ayoch dꞌa preso chiꞌ. 21 A vin̈ tzꞌacꞌan svino vin̈ rey, ix acꞌchajxioch vin̈ 
dꞌa smunlajel. 22  Axo vin̈ yajal yaj dꞌa ebꞌ sbꞌoan ixim pan, ix yal vin̈ rey to 
smiljicham vin̈ icha val ix aj yalan vin̈aj José. 23 Palta majxo nachajcot vin̈aj 
José yuj vin̈ tzꞌacꞌan svino vin̈ rey chiꞌ.

Yalnac vin̈aj José tas syalelcꞌoch svayich vin̈ rey

41  1 Axo yic toxo ix ecꞌbꞌat chabꞌ abꞌil, ay jun acꞌval ix och svayich vin̈ 
rey. Ix yil vin̈ to lin̈anecꞌ vin̈ dꞌa stiꞌ aꞌ nivan Nilo. 2  A dꞌa yol aꞌ chiꞌ, 

ix qꞌueul ucvan̈ nocꞌ vacax te vachꞌ, te bꞌaqꞌuech, sva nocꞌ dꞌa stiꞌ aꞌ chiꞌ. 3 Ix 
lajvi chiꞌ ix qꞌueul ucvan̈xo nocꞌ vacax te chuclaj yilji, te bꞌac, ix bꞌat nocꞌ 
dꞌa slacꞌanil nocꞌ bꞌaqꞌuech chiꞌ. 4 Ix och ijan nocꞌ bꞌac chiꞌ schianbꞌat nocꞌ 
bꞌaqꞌuech chiꞌ. Ix lajvi chiꞌ, ix el svayan̈ vin̈ rey chiꞌ.

5  Ix vayxibꞌat vin̈. Axo ix yilan vin̈ to ay jun pitan̈ ixim trigo ix qꞌuibꞌi, 
uqueꞌ val ix aj sjolom ixim, te vachꞌ, bꞌudꞌan val yuj sat. 6 Ix yilanpax vin̈ dꞌa 
spatictac ixim bꞌabꞌel chiꞌ, ix elpaxcot uquexo jolom trigo te malaj sat, nabꞌa 
pachꞌuchꞌtac, malaj jabꞌoc svachꞌil. 7 A uqueꞌ jolom trigo te pachꞌuchꞌtac chiꞌ, 
aꞌ ix cꞌuxanbꞌat ixim uqueꞌ te ay sat chiꞌ.

Axo yic ix el svayan̈ vin̈ rey chiꞌ, ix nachajel yuj vin̈ to van svayichan vin̈. 
8  Axo ix sacbꞌi, te tacnaquel scꞌol vin̈ yuj svayich chiꞌ. Ix schecan vin̈ avtajcot 
masanil ebꞌ syal snaan el lolonel dꞌa Egipto yedꞌ ebꞌ te yojtac yalani. Ix och 
ijan vin̈ rey chiꞌ yalan svayich chiꞌ dꞌa ebꞌ, palta malaj junoc ebꞌ syal yalani 
tas syalelcꞌoch svayich vin̈ chiꞌ. 9 Yuj chiꞌ axo vin̈ yajal yaj dꞌa ebꞌ tzꞌacꞌan 
svino vin̈ rey chiꞌ ix alan dꞌa vin̈ icha tic:

—Ato val ticnaic sja dꞌa in cꞌool to ay jun in paltail ix vacꞌochi. 10 Ayic ix 
cot oval dꞌayin yedꞌ vin̈ yajal ebꞌ bꞌoum pan, ix on̈ acꞌoch dꞌa yol scꞌabꞌ vin̈ 
yajal ebꞌ tzach tan̈vani, ix on̈ ochcan dꞌa preso. 11 Ay jun acꞌval ix och co 
vayich co chavan̈il, junjun co vayich chiꞌ ay syalelcꞌochi. 12  Ataꞌ ayecꞌ jun vin̈ 
quelem hebreo, schecabꞌejnac vin̈ yajal ebꞌ vin̈ tzach tan̈van chiꞌ. Ix calan co 
vayich chiꞌ dꞌa vin̈. Te vachꞌ ix yutej vin̈ yalan tas syalelcꞌoch co vayich chiꞌ. 
13 Icha val ix aj yalan vin̈ chiꞌ, icha chiꞌ ix aj yelcꞌochi. Ina ix in ochxi dꞌa in 
munlajel, axo junxo vin̈ vedꞌnac chi, ix acꞌjiqꞌue dꞌun̈an snivanil vin̈, xchi vin̈ 
yacꞌumal svino vin̈ rey chiꞌ.

14 Ix lajvi yabꞌan jun abꞌix vin̈ rey chiꞌ, ix schecan vin̈ icꞌjielta vin̈aj José dꞌa 
yol preso. Elan̈chamel ix bꞌat icꞌchajelta vin̈, ix yacꞌan joxchajel sbꞌa vin̈, ix 
sqꞌuexanel spichul vin̈, ix bꞌat vin̈ dꞌa yichan̈ vin̈ rey chiꞌ. 15 Ix yalan vin̈ rey 
chiꞌ dꞌa vin̈ icha tic:

—Ay val jun in vayich. Malaj junoc ebꞌ vin̈ ay dꞌa tic snachajel yuuj tas 
syalelcꞌochi. Ix vabꞌ specal tobꞌ snachajel uuj tas syalelcꞌoch vayich, xchi vin̈ 
rey chiꞌ dꞌa vin̈.

16  —A jun chiꞌ man̈ yoloc vic snachajel vuuj, palta a Dios ol alanoc tas 
tzꞌelcꞌoch a vayich chiꞌ yic tzꞌoch a vachꞌiloc, xchi vin̈aj José chiꞌ.

17 Ix och ijan vin̈ rey yalan svayich dꞌa vin̈aj José chiꞌ icha tic:
—A ix vilani to lin̈an in ecꞌ dꞌa stiꞌ aꞌ Nilo. 18  Dꞌa yol aꞌ chiꞌ ix qꞌueul ucvan̈ 

nocꞌ vacax te vachꞌ, te bꞌaqꞌuech. Ix vaecꞌ nocꞌ dꞌa stitac aꞌ chiꞌ. 19 Ix lajvi 
chiꞌ ix qꞌuepaxul ucvan̈xo nocꞌ te bꞌac, chuclaj yilji nocꞌ. Manta bꞌaj svil 
junoc vacax chuclaj yilji icha nocꞌ chiꞌ dꞌa Egipto tic. 20  A ucvan̈ nocꞌ bꞌac 
chiꞌ, a nocꞌ ix chianbꞌat ucvan̈ nocꞌ bꞌaqꞌuech bꞌabꞌel ix qꞌueul chiꞌ. 21 Ayic ix 
lajviel nocꞌ bꞌaqꞌuech schianbꞌat nocꞌ bꞌac chiꞌ, an̈ejaꞌ bꞌac ix ajcan nocꞌ, maj 
bꞌaqꞌuechbꞌoclaj jabꞌoc nocꞌ.

Ix lajvi chiꞌ, ix el in vayan̈. 22  Ix cotxi in vayan̈, ix in vayichanxi. Ix vilani, 
ay jun pitan̈ ixim trigo uqueꞌ val sjolom ix yacꞌaꞌ, te bꞌudꞌan yuj sat. 23  Ix 
lajvi chiꞌ ix elpaxul uquexo sjolom, palta ton̈ej pachꞌuchꞌtac, malaj sat. 24 Axo 
ixim chiꞌ ix cꞌuxanbꞌat ixim vachꞌ ay sat chiꞌ. Ix val in vayich tic dꞌa ebꞌ 
vin̈ snachajel yuj yalani, palta malaj val junoc ebꞌ vin̈ syal snachajel yuj tas 
syalelcꞌochi, xchi vin̈ rey chiꞌ dꞌa vin̈.

25 Ix yalan vin̈aj José chiꞌ icha tic:
—Mamin rey, a chabꞌ a vayich chiꞌ, junn̈ej tas syalelcꞌochi. A Dios ix acꞌan 

a vayichej tas nabꞌil yuuj. 26 A val syalelcꞌoch nocꞌ ucvan̈ vacax bꞌaqꞌuech chiꞌ, 
uqueꞌ abꞌil schꞌoxoꞌ. An̈ejaꞌ uqueꞌ sjolom ixim trigo te vachꞌ chiꞌ, an̈ejtonaꞌ chiꞌ 
syalaꞌ. 27 A pax ucvan̈ nocꞌ vacax te bꞌac, chuclaj yilji ix qꞌueul chiꞌ, an̈ejaꞌ uqueꞌ 
abꞌil pax schꞌoxoꞌ. An̈ejaꞌ ixim jolom trigo te pachꞌuchꞌtac, malaj jabꞌoc sat, 
uqueꞌ abꞌil vejel syalelcꞌochi. 28 A tas ix val dꞌayach tic, ichaton chiꞌ syalelcꞌoch 
a vayich chiꞌ. A Dios ix acꞌan a vayichej tas nabꞌilxo yuuj. 29 Ol ja uqueꞌ abꞌil, te 
vachꞌ ol aj sat avbꞌen dꞌa Egipto tic. 30 Ol lajvoc chiꞌ, ol ja uqueꞌ abꞌil vejel. Ayic 
chiꞌ man̈xa mach ol naancot jantac sat avbꞌen ix yacꞌ sobre dꞌa Egipto tic ayic 
yecꞌnac uqueꞌ dꞌa yalan̈taxo, yujto a vejel chiꞌ ol ixtancanbꞌat jun chon̈abꞌ tic. 
31 Te nivan vejel ol yutej sbꞌa. Man̈xalaj bꞌaj ol checlaj jabꞌocxo tas ix yacꞌ sobre 
dꞌa jun tiempoal vachꞌ ix ecꞌ chiꞌ. 32  Chael val ix aj yoch a vayich chiꞌ yic vachꞌ 
snachajel uj sicꞌlabꞌil to nabꞌilxo yuj Dios to ol elcꞌoch dꞌa elan̈chamel.

33 Yuj chi, vachꞌ tato tza say junoc vinac te jelan, te ay spensar. Tzacꞌanoch 
vin̈ yajalil  dꞌa yol nación tic. 34  Tza sayanpax jayvan̈ocxo ebꞌ vin̈ ol och 
yajalil, sbꞌat ebꞌ vin̈ dꞌa masanil yol nación yic tzꞌecꞌ ebꞌ vin̈ smol chabꞌ almul 
dꞌa junjun quintal avbꞌen tzꞌel dꞌa sat luum chiꞌ dꞌa junjun abꞌil, masanto 
slajvi uqueꞌ abꞌil ol ste aqꞌuej sat avbꞌen chiꞌ. 35  Masanil jantac syacꞌ sobre 
smolbꞌan ebꞌ vin̈ chiꞌ, syacꞌcan ebꞌ vin̈ dꞌa yol a cꞌabꞌ, sicꞌchajcanbꞌat dꞌa junjun 
chon̈abꞌ dꞌa yol yic Egipto tic, yic vachꞌ ay tas sva ebꞌ anima. 36 Masanil tas 
ol sicꞌchajcanbꞌat chiꞌ, aꞌ ol sva ebꞌ anima ayic ol ja uqueꞌ abꞌil vejel chiꞌ, yic 
vachꞌ max ixtaxel jun chon̈abꞌ tic yuj vejel, xchi vin̈aj José chiꞌ.

Ix och vin̈aj José yajalil dꞌa Egipto
37 A jun ix yal vin̈aj José chiꞌ, ix scha scꞌol vin̈ rey yedꞌ masanil ebꞌ ayoch 

yajalil yedꞌoc. 38  Ix yalan vin̈ rey chiꞌ dꞌa ebꞌ icha tic:
—Ma chequel tato ay bꞌaj ol chax junocxo vinac cuuj to ayoch Yespíritu 

Dios yedꞌoc icha val jun vin̈ tic, xchi vin̈ rey chiꞌ.
39 Ix yalan vin̈ dꞌa vin̈aj José chiꞌ icha tic:
—Malaj mach je lan, malaj mach ay spensar icha ach tic, yujto a Dios 

tzꞌacꞌan ojtaquejel masanil juntzan̈ tic. 40  A ach ol ach ochcan yajalil dꞌa 
in despacho tic. Masanil anima ol cꞌanabꞌajan tas ol alaꞌ. A inxon̈ej nivan 
velcꞌoch dꞌa  ichan̈, yujto rey in. 41 A in tzach vacꞌoch gobernadoral dꞌa 
masanil yol yic Egipto tic, xchi vin̈.

42  Ayic ix yalan jun lolonel chiꞌ vin̈, ix yicꞌanel scolcꞌabꞌ vin̈ ayoch dꞌa scꞌabꞌ 
bꞌaj ayoch sello, ix yacꞌanoch vin̈ dꞌa scꞌabꞌ vin̈aj José chiꞌ. Ix schecan vin̈ 
rey chiꞌ acꞌjioch spichul vin̈aj José chiꞌ to a lino te vachꞌ. Tzꞌacꞌjioch junoc 
cadena nabꞌa oro dꞌa sjaj vin̈. 43 Ix checchajqꞌue vin̈ dꞌa yol carruaje, aton jun 
schabꞌil yic vin̈ rey chiꞌ, ix schecan vin̈ to schecjiel ebꞌ anima dꞌa yol bꞌe ayic 
tzꞌecꞌ vin̈aj José chiꞌ. Icha chiꞌ ix aj yochcan vin̈aj José chiꞌ gobernadoral yedꞌ 
yilumaloc masanil chon̈abꞌ Egipto chiꞌ.

44 Ix lajvi chiꞌ ix yalan vin̈ rey dꞌa vin̈aj José chiꞌ icha tic:
—A in tic rey in, palta malaj junoc mach syal yalan dꞌa yol chon̈abꞌ tic, tato 

man̈oc ach tzalaꞌ, xchi vin̈.
45-46 Zafnat-panea ix yacꞌ vin̈ rey sbꞌiej vin̈aj José chiꞌ, ix yacꞌan vin̈ rey chiꞌ 

yicꞌlaj sbꞌa vin̈ yedꞌ ix Asenat, yisil jun vin̈ Potifera sbꞌi, sacerdote yaj vin̈ dꞌa 

* 41.51 A Manasés, a dꞌa hebreo lajan yalji yedꞌ jun lolonel “a tzꞌacꞌan bꞌat satcꞌolal”. 
* 41.52 Efraín, a dꞌa hebreo lajan yalji yedꞌ jun lolonel “syacꞌ syaxilal”. 

yol chon̈abꞌ On. 30 abꞌil sqꞌuinal vin̈aj José chiꞌ ayic ix icꞌjibꞌat vin̈ dꞌa yichan̈ 
vin̈ rey chiꞌ.

Ix lajvi chiꞌ, ix elta vin̈aj José chiꞌ dꞌa yichan̈ vin̈ rey chiꞌ, ix bꞌat vin̈ dꞌa yol 
masanil chon̈abꞌ dꞌa yol yic Egipto chiꞌ. 47 A dꞌa uqueꞌ abꞌil, man̈ jantacoc sat 
masanil avbꞌen ix yacꞌaꞌ. 48 Masanil ixim trigo ix yacꞌ sobre dꞌa uqueꞌ abꞌil chiꞌ, 
ix sicꞌchajbꞌat ixim dꞌa junjun chon̈abꞌ yuj vin̈aj José chiꞌ. 49 Icha yarenail stiꞌ 
aꞌ mar, icha val chiꞌ yilji ixim trigo ix molchaj yuj vin̈. Te nivanxo ixim trigo 
chiꞌ, yuj chiꞌ majxo echtajlaj ixim, maxtzac yal-laj sbꞌischaji.

50  Ayic manto el yich jun nivan vejel chiꞌ, chavan̈xo yuninal vin̈aj José 
yedꞌ ix Asenat chiꞌ. 51 A vin̈ bꞌabꞌel unin, Manasés * ix yacꞌ vin̈ sbꞌiej, ix yalan 
vin̈: A Dios ix acꞌan sat dꞌa in cꞌol masanil syaelal ix ecꞌbꞌat dꞌa vibꞌan̈ yedꞌ in 
cuscꞌolal yuj ebꞌ ayto vuj in bꞌa yedꞌoc, xchi vin̈. 52  Axo jun vin̈ schabꞌil unin, 
Efraín * ix yacꞌ vin̈ sbꞌiej, ix yalan vin̈: A Dios ix acꞌan svachꞌcꞌolal dꞌayin dꞌa 
jun lugar bꞌaj ix vabꞌ syaelal tic, xchi vin̈.

53  Ix lajvi yecꞌ uqueꞌ abꞌil ayic man̈ jantacoc svachꞌil ix aj sat avbꞌen dꞌa 
Egipto, 54 ix schaanel yich uqueꞌ abꞌil vejel chiꞌ, icha ix aj yalan vin̈aj José. 
Ix japax nivan vejel dꞌa yol masanil nación dꞌa slacꞌanil chiꞌ. Axo dꞌa masanil 
yol smacbꞌen Egipto ay tas sva ebꞌ anima. 55 Axo yic ix em vejel chiꞌ, tzijtum 
ebꞌ aj Egipto chiꞌ scꞌoch dꞌa vin̈ rey cꞌanbꞌoj trigo. Syalan vin̈ rey chiꞌ dꞌa ebꞌ: 
Ixiquec dꞌa vin̈aj José. Masanil tas syal vin̈ a tze cꞌanabꞌajej, xchi vin̈ dꞌa ebꞌ.

56 Masanil yol yic Egipto chiꞌ ayem vejel, yuj chiꞌ ix jacvi masanil yedꞌtal 
bꞌaj sicꞌan ixim trigo yuj vin̈aj José chiꞌ, ix chon̈ji ixim dꞌa ebꞌ aj Egipto chiꞌ. 
57 Masanil juntzan̈xo nación ix ja manoj trigo dꞌa vin̈ yujto masanil bꞌaj ay 
vejel, man̈xalaj tas sva ebꞌ anima.

Ix cꞌoch ebꞌ yucꞌtac vin̈aj José dꞌa Egipto

42  1 A vin̈aj Jacob cajan vin̈ dꞌa Canaán, ix yabꞌ specal vin̈ to te ay ixim 
trigo dꞌa Egipto. Yuj chiꞌ ix yal vin̈ dꞌa ebꞌ vin̈ yuninal icha tic: ¿Tas 

tze cꞌulej, ton̈ej tzeyil-lajoch e bꞌa? 2  Ix vabꞌ specal to te ay ixim trigo dꞌa 
Egipto. Ixiquec e man tas sco va yic vachꞌ max on̈ cham yuj vejel, xchi vin̈.

3  Yuj chiꞌ, ix bꞌat lajun̈van̈ yucꞌtac vin̈aj José manoj trigo dꞌa Egipto chiꞌ. 
4 Axo vin̈aj Benjamín, yucꞌtac vin̈aj José chiꞌ, maj chajibꞌatlaj vin̈ yuj vin̈aj 
Jacob chiꞌ, yujto ix snaꞌ vin̈: Ay talaj tas tzꞌicꞌan vin̈ vuninal tic, xchi vin̈. 
5  Tzijtum juntzan̈xo ebꞌ vin̈ manum trigo ix bꞌat yedꞌ ebꞌ vin̈ yuninal vin̈aj 
Israel chiꞌ, yujto dꞌa masanil yol yic Canaán chiꞌ, ix te em vejel.

6 A vin̈aj José yajal yaj dꞌa yol yic Egipto chiꞌ, a vin̈ tzꞌacꞌanelta ixim trigo dꞌa ebꞌ 
manvajum scꞌoch chiꞌ. Ayic ix cꞌoch ebꞌ yucꞌtac vin̈ chiꞌ dꞌa yichan̈, ix em n̈ojjabꞌ 
ebꞌ vin̈ dꞌa sat luum. 7 Dꞌa jun rato chi, ix yiloch ebꞌ yucꞌtac vin̈aj José chiꞌ, palta 
axo ix yutej sbꞌa vin̈ ichato man̈ yojtacoc vin̈, ov ix yutej vin̈ slolon dꞌa ebꞌ vin̈:

—¿Bꞌajtil ix ex cot a ex tic? xchi vin̈.
—Aj Canaán on̈, to tzon̈ javi manoj trigo, xchi ebꞌ vin̈.
8  Vachꞌchom a vin̈aj José chiꞌ yojtac vin̈ to yucꞌtac sbꞌa vin̈ yedꞌ ebꞌ vin̈, axo 

pax ebꞌ vin̈ jun, maj nachajel-laj yuj ebꞌ vin̈. 9 Ichato chiꞌ ix snaancot vin̈aj 
José tas ix svayichej dꞌa yibꞌan̈ ebꞌ vin̈ dꞌa yalan̈taxo. Ix yalan vin̈:

—A ex tic ton̈ej tzul on̈ eyileli, ton̈ej tzex javi eyilaꞌ tato ay bꞌaj syal yochul 
ebꞌ ajcꞌol dꞌa yol jun chon̈abꞌ tic, xchi vin̈.

10 —Maay mamin, a on̈ a checabꞌ on̈ tic, manoj trigon̈ej tzon̈ javi. 11 A on̈ 
tic junn̈ej co mam, cucꞌtacn̈ej co bꞌa, vachꞌn̈ej co pensar, malaj bꞌaj ton̈ej tzecꞌ 
quileli, xchi ebꞌ vin̈.

12  —Val yel a ex tic ton̈ej tzex ja eyilbꞌati ta secojtac tzꞌochul ebꞌ ajcꞌol dꞌa 
tic, xchi vin̈.

13 Ix tacꞌvi ebꞌ vin̈ icha tic:
—Maay mamin, a on̈ a checabꞌ on̈ tic, lajchavan̈ on̈, cucꞌtacn̈ej co bꞌa, 

junn̈ej co mam, cajan on̈ dꞌa Canaán. A vin̈ cucꞌtac tzacꞌan unin, aycan vin̈ 
yedꞌ vin̈ co mam chiꞌ, ay junxo vin̈, man̈xo ayoc ecꞌlaj vin̈, xchi ebꞌ.

14 —Val yel svalaꞌ, a ex tic ton̈ej tzex ja eyileli tas yaj dꞌa tic. 15 Ol to yal sbꞌa 
tas ol aj jun tic: Tzin loc sbꞌi vin̈ rey to man̈ ol ex actajeloc tato man̈ ol eyicꞌcot 
vin̈ eyucꞌtac tzacꞌan unin chiꞌ. 16 A ticnaic tzex bꞌat junoc ex eyicꞌ vin̈, a exxo 
tic ol ex cann̈ej preso dꞌa tic, yic vachꞌ squilaꞌ tato yel tzeyalaꞌ. Tato ton̈ej 
tzeyalaꞌ, toxo ix in loc sbꞌi vin̈ rey to ton̈ej tzul on̈ eyileli, xchi vin̈aj José chi.

17-18  Ix och ebꞌ vin̈ preso yuj vin̈. Ato dꞌa schabꞌjial chiꞌ ix yalan vin̈aj José 
chiꞌ dꞌa ebꞌ vin̈ icha tic:

—A in tic tzin xiv dꞌa Dios. Tato tze cꞌanabꞌajej jun tas sval tic, tzex 
colchajcani. 19  Tato yel vachꞌ ex, junxon̈ej ex tzex can dꞌa yol preso tic, tzex 
bꞌat e masanil dꞌa e chon̈abꞌ chiꞌ, tzeyicꞌanbꞌat ixim trigo sva ebꞌ ix eyetbꞌeyum 
yedꞌ eyuninal van scham yuj vejel chiꞌ. 20 Slajvi chiꞌ, tzeyicꞌancot vin̈ eyucꞌtac 
tzacꞌan unin chiꞌ. Ichato chiꞌ ol vilani tato yel tzeyalaꞌ, man̈ ol ex chamlaj, 
xchi vin̈aj José chiꞌ.

Ichocabꞌ taꞌ, xchi ebꞌ vin̈. 21 Ix yalan ebꞌ vin̈ dꞌay junjun icha tic:
—A yuj tas cutejnac vin̈ cucꞌtac, yuj chiꞌ sja jun yaelal tic dꞌa quibꞌan̈. Val 

yel te chuc cutejnac co bꞌa dꞌa vin̈, man̈ co chanacoc cabꞌi ayic stevinac vin̈ 
dꞌayon̈ to tzꞌocꞌ co cꞌol dꞌa vin̈, vachꞌchom quilnac to te cusnac vin̈, xchi ebꞌ 
vin̈.

22  Ix yalanpax vin̈aj Rubén dꞌa ebꞌ vin̈ yucꞌtac chiꞌ icha tic:
—Valnac dꞌayex to max eyutej e bꞌa dꞌa vin̈ icha chiꞌ, palta man̈ e chanacoc 

eyabꞌi tas valnac chiꞌ. A ticnaic, tic val scot dꞌa quibꞌan̈ yuj schamel vin̈, xchi 
vin̈.

23 Maj nachajel yuj ebꞌ vin̈ tato van yabꞌan vin̈aj José tas syal ebꞌ vin̈ chiꞌ, 
yujto dꞌa stiꞌ ebꞌ aj Egipto slolon vin̈, an̈ej to ay junoc mach tzꞌalaneli tas syal 
vin̈. 24 Ix el vin̈aj José chiꞌ dꞌa stzꞌey ebꞌ vin̈, ix och ijan vin̈ yoqꞌui. Ix jax vin̈, 
ix lolonxi vin̈ yedꞌ ebꞌ vin̈. Ix yicꞌanel vin̈aj Simeón vin̈, dꞌa yichan̈ ebꞌ vin̈ 
ix tzecꞌchajcan vin̈. 25 Ix lajvi chiꞌ, ix yalan vin̈aj José chiꞌ to tzꞌacꞌji bꞌudꞌjoc 
scoxtal ebꞌ vin̈, ix acꞌjiem qꞌuen stumin ebꞌ vin̈ dꞌa yol stiꞌ scoxtal chiꞌ, ix 
acꞌjibꞌat svael ebꞌ vin̈ yic yol sbꞌe. Icha chiꞌ ix scꞌulej vin̈ yedꞌ ebꞌ vin̈. 26 Ix lajvi 
chiꞌ, ix yacꞌanoch yicatz nocꞌ sbꞌuru ebꞌ vin̈, ix paxta ebꞌ vin̈ bꞌian.

27 Axo ix cꞌoch ebꞌ vin̈ bꞌaj ol vayoc, ix sjacan scoxtal junoc ebꞌ vin̈ yic 
syicꞌanqꞌueta chabꞌoc strigo nocꞌ sbꞌuru vin̈ chiꞌ yalani. Axo ix yilan vin̈ to 
ayem qꞌuen tumin dꞌa yol stiꞌ scoxtal, qꞌuen ix yacꞌlabꞌej ebꞌ vin̈ smanan ixim 
strigo chiꞌ. 28  Ix yalan vin̈ dꞌa ebꞌ vin̈ yucꞌtac chiꞌ icha tic:

—Ilecnabꞌi, ix acꞌjixi meltzaj qꞌuen in tumin. Ay val em qꞌuen dꞌa yol stiꞌ in 
coxtal tic, xchi vin̈.

Masanil ebꞌ vin̈ ix ibꞌxiqꞌue yuj xivelal, ix yalan ebꞌ vin̈ icha tic:
—¿Tas yuj icha tic tzon̈ yutej Dios? xchi ebꞌ vin̈.
29 Axo yic ix jax ebꞌ vin̈ dꞌa yol yic Canaán chiꞌ, ix yalan ebꞌ vin̈ dꞌa vin̈ 

smam tastac ix ecꞌ dꞌa yibꞌan̈. Ix yalan ebꞌ vin̈ icha tic:
30 —A vin̈ ayoch yajalil dꞌa jun chon̈abꞌ chiꞌ, te ov ix yutej vin̈ slolon dꞌayon̈. 

Ix yalan vin̈ to ton̈ej on̈ xidꞌ quilelta tas yaj schon̈abꞌ chiꞌ. 31 Ix calani to vachꞌ 
on̈, man̈ chucoc co pensar tzon̈ eqꞌui, malaj bꞌaj ton̈ej tzecꞌ quilel tas yaj 
ebꞌ. 32  Ix calani to lajchavan̈ co bꞌeyi, junn̈ej co mam, jun vin̈ cucꞌtac man̈xo 
ayoquecꞌlaj, axo vin̈ tzacꞌan unin, aycan vin̈ yedꞌ vin̈ co mam dꞌa Canaán, xco 
chi dꞌa vin̈. 33  Ix lajvi chiꞌ, ix yalan vin̈ icha tic: Tato yel vachꞌ ex, canocabꞌ 
junoc vin̈ eyucꞌtac dꞌa tic, tzeyicꞌanbꞌat jabꞌoc ixim trigo dꞌa ebꞌ ix eyetbꞌeyum 
yedꞌ dꞌa eyuninal van scham yuj vejel chiꞌ. 34 Slajvi chiꞌ, tzeyicꞌancot junxo vin̈ 
eyucꞌtac tzacꞌan unin chiꞌ vil dꞌa tic. Ichato chiꞌ ol vojtacaneli to man̈ chucoc 
e pensar syal chiꞌ. Masanto sjavi junxo vin̈ eyucꞌtac tzacꞌan unin chiꞌ, ol in 
jacanelta vin̈ eyucꞌtac ix can dꞌa preso tic, yic icha chiꞌ libre ex e bꞌeyeqꞌui, 
xchi vin̈, xchi ebꞌ vin̈.

35 Axo ix sjacan scoxtal ebꞌ vin̈ chiꞌ, ix yilan ebꞌ vin̈ to ayem junjun yunetac 
mucuc tumin yol stiꞌ coxtal chiꞌ, aton qꞌuen tumin chiꞌ ix yacꞌlabꞌej ebꞌ vin̈ 
smanan ixim trigo. Ix acꞌchajxi meltzaj qꞌueen. Ix te xiv chaan̈ ebꞌ vin̈, ix te 
xivpax vin̈ smam ebꞌ vin̈ chi. 36 Ix lajvi chiꞌ ix yalan vin̈ dꞌa ebꞌ vin̈ icha tic:

—Te chuc tzeyutej e bꞌa dꞌayin. Man̈xo junoc vuninal scan eyuuj. Vin̈aj 
José, man̈xo ayoquecꞌlaj vin̈, vin̈aj Simeón, ix can vin̈ dꞌa preso, e gana 
tzeyicꞌpaxbꞌat vin̈aj Benjamín. A mach tzꞌabꞌan syail, a in toni, xchi vin̈.

37 Ix yalan vin̈aj Rubén dꞌa vin̈ smam chiꞌ icha tic:
—Man̈ ach xiv mamin. Acꞌbꞌat vin̈ cucꞌtac tzacꞌan unin tic quedꞌoc. A in 

svacꞌ in bꞌa yuj vin̈, tato man̈xo ol jax vin̈ vuuj, vachꞌchom tza macꞌcham 
chavan̈ vuninal tic yuj vin̈, xchi vin̈.

38  Ix tacꞌvi vin̈aj Jacob chiꞌ icha tic:
—Man̈ ol bꞌatlaj vin̈ vuninal tic eyedꞌoc, axon̈ej vin̈ ayecꞌ vedꞌoc. Ina vin̈ 

yucꞌtac vin̈, chamnacxo vin̈, talaj ay tas tzꞌicꞌanpax junxo vin̈ tic dꞌa yol bꞌe, 
tic a ex val tzeyacꞌoch e mul yic tzin cham yuj cuselal, xchi vin̈aj Jacob chiꞌ.

Ix icꞌjibꞌat vin̈aj Benjamín dꞌa Egipto

43  1 Te ov yacꞌan vejel dꞌa yol schon̈abꞌ ebꞌ vin̈. 2  Ix lajviel ixim trigo xidꞌ 
yicꞌ ebꞌ vin̈ chiꞌ svaan vin̈aj Jacob yedꞌ yuninal, ix yalanxi vin̈ dꞌa 

ebꞌ vin̈ icha tic:
—Ixiquecxi dꞌa Egipto, bꞌat manec jabꞌocxo tas sco vaꞌa, xchi vin̈.
3 Ix yalan vin̈aj Judá icha tic:
—Te jichan ix yutej vin̈ schon̈an ixim trigo chiꞌ yalani: Tato max eyicꞌcot 

vin̈ eyucꞌtac tzacꞌan unin chiꞌ, man̈xo ol eyil in sat dꞌa tic, xchi vin̈. 4 Yuj val 
chiꞌ, tato sbꞌat vin̈ cucꞌtac tic quedꞌoc, tzon̈ bꞌat manoj trigo chiꞌ. 5 Tato max a 
chabꞌat vin̈ quedꞌ jun, man̈xo ol on̈ bꞌatlaj, icha ix aj yalan vin̈ chon̈um trigo 
chiꞌ: Tato max eyicꞌcot vin̈ eyucꞌtac tzacꞌan unin chiꞌ, man̈xo ex javoclaj dꞌa 
vichan̈, xchi vin̈.

6 Ix yalan vin̈aj Israel chiꞌ icha tic:
—¿Tas yuj ix eyal dꞌa jun vin̈ chiꞌ to ay junocxo eyucꞌtac? Tzin eyacꞌ val och 

dꞌa ilcꞌolal, xchi vin̈.

7 Ix tacꞌvi ebꞌ vin̈ icha tic:
—Ix scꞌanbꞌej vin̈ tastac caji, mach ayon̈ yin̈tilal. Ix scꞌanbꞌanpax vin̈ tato 

aytoecꞌ co mam, tato aytopax cucꞌtac. Yuj chiꞌ ix cal dꞌa vin̈ to aytoecꞌ co 
mam, aytopax junxo cucꞌtac. ¿Tocval cojtac tato ol yal vin̈ to squicꞌbꞌat vin̈ 
cucꞌtac tic? xchi ebꞌ vin̈.

8  Ix yalanxi vin̈aj Judá dꞌa vin̈ smam chiꞌ:
—Tato max yal a cꞌol tzon̈ cham yuj vejel co masanil, chabꞌat vin̈ cucꞌtac tic 

quedꞌoc. A in tzin tecꞌbꞌej in bꞌa in tan̈van vin̈, tato icha chiꞌ, tic tzon̈ bꞌat dꞌa 
elan̈chamel. 9 A in tzin tecꞌbꞌej in bꞌa tato ay tas tzꞌicꞌan vin̈, tato man̈xo ol ja 
vin̈ vuuj, te chuc ol in can dꞌa a sat. 10 Tato maj ecꞌ co tiempo dꞌa tic, toxo ix 
cacꞌ chaeloc naic, xchi vin̈.

11 Ix tacꞌvi vin̈ smam ebꞌ vin̈ chiꞌ icha tic:
—Tato man̈xa tas vachꞌ scutej, yicꞌocabꞌ icha tzeyal chiꞌ, ixiquec. Iqꞌuecbꞌat 

jabꞌoc e silabꞌ dꞌa vin̈. A juntzan̈ tas vachꞌ sqꞌuibꞌ dꞌa tic, aꞌ tzeyicꞌbꞌati: 
Aton bálsamo, nocꞌ yalchabꞌ, perfume, mirra, teꞌ nueces yedꞌ teꞌ almendras. 
12  Iqꞌuecbꞌat e tumin yic tze manan ixim trigo chiꞌ, tzeyicꞌanxibꞌat qꞌuen 
tumin ix yacꞌ meltzaj ebꞌ vin̈ dꞌayex dꞌa stiꞌ e coxtal chiꞌ, tecan ton̈ej ix sat 
scꞌol ebꞌ vin̈, yuj chiꞌ ayem qꞌueen. 13  Iqꞌuecbꞌat vin̈ eyucꞌtac tic, tzex bꞌatxi 
eyil vin̈ yajal chiꞌ. 14 A Dios Syal Yuj Smasanil, aꞌ ol och dꞌa spensar vin̈ yic 
ol actajel vin̈ eyucꞌtac aj Simeón. Vachꞌ ol aj smeltzajcot vin̈aj Benjamín tic 
eyedꞌoc. A inxo tic, tato tzin can man̈ uninal, in canocabꞌi, ¿tasto val ol vutej? 
xchi vin̈ smam ebꞌ vin̈ chiꞌ.

15  Ix lajvi chiꞌ, ix yacꞌanem silabꞌ ebꞌ vin̈ chiꞌ dꞌa yol scoxtal yedꞌ qꞌuen 
tumin. Ix yicꞌanbꞌat vin̈aj Benjamín ebꞌ vin̈, ix bꞌatxi ebꞌ vin̈ dꞌa Egipto chiꞌ. 
Axo yic ix cꞌoch ebꞌ vin̈ dꞌa yichan̈ vin̈aj José, 16  ix yilan vin̈ to ajun vin̈aj 
Benjamín chiꞌ. Ix yalan vin̈ dꞌa vin̈ yilumal spat icha tic:

—Icꞌbꞌat juntzan̈ ebꞌ vin̈ tic dꞌa in pat, tzacꞌan miljoccham junoc nocꞌ vacax, 
yic sbꞌo junoc vael, to ol va ebꞌ vin̈ vedꞌoc dꞌa chimcꞌualil tic, xchi vin̈aj José 
chiꞌ.

17 Ix lajvi chiꞌ, ix icꞌjibꞌat ebꞌ vin̈ yuj vin̈ ilum pat chiꞌ, ix scꞌanabꞌajan vin̈ tas 
ix yal vin̈aj José chiꞌ. 18  Ix te xiv chaan̈ ebꞌ vin̈ yujto ix icꞌchajbꞌat ebꞌ vin̈ dꞌa 
spat vin̈, ix yal-lan yabꞌ ebꞌ vin̈ icha tic:

—Chuc tas sna vin̈ dꞌa quibꞌan̈. Tecan yuj qꞌuen tumin ix yacꞌ meltzaj ebꞌ 
vin̈ dꞌayon̈, yuj chiꞌ tzon̈ icꞌchajcot dꞌa tic. Tecan ol on̈ yacꞌoch vin̈ schecabꞌoc 
yedꞌ nocꞌ co chej tic, xchi ebꞌ vin̈.

19 Yuj chiꞌ, ayic ix cꞌoch ebꞌ vin̈ dꞌa spuertail pat chiꞌ, ix och tean ebꞌ vin̈ dꞌa 
vin̈ yilumal teꞌ chiꞌ. 20 Ix yalan ebꞌ vin̈ icha tic:

—Mamin, ina a on̈ tic, ix on̈ ulecꞌ manoj trigo junel, 21 axo yic ix on̈ meltzaji, 
ix on̈ vay dꞌa yol bꞌe. Ayic ix co jacan co coxtal, ix quilani tzꞌacan yajem qꞌuen 
tumin dꞌa stiꞌ co coxtal chiꞌ, aton qꞌuen ix co cꞌanaꞌ ayic ix co manan ixim co 
trigo. Ix quicꞌanxi meltzaj qꞌuen tumin chiꞌ ticnaic, tzꞌacan ol cutej cacꞌanxi 
qꞌuen dꞌayach. 22  Man̈ cojtacoc mach ix acꞌanem qꞌuen dꞌa yol stiꞌ co coxtal chiꞌ. 
Chꞌoc ix quicꞌpaxcot qꞌuen stojol ixim ol co man chiꞌ ticnaic, xchi ebꞌ vin̈.

23 Ix yalan vin̈ chiꞌ icha tic:
—Man̈ eyacꞌ pensar yuj jun chiꞌ. Man̈ ex xivoc. A sDiosal e mam yedꞌ ex 

paxi, a ix acꞌanem qꞌuen dꞌa stiꞌ e coxtal chiꞌ. A in ix in cha qꞌuen tumin ix 
eyacꞌ stojoloc ixim e trigo ix eyicꞌ chiꞌ, xchi vin̈ dꞌa ebꞌ vin̈.

Ix lajvi chiꞌ, ix icꞌjielta vin̈aj Simeón dꞌa yol preso yuj vin̈ yilumal chiꞌ, ix 
elul vin̈ bꞌaj ayecꞌ ebꞌ yucꞌtac chiꞌ. 24 Ix icꞌchajbꞌat ebꞌ vin̈ smasanil yuj vin̈ dꞌa 
spat vin̈aj José chiꞌ, ix yacꞌan a aꞌ vin̈ yic sbꞌiquel yoc ebꞌ vin̈, ix acꞌjipax yan̈ 
schej ebꞌ vin̈. 25 Ix lajvi chiꞌ, ix yicꞌanqꞌueta silabꞌ ebꞌ vin̈ dꞌa yol scoxtal ol yacꞌ 
dꞌa vin̈aj José ayic ol cꞌoch vin̈ dꞌa chimcꞌualil chiꞌ, yujto yojtacxo ebꞌ vin̈ to 
ol va ebꞌ vin̈ yedꞌ vin̈.

26  Axo ix cꞌoch vin̈aj José chiꞌ, ix yacꞌan silabꞌ ebꞌ vin̈ chiꞌ dꞌa vin̈, ix em 
n̈ojjabꞌ ebꞌ vin̈ dꞌa sat lum dꞌa yichan̈ vin̈. 27 Ix lajvi chiꞌ ix scꞌanbꞌan vin̈ dꞌa 
ebꞌ vin̈ tato vachꞌn̈ej scꞌol ebꞌ vin̈, ix yalan vin̈:

—¿Janicꞌ scꞌol vin̈ e mam, vin̈ te ichamxo ix eyal dꞌayin? ¿Pitzan tom vin̈? 
xchi vin̈ dꞌa ebꞌ vin̈.

28  Ix em n̈ojan ebꞌ vin̈, ix yalan ebꞌ vin̈:
—A vin̈ co mam chiꞌ, aytoecꞌ vin̈, vachꞌto scꞌol vin̈, xchi ebꞌ vin̈.
29 Axo ix yilanoch vin̈aj Benjamín vin̈, aton vin̈ junn̈ej snun vin̈ yedꞌoc, ix 

yalan vin̈:
—¿A am vin̈ eyucꞌtac tzacꞌan unin ix eyal tic dꞌayin? xchi vin̈.
—Aton vin̈, xchi ebꞌ vin̈.
—Yacꞌocabꞌ svachꞌcꞌolal Dios dꞌa ibꞌan̈, xchi vin̈ dꞌa vin̈aj Benjamín chiꞌ.
30 Ix lajvi yalan jun chiꞌ vin̈, ix te sat val scꞌol vin̈ yilan vin̈ yucꞌtac chiꞌ. 

Ix och pitzꞌan dꞌa spixan vin̈, ijan val ix ocꞌ vin̈. Elan̈chamel ix bꞌat lemnaj 
vin̈ dꞌa yol scuarto yic sbꞌat ocꞌ taꞌ. 31 Axo yic ix ecꞌbꞌat scuscꞌolal vin̈ chiꞌ, ix 
sbꞌicanel sat vin̈, ix elta vin̈, ix yalan vin̈ dꞌa ebꞌ schecabꞌ: Iqꞌuequelta co vael 
chiꞌ chinaic, xchi vin̈.

32  Jun smexa vin̈aj José chiꞌ schꞌocojil. Chꞌoc junxo mexa bꞌaj ix och ebꞌ 
vin̈ yucꞌtac vin̈ chiꞌ, chꞌoc pax junxo mexa bꞌaj sva ebꞌ vin̈ aj Egipto chiꞌ, aton 
ebꞌ svataxon yedꞌ vin̈aj José chiꞌ, yujto a ebꞌ vin̈ aj Egipto chiꞌ ay yovalil tato 
junn̈ej sva ebꞌ vin̈ yedꞌ ebꞌ vin̈ hebreo chiꞌ. 33 A ebꞌ vin̈ yucꞌtac vin̈aj José chiꞌ, 
dꞌa stzolal ix aj yacꞌjiem cꞌojan ebꞌ vin̈ yuj vin̈ schecabꞌ vin̈aj José chiꞌ, ato 
syalaꞌ jantac sqꞌuinal junjun ebꞌ vin̈, yujto icha chiꞌ ix aj yalan vin̈aj José chiꞌ. 
Vin̈ bꞌabꞌel masanto vin̈ tzacꞌan unin. Toxon̈ej ste sat scꞌol ebꞌ vin̈ yil-lanoch 
sbꞌa. 34  A vael ay dꞌa smexa vin̈aj José chiꞌ, aꞌ ix acꞌji dꞌa ebꞌ vin̈. Axo pax 
dꞌa vin̈aj Benjamín chiꞌ, oyeꞌto macan̈ ecꞌbꞌal yic vin̈ ix acꞌji dꞌa yichan̈ yic 
juntzan̈xo ebꞌ vin̈ chiꞌ. Ichato chiꞌ ix va ebꞌ vin̈, ix yucꞌan vino ebꞌ vin̈ dꞌa 
tzalajcꞌolal.

A scopa vin̈aj José

44  1 Ix lajvi chiꞌ, ix yalan vin̈aj José dꞌa vin̈ yilumal spat:
—Acꞌ bꞌudꞌjoc scoxtal ebꞌ vin̈ tic dꞌa ixim trigo, yaln̈ej jantac syal 

yicꞌanbꞌat ebꞌ vin̈. Tzacꞌanpaxem qꞌuen tumin dꞌa yol stiꞌ scoxtal junjun ebꞌ 
vin̈, aton qꞌuen bꞌaj sman ixim trigo chiꞌ ebꞌ vin̈. 2  Tzacꞌanpaxem qꞌuen in 
copa plata yedꞌ qꞌuen tumin dꞌa yol stiꞌ scoxtal vin̈ tzacꞌan unin, xchi vin̈. 
Ix scꞌanabꞌajan vin̈ tas ix yal vin̈aj José chiꞌ. 3  Ayic ix ja copnaj yoc cꞌu dꞌa 
qꞌuin̈ibꞌalil, ix chaji meltzaj ebꞌ vin̈ yedꞌ nocꞌ schej dꞌa schon̈abꞌ. 4 Quenanto 
val sbꞌat ebꞌ vin̈, ix yalan vin̈aj José dꞌa vin̈ yilumal spat chiꞌ icha tic:

—Ixic tzacꞌan yuj ebꞌ vin̈ chiꞌ. Ayic syamchaj ebꞌ vin̈ uuj, tzalani: ¿Tas 
yuj a svachꞌcꞌolal vin̈ in patrón, chucxo tzeyutej e pactzitancani? ¿Tas yuj ix 
eyelqꞌuejcot scopa vin̈, aton jun nabꞌa plata, 5 jun scopa vin̈ bꞌaj syucꞌ svino, 

scꞌananpax vin̈ yic snaanel junoc lolonel? Te chuc ix eyutej e bꞌa a ex tic, xa 
chi dꞌa ebꞌ vin̈, xchi vin̈aj José chiꞌ.

6 Ix bꞌat vin̈ yilumal spat vin̈aj José chiꞌ bꞌian. Axo yic ix yamchaj ebꞌ vin̈ 
yuj vin̈, ix yalan vin̈ dꞌa ebꞌ vin̈ icha ix aj yalan vin̈aj José chiꞌ. 7 Ix tacꞌvi ebꞌ 
vin̈ dꞌa vin̈:

—Mamin, ¿tas yuj icha chiꞌ tzutej alan dꞌayon̈? ¿Tom malaj co pensar, yuj 
chiꞌ ol quelqꞌuejcot junoc tasi? 8  Ina ato dꞌa Canaán cajan on̈. Dꞌa sbꞌabꞌel, a 
qꞌuen tumin ix checlaj dꞌa stiꞌ co coxtal, ix quicꞌxicot qꞌueen. ¿Tom ato val 
junoc plata ma oro yic vin̈ a patrón chiꞌ ol quelqꞌuejcot dꞌa spat? 9 A junoc on̈ 
bꞌaj scheclajelta qꞌuen copa chiꞌ dꞌa yol scoxtal, vachꞌ tato smiljichamoc, a 
on̈xo co masanil, tzon̈ ochcan a checabꞌoc, xchi ebꞌ vin̈.

10 Ix tacꞌvi vin̈ icha tic:
—Yicꞌocabꞌ icha tzeyal chiꞌ, palta an̈ej vin̈ bꞌaj ol ilchajelta jun copa chiꞌ 

vuuj, a vin̈ chiꞌ ol ochcan in checabꞌoc. A exxo tic, e masanil libre ex, xchi 
vin̈.

11 Dꞌa elan̈chamel ix yaqꞌuem scoxtal ebꞌ vin̈ chiꞌ smasanil, ix stijan stiꞌ ebꞌ 
vin̈. 12  Ix sayan yil masanil yoltac coxtal chiꞌ vin̈. Dꞌa stzolal ix say yil vin̈, ix 
sbꞌabꞌlaj sayej yil yic vin̈ bꞌabꞌel vinac vin̈ masanto dꞌa vin̈ tzacꞌan unin. Axo 
dꞌa yol yic vin̈ tzacꞌan unin chiꞌ ix qꞌueta qꞌuen copa chiꞌ, aton vin̈aj Benjamín. 
13 Ix och ijan ebꞌ vin̈ sn̈icꞌchitan spichul yuj scuscꞌolal. Ix yacꞌanxioch yicatz 
nocꞌ sbꞌuru ebꞌ vin̈ chiꞌ, ix meltzajxi ebꞌ vin̈ dꞌa spatic. 14 Ayto ecꞌ vin̈aj José 
chiꞌ dꞌa spat, ix cꞌoch vin̈aj Judá yedꞌ ebꞌ yucꞌtac chiꞌ, ix em n̈ojan ebꞌ vin̈ dꞌa 
sat luum dꞌa yichan̈ vin̈. 15 Ix yalan vin̈ dꞌa ebꞌ vin̈ icha tic:

—¿Tas yuj icha chiꞌ tzeyutej e bꞌa? ¿Tom man̈ eyojtacoc to a junoc vinac ay 
yopisio icha in tic, syal snachajel junoc tas yuuj? xchi vin̈. 16 Ix tacꞌvi vin̈aj 
Judá icha tic:

—Mamin, ¿tasto val ol aj co tacꞌvi dꞌayach? ¿Tasto ol cutoc quilanoch co 
bꞌa tato vachꞌ on̈ calani? Ay co mul dꞌa yichan̈ co Mam Dios, tic ayon̈ ecꞌ dꞌa 
ichan̈. Syal tzon̈ och a checabꞌoc yedꞌ vin̈ bꞌaj ix ilchajelta qꞌuen copa chiꞌ, 
xchi vin̈.

17 Ix yalanxi vin̈aj José chiꞌ icha tic:
—Maay, an̈ej vin̈ bꞌaj ix ilchajelta qꞌuen in copa chiꞌ, an̈ej vin̈ scan in 

checabꞌoc. A exxo tic, meltzajan̈ec dꞌa juncꞌolal bꞌaj ay vin̈ e mam, xchi vin̈.

Ix tevi vin̈aj Judá yuj vin̈aj Benjamín
18  Ix snitz val bꞌat sbꞌa vin̈aj Judá dꞌa stzꞌey vin̈aj José chiꞌ, ix yalan vin̈:
—Mamin, tzoc el val dꞌa a cꞌool svalan dꞌayach tas in pensar. Tzin tevi 

dꞌayach, mocabꞌ cot oval dꞌayin, vachꞌchom icha ach vin̈ rey. 19 A ach val 
ix a cꞌanbꞌej dꞌayon̈ tato aytoecꞌ vin̈ co mam a on̈ tic, tato aytopax junocxo 
cucꞌtac. 20 Yuj chiꞌ, ix calan dꞌayach to aytoecꞌ vin̈ co mam, an̈ejto te icham 
vinacxo vin̈. A junxo vin̈ cucꞌtac tzacꞌan unin, dꞌa yicham vinaquilxo vin̈ co 
mam chiꞌ ix alji vin̈. Axo junxo vin̈ junn̈ej snun vin̈ yedꞌoc, chamnacxo vin̈, 
yuj chiꞌ te xajan vin̈ yuj vin̈ co mam chiꞌ, yujto axon̈ej vin̈. 21 A ach ix alaꞌ to 
squicꞌcot vin̈, yic tzojtaquejel vin̈. 22  Ix calan dꞌayach to max yal scꞌol vin̈ co 
mam chiꞌ tzꞌelta vin̈ dꞌa stzꞌey, yujto ijanxo scham vin̈ yuj cuscꞌolal yalani tato 
tzꞌel vin̈ dꞌa stzꞌey vin̈. 23 Palta ix alpax dꞌayon̈ tato max quicꞌcot vin̈, maxtzac 
yal co jax dꞌa ichan̈ alani.

24 Ayic ix on̈ cꞌoch dꞌa co pat chiꞌ, ix calan dꞌa vin̈ co mam chiꞌ tas ix aj alan 
dꞌayon̈. 25 Axo vin̈ ix alan dꞌayon̈ to tzon̈ cotxi manoj trigo. 26 Ix calan dꞌa vin̈ 
icha tic: Max on̈ bꞌatlaj tato max quicꞌbꞌat vin̈ cucꞌtac tzacꞌan unin tic, yujto 
tato max bꞌat vin̈ quedꞌoc, maxtzac yal-laj co cꞌoch dꞌa yichan̈ vin̈ yajal chiꞌ, 
xco chi. 27 Ix yalan vin̈ co mam chiꞌ dꞌayon̈: Eyojtac to chavan̈n̈ej vuninal ix 
vil yedꞌ ix vetbꞌeyum chamnac. 28  Jun vin̈ juneln̈ej bꞌatnaccani, man̈xa bꞌaj ix 
vil sat vin̈, ay am val junoc nocꞌ nocꞌ chium anima chiꞌannacbꞌat vin̈. 29 Tato 
tzeyicꞌxibꞌat junxo vin̈ tic, tato ay pax tas tzꞌicꞌan vin̈, eyuj am val tzin cham 
yuj cuscꞌolal, xchi vin̈ dꞌayon̈.

30 Yuj chiꞌ, icha val to sqꞌuinal vin̈ co mam chiꞌ yajoch vin̈ vucꞌtac tic. Tato 
man̈xo ol meltzaj vin̈ quedꞌoc 31 ol cham vin̈ co mam yuj cuscꞌolal, a on̈ tic 
tzꞌoch co mul. 32  A in ix in tecꞌbꞌej in bꞌa yuj vin̈ dꞌa vin̈ in mam chiꞌ, ix valani: 
Tato man̈xo ol jax vin̈ vuuj, te chuc tzin can dꞌa yol a sat dꞌa juneln̈ej, xin chi 
dꞌa vin̈ in mam chiꞌ. 33 Yuj val chiꞌ tzin tevi dꞌayach, tato syalaꞌ, a in tzin can 
sqꞌuexuloc vin̈ vucꞌtac tic a checabꞌoc. Yuj chiꞌ tzactejel vin̈, spax vin̈ yedꞌ ebꞌ 
vin̈ vucꞌtac tic. 34 Tato maay jun, ¿tasto val ol aj in bꞌat vil vin̈ in mam chiꞌ, 
tato man̈oc jun vin̈ vedꞌoc? Man̈ jabꞌoc syal in cꞌol svil scuscꞌolal vin̈ in mam 
tato icha chiꞌ tzuji, xchi vin̈aj Judá chiꞌ.

Ix schꞌoxelta sbꞌa vin̈aj José dꞌa ebꞌ vin̈ yucꞌtac

45  1 Majxo techaj yuj vin̈aj José chiꞌ, ijanxo tzꞌocꞌqꞌue vin̈ dꞌa yichan̈ 
masanil ebꞌ vin̈ smunlajvum, yuj chiꞌ te chaan̈ ix yal vin̈: Elan̈ec dꞌa 

tic, xchi vin̈. Yuj chiꞌ man̈xo junoc ebꞌ vin̈ munlajvum chiꞌ ix can ta, ix yalan 
vin̈ dꞌa ebꞌ vin̈ yucꞌtac chiꞌ to yucꞌtac sbꞌa vin̈ yedꞌ ebꞌ vin̈.

2  Ichato chiꞌ, ix ocꞌval vin̈ sicꞌlabꞌil. Masanil ebꞌ vin̈ aj Egipto ix abꞌani. Ix 
cꞌoch specal jun chiꞌ dꞌa spalacio vin̈ rey. 3 Ix yalan vin̈aj José chiꞌ dꞌa ebꞌ vin̈ 
yucꞌtac chiꞌ icha tic:

—A in ton tic José in, cucꞌtac co bꞌa. ¿Yel am val to pitzanto vin̈ co mam 
chiꞌ? xchi vin̈.

Ix te xiv chaan̈ ebꞌ yucꞌtac vin̈ chiꞌ dꞌa yichan̈. Majxo yal-laj slolon ebꞌ vin̈ 
yuj xivelal. 4 Ix yalan vin̈aj José chi:

—Sval dꞌayex ticnaic, nitzeccot e bꞌa dꞌa in tzꞌey tic, xchi vin̈. Axo yic ix 
snitzanbꞌat sbꞌa ebꞌ vin̈, ix yalan vin̈ dꞌa ebꞌ vin̈ icha tic:

—A in ton José in, vucꞌtac in bꞌa eyedꞌoc. A in ton tic e chon̈nac in cot dꞌa 
ebꞌ vin̈ ismaelita chon̈vajum dꞌa Egipto tic. 5  Palta mocabꞌ chabꞌax e cꞌool, 
mocabꞌ cot eyoval dꞌayex junjun ex yuj bꞌaj in e chon̈naccot chiꞌ. Spensar Dios 
yaj jun chiꞌ yic tzin bꞌabꞌlajcot dꞌa eyichan̈, yic tzijtum anima scolchaji, yuj 
chiꞌ icha chiꞌ ix aji. 6  Schabꞌilto abꞌil yel yich vejel dꞌa yolyibꞌan̈qꞌuinal tic. 
Oyeꞌto abꞌil ol yacꞌaꞌ, man̈ ol yacꞌ sat aval in̈at, vachꞌchom ay mach ol avanoc, 
palta malaj jabꞌoc sat ol yacꞌaꞌ. 7 Bꞌabꞌel ix in checjicot yuj Dios yic ol ex in 
colcan dꞌa jun nivan vejel tic, yic vachꞌ max satel eyin̈tilal dꞌa yolyibꞌan̈qꞌuinal 
tic. 8  Yuj chiꞌ a Dios checannac in cot dꞌa jun lugar tic, man̈oquexlaj eyacꞌnac 
in coti. A Dios ix in acꞌanochi yic svacꞌ sna vin̈ rey, yic tzin ochpax yajalil 
dꞌa masanil tas ay dꞌa spat vin̈ yedꞌ dꞌa masanil yol yic Egipto tic. 9 A ticnaic 
pilec eyip, ixic alec dꞌa vin̈ co mam chiꞌ icha tic: Icha tic ix aj yalan vin̈aj 
José uninal: A Dios ix in acꞌanoch yajalil dꞌa yol yic Egipto tic, yuj chiꞌ cotan̈ 
dꞌa elan̈chamel, yic tzul in ilan dꞌa tic. 10  A dꞌa lum Gosén ol ach cajnajoc 

yic vachꞌ dꞌa in lacꞌanil ol ach aj yedꞌ masanil ebꞌ uninal, ebꞌ iachiquin yedꞌ 
nocꞌ a molbꞌetzal nocꞌ yedꞌ masanil tastac ay dꞌayach. 11 Ol vacꞌan a vael yedꞌ 
masanil ebꞌ vin̈ vucꞌtac yedꞌ masanil ebꞌ ayecꞌ edꞌoc, yujto oyeꞌto abꞌil ol yacꞌ 
jun vejel tic. Yuj chiꞌ man̈ ol ach och mebꞌail yedꞌ masanil ebꞌ ayecꞌ edꞌoc, 
xchi vin̈, xe chi dꞌa vin̈ co mam chiꞌ. 12  Testigo yaj vin̈ vucꞌtac aj Benjamín tic 
yedꞌ ex pax tic, to a in val sval jun lolonel tic. 13 Alec dꞌa vin̈ co mam chiꞌ to 
a in tic te nivan velcꞌoch dꞌa yol yic Egipto tic. Tzeyalan dꞌa vin̈ yuj masanil 
tastac ix eyil dꞌa tic. Yuj chiꞌ ixiquec eyicꞌcot vin̈ co mam chiꞌ dꞌa elan̈chamel, 
xchi vin̈aj José chiꞌ.

14 Ix lajvi chiꞌ, ix bꞌat lacꞌnaj vin̈aj José chiꞌ dꞌa vin̈aj Benjamín chiꞌ, ix och 
ijan vin̈ yoqꞌui. An̈ejtonaꞌ ix ocꞌpax vin̈aj Benjamín chiꞌ. 15  Ix lajvi chiꞌ, ix 
stzꞌubꞌanelta stiꞌ ebꞌ vin̈ yucꞌtac vin̈ chiꞌ smasanil. Ayic lacꞌlacꞌ och vin̈ dꞌa 
ebꞌ vin̈, ix och ijan vin̈ yoqꞌui. Ix lajvi juntzan̈ chiꞌ, ix stecꞌbꞌan sbꞌa ebꞌ vin̈ 
slolon yedꞌ vin̈.

16 Ix cꞌoch specal dꞌa spalacio vin̈ rey to yucꞌtac sbꞌa vin̈aj José yedꞌ ebꞌ vin̈ 
ix cꞌoch chiꞌ. Ix te tzalaj vin̈ rey chiꞌ yedꞌ masanil ebꞌ ayoch dꞌa yopisio yedꞌ 
vin̈ dꞌa spalacio chiꞌ ayic ix yabꞌan ebꞌ. 17 Ix yalan vin̈ rey dꞌa vin̈aj José chiꞌ 
icha tic:

—Al dꞌa ebꞌ vin̈ ucꞌtac chiꞌ, yacꞌocabꞌoch yicatz nocꞌ schej ebꞌ vin̈ yic 
smeltzaj ebꞌ vin̈ dꞌa Canaán chiꞌ. 18  Syicꞌancot yetbꞌeyum ebꞌ vin̈ yedꞌ ebꞌ 
yuninal yedꞌ vin̈ a mam chiꞌ dꞌayin. A lum luum te vachꞌ dꞌa Egipto tic ol vacꞌ 
dꞌa vin̈. 19 Al dꞌa ebꞌ vin̈ to syicꞌbꞌat carreta ebꞌ vin̈ dꞌa tic, yic vachꞌ syicꞌcot 
yetbꞌeyum ebꞌ vin̈ yedꞌ ebꞌ yuninal yedꞌ vin̈ a mam chiꞌ. 20 Mocabꞌ yacꞌ pensar 
ebꞌ vin̈ yuj tastac ay ticnaic, yujto a tas vachꞌ ay dꞌa Egipto tic, aꞌ ol vacꞌ dꞌa 
ebꞌ vin̈, xchi vin̈ rey chiꞌ.

21 Icha chiꞌ ix yutej ebꞌ vin̈ yuninal vin̈aj Israel chiꞌ. Axo vin̈aj José chiꞌ ix 
acꞌan carreta chiꞌ dꞌa ebꞌ vin̈ yedꞌ tastac sva ebꞌ dꞌa yol bꞌe icha ix yutej vin̈ rey 
yalani. 22  Ix acꞌjipax pichul acꞌto dꞌa ebꞌ vin̈ yic tzꞌoch sqꞌuex cꞌapacoc ebꞌ vin̈. 
Axo dꞌa vin̈aj Benjamín, 300 siclo plata ix acꞌji, ix acꞌjipax oyeꞌ mojan̈ spichul 
vin̈. 23 Ix yacꞌanbꞌat lajun̈van̈ nocꞌ bꞌuru vin̈aj José chiꞌ dꞌa vin̈ smam. Te al ix 
ajbꞌat nocꞌ yuj masanil tas vachꞌ ay dꞌa Egipto chiꞌ. Ix bꞌatpax lajun̈van̈xo nocꞌ 
nun bꞌuru ix icꞌanbꞌat ixim trigo yedꞌ ixim pan yic sva vin̈ dꞌa yol bꞌe yic scoti. 
24 Ayic ix stacꞌanbꞌat ebꞌ yucꞌtac vin̈aj José chiꞌ, ix yalan vin̈:

—Mocabꞌ eyacꞌ oval dꞌa yoltac bꞌe, xchi vin̈.
25 Ix el ebꞌ vin̈ dꞌa Egipto chiꞌ, ix cꞌoch ebꞌ vin̈ dꞌa Canaán bꞌaj ay vin̈ smam 

chiꞌ. 26 Axo ix yalan ebꞌ vin̈ dꞌa vin̈ smam chiꞌ to pitzanto vin̈aj José, to ayoch 
vin̈ schabꞌil yajalil dꞌa Egipto. Ix te sat scꞌol vin̈ yabꞌani, maj schalaj vin̈ tas ix 
yal ebꞌ vin̈. 27 Palta ichato ix pitzvixi vin̈ ayic ix yabꞌan masanil tas ix yalcot 
vin̈aj José chiꞌ, ix yilanpaxoch jantac carreta ix yacꞌcot vin̈ yic tzꞌicꞌjibꞌat vin̈. 
28  Ichato chiꞌ ix yalan vin̈: Cꞌocbꞌiln̈ej ix vabꞌi to pitzanto vin̈ vuninal chiꞌ. Ol 
bꞌat vil vin̈ yacbꞌan manto in chami, xchi vin̈.

Ix cꞌoch vin̈aj Jacob dꞌa Egipto

46  1 Ix lajvi chiꞌ, ix bꞌat vin̈aj Jacob yedꞌ masanil ebꞌ yicoꞌ yedꞌ masanil 
tastac ay dꞌay. Ayic ix cꞌoch vin̈ dꞌa Beerseba, ix sn̈usan silabꞌ vin̈ dꞌa 

sDiosal, aton sDiosal vin̈ smam vin̈. 2  A dꞌa jun acꞌval chiꞌ, ix lolon Dios dꞌa vin̈ 
dꞌa svayich, ix avtaj vin̈ yuuj:

—Jacob, xchi. Ix tacꞌvi vin̈:
—Oy, ina vajecꞌ tic Mamin, xchi vin̈.
3 Ix yalan Dios dꞌa vin̈ icha tic:
—A in ton a Diosal in yedꞌ vin̈ a mam, man̈ ach xiv a bꞌat dꞌa Egipto chiꞌ. 

Yacbꞌan ayex ecꞌ taꞌ ol in bꞌo jun nivan chon̈abꞌ dꞌa in̈tilal. 4 Ol in bꞌatn̈ej edꞌoc 
dꞌa Egipto chiꞌ, axo yic ol cꞌoch stiempoal, ol in ochn̈ej yedꞌ ebꞌ in̈tilal ayic ol 
meltzajxicot ebꞌ dꞌa jun lugar tic. Axo yic ol ach chamoc, a vin̈ uninal aj José 
chiꞌ, ayecꞌ vin̈ dꞌa a tzꞌey, xchi Dios dꞌa vin̈.

5 Ix lajvi chiꞌ, ix acꞌjiqꞌue vin̈ yuj ebꞌ vin̈ yuninal dꞌa yol carreta ix yacꞌcot 
vin̈ sreyal Egipto chiꞌ. Ix yacꞌanpaxqꞌue ebꞌ unin yedꞌ ebꞌ ix yetbꞌeyum ebꞌ 
vin̈. Ichato chiꞌ ix el ebꞌ vin̈ dꞌa Beerseba chiꞌ. 6 Ix cot ebꞌ vin̈ dꞌa Egipto, ix 
yicꞌancot nocꞌ scalnel ebꞌ vin̈ yedꞌ nocꞌ svacax yedꞌ masanil tastac ix yicꞌ ebꞌ 
vin̈ dꞌa Canaán chiꞌ. 7 Ix yicꞌancot masanil ebꞌ vin̈ yuninal vin̈aj Jacob chiꞌ 
yedꞌ ebꞌ ix yisil yedꞌ ebꞌ yixchiquin.

8-15 A ebꞌ yin̈tilal vin̈ yedꞌ ix Lea ix cot yedꞌoc dꞌa Egipto, 33 ebꞌ dꞌa smasanil, 
ayoch ebꞌ vinac yedꞌ ebꞌ ix ix sbꞌisuloc. A ebꞌ yuninal vin̈ yedꞌ ix, aton ebꞌ tic: 
Vin̈aj Rubén, aton vin̈ bꞌabꞌel unin, vin̈aj Simeón, vin̈aj Leví, vin̈aj Judá, vin̈aj 
Isacar, vin̈aj Zabulón yedꞌ ix Dina. A ebꞌ tic ix alji ayic ayecꞌ vin̈ dꞌa Padán-aram.

A ebꞌ yuninal vin̈aj Rubén: Aton vin̈aj Hanoc, vin̈aj Falú, vin̈aj Hezrón yedꞌ 
vin̈aj Carmi.

A ebꞌ yuninal vin̈aj Simeón: Aton vin̈aj Jemuel, vin̈aj Jamín, vin̈aj Ohad, 
vin̈aj Jaquín, vin̈aj Zohar yedꞌ vin̈aj Saúl, vin̈ yuneꞌ jun ix aj Canaán.

A ebꞌ yuninal vin̈aj Leví: Aton vin̈aj Gersón, vin̈aj Coat yedꞌ vin̈aj Merari.
A ebꞌ vin̈ yuninal vin̈aj Judá: Aton vin̈aj Er, vin̈aj Onán, vin̈aj Sela, vin̈aj 

Fares yedꞌ vin̈aj Zara. (A vin̈aj Er yedꞌ vin̈aj Onán chiꞌ, chamnacxo ebꞌ vin̈ dꞌa 
Canaán). A ebꞌ yuninal vin̈aj Fares chiꞌ, aton vin̈aj Hezrón yedꞌ vin̈aj Hamul.

A ebꞌ yuninal vin̈aj Isacar: Aton vin̈aj Tola, vin̈aj Fúa, vin̈aj Job yedꞌ vin̈aj 
Simrón.

A ebꞌ yuninal vin̈aj Zabulón: Aton vin̈aj Sered, vin̈aj Elón yedꞌ vin̈aj Jahleel.
16-18  A ebꞌ yin̈tilal vin̈aj Jacob chiꞌ yedꞌ ix Zilpa, 16 ebꞌ dꞌa smasanil. A ix 

Zilpa chiꞌ, aton ix scriada ix Lea ix acꞌji yuj vin̈ sman, aton vin̈aj Labán. A ebꞌ 
yuninal vin̈ yedꞌ ix, aton ebꞌ tic: Vin̈aj Gad yedꞌ vin̈aj Aser.

A ebꞌ yuninal vin̈aj Gad: Aton vin̈aj Zifión, vin̈aj Hagui, vin̈aj Ezbón, vin̈aj 
Suni, vin̈aj Eri, vin̈aj Arodi yedꞌ vin̈aj Areli.

A ebꞌ yuninal vin̈aj Aser: Aton vin̈aj Imna, vin̈aj Isúa, vin̈aj Isúi, vin̈aj Bería 
yedꞌ ix yanabꞌ ebꞌ vin̈ scuchan Sera. A ebꞌ yuninal vin̈aj Bería chiꞌ, aton vin̈aj 
Heber yedꞌ vin̈aj Malquiel.

19-22  A ebꞌ yin̈tilal vin̈aj Jacob chiꞌ yedꞌ ix Raquel, 14 ebꞌ dꞌa smasanil. A ebꞌ 
yuninal vin̈ yedꞌ ix: Aton vin̈aj José yedꞌ vin̈aj Benjamín.

A ebꞌ yuninal vin̈aj José chiꞌ yedꞌ ix Asenat yisil vin̈aj Potifera sacerdote dꞌa 
chon̈abꞌ On: Aton vin̈aj Manasés yedꞌ vin̈aj Efraín, aton ebꞌ ix alji dꞌa Egipto.

A ebꞌ yuninal vin̈aj Benjamín chiꞌ: Aton vin̈aj Bela, vin̈aj Bequer, vin̈aj 
Asbel, vin̈aj Gera, vin̈aj Naamán, vin̈aj Ehi, vin̈aj Ros, vin̈aj Mupim, vin̈aj 
Hupim yedꞌ vin̈aj Ard.

23-25 A ebꞌ yin̈tilal vin̈aj Jacob chiꞌ yedꞌ ix Bilha, ucvan̈ ebꞌ. A ix Bilha chiꞌ, 
aton ix scriada ix Raquel ix acꞌji yuj vin̈aj Labán. A ebꞌ yuninal vin̈ yedꞌ ix, 
aton ebꞌ tic: Vin̈aj Dan yedꞌ vin̈aj Neftalí.

A yuninal vin̈aj Dan chiꞌ, an̈ej vin̈aj Husim.
A ebꞌ yuninal vin̈aj Neftalí chiꞌ: Aton vin̈aj Jahzeel, vin̈aj Guni, vin̈aj Jezer 

yedꞌ vin̈aj Silem.
26  66 ebꞌ yin̈tilal vin̈aj Jacob chiꞌ dꞌa smasanil, aton ebꞌ tic ajun yedꞌ vin̈ 

ayic ix cꞌoch vin̈ dꞌa Egipto. Aton val ebꞌ tic yin̈tilal vin̈, chꞌoc pax ebꞌ ix 
alibꞌal. 27 Chꞌoc pax yaj vin̈aj José yedꞌ chavan̈ ebꞌ yuninal ix alji dꞌa Egipto 
chiꞌ, yuj chiꞌ 70 sbꞌisul vin̈aj Jacob chiꞌ yedꞌ ebꞌ yin̈tilal ayic ayxoecꞌ vin̈ taꞌ.

28  Ix bꞌabꞌlajbꞌat vin̈aj Judá yuj vin̈aj Jacob chiꞌ, yic sbꞌat vin̈ yal yabꞌ vin̈aj 
José chiꞌ to scot vin̈ chaval dꞌa yol yic Gosén. Axo yic ix cꞌoch ebꞌ dꞌa Gosén 
chiꞌ, 29 ix schecan vin̈aj José chiꞌ acꞌchaj lista scarruaje yic bꞌat schaan vin̈ 
smam vin̈ dꞌa Gosén chiꞌ. Ayic ix cꞌoch vin̈ dꞌa yichan̈ vin̈ smam chiꞌ, ix och 
lacꞌnaj vin̈ dꞌa vin̈. Te junip ix em n̈ojan vin̈ yocꞌ dꞌa sjolom sjen̈jabꞌ vin̈ smam 
chiꞌ. 30 Axo ix yalan vin̈ smam vin̈ chiꞌ icha tic:

—A ticnaic, tic val ix vilxioch a sat, tic val pitzan achto, juncꞌolalxo ol in 
cham ticnaic, xchi vin̈.

31 Ix lajvi chiꞌ, ix yalan vin̈aj José chiꞌ dꞌa ebꞌ vin̈ yucꞌtac yedꞌ dꞌa masanil 
ebꞌ ayecꞌ yedꞌ vin̈ smam vin̈ chiꞌ:

—Tic tzin bꞌat val dꞌa vin̈ rey: Masanil ebꞌ vin̈ vucꞌtac yedꞌ masanil ebꞌ 
yin̈tilal vin̈ in mam ay dꞌa Canaán, toxo ix ja ebꞌ vedꞌoc. 32  Yedꞌnac masanil 
nocꞌ scalnel ebꞌ, nocꞌ svacax yedꞌ masanil tas ay dꞌa ebꞌ, yujto a smunlajel ebꞌ 
aton moloj calnel yedꞌ moloj vacax, xin chama. 33 Yuj chiꞌ, ayic ol ex avtajbꞌat 
yuj vin̈ rey chiꞌ, ol scꞌanbꞌan vin̈ dꞌayex tas bꞌaj tzex munlaji, 34 tzeyalani to 
moloj calnel yedꞌ moloj vacax tze cꞌulej. An̈ej nocꞌ calnel co molbꞌetz yaji 
yictax on̈ cotoch uninal icha val ebꞌ co mam quicham, xe chi. Yuj chiꞌ ol ex 
can dꞌa lum Gosén tic, yujto a ebꞌ vin̈ aj Egipto tic ay yovalil tato junn̈ej tzꞌaj 
ebꞌ vin̈ yedꞌ ebꞌ vin̈ molum calnel, xchi vin̈aj José chiꞌ.

47  1 Ix lajvi chiꞌ, ix bꞌat vin̈aj José yal dꞌa vin̈ rey chiꞌ icha tic: A vin̈ in 
mam yedꞌ ebꞌ vin̈ vucꞌtac toxo ix javi ebꞌ vin̈ dꞌa Gosén. Ix cot ebꞌ vin̈ 

dꞌa Canaán, yedꞌnac nocꞌ scalnel ebꞌ yedꞌ nocꞌ svacax yedꞌ masanil tas ay dꞌa 
ebꞌ, xchi vin̈. 2  Sicꞌbꞌilxoel ovan̈ ebꞌ vin̈ yucꞌtac vin̈ chiꞌ yuuj yic sbꞌat ebꞌ vin̈ 
dꞌa yichan̈ vin̈ rey chiꞌ yic tzꞌojtacajel ebꞌ vin̈ yuj vin̈. 3  Ix scꞌanbꞌan vin̈ rey 
chiꞌ dꞌa ebꞌ vin̈ icha tic:

—¿Tas munlajelal syal eyuuj? xchi vin̈.
Ix yalan ebꞌ vin̈:
—Mamin, a on̈ a checabꞌ on̈ tic, molum calnel on̈ icha ebꞌ co mam quicham. 

4 Ix on̈ ja dꞌa jun lugar tic yujto a dꞌa Canaán bꞌaj cajan on̈ te ay vejel, man̈xa 
bꞌaj vachꞌ sva nocꞌ co calnel, yuj chiꞌ tzon̈ tevi dꞌayach, comonoc scha a cꞌol 
tzon̈ cajnaj dꞌa lum Gosén, xchi ebꞌ vin̈.

5 Ix lajvi chiꞌ, ix yalan vin̈ rey chiꞌ dꞌa vin̈aj José:
—Yacbꞌan ix ja vin̈ a mam yedꞌ ebꞌ vin̈ ucꞌtac edꞌoc, 6 vachꞌ tzꞌajcan ebꞌ vin̈ 

dꞌa tic. Acꞌ lum Gosén chiꞌ dꞌa ebꞌ vin̈. A val luum chiꞌ te vachꞌ dꞌa yol yic 
Egipto tic, syal scajnaj ebꞌ vin̈ taꞌ. Tato ay ebꞌ vin̈ ucꞌtac chiꞌ te jelan dꞌa iloj 
nocꞌ chiꞌ, syal tzacꞌoch ebꞌ vin̈ yilumaloc nocꞌ in molbꞌetzal nocꞌ, xchi vin̈ rey 
chiꞌ.

7 Ix yicꞌanpaxbꞌat vin̈ smam vin̈aj José dꞌa yichan̈ vin̈ rey chiꞌ, yic vachꞌ 
tzꞌojtacajel vin̈ yuj vin̈. Ichato chiꞌ ix yacꞌan stzatzil scꞌol vin̈ rey chiꞌ vin̈aj 
Jacob chiꞌ. 8  Ix scꞌanbꞌan vin̈ rey chiꞌ dꞌa vin̈:

—¿Jayexo abꞌil a qꞌuinal? xchi vin̈.
9 Ix tacꞌvi vin̈aj Jacob chiꞌ icha tic:
—Quenanto in qꞌuinal, an̈ejanto 130 abꞌil, ton̈ej tzin bꞌeyeqꞌui, palta dꞌa 

yataquil ix aj yecꞌbꞌat janicꞌ tiempoal tic vuuj. Manto cꞌochlaj in qꞌuinal icha 
val ix aj yabꞌilal ebꞌ in mam vicham, xchi vin̈.

10 Ix lajvi chiꞌ, ix yalan vachꞌ lolonel vin̈ dꞌa yibꞌan̈ vin̈ rey chiꞌ, ix elixta vin̈ 
dꞌa yol sdespacho vin̈. 11 Ichato chiꞌ, ix yacꞌan lum luum te vachꞌ vin̈aj José dꞌa 
vin̈ smam yedꞌ dꞌa ebꞌ yucꞌtac dꞌa yol yic Egipto chiꞌ, aton lum ay dꞌa slacꞌanil 
chon̈abꞌ Ramesés, icha ix yutej vin̈ rey chiꞌ yalani. 12  Ayn̈ejoch vin̈aj José chiꞌ 
yacꞌan svael ebꞌ, ato syalaꞌ jantac sbꞌisul junjun ebꞌ.

Ix yacꞌoch jun ley vin̈aj José dꞌa Egipto
13  Ix te em vejel dꞌa masanil yol yic Egipto chiꞌ yedꞌ dꞌa yol yic Canaán, 

man̈xalaj ixim trigo, junlajanxon̈ej van scham ebꞌ anima yuj vejel. 14 Masanil 
qꞌuen stumin ebꞌ aj Egipto yedꞌ ebꞌ aj Canaán chiꞌ, ix bꞌat yacꞌcan ebꞌ yuj ixim 
trigo. Masanil qꞌuen ix sicꞌbꞌat vin̈aj José dꞌa yol sdespacho vin̈ rey. 15 Axo yic 
ix lajviel qꞌuen tumin dꞌa Egipto yedꞌ dꞌa Canaán chiꞌ, ix bꞌat yalan ebꞌ vin̈ aj 
Egipto chiꞌ dꞌa vin̈aj José icha tic:

—A ticnaic mamin, naꞌa tas tzon̈ aji. Toxo ix lajvibꞌat qꞌuen co tumin, acꞌ 
tas sco vaꞌa, yic vachꞌ max on̈ chami, xchi ebꞌ vin̈.

16 Ix tacꞌvi vin̈aj José dꞌa ebꞌ vin̈ icha tic:
—Tato man̈xa qꞌuen e tumin chiꞌ, iqꞌueccot nocꞌ e molbꞌetzal nocꞌ, syal 

vacꞌan ixim e trigo sqꞌuexuloc nocꞌ, xchi vin̈.
17 Yuj chiꞌ, a dꞌa jun abꞌil chiꞌ, ix yacꞌ nocꞌ schej ebꞌ vin̈, nocꞌ scalnel ebꞌ vin̈, 

nocꞌ svacax ebꞌ vin̈ yedꞌ nocꞌ sbꞌuru ebꞌ vin̈ sqꞌuexuloc ixim trigo chiꞌ. 18  A yuj 
nocꞌ molbꞌetzal nocꞌ ix ecꞌ jun abꞌil chiꞌ, palta an̈ejaꞌ ay vejel. Ix bꞌat yalanxi 
ebꞌ vin̈ dꞌa vin̈aj José chiꞌ:

—Max yal-laj co cꞌubꞌanel dꞌayach mamin, man̈xalaj qꞌuen co tumin, man̈xa 
paxlaj nocꞌ co molbꞌetzal nocꞌ, icxo nocꞌ smasanil. Man̈xa tas syal cacꞌan 
dꞌayach, axon̈ej to scacꞌoch co bꞌa yedꞌ co luum dꞌa yol a cꞌabꞌ. 19 Colvajan̈ 
dꞌayon̈, yic vachꞌ max on̈ chami, max canlaj co luum tic dꞌa ichn̈ejtaꞌ. Vachꞌ 
tzon̈ a manel yedꞌ luum, tzon̈ cann̈ej schecabꞌoc vin̈ rey, syiquejcanel lum 
luum vin̈ bꞌaj tzon̈ munlaj chiꞌ. An̈ej to tzacꞌ ixim trigo co vaꞌa yedꞌ in̈at scavej 
dꞌa sat luum, yic max on̈ chami, yic max canpax tzꞌinan luum, xchi ebꞌ vin̈ 
dꞌa vin̈aj José chiꞌ.

20-21 Icha chiꞌ ix yutej vin̈aj José smanancanel masanil lum luum dꞌa ebꞌ 
vin̈ aj Egipto chiꞌ yic tzꞌochcan lum yicoc vin̈ rey. Yuj jun nivan vejel chiꞌ, ix 
schon̈canel sbꞌa ebꞌ yedꞌ sluum chiꞌ. Masanil ebꞌ ix ochcan schecabꞌoc vin̈ rey 
chiꞌ. 22  An̈ej sluum ebꞌ sacerdote maj smanel-laj vin̈aj José chiꞌ, yujto tzꞌacꞌji 
strigo ebꞌ sva yuj vin̈ rey chiꞌ, yuj chiꞌ malaj slum ebꞌ vin̈ chiꞌ ix schon̈eli.

23 Ix yalan vin̈aj José chiꞌ dꞌa ebꞌ anima icha tic:
—A ticnaic yic exxo vin̈ rey yedꞌ lum e luum, yujto ix ex in mancaneli. 

Iqꞌuecbꞌat ixim in̈at, yic tzeyavej ixim. 24 Ato syalaꞌ jantac tzeyicꞌ dꞌa luum, 
tzeyacꞌan chabꞌ almul dꞌa junjun quintal dꞌa vin̈ rey, axo dꞌa ixim vajxaqueꞌ 
almul, ataꞌ ol elta ixim in̈at ol eyavej, an̈ejtonaꞌ ataꞌ ol elta ixim ol e va yedꞌ 
eyuninal yedꞌ masanil mach ayecꞌ eyedꞌoc, xchi vin̈.

25 Yuj chiꞌ, ix yalan ebꞌ vin̈ icha tic:

—Te vachꞌ a pensar mamin, uuj man̈ ol on̈ chamoc. A ticnaic, tic tzon̈ 
ochcan schecabꞌoc vin̈ rey chiꞌ, xchi ebꞌ vin̈.

26 Ichaton chiꞌ ix yutej vin̈aj José yacꞌan jun ley chiꞌ, chabꞌ almul yic vin̈ rey 
dꞌa junjun quintal syacꞌ ebꞌ anima cajan dꞌa masanil yol yic Egipto chiꞌ. Icha 
chiꞌ ix ajcan jun ley chiꞌ. An̈ej ebꞌ vin̈ sacerdote max acꞌanlaj stojol chiꞌ, yujto 
maj schon̈el-laj slum ebꞌ dꞌa vin̈ rey chiꞌ.

Yalnaccan vin̈aj Israel yuj bꞌaj ol mucchajoc
27 Masanil ebꞌ yin̈tilal vin̈aj Israel, ix can ebꞌ dꞌa Egipto, ix smaccan lum 

luum ebꞌ dꞌa Gosén. Ataꞌ ix te qꞌuibꞌchaan̈ sbꞌisul ebꞌ. 28  17 abꞌil ix ecꞌ vin̈aj 
Israel dꞌa Egipto chiꞌ, yuj chiꞌ, 147 abꞌil sqꞌuinal vin̈.

29 Ayic toxo val scham vin̈ syabꞌi, ix schecan vin̈ avtajcot vin̈aj José. Ix 
yalan vin̈ dꞌa vin̈ icha tic:

—Tato xajan in val uuj, acꞌoch a cꞌabꞌ dꞌa yalan̈ in xubꞌ tic, tzacꞌan a tiꞌ 
dꞌa yichan̈ Dios to ol a cꞌanabꞌajej tas ol val tic. Tzin tevi dꞌayach to man̈ ol 
in a muc dꞌa Egipto tic, 30 a dꞌa stzꞌey bꞌaj mucan ebꞌ in mam vicham, ataꞌ 
tzeyicꞌbꞌat in nivanil tic, tze mucanem bꞌaj mucan ebꞌ chiꞌ, xchi vin̈.

—Icha chiꞌ ol vutej mamin, xchi vin̈aj José chiꞌ.
31 Ix yalanxi vin̈ to syacꞌ stiꞌ vin̈aj José chiꞌ dꞌa Dios, ix yacꞌan stiꞌ vin̈ chiꞌ. Ix lajvi 

chiꞌ ix em n̈ojan vin̈aj Israel chiꞌ dꞌa sjolom schꞌat, ix yacꞌan yuj diosal vin̈ dꞌa Dios.

Yalnaccan vachꞌ lolonel vin̈aj Jacob dꞌa yibꞌan̈ ebꞌ yuninal vin̈aj José

48  1 Ix ecꞌ jabꞌoc stiempoal, ix alchaj dꞌa vin̈aj José chiꞌ to penaxoay vin̈ 
smam vin̈. Yuj chiꞌ ix bꞌat vin̈ yil vin̈, ix yicꞌanbꞌat ebꞌ yuninal vin̈ 

schavan̈il yedꞌoc, aton vin̈aj Manasés yedꞌ vin̈aj Efraín. 2  Ayic ix alchaj dꞌa 
vin̈aj Israel to toxo ix ja vin̈aj José chiꞌ yilaꞌ, ix yacꞌ pural sbꞌa vin̈ sqꞌue cꞌojan 
dꞌa stiꞌ schꞌat. 3 Ix yalan vin̈ icha tic:

—A Dios Syal Yuuj Masanil, aꞌ ix schꞌox sbꞌa dꞌayin dꞌa chon̈abꞌ Luz, dꞌa yol 
yic Canaán. Ataꞌ ix yal vachꞌ lolonel dꞌa vibꞌan̈, ix yalan icha tic: 4 Abꞌ jun, 
tzijtum sbꞌisul in̈tilal ol vacꞌaꞌ. A jantac in̈tilal, tzijtum nación ol ajelcꞌochoc. 
Ol vacꞌanpax jun luum tic dꞌayach yedꞌ dꞌa masanil ebꞌ in̈tilal chiꞌ, ol eyiquej 
lum dꞌa juneln̈ej, xchi Dios chiꞌ. 5  Yuj chiꞌ, a val chavan̈ uninal ix alji dꞌa 
Egipto tic ayic manto in javoc, aton vin̈aj Manasés yedꞌ vin̈aj Efraín, victaxon 
yaj ebꞌ vin̈, icha vuninal tzꞌajcan ebꞌ vin̈, icha val yaj vin̈aj Rubén yedꞌ vin̈aj 
Simeón. 6  A jantacto ebꞌ uninal toto ol aljoc, icxo ol aj ebꞌ, a dꞌa smacbꞌen 
chavan̈ ebꞌ yucꞌtac ebꞌ tic ol yicꞌ yic ebꞌ. 7 Ayic in meltzajnac dꞌa Padán-aram, 
chamnaccan ix a nun dꞌa Canaán ayic manto in javilaj dꞌa Efrata. A dꞌa sbꞌeal 
Efrata chiꞌ ix in muccan ix, xchi vin̈. (A jun lugar chiꞌ Belén sbꞌi ticnaic.)

8  Ix lajvi chiꞌ, ix bꞌat qꞌuelan vin̈aj Israel chiꞌ dꞌa ebꞌ vin̈ chavan̈ yuninal 
vin̈aj José chiꞌ, ix scꞌanbꞌan vin̈ icha tic:

—A ebꞌ vin̈ tic, ¿mach ebꞌ vin̈? xchi vin̈.
9 —A ebꞌ vin̈ vuninal ix yacꞌ Dios dꞌayin dꞌa Egipto tic, xchi vin̈aj José chiꞌ. 

Ix lajvi chi, ix yalan vin̈ smam vin̈ chiꞌ:
—Elocabꞌ dꞌa a cꞌool, snitzocabꞌcot sbꞌa ebꞌ vin̈ dꞌa in tzꞌey tic yic vachꞌ ol 

valcan vachꞌ lolonel dꞌa yibꞌan̈ ebꞌ vin̈, xchi vin̈.
10 Yujto te icham vinacxo vin̈aj Israel chiꞌ, maxtzac yal-laj yilan vin̈. Yuj chiꞌ 

ix nitzchajcot ebꞌ vin̈ yuj vin̈aj José chiꞌ dꞌa stzꞌey vin̈. Ix och lacꞌlacꞌ vin̈ dꞌa 

ebꞌ vin̈, ix tzꞌubꞌjielta stiꞌ ebꞌ vin̈ yuj vin̈. 11 Ix lajvi chiꞌ ix yalan vin̈ dꞌa vin̈aj 
José icha tic:

—Te maxtzac in nalaj tato olto ach vilaꞌ. Tic val man̈oc achn̈ej tzato ach 
vilaꞌ, palta ix el dꞌa scꞌol Dios to ixto val viloch ebꞌ vin̈ uninal tic, xchi vin̈.

12 Ix lajvi chiꞌ, ix yicꞌanelta ebꞌ vin̈ vin̈aj José chiꞌ dꞌa scal yoc vin̈ smam chiꞌ, ix 
em n̈ojan vin̈ dꞌa yichan̈ vin̈ smam chi. 13 Ix yicꞌanxibꞌat ebꞌ vin̈ yuninal vin̈ chiꞌ: 
A vin̈aj Efraín dꞌa svachꞌ vin̈, axo vin̈aj Manasés dꞌa sqꞌuexan̈ vin̈. Ix yicꞌanbꞌat 
ebꞌ vin̈ bꞌaj ay vin̈ smam chiꞌ. Yuj chiꞌ a vin̈aj Efraín chiꞌ ix can dꞌa sqꞌuexan̈ 
vin̈aj Israel chiꞌ, axo vin̈aj Manasés ix can dꞌa svachꞌ vin̈. 14 Ayic ix yacꞌanbꞌat 
scꞌabꞌ vin̈ chiꞌ dꞌa yibꞌan̈ ebꞌ vin̈, culus ix yutejbꞌat scꞌabꞌ vin̈ chiꞌ dꞌa yibꞌan̈ ebꞌ 
vin̈. Yuj chiꞌ, a svachꞌ vin̈ ix cꞌoch dꞌa yibꞌan̈ vin̈aj Efraín chiꞌ, axo sqꞌuexan̈ vin̈ ix 
cꞌoch dꞌa yibꞌan̈ vin̈aj Manasés chiꞌ, vachꞌchom bꞌabꞌel vinac vin̈aj Manasés chiꞌ. 
15 Ix yalan vachꞌ lolonel vin̈ dꞌa yibꞌan̈ vin̈aj José chiꞌ, icha tic:

A Dios aton jun ix cꞌanabꞌajaj yuj vin̈ in mam icham aj Abraham yedꞌ 
vin̈ in mam aj Isaac, aꞌ tzin tan̈vani yictax ix in alji yedꞌ pax ix in 
bꞌeyn̈ejcoti.

 16 A jun yángel Dios ix in colan dꞌa syaelal. Yacꞌocabꞌ svachꞌcꞌolal Dios 
dꞌa yibꞌan̈ ebꞌ vin̈ chavan̈ tic, yujocabꞌ ebꞌ vin̈ tzin nachajcoti, 
nachajocabꞌpaxcot vin̈ in mam icham aj Abraham yedꞌ vin̈ in mam aj 
Isaac. Tzijtum ol aj sbꞌisul yin̈tilal ebꞌ vin̈ chavan̈ tic dꞌa sat lum luum 
bꞌaj ol cajnajoc, xchi vin̈aj Israel chiꞌ.

17 Max schalaj scꞌol vin̈aj José chiꞌ to a dꞌa yibꞌan̈ vin̈aj Efraín chiꞌ ix yacꞌqꞌue 
svachꞌ cꞌabꞌ vin̈ smam chiꞌ. Yuj chiꞌ ix yacꞌlej vin̈ yicꞌanel svachꞌ cꞌabꞌ vin̈ smam 
chiꞌ dꞌa yibꞌan̈ vin̈aj Efraín chiꞌ, ix yacꞌanqꞌue vin̈ dꞌa yibꞌan̈ vin̈aj Manasés yalani.

18  Ix yalan vin̈ icha tic:
—Maay mamin, man̈ ichoctaꞌ tzutej, a dꞌa vin̈ bꞌabꞌel tic, ataꞌ tzacꞌqꞌue a 

vachꞌ cꞌabꞌ, xchi vin̈.
19 Maj yal-laj scꞌol vin̈ smam vin̈ chiꞌ, ix yalan vin̈ icha tic:
—Vojtacxo ach vuninal. A vin̈ tic, nivan chon̈abꞌ ol aj yelcꞌoch vin̈ dꞌa 

bꞌaqꞌuin̈, palta a vin̈ tzacꞌan tic yelxo val nivan ol aj yelcꞌoch vin̈ dꞌa vin̈ 
bꞌabꞌel tic, axo yin̈tilal vin̈, tzijtum nación ol ajelcꞌochoc, xchi vin̈.

20 Ix lajvi chiꞌ, ix yalan vachꞌ lolonel vin̈ dꞌa yibꞌan̈ ebꞌ schavan̈il:
—Icha tic ol aj e bꞌinaj yuj ebꞌ e cꞌabꞌ eyoc dꞌa bꞌaqꞌuin̈ ayic ol snibꞌej ebꞌ yalan 

vachꞌ lolonel dꞌa yibꞌan̈ junoc anima: Yacꞌocabꞌ svachꞌcꞌolal Dios dꞌa ibꞌan̈, icha ix 
aj yacꞌan dꞌa vin̈aj Efraín yedꞌ dꞌa vin̈aj Manasés, xcham ebꞌ, xchi vin̈aj Israel chiꞌ.

A dꞌa aloj vachꞌ lolonel chiꞌ, bꞌabꞌel ix yacꞌ bꞌinaj vin̈aj Efraín chiꞌ vin̈ dꞌa 
yichan̈ vin̈aj Manasés chiꞌ. 21 Dꞌa elan̈chamel ix yalanxi vin̈ dꞌa vin̈aj José chiꞌ:

—Ach vuninal, a in tic toxo ol in chamoc, palta ayn̈ejoch Dios eyedꞌoc, 
ayn̈ejpaxoc h yedꞌ ebꞌ eyin̈tilal. A ol ex icꞌan meltzaj dꞌa slum co mam 
quicham. 22  Svacꞌ junxo macan̈ macbꞌen dꞌayach ecꞌto dꞌa yichan̈ yic ebꞌ 
ucꞌtac, aton lum pacꞌan ix vicꞌcanecꞌ dꞌa ebꞌ amorreo dꞌa scal oval, xchi vin̈aj 
Israel chiꞌ dꞌa vin̈aj José chiꞌ.

Slajvubꞌ lolonel vin̈aj Jacob

49  1 Ix lajvi chiꞌ ix yavtancot ebꞌ yuninal vin̈aj Jacob chiꞌ smasanil, ix 
yalan vin̈: Ex vuninal, nitzeccot e bꞌa dꞌa in tzꞌey. Abꞌec tas ol ex aj 

dꞌa yic bꞌaqꞌuin̈:

 2 Nitzeccot e bꞌa dꞌa in tzꞌey, ol valan dꞌayex. Abꞌec tas ol val a in Israel e 
mam in tic:

 3 Ach Rubén, a ach ton in bꞌabꞌel unin ach, schꞌoxel sbꞌa vip dꞌayach. A 
ach tic toxonton ay a may, nivan elcꞌoch dꞌa yichan̈ ebꞌ ucꞌtac.

 4 A ticnaic, man̈xalaj ol aj elcꞌochi, yujto lajan ach icha junoc elumaꞌ, 
yujto qꞌuixveltac ix in utej dꞌa in vaynubꞌ ayic ix ach vay yedꞌ ix 
schabꞌil vetbꞌeyum.

 5 A ach tic ach Simeón yedꞌ ach tic Leví, eyucꞌtac e bꞌa, a eyamcꞌabꞌ yic 
oval ix eyacꞌlabꞌej ayic ix e cꞌulan chucal.

 6 Juneln̈ej malaj in gana tzin cꞌoch bꞌaj tzꞌoch e molchajel, yujto ayic ix 
cot oynaj ix eyilaꞌ, ix e milcham anima. Ina ayic ix cot eyoval ix e 
macꞌqꞌuichaj yoc nocꞌ mam vacax.

 7 Cotocabꞌcan catabꞌ dꞌa eyibꞌan̈ yuj yoval e jolom chiꞌ, ina man̈ jabꞌoc 
tzꞌocꞌ e cꞌool. Yuj chiꞌ ol ex in saclemejcanbꞌat dꞌa scal ebꞌ eyetchon̈abꞌ 
Israel.

 8 Ach vuninal Judá, ol alchaj val vachꞌ lolonel dꞌayach yuj ebꞌ ucꞌtac tic. 
Ol ach och bꞌinbꞌin dꞌa sjaj ebꞌ ayoch ajcꞌolal dꞌayach. Ol em n̈ojjabꞌ 
ebꞌ ucꞌtac tic dꞌayach.

 9 Lajan ach val icha junoc nocꞌ quelem choj, ayic slajvi schianbꞌat junoc 
nocꞌ nocꞌ ix smilaꞌ, spaxta dꞌa sn̈aqꞌueen. Tzꞌem n̈ojan, tzꞌem cutzan 
dꞌa sat lum. Icha val junoc nivaquil choj, ¿mach val junoc ol stecꞌbꞌej 
sbꞌa ach stzuntzani?

 10 Malaj mach syal yicꞌanecꞌ snivanil elcꞌochi. Malaj mach syal yicꞌanecꞌ a 
cꞌococh dꞌa yol a cꞌabꞌ, masanto ol ja jun Mach ay yicoꞌ, jun mach to 
masanil nación ol cꞌanabꞌajanoc.

 11 Ol yetzbꞌanoch sbꞌuru dꞌa jun yibꞌ teꞌ uva yelxo val vachꞌ, ol sjucꞌan 
spichul dꞌa yal uva.

 12 A yol sat, te qꞌuicꞌ yilji dꞌa yichan̈ vino, axo qꞌuen ye, yelxo val te sac 
dꞌa yichan̈ nocꞌ lech.

 13 A achxo tic ach Zabulón, a dꞌa stiꞌ aꞌ mar bꞌaj scꞌoch teꞌ barco ol ach 
cajnajoc. A stzꞌacan̈il lum a luum, ol cꞌoch dꞌa Sidón.

 14 A achxo tic ach Isacar, lajan ach icha junoc nocꞌ bꞌuru cuchum icatz 
syicꞌ yip dꞌa yol macteꞌ.

 15 Ayic ol ilanochi to te vachꞌ junoc lugar, vachꞌ ol icꞌ ip taꞌ, tzacꞌanoch yich a 
patic dꞌa yalan̈ icatz, man̈xalaj tas tzalaꞌ tzach ochxon̈ejcan checabꞌoc.

 16 A achxo tic ach Dan, a ach val ol a chꞌolbꞌitej a chon̈abꞌ icha val smojal 
tzꞌaj schꞌolbꞌitaj junoc macan̈ ebꞌ etisraelal.

 17 A ach tic, lajan tzutej a bꞌa icha val junoc nocꞌ ajavchan tzꞌecꞌ bꞌacꞌacꞌoc 
dꞌa ti bꞌe, to schiji yoc nocꞌ chej yuj nocꞌ, yuj chiꞌ sjulcanel nocꞌ mach 
ayqꞌue dꞌa yibꞌan̈.

 18 Mamin Jehová tzin tan̈vej in a colani.
 19 A achxo tic ach Gad, scꞌoch ebꞌ ajcꞌol yacꞌ oval edꞌoc, palta slajvubꞌalxo 

ol acꞌ ganar ebꞌ.
 20 A achxo tic ach Aser, ol yacꞌn̈ej sobre tas ol a vaꞌa. Ol acꞌanpax tas ol 

sva ebꞌ vin̈ rey.
 21 A achxo tic ach Neftalí, libre aj icha junoc nocꞌ cobꞌes cꞌultaquil chej. A 

val vachꞌ pensaril ol alaꞌ.

 22 A achxo tic ach José, lajan ach val icha junoc te teꞌ ay dꞌa stiꞌ junoc a 
aꞌ, ste el cꞌuyan, man̈ jantacoc sat syacꞌaꞌ, scꞌaxpajecꞌ scꞌabꞌ dꞌa yibꞌan̈ 
smacteꞌal.

 23 Te ajcꞌol syutej sbꞌa ebꞌ anima dꞌayach, sjulvaj ebꞌ yedꞌ sjul-labꞌ dꞌayach, 
tzꞌoch val ijan ebꞌ ach stzuntzani.

 24 A ach tic, te ay val yip a cꞌabꞌ, te vachꞌ yaj a jul-labꞌ yuj val yip in 
Diosal Syaln̈ej yuuj, aton Vilumal yedꞌ in Columal a in Israel in tic,

 25 yuj val yip in Diosal, aton ol ach colanoc. A Dios Syal Yuj Smasanil 
ol yacꞌ svachꞌcꞌolal dꞌa ibꞌan̈, aton n̈abꞌ scot dꞌa satchaan̈ yedꞌ syaxil 
sat lum luum. Yuj svachꞌcꞌolal ol qꞌuibꞌ sbꞌisul ebꞌ uninal yedꞌ nocꞌ a 
molbꞌetzal nocꞌ.

 26 Ach José, masanil juntzan̈ vachꞌ lolonel svalcan tic dꞌa ibꞌan̈ a in a mam 
in tic, yelxo val te nivan yelcꞌoch dꞌa yichan̈ vachꞌ lolonel ix yalcan in 
mam dꞌa vibꞌan̈, yelxo val nivan dꞌa yichan̈ juntzan̈ vitz aytax ecꞌ dꞌa 
pecaꞌ. A masanil juntzan̈ tic svalcan dꞌa ibꞌan̈, to sicꞌbꞌilachcanel dꞌa 
scal ebꞌ vin̈ ucꞌtac tic.

 27 A achxo tic ach Benjamín, lajan ach val icha junoc nocꞌ oques te 
ov. Ayic van sacbꞌi qꞌuinal schianbꞌat schibꞌej nocꞌ smilaꞌ, ayic 
qꞌuicꞌbꞌalilxo spucanbꞌat tas tzꞌilchaj yuuj, xchi vin̈aj Israel chiꞌ.

28  Aton val stzolal ebꞌ lajchavan̈ yuninal vin̈aj Israel tic. Masanil juntzan̈ 
lolonel tic ix yal vin̈ ayic ix yalancanel vachꞌ lolonel vin̈ dꞌa yibꞌan̈ junjun ebꞌ 
vin̈ yuninal chiꞌ, icha val smojal tas ol aj junjun ebꞌ.

A schamel vin̈aj Jacob
29 Ix lajvi chiꞌ, ix yalan vin̈ dꞌa ebꞌ vin̈ yuninal chiꞌ: Toxo val ol in chamoc, 

yuj chiꞌ a bꞌaj mucbꞌil ebꞌ in mam vicham tzin e mucuꞌ, aton lum manbꞌil dꞌa 
vin̈aj Efrón hitita 30 dꞌa yol yic Canaán. A tas ix val tic, syalelcꞌochi, aton dꞌa 
qꞌuen olan qꞌuen yic Macpela dꞌa slacꞌanil lum yic vin̈aj Mamre, manbꞌilcan 
yuj vin̈ co mam quicham aj Abraham yic bꞌaj smucchaj schamnac vin̈. 
31 Ataꞌ smucnaccan ix Sara vin̈, aton ix yetbꞌeyum vin̈. Ataꞌ mucchajnacpax 
vin̈. Ataꞌ mucancan vin̈ co mam aj Isaac yedꞌ ix co nun ix Rebeca. Ataꞌ in 
mucnacpaxcan ix Lea. 32  A jun lum chiꞌ yedꞌ qꞌuen olan qꞌuen chiꞌ, manbꞌilcan 
dꞌa ebꞌ vin̈ hitita, xchi vin̈ dꞌa ebꞌ vin̈ yuninal chiꞌ.

33 Ix lajvi yalan vin̈ dꞌa ebꞌ vin̈ yuninal chiꞌ yuj tas ol aj smucchaj snivanil 
yuj ebꞌ vin̈, ix ecꞌ jichan vin̈, ix cham vin̈ bꞌian.

50  1 Ix bꞌat lacꞌnaj vin̈aj José chiꞌ dꞌa snivanil vin̈ smam chiꞌ, ix och ijan 
vin̈ yoqꞌui, ix stzꞌubꞌanelta stiꞌ vin̈. 2  Ix lajvi chiꞌ, ix yalan vin̈ dꞌa ebꞌ 

vin̈ smunlajvum to syacꞌoch remeyo ebꞌ vin̈ dꞌa snivanil vin̈ smam chiꞌ. Ix 
acꞌjiochi, yic vachꞌ max cꞌa snivanil vin̈ chiꞌ. 3  40 cꞌual ix yicꞌaꞌ yic tzꞌacꞌjioch 
remeyo chiꞌ. 70 cꞌual ix cus ebꞌ vin̈ aj Egipto chiꞌ yuj schamel vin̈aj Jacob 
chiꞌ. 4 Ix lajvi 70 cꞌual chiꞌ, ix bꞌat lolon vin̈aj José chiꞌ yedꞌ ebꞌ vin̈ ayoch dꞌa 
yopisio yedꞌ vin̈ rey, ix yalan vin̈:

—Tato vachꞌ in dꞌa e sat, ocꞌocabꞌ e cꞌol dꞌayin, bꞌat ex lolon dꞌa vin̈ rey 
vuuj. 5 Yujto ayic toxo scham vin̈ in mam, ix yalan vin̈ dꞌayin to svacꞌ in tiꞌ 
yic bꞌat in muccan vin̈ dꞌa jun bꞌaj sbꞌonaccan dꞌa yol yic Canaán. Yuj chiꞌ tzin 
tevi to tzin bꞌat in muccan vin̈ in mam chiꞌ. Slajvi in mucancani, tzin paxta, 
xchi vin̈aj José chiꞌ.

* 50.11 A Abel-mizraim, lajan yalji yedꞌ jun lolonel “scuscꞌolal ebꞌ aj Egipto”. 

6 Ix tacꞌvi vin̈ rey chiꞌ dꞌa vin̈ icha tic:
—Ixic, ix muccan snivanil vin̈ a mam chiꞌ, icha val ix aj alan chiꞌ ayic ix 

acꞌan a tiꞌ dꞌa vin̈, xchi vin̈.
7 Ix lajv i chiꞌ, ix bꞌat vin̈aj José chiꞌ smuccan snivanil vin̈ smam chiꞌ. 

Masanil ebꞌ ayoch dꞌa yopisio yedꞌ vin̈ rey dꞌa yol yic Egipto chiꞌ, ix bꞌat ebꞌ 
mucval yedꞌ vin̈aj José chiꞌ. 8  Masanil ebꞌ ayecꞌ dꞌa yol spat vin̈aj José chiꞌ ix 
bꞌati. Ix bꞌatpax ebꞌ vin̈ yucꞌtac vin̈ chiꞌ yedꞌ masanil ebꞌ ayecꞌ dꞌa spat vin̈aj 
Jacob chiꞌ. Axon̈ej ebꞌ cotac unin ix can dꞌa Gosén yedꞌ pax nocꞌ nocꞌ. 9 Ay pax 
mach yedꞌnac scarruaje ix bꞌat mucval chiꞌ, ay pax mach ayqꞌue dꞌa yibꞌan̈ 
chej ix bꞌati, yuj chiꞌ tzijtum anima ix bꞌat mucval chiꞌ. 10 Ayic ix cꞌoch ebꞌ dꞌa 
Goren-ha-atad dꞌa slacꞌanil aꞌ nivan Jordán, ataꞌ ix schꞌox val scuscꞌolal ebꞌ 
mucvajum chiꞌ masanil. Uqueꞌ cꞌual ix ocꞌ vin̈aj José yuj vin̈ smam dꞌa jun 
lugar chiꞌ.

11 Ayic ix yilan ebꞌ cananeo dꞌa jun lugar chiꞌ tas ix yutej sbꞌa ebꞌ aj Egipto 
yedꞌ schamnac, ix yalan ebꞌ icha tic: A ebꞌ aj Egipto tic, te nivan syutej ebꞌ 
yilvi acꞌval yuj schamnac, xchi ebꞌ. Yuj chiꞌ, Abel-mizraim * ix yacꞌ ebꞌ sbꞌiej 
jun lugar chiꞌ. A dꞌa slacꞌanil aꞌ nivan Jordán ay jun lugar chiꞌ.

12  Masanil tas ix scꞌancan vin̈aj Jacob dꞌa ebꞌ yuninal, ix scꞌanabꞌajej ebꞌ 
scꞌulani. 13 Ina to ix yicꞌbꞌat snivanil vin̈ ebꞌ dꞌa yol yic Canaán. Ix smucancan 
ebꞌ dꞌa qꞌuen olan qꞌueen dꞌa Macpela, aton qꞌuen manbꞌilcan yedꞌ lum luum 
yuj vin̈aj Abraham dꞌa vin̈aj Efrón hitita. A jun chiꞌ ix och scampusanteoc 
ebꞌ vin̈. A jun lum bꞌaj ay qꞌuen olan qꞌuen chiꞌ, a dꞌa slacꞌanil lum yic vin̈aj 
Mamre chamnac ay. 14 Ix lajvi smucancan vin̈ smam vin̈aj José chiꞌ, ix paxta 
vin̈ yedꞌ ebꞌ vin̈ yucꞌtac yedꞌ masanil ebꞌ vin̈ ajun yedꞌoc, ix cꞌochxi ebꞌ vin̈ 
dꞌa Egipto chiꞌ.

Ix yacꞌ snivanil scꞌol ebꞌ vin̈ yucꞌtac vin̈aj José
15 Ayic ix lajvi scham vin̈aj Jacob chiꞌ, ix och ijan ebꞌ vin̈ yucꞌtac vin̈aj José 

snaani, ix yalan ebꞌ vin̈: A ticnaic tecan ol cot yoval vin̈aj José tic dꞌayon̈, 
tecan ol spactzitej vin̈ masanil tas cutejnac, xchi ebꞌ vin̈. 16 Yuj chiꞌ ix yacꞌbꞌat 
stiꞌ ebꞌ vin̈, ix yalan icha tic: Ayic manto cham vin̈ co mam, ix yalancan vin̈ 
to scal dꞌayach icha tic: 17 Tzin tevi dꞌayach to tzacꞌ nivancꞌolal dꞌa yibꞌan̈ ebꞌ 
vin̈ ucꞌtac tic, yuj tas chuc scꞌulejnac ebꞌ vin̈ dꞌayach. Icha chiꞌ ix aj yalancan 
vin̈. Yuj chiꞌ a on̈ schecabꞌ on̈ co Diosal yedꞌ co mam chiꞌ, scalbꞌat dꞌayach to 
tzon̈ acꞌ nivancꞌolal yuj jantac chucal co cꞌulejnac dꞌayach, xchibꞌat ebꞌ vin̈.

Ayic ix yalan schecnabꞌil ebꞌ vin̈ checabꞌ chiꞌ, ix ocꞌqꞌue vin̈aj José chiꞌ. 
18  Axo ix cꞌoch ebꞌ vin̈ yucꞌtac vin̈ chiꞌ dꞌa yichan̈, ix em n̈ojjabꞌ ebꞌ vin̈ dꞌa sat 
luum, ix yalan ebꞌ vin̈ icha tic:

—A on̈ tic cucꞌtac, a checabꞌ caji, xchi ebꞌ vin̈.
19 Ix tacꞌvi vin̈aj José chiꞌ icha tic:
—Man̈xo e na jun chiꞌ, max yal-laj vacꞌanoch in bꞌa sqꞌuexuloc Dios. 20 A ex 

val tic, te chuc e pensar, ix e cꞌulan juntzan̈ chuc pensaril chiꞌ dꞌayin, palta 
a Dios ix qꞌuexan jun e chuc pensaril chiꞌ dꞌa vachꞌil, yic tzijtum ebꞌ anima 
scolchajeli, ichaton van quilan tic. 21 Yuj chiꞌ, man̈ ex och ilcꞌolal yuj jun chiꞌ. 
Ol viln̈ej tas ol aj yecꞌ eyuuj yedꞌ ebꞌ eyuninal, xchi vin̈ dꞌa ebꞌ vin̈.

Yuj chiꞌ, ix stzalajbꞌixi scꞌol ebꞌ vin̈, yujto vachꞌ ix yutej vin̈ slolon dꞌa ebꞌ 
vin̈.

A schamel vin̈aj José
22  Ixto ecꞌ vin̈aj José yedꞌ ebꞌ scꞌabꞌyoc dꞌa Egipto chiꞌ. 110 abꞌil ix yil vin̈. 

23 Ixto val yil ebꞌ schabꞌil yixchiquin vin̈aj Efraín vin̈aj José chiꞌ. Icha pax chiꞌ 
ebꞌ yuninal vin̈aj Maquir, yuninal vin̈aj Manasés, ixto yil vin̈aj José yochcan 
ebꞌ stzꞌacubꞌoc dꞌa yol spat.

24 Ay jun cꞌual ix yal vin̈aj José chiꞌ dꞌa ebꞌ vin̈ yucꞌtac icha tic: Toxo val 
ol in chamoc, palta a Dios ol och eyedꞌoc, ol ex yicꞌanel dꞌa jun lugar tic, 
ol ex yicꞌan meltzaj dꞌa lum luum yaltejnaccan dꞌa vin̈ co mam quicham aj 
Abraham yedꞌ dꞌa vin̈ co mam quicham aj Isaac yedꞌ pax dꞌa vin̈ co mam 
aj Jacob, xchi vin̈. 25  Ix yalan vin̈ dꞌa ebꞌ vin̈ scꞌabꞌyoc to syacꞌ stiꞌ ebꞌ vin̈ 
dꞌa yichan̈ Dios, ix yalan vin̈: Val yel, a Dios ol ochn̈ej eyedꞌoc. Ol colvajn̈ej 
eyedꞌoc. A dꞌa jun tiempoal ayic ol ex bꞌat chiꞌ, tzeyicꞌbꞌat in nivanil tic, xchi 
vin̈.

26  Ayic ix cham vin̈aj José chiꞌ dꞌa Egipto, 110 abꞌil sqꞌuinal vin̈. Vachꞌ ix 
aj yoch remeyo dꞌa snivanil vin̈, ix acꞌjiem vin̈ dꞌa yol scaxail dꞌa Egipto chiꞌ. 

Ya ecꞌnac ebꞌ yin̈tilal vin̈aj Jacob dꞌa Egipto

1  1 Aton sbꞌi ebꞌ yuninal vin̈aj Israel tic, ebꞌ ajun yedꞌ vin̈ ayic scꞌochnac 
vin̈ dꞌa Egipto yedꞌ yal yuninal junjun ebꞌ: 2  Aton vin̈aj Rubén, vin̈aj 

Simeón, vin̈aj Leví, vin̈aj Judá, 3  vin̈aj Isacar, vin̈aj Zabulón, vin̈aj Benjamín, 
4 vin̈aj Dan, vin̈aj Neftalí, vin̈aj Gad yedꞌ vin̈aj Aser. 5 Ay 70 sbꞌisul ebꞌ yin̈tilal 
vin̈aj Jacob chiꞌ dꞌa smasanil. A vin̈aj José, aytaxon ecꞌ vin̈ dꞌa Egipto chiꞌ.

6  A vin̈aj José chiꞌ yedꞌ masanil ebꞌ yucꞌtac yedꞌ ebꞌ ajun yedꞌ vin̈aj Jacob 
chiꞌ, junjunal ix laj chamel ebꞌ, 7 palta tzijtumto yin̈tilal ebꞌ ix elcani, ix te 
qꞌuibꞌ sbꞌisul ebꞌ. Yelxo val te ay smay ix aj ebꞌ. Ix bꞌudꞌjiel masanil yol yic 
Egipto chiꞌ yuj ebꞌ.

8  Nivanxo tiempo ayecꞌ ebꞌ taꞌ, axo ix aji, ix och junxo vin̈ rey dꞌa Egipto 
chiꞌ. Man̈xo yojtacoc jabꞌoc yabꞌixal vin̈aj José chiꞌ vin̈. Ix yalan vin̈ dꞌa 
smasanil ebꞌ chon̈abꞌ: 9 Tzam eyil ticnaic te tzijtum ix aj juntzan̈ ebꞌ israel tic, 
yelxo val ay smay ebꞌ dꞌa quichan̈. 10 A ticnaic yovalil sco naꞌ tas tzꞌaj ebꞌ, yic 
vachꞌ man̈ ol te qꞌuibꞌ sbꞌisul ebꞌ, yujto talaj ay bꞌaqꞌuin̈ ay mach scot ul yacꞌ 
oval dꞌayon̈, syacꞌanoch sbꞌa ebꞌ yedꞌ ebꞌ cajcꞌol chiꞌ, axo ebꞌ vin̈ smolan sbꞌa 
yacꞌan oval chiꞌ quedꞌoc. Tzam elcan ebꞌ libre dꞌa tic, xchi vin̈ rey chiꞌ.

11 Yuj chiꞌ, ix acꞌjioch yilumal ebꞌ israel chiꞌ, ix acꞌjioch ebꞌ dꞌa munlajel te 
ya. Ix checji sbꞌo ebꞌ juntzan̈ chon̈abꞌ te nivac, aton Pitón yedꞌ Ramesés. A dꞌa 

A Chꞌan̈ Libro

ÉXODO
Éxodo sbꞌi jun libro tic. Éxodo syalelcꞌochi “tzꞌeli”, yujto a tzꞌalancot yuj tas aj 

yelnaccot ebꞌ israel dꞌa Egipto, aton bꞌaj ecꞌnac ebꞌ checabꞌvumal dꞌa jun tiempoal.
A jun libro tic, ox macan̈ yaji: Bꞌabꞌel macan̈, tzꞌel yich dꞌa capítulo 1 masanto 

dꞌa 18. Syalcot yuj tas ajnac scolchajelta ebꞌ israel yuj Dios dꞌa Egipto bꞌaj ayoch ebꞌ 
checabꞌvumal yedꞌ tastac ajnac sbꞌeycot ebꞌ dꞌa lum taquin̈ luum masanto javinac ebꞌ 
dꞌa yich lum vitzal Sinaí. Axo schabꞌil macan̈, tzꞌel yich dꞌa capítulo 19 masanto dꞌa 
24. Syalcot yuj jun strato Dios ix sbꞌo yedꞌ ebꞌ schon̈abꞌ, syalanpax yuj scꞌaybꞌubꞌal tas 
syutej yicꞌan bꞌey sbꞌa junjun anima yedꞌ junjun macan̈ checnabꞌil. Axo yoxil macan̈ 
tzꞌel yich dꞌa capítulo 25 masanto dꞌa 40, syalcot tas ajnac sbꞌochaj jun scajnubꞌ Dios 
bꞌaj yovalil tzꞌoch ebꞌ israel ejmelal dꞌa Dios. Syalpax yuj sleyal dꞌa yibꞌan̈ ebꞌ sacerdote 
yedꞌ tas tzꞌaj yoch ebꞌ anima ejmelal dꞌa Dios.

Syalcot jun libro tic tas yutejnac Dios scolanelta ebꞌ schon̈abꞌ. Ix yalan Dios to a jun 
schon̈abꞌ chiꞌ yovalil cꞌanabꞌajum syutej sbꞌa dꞌa schecnabꞌil Dios chiꞌ. Ay jun schecabꞌ 
Dios te nivan yelcꞌoch sbꞌinaj dꞌa jun libro tic, aton vin̈aj Moisés. Aton vin̈ ix yacꞌlabꞌej 
Dios ayic ix yicꞌanelta schon̈abꞌ dꞌa Egipto. Ay pax jun macan̈ cꞌaybꞌubꞌal te ojtacabꞌil 
aycan dꞌa jun libro tic, aton lajun̈eꞌ checnabꞌil tzꞌibꞌabꞌilcan dꞌa capítulo 20.
 



juntzan̈ chon̈abꞌ chiꞌ ix smolbꞌej ixim trigo vin̈ rey. 12  Vachꞌchom te ya tzꞌecꞌ 
ebꞌ israel yuj ebꞌ aj Egipto chiꞌ, palta an̈ejaꞌ ste qꞌuibꞌ sbꞌisul ebꞌ, yuj chiꞌ ix te 
xiv ebꞌ aj Egipto chiꞌ dꞌa ebꞌ.

13  Ix acꞌjioch ebꞌ dꞌa munlajel te ya. 14  Yelxo te ya tzꞌutaj ebꞌ vin̈ dꞌa 
munlajel. Ix acꞌchajoch ebꞌ dꞌa tecꞌoj socꞌom yedꞌ bꞌoꞌoj xan. Man̈ocn̈ej chiꞌ, 
ay ebꞌ smunlajpax dꞌa avoj trigo yedꞌ juntzan̈xo munlajel. Yelxo val ilbꞌajcꞌol 
tzꞌutaj ebꞌ. 15 Ay val junxo ix utaj ebꞌ yuj vin̈ rey chiꞌ. Ay jun checnabꞌil ix yacꞌ 
vin̈ dꞌa ix Sifra yedꞌ dꞌa ix Fúa, aton ebꞌ ix vetzꞌvajum yaj dꞌa scal ebꞌ ix hebrea 
(ma ebꞌ ix israel), ix yalan vin̈ icha tic:

16 —Ayic tzeyilan sbꞌo scꞌol ebꞌ ix hebrea chiꞌ, tzan̈ej val alji jun neneꞌ unin 
chiꞌ, tzeyilani tato vinac, tze macꞌchamoc. Tato ix, qꞌuibꞌocabꞌi, xchi vin̈.

17 Palta a ebꞌ ix vetzꞌvajum chiꞌ, xiv ebꞌ ix dꞌa Dios. Maj scꞌanabꞌajejlaj ebꞌ 
ix icha ix yal vin̈ rey chiꞌ, ton̈ej syiloch ebꞌ ix ayic tzꞌalji ebꞌ vinac unin chiꞌ. 
18  Ayic ix yabꞌan jun chiꞌ vin̈ rey, ix avtaj ebꞌ ix yuj vin̈, ix yalan vin̈ dꞌa ebꞌ ix:

—¿Tas yuj ton̈ej tzeyiloch juntzan̈ vinac unin tzꞌalji chiꞌ? xchi vin̈ dꞌa ebꞌ 
ix. Yuj chiꞌ ix yalan ebꞌ ix:

19 —Mamin, man̈ lajanoc ebꞌ ix hebrea yedꞌ ebꞌ ix quetchon̈abꞌ. A ebꞌ ix 
hebrea chiꞌ te ay yip snivanil ebꞌ ix, manto on̈ cꞌochlaj, sbꞌo scꞌol ebꞌ ix, xchi 
ebꞌ ix.

20 A yuj jun tas ix scꞌulej ebꞌ ix vetzꞌvajum chiꞌ, ix te qꞌuibꞌ sbꞌisul ebꞌ israel. 
Yelxo val ay smay ebꞌ. 21 Yujto ay yelcꞌoch Dios dꞌa yol sat ebꞌ ix vetzꞌvajum 
chiꞌ, yuj chiꞌ ix yacꞌ svachꞌcꞌolal Dios chiꞌ dꞌa yibꞌan̈ ebꞌ ix. 22  Ayic ix yilan vin̈ 
rey to max yal-laj icha chiꞌ, ix yalan vin̈ dꞌa ebꞌ yetchon̈abꞌ smasanil icha tic: 
Masanil ebꞌ vinac unin tzꞌalji dꞌa scal ebꞌ hebreo tic, tzeyumcanbꞌat ebꞌ dꞌa yol 
aꞌ Nilo. Tato ix unin jun, qꞌuibꞌocabꞌi, xchi vin̈.

A yaljubꞌal vin̈aj Moisés

2  1 A dꞌa jun tiempoal chiꞌ, ay jun vin̈ vinac dꞌa scal ebꞌ yin̈tilal vin̈aj Leví, 
ix yicꞌ jun ix ix vin̈, an̈ejaꞌ yin̈tilal pax ix vin̈aj Leví chiꞌ. Ay chavan̈ 

yuneꞌ ebꞌ. 2  Ix alji junxo svinac unin ix, ix yilan ix to te vachꞌ yilji, oxeꞌ ujal 
ix scꞌubꞌejel ix. 3  Axo yic majxo yal-laj scꞌubꞌanel jun neneꞌ unin chiꞌ ix jun, 
ix yicꞌancot jun xuuc ix, ix yacꞌanoch juntzan̈ asfalto ix dꞌay icha tzataj yic 
snubꞌlaj sbꞌa, yic vachꞌ max ochlaj aꞌ dꞌa yool. Ix lajvi chiꞌ ix yacꞌanem vin̈ 
neneꞌ unin chiꞌ ix dꞌa yool, ix bꞌat yacꞌancan ix dꞌa scal juntzan̈ te teꞌ icha teꞌ 
aj dꞌa stiꞌ aꞌ nivan Nilo. 4 Axo jun ix yanabꞌ vin̈ unin chiꞌ, najatto ix can ix yic 
syilbꞌat ix tas ol aj vin̈.

5  Axo ix aji, ix cꞌoch ix yisil vin̈ rey sbꞌic sbꞌa dꞌa stiꞌ aꞌ chiꞌ. Yacbꞌan van 
sbꞌeyecꞌ ebꞌ ix schecabꞌ ix dꞌa stitac aꞌ chiꞌ, ix yilanbꞌat ix dꞌa scal juntzan̈ teꞌ 
icha teꞌ aj chiꞌ to ayecꞌ jun teꞌ xuuc taꞌ, ix schecanbꞌat jun ix schecabꞌ ix yic 
bꞌat yicꞌancot jun xuuc chiꞌ. 6 Ayic ix sjacan teꞌ ix, ix yilan ix to neneꞌ unin jun 
ayem dꞌa yool, van yoqꞌui, yuj chiꞌ ix ocꞌ scꞌol ix dꞌay, ix yalan ix:

—Yic am ebꞌ ix hebrea jun unin tic, xchi ix.
7 Axo ix yanabꞌ vin̈ unin chiꞌ, ix cꞌoch ix dꞌa ix yisil vin̈ rey chiꞌ, ix yalan ix:
—¿Ma max yal a cꞌol bꞌat vavtej junoc ix hebrea yic vachꞌ syacꞌ chunoc jun 

neneꞌ unin tic ix dꞌayach? xchi ix.
8  —Ixic, avtej junoc ix, xchi ix dꞌa ix unin chiꞌ. Yuj chiꞌ ix bꞌat ix yal dꞌa ix 

snun. Axo ix ja ix nunabꞌil chiꞌ, ix yalan ix yisil vin̈ rey chiꞌ icha tic:

* 2.10 A jun sbꞌi scuch Moisés lajan yalji yedꞌ jun lolonel “tzꞌicꞌjiqꞌueta”. * 2.18 A vin̈aj Reuel 
tic, chabꞌ oxeꞌ tzꞌaj yalji dꞌa vin̈. A dꞌa Éxodo 3.1 yedꞌ dꞌa 18.1 syalaꞌ to Jetro sbꞌi vin̈. Axo dꞌa 
Jueces 1.16 yedꞌ dꞌa 4.11 syalpaxi to Hobab sbꞌi vin̈. * 2.22 A Gersón, a dꞌa hebreo lajan yalji 
yedꞌ jun lolonel “chꞌoc chon̈abꞌil”. 

9 —Icꞌbꞌat jun neneꞌ unin tic, tzilan qꞌuibꞌoc, ol ach in tupuꞌ, xchi ix. Ix 
yicꞌanbꞌat vin̈ neneꞌ unin chiꞌ ix snun chiꞌ, ix sqꞌuibꞌtzitan vin̈ ix. 10 Axo yic 
vachꞌtacxo vin̈, ix bꞌat acꞌjican vin̈ yuj ix snun chiꞌ dꞌa ix yisil vin̈ rey chiꞌ. Axo 
ix yisil vin̈ rey chiꞌ, icha val yuneꞌ ix ix yutej vin̈. Moisés ix yacꞌ ix sbꞌioc. Ix 
yalan ix icha tic:

—Yujto a dꞌa yol a aꞌ ix vicꞌqꞌueta jun unin tic, yuj chiꞌ Moisés * ol sbꞌiej, 
xchi ix.

Ix el vin̈aj Moisés dꞌa Egipto
11 Ayic tecꞌanxo vin̈aj Moisés chiꞌ, ix bꞌat vin̈ yil ebꞌ yetisraelal chiꞌ, ix yilan 

vin̈ to te ya munlajel bꞌaj ayoch ebꞌ. Van smacꞌjipax jun vin̈ yetchon̈abꞌ vin̈ yuj 
jun vin̈ aj Egipto ix yilan vin̈. 12  Ix ecꞌ qꞌueleloc vin̈, malaj mach van yilani. 
Yuj chiꞌ ix smacꞌcham jun vin̈ aj Egipto chiꞌ vin̈, ix smucancanem vin̈ dꞌa scal 
qꞌuen arena. 13  Axo dꞌa junxo cꞌu ix bꞌatxi vin̈ yil ebꞌ yetchon̈abꞌ chiꞌ, axo ix 
yilan vin̈ van yacꞌan oval chavan̈ ebꞌ vin̈ yetchon̈abꞌ vin̈ chiꞌ. Ix scꞌanbꞌan vin̈ 
dꞌa vin̈ ix macꞌvaj chiꞌ:

—¿Tas yuj tza macꞌ vin̈ etchon̈abꞌ tic? xchi vin̈.
14 Ix tacꞌvi vin̈ chiꞌ:
—¿Mach ix ach acꞌanoch yajalil, ma juezal dꞌa co cal tic? ¿Mato tza nibꞌej tzin 

a macꞌcham icha utej vin̈ aj Egipto evi? xchi vin̈. Ayic ix yabꞌan vin̈ tas ix yal vin̈ 
chiꞌ, ix xiv vin̈, yujto ix nachajel yuj vin̈ to ix el specal to ix smacꞌcham vin̈ aj 
Egipto chiꞌ vin̈. 15 A ix yabꞌan specal jun chiꞌ vin̈ rey, ix yacꞌanbꞌat sayumal vin̈aj 
Moisés chiꞌ vin̈ yic smiljicham vin̈. Yuj chiꞌ ix bꞌat vin̈aj Moisés chiꞌ elelal dꞌa yol 
yic Madián. Ayic ix cꞌoch vin̈ dꞌa stiꞌ jun aꞌ ucꞌbꞌilaꞌ, ix em cꞌojan vin̈ taꞌ.

16 Ay jun vin̈ sacerdote scuchan Reuel cajan dꞌa jun lugar chiꞌ, ay ucvan̈ yisil 
vin̈. Ix xidꞌecꞌ ebꞌ ix dꞌa aꞌ ucꞌbꞌilaꞌ chiꞌ, yic syacꞌan bꞌudꞌjoc teꞌ jucubꞌ ebꞌ ix 
yic syucꞌ aꞌ nocꞌ scalnel vin̈ smam ebꞌ ix chiꞌ. 17 Ix javi juntzan̈ ebꞌ vin̈ tan̈vum 
calnel, ix spechanel ebꞌ ix ebꞌ vin̈ taꞌ. Ix yilan vin̈aj Moisés, ix qꞌue jucnaj vin̈, 
ix bꞌat vin̈ scol ebꞌ ix, ix yacꞌan aꞌ vin̈ yucꞌ nocꞌ scalnel ebꞌ ix chiꞌ. 18  Ayic ix 
cꞌochxi ebꞌ ix dꞌa vin̈ smam chiꞌ, aton vin̈aj Reuel, * ix scꞌanbꞌan vin̈ dꞌa ebꞌ ix:

—¿Tas yuj ix pet ex jax ticnaic? xchi vin̈.
19 Axo ix tacꞌvi ebꞌ ix:
—Ay jun vin̈ aj Egipto ix on̈ colan dꞌa ebꞌ vin̈ tan̈vum calnel, ix yicꞌanqꞌueta 

aꞌ vin̈ yucꞌ nocꞌ co calnel tic, xchi ebꞌ ix.
20  —¿Bꞌajtil ix can vin̈ eyuuj? ¿Tas yuj maj eyicꞌcot vin̈ dꞌa tic? Ixiquec 

elan̈chamel eyavtejcot vin̈ yic ol va vin̈, xchi vin̈ mamabꞌil chiꞌ.
21 Icha chiꞌ ix aj scꞌochcan vin̈aj Moisés dꞌa spat vin̈aj Jetro chiꞌ. Ayic ix 

ecꞌbꞌat jabꞌoc tiempo, ix yacꞌan jun yisil vin̈ yetbꞌeyumoc vin̈aj Moisés chiꞌ, 
aton ix Séfora. 22  Ix alji jun yuneꞌ ix, Gersón * ix yacꞌ vin̈aj Moisés chiꞌ sbꞌiej, 
ix yalan vin̈: Chꞌoc chon̈abꞌil vaj dꞌa jun lugar tic, xchi vin̈.

23  Ayic ayxo tiempo yajecꞌ vin̈ dꞌa Madián chiꞌ, ix cham vin̈ sreyal Egipto. 
Palta axo ebꞌ israel an̈ejaꞌ yabꞌan syail ebꞌ yujto checabꞌ yaj ebꞌ taꞌ. Ichato chiꞌ 

* 3.1 A lum vitz scuchan Horeb, más ojtacabꞌil lum dꞌa junxo sbꞌi, aton Sinaí. 

bꞌian, ix abꞌji scuscꞌolal ebꞌ yedꞌ syaelal yuj Dios. 24 Ix abꞌji yocꞌ ebꞌ yuuj, ix 
snaancot strato yedꞌ vin̈aj Abraham, vin̈aj Isaac yedꞌ vin̈aj Jacob. 25 Yuj chiꞌ ix 
ilji syaelal ebꞌ yuj Dios, ix ocꞌ scꞌol dꞌa ebꞌ.

Ix avtaj vin̈aj Moisés yuj Dios

3  1 A vin̈aj Moisés chiꞌ tan̈voj calnel ix yacꞌ vin̈ yuj vin̈ sn̈iꞌ, aton vin̈aj 
Jetro, sacerdote dꞌa ebꞌ aj Madián. Ay jun cꞌu ix bꞌat vin̈aj Moisés chiꞌ 

tan̈voj calnel, ix cꞌaxpajecꞌ vin̈ dꞌa tzꞌinan luum masanto ix cꞌoch vin̈ dꞌa yich 
jun lum vitz scuchan Horeb * aton dꞌa jun lum vitz chiꞌ bꞌaj ix schꞌox sbꞌa Dios 
dꞌa vin̈. 2  Ataꞌ ix schꞌox sbꞌa jun yángel Jehová dꞌa scal jun teꞌ qꞌuiix ayoch 
scꞌacꞌal. Vachꞌchom te ov sqꞌue tin̈ton scꞌacꞌal teꞌ, palta max tzꞌaemlaj teꞌ. 3  Ix 
snaan vin̈aj Moisés chiꞌ: Te satubꞌtac yilji jun tic, tas yuj max tzꞌaem jun teꞌ 
qꞌuiix chiꞌ. Tecan bꞌat vilaꞌ, xchi vin̈.

4 Ayic ix yilan Jehová to van snitzancot sbꞌa vin̈, ix avajelta dꞌa scal teꞌ cꞌacꞌ 
chiꞌ:

—Moisés, Moisés, xchi.
—Oy, Mamin, xchi vin̈.
5 Ix yalan Jehová:
—Man̈ a nitzcot a bꞌa dꞌa tic. Iqꞌuel a xan̈abꞌ yujto a jun lugar tic vicoꞌ, a 

in ayinecꞌ dꞌay. 6 A in tic, sDiosal in a mam, sDiosal in pax ebꞌ a mam icham, 
aton vin̈aj Abraham, vin̈aj Isaac yedꞌ vin̈aj Jacob, xchi.

Ayic ix yabꞌan vin̈aj Moisés icha chiꞌ, ix smacan sat vin̈, yujto ix xiv vin̈ 
yoch qꞌuelan dꞌa Dios chiꞌ. 7 Ix yalan Jehová chiꞌ dꞌa vin̈:

—Svil val to ilbꞌajcꞌol tzꞌutaj ebꞌ in chon̈abꞌ dꞌa Egipto. Yelxo val svabꞌ yocꞌ 
ebꞌ yuj tas tzꞌutaj yuj ebꞌ ayoch yilumaloc. Vojtac to yelxo val ilbꞌajcꞌol scꞌulej 
in chon̈abꞌ taꞌ. 8  Yuj chiꞌ ix in emuli, tzin colanel ebꞌ dꞌa yol scꞌabꞌ ebꞌ aj Egipto 
chiꞌ. Ol viqꞌuel ebꞌ dꞌa jun lugar chiꞌ, ol vicꞌanbꞌat ebꞌ dꞌa junxo lum luum 
yelxo te vachꞌ, levan, te yax sat. A ebꞌ cajan dꞌa sat jun luum chiꞌ, aton ebꞌ 
cananeo, ebꞌ hitita, ebꞌ amorreo, ebꞌ ferezeo, ebꞌ heveo yedꞌ pax ebꞌ jebuseo. 
9 Yelcꞌolal sqꞌue yav ebꞌ in chon̈abꞌ Israel stevi dꞌayin, yujto te ya yaj ebꞌ dꞌa 
chon̈abꞌ Egipto chiꞌ. 10 Yuj chiꞌ, tzach bꞌat ticnaic, tzach vacꞌbꞌat dꞌa yichan̈ 
vin̈ sreyal Egipto chiꞌ, yic sbꞌat ach lolonoc yedꞌ bꞌat icꞌanelta in chon̈abꞌ dꞌa 
Egipto chiꞌ, xchi dꞌa vin̈.

11 Ix yalan vin̈aj Moisés chiꞌ:
—¿Tas vaj a in tic, yuj chiꞌ ol yal bꞌat in lolon dꞌa yichan̈ vin̈ rey chiꞌ, yic ol 

vicꞌanelta ebꞌ vetchon̈abꞌ chiꞌ? xchi vin̈.
12  Yuj chiꞌ ix tacꞌvixi Jehová icha tic:
—Man̈ acꞌ pensar, a in ol in och edꞌoc. Tic svacꞌ junoc chꞌoxnabꞌil dꞌayach 

to a in tzach in checbꞌati: Ayic toxo ix iqꞌuelta in chon̈abꞌ dꞌa Egipto chiꞌ, ol ex 
ja eyaqꞌuem e bꞌa dꞌayin dꞌa jun vitz tic, xchi.

13  Ix tacꞌvixi vin̈aj Moisés chiꞌ icha tic:
—A ol aj jun tic, qꞌuinaloc bꞌat in lolon dꞌa ebꞌ vetisraelal, ol valan dꞌa 

ebꞌ to a co Diosal yedꞌ ebꞌ co mam quicham, a ix in checancot dꞌayex, ta xin 
chi dꞌa ebꞌ, axom ol yalan ebꞌ dꞌayin: ¿Tas sbꞌi jun mach tzal chiꞌ? xcham ebꞌ 
dꞌayin. ¿Tas svutejpax tacꞌvoc in bꞌa? xchi vin̈.

* 3.15 A Jehová lajan tzꞌaj stzꞌibꞌchaj dꞌa hebreo yedꞌ jun lolonel “A IN TON TIC”. 

14  Yuj chiꞌ ix tacꞌvi Jehová dꞌa vin̈: A IN TIC AYIN TAXON EQꞌUI. Icha 
tic tzutej alan dꞌa ebꞌ etchon̈abꞌ chiꞌ: A jun mach A IN TON TIC sbꞌi, aꞌ tzin 
checancot dꞌayex, xa chi, xchi Jehová chiꞌ.

15 Ix yalanxi Jehová chiꞌ dꞌa vin̈aj Moisés chiꞌ:
—Tzalpax dꞌa ebꞌ etchon̈abꞌ chiꞌ icha tic: A Jehová * co Diosal yedꞌ ebꞌ co mam 

quicham, aton vin̈aj Abraham, vin̈aj Isaac yedꞌ vin̈aj Jacob, aꞌ ix in checancoti yic 
tzul in colvaj dꞌayex, xa chi dꞌa ebꞌ. A jun in bꞌi tic ay dꞌa juneln̈ej, aton in bꞌi tic 
ol bꞌinaj yuj ebꞌ eyin̈tilal ayic ol bꞌeyn̈ejbꞌatoc. 16 Ixic, tza molbꞌan ebꞌ yichamtac 
vinaquil Israel, tzalani: A Jehová co Diosal yedꞌ ebꞌ co mam quicham, aton vin̈aj 
Abraham, vin̈aj Isaac yedꞌ vin̈aj Jacob, aꞌ ix schꞌox sbꞌa dꞌayin, ix yalani to syilaꞌ 
tas tzex utaj dꞌa Egipto tic. 17 Ix yalan dꞌayin to ol ex scolel dꞌa syaelal dꞌa tic, ol 
ex yicꞌanbꞌat dꞌa jun lum luum te vachꞌ, te ay syaxil sat, aton lum bꞌaj cajan ebꞌ 
cananeo, ebꞌ hitita, ebꞌ amorreo, ebꞌ ferezeo yedꞌ ebꞌ jebuseo, xa chi dꞌa ebꞌ. 18 Ol 
scha yabꞌ ebꞌ yichamtac vinaquil chon̈abꞌ chiꞌ tas ol alaꞌ, ol bꞌat och ebꞌ edꞌoc bꞌaj ay 
vin̈ sreyal Egipto chiꞌ. Ol alani: A Jehová co Diosal a on̈ hebreo on̈ tic, aꞌ ix schꞌox 
sbꞌa dꞌayon̈. Yuj chiꞌ tzon̈ a chabꞌat dꞌa tzꞌinan luum yic scacꞌ co silabꞌ dꞌa co Diosal 
a on̈ tic. 19 Vachꞌchom tzin chec al jun tic, palta vojtac to man̈ ol ex chajiel-laj yuj 
jun rey chiꞌ. An̈ej dꞌa acꞌbꞌil puralil ol aj ex schaanel vin̈. 20 Yuj chiꞌ ol in chꞌox val 
vipalil dꞌa vin̈, ol vacꞌ yaelal dꞌa yibꞌan̈ nación Egipto yuj tas satubꞌtac ol in cꞌulej 
taꞌ, axo eyactajelta chiꞌ yuj vin̈ bꞌian. 21 Yuj pax chiꞌ, a in ol vacꞌoch dꞌa spensar ebꞌ 
aj Egipto chiꞌ yic nivan ol aj eyelcꞌoch dꞌa yol sat ebꞌ. Yuj chiꞌ ayic ol ex el chiꞌ nivan 
silabꞌ ebꞌ ol yacꞌ dꞌayex, man̈ ton̈ejoc ol e muchꞌ e cꞌabꞌ ol ex bꞌatoc. 22 Junjun ebꞌ ix 
israel ol scꞌan tastac ay dꞌa ebꞌ ix aj Egipto cajan dꞌa slacꞌanil, ma yaln̈ej mach ixal 
cajan taꞌ, yic syacꞌ plata ebꞌ, ma oro, ma pichul yic tzeyacꞌoch yedꞌ eyuninal. Icha 
chiꞌ ol aj eyicꞌanbꞌat sbꞌeyumal ebꞌ aj Egipto chiꞌ, xchi Jehová chiꞌ.

4  1 Ix tacꞌvi vin̈aj Moisés dꞌa Jehová:
—Man̈ ol yacꞌochlaj ebꞌ dꞌa scꞌool, man̈ ol scꞌanabꞌajejlaj ebꞌ tas ol 

valaꞌ, axom ol yutej ebꞌ yalan dꞌayin: Mato val yel ix schꞌox sbꞌa Jehová chiꞌ 
dꞌayach mato maay, scham ebꞌ dꞌayin, xchi vin̈.

2  —¿Tas jun edꞌnac chiꞌ? xchi Jehová dꞌa vin̈.
—A teꞌ in cꞌococh, xchi vin̈.
3 —Actejem teꞌ dꞌa sat lum chiꞌ, xchi Jehová chiꞌ. Ix yactanem teꞌ scꞌococh 

vin̈ chiꞌ dꞌa sat luum, elan̈chamel ix och teꞌ chanil. Ayic ix yilan jun chiꞌ vin̈aj 
Moisés chiꞌ, ix el lemnaj vin̈. 4 Ix yalanxi Jehová dꞌa vin̈:

—Yam sn̈e nocꞌ chan chiꞌ, xchi. Ix syaman sn̈e nocꞌ chiꞌ vin̈, ix ochxi 
scꞌocochoc vin̈.

5 —Yuj tas toxo ix il tic, ol yacꞌoch ebꞌ dꞌa scꞌol to ix in chꞌox in bꞌa dꞌayach, 
a in ton Jehová a Diosal in, sDiosal in pax ebꞌ e mam eyicham, aton vin̈aj 
Abraham, vin̈aj Isaac yedꞌ vin̈aj Jacob, xchi. 6 Ix yalanxi Jehová chiꞌ dꞌa vin̈:

—A ticnaic, aqꞌuem a cꞌabꞌ dꞌa sn̈iꞌ a cꞌool, xchi. Ix yacꞌanem scꞌabꞌ vin̈ 
chiꞌ dꞌa sn̈iꞌ scꞌool, axo ix yicꞌanelta scꞌabꞌ vin̈ chiꞌ, ayxo och yabꞌil lepra dꞌay, 
toxon̈ej sacvequinac yilji icha qꞌuen cheev. 7 Ix yalanxi Jehová chiꞌ:

—Acꞌxiem a cꞌabꞌ chiꞌ dꞌa sn̈iꞌ a cꞌool, xchi. Ix yacꞌanxiem scꞌabꞌ vin̈aj 
Moisés chiꞌ dꞌa sn̈iꞌ scꞌol chiꞌ, axo ix yicꞌanxiqꞌueta scꞌabꞌ vin̈ chiꞌ, te vachꞌxo 
icha val snivanil vin̈ smasanil. 8  Ix yalan Jehová:

—Tato max yacꞌoch ebꞌ anima chiꞌ dꞌa scꞌol tas tzalaꞌ, tato max scꞌanabꞌajej 
pax ebꞌ yuj jun bꞌabꞌel chꞌoxnabꞌil tic, yuj jun schabꞌil ol yacꞌoch ebꞌ dꞌa scꞌool. 
9 Palta tato max yacꞌoch ebꞌ dꞌa scꞌool, max schaanpax ebꞌ yabꞌ yuj chabꞌ 
chꞌoxnabꞌil tic, tzicꞌqꞌueta jabꞌoc a aꞌ dꞌa aꞌ nivan Nilo, tza secanem aꞌ dꞌa sat 
luum, tzan̈ej val em aꞌ dꞌa sat lum chiꞌ, tzꞌoch aꞌ chicꞌal, xchi Jehová.

10 Ix lajvi chiꞌ, ix yalan vin̈aj Moisés chiꞌ dꞌa Jehová icha tic:
—Ay, ach Mamin Vajalil. Comonoc man̈oc in tzin a checbꞌati, yujto yelxo 

val max yal-laj in loloni, man̈octo tzalan dꞌayin tic svalani, palta toxonton in 
cꞌolbꞌal, teveln̈ej syal in loloni, xchi vin̈. 11 Ix tacꞌvi Jehová chiꞌ:

—¿Mach yuj syal slolon ebꞌ anima tza naꞌa? ¿Tom man̈ vujoc slolon ebꞌ? 
An̈ejtonaꞌ in svacꞌ chacan̈bꞌoc ebꞌ yedꞌ ebꞌ max yal sloloni yedꞌ ebꞌ max yal 
yilani. A in svacꞌ yil ebꞌ vachꞌ yilani. 12  Yuj chi, ixic, ol in ochn̈ej edꞌoc ayic ol 
ach lolonoc. An̈ejaꞌ in ol val tas ol alaꞌ, xchi Jehová chiꞌ.

13 Ix tacꞌvixi vin̈aj Moisés chiꞌ, ix yalan vin̈:
—Ay Mamin Vajalil, comonoc man̈oc in tzin a checbꞌati. Vachꞌ tza say 

junocxo mach, xchi vin̈.
14 Ix cot yoval Jehová dꞌa vin̈ ix yalani:
—A dꞌa Egipto chiꞌ, ataꞌ ayecꞌ vin̈ ucꞌtac aj Aarón, yin̈tilal vin̈aj Leví. Vojtac 

to bꞌecan scꞌool vin̈ sloloni. Ol cot vin̈ ach schaꞌa. Ol te tzalaj vin̈ ayic ol ach 
yilani. 15 A ach ol ach lolon dꞌa vin̈. Ol alani tas ol yutoc vin̈ sloloni. A inxo 
ol val dꞌayex ayic van e lolon chiꞌ, ol vacꞌan e nael masanil tas ol e cꞌulej. 
16 A ach tzach lolon dꞌa vin̈aj Aarón chiꞌ in qꞌuexuloc, axo vin̈ ol lolon dꞌa ebꞌ 
chon̈abꞌ a qꞌuexuloc. 17 Icꞌbꞌat teꞌ a cꞌococh chiꞌ, yujto a teꞌ ol acꞌlabꞌej ayic ol 
a chꞌoxan juntzan̈ chꞌoxnabꞌil ix val dꞌayach.

Ix scꞌanabꞌajej vin̈aj Moisés sbꞌat dꞌa Egipto
18  Ix meltzaj vin̈aj Moisés dꞌa spat vin̈ sn̈iꞌ, aton vin̈aj Jetro, ix yalan vin̈:
—Ol in meltzaj dꞌa Egipto yic sbꞌat vilan ebꞌ ayto vuj in bꞌa yedꞌoc, yic 

svilaꞌ tato pitzanto ebꞌ, xchi vin̈.
—Ixic, tzil val a bꞌa dꞌa yoltac bꞌe, xchi vin̈aj Jetro chiꞌ.
19 Ayic aytoecꞌ vin̈aj Moisés dꞌa yol yic Madián chiꞌ, ix yalanxi Jehová dꞌa 

vin̈:
—Ixic dꞌa Egipto, man̈ ach xiv a bꞌati, yujto chamnacxo ebꞌ sgana ach 

smilanchamoc, xchi.
20 Ix yicꞌanbꞌat ix yetbꞌeyum vin̈aj Moisés yedꞌ ebꞌ yuninal, ix yacꞌanqꞌue 

ebꞌ vin̈ dꞌa yibꞌan̈ nocꞌ bꞌuru, ix bꞌat ebꞌ dꞌa Egipto chiꞌ. Yedꞌnac teꞌ scꞌococh 
vin̈, aton teꞌ ix yal Dios to ol och yopisio yuj vin̈. 21 Ix yalan Jehová dꞌa vin̈:

—Ayic ol ach cꞌoch dꞌa Egipto chiꞌ, naann̈ej uuj to ol a chꞌox juntzan̈ 
chꞌoxnabꞌil te satubꞌtac dꞌa yichan̈ vin̈ rey, aton juntzan̈ ix vacꞌ a cꞌulej. Palta 
a in ol vacꞌ pitbꞌoquel spensar vin̈, yuj chiꞌ man̈ ol ex schael-laj vin̈. 22  Slajvi 
chiꞌ, ol alan dꞌa vin̈: Icha tic yalan Jehová: A jun chon̈abꞌ Israel tic, icha val to 
sbꞌabꞌel vuninal yaji. 23 Toxo ix val dꞌayach to tza chabꞌat ebꞌ vuninal tic yic 
tzꞌoch ebꞌ ejmelal dꞌayin. Palta toxonton malaj a gana tzactejeli, yuj chiꞌ ol in 
milcham vin̈ a bꞌabꞌel unin, xchi Jehová, xa chi.

24  Ix lajvi chiꞌ, ix bꞌat vin̈aj Moisés dꞌa Egipto chiꞌ. A dꞌa yoltac bꞌe bꞌaj 
dꞌin̈an svay vin̈ yedꞌ ebꞌ ajun yedꞌoc, ataꞌ ix schꞌox sbꞌa Jehová dꞌa vin̈, ijan 
ix miljicham vin̈ yuuj. 25 Elan̈chamel ix yicꞌcot jun cuchilubꞌ ix Séfora, nabꞌa 

comon qꞌueen, ix spolanel stzꞌumal sjolom svinaquil vin̈ yuneꞌ ix, ix sjulanoch 
ix dꞌa yoc vin̈aj Moisés chiꞌ, ix yalan ix: Yujto vetbꞌeyum ach, yuj chiꞌ locan 
in dꞌa jun chicꞌ tzꞌel tic, xchi ix. 26  Ix lajvi chiꞌ majxo miljichamlaj vin̈ yuj 
Jehová.

27 Ix yalan Jehová dꞌa vin̈aj Aarón:
—Ixic bꞌat a cha vin̈ ucꞌtac aj Moisés dꞌa tzꞌinan luum, xchi dꞌa vin̈. Yuj chiꞌ 

ix cot vin̈aj Aarón scha vin̈aj Moisés chiꞌ dꞌa jun vitz bꞌaj ix schꞌox sbꞌa Dios. 
Axo yic ix schalan sbꞌa ebꞌ vin̈, ix yacꞌlan stzatzil scꞌol ebꞌ vin̈, ix stzꞌubꞌlanelta 
stiꞌ ebꞌ vin̈. 28  Ix lajvi chiꞌ, ix och ijan vin̈aj Moisés yalan dꞌa vin̈aj Aarón chiꞌ 
masanil tas ix schec Jehová yalaꞌ yedꞌ juntzan̈ chꞌoxnabꞌil ix checchaj schꞌox 
vin̈. 29 Ix bꞌat ebꞌ vin̈ schavan̈il, ix smolbꞌan ebꞌ yichamtac vinaquil chon̈abꞌ 
Israel ebꞌ vin̈ dꞌa Egipto chiꞌ. 30 Ix lajvi chiꞌ, ix och ijan vin̈aj Aarón yalan dꞌa 
ebꞌ smasanil tas ix yal Jehová dꞌa vin̈aj Moisés chiꞌ, ix schꞌoxanpax juntzan̈ 
chꞌoxnabꞌil vin̈ yil ebꞌ chon̈abꞌ chiꞌ. 31 Yuj chiꞌ, ix yacꞌoch ebꞌ dꞌa scꞌool tas ix 
yal ebꞌ vin̈. Ayic ix yabꞌan ebꞌ to ix iljicot ebꞌ yuj Jehová, yujto te ilbꞌajcꞌol 
tzꞌutaj ebꞌ, yuj chiꞌ ix em n̈ojan ebꞌ ejmelal dꞌa yichan̈ Jehová.

Lolonnac vin̈aj Moisés yedꞌ vin̈aj Aarón dꞌa vin̈ rey

5  1 Ayic ix lajvi yecꞌcanbꞌat juntzan̈ chiꞌ, ix bꞌat lolon vin̈aj Moisés yedꞌ 
vin̈aj Aarón dꞌa yichan̈ vin̈ sreyal Egipto chiꞌ, ix yalan ebꞌ vin̈:

—Mamin rey, icha val tic yalan Jehová co Diosal a on̈ hebreo on̈ tic 
dꞌayach: Chabꞌat in chon̈abꞌ dꞌa tzꞌinan luum yic tzin yicꞌanchaan̈ ebꞌ yedꞌ 
junoc qꞌuin̈, xchi Jehová, xchi ebꞌ vin̈.

2  Ix tacꞌvi vin̈ rey chiꞌ:
—Man̈ vojtacoc jun Jehová tzeyal chiꞌ. ¿Tas yuj tzin cꞌanabꞌajej tas syalaꞌ, 

tzin chaanbꞌat jun chon̈abꞌ Israel tic? Max in chabꞌat-laj ebꞌ, xchi vin̈.
3  Ix yalan ebꞌ vin̈:
—A co Diosal a on̈ hebreo on̈ tic, ix schꞌox sbꞌa dꞌayon̈. Yuj chiꞌ chaon̈bꞌat 

dꞌa tzꞌinan luum yic bꞌat cacꞌan co silabꞌ dꞌa Jehová co Diosal, oxeꞌ cꞌual 
stecꞌnabꞌil bꞌaj ol on̈ bꞌat chiꞌ. Tato max on̈ bꞌati, axo talaj tzꞌaji tzon̈ 
yacꞌancham co Diosal chiꞌ yuj junoc yaelal, ma yuj oval, xchi ebꞌ vin̈ dꞌa vin̈ 
rey chiꞌ.

4 Yuj chiꞌ ix yalan vin̈:
—¿Tas yuj tzeyiqꞌuecꞌ tiempo dꞌa juntzan̈ eyetchon̈abꞌ tic dꞌa smunlajel? A 

ex pax tic, ixiquec dꞌa e munlajel. 5 ¿Tom max eyilaꞌ to tzijtum ebꞌ eyetchon̈abꞌ 
dꞌa yol chon̈abꞌ Egipto tic? ¿Tas yuj tzeyamoch vaan ebꞌ dꞌa smunlajel? xchi 
vin̈.

6  An̈ejtonaꞌ dꞌa jun cꞌual chiꞌ ix yalbꞌat vin̈ rey dꞌa ebꞌ vin̈ yajal munlajel 
yedꞌ pax dꞌa ebꞌ vin̈ caporal icha tic:

7 —Man̈xo eyacꞌ an̈ ac yic sbꞌat dꞌa scal lum socꞌom dꞌa ebꞌ vin̈ israel chiꞌ, 
ichataxon tzꞌaji, palta to axo ebꞌ vin̈ ol bꞌat sayan yicoꞌ. 8  Palta an̈ejaꞌ sbꞌisul 
lum xan chiꞌ sbꞌo ebꞌ vin̈ ichataxoni. Yujto sjaraganail ebꞌ vin̈ tzꞌicꞌani, yuj 
chiꞌ tzijtum yavaj ebꞌ icha tic: To tzon̈ bꞌat cacꞌ co silabꞌ dꞌa co Diosal, xchi 
ebꞌ. 9 Aqꞌuecoch más munlajel dꞌa yibꞌan̈ ebꞌ, yic vachꞌ man̈xalaj stiempo ebꞌ 
yabꞌan juntzan̈ esal lolonel tzꞌalchaj chiꞌ, xchibꞌat vin̈ rey chiꞌ.

10 Yuj chiꞌ ix yal ebꞌ vin̈ aj Egipto ayoch yajal munlajel dꞌa ebꞌ israel ayoch 
caporalil yic syal ebꞌ dꞌa ebꞌ munlajvum chiꞌ icha tic:

—Toxo ix yal vin̈ rey to man̈xo ol acꞌchaj an̈ ac dꞌayex. 11 A ticnaic a exxo ol 
bꞌat e say eyic ol e cꞌanaꞌ, palta an̈ejaꞌ sbꞌisul lum xan ol e bꞌoꞌo, xchi ebꞌ vin̈.

12  Icha chiꞌ ix aj saclem ebꞌ vin̈ israel dꞌa masanil yol yic Egipto sayoj yoc 
trigo yic scꞌan ebꞌ vin̈ sqꞌuexuloc an̈ ac chiꞌ. 13 Vachꞌchom icha chiꞌ ix aji, palta 
a ebꞌ yajalil ebꞌ caporal chiꞌ, syal ebꞌ to an̈ejaꞌ sbꞌisul lum xan yovalil sbꞌo ebꞌ, 
icha sbꞌo ebꞌ ayic tzꞌacꞌchaj an̈ ac dꞌa ebꞌ. 14 Slaj macꞌji ebꞌ israel ayoch dꞌa 
caporalil yuj ebꞌ ayoch yajalilal dꞌa yibꞌan̈ ebꞌ yuj vin̈ rey. Syalan ebꞌ vin̈ icha 
tic dꞌa ebꞌ: ¿Tas yuj man̈ tzꞌacanoc e bꞌo lum e xan evi yedꞌ ticnaic ichataxon 
e bꞌoan luum? xchi ebꞌ vin̈ yajalil ebꞌ chiꞌ.

15 Ix bꞌat ebꞌ vin̈ caporal yal dꞌa vin̈ rey icha tic:
—Mamin r ey ¿tas yuj obꞌiltacxon̈ej tzon̈ utej a on̈ a checabꞌ on̈ tic? 

16  Maxtzac acꞌjilaj an̈ ac dꞌayon̈ yic tzꞌoch scaloc lum co xan sco bꞌoꞌo, tobꞌ 
yovalil tzꞌacan sco bꞌopax luum icha dꞌa yalan̈taxo, tzon̈ macꞌji. A on̈ tic malaj 
co mul, palta a ebꞌ vin̈ a checabꞌ ay smul, xchi ebꞌ vin̈.

17 Ix tacꞌvi vin̈ rey chiꞌ:
—A ex tic yuj e jaraganail icha chiꞌ tzeyalaꞌ. Tzon̈ bꞌat cacꞌ co silabꞌ dꞌa 

Jehová, xe chi. 18  Ixiquec munlajel, vachꞌchom a ex tze say an̈ ac tzeyacꞌoch 
dꞌa scal lum xan chiꞌ, an̈ejaꞌ icha sbꞌisul lum tze bꞌoꞌo, xchi vin̈ rey chiꞌ dꞌa 
ebꞌ vin̈.

19 Yuj chiꞌ a ebꞌ vin̈ israel ayoch dꞌa caporalil chiꞌ, yelxo val ix chabꞌax scꞌol 
ebꞌ vin̈, yujto ix alchaj dꞌa ebꞌ vin̈ to an̈ejaꞌ sbꞌisul lum xan chiꞌ sbꞌo ebꞌ vin̈ dꞌa 
junjun cꞌu. 20 Ayic ix elta ebꞌ vin̈ caporal chiꞌ dꞌa yol sdespacho vin̈ rey chiꞌ, ix 
schalan sbꞌa ebꞌ vin̈ yedꞌ vin̈aj Moisés yedꞌ pax vin̈aj Aarón, van stan̈vaj ebꞌ 
vin̈ yuj ebꞌ vin̈. 21 Ix yalan ebꞌ vin̈ caporal chiꞌ:

—Olxom yil Jehová tas ol ex yutoc, yujto a ex ay e mul, yuj chiꞌ a vin̈ rey 
yedꞌ ebꞌ vin̈ ay yopisio yedꞌ vin̈, tzon̈ syaj val ebꞌ ticnaic. Ichato a ex ix eyacꞌ 
qꞌuen espada dꞌa ebꞌ vin̈ yic tzon̈ smilancham ebꞌ vin̈, xchi ebꞌ vin̈.

A slesal vin̈aj Moisés
22  Ix lajvi chiꞌ, ix yalan vin̈aj Moisés dꞌa slesal:
—Mamin Jehová, ¿tas val yuj te ya tzutej ebꞌ a chon̈abꞌ tic? ¿Tas yuj ix in 

a checcoti? 23  Atax in xidꞌnac lolonel dꞌa vin̈ rey chiꞌ uuj, yelxo val ilbꞌajcꞌol 
tzꞌutaj ebꞌ a chon̈abꞌ tic yuj vin̈, maxto ach colvajlaj jabꞌoc, xchi vin̈aj Moisés 
chiꞌ.

6  1 Ix tacꞌvi Jehová:
—Olto val ilaꞌ tas ol vutoc vin̈ sreyal Egipto tic. Yedꞌ vipal ol ex 

yactanel vin̈. A in ol vacꞌ pural vin̈, ol ex spechanel vin̈ dꞌa yol schon̈abꞌ tic, 
xchi.

Ix iptzitaj vin̈aj Moisés yuj Jehová
2  Ix lolonxi Jehová yedꞌ vin̈aj Moisés, ix yalani:
—A inton Jehová in. 3 In chꞌoxnac in bꞌa dꞌa vin̈aj Abraham, dꞌa vin̈aj Isaac 

yedꞌ dꞌa vin̈aj Jacob, dꞌa in bꞌi, Dios Syal Yuj Smasanil. Palta a in bꞌi JEHOVÁ, 
maj vacꞌlaj yojtaquejel ebꞌ vin̈ tas syalelcꞌochi. 4 In bꞌonac in trato yedꞌ ebꞌ vin̈, 
vacꞌannac in tiꞌ vacꞌan lum Canaán dꞌa ebꞌ vin̈, aton lum bꞌaj ecꞌlejnac cajan 
ebꞌ vin̈. 5 A ticnaic, toxo ix vilaꞌ to te ilbꞌajcꞌol tzꞌutaj ebꞌ in chon̈abꞌ dꞌa Egipto 
tic, yelxo val tzꞌixtaj ebꞌ dꞌa munlajel yuj ebꞌ aj Egipto tic. Yuj chiꞌ, ix in nacot 

in trato yedꞌ ebꞌ e mam eyicham chiꞌ. 6 A ticnaic, bꞌat al dꞌa ebꞌ etisraelal chiꞌ: 
A Jehová tzꞌalan icha tic: A in Jehová in, ol ex in colel bꞌaj ayex och checabꞌoc 
tic, bꞌaj ilbꞌaj ex cꞌol yuj munlajel dꞌa Egipto tic. Ol in chꞌox val vipalil, ol 
vacꞌanoch nivac yaelal dꞌa yibꞌan̈ jun chon̈abꞌ tic. Icha val chiꞌ ol aj ex in 
colanel dꞌa yol scꞌabꞌ jun chon̈abꞌ tic. 7 Ol ex och in chon̈abꞌoc, a inxo ol in 
och e Diosaloc. Icha chiꞌ ol aj eyojtacaneli to a in Jehová e Diosal in tzex in 
colel dꞌa yol scꞌabꞌ ebꞌ aj Egipto tic bꞌaj ayex och dꞌa syaelal yuj munlajel. 8  Ol 
ex vicꞌanbꞌat dꞌa sat lum luum bꞌaj vacꞌnac in tiꞌ vacꞌan dꞌa vin̈aj Abraham, dꞌa 
vin̈aj Isaac yedꞌ dꞌa vin̈aj Jacob. A inxo Jehová in tic svalpax dꞌayex to eyic ol 
aj luum, xchi Jehová, xa chi dꞌa ebꞌ.

9 Masanil tas ix yal Jehová, aꞌ ix yal vin̈aj Moisés dꞌa ebꞌ yetisraelal chiꞌ, 
palta maj schalaj yabꞌ ebꞌ, yujto te somchajnaquel scꞌol ebꞌ yuj syail munlajel. 
10 Ix lajvi chi, ix yalanxi Jehová dꞌa vin̈aj Moisés chiꞌ:

11 —Ixic al dꞌa vin̈ sreyal Egipto chiꞌ to tzex yactejel vin̈ dꞌa sat sluum tic, 
xchi Jehová.

12  Ix tacꞌvi vin̈aj Moisés chiꞌ dꞌay:
—Ina max schalaj yabꞌ ebꞌ vetchon̈abꞌ tas svalaꞌ, ocxom val vin̈ rey, tom ol 

scha yabꞌ vin̈, ina to max val yal-laj in loloni, xchi vin̈.
13  Yuj chiꞌ ix checjibꞌat vin̈ yedꞌ vin̈aj Aarón yuj Jehová yic bꞌat lolon ebꞌ 

vin̈ dꞌa ebꞌ yetisraelal yedꞌ dꞌa vin̈ rey, yujto albꞌilxo dꞌa ebꞌ to ol yiqꞌuelta ebꞌ 
yetchon̈abꞌ ebꞌ dꞌa Egipto chiꞌ.

A ebꞌ smam yicham vin̈aj Moisés
14 Aton sbꞌi ebꞌ yajal dꞌa junjun macan̈il ebꞌ yin̈tilal Israel dꞌa stzolal: A vin̈aj 

Rubén sbꞌabꞌel yuninal vin̈aj Israel. Axo ebꞌ yuninal vin̈, aton ebꞌ tic: Vin̈aj 
Hanoc, vin̈aj Falú, vin̈aj Ezrón yedꞌ vin̈aj Carmi. Aton ebꞌ tic yajal yaj dꞌa scal 
junjun macan̈ yin̈tilal vin̈aj Rubén chiꞌ.

15 A ebꞌ yuninal vin̈aj Simeón, aton ebꞌ tic: Vin̈aj Jemuel, vin̈aj Jamín, vin̈aj 
Ohad, vin̈aj Jaquín, vin̈aj Zohar yedꞌ vin̈aj Saúl yuneꞌ jun ix aj Canaán. Aton 
ebꞌ tic yajal yaj dꞌa scal junjun macan̈ yin̈tilal vin̈aj Simeón chiꞌ.

16 A vin̈aj Leví, 137 abꞌil ix ecꞌ vin̈. A sbꞌi ebꞌ yuninal vin̈ dꞌa stzolal aton ebꞌ 
tic: Vin̈aj Gersón, vin̈aj Coat yedꞌ vin̈aj Merari. 17 A ebꞌ yuninal vin̈aj Gersón, 
aton ebꞌ tic: Vin̈aj Libni yedꞌ vin̈aj Simei. Aton ebꞌ tic yajal yaj dꞌa junjun 
macan̈. 18  A vin̈aj Coat chiꞌ, 133 abꞌil ix ecꞌ vin̈. A sbꞌi ebꞌ yuninal vin̈, aton 
tic: Vin̈aj Amram, vin̈aj Izhar, vin̈aj Hebrón yedꞌ vin̈aj Uziel. 19 Ebꞌ yuninal 
vin̈aj Merari, aton ebꞌ tic: Vin̈aj Mahli yedꞌ vin̈aj Musi. Aton ebꞌ tic yajal yaj 
dꞌa junjun macan̈ yin̈tilal vin̈aj Leví yedꞌ yuninal ebꞌ.

20 A vin̈aj Amram ix yicꞌlaj sbꞌa vin̈ yedꞌ ix Jocabed yanabꞌ vin̈ smam vin̈, 
aton ebꞌ ay yic vin̈aj Aarón yedꞌ vin̈aj Moisés. A vin̈aj Amram chiꞌ 137 abꞌil 
ix yil vin̈, ix cham vin̈.

21 A ebꞌ yuninal vin̈aj Izhar, aton ebꞌ tic: Vin̈aj Coré, vin̈aj Nefeg yedꞌ vin̈aj 
Zicri.

22  A ebꞌ yuninal vin̈aj Uziel, aton ebꞌ tic: Vin̈aj Misael, vin̈aj Elzafán yedꞌ 
vin̈aj Sitri.

23  A vin̈aj Aarón ix yicꞌ sbꞌa vin̈ yedꞌ ix Elisabet, yisil vin̈aj Aminadab, 
yanabꞌ vin̈aj Naasón. Axo yuninal ebꞌ, aton ebꞌ tic: Vin̈aj Nadab, vin̈aj Abiú, 
vin̈aj Eleazar yedꞌ vin̈aj Itamar.

24 Ebꞌ yuninal vin̈aj Coré, aton ebꞌ tic: Vin̈aj Asir, vin̈aj Elcana yedꞌ vin̈aj 
Abiasaf. Aton ebꞌ tic yajal yaj dꞌa junjun macan̈ ebꞌ yin̈tilal vin̈aj Coré.

25 Axo vin̈aj Eleazar yuninal vin̈aj Aarón, ix yicꞌ sbꞌa vin̈ yedꞌ ix yisil vin̈aj 
Futiel. Ix alji jun yuneꞌ ix, aton vin̈aj Finees. Aton ebꞌ tic yajal yaj dꞌa junjun 
macan̈ ebꞌ yin̈tilal vin̈aj Leví.

26 Axo vin̈aj Aarón yedꞌ vin̈aj Moisés sbꞌinaj dꞌa jun lista tic, aton dꞌa ebꞌ vin̈ tic ix 
yal Jehová to a ebꞌ vin̈ ol icꞌanelta ebꞌ israel dꞌa Egipto dꞌa stzolal. 27 Aton ebꞌ vin̈ ix 
xidꞌecꞌ lolonel yedꞌ vin̈ sreyal Egipto yic vachꞌ syactejelta ebꞌ chon̈abꞌ israel chiꞌ vin̈.

Checjinac vin̈aj Moisés yedꞌ vin̈aj Aarón
28  Ix lolon Jehová dꞌa vin̈aj Moisés dꞌa Egipto, ix yalani:
29 —A in ton Jehová in. Al dꞌa vin̈ sreyal Egipto masanil tastac sval tic 

dꞌayach, xchi dꞌa vin̈.
30 Ix tacꞌvi vin̈aj Moisés chiꞌ icha tic:
—Mamin, yelxo val max yal-laj in loloni, ¿tas val ol aj yabꞌan vin̈ rey tas 

ol valaꞌ? xchi vin̈.

7  1 Ix yalan Jehová chiꞌ dꞌa vin̈:
—Man̈ acꞌ pensar, a ach tzach och dꞌa yichan̈ jun vin̈ rey chiꞌ in 

qꞌuexuloc, axo vin̈ ucꞌtac aj Aarón ol lolon a qꞌuexuloc. 2  Masanil tas tzin chec 
alaꞌ, al dꞌa vin̈ ucꞌtac chiꞌ, axo vin̈ ol lolon dꞌa yichan̈ vin̈ rey chiꞌ yic tzex yactanel 
vin̈ dꞌa smacbꞌen tic. 3 A inxo ol vacꞌ pitbꞌoquel spensar vin̈ rey chiꞌ yic ol stecꞌbꞌej 
sbꞌa vin̈. Yuj chiꞌ tzijtum tas satubꞌtac ol in chꞌox dꞌa Egipto tic. 4 Yujto man̈ ol 
schalaj yabꞌ vin̈ rey chiꞌ tas ol eyalaꞌ, yuj chiꞌ, a in ol in chꞌox val vipalil vacꞌan 
yaelal dꞌa Egipto tic. Icha chiꞌ ol aj ex vicꞌanelta dꞌa stzolal a ex in chon̈abꞌ Israel 
ex tic. 5 Ayic toxo ix in chꞌox vipalil chiꞌ, ayic toxo pax ex viqꞌuelta, ichato chiꞌ ol 
nachajel yuj ebꞌ aj Egipto tic to a in ton Jehová in, xchi dꞌa vin̈.

6  Ix scꞌanabꞌajej vin̈aj Moisés yedꞌ vin̈aj Aarón tas ix yal Jehová. 7 A vin̈aj 
Moisés chiꞌ, 80 abꞌil sqꞌuinal vin̈, axo vin̈aj Aarón chiꞌ, 83 abꞌil sqꞌuinal vin̈ 
ayic ix lolon ebꞌ vin̈ dꞌa yichan̈ vin̈ sreyal Egipto chiꞌ.

A teꞌ scꞌococh vin̈aj Aarón
8  Ix yalanxi Jehová dꞌa vin̈aj Moisés yedꞌ dꞌa vin̈aj Aarón chiꞌ icha tic:
9 —Tato scꞌan vin̈ rey chiꞌ yil junoc chꞌoxnabꞌil, tzalan dꞌa vin̈aj Aarón tic 

to syactejem teꞌ scꞌococh vin̈ dꞌa sat luum dꞌa yichan̈ vin̈ rey chiꞌ, ol och teꞌ 
chanil, xchi dꞌa vin̈.

10 Ix lajvi chiꞌ, ix bꞌatxi ebꞌ vin̈ schavan̈il dꞌa vin̈ rey chiꞌ, ix scꞌanabꞌajan 
ebꞌ vin̈ scꞌulan icha ix yal Jehová. Ix yactanem teꞌ scꞌococh vin̈aj Aarón dꞌa 
yichan̈ vin̈ rey yedꞌ dꞌa yichan̈ masanil ebꞌ ay yopisio yedꞌ vin̈, elan̈chamel 
ix och teꞌ chanil. 11 Ayic ix yilan vin̈ rey icha chiꞌ, ix schec vin̈ avtaj ebꞌ vin̈ 
aj Egipto, ebꞌ vin̈ jelan yedꞌ juntzan̈ yic yajbꞌalil, ix scꞌulan ebꞌ vin̈ icha ix 
scꞌulej vin̈aj Aarón chiꞌ. 12  Ix yactejpaxem scꞌococh ebꞌ vin̈ dꞌa sat luum, ix 
ochpax chanil, palta ix turjibꞌat scꞌococh ebꞌ vin̈ chiꞌ yuj yic vin̈aj Aarón chiꞌ. 
13  Vachꞌchom icha chiꞌ ix aji, palta man̈ jabꞌoc ix scha yabꞌ vin̈ rey chiꞌ. Ix 
yacꞌn̈ej pitbꞌoquel spensar vin̈ icha ix aj yalan Jehová.

A a aꞌ ix och chicꞌal
14 Ix lajvi chiꞌ, ix yalanxi Jehová dꞌa vin̈aj Moisés chiꞌ:

—Ix pitbꞌiel spensar vin̈ rey chiꞌ, maj actajel ebꞌ in chon̈abꞌ Israel yuj vin̈. 
15  Ayic sacbꞌinaj qꞌuicꞌan, tzex bꞌat dꞌa stiꞌ aꞌ nivan Nilo, tze tan̈van scꞌoch 
vin̈ achanvel taꞌ. Tzeyicꞌanbꞌat teꞌ cꞌococh ix och chanil. 16  Ataꞌ tzeyal dꞌa 
vin̈ icha tic: A Jehová co Diosal a on̈ hebreo on̈ tic, a checannac on̈ cot ul 
cal dꞌayach to tzon̈ actejel a on̈ schon̈abꞌ on̈ tic, yic bꞌat on̈ och ejmelal dꞌay 
dꞌa tzꞌinan luum. Palta masanto ticnaic man̈ jabꞌoc tza cha abꞌi. 17 Yuj chiꞌ ix 
yalanxi to ay tas ol schꞌox ilaꞌ yic tzojtaquejeli to a Jehová chiꞌ an̈ejton Dios 
Aytaxoneqꞌui. Ayic ol in macꞌan sat a aꞌ tic yedꞌ teꞌ in cꞌococh yambꞌilqꞌue vuj 
tic, ol och aꞌ chicꞌal. 18  Masanil nocꞌ chay ol chamoc, ol qꞌue sjabꞌ aꞌ, man̈xo ol 
yal-laj eyucꞌan jabꞌoc aꞌ tic, xa chi dꞌa vin̈ rey chiꞌ.

19 —Tzalpax dꞌa vin̈aj Aarón to syacꞌbꞌat teꞌ scꞌococh vin̈ dꞌa yibꞌan̈tac sjaj 
a aꞌ dꞌa Egipto tic: Dꞌa yibꞌan̈ aꞌ cotac yedꞌ aꞌ nivac melem yedꞌ dꞌa yibꞌan̈ aꞌ 
n̈ajabꞌ ton̈ej molan. Masanil a aꞌ ay dꞌa yol yic Egipto tic ol laj och aꞌ chicꞌal 
yedꞌ masanil aꞌ ayem dꞌa yol yedꞌtal yedꞌ dꞌa yoltac jucubꞌ, xchi Jehová.

20 Icha val ix aj yalan Jehová chiꞌ, icha chiꞌ ix yutej vin̈aj Moisés yedꞌ vin̈aj 
Aarón chiꞌ. Ix yicꞌanqꞌue teꞌ scꞌococh vin̈aj Aarón chiꞌ, ix smacꞌan sat a aꞌ vin̈ 
dꞌa yichan̈ vin̈ rey yedꞌ dꞌa yichan̈ masanil ebꞌ vin̈ ayoch yajalil yedꞌ vin̈. Dꞌa 
val jun rato chiꞌ ix och aꞌ chicꞌal. 21 Masanil nocꞌ chay ay dꞌa yol aꞌ Nilo chiꞌ, 
ix laj cham nocꞌ. Ix qꞌue sjabꞌ aꞌ, majxo yal-laj yucꞌan aꞌ ebꞌ aj Egipto chiꞌ. 
Masanil a aꞌ ay taꞌ, chicꞌxon̈ej ix aj aꞌ.

22  Icha pax chiꞌ ix yutej ebꞌ vin̈ ay dꞌa yol yic Egipto chiꞌ, yujto ay tas tzuji 
yuj ebꞌ vin̈ yuj tas cꞌaybꞌabꞌil yuuj. Icha chiꞌ ix aj spitanxi sbꞌa vin̈ rey icha ix 
aj yalan Jehová. Maj schalaj yabꞌ vin̈ tas ix yal vin̈aj Moisés yedꞌ vin̈aj Aarón 
chiꞌ. 23  Malaj val jabꞌoc yelcꞌoch tas ix yal ebꞌ vin̈ chiꞌ dꞌa yol sat vin̈ rey chiꞌ, 
ix meltzaj vin̈ dꞌa sdespacho. 24 Masanil ebꞌ anima dꞌa Egipto chiꞌ, ix sjoy a 
aꞌ ebꞌ yic syuqꞌuej dꞌa stitac a aꞌ chiꞌ, yujto masanil a aꞌ chiꞌ maxtzac yal-laj 
yucꞌji.

Nocꞌ pajtzaꞌ
25 Yucubꞌixial yoch aꞌ chicꞌal,

8  1 ix yalan Jehová dꞌa vin̈aj Moisés icha tic:
—Ixic, bꞌat il vin̈ rey chiꞌ, tzalan dꞌa vin̈ icha tic: A Jehová tzꞌalan icha 

tic: Actejel ebꞌ in chon̈abꞌ yic bꞌat och ebꞌ ejmelal dꞌayin. 2  Tato man̈ ol actejel 
in chon̈abꞌ tic, ol vacꞌoch yaelal dꞌa ibꞌan̈, ol vacꞌ pitzvocqꞌue nocꞌ pajtzaꞌ dꞌa 
masanil a macbꞌen tic. 3  Ol vacꞌ pitzvoc nocꞌ dꞌa yol a aꞌ smasanil, ol laj och 
nocꞌ dꞌa yol a despacho yedꞌ bꞌaj tzach vayi. Ol laj qꞌue nocꞌ dꞌa sat a chꞌat. 
Ol laj och nocꞌ dꞌa yoltac spat ebꞌ ay yopisio edꞌoc, dꞌa yoltac spat masanil 
anima, dꞌa yoltac horno bꞌaj sbꞌo ixim pan tza vaꞌa yedꞌ dꞌa sattac acꞌanteꞌ 
bꞌaj syotzꞌchaj ixim pan chiꞌ. 4 Ol laj qꞌue nocꞌ dꞌa ibꞌan̈ yedꞌ dꞌa yibꞌan̈ ebꞌ ay 
yopisio edꞌoc yedꞌ dꞌa yibꞌan̈ masanil ebꞌ etchon̈abꞌ, xchi Jehová, xa chi dꞌa 
vin̈ rey chiꞌ.

5 Ix lajvi chiꞌ, ix yalanxi Jehová dꞌa vin̈aj Moisés chiꞌ:
—Al dꞌa vin̈aj Aarón to syacꞌbꞌat teꞌ scꞌococh vin̈ dꞌa yibꞌan̈ smasanil a aꞌ: 

A cotac aꞌ yedꞌ a nivac n̈ajabꞌ, yic sqꞌueta bꞌulnaj nocꞌ pajtzaꞌ. Ol majel yol yic 
Egipto tic yuj nocꞌ, xchi Jehová chiꞌ.

6  Ix yacꞌanbꞌat teꞌ scꞌococh vin̈aj Aarón chiꞌ dꞌa yibꞌan̈ a aꞌ chiꞌ. Ix qꞌueul 
bꞌulnaj nocꞌ pajtzaꞌ chiꞌ, ix majel masanil yoltac chon̈abꞌ chiꞌ yuj nocꞌ. 7 An̈ejaꞌ 

ÉXODO 7 ,  8 92  



icha chiꞌ ix yutejpax ebꞌ vin̈ ay tas tzuji yuuj yedꞌ tas cꞌaybꞌabꞌil yuj ebꞌ, ix 
japax nocꞌ dꞌa yol chon̈abꞌ chiꞌ yuj ebꞌ. 8  Ix laj te pucax nocꞌ, yuj chiꞌ ix avtaj 
ebꞌ vin̈ chavan̈ chiꞌ yuj vin̈ rey chiꞌ, ix yalan vin̈ dꞌa ebꞌ vin̈:

—Cꞌanec dꞌa Jehová, yic ol yiqꞌuel nocꞌ pajtzaꞌ tic dꞌa co cal, ol vactanel e 
chon̈abꞌ tic, yic sbꞌat ebꞌ yacꞌ silabꞌ dꞌay, xchi vin̈ rey chiꞌ.

9 Ix tacꞌvi vin̈aj Moisés dꞌa vin̈:
—A ach ol alaꞌ bꞌaqꞌuin̈ tzin lesalvi dꞌa Jehová yic syicꞌanel nocꞌ pajtzaꞌ 

tic dꞌayach yedꞌ dꞌa ebꞌ ay yopisio edꞌoc yedꞌ dꞌa scal masanil anima yedꞌ dꞌa 
yoltac e pat. Axon̈ej dꞌa yol aꞌ Nilo ol can nocꞌ, xchi vin̈.

10 —Qꞌuicꞌan, xchi vin̈ rey chiꞌ.
Ix yalanxi vin̈aj Moisés chiꞌ:
—Icha chiꞌ ol ajoc, yic ol ojtaquejeli to malaj junocxo lajan spoder icha 

Jehová co Diosal a on̈ tic. 11 Icha chiꞌ ol aj yel nocꞌ dꞌa a despacho yedꞌ dꞌa yol 
spat ebꞌ ayoch yajalil edꞌoc yedꞌ dꞌa scal masanil anima. Ol cann̈ej nocꞌ dꞌa 
yol aꞌ Nilo, xchi vin̈.

12  Ix lajvi chi, ix elta ebꞌ vin̈ chavan̈ chiꞌ dꞌa yichan̈ vin̈ rey chiꞌ. Ix scꞌanan 
vin̈aj Moisés dꞌa Jehová to tzꞌel nocꞌ pajtzaꞌ chiꞌ. 13  Ix scꞌanabꞌajej Jehová tas 
ix scꞌan vin̈ chiꞌ. Ichato chiꞌ ix laj och ijan scham masanil nocꞌ pajtzaꞌ dꞌa 
yoltac pat, dꞌa amacꞌ yedꞌ dꞌa caltac teꞌ. 14 Axo ebꞌ anima ix laj molbꞌan nocꞌ 
chamnac pajtzaꞌ chiꞌ dꞌa junjun bꞌulan̈, chuclaj ix aj sjabꞌ yuj nocꞌ. 15 Ayic ix 
yilan vin̈ rey to man̈xalaj yaelal ayoch dꞌa yibꞌan̈ vin̈, ix yacꞌanxi pitbꞌoquel 
spensar vin̈, icha val ix yutej Jehová yalani, maj scꞌanabꞌajejlaj vin̈ tas ix yal 
dꞌa ebꞌ vin̈ chavan̈ chiꞌ.

A nocꞌ cotac us
16 Ix yalanxi Jehová dꞌa vin̈aj Moisés chiꞌ:
—Al dꞌa vin̈aj Aarón to syicꞌchaan̈ teꞌ scꞌococh vin̈, smacꞌan spococal lum 

luum vin̈ yedꞌ teꞌ yic smeltzajoch lum pococ chiꞌ cotac usal dꞌa masanil yol 
yic Egipto tic, xchi.

17 Ichaton chiꞌ ix yutej vin̈aj Aarón chiꞌ. Ix smacꞌqꞌue vaan lum pococ chiꞌ 
vin̈ yedꞌ teꞌ scꞌococh, yuj chiꞌ masanil lum pococ ay dꞌa yol yic Egipto chiꞌ, ix 
laj och lum cotac usal, ix och nocꞌ dꞌa anima yedꞌ dꞌa nocꞌ nocꞌ. 18  An̈ejaꞌ ebꞌ 
vin̈ ay tas tzuji yuj yalani, icha ix yutej vin̈aj Aarón chiꞌ icha chiꞌ ix yutejpax 
ebꞌ vin̈ snaani. Ix snibꞌej ebꞌ vin̈ ix och lum pococ chiꞌ cotac usal, palta maj 
yal-laj yuj ebꞌ vin̈. Ix chiji ebꞌ anima yedꞌ nocꞌ nocꞌ yuj nocꞌ us chiꞌ. 19 Yuj chiꞌ, 
ix yal ebꞌ vin̈ ay tas tzuji yuj yalani dꞌa vin̈ rey chiꞌ:

—A jun tic, a Dios tzꞌutani, xchi ebꞌ vin̈.
Palta ix pitbꞌiel spensar vin̈ rey chiꞌ, icha val ix yutej Jehová yalani. Maj 

schalaj yabꞌ vin̈ tas ix yal vin̈aj Moisés yedꞌ vin̈aj Aarón chiꞌ.

A nocꞌ cach
20 Ix yalanxi Jehová dꞌa vin̈aj Moisés chiꞌ icha tic:
—A qꞌuicꞌan dꞌa sacbꞌinaji, sbꞌat vin̈ rey chiꞌ dꞌa stiꞌ a aꞌ, yuj chiꞌ pet ex qꞌue 

vaan, bꞌat eyalan dꞌa vin̈: Icha tic yalan Jehová: Actejel ebꞌ in chon̈abꞌ yic 
tzꞌoch ebꞌ ejmelal dꞌayin. 21 Palta tato man̈ ol actejel ebꞌ, ol vacꞌcot junoc uman̈ 
nocꞌ cach icha tabꞌ dꞌa ibꞌan̈, dꞌa yibꞌan̈ masanil ebꞌ ay yopisio edꞌoc yedꞌ pax 
dꞌa yibꞌan̈ masanil a chon̈abꞌ. Ol bꞌudꞌjoquel masanil yol e pat yedꞌ masanil sat 

luum yuj nocꞌ. 22  Ayic ol ujoc juntzan̈ chiꞌ, man̈xalaj junoc nocꞌ cach chiꞌ ol ecꞌ 
dꞌa yol yic Gosén bꞌaj ayecꞌ ebꞌ in chon̈abꞌ. Icha val chiꞌ ol aj ojtacaneli to a 
in Jehová in, Dios in dꞌa masanil yolyibꞌan̈qꞌuinal tic. 23 Ataꞌ ol ojtaquejeli to 
chꞌoc yel in chon̈abꞌ tic dꞌa yichan̈ a chon̈abꞌ chiꞌ dꞌa yol in sat. A qꞌuicꞌan, max 
ecꞌbꞌatlaj saclembꞌat nocꞌ cach, xchi Jehová, xa chi dꞌa vin̈ rey chiꞌ.

24 Icha chiꞌ ix yutej Jehová. Ichaxo val tabꞌ yecꞌ nocꞌ cach chiꞌ, ix ochcꞌoch 
nocꞌ dꞌa yol sdespacho vin̈ rey yedꞌ dꞌa yoltac spat ebꞌ ay yopisio yedꞌ vin̈ yedꞌ 
masanil dꞌa yol smacbꞌen Egipto. Juneln̈ej ix yixtejbꞌat yol chon̈abꞌ chiꞌ nocꞌ.

25 Ix lajvi chiꞌ, ix avtajxicot ebꞌ vin̈ chavan̈ chiꞌ yuj vin̈ rey chiꞌ, ix yalan vin̈ 
dꞌa ebꞌ vin̈:

—Ixiquec, ix aqꞌuec e silabꞌ dꞌa e Diosal chiꞌ, palta man̈ ex el dꞌa yol yic 
Egipto tic, xchi vin̈.

26 Axo ix tacꞌvi vin̈aj Moisés chiꞌ:
—Max yal-laj icha chiꞌ, yujto a nocꞌ nocꞌ scacꞌ dꞌa silabꞌil dꞌa Jehová co 

Diosal chiꞌ, nivan yelcꞌoch nocꞌ dꞌa yol sat ebꞌ etchon̈abꞌ tic. Yuj chi, tato syil 
ebꞌ anima chiꞌ co milancham nocꞌ a on̈ tic, val yel tzam on̈ sjulqꞌuenej ebꞌ. 
27 Yuj chiꞌ, yovalil tzon̈ bꞌat dꞌa tzꞌinan luum, oxeꞌ cꞌual stecꞌnabꞌil bꞌaj tzon̈ 
bꞌat chiꞌ. Ato taꞌ bꞌat cacꞌ co silabꞌ dꞌa Jehová co Diosal, icha ix yutej yalani, 
xchi vin̈.

28  Ix yalanpax vin̈ rey chiꞌ:
—Syal e bꞌat dꞌa tzꞌinan lum chiꞌ, yic bꞌat eyacꞌ e silabꞌ dꞌa Jehová e Diosal 

chiꞌ, an̈ej tato yel man̈ najatoc tzex bꞌati, tze cꞌanan dꞌa e Diosal chiꞌ vuj a in 
tic, xchi vin̈ rey chiꞌ.

29 Ix tacꞌvi vin̈aj Moisés chiꞌ dꞌa vin̈:
—An̈ej val tzin el dꞌa tic, tzin cꞌanan dꞌa Jehová to a qꞌuicꞌan tzꞌel nocꞌ 

cach tic dꞌayach, dꞌa ebꞌ ay yopisio edꞌoc yedꞌ dꞌa masanil a macbꞌen tic. Palta 
man̈xoocabꞌ on̈ ixtej, man̈xaocabꞌpax tas ol al dꞌayon̈ ayic ol bꞌat cacꞌan co 
silabꞌ dꞌa Jehová chiꞌ, xchi vin̈aj Moisés chiꞌ.

30 Ixn̈ej val elta vin̈aj Moisés dꞌa yol sdespacho vin̈ rey chiꞌ, ix scꞌanan vin̈ 
dꞌa Jehová. 31 Ix yabꞌan Jehová tas ix scꞌan vin̈ chiꞌ, ix yicꞌanel nocꞌ cach dꞌa 
vin̈ rey chiꞌ yedꞌ dꞌa ebꞌ ay yopisio yedꞌ vin̈ yedꞌ dꞌa masanil ebꞌ anima. Man̈xa 
junoc nocꞌ ix cani. 32  Palta an̈ejaꞌ ix spitejxi sbꞌa vin̈ rey chiꞌ, maj chajiel-laj 
ebꞌ israel chiꞌ yuj vin̈.

Yabꞌil ix qꞌue dꞌa nocꞌ molbꞌetzal nocꞌ

9  1 Ix lajvi chi, ix yalanxi Jehová dꞌa vin̈aj Moisés chiꞌ:
—Ixic dꞌa vin̈ rey chiꞌ, tzalan dꞌa vin̈: Icha val tic yalan Jehová co 

Diosal a on̈ hebreo on̈ tic: Chabꞌat in chon̈abꞌ tic yic tzꞌoch ebꞌ ejmelal dꞌayin. 
2  Tato man̈ ol a chabꞌat ebꞌ, tato ol a yamn̈ejoch vaan ebꞌ, 3  ol cot voval, ol 
vacꞌanelta yabꞌil dꞌa nocꞌ e molbꞌetzal nocꞌ, ol cham nocꞌ yuj yabꞌil chiꞌ, aton 
nocꞌ chej, nocꞌ vacax, nocꞌ camello, nocꞌ bꞌuru, nocꞌ calnel yedꞌ nocꞌ chiva. 
4 Palta ol in chꞌoxoꞌ to chꞌoc yel ebꞌ israel dꞌa vichan̈, yuj chiꞌ malaj junoc nocꞌ 
snocꞌ ebꞌ ol chamoc, xchi Jehová, xa chi dꞌa vin̈.

5 Ix yalancan scꞌual Jehová chiꞌ, ix yalani:
—A qꞌuicꞌan svacꞌcot jun yaelal chiꞌ, xchi.
6 Axo dꞌa junxo cꞌu chiꞌ, ix yacꞌancot yabꞌil Jehová dꞌa nocꞌ nocꞌ chiꞌ. Tzijtum 

nocꞌ smolbꞌetzal nocꞌ ebꞌ aj Egipto chiꞌ ix chami, axo pax ebꞌ aj israel, malaj 

junoc nocꞌ yic ebꞌ ix chami. 7 Dꞌa elan̈chamel ix bꞌat schecan iljoc vin̈ rey tato 
malaj nocꞌ yic ebꞌ israel chiꞌ ix chami. Vachꞌchom malaj junoc nocꞌ ix chami, 
palta ix spitejxi spensar vin̈ rey chiꞌ, maj actajel ebꞌ israel chiꞌ yuj vin̈.

A yabꞌil yaxcꞌa
8  Ix lajvi chi, ix yalan Jehová dꞌa vin̈aj Moisés yedꞌ dꞌa vin̈aj Aarón:
—Ixiquec, iqꞌueccot junoc votz qꞌuen ticꞌaqꞌuil taan̈ dꞌa yol junoc horno. A 

ach tic ach Moisés tza tzipqꞌue qꞌueen dꞌa chaan̈ dꞌa yichan̈ vin̈ rey chiꞌ. 9 Icha 
chiꞌ, ol saclemcanbꞌat qꞌuen icha pococ dꞌa masanil yol smacbꞌen Egipto, yuj 
qꞌueen ol qꞌue yabꞌil yaxcꞌa dꞌa masanil anima chiꞌ yedꞌ dꞌa nocꞌ nocꞌ, xchi 
Jehová.

10 Ix lajvi chi, ix bꞌat vin̈aj Moisés yedꞌ vin̈aj Aarón yicꞌcot qꞌuen taan̈ dꞌa 
junoc horno, ix bꞌat ebꞌ vin̈ yil vin̈ rey chiꞌ. Ayic ix cꞌoch ebꞌ vin̈ dꞌa yichan̈ 
vin̈, ix stzipanqꞌue qꞌueen vin̈aj Moisés dꞌa chaan̈. Ix lajvi chiꞌ, ix pitzviqꞌue 
yabꞌil yaxcꞌa dꞌa masanil anima chiꞌ yedꞌ dꞌa masanil nocꞌ nocꞌ. 11 Axo ebꞌ ay 
tas tzuji yuj yalani, majxo yal-laj schꞌoxan sbꞌa ebꞌ dꞌa yichan̈ vin̈aj Moisés 
chiꞌ, yujto ya ay ebꞌ yuj yabꞌil yaxcꞌa icha yaj masanil ebꞌ anima dꞌa Egipto 
chiꞌ. 12  Ix pitbꞌixiel spensar vin̈ rey chiꞌ yuj Jehová, maj schalaj yabꞌ vin̈ tas 
ix yal ebꞌ vin̈ chavan̈ chiꞌ, icha ix yutej yalan Jehová dꞌa vin̈aj Moisés chiꞌ.

A qꞌuen sacbꞌat
13  Ix lajvi chiꞌ, ix yalan Jehová dꞌa vin̈aj Moisés:
—Spet ex qꞌue vaan qꞌuicꞌan, bꞌat ex lolon dꞌa vin̈ rey chiꞌ, tzeyalan dꞌa vin̈: 

Icha val tic yalan Jehová co Diosal a on̈ hebreo on̈ tic: Actejel ebꞌ in chon̈abꞌ 
yic bꞌat och ebꞌ ejmelal dꞌayin. 14 A dꞌa jun tiempoal tic ol vacꞌcot juntzan̈ 
yaelal tic dꞌa ibꞌan̈ yedꞌ dꞌa yibꞌan̈ ebꞌ ay yopisio edꞌoc yedꞌ dꞌa yibꞌan̈ ebꞌ a 
chon̈abꞌ, yic vachꞌ tzojtaquejeli to man̈xa junoc mach lajan spoder icha in tic dꞌa 
yolyibꞌan̈qꞌuinal tic. 15 Tato syal in cꞌool, tzin chꞌox vipalil dꞌayach, svacꞌanoch 
yaelal dꞌa ibꞌan̈ yedꞌ dꞌa yibꞌan̈ masanil ebꞌ anima dꞌa a macbꞌen tic. Syal tzex 
in satel dꞌa yolyibꞌan̈qꞌuinal tic. 16 Ocxo, manto ol ach in satel‑laj, yujto ix ach 
vacꞌoch dꞌa opisio yuj in chꞌoxanel in poder yuj tas ol ach vutoc, yic te nivan ol 
aj in bꞌinaj dꞌa scal masanil anima dꞌa yolyibꞌan̈qꞌuinal tic. 17 Vachꞌchom tzijtum 
yaelal tzin chꞌox ilaꞌ, palta tza pitejn̈ej a bꞌa, an̈ejaꞌ max actejel-laj in chon̈abꞌ tic. 
18 Yuj chi, a qꞌuicꞌan yabꞌ val icha hora tic, svacꞌanem qꞌuen sacbꞌat dꞌa yibꞌan̈ 
chon̈abꞌ tic. Mantalaj bꞌaj tzꞌem qꞌuen sacbꞌat yelxo val nivac icha qꞌuen tzꞌem 
chiꞌ yictax ix el yich chon̈abꞌ Egipto tic. 19 Yuj chiꞌ, al dꞌa ebꞌ vin̈ a checabꞌ to a 
masanil nocꞌ molbꞌetzal nocꞌ yedꞌ masanil tas ay dꞌa scal a munlajel to tzꞌochcan 
dꞌa yoltac lechpat, yujto ayic ol ja qꞌuen nivac sacbꞌat chiꞌ, masanil nocꞌ nocꞌ yedꞌ 
masanil anima malaj yen̈ul, ol cham yuj qꞌueen, xchi Jehová, xa chi dꞌa vin̈.

20 Ay ebꞌ vin̈ ay yopisio yedꞌ vin̈ rey, ix xivcanqꞌuei ayic ix yabꞌan ebꞌ yuj 
tas ix yal Jehová. Yuj chi, ix yacꞌqꞌue yen̈ul nocꞌ smolbꞌetzal snocꞌ ebꞌ vin̈. Ix 
ochpaxcan masanil schecabꞌ ebꞌ vin̈ dꞌa yoltac lechpat chiꞌ. 21 Ay juntzan̈xo ebꞌ 
maj yacꞌoch dꞌa scꞌol tas ix yal Jehová chiꞌ, ix can nocꞌ smolbꞌetzal nocꞌ yedꞌ 
ebꞌ schecabꞌ ebꞌ dꞌa ichn̈ejtaꞌ. 22  Ix lajvi chiꞌ, ix yalan Jehová dꞌa vin̈aj Moisés:

—Icꞌchaan̈ a cꞌabꞌ yic tzꞌem qꞌuen nivac sacbꞌat dꞌa yibꞌan̈ masanil anima, 
dꞌa yibꞌan̈ masanil nocꞌ nocꞌ yedꞌ dꞌa yibꞌan̈ masanil tas avabꞌil ay dꞌa yol 
smacbꞌen Egipto tic, xchi.

23  Yuj chiꞌ ix yicꞌanchaan̈ scꞌococh vin̈aj Moisés chiꞌ, ix macꞌvaj cꞌu, ix 
ecꞌ copoljoc lebꞌlon, ix cot qꞌuen nivac sacbꞌat dꞌa masanil sat lum dꞌa yol 
yic Egipto chiꞌ yuj Jehová. 24  Maxtzac ochlaj vaan yem qꞌuen sacbꞌat yedꞌ 
smacꞌvaj cꞌu yedꞌ yecꞌ copoljoc lebꞌlon. Malaj ton bꞌaj ix bꞌinaj yacꞌan juneloc 
sacbꞌat dꞌa yol yic Egipto dꞌa yalan̈taxo icha jun oval sacbꞌat ix yacꞌ chiꞌ. 
25 Masanil tastac ay dꞌa Egipto chiꞌ, ix ixtaxbꞌat yuj qꞌuen nivac sacbꞌat ix yacꞌ 
chiꞌ. Ix cham ebꞌ anima yedꞌ nocꞌ nocꞌ aycan dꞌa spatictac pat yedꞌ masanil 
tastac ay dꞌa scaltac munlajel ix lajvicanel yuj qꞌueen, yedꞌ masanil te teꞌ ix 
laj ixtaxcanbꞌat teꞌ. 26 Axon̈ej dꞌa yol yic Gosén bꞌaj ayecꞌ ebꞌ israel, malaj val 
junoc cꞌotan̈ qꞌuen sacbꞌat chiꞌ ix emi.

27 Yuj chiꞌ ix schecan vin̈ rey avtajxicot ebꞌ vin̈ chavan̈ chiꞌ, ix yalan vin̈:
—Toxo ix nachajel vuuj ticnaic to a in ay in mul yedꞌ in chon̈abꞌ tic. Palta 

a Jehová, te tojoln̈ej syutej. 28  Toxo ix ecꞌ yibꞌan̈ smacꞌvaj cꞌu yedꞌ yem qꞌuen 
nivac sacbꞌat. Yuj chiꞌ, man̈xo ol viqꞌuecꞌ e tiempo, syal e bꞌat bꞌaj syal e cꞌool, 
an̈ej jun, comonoc tzꞌel dꞌa e cꞌol tze cꞌan dꞌa Jehová yic syiqꞌuel jun yaelal 
tic, xchi vin̈ rey chiꞌ.

29 Ix tacꞌvi vin̈aj Moisés chiꞌ dꞌa vin̈:
—An̈ej val tzin elcan dꞌa yol chon̈abꞌ tic, tzin mojbꞌan in cꞌabꞌ in lesalvi dꞌa 

Jehová, tzin cꞌanan dꞌay yic syactan yacꞌancot qꞌuen sacbꞌat tic, yic man̈xo ol 
macꞌvaj cꞌu, yic vachꞌ snachajel uuj to yic Jehová yaj masanil yolyibꞌan̈qꞌuinal 
tic. 30  Palta vojtac sicꞌlabꞌil to a ach tic yedꞌ ebꞌ ay yopisio edꞌoc, manta 
yelcꞌoch Jehová Dios dꞌa yol e sat, xchi vin̈.

31  A jantac tas avabꞌil, icha an̈ lino yedꞌ ixim cebada, masanil ix 
ixtaxcanbꞌati, yujto a ixim cebada ayxo sat ixim, an̈ejaꞌ an̈ lino ayxo xumaquil 
an̈. 32  Axo pax ixim trigo yedꞌ ixim centeno, malaj tas ix icꞌan ixim, yujto 
tzacꞌanxo tzꞌelul ixim.

33 Ayic ix lajvi slolon vin̈aj Moisés yedꞌ vin̈ rey chiꞌ, ix el vin̈ dꞌa yol chon̈abꞌ 
chiꞌ, ix yicꞌanchaan̈ scꞌabꞌ vin̈, ix lesalvi vin̈ dꞌa Jehová. A val dꞌa jun rato 
chiꞌ, ix vanaj yem qꞌuen sacbꞌat yedꞌ n̈abꞌ yedꞌ smacꞌvaj cꞌu. 34 Axo ix yilan vin̈ 
rey to maxtzac emlaj n̈abꞌ, maxtzac emlaj qꞌuen sacbꞌat, man̈xalaj cꞌu scꞌan̈i, 
an̈ejaꞌ ix ochxi smul vin̈, ix pitbꞌixiel spensar vin̈ yedꞌ ebꞌ ay yopisio yedꞌoc. 
35 Yuj chiꞌ, majxo actajel-laj chon̈abꞌ Israel chiꞌ yuj vin̈, icha ix aj yalan Jehová 
dꞌa vin̈aj Moisés chiꞌ.

Nocꞌ cꞌulubꞌ

10  1 Ix yalanxi Jehová dꞌa vin̈aj Moisés chiꞌ icha tic:
—Ixic il vin̈ rey chiꞌ, ix vacꞌ pitbꞌoquel spensar vin̈ yedꞌ ebꞌ ay 

yopisio yedꞌoc, yic vachꞌ tzin chꞌox juntzan̈ tas satubꞌtac tic dꞌa scal ebꞌ, 2  yic 
vachꞌ syal eyalan dꞌa ebꞌ eyuninal yedꞌ dꞌa ebꞌ eyi e chiquin masanil tastac ix 
aj vixtan ebꞌ aj Egipto tic yedꞌ juntzan̈ satubꞌtac ix in cꞌulej dꞌa scal ebꞌ. Icha 
val chiꞌ tzꞌaj eyojtaccaneli to a in ton Jehová in, xchi dꞌa vin̈.

3  Ix lajvi chiꞌ, ix bꞌatxi vin̈aj Moisés yedꞌ vin̈aj Aarón chiꞌ yilxi vin̈ rey chiꞌ, 
ix yalan ebꞌ vin̈ dꞌa vin̈:

—Icha val tic yalan Jehová co Diosal a on̈ hebreo on̈ tic: ¿Jantacto val 
tiempo ol a pitej a bꞌa, yic max iqꞌuem a bꞌa dꞌa vichan̈? Actejel in chon̈abꞌ yic 
bꞌat och ebꞌ ejmelal dꞌayin. 4 Tato manto ol a chabꞌat in chon̈abꞌ tic, a qꞌuicꞌan 
svicꞌancot nocꞌ cꞌulubꞌ dꞌa yibꞌan̈ a chon̈abꞌ tic.  5 Ol majel sat lum tic smasanil 

yuj nocꞌ. Man̈xa jabꞌoc luum ol checlajoc. Ol svachꞌ cꞌuxejbꞌat nocꞌ jantacto 
maj lajvoccanel yuj qꞌuen sacbꞌat chiꞌ yedꞌ masanil te teꞌ satani ol scꞌuxpaxbꞌat 
nocꞌ. 6 Ol bꞌudꞌjoccanel yol a despacho yuj nocꞌ yedꞌ yoltac spat ebꞌ ay yopisio 
edꞌoc yedꞌ masanil yoltac pat dꞌa yol yic Egipto tic. Malaj bꞌaj ix yil ebꞌ e mam 
eyicham junoc icha tic yictax ix ja cajan ebꞌ dꞌa jun lugar tic, xchi Jehová, 
xchi vin̈aj Moisés chiꞌ.

Ayic ix lajvi yalan juntzan̈ tic vin̈, ix elixta ebꞌ dꞌa yol sdespacho vin̈ rey 
chiꞌ. 7 Ix yalan ebꞌ vin̈ ay yopisio yedꞌ vin̈ rey chiꞌ:

—¿Bꞌaqꞌuin̈ ol yactej juntzan̈ vinac tic on̈ stzuntzani? ¿Tas yuj max actejel 
jun chon̈abꞌ chiꞌ yic sbꞌat och ebꞌ ejmelal dꞌa Jehová sDiosal chiꞌ? ¿Tom max 
nachajvalel jabꞌoc uuj, ina toxo ix juvicanbꞌat co chon̈abꞌ tic? xchi ebꞌ.

8  Yuj chiꞌ, ix avtajxicot ebꞌ chavan̈ chiꞌ yuj vin̈ rey chiꞌ:
—Ixiquec yic bꞌat ex och ejmelal dꞌa Jehová e Diosal chiꞌ, palta tzeyalcan 

dꞌayin machtac ex ol ex bꞌat chiꞌ, xchi vin̈.
9 Ix tacꞌvi vin̈aj Moisés chiꞌ:
—Co masanil ol on̈ bꞌatoc. Ol quicꞌbꞌat ebꞌ cotac unin yedꞌ ebꞌ icham anima, 

ebꞌ vin̈ cuninal yedꞌ ebꞌ ix quisil. Masanil nocꞌ co calnel, nocꞌ co vacax yedꞌ 
nocꞌ chiva, masanil nocꞌ co molbꞌetzal nocꞌ ol quicꞌbꞌati, yujto te nivan qꞌuin̈ 
ol cutej quicꞌanchaan̈ Jehová co Diosal, xchi vin̈.

10 Yuj chiꞌ ix yalanxi vin̈ rey chiꞌ:
—Vachꞌchom ayoch Jehová e Diosal chiꞌ eyedꞌoc, ¿tzam e nalaj to ol ex in 

chabꞌat yedꞌ eyetbꞌeyum yedꞌ eyuninal? Man̈ val jabꞌoc. Tobꞌan chuc tas tze 
naꞌa. 11 A exn̈ej vinac ex tic bꞌat ex och ejmelal dꞌa e Diosal chiꞌ, ina to a jun 
chiꞌ tze cꞌanaꞌ, xchi vin̈.

Ix lajvi chiꞌ, ix pechjielta vin̈aj Moisés yedꞌ vin̈aj Aarón chiꞌ dꞌa yichan̈ vin̈ 
rey chiꞌ. 12  Ix yalanxi Jehová dꞌa vin̈aj Moisés chiꞌ:

—Icꞌchaan̈ a cꞌabꞌ dꞌa yibꞌan̈ chon̈abꞌ Egipto tic, yic sjavi nocꞌ cꞌulubꞌ ul 
scꞌuxbꞌat masanil tastac ixto can yuj qꞌuen sacbꞌat chiꞌ, xchi.

13  Icha chiꞌ ix aj yicꞌanchaan̈ scꞌococh vin̈aj Moisés chiꞌ dꞌa yibꞌan̈ Egipto 
chiꞌ, ix yacꞌancot jun nivan oval icꞌ Jehová, ix cot dꞌa stojolal bꞌaj sjavi cꞌu. 
Jun val cꞌu yedꞌ jun acꞌval ix yacꞌ jun oval icꞌ chiꞌ, axo dꞌa junxo cꞌual, a jun icꞌ 
chiꞌ ix icꞌancot nocꞌ cꞌulubꞌ chiꞌ. 14 Masanil yol yic Egipto chiꞌ ix majel yuj nocꞌ. 
Malaj bꞌaj ix uji juneloc yictax yalan̈taxo, man̈xa bꞌaj olto ujoc icha junel tic. 
15 Ix te majel sat lum yuj nocꞌ. Man̈xo chequeloc jabꞌoc luum. A jantacto tas 
ix can yuj qꞌuen sacbꞌat, ix lajviel yuj nocꞌ. Man̈xa jabꞌoc tas yaax yilji ix can 
yuj nocꞌ dꞌa yol yic Egipto chiꞌ, man̈xa pax sat te teꞌ yedꞌ schontac teꞌ. Pilan ix 
lajviel smasanil, axon̈ej steꞌal ix cani.

16 Dꞌa elan̈chamel ix avtajxicot ebꞌ vin̈ chavan̈ chiꞌ yuj vin̈ rey chiꞌ, ix yalan 
vin̈ dꞌa ebꞌ vin̈ icha tic:

—Ix och in mul dꞌa sat Jehová e Diosal yedꞌ dꞌayex. 17 Tzin tevi dꞌayex to tzeyacꞌ 
nivancꞌolal dꞌa in patic yuj in mul tic, axon̈ej dꞌa junel tic. Tze cꞌanan dꞌa Jehová e 
Diosal, yic tzꞌel jun yaelal to edꞌjinac chamel ayecꞌ dꞌa yol in macbꞌen tic, xchi vin̈.

18  A val yic ix elta vin̈aj Moisés dꞌa sdespacho vin̈ rey chiꞌ, ix lesalvi vin̈ dꞌa 
Jehová. 19 Ix lajvi chiꞌ, ix yacꞌancot jun icꞌ Jehová te ov. A bꞌaj sbꞌat cꞌu, ataꞌ 
ix cot jun icꞌ chiꞌ. Ix bꞌatcan nocꞌ cꞌulubꞌ chiꞌ dꞌa yol aꞌ Chacchac Mar yuuj, 
man̈xa junoc nocꞌ ix can dꞌa yol yic Egipto chiꞌ. 20 Ix pitbꞌixiel spensar vin̈ rey 
chiꞌ yuj Jehová, maj actajel-laj chon̈abꞌ Israel yuj vin̈.

Ix qꞌuicꞌbꞌiqꞌuinal
21 Ix yalanxi Jehová dꞌa vin̈aj Moisés chiꞌ:
—A ticnaic, icꞌchaan̈ a cꞌabꞌ, yic vachꞌ sqꞌuicꞌbꞌiqꞌuinal dꞌa masanil yol yic 

Egipto tic. Yelxo val to qꞌuicꞌalqꞌuinal ol ajoc, xchi dꞌa vin̈.
22  Ix yicꞌanchaan̈ scꞌabꞌ vin̈ chiꞌ, ix ja jun nivan qꞌuicꞌalqꞌuinal dꞌa masanil 

yol yic Egipto chiꞌ. 23 Oxeꞌ cꞌual ix qꞌuicꞌbꞌi, man̈xa junoc ebꞌ syal yilanoch ebꞌ 
cajan dꞌa slacꞌanil, maxtzac yal-laj sbꞌeyecꞌ ebꞌ. Palta axo bꞌaj cajan ebꞌ israel 
sacqꞌuinal.

24 Yuj chiꞌ, ix avtajxicot vin̈aj Moisés yuj vin̈ rey chiꞌ, ix yalan vin̈:
—Syal bꞌat eyoch ejmelal dꞌa Jehová, iqꞌuecbꞌat eyetbꞌeyum yedꞌ eyuninal. 

An̈ej to tzeyactejcan masanil nocꞌ e molbꞌetzal nocꞌ, xchi vin̈.
25 Ix yalan vin̈aj Moisés chiꞌ: Yovalil tzon̈ a chabꞌat yedꞌ nocꞌ co molbꞌetzal 

nocꞌ chiꞌ, yujto a nocꞌ co nocꞌ chiꞌ ol cacꞌ co silabꞌoc dꞌa Jehová co Diosal. 
26  Masanil nocꞌ co nocꞌ chiꞌ ol quicꞌbꞌat quedꞌoc, man̈xo junoc nocꞌ ol 
cactejcani, yujto dꞌa scal nocꞌ ol co siqꞌuel nocꞌ ol cacꞌ co silabꞌoc dꞌa Jehová 
co Diosal. Ayic manto on̈ cꞌochlaj taꞌ, maxto nachajel-laj cuuj mach nocꞌ ol 
cacꞌ co silabꞌoc chiꞌ, xchi vin̈aj Moisés chiꞌ.

27 An̈ejaꞌ ix pitbꞌixiel spensar vin̈ rey chiꞌ yuj Jehová, yic max actajel ebꞌ 
chon̈abꞌ israel yuj vin̈. 28  Yuj chiꞌ ix yalanxi vin̈ rey chiꞌ dꞌa vin̈aj Moisés chiꞌ:

—Elan̈ dꞌa vichan̈. Man̈xo a naꞌa to svil a sat junelxo dꞌa tic, yujto ta tzach 
javi junelxo dꞌa vichan̈ tic, a dꞌa jun cꞌual chiꞌ tzach chamxon̈ej, xchi vin̈.

29 Ix tacꞌvi vin̈aj Moisés chiꞌ icha tic:
—Ichaton val tzal chiꞌ, man̈xa bꞌaqꞌuin̈ ol vil a sat junelxo, xchi vin̈.

Ix yal Jehová to ol cham ebꞌ bꞌabꞌel unin

11  1 Ix yalanxi Jehová dꞌa vin̈aj Moisés chiꞌ icha tic:
—Ol vacꞌcot junocxo yaelal dꞌa yibꞌan̈ vin̈ rey tic yedꞌ dꞌa yibꞌan̈ 

masanil anima dꞌa yol yic Egipto tic. Ol lajvoc yecꞌ jun tic, man̈ ton̈ejoc ol 
ex actajel yuj vin̈ rey tic, palta to a val lacꞌan vin̈ ol ex pechanel dꞌa tic dꞌa 
juneln̈ej. 2  Yuj chiꞌ al dꞌa masanil ebꞌ israel, ebꞌ vin̈ vinac yedꞌ ebꞌ ix ix to scꞌan 
qꞌuen oro ebꞌ yedꞌ qꞌuen plata dꞌa ebꞌ aj Egipto cajan dꞌa slacꞌanil, xchi.

3  (Axo Jehová ix lolon dꞌa spensar ebꞌ anima aj Egipto chiꞌ, yic syacꞌan 
svachꞌcꞌolal ebꞌ dꞌa ebꞌ israel. An̈ejaꞌ ebꞌ vin̈ ay yopisio yedꞌ vin̈ rey, ix yalan 
ebꞌ vin̈ to nivan yelcꞌoch vin̈aj Moisés dꞌa yol sat ebꞌ vin̈. An̈ejaꞌ icha chiꞌ ix aj 
yalan masanil ebꞌ anima dꞌa Egipto chiꞌ.)

4 Ayic manto eltalaj vin̈aj Moisés chiꞌ, ix yalanxican vin̈ dꞌa vin̈ rey chiꞌ:
—Icha tic yalan Jehová: Ayic ol och chimilacꞌval, ol in ecꞌ dꞌa masanil yol 

yic Egipto tic, 5  yic svacꞌancham masanil ebꞌ bꞌabꞌel unin dꞌa junjun patil 
ebꞌ aj Egipto. Ol schael yich dꞌa vin̈ a bꞌabꞌel uninal, vin̈ dꞌin̈an yochcan a 
qꞌuexuloc dꞌa a despacho tic, masanto schampax sbꞌabꞌel unin ebꞌ ix a checabꞌ 
van scheni dꞌa qꞌuen chaꞌ. Ol champax nocꞌ sbꞌabꞌel yuneꞌ nocꞌ nocꞌ. 6  A dꞌa 
masanil yol yic Egipto tic, man̈xo jantacoc oqꞌuel ol ujoc, malaj bꞌaj ix uji 
dꞌa yalan̈taxo, man̈xa pax bꞌaj olto ujoc. 7 Axo ebꞌ israel malaj tas ol icꞌan 
ebꞌ, malaj pax tas ol icꞌan nocꞌ smolbꞌetzal nocꞌ ebꞌ, yic tzeyojtaquejeli to 
chꞌoc yel ebꞌ israel dꞌa yichan̈ ebꞌ a chon̈abꞌ dꞌa yol in sat a in Jehová in tic, 
xchi Jehová. 8  Ichato val chiꞌ ol javoc juntzan̈ ebꞌ vin̈ ay yopisio edꞌoc yic ol 

ul in yilani, ol em cuman ebꞌ, ol yalan ebꞌ dꞌayin: Ixic yedꞌ masanil mach 
tzacꞌanoch uuj, xcham ebꞌ. Yuj chiꞌ, ato taꞌ ol on̈ bꞌatoc, xchi vin̈aj Moisés chiꞌ.

Yelxo val te yoval vin̈ ayic ix elixta vin̈ dꞌa yichan̈ vin̈ rey chiꞌ.
9 Yalnacpax Jehová dꞌa vin̈:
—Man̈ton val ol schalaj yabꞌ vin̈ rey tas ol eyalaꞌ. Yuj chiꞌ tzijtumto tas 

satubꞌtac ol in cꞌulej dꞌa Egipto tic, xchinaccani.
10 A vin̈aj Moisés yedꞌ vin̈aj Aarón ix laj scꞌulejn̈ej ebꞌ masanil tastac ix laj 

alchaj tic to satubꞌtac dꞌa yichan̈ vin̈ rey, palta toton val a Jehová ix acꞌann̈ej 
pitbꞌoquel spensar vin̈ rey chiꞌ, yuj chiꞌ maj actajel ebꞌ israel yuj vin̈ dꞌa yol 
smacbꞌen chiꞌ.

A qꞌuin̈ yic ix el ebꞌ israel dꞌa Egipto

12  1 Ix yalan Jehová dꞌa vin̈aj Moisés yedꞌ dꞌa vin̈aj Aarón dꞌa Egipto 
icha tic:

2  A jun uj tic nivanocabꞌ yelcꞌoch dꞌayex, bꞌabꞌel uj dꞌa yol junjun abꞌil 
tzꞌajcani. 3-5 Alec jun checnabꞌil tic dꞌa masanil ebꞌ eyetisraelal: A dꞌa slajun̈il 
cꞌual yoch jun uj tic, junjun vinac ol yicꞌcot junoc nocꞌ yuneꞌ calnel, ma junoc 
nocꞌ yuneꞌ chiva yic schiꞌan yedꞌ masanil ebꞌ cajan yedꞌoc. A nocꞌ nocꞌ chiꞌ 
junjun abꞌil ocabꞌ sqꞌuinal nocꞌ, mocabꞌa jabꞌoc spaltail nocꞌ, an̈ej to smam 
nocꞌ. Tato man̈ tzijtumoc anima dꞌa yol spat, max tzacꞌvan ebꞌ schiꞌan nocꞌ, 
syal yavtan vin̈ aj pat chiꞌ mach cajan dꞌa slacꞌanil yic scolvaj ebꞌ schiꞌan nocꞌ 
yedꞌoc, to spucchajecꞌ nocꞌ ato syalaꞌ jantac sbꞌisul anima, ma jantac schi 
junjun ebꞌ. 6  Tze sicꞌcanel nocꞌ masanto dꞌa 14 yoch jun uj tic. Tze milcham 
nocꞌ dꞌa yemcꞌualil dꞌa jun cꞌu chiꞌ. 7 Junjun ebꞌ aj pat chiꞌ sbꞌon̈och schiqꞌuil 
nocꞌ dꞌa smarcoal spuertail spat bꞌaj ol chijoc nocꞌ chiꞌ, dꞌa teꞌ yibꞌan̈ yedꞌ dꞌa 
stzꞌeytac teꞌ. 8  A dꞌa jun acꞌval chiꞌ ol schi nocꞌ chibꞌej chiꞌ ebꞌ anima, palta 
ton̈ej ol bꞌolchaj nocꞌ, ol schi an̈ itaj ebꞌ cꞌaꞌ yedꞌ nocꞌ, axo ixim pan malaj yich 
aybꞌat ol sva ebꞌ. 9 Malaj jabꞌoc nocꞌ tze chi dꞌa yaxto, mato tzꞌan̈bꞌil. Masanil 
nocꞌ sbꞌolchaji. A sjolom nocꞌ, yoc nocꞌ yedꞌ yol scꞌol nocꞌ, bꞌolbꞌiln̈ej tzꞌaji, tze 
chiꞌani. 10  Man̈xo eyacꞌcan jabꞌocxo nocꞌ dꞌa junxo cꞌu. Tato ayto nocꞌ max 
lajvi eyuj jun, tze n̈uscantzꞌa nocꞌ. 11 Ayic ol ex va chiꞌ, tzecꞌbꞌilocabꞌ e nan̈al, 
ayocabꞌoch e xan̈abꞌ, yambꞌilocabꞌqꞌue e cꞌococh eyuuj, dꞌa elan̈chamel ol aj e 
chiꞌan nocꞌ. Aton taꞌ tzeyacꞌoch qꞌuin̈, yic tzin eyicꞌanchaan̈ a in Jehová in tic, 
yujto ol in ecꞌ dꞌa stitac e pat. 12  A in Jehová in svalaꞌ to a val dꞌa jun acꞌval 
chiꞌ ol in ecꞌ dꞌa yol yic Egipto smasanil, yic tzin macꞌancham masanil bꞌabꞌel 
unin dꞌa junjun pat yedꞌ nocꞌ sbꞌabꞌel yuneꞌ nocꞌ nocꞌ. Ol vacꞌ checlajeloc to 
malaj yelcꞌoch masanil sdiosal ebꞌ aj Egipto chiꞌ.

13  A schiqꞌuil nocꞌ nocꞌ chiꞌ, tze bꞌon̈och dꞌa spuertail stiꞌ e pat bꞌaj cajan 
ex ecꞌ chiꞌ. Aꞌ ol chꞌoxanoc to ayic ol in ecꞌ in macꞌcham masanil ebꞌ bꞌabꞌel 
unin yic ebꞌ aj Egipto chiꞌ, malaj junoc ex ol ex chamoc. Ayic ol vilanoch chicꞌ 
chiꞌ, bꞌen̈ej ol in ecꞌbꞌatoc. 14 Aton val jun cꞌual chiꞌ nivan ol ajcan yelcꞌoch 
dꞌayex, tzeyacꞌanoch junoc nivan qꞌuin̈ yic tzin eyicꞌanchaan̈ a in Jehová in 
tic. Masanil tiempo tze nacoti. Yedꞌ ebꞌ eyuninal ol snacot jun tic ebꞌ. Ley 
tzꞌajcan jun tic dꞌa e cal dꞌa masanil tiempo. 15 A ixim pan tze va dꞌa uqueꞌ 
cꞌu, mocabꞌa yich aybꞌat dꞌa scal ixim. Yuj chiꞌ a dꞌa sbꞌabꞌel cꞌual tzeyiqꞌuelta 
masanil yan̈al yich pan dꞌa e pat junjun ex. Tato ay junoc mach svaan ixim 
pan ay yich dꞌa juntzan̈ cꞌual chiꞌ, tze satel dꞌa e cal. 16  A dꞌa bꞌabꞌel cꞌu tze 

 99 ÉXODO 11 ,  12



molbꞌej e bꞌa tzex och ejmelal dꞌayin. Icha pax chiꞌ tzeyutej dꞌa yuquil cꞌual, 
an̈ejaꞌ tze molbꞌejpax e bꞌa. A dꞌa chabꞌ cꞌual chiꞌ malaj mach smunlaji, an̈ej 
e bꞌoan va e bꞌa syalaꞌ. 17 Yovalil tze cꞌanabꞌajej jun qꞌuin̈ yic ixim pan malaj 
yich, yujto a dꞌa jun cꞌual chiꞌ, stzolal ol ex viqꞌuelta e masanil dꞌa yol yic 
Egipto tic. Junjun abꞌil tzeyacꞌoch jun qꞌuin̈ chiꞌ. Ley ol ajcanoc, yovalil 
scꞌanabꞌajej ebꞌ eyin̈tilal yic ol bꞌeyn̈ejbꞌatoc. 18  Tzꞌel yich e vaan ixim pan 
malaj yich chiꞌ dꞌa 14 yoch bꞌabꞌel uj dꞌa yemcꞌualil masanto dꞌa 21 yoch jun 
uj chiꞌ dꞌa yemcꞌualil. 19 A dꞌa uqueꞌ cꞌual chiꞌ malaj junoc mach ayecꞌ yich 
pan dꞌa spat. Tato ay junoc mach svaan ixim pan to ay yich dꞌa juntzan̈ cꞌual 
chiꞌ, tze satel dꞌa e cal, vachꞌchom junoc chꞌoc chon̈abꞌil cajanecꞌ dꞌa e cal, ma 
junoc ex israel ex, satjieli. 20 Yuj chiꞌ man̈ e va tastac aybꞌat yich bꞌaj cajan ex 
eqꞌui, an̈ej ixim pan malaj yich tze vaꞌa, xa chi, xchi dꞌa vin̈.

21 Ix avtaj ebꞌ vin̈ yajalil chon̈abꞌ dꞌa scal ebꞌ yetisraelal yuj vin̈aj Moisés 
chiꞌ, ix yalan vin̈: Ixiquec, tzeyiqꞌuelta junjunoc nocꞌ quelemtac calnel, ma 
nocꞌ chiva yic tze chi yedꞌ ebꞌ cajan eyedꞌoc dꞌa yol e pat. Tze milcham nocꞌ, 
ol e chiꞌan nocꞌ dꞌa jun nivan qꞌuin̈ ol ochoc. 22  Tze chaan schiqꞌuil nocꞌ dꞌa yol 
junoc palangana. Tzeyicꞌancot junoc tobꞌan̈ te cꞌabꞌtac hisopo, tze labꞌanem 
dꞌa scal schiqꞌuil nocꞌ chiꞌ, tze bꞌon̈anoch dꞌa smarcoal yibꞌan̈ e puerta yedꞌ dꞌa 
stzꞌeytac. Malaj junoc ex tzex elta dꞌa yol spuertail e pat dꞌacꞌvalil. 23  Ayic ol 
ecꞌ Jehová dꞌacꞌvalil chiꞌ, yic smacꞌancham ebꞌ bꞌabꞌel yuninal ebꞌ aj Egipto, 
ol yilanoch chicꞌ dꞌa spuertail e pat chiꞌ, bꞌen̈ej ol ecꞌbꞌatoc, man̈ ol schaochlaj 
jun ángel ol macꞌancham ebꞌ bꞌabꞌel unin dꞌa yol e pat. 24  A jun checnabꞌil 
tic ol e cꞌanabꞌajejn̈ej, ol scꞌanabꞌajejn̈ej ebꞌ eyin̈tilal, icha ley tzꞌajcan dꞌa 
juneln̈ej. 25 Vachꞌchom ayic ayexxo ecꞌ dꞌa lum luum ix yacꞌ stiꞌ Jehová yacꞌan 
dꞌayex, yovalil ol eyacꞌoch jun qꞌuin̈ tic. 26  Ayic ol scꞌanbꞌan ebꞌ eyuninal 
dꞌayex: ¿Tas syalelcꞌoch jun qꞌuin̈ tic? tato xchi ebꞌ. 27 A exxo tic ol eyal dꞌa 
ebꞌ icha tic: A jun nocꞌ calnel sco milcham tic, yic sqꞌuin̈al yic sco naancot 
scꞌual ayic bꞌen̈ej ix ecꞌ Jehová dꞌa stiꞌ co pat ayic ix smacꞌancham ebꞌ bꞌabꞌel 
yuninal ebꞌ aj Egipto, axo dꞌa stitac co pat, bꞌen̈ej ix ecꞌbꞌati. Icha val chiꞌ ix 
yutej scolancanel cuninal Jehová dꞌa jun tiempoal chiꞌ, xe cham dꞌa ebꞌ, xchi 
vin̈aj Moisés chiꞌ.

Ayic ix lajvi yalan juntzan̈ tic vin̈, ix em cumuljoc ebꞌ israel ejmelal dꞌa 
yichan̈ Jehová. 28  A val dꞌa jun rato chiꞌ ix scꞌanabꞌajan ebꞌ icha val ix aj yalan 
Jehová dꞌa vin̈aj Moisés chiꞌ yedꞌ dꞌa vin̈aj Aarón.

A schamel ebꞌ bꞌabꞌel unin aj Egipto
29 A dꞌa chimilacꞌval, ix ecꞌ Jehová smacꞌcham ebꞌ bꞌabꞌel unin dꞌa Egipto 

dꞌa junjun patil. Syalelcꞌochi to ix cham jun sbꞌabꞌel unin vin̈ rey, vin̈ dꞌin̈an 
yochcan sqꞌuexuloc vin̈ dꞌa sdespacho, masanto ix champax sbꞌabꞌel yuninal 
ebꞌ vin̈ ayoch dꞌa preso. An̈ejaꞌ icha chiꞌ ix aj schampax sbꞌabꞌel yuneꞌ nocꞌ 
smolbꞌetzal nocꞌ ebꞌ. 30  Masanil ebꞌ anima dꞌa Egipto ix qꞌue vaan dꞌa jun 
acꞌval chiꞌ. Tzꞌocꞌ vin̈ rey yedꞌ ebꞌ ay yopisio yedꞌoc yedꞌ ebꞌ anima smasanil, 
yujto man̈xa junoc pat bꞌaj malaj chamnac. 31 A val dꞌa jun acꞌval chiꞌ, ix avtaj 
vin̈aj Moisés yedꞌ vin̈aj Aarón yuj vin̈ rey chiꞌ, ix yalan vin̈ dꞌa ebꞌ vin̈:

—A ticnaic ixiquec, iqꞌuecbꞌat masanil ebꞌ eyetchon̈abꞌ, bꞌesequel e bꞌa dꞌa 
scal ebꞌ vetchon̈abꞌ tic, sbꞌat eyacꞌanem e bꞌa dꞌa Jehová icha eyalan chiꞌ. 
32  Iqꞌuecbꞌat masanil nocꞌ e molbꞌetzal nocꞌ: Nocꞌ calnel, nocꞌ vacax yedꞌ nocꞌ 

chiva, icha ix aj eyalan chiꞌ. Ixiquec, tzex tevipax dꞌa Jehová vuuj, xchi vin̈ 
rey chiꞌ.

33  Ajun ebꞌ aj Egipto chiꞌ ix checanel ebꞌ israel, yic tzꞌel ebꞌ dꞌa elan̈chamel 
dꞌa yol schon̈abꞌ ebꞌ chiꞌ, yujto ix sna ebꞌ talaj scham ebꞌ smasanil. 34 A ixim 
harina ayxo och yalil, ayem dꞌa yol yedꞌtal, manto somchajbꞌatlaj yich pan dꞌa 
scal, toxon̈ej ix spichoch ebꞌ dꞌa yol sábana yedꞌ scajonal, ix yicꞌanbꞌat ebꞌ dꞌa 
sjen̈jabꞌ. 35 Ix scꞌanan qꞌuen oro, qꞌuen plata ebꞌ israel chiꞌ yedꞌ pichul dꞌa ebꞌ 
aj Egipto icha yalnac vin̈aj Moisés dꞌa ebꞌ. 36 A Jehová ix qꞌuexan spensar ebꞌ 
aj Egipto chiꞌ, yuj chiꞌ vachꞌxon̈ej ix yutej scꞌol ebꞌ dꞌa ebꞌ israel chiꞌ. Masanil 
tastac ix scꞌan ebꞌ israel chiꞌ ix yacꞌ ebꞌ. Icha val chiꞌ ix aj yicꞌanecꞌ ebꞌ israel 
tastac ay dꞌa ebꞌ.

Ix el ebꞌ israel dꞌa Egipto
37 Ix el ebꞌ israel dꞌa Ramesés, ix cꞌoch ebꞌ dꞌa Sucot. Ay am 600 miloc ebꞌ 

vin̈ stiempo val yoch dꞌa soldadoal, max ochlaj ebꞌ ix ix yedꞌ ebꞌ cotac unin 
sbꞌisuloc. 38  Tzijtum nocꞌ scalnel ebꞌ ix yicꞌbꞌati, nocꞌ chiva yedꞌ nocꞌ vacax. 
Tzijtum pax anima chꞌoc chon̈abꞌil ix bꞌat yedꞌ ebꞌ. 39 Man̈xalaj tiempo yic ix 
sbꞌoan svael ebꞌ, yujto elan̈chamel ix pechjiel ebꞌ yuj ebꞌ aj Egipto chiꞌ, yuj 
chiꞌ toxon̈ej ix sbꞌol ixim pan ebꞌ, aton ixim malaj yich yedꞌnac ebꞌ.

40-41 A ebꞌ israel schon̈abꞌ Jehová chiꞌ, 430 abꞌil ecꞌnac ebꞌ dꞌa Egipto chiꞌ. A 
val dꞌa jun cꞌu yic ix tzꞌacvi 430 abꞌilxo yajecꞌ ebꞌ taꞌ ix el ebꞌ. 42  A val dꞌa jun 
acꞌval chiꞌ, ix munlaj Jehová yic syicꞌanelta schon̈abꞌ. Yuj chiꞌ a dꞌa jun acꞌval 
chiꞌ dꞌa junjun abꞌil, pitzan masanil ebꞌ israel yic syicꞌanchaan̈ Jehová ebꞌ dꞌa 
masanil tiempo.

Sleyal qꞌuin̈ ayic ix el ebꞌ israel dꞌa Egipto
43  Ix yalan Jehová dꞌa vin̈aj Moisés yedꞌ dꞌa vin̈aj Aarón:
A sleyal qꞌuin̈ yic tze naancoti, ayic bꞌen̈ej ix in ecꞌ dꞌa stiꞌ e pat, aton svalcan 

dꞌayex tic: Malaj junoc ebꞌ chꞌoc chon̈abꞌil syal schiꞌan nocꞌ silabꞌ. 44 A ebꞌ e 
checabꞌ manbꞌil eyuuj, syal schiꞌan nocꞌ ebꞌ, an̈ej tato acꞌbꞌilxo circuncidar 
ebꞌ. 45 A pax junoc ebꞌ anima chꞌoc chon̈abꞌil ayecꞌ dꞌa e cal, paxyalvum, ma 
munlajel syacꞌ dꞌa e cal, max yal-laj schiꞌan nocꞌ ebꞌ. 46 An̈ej dꞌa yol pat bꞌaj 
sbꞌoji nocꞌ, an̈ej taꞌ syal schiji nocꞌ. Max yal-laj yicꞌjibꞌat nocꞌ dꞌa junocxo 
pat, max yalpaxlaj smacꞌjipoj sbꞌaquil nocꞌ. 47 A jun ley tic masanil ebꞌ israel 
ol cꞌanabꞌajanoc. 48  Talaj ay junoc chꞌoc chon̈abꞌil snibꞌej syacꞌoch jun qꞌuin̈ 
chiꞌ dꞌa e cal yic tzin yicꞌanchaan̈, bꞌabꞌel tzꞌacꞌji circuncidar ebꞌ vin̈ vinac dꞌa 
jun patil anima chiꞌ. Ichato chiꞌ syal schiꞌan nocꞌ yic jun qꞌuin̈ chiꞌ ebꞌ. Ichato 
eyetchon̈abꞌ yaj ebꞌ. A pax junoc vin̈ to manto acꞌbꞌiloc circuncidar jun, max 
yal-laj schiꞌan nocꞌ silabꞌ chiꞌ vin̈. 49 A jun ley tic, yovalil scꞌanabꞌajej ebꞌ anima 
tzꞌalji dꞌa e cal yedꞌ ebꞌ anima chꞌoc chon̈abꞌil ayecꞌ cajan dꞌa e cal, xchi Jehová.

50 Masanil tas ix checji yal vin̈aj Moisés yedꞌ vin̈aj Aarón chiꞌ, ix scꞌanabꞌajej 
ebꞌ anima chiꞌ. 51 A val dꞌa jun cꞌual chiꞌ, dꞌa stzolal ix aj yelta ebꞌ israel yuj 
Jehová dꞌa yol smacbꞌen Egipto chiꞌ.

13  1 Ix yalanxi Jehová dꞌa vin̈aj Moisés chiꞌ:
2  Chꞌoc tzeyiqꞌuel ebꞌ bꞌabꞌel vinac dꞌa e cal yic tzin yacꞌ servil ebꞌ, 

yujto vic yaj ebꞌ bꞌabꞌel unin dꞌa scal ebꞌ etchon̈abꞌ. An̈ejaꞌ pax sbꞌabꞌel yuneꞌ 
nocꞌ e molbꞌetzal nocꞌ, vic yaji, xchi dꞌa vin̈.

3  Yuj chiꞌ ix yal vin̈aj Moisés dꞌa masanil ebꞌ yetchon̈abꞌ:
Yovalil sco naeccot jun qꞌuin̈ tic dꞌa junjun abꞌil, yuj co naancoti to a Jehová 

ix on̈ icꞌanelta yedꞌ yipalil dꞌa yol yic Egipto, bꞌaj ayon̈ och dꞌa checabꞌoc. 
Mocabꞌ co va ixim pan aybꞌat yich dꞌa scal. 4  A ticnaic, dꞌa jun uj Abib tic 
ix on̈ el dꞌa Egipto tic. 5  Ayic ol on̈ cꞌoch yuj Jehová dꞌa lum luum yax sat, 
aton lum bꞌaj cajan ebꞌ cananeo, ebꞌ hitita, ebꞌ amorreo, ebꞌ heveo yedꞌ ebꞌ 
jebuseo, aton lum yalnac Jehová dꞌa ebꞌ co mam quicham to ol yacꞌ dꞌayon̈, 
an̈ejaꞌ dꞌa jun uj tic ol cacꞌoch qꞌuin̈ yic sco naancoti. 6 Dꞌa uqueꞌ cꞌual ol co 
va ixim pan malaj yich. Axo dꞌa yuquil cꞌual chiꞌ, aton taꞌ tzon̈ och ejmelal 
yuj quicꞌanchaan̈ Jehová. 7 A dꞌa uqueꞌ cꞌual chiꞌ, malaj ixim pan aybꞌat yich 
ol co vaꞌa. Man̈ ol ilchaj yich pan dꞌa co pat, man̈ ol ilchajpaxlaj dꞌa masanil 
yol co macbꞌen. 8  A dꞌa juntzan̈ cꞌual chiꞌ, ol cal dꞌa ebꞌ cuninal: A jun qꞌuin̈ 
tic yic sco nacoti tas ix yutej Jehová schꞌoxan svachꞌcꞌolal dꞌayon̈, ayic ix 
on̈ yicꞌanelta dꞌa Egipto, xco chama. 9 A jun qꞌuin̈ tic ol chꞌoxaneloc to chꞌoc 
queli, ichato ayoch junoc quechel dꞌa co cꞌabꞌ, ma dꞌa snan̈al co sat. A yuj jun 
qꞌuin̈ tic ol co nacoti to a Jehová ix on̈ icꞌanelta dꞌa Egipto yuj spoder, yuj chiꞌ 
ol caln̈ej scꞌaybꞌubꞌal Jehová, ol co cꞌanabꞌajanpaxi. 10 Yuj chiꞌ junjun abꞌil ol 
cacꞌoch jun qꞌuin̈ tic dꞌa jun uj tic.

11 Ayic ol on̈ cꞌoch yuj Jehová dꞌa lum sluum ebꞌ cananeo, lum yacꞌnac 
stiꞌ yacꞌan dꞌa ebꞌ co mam quicham yedꞌ dꞌayon̈, 12  ataꞌ ol co sicꞌcanel ebꞌ co 
bꞌabꞌel vinac unin yedꞌ nocꞌ vinac sbꞌabꞌel yuneꞌ nocꞌ co molbꞌetzal nocꞌ yic 
scacꞌ dꞌa Jehová. 13  An̈ejtonaꞌ ayic tzꞌalji sbꞌabꞌel yuneꞌ nocꞌ bꞌuru, tato vinac 
nocꞌ, syal yoch junoc nocꞌ yuneꞌ calnel, ma junoc nocꞌ yuneꞌ chiva sqꞌuexuloc 
nocꞌ. Palta tato max acꞌji nocꞌ calnel chiꞌ, smacꞌji can̈chaj sjaj nocꞌ yuneꞌ 
bꞌuru chiꞌ. Axo pax yuj ebꞌ bꞌabꞌel vinac unin, yovalil tzꞌacꞌchaj junoc nocꞌ 
yuneꞌ calnel sqꞌuexuloc ebꞌ. 14 Ayic ol scꞌanbꞌan ebꞌ eyuninal dꞌa bꞌaqꞌuin̈ tas 
syalelcꞌoch juntzan̈ tic, tzeyalani: Schꞌoxnabꞌil yaj bꞌaj yicꞌnacon̈elta Jehová 
yedꞌ spoder dꞌa Egipto bꞌaj ayon̈ och checabꞌoc. 15 A val yic ix pitbꞌiel spensar 
vin̈ rey, maj yal scꞌol vin̈ ix on̈ yactejeli, axo Jehová ix macꞌancham sbꞌabꞌel 
unin ebꞌ aj Egipto yedꞌ sbꞌabꞌel yuneꞌ nocꞌ smolbꞌetzal nocꞌ ebꞌ. Yuj chiꞌ a 
nocꞌ sbꞌabꞌel yuneꞌ nocꞌ co molbꞌetzal nocꞌ tic, sco milcham nocꞌ silabꞌoc dꞌa 
Jehová. Scacꞌanpax junjun nocꞌ sqꞌuexuloc ebꞌ co bꞌabꞌel unin, xe chi dꞌa ebꞌ. 
16  A jun tic ol chꞌoxaneloc to chꞌoc queli ichato ayoch junoc quechel dꞌa co 
cꞌabꞌ, ma dꞌa snan̈al co sat. A yuuj ol co nacoti to a Jehová ix on̈ icꞌanelta dꞌa 
Egipto yuj spoder, xchi vin̈aj Moisés.

Jun nivan topan̈ asun yedꞌ cꞌacꞌ
17 A ix yactanel ebꞌ chon̈abꞌ israel vin̈ rey dꞌa yol smacbꞌen Egipto, maj 

icꞌjibꞌatlaj ebꞌ yuj Dios dꞌa sbꞌe ebꞌ vin̈ filisteo, vachꞌchom dꞌin̈an jun bꞌe chiꞌ, 
yujto ix snaꞌa to man̈ vachꞌoc syacꞌ oval ebꞌ israel yedꞌ ebꞌ, talaj sna meltzaj 
sbꞌa ebꞌ dꞌa Egipto ayic ol yilan ebꞌ to ay oval. 18  Yuj val chiꞌ, ix ecꞌn̈ej oyoyoc 
ebꞌ yuj Jehová dꞌa tzꞌinan luum yedꞌ dꞌa stitac aꞌ Chacchac Mar.

Ayic ix el ebꞌ dꞌa yol yic Egipto chiꞌ, yedꞌnac syamcꞌabꞌ ebꞌ yic oval. 19 Ix 
yalan vin̈aj Moisés to tzꞌicꞌchajbꞌat snivanil vin̈aj José, yujto ayic pitzanto vin̈ 
yalannac vin̈ dꞌa ebꞌ yetchon̈abꞌ to syacꞌ stiꞌ ebꞌ to ol scꞌulej ebꞌ dꞌa icha chiꞌ. 
Yalnaccan vin̈ dꞌa ebꞌ: Val yel a Dios ol colvaj eyedꞌoc. Yuj chiꞌ, ayic ol ujoc 
jun tic, ol eyicꞌbꞌat in nivanil eyedꞌoc, xchinaccan vin̈.

20 Ix el ebꞌ israel chiꞌ dꞌa chon̈abꞌ Sucot, ix cꞌoch ebꞌ dꞌa chon̈abꞌ Etam dꞌa 
stitac taquin̈ luum. 21 A dꞌa cꞌualil, bꞌabꞌel Jehová dꞌa yichan̈ ebꞌ, schꞌoxan 
sbꞌa dꞌa jun topan̈ asun, aꞌ schꞌoxan bꞌe dꞌa ebꞌ. Axo dꞌacꞌvalil, an̈ejaꞌ dꞌa jun 
asun chiꞌ bꞌaj schꞌox sbꞌa Jehová, ayoch scꞌacꞌal jun asun chiꞌ yic syacꞌan 
saquilqꞌuinal dꞌa ebꞌ anima chiꞌ, yic vachꞌ syal sbꞌey ebꞌ dꞌa cꞌualil ma 
dꞌacꞌvalil. 22  A jun asun chiꞌ, bꞌabꞌeln̈ej sbꞌat dꞌa yichan̈ ebꞌ israel dꞌa cꞌualil, 
axo dꞌacꞌvalil ayoch scꞌacꞌal. Man̈ val jabꞌoc ix el dꞌa yichan̈ ebꞌ.

Ecꞌnac ebꞌ israel dꞌa yol aꞌ Chacchac Mar

14  1 Ix yalan Jehová dꞌa vin̈aj Moisés:
2  Al dꞌa ebꞌ etchon̈abꞌ tic to smeltzaj jabꞌoc ebꞌ dꞌa spatic, scꞌoch 

ebꞌ dꞌa Pi-hahirot, dꞌa scal Migdol yedꞌ aꞌ mar, dꞌa yichan̈ Baal-zefón. A dꞌa 
slacꞌanil stiꞌ aꞌ mar chiꞌ tze bꞌo e campamento. 3  Ol snaan vin̈ sreyal Egipto 
icha tic: A ebꞌ israel man̈ yojtacoc ebꞌ bꞌajtil sbꞌati, ix bꞌatcan macan ebꞌ dꞌa 
taquin̈ luum, xcham vin̈. 4 Yuj chiꞌ, ol vacꞌxi pitbꞌoquel spensar vin̈, ol tzacꞌlaj 
vin̈ dꞌa e patic. Yuj tas ol vutoc vin̈ rey yedꞌ ebꞌ soldado chiꞌ, ol checlajoc to teꞌ 
nivan velcꞌochi. Ol yojtaquejpaxel ebꞌ anima dꞌa Egipto chiꞌ to a in Jehová in 
tic, a inn̈ej Dios in, xchi Jehová dꞌa vin̈aj Moisés chiꞌ. Yuj chiꞌ ix meltzaj jabꞌoc 
ebꞌ israel dꞌa spatic. 5 Axo ix cꞌoch specal dꞌa vin̈ rey to toxo ix el ebꞌ israel 
chiꞌ, ix snaanxi sbꞌa scꞌol vin̈ yedꞌ ebꞌ ay yopisio yedꞌoc, ix yalan ebꞌ: Man̈xo 
jantacoc co quistalil, yuj chiꞌ ix co chabꞌat ebꞌ israel cacꞌumal servil, xchi ebꞌ.

6 Yuj chiꞌ dꞌa elan̈chamel ix schec vin̈ rey chiꞌ to sbꞌochaj scarruaje vin̈ yic 
oval yedꞌ ebꞌ soldado. 7 Masanil carruaje yic Egipto ix yicꞌcot vin̈ yedꞌ 600 
carruaje vachꞌ dꞌa scal juntzan̈ chiꞌ, ajun ebꞌ capitán yedꞌ junjun scarruaje. 
8  Ix pitbꞌi spensar vin̈ rey chiꞌ yuj Jehová, yuj chiꞌ ix tzacꞌlaj vin̈ dꞌa spatic ebꞌ 
israel chiꞌ. Palta axo ebꞌ israel chiꞌ, ayic ix elta ebꞌ dꞌa yol smacbꞌen Egipto chiꞌ 
ix yicꞌ val chaan̈ sbꞌa ebꞌ.

9 Ix tzacꞌlaj ebꞌ aj Egipto dꞌa spatic ebꞌ israel chiꞌ: Ebꞌ soldado yedꞌ nocꞌ chej 
stocꞌan carruaje yedꞌ jantac anima ayoch dꞌa yol carruaje chiꞌ. Ijan ix yamchaj 
ebꞌ yuj ebꞌ aj Egipto chiꞌ dꞌa stiꞌ aꞌ mar dꞌa slacꞌanil Pi-hahirot, dꞌa yichan̈cot 
Baal-zefón yujto ataꞌ ay scampamento ebꞌ israel chiꞌ. 10 Axo ix yilanbꞌat ebꞌ 
israel to tzacꞌanxooch vin̈ rey yedꞌ ebꞌ soldado dꞌa spatic ebꞌ, ix xivqꞌue ebꞌ, ix 
qꞌue yav ebꞌ dꞌa Jehová. 11 Ix yalan ebꞌ dꞌa vin̈aj Moisés chiꞌ:

—¿Tom malaj campusante dꞌa Egipto, yuj chiꞌ a dꞌa jun lum taquin̈ luum 
tic ix on̈ icꞌcoti yic tzon̈ cham dꞌa tic? ¿Tas val yuj ix on̈ iqꞌuelta dꞌa Egipto? 
12  Ixto cal dꞌayach ayic ayon̈to ecꞌ taꞌ to man̈ iqꞌuecꞌ tiempo dꞌayon̈. Bꞌecan co 
cꞌol co munlaj dꞌa ebꞌ aj Egipto chiꞌ. Yelxo val vachꞌ to dꞌa ebꞌ aj Egipto chiꞌ 
tzon̈ munlajn̈ej, dꞌa yichan̈ pax to dꞌa lum tzꞌinan lum tic tzul on̈ chamoc, 
xchi ebꞌ.

13  Ix tacꞌvi vin̈aj Moisés dꞌa ebꞌ anima chiꞌ:
—Man̈ ex xivoc, tecꞌbꞌejec e bꞌa. Ol eyilnabꞌi tas ol yutoc Jehová scolvaj 

quedꞌoc ticnaic. Man̈xa bꞌaj ol eyil juntzan̈ ebꞌ aj Egipto tic, axon̈ej ticnaic 
tzeyil ebꞌ. 14  Mocabꞌ eyacꞌ somchaj e pensar, yujto a Jehová ol acꞌan oval 
eyuuj, xchi vin̈.

15 Ix yalan Jehová dꞌa vin̈aj Moisés chiꞌ:
—¿Tas yuj tzach avaj dꞌayin? Al dꞌa ebꞌ etisraelal chiꞌ to sbꞌeyn̈ejbꞌat ebꞌ 

dꞌa yichan̈. 16  A tzex cꞌoch dꞌa stiꞌ aꞌ mar chiꞌ, tzicꞌanchaan̈ teꞌ a cꞌococh, 

 103 ÉXODO 13 ,  14



tzacꞌanbꞌat teꞌ dꞌa yibꞌan̈ aꞌ, ol spojan sbꞌa aꞌ, ol checlajqꞌue staquin̈al luum 
bꞌaj ol ex ecꞌ dꞌa yol aꞌ chiꞌ. 17 Ol vacꞌan pitbꞌoquel spensar ebꞌ aj Egipto chiꞌ. Ol 
tzacꞌlaj ebꞌ dꞌa e patic yalani. Yuj tas ol vutoc vin̈ rey yedꞌ ebꞌ soldado chiꞌ, ebꞌ 
soldado yedꞌ jantac carruaje yedꞌ masanil chej yedꞌnaccot vin̈ yedꞌ ebꞌ anima 
ajun yedꞌ ebꞌ chiꞌ, ol checlajoc to te nivan velcꞌochi. 18  Ayic ol vacꞌan ganar ebꞌ 
chiꞌ smasanil, ichato val chiꞌ ol yojtacanel ebꞌ anima aj Egipto to a in Jehová 
in tic, a inn̈ej Dios in, xchi Jehová.

19 A dꞌa jun rato chiꞌ, a Yángel Jehová yedꞌ jun nivan topan̈ asun bꞌabꞌel dꞌa 
yichan̈ ebꞌ israel chiꞌ, ix meltzaj dꞌa spatic ebꞌ, ix och dꞌa scal ebꞌ yedꞌ ebꞌ aj 
Egipto chiꞌ. 20 Yuj chiꞌ yelxo val qꞌuicꞌqꞌuinal ix aj dꞌa yichan̈ ebꞌ aj Egipto chiꞌ, 
axo pax dꞌa scal ebꞌ israel chiꞌ, yelxo val sacqꞌuinal smasanil. Yuj chiꞌ maj 
yamchajlaj ebꞌ israel chiꞌ yuj ebꞌ aj Egipto dꞌa jun acꞌval chiꞌ. 21 Ix yacꞌanbꞌat 
scꞌabꞌ vin̈aj Moisés dꞌa yibꞌan̈ aꞌ mar chiꞌ. Axo Jehová ix acꞌancot jun nivan icꞌ 
dꞌa stojolal bꞌaj sjavi cꞌu. Masanil dꞌa jun acꞌval chiꞌ te ov icꞌ, yuj chiꞌ ix poj 
snan̈al aꞌ mar yuuj, ix checlaj staquin̈al lum luum dꞌa snan̈al aꞌ. 22  Te taquin̈ 
jun bꞌe bꞌaj ix ecꞌ ebꞌ israel dꞌa yol aꞌ mar chiꞌ. A dꞌa scal bꞌaj cha macan̈ ix aj 
aꞌ chiꞌ, ataꞌ ix ecꞌ ebꞌ, icha tzꞌalqꞌueen ix aj yochcan vaan aꞌ dꞌa stzꞌeytac jun 
bꞌe dꞌa snan̈al aꞌ chiꞌ.

23  Axo ebꞌ aj Egipto yedꞌ scarruaje vin̈ rey yedꞌ masanil ebꞌ yedꞌnaccot 
scarruaje chiꞌ, ix cot ebꞌ dꞌa spatic ebꞌ israel dꞌa yol aꞌ chiꞌ, masanto dꞌa snan̈al 
aꞌ ix ochcꞌoch ebꞌ. 24  Ayic toxo sacbꞌi, a dꞌa scal cꞌacꞌ yedꞌ dꞌa scal asun ix 
iljiemta ebꞌ aj Egipto chiꞌ yuj Jehová, ix acꞌji somchajbꞌat ebꞌ yuuj. 25 Ix elta 
sruedail scarruaje ebꞌ, maxtzac yal-laj sbꞌey ebꞌ, yuj chiꞌ ix yalan ebꞌ:

—Elocon̈ec lemnaj dꞌa ebꞌ israel tic, yujto a Jehová tzꞌacꞌan oval quedꞌoc 
yuj ebꞌ, xchi ebꞌ.

26 Ix yalan Jehová dꞌa vin̈aj Moisés chiꞌ:
—Acꞌxibꞌat a cꞌabꞌ dꞌa yibꞌan̈ aꞌ mar yic syil-lajxi sbꞌa aꞌ dꞌa yibꞌan̈ masanil 

ebꞌ aj Egipto chiꞌ, dꞌa yibꞌan̈ scarruaje ebꞌ yedꞌ dꞌa yibꞌan̈ ebꞌ edꞌjinac nocꞌ 
schej, yic smucchajcan yuj aꞌ, xchi Jehová.

27 Ix yacꞌanxibꞌat scꞌabꞌ vin̈aj Moisés chiꞌ dꞌa yibꞌan̈ aꞌ mar chiꞌ. Ayic ix 
sacbꞌi, ix yil-lajxi sbꞌa aꞌ ichataxon yaji. A ix meltzaj ebꞌ vin̈ aj Egipto chiꞌ 
yalani, toxo pax ix yil-lajxi sbꞌa aꞌ dꞌa yichan̈ ebꞌ, yuj chiꞌ ix mucchajcanem 
ebꞌ dꞌa yol aꞌ yuj Jehová. 28  Icha chiꞌ ix aj yil-lanxi sbꞌa aꞌ ichataxon yaji. 
Yuj chiꞌ a scarruaje ebꞌ vin̈ yedꞌ ebꞌ ayqꞌue dꞌa yibꞌan̈ chej yedꞌ masanil ebꞌ 
soldado vin̈ rey ix bꞌat tzacꞌan yuj ebꞌ israel chiꞌ, ix mucchajcan ebꞌ dꞌa yol 
aꞌ. Man̈xo junoc ix cani. 29 Axo pax masanil ebꞌ israel jun, te vachꞌn̈ej ix aj 
yecꞌ ebꞌ dꞌa yol jun bꞌe taquin̈ dꞌa yol aꞌ chiꞌ. A dꞌa stzꞌeytac jun bꞌe chiꞌ, icha 
tzꞌalqꞌueen ix aj yochcan vaan aꞌ. 30 Aton dꞌa jun cꞌual chiꞌ ix colji ebꞌ israel 
yuj Jehová dꞌa yol scꞌabꞌ ebꞌ aj Egipto chiꞌ. Jantac ebꞌ soldado aj Egipto ix 
cham chiꞌ, ix ilji ebꞌ yuj ebꞌ israel dꞌa stiꞌ aꞌ mar chiꞌ. 31 Icha val chiꞌ ix aj yilan 
ebꞌ israel jantac spoder Jehová ix schꞌox yuj satanel ebꞌ aj Egipto chiꞌ, yuj chiꞌ 
ix xiv ebꞌ, ix yacꞌan val och Jehová chiꞌ ebꞌ yipoc scꞌool, ix yacꞌanpaxoch vin̈aj 
Moisés ebꞌ dꞌa scꞌool to schecabꞌ Dios yaj vin̈.

A sbꞌit vin̈aj Moisés

15  1 Ix lajvi chiꞌ, ix sbꞌitan jun bꞌit vin̈aj Moisés chiꞌ yedꞌ masanil ebꞌ 
israel dꞌa yichan̈ Jehová, ix yalani:

Sco bꞌitej sbꞌi Jehová, yujto te satubꞌtac ix aj yacꞌan ganar oval. Ix 
mucchajcan nocꞌ chej dꞌa yol aꞌ mar yedꞌ ebꞌ vin̈ edꞌjinac nocꞌ.

 2 A jun co bꞌit tic yic Jehová, yujto a co Columal yaji, yuj chiꞌ 
squicꞌchaan̈. Ol cal vachꞌ lolonel dꞌa co Diosal, sDiosal pax ebꞌ co 
mam quicham, yuj chiꞌ smoj val quicꞌanchaan̈.

 3 Te jelan yacꞌan oval, Jehová ton val sbꞌi.
 4 Ix mucchajcanem scarruaje vin̈ sreyal Egipto yedꞌ ebꞌ soldado dꞌa yol aꞌ 

yuj Jehová. Yedꞌ ebꞌ capitán nivan yelcꞌochi, ix bꞌatcan ebꞌ dꞌa yich aꞌ 
Chacchac Mar.

 5 Icha val qꞌuen qꞌueen ix aj sbꞌatcan ebꞌ dꞌa yich aꞌ, ix mucchajcanem ebꞌ.
 6 Mamin Jehová, yelxo val ay a poder. Ix acꞌ ganar ebꞌ ayoch ajcꞌolal dꞌayon̈.
 7 A yedꞌ a nivan poder ix a macꞌ telvoc ebꞌ sgana syacꞌ oval edꞌoc. Ayic ix 

cot oval, icha val stzꞌabꞌat an̈ ac, icha chiꞌ ix aj slajvicanel ebꞌ uuj.
 8 Yedꞌ ipalil ix a puꞌanbꞌat icꞌ, yuj chiꞌ ix spojbꞌat sbꞌa aꞌ mar. Icha 

tzꞌalqꞌueen ix ajcan aꞌ dꞌa junjun stitac jun bꞌe taquin̈ chiꞌ, icha val to 
tzatzxon̈ej ix ajcan aꞌ.

 9 Ix yalan ebꞌ ajcꞌol chiꞌ icha tic: Ol on̈ tzacꞌlaj dꞌa spatic ebꞌ masanto 
ol yal syamchaj ebꞌ cuuj. Ol quicꞌanecꞌ tastac ay dꞌa ebꞌ, ol co 
pucaneqꞌui, ichato ol cacꞌ bꞌudꞌjoc co cꞌool yuuj. Ol quicꞌanqꞌueta 
qꞌuen quespada dꞌa yol yatut, ol co satanel ebꞌ, xchi ebꞌ.

 10 Ayic ix a puꞌanbꞌat icꞌ dꞌa yibꞌan̈ aꞌ mar, ix mucchajcan ebꞌ vin̈ yuj aꞌ, ix 
bꞌatcan ebꞌ vin̈ dꞌa yich aꞌ icha qꞌuen plomo.

 11 Mamin Jehová, malaj junoc dios syal slajbꞌan sbꞌa edꞌoc. Nivan elcꞌochi, 
yujto a achxon̈ej ochi. Man̈xa junocxo mach syal schꞌoxan milagro 
yedꞌ tas satubꞌtac icha tza cꞌulej.

 12 Ix a chꞌox a poder, ichato ix turjibꞌat ebꞌ yuj aꞌ mar.
 13 Yuj a nivan vachꞌcꞌolal tzon̈ a cuchbꞌan a on̈ a chon̈abꞌ on̈ ix a colcanel 

tic. Yedꞌ a poder tzon̈ icꞌanbꞌat dꞌa a cajnubꞌ to ictaxon yaji.
 14 Ayic ol yabꞌan jun tic juntzan̈xo nación, ol ibꞌxocqꞌue ebꞌ yuj xivelal, ol 

xivcanqꞌue ebꞌ filisteo.
 15 A ebꞌ yajalil ebꞌ aj Edom, ol satcanbꞌat scꞌol ebꞌ. A ebꞌ yajal dꞌa Moab, ol 

lucloncan ebꞌ yuj xivelal. Icha pax chiꞌ ebꞌ cananeo, ol laj scꞌubꞌejel 
sbꞌa ebꞌ, 16 yujto ol te xivcanqꞌue ebꞌ, ol sicbꞌoccanel ebꞌ.

Mamin Jehová, icha qꞌuen qꞌueen ol ajcan ebꞌ yuj a poder, masanto ol 
on̈ ecꞌbꞌat a on̈ a chon̈abꞌ on̈ colbꞌilel uj tic.

 17 Mamin Jehová, ol on̈ icꞌbꞌat a on̈ a chon̈abꞌ on̈ tic edꞌoc dꞌa jun vitz to 
ic yaji, jun lugar to a ach ix a sicꞌcaneli bꞌaj ol ach ajoc, aton jun a 
cajnubꞌ to a nanaccani.

 18 Ach Jehová, Rey ach dꞌa masanil tiempo, xchi ebꞌ israel dꞌa sbꞌit.

A sbꞌit ix María
19 Ayic ix cot scarruaje vin̈ sreyal Egipto yedꞌ juntzan̈ ebꞌ edꞌjinac nocꞌ chej 

dꞌa yol aꞌ mar, ix mucjicanem ebꞌ dꞌa yol aꞌ yuj spoder Jehová. Axo pax ebꞌ 
israel jun, yelxo val vachꞌ ix aj yecꞌ ebꞌ dꞌa yol jun bꞌe taquin̈ dꞌa snan̈al 
aꞌ. 20 Yuj chiꞌ, a ix María schecabꞌ Dios, yanabꞌ vin̈aj Aarón, ix yicꞌqꞌue jun 
spandereta ix. Masanil ebꞌ ix yetisraelal ix yedꞌnacqꞌue spandereta ebꞌ ix, ix 
qꞌue cheneljoc ebꞌ ix yedꞌ ix. 21 Ix bꞌitan ix María dꞌa yichan̈ ebꞌ ix icha tic:

Co bꞌitejec sbꞌi Jehová, yujto te satubꞌtac ix aj yacꞌan ganar oval. Ix 
mucchajcan nocꞌ chej dꞌa yol aꞌ mar yedꞌ ebꞌ vin̈ edꞌjinac nocꞌ, xchi ix.

A jun a aꞌ cꞌaꞌ
22  Ix lajvi chiꞌ, ix yicꞌanel ebꞌ israel vin̈aj Moisés dꞌa stiꞌ aꞌ Chacchac Mar 

chiꞌ, ix cot ebꞌ dꞌa taquin̈ luum yic Shur. Oxeꞌ cꞌual ix bꞌey ebꞌ, malaj bꞌaj ix 
ilchaj a aꞌ yuj ebꞌ. 23  Ix lajvi chiꞌ, ix javi ebꞌ dꞌa jun scuch Mara. Ay jun aꞌ 
taꞌ, palta maj yal-laj yucꞌan aꞌ ebꞌ yujto yelxo val te cꞌaꞌ aꞌ, yuj chiꞌ Mara ix 
sbꞌiejcan jun lugar chiꞌ yuj ebꞌ.

24 Ix och ijan ebꞌ anima chiꞌ schichon scꞌol dꞌa spatic vin̈aj Moisés chiꞌ, ix laj 
yalan ebꞌ: ¿Tas ol cucꞌ ticnaic? xchi ebꞌ. 25 Yuj chiꞌ, ix scꞌanan scolval Jehová 
vin̈aj Moisés chiꞌ. Axo Jehová chiꞌ ix chꞌoxan jun te teꞌ dꞌa vin̈, ix yacꞌanem teꞌ 
vin̈ dꞌa yol aꞌ, ix bꞌo aꞌ yuj teꞌ.

Ataꞌ ix yacꞌ jun sley Jehová dꞌa ebꞌ israel, yic syilaꞌ tato scꞌanabꞌajej ebꞌ. 26 Ix 
yalan Jehová: Tato tze cꞌanabꞌajej tas sval a in Jehová in tic, tze cꞌulan tas syal 
in checnabꞌil yedꞌ masanil in cꞌaybꞌubꞌal, man̈ ol vacꞌcotlaj ilya dꞌa eyibꞌan̈ icha 
juntzan̈ ix vacꞌcot dꞌa yibꞌan̈ ebꞌ aj Egipto, yujto a in Jehová in tzex van̈tej, xchi.

27 Ix lajvi chiꞌ, ix javi ebꞌ dꞌa Elim bꞌaj ay lajchaveꞌ sjaj a aꞌ yedꞌ 70 teꞌ palma. 
Ataꞌ ix sbꞌoqꞌue scampamento ebꞌ dꞌa stitac a aꞌ chiꞌ.

A Dios ix acꞌan maná sva ebꞌ

16  1 Ix lajvi chiꞌ, ix el ebꞌ israel dꞌa Elim chiꞌ, ix javi ebꞌ dꞌa tzꞌinan lum 
yic Sin, dꞌa scal Elim yedꞌ Sinaí. A dꞌa jun cꞌu chiꞌ nan̈al schabꞌil 

ujalxo yelta ebꞌ dꞌa Egipto. 2  Ayic ayecꞌ ebꞌ taꞌ, masanil ebꞌ ix alubꞌtan̈an dꞌa 
spatic vin̈aj Moisés yedꞌ dꞌa spatic vin̈aj Aarón. 3  Ix yalan ebꞌ icha tic:

—Comonoc ix el dꞌa scꞌol Dios to a dꞌa Egipto on̈ chamcani. Ataꞌ tzon̈ em 
cꞌojan dꞌa stzꞌey lum chenal chibꞌej, tzon̈ vaꞌi, masanto tzon̈ te bꞌudꞌji. Palta a 
exxo tic ix on̈ eyicꞌcot dꞌa taquin̈ luum tic yic tzon̈ cham co masanil yuj vejel, 
xchi ebꞌ.

4 Yuj chiꞌ, ix yalan Jehová dꞌa vin̈aj Moisés chiꞌ:
—A dꞌa satchaan̈ ol vacꞌcot tas ol e vaꞌa. Junjun cꞌu ol bꞌat e molanqꞌue tas 

ol e vaꞌa, yuj chiꞌ ol vilaꞌ tato ol e cꞌanabꞌajej in checnabꞌil, mato maay. 5 Axo 
dꞌa svaquil cꞌual, tze molancanqꞌue yic chabꞌoc cꞌual, tze bꞌoancan yic jun cꞌu 
chiꞌ yedꞌ yic yuquil cꞌual, xchi Jehová.

6 Ix yalan vin̈aj Moisés yedꞌ vin̈aj Aarón chiꞌ dꞌa ebꞌ chon̈abꞌ:
—A dꞌa jun yemcꞌualil tic ol eyojtaquejeli to yel a Jehová ix ex icꞌanelta dꞌa 

Egipto. 7 Axo dꞌa qꞌuin̈ibꞌalil ol eyilan stziquiquial, yujto ix yabꞌi tas ix eyutej 
e lolon dꞌa spatic. Palta a on̈ tic, ¿toc ay quelcꞌochi, yuj chiꞌ tzeyal co pecal? 
xchi ebꞌ vin̈.

8  Ix yalanpax vin̈aj Moisés chiꞌ:
—A dꞌa yemcꞌualil tic ol yacꞌ nocꞌ chibꞌej Jehová e chiꞌa. Axo dꞌa junjun 

qꞌuin̈ibꞌalil, ol yacꞌan e vael ato syalaꞌ jantac tze vaꞌa, yujto ix yabꞌi tas 
tzeyalubꞌtan̈ej dꞌa spatic. Vachꞌchom dꞌa co patic tzeyalubꞌtan̈ej eyalani, palta 
malaj quelcꞌoch a on̈ tic. Val yel a dꞌa spatic Jehová tzeyalubꞌtan̈ej, xchi vin̈.

9 A dꞌa jun rato chiꞌ ix yal vin̈aj Moisés chiꞌ dꞌa vin̈aj Aarón:
—Al dꞌa ebꞌ smasanil to snitzcot sbꞌa ebꞌ dꞌa yichan̈ Jehová, yujto ix yabꞌi 

tas ix yalubꞌtan̈ej ebꞌ, xchi vin̈.

10 A val yic van slolon vin̈aj Aarón dꞌa ebꞌ yetisraelal chiꞌ, ix yilanbꞌat ebꞌ 
dꞌa tzꞌinan luum, ix schꞌoxanqꞌue sbꞌa stziquiquial Jehová dꞌa scal jun topan̈ 
asun. 11 Ix yalan Jehová dꞌa vin̈aj Moisés chiꞌ:

12  —Ix vabꞌ val tas ix yal ebꞌ israel tic dꞌa in patic. Yuj chiꞌ al dꞌa ebꞌ to a 
ticnaic dꞌa qꞌuicꞌbꞌalil, ol vacꞌ nocꞌ schibꞌej ebꞌ, axo sqꞌuin̈ibꞌi qꞌuicꞌan svacꞌ tas 
sva ebꞌ, masanto sbꞌudꞌji val scꞌol ebꞌ. Icha chiꞌ ol aj yojtacanel ebꞌ to a in ton 
Jehová e Diosal in, xchi Jehová.

13  A dꞌa jun yemcꞌualil chiꞌ, ix javi n̈ilnaj nocꞌ ubꞌ, ix majel bꞌaj ay 
scampamento ebꞌ yuj nocꞌ. Axo dꞌa qꞌuin̈ibꞌalil dꞌa junxo cꞌu, ix em yal acꞌval 
dꞌa spatictac scampamento ebꞌ chiꞌ. 14 Ayic ix tacji yal acꞌval chiꞌ, ay juntzan̈ 
tas te cotac ix can dꞌa sat luum, icha qꞌuen cheev yilji. 15 Man̈ yojtacoc juntzan̈ 
chiꞌ ebꞌ. Ayic ix yilanoch ebꞌ, ix yal-lan ebꞌ dꞌay junjun: ¿Tastaxlaj juntzan̈ tic? 
xchi ebꞌ. Ix yalan vin̈aj Moisés:

—Aton e vael syacꞌ Jehová tic. 16  Aton jun checnabꞌil ix yacꞌ tic: Syal e 
molanchaan̈ dꞌa junjun cꞌu, icha jantac tzꞌoch eyuj yuj jayvan̈ ex dꞌa yol e pat. 
Iqꞌuecqꞌue junjunoc echlabꞌ yic junjun anima, xchi vin̈. 17 Ichaton chiꞌ ix yutej 
ebꞌ anima chiꞌ. Ay mach nivan ix molanqꞌuei, ay pax mach quenn̈ej. 18  Ato 
a yechlabꞌil ix acꞌchaji, maj yacꞌ sobre dꞌa ebꞌ nivan ix molanqꞌuei, an̈ejaꞌ 
cꞌocbꞌil ix yabꞌpax dꞌa ebꞌ quenn̈ej ix molanqꞌuei. Junjun mach ix smolqꞌue 
jantac sva dꞌa junjun cꞌu.

19 Ix yalan vin̈aj Moisés dꞌa ebꞌ:
—Max yal-laj e molancan yic e qꞌuicꞌan, xchi vin̈.
20 Ay mach maj cꞌanabꞌajanlaj tas ix yal vin̈, ix smolancan jabꞌocxo yic sva 

ebꞌ qꞌuicꞌan yalani. A tas ix smolcan ebꞌ chiꞌ, ix och aꞌayaxoc, ix qꞌue sjabꞌ dꞌa 
junxo cꞌu, yuj chiꞌ ix cot yoval vin̈aj Moisés chiꞌ dꞌa ebꞌ maj cꞌanabꞌajan chiꞌ.

21 Junjun qꞌuin̈ibꞌalil smolanqꞌue ebꞌ jantac sva dꞌa jun cꞌu chiꞌ, axo yic sja 
yoc cꞌu tzꞌulaxbꞌati. 22  Axo dꞌa svaquil cꞌual, junjunto echlabꞌ sobreal syicꞌqꞌue 
ebꞌ yic sva junjun ebꞌ, syalelcꞌochi to chabꞌchabꞌ echlabꞌ yic junjun ebꞌ. Axo 
ebꞌ ayoch yajalil dꞌa scal ebꞌ anima chiꞌ, ix bꞌat yal ebꞌ dꞌa vin̈aj Moisés. 23  Yuj 
chiꞌ ix yalan vin̈:

—A jun chiꞌ a Jehová ix alani, yujto a qꞌuicꞌan scꞌual icꞌoj ip. A jun icꞌoj 
ip chiꞌ scꞌual yic tzꞌicꞌjichaan̈ Jehová. Tze tzꞌan̈can tas stzꞌan̈chaji yic tze va 
qꞌuicꞌan, tze mayancan tas smaychaji, tze sicꞌancan yic e qꞌuicꞌan chiꞌ, xchi 
vin̈.

24  Ix scꞌanabꞌajan ebꞌ anima tas ix yal vin̈aj Moisés chiꞌ. Ix sicꞌancanbꞌat 
masanil tas sva ebꞌ dꞌa junxo cꞌu. Maj ixtaxbꞌatoc, maj ochpax aꞌayaxoc. 
25 Axo dꞌa junxo cꞌu, ix yalan vin̈aj Moisés chiꞌ:

—Vaec e vael can eyuj evi, yujto scꞌual icꞌoj ip ticnaic, tze cꞌanabꞌajej 
eyicꞌanchaan̈ Jehová. A dꞌa jun cꞌual tic, malaj jabꞌoc tas tze va chiꞌ tzꞌilchaj 
eyuj dꞌa spatictac campamento tic. 26 Yujto an̈ej dꞌa vaqueꞌ cꞌu dꞌa yol semana 
syal e molan tas tze vaꞌa, axo dꞌa yuquil cꞌual, man̈xalaj tas sjavi, yujto scꞌual 
icꞌoj ip, xchi vin̈.

27 Palta ay ebꞌ ix bꞌat sayan yic dꞌa yuquil cꞌual chiꞌ, palta malaj jabꞌoc tas 
ix ilchaj yuj ebꞌ. 28  Ix yalan Jehová dꞌa vin̈aj Moisés chiꞌ:

—Yelxo val max e cꞌanabꞌajej, ¿tom ol ex ochn̈ej ijan e tenanecꞌ in 
checnabꞌil yedꞌ in cꞌaybꞌubꞌal? 29 Naec val sicꞌlabꞌil, a in Jehová in svalaꞌ to 
yovalil tze cꞌanabꞌajej scꞌual icꞌoj ip. Yuj chiꞌ a dꞌa svaquil cꞌual, svacꞌ vael dꞌa 

* 16.31 A jun lolonel Maná, a dꞌa hebreo syalelcꞌochi “¿tas juntzan̈ tic?” 

chabꞌ cꞌual, yuj chiꞌ a dꞌa jun cꞌual chiꞌ, vachꞌn̈ej eyajecꞌ dꞌa yol bꞌajtac ayex, 
malaj mach sbꞌat munlajel, xchi dꞌa vin̈.

30 Ichaton chiꞌ ix aji, ix yicꞌan yip ebꞌ anima dꞌa yuquil cꞌual chiꞌ.
31 Maná * ix yacꞌ ebꞌ israel scuch juntzan̈ vael ix smol chiꞌ. Sacsac yilji icha 

val sat an̈ culantro. Te chiꞌ svaji, icha ixim cꞌoxox pan ayoch yalchabꞌ dꞌay.
32  Ix lajvi chiꞌ, ix yalan vin̈aj Moisés:
—Ix yal Jehová dꞌayin icha tic: Siqꞌuecbꞌat junoc echlabꞌ maná, yic ol yil 

ebꞌ eyuninal dꞌa bꞌaqꞌuin̈. Ol yil e vael ebꞌ ix vacꞌ e va dꞌa lum tzꞌinan luum 
tic, ayic ix ex vicꞌanelta dꞌa Egipto, xchi Jehová, xchi vin̈aj Moisés chiꞌ.

33  Yuj chiꞌ, ix yalan vin̈ dꞌa vin̈aj Aarón:
—Icꞌcot junoc chen, tzacꞌanem junoc echlabꞌ maná dꞌa yool icha yalan 

Jehová. Slajvi chiꞌ, tza sicꞌancanbꞌat dꞌa yichan̈ Jehová chiꞌ, yic vachꞌ ol yil 
ebꞌ quin̈tilal, xchi vin̈.

34 Icha ix yutej Jehová yalan dꞌa vin̈aj Moisés chiꞌ, icha chiꞌ ix yutej vin̈aj 
Aarón, ix sicꞌancanbꞌat vin̈ dꞌa stzꞌey qꞌuen qꞌueen bꞌaj tzꞌibꞌabꞌilcan strato 
Jehová.

35 Dꞌa 40 abꞌil ix sva maná ebꞌ israel, masanto ix cꞌoch ebꞌ dꞌa lum cajnubꞌal 
dꞌa smojonal Canaán.

36  A jun echlabꞌ chiꞌ, Gomer sbꞌi, ay am nan̈aloc yoxil litro a aꞌ tzꞌem dꞌa 
yool.

A aꞌ ix elta dꞌa sat qꞌuen tenam 
(Nm 20.1‑13)

17  1 Masanil ebꞌ israel ix el dꞌa lum tzꞌinan luum yic Sin, cꞌojancꞌolal ix 
aj sbꞌey ebꞌ, ato syal tas tzꞌaj schꞌoxan Jehová. Ix lajvi chiꞌ, ix javi ebꞌ 

dꞌa Refidim, palta malaj a aꞌ taꞌ.
2  Yuj chiꞌ ix cotxi yoval ebꞌ dꞌa vin̈aj Moisés chiꞌ:
—A ticnaic, acꞌ a aꞌ cuqꞌuej, xchi ebꞌ.
—¿Tas yuj scot eyoval dꞌayin? ¿Tas yuj tzeyacꞌ proval Jehová? xchi vin̈.
3  Palta axo ebꞌ chon̈abꞌ yelcꞌolal scham ebꞌ yuj taquin̈tial, yuj chiꞌ ix qꞌue 

yav ebꞌ dꞌa vin̈aj Moisés chiꞌ, ix yalan ebꞌ:
—¿Tas yuj ix on̈ iqꞌuelta dꞌa Egipto? ¿Tom yuj co cham yuj taquin̈tial yedꞌ 

ebꞌ cuninal yedꞌ pax nocꞌ co molbꞌetzal nocꞌ? xchi ebꞌ.
4 Yuj chiꞌ ix tevi vin̈aj Moisés chiꞌ dꞌa Jehová icha tic:
—Mamin, ¿tas val svutej ebꞌ anima tic? Ijan val tzin sjulqꞌuenej ebꞌ, xchi vin̈.
5 Ix tacꞌvi Jehová dꞌa vin̈:
—A ticnaic, bꞌabꞌlajan̈ dꞌa yichan̈ ebꞌ anima chiꞌ, tzicꞌanbꞌat jayvan̈oc 

ebꞌ yichamtac vinaquil chon̈abꞌ chiꞌ edꞌoc. Tzicꞌanpaxbꞌat teꞌ a cꞌococh, teꞌ 
acꞌlabꞌejnac a macꞌan sat aꞌ Nilo. 6 A in ol in bꞌabꞌlaj dꞌa ichan̈ dꞌa qꞌuen tenam 
dꞌa Horeb, axo ol ach cꞌoch taꞌ, tza macꞌan sat qꞌueen yedꞌ teꞌ a cꞌococh chiꞌ, ol 
elul aꞌ dꞌa sat qꞌueen, ol yucꞌan aꞌ ebꞌ anima chiꞌ, xchi dꞌa vin̈.

Icha chiꞌ ix yutej vin̈aj Moisés chiꞌ dꞌa yichan̈ ebꞌ yichamtac vinaquil 
chon̈abꞌ Israel. 7 Meriba ix yacꞌ vin̈ sbꞌiej jun lugar chiꞌ, yujto chuc ix yal ebꞌ 
dꞌa spatic vin̈. Masah pax ix yacꞌ vin̈ sbꞌiej, yujto ix yacꞌ proval Jehová ebꞌ, ix 
yalan ebꞌ: Mato val ayecꞌ Jehová dꞌa co cal, mato maay, xchi ebꞌ.

ÉXODO 16 ,  17 108  



Ix och oval yedꞌ ebꞌ amalecita
8  Ayic ayecꞌ ebꞌ israel dꞌa Refidim chiꞌ, ataꞌ ix cꞌoch ebꞌ amalecita yacꞌ oval 

yedꞌ ebꞌ. 9 Yuj chiꞌ ix yal vin̈aj Moisés dꞌa vin̈aj Josué:
—Siqꞌuel jantacoc ebꞌ co soldado yic sbꞌat ebꞌ yacꞌ oval yedꞌ ebꞌ amalecita. 

A qꞌuicꞌan tzin bꞌat dꞌa chon tzalan, vedꞌnac teꞌ cꞌococh, teꞌ syacꞌlabꞌej Dios, 
xchi vin̈.

10 Ix scꞌanabꞌajan vin̈aj Josué chiꞌ, ix bꞌat yacꞌan oval vin̈ yedꞌ ebꞌ amalecita 
chiꞌ. Axo vin̈aj Moisés chiꞌ yedꞌ vin̈aj Aarón yedꞌ pax vin̈aj Hur, ix bꞌat ebꞌ vin̈ 
dꞌa chon tzalan chiꞌ. 11 A syicꞌanqꞌue scꞌabꞌ vin̈aj Moisés dꞌa chaan̈, scan ebꞌ 
amalecita dꞌa yalan̈ yuj ebꞌ israel. Axo syicꞌanxiem scꞌabꞌ vin̈, ijan scan ebꞌ vin̈ 
israel dꞌa yalan̈. 12  Palta ste cꞌunbꞌi scꞌabꞌ vin̈ sbꞌat jecan, yuj chiꞌ ix say jun 
qꞌuen qꞌueen vin̈aj Aarón yedꞌ vin̈aj Hur chiꞌ. A dꞌa yibꞌan̈ qꞌueen ix em cꞌojan 
vin̈aj Moisés chiꞌ, axo ebꞌ vin̈ ix yamanqꞌue scꞌabꞌ vin̈ chiꞌ, junjun ebꞌ vin̈ dꞌa 
stzꞌeytac vin̈ masanto ix bꞌat cꞌu. 13  Icha chiꞌ ix aj yacꞌan lajvoc ebꞌ amalecita 
vin̈aj Josué chiꞌ.

14 Ix lajvi chiꞌ, ix yalan Jehová dꞌa vin̈aj Moisés chiꞌ:
—Tzꞌibꞌchajocabꞌcan jun abꞌix tic yic ol nachajcotoc. Tzalanpax dꞌa vin̈aj 

Josué chiꞌ to a in ol in satel masanil ebꞌ amalecita dꞌa juneln̈ej, man̈xa bꞌaj ol 
nachajcot ebꞌ, xchi dꞌa vin̈.

15 Ix lajvi chiꞌ, ix sbꞌoanqꞌue jun altar vin̈aj Moisés chiꞌ, ix yacꞌan vin̈ sbꞌiej 
icha tic: A Jehová bꞌabꞌel cuuj dꞌa oval. 16 Ix yalan vin̈ icha tic:

Yujto ix yicꞌchaan̈ scꞌabꞌ ebꞌ yin̈tilal vin̈aj Amalec yacꞌan oval yedꞌ 
Jehová, yuj chiꞌ ol yacꞌn̈ej oval Jehová yedꞌ ebꞌ aj Amalec dꞌa masanil 
tiempo, xchi vin̈.

Ix ulecꞌ vin̈aj Jetro yil vin̈aj Moisés

18  1 A vin̈aj Jetro, sn̈iꞌ vin̈aj Moisés, sacerdote yaj dꞌa Madián. Ix yabꞌ vin̈ 
jantac tas ix scꞌulej Dios yedꞌ vin̈aj Moisés yedꞌ pax chon̈abꞌ Israel, 

ayic ix icꞌjielta ebꞌ yuuj dꞌa Egipto. 2  A vin̈aj Moisés chiꞌ, yacꞌnac meltzaj ix 
yetbꞌeyum vin̈, aton ix Séfora yedꞌ chavan̈ yuninal vin̈ dꞌa vin̈aj Jetro chiꞌ. Ix 
chaji ebꞌ yuj vin̈aj Jetro chiꞌ. 3  (A vin̈ sbꞌabꞌel unin vin̈aj Moisés chiꞌ, Gersón 
sbꞌi vin̈, yujto ix yal vin̈: Ton̈ej tzin bꞌeyecꞌ dꞌa scal ebꞌ chꞌoc chon̈abꞌil, xchi 
vin̈. 4  Axo vin̈ schabꞌil scuch Eliezer, yujto ix yal vin̈: Ayn̈ejoch sDiosal in 
mam vedꞌoc, a ix in colanel dꞌa qꞌuen yespada vin̈ sreyal Egipto, xchi vin̈.)

5  Axo ix yabꞌan vin̈aj Jetro to a dꞌa tzꞌinan luum ay scampamento vin̈aj 
Moisés chiꞌ, dꞌa yich vitz bꞌaj schꞌox sbꞌa Dios. Ataꞌ ix bꞌat vin̈aj Jetro chiꞌ yil 
vin̈ yedꞌnac ix Séfora yetbꞌeyum vin̈aj Moisés chiꞌ vin̈. Yedꞌnacpax ebꞌ yuninal 
vin̈aj Moisés chiꞌ vin̈. 6 Ix yalanbꞌat vin̈ dꞌa vin̈aj Moisés chiꞌ:

—A in Jetro a n̈iꞌ in tic, van in cꞌoch ach vilaꞌ, ajun ix etbꞌeyum vedꞌoc yedꞌ 
pax ebꞌ vin̈ eyuninal schavan̈il, xchibꞌat vin̈.

7 Dꞌa elan̈chamel ix elta vin̈aj Moisés scha vin̈ sn̈iꞌ chiꞌ, ix em n̈ojan vin̈ dꞌa 
yichan̈ vin̈, ix stzꞌubꞌanelta stiꞌ vin̈. Ix lajvi yacꞌlan stzatzil scꞌol ebꞌ, ix och ebꞌ 
dꞌa yol smantiado vin̈aj Moisés chiꞌ. 8  Ix yalan vin̈aj Moisés chiꞌ dꞌa vin̈ sn̈iꞌ 
chiꞌ tas ix utaj vin̈ sreyal Egipto yedꞌ masanil ebꞌ aj Egipto yuj Jehová ayic 
ix scolanel ebꞌ chon̈abꞌ israel. Ix yalanpax vin̈ yuj jantac yaelal ix yil yedꞌ 
ebꞌ anima chiꞌ dꞌa yoltac bꞌe yedꞌ tas ix aj scolji ebꞌ yuj Jehová. 9 Ix te tzalaj 

scꞌol vin̈aj Jetro chiꞌ, a ix yabꞌan scolval Dios vin̈ dꞌa chon̈abꞌ Israel, ayic ix 
scolanelta ebꞌ dꞌa yol scꞌabꞌ ebꞌ aj Egipto. 10 Ix yalan vin̈:

—Alchajocabꞌ vachꞌ lolonel dꞌa Jehová, aton ix ex colanel dꞌa yol scꞌabꞌ ebꞌ 
aj Egipto yedꞌ dꞌa yol scꞌabꞌ vin̈ rey, ix ex yicꞌanelta dꞌa yalan̈ smandar ebꞌ. 
11 A ticnaic sicꞌlabꞌil val snachajel vuuj to a Jehová yelxo val ecꞌal dꞌa yibꞌan̈ 
juntzan̈xo dios, yujto ix ex coljiel yuj dꞌa yol scꞌabꞌ ebꞌ aj Egipto, vachꞌchom 
ix ste iqꞌuejchaan̈ sbꞌa ebꞌ dꞌa yichan̈, xchi vin̈aj Jetro chiꞌ.

12  Ix  la jvi chiꞌ, ix sn̈usan jun nocꞌ silabꞌ vin̈aj Jetro chiꞌ dꞌa Dios, ix 
yacꞌanpax juntzan̈xo silabꞌ vin̈ dꞌay. Ix ja vin̈aj Aarón yedꞌ ebꞌ yichamtac 
vinaquil chon̈abꞌ bꞌaj ayecꞌ vin̈ sn̈iꞌ vin̈aj Moisés chiꞌ, ix va ebꞌ dꞌa yichan̈ 
Jehová.

Ix sicꞌjiel juntzan̈ ebꞌ juez yuj vin̈aj Moisés 
(Dt 1.9‑18)

13 Axo dꞌa junxo cꞌual, ix em cꞌojan vin̈aj Moisés, ix och ijan vin̈ schꞌolbꞌitan 
tastac yaj yoval ebꞌ chon̈abꞌ. Pilan cꞌu ayecꞌ ebꞌ anima chiꞌ dꞌa yichan̈ vin̈. 
14  Ayic ix yilan vin̈aj Jetro yuj tas syutej vin̈aj Moisés sbꞌoan yaj yoval ebꞌ 
anima chiꞌ, ix yalan vin̈ dꞌa vin̈:

—¿Tas yuj icha chiꞌ tzutej ebꞌ anima tic? ¿Tas yuj a achn̈ej tza bꞌo yaj yoval 
ebꞌ smasanil? Ay ebꞌ ton̈ej tzꞌecꞌ tiempo dꞌay, pilan cꞌu stan̈vej ebꞌ, xchi vin̈aj 
Jetro chiꞌ.

15 Ix tacꞌvi vin̈aj Moisés chiꞌ:
—Sjavi ebꞌ anima tic dꞌayin yic tzin cꞌanbꞌan dꞌa Dios yuj ebꞌ. 16 Ayic syacꞌan 

oval ebꞌ sjavipax ebꞌ dꞌayin, tzin chꞌolbꞌitan mach tzꞌecꞌ dꞌa yibꞌan̈ yedꞌ mach 
yel syalaꞌ, slajvi chiꞌ svalan schecnabꞌil yedꞌ scꞌaybꞌubꞌal Dios dꞌa ebꞌ, xchi vin̈.

17 Ix yalan vin̈ sn̈iꞌ vin̈ chiꞌ:
—Man̈ vachꞌoc icha tzutej chiꞌ. 18  Tzach te cꞌunbꞌi, ste cꞌunbꞌipax ebꞌ anima 

tic. Yelxo tzꞌecꞌ yibꞌan̈ a munlaji, an̈ejtonaꞌ man̈ ol ach tzacꞌvanpaxlaj a 
chꞌocoj. 19 Abꞌ tas ol val dꞌayach, a Dios ol colvaj edꞌoc. A ach tzach och dꞌa 
yichan̈ Dios yuj ebꞌ anima, tzalan dꞌay yuj tastac scꞌulej ebꞌ. 20 Vachꞌ to tza 
cꞌaybꞌej ebꞌ dꞌa sley Jehová, tzalani tas ol aj sbꞌeybꞌat ebꞌ yedꞌ tas ol scꞌulej ebꞌ. 
21 A jun tas vachꞌ tza cꞌulej ticnaic to tza siqꞌuel jayvan̈oc ebꞌ vin̈ ay xivcꞌolal 
dꞌa Dios, ebꞌ vin̈ jelan spensar, ebꞌ vin̈ tojol spensar, ebꞌ vin̈ man̈ comonoc 
scꞌananel tumin dꞌa anima. Tzacꞌanoch yopisio ebꞌ vin̈ dꞌa yibꞌan̈ junjunoc 
macan̈ anima. Ay ebꞌ vin̈ tzacꞌoch yajaliloc dꞌa junoc mil anima, ay pax ebꞌ 
vin̈ tzacꞌoch yajaliloc dꞌa junoc cien, ay pax ebꞌ vin̈ an̈ej dꞌa junoc 50 bꞌaj 
tzacꞌochi, ay pax ebꞌ vin̈ an̈ej dꞌa lajun̈van̈oc bꞌaj tzacꞌochi. 22  A ebꞌ vin̈ tic ol 
bꞌoan yaj yoval ebꞌ anima. Tato quenn̈ej yaj yoval anima chiꞌ, sbꞌoꞌocabꞌ yaj 
ebꞌ vin̈. Tato nivan yaj jun, yicꞌocabꞌcot ebꞌ dꞌa ichan̈. Tato icha chiꞌ ol utej, 
ol colvaj jabꞌoc ebꞌ yicꞌanel jun munlajel tic dꞌa ibꞌan̈. 23  Tato tza cꞌanabꞌajej a 
cꞌulan jun tic, tato schapax scꞌol Dios to icha chiꞌ ol ajoc, icha chiꞌ ol aj stechaj 
uuj. An̈ejtonaꞌ ebꞌ anima tic ol meltzaj ebꞌ dꞌa tzalajcꞌolal dꞌa yedꞌtal junjun, 
xchi vin̈aj Jetro chiꞌ.

24 Ix scꞌanabꞌajan vin̈aj Moisés tas ix yal vin̈ sn̈iꞌ chiꞌ. 25 Yuj chiꞌ ix sicꞌanel 
ebꞌ te ay spensar vin̈, ebꞌ jelan dꞌa scal ebꞌ yetchon̈abꞌ, ix yacꞌanoch yopisio 
ebꞌ vin̈ dꞌa yibꞌan̈ junjun mil anima, dꞌa yibꞌan̈ cien, dꞌa yibꞌan̈ 50 yedꞌ dꞌa 
yibꞌan̈ lajun̈vaan̈. 26  A ebꞌ vin̈ chiꞌ ayn̈ejoch dꞌa yibꞌan̈ schꞌolbꞌitan yaj ebꞌ 

anima. A oval te nivan yaji, tzꞌicꞌchajbꞌat dꞌa yichan̈ vin̈aj Moisés chiꞌ. Axo 
pax oval quenn̈ej yaj jun, a ebꞌ vin̈ sbꞌoan yaji. 27 Ix stacꞌlancan sbꞌa vin̈aj 
Jetro yedꞌ vin̈aj Moisés chiꞌ, ix pax vin̈ dꞌa schon̈abꞌ.

Ix cꞌoch ebꞌ israel dꞌa Sinaí

19  1 A val stzꞌacvi yoxil ujal yel ebꞌ israel dꞌa Egipto, ix ja ebꞌ dꞌa taquin̈ 
luum bꞌaj ay lum Sinaí, 2  spetoj ebꞌ dꞌa Refidim. A ix ja ebꞌ taꞌ ix 

sbꞌoan scampamento ebꞌ dꞌa yich vitz Sinaí. 3  Ix avtajqꞌue vin̈aj Moisés yuj 
Jehová Dios dꞌa jolom vitz chiꞌ yic slolon yedꞌ vin̈. Ix yalan icha tic:

—Al juntzan̈ lolonel tic dꞌa ebꞌ yin̈tilal vin̈aj Jacob, aton ebꞌ etisraelal: 
4  Scham val eyilan tas ix vutej ebꞌ anima dꞌa Egipto yedꞌ tas ix vutej ex 
vicꞌanelta, ayic ex vicꞌancot bꞌaj ayex ecꞌ tic. Ichato yibꞌan̈ scꞌaxil nocꞌ nivac 
chꞌacbꞌa ayexqꞌuei ayic ix ex ja dꞌa tic. 5  Tato te cꞌanabꞌajum tzeyutej e bꞌa 
dꞌayin, tze cꞌanabꞌajan in trato, in chon̈abꞌ ex toni, sicꞌbꞌil ex el vuj dꞌa scal 
juntzan̈xo chon̈abꞌ. Vic jun yolyibꞌan̈qꞌuinal tic smasanil, 6  palta a exxo tic, 
jun chon̈abꞌil sacerdote tzex ajcani yic tzin eyacꞌan servil, jun chon̈abꞌ anima 
to vicn̈ej yaji, xchi Jehová, xa chi dꞌa ebꞌ.

7 Ix lajvi chiꞌ, ix emixta vin̈aj Moisés dꞌa jolom vitz Sinaí chiꞌ, ix yavtancot 
ebꞌ yichamtac vinaquil chon̈abꞌ vin̈. Ix och ijan vin̈ yalan tas ix yal Jehová 
chiꞌ. 8  Masanil ebꞌ israel ix tacꞌvi icha tic:

—Masanil tas schec Jehová co cꞌulej, ol co cꞌulejn̈ej, xchi ebꞌ. Ix lajvi chiꞌ, 
ix bꞌat yalanxi vin̈aj Moisés dꞌa Jehová tas ix yal ebꞌ chon̈abꞌ chiꞌ. 9 Ix yalanxi 
Jehová chiꞌ dꞌa vin̈:

—A ticnaic, ol in chꞌox in bꞌa dꞌayach dꞌa scal jun nivan qꞌuicꞌal asun, ol 
in lolon edꞌoc, yic vachꞌ ol yabꞌ ebꞌ anima, ol ach yacꞌanoch ebꞌ dꞌa scꞌool dꞌa 
masanil tiempo, xchi. Ix yalanxi vin̈aj Moisés chiꞌ dꞌa Jehová tas ix yutej 
yalan ebꞌ chon̈abꞌ chiꞌ. 10 Ix yalanxi Jehová:

—Ixic, tzal dꞌa ebꞌ anima to sacbꞌitej sbꞌa ebꞌ ticnaic yedꞌ qꞌuicꞌan, sjucꞌanel 
spichul ebꞌ yujto ol och ebꞌ ejmelal dꞌa vichan̈. 11 Axo chabꞌej tzin emuli, tzin 
chꞌoxan in bꞌa dꞌa masanil chon̈abꞌ dꞌa jolom vitz Sinaí. 12  Tzaqꞌuem yechel 
dꞌa yichtac vitz tic, tzalan dꞌa ebꞌ to nivanocabꞌ yelcꞌoch jun vitz tic dꞌa yol 
sat ebꞌ. Max yal-laj sqꞌueta ebꞌ dꞌay, max yal ste javi ebꞌ dꞌa stzꞌey, tato ay 
junoc mach sjavi dꞌa stzꞌey, yovalil schami. 13  Malaj mach syal smacꞌancham 
jun anima chiꞌ yedꞌ scꞌabꞌ. Sjulqꞌuenaj chami, ma sjuljicham yedꞌ jul-labꞌ. 
Taxon̈ej anima ma junoc nocꞌ nocꞌ, tojoln̈ej schami. Ato ol puchaj schꞌaac 
nocꞌ calnel, ichato chiꞌ syal snitzancot sbꞌa ebꞌ anima dꞌa slacꞌanil lum vitz 
tic, xchi Jehová.

14 Ix lajvi chiꞌ, ix paxta vin̈aj Moisés dꞌa jolom vitz chiꞌ, ix ul yalan vin̈ dꞌa 
ebꞌ israel chiꞌ to sacbꞌitej sbꞌa ebꞌ, sjucꞌanpaxel spichul ebꞌ. 15 Ix yalan vin̈aj 
Moisés chiꞌ dꞌa ebꞌ:

—A ticnaic sacbꞌitejec e bꞌa, yujto tzex och ejmelal dꞌa Jehová chabꞌej. 
Man̈xo ex vay yedꞌ ebꞌ ix eyetbꞌeyum dꞌa chabꞌ cꞌual tic, xchi vin̈ dꞌa ebꞌ.

16  Axo ix sacbꞌi dꞌa schabꞌjial, ix ecꞌ copnaj lebꞌlon, ix macꞌvaj cꞌu, ay jun 
nivan asun qꞌuicꞌ dꞌa jolom vitz chiꞌ. Ix lajvi chi, ix yabꞌan ebꞌ anima te chaan̈ 
ix ocꞌ jun qꞌuen trompeta dꞌa jolom vitz chiꞌ. Masanil ebꞌ anima ayecꞌ dꞌa 
yol campamento chiꞌ, ix xivqꞌue ebꞌ. 17 Ix lajvi chiꞌ, ix yicꞌanbꞌat masanil ebꞌ 
anima vin̈aj Moisés chiꞌ dꞌa spatiquel campamento chiꞌ, ix bꞌat schaan Dios 

ebꞌ, ix can oyan ebꞌ dꞌa slacꞌanil yich lum vitz chiꞌ. 18  Ix te qꞌue stabꞌil lum 
vitzal Sinaí chiꞌ, ix emul Jehová dꞌa scal jun nivan cꞌacꞌ. Icha val sqꞌue stabꞌil 
junoc horno, icha val chiꞌ sqꞌue stabꞌil, ix te ibꞌxiqꞌue jun vitz chiꞌ. 19 Axo 
qꞌuen trompeta chiꞌ, juntac el spuji qꞌueen, ste qꞌuechaan̈ sjaj qꞌueen. Aton 
taꞌ ix lolon vin̈aj Moisés yedꞌ Jehová. Te chaan̈ syutej tacꞌvoc sbꞌa Jehová chiꞌ 
dꞌa vin̈.

20 A val dꞌa schaan̈il sjolom lum vitz chiꞌ, ataꞌ ix emul Jehová, ix yalan dꞌa 
vin̈aj Moisés chiꞌ to sqꞌue vin̈ bꞌaj ayecꞌ chiꞌ, yuj chiꞌ ix qꞌue vin̈. 21 Ix yalan 
Jehová dꞌa vin̈:

—A ticnaic eman̈ dꞌa yich vitz chiꞌ, bꞌat alan dꞌa ebꞌ anima to max ecꞌta ebꞌ 
in yil bꞌaj aycanem jun yechel, axo talaj tzꞌaji, tzijtum ebꞌ schami. 22  An̈ejaꞌ 
ebꞌ sacerdote tzꞌochtaxon dꞌa in lacꞌanil, yovalil sacbꞌitej sbꞌa ebꞌ. Tato maay, 
axo talaj tzꞌaji, svachꞌ satel ebꞌ, xchi dꞌa vin̈.

23  Ix tacꞌvi vin̈aj Moisés chiꞌ dꞌay:
—A ebꞌ chon̈abꞌ chiꞌ, max yal-laj sqꞌueta ebꞌ dꞌa lum vitz tic, yujto a ach ix 

alaꞌ to tzꞌem yechel bꞌaj syal sjavi ebꞌ yuj schꞌoxani to nivan yelcꞌochi, xchi 
vin̈.

24 Ix yalanxi Jehová dꞌa vin̈ icha tic:
—Eman̈xi, axo tzach qꞌueuli edꞌnacocabꞌ vin̈aj Aarón. Axo ebꞌ sacerdote 

yedꞌ masanil ebꞌ chon̈abꞌ, max cꞌaxpajecꞌtalaj ebꞌ bꞌaj aycanem yechel chiꞌ uuj, 
yic max javi ebꞌ bꞌaj ayinecꞌ tic, tato maay, xim miltachamlaj ebꞌ, xchi Jehová.

25 Ix emta vin̈aj Moisés chiꞌ, ix ul yalan vin̈ dꞌa ebꞌ chon̈abꞌ tas ix yal Jehová 
chiꞌ.

A lajun̈eꞌ schecnabꞌil Jehová Dios 
(Dt 5.1‑21)

20  1 Ix lolon Dios dꞌa ebꞌ israel, ix yalan dꞌa ebꞌ icha tic:
2  A in ton Jehová e Diosal in, ix ex viqꞌuelta dꞌa yol yic Egipto bꞌaj 

ayex och checabꞌoc, bꞌaj man̈ eyicoc e bꞌa.
3  Malajocabꞌ junocxo dios bꞌaj tzex och ejmelal, palta an̈ejocabꞌ dꞌayin.
4 Man̈ e bꞌo yechel junoc tas e diosaloc, junoc tas ay dꞌa satchaan̈, tas ay 

dꞌa sat luum tic, ma tastac ay dꞌa yoltac a aꞌ. 5  Man̈ ex em n̈ojan dꞌay, man̈ 
eyacꞌpaxem e bꞌa dꞌay, yujto a in Jehová e Diosal in, ste cot voval dꞌayex 
tato tzex och ejmelal dꞌa junocxo tasi. Ol vacꞌoch syaelal ebꞌ mamabꞌil malaj 
velcꞌoch dꞌay. Ol vacꞌanpax yaelal dꞌa yibꞌan̈ yuninal ebꞌ, yixchiquin ebꞌ 
yedꞌ yin̈tilal ebꞌ. 6 Axo ebꞌ tzin xajanani, ebꞌ scꞌanabꞌajan in checnabꞌil, ol in 
xajanej ebꞌ yedꞌ ebꞌ yin̈tilal ebꞌ yic ol bꞌeyn̈ejbꞌatoc.

7 Man̈ comonoc tze loc in bꞌi a in Jehová e Diosal in tic, ma tzeyacꞌ bꞌinaj in 
bꞌi dꞌa junoc tas dꞌa ichn̈ej taꞌ, yujto ol vacꞌ yaelal dꞌa mach icha chiꞌ scꞌulej.

8  Nivanocabꞌ yelcꞌoch scꞌual icꞌoj ip dꞌayex yuj in eyicꞌanchaan̈. 9 Vaqueꞌ 
cꞌual tzex munlaj dꞌa e munlajel, 10 axo dꞌa yuquil cꞌual, scꞌual icꞌoj ip. A jun 
cꞌu chiꞌ vic yaji. Man̈ ex munlaj dꞌa jun cꞌu chiꞌ yedꞌ ebꞌ eyuninal, ebꞌ eyisil, 
ma ebꞌ vin̈ e checabꞌ, ma ebꞌ ix e checabꞌ, ma nocꞌ e molbꞌetzal nocꞌ, nocꞌ 
smunlaji, ma ebꞌ chꞌoc chon̈abꞌil ayecꞌ dꞌa e cal, mocabꞌ munlaj ebꞌ. 11 Yujto a 
in Jehová in tic, dꞌa vaqueꞌ cꞌual ix in bꞌo satchaan̈ yedꞌ sat luum yedꞌ aꞌ mar 
yedꞌ masanil tastac ay dꞌay. Axo dꞌa yuquil cꞌual, ix och vaan in munlaji, yuj 
chiꞌ a jun yuquil cꞌual chiꞌ vic yaji, yuj yochpax e vachꞌiloc.

12  Ayocabꞌ yelcꞌoch e mam e nun dꞌa e sat, yic vachꞌ snajatbꞌi e qꞌuinal dꞌa 
sat lum luum ol vacꞌ dꞌayex.

13  Man̈ e milcham ebꞌ eyetanimail.
14 Man̈ ex em ajmulal dꞌa yol scꞌabꞌ eyetbꞌeyum junjun ex.
15 Man̈ ex elcꞌanoc.
16 Man̈ e naqꞌue lolonel dꞌa spatic ebꞌ eyetanimail.
17 Man̈ e nibꞌejoch spat ebꞌ eyetanimail. Man̈ e nibꞌejpaxoch ix yetbꞌeyum 

ebꞌ, vin̈ schecabꞌ ebꞌ, ma ix schecabꞌ ebꞌ, nocꞌ svacax ebꞌ, nocꞌ sbꞌuru ebꞌ, ma 
junocxo tas ay dꞌa ebꞌ eyetanimail chiꞌ, man̈ e nibꞌejochi, xchi Jehová.

Ix xiv ebꞌ israel a ix yabꞌan ebꞌ slolon Dios 
(Dt 5.22‑33)

18  Masanil ebꞌ israel ix yabꞌ val ebꞌ smacꞌvaj cꞌu. Ix yilan ebꞌ yecꞌ copoljoc 
cꞌacꞌ, ix yabꞌanpax ebꞌ te chaan̈ ix puji jun qꞌuen trompeta. Ix yilan val ebꞌ 
sqꞌue stabꞌil lum vitzal Sinaí, ix ibꞌxiqꞌue ebꞌ yuj xivelal, ix snitzanel sbꞌa ebꞌ. 
19 Yuj chiꞌ ix yal ebꞌ dꞌa vin̈aj Moisés:

—A ach tzach lolon dꞌayon̈. Ol co cꞌanabꞌajan tas ol yal Jehová Dios chiꞌ 
dꞌayach. Mocxobꞌ lolon dꞌayon̈, tato maay, ol on̈ chamoc, xchi ebꞌ anima chiꞌ.

20 Ix tacꞌvi vin̈aj Moisés chiꞌ:
—Man̈ ex xivoc, ton̈ej tzulecꞌ Dios chiꞌ yic tzex yacꞌan proval, yic vachꞌ 

ayn̈ej e xivcꞌolal dꞌay, yic man̈ ol ochn̈ej e mul, xchi vin̈.
21 Yuj chiꞌ a ebꞌ chon̈abꞌ chiꞌ, najat ayel ebꞌ, axo vin̈aj Moisés chiꞌ ix snitzbꞌat 

sbꞌa vin̈ dꞌa slacꞌanil jun asun qꞌuicꞌ bꞌaj ayecꞌ Dios chiꞌ.

A sleyal altar
22  Ix yalan Jehová dꞌa vin̈aj Moisés chiꞌ:
Al juntzan̈ lolonel tic smasanil dꞌa ebꞌ etisraelal: A ex tic ix eyilaꞌ chajtil 

ix vutej in lolonemta dꞌayex dꞌa satchaan̈. 23  Man̈ e bꞌo qꞌuen oro ma qꞌuen 
plata e diosaloc yic bꞌaj tzex och ejmelal, icha tzꞌaj eyacꞌanem e bꞌa dꞌayin. 
24 Bꞌoec junoc altar dꞌayin, nabꞌa luum tzeyacꞌoch dꞌay, yic bꞌaj tze n̈ustzꞌa nocꞌ 
calnel, ma nocꞌ vacax tzeyacꞌ silabꞌil dꞌayin, ma bꞌaj tze n̈ustzꞌa ofrenda yic 
e juncꞌolal vedꞌoc. Yaln̈ej bꞌaj ol in chꞌox dꞌayex yic tzex och ejmelal dꞌayin, 
ataꞌ ol vacꞌ in vachꞌcꞌolal dꞌa eyibꞌan̈. 25  Tato a qꞌuen qꞌueen tzeyacꞌoch dꞌa 
junoc altar chiꞌ, man̈ e tzeylaj qꞌueen, tato tzeyacꞌoch qꞌuen tzeybꞌil chiꞌ, man̈ 
vachꞌoc dꞌa yol in sat. 26 A jun altar tze bꞌo chiꞌ, man̈ eyacꞌoch scꞌoochal bꞌaj 
tzex qꞌuei, yic vachꞌ max ilji e nivanil, xa chi dꞌa ebꞌ, xchi dꞌa vin̈.

Ley dꞌa yibꞌan̈ ebꞌ checabꞌ 
(Dt 15.12‑18)

21  1 Ix yalanxi Jehová dꞌa vin̈aj Moisés chiꞌ: A juntzan̈ ley tic ol al dꞌa ebꞌ 
etchon̈abꞌ yic scꞌanabꞌajej ebꞌ:

2  Tato ay junoc vin̈ eyetchon̈abꞌ tze manaꞌ yic tzꞌoch e checabꞌoc, an̈ej 
vaqueꞌ abꞌil smunlaj vin̈ eyedꞌoc, axo dꞌa yuquil abꞌil tzeyacꞌanel vin̈ dꞌa 
libre, yicxo sbꞌa vin̈. Malaj tumin syacꞌ vin̈ yic tzeyacꞌanel vin̈ dꞌa libre chiꞌ. 
3  Tato schꞌocojiln̈ej vin̈ cꞌochnac dꞌayex, an̈ejaꞌ schꞌocojil vin̈ sbꞌati. Tato ay 
ix yetbꞌeyum vin̈ yedꞌnac jun, an̈ejaꞌ syicꞌbꞌat ix vin̈ yedꞌoc. 4 Tato a ex ix e 
man vin̈ chiꞌ, a ex ix eyacꞌoch yetbꞌeyum vin̈, scan ix ix chiꞌ yedꞌ ebꞌ unin 

eyedꞌoc, schꞌocoj vin̈ sbꞌati. 5 Tato syal vin̈ checabꞌ chiꞌ jun: Malaj in gana tzin 
el dꞌa libre yujto xajan vin̈ in patrón yedꞌ ix vetbꞌeyum yedꞌ pax ebꞌ vuninal 
vuuj, tato xchi vin̈, 6 tzeyicꞌbꞌat vin̈ dꞌa yichan̈ ebꞌ yajal. Tzꞌoch lin̈an vin̈ dꞌa 
smarcoal spuertail sdespacho ebꞌ vin̈ yajal chiꞌ, tzeyolan schiquin vin̈ dꞌa 
qꞌuen ol-labꞌ, tzꞌochcan yechel vin̈ to scan vin̈ eyedꞌoc dꞌa juneln̈ej.

7 Tato ay junoc mach schon̈el yisil dꞌa checabꞌoc, max yal-laj yacꞌjiel ebꞌ 
ix dꞌa libre ichoc ebꞌ vin̈ vinac. 8  Tato a vin̈ spatrón ix chiꞌ maj chaanlaj 
scꞌol yoch ix yetbꞌeyumoc icha yaj strato ebꞌ yujto malaj sgana vin̈ dꞌa ix, 
syal smanjixiel ix yuj junoc scꞌabꞌyoc. Vachꞌchom malaj sgana vin̈ patrón 
chiꞌ syicꞌlaj sbꞌa yedꞌ ix, palta max yal-laj schon̈an ix vin̈ dꞌa junoc chꞌoc 
chon̈abꞌil. 9 Tato a vin̈ patrón chiꞌ smanan ix yic tzꞌoch ix yetbꞌeyumoc junoc 
yuninal, ichaocabꞌ yisil syutej ix. 10 Palta tato a vin̈ spatrón ix chiꞌ tzꞌicꞌan 
ix yetbꞌeyumoc, syicꞌan junocxo ix vin̈, mocabꞌ emnaquil tzꞌaj ix bꞌabꞌel chiꞌ, 
palta yovalil syacꞌ svael ix vin̈ yedꞌ spichul ix, svaypax vin̈ yedꞌ ix. 11 Tato 
max scꞌanabꞌajej vin̈ yacꞌan oxeꞌ tastac tic, tzꞌactajel ix, man̈xa pax tas stup 
ix yic tzꞌactajeli.

Ley dꞌa yibꞌan̈ mach scomon acꞌan chucal
12  A mach smilancham junoc anima, yovalil smiljipaxchamoc. 13  Palta tato 

man̈ scꞌanoc scꞌol ix milvaji, tato stiempoalxo scham jun anima chiꞌ, a in 
Jehová in ol val dꞌayex bꞌaj ol bꞌat scꞌubꞌejel sbꞌa jun mach ix milancham 
anima chiꞌ. 14  Palta a mach scham val snaani smilancham yetanimail, 
vachꞌchom bꞌaj ay valtar sbꞌat scol sbꞌa, tzꞌicꞌchajelta, smiljichamoc.

15 A mach smacꞌan smam ma snun, yovalil schami.
16  Tato ay mach tzꞌelcꞌanbꞌat junoc anima, tato toxo ix schon̈bꞌati, ma 

aytoecꞌ yedꞌoc, ayic syamchaj jun elcꞌum anima chiꞌ, yovalil schami. 17 A 
mach sbꞌajan smam snun, macꞌjocabꞌ chamoc.

18  Tato ay chavan̈oc syacꞌ oval, tato ay junoc vin̈ slajvi yuj junxo vin̈ chiꞌ, 
taxon̈ej qꞌueen syacꞌlabꞌej vin̈, ma yedꞌ scꞌabꞌ, an̈ejto max chami, palta te 
nivan ix aj yabꞌan syail, 19 axo dꞌa jayeoc cꞌual tzaxo yal yecꞌxi yedꞌ scꞌococh. 
A vin̈ smacꞌvaj chiꞌ, yovalil stup vin̈ bꞌaj tzꞌan̈taj vin̈ slajvi chiꞌ yedꞌ pax scꞌu 
vin̈, palta max acꞌjiochlaj chamel dꞌa yibꞌan̈ vin̈.

20  Tato ay junoc vin̈ patrón smacꞌan schecabꞌ yedꞌ te teꞌ, taxon̈ej vinac 
ma ix, axo tzꞌaji schami, yovalil tzꞌoch chamel dꞌa yibꞌan̈ vin̈. 21 Palta tato 
tzato ecꞌ jun checabꞌ chiꞌ chabꞌ oxeocxo cꞌual, ichato chiꞌ schami, maxtzac 
acꞌjiochlaj chamel dꞌa yibꞌan̈ vin̈ patrón chiꞌ, yujto yic yaj jun schecabꞌ chiꞌ.

22  Tato ay chavan̈oc vinac van yacꞌan oval, syamchajcꞌoch junoc ix ix to 
yabꞌixxo dꞌa scal oval chiꞌ yuj ebꞌ, tzꞌel unin chiꞌ dꞌa spatic ix, palta malaj 
jabꞌoc tzꞌicꞌan ix, a vin̈ tzꞌoch smul chiꞌ stupan jantac scꞌan vin̈ yetbꞌeyum 
ix, an̈ejton pax aꞌ, ato syalaꞌ tas tzꞌaj schꞌolbꞌitaj yuj ebꞌ vin̈ juez. 23  Palta tato 
ay tas tzꞌicꞌan ix jun, ato syalaꞌ tas tzꞌicꞌan ix chiꞌ, icha pax chiꞌ tzꞌutajpax 
vin̈ tzꞌoch smul chiꞌ. Tato scham ix, schampax vin̈. 24 Tato tzꞌixtax yol sat ix, 
ma qꞌuen ye ix, ma scꞌabꞌ ix, ma yoc ix, 25 ta stzꞌa ix, ma slajvi ix, ma ton̈ej 
syaxlaꞌ snivanil ix, an̈ejaꞌ icha val tzꞌutaj ix chiꞌ, icha val chiꞌ tzꞌutajpax vin̈ 
vinac chiꞌ.

26  Tato ay junoc mach smacꞌanpoj yol sat junoc vin̈ schecabꞌ, ma junoc ix 
schecabꞌ, tzꞌactajel vin̈ checabꞌ ma ix checabꞌ sqꞌuexuloc jun yol sat ix poj 

chiꞌ. 27 Tato ay junoc mach smacꞌanel qꞌuen ye junoc schecabꞌ, tzꞌactajel jun 
checabꞌ chiꞌ sqꞌuexuloc qꞌuen ye chiꞌ.

Ley dꞌa yibꞌan̈ junoc chamel man̈ naanoc tzꞌochi
28  Tato ay junoc nocꞌ toro stecancham junoc anima, yovalil sjuljicham nocꞌ, 

max chijilaj schibꞌejal nocꞌ, palta malaj tas tzꞌoch dꞌa yibꞌan̈ vin̈ yajal nocꞌ 
chiꞌ. 29 Palta tato yojtac vin̈ yajal nocꞌ chiꞌ to ovtaxon nocꞌ dꞌa anima, max 
yetzbꞌanpax nocꞌ vin̈, tato stecjicham junoc anima yuj nocꞌ, yovalil sjuljicham 
nocꞌ, schampax vin̈ yajal nocꞌ chiꞌ. 30 Tato schaji tupchaj jun chamel chiꞌ, stup 
vin̈ yajal nocꞌ chiꞌ, ato syalaꞌ jantac scꞌan ebꞌ aj chamnac chiꞌ, tato icha chiꞌ 
maxtzac chamlaj vin̈. 31 Aton val juntzan̈ ley tic tzꞌoch yopisio tato ay junoc 
uninabꞌil ma isilabꞌil stecjicham yuj nocꞌ vacax. 32  Tato a junoc vin̈ checabꞌ, 
ma junoc ix checabꞌ stecjicham yuj nocꞌ, yovalil tzꞌacꞌchaj 30 siclo qꞌuen plata 
dꞌa vin̈ spatrón jun checabꞌ chiꞌ, sjuljipaxcham nocꞌ vacax chiꞌ.

33  Qꞌuinaloc ay junoc mach max smacchej stiꞌ aꞌ yucꞌlabꞌ aꞌ, ma sjoy junoc 
olan, max smacchejpax stiꞌ, sbꞌat junoc nocꞌ vacax, ma junoc nocꞌ bꞌuru dꞌa 
yool, 34 yovalil stup vin̈ ay yic jun olan chiꞌ dꞌa vin̈ aj nocꞌ chiꞌ, scan nocꞌ ix 
cham chiꞌ dꞌa vin̈ ay yic olan chiꞌ.

35  Tato ay junoc nocꞌ storo junoc mach stecancham nocꞌ storo junocxo, 
yovalil schon̈jiel nocꞌ ix tecvaj chiꞌ, spucanecꞌ qꞌuen stojol nocꞌ chiꞌ ebꞌ dꞌa 
spatic. An̈ejaꞌ spucpaxecꞌ nocꞌ ix tecjicham chiꞌ ebꞌ. 36 Tato yojtacxo vin̈ ay yic 
nocꞌ ix tecvaj chiꞌ to toxonton ov nocꞌ, max stan̈vanpax nocꞌ vin̈, yovalil syacꞌ 
junocxo nocꞌ vin̈ sqꞌuexuloc nocꞌ ix cham chiꞌ, scan nocꞌ chamnac chiꞌ dꞌa vin̈.

Ley dꞌa yibꞌan̈ tastac sqꞌuexchajxi

22  1 Tato ay junoc mach tzꞌelcꞌan junoc nocꞌ vacax, ma junoc nocꞌ calnel, 
yic smilcham nocꞌ, ma yic schon̈bꞌat nocꞌ, tato syamchaj vin̈ dꞌa 

yelcꞌal chiꞌ, ovan̈xo sqꞌuexul nocꞌ vacax chiꞌ syacꞌ vin̈. Tato calnel nocꞌ jun, 
chan̈van̈xo pax sqꞌuexul nocꞌ syacꞌ vin̈.

2-4 A junoc mach tzꞌelcꞌani, yovalil stup tas syelqꞌuej chiꞌ. Tato malaj stumin 
jun elcꞌum chiꞌ, yovalil schon̈chajeli, axo dꞌa stojol bꞌaj schon̈chaj chiꞌ, ataꞌ 
stup tas syelqꞌuej chiꞌ. Tato tzꞌilchaj nocꞌ nocꞌ elcꞌabꞌil chiꞌ, yovalil stupchaj 
nocꞌ, chavan̈xo tzꞌaj stupchaj nocꞌ, taxon̈ej junoc nocꞌ vacax, ma junoc nocꞌ 
bꞌuru, ma junoc nocꞌ calnel. Tato tzꞌilchaj junoc elcꞌum dꞌacꞌvalil, van yoch 
dꞌa junoc pat yic syelcꞌan junoc tas, tato smacꞌjicham yuj vin̈ aj pat chiꞌ, malaj 
tzꞌaji. Max ochlaj dꞌa spatic vin̈ smilvaj chiꞌ. Tato dꞌa cꞌualil tzuji jun, tzꞌoch 
dꞌa spatic vin̈ smilvaj chiꞌ.

5 Tato ay junoc mach stan̈van va nocꞌ smolbꞌetzal nocꞌ dꞌa sluum, palta axo 
dꞌa scal yavbꞌen teꞌ junocxo mach scꞌoch nocꞌ vael chiꞌ, yovalil syacꞌ sqꞌuexul 
mach ay yic nocꞌ chiꞌ. A val sat yavbꞌen te vachꞌ syacꞌ sqꞌuexuloc.

6  Tato ay junoc mach van sn̈usan spatan, tzꞌel cꞌacꞌ yuuj, stzꞌabꞌat strigo 
junoc mach, vachꞌchom molbꞌabꞌilxo ixim, mato manto jochchajlaj ixim, a 
mach tzꞌactanel cꞌacꞌ chiꞌ, yovalil stup smasanil tas tzꞌabꞌat chiꞌ.

7 Tato ay junoc mach syacꞌbꞌat stumin, ma junocxo tas ay stojol sicꞌbꞌat 
junocxo, axo tzꞌaji tzꞌelcꞌajelta dꞌa yol spat vin̈ sicꞌjinac chiꞌ, tato tzꞌilchaj vin̈ 
elcꞌum chiꞌ, cha macan̈xo tzꞌaj yacꞌan sqꞌuexul vin̈. 8  Tato max yamchaj vin̈ 
elcꞌum chiꞌ jun, tzꞌicꞌchajbꞌat vin̈ aj pat chiꞌ dꞌa yichan̈ vin̈ juez yic tzꞌilji tato 

man̈oc vin̈ ix yaman qꞌuen tumin chiꞌ, ma juntzan̈ tastac tzꞌacꞌji sicꞌcanbꞌat 
vin̈ chiꞌ.

9 Tato ay junoc anima smacqꞌue junoc tas yicoc: Nocꞌ vacax, nocꞌ calnel, 
nocꞌ bꞌuru, ma junoc pichul, ma junocxo tas ton̈ej satbꞌati, syalan junocxo 
to yicoꞌ, tzꞌicꞌchajbꞌat ebꞌ chavan̈ chiꞌ dꞌa yichan̈ ebꞌ juez. A jun mach tzꞌesan 
chiꞌ, yovalil chabꞌ tzꞌaj yacꞌan sqꞌuexul dꞌa mach ay yic chiꞌ.

10 Tato ay junoc mach ton̈ej syacꞌcan abꞌenal junoc nocꞌ bꞌuru, ma junoc 
nocꞌ vacax, ma junoc nocꞌ calnel, ma yaln̈ej tas molbꞌetzal nocꞌ dꞌa junocxo 
mach, axo tzꞌaji, a nocꞌ nocꞌ chiꞌ scham nocꞌ, ma slajvi nocꞌ, ma tzꞌelcꞌajbꞌat 
nocꞌ. Tato malaj mach tzꞌilani, 11 syacꞌ stiꞌ vin̈ anima chiꞌ dꞌa yichan̈ Jehová 
yedꞌ dꞌa yichan̈ vin̈ ay yic nocꞌ nocꞌ chiꞌ to man̈oc vin̈ ix yaman nocꞌ. Axo vin̈ 
ay yic nocꞌ chiꞌ schaan yabꞌ tas ix yal vin̈ chiꞌ, yuj chiꞌ max stuplaj nocꞌ vin̈. 
12  Palta tato qꞌuelanoch vin̈ tzꞌelcꞌajbꞌat nocꞌ, yovalil stup vin̈ dꞌa vin̈ yajal nocꞌ 
chiꞌ. 13  Tato schijibꞌat nocꞌ yuj nocꞌ choj, ma yuj nocꞌ oques, yovalil syicꞌcot 
jabꞌocxo nocꞌ vin̈, yic vachꞌ syil vin̈ yajal nocꞌ chiꞌ. Tato icha chiꞌ, max stuplaj 
nocꞌ vin̈.

14  Tato ay junoc mach scꞌanan junoc nocꞌ nocꞌ smajnej: Nocꞌ chej, nocꞌ 
vacax, talaj scham nocꞌ, ma slajvi nocꞌ, palta max yil-laj vin̈ yajal nocꞌ chiꞌ, 
yovalil stup nocꞌ mach ix majnan chiꞌ. 15 Palta tato qꞌuelanoch vin̈ yajal nocꞌ 
chiꞌ scham nocꞌ, max stuplaj nocꞌ vin̈ smajnan nocꞌ chiꞌ, yujto strato ebꞌ yaji, 
an̈ej smajananubꞌal nocꞌ syacꞌ vin̈.

Juntzan̈xo ley
16 Qꞌuinaloc ay junoc vinac tzꞌacꞌan musansatil junoc ix cobꞌes mantalaj bꞌaj 

ay strato, svay vin̈ yedꞌ ix, yovalil syacꞌ qꞌuen tumin vin̈ yic stojoloc ix dꞌa 
smam ix, ichataxon bꞌeybꞌal. Yovalil syicꞌ ix vin̈. 17 Tato max yal scꞌol smam 
ix to syicꞌ jun vin̈ chiꞌ ix, palta yovalil syacꞌ qꞌuen tumin vin̈ dꞌa smam ix ix 
chiꞌ, ichataxon sbꞌeybꞌal ebꞌ anima a smojcꞌaj ebꞌ ix cobꞌestac.

18  Masanil ebꞌ ajbꞌaal, yovalil scham ebꞌ.
19 Tato ay mach smulan yedꞌ nocꞌ nocꞌ, yovalil schami.
20 Tato ay mach syacꞌ silabꞌ dꞌa comon dios, to man̈oc dꞌayin a in Jehová 

in tic syacꞌaꞌ, yovalil smacꞌjichamoc. 21 Man̈ eyixtej ebꞌ anima chꞌoc chon̈abꞌil 
ton̈ej ayecꞌ dꞌa e cal, yujto ex ecꞌpax dꞌa chꞌoc chon̈abꞌil dꞌa Egipto.

22  Man̈ eyixtej ebꞌ ix chamnacxo yetbꞌeyum, ma ebꞌ unin man̈xalaj 
smam. 23  Tato tzeyixtej ebꞌ, a dꞌayin ol yal sbꞌa ebꞌ, ol vabꞌ tas syal ebꞌ chiꞌ 
dꞌayin. 24  Ol cot voval dꞌayex, ol ex vicꞌanbꞌat dꞌa junoc oval. Icha chiꞌ ol 
aj ex vacꞌanchamoc. Yuj val chiꞌ, a ebꞌ ix eyetbꞌeyum scan ebꞌ ix dꞌa man̈ 
etbꞌeyumal, scanpax ebꞌ eyuninal dꞌa mebꞌail.

25  Tato tzeyacꞌ qꞌuen tumin majanil dꞌa junoc eyetchon̈abꞌ mebꞌaꞌ anima, 
man̈ e cꞌan yuneꞌ qꞌuen dꞌay icha syutej sbꞌa ebꞌ tzꞌacꞌantaxon qꞌuen majanil. 
26 Tato syacꞌcan junoc spichul, yujto smajnej qꞌuen tumin chiꞌ, tzeyacꞌ meltzaj 
dꞌay a tzꞌemxican cꞌu, 27 talaj an̈ej jun spichul chiꞌ syacꞌoch yuj siic, an̈ej 
syacꞌoch dꞌacꞌvalil. Yuj chiꞌ, tato syal sbꞌa dꞌayin, dꞌa elan̈chamel tzin colvaj 
dꞌay, yujto a in tic elan̈chamel tzꞌocꞌ in cꞌol dꞌa anima.

28  Man̈ eyal chucal lolonel dꞌa spatic ebꞌ juez, ma dꞌa spatic vin̈ yajal e 
chon̈abꞌ.

29 Mocabꞌ najtilax eyicꞌancot eyofrenda dꞌayin, aton sbꞌabꞌel sat eyavbꞌen.

ÉXODO 22 116  



A ebꞌ e bꞌabꞌel vinac unin tzeyacꞌ ebꞌ dꞌayin. 30 Icha chiꞌ tzꞌajpax nocꞌ bꞌabꞌel 
yuneꞌ nocꞌ e vacax yedꞌ nocꞌ e calnel. Scan uqueoc cꞌual nocꞌ yedꞌ snun, axo 
dꞌa svajxaquil cꞌual yalji nocꞌ, tzeyacꞌan nocꞌ dꞌayin.

31 Vic eyaj a ex tic. Yuj chiꞌ man̈ e chiꞌ schibꞌejal nocꞌ nocꞌ milbꞌilcham yuj 
nocꞌ cꞌultaquil nocꞌ, palta a dꞌa nocꞌ tzꞌiꞌ tzeyacꞌ nocꞌ.

Ley yuj tas tzꞌaj sbꞌo oval

23  1 Man̈ eyal esal lolonel dꞌa spatic ebꞌ eyetanimail. Man̈ junn̈ejoc 
tzeyutej e bꞌa yedꞌ junoc mach chuc spensar yic tzeyacꞌanoch e bꞌa 

testigoal dꞌa tas man̈ yeloc.
2  Man̈ eyacꞌoch e bꞌa yedꞌ ebꞌ scꞌulan chucal. Man̈ eyacꞌoch e bꞌa testigoal 

dꞌa es yedꞌ ebꞌ anima scꞌulan chucal. 3  Vachꞌchom mebꞌaꞌ junoc anima, palta 
tato ay smul, man̈ eyacꞌ och e bꞌa yedꞌoc.

4 Tato a junoc vin̈ ayoch ajcꞌolal dꞌayex ay junoc nocꞌ svacax, ma nocꞌ sbꞌuru 
satnacbꞌati, tzꞌilchaj nocꞌ eyuuj, iqꞌuecbꞌat nocꞌ dꞌa vin̈. 5 Yovalil tzex colvaj 
dꞌa mach schichonoch scꞌol dꞌayex. Tato tzeyilaꞌ to stelvi nocꞌ sbꞌuru dꞌa yalan̈ 
yicatz, tzeyicꞌqꞌue vaan nocꞌ yedꞌoc.

6 Tato ay junoc anima mebꞌaꞌ snibꞌej schꞌolbꞌitaj yaj yoval, man̈ e tenecꞌ dꞌay. 
7 Man̈ e cha junoc esal lolonel dꞌa spatic junoc anima. Man̈ eyacꞌoch chamel dꞌa 
yibꞌan̈ junoc anima malaj smul, yujto a in ol vacꞌ spac dꞌa mach icha chiꞌ scꞌulej.

8  Man̈ e cha qꞌuen tumin dꞌa elcꞌaltac yic tze bꞌoan yaj junoc oval, yujto a 
yuj qꞌuen tumin chiꞌ tzeyacꞌ musansatil e bꞌa, tze qꞌuexancan tas tojol dꞌa tas 
man̈ tojoloc.

9 Man̈ eyixtej anima chꞌoc chon̈abꞌil, yujto a ex tic najtil ix ex ecꞌ dꞌa chꞌoc 
chon̈abꞌil dꞌa Egipto. Eyojtacxo syaelal tzꞌutaj anima dꞌa chꞌoc chon̈abꞌil.

Yovalil scan lum luum junoc abꞌil
10 Vaqueꞌ abꞌil tzex munlaj dꞌa sat lum luum, tze molanqꞌue sat tas tzeyavej. 

11 Axo dꞌa yuquil abꞌil, tzeyactancan luum. A jantacto tastac sqꞌuibꞌqꞌue dꞌa 
sat luum, yicxo ebꞌ mebꞌaꞌ ayecꞌ dꞌa yol e chon̈abꞌ chiꞌ yedꞌ nocꞌ cꞌultaquil nocꞌ. 
Vachꞌchom teꞌ eyuva ma teꞌ eyolivo, man̈xo e mesaꞌ.

12  Vaqueꞌ cꞌualn̈ej tzex munlaji, axo dꞌa yuquil cꞌual tzeyicꞌan eyip. Yedꞌ pax 
nocꞌ e vacax, nocꞌ e bꞌuru yedꞌ ebꞌ e checabꞌ tzꞌalji dꞌa yol e cuenta yedꞌ ebꞌ 
chꞌoc chon̈abꞌil smunlaj eyedꞌoc syicꞌpax yip.

13  Cꞌanabꞌajejec masanil tas ix val tic dꞌayex. Man̈ eyal e bꞌa dꞌa juntzan̈ 
comon dios, man̈ e locpax sbꞌi.

Oxeꞌ nivac qꞌuin̈ 
(Ex 34.18‑26; Dt 16.1‑17)

14 Oxel tzeyacꞌoch qꞌuin̈ dꞌa yol junjun abꞌil yic tzin eyicꞌanchaan̈. 15 A dꞌa 
uj Abib tzeyacꞌoch sqꞌuin̈al ixim pan malaj yich, icha ix vutej valan dꞌayex. 
Dꞌa uqueꞌ cꞌual tze va ixim pan malaj yich, yujto a dꞌa jun uj chiꞌ ix ex elta 
dꞌa Egipto. Malajocabꞌ junoc mach sja dꞌa vichan̈ tato malaj jabꞌoc yofrenda 
yedꞌnac.

16  Tzeyacꞌanpaxoch qꞌuin̈ ayic tzꞌelul sbꞌabꞌel sat tas tzeyavej. An̈ejaꞌ 
tzeyacꞌanpaxoch junxo qꞌuin̈ ayic slajvicanqꞌue masanil sat tastac tzeyavej 
chiꞌ.

 117 ÉXODO 22 ,  23



17 A in Jehová e Yajalil in tic svalaꞌ to a dꞌa oxeꞌ qꞌuin̈ chiꞌ yovalil sjavi 
masanil ebꞌ vin̈ vinac dꞌa vichan̈.

18  Ayic tzeyacꞌan nocꞌ nocꞌ silabꞌil dꞌayin, man̈ eyacꞌlaj schiqꞌuil nocꞌ yedꞌ 
ixim pan aybꞌat yich. Man̈ e sicꞌbꞌat xepual nocꞌ silabꞌ chiꞌ dꞌa junocxo cꞌual.

19 A val sbꞌabꞌel sat eyavbꞌen vachꞌ tzꞌel dꞌa sat lum luum, aꞌ tzeyicꞌbꞌat dꞌa 
in cajnubꞌ, a in Jehová e Diosal in svalaꞌ.

Man̈ e tzꞌan̈ nocꞌ yunetac chiva dꞌa scal yal yim snun.

Jun yángel Jehová
20 Ol in checbꞌat jun vángel dꞌa eyichan̈ yic vachꞌ tzex tan̈vaj yuj dꞌa yoltac 

bꞌe, ol ex yicꞌanbꞌat dꞌa jun lugar bꞌaj vachꞌxo yaj vuuj, bꞌaj ol ex ajoc. 21 Scham 
val eyilani, man̈ e pitej e bꞌa dꞌay, palta tze cꞌanabꞌajej tas syalaꞌ. Ichato aꞌ ol 
munlaj in qꞌuexuloc, man̈ ol ex yacꞌlaj nivancꞌolal tato man̈ ol e cꞌanabꞌajej 
dꞌay. 22  Tato tze cꞌanabꞌajej dꞌay, tze cꞌulan tas syal dꞌa in qꞌuexuloc, ol in och 
ajcꞌolal dꞌa mach ayoch ajcꞌolal dꞌayex. Ol in och tecꞌtecꞌ dꞌa yichan̈ mach 
sgana stecꞌbꞌej sbꞌa dꞌa eyichan̈. 23  A jun vángel chiꞌ ol bꞌabꞌlaj dꞌa eyichan̈. 
Ol ex yicꞌanbꞌat dꞌa sat lum sluum ebꞌ amorreo, ebꞌ hitita, ebꞌ ferezeo, ebꞌ 
cananeo, ebꞌ heveo yedꞌ ebꞌ jebuseo. Juneln̈ej ol in satcanel ebꞌ. 24  Man̈ ex 
em n̈ojan dꞌa yichan̈ sdiosal juntzan̈ chon̈abꞌ chiꞌ. Man̈ ex empax cuman dꞌay, 
man̈ e bꞌeybꞌalej sbꞌeybꞌal ebꞌ chon̈abꞌ chiꞌ dꞌa eyicꞌanchaan̈ sdiosal ebꞌ. A 
tas smoj tze cꞌulej, to tze macꞌpoj sdiosal ebꞌ chiꞌ yedꞌ masanil qꞌuen qꞌueen 
ayoch dꞌay. 25  A inn̈ej Jehová e Diosal in bꞌaj tzeyaqꞌuem e bꞌa. Tato icha chiꞌ 
tzeyutej e bꞌa, ol vacꞌ tas tze vaꞌa yedꞌ tas tzeyuqꞌuej. Najat pax ol viqꞌuel ilya 
dꞌa e cal. 26  Najat pax ol vutoc e qꞌuinal. A dꞌa yol junjun e chon̈abꞌil chiꞌ, 
malaj junoc ix ix ton̈ej ol el yuneꞌ, man̈ junoc ebꞌ ix to man̈ ol unevoc.

27 Ol vacꞌ xivqꞌue scꞌol ebꞌ anima tzex chacani. Ol vacꞌ somchaj spensar 
ebꞌ chon̈abꞌ tzeyacꞌ oval yedꞌoc yedꞌ masanil ebꞌ ayoch ajcꞌolal dꞌayex, ol el 
lemnaj ebꞌ dꞌayex. 28  Ol vacꞌ somchaj scꞌol ebꞌ eyajcꞌool yuj xivelal ayic manto 
ex cꞌochlaj, yuj chiꞌ ol el lemnaj ebꞌ heveo, ebꞌ cananeo yedꞌ pax ebꞌ hitita 
dꞌayex.

29 Man̈ junocn̈ej abꞌil ol aj vicꞌanel ebꞌ dꞌa eyichan̈, yic vachꞌ max ixtaxbꞌat 
lum luum yic man̈ ol te qꞌuibꞌpax sbꞌisul nocꞌ cꞌultaquil nocꞌ tzꞌacꞌan chucal 
dꞌayex. 30 Cꞌojancꞌolaln̈ej ol aj vicꞌanel ebꞌ anima chiꞌ dꞌa sat luum, masanto 
ayic ol qꞌuibꞌ e bꞌisul, yic tze macan lum masanil. 31 Toxo ix vacꞌcanem 
stzꞌacan̈il bꞌaj ol ecꞌ lum e luum chiꞌ. Schael yich bꞌaj ay aꞌ Chacchac Mar, 
masanto scꞌoch dꞌa aꞌ Éufrates, sbꞌatxon̈ej dꞌa aꞌ mar Mediterráneo, masanto 
dꞌa taquin̈ luum. Ol vacꞌanoch ebꞌ cajan dꞌa sat luum chiꞌ dꞌa yol e cꞌabꞌ. A 
exxo ol e pechel ebꞌ dꞌa sat luum chiꞌ.

32  Man̈ val e bꞌo junoc e trato yedꞌ ebꞌ, man̈ ex ochpax ejmelal dꞌa sdiosal 
ebꞌ. 33  Man̈xo pax e chacan ebꞌ dꞌa yol e chon̈abꞌ, yic vachꞌ max ex scuchbꞌej 
ebꞌ e cꞌulan chucal dꞌayin. Tato tzeyaqꞌuem e bꞌa dꞌa sdiosal ebꞌ chiꞌ, a ex val 
tzeyixtejbꞌat e bꞌa syal chiꞌ, xchi Jehová dꞌa vin̈aj Moisés chiꞌ.

Strato Jehová yedꞌ chon̈abꞌ Israel

24  1 Ix yalan Jehová dꞌa vin̈aj Moisés chiꞌ icha tic:
—Tzach qꞌueta dꞌa lum vitz bꞌaj ayinecꞌ tic yedꞌ vin̈aj Aarón, vin̈aj 

Nadab yedꞌ vin̈aj Abiú yedꞌ pax 70-oc ebꞌ yichamtac vinaquil e chon̈abꞌ. A 

ebꞌ chiꞌ najatto scan ebꞌ yaqꞌuem sbꞌa dꞌayin. 2  A achxon̈ej syal a qꞌueul dꞌa 
in tzꞌey, axo pax ebꞌ vin̈ chiꞌ, max yal-laj sqꞌueta ebꞌ vin̈ yedꞌ pax ebꞌ chon̈abꞌ 
max yal-laj sqꞌueta ebꞌ edꞌoc, xchi dꞌa vin̈.

3  Ix lajvi chiꞌ, ix emixta vin̈aj Moisés chiꞌ, ix yalan vin̈ dꞌa ebꞌ anima tas 
leyal ix yacꞌ Jehová yedꞌ tas ix yutej yalani. Axo masanil ebꞌ anima chiꞌ, 
junn̈ej ix aj stacꞌvi ebꞌ.

—Masanil tas ix yal Jehová chiꞌ, ol co cꞌanabꞌajej, xchi ebꞌ.
4  Ix lajvi chiꞌ, ix stzꞌibꞌan vin̈aj Moisés masanil tas ix yal Jehová. Axo ix 

sacbꞌinaj dꞌa junxo cꞌu, ix qꞌue vaan vin̈, ix sbꞌoan jun altar vin̈ dꞌa yich vitz 
chiꞌ, ix yacꞌanqꞌue lin̈an lajchaveꞌ qꞌuen qꞌueen vin̈. A junjun qꞌuen qꞌueen 
chiꞌ, junjun macan̈ yin̈tilal Israel schꞌox qꞌueen. 5 Dꞌa elan̈chamel ix schecan 
juntzan̈ ebꞌ vin̈ quelemtac vinac vin̈aj Moisés chiꞌ yic smilan nocꞌ toro ebꞌ 
silabꞌoc yic stzꞌa dꞌa smasanil yedꞌ juntzan̈xo silabꞌ yic schꞌoxan sjuncꞌolal ebꞌ 
yedꞌ Jehová. 6 Axo vin̈aj Moisés chiꞌ ix chaan nan̈al schiqꞌuil nocꞌ, ix yacꞌanem 
vin̈ dꞌa yol juntzan̈ yedꞌtal, axo nan̈alxo, ix stzicanoch vin̈ dꞌa altar chiꞌ. 7 Ix 
yicꞌanqꞌue vin̈ bꞌaj tzꞌibꞌabꞌil strato Dios, ix yavtan vin̈ dꞌa scal ebꞌ chon̈abꞌ. Ix 
lajvi yavtan vin̈, ix yalan ebꞌ chon̈abꞌ chiꞌ icha tic:

—Masanil tas syal Jehová, ol co cꞌanabꞌajej, xchi ebꞌ.
8  Ix lajvi chiꞌ, ix yicꞌancot schiqꞌuil nocꞌ vin̈, aton ix yacꞌcanem vin̈ dꞌa yol 

juntzan̈ yedꞌtal chiꞌ, ix stzicanbꞌat vin̈ dꞌa yibꞌan̈ ebꞌ anima chiꞌ. Ix yalan vin̈ 
icha tic:

—A jun chicꞌ tic schꞌoxani to tzꞌochcan yopisio jun strato Jehová ix sbꞌo 
quedꞌoc tic, aton masanil tas ix yal dꞌayon̈, xchi vin̈.

9 Ix lajvi chiꞌ, ix qꞌuex vin̈ dꞌa lum vitzal Sinaí chiꞌ. Ajun vin̈aj Aarón, vin̈aj 
Nadab, vin̈aj Abiú yedꞌ pax 70 ebꞌ yichamtac vinaquil chon̈abꞌ ix qꞌue yedꞌ 
vin̈. 10 Ataꞌ ix yil sDiosal ebꞌ vin̈. A dꞌa yalan̈ yoc, toxon̈ej scopopi icha qꞌuen 
zafiro te vachꞌ yilji, icha syaxil satchaan̈. 11 Malaj tas ix utaj ebꞌ vin̈ yuj yipalil 
Dios. Ix yil Dios ebꞌ vin̈, ix va ebꞌ vin̈, ix yucꞌan aꞌ ebꞌ vin̈ dꞌa yichan̈.

A vin̈aj Moisés dꞌa sjolom lum vitzal Sinaí
12  Ix yalan Jehová dꞌa vin̈aj Moisés chiꞌ icha tic:
—Qꞌuean̈cot dꞌa jolom vitz bꞌaj ayinecꞌ tic, tza tan̈van taꞌ, ataꞌ ol vacꞌ chabꞌ 

qꞌuen qꞌueen dꞌayach, aton qꞌuen bꞌaj tzꞌibꞌabꞌiloch juntzan̈ checnabꞌil vuuj, 
yic tzꞌoch e cꞌaybꞌubꞌaloc, xchi dꞌa vin̈.

13 Ix qꞌue vin̈aj Moisés dꞌa lum vitz chiꞌ yedꞌ vin̈aj Josué vin̈ scolvaj yedꞌ vin̈. 
14 Ayic manto bꞌatlaj vin̈, ix yalan vin̈ dꞌa ebꞌ yichamtac vinaquil chon̈abꞌ chiꞌ:

—Canan̈ec dꞌa tic masanto ol on̈ emxuloc. Ayecꞌ vin̈aj Aarón yedꞌ vin̈aj 
Hur eyedꞌoc. Tato ay tas e gana sbꞌoi, a ebꞌ vin̈ tic ol bꞌoan dꞌayex, xchi vin̈aj 
Moisés chiꞌ.

15  Ix lajvi chiꞌ, ix qꞌue ebꞌ vin̈ schavan̈il. Dꞌa elan̈chamel ix och moynaj 
jun asun dꞌa lum vitz chiꞌ. 16  Axo stziquiquial Jehová ix javi dꞌa yibꞌan̈ lum 
vitzal Sinaí chiꞌ, vaqueꞌ val cꞌual ix och oyan asun dꞌa luum. Axo dꞌa yuquil 
cꞌual ix avtajqꞌue vin̈aj Moisés yuj Jehová dꞌa scal asun chiꞌ. 17 Ix schꞌox sbꞌa 
stziquiquial Jehová dꞌa scal jun asun dꞌa lum vitz chiꞌ, dꞌa yichan̈ ebꞌ chon̈abꞌ. 
A stziquiquial chiꞌ, lajan yilji icha junoc cꞌacꞌ te ov stzꞌabꞌat smasanil yuuj. 
18  Ix lajvi chiꞌ, ix bꞌat vin̈aj Moisés dꞌa scal jun asun chiꞌ. Ix qꞌue vin̈ dꞌa 
slajvubꞌalxo sjolom lum vitz chiꞌ. 40 cꞌual yedꞌ 40 acꞌval ix can vin̈ taꞌ.

Ofrenda tzꞌacꞌji yuj scajnubꞌ Dios 
(Ex 35.4‑9)

25  1 Ix yalan Jehová dꞌa vin̈aj Moisés chiꞌ icha tic:
2  Al dꞌa ebꞌ etisraelal to syacꞌ junoc ofrenda ebꞌ dꞌayin. A jun 

ofrenda chiꞌ, tzꞌicꞌjichaan̈ dꞌa scal ebꞌ to tzꞌel val dꞌa scꞌol yacꞌani. 3 A tastac ol 
icꞌchajqꞌue vaan chiꞌ, aton juntzan̈ tic: Qꞌuen oro, qꞌuen plata, qꞌuen bronce, 
4 an̈ chꞌal qꞌuicꞌmutzꞌinac, an̈ chꞌal yaxmaquinac, an̈ chac chꞌal, an̈ chꞌal lino 
yelxo val vachꞌ, xil nocꞌ chiva chꞌalbꞌil, 5 stzꞌumal nocꞌ chꞌac calnel ucꞌnac yedꞌ 
chacchac, nocꞌ tzꞌuum teꞌ labꞌabꞌi, pax teꞌ acacia, 6  aceite scꞌanji dꞌa candil, 
perfume, yaceiteal sat teꞌ olivo scꞌanji ayic sicꞌchajcanoch junoc mach, ma 
junoc tas vicoc, incienso sucꞌuqꞌui sjabꞌ, 7 qꞌuen cornalina yedꞌ juntzan̈xo 
qꞌuen qꞌueen te vachꞌ yilji tzꞌoch dꞌa cꞌapac schaleca vin̈ sat sacerdote yedꞌ dꞌa 
cꞌapac ayoch dꞌa sn̈iꞌ scꞌol spichul vin̈. 8  Tze bꞌoan junoc in cajnubꞌ, yic vachꞌ 
tzin cajnaj dꞌa e cal. 9 Palta a bꞌaj ol in ecꞌ cajan chiꞌ yedꞌ masanil tastac ol 
cꞌanchaj dꞌa yool, yovalil ol e bꞌo icha val yaj yechel ol in chꞌox dꞌayach.

Teꞌ scaxail strato Jehová 
(Ex 37.1‑9)

10 Bꞌoocabꞌ junoc caxa, a teꞌ acacia tzꞌoch dꞌay. Jun metro yedꞌ 10 centímetro 
tzꞌaj scꞌatul, 70 centímetro tzꞌaj sat, 70 centímetro pax tzꞌaj schaan̈il. 11 Tzꞌoch 
qꞌuen oro te vachꞌ dꞌa yool yedꞌ dꞌa spatic, tzꞌoch qꞌuen dꞌa stitac dꞌa yibꞌan̈ 
bꞌaj tzalanqꞌuei. 12  Sbꞌopax chan̈eoc qꞌuen argolla nabꞌa oro, tzꞌoch dꞌa yoc 
schan̈il, chabꞌ dꞌa junjun pacꞌan̈. 13  Sbꞌochajpaxoch sbꞌachlabꞌil. A teꞌ acacia 
tzꞌochi, tzꞌochpax qꞌuen oro dꞌa spatic teꞌ. 14 Tzꞌecchajecꞌ teꞌ dꞌa yol juntzan̈ 
qꞌuen argolla tzꞌoch dꞌa spacꞌultac teꞌ caxa chiꞌ, aton yedꞌ juntzan̈ teꞌ chiꞌ syal 
sbꞌachjiqꞌue teꞌ caxa chiꞌ. 15 Scan teꞌ dꞌa yol qꞌuen argolla ayoch dꞌa teꞌ caxa 
chiꞌ, maxtzac icꞌchajel-laj teꞌ. 16 A dꞌa yol teꞌ caxa chiꞌ tzacꞌcanem qꞌuen qꞌueen 
bꞌaj ayoch in trato ol vacꞌ dꞌayach.

17 Sbꞌochajpax smacul teꞌ caxa chiꞌ. Aton dꞌa smacul teꞌ chiꞌ stzicjiecꞌ 
chicꞌ yic tzꞌacꞌji tup mul. A qꞌuen oro te vachꞌ tzꞌoch dꞌay, jun metro yedꞌ 
10 centímetro tzꞌaj scꞌatul, 70 centímetro tzꞌaj sat. 18  Axo dꞌa chabꞌ stitac 
jun smacul chiꞌ, tzꞌoch junjun yechel querubín, nabꞌa oro tzꞌaji, stenjibꞌo 
dꞌa qꞌuen martillo. 19 A jun smacul chiꞌ yedꞌ juntzan̈ yechel querubín chiꞌ, 
junn̈ej tzꞌaji. Junjun juntzan̈ querubín chiꞌ scan dꞌa junjun stiꞌ jun smacul 
chiꞌ. 20 Dꞌan̈dꞌumbꞌa tzꞌaj juntzan̈ querubín chiꞌ, tzꞌem qꞌuelan dꞌa yibꞌan̈ jun 
smacul teꞌ caxa chiꞌ. Axo scꞌaxil, syil-laj sbꞌa sn̈iꞌ dꞌa yibꞌan̈ smacul chiꞌ. 21 A 
qꞌuen qꞌueen bꞌaj ayoch in trato ol vacꞌ chiꞌ dꞌayach, a dꞌa yol teꞌ caxa chiꞌ ol 
acꞌcanem qꞌueen, ichato chiꞌ tzacꞌanoch smacul teꞌ chiꞌ. 22  A dꞌa scal juntzan̈ 
yechel querubín ay dꞌa yibꞌan̈ smacul teꞌ caxa chiꞌ, ataꞌ ol in chꞌox in bꞌa 
dꞌayach, ol vacꞌ ojtaquejel smasanil checnabꞌil ol vacꞌ a cꞌanabꞌajej yedꞌ ebꞌ 
etisraelal.

A smexail ixim pan tzꞌoch dꞌa yichan̈ Dios 
(Ex 37.10‑16)

23  Sbꞌochajpax junoc teꞌ mexa, a teꞌ acacia bꞌaj sbꞌo teꞌ. 90 centímetro tzꞌaj 
scꞌatul, 45 tzꞌaj sat, 65 tzꞌaj steel. 24 Tzꞌoch qꞌuen oro dꞌa teꞌ, sbꞌopax junoc 

nabꞌa oro tzꞌecꞌ oyan dꞌa spatic teꞌ yoc schan̈il. 25 Sbꞌopaxqꞌue stitac teꞌ, tzꞌecꞌ 
oyan dꞌa yibꞌan̈, uqueꞌ centímetro sqꞌuei, tzꞌoch qꞌuen oro dꞌay. 26  Sbꞌopax 
chan̈eoc argolla nabꞌa oro tzꞌoch dꞌa schiquintac schan̈il. 27 A dꞌa slacꞌanil 
bꞌaj ayem stitac chiꞌ, ataꞌ tzꞌoch juntzan̈ qꞌuen argolla chiꞌ. A dꞌa yol qꞌuen 
argolla chiꞌ tzꞌecꞌ sbꞌachlabꞌil teꞌ, yic syal yicꞌchajbꞌat teꞌ mexa chiꞌ. 28  A teꞌ 
sbꞌachlabꞌil teꞌ mexa chiꞌ, a dꞌa teꞌ acacia bꞌaj sbꞌo teꞌ, tzꞌochpax qꞌuen oro 
dꞌa teꞌ. 29 Sbꞌopax plato, nivac cuchara, xalu yedꞌ ucꞌabꞌ bꞌaj schaji ofrenda aꞌ 
yaji. Nabꞌa oro tzꞌoch dꞌa juntzan̈ tic smasanil. 30 Sbꞌojiem jun mexa chiꞌ dꞌa 
vichan̈, tzꞌem ixim pan vic yaj dꞌa yibꞌan̈.

Sbꞌachnubꞌal candil nabꞌa oro 
(Ex 37.17‑24)

31 Sbꞌochajpax junoc sbꞌachnubꞌal candil, nabꞌa oro tzꞌaji. A dꞌa qꞌuen 
martillo stenchaj bꞌoꞌoc. A scꞌojnubꞌ bꞌaj tzꞌem bꞌachan yedꞌ steꞌal yedꞌ pax 
scopail, icha sfloral tzꞌajochi, junn̈ej yaman tzꞌaji. 32  A dꞌa stzꞌeytac, oxox 
scꞌabꞌ tzꞌelta. 33  A dꞌa junjun scꞌabꞌ tzꞌelta dꞌa jun steꞌal chiꞌ, yovalil ay oxeꞌ 
sfloral icha sfloral teꞌ almendro. 34 An̈ejaꞌ dꞌa jun steꞌal chiꞌ, ay chan̈eꞌ sfloral 
icha sfloral teꞌ almendro chiꞌ. 35  A dꞌa yalan̈ bꞌaj ayelta junjun scꞌabꞌ chiꞌ, 
scan junjun sfloral. 36  A juntzan̈ sfloral yedꞌ scꞌabꞌ chiꞌ, junn̈ej tzꞌaj yedꞌ jun 
sbꞌachnubꞌal chiꞌ, nabꞌa oro tzꞌaji, stenjibꞌo dꞌa qꞌuen martillo. 37 Sbꞌochajpax 
uqueꞌ candil, tzꞌacꞌchajem dꞌa yedꞌtal yic syacꞌ saquilqꞌuinal dꞌa yichan̈. 38  A 
qꞌuen syamlabꞌil bꞌaj tzꞌicꞌchajel stan̈il cꞌapac bꞌaj tzꞌoch scꞌacꞌal yedꞌ qꞌuen 
splatoal, nabꞌa oro tzꞌaji. 39 Tzꞌoch oxeoc arroba oro dꞌa jun bꞌachnubꞌ candil 
chiꞌ yedꞌ syamcꞌabꞌil. 40 Scham val ilani to icha yaj yechel tzin chꞌox dꞌayach 
dꞌa jolom vitz tic, icha chiꞌ tzꞌaj sbꞌoi.

A scajnubꞌ Dios 
(Ex 36.8‑38)

26  1 Tza bꞌoanpax in cajnubꞌ dꞌa lajun̈eoc jen̈an cꞌapac cꞌapac nabꞌa lino 
bꞌaybꞌil te vachꞌ. Sbꞌojioch yechel querubín dꞌa cꞌapac yuj junoc mach 

jelan sbꞌoani. A dꞌa an̈ chꞌal qꞌuicꞌmutzꞌinac, an̈ chꞌal yaxmaquinac yedꞌ dꞌa 
an̈ chac chꞌal sbꞌojioch yechel querubín chiꞌ. 2  Masanil juntzan̈ cꞌapac chiꞌ, 
lajan tzꞌaji: 12 metro yedꞌ nan̈alxo tzꞌaj steel, chabꞌ metro tzꞌaj sat. 3  Slajvi 
chiꞌ stzꞌischaj syam sbꞌa oyeoc jen̈an cꞌapac, junxon̈ej tzꞌaji. An̈ejaꞌ icha chiꞌ 
tzꞌajpax oyexo cꞌapac chiꞌ. Chabꞌ jen̈an tzꞌajcan cꞌapac. 4  Tzꞌochpax xoyjabꞌ 
chꞌal qꞌuicꞌmutzꞌinac syamnubꞌoc dꞌa jun pacꞌan̈oc stiꞌ jun jen̈an cꞌapac 
bꞌabꞌel. An̈ejaꞌ icha chiꞌ tzꞌajpax junxo jen̈an cꞌapac schabꞌil chiꞌ. 5 A dꞌa cꞌapac 
bꞌabꞌel jen̈an yedꞌ pax dꞌa cꞌapac schabꞌil, yovalil sbꞌochajoch xoyjabꞌ 50-oc 
juntzan̈ chꞌal qꞌuicꞌmutzꞌinac chiꞌ, yic vachꞌ junxon̈ej tzꞌaj schalan sbꞌa cꞌapac 
schabꞌil. 6 Sbꞌopax 50-oc syamnubꞌal nabꞌa oro, yic syal syamlan sbꞌa cꞌapac 
schabꞌil jen̈an, icha chiꞌ tzꞌaj sbꞌoel junoc jen̈an tzꞌoch dꞌa yibꞌan̈ in cajnubꞌ. 
7 Sbꞌochajpax uxlucheꞌoc jen̈an xil nocꞌ chiva jalbꞌil yic sbꞌat dꞌa yibꞌan̈ cꞌapac 
ayoch dꞌa yibꞌan̈ in cajnubꞌ chiꞌ.

8  Masanil juntzan̈ chiꞌ, lajann̈ej tzꞌaji, 13 metro yedꞌ nan̈alxo tzꞌaj steel, axo 
sat chabꞌ metro tzꞌaji. 9 Slajvi chiꞌ, stzꞌischaj syam sbꞌa oyeoc jen̈an, junn̈ej 
jen̈an tzꞌajcani. Stzꞌischajpax syam sbꞌa vaquexo jen̈an chiꞌ. A jun svaquil 
jen̈an, nan̈al spacchajemta dꞌa yichan̈ mantiado chiꞌ. 10 Sbꞌochajoch xoyjabꞌ 

50-oc syamnubꞌal dꞌa jun pacꞌan̈oc stitac jun bꞌabꞌel jen̈an, tzꞌochpax 50-oc 
syamnubꞌal dꞌa jun pacꞌan̈oc stiꞌ dꞌa jun schabꞌil jen̈an. 11 Sbꞌopax 50-oc 
syamnubꞌal nabꞌa bronce, yic syal syamlan sbꞌa schabꞌil jen̈an, yic junxon̈ej 
jen̈an tzꞌajcani. 12  Yujto uxlucheꞌ jen̈an yaj xil nocꞌ chiva chiꞌ, yuj chiꞌ ayto 
nan̈alxo jen̈an tzꞌemcan pacan dꞌa spatic yedꞌ dꞌa yichan̈. 13  A jun chiꞌ, ecꞌto 
jun metro steel dꞌa yichan̈ cꞌapac yalan̈, nan̈al metro ecꞌto dꞌa junjun stitac, 
yic smuschaj stitac cꞌapac aycan dꞌa yalan̈ chiꞌ. 14  Sbꞌojipax stzꞌumal nocꞌ 
calnel ucꞌnac dꞌa chacchac, yic sqꞌue dꞌa yibꞌan̈ jun jen̈an xil nocꞌ chiva chiꞌ 
yedꞌ junocxo macan̈ tzꞌuum teꞌ labꞌabꞌi yic tzꞌoch dꞌa yibꞌan̈ jun chiꞌ.

15  Sbꞌochajpax juntzan̈ teꞌ marco yic tzꞌoch dꞌa spatic in cajnubꞌ, lin̈an 
tzꞌajoch junjun teꞌ. Masanil teꞌ, a teꞌ acacia bꞌaj tzꞌelta teꞌ. 16 Nan̈al yoil metro 
tzꞌaj steel junjun teꞌ, 65 centímetro tzꞌaj sat teꞌ. 17 Scan chabꞌchabꞌoc yoc teꞌ 
bꞌaj tzꞌem lin̈an. Lajann̈ej tzꞌajcan scal. Icha chiꞌ tzꞌaj teꞌ tzꞌoch dꞌa spatic 
in cajnubꞌ chiꞌ smasanil. 18  Ayic sbꞌoel teꞌ chiꞌ, 20 teꞌ tzꞌoch dꞌa stojolal sur, 
19 sbꞌojiem 40 sbꞌachnubꞌ yich teꞌ nabꞌa plata tzꞌaji, chabꞌchabꞌ tzꞌajcan dꞌa 
yalan̈ junjun teꞌ, junjun dꞌa junjun yoc teꞌ. 20 Icha chiꞌ tzꞌajpax junxo pacꞌan̈ 
dꞌa stojolal norte, 20 pax teꞌ sbꞌojiochi. 21 An̈ejaꞌ 40 sbꞌachnubꞌ yich teꞌ sbꞌoji, 
nabꞌa plata tzꞌaji, chabꞌchabꞌ tzꞌemcan dꞌa yich junjun teꞌ. 22  Axo dꞌa junxo 
pacꞌan̈ yol schiquin dꞌa stojolal bꞌaj tzꞌem cꞌu, vaqueꞌ teꞌ sbꞌojiochi. 23  Sbꞌopax 
chabꞌocxo teꞌ, junjun teꞌ tzꞌoch dꞌa junjun yesquinail jun pacꞌan̈ chiꞌ. 24  A 
chabꞌ teꞌ marco chiꞌ, nubꞌubꞌi tzꞌaj teꞌ, dꞌa yich masanto sqꞌuecꞌoch bꞌaj syil-laj 
sbꞌa yuj junoc argolla, aton teꞌ chiꞌ tzꞌoch dꞌa chabꞌ yesquinail dꞌa jun pacꞌan̈ 
chiꞌ. 25 A yuj chabꞌxo teꞌ chiꞌ, vajxaqueꞌ tzꞌaj teꞌ marco chiꞌ dꞌa smasanil yedꞌ 
16 sbꞌachnubꞌ yich teꞌ. Chabꞌchabꞌ sbꞌachnubꞌ yich junjun teꞌ. 26 Sbꞌochajpax 
oyeoc teꞌ regla tzꞌoch dꞌa spatic teꞌ marco dꞌa junoc pacꞌan̈ in cajnubꞌ. A teꞌ 
acacia sbꞌochaj reglail chiꞌ. 27 Sbꞌochajpax oyeoc teꞌ tzꞌoch dꞌa junxo pacꞌan̈. 
An̈ejtonaꞌ sbꞌochaj oyeoc teꞌ tzꞌoch dꞌa jun pacꞌan̈ dꞌa spatic, dꞌa stojolal 
bꞌaj tzꞌem cꞌu. 28  A teꞌ regla tzꞌecꞌ dꞌa snan̈al teꞌ marco chiꞌ, sbꞌat teꞌ dꞌa jun 
schiquin masanto scꞌaxpajecꞌcꞌoch teꞌ dꞌa junxo schiquin. 29 Slajvi chiꞌ, tzꞌoch 
qꞌuen oro dꞌa spatictac teꞌ marco chiꞌ, tzꞌochpax qꞌuen argolla nabꞌa oro bꞌaj 
tzꞌecꞌ teꞌ regla chiꞌ. Tzꞌochpax qꞌuen oro dꞌa teꞌ regla chiꞌ. 30 Sbꞌochajqꞌue in 
cajnubꞌ icha yaj yechel tzin chꞌox dꞌayach dꞌa jolom vitz tic. 31 Sbꞌochajpax 
junoc cꞌapac cort ina nabꞌa lino bꞌaybꞌil. Sbꞌojioch yechel querubín dꞌa 
cꞌapac yuj junoc mach jelan sbꞌoani. A dꞌa an̈ qꞌuicꞌmutzꞌinac chꞌal, an̈ chꞌal 
yaxmaquinac yedꞌ pax an̈ chac chꞌal sbꞌojioch yechel querubín chiꞌ. 32  Slajvi 
chiꞌ, sqꞌue locan cꞌapac dꞌa chan̈eꞌ teꞌ oy ayqꞌue qꞌuen gancho nabꞌa oro dꞌa 
schon. A teꞌ oy chiꞌ a teꞌ acacia, yovalil tzꞌochpax qꞌuen oro dꞌa spatic teꞌ, 
tzꞌempax teꞌ dꞌa yibꞌan̈ chan̈eꞌ sbꞌachnubꞌ yich nabꞌa plata. 33  A jun cꞌapac 
cortina chiꞌ smacan snan̈al jun lugar scuch Vic Yaji yedꞌ junxo lugar scuch A 
Inn̈ej Ay Vicoꞌ. Sqꞌue locan cꞌapac dꞌa yalan̈ bꞌaj ayoch qꞌuen syamnubꞌal nabꞌa 
oro ayoch dꞌa yibꞌan̈, axo dꞌa spaticoch cꞌapac cortina chiꞌ tzꞌacꞌchajoch teꞌ 
scaxail trato. 34 Slajvi chiꞌ, tza macan teꞌ scaxail trato yedꞌ smacul, tzꞌochcan 
teꞌ dꞌa jun lugar scuch A Inn̈ej Ay Vicoꞌ. 35 A dꞌa yichan̈elta cꞌapac cortina chiꞌ, 
a dꞌa co vachꞌ scan teꞌ mexa yic ixim pan. Axo pax dꞌa co qꞌuexan̈ scan jun 
bꞌachnubꞌ candil, qꞌuelcꞌumbꞌa tzꞌaj yedꞌ teꞌ mexa chiꞌ.

36 Axo dꞌa stiꞌ in cajnubꞌ chiꞌ, ataꞌ sbꞌojioch junoc cꞌapac cortina nabꞌa lino 
bꞌaybꞌil. Yedꞌ an̈ qꞌuicꞌmutzꞌinac chꞌal, an̈ chꞌal yaxmaquinac, an̈ chac chꞌal 

sbꞌochaj yelvanubꞌ yuj junoc jelan sbꞌoani. 37 Sbꞌopax oyeꞌ teꞌ oy dꞌa teꞌ acacia, 
tzꞌoch qꞌuen oro dꞌa spatic teꞌ. An̈ejtonaꞌ tzꞌochpax qꞌuen gancho nabꞌa oro dꞌa 
schon teꞌ yic vachꞌ sqꞌue locan cꞌapac cortina chiꞌ. Sbꞌojipaxem oyeꞌ bꞌachnubꞌ 
yich nabꞌa bronce bꞌaj tzꞌem teꞌ oy chiꞌ.

Jun altar nabꞌa bronce 
(Ex 38.1‑7)

27  1 Sbꞌochajpax junoc altar dꞌa teꞌ chemteꞌ nabꞌa acacia, lajann̈ej tzꞌaj 
yechel schan̈il pacꞌan̈. Chabꞌ metro yedꞌ 25 centímetro tzꞌaj junjun 

pacꞌan̈, jun metro yedꞌ 25 centímetro tzꞌaj schaan̈il. 2  Sbꞌochajqꞌue junjun 
schꞌaac dꞌa junjun schiquintac. A juntzan̈ schꞌaac chiꞌ yaman tzꞌaj yedꞌ jun 
altar chiꞌ, spichchaj teꞌ dꞌa qꞌuen bronce. 3  Masanil jantac syamcꞌabꞌil altar 
chiꞌ, nabꞌa bronceocabi: Aton yedꞌtal bꞌaj tzꞌicꞌchajel qꞌuen ticꞌaqꞌuil taan̈, 
qꞌuen pala, qꞌuen nivac ucꞌabꞌ, qꞌuen tenedor yedꞌ pax yedꞌtal bꞌaj tzꞌem te 
tzacꞌacꞌ. 4 Sbꞌopax junoc qꞌuen malla nabꞌa bronce, tzꞌochpax junjun argolla 
bronce dꞌa junjun yesquinail qꞌueen. 5  Tzꞌelcꞌoch qꞌuen yesquinail chiꞌ dꞌa 
spatictac jun altar chiꞌ dꞌa yalan̈ jun oyanoch dꞌa stitac. A qꞌuen malla chiꞌ, dꞌa 
snan̈al jun altar chiꞌ sbꞌojiem qꞌueen. 6 Sbꞌopax juntzan̈oc sbꞌachlabꞌil jun altar 
chiꞌ. A teꞌ acacia tzꞌochi, tzꞌochpax bronce dꞌa spatic teꞌ. 7 A teꞌ sbꞌachlabꞌil 
chiꞌ, yovalil tzꞌecꞌ teꞌ dꞌa yol qꞌuen argolla ayoch dꞌa schabꞌil pacꞌan̈ yic vachꞌ 
sbꞌachjibꞌati. 8  A jun altar chiꞌ, olan tzꞌajcan yool, icha yechel ix in chꞌox 
dꞌayach dꞌa jolom vitz tic.

A yamaqꞌuil scajnubꞌ Dios 
(Ex 38.9‑20)

9 Sbꞌochajpax cꞌapac cortina lino te vachꞌ bꞌaybꞌil, yic tzꞌoch oyan smaculoc 
yamaqꞌuil ay dꞌa spatictac in cajnubꞌ chiꞌ. A dꞌa jun pacꞌan̈ dꞌa stojolal sur, 
45 metro tzꞌajbꞌat dꞌin̈an cꞌapac cortina chiꞌ. 10  Tzꞌoch 20 teꞌ oy, 20 pax 
sbꞌachnubꞌal yich nabꞌa bronce, axo dꞌa schon junjun teꞌ oy chiꞌ, tzꞌem jun 
qꞌuen nabꞌa plata ayoch juntzan̈ argolla dꞌay. 11 Icha pax chiꞌ dꞌa stojolal norte, 
yovalil tzꞌochpax cꞌapac cortina dꞌa scꞌatul chiꞌ smasanil. 45 metro tzꞌaji, 20 
pax teꞌ yoyal tzꞌochi yedꞌ 20 sbꞌachnubꞌal yich nabꞌa bronce, tzꞌem jun qꞌuen 
nabꞌa plata, ayoch juntzan̈ argolla dꞌay dꞌa schon junjun teꞌ oy chiꞌ. 12  Axo dꞌa 
stojolal bꞌaj tzꞌem cꞌu, a cꞌapac cortina tzꞌoch dꞌay, 22 metro yedꞌ nan̈alxo tzꞌaj 
sat yedꞌ lajun̈eꞌ yoyal yedꞌ pax lajun̈eꞌ sbꞌachnubꞌal yich. 13 Axo pax dꞌa stojolal 
bꞌaj sjavi cꞌu dꞌa jun amacꞌ chiꞌ, 22 metro yedꞌ nan̈alxo sat. Tzꞌochpax cꞌapac 
cortina dꞌay. 14 A dꞌa jun pacꞌan̈ stiꞌ amacꞌ chiꞌ, ay uqueꞌ metro cꞌapac cortina 
tzꞌochi yedꞌ oxeꞌ yoyal yedꞌ pax oxeꞌ sbꞌachnubꞌal yich. 15  An̈ejaꞌ dꞌa junxo 
pacꞌan̈ stiꞌ, ay pax uqueꞌ metro cꞌapac cortina tzꞌochi, ay oxeꞌ oy yedꞌ oxeꞌ 
sbꞌachnubꞌal yich. 16 Axo dꞌa stiꞌ amacꞌ chiꞌ, ataꞌ sbꞌojioch junoc cꞌapac cortina 
nabꞌa lino bꞌaybꞌil, nan̈al sbꞌalun̈il metro sat cꞌapac. Sbꞌoji yelvanubꞌ cꞌapac 
yuj junoc jelan sbꞌoani. A dꞌa an̈ qꞌuicꞌmutzꞌinac chꞌal, an̈ chꞌal yaxmaquinac, 
an̈ chac chꞌal sbꞌochaj yelvanubꞌ chiꞌ. 17 Masanil teꞌ oy dꞌa spatic yichan̈ amacꞌ 
chiꞌ, tzꞌem qꞌuen qꞌueen nabꞌa plata ayoch argolla dꞌay dꞌa schon teꞌ. Axo pax 
sbꞌachnubꞌal yich teꞌ, nabꞌa bronce. 18  A jun amacꞌ chiꞌ, 45 metro scꞌatul, 22 
metro yedꞌ nan̈alxo sat, lajann̈ej schapacꞌan̈il. Axo pax cꞌapac cortina ayqꞌue 
dꞌa chaan̈, chabꞌ metro yedꞌ 25 centímetro steel cꞌapac. A cꞌapac cortina 

chiꞌ, aton lino vachꞌ bꞌaybꞌil. Axo sbꞌachnubꞌ yich te oy chiꞌ, nabꞌa bronce. 
19 Masanil yestacail in cajnubꞌ chiꞌ yedꞌ estaca ayoch dꞌa amacꞌ chiꞌ, nabꞌa 
bronce tzꞌaji.

Aceite yic candil 
(Lv 24.1‑4)

20 Al dꞌa ebꞌ etisraelal to syicꞌcot aceite ebꞌ, aton aceite vachꞌ tzꞌel dꞌa sat 
teꞌ olivo, yic vachꞌ ayn̈ej yaceiteal juntzan̈ candil. 21 A vin̈aj Aarón yedꞌ ebꞌ 
yuninal ayoch dꞌa yibꞌan̈ sbꞌoanoch scꞌacꞌal candil chiꞌ, yic vachꞌ copanel 
scꞌacꞌal dꞌa vichan̈ tzꞌecꞌ acꞌval dꞌa yol mantiado bꞌaj tzin chꞌox in bꞌa dꞌa 
yichan̈elta cꞌapac cortina ayoch yen̈uloc teꞌ scaxail in trato. A jun tic, juneln̈ej 
ley tzꞌajcan dꞌa e cal a ex israel ex tic yedꞌ pax dꞌa ebꞌ eyin̈tilal.

A spichul ebꞌ sacerdote 
(Ex 39.1‑31)

28  1 Ix yalanpax Jehová icha tic: Avtej vin̈ ucꞌtac aj Aarón yedꞌ ebꞌ 
yuninal, aton vin̈aj Nadab, vin̈aj Abiú, vin̈aj Eleazar yedꞌ vin̈aj 

Itamar. Tza siqꞌuel ebꞌ vin̈ dꞌa scal ebꞌ etisraelal, yic vachꞌ tzꞌoch ebꞌ vin̈ 
sacerdoteal dꞌayin. 2  Sbꞌochaj spichul vin̈ ucꞌtac aj Aarón. Aton junoc pichul 
yicn̈ej yopisio vin̈ yaji, yic vachꞌ tzꞌaj yilji vin̈, yic scheclajpaxeli to nivan 
yelcꞌoch vin̈. 3  Al dꞌa ebꞌ te ay sjelanil, aton juntzan̈ ebꞌ ix vacꞌ sjelanil dꞌa 
bꞌoꞌoj cꞌapac, yic sbꞌoan spichul vin̈aj Aarón chiꞌ ebꞌ, yic ol och vin̈ sacerdoteal 
dꞌayin. 4 A juntzan̈ pichul sbꞌo chiꞌ, aton juntzan̈ tic: A cꞌapac smacul sn̈iꞌ scꞌool 
yedꞌ cꞌapac chaleca. Sbꞌopax jun pichul jucan yedꞌ junxo pichul yelxo val te 
jucan ol och dꞌa yool, tzꞌoch yelvanubꞌ. Sbꞌopax scꞌoxal sjolom sbꞌacꞌchajochi 
yedꞌ stzecꞌul snan̈al. Yuj chiꞌ, bꞌochajocabꞌ pichul to yicn̈ej yopisio vin̈aj 
Aarón chiꞌ. Sbꞌochajpax spichul ebꞌ yuninal vin̈ chiꞌ, yic vachꞌ tzꞌoch ebꞌ dꞌa 
yopisio dꞌa sacerdoteal dꞌayin. 5 Ayic sbꞌochaj juntzan̈ pichul chiꞌ, tzꞌoch an̈ 
lino bꞌaybꞌil, yovalil tzꞌoch qꞌuen oro icha chꞌal dꞌa scal yedꞌ lana chac chꞌal.

6  A jun chaleca chiꞌ, a an̈ lino bꞌaybꞌil sbꞌochaj yuj junoc jelan schꞌalvi, 
tzꞌoch oro icha chꞌal dꞌa scal yedꞌ lana chꞌal qꞌuicꞌmutzꞌinac, yaxmaquinac 
yedꞌ chacchac. 7 Tzꞌecꞌ bꞌacꞌan scꞌabꞌ dꞌa sjolom sjen̈jabꞌ yic syil-laj sbꞌa cꞌapac 
yichan̈ yedꞌ cꞌapac spatic. 8  Sbꞌopax jun stzecꞌul yic stzecꞌjioch jun chaleca 
chiꞌ, junn̈ej tzꞌaj yedꞌoc. A jun stzecꞌul chiꞌ, a an̈ lino bꞌaybꞌil bꞌaj sbꞌoji. Tzꞌoch 
qꞌuen oro icha chꞌal dꞌa scal yedꞌ lana chꞌal qꞌuicꞌmutzꞌinac, yaxmaquinac 
yedꞌ chacchac.

9 Tzacꞌ bꞌo chabꞌoc cotac pachan̈ qꞌuen cornalina te vachꞌ. A dꞌa qꞌuen tzꞌoch 
sbꞌi ebꞌ yuninal vin̈aj Israel. 10 Stzolal tzꞌaj yochi icha ix aj yalji ebꞌ, vaqueꞌ 
tzꞌoch dꞌa junjun qꞌueen. 11 A mach tzꞌacꞌanoch juntzan̈ bꞌi chiꞌ dꞌa qꞌueen, 
aton junoc toxonton smunlaj dꞌa bꞌoꞌoj qꞌueen, te vachꞌ tzꞌaj sbꞌoi. Icha yajoch 
sletrail junoc sello, icha val chiꞌ tzꞌajoch bꞌi chiꞌ dꞌa qꞌueen. 12  A dꞌa cꞌapac 
sjolom sjen̈jabꞌ jun chaleca chiꞌ tzꞌacꞌjioch qꞌueen. A yopisio juntzan̈ qꞌuen 
chiꞌ yic snachajcot ebꞌ yin̈tilal Israel. Icha chiꞌ tzꞌaj yicꞌanecꞌ sbꞌi ebꞌ israel 
chiꞌ vin̈aj Aarón dꞌa sjolom sjen̈jabꞌ ayic tzꞌochcꞌoch vin̈ dꞌa vichan̈ yic tzin 
naancot ebꞌ. 13  Sbꞌochajpax chabꞌ syamlabꞌil qꞌuen chiꞌ, nabꞌa oro tzꞌoch dꞌay. 
14 Sbꞌochajpax chabꞌ cadena nabꞌa oro cꞌotzotzi tzꞌaj spachꞌuchꞌaji, tzꞌoch dꞌa 
juntzan̈ syamlabꞌil chiꞌ.

ÉXODO 27 ,  28 124  



15 Axo cꞌapac yic sn̈iꞌ scꞌool, tzꞌoch yopisio yic snachajel tas in gana, lajan 
val tzutej icha val tzꞌaj sbꞌo chaleca chiꞌ. A an̈ lino bꞌaybꞌil tzꞌoch dꞌay, aton 
an̈ bꞌobꞌil yuj junoc jelan schꞌalvi. Tzꞌoch qꞌuen oro icha chꞌal dꞌa scal yedꞌ 
lana chꞌal qꞌuicꞌmutzꞌinac, yaxmaquinac yedꞌ chacchac. 16  Cha pacan̈ tzꞌaji, 
lajann̈ej sat stitac schan̈il, 22 centímetro junjun stitac chiꞌ. 17 Tzꞌoch qꞌuen 
qꞌueen teꞌ vachꞌ yilji dꞌa cꞌapac sn̈iꞌ scꞌool chiꞌ, chan̈ tzol tzꞌajoch qꞌueen. 
A dꞌa bꞌabꞌel tzol, tzꞌoch junoc qꞌuen rubí, junoc qꞌuen crisólito yedꞌ junoc 
qꞌuen esmeralda. 18  Axo dꞌa schabꞌil tzol, tzꞌoch junoc qꞌuen granate, junoc 
qꞌuen zafiro yedꞌ junoc qꞌuen jade. 19 Axo pax dꞌa yoxil tzol, tzꞌoch junoc 
qꞌuen jacinto, junoc qꞌuen ágata yedꞌ junoc qꞌuen amatista. 20  Axo pax dꞌa 
schan̈il tzol, tzꞌoch junoc qꞌuen topacio, junoc qꞌuen cornalina yedꞌ pax junoc 
qꞌuen jaspe. Masanil juntzan̈ qꞌueen chiꞌ, oron̈ej syamlabꞌil tzꞌochi. 21 Yovalil 
lajchaveꞌ juntzan̈ qꞌueen chiꞌ sbꞌoi, yujto lajchaveꞌ sbꞌi ebꞌ yin̈tilal Israel. A dꞌa 
junjun qꞌuen qꞌueen chiꞌ, ataꞌ tzꞌoch sbꞌi junjun macan̈ ebꞌ, icha yajoch sletrail 
junoc sello, icha val chiꞌ tzꞌaj yoch bꞌi chiꞌ dꞌa qꞌueen.

22  A juntzan̈ qꞌuen cadena oro pachꞌuchꞌabꞌil toxo ix bꞌinaji, aton qꞌuen 
tzꞌoch yopisio dꞌa cꞌapac sn̈iꞌ scꞌool. 23  Sbꞌochajpax chabꞌ argolla nabꞌa oro, 
tzꞌoch dꞌa chabꞌ schiquin cꞌapac sn̈iꞌ scꞌol chiꞌ dꞌa yibꞌan̈. 24  Tzꞌoch qꞌuen 
cadena oro chiꞌ schabꞌil dꞌa chabꞌ argolla chiꞌ. 25  Tzꞌoch chabꞌ sn̈iꞌ qꞌuen 
cadena chiꞌ dꞌa qꞌuen syamlabꞌil qꞌuen qꞌueen ayoch dꞌa sjolom sjen̈jabꞌ cꞌapac 
chaleca, yic scan cꞌapac sn̈iꞌ scꞌol chiꞌ dꞌa yichan̈. 26  Sbꞌopax chabꞌ argolla 
nabꞌa oro, tzꞌoch dꞌa chabꞌ schiquin cꞌapac smacul sn̈iꞌ scꞌol chiꞌ dꞌa yalan̈, 
junn̈ej scan yedꞌ jun chaleca chiꞌ. 27 Sbꞌochajpax chabꞌ argolla oro, tzꞌoch dꞌa 
sn̈itac cꞌapac tzꞌecꞌ dꞌa sjolom sjen̈jabꞌ cꞌapac chaleca dꞌa yichan̈. Junn̈ej scan 
qꞌuen yedꞌ bꞌaj tzꞌemcꞌoch stzꞌisul stiꞌ cꞌapac chiꞌ, palta dꞌa yibꞌan̈qꞌueta bꞌaj 
tzꞌecꞌ stzecꞌul snan̈al cꞌapac chaleca, aton jun tzecꞌul te vachꞌ yilji. 28  Icha 
chiꞌ schalan sbꞌa qꞌuen argolla yic cꞌapac sn̈iꞌ scꞌool yedꞌ qꞌuen yic cꞌapac 
chaleca chiꞌ. A junoc an̈ chꞌal pachꞌuchꞌabꞌil qꞌuicꞌmutzꞌinac tzꞌoch schꞌan̈aloc 
yic syam sbꞌa, yic vachꞌ a cꞌapac sn̈iꞌ scꞌol chiꞌ scan dꞌa yibꞌan̈qꞌueta stzecꞌul 
snan̈al cꞌapac chaleca chiꞌ, yic max yactej sbꞌa cꞌapac. 29 Yuj chiꞌ, ayic tzꞌoch 
vin̈aj Aarón chiꞌ dꞌa yol in cajnubꞌ dꞌa vichan̈ yedꞌnac sbꞌi ebꞌ yin̈tilal Israel 
vin̈, yic tzin nacot ebꞌ dꞌa masanil tiempo, yujto ayoch sbꞌi ebꞌ dꞌa cꞌapac 
smacul sn̈iꞌ scꞌool. A yopisio cꞌapac smacul sn̈iꞌ scꞌol chiꞌ, yic tzꞌojtacajeli tas 
snibꞌej in cꞌool. 30 Tzacꞌpaxoch qꞌuen Urim yedꞌ qꞌuen Tumim dꞌa yol cꞌapac 
smacul sn̈iꞌ scꞌol chiꞌ, yuj chiꞌ yedꞌnac qꞌueen vin̈aj Aarón dꞌa sn̈iꞌ scꞌool ayic 
tzꞌoch vin̈ dꞌa vichan̈. Icha chiꞌ tzꞌaj yicꞌanbꞌat juntzan̈ chiꞌ vin̈ dꞌa vichan̈, yic 
syal snachajeli tas snibꞌej in cꞌool scꞌulej ebꞌ etchon̈abꞌ. 

31 A junoc cꞌapac pichul jucan qꞌuicꞌmutzꞌinac, a tzacꞌ bꞌojoc, yic ol yacꞌoch 
vin̈aj Aarón chiꞌ dꞌa yol cꞌapac chaleca. 32  Scan yolanil dꞌa snan̈al bꞌaj 
sqꞌue sjolom vin̈. A dꞌa stitac bꞌaj tzꞌolji sjaj cꞌapac chiꞌ, ataꞌ tzꞌoch junoc 
cꞌapac stzꞌuliloc stiꞌ, yic vachꞌ max n̈icꞌchaji. 33-34 A jun cꞌapac pichul jucan 
qꞌuicꞌmutzꞌinac chiꞌ, tzꞌoch yelvanubꞌ cꞌapac dꞌa masanil stitac dꞌa yoctac. 
Icha sat teꞌ granado yilji yelvanubꞌ cꞌapac stitac tzꞌoch chiꞌ. Sbꞌoji yelvanubꞌ 
cꞌapac chiꞌ dꞌa lana chꞌal qꞌuicꞌmutzꞌinac yedꞌ lana chꞌal yaxmaquinac yedꞌ pax 
lana chꞌal chacchac. Tzꞌochpax yunetac campana nabꞌa oro dꞌa scal yechel 
sat teꞌ granado dꞌa smasanil stitac chiꞌ. 35 Ayic tzꞌoch vin̈aj Aarón dꞌa vichan̈ 
dꞌa in cajnubꞌ, yovalil ayoch jun cꞌapac chiꞌ yuj vin̈ yic scꞌan̈ juntzan̈ yunetac 

campana ayoch dꞌa stitac cꞌapac chiꞌ, ayic tzꞌoch vin̈ yedꞌ pax yic tzꞌelta vin̈, 
yic vachꞌ max cham vin̈.

36  Tzacꞌan bꞌojoc junoc qꞌuen oro jaylechinac yelvanubꞌoc, tzꞌoch juntzan̈ 
lolonel tic dꞌa qꞌueen, icha junoc sello: Yicn̈ej Jehová Yaji, xchi. 37 Tzꞌoch jun 
qꞌuen oro jaylechinac chiꞌ dꞌa snan̈al sat scꞌox vin̈aj Aarón chiꞌ, stzecꞌchajoch 
qꞌuen yedꞌ junoc chꞌal bꞌaybꞌil qꞌuicꞌmutzꞌinac. 38  Yedꞌnacocabꞌn̈ej qꞌuen vin̈aj 
Aarón dꞌa snan̈al sat yic tzin cha yofrenda ebꞌ etchon̈abꞌ syacꞌ dꞌayin a in 
Jehová in tic, vachꞌchom man̈ ichaoc dꞌa smojal syutej ebꞌ yacꞌani, palta yuj 
jun qꞌueen chiꞌ, tzin cha yofrenda ebꞌ chiꞌ.

39 Tzacꞌ bꞌojoc junocxo cꞌapac pichul yelxo val te jucan. A lino vachꞌ tzꞌoch 
dꞌay, lino pa x junoc cꞌox bꞌaybꞌil sbꞌoi. An̈ejaꞌ cꞌapac tzecꞌul, vachꞌ tzꞌaj 
yochpax stzꞌibꞌul cꞌapac yuj junoc jelan stzꞌisani. 40 Tzacꞌpax bꞌojoc spichul 
ebꞌ yuninal vin̈aj Aarón chiꞌ, aton sjucan pichul ebꞌ, stzecꞌul ebꞌ yedꞌ scꞌox ebꞌ. 
Yic vachꞌ yilji ebꞌ, yic nivan pax yelcꞌoch ebꞌ.

41 Icha chiꞌ tzutej acꞌanoch spichul vin̈ ucꞌtac aj Aarón chiꞌ yedꞌ ebꞌ yuninal. 
Slajvi chiꞌ tzacꞌanqꞌue aceite dꞌa sjolom ebꞌ, yic tzꞌochcan yopisio ebꞌ dꞌa 
sacerdoteal dꞌayin. 42  Tzacꞌanpax bꞌojoc yol svex ebꞌ, tzꞌemcꞌoch dꞌa xubꞌ ebꞌ, 
sqꞌuepaxcꞌoch dꞌa snan̈al ebꞌ, yic vachꞌ tzꞌaj smuschaj snivanil ebꞌ. Lino cꞌapac 
tzꞌoch dꞌa yol svex ebꞌ chiꞌ 43 Syacꞌoch cꞌapac yolvex chiꞌ vin̈aj Aarón chiꞌ yedꞌ 
ebꞌ yuninal ayic tzꞌoch ebꞌ dꞌa yol mantiado bꞌaj tzin chꞌox in bꞌa, ma ayic 
tzꞌoch ebꞌ dꞌa slacꞌanil altar dꞌa yol mantiado chiꞌ ayic ayoch ebꞌ dꞌa yopisio, 
yic vachꞌ max och smul ebꞌ yic max cham ebꞌ. A jun tic, ley tzꞌajcan dꞌa vin̈aj 
Aarón yedꞌ dꞌa yin̈tilal dꞌa masanil tiempo.

A tas tzꞌaj yoch ebꞌ sacerdote dꞌa yopisio 
(Lv 8.1‑36)

29  1 Ix yalanxi Jehová: Ayic schaanel yich yopisio vin̈aj Aarón yedꞌ 
ebꞌ yuninal dꞌa sacerdoteal dꞌayin, aton juntzan̈ tic tza bꞌo yuj ebꞌ: 

Tzicꞌcot junoc nocꞌ quelem vacax yedꞌ chavan̈oc nocꞌ chꞌac calnel malaj 
jabꞌoc spaltail. 2  Yedꞌ ixim harina yic trigo te vachꞌ, malaj yich sbꞌat dꞌa scal, 
aton dꞌa ixim tzacꞌ bꞌojoc ixim pan yedꞌ cꞌoxox pan calabꞌil yedꞌ aceite yedꞌ 
pax cꞌoxox pan jay sbꞌon̈chajoch aceite dꞌay. 3  Slajvi chiꞌ tzꞌem ixim dꞌa yol 
junoc yuneꞌ mooch, tzicꞌanbꞌat dꞌa in cajnubꞌ yedꞌ nocꞌ quelem vacax yedꞌ 
pax chavan̈ nocꞌ chꞌac calnel chiꞌ. 4  Slajvi chiꞌ, tzicꞌanbꞌat vin̈aj Aarón yedꞌ 
ebꞌ yuninal dꞌa yichan̈ mantiado bꞌaj tzin chꞌox in bꞌa. Ataꞌ sbꞌiquel sbꞌa ebꞌ. 
5  Slajvi chiꞌ, tzicꞌanpaxbꞌat cꞌapac pichul yic sacerdoteal. Tzacꞌanoch cꞌapac 
dꞌa vin̈aj Aarón chiꞌ, aton cꞌapac pichul yelxo val te jucan yedꞌ junxo cꞌapac 
jucan, cꞌapac chaleca yedꞌ cꞌapac smacul sn̈iꞌ scꞌool, tzacꞌanoch stzecꞌul snan̈al 
jun chaleca chiꞌ. 6 Slajvi chiꞌ, tza bꞌacꞌanoch scꞌox vin̈ dꞌa sjolom. A dꞌa snan̈al 
sat scꞌox vin̈ chiꞌ tzacꞌoch jun oro jay lechinac, aton schꞌoxan yechel to vic 
yaj vin̈. 7 Slajvi chiꞌ tzicꞌancot aceite scꞌanchaji ayic sicꞌchajel junoc mach 
tzꞌochcan vicoc. Tzacꞌanqꞌue dꞌa sjolom vin̈aj Aarón chiꞌ yic tzꞌochcan vin̈ 
sacerdoteal. 8  Slajvi chiꞌ, sjapax ebꞌ yuninal vin̈ chiꞌ dꞌa a tzꞌey, tzacꞌanoch 
spichul ebꞌ jucan. 9 Tza bꞌoanoch stzecꞌul vin̈aj Aarón yedꞌ ebꞌ yuninal, tza 
bꞌoanqꞌue scꞌox ebꞌ. Ichaton chiꞌ tzꞌaj yochcan yopisio ebꞌ dꞌa masanil tiempo. 
10 Slajvi chiꞌ, tzicꞌanbꞌat nocꞌ quelem vacax dꞌa yichan̈ mantiado bꞌaj tzin chꞌox 
in bꞌa, yic vachꞌ syacꞌqꞌue scꞌabꞌ vin̈aj Aarón yedꞌ ebꞌ yuninal dꞌa sjolom nocꞌ. 

11 A dꞌa yichan̈ mantiado chiꞌ tza milcham nocꞌ dꞌa vichan̈. 12  Tzicꞌanqꞌueta 
jabꞌoc schiqꞌuil nocꞌ yedꞌ yiximal a cꞌabꞌ, tza sucanoch dꞌa schꞌac altar ayqꞌue 
dꞌa schiquintac, axo masanil chicꞌ scan chiꞌ, tza tobꞌcanecꞌ dꞌa yichtac altar 
chiꞌ. 13  Axo masanil xepuꞌ ayoch dꞌa schꞌan̈tzaꞌ nocꞌ yedꞌ dꞌa yibꞌan̈ seyubꞌ 
nocꞌ yedꞌ pax dꞌa stut nocꞌ, tzꞌiqꞌueli tza n̈usantzꞌa dꞌa yibꞌan̈ altar. 14 Axo nocꞌ 
chibꞌej chiꞌ yedꞌ stzꞌumal nocꞌ, stzaꞌ nocꞌ, masanil juntzan̈ chiꞌ tza n̈ustzꞌa dꞌa 
spatiquel campamento, yujto a jun nocꞌ chiꞌ silabꞌ yaj yic tzꞌacꞌji tup mul.

15 Slajvi chiꞌ, tzicꞌancot junoc nocꞌ chꞌac calnel, syacꞌanqꞌue scꞌabꞌ vin̈aj Aarón 
yedꞌ ebꞌ yuninal chiꞌ dꞌa sjolom nocꞌ. 16  Tza milancham nocꞌ, tza tzicanoch 
schiqꞌuil nocꞌ dꞌa schan̈il pacꞌan̈ altar. 17 Slajvi chiꞌ, tza cotac xicanbꞌat nocꞌ, 
smaxchajel nocꞌ yol scꞌool, nocꞌ yoc, junn̈ej tzꞌaj yedꞌ nocꞌ cotac xicabꞌil chiꞌ 
yedꞌ pax nocꞌ sjolom. 18 Tza n̈usantzꞌa nocꞌ silabꞌil dꞌa yibꞌan̈ altar dꞌa vichan̈ yuj 
vicꞌjichaan̈, aton jun silabꞌ sn̈usjitzꞌa smasanil, sumumi sjabꞌ svabꞌi.

19 Slajvi chiꞌ, tzicꞌancot junxo nocꞌ calnel, syacꞌanqꞌue scꞌabꞌ vin̈aj Aarón 
yedꞌ ebꞌ yuninal dꞌa sjolom nocꞌ, 20  tza milancham nocꞌ. Tzicꞌanqꞌue jabꞌoc 
schiqꞌuil nocꞌ, tza sucanecꞌ dꞌa sjayil schiquin vin̈aj Aarón yedꞌ ebꞌ yuninal. 
Aton dꞌa schiquin ebꞌ dꞌa svachꞌ. Tza sucpaxecꞌ jabꞌoc dꞌa smam scꞌabꞌ ebꞌ yedꞌ 
dꞌa smam yoc ebꞌ dꞌa svachꞌ. Slajvi chiꞌ tza tzicancanem masanil schiqꞌuil nocꞌ 
chꞌac calnel chiꞌ dꞌa spatictac altar chiꞌ. 21 Axo schiqꞌuil nocꞌ calnel ayoch dꞌa 
yibꞌan̈ altar chiꞌ tzicꞌqꞌue jabꞌoc, tza tzicanbꞌat dꞌa yibꞌan̈ vin̈aj Aarón yedꞌ dꞌa 
spichul vin̈ yedꞌ dꞌa yibꞌan̈ ebꞌ yuninal vin̈ yedꞌ pax dꞌa spatictac spichul ebꞌ. 
Icha pax chiꞌ tzꞌutaj aceite scꞌanchaji yic sicꞌchaj junoc mach tzꞌochcan vicoc. 
Icha val chiꞌ tzꞌaj sicꞌchajcanel vin̈aj Aarón yedꞌ ebꞌ yuninal yedꞌ spichul ebꞌ.

22  Slajvi chiꞌ, tzicꞌanel xepuꞌ ayoch dꞌa sn̈e nocꞌ chꞌac calnel chiꞌ, dꞌa nocꞌ 
schꞌan̈tzaꞌ yedꞌ dꞌa yibꞌan̈ seyubꞌ nocꞌ, tzicꞌanpaxcot chabꞌ nocꞌ stut yedꞌ pax 
xepuꞌ ayoch dꞌay yedꞌ pax nocꞌ sbꞌacꞌchil xubꞌ dꞌa svachꞌ yujto a jun nocꞌ 
chꞌac calnel chiꞌ, aton nocꞌ scꞌanchaji yic tzꞌochcan ebꞌ sacerdote dꞌa yopisio. 
23  Tzicꞌanpaxqꞌueta ixim pan malaj yich, aton ixim ayem dꞌa yol mooch dꞌa 
vichan̈, junoc ixim pan setan setan yaji, junoc ixim calabꞌil yedꞌ aceite yedꞌ 
junoc ixim cꞌoxox. 24 Masanil juntzan̈ chiꞌ tzacꞌoch dꞌa yol scꞌabꞌ vin̈aj Aarón 
yedꞌ dꞌa ebꞌ yuninal, sbꞌachchajoch dꞌa vichan̈. 25  Slajvi chiꞌ, tzicꞌanecꞌ dꞌa 
yol scꞌabꞌ ebꞌ, tza n̈usantzꞌa dꞌa yibꞌan̈ altar chiꞌ. Junn̈ej tzꞌaj stzꞌa yedꞌ nocꞌ 
chꞌac calnel van stzꞌa silabꞌil, sumumi sjabꞌ svabꞌi. Sn̈usjitzꞌa jun ofrenda chiꞌ 
yuj vicꞌjichaan̈. 26  A nocꞌ chꞌac calnel scꞌanchaji ayic tzꞌoch vin̈aj Aarón dꞌa 
yopisio, tzicꞌcanel sn̈iꞌ scꞌol nocꞌ. Tza bꞌachanqꞌue dꞌa vichan̈ a in Jehová in 
tic, yujto ic tzꞌajcan jun macan̈ nocꞌ chibꞌej chiꞌ.

27 Tza pojanel nocꞌ sn̈iꞌ scꞌol yedꞌ nocꞌ xubꞌ ix a bꞌachqꞌue dꞌa vichan̈, 
aton yic nocꞌ ix och yopisio ayic ix ochcan vin̈aj Aarón yedꞌ ebꞌ yuninal 
dꞌa sacerdoteal. 28  A chabꞌ macan̈ nocꞌ chibꞌej chiꞌ, yic vin̈aj Aarón yedꞌ ebꞌ 
yuninal tzꞌajcani, aton ofrenda syacꞌ ebꞌ eyetisraelal. Aton chabꞌ macan̈ nocꞌ 
chiꞌ syacꞌ ebꞌ dꞌayin yofrendaoc yic juncꞌolal.

29-30  A spichul vin̈aj Aarón syacꞌoch dꞌa yopisio, scann̈ej dꞌa ebꞌ yin̈tilal 
vin̈. A junoc yin̈tilal vin̈ scan dꞌa yopisio, ayic tzꞌoch dꞌa yol mantiado bꞌaj 
tzin chꞌox in bꞌa, yuj in yacꞌan servil dꞌa yol jun lugar A Inn̈ej Ay Vicoꞌ, an̈ej 
juntzan̈ pichul chiꞌ syacꞌoch ebꞌ dꞌa uqueꞌ cꞌual ayic tzꞌochcan ebꞌ sacerdoteal.

31 Tzicꞌanpaxbꞌat nocꞌ calnel ix bꞌinaji yic tzꞌochcan yopisio ebꞌ. A dꞌa jun 
lugar sicꞌbꞌilpaxeli, ataꞌ tza tzꞌan̈ nocꞌ. 32  A vin̈aj Aarón yedꞌ ebꞌ yuninal 

schiꞌan nocꞌ chibꞌej chiꞌ, svaanpax juntzan̈ ixim pan ayem dꞌa yol jun yuneꞌ 
mooch chiꞌ dꞌa yichan̈ mantiado bꞌaj tzin chꞌox in bꞌa. 33  Aton ebꞌ schiꞌan nocꞌ 
ix acꞌji yic tzꞌacꞌji tup schucal ebꞌ, aton yic ix sicꞌchajel ebꞌ yedꞌ schaancan 
yopisio ebꞌ dꞌa sacerdoteal, palta malaj junoc chꞌoc animail syal schiꞌan 
juntzan̈ chiꞌ, yujto vic yaji. 34 Tato ayto nocꞌ chibꞌej chiꞌ yedꞌ ixim pan chiꞌ 
scan dꞌa jun cꞌu chiꞌ, tza n̈uscantzꞌaoc. Malaj junocxo mach syal schiꞌani ma 
svaani, yujto vic yaji.

35  Masanil juntzan̈ tic tza bꞌo dꞌa vin̈aj Aarón yedꞌ dꞌa ebꞌ yuninal icha 
val tzꞌaj valan dꞌayach tic. Uqueꞌ cꞌual syicꞌ yuj acꞌancanoch yopisio ebꞌ chiꞌ. 
36 Junjun nocꞌ quelem vacax tzacꞌ silabꞌil dꞌa junjun cꞌu, yic tzꞌacꞌji lajvoc smul 
ebꞌ. Icha chiꞌ tzꞌaj a sacbꞌitan altar dꞌa vichan̈, tza sucanpaxoch aceite dꞌa 
yibꞌan̈ yic tzꞌochcan yopisio. 37 Uqueꞌ cꞌual tzacꞌ silabꞌ dꞌa yibꞌan̈ altar chiꞌ, yic 
tzꞌacꞌji lajvoc mul. Icha val chiꞌ tzꞌaj yochcan jun altar chiꞌ vicoc, tzꞌoch dꞌa 
yopisio. Yaln̈ej tastac tzꞌoch tennaj dꞌa jun altar chiꞌ, vicxo tzꞌajcani.

Ofrenda tzꞌacꞌji dꞌa junjun cꞌu 
(Nm 28.1‑8)

38  Junjun cꞌu yovalil sn̈usji chavan̈ nocꞌ calnel jun abꞌil sqꞌuinal silabꞌil dꞌa 
yibꞌan̈ altar. 39 Jun nocꞌ tza n̈ustzꞌa dꞌa qꞌuin̈ibꞌalil, junxo nocꞌ tza n̈ustzꞌa dꞌa 
yemcꞌualil. 40 Tzacꞌ chan̈eoc libra harina te vachꞌ yedꞌ nocꞌ stzꞌa dꞌa qꞌuin̈ibꞌalil 
chiꞌ, tza calej ixim harina chiꞌ yedꞌ junoc litro aceite yic sat teꞌ olivo, tza 
secanem junoc litro vino ofrendail. 41 An̈ejaꞌ icha chiꞌ tzutejpax junxo nocꞌ 
calnel chiꞌ dꞌa yemcꞌualil, ixim harina yedꞌ vino ofrendail. A juntzan̈ ofrenda 
sn̈usjitzꞌa chiꞌ, te sumumi sjabꞌ svabꞌi. 42  A juntzan̈ silabꞌ chiꞌ, ol sn̈usn̈ejtzꞌa 
ebꞌ dꞌa vichan̈ dꞌa masanil tiempo dꞌa stojolal stiꞌ mantiado bꞌaj tzin chꞌox in 
bꞌa, ayic tzin lolon eyedꞌoc. 43  Ataꞌ ol in chꞌox in bꞌa dꞌa ebꞌ etisraelal, yuj chiꞌ 
vic ol ajcan jun mantiado chiꞌ, yuj in tziquiquial. 44 A in val tzin sicꞌcanoch 
jun mantiado chiꞌ vicoc yedꞌ yaltaril. Tzin sicꞌpaxcanel vin̈aj Aarón yedꞌ ebꞌ 
yuninal chiꞌ yic tzꞌochcan ebꞌ sacerdoteal dꞌayin. 45 Ol in cajnaj dꞌa scal ebꞌ 
etisraelal, yujto e Diosal in. 46 Icha val chiꞌ ol aj snachajel yuj ebꞌ to a in ton 
Jehová in sDiosal in ebꞌ edꞌoc, a in ix ex viqꞌuelta dꞌa Egipto yic tzin cajnaj dꞌa 
e cal, a in Jehová e Diosal in tic, xchi Jehová.

Jun altar yic incienso 
(Ex 37.25‑28)

30  1 Ix yalanxi Jehová: Acꞌ bꞌojoc junoc altar bꞌaj stzꞌa incienso. A teꞌ 
acacia tzꞌoch dꞌay.  2  A scꞌatul 45 centímetro tzꞌaji, 45 centímetro 

tzꞌajpax sat, axo steel, 90 centímetro tzꞌaji. An̈ejaꞌ sbꞌoqꞌue schꞌac altar chiꞌ 
dꞌa junjun schiquintac, yaman tzꞌaj yedꞌ altar chiꞌ. 3  Tzꞌoch qꞌuen oro yelxo 
val vachꞌ dꞌa altar chiꞌ: Dꞌa yibꞌan̈ yedꞌ dꞌa spatictac schan̈il pacꞌan̈ yedꞌ dꞌa 
schꞌaac chiꞌ, sqꞌuepax tzalan qꞌuen oro chiꞌ dꞌa yibꞌan̈ stitac. 4  A dꞌa yalan̈ 
stitac chiꞌ, ataꞌ tzꞌoch chabꞌchabꞌoc argolla nabꞌa oro dꞌa schabꞌil pacꞌan̈. A 
dꞌa yool chiꞌ tzꞌecꞌ teꞌ sbꞌachlabꞌil yic syal sbꞌachchaji. 5 A teꞌ bꞌachlabꞌ chiꞌ, 
a teꞌ acacia tzꞌochi, tzꞌoch qꞌuen oro dꞌa spatic teꞌ. 6  Tzaqꞌuem jun altar chiꞌ 
dꞌa yichan̈elta cꞌapac cortina ayoch yen̈uloc scaxail in trato, aton teꞌ caxa ay 
smacul bꞌaj tzꞌacꞌji tup mul. Ataꞌ ol in chꞌox in bꞌa dꞌayex. 7 A vin̈aj Aarón ol 
n̈usantzꞌa incienso sumumi sjabꞌ dꞌa yibꞌan̈ altar chiꞌ, junjun qꞌuin̈ibꞌalil ayic 

sbꞌochajoch candil. 8  Sn̈usanpax vin̈ a tzꞌemxican cꞌu, aton dꞌa yorail yoch 
scꞌacꞌal candil. A jun tic ol ujocn̈ej dꞌa vichan̈ ayic ol bꞌeyn̈ejbꞌat tiempo. 
9 Malaj junoc comon incienso ol n̈usjoctzꞌa dꞌa yibꞌan̈ jun altar chiꞌ, malaj 
pax junoc silabꞌ, ofrenda dꞌa ixim trigo, ma ofrenda dꞌa yic secchajem vino ol 
sn̈uschaj dꞌay. 10 An̈ej junel dꞌa yol abꞌil stzicoch chicꞌ vin̈aj Aarón dꞌa schꞌac 
altar chiꞌ, aton schiqꞌuil nocꞌ silabꞌ smiljicham yuj yacꞌji lajvoc mul. Junjun 
abꞌil tzuji jun tic dꞌa masanil tiempo. A jun altar chiꞌ, vic yaji, xchi Jehová.

A qꞌuen tumin syacꞌ ebꞌ vin̈ vinac sbꞌischaji
11 Ix yalanxi Jehová dꞌa vin̈aj Moisés chiꞌ icha tic:
12 Ayic ol icꞌanchaan̈ sbꞌisul ebꞌ etchon̈abꞌ israel chiꞌ, junjun ebꞌ ol stup dꞌayin 

yuj sqꞌuinal, yic malaj junoc ilya te ov ol javoc dꞌa yibꞌan̈ ebꞌ to scham ebꞌ yuuj, yuj 
bꞌaj sbꞌischaj chiꞌ. 13 Masanil ebꞌ stzꞌibꞌchaj chiꞌ, yovalil nan̈al siclo qꞌuen plata syacꞌ 
ebꞌ yic stupan ebꞌ dꞌayin, icha qꞌuen siclo scꞌanchaj dꞌa in cajnubꞌ, aton 20 gera. 
14 Masanil ebꞌ stzꞌibꞌchaj sbꞌi chiꞌ, aton ebꞌ 20 abꞌil sqꞌuinal sbꞌeyn̈ejbꞌati, aton ebꞌ 
chiꞌ tzꞌacꞌan jun bꞌaj stupchaj chiꞌ dꞌayin. 15 Ayic stupan ebꞌ chiꞌ dꞌayin yuj sqꞌuinal, 
vachꞌchom ebꞌ bꞌeyum, ma ebꞌ mebꞌaꞌ lajann̈ej tzꞌaj yacꞌan ebꞌ. Nan̈al siclo syacꞌ 
junjun ebꞌ. 16 Ichato chiꞌ smolchaj masanil qꞌuen plata syacꞌ ebꞌ anima chiꞌ stojoloc 
yuj sqꞌuinal. A dꞌa mantiado bꞌaj tzin chꞌox in bꞌa tzꞌoch yopisio qꞌueen. A yuj chiꞌ, 
ol ex in nacoti, aton yuj tas tzeyacꞌ yuj e qꞌuinal chiꞌ, xchi Jehová.

Jun qꞌuen palangana nabꞌa bronce 
(Ex 38.8)

17 Ix yalanxi Jehová dꞌa vin̈aj Moisés chiꞌ icha tic:
18-19 Acꞌ bꞌojoc junoc qꞌuen nivan palangana yedꞌ sbꞌachnubꞌ yich, nabꞌa 

bronce tzꞌaji. A dꞌa scal snan̈al altar yedꞌ mantiado bꞌaj tzin chꞌox in bꞌa scan 
qꞌueen. Sbꞌudꞌchaj qꞌuen yedꞌ a aꞌ. Ataꞌ syicꞌqꞌueta aꞌ vin̈aj Aarón yedꞌ ebꞌ 
yuninal yic sbꞌican scꞌabꞌ ebꞌ yedꞌ yoc. 20 Ayic tzꞌoch ebꞌ dꞌa yol mantiado, ma 
ayic scꞌoch ebꞌ dꞌa altar yic sn̈usan yofrenda dꞌa vichan̈, yovalil sbꞌic scꞌabꞌ ebꞌ 
yedꞌ yoc, yic max cham ebꞌ. 21 A jun tic, ley tzꞌajcan dꞌa yibꞌan̈ vin̈aj Aarón 
yedꞌ yin̈tilal, ayic ol bꞌeyn̈ejbꞌat tiempo, xchi Jehová.

A aceite scꞌanchaj yic sicꞌchaj junoc anima 
(Ex 37.29)

22  Ix yalanxi Jehová dꞌa vin̈aj Moisés chiꞌ icha tic:
23  Sicꞌchajocabꞌel juntzan̈oc avbꞌen teꞌ man̈xo jantacoc svachꞌil sjabꞌ: 

Lajchaveoc libra stzatajil teꞌ mirra te vachꞌ, vaqueoc libra canela, vaqueoc 
libra teꞌ cálamo yelxo val vachꞌ, 24-25  yedꞌ pax lajchaveoc libra teꞌ casia. A 
echlabꞌ scꞌanchaj dꞌa juntzan̈ chiꞌ, aton icha echlabꞌ scꞌanchaj dꞌa in cajnubꞌ. 
Scalaj juntzan̈ chiꞌ yedꞌ nan̈aloc schan̈il litro aceite yic teꞌ olivo, icha val 
tzꞌaj sbꞌoan junoc bꞌoum perfume. Icha chiꞌ tzꞌaj a bꞌoan aceite scꞌanchaji a 
sicꞌchajel junoc mach ma junoc tas to vic tzꞌajcani. 26 Succhajoch aceite chiꞌ 
dꞌa mantiado bꞌaj tzin chꞌox in bꞌa, dꞌa teꞌ caxa yic trato, 27 dꞌa teꞌ mexa yedꞌ 
dꞌa syamcꞌabꞌil dꞌa sbꞌachnubꞌ candil yedꞌ syamcꞌabꞌil, dꞌa altar yic incienso, 
28  dꞌa altar bꞌaj stzꞌa silabꞌ yedꞌ syamcꞌabꞌil yedꞌ pax dꞌa jun qꞌuen nivan 
palangana yedꞌ sbꞌachnubꞌal. 29 Icha chiꞌ tzꞌaj a sicꞌancanoch masanil juntzan̈ 
chiꞌ yic vachꞌ vic tzꞌajcani. Masanil tastac tzꞌoch tennaj dꞌay, vicxo tzꞌajcani.

30 A jun aceite chiꞌ tza sucpaxoch dꞌa vin̈aj Aarón yedꞌ pax dꞌa ebꞌ yuninal 
vin̈. Icha chiꞌ tzꞌaj sicꞌchajcanoch ebꞌ sacerdoteal dꞌayin. 31 Tzalan dꞌa masanil 
ebꞌ etisraelal: Ayic ol bꞌeyn̈ejbꞌat tiempo, aton jun aceite tic ol cꞌanchaj dꞌa 
tastac to vic ol ajcanoc. 32  Man̈ comonoc succhajoch dꞌa junoc comon anima. 
Man̈ comonoc sbꞌoji junocxo macan̈ aceite lajan yedꞌ jun tic. A jun tic vic 
tzꞌajcani, yuj chiꞌ man̈ comonoc tze yamaꞌ. 33  Tato ay junoc mach sbꞌoan 
junocxo macan̈ aceite lajan yedꞌ jun tic, ma sucoch dꞌa junoc comon anima, a 
jun chiꞌ yovalil tzꞌicꞌjicanel dꞌa scal ebꞌ yetchon̈abꞌ, xchi Jehová, xa chi dꞌa ebꞌ.

A jun incienso 
(Ex 37.29)

34 Ix yalanxi Jehová dꞌa vin̈aj Moisés chiꞌ icha tic:
Icꞌchajocabꞌcot masanil juntzan̈ tastac chiꞌ, lajann̈ej ol aj yechlabꞌil: Stzatajil 

teꞌ estacte, sjoxal nocꞌ micꞌ scuch uña, stzatajil teꞌ gálbano te vachꞌ sjabꞌ yedꞌ 
pax stzatajil teꞌ incienso yelxo val te vachꞌ. 35 A yedꞌ juntzan̈ chiꞌ tzacꞌ bꞌojoc 
incienso. Vachꞌ tzꞌaj scalaji, icha val tzꞌaj sbꞌoji yuj junoc bꞌoum perfume. 
Vachꞌ tzꞌaj sbꞌat yatzꞌamil, malajocabꞌ spaltail, yujto vic yaji. 36  Chocꞌ tzꞌaj 
stenjipoj jabꞌoc, tzacꞌanoch dꞌa yol mantiado dꞌa yichan̈ teꞌ scaxail in trato bꞌaj 
tzin chꞌox in bꞌa dꞌayex. A jun incienso chiꞌ, nivanocabꞌ yelcꞌoch dꞌa yol e sat. 
37 Man̈ e bꞌo junocxo icha val jun ix e bꞌo tic. Tze nacoti to a inn̈ej ay vicoꞌ. 
38  Tato ay junocxo mach sbꞌoan dꞌa yol yicoꞌ, yic syabꞌ sjabꞌ, a jun chiꞌ tojoln̈ej 
yicꞌjicanel dꞌa scal ebꞌ yetchon̈abꞌ, xchi Jehová.

Ebꞌ sbꞌoumal scajnubꞌ Jehová 
(Ex 35.30; 36.1)

31  1 Ix yalanxi Jehová dꞌa vin̈aj Moisés chiꞌ icha tic:
2  Abꞌi, a dꞌa scal yin̈tilal vin̈aj Judá ix in sicꞌcanel vin̈aj Bezaleel, 

yuninal vin̈aj Uri, yixchiquin vin̈aj Hur. 3 Toxo ix vacꞌoch Vespíritu dꞌa vin̈, yic 
jelan snaanel vin̈, yic ol yal sbꞌoanqꞌue yaln̈ej tastac vin̈. 4 Ol snaanelta vin̈ sbꞌoan 
yechel jantac munlajel ol bꞌoꞌoc, icha dꞌa qꞌuen oro, dꞌa qꞌuen plata yedꞌ dꞌa qꞌuen 
bronce, 5 yedꞌ pax sbꞌoan qꞌuen qꞌueen vin̈ vachꞌ yilji, sbꞌoan te teꞌ dꞌa yaln̈ej tas 
munlajelal. 6 Axo vin̈aj Aholiab, yuninal vin̈aj Ahisamac, yin̈tilal vin̈aj Dan, a 
vin̈ ol colvaj yedꞌ vin̈aj Bezaleel chiꞌ. Masanil ebꞌ aytaxon sjelanil, ix in vachꞌ 
aqꞌuej sjelanil ebꞌ yic a ebꞌ ol bꞌoan masanil tastac sval tic dꞌayach: 7 Aton cꞌapac 
mantiado bꞌaj tzin chꞌox in bꞌa, teꞌ scaxail in trato yedꞌ smacul bꞌaj tzꞌacꞌji tup 
mul, masanil syamcꞌabꞌil dꞌa yol mantiado chiꞌ, 8 teꞌ mexa yedꞌ jantac syamcꞌabꞌil, 
jun sbꞌachnubꞌ candil nabꞌa oro yedꞌ syamcꞌabꞌil, jun altar bꞌaj sn̈uschaj incienso, 
9 jun altar bꞌaj stzꞌa silabꞌ yedꞌ syamcꞌabꞌil, jun nivan palangana yedꞌ sbꞌachnubꞌ 
yich, 10 cꞌapac pichul jalbꞌil nivan yelcꞌochi, aton spichul vin̈aj sacerdote Aarón 
yedꞌ pax spichul ebꞌ yuninal vin̈, aton pichul scꞌan ebꞌ dꞌa yopisio. 11 Sbꞌopax 
aceite ebꞌ scꞌanchaji ayic tzꞌochcan junoc mach, ma junoc tas vicoc. Sbꞌopax 
incienso man̈xo jantacoc svachꞌil scꞌanchaj dꞌa in cajnubꞌ. A juntzan̈ chiꞌ, yovalil 
sbꞌo ebꞌ icha val ix aj valan dꞌayach, xchi Jehová dꞌa vin̈aj Moisés chiꞌ.

Scꞌual icꞌoj ip 
(Ex 35.1‑3)

12  Ix yalanxi Jehová dꞌa vin̈aj Moisés chiꞌ:

13  Al dꞌa ebꞌ etchon̈abꞌ to yovalil scꞌanabꞌajej jun scꞌual icꞌoj ip ebꞌ, yujto 
vic yaji. Yujto a jun cꞌu chiꞌ yechel in trato yajcanoch dꞌa co cal eyedꞌoc dꞌa 
masanil tiempo yic vachꞌ tzeyojtaquejeli to a in Jehová in tic ix ex in sicꞌcanel 
vicoc.

14  Nivanocabꞌ yelcꞌoch jun scꞌual icꞌoj ip chiꞌ dꞌa yol e sat. A mach max 
cꞌanabꞌajan jun cꞌual icꞌoj ip chiꞌ, yovalil schami. Yaln̈ej mach smunlaj dꞌa 
jun cꞌu chiꞌ, yovalil schami. 15  Vaquen̈ej cꞌual tzex munlaji, axo dꞌa yuquil 
cꞌual, scꞌual icꞌoj ip, vicn̈ej yaji. Yaln̈ej mach smunlaj dꞌa jun cꞌu chiꞌ, tojoln̈ej 
schami. 16-17 Yuj chiꞌ, yovalil tze cꞌanabꞌajej jun cꞌual icꞌoj ip chiꞌ. A jun chiꞌ 
yechel in trato tzꞌajcan dꞌa masanil tiempo dꞌa co cal eyedꞌoc, yujto a in 
Jehová in dꞌa vaqueꞌ cꞌual in bꞌonac satchaan̈ yedꞌ sat luum tic, axo dꞌa yuquil 
cꞌual vochnac vaan in munlaji, vicꞌannac vip, xchi Jehová.

18  Ayic ix lajvi slolon Jehová yedꞌ vin̈aj Moisés dꞌa jolom vitz Sinaí, ix yacꞌan 
chabꞌ pachan̈ qꞌueen dꞌa vin̈, bꞌaj tzꞌibꞌabꞌiloch strato, to a val Dios ix tzꞌibꞌani.

Jun yechel vacax nabꞌa oro 
(Dt 9.6‑29)

32  1 Axo yic ix yilan ebꞌ chon̈abꞌ israel to a vin̈aj Moisés chiꞌ an̈ejaꞌ max 
emxul-laj vin̈ bꞌaj ayecꞌ ebꞌ chiꞌ, ix smolbꞌan sbꞌa ebꞌ smasanil, ix 

yalan ebꞌ dꞌa vin̈aj Aarón:
—A ticnaic, co gana to tza bꞌo juntzan̈oc co diosal tzon̈ cuchbꞌani, yujto a 

vin̈aj Moisés, vin̈ ix on̈ icꞌanelta dꞌa Egipto, man̈ cojtacoc tas ix icꞌan vin̈, xchi 
ebꞌ chon̈abꞌ chiꞌ.

2  Ix tacꞌvi vin̈aj Aarón chiꞌ dꞌa ebꞌ:
—A ticnaic, molbꞌejeccot masanil qꞌuen uchiquin nabꞌa oro yic ebꞌ ix 

eyetbꞌeyum yedꞌ yic ebꞌ eyuninal, ebꞌ ix eyisil, tzeyicꞌancot dꞌayin, xchi vin̈.
3  Masanil anima ix yiqꞌuel yuchiquin, ix yicꞌancot ebꞌ dꞌa vin̈aj Aarón chiꞌ. 

4 Ix schaanecꞌ vin̈, ix yacꞌan ulax qꞌuen vin̈ dꞌa scal teꞌ cꞌacꞌ, ix yacꞌanem vin̈ 
dꞌa yol jun smoldeal, ix bꞌo jun yechel jun quelem vacax. Ix ochn̈ej ijan vin̈ 
svachꞌ bꞌoan jun yechel vacax chiꞌ. Ix yalan ebꞌ chon̈abꞌ chiꞌ smasanil:

—Ex quetchon̈abꞌ israel, a jun co diosal tic ix on̈ icꞌanelta dꞌa Egipto, xchi 
ebꞌ.

5  Ayic ix yilan jun chiꞌ vin̈aj Aarón chiꞌ, ix sbꞌoanqꞌue jun altar vin̈ dꞌa 
yichan̈ jun yechel vacax chiꞌ, te chaan̈ ix yal vin̈:

—A qꞌuicꞌan scacꞌoch junoc nivan qꞌuin̈ dꞌa yichan̈ Jehová, xchi vin̈.
6 Axo ix qꞌuin̈ibꞌi dꞌa junxo cꞌu, ix smolbꞌan sbꞌa anima smasanil, ix sn̈usan 

juntzan̈ silabꞌ ebꞌ yedꞌ silabꞌ yic juncꞌolal. Ix lajvi chiꞌ ix em cꞌojjabꞌ ebꞌ, ix 
va ebꞌ, ix yucꞌan aꞌ ebꞌ. Ix lajvi chiꞌ, ix qꞌue bꞌulnaj ebꞌ schan̈alvi yedꞌ scꞌulan 
chucal dꞌa yichan̈ sdiosal chiꞌ. 7 Yuj chiꞌ, ix yalan Jehová dꞌa vin̈aj Moisés chiꞌ:

—Ixic, eman̈xi yujto a ebꞌ a chon̈abꞌ ix iqꞌuelta dꞌa Egipto, toxo ix sjuel 
sbꞌa ebꞌ. 8  Yelxo val dꞌa elan̈chamel ix yiqꞌuel sbꞌa ebꞌ dꞌa tas ix valaꞌ. Dꞌa 
elan̈chamel ix sbꞌo jun yechel quelem vacax ebꞌ, syacꞌanem sbꞌa ebꞌ ejmelal 
dꞌay. Syacꞌan silabꞌ ebꞌ, syalan ebꞌ: Ex quetchon̈abꞌ israel, a val jun co diosal 
tic ix on̈ icꞌanelta dꞌa Egipto, xchi ebꞌ. 9 Toxo ix vilaꞌ to a juntzan̈ anima tic, 
yelxo val pit spensar ebꞌ. 10 A ticnaic man̈xo ach tevoc dꞌayin yuj ebꞌ, scot val 
voval dꞌa juntzan̈ anima tic. Ol in satel ebꞌ smasanil, an̈ej edꞌoc ol in bꞌo jun 
nivan nación yedꞌ ebꞌ in̈tilal, xchi dꞌa vin̈.

11 Axo vin̈aj Moisés chiꞌ, ix och ijan vin̈ scꞌanan nivancꞌolal dꞌa Jehová 
sDiosal yuj ebꞌ schon̈abꞌ, ix yalan vin̈:

—Mamin Jehová, ¿tas val yuj scot yoval a cꞌol dꞌa yibꞌan̈ a chon̈abꞌ to a 
ach ix iqꞌuelta dꞌa Egipto yedꞌ ipalil? 12  ¿Tas val yuj ol a cha ach yal ebꞌ aj 
Egipto chucal? Ol am yal ebꞌ icha tic: Tobꞌan chuc spensar Dios dꞌa ebꞌ, yuj 
chiꞌ ix yiqꞌuel ebꞌ dꞌa tic, sbꞌat smilancham ebꞌ dꞌa jolomtac vitz, satjiel ebꞌ 
yuuj dꞌa sat lum luum tic, xcham ebꞌ. Yuj chiꞌ comonoc max te cot yoval a 
cꞌol dꞌa yibꞌan̈ ebꞌ, mocabꞌ acꞌoch yaelal dꞌa yibꞌan̈ ebꞌ. 13  Comonoc tza nacot 
ebꞌ a checabꞌ, aton vin̈aj Abraham, vin̈aj Isaac yedꞌ vin̈aj Israel. A locnac a 
bꞌi acꞌannac a tiꞌ dꞌa ebꞌ, alannac icha tic: Ol vicꞌchaan̈ e bꞌisul yedꞌ eyuninal. 
Lajan ol aj sbꞌisul ebꞌ icha qꞌuen cꞌanal dꞌa satchaan̈. An̈ejaꞌ jun lum luum tic, 
toxo ix valaꞌ to ol vacꞌ dꞌa eyin̈tilal dꞌa masanil tiempo, xa chinac dꞌa ebꞌ, xchi 
vin̈aj Moisés chiꞌ.

14  Yu j c hiꞌ ix snaan Jehová to man̈xo ol satel-laj schon̈abꞌ chiꞌ. 15  Ix 
meltzajemta vin̈aj Moisés dꞌa jolom vitz chiꞌ, yedꞌnacxo chabꞌ pachan̈ qꞌueen 
vin̈ bꞌaj tzꞌibꞌabꞌiloch checnabꞌil yuj Jehová, dꞌa schabꞌil pacꞌan̈ qꞌueen. 16  A 
val Jehová ix bꞌoan qꞌuen qꞌueen chiꞌ schabꞌil, ix stzꞌibꞌanoch letra chiꞌ dꞌa 
qꞌueen.

17 Axo yic ix yabꞌan vin̈aj Josué yel yav ebꞌ anima, ix yalan vin̈ dꞌa vin̈aj 
Moisés chiꞌ:

—A val scabꞌan yel yav ebꞌ anima chiꞌ, icha val to ayoch oval dꞌa yol 
campamento, xchi vin̈.

18  Ix tacꞌvi vin̈aj Moisés chiꞌ:
—A juntzan̈ av tzꞌoch scabꞌ chiꞌ, man̈ avoc yic tzalajcꞌolal yic tzꞌacꞌji ganar 

junoc oval, man̈ avocpax yic cuscꞌolal yic tzꞌacꞌji ganar anima yuj ebꞌ ajcꞌool, 
palta bꞌit tzꞌoch svabꞌi, xchi vin̈.

19 Axo yic ix javi vin̈aj Moisés chiꞌ dꞌa slacꞌanil campamento chiꞌ, ix yilanoch 
jun yechel quelem vacax chiꞌ vin̈, axo ebꞌ anima van schan̈alvi ebꞌ. Ix te cot 
yoval vin̈, ix syumanel qꞌuen qꞌueen bꞌaj tzꞌibꞌabꞌiloch checnabꞌil chiꞌ vin̈, 
yuj chiꞌ ix pojbꞌat qꞌuen dꞌa yich vitz chiꞌ. 20 Ix lajvi chiꞌ, ix bꞌat stzacꞌanelta 
jun yechel vacax chiꞌ vin̈, ix syumanoch vin̈ dꞌa scal cꞌacꞌ. Ix lajvi chiꞌ ix 
smacꞌanpoj vin̈, chocꞌxon̈ej ix aji, ix yacꞌanem vin̈ dꞌa scal a aꞌ, ix schecan vin̈ 
yucꞌ ebꞌ anima chiꞌ. 21 Ix yalan vin̈ dꞌa vin̈aj Aarón chiꞌ:

—¿Tas yuj ach montaj yuj juntzan̈ anima tic ix a cuchbꞌan ebꞌ scꞌulan jun 
nivan chucal tic? xchi vin̈.

22  Ix yalan vin̈aj Aarón chiꞌ:
—Mamin, mocabꞌ cot oval dꞌayin, ojtac val sicꞌlabꞌil to a jun chon̈abꞌ tic, 

sganan̈ej ebꞌ scꞌulan chucal. 23  A ebꞌ ix alan dꞌayin: Bꞌo junoc co diosal tzon̈ 
cuchbꞌani, yujto a vin̈aj Moisés ix on̈ icꞌanelta dꞌa Egipto, ma chequel tas ix 
icꞌan vin̈, max jaxlaj vin̈, xchi ebꞌ dꞌayin. 24 Yuj chiꞌ ix valan dꞌa ebꞌ: Machtac 
ex ay qꞌuen oro dꞌayex, ma qꞌuen uchiquin, iqꞌuequeli, tzeyicꞌancoti, xin chi 
dꞌa ebꞌ. Ix lajvi chiꞌ, ix yicꞌancot ebꞌ dꞌayin, ix vacꞌan ulax dꞌa cal cꞌacꞌ, axo ix 
aji ix comon elta jun yechel vacax tic, xchi vin̈ dꞌa vin̈.

25 Ix nachajel yuj vin̈aj Moisés chiꞌ to a ebꞌ anima chiꞌ, bꞌecanxon̈ej scꞌol ebꞌ 
yacꞌan qꞌuixvelal sbꞌa dꞌa yichan̈ ebꞌ chon̈abꞌ ayoch ajcꞌolal dꞌa ebꞌ, axo vin̈aj 
Aarón chiꞌ maj scachoch vaan jabꞌoc ebꞌ vin̈. 26  Yuj val chiꞌ ix och tecꞌtecꞌ 
vin̈aj Moisés chiꞌ dꞌa stiꞌ campamento chiꞌ, ix yalan vin̈:

—A ticnaic a mach syal scꞌol syacꞌoch sbꞌa dꞌa yol scꞌabꞌ Jehová, cotocabꞌ 
dꞌa in tzꞌey tic, xchi vin̈.

Masanil ebꞌ yetlevitail vin̈, ix snitzcot sbꞌa ebꞌ dꞌa stzꞌey vin̈.
27 Ix lajvi chiꞌ, ix yalanpax vin̈ dꞌa ebꞌ:
—Ix schec Jehová co Diosal val dꞌayex to junjun ex tzeyicꞌbꞌat eyespada, 

tzex bꞌat dꞌa campamento, tzex ecꞌ dꞌa caltac mantiado, tze milancham ebꞌ 
eyucꞌtac, ebꞌ eyamigo yedꞌ ebꞌ cajan dꞌa e lacꞌanil, xchi Jehová, xchi vin̈aj 
Moisés chiꞌ.

28  Ix scꞌanabꞌajej checnabꞌil ebꞌ vin̈ levita ix yacꞌ vin̈. Yuj chiꞌ, ay am oxeoc 
mil anima ix smilcham ebꞌ. 29 Ix lajvi chiꞌ, ix yalanxi vin̈aj Moisés chiꞌ:

—A ticnaic ix eyacꞌoch e bꞌa dꞌa yol scꞌabꞌ Jehová, ina to a ex ix e milcham 
eyuninal yedꞌ eyucꞌtac. Yuj val chiꞌ, ol yacꞌ svachꞌcꞌolal Jehová dꞌa eyibꞌan̈, 
xchi vin̈ dꞌa ebꞌ.

30 Axo dꞌa junxo cꞌu, ix yalan vin̈aj Moisés chiꞌ dꞌa ebꞌ anima:
—Te nivan e mul ix ochi. A ticnaic tic tzin bꞌatxi dꞌa jolom vitz bꞌaj ayecꞌ 

Jehová. Ataꞌ ol in lolon yedꞌoc, talaj ol yacꞌ lajvoc e mul chiꞌ dꞌa eyibꞌan̈, xchi 
vin̈.

31 Ix lajvi chiꞌ, ix bꞌat vin̈ dꞌa jolom vitz bꞌaj ayecꞌ Jehová chiꞌ. Ix yalan vin̈:
—Val yel Mamin, te nivan smul jun chon̈abꞌ tic ix och dꞌa ichan̈, ix sbꞌo jun 

sdiosal ebꞌ oro yic syaqꞌuem sbꞌa ebꞌ dꞌay. 32  Yuj val chiꞌ tzin tevi dꞌayach to 
tzacꞌ lajvoc smul ebꞌ chiꞌ. Tato max acꞌ nivancꞌolal smul ebꞌ chiꞌ jun, tza sucsat 
in bꞌi dꞌa yol chꞌan̈ libro bꞌaj tzꞌibꞌabꞌil sbꞌi ebꞌ to icxo yaji, xchi vin̈ dꞌa Jehová.

33  Axo ix tacꞌvi Jehová chiꞌ dꞌa vin̈:
—A ebꞌ tzꞌoch smul dꞌayin, aton ebꞌ chiꞌ tzin sucsat sbꞌi dꞌa yol chꞌan̈ libro 

chiꞌ. 34 Yuj chiꞌ ixic, tzicꞌanbꞌat ebꞌ chon̈abꞌ chiꞌ dꞌa jun lugar ix val dꞌayach. A 
jun vángel ol bꞌabꞌlaj eyuuj, palta ol cꞌoch scꞌual yic ol vacꞌanoch syaelal ebꞌ 
anima tic yuj smul, xchi.

35 Ix lajvi chiꞌ, a Jehová ix acꞌancot jun nivan ilya to smilvaj dꞌa yibꞌan̈ ebꞌ 
chon̈abꞌ israel chiꞌ, yujto ix yacꞌoch sbꞌa ebꞌ sbꞌoan jun yechel vacax, aton jun 
ix sbꞌo vin̈aj Aarón chiꞌ.

Ix te cus ebꞌ chon̈abꞌ

33  1 Ix yalanxi Jehová dꞌa vin̈aj Moisés chiꞌ:
—A ticnaic elan̈ dꞌa tic yedꞌ ebꞌ chon̈abꞌ ix iqꞌuelta dꞌa Egipto, 

tzicꞌanbꞌat ebꞌ dꞌa sat lum luum valnac dꞌa vin̈aj Abraham, dꞌa vin̈aj Isaac 
yedꞌ dꞌa vin̈aj Jacob to ol vacꞌ dꞌa yin̈tilal ebꞌ vin̈. 2  A in ol in chec bꞌabꞌlaj jun 
vángel dꞌa eyichan̈. Aꞌ ol ex cuchbꞌanbꞌatoc. A juntzan̈ chon̈abꞌil anima, aton 
ebꞌ cananeo, ebꞌ amorreo, ebꞌ hitita, ebꞌ ferezeo, ebꞌ heveo yedꞌ ebꞌ jebuseo, 
ol viqꞌuel ebꞌ dꞌa sat luum chiꞌ. 3  Ixiquec dꞌa jun lum te yax sat chiꞌ, palta man̈ 
ol in bꞌatlaj dꞌa e cal, yujto te pit ex, ay smay tzex in satel dꞌa yoltac bꞌe, xchi 
Jehová.

4  Ayic ix yabꞌan ebꞌ anima jun lolonel cuseltac yalji chiꞌ, ix och ebꞌ dꞌa 
ilcꞌolal, man̈xalaj mach ix yacꞌoch yuchiquin yedꞌ ston̈. 5  Yujto a Jehová ix 
alan dꞌa vin̈aj Moisés chiꞌ:

—Al dꞌa ebꞌ etisraelal tic: A ex tic te pit ex. Tato tzin cꞌoch dꞌa e cal junoc 
rato, ay smay tzex in sateli. A ticnaic iqꞌuequel eyuchiquin chiꞌ yedꞌ e ton̈ dꞌa 
e jaj chiꞌ, ol vilani tas ol ex vutoc, xa chi, xchi dꞌa vin̈.

6 Yuj val chiꞌ, atax ix el ebꞌ dꞌa yich vitz Horeb, man̈xo junoc ebꞌ ix yacꞌoch 
ston̈ yedꞌ yuchiquin.

A bꞌaj schꞌox sbꞌa Jehová
7 Ix yacꞌ bꞌochajqꞌue jun mantiado vin̈aj Moisés dꞌa stibꞌat campamento. Ix 

yacꞌan vin̈ scuch jun mantiado chiꞌ: Dꞌa Bꞌaj Schꞌox Sbꞌa Jehová. Tato ay junoc 
mach sbꞌat scꞌanbꞌej junoc tas dꞌa Jehová, yovalil sbꞌat dꞌa jun mantiado chiꞌ. 
8  Ayic sbꞌat vin̈aj Moisés dꞌa mantiado chiꞌ, tzꞌelta lin̈an ebꞌ anima smasanil 
dꞌa stitac smantiado, sbꞌat qꞌuelan ebꞌ dꞌa vin̈ masanto tzꞌochcan vin̈ dꞌa yol 
mantiado chiꞌ. 9 Ayic tzꞌoch vin̈, tzꞌemul moynaj jun asun dꞌa stiꞌ mantiado 
chiꞌ yacbꞌan slolon Jehová yedꞌ vin̈. 10 A syilan ebꞌ anima chiꞌ yemul moynaj 
jun asun chiꞌ, tzꞌem n̈ojan ebꞌ smasanil ejmelal dꞌa Jehová.

11 Qꞌuelcꞌumbꞌa val tzꞌaj Jehová slolon yedꞌ vin̈aj Moisés chiꞌ, icha val tzꞌaj 
co lolon yedꞌ junoc co vachꞌcꞌool. Slajvi slolon vin̈ yedꞌ Jehová chiꞌ, sjax vin̈ 
dꞌa campamento. Palta axo vin̈ scolvaj yedꞌ vin̈aj Moisés chiꞌ, aton vin̈aj Josué 
quelem vinac, yuninal vin̈aj Nun, scann̈ej vin̈ dꞌa yol mantiado chiꞌ.

Ol bꞌatn̈ej Jehová yedꞌ ebꞌ schon̈abꞌ
12  Ix yalan vin̈aj Moisés chiꞌ dꞌa Jehová:
—Mamin Jehová, a ach ix al dꞌayin to a in tzin cuchbꞌej jun a chon̈abꞌ tic, 

palta maj al-laj dꞌayin mach ol a chec colvaj vedꞌoc. Ix alani to ojtac in to ay 
a tzalajcꞌolal vedꞌoc alani. 13  Yuj chiꞌ, tato yel icha chiꞌ, acꞌ vojtaquejeli tas 
nabꞌil uuj, yic cham tzach vojtaquejeli, ol vacꞌann̈ej tzalajbꞌoc a cꞌool. Ojtac 
val to a jun chon̈abꞌ tzacꞌcanoch dꞌa yol in cꞌabꞌ tic to a chon̈abꞌ yaji, xchi vin̈.

14 —A in val lacꞌan ol in bꞌat edꞌoc, ol ex vacꞌ cajnaj dꞌa juncꞌolal dꞌa lum 
luum chiꞌ, xchi Jehová dꞌa vin̈.

15 Yuj val chiꞌ, ix tacꞌvi vin̈aj Moisés chiꞌ:
—Yel val Mamin, tato max ach bꞌat quedꞌoc, vachꞌ to max on̈ iqꞌuel dꞌa 

tic. 16  Tato max ach bꞌat quedꞌ ticnaic, ¿tas val tzꞌaj yojtacajeli, tato ay a 
tzalajcꞌolal vedꞌoc yedꞌ dꞌa ebꞌ a chon̈abꞌ tic? Tato ayachn̈ejoch quedꞌoc jun, 
ol checlajeloc to a chon̈abꞌ ton caji, sicꞌbꞌil on̈ el uuj dꞌa scal masanil chon̈abꞌ, 
xchi vin̈.

17 —A juntzan̈ lolonel tzal tic ol in cꞌulej, yujto te ay in tzalajcꞌolal edꞌoc, 
vojtac val a pensar sicꞌlabꞌil, xchi Jehová dꞌa vin̈.

18  —Mamin, tzin tevi val dꞌayach to tza chꞌox snivanil elcꞌoch dꞌayin, xchi 
vin̈.

19 Ix tacꞌvi Jehová dꞌa vin̈:
—Masanil in vachꞌcꞌolal ol in chꞌox dꞌayach. A val dꞌa ichan̈ ol valel in 

vachꞌil to a in ton Jehová in, ol vacꞌ in vachꞌcꞌolal dꞌa ebꞌ bꞌaj syal in cꞌol 
svacꞌaꞌ, ol ocꞌ in cꞌool dꞌa ebꞌ bꞌaj syal in cꞌool. 20 Palta sval dꞌayach to man̈ ol 
yal-laj och qꞌuelan dꞌa in sat, yujto malaj junoc mach syal yilan in sat. Tato 
tzꞌoch qꞌuelan junoc mach dꞌayin, elan̈chamel schami. 21 Ina dꞌa in lacꞌanil 
ay jun lugar bꞌaj ol yal a qꞌuecan lin̈an dꞌa yibꞌan̈ jun nivan qꞌueen. 22  Ayic ol 
ecꞌbꞌat in tziquiquial taꞌ, ol ach vacꞌanoch dꞌa yol spojelal qꞌuen qꞌueen chiꞌ, ol 
ach in macchancanoch yedꞌ in cꞌabꞌ yacbꞌan tzin ecꞌcanbꞌati. 23  Ayic ol lajvoc 
vecꞌcani, ol vicꞌanel in cꞌabꞌ, axon̈ej in patic ol yal ilani, axo in sat man̈ val 
jabꞌoc ol yal ilani, xchi Jehová.

A sqꞌuexul chabꞌ pachan̈ qꞌuen qꞌueen 
(Dt 10.1‑5)

34  1 Ix yalan Jehová dꞌa vin̈aj Moisés chiꞌ:
—A ticnaic a achxo ol a tzey chabꞌoc qꞌuen qꞌueen, icha val qꞌuen 

ix vacꞌ dꞌayach dꞌa sbꞌabꞌelal, aton qꞌuen ix a macꞌpojoc. Ol in tzꞌibꞌanxioch 
dꞌa qꞌueen, icha val tas ix in tzꞌibꞌejoch dꞌa qꞌuen bꞌabꞌel chiꞌ. 2  Tza bꞌoan a 
bꞌa dꞌa qꞌuin̈ibꞌalil qꞌuicꞌan, tzach javi dꞌa vichan̈ dꞌa jolom vitz tic. 3  Malaj 
junoc mach syal sqꞌueta edꞌoc, malaj junoc mach syal yecꞌ dꞌa spatictac lum 
vitz tic. Max yalpaxlaj yecꞌ nocꞌ calnel yedꞌ nocꞌ vacax vael dꞌa yichtac luum, 
xchi dꞌa vin̈.

4  Ix lajvi chi, ix stzeyan chabꞌ qꞌuen qꞌueen vin̈ icha qꞌuen ix schaꞌ dꞌa 
sbꞌabꞌelal dꞌa Jehová. Axo dꞌa qꞌuin̈ibꞌalil dꞌa junxo cꞌu, ix yicꞌanbꞌat qꞌuen 
vin̈, ix bꞌat vin̈ dꞌa jolom vitz Sinaí, icha val ix yutej Jehová yalan dꞌa vin̈. 
5 Ix lajvi chiꞌ, ix emul Jehová dꞌa stzꞌey vin̈ dꞌa scal asun dꞌa jolom vitz chiꞌ, ix 
yalan sbꞌi dꞌa vin̈. 6 Ix ecꞌbꞌat Jehová dꞌa yichan̈ vin̈, te chaan̈ ix yal icha tic:

—A in ton Jehová in. Jehová in bꞌi. Te vachꞌ in cꞌool, tzꞌocꞌ in cꞌol dꞌa 
anima. Man̈ elan̈chameloc scot voval. Te nivan tzin xajanej ebꞌ anima, 
svacꞌn̈ejelcꞌoch tas svalaꞌ. 7 A tas vachꞌ valnaccan dꞌa ebꞌ e mam eyicham, 
ol vacꞌn̈ejelcꞌoch dꞌayex a ex yin̈tilexcan ebꞌ tic dꞌa masanil tiempo. Svacꞌan 
nivancꞌolal e chucal e mul yedꞌ e pital. Palta max ecꞌbꞌatlaj vacꞌan syaelal 
junoc mach yuj smul bꞌaj juneln̈ej pit syutej sbꞌa dꞌayin, svacꞌn̈ejcan yaelal 
dꞌa yibꞌan̈ yuninal yedꞌ yixchiquin, masanto dꞌa schan̈il macan̈ yin̈tilal, xchi 
Jehová.

8  Dꞌa elan̈chamel ix em n̈ojan vin̈aj Moisés chiꞌ, ix emcꞌoch snan̈al sat vin̈ 
dꞌa sat luum dꞌa yichan̈ Jehová chiꞌ, ix yalan vin̈ icha tic:

9 —Mamin Vajalil, tato yel tzach tzalaj vedꞌoc, tzach bꞌatn̈ej quedꞌoc, 
vachꞌchom a jun chon̈abꞌ tic te pit, palta acꞌ nivancꞌolal co chucal tzꞌoch dꞌa 
ichan̈, tzon̈ a chaancan a chon̈abꞌoc, xchi vin̈.

Sbꞌoxi strato Jehová yedꞌ ebꞌ israel 
(Dt 7.1‑5)

10 Ix yalan Jehová dꞌa vin̈aj Moisés chiꞌ:
—Chaabꞌ tas ol valaꞌ: A ticnaic, tzin bꞌocan jun in trato tic dꞌa yichan̈ 

masanil ebꞌ etchon̈abꞌ. Ol in bꞌo tastac te satubꞌtac to mantalaj bꞌaj tzuji dꞌa 
junocxo nación dꞌa yolyibꞌan̈qꞌuinal tic. Ol yil masanil ebꞌ etchon̈abꞌ ebꞌ ajun 
tic edꞌoc tastac ol in cꞌulej eyuuj, to satubꞌtac yilji. 11 Cꞌanabꞌajejec masanil 
tas svalcan tic dꞌayex. A in ol viqꞌuel ebꞌ amorreo, ebꞌ cananeo, ebꞌ hitita, 
ebꞌ ferezeo, ebꞌ heveo yedꞌ ebꞌ jebuseo dꞌa eyichan̈. 12  Ayic ol ex cꞌoch dꞌa 
sat lum luum chiꞌ, malajocabꞌ bꞌaqꞌuin̈ tze bꞌo junoc e trato yedꞌ ebꞌ anima 
taꞌ. Tato scan ebꞌ dꞌa e cal, yel ol ex yixtejel ebꞌ. 13  A val tas ol e cꞌulej to ol e 
macꞌpoj yaltar ebꞌ yedꞌ yechel sdiosal ebꞌ. Tze chꞌacanel te teꞌ yechel sdiosal 
ebꞌ scuchan Asera. 14 Man̈ ex lesalvoc dꞌa junoc comon dios, yujto a in Jehová 
in, yelxo val te ov in dꞌa juntzan̈ chiꞌ. Yelxo val ste cot voval dꞌayex tato 
tzex och ejmelal dꞌa junoc chꞌoc diosal. 15 Man̈ e bꞌolaj junoc e trato yedꞌ ebꞌ 
anima ayecꞌ dꞌa sat lum chiꞌ. Tato tze bꞌo e trato chiꞌ yedꞌ ebꞌ axo yic tzꞌoch 
ebꞌ ejmelal dꞌa sdiosal chiꞌ, syacꞌan silabꞌ ebꞌ dꞌay, tzex yavtej ebꞌ, tze vaan tas 

 135 ÉXODO 34



syacꞌ ebꞌ silabꞌoc chiꞌ. 16 Talaj syicꞌlaj sbꞌa yisil ebꞌ yedꞌ ebꞌ eyuninal, axo yic 
tzꞌem n̈ojan ebꞌ ix dꞌa sdiosal chiꞌ, scuchbꞌajem n̈ojan ebꞌ eyuninal chiꞌ yuj ebꞌ 
ix dꞌa juntzan̈ comon dios chiꞌ. Tato icha chiꞌ man̈xalaj tzꞌaj velcꞌoch dꞌa yol 
sat ebꞌ eyuninal chiꞌ.

17 Man̈ e bꞌo junoc e diosal yedꞌ qꞌuen qꞌueen sbꞌochaj dꞌa molde.

Qꞌuin̈ tzꞌecꞌ dꞌa junjun abꞌil 
(Ex 23.14‑19; Dt 16.1‑17)

18  Tze yacꞌoch qꞌuin̈ yic ixim pan malaj yich. Uqueꞌ cꞌual tze va jun pan chiꞌ, 
icha val ix aj vacꞌan e cꞌaybꞌej. A stiempoal, chequel yajcani, aton uj Abib, 
yujto a dꞌa jun uj chiꞌ elnaquexcot dꞌa Egipto.

19 Masanil ebꞌ bꞌabꞌel vinac unin, vic yaj ebꞌ. Vicpax sbꞌabꞌel yuneꞌ nocꞌ 
e vacax, yuneꞌ nocꞌ e calnel yedꞌ yuneꞌ nocꞌ e chiva tato vinac. 20 Axo pax 
sbꞌabꞌel yuneꞌ nocꞌ e bꞌuru, syal yacꞌji junoc yuneꞌ calnel sqꞌuexuloc nocꞌ. 
Tato malaj junoc sqꞌuexul nocꞌ tzeyacꞌaꞌ, yovalil smacꞌji qꞌuichaj sjaj nocꞌ. 
An̈ejaꞌ pax yuj e bꞌabꞌel vinac unin, yovalil tzeyacꞌ junoc nocꞌ yuneꞌ calnel 
sqꞌuexuloc. Malaj junoc mach sja dꞌayin dꞌa qꞌuin̈ tato malaj jabꞌoc yofrenda 
yedꞌnac.

21 Dꞌa vaqueꞌ cꞌual tzex munlaji, axo dꞌa yuquil cꞌual tzeyicꞌan eyip, 
vachꞌchom stiempoal munlajel, ma stiempoal smolchajqꞌue sat eyavbꞌen, 
yovalil tzeyicꞌ eyip.

22  Tzeyacꞌoch qꞌuin̈ yic sbꞌabꞌel sat ixim e trigo scꞌanbꞌi, aton qꞌuin̈ 
Pentecostés. Tzeyacꞌanpaxoch junxo qꞌuin̈ yic slajviqꞌue ixim yic lajvubꞌ abꞌil.

23 Masanil ebꞌ vinac, yovalil oxel sjavi ebꞌ dꞌa vichan̈ dꞌa yol junjun abꞌil dꞌa 
juntzan̈ qꞌuin̈ tic, a in Jehová e Diosal in tic svalaꞌ.

24  Ol viqꞌuel masanil juntzan̈xo nación dꞌa eyichan̈, ol vacꞌ levanbꞌoc e 
luum. Malaj mach syal yicꞌanecꞌ lum e luum chiꞌ, yacbꞌan ayecꞌ ebꞌ vinac dꞌa 
vichan̈ oxel dꞌa yol abꞌil.

25  Ayic tzeyacꞌan e silabꞌ dꞌayin, man̈ eyacꞌ schiqꞌuil nocꞌ nocꞌ yedꞌ ixim 
pan aybꞌat yich dꞌa scal. A nocꞌ silabꞌ yic jun qꞌuin̈ yic tze naancoti ayic ex 
vicꞌannaquelta dꞌa Egipto, tato ayto nocꞌ scani, man̈ e sicꞌcanbꞌat dꞌa junxo 
cꞌu.

26 A sbꞌabꞌel sat eyavbꞌen yovalil tzeyicꞌcot dꞌa in cajnubꞌ.
Man̈ e tzꞌan̈ nocꞌ yunetac chiva dꞌa scal yal yim snun, xchi Jehová.
27 Ix yalanxi Jehová dꞌa vin̈aj Moisés chiꞌ: Tzꞌibꞌej masanil juntzan̈ lolonel 

tic, yujto a ayoch yichbꞌaniloc in trato ix vacꞌ edꞌoc yedꞌ pax ebꞌ etchon̈abꞌ, 
xchi.

28  A vin̈aj Moisés chiꞌ, 40 cꞌual yedꞌ 40 acꞌval ix ecꞌ vin̈ yedꞌ Jehová dꞌa 
jolom vitz Sinaí. Malaj val jabꞌoc tas ix sva vin̈, malaj pax jabꞌoc tas ix yuqꞌuej 
vin̈ dꞌa jun tiempoal chiꞌ. Ix stzꞌibꞌanoch slolonelal strato Jehová yedꞌ ebꞌ 
chon̈abꞌ israel dꞌa qꞌuen qꞌueen, aton lajun̈eꞌ checnabꞌil.

Sveei yilji sat vin̈aj Moisés
29  Ix lajvi chi, ix emixta vin̈aj Moisés chiꞌ dꞌa jolom vitz Sinaí chiꞌ, 

yedꞌnacxopax chabꞌ pachan̈ qꞌuen qꞌueen vin̈, aton qꞌuen bꞌaj tzꞌibꞌabꞌiloch 
checnabꞌil chiꞌ. Man̈ yojtacoc vin̈ tato toxon̈ej sveei yilji sat, yujto ix lolon 
vin̈ yedꞌ Jehová. 30 Axo ix yilan vin̈aj Aarón yedꞌ masanil ebꞌ yetchon̈abꞌ to 

toxon̈ej sveei yilji sat vin̈, ix te xivqꞌue ebꞌ smasanil scꞌoch dꞌa stzꞌey vin̈. 31 Ix 
yavtancot ebꞌ anima chiꞌ vin̈, ichato chiꞌ ix snitzanoch sbꞌa vin̈aj Aarón yedꞌ 
ebꞌ yichamtac vinaquil chon̈abꞌ dꞌa stzꞌey vin̈, ix lolon vin̈ dꞌa ebꞌ.

32  Ix lajvi chiꞌ, ix snitzancot sbꞌa masanil ebꞌ chon̈abꞌ, ix och ijan vin̈ yalan 
masanil checnabꞌil ix yacꞌ Jehová dꞌa vin̈, aton juntzan̈ ix bꞌat schaemta vin̈ 
dꞌa jolom vitz Sinaí chiꞌ. 33  A ix lajvi slolon vin̈ dꞌa ebꞌ anima chiꞌ, ix smacan 
sat vin̈ dꞌa jun cꞌapac. 34 Axo yic tzꞌoch vin̈ yic slolon yedꞌ Jehová, syiqꞌuel jun 
cꞌapac chiꞌ vin̈. Axo tzꞌelxul vin̈, syalanxi vin̈ dꞌa ebꞌ chon̈abꞌ tas checnabꞌilal 
schec Jehová chiꞌ yal dꞌa ebꞌ. 35 Ayic van slolon vin̈ dꞌa ebꞌ chiꞌ, syilan ebꞌ to 
veei yilji sat vin̈. Slajvi yalan schecnabꞌil Jehová vin̈ dꞌa ebꞌ, smacanxi sat vin̈ 
dꞌa jun cꞌapac chiꞌ. Ato yic tzꞌoch vin̈ lolonel dꞌa yichan̈ Jehová, syicꞌanxiel 
vin̈.

Sleyal cꞌual icꞌoj ip 
(Ex 31.12‑17)

35  1 Ix smolbꞌancot masanil ebꞌ chon̈abꞌ israel vin̈aj Moisés chiꞌ, ix yalan 
vin̈ dꞌa ebꞌ icha tic: Ix yacꞌ juntzan̈ checnabꞌil tic Jehová dꞌayin, to ol 

e cꞌanabꞌajej. 2  Vaqueꞌ cꞌual tzex munlaji, axo yuquil cꞌual, yicxo Jehová yaji. E 
masanil dꞌa jun cꞌu chiꞌ tzeyicꞌ eyip, tzeyicꞌanchaan̈ Jehová. A mach smunlaj 
dꞌa jun cꞌu chiꞌ yovalil schami. 3 Vachꞌchom e cꞌacꞌ, max yal-laj eyacꞌanoch dꞌa 
jun cꞌual chiꞌ yaln̈ej bꞌaj cajan ex, xchi vin̈.

Ofrenda yic scajnubꞌ Dios 
(Ex 25.1‑9)

4  Ix yalanxi vin̈aj Moisés chiꞌ dꞌa masanil ebꞌ chon̈abꞌ israel icha tic: A 
juntzan̈ tic ix yal Jehová: 5 Tzeyacꞌ junoc ofrenda dꞌay. A mach tzꞌel val dꞌa 
scꞌol yacꞌani, syal yicꞌancot qꞌuen oro, qꞌuen plata yedꞌ qꞌuen bronce, 6  an̈ 
chꞌal qꞌuicꞌmutzꞌinac, an̈ yaxmaquinac, an̈ chac chꞌal, an̈ lino te vachꞌ yedꞌ xil 
nocꞌ chiva bꞌaybꞌil. 7 Syalpax eyicꞌancot stzꞌumal nocꞌ chꞌac calnel ucꞌnac yedꞌ 
chacchac, nocꞌ tzꞌuum te labꞌabꞌi yedꞌ pax teꞌ acacia. 8  Tzeyicꞌpaxcot yaceiteal 
sat teꞌ olivo tzꞌem dꞌa yol candil, perfume sbꞌat dꞌa scal aceite tzꞌacꞌjioch 
dꞌa junoc tzꞌochcan yicoc Jehová, sbꞌatpax dꞌa scal incienso sucꞌuqꞌui sjabꞌ. 
9 Tzeyicꞌpaxcot qꞌuen cornalina yedꞌ juntzan̈ qꞌuen qꞌueen yelxo val vachꞌ yilji 
tzꞌoch yelvanubꞌoc schaleca vin̈ sat sacerdote, tzꞌochpax yelvanubꞌ jun smacul 
sn̈iꞌ scꞌool vin̈.

A slistail tastac ix bꞌochaji 
(Ex 39.32‑43)

10 Masanil ebꞌ vin̈ vinac jelan sbꞌoan tastac vachꞌ yilji, cotocabꞌ ebꞌ vin̈, yic 
sbꞌoan tas ebꞌ vin̈ ix schec Jehová sbꞌoi: 11 Aton mantiado scajnubꞌ Jehová 
yedꞌ pax juntzan̈ tzꞌoch dꞌa yibꞌan̈ yedꞌ pax sganchoal, smarcoal, sreglail, 
yoyal yedꞌ sbꞌachnubꞌal yich. 12  Sbꞌopax teꞌ scaxail trato, sreglail tzꞌoch 
sbꞌachlabꞌiloc, smacul bꞌaj tzꞌacꞌji tup mul, junoc cortina tzꞌoch smaculoc, 
13  teꞌ mexa yedꞌ regla tzꞌoch sbꞌachlabꞌiloc yedꞌ pax syamcꞌabꞌil, ixim pan 
tzꞌacꞌjioch dꞌa yichan̈ Jehová. 14  Sbꞌopax sbꞌachnubꞌal candil yedꞌ masanil 
syamcꞌabꞌil yedꞌ pax uqueꞌ candil yedꞌ aceite tzꞌem dꞌa yol juntzan̈ candil chiꞌ. 
15  Sbꞌojipax altar yic incienso, regla tzꞌoch sbꞌachlabꞌiloc, aceite scꞌanchaji 

yic tzꞌoch dꞌa junoc tzꞌochcan yicoc Jehová, incienso sucꞌuqꞌui sjabꞌ, cꞌapac 
cortina yic smacul stiꞌ scajnubꞌ Jehová. 16 Sbꞌopax junoc altar bꞌaj stzꞌa silabꞌ, 
smallail jun altar chiꞌ nabꞌa bronce yedꞌ sreglail yedꞌ masanil syamcꞌabꞌil. 
Sbꞌo jun palangana yedꞌ sbꞌachnubꞌal. 17 Sbꞌopax cꞌapac cortina tzꞌecꞌ oyan 
dꞌa spatic yamaqꞌuil scajnubꞌ Jehová chiꞌ yedꞌ yoyal yedꞌ pax sbꞌachnubꞌal 
yich yedꞌ cꞌapac cortina tzꞌoch smaculoc stiꞌ amacꞌ chiꞌ. 18  Sbꞌo yestacail yedꞌ 
schꞌan̈al syamanem dꞌa spatictac jun scajnubꞌ Jehová chiꞌ yedꞌ dꞌa yamaqꞌuil. 
19 Sbꞌopax cꞌapac pichul jalbꞌil syacꞌoch ebꞌ sacerdote dꞌa yol scajnubꞌ Jehová. 
Aton pichul syacꞌoch vin̈aj sacerdote Aarón to yicn̈ej yopisio vin̈ yaji yedꞌ pax 
spichul ebꞌ yuninal vin̈, aton syacꞌoch ebꞌ a tzꞌoch ebꞌ dꞌa yopisio, xchi vin̈aj 
Moisés chiꞌ.

A yofrenda ebꞌ chon̈abꞌ
20 Ix lajvi yalan masanil juntzan̈ chiꞌ vin̈aj Moisés chiꞌ, ix bꞌat ebꞌ smasanil 

dꞌa yoltac smantiado. 21 A ebꞌ ix el val dꞌa scꞌool, ix laj yacꞌ silabꞌ ebꞌ yic sbꞌoji 
scajnubꞌ Jehová, aton bꞌaj schꞌox sbꞌa yedꞌ masanil tas tzꞌoch yopisio yedꞌ 
cꞌapac pichul yic yopisio ebꞌ sacerdote. 22  Ix laj javi ebꞌ vin̈ vinac yedꞌ ebꞌ 
ix ix yedꞌ silabꞌ dꞌa Jehová, ato syalaꞌ jantac ix el dꞌa scꞌol ebꞌ yacꞌani, ix ul 
yacꞌan ebꞌ dꞌa vin̈aj Moisés chiꞌ. Ix yicꞌancot qꞌuen yelvanubꞌ pichul ebꞌ, qꞌuen 
colcꞌabꞌ, qꞌuen ton̈, qꞌuen uchiquin yedꞌ juntzan̈ocxo nabꞌa oro. Ix yacꞌan ebꞌ 
dꞌa Jehová. 23  Masanil ebꞌ ay chꞌal qꞌuicꞌmutzꞌinac dꞌay, chꞌal yaxmaquinac, 
chac chꞌal, lino te vachꞌ, xil nocꞌ chiva bꞌaybꞌil, stzꞌumal nocꞌ chꞌac calnel 
ucꞌnac yedꞌ chacchac yedꞌ pax nocꞌ tzꞌuum te labꞌabꞌi, ix laj yicꞌcot ebꞌ dꞌa 
Jehová. 24 Ay pax mach ix el dꞌa scꞌool yicꞌancot qꞌuen plata yedꞌ qꞌuen bronce 
yofrendaoc dꞌa Jehová. A ebꞌ ay teꞌ acacia dꞌay, ix yicꞌpaxcot teꞌ ebꞌ, yic 
scꞌanchaj teꞌ dꞌa scajnubꞌ Dios. 25 Axo ebꞌ ix ix syal sbꞌoan an̈ chꞌal, ix yicꞌcot 
chꞌal qꞌuicꞌmutzꞌinac ebꞌ ix, chꞌal yaxmaquinac, chac chꞌal yedꞌ lino te vachꞌ. 
26 Ay ebꞌ ix ix jelan ix el val dꞌa scꞌool, ix och ijan ebꞌ ix sbꞌoan xil nocꞌ chiva 
dꞌa chꞌalil. 27 Axo ebꞌ yichamtac vinaquil chon̈abꞌ, ix yicꞌcot qꞌuen cornalina 
ebꞌ yedꞌ pax juntzan̈xo qꞌuen qꞌueen te vachꞌ yic tzꞌoch yelvanubꞌoc schaleca 
vin̈ sat sacerdote yedꞌ yochpax yelvanubꞌoc jun smacul sn̈iꞌ scꞌool vin̈. 28  Ix 
yicꞌpaxcot perfume ebꞌ, aceite scꞌanchaj dꞌa candil, aceite scꞌanchaj dꞌa junoc 
tzꞌochcan yicoc Jehová yedꞌ incienso sucꞌuqꞌui sjabꞌ.

29 Masanil ebꞌ chon̈abꞌ israel, ebꞌ vin̈ vinac yedꞌ ebꞌ ix ix to ix el val dꞌa 
scꞌool, ix yacꞌ scolval ebꞌ dꞌa masanil jun munlajel ix yal Jehová dꞌa vin̈aj 
Moisés chiꞌ.

Ebꞌ ix bꞌoan scajnubꞌ Dios 
(Ex 31.1‑11)

30 Ix yal vin̈aj Moisés dꞌa masanil ebꞌ yetchon̈abꞌ: A Jehová toxo ix sicꞌanel 
vin̈aj Bezaleel, yuninal vin̈aj Uri, yixchiquin vin̈aj Hur, dꞌa yin̈tilal Judá. 31 Ix 
yacꞌanoch Yespíritu Dios chiꞌ dꞌa vin̈ yic syacꞌan sjelanil spensar vin̈ yedꞌ 
yojtacanel vin̈ yic syalpax snachajel yuj vin̈ 32  sbꞌoan yechel tas sbꞌoꞌo, icha 
dꞌa qꞌuen oro, qꞌuen plata yedꞌ qꞌuen bronce. 33  Ix acꞌjipax sjelanil vin̈ yic 
sbꞌoanpax qꞌuen qꞌueen yelxo val vachꞌ, yic sbꞌoanpaxem yechel te teꞌ yelxo 
val vachꞌ tzꞌaji yedꞌ yoch yelvanubꞌ teꞌ. 34  Ix yacꞌan sjelanil Jehová dꞌa vin̈ 
yedꞌ dꞌa vin̈aj Aholiab, yuninal vin̈aj Ahisamac, dꞌa yin̈tilal Dan, yic scꞌaybꞌan 

juntzan̈xo ebꞌ scolvaj yedꞌ ebꞌ. 35  Ix acꞌji sjelanil ebꞌ yuj Jehová, yic sbꞌoan 
masanil tastac ebꞌ to yelxo val vachꞌ yilji: Yic sbꞌoan yechel, yic sbꞌoanoch 
yelvanubꞌ yedꞌ an̈ chꞌal qꞌuicꞌmutzꞌinac, an̈ chꞌal yaxmaquinac, an̈ chac chꞌal 
yedꞌ lino chꞌal te vachꞌ. Ix acꞌji sjelanil ebꞌ sbꞌoan junoc tas vachꞌ yedꞌ schꞌoxan 
yechel junocxo yaln̈ej tas munlajelal.

36  1 Yuj chiꞌ a vin̈aj Bezaleel, vin̈aj Aholiab yedꞌ pax juntzan̈xo ebꞌ vin̈ 
vinac ix acꞌji sjelanil yuj Jehová sbꞌoan tastac vachꞌ yilji, a ebꞌ vin̈ 

ol bꞌoan masanil tas tzꞌoch yopisio dꞌa scajnubꞌ Jehová icha ix aj yalani, xchi 
vin̈aj Moisés.

Man̈ jantacoc ofrenda ix yicꞌcot ebꞌ anima
2  Axo vin̈aj Moisés ix avtancot vin̈aj Bezaleel yedꞌ vin̈aj Aholiab chiꞌ yedꞌ 

pax masanil ebꞌ vin̈ ix acꞌji sjelanil spensar yuj Jehová yic sbꞌoan yaln̈ej 
tastac vachꞌ yilji, aton ebꞌ tzꞌel dꞌa scꞌol scolvaj dꞌa jun munlajel chiꞌ. 3  A 
ebꞌ vin̈ chiꞌ ix chaan masanil ofrenda ix yicꞌcot ebꞌ chon̈abꞌ israel dꞌa vin̈aj 
Moisés, yic tzꞌel yich munlajel yuj sbꞌo scajnubꞌ Dios. Axo ebꞌ tzꞌel val dꞌa scꞌol 
yacꞌan yofrenda, junjun qꞌuin̈ibꞌal syicꞌancot yofrenda ebꞌ chiꞌ. 4 Axo ebꞌ vin̈ 
munlajvum chiꞌ, ix yactejcan smunlajel ebꞌ vin̈, ix bꞌat ebꞌ vin̈ yal dꞌa vin̈aj 
Moisés chiꞌ: 5 Toxo ix ecꞌ yibꞌan̈ yicꞌancot yofrenda ebꞌ anima, man̈ ol lajvoclaj 
masanil tas ix yicꞌcot ebꞌ tic dꞌa munlajel ix yal Jehová to sbꞌoi, xchi ebꞌ vin̈.

6 Ayic ix yabꞌan vin̈aj Moisés to icha chiꞌ, ix yalanel vin̈ dꞌa scal anima dꞌa 
campamento to maxtzac yicꞌcotlaj yofrenda ebꞌ yuj sbꞌo scajnubꞌ Dios. Icha 
chiꞌ ix aj svanaj yicꞌancot yofrenda ebꞌ chiꞌ, 7 yujto toxo ix tzꞌacvi jantac tas ol 
och dꞌa scajnubꞌ Dios, aytopax tas olto canoc.

Ix bꞌochajqꞌue scajnubꞌ Dios 
(Ex 26.1‑37)

8 A dꞌa scal ebꞌ munlajvum chiꞌ, ataꞌ ay ebꞌ jelan spensar sbꞌoanqꞌue scajnubꞌ 
Dios. Lajun̈eꞌ jen̈an cꞌapac lino bꞌaybꞌil schꞌalil ix sbꞌo ebꞌ. Dꞌa an̈ chꞌal 
qꞌuicꞌmutzꞌinac, an̈ chꞌal yaxmaquinac yedꞌ pax an̈ chac chꞌal ix sbꞌoꞌoch yechel 
querubín ebꞌ dꞌa junjun jen̈an lino chiꞌ. 9 A junjun jen̈an chiꞌ, 12 metro steel yedꞌ 
nan̈alxo, chabꞌ metro sat. Lajann̈ej ix aj yechel smasanil. 10 Oyeꞌ jen̈an cꞌapac ix 
tzꞌischaj yam sbꞌa yic junxon̈ej jen̈an tzꞌaji. An̈ejaꞌ icha chiꞌ ix aj stzꞌischaj syam 
sbꞌa oyexo jen̈an. 11 Ix lajvi chiꞌ, ix tzꞌischajoch xoyjabꞌ an̈ qꞌuicꞌmutzꞌinac chꞌal 
dꞌa stiꞌ cꞌapac bꞌabꞌel jen̈an chiꞌ yic syamnubꞌaloc. An̈ejaꞌ icha chiꞌ ix aj yochpax 
dꞌa stiꞌ junxo schabꞌil jen̈an chiꞌ. 12  Ix och xoyjabꞌ 50 qꞌuicꞌmutzꞌinac chꞌal dꞌa 
jun pacꞌan̈ stiꞌ, junjun jen̈an cꞌapac lajann̈ej ix aj schalan sbꞌa cꞌapac. 13 Ix bꞌopax 
50 qꞌuen syamnubꞌal nabꞌa oro yic syal yil-lan sbꞌa cꞌapac chabꞌ jen̈an chiꞌ yic 
vachꞌ junxon̈ej tzꞌajcan cꞌapac. 14 Ix bꞌoxi uxlucheꞌ jen̈an xil nocꞌ chiva, yic a 
tzꞌoch dꞌa yibꞌan̈ scajnubꞌ Dios. 15 Ay 13 metro steel yedꞌ nan̈alxo yedꞌ chabꞌ 
metro sat. Lajann̈ej ix aj yechel smasanil. 16 Ix tzꞌischaj yam sbꞌa oyeꞌ jen̈an yic 
junxon̈ej tzꞌaji. Ix tzꞌischajpax syam sbꞌa vaquexo, yic junxon̈ej pax jen̈an tzꞌaji. 
17 Ix och xoyjabꞌ 50 syamnubꞌal dꞌa jun pacꞌan̈ stiꞌ jun bꞌabꞌel jen̈an. Ix ochpax 
50 syamnubꞌal dꞌa stiꞌ junxo schabꞌil jen̈an chiꞌ. 18 Ix bꞌopax 50 syamnubꞌ nabꞌa 
bronce, yic syil-laj sbꞌa chabꞌ jen̈an chiꞌ, yic junxon̈ej jen̈an tzꞌaji.

19 Ix bꞌojipax stzꞌumal nocꞌ chꞌac calnel ucꞌnac yedꞌ chacchac, yic tzꞌem 
dꞌa yibꞌan̈ jun jen̈an xil nocꞌ chiva chiꞌ yedꞌ junxo macan̈ tzꞌuum te labꞌabꞌi 

yic tzꞌem dꞌa yibꞌan̈ jun jen̈an stzꞌumal nocꞌ chꞌac calnel chiꞌ. 20 Ix sbꞌopax 
juntzan̈ teꞌ marco ebꞌ, yic tzꞌoch dꞌa spatic scajnubꞌ Dios, lin̈an tzꞌajoch junjun 
teꞌ. Masanil teꞌ, a teꞌ acacia bꞌaj ix el teꞌ. 21 Nan̈al yoil metro steel junjun teꞌ 
marco chiꞌ, axo slevanil sat teꞌ, 70 centímetro. 22  Ix can chabꞌchabꞌ yoc junjun 
teꞌ marco chiꞌ yic tzꞌem lin̈an. Lajann̈ej ix ajcan scal yoc teꞌ chiꞌ. Icha chiꞌ ix aj 
teꞌ marco chiꞌ smasanil tzꞌoch dꞌa spatic scajnubꞌ Dios chiꞌ. 23  Ay 20 teꞌ ix sbꞌo 
ebꞌ yic tzꞌoch dꞌa stojolal sur. 24 Ix bꞌoji 40 qꞌuen plata sbꞌachnubꞌoc yich teꞌ 
20 chiꞌ yuj ebꞌ, chabꞌchabꞌ qꞌuen dꞌa yich junjun teꞌ, junjun qꞌuen dꞌa junjun 
yoc teꞌ. 25 An̈ejtonaꞌ ix bꞌoji 20-xo teꞌ marco chiꞌ yic tzꞌoch dꞌa jun pacꞌan̈xo, 
aton dꞌa stojolal norte. 26 An̈ejaꞌ 40 qꞌuen plata ix bꞌo sbꞌachnubꞌoc yich teꞌ, yic 
chabꞌchabꞌ qꞌuen tzꞌoch dꞌa yich junjun teꞌ. 27 Axo yic jun pacꞌan̈ yol schiquin 
dꞌa stojolal bꞌaj tzꞌem cꞌu, vaqueꞌ teꞌ marco chiꞌ ix bꞌoji. 28  Ix sbꞌopax chabꞌ teꞌ 
marco chiꞌ ebꞌ yic tzꞌoch teꞌ dꞌa junjun yesquinail jun pacꞌan̈ chiꞌ. 29 A chabꞌ teꞌ 
marco chiꞌ, nubꞌubꞌi ix aj teꞌ, dꞌa yich masanto sqꞌuecꞌoch bꞌaj syil-laj sbꞌa yuj 
junoc argolla, aton teꞌ chiꞌ ix och dꞌa chabꞌ yesquinail. 30 Vajxaqueꞌ teꞌ marco 
ix bꞌoi yic tzꞌoch dꞌa jun schiquin chiꞌ yedꞌ 16 sbꞌachnubꞌal yich nabꞌa plata, 
chabꞌchabꞌ sbꞌachnubꞌal yich junjun teꞌ. 31 Ix sbꞌoanpax oyeꞌ teꞌ regla ebꞌ dꞌa 
teꞌ acacia, teꞌ tzꞌoch dꞌa spatic teꞌ marco dꞌa junoc pacꞌan̈ cajnubꞌ chiꞌ. 32  Oyeꞌ 
pax teꞌ yic tzꞌoch dꞌa junxo pacꞌan̈ yedꞌ oyeꞌ pax teꞌ yic tzꞌoch dꞌa junxo pacꞌan̈ 
dꞌa yol schiquin dꞌa spatic, dꞌa stojolal bꞌaj tzꞌem cꞌu. 33  A teꞌ regla tzꞌoch chiꞌ, 
a dꞌa snan̈al teꞌ marco chiꞌ tzꞌecꞌ junoc teꞌ masanto scꞌaxpajecꞌcꞌoch teꞌ dꞌa 
junxo schiquin. 34 Ix och qꞌuen oro dꞌa spatictac teꞌ marco chiꞌ. Ix bꞌopax qꞌuen 
argolla nabꞌa oro bꞌaj tzꞌecꞌ teꞌ regla chiꞌ. Ix ochpax qꞌuen oro dꞌa spatictac 
teꞌ regla chiꞌ.

35  Ix  sbꞌopax jun cꞌapac cortina ebꞌ yedꞌ an̈ lino. Ix bꞌojioch yechel 
querubín dꞌa cꞌapac yuj junoc jelan sbꞌoani. A dꞌa an̈ chꞌal qꞌuicꞌmutzꞌinac, an̈ 
yaxmaquinac yedꞌ an̈ chac chꞌal ix bꞌojioch yechel querubín chiꞌ. 36 Ix sbꞌoan 
chan̈eꞌ te oy ebꞌ dꞌa teꞌ acacia, ix yacꞌoch qꞌuen oro ebꞌ dꞌa spatic teꞌ. Ix bꞌopax 
chan̈eꞌ sbꞌachnubꞌal yich teꞌ, nabꞌa plata ix aji. Ix yacꞌanoch qꞌuen gancho 
nabꞌa oro ebꞌ dꞌa schon teꞌ yic sqꞌue locan cꞌapac cortina chiꞌ.

37 Ix sbꞌoanpax jun cꞌapac cortina ebꞌ yic tzꞌoch smaculoc mantiado chiꞌ. A 
jun cꞌapac cortina chiꞌ dꞌa an̈ lino chꞌal ix sbꞌo ebꞌ. Yedꞌ an̈ chꞌal qꞌuicꞌmutzꞌinac, 
an̈ chꞌal yaxmaquinac yedꞌ an̈ chac chꞌal, ix bꞌochajoch stzꞌibꞌul yuj junoc 
jelan sbꞌoani. 38 Ix bꞌojipax oyeꞌ teꞌ oy, ix em qꞌuen oro dꞌa schon teꞌ yedꞌ pax 
sganchoal. Ix bꞌopax oyeꞌ sbꞌachnubꞌal yich teꞌ, nabꞌa bronce ix aji.

Ix bꞌochaj teꞌ scaxail trato 
(Ex 25.10‑22)

37  1 Ix sbꞌoan teꞌ scaxail strato Dios vin̈aj Bezaleel. A teꞌ acacia ix och 
dꞌay. Jun metro yedꞌ 10 centímetro ix aj scꞌatul, 70 centímetro ix 

aj sat. An̈ejaꞌ 70 centímetro ix ajpax schaan̈il. 2  Ix och qꞌuen oro dꞌa yool 
yedꞌ dꞌa spatic yedꞌ dꞌa stitac tzalanqꞌuei. 3  Ix bꞌopax chan̈eꞌ argolla nabꞌa oro 
tzꞌoch dꞌa yoc schan̈il, chabꞌchabꞌ dꞌa junjun pacꞌan̈. 4  Ix bꞌopax juntzan̈ te 
sbꞌachlabꞌil dꞌa teꞌ acacia, ix ochpax qꞌuen oro dꞌa spatictac teꞌ. 5 Ix lajvi chiꞌ, 
ix ecchajecꞌ teꞌ dꞌa yol qꞌuen argolla chiꞌ, yic vachꞌ syal sbꞌachchaj teꞌ.

6  Ix bꞌopax jun smacul nabꞌa oro bꞌaj tzꞌacꞌji tup mul, jun metro yedꞌ 10 
centímetro scꞌatul, 70 centímetro sat. 7 Ay chabꞌ yechel querubín nabꞌa oro 

ÉXODO 36 ,  37 140  



tenbꞌil dꞌa qꞌuen martillo ix och dꞌa yibꞌan̈ jun smacul chiꞌ. 8  Junn̈ej ix aj jun 
smacul chiꞌ yedꞌ chabꞌ yechel querubín chiꞌ, junjun ix can dꞌa stitac jun smacul 
chiꞌ, 9 dꞌan̈dꞌumbꞌa ix aji. Ix em qꞌuelan juntzan̈ querubín chiꞌ dꞌa yibꞌan̈ smacul 
teꞌ scaxail trato chiꞌ, axo scꞌaxil, syil-laj sbꞌa sn̈iꞌ dꞌa yibꞌan̈, ichato yen̈ul yaji.

Ix bꞌochaj smexail ixim pan 
(Ex 25.23‑30)

10 Ix sbꞌopax jun teꞌ mexa vin̈aj Bezaleel chiꞌ. An̈ejaꞌ teꞌ acacia ix och dꞌa teꞌ. 
90 centímetro ix aj scꞌatul, 45 centímetro ix aj sat, 70 ix ajqꞌue steel. 11 Ix och 
qꞌuen oro dꞌa teꞌ, ix bꞌopax jun tzꞌecꞌ oyan dꞌa spatic yoc teꞌ schan̈il, nabꞌa oro 
ix aji. 12  Ix bꞌopax qꞌue stitac ix ecꞌ oyan dꞌa yibꞌan̈, uqueꞌ centímetro ix ajqꞌuei, 
ix och oro dꞌay. 13 Ix bꞌopax chan̈eꞌ argolla nabꞌa oro, ix och dꞌa teꞌ yoc schan̈il 
dꞌa yesquinail. 14 Ix och juntzan̈ argolla chiꞌ dꞌa slacꞌanil bꞌaj ayem stitac chiꞌ. A 
dꞌa yol juntzan̈ chiꞌ ix ecꞌ teꞌ sbꞌachlabꞌil yic syal yicꞌchajbꞌat teꞌ mexa chiꞌ. 15 A 
teꞌ sbꞌachlabꞌil chiꞌ, aton teꞌ acacia, ix ochpax qꞌuen oro dꞌa spatictac teꞌ. 16 Ix 
bꞌochajpax syamcꞌabꞌil nabꞌa oro scꞌanchaj dꞌa jun mexa chiꞌ, aton juntzan̈ tic: 
Qꞌuen plato, nivac cuchara, xalu yedꞌ ucꞌabꞌ bꞌaj schaji ofrenda aꞌ yaji.

Ix bꞌochaj sbꞌachnubꞌ candil 
(Ex 25.31‑40)

17 Ix sbꞌopax jun sbꞌachnubꞌ candil vin̈aj Bezaleel chiꞌ, nabꞌa oro ix aji, ix 
tenchaj dꞌa qꞌuen martillo. A scꞌojnubꞌ bꞌaj tzꞌem bꞌachan, steꞌal yedꞌ scopail icha 
sfloral, junn̈ej yaman ix aji. 18 Oxox scꞌabꞌ ix elta dꞌa stzꞌeytac. 19 Junjun juntzan̈ 
scꞌabꞌ ayelta dꞌa steꞌal chiꞌ, ay oxeꞌ sfloral icha yic teꞌ almendro. 20 A jun steꞌal 
chiꞌ, ay pax chan̈eꞌ sfloral icha yic teꞌ almendro chiꞌ. 21 A dꞌa yalan̈ bꞌaj ayelta 
chabꞌchabꞌ scꞌabꞌ chiꞌ, ay junjun sfloral. 22 A juntzan̈ sfloral yedꞌ scꞌabꞌ chiꞌ, junn̈ej 
ix aj yedꞌ sbꞌachnubꞌal chiꞌ. A jun chiꞌ, nabꞌa oro ix aji, tenbꞌil dꞌa qꞌuen martillo. 
23 Ix bꞌopax uqueꞌ candil, an̈ejtonaꞌ ix bꞌopax qꞌuen qꞌueen tzꞌicꞌanel stan̈il cꞌapac 
bꞌaj tzꞌoch scꞌacꞌal yedꞌ splatoal. Nabꞌa oro ix aj smasanil. 24 A jantac qꞌuen oro ix 
och dꞌa jun bꞌachnubꞌ candil chiꞌ yedꞌ syamcꞌabꞌil, oxeꞌ arroba ix ochi.

Ix bꞌochaj jun altar yic incienso 
(Ex 30.1‑5)

25  Ix sbꞌoanpax jun altar yic incienso vin̈aj Bezaleel chiꞌ dꞌa teꞌ acacia. 
Lajann̈ej ix aj dꞌa schan̈il pacꞌan̈, 45 centímetro ix aji, axo pax steel, 90 
centímetro ix ajqꞌuei. Ix bꞌopax juntzan̈ schꞌaac dꞌa junjun yesquinail, yaman 
ix aj yedꞌ jun altar chiꞌ. 26 Ix och qꞌuen oro yelxo val vachꞌ dꞌa yibꞌan̈ yedꞌ dꞌa 
spatictac schan̈il pacꞌan̈ yedꞌ dꞌa schꞌaac chiꞌ. Ix qꞌuepax tzalan qꞌuen oro chiꞌ 
dꞌa yibꞌan̈ stitac. 27 A dꞌa yalan̈ stitac chiꞌ, ataꞌ ix och chabꞌchabꞌ argolla nabꞌa 
oro dꞌa schabꞌil pacꞌan̈. Ix ecꞌ teꞌ sbꞌachlabꞌil dꞌa yool yic syal sbꞌachchaji. 28  A 
teꞌ sbꞌachlabꞌil ix och chiꞌ, aton teꞌ acacia, ix ochpax qꞌuen oro dꞌa teꞌ.

A tas tzꞌaj sbꞌo aceite scꞌanchaji 
(Ex 30.22‑38)

29 Ix bꞌojipax aceite scꞌanchaji yic sicꞌchajel junoc mach, ma junoc tas 
tzꞌochcan yicoc Dios. Ix bꞌopax incienso te vachꞌ, icha tzꞌaj sbꞌoan ebꞌ bꞌoum 
perfume.

Ix bꞌochaj jun altar nabꞌa bronce 
(Ex 27.1‑8)

38  1 Ix sbꞌoanpax jun altar vin̈aj Bezaleel chiꞌ, aton jun bꞌaj stzꞌa silabꞌ. 
Dꞌa teꞌ acacia ix sbꞌo vin̈. Lajann̈ej ix aj yechel schan̈il pacꞌan̈, chabꞌ 

metro yedꞌ 25 centímetro junjun pacꞌan̈. Jun metro yedꞌ 25 centímetro ix 
ajqꞌue schaan̈il. 2  Ix bꞌojipaxqꞌue chan̈eꞌ schꞌaac dꞌa schiquintac schan̈il, 
yaman ix aj yedꞌ jun altar chiꞌ. Ix pichchaj teꞌ dꞌa qꞌuen bronce. 3  Masanil 
syamcꞌabꞌil jun altar chiꞌ, nabꞌa bronce ix aji: Aton yedꞌtal bꞌaj tzꞌicꞌchajel 
qꞌuen taan̈, qꞌuen pala, qꞌuen nivac ucꞌabꞌ, qꞌuen tenedor yedꞌ yedꞌtal teꞌ 
tzacꞌacꞌ. 4  Ix bꞌojipax jun qꞌuen malla nabꞌa bronce, ix acꞌjioch qꞌuen dꞌa 
yalan̈ stiꞌ dꞌa yool. Dꞌa snan̈al jun altar chiꞌ ix och qꞌueen. 5 Ix bꞌopax chan̈eꞌ 
argolla nabꞌa bronce, ix och dꞌa junjun yesquinail qꞌuen malla chiꞌ. Ix elcꞌoch 
qꞌuen dꞌa spatic jun altar chiꞌ, a dꞌa yol qꞌuen tzꞌecꞌ teꞌ sbꞌachlabꞌil. 6 Ix bꞌopax 
sbꞌachlabꞌil jun altar chiꞌ dꞌa teꞌ acacia, ix ochpax qꞌuen bronce dꞌa spatictac 
teꞌ. 7 Ix ecchajecꞌ teꞌ dꞌa yol qꞌuen argolla ayoch dꞌa stzꞌeytac jun altar chiꞌ yic 
syal sbꞌachchaji. A jun altar chiꞌ, chemteꞌ ix och dꞌay, ix can yolanil dꞌa yool.

Ix bꞌoji jun nivan palangana nabꞌa bronce 
(Ex 30.18)

8  A yedꞌ qꞌuen nen nabꞌa bronce scꞌan ebꞌ ix ix ayoch yilumaloc stiꞌ cꞌapac 
mantiado, a yedꞌ qꞌuen ix sbꞌo jun nivan palangana vin̈aj Bezaleel yedꞌ 
sbꞌachnubꞌal yich.

Ix bꞌoji yamaqꞌuil scajnubꞌ Dios 
(Ex 27.9‑19)

9 Ix sbꞌopax cꞌapac cortina vin̈aj Bezaleel yic tzꞌoch smaculoc spatictac 
amacꞌ dꞌa scajnubꞌ Dios. A dꞌa stojolal sur, ix och 45 metro cꞌapac cortina chiꞌ, 
aton chꞌal lino bꞌaybꞌil ayoch dꞌa cꞌapac. 10  Ix bꞌopax 20 yoyal yedꞌ 20 pax 
sbꞌachnubꞌal yich nabꞌa bronce. Axo dꞌa schon teꞌ ix em juntzan̈ qꞌuen qꞌueen 
nabꞌa plata yedꞌ yargollail. 11 Ix bꞌopax cꞌapac cortina yic stojolal norte, 45 
metro cꞌapac yedꞌ 20 oy yedꞌ pax sbꞌachnubꞌal yich nabꞌa bronce yedꞌ qꞌuen 
ayem dꞌa schon yoyal nabꞌa plata yedꞌ yargollail. 12  Ix bꞌopax cꞌapac cortina 
yic stojolal bꞌaj tzꞌem cꞌu, 22 metro yedꞌ nan̈alxo sat cꞌapac yedꞌ lajun̈eꞌ yoyal 
yedꞌ pax sbꞌachnubꞌal yich yedꞌ qꞌuen ayem dꞌa schon yoyal nabꞌa plata yedꞌ 
yargollail. 13 An̈ejtonaꞌ dꞌa stojolal bꞌaj sqꞌueul cꞌu, 22 metro yedꞌ nan̈alxo sat, 
ix bꞌopax cꞌapac cortina yic tzꞌoch dꞌay. 14 A dꞌa jun pacꞌan̈ bꞌaj tzon̈ ochi, ay 
uqueꞌ metro cꞌapac cortina ayochi yedꞌ oxeꞌ yoyal yedꞌ pax sbꞌachnubꞌal yich. 
15 Axo pax dꞌa junxo pacꞌan̈, ay pax uqueꞌ metro cꞌapac yedꞌ oxeꞌ yoyal yedꞌ 
pax sbꞌachnubꞌal yich. 16 Masanil juntzan̈ cꞌapac cortina chiꞌ, chꞌal lino bꞌaybꞌil 
ayoch dꞌa cꞌapac. 17 Masanil pax sbꞌachnubꞌal yich oy chiꞌ, nabꞌa bronce ix 
aji. Axo qꞌuen ayem dꞌa schon oy chiꞌ nabꞌa plata yedꞌ yargollail. 18  A cꞌapac 
cortina ix och smaculoc stiꞌ amacꞌ chiꞌ, nan̈al sbꞌalun̈il metro sat cꞌapac, axo 
steel cꞌapac, chabꞌ metro yedꞌ 25 centímetro. Bꞌobꞌilpaxoch yelvanubꞌ cꞌapac, 
jalbꞌil dꞌa an̈ chꞌal qꞌuicꞌmutzꞌinac, an̈ chꞌal yaxmaquinac, an̈ chac chꞌal yedꞌ 
pax lino chꞌal bꞌaybꞌil. Lajann̈ej yedꞌ masanil cꞌapac ayoch dꞌa amacꞌ. 19 Ay 
chan̈eꞌ yoyal yedꞌ chan̈eꞌ sbꞌachnubꞌal yich nabꞌa bronce, axo qꞌuen ayem dꞌa 

schon yoyal, nabꞌa plata yedꞌ yargollail. 20 Masanil yestacail scajnubꞌ Dios chiꞌ 
yedꞌ yic cꞌapac cortina ayoch dꞌa spatictac amacꞌ, nabꞌa bronce.

A qꞌuen qꞌueen ix cꞌanchaj dꞌa scajnubꞌ Dios
21 Ix yalanxi vin̈aj Moisés chiꞌ to sbꞌo slistail jantac qꞌuen oro, qꞌuen plata 

yedꞌ qꞌuen bronce ix och dꞌa scajnubꞌ Jehová, aton bꞌaj sicꞌchaj scaxail trato. A 
ebꞌ levita ix bꞌoan slistail chiꞌ. A vin̈aj Itamar yuninal vin̈aj Aarón ix cuchbꞌan 
ebꞌ. 22  A vin̈aj Bezaleel, yuninal vin̈aj Uri, yixchiquin vin̈aj Hur, yin̈tilal Judá 
ix bꞌoan masanil tastac ix yal Jehová dꞌa vin̈aj Moisés to sbꞌoi. 23  Axo vin̈aj 
Aholiab yuninal vin̈aj Ahisamac, yin̈tilal Dan ix colvaj yedꞌ vin̈aj Bezaleel 
chiꞌ. A vin̈aj Aholiab chiꞌ tenum qꞌueen vin̈, jalum cꞌapac vin̈, syalpax 
sbꞌoanoch yelvanubꞌ yedꞌ an̈ chꞌal qꞌuicꞌmutzꞌinac vin̈, an̈ chꞌal yaxmaquinac, 
an̈ chac chꞌal yedꞌ an̈ lino chꞌal te vachꞌ.

24 Masanil qꞌuen oro ix cꞌanchaji yic ix bꞌo scajnubꞌ Dios, dꞌa ofrendail ix aj 
smoljiem qꞌueen. A qꞌuen oro chiꞌ, 21 quintal yedꞌ 95 libraxo qꞌueen, icha yalil 
qꞌuen echlabꞌ scꞌanchaj dꞌa scajnubꞌ Dios.

25 Axo qꞌuen plata ix molchajemi, a ix icꞌchajqꞌue vaan sbꞌisul ebꞌ anima, 
75 quintal yedꞌ chabꞌxo arroba qꞌueen, icha yalil qꞌuen echlabꞌ scꞌanchaj dꞌa 
scajnubꞌ Dios. 26 Masanil ebꞌ vinac ix tzꞌibꞌchaji, ebꞌ 20 abꞌilxo sqꞌuinal, 603 
mil yedꞌ 550 ebꞌ dꞌa smasanil. Junjun ebꞌ chiꞌ nan̈al siclo plata ix yacꞌ ebꞌ, 
icha yalil qꞌuen echlabꞌ scꞌanchaj dꞌa scajnubꞌ Dios. 27 A qꞌuen plata ix och dꞌa 
sbꞌachnubꞌal yich smarcoal yedꞌ sbꞌachnubꞌoc yoyal bꞌaj tzꞌoch cꞌapac cortina, 
75 quintal qꞌueen dꞌa smasanil. Masanil juntzan̈ qꞌuen plata chiꞌ ix och dꞌa 
cien sbꞌachnubꞌal chiꞌ, syalelcꞌochi 75 libra ix och dꞌa junjun. 28  A yedꞌ chabꞌxo 
arroba plata chiꞌ ix sbꞌo qꞌuen gancho vin̈aj Bezaleel ix och dꞌa teꞌ oy yedꞌ 
smacul sjolom oy chiꞌ yedꞌ qꞌuen argolla.

29 Masanil qꞌuen bronce ix acꞌchaj ofrendail dꞌa Jehová, ay am 53 quintal 
yedꞌ lajun̈exo libra qꞌueen. 30 A dꞌa qꞌuen bronce chiꞌ ix bꞌo sbꞌachnubꞌal yich 
yoyal bꞌaj ix can stiꞌ mantiado bꞌaj schꞌox sbꞌa Dios. An̈ejtonaꞌ dꞌa qꞌuen ix bꞌo 
jun altar nabꞌa bronce yedꞌ pax smallail. Nabꞌa bronce smasanil syamcꞌabꞌil 
jun altar chiꞌ, 31 yedꞌ pax sbꞌachnubꞌal yich yoyal smacul spatictac amacꞌ yedꞌ 
yestacail oyanoch dꞌa scajnubꞌ Dios yedꞌ yestacail spatictac yamaqꞌuil cajnubꞌ 
chiꞌ.

Ix bꞌo spichul ebꞌ vin̈ sacerdote 
(Ex 28.1‑43)

39  1 A spichul ebꞌ vin̈ sacerdote scꞌan dꞌa yopisio dꞌa scajnubꞌ Dios, jalbꞌil 
dꞌa lana chꞌal qꞌuicꞌmutzꞌinac, dꞌa chꞌal yaxmaquinac yedꞌ dꞌa chac 

chꞌal. Ix bꞌopax spichul vin̈aj Aarón yicn̈ej yopisio yaji, icha val ix aj yalan 
Jehová dꞌa vin̈aj Moisés.

2  Ayic ix bꞌo schaleca vin̈aj Aarón chiꞌ, ix och oro chꞌal dꞌay, lana chꞌal 
qꞌuicꞌmutzꞌinac, yaxmaquinac, chacchac yedꞌ an̈ lino chꞌal bꞌaybꞌil. 3  Ix sten 
qꞌuen oro ebꞌ, te jay ix aji. Ix lajvi chiꞌ ix scotac polan qꞌuen ebꞌ, icha an̈ chꞌal 
ix aj qꞌueen yic syal sjalanbꞌat ebꞌ dꞌa scal juntzan̈xo chꞌal chiꞌ, aton sbꞌoji yuj 
ebꞌ vachꞌ sbꞌoani. 4 Ix sbꞌoan cꞌapac tzꞌecꞌ bꞌacꞌan ebꞌ dꞌa sjolom sjen̈jabꞌ jun 
chaleca chiꞌ, yic schalaj sbꞌa cꞌapac yichan̈ yedꞌ cꞌapac spatic. 5 Ix sbꞌoanoch 
jun tzecꞌul ebꞌ dꞌa jun chaleca chiꞌ, an̈ejpaxaꞌ ix och oro chꞌal dꞌay, lana chꞌal 

qꞌuicꞌmutzꞌinac, yaxmaquinac yedꞌ chacchac yedꞌ pax an̈ lino chꞌal bꞌaybꞌil, 
icha val ix aj yalan Jehová dꞌa vin̈aj Moisés.

6 Ix yacꞌanoch qꞌuen cornalina ebꞌ dꞌa syamnubꞌal nabꞌa oro. Ayoch sbꞌi ebꞌ 
yuninal vin̈aj Israel dꞌa qꞌueen, icha yajoch sletrail junoc sello. 7 Ix yacꞌanoch 
qꞌuen vin̈aj Bezaleel dꞌa sjolom sjen̈jabꞌ jun chaleca chiꞌ, yic snajicot ebꞌ 
yuninal vin̈aj Israel chiꞌ, icha ix aj yalan Jehová dꞌa vin̈aj Moisés.

8  Axo pax  cꞌapac smacul sn̈iꞌ scꞌol vin̈, ix bꞌojioch stzꞌibꞌul yuj junoc 
jelan sbꞌoani, icha yic cꞌapac chaleca: Ayoch oro chꞌal dꞌay yedꞌ lana chꞌal 
qꞌuicꞌmutzꞌinac, yaxmaquinac, chacchac yedꞌ pax lino chꞌal bꞌaybꞌil. 9 Cha 
pacan̈ ix aji, lajann̈ej ix aj stitac schan̈il ayic pacbꞌilxo. 22 centímetro junjun 
stitac chiꞌ. 10 A jun chiꞌ, chan̈ tzol ix aj yoch qꞌuen qꞌueen te vachꞌ yilji dꞌay. 
A dꞌa jun bꞌabꞌel tzol, ayoch qꞌuen rubí, qꞌuen crisólito yedꞌ qꞌuen esmeralda. 
11 Axo dꞌa schabꞌil tzol, ayoch qꞌuen granate, qꞌuen zafiro yedꞌ qꞌuen jade. 
12  Axo dꞌa yoxil tzol, ayoch qꞌuen jacinto, qꞌuen ágata yedꞌ qꞌuen amatista. 
13 Axo dꞌa schan̈il tzol, ayoch qꞌuen topacio, qꞌuen cornalina yedꞌ qꞌuen jaspe. 
Axo qꞌuen oro ayoch syamlabꞌiloc juntzan̈ qꞌueen chiꞌ. 14  Lajchaveꞌ qꞌueen, 
aton lajchaveꞌ sbꞌi ebꞌ yuninal vin̈aj Israel. Junjun sbꞌi ebꞌ lajchavan̈ chiꞌ 
ayoch dꞌa qꞌueen, icha yajoch sletrail junoc sello.

15 A dꞌa cꞌapac smacul sn̈iꞌ scꞌol chiꞌ ix bꞌojioch juntzan̈ cadena nabꞌa oro 
pachꞌuchꞌabꞌil. 16 Ix bꞌojipax chabꞌ syamlabꞌil dꞌa qꞌuen oro yedꞌ chabꞌ argolla 
nabꞌa oro. Ix och chabꞌ argolla chiꞌ dꞌa chabꞌ schiquin cꞌapac smacul sn̈iꞌ 
scꞌol chiꞌ dꞌa yibꞌan̈. 17 Ix ochpax chabꞌ cadena oro dꞌa chabꞌ argolla chiꞌ. 18  A 
sn̈iꞌ chabꞌ cadena chiꞌ ix och dꞌa chabꞌ syamlabꞌil nabꞌa oro, ix och dꞌa chabꞌ 
sjolom sjen̈jabꞌ cꞌapac chaleca dꞌa yichan̈. 19 Ix bꞌopax chabꞌxo argolla nabꞌa 
oro, ix och dꞌa yol chabꞌ schiquin cꞌapac smacul sn̈iꞌ scꞌol chiꞌ dꞌa yalan̈, junn̈ej 
ix aj yedꞌ cꞌapac chaleca. 20 Ix bꞌoji chabꞌxo argolla nabꞌa oro, ix och dꞌa sn̈itac 
cꞌapac tzꞌecꞌ dꞌa sjolom sjen̈jabꞌ cꞌapac chaleca, tzꞌemcꞌoch dꞌa yichan̈. Junn̈ej 
ix can yedꞌ bꞌaj tzꞌemcꞌoch stzꞌisul yedꞌ dꞌa yibꞌan̈qꞌueta bꞌaj tzꞌecꞌ stzecꞌul 
cꞌapac chaleca chiꞌ. 21 Ix lajvi chiꞌ, junxon̈ej ix ajem qꞌuen argolla ayoch dꞌa 
cꞌapac yedꞌ qꞌuen ayoch dꞌa cꞌapac smacul sn̈iꞌ scꞌol chiꞌ. Ix tzecꞌchaj syam sbꞌa 
qꞌuen dꞌa lana chꞌal qꞌuicꞌmutzꞌinac, yic vachꞌ a cꞌapac smacul sn̈iꞌ scꞌol chiꞌ 
scan dꞌa yibꞌan̈qꞌue jun tzecꞌul ayoch dꞌa cꞌapac chaleca chiꞌ, yic vachꞌ max 
yactej sbꞌa cꞌapac. Ix bꞌo icha ix aj yalan Jehová dꞌa vin̈aj Moisés. 22  A jun 
cꞌapac pichul jucan ayoch dꞌa yol cꞌapac chaleca chiꞌ, ix jalchaj bꞌo cꞌapac yedꞌ 
chꞌal qꞌuicꞌmutzꞌinac. 23  Ix can yolanil sjaj cꞌapac dꞌa snan̈al, ix och stzꞌulil 
stiꞌ dꞌa sjaj chiꞌ yic max n̈icꞌchaji. 24  Ix och yelvanubꞌ cꞌapac dꞌa stitac dꞌa 
yoctac, icha yechel sat teꞌ granado, ix bꞌoji yedꞌ lana chꞌal qꞌuicꞌmutzꞌinac, 
yaxmaquinac, chacchac yedꞌ pax lino chꞌal bꞌaybꞌil. 25 Ix bꞌochajpax yunetac 
campana, nabꞌa oro ix aji. Ix och dꞌa scal yechel sat teꞌ granado ayoch dꞌa 
yoctac cꞌapac pichul chiꞌ, 26 syalelcꞌochi, jun yechel sat teꞌ granado chiꞌ, jun 
yuneꞌ campana, dꞌa stzolal ix ajochi, icha ix aj yalan Jehová dꞌa vin̈aj Moisés. 
Aton cꞌapac pichul jucan chiꞌ scꞌan vin̈aj Aarón ayic tzꞌoch vin̈ dꞌa yopisio. 
27 A cꞌapac spichul vin̈aj Aarón yelxo val te jucan cꞌapac yedꞌ cꞌapac yic ebꞌ 
yuninal vin̈, nabꞌa lino chꞌal jalbꞌil yuj junoc jalum cꞌapac, a ix och dꞌay. 
28  An̈ejaꞌ ix bꞌojipax cꞌapac cꞌox sbꞌacꞌchaji yedꞌ pax juntzan̈xo scꞌoxal yedꞌ 
cꞌapac yolvex. Lino chꞌal bꞌaybꞌil ix och dꞌa juntzan̈ chiꞌ smasanil. 29 An̈ejaꞌ 
dꞌa jun tzecꞌul, lino chꞌal bꞌaybꞌil ix och dꞌay, ix bꞌojioch yelvanubꞌ yuj junoc 

jelan sbꞌoani. Dꞌa an̈ lana chꞌal qꞌuicꞌmutzꞌinac, yaxmaquinac yedꞌ chacchac ix 
bꞌojioch yelvanubꞌ chiꞌ, icha val ix aj yalan Jehová dꞌa vin̈aj Moisés.

30  Ix sbꞌoanpax jun yelvanubꞌ nabꞌa oro ebꞌ, schꞌoxnabꞌil yopisio dꞌa sat 
sacerdoteal, ix och juntzan̈ lolonel tic dꞌay icha sello: Yicn̈ej Jehová yaji, xchi. 
31 Ix lajvi chiꞌ, ix och jun lana chꞌal qꞌuicꞌmutzꞌinac dꞌay, yic syal stzecꞌjioch 
jun yelvanubꞌ chiꞌ dꞌa snan̈al sat cꞌapac cꞌox sbꞌacꞌchajochi, icha val ix aj yalan 
Jehová dꞌa vin̈aj Moisés.

Ix lajvi sbꞌoel scajnubꞌ Dios 
(Ex 35.10‑19)

32  Icha chiꞌ ix aj sbꞌochajqꞌue scajnubꞌ Dios bꞌaj schꞌox sbꞌa. Icha val ix aj 
yalan Jehová dꞌa vin̈aj Moisés chiꞌ, icha val chiꞌ ix aj sbꞌoan ebꞌ israel chiꞌ. 
33  Masanil syamcꞌabꞌil scajnubꞌ Dios ix yicꞌcot ebꞌ dꞌa vin̈aj Moisés chiꞌ, aton 
tic: Syamnubꞌal, smarcoal, sreglail, yoyal yedꞌ pax sbꞌachlabꞌil yich. 34 Cꞌapac 
cꞌapac tzꞌoch dꞌa yibꞌan̈, nocꞌ tzꞌumal calnel ucꞌnac dꞌa chacchac, nocꞌ tzꞌuum 
te labꞌabꞌi yedꞌ pax jun cꞌapac cortina tzꞌoch smaculoc teꞌ scaxail trato. 35 Ix 
yicꞌanpaxcot teꞌ caxa chiꞌ ebꞌ yedꞌ teꞌ regla tzꞌoch sbꞌachlabꞌiloc yedꞌ smacul 
bꞌaj tzꞌacꞌji tup mul, 36  teꞌ mexa yedꞌ syamcꞌabꞌil yedꞌ ixim pan tzꞌoch dꞌa 
yichan̈ Jehová. 37 Ix yicꞌanpaxcot jun sbꞌachnubꞌ candil nabꞌa oro ebꞌ yedꞌ 
pax candil ayoch dꞌa yibꞌan̈ dꞌa stzolal yedꞌ masanil syamcꞌabꞌil yedꞌ aceite 
yic tzꞌoch scꞌacꞌal candil chiꞌ. 38  Ix yicꞌanpaxcot jun altar nabꞌa oro ebꞌ yedꞌ 
pax aceite scꞌanchaji ayic sicꞌchajel junoc mach, ma junoc tas tzꞌochcan 
yicoc Dios yedꞌ incienso sucꞌuqꞌui sjabꞌ, jun cꞌapac cortina yic smacul stiꞌ 
mantiado, 39 jun altar bronce yedꞌ smallail to bronce paxi, sreglail tzꞌoch 
sbꞌachlabꞌiloc, syamcꞌabꞌil, jun palangana yedꞌ pax sbꞌachnubꞌ yich. 40  Ix 
yicꞌanpaxcot cꞌapac cortina ebꞌ, aton cꞌapac tzꞌoch dꞌa spatictac amacꞌ yedꞌ 
yoyal yedꞌ pax sbꞌachnubꞌ yich, cꞌapac cortina tzꞌoch dꞌa stiꞌ amacꞌ yedꞌ pax 
schꞌan̈al, yestacail dꞌa spatictac amacꞌ chiꞌ yedꞌ masanil yamcꞌabꞌ scꞌanchaj 
dꞌa scajnubꞌ Jehová bꞌaj schꞌox sbꞌa. 41 Ix yicꞌanpaxcot cꞌapac pichul ebꞌ, 
aton cꞌapac scꞌan ebꞌ sacerdote dꞌa yopisio dꞌa yol scajnubꞌ Dios, aton pichul 
yic yopisio vin̈aj sacerdote Aarón yedꞌ spichul ebꞌ yuninal vin̈ syacꞌoch dꞌa 
yopisio chiꞌ. 42  Masanil ix sbꞌo ebꞌ israel icha val ix aj yalan Jehová dꞌa vin̈aj 
Moisés. 43  Ayic ix yilan vin̈aj Moisés chiꞌ to icha chiꞌ ix aj sbꞌoel yuj ebꞌ, ix 
yalan vachꞌ lolonel vin̈ dꞌa yibꞌan̈ ebꞌ.

A tas ix aj sbꞌoqꞌue scajnubꞌ Dios

40  1 Ix lolon Jehová dꞌa vin̈aj Moisés, ix yalan dꞌa vin̈ icha tic:
2  Dꞌa bꞌabꞌel cꞌual yic bꞌabꞌel uj, ataꞌ sbꞌoqꞌue in cajnubꞌ bꞌaj 

tzin chꞌox in bꞌa. 3  Slajvi chiꞌ, tzꞌacꞌchajoch teꞌ scaxail trato dꞌa yool chiꞌ, 
tzꞌacꞌchajoch cꞌapac cortina smaculoc. 4 Tzꞌacꞌchajpaxoch teꞌ mexa yedꞌ tas 
tzꞌem dꞌa yibꞌan̈ yedꞌ sbꞌachnubꞌ candil, tzꞌochpax scꞌacꞌal candil chiꞌ. 5 A dꞌa 
yichan̈ scaxail trato tzꞌoch altar oro bꞌaj stzꞌa incienso, slocbꞌajqꞌue cꞌapac 
cortina dꞌa stiꞌ mantiado chiꞌ. 6  Sbꞌochajpaxem jun altar bꞌaj stzꞌa silabꞌ dꞌa 
yichan̈elta stiꞌ mantiado chiꞌ. 7 Tzꞌacꞌchajem jun nivan palangana dꞌa scal 
mantiado yedꞌ altar, tzꞌacꞌji bꞌudꞌjoc yedꞌ a aꞌ. 8  Slajvi chiꞌ, sbꞌochajoch cꞌapac 
cortina smaculoc spatictac yamaqꞌuil, axo cꞌapac tzꞌoch dꞌa stiꞌ yamaqꞌuil chiꞌ 
sqꞌuepax locan cꞌapac.

9 Tzicꞌancot aceite scꞌanchaji a sicꞌchajel junoc mach, ma junoc tas. Tza 
secanem dꞌa yibꞌan̈ in cajnubꞌ yedꞌ dꞌa masanil tastac ayoch dꞌa yool. Icha 
chiꞌ tzꞌaj yochcan masanil syamcꞌabꞌil dꞌa yopisio, yic vachꞌ vicxo tzꞌajcani. 
10 Tza secanpaxem aceite chiꞌ dꞌa yibꞌan̈ altar bꞌaj stzꞌa silabꞌ yedꞌ masanil 
syamcꞌabꞌil. Icha chiꞌ tzꞌaj yochcan dꞌa yopisio, yuj chiꞌ a jun altar chiꞌ vicxo 
tzꞌajcani. 11 Tza secanpaxem aceite chiꞌ dꞌa yibꞌan̈ jun nivan palangana yedꞌ 
sbꞌachnubꞌal yich yic vachꞌ vicxo tzꞌajcani.

12  Slajvi chiꞌ, tzicꞌanbꞌat vin̈aj Aarón yedꞌ ebꞌ yuninal dꞌa stiꞌ mantiado chiꞌ, 
tza checan sbꞌic sbꞌa ebꞌ taꞌ. 13 Slajvi chiꞌ, tzacꞌanoch spichul vin̈aj Aarón chiꞌ 
yic yopisio. Tzacꞌanoch aceite dꞌa vin̈ yic tzꞌochcan yopisio vin̈ dꞌa sacerdoteal 
dꞌayin. 14  Sjapax ebꞌ yuninal vin̈ chiꞌ dꞌa a tzꞌey, tzacꞌanoch spichul ebꞌ. 
15 Tzacꞌanpaxoch aceite dꞌa ebꞌ icha tzutej vin̈aj Aarón chiꞌ, yic vachꞌ tzꞌochcan 
ebꞌ sacerdoteal dꞌayin. Tzꞌacꞌjioch aceite chiꞌ dꞌa ebꞌ yic scan jun opisio chiꞌ dꞌa 
yol scꞌabꞌ ebꞌ, ol bꞌeyn̈ejbꞌat dꞌa yin̈tilal ebꞌ dꞌa masanil tiempo, xchi Jehová.

16 Icha ix aj yalan Jehová, icha val chiꞌ ix aj sbꞌoan vin̈aj Moisés chiꞌ.
17 Ayic ix schaanel yich yic schabꞌil abꞌil yelta ebꞌ dꞌa Egipto, dꞌa val sbꞌabꞌel 

cꞌual yic bꞌabꞌel uj ix bꞌojiqꞌue scajnubꞌ Dios. 18  Ix yalan vin̈aj Moisés chiꞌ to 
tzꞌacꞌjiem qꞌuen sbꞌachnubꞌal yich, ix acꞌjiem teꞌ marco dꞌa yibꞌan̈ qꞌueen, ix 
acꞌjipaxoch sreglail, ix icꞌjiqꞌue vaan teꞌ oy dꞌa yibꞌan̈ sbꞌachnubꞌal ayxoem 
chiꞌ. 19 Ix acꞌjibꞌat jen̈an cꞌapac mantiado dꞌa yibꞌan̈ scajnubꞌ Dios chiꞌ, ix 
acꞌjibꞌat juntzan̈xo dꞌa yibꞌan̈ mantiado icha ix aj yalan Jehová dꞌa vin̈aj 
Moisés chiꞌ.

20 Ix lajvi chi, ix yacꞌanem chabꞌ pachan̈ qꞌuen qꞌueen vin̈aj Moisés chiꞌ dꞌa 
yol scaxail trato, aton qꞌuen bꞌaj tzꞌibꞌabꞌiloch lajun̈eꞌ checnabꞌil. Ix yacꞌanoch 
teꞌ sbꞌachlabꞌil teꞌ caxa chiꞌ vin̈, ix yacꞌanpaxem smacul teꞌ vin̈, aton bꞌaj 
tzꞌacꞌji tup mul. 21 Ix lajvi chiꞌ, ix icꞌjibꞌat teꞌ dꞌa yol scajnubꞌ Dios, ix acꞌjioch 
cꞌapac cortina dꞌa snan̈al yol scajnubꞌ chiꞌ, yic tzꞌoch smaculoc teꞌ caxa chiꞌ, 
icha ix aj yalan Jehová dꞌa vin̈. 22  Ix acꞌjipaxoch teꞌ mexa dꞌa co vachꞌ dꞌa yol 
mantiado bꞌaj schꞌox sbꞌa Dios. 23 Vachꞌ ix aj yacꞌjiem ixim pan dꞌa sat teꞌ mexa 
dꞌa yichan̈ Jehová, icha ix aj yalan dꞌa vin̈aj Moisés chiꞌ.

24 Ix acꞌjipaxoch qꞌuen sbꞌachnubꞌ candil dꞌa co qꞌuexan̈ dꞌa yichan̈ mexa 
dꞌa yol mantiado bꞌaj schꞌox sbꞌa Dios. 25 Ix acꞌjioch scꞌacꞌal candil dꞌa yichan̈ 
Jehová, icha ix aj yalan dꞌa vin̈aj Moisés chiꞌ. 26 Ix acꞌjipaxoch altar oro dꞌa 
yichan̈elta cꞌapac cortina chiꞌ. 27 Ix sn̈usantzꞌa incienso vin̈aj Moisés chiꞌ dꞌa 
yibꞌan̈ altar chiꞌ, icha ix aj yalan Jehová.

28  Ix lajvi chiꞌ, ix acꞌchajoch cꞌapac cortina smaculoc bꞌaj tzꞌoch ebꞌ 
sacerdote dꞌa yol cajnubꞌ chiꞌ. 29 Ix acꞌchajem altar bꞌaj sn̈usjitzꞌa silabꞌ dꞌa 
yichan̈elta stiꞌ mantiado bꞌaj schꞌox sbꞌa Jehová. Ix lajvi chiꞌ ix sn̈usantzꞌa nocꞌ 
silabꞌ vin̈aj Moisés chiꞌ yedꞌ ixim harina icha ix aj yalan Jehová.

30 Ix acꞌjioch qꞌuen nivan palangana dꞌa scal mantiado yedꞌ altar. Ix acꞌji 
bꞌudꞌjoc qꞌuen dꞌa a aꞌ yic sbꞌic scꞌabꞌ ebꞌ yedꞌ yoc. 31 A dꞌa a aꞌ chiꞌ ix sbꞌic scꞌabꞌ 
vin̈aj Moisés chiꞌ yedꞌ yoc. An̈ejaꞌ pax vin̈aj Aarón yedꞌ ebꞌ yuninal sbꞌic scꞌabꞌ 
ebꞌ yedꞌ yoc, 32  ayic tzꞌoch ebꞌ dꞌa yol mantiado. Sbꞌicpax scꞌabꞌ ebꞌ yedꞌ yoc 
chiꞌ ayic tzꞌoch ebꞌ dꞌa altar, icha val ix aj yalan Jehová dꞌa vin̈aj Moisés chiꞌ.

33 Dꞌa slajvubꞌalxo ix bꞌochajoch yamaqꞌuil spatic yichan̈ scajnubꞌ Dios yedꞌ 
altar. Ix lajvi chiꞌ ix acꞌchajoch cꞌapac cꞌapac smaculoc dꞌa stiꞌ amacꞌ chiꞌ. Icha 
val chiꞌ ix aj sbꞌocanel masanil tas ix alchaj dꞌa vin̈aj Moisés chiꞌ yuj Jehová.

ÉXODO 40 146  



Ix och stziquiquial Jehová dꞌa yibꞌan̈ scajnubꞌ 
(Nm 9.15‑23)

34 Ayic ix lajvi sbꞌoel smasanil, ix emul asun dꞌa yibꞌan̈ mantiado bꞌaj schꞌox 
sbꞌa Jehová, ix em stziquiquial dꞌa yibꞌan̈ scajnubꞌ chiꞌ yedꞌ dꞌa yool. 35 Yuj 
chiꞌ maj yal-laj yoch vin̈aj Moisés dꞌa yool chiꞌ, yujto ayecꞌ jun asun chiꞌ dꞌa 
yibꞌan̈, macbꞌil yool chiꞌ yuj stziquiquial Jehová. 36 Ayic sqꞌue vaan asun chiꞌ 
dꞌa yibꞌan̈ scajnubꞌ Jehová chiꞌ syicꞌanqꞌue vaan smantiado ebꞌ israel, sbꞌeybꞌat 
ebꞌ. 37 Tato max qꞌue vaan asun chiꞌ jun, max yicꞌqꞌuelaj vaan scampamento 
ebꞌ, ato sqꞌue vaan ichato chiꞌ sbꞌat ebꞌ. 38  Yaln̈ej bꞌajtil ayecꞌ ebꞌ israel dꞌa 
yol bꞌe, syil val jun asun chiꞌ ebꞌ dꞌa yibꞌan̈ scajnubꞌ Jehová dꞌa cꞌualil, axo 
dꞌacꞌvalil ayoch scꞌacꞌal asun chiꞌ syil ebꞌ. 

 147 ÉXODO 40



 148  

A juntzan̈ silabꞌ stzꞌabꞌat smasanil

1  1 Ix avtaj vin̈aj Moisés yuj Jehová dꞌa yol mantiado, ix schecan yal 
juntzan̈ checnabꞌil vin̈ dꞌa ebꞌ yetisraelal. 

2  Yuj chiꞌ ix yalan vin̈aj Moisés chiꞌ icha tic: Tato ay junoc ex tzeyicꞌcot 
junoc nocꞌ nocꞌ yic sn̈uschajtzꞌa smasanil silabꞌil dꞌa Jehová, a dꞌa scal nocꞌ e 
vacax, dꞌa scal nocꞌ e calnel ma dꞌa scal nocꞌ e chiva, ataꞌ tzeyicꞌcot nocꞌ. 3 Tato 
vacax nocꞌ tze n̈ustzꞌa silabꞌil chiꞌ, yovalil a junoc nocꞌ toro malaj spaltail 
tzeyicꞌcoti. A jun silabꞌ stzꞌai, a jun chiꞌ to stzꞌabꞌat nocꞌ nocꞌ chiꞌ smasanil. 
A dꞌa yichan̈ mantiado bꞌaj schꞌox sbꞌa Jehová, ataꞌ tzeyacꞌoch silabꞌ chiꞌ yic 
vachꞌ schaji yuj Jehová. 4 Yovalil tzeyacꞌqꞌue e cꞌabꞌ dꞌa sjolom nocꞌ, yic schaji 
nocꞌ yuj yacꞌji lajvoc e mul. 5 A mach ay yic nocꞌ chiꞌ, a smilancham nocꞌ dꞌa 
yichan̈ Jehová, axo ebꞌ sacerdote yuninal vin̈aj Aarón tzꞌicꞌancot schiqꞌuil 
nocꞌ, stzicanoch ebꞌ dꞌa schan̈il pacꞌan̈ jun altar ayecꞌ dꞌa yichan̈ mantiado. 
6  An̈ejaꞌ vin̈ ay yic nocꞌ chiꞌ spatzꞌanel nocꞌ, schocꞌ xicanbꞌat nocꞌ vin̈. 7 Axo 
ebꞌ sacerdote yuninal vin̈aj Aarón chiꞌ, syacꞌqꞌue teꞌ cꞌatzitz ebꞌ dꞌa yibꞌan̈ teꞌ 
tzacꞌacꞌ dꞌa altar chiꞌ yic sqꞌue scꞌacꞌal. 8  Tzꞌacꞌjiqꞌue nocꞌ chibꞌej cotac xicabꞌil 
chiꞌ dꞌa yibꞌan̈ teꞌ cꞌatzitz chiꞌ yedꞌ nocꞌ sjolom yedꞌ nocꞌ xepuꞌ tzꞌicꞌjiel dꞌa nocꞌ 
yol scꞌool. 9 A mach tzꞌacꞌan nocꞌ silabꞌ chiꞌ, yovalil a smaxan nocꞌ yol scꞌool, 

sbꞌicanel nocꞌ yoc, axo vin̈ sacerdote sn̈usantzꞌa jun silabꞌ chiꞌ smasanil dꞌa 
yibꞌan̈ altar. Sucꞌuqꞌui sjabꞌ jun silabꞌ stzꞌa chiꞌ syabꞌ Jehová.

10  Tato calnel, ma chiva nocꞌ tzeyacꞌ silabꞌil chiꞌ, yovalil chꞌaac nocꞌ, 
malajocabꞌ jabꞌoc spaltail nocꞌ. 11 A dꞌa stojolal norte dꞌa jun altar chiꞌ, ataꞌ 
smiljicham nocꞌ yuj mach tzꞌacꞌan nocꞌ chiꞌ dꞌa yichan̈ Jehová. Axo ebꞌ 
yuninal vin̈aj Aarón chiꞌ stzicanoch schiqꞌuil nocꞌ dꞌa schan̈il pacꞌan̈ jun altar 
chiꞌ. 12  Slajvi chiꞌ slaj cotac xicajbꞌat nocꞌ, axo vin̈ sacerdote tzꞌacꞌanqꞌue nocꞌ 
cotac xicabꞌilxo yaj chiꞌ dꞌa yibꞌan̈ cꞌacꞌ dꞌa yibꞌan̈ altar yedꞌ nocꞌ sjolom yedꞌ 
nocꞌ xepuꞌ tzꞌel dꞌa nocꞌ yol scꞌool. 13  Axo jun mach tzꞌacꞌan nocꞌ silabꞌ chiꞌ, 
yovalil a smaxan nocꞌ yol scꞌool, sbꞌicanpaxel nocꞌ yoc, axo vin̈ sacerdote 
sn̈usantzꞌa smasanil dꞌa yibꞌan̈ altar. Sucꞌuqꞌui sjabꞌ jun silabꞌ stzꞌa chiꞌ syabꞌ 
Jehová.

14  Tato much nocꞌ silabꞌ sn̈usjitzꞌa smasanil dꞌa yichan̈ Jehová, yovalil a 
junoc nocꞌ paramuch yaln̈ej tas macan̈il. 15 A vin̈ sacerdote tzꞌicꞌancot nocꞌ 
silabꞌ chiꞌ dꞌa altar, stocꞌanel sjolom nocꞌ vin̈, sn̈usjitzꞌa nocꞌ. Axo schiqꞌuil 
nocꞌ, stzicoch vin̈ dꞌa spacꞌul altar. 16  Tzꞌicꞌjielta masanil yooch nocꞌ yedꞌ 
tas ay dꞌa yool, syumjicanbꞌat dꞌa stzꞌeybꞌat altar dꞌa stojolal bꞌaj sjavi cꞌu, 
aton bꞌaj smolchaj qꞌuen ticꞌaqꞌuil taan̈. 17 Slajvi chiꞌ syamji scꞌaxil nocꞌ yic 
sjecchitanbꞌat jabꞌoc nocꞌ vin̈, palta max chabꞌaxlaj snan̈al nocꞌ, sn̈usantzꞌa 
nocꞌ vin̈ sacerdote dꞌa yibꞌan̈ teꞌ cꞌatzitz ayqꞌue dꞌa yibꞌan̈ altar chiꞌ. Sucꞌuqꞌui 
sjabꞌ jun silabꞌ stzꞌa chiꞌ syabꞌ Jehová.

Juntzan̈ tas svaji tzꞌacꞌji ofrendail

2  1 Tato ay junoc ex tzeyicꞌcot ixim harina ofrendail dꞌa Jehová, a val ixim 
harina te vachꞌ tzeyicꞌcoti. A dꞌa yibꞌan̈ ixim chiꞌ tzeyaqꞌuem aceite yedꞌ 

incienso, 2  tzeyicꞌancot dꞌa ebꞌ sacerdote yin̈tilal vin̈aj Aarón. A junoc ebꞌ 
sacerdote ayoch dꞌa yopisio tzꞌicꞌanqꞌue junoc bꞌechan̈ ixim harina yedꞌ aceite 
yedꞌ pax masanil incienso. Slajvi chiꞌ sn̈usjitzꞌa jun silabꞌ chiꞌ dꞌa yibꞌan̈ altar, 
yuj schꞌoxchaji to aꞌ silabꞌ chiꞌ yic Jehová yaji. Sucꞌuqꞌui sjabꞌ jun ofrenda 
chiꞌ syabꞌ Jehová. 3 Axo jabꞌocxo jun ofrenda chiꞌ yicxo ebꞌ vin̈ sacerdote yaji. 
Nivan yelcꞌochi, yujto yetbꞌeyum sbꞌa yedꞌ jun silabꞌ sn̈usjitzꞌa dꞌa yichan̈ 
Jehová.

4  A tzꞌacꞌji junoc ofrenda cꞌanbꞌinac dꞌa yol horno, aocabꞌ ixim harina te 
vachꞌ, malaj yich sbꞌat dꞌa scal. Syal pim tzꞌaj sbꞌoji, scalaj yedꞌ aceite, syalpax 
yoch dꞌa cꞌoxoxal to malaj yich, succhajecꞌ aceite dꞌay.

5 Tato a jun ofrenda chiꞌ maybꞌil dꞌa yol xalten, aocabꞌ ixim harina yelxo val 
te vachꞌ, calabꞌil yedꞌ aceite, palta mocabꞌa yich aybꞌati. 6  Scotac xepchitaji, 
slajvi chiꞌ tzꞌoch aceite dꞌay, yujto ofrenda dꞌa tas svaji.

7 Tato tzeyacꞌ junoc ofrenda tajinac dꞌa scal aceite, aocabꞌ yedꞌ ixim harina 
te vachꞌ, calabꞌil yedꞌ aceite tzeyacꞌaꞌ. 8  Ayic toxo ix bꞌoel jun ofrenda chiꞌ, 
tzeyicꞌancot dꞌa Jehová, tzeyacꞌan dꞌa vin̈ sacerdote, axo vin̈ tzꞌicꞌanbꞌat dꞌa 
altar. 9 Ataꞌ sn̈ustzꞌa jabꞌoc jun ofrenda chiꞌ vin̈ yic chꞌoxnabꞌil to a ofrenda 
chiꞌ yic Jehová yaji. Sucꞌuqꞌui sjabꞌ jun silabꞌ chiꞌ syabꞌ Jehová. 10 Axo jabꞌocxo 
jun ofrenda chiꞌ, yic ebꞌ sacerdote tzꞌajcani. Nivan yelcꞌochi, yujto yetbꞌeyum 
sbꞌa yedꞌ juntzan̈ ofrenda sn̈usjitzꞌa dꞌa yichan̈ Jehová.

11 Masanil juntzan̈ ofrenda tzeyacꞌ dꞌa Jehová dꞌa tastac svaji, malajocabꞌ 
yich aybꞌat dꞌa scal. Max yal-laj sn̈usjitzꞌa tas silabꞌil dꞌa yichan̈ Jehová tato 

aybꞌat yich pan, ma nocꞌ yalchabꞌ dꞌa scal. 12  Syal eyacꞌan ixim pan aybꞌat yich 
dꞌa scal yedꞌ tas aybꞌat nocꞌ yalchabꞌ dꞌa scal dꞌa ofrendail a tzꞌacꞌji bꞌabꞌel sat 
avbꞌen, palta max n̈usjitzꞌalaj dꞌa yibꞌan̈ altar silabꞌil bꞌaj stzꞌa silabꞌ sucꞌuqꞌui 
sjabꞌ syabꞌ Jehová.

13  Masanil ofrenda tzeyacꞌ dꞌa tas svaji, yovalil sbꞌat yatzꞌamil, malaj junoc 
ofrenda chiꞌ to max bꞌat yatzꞌamil, yujto a atzꞌam atzꞌam chiꞌ schꞌoxanel 
co trato yedꞌ co Diosal. Yuj chiꞌ masanil ofrenda tzeyacꞌ dꞌa tas svaji chiꞌ, 
ayn̈ejocabꞌoch yatzꞌamil.

14 Tato tzeyacꞌ junoc ofrenda dꞌa Jehová dꞌa sbꞌabꞌel sat eyavbꞌen, yovalil 
a jayeoc jolom trigo scꞌanbꞌi dꞌa scal cꞌacꞌ, yaxto val svuchchajeli. 15  A dꞌa 
yibꞌan̈ jun ofrenda chiꞌ, tzeyacꞌoch aceite yedꞌ incienso, yujto a ofrenda chiꞌ 
a ixim trigo, ma ixim cebada. 16 A junoc vin̈ sacerdote sn̈usantzꞌa jabꞌoc ixim 
vuchbꞌilel chiꞌ yedꞌ aceite yedꞌ pax masanil incienso. A jabꞌoc chiꞌ schꞌoxani 
to a ofrenda chiꞌ yic Jehová yaji.

A silabꞌ yic juncꞌolal

3  1 Tato ay junoc ex tzeyacꞌ junoc snun e vacax, ma junoc nocꞌ toro silabꞌoc 
yic tze chꞌoxani to ay e juncꞌolal yedꞌ Jehová, yovalil tzeyicꞌcot nocꞌ dꞌa 

yichan̈ Jehová. A jun nocꞌ nocꞌ chiꞌ yovalil malaj jabꞌoc spaltail nocꞌ. 2  Ayic 
tzeyacꞌan junoc ofrenda chiꞌ, tzeyicꞌbꞌat nocꞌ dꞌa yichan̈ mantiado bꞌaj schꞌox 
sbꞌa Jehová. Ataꞌ tzeyacꞌqꞌue e cꞌabꞌ dꞌa sjolom nocꞌ, slajvi chiꞌ tze milancham 
nocꞌ. Axo junoc ebꞌ vin̈ sacerdote stzicanoch schiqꞌuil nocꞌ dꞌa schan̈il pacꞌan̈ 
altar.

3  Tato ay junoc ex tzeyacꞌ junoc nocꞌ silabꞌ yic juncꞌolal, tzeyiqꞌuel junoc 
macan̈ dꞌa nocꞌ silabꞌ chiꞌ, yic sn̈usjitzꞌa dꞌa yichan̈ Jehová, aton juntzan̈ tic 
tzeyiqꞌueli: Masanil xepuꞌ ayoch dꞌa nocꞌ yol scꞌool, 4  chabꞌ stut nocꞌ yedꞌ 
xepual, xepuꞌ ayoch dꞌa spatictac sbꞌaquil yich spatic nocꞌ yedꞌ xepuꞌ ayoch dꞌa 
yibꞌan̈ seyubꞌ nocꞌ. 5 Axo junoc ebꞌ vin̈ sacerdote sn̈usantzꞌa masanil juntzan̈ 
chiꞌ silabꞌil dꞌa yibꞌan̈ junxo silabꞌ van stzꞌa dꞌa yibꞌan̈ teꞌ cꞌatzitz dꞌa yibꞌan̈ 
altar, sucꞌuqꞌui sjabꞌ syabꞌ Jehová.

6 Tato tzeyacꞌ junoc nocꞌ calnel ma junoc nocꞌ chiva dꞌa Jehová silabꞌil yic 
tze chꞌoxan e juncꞌolal yedꞌoc, syal eyacꞌan nocꞌ chꞌaac ma nocꞌ snun, an̈ej 
tato malaj jabꞌoc spaltail nocꞌ. 7 Ayic tzeyacꞌan nocꞌ calnel chiꞌ silabꞌil dꞌa 
yichan̈ Jehová, 8  tzeyacꞌqꞌue e cꞌabꞌ dꞌa sjolom nocꞌ. Slajvi chiꞌ tze milancham 
nocꞌ dꞌa yichan̈ mantiado bꞌaj schꞌox sbꞌa Jehová. Axo junoc ebꞌ vin̈ sacerdote 
stzicanoch schiqꞌuil nocꞌ dꞌa schan̈il pacꞌan̈ altar.

9 A junoc mach ex tzeyacꞌ junoc nocꞌ silabꞌ chiꞌ, tzeyiqꞌuel junoc macan̈ dꞌa 
nocꞌ yic sn̈usjitzꞌa dꞌa yichan̈ Jehová, aton juntzan̈ tic tzꞌicꞌjieli: Xepual sn̈e 
nocꞌ, vachꞌ tzꞌaj yicꞌjiel smasanil yedꞌ xepuꞌ ayoch dꞌa nocꞌ yol scꞌool, 10 stut 
nocꞌ yedꞌ pax xepuꞌ ayoch dꞌay, xepuꞌ ayoch dꞌa yich spatic nocꞌ yedꞌ xepuꞌ 
ayoch dꞌa yibꞌan̈ seyubꞌ nocꞌ, junn̈ej tzꞌaj yicꞌjiel yedꞌ nocꞌ stut chiꞌ. 11 Slajvi 
chiꞌ, axo vin̈ sacerdote sn̈usantzꞌa juntzan̈ chiꞌ smasanil silabꞌoc dꞌa yichan̈ 
Jehová to icha junoc vael yaji.

12  Tato chiva nocꞌ tzeyacꞌ e silabꞌoc chiꞌ, tzeyicꞌcot nocꞌ dꞌa yichan̈ Jehová. 
13  Axo mach ex tzeyacꞌ nocꞌ chiꞌ, tzeyacꞌqꞌue e cꞌabꞌ dꞌa sjolom nocꞌ, tze 
milancham nocꞌ dꞌa yichan̈ mantiado. Axo ebꞌ vin̈ sacerdote stzicanoch 
schiqꞌuil nocꞌ dꞌa schan̈il pacꞌan̈ altar.

14-15 A ex mach ex tzeyacꞌ junoc nocꞌ silabꞌ chiꞌ, tzeyiqꞌuel junoc macan̈ dꞌa 
nocꞌ, yic sn̈usjitzꞌa dꞌa yichan̈ Jehová, aton juntzan̈ tic: Masanil xepuꞌ ayoch 
dꞌa nocꞌ yol scꞌool, dꞌa spatictac sbꞌaquil yich spatic nocꞌ yedꞌ xepuꞌ ayoch dꞌa 
spatic seyubꞌ nocꞌ yedꞌ stut nocꞌ schabꞌil yedꞌ xepual. 16  Axo vin̈ sacerdote 
sn̈usantzꞌa juntzan̈ chiꞌ smasanil dꞌa yibꞌan̈ altar, icha junoc vael sn̈usjitzꞌaoc, 
sucꞌuqꞌui sjabꞌ syabꞌ Jehová.

Masanil xepual nocꞌ yic Jehová yaji. 17 Man̈ e chi xepuꞌ yedꞌ pax schiqꞌuil 
nocꞌ. A jun tic ley tzꞌajcan dꞌayex dꞌa juneln̈ej yedꞌ dꞌa eyin̈tilal, yaln̈ej bꞌajtil 
ayex eqꞌui, xa chi, xchi Jehová dꞌa vin̈aj Moisés chiꞌ.

A silabꞌ yuj yacꞌji tup mul

4  1 Ix yalanxi Jehová dꞌa vin̈aj Moisés chiꞌ to syal juntzan̈ checnabꞌil tic 
vin̈ dꞌa ebꞌ yetisraelal. Yuj chiꞌ ix yal vin̈ icha tic:

2  Tato ay mach tzꞌoch smul, man̈ scꞌanoc scꞌool, scꞌulan tastac ay yovalil, 
ato aꞌ syal schecnabꞌil Jehová, yovalil scꞌanabꞌajej masanil juntzan̈ tastac ol 
val tic:

3  Tato a vin̈ sat sacerdote tzꞌoch smul ayic ayoch vin̈ dꞌa yopisio, a smul 
vin̈ chiꞌ tzꞌempax dꞌa yibꞌan̈ ebꞌ chon̈abꞌ, yovalil syacꞌ junoc nocꞌ quelem 
vacax vin̈ silabꞌoc dꞌa Jehová yuj smul chiꞌ. A nocꞌ vacax syacꞌ vin̈ chiꞌ, a nocꞌ 
malaj jabꞌoc spaltail. 4  Syicꞌancot nocꞌ vin̈ dꞌa yichan̈ mantiado bꞌaj schꞌox 
sbꞌa Jehová. Syacꞌanqꞌue scꞌabꞌ vin̈ dꞌa sjolom nocꞌ, smilancham nocꞌ vin̈ dꞌa 
yichan̈ Jehová. 5 A vin̈ tzꞌicꞌancot jabꞌoc schiqꞌuil nocꞌ syicꞌanoch vin̈ dꞌa yol 
mantiado chiꞌ. 6 Syaqꞌuem yiximal scꞌabꞌ vin̈ dꞌa scal schiqꞌuil nocꞌ chiꞌ. Uquel 
stziquem vin̈ dꞌa yichan̈ Jehová dꞌa yichan̈elta cꞌapac cortina ayoch bꞌaj ay 
lugar An̈ej Jehová Ay Yicoꞌ. 7 Sucanoch jabꞌoc schiqꞌuil nocꞌ chiꞌ vin̈ dꞌa schꞌac 
altar yic incienso ayoch dꞌa yichan̈ Jehová dꞌa yol mantiado. Axo masanil 
chicꞌ tzato can chiꞌ, seccanem vin̈ dꞌa yichtac yoc altar bꞌaj sn̈usjitzꞌa silabꞌ, 
aton jun ayem dꞌa yichan̈ mantiado chiꞌ.

8  Slajvi chiꞌ tzꞌicꞌjiel masanil xepuꞌ dꞌa nocꞌ yol scꞌool, 9 yedꞌ chabꞌ stut nocꞌ 
yedꞌ xepual yedꞌ pax masanil xepual sbꞌaquil yich spatic nocꞌ yedꞌ xepuꞌ ayoch 
dꞌa yibꞌan̈ seyubꞌ nocꞌ, 10 icha val tzꞌaj yicꞌjiel dꞌa nocꞌ vacax tzꞌacꞌji silabꞌoc yic 
schꞌoxan juncꞌolal yedꞌ Dios. Slajvi chiꞌ, sn̈usjitzꞌa dꞌa yibꞌan̈ altar.

11 Axo nocꞌ stzꞌumal, nocꞌ sbꞌacꞌchil, nocꞌ sjolom, nocꞌ xubꞌ, nocꞌ yoc, 
masanil nocꞌ yol scꞌool yedꞌ masanil schꞌan̈tzaꞌ nocꞌ, 12  syalelcꞌochi masanil 
nocꞌ silabꞌ chiꞌ, tzꞌicꞌjiel dꞌa junoc lugar to vachꞌ yaj dꞌa spatiquel campamento, 
aton bꞌaj secchajtaxonel qꞌuen ticꞌaqꞌuil taan̈. Ataꞌ sn̈usjitzꞌa nocꞌ dꞌa yibꞌan̈ 
teꞌ cꞌatzitz.

13  Tato co masanil a on̈ chon̈abꞌ israel on̈ tic tzꞌoch co mul, man̈ scꞌanoc 
co cꞌool, malaj pax junoc on̈ snachajel cuuj to man̈ ichoc yalan schecnabꞌil 
Jehová ix co cꞌulej, yuj chiꞌ tzꞌoch co mul, 14  ayic squilancot co bꞌa to ix 
och co mul, yovalil scacꞌ junoc nocꞌ quelem vacax silabꞌil co masanil yic 
tzꞌacꞌji tup co mul chiꞌ dꞌa quibꞌan̈. Squicꞌanbꞌat nocꞌ dꞌa yichan̈ mantiado bꞌaj 
schꞌox sbꞌa Jehová. 15 Ataꞌ syacꞌqꞌue scꞌabꞌ ebꞌ yichamtac vinaquil chon̈abꞌ dꞌa 
sjolom nocꞌ dꞌa yichan̈ Jehová, smiljicham nocꞌ taꞌ. 16  Axo vin̈ sat sacerdote 
tzꞌicꞌancot jabꞌoc schiqꞌuil nocꞌ chiꞌ dꞌa yol junoc yedꞌtal syicꞌanoch vin̈ dꞌa yol 
mantiado, 17 slabꞌanem yiximal scꞌabꞌ vin̈ dꞌa scal schiqꞌuil nocꞌ chiꞌ stzicanem 
uqueloc vin̈ dꞌa yichan̈ Jehová dꞌa yichan̈elta cꞌapac cortina. 18  Sucanecꞌ 

jabꞌoc schiqꞌuil nocꞌ chiꞌ vin̈ dꞌa schꞌac altar bꞌaj stzꞌa incienso, aton ayecꞌ dꞌa 
yichan̈ Jehová dꞌa yol mantiado chiꞌ. Axo jantacto schiqꞌuil nocꞌ tzato cani, 
stobꞌjicanecꞌ dꞌa yich yoc altar bꞌaj sn̈usjitzꞌa silabꞌ, aton jun ayecꞌ dꞌa yichan̈ 
mantiado chiꞌ. 19 Slajvi chiꞌ tzꞌicꞌjiel masanil xepual nocꞌ silabꞌ chiꞌ, sn̈usjitzꞌa 
dꞌa yibꞌan̈ altar. 20 Syalelcꞌochi, to icha val tzꞌaj nocꞌ quelem vacax syacꞌ vin̈ 
sat sacerdote yuj smul icha chiꞌ tzꞌajpax nocꞌ tzꞌacꞌji chiꞌ yuj smul ebꞌ anima 
smasanil. Icha chiꞌ syutej vin̈ sat sacerdote chiꞌ sbꞌoan silabꞌ yuj slajvicanel 
co mul dꞌa quibꞌan̈ a on̈ tic. 21 Slajvi chiꞌ tzꞌicꞌjiel nocꞌ silabꞌ chiꞌ dꞌa spatiquel 
campamento. Ataꞌ sn̈usjitzꞌa nocꞌ, icha val tzꞌutaj nocꞌ bꞌabꞌel quelem vacax 
chiꞌ, yujto a jun silabꞌ chiꞌ tzꞌacꞌji yuj yacꞌji lajvoc co mul co masanil.

22  Tato ay junoc vin̈ yajal tzꞌoch smul, man̈ scꞌanoc scꞌol vin̈ yic scꞌulan 
tastac to man̈ ichoctaꞌ yalan schecnabꞌil Jehová, 23 ayic snachajel yuj vin̈ to ix 
och smul vin̈, yovalil syicꞌcot junoc nocꞌ mam chiva vin̈ silabꞌil yuj smul ix och 
chiꞌ. A nocꞌ syicꞌcot vin̈ chiꞌ a nocꞌ malaj jabꞌoc spaltail. 24 Syacꞌqꞌue scꞌabꞌ vin̈ 
dꞌa sjolom nocꞌ, smilancham nocꞌ vin̈ dꞌa yichan̈ Jehová, aton bꞌaj smiljitaxon 
nocꞌ nocꞌ sn̈usjitzꞌa silabꞌil, yujto silabꞌ yuj smul vin̈ yaj nocꞌ. 25 Axo junoc vin̈ 
sacerdote tzꞌicꞌancot schiqꞌuil nocꞌ silabꞌ chiꞌ, sucanoch vin̈ dꞌa schꞌac altar 
bꞌaj sn̈usjitzꞌa silabꞌ, axo jantacto chicꞌ scani, stobꞌancanecꞌ vin̈ dꞌa yich yoc 
altar chiꞌ. 26 Sn̈usjitzꞌa smasanil xepual nocꞌ dꞌa yibꞌan̈ altar, icha val tzꞌaj silabꞌ 
tzꞌacꞌji yuj schꞌoxji juncꞌolal yedꞌ Dios. Icha chiꞌ syutej vin̈ sacerdote sbꞌoan jun 
silabꞌ chiꞌ yic tzꞌacꞌji tup smul jun vin̈ yajal dꞌa chon̈abꞌ chiꞌ.

27 Tato ay junoc comon anima tzꞌoch smul, man̈ scꞌanoc scꞌool yic scꞌulan 
tastac to man̈ ichoctaꞌ yalan schecnabꞌil Jehová, 28  ayic snachajel yuuj to ix 
och smul, yovalil syicꞌcot junoc nocꞌ nun chiva silabꞌil yuj smul ix och chiꞌ. A 
nocꞌ syicꞌcot chiꞌ, a nocꞌ malaj jabꞌoc spaltail. 29 Syacꞌqꞌue scꞌabꞌ dꞌa sjolom nocꞌ, 
slajvi chiꞌ smilancham nocꞌ bꞌaj smiljitaxoncham nocꞌ nocꞌ sn̈usjitzꞌa silabꞌil. 
30 Axo junoc vin̈ sacerdote tzꞌicꞌancot schiqꞌuil nocꞌ, sucanoch vin̈ dꞌa schꞌac 
altar bꞌaj sn̈usjitzꞌa silabꞌ, axo jantacto schiqꞌuil nocꞌ scani, stobꞌancanecꞌ vin̈ 
dꞌa yich yoc altar chiꞌ. 31 Slajvi chiꞌ tzꞌicꞌjiel masanil xepual nocꞌ silabꞌ chiꞌ, 
icha val tzꞌaj yicꞌjiel yic nocꞌ silabꞌ tzꞌacꞌji yuj schꞌoxan sjuncꞌolal yedꞌ Dios. 
Sn̈usjitzꞌa xepual nocꞌ chiꞌ silabꞌil dꞌa yichan̈ Jehová to sucꞌuqꞌui sjabꞌ. Icha chiꞌ 
syutej vin̈ sacerdote sbꞌoan jun silabꞌ chiꞌ yic tzꞌacꞌji tup smul jun anima chiꞌ.

32  Tato a nocꞌ calnel syicꞌcot jun mach tzꞌacꞌan jun silabꞌ chiꞌ, a junoc nocꞌ 
snun malaj jabꞌoc spaltail syicꞌcoti. 33 Yovalil syacꞌqꞌue scꞌabꞌ dꞌa sjolom nocꞌ 
calnel chiꞌ, smilancham nocꞌ bꞌaj smiljitaxoncham nocꞌ nocꞌ sn̈usjitzꞌaoc. 
34 Axo junoc vin̈ sacerdote tzꞌicꞌancot schiqꞌuil nocꞌ, sucanoch vin̈ dꞌa schꞌac 
altar bꞌaj sn̈usjitzꞌa silabꞌ, axo jantacto schiqꞌuil nocꞌ scani, stobꞌcanecꞌ vin̈ 
dꞌa yich yoc altar chiꞌ. 35 Slajvi chiꞌ tzꞌicꞌjiel masanil xepual nocꞌ silabꞌ chiꞌ, 
icha val tzꞌaj yicꞌjiel yic nocꞌ silabꞌ tzꞌacꞌji yuj schꞌoxan sjuncꞌolal yedꞌ Dios. 
Sn̈usjitzꞌa xepual nocꞌ chiꞌ dꞌa yibꞌan̈ altar, dꞌa yibꞌan̈ juntzan̈xo silabꞌ to 
stzꞌataxon dꞌa yichan̈ Jehová. Icha chiꞌ syutej jun vin̈ sacerdote sbꞌoan jun 
silabꞌ chiꞌ yic tzꞌacꞌji tup smul jun anima chiꞌ.

A juntzan̈ mul smoj yacꞌji silabꞌ yuuj

5  1 Qꞌuinaloc ay junoc mach tzꞌavtaj yuj yalani ma yacꞌan testigoal sbꞌa dꞌa 
junoc tas ix yilaꞌ, ma ix yabꞌi, palta tato max yalelta yuj tas ix yil chiꞌ, 

ma tas ix yabꞌ chiꞌ, a jun chiꞌ tzꞌoch smuloc scann̈ej dꞌa yibꞌan̈.

2  An̈ejtonaꞌ tato ay junoc mach syaman junoc tas man̈ vachꞌoc icha yalan 
ley, tzꞌoch smul. Qꞌuinaloc suquecꞌ sbꞌa dꞌa snivanil junoc chamnac nocꞌ, 
vachꞌchom caltacteꞌal nocꞌ, ma molbꞌetzal nocꞌ, ma junoc nocꞌ tzꞌecꞌ n̈ern̈onoc, 
a junoc mach icha chiꞌ scꞌulej, man̈ vachꞌoc tzꞌaji. Tzꞌoch smul, vachꞌchom 
max yabꞌi tato ix suquecꞌ sbꞌa dꞌa nocꞌ chamnac nocꞌ chiꞌ.

3 Qꞌuinaloc ay mach syaman junoc tas tzꞌel dꞌa anima, man̈ vachꞌoc tzꞌajcan 
yuuj icha yalan ley, max nachajel yuj dꞌa jun rato chiꞌ, palta ayic snachajel 
yuuj, tzꞌoch jun chiꞌ smuloc.

4  Qꞌ uin aloc ay junoc mach syacꞌ stiꞌ dꞌa yalxon̈ej tas lolonelal dꞌa 
elan̈chamel, tato max cham val snaani syacꞌan stiꞌ chiꞌ, max yaqꞌuelcꞌoch tas 
ix yal chiꞌ, palta ayic snachajel yuuj, toxo ix och juntzan̈ chiꞌ smuloc.

5  A mach tzꞌoch junoc smul dꞌa juntzan̈ tastac tic, yovalil scha smuloc, 
6  syacꞌan junoc nocꞌ nun calnel silabꞌoc yuj smul ix och chiꞌ, ma junoc nocꞌ 
nun chiva. A jun silabꞌ chiꞌ, sn̈ustzꞌa vin̈ sacerdote yic slajvicanel smul jun 
anima chiꞌ.

7 Tato malaj stumin jun anima chiꞌ bꞌaj sman junoc nocꞌ calnel, ma junoc 
nocꞌ chiva chiꞌ, yovalil syicꞌcot chavan̈oc nocꞌ paramuch, yaln̈ej tas macan̈il 
dꞌa yichan̈ Jehová yuj smul ix och chiꞌ. Jun nocꞌ tzꞌoch yuj smul chiꞌ, junocxo 
nocꞌ sn̈usjitzꞌa smasanil silabꞌil. 8  Bꞌabꞌel sn̈usjitzꞌa nocꞌ tzꞌacꞌji yuj smul chiꞌ 
yuj vin̈ sacerdote, ton̈ej schꞌumjiel sjaj nocꞌ, palta max el-laj dꞌa juneln̈ej. 
9 Slajvi chiꞌ, sucjioch jabꞌoc schiqꞌuil nocꞌ dꞌa spatictac altar, axo jantacto 
schiqꞌuil nocꞌ scani, tzꞌacꞌjicanoch dꞌa yich yoc altar chiꞌ, yujto silabꞌ yuj mul 
yaji. 10 Axo junxo nocꞌ schabꞌil chiꞌ, sn̈usjitzꞌa nocꞌ icha sleyal. Icha chiꞌ tzꞌaj 
sbꞌoan silabꞌ vin̈ sacerdote yuj slajvican smul jun anima chiꞌ.

11 Tato malaj stumin jun anima chiꞌ bꞌaj sman chavan̈oc nocꞌ paramuch 
chiꞌ, yoval il syicꞌcot chan̈eoc libra ixim harina te vachꞌ, max bꞌatlaj aceite 
yedꞌ incienso dꞌa scal, yujto ofrenda yuj mul yaji. 12  Yovalil syicꞌcot dꞌa vin̈ 
sacerdote, axo vin̈ tzꞌicꞌancot junoc bꞌechan̈ ixim harina chiꞌ yic stzꞌa dꞌa yibꞌan̈ 
altar yuj schꞌoxaneli to masanil jun ofrenda chiꞌ yic Jehová yaji. Sn̈usjitzꞌa dꞌa 
altar dꞌa yibꞌan̈ juntzan̈xo ofrenda van stzꞌa dꞌa yichan̈ Jehová. A jun ofrenda 
chiꞌ yuj mul tzꞌacꞌji. 13 Icha chiꞌ tzꞌaj sbꞌoan jun silabꞌ chiꞌ junoc vin̈ sacerdote 
yuj slajvicanel smul jun anima chiꞌ. A jantacto scani, yicxo vin̈ sacerdote chiꞌ, 
icha scꞌulej yedꞌ juntzan̈ vael tzꞌacꞌji dꞌa ofrendail, xchi vin̈aj Moisés chiꞌ.

A silabꞌ tzꞌacꞌji yuj stupchaj mul
14 Ix schec Jehová yal vin̈aj Moisés chiꞌ icha tic:
15  Qꞌuinaloc ay junoc mach max icꞌancot tastac yictaxon Jehová yaji, 

vachꞌchom man̈ scꞌanoc scꞌool tzꞌoch smul. A jun anima chiꞌ yovalil syicꞌcot 
junoc nocꞌ chꞌac calnel malaj jabꞌoc spaltail, syacꞌan nocꞌ silabꞌil dꞌa Jehová 
yuj smul chiꞌ. Yovalil snaji jantac stojol nocꞌ chꞌac calnel chiꞌ dꞌa qꞌuen plata, 
icha qꞌuen scꞌanchaj dꞌa scajnubꞌ Dios. 16 A jun anima chiꞌ yovalil stup tastac 
yictaxon Jehová yaj maj yicꞌcot chiꞌ, syacꞌan jabꞌocxo stojol dꞌa yibꞌan̈ juntzan̈ 
toxo ix yacꞌ chiꞌ dꞌa vin̈ sacerdote yedꞌ nocꞌ calnel tzꞌacꞌji dꞌa silabꞌil yuj smul 
chiꞌ. Icha chiꞌ tzꞌaj sbꞌoan silabꞌ jun vin̈ sacerdote yuj slajvicanel smul jun 
anima chiꞌ.

17 Qꞌuinaloc ay junoc mach tzꞌoch smul dꞌa checnabꞌil ix yacꞌ Jehová 
vachꞌchom man̈ scꞌanoc scꞌool, a jun chiꞌ ayxo och smuloc. 18  Yuj chiꞌ syicꞌcot 

* 6.4-5 A jabꞌocxo stojol sbꞌinaj dꞌa tic, a dꞌa castilla syalaꞌ “la quinta parte”. Syalelcꞌochi 
qꞌuinaloc ovan̈ nocꞌ calnel syiqꞌuecꞌ junoc mach dꞌa junoc yetanimail yovalil syacꞌxi nocꞌ ovan̈ 
chiꞌ, syacꞌanpax junocxo nocꞌ dꞌa yibꞌan̈ nocꞌ ovan̈ chiꞌ. 

junoc silabꞌ dꞌa junoc ebꞌ vin̈ sacerdote yic stupan smul chiꞌ. Syicꞌcot junoc 
nocꞌ chꞌac calnel malaj jabꞌoc spaltail. A vin̈ sacerdote chiꞌ snaani to cꞌocbꞌil 
syabꞌ stojol nocꞌ chiꞌ dꞌa icha val stojol tas stupchaj chiꞌ, an̈ejaꞌ vin̈ sbꞌoan 
jun silabꞌ chiꞌ. Icha chiꞌ tzꞌaj slajvicanel smul ix och chiꞌ. 19 Aton silabꞌ yuj 
stupchaj smul chiꞌ, yujto a jun anima chiꞌ ay smul dꞌa yichan̈ Jehová, xchi 
vin̈aj Moisés chiꞌ.

Silabꞌ yuj ixtoj anima

6  1 Ix schec Jehová yal vin̈aj Moisés chiꞌ icha tic:
2  Qꞌuinaloc ay junoc mach tzꞌoch smul dꞌa yichan̈ Jehová, yic syixtan 

yetanimail dꞌa junoc tas scan abꞌenal dꞌay, ma syelqꞌuej junoc tasi, mato ton̈ej 
scꞌubꞌejeli, 3  mato sicꞌ junoc tasi stecꞌbꞌan sbꞌa yalani to malaj tas syilaꞌ, ma 
stecꞌbꞌan sbꞌa yalan junoc tas man̈ yeloc, ma scꞌulej junocxo chucal scꞌulej ebꞌ 
anima icha juntzan̈ tic, yovalil syacꞌ junoc silabꞌ. 4-5  Axo yic snachaji to ay 
smul dꞌa junoc juntzan̈ tic, yovalil syacꞌxi masanil stojol dꞌa mach ay yicoꞌ, 
syacꞌan jabꞌocxo stojol * dꞌa yibꞌan̈ juntzan̈ toxo ix yacꞌ chiꞌ dꞌa mach ay yicoꞌ. 
Syacꞌanpax junoc silabꞌ dꞌa Jehová yuj smul tzꞌoch chiꞌ. 6  A silabꞌ syacꞌ chiꞌ, 
aton junoc nocꞌ chꞌac calnel malaj jabꞌoc spaltail, ma a tumin icha stojol 
junoc nocꞌ chꞌac calnel chiꞌ tzꞌacꞌji dꞌa vin̈ sacerdote. 7 Axo vin̈ tzꞌacꞌanoch jun 
silabꞌ chiꞌ dꞌa yichan̈ Jehová yuj smul jun anima ix och chiꞌ, axo jun mul chiꞌ 
slajvicanel dꞌa yibꞌan̈, xchi vin̈aj Moisés chiꞌ.

A tas tzꞌaj yacꞌji silabꞌ sn̈usjitzꞌa smasanil
8  Ix schec Jehová yal vin̈aj Moisés chiꞌ icha tic:
9 Al dꞌa vin̈aj Aarón yedꞌ dꞌa ebꞌ yuninal yuj tas tzꞌaj yacꞌji jun silabꞌ to 

sn̈usjitzꞌa smasanil dꞌa junjun yemcꞌualil. A nocꞌ nocꞌ sn̈usjitzꞌa smasanil dꞌa 
silabꞌil chiꞌ, yovalil ayqꞌue nocꞌ dꞌa yibꞌan̈ cꞌacꞌ tzꞌecꞌ acꞌval yic stzꞌabꞌat nocꞌ. 
10  Axo dꞌa junxo qꞌuin̈ibꞌalil, a junoc vin̈ sacerdote yovalil syacꞌoch junoc 
spichul vin̈ te vachꞌ yedꞌ yol svex to lino. Slajvi chiꞌ, smolanqꞌue stan̈il nocꞌ 
nocꞌ ix n̈usjitzꞌa dꞌa yibꞌan̈ altar chiꞌ vin̈, syacꞌanem vin̈ dꞌa stzꞌeybꞌat altar 
chiꞌ. 11 Slajvi chiꞌ, sqꞌuexanel spichul vin̈ chiꞌ, sbꞌat yacꞌancan stan̈il nocꞌ silabꞌ 
chiꞌ vin̈ dꞌa jun lugar sicꞌbꞌilel dꞌa spatiquel campamento. 12-13  A jun cꞌacꞌ 
ayoch dꞌa yibꞌan̈ altar chiꞌ, ayn̈ejocabꞌoch masanil tiempo, malajocabꞌ bꞌaqꞌuin̈ 
stupi. Yovalil tzꞌacꞌjioch teꞌ cꞌatzitz yuj ebꞌ sacerdote dꞌa junjun qꞌuin̈ibꞌalil, 
aton dꞌa yibꞌan̈ cꞌacꞌ chiꞌ tzꞌacꞌjiqꞌue nocꞌ silabꞌ stzꞌa dꞌa junjun qꞌuin̈ibꞌalil. 
Ataꞌ stzꞌapax xepual nocꞌ silabꞌ yic juncꞌolal.

A tas tzꞌaj yacꞌji tas svaji dꞌa ofrendail
14  A juntzan̈xo checnabꞌil tzꞌalji tic, aton tas tzꞌaj yacꞌji tas svaji dꞌa 

ofrendail: A vin̈ sacerdote tzꞌacꞌan dꞌa Jehová dꞌa yichan̈ altar, 15 syicꞌancot 
junoc bꞌechan̈ ixim harina yedꞌ aceite, junn̈ej tzꞌajbꞌat yedꞌ masanil incienso 
yic ofrenda chiꞌ, stzꞌa bꞌaj stzꞌataxon ofrenda, yuj schꞌoxani to a masanil jun 
ofrenda chiꞌ yic Jehová yaji, te sucꞌuqꞌui sjabꞌ syabꞌi. 16-17 Axo jantacto ofrenda 

chiꞌ scani, sbꞌolchaji, malaj yich pan sbꞌat dꞌa scal. Sva ebꞌ vin̈ sacerdote dꞌa 
junoc lugar to yic Jehová yaji, aton dꞌa yamaqꞌuil mantiado bꞌaj schꞌox sbꞌa 
Jehová. A juntzan̈ ofrenda chiꞌ, yicn̈ej Jehová yaji, icha yaj silabꞌ yuj yacꞌji 
lajvoc mul, icha pax yaj silabꞌ yuj stupchaj mul. Ix yacꞌcan juntzan̈ ofrenda 
tic Jehová dꞌa ebꞌ sacerdote dꞌa scal juntzan̈ ofrenda tzꞌacꞌji dꞌay to sn̈usjitzꞌa 
dꞌa yibꞌan̈ altar. 18  A sleyal jun ofrenda chiꞌ ol cann̈ej dꞌa masanil tiempo. A 
ofrenda to yic Jehová yaji, sn̈usjitzꞌaoc, syaln̈ej svaan masanil ebꞌ vinac dꞌa 
yin̈tilal vin̈aj Aarón. Yaln̈ej tastac tzꞌoch tennaj dꞌa juntzan̈ ofrenda chiꞌ yic 
Jehová tzꞌajcani, xchi vin̈aj Moisés chiꞌ.

A yofrenda ebꞌ sacerdote
19 Ix checji yal vin̈aj Moisés chiꞌ yuj Jehová icha tic:
20  Aton jun ofrenda tic yovalil syacꞌ vin̈aj Aarón yedꞌ ebꞌ yuninal dꞌa 

Jehová, dꞌa scꞌual sicꞌchajoch ebꞌ dꞌa sacerdoteal: Chan̈eꞌ libra ixim harina 
te vachꞌ, yujto ofrenda tzꞌacꞌji dꞌa tas svaji. Nan̈al tzꞌacꞌji dꞌa qꞌuin̈ibꞌalil, axo 
nan̈alxo, a dꞌa yemcꞌualil tzꞌacꞌji dꞌa jun cꞌu chiꞌ. 21 A dꞌa yol junoc xalten sbꞌoji 
jun ofrenda chiꞌ, vachꞌ tzꞌaj scꞌanbꞌi dꞌa scal aceite, slajvi chiꞌ spojchaji, tzꞌacꞌji 
dꞌa ofrendail to sucꞌuqꞌui sjabꞌ syabꞌ Jehová. 22  Icha chiꞌ ol yutejn̈ej junjun 
yin̈tilal vin̈aj Aarón ol laj ochn̈ej sqꞌuexuloc dꞌa sacerdoteal. Yicn̈ej Jehová 
yaj jun ofrenda chiꞌ, yuj chiꞌ sn̈usjitzꞌa smasanil dꞌa yichan̈. 23 Masanil ofrenda 
syacꞌ ebꞌ sacerdote dꞌa tas svaji, yovalil sn̈usjitzꞌa smasanil. Malaj junoc mach 
syal svaani, xchi vin̈aj Moisés chiꞌ.

A sleyal silabꞌ yuj yacꞌji tup mul
24 Ix lolon Jehová dꞌa vin̈aj Moisés chiꞌ, ix yalani:
25 Al masanil juntzan̈ cꞌaybꞌubꞌal tic dꞌa vin̈aj Aarón yedꞌ dꞌa ebꞌ yuninal, 

yuj tas tzꞌaj sn̈usjitzꞌa silabꞌ yuj yacꞌji tup mul: A junoc nocꞌ silabꞌ tzꞌacꞌji yuj 
mul chiꞌ, yovalil smiljicham nocꞌ dꞌa yichan̈ Jehová, dꞌa jun lugar bꞌajtaxon 
smiljicham noc ꞌ sn̈usjitzꞌaoc. A jun silabꞌ chiꞌ yic Jehová yaji. 26  A vin̈ 
sacerdote tzꞌacꞌan jun silabꞌ yuj yacꞌji tup mul chiꞌ, syal schiꞌan vin̈ dꞌa jun 
lugar yic Jehová yaji, aton dꞌa yamaqꞌuil mantiado bꞌaj schꞌox sbꞌa Jehová. 
27 Yaln̈ej tastac tzꞌoch tennaj dꞌa nocꞌ chibꞌej chiꞌ yic Jehová tzꞌajcani. Tato 
tzꞌoch tzitnaj schiqꞌuil nocꞌ dꞌa junoc pichul, yovalil sjucꞌjiel dꞌa junoc lugar 
to yic Jehová yaji. 28  An̈ejaꞌ lum chen bꞌaj stzꞌan̈ji nocꞌ silabꞌ chiꞌ, yovalil 
smacꞌjipoj luum, palta ta a dꞌa yol junoc chen bronce stzꞌan̈ji, an̈ej to sn̈icjiel 
smical, vachꞌ tzꞌaj sbꞌicchaji.

29 A jun silabꞌ chiꞌ yic Jehová yaji. Yaln̈ej mach junoc vinac dꞌa yin̈tilal ebꞌ 
sacerdote syal schiꞌani. 30 Palta tato tzꞌicꞌjicot schiqꞌuil dꞌa yol mantiado dꞌa 
jun lugar to yic Jehová yaji, yuj yacꞌji tup mul, max yal-laj schiji nocꞌ. A jun 
silabꞌ chiꞌ yovalil sn̈usjitzꞌa smasanil.

A sleyal silabꞌ yuj stupchaj mul

7  1 Yic Jehová yaj silabꞌ tzꞌacꞌji yuj stupchaj mul. Aton val checnabꞌil yuj 
tas tzꞌaj yacꞌji tic: 2  A junoc nocꞌ nocꞌ tzꞌacꞌji yuj stupchaj mul, yovalil 

smiljicham nocꞌ bꞌaj schamtaxon nocꞌ sn̈usjitzꞌaoc, axo schiqꞌuil nocꞌ stzicjioch 
dꞌa schan̈il pacꞌan̈ altar. 3  Tzꞌacꞌji masanil xepual nocꞌ, aton xepuꞌ ayoch dꞌa 
nocꞌ sn̈e, dꞌa nocꞌ yol scꞌool, 4 yedꞌ nocꞌ stut schabꞌil yedꞌ xepuꞌ ayoch dꞌa yich 

spatic nocꞌ yedꞌ pax xepuꞌ ayoch dꞌa yibꞌan̈ seyubꞌ nocꞌ, junn̈ej tzꞌaj yel yedꞌ 
nocꞌ stut chiꞌ. 5  Axo junoc ebꞌ sacerdote sn̈usantzꞌa juntzan̈ chiꞌ dꞌa yibꞌan̈ 
altar silabꞌil to sn̈usjitzꞌa dꞌa yichan̈ Jehová yuj stojoloc mul. 6 Yaln̈ej mach ebꞌ 
vinac dꞌa yin̈tilal ebꞌ sacerdote syal schiꞌan jun silabꞌ chiꞌ, palta an̈ej dꞌa jun 
lugar to yic Jehová yaji, yujto a jun chiꞌ nivan yelcꞌochi.

7 A checnabꞌil yuj silabꞌ yic stupchaj mul, lajann̈ej yedꞌ yic silabꞌ tzꞌacꞌji yuj 
mul. A nocꞌ chibꞌej yic juntzan̈ silabꞌ chiꞌ, scan yicoc vin̈ sacerdote ix acꞌanoch 
dꞌa yichan̈ Jehová. 8  An̈ejton pax aꞌ stzꞌumal jun nocꞌ silabꞌ stzꞌa syacꞌ ebꞌ 
anima chiꞌ, yic vin̈ sacerdote chiꞌ tzꞌajcani. 9 Icha pax chiꞌ masanil ofrenda 
scꞌanbꞌi dꞌa horno, ma dꞌa yol xalten, ma staji dꞌa yoltac nivac chen, yicn̈ej jun 
vin̈ sacerdote tzꞌacꞌanoch jun ofrenda chiꞌ dꞌa yichan̈ Jehová. 10 Icha chiꞌ tzꞌaj 
yacꞌji masanil ofrenda tzꞌacꞌji dꞌa tas svaji, icha ixim trigo jaxbꞌil calabꞌil yedꞌ 
aceite, mato cꞌanbꞌinac. A juntzan̈ chiꞌ yicn̈ej ebꞌ yin̈tilal vin̈aj Aarón, lajann̈ej 
tzꞌaj spucanecꞌ ebꞌ dꞌa spatic.

A sleyal silabꞌ yic juncꞌolal
11 Aton val sleyal tas tzꞌaj yacꞌji silabꞌ dꞌa yichan̈ Jehová schꞌoxan juncꞌolal 

yedꞌoc: 12  Tato a junoc nocꞌ silabꞌ chiꞌ tzꞌacꞌji yuj acꞌoj yuj diosal, tzꞌacꞌjipax 
ixim pan malaj yich, scalaj yedꞌ aceite yedꞌ cꞌoxox pan tzꞌoch aceite dꞌay to 
malaj pax yich yedꞌ juntzan̈ pan bꞌobꞌil dꞌa ixim harina te vachꞌ calabꞌil yedꞌ 
aceite. 13  A yedꞌ jun silabꞌ chiꞌ, tzꞌacꞌjipax ixim pan ay yich. 14 Tzꞌicꞌjiel junoc 
pan, tzꞌacꞌjioch dꞌa yichan̈ Jehová. Slajvi chiꞌ scan jun pan chiꞌ dꞌa yol scꞌabꞌ 
vin̈ sacerdote, aton vin̈ stzicanem schiqꞌuil nocꞌ silabꞌ chiꞌ.

15  A nocꞌ nocꞌ tzꞌacꞌji silabꞌil yic schꞌoxan juncꞌolal yedꞌ Dios yuj acꞌoj 
yuj diosal, a dꞌa jun cꞌual tzꞌacꞌji nocꞌ chiꞌ schijicanbꞌati, man̈xa jabꞌoc nocꞌ 
sicꞌjicanbꞌat dꞌa junxo cꞌu. 16  A pax tato a jun silabꞌ tzꞌacꞌji yujto yacꞌnac stiꞌ 
mach yacꞌani, ma ton̈ej tzꞌel dꞌa scꞌol yacꞌani, a juntzan̈ chiꞌ schiji dꞌa jun 
cꞌual chiꞌ, tato ayto nocꞌ scani, syal schiji dꞌa junxo cꞌu. 17 Palta tato ayto nocꞌ 
dꞌa schabꞌjial, ataꞌ yovalil sn̈usjitzꞌa nocꞌ. 18  Tato ay mach schiꞌan jun nocꞌ 
silabꞌ chiꞌ dꞌa schabꞌjial, a jun silabꞌ chiꞌ maxtzac chajilaj, maxtzac ochpaxlaj 
yopisio. A jun chiꞌ man̈ vachꞌoc tzꞌajcan dꞌa yol sat Jehová. Yuj chiꞌ a mach 
schiꞌan jun chiꞌ, scan jun mul chiꞌ dꞌa yibꞌan̈.

19 Tato ay nocꞌ chibꞌej yic junoc silabꞌ tic tzꞌoch tennaj dꞌa junoc tas man̈ 
vachꞌoc yaj icha yalan ley, maxtzac yal-laj schiji nocꞌ, palta to sn̈usjitzꞌa nocꞌ.

A mach vachꞌ yaj icha yalan ley, syal schiꞌan juntzan̈ silabꞌ chiꞌ.
20-21 A junoc anima man̈ vachꞌoc yaj icha yalan ley, yujto ix syam junoc tas 

to man̈ vachꞌoc, vachꞌchom dꞌa anima scoti, ma junoc nocꞌ nocꞌ, ma junocxo 
tas man̈ vachꞌoc, tato a jun anima chiꞌ schiꞌanpax nocꞌ silabꞌ yic juncꞌolal to 
yic Jehová yaji, a jun anima chiꞌ, man̈xaocabꞌ yalan yic dꞌa co cal, xchi vin̈aj 
Moisés chiꞌ.

A sleyal dꞌa nocꞌ xepuꞌ yedꞌ dꞌa chicꞌ
22  Ix yalanxi Jehová dꞌa vin̈aj Moisés chiꞌ icha tic:
23  Al masanil juntzan̈ tic dꞌa ebꞌ etchon̈abꞌ: Max yal-laj e chiꞌan xepual nocꞌ 

nocꞌ, nocꞌ vacax, nocꞌ calnel, ma nocꞌ chiva, 24 yedꞌ pax xepual nocꞌ nocꞌ ton̈ej 
syacꞌcham sbꞌa, ma nocꞌ smiljicham yuj nocꞌ caltacteꞌal nocꞌ. Syal scꞌanchaj 
dꞌa junocxo tasi, palta max yal-laj schiji.

25 Yaln̈ej mach schiꞌan xepual nocꞌ nocꞌ to syal sn̈usjitzꞌa dꞌa ofrendail dꞌa 
Jehová, man̈xaocabꞌ yalan yic dꞌa co cal.

26  Yaln̈ej bꞌajtil ayex eqꞌui, max yal tze chiꞌ schiqꞌuil nocꞌ nocꞌ, aton nocꞌ 
nivac nocꞌ yedꞌ nocꞌ much. 27 A junoc anima schiꞌan schiqꞌuil nocꞌ nocꞌ chiꞌ, 
man̈xaocabꞌ yalan yic dꞌa co cal, xa chi, xchi Jehová.

A tas syicꞌ ebꞌ sacerdote
28  Ix yalanxi Jehová dꞌa vin̈aj Moisés chiꞌ icha tic:
29 Al jun checnabꞌil tic dꞌa ebꞌ etchon̈abꞌ: A junoc mach tzꞌacꞌan junoc silabꞌ 

yic schꞌoxan sjuncꞌolal yedꞌ Jehová, yovalil syicꞌcot dꞌa yichan̈. 30 A tzꞌicꞌancot 
jabꞌoc nocꞌ sn̈usjitzꞌa dꞌa yichan̈, aton xepual nocꞌ yedꞌ nocꞌ sn̈iꞌ scꞌool. A nocꞌ 
sn̈iscꞌol chiꞌ sbꞌachchajoch dꞌa yichan̈ Jehová. 31 A nocꞌ xepuꞌ chiꞌ sn̈usjitzꞌa 
dꞌa altar yuj junoc sacerdote, axo nocꞌ sn̈iꞌ scꞌool, yic vin̈aj Aarón yedꞌ ebꞌ 
yuninal yaj nocꞌ. 32-33  A xubꞌ nocꞌ silabꞌ chiꞌ dꞌa svachꞌ yic vin̈ sacerdote 
tzꞌacꞌan schiqꞌuil nocꞌ yedꞌ xepual nocꞌ dꞌa silabꞌil yuj juncꞌolal. 34 A nocꞌ sn̈iꞌ 
scꞌool sbꞌachchajecꞌ dꞌa yichan̈ Jehová yedꞌ nocꞌ xubꞌ dꞌa svachꞌ, a Jehová 
chiꞌ tzꞌacꞌan nocꞌ dꞌa vin̈aj Aarón yedꞌ dꞌa ebꞌ yin̈tilal dꞌa masanil tiempo. A 
juntzan̈ chiꞌ yicn̈ej ebꞌ yaj dꞌa nocꞌ silabꞌ yic juncꞌolal syacꞌ ebꞌ israel chiꞌ.

35  A dꞌa nocꞌ silabꞌ sn̈usjitzꞌa dꞌa yichan̈ Jehová, yacꞌnac nocꞌ sn̈iꞌ scꞌool 
yedꞌ nocꞌ xubꞌ dꞌa vin̈aj Aarón yedꞌ dꞌa ebꞌ yin̈tilal, atax dꞌa scꞌual a ix 
sicꞌchajcanoch ebꞌ dꞌa sacerdoteal. 36  Atax dꞌa jun cꞌu chiꞌ yalnaccani to 
yovalil tzꞌacꞌji juntzan̈ chiꞌ dꞌa ebꞌ. A jun checnabꞌil tic, yovalil sco cꞌanabꞌajej 
dꞌa masanil tiempo yedꞌ ebꞌ quin̈tilal dꞌa bꞌaqꞌuin̈.

37 Ichaton tic sleyal masanil juntzan̈ silabꞌ tzꞌacꞌji dꞌa Dios: Aton silabꞌ 
sn̈usjitzꞌa smasanil, ofrenda tzꞌacꞌji dꞌa tas svaji, silabꞌ tzꞌacꞌji yuj mul yedꞌ pax 
yuj stupchaj mul yedꞌ junoc mach tzꞌochcan yicoc Dios yedꞌ silabꞌ schꞌoxan 
juncꞌolal yedꞌ Dios. 38  A juntzan̈ ley tic ix yacꞌ Jehová dꞌa vin̈aj Moisés dꞌa 
jolom vitz Sinaí dꞌa tzꞌinan luum, aton val dꞌa jun cꞌu chiꞌ ix alchaji, to ol yacꞌ 
silabꞌ ebꞌ israel dꞌa Jehová.

Ix ochcan vin̈aj Aarón yedꞌ ebꞌ yuninal sacerdoteal 
(Ex 29.1‑37)

8  1 Ix yalanxi Jehová dꞌa vin̈aj Moisés chiꞌ icha tic:
2  Icꞌcot vin̈aj Aarón yedꞌ ebꞌ yuninal, tzicꞌanpaxcot spichul ebꞌ syacꞌoch 

dꞌa yopisio dꞌa sacerdoteal. Tzicꞌpaxcot aceite scꞌanchaji a sicꞌchajcanoch ebꞌ 
dꞌa yopisio chiꞌ. Tzicꞌpaxcot junoc nocꞌ quelem vacax ol acꞌchaj silabꞌil yuj 
mul yedꞌ chavan̈oc nocꞌ chꞌac calnel yedꞌ junoc yuneꞌ mooch ixim pan malaj 
yich. 3  Tza molbꞌan ebꞌ etchon̈abꞌ smasanil dꞌa stiꞌ mantiado bꞌaj tzin chꞌox in 
bꞌa, xchi dꞌa vin̈.

4 Ix scꞌanabꞌajej vin̈aj Moisés chiꞌ icha val ix aj yalan Jehová, ix molchaj 
anima smasanil dꞌa stiꞌ mantiado chiꞌ. 5  Ix yalan vin̈ dꞌa ebꞌ icha tic: Aton 
juntzan̈ tic ix yal Jehová to ol co cꞌulej, xchi vin̈.

6 Ix lajvi chiꞌ ix yalan vin̈ to snitzcot sbꞌa vin̈aj Aarón yedꞌ ebꞌ yuninal dꞌa 
stzꞌey. Ix bꞌicjiel ebꞌ yuj vin̈. 7 Ix lajvi chiꞌ, ix acꞌjioch scamix vin̈aj Aarón chiꞌ 
yedꞌ stzecꞌul yuj vin̈ yedꞌ pax cꞌapac pichul jucan, cꞌapac chaleca yedꞌ cꞌapac 
stzecꞌul tzꞌisbꞌiloch yelvanubꞌ. 8  Axo dꞌa spatic cꞌapac chiꞌ, ix yacꞌpaxoch jun 
cꞌapac smacul sn̈iscꞌol vin̈, a dꞌa yol cꞌapac chiꞌ ix yacꞌoch qꞌuen Urim vin̈ yedꞌ 

qꞌuen Tumim. 9 Ix lajvi chiꞌ ix acꞌjiqꞌue scꞌox vin̈, aton jun cꞌapac ix bꞌacꞌjioch 
dꞌa sjolom vin̈. Axo dꞌa snan̈al sat vin̈, ix acꞌjioch jun qꞌuen yelvanubꞌ nabꞌa 
oro, aton schꞌoxani to sicꞌbꞌiloch vin̈ dꞌa sacerdoteal, icha val ix aj yalan 
Jehová.

10  Ix lajvi chiꞌ ix yicꞌanchaan̈ aceite vin̈aj Moisés chiꞌ, aton scꞌanchaji a 
sicꞌchajoch junoc mach, ma junoc tas tzꞌochcan yicoc Jehová. Ix stzicanem 
vin̈ dꞌa yibꞌan̈ scajnubꞌ Jehová yedꞌ dꞌa yibꞌan̈ masanil tastac ayoch dꞌa yool 
chiꞌ. Icha val chiꞌ ix aj yochcan masanil tastac chiꞌ yicoc Jehová. 11 An̈ejaꞌ 
jun aceite chiꞌ, ix tzicjiem uquel dꞌa yibꞌan̈ altar yedꞌ dꞌa yibꞌan̈ masanil 
syamcꞌabꞌil, dꞌa yibꞌan̈ jun nivan palangana yedꞌ sbꞌachnubꞌ yich. Icha chiꞌ ix 
aj yochcan yicoc Jehová.

12  Ix lajvi chiꞌ ix yacꞌanpaxqꞌue aceite vin̈aj Moisés dꞌa sjolom vin̈aj Aarón 
yuj yochcan vin̈ yicoc Jehová. 13  Ix yicꞌanpaxcot ebꞌ yuninal vin̈aj Aarón chiꞌ 
vin̈ dꞌa stzꞌey. Ix acꞌjioch spichul ebꞌ jucan, stzecꞌul ebꞌ yedꞌ scꞌox ebꞌ yuj vin̈, 
icha val ix aj yalan Jehová.

14 Ix lajvi chiꞌ, ix yicꞌancot nocꞌ quelem vacax vin̈, nocꞌ ol och dꞌa silabꞌil yuj 
mul. A vin̈aj Aarón yedꞌ ebꞌ yuninal, ix yacꞌqꞌue scꞌabꞌ ebꞌ dꞌa sjolom nocꞌ. 15 Ix 
lajvi chiꞌ ix smilancham nocꞌ vin̈. Ix yicꞌanbꞌat schiqꞌuil nocꞌ vin̈, ix sucanoch 
vin̈ yedꞌ yiximal scꞌabꞌ dꞌa schꞌac altar ayqꞌue dꞌa schiquintac schan̈il, yic 
vachꞌ chabꞌil yuj Dios. Axo jantacto chicꞌ ixto can chiꞌ, ix stobꞌcanem vin̈ dꞌa 
yichtac altar chiꞌ. Icha chiꞌ ix aj yochcan yicoc Jehová, yic vachꞌ slajvicanel 
chucal taꞌ.

16  Ix lajvi chiꞌ ix yicꞌanelta masanil xepual nocꞌ vin̈ ayoch dꞌa nocꞌ yol 
scꞌool yedꞌ dꞌa yibꞌan̈ seyubꞌ nocꞌ, nocꞌ stut schabꞌil yedꞌ xepual ayoch dꞌay. 
Masanil juntzan̈ chiꞌ ix sn̈ustzꞌa vin̈ dꞌa yibꞌan̈ altar. 17 Axo jantacto nocꞌ vacax 
chiꞌ ix cani, aton stzꞌumal nocꞌ yedꞌ sbꞌacꞌchil nocꞌ yedꞌ schꞌan̈tzaꞌ nocꞌ, ix 
acꞌchajcanoch scꞌacꞌal dꞌa spatiquelta campamento, icha ix aj yalan Jehová.

18  Ix yacꞌanpax icꞌjoccot nocꞌ calnel vin̈ sn̈usjitzꞌa smasanil silabꞌil. Axo 
vin̈aj Aarón yedꞌ ebꞌ yuninal chiꞌ, ix yacꞌqꞌue scꞌabꞌ ebꞌ dꞌa sjolom nocꞌ. 19 Ix 
lajvi chiꞌ ix smilancham nocꞌ vin̈aj Moisés chiꞌ, ix stzicanoch schiqꞌuil nocꞌ vin̈ 
dꞌa schan̈il pacꞌan̈ altar. 20 Ix scotac xiquej nocꞌ vin̈, ix sn̈usantzꞌa sjolom nocꞌ 
vin̈ yedꞌ nocꞌ chocꞌ yaj chiꞌ yedꞌ sxepual nocꞌ. 21 Ix lajvi chiꞌ ix smaxan nocꞌ 
yol scꞌool vin̈ yedꞌ nocꞌ yoc. Ix sn̈usantzꞌa nocꞌ vin̈ smasanil silabꞌil dꞌa yibꞌan̈ 
altar. A jun ofrenda chiꞌ te sucꞌuqꞌui sjabꞌ ix yabꞌ Jehová, icha val ix aj yalani. 

22  Ix lajvi chiꞌ ix yacꞌan icꞌjoccot junxo nocꞌ chꞌac calnel vin̈ yic scꞌanchaji 
yic tzꞌochcan ebꞌ dꞌa yopisio. Axo vin̈aj Aarón yedꞌ ebꞌ yuninal chiꞌ, ix yacꞌqꞌue 
scꞌabꞌ ebꞌ dꞌa sjolom nocꞌ. 23  Ix lajvi chiꞌ, ix smilancham nocꞌ vin̈, ix yicꞌanbꞌat 
jabꞌoc schiqꞌuil nocꞌ vin̈, ix sucanoch vin̈ dꞌa sjayil schiquin vin̈aj Aarón dꞌa 
svachꞌ, dꞌa smam scꞌabꞌ vin̈ dꞌa svachꞌ yedꞌ dꞌa yiximal smam yoc vin̈ dꞌa 
svachꞌ. 24  Ix lajvi chiꞌ ix yalan vin̈ to snitzcot sbꞌa ebꞌ yuninal vin̈aj Aarón 
chiꞌ dꞌa stzꞌey, ix yacꞌanpaxoch schiqꞌuil nocꞌ chiꞌ vin̈ dꞌa sjayil schiquin ebꞌ 
dꞌa svachꞌ yedꞌ dꞌa smam scꞌabꞌ ebꞌ dꞌa svachꞌ yedꞌ dꞌa yiximal smam yoc ebꞌ 
dꞌa svachꞌ. Ix lajvi chiꞌ ix stzicanoch vin̈ jantacto chicꞌ ixto can dꞌa schan̈il 
pacꞌan̈ altar.

25  Ix lajvi chiꞌ ix yicꞌanelta xepuꞌ vin̈ ayoch dꞌa nocꞌ sn̈e yedꞌ ayoch dꞌa 
nocꞌ yol scꞌool, xepuꞌ ayoch dꞌa yibꞌan̈ seyubꞌ nocꞌ yedꞌ nocꞌ stut schabꞌil yedꞌ 
xepuꞌ ayoch dꞌay yedꞌ nocꞌ xubꞌ dꞌa svachꞌ. 26  Ix yicꞌancot jun yuneꞌ mooch 

ixim pan vin̈ malaj yich, ix yacꞌoch vin̈ dꞌa yichan̈ Jehová. Ix yicꞌanqꞌueta 
jun ixim pan chiꞌ vin̈ dꞌa yol mooch chiꞌ yedꞌ junxo ixim calabꞌil yedꞌ aceite 
yedꞌ jun ixim cꞌoxox bꞌobꞌil dꞌa ixim harina, ix yacꞌanqꞌue vin̈ dꞌa yibꞌan̈ nocꞌ 
xepuꞌ chiꞌ yedꞌ dꞌa yibꞌan̈ nocꞌ xubꞌ dꞌa svachꞌ. 27 Ix lajvi chiꞌ ix yacꞌan masanil 
juntzan̈ tic vin̈ dꞌa yol scꞌabꞌ vin̈aj Aarón yedꞌ ebꞌ yuninal, yic sbꞌachanecꞌ ebꞌ 
dꞌa yichan̈ Jehová. 28  Ix lajvi chiꞌ ix yicꞌanpaxecꞌ masanil juntzan̈ chiꞌ vin̈ dꞌa 
yol scꞌabꞌ ebꞌ, ix sn̈usantzꞌa vin̈ smasanil dꞌa yibꞌan̈ altar yedꞌ nocꞌ silabꞌ ix 
n̈usjitzꞌa dꞌa yichan̈ Jehová, yuj sicꞌchajoch ebꞌ dꞌa yopisio. Te sucꞌuqꞌui sjabꞌ 
ix yabꞌ Jehová.

29 Ix yicꞌanpaxcot sn̈iscꞌol nocꞌ calnel vin̈ ix acꞌji yuj sicꞌchajcanoch ebꞌ dꞌa 
yopisio. Ix sbꞌachanoch ebꞌ dꞌa yichan̈ Jehová. A jun chiꞌ ix yicꞌcan vin̈aj 
Moisés chiꞌ icha ix aj yalan Jehová.

30 Ix lajvi chiꞌ, ix yicꞌancot aceite vin̈ yedꞌ chicꞌ ayecꞌ dꞌa yibꞌan̈ altar. Ix 
stzicanqꞌue vin̈ dꞌa yibꞌan̈ vin̈aj Aarón yedꞌ dꞌa spichul. Ix tzicanpaxqꞌue vin̈ 
dꞌa yibꞌan̈ ebꞌ yuninal vin̈aj Aarón chiꞌ yedꞌ dꞌa spichul ebꞌ. Icha chiꞌ ix aj 
yochcan ebꞌ yicoc Jehová yedꞌ spichul smasanil.

31 Ix yalan vin̈ dꞌa vin̈aj Aarón yedꞌ dꞌa ebꞌ yuninal chiꞌ: Tzꞌan̈jocabꞌ nocꞌ 
chibꞌej dꞌa yichan̈ mantiado bꞌaj schꞌox sbꞌa Jehová. Ataꞌ tze chi nocꞌ yedꞌ 
ixim pan ayem dꞌa yol jun yuneꞌ mooch, aton ixim ix acꞌji yic tzex ochcan dꞌa 
eyopisio. Icha ix aj valani: A vin̈aj Aarón yedꞌ ebꞌ yuninal ol sva jun vael tic 
ebꞌ, xin chi, ix valani. 32  A jantacto man̈ ol lajvoc nocꞌ chibꞌej chiꞌ yedꞌ ixim 
pan chiꞌ eyuuj, ol e n̈uscantzꞌaoc. 33  A dꞌa yichan̈ cꞌapac mantiado bꞌaj schꞌox 
sbꞌa Jehová, an̈ej taꞌ tzex aj uqueoc cꞌual masanto scꞌoch scꞌual eyochcan dꞌa 
eyopisio.

34 A ticnaic toxo ix bꞌo icha val ix aj schecan Jehová co cꞌulej yic slajvicanel 
e mul. 35  Yuj chiꞌ a dꞌa yichan̈ mantiado, ataꞌ tzex can uqueoc cꞌual yedꞌ 
uqueoc acꞌval. Tze cꞌanabꞌajan masanil juntzan̈ schecnabꞌil Jehová yic vachꞌ 
max ex chami, yujto icha chiꞌ ix aj yalan Jehová chiꞌ dꞌayin, xchi vin̈ dꞌa ebꞌ.

36  Icha chiꞌ ix aj scꞌanabꞌajan vin̈aj Aarón yedꞌ ebꞌ yuninal masanil tas ix 
schec Jehová yal vin̈aj Moisés chiꞌ dꞌa ebꞌ.

Ix schael yich yopisio vin̈aj Aarón

9  1 Dꞌa yevial slajvi uqueꞌ cꞌual yochcan vin̈aj Aarón dꞌa yopisio chiꞌ, ix 
avtaj vin̈ yedꞌ ebꞌ yuninal yedꞌ ebꞌ yichamtac vinaquil chon̈abꞌ yuj vin̈aj 

Moisés.
2  Ix yalan vin̈ dꞌa vin̈aj Aarón chiꞌ: Icꞌcot junoc nocꞌ quelem vacax yic tzꞌoch 

nocꞌ silabꞌil yuj a mul yedꞌ junoc nocꞌ chꞌac calnel, aton nocꞌ malaj jabꞌoc 
spaltail. Tza n̈ustzꞌa smasanil silabꞌil uuj, tzacꞌoch nocꞌ dꞌa yichan̈ Jehová.

3  Alpax dꞌa ebꞌ quetisraelal to syicꞌcot junoc nocꞌ mam chiva ebꞌ silabꞌil 
yuj smul. Syicꞌanpaxcot junoc nocꞌ quelem vacax ebꞌ yedꞌ junoc nocꞌ calnel, 
yuj sn̈usjitzꞌa nocꞌ smasanil silabꞌil, jun abꞌil sqꞌuinal junjun nocꞌ, malajocabꞌ 
jabꞌoc spaltail nocꞌ. 4 Syicꞌanpaxcot junoc nocꞌ vacax ebꞌ yedꞌ junoc nocꞌ chꞌac 
calnel smiljicham dꞌa yichan̈ Jehová silabꞌil yic schꞌoxan sjuncꞌolal ebꞌ yedꞌoc. 
Syicꞌanpaxcot junoc ofrenda ebꞌ dꞌa tas svaji, calabꞌil yedꞌ aceite, yujto ol 
schꞌox sbꞌa Jehová dꞌayex ticnaic, xchi vin̈aj Moisés chiꞌ.

5 Ix yicꞌancot ebꞌ dꞌa yichan̈ mantiado masanil tastac ix checji yicꞌcot yuj 
vin̈aj Moisés chiꞌ. Masanil chon̈abꞌ ix javi molan, ix och lin̈jabꞌ ebꞌ dꞌa yichan̈ 

 159 LEVÍTICO 8 ,  9



Jehová. 6 Axo ix yalan vin̈aj Moisés chiꞌ dꞌa ebꞌ icha tic: Aton val juntzan̈ tic 
schec Jehová e cꞌulej yic vachꞌ ol schꞌox val stziquiquial dꞌayex, xchi vin̈.

7 Ix lajvi chiꞌ, ix yalanxi vin̈ dꞌa vin̈aj Aarón chiꞌ: Nitzcot a bꞌa dꞌa slacꞌanil 
altar tic, tzacꞌan nocꞌ nocꞌ silabꞌoc yuj a mul yedꞌ nocꞌ silabꞌ sn̈usjitzꞌa 
smasanil. Icha chiꞌ ol aj yacꞌji lajvoc a mul. Tzacꞌanpax nocꞌ silabꞌ yuj yacꞌji 
lajvoc co mul a on̈ israel on̈ tic, icha val ix aj yalan Jehová, xchi vin̈.

8  Yuj chiꞌ ix javi vin̈aj Aarón dꞌa slacꞌanil altar chiꞌ, ix smilancham nocꞌ 
quelem vacax ix yacꞌ vin̈ silabꞌil yuj smul chiꞌ. 9 Ix lajvi chiꞌ ix japax ebꞌ yuninal 
vin̈ yedꞌ schiqꞌuil nocꞌ silabꞌ chiꞌ, ix yacꞌanem yiximal scꞌabꞌ vin̈ dꞌa scal chicꞌ 
chiꞌ, ix sucanoch vin̈ dꞌa schꞌac altar chiꞌ. Axo jabꞌocxo chicꞌ ixto can chiꞌ, ix 
seccanem vin̈ dꞌa yich altar chiꞌ. 10 Ix lajvi chiꞌ ix sn̈usantzꞌa smasanil xepual 
nocꞌ vin̈ dꞌa yibꞌan̈ altar yedꞌ pax stut nocꞌ yedꞌ xepual ayoch dꞌa yibꞌan̈ seyubꞌ 
nocꞌ, aton nocꞌ silabꞌ yuj mul, icha ix aj yalan Jehová dꞌa vin̈aj Moisés chiꞌ. 
11 Axo pax sbꞌacꞌchil nocꞌ yedꞌ stzꞌumal, ix n̈usjitzꞌa dꞌa spatiquel campamento.

12  Ix smilanpaxcham nocꞌ silabꞌ vin̈aj Aarón chiꞌ, nocꞌ sn̈usjitzꞌa smasanil, axo 
ebꞌ yuninal vin̈ ix icꞌancot schiqꞌuil nocꞌ, ix stzicanoch vin̈ dꞌa schan̈il pacꞌan̈ 
altar. 13 Ix lajvi chiꞌ, ix yicꞌanpaxcot sjolom nocꞌ ebꞌ yedꞌ nocꞌ ix xicchajbꞌat chiꞌ, 
ix sn̈usantzꞌa vin̈ dꞌa yibꞌan̈ altar chiꞌ. 14 Ix maxchaj nocꞌ yol scꞌool yedꞌ nocꞌ yoc, 
ix sn̈usanpaxtzꞌa vin̈ dꞌa yibꞌan̈ altar chiꞌ, dꞌa yibꞌan̈ nocꞌ vanxo stzꞌa chiꞌ.

15  Ix lajvi chiꞌ, ix yacꞌan silabꞌ vin̈ yuj ebꞌ yetchon̈abꞌ. Ix yicꞌancot nocꞌ 
chiva vin̈, aton nocꞌ silabꞌ tzꞌacꞌji yuj smul ebꞌ yetchon̈abꞌ chiꞌ. Ix smilancham 
nocꞌ vin̈, ix yacꞌan nocꞌ vin̈ silabꞌil icha ix yutej yacꞌan nocꞌ bꞌabꞌel chiꞌ. 16 Ix 
lajvi chiꞌ, ix yacꞌan junxo nocꞌ silabꞌ vin̈ to stzꞌa smasanil icha sleyal. 17 Ix 
yacꞌanpax ofrenda vin̈ dꞌa tas svaji. Ix yicꞌbꞌat jun bꞌechan̈ ixim harina vin̈, 
ix sn̈usantzꞌa vin̈ dꞌa yibꞌan̈ altar yedꞌ silabꞌ sn̈usjitzꞌa dꞌa junjun qꞌuin̈ibꞌalil.

18 Ix yacꞌanpax nocꞌ vacax vin̈ yedꞌ nocꞌ chꞌac calnel ix yicꞌcot ebꞌ yetchon̈abꞌ 
chiꞌ silabꞌil yuj schꞌoxan sjuncꞌolal ebꞌ yedꞌ Dios. A ebꞌ yuninal vin̈ ix icꞌancot 
schiqꞌuil nocꞌ, axo vin̈ ix tzicanoch dꞌa schan̈il pacꞌan̈ altar chiꞌ. 19 Ix yacꞌanpax 
xepual nocꞌ vacax ebꞌ yedꞌ xepual nocꞌ chꞌac calnel chiꞌ, aton xepuꞌ ayoch dꞌa sn̈e 
nocꞌ, dꞌa nocꞌ yol scꞌool yedꞌ dꞌa nocꞌ stut yedꞌ xepuꞌ ayoch dꞌa yibꞌan̈ seyubꞌ nocꞌ. 
20 Junn̈ej ix aj nocꞌ xepuꞌ chiꞌ yedꞌ nocꞌ sn̈iꞌ scꞌool. Axo vin̈aj Aarón ix n̈usantzꞌa 
nocꞌ xepual chiꞌ dꞌa yibꞌan̈ altar. 21 Axo pax nocꞌ sn̈iscꞌol chiꞌ yedꞌ nocꞌ xubꞌ dꞌa 
svachꞌ, ton̈ej ix bꞌachjiecꞌ dꞌa yichan̈ Jehová, icha ix aj yalan vin̈aj Moisés chiꞌ.

22  Ix lajvi chiꞌ ix yicꞌanchaan̈ scꞌabꞌ vin̈aj Aarón chiꞌ, ix yalan vachꞌ lolonel 
vin̈ dꞌa yibꞌan̈ ebꞌ yetchon̈abꞌ chiꞌ. Ayic toxo ix lajvi sn̈usantzꞌa silabꞌ vin̈ yuj 
mul yedꞌ silabꞌ sn̈usjitzꞌa smasanil yedꞌ silabꞌ yic schꞌoxan sjuncꞌolal yedꞌ Dios, 
ix emixta vin̈ bꞌaj ay altar chiꞌ. 23 Ix lajvi chiꞌ ix och vin̈aj Moisés yedꞌ vin̈ dꞌa 
mantiado bꞌaj schꞌox sbꞌa Jehová. Axo ix elta ebꞌ vin̈, ix yalan vachꞌ lolonel ebꞌ 
vin̈ dꞌa yibꞌan̈ ebꞌ yetchon̈abꞌ chiꞌ. Ix lajvi chiꞌ ix schꞌoxan stziquiquial Jehová 
dꞌa masanil ebꞌ israel chiꞌ. 24 Ix elta cꞌacꞌ dꞌa yichan̈ Jehová chiꞌ, ix sn̈usantzꞌa 
nocꞌ silabꞌ yedꞌ xepual nocꞌ ayqꞌue dꞌa yibꞌan̈ altar, ix tzꞌabꞌat smasanil.

A ix yilan masanil jun chiꞌ ebꞌ chon̈abꞌ chiꞌ, ix el yav ebꞌ dꞌa tzalajcꞌolal, ix 
em n̈ojjabꞌ ebꞌ, ix emcꞌoch snan̈al sat ebꞌ dꞌa sat luum.

A schamel vin̈aj Nadab yedꞌ vin̈aj Abiú

10  1 A vin̈aj Nadab yedꞌ vin̈aj Abiú, ebꞌ vin̈ yuninal vin̈aj Aarón, ix yicꞌcot 
junjun chaynubꞌ yic incienso ebꞌ vin̈, ix yacꞌanoch scꞌacꞌal ebꞌ vin̈, 

ix yacꞌanpaxem incienso ebꞌ vin̈ dꞌa yibꞌan̈, ix yacꞌanoch ebꞌ vin̈ dꞌa yichan̈ 
Jehová, to man̈oclaj ix alani. 2  Yuj chiꞌ ix elta cꞌacꞌ dꞌa yichan̈ Jehová chiꞌ dꞌa 
ebꞌ vin̈, ix tzꞌabꞌat ebꞌ vin̈, ix cham ebꞌ vin̈ dꞌa yichan̈ Jehová chiꞌ. 3  Ix lajvi 
chiꞌ, ix yalan vin̈aj Moisés chiꞌ dꞌa vin̈aj Aarón:

—Aton jun tic syalelcꞌoch slolonel Jehová ix yalaꞌ:
A yuj ebꞌ tzin acꞌan servil, ol in chꞌox in bꞌa, to A inxon̈ej ochi.
A dꞌa masanil in chon̈abꞌ ol in chꞌox in tziquiquial, xchi Jehová, xchi 

vin̈.
Ix em numnaj vin̈aj Aarón chiꞌ, man̈xalaj tas ix yal vin̈.
4 Ix lajvi chiꞌ, axo vin̈aj Moisés chiꞌ ix avtan vin̈aj Misael yedꞌ vin̈aj Elzafán, 

ebꞌ yuninal vin̈aj Uziel yicham vin̈aj Aarón chiꞌ, ix yalan vin̈ dꞌa ebꞌ vin̈:
—Nitzeccot e bꞌa a ex tic dꞌa stiꞌ mantiado bꞌaj ayecꞌ snivanil ebꞌ e cꞌabꞌ 

eyoc chiꞌ, iqꞌuequel ebꞌ dꞌa spatiquel campamento, xchi vin̈.
5  Ix javi ebꞌ vin̈, ix yicꞌanel ebꞌ chamnac chiꞌ ebꞌ vin̈ dꞌa spatiquel 

campamento icha ix aj yalan vin̈aj Moisés chiꞌ. Aytooch spichul ebꞌ chamnac 
chiꞌ dꞌay, aton cꞌapac scꞌantaxon ebꞌ dꞌa yopisio.

A tas yovalil scꞌulej ebꞌ sacerdote
6  Ix lajvi chiꞌ ix yalan vin̈aj Moisés dꞌa vin̈aj Aarón yedꞌ dꞌa chavan̈xo ebꞌ 

yuninal vin̈, aton vin̈aj Eleazar yedꞌ vin̈aj Itamar:
—Man̈ eyiqꞌuel e cꞌox ayqꞌue dꞌa e jolom, man̈ e n̈icꞌchitejbꞌat e pichul 

yuj e chꞌoxanel e cuscꞌolal. Axo talaj tzꞌaji, tzex champaxi, axo scot yoval 
scꞌol Jehová dꞌa quibꞌan̈ co masanil a on̈ israel on̈ tic. Palta a masanil ebꞌ 
quetchon̈abꞌ tic syal yocꞌ scꞌol ebꞌ yuj mach ix satel Jehová yedꞌ cꞌacꞌ. 7 Man̈ 
ex elpax dꞌa yichan̈ mantiado bꞌaj schꞌox sbꞌa Jehová yic vachꞌ man̈ ol ex 
chamoc, a ex tic sicꞌbꞌil ex eli, acꞌbꞌiloch aceite to yic Jehová dꞌayex, xchi vin̈. 
Icha val ix aj yalan vin̈aj Moisés chiꞌ, icha chiꞌ ix scꞌulej ebꞌ.

8  Ix yalanpax Jehová dꞌa vin̈aj Aarón chiꞌ icha tic:
9 —Ayic ol ach och a ach tic, ma ebꞌ uninal dꞌa yol mantiado bꞌaj tzin chꞌox 

in bꞌa, man̈ eyucꞌ vino, ma tastac pajbꞌinacxo, axo talaj tzꞌaji tzex chami. A 
jun tic ley tzꞌajcan dꞌa e cal dꞌa masanil tiempo. 10 Man̈ e cꞌulej juntzan̈ chiꞌ 
yujto yovalil snachajel eyuuj, tastac vachꞌ icha yalan ley yedꞌ tastac man̈ 
vachꞌoc. 11 Yovalil tze cꞌaybꞌejpax ebꞌ eyetchon̈abꞌ dꞌa juntzan̈ ley ix in chec 
yal vin̈aj Moisés dꞌayex tic, xchi dꞌa vin̈.

12  Ix lajvi chiꞌ ix yalanpax vin̈aj Moisés chiꞌ dꞌa vin̈aj Aarón yedꞌ pax dꞌa ebꞌ 
yuninal vin̈, aton vin̈aj Eleazar yedꞌ vin̈aj Itamar:

—Iqꞌueccot ixim harina ixto can dꞌa ofrenda ix tzꞌa dꞌa yichan̈ Jehová, 
tze bꞌoan ixim pan malaj yich dꞌa yichan̈ altar, yujto a jun ofrenda chiꞌ yic 
Jehová yaji. 13  Tze vaan dꞌa junoc lugar to yic Jehová yaji, yujto a ofrenda 
sn̈usjitzꞌa dꞌa yichan̈ Jehová ic yaj yedꞌ ebꞌ uninal. Aton juntzan̈ tic ix alji 
dꞌayin. 14 Axo pax nocꞌ sn̈iscꞌol sbꞌachchajecꞌ dꞌa yichan̈ Jehová yedꞌ nocꞌ xubꞌ, 
tzꞌicꞌchajel nocꞌ, a juntzan̈ chiꞌ eyictaxon yaji. Tza chi yedꞌ ebꞌ uninal yedꞌ ebꞌ 
isil dꞌa junoc lugar to vachꞌ yaji icha syal ley, yujto a juntzan̈ chiꞌ eyictaxon 
yaj dꞌa silabꞌ schꞌoxan sjuncꞌolal ebꞌ quetchon̈abꞌ yedꞌ Dios. 15  Yujto a nocꞌ 
xubꞌ tzꞌicꞌjiel chiꞌ yedꞌ nocꞌ sn̈iscꞌol sbꞌachjiecꞌ dꞌa yichan̈ Jehová, junn̈ej tzꞌaj 
yacꞌji yedꞌ nocꞌ xepuꞌ sn̈usjitzꞌaoc. A cha macan̈ nocꞌ chiꞌ, ic yedꞌ ebꞌ uninal dꞌa 
masanil tiempo icha ix aj yalan Jehová dꞌayin, xchi vin̈aj Moisés chiꞌ.

* 11.13-18 Ay juntzan̈ nocꞌ much sbꞌinaj dꞌa tic, man̈ cojtacoc val sicꞌlabꞌil tas muchal nocꞌ. 

16 Ix scꞌanbꞌanpax vin̈aj Moisés chiꞌ yuj nocꞌ chiva ix acꞌji silabꞌil yuj mul. 
Axo ix yalan ebꞌ vin̈ to toxo ix sn̈ustzꞌa nocꞌ ebꞌ vin̈. Yuj chiꞌ ix cot yoval vin̈ 
dꞌa vin̈aj Eleazar yedꞌ dꞌa vin̈aj Itamar, ix yalan vin̈ icha tic:

17 —¿Tas yuj maj e chi nocꞌ silabꞌ dꞌa yamaqꞌuil scajnubꞌ Jehová? A jun 
macan̈ silabꞌ chiꞌ, yic Jehová yaji, yuj chiꞌ ix acꞌji dꞌayex, yuj e chiꞌan nocꞌ, yic 
tzꞌicꞌjiel smul ebꞌ molanecꞌ dꞌa yichan̈ Jehová. 18  Yujto a schiqꞌuil nocꞌ silabꞌ 
chiꞌ, maj icꞌjibꞌat dꞌa yol scajnubꞌ Jehová, yuj chiꞌ yovalil to ix e chi nocꞌ dꞌa 
yamaqꞌuil chiꞌ, icha ix aj valan dꞌayex, xchi vin̈.

19 Ix yalan vin̈aj Aarón icha tic:
—A ticnaic ix yacꞌ silabꞌ ebꞌ yuj smul yedꞌ silabꞌ to stzꞌa smasanil, vachꞌchom 

icha chiꞌ, palta ina val tas ix javi dꞌa vibꞌan̈. Tato ix in chi nocꞌ silabꞌ ix acꞌji yuj 
mul chiꞌ, ¿tom chabꞌil in yuj Jehová tza naꞌ? xchi vin̈aj Aarón chiꞌ.

20 Ayic ix yabꞌan vin̈aj Moisés icha chiꞌ, ix schaan scꞌol vin̈.

A nocꞌ nocꞌ schiji yedꞌ nocꞌ max chiji 
(Dt 14.3‑21)

11  1 Ix yalan Jehová dꞌa vin̈aj Moisés yedꞌ dꞌa vin̈aj Aarón icha tic:
2  Alec dꞌa masanil ebꞌ eyetchon̈abꞌ to a dꞌa scal masanil nocꞌ nocꞌ 

ay dꞌa sat luum tic, aton juntzan̈ nocꞌ tic syal e chiꞌani: 3  Nocꞌ sjax yan̈ cha 
xechan̈ yech. 4 Palta a juntzan̈xo nocꞌ ol val tic, man̈ ol yal-laj e chiꞌan nocꞌ, 
vachꞌchom sjax yan̈ nocꞌ, palta man̈ cha xechan̈oc yech nocꞌ:

Nocꞌ camello sjax yan̈ nocꞌ, palta man̈ cha xechan̈oc yech nocꞌ, a nocꞌ chiꞌ 
max yal-laj e chiꞌan nocꞌ.

5 Yedꞌ pax nocꞌ tejón, sjax yan̈ nocꞌ, palta tzijtum yech nocꞌ, a nocꞌ chiꞌ max 
yal-laj e chiꞌan nocꞌ.

6 Yedꞌ pax nocꞌ nivac chich, sjax yan̈ nocꞌ, palta tzijtum yech nocꞌ, yuj chiꞌ 
max yal-laj e chiꞌan nocꞌ.

7 Yedꞌ pax nocꞌ chitam, vachꞌchom cha xechan̈ yech nocꞌ, palta max sjaxpax 
svael nocꞌ, yuj chiꞌ max yal-laj e chiꞌan nocꞌ.

8  Max yal e chiꞌan juntzan̈ nocꞌ nocꞌ chiꞌ, max yalpax eyaman nocꞌ ayic toxo 
ix cham nocꞌ, yovalil tze naꞌa to man̈ vachꞌoc nocꞌ icha yalan ley.

9 Axo pax nocꞌ ay dꞌa yoltac a aꞌ, nocꞌ ay dꞌa yol aꞌ mar, ma dꞌa yoltac a 
nivac aꞌ, syal e chiꞌan nocꞌ ay scꞌaxil yedꞌ stuminal spatic. 10  Axo pax nocꞌ 
malaj scꞌaxil, malaj pax stuminal spatic, max yal-laj e chiꞌan nocꞌ. A nocꞌ chiꞌ 
yajbꞌentac nocꞌ, vachꞌchom a dꞌa yol aꞌ mar ma dꞌa yoltac aꞌ ay nocꞌ. 11 Yujto 
yajbꞌentac nocꞌ, man̈ e chi nocꞌ, man̈ eyampax nocꞌ chamnacxo. 12  Masanil 
nocꞌ malaj scꞌaxil yedꞌ stuminal spatic ay dꞌa yoltac aꞌ, yajbꞌentacocabꞌ yaj 
nocꞌ dꞌa yol e sat.

13  An̈ejaꞌ pax dꞌa scal nocꞌ much, man̈ ol yal-laj e chiꞌan juntzan̈ nocꞌ ol val 
tic, * yujto man̈ vachꞌoc nocꞌ: Icha nocꞌ dꞌiv, nocꞌ vacavoc, nocꞌ chꞌacbꞌa yic a 
aꞌ, 14 nocꞌ xulem, nocꞌ milano yedꞌ masanil macan̈il nocꞌ xulem chiꞌ, 15  yedꞌ 
masanil macan̈il nocꞌ joj, 16 nocꞌ avestruz, nocꞌ nivac tonton, nocꞌ xalun̈e yedꞌ 
masanil macan̈il nocꞌ chꞌacbꞌa, 17 nocꞌ cujubꞌ, nocꞌ cormorán, nocꞌ ibis, 18  nocꞌ 
pech, nocꞌ julum chay, nocꞌ ostoc, 19 nocꞌ cigüeña yedꞌ masanil macan̈il nocꞌ 
garza yedꞌ nocꞌ abubilla yedꞌ nocꞌ sotzꞌ.

20 An̈ejtonaꞌ pax masanil nocꞌ cotac nocꞌ tzꞌecꞌ jen̈en̈oc dꞌa jun petan̈il sbꞌey 
dꞌa sat luum, yajbꞌentacocabꞌ nocꞌ dꞌa yol e sat. 21 Axo pax tato a nocꞌ ay yip 
yoc sqꞌue tzꞌitnajoc, vachꞌchom sjen̈vi nocꞌ, sbꞌeypax nocꞌ dꞌa sat luum, syal 
schiji nocꞌ. 22  A dꞌa scal nocꞌ chiꞌ syal e chiꞌan smasanil macan̈il nocꞌ cꞌulubꞌ, 
nocꞌ nivac cꞌulubꞌ yedꞌ nocꞌ chil. 23  Axo masanil juntzan̈xo nocꞌ cotaquil nocꞌ 
tzꞌecꞌ jen̈en̈oc, ma tzꞌecꞌ dꞌa sat luum tic, yovalil tzeyaj nocꞌ.

24-28  Tato tze yam juntzan̈ nocꞌ nocꞌ sval tic ayic chamnacxo nocꞌ, man̈ 
vachꞌoc tzex ajcani icha yalan ley, masanto sqꞌuicꞌbꞌiemi. Masanil nocꞌ nocꞌ 
ay yech palta man̈ chaxechan̈oclaj, max sjaxpax yan̈, a juntzan̈ nocꞌ chiꞌ 
nachajocabꞌ el eyuuj to man̈ vachꞌoc nocꞌ. Yaln̈ej tas nocꞌal to chan̈eꞌ yoc palta 
tzijtum yech mocabꞌ vachꞌoc nocꞌ dꞌa yol e sat. Yuj chiꞌ yaln̈ej mach syaman 
junoc nocꞌ nocꞌ chiꞌ tato chamnacxo nocꞌ, man̈ vachꞌoc tzꞌajcani, icha yalan 
ley. Icha pax chiꞌ junoc mach tzꞌicꞌanchaan̈ nocꞌ chamnac nocꞌ chiꞌ, yovalil 
sjuqꞌuel spichul, palta manto vachꞌoc tzꞌajcani masanto sqꞌuicꞌbꞌiemi. Man̈ 
vachꞌoc juntzan̈ nocꞌ chiꞌ icha yalan ley.

29-30  Axo masanil nocꞌ nocꞌ tzꞌecꞌ dꞌa sat luum, nachajocabꞌ el eyuuj to 
max yal schiji juntzan̈ nocꞌ tic: Icha nocꞌ cꞌuxum boton, nocꞌ chꞌoov, nocꞌ 
cꞌocꞌon yedꞌ masanil macan̈il nocꞌ pajtzaꞌ yedꞌ masanil macan̈il nocꞌ tzꞌecꞌ 
n̈ern̈onoc ma tzꞌecꞌ jachjonoc: Aton nocꞌ ayin, nocꞌ lagarto, nocꞌ patix yedꞌ 
nocꞌ tzalajcꞌabꞌ.

31 A dꞌa scal masanil nocꞌ nocꞌ, a juntzan̈ nocꞌ tic, nachajocabꞌ el eyuuj to 
man̈ vachꞌoc nocꞌ icha yalan ley, yuj chiꞌ yaln̈ej mach syaman nocꞌ ayic toxo 
ix cham nocꞌ, man̈ vachꞌoc tzꞌajcani masanto sqꞌuicꞌbꞌiemi.

32  Qꞌuinaloc ay junoc tas bꞌaj tzꞌem nocꞌ chamnac nocꞌ chiꞌ, a jun chiꞌ, man̈ 
vachꞌoc tzꞌajcani, icha yalan ley: Vachꞌchom a junoc te teꞌ, junoc pichul, junoc 
tzꞌuum, junoc coxtal, ma junoc yamcꞌabꞌ yic munlajel, tato tzꞌem junoc nocꞌ 
chamnac nocꞌ chiꞌ dꞌa yibꞌan̈, yovalil slabꞌchajem dꞌa scal a aꞌ. Palta manto 
vachꞌoc tzꞌajcani, masanto sqꞌuicꞌbꞌiemi, ichato chiꞌ vachꞌ tzꞌajcani.

33  Tato tzꞌem junoc nocꞌ nocꞌ chiꞌ dꞌa yol junoc lum chen ayic toxo ix cham 
nocꞌ, a tas ayem dꞌa yol lum chiꞌ, man̈ vachꞌoc tzꞌajcani, axo jun chen chiꞌ, 
yovalil smacꞌjipoj luum. 34 Yaln̈ej tas chibꞌil vailal yedꞌ yal ayem dꞌa yol jun 
chen chiꞌ, ma uqꞌuem, man̈ vachꞌoc tzꞌajcani. 35 Yuj chiꞌ tato tzꞌem junoc nocꞌ 
chamnac nocꞌ chiꞌ dꞌa yibꞌan̈ junoc tasi, man̈ vachꞌoc tzꞌajcani, vachꞌchom a 
junoc horno, ma junoc yedꞌtal bꞌaj tzꞌoch cꞌacꞌ, yovalil spojjieli. A jun yamcꞌabꞌ 
chiꞌ man̈xo vachꞌoc icha yalan ley, yuj chiꞌ man̈xo vachꞌoc pax dꞌa yol e sat.

36 Palta a sjaj a aꞌ, ma aꞌ ucꞌbꞌilaꞌ vachꞌchom tzꞌem nocꞌ chamnac nocꞌ dꞌa 
yol aꞌ, vachꞌn̈ej yaj aꞌ, an̈ej jun mach tzꞌicꞌanqꞌueta nocꞌ chamnac nocꞌ chiꞌ dꞌa 
yol aꞌ man̈ vachꞌoc tzꞌajcani.

37 Qꞌuinaloc tzꞌem junoc nocꞌ chamnac nocꞌ chiꞌ dꞌa yibꞌan̈ junoc macan̈ in̈at 
tzꞌavchaji, a jun macan̈ in̈at chiꞌ max ixtaxel-laj. 38  Palta tato a jun macan̈ in̈at 
labꞌanxo, tzꞌem junoc chamnac nocꞌ chiꞌ dꞌa yibꞌan̈, a juntzan̈ in̈at chiꞌ man̈xo 
vachꞌoc tzꞌajcani.

39 Qꞌuinaloc scham junoc nocꞌ nocꞌ to schiji, a mach syaman nocꞌ, man̈ 
vachꞌoc tzꞌajcani masanto sqꞌuicꞌbꞌicanemi. 40 A mach schiꞌan sbꞌacꞌchil nocꞌ 
chamnac nocꞌ chiꞌ yovalil sjuqꞌuel spichul, man̈ vachꞌoc tzꞌajcani masanto 
sqꞌuicꞌbꞌicanemi. A mach tzꞌicꞌanelta junoc chamnac nocꞌ chiꞌ yovalil sjuqꞌuel 
spichul, man̈ vachꞌoc tzꞌajcani masanto sqꞌuicꞌbꞌiemi.

41 Man̈ e chi juntzan̈ nocꞌ nocꞌ sn̈ervi, ma sjachvi dꞌa sat luum, yujto man̈ 
vachꞌoc nocꞌ.

42  Masanil nocꞌ nocꞌ sn̈ervi, ma sjachvi dꞌa sat luum, vachꞌchom nocꞌ sbꞌey 
yedꞌ schan̈il yoc, ma nocꞌ tzijtum yoc, masanil juntzan̈ nocꞌ chiꞌ man̈ vachꞌoc 
nocꞌ icha yalan ley, yuj chiꞌ man̈ e chi nocꞌ. 43  Man̈ e juel e bꞌa a ex tic yuj 
nocꞌ nocꞌ man̈ vachꞌoc chiꞌ, yujto man̈ vachꞌoc tzex ajcan yuj nocꞌ. 44 A in ton 
Jehová e Diosal in, yuj chiꞌ bꞌesequel e bꞌa dꞌa juntzan̈ man̈ vachꞌoc chiꞌ, yujto 
vachꞌ inn̈ej, yuj chiꞌ te max yal eyixtanbꞌat e bꞌa yedꞌ juntzan̈ nocꞌ chiꞌ. 45 A 
in Jehová in, ix ex viqꞌuelta dꞌa Egipto, e Diosal in, yuj chiꞌ te vachꞌocabꞌn̈ej 
tzeyutej e bꞌa yujto vachꞌ inn̈ej.

46 Aton val masanil juntzan̈ checnabꞌil tic dꞌa masanil nocꞌ nocꞌ, nocꞌ much 
yedꞌ masanil nocꞌ nocꞌ ay dꞌa yoltac a aꞌ yedꞌ masanil nocꞌ tzꞌecꞌ jachachoc dꞌa 
sat luum tic, sval dꞌayex 47 yic vachꞌ snachajel eyuuj bꞌajtil ay nocꞌ vachꞌ syal 
schiji yedꞌ nocꞌ man̈ vachꞌoc max yal schiji, xchi Jehová, xe chi.

A tas tzꞌaj sacbꞌitan sbꞌa ebꞌ ix ix tzꞌalji yuneꞌ

12  1 Ix yalan Jehová dꞌa vin̈aj Moisés icha tic:
2 Al masanil juntzan̈ tic dꞌa ebꞌ etisraelal: Tato a junoc ix ix tzꞌaj junoc 

svinac unin, yovalil uqueꞌ cꞌual man̈ sacoc yaj ix icha sleyal, ichataxon yic syilan 
sbꞌislabꞌ uj ix dꞌa juntac el. 3 Dꞌa val yucubꞌixial yaj jun vinac unin chiꞌ, tzꞌacꞌji 
circuncidar. 4 Axo pax ix nunabꞌil chiꞌ, 33 cꞌualto man̈ vachꞌoc tzꞌajcan ix, ichato 
vanto sacbꞌitan sbꞌa ix, max yal-laj syaman junoc tas ix to vic yaji, max yalpax 
sbꞌat ix bꞌaj ay in cajnubꞌ ayic manto tzꞌacvoc juntzan̈ cꞌual chiꞌ. 5 Palta tato 
ix unin tzꞌaj jun, 14 cꞌual tzꞌeqꞌui ayic manto sacoc yaj ix, ichataxon tzꞌaj dꞌa 
sbꞌislabꞌ uj dꞌa juntac el, slajvi chiꞌ 66 cꞌual scan ix yic sacbꞌitan sbꞌa.

6  Ayic stzꞌacvi juntzan̈ cꞌual yic sacbꞌitan sbꞌa ix yuj yuneꞌ ix alji chiꞌ, 
vachꞌchom vinac unin ma ix unin, yovalil syicꞌcot junoc nocꞌ quelem calnel 
jun abꞌil sqꞌuinal ix silabꞌil yedꞌ junoc nocꞌ yaln̈ej macan̈il paramuch, syacꞌ ix 
silabꞌil yuj yacꞌji tup smul. A juntzan̈ chiꞌ tzꞌacꞌji dꞌa junoc vin̈ sacerdote dꞌa 
yichan̈ mantiado. 7 Axo jun vin̈ sacerdote chiꞌ tzꞌacꞌan dꞌayin silabꞌil yic vachꞌ 
tzꞌacꞌji tup smul ix. Icha chiꞌ tzꞌaj sacbꞌixican ix.

Aton juntzan̈ sleyal tic ayic tzꞌalji vinac unin, ma ix unin.
8  Palta tato a ix nunabꞌil chiꞌ malaj junoc nocꞌ scalnel chiꞌ syal yacꞌani, 

syicꞌcot chavan̈oc nocꞌ paramuch ix yaln̈ej tas macan̈il, jun nocꞌ stzꞌa silabꞌil, 
jun nocꞌ tzꞌacꞌji silabꞌil yuj yacꞌji tup mul. Axo junoc vin̈ sacerdote tzꞌacꞌan 
silabꞌil yic vachꞌ tzꞌacꞌji tup smul ix. Icha chiꞌ tzꞌaj sacbꞌixican ix, xchi Jehová 
dꞌa vin̈aj Moisés chiꞌ.

A checnabꞌil dꞌa yibꞌan̈ yabꞌil lepra

13  1 Ix yalan Jehová dꞌa vin̈aj Moisés yedꞌ dꞌa vin̈aj Aarón:
2  Tato ay junoc anima smalqꞌue snivanil, ma sqꞌue vochjabꞌ, ma 

chac sulinac tzꞌaj yilji snivanil, talaj lepra jun yabꞌil chiꞌ, yovalil tzꞌicꞌjicot 
dꞌa vin̈aj Aarón, ma dꞌa juntzan̈ocxo ebꞌ sacerdote yin̈tilal vin̈. 3  Axo vin̈ 
sacerdote chiꞌ tzꞌilan jun yabꞌil chiꞌ. Tato a xiil bꞌaj ay jun yabꞌil chiꞌ, sacxo, 
ma nivan chequel to man̈ocn̈ej dꞌa stzꞌumal ay jun yabꞌil chiꞌ, palta julxo yich, 
a jun yabꞌil chiꞌ lepraxo. Ayic toxo ix ilji jun anima chiꞌ yuj vin̈ sacerdote, a 
vin̈ tzꞌalani to maxtzac yal-laj yajecꞌ jun anima chiꞌ dꞌa scal yetanimail.

4 Tato sacxo yilji stzꞌumal bꞌaj ay jun yabꞌil chiꞌ, palta to an̈ej dꞌa stzꞌumal 
ayochi, man̈ sacoc pax xiil chiꞌ taꞌ, yovalil smacchaj jun anima chiꞌ yuj vin̈ 
sacerdote chiꞌ uqueoc cꞌual. 5  Axo slajvi uqueꞌ cꞌual chiꞌ, sayjixi iljoc jun 
anima chiꞌ. Tato a jun yabꞌil chiꞌ an̈ejaꞌ max bꞌeybꞌati, smacchajxi uqueocxo 
cꞌual. 6  Ayic slajvi uquexo cꞌual chiꞌ, sayjixi iljoc jun anima chiꞌ yuj vin̈ 
sacerdote ch iꞌ. Tato a jun yabꞌil chiꞌ vanxo sateli, maxtzac bꞌeybꞌat dꞌa 
stzꞌumal jun anima chiꞌ, ichato chiꞌ syalan vin̈ sacerdote chiꞌ to man̈ lepraoc 
tzꞌicꞌani, comon yabꞌiln̈ej. Slajvi chiꞌ sjucꞌanel spichul jun penaay chiꞌ, vachꞌxo 
tzꞌajxicani.

7 Pa lta tato a jun yabꞌil dꞌa snivanil junoc anima chiꞌ sbꞌat lebꞌebꞌoc, 
vachꞌchom toxo ix yal vin̈ sacerdote to man̈ lepraoc, yovalil scotxi dꞌa vin̈ 
sacerdote chiꞌ yic sayanxi yil vin̈. 8  Tato a syilan vin̈ sacerdote chiꞌ to van 
sbꞌat lebꞌebꞌoc jun yabꞌil chiꞌ, syal vin̈ to a jun yabꞌil chiꞌ lepra toni.

9 Tato ay junoc anima ay lepra dꞌay, yovalil tzꞌicꞌjicot dꞌa vin̈ sacerdote. 
10 A vin̈ sacerdote chiꞌ tzꞌilani tato van smalqꞌuei, sacxo yilji sat chiꞌ, vanxo 
pax sacbꞌi xiil dꞌa sat chiꞌ, chequelxo sbꞌacꞌchil. 11 Tato icha chiꞌ, aton jun chiꞌ 
scuchan lepra, cotac scal schꞌoxanqꞌue sbꞌa dꞌa stzꞌumal chiꞌ, yuj chiꞌ syalan 
vin̈ sacerdote chiꞌ to maxtzac yal-laj yajecꞌ dꞌa scal ebꞌ yetanimail. Man̈xo 
yovaliloc smacchaj dꞌa uqueocxo cꞌual.

12  Tato elan̈chamel sbꞌat lebꞌnaj jun yabꞌil chiꞌ, smajel snivanil chiꞌ yuuj, 
ato aꞌ tzꞌaj yilanoch vin̈ sacerdote chiꞌ, 13  ayic slajvi yilan vin̈, tato toxo ix 
majel snivanil chiꞌ, sacxon̈ej yilji jun anima chiꞌ, syalan vin̈ to man̈xalaj smay. 
14 Tato ay junoc cꞌual scheclajqꞌue sbꞌacꞌchil dꞌa scal jun yabꞌil chiꞌ, maxtzac 
yal-laj yajecꞌ jun anima chiꞌ dꞌa scal ebꞌ yetanimail. 15  Axo vin̈ sacerdote 
tzꞌilan jun yabꞌil chiꞌ, tato ay bꞌaj tzꞌel tochnaj stzꞌumal ichn̈ej taꞌ, syalan vin̈ 
to lepra tzꞌicꞌani, maxtzac yal-laj yajecꞌ dꞌa scal ebꞌ yetanimail.

16 Palta tato sacbꞌixiel bꞌaj ix el tochnaj chiꞌ, yovalil scot jun anima chiꞌ dꞌa 
vin̈ sacerdote, 17 yic vachꞌ say yil vin̈. A vin̈ sacerdote chiꞌ tzꞌilani tato sacxo 
yilji jun yabꞌil chiꞌ, syalan vin̈ to man̈xalaj smay jun yabꞌil chiꞌ.

18  Tato ay mach ayqꞌue junoc yabꞌil mal dꞌay, stacjixiemi, 19 axo dꞌa sat 
chiꞌ smali, sac yilji, ma chac sulinac yilji, a jun chiꞌ yovalil scot dꞌa yichan̈ 
vin̈ sacerdote. 20 Axo vin̈ sacerdote chiꞌ tzꞌilani, tato man̈ocn̈ej dꞌa stzꞌumal 
ayoch jun yabꞌil chiꞌ, tato sacxo xiil dꞌa sat jun yabꞌil chiꞌ, a vin̈ tzꞌalani to 
lepra jun yabꞌil chiꞌ, yuj chiꞌ maxtzac yal-laj yajecꞌ jun anima chiꞌ dꞌa scal 
ebꞌ yetanimail. 21 Tato syil vin̈ sacerdote chiꞌ, to max sacbꞌilaj xiil bꞌaj ay 
sat chiꞌ to dꞌa satn̈ej stzꞌumal ayochi, vanxo stacji, a jun anima chiꞌ yovalil 
smacchaj uqueoc cꞌual. 22  Ayic slajvi uqueꞌ cꞌual chiꞌ, tato yelcꞌolaln̈ej sbꞌat 
lebꞌebꞌoc jun yabꞌil chiꞌ dꞌa stzꞌumal jun anima chiꞌ, syalan vin̈ sacerdote chiꞌ 
to lepra tzꞌicꞌani, maxtzac yal-laj yajecꞌ dꞌa scal ebꞌ yetanimail. 23  Palta tato 
max bꞌat lebꞌebꞌoc jun yabꞌil chiꞌ, syalelcꞌochi to an̈ej sjechꞌal aycani, syalan 
vin̈ sacerdote chiꞌ to man̈xalaj smay jun yabꞌil chiꞌ.

24 Qꞌuinaloc ay junoc mach ay yaxcꞌa dꞌa snivanil, tato scheclaj sbꞌacꞌchil 
jun anima bꞌaj ay yaxcꞌa chiꞌ, axo dꞌa sbꞌacꞌchil chiꞌ scheclajpaxqꞌue junoc 
setan̈ sacsac, ma chac sulinac to sbꞌat lebꞌebꞌoc. 25  A vin̈ sacerdote tzꞌilani, 
tato a xiil vanxo sacbꞌi, vanxo sbꞌat yich jun setan̈ bꞌaj ay sat chiꞌ, tato icha 
chiꞌ, lepra ix checlajqꞌue bꞌaj ay yaxcꞌa chiꞌ, axo vin̈ sacerdote chiꞌ tzꞌalani to 
maxtzac yal-laj yajecꞌ jun anima chiꞌ dꞌa scal ebꞌ yetanimail. 26 Tato a syilan 

vin̈ sacerdote to malaj junoc xil van sacbꞌieli, to man̈ vanoc sbꞌat yich jun 
yabꞌil chiꞌ, palta to van stacjiemi, yovalil smacchaj jun anima chiꞌ dꞌa uqueoc 
cꞌual. 27 Slajvi chiꞌ, sayanxi yil vin̈ sacerdote chiꞌ, tato toxo ix bꞌat lebꞌebꞌoc dꞌa 
snivanil jun anima chiꞌ, syalan vin̈ to lepra tzꞌicꞌani, maxtzac yal-laj yajecꞌ dꞌa 
scal ebꞌ yetanimail. 28  Palta tato a bꞌaj setquixtac chiꞌ, vaanochi, vanxo sbꞌoxi, 
ton̈ej smal yuj bꞌaj stzꞌai, syalan vin̈ sacerdote chiꞌ to a jun yabꞌil chiꞌ malaj 
smay, an̈ej sjechꞌal bꞌaj stzꞌa chiꞌ scani.

29 Tato a dꞌa junoc vinac ma dꞌa junoc ix ix sqꞌue yabꞌil yaxcꞌa dꞌa sjolom, 
ma dꞌa yucꞌtiꞌ, 30 a vin̈ sacerdote yovalil sayan yil jun chiꞌ. Tato a jun yabꞌil 
chiꞌ van sbꞌat yich, mato van scꞌanbꞌiel xiil yuuj, syalan vin̈ sacerdote chiꞌ 
to lepra jun ayoch chiꞌ dꞌa jun anima chiꞌ. 31 Palta tato max bꞌatlaj yich jun 
yabꞌil chiꞌ, man̈ qꞌuicꞌoc val xiil bꞌaj ay yabꞌil chiꞌ, yovalil smacchaj jun anima 
chiꞌ uqueoc cꞌual. 32  Axo slajvi uqueꞌ cꞌual chiꞌ, sayanxi yil vin̈ sacerdote 
chiꞌ, maxtzac bꞌatlaj lebꞌebꞌoc jun yabꞌil chiꞌ, malaj yich, max cꞌanbꞌiel-laj 
xiil, 33  syalan vin̈ to sjoxjiel stitac yabꞌil, palta max joxjiel-laj dꞌa sat yabꞌil, 
smacchaj uqueocxo cꞌual jun anima chiꞌ. 34  Axo yic toxo ix ecꞌbꞌat uquexo 
cꞌual chiꞌ, sayanxi yil vin̈ sacerdote chiꞌ. Tato max bꞌat lebꞌebꞌoc, max bꞌat 
yich yuuj, syalan vin̈ to malaj smay jun yabꞌil chiꞌ, an̈ej to sjuqꞌuel spichul jun 
anima chiꞌ, vachꞌ tzꞌajxicani. 35 Palta tato ayic toxo ix alchaji to vachꞌ scꞌol jun 
anima chiꞌ, sbꞌatxi lebꞌebꞌoc jun yabꞌil chiꞌ, 36 yovalil sayxi yil vin̈ sacerdote 
chiꞌ. Tato a jun yabꞌil chiꞌ van sbꞌat lebꞌebꞌoc dꞌa stzꞌumal, man̈ yovaliloc 
cꞌan yilji xiil, lepra tzꞌicꞌani. 37 Palta tato vanxo stacji, qꞌuicꞌ scotxi xiil, a vin̈ 
sacerdote chiꞌ tzꞌalani to vachꞌxo scꞌol jun anima chiꞌ.

38  Tato a junoc vinac ma junoc ix ix setquixtac sacsac dꞌa stzꞌumal, 39 a vin̈ 
sacerdote tzꞌilan stzꞌumal chiꞌ, tato sactac val yilji, palta man̈ copopioclaj, 
comon yabꞌil tzꞌicꞌan jun anima chiꞌ syal chiꞌ, malaj smay.

40-41 Tato ay junoc vinac scꞌajbꞌanel xil sjolom ma an̈ej dꞌa snan̈al sat 
scꞌajbꞌanel xiil, man̈xalaj xiil scani, a jun chiꞌ malaj smay. 42-44  Palta tato 
sqꞌue junoc yabꞌil yaxcꞌa bꞌaj man̈xalaj xiil chiꞌ, yovalil syil vin̈ sacerdote. 
Tato chac sulinac yilji jun yaxcꞌa chiꞌ icha yabꞌil lepra, aton lepra ayoch dꞌay. 
Syalan vin̈ sacerdote chiꞌ to a jun anima chiꞌ, maxtzac yal-laj yajecꞌ dꞌa scal 
yetanimail yuj jun yabꞌil chiꞌ.

45 A mach penaay yuj lepra, yovalil a pichul n̈icꞌchimtac syacꞌochi, malaj 
smusil sjolom syacꞌqꞌuei, smusan nan̈aloc sat. Tato sbꞌat dꞌa scal anima, tzꞌel 
yav, syalan icha tic: Elan̈ec, chuc vaji, chuc vaji, xchi. 46 Ayic ayoch jun yabꞌil 
chiꞌ dꞌay, yovalil schꞌocoj tzꞌaj dꞌa spatiquel campamento.

47 Ayic cꞌustumtac yilji junoc pichul lana, ma lino, 48  yaln̈ej tas macan̈il, 
pachꞌuchꞌabꞌil, ma jalbꞌil, ma junoc tzꞌuum to yamcꞌabꞌ yaji, 49-50  tato yaax 
yilji, ma chacchac yilji juntzan̈ scꞌustumtaquil chiꞌ, aton jun macan̈ to tzꞌel 
lebꞌebꞌoc. A jun chiꞌ yovalil schꞌoxji dꞌa vin̈ sacerdote yic syilan jun setan̈ 
scꞌustumtaquil chiꞌ vin̈, smacchaj jun chiꞌ uqueoc cꞌual. 51 Axo slajvi uqueꞌ 
cꞌual chiꞌ, tzꞌiljixi. Tato toxo ix bꞌat lebꞌebꞌoc dꞌa jun pichul chiꞌ, ma dꞌa junoc 
tzꞌum scꞌanji chiꞌ, a jun chiꞌ aton juntzan̈ cꞌustumtac tzꞌel lebꞌebꞌoc, a juntzan̈ 
yamcꞌabꞌ chiꞌ ay smay. 52  Yaln̈ej tas yamcꞌabꞌil to ayxo jun chiꞌ dꞌay, yovalil 
sn̈usjitzꞌa smasanil, yujto a jun chiꞌ tzijtum tas syixtejbꞌati. 53  Palta tato ayic 
syilan vin̈ sacerdote chiꞌ to max bꞌeylaj juntzan̈ scꞌustumtaquil chiꞌ, 54 syalan 
vin̈ to sjucꞌchajel jun yamcꞌabꞌ chiꞌ, smacchajcan uqueocxo cꞌual.

55 Ayic toxo ix jucꞌchajel jun yamcꞌabꞌ chiꞌ, ichato chiꞌ syilanxi vin̈ sacerdote 
chiꞌ. Tato max qꞌuexmaj yilji jun setan̈ scꞌustumtaquil chiꞌ, vachꞌchom max 
el lebꞌebꞌoc, yovalil sn̈usjitzꞌaoc, vachꞌchom a jun scꞌustumtaquil chiꞌ ayoch 
dꞌa spatic ma dꞌa yool, yujto yelxo ay smay jun chiꞌ. 56  Tato a syilan vin̈ 
sacerdote chiꞌ ayic toxo ix jucꞌchajel chiꞌ, vanxo satel jun scꞌustumtaquil chiꞌ, 
slodꞌchajel bꞌaj ayoch chiꞌ. 57 Palta tato scheclajxiqꞌue scꞌustumtaquil jun chiꞌ, 
yovalil sn̈usjitzꞌaoc. 58  A juntzan̈ tastac bꞌaj satel juntzan̈ cꞌustumtac chiꞌ ayic 
sjucꞌchajeli, yovalil sjucꞌchajel junelxo, icha chiꞌ syal scꞌanchajxi.

59  Aton  juntzan̈ checnabꞌil tic dꞌa cꞌustum tzꞌoch dꞌa junoc pichul 
pachꞌuchꞌabꞌil, ma jalbꞌil, lana, ma lino, ma junoc tzꞌuum. Icha chiꞌ tzꞌaj 
scheclajcaneli tato vachꞌ yaji, mato man̈ vachꞌoc yaji, xchi Jehová dꞌa vin̈aj 
Moisés yedꞌ dꞌa vin̈aj Aarón chiꞌ.

A checnabꞌil dꞌa ebꞌ ecꞌnac lepra dꞌay

14  1 Ix schec Jehová yal juntzan̈ ley tic vin̈aj Moisés, ix yalani:
2-4 Aton val jun ley tic scꞌanabꞌajej junoc anima ecꞌnac lepra dꞌay: 

Ayic snaani to ix bꞌoxi scꞌool, yovalil syavtej vin̈ sacerdote dꞌa spatiquel 
campamento chiꞌ yic syilan vin̈ tato man̈xa lepra chiꞌ dꞌay. Tato syil vin̈ 
sacerdote chiꞌ to toxo ix el jun yabꞌil chiꞌ, schecan vin̈ icꞌchajcot chavan̈oc 
nocꞌ much dꞌa spitzanil, aton nocꞌ vachꞌ icha yalan ley. Scotpax jabꞌoc teꞌ 
cꞌuteꞌ, lana chꞌal qꞌuicꞌ schaquil yedꞌ teꞌ hisopo. 5 Schecan miljoccham junoc 
nocꞌ much chiꞌ vin̈ sacerdote dꞌa yibꞌan̈ a aꞌ ayem dꞌa yol junoc lum chen, 
aton aꞌ scot bꞌaj sqꞌueul sjaj junoc a aꞌ. 6 Slajvi chiꞌ tzꞌicꞌjicot junxo nocꞌ much 
chiꞌ dꞌa spitzanil, teꞌ cꞌuteꞌ yedꞌ lana chꞌal qꞌuicꞌ schaquil yedꞌ teꞌ hisopo, 
slabꞌchajem dꞌa scal schiqꞌuil nocꞌ chamnacxo chiꞌ calan yedꞌ a aꞌ. 7 Uquel 
stzicjioch dꞌa jun mach bꞌaj ecꞌnac jun yabꞌil chiꞌ, syalan vin̈ sacerdote chiꞌ to 
vachꞌxo jun anima chiꞌ. Axo nocꞌ much pitzan chiꞌ tzꞌactajcanel nocꞌ.

8  A jun mach tzꞌilji to vachꞌxo, yovalil sjuqꞌuel spichul, sbꞌicanpaxel sbꞌa, 
sjoxanel xil sjolom smasanil, yic vachꞌxon̈ej tzꞌajcani. Ichato chiꞌ syalxo yoch 
dꞌa yol campamento, palta uqueto cꞌual scan ichn̈ej taꞌ, maxto yal-laj yoch 
dꞌa yol bꞌaj cajantaxoni. 9 Axo dꞌa yuquil cꞌual chiꞌ, vachꞌ tzꞌaj sjoxjiel sjolom. 
Vachꞌ tzꞌaj sjoxanel xil stiꞌ yedꞌ scꞌu sat yedꞌ pax masanil xil ay dꞌa snivanil, 
sjucꞌanel spichul, sbꞌicanpaxel sbꞌa. Icha chiꞌ tzꞌaj sbꞌoxicani.

10 Axo dꞌa junxo cꞌu, syicꞌancot chavan̈oc nocꞌ quelemtac calnel yedꞌ junoc 
nocꞌ cobꞌes calnel, jun abꞌil sqꞌuinal junjun nocꞌ, malaj jabꞌoc spaltail nocꞌ. 
Scotpax nan̈al yuquil libra ixim harina te vachꞌ calabꞌil yedꞌ aceite, tzꞌacꞌji 
ofrendail yedꞌ pax oxeoc octavo aceite. 11 Axo vin̈ sacerdote chiꞌ schecanoch 
lin̈an jun anima yedꞌ yofrenda chiꞌ dꞌa yichan̈ Jehová dꞌa stielxo scajnubꞌ bꞌaj 
schꞌox sbꞌa. 12  Slajvi chiꞌ, tzꞌicꞌjicot jun nocꞌ quelem calnel chiꞌ yedꞌ aceite, 
sbꞌachchajbꞌat dꞌa yichan̈ Jehová silabꞌil yuj smul jun anima chiꞌ. 13  A bꞌaj 
schamtaxon nocꞌ tzꞌacꞌji silabꞌil yuj mul yedꞌ nocꞌ silabꞌ stzꞌa smasanil, ataꞌ 
smiljicham nocꞌ quelem calnel chiꞌ, yujto a nocꞌ tzꞌacꞌji yuj mul, yic vin̈ 
sacerdote tzꞌajcan nocꞌ, icha nocꞌ tzꞌacꞌji yuj stupcanel mul, a juntzan̈ tic yic 
Jehová yaji.

14 Slajvi chiꞌ a vin̈ sacerdote chiꞌ tzꞌicꞌancot jabꞌoc schiqꞌuil nocꞌ silabꞌ yuj 
mul, sucanoch vin̈ dꞌa sjayil schiquin dꞌa svachꞌ jun mach sbꞌoxi scꞌol chiꞌ, dꞌa 
smam scꞌabꞌ dꞌa svachꞌ yedꞌ dꞌa yiximal smam yoc dꞌa svachꞌ. 15 Syicꞌanpaxcot 

jabꞌoc aceite vin̈  sacerdote chiꞌ, secanem vin̈ dꞌa yol scꞌabꞌ dꞌa sqꞌuexan̈, 
16 slabꞌanem jun sbꞌabꞌel yiximal scꞌabꞌ vin̈ dꞌa svachꞌ dꞌa scal aceite, stziquem 
uqueloc aceite chiꞌ vin̈ dꞌa yichan̈ Jehová. 17 A aceite tzato can dꞌa scꞌabꞌ vin̈ 
sacerdote chiꞌ, sucoch vin̈ dꞌa jun anima ix bꞌoxi scꞌool chiꞌ, an̈ejaꞌ dꞌa sjayil 
schiquin dꞌa svachꞌ, dꞌa smam scꞌabꞌ dꞌa svachꞌ yedꞌ pax dꞌa yiximal smam yoc 
dꞌa svachꞌ, aton bꞌaj ayxo och schiqꞌuil nocꞌ silabꞌ yuj smul. 18  Axo jabꞌocxo 
aceite tzꞌacꞌjicanqꞌue dꞌa sjolom jun anima chiꞌ. Icha chiꞌ tzꞌaj stupcan smul 
dꞌa yichan̈ Jehová. 19 Slajvi chiꞌ syacꞌanpax nocꞌ silabꞌ vin̈ sacerdote chiꞌ, 
aton nocꞌ silabꞌ yuj yacꞌji tup mul. Icha chiꞌ tzꞌaj stupcanel smul jun anima 
chiꞌ. Slajvi chiꞌ, smiljicham nocꞌ calnel stzꞌa smasanil silabꞌil. 20 Junn̈ej tzꞌaj 
yacꞌjiqꞌue nocꞌ dꞌa yibꞌan̈ altar yedꞌ ofrenda tzꞌacꞌji dꞌa tas svaji. Icha val chiꞌ 
tzꞌaj stupcanel smul jun anima chiꞌ dꞌa yichan̈ Jehová, sbꞌoxicani.

21 Tato mebꞌaꞌ jun anima bꞌaj ix ecꞌ jun yabꞌil chiꞌ, malaj stumin yic syacꞌ nocꞌ 
silabꞌ scꞌanchaj chiꞌ, an̈ej junoc nocꞌ quelem calnel syicꞌcoti yic sbꞌachchajoch 
silabꞌil dꞌa yich an̈  Jehová yuj smul, chabꞌn̈ej libra ixim harina te vachꞌ 
calabꞌil yedꞌ aceite syacꞌaꞌ yedꞌ oxeoc octavo aceite. 22  Syicꞌpaxcot chavan̈oc 
nocꞌ paramuch yaln̈ej tas macan̈il, ato aꞌ jantac stzacꞌvan smanani. Jun nocꞌ 
tzꞌacꞌji silabꞌil yuj yacꞌji tup smul, jun nocꞌ sn̈usjitzꞌaoc. 23 A dꞌa svajxaquil cꞌual 
syicꞌancot masanil juntzan̈ tic jun anima chiꞌ dꞌa vin̈ sacerdote yic sacbꞌicaneli. 
A juntzan̈ tic tzꞌacꞌjioch dꞌa yichan̈ Jehová dꞌa stielxo scajnubꞌ bꞌaj schꞌox 
sbꞌa. 24  Slajvi chiꞌ syicꞌancot jun nocꞌ calnel vin̈ sacerdote yedꞌ aceite chiꞌ, 
sbꞌachanecꞌ vin̈ dꞌa yichan̈ Jehová dꞌa silabꞌil yuj yacꞌji tup smul jun anima chiꞌ. 
25 Smilancham nocꞌ quelem calnel chiꞌ vin̈, syicꞌanqꞌue jabꞌoc schiqꞌuil nocꞌ vin̈, 
sucanoch vin̈ dꞌa sjayil schiquin jun anima chiꞌ dꞌa svachꞌ, dꞌa smam scꞌabꞌ dꞌa 
svachꞌ yedꞌ dꞌa yiximal smam yoc dꞌa svachꞌ. 26 Slajvi chiꞌ syacꞌanqꞌue jabꞌoc 
aceite chiꞌ vin̈ dꞌa yol scꞌabꞌ dꞌa sqꞌuexan̈. 27 Yedꞌ sbꞌabꞌel yiximal scꞌabꞌ vin̈ dꞌa 
svachꞌ, stzicanem uqueloc aceite ayem dꞌa yol scꞌabꞌ vin̈ chiꞌ dꞌa yichan̈ Jehová. 
28 Syacꞌpaxoch jabꞌoc aceite chiꞌ vin̈ dꞌa schiquin jun anima chiꞌ dꞌa svachꞌ, dꞌa 
smam scꞌabꞌ dꞌa svachꞌ yedꞌ dꞌa yiximal smam yoc dꞌa svachꞌ, aton bꞌaj toxo 
ix och schiqꞌuil nocꞌ silabꞌ chiꞌ. 29 Axo jabꞌocxo aceite chiꞌ scani, syacꞌqꞌue vin̈ 
sacerdote chiꞌ dꞌa sjolom jun anima chiꞌ, yic stupcanel smul dꞌa yichan̈ Jehová. 
30 Slajvi chiꞌ, smilancham nocꞌ paramuch chiꞌ vin̈ sacerdote chiꞌ schavan̈il. 
31 A junoc nocꞌ paramuch chiꞌ tzꞌacꞌji silabꞌil yuj yacꞌji tup mul, axo junxo nocꞌ 
sn̈usjitzꞌaoc yedꞌ pax ixim harina tzꞌacꞌjipax dꞌa ofrendail. Icha chiꞌ tzꞌaj stupcan 
smul jun anima ix bꞌoxi chiꞌ dꞌa yichan̈ Jehová.

32  Aton sleyalil tic dꞌa junoc mach ix ecꞌ lepra dꞌay, yic tzꞌalchaji to ix 
sacbꞌixicani tato max tzacꞌvan yacꞌan juntzan̈ silabꞌ icha val sleyalil, xchi 
Jehová.

A checnabꞌil yuj sacbꞌitaj yoltac teꞌ pat
33  Ix yalan Jehová dꞌa vin̈aj Moisés yedꞌ dꞌa vin̈aj Aarón:
34 Ayic ayexxo ecꞌ dꞌa lum Canaán, aton lum ol vacꞌ eyicoc, talaj svacꞌbꞌat 

junoc tas cꞌustac yilji tzꞌel lebꞌebꞌoc dꞌa yol e pat taꞌ, 35 a mach ay yic teꞌ pat 
chiꞌ yovalil scot dꞌa junoc vin̈ sacerdote syalani: Ay juntzan̈ cꞌustumtac yilji 
van yel lebꞌebꞌoc dꞌa yol in pat, xchama.

36 Ayic manto och vin̈ sacerdote dꞌa yol pat chiꞌ, yovalil syal vin̈ to tzꞌelta 
masanil tastac ay dꞌa yol teꞌ, yic vachꞌ max can juntzan̈ cꞌael chiꞌ dꞌa yol pat 

tato syal vin̈ sacerdote chiꞌ to man̈ vachꞌoc yaj jun pat chiꞌ. Slajvi chiꞌ tzꞌoch 
vin̈ yil tas yilji jun cꞌustum tzꞌel lebꞌebꞌoc chiꞌ.

37 Tato ayic syilanoch vin̈ to a dꞌa sattac pat chiꞌ ay juntzan̈ nivac cꞌustum 
lebꞌquiltac, yaax yilji, ma chac yilji, yelcꞌolal to sbꞌat dꞌa yol sattac pat chiꞌ, 
38  axo tzꞌelxita vin̈ dꞌa yol teꞌ pat chiꞌ, syalan vin̈ to smacchajcan teꞌ uqueoc 
cꞌual. 39 Ayic slajvi uqueꞌ cꞌual chiꞌ, sbꞌatxi vin̈ sacerdote chiꞌ yilaꞌ. Tato 
toxo ix te bꞌat lebꞌebꞌoc jun scꞌustumtaquil chiꞌ dꞌa sattac pat chiꞌ, 40 yovalil 
syal vin̈ sacerdote chiꞌ to slipjielta masanil qꞌuen qꞌueen bꞌaj toxo ix och 
juntzan̈ lebꞌquiltac chiꞌ, bꞌat yumchajcan dꞌa junoc lugar man̈ vachꞌoc dꞌa 
stiel chon̈abꞌ. 41 Syalanpax vin̈ to sjoschajel masanil sattac yol teꞌ pat chiꞌ, axo 
masanil spococal tzꞌel dꞌa yool chiꞌ, sbꞌat yumchajcan dꞌa junoc lugar man̈ 
vachꞌoc dꞌa stiel chon̈abꞌ. 42  Chꞌocxo qꞌuen qꞌueen tzꞌochpaxcan sqꞌuexuloc 
qꞌuen tzꞌicꞌchajelta chiꞌ, chꞌocxo lum luum tzꞌochpax dꞌa sattac yol pat chiꞌ.

43  Tato scheclajxiqꞌue juntzan̈ cꞌustum lebꞌquiltac chiꞌ ayic toxo ix icꞌjiel 
qꞌuen qꞌueen chiꞌ yedꞌ toxo ix joschajel sattac pat chiꞌ, toxo ix ochpaxcan 
sqꞌuexul, 44  sbꞌat yilanxi vin̈ sacerdote chiꞌ. Tato toxo ix el lebꞌebꞌoc jun 
scꞌustumtaquil chiꞌ, man̈xo vachꞌoc tzꞌajcan jun pat chiꞌ. 45 Yuj chiꞌ, a jun pat 
chiꞌ yovalil spojchajemi. Masanil te teꞌ, qꞌuen qꞌueen yedꞌ lum luum ayoch 
dꞌa jun pat chiꞌ, bꞌat acꞌjican dꞌa junoc lugar to man̈ vachꞌoc dꞌa stiel chon̈abꞌ. 
46 Yaln̈ej mach tzꞌoch dꞌa yol jun pat chiꞌ dꞌa uqueꞌ cꞌual ayic toxo ix yal vin̈ 
sacerdote to smacchajcani, man̈ vachꞌoc tzꞌajcani icha yalan ley, masanto dꞌa 
sqꞌuicꞌbꞌicanemi. 47 Yaln̈ej mach svaꞌi, ma svay dꞌa jun pat chiꞌ, yovalil sjuqꞌuel 
spichul.

48  Palta tato ayic tzꞌoch vin̈ sacerdote yil jun pat chiꞌ, syilan vin̈ to a juntzan̈ 
lebꞌquiltac chiꞌ max bꞌeybꞌati yictax ix bꞌojican yol teꞌ pat chiꞌ, syal vin̈ to 
vachꞌxo jun pat chiꞌ. 49 Yic sacbꞌixican teꞌ pat chiꞌ, tzꞌicꞌjicot chavan̈oc nocꞌ 
much yedꞌ jabꞌoc teꞌ cꞌuteꞌ yedꞌ lana chꞌal qꞌuicꞌ schaquil yedꞌ teꞌ hisopo. 
50 Smilancham junoc nocꞌ much chiꞌ vin̈ sacerdote dꞌa yibꞌan̈ a aꞌ ayem dꞌa yol 
jun lum chen, aton aꞌ scot bꞌaj sqꞌueul sjaj junoc a aꞌ. 51 Slajvi chiꞌ syicꞌanbꞌat 
teꞌ cꞌuteꞌ chiꞌ vin̈ yedꞌ teꞌ hisopo yedꞌ lana chꞌal qꞌuicꞌ schaquil yedꞌ junxo 
nocꞌ much pitzanto, slabꞌanem vin̈ dꞌa scal a aꞌ calanxo yaj yedꞌ schiqꞌuil nocꞌ 
much ix miljicham chiꞌ dꞌa yol lum chen chiꞌ. Uquel stzicoch vin̈ dꞌa teꞌ pat 
chiꞌ. 52  Icha chiꞌ tzꞌaj sacbꞌixican jun teꞌ pat chiꞌ yuj schiqꞌuil nocꞌ much chiꞌ 
yedꞌ a aꞌ sqꞌueul sjaj, yuj nocꞌ much pitzanto, yuj teꞌ cꞌuteꞌ, yuj teꞌ hisopo yedꞌ 
lana chꞌal qꞌuicꞌ schaquil. 53  Slajvi chiꞌ, tzꞌactajcanbꞌat jun nocꞌ much pitzan 
chiꞌ dꞌa stiel chon̈abꞌ. Icha chiꞌ tzꞌaj scꞌanabꞌajaj sleyalil dꞌa junoc pat, vachꞌ 
tzꞌajcani, xchi Jehová.

54-57 Aton juntzan̈ checnabꞌil tic dꞌa yibꞌan̈ lepra smalqꞌuei, mato dꞌa 
yaxcꞌail, mato dꞌa lebꞌquiltac sacsac yilji, mato dꞌa juntzan̈ cꞌustumtac dꞌa 
pichul yedꞌ dꞌa spatictac teꞌ pat. Icha chiꞌ tzꞌaj snachajel tastac to man̈ vachꞌoc 
yedꞌ tastac to vachꞌ. Aton dꞌa tic slajvican checnabꞌil dꞌa juntzan̈ tic.

Checnabꞌil yuj tas man̈ vachꞌoc tzꞌel dꞌa ebꞌ vin̈ vinac

15  1 Ix yalan Jehová dꞌa vin̈aj Moisés yedꞌ dꞌa vin̈aj Aarón 2  to syal 
masanil juntzan̈ checnabꞌil tic ebꞌ vin̈ dꞌa ebꞌ yetisraelal. Yuj chiꞌ ix 

yalan ebꞌ icha tic: Tato ay junoc vinac ay junoc yabꞌil dꞌa snivanil, yuj chiꞌ ay 
tas tzꞌel dꞌa svinaquil, a jun chiꞌ man̈ vachꞌoc yaji icha yalan ley. 3  Vachꞌchom 

tzꞌeln̈ej juntzan̈ chiꞌ, ma ay bꞌaj tzꞌoch vaan jayeoc cꞌual tzꞌelxi, man̈ vachꞌoc 
yaji, icha yalan ley.

4 Yaln̈ej tas vaynubꞌal bꞌaj svay vin̈ vinac chiꞌ, ma yaln̈ej tas cꞌojnubꞌal bꞌaj 
tzꞌem cꞌojan vin̈, man̈ vachꞌoc tzꞌajcani.

5  Yaln̈ej mach syaman svaynubꞌ jun vinac chiꞌ, yovalil sjuqꞌuel spichul 
sbꞌicanpaxel sbꞌa, palta man̈ vachꞌoc tzꞌajcani masanto sqꞌuicꞌbꞌiemi.

6 Yaln̈ej mach tzꞌem cꞌojan bꞌaj ix em cꞌojan jun vinac chiꞌ, yovalil sjuqꞌuel 
spichul, sbꞌicanpaxel sbꞌa, palta man̈ vachꞌoc tzꞌajcani masanto sqꞌuicꞌbꞌiemi.

7 Yaln̈ej mach syaman junoc vinac ay tas tzꞌel dꞌay, yovalil sjuqꞌuel spichul, 
sbꞌicanpaxel sbꞌa, palta man̈ vachꞌoc yaji masanto sqꞌuicꞌbꞌiemi.

8  Tato a junoc vinac ay tas tzꞌel dꞌay chiꞌ, stzubꞌanoch dꞌa junocxo anima, 
a jun anima bꞌaj ix och stzubꞌ chiꞌ, yovalil sjuqꞌuel spichul, sbꞌicanpaxel sbꞌa, 
palta man̈ vachꞌoc tzꞌajcani masanto sqꞌuicꞌbꞌiemi.

9 Tato a jun vinac ay tas tzꞌel dꞌay chiꞌ sqꞌue dꞌa yibꞌan̈ chej, a stzꞌum nocꞌ 
chiꞌ man̈ vachꞌoc tzꞌajcani.

10 Yaln̈ej mach syaman junoc tas bꞌaj tzꞌem cꞌojan jun vinac to ay tas tzꞌel 
dꞌay chiꞌ, man̈ vachꞌoc tzꞌajcani masanto sqꞌuicꞌbꞌiemi.

Yaln̈ej mach tzꞌicꞌanbꞌat junoc juntzan̈ tastac chiꞌ, yovalil sjucꞌ spichul, 
sbꞌicanpaxel sbꞌa , p alta man̈ vachꞌoc tzꞌajcani, icha yalan ley masanto 
sqꞌuicꞌbꞌiemi.

11 Tato a jun vinac ay tas tzꞌel dꞌay chiꞌ, max sbꞌiclaj scꞌabꞌ syaman junocxo 
mach, a jun ix yamji yuj chiꞌ, yovalil sjuqꞌuel spichul, sbꞌicanpaxel sbꞌa, palta 
man̈ vachꞌoc tzꞌajcani masanto sqꞌuicꞌbꞌiemi.

12  Tato ay junoc chen syam jun vinac ay tas tzꞌel dꞌay chiꞌ, yovalil smacꞌjipoj 
jun chen chiꞌ. Tato a junoc te teꞌ yamcꞌabꞌ yaj syam jun vinac chiꞌ, ton̈ej 
sbꞌicchajel teꞌ.

13 Tato sbꞌoxi scꞌol jun vinac chi, man̈xa tas tzꞌel dꞌay, yovalil stan̈vej uqueoc 
cꞌual, ichato chiꞌ scanxi vachꞌil dꞌa yichan̈ ley. Slajvi chiꞌ sjucꞌanel spichul, 
sbꞌicanel sbꞌa dꞌa a aꞌ sqꞌueul sjaj. Icha chiꞌ tzꞌaj sbꞌoxicani, icha yalan ley. 
14 Axo dꞌa svajxaquil cꞌual, yovalil syicꞌcot chavan̈oc nocꞌ paramuch yaln̈ej 
tas macan̈il, scot dꞌa yichan̈ Jehová scꞌoch dꞌa stielxo scajnubꞌ bꞌaj schꞌox 
sbꞌa, syacꞌan nocꞌ dꞌa junoc vin̈ sacerdote. 15  Jun nocꞌ syacꞌ vin̈ sacerdote 
chiꞌ silabꞌil yuj yacꞌji tup smul jun anima chiꞌ, axo junxo nocꞌ sn̈usjitzꞌaoc. 
A vin̈ sacerdote chiꞌ tzꞌacꞌanoch masanil juntzan̈ chiꞌ dꞌa yichan̈ Jehová, yic 
sacbꞌixican jun vinac ecꞌnac jun yaelal chiꞌ dꞌay.

16  Tato a junoc vinac ton̈ej tzꞌel yin̈atil, yovalil sbꞌiquel sbꞌa, palta man̈ 
vachꞌoc tzꞌajcani, icha yalan ley, masanto sqꞌuicꞌbꞌiemi.

17 Yaln̈ej tas cꞌapaquil ma tzꞌuum bꞌaj ix och yin̈atil jun vinac chiꞌ, yovalil 
sjucꞌjieli, man̈ vachꞌoc tzꞌajcani, icha yalan ley masanto sqꞌuicꞌbꞌiemi.

18  Tato a junoc vin̈ vinac yedꞌ junoc ix ix ay tas scꞌulej, yovalil sbꞌiquel sbꞌa 
ebꞌ, palta man̈ vachꞌoc tzꞌajcan ebꞌ, icha yalan ley masanto sqꞌuicꞌbꞌiemi.

A tas tzꞌaj ebꞌ ix ix ay tas tzꞌel dꞌay
19 Tato a junoc ix ix ayoch dꞌa stiempoal sbꞌislabꞌ uj, man̈ vachꞌoclaj yaj ix 

dꞌa uqueoc cꞌual.
Yaln̈ej mach syaman ix, man̈ vachꞌoc tzꞌajcani, icha yalan ley masanto 

sqꞌuicꞌbꞌiemi.

20 Yaln̈ej tas vaynubꞌal bꞌaj tzꞌecꞌ jichan ix ayic ayoch ix dꞌa stiempoal chiꞌ, 
ma yaln̈ej tas cꞌojnubꞌal bꞌaj tzꞌem cꞌojan ix, man̈ vachꞌoclaj tzꞌajcani.

21-23 Yaln̈ej mach syaman bꞌaj ix ecꞌ jichan ix chiꞌ, ma syaman junoc tas bꞌaj 
tzꞌem cꞌojan ix, man̈ vachꞌoclaj tzꞌajcani. Yovalil sjuqꞌuel spichul, sbꞌicanel 
sbꞌa, palta man̈ vachꞌoc tzꞌajcani masanto sqꞌuicꞌbꞌiemi.

24 Tato ay junoc vin̈ vinac svay yedꞌ ix, sbꞌon̈chaj vin̈ yuj tas tzꞌel chiꞌ dꞌa 
ix, man̈ vachꞌoclaj tzꞌajcan vin̈ dꞌa uqueꞌ cꞌual, an̈ejtonaꞌ man̈ vachꞌoc tzꞌajcan 
vaynubꞌ bꞌaj svay vin̈ vinac chiꞌ.

25 Tato ay junoc ix ix tzꞌilan uj dꞌa man̈ stiempoaloc, mato te nivan tiempo 
syacꞌ ix yilani, a jun ix chiꞌ man̈ vachꞌoc tzꞌajcan ix ayic ayto tas tzꞌel chiꞌ dꞌa 
ix, icha val to aytooch ix dꞌa yilan uj.

26  Yaln̈ej tas vaynubꞌal bꞌaj svay ix, ma cꞌojnubꞌ bꞌaj tzꞌem cꞌojan ix ayic 
ayto tas tzꞌel chiꞌ dꞌa ix, man̈ vachꞌoc tzꞌajcan juntzan̈ chiꞌ, ichato ayoch ix 
dꞌa sbꞌislabꞌ uj chiꞌ.

27 Yaln̈ej mach syaman juntzan̈ tastac chiꞌ, man̈ vachꞌoclaj tzꞌajcani, yovalil 
sjuqꞌuel spichul, sbꞌicanpaxel sbꞌa, palta man̈ vachꞌoc tzꞌajcani masanto 
sqꞌuicꞌbꞌiemi.

28  Ayic svanaj yilan uj ix chiꞌ, uqueꞌ cꞌual stan̈vej ix, slajvi chiꞌ sbꞌoxican ix, 
icha yalan ley. 29 Axo dꞌa svajxaquil cꞌual, syicꞌancot chavan̈oc nocꞌ paramuch 
ix yaln̈ej tas macan̈il, syicꞌancot ix dꞌa junoc vin̈ sacerdote, dꞌa stielxo scajnubꞌ 
bꞌaj schꞌox sbꞌa Jehová. 30 Jun nocꞌ syacꞌ vin̈ sacerdote chiꞌ silabꞌil yuj yacꞌji 
tup smul ix, axo junxo nocꞌ sn̈usjitzꞌa nocꞌ. Icha chiꞌ tzꞌaj yacꞌanoch jun silabꞌ 
chiꞌ vin̈ sacerdote chiꞌ dꞌa yichan̈ Jehová yic tzꞌacꞌji tup smul ix, yuj tas ix el 
dꞌay. 31 Icha chiꞌ tzꞌaj co sacbꞌitan co bꞌa a on̈ israel on̈ tic dꞌa tas tzon̈ icꞌani, 
yic max quixtejel scajnubꞌ Jehová ayecꞌ dꞌa co cal tic, tato maay tzon̈ chami, 
xchi vin̈aj Moisés chiꞌ.

32  Aton juntzan̈ checnabꞌil tic dꞌa ebꞌ vinac ay tas tzꞌel dꞌay, ma ton̈ej tzꞌel 
yin̈atil, yuj chiꞌ man̈ vachꞌoc tzꞌajcan yuuj 33  yedꞌ dꞌa ebꞌ ix ix ayoch dꞌa 
sbꞌislabꞌ uj. A juntzan̈ checnabꞌil tic, yovalil scꞌanabꞌajaj yuj ebꞌ ay syaelal 
icha chiꞌ, vinac, ma ix. Tzꞌochpax jun ley chiꞌ dꞌa yibꞌan̈ junoc vinac svay yedꞌ 
ix ix to man̈ vachꞌoc yaji, icha yalan ley.

A scꞌual yic tzꞌacꞌji tup mul

16  1 Ix lolon Jehová dꞌa vin̈aj Moisés ayic ix lajvi scham chavan̈ ebꞌ 
yuninal vin̈aj Aarón, yujto ix scomon nitzejbꞌat sbꞌa ebꞌ dꞌa slacꞌanil 

Jehová, 2  ix yalan dꞌa vin̈aj Moisés chiꞌ icha tic:
Al dꞌa vin̈ ucꞌtac aj Aarón to max comon och vin̈ dꞌa yol in cajnubꞌ dꞌa jun lugar 

Vicn̈ej Yaji, aton jun lugar ay dꞌa spaticoch cꞌapac cortina. Max yal-laj scomon 
cꞌoch vin̈ bꞌaj ay smacul bꞌaj tzꞌacꞌji tup mul, aton smacul teꞌ scaxail in trato, yic 
max cham vin̈, yujto a in ol in chꞌox in bꞌa dꞌa scal asun dꞌa yibꞌan̈ smacul scaxail 
in trato chiꞌ. 3 Ayic tzꞌoch vin̈aj Aarón dꞌa yol jun lugar chiꞌ, yovalil syicꞌcot junoc 
nocꞌ quelem vacax vin̈ yic tzꞌoch silabꞌoc yuj smul yedꞌ junoc nocꞌ chꞌac calnel 
sn̈usjitzꞌa smasanil. 4 Syacꞌoch spichul vin̈ nabꞌa lino, aton spichul vin̈ jucan, yol 
svex vin̈, cꞌapac stzecꞌul snan̈al vin̈ yedꞌ sbꞌacꞌul sjolom vin̈. A juntzan̈ pichul chiꞌ 
te nivan yelcꞌochi, yuj chiꞌ bꞌabꞌel sbꞌiquel sbꞌa vin̈ ichato chiꞌ syacꞌanoch vin̈.

5 Axo ebꞌ eyetisraelal syicꞌcot chavan̈oc nocꞌ mam chiva ebꞌ yic tzꞌacꞌji nocꞌ 
silabꞌil yuj smul ebꞌ, syicꞌpaxcot junoc nocꞌ chꞌac calnel ebꞌ yic sn̈usjitzꞌaoc. 

6  Syicꞌancot nocꞌ quelem vacax chiꞌ vin̈aj Aarón chiꞌ yic tzꞌoch nocꞌ silabꞌoc 
yuj smul. A jun nocꞌ chiꞌ yic nocꞌ vin̈, yuj yacꞌji tup smul vin̈ yedꞌ masanil ebꞌ 
ayecꞌ dꞌa yol spat. 7 Slajvi chiꞌ syicꞌanpaxcot chavan̈ nocꞌ mam chiva chiꞌ vin̈ 
dꞌa yichan̈ in cajnubꞌ bꞌaj tzin chꞌox in bꞌa. 8  Syacꞌanoch suerte vin̈ dꞌa yibꞌan̈ 
nocꞌ chiva chiꞌ schavan̈il: Jun nocꞌ tzꞌacꞌji silabꞌoc dꞌayin, axo junxo nocꞌ, 
tzꞌacꞌchajcanoch mul dꞌa yibꞌan̈ nocꞌ, spechchajcanbꞌat nocꞌ dꞌa tzꞌinan luum. 
9 A nocꞌ tzꞌem suerte dꞌa yibꞌan̈ to vicoꞌ, syicꞌcot nocꞌ vin̈aj Aarón chiꞌ silabꞌoc 
yic stupcanel smul ebꞌ israel. 10 Axo junxo nocꞌ chiva chiꞌ, dꞌa spitzanil nocꞌ 
tzꞌoch dꞌa vichan̈, tzꞌacꞌjicanoch mul dꞌa yibꞌan̈ nocꞌ, tzꞌactajcanbꞌat nocꞌ dꞌa 
tzꞌinan luum syicꞌancanbꞌat smul ebꞌ israel chiꞌ nocꞌ.

11 Ayic listaxo yaj juntzan̈ tic smasanil, smilancham nocꞌ quelem vacax 
vin̈aj Aarón chiꞌ, syacꞌan nocꞌ vin̈ silabꞌil yic tzꞌacꞌji tup smul yedꞌ smul 
masanil ebꞌ ayecꞌ yedꞌ vin̈ dꞌa yol spat. 12  Slajvi chiꞌ, syicꞌancot jun chaynubꞌ 
yic incienso vin̈ , b ꞌudꞌan yedꞌ stzacꞌaqꞌuil altar ay dꞌa vichan̈ yedꞌ cha 
bꞌechan̈oc incienso sucꞌuqꞌui sjabꞌ, syicꞌanoch vin̈ dꞌa yoloch cꞌapac cortina 
ayoch dꞌa snan̈al in cajnubꞌ. 13  Syacꞌanem incienso chiꞌ vin̈ dꞌa yibꞌan̈ tzacꞌacꞌ 
dꞌa vichan̈, axo dꞌa yibꞌan̈ smacul bꞌaj tzꞌacꞌji tup mul, aton smacul scaxail in 
trato, tzꞌoch moyan stabꞌil incienso chiꞌ yic vachꞌ max cham vin̈.  14 Syicꞌancot 
jabꞌoc schiqꞌuil nocꞌ quelem vacax chiꞌ vin̈, slabꞌanem yiximal scꞌabꞌ vin̈ dꞌa 
scal chicꞌ chiꞌ, stzicanbꞌat vin̈ dꞌa yibꞌan̈ smacul caxa chiꞌ bꞌaj tzꞌochcꞌoch vin̈ 
chiꞌ, uquel stzicoch chicꞌ chiꞌ vin̈ dꞌa yichan̈ smacul chiꞌ. 15 Slajvi chiꞌ, tzꞌelxita 
vin̈, smilancham nocꞌ chiva vin̈, aton nocꞌ tzꞌoch silabꞌil yuj smul ebꞌ israel, 
syicꞌanoch schiqꞌuil nocꞌ vin̈ dꞌa yoloch cꞌapac cortina chiꞌ, stzicanpaxem 
schiqꞌuil nocꞌ chiꞌ vin̈ dꞌa yibꞌan̈ smacul caxa chiꞌ yedꞌ dꞌa yichan̈, icha syutej 
schiqꞌuil nocꞌ quelem vacax vin̈ dꞌa sbꞌabꞌelal. 16  Icha val chiꞌ syutej vin̈aj 
Aarón chiꞌ sacbꞌitan jun lugar Vicn̈ej Yaji yuj yalxon̈ej tas chucal yedꞌ spitalil 
ebꞌ israel tic. Icha chiꞌ ol aj sacbꞌican masanil in cajnubꞌ bꞌaj tzin chꞌox in bꞌa, 
aton jun ayecꞌ eyedꞌoc dꞌa scal chucal tze cꞌulej.

17 Malaj junoc mach ayecꞌ dꞌa yol in cajnubꞌ yacbꞌan ayoch vin̈aj Aarón chiꞌ 
dꞌa jun lugar Vicn̈ej Yaji yic syacꞌan silabꞌ vin̈ yic stup smul yedꞌ smul masanil 
ebꞌ ayecꞌ yedꞌ vin̈ dꞌa yol spat yedꞌ smul ebꞌ chon̈abꞌ masanil. 18  Slajvi yelxita 
vin̈, sacbꞌitan altar vin̈ ayecꞌ dꞌa vichan̈, aton bꞌaj sn̈usjitzꞌa silabꞌ, syicꞌanelta 
jabꞌoc schiqꞌuil nocꞌ vacax chiꞌ vin̈ yedꞌ jabꞌoc yic nocꞌ mam chiva, syacꞌanoch 
vin̈ dꞌa schꞌac altar ay dꞌa schiquin schan̈il. 19 Stzicanoch uquel schiqꞌuil nocꞌ 
nocꞌ chiꞌ vin̈ yedꞌ yiximal scꞌabꞌ dꞌa yibꞌan̈ altar chiꞌ, icha chiꞌ tzꞌaj sacbꞌitan 
altar chiꞌ vin̈ yuj e mul a ex israel ex tic.

20 Slajvi sacbꞌican jun lugar Vicn̈ej Yaji, in cajnubꞌ yedꞌ pax altar yuj vin̈, 
schecan vin̈ icꞌjoccot nocꞌ mam chiva pitzan chiꞌ. 21 Slajvi chiꞌ, syacꞌanbꞌat 
scꞌabꞌ vin̈ schabꞌil dꞌa sjolom nocꞌ, tzꞌoch ijan vin̈ yalanem smul yedꞌ spitalil 
ebꞌ yetchon̈abꞌ dꞌa yibꞌan̈ nocꞌ. Icha chiꞌ tzꞌaj scan smul ebꞌ dꞌa yibꞌan̈ nocꞌ. 
Axo jun vin̈ sicꞌbꞌi lxoel bꞌat acꞌancan nocꞌ dꞌa tzꞌinan luum bꞌaj te najat. 
22  Stijancanbꞌat nocꞌ vin̈ taꞌ, satcanbꞌat nocꞌ dꞌa taquin̈ lum chiꞌ. Icha chiꞌ tzꞌaj 
yicꞌjicanbꞌat smul chon̈abꞌ Israel yuj nocꞌ, aton bꞌaj man̈xalaj anima tzꞌeqꞌui. 
23  Slajvi chiꞌ tzꞌochixta vin̈aj Aarón dꞌa yol in cajnubꞌ yic sqꞌuexanel spichul 
vin̈ ayochi, cꞌapac nabꞌa lino, cꞌapac ayoch yuj vin̈ a tzꞌochta dꞌa yol jun 
lugar to Vicn̈ej Yaji, syacꞌancan cꞌapac vin̈ taꞌ. 24 An̈ejaꞌ dꞌa yol in cajnubꞌ chiꞌ 
sbꞌiquel sbꞌa vin̈, syacꞌanoch spichul vin̈ syacꞌtaxonoch dꞌa yopisio. Slajvi chiꞌ, 

sn̈usantzꞌa silabꞌ vin̈, aton yic vin̈ yedꞌ silabꞌ yic ebꞌ israel chiꞌ smasanil. Icha 
chiꞌ tzꞌaj stupcanel smul vin̈ yedꞌ yic ebꞌ yetchon̈abꞌ chiꞌ. 25 A jantac xepual 
nocꞌ silabꞌ yuj mul, sn̈usjipaxtzꞌa dꞌa yibꞌan̈ altar. 26 Axo vin̈ bꞌat acꞌancan nocꞌ 
mam chiva dꞌa taquin̈ lum chiꞌ, ayic sjax vin̈, sjuqꞌuel spichul vin̈, sbꞌicanpaxel 
sbꞌa vin̈. Ichato chiꞌ syal yochta vin̈ dꞌa yol campamento.

27 A nocꞌ quelem vacax yedꞌ nocꞌ mam chiva smiljicham silabꞌil yuj stupcanel 
mul, aton nocꞌ tzꞌicꞌjicot schiqꞌuil dꞌa yol jun lugar to Vicn̈ej Yaji, tzꞌicꞌjicanbꞌat 
snivanil nocꞌ dꞌa spatiquel campamento. Ataꞌ sn̈usjitzꞌa nocꞌ yedꞌ stzꞌumal yedꞌ 
masanil snivanil. 28  A vin̈ sn̈usantzꞌa nocꞌ chiꞌ, yovalil sjuqꞌuel spichul vin̈, 
sbꞌicanpaxel sbꞌa vin̈, ichato chiꞌ syal yochta vin̈ dꞌa yol campamento.

29 A jun tic ley tzꞌajcan dꞌa e cal dꞌa masanil tiempo ex israel ex, ma ebꞌ 
chꞌoc chon̈abꞌil ayecꞌ dꞌa e cal. A dꞌa slajun̈il cꞌual dꞌa yuquil uj, tzex och 
dꞌa tzecꞌojcꞌolal, malaj mach smunlaj dꞌa jun cꞌual chiꞌ, 30  yujto a jun cꞌual 
chiꞌ, scꞌual yacꞌji silabꞌ yuj e mul yic vachꞌ stupcanel e mul dꞌa vichan̈. 31 A 
jun cꞌual chiꞌ, scꞌual icꞌoj ip tzꞌajcani yedꞌ tzecꞌojcꞌolal, ley tzꞌajcan dꞌa e cal 
dꞌa masanil tiempo. 32  A yuj chiꞌ a ol cham vin̈ sat sacerdote, axo junoc ebꞌ 
yuninal vin̈ tzꞌochcan sqꞌuexuloc. Tzꞌacꞌchajqꞌue aceite dꞌa sjolom, tzꞌacꞌjipax 
silabꞌ yuj yochcan yopisio, syacꞌanoch spichul te nivan yelcꞌochi. 33 A tzꞌacꞌan 
silabꞌ yic sacbꞌitan jun lugar to Vicn̈ej Yaji, in cajnubꞌ bꞌaj tzin chꞌox in bꞌa 
yedꞌ altar. Syacꞌanpax silabꞌ yic stup smul ebꞌ sacerdote yedꞌ ex israel ex tic. 
34 A jun tic ley tzꞌajcan dꞌa e cal dꞌa masanil tiempo. Junel tzꞌacꞌji silabꞌ tic 
dꞌa yol junjun abꞌil yic slajviel e mul a ex chon̈abꞌ israel ex tic, xchi Jehová.

Icha val ix aj yalan Jehová, icha chiꞌ ix yutej vin̈aj Moisés chiꞌ yalani.

Junn̈ej lugar bꞌaj syal yacꞌji silabꞌ dꞌa Dios

17  1 Ix yalanxi Jehová dꞌa vin̈aj Moisés chiꞌ icha tic:
2  Al dꞌa vin̈aj Aarón yedꞌ dꞌa ebꞌ yuninal yedꞌ dꞌa masanil ebꞌ 

etchon̈abꞌ to in checnabꞌil juntzan̈xo tic:
3 Yaln̈ej mach smilancham junoc nocꞌ vacax, junoc nocꞌ calnel, ma junoc nocꞌ 

chiva silabꞌoc dꞌa spatiquel campamento, ma dꞌa yool, 4 palta max yicꞌcotlaj nocꞌ 
dꞌa stielxo in cajnubꞌ bꞌaj tzin chꞌox in bꞌa, yovalil man̈xa yalan yic dꞌa e cal. A jun 
chiꞌ scotcan dꞌa yibꞌan̈, yujto ton̈ej stobꞌcanem schiqꞌuil nocꞌ taꞌ. 5 Icha chiꞌ tzꞌaj 
valani yic mantzac e comon milej nocꞌ nocꞌ silabꞌil dꞌa spatiquel campamento, 
palta to tzeyicꞌcot nocꞌ dꞌa stiel in cajnubꞌ, axo junoc vin̈ sacerdote tzꞌacꞌanoch 
nocꞌ silabꞌil yic juncꞌolal dꞌa vichan̈. 6 A vin̈ sacerdote chiꞌ stzicanoch schiqꞌuil 
nocꞌ dꞌa spatictac altar dꞌa vichan̈, aton dꞌa stielxo in cajnubꞌ, sn̈ustzꞌa xepual nocꞌ 
vin̈ dꞌa vichan̈, sucꞌuqꞌui sjabꞌ svabꞌi. 7 Man̈xa bꞌaqꞌuin̈ tzeyacꞌ junocxo silabꞌ dꞌa 
ebꞌ enemigo, aton juntzan̈ bꞌaj ochnac ex ejmelal. Yujn̈ej juntzan̈ chiꞌ ex juviel dꞌa 
vichan̈. A jun tic ley tzꞌajcan dꞌa e cal dꞌa masanil tiempo.

8  Yaln̈ej mach ebꞌ eyetisraelal, ma chꞌoc chon̈abꞌil cajanecꞌ dꞌa e cal, tato 
syacꞌ junoc silabꞌ stzꞌai, ma yaln̈ej tas silabꞌil, 9 palta to max yicꞌcotlaj dꞌa 
stielxo in cajnubꞌ bꞌaj tzin chꞌox in bꞌa yic tzꞌacꞌji dꞌayin, a jun anima chiꞌ, 
man̈xa yalan yic dꞌa e cal.

Ay yovalil schiji schiqꞌuil nocꞌ nocꞌ
10  Te ay val yoval in cꞌol dꞌa yaln̈ej mach eyetisraelal ma junoc chꞌoc 

chon̈abꞌil ayecꞌ dꞌa e cal schiꞌan schiqꞌuil nocꞌ nocꞌ. A in val ol in och ajcꞌolal 

dꞌay, ol in satanel dꞌa e cal. 11 Yujto masanil nocꞌ nocꞌ yedꞌ anima, a yuj 
schiqꞌuil pitzan, yuj chiꞌ ix valaꞌ to stobꞌjioch schiqꞌuil nocꞌ dꞌa spatictac altar 
yic slajvicanel mul. Yujto a dꞌa schiqꞌuil nocꞌ chiꞌ ay sqꞌuinal yuj chiꞌ syal 
yacꞌan tup mul chiꞌ.

12  Yuj chiꞌ sval dꞌayex israel ex tic to malaj junoc ex, ma ebꞌ chꞌoc chon̈abꞌil 
ayecꞌ cajan dꞌa e cal syal chiꞌan schiqꞌuil nocꞌ nocꞌ. 13 Yaln̈ej mach ex ma ebꞌ 
chꞌoc chon̈abꞌil ayecꞌ cajan dꞌa e cal syamchaj junoc nocꞌ nocꞌ yuuj, ma junoc 
nocꞌ much, aton nocꞌ toxonton schiji, yovalil syicꞌcanel schiqꞌuil nocꞌ, smucancan 
yedꞌ lum luum. 14 Yujto a chicꞌ chiꞌ icꞌan pitzan nocꞌ, yuj chiꞌ sval dꞌayex to max 
yal-laj schiji nocꞌ chibꞌej aytooch schiqꞌuil. Yaln̈ej mach schiꞌani, satjiel dꞌa e cal.

15 Yaln̈ej mach ex, ma chꞌoc chon̈abꞌil schiꞌan nocꞌ chibꞌej to ton̈ej schami, 
mato smiljicham yuj junoc nocꞌ chium nocꞌ, yovalil sjuqꞌuel spichul, sbꞌicanel 
sbꞌa, palta man̈ vachꞌoc tzꞌajcani masanto sqꞌuicꞌbꞌiemi. 16  Palta tato max 
sjuqꞌuel spichul, mato max sbꞌiquel sbꞌa, scann̈ej smul chiꞌ dꞌa yibꞌan̈, xa chi, 
xchi Jehová dꞌa vin̈aj Moisés chiꞌ.

A juntzan̈ icꞌlajbꞌail ay yovalil

18  1 Ix yalanxi Jehová dꞌa vin̈aj Moisés chiꞌ icha tic:
2  Al juntzan̈ checnabꞌil tic smasanil dꞌa ebꞌ etisraelal:

A in Jehová e Diosal in. 3  Man̈ e bꞌeybꞌalej sbꞌeybꞌal ebꞌ aj Egipto, aton jun 
chon̈abꞌ bꞌaj ecꞌnac ex cajan.

Man̈ e bꞌeybꞌalejpax sbꞌeybꞌal ebꞌ aj Canaán, aton bꞌaj van ex vicꞌanbꞌati.
4 Cꞌanabꞌajejec in checnabꞌil, tze cꞌanabꞌajan e bꞌeybꞌalan in cꞌaybꞌubꞌal. A 

in ton Jehová e Diosal in svalaꞌ.
5 Bꞌeybꞌalejec in checnabꞌil yedꞌ in cꞌaybꞌubꞌal. A mach ol cꞌanabꞌajanoc, ol 

schan̈ej sqꞌuinal yuuj. A in ton Jehová in svalaꞌ.
6 Malajocabꞌ junoc vin̈ vinac smulan yedꞌ junoc ix ix to ayto yuj sbꞌa yedꞌoc. 

A inton Jehová in svalaꞌ.
7 Malajocabꞌ junoc mach syacꞌ qꞌuixvelal smam, smulan yedꞌ snun, yelxo val 

te chuc yujto snun ton val.
8  Malajocabꞌ junoc vin̈ vinac smulan yedꞌ ix yetbꞌeyum smam yic max yacꞌ 

qꞌuixvelal smam chiꞌ.
9 Malajocabꞌ junoc vin̈ vinac smulan yedꞌ yanabꞌ: Yanabꞌ yuj smam, ma yuj 

snun, vachꞌchom dꞌa yol spat aljinac ix, mato chꞌoc bꞌaj aljinac, man̈ smojoc 
smulan yedꞌ ix.

10  Malajocabꞌ junoc vin̈ vinac syacꞌ qꞌuixvelal sbꞌa smulan yedꞌ ix 
yixchiquin, yixchiquin yuj yuninal, ma yuj yisil. Max yal-laj smulan yedꞌoc.

11 Malajocabꞌ junoc vin̈ vinac smulan yedꞌ ix yuneꞌ ix yisil smam, yisil val 
smam chiꞌ, schabꞌil yanabꞌ yaj ix, max yal-laj smulan yedꞌ ix.

12  Malajocabꞌ junoc vin̈ vinac smulan yedꞌ ix yanabꞌ smam, yujto aꞌ och 
smam chiꞌ yedꞌ ix.

13  Malajocabꞌ junoc vin̈ vinac smulan yedꞌ ix snulej ix snun, yujto aꞌ och ix 
snun vin̈ chiꞌ yedꞌ ix.

14 Malajocabꞌ junoc vin̈ vinac syacꞌ qꞌuixvelal yucꞌtac smam smulan yedꞌ ix 
yetbꞌeyum vin̈, yujto ichato ayto yuj sbꞌa yedꞌ ix.

15 Malajocabꞌ junoc vin̈ vinac smulan yedꞌ ix yalibꞌ, yujto yetbꞌeyum ix vin̈ 
yuninal vin̈, max yal-laj smulan vin̈ yedꞌ ix.

16  Malajocabꞌ junoc vin̈ vinac syacꞌ qꞌuixvelal yucꞌtac yuj smulan yedꞌ ix 
yetbꞌeyum vin̈ yucꞌtac chiꞌ.

17 Tato ay junoc vin̈ vinac tzꞌicꞌan junoc ix ix, max yal-laj smulan vin̈ yedꞌ ix 
yuneꞌ ix, to schabꞌil yisil yaj ix. Max yalpaxlaj smulan vin̈ yedꞌ ix yixchiquin 
ix, yixchiquin yuj junoc vin̈ yuneꞌ ix, ma yuj junoc ix yuneꞌ ix. Yelxo val te 
chuc icha chiꞌ, yujto yicn̈ej ix yaj ebꞌ chiꞌ.

18  Malajocabꞌ junoc vin̈ vinac syicꞌqꞌue snulej yetbꞌeyum, max yal-laj yicꞌani 
yacbꞌan pitzanto ix yetbꞌeyum chiꞌ, yic vachꞌ max och ajcꞌolal dꞌa scal ebꞌ ix. 
19 Malajocabꞌ junoc vin̈ vinac ay tas scꞌulej yedꞌ junoc ix ix ayic ayoch ix dꞌa 
stiempoal yic sbꞌisan uj.

20 Malajocabꞌ junoc vin̈ vinac smulan yedꞌ ix yetbꞌeyum junocxo vinac, man̈ 
vachꞌoc scan ebꞌ dꞌa yichan̈ ley.

21 Malajocabꞌ junoc vin̈ vinac sn̈usantzꞌa junoc yuninal silabꞌoc dꞌa jun 
comon dios scuchan Moloc. Tato scꞌulej icha chiꞌ, malaj velcꞌoch dꞌa yol sat. 
A in Jehová in sval tic.

22  Malajocabꞌ junoc vin̈ vinac smulan yedꞌ junoc yetvinaquil, icha scꞌulej 
yedꞌ junoc ix ix, a jun chiꞌ te yajbꞌentac.

23 Malajocabꞌ junoc vin̈ vinac smulan yedꞌ nocꞌ nocꞌ, malajocabꞌ junoc mach 
syixtejbꞌat sbꞌa dꞌa icha chiꞌ. Malajocabꞌ pax junoc ix ix smulan yedꞌ junoc 
nocꞌ nocꞌ, yujto yelxo val man̈xo smojoc.

24 Malajocabꞌ mach syixtejbꞌat sbꞌa yedꞌ juntzan̈ tic, yujto a dꞌa smasanil 
juntzan̈ tic, syixtejbꞌat sbꞌa juntzan̈ anima ol viqꞌuel dꞌa eyichan̈ tic. 25  Yuj 
juntzan̈ chiꞌ, man̈xo pax vachꞌoc yaj sluum ebꞌ, van vacꞌan yovalil dꞌa ebꞌ, van 
vacꞌan satjocpaxel ebꞌ dꞌa sluum chiꞌ. 26-28  Masanil juntzan̈ chiꞌ, sbꞌeybꞌalej 
juntzan̈ anima cajan dꞌa jun luum chiꞌ, ayic manto ex cꞌoch cajan a ex tic. 
Yuj chiꞌ yelxo val man̈ vachꞌoc yaj jun luum chiꞌ yuj ebꞌ. Palta a ex israel ex 
tic yedꞌ ebꞌ chꞌoc chon̈abꞌil ayecꞌ cajan dꞌa e cal, yovalil tze bꞌeybꞌalej, tze 
cꞌanabꞌajanpax in checnabꞌil tic. Man̈ e cꞌulej masanil juntzan̈ tastac man̈ 
vachꞌoc scꞌulej ebꞌ chiꞌ, yic vachꞌ max ex satjipax el a ex tic dꞌa jun luum chiꞌ. 
29 A mach sbꞌeybꞌalan juntzan̈ tastac yajbꞌentac chiꞌ, yovalil satjiel dꞌa e cal. 
30  Yuj val chiꞌ bꞌeybꞌalejec in checnabꞌil, man̈ e bꞌeybꞌalej juntzan̈ bꞌeybꞌal 
yajbꞌentac chiꞌ, aton juntzan̈ sbꞌeybꞌalaji ayic manto ex cꞌochlaj taꞌ, man̈ 
eyixtejbꞌat e bꞌa dꞌa icha chiꞌ. A in Jehová e Diosal in svalaꞌ, xchi Jehová dꞌa 
vin̈aj Moisés chiꞌ.

A sleyal vachꞌilal yedꞌ tojolal

19  1 Ix yalanxi Jehová dꞌa vin̈aj Moisés chiꞌ icha tic:
2  Al masanil juntzan̈ lolonel tic dꞌa ebꞌ etisraelal:

Vachꞌn̈ej tzeyutej e bꞌa, yujto a in Jehová in tic vachꞌ inn̈ej.
3  Cꞌanabꞌajejec e mam e nun.
Tze cꞌanabꞌajej sleyal juntzan̈ scꞌual icꞌoj ip to vic yaji. A in ton Jehová e 

Diosal in svalaꞌ.
4 Man̈ eyacꞌoch e pensar dꞌa juntzan̈ yechel comon dios, man̈ e bꞌopaxqꞌue 

qꞌuen qꞌueen e diosaloc. A in ton Jehová e Diosal in svalaꞌ.
5 Ayic tzeyacꞌan silabꞌ yic e juncꞌolal vedꞌoc, tze cꞌanabꞌajej val icha sleyal, 

yuj chiꞌ ol in cha dꞌayex. 6  A nocꞌ schibꞌejal nocꞌ tzeyacꞌ silabꞌil chiꞌ, tze chi 
nocꞌ dꞌa scꞌual chiꞌ yedꞌ dꞌa junxo cꞌu. Tato ayto nocꞌ scan dꞌa schabꞌjial, 

sn̈uschajtzꞌa nocꞌ. 7 Tato tzato e chi nocꞌ dꞌa schabꞌjial chiꞌ, chucxo dꞌa yol in 
sat, maxtzac in chalaj silabꞌ chiꞌ dꞌayex. 8  A mach schiꞌan nocꞌ dꞌa schabꞌjial 
chiꞌ, max tuplaj smul chiꞌ dꞌa yibꞌan̈, yujto comon ix yutej tastac to vic yaji. A 
jun mach chiꞌ, man̈xalaj yalan yic dꞌa e cal.

9 Ayic tze molanqꞌue sat tas tzeyavej dꞌa e luum, man̈ pilanoc tzeyutej e 
molanqꞌue dꞌa stitac, man̈ ex ecꞌ dꞌan̈an̈ e sicꞌanqꞌue ixim jolom trigo scan 
eyuuj. 10 Ayic tze molan sat teꞌ uva, man̈ ex meltzaj e say eyil dꞌa schaelal, 
man̈ e sicꞌqꞌue sat scꞌajbꞌanemi. A juntzan̈ chiꞌ canocabꞌi, yicxo ebꞌ mebꞌaꞌ yedꞌ 
ebꞌ chꞌoc chon̈abꞌil yaji. A in ton Jehová e Diosal in svalaꞌ.

11 Man̈ ex elcꞌanoc, man̈ eyal esal lolonel, man̈ eyacꞌ musansatil ebꞌ 
eyetanimail.

12  Man̈ e loc in bꞌi dꞌa es. Tato icha chiꞌ tze cꞌulej ichato malaj velcꞌoch 
dꞌayex. A in ton Jehová in svalaꞌ.

13  Man̈ comonoc tzeyixtej ebꞌ eyetanimail, man̈ e toqꞌuecꞌ tastac ay dꞌa ebꞌ. 
Man̈ eyalaꞌ to ato qꞌuicꞌan tze tup scꞌu ebꞌ vin̈ e munlajvum smunlaj ticnaic.

14 Man̈ e bꞌaj ebꞌ chacan̈, man̈ eyaqꞌuem tas dꞌa yol sbꞌe ebꞌ max uji yilani, 
palta ayocabꞌ velcꞌoch dꞌa yol e sat. A in ton Jehová in svalaꞌ.

15 Man̈ e bꞌo tas man̈ tojoloc ayic tze bꞌoan yaj junoc lolonel. Man̈ eyacꞌoch 
e bꞌa yedꞌ ebꞌ mebꞌaꞌ, man̈ eyacꞌpaxoch e bꞌa yedꞌ ebꞌ nivac yelcꞌochi. Te 
tojoln̈ej tzeyutej e bꞌoanel tas yaj ebꞌ.

16 Man̈ ex alvoc pecal dꞌa scal ebꞌ eyetchon̈abꞌ.
Man̈ e nachaan̈ esal lolonel dꞌa yibꞌan̈ junoc eyetanimail yic smiljichamoc. 

A in ton Jehová in svalaꞌ.
17 Mocabꞌ chichonoch e cꞌol dꞌa junoc eyetanimail, palta vachꞌ to tze cachaꞌ 

tzeyacꞌan srazón yic vachꞌ max cotcan dꞌa eyibꞌan̈ yedꞌoc.
18  Man̈ e pac e bꞌa, mocabꞌ chichonn̈ejoch e cꞌol dꞌa ebꞌ eyetchon̈abꞌ. Tze 

xajanej ebꞌ ay dꞌa spatic schiquin e pat icha tzeyutej e ya ilan e bꞌa. A in ton 
Jehová in svalaꞌ.

19 Cꞌanabꞌajejec juntzan̈ in checnabꞌil tic.
Man̈ e cha tajnoc nocꞌ e molbꞌetzal nocꞌ yedꞌ junocxo nocꞌ nocꞌ chꞌoc 

yin̈tilal.
Man̈ e som eyin̈at tzeyavej dꞌa e luum.
Man̈ eyacꞌoch cꞌapac pichul soman schꞌalil yedꞌ junocxo macan̈ an̈ chꞌal.
20 Tato ay junoc ix schecabꞌ junoc mach ayxo strato yedꞌ junocxo vin̈ vinac, 

palta tato ay junocxo vin̈ smulan yedꞌ ix, tzꞌacꞌji yovalil dꞌa ebꞌ schavan̈il. 
Max miljichamlaj ebꞌ, yujto mantzac tupji yic tzꞌel ix dꞌa libre. 21 A vin̈ smulan 
yedꞌ ix chiꞌ, yovalil syicꞌcot junoc nocꞌ chꞌac calnel vin̈ silabꞌil yuj smul chiꞌ 
dꞌa stielxo in cajnubꞌ bꞌaj tzin chꞌox in bꞌa. 22  Smiljicham nocꞌ, axo junoc vin̈ 
sacerdote tzꞌacꞌanoch nocꞌ dꞌa vichan̈, yuj stupchaj smul vin̈ chiꞌ.

23  Ayic ol ex cꞌoch dꞌa lum Canaán, ol eyavan masanil macan̈il te avbꞌen 
teꞌ syacꞌ sat. Oxeꞌ abꞌil max eyamlaj junoc sat teꞌ chiꞌ yic tze loani, yujto 
ay yovalil dꞌa yol in sat. 24  Axo dꞌa schan̈il abꞌil, masanil sat teꞌ syacꞌ chiꞌ, 
tzeyacꞌ masanil dꞌayin ofrendail yuj eyacꞌan yuj diosal, yujto vic yaj teꞌ sat 
chiꞌ. 25 Axo dꞌa yoil abꞌil, eyicxo yaj sat teꞌ chiꞌ yic tze loꞌo. Tato ol e cꞌanabꞌajej 
sleyal tic, yelxo val ol yacꞌ sat teꞌ. A in ton Jehová e Diosal in svalaꞌ.

26 Man̈ e chi nocꞌ chibꞌej to max el schiqꞌuil.
Man̈ eyacꞌoch e bꞌa e naanel tas tzuji, man̈ eyacꞌpaxoch e bꞌa dꞌa ajchumal.

* 19.28 A jun tic sbꞌeybꞌal ebꞌ aj Canaán yic schꞌoxanel scuscꞌolal ebꞌ. 

27 Man̈ setansetanoc tzꞌaj sjoxjiel xil e jolom, man̈ e joxpaxel xil e sat.
28  Man̈ eyacꞌ echnaj e bꞌa yuj cuscꞌolal yuj junoc chamnac, man̈ eyacꞌoch 

yechel junoc tas dꞌa e nivanil. * A in ton Jehová in svalaꞌ.
29 Man̈ eyacꞌ qꞌuixvelal ix eyisil, tzeyacꞌanoch ix ajmul ixal dꞌa stemplo 

juntzan̈ comon dios, yic vachꞌ max ixtaxel sbꞌeybꞌal ebꞌ anima, yic max 
ixtaxpaxel e chon̈abꞌ yuj ajmulal.

30  Yovalil tze cꞌanabꞌajej sleyal juntzan̈ scꞌual icꞌoj ip to vic yaji. Ayocabꞌ 
yelcꞌoch in cajnubꞌ dꞌa yol e sat. A in Jehová in svalaꞌ.

31 Man̈ ex bꞌat e cꞌanbꞌej e bꞌa dꞌa ebꞌ ajchum, ma dꞌa ebꞌ scꞌuman spixan 
ebꞌ chamnac yalani, yic vachꞌ max eyixtejbꞌat e bꞌa. A in Jehová e Diosal in 
svalaꞌ.

32  Qꞌuean̈ec lin̈an dꞌa yichan̈ ebꞌ ichamtac anima, nivanocabꞌ yelcꞌoch ebꞌ 
dꞌa yol e sat. Ayocabꞌpax velcꞌoch dꞌa yol e sat. A in ton Jehová in svalaꞌ.

33 Man̈ eyixtej junoc anima chꞌoc chon̈abꞌil ayecꞌ dꞌa e cal. 34 Xajan tzeyutej 
ebꞌ, ichato eyetchon̈abꞌ ebꞌ. Yaꞌilejec ebꞌ, icha tzꞌaj eyaꞌilan e bꞌa. Tze nacoti to 
a ex tic najtil ecꞌnac ex dꞌa chꞌoc chon̈abꞌil dꞌa yol yic Egipto. A in ton Jehová 
e Diosal in svalaꞌ.

35  Man̈ eyixtej ebꞌ anima dꞌa tas tze chon̈oꞌ, tzꞌacanocabꞌ eyechlabꞌ 
tzeyacꞌlabꞌej, icha e chꞌan̈ ayic tzeyechtan e luum ma juntzan̈xo echlabꞌ tze 
cꞌanaꞌ. 36  A e libra yedꞌ eyalmul tze cꞌanaꞌ, tzꞌacanocabꞌi. A in ton Jehová e 
Diosal in ix ex viqꞌuelta dꞌa Egipto, a in svalaꞌ.

37 Yuj val chiꞌ, yovalil tze cꞌanabꞌajej in bꞌeybꞌal yedꞌ masanil in checnabꞌil 
tic. A in ton Jehová in svalaꞌ, xchi Jehová dꞌa vin̈aj Moisés chiꞌ.

A yaelal dꞌa yibꞌan̈ ebꞌ man̈ cꞌanabꞌajumoc

20  1 Ix yalanxi Jehová dꞌa vin̈aj Moisés chiꞌ icha tic:
2  Al masanil juntzan̈ checnabꞌil tic dꞌa ebꞌ etisraelal:

Yaln̈ej mach ex, ma ebꞌ chꞌoc chon̈abꞌil ayecꞌ cajan dꞌa e cal tzꞌacꞌan 
junoc yuninal silabꞌil dꞌa comon dios scuchan Moloc, a jun chiꞌ yovalil 
sjulqꞌuenajcham yuj ebꞌ yetchon̈abꞌ. 3  Scotpax voval dꞌa jun anima chiꞌ, tzin 
satel dꞌa scal ebꞌ yetchon̈abꞌ, yujto ix yixtejbꞌat in cajnubꞌ, ix in spaticaneli, 
yujto syacꞌ yuninal silabꞌil dꞌa jun comon dios chiꞌ. 4  Tato a ebꞌ yetchon̈abꞌ 
ton̈ej syilochi, max sjulqꞌuenejcham jun anima chiꞌ ebꞌ, 5  a in val ol vacꞌ 
yovalil dꞌa jun anima chiꞌ, dꞌa yetbꞌeyum, dꞌa yuninal yedꞌ dꞌa masanil ebꞌ 
cajan yedꞌ dꞌa yol spat. Ol in satel ebꞌ dꞌa scal ebꞌ yetchon̈abꞌ yedꞌ ebꞌ syaqꞌuem 
sbꞌa dꞌa comon dios Moloc chiꞌ yedꞌoc. 6 Tato ay mach sbꞌat scꞌanbꞌej sbꞌa dꞌa 
ebꞌ ajbꞌaal, ma dꞌa ebꞌ scꞌuman spixan ebꞌ chamnac yalani, scꞌanabꞌajan tas 
syal ebꞌ chiꞌ, ol vacꞌ yovalil dꞌa jun anima chiꞌ, ol in satel dꞌa scal yetchon̈abꞌ.

7 Juneln̈ej tzeyacꞌoch e bꞌa dꞌa yol in cꞌabꞌ, vachꞌn̈ej tzeyutej e bꞌa, yujto a 
in Jehová in tic, e Diosal in. 8  A val in bꞌeybꞌal tze bꞌeybꞌalej, tze cꞌanabꞌajani, 
yujto a in Jehová in tzex vacꞌoch vicoc.

9 Yaln̈ej mach sbꞌaj smam snun yovalil schami, a val tzꞌicꞌancot schamel 
chiꞌ dꞌa yibꞌan̈.

10  Tato ay junoc vin̈ vinac smulan yedꞌ ix yetbꞌeyum junoc yetanimail, 
yovalil scham jun vinac chiꞌ yedꞌ jun ix ix chiꞌ.

11 Tato ay junoc vin̈ vinac smulan yedꞌ ix yetbꞌeyum smam, syacꞌ qꞌuixvelal 
smam chiꞌ. A jun vinac chiꞌ yovalil schami, schampax ix ix chiꞌ, a val ebꞌ 
tzꞌicꞌancot schamel dꞌa yibꞌan̈.

12  Tato ay junoc vin̈ vinac smulan yedꞌ ix yalibꞌ, yovalil scham ebꞌ schavan̈il, 
yujto yelxo val te chuc scꞌulej ebꞌ. A val ebꞌ tzꞌicꞌancot schamel dꞌa yibꞌan̈.

13 Tato ay junoc vin̈ vinac smulan yedꞌ yetvinaquil, icha scꞌulej yedꞌ junoc ix 
ix, yovalil scham ebꞌ schavan̈il. A val ebꞌ tzꞌicꞌancot schamel dꞌa yibꞌan̈, yujto 
yajbꞌentac tas scꞌulej ebꞌ chiꞌ.

14 Tato ay junoc vin̈ vinac tzꞌicꞌan junoc ix ix, syicꞌanpaxqꞌue snun ix ix chiꞌ 
vin̈, te chuc tas scꞌulej ebꞌ chiꞌ, yuj chiꞌ a jun vin̈ vinac chiꞌ yedꞌ chavan̈ ebꞌ ix 
ix chiꞌ, sn̈usjitzꞌa ebꞌ. Yuj chiꞌ man̈xa bꞌaj ol bꞌinaj jun bꞌeybꞌal chiꞌ dꞌa e cal.

15  Tato ay junoc vin̈ vinac smulan yedꞌ junoc nocꞌ nocꞌ, a vin̈ chiꞌ yovalil 
scham vin̈, schampax nocꞌ nocꞌ chiꞌ.

16 Tato ay pax junoc ix ix smulan yedꞌ junoc nocꞌ nocꞌ, a jun ix chiꞌ yovalil 
scham ix, schampax jun nocꞌ nocꞌ chiꞌ. A val tzꞌicꞌancot schamel dꞌa yibꞌan̈.

17 Tato ay junoc vin̈ vinac syicꞌ yanabꞌ yetbꞌeyumoc, yanabꞌ yuj smam ma 
yanabꞌ yuj snun, a chavan̈ ebꞌ chiꞌ, dꞌa val yichan̈ ebꞌ yetchon̈abꞌ ebꞌ satjieli, 
yujto a mach smulan yedꞌ yanabꞌ, yelxo val qꞌuixvelal tas scꞌulej ebꞌ chiꞌ, yuj 
chiꞌ a mach icha chiꞌ scꞌulej, a smul chiꞌ scotcan dꞌa yibꞌan̈.

18  Tato ay junoc vin̈ vinac ay tas scꞌulej yedꞌ junoc ix ix ayic ayoch ix 
sbꞌisan uj, malaj yelcꞌoch dꞌa yol sat vin̈ tas tzꞌicꞌan ix chiꞌ, bꞌecanpax scꞌol ix 
schꞌoxanel syaelal chiꞌ, yuj chiꞌ man̈xaocabꞌ yalan yic ebꞌ schavan̈il dꞌa e cal.

19 Malajocabꞌ junoc vin̈ vinac smulan yedꞌ yanabꞌ smam, ma yedꞌ snulej 
snun, yujto syacꞌ sqꞌuixvelal vin̈ mach ayto yuj sbꞌa yedꞌoc. A yuj smul ebꞌ 
chiꞌ scot dꞌa yibꞌan̈ schavan̈il.

20 Tato ay junoc vin̈ vinac smulan yedꞌ ix yetbꞌeyum vin̈ yucꞌtac smam ma 
vin̈ snulej snun, syacꞌ val qꞌuixvelal jun yicham chiꞌ, a yuj smul ebꞌ chiꞌ scot 
dꞌa yibꞌan̈ schavan̈il, yuj chiꞌ smiljicham ebꞌ, malaj yin̈tilal ebꞌ scani.

21 Tato ay junoc vin̈ vinac smulan yedꞌ ix yetbꞌeyum vin̈ yucꞌtac, syacꞌ 
qꞌuixvelal vin̈ yucꞌtac vin̈ chiꞌ, a jun chiꞌ yajbꞌentac, yuj chiꞌ smiljicham ebꞌ, 
malaj yin̈tilal ebꞌ scani.

22  Bꞌeybꞌalejec in bꞌeybꞌal, tze cꞌanabꞌajan masanil in checnabꞌil tic yic vachꞌ 
man̈ ol ex in satel dꞌa lum luum bꞌaj ol ex cꞌoch cajan chiꞌ. 23  Man̈ e bꞌeybꞌalej 
sbꞌeybꞌal ebꞌ anima ol viqꞌuel dꞌa eyichan̈ chiꞌ. A ebꞌ chiꞌ, sbꞌeybꞌalej masanil 
juntzan̈ chucal tic ebꞌ, yuj chiꞌ tzin chaquel ebꞌ. 24 A in val ix vacꞌ in tiꞌ to ol 
vacꞌ eyiquejcan slum ebꞌ chiꞌ e macbꞌenoc, lum te yax sat.

A in Jehová e Diosal in, ex in sicꞌnaquelta dꞌa scal juntzan̈xo chon̈abꞌ. 25 Yuj 
chiꞌ yovalil ay sqꞌuexan̈il nocꞌ nocꞌ vachꞌ yedꞌ nocꞌ man̈ vachꞌoc dꞌa yol e sat 
yedꞌ dꞌa scal nocꞌ much vachꞌ yedꞌ nocꞌ man̈ vachꞌoc. Yuj chiꞌ man̈ e juel e bꞌa 
dꞌa vichan̈ yuj e chiꞌan nocꞌ nocꞌ man̈ vachꞌoc chiꞌ, nocꞌ much, nocꞌ sn̈ervi, ma 
nocꞌ sjachvi dꞌa sat lum tic, aton nocꞌ ix valaꞌ to man̈ vachꞌoc. 26 Palta yovalil 
vachꞌ tzeyutej e bꞌa dꞌa vichan̈, yujto vachꞌ inn̈ej a in tic. A in Jehová in tic ix 
ex in siqꞌueli, to chꞌoc eyel dꞌa yichan̈ juntzan̈xo chon̈abꞌ, yic vachꞌ in chon̈abꞌ 
tzex aji.

27 Tato ay junoc vin̈ vinac ma junoc ix ix dꞌa e cal scꞌuman spixan ebꞌ 
chamnac yalani, yovalil sjulqꞌuenajchamoc. A val tzꞌicꞌancot schamel chiꞌ dꞌa 
yibꞌan̈, xchi Jehová, xa chi, xchi dꞌa vin̈aj Moisés chiꞌ.

A juntzan̈ checnabꞌil dꞌa ebꞌ sacerdote

21  1 Ix yalanxi Jehová dꞌa vin̈aj Moisés chiꞌ icha tic:
Al dꞌa ebꞌ sacerdote, ebꞌ yin̈tilal vin̈aj Aarón, mocabꞌ cꞌoch ebꞌ dꞌa 

stzꞌey junoc chamnac yic man̈ chucoc scan ebꞌ dꞌa yichan̈ ley, vachꞌchom ayto 
yuj sbꞌa ebꞌ yedꞌ jun chamnac chiꞌ. 2  An̈ej tato a snun, ma smam, ma junoc 
yuninal, ma junoc yisil, ma junoc yucꞌtac, 3  ma junoc yanabꞌ ebꞌ cobꞌes ayecꞌ 
cajan yedꞌoc, a schami, syal scꞌoch ebꞌ dꞌa stzꞌey jun chamnac chiꞌ. 4 Palta max 
yal-laj scꞌoch ebꞌ dꞌa stzꞌey junoc chamnac scꞌabꞌ yoc ix yetbꞌeyum ebꞌ.

5 Mocabꞌ sjoxel xil sjolom ebꞌ, mocabꞌ sjoxpaxel xil stiꞌ ebꞌ, mocabꞌ yacꞌpax 
echnaj snivanil ebꞌ yuj schamel junoc anima. 6 Palta vachꞌn̈ejocabꞌ syutej sbꞌa 
ebꞌ yujto vicn̈ej yaj ebꞌ. Mocabꞌ chucoc in bꞌinaj yuj ebꞌ, yujto a ebꞌ sn̈usantzꞌa 
silabꞌ, syacꞌan ixim pan ebꞌ ofrendail dꞌayin, yuj chiꞌ yovalil vachꞌn̈ejocabꞌ 
syutej sbꞌa ebꞌ.

7 Max yalpaxlaj yicꞌan junoc ix ajmul ix ebꞌ, ma junoc ix ix ayxo vinac ix 
ecꞌ dꞌay, ma junoc ix ix spucnac sbꞌa yedꞌ yetbꞌeyum, yujto sicꞌbꞌilel ebꞌ yic 
tzꞌochcan vicoc. 8  Chꞌococabꞌ yel ebꞌ dꞌa yol e sat, yujto a ebꞌ tzꞌacꞌanoch ixim 
pan ofrendail dꞌa vichan̈, yujto a in Jehová in vachꞌ inn̈ej, a in ix in sicꞌcanel 
ebꞌ yic vachꞌ tzꞌajcan ebꞌ.

9 Tato ay junoc ebꞌ ix yisil junoc ebꞌ sacerdote chiꞌ tzꞌoch dꞌa ajmul ixal, 
syacꞌ qꞌuixvelal smam ix chiꞌ, yovalil sn̈usjitzꞌa ix.

10 A vin̈ sat sacerdote ix icꞌjiqꞌuechaan̈ dꞌa scal ebꞌ yucꞌtac ayic ix acꞌjiqꞌue 
aceite dꞌa sjolom, ayic ix acꞌchajoch spichul vin̈ te nivan yelcꞌochi, max yal-laj 
toxon̈ej sbꞌat tzican xil sjolom vin̈, max yalpaxlaj sn̈icꞌanbꞌat spichul vin̈ yuj 
schꞌoxanel scuscꞌolal. 11 Max yalpaxlaj scꞌoch vin̈ bꞌaj ayecꞌ junoc chamnac, 
vachꞌchom smam, ma snun yic max yixtejbꞌat sbꞌa vin̈. 12  A yuj schamel ebꞌ 
chiꞌ max yal-laj yel vin̈ dꞌa in cajnubꞌ, max yalpaxlaj to syixtejbꞌat in cajnubꞌ 
chiꞌ vin̈, yujto ix acꞌjioch aceite dꞌa vin̈ yic sicꞌchajcaneli, yic tzꞌochcan vicoc. 
A in Jehová in svalaꞌ.

13  A vin̈ sat sacerdote, a junoc ix cobꞌes mantalaj vinac tzꞌecꞌ dꞌay, a ix syicꞌ 
vin̈. 14 Max yal-laj yicꞌlan sbꞌa vin̈ yedꞌ junoc ix chamnacxo yetbꞌeyum, ma 
yedꞌ junoc ix spucnac sbꞌa yedꞌ yetbꞌeyum, ma yedꞌ junoc ix ayxo vinac tzꞌecꞌ 
dꞌay, ma yedꞌ junoc ix ajmul ix. Palta yovalil a junoc ix cobꞌes ix syicꞌ vin̈, 
junoc ix yetchon̈abꞌ vin̈, 15 yic man̈ malajoc tzꞌaj yelcꞌoch ebꞌ yuninal vin̈ dꞌa 
scal ebꞌ yetchon̈abꞌ, yujto a in Jehová in ix in sicꞌcanel vin̈, xchi Jehová, dꞌa 
vin̈aj Moisés chiꞌ.

16 Ix yalanxi Jehová dꞌa vin̈aj Moisés chiꞌ icha tic:
17 Al dꞌa vin̈aj Aarón: Ticnaic yedꞌ dꞌa masanil tiempo, malaj junoc ebꞌ 

yin̈tilal vin̈ ay palta dꞌa snivanil ol yal yacꞌan yofrenda ebꞌ yetchon̈abꞌ 
dꞌayin. 18-20 Yuj chiꞌ yel val malaj junoc ay spaltail snivanil chiꞌ ol yal yoch 
dꞌa jun opisio chiꞌ: Aton ebꞌ max yal yilani, ebꞌ tzꞌem sbꞌeyi, ebꞌ palta sn̈iꞌ 
ma schiquin, ebꞌ qꞌuichajnac xubꞌ ma scꞌabꞌ, ebꞌ n̈ojanemi sbꞌeyi, ebꞌ tzapan 
steel yujto nenetac yoc ebꞌ yedꞌ scꞌabꞌ, ebꞌ ayoch yaax dꞌa yol sat, ebꞌ aycan 
sjechꞌal junoc yabꞌil dꞌay, ebꞌ ay yaxcꞌa dꞌa snivanil yedꞌ ebꞌ macꞌbꞌilpoj sn̈olobꞌ 
sqꞌueen. 21 Malaj junoc ebꞌ yin̈tilal vin̈aj Aarón chiꞌ ay palta dꞌa snivanil syal 
yoch dꞌa vichan̈ yedꞌ silabꞌ to sn̈usjitzꞌaoc. Tato ay palta dꞌa snivanil chiꞌ, 
max yal-laj yacꞌan ofrenda dꞌayin. 22  Syal svaan juntzan̈ ofrenda chiꞌ ebꞌ yedꞌ 

masanil juntzan̈ tastac to vic yaji, 23  palta max yal-laj yoch ebꞌ dꞌa in cajnubꞌ, 
ma scꞌoch ebꞌ dꞌa stzꞌey altar, yic max yixtejbꞌat in cajnubꞌ chiꞌ ebꞌ, yujto a in 
Jehová in, vic yaj juntzan̈ tastac chiꞌ, xchi Jehová dꞌa vin̈aj Moisés chiꞌ.

24 Yuj chiꞌ masanil juntzan̈ tic ix yal vin̈aj Moisés dꞌa vin̈aj Aarón yedꞌ dꞌa 
ebꞌ yuninal vin̈ yedꞌ dꞌa masanil ebꞌ yetisraelal.

Ebꞌ max yal-laj svaan ofrenda tzꞌacꞌji dꞌa Jehová

22  1 Ix lolonxi Jehová dꞌa vin̈aj Moisés chiꞌ, ix yalani:
2  Al dꞌa vin̈aj Aarón yedꞌ dꞌa ebꞌ yin̈tilal to syaꞌilej val sbꞌa ebꞌ yedꞌ 

ofrenda syacꞌ ebꞌ eyetisraelal dꞌayin, yic man̈ chucoc tzꞌaj in bꞌinaj yuj ebꞌ. A 
in val Jehová in svalaꞌ.

3  Al dꞌa ebꞌ to a ticnaic yedꞌ dꞌa masanil tiempo, yaln̈ej mach junoc yin̈tilal 
ebꞌ tzꞌicꞌancot juntzan̈ silabꞌ dꞌa vichan̈, aton juntzan̈ syacꞌ ebꞌ eyetisraelal 
dꞌayin, tato man̈ vachꞌoc yaj jun tzꞌicꞌancot jun silabꞌ chiꞌ icha yalan ley, 
yovalil tzꞌicꞌjiel dꞌa yopisio dꞌa vichan̈. A in val Jehová in svalaꞌ.

4 Malaj pax junoc yin̈tilal vin̈aj Aarón chiꞌ syal svaan tastac to vic yaji tato 
ay lepra dꞌay, ma ay tas tzꞌel dꞌa svinaquil, palta ato yic vachꞌxo yaji icha 
yalan ley, ichato chiꞌ syal svaani.

Tato syam junoc tas to man̈ vachꞌoc, junoc chamnac, ma junoc vinac tzꞌel 
yin̈atil, man̈ vachꞌoc tzꞌajcani. 5 Man̈ vachꞌoc tzꞌajcani tato syam junoc nocꞌ 
nocꞌ man̈ vachꞌoc dꞌa yichan̈ ley, ma syam junoc anima man̈ vachꞌoc pax yaj 
yuj yaln̈ej tasi. 6 Tato man̈ vachꞌoc yaji, max yal-laj svaan junoc tas to vic yaji, 
masanto sbꞌiquel sbꞌa. 7 Ato yic tzꞌem cꞌu, vachꞌxo yaji. Ichato chiꞌ tzaxo yal 
svaan masanil tas to vic yaji yujto yictaxon yaji. 8  A ebꞌ yin̈tilal vin̈aj Aarón 
chiꞌ max yal-laj schiꞌan schibꞌejal junoc nocꞌ nocꞌ ebꞌ, aton nocꞌ ton̈ej schami, 
ma nocꞌ scham yuj nocꞌ caltacteꞌal nocꞌ, yic man̈ chucoc scan ebꞌ. A in Jehová 
in svalaꞌ.

9 Al dꞌa ebꞌ to scꞌanabꞌajej in checnabꞌil ebꞌ, yic max och smul ebꞌ, yic 
max champax ebꞌ. Tato malaj yelcꞌoch in checnabꞌil chiꞌ dꞌa yol sat ebꞌ, scot 
juntzan̈ tic dꞌa yibꞌan̈ ebꞌ, yujto a in Jehová in ix in sicꞌcanel ebꞌ.

10 Malaj mach syal svaan tastac to vic yaji tato malaj yuj sbꞌa yedꞌ ebꞌ vin̈ 
sacerdote.

Ebꞌ ton̈ej ayecꞌ posado dꞌa ebꞌ, ma ebꞌ ton̈ej smunlaj dꞌa ebꞌ, max yal-laj 
svaan ebꞌ.

11 Tato ay junoc schecabꞌ junoc vin̈ sacerdote manbꞌil yuuj, mato ay pax 
ebꞌ tzꞌalji dꞌa yol scuenta vin̈, a ebꞌ chiꞌ syal svaan ebꞌ masanil tas to vic yaji.

12  Tato a ix yisil junoc vin̈ sacerdote syicꞌ junoc vinac chꞌoc yel dꞌa scal ebꞌ 
sacerdote, maxtzac yal-laj svaan juntzan̈ ofrenda chiꞌ ix, aton juntzan̈ tzꞌacꞌji 
dꞌa ebꞌ vin̈ sacerdote chiꞌ. 13  Palta tato chamnacxo vin̈ yetbꞌeyum ix, mato 
spucnac sbꞌa ix yedꞌ vin̈ yetbꞌeyum chiꞌ, malaj pax junoc yuneꞌ ix, meltzajnac 
ix yic scajnajxi ix yedꞌ vin̈ smam chiꞌ, ichataxon ayic cobꞌesto ix, syal svaan 
svael vin̈ smam ix chiꞌ. Axo pax juntzan̈xo ebꞌ man̈ yin̈tiloc ebꞌ sacerdote, 
max yal-laj svaan ebꞌ.

14 Tato ay junoc mach comonn̈ej schiꞌan nocꞌ chibꞌej to vic yaji, tato man̈ 
yojtacoc to vic yaji, yovalil syacꞌ sqꞌuexul dꞌa jun vin̈ sacerdote chiꞌ, syacꞌan 
jabꞌocxo dꞌa yibꞌan̈ jun ix yacꞌ sqꞌuexul chiꞌ. 15 Palta a ebꞌ vin̈ sacerdote yovalil 
man̈ comonoc schaꞌ ebꞌ vin̈ chijoc tastac syacꞌ ebꞌ eyetchon̈abꞌ dꞌayin. 16 Tato 

ay junoc mach comonn̈ej schiꞌan nocꞌ chibꞌej vic yaj chiꞌ, man̈ ton̈ejoc syiloch 
vin̈ sacerdote chiꞌ, palta yovalil a jun ix chiꞌan nocꞌ chiꞌ, syacꞌ nocꞌ silabꞌ yic 
spacoc jun smul chiꞌ, yujto a in Jehová in ix in sicꞌcanel juntzan̈ nocꞌ chibꞌej 
chiꞌ vicoc, xchi dꞌa vin̈.

Sleyal yuj nocꞌ nocꞌ tzꞌacꞌji silabꞌil
17 Ix yalanxi Jehová dꞌa vin̈aj Moisés chiꞌ:
18  Al dꞌa vin̈aj Aarón yedꞌ dꞌa ebꞌ yuninal yedꞌ dꞌa masanil ebꞌ eyetisraelal 

masanil juntzan̈ tic: Tato ay ex, ma ebꞌ chꞌoc chon̈abꞌil ayecꞌ cajan dꞌa e cal, 
tzeyacꞌ junoc nocꞌ nocꞌ yic sn̈usjitzꞌa silabꞌil dꞌayin, vachꞌchom yuj bꞌaj ix eyacꞌ 
e tiꞌ eyacꞌani, mato ton̈ej tzꞌel dꞌa e cꞌol eyacꞌani, 19 yovalil a junoc nocꞌ smam 
malaj jabꞌoc spaltail tzeyacꞌaꞌ yic vachꞌ tzin cha jun silabꞌ chiꞌ. A junoc nocꞌ 
toro, ma junoc nocꞌ chꞌac calnel, ma junoc nocꞌ mam chiva tzeyacꞌaꞌ, 20 palta 
man̈oc junoc nocꞌ ayoch syabꞌil. Tato yaꞌay nocꞌ, max in chalaj nocꞌ.

21 Yal n̈ej mach ex tzeyacꞌ junoc silabꞌ yic juncꞌolal dꞌayin, vachꞌchom 
yuj bꞌaj ix eyacꞌ e tiꞌ eyacꞌani, ma ton̈ej tzꞌel dꞌa e cꞌol eyacꞌani, yovalil a 
junoc nocꞌ vacax, ma junoc nocꞌ calnel, ma junoc nocꞌ chiva, malaj spaltail 
tzeyacꞌaꞌ, y ic vachꞌ tzin cha dꞌayex. 22  Man̈ eyacꞌ junoc nocꞌ nocꞌ penaay 
dꞌayin, icha nocꞌ malaj yol sat, nocꞌ lajvinac, nocꞌ qꞌuiich, nocꞌ elnac junoc 
macan̈ snivanil, ma ay syaxcꞌail, ma junoc yabꞌil dꞌay. A juntzan̈ nocꞌ icha chiꞌ, 
max yal-laj sn̈usjitzꞌa nocꞌ dꞌa valtar. 23 A mach ex tzꞌel dꞌa e cꞌol eyacꞌan junoc 
nocꞌ silabꞌ dꞌayin, a junoc nocꞌ vacax, ma junoc nocꞌ calnel syal eyacꞌani, 
vachꞌchom man̈ lajanoc steel yoc nocꞌ. Palta tato a junoc silabꞌ ix eyacꞌ e tiꞌ 
eyacꞌani, max in chalaj nocꞌ icha chiꞌ yaji. 24 A junoc nocꞌ lajvinac sqꞌueen, ma 
pojnac, ma icꞌbꞌilel sqꞌueen nocꞌ chiꞌ, max yal-laj eyacꞌan nocꞌ silabꞌil dꞌayin. 
Man̈ e bꞌeybꞌalej eyacꞌan juntzan̈ nocꞌ chiꞌ silabꞌil dꞌayin. 25 Man̈ e cha juntzan̈ 
nocꞌ nocꞌ icha chiꞌ dꞌa ebꞌ chꞌoc chon̈abꞌil yic tzꞌoch silabꞌil dꞌayin, yujto man̈ 
tzꞌacanoc yaj nocꞌ, max in chapaxlaj nocꞌ, xchi dꞌa vin̈.

26 Ix yalanxi Jehová chiꞌ dꞌa vin̈:
27 Ayic tzꞌalji junoc nocꞌ yuneꞌ vacax, ma junoc nocꞌ yuneꞌ calnel, ma junoc 

nocꞌ yuneꞌ chiva, uqueꞌ cꞌual yovalil scan nocꞌ yedꞌ snun, axo dꞌa svajxaquil 
cꞌual, tzaxo yal sn̈usjitzꞌa nocꞌ silabꞌil dꞌa vichan̈.

28  Max yal-laj junn̈ej cꞌual tzꞌaj smiljicham junoc nocꞌ snun yedꞌ nocꞌ yuneꞌ.
29 Tato tzꞌacꞌji junoc silabꞌ dꞌayin yuj acꞌoj yuj diosal, ujocabꞌ icha dꞌa sleyal 

yic vachꞌ tzin chaꞌa. 30 An̈ejtonaꞌ, tze chibꞌat nocꞌ dꞌa jun cꞌual chiꞌ, max yal-laj 
scan nocꞌ dꞌa junocxo cꞌu. A in Jehová in svalaꞌ.

31 Bꞌeybꞌalejec in checnabꞌil, tze cꞌanabꞌajanpaxi. A in Jehová in svalaꞌ.
32  Mocabꞌ chucoc tzꞌaj in bꞌinaj eyuuj, palta to tzin eyicꞌchaan̈, yujto a in 

val ix ex in sicꞌcaneli, 33  ix ex vicꞌanelta dꞌa Egipto yic tzin och e Diosaloc. A 
in Jehová in svalaꞌ, xchi dꞌa vin̈.

Juntzan̈ qꞌuin̈ yic Jehová 
(Nm 28.16‑25)

23  1 Ix yalanxi Jehová dꞌa vin̈aj Moisés chiꞌ: 2  Al dꞌa ebꞌ etisraelal to a 
in sval icha tic:

A juntzan̈ qꞌuin̈ tic, valnaccani to vicn̈ej yaji, aton yic tze molbꞌan e bꞌa yic 
tzin eyicꞌanchaan̈.

A Scꞌual icꞌoj ip
3  Vaqueꞌ cꞌual tzex munlaji, axo dꞌa yuquil cꞌual man̈xa junoc tas tze cꞌulej. 

Tzeyicꞌ eyip, tze molbꞌan e bꞌa eyoch ejmelal dꞌayin yaln̈ej bꞌaj ayex eqꞌui. 
Aton jun cꞌual icꞌoj ip chiꞌ vicn̈ej yaji.

Qꞌuin̈ snacot ebꞌ israel ayic yelnaccot ebꞌ dꞌa Egipto 
(Nm 28.16‑25; Dt 16.1‑8)

4 Aton juntzan̈ qꞌuin̈ tic nivan yelcꞌochi yuj in eyicꞌanchaan̈ ayic tze molbꞌan 
e bꞌa eyoch ejmelal dꞌa scꞌual valnaccani.

5  A qꞌuin̈  yic tze naancoti ayic ex vicꞌanelta dꞌa Egipto, tzꞌel yich dꞌa 
yemcꞌualil dꞌa 14 yoch bꞌabꞌel uj. Aton jun qꞌuin̈ chiꞌ tzeyacꞌochi yic tzin 
eyicꞌanchaan̈.

6 Axo dꞌa 15 yoch jun uj chiꞌ, tzeyacꞌanpaxoch qꞌuin̈ yic ixim pan malaj yich 
yuj in eyicꞌanchaan̈. Uqueꞌ cꞌual an̈ej ixim pan malaj yich tze vaꞌa. 7 A val dꞌa 
sbꞌabꞌel cꞌual chiꞌ, tze molbꞌanoch e bꞌa ejmelal dꞌa vichan̈. Malaj junoc macan̈ 
munlajel tze bꞌo dꞌa jun chiꞌ. 8  A dꞌa uqueꞌ cꞌual chiꞌ, tze n̈usn̈ejtzꞌa silabꞌ 
dꞌayin. A dꞌa yuquil cꞌual tze molbꞌanoch e bꞌa ejmelal dꞌayin. Malaj junoc 
macan̈ munlajel tze bꞌoꞌo, xchi Jehová dꞌa vin̈aj Moisés chiꞌ.

Qꞌuin̈ yic bꞌabꞌel sat tas tzꞌavchaji 
(Nm 28.26‑31)

9 Ix yalanpax Jehová dꞌa vin̈aj Moisés chiꞌ:
10  Al dꞌa ebꞌ etisraelal icha tic: Ayic ayexxo ecꞌ dꞌa sat lum luum ol vacꞌ 

chiꞌ dꞌayex, ayic ol e chaanel yich e jochan ixim e trigo, a jun bꞌabꞌel 
manoja tze joch chiꞌ, tzeyicꞌcot dꞌa ebꞌ vin̈ sacerdote. 11 Axo dꞌa junxo cꞌu 
ayic slajvicanecꞌ scꞌual icꞌoj ip, syacꞌan ebꞌ sacerdote chiꞌ ofrendail tas 
tzeyacꞌ chiꞌ, sbꞌachanochta ebꞌ dꞌa vichan̈, yic vachꞌ tzin cha dꞌayex. 12  A dꞌa 
scꞌual tzeyacꞌ ixim e trigo chiꞌ ofrendail dꞌayin, ataꞌ tze n̈uspaxtzꞌa junoc 
nocꞌ calnel silabꞌil dꞌa vichan̈, nocꞌ jun abꞌil sqꞌuinal, mocabꞌa jabꞌoc spaltail 
nocꞌ. 13  Tzeyicꞌanpaxcot lajun̈eoc libra ixim harina te vachꞌ calabꞌil yedꞌ 
aceite, yic stzꞌa ofrendail to sucꞌuqꞌui sjabꞌ svabꞌi. Tzeyacꞌanpax junoc litro 
vino ofrendail, secjiem dꞌa yibꞌan̈ juntzan̈ ofrenda chiꞌ. 14  A ixim acꞌ trigo 
sjochchaj chiꞌ, max yal-laj e vaan ixim dꞌa panil. Max yalpaxlaj e bꞌolan ixim 
e cꞌuxuꞌ, ma eyax cꞌuxani, masanto dꞌa jun scꞌual a tzeyacꞌan ixim bꞌabꞌel 
manoja ofrendail dꞌayin e Diosal in. A jun tic ley tzꞌajcan dꞌayex dꞌa masanil 
tiempo yaln̈ej bꞌaj ayex eqꞌui.

15 Axo dꞌa junxo cꞌu ayic toxo ix lajvicanecꞌ scꞌual icꞌoj ip, ayic tzeyicꞌancot 
jun manoja ixim trigo ofrendail, aton dꞌa jun cꞌu chiꞌ tze bꞌis uqueꞌ semana. 
16  Axo dꞌa junxo cꞌu, ma dꞌa 50 cꞌual yic toxo ix tzꞌacvi uqueꞌ cꞌual icꞌoj ip 
chiꞌ, ataꞌ tzeyacꞌpax junocxo ofrenda dꞌa ixim trigo chiꞌ dꞌayin. 17 Tzeyicꞌcot 
chabꞌoc ixim pan ofrendail ichataxon ixim eyic tze vaꞌa. Vajxaqueꞌ libra ixim 
harina te vachꞌ tzꞌoch dꞌa junjun ixim, ayocabꞌ bꞌat yich dꞌa scal ixim. A ixim 
pan chiꞌ sbꞌachjioch ixim dꞌa vichan̈ ofrendail dꞌa ixim bꞌabꞌel tzꞌeluli yaln̈ej 
bꞌaj cajan ex eqꞌui. 18  Yedꞌ ixim pan chiꞌ, syacꞌ ucvan̈oc nocꞌ quelemtac calnel 
ebꞌ eyetchon̈abꞌ, jun abꞌil sqꞌuinal junjun nocꞌ yedꞌ jun nocꞌ quelem vacax 
yedꞌ pax chavan̈oc nocꞌ chꞌac calnel. Malajocabꞌ jabꞌoc spaltail juntzan̈ nocꞌ 

nocꞌ chiꞌ. A nocꞌ chiꞌ sn̈usjitzꞌa smasanil dꞌayin Jehová in tic, junn̈ej tzꞌaj stzꞌa 
yedꞌ ixim eyofrenda trigo yedꞌ pax ofrenda dꞌa vino. A jun ofrenda stzꞌa chiꞌ 
sucꞌuqꞌui sjabꞌ svabꞌi.

19  Tzeyacꞌanpax junoc nocꞌ mam chiva silabꞌil yuj stupcanel e mul. 
Tzeyacꞌanpax chavan̈oc nocꞌ calnel junjun abꞌil sqꞌuinal ofrendail yuj e 
chꞌoxanel e juncꞌolal vedꞌoc. 20  A vin̈ sacerdote sbꞌachanoch chavan̈ nocꞌ 
calnel dꞌa vichan̈ a in Jehová in tic yedꞌ ixim pan ix bꞌo dꞌa ixim trigo ix 
bꞌabꞌlaj jochchaji, a jun ofrenda chiꞌ vic yaji, scan dꞌa vin̈ sacerdote chiꞌ.

21 A dꞌa scꞌual jun qꞌuin̈ chiꞌ malaj junoc macan̈ munlajel syal e bꞌoani. Tze 
molbꞌanoch e bꞌa eyoch ejmelal dꞌayin. A jun tic ley tzꞌajcan dꞌa e cal yedꞌ dꞌa 
scal eyin̈tilal dꞌa masanil tiempo yaln̈ej bꞌajtil ayex eqꞌui.

22  Ayic scꞌoch stiempoal e jochan ixim e trigo, man̈ e sicꞌqꞌue ixim scan dꞌa 
scal yoc yedꞌ ixim ay dꞌa stitac, yujto a juntzan̈ chiꞌ yic ebꞌ mebꞌaꞌ yaji yedꞌ 
ebꞌ chꞌoc chon̈abꞌil ayecꞌ dꞌa e cal. A in Jehová e Diosal in svalaꞌ, xchi dꞌa vin̈.

A qꞌuin̈ yic qꞌuen trompeta 
(Nm 29.1‑6)

23  Ix yalanpax Jehová dꞌa vin̈aj Moisés chiꞌ icha tic:
24 Al dꞌa ebꞌ etchon̈abꞌ icha tic: A dꞌa sbꞌabꞌel cꞌual yic yuquil uj, tzeyicꞌ eyip, 

tze molbꞌanoch e bꞌa ejmelal dꞌayin, spuji qꞌuen trompeta yic tze naancot in 
vachꞌcꞌolal. 25 Yovalil tze n̈ustzꞌa junoc nocꞌ silabꞌ dꞌayin. Malaj junoc ex tzex 
munlaj dꞌa jun cꞌu chiꞌ, xchi dꞌa vin̈.

A qꞌuin̈ yic tzꞌacꞌji tup mul 
(Nm 29.7‑11)

26 Ix yalanpax Jehová dꞌa vin̈aj Moisés chiꞌ icha tic:
27 A dꞌa slajun̈il cꞌual yoch yuquil uj, aton dꞌa scꞌual yic tzꞌacꞌjican lajvoc 

e mul, tze molbꞌejoch e bꞌa ejmelal dꞌayin. Tzex ochpax dꞌa tzecꞌojcꞌolal, tze 
n̈usantzꞌa ofrenda silabꞌil dꞌayin a in Jehová in tic. 28  Man̈ ex munlaj dꞌa jun 
cꞌu chiꞌ, yujto a val dꞌa jun cꞌu chiꞌ stupcanel e mul dꞌa vichan̈ a in Jehová e 
Diosal in tic. 29 Tato ay junoc mach max cꞌanabꞌajan yoch dꞌa tzecꞌojcꞌolal dꞌa 
jun cꞌu chiꞌ, yovalil satjiel dꞌa e cal. 30 An̈ejtonaꞌ, yaln̈ej mach smunlaj dꞌa jun 
cꞌu chiꞌ, tzin sateli.

31 Malaj junoc mach smunlaj dꞌa junoc yaln̈ej tas munlajelal dꞌa jun cꞌu 
chiꞌ. A jun tic ley tzꞌajcan dꞌa e cal yedꞌ dꞌa scal ebꞌ eyin̈tilal dꞌa masanil 
tiempo yaln̈ej bꞌajtil ayex eqꞌui. 32  A jun cꞌu chiꞌ, aton val yic tzeyicꞌan eyip, 
yic tzex ochpax dꞌa tzecꞌojcꞌolal, tzꞌel yich dꞌa val sbꞌalun̈il cꞌual yoch uj dꞌa 
qꞌuicꞌbꞌalil, masanto dꞌa qꞌuicꞌbꞌalil dꞌa junxo cꞌu, xchi dꞌa vin̈.

A qꞌuin̈ yic chinama 
(Nm 29.12‑40)

33  Ix yalanpax Jehová dꞌa vin̈aj Moisés chiꞌ icha tic:
34 Al dꞌa ebꞌ etchon̈abꞌ: Ayic 15 yoch yuquil uj, tze chaan uqueꞌ cꞌual sqꞌuin̈al 

chinama yuj in eyicꞌanchaan̈. 35 Tze molbꞌanoch e bꞌa ejmelal dꞌa bꞌabꞌel cꞌu. A 
dꞌa jun cꞌual chiꞌ, malaj junoc mach smunlaji. 36 A dꞌa uqueꞌ cꞌual chiꞌ, junjun 
cꞌu tze n̈usantzꞌa silabꞌ dꞌayin, axo dꞌa svajxaquil cꞌual, tze molbꞌanoch e bꞌa 
ejmelal, tze n̈usantzꞌa silabꞌ, yujto in qꞌuin̈ yaji, malaj junoc mach smunlaji. 

37 (Aton dꞌa juntzan̈ qꞌuin̈ tic tzin eyicꞌchaan̈ a in Jehová in tic. Tze molbꞌanoch 
e bꞌa ejmelal, tze n̈usantzꞌa silabꞌ. Ay silabꞌ sn̈usjitzꞌaoc yedꞌ ofrenda dꞌa tas 
svaji. Tzꞌacꞌjipax vino silabꞌil yedꞌ ofrendail. Junjun macan̈ juntzan̈ silabꞌ 
tic tzꞌacꞌji, ato aꞌ scꞌual albꞌilcani. 38  Chꞌoc yel juntzan̈ silabꞌ chiꞌ dꞌa yichan̈ 
juntzan̈ tzꞌacꞌji dꞌa scꞌual icꞌoj ip valnac. Chꞌoc yel juntzan̈ silabꞌ chiꞌ dꞌa yichan̈ 
silabꞌ tzꞌacꞌjitaxoni. Chꞌoc yel pax dꞌa yichan̈ e silabꞌ tzeyacꞌ e tiꞌ eyacꞌani yedꞌ 
dꞌa eyofrenda tzꞌel dꞌa e cꞌol eyacꞌan dꞌayin a in Jehová in tic.)

39 Axo dꞌa 15-xo yoch yuquil uj, ayic toxo ix molchaj sat avbꞌen tzꞌel dꞌa sat lum 
luum, tzeyacꞌanoch sqꞌuin̈al dꞌa vichan̈ dꞌa uqueꞌ cꞌual. A bꞌabꞌel cꞌu, scꞌual icꞌoj 
ip, an̈ejtonaꞌ pax dꞌa yucubꞌixial. 40 A dꞌa bꞌabꞌel cꞌu chiꞌ, tzeyicꞌcot sattac te teꞌ te 
vachꞌ, xiltac apacꞌ, scꞌabꞌ teꞌ tacꞌu ay dꞌa titac aꞌ yedꞌ scꞌabꞌ juntzan̈xo teꞌ cꞌayum xiil 
yic tzeyacꞌanoch qꞌuin̈ yic chinama. Icha val chiꞌ tzꞌaj eyacꞌan tzalajbꞌoc e cꞌol dꞌa 
uqueꞌ cꞌual chiꞌ dꞌa vichan̈ a in Jehová e Diosal in tic. 41 Dꞌa yuquil uj dꞌa junjun 
abꞌil, tzeyacꞌanoch jun qꞌuin̈ chiꞌ dꞌa uqueꞌ cꞌual yuj in eyicꞌanchaan̈. A jun tic ley 
tzꞌajcan dꞌa e cal yedꞌ dꞌa scal ebꞌ eyin̈tilal dꞌa masanil tiempo. 42 A dꞌa uqueꞌ cꞌual 
chiꞌ, e masanil a ex israel ex tic, yovalil tzex cajnaj dꞌa yoltac chinama, 43 yic vachꞌ 
syojtaquejn̈ejel ebꞌ eyin̈tilal bꞌaqꞌuin̈ to a dꞌa yoltac chinama ix ex cajnaji ayic ix ex 
vicꞌanelta dꞌa Egipto. A in Jehová e Diosal in svalaꞌ, xchi dꞌa vin̈.

44  Icha val chiꞌ ix aj yacꞌan vin̈aj Moisés yojtacanel ebꞌ chon̈abꞌ israel 
juntzan̈ nivac qꞌuin̈ tzꞌochi yuj yicꞌjichaan̈ Jehová.

A aceite yic candil dꞌa scajnubꞌ Dios 
(Ex 27.20‑21)

24  1 Ix yalanpax Jehová dꞌa vin̈aj Moisés chiꞌ: 2  Al dꞌa ebꞌ etisraelal to 
syicꞌcot aceite ebꞌ dꞌayach, aton aceite te vachꞌ yic sat teꞌ olivo yic 

vachꞌ ayn̈ejoch scꞌacꞌal candil. 3  Axo vin̈aj Aarón sbꞌoanoch scꞌacꞌal, yic vachꞌ 
ayn̈ejoch scꞌacꞌal tzꞌecꞌ acꞌval dꞌa vichan̈ bꞌaj ay in cajnubꞌ bꞌaj tzin chꞌox 
in bꞌa, dꞌa yichan̈elta cꞌapac cortina bꞌaj ay scaxail in trato. A jun tic ley 
tzꞌajcan dꞌayex dꞌa masanil tiempo. 4 Vachꞌ tzꞌaj sbꞌojioch juntzan̈ candil chiꞌ 
dꞌa vichan̈ dꞌa yibꞌan̈ sbꞌachnubꞌal nabꞌa oro.

A ixim pan ayoch dꞌa yichan̈ Jehová
5 Tzeyicꞌcot ixim harina te vachꞌ, sbꞌo lajchaveoc ixim pan, chan̈eꞌ libra ixim 

harina tzꞌoch dꞌa junjun ixim. 6 Slajvi chiꞌ tzꞌacꞌchajqꞌue ixim dꞌa sat jun mexa 
nabꞌa oro dꞌa vichan̈, cha tzol tzꞌajqꞌue latzꞌan ixim, vactac ixim dꞌa junjun 
latzꞌan. 7 Tzacꞌanpaxem incienso te vachꞌ dꞌa yibꞌan̈ junjun latzꞌan ixim pan 
chiꞌ. A incienso chiꞌ sn̈usjitzꞌa dꞌa vichan̈, yic schꞌoxani to vic yaj ixim pan chiꞌ. 
8 Dꞌa junjun cꞌual icꞌoj ip tzꞌacꞌjiem ixim pan chiꞌ dꞌa vichan̈, yuj scꞌanabꞌajan 
ebꞌ etchon̈abꞌ israel in trato eyedꞌoc dꞌa masanil tiempo. Yovalil a ixim qꞌuixin 
tzꞌacꞌjiemi. 9 Axo juntzan̈ ixim pan tzꞌicꞌjiel chiꞌ, yic vin̈aj Aarón yedꞌ ebꞌ yin̈tilal 
yaj ixim dꞌa masanil tiempo. A ebꞌ chiꞌ svaan ixim pan chiꞌ dꞌa junoc lugar 
to vic yaji, yujto te nivan yelcꞌoch ixim dꞌa scal juntzan̈xo silabꞌ yictaxon ebꞌ 
sacerdote tzꞌicꞌjiel dꞌa juntzan̈ ofrenda sn̈usjitzꞌa dꞌa vichan̈, xchi Jehová chiꞌ.

Scham ebꞌ tzꞌalan chuc dꞌa sbꞌi Dios
10-11 Ay jun vin̈ aljinac dꞌa scal ebꞌ israel chiꞌ, israel snun vin̈, axo smam 

vin̈ aj Egipto. Selomit sbꞌi ix snun vin̈ chiꞌ, yisil vin̈aj Dibri, yin̈tilal Dan. A 

jun vin̈ chiꞌ ix yacꞌ oval vin̈ yedꞌ jun vin̈ mero val israel dꞌa campamento. A 
dꞌa jun oval chiꞌ, a vin̈ yuneꞌ ix israel chiꞌ ix och smul vin̈ yujto ix yal chuc 
vin̈ dꞌa sbꞌi Jehová, yuj chiꞌ ix icꞌjicot vin̈ dꞌa yichan̈ vin̈aj Moisés. 12  Ix tan̈vaj 
vin̈ masanto ix yal Jehová tas yovalil tzꞌutaj vin̈. 13  Ix yalan Jehová dꞌa vin̈aj 
Moisés chiꞌ icha tic:

14 Iqꞌuequelta vin̈ chuc ix alan chiꞌ dꞌa yol campamento, axo masanil ebꞌ ix 
abꞌan tas ix yal vin̈ chiꞌ, yacꞌocabꞌqꞌue scꞌabꞌ ebꞌ dꞌa sjolom vin̈, axo masanil 
ebꞌ chon̈abꞌ sjulqꞌuenancham vin̈. 15-16  Al juntzan̈ tic dꞌa ebꞌ etisraelal: A 
mach tzꞌalan chuc dꞌa in bꞌi a in Jehová e Diosal in tic, tzꞌoch smul, yovalil 
scham yuj smul chiꞌ. Masanil ebꞌ yetchon̈abꞌ sjulanchamoc. Vachꞌchom chꞌoc 
chon̈abꞌil, ma eyetchon̈abꞌ, tato syal chuc dꞌa in bꞌi, yovalil tzꞌoch chamel dꞌa 
yibꞌan̈.

17 A mach smacꞌancham junoc yetanimail, yovalil tzꞌochpax chamel dꞌa 
yibꞌan̈.

18  A mach smacꞌancham nocꞌ smolbꞌetzal nocꞌ junocxo mach, yovalil an̈ejaꞌ 
nocꞌ nocꞌ chiꞌ tzꞌacꞌjipax sqꞌuexuloc.

19 A mach smacꞌan junoc yetanimail, tato tzꞌechnaj yuuj, icha tas syutej 
chiꞌ, icha chiꞌ tzꞌutajpaxi. 20 Tato sqꞌuichaj yuuj, yovalil smacꞌjipax qꞌuichajoc. 
Tato tzꞌelta yol sat yuuj, yovalil tzꞌelpaxcot yicoꞌ, tato tzꞌel ye junoc mach chiꞌ 
yuuj, yovalil tzꞌelpax yicoꞌ. Icha val tas syutej junoc anima chiꞌ, icha pax chiꞌ 
tzꞌutajxi.

21 A mach smacꞌancham nocꞌ smolbꞌetzal nocꞌ junocxo anima, yovalil syacꞌ 
sqꞌuexul nocꞌ. Palta a mach smacꞌancham junoc yetanimail, a jun chiꞌ yovalil 
schami.

22  An̈ejaꞌ jun ley tic tzꞌoch yopisio dꞌa ebꞌ chꞌoc chon̈abꞌil yedꞌ dꞌa ebꞌ 
chon̈abꞌ israel. A in Jehová e Diosal in svalaꞌ, xchi Jehová dꞌa vin̈aj Moisés 
chiꞌ.

23  Icha chiꞌ ix aj yalan juntzan̈ chiꞌ vin̈aj Moisés dꞌa ebꞌ yetisraelal, yuj 
chiꞌ ix icꞌjielta vin̈ ix alan chuc dꞌa sbꞌi Jehová chiꞌ yuj ebꞌ dꞌa spatiquel 
campamento. Ataꞌ ix julqꞌuenajcham vin̈. Ix scꞌanabꞌajej ebꞌ scꞌulan icha val 
ix aj yalan Jehová dꞌa vin̈aj Moisés chiꞌ.

Abꞌil yic syicꞌ yip lum luum

25  1 Ix yalan Jehová dꞌa vin̈aj Moisés chiꞌ dꞌa lum svitzal Sinaí icha tic:
2  Al masanil juntzan̈ tic dꞌa ebꞌ etisraelal: Ayic ayexxo ecꞌ dꞌa sat 

lum luum ol vacꞌ dꞌayex chiꞌ, yovalil ol yicꞌ yip luum, yic tzin eyicꞌchaan̈ a in 
Jehová in tic. 3  An̈ej vaqueꞌ abꞌil tzex munlaj dꞌa sat e luum, axo dꞌa vaqueꞌ 
abꞌil chiꞌ syal e mesan teꞌ eyuva, tze molan sat. 4 Axo dꞌa yuquil abꞌil, yovalil 
scan lum yicꞌ yip sat yuj in eyicꞌanchaan̈. Malaj jabꞌoc tas tzeyavej dꞌa jun 
abꞌil chiꞌ, max yal-laj e mesan teꞌ eyuva. 5 Max yal-laj e jochanqꞌue vaan ixim 
trigo munil sqꞌuibꞌi, ayic toxo ix ecꞌ stiempoal jochoj trigo. Max yalpaxlaj e 
molan sat teꞌ eyuva chiꞌ to maj e mesaꞌ, yujto syicꞌ yip lum dꞌa jun abꞌil chiꞌ. 
6 Masanil tastac sqꞌuibꞌ dꞌa sat lum dꞌa jun abꞌil yic syicꞌ yip lum chiꞌ, syal e 
vaani, syalpax svaan ebꞌ anima eyedꞌoc, aton ebꞌ vin̈ e checabꞌ, ebꞌ ix e checabꞌ 
yedꞌ ebꞌ smunlaj eyedꞌoc yedꞌ ebꞌ chꞌoc chon̈abꞌil ayecꞌ dꞌa e cal, 7 yedꞌ pax 
nocꞌ e molbꞌetzal nocꞌ yedꞌ nocꞌ caltacteꞌal nocꞌ ay dꞌa jun lugar chiꞌ. Yuj chiꞌ, 
masanil tas sqꞌuibꞌ dꞌa sat lum dꞌa jun abꞌil chiꞌ, aꞌ ol e va yedꞌ nocꞌ nocꞌ chiꞌ.

Jun abꞌil yic nivan tzalajcꞌolal
8  Uquel sbꞌi schaj dꞌa uctac abꞌil. A uqueꞌ abꞌil chiꞌ sbꞌischaj dꞌa uquel, 

tzꞌelcꞌoch dꞌa 49 abꞌil. 9 Axo dꞌa slajun̈ilxo cꞌual yoch yuquil uj, aton jun cꞌu 
ayic tzꞌacꞌji tup mul, ataꞌ spuji qꞌuen trompeta dꞌa masanil yol e chon̈abꞌ. 
10 Axo abꞌil 50, a yabꞌilal yoch qꞌuin̈ yic tzꞌel masanil tas dꞌa libre. A dꞌa jun 
abꞌil chiꞌ tzꞌalchajel yuj yel anima masanil dꞌa libre dꞌa yol e chon̈abꞌ, aton ebꞌ 
schon̈nac sbꞌa checabꞌvumal, yic vachꞌ spaxta ebꞌ smasanil dꞌa scal scꞌabꞌ yoc. 
An̈ejtonaꞌ ebꞌ schon̈naquel sluum scanxi lum yicoc ebꞌ. 11 Axo jun abꞌil 50 chiꞌ 
eyic yaj a ex tic, yuj eyel dꞌa libre. A dꞌa jun abꞌil chiꞌ, malaj tas tzeyavej, max 
e jochqꞌuelaj vaan ixim trigo ton̈ej sqꞌuibꞌchaan̈ dꞌa ichn̈ej taꞌ. Man̈ e mes teꞌ 
eyuva, man̈ e molpax sat teꞌ. 12  Nivanocabꞌ yelcꞌoch jun abꞌil chiꞌ dꞌa yol e sat. 
A tastac munil syacꞌ dꞌa lum luum chiꞌ tze vaꞌa.

13  Ayic scꞌoch jun abꞌil chiꞌ, junjun ex tze chaxi e lum e chon̈naquel chiꞌ. 
14  Yuj chiꞌ, tato ayex tze chon̈oꞌ, ma tze man e lum dꞌa junoc eyetanimail, 
man̈ e naꞌ eyacꞌ ganar dꞌa spatic jun lum chiꞌ junjun ex. 15 A mach smanan 
chiꞌ, yovalil stupuꞌ, ato syalaꞌ jantac tiempoal ix ecꞌbꞌat yabꞌilal yoch qꞌuin̈ 
yic tzꞌel tas dꞌa libre chiꞌ. Axo mach schon̈vaj chiꞌ, yovalil scha stojol luum, 
ato syalaꞌ jayeto abꞌil ol molchaj sat tas avabꞌil yic ol jax junxo abꞌil yic tzꞌel 
tas dꞌa libre chiꞌ. 16 Ato syalaꞌ, tato nivanto yabꞌilal ol molchaj sat avbꞌen chiꞌ, 
icha chiꞌ ol aj stupchaj dꞌay. Tato quenxon̈ej yabꞌilal jun, quenxon̈ej pax stojol 
lum ol acꞌchaj dꞌay, yujto a sat avbꞌen chiꞌ schon̈chaji, ato syalaꞌ jayeto abꞌil 
smolchaji.

17 Man̈ e comon sayej chajtil tzꞌaj eyacꞌan ganar dꞌa spatic ebꞌ eyetanimail. 
Palta tze chꞌoxeli to ay velcꞌoch dꞌa yol e sat, yujto a in ton Jehová e Diosal 
in. 18  Scham val e cꞌanabꞌajan in checnabꞌil yedꞌ e bꞌeybꞌalan in bꞌeybꞌal tic. 
Tato ol e cꞌanabꞌajej, juncꞌolal ol ex ecꞌ dꞌa sat lum luum chiꞌ. 19 Te vachꞌ ol aj 
sat tas ol eyavej dꞌa luum. Tzalajcꞌolal ol ex cajnaj dꞌa sat luum, ol eyabꞌlej sat 
tas ol eyavej chiꞌ masanto ol ex bꞌudꞌjoc.

20  Talaj ol eyalaꞌ: ¿Tasto ol cabꞌlej dꞌa yuquil abꞌil chiꞌ, tato man̈ ol on̈ 
avalvoc, tato man̈ ol yalpax co molan sat tas avabꞌil chiꞌ? ta xe chi. 21 Man̈ 
eyacꞌ pensar, yujto ol vaqꞌuem in vachꞌcꞌolal dꞌa yibꞌan̈ tas tzeyavej dꞌa svaquil 
abꞌil chiꞌ. Ol ste aqꞌuej sat, yuj chiꞌ a jun chiꞌ cꞌocbꞌil syabꞌ eyabꞌlan dꞌa oxeoc 
abꞌil, 22  yuj chiꞌ ol eyabꞌlej sat tas tzeyavej ol e molcan chiꞌ, yacbꞌan tzex avvi 
dꞌa svajxaquil abꞌil. Olto eyabꞌlej tas molbꞌabꞌil chiꞌ eyuj yacbꞌan tzꞌelul sat tas 
tzeyavej dꞌa sbꞌalun̈il abꞌil.

23 A lum luum chiꞌ, max yal-laj e chon̈anel lum dꞌa juneln̈ej, yujto vic luum. 
A ex tic ton̈ej paxyalvum eyaj dꞌa sat luum, majan lum eyaj dꞌayin. 24 Tato ay 
junoc mach schon̈el sluum, syal smananxiel slum chiꞌ tato syal yuuj. 25 Tato 
ay junoc eyetchon̈abꞌ slajviel masanil tas ay dꞌay, yuj chiꞌ schon̈bꞌat slum dꞌa 
junocxo, a junoc te ayto yuj sbꞌa yedꞌ jun schon̈an slum chiꞌ syal smananxiel 
jun lum chiꞌ bꞌaj schon̈nac chiꞌ.

26 Palta tato ay junoc mach man̈xalaj junoc scꞌabꞌ yoc syal smananel sluum 
chiꞌ, tato smolchaj stumin schꞌocoj, syal smananxiel sluum chiꞌ. 27 An̈ej to 
snaji, jantacxo stiempoal schon̈anel luum, syacꞌanxi meltzaj jantac qꞌuen 
tumin dꞌa vin̈ manjinac luum chiꞌ, ato syalaꞌ jantacto tiempo ayic ol ja jun 
abꞌil yic tzꞌoch qꞌuin̈ yel tastac dꞌa libre, syicꞌanxi slum chiꞌ. 28  Palta tato 

max aj qꞌuen tumin chiꞌ yuuj yic smananxiel smacbꞌen chiꞌ, a lum sluum chiꞌ 
scann̈ej lum dꞌa yol scꞌabꞌ jun mach ix manan el chiꞌ, masanto scꞌoch junxo 
yabꞌilal yoch qꞌuin̈ yic tzꞌel tas dꞌa libre. Ato taꞌ librexo luum, syicꞌanxican 
lum vin̈ ix chon̈an chiꞌ.

29 Tato ay mach schon̈an junoc spat dꞌa yol nivac chon̈abꞌ ayoch smuroal, 
syal smananxieli ayic manto el-laj yabꞌilal schon̈aneli. 30  Palta tato maxto 
yal-laj smananel jun pat chiꞌ ayic manto cꞌoch jun abꞌil chiꞌ, a jun pat chiꞌ, 
scanxon̈ej dꞌa vin̈ ix manan chiꞌ dꞌa juneln̈ej yedꞌ dꞌa ebꞌ yin̈tilal. Maxtzac 
yal-laj yactajel dꞌa yabꞌilal qꞌuin̈ yic tzꞌel tas dꞌa libre. 31 A pax teꞌ pat bꞌaj man̈ 
ayococh smuroal chon̈abꞌ, lajann̈ej ichoc comon luum. Syal smanjixieli, ma 
yactajel dꞌa yabꞌilal qꞌuin̈ chiꞌ.

32  Axo ebꞌ levita, syal smananxiel spat ebꞌ dꞌa yaln̈ej tas tiempoal vachꞌchom 
ay dꞌa yol smuroal schon̈abꞌ ebꞌ. 33 Tato ay junoc levita max yal‑laj smananxiel 
spat dꞌa yol smacbꞌen schon̈abꞌ, axo yic sjax yabꞌilal yoch qꞌuin̈ chiꞌ, syal 
yicꞌanxican spat chiꞌ, yujto a ebꞌ levita chiꞌ an̈ej spat ebꞌ ayoch smacbꞌenoc dꞌa 
yoltac e chon̈abꞌ. 34 A lum luum bꞌaj sva scalnel ebꞌ levita dꞌa spatictac chon̈abꞌ 
chiꞌ, max yal-laj schon̈anel ebꞌ, yujto svalabꞌ scalnel ebꞌ yajcan yuj schon̈abꞌ.

35 Tato ay junoc ebꞌ eyetchon̈abꞌ cajan dꞌa e lacꞌanil man̈xalaj jabꞌoc tas ay 
dꞌay, yovalil tzex colvaj dꞌay yic vachꞌ ayn̈ejecꞌ dꞌa e cal, icha tzꞌaj e colvaj 
dꞌa junoc chꞌoc chon̈abꞌil sbꞌeyecꞌ dꞌa e cal. 36 Man̈ e cꞌan yuneꞌ e tumin, ma 
stupil tastac ix eyacꞌ majanil dꞌa jun eyetchon̈abꞌ chiꞌ. An̈ej to tze chꞌoxoꞌ 
to ay velcꞌoch dꞌa yol e sat, yic vachꞌ ayn̈ejecꞌ jun eyetchon̈abꞌ chiꞌ eyedꞌoc. 
37 Man̈ e cꞌan yuneꞌ qꞌuen tumin tzeyacꞌ majanil dꞌa jun eyetchon̈abꞌ chiꞌ, man̈ 
e macꞌpaxqꞌue stojol vael uqꞌuel tzeyacꞌ sqꞌuexaꞌ. 38  Yujto a in Jehová e Diosal 
in svalaꞌ, a in ix ex viqꞌuelta dꞌa Egipto yic svacꞌ lum Canaán dꞌayex yic tzin 
och e Diosaloc.

39 Tato ay junoc eyetchon̈abꞌ ayecꞌ eyedꞌoc, man̈xa jabꞌoc tas ay dꞌay, yuj 
chiꞌ schon̈ sbꞌa dꞌayex, man̈ eyutoc icha junoc e checabꞌ chꞌoc chon̈abꞌil, 
40 palta ichaocabꞌ junoc munlajvum tzeyutej, ma icha junoc ton̈ej sbꞌeyeqꞌui. 
Syal smunlaj eyedꞌoc masanto sjax yabꞌilal yoch qꞌuin̈ yic tzꞌel tas dꞌa libre. 
41 Slajvi chi, tzaxo yal yel yedꞌ yuninal dꞌa yol e pat, spax dꞌa scal ebꞌ scꞌabꞌ 
yoc bꞌaj aytaxon sluum. 42  Yujto a ex tic, in checabꞌ eyaji. A in ix ex viqꞌuelta 
dꞌa Egipto, yuj chiꞌ man̈ smojoc to tzex chon̈chajel dꞌa checabꞌvumal. 43  Man̈ 
te yajaloc tzeyutej e bꞌa dꞌa ebꞌ eyetisraelal schon̈ sbꞌa dꞌayex. An̈ej to ayocabꞌ 
velcꞌoch dꞌa yol e sat a in e Diosal in tic.

44  Tato e gana tze man e checabꞌ, vinac ma ix, syal e manan dꞌa scal 
juntzan̈xo nación dꞌa e lacꞌanil. 45  Syalpax e manan ebꞌ chꞌoc nacional 
ayecꞌ dꞌa e cal, ma yuninal ebꞌ ix alji dꞌa e cal, syal e manan ebꞌ eyicoc dꞌa 
juneln̈ej. 46 Axo yic tzex chami scan ebꞌ yicoc ebꞌ eyuninal. Syal yoch ebꞌ chiꞌ 
schecabꞌoc ebꞌ, palta malaj junoc eyetisraelal tic syal eyacꞌanoch e bꞌa yajalil 
dꞌa yibꞌan̈, yujto eyetchon̈abꞌ ebꞌ.

47 Tato ay junoc chꞌoc chon̈abꞌil, ma junoc anima ayecꞌ dꞌa e cal tic tzꞌoch 
bꞌeyumal, axo junoc eyetchon̈abꞌ junn̈ej cajan yedꞌoc tzꞌoch mebꞌail, schon̈an 
sbꞌa dꞌa jun chꞌoc chon̈abꞌil ayecꞌ dꞌa slacꞌanil chiꞌ, ma dꞌa junocxo ayto yuj 
sbꞌa yedꞌ jun chꞌoc chon̈abꞌil chiꞌ, 48  syal smananxiel sbꞌa, mato smanjiel yuj 
junoc scꞌabꞌ yoc, 49 ma yuj junoc to ayto yuj sbꞌa yedꞌoc. Tato tzaxo techaj 
yuj jun, syal smananel sbꞌa schꞌocojil. 50 Syicꞌ scuenta ebꞌ dꞌa yabꞌilal ayic ix 

schon̈anel sbꞌa chiꞌ, masanto sjax yabꞌilal qꞌuin̈ yic tzꞌel tas dꞌa libre. A stojol 
tzꞌacꞌji, ato syalaꞌ jantacxo yabꞌilal chiꞌ. Icha chiꞌ tzꞌaj yicꞌanpax scuenta jantac 
tumin tzꞌoch dꞌa spatic smunlajel, icha stojol scꞌu ebꞌ munlajvum. 51 Tato ayto 
scꞌochxi yabꞌilal chiꞌ jun, smananxiel sbꞌa, syacꞌan meltzaj jabꞌocxo qꞌuen 
tumin, ato syalaꞌ jantac ix schaꞌa ayic ix schon̈anel sbꞌa chiꞌ. 52  Palta tato 
quenxon̈ej tiempo scꞌoch yabꞌilal yic qꞌuin̈ chiꞌ, axon̈ej jabꞌxo chiꞌ stupuꞌ. 
53  Lajanocabꞌ tzꞌutaj icha junoc ebꞌ smunlaj dꞌa yabꞌilal dꞌa junoc patrón, icha 
pax chiꞌ tzꞌutaj yuj jun chꞌoc chon̈abꞌil chiꞌ. Man̈ e cha ixtaj jun eyetchon̈abꞌ 
chiꞌ dꞌa eyichan̈.

54 Tato max yal smananel sbꞌa jun, axo yic scꞌoch yabꞌilal qꞌuin̈ chiꞌ, ataꞌ 
tzꞌactajel yedꞌ ebꞌ yuninal. 55 Yujto in checabꞌ eyaj a ex israel ex tic, a in val 
ix ex viqꞌuelta dꞌa Egipto. A in ton Jehová e Diosal in svalaꞌ, xchi Jehová dꞌa 
vin̈aj Moisés chiꞌ.

Yaxilal dꞌa ebꞌ scꞌanabꞌajani 
(Dt 7.12‑24; 28.1‑14)

26  1 Ix yalanpax Jehová dꞌa vin̈aj Moisés chiꞌ yic syal vin̈ dꞌa ebꞌ 
yetchon̈abꞌ icha tic: Man̈ e bꞌo yechel juntzan̈ comon dios e diosaloc. 

Man̈ e molbꞌejqꞌue qꞌuen qꞌueen tzꞌalji macsejal, ma qꞌuen qꞌueen tzeybꞌil 
ayoch juntzan̈ icha yechel dꞌay. Man̈ ex em n̈ojan ejmelal dꞌay, yujto a in ton 
Jehová e Diosal in. 2  A scꞌual icꞌoj ip ix val dꞌayex, nivanocabꞌ yelcꞌoch dꞌa 
yol e sat. Nivanocabꞌ pax yelcꞌoch in cajnubꞌ dꞌa yol e sat, a in val Jehová in 
svalaꞌ.

3  Tato ol e bꞌeybꞌalejn̈ej in cꞌaybꞌubꞌal, tze cꞌanabꞌajan in checnabꞌil, 4  ol 
vacꞌbꞌat n̈abꞌ dꞌa stiempoal, axo yacꞌan sat teꞌ eyavbꞌen teꞌ yedꞌ tas avabꞌil dꞌa 
lum luum chiꞌ. 5 Vanto e tecꞌan ixim e trigo, toxo pax ix qꞌuin̈bꞌi sat eyuva. 
Vanto e molan sat teꞌ eyuva chiꞌ, toxo ix japax stiempo yavchaj trigo junelxo, 
yuj chiꞌ ol ex vaoc, masanto ol ex bꞌudꞌjoc. Ol eyacꞌ val tzalajbꞌoc e cꞌol dꞌa yol 
e macbꞌen. 6 Te vachꞌxon̈ej ol ex ajecꞌ taꞌ. Ol ex vay dꞌa juncꞌolal, malaj mach 
ol ex xibꞌtanoc. Ol ex in col dꞌa nocꞌ chium nocꞌ yedꞌ dꞌa oval.

7 Ol el lemnaj ebꞌ ayoch ajcꞌolal dꞌayex, yuj eyespada ol cham ebꞌ, ol can 
teljabꞌ ebꞌ dꞌa eyichan̈. 8  A dꞌa ovan̈oc ex, ol el lemnaj 100-oc ebꞌ ajcꞌol chiꞌ. 
Axo dꞌa junoc 100 ex, ol el lemnaj 10 miloc ebꞌ. A ebꞌ ajcꞌol chiꞌ ol cham ebꞌ 
dꞌa eyichan̈ yuj eyespada. 9 Te vachꞌcꞌolal ol aj ex vilanochi. Ol vicꞌ val chaan̈ 
e bꞌisul, ol vaqꞌuelcꞌoch in trato eyedꞌoc. 10 Vanto e vaan ixim trigo molbꞌilcan 
eyuj yictax junabꞌi, ol e bꞌesancanel ixim yic ol e latzꞌanpaxoch ixim acꞌto 
chiꞌ.

11 Ol in cajnajn̈ej eyedꞌoc, man̈ ol ex in chaquel-laj. 12  Ol in ajn̈ejecꞌ dꞌa e cal. 
A in e Diosal in, a exxo tic in chon̈abꞌ eyaji. 13  A in Jehová e Diosal in, ix ex 
viqꞌuelta dꞌa Egipto, yic vachꞌ max ex cann̈ej checabꞌoc taꞌ. A in ix viqꞌuel jun 
munlajel man̈xo jantacoc syail ayoch dꞌa eyibꞌan̈. Yuj val chiꞌ man̈xo n̈ojanoc 
ex emi tzex bꞌeyeqꞌui.

A yaelal yuj pitalil 
(Dt 28.15‑68)

14 Palta tato a ex tic man̈ ol e cꞌanabꞌajej, man̈ ol e bꞌeybꞌalej in checnabꞌil, 
15 tato ol e patiquejel in bꞌeybꞌal tic, tato malaj yelcꞌoch juntzan̈ in checnabꞌil 

tic dꞌayex, tzeyixtanbꞌat in trato ix in bꞌo eyedꞌoc, 16 a in pax tic, aton juntzan̈ 
tic ol in cꞌulej eyedꞌoc: Ol vacꞌbꞌat xivcꞌolal dꞌa eyibꞌan̈. Ol vacꞌbꞌat juntzan̈ 
yabꞌil man̈xa yan̈al yedꞌ cꞌacꞌal yabꞌil ol cot dꞌayex syixtan yol e sat, ol pax 
yip e nivanil. Nabꞌaxon̈ej ol eyavej tastac, yujto a ebꞌ ayoch ajcꞌolal dꞌayex ol 
vaanbꞌat sat tas tzeyavej chiꞌ. 17 Ol in och ajcꞌolal dꞌayex, ol ex satel yuj ebꞌ 
eyajcꞌol chiꞌ. Ol ex can dꞌa yalan̈ yuj ebꞌ. Toxon̈ej ol ex el lemnajoc, vachꞌchom 
malaj mach tzex pechani.

18  Tato an̈ejaꞌ max in e cꞌanabꞌajej, vachꞌchom toxo ix javi juntzan̈ tic dꞌa 
eyibꞌan̈, masn̈ej ol qꞌuechaan̈ eyaelal vuj yuj e mul. 19 Ol vacꞌ lajvoquem 
eyacꞌumtaquil. Man̈xo ol yacꞌlaj n̈abꞌ, yuj chiꞌ man̈xa tas ol yal sqꞌuibꞌ dꞌa sat 
lum e lum chiꞌ. 20 Nabꞌaxon̈ej ol eyixtej e bꞌa e munlaji, man̈xalaj tas ol qꞌuibꞌ 
dꞌa sat lum luum chiꞌ. Man̈xo ol yacꞌpax sat teꞌ eyavbꞌen teꞌ.

21 Tat o te pit ol eyutej e bꞌa dꞌayin, man̈ ol in e cꞌanabꞌajejn̈ej, ol te 
qꞌuechaan̈ yaelal dꞌa eyibꞌan̈ vuuj, ato syalaꞌ jantac e mul. 22  Ol vacꞌbꞌat nocꞌ 
chium nocꞌ dꞌa e cal, ol schianbꞌat eyuninal nocꞌ yedꞌ nocꞌ e molbꞌetzal nocꞌ, 
axo yemta e bꞌisul chiꞌ yuj nocꞌ, yuj chiꞌ man̈xa mach ol bꞌeyecꞌ dꞌa yoltac bꞌe.

23  Tato an̈ejaꞌ max e na e bꞌa yuj juntzan̈ chiꞌ, pitn̈ej tzeyutej e bꞌa dꞌayin, 
24 a in xo, te nivan yaelal ol vacꞌbꞌat dꞌa eyibꞌan̈ yuj e mul chiꞌ. 25 Ol vacꞌbꞌat 
oval dꞌayex eyaelaloc, yuj in pacan dꞌayex yujto max e cꞌanabꞌajej in trato. 
Toxon̈ej ol ex bꞌat lemnaj e col e bꞌa dꞌa e chon̈abꞌ, palta ataꞌ ol vacꞌbꞌat cꞌacꞌal 
yabꞌil, icha chiꞌ ol aj e can dꞌa yalan̈ yuj ebꞌ vin̈ eyajcꞌol chiꞌ.

26 Ayic ol vicꞌanemta yel e vael, lajun̈van̈ val ebꞌ ix ix, junn̈ej ol sbꞌo svael 
dꞌa junoc cꞌacꞌ. Axon̈ej dꞌa echlabꞌil ol aj yecꞌ e vael chiꞌ dꞌa e patic. Ol ex 
vaoc, palta man̈ ol ex bꞌudꞌjoclaj.

27 Vachꞌchom ix eyil juntzan̈ yaelal chiꞌ, palta tato an̈ejaꞌ max e na e bꞌa, 
an̈ejaꞌ tze pitejn̈ej e bꞌa, 28  a in pax tic ol vacꞌ yovalil dꞌayex yedꞌ val yoval 
in cꞌool. Masn̈ej ol qꞌuechaan̈ eyaelal vuuj yuj e mul. 29 Ichato val chiꞌ ol e 
chianbꞌat ebꞌ eyuninal yedꞌ ebꞌ eyisil. 30 Ol in pojem juntzan̈ lugar bꞌaj tzex 
och ejmelal dꞌa e diosal, ol in macꞌpoj eyaltar yic incienso. Ol in molbꞌejqꞌue 
bꞌulan e nivanil dꞌa yibꞌan̈ juntzan̈ e diosal man̈ pitzanoc chiꞌ, yujto ol ex in 
chaqueli. 31 Ol laj in jucanbꞌat e chon̈abꞌ yedꞌ spatil e diosal chiꞌ. Man̈xo ol in 
tzalaj yuj sucꞌuqꞌuial sjabꞌ e silabꞌ.

32  Ol vacꞌ lajvoquem e chon̈abꞌ chiꞌ, axo ebꞌ ajcꞌol ol jacan cajan dꞌay, ol 
sat scꞌol ebꞌ yilan jun chiꞌ. 33  Ol ex vacꞌan saclem dꞌa scal masanil nación. 
Tzacꞌan vespada dꞌa e patic ol ex bꞌatoc. A e chon̈abꞌ chiꞌ, cuseltac ol ajcanoc, 
xivcꞌolaltac  ol  aj sjuvicanbꞌati. 34-35  Ichato val chiꞌ vachꞌ ol aj scan lum 
schꞌocojil dꞌa masanil tiempo ayic ayextoecꞌ dꞌa juntzan̈xo nación ayoch 
ajcꞌolal dꞌayex chiꞌ. Icha val chiꞌ ol aj yicꞌancan yip luum, icha stiempoal to 
maj yicꞌ yip lum eyuj dꞌa yalan̈taxo ayic ayex ecꞌ cajan taꞌ.

36  A ebꞌ eyin̈tilal pitzanto bꞌaj ay slugar ebꞌ eyajcꞌol chiꞌ, ol vacꞌ val och 
xivcꞌolal dꞌa yibꞌan̈ ebꞌ. Ol el lemnaj ebꞌ ayic ol yabꞌan ebꞌ yem cꞌotnaj junoc 
teꞌ xil teꞌ. Ol el ebꞌ ichato ay junoc mach tzacꞌanoch yedꞌ espada dꞌa spatic ebꞌ. 
Toxon̈ej ol comon telvoc ebꞌ, vachꞌchom malaj mach spechan ebꞌ. 37 Ol comon 
telvocbꞌat junjun ebꞌ, ichato van yel ebꞌ dꞌa oval, vachꞌchom malaj mach 
spechan ebꞌ. Man̈xalaj junoc ebꞌ ol to stecꞌbꞌej sbꞌa dꞌa yichan̈ ebꞌ ajcꞌool. 38  Ol 
lajvoquem ebꞌ dꞌa scaltac juntzan̈ nación chiꞌ, ichato a slugar ebꞌ ajcꞌol chiꞌ 
ol satanel ebꞌ. 39 A mach dꞌa scal ebꞌ eyin̈tilal pitzantocanecꞌ dꞌa schon̈abꞌ ebꞌ 

eyajcꞌol chiꞌ, ataꞌ ol cham ebꞌ yujn̈ej schucal, yuj pax smul ebꞌ smam yicham 
ebꞌ.

40-41 Ayic toxo ix in och ajcꞌolal dꞌayex chiꞌ, ayic toxo pax ex vacꞌcanbꞌat dꞌa 
schon̈abꞌ ebꞌ eyajcꞌool, yujto ix e pitej e bꞌa dꞌayin, tato ataꞌ sna sbꞌa scꞌol ebꞌ 
eyin̈tilal bꞌaj ix spitej sbꞌa ebꞌ chiꞌ dꞌayin, tato syaqꞌuem sbꞌa ebꞌ dꞌa vichan̈ 
yic syalanqꞌueta smul ebꞌ yedꞌ e mul a ex tic, 42  tato icha chiꞌ, ol in naancot in 
trato vacꞌnac to ol vacꞌ lum luum dꞌa vin̈aj Jacob, dꞌa vin̈aj Isaac yedꞌ dꞌa vin̈aj 
Abraham. 43 Palta a dꞌa yalan̈to chiꞌ, ol ex el dꞌa sat e luum chiꞌ. Ol can tzꞌinan 
luum, ol yicꞌan yip luum ayic man̈ ex ayoc ecꞌ taꞌ. Tzꞌacan ol aj e tupan el e 
mul, yujto ix e patiquejel in bꞌeybꞌal yedꞌ in checnabꞌil.

44 Vachꞌchom icha chiꞌ tzex vutej, ayic ayecꞌ ebꞌ eyin̈tilal dꞌa schon̈abꞌ ebꞌ 
yajcꞌol ebꞌ chiꞌ, man̈ ol in patiquejel-laj ebꞌ. Man̈ ol in satel-laj ebꞌ yic man̈ ol 
lajvoquecꞌ in trato ix vacꞌ yedꞌ ebꞌ yujto a in Jehová in, sDiosal in ebꞌ. 45 Axo 
ol ajoc to yuj svachꞌiloc ebꞌ, ol in nacot in trato ix in bꞌo eyedꞌoc ayic ix ex 
vicꞌanelta dꞌa Egipto. Dꞌa val yichan̈ juntzan̈xo chon̈abꞌ ix ex viqꞌuelta, yic 
vachꞌ tzin och e Diosaloc. A in ton Jehová in svalaꞌ, xchi Jehová dꞌa vin̈aj 
Moisés chiꞌ.

46  Aton juntzan̈ bꞌeybꞌal tic, checnabꞌil yedꞌ cꞌaybꞌubꞌal ix yacꞌ Jehová dꞌa 
jolom vitz Sinaí dꞌa vin̈aj Moisés yic scꞌanabꞌajan ebꞌ chon̈abꞌ israel.

A sleyal ofrenda dꞌa Jehová

27  1 Ix yalanxi Jehová dꞌa vin̈aj Moisés chiꞌ icha tic:
2  Al juntzan̈ tic dꞌa ebꞌ etisraelal: Tato ay mach tzꞌacꞌan stiꞌ yacꞌan 

junoc anima dꞌayin Jehová in tic, palta snibꞌej smananel jun anima chiꞌ, 
yovalil syacꞌ stojol, stupuꞌ icha yalan jun lista tic, 3-4 icha echlabꞌ scꞌanchaj 
dꞌa in cajnubꞌ: A ebꞌ 20 abꞌil sqꞌuinal masanto dꞌa 60 abꞌil, tato vinac, yovalil 
tzꞌacꞌji 50 siclo qꞌuen plata stojoloc. Tato ix, 30 siclo plata syacꞌaꞌ. 5 Axo yuj 
ebꞌ oyeꞌ abꞌil sqꞌuinal masanto dꞌa 20, tato vinac, 20 siclo qꞌuen plata syacꞌaꞌ. 
Tato ix jun, 10 siclo qꞌuen syacꞌaꞌ. 6 Axo yuj ebꞌ unin jun ujal sqꞌuinal masanto 
dꞌa oyeꞌ abꞌil, tato vinac, oyeꞌ siclo qꞌuen plata syacꞌaꞌ. Tato ix jun, oxeꞌ siclo 
qꞌuen syacꞌaꞌ. 7 Axo yuj ebꞌ icham anima ecꞌxo dꞌa 60 abꞌil, tato vinac, 15 siclo 
qꞌuen plata syacꞌaꞌ, tato ix jun, 10 siclo qꞌuen syacꞌaꞌ. 8  Tato ay junoc anima 
yelxo val mebꞌaꞌ jun, max yal-laj yacꞌan icha sbꞌisul qꞌuen to chequel yaj chiꞌ, 
tzꞌicꞌchajcot dꞌa yichan̈ junoc vin̈ sacerdote, snaji jantac val syal yacꞌani.

9 Axo pax yuj nocꞌ nocꞌ to tzꞌacꞌjitaxon silabꞌil dꞌayin, masanil nocꞌ tzꞌacꞌji 
dꞌayin chiꞌ, chequel tzꞌajcan nocꞌ. 10  Max yal-laj sqꞌuexji nocꞌ yedꞌ junocxo 
nocꞌ, vachꞌchom vachꞌ nocꞌ, ma chuctac val nocꞌ. Palta tato sqꞌuexji nocꞌ, a 
nocꞌ sqꞌuexul chiꞌ, scanxon̈ej nocꞌ yedꞌ nocꞌ chequeltaxon yaj chiꞌ.

11 Axo pax yuj junoc nocꞌ nocꞌ man̈ vachꞌoctaxon yoch silabꞌil dꞌayin jun, 
a nocꞌ chiꞌ tzꞌicꞌjicot dꞌa junoc vin̈ sacerdote, 12  yic vachꞌ snaji jantac stojol 
nocꞌ, ato syalaꞌ chajtil yilji nocꞌ. Icha stojol nocꞌ ix naji yuj vin̈ sacerdote chiꞌ, 
ichan̈ej chiꞌ tzꞌajcan stojol nocꞌ yic schon̈chaj yuj yochcan stojol nocꞌ yicoc 
in cajnubꞌ. 13  Tato an̈ejaꞌ mach ay yic nocꞌ chiꞌ sgana smananpaxel nocꞌ jun, 
yovalil syacꞌ stojol nocꞌ nabꞌilxo chiꞌ, syacꞌan jabꞌocxo más dꞌa yibꞌan̈ stojol 
nocꞌ chiꞌ. 14 Tato ay mach syacꞌ spat dꞌayin, tato vachꞌ yaji, mato chuctac val 
yaji, a junoc vin̈ sacerdote snaani jantac val stojol. Icha chiꞌ tzꞌajcan stojol chiꞌ 
dꞌa juneln̈ej. 15 Palta tato a mach ay yic jun pat chiꞌ sgana smananeli, yovalil 

* 27.16 Ay juntzan̈xo copia bꞌaj syalaꞌ to a jantac in̈at tzꞌavchaj dꞌa sat luum, icha chiꞌ stojol 
luum. 

syacꞌ jabꞌocxo más dꞌa yibꞌan̈ icha stojol ix najican chiꞌ, ichato chiꞌ syicꞌanxi 
spat chiꞌ.

16 Tato ay junoc mach syacꞌ junoc macan̈ sluum dꞌayin, a stojol lum luum 
chiꞌ snaji, ato aꞌ jantac sat tas tzꞌel dꞌa sat luum. Tato bꞌalun̈eꞌ arroba ixim 
cebada tzꞌelta dꞌa luum, 50 siclo plata stojol luum. * 17 Tato tzꞌacꞌji lum luum 
chiꞌ dꞌa yol yabꞌilal yoch qꞌuin̈ yic tzꞌel tas dꞌa libre, scanxon̈ej stojol lum icha 
ix aj snajican chiꞌ. 18  Palta tato ayic toxo ix lajviecꞌ jun abꞌil chiꞌ tzꞌacꞌji luum, 
a vin̈ sacerdote syal snaani jantac qꞌuen plata syal yacꞌji. Tzꞌicꞌjiemta jabꞌoc 
stojol luum, ato syalaꞌ jayeto abꞌil yic ol jax junxo abꞌil qꞌuin̈ chiꞌ.

19  Tato a junoc mach ix yacꞌ slum chiꞌ dꞌayin, sgana smananpaxeli, 
yovalil syacꞌ jabꞌocxo más dꞌa yibꞌan̈ icha stojol nabꞌilcani. Ichato chiꞌ syal 
yicꞌanxican sluum chiꞌ. 20 Tato max smanel lum mach ix acꞌan chiꞌ, palta to 
schon̈bꞌat lum dꞌa junocxo anima, tato icha chiꞌ, maxtzac yal smananxiel 
luum. 21  Ayic scan lum luum chiꞌ dꞌa libre dꞌa yabꞌilal e chaan qꞌuin̈ 
yic tzꞌel tas dꞌa libre, a jun lum chiꞌ, vic tzꞌajcan luum, axo ebꞌ sacerdote 
smacbꞌenancan luum.

22  Tato ay mach syacꞌ stiꞌ yacꞌan junoc lum luum dꞌayin to manbꞌil yuuj, 
man̈ smacbꞌenoctaxon yaji, 23  a junoc vin̈ sacerdote snaan stojol yedꞌ jun 
anima chiꞌ masanto sjax yabꞌilal qꞌuin̈ yic tzꞌel tas dꞌa libre. A dꞌa jun cꞌu chiꞌ 
syacꞌ stojol lum jun anima chiꞌ, ato aꞌ jantac ix aj snaji, tzꞌochcan qꞌuen tumin 
chiꞌ vicoc. 24 Axo yic sjax jun abꞌil chiꞌ, smeltzajxi lum dꞌa mach ix chon̈an 
chiꞌ, syalelcꞌochi aton jun mach aytaxon yic luum.

25 A stojol junoc tas sna ebꞌ sacerdote stupchaj icha qꞌuen tumin scꞌanchaj 
bꞌaj ay in cajnubꞌ. 20 geras yalil junjun siclo qꞌuen plata.

26 A sbꞌabꞌel yuneꞌ nocꞌ vacax, ma nocꞌ calnel, ma nocꞌ chiva, victaxon yaj a 
in Jehová in tic. Malaj mach syal yacꞌan juntzan̈ nocꞌ chiꞌ yofrendaoc dꞌayin 
yujto a sbꞌabꞌel yuneꞌ nocꞌ victaxon yaji. 27 Tato a sbꞌabꞌel yuneꞌ junoc nocꞌ to 
man̈ vachꞌoc icha yalan ley, syal smanjixiel nocꞌ yuj mach tzꞌacꞌan chiꞌ, ato 
syal jantac stojol nocꞌ ix naji, syacꞌ jabꞌocxo más dꞌa yibꞌan̈ icha stojol chiꞌ. 
Tato man̈oc mach ay yic nocꞌ chiꞌ smananeli, an̈ejaꞌ icha stojol nocꞌ nabꞌilxo 
chiꞌ, syal schon̈jiel yuj ebꞌ sacerdote.

28  Yaln̈ej tas tzꞌacꞌji dꞌayin dꞌa juneln̈ej, junoc anima, ma junoc nocꞌ 
molbꞌetzal nocꞌ, ma junoc lum luum to smacbꞌentaxon yaj jun mach tzꞌacꞌan 
chiꞌ, ma junocxo tasi, max yal-laj schon̈chaji, max yalpax smanjiel yuj mach 
ix acꞌani. Vicxo yaj dꞌa juneln̈ej. 29 Axo pax junoc anima toxonton ayoch 
chamel dꞌa yibꞌan̈, max yal-laj smanjieli. A jun anima chiꞌ yovalil tzꞌochxon̈ej 
chamel chiꞌ dꞌa yibꞌan̈.

30 A sdiezmoal sat masanil tas tzꞌavchaj dꞌa sat lum luum tic, vachꞌchom sat 
ixim, ma sat te teꞌ, victaxon yaji. 31 Tato ay junoc mach sgana smananel jun 
diezmo chiꞌ, yovalil syacꞌ jabꞌocxo más dꞌa yibꞌan̈ icha stojol chiꞌ.

32  Jun dꞌa lajlajun̈van̈ nocꞌ vacax, ma nocꞌ calnel, ma nocꞌ chiva, aton nocꞌ 
chiꞌ scan dꞌa diezmoal dꞌayin tato vachꞌ nocꞌ, ma ay spaltail nocꞌ. 33  Max 
yal-laj sicꞌlaj nocꞌ, ma sqꞌuexchaj nocꞌ yedꞌ junocxo nocꞌ chꞌoc yeli. Tato ay 
mach sgana sqꞌuexan nocꞌ, a nocꞌ bꞌabꞌel chiꞌ yedꞌ pax nocꞌ tzꞌacꞌji sqꞌuexuloc 

nocꞌ chiꞌ, scanxon̈ej nocꞌ schavan̈il. Max yalpaxlaj smanjiel nocꞌ, xchi Jehová 
dꞌa vin̈aj Moisés chiꞌ.

34  A dꞌa jolom vitz Sinaí ix yacꞌ juntzan̈ checnabꞌil tic Jehová dꞌa vin̈aj 
Moisés chiꞌ, yic chon̈abꞌ Israel yaji. 

Ix icꞌjichaan̈ sbꞌisul ebꞌ israel dꞌa Sinaí

1  1 A dꞌa bꞌabꞌel cꞌual, dꞌa schabꞌil uj yic schabꞌil abꞌil yelta ebꞌ israel dꞌa 
Egipto, ix lolon Jehová dꞌa vin̈aj Moisés dꞌa tzꞌinan lum Sinaí, aton bꞌaj 

ay scajnubꞌ Jehová Dios bꞌaj schꞌox sbꞌa. Ix yalan icha tic: 
2  Icꞌchaan̈ sbꞌisul ebꞌ vinac dꞌa scal ebꞌ etchon̈abꞌ israel, ato syal junjun 

macan̈ yaj ebꞌ aton ebꞌ ayto yuj sbꞌa, yic vachꞌ tzꞌilji jantac ebꞌ yedꞌ tastac 
sbꞌi ebꞌ. 3  Sbꞌischaj ebꞌ 20 abꞌil sqꞌuinal, sbꞌeyn̈ejbꞌati, aton ebꞌ smoj val sbꞌat 
dꞌa oval, tzꞌacꞌchajoch ebꞌ dꞌa macquiltaquil. Colvajocabꞌ vin̈aj Aarón edꞌoc, 
4 yedꞌ pax junjun yajalil junjun in̈tilal. 5-15 Aton sbꞌi juntzan̈ ebꞌ yajal yovalil 
scolvaj edꞌoc tic:

A dꞌa yin̈tilalcan vin̈aj Rubén, aton vin̈aj Elisur yuninal vin̈aj Sedeur. A 
dꞌa yin̈tilalcan vin̈aj Simeón, aton vin̈aj Selumiel yuninal vin̈aj Zurisadai. 
A dꞌa yin̈tilalcan vin̈aj Judá, aton vin̈aj Naasón yuninal vin̈aj Aminadab. A 
dꞌa yin̈tilalcan vin̈aj Isacar, aton vin̈aj Natanael yuninal vin̈aj Zuar. A dꞌa 
yin̈tilalcan vin̈aj Zabulón, aton vin̈aj Eliab yuninal vin̈aj Helón. A dꞌa ebꞌ 
yin̈tilalcan vin̈aj José, a dꞌa ebꞌ yic vin̈aj Efraín, aton vin̈aj Elisama yuninal 
vin̈aj Amiud, a dꞌa ebꞌ yic vin̈aj Manasés, aton vin̈aj Gamaliel yuninal vin̈aj 
Pedasur. A dꞌa yin̈tilalcan vin̈aj Benjamín, aton vin̈aj Abidán yuninal vin̈aj 

A Chꞌan̈ Libro

NÚMEROS
Números sbꞌi jun libro tic, yujto a dꞌay syalcot sbꞌisul ebꞌ israel ayic yicꞌjinaquelta 

ebꞌ yuj vin̈aj Moisés dꞌa Egipto. Ay pax junxo sbꞌisul ebꞌ qꞌuenac vaan ayic 38 abꞌilxo 
yeqꞌui ayic an̈ejaꞌ mantzac cꞌoch ebꞌ dꞌa lum Canaán. Toxo val sjavi ebꞌ dꞌa lum dꞌin̈an 
yacꞌji dꞌa ebꞌ, spitannac sbꞌa ebꞌ dꞌa Dios, yuj chiꞌ 38 abꞌil toxon̈ej ecꞌnac oyoyoc ebꞌ dꞌa 
tzꞌinan luum. Axo yic stzꞌacvi 40 abꞌil yelta ebꞌ dꞌa Egipto chiꞌ, syamanoch ebꞌ yoch 
dꞌa lum Canaán chiꞌ. A jun libro tic syalpaxcot tastac scꞌulejnac ebꞌ israel ayic yecꞌnac 
ebꞌ 40 abꞌil dꞌa lum tzꞌinan luum chiꞌ, ayic scotnac ebꞌ dꞌa yich lum vitz Sinaí, masanto 
javinac ebꞌ dꞌa smojonal lum luum yacꞌnac stiꞌ Dios yacꞌan dꞌa ebꞌ. Ayic scotnac ebꞌ dꞌa 
yich lum vitz Sinaí chiꞌ, sjavinac ebꞌ dꞌa lum Cades-barnea dꞌa lum Canaán chiꞌ. Nan̈al 
ebꞌ cajnajnaccan dꞌa scꞌaxepalecꞌ aꞌ Jordán, axo nan̈alxo ebꞌ yacꞌ lista sbꞌa yic tzꞌoch 
dꞌa lum luum chiꞌ.

A jun libro tic syalcot yabꞌixal jun chon̈abꞌil anima te ay schabꞌcꞌolal, ay xivcꞌolal 
dꞌa yaelal sjavi dꞌa yibꞌan̈. Jantac ebꞌ te chuc yutejnac sbꞌa dꞌa Dios, te chuclaj yalnac 
ebꞌ dꞌa vin̈aj Moisés, aton vin̈ sicꞌbꞌilel yuj Dios yic scuchbꞌan ebꞌ. Vachꞌchom te pit 
yutejnac sbꞌa ebꞌ, palta an̈ejaꞌ yacꞌnacn̈ej svachꞌcꞌolal Dios dꞌa ebꞌ, tan̈vajnac ebꞌ yuuj. 
Schꞌoxanpaxcan jun libro tic to te ay snivancꞌolal vin̈aj Moisés, yujto a dꞌa Dios smunlaj 
vin̈.
 



Gedeoni. A dꞌa yin̈tilalcan vin̈aj Dan, aton vin̈aj Ahiezer yuninal vin̈aj 
Amisadai. A dꞌa yin̈tilalcan vin̈aj Aser, aton vin̈aj Pagiel yuninal vin̈aj Ocrán. 
A dꞌa yin̈tilalcan vin̈aj Gad, aton vin̈aj Eliasaf yuninal vin̈aj Deuel. A dꞌa 
yin̈tilalcan vin̈aj Neftalí, aton vin̈aj Ahira yuninal vin̈aj Enán, xchi Dios.

16  Aton juntzan̈ ebꞌ yajal tic ix sicꞌchajel dꞌa scal masanil yin̈tilal Israel. 
17-18  A dꞌa bꞌabꞌel cꞌual dꞌa schabꞌil ujal yic jun abꞌil chiꞌ, ix smolbꞌej juntzan̈ ebꞌ 
vin̈ tic vin̈aj Moisés yedꞌ vin̈aj Aarón, to satil tzꞌajcan ebꞌ vin̈ yuj Dios. An̈ejaꞌ 
ix molbꞌajpax masanil ebꞌ chon̈abꞌ. Icha chiꞌ ix aj yicꞌjichaan̈ sbꞌisul ebꞌ israel. 
Dꞌa stzolal ix aj stzꞌibꞌchaj sbꞌi ebꞌ, aton ebꞌ 20 abꞌil sqꞌuinal, sbꞌeyn̈ejbꞌati, ato 
aꞌ smacan̈il dꞌa junjun in̈tilal, 19 icha ix aj yalan Jehová dꞌa vin̈aj Moisés. A dꞌa 
tzꞌinan luum dꞌa Sinaí ix icꞌjichaan̈ sbꞌisul ebꞌ chiꞌ.

20-21 A dꞌa junjun in̈tilal, dꞌa junjun macquiltaquil, ix icꞌjichaan̈ sbꞌisul ebꞌ 
chiꞌ. Ix tzꞌibꞌchaj sbꞌi ebꞌ yedꞌ sbꞌisul ebꞌ vinac tzꞌacanxo yabꞌilal dꞌa 20 abꞌil, 
yuj chiꞌ aton val ix aj yelcꞌoch tic:

A dꞌa yin̈tilal vin̈aj Rubén, aton sbꞌabꞌel yuninal vin̈aj Israel, 46 mil 500 ebꞌ 
vinac smoj sbꞌat dꞌa oval.

22-23  A dꞌa yin̈tilal vin̈aj Simeón, ay 59 mil 300.
24-25 A dꞌa yin̈tilal vin̈aj Gad, ay 45 mil 650.
26-27 A dꞌa yin̈tilal vin̈aj Judá, ay 74 mil 600.
28-29 A dꞌa yin̈tilal vin̈aj Isacar, ay 54 mil 400.
30-31 A dꞌa yin̈tilal vin̈aj Zabulón, ay 57 mil 400.
32-35 Axo dꞌa yin̈tilalcan vin̈aj José: Ay 40 mil 500 dꞌa yin̈tilal vin̈aj Efraín, 

ay pax 32 mil 200 dꞌa yin̈tilal vin̈aj Manasés.
36-37 A dꞌa yin̈tilal vin̈aj Benjamín, ay 35 mil 400.
38-39 A dꞌa yin̈tilal vin̈aj Dan, ay 62 mil 700.
40-41 A dꞌa yin̈tilal vin̈aj Aser, ay 41 mil 500.
42-43  A dꞌa yin̈tilal vin̈aj Neftalí, ay 53 mil 400.
44  Aton ix aj yelcꞌoch juntzan̈ sbꞌisul ix yicꞌchaan̈ vin̈aj Moisés tic, vin̈aj 

Aarón yedꞌ lajchavan̈xo ebꞌ yajal yaj dꞌa scal ebꞌ israel dꞌa junjun in̈tilal. 45 Ix 
qꞌue vaan juntzan̈ sbꞌisul chiꞌ dꞌa junjun in̈tilal, dꞌa junjun macquiltaquil. A 
ebꞌ israel, 20 abꞌil sqꞌuinal sbꞌeyn̈ejbꞌati, aton ebꞌ chiꞌ smoj sbꞌat dꞌa oval. 46 A 
dꞌa smasanil ay 603 mil 550 ebꞌ.

Ix acꞌjioch yopisio ebꞌ levita
47 A yin̈tilal vin̈aj Leví, maj acꞌjiochlaj ebꞌ sbꞌisuloc, 48  yujto a Jehová ix 

alan dꞌa vin̈aj Moisés: 49 Ayic ol icꞌanqꞌue vaan sbꞌisul chon̈abꞌ Israel tic, 
man̈ ol acꞌochlaj yin̈tilal vin̈aj Leví sbꞌisuloc. 50  Yujto a ex yin̈tilalexcan 
vin̈aj Leví chiꞌ, ol ex och yacꞌumaloc servil in cajnubꞌ bꞌaj ayecꞌ scaxail in 
trato yedꞌ masanil syamcꞌabꞌil. An̈ejaꞌ ex ol eyicꞌn̈ej bꞌey in cajnubꞌ chiꞌ yedꞌ 
masanil syamcꞌabꞌil. Yovalil ol ex ajn̈ej cajan dꞌa spatic yichan̈ in cajnubꞌ 
chiꞌ. 51 Ayic tzꞌicꞌjibꞌat dꞌa juntac el, a ex tze xuyemi, tze bꞌoanpaxqꞌue bꞌaj 
scꞌoch chiꞌ. Yaln̈ej mach junoc anima man̈ levitaoc sjavi dꞌa slacꞌanil jun 
in cajnubꞌ chiꞌ, tojoln̈ej schami. 52  Axo masanil juntzan̈xo yin̈tilal Israel ol 
cajnaj icha dꞌa stzolal, junjun ebꞌ ol aj dꞌa scampamento, dꞌa yalan̈ sbandera. 
53  A exxo pax yin̈tilal ex can vin̈aj Leví chiꞌ jun, a dꞌa spatic yichan̈ in 
cajnubꞌ ol ex ajoc. A ex ol e tan̈vej, yic vachꞌ max cot voval dꞌa in chon̈abꞌ 
Israel, xchi Jehová.

54  Ix scꞌanabꞌajej ebꞌ israel scꞌulan icha val ix aj yalan Jehová dꞌa vin̈aj 
Moisés chiꞌ.

A stzolal yaj campamento

2  1 Ix yalan Jehová dꞌa vin̈aj Moisés yedꞌ dꞌa vin̈aj Aarón icha tic: 2  Ayic 
sbꞌoanqꞌue scampamento ebꞌ israel dꞌa junoc lugar, junjun tzꞌaj dꞌa yalan̈ 

sbandera yedꞌ junjun macquiltaquil, yovalil najattac val tzꞌajel ebꞌ dꞌa spatic 
yichan̈ mantiado, aton bꞌaj tzin chꞌox in bꞌa.

3  A dꞌa stojolal bꞌaj sjavi cꞌu, ataꞌ tzꞌaj scampamento oxeꞌ in̈tilal edꞌjinac 
sbandera yin̈tilal Judá. A ebꞌ soldado yic yin̈tilal Judá chiꞌ, a vin̈aj Naasón 
yuninal vin̈aj Aminadab ayoch yajaliloc ebꞌ. 4 Ato aꞌ yalan sbꞌisul, ay 74 mil 
600 ebꞌ soldado. 5 Junn̈ej tzꞌaj scampamento yin̈tilal Isacar yedꞌ ebꞌ. A vin̈aj 
Natanael yuninal vin̈aj Zuar ayoch yajaliloc ebꞌ. 6 Ato aꞌ yalan sbꞌisul, ay 54 
mil 400 ebꞌ soldado. 7 Ataꞌ tzꞌajpax scampamento yin̈tilal Zabulón. A vin̈aj 
Eliab, yuninal vin̈aj Helón ayoch yajaliloc ebꞌ. 8  Ato aꞌ yalan sbꞌisul, ay 57 mil 
400 ebꞌ soldado. 9 Yuj chiꞌ a bꞌaj ay scampamento yin̈tilal Judá chiꞌ, ay 186 
mil 400 ebꞌ soldado, aton ebꞌ bꞌabꞌel sbꞌat dꞌa yichan̈ ebꞌ chon̈abꞌ israel.

10 Axo dꞌa stojolal sur, ataꞌ tzꞌaj scampamento oxeꞌ in̈tilal edꞌjinac sbandera 
yin̈tilal Rubén. A ebꞌ soldado yic yin̈tilal Rubén chiꞌ, a vin̈aj Elisur yuninal 
vin̈aj Sedeur ayoch yajaliloc ebꞌ. 11 Ato aꞌ yalan sbꞌisul, ay 46 mil 500 ebꞌ 
soldado. 12  Junn̈ej tzꞌaj scampamento yin̈tilal Simeón yedꞌ ebꞌ. A vin̈aj 
Selumiel yuninal vin̈aj Zurisadai ayoch yajaliloc ebꞌ. 13  Ato aꞌ yalan sbꞌisul, 
ay 59 mil 300 ebꞌ soldado. 14 Ataꞌ tzꞌajpax scampamento yin̈tilal Gad yedꞌ ebꞌ. 
A vin̈aj Eliasaf yuninal vin̈aj Reuel ayoch yajaliloc ebꞌ. 15 Ato aꞌ yalan sbꞌisul, 
ay 45 mil 650 ebꞌ soldado. 16 Yuj chiꞌ a bꞌaj ay scampamento yin̈tilal Rubén 
chiꞌ, ay 151 mil 450 ebꞌ soldado, aton ebꞌ sbꞌey dꞌa yic schabꞌil macan̈.

17 Sbꞌatpax ebꞌ levita dꞌa scal chan̈eꞌ campamento. A ebꞌ edꞌjinac 
smantiadoal bꞌaj tzin chꞌox in bꞌa. A chan̈eꞌ campamento chiꞌ, dꞌa stzolal tzꞌaj 
sbꞌeyi icha tas yajecꞌ ebꞌ dꞌa scampamento, junjun ebꞌ dꞌa yalan̈tac sbandera.

18  Axo dꞌa stojolal bꞌaj sbꞌat cꞌu, ataꞌ tzꞌaj scampamento oxeꞌ in̈tilal edꞌjinac 
sbandera yin̈tilal Efraín. A ebꞌ soldado dꞌa yin̈tilal Efraín chiꞌ, a vin̈aj Elisama 
yuninal vin̈aj Amiud ayoch yajaliloc ebꞌ. 19 Ato aꞌ yalan sbꞌisul, ay 40 mil 500 
ebꞌ soldado. 20 Junn̈ej tzꞌaj yin̈tilal Manasés yedꞌ ebꞌ. A vin̈aj Gamaliel yuninal 
vin̈aj Pedasur ayoch yajaliloc ebꞌ. 21 Ato aꞌ yalan sbꞌisul, ay 32 mil 200 ebꞌ 
soldado. 22  Ataꞌ tzꞌajpax scampamento yin̈tilal Benjamín. A vin̈aj Abidán 
yuninal vin̈aj Gedeoni ayoch yajaliloc ebꞌ. 23  Ato aꞌ yalan sbꞌisul, ay 35 mil 
400 ebꞌ soldado. 24 Yuj chiꞌ a bꞌaj ay scampamento yin̈tilal Efraín chiꞌ, ay 108 
mil 100 soldado, aton ebꞌ sbꞌey dꞌa yoxil macan̈.

25 Axo dꞌa stojolal norte, ataꞌ tzꞌaj scampamento oxexo in̈tilal edꞌjinac sbandera 
yin̈tilal Dan. A ebꞌ soldado dꞌa yin̈tilal Dan chiꞌ, a vin̈aj Ahiezer yuninal vin̈aj 
Amisadai ayoch yajaliloc ebꞌ. 26 Ato aꞌ yalan sbꞌisul, ay 62 mil 700 ebꞌ soldado. 
27 Junn̈ej tzꞌaj scampamento yin̈tilal Aser yedꞌ ebꞌ. A vin̈aj Pagiel yuninal vin̈aj 
Ocrán ayoch yajaliloc ebꞌ. 28 Ato aꞌ yalan sbꞌisul, ay 41 mil 500 ebꞌ soldado. 29 Ataꞌ 
tzꞌajpax scampamento yin̈tilal Neftalí yedꞌ ebꞌ. A vin̈aj Ahira yuninal vin̈aj Enán 
ayoch yajaliloc ebꞌ. 30 Ato aꞌ yalan sbꞌisul, ay 53 mil 400 ebꞌ soldado. 31 Yuj chiꞌ 
a bꞌaj ay scampamento yin̈tilal Dan chiꞌ, ay 157 mil 600 ebꞌ soldado. Aton ebꞌ 
sbꞌeybꞌat dꞌa spatic sbandera yin̈tilal Dan chiꞌ, aton ebꞌ tzacꞌanto sbꞌati, xchi Jehová.

 195 NÚMEROS 1 ,  2



32  A sbꞌisul ebꞌ israel, ay 603 mil 550 ebꞌ soldado dꞌa smasanil. 33  Palta maj 
och ebꞌ yin̈tilalcan vin̈aj Leví sbꞌisuloc, icha val ix aj yalan Jehová dꞌa vin̈aj 
Moisés chiꞌ.

34  Ix scꞌulej ebꞌ israel icha val ix aj yalan Jehová. Junn̈ej ix aj ebꞌ dꞌa 
yalan̈tac sbandera, ix bꞌeybꞌat ebꞌ dꞌa stzolal, ato syal junjun macquiltaquil.

A tas yovalil scꞌulej ebꞌ levita

3  1 Aton ebꞌ yin̈tilal vin̈aj Aarón yedꞌ ebꞌ yin̈tilal vin̈aj Moisés tic, ayic ix lolon 
Jehová dꞌa vin̈aj Moisés chiꞌ dꞌa jolom vitz Sinaí. 2 A ebꞌ yuninal vin̈aj Aarón 

chiꞌ: Vin̈aj Nadab bꞌabꞌel vinac, vin̈aj Abiú, vin̈aj Eleazar yedꞌ vin̈aj Itamar. 3 A ebꞌ 
chan̈van̈ tic, ix sicꞌjiel ebꞌ, ix ochcan yopisio ebꞌ sacerdoteal. 4 Palta a vin̈aj Nadab 
yedꞌ vin̈aj Abiú chiꞌ, ix cham ebꞌ vin̈ dꞌa yichan̈ Jehová dꞌa tzꞌinan lum Sinaí, 
yujto ix yacꞌoch jun cꞌacꞌ ebꞌ vin̈ icha ofrenda dꞌa yichan̈ Jehová to man̈ smojoc. 
Mantalaj yuninal ebꞌ taꞌ, yuj chiꞌ axon̈ej vin̈aj Eleazar yedꞌ vin̈aj Itamar ix munlaj 
sacerdoteal dꞌa yalan̈ smandar vin̈aj Aarón aton smam ebꞌ.

5 Ix lolonxi Jehová dꞌa vin̈aj Moisés chiꞌ, ix yalan icha tic:
6  Avtej masanil ebꞌ vin̈ vinac dꞌa yin̈tilal Leví, yic scolvaj ebꞌ yedꞌ vin̈aj 

sacerdote Aarón icha ol yal vin̈. 7-8  A ebꞌ chiꞌ ayoch yopisio dꞌa yichan̈ vin̈aj 
Aarón chiꞌ yedꞌ dꞌa yichan̈ chon̈abꞌ dꞌa mantiado bꞌaj tzin chꞌox in bꞌa. 
Stan̈vanpax masanil yamcꞌabꞌ yic mantiado chiꞌ ebꞌ. Icha chiꞌ tzꞌaj yacꞌji 
servil masanil chon̈abꞌ Israel yuj ebꞌ dꞌa masanil munlajel bꞌaj ay in cajnubꞌ. 
9 Icꞌchajocabꞌel ebꞌ levita dꞌa scal ebꞌ eyetchon̈abꞌ smasanil yic vachꞌ syacꞌ 
servil vin̈aj Aarón ebꞌ yedꞌ dꞌa masanil yin̈tilal vin̈. 10  An̈ej dꞌa yibꞌan̈ vin̈ 
yedꞌ yin̈tilal tzꞌochcan yopisio yacꞌan sacerdoteal. Tato ay junoc mach man̈ 
yin̈tiloc vin̈ chiꞌ syecoch sbꞌa dꞌa jun opisio chiꞌ, yovalil schami, xchi dꞌa vin̈.

Yic Jehová yaj ebꞌ levita
11 Ix yalanxi Jehová dꞌa vin̈aj Moisés chiꞌ icha tic:
12  Toxo ix ex in sicꞌcanel a ex levita ex tic sqꞌuexuloc junjun ebꞌ bꞌabꞌel vinac 

unin dꞌa scal ebꞌ etisraelal, yuj chiꞌ vic eyaji. 13  Ayic ix vacꞌancham masanil 
ebꞌ bꞌabꞌel vinac unin dꞌa Egipto, ix vacꞌcan sbꞌabꞌel vinac unin ebꞌ etisraelal 
yic tzꞌochcan vicoc, icha pax chiꞌ nocꞌ bꞌabꞌel yuneꞌ nocꞌ e molbꞌetzal nocꞌ vic 
yaji. A in Jehová in svalaꞌ, xchi dꞌa vin̈aj Moisés chiꞌ.

A sbꞌisul ebꞌ levita
14 Ix lolon Jehová dꞌa vin̈aj Moisés chiꞌ dꞌa tzꞌinan luum Sinaí, ix yalani:
15 Icꞌqꞌue vaan sbꞌisul ebꞌ etlevitail, icha junjun macquiltaquil, masanil ebꞌ 

vinac dꞌa e cal. Tza chael yich dꞌa ebꞌ jun ujal sqꞌuinal sbꞌeyn̈ejbꞌati, xchi Jehová. 
16 Yuj chiꞌ ix yicꞌchaan̈ sbꞌisul ebꞌ vin̈aj Moisés chiꞌ, icha ix aj yalan Jehová.

17 A ebꞌ yuninal vin̈aj Leví: Aton vin̈aj Gersón, vin̈aj Coat yedꞌ vin̈aj Merari.
18  Axo ebꞌ yuninal vin̈aj Gersón chiꞌ: Aton vin̈aj Libni yedꞌ vin̈aj Simei, aton 

ebꞌ vin̈ tic sbꞌinajn̈ej dꞌa yin̈tilal.
19 A ebꞌ yuninal vin̈aj Coat: Aton vin̈aj Amram, vin̈aj Izhar, vin̈aj Hebrón 

yedꞌ vin̈aj Uziel, aton ebꞌ vin̈ tic sbꞌinajn̈ej dꞌa yin̈tilal.
20 A ebꞌ yuninal vin̈aj Merari: Aton vin̈aj Mahli yedꞌ vin̈aj Musi, aton ebꞌ 

vin̈ tic sbꞌinajn̈ej dꞌa yin̈tilal. A ebꞌ vin̈ tic, yajal yaj ebꞌ vin̈ dꞌa junjun macan̈ 
yin̈tilalcan vin̈aj Leví.

21 A ebꞌ yin̈tilalcan vin̈aj Gersón, cha macan̈ yaj ebꞌ, aton ebꞌ yin̈tilalcan 
vin̈aj Lib ni yedꞌ ebꞌ yin̈tilalcan vin̈aj Simei. 22  A sbꞌisul ebꞌ vinac dꞌa 
smasanil, ix chajiel yich dꞌa ebꞌ jun ujal sqꞌuinal sbꞌeyn̈ejbꞌati, ay 7 mil 500. 
23  Masanil ebꞌ tic, a dꞌa stojolal bꞌaj tzꞌem cꞌu, dꞌa spatic scajnubꞌ Jehová tzꞌaj 
scampamento ebꞌ. 24 A pax mach yajal yaj dꞌa yin̈tilalcan vin̈aj Gersón, aton 
vin̈aj Eliasaf yuninal vin̈aj Lael. 25  Aton ebꞌ tzꞌilan juntzan̈ smacul yibꞌan̈ 
scajnubꞌ Jehová bꞌaj schꞌox sbꞌa yedꞌ cꞌapac cortina ayoch dꞌa stiꞌ scajnubꞌ 
chiꞌ, 26 cꞌapac scortinail amacꞌ oyanoch dꞌa spatic scajnubꞌ Jehová yedꞌ bꞌaj ay 
altar, cꞌapac cortina ayoch dꞌa stiꞌ amacꞌ chiꞌ yedꞌ schꞌan̈al ayoch dꞌa spatic 
syamcꞌabꞌil.

27 A ebꞌ yin̈tilalcan vin̈aj Coat, chan̈ macan̈ yaj ebꞌ: Aton ebꞌ yin̈tilalcan 
vin̈aj Amram, ebꞌ yin̈tilalcan vin̈aj Izhar, ebꞌ yin̈tilalcan vin̈aj Hebrón yedꞌ 
ebꞌ yin̈tilalcan vin̈aj Uziel. 28  A sbꞌisul masanil ebꞌ vinac ix schael yich dꞌa 
ebꞌ jun ujal sqꞌuinal sbꞌeyn̈ejbꞌati, ay 8 mil 600 ebꞌ, aton ebꞌ tzꞌilan scajnubꞌ 
Jehová. 29  Masanil ebꞌ tic, a dꞌa stzꞌeyel scajnubꞌ Jehová dꞌa stojolal sur tzꞌaj 
scampamento ebꞌ. 30 A yajalil juntzan̈ ebꞌ, aton vin̈aj Elizafán yuninal vin̈aj 
Uziel. 31 Aton ebꞌ tic tzꞌilan teꞌ scaxail trato, teꞌ mexa, sbꞌachnubꞌ candil, chabꞌ 
altar yedꞌ masanil jantac syamcꞌabꞌil scꞌanchaj dꞌa yol scajnubꞌ Jehová yedꞌ 
pax cꞌapac cortina ayoch dꞌa yool.

32  A jun sat yajal yajoch dꞌa scal ebꞌ levita chiꞌ, aton vin̈aj Eleazar yuninal 
vin̈aj sacerdote Aarón, a vin̈ tzꞌilan masanil ebꞌ smunlaj dꞌa scajnubꞌ Jehová.

33  A ebꞌ yin̈tilalcan vin̈aj Merari, cha macan̈ yaj ebꞌ, aton ebꞌ yin̈tilalcan 
vin̈aj Mahli yedꞌ ebꞌ yin̈tilalcan vin̈aj Musi. 34 A sbꞌisul masanil ebꞌ vinac, tzꞌel 
yich dꞌa ebꞌ jun ujal sqꞌuinal sbꞌeyn̈ejbꞌati, ay 6 mil 200 ebꞌ. 35 A yajalil ebꞌ, 
aton vin̈aj Zuriel yuninal vin̈aj Abihail. Tzꞌaj scampamento ebꞌ dꞌa stzꞌeyel 
scajnubꞌ Jehová dꞌa stojolal norte. 36 Aton ebꞌ tic tzꞌilan teꞌ smarcoal, sreglail, 
yoyal, sbꞌachnubꞌal, masanil syamcꞌabꞌil, 37 yedꞌ pax yoyal oyanoch dꞌa 
spatictac amacꞌ, sbꞌachnubꞌal, yestacail yedꞌ masanil schꞌan̈al.

38  Axo pax dꞌa stojolal bꞌaj sjavi cꞌu dꞌa yichan̈bꞌat scajnubꞌ Jehová tzꞌaj 
scampamento vin̈aj Moisés yedꞌ vin̈aj Aarón yedꞌ ebꞌ yuninal vin̈aj Aarón chiꞌ, 
aton ebꞌ tzꞌacꞌvi servil dꞌa yol scajnubꞌ Jehová chiꞌ yuj svachꞌiloc ebꞌ israel. 
Tato ay junoc mach scꞌoch dꞌa slacꞌanil cajnubꞌ chiꞌ to man̈ yopisiooc yaji, 
tojoln̈ej schami.

39 Ayic ix yicꞌanchaan̈ sbꞌisul ebꞌ levita vin̈aj Moisés yedꞌ vin̈aj Aarón dꞌa 
stzolal icha ix aj yalan Jehová, a sbꞌisul ebꞌ vinac dꞌa smasanil, ay 22 mil, 
tzꞌel yich dꞌa ebꞌ jun ujal sqꞌuinal sbꞌeyn̈ejbꞌati.

A sqꞌuexul ebꞌ bꞌabꞌel unin
40 Ix yalanxi Jehová dꞌa vin̈aj Moisés chiꞌ icha tic:
Icꞌchaan̈ sbꞌisul yedꞌ sbꞌi ebꞌ bꞌabꞌel vinac unin dꞌa scal ebꞌ etchon̈abꞌ, 

tzꞌel yich dꞌa ebꞌ jun ujal sqꞌuinal sbꞌeyn̈ejbꞌati. 41 A ebꞌ levita tic, vic yaj 
ebꞌ sqꞌuexuloc ebꞌ bꞌabꞌel unin chiꞌ. An̈ejaꞌ vicpax tzꞌajcan masanil nocꞌ 
smolbꞌetzal nocꞌ ebꞌ sqꞌuexuloc nocꞌ sbꞌabꞌel yuneꞌ nocꞌ smolbꞌetzal nocꞌ ebꞌ 
israel tic. A in ton Jehová in svalaꞌ, xchi dꞌa vin̈.

42  Yuj chiꞌ ix icꞌjichaan̈ sbꞌisul masanil ebꞌ bꞌabꞌel vinac unin dꞌa scal 
chon̈abꞌ Israel yuj vin̈aj Moisés chiꞌ, icha ix aj yalan Jehová. 43  Masanil ebꞌ 
vinac unin jun ujal sqꞌuinal sbꞌeyn̈ejbꞌati, ay 22 mil 273 ebꞌ.

44 Ix yalanxi Jehová dꞌa vin̈aj Moisés chiꞌ icha tic:
45  A cꞌcanoch ebꞌ levita tic sqꞌuexuloc ebꞌ bꞌabꞌel vinac unin dꞌa scal 

chon̈abꞌ Israel. An̈ejaꞌ pax nocꞌ smolbꞌetzal nocꞌ ebꞌ tzꞌochcan sqꞌuexuloc nocꞌ 
smolbꞌetzal nocꞌ ebꞌ yetisraelal, yujto vic yaj ebꞌ levita tic. A in ton Jehová in 
svalaꞌ. 46-47 Palta ecꞌal sbꞌisul ebꞌ bꞌabꞌel unin dꞌa chon̈abꞌ Israel dꞌa yichan̈ ebꞌ 
levita chiꞌ, yuj chiꞌ a dꞌa junjun ebꞌ 273 bꞌabꞌel unin syacꞌ sobre chiꞌ, tza cꞌan 
oyeoc siclo qꞌuen plata, icha jantac yalil qꞌuen scꞌanchaj dꞌa in cajnubꞌ, aton 
20 geras yalil. 48  Tzacꞌan juntzan̈ qꞌuen tumin chiꞌ dꞌa vin̈aj Aarón yedꞌ dꞌa ebꞌ 
yuninal, aton tzꞌoch sqꞌuexuloc ebꞌ bꞌabꞌel unin syacꞌ sobre chiꞌ, xchi Jehová.

49 Icha chiꞌ ix aj smolanqꞌue qꞌuen tumin vin̈aj Moisés ix och sqꞌuexuloc ebꞌ 
bꞌabꞌel unin dꞌa scal chon̈abꞌ Israel syacꞌ sobre chiꞌ. 50 Ix molchaj mil 365 siclo 
qꞌuen plata, icha jantac yalil qꞌuen scꞌanchaj dꞌa scajnubꞌ Jehová. 51 Ix lajvi 
chiꞌ, ix yacꞌan qꞌuen vin̈aj Moisés dꞌa vin̈aj Aarón yedꞌ dꞌa ebꞌ yuninal, icha 
ix aj yalan Jehová.

A yopisio ebꞌ levita

4  1 Ix lolon Jehová dꞌa vin̈aj Moisés yedꞌ dꞌa vin̈aj Aarón, ix yalan icha tic:
2  Icꞌqꞌue vaan sbꞌisul ebꞌ yin̈tilalcan vin̈aj Coat dꞌa stzolal dꞌa scal ebꞌ 

levita, 3 aton ebꞌ 30 abꞌil sqꞌuinal scꞌoch dꞌa 50. Aton ebꞌ tic smoj val smunlaj 
dꞌa in cajnubꞌ bꞌaj tzin chꞌox in bꞌa.

4 A smunlajel ebꞌ yin̈tilalcan vin̈aj Coat chiꞌ, to a juntzan̈ tastac vicn̈ej yaji, 
a stan̈vej ebꞌ, aton juntzan̈ tic: 5  Ayic sbꞌatxi ebꞌ chon̈abꞌ, a ach ach Aarón 
yedꞌ ebꞌ uninal, tzeyiqꞌuel cꞌapac cortina ayoch smaculoc jun Lugar Vicn̈ej 
Yaji, tze musan teꞌ scaxail in trato dꞌa cꞌapac. 6  Axo dꞌa yibꞌan̈ tzeyacꞌbꞌat 
jun tzꞌuum te labꞌabꞌi smusiloc. Axo dꞌa yibꞌan̈ jun chiꞌ tzeyacꞌbꞌat jun cꞌapac 
qꞌuicꞌmutzꞌinac, tzeyacꞌanoch teꞌ bꞌachlabꞌ yic tzꞌicꞌjibꞌati. 7 Tzeyacꞌanpaxbꞌat 
jun cꞌapac qꞌuicꞌmutzꞌinac cꞌapac dꞌa sat mexa ay dꞌa vichan̈, axo dꞌa yibꞌan̈ 
jun chiꞌ tzeyaqꞌuem qꞌuen plato, juntzan̈ qꞌuen nivac cuchara, ucꞌabꞌ yedꞌ 
juntzan̈ xalual vino tzꞌacꞌji dꞌa ofrendail yedꞌ ixim pan tzꞌacꞌjitaxoni. 8  A 
dꞌa yibꞌan̈ masanil juntzan̈ chiꞌ tzeyacꞌbꞌat jun chacchac cꞌapac, tze musan 
dꞌa jun tzꞌuum te labꞌabꞌi chiꞌ, tzeyacꞌanpaxoch teꞌ bꞌachlabꞌ yic tzꞌicꞌjibꞌati. 
9 Tzeyicꞌanpaxcot junxo qꞌuicꞌmutzꞌinac cꞌapac, tze musan jun sbꞌachnubꞌ 
candil yedꞌ juntzan̈ candil chiꞌ, qꞌuen qꞌueen tzꞌicꞌanel staan̈il cꞌapac cꞌapac 
bꞌaj tzꞌoch scꞌacꞌal candil yedꞌ platillo yedꞌ masanil yedꞌtal scꞌanchaj yedꞌ 
aceite. 10  Masanil juntzan̈ chiꞌ tze musej dꞌa jun nocꞌ tzꞌuum te labꞌabꞌi, 
tzeyacꞌanqꞌue dꞌa yibꞌan̈ te bꞌachlabꞌ.

11 Tzeyacꞌanpaxbꞌat junxo qꞌuicꞌmutzꞌinac cꞌapac dꞌa yibꞌan̈ altar nabꞌa 
oro. Tze pichan dꞌa juntzan̈ nocꞌ tzꞌuum labꞌabꞌi, tzeyacꞌanpaxoch steꞌal yic 
sbꞌachchaji. 12  Tze molanpax qꞌue vaan masanil yamcꞌabꞌ scꞌanchaj dꞌa yol 
in cajnubꞌ, tze pichanoch dꞌa yol jun qꞌuicꞌmutzꞌinac cꞌapac, tzeyacꞌanoch 
juntzan̈xo nocꞌ tzꞌuum labꞌabꞌi dꞌay, tzeyacꞌanqꞌue dꞌa yibꞌan̈ te bꞌachlabꞌ. 
13  Yovalil tzeyiqꞌuel jantac qꞌuen taan̈ calan yedꞌ xepuꞌ stzꞌa dꞌa altar, slajvi 
chiꞌ tze musan altar chiꞌ dꞌa jun cꞌapac cꞌapac yaxmaquinac. 14 Axo dꞌa yibꞌan̈ 
tzꞌacꞌjibꞌat masanil tastac scꞌanchaj dꞌa altar chiꞌ: Aton yedꞌtal tzacꞌacꞌ yedꞌ 
juntzan̈ qꞌuen tenedor, qꞌuen pala, qꞌuen nivac ucꞌabꞌ yedꞌ juntzan̈xo yaln̈ej tas 
yamcꞌabꞌil. A dꞌa yibꞌan̈ masanil juntzan̈ chiꞌ tzꞌacꞌjibꞌat nocꞌ tzꞌuum te labꞌabꞌi, 
tzeyacꞌanpaxoch te teꞌ yic sbꞌachchaji. 15 Ayic slajvi e pichan masanil juntzan̈ 

tastac nivan yelcꞌoch chiꞌ, vachꞌxo yaji yic tzꞌicꞌjibꞌati, scot ebꞌ yin̈tilalcan 
vin̈aj Coat yic syicꞌanbꞌat ebꞌ. Masanil juntzan̈ tastac to vic yaj chiꞌ, max 
yal-laj syaman ebꞌ yic max cham ebꞌ yuuj. Masanil jantac syamcꞌabꞌil yic in 
cajnubꞌ bꞌaj tzin chꞌox in bꞌa, a ebꞌ yin̈tilalcan vin̈aj Coat yovalil tzꞌicꞌanbꞌati. 
16  A vin̈aj Eleazar, vin̈ uninal a ach sacerdote Aarón, a vin̈ tzꞌilan tas yaj 
aceite yic candil, incienso vachꞌ sjabꞌ, ofrenda yic ixim trigo to yovalil tzꞌacꞌji 
dꞌayin yedꞌ aceite scꞌanchaji a sicꞌchajel junoc mach, ma junoc tas tzꞌochcan 
vicoc. A vin̈ stan̈van in cajnubꞌ yedꞌ masanil syamcꞌabꞌil, xchi Jehová.

17 Ix yalanxi Jehová dꞌa vin̈aj Moisés yedꞌ dꞌa vin̈aj Aarón chiꞌ icha tic:
18  Mocabꞌ satel ebꞌ yin̈tilalcan vin̈aj Coat dꞌa scal ebꞌ eyetlevitail. 19 Yic max 

javi chamel dꞌa yibꞌan̈ ebꞌ, yuj syaman ebꞌ tastac to vicn̈ej yaji, yovalil tze 
bꞌeybꞌalej juntzan̈ tic: Ach Aarón yedꞌ ebꞌ uninal, yovalil tzex och yedꞌ ebꞌ dꞌa 
yol in cajnubꞌ. A ex tzeyal dꞌa ebꞌ tastac syicꞌbꞌat junjun ebꞌ. 20 Yuj chiꞌ, max 
och ebꞌ junoc rato yil tastac to vic yaji, yic max cham ebꞌ yuuj, xchi Jehová.

21 Ix yalanxi Jehová dꞌa vin̈aj Moisés chiꞌ icha tic:
22  Icꞌchaan̈ sbꞌisul ebꞌ yin̈tilalcan vin̈aj Gersón dꞌa stzolal, 23  aton ebꞌ 30 

abꞌil sqꞌuinal scꞌoch dꞌa 50, aton ebꞌ smoj val smunlaj dꞌa in cajnubꞌ bꞌaj tzin 
chꞌox in bꞌa.

24 Aton smunlajel ebꞌ yin̈tilalcan vin̈aj Gersón tic dꞌa mantiado chiꞌ: 25 A ebꞌ 
yovalil tzꞌicꞌanbꞌat cꞌapac smacul yibꞌan̈ in cajnubꞌ yedꞌ chabꞌxo jen̈an smacul 
yibꞌan̈, nocꞌ tzꞌum labꞌabꞌi ayoch smaculoc yibꞌan̈, cꞌapac cortina ayoch dꞌa 
smaculoc stiꞌ, 26 cꞌapac cortina ayoch dꞌa spatictac yamaqꞌuil in cajnubꞌ bꞌaj 
ay altar, cꞌapac cortina ayoch bꞌaj ay stiꞌ yamaqꞌuil chiꞌ yedꞌ syamcꞌabꞌil yedꞌ 
jantac schꞌan̈al ayochi yic tzꞌoch dꞌa yopisio. A ebꞌ ayoch dꞌa yibꞌan̈ yilan 
juntzan̈ i x b ꞌinaj tic. 27 A vin̈aj Aarón yedꞌ ebꞌ yuninal, a ebꞌ scuchbꞌan 
masanil ebꞌ yin̈tilalcan vin̈aj Gersón chiꞌ dꞌa munlajel scꞌulej yedꞌ yicꞌanbꞌat 
tastac ebꞌ to tzꞌicꞌjibꞌati. A ebꞌ tic schꞌoxan tastac syicꞌbꞌat junjun ebꞌ. 28  Aton 
val yopisio ebꞌ yin̈tilalcan vin̈aj Gersón tic ayic smunlaj ebꞌ dꞌa in cajnubꞌ bꞌaj 
tzin chꞌox in bꞌa. Scꞌanabꞌajejocabꞌ masanil tas syal vin̈aj Itamar ebꞌ, aton vin̈ 
yuninal vin̈aj sacerdote Aarón.

29 Icꞌchaan̈ sbꞌisul ebꞌ yin̈tilalcan vin̈aj Merari dꞌa stzolal, 30  aton ebꞌ 30 
abꞌil sqꞌuinal scꞌoch dꞌa 50, aton ebꞌ smoj val smunlaj dꞌa in cajnubꞌ bꞌaj tzin 
chꞌox in bꞌa. 31 A smunlajel ebꞌ, aton yicꞌanbꞌat masanil steꞌal mantiado chiꞌ 
ebꞌ, aton smarcoal, sreglail, yoyal yedꞌ sbꞌachnubꞌal, 32  masanil yoyal oyanoch 
dꞌa spatictac yamaqꞌuil in cajnubꞌ, sbꞌachnubꞌal yich, yestacail, schꞌan̈al yedꞌ 
masanil syamcꞌabꞌil scꞌanchaji. A ex tzeyalaꞌ tastac yovalil syicꞌbꞌat junjun 
ebꞌ. 33  A jun munlajel tic scan dꞌa yol scꞌabꞌ ebꞌ yin̈tilalcan vin̈aj Merari. A 
vin̈aj Itamar yuninal vin̈aj sacerdote Aarón, a vin̈ tzꞌalani tas scꞌulej ebꞌ, xchi 
Jehová.

34-48 A vin̈aj Moisés, vin̈aj Aarón yedꞌ ebꞌ yajalil chon̈abꞌ, a ebꞌ ix icꞌanchaan̈ 
sbꞌisul ebꞌ levita smoj val smunlaj dꞌa scajnubꞌ Jehová bꞌaj schꞌox sbꞌa, aton ebꞌ 
30 abꞌil sqꞌuinal scꞌoch dꞌa 50. Aton ebꞌ tic: Ebꞌ yin̈tilalcan vin̈aj Coat, vin̈aj 
Gersón yedꞌ vin̈aj Merari. Dꞌa stzolal ix icꞌjichaan̈ sbꞌisul ebꞌ icha ix aj yalan 
Jehová dꞌa vin̈aj Moisés chiꞌ.

A ebꞌ yin̈tilalcan vin̈aj Coat, icha stzolal, ay 2 mil 750 ebꞌ dꞌa smasanil.
A ebꞌ yin̈tilalcan vin̈aj Gersón, icha stzolal, ay 2 mil 630 ebꞌ dꞌa smasanil.
A ebꞌ yin̈tilalcan vin̈aj Merari, icha stzolal, ay 3 mil 200 ebꞌ dꞌa smasanil.

Axo sbꞌisul ebꞌ levita chiꞌ ix yicꞌchan̈ vin̈aj Moisés, vin̈aj Aarón yedꞌ ebꞌ 
yajal yaji, icha syal stzolal, aton ebꞌ 30 abꞌil sqꞌuinal scꞌoch dꞌa 50 to smoj val 
smunlaj dꞌa scajnubꞌ Jehová bꞌaj schꞌox sbꞌa, ay 8 mil 580 ebꞌ dꞌa smasanil.

49 A jun sbꞌisul tic, ix icꞌchajqꞌue vaan, ix alchaj dꞌa junjun ebꞌ tastac scꞌulej 
yedꞌ tastac syicꞌbꞌati, icha ix aj yalan Jehová dꞌa vin̈aj Moisés.

Ley dꞌa ebꞌ anima man̈ vachꞌoc yaji

5  1 Ix yalanxi Jehová dꞌa vin̈aj Moisés chiꞌ icha tic:
2  Al dꞌa masanil ebꞌ etisraelal to a ebꞌ anima penaay yuj lepra, ebꞌ 

tzꞌel yin̈atil yuj junoc ilya ayoch dꞌay, ma ebꞌ syaman junoc chamnac, yovalil 
tzꞌicꞌjiel ebꞌ dꞌa spatiquel campamento. 3  Masanil juntzan̈ anima chiꞌ, tzꞌicꞌjiel 
ebꞌ, ebꞌ vin̈ vinac ma ebꞌ ix ix, yic malaj tas man̈ vachꞌoc dꞌa yol campamento 
bꞌaj ayinecꞌ eyedꞌoc, xchi dꞌa vin̈. 4 Ix scꞌanabꞌajej ebꞌ israel yicꞌanelta juntzan̈ 
ebꞌ anima chiꞌ, icha ix aj yalan Jehová dꞌa vin̈aj Moisés chiꞌ.

A sleyal dꞌa spac syacꞌ ebꞌ ixtum anima
5 Ix yalanxi Jehová dꞌa vin̈aj Moisés chiꞌ icha tic:
6 Al juntzan̈ tic dꞌa ebꞌ etchon̈abꞌ: Tato ay junoc vinac, ma junoc ix ix max 

in cꞌanabꞌajani, syixtan yetanimail, van yoch smul. 7 Yovalil syojtaquejel 
spaltail chiꞌ. An̈ejtonaꞌ, yovalil syacꞌxi sqꞌuexul tastac ix yixtejbꞌat chiꞌ, 
syacꞌan jabꞌocxo dꞌa yibꞌan̈ stojol juntzan̈ chiꞌ. 8  Tato toxo ix cham jun mach 
ix ixtajbꞌat tastac ay dꞌay chiꞌ, man̈xa pax junoc ayto yuj sbꞌa smoj schaan 
sqꞌuexul junoc tas chiꞌ, a jun chiꞌ, tzꞌochcan vicoc, axo dꞌa yol scꞌabꞌ ebꞌ 
sacerdote scani. An̈ejtonaꞌ syacꞌanpax junoc nocꞌ chꞌac calnel silabꞌil yic 
tzꞌacꞌji tup smul ix och chiꞌ.

9 Masanil ofrenda syacꞌ ebꞌ etisraelal dꞌayin, tzꞌicꞌjibꞌat dꞌa ebꞌ sacerdote. A 
juntzan̈ chiꞌ, yic ebꞌ sacerdote chiꞌ yaji. 10 Masanil tastac syacꞌ junoc etisraelal 
dꞌayin, tato tzꞌacꞌji dꞌa junoc vin̈ sacerdote, yic vin̈ tzꞌajcani, xchi dꞌa vin̈.

A sleyal dꞌa yibꞌan̈ cꞌacꞌalcꞌolal
11 Ix yalanxi Jehová dꞌa vin̈aj Moisés 12  to syal juntzan̈ tic vin̈ dꞌa ebꞌ 

yetisraelal: Talaj ay junoc vinac sna dꞌa spatic ix yetbꞌeyum to ay smul ix 
say dꞌa yol scꞌabꞌ, 13-14 to smulan ix yedꞌ junoc vinac, palta max nachajel-laj 
yuj vin̈ tato toxo ix mulan ix, yujto max yal ix, malaj pax junoc mach ix ilan 
smulan ix. Mato ay pax junoc vinac ton̈ej snaanqꞌue icha chiꞌ dꞌa spatic ix 
yetbꞌeyum chiꞌ, vachꞌchom malaj smul ix syacꞌoch dꞌa yol scꞌabꞌ vin̈. 15 A dꞌa 
cha macan̈ lolonel icha chiꞌ, a vin̈ vinac chiꞌ, syal yicꞌanbꞌat ix yetbꞌeyum vin̈ 
dꞌa yichan̈ junoc vin̈ sacerdote. Syacꞌan chan̈eoc libra ixim harina cebada vin̈ 
ofrendail yuj ix, palta max secjiemlaj aceite dꞌa yibꞌan̈ ixim, max acꞌjipaxlaj 
incienso yedꞌ ixim, yujto a jun ofrenda chiꞌ, ofrenda yic cꞌacꞌalcꞌolal, yopisio 
yic scheclajelta mul.

16 Axo vin̈ sacerdote chiꞌ tzꞌalani to snitzcot sbꞌa ix ix chiꞌ, tzꞌicꞌjioch ix dꞌa 
vichan̈ a in Jehová in tic. 17 Elan̈chamel syicꞌcot jabꞌoc a aꞌ vin̈ sacerdote chiꞌ 
dꞌa yol junoc lum ucꞌabꞌ, aton a aꞌ vicn̈ej yaji. Syicꞌanpaxqꞌue jabꞌoc pococ 
vin̈, aton lum ay dꞌa in cajnubꞌ, syacꞌanbꞌat vin̈ dꞌa scal a aꞌ chiꞌ. 18  Tzꞌoch 
lin̈an ix ix chiꞌ yuj vin̈ sacerdote chiꞌ dꞌa vichan̈ a in Jehová in tic, syicꞌanel 
scꞌox ix, tzꞌacꞌjipaxoch jun ofrenda yuj cꞌacꞌalcꞌolal chiꞌ dꞌa yol scꞌabꞌ ix. Axo 

vin̈ sacerdote chiꞌ edꞌjinacqꞌue a aꞌ cꞌaꞌ tzꞌicꞌancot yaelal, 19 schecan vin̈ yacꞌ 
stiꞌ ix. Syalan vin̈ dꞌa ix icha tic: Tato yel maj ach mulan yedꞌ junocxo vinac 
dꞌa yol scꞌabꞌ vin̈ etbꞌeyum tic, malaj tas ol ach icꞌanoc a ol ucꞌanem jun a 
aꞌ cꞌaꞌ edꞌjinac yaelal tic. 20 Palta tato ix ach mulan yedꞌ junocxo vin̈ vinac 
jun, ix och a mul dꞌa yol scꞌabꞌ vin̈ etbꞌeyum, 21 a Jehová ol ach acꞌancanoch 
chꞌoxnabꞌiloc dꞌa yichan̈ ebꞌ etchon̈abꞌ. Ol ach bꞌinaj yuj ebꞌ dꞌa chucal, ol 
malqꞌue a cꞌool, ol tacjoc yibꞌ a xubꞌ. 22  Aton val jun yaelal chiꞌ ol javoc dꞌa 
ibꞌan̈ a ol ucꞌanem jun a aꞌ tic, yujto a aꞌ edꞌjinac yaelal, xcham vin̈ sacerdote 
chiꞌ dꞌa ix. Axo stacꞌvi ix ix chiꞌ: Ujocabꞌ icha chiꞌ, xcham ix.

23  A juntzan̈ catabꞌ chiꞌ, tzꞌibꞌchajocabꞌcan yuj vin̈ sacerdote. Slajvi chiꞌ 
sbꞌicanel vin̈ yedꞌ a aꞌ cꞌaꞌ tzꞌem dꞌa yol ucꞌabꞌ chiꞌ. 24 Slajvi chiꞌ syucꞌanem aꞌ 
ix ix chiꞌ, axo yic slajvi yucꞌan aꞌ ix, scotcan yaelal dꞌa yibꞌan̈ ix. 25 Schaanecꞌ 
ixim harina cebada ofrenda yuj cꞌacꞌalcꞌolal vin̈ sacerdote chiꞌ dꞌa yol scꞌabꞌ 
ix. A jun ofrenda chiꞌ sbꞌachoch vin̈ sacerdote chiꞌ dꞌa vichan̈ a in Jehová in 
tic. 26 Syicꞌanqꞌue jun votzoc jun ofrenda vin̈ sacerdote chiꞌ, sn̈usantzꞌa vin̈ dꞌa 
yibꞌan̈ altar yuj schꞌoxancot masanil jun ofrenda chiꞌ. Ayic toxo ix yuqꞌuej a 
aꞌ cꞌaꞌ chiꞌ ix, 27 tato ay smul ix dꞌa yol scꞌabꞌ vin̈ yetbꞌeyum chiꞌ, scot yaelal 
dꞌa yibꞌan̈ ix yuj a aꞌ syuqꞌuem chiꞌ. Smalqꞌue scꞌool ix, stacji yibꞌ xubꞌ ix, 
tzꞌochcan ix chꞌoxnabꞌiloc yedꞌ sbꞌinaj dꞌa chucal dꞌa scal chon̈abꞌ chiꞌ. 28  Palta 
tato yel malaj jabꞌoc smul ix, malaj jabꞌoc tas tzꞌicꞌan ix, yuj chiꞌ scheclajeli to 
malaj smul ix, syaln̈ej yalji yuneꞌ ix.

29 Aton jun ley tic tzꞌoch dꞌa yibꞌan̈ ix ix smulan dꞌa yol scꞌabꞌ vin̈ yetbꞌeyum, 
yuj chiꞌ tzꞌoch vin̈ yetbꞌeyum ix chiꞌ dꞌa cꞌacꞌalcꞌolal. 30 Tato ay junoc vinac 
ton̈ej tzꞌecꞌ dꞌa yibꞌan̈ yacꞌan cꞌacꞌalcꞌolal dꞌa ix yetbꞌeyum, a jun vinac chiꞌ 
yovalil syicꞌcot ix yetbꞌeyum vin̈ chiꞌ dꞌa vichan̈ a in Jehová in tic, yic sbꞌoan 
vin̈ sacerdote chiꞌ masanil tas syal jun ley tic. 31 Tato yel ay smul ix ix chiꞌ, 
a dꞌa yibꞌan̈ ix scan smul chiꞌ. Axo dꞌa yibꞌan̈ vin̈ vinac chiꞌ malaj tas scani, 
xchi Jehová.

A sleyal dꞌa ebꞌ nazareo

6  1 Ix yalanxi Jehová dꞌa vin̈aj Moisés chiꞌ icha tic:
2  Al juntzan̈ tic dꞌa ebꞌ etchon̈abꞌ: Tato ay junoc vinac ma junoc ix ix 

syacꞌ stiꞌ yacꞌanoch sbꞌa dꞌa yol in cꞌabꞌ dꞌa nazareoal, 3 maxtzac yal-laj yucꞌan 
vino, ma yucꞌan junocxo tas to pajbꞌinac. Maxtzac yalpax yucꞌan vino ochnac 
vinagreal, ma vinagre pajbꞌinac. Max yalpax yucꞌan yal sat uva, ma sloan sat, 
ma sloan sat dꞌa taquin̈al. 4 A dꞌa jantac tiempo ix yacꞌ stiꞌ chiꞌ, man̈ val jabꞌoc 
syal yabꞌlan masanil tastac tzꞌel dꞌa teꞌ uva, vachꞌchom sqꞌuenal ma stzꞌumal. 
5 Max yalpax sjoxanel xil sjolom masanto slajvi jantac tiempo ix yacꞌ stiꞌ chiꞌ 
dꞌayin, schan̈ej qꞌuibꞌ xil sjolom yujto vic yaj a in Jehová in tic. 6  A dꞌa jun 
tiempoal chiꞌ, max yal-laj scꞌoch dꞌa stzꞌey junoc chamnac, 7 vachꞌchom a 
smam, ma snun schami, ma junoc yucꞌtac, ma junoc yanabꞌ, palta max yal-laj 
scꞌoch dꞌa stzꞌey yic vachꞌ max can dꞌa chucal icha yalan ley. Yovalil vachꞌn̈ej 
yaji yujto vic yaji. 8  A dꞌa masanil tiempo bꞌaj ix yacꞌ stiꞌ chiꞌ, juneln̈ej vicn̈ej 
yaji.

9 Talaj ay junoc mach junn̈ej ayecꞌ yedꞌoc schami, a xil sjolom to vic yaj 
chiꞌ, man̈xo vachꞌoc tzꞌajcan icha yalan ley. Yuj chiꞌ ayic slajvi yecꞌbꞌat uqueoc 
cꞌual ayic sbꞌoxican icha yalan ley, ichato chiꞌ sjoxjiel xil sjolom chiꞌ. 10 Axo 

dꞌa yucubꞌixial , syicꞌanbꞌat chavan̈oc nocꞌ paramuch yaln̈ej tas macan̈il 
dꞌa junoc vin̈ sacerdote dꞌa yichan̈ in cajnubꞌ bꞌaj tzin chꞌox in bꞌa. 11 A vin̈ 
sacerdote chiꞌ tzꞌacꞌan junoc nocꞌ chiꞌ silabꞌil yuj smul jun anima chiꞌ. Axo 
junxo nocꞌ sn̈usjitzꞌa nocꞌ smasanil silabꞌil. Icha chiꞌ tzꞌaj yacꞌji tup smul yuj 
bꞌaj ix cham jun anima chiꞌ dꞌa stzꞌey. A dꞌa jun cꞌu chiꞌ, a xil sjolom sqꞌuibꞌxi, 
vic tzꞌajxicani. 12  Tzꞌelxi yich jun tiempoal bꞌaj ix yacꞌ stiꞌ dꞌayin. A jantac 
tiempo ix ecꞌbꞌat dꞌa yalan̈tax chiꞌ, maxtzac ochlaj sbꞌisuloc, yujto a xil sjolom 
vic yaji, ix ixtaxeli. An̈ejtonaꞌ yovalil syicꞌpaxbꞌat junoc nocꞌ calnel jun abꞌil 
sqꞌuinal silabꞌil dꞌa vichan̈ a in Jehová in tic yuj stupan tas ix scꞌulej chiꞌ.

13  Ayic slajvi jantac tiempoal ix yacꞌ stiꞌ jun anima chiꞌ, yovalil sbꞌat dꞌa 
stiꞌ in cajnubꞌ bꞌaj tzin chꞌox in bꞌa. 14  Ataꞌ syacꞌoch jun silabꞌ dꞌa vichan̈, 
sn̈usjitzꞌa smasanil, aton junoc nocꞌ quelem calnel jun abꞌil sqꞌuinal, malaj 
jabꞌoc spaltail. An̈ejaꞌ syacꞌpax junoc nocꞌ nun calnel jun abꞌil sqꞌuinal, malaj 
jabꞌoc spaltail. A jun chiꞌ silabꞌ yaj yuj yacꞌji tup mul. Tzꞌacꞌji junoc nocꞌ chꞌac 
calnel malaj jabꞌoc spaltail silabꞌil yic juncꞌolal. 15  An̈ejtonaꞌ, yovalil syacꞌ 
junoc yuneꞌ mooch ixim pan malaj yich, a ixim harina te vachꞌ ayoch dꞌay 
calabꞌil yedꞌ aceite. Syacꞌpax ixim cꞌoxox pan malaj yich, ayoch aceite dꞌay. 
Junn̈ej tzꞌaj yacꞌan yedꞌ yofrenda dꞌa ixim trigo yedꞌ vino dꞌin̈antaxon yacꞌani.

16 A junoc vin̈ sacerdote tzꞌacꞌanoch jun silabꞌ yuj mul chiꞌ dꞌa vichan̈ a in 
Jehová in yedꞌ silabꞌ to sn̈usjitzꞌa smasanil. 17 Syacꞌanpax nocꞌ calnel silabꞌil 
yic juncꞌolal. Junn̈ej tzꞌaj yacꞌan yedꞌ ixim pan malaj yich chiꞌ. Syacꞌanpax 
ofrenda dꞌa ixim trigo yedꞌ pax vino. 18  A jun ix yacꞌ stiꞌ dꞌa nazareoal chiꞌ, 
sjoxchajel xil sjolom. A dꞌa yichan̈ in cajnubꞌ sjoxchajeli. Smolqꞌue xil sjolom 
ayoch chꞌoxnabꞌiloc to vic yaji, sn̈usjitzꞌa dꞌa cal cꞌacꞌ, aton cꞌacꞌ bꞌaj stzꞌa silabꞌ 
yic juncꞌolal. 19 Ayic slajvi sjoxjiel xil sjolom chiꞌ, a vin̈ sacerdote tzꞌicꞌanqꞌue 
sjen̈jabꞌ nocꞌ calnel tajinacxo chiꞌ yedꞌ jun ixim pan malaj yich ayem dꞌa yol 
jun yuneꞌ mooch chiꞌ yedꞌ pax jun ixim cꞌoxox pan malaj yich, syacꞌanoch 
vin̈ masanil dꞌa yol scꞌabꞌ jun ix yacꞌoch sbꞌa nazareoal chiꞌ. 20  Slajvi chiꞌ, 
sbꞌachanoch juntzan̈ chiꞌ vin̈ sacerdote chiꞌ dꞌa vichan̈ a in Jehová in tic. A 
juntzan̈ chiꞌ sicꞌbꞌilel vicoc, yic ebꞌ sacerdote chiꞌ yaji yedꞌ pax sn̈iscꞌol nocꞌ 
sbꞌachchajoch dꞌa vichan̈, xubꞌ nocꞌ to sicꞌchajcaneli, yic vin̈ sacerdote chiꞌ 
yaji. Ayic toxo ix lajvi masanil juntzan̈ chiꞌ, a jun yacꞌnacoch sbꞌa nazareoal 
chiꞌ, tzaxo yal yucꞌan vino.

21 Aton juntzan̈ checnabꞌil tic dꞌa ebꞌ nazareo: Tato ay junoc nazareo chiꞌ 
syacꞌ stiꞌ yacꞌan junoc ofrenda ecꞌto dꞌa yichan̈taxon sleyal, yovalil scꞌanabꞌajej 
scꞌulan icha bꞌaj ix yacꞌ stiꞌ chiꞌ, xchi Jehová.

A vachꞌ lolonel syal ebꞌ sacerdote
22  Ix yalanxi Jehová dꞌa vin̈aj Moisés chiꞌ icha tic:
23 Al dꞌa vin̈aj Aarón yedꞌ dꞌa ebꞌ yuninal, ayic syalan vachꞌ lolonel ebꞌ dꞌa 

yibꞌan̈ ebꞌ eyetisraelal, syal ebꞌ icha tic:
 24 Yacꞌocabꞌ svachꞌcꞌolal Jehová dꞌa eyibꞌan̈, tzex stan̈vani.
 25 Ex yilocabꞌoch Jehová dꞌa tzalajcꞌolal, schꞌoxocabꞌ svachꞌcꞌolal dꞌayex.
 26 Xajanocabꞌ tzex yiloch Jehová, yacꞌocabꞌ juncꞌolal dꞌayex, xchiocabꞌ 

ebꞌ.
27 Icha chiꞌ ol yutej ebꞌ in yacꞌan bꞌinaj dꞌa yibꞌan̈ ebꞌ etisraelal. A inxo ol 

vacꞌ in vachꞌcꞌolal dꞌa yibꞌan̈ ebꞌ, xchi dꞌa vin̈.

Ofrenda yuj scajnubꞌ Jehová

7  1 Ayic ix lajvi sbꞌoanqꞌue scajnubꞌ Jehová vin̈aj Moisés, ix yacꞌanoch aceite 
vin̈ dꞌay yedꞌ dꞌa masanil syamcꞌabꞌil yedꞌ dꞌa yibꞌan̈ altar yedꞌ syamcꞌabꞌil. 

2 A dꞌa jun cꞌu chiꞌ a ebꞌ yajal yaj dꞌa junjun in̈tilal, aton ebꞌ colvajnac yicꞌanchaan̈ 
sbꞌisul ebꞌ vinac, 3 ix yacꞌ yofrenda ebꞌ dꞌa Jehová: Vaqueꞌ carreta ayqꞌue yen̈ul 
yibꞌan̈ yedꞌ lajchavan̈ nocꞌ mam vacax smunlaj ix yacꞌ ebꞌ. Syalelcꞌochi, junjun 
carreta dꞌa chatacvan̈ ebꞌ yajal chiꞌ, junjun pax nocꞌ vacax chiꞌ dꞌa junjun ebꞌ. 
Masanil juntzan̈ chiꞌ ix yacꞌoch ebꞌ dꞌa yichan̈ scajnubꞌ Jehová.

4  Yuj chiꞌ ix yalan Jehová dꞌa vin̈aj Moisés chiꞌ: 5  Cha juntzan̈ carreta 
yedꞌ juntzan̈ nocꞌ vacax smunlaj chiꞌ, tzacꞌan dꞌa ebꞌ levita yic scꞌan ebꞌ dꞌa 
munlajel dꞌa in cajnubꞌ bꞌaj tzin chꞌox in bꞌa, icha tastac munlajelal scꞌulej 
junjun ebꞌ, xchi dꞌa vin̈.

6  Ix schaan juntzan̈ carreta chiꞌ vin̈, ix schaanpax nocꞌ vacax smunlaj chiꞌ 
vin̈, ix spojanecꞌ vin̈ dꞌa scal ebꞌ levita. 7 A dꞌa ebꞌ yin̈tilalcan vin̈aj Gersón, 
chabꞌ carreta yedꞌ chan̈van̈ nocꞌ vacax chiꞌ ix yacꞌ vin̈, icha syal smunlajel 
ebꞌ. 8  Axo dꞌa ebꞌ yin̈tilalcan vin̈aj Merari, chan̈eꞌ carreta yedꞌ vajxacvan̈ nocꞌ 
vacax chiꞌ ix yacꞌ vin̈, icha syal smunlajel ebꞌ bꞌaj scuchbꞌaj yuj vin̈aj Itamar 
yuninal vin̈aj sacerdote Aarón. 9 Axo dꞌa yin̈tilalcan vin̈aj Coat, malaj carreta, 
malaj pax nocꞌ vacax ix acꞌji, yujto a ebꞌ sbꞌachanbꞌat masanil yamcꞌabꞌ yic 
scajnubꞌ Jehová dꞌa sjolom sjen̈jabꞌ.

10 Ayic ix acꞌjicanoch yopisio altar, ix yicꞌbꞌat yofrenda ebꞌ yajal dꞌa junjun 
in̈tilal dꞌa yichan̈ altar chiꞌ. 11 Ix yalan Jehová dꞌa vin̈aj Moisés chiꞌ: A dꞌa 
junjun cꞌu chꞌocchꞌoc ebꞌ yajal dꞌa junjun in̈tilal ol yicꞌcot yofrenda yuj 
yochcan yopisio altar, xchi.

12-83  A dꞌa bꞌabꞌel cꞌu, ix yicꞌancot yofrenda vin̈aj Naasón yuninal vin̈aj 
Aminadab, yajal dꞌa yin̈tilal Judá.

Dꞌa schabꞌil cꞌual, ix yicꞌancot yic vin̈aj Natanael yuninal vin̈aj Zuar, yajal 
dꞌa yin̈tilal Isacar.

Dꞌa yoxil cꞌual, ix yicꞌancot yic vin̈aj Eliab yuninal vin̈aj Helón, yajal dꞌa 
yin̈tilal Zabulón.

Dꞌa schan̈il cꞌual, ix yicꞌancot yic vin̈aj Elisur yuninal vin̈aj Sedeur, yajal 
dꞌa yin̈tilal Rubén.

Dꞌa yoil cꞌual, ix yicꞌancot yic vin̈aj Selumiel yuninal vin̈aj Zurisadai, yajal 
dꞌa yin̈tilal Simeón.

Dꞌa svaquil cꞌual, ix yicꞌancot yic vin̈aj Eliasaf yuninal vin̈aj Deuel, yajal 
dꞌa yin̈tilal Gad.

Dꞌa yuquil cꞌual, ix yicꞌancot yic vin̈aj Elisama yuninal vin̈aj Amiud, yajal 
dꞌa yin̈tilal Efraín.

Dꞌa svajxaquil cꞌual, ix yicꞌancot yic vin̈aj Gamaliel yuninal vin̈aj Pedasur, 
yajal dꞌa yin̈tilal Manasés.

Dꞌa sbꞌalun̈il cꞌual, ix yicꞌancot yic vin̈aj Abidán yuninal vin̈aj Gedeoni, 
yajal dꞌa yin̈tilal Benjamín.

Dꞌa slajun̈il cꞌual, ix yicꞌancot yic vin̈aj Ahiezer yuninal vin̈aj Amisadai, 
yajal dꞌa yin̈tilal Dan.

Dꞌa yuxluchil cꞌual, ix yicꞌancot yic vin̈aj Pagiel yuninal vin̈aj Ocrán, yajal 
dꞌa yin̈tilal Aser.

Axo dꞌa slajchavil cꞌual, ix yicꞌancot yic vin̈aj Ahira yuninal vin̈aj Enán, 
yajal dꞌa yin̈tilal Neftalí.

Lajann̈ej yofrenda junjun ebꞌ vin̈ ix yicꞌcoti. Aton junjun plato nabꞌa plata, 
130 siclo yalil junjun yedꞌ pax junjun qꞌuen nivac ucꞌabꞌ nabꞌa plata, 70 siclo 
yalil junjun, icha echlabꞌ scꞌanchaj dꞌa scajnubꞌ Jehová. A juntzan̈ yedꞌtal 
chiꞌ te bꞌudꞌan yuj ixim harina te vachꞌ calabꞌil yedꞌ aceite, aton syacꞌ ebꞌ dꞌa 
ofrendail. Ix yacꞌanpax junjun qꞌuen nivac cuchara nabꞌa oro ebꞌ, 10 siclo 
yalil junjun, bꞌudꞌan yedꞌ incienso. Ix yacꞌanpax junjun nocꞌ quelem vacax 
ebꞌ, junjun nocꞌ chꞌac calnel, junjun nocꞌ quelem calnel jun abꞌil sqꞌuinal 
yic sn̈usjitzꞌa dꞌa silabꞌil. Ix yacꞌanpax junjun nocꞌ mam chiva ebꞌ yic tzꞌoch 
silabꞌil yuj mul. Stzacꞌanilxo ix yacꞌ silabꞌ yic juncꞌolal ebꞌ, chavan̈ nocꞌ toro, 
ovan̈ nocꞌ chꞌac calnel, ovan̈ nocꞌ mam chiva yedꞌ pax ovan̈ nocꞌ quelemtac 
calnel jun abꞌil sqꞌuinal ix yacꞌ junjun ebꞌ.

84 Masanil ofrenda ix yacꞌ ebꞌ yajal yaj dꞌa yin̈tilalcan Israel, ayic ix ochcan 
yopisio altar, aton juntzan̈ tic: Lajchaveꞌ qꞌuen plato nabꞌa plata, lajchaveꞌ 
ucꞌabꞌ nabꞌa plata yedꞌ lajchaveꞌ nivac cuchara nabꞌa oro. 85 Junjun plato chiꞌ 
130 siclo yalil, junjun ucꞌabꞌ 70 siclo yalil, yuj chiꞌ a qꞌuen plata chiꞌ dꞌa 
smasanil, ay 2 mil 400 siclo yalil, icha echlabꞌ scꞌanchaj dꞌa scajnubꞌ Jehová. 
86  Ay pax lajchaveꞌ qꞌuen nivac cuchara nabꞌa oro bꞌudꞌan yuj incienso, 10 
siclo yalil junjun, icha echlabꞌ scꞌanchaj dꞌa scajnubꞌ Jehová. A qꞌuen oro dꞌa 
smasanil, ay 120 siclo qꞌueen.

87 A sbꞌisul masanil nocꞌ nocꞌ ix n̈usjitzꞌa silabꞌil chiꞌ, aton tic: Lajchavan̈ 
nocꞌ quelemtac vacax, lajchavan̈ nocꞌ chꞌac calnel, lajchavan̈ nocꞌ quelemtac 
calnel jun abꞌil sqꞌuinal, ayn̈ej ixim trigo tzꞌacꞌji ofrendail yedꞌoc yedꞌ pax 
lajchavan̈ nocꞌ mam chiva tzꞌacꞌji silabꞌil yuj mul. 88  Axo pax nocꞌ nocꞌ ix 
acꞌji silabꞌil yuj juncꞌolal, 24 nocꞌ toro dꞌa smasanil, 60 nocꞌ chꞌac calnel, 
60 nocꞌ mam chiva yedꞌ 60 nocꞌ quelemtac calnel jun abꞌil sqꞌuinal. Aton 
masanil juntzan̈ ofrenda chiꞌ ix acꞌchaji ayic ix ochcan yopisio altar ayic toxo 
ix ochcan yicoc Jehová.

89 Ayic tzꞌoch vin̈aj Moisés chiꞌ dꞌa scajnubꞌ Jehová bꞌaj schꞌox sbꞌa yic slolon 
vin̈ yedꞌ Jehová chiꞌ, syabꞌ val vin̈ slolon Jehová yedꞌoc dꞌa snan̈al chabꞌ 
yechel querubín ayoch dꞌa yibꞌan̈ bꞌaj tzꞌacꞌji tup mul, aton smacul scaxail 
trato.

Ix alchaj tas tzꞌaj yoch scꞌacꞌal candil

8  1 Ix yalanxi Jehová dꞌa vin̈aj Moisés chiꞌ icha tic: 2  Al dꞌa vin̈aj Aarón 
to ayic ol yacꞌanoch scꞌacꞌal uqueꞌ candil vin̈, a dꞌa yichan̈ sbꞌachnubꞌ 

candil chiꞌ syacꞌ yoc, xchi dꞌa vin̈. 3  Ix scꞌanabꞌajej vin̈aj Aarón chiꞌ sbꞌoanoch 
scꞌacꞌal juntzan̈ candil chiꞌ yic syacꞌan yoc dꞌa yichan̈, icha ix aj yalan Jehová 
dꞌa vin̈aj Moisés chiꞌ. 4 A jun bꞌachnubꞌ candil chiꞌ nabꞌa oro, tenbꞌil dꞌa qꞌuen 
martillo, sbꞌat dꞌa yich masanto dꞌa sfloral dꞌa schon. Ix bꞌoji jun bꞌachnubꞌ 
candil chiꞌ icha val yechel ix schꞌox Jehová dꞌa vin̈aj Moisés chiꞌ.

Ix ochcan yopisio ebꞌ levita
5 Ix yalanxi Jehová dꞌa vin̈aj Moisés chiꞌ icha tic:
6  Icꞌcanel ebꞌ levita dꞌa scal ebꞌ eyetisraelal tic, tza sacbꞌitan ebꞌ icha 

yalan ley. 7 Icha tic ol aj a sacbꞌitan ebꞌ: Tza tzicoch a aꞌ dꞌa ebꞌ yic sacbꞌican 

ebꞌ, sjoxjiel  masanil xil snivanil ebꞌ. Slajvi chiꞌ, sjucꞌan spichul ebꞌ. Icha 
chiꞌ tzꞌaj sacbꞌican ebꞌ. 8  Elan̈chamel tzicꞌcot junoc nocꞌ quelem vacax yedꞌ 
junoc echlabꞌ ixim harina te vachꞌ, calabꞌil yedꞌ aceite tzꞌacꞌji ofrendail dꞌa 
ixim trigo. Tzꞌacꞌjipax junocxo nocꞌ quelem vacax silabꞌil yuj mul. 9 Tzalan 
dꞌa ebꞌ levita to sja ebꞌ smasanil dꞌa slacꞌanil cajnubꞌ bꞌaj tzin chꞌox in bꞌa, 
tza molbꞌanpax masanil ebꞌ eyetisraelal. 10  A ebꞌ levita chiꞌ tzꞌoch ebꞌ dꞌa 
vichan̈. Axo taꞌ ol yacꞌqꞌue scꞌabꞌ ebꞌ eyetchon̈abꞌ dꞌa sjolom ebꞌ. 11 A vin̈aj 
Aarón ol acꞌanoch ebꞌ levita chiꞌ dꞌa vichan̈ a in Jehová in tic yofrendaoc 
ebꞌ eyetisraelal chiꞌ. Icha chiꞌ ol aj scan ebꞌ in yacꞌan servil. 12  Slajvi chiꞌ, 
syacꞌanqꞌue scꞌabꞌ ebꞌ levita chiꞌ dꞌa sjolom chavan̈ nocꞌ quelemtac vacax chiꞌ. 
Jun nocꞌ tzꞌacꞌji silabꞌil yuj yacꞌji tup mul, axo junxo nocꞌ sn̈usjitzꞌa smasanil 
silabꞌil dꞌayin. Icha chiꞌ tzꞌaj stupcanel smul ebꞌ. 13  Slajvi chiꞌ tzacꞌanoch ebꞌ 
dꞌa yichan̈ vin̈aj Aarón yedꞌ ebꞌ yuninal yuj yacꞌjican ebꞌ dꞌayin. 14 Icha chiꞌ ol 
utoc icꞌancanel ebꞌ dꞌa scal ebꞌ eyetisraelal yic tzꞌochcan ebꞌ vicoc. 15 Ayic toxo 
ix lajvi sacbꞌican ebꞌ icha yalan ley yedꞌ yacꞌjicanoch ebꞌ dꞌa yol in cꞌabꞌ, tzaxo 
yal sja ebꞌ dꞌa in cajnubꞌ bꞌaj tzin chꞌox in bꞌa yic smunlaji. 16 Aton ebꞌ tic vic 
tzꞌajcan dꞌa juneln̈ej dꞌa scal ebꞌ eyetisraelal sqꞌuexuloc ebꞌ bꞌabꞌel vinac unin. 
17 Yujto vic yaj masanil sbꞌabꞌel vinac yuneꞌ ebꞌ ix eyetchon̈abꞌ tzꞌalji yedꞌ pax 
sbꞌabꞌel yuneꞌ nocꞌ e molbꞌetzal nocꞌ tato vinac nocꞌ. Ayic ix in milancham 
masanil ebꞌ bꞌabꞌel unin dꞌa Egipto, ataꞌ ix vacꞌcan masanil ebꞌ bꞌabꞌel vinac 
unin yic tzꞌochcan ebꞌ vicoc. 18  Yuj chiꞌ a ebꞌ levita tic tzin cha sqꞌuexuloc ebꞌ 
bꞌabꞌel unin chiꞌ ticnaic. 19 A in ix in sicꞌcanel ebꞌ levita tic dꞌa e cal a ex israel 
ex tic. Ix vacꞌ ebꞌ dꞌa vin̈aj Aarón yedꞌ dꞌa ebꞌ yuninal vin̈ yic a ebꞌ tzin acꞌan 
servil e qꞌuexuloc dꞌa in cajnubꞌ bꞌaj tzin chꞌox in bꞌa yuj vacꞌan tup e mul dꞌa 
eyibꞌan̈. A ebꞌ sja dꞌa vichan̈ e qꞌuexuloc yic max ex chami tato tzex ja dꞌa 
stzꞌey in cajnubꞌ, xchi Jehová.

20 Icha chiꞌ ix aj scꞌanabꞌajan vin̈aj Moisés, vin̈aj Aarón yedꞌ masanil ebꞌ 
israel masanil tas ix yal Jehová dꞌa vin̈aj Moisés chiꞌ yuj ebꞌ levita. 21 Ix 
sacbꞌitan sbꞌa ebꞌ levita chiꞌ, ix sjucꞌanel spichul ebꞌ, axo vin̈aj Aarón ix 
acꞌanoch ebꞌ dꞌa yichan̈ Jehová dꞌa ofrendail. Ix yacꞌanpax silabꞌ vin̈ yic 
stupcanel smul ebꞌ. 22  Ayic ix lajvi juntzan̈ chiꞌ smasanil, ix och ebꞌ levita chiꞌ 
bꞌaj ay scajnubꞌ Jehová bꞌaj schꞌox sbꞌa yic smunlaj ebꞌ taꞌ. A vin̈aj Aarón yedꞌ 
ebꞌ yuninal scuchbꞌan ebꞌ. Icha ix aj yalan Jehová dꞌa vin̈aj Moisés chiꞌ, icha 
chiꞌ ix aj scꞌanabꞌajan ebꞌ scꞌulan yedꞌ ebꞌ levita chiꞌ.

A stiempoal yic tzꞌacꞌvi servil ebꞌ levita
23  Ix yalanxi Jehová dꞌa vin̈aj Moisés chiꞌ icha tic:
24 Ol och ebꞌ levita dꞌa yopisio dꞌa in cajnubꞌ bꞌaj tzin chꞌox in bꞌa, ayic 25 

abꞌilxo sqꞌuinal ebꞌ. 25 Axo yic slajvi 50 abꞌil sqꞌuinal ebꞌ, tzꞌel ebꞌ dꞌa yopisio 
dꞌa juneln̈ej. 26 Ayic scꞌoch sqꞌuinal ebꞌ dꞌa icha chiꞌ, syal scolvaj ebꞌ yedꞌ ebꞌ 
smunlaj dꞌa mantiado chiꞌ, palta maxtzac munlaj ebꞌ dꞌa smunlajel ichataxon 
ix scꞌulej. Icha chiꞌ tzutej acꞌanoch ebꞌ levita dꞌa smunlajel, xchi dꞌa vin̈.

Tzꞌoch qꞌuin̈ yic snaancot ebꞌ israel a yelnac ebꞌ dꞌa libre

9  1 Ayic ix lajvi yabꞌilal yelta ebꞌ israel dꞌa Egipto, yic bꞌabꞌel uj dꞌa yol 
schabꞌil abꞌil, ix yalan Jehová dꞌa vin̈aj Moisés chiꞌ dꞌa tzꞌinan lum Sinaí 

icha tic:

2  Al dꞌa ebꞌ etchon̈abꞌ israel to syacꞌoch qꞌuin̈ ebꞌ yic snaancot ebꞌ ayic 
yelnac ebꞌ dꞌa libre ichataxon scꞌual to chequel yajcani. 3 Tzeyacꞌoch jun qꞌuin̈ 
chiꞌ dꞌa jun cꞌu chiꞌ ayic vanxo yem cꞌu, aton yic 14 yoch jun uj tic, tze 
cꞌanabꞌajan masanil icha yajcan dꞌa sleyal, xchi dꞌa vin̈.

4 Ichato chiꞌ ix yalan vin̈aj Moisés dꞌa ebꞌ yetisraelal to tzꞌoch jun qꞌuin̈ chiꞌ. 
5 Ix yacꞌoch jun qꞌuin̈ chiꞌ ebꞌ dꞌa yemcꞌualil dꞌa 14 yoch jun uj chiꞌ dꞌa tzꞌinan 
lum Sinaí, icha ix aj yalan Jehová dꞌa vin̈aj Moisés chiꞌ.

6 Palta a dꞌa scal ebꞌ chiꞌ, ay juntzan̈ ebꞌ vin̈ man̈ vachꞌoc yaj icha yalan ley, 
yujto ix syam junoc chamnac ebꞌ vin̈, maj yal-laj yacꞌanoch qꞌuin̈ ebꞌ vin̈ dꞌa 
jun cꞌual chiꞌ. Yuj chiꞌ ix cꞌoch ebꞌ vin̈ dꞌa vin̈aj Moisés yedꞌ dꞌa vin̈aj Aarón 
dꞌa jun cꞌu chiꞌ yic scꞌanbꞌan ebꞌ vin̈. 7 Ix yalan ebꞌ dꞌa vin̈aj Moisés chiꞌ icha 
tic:

—A on̈ tic ix co yam jun chamnac, yuj chiꞌ man̈ vachꞌoc caj icha yalan ley. 
¿Tocval man̈ ol chajoc cacꞌ cofrenda dꞌa Jehová dꞌa jun cꞌu tic yedꞌ masanil 
ebꞌ quetchon̈abꞌ? xchi ebꞌ vin̈.

8  Ix tacꞌvi vin̈aj Moisés chiꞌ icha tic:
—Tan̈vejec, ol vabꞌ tas xchi Jehová eyuuj, xchi vin̈.
9 Ix yalan Jehová dꞌa vin̈aj Moisés chiꞌ icha tic:
Al juntzan̈ tic dꞌa ebꞌ etisraelal. 10  E masanil a ex tic yedꞌ ebꞌ eyin̈tilal, 

yovalil tzeyacꞌoch jun qꞌuin̈ tic yic tze naancoti ayic vicꞌannac ex el dꞌa libre 
a in Jehová in tic. A mach man̈ vachꞌoc yaj icha yalan ley, yujto ix syam 
junoc chamnac, ma ebꞌ najat aybꞌat dꞌa junoc bꞌaj schec sbꞌa, 11 ol xo yacꞌoch 
qꞌuin̈ ebꞌ dꞌa 14 yoch schabꞌil uj dꞌa yemcꞌualil. Yovalil schi nocꞌ silabꞌ ebꞌ 
yedꞌ an̈ itaj cꞌaꞌ yedꞌ ixim pan malaj yich. 12  Malaj jabꞌocxo nocꞌ scan yuj ebꞌ 
dꞌa junxo cꞌual, max smacꞌpoj sbꞌaquil nocꞌ ebꞌ. Icha ix aj valani, icha val chiꞌ 
tzꞌaj eyacꞌanoch qꞌuin̈ chiꞌ. 13  Palta tato ay mach max acꞌanoch jun qꞌuin̈ chiꞌ, 
vachꞌchom vachꞌ yaj icha yalan ley, mato man̈ ayocbꞌat dꞌa junoc bꞌaj schec 
sbꞌa, man̈xaocabꞌ yalan yic dꞌa e cal, yujto maj yacꞌ yofrenda dꞌayin dꞌa jun 
cꞌu to chequel yajcan chiꞌ, scan smul chiꞌ dꞌa yibꞌan̈.

14 Tato ay ebꞌ chꞌoc chon̈abꞌil ayecꞌ cajan dꞌa e cal, sgana ebꞌ syacꞌoch jun 
qꞌuin̈ chiꞌ eyedꞌoc yic tzin yicꞌanchaan̈, yovalil scꞌanabꞌajej ebꞌ icha sleyal ix 
valaꞌ. A ley ix vacꞌ e cꞌanabꞌajej chiꞌ, aꞌ scꞌanabꞌajej pax ebꞌ chꞌoc chon̈abꞌil 
ayecꞌ cajan chiꞌ dꞌa e cal, xchi dꞌa vin̈.

A jun asun ayoch dꞌa yibꞌan̈ scajnubꞌ Dios 
(Ex 40.34‑38)

15 A dꞌa scꞌual ayic ix bꞌojiqꞌue scajnubꞌ Jehová, syalelcꞌochi aton Mantiado 
yic trato, ix och jun asun dꞌa yibꞌan̈. Ayic ix emcan cꞌu, lajan ix aj yilji icha 
cꞌacꞌ, masanto ix sacbꞌi dꞌa junxo cꞌu. 16 Ichan̈ej chiꞌ ix aji. Ayn̈ejoch jun asun 
chiꞌ dꞌa yibꞌan̈ cajnubꞌ chiꞌ a tzꞌecꞌ cꞌu, axo dꞌacꞌvalil ichato ayoch scꞌacꞌal jun 
asun chiꞌ. 17 Ayic sqꞌue vaan jun asun chiꞌ dꞌa yibꞌan̈ cajnubꞌ chiꞌ, sbꞌeybꞌat 
ebꞌ israel chiꞌ. Axo bꞌaj tzꞌochxi vaan, ataꞌ sbꞌoxiqꞌue scampamento ebꞌ. 18  A 
Jehová schꞌoxan dꞌa ebꞌ tato sbꞌeybꞌat ebꞌ, mato tzꞌoch vaan ebꞌ. A bꞌaj tzꞌoch 
vaan jun asun chiꞌ dꞌa yibꞌan̈ scajnubꞌ Jehová, ataꞌ scann̈ej ebꞌ. 19 Tato nivan 
tiempo tzꞌoch vaan jun asun chiꞌ, scꞌanabꞌajej ebꞌ dꞌa Jehová scan taꞌ. 20 Tato 
jun chabꞌn̈ej cꞌual tzꞌecꞌ jun asun chiꞌ jun, icha chiꞌ scꞌulejpax ebꞌ, slajvi chiꞌ 
sbꞌeypaxbꞌat ebꞌ, icha tzꞌaj schꞌoxan Jehová dꞌa ebꞌ. 21 Ay bꞌaj junn̈ej acꞌval 

tzꞌecꞌ jun asun chiꞌ, axo dꞌa qꞌuin̈ibꞌalil sbꞌatxi, icha chiꞌ tzꞌaj sbꞌeyxibꞌat ebꞌ. 
Tato dꞌa cꞌualil ma dꞌacꞌvalil sbꞌat jun asun chiꞌ, sbꞌatpax ebꞌ. 22  Tato scann̈ej 
vaan jun asun chiꞌ dꞌa yibꞌan̈ scajnubꞌ Jehová chabꞌoc cꞌual, ma junoc ujal, ma 
junoc abꞌil, ataꞌ scann̈ej ebꞌ, max bꞌatlaj ebꞌ. Tato sbꞌatxi jun asun chiꞌ, sbꞌatxi 
ebꞌ. 23  Masanto aꞌ Jehová tzꞌalani, tzꞌoch vaan ebꞌ. An̈ejaꞌ tzꞌalanpaxi, sbꞌatxi 
ebꞌ. Ix scꞌanabꞌajejn̈ej ebꞌ dꞌa Jehová, icha ix aj yalan dꞌa vin̈aj Moisés chiꞌ.

A juntzan̈ trompeta nabꞌa plata

10  1 Ix lolonxi Jehová dꞌa vin̈aj Moisés chiꞌ, ix yalan icha tic:
2  Bꞌochajocabꞌ chabꞌoc qꞌuen trompeta nabꞌa plata, stenchaj dꞌa 

qꞌuen martillo. A juntzan̈ qꞌuen trompeta chiꞌ spuchaji a tze molbꞌan ebꞌ 
anima, ayic tzex bꞌeypaxbꞌati. 3  A spuji chabꞌ qꞌuen trompeta chiꞌ, masanil 
chon̈abꞌ sja molan dꞌa ichan̈ bꞌaj ay in cajnubꞌ bꞌaj tzin chꞌox in bꞌa. 4 Palta 
tato junn̈ej qꞌuen spuji, an̈ej ebꞌ yajal yaj dꞌa junjun macan̈il in̈tilal smolbꞌej 
sbꞌa. 5 Tato junip syacꞌ spuji qꞌuen trompeta chiꞌ, sqꞌue vaan campamento ay 
dꞌa stojolal bꞌaj sjavi cꞌu bꞌaj ay in cajnubꞌ syal chiꞌ. 6 Axo yic spuchaj qꞌuen dꞌa 
schaelal sbꞌat ebꞌ ayecꞌ dꞌa stojolal sur. Yuj chiꞌ a spuchaj qꞌuen trompeta dꞌa 
icha chiꞌ, chꞌoxnabꞌil yaji ayic sbꞌeybꞌat ebꞌ chon̈abꞌ. 7 Tato man̈ junipoc syacꞌ 
spuchaj qꞌueen, syalelcꞌochi to ton̈ej smolbꞌaj anima. 8  A mach spuꞌan qꞌuen 
trompeta chiꞌ, aton ebꞌ sacerdote yin̈til vin̈aj Aarón. A jun tic ley tzꞌajcan 
dꞌayex dꞌa masanil tiempo.

9 Tato ay ebꞌ ajcꞌol sjavi yacꞌ oval dꞌayex dꞌa yol e macbꞌen, tzex el eyacꞌ 
oval chiꞌ yedꞌ ebꞌ, elan̈chamel spuchaj qꞌuen trompeta, yic tzex in nacot a in 
Jehová e Diosal in tic, tzex in colanel dꞌa ebꞌ ajcꞌol chiꞌ. 10 Axo dꞌa scꞌual ay e 
tzalajcꞌolal, icha dꞌa scꞌual qꞌuin̈, ma dꞌa yic tzꞌalji qꞌuen uj, tze puꞌan qꞌuen 
trompeta chiꞌ yic tzeyacꞌan silabꞌ stzꞌai, ma silabꞌ yic juncꞌolal. Icha chiꞌ tzex 
in nacoti. A in ton Jehová e Diosal in tic svalaꞌ, xchi dꞌa vin̈.

Ix el ebꞌ israel dꞌa Sinaí
11 Ayic 20 yoch schabꞌil uj yic schabꞌil abꞌil yelta chon̈abꞌ Israel dꞌa Egipto, 

ix qꞌue vaan jun asun dꞌa yibꞌan̈ cajnubꞌ yic trato. 12  Ichato chiꞌ ix el ebꞌ israel 
dꞌa tzꞌinan lum yic Sinaí, cꞌojancꞌolal ix bꞌeycot ebꞌ masanto ix javi ebꞌ dꞌa 
tzꞌinan lum yic Parán, yujto ataꞌ ix och vaan jun asun chiꞌ. 13  Sbꞌabꞌelalto 
sbꞌey ebꞌ tic dꞌa stzolal icha val ix aj yalan Jehová dꞌa vin̈aj Moisés. 14 Bꞌabꞌel 
ebꞌ soldado edꞌjinac sbandera yin̈tilal Judá. A vin̈aj Naasón yuninal vin̈aj 
Aminadab ayoch yajaliloc ebꞌ. 15 Axo dꞌa yichan̈ ebꞌ soldado yic yin̈tilal Isacar, 
ataꞌ ayoch vin̈aj Natanael yuninal vin̈aj Zuar. 16  A vin̈aj Eliab yuninal vin̈aj 
Helón ayoch dꞌa yichan̈ ebꞌ soldado yic yin̈tilal Zabulón. 17 Ix lajvi chiꞌ, ix 
xuyanqꞌue vaan scajnubꞌ Jehová ebꞌ, axo ebꞌ yin̈tilalcan vin̈aj Gersón yedꞌ ebꞌ 
yin̈tilalcan vin̈aj Merari ix icꞌanbꞌati, yujto a ebꞌ ayoch dꞌa yibꞌan̈ yicꞌanbꞌeyoc.

18  Ichato chiꞌ ix cot ebꞌ soldado edꞌjinac sbandera yin̈tilal Rubén. A vin̈aj 
Elisur yuninal vin̈aj Sedeur ayoch yajaliloc ebꞌ. 19 A vin̈aj Selumiel yuninal 
vin̈aj Zurisadai ayoch dꞌa yichan̈ ebꞌ soldado dꞌa yin̈tilal Simeón. 20 A vin̈aj 
Eliasaf yuninal vin̈aj Deuel ayoch dꞌa yichan̈ ebꞌ soldado dꞌa yin̈tilal Gad. 
21 Tzacꞌanto scotpax ebꞌ yin̈tilalcan vin̈aj Coat. A ebꞌ edꞌjinac masanil 
syamcꞌabꞌil scajnubꞌ Jehová. Axo ix cꞌoch ebꞌ, toxo ix bꞌojiqꞌue scajnubꞌ Jehová 
chiꞌ.

* 11.3 A jun lolonel Tabera, a dꞌa hebreo syalelcꞌochi, “tzꞌel cꞌacꞌ”. 

22  Ichato chiꞌ ix cot ebꞌ soldado edꞌjinac sbandera yin̈tilal Efraín. A vin̈aj 
Elisama yuninal vin̈aj Amiud ayoch yajaliloc ebꞌ. 23 A vin̈aj Gamaliel yuninal 
vin̈aj Pedasur ayoch dꞌa yichan̈ ebꞌ soldado dꞌa yin̈tilal Manasés. 24 A vin̈aj 
Abidán yuninal vin̈aj Gedeoni ayoch dꞌa yichan̈ ebꞌ soldado dꞌa yin̈tilal 
Benjamín.

25  Slajvubꞌalxo masanil juntzan̈ soldado chiꞌ, ix cot ebꞌ edꞌjinac sbandera 
yin̈tilal Dan. Aton ebꞌ stan̈van ebꞌ chon̈abꞌ dꞌa spatic chiꞌ. A vin̈aj Ahiezer 
yuninal vin̈aj Amisadai ayoch yajaliloc ebꞌ. 26  A vin̈aj Pagiel yuninal vin̈aj 
Ocrán ayoch dꞌa yichan̈ ebꞌ soldado dꞌa yin̈tilal Aser. 27 Axo vin̈aj Ahira 
yuninal vin̈aj Enán ayoch dꞌa yichan̈ ebꞌ soldado dꞌa yin̈tilal Neftalí. 28  Icha 
chiꞌ tzꞌaj stzolan sbꞌa ebꞌ israel ayic sbꞌeybꞌat ebꞌ.

Ix bꞌat vin̈ sbꞌaluch vin̈aj Moisés yedꞌoc
29 Ay jun cꞌual, ix yal vin̈aj Moisés dꞌa vin̈ sbꞌaluch, aton vin̈aj Hobab 

yuninal vin̈aj Ragüel aj Madián, vin̈ sn̈iꞌ vin̈aj Moisés chiꞌ icha tic:
—A on̈ tic van co bꞌat dꞌa jun luum ix yacꞌ stiꞌ Jehová yacꞌan dꞌayon̈. Con̈ 

quedꞌoc, vachꞌ ol ach quilaꞌ, yujto ix yacꞌ stiꞌ Jehová on̈ syailani, xchi vin̈aj 
Moisés chiꞌ.

30 Palta ix yalan vin̈aj Hobab chiꞌ icha tic:
—Maay, a in tic ol in paxcan dꞌa in chon̈abꞌ, bꞌaj ay masanil ebꞌ in cꞌabꞌ 

voc, xchi vin̈.
31 Ix yalanxi vin̈aj Moisés chiꞌ dꞌa vin̈:
—Man̈ on̈ actejcani, yujto a ach tic ojtac yecꞌ masanil juntzan̈ lugar bꞌaj 

vachꞌ coch vaan dꞌa tzꞌinan luum tic, a ach ol on̈ a cuchbꞌej. 32  Tato tzach bꞌat 
quedꞌoc, a tastac vachꞌ ol yacꞌ Jehová dꞌayon̈, ol cacꞌpax icoꞌ, xchi vin̈.

33 Ix lajvi chiꞌ, ix el ebꞌ dꞌa Sinaí, aton jun tzalan bꞌaj ix schꞌox sbꞌa Jehová. 
Oxeꞌ cꞌual ix bꞌey ebꞌ. Bꞌabꞌel teꞌ scaxail strato Jehová yuj ebꞌ, a schꞌoxan junoc 
bꞌaj vachꞌ syicꞌ yip ebꞌ. 34 Ayic sbꞌeybꞌat ebꞌ, tzꞌoch jun asun yic Jehová dꞌa yibꞌan̈ 
ebꞌ dꞌa cꞌualil. 35 Ayic tzꞌicꞌjibꞌat teꞌ caxa chiꞌ syalan vin̈aj Moisés chiꞌ icha tic:

Qꞌuean̈ van Mamin Jehová. Pech saclem ebꞌ ayoch ajcꞌolal dꞌayach. A 
ebꞌ malaj sgana dꞌayach, elocabꞌ lemnaj ebꞌ dꞌa ichan̈, xchi vin̈.

36 Ayic tzꞌoch vaan teꞌ caxa chiꞌ, syalanxi vin̈ icha tic:
Eman̈cot Mamin Jehová, ajan̈ dꞌa co cal a on̈ israel man̈xo jantacoc on̈ 

tic, man̈xo on̈ bꞌischajbꞌenoc, xchi vin̈.

Chuc ix yal ebꞌ israel dꞌa Dios

11  1 Ay jun cꞌu ix och ijan ebꞌ israel yalan chucal lolonel dꞌa Jehová yuj 
yaelal tzꞌecꞌ dꞌa yibꞌan̈ ebꞌ. A ix yabꞌan juntzan̈ lolonel chiꞌ Jehová 

chiꞌ, ix te cot yoval dꞌa ebꞌ, ix yacꞌcot jun nivan cꞌacꞌ dꞌa scal ebꞌ, ix tzꞌabꞌat ebꞌ 
cajan dꞌa stitaquel campamento chiꞌ. 2  Ix qꞌue yav ebꞌ chon̈abꞌ dꞌa vin̈aj Moisés 
chiꞌ, ix scꞌanan scolval vin̈ ebꞌ. Axo vin̈ ix cꞌanan dꞌa Jehová, ix tup jun cꞌacꞌ 
chiꞌ. 3 Yuj chiꞌ Tabera * ix scuchcan jun lugar chiꞌ, yujto ataꞌ ix yacꞌ pitzvoc jun 
cꞌacꞌ chiꞌ Jehová dꞌa scal ebꞌ.

4 Tzijtum ebꞌ chꞌoc chon̈abꞌil ayxo och dꞌa scal ebꞌ israel. A jun macan̈ anima 
chiꞌ, an̈ej vael naan yuj ebꞌ. Ajun pax ebꞌ israel ix alubꞌtan̈ani, ix ocꞌqꞌue ebꞌ, 

ix yalan ebꞌ icha tic: Comonoc val ay mach tzꞌacꞌan jabꞌoc nocꞌ chibꞌej co 
chiꞌa. 5 Sco navalcoti to te ay nocꞌ chay max co manlaj ix co chiꞌ dꞌa Egipto. Ay 
pax an̈ pepino, teꞌ melón, an̈ puerro, an̈ cebolla yedꞌ an̈ axux, masanil juntzan̈ 
chiꞌ ix cabꞌlej. 6 Axo pax dꞌa tic, te man̈xa jabꞌoc tas scabꞌlej, toxon̈ej squixtej 
co cꞌool co vaan jun maná tic, xchi ebꞌ.

7 (A juntzan̈ maná chiꞌ, lajan yilji icha sat an̈ culantro, cꞌan yilji icha stzatajil 
teꞌ taj. 8-9 Axo sjabꞌ, lajan icha sjabꞌ ixim cꞌoxox pan sbꞌo yedꞌ aceite. A tzꞌem 
yal acꞌval, tzꞌemcan maná chiꞌ dꞌa scampamento ebꞌ. Ayic sacbꞌi tzꞌelta ebꞌ 
anima chiꞌ smol yicoꞌ, sjaxan chojoc ebꞌ, sbꞌoan ebꞌ icha tzꞌaj sbꞌo ixim pan dꞌa 
horno. Ay bꞌaj stenpoj ebꞌ, stzꞌan̈an ebꞌ.)

10 Ix yabꞌ vin̈aj Moisés yocꞌ masanil ebꞌ israel dꞌa stiꞌ smantiado junjun. Ix 
te cot yoval Jehová, an̈ejaꞌ ix te ja schabꞌcꞌolal vin̈aj Moisés chiꞌ. 11 Ix yalan 
vin̈ dꞌa Jehová icha tic:

—¿Tas yuj tzacꞌ vil yaelal a in a checabꞌ in tic? ¿Tas val yoval a cꞌol dꞌa in 
patic, yuj chiꞌ tzacꞌ jun chon̈abꞌ tic in tan̈vej? 12  Tocval mamabꞌil nunabꞌil 
vaji, yuj chiꞌ tzalaꞌ to tzin chelbꞌat ebꞌ icha junoc neneꞌ unin dꞌa sat lum luum 
alnaccan dꞌa ebꞌ co mam quicham. 13  ¿Bꞌajtil sbꞌat vicꞌ nocꞌ chibꞌej svacꞌ schi 
juntzan̈ anima tic? Tzꞌocꞌ val ebꞌ, tzul yalan ebꞌ dꞌayin: Acꞌcot nocꞌ chibꞌej yic 
sco chiꞌa, xchi ebꞌ. 14 Maxtzac yal-laj in tacꞌvanoch dꞌa vibꞌan̈ vicꞌanbꞌat jun 
chon̈abꞌ tic. Icha junoc icatz te al, icha val chiꞌ yaj svabꞌi. 15 Tato ol acꞌn̈ej jun 
yaelal tic dꞌayin, vachꞌ ama tzin acꞌ chamoc. Tato xajan in uuj jun, iqꞌuinel dꞌa 
scal tzijtum yaelal tic, xchi vin̈.

16 Ix yalan Jehová chiꞌ dꞌa vin̈ icha tic:
—Molbꞌej 70-oc ebꞌ yichamtac vinaquil chon̈abꞌ, ebꞌ vin̈ nivac yelcꞌoch dꞌa 

scal ebꞌ anima tzilaꞌ, tzicꞌancot ebꞌ vin̈ dꞌa stiꞌ in cajnubꞌ bꞌaj tzin chꞌox in 
bꞌa, tzin a tan̈van taꞌ yedꞌ ebꞌ vin̈. 17 Axo yic ol in cꞌochoc, ol in lolon edꞌoc. 
Ol viqꞌuel jabꞌoc espíritu ayoch dꞌayach, ol vacꞌanoch dꞌa ebꞌ vin̈, yic vachꞌ ol 
colvaj ebꞌ vin̈ yilan ebꞌ anima tic edꞌoc, yic man̈ a chꞌocojoc ol il ebꞌ.

18  Slajvi chiꞌ, tzalan dꞌa ebꞌ anima chiꞌ to sbꞌo sbꞌa ebꞌ, yujto a qꞌuicꞌan 
schi nocꞌ chibꞌej ebꞌ ix scꞌan chiꞌ. Toxo ix vabꞌ yocꞌ ebꞌ, ix vabꞌan yalan ebꞌ: 
Comonoc ay jabꞌoc chibꞌej sco chiꞌa. Te vachꞌn̈ej cajecꞌ dꞌa Egipto, xchi ebꞌ. 
Yuj chiꞌ ol vacꞌ nocꞌ schibꞌej ebꞌ chiꞌ. 19 Man̈ junn̈ejoc cꞌual, man̈ chabꞌoc cꞌual, 
man̈ oyeoc cꞌual, man̈ lajun̈eoc cꞌual, man̈ junqꞌuin̈oc, 20 palta jun ujal ol schi 
nocꞌ chibꞌej chiꞌ ebꞌ. Ol schi nocꞌ ebꞌ masanto ol xej ebꞌ yuj nocꞌ. Ol laj ja nocꞌ 
dꞌa yoltac sn̈iꞌ ebꞌ, masanto ol syaj nocꞌ ebꞌ. Yujto emnaquiltac ix in yutej ebꞌ 
a in Jehová in ayinecꞌ dꞌa e cal. Tzꞌocꞌ ebꞌ dꞌa vichan̈ syalan ebꞌ: ¿Tas yuj ix on̈ 
iqꞌuelta dꞌa Egipto? xchi ebꞌ, xchi dꞌa vin̈.

21 Ix tacꞌvi vin̈aj Moisés chiꞌ icha tic:
—Mamin Jehová, a ebꞌ anima vedꞌnac tic, ay 600 mil ebꞌ vinac stiempoal 

yoch soldadoal. Chꞌoc pax yaj ebꞌ ix ix yedꞌ ebꞌ cotac unin, tzalani to jun 
ujal ol acꞌ nocꞌ chibꞌej co chiꞌa. 22  ¿Bꞌajtil ol cot jantacoc nocꞌ calnel yedꞌ 
jantacoc nocꞌ vacax sco milchamoc yic syabꞌ schiꞌan juntzan̈ anima tic? Yedꞌ 
pax cacꞌan nocꞌ chay schi ebꞌ, vachꞌchom slajviqꞌueta nocꞌ smasanil dꞌa yol aꞌ 
mar, an̈ejtonaꞌ max yabꞌlaj nocꞌ, xchi vin̈.

23  Ix tacꞌvi Jehová chiꞌ dꞌa vin̈ icha tic:
—¿Am a naani to jabꞌn̈ej in poder? A ticnaic ol ilaꞌ tato ol elcꞌoch icha sval 

tic, mato maay, xchi dꞌa vin̈.

* 11.34 A jun lolonel Quibrot-hataava, a dꞌa hebreo syalelcꞌochi “bꞌaj smucchaj ebꞌ pecꞌchibꞌej”. 

Ix scha yopisio 70 ebꞌ ichamtac vinac
24 Ix lajvi chiꞌ, ix elta vin̈aj Moisés yal dꞌa scal ebꞌ anima tas ix yal Jehová. 

Ix smolbꞌan 70 ebꞌ yichamtac vinaquil chon̈abꞌ vin̈, ix och oyan ebꞌ vin̈ dꞌa 
spatictac scajnubꞌ Dios yuj vin̈. 25 Ix lajvi chiꞌ, ix emul Jehová dꞌa scal asun, 
ix lolon yedꞌ vin̈aj Moisés chiꞌ. Ataꞌ ix icꞌjiel jabꞌoc espíritu ayoch dꞌa vin̈ yuj 
Jehová, ix yacꞌanoch dꞌa ebꞌ vin̈ 70 ichamtac vinac chiꞌ. Ataꞌ ix och ijan ebꞌ 
vin̈ slolon icha ebꞌ yalumalel slolonel Dios, palta an̈ej junel chiꞌ ix lolon ebꞌ 
vin̈ icha chiꞌ. 26  Ay chavan̈ ebꞌ vin̈ ayoch sbꞌisuloc ebꞌ vin̈ 70 chiꞌ, jun vin̈ 
scuch Eldad, axo junxo vin̈ scuchan Medad. A ebꞌ vin̈ chavan̈ chiꞌ, ix can ebꞌ 
vin̈ dꞌa campamento, maj bꞌatlaj ebꞌ vin̈ dꞌa scajnubꞌ Dios. Ajun pax ebꞌ vin̈ ix 
chaan espíritu chiꞌ, ix och ijan ebꞌ vin̈ yalanel slolonel Dios dꞌa campamento 
chiꞌ. 27 Axo ix yabꞌan jun vin̈ quelem, ix bꞌat lemnaj vin̈ yal dꞌa vin̈aj Moisés 
chiꞌ icha tic:

—A vin̈aj Eldad yedꞌ vin̈aj Medad, van slolon ebꞌ vin̈ bꞌaj ay campamento, 
ichato yalumalel slolonel Dios ebꞌ vin̈, xchi vin̈.

28  Yuj chiꞌ a vin̈aj Josué yuninal vin̈aj Nun, vin̈ scolvaj yictax dꞌa squelemal 
yedꞌ vin̈aj Moisés chiꞌ, ix yal vin̈ icha tic:

—Mamin Moisés, a ticnaic albꞌati to scachjioch vaan ebꞌ vin̈ chiꞌ sloloni, 
xchi vin̈.

29 Ix tacꞌvi vin̈aj Moisés chiꞌ icha tic:
—¿Tom a gana a inn̈ej nivan velcꞌoch dꞌa scal ebꞌ anima tic? Comonoc tzꞌel 

dꞌa scꞌol Jehová to syacꞌ Yespíritu dꞌa masanil anima tic yic vachꞌ tzꞌochcan 
ebꞌ schecabꞌoc, xchi vin̈. 30  Ix lajvi chiꞌ, ix meltzaj vin̈ yedꞌ ebꞌ yichamtac 
vinaquil chon̈abꞌ bꞌaj ay campamento chiꞌ.

Ix acꞌjicot nocꞌ ubꞌ yuj Jehová
31 Junanto val rato chiꞌ ix cot jun icꞌ te ov dꞌa yol aꞌ mar yuj Jehová, 

axo jun icꞌ chiꞌ ix icꞌancot nocꞌ tzijtumal much scuchan ubꞌ. Ix em nocꞌ dꞌa 
yol campamento yedꞌ dꞌa spatictac, ay am junoc cꞌual stecꞌnabꞌil spatictac 
campamento chiꞌ bꞌaj ix cꞌoch cꞌaman yem nocꞌ. Junxon̈ej am val metro 
schaan̈il tzꞌecꞌ jen̈en̈oc nocꞌ dꞌa yibꞌan̈ luum. 32  Masanil dꞌa jun cꞌu chiꞌ yedꞌ 
masanil jun acꞌval yedꞌ masanil dꞌa junxo cꞌu ix syam nocꞌ ebꞌ anima chiꞌ. 
A mach quenn̈ej nocꞌ ix yamchaj yuuj, ayn̈ejam lajun̈eoc bꞌulan̈ nocꞌ ix 
syamaꞌ. Masanil ebꞌ anima ix och ijan sbꞌoan nocꞌ, ix yacꞌan tacjoc nocꞌ ebꞌ 
dꞌa spatictac campamento chiꞌ. 33  Ayic van schiꞌan nocꞌ ubꞌ chiꞌ ebꞌ, ix cot 
yoval scꞌol Jehová dꞌa ebꞌ, ix yacꞌancot jun yaelal dꞌa yibꞌan̈ ebꞌ. Te nivan ebꞌ 
ix chami. 34 Yuj chiꞌ ix scuchcan jun lugar chiꞌ Quibrot-hataava, * yujto ataꞌ ix 
mucchajcan ebꞌ pecꞌchibꞌej chiꞌ.

35 Ix lajvi chiꞌ, ix el ebꞌ dꞌa Quibrot-hataava chiꞌ, ix bꞌat ebꞌ, ix cꞌoch ebꞌ dꞌa 
jun lugar scuch Hazerot. Ataꞌ ix cajnajcan ebꞌ jun tiempoal.

Smul ix María yedꞌ vin̈aj Aarón

12  1 Ix och ijan ix María yedꞌ vin̈aj Aarón yalan specal vin̈aj Moisés, 
yujto yicꞌnac jun ix cusita vin̈ yetbꞌeyumoc. 2  An̈ejaꞌ ix yalanpax ebꞌ: 

Tocval an̈ej dꞌa vin̈aj Moisés chiꞌ slolon Jehová. Slolonpax dꞌayon̈, xchi ebꞌ. 
Palta ix yabꞌ Jehová tas ix yal ebꞌ chiꞌ.

3  Dꞌa val yel, an̈ej vin̈aj Moisés te emnaquil syutej sbꞌa dꞌa scal ebꞌ anima 
dꞌa yolyibꞌan̈qꞌuinal tic. 4 Yuj chiꞌ, elan̈chamel ix yal Jehová dꞌa vin̈aj Moisés, 
dꞌa vin̈aj Aarón yedꞌ dꞌa ix María chiꞌ icha tic: Cotan̈ec eyoxvan̈il dꞌa stiꞌ in 
cajnubꞌ bꞌaj tzin chꞌox in bꞌa, xchi.

Yuj chiꞌ ix cꞌoch ebꞌ yoxvan̈il. 5  Ix lajvi chiꞌ ix emul Jehová dꞌa scal jun 
nivan asun, ix och moyan dꞌa stiꞌ scajnubꞌ chiꞌ, ix avtaj vin̈aj Aarón yedꞌ ix 
María chiꞌ yuuj. Axo ix cꞌoch ebꞌ dꞌa yichan̈, ix yalan icha tic: 6 Abꞌec val tas 
ol valaꞌ: Ayic svacꞌancot junoc in checabꞌ dꞌa e cal, a in tzin chꞌox in bꞌa dꞌay, 
tzin lolonpax dꞌa vayichal dꞌay. 7 Axo pax yedꞌ vin̈ in checabꞌ aj Moisés tic, 
man̈ ichoctaꞌ svutej, yujto an̈ej vin̈ cꞌanabꞌajum syutej sbꞌa dꞌa scal ebꞌ vic 
yaji. 8  Qꞌuelcꞌumbꞌa tzin aj yedꞌ vin̈ tzin loloni, te jichichi tzꞌaj in loloni yedꞌ 
in yilan vin̈. Tato qꞌuelcꞌumbꞌa tzꞌaj in sat in lolon yedꞌ vin̈ ¿tas val yuj tze 
tecꞌbꞌej e bꞌa eyalan specal vin̈? xchi dꞌa ebꞌ.

9 Ix te cot yoval Jehová dꞌa ebꞌ, ix lajvi chiꞌ ix bꞌati. 10  Ayic ix qꞌue vaan 
asun chiꞌ dꞌa yibꞌan̈ scajnubꞌ Dios, axo ix María chiꞌ sacvequinac yilji snivanil 
ix yuj lepra. Ix och qꞌuelan vin̈aj Aarón chiꞌ dꞌa ix, ix yilan vin̈ to ayxo och 
lepra dꞌa ix. 11 Yuj chiꞌ ix yalan vin̈ dꞌa vin̈aj Moisés chiꞌ icha tic: Mamin, acꞌ 
val nivancꞌolal dꞌayon̈, yujto yuj co man̈ pensaril ix och co mul. 12  Comonoc 
tzꞌel dꞌa a cꞌol max can ix icha junoc neneꞌ unin chamnacxo ayic tzꞌalji, 
ixtaxnacxobꞌat snivanil, xchi vin̈aj Aarón chiꞌ.

13  Ix lajvi chiꞌ, ix och ijan vin̈aj Moisés chiꞌ yalan dꞌa Jehová: Mamin, tzin 
tevi dꞌayach to tziqꞌuel jun ilya tic dꞌa ix vanabꞌ tic, xchi vin̈.

14 Ix tacꞌvi Jehová chiꞌ dꞌa vin̈: Qꞌuinaloc tato a smam ix stzubꞌanoch dꞌa sat, 
¿tom max can ix qꞌuixvelal uqueoc cꞌual? Ocxom yuj jun smul ix ix och tic, 
yovalil tzꞌel ix uqueoc cꞌual dꞌa spatiquel campamento. Slajvi chiꞌ, schajixioch 
ix, xchi dꞌa vin̈.

15 Yuj chiꞌ uqueꞌ cꞌual ix icꞌjiel ix María chiꞌ dꞌa spatiquel campamento chiꞌ. 
Ayic ayelta ix dꞌa spatiquel campamento chiꞌ, maj bꞌeybꞌatlaj ebꞌ chon̈abꞌ chiꞌ. 
16  Axo yic ix ochxi ix dꞌa yol campamento chiꞌ, ix el ebꞌ chon̈abꞌ chiꞌ dꞌa 
Hazerot, ix bꞌat ebꞌ dꞌa tzꞌinan luum dꞌa yol yic Parán.

Ebꞌ lajchavan̈ ilum luum 
(Dt 1.19‑25)

13  1 Ix yalan Jehová dꞌa vin̈aj Moisés chiꞌ icha tic:
2  Acꞌbꞌat jayvan̈oc ebꞌ vin̈ vinac, yic sbꞌat ebꞌ vin̈ yil lum Canaán, 

lum ol vacꞌ dꞌayex. Tza siqꞌuel junjunoc ebꞌ vin̈ yajal yaj dꞌa junjun in̈tilal, tza 
checanbꞌat ebꞌ vin̈, xchi dꞌa vin̈.

3  Ix scꞌanabꞌajej vin̈aj Moisés checnabꞌil ix yal Jehová chiꞌ. Ix schecbꞌat ebꞌ 
vin̈ ix siqꞌuel vin̈ chiꞌ, ix el ebꞌ vin̈ dꞌa tzꞌinan lum dꞌa yol yic Parán, ix bꞌat 
ebꞌ vin̈ yilaꞌ tas yilji lum Canaán chiꞌ. Yajal yaj ebꞌ vin̈ smasanil dꞌa scal 
ebꞌ yetisraelal. 4 Icha tic sbꞌi ebꞌ vin̈ yedꞌ tastac yin̈tilal: 5-15  A vin̈aj Samúa 
yuninal vin̈aj Zacur, dꞌa yin̈tilal Rubén. A vin̈aj Safat yuninal vin̈aj Horí, dꞌa 
yin̈tilal Simeón. A vin̈aj Caleb yuninal vin̈aj Jefone, dꞌa yin̈tilal Judá. A vin̈aj 
Igal yuninal vin̈aj José, dꞌa yin̈tilal Isacar. A vin̈aj Oseas yuninal vin̈aj Nun, 
dꞌa yin̈tilal Efraín. A vin̈aj Palti yuninal vin̈aj Rafú, dꞌa yin̈tilal Benjamín. A 

* 13.24 A jun lolonel Escol, a dꞌa hebreo syalelcꞌochi, “jun cꞌojlabꞌ sat teꞌ uva”. 

vin̈aj Gadiel yuninal vin̈aj Sodi, dꞌa yin̈tilal Zabulón. A vin̈aj Gadi yuninal 
vin̈aj Susi, dꞌa yin̈tilal José, syalelcꞌochi dꞌa yin̈tilal Manasés. A vin̈aj Amiel 
yuninal vin̈aj Gemali, dꞌa yin̈tilal Dan. A vin̈aj Setur yuninal vin̈aj Micael, dꞌa 
yin̈tilal Aser. A vin̈aj Nahbi yuninal vin̈aj Vapsi, dꞌa yin̈tilal Neftalí. A vin̈aj 
Geuel yuninal vin̈aj Maqui, dꞌa yin̈tilal Gad.

16  Aton sbꞌi ebꞌ vin̈ ix schecbꞌat vin̈aj Moisés yil lum Canaán. (Ix qꞌuexvi 
sbꞌi vin̈aj Oseas yuninal vin̈aj Nun yuj vin̈aj Moisés chiꞌ, Josué ix sbꞌiejcan 
vin̈ yuj vin̈.)

17 Ayic ix yacꞌanbꞌat ebꞌ vin̈ ilum luum vin̈aj Moisés chiꞌ dꞌa Canaán, ix yal 
vin̈ dꞌa ebꞌ vin̈ icha tic:

—Ixiquec, a dꞌa Neguev tzex bꞌati, tzex qꞌuecꞌoch dꞌa tzalquixtac, 
18  tzeyilani tas yilji luum. Tzeyilanpaxi tas yilji anima cajan taꞌ, tecꞌan 
am ebꞌ mato maay. Scham eyilanpaxi, tzijtum am ebꞌ mato jayvan̈n̈ej ebꞌ. 
19 Tzeyilani, yoltac am mantiado cajan ebꞌ anima chiꞌ mato oyanoch muro 
dꞌa spatic schon̈abꞌ ebꞌ. Tato vachꞌ luum mato maay, 20 tato yax sat luum mato 
taquin̈. Tzeyilani tato ay steꞌal luum. Tzeyacꞌ eyip eyicꞌancot sat tas avabꞌil dꞌa 
sat luum chiꞌ, tzeyicꞌcot jabꞌoc quilaꞌ, xchi vin̈ dꞌa ebꞌ vin̈.

A dꞌa stiempoal sbꞌabꞌel sat teꞌ uva, ataꞌ ix xidꞌecꞌ ebꞌ vin̈ chiꞌ. 21 Ix el 
ebꞌ vin̈ dꞌa lum tzꞌinan lum yic Zin masanto ix cꞌoch ebꞌ vin̈ dꞌa Rehob dꞌa 
slacꞌanil Hamat. 22  Ix qꞌuecꞌoch ebꞌ vin̈ dꞌa Neguev masanto ix cꞌoch ebꞌ vin̈ 
dꞌa Hebrón. Ataꞌ ay schon̈abꞌ vin̈aj Ahimán, vin̈aj Sesai yedꞌ vin̈aj Talmai, 
yin̈tilalcan vin̈aj Anac. A chon̈abꞌ Hebrón chiꞌ, uquexo abꞌil sbꞌoi ayic sbꞌonac 
chon̈abꞌ Zoán dꞌa Egipto. 23  Ayic ix cꞌoch ebꞌ vin̈ dꞌa jun chꞌolan scuch Escol, 
ataꞌ ix xiquel jun cꞌojlabꞌ sat teꞌ uva ebꞌ vin̈, ix stzecꞌanoch ebꞌ vin̈ dꞌa jun te 
teꞌ. Chavan̈ ebꞌ vin̈ ix icꞌancoti, ix yacꞌanqꞌue ebꞌ vin̈ dꞌa sjolom sjen̈jabꞌ. Ix 
yicꞌanpaxcot sat teꞌ granado ebꞌ vin̈ yedꞌ sat teꞌ higo. 24 Escol * ix scuchcan jun 
chꞌolan chiꞌ, yujto ataꞌ ix xiquel jun cꞌojlabꞌ sat teꞌ uva chiꞌ ebꞌ vin̈ ilum luum 
chiꞌ. 25 Ix lajvi yilan lum luum chiꞌ ebꞌ vin̈ dꞌa 40 cꞌual, ix meltzaj ebꞌ vin̈ 26 dꞌa 
Cades, dꞌa tzꞌinan lum dꞌa yol yic Parán. Ataꞌ ayecꞌ vin̈aj Moisés yedꞌ vin̈aj 
Aarón yedꞌ masanil ebꞌ yetisraelal ebꞌ vin̈. Ix lajvi chiꞌ, ix och ijan ebꞌ vin̈ 
yalani chajtil yilji lum luum chiꞌ, ix schꞌoxan sat teꞌ avbꞌen teꞌ ix yicꞌcot ebꞌ 
vin̈ chiꞌ dꞌa luum. 27 Ix yalan ebꞌ vin̈ dꞌa vin̈aj Moisés chiꞌ icha tic:

—Toxo ix bꞌat quil lum luum ix alaꞌ, val yel te vachꞌ luum, te yax sat luum, 
ina sat tastac tzꞌel dꞌa sat lum tic. 28  Palta a ebꞌ anima cajan taꞌ te tecꞌan ebꞌ, 
yelxo val nivac chon̈abꞌ yilji schon̈abꞌ ebꞌ. Ayoch smuroal spatictac schon̈abꞌ ebꞌ 
chiꞌ. An̈ejtonaꞌ ix quilpax ebꞌ vin̈ vinac te chaan̈ steel, aton ebꞌ yin̈tilalcan vin̈aj 
Anac. 29 A ebꞌ amalecita cajan dꞌa sat lum Neguev, axo dꞌa siquil lum yedꞌ dꞌa 
tzalquixtac, ataꞌ cajan ebꞌ hitita yedꞌ ebꞌ jebuseo yedꞌ pax ebꞌ amorreo. Axo pax 
dꞌa stitac a aꞌ mar yedꞌ dꞌa stitac aꞌ Jordán, a ebꞌ cananeo cajan dꞌay, xchi ebꞌ vin̈.

30  Ix yalan vin̈aj Caleb dꞌa masanil ebꞌ israel lin̈anoch dꞌa yichan̈ vin̈aj 
Moisés chiꞌ to numan tzꞌaj ebꞌ, ix yalan vin̈ icha tic:

—A ticnaic coyec, quicxo yaj luum. Ol eln̈ej ebꞌ vin̈ chiꞌ cuuj, xchi vin̈.
31 Ix tacꞌvi juntzan̈ ebꞌ vin̈ ix xidꞌecꞌ chiꞌ icha tic:
—Man̈ ol yal-laj cacꞌan oval yedꞌ ebꞌ chon̈abꞌ chiꞌ yujto te tecꞌan ebꞌ dꞌa 

quichan̈, xchi ebꞌ vin̈.

32  Ix yalan ebꞌ vin̈ dꞌa scal ebꞌ chon̈abꞌ israel chiꞌ to a jun lum luum ix bꞌat 
yil ebꞌ vin̈ chiꞌ chuclaj luum. Ix yalanpax ebꞌ vin̈:

—A lum xidꞌ quil chiꞌ, scham anima yuj luum. Masanil ebꞌ anima ix quil taꞌ, 
te nivac vinacn̈ej ebꞌ. 33  Ix quilanpax ebꞌ te chaan̈ steel, ebꞌ yin̈tilalcan vin̈aj 
Anac. A tzon̈ och lin̈an dꞌa stzꞌey ebꞌ, lajan tzon̈ ajcan ichoc nocꞌ chil dꞌa scal 
yoc ebꞌ. An̈ejaꞌ icha chiꞌ tzon̈ yutej yilanpaxoch ebꞌ, xchi ebꞌ vin̈.

Pit ix yutej sbꞌa ebꞌ israel dꞌa Jehová 
(Dt 1.26‑33)

14  1 A ix yabꞌan juntzan̈ chiꞌ ebꞌ israel, ix qꞌue yav ebꞌ smasanil, oqꞌueln̈ej 
yaj ebꞌ ix ecꞌ jun acꞌval chiꞌ. 2  Ix laj qꞌue n̈ilnaj ebꞌ yalan chucal lolonel 

dꞌa vin̈aj Moisés chiꞌ yedꞌ dꞌa vin̈aj Aarón, ix yalan ebꞌ icha tic: Vachꞌ am val 
tato a dꞌa Egipto on̈ chamcani, ma jun dꞌa tzꞌinan lum tic tzon̈ chami. 3  ¿Tas 
yuj tzon̈ yicꞌbꞌat Jehová dꞌa jun lum luum chiꞌ, a am yuj co cham dꞌa scal 
oval taꞌ, yic scan ebꞌ ix quetbꞌeyum yedꞌ ebꞌ cuninal dꞌa yol scꞌabꞌ ebꞌ cajan 
taꞌ? Yelxom val vachꞌ tato tzon̈ meltzaj dꞌa Egipto, xchi ebꞌ israel chiꞌ. 4  Ix 
lajvi chiꞌ, ix och ijan ebꞌ smol alan icha tic: Co say junoc mach tzon̈ cuchbꞌan 
meltzaj dꞌa Egipto, xchi ebꞌ.

5 Yuj chiꞌ ix em n̈ojan vin̈aj Moisés yedꞌ vin̈aj Aarón dꞌa sat lum dꞌa yichan̈ 
ebꞌ anima chiꞌ smasanil. 6  Axo pax vin̈aj Josué yuninal vin̈aj Nun yedꞌ 
vin̈aj Caleb yuninal vin̈aj Jefone, aton ebꞌ vin̈ ix xidꞌecꞌ iloj luum chiꞌ, ix 
sn̈icꞌchitejel spichul ebꞌ vin̈ yuj schꞌoxanel scuscꞌolal. 7 Ix yalan ebꞌ vin̈ dꞌa ebꞌ 
anima smasanil icha tic:

—A lum luum ix bꞌat quil chiꞌ, te vachꞌ luum. 8  Te yax sat luum. Tato tzꞌel 
dꞌa scꞌol Jehová scolvaj quedꞌoc, ol quicꞌn̈ej luum, aꞌ ol acꞌan lum dꞌayon̈. 9 Yuj 
val chiꞌ, man̈ eyiqꞌuel e bꞌa dꞌa spatic Jehová, man̈ ex xiv dꞌa ebꞌ anima ay dꞌa 
jun luum chiꞌ. Icha co vaan junoc pan, icha chiꞌ ol aj co satanel ebꞌ. ¿Toc ay 
mach ol colan ebꞌ dꞌayon̈? A on̈xo pax tic ayoch Jehová quedꞌoc. Man̈ ex xiv 
dꞌa ebꞌ, xchi ebꞌ vin̈.

10 Yuj chiꞌ a ebꞌ anima chiꞌ ix yal ebꞌ to sjulqꞌuenej ebꞌ vin̈ chavan̈ chiꞌ ebꞌ. 
Dꞌa val jun rato chiꞌ, dꞌa yichan̈ ebꞌ chon̈abꞌ smasanil, ix schꞌox sbꞌa Jehová 
yedꞌ stziquiquial dꞌa stiꞌ scajnubꞌ bꞌaj schꞌox sbꞌa. 11 Ix yalan dꞌa vin̈aj Moisés 
chiꞌ icha tic:

—¿Bꞌaqꞌuin̈ ol yactej juntzan̈ anima tic in spaticaneli? ¿Bꞌaqꞌuin̈ ol yactej 
ebꞌ in schabꞌcꞌolani, tic val syil ebꞌ jantac tas satubꞌtac ix in chꞌox dꞌa scal ebꞌ? 
12  A ticnaic ol vacꞌcot junoc nivan ilya dꞌa yibꞌan̈ jun chon̈abꞌ tic yic sateli. A 
dꞌayach ol el junoc chon̈abꞌ vuuj to yelxo nivan, te tecꞌan ol aj dꞌa yichan̈ ebꞌ 
chon̈abꞌ tic, xchi dꞌa vin̈.

13  Palta ix tacꞌvi vin̈aj Moisés chiꞌ dꞌa Jehová icha tic:
—Yojtac val ebꞌ aj Egipto jantac a poder ayic ix elta ebꞌ chon̈abꞌ tic dꞌa scal 

ebꞌ. Ayic ol yabꞌan ebꞌ to tza satel ebꞌ a chon̈abꞌ tic, 14 ol yalan a pecal ebꞌ dꞌa 
ebꞌ anima ay dꞌa yol yic Canaán. A ebꞌ chiꞌ, ix yabꞌpax ebꞌ to a ach Jehová ach 
tic, ayach ecꞌ dꞌa co cal, qꞌuelcꞌumbꞌa tzach aj quedꞌoc tzach loloni. Ayachn̈ej 
ecꞌ dꞌa scal jun asun ayecꞌ dꞌa quibꞌan̈. Dꞌa cꞌualil ayachoch dꞌa scal jun nivan 
topan̈ asun chiꞌ, tzach bꞌeyn̈ej dꞌa quichan̈. Axo dꞌacꞌvalil, dꞌa scal jun nivan 
cꞌacꞌ ayachochi, tzach bꞌeyn̈ej dꞌa quichan̈ a on̈ a chon̈abꞌ on̈ tic. Masanil 
juntzan̈ tic ix yabꞌ specal ebꞌ aj Canaán chiꞌ, 15  palta tato juneln̈ej tza satel 

ebꞌ a chon̈abꞌ tic, icha tzꞌaj satel junoc anima, axo ebꞌ anima ol abꞌan specal, 
tzijtum tas ol yal ebꞌ. Olam yal ebꞌ icha tic: 16 Maj yal-laj yicꞌjioch ebꞌ anima 
yuj Jehová dꞌa sat lum bꞌaj ix yacꞌ stiꞌ yacꞌan dꞌa ebꞌ, yuj chiꞌ ix satjiel ebꞌ yuuj 
dꞌa tzꞌinan luum, xcham ebꞌ. 17 Yuj chiꞌ, a ticnaic Mamin Jehová, tzin tevi 
dꞌayach to tza chꞌox a poder, icha bꞌaj ix acꞌ a tiꞌ, ix alani 18  to max cotlaj oval 
dꞌa elan̈chamel, te xajan ebꞌ anima uuj, tzꞌacꞌan nivancꞌolal smul ebꞌ chuc yedꞌ 
ebꞌ pit. Palta max ecꞌbꞌatlaj acꞌan syaelal junoc mach yuj smul bꞌaj juneln̈ej 
pit syutej sbꞌa dꞌayach, tzacꞌn̈ejcan yaelal dꞌa yibꞌan̈ yuninal yedꞌ yixchiquin, 
masanto dꞌa schan̈il macan̈ yin̈tilal.

19 Acꞌ nivancꞌolal smul juntzan̈ anima tic, icha val a nivan vachꞌcꞌolal dꞌa 
yibꞌan̈ ebꞌ, icha ix aj acꞌan nivancꞌolal ebꞌ yictax on̈ el dꞌa Egipto masanto ix 
on̈ ja dꞌa tzꞌinan lum tic, xchi vin̈aj Moisés chiꞌ.

Ix acꞌjioch yaelal dꞌa yibꞌan̈ israel yuj Jehová 
(Dt 1.34‑40)

20 Ix tacꞌvi Jehová dꞌa vin̈aj Moisés chiꞌ icha tic:
—Ujocabꞌi, svacꞌ nivancꞌolal smul ebꞌ anima tic icha val alan chiꞌ. 21 Palta 

svacꞌoch in bꞌa testigoal yedꞌ in poder te nivan yelcꞌochi to chequel dꞌa 
masanil yolyibꞌan̈qꞌuinal, 22  vachꞌchom a jantac ebꞌ tic ix yil in poder ebꞌ 
yedꞌ juntzan̈ tas satubꞌtac ix in bꞌo dꞌa Egipto yedꞌ dꞌa tzꞌinan lum tic, palta 
ma chequel jayelalxo in yacꞌan proval ebꞌ, max scꞌanabꞌajejn̈ej ebꞌ tas svalaꞌ. 
23  Yuj chiꞌ man̈ ol cꞌochlaj ebꞌ dꞌa lum ix vacꞌ in tiꞌ vacꞌan dꞌa smam yicham 
ebꞌ. Malaj junoc ebꞌ tzin paticanel tic ol cꞌoch dꞌa sat luum. 24 Palta an̈ej vin̈ 
in checabꞌ aj Caleb ol cꞌoch dꞌa sat luum chiꞌ, yujto cꞌanabꞌajum vin̈ dꞌayin, 
vachꞌn̈ej spensar vin̈. A vin̈ ol macbꞌenan lum yedꞌ ebꞌ yuninal, aton lum ix 
xidꞌ yil vin̈ chiꞌ. 25 Cajan ebꞌ amalecita yedꞌ ebꞌ cananeo dꞌa chꞌolquixtac dꞌa 
lacꞌan tic, yuj chiꞌ qꞌuicꞌan tzex meltzaji. Axo dꞌa tzꞌinan lum dꞌa stojolalbꞌat 
aꞌ Chacchac Mar tzex bꞌati, xchi Jehová chiꞌ. 

26 Ix yalanxi dꞌa vin̈aj Moisés yedꞌ dꞌa vin̈aj Aarón icha tic:
27 —¿Jantacto tiempo ol techaj juntzan̈ anima malaj svachꞌil spensar tic 

vuuj? Ix vabꞌ yalan in pecal ebꞌ. 28 Ixiquec, alec dꞌa ebꞌ icha tic: A in Jehová in, 
ix vacꞌ in tiꞌ to ol elcꞌoch icha ix aj vabꞌan eyalan chiꞌ. 29 Masanil ebꞌ vin̈ vinac 
ecꞌxo sqꞌuinal dꞌa 20 abꞌil, ebꞌ vin̈ ix icꞌjiqꞌue vaan slistail, aton ebꞌ vin̈ ix alan 
chuc dꞌa in patic, ol cham ebꞌ vin̈. Ol can cꞌotjabꞌ sbꞌaquil ebꞌ dꞌa tzꞌinan luum 
tic. 30 An̈ej vin̈aj Caleb yuninal vin̈aj Jefone yedꞌ vin̈aj Josué yuninal vin̈aj 
Nun, ol och dꞌa lum luum ix vacꞌ in tiꞌ vacꞌan chiꞌ dꞌayex. A exxo e masanil, 
mach ex to chuc tas ix eyal dꞌa in patic, man̈ ol ex ochlaj dꞌa luum. 31 A ebꞌ 
eyuninal ix eyalaꞌ to ol ochcan ebꞌ dꞌa yol scꞌabꞌ ebꞌ ajcꞌool, a ebꞌ ol vacꞌoch dꞌa 
lum luum maj schalaj e cꞌol chiꞌ. Ol yacꞌ tzalajbꞌoc scꞌol ebꞌ taꞌ. 32  A exxo pax 
tic jun, ol can e nivanil dꞌa tzꞌinan luum tic. 33 A ebꞌ eyuninal tic, 40 abꞌil ol 
ecꞌ ebꞌ tan̈voj calnel dꞌa tzꞌinan luum tic, icha chiꞌ ol aj stupanel e mul chiꞌ ebꞌ, 
aton bꞌaj ix in e patiquejel chiꞌ, masanto ol ex chamcan dꞌa tic e masanil. 34 Dꞌa 
40 cꞌual ix eyilaꞌ tas yilji lum xidꞌ eyil chiꞌ, yuj chiꞌ 40 abꞌil ol och yaelal dꞌa 
eyibꞌan̈, syalelcꞌochi junjun abꞌil dꞌa junjun cꞌu. Icha chiꞌ ol aj eyojtaccaneli to 
svacꞌ syaelal ebꞌ tzꞌoch ajcꞌolal dꞌayin. 35 A in Jehová in tic svalaꞌ, icha chiꞌ ol 
vutoc dꞌayex. Yujto ix e molbꞌejoch e bꞌa ajcꞌolal dꞌayin, yuj chiꞌ a dꞌa tzꞌinan 
lum tic ol ex satcaneloc, xchi Jehová dꞌa ebꞌ vin̈.

Ix cham ebꞌ ilum luum chuc spensar
36-37 A ebꞌ vin̈ ix xidꞌecꞌ iloj lum yuj vin̈aj Moisés chiꞌ, chucn̈ej ix aj yalan 

ebꞌ vin̈ tas yaj luum, yuj chiꞌ ix bꞌuchvaj ebꞌ anima dꞌa Jehová. 38  Axo Jehová 
ix acꞌancot jun ilya dꞌa yibꞌan̈ ebꞌ vin̈ ilum luum chiꞌ, yuj chiꞌ ix cham ebꞌ vin̈. 
Axon̈ej vin̈aj Josué yuninal vin̈aj Nun yedꞌ vin̈aj Caleb yuninal vin̈aj Jefone 
maj chamlaj yuj jun ilya chiꞌ.

Ix acꞌji ganar ebꞌ israel dꞌa Horma 
(Dt 1.41‑46)

39 Ayic ix yalan vin̈aj Moisés dꞌa ebꞌ israel tas ix yal Jehová, masanil ebꞌ ix 
cusqꞌue scꞌool. 40 Axo ix sacbꞌi dꞌa junxo cꞌu, ix pet qꞌue vaan ebꞌ, ix snaan ebꞌ 
to sbꞌat ebꞌ yacꞌ oval yedꞌ ebꞌ anima cajan dꞌa tzalquixtac. Yuj chiꞌ ix yal ebꞌ 
dꞌa vin̈aj Moisés chiꞌ icha tic:

—A ticnaic, val yel coyec dꞌa sat lum bꞌaj ix yacꞌ stiꞌ Jehová to ol yacꞌ 
dꞌayon̈. Yeltoni ix och co mul, xchi ebꞌ.

41 Ix yalan vin̈ dꞌa ebꞌ icha tic:
—¿Tas yuj tze tenecꞌ tas ix yal Jehová? A jun tas tze na chiꞌ, man̈ vachꞌoc ol 

elcꞌochoc. 42  Man̈ ex bꞌatoc, yujto man̈ ol ochlaj Jehová eyedꞌoc, ol ex acꞌjoc 
ganar yuj ebꞌ ajcꞌool. 43  Maclabꞌilexxo yuj ebꞌ amalecita yedꞌ ebꞌ cananeo, 
to ol yacꞌ oval ebꞌ eyedꞌoc. Ol ex smilcham ebꞌ yujto ix eyiqꞌuel e pensar dꞌa 
Jehová, yuj chiꞌ man̈xo ayocochlaj eyedꞌoc, xchi vin̈aj Moisés chiꞌ. 44  Palta 
ix spitejn̈ej sbꞌa ebꞌ, ix bꞌat ebꞌ dꞌa tzalquixtac. Axo teꞌ scaxail strato Jehová 
yedꞌ vin̈aj Moisés chiꞌ, maj eltalaj dꞌa yol campamento. 45 Ayic ix bꞌat ebꞌ vin̈ 
chiꞌ, maclabꞌil sqꞌuecꞌoch ebꞌ vin̈ yuj ebꞌ amalecita yedꞌ ebꞌ cananeo, yuj chiꞌ 
ix yacꞌ oval ebꞌ. Axo ix aji, ix acꞌji ganar ebꞌ israel, ix pechchaj ebꞌ masanto 
dꞌa Horma.

A sleyal dꞌa yibꞌan̈ silabꞌ

15  1 Ix lolon Jehová dꞌa vin̈aj Moisés chiꞌ, ix yalan icha tic:
2  Al juntzan̈ tic dꞌa ebꞌ etisraelal: Ayic ol ex cꞌoch dꞌa lum luum 

ol vacꞌ dꞌayex yic tzex cajnaj dꞌay, 3-4 tato ayex tze n̈ustzꞌa junoc nocꞌ vacax, 
ma junoc nocꞌ calnel, ma junoc nocꞌ chiva silabꞌil, mato yic tze cꞌanabꞌajan 
bꞌaj tzeyacꞌ e tiꞌ eyacꞌani, ma ton̈ej tzꞌel dꞌa e cꞌool, ma yuj junoc qꞌuin̈ yuj 
chiꞌ tzeyacꞌaꞌ, yovalil tzeyacꞌpax chabꞌoc libra harina te vachꞌ calabꞌil yedꞌ 
junoc litro aceite yedꞌ silabꞌ chiꞌ. A jun silabꞌ chiꞌ te sucꞌuqꞌui sjabꞌ svabꞌ a 
in Jehová in tic. 5  A yedꞌ juntzan̈ silabꞌ toxo ix val chiꞌ tzeyacꞌ junoc litro 
vino ofrendail yedꞌ junjun nocꞌ calnel chiꞌ. 6  Tato a junoc nocꞌ chꞌac calnel 
tzeyacꞌ silabꞌil, tzeyacꞌpax vajxaqueoc libra harina scalaj yedꞌ junoc litro 
aceite yedꞌ jabꞌocxo, 7 ecꞌtopax jun litro vino tzeyacꞌ yedꞌoc. Te sucꞌuqꞌui sjabꞌ 
jun ofrenda chiꞌ svabꞌi. 8  Tato a junoc nocꞌ quelem vacax tzeyacꞌ silabꞌil to 
stzꞌai, ma silabꞌil yic tze cꞌanabꞌajej bꞌaj tzeyacꞌ e tiꞌ, ma silabꞌil yic juncꞌolal, 
9 tzeyacꞌpax lajchaveoc libra harina, chabꞌoc litro aceite 10 yedꞌ pax chabꞌoc 
litro vino ofrendail yedꞌoc. A jun ofrenda chiꞌ sucꞌuqꞌui sjabꞌ svabꞌ a in Jehová 
in tic. 11 Aton juntzan̈ tic yovalil tzeyacꞌ yedꞌ junjun nocꞌ vacax chiꞌ, ma yedꞌ 
junjun nocꞌ chꞌac calnel, ma yedꞌ junjun nocꞌ yunetac calnel, ma yedꞌ junjun 
nocꞌ yunetac chiva. 12  Icha sbꞌisul nocꞌ tzeyacꞌ silabꞌil chiꞌ, icha pax chiꞌ sbꞌisul 

juntzan̈xo ofrenda chiꞌ tzeyacꞌ yedꞌoc. 13  E masanil a ex israel ex tic, yovalil 
tze cꞌanabꞌajej juntzan̈ ley tic smasanil ayic tze n̈usantzꞌa eyofrenda sucꞌuqꞌui 
sjabꞌ svabꞌ a in Jehová in tic.

14  Tato  ay  junoc chꞌoc chon̈abꞌil ton̈ej sbꞌeyecꞌ dꞌa e cal, mato cajan 
eyedꞌoc, tato sgana sn̈usantzꞌa junoc silabꞌ to sucꞌuqꞌui sjabꞌ svabꞌi, yovalil 
scꞌanabꞌajej masanil sleyal icha tze cꞌanabꞌajej a ex tic. 15 A jun ley chiꞌ tzꞌoch 
yopisio eyuuj yedꞌ ebꞌ chꞌoc chon̈abꞌil ayecꞌ cajan eyedꞌ chiꞌ. A jun ley chiꞌ 
ol bꞌeyn̈ejbꞌat dꞌa e cal dꞌa masanil tiempo. A ex tic yedꞌ ebꞌ chꞌoc chon̈abꞌil, 
lajan eyelcꞌoch dꞌa yol in sat a in Jehová in tic. 16 Junn̈ej ley eyic yaj yedꞌ ebꞌ 
chꞌoc chon̈abꞌil chiꞌ, xchi Jehová.

17 Ix yalanxi Jehová dꞌa vin̈aj Moisés chiꞌ icha tic:
18  Al juntzan̈ tic smasanil dꞌa ebꞌ etisraelal: Ayic cajanexxo ecꞌ dꞌa lum 

bꞌaj ol ex vicꞌbꞌati, 19 a ixim trigo syacꞌ dꞌa lum luum chiꞌ ol e vaꞌa, yovalil 
tzeyicꞌcanel jabꞌoc ixim dꞌa ofrendail yic tzeyacꞌ dꞌayin, 20 icha tzꞌaj yacꞌchaj 
ixim sbꞌabꞌlaj tecꞌjieli, icha chiꞌ tzꞌaj eyacꞌan ixim dꞌayin. An̈ejtonaꞌ tzeyacꞌpax 
jun bꞌabꞌel pan sbꞌo dꞌa ixim harina yic ixim acꞌ trigo chiꞌ ofrendail dꞌayin. 
21 A jun macan̈ ofrenda chiꞌ ol eyacꞌn̈ej dꞌayin a in Jehová in tic dꞌa masanil 
tiempo.

22  Talaj sbꞌat satcꞌolal eyuj e cꞌulan junoc checnabꞌil ix val dꞌa vin̈aj Moisés 
tic dꞌa sbꞌabꞌelal, 23  yuj chiꞌ maxtzac e cꞌanabꞌajej yedꞌ pax ebꞌ eyin̈tilal ayic 
ol bꞌeyn̈ejbꞌatoc, aton tic ol e cꞌulej: 24 Tato ay junoc checnabꞌil sbꞌat satcꞌolal 
eyuj e cꞌulan e masanil, yovalil sn̈usjitzꞌa junoc nocꞌ quelem vacax eyuj e 
masanil dꞌa silabꞌil to sucꞌuqꞌui sjabꞌ svabꞌ a in Jehová in tic yedꞌ ixim trigo 
yedꞌ vino tzeyacꞌtaxon ofrendail yedꞌ silabꞌ chiꞌ, icha dꞌa sleyal. Tzeyacꞌan 
junoc nocꞌ mam chiva silabꞌil yuj yacꞌji tup e mul. 25 Axo junoc vin̈ sacerdote 
sbꞌoan jun chiꞌ eyuj e masanil ichataxon dꞌa sleyal yic stupcanel e mul dꞌa 
eyibꞌan̈. A in ton svacꞌ tupel e mul chiꞌ yujto man̈ scꞌanoc e cꞌool tze cꞌulani, 
yujto ix eyacꞌpax silabꞌ yuj e mul. 26 A yuj e silabꞌ chiꞌ, stupcanel e mul chiꞌ 
dꞌa eyibꞌan̈ a ex israel ex tic yedꞌ ebꞌ chꞌoc chon̈abꞌil ayecꞌ dꞌa e cal, yujto e 
masanil ix och e mul.

27 Palta tato junn̈ej anima tzꞌoch smul, yuj sbꞌat satcꞌolal yuuj scꞌanabꞌajan 
junoc checnabꞌil, a yuj smul chiꞌ, yovalil syacꞌ junoc nocꞌ cobꞌes chiva jun 
abꞌil sqꞌuinal silabꞌil. 28  Axo junoc vin̈ sacerdote tzꞌacꞌanoch jun silabꞌ chiꞌ 
dꞌa vichan̈ ichataxon dꞌa sleyal yuj smul jun anima ix och chiꞌ, ayic toxo ix 
acꞌchaj jun silabꞌ chiꞌ, stupcanel smul jun anima chiꞌ dꞌa yibꞌan̈. 29 An̈ejaꞌ jun 
ley chiꞌ tzꞌoch yopisio eyuuj yedꞌ ebꞌ chꞌoc chon̈abꞌil ayecꞌ dꞌa e cal, ayic tzꞌoch 
e mul to man̈ scꞌanoc e cꞌool.

30 Palta tato ay mach tzꞌoch smul to scꞌan scꞌool, vachꞌchom eyetchon̈abꞌ, 
ma junoc chꞌoc chon̈abꞌil, a dꞌayin Jehová in tic tzꞌoch smul yuj spitalil. Yuj 
chiꞌ man̈xaocabꞌ yalan yic jun anima chiꞌ dꞌa e cal. 31 Yujto ix spatiquejel in 
lolonel, ix stenanecꞌ in checnabꞌil, yuj chiꞌ man̈xaocabꞌ yalan yic dꞌa e cal dꞌa 
juneln̈ej, xchi Jehová.

Chamel yuj bꞌaj max cꞌanabꞌajaj scꞌual icꞌoj ip
32  Ayic ayecꞌ ebꞌ israel dꞌa tzꞌinan luum, ay jun vin̈ israel chiꞌ van yecꞌ 

cꞌatzitz dꞌa scꞌual icꞌoj ip ix yilan ebꞌ. 33 Ix icꞌjibꞌat vin̈ dꞌa yichan̈ vin̈aj Moisés, 
dꞌa yichan̈ vin̈aj Aarón yedꞌ dꞌa yichan̈ masanil ebꞌ chon̈abꞌ yuj ebꞌ ix ilan 

chiꞌ. 34 Ix tan̈vaj vin̈ yuj ebꞌ yujto manto chequeloc tas ol utaj vin̈. 35 Yuj chiꞌ 
ix yalan Jehová dꞌa vin̈aj Moisés chiꞌ icha tic: A jun vin̈ tic yovalil ol cham 
vin̈. Masanil ebꞌ chon̈abꞌ tic sjulqꞌuenan vin̈ dꞌa spatiquel campamento, xchi 
dꞌa vin̈. 36  Yuj chiꞌ ix yiqꞌuel vin̈ ebꞌ dꞌa spatiquel campamento chiꞌ. Ataꞌ ix 
sjulqꞌuenejcham vin̈ ebꞌ icha ix aj yalan Jehová.

Yelvanubꞌ stitac pichul
37 Ix yalanxi Jehová dꞌa vin̈aj Moisés chiꞌ icha tic:
38  Al juntzan̈ tic dꞌa ebꞌ etisraelal: A ex tic yedꞌ ebꞌ eyin̈tilal, yovalilocabꞌ 

tzꞌoch yelvanubꞌ stitac e pichul. A juntzan̈ yelvanubꞌ tzꞌoch chiꞌ, a an̈ chꞌal 
tzecꞌbꞌil topan, stzꞌischajoch dꞌa e pichul chiꞌ yedꞌ an̈ chꞌal qꞌuicꞌmutzꞌinac. 
39 Ayic ol eyilanoch juntzan̈ yelvanubꞌ chiꞌ, ol e naancot masanil checnabꞌil ix 
valaꞌ to yovalil tze cꞌanabꞌajej, yic vachꞌ man̈ ol ex cuchbꞌajbꞌat dꞌa juntzan̈ tas 
malaj svachꞌil yuj e pensar, ma yuj tas e gana dꞌa yol eyicoꞌ. 40 Icha val chiꞌ ol aj 
e naancot in checnabꞌil, ol e cꞌanabꞌajani. Icha chiꞌ ol aj eyacꞌanoch e bꞌa dꞌayin 
to vic ex, a in e Diosal in. 41 A in Jehová e Diosal in ix ex viqꞌuelta dꞌa Egipto yic 
tzin och e Diosaloc, yuj chiꞌ sval juntzan̈ tic dꞌayex, xchi dꞌa vin̈aj Moisés chiꞌ.

Ix och vin̈aj Coré ajcꞌolal dꞌa vin̈aj Moisés

16  1-2  A vin̈aj Coré yuninal vin̈aj Izhar yin̈tilalcan vin̈aj Coat, dꞌa yin̈tilal 
Leví yedꞌ oxvan̈xo ebꞌ dꞌa yin̈tilal Rubén, aton vin̈aj Datán, vin̈aj 

Abiram yuninal ebꞌ vin̈aj Eliab yedꞌ pax vin̈aj On yuninal vin̈aj Pelet, ix 
meltzajoch ebꞌ vin̈ ajcꞌolal dꞌa vin̈aj Moisés. Ix stecꞌbꞌej sbꞌa ebꞌ vin̈ smolbꞌan 
250-xo ebꞌ yetisraelal. A ebꞌ vin̈ ix yacꞌoch sbꞌa chiꞌ, yajalil chon̈abꞌ yaj ebꞌ 
vin̈, ayoch ebꞌ vin̈ sbꞌisuloc ebꞌ vin̈ tzꞌacꞌan slajtial junoc lolonel dꞌa yol 
chon̈abꞌ chiꞌ. 3  Masanil ebꞌ vin̈ chiꞌ ix smolbꞌej sbꞌa, ix bꞌat ebꞌ vin̈ yil vin̈aj 
Moisés yedꞌ vin̈aj Aarón, ix yalan ebꞌ vin̈ dꞌa ebꞌ vin̈ icha tic:

—Cꞌocbꞌilxo eyicꞌanchaan̈ e bꞌa, yujto co masanil on̈ a on̈ tic, yicxo Jehová 
caji, aypaxecꞌ dꞌa co cal co masanil. ¿Tas yuj tzeyacꞌoch e bꞌa yajalil dꞌa 
quibꞌan̈ a on̈ schon̈abꞌ on̈ Jehová tic? xchi ebꞌ vin̈. 4 A ix yabꞌan juntzan̈ chiꞌ 
vin̈aj Moisés chiꞌ, ix em n̈ojan vin̈ dꞌa sat luum. 5 Ix yalan vin̈ dꞌa vin̈aj Coré 
yedꞌ dꞌa masanil ebꞌ vin̈ tzacꞌanoch yuj vin̈ chiꞌ icha tic:

—Ato qꞌuicꞌan schꞌox Jehová dꞌayon̈ mach ebꞌ yicoꞌ. An̈ej ebꞌ sicꞌbꞌilel yuj 
ol yal yoch dꞌa stzꞌey yacꞌan servil dꞌa altar. 6-7 A dꞌa qꞌuin̈ibꞌalil qꞌuicꞌan, 
tzeyicꞌcot e chaynubꞌ yic incienso, tzeyacꞌanem tzacꞌacꞌ dꞌa yool yedꞌ incienso, 
tzeyacꞌanoch dꞌa yichan̈ Jehová. A mach sicꞌcanel Jehová chiꞌ, aton jun chiꞌ 
sicꞌbꞌiltaxonel yuuj. Cꞌocbꞌilxo eyicꞌanchaan̈ e bꞌa a ex ex vetlevitail tic, xchi 
vin̈. 8  Ix yalanxi vin̈ dꞌa vin̈aj Coré chiꞌ icha tic:

—A ex ex vetlevitail tic, abꞌec tas ol valaꞌ: 9 ¿Tom te jabꞌn̈ej yelcꞌoch jun tic 
e naani, sicꞌbꞌil ex el yuj co Diosal dꞌa scal ebꞌ quetchon̈abꞌ, ix ex yacꞌanoch 
dꞌa slacꞌanil yic tze tan̈vej scajnubꞌ yedꞌ eyacꞌan servil ebꞌ eyetchon̈abꞌ? 10 Ix 
el dꞌa scꞌool Jehová to tzex och dꞌa slacꞌanil, axo ticnaic e gana tzex ochxon̈ej 
sacerdoteal. 11 Val yel a vin̈aj Aarón malaj yelcꞌoch vin̈, ¿tas yuj tzeyal chucal 
lolonel dꞌa spatic vin̈ yedꞌ masanil ebꞌ ajun eyedꞌ tic? A dꞌa Jehová chuc 
tzex loloni ayic tzeyalan chuc dꞌa spatic vin̈aj Aarón chiꞌ, xchi vin̈. 12  Dꞌa 
elan̈chamel ix schec vin̈aj Moisés chiꞌ bꞌat icꞌjoccot vin̈aj Datán yedꞌ vin̈aj 
Abiram yuninal vin̈aj Eliab, palta ix yalancot ebꞌ vin̈ chiꞌ icha tic:

—Max on̈ bꞌatlaj. 13 ¿Tom jabꞌn̈ej tas tzon̈ utej? Ix on̈ iqꞌuelta dꞌa Egipto bꞌaj 
te vachꞌ, man̈ jantacoc tas ay dꞌa sat luum, ix on̈ icꞌancoti yic tzon̈ cham dꞌa 
tic. A gana to tzacꞌoch a bꞌa yajalil dꞌa tic. 14 A ach tic man̈oc dꞌa junoc lum 
luum te ay tas dꞌa sat bꞌaj ix on̈ icꞌcoti, malaj jabꞌoc co luum tzacꞌa yic scavej 
jabꞌoc co uva. ¿Tom te quistal on̈ tzilaꞌ? Actejxo on̈ acꞌan musansatil. Man̈ ol 
on̈ bꞌatlaj cabꞌ tas tzal chiꞌ, xchi ebꞌ vin̈. 15 Yuj chiꞌ, ix te cot yoval vin̈aj Moisés 
chiꞌ, ix yalan vin̈ dꞌa Jehová icha tic:

—Man̈ a cha yofrenda ebꞌ vin̈ chiꞌ. A in tic, te malaj tas svutej ebꞌ vin̈, 
malaj junoc sbꞌuru ebꞌ vin̈ sviqꞌueqꞌui, xchi vin̈ dꞌa Jehová. 16 Ix lajvi chiꞌ ix 
yalanxi vin̈ dꞌa vin̈aj Coré chiꞌ icha tic:

—A ach tic a qꞌuicꞌan tzach och dꞌa yichan̈ Jehová yedꞌ ebꞌ vin̈ 250 ajun 
edꞌoc. An̈ejaꞌ pax vin̈aj Aarón, scꞌochpax vin̈ taꞌ. 17 A ach tic yedꞌ vin̈aj Aarón 
chiꞌ, tzeyicꞌbꞌat e chaynubꞌ yic incienso, tzeyacꞌanem incienso dꞌa yool. An̈ejaꞌ 
icha chiꞌ syutejpax ebꞌ vin̈ ajun eyedꞌoc tic, tzeyacꞌanoch dꞌa yichan̈ Jehová, 
xchi vin̈aj Moisés chiꞌ.

18  Axo dꞌa junxo cꞌu chiꞌ, ix yicꞌancot schaynubꞌ ebꞌ vin̈ chiꞌ, ix yacꞌanem 
tzacꞌacꞌ ebꞌ vin̈ dꞌa yool yedꞌ incienso. Ix smolbꞌanoch sbꞌa ebꞌ vin̈ dꞌa stzꞌey 
vin̈aj Moisés yedꞌ vin̈aj Aarón dꞌa stiꞌ cajnubꞌ bꞌaj schꞌox sbꞌa Jehová.  19 A 
vin̈aj Coré chiꞌ toxo ix smolbꞌejoch ebꞌ vin̈ ajun yedꞌoc chiꞌ dꞌa stiꞌ scajnubꞌ 
Dios, aton ebꞌ vin̈ ayxo och ajcꞌolal dꞌa vin̈aj Moisés yedꞌ dꞌa vin̈aj Aarón chiꞌ. 
Dꞌa val jun rato chiꞌ ix schꞌoxan stziquiquial Jehová dꞌa yichan̈ ebꞌ chon̈abꞌ 
chiꞌ smasanil. 20 Ix yalan Jehová dꞌa vin̈aj Moisés yedꞌ dꞌa vin̈aj Aarón chiꞌ 
icha tic:

21 —Bꞌesequel e bꞌa dꞌa scal juntzan̈ anima tic. Dꞌa jun rato tic ol in satel 
ebꞌ, xchi. 22  Yuj chiꞌ ix em n̈ojjabꞌ ebꞌ vin̈ dꞌa sat luum, ix yalan ebꞌ vin̈ icha 
tic:

—Mamin, yajal aj dꞌa sqꞌuinal masanil anima, ¿tom tza satel masanil ebꞌ 
anima tic yuj smul junoc? xchi ebꞌ vin̈. 23  Ix tacꞌvi Jehová dꞌa vin̈aj Moisés 
chiꞌ:

24 —A ticnaic al dꞌa masanil ebꞌ molanecꞌ tic to sbꞌesel sbꞌa ebꞌ smasanil dꞌa 
spatictac smantiado vin̈aj Coré, vin̈aj Datán yedꞌ vin̈aj Abiram, xchi dꞌa vin̈.

25 Ix qꞌue vaan vin̈aj Moisés chiꞌ, ix bꞌat vin̈ bꞌaj ayecꞌ vin̈aj Datán yedꞌ vin̈aj 
Abiram chiꞌ, ix bꞌat masanil ebꞌ yichamtac vinaquil ebꞌ israel yedꞌ vin̈. 26  Ix 
yalan vin̈ dꞌa masanil ebꞌ chon̈abꞌ chiꞌ icha tic:

—Bꞌesequel e bꞌa dꞌa smantiado jun macan̈ ebꞌ anima chuc spensar tic. 
Malaj junoc tas ay dꞌa ebꞌ tzeyamaꞌ, tato maay, ol ex cham yuj syaelal smul 
ebꞌ, xchi vin̈. 27 Yuj chiꞌ ix sbꞌesel sbꞌa ebꞌ anima smasanil dꞌa spatictac 
smantiado vin̈aj Coré, vin̈aj Datán yedꞌ vin̈aj Abiram chiꞌ. A vin̈aj Datán yedꞌ 
vin̈aj Abiram chiꞌ, ix elta lin̈an ebꞌ vin̈ dꞌa stiꞌ smantiado yedꞌ ebꞌ ix yetbꞌeyum 
yedꞌ ebꞌ yuninal. 28  Ix och ijan vin̈aj Moisés yalan icha tic:

—Icha tic ol aj eyojtaccaneli to a Jehová schecan in cꞌulej masanil juntzan̈ 
tic, man̈ yoloc vic tzin cꞌulej. 29 Tato ilya tzꞌicꞌan scham ebꞌ tic, ichataxon 
tzꞌaj scham anima, syalelcꞌochi to man̈oc Jehová tzin acꞌanoch dꞌa jun opisio 
tic. 30 Palta tato ay junoc tas to mantalaj bꞌaj tzuji ol scꞌulej Jehová, ol spoj 
sbꞌa lum luum tic, axo ebꞌ anima tic pitzanto ebꞌ ol bꞌatcan ebꞌ dꞌa yol luum 
yedꞌ masanil tas ay dꞌay. Tato icha chiꞌ ol aj scham ebꞌ, ol eyojtaquejeli to ix 
spatiquejel Jehová ebꞌ, xchi vin̈. 31 Ayic ix lajvi yalan juntzan̈ chiꞌ vin̈aj Moisés 

chiꞌ, ix pax levnaj lum luum dꞌa yalan̈ ebꞌ vin̈ chiꞌ. 32  Ix emcan ebꞌ vin̈ dꞌa yol 
luum yedꞌ yalyuninal smasanil. Icha val chiꞌ ix aj satel masanil ebꞌ junn̈ej 
ix aj spensar yedꞌ vin̈aj Coré chiꞌ yedꞌ masanil tastac ay dꞌa ebꞌ. 33  Pitzan ebꞌ 
anima chiꞌ smasanil ix bꞌatcan ebꞌ dꞌa yol luum chiꞌ yedꞌ masanil tastac ay 
dꞌa ebꞌ. Ix lajvi chiꞌ, ix snubꞌanxi sbꞌa luum. Icha chiꞌ ix aj satcanel jun macan̈ 
anima chiꞌ dꞌa scal ebꞌ yetisraelal. 34  Ayic ix yabꞌan ebꞌ anima oyanecꞌ dꞌa 
spatictac chiꞌ, ix el yav ebꞌ, ix bꞌat ebꞌ elelal, ix yalan ebꞌ: Mocabꞌ bꞌatpax 
levnaj lum dꞌa calan̈ a on̈ tic, xchi ebꞌ. 35 An̈ejaꞌ ix yacꞌpaxcot cꞌacꞌ Jehová yic 
ix tzꞌapaxbꞌat ebꞌ 250 ix n̈usan incienso, aton ebꞌ ix yacꞌoch sbꞌa yedꞌ vin̈aj 
Coré, vin̈aj Datán yedꞌ vin̈aj Abiram chiꞌ. 36 Ix yalanxi Jehová dꞌa vin̈aj Moisés 
chiꞌ icha tic:

37 Al dꞌa vin̈aj Eleazar yuninal vin̈aj Aarón to syiqꞌuelta juntzan̈ schaynubꞌ 
yic incienso ebꞌ vin̈ ix tzꞌabꞌat chiꞌ vin̈, aton juntzan̈ nabꞌa bronce. Slajvi chiꞌ 
najat sbꞌat vin̈ stobꞌcanel tzacꞌacꞌ ayem dꞌa yool. 38  A schaynubꞌ yic incienso 
juntzan̈ anima ix cham yuj smul tic, vicxo ix ajcani, yujto ix cꞌanchaji a ix 
yacꞌan incienso ebꞌ dꞌayin. Yuj chiꞌ, a juntzan̈ yamcꞌabꞌ chiꞌ tze bꞌooch dꞌa 
laminail yic tzꞌoch smusiloc altar, yic vachꞌ ayic syilanoch ebꞌ israel, snaancot 
ebꞌ tas ix aj scham ebꞌ yuj schucal, xchi Jehová.

39  Ix smolbꞌancot masanil chaynubꞌ yic incienso nabꞌa bronce vin̈aj 
sacerdote Eleazar chiꞌ, aton juntzan̈ ix scꞌan ebꞌ ix tzꞌabꞌat yuj cꞌacꞌ chiꞌ, ix 
yalan vin̈ to tzꞌacꞌji ulaxoc, sbꞌoji dꞌa laminail yic tzꞌoch smusiloc altar. 40 A 
jun tic ix cani yic snaancot ebꞌ israel yedꞌ yojtacanel ebꞌ to an̈ej ebꞌ yin̈tilalcan 
vin̈aj Aarón syal yoch dꞌa yichan̈ altar yic sn̈usan incienso ebꞌ dꞌa yichan̈ 
Jehová. Tato ay junocxo comonn̈ej scꞌulej icha chiꞌ, scham icha ix aj scham 
vin̈aj Coré yedꞌ ebꞌ ajun yedꞌoc. Icha val ix yutej Jehová yalan dꞌa vin̈aj 
Moisés, icha chiꞌ ix scꞌulej vin̈aj Eleazar chiꞌ. 41 Axo dꞌa junxo cꞌu, masanil ebꞌ 
israel ix och ijan yavaj chaan̈ dꞌa vin̈aj Moisés yedꞌ dꞌa vin̈aj Aarón, ix yalan 
ebꞌ icha tic:

—A ex tic, ix e milcham ebꞌ schon̈abꞌ Jehová, xchi ebꞌ.
42  Ayic van smolbꞌan sbꞌa ebꞌ chon̈abꞌ smasanil dꞌa spatic vin̈aj Moisés yedꞌ 

vin̈aj Aarón chiꞌ, ix bꞌat qꞌuelan ebꞌ dꞌa scajnubꞌ Dios. Dꞌa val jun rato chiꞌ ix 
och moynaj asun dꞌa scajnubꞌ chiꞌ, ix schꞌoxan stziquiquial Jehová. 43 Yuj chiꞌ, 
ix snitzanbꞌat sbꞌa vin̈aj Moisés yedꞌ vin̈aj Aarón dꞌa yichan̈ cajnubꞌ chiꞌ. 44 Ix 
yalan Jehová dꞌa vin̈aj Moisés chiꞌ:

45 —Elan̈ec dꞌa stzꞌey juntzan̈ anima tic, yujto a dꞌa jun rato tic ol in satel 
ebꞌ dꞌa juneln̈ej, xchi. Ixn̈ej val yabꞌ ebꞌ vin̈ icha chiꞌ, ix em n̈ojjabꞌ ebꞌ vin̈ dꞌa 
sat luum. 46 Ix yalan vin̈aj Moisés dꞌa vin̈aj Aarón chiꞌ icha tic:

—Icꞌcot a chaynubꞌ yic incienso, tzacꞌan bꞌudꞌjoc yedꞌ tzacꞌacꞌ ayecꞌ dꞌa 
yibꞌan̈ altar. Tzacꞌanpaxem incienso dꞌa yool, tzach bꞌat dꞌa scal ebꞌ anima 
dꞌa elan̈chamel. Tza cꞌanan nivancꞌolal yuj smul ebꞌ, yujto toxo ix cot yoval 
Jehová. Toxo ix ja ilya yic scham anima smasanil, xchi vin̈. 47 Ix scꞌanabꞌajan 
vin̈aj Aarón chiꞌ, elan̈chamel ix bꞌat lemnaj vin̈ dꞌa scal ebꞌ anima bꞌaj ayecꞌ 
molan chiꞌ. A yuj jun ilya ix yacꞌcot Jehová chiꞌ toxo ix yamchajoch scham 
anima. Dꞌa val jun rato chiꞌ, ix yacꞌanem incienso vin̈ yic tzꞌacꞌji nivancꞌolal 
ebꞌ anima chiꞌ yuj Jehová. 48  Ix och vin̈ dꞌa scal ebꞌ anima toxo ix chami yedꞌ 
ebꞌ pitzanto. Ichato chiꞌ ix och vaan jun ilya chiꞌ. 49 A dꞌa jun rato chiꞌ, 14 mil 
700 ebꞌ anima ix chami. Chꞌoc pax yaj juntzan̈ ebꞌ toxo ix cham yedꞌ vin̈aj 

Coré yuj schucal. 50 Ato yic ix och vaan scham anima chiꞌ, ix meltzaj vin̈aj 
Aarón bꞌaj ayecꞌ vin̈aj Moisés chiꞌ.

Ix volan teꞌ scꞌococh vin̈aj Aarón

17  1 Ix lajvi chiꞌ, ix yalan Jehová dꞌa vin̈aj Moisés chiꞌ icha tic:
2  Al dꞌa ebꞌ vin̈ yajalil chon̈abꞌ dꞌa junjun in̈tilal to syicꞌcot junjunoc 

scꞌococh ebꞌ vin̈, syalelcꞌochi to lajchaveꞌ teꞌ scot dꞌa smasanil, tzꞌoch sbꞌi 
junjun ebꞌ vin̈ dꞌa teꞌ scꞌococh chiꞌ. 3  A teꞌ yic yin̈tilal Leví, a sbꞌi vin̈aj Aarón 
tzꞌoch dꞌa teꞌ, yujto junjun scꞌococh ebꞌ vin̈ yajalil junjun in̈tilal ol cotoc. 
4 Tzacꞌcanoch teꞌ dꞌa yichan̈ scaxail trato ay dꞌa yol in cajnubꞌ bꞌaj tzin chꞌox 
in bꞌa. 5 Ataꞌ ol vacꞌ volan scꞌococh mach syal in cꞌool to ol in sicꞌcaneli, yuj 
chiꞌ ol och vaan ebꞌ anima tic yalan e pecal, xchi Jehová chiꞌ.

6  Ix lajvi chiꞌ ix yalan vin̈aj Moisés dꞌa ebꞌ vin̈ yajalil chon̈abꞌ dꞌa junjun 
in̈tilal. Ix yacꞌan scꞌococh junjun ebꞌ vin̈ dꞌa vin̈, lajchaveꞌ teꞌ dꞌa smasanil. 
Aypaxoch teꞌ yic vin̈aj Aarón chiꞌ dꞌa scal teꞌ. 7 Ix yacꞌanoch teꞌ cꞌococh chiꞌ 
vin̈aj Moisés chiꞌ dꞌa yichan̈ Jehová dꞌa yol cajnubꞌ yic trato. 8  Axo dꞌa junxo 
qꞌuin̈ibꞌalil ix cꞌoch vin̈ taꞌ, ix yilanoch teꞌ scꞌococh vin̈aj Aarón chiꞌ vin̈ dꞌa 
yic yin̈tilal Leví, toxo ix elta svol teꞌ, ayxo xumaquil yedꞌ pax sat, qꞌuin̈xo 
teꞌ almendro chiꞌ. 9 Ix lajvi chiꞌ, ix yicꞌanelta teꞌ cꞌococh chiꞌ vin̈ dꞌa yichan̈ 
Jehová, ix schꞌoxan teꞌ vin̈ dꞌa masanil ebꞌ yetisraelal. Axo ix lajvi yilan teꞌ 
ebꞌ, ix yacꞌanxi junjun teꞌ yic ebꞌ vin̈ chiꞌ vin̈.

10 Ix lajvi chiꞌ, ix yalan Jehová dꞌa vin̈ icha tic: Acꞌcanoch teꞌ scꞌococh vin̈aj 
Aarón dꞌa yichan̈ scaxail trato. Sicꞌcanbꞌat teꞌ taꞌ yic snacot juntzan̈ anima 
te pit tic. Yuj chiꞌ ol yactej ebꞌ yalan chucal lolonel dꞌayin yic max cham ebꞌ, 
xchi dꞌa vin̈.

11 Ix scꞌanabꞌajej vin̈aj Moisés scꞌulan masanil tas ix yal Jehová chiꞌ. 12  Axo 
ix yalan ebꞌ chon̈abꞌ chiꞌ dꞌa vin̈ icha tic: Juneln̈ej chamnac on̈xo el co 
masanil. 13 Tato jichan scham masanil ebꞌ snitzcot sbꞌa dꞌa scajnubꞌ Jehová, ol 
on̈ cham co masanil syal chiꞌ, xchi ebꞌ.

A yopisio ebꞌ sacerdote yedꞌ ebꞌ levita

18  1 Ix yalan Jehová dꞌa vin̈aj Aarón icha tic:
Tato tzꞌoch junoc palta dꞌa in cajnubꞌ, a yaelal sja yuj jun chiꞌ, 

a dꞌa ibꞌan̈ yedꞌ ebꞌ uninal yedꞌ dꞌa yibꞌan̈ ebꞌ etlevitail sjavi. Palta a junoc 
paltail dꞌa eyopisio dꞌa sacerdoteal, an̈ej dꞌa ibꞌan̈ yedꞌ ebꞌ uninal sjavi yaelal 
yuj jun chiꞌ. 2  Tzicꞌcot ebꞌ etlevitail yic scolvaj ebꞌ edꞌoc ayic ayachoch yedꞌ 
ebꞌ uninal dꞌa eyopisio dꞌa yol in cajnubꞌ yic trato. 3  Aton ebꞌ smunlaj edꞌoc 
dꞌa in cajnubꞌ chiꞌ, palta chequeln̈ej yaj yopisio ebꞌ. Max yal-laj sjavi ebꞌ dꞌa 
slacꞌanil altar, max yalpaxlaj syaman syamcꞌabꞌil in cajnubꞌ chiꞌ ebꞌ yic vachꞌ 
max cham ebꞌ yedꞌ ex pax tic. 4 Ajun ebꞌ smunlaj eyedꞌoc, palta a ex tzeyalaꞌ 
tas scꞌulej ebꞌ ayic sbꞌoan masanil smunlajel ebꞌ dꞌa in cajnubꞌ bꞌaj tzin chꞌox 
in bꞌa. Malaj junocxo comon anima syal sja dꞌa e lacꞌanil. 5 A exn̈ej tic ayoch 
dꞌa eyibꞌan̈ e bꞌoan masanil munlajel dꞌa in cajnubꞌ yedꞌ dꞌa altar yic man̈xo 
ol cot voval dꞌa masanil ebꞌ etchon̈abꞌ. 6  A in ix vicꞌcanel ebꞌ etlevitail dꞌa 
scal masanil ebꞌ etisraelal. Ix vacꞌan ebꞌ dꞌayex yic smunlaj ebꞌ eyedꞌoc dꞌa 
in cajnubꞌ. 7 Palta a achn̈ej yedꞌ ebꞌ uninal tzil munlajel bꞌaj ay altar yedꞌ dꞌa 
spaticoch cꞌapac cortina. A juntzan̈ opisio chiꞌ ix valaꞌ to a exn̈ej tic tzeyilaꞌ, 

yujto a in ix vacꞌ eyopisio. Tato ay junoc mach man̈ ayococh sacerdoteal dꞌa 
yibꞌan̈ snitzanoch sbꞌa dꞌa slacꞌanil juntzan̈ yamcꞌabꞌ chiꞌ, a jun chiꞌ tojoln̈ej 
schami, xchi Jehová.

A sgasto ebꞌ sacerdote yedꞌ ebꞌ levita
8  Ix yalanpax Jehová dꞌa vin̈aj Aarón chiꞌ icha tic:
A in svacꞌ opisio a chaan masanil juntzan̈ ofrenda tzꞌacꞌji dꞌayin yuj ebꞌ 

etisraelal tic. Masanil tas syicꞌcot ebꞌ chiꞌ dꞌayin, ic tzꞌajcan yedꞌ ebꞌ uninal. 
A jun tic ley tzꞌajcan dꞌa e cal dꞌa masanil tiempo. 9 Masanil ofrenda tzꞌacꞌji 
dꞌayin, a i n svacꞌ dꞌayach yedꞌ dꞌa ebꞌ uninal, aton juntzan̈ max tzꞌalaj: 
Ofrenda yic ixim trigo, silabꞌ yuj yacꞌji tup mul yedꞌ silabꞌ yuj stupchaj mul. 
10 Masanil ebꞌ vinac dꞌa e cal tic, syal schiꞌan juntzan̈ silabꞌ chiꞌ ebꞌ, an̈ej dꞌa 
junoc lugar vic yaji, ataꞌ schi ebꞌ. Yovalil tze naꞌa to vic yaj juntzan̈ silabꞌ chiꞌ.

11 Svacꞌpax dꞌayach yedꞌ dꞌa ix etbꞌeyum yedꞌ dꞌa ebꞌ uninal juntzan̈ ofrenda 
syicꞌcot ebꞌ etisraelal dꞌayin, aton juntzan̈ sbꞌachchajoch dꞌa vichan̈. A jun 
ley tic scan dꞌa masanil tiempo, yaln̈ej mach ebꞌ ayecꞌ cajan eyedꞌoc to vachꞌ 
yaj icha yalan ley, syaln̈ej schiꞌan ebꞌ. 12  A sbꞌabꞌel sat tastac tzꞌavchaji aton 
syicꞌcot ebꞌ etisraelal dꞌayin dꞌa junjun abꞌil, svacꞌcanpax dꞌayach: Aton 
aceite te vachꞌ, vino te vachꞌ yedꞌ ixim trigo te vachꞌ, 13  yedꞌ pax sbꞌabꞌel sat 
masanil teꞌ avbꞌen teꞌ syicꞌcot ebꞌ dꞌayin. A juntzan̈ chiꞌ ic yaj yedꞌ masanil ebꞌ 
ayecꞌ cajan edꞌoc. Tato vachꞌ yaj ebꞌ icha yalan ley, syal svaan ebꞌ. 14 Masanil 
ofrenda syacꞌ ebꞌ etisraelal dꞌayin, icn̈ej yaji.

15  Masanil ebꞌ sbꞌabꞌel vinac unin ebꞌ etisraelal yedꞌ pax sbꞌabꞌel yuneꞌ 
nocꞌ smolbꞌetzal nocꞌ ebꞌ syacꞌ dꞌayin, icn̈ejpax yaji. Palta a yuj ebꞌ bꞌabꞌel 
vinac unin chiꞌ yedꞌ sbꞌabꞌel yuneꞌ nocꞌ nocꞌ max ochtaxon silabꞌil, yovalil 
tzꞌacꞌji qꞌuen tumin sqꞌuexuloc. 16  Ayic junxo ujal yalji, tzꞌacꞌji qꞌuen tumin 
chiꞌ sqꞌuexuloc. A yuj ebꞌ unin chiꞌ, oyeꞌ siclo qꞌuen plata tzꞌacꞌji, icha qꞌuen 
scꞌanchaj dꞌa  in cajnubꞌ, 20 geras yalil. 17 Palta man̈ a cha acꞌjoc tumin 
sqꞌuexuloc sb ꞌabꞌel yuneꞌ nocꞌ vacax, nocꞌ calnel yedꞌ nocꞌ chiva, yujto 
a juntzan̈ nocꞌ chiꞌ, vic yaj nocꞌ. Yovalil tze milcham nocꞌ, tze tzicanoch 
schiqꞌuil nocꞌ dꞌa altar, axo xepual nocꞌ tze n̈ustzꞌaoc yic tzꞌoch dꞌa ofrendail 
to sucꞌuqꞌu i sjabꞌ svabꞌi. 18  Ic tzꞌajcan masanil schibꞌejal nocꞌ chiꞌ, icha 
ix aj vacꞌan schibꞌejal juntzan̈xo nocꞌ silabꞌ dꞌayach, aton nocꞌ sn̈iꞌ scꞌool 
sbꞌachchajqꞌue dꞌa yichan̈ altar yedꞌ sbꞌacꞌchil xubꞌ nocꞌ dꞌa svachꞌ. 19 Masanil 
yofrenda ebꞌ etisraelal syiqꞌueli to vic yaji, svacꞌ dꞌayach yedꞌ dꞌa ix etbꞌeyum 
yedꞌ dꞌa ebꞌ uninal. A jun tic, ley tzꞌajcan dꞌa masanil tiempo, a in tzin bꞌocan 
eyedꞌoc yedꞌ masanil eyin̈tilal, xchi dꞌa vin̈.

20 Ix yalanxi Jehová dꞌa vin̈aj Aarón chiꞌ:
A ach tic malaj lum luum ol a macbꞌenej dꞌa scal ebꞌ etisraelal tic, yujto a 

in tic icha a macbꞌen vaji. 21 A ebꞌ levita, a masanil sdiezmoal sat yavbꞌen ebꞌ 
eyetisraelal, a ix vacꞌ smacbꞌenej ebꞌ. Aton ayoch stojoloc masanil smunlajel 
ebꞌ dꞌa cajnubꞌ bꞌaj tzin chꞌox in bꞌa. 22  Axo masanil juntzan̈xo ebꞌ etisraelal, 
max yal comonn̈ej sjavi ebꞌ dꞌa slacꞌanil cajnubꞌ chiꞌ. Tato icha chiꞌ scꞌulej ebꞌ, 
tzꞌochcan chamel dꞌa yibꞌan̈ ebꞌ yuj smul chiꞌ. 23  Yuj chiꞌ an̈ej ebꞌ levita ay 
yalan yic yilan masanil tas yic in cajnubꞌ chiꞌ. Tato tzꞌoch junoc spaltail ebꞌ 
dꞌa smunlajel chiꞌ, an̈ej dꞌa yibꞌan̈ ebꞌ scotcan yaelal. A jun tic ley tzꞌajcan dꞌa 
masanil tiempo. A ebꞌ levita malaj slum ebꞌ ol scha dꞌa scal ebꞌ eyetisraelal. 

24 Yic ebꞌ yaj masanil sdiezmoal tas syavej ebꞌ eyetisraelal syacꞌ dꞌayin a in 
Jehová in tic. Yuj chiꞌ ix valaꞌ to malaj slum ebꞌ ol schaꞌa, xchi dꞌa vin̈.

25 Ix yalanxi Jehová dꞌa vin̈aj Moisés icha tic:
26 Al dꞌa masanil ebꞌ levita to a in Jehová in sval icha tic: Ayic ol e chaan 

masanil sdiezmo ebꞌ eyetisraelal, yovalil tzeyicꞌpaxcanel sdiezmoal yic 
tzeyacꞌan dꞌayin, yujto a juntzan̈ chiꞌ ayoch e macbꞌenoc. 27 A jun diezmo 
tzeyacꞌ chiꞌ, icha sdiezmoal sat smunlajel ebꞌ eyetisraelal syacꞌaꞌ. 28  A dꞌa 
diezmo tze cha dꞌa ebꞌ eyetisraelal chiꞌ, ataꞌ tzeyicꞌpaxel eyofrenda tzeyacꞌ 
dꞌayin. A dꞌa vin̈aj sacerdote Aarón tzeyacꞌaꞌ. 29 Yuj chiꞌ masanil tastac tzꞌacꞌji 
dꞌayex, yovalil tzeyicꞌcanel junoc macan̈ dꞌay, tzeyacꞌan dꞌayin. A jun macan̈ 
tzeyacꞌ dꞌayin chiꞌ, yovalil aton val svachꞌil.

30 Ayic toxo ix eyicꞌcanel svachꞌil to vic yaj chiꞌ, axo jantacto scani, eyicxo 
tzꞌajcani ichato a ex ay e munlajel. 31 Syalxo e vaan yedꞌ eyal eyuninal 
yalxon̈ej bꞌaj cajan ex. E tojol yaj yuj bꞌaj tzex munlaj dꞌa in cajnubꞌ bꞌaj tzin 
chꞌox in bꞌa. 32  Ayic toxo ix eyicꞌcanel jun macan̈ te vachꞌ chiꞌ dꞌayin, tzaxo 
yal e vaan jantacto scan chiꞌ, malaj e mul tzꞌoch yuj e vaani. A dꞌa icha chiꞌ, 
max eyixtejbꞌatlaj yofrenda ebꞌ eyetisraelal to vic yaji. Yuj chiꞌ maxtzac javilaj 
chamel dꞌa eyibꞌan̈, xchi Jehová, xa chi dꞌa ebꞌ.

A staan̈il nocꞌ chacchac vacax

19  1 Ix yalanxi Jehová dꞌa vin̈aj Moisés yedꞌ dꞌa vin̈aj Aarón icha tic:
2  A in Jehová in svacꞌ jun checnabꞌil tic. Alec dꞌa ebꞌ eyetchon̈abꞌ 

to syicꞌcot junoc nocꞌ cobꞌes chacchac vacax ebꞌ malaj jabꞌoc spaltail, 
manto juneloc smunlaji. 3  A ex tic tzeyacꞌ nocꞌ dꞌa vin̈aj sacerdote Eleazar. 
Tzꞌicꞌjiel nocꞌ dꞌa spatiquel campamento, axo vin̈aj Eleazar chiꞌ schecan 
miljoccham nocꞌ dꞌa yichan̈. 4  Syicꞌanqꞌue schiqꞌuil nocꞌ vin̈ yedꞌ yiximal 
scꞌabꞌ, stzicanbꞌat uqueloc vin̈ dꞌa stojolal in cajnubꞌ bꞌaj tzin chꞌox in bꞌa. 
5 Slajvi chiꞌ, sn̈usjitzꞌa nocꞌ vacax chiꞌ smasanil dꞌa yichan̈ vin̈, stzꞌumal nocꞌ, 
sbꞌacꞌchil nocꞌ, schiqꞌuil nocꞌ yedꞌ yol scꞌool nocꞌ. 6  Yacbꞌan van stzꞌa nocꞌ 
chiꞌ syicꞌanpaxqꞌue teꞌ cꞌuteꞌ vin̈ sacerdote chiꞌ yedꞌ junoc scꞌabꞌ teꞌ hisopo 
yedꞌ nocꞌ chacchac lana, syacꞌanoch vin̈ smasanil dꞌa yol cꞌacꞌ bꞌaj van stzꞌa 
nocꞌ chiꞌ. 7 Slajvi chi, sjucꞌanel spichul vin̈, sbꞌicanpaxel sbꞌa vin̈, tzꞌochxi 
vin̈ dꞌa yol campamento chiꞌ, vachꞌchom manto vachꞌoc yaj vin̈ icha yalan 
ley masanto dꞌa yemcꞌualil. 8  Axo vin̈ ix n̈usantzꞌa nocꞌ vacax chiꞌ, sjucꞌpaxel 
spichul vin̈, sbꞌicanpaxel sbꞌa vin̈, palta manto vachꞌoc yaj vin̈ icha yalan ley 
masanto dꞌa yemcꞌualil. 9 Axo junocxo vin̈ vinac vachꞌ yaj icha yalan ley, aꞌ 
vin̈ smolanqꞌue staan̈il nocꞌ vacax chiꞌ, sicꞌanbꞌat vin̈ dꞌa junoc lugar to vachꞌ 
yaj dꞌa spatiquel campamento. A juntzan̈ taan̈ chiꞌ scꞌan ebꞌ eyetisraelal ayic 
sbꞌoan a aꞌ ebꞌ scꞌanchaji yic sacbꞌitaj ebꞌ icha yalan ley. Masanil juntzan̈ tic 
scꞌulaji yic syicꞌanel mul. 10 A mach ix molanqꞌue juntzan̈ taan̈ chiꞌ, yovalil 
sjuqꞌuel spichul, sbꞌicanpaxel sbꞌa, palta manto vachꞌoc yaj icha yalan ley 
masanto dꞌa yemcꞌualil. A jun ley tic scann̈ej dꞌa juneln̈ej, tzꞌoch yopisio eyuuj 
a ex israel ex tic yedꞌ yuj ebꞌ chꞌoc chon̈abꞌil ayecꞌ dꞌa e cal. 11 A mach syaman 
snivanil junoc chamnac, man̈ vachꞌoc yaj dꞌa uqueꞌ cꞌual icha yalan ley. 12  A 
dꞌa schabꞌjial syaman junoc chamnac chiꞌ yedꞌ dꞌa svacꞌjial, yovalil sacbꞌitej 
sbꞌa yedꞌ a aꞌ scꞌanchaji yic sacbꞌi icha yalan ley, ichato chiꞌ vachꞌ tzꞌajcani. 
Tato max sacbꞌitej sbꞌa dꞌa schabꞌjial yedꞌ dꞌa svacꞌjial, manto vachꞌoc syal chiꞌ. 

13 Yuj chiꞌ a junoc mach syaman junoc chamnac, tato max sacbꞌitej sbꞌa, a jun 
chiꞌ syixtejel in cajnubꞌ. Yuj chiꞌ yovalil man̈xa yalan yic dꞌa e cal dꞌa juneln̈ej, 
yujto maj tzicjioch a aꞌ chiꞌ dꞌay, yuj chiꞌ man̈ vachꞌoc yaj icha yalan ley.

14  Aton juntzan̈ sleyal tic dꞌa junoc mach scham bꞌaj ay scajnubꞌ: Yaln̈ej 
mach tzꞌoch taꞌ, ma junoc ayecꞌ taꞌ, man̈ vachꞌoc tzꞌajcan dꞌa uqueꞌ cꞌual. 
15 Masanil chen to man̈ vachꞌoc yaj smacji, man̈xo vachꞌoc tzꞌajcani. 16  Axo 
mach syaman junoc chamnac dꞌa stiel chon̈abꞌ, taxon̈ej macꞌbꞌilchamoc, 
ma ton̈ej scham ichataxon tzꞌaj scham anima, mato syam sbꞌaquil junoc 
chamnac, ma junoc bꞌaj smucchaj ebꞌ chamnac, a jun chiꞌ man̈ vachꞌoc yaj 
dꞌa uqueꞌ cꞌual. 17 A yuj masanil juntzan̈ chiꞌ tzꞌicꞌchajqꞌue jabꞌoc staan̈il nocꞌ 
vacax tzꞌanac yuj yicꞌanel mul, tzꞌacꞌchajem dꞌa yol junoc yedꞌtal, tzꞌacꞌjiem 
a aꞌ dꞌa yibꞌa n̈, aton aꞌ sqꞌueul sjaj. 18  Axo junoc vin̈ vinac vachꞌ yaj icha 
yalan ley, a vin̈ tzꞌicꞌanqꞌue junoc scꞌabꞌ teꞌ hisopo, slabꞌanem vin̈ dꞌa scal a 
aꞌ chiꞌ, stzicanoch vin̈ dꞌa yibꞌan̈ jun cajnubꞌ chiꞌ yedꞌ masanil tas ay dꞌa yool 
yedꞌ dꞌa yibꞌan̈ ebꞌ anima ayecꞌ taꞌ, an̈ejtonaꞌ stzicanpaxbꞌat vin̈ dꞌa yibꞌan̈ 
mach ix yaman sbꞌaquil chamnac, ma junoc bꞌaj smucchaj ebꞌ chamnac chiꞌ, 
ma snivanil junoc anima macꞌbꞌilchamoc, ma junoc ton̈ej ix cham ichataxon 
tzꞌaj scham anima. 19 A jun anima vachꞌ yaj chiꞌ, aꞌ stzicanbꞌat a aꞌ chiꞌ dꞌa 
yibꞌan̈ ebꞌ man̈ vachꞌoc yaj chiꞌ dꞌa schabꞌjial yedꞌ dꞌa svacꞌjial. Slajvi chiꞌ, 
a dꞌa svacꞌjial chiꞌ, sjucꞌanel spichul ebꞌ, sbꞌicanpaxel sbꞌa ebꞌ yic sacbꞌican 
ebꞌ. Icha chiꞌ vachꞌxo tzꞌajcan ebꞌ dꞌa yemcꞌualil. 20 Tato ay junoc anima max 
sacbꞌitej sbꞌa icha yalan ley, man̈xaocabꞌ yalan yic dꞌa e cal dꞌa juneln̈ej yujto 
syixtejbꞌat in cajnubꞌ. Yujto maj tzicjioch a aꞌ dꞌay yic sacbꞌi, yuj chiꞌ man̈ 
vachꞌocn̈ej yaji. 21 A jun ley tic scann̈ej dꞌa juneln̈ej: A mach stzicanoch a aꞌ 
chiꞌ dꞌa junocxo, yovalil sjuqꞌuel spichul. A mach syaman a aꞌ tzꞌacꞌan sacbꞌoc 
junoc mach chiꞌ, vachꞌxo tzꞌajcan dꞌa yemcꞌualil. 22  Masanil mach syamji yuj 
junoc anima man̈ vachꞌoc yaji, ma junoc syaman junoc anima man̈ vachꞌoc 
yaji, a jun chiꞌ man̈ vachꞌoc tzꞌajcan icha yalan ley masanto dꞌa yemcꞌualil, 
xchi Jehová.

A aꞌ ix elta dꞌa sat qꞌuen tenam 
(Ex 17.1‑7)

20  1 A dꞌa bꞌabꞌel uj, ix cꞌoch ebꞌ israel dꞌa tzꞌinan luum scuch Zin. Ix 
aj ebꞌ jun tiempoal dꞌa yol yic Cades. Ataꞌ ix cham ix María yanabꞌ 

vin̈aj Moisés, ix mucchajcanem ix taꞌ.
2  Yujto te malaj a aꞌ syucꞌ ebꞌ israel chiꞌ, yuj chiꞌ ix qꞌue yav ebꞌ smasanil dꞌa 

vin̈aj Moisés yedꞌ dꞌa vin̈aj Aarón. 3  Ix yalan ebꞌ dꞌa vin̈aj Moisés chiꞌ icha tic:
—Octom on̈ chamcan yedꞌ ebꞌ quetchon̈abꞌ ix chamcan yuj Jehová. 4 ¿Tas 

yuj ix on̈ eyicꞌcot dꞌa taquin̈ luum tic? ¿Tom e gana tzon̈ champax a on̈ tic yedꞌ 
nocꞌ co molbꞌetzal nocꞌ? 5 ¿Tas yuj ix on̈ eyiqꞌuelta dꞌa yol yic Egipto, ix on̈ 
eyicꞌancot dꞌa jun lugar man̈xo jantacoc schucal tic? A dꞌa tic max yacꞌlaj ixim 
trigo, teꞌ higo, teꞌ uva, teꞌ granado, malaj pax jabꞌoc a aꞌ syal cucꞌani, xchi 
ebꞌ. 6 Ayic ix yabꞌan juntzan̈ lolonel chiꞌ vin̈aj Moisés yedꞌ vin̈aj Aarón chiꞌ, ix 
snitzanel sbꞌa ebꞌ vin̈, ix bꞌat ebꞌ vin̈ dꞌa stiꞌ scajnubꞌ Jehová. Ataꞌ ix bꞌat em 
n̈ojan ebꞌ vin̈ dꞌa sat luum. Axo dꞌa jun rato chiꞌ ix schꞌox sbꞌa stziquiquial 
Jehová dꞌa slacꞌanil ebꞌ vin̈. 7 Ix yalan Jehová chiꞌ dꞌa vin̈aj Moisés chiꞌ icha 
tic:

* 20.13 A jun lolonel Meriba, a dꞌa hebreo lajan icha jun lolonel “syalubꞌtan̈ej”. 

8  —Icꞌbꞌat teꞌ a cꞌococh, tzalan dꞌa vin̈ ucꞌtac aj Aarón chiꞌ to tzꞌoch vin̈ 
edꞌoc yic tze molanbꞌat ebꞌ anima, tzex bꞌat bꞌaj ay jun qꞌuen nivan tenam. 
Dꞌa yichan̈ ebꞌ tzal dꞌa qꞌueen to tzꞌelta a aꞌ dꞌa sat qꞌueen, axo dꞌa yichan̈ 
masanil ebꞌ anima chiꞌ ol elul aꞌ, ol yucꞌan aꞌ ebꞌ yedꞌ nocꞌ smolbꞌetzal nocꞌ 
chiꞌ, xchi Jehová.

9 Ix yicꞌanelta te cꞌococh vin̈aj Moisés dꞌa yichan̈ Jehová icha ix aj yalani. 
10 Ix smolbꞌanbꞌat ebꞌ anima chiꞌ ebꞌ vin̈ dꞌa yichan̈ qꞌuen tenam chiꞌ. Ix yalan 
vin̈aj Moisés chiꞌ dꞌa ebꞌ icha tic:

—Abꞌec, a ex to te pit ex tic: ¿Yovalil am val squiqꞌuelta a aꞌ dꞌa sat qꞌuen 
tenam tic, scacꞌan aꞌ eyuqꞌuej? xchi vin̈. 11 Ix lajvi yalan vin̈ icha chiꞌ, ix 
yicꞌanchaan̈ scꞌabꞌ vin̈, ix spajanoch chael teꞌ scꞌococh vin̈ dꞌa sat qꞌuen tenam 
chiꞌ, ix elul chulnaj a aꞌ chiꞌ. Ix yucꞌan aꞌ ebꞌ yedꞌ nocꞌ smolbꞌetzal nocꞌ chiꞌ. 
12  Ix lajvi chiꞌ, ix yalan Jehová dꞌa vin̈aj Moisés yedꞌ dꞌa vin̈aj Aarón chiꞌ icha 
tic:

—Yujto a ex tic max in eyacꞌ val och dꞌa e cꞌool, maj e chꞌox dꞌa yichan̈ 
ebꞌ eyetchon̈abꞌ tic to A inxon̈ej Ochi, yuj chiꞌ man̈oc exlaj ol eyicꞌoch ebꞌ 
anima tic dꞌa sat lum luum chiꞌ bꞌaj ix valaꞌ to ol vacꞌ dꞌayex, xchi dꞌa ebꞌ vin̈. 
13  Meriba * ix sbꞌiejcan jun lugar chiꞌ, yujto ataꞌ ix yalubꞌtan̈ej ebꞌ israel dꞌa 
spatic Jehová. Ix schꞌoxan Jehová chiꞌ to Axon̈ej Ochi.

Maj chajiecꞌ ebꞌ israel yuj vin̈ sreyal Edom
14  Ayic ayecꞌ vin̈aj Moisés dꞌa Cades, ix schecanbꞌat jayvan̈ ebꞌ vin̈ vinac 

vin̈ dꞌa vin̈ sreyal Edom yic bꞌat yalan ebꞌ vin̈ icha tic: A on̈ israel on̈ tic, 
ayto cuj co bꞌa edꞌoc, scalbꞌat dꞌayach: Ojtac jantac syail ix quil dꞌa Egipto. 
15  An̈ejtonaꞌ ojtacpaxi tas aj scꞌochnaccan ebꞌ co mam quicham taꞌ dꞌa pecaꞌ. 
Axo dꞌa slajvubꞌalxo tic, ix yacꞌ val och yaelal ebꞌ vin̈ aj Egipto chiꞌ dꞌa yibꞌan̈ 
ebꞌ co mam quicham yedꞌ dꞌa quibꞌan̈. 16  Yuj chiꞌ ix co cꞌan scolval Jehová 
quedꞌoc. Ix yabꞌ yel cav, yuj chiꞌ ix yacꞌancot yángel yic ix on̈ yicꞌanelta dꞌa 
Egipto chiꞌ. A ticnaic ayon̈ ecꞌ dꞌa chon̈abꞌ Cades bꞌaj ay smojonal a macbꞌen. 
17 Yuj chiꞌ scal dꞌayach, tope val tzꞌel dꞌa a cꞌool tzon̈ a chaecꞌ dꞌa yol a 
macbꞌen tic. Man̈ ol on̈ ecꞌlaj dꞌa scal yavbꞌen ebꞌ anima ay dꞌa yol a macbꞌen 
tic. Malaj a aꞌ dꞌa eyucꞌbꞌil aꞌ ol cuqꞌuej. An̈ej dꞌa yol nivan bꞌe ol on̈ bꞌatoc. 
Malaj bꞌaj ol on̈ el bꞌesnaj dꞌa yol nivan bꞌe chiꞌ masanto ol on̈ cꞌaxpajecꞌ dꞌa 
yol a nación tic, xchibꞌat vin̈aj Moisés chiꞌ. 18  Ix tacꞌvi vin̈ sreyal Edom chiꞌ 
icha tic:

—Man̈ ex cꞌaxpajecꞌ dꞌa yol in nación tic. Tato ol ex ecꞌ dꞌa yibꞌan̈, ol ex 
cꞌaxpajecꞌoc, ol in elbꞌat dꞌa e patic yedꞌ ebꞌ in soldado, xchi vin̈ dꞌa ebꞌ. 19 Ix 
yalanpax ebꞌ israel chiꞌ icha tic:

—Maay, a on̈ tic an̈ej dꞌa yol nivan bꞌe ol on̈ bꞌatoc. Tato ay bꞌaj ol cuqꞌuej 
a aꞌ yedꞌ nocꞌ co molbꞌetzal nocꞌ dꞌa eyucꞌlabꞌa, ol co tup dꞌayach. An̈ej val to 
co gana tzon̈ cꞌaxpajecꞌ dꞌa a lugar tic dꞌa vachꞌil, xchibꞌat ebꞌ. 20 Ix tacꞌvixi 
vin̈ sreyal Edom chiꞌ icha tic:

—Malaj permiso e cꞌaxpajeqꞌui, xchi vin̈. Ix bꞌat vin̈ yedꞌ masanil ebꞌ 
soldado smac ebꞌ israel chiꞌ. Yedꞌnac syamcꞌabꞌ ebꞌ soldado chiꞌ yic oval, te 
tecꞌanpax ebꞌ. 21 Yuj chiꞌ ix say junxo bꞌe ebꞌ israel bꞌaj ix bꞌati.

* 21.3 A jun lolonel Horma, a dꞌa hebreo lajan yedꞌ “satbꞌileli”. 

A schamel vin̈aj Aarón
22  Masanil ebꞌ israel ix el ebꞌ dꞌa Cades, ix cot ebꞌ dꞌa stojolal lum vitzal Hor 

dꞌa sat smojonal Edom. 23  Ataꞌ ix yal Jehová dꞌa vin̈aj Moisés yuj vin̈aj Aarón 
icha tic: 24 A ticnaic, toxo ol cham vin̈aj Aarón, man̈ ol cꞌochlaj vin̈ dꞌa sat 
lum ix valaꞌ to ol vacꞌ dꞌayex, yujto a ex tic e chavan̈il ix e pitej e bꞌa dꞌa in 
checnabꞌil ix vacꞌ dꞌayex dꞌa stiꞌ aꞌ Meriba. 25 A ticnaic, icꞌbꞌat vin̈aj Aarón chiꞌ 
yedꞌ vin̈ yuninal scuch Eleazar dꞌa jolom vitz Hor chiꞌ. 26 Ataꞌ ol iqꞌuel spichul 
vin̈aj Aarón chiꞌ scꞌan dꞌa sacerdoteal, tzacꞌancanoch dꞌa vin̈aj Eleazar chiꞌ, 
yujto a vin̈aj Aarón chiꞌ ol cham vin̈ taꞌ, xchi dꞌa vin̈. 27 Ix scꞌanabꞌajan vin̈aj 
Moisés tas ix yal Jehová chiꞌ, dꞌa val yichan̈ masanil anima ix icꞌjibꞌat vin̈aj 
Aarón yedꞌ vin̈aj Eleazar chiꞌ yuj vin̈ dꞌa jolom vitz Hor chiꞌ. 28  Ataꞌ ix yiqꞌuel 
spichul vin̈aj Aarón chiꞌ vin̈, ix yacꞌanoch vin̈ dꞌa vin̈aj Eleazar dꞌa jolom vitz 
chiꞌ. Ataꞌ ix chamcan vin̈aj Aarón chiꞌ. Ix lajvi chiꞌ, ix emixta vin̈aj Moisés 
yedꞌ vin̈aj Eleazar chiꞌ. 29 Axo ix yabꞌan masanil ebꞌ israel to toxo ix cham 
vin̈aj Aarón chiꞌ, jun ujal ix och ebꞌ dꞌa cuscꞌolal yuj vin̈.

Ix yacꞌ ganar lum Horma ebꞌ israel

21  1 Ayic ix yabꞌan vin̈ sreyal ebꞌ cananeo ay dꞌa Arad dꞌa yol yic Neguev 
to van scot ebꞌ israel dꞌa yol bꞌe scꞌoch dꞌa Atarim, ix elta vin̈ yacꞌ 

oval yedꞌ ebꞌ. Ay ebꞌ ix yamchaj yuj vin̈ ix yicꞌanbꞌat ebꞌ vin̈ dꞌa preso. 2  Ix 
lajvi chiꞌ, ix yacꞌan stiꞌ ebꞌ israel dꞌa Jehová, ix yalan ebꞌ icha tic: Tato ol 
ach colvaj quedꞌoc yic scacꞌan ganar jun nación chiꞌ, ol co satcanel junjun 
chon̈abꞌ dꞌa yol smacbꞌen chiꞌ dꞌa juneln̈ej, xchi ebꞌ. 3  Ix scꞌanabꞌajej Jehová 
scolvaj icha ix aj scꞌanan ebꞌ chiꞌ, yuj chiꞌ ix yacꞌ ganar ebꞌ cananeo chiꞌ 
ebꞌ. Ix satcanel ebꞌ cananeo chiꞌ smasanil yedꞌ schon̈abꞌil, yuj chiꞌ Horma * ix 
sbꞌiejcan jun lugar chiꞌ.

Jun yechel chan nabꞌa bronce
4 Ix el ebꞌ israel dꞌa yich vitz Hor chiꞌ, ix ecꞌ ebꞌ dꞌa bꞌe tzꞌecꞌ dꞌa aꞌ Chacchac 

Mar. Najat ix ecꞌ yoy sbꞌa ebꞌ yujto maj cꞌaxpajecꞌ ebꞌ dꞌa lum Edom. Ayic 
ayoch ebꞌ dꞌa yol bꞌe chiꞌ, ix chabꞌaxqꞌue scꞌool ebꞌ, 5 ix cot yoval ebꞌ dꞌa Dios 
yedꞌ dꞌa vin̈aj Moisés. Ix yalan ebꞌ icha tic:

—¿Tas yuj ix on̈ iqꞌuelta dꞌa Egipto? ¿Tom yuj co cham yuj vejel dꞌa taquin̈ 
luum tic? Malaj tas sco vaꞌa, malaj pax tas scuqꞌuej. Maxtzac techaj co vaan 
juntzan̈ chucal vael tic, xchi ebꞌ. 6  Yuj val chiꞌ ix acꞌjicot juntzan̈ nocꞌ chan 
te ov yuj Jehová, yic schiji ebꞌ anima chiꞌ yuj nocꞌ. Tzijtum ebꞌ israel chiꞌ ix 
cham yuj nocꞌ. 7 Ayic ix yilan ebꞌ icha chiꞌ, ix bꞌat yalan ebꞌ dꞌa vin̈aj Moisés 
chiꞌ icha tic:

—Toxo ix och co mul a on̈ tic, ix cal chucal lolonel dꞌa Jehová yedꞌ dꞌayach. 
A ticnaic cꞌan dꞌa Jehová to syiqꞌuel nocꞌ chan tic dꞌa co cal, xchi ebꞌ.

Ix scꞌanan vin̈aj Moisés chiꞌ dꞌa Jehová to syacꞌ nivancꞌolal dꞌa yibꞌan̈ ebꞌ 
anima chiꞌ. 8  Ix yalan Jehová chiꞌ dꞌa vin̈ icha tic:

—Bꞌo junoc yechel chan dꞌa qꞌuen bronce icha yilji juntzan̈ nocꞌ chiꞌ, 
tzacꞌanqꞌue dꞌa schon junoc te teꞌ chaan̈ steel, yic vachꞌ ayic schiji ebꞌ anima 

yuj nocꞌ chan chiꞌ, tato sqꞌue qꞌuelan ebꞌ dꞌa jun yechel chan chiꞌ, maxtzac 
chamlaj ebꞌ yuj nocꞌ, xchi dꞌa vin̈. 9 Ix sbꞌoan jun yechel chan nabꞌa bronce 
vin̈aj Moisés chiꞌ, ix yacꞌanqꞌue vin̈ dꞌa schon jun te teꞌ. Yuj chiꞌ yaln̈ej mach 
schiji yuj nocꞌ chan chiꞌ, sqꞌue qꞌuelan ebꞌ dꞌa jun yechel chan chiꞌ, sbꞌoxican 
ebꞌ.

A tas ix aj yecꞌ ebꞌ israel dꞌa Moab
10 Ix bꞌeyn̈ejcot ebꞌ israel, ix javi ebꞌ dꞌa Obot. 11 Ix elpax ebꞌ dꞌa Obot chiꞌ, 

ix bꞌeyn̈ejcot ebꞌ dꞌa yichan̈, ix javi ebꞌ dꞌa Ije-abarim dꞌa tzꞌinan luum dꞌa 
stojolal bꞌaj sjavi cꞌu dꞌa yol yic Moab. 12  Ix cotn̈ej ebꞌ, ix javi ebꞌ dꞌa jun aꞌ 
elumaꞌ scuch Zered. 13  Ix bꞌeyn̈ejcot ebꞌ, ix javi ebꞌ dꞌa scꞌaxepalbꞌat jun a aꞌ 
scuch Arnón. A jun a aꞌ chiꞌ tzꞌecꞌ dꞌa tzꞌinan lum dꞌa yol yic ebꞌ amorreo. 
Aton jun aꞌ chiꞌ ayoch mojonal yuj ebꞌ Moab yedꞌ ebꞌ amorreo chiꞌ. 14 Aton 
juntzan̈ lugar chiꞌ sbꞌinaj bꞌaj tzꞌibꞌabꞌilcan yabꞌixal oval yic Jehová, bꞌaj syal 
icha tic:

On̈ ecꞌta dꞌa chon̈abꞌ Vaheb dꞌa yol yic Sufá, dꞌa yoltac aꞌ Arnón.
 15 A jun pacꞌan dꞌa stitac a aꞌ chiꞌ ayoch smojonaloc yic Moab, scꞌoch dꞌa 

chon̈abꞌ Ar, xchi.
16 Ix el ebꞌ dꞌa aꞌ Arnón chiꞌ, ix cotn̈ej ebꞌ masanto ix javi ebꞌ dꞌa Beer. Aton 

taꞌ ay jun aꞌ ucꞌbꞌilaꞌ bꞌaj ix yal Jehová dꞌa vin̈aj Moisés icha tic: Molbꞌej 
masanil anima, a in ol vacꞌ a aꞌ yuqꞌuej ebꞌ, xchi dꞌa vin̈. 17 Aton dꞌa jun 
tiempoal chiꞌ ix bꞌitan ebꞌ israel icha tic:

Ix qꞌueul a aꞌ bꞌaj molan. Qꞌueocabꞌcot bꞌurnaj a aꞌ. To ol on̈ bꞌitanec yuj 
a aꞌ ix qꞌueul bꞌurnaj tic.

 18 A ebꞌ vin̈ yajal ix joyanqꞌueta aꞌ yedꞌ scꞌococh. A ebꞌ vin̈ nivac yajal dꞌa 
yol schon̈abꞌ, a yedꞌ scꞌococh ebꞌ vin̈ ix sjacqꞌueta a aꞌ, xchi ebꞌ dꞌa 
sbꞌit chiꞌ.

Ix bꞌeyn̈ejcot ebꞌ dꞌa tzꞌinan luum masanto ix javi ebꞌ dꞌa Matana. 19 Ix el 
ebꞌ dꞌa Matana chiꞌ, ix javi ebꞌ dꞌa Nahaliel. Ix el ebꞌ dꞌa Nahaliel chiꞌ, ix javi 
ebꞌ dꞌa Bamot. 20 Ix el ebꞌ dꞌa Bamot chiꞌ, ix javi ebꞌ dꞌa jun chꞌolan ay dꞌa yol 
yic Moab, dꞌa stojolal lum nivac vitz dꞌa yol yic Pisga, aton taꞌ nivan chequel 
lum tzꞌinan luum.

Ix acꞌji ganar vin̈aj rey Sehón yuj ebꞌ israel 
(Dt 2.26‑37)

21 Ix yacꞌbꞌat schecabꞌ ebꞌ israel dꞌa vin̈aj Sehón sreyal ebꞌ amorreo, ix 
yalanbꞌat ebꞌ icha tic: 22  ¿Tom max on̈ a chaecꞌ dꞌa yol a macbꞌen? Malaj jabꞌoc 
tas ol ecꞌ co lobꞌat dꞌa scal eyavbꞌen yedꞌ dꞌa scal eyuva, man̈ ol cucꞌ a aꞌ dꞌa 
eyucꞌbꞌil aꞌ, an̈ej dꞌa yol nivan bꞌe ol on̈ ecꞌoc, xchi ebꞌ checabꞌ chiꞌ.

23  Maj scha scꞌol vin̈aj Sehón chiꞌ yecꞌ ebꞌ israel dꞌa yol smacbꞌen chiꞌ. An̈ej 
to ix smolbꞌej masanil ebꞌ soldado vin̈, ix elta vin̈ yacꞌ oval yedꞌ ebꞌ dꞌa tzꞌinan 
luum, dꞌa Jahaza ix yacꞌ oval ebꞌ. 24 Ix yacꞌan oval ebꞌ israel chiꞌ yedꞌ ebꞌ, ix 
acꞌji ganar vin̈aj Sehón yedꞌ ebꞌ soldado yuj ebꞌ. Ix icꞌjiecꞌ lum sluum ebꞌ chiꞌ 
yuj ebꞌ israel chiꞌ. Sbꞌatn̈ej dꞌa stiꞌ aꞌ Arnón, masanto scꞌoch dꞌa stiꞌ aꞌ Jaboc, 
masanto bꞌaj tzꞌecꞌ smojonal sluum ebꞌ amonita. A jun luum chiꞌ te vachꞌ yaj 
smacchaj yuj ebꞌ amonita chiꞌ. 25  Icha chiꞌ ix aj yochcan slum ebꞌ amorreo 
yicoc ebꞌ israel chiꞌ. Ix cajnaj ebꞌ israel dꞌa chon̈abꞌ Hesbón yedꞌ dꞌa juntzan̈xo 

chon̈abꞌ ay dꞌa spatictac. 26 A Hesbón chiꞌ, aton jun chon̈abꞌ bꞌaj ecꞌnac vin̈aj 
Sehón sreyal ebꞌ amorreo. A vin̈aj Sehón chiꞌ ix yacꞌn̈ej oval vin̈ yedꞌ ebꞌ vin̈ 
sreyal Moab dꞌa yalan̈taxo. Ix icꞌjiecꞌ jun macan̈ slum ebꞌ yuj vin̈ scꞌochn̈ej dꞌa 
aꞌ Arnón. 27 Yuj chiꞌ ix yal ebꞌ slolon dꞌa poesía icha tic:

Cotan̈ec dꞌa Hesbón, aton dꞌa schon̈abꞌ vin̈aj rey Sehón. Bꞌoecxiqꞌue dꞌa 
schaelal, vachꞌ tzeyutej e bꞌoanoch smuroal.

 28 Ato dꞌa Hesbón, dꞌa schon̈abꞌ vin̈aj rey Sehón ix cot ebꞌ ix n̈usantzꞌa 
chon̈abꞌ Ar dꞌa yol yic Moab yedꞌ ebꞌ nivac yajal yaj dꞌa jun chon̈abꞌ 
dꞌa pacꞌan dꞌa yibꞌan̈qꞌue aꞌ Arnón.

 29 Ex aj Moab, obꞌiltac ex. Toxo ix ex lajviel ex schon̈abꞌ dios Quemos. 
Aton jun e diosal chiꞌ maj yal-laj scolvaji, yuj chiꞌ ix el lemnaj ebꞌ 
soldado smasanil, axon̈ej ebꞌ ix ix, ix can dꞌa yol scꞌabꞌ vin̈aj rey 
Sehón.

 30 Toxo ix lajviel yipalil chon̈abꞌ Hesbón. Ix satel ebꞌ ay dꞌa chon̈abꞌ Dibón 
masanto ix satel ebꞌ ay dꞌa Nofa yedꞌ pax Medeba, xchi jun poesía 
chiꞌ. 31 Icha chiꞌ ix aj yicꞌancan lum luum ebꞌ israel macbꞌil yuj ebꞌ 
amorreo.

Ix acꞌji ganar vin̈aj rey Og 
(Dt 3.1‑11)

32  Ix lajvi chiꞌ ix yacꞌanbꞌat schecabꞌ vin̈aj Moisés dꞌa chon̈abꞌ Jazer yic 
sbꞌeytzitej ebꞌ tas yaji. Ix acꞌji ganar jun chon̈abꞌ chiꞌ yuj ebꞌ israel yedꞌ 
masanil juntzan̈ chon̈abꞌ ay dꞌa spatictac. Ix pechjiel masanil ebꞌ cajan taꞌ yuj 
ebꞌ, aton ebꞌ amorreo. 33 Ix meltzaj ebꞌ, ix bꞌat ebꞌ dꞌa stojolal lum Basán, palta 
ix elta vin̈aj Og sreyal Basán chiꞌ yedꞌ masanil ebꞌ soldado yacꞌ oval yedꞌ ebꞌ 
dꞌa Edrei. 34 Yuj chiꞌ ix yal Jehová dꞌa vin̈aj Moisés chiꞌ icha tic: Man̈ ex xiv 
dꞌa vin̈aj Og chiꞌ, a in ol vacꞌoch vin̈ yedꞌ ebꞌ soldado yedꞌ smacbꞌen tic dꞌa yol 
e cꞌabꞌ. Icha ix eyutej vin̈aj Sehón sreyal ebꞌ amorreo ay dꞌa Hesbón, icha chiꞌ 
ol eyutejpax vin̈aj Og tic, xchi dꞌa vin̈. 35 Icha chiꞌ ix aj scham vin̈aj Og yedꞌ 
yuninal yedꞌ masanil ebꞌ soldado yuj ebꞌ israel, man̈xo junoc ebꞌ ix cani. Ix 
ochcan sluum ebꞌ yicoc ebꞌ israel chiꞌ.

Ix avtajcot vin̈aj Balaam yuj vin̈aj Balac

22  1 Ix lajvi chiꞌ, ix bꞌeyn̈ejcot ebꞌ israel chiꞌ, ix sbꞌoanqꞌue scampamento 
ebꞌ dꞌa lum acꞌlic yic Moab dꞌa stojolal bꞌaj sjavi cꞌu dꞌa aꞌ Jordán dꞌa 

satcot Jericó.
2  Ix yabꞌan vin̈aj Balac sreyal Moab yuninal vin̈aj Zipor, tas ix utaj ebꞌ 

amorreo yuj ebꞌ israel. 3  Yuj chiꞌ ix xivchaan̈ vin̈ yedꞌ ebꞌ anima ay dꞌa 
Moab chiꞌ, yujto ix yil vin̈ to te tzijtum ebꞌ israel chiꞌ. 4  Yuj chiꞌ ix yal ebꞌ 
anima ay dꞌa Moab chiꞌ dꞌa ebꞌ yichamtac vinaquil chon̈abꞌ Madián icha tic: 
Masanil juntzan̈ anima tic, ol on̈ satel ebꞌ dꞌa co luum tic. Icha tzꞌaj slajviel an̈ 
an̈cꞌultac yuj nocꞌ vacax, icha chiꞌ ol on̈ yutoc ebꞌ, xchi ebꞌ.

5 Yuj chiꞌ ix yalan vin̈aj Balac chiꞌ to sbꞌat cot jun vin̈ syaloch sbꞌa jelanil 
scuchan Balaam, yuninal vin̈aj Beor, cajan dꞌa Petor dꞌa stiꞌ aꞌ nivan Éufrates 
dꞌa scal ebꞌ yetchon̈abꞌ. Ix schecanbꞌat ebꞌ yichamtac vinaquil chon̈abꞌ vin̈aj 
Balac chiꞌ, yic sbꞌat yal ebꞌ dꞌa vin̈aj Balaam chiꞌ icha tic: A dꞌa Egipto ix cot 
jun nivan chon̈abꞌil anima, toxo ix majel sat lum luum tic yuj ebꞌ, toxo ix javi 

ebꞌ dꞌa co tzꞌey. 6  Yuj chiꞌ cotan̈ dꞌa elan̈chamel yic tzul a catabꞌan ebꞌ, yujto 
yelxo nivan sbꞌisul ebꞌ dꞌa quichan̈. Tato icha chiꞌ tope ol yal vacꞌan ganar 
ebꞌ yic tzin pechanel ebꞌ dꞌa co lum tic, yujto vojtac to a a catabꞌ yedꞌ a vachꞌ 
lolonel tzalaꞌ, tzꞌeln̈ejcꞌochi, xchibꞌat vin̈.

7 Ix laj vi chiꞌ, ix bꞌat ebꞌ yichamtac vinaquil chon̈abꞌ Moab yedꞌ ebꞌ 
yichamtac vinaquil Madián bꞌaj ayecꞌ vin̈aj Balaam chiꞌ. Te nivan qꞌuen tumin 
ix yicꞌbꞌat ebꞌ yic stupan scatabꞌ vin̈ chiꞌ ebꞌ. Ix yalan schecnabꞌil ebꞌ ix yalbꞌat 
vin̈aj Balac chiꞌ. 8  Ix yalan vin̈aj Balaam chiꞌ dꞌa ebꞌ icha tic:

—A ticnaic, canan̈ec dꞌa tic, ato syal tas ol yal Jehová dꞌayin dꞌa jun acꞌval 
tic, ichato chiꞌ svacꞌan spac e lolonel chiꞌ qꞌuicꞌan, xchi vin̈. Yuj chiꞌ ix can ebꞌ 
ichamtac vinac chiꞌ yedꞌ vin̈aj Balaam chiꞌ dꞌa jun acꞌval chiꞌ. 9 Ix schꞌoxan 
sbꞌa Dios dꞌa vin̈, ix scꞌanbꞌan dꞌa vin̈ icha tic:

—¿Mach juntzan̈ anima ayecꞌ chiꞌ dꞌayach? xchi. 10 Ix tacꞌvi vin̈:
—Checabꞌ yaj ebꞌ yuj vin̈aj Balac sreyal Moab yuninal vin̈aj Zipor, tzul yal 

ebꞌ dꞌayin, 11 tobꞌ ay jun chon̈abꞌil anima ix cot dꞌa Egipto. Tobꞌ toxo ix majel 
sat lum luum yuj ebꞌ. Sgana vin̈aj Balac chiꞌ to tzin bꞌat dꞌa schon̈abꞌ vin̈ chiꞌ, 
yic sbꞌat in catabꞌej jun chon̈abꞌil anima chiꞌ, yic vachꞌ syal spechanel ebꞌ vin̈ 
dꞌa yol smacbꞌen chiꞌ yalani, xchi vin̈ dꞌa Dios chiꞌ. 12  Ix yalan Dios chiꞌ dꞌa 
vin̈ icha tic:

—Man̈ ach bꞌat yedꞌ ebꞌ yic sbꞌat a catabꞌej jun chon̈abꞌil anima chiꞌ, yujto 
a in val ix val vachꞌ lolonel dꞌa ebꞌ, xchi dꞌa vin̈. 13  Axo ix qꞌuin̈ibꞌi dꞌa junxo 
cꞌu, ix qꞌue van vin̈aj Balaam chiꞌ, ix yalan vin̈ dꞌa ebꞌ schecabꞌ vin̈aj Balac 
chiꞌ icha tic:

—A ticnaic, meltzajan̈ec dꞌa e chon̈abꞌ yujto toxo ix yal Jehová to max 
yal-laj in bꞌat eyedꞌoc, xchi vin̈. 14  Ix meltzaj ebꞌ dꞌa schon̈abꞌ bꞌaj ay vin̈aj 
Balac chiꞌ, ix yalan ebꞌ dꞌa vin̈ icha tic:

—Maj stacꞌcotlaj sbꞌa vin̈aj Balaam chiꞌ quedꞌoc, xchi ebꞌ. 15  Maj schalaj 
yabꞌ vin̈aj Balac chiꞌ, yuj chiꞌ ix checjibꞌat juntzan̈xo ebꞌ más nivac yopisio dꞌa 
yichan̈ ebꞌ ix xidꞌecꞌ chiꞌ, ecꞌtopax sbꞌisul ebꞌ ix bꞌati. 16 Yuj chiꞌ ix bꞌatxi ebꞌ 
yil vin̈aj Balaam chiꞌ, ix yalan ebꞌ dꞌa vin̈ icha tic:

—Ix on̈ scheccot vin̈aj Balac yuninal vin̈aj Zipor dꞌayach, syalan vin̈ 
dꞌayach icha tic: Malajocabꞌ mach tzach cachanoch vaan a coti, 17 yujto ol ach 
vicꞌ val chaan̈, ol vacꞌan masanil tas ol a cꞌanaꞌ, an̈ej to tza cꞌanabꞌajej a cot 
a catabꞌej juntzan̈ anima tic, xchi vin̈, xchi ebꞌ. 18  Ix tacꞌvipax vin̈aj Balaam 
chiꞌ icha tic:

—Vachꞌchom bꞌudꞌjinac yol spalacio vin̈ yuj qꞌuen oro, ma yuj qꞌuen plata, 
syacꞌan vin̈ smasanil dꞌayin, max yal-laj in cꞌulan tas scot dꞌa in pensar in 
tenanecꞌ tas syal Jehová in Diosal. 19 Tato syal e canpax dꞌa jun acꞌval tic, 
ol vabꞌ tas ol yutoc Jehová yalanxi dꞌayin, xchi vin̈. 20 Ix schꞌoxanpax sbꞌa 
Jehová dꞌa vin̈ dꞌacꞌvalil chiꞌ, ix yalan dꞌa vin̈:

—Yacbꞌan to ix jax ebꞌ vin̈ ach yicꞌbꞌati, ixic yedꞌ ebꞌ vin̈, palta an̈ej val tas 
ol val dꞌayach, an̈ej bꞌat alaꞌ, xchi dꞌa vin̈.

Scachnabꞌil vin̈aj Balaam yuj yángel Jehová
21 Axo yic ix qꞌuin̈ibꞌi, ix qꞌue vaan vin̈aj Balaam chiꞌ, ix yacꞌanoch stzꞌum 

nocꞌ snun bꞌuru vin̈, ix bꞌat vin̈ yedꞌ ebꞌ vin̈ yichamtac vinaquil Moab chiꞌ. 
22  Ix qꞌue vin̈ dꞌa yibꞌan̈ nocꞌ sbꞌuru chiꞌ, ix bꞌat chavan̈ ebꞌ schecabꞌ vin̈ yedꞌoc. 

Axo Jehová ix cot yoval dꞌa vin̈ yujto ix bꞌat vin̈. Axo yángel Jehová chiꞌ ix 
och tecꞌtecꞌ dꞌa yol bꞌe yic smacan bꞌe chiꞌ. 23  Axo ix yilan nocꞌ bꞌuru chiꞌ to 
lin̈anoch jun yángel Jehová dꞌa nan̈al yol bꞌe, yedꞌnac jun espada, ix bꞌatcan 
nocꞌ dꞌa caltac teꞌ. Ix syamanoch vin̈aj Balaam chiꞌ smacꞌan nocꞌ, yic tzꞌochxi 
nocꞌ dꞌa yol bꞌe chiꞌ. 24  Ix ochxi lin̈an jun ángel chiꞌ bꞌaj lodꞌan bꞌe dꞌa scal 
teꞌ uva, latzꞌbꞌilqꞌue qꞌuen qꞌueen smactealoc teꞌ dꞌa titac bꞌe chiꞌ. 25  Axo ix 
yilanxi nocꞌ to lin̈anecꞌ jun ángel chiꞌ dꞌa nan̈al yol bꞌe chiꞌ, ix sn̈icanecꞌ sbꞌa 
nocꞌ dꞌa qꞌuen qꞌueen ayoch dꞌa titac bꞌe chiꞌ. Ix n̈icjiecꞌ yoc vin̈aj Balaam chiꞌ 
yuj nocꞌ dꞌa qꞌueen, ix ste macꞌanxi nocꞌ vin̈. 26 Ix el yángel Jehová chiꞌ taꞌ, ix 
snitzanbꞌat sbꞌa dꞌa yichan̈bꞌati, ix ochxi lin̈an bꞌaj te lodꞌan bꞌe, bꞌaj maxtzac 
yal yelcan junoc mach dꞌa titac bꞌe a schalan sbꞌa yedꞌ junocxo mach. 27 Ix 
yilanxi nocꞌ bꞌuru chiꞌ to lin̈anecꞌ jun ángel chiꞌ dꞌa nan̈al yol bꞌe chiꞌ, toxon̈ej 
ix em lachnaj nocꞌ dꞌa yalan̈ vin̈aj Balaam chiꞌ, yuj chiꞌ ix cot yoval vin̈ dꞌa 
nocꞌ, ix och ijan vin̈ smacꞌan nocꞌ yedꞌ scꞌococh. 28  A val dꞌa jun rato chiꞌ ix 
lolonqꞌue nocꞌ yuj Jehová, ix yalan nocꞌ dꞌa vin̈ icha tic:

—¿Tas ix ach vutej? Yoxelalxo in a macꞌani, xchi nocꞌ.
29 —Yujto yelxo val tzin ixtej svabꞌi. Ayoc val ecꞌ junoc qꞌuen espada dꞌa 

tic, val ticnaic tzach in tecchamoc, xchi vin̈ dꞌa nocꞌ. 30 Ix tacꞌvi nocꞌ dꞌa vin̈ 
icha tic:

—A in tic a chejintaxoni, tzach qꞌuen̈ej dꞌa vibꞌan̈ ayic tzach bꞌeyeqꞌui, ojtac 
to malaj juneloc icha tic tzach vutej, xchi nocꞌ.

—Iꞌ yel toni, xchi vin̈. 31 Ix lajvi chiꞌ axo Jehová ix acꞌan yil jun ángel chiꞌ 
vin̈, ayecꞌ dꞌa nan̈al yol bꞌe chiꞌ, ayoch qꞌuen espada dꞌa yol scꞌabꞌ. Ixn̈ej val 
yil jun ángel chiꞌ vin̈, ix em n̈ojan vin̈ dꞌa yichan̈. 32  Ix yalan jun ángel chiꞌ 
dꞌa vin̈ icha tic:

—¿Tas yuj oxel ix a macꞌ nocꞌ a bꞌuru tic? A in ix in och dꞌa ichan̈ ix in 
macan a bꞌe, yujto ix cot voval yujto ix ach cot yedꞌ juntzan̈ anima tic. 33 An̈ej 
nocꞌ bꞌuru tic ix in ilani, oxel ix elcan nocꞌ dꞌa yol bꞌe. Tato maj sbꞌesel sbꞌa 
nocꞌ dꞌa yol bꞌe chiꞌ, toxom ix ach cham vuj ticnaic, a pax nocꞌ bꞌuru tic maj 
am chamlaj nocꞌ, xchi jun ángel chiꞌ dꞌa vin̈. 34 Ix yalan vin̈ dꞌa yángel Jehová 
chiꞌ icha tic:

—Ix och in mul dꞌayach, man̈ vojtacoc tato a ach tza mac in bꞌe tic, yuj chiꞌ 
tato max scha a cꞌol tzin bꞌati, syal in meltzaji, xchi vin̈. 35 Ix tacꞌvi jun ángel 
chiꞌ dꞌa vin̈ icha tic:

—Syal a bꞌat yedꞌ ebꞌ anima tic, palta an̈ej val tas ol val dꞌayach, an̈ej ol 
alaꞌ, xchi dꞌa vin̈.

Yuj chiꞌ ix bꞌatn̈ej vin̈ yedꞌ ebꞌ schecabꞌ vin̈aj Balac chiꞌ.

Ix cot vin̈aj Balac schaꞌ vin̈aj Balaam
36 Axo ix yabꞌan vin̈aj Balac to van scꞌoch vin̈aj Balaam chiꞌ, ix cot vin̈ scha 

vin̈ dꞌa yol bꞌe dꞌa jun chon̈abꞌ ay dꞌa yol yic Moab, dꞌa stiꞌ a aꞌ scuch Arnón, 
satxo smojonal ay. 37 Ix yalan vin̈aj Balac chiꞌ icha tic:

—Yelcꞌolal val ach vavtej, ¿tas yuj ijan maj a tacꞌcotlaj a bꞌa? Tecan ix a naꞌ 
to man̈ ol in tzacꞌvan vacꞌan jantac tas tza nibꞌej, xchi vin̈ dꞌa vin̈. 38  Ix tacꞌvi 
vin̈aj Balaam chiꞌ icha tic:

—Man̈ acꞌ pensar, ayinxo eqꞌui, palta max yal-laj valani tastac tzin nibꞌej 
svalaꞌ, an̈ej tastac schec Dios valaꞌ, an̈ej ol valaꞌ, xchi vin̈. 39 Ix lajvi chiꞌ, ix 

bꞌat vin̈ yedꞌ vin̈aj Balac chiꞌ dꞌa chon̈abꞌ Quiriat-huzot. 40 Ataꞌ ix schec vin̈aj 
Balac chiꞌ miljoccham nocꞌ vacax yedꞌ nocꞌ calnel yic schi vin̈aj Balaam chiꞌ 
yedꞌ pax ebꞌ ichamtac vinac schecabꞌ vin̈aj Balac chiꞌ. 41 Axo dꞌa junxo cꞌu, ix 
icꞌjibꞌat vin̈aj Balaam yuj vin̈aj Balac chiꞌ dꞌa jolom vitz scuch Bamot-baal, ataꞌ 
syal yilanbꞌat janicꞌoc scampamento ebꞌ israel ebꞌ vin̈.

23  1 Ix yalan vin̈aj Balaam dꞌa vin̈aj Balac chiꞌ icha tic:
—Chec bꞌochajqꞌue uqueoc altar dꞌa tic, tza checan icꞌchajcot 

ucvan̈oc nocꞌ quelemtac vacax yedꞌ ucvan̈oc nocꞌ chꞌac calnel, xchi vin̈. 2  Ix 
scꞌanabꞌajej vin̈aj Balac tas ix yal vin̈ chiꞌ, ix smol acꞌan juntzan̈ silabꞌ chiꞌ 
ebꞌ vin̈ schavan̈il, jun nocꞌ quelem vacax yedꞌ jun nocꞌ chꞌac calnel dꞌa junjun 
altar. 3  Ix yalanxi vin̈aj Balaam chiꞌ dꞌa vin̈aj Balac chiꞌ icha tic:

—Canan̈ dꞌa stzꞌey juntzan̈ silabꞌ tic, ol bꞌat vilaꞌ tato sjavi Jehová yic slolon 
vedꞌoc, ol lajvoc chiꞌ ol valan dꞌayach tas val ol aj yalan dꞌayin, xchi vin̈.

Ix yal vachꞌ lolonel vin̈aj Balaam dꞌa yibꞌan̈ ebꞌ israel

Ix bꞌat vin̈ dꞌa jun nivan vitz malaj steꞌal. 4 Ataꞌ ix schꞌox sbꞌa Jehová dꞌa 
vin̈, ix yalan vin̈ dꞌay icha tic:

—Ix in bꞌoqꞌue uqueꞌ altar, ix vacꞌancanqꞌue junjun nocꞌ vacax yedꞌ junjun 
nocꞌ chꞌac calnel dꞌa yibꞌan̈ junjun, xchi vin̈. 5 Ix lajvi chiꞌ ix yalan Jehová chiꞌ 
tas ol aj slolon vin̈. Ix yalan icha tic:

—Meltzajan̈ bꞌaj ayecꞌ vin̈aj Balac chiꞌ, tzalan tas ix val tic dꞌayach, xchi 
dꞌa vin̈. 6  Ix meltzaj vin̈, ix cꞌochxi vin̈ bꞌaj aycan lin̈an vin̈aj Balac yedꞌ ebꞌ 
yichamtac vinaquil Moab dꞌa stzꞌey silabꞌ chiꞌ. 7 Ix lajvi chiꞌ, ix och ijan vin̈ 
yalan icha tic:

Ayinecꞌ dꞌa jun vitz dꞌa stojolal bꞌaj sjavi cꞌu dꞌa yol yic Aram, ayic ix 
in yavtancot vin̈aj Balac sreyal Moab. Cotan̈, tza catabꞌan ebꞌ israel. 
Alcan chucal lolonel dꞌa yibꞌan̈ yin̈tilal vin̈aj Jacob chiꞌ, xchibꞌat vin̈.

 8 Palta, ¿tas val tzꞌaj in catabꞌan anima to man̈oc Dios scatabꞌani? ¿Tas 
val tzꞌaj vacꞌan chucal tato man̈oc Jehová tzꞌacꞌan chucal dꞌay?

 9 Te vachꞌ vilanbꞌat jun chon̈abꞌ chiꞌ ayic ayinqꞌue dꞌa schon jun qꞌuen 
qꞌueen tic. Te vachꞌ vilanbꞌat dꞌa jolom vitz bꞌaj ayinecꞌ tic. A jun 
chon̈abꞌ chiꞌ chꞌoc yajeli, max sombꞌatlaj sbꞌa dꞌa scal juntzan̈xo chon̈abꞌ.

 10 Lajanxo sbꞌisul jun chon̈abꞌ chiꞌ icha spococal lum luum, ¿tocval ay 
mach stzacꞌvan sbꞌisan nan̈aloc ebꞌ? Comonoc val a in tzin cham dꞌa 
juncꞌolal icha juntzan̈ anima to vachꞌ spensar chiꞌ, xchi vin̈ dꞌa yichan̈ 
ebꞌ vin̈ chiꞌ.

11 Ayic ix yabꞌan juntzan̈ lolonel chiꞌ vin̈aj Balac chiꞌ, ix och ijan vin̈ 
yalanoch dꞌa sat vin̈aj Balaam chiꞌ icha tic:

—¿Tas aji? A yuj a catabꞌan ebꞌ ayoch ajcꞌolal tic dꞌayin, yuj chiꞌ ach 
vicꞌcoti, palta axo vachꞌ lolonel tzalcan dꞌa yibꞌan̈ ebꞌ, xchi vin̈.

12  Ix tacꞌvi vin̈aj Balaam chiꞌ icha tic:
—Yovalil a tas schec Jehová valaꞌ, a svalaꞌ, xchi vin̈.
13  Palta ix ochn̈ej ijan vin̈aj Balac chiꞌ yalan icha tic:
—Con̈ vedꞌ dꞌa junocxo lugar, bꞌaj janicꞌn̈ej syal quilan dꞌa stitac 

scampamento ebꞌ, a val taꞌ ol a catabꞌej ebꞌ in cꞌanaꞌ, xchi vin̈.
14 Ix lajvi chiꞌ ix icꞌjibꞌat vin̈aj Balaam yuj vin̈aj Balac chiꞌ dꞌa jun jacan dꞌa 

sjolom lum vitz Pisga. Ataꞌ ix schec vin̈ bꞌochajxiqꞌue uqueꞌ altar, ix yacꞌanxi 

nocꞌ vacax yedꞌ nocꞌ chꞌac calnel chiꞌ vin̈ silabꞌil, junjun nocꞌ dꞌa junjun altar. 
15 Ix yalanxi vin̈aj Balaam chiꞌ dꞌa vin̈aj Balac chiꞌ icha tic:

—Canan̈ dꞌa stzꞌey altar tic, yacbꞌan bꞌat in lolon yedꞌ Jehová, xchi vin̈.
16 Ix schꞌoxanxi sbꞌa Jehová chiꞌ dꞌa vin̈, ix yalani tas ol yutoc vin̈ yalani.
—Meltzajan̈ bꞌaj ayecꞌ vin̈aj Balac chiꞌ, tzalan icha tzꞌaj valan tic dꞌayach, 

xchi dꞌa vin̈.
17 Ix meltzaj vin̈ bꞌaj aycan vin̈aj Balac yedꞌ ebꞌ ay yopisio aj Moab dꞌa stzꞌey 

silabꞌ chiꞌ, ix scꞌanbꞌan vin̈aj Balac chiꞌ dꞌa vin̈ icha tic:
—¿Tas ix aj yalan Jehová chiꞌ dꞌayach? xchi vin̈.
18  Ix lajvi chiꞌ ix och ijan vin̈ yalan icha tic:

 19 Ach Balac yuninal vin̈aj Zipor, scham val abꞌan tas ol valaꞌ: A Dios man̈ 
lajanoc icha anima. Max yesejlaj, max ecꞌbꞌatlaj tas syalaꞌ. Tato ay 
junoc tas syalaꞌ, tzꞌeln̈ejcꞌochi. Tato ay junoc tas syaltej, syacꞌn̈ej.

 20 Ix yal Jehová dꞌayin to sval vachꞌ lolonel dꞌa yibꞌan̈ jun chon̈abꞌ tic. 
Tato icha chiꞌ tzꞌaj yalani, max yal-laj in qꞌuexani.

 21 Malaj junoc yaelal syil Jehová to ol javoc dꞌa yibꞌan̈ chon̈abꞌ Israel. Te 
vachꞌ yic ebꞌ yin̈tilalcan vin̈aj Jacob. A Jehová sDiosal ebꞌ, a ayoch 
sreyaloc ebꞌ, ayn̈ejpaxecꞌ dꞌa scal ebꞌ.

 22 A Jehová ix icꞌanelta ebꞌ dꞌa Egipto. A Jehová ayoch yipoc scꞌol ebꞌ, icha 
nocꞌ oval vacax a schꞌaac ayoch yipoc scꞌool.

 23 A dꞌa yin̈tilalcan vin̈aj Jacob malaj yelcꞌoch ebꞌ naumel lolonel, malaj 
pax yelcꞌoch ebꞌ ajbꞌaal. A ticnaic yovalil tzꞌalchaj dꞌa chon̈abꞌ Israel 
icha tic: Tzijtum tas satubꞌtacxon̈ej yoch ix scꞌulej Jehová dꞌay, 
xchiocabꞌi.

 24 A jun chon̈abꞌ tic syicꞌchaan̈ sbꞌa ichoc nocꞌ choj te ay smay. Ayic 
toxo ix och sat nocꞌ dꞌa junoc schibꞌej, max och vaan nocꞌ spechani 
masanto syamchaji syucꞌan schiqꞌuil nocꞌ, icha chiꞌ yaj ebꞌ, xchi vin̈.

25 Ix lajvi chiꞌ ix yalan vin̈aj Balac chiꞌ icha tic:
—Tato max yal a catabꞌan jun chon̈abꞌ tic, mocabꞌ alpaxcan vachꞌ lolonel 

dꞌa yibꞌan̈, xchi vin̈.
26 Ix tacꞌvi vin̈aj Balaam chiꞌ icha tic:
—¿Tom maj val dꞌayach jun, to a tas ol schec Jehová valaꞌ, aton yovalil 

svalaꞌ? xchi vin̈.
27 Ix lajvi chiꞌ, ix yalanxi vin̈aj Balac chiꞌ icha tic:
—Cotan̈, ol ach vicꞌbꞌat dꞌa junocxo lugar, talaj ataꞌ ol schaꞌ scꞌol Dios a 

catabꞌan ebꞌ israel chiꞌ, xchi vin̈.
28  Yuj chiꞌ ix icꞌjibꞌat vin̈ yuj vin̈aj Balac chiꞌ dꞌa jolom vitz Peor, bꞌaj te 

chequel quilan masanil tzꞌinan luum. 29 Ayic ayecꞌ ebꞌ vin̈ taꞌ, ix yalan vin̈ dꞌa 
vin̈aj Balac chiꞌ icha tic:

—Chec bꞌochajqꞌue uqueocxo altar dꞌa tic in cꞌanaꞌ, tza checan miljoccham 
ucvan̈oc nocꞌ quelemtac vacax yedꞌ ucvan̈oc nocꞌ chꞌac calnel, xchi vin̈.

30 Ix schecan vin̈aj Balac bꞌojoc uquexo altar chiꞌ yic sn̈usjitzꞌa juntzan̈ nocꞌ 
chiꞌ dꞌa yibꞌan̈.

24  1 Axo yic ix nachajel yuj vin̈aj Balaam to scha scꞌol Jehová ayic 
syalan vachꞌ lolonel vin̈ dꞌa yibꞌan̈ ebꞌ israel, majxo bꞌatlaj vin̈ 

scꞌanbꞌej yabꞌ icha ix yutej dꞌa sbꞌabꞌelal, an̈ej to ix bꞌat qꞌuelan vin̈ dꞌa tzꞌinan 
luum chiꞌ. 2  Axo ix yilanbꞌat chon̈abꞌ Israel vin̈, dꞌa stzolal yaj junjun in̈tilal 

ebꞌ yedꞌ scampamento, ix och Yespíritu Dios dꞌa vin̈, 3  yuj chiꞌ ix och ijan vin̈ 
yalan icha tic:

Aton in lolonel a in Balaam in tic, yuninal in vin̈aj Beor, jichichi tzꞌaj 
vilani.

 4 Svabꞌ tas syal Dios. Icha vayichal tzꞌaj vilan Dios Syal Yuj Smasanil. 
Tzin ecꞌ jichan, palta jacan in sat, te vachꞌ vilani.

 5 Ex israel yin̈tilalcan vin̈aj Jacob, te vachꞌ yilji e mantiado. Te vachꞌ 
quilanbꞌat e campamento.

 6 Icha val yaj stzolal teꞌ palma, icha val chiꞌ eyiljibꞌati. Icha val sbꞌat 
tzololoc junoc tas tzꞌavchaj dꞌa stiꞌ junoc a aꞌ, icha val chiꞌ eyajemi. 
Icha teꞌ áloes avabꞌil yuj Jehová, ma icha val yaj teꞌ cꞌuteꞌ dꞌa stiꞌ a aꞌ.

 7 A bꞌaj ayecꞌ chon̈abꞌ Israel chiꞌ, man̈xo jantacoc a aꞌ. Vachꞌn̈ej yucꞌan 
aꞌ ebꞌ yedꞌ yacꞌanoch yalil tas syavej ebꞌ. A sreyal ebꞌ te ay smay dꞌa 
yichan̈ vin̈aj rey Agag. Te nivan yaj smacbꞌen sreyal ebꞌ.

 8 A Jehová ix icꞌanelta ebꞌ dꞌa Egipto. A Jehová ayoch yipoc scꞌool ebꞌ, 
icha nocꞌ oval vacax a schꞌaac ayoch yipoc scꞌool. A chon̈abꞌ Israel ol 
satanel ebꞌ ayoch ajcꞌolal dꞌay. Ol smacꞌpoj sbꞌaquil ebꞌ yajcꞌol ebꞌ chiꞌ. 
Ol cꞌaxpajecꞌ sjul-labꞌ ebꞌ dꞌa snivanil ebꞌ yajcꞌol chiꞌ.

 9 Lajan val ebꞌ icha junoc nocꞌ choj jichanecꞌ svayi, malaj mach stecꞌbꞌej 
sbꞌa stzuntzani. Ex israel, alchajocabꞌ vachꞌ lolonel dꞌa mach tzꞌalan 
vachꞌ lolonel dꞌayex, catabꞌajocabꞌ mach tzex catabꞌani, xchi vin̈.

Slajvubꞌ slolonel vin̈aj Balaam
10 Ayic ix yabꞌan juntzan̈ lolonel chiꞌ vin̈aj Balac chiꞌ, ix te cot yoval vin̈ 

sicꞌlabꞌil, ix smuchꞌan jun scꞌabꞌ vin̈ ix schucꞌanoch vin̈ dꞌa yol junxo scꞌabꞌ yuj 
yoval chiꞌ, ix yalan vin̈ icha tic:

—A yuj a catabꞌan ebꞌ ajcꞌol yajoch tic dꞌayin ix ach vavtejcoti, axo ticnaic 
yoxelalxo alan vachꞌ lolonel dꞌa yibꞌan̈ ebꞌ. 11 Te vachꞌ ama tzach meltzaj 
dꞌa a pat dꞌa elan̈chamel. Toxo ix valaꞌ to nivan tas ol vacꞌ dꞌayach, ol ach 
vicꞌanchaan̈, palta max schalaj scꞌol Jehová to icha chiꞌ tzꞌaji, xchi vin̈aj Balac 
chiꞌ.

12  Ix tacꞌvixi vin̈aj Balaam chiꞌ icha tic:
—Jichan ix aj valan dꞌa ebꞌ a checabꞌ: 13  Vachꞌchom bꞌudꞌan a palacio yuj 

qꞌuen oro, ma yuj qꞌuen plata, tzacꞌan qꞌuen dꞌayin, palta max yal-laj in 
qꞌuexan tas syal Jehová, max yal-laj vacꞌan vachꞌcꞌolal, ma in catabꞌan bꞌaj 
scot dꞌa in cꞌol in cꞌulani, yujto a tas schec Jehová valaꞌ, aton yovalil svalaꞌ. 
14  Vachꞌ ol in meltzaj dꞌa in chon̈abꞌ. An̈ej, ayic mantzac in bꞌati, svalcan 
dꞌayach tas ol utaj a chon̈abꞌ tic yuj jun chon̈abꞌil anima chiꞌ dꞌa bꞌaqꞌuin̈, 
xchi vin̈.

15 Ix lajvi chiꞌ, ix och ijan vin̈ yalan icha tic:
Aton in lolonel a in Balaam in tic, yuninal in vin̈aj Beor, jichichi tzꞌaj 

vilani.
 16 Svabꞌ tas syal Dios Ecꞌto dꞌa yibꞌan̈ Smasanil, vojtac tas yaj spensar, 

svilanpax icha vayichal. A Dios Syal yuj Smasanil chiꞌ tzꞌacꞌan 
vojtaquejeli. Tzin ecꞌ jichan, palta jacan in sat, te vachꞌn̈ej vilani.

 17 Ay jun mach najatto ay, palta syal vilanbꞌati. Ay jun rey ol checlajqꞌue 
dꞌa scal ebꞌ yin̈tilal vin̈aj Jacob, tziquiqui yilji icha qꞌuen cꞌanal. A jun 

rey chiꞌ ol yacꞌ yajalil dꞌa scal ebꞌ yin̈tilal Israel. Aꞌ ol satanel chon̈abꞌ 
Moab, a pax ol satanel ebꞌ yin̈tilalcan vin̈aj Set.

 18 Ol can chon̈abꞌ Edom dꞌa yalan̈ yuuj, ol ochcan lum Seir chiꞌ yicoc. A 
chon̈abꞌ Israel ol yicꞌ yip.

 19 A dꞌa scal ebꞌ yin̈tilalcan vin̈aj Jacob ol elta jun mach ol och Yajalil. Aꞌ 
ol satanel jantacto mach ol can dꞌa yol jun chon̈abꞌ chiꞌ, xchi vin̈.

20 Ix lajvi chiꞌ ix yilanbꞌat chon̈abꞌ Amalec vin̈, ix yalan vin̈ icha tic:
A chon̈abꞌ Amalec yelxo ay smay dꞌa yichan̈ juntzan̈xo chon̈abꞌ, palta ol 

satel dꞌa juneln̈ej, xchi vin̈.
21 Ix bꞌat qꞌuelan vin̈ dꞌa schon̈abꞌ ebꞌ quenita, ix yalan vin̈ icha tic:

Ex quenita, vachꞌchom te ay smay e chon̈abꞌ yic scolan sbꞌa, vachꞌchom 
dꞌa schontac qꞌuen nivac tenam tzeyacꞌqꞌue e pat,

 22 palta ol satcanel e chon̈abꞌ chiꞌ, a jantac exto ol ex canoc, ol ex 
yicꞌcanbꞌat ebꞌ vin̈ asirio schecabꞌoc, xchi vin̈.

 23 Ix lajvi chiꞌ ix yalanxi vin̈ icha tic:
Ay, ¿tocval ayto mach ol canoc ayic ol scꞌulan juntzan̈ tic Dios?

 24 Ay teꞌ barco ol cot dꞌa Chipre, ol ja dꞌa stiꞌ aꞌ mar yic tzul yixtan 
chon̈abꞌ Asiria yedꞌ chon̈abꞌ Heber, palta ol satjocpaxel ebꞌ aj Chipre 
chiꞌ, xchi vin̈.

25 Ix lajvi yalan juntzan̈ tic vin̈, ix meltzaj vin̈ dꞌa schon̈abꞌ, axo vin̈aj Balac 
ix meltzajxican vin̈ bꞌaj cajan.

Ochnac ebꞌ israel ejmelal dꞌa yechel Baal-peor

25  1 Ayic ayecꞌ ebꞌ israel dꞌa Sitim, tzijtum ebꞌ vin̈ vinac ix mulan yedꞌ 
ebꞌ ix moabita. 2  Ix montajbꞌat ebꞌ vin̈ yuj ebꞌ ix bꞌaj tzꞌoch sqꞌuin̈al 

sdiosal. Ix schiꞌan nocꞌ chibꞌej ebꞌ vin̈ israel chiꞌ, nocꞌ silabꞌej ebꞌ ix dꞌa 
sdiosal chiꞌ. Ix ochpax ebꞌ vin̈ ejmelal dꞌa sdiosal ebꞌ ix chiꞌ. 3  Icha chiꞌ ix aj 
scuchbꞌajbꞌat ebꞌ vin̈ yoch ejmelal dꞌa jun yechel scuch Baal, sdiosal chon̈abꞌ 
Peor, yuj chiꞌ ix te cot yoval Jehová dꞌa chon̈abꞌ Israel chiꞌ, 4 ix yalan dꞌa vin̈aj 
Moisés icha tic:

—Molbꞌej masanil ebꞌ ix cuchbꞌanbꞌat ebꞌ anima tic dꞌa juntzan̈ chucal chiꞌ, 
val dꞌa vichan̈ yedꞌ dꞌa yichan̈ ebꞌ etchon̈abꞌ tza dꞌun̈bꞌejqꞌue ebꞌ. Icha chiꞌ ol 
aj sicbꞌiem yoval in cꞌol dꞌa chon̈abꞌ Israel tic, xchi dꞌa vin̈.

5 Yuj chiꞌ ix yalan vin̈aj Moisés dꞌa ebꞌ yajalil chon̈abꞌ chiꞌ icha tic:
—Junjun ex dꞌa eyin̈tilal tze milcham ebꞌ vin̈ ix bꞌat och ejmelal dꞌa Baal, 

xchi vin̈.
6  Junanto rato chiꞌ ix ecꞌbꞌat jun vin̈ israel yedꞌ jun ix aj Madián van 

yicꞌanbꞌat ix vin̈ dꞌa smantiado. Ix ecꞌbꞌat vin̈ dꞌa slacꞌanil scajnubꞌ Jehová 
dꞌa yichan̈ vin̈aj Moisés yedꞌ ebꞌ anima molaneqꞌui yic tzꞌocꞌ ebꞌ dꞌa yichan̈ 
Jehová. 7 Ayic ix yilan vin̈aj Finees yuninal vin̈aj Eleazar, yixchiquincan vin̈aj 
Aarón vin̈ bꞌabꞌel sat sacerdote, ix qꞌue vaan vin̈ dꞌa scal ebꞌ anima ayecꞌ 
molan chiꞌ. Ix yicꞌancot slanza vin̈, ix bꞌat tzacꞌan vin̈ yuj jun vin̈ israel yedꞌ ix 
aj Madián chiꞌ, 8  masanto ix cꞌoch vin̈ dꞌa yol smantiado vin̈. Ix stecan cꞌaxpaj 
qꞌuen lanza chiꞌ vin̈ dꞌa yol scꞌol vin̈ israel yedꞌ ix aj Madián chiꞌ. Icha chiꞌ ix 
aj yoch vaan scham anima yuj jun ilya ix yacꞌcot Jehová dꞌa scal ebꞌ israel 
chiꞌ. 9 Ay 24 mil anima ix cham yuj jun ilya chiꞌ.

10 Ix lajvi chiꞌ, ix lolon Jehová dꞌa vin̈aj Moisés chiꞌ icha tic:

* 26.9-10 A jun syal chiꞌ dꞌa tic, syalpax dꞌa Números 16.23-35. 

11 —A vin̈aj Finees ix acꞌan sicbꞌoc yoval in cꞌool, ix lajvi voval dꞌa yibꞌan̈ 
chon̈abꞌ Israel tic, yapax ix yabꞌ vin̈ vedꞌoc yujto ix sna vin̈ to a inn̈ej nivan 
velcꞌochi, yuj chiꞌ, tato man̈ ichocta ix scꞌulej vin̈, masanil am ebꞌ anima tic ix 
sateli. 12-13  Yuj chiꞌ al dꞌa vin̈ icha tic: Yujto ya ix abꞌ vedꞌoc, yujto ix a naꞌ to 
a inn̈ej nivan velcꞌochi, yuj chiꞌ ix acꞌ sicbꞌoquem yoval in cꞌol dꞌa yibꞌan̈ ebꞌ 
anima tic, yuj chiꞌ ol in bꞌo in trato edꞌoc yedꞌ masanil ebꞌ in̈tilal, ol ochcan 
ebꞌ sacerdoteal dꞌa masanil tiempo, xchi Jehová, xa chi dꞌa vin̈, xchi dꞌa vin̈aj 
Moisés chiꞌ.

14 A jun vin̈ ix cham yedꞌ ix aj Madián yuj vin̈aj Finees chiꞌ, Zimri sbꞌi vin̈, 
yuninal vin̈aj Salu, yajal yaj dꞌa scal yin̈tilal Simeón. 15  Axo pax ix ix, ix 
cham chiꞌ, Cozbi sbꞌi ix, yisil ix vin̈aj Zur, yajal yaj dꞌa jun macan̈ anima dꞌa 
Madián.

16 Ix yalanxi Jehová dꞌa vin̈aj Moisés chiꞌ icha tic:
17 —Aqꞌuec oval yedꞌ ebꞌ aj Madián, tze satanel ebꞌ, 18  yujto ix ex och dꞌa 

yol scꞌabꞌ yaelal yuj ebꞌ ayic ix ex yicꞌanbꞌat ebꞌ eyoch ejmelal dꞌa sdiosal dꞌa 
Peor. Naeccoti tas ix ex yutej ix Cozbi, aton ix yisil jun vin̈ yajal yaj dꞌa ebꞌ, 
yuj chiꞌ ix tecjicham ix dꞌa qꞌuen lanza, ayic ix vacꞌanbꞌat ilya dꞌa e cal, yujto 
tzijtum mach ix och ejmelal dꞌa sdiosal ebꞌ, xchi dꞌa vin̈.

Ix icꞌjichaan̈ sbꞌisul ebꞌ israel junelxo

26  1 Ayic ix lajviecꞌ jun ilya to scham anima chiꞌ yuuj, ix yalan Jehová 
dꞌa vin̈aj Moisés yedꞌ dꞌa vin̈aj Eleazar sat sacerdote yuninal vin̈aj 

Aarón: 2  —Iqꞌuecchaan̈ sbꞌisul ebꞌ israel dꞌa junjun macan̈il yaj ebꞌ, tzꞌel 
yich dꞌa ebꞌ 20 abꞌil sqꞌuinal stiempo val sbꞌat dꞌa oval, xchi dꞌa ebꞌ vin̈. 
3  Ix smolbꞌan masanil ebꞌ vinac vin̈aj Moisés yedꞌ vin̈aj Eleazar dꞌa yacꞌlical 
Moab, dꞌa stiꞌ aꞌ Jordán, dꞌa yichan̈cot Jericó, 4  yic stzꞌibꞌchaj masanil ebꞌ 
20 abꞌil sqꞌuinal sbꞌeyn̈ejbꞌati, icha val ix aj yalan Jehová dꞌa vin̈aj Moisés 
chiꞌ. Aton masanil ebꞌ ix elta dꞌa Egipto: 5-7 A ebꞌ yin̈tilalcan Rubén sbꞌabꞌel 
yuninal vin̈aj Israel, ay 43 mil 730 ebꞌ vinac dꞌa smasanil. A sbꞌi ebꞌ yuninal 
vin̈ sbꞌinajcan dꞌa junjun macan̈ yin̈tilal, aton tic: Vin̈aj Enoc, vin̈aj Falú, 
vin̈aj Ezrón yedꞌ vin̈aj Carmi. 8  A vin̈aj Falú chiꞌ ay yuninal vin̈aj Eliab, 9 axo 
pax vin̈aj Eliab ay yuninal vin̈aj Nemuel, vin̈aj Datán yedꞌ vin̈aj Abiram, 
yichamtac vinaquil chon̈abꞌ yaj ebꞌ. Aton ebꞌ junn̈ej ajnac slajtiꞌ yedꞌ vin̈aj 
Coré. Meltzajnacoch ebꞌ ajcꞌolal dꞌa Jehová, dꞌa vin̈aj Moisés yedꞌ dꞌa vin̈aj 
Aarón. 10 Palta paxnac levnaj lum luum, emnaccan ebꞌ chavan̈ chiꞌ dꞌa yol lum 
yedꞌ vin̈aj Coré. Masanil ebꞌ ochnac tzacꞌan yuj vin̈aj Coré chiꞌ chamnac ebꞌ, 
aton ebꞌ 250 chamnac yuj jun cꞌacꞌ. A juntzan̈ ebꞌ chiꞌ ochnac chꞌoxnabꞌiloc 
dꞌa ebꞌ israel smasanil. * 11 Axo pax ebꞌ yin̈tilalcan vin̈aj Coré chiꞌ, maj satel-laj 
ebꞌ.

12-14 Axo pax ebꞌ yin̈tilalcan Simeón, ay 22 mil 200 ebꞌ vinac dꞌa smasanil. 
A sbꞌi ebꞌ yuninal vin̈ sbꞌinajcan dꞌa junjun macan̈ yin̈tilal, aton tic: Vin̈aj 
Nemuel, vin̈aj Jamín, vin̈aj Jaquín, vin̈aj Zera yedꞌ vin̈aj Saúl.

15-18  A ebꞌ yin̈tilalcan Gad, ay 40 mil 500 ebꞌ vinac dꞌa smasanil. A sbꞌi ebꞌ 
yuninal vin̈ sbꞌinajcan dꞌa junjun macan̈ yin̈tilal, aton tic: Vin̈aj Zefón, vin̈aj 
Hagui, vin̈aj Suni, vin̈aj Ozni, vin̈aj Eri, vin̈aj Arod yedꞌ vin̈aj Areli.

19-22  A ebꞌ yin̈tilal Judá, ay 76 mil 500 ebꞌ vinac dꞌa smasanil. A sbꞌi ebꞌ 
yuninal vin̈ sbꞌinajcan dꞌa junjun macan̈ yin̈tilal, aton tic: Vin̈aj Sela, vin̈aj 
Fares yedꞌ vin̈aj Zera. A ebꞌ yuninal vin̈aj Fares sbꞌinajcan dꞌa yin̈tilal: Vin̈aj 
Hezrón yedꞌ vi n̈aj Hamul. A pax ebꞌ yuninal vin̈aj Judá ix cham dꞌa lum 
Canaán aton vin̈aj Er yedꞌ vin̈aj Onán.

23-25 A ebꞌ yin̈tilalcan Isacar, ay 64 mil 300 ebꞌ vinac dꞌa smasanil. A sbꞌi ebꞌ 
yuninal vin̈ sbꞌinajcan dꞌa junjun macan̈ yin̈tilal, aton tic: Vin̈aj Tola, vin̈aj 
Fúa, vin̈aj Jasub yedꞌ vin̈aj Simrón.

26-27 A ebꞌ yin̈tilalcan Zabulón, ay 60 mil 500 ebꞌ vinac dꞌa smasanil. A sbꞌi 
ebꞌ yuninal vin̈ sbꞌinajcan dꞌa junjun macan̈ yin̈tilal, aton tic: Vin̈aj Sered, 
vin̈aj Elón yedꞌ vin̈aj Jahleel.

28-34  Axo pax dꞌa yin̈tilalcan José, chabꞌ in̈tilal yaj ebꞌ, aton yic Manasés 
yedꞌ yic Efraín.

A ebꞌ yin̈tilalcan Manasés chiꞌ, ay 52 mil 700 ebꞌ vinac dꞌa smasanil. A 
ebꞌ sbꞌinajcan dꞌa scal junjun macan̈ yin̈tilal vin̈: Aton vin̈aj Maquir yedꞌ 
vin̈aj Galaad yuninal vin̈aj Maquir chiꞌ yedꞌ pax ebꞌ yuninal vin̈aj Galaad 
chiꞌ, aton vin̈aj Jezer, vin̈aj Helec, vin̈aj Asriel, vin̈aj Siquem, vin̈aj Semida 
yedꞌ vin̈aj Hefer. (A vin̈aj Zelofehad yuninal vin̈aj Hefer, malaj yuninal 
vin̈, an̈ej ebꞌ ix yisil vin̈ ay: Aton ix Maala, ix Noa, ix Hogla, ix Milca 
yedꞌ ix Tirsa.)

35-37 Axo ebꞌ yin̈tilalcan Efraín, ay 32 mil 500 ebꞌ vinac dꞌa smasanil. A sbꞌi 
ebꞌ yuninal vin̈ sbꞌinajcan dꞌa junjun macan̈ yin̈tilal, aton tic: Vin̈aj Sutela, 
vin̈aj Bequer yedꞌ vin̈aj Tahán. Ay jun yuninal vin̈aj Sutela chiꞌ sbꞌinajcan dꞌa 
yin̈tilal, aton vin̈aj Erán.

38-41 A ebꞌ yin̈tilalcan Benjamín, ay 45 mil 600 ebꞌ vinac dꞌa smasanil. A 
sbꞌi ebꞌ yuninal vin̈ sbꞌinajcan dꞌa junjun macan̈ yin̈tilal, aton tic: Vin̈aj Bela, 
vin̈aj Asbel, vin̈aj Ahiram, vin̈aj Sufam yedꞌ vin̈aj Hufam. A ebꞌ yuninal vin̈aj 
Bela sbꞌinajcan dꞌa yin̈tilal, aton vin̈aj Ard yedꞌ vin̈aj Naamán.

42-43  A pax ebꞌ yin̈tilalcan Dan, ay 64 mil 400 ebꞌ vinac dꞌa smasanil. A vin̈ 
sbꞌinajcan dꞌa yin̈tilal, aton vin̈aj Suham.

44-47 Axo pax yin̈tilalcan Aser, ay 53 mil 400 ebꞌ vinac dꞌa smasanil. A 
sbꞌi ebꞌ yuninal vin̈ sbꞌinajcan dꞌa junjun macan̈ yin̈tilal, aton tic: Vin̈aj 
Imna, vin̈aj Isúi yedꞌ vin̈aj Bería. A ebꞌ yuninal vin̈aj Bería chiꞌ sbꞌinajcan 
dꞌa yin̈tilal: Aton vin̈aj Heber yedꞌ vin̈aj Malquiel. (A vin̈aj Aser chiꞌ ay jun ix 
yisil vin̈ scuchan Sera).

48-50 A ebꞌ yin̈tilalcan Neftalí, ay 45 mil 400 ebꞌ vinac dꞌa smasanil. A sbꞌi 
ebꞌ yuninal vin̈ sbꞌinajcan dꞌa junjun macan̈ yin̈tilal, aton tic: Vin̈aj Jahzeel, 
vin̈aj Guni, vin̈aj Jezer yedꞌ vin̈aj Silem.

51 Yuj chiꞌ a sbꞌisul masanil ebꞌ vinac yic chon̈abꞌ Israel, ay 601 mil 730 ebꞌ 
dꞌa smasanil.

Sleyal tas tzꞌaj spucchajecꞌ lum luum
52  Ix lolon Jehová dꞌa vin̈aj Moisés, ix yalan icha tic:
53  Pucchajocabꞌecꞌ lum luum dꞌa scal junjun in̈tilal ato syalaꞌ jantac sbꞌisul 

junjun ix qꞌue vaan. 54-56  Dꞌa suerteal tzꞌaj spucchajecꞌ luum dꞌa ebꞌ. Nivan 
lum tzacꞌ dꞌa ebꞌ nivan sbꞌisul, quenn̈ej lum tzacꞌ dꞌa ebꞌ quenn̈ej sbꞌisul, xchi 
dꞌa vin̈.

A sbꞌisul ebꞌ levita
57 A ebꞌ yuninal vin̈aj Leví sbꞌinajcan dꞌa yin̈tilal: Vin̈aj Gersón, vin̈aj Coat 

yedꞌ vin̈aj Merari. 58  A ebꞌ yixchiquin vin̈aj Leví chiꞌ sbꞌinajcan dꞌa yin̈tilal: 
Vin̈aj Libni, vin̈aj Hebrón, vin̈aj Mahli, vin̈aj Musi yedꞌ vin̈aj Coré, aton ebꞌ 
vin̈ tic yin̈tilalcan vin̈aj Leví.

A vin̈aj Coat chiꞌ, aton vin̈ smam vin̈aj Amram. 59 A vin̈aj Amram chiꞌ ix 
yicꞌ sbꞌa yedꞌ jun ix yin̈tilalcan vin̈aj Leví chiꞌ, aton ix scuchan Jocabed. Ayic 
ayecꞌ vin̈aj Leví chiꞌ dꞌa Egipto ix alji ix. A vin̈aj Amram yedꞌ ix Jocabed 
chiꞌ, aton ebꞌ smam snun vin̈aj Aarón, vin̈aj Moisés yedꞌ ix María. 60 Axo ebꞌ 
yuninal vin̈aj Aarón, aton vin̈aj Nadab, vin̈aj Abiú, vin̈aj Eleazar yedꞌ vin̈aj 
Itamar. 61 A vin̈aj Nadab yedꞌ vin̈aj Abiú chiꞌ, ix cham ebꞌ vin̈ yujto ix yacꞌoch 
jun cꞌacꞌ ebꞌ vin̈ man̈ smojoc icha ofrenda dꞌa yichan̈ Jehová.

62  Masanil ebꞌ vinac dꞌa yin̈tilalcan vin̈aj Leví, aton ebꞌ jun ujal sqꞌuinal 
sbꞌeyn̈ejbꞌati, ay 23 mil ebꞌ. A ebꞌ tic man̈ ayococh ebꞌ sbꞌisuloc juntzan̈xo ebꞌ 
yetisraelal, yujto a ebꞌ levita tic malaj smacbꞌen ebꞌ ol schaꞌa, ayic ol cꞌoch 
ebꞌ dꞌa lum Canaán.

63  Icha val chiꞌ ix aj yelcꞌoch sbꞌisul ebꞌ israel ix icꞌjichaan̈ yuj vin̈aj Moisés 
yedꞌ vin̈aj sacerdote Eleazar dꞌa acꞌlic dꞌa yol yic Moab, dꞌa stiꞌ aꞌ Jordán dꞌa 
yichan̈cot Jericó. 64 Masanil ebꞌ chiꞌ, malaj junoc ebꞌ ix bꞌisji yuj vin̈aj Moisés 
yedꞌ vin̈aj Aarón ayic ix yicꞌanchaan̈ sbꞌisul ebꞌ vin̈ dꞌa sbꞌabꞌelal dꞌa tzꞌinan 
luum Sinaí, 65 yujto ix yal Jehová to ol cham ebꞌ dꞌa tzꞌinan luum chiꞌ. Man̈xa 
junoc ebꞌ chiꞌ ix cani, axon̈ej vin̈aj Caleb yuninal vin̈aj Jefone yedꞌ vin̈aj 
Josué yuninal vin̈aj Nun ix cani.

A smacbꞌen ebꞌ ix isilabꞌil

27  1 Ay jun vin̈ dꞌa yin̈tilal Manasés scuch Zelofehad. Aton stzolal smam 
yicham vin̈ tic: Vin̈aj Hefer, vin̈aj Galaad, vin̈aj Maquir, vin̈aj Manasés 

yedꞌ vin̈aj José. A vin̈aj Zelofehad chiꞌ ay ovan̈ ebꞌ ix yisil vin̈: Aton ix Maala, 
ix Noa, ix Hogla, ix Milca yedꞌ ix Tirsa. 2  A ovan̈ ebꞌ ix snulej sbꞌa tic, ix bꞌat ebꞌ 
ix bꞌaj ay cajnubꞌ bꞌaj schꞌox sbꞌa Jehová. Ix yalan ebꞌ ix dꞌa vin̈aj Moisés yedꞌ 
dꞌa vin̈aj sacerdote Eleazar yedꞌ dꞌa masanil ebꞌ yajalil chon̈abꞌ icha tic: 3 A vin̈ 
co mam a on̈ tic, ix cham vin̈ dꞌa tzꞌinan luum, palta man̈ locanoclaj vin̈ yedꞌ 
ebꞌ yic vin̈aj Coré ix meltzajoch ajcꞌolal dꞌa Jehová. A vin̈ co mam chiꞌ yujn̈ej 
smul vin̈ dꞌa yol yicoꞌ ix cham vin̈, malaj junoc yuninal vin̈ ix cani. 4 Palta man̈ 
smojoc satcanel sbꞌi vin̈ dꞌa slistail quin̈tilal, yujn̈ej to malaj junoc yuninal vin̈ 
ix cani. Yuj chiꞌ ol eyacꞌ junoc macan̈ co luum dꞌa scal yic ebꞌ vin̈ yucꞌtac vin̈ 
co mam chiꞌ, xchi ebꞌ ix. 5 Ix yalan vin̈aj Moisés masanil tas ix yal ebꞌ ix ix chiꞌ 
dꞌa Jehová. 6 Ix tacꞌvi Jehová chiꞌ dꞌa vin̈ icha tic: 7 A ebꞌ ix yisil vin̈aj Zelofehad 
chiꞌ, yel syal ebꞌ ix. Ol acꞌ junoc macan̈ sluum ebꞌ ix dꞌa scal yic ebꞌ vin̈ yucꞌtac 
vin̈ smam ebꞌ ix chiꞌ, axo ebꞌ ix ol icꞌancan smacbꞌen vin̈ smam chiꞌ. 8  Alpax 
dꞌa ebꞌ etisraelal: Tato ay mach schami, malaj junoc yuninal vinac scani, a 
smacbꞌen syal scan dꞌa ebꞌ ix yisil. 9 Palta tato malaj junoc yisil chiꞌ, a dꞌa junoc 
yucꞌtac scan smacbꞌen chiꞌ. 10 Tato malaj junoc yucꞌtac chiꞌ jun, a dꞌa ebꞌ yucꞌtac 
smam scan smacbꞌen chiꞌ. 11 Tato a smam chiꞌ malaj pax yucꞌtac, a dꞌa junoc 
scꞌabꞌ yoc, ataꞌ scan smacbꞌen chiꞌ. A jun tic ley tzꞌajcan dꞌa scal chon̈abꞌ Israel, 
icha tzꞌaj valan tic dꞌayach, xchi Jehová chiꞌ dꞌa vin̈.

Ochnac vin̈aj Josué sqꞌuexuloc vin̈aj Moisés 
(Dt 31.1‑8)

12  Ix yalanxi Jehová dꞌa vin̈aj Moisés chiꞌ icha tic:
—Qꞌuean̈ dꞌa jolom vitz Abarim, tzilancanbꞌat lum ol vacꞌ dꞌa ebꞌ etchon̈abꞌ 

tic. 13 An̈ej slajvi ilanbꞌat luum, ol ach chamoc, icha val ix aj scham vin̈ ucꞌtac 
aj Aarón, 14 yujto maj in e cꞌanabꞌajej, maj in eyicꞌchaan̈ dꞌa tzꞌinan lum yic 
Zin, ayic ix cot yoval ebꞌ anima dꞌayin. Maj e cꞌanabꞌajej e chꞌoxanel dꞌa 
yichan̈ ebꞌ eyetchon̈abꞌ to A inxon̈ej Ochi ayic ix qꞌue yav ebꞌ scꞌanan a aꞌ 
yuqꞌuej, xchi dꞌa vin̈. (Ix uji jun chiꞌ bꞌaj ay a aꞌ scuch Meriba dꞌa Cades, dꞌa 
lum tzꞌinan luum yic Zin.)

15 Ix yalan vin̈aj Moisés dꞌa Jehová chiꞌ icha tic:
16  —Mamin Jehová, a ach tzacꞌ sqꞌuinal masanil anima. A ticnaic acꞌoch 

a sat dꞌa junoc mach tzꞌoch yajaliloc a chon̈abꞌ, 17 yic scuchbꞌejbꞌat ebꞌ yic 
sbꞌatn̈ej ebꞌ, yic max satecꞌ ebꞌ icha nocꞌ calnel malaj stan̈vumal, xchi vin̈.

18  Ix tacꞌvi Jehová chiꞌ dꞌa vin̈ icha tic:
—Te ay val och Vespíritu dꞌa vin̈aj Josué yuninal vin̈aj Nun, yuj chiꞌ acꞌbꞌat 

a cꞌabꞌ dꞌa sjolom vin̈. 19 Dꞌa val yichan̈ vin̈aj sat sacerdote Eleazar yedꞌ dꞌa 
yichan̈ masanil ebꞌ anima, tzacꞌancanoch yopisio vin̈. 20  Acꞌcanoch jabꞌoc 
opisio chiꞌ dꞌa yibꞌan̈ vin̈, yic vachꞌ ol scꞌanabꞌajej masanil ebꞌ anima tas ol yal 
vin̈. 21 A dꞌa vin̈aj Eleazar ol yal vin̈, axo vin̈aj Eleazar chiꞌ ol cꞌanbꞌan dꞌayin 
yuj vin̈. A inxo Jehová in tic ol val yedꞌ qꞌuen Urim tas ol yutej sbꞌa vin̈. Axo 
vin̈ ol alan dꞌa ebꞌ chon̈abꞌ chiꞌ tas ol aj ebꞌ, xchi Jehová chiꞌ.

22-23  Yuj chiꞌ ix icꞌjibꞌat vin̈aj Josué chiꞌ yuj vin̈aj Moisés dꞌa yichan̈ vin̈aj 
sacerdote E leazar yedꞌ dꞌa yichan̈ masanil ebꞌ chon̈abꞌ. Ix lajvi chiꞌ ix 
yacꞌanbꞌat scꞌabꞌ vin̈aj Moisés chiꞌ dꞌa sjolom vin̈aj Josué chiꞌ, ix yacꞌancan 
yopisio vin̈, icha ix aj yalan Jehová dꞌa vin̈aj Moisés chiꞌ.

Ofrenda tzꞌacꞌji dꞌa junjun cꞌu 
(Ex 29.38‑46)

28  1 Ix yalanxi Jehová dꞌa vin̈aj Moisés chiꞌ icha tic:
2  Al jun checnabꞌil tic dꞌa ebꞌ etchon̈abꞌ chiꞌ: A dꞌa stiempoal 

chequel yajcani, scꞌanabꞌajej ebꞌ yacꞌan juntzan̈ ofrenda sn̈usjitzꞌa silabꞌil 
dꞌayin, te sucꞌuqꞌui sjabꞌ svabꞌi, xchi dꞌa vin̈.

3-8  Ix yalan vin̈aj Moisés chiꞌ dꞌa ebꞌ yetchon̈abꞌ chiꞌ yuj juntzan̈ ofrenda 
yovalil sn̈ustzꞌa ebꞌ yuj yicꞌjichaan̈ Jehová. Junjun cꞌu sn̈usjitzꞌa chatacvan̈ 
nocꞌ quelemtac calnel jun abꞌil sqꞌuinal, malaj jabꞌoc spaltail. Jun nocꞌ 
sn̈usjitzꞌa dꞌa qꞌuin̈ibꞌalil, axo junxo nocꞌ dꞌa yemcꞌualil. Yovalil tzꞌacꞌji chan̈eꞌ 
libra ixim harina te vachꞌ, scalaj yedꞌ junoc litro aceite yic sat teꞌ olivo 
ofrendail yedꞌ junjun nocꞌ. Tzꞌacꞌjipax junjun litro vino yedꞌ junjun nocꞌ calnel 
chiꞌ, secchajem bꞌaj ay scajnubꞌ Jehová yuj yicꞌjichaan̈. A dꞌa lum vitzal Sinaí 
ix schec Jehová acꞌjoc juntzan̈ silabꞌ tic dꞌa junjun cꞌu, aton ofrenda sucꞌuqꞌui 
sjabꞌ syabꞌ Jehová.

Ofrenda tzꞌacꞌji dꞌa scꞌual icꞌoj ip
9 A dꞌa scꞌual icꞌoj ip, yovalil syacꞌ chavan̈ocxo nocꞌ quelemtac calnel ebꞌ, 

aton nocꞌ jun abꞌil sqꞌuinal, malaj jabꞌoc spaltail yedꞌ vajxaqueꞌ libra ixim 

harina te vachꞌ calabꞌil yedꞌ aceite dꞌa ofrendail dꞌa ixim trigo. Tzꞌacꞌjipax 
vino yedꞌoc, ichataxon tzꞌaj yacꞌji. 10 Masanil juntzan̈ silabꞌ chiꞌ tzꞌacꞌji dꞌa 
scꞌual icꞌoj ip, palta chꞌoc yel dꞌa yichan̈ silabꞌ tzꞌacꞌjitaxon dꞌa junjun cꞌu yedꞌ 
pax vino tzꞌacꞌjitaxon yedꞌoc.

Ofrenda tzꞌacꞌji dꞌa junjun uj
11 A dꞌa bꞌabꞌel cꞌual yic junjun uj tzeyacꞌ chavan̈ nocꞌ quelemtac vacax 

silabꞌil yedꞌ jun nocꞌ chꞌac calnel yedꞌ ucvan̈ nocꞌ quelemtac calnel jun abꞌil 
sqꞌuinal. Masanil nocꞌ tic, mocabꞌa jabꞌoc spaltail nocꞌ. 12  A yedꞌ junjun nocꞌ 
vacax chiꞌ tzeyacꞌ lajchaveoc libra ixim harina te vachꞌ, tze calan yedꞌ aceite. 
Axo yedꞌ nocꞌ chꞌac calnel chiꞌ tzeyacꞌ vajxaqueoc libra ixim harina te vachꞌ, 
calabꞌil yedꞌ aceite. 13 Axo yedꞌ junjun nocꞌ quelemtac calnel chiꞌ, chan̈eꞌ libra 
ixim harina te vachꞌ calabꞌil yedꞌ aceite tzeyacꞌaꞌ. Aton jun ofrenda sn̈usjitzꞌa 
chiꞌ, sucꞌuqꞌui sjabꞌ syabꞌ Jehová. 14 Axo vino tzꞌacꞌjitaxon dꞌa ofrendail, chabꞌ 
litro tzꞌacꞌji yedꞌ junjun nocꞌ vacax chiꞌ, nan̈al schabꞌil litro dꞌa jun nocꞌ chꞌac 
calnel chiꞌ, junjun litro dꞌa junjun nocꞌ quelemtac calnel chiꞌ. Aton juntzan̈ 
ofrenda chiꞌ yovalil tzꞌacꞌji dꞌa junjun uj dꞌa yol abꞌil. 15 A yedꞌ silabꞌ sn̈usjitzꞌa 
chiꞌ, tzꞌacꞌjipax junoc nocꞌ mam chiva dꞌa Jehová silabꞌil yuj mul yedꞌ vino 
tzꞌacꞌjitaxon yedꞌoc.

Ofrenda tzꞌacꞌji dꞌa qꞌuin̈ yic snacot ebꞌ israel ayic yelnaccot ebꞌ dꞌa Egipto 
(Lv 23.5‑8)

16 Dꞌa 14 yoch bꞌabꞌel uj dꞌa yol abꞌil, ataꞌ tzꞌoch qꞌuin̈ yic tze naancoti ayic 
eyelnac libre yuj Jehová. 17 Axo dꞌa 15 yoch uj chiꞌ, ataꞌ tzꞌoch uqueꞌ cꞌual 
qꞌuin̈, aton taꞌ svaji ixim pan malaj yich. 18  A dꞌa bꞌabꞌel cꞌu dꞌa uqueꞌ cꞌual 
chiꞌ tzꞌoch jun nivan molanil yuj eyoch ejmelal. A dꞌa jun cꞌu chiꞌ, malaj junoc 
macan̈ munlajel tze cꞌulej. 19 Chavan̈ nocꞌ quelemtac vacax tzꞌacꞌji silabꞌil, 
jun nocꞌ chꞌac calnel yedꞌ ucvan̈ nocꞌ quelemtac calnel junjun abꞌil sqꞌuinal. 
Masanil nocꞌ chiꞌ, malajocabꞌ jabꞌoc spaltail nocꞌ. 20 A yedꞌ juntzan̈ silabꞌ chiꞌ 
tzꞌacꞌji juntzan̈xo ofrenda tzꞌacꞌjitaxon yedꞌoc, ixim harina calabꞌil yedꞌ aceite, 
tzꞌacꞌji icha tic: Lajchaveꞌ libra ixim yedꞌ junjun nocꞌ vacax chiꞌ, vajxaqueꞌ 
libra ixim yedꞌ jun nocꞌ chꞌac calnel chiꞌ, 21 chan̈eꞌ libra ixim yedꞌ junjun 
nocꞌ quelemtac calnel chiꞌ. 22  Tzꞌacꞌjipax junoc nocꞌ mam chiva silabꞌil yuj 
mul yic stupcanel e mul dꞌa eyibꞌan̈. 23  Masanil juntzan̈ chiꞌ tzꞌacꞌji yedꞌ jun 
silabꞌ sn̈usjitzꞌa dꞌa qꞌuin̈ibꞌalil dꞌa junjun cꞌu. 24 Icha chiꞌ tzꞌaj dꞌa junjun cꞌu 
dꞌa uqueꞌ cꞌual qꞌuin̈ chiꞌ. Sn̈usjitzꞌa juntzan̈ ofrenda chiꞌ, sucꞌuqꞌui sjabꞌ syabꞌ 
Jehová. Palta chꞌoc pax yaj silabꞌ tzꞌacꞌjitaxon dꞌa junjun cꞌu yedꞌ pax vino 
tzꞌacꞌjitaxon yedꞌoc. 25  Axo dꞌa yuquil cꞌual, tzꞌochpax junxo nivan molanil 
yuj eyoch ejmelal. A dꞌa jun cꞌu chiꞌ, malaj junoc macan̈ munlajel tze cꞌulej.

Ofrenda sbꞌabꞌel sat tastac tzꞌavchaji 
(Lv 23.9‑22)

26  Ayic toxo ix ecꞌbꞌat uqueꞌ semana yecꞌ qꞌuin̈ yic tze naancot eyelnac 
libre yuj Jehová, tzeyacꞌan eyofrenda yuj sbꞌabꞌel sat eyavbꞌen tze moloꞌ. Tze 
molbꞌej e bꞌa e masanil yuj eyoch ejmelal dꞌa Jehová, malaj junoc macan̈ 
munlajel tze cꞌulej. 27 Tzeyacꞌpax junoc silabꞌ te vachꞌ dꞌa Jehová sucꞌuqꞌui 
sjabꞌ syabꞌi: Chavan̈ nocꞌ quelemtac vacax, junoc nocꞌ chꞌac calnel, ucvan̈oc 

nocꞌ quelemtac calnel jun abꞌil sqꞌuinal, 28  yedꞌ ixim harina te vachꞌ calabꞌil 
yedꞌ aceite tzꞌacꞌjitaxoni, lajchaveꞌ libra ixim yedꞌ junjun nocꞌ vacax chiꞌ, 
vajxaqueꞌ libra ixim yedꞌ jun nocꞌ chꞌac calnel chiꞌ, 29 chan̈eꞌ libra ixim yedꞌ 
junjun nocꞌ quelemtac calnel chiꞌ. 30  Tzeyacꞌanpax junoc nocꞌ mam chiva 
silabꞌil yuj e mul. 31 A yedꞌ juntzan̈ silabꞌ chiꞌ tzꞌacꞌjin̈ej ofrenda dꞌa ixim 
harina yedꞌ vino. Tzeyacꞌanpax silabꞌ tzꞌacꞌjitaxon dꞌa junjun cꞌu. Masanil nocꞌ 
tzꞌacꞌji chiꞌ, yovalil malaj jabꞌoc spaltail nocꞌ.

Qꞌuin̈ yic spuji qꞌuen trompeta 
(Lv 23.23‑25)

29  1 A dꞌa bꞌabꞌel cꞌual yic yuquil uj, tze molbꞌej e bꞌa yic tzex och 
ejmelal. A dꞌa jun cꞌual chiꞌ malaj junoc mach smunlaji. A jun cꞌual 

chiꞌ, scꞌual yic spuji qꞌuen trompeta. 2  Tze n̈usantzꞌa juntzan̈ silabꞌ sucꞌuqꞌui 
sjabꞌ syabꞌ Jehová: Jun nocꞌ quelem vacax, junoc nocꞌ chꞌac calnel yedꞌ ucvan̈ 
nocꞌ quelemtac calnel jun abꞌil sqꞌuinal. Masanil juntzan̈ nocꞌ nocꞌ chiꞌ, 
malajocabꞌ jabꞌoc spaltail nocꞌ. 3 Tzeyacꞌanpax ixim harina calabꞌil yedꞌ aceite 
tzꞌacꞌjitaxon yedꞌoc, lajchaveꞌ libra ixim yedꞌ jun nocꞌ vacax chiꞌ, vajxaqueꞌ 
libra ixim yedꞌ jun nocꞌ chꞌac calnel chiꞌ, 4 chan̈eꞌ libra ixim yedꞌ junjun nocꞌ 
quelemtac calnel chiꞌ. 5 Tzꞌacꞌjipax junoc nocꞌ mam chiva silabꞌil yic stupcanel 
e mul dꞌa eyibꞌan̈. 6 Tzꞌacꞌjipax silabꞌ tzꞌacꞌjitaxon dꞌa junjun uj yedꞌ pax silabꞌ 
tzꞌacꞌjitaxon dꞌa junjun cꞌu yedꞌ ixim harina yedꞌ vino tzꞌacꞌjitaxoni, icha val 
ix aj yalan Jehová. A juntzan̈ chiꞌ aton ofrenda sn̈usji, te sucꞌuqꞌui sjabꞌ syabꞌ 
Jehová.

A jun scꞌual yic tzꞌacꞌji tup mul 
(Lv 23.26‑32)

7 Dꞌa slajun̈il cꞌual yoch yuquil uj chiꞌ, tze molbꞌanpax e bꞌa yuj eyoch 
ejmelal, tzex och dꞌa tzecꞌojcꞌolal dꞌa jun cꞌu chiꞌ, malaj junoc macan̈ 
munlajel tze cꞌulej. 8  Tze n̈usantzꞌa juntzan̈ silabꞌ sucꞌuqꞌui sjabꞌ syabꞌ Jehová, 
jun nocꞌ quelem vacax, jun nocꞌ chꞌac calnel yedꞌ ucvan̈ nocꞌ quelemtac 
calnel jun abꞌil sqꞌuinal. Masanil juntzan̈ nocꞌ nocꞌ chiꞌ malajocabꞌ jabꞌoc 
spaltail nocꞌ. 9 Tzeyacꞌanpax ixim harina te vachꞌ, calabꞌil yedꞌ aceite yedꞌoc, 
lajchaveꞌ libra ixim yedꞌ jun nocꞌ vacax chiꞌ, vajxaqueꞌ libra ixim yedꞌ jun 
nocꞌ chꞌac calnel chiꞌ, 10 chan̈eꞌ libra ixim yedꞌ junjun nocꞌ quelemtac calnel 
chiꞌ. 11 Tzeyacꞌanpax junoc nocꞌ mam chiva silabꞌil yuj yacꞌji tup e mul. 
Tzeyacꞌanpax silabꞌ tzꞌacꞌji dꞌa scꞌual yacꞌji tup mul yedꞌ pax silabꞌ tzꞌacꞌjitaxon 
dꞌa junjun cꞌu, ixim harina yedꞌ pax vino.

Ofrenda yic qꞌuin̈ Chinama 
(Lv 23.33‑44)

12  An̈ejaꞌ dꞌa 15 cꞌual yoch yuquil uj tze molbꞌej e bꞌa eyoch ejmelal. A dꞌa 
jun cꞌu chiꞌ, malaj junoc macan̈ munlajel tze cꞌulej. Uqueꞌ cꞌual tzeyacꞌoch 
qꞌuin̈ yuj eyicꞌanchaan̈ Jehová. 13-34 A dꞌa junjun cꞌual qꞌuin̈ chiꞌ tze n̈usantzꞌa 
juntzan̈ nocꞌ nocꞌ dꞌa silabꞌil, te sucꞌuqꞌui sjabꞌ syabꞌ Jehová: Chavan̈ nocꞌ 
chꞌac calnel yedꞌ 14-oc nocꞌ quelemtac calnel junjun abꞌil sqꞌuinal. Masanil 
juntzan̈ nocꞌ nocꞌ chiꞌ malajocabꞌ jabꞌoc spaltail nocꞌ. Yedꞌ pax ixim harina 
calabꞌil yedꞌ aceite tzꞌacꞌji ofrendail: Vajxaqueꞌ libra ixim yedꞌ junjun nocꞌ 

chꞌac calnel chiꞌ, chan̈eꞌ libra ixim yedꞌ junjun nocꞌ quelemtac calnel chiꞌ. 
Tzeyacꞌanpax junoc nocꞌ mam chiva silabꞌil yuj yacꞌji tup e mul yedꞌ pax silabꞌ 
tzꞌacꞌjitaxon dꞌa junjun cꞌu yedꞌ pax ixim harina yedꞌ vino tzꞌacꞌjitaxon yedꞌoc 
dꞌa ofrendail.

A yedꞌ juntzan̈ nocꞌ nocꞌ chiꞌ, tzeyacꞌpax 13-oc nocꞌ quelemtac vacax dꞌa 
bꞌabꞌel cꞌu, 12-oc nocꞌ dꞌa schabꞌil cꞌual, 11-oc nocꞌ dꞌa yoxil cꞌual, 10-oc nocꞌ 
dꞌa schan̈il cꞌual, bꞌalun̈van̈oc nocꞌ dꞌa yoil cꞌual, vajxacvan̈oc nocꞌ dꞌa svaquil 
cꞌual, ucvan̈oc nocꞌ dꞌa yuquil cꞌual. A yedꞌ junjun nocꞌ quelemtac vacax chiꞌ 
tzꞌacꞌji lajchaveoc libra ixim harina vachꞌ, calabꞌil yedꞌ aceite. Stzꞌa juntzan̈ 
nocꞌ chiꞌ silabꞌil, te sucꞌuqꞌui sjabꞌ syabꞌ Jehová.

35  Axo dꞌa svajxaquil cꞌual, tze molbꞌanoch e bꞌa eyoch ejmelal. Malaj 
munlajel tze cꞌulej dꞌa jun cꞌual chiꞌ. 36  Tze n̈usantzꞌa junoc nocꞌ quelem 
vacax silabꞌil te sucꞌuqꞌui sjabꞌ syabꞌ Jehová yedꞌ junoc nocꞌ chꞌac calnel yedꞌ 
ucvan̈oc nocꞌ quelemtac calnel junjun abꞌil sqꞌuinal. Masanil juntzan̈ nocꞌ nocꞌ 
chiꞌ malajocabꞌ spaltail nocꞌ. 37 An̈ejtonaꞌ tzeyacꞌanpax ixim harina ofrendail 
yedꞌ vino yedꞌ nocꞌ vacax chiꞌ, nocꞌ chꞌac calnel chiꞌ yedꞌ pax nocꞌ quelemtac 
calnel chiꞌ icha yalan ley. 38  Tzeyacꞌan junoc nocꞌ mam chiva silabꞌil yuj yacꞌji 
tup e mul yedꞌ pax silabꞌ tzꞌacꞌjitaxon dꞌa junjun cꞌu yedꞌ ixim harina yedꞌ 
vino tzꞌacꞌjitaxon yedꞌoc dꞌa ofrendail.

39 Aton juntzan̈ silabꞌ tic yovalil tzeyacꞌ dꞌa Jehová dꞌa juntzan̈ qꞌuin̈ to 
chequel yaj scꞌual. A yedꞌ juntzan̈ tic syal eyacꞌanpax ofrenda to ix eyacꞌ e tiꞌ 
eyacꞌani, ma junoc ofrenda ton̈ej tzꞌel dꞌa e cꞌol eyacꞌani. Syal eyacꞌan silabꞌ to 
stzꞌai, ixim harina, ma vino dꞌa ofrendail, ma silabꞌ yic juncꞌolal.

40  Icha val chiꞌ ix aj yalan vin̈aj Moisés dꞌa ebꞌ israel masanil tas ix yal 
Jehová dꞌa vin̈.

A sleyal bꞌaj scacꞌ co tiꞌ

30  1 Ix yalan vin̈aj Moisés dꞌa ebꞌ yajal yaj dꞌa junjun yin̈tilal Israel icha 
tic:

2  Ix yal Jehová tato ay junoc vin̈ vinac syacꞌ stiꞌ yacꞌan junoc tas dꞌa Jehová, 
mato syacꞌ stiꞌ dꞌa junoc tas ol scꞌulej, yovalil scꞌanabꞌajej scꞌulan tas ix yal 
chiꞌ. Max yal sqꞌuexan tas ix yal chiꞌ. 3  Tato a junoc ix cobꞌes aytoecꞌ yedꞌ 
smam, syacꞌ stiꞌ yacꞌan junoc tas dꞌa Jehová, mato syacꞌ stiꞌ dꞌa junoc tas man̈ 
ol scꞌulej, 4 tato malaj tas syal vin̈ smam ix chiꞌ ayic syabꞌan vin̈ to ay stiꞌ ix 
ix yacꞌaꞌ, yovalil scꞌanabꞌajej ix scꞌulan bꞌaj ix yacꞌ stiꞌ chiꞌ. 5 Palta tato aꞌ vin̈ 
smam ix chiꞌ tzꞌacꞌan yovalil ayic syabꞌan vin̈ to ay stiꞌ ix ix yacꞌaꞌ, tato icha 
chiꞌ, man̈xo yovaliloc scꞌulej ix bꞌaj ix yacꞌ stiꞌ chiꞌ. Maxtzac acꞌjilaj pural ix 
yuj Jehová bꞌaj ix yacꞌ stiꞌ chiꞌ.

6 Tato ay junoc ix ix syacꞌ stiꞌ dꞌa Jehová vachꞌchom ix cham val snaani, ma 
jun elan̈chamel ix yal ix to scꞌulej junoc tasi, slajvi yacꞌan stiꞌ ix chiꞌ tzꞌoch 
yetbꞌeyum ix, 7 tato ayic syabꞌan vin̈ yetbꞌeyum ix bꞌaj ix yacꞌ stiꞌ chiꞌ, malajn̈ej 
tas syal vin̈ yuuj, yovalil scꞌanabꞌajej ix bꞌaj ix yacꞌ stiꞌ chiꞌ. 8  Palta tato ayic 
syabꞌan vin̈ yetbꞌeyum ix chiꞌ jun, malaj sgana vin̈, man̈ yovaliloc scꞌanabꞌajej 
ix bꞌaj ix yacꞌ stiꞌ chiꞌ, max acꞌjipaxlaj pural ix yuj Jehová scꞌanabꞌajani.

9 Tato a ebꞌ ix chamnac yetbꞌeyum, ma ebꞌ ix spucnac sbꞌa yedꞌ yetbꞌeyum 
syacꞌ stiꞌ dꞌa junoc tas dꞌa Jehová, yovalil scꞌanabꞌajej ebꞌ ix. 10 Tato a junoc ix 
ix ay yetbꞌeyum syacꞌ stiꞌ scꞌulan junoc tasi, mato syacꞌ stiꞌ dꞌa junoc tas man̈ 

ol scꞌulej, 11  tato ayic syabꞌan vin̈ yetbꞌeyum ix chiꞌ, malajn̈ej tas syal vin̈, a 
ix chiꞌ yovalil scꞌanabꞌajej ix bꞌaj ix yacꞌ stiꞌ chiꞌ. 12  Palta tato ayic syabꞌan vin̈ 
yetbꞌeyum ix chiꞌ, tato malaj sgana vin̈, man̈ yovaliloc scꞌanabꞌajej ix scꞌulan 
bꞌaj ix yacꞌ stiꞌ chiꞌ. Max acꞌjilaj pural ix yuj Jehová scꞌulani.

13  A vin̈ etbꞌeyumabꞌil chiꞌ, syal yalan vin̈ tato syal scꞌanabꞌajan ix bꞌaj ix 
yacꞌ stiꞌ chiꞌ mato maay. 14 Tato ayxo jun chabꞌoc cꞌual yabꞌan jun chiꞌ vin̈, 
malajn̈ejpax tas syal vin̈, yovalil scꞌanabꞌajej ix scꞌulan bꞌaj ix yacꞌ stiꞌ chiꞌ. 
15 Tato ayic toxo ix ecꞌ tiempo, ichato chiꞌ syalan vin̈ to max scꞌanabꞌajej ix, 
axo dꞌa yibꞌan̈ vin̈ scan smul ix bꞌaj maj scꞌanabꞌajej stiꞌ ix syacꞌ chiꞌ, xchi 
Jehová, xchi vin̈aj Moisés chiꞌ.

16 Aton juntzan̈ ley ix yal Jehová dꞌa vin̈aj Moisés yuj tas val tzꞌaj vin̈ vinac 
yedꞌ ix yetbꞌeyum, ma ebꞌ vin̈ mamabꞌil yedꞌ ebꞌ ix yisil cobꞌesto aytoecꞌ 
yedꞌoc, tato syacꞌ stiꞌ ebꞌ ix dꞌa Jehová.

Ix spac sbꞌa ebꞌ israel dꞌa chon̈abꞌ Madián

31  1 Ix lolon Jehová dꞌa vin̈aj Moisés, ix yalan icha tic:
2  Al dꞌa ebꞌ etisraelal to spac sbꞌa ebꞌ dꞌa ebꞌ aj Madián, slajvi chiꞌ 

ol ach chamoc, xchi dꞌa vin̈.
3  Ix yalan vin̈aj Moisés chiꞌ dꞌa ebꞌ yetchon̈abꞌ chiꞌ icha tic:
—Aqꞌuec lista e bꞌa jayvan̈oc ex dꞌa oval, tze satanel ebꞌ aj Madián yuj 

spactzitaj schucal ebꞌ dꞌa Jehová. 4 Junjun in̈tilal, mil vinac syacꞌbꞌat dꞌa oval, 
xchi vin̈.

5  Yuj chiꞌ ix sicꞌjiel mil ebꞌ soldado dꞌa junjun in̈tilal. Ay 12 mil ebꞌ dꞌa 
smasanil, yedꞌnacxoqꞌue syamcꞌabꞌ junjun ebꞌ yic oval. 6  Ichaton chiꞌ ix aj 
schecjibꞌat ebꞌ dꞌa oval yuj vin̈aj Moisés. Ix bꞌatpax vin̈aj Finees, yuninal 
vin̈aj sacerdote Eleazar yedꞌ ebꞌ. A vin̈ edꞌjinac juntzan̈ yamcꞌabꞌ to yic Dios 
yaji yedꞌ qꞌuen trompeta spuji yic tzꞌoch ebꞌ yacꞌ oval. 7 Ix yacꞌan oval ebꞌ yedꞌ 
ebꞌ madianita icha ix aj yalan Jehová dꞌa vin̈aj Moisés chiꞌ. Ix smilancham 
masanil ebꞌ vin̈ vinac ebꞌ. 8  Dꞌa scal ebꞌ ix cham chiꞌ, ix cham vin̈aj Evi, vin̈aj 
Requem, vin̈aj Zur, vin̈aj Hur yedꞌ vin̈aj Reba, aton ovan̈ ebꞌ vin̈ yajal dꞌa 
Madián. Ix champax vin̈aj Balaam yuninal vin̈aj Beor. 9 Ix icꞌjicot masanil 
ebꞌ ix ix aj Madián preso yuj ebꞌ israel yedꞌ masanil ebꞌ scotac unin ebꞌ, nocꞌ 
smolbꞌetzal nocꞌ ebꞌ yedꞌ masanil tastac ay dꞌa ebꞌ. 10 Ix n̈usjitzꞌa schon̈abꞌ ebꞌ 
yedꞌ scampamento ebꞌ yuj ebꞌ israel chiꞌ. 11 Masanil ix yiqꞌuecꞌ ebꞌ soldadoal 
israel chiꞌ, ebꞌ anima yedꞌ masanil nocꞌ smolbꞌetzal nocꞌ ebꞌ, 12  ix yicꞌcot ebꞌ, 
ix yacꞌan ebꞌ dꞌa vin̈aj Moisés, dꞌa vin̈aj sacerdote Eleazar yedꞌ pax dꞌa ebꞌ 
yetchon̈abꞌ ebꞌ. A dꞌa yacꞌlical Moab dꞌa stiꞌ aꞌ Jordán dꞌa yichan̈ Jericó ayecꞌ 
scampamento ebꞌ.

13  Ix elta vin̈aj Moisés, vin̈aj sacerdote Eleazar yedꞌ masanil ebꞌ yichamtac 
vinaquil chon̈abꞌ scha ebꞌ dꞌa spatiquel campamento chiꞌ. 14 Palta axo vin̈aj 
Moisés ix cot yoval vin̈ dꞌa ebꞌ ayoch yajalil dꞌa junjun mil yedꞌ dꞌa junjun cien 
ebꞌ soldado ix meltzaj dꞌa oval chiꞌ. 15 Ix yalan vin̈ dꞌa ebꞌ icha tic:

—¿Tas yuj maj e milcham juntzan̈ ebꞌ ix ix tic? 16  A yuj tas ix yal vin̈aj 
Balaam, a val ebꞌ ix ix tic ix icꞌanbꞌat ebꞌ quetisraelal dꞌa ajmulal. Ix och 
smul ebꞌ dꞌa Jehová yuj yoch ebꞌ ejmelal dꞌa comon dios Baal dꞌa Peor. Yuj 
chiꞌ tzijtum ebꞌ ix cham yuj jun ilya. 17 A ticnaic mileccham masanil ebꞌ 
vinac unin yedꞌ masanil ebꞌ ix ix to ayxo vinac ix ecꞌ dꞌa spatic. 18  Axo ebꞌ 

ix cobꞌestac mantalaj vinac tzꞌecꞌ dꞌa spatic, man̈ e milcham ebꞌ ix, canocabꞌ 
ebꞌ ix eyedꞌoc. 19 E masanil mach ex ix e milcham anima, ma ix eyam junoc 
chamnac, canan̈ec uqueoc cꞌual dꞌa spatiquel campamento. A ex tic yedꞌ ebꞌ 
preso yaj eyuuj, yovalil tze bꞌiquel e bꞌa dꞌa schabꞌjial yedꞌ dꞌa svacꞌjial. 20 Tze 
jucꞌanel e pichul yedꞌ masanil tastac bꞌobꞌil dꞌa nocꞌ tzꞌuum, ma dꞌa xil nocꞌ 
chiva yedꞌ dꞌa te teꞌ, xchi vin̈ dꞌa ebꞌ.

21 Ix yalan vin̈aj sacerdote Eleazar dꞌa masanil ebꞌ ix xidꞌecꞌ dꞌa oval chiꞌ 
icha tic:

—Aton jun ley ix yacꞌ Jehová dꞌa vin̈aj Moisés tic: 22-23  A masanil tastac 
to max tzꞌa yuj cꞌacꞌ, icha qꞌuen oro, qꞌuen plata, qꞌuen bronce, qꞌuen hierro, 
qꞌuen estaño, ma qꞌuen plomo, yovalil tzꞌecꞌ dꞌa cal cꞌacꞌ, slajvi chiꞌ tze 
bꞌicanel dꞌa a aꞌ sacbꞌitan tastac tzꞌoch vicoc. A pax tastac to stzꞌabꞌat jun, 
an̈ej yedꞌ a aꞌ chiꞌ tze sacbꞌitej. 24 Axo dꞌa svacꞌjial, yovalil tze juqꞌuel e pichul, 
icha chiꞌ tzꞌaj e sacbꞌicaneli. Ichato chiꞌ syal eyoch dꞌa yol campamento, xchi 
Jehová dꞌa vin̈aj Moisés, xchi vin̈aj Eleazar chiꞌ.

Ix pojchajecꞌ tastac ix yicꞌ ebꞌ dꞌa oval
25 Ix yalan Jehová dꞌa vin̈aj Moisés chiꞌ icha tic:
26  A vin̈aj sacerdote Eleazar yedꞌ ebꞌ yajal yaj dꞌa junjun macan̈il ebꞌ 

chon̈abꞌ, ol och ebꞌ edꞌoc yic tze bꞌis ebꞌ anima yedꞌ masanil nocꞌ nocꞌ ix yicꞌcot 
ebꞌ dꞌa chon̈abꞌ Madián. 27 Cha macan̈ tzeyutej. Tze pojanecꞌ junoc macan̈ dꞌa 
scal ebꞌ soldado ix xidꞌecꞌ dꞌa oval chiꞌ, axo junxo macan̈, spojchajecꞌ dꞌa scal 
ebꞌ anima. 28  A dꞌa junjun macan̈ syicꞌ ebꞌ soldado chiꞌ, junjun vic tzeyiqꞌuel 
dꞌa junjun 500 anima, dꞌa junjun 500 nocꞌ nocꞌ, vachꞌchom nocꞌ vacax, nocꞌ 
bꞌuru, nocꞌ calnel ma nocꞌ chiva. 29 A dꞌa vin̈aj sacerdote Eleazar tzacꞌ juntzan̈ 
chiꞌ icha ofrenda dꞌayin. 30 A dꞌa nan̈alxo yic ebꞌ anima chiꞌ, junjun tzeyiqꞌuel 
dꞌa junjun 50 ebꞌ anima yedꞌ dꞌa junjun 50 nocꞌ nocꞌ, vachꞌchom nocꞌ vacax, 
nocꞌ bꞌuru, nocꞌ calnel, ma nocꞌ chiva ma yedꞌ yaln̈ej tas molbꞌetzal nocꞌ. 
Tzeyacꞌ juntzan̈ nocꞌ nocꞌ chiꞌ dꞌa ebꞌ levita aton ebꞌ yilumal in cajnubꞌ, xchi 
dꞌa vin̈.

31 Ix scꞌanabꞌajej vin̈aj Moisés yedꞌ vin̈aj sacerdote Eleazar icha val ix aj 
yalan Jehová chiꞌ. 32-35 Aton slistail masanil tastac ix yicꞌcot ebꞌ soldado tic, 
chꞌoc pax tastac ix yicꞌ junjun ebꞌ: 675 mil nocꞌ calnel, 72 mil nocꞌ vacax, 61 
mil nocꞌ bꞌuru yedꞌ 32 mil ebꞌ ix cobꞌestac. 36 Yuj chiꞌ nan̈al val juntzan̈ chiꞌ 
ix yicꞌ ebꞌ soldado. 337 mil 500 nocꞌ calnel ix yicꞌ ebꞌ. 37 A dꞌa juntzan̈ nocꞌ 
chiꞌ, 675 nocꞌ ix yacꞌ ebꞌ dꞌa Jehová. 38  A dꞌa 36 mil nocꞌ vacax yic ebꞌ soldado, 
ix acꞌji 72 nocꞌ dꞌa Jehová. 39 A dꞌa 30 mil 500 nocꞌ bꞌuru yic ebꞌ soldado, 
ix acꞌji 61 nocꞌ dꞌa Jehová. 40 A dꞌa ebꞌ ix 16 mil cobꞌestac yic ebꞌ soldado, 
ix acꞌji 32 ebꞌ ix dꞌa Jehová. 41 Masanil juntzan̈ chiꞌ ix yacꞌ vin̈aj Moisés dꞌa 
vin̈aj sacerdote Eleazar, aton tas to yictaxon Jehová yaji, icha val ix aj yalan 
Jehová. 42-46  Icha val sbꞌisul ix yicꞌ ebꞌ soldado chiꞌ, icha chiꞌ ix yacꞌ vin̈aj 
Moisés dꞌa ebꞌ anima chiꞌ: 337 mil 500 nocꞌ calnel, 36 mil nocꞌ vacax, 30 mil 
500 nocꞌ bꞌuru yedꞌ 16 mil ebꞌ ix cobꞌestac.

47 A dꞌa nan̈alxo chiꞌ, junjun ix yiqꞌuel vin̈aj Moisés dꞌa junjun 50. Lajann̈ej 
ix yutejpax ebꞌ anima vin̈ yedꞌ nocꞌ nocꞌ. Ix yacꞌan vin̈ dꞌa ebꞌ levita smunlaj 
dꞌa scajnubꞌ Jehová, icha val ix aj yalan Jehová chiꞌ. 48  Axo ebꞌ yajal yaj 
dꞌa junjun mil yedꞌ dꞌa junjun cien ebꞌ soldado chiꞌ, ix bꞌat ebꞌ yal dꞌa vin̈aj 

Moisés. 49 Ix yalan ebꞌ icha tic: A on̈ tic ix co bꞌis ebꞌ soldado ayoch dꞌa yol co 
cꞌabꞌ, malaj junoc ebꞌ ix satbꞌati, tzꞌacann̈ej ebꞌ. 50 Yedꞌnac masanil qꞌuen oro 
ix ilchaj yuj ebꞌ, qꞌuen brazaletes, pulseras, colcꞌabꞌ, uchiquin yedꞌ juntzan̈xo 
qꞌuen qꞌueen vachꞌ yilji. A juntzan̈ tic scacꞌ dꞌa Jehová, yujto ix colvaj quedꞌoc, 
yuj chiꞌ ix on̈ meltzaj co masanil, xchi ebꞌ.

51 Ix schaan masanil qꞌuen oro chiꞌ vin̈aj Moisés yedꞌ vin̈aj Eleazar dꞌa ebꞌ, 
aton masanil qꞌuen oro ayoch yelvanubꞌoc snivanil ebꞌ. 52  Masanil qꞌuen oro 
ix yacꞌ ebꞌ yajal chiꞌ, oxeꞌ quintal yedꞌ 68 libra yalil qꞌueen. 53  Junjun soldado 
ayn̈ej jabꞌjabꞌoc tastac ix yicꞌaꞌ, aton tastac ix yicꞌ ebꞌ dꞌa ebꞌ ajcꞌol chiꞌ. 54 Axo 
vin̈aj Moisés yedꞌ vin̈aj Eleazar chiꞌ ix chaan qꞌuen oro ix yicꞌcot ebꞌ yajal 
soldado chiꞌ. Ix yicꞌanbꞌat qꞌuen ebꞌ vin̈ dꞌa scajnubꞌ Jehová bꞌaj schꞌox sbꞌa, 
yic vachꞌ snachajcot ebꞌ israel yuj Jehová chiꞌ.

Smacbꞌen ebꞌ yin̈tilal Rubén yedꞌ ebꞌ yic Gad 
(Dt 3.12‑22)

32  1  A ebꞌ yin̈tilal Rubén yedꞌ ebꞌ yic Gad man̈xo jantacoc nocꞌ 
smolbꞌetzal nocꞌ ebꞌ. Ayic ix yilan ebꞌ to a lum scuchan Jazer yedꞌ 

Galaad, te vachꞌ lum yic smolji nocꞌ nocꞌ, 2  ix bꞌat ebꞌ yil vin̈aj Moisés yedꞌ 
vin̈aj sacerdote Eleazar yedꞌ pax ebꞌ yajalil chon̈abꞌ. Ix yalan ebꞌ icha tic dꞌa 
ebꞌ:

3-4 —Ilec val lum macbꞌil yuj juntzan̈ chon̈abꞌ tic: Aton Atarot, Dibón, Jazer, 
Nimra, Hesbón, Eleale, Sebam, Nebo yedꞌ Beón, te vachꞌ sva masanil nocꞌ 
molbꞌetzal nocꞌ dꞌa juntzan̈ lum luum tic. Yuj scolval Jehová ix quicꞌcanecꞌ 
luum yic tzꞌochcan lum quicoc a on̈ israel on̈ tic. Eyojtacpaxi to ay juntzan̈ 
nocꞌ nocꞌ tic molbꞌil cuuj. 5 Yuj chiꞌ tato vachꞌ tze naꞌa, aqꞌuec juntzan̈ lum tic 
dꞌayon̈, yic max on̈ ecꞌcan dꞌa scꞌaxepal aꞌ Jordán, xchi ebꞌ.

6 Ix yalan vin̈aj Moisés chiꞌ dꞌa ebꞌ:
—¿Tom e gana tzex can dꞌa tic yacbꞌan sbꞌat ebꞌ quetchon̈abꞌ dꞌa oval? 7 ¿Tas 

yuj tzeyacꞌ chabꞌaxqꞌue scꞌol ebꞌ quetchon̈abꞌ yic max ecꞌ ebꞌ dꞌa jun lum 
yalnac Jehová to ol yacꞌ dꞌa ebꞌ? 8  Icha val tic yutej sbꞌa ebꞌ co mam quicham 
ayic in checanbꞌat ebꞌ yil luum ayic ayon̈ecꞌ dꞌa Cades-barnea. 9 Cꞌoch ebꞌ yil 
jun luum chiꞌ masanto dꞌa schꞌolanil aꞌ Escol. Slajvi chiꞌ yacꞌan chabꞌaxqꞌue 
scꞌol ebꞌ quetisraelal ebꞌ yic max och ebꞌ dꞌa lum yacꞌnac stiꞌ Jehová yacꞌan 
dꞌayon̈. 10 Yuj val chiꞌ cot yoval scꞌol Jehová dꞌa jun cꞌu chiꞌ, yuj chiꞌ yacꞌ stiꞌ to 
11 a ebꞌ anima 20 abꞌil sqꞌuinal sbꞌeyn̈ejbꞌati ayic yelnaccot ebꞌ dꞌa Egipto, man̈ 
ol yil-laj lum ebꞌ, lum yacꞌnac stiꞌ yacꞌan dꞌa ebꞌ yin̈tilalcan vin̈aj Abraham, 
vin̈aj Isaac yedꞌ vin̈aj Jacob, yujto man̈ smasaniloc scꞌol ebꞌ och tzacꞌan yuj 
tas yalaꞌ. 12  An̈ej vin̈aj Caleb yuninal vin̈aj Jefone yin̈tilal vin̈aj Cenaz yedꞌ 
vin̈aj Josué yuninal vin̈aj Nun, ol och dꞌa luum, aton ebꞌ vin̈ cꞌanabꞌajan 
dꞌa smasanil scꞌool tas yal Jehová chiꞌ. 13  Cot yoval Jehová chiꞌ dꞌayon̈, yuj 
chiꞌ 40 abꞌil on̈ ecꞌ dꞌa tzꞌinan lum yuuj, masanto ix satel masanil ebꞌ maj 
cꞌanabꞌajani, man̈xo junoc ebꞌ ix cani. 14 A exxo tic, ex yin̈tilal anima pit, e 
gana tze bꞌeybꞌalej sbꞌeybꞌal ebꞌ co mam quicham chiꞌ yic tze tzuntzanxicot 
yoval scꞌol Jehová dꞌa quibꞌan̈. 15  Tato malaj e gana tzex och tzacꞌan yuj 
Jehová chiꞌ, ol ex yactejcan dꞌa jun tzꞌinan luum tic yedꞌ masanil jun chon̈abꞌ 
tic. Eyuuj val ol on̈ sateloc, xchi vin̈aj Moisés chiꞌ. 16  Yuj chiꞌ, ix snitzanbꞌat 
sbꞌa ebꞌ dꞌa stzꞌey vin̈aj Moisés chiꞌ, ix yalan ebꞌ icha tic:

—A val tas co gana, to sco bꞌoqꞌue smacteꞌ nocꞌ co calnel yedꞌ nocꞌ co vacax 
dꞌa tic yedꞌ chon̈abꞌ yic ebꞌ ix quetbꞌeyum yedꞌ cuninal. 17 A on̈xo tic ol cacꞌ 
lista co bꞌa dꞌa oval. Ol on̈ bꞌabꞌlaj dꞌa yichan̈ ebꞌ quetchon̈abꞌ tic masanto ol 
yal quicꞌanbꞌat ebꞌ dꞌa lum luum chiꞌ. Axo ebꞌ ix quetbꞌeyum yedꞌ ebꞌ cuninal 
ol can ebꞌ dꞌa chon̈abꞌ ayoch smuroal tic dꞌa juncꞌolal, yic vachꞌ malaj tas 
tzꞌutaj ebꞌ yuj ebꞌ anima cajan dꞌa juntzan̈ chon̈abꞌ tic. 18  Masanto ol yal scan 
ebꞌ quetchon̈abꞌ tic dꞌa sat sluum ichato chiꞌ ol on̈ meltzajxicot dꞌa co pat tic. 
19 Yujto a lum ay dꞌa jun cꞌaxep tic quic tzꞌajcan luum, aton dꞌa stojolal bꞌaj 
sjavi cꞌu tic, yuj chiꞌ a dꞌa scꞌaxepalecꞌ aꞌ Jordán chiꞌ man̈ ol co chalaj lum co 
luum chiꞌ a on̈ tic, xchi ebꞌ. 20 Ix tacꞌvi vin̈aj Moisés chiꞌ dꞌa ebꞌ:

—Syal eyicꞌancan luum tato tzꞌelcꞌoch icha val tas tzeyal chiꞌ, ol eyacꞌn̈ej 
oval icha syal Jehová. 21 Tato e masanil a ex tic eyedꞌnac eyamcꞌabꞌ yic oval 
ol ex ecꞌ dꞌa aꞌ Jordán icha syal Jehová chiꞌ, tzex cann̈ej taꞌ masanto syal yel 
ebꞌ ajcꞌol chiꞌ eyuuj. 22  Ayic toxo ix eyicꞌcanecꞌ lum luum chiꞌ yuj Jehová, ayic 
toxo pax ix acꞌji ganar ebꞌ anima taꞌ, ichato chiꞌ ol ex meltzajoc. Icha chiꞌ ol aj 
e cꞌanabꞌajan bꞌaj tzeyacꞌ e tiꞌ dꞌa Jehová yedꞌ dꞌa ebꞌ eyetchon̈abꞌ tic. 23  Palta 
tato max e cꞌulej icha chiꞌ jun, a val taꞌ ol eyilaꞌ to ix och e mul dꞌa Jehová, 
ol cꞌoch scꞌual ol yacꞌanoch yaelal dꞌa eyibꞌan̈ yuj e mul chiꞌ. 24 Bꞌoecqꞌue e 
chon̈abꞌ yuj ebꞌ ix eyetbꞌeyum yedꞌ ebꞌ eyuninal, tze bꞌoan smacteꞌ nocꞌ e 
calnel chiꞌ, tze cꞌanabꞌajan masanil tas tzeyal chiꞌ, xchi vin̈aj Moisés chiꞌ dꞌa 
ebꞌ. 25 Ix tacꞌvi ebꞌ yin̈tilalcan Rubén yedꞌ ebꞌ yin̈tilalcan Gad icha tic:

—A on̈ a checabꞌ on̈ tic, ol co cꞌanabꞌajej masanil tas ix al chiꞌ. 26 A ebꞌ ix 
quetbꞌeyum yedꞌ ebꞌ co cotac unin yedꞌ masanil nocꞌ co molbꞌetzal nocꞌ, ol can 
dꞌa juntzan̈ chon̈abꞌ dꞌa Galaad tic. 27 A on̈xo tic jun, ol on̈ bꞌat dꞌa oval bꞌaj ol 
yal scꞌol Jehová, icha val alan chiꞌ, xchi ebꞌ. 28  Ix yalan vin̈aj Moisés dꞌa vin̈aj 
sat sacerdote Eleazar yedꞌ dꞌa vin̈aj Josué yuninal vin̈aj Nun yedꞌ dꞌa masanil 
ebꞌ yajalil chon̈abꞌ dꞌa junjun macan̈ yin̈tilal Israel icha tic:

29 —Tato masanil ebꞌ vinac dꞌa yin̈tilal Gad yedꞌ dꞌa yic Rubén lista yaj 
yacꞌan oval, ol ecꞌ ebꞌ eyedꞌoc dꞌa yol aꞌ Jordán icha yalan Jehová, masanto 
ol eyicꞌ lum luum chiꞌ, ichato chiꞌ tzeyacꞌan lum Galaad tic smacbꞌenoc ebꞌ. 
30 Tato max bꞌat ebꞌ dꞌa oval chiꞌ eyedꞌoc jun, a dꞌa lum Canaán chiꞌ ol yicꞌ 
smacbꞌen ebꞌ eyedꞌoc, xchi vin̈aj Moisés chiꞌ.

31 Ix tacꞌvixi ebꞌ yin̈tilalcan Gad yedꞌ ebꞌ yic Rubén chiꞌ icha tic:
—Ol co cꞌulejn̈ej masanil tastac schec Jehová co cꞌulej. 32  Quedꞌnac co 

yamcꞌabꞌ yic ova l ol on̈ ecꞌ dꞌa Canaán chiꞌ icha syal Jehová, palta quic 
tzꞌajcan lum luum dꞌa stojolal bꞌaj sjavi cꞌu tic, xchi ebꞌ. 33  Yuj chiꞌ a dꞌa 
ebꞌ yin̈tilalcan Gad yedꞌ dꞌa ebꞌ yic Rubén yedꞌ dꞌa nan̈alxo ebꞌ yin̈tilalcan 
Manasés yuninal vin̈aj José, ix yacꞌ luum vin̈aj Moisés chiꞌ, aton lum yic vin̈aj 
Sehón sreyal ebꞌ amorreo, lum yic vin̈aj Og sreyal Basán yedꞌ jantac chon̈abꞌ 
macbꞌil yuuj yedꞌ jantac smacbꞌen ay dꞌa spatictac. 34  Axo ebꞌ yin̈tilalcan 
Gad ix laj sbꞌoxiqꞌue chon̈abꞌ Dibón ebꞌ yedꞌ Atarot, Aroer, 35  Atarot‑sofán, 
Jazer, Jogbeha, 36  Bet-nimra yedꞌ Bet-arán. Ix yacꞌanoch smuroal ebꞌ, ix 
sbꞌoanpax smacteꞌ scalnel ebꞌ. 37 Axo pax ebꞌ yin̈tilalcan Rubén, ix sbꞌoxiqꞌue 
chon̈abꞌ Hesbón ebꞌ, Eleale, Quiriataim, 38  Nebo, Baal-meón yedꞌ Sibma. Ix 
sqꞌuexan sbꞌi juntzan̈ chon̈abꞌ ix sbꞌoxiqꞌue ebꞌ chiꞌ. 39 Axo pax ebꞌ yin̈tilal 
Maquir yuninal Manasés, ix icꞌanpaxcan lum ay dꞌa Galaad. Ix yacꞌ ganar 
ebꞌ spechanel ebꞌ amorreo taꞌ. 40  Icha chiꞌ ix aj yacꞌan lum Galaad vin̈aj 

Moisés dꞌa ebꞌ yin̈tilal Maquir, yuj chiꞌ ix cajnaj ebꞌ taꞌ. 41 Axo pax vin̈aj Jair 
yin̈tilalcan Manasés, ix yacꞌ ganar juntzan̈ scampamento ebꞌ amorreo ebꞌ, ix 
yacꞌan scuch ebꞌ Havot-jair. 42  Axo jun vin̈ scuchan Noba yedꞌ juntzan̈xo ebꞌ 
ajun yedꞌoc, ix yacꞌ ganar ebꞌ aj Kenat ebꞌ yedꞌ juntzan̈xo chon̈abꞌ ayoch dꞌa 
yol smacbꞌen. Ix yacꞌan vin̈ scuch Noba.

A tas ix aj sbꞌeycot ebꞌ israel

33  1 Icha tic aj sbꞌeycot ebꞌ israel, ayic yelta tzololoc ebꞌ dꞌa Egipto. A 
vin̈aj Moisés yedꞌ vin̈aj Aarón cuchbꞌan ebꞌ. 2  Icha tas ix yal Jehová, 

ix stzꞌibꞌejcan vin̈aj Moisés tastac sbꞌi juntzan̈ lugar bꞌajtac ix laj sbꞌo 
scampamento ebꞌ, bꞌajtac ix laj ecꞌ ebꞌ. Icha tic aj quelta, xchi vin̈aj Moisés chiꞌ.

3-4  A on̈ israel on̈ tic, on̈ elta dꞌa Ramesés dꞌa yol yic Egipto dꞌa 15 yoch 
bꞌabꞌel uj dꞌa yol abꞌil. Aton dꞌa jun acꞌval chiꞌ schꞌoxel Jehová to malaj 
yelcꞌoch juntzan̈ sdiosal ebꞌ aj Egipto chiꞌ, miljipaxcham masanil ebꞌ sbꞌabꞌel 
vinac unin ebꞌ yuj Jehová chiꞌ. Yacbꞌan van smucancan schamnac ebꞌ chiꞌ, 
quelta dꞌa yichan̈ ebꞌ smasanil. Te ayxo quip, te cꞌacꞌxo co cꞌool. 5 Ayic quel 
dꞌa Ramesés chiꞌ, co javi dꞌa Sucot.

6  Quelxi dꞌa Sucot chiꞌ, co javi dꞌa Etam dꞌa stitac tzꞌinan luum. 7 Co 
qꞌuexbꞌeancot co bꞌa dꞌa Pi-hahirot ay dꞌa stojolal bꞌaj sja cꞌu dꞌa Baal-zefón, 
coch vaan taꞌ dꞌa yichan̈ Migdol.

8  Quelxi dꞌa Pi-hahirot chiꞌ, co cꞌaxpajecꞌ dꞌa aꞌ mar, co javi dꞌa tzꞌinan 
luum. Oxeꞌ cꞌual bꞌey on̈ dꞌa taquin̈ lum yic Etam co javi dꞌa Mara.

9 Quelxi dꞌa Mara chiꞌ, co javi dꞌa Elim bꞌaj ay lajchaveꞌ sjaj a aꞌ, ay pax 70 
teꞌ palma taꞌ. Ataꞌ ochon̈ vaan.

10 Quelxi dꞌa Elim chiꞌ, co javi dꞌa slacꞌanil aꞌ Chacchac Mar.
11 Quelxi dꞌa aꞌ Chacchac Mar chiꞌ, co javi dꞌa tzꞌinan lum Zin.
12-36 Ayic quel dꞌa tzꞌinan lum Zin chiꞌ, quecꞌta dꞌa Dofca, dꞌa Alús yedꞌ dꞌa 

Refidim, bꞌaj malaj a aꞌ cuqꞌuej.
Quecꞌpax dꞌa tzꞌinan lum Sinaí, dꞌa Quibrot-hataava, dꞌa Hazerot, dꞌa 

Ritma, dꞌa Rimón-peres, dꞌa Limna, dꞌa Rissa, dꞌa Ceelata, dꞌa vitz Sefer, dꞌa 
Harada, dꞌa Macelot, dꞌa Tahat, dꞌa Tara, dꞌa Mitca, dꞌa Hasmona, dꞌa Moserot, 
dꞌa Bene-jaacán, dꞌa Hor bꞌaj ay vitzal Gidgad, dꞌa Jotbata, dꞌa Abrona, dꞌa 
Ezión-geber yedꞌ dꞌa tzꞌinan lum Zin aton Cades.

37 Quelxi dꞌa Cades chiꞌ co javi dꞌa svitzal Hor dꞌa smojonal Edom. 38  Ato 
aꞌ aj yalan Jehová, qꞌue vin̈aj sacerdote Aarón dꞌa jolom vitz Hor chiꞌ. Ataꞌ 
chamnaccan vin̈. Cham vin̈ dꞌa sbꞌabꞌel cꞌu yic yoil uj ayic 40 abꞌil schajiel 
yich sbꞌischaj scꞌual yictax quelnacta dꞌa Egipto.

39 Ay 123 abꞌil sqꞌuinal vin̈aj Aarón chiꞌ ayic schamnac vin̈.
40  A vin̈ sreyal cananeo aj Arad cajan dꞌa Neguev dꞌa yol yic Canaán, 

yabꞌnac val specal vin̈ tas ajnac co javi dꞌa jun lugar chiꞌ.
41-44 Quelxi dꞌa vitzal Hor chiꞌ, quecꞌ dꞌa Zalmona, dꞌa Punón, dꞌa Obot yedꞌ 

dꞌa Ije-abarim dꞌa smojonal yic Moab.
45-47 Quelxi dꞌa Dibón-gad, quecꞌ dꞌa Almón-diblataim yedꞌ dꞌa svitzaltac yic 

Abarim, dꞌa stojolal bꞌaj sjavi cꞌu dꞌa Nebo.
48  Quelxi dꞌa svitzaltac yic Abarim chiꞌ, co javi dꞌa yacꞌlical Moab dꞌa stiꞌ aꞌ 

Jordán dꞌa yichan̈ Jericó. 49 A co campamento dꞌa stiꞌ aꞌ Jordán chiꞌ bꞌatn̈ej dꞌa 
Bet-jesimot masanto dꞌa Abel-sitim, dꞌa yacꞌlical Moab chiꞌ.

Sleyal tas ol aj spojchajecꞌ lum Canaán
50 A dꞌa yacꞌlical Moab dꞌa stiꞌ aꞌ Jordán, dꞌa yichan̈ Jericó, ix lolon Jehová 

dꞌa vin̈aj Moisés, ix yalan icha tic:
51 Al juntzan̈ tic dꞌa ebꞌ etchon̈abꞌ: A val ol ex ecꞌ dꞌa aꞌ Jordán ayic ol ex 

och dꞌa lum Canaán chiꞌ, 52  tze pechel masanil ebꞌ anima cajan dꞌa juntzan̈ 
nación chiꞌ. Tze macꞌanpoj masanil juntzan̈ yechel bꞌobꞌil yuj ebꞌ, bꞌaj syal 
sbꞌa, aton qꞌuen comon qꞌuen tzeybꞌil yuj ebꞌ, ma qꞌuen qꞌueen bꞌobꞌil dꞌa yol 
molde. Tze macꞌanpoj juntzan̈ tas ay dꞌa juntzan̈ lugar chaan̈ bꞌaj tzꞌoch ebꞌ 
ejmelal. 53  Ayic ol eyacꞌan ganar juntzan̈ nación chiꞌ, tze bꞌoanem cajan e bꞌa 
taꞌ, yujto a in svacꞌ dꞌayex yic tzex cajnaj dꞌay. 54 Palta yovalil dꞌa suerteal tzꞌaj 
e pojanecꞌ luum, dꞌa scal junjun macan̈, jun yic junjun in̈tilal. A junoc macan̈ 
nivan sbꞌisul, nivan luum tzꞌacꞌji dꞌay. Axo pax junoc quenn̈ej sbꞌisul, quenn̈ej 
pax luum tzꞌacꞌji dꞌay. Junjun macan̈ scan bꞌaj syal suerte. 55 Ayic ol ex cajnaj 
taꞌ, tato man̈ ol e pechel masanil ebꞌ anima cajan dꞌa luum chiꞌ, ol ex yixtej 
ebꞌ icha junoc cꞌalem sbꞌat dꞌa yol e sat, ma icha junoc teꞌ qꞌuiix sbꞌat dꞌa yol 
e bꞌacꞌchil. 56 Ol javoc dꞌa eyibꞌan̈ vuuj tas dꞌin̈antaxon sja dꞌa yibꞌan̈ ebꞌ, xchi 
Jehová chiꞌ dꞌa vin̈.

A smojonal chon̈abꞌ Israel

34  1 Ix yalanxi Jehová dꞌa vin̈aj Moisés chiꞌ icha tic:
2  Al juntzan̈ checnabꞌil tic dꞌa ebꞌ etisraelal. Toxo val ol ex och dꞌa 

lum Canaán chiꞌ, eyic ol aj luum. Aton smojonal luum tic:
3  A smojonal lum dꞌa sur tzꞌecꞌ dꞌa tzꞌinan luum Zin dꞌa stitac lum yic 

Edom. Schael yich dꞌa stojolal sur dꞌa aꞌ mar Muerto. 4 Sqꞌuen̈ej dꞌa sur chiꞌ 
masanto dꞌa yich lum vitz Acrabim, tzꞌecꞌn̈ejcꞌoch dꞌa Zin masanto scꞌoch 
dꞌa Cades-barnea. Slajvi chiꞌ, sbꞌatn̈ejpax dꞌa Hasar-adar, masanto scꞌoch 
dꞌa Asmón. 5 Sbꞌatxi dꞌa Asmón chiꞌ masanto scꞌoch dꞌa aꞌ elumaꞌ yic Egipto, 
slajvicancꞌoch dꞌa aꞌ mar Mediterráneo. 6 A smojonal dꞌa stojolal bꞌaj sbꞌat cꞌu, 
aton aꞌ mar Mediterráneo chiꞌ. 7 Axo smojonal dꞌa norte, schael dꞌa aꞌ mar 
Mediterráneo chiꞌ masanto scꞌoch dꞌa jolom vitz Hor. 8  Tzꞌelxi dꞌa jolom vitz 
Hor chiꞌ masanto bꞌaj tzꞌochcꞌoch sbꞌeal chon̈abꞌ Hamat, masanto dꞌa Zedad. 
9 Sbꞌat dꞌa Zedad chiꞌ, tzꞌecꞌ dꞌa Zifrón masanto scꞌoch dꞌa Hazar-enán.

10 Axo smojonal dꞌa stojolal bꞌaj sjavi cꞌu, schael dꞌa Hazar-enán masanto 
scꞌoch dꞌa Sefam. 11 Tzꞌelxi dꞌa Sefam chiꞌ, masanto scꞌoch dꞌa Ribla dꞌa stojolal 
bꞌaj sjavi cꞌu dꞌa Aín. Slajvi chiꞌ tzꞌemn̈ej jun mojon chiꞌ dꞌa stojolal bꞌaj sjavi cꞌu 
dꞌa aꞌ n̈ajabꞌ Cineret, 12  sbꞌatn̈ej dꞌa aꞌ Jordán masanto scꞌoch dꞌa aꞌ mar Muerto.

A masanil juntzan̈ chiꞌ, aton smojonal lum e luum chiꞌ, xchi Jehová, xa chi 
dꞌa ebꞌ, xchi dꞌa vin̈.

A tas ol aj spojchajecꞌ lum luum
13  Ix yal juntzan̈ checnabꞌil tic vin̈aj Moisés dꞌa ebꞌ israel:
Aton jun luum tic ol e pojecꞌ dꞌa e patic, aton lum ix yal Jehová to ol 

pojchajecꞌ dꞌa scal ebꞌ nan̈al slajun̈il eyin̈tilal, yujto toxo ix schacan smacbꞌen 
nan̈al yoxil in̈tilal, 14-15 aton ebꞌ yin̈tilal Rubén yedꞌ ebꞌ yic Gad yedꞌ nan̈alxo 
ebꞌ yic Manasés. Toxo ix scha lum yic ebꞌ, aton lum ay dꞌa stojolal bꞌaj sjavi 
cꞌu dꞌa aꞌ Jordán dꞌa yichan̈ Jericó, xchi vin̈aj Moisés chiꞌ.

16 Ix yalanxi Jehová dꞌa vin̈aj Moisés chiꞌ icha tic:
17 A ebꞌ ol pojanecꞌ lum luum chiꞌ dꞌa e cal, aton vin̈ sacerdote Eleazar yedꞌ 

vin̈aj Josué yuninal vin̈aj Nun. 18  Palta yovalil tzeyavtej junjunoc ebꞌ yajal 
yaj dꞌa junjun eyin̈tilal ayic spojchajecꞌ luum chiꞌ. 19 Aton ebꞌ vin̈ tic yovalil 
ol avtajoc:

A dꞌa yin̈tilal Judá, a vin̈aj Caleb yuninal vin̈aj Jefone.
20 Axo dꞌa yin̈tilal Simeón, a vin̈aj Semuel yuninal vin̈aj Amiud.
21 Axo dꞌa yin̈tilal Benjamín, a vin̈aj Elidad yuninal vin̈aj Quislón.
22  Axo dꞌa yin̈tilal Dan, a vin̈aj Buqui yuninal vin̈aj Jogli, aton vin̈ yajal yaji.
23 Axo dꞌa yin̈tilal Manasés yuninal vin̈aj José, a vin̈aj Haniel yuninal vin̈aj 

Efod, aton vin̈ yajal yaji.
24  Axo dꞌa yin̈tilal Efraín yuninal pax vin̈aj José chiꞌ, a vin̈aj Kemuel 

yuninal vin̈aj Siftán, aton vin̈ yajal yaji.
25 Axo dꞌa yin̈tilal Zabulón, a vin̈aj Elizafán yuninal vin̈aj Parnac, aton vin̈ 

yajal yaji.
26 Axo dꞌa yin̈tilal Isacar, a vin̈aj Paltiel yuninal vin̈aj Azán, aton vin̈ yajal 

yaji.
27 Axo dꞌa yin̈tilal Aser, a vin̈aj Ahiud yuninal vin̈aj Selomi, aton vin̈ yajal 

yaji.
28  Axo dꞌa yin̈tilal Neftalí, a vin̈aj Pedael yuninal vin̈aj Amiud, aton vin̈ 

yajal yaji, xchi dꞌa vin̈.
29 Aton juntzan̈ ebꞌ vin̈ tic ix schec Jehová spojecꞌ lum Canaán dꞌa scal ebꞌ 

yin̈tilalcan Israel.

Smacbꞌen ebꞌ levita

35  1 Ix lolonxi Jehová dꞌa vin̈aj Moisés chiꞌ dꞌa yacꞌlical Moab, dꞌa stiꞌ aꞌ 
Jordán dꞌa yichan̈ Jericó, ix yalan icha tic:

2  Al dꞌa ebꞌ etisraelal, a dꞌa lum sluum ebꞌ ol scha chiꞌ, ataꞌ ol yacꞌ jayeoc 
chon̈abꞌ ebꞌ dꞌa ebꞌ levita bꞌaj ol cajnajoc yedꞌ pax lum colan dꞌa spatic yichan̈ 
junjun chon̈abꞌ chiꞌ bꞌaj ol va nocꞌ smolbꞌetzal nocꞌ ebꞌ levita chiꞌ. 3  A dꞌa 
juntzan̈ chon̈abꞌ chiꞌ ol cajnaj ebꞌ, axo dꞌa spatic yichan̈ ol va nocꞌ smolbꞌetzal 
nocꞌ ebꞌ. 4 A lum colan dꞌa spatic yichan̈ juntzan̈ schon̈abꞌ ebꞌ ol acꞌjoc chiꞌ, 
ayocabꞌ 450 metro tzꞌel dꞌa spatictac. 5 Masanil jun lum chiꞌ, ay 900 metro dꞌa 
junjun pacꞌan̈, lajann̈ej tzꞌaj sat dꞌa schan̈il pacꞌan̈. Axo dꞌa snan̈al yol scꞌol 
luum, ataꞌ aycan junjun chon̈abꞌ chiꞌ.

6  A dꞌa scal juntzan̈ chon̈abꞌ tzꞌacꞌji dꞌa ebꞌ levita chiꞌ, ayocabꞌ vaqueoc 
chon̈abꞌ bꞌaj syal bꞌat scolan sbꞌa junoc mach smacꞌancham junoc anima. Chꞌoc 
pax tzeyacꞌ 42-ocxo chon̈abꞌ dꞌa ebꞌ. 7 A dꞌa masanil, yovalil tzꞌacꞌji 48 chon̈abꞌ 
dꞌa ebꞌ levita chiꞌ yedꞌ slumal dꞌa spatictac bꞌaj sva smolbꞌetzal nocꞌ ebꞌ. 8  A dꞌa 
lum smacbꞌen ebꞌ yetisraelal ebꞌ levita chiꞌ, ataꞌ tzꞌelta juntzan̈ chon̈abꞌ tzꞌacꞌji 
dꞌa ebꞌ. Yuj chiꞌ junjun in̈tilal syacꞌ jayeoc juntzan̈ chon̈abꞌ chiꞌ. A juntzan̈ 
eyin̈tilal nivac sluum, tzijtum chon̈abꞌ syacꞌ ebꞌ dꞌa ebꞌ levita chiꞌ, axo juntzan̈ 
eyin̈tilal quenn̈ej sluum, quenn̈ej chon̈abꞌ syacꞌ ebꞌ dꞌa ebꞌ, xchi dꞌa vin̈.

A chon̈abꞌ bꞌajtac scol sbꞌa ebꞌ anima 
(Dt 19.1‑13; Jos 20.1‑9)

9 Ix yalanxi Jehová dꞌa vin̈aj Moisés chiꞌ icha tic:

10 Al jun tic dꞌa ebꞌ etisraelal: Ayic ol ex cꞌaxpajecꞌ dꞌa aꞌ Jordán, ol ex och 
chon̈abꞌil dꞌa sat lum Canaán chiꞌ. 11 Ol e siqꞌuel jayeoc chon̈abꞌ bꞌaj ol yal 
scolan sbꞌa junoc mach smacꞌancham junoc anima tato man̈ scꞌanoc scꞌool 
scꞌulani. 12  Ataꞌ scol sbꞌa jun chiꞌ, vachꞌchom sayjiecꞌ yuj junoc mach ayto 
yuj sbꞌa yedꞌ jun ix cham chiꞌ, max yal-laj schami, tato maxto cꞌanbꞌaj dꞌay 
yuj ebꞌ yajal yaj dꞌa chon̈abꞌ chiꞌ. 13  A juntzan̈ chon̈abꞌ bꞌaj scol sbꞌa ebꞌ chiꞌ, 
vaqueꞌ chon̈abꞌil ol yil sbꞌa: 14 Oxeꞌ scan dꞌa scꞌaxepalecꞌta aꞌ Jordán tic, oxeꞌ 
pax scan dꞌa Canaán chiꞌ. 15 A dꞌa vaqueꞌ chon̈abꞌ chiꞌ, ataꞌ scol sbꞌa ebꞌ anima 
smacꞌancham junoc anima, aton ebꞌ eyetisraelal yedꞌ ebꞌ man̈ eyetchon̈abꞌoc 
ayecꞌ cajan dꞌa e cal, ma ebꞌ ton̈ej tzꞌecꞌ posado. Ataꞌ scol sbꞌa ebꞌ tato man̈ 
scꞌanoc scꞌol ebꞌ smacꞌancham anima chiꞌ ebꞌ.

16-18  Tato ay junoc mach smacꞌan junoc anima yedꞌ junoc qꞌuen yamcꞌabꞌ yic 
oval, ma yedꞌ junoc yaxqꞌueen, ma yedꞌ junoc te teꞌ, talaj scham jun anima 
chiꞌ yuuj, a jun smacꞌvaj chiꞌ, macꞌumcham anima toni, yovalil smacꞌjipax 
chamoc. 19 A junoc ayto yuj sbꞌa yedꞌ vin̈ ix cham chiꞌ, aꞌ smacꞌanpaxcham vin̈ 
ix macꞌancham jun anima chiꞌ ayic schalan sbꞌa yedꞌoc.

20  Qꞌui nal oc ay junoc mach tzꞌecanbꞌat pocꞌnaj junoc anima yujto 
schichonoch scꞌol dꞌay, ma syecanbꞌat junoc tas dꞌa yibꞌan̈ yuj yajcꞌolal, 
21 mato smacꞌaꞌ yujto yajcꞌol sbꞌa ebꞌ, axo tzꞌaji scham jun anima chiꞌ, yovalil 
smacꞌjipaxcham jun ix macꞌvaj chiꞌ, yujto macꞌumcham anima. Yuj chiꞌ a 
junoc ayto yuj sbꞌa yedꞌ vin̈ ix cham chiꞌ, a smacꞌanpaxcham jun mach smilvaj 
chiꞌ. 22  Palta qꞌuinaloc ay junoc mach tzꞌecan telvoc junoc anima, man̈ scꞌanoc 
scꞌool, tato malaj oval dꞌa scal ebꞌ, ma jun, syecanbꞌat junoc tas dꞌa yibꞌan̈, 
23  an̈ejtonaꞌ tato maj yilpaxi, sjulanbꞌat junoc qꞌueen axo dꞌa junoc anima 
scꞌoch qꞌueen, scham yuuj, man̈ yajcꞌoloc sbꞌa ebꞌ, man̈ yujoc yacꞌan chucal 
dꞌay yuj chiꞌ icha chiꞌ tzꞌaji. 24 Tato icha chiꞌ, sbꞌat scol sbꞌa jun anima chiꞌ dꞌa 
junoc chon̈abꞌ bꞌaj scol sbꞌa ebꞌ anima chiꞌ. Axo ebꞌ anima bꞌaj snibꞌej scol sbꞌa 
chiꞌ, a ebꞌ tzꞌicꞌanbꞌat bꞌaj ix och jun chamel chiꞌ. Axo ebꞌ anima cajan bꞌaj ix 
och chamel chiꞌ, a ebꞌ schꞌolbꞌitan jun ay smul chiꞌ yedꞌ jun ayto yuj sbꞌa yedꞌ 
jun ix cham chiꞌ, icha yalan sleyal dꞌa yibꞌan̈ ebꞌ.

25 A ebꞌ yichamtac vinaquil chon̈abꞌ bꞌaj ix bꞌat scol sbꞌa jun ix macꞌancham 
jun anima chiꞌ, a ebꞌ scolan dꞌa yol scꞌabꞌ vin̈ ayto yuj sbꞌa yedꞌ jun ix cham chiꞌ. 
Axo ebꞌ tzꞌicꞌanxibꞌat dꞌa chon̈abꞌ bꞌaj ix xidꞌecꞌ scol sbꞌa chiꞌ. A jun chiꞌ scann̈ej 
taꞌ masanto scham vin̈ sat sacerdote sicꞌbꞌiloch dꞌa jun tiempoal chiꞌ. 26 Palta tato 
tzꞌel dꞌa spatiquel chon̈abꞌ bꞌaj ayecꞌ scol sbꞌa chiꞌ, 27 tzꞌilchajelta yuj jun mach 
ayto yuj sbꞌa yedꞌ jun smacꞌnaccham chiꞌ, smacꞌjicham yuj jun tzꞌilanelta chiꞌ, a 
jun smilvaj chiꞌ max ochlaj smul. 28 Yuj chiꞌ yovalil ayn̈ejocabꞌecꞌ dꞌa yol chon̈abꞌ 
chiꞌ masanto scham vin̈ sat sacerdote, ichato chiꞌ syal spax dꞌa schon̈abꞌ.

29 A juntzan̈ tic ley tzꞌajcan dꞌa e cal yedꞌ dꞌa scal ebꞌ eyin̈tilal, yaln̈ej bꞌajtil 
ol ex cajnajoc.

30  Tato ay chavan̈oc, ma oxvan̈oc testigo dꞌa spatic junoc mach 
smacꞌancham junoc anima, a jun chiꞌ ay sleyal schami. Tato junn̈ej testigo 
jun, max yal-laj schami. 31 Max yal-laj schaji qꞌuen tumin tato toxo ix och dꞌa 
yibꞌan̈ junoc mach to ix smacꞌcham junoc anima, yovalil schami.

32  Max yal-laj schaji qꞌuen tumin dꞌa junoc smacꞌancham junoc anima yuj 
yel libre dꞌa chon̈abꞌ bꞌaj ayecꞌ scol sbꞌa chiꞌ, yic spax dꞌa schon̈abꞌ ayic manto 
cham vin̈ sat sacerdote.

NÚMEROS 35 248  



33  Man̈ eyixtejbꞌat lum luum bꞌaj ol ex cajnaj chiꞌ yuj schiqꞌuil anima 
smacꞌjichamoc. Yuj chiꞌ tato ay chicꞌ tzꞌem dꞌa sat luum, malaj junoc tas syal 
yacꞌan tupoc, an̈ej to scham jun ix macꞌancham anima chiꞌ.

34  Yuj chiꞌ, man̈ eyixtejbꞌat sat lum luum bꞌaj ol ex cajnaj chiꞌ, yujto a in 
Jehová in ayinecꞌ dꞌa e cal a ex israel ex tic dꞌa sat lum luum chiꞌ, xchi Jehová 
dꞌa vin̈aj Moisés chiꞌ.

Sleyal yuj smacbꞌen ebꞌ ix ix

36  1 A ebꞌ yichamtac vinaquil yaj dꞌa ebꞌ yin̈tilalcan Galaad, aton ebꞌ 
yin̈tilalcan vin̈aj Maquir yuninal vin̈aj Manasés, yuninalcan vin̈aj 

José, ix ja ebꞌ dꞌa yichan̈ vin̈aj Moisés yedꞌ ebꞌ yajalil chon̈abꞌ, ix yalan ebꞌ 
icha tic:

2  —Ach mamin Moisés, a Jehová ix alani to ol a pojecꞌ lum luum dꞌa co cal 
a on̈ yin̈tilal on̈ Israel tic ato syalaꞌ bꞌaj ol quicꞌ junjun on̈. Ix yalanpaxi to a 
jun macan̈ lum dꞌin̈an ol yicꞌ vin̈aj Zelofehad vin̈ cucꞌtac chamnac, syal yacꞌji 
lum dꞌa ebꞌ ix yisil vin̈. 3  Palta qꞌuinaloc a ebꞌ ix chiꞌ tzꞌicꞌan ebꞌ vin̈ vinac 
dꞌa junocxo in̈tilal ebꞌ quetisraelal, yuj chiꞌ a lum chiꞌ tzam el lum dꞌa yol 
smacbꞌen quin̈tilal tic, axom yecꞌ lum dꞌa yol smacbꞌen yin̈tilal ebꞌ vin̈ syicꞌ 
ebꞌ ix chiꞌ. 4  Slajvi chiꞌ, axom yic scꞌoch yabꞌilal yoch qꞌuin̈ yic tzꞌel tastac 
dꞌa libre, tzam canxon̈ej slum ebꞌ ix chiꞌ dꞌa yol smacbꞌen junxo in̈tilal chiꞌ, 
tzꞌelcan lum dꞌa yol co macbꞌen tic, xchi ebꞌ. 5 Ix yalan vin̈aj Moisés dꞌa ebꞌ 
icha ix aj yalan Jehová:

—A ebꞌ vin̈ yin̈tilalcan José, yel tas syal ebꞌ vin̈. 6 Yuj chiꞌ a ebꞌ ix yisil vin̈aj 
Zelofehad syal yicꞌan ebꞌ ix yaln̈ej mach bꞌaj scan sgana, an̈ej to junn̈ejocabꞌ 
yin̈tilal ebꞌ vin̈ yedꞌ ebꞌ ix. 7 Yujto a junjun macan̈ lum ol yicꞌcan junjun 
yin̈tilal ebꞌ israel chiꞌ, max yal-laj yicꞌjiecꞌ lum yuj junocxo in̈tilal ebꞌ, palta 
yovalil junjun in̈tilal yedꞌ sluum ol yicꞌcani. 8  Tato ay junoc ix ix yalxon̈ej tas 
in̈tilal ay lum smacbꞌen ix aycani, yovalil to a junoc vin̈ vinac an̈ejaꞌ yin̈tilal 
ix chiꞌ syicꞌaꞌ. Icha chiꞌ tzꞌaj yajecꞌ junjun ebꞌ dꞌa yol smacbꞌen ol schacan 
smam. 9 Max yal-laj sbꞌat slum junoc in̈tilal dꞌa junocxo in̈tilal. Junjun yin̈tilal 
ebꞌ israel scann̈ej yedꞌ smacbꞌen ol schaꞌa.

10-11 Yuj chiꞌ, a ebꞌ ix yisil vin̈aj Zelofehad chiꞌ: Aton ix Maala, ix Tirsa, ix 
Hogla, ix Milca yedꞌ ix Noa, ix scꞌanabꞌajej ebꞌ ix scꞌulan icha ix yal Jehová 
dꞌa vin̈aj Moisés chiꞌ. Yuj chiꞌ a ebꞌ vin̈ ayto yuj sbꞌa yedꞌ smam ebꞌ ix, a ebꞌ 
vin̈ ix yicꞌ ebꞌ ix, 12  aton ebꞌ yin̈tilalcan Manasés yuninal vin̈aj José. Icha chiꞌ 
ix aj scann̈ej smacbꞌen ebꞌ ix dꞌa yol smacbꞌen yin̈tilal bꞌaj cotnac smam ebꞌ 
ix chiꞌ.

13 Aton val juntzan̈ ley yedꞌ checnabꞌil tic ix yacꞌcan Jehová dꞌa vin̈aj Moisés 
yuj yalchaj dꞌa ebꞌ israel, ayic ayecꞌ ebꞌ dꞌa yacꞌlical Moab, dꞌa stiꞌ aꞌ Jordán 
dꞌa yichan̈ Jericó. 

Bꞌabꞌel lolonel ix yal vin̈aj Moisés

1  1-5 A juntzan̈ lolonel tic ix yal vin̈aj Moisés dꞌa ebꞌ yetisraelal ayic ayecꞌ 
ebꞌ dꞌa yol yic Moab, dꞌa slacꞌanil jun chon̈abꞌ Zuf dꞌa tzꞌinan luum dꞌa 

stojolal bꞌaj sjavi cꞌu dꞌa aꞌ Jordán, aton dꞌa lum Arabá, aton lum ay dꞌa yichan̈ 
aꞌ Chacchac Mar. Ayecꞌ ebꞌ dꞌa snan̈al chon̈abꞌ Parán yedꞌ juntzan̈xo chon̈abꞌ 
tic, aton Tofel, Labán, Hazerot yedꞌ Dizahab.

Ayic toxo ix satjiel chavan̈ ebꞌ rey yuj vin̈aj Moisés yedꞌ ebꞌ soldado Israel, 
aton vin̈aj Sehón sreyal ebꞌ amorreo cajan dꞌa Hesbón yedꞌ vin̈aj Og sreyal 
Basán cajan dꞌa Astarot yedꞌ dꞌa Edrei, ataꞌ yal vin̈aj Moisés chiꞌ tas schec 
Jehová yal vin̈ dꞌa ebꞌ.

Uxlucheꞌ cꞌual stecꞌnabꞌil dꞌa lum vitz Horeb, sbꞌat dꞌa svitzal Seir masanto scꞌoch 
dꞌa Cades-barnea. Vachꞌchom icha chiꞌ, palta a dꞌa bꞌabꞌel cꞌu yic yuxluchil uj yic 
stzꞌacvi 40 abꞌil yelta ebꞌ dꞌa Egipto, aton taꞌ ix yal vin̈aj Moisés tas syalelcꞌoch 
juntzan̈ checnabꞌil yalnac Jehová dꞌa vin̈ yuj ebꞌ schon̈abꞌ. Ix yalan vin̈ icha tic:

A Chꞌan̈ Libro

DEUTERONOMIO
Deuteronomio sbꞌi jun libro tic, syalelcꞌochi, “syalcot ley junelxo”. A dꞌa jun libro 

tic tzꞌibꞌabꞌilcan juntzan̈ tas nivan yelcꞌoch yalnaccan vin̈aj Moisés dꞌa ebꞌ israel 
ayic mantzac cꞌoch ebꞌ dꞌa lum Canaán. Syalanpaxcot juntzan̈ scꞌaybꞌubꞌal Dios yedꞌ 
masanil tas scꞌulejnac Dios chiꞌ yedꞌ ebꞌ ayic yelnaccot ebꞌ dꞌa Egipto. Syalpaxcot jayeꞌ 
abꞌil ecꞌnac oyoyoc ebꞌ dꞌa lum tzꞌinan luum. A Dios man̈ ton̈ejoc scolnac ebꞌ schon̈abꞌ 
sicꞌbꞌilel yuj chiꞌ, palta yacꞌnacpax svachꞌcꞌolal dꞌa yibꞌan̈ ebꞌ ayic yecꞌnac oyoyoc ebꞌ 
dꞌa lum tzꞌinan luum chiꞌ. Yuj chiꞌ smoj val to xajan Dios chiꞌ yuj ebꞌ, scꞌanabꞌajan ebꞌ 
tas syalaꞌ, syalan vachꞌ lolonel ebꞌ dꞌay, yic syacꞌn̈ej svachꞌcꞌolal dꞌa ebꞌ. Ay val jayeꞌ 
versículo te nivan yelcꞌoch dꞌa jun libro tic, aton dꞌa capítulo 6 versículos 4,5 yedꞌ 6. 
Yalnacpaxcan Jesucristo yuj juntzan̈ versículo tic ayic scꞌaybꞌannac ebꞌ anima to a 
juntzan̈ checnabꞌil tic te nivan yelcꞌochi.

A dꞌa capítulo 1 masanto dꞌa 4, ataꞌ syalcan vin̈aj Moisés tastac scꞌulejnac dꞌa tzꞌinan 
luum. Axo dꞌa capítulo 5 masanto dꞌa 26, ataꞌ syalpaxcot schabꞌil macan̈ slolonel 
vin̈aj Moisés chiꞌ. A juntzan̈ chiꞌ cachnabꞌil yaji, a dꞌa lajun̈eꞌ checnabꞌil elnaccoti. 
Syalanpaxcoti tas yovalil sbꞌeybꞌalej ebꞌ israel ayic ol och ebꞌ dꞌa lum Canaán, yic 
syicancan lum ebꞌ. A dꞌa capítulo 27 yedꞌ 28, ataꞌ syal yuj svachꞌcꞌolal Dios scha ebꞌ. 
Axo dꞌa capítulo 29 yedꞌ 30, ataꞌ syalaꞌ to tzꞌacꞌbꞌixi strato Dios yacꞌnac yedꞌ ebꞌ israel 
dꞌa lum vitzal Sinaí. Axo dꞌa capítulo 31 masanto dꞌa 34, ataꞌ syal masanil slajvubꞌ 
slolonel vin̈aj Moisés yalnaccan dꞌa ebꞌ yetisraelal. Yalancan sbꞌa vin̈ dꞌa ebꞌ, yujto 
yojtacxo vin̈ to toxo ol cham vin̈. Axo vin̈aj Josué yacꞌcanoch vin̈ sqꞌuexuloc dꞌa 
yopisio. Slajvi chiꞌ, sqꞌue vin̈ dꞌa lum vitz scuch Nebo, ataꞌ yilcanbꞌat lum Canaán vin̈, 
axo taꞌ cham vin̈.
 



6 A Jehová co Diosal lolonnac dꞌayon̈ dꞌa lum vitz Horeb, yalannac icha tic: 
Nivanxo tiempo eyajecꞌ dꞌa yichtac jun vitz tic. 7 A ticnaic, ixiquecxi, tzex 
bꞌatcan dꞌa lum svitzal yic ebꞌ amorreo yedꞌ dꞌa masanil yol smacbꞌen ebꞌ dꞌa 
Arabá, dꞌa tzalquixtac, dꞌa chꞌolquixtac, dꞌa Neguev yedꞌ dꞌa stitac aꞌ mar, dꞌa 
lum yic ebꞌ cananeo yedꞌ dꞌa masanil yoltac yic Líbano masanto dꞌa aꞌ nivan 
Éufrates, 8  yujto toxo ix vacꞌ lum luum chiꞌ dꞌa yol e cꞌabꞌ. Ochan̈ec cajan dꞌay 
yujto vacꞌnac in tiꞌ vacꞌan lum dꞌa ebꞌ e mam eyicham, aton vin̈aj Abraham, 
vin̈aj Isaac yedꞌ vin̈aj Jacob yedꞌ dꞌayex yin̈tilal ex ebꞌ, xchi Jehová dꞌayon̈.

Ochnac yopisio ebꞌ juez 
(Ex 18.13‑27)

9 A dꞌa jun tiempoal chiꞌ valnac dꞌayex: Man̈ ol yal-laj ex vilan in chꞌocoj. 
10 Tzijtum cuninal ix acꞌji yuj Jehová co Diosal, yuj chiꞌ a val ticnaic, te nivan 
chon̈abꞌxo on̈ aji, lajanxo co bꞌisul icha qꞌuen cꞌanal ay dꞌa satchaan̈ to man̈ 
bꞌischajbꞌenoc. 11 Aocabꞌ Jehová co Diosal, sDiosal pax ebꞌ co mam quicham, 
a tzꞌacꞌan qꞌuibꞌ co bꞌisul dꞌa smilalxo, ecꞌbꞌal dꞌa yichan̈ icha co bꞌisul ticnaic. 
Yacꞌocabꞌ val svachꞌcꞌolal, icha val ix aj yacꞌan stiꞌ. 12  Yuj chiꞌ max yal-laj vuj 
in chꞌocoj ex vilani yedꞌ in bꞌoanel masanil oval yedꞌ chaclajbꞌail ay dꞌa e cal. 
13  Yuj chiꞌ, siqꞌuequel ebꞌ vin̈ te ay sjelanil dꞌa scal junjun in̈tilal, aton ebꞌ aj 
pensar, ebꞌ ojtacabꞌilxo to syal yuuj, a juntzan̈ ebꞌ chiꞌ ol vacꞌoch eyajaliloc, 
xin chi.

14 Axo e tacꞌvi: Scha co cꞌool masanil tas ix a naꞌ chiꞌ, xe chi. 15  Icha chiꞌ 
aj in sicꞌanel dꞌa scal junjun eyin̈tilal ebꞌ vin̈ ay spensar, nivan yelcꞌochi, 
vacꞌanoch yopisio ebꞌ vin̈ yoch eyajaliloc: Ay ebꞌ vin̈ vacꞌoch yajalil dꞌa mil 
anima, dꞌa cien, dꞌa cincuenta yedꞌ dꞌa lajun̈van̈, slaj och ebꞌ vin̈ yajalil chiꞌ 
dꞌa yin̈tilal. 16  An̈ejtonaꞌ vacꞌan juntzan̈ checnabꞌil tic dꞌa ebꞌ eyajalil chiꞌ: 
Tzeyilaꞌ tato ay oval ma telajbꞌail sqꞌue vaan dꞌa scal ebꞌ quetchon̈abꞌ, tato ay 
tas ay dꞌa scal chavan̈oc ebꞌ, mato ay tas ay dꞌa scal junoc yedꞌ junoc chꞌoc 
chon̈abꞌil, vachꞌn̈ej tzeyutej e bꞌoan yaj dꞌa ebꞌ dꞌa stojolal. 17 Ayic tze bꞌoan 
yaj dꞌa ebꞌ, malajocabꞌ sqꞌuexan̈il ebꞌ dꞌa yol e sat. Lajann̈ej tzeyutej dꞌa ebꞌ 
emnaquiltac yedꞌ dꞌa ebꞌ nivac yelcꞌochi. Mocabꞌa junoc bꞌaj tzex xivi, yujto 
a jun eyopisio chiꞌ, man̈ eyicoc, yujto acꞌbꞌil dꞌayex yuj Dios. Tato ay val tas 
te nivan yaj jun, tzeyicꞌcot dꞌayin, a inxo ol in bꞌo yaj dꞌa ebꞌ, xin chi dꞌa ebꞌ.

18  Ataꞌ valnac masanil dꞌa ebꞌ tastac yovalil scꞌulej ebꞌ.

A ebꞌ lajchavan̈ ilum luum 
(Nm 13.1–14.4)

19 Ayic quel dꞌa lum vitz Horeb, co dꞌin̈bꞌanbꞌat dꞌa tzalquixtac dꞌa yol yic ebꞌ 
amorreo, yuj co cꞌanabꞌajan tas syal Jehová co Diosal. Te ay smay eyilaꞌ ayic 
on̈ ecꞌn̈ej dꞌa jun nivan tzꞌinan lum chiꞌ, masanto on̈ cꞌoch dꞌa Cades-barnea. 
20  Ataꞌ val dꞌayex to toxo on̈ cꞌoch dꞌa tzalquixtac dꞌa yol yic ebꞌ amorreo, 
aton jun chiꞌ ol yacꞌ Jehová co Diosal dꞌayon̈. 21 Ochan̈ec an, iqꞌuec ecꞌ luum, 
cajnajan̈ec taꞌ, icha ix aj yalan Jehová dꞌayon̈, aton co Diosal yedꞌ ebꞌ co mam 
quicham. Man̈ ex xivoc, mocabꞌ chabꞌaxqꞌue e cꞌool, xin chi. 22  A exxo tic ul 
eyal dꞌayin: Te vachꞌ ama tato ay jayvan̈oc on̈ tzon̈ bꞌabꞌlaj bꞌati yic tzon̈ bꞌat 
quil juntzan̈ chon̈abꞌ chiꞌ, tzon̈ paxta yic tzul calani tas bꞌeal bꞌaj ol on̈ bꞌatoc 
yedꞌ tas chon̈abꞌil bꞌaj ol on̈ ochoc, xe chi.

23  A tas eyal chiꞌ, vachꞌ vabꞌi. Yuj chiꞌ in siqꞌuel lajchavan̈ vinac dꞌa e cal, 
junjun dꞌa junjun in̈tilal. 24 Aton ebꞌ chiꞌ bꞌat dꞌa tzalquixtac, scꞌoch ebꞌ dꞌa 
schꞌolanil Escol, yecꞌchaj ebꞌ dꞌa juntzan̈ lugar chiꞌ smasanil. 25  Slajvi chiꞌ 
yicꞌancot ebꞌ jabꞌoc sat tas avabꞌil dꞌa jun luum chiꞌ dꞌayon̈. A yuj tas yal ebꞌ 
chiꞌ, yuj chiꞌ nachajel cuuj to te vachꞌ lum ol yacꞌ Jehová co Diosal dꞌayon̈. 
26 A exxo tic, maj yal e cꞌol ex bꞌat dꞌa jun luum chiꞌ, palta to e tenecꞌ tas yal 
Jehová co Diosal. 27 Axo bꞌaj ayex ecꞌ chiꞌ, ex och ijan eyalan icha tic: A Jehová 
malaj sgana dꞌayon̈, yuj chiꞌ on̈ yiqꞌuelta dꞌa Egipto yujn̈ej on̈ yacꞌanoch dꞌa 
yol scꞌabꞌ ebꞌ amorreo, yic tzon̈ satanel ebꞌ. 28  Axo ticnaic jun, ¿bꞌajtil ol on̈ 
bꞌatoc? A ebꞌ quetchon̈abꞌ tzꞌalani to ataꞌ ay ebꞌ vin̈ vinac te tecꞌan, nivac 
vinac, chaan̈ steel ebꞌ vin̈ dꞌa quichan̈, nivac chon̈abꞌ juntzan̈ schon̈abꞌ ebꞌ, te 
chaan̈ yajoch smuroal spatictac. Ix yilanpax juntzan̈ nivac vinac yin̈tilal vin̈aj 
Anac ebꞌ. A yuj masanil juntzan̈ chiꞌ, juneln̈ej ix chabꞌaxqꞌue co cꞌool, xe chi.

29 Ichato chiꞌ in tacꞌvi: Man̈ ex xiv yuj juntzan̈ chiꞌ. 30 A Jehová co Diosal 
ol bꞌabꞌlaj dꞌa quichan̈, aꞌ ol acꞌan oval cuuj, icha val tas ix aj quilan tas ix 
scꞌulej cuuj dꞌa Egipto, 31 yedꞌ dꞌa tzꞌinan luum. Yedꞌ val yipal on̈ yicꞌancot dꞌa 
yoltac bꞌe dꞌa tzꞌinan lum chiꞌ, masanto ix yal co javi dꞌa tic, icha val junoc 
mamabꞌil to syaꞌilej yal yuninal, xin chi. 32  Palta a ex tic maj eyacꞌoch Jehová 
co Diosal dꞌa e cꞌool. 33 A val Jehová chiꞌ bꞌabꞌel dꞌa quichan̈. A dꞌacꞌvalil syacꞌ 
saquilqꞌuinal dꞌayon̈ icha junoc cꞌacꞌ, axo dꞌa cꞌualil, schꞌoxpax yedꞌ jun asun 
bꞌaj tzon̈ bꞌati yedꞌ bꞌaj tzon̈ och vaan.

Cotnac yoval Jehová dꞌa ebꞌ israel 
(Nm 14.20‑35)

34 Ayic yabꞌan Jehová tas eyal chiꞌ, te cot yoval, yacꞌan stiꞌ icha tic: 35 Malaj 
val junoc juntzan̈ vinac te chuc spensar tic ol ilan lum luum vacꞌnac in 
tiꞌ vacꞌan dꞌa e mam eyicham. 36  An̈ej vin̈aj Caleb yuninal vin̈aj Jefone ol 
ilan luum, yuj chiꞌ a dꞌa vin̈ yedꞌ yin̈tilal ol vacꞌ lum xidꞌ eyil chiꞌ, yujto ix 
scꞌanabꞌajej vin̈ yedꞌ smasanil scꞌol tas ix valaꞌ, xchi Jehová chiꞌ.

37 Eyuj val a ex tic, yuj chiꞌ cotpax yoval Jehová dꞌayin, yalan dꞌayin icha 
tic: Man̈ ol ach ochpaxlaj dꞌa luum a ach tic. 38  A vin̈aj Josué yuninal vin̈aj 
Nun scolvaj edꞌoc, a vin̈ ol och a qꞌuexuloc. Yuj chiꞌ iptzitej vin̈ yujto a vin̈ ol 
acꞌan jun luum chiꞌ dꞌa ebꞌ etisraelal tic, xchi dꞌayin.

Yalanpax dꞌayex icha tic: 39 Vachꞌchom a ex tic tzeyacꞌoch dꞌa e cꞌool to ol 
ochcan ebꞌ eyuninal checabꞌoc dꞌa ebꞌ ajcꞌool, palta a ebꞌ eyuninal mantalaj 
spensar chiꞌ, ol och ebꞌ dꞌa jun luum chiꞌ. A in ol vacꞌ lum smacbꞌenoc ebꞌ. 
40  Yacbꞌan manto elcꞌochlaj, meltzajan̈ec dꞌa tzꞌinan luum, tzex bꞌatcan 
junelxo dꞌa bꞌe scꞌoch dꞌa aꞌ Chacchac Mar, xchi Jehová chiꞌ dꞌayin.

Acꞌbꞌil ganar ebꞌ israel dꞌa Horma 
(Nm 14.39‑45)

41 A ex tic, eyal dꞌayin icha tic: Ix och co mul dꞌa Jehová co Diosal, palta 
a ticnaic jun, coyec, caqꞌuec quip icha val ix aj yalan Jehová dꞌayon̈, xe 
chi. Eyicꞌanbꞌat eyamcꞌabꞌ yic oval, a e naani to secojtac ol aj eyicꞌan lum 
tzalquixtac chiꞌ. 42  Palta a Jehová alani to sval dꞌayex: Man̈ eyacꞌ oval, man̈ e 
tecꞌbꞌej e bꞌa dꞌa ebꞌ ajcꞌool, axo talaj tzꞌaji tzex yacꞌan ganar ebꞌ, yujto man̈ ol 
in bꞌatlaj eyedꞌoc, xchi Jehová, xa chi, xchi dꞌayin.

43  Vacꞌ juntzan̈ chiꞌ eyojtaquejeli, palta a ex tic maj e chalaj eyabꞌi. Axo 
aji, e tenecꞌ tas yal Jehová chiꞌ, eyacꞌan icha e gana, qꞌue ex dꞌa tzalquixtac 
chiꞌ. 44 Yuj chiꞌ a ebꞌ amorreo cajan taꞌ, elta ebꞌ dꞌayex icha nocꞌ nocꞌal chabꞌ, 
masanto yal ex yacꞌan ganar ebꞌ dꞌa Seir, cꞌochn̈ej ebꞌ dꞌa Horma. 45 Axo yic 
ex meltzaj jun, och ex ijan eyocꞌ dꞌa yichan̈ Jehová, palta majxo tacꞌvoclaj 
dꞌayex. 46 Yuj chiꞌ te nivan tiempoal on̈ ecꞌ dꞌa yol smacbꞌen Cades chiꞌ.

A tas ujinac dꞌa tzꞌinan luum

2  1 Slajvi chiꞌ, co bꞌat dꞌa tzꞌinan luum, dꞌa bꞌe scꞌoch dꞌa aꞌ Chacchac Mar, 
icha val aj yalan Jehová dꞌayin. Te nivan tiempoal on̈ ecꞌ dꞌa tzalquixtac 

dꞌa yol yic Seir. 2  Slajvi chiꞌ, yalan Jehová dꞌayin: 3  Te nivan tiempo ex ecꞌ 
oyoyoc dꞌa lum tzalquixtac tic. Ixiquecxi ticnaic dꞌa stojolal norte. 4 Al juntzan̈ 
checnabꞌil tic dꞌa ebꞌ etchon̈abꞌ to a dꞌa yol yic ebꞌ e cꞌabꞌ eyoc ol ex ecꞌoc, 
aton ebꞌ yin̈tilal vin̈aj Esaú, ebꞌ cajan dꞌa Seir. A ebꞌ chiꞌ ol xiv ebꞌ dꞌayex. An̈ej 
jun, tze tan̈vej val e bꞌa, 5 mocabꞌ eyacꞌ oval yedꞌ ebꞌ, yujto malaj jabꞌoc slum 
ebꞌ ol vacꞌ dꞌayex, yujto masanil lum tzalquixtac dꞌa yol yic Seir chiꞌ, yicn̈ej 
lum ebꞌ yin̈tilal vin̈aj Esaú chiꞌ. A in vacꞌnac lum dꞌa ebꞌ. 6 Yuj chiꞌ ol e man 
masanil tas ol e va dꞌa ebꞌ, ol e tup a aꞌ ol eyuqꞌuej, xchi dꞌayin.

7 A Jehová co Diosal chiꞌ yacꞌnac val svachꞌcꞌolal dꞌa quibꞌan̈ dꞌa masanil tas 
co cꞌulej. A dꞌa jun 40 abꞌil tic, ayn̈ejoch quedꞌoc, tzon̈ stan̈vejn̈ej bꞌaj tzon̈ ecꞌ 
dꞌa jun nivan tzꞌinan luum tic. Malaj bꞌaj ix yacꞌ palta tas dꞌayon̈ yuuj.

8  Icha chiꞌ aj co cotn̈ej dꞌa stitac sluum ebꞌ co cꞌabꞌ coc, aton ebꞌ yin̈tilal 
vin̈aj Esaú cajan dꞌa Seir. On̈ cotcan dꞌa bꞌe tzꞌecꞌ dꞌa Arabá, scot dꞌa Elat 
yedꞌ dꞌa Ezión-geber. Co meltzajpax dꞌa bꞌe tzꞌecꞌ dꞌa tzꞌinan lum dꞌa yol 
yic Moab. 9 Axo yalan Jehová dꞌayin icha tic: Man̈ e tzuntzej ebꞌ moabita, 
yin̈tilal vin̈aj Lot. Man̈ eyacꞌ oval yedꞌ ebꞌ, yujto malaj jabꞌoc slum ebꞌ dꞌa 
yol smacbꞌen ol vacꞌ dꞌayex. A in vacꞌnac masanil smacbꞌen vin̈aj Ar dꞌa ebꞌ, 
xchi dꞌayin. 10 (Ataꞌ cajan ebꞌ emita dꞌa pecaꞌ. Te nivan chon̈abꞌ yaj ebꞌ, chaan̈ 
steel ebꞌ, lajan val ebꞌ icha ebꞌ yin̈tilal vin̈aj Anac. 11 Refaíta ebꞌ, icha ebꞌ 
yin̈tilal vin̈aj Anac chiꞌ, palta emita tzꞌaj yalan ebꞌ moabita chiꞌ dꞌa ebꞌ. 12  A 
dꞌa masanil smacbꞌen Seir, ataꞌ ecꞌnac cajan ebꞌ horeo. Axo ebꞌ yin̈tilal vin̈aj 
Esaú pechannaquel ebꞌ, satanel ebꞌ, axo ebꞌ cajnajnac dꞌa slum ebꞌ chiꞌ, icha ix 
co cꞌulej a on̈ israel on̈ tic dꞌa lum luum ix yacꞌ Jehová dꞌayon̈.) 13  Axo aj jun, 
yalan Jehová: Ixiquec ticnaic, tzex ecꞌ dꞌa yol aꞌ taquin̈ melem scuchan Zered, 
xchi, yuj chiꞌ on̈ ecꞌ taꞌ.

14 Atax dꞌa yic on̈ ecꞌ dꞌa Cades-barnea, masanto pax dꞌa jun cꞌu on̈ ecꞌta dꞌa 
yol aꞌ taquin̈ melem Zered chiꞌ, atax taꞌ ix ecꞌ 38 abꞌil, yuj chiꞌ a masanil ebꞌ 
vin̈ quetchon̈abꞌ stiempo sbꞌat dꞌa oval ayic quelta dꞌa Egipto, toxo ix cham 
ebꞌ icha ajnac yacꞌan stiꞌ Jehová. 15 A yoval scꞌol Jehová chiꞌ ix cot dꞌa yibꞌan̈ 
ebꞌ, yuj chiꞌ ix cham ebꞌ smasanil.

16  Ayic man̈xalaj junoc juntzan̈ ebꞌ vin̈ vinac chiꞌ, 17 yalan Jehová dꞌayin: 
18  A ticnaic ecꞌan̈ecbꞌat dꞌa smojonal yic Moab dꞌa chon̈abꞌ Ar. 19 Palta ayic 
tze chalan e bꞌa yedꞌ ebꞌ amonita, ebꞌ yin̈tilal pax vin̈aj Lot, man̈ e tzuntzej 
ebꞌ, man̈ eyacꞌ oval yedꞌ ebꞌ, yujto malaj jabꞌoc e macbꞌen ol vacꞌ taꞌ, yujto 
vacꞌnacxo jun luum chiꞌ smacbꞌenoc ebꞌ, xchi dꞌayin. 20  (An̈ejtonaꞌ, a jun 
luum chiꞌ yic ebꞌ refaíta dꞌa pecaꞌ, yujto ecꞌnac cajan ebꞌ taꞌ, aton ebꞌ scuchan 
zomzomeo yuj ebꞌ amonita dꞌa pecaꞌ. 21 A jun chiꞌ, te nivan chon̈abꞌ, tzijtum 

anima ay dꞌay, te chaan̈  steel ebꞌ icha ebꞌ yin̈tilal vin̈aj Anac. A Jehová 
acꞌannac satel ebꞌ yuj ebꞌ amonita chiꞌ. A ebꞌ amonita chiꞌ pechannaquel ebꞌ, 
scajnajnaccan ebꞌ taꞌ. 22  Lajan val ajnac icha ajnac ebꞌ yin̈tilal vin̈aj Esaú, ayic 
scꞌochnac ebꞌ dꞌa lum Seir. A Jehová acꞌannac satel ebꞌ horeo, scannacxon̈ej ebꞌ 
yin̈tilal vin̈aj Esaú dꞌa slum ebꞌ chiꞌ. 23 Icha pax chiꞌ ajnac ebꞌ aveo ayecꞌ cajan 
dꞌa slacꞌanil Gaza. A ebꞌ chiꞌ satnaquel ebꞌ dꞌa juneln̈ej yuj ebꞌ filisteo cotnac 
dꞌa Caftor. Icha chiꞌ ajnac scajnajcan ebꞌ filisteo chiꞌ taꞌ.) 24 Yalanxi Jehová icha 
tic: Ixiquec, tzex cꞌaxpajecꞌ dꞌa aꞌ taquin̈ melem Arnón, ol vacꞌoch ebꞌ amorreo 
dꞌa yol e cꞌabꞌ yedꞌ vin̈aj Sehón, cajan dꞌa Hesbón, aton vin̈ sreyal ebꞌ. Aqꞌuec 
oval yedꞌ ebꞌ, tzeyicꞌanecꞌ sluum ebꞌ. 25 A val ticnaic tzꞌel yich vacꞌanoch junjun 
chon̈abꞌ dꞌa yolyibꞌan̈qꞌuinal tic dꞌa xivcꞌolal dꞌayex. Ayic ol yabꞌan e pecal ebꞌ, 
ol ibꞌxoqꞌue ebꞌ, axon̈ej xivelal ol och dꞌa ebꞌ, xchi Jehová chiꞌ.

Acꞌjinac ganar vin̈aj rey Sehón 
(Nm 21.21‑30)

26  A dꞌa tzꞌinan luum yic Cademot, ataꞌ in checcot juntzan̈ checabꞌ dꞌa 
vin̈aj Sehón, aton vin̈ rey cajan dꞌa Hesbón, yic vachꞌ syal juntzan̈ tic ebꞌ dꞌa 
vachꞌilal dꞌa vin̈: 27 Sco nibꞌej tzon̈ ecꞌ dꞌa yol a macbꞌen, an̈ej dꞌa yol nivan 
bꞌe ol on̈ ecꞌoc, malaj bꞌaj ol on̈ comon bꞌatcan dꞌa yol a chon̈abꞌ chiꞌ. 28  Ol co 
tup tas ol cabꞌlej yedꞌ a aꞌ ol cuqꞌuej. An̈ej to sco cꞌan dꞌayach to tzon̈ ecꞌ dꞌa 
yol a macbꞌen chiꞌ, 29 masanto ol yal co cꞌaxpaj dꞌa aꞌ Jordán, ol on̈ cꞌoch dꞌa 
lum ol yacꞌ Jehová co Diosal dꞌayon̈, icha ix on̈ yutej schaan ecꞌta ebꞌ yin̈tilal 
vin̈aj Esaú cajan dꞌa Seir yedꞌ ebꞌ moabita cajanpax dꞌa Ar, xin chicot dꞌa vin̈.

30  Palta a vin̈aj Sehón chiꞌ, maj yal-laj scꞌol vin̈ on̈ scha ecꞌta dꞌa yol 
smacbꞌen chiꞌ, yujto a Jehová co Diosal ix acꞌan scꞌulej vin̈ yic malaj sgana 
vin̈, yic scan ebꞌ dꞌa yol co cꞌabꞌ, icha chiꞌ ix aji.

31 Yuj chiꞌ yal Jehová dꞌayin icha tic: A val dꞌa jun rato tic svacꞌoch vin̈aj 
Sehón yedꞌ smacbꞌen dꞌa yol e cꞌabꞌ. Ochan̈ec ticnaic dꞌa yol smacbꞌen tic, yic 
tzꞌochcan eyicoc, xchi dꞌayin.

32  Ix elta vin̈aj Sehón chiꞌ on̈ scha yedꞌ masanil soldado, yic syacꞌ oval ebꞌ 
quedꞌoc dꞌa Jahaza. 33 Axo Jehová co Diosal ix acꞌanoch vin̈ dꞌa yol co cꞌabꞌ. Ix 
co satanel vin̈ yedꞌ yuninal yedꞌ masanil schon̈abꞌ. 34 Masanil junjun chon̈abꞌ 
dꞌa yol smacbꞌen vin̈ ix acꞌjioch dꞌa yol co cꞌabꞌ, ix co satancanel dꞌa juneln̈ej. Ix 
co milcham ebꞌ smasanil yedꞌ ebꞌ ix ix yedꞌ masanil unin. Man̈xo junoc pitzan 
ix can cuuj. 35 An̈ej juntzan̈ tastac ix quicꞌcani, aton masanil nocꞌ nocꞌ yedꞌ 
juntzan̈ tas ix ilchaj cuuj dꞌa juntzan̈ chon̈abꞌ ix co satel chiꞌ. 36 Ix quiquej slum 
ebꞌ chiꞌ smasanil, scotn̈ej dꞌa Aroer ay dꞌa span̈anil stitac aꞌ Arnón masanto dꞌa 
Galaad yedꞌ masanil juntzan̈ chon̈abꞌ ay dꞌa schꞌolanil aꞌ Arnón chiꞌ. Man̈xalaj 
mach ix stecꞌbꞌej sbꞌa dꞌa quichan̈, yujto a Jehová co Diosal ix acꞌanoch ebꞌ 
dꞌa yol co cꞌabꞌ. 37 Palta a on̈ tic, maj on̈ ochlaj dꞌa schon̈abꞌ ebꞌ amonita ay dꞌa 
tzalquixtac, ma pax dꞌa stiꞌ aꞌ Jaboc, icha val ix yutej yalan Jehová dꞌayon̈.

Acꞌjinac ganar vin̈aj Og sreyal Basán 
(Nm 21.31‑35)

3  1 Ix lajvi chiꞌ, chꞌocxo junxo bꞌe ix quicꞌaꞌ, ix on̈ bꞌatcan dꞌa Basán, palta 
a vin̈aj Og, sreyal jun chon̈abꞌ chiꞌ, ix elta vin̈ yedꞌ smasanil soldado yacꞌ 

oval quedꞌoc dꞌa Edrei.

* 3.11 A jun lolonel sbꞌinaj dꞌa tic chabꞌ tas syalelcꞌochi, “scaxail chamnac” ma “chꞌat”. 

2  Yuj chiꞌ, ix yalan Jehová dꞌayin: Man̈ ex xivoc, yujto a jun vin̈ chiꞌ yedꞌ 
soldado yedꞌ schon̈abꞌ toxo ix vacꞌoch dꞌa yol e cꞌabꞌ yic tze sataneli, icha ix 
eyutej vin̈aj Sehón sreyal ebꞌ amorreo cajan dꞌa Hesbón, xchi dꞌayin.

3  Icha chiꞌ ix yutej Jehová co Diosal yacꞌan vin̈aj Og chiꞌ yedꞌ schon̈abꞌ dꞌa 
yol co cꞌabꞌ. Ix co milancham ebꞌ smasanil, man̈xalaj junoc pitzan ix can cuuj. 
4  Ix cacꞌanpax ganar masanil junjun chon̈abꞌ dꞌa yol smacbꞌen vin̈. Man̈xa 
junoc maj cacꞌ ganar, syalelcꞌochi, masanil yol yic Argob dꞌa yol smacbꞌen 
vin̈aj Og dꞌa Basán, 60 chon̈abꞌ chiꞌ smasanil. 5 Masanil juntzan̈ chon̈abꞌ chiꞌ, 
te chaan̈ yajoch smuroal, spuertail yedꞌ qꞌuen qꞌueen cꞌatanoch syamnubꞌaloc 
spuertail chiꞌ. Tzijtum pax chon̈abꞌ malaj smuroal ix co sateli. 6  Masanil 
juntzan̈ chiꞌ ix co sateli, icha ix co cꞌulej yedꞌ vin̈aj Sehón sreyal Hesbón. 
Yuj chiꞌ ix co satel masanil ebꞌ vin̈ vinac yedꞌ ebꞌ ix ix yedꞌ masanil ebꞌ unin. 
7 Axon̈ej nocꞌ smolbꞌetzal nocꞌ ebꞌ cajcꞌol chiꞌ yedꞌ masanil tastac ay dꞌa ebꞌ ix 
quicꞌcani.

8  Icha val chiꞌ ix aj yacꞌji slum ebꞌ amorreo dꞌa yol co cꞌabꞌ dꞌa jun tiempoal 
chiꞌ, aton ebꞌ cajan dꞌa stojolal bꞌaj sjavi cꞌu dꞌa aꞌ Jordán, sbꞌatn̈ej dꞌa aꞌ taquin̈ 
melem Arnón, masanto scꞌoch dꞌa svitzal Hermón. 9 (A jun vitz chiꞌ Sirión 
sbꞌi yuj ebꞌ aj Sidón, axo ebꞌ amorreo, Senir sbꞌi yuj ebꞌ.) 10 Masanil juntzan̈ 
chon̈abꞌ dꞌa yol smacbꞌen vin̈aj Og dꞌa Basán, ix cacꞌ ganar, aton juntzan̈ 
chon̈abꞌ dꞌa lum pan̈an, masanil dꞌa yol yic Galaad yedꞌ Basán, masanto dꞌa 
Salca yedꞌ Edrei. 11 (Axon̈ej vin̈aj rey Og yin̈tilal ebꞌ anima chan̈ steel aycan 
dꞌa jun lugar chiꞌ. A scaxail vin̈ yic smuquil, nabꞌa qꞌueen. Chan̈eꞌ val metro 
steel, quenxon̈ej man̈ chabꞌoc metro sat, chequelto dꞌa chon̈abꞌ Rabá dꞌa yol 
yic ebꞌ amonita.) *

A smacbꞌen ebꞌ ix can dꞌa scꞌaxepal aꞌ Jordán 
(Nm 32.1‑42)

12  A lum luum ix co maccan dꞌa jun tiempoal chiꞌ, ix vacꞌ lum yicoc ebꞌ 
junjun chon̈abꞌil dꞌa yin̈tilalcan Rubén yedꞌ dꞌa ebꞌ yin̈tilalcan Gad, aton 
lum scotn̈ej dꞌa Aroer, dꞌa stitac aꞌ taquin̈ melem Arnón, masanto sjavi dꞌa 
snan̈al svitzal lum Galaad. 13  Axo janicꞌxo lum Galaad chiꞌ jun, masanil lum 
Basán, aton smacbꞌen vin̈aj Og dꞌa yalan̈taxo yedꞌ pax lum Argob, ojtacabꞌil to 
slum ebꞌ refaíta. A lum chiꞌ ix vacꞌ dꞌa nan̈al yin̈tilalcan Manasés. 14 (A vin̈aj 
Jair, yin̈tilal Manasés chiꞌ ix icꞌancan lum Argob, masanto dꞌa smojonal lum 
Gesur yedꞌ Maaca. Ix yacꞌanoch sbꞌi vin̈ dꞌa Basán chiꞌ, yuj chiꞌ Havot-Jair 
ix sbꞌiejn̈ejcani.) 15  A dꞌa vin̈aj Maquir ix vacꞌ lum Galaad chiꞌ. 16  Axo dꞌa 
yin̈tilalcan Rubén yedꞌ dꞌa yic Gad ix vacꞌ lum ay dꞌa snan̈al Galaad yedꞌ aꞌ 
taquin̈ melem Arnón. A dꞌa snan̈al yol chꞌolan ay smojonal, masanto scꞌoch 
dꞌa aꞌ taquin̈ melem Jaboc, aton dꞌa smojonal yic ebꞌ amonita. 17 A smojonal 
bꞌaj tzꞌem cꞌu, aton aꞌ Jordán, scꞌochn̈ej dꞌa aꞌ n̈ajabꞌ Cineret, masanto scꞌoch 
dꞌa aꞌ mar yic Arabá, aton aꞌ mar Muerto, aton dꞌa yich svitzal Pisga, dꞌa 
stojolal bꞌaj sjavi cꞌu dꞌa aꞌ mar Muerto chiꞌ.

18  A dꞌa jun tiempoal chiꞌ, ix vacꞌ juntzan̈ checnabꞌil tic dꞌa ebꞌ yin̈tilalcan 
Rubén, dꞌa ebꞌ yic Gad yedꞌ dꞌa nan̈alxo ebꞌ yin̈tilalcan Manasés. Ix valan 
icha tic: A Jehová co Diosal ix acꞌan jun luum tic e macbꞌenoc. Axo masanil 

ebꞌ vin̈ vinac syal yacꞌan oval dꞌa e cal, bꞌabꞌlajocabꞌ ebꞌ vin̈ dꞌa yichan̈ ebꞌ 
quetisraelal tic. 19 Axon̈ej ebꞌ ix eyetbꞌeyum yedꞌ ebꞌ eyuninal scan dꞌa e 
chon̈abꞌ ix vacꞌ chiꞌ yedꞌ nocꞌ e molbꞌetzal nocꞌ. Vojtac to tzijtum nocꞌ nocꞌ 
molbꞌil eyuuj. 20 Colvajan̈ec yedꞌ ebꞌ quetisraelal, masanto ol yicꞌcan lum luum 
ebꞌ ol yacꞌ Jehová, aton dꞌa scꞌaxepalecꞌ aꞌ Jordán tic. Aton val yic ol yacꞌan 
sjuncꞌolal Jehová dꞌa ebꞌ, icha ix yutej yacꞌan dꞌayex tic, ichato chiꞌ ol yal e 
paxta dꞌa e lum ix vacꞌ tic, xin chi dꞌa ebꞌ.

21 A dꞌa vin̈aj Josué ix vacꞌ jun checnabꞌil tic: Ix quil val tastac ix scꞌulej 
Jehová co Diosal yedꞌ chavan̈ rey tic. Icha chiꞌ ol yutoc dꞌa masanil ebꞌ rey dꞌa 
yoltac smacbꞌen bꞌaj ol ach ecꞌn̈ej. 22  Man̈ ach xivoc, yujto a Jehová co Diosal 
ol acꞌan oval cuuj, xin chi dꞌa vin̈.

Maj chajiochlaj vin̈aj Moisés dꞌa Canaán
23  A dꞌa jun tiempoal chiꞌ ix in tevi dꞌa Jehová, ix valan icha tic: 24 Mamin 

Jehová, a ach ix a chael yich a chꞌoxani to te nivan elcꞌochi, ix a chꞌoxan a 
poder dꞌayin a checabꞌ in tic. Malaj junocxo Dios dꞌa satchaan̈, ma dꞌa sat 
luum tic syal scꞌulan tastac satubꞌtac icha tza cꞌulej tic. 25 Yuj chiꞌ tzin tevi 
dꞌayach to tzin a chaecꞌ dꞌa junxo scꞌaxepalecꞌ aꞌ Jordán, yujto tzin nibꞌej 
svil jun tzalquixtac man̈xo jantacoc svachꞌil yedꞌ svitzaltac Líbano, xin chi. 
26 Palta eyujn̈ej ix cot yoval Jehová chiꞌ dꞌayin. Maj schalaj yabꞌ tas ix in cꞌan 
chiꞌ dꞌay, palta ix yal dꞌayin icha tic: Cꞌocbꞌilxo chiꞌ, man̈xo al jun lolonel chiꞌ 
dꞌayin. 27 An̈ej tzach qꞌue dꞌa jolom vitz Pisga, scham val ilancanbꞌat lum dꞌa 
norte, dꞌa sur, bꞌaj sjavi cꞌu yedꞌ bꞌaj tzꞌem cꞌu, yujto man̈xo ol ach cꞌaxpajecꞌ 
dꞌa aꞌ Jordán chiꞌ. 28  Yuj chiꞌ tza cꞌaybꞌej val vin̈aj Josué sicꞌlabꞌil, yujto a 
vin̈ ol cuchbꞌan in chon̈abꞌ tic. A vin̈ ol pojanecꞌ jun lum tzilcanbꞌat tic, xchi 
Jehová chiꞌ dꞌayin.

29 Icha chiꞌ ix aj co can dꞌa chꞌolan dꞌa yichan̈ Bet-peor.

Ix yec vin̈aj Moisés sna ebꞌ israel

4  1 A ticnaic jun, ex vetchon̈abꞌ Israel, abꞌec val checnabꞌil yedꞌ bꞌeybꞌal ol 
val dꞌayex, yic tze cꞌanabꞌajej yedꞌ e bꞌeybꞌalani, yic vachꞌ ol yal eyoch 

dꞌa sat lum luum ol yacꞌ Jehová co Diosal dꞌayex, sDiosal pax ebꞌ co mam 
quicham. Ol ex cajnajcan taꞌ. 2  Man̈ ol eyacꞌoch stzꞌacubꞌ juntzan̈ lolonel ol 
val tic dꞌayex, ma ol eyiqꞌueli, palta to ol e cꞌanabꞌajej schecnabꞌil Jehová 
co Diosal icha val tzꞌaj valan tic dꞌayex. 3 Eyilnac val tas utajnac ebꞌ ochnac 
ejmelal dꞌa jun dios Baal yic Peor, val dꞌa eyichan̈ satjinaquel ebꞌ yuj Jehová. 
4 A exxo pax tic ochnac ex tzacꞌan yuj Jehová, ina pitzan exto. 5 Scham val 
eyabꞌancani to a cꞌaybꞌubꞌal yedꞌ checnabꞌil yic Jehová co Diosal svalcanel 
dꞌayex, yic vachꞌ ol e bꞌeybꞌalej ayic ol e chaan lum luum chiꞌ e macbꞌenoc. 
6  Scham val e cꞌanabꞌajan juntzan̈ checnabꞌil tic, yic ol checlajel dꞌa yichan̈ 
juntzan̈ nación to te jelan ex. Ayic ol yabꞌan juntzan̈ checnabꞌil tze cꞌanabꞌajej 
tic ebꞌ, ol yalan ebꞌ icha tic: Yelton val te jelan jun chon̈abꞌ tic, nivan nación 
ton val, xcham ebꞌ. 7 Malaj junocxo nivan nación ayecꞌ sdiosal yedꞌoc, icha 
val yajecꞌ Jehová co Diosal dꞌa co cal tic, scolvaj quedꞌoc ayic tzon̈ avaj dꞌay. 
8  Malaj junocxo nación ay scꞌaybꞌubꞌal yedꞌ schecnabꞌil tojol yaj icha jun 
cꞌaybꞌubꞌal svalcanel dꞌayex tic ticnaic. 9 Yuj chiꞌ, cꞌanabꞌajejec, siqꞌueccan 
dꞌa e pensar, yic vachꞌ max bꞌat satcꞌolal eyuuj dꞌa tas ix eyilaꞌ, man̈ eyiqꞌuel 

juntzan̈ tic dꞌa e pensar yacbꞌan pitzan ex, tzeyalcan dꞌa ebꞌ eyuninal yedꞌ dꞌa 
ebꞌ eyi e chiquin.

Lolonnac Dios dꞌa sjolom lum vitz Horeb
10 Naeccot dꞌa yic jun cꞌu ayic ayon̈ecꞌ dꞌa yichan̈ Jehová co Diosal dꞌa lum 

vitz Horeb, ayic yalannac dꞌayin icha tic: Molbꞌej ebꞌ etchon̈abꞌ smasanil 
yic vachꞌ ol vacꞌ yojtaquejel in lolonel ebꞌ, ol scꞌaybꞌancan ebꞌ, yic vachꞌ ay 
velcꞌoch dꞌa yol sat ebꞌ yacbꞌan pitzan ebꞌ dꞌa sat lum tic yedꞌ scꞌaybꞌancan 
yuninal ebꞌ, xchi Jehová chiꞌ dꞌayin. 11 Ayic ayon̈ecꞌ dꞌa yich lum vitz chiꞌ, axo 
dꞌa luum sqꞌue val cꞌacꞌ yedꞌ sqꞌue topan stabꞌil dꞌa chaan̈, qꞌuicꞌxon̈ej yilji 
satchaan̈ yuuj. 12  Lolonnac Jehová dꞌayon̈ dꞌa cal cꞌacꞌ chiꞌ. Cabꞌnac val yoch 
sjaj sloloni, palta maj quilochlaj jabꞌoc. 13  Ayic yalannaccan strato quedꞌoc, 
yalnac to sco cꞌanabꞌajej lajun̈eꞌ checnabꞌil stzꞌibꞌejnacoch dꞌa chabꞌ pachan̈ 
qꞌuen qꞌueen. 14 Yalannacpax Jehová dꞌayin to tzex in cꞌaybꞌej dꞌa schecnabꞌil 
yedꞌ dꞌa scꞌaybꞌubꞌal chiꞌ, yic vachꞌ tze cꞌanabꞌajej e bꞌeybꞌalan dꞌa sat lum 
luum ol e macbꞌenej dꞌa scꞌaxepalecꞌ aꞌ Jordán chiꞌ.

Cachnabꞌil yic max och ejmelal dꞌa juntzan̈ yechel
15 Ayic slolonnac Jehová dꞌayon̈ dꞌa lum vitz Horeb chiꞌ, a dꞌa jun cꞌu chiꞌ, 

malaj junoc tas eyil dꞌa cal cꞌacꞌ chiꞌ. 16  Naec val coti yic max eyixtejbꞌat e 
bꞌa e bꞌoanqꞌue junoc yechel tas e diosaloc, yechel junoc vinac, ma yechel 
junoc ix ix, 17 ma yechel nocꞌ nocꞌ ay dꞌa sat luum tic, ma yechel nocꞌ much, 
18  ma yechel junoc nocꞌ tzꞌecꞌ n̈ereroc, ma tzꞌecꞌ jachjon dꞌa sat luum tic, 
ma yechel nocꞌ chay, ma junocxo nocꞌ ay dꞌa yol a aꞌ. 19 An̈ejtonaꞌ ayic tzex 
qꞌue qꞌuelan dꞌa satchaan̈ tzeyilanqꞌue cꞌu, qꞌuen uj yedꞌ jantac qꞌuen cꞌanal 
yedꞌ masanil tastac ay dꞌa satchan̈ chiꞌ, tzeyil val e bꞌa, yic max och dꞌa e 
pensar to tzex och ejmelal dꞌay, ma tzeyalan e bꞌa dꞌay, yujto a Jehová Dios 
ix bꞌoan masanil juntzan̈ chiꞌ yic tzꞌoch yopisio dꞌa masanil chon̈abꞌ ay dꞌa 
sat luum tic. 20 Palta a Jehová on̈ icꞌannaquelta dꞌa chon̈abꞌ Egipto bꞌaj man̈ 
jantacoc syaelal bꞌaj ayon̈ ochi, ichato ayon̈ och dꞌa scal junoc nivan cꞌacꞌ bꞌaj 
tzꞌulax qꞌuen qꞌueen. On̈ yiqꞌuelta yic vachꞌ tzon̈ och schon̈abꞌoc, ichaton caj 
ticnaic. 21 Cotnac yoval Jehová chiꞌ dꞌayin eyuuj. Yalannac to man̈xo ol in 
ecꞌ dꞌa scꞌaxepal aꞌ Jordán, man̈xo ol in cꞌoch dꞌa sat lum luum man̈ jantacoc 
svachꞌil ol yacꞌ e macbꞌenoc chiꞌ. 22  Yuj chiꞌ, a dꞌa tic ol in chamoc, man̈xo ol 
in cꞌaxpajecꞌlaj dꞌa aꞌ Jordán chiꞌ. A exxo tic, ol ex cꞌaxpajecꞌoc, ol ex cajnaj 
dꞌa lum luum man̈ jantacoc svachꞌil chiꞌ. 23 Bꞌat ta val strato Jehová co Diosal 
satcꞌolal eyuuj, aton strato ix yacꞌ quedꞌoc. Malajocabꞌ junoc yechel tze bꞌoꞌo, 
yic tzeyaloch e diosaloc, yujto ay yovalil yuj Jehová. 24 Scot yoval Jehová 
dꞌa mach tzꞌoch ejmelal dꞌa junocxo tasi. A val yoval scꞌol lajan icha teꞌ cꞌacꞌ 
stzꞌabꞌat masanil tastac yuuj.

25  A ticnaic toxo ol ex cꞌoch cajan dꞌa jun luum chiꞌ, palta ayic nivanxo 
tiempo ayex ecꞌ taꞌ, ayic ayxo eyuninal yedꞌ eyi e chiquin, tzeyil val e bꞌa, xe 
yixtejtabꞌatlaj e bꞌa tze bꞌoanqꞌue junoc yechel e diosaloc, tzeyacꞌanoch e mul 
dꞌa yichan̈ Jehová co Diosal. Tato icha chiꞌ, ol e tzuntzejcot yoval scꞌool co 
Diosal chiꞌ. 26  Svacꞌcanoch satchaan̈ yedꞌ sat luum tic testigoal, tato icha chiꞌ 
ol e cꞌulej, dꞌa val elan̈chamel ol ex satel dꞌa juneln̈ej. Man̈xo nivanoc tiempo 
ol ex ecꞌ dꞌa sat luum chiꞌ, aton lum ay dꞌa scꞌaxepal aꞌ Jordán chiꞌ. 27 Axo 

jayvan̈oc ex olto ex canoc, ol ex saclemcanbꞌat dꞌa juntzan̈xo chꞌoc nacional, 
ataꞌ ol ex yacꞌcanbꞌat Jehová. 28  Ataꞌ ol eyaqꞌuem e bꞌa dꞌa juntzan̈ comon dios 
bꞌobꞌil yuj ebꞌ anima dꞌa te teꞌ yedꞌ dꞌa qꞌuen qꞌueen, max yal-laj yilani, max 
yabꞌlaj, max yal-laj svaan junoc tasi, max yabꞌpaxlaj jabꞌoc sjabꞌ junoc tas.

29-30 Palta tato dꞌa scal eyaelal chiꞌ sna sbꞌa e cꞌool, tze naancoti to an̈ej dꞌa 
Jehová co Diosal smoj eyacꞌanem e bꞌa, tato tzeyalxi e bꞌa dꞌay, tze cꞌanabꞌajan 
dꞌa smasanil e cꞌool, tato icha chiꞌ, 31 man̈ ol ex yactejcanlaj. Man̈ ol ex satjiel 
yuj dꞌa juneln̈ej, man̈ ol bꞌat satcꞌolal strato yacꞌnac yedꞌ ebꞌ co mam quicham, 
yujto ayn̈ej yoqꞌuelcꞌolal.

32  Naeccot juntzan̈ tiempoal ecꞌnacbꞌat dꞌa pecaꞌ, atax sbꞌoannac ebꞌ anima 
co Mam Dios dꞌa yolyibꞌan̈qꞌuinal tic, bꞌat e cꞌanbꞌan bꞌaj scꞌoch cꞌaman 
yolyibꞌan̈qꞌuinal tic, tato ayxo bꞌaj ix uji, ma ayxo bꞌaj ix abꞌchaj junoc tas 
te nivan yelcꞌoch icha jun tzuji dꞌa co cal tic. 33  Malaj junocxo chon̈abꞌ ix 
abꞌan yoch sjaj co Mam Dios, yic slolonelta dꞌa cal cꞌacꞌ, icha val aj cabꞌan 
a on̈ tic, palta maj on̈ champaxlaj. 34  Malaj junocxo dios sicꞌanelta junoc 
chon̈abꞌ dꞌa scal junocxo chon̈abꞌ icha val ajnac on̈ yicꞌanelta Jehová dꞌa 
Egipto yuj co vachꞌiloc. Quilnac val ayic schꞌoxan jantac spoder yacꞌan oval 
cuuj, schꞌoxannac juntzan̈ tas satubꞌtac yilji yedꞌ yaelal yedꞌ xivcꞌolal ayic on̈ 
yicꞌanelta dꞌa Egipto chiꞌ. 35  A juntzan̈ chiꞌ chꞌoxji val quilaꞌ, yic scojtaquej 
val eli to malaj junocxo Dios, an̈ejton val Jehová. 36 Ato dꞌa satchaan̈ cabꞌnac 
val sloloni, on̈ scꞌaybꞌani. Axo dꞌa sat lum tic, schꞌoxnac nivac cꞌacꞌ dꞌayon̈, 
cabꞌannac val slolonelta dꞌa cal cꞌacꞌ chiꞌ. 37 A val Jehová xajanannac ebꞌ co 
mam quicham, yuj chiꞌ on̈ sicꞌnaccanel a on̈ yin̈til on̈ can ebꞌ. Slajvi chiꞌ 
on̈ yicꞌanelta dꞌa Egipto, ayn̈ej och quedꞌoc yedꞌ val spoder. 38  Van satanel 
juntzan̈ nivac chon̈abꞌ te ecꞌto yip dꞌayon̈ yic squiquejcan slum ebꞌ chiꞌ, icha 
val van yuji ticnaic. 39 Yuj chiꞌ, canocabꞌ dꞌa e pensar to an̈ej Jehová Dios 
yaj dꞌa satchaan̈ yedꞌ dꞌa sat luum tic, malaj junocxo. 40 Yuj chiꞌ cꞌanabꞌajejec 
scꞌaybꞌubꞌal yedꞌ schecnabꞌil svalcanel dꞌayex dꞌa jun cꞌu tic, yic vachꞌ ol aj 
yecꞌ tiempo eyuuj yedꞌ ebꞌ eyin̈tilal. Ol najatbꞌoc e qꞌuinal dꞌa sat lum luum 
ix yacꞌ Jehová dꞌayex dꞌa juneln̈ej, xchi vin̈aj Moisés dꞌa ebꞌ chon̈abꞌ israel.

Chon̈abꞌ bꞌaj scol sbꞌa ebꞌ smacꞌancham junoc anima
41 Ix sic ꞌanel oxeꞌ chon̈abꞌ vin̈aj Moisés dꞌa scꞌaxepalecꞌ aꞌ Jordán dꞌa 

stojolal bꞌaj sjavi cꞌu. 42  Ataꞌ syal scolan sbꞌa junoc mach smacꞌancham junoc 
yetanimail to man̈ scꞌanoc scꞌool, malaj bꞌaj syacꞌ oval yedꞌoc dꞌa yalan̈taxo. 
A jun chiꞌ, syal scolan sbꞌa dꞌa junjunoc juntzan̈ chon̈abꞌ chiꞌ. 43  A juntzan̈ 
chon̈abꞌ chiꞌ, aton Beser dꞌa yacꞌlical tzꞌinan luum macbꞌil yuj ebꞌ yin̈tilalcan 
Rubén, Ramot dꞌa yol yic Galaad, macbꞌil yuj ebꞌ yin̈tilalcan Gad. Axo junxo, 
aton Golán, ay dꞌa yol yic Basán, macbꞌil yuj ebꞌ yin̈tilalcan Manasés.

44-45 (Aton val juntzan̈ checnabꞌil tic ix yal vin̈aj Moisés dꞌa ebꞌ yetchon̈abꞌ. 
A jantac cꞌaybꞌubꞌal, cachnabꞌil yedꞌ checnabꞌil tic ix yal vin̈ dꞌa ebꞌ atax 
yelnaccot ebꞌ dꞌa Egipto. 46 Ix yal juntzan̈ tic vin̈ ayic aytoecꞌ ebꞌ dꞌa acꞌlic dꞌa 
yichan̈ chon̈abꞌ Bet-peor, dꞌa slacꞌanil stiꞌ aꞌ Jordán, dꞌa lum macbꞌil yuj vin̈aj 
Sehón sreyal ebꞌ amorreo. A vin̈aj Sehón chiꞌ, a dꞌa chon̈abꞌ Hesbón ecꞌnac 
vin̈. Acꞌbꞌil ganar vin̈ yuj vin̈aj Moisés chiꞌ yedꞌ ebꞌ yetchon̈abꞌ ayic ayxo 
yelta ebꞌ dꞌa Egipto. 47 Icha chiꞌ ix aj scan ebꞌ israel dꞌa lum smacbꞌen vin̈aj 
Sehón chiꞌ yedꞌ dꞌa lum macbꞌil yuj vin̈aj Og sreyal Basán dꞌa yalan̈taxo. A 

ebꞌ tic sreyal ebꞌ amorreo dꞌa stojolal bꞌaj sjavi cꞌu dꞌa aꞌ Jordán. 48  A luum 
chiꞌ sbꞌatn̈ej lum dꞌa chon̈abꞌ Aroer dꞌa stitac aꞌ Arnón, masanto dꞌa nivan vitz 
Sirión, an̈ejaꞌ scuchanpax Hermón. 49 Masanil smacbꞌen ebꞌ chiꞌ, aton pan̈an 
ay dꞌa stiꞌ aꞌ Jordán dꞌa stojolal bꞌaj sjavi cꞌu, masanto scꞌoch lum dꞌa aꞌ mar 
Muerto, aton dꞌa yich lum vitz Pisga.)

A lajun̈eꞌ checnabꞌil 
(Ex 20.1‑17)

5  1 Ix smolbꞌan masanil ebꞌ yetisraelal vin̈aj Moisés, ix yalan vin̈ dꞌa ebꞌ:
Ex vetchon̈abꞌ, abꞌec val ticnaic, ol valcan juntzan̈ cachnabꞌil yedꞌ 

checnabꞌil dꞌayex, yic scham val e cꞌaybꞌani yedꞌ e bꞌeybꞌalani.
2  A Jehová co Diosal yacꞌnac jun strato quedꞌoc dꞌa lum vitz scuchan Horeb. 

3  Man̈ocn̈ej yedꞌ ebꞌ co mam quicham yacꞌnac strato chiꞌ, palta yacꞌnacpax 
quedꞌoc co masanil a on̈ molan on̈ ecꞌ tic. 4 A val Jehová lolonnac dꞌayon̈ dꞌa 
jolom vitz chiꞌ, cabꞌnac val tas yal chiꞌ ayic slolonelta dꞌa cal cꞌacꞌ. 5 A in can 
in dꞌa e nan̈al yedꞌ Jehová chiꞌ yic sval dꞌayex tas syalaꞌ, yujto ex xivqꞌue dꞌa 
jun cꞌacꞌ chiꞌ, maj ex qꞌue dꞌa jolom vitz chiꞌ, yalan Jehová chiꞌ icha tic:

6 A in Jehová e Diosal in, ex viqꞌuelta dꞌa Egipto bꞌaj ayex och checabꞌoc, 
man̈ eyicoc e bꞌa.

7 Malajocabꞌ junocxo dios bꞌaj tzex och ejmelal, palta an̈ejocabꞌ dꞌayin. 
8  Malajocabꞌ junoc yechel junoc tas tze bꞌooch e diosaloc, tas ay dꞌa satchaan̈, 
tas ay dꞌa sat lum tic, ma tastac ay dꞌa yoltac a aꞌ. 9 Man̈ ex em n̈ojan dꞌay, 
man̈ eyaqꞌuem e bꞌa dꞌay, yujto a in Jehová e Diosal in, ste cot voval dꞌayex 
tato tzex och ejmelal dꞌa junocxo tasi. Ol vacꞌoch syaelal ebꞌ mamabꞌil malaj 
velcꞌoch dꞌay, ol vacꞌanpax yaelal dꞌa yibꞌan̈ yuninal ebꞌ, yixchiquin ebꞌ yedꞌ 
yin̈tilal ebꞌ. 10 Axo ebꞌ tzin xajanani, scꞌanabꞌajan in checnabꞌil, ol in xajanej 
ebꞌ yedꞌ yin̈tilal yic ol bꞌeyn̈ejbꞌatoc.

11 Man̈ comonoc tze loc in bꞌi a in Jehová e Diosal in tic, ma tzeyacꞌ bꞌinaj 
in bꞌi dꞌa junoc tas dꞌa ichn̈ej taꞌ, yujto ol vacꞌ yaelal dꞌa mach icha chiꞌ scꞌulej.

12  Nivanocabꞌ yelcꞌoch scꞌual icꞌoj ip dꞌayex yuj in eyicꞌanchaan̈, icha ix aj 
valancan dꞌayex. 13  Vaqueꞌ cꞌual tzex munlaj dꞌa e munlajel. 14 Axo dꞌa yuquil 
cꞌual, scꞌual icꞌoj ip, vic yaji. Man̈ ex munlaj dꞌa jun cꞌu chiꞌ, ma ebꞌ eyuninal, 
ebꞌ ix eyisil, ebꞌ vin̈ e checabꞌ, ma ebꞌ ix e checabꞌ, nocꞌ e vacax, nocꞌ e chej, 
ma junocxo nocꞌ e molbꞌetzal nocꞌ, ma ebꞌ chꞌoc chon̈abꞌil ayecꞌ dꞌa e cal, 
palta masanil ebꞌ syicꞌ yip eyedꞌoc. 15  Naeccoti to ecꞌnaquex checabꞌvumal 
dꞌa Egipto. A inxo Jehová e Diosal in tic vicꞌnaquexelta yedꞌ in poder. Yuj chiꞌ 
svalaꞌ to tze cꞌanabꞌajej scꞌual icꞌoj ip.

16 Ayocabꞌ yelcꞌoch e mam e nun dꞌa e sat, icha val ix aj valan dꞌayex, yic 
vachꞌ ol najatbꞌoc e qꞌuinal, yic vachꞌ ol ex ajecꞌ dꞌa sat lum luum ol vacꞌ chiꞌ 
dꞌayex.

17 Man̈ e milcham ebꞌ eyetanimail.
18  Man̈ ex em ajmulal dꞌa yol scꞌabꞌ eyetbꞌeyum junjun ex.
19 Man̈ ex elcꞌanoc.
20 Man̈ e naqꞌue lolonel dꞌa spatic ebꞌ eyetanimail.
21 Man̈ e nibꞌejoch ix yetbꞌeyum junocxo mach, spat, sluum, ebꞌ vin̈ 

schecabꞌ, ebꞌ ix schecabꞌ, nocꞌ svacax, nocꞌ sbꞌuru, ma junocxo tas ay dꞌa ebꞌ 
eyetanimail chiꞌ, man̈ e nibꞌejochi, xchi Jehová dꞌayon̈.

 259 DEUTERONOMIO 4 ,  5



A xivcꞌolal ebꞌ chon̈abꞌ 
(Ex 20.18‑26)

22  Aton val juntzan̈ checnabꞌil tic te chaan̈ ajnac yalanelta Jehová dꞌa scal 
jun nivan qꞌuicꞌal asun ayoch scꞌacꞌal, ayic molan on̈ ecꞌ co masanil dꞌa yich 
lum vitz chiꞌ. An̈ej val juntzan̈ checnabꞌil tic yalnac, ichato chiꞌ stzꞌibꞌanoch 
dꞌa chabꞌ pachan̈ qꞌuen qꞌueen, yacꞌan dꞌayin. 23  Palta a exxo tic, ayic eyabꞌan 
yoch jun jaj chiꞌ dꞌa scal qꞌuicꞌalqꞌuinal chiꞌ, eyilan sqꞌue n̈iln̈on cꞌacꞌ dꞌa lum 
vitz chiꞌ, masanil ex yajal eyaj dꞌa junjun eyin̈tilal tic yedꞌ ebꞌ yichamtac 
vinaquil chon̈abꞌ, ex javi eyal dꞌayin icha tic: 24 Val yel, a Jehová co Diosal 
ix schꞌox val stziquiquial yedꞌ yipalil dꞌayon̈, ix cabꞌ val slolon dꞌa scal cꞌacꞌ. 
A ticnaic toxo ix nachaj val el cuuj tobꞌan syal slolon Dios dꞌayon̈ anima on̈ 
tic, palta ina maj on̈ chamlaj. 25 ¿Tas yuj sco bꞌec co bꞌa co cham yuj jun cꞌacꞌ 
to ayxo smay chiꞌ? Tato ol cabꞌ val yoch sjaj Jehová co Diosal junelxo, ol on̈ 
chamoc. 26  Malaj val junoc anima syal yabꞌan yoch sjaj jun Dios pitzan dꞌa 
scal cꞌacꞌ icha ix cabꞌ a on̈ tic, yujto ay schamelal. 27 Vachꞌ a ach tzach och dꞌa 
yichan̈ Jehová co Diosal chiꞌ yic tzabꞌan masanil tas syalaꞌ, slavi chiꞌ tzalan 
dꞌayon̈ masanil tas syal chiꞌ, ol co cꞌanabꞌajani, xe chi dꞌayin.

28  Ayic van eyalan chiꞌ dꞌayin, van pax yabꞌan Jehová tas tzeyal chiꞌ, 
yuj chiꞌ yal dꞌayin: Toxo ix vabꞌ tas syal jun chon̈abꞌ tic, ix scha in cꞌol 
tas ix yal ebꞌ. 29 Comonoc ichan̈ej tic spensar ebꞌ, ayn̈ej velcꞌoch dꞌa yol 
sat ebꞌ, scꞌanabꞌajann̈ej in checnabꞌil ebꞌ yic vachꞌ ol aj sbꞌeyn̈ejbꞌat ebꞌ 
yedꞌ ebꞌ yuninal dꞌa smasanil tiempo. 30  Yuj chiꞌ al dꞌa ebꞌ to smeltzaj ebꞌ 
dꞌa scampamento. 31 A achxo tic, canan̈ vedꞌ dꞌa tic, yujto ol val masanil 
in checnabꞌil dꞌayach yedꞌ in cꞌaybꞌubꞌal, ol a cꞌaybꞌan ebꞌ dꞌay, yic vachꞌ ol 
sbꞌeybꞌalej ebꞌ bꞌaj ay lum luum ol vacꞌ chiꞌ dꞌa ebꞌ, xchi Jehová chiꞌ dꞌayin. 
32  Yuj chiꞌ bꞌeybꞌalejec masanil schecnabꞌil Jehová co Diosal. Man̈ eyiqꞌuel 
dꞌa e pensar. 33  Bꞌeybꞌalejec bꞌeybꞌal ix schꞌoxcan Jehová co Diosal, yic te 
vachꞌxon̈ej ol aj e bꞌeybꞌati, ol najatbꞌoc e qꞌuinal dꞌa sat lum luum ol yacꞌ chiꞌ 
dꞌayex.

Jun checnabꞌil nivan yelcꞌochi

6  1 Aton val juntzan̈ cꞌaybꞌubꞌal, checnabꞌil yedꞌ cachnabꞌil tic ix schec 
Jehová co Diosal val dꞌayex, yovalil ol e cꞌanabꞌajej ayic ol eyicꞌan lum 

luum dꞌa scꞌaxepal aꞌ Jordán. 2  Cꞌanabꞌajejec checnabꞌil sval tic dꞌayex yedꞌ 
ebꞌ eyuninal yedꞌ ebꞌ eyi e chiquin, yic vachꞌ ayn̈ej yelcꞌoch Jehová co Diosal 
dꞌa yol e sat ayic ayex ecꞌ dꞌa yolyibꞌan̈qꞌuinal tic. Tato icha chiꞌ, ol najatbꞌoc 
e qꞌuinal. 3  Yuj chiꞌ, ex vetchon̈abꞌ Israel, abꞌec, aqꞌuec val och dꞌa e cꞌol e 
cꞌanabꞌajan juntzan̈ checnabꞌil tic, yic te vachꞌn̈ej ol aj eyelcꞌochi, te nivan 
chon̈abꞌ ol aj e bꞌisul dꞌa sat lum luum yax sat chiꞌ, icha ix aj yalan Jehová co 
Diosal dꞌayon̈, aton pax sDiosal ebꞌ co mam quicham.

4 Ex vetchon̈abꞌ Israel, abꞌec val: An̈ej Jehová co Diosal, malaj val junocxo.
5 Tze xajanej Jehová co Diosal dꞌa smasanil e cꞌool, dꞌa smasanil e pensar 

yedꞌ dꞌa smasanil eyip.
6  A juntzan̈ lolonel sval tic dꞌayex ticnaic, siqꞌueccan dꞌa e pensar. 7 A 

juntzan̈ tic ol eyacꞌn̈ej scꞌaybꞌej ebꞌ eyuninal dꞌa junjun cꞌu. Tzeyalan dꞌa ebꞌ 
ayic ayex ecꞌ dꞌa e pat, ayic van e bꞌeyi, ayic tzex vayi yedꞌ yic tzex qꞌue vaan. 

* 6.8 A ebꞌ israel dꞌa pecaꞌ chiꞌ, stzꞌis juntzan̈ nocꞌ tzꞌuum ebꞌ, axo juntzan̈ bꞌaj tzꞌibꞌabꞌiloch 
lajun̈eꞌ schecnabꞌil Dios syaqꞌuem ebꞌ dꞌa yool, stzecꞌanoch ebꞌ dꞌa snan̈al sat. Tzꞌilchajpax jun tic 
dꞌa Éxodo 13.9,16; Deuteronomio 10.12,13; 11.13,18; Mateo 23.5. 

8  Tze tzecꞌanoch juntzan̈ checnabꞌil tic dꞌa e cꞌabꞌ yedꞌ dꞌa snan̈al e sat ichoc 
junoc yechel yic tze naancoti. *  9 Tze tzꞌibꞌanpax och dꞌa yoyal stiꞌ e pat yedꞌ 
dꞌa spuertail smuroal e chon̈abꞌ.

10  A Jehová co Diosal, aꞌ ol ex icꞌanbꞌat dꞌa jun luum yacꞌnac stiꞌ yacꞌan 
dꞌa ebꞌ co mam quicham, aton vin̈aj Abraham, vin̈aj Isaac yedꞌ vin̈aj Jacob. 
Ay val nivac chon̈abꞌ man̈ jantacoc svachꞌil dꞌa jun luum chiꞌ, man̈oc ex e 
bꞌonac. 11 Ay val teꞌ pat bꞌudꞌan yuj tastac te vachꞌ, man̈oc ex e bꞌudꞌnac. Ay 
aꞌ ucꞌbꞌilaꞌ joybꞌil, man̈oc ex eyabꞌnac syail e joyani. Ay teꞌ uva yedꞌ teꞌ olivo 
avabꞌil, man̈oc ex eyavejnac. A juntzan̈ chiꞌ, toxon̈ej ol eyabꞌlej masanto syal e 
bꞌudꞌji. 12  Ayic ol ujoc juntzan̈ chiꞌ, bꞌat ta val Jehová satcꞌolal eyuuj. Naeccoti 
to a Jehová chiꞌ ex icꞌanelta dꞌa Egipto, bꞌaj ayex och checabꞌoc. 13  Ayocabꞌ 
yelcꞌoch Jehová co Diosal dꞌa yol e sat. An̈ejocabꞌ Jehová chiꞌ tzeyacꞌ servil, 
an̈ejocabꞌ sbꞌi tze locoꞌ ayic tzeyacꞌan e tiꞌ e cꞌulan junoc tas. 14 Man̈ ex och 
tzacꞌan dꞌa spatic sdiosal ebꞌ anima cajan dꞌa e lacꞌanil chiꞌ, 15 yujto scot yoval 
Jehová co Diosal dꞌa juntzan̈ chiꞌ. Ayecꞌ Jehová dꞌa co cal, axo talaj tzꞌaji, scot 
yoval scꞌool tzex sataneli, yujto max yal scꞌol scacꞌoch co pensar dꞌa junocxo 
chꞌoc diosal.

16  Man̈ eyacꞌ proval Jehová co Diosal, icha e cꞌulejnac dꞌa Masah. 
17 Cꞌanabꞌajejec val scꞌaybꞌubꞌal yedꞌ schecnabꞌil, aton val jantac schecnabꞌil 
ix yalaꞌ. 18  Vachꞌn̈ej tzeyutej e pensar yedꞌ e bꞌeybꞌal dꞌa yichan̈ Jehová, yic 
vachꞌn̈ej tzex elcꞌochi. Ol eyiquej lum luum yacꞌnac stiꞌ yacꞌan dꞌa ebꞌ co mam 
quicham. 19 Ol el lemnaj ebꞌ ajcꞌol dꞌa eyichan̈ yuj Jehová, icha ix yutej yalani.

20 Tato scꞌanbꞌej ebꞌ eyuninal dꞌa bꞌaqꞌuin̈: ¿Tas yuj sco cꞌanabꞌajej juntzan̈ 
cachnabꞌil yedꞌ checnabꞌil yalnac Jehová co Diosal? tato xchi ebꞌ. 21 Tzeyalan 
dꞌa ebꞌ icha tic: A on̈ tic checabꞌ caj dꞌa vin̈ sreyal Egipto dꞌa pecaꞌ, axo 
Jehová icꞌannac on̈ elta yedꞌ jantac yipalil. 22  A on̈ tic quilnac val juntzan̈ 
tastac satubꞌtac yilji yedꞌnac yaelal yacꞌnaccot Jehová chiꞌ dꞌa yibꞌan̈ vin̈ 
sreyal Egipto chiꞌ yedꞌ dꞌa masanil schon̈abꞌ chiꞌ. 23 On̈ yicꞌannaquelta taꞌ, on̈ 
yicꞌannaccot dꞌa tic dꞌa lum luum yacꞌnac stiꞌ yacꞌan dꞌa ebꞌ co mam quicham. 
24  Yuj chiꞌ schecnac Jehová co Diosal to yovalil sco cꞌanabꞌajej juntzan̈ 
checnabꞌil tic yuj co naancoti, yic vachꞌn̈ej co cꞌool, vachꞌn̈ej ol aj yecꞌ tiempo 
cuuj icha caj ticnaic. 25 Yuj chiꞌ, tato sco cꞌanabꞌajej icha ajnac yalan Jehová 
chiꞌ, vachꞌ on̈ dꞌa yol sat, xe cham dꞌa ebꞌ.

A schon̈abꞌ Jehová sicꞌbꞌilel yuuj 
(Ex 34.11‑17)

7  1 Ayic ol ex yicꞌanbꞌat Jehová dꞌa sat lum luum bꞌaj yacꞌnac stiꞌ yacꞌan 
dꞌayex, aꞌ ol icꞌanel uqueꞌ nación te nivac, te ay yip dꞌa eyichan̈, aton 

ebꞌ hitita, ebꞌ gergeseo, ebꞌ amorreo, ebꞌ cananeo, ebꞌ ferezeo, ebꞌ heveo yedꞌ 
ebꞌ jebuseo. 2  Ayic ol yacꞌanoch juntzan̈ nación chiꞌ Jehová dꞌa yol e cꞌabꞌ, 
ol e satel ebꞌ smasanil, man̈ e bꞌo e trato yedꞌ ebꞌ, mocabꞌ ocꞌ e cꞌol dꞌa ebꞌ. 
3  Man̈ eyacꞌ yicꞌlaj sbꞌa ebꞌ ix eyisil yedꞌ ebꞌ vin̈ yuninal ebꞌ. Man̈ eyacꞌpax 
yicꞌlaj sbꞌa ebꞌ vin̈ eyuninal yedꞌ ebꞌ ix yisil ebꞌ, 4 axo talaj tzꞌaji, tzꞌicꞌjibꞌat 

 261 DEUTERONOMIO 6 ,  7



ebꞌ eyuninal chiꞌ yuj ebꞌ ix dꞌa spatic sdiosal, tzꞌoch ebꞌ ejmelal dꞌay, yuj chiꞌ 
scot yoval scꞌol Jehová, tzex satjiel yuj dꞌa elan̈chamel. 5 Tze satpaxel masanil 
sdiosal ebꞌ bꞌaj slesalvi, yaltaril yedꞌ qꞌuen qꞌueen yedꞌ te teꞌ yechel Asera bꞌaj 
tzꞌoch ebꞌ ejmelal. Tze n̈ustzꞌa smasanil. 6  A on̈ tic schon̈abꞌ on̈ Jehová Dios, 
sicꞌbꞌil on̈ elta yuj dꞌa scal masanil juntzan̈ nivac nación dꞌa sat lum luum tic, 
yic vachꞌ yicn̈ej Jehová chiꞌ tzon̈ ajcani.

A tas yovalil scꞌulej ebꞌ israel
7 A val Jehová ix el dꞌa scꞌol ix on̈ sicꞌaneli, man̈ yujoc to nivan nación 

on̈, ina to jayvan̈ on̈ n̈ej dꞌa yichan̈ juntzan̈xo nación chiꞌ. 8  Palta yujto 
xajan on̈ yuuj yic vachꞌ syaqꞌuelcꞌoch stiꞌ icha yutejnac yalan dꞌa ebꞌ co 
mam quicham, yuj chiꞌ on̈ yiqꞌuelta dꞌa Egipto bꞌaj ayon̈ och checabꞌoc, on̈ 
yicꞌanelta yedꞌ yipalil dꞌa yol scꞌabꞌ vin̈ sreyal Egipto chiꞌ. 9 Ojtaquejequeli 
to a Jehová co Diosal an̈ej val Dios. Tzꞌeln̈ejcꞌoch tas syal dꞌa ebꞌ xajanani, 
aton ebꞌ scꞌanabꞌajan schecnabꞌil. Ayn̈ej och yedꞌ ebꞌ yedꞌ dꞌa ebꞌ yin̈tilal ebꞌ 
yic ol bꞌeyn̈ejbꞌatoc. 10 Syacꞌan spac dꞌa ebꞌ schacaneli, elan̈chamel satel ebꞌ 
yuuj. 11 Yuj chiꞌ, scham val e cꞌanabꞌajan masanil checnabꞌil yedꞌ cꞌaybꞌubꞌal 
svalcanel tic dꞌayex.

Syacꞌ spac Jehová dꞌa ebꞌ scꞌanabꞌajani 
(Lv 26.3‑13; Dt 28.1‑14)

12  Tato tze maclej val eyabꞌ masanil juntzan̈ checnabꞌil tic, tze cꞌanabꞌajani, 
ol yaqꞌuelcꞌoch strato Jehová co Diosal yacꞌnac eyedꞌoc, ol ochn̈ej eyedꞌoc 
icha ajnac yalan dꞌa ebꞌ co mam quicham. 13  Ol ex sxajanej Jehová, ol yacꞌan 
svachꞌcꞌolal dꞌa eyibꞌan̈, ol yacꞌanpax qꞌuibꞌ e bꞌisul. Ol yacꞌan svachꞌcꞌolal 
dꞌa yibꞌan̈ masanil tas ay dꞌayex: Dꞌa yibꞌan̈ ebꞌ eyuninal, e trigo, e vino, 
eyaceite, nocꞌ e vacax yedꞌ dꞌa yibꞌan̈ nocꞌ e calnel dꞌa sat lum luum bꞌaj 
yacꞌnac stiꞌ yacꞌan dꞌa ebꞌ co mam quicham. 14  Ay svachꞌcꞌolal Jehová dꞌa 
eyibꞌan̈ dꞌa yichan̈ masanil juntzan̈xo chon̈abꞌ. Malaj junoc ix ix to malaj 
yuneꞌ, ma junoc vinac to malaj yuninal dꞌa yol e chon̈abꞌ chiꞌ. Malaj pax 
junoc nocꞌ e molbꞌetzal nocꞌ to man̈ ol unevoc. 15 A Jehová ol ex colanel dꞌa 
jantac ilya icha val oval ilya eyilnac yecꞌ dꞌa ebꞌ aj Egipto. An̈ej dꞌa yibꞌan̈ ebꞌ 
ayoch ajcꞌolal dꞌayex ol em ilya chiꞌ yuj Jehová. 16  Yuj chiꞌ yovalil tze satel 
masanil juntzan̈ nación chiꞌ. A Jehová co Diosal ol acꞌanoch ebꞌ dꞌa yol e cꞌabꞌ, 
mocabꞌ ocꞌ e cꞌol dꞌa ebꞌ. Man̈ eyaqꞌuem e bꞌa dꞌa sdiosal ebꞌ yic man̈ ol ex 
yacꞌ juvoquel ebꞌ.

17 Vachꞌchom tze naꞌ icha tic: A juntzan̈ nación tic te ay yip dꞌa quichan̈, ¿tas 
val ol aj quicꞌanel dꞌa sat lum luum tic? vachꞌchom xe chi. 18 Palta man̈ ex xiv dꞌa 
ebꞌ anima chiꞌ. Naeccoti tas yutejnac ebꞌ anima Jehová dꞌa Egipto yedꞌ sreyal. 
19 A on̈ tic quilnac val juntzan̈ tastac satubꞌtac yilji yedꞌnac yaelal yacꞌnaccot 
Jehová yedꞌ val yipalil dꞌa yibꞌan̈ Egipto chiꞌ ayic yicꞌannac on̈ elta taꞌ. Icha chiꞌ 
ol yutoc juntzan̈ chon̈abꞌ bꞌaj tzex xiv chiꞌ. 20 A Jehová ol acꞌanbꞌat jun nivan 
yaelal dꞌa scal ebꞌ, masanto ol satel masanil ebꞌ olto canoc yedꞌ ebꞌ olto scꞌubꞌejel 
sbꞌa dꞌayex. 21 Yuj chiꞌ, man̈ ex xiv dꞌa ebꞌ anima chiꞌ, yujto a Jehová co Diosal 
ayecꞌ dꞌa co cal, te nivan spoder. 22  A ol icꞌanel juntzan̈ nación chiꞌ dꞌa eyichan̈ 
dꞌa cꞌojancꞌolal. Man̈ junn̈ejoclaj tiempo ol satel ebꞌ, yic vachꞌ max te qꞌuibꞌchaan̈ 
nocꞌ chium nocꞌ tzex chiꞌani. 23 A Jehová co Diosal ol acꞌanoch ebꞌ anima chiꞌ 

dꞌa yol e cꞌabꞌ, ol och ebꞌ dꞌa xivcꞌolal masanto ol satel ebꞌ eyuuj. 24 A Jehová ol 
acꞌanoch sreyal ebꞌ dꞌa yol e cꞌabꞌ, ol e satanel ebꞌ, man̈xa bꞌaj ol bꞌinaj ebꞌ dꞌa 
yolyibꞌan̈qꞌuinal tic. Malaj mach ol yal scolan sbꞌa dꞌayex, masanil mach ol e 
sateli. 25 Tze n̈ustzꞌa sdiosal ebꞌ. Man̈ eyiqꞌuel qꞌuen plata ma qꞌuen oro ayoch 
dꞌay. Man̈ e nibꞌejochi yic vachꞌ max ex telviel yuuj. Man̈ eyixtejbꞌat e bꞌa, yujto 
a juntzan̈ chiꞌ schacji yuj Jehová co Diosal. 26 Yuj chiꞌ, malaj junoc tas to yajbꞌilel 
yuj Jehová tzeyicꞌbꞌat dꞌa e pat, yic vachꞌ max ex sateli. Masanil juntzan̈ chiꞌ, 
aycot yoval scꞌol Dios dꞌa yibꞌan̈, yuj chiꞌ yovalil tze yajcaneli.

Man̈ yujocn̈ej tas svaji ay co qꞌuinal

8  1 Scham val e cꞌanabꞌajan masanil checnabꞌil svalcanel tic dꞌayex, yic 
vachꞌ ol ex elcꞌochoc, ol te qꞌuibꞌ e bꞌisul, ol eyiquejcan lum luum yacꞌnac 

stiꞌ Jehová yacꞌan dꞌa ebꞌ co mam quicham. 2  Naeccot sicꞌlabꞌil, 40 abꞌil on̈ ecꞌ 
dꞌa taquin̈ luum yuj Jehová co Diosal. Ix yacꞌan co yaelal, on̈ yacꞌan proval 
yic syilaꞌ tato sco cꞌanabꞌajej schecnabꞌil, mato maay. 3  Ix quil syaelal yedꞌ 
vejel yuj Jehová. Ix lajvi chiꞌ, ix yacꞌan maná co vaeloc, juntzan̈ vael to man̈ 
cojtacoc, man̈ yojtacocpax ebꞌ co mam quicham. Icha chiꞌ ix on̈ yutej yic 
vachꞌ scojtaquejeli to man̈ yujocn̈ej tas vaji ay co qꞌuinal, palta to yuj masanil 
tas syal Jehová. 4 A co pichul ix co cꞌan dꞌa 40 abꞌil chiꞌ, maj lajviel-laj, maj 
malqꞌuelaj coc co bꞌeyi. 5 Naec val to icha junoc uninabꞌil scachji yuj smam, 
icha chiꞌ ix on̈ yutejpax Jehová. 6 Yuj chiꞌ yovalil tze cꞌanabꞌajej schecnabꞌil 
Jehová, ochan̈ec tzacꞌan yuuj, ayocabꞌ yelcꞌoch dꞌa yol e sat. 7 Yujto a Jehová 
co Diosal van ex yicꞌanbꞌat dꞌa sat lum luum man̈xo jantacoc svachꞌil, ay a aꞌ 
ay sjaj yedꞌ a aꞌ scot dꞌa lum nivac vitz. 8  A dꞌa lum luum chiꞌ, te vachꞌ tzꞌaj 
ixim trigo, ixim cebada, teꞌ uva, teꞌ higo, teꞌ granado yedꞌ teꞌ olivo. Te ay pax 
nocꞌ yal chabꞌ. 9 Ayic ayexxo ecꞌ dꞌa sat luum chiꞌ, man̈xalaj tas tze naꞌ yuj e 
vael yedꞌ junocxo tasi. A dꞌa scal qꞌuen qꞌueen ay taꞌ, ay qꞌuen hierro, axo dꞌa 
lum vitz ay qꞌuen cobre. 10 Vachꞌ ol ex va taꞌ, yovalil ol eyacꞌ yuj diosal dꞌa 
Jehová yujto vachꞌ lum luum ol yacꞌ chiꞌ dꞌayex.

Mocabꞌ bꞌat Jehová satcꞌolal eyuuj
11 Tze yil val e bꞌa, mocabꞌ bꞌat Jehová co Diosal satcꞌolal eyuuj. Yovalil 

tze cꞌanabꞌajej schecnabꞌil, scꞌaybꞌubꞌal yedꞌ scachnabꞌil svalcanel tic dꞌayex. 
12  Ayic vachꞌ ol ex vaoc, ol eyucꞌan aꞌ, cajanexxopax dꞌa e pat te vachꞌ, axo 
talaj tzꞌaji sbꞌat Jehová satcꞌolal eyuuj. 13  An̈ejtonaꞌ ayic ol te qꞌuibꞌ sbꞌisul 
nocꞌ e vacax, nocꞌ e calnel, ayic te ayxo qꞌuen plata yedꞌ qꞌuen oro dꞌayex 
yedꞌ jantacxo tastac, 14 axo talaj tzꞌaji tzeyicꞌanchaan̈ e bꞌa, sbꞌatcan Jehová 
co Diosal satcꞌolal eyuuj, aton jun icꞌannac on̈ elta dꞌa Egipto bꞌaj ayon̈ och 
checabꞌoc. 15  A Jehová chiꞌ ix on̈ cuchbꞌan dꞌa jun nivan tzꞌinan lum te ay 
smay, bꞌaj ay nocꞌ chan te ov yedꞌ nocꞌ sinaan, bꞌaj malaj a aꞌ, palta a ix 
icꞌanelta a aꞌ dꞌa sat qꞌuen qꞌueen yic scucꞌani. 16  Ix yacꞌan maná co va dꞌa 
tzꞌinan luum chiꞌ, jun vael to man̈ yojtacoc ebꞌ co mam quicham. Ix yacꞌoch 
yaelal dꞌa quibꞌan̈, ix on̈ yacꞌan proval, yic vachꞌ vachꞌxon̈ej tzon̈ elcꞌoch yuuj. 
17 Ecꞌtalaj dꞌa e pensar e naan icha tic: A jantac co bꞌeyumal tic, a yedꞌ val 
co munlajel yedꞌ quip ix quicꞌaꞌ, xe chi talaj. 18  Palta naec val to a Jehová co 
Diosal tzꞌacꞌan e naꞌ yedꞌ eyip yic syal eyoch bꞌeyumal, yic vachꞌ tzꞌelcꞌoch 
strato yacꞌnac yedꞌ ebꞌ co mam quicham ichaton van quilan ticnaic.

19 Palta tato ol bꞌat Jehová co Diosal satcꞌolal eyuj jun, tato ol ex och 
tzacꞌan dꞌa spatic juntzan̈ comon dios, ol eyacꞌanem e bꞌa dꞌay yedꞌ eyem 
n̈ojan ejmelal dꞌay. Tato icha chiꞌ ol e cꞌulej, a in svalcan dꞌayex ticnaic, ol 
ex satjoquel yuj Jehová chiꞌ. 20 Icha val ol aj satel juntzan̈ chon̈abꞌ bꞌaj van 
eyicꞌjibꞌat chiꞌ yuuj, icha val chiꞌ ol aj e satel yuuj tato man̈ ol e cꞌanabꞌajej 
tas syalaꞌ.

Man̈ yujoc svachꞌil Israel ix sicꞌjieli

9  1 Abꞌec val ex vetchon̈abꞌ Israel. Toxo ix cꞌoch stiempoal yic tze cꞌaxpitan 
aꞌ Jordán, yic tze satanel juntzan̈ chon̈abꞌ te nivac, te tecꞌan dꞌa eyichan̈, 

te chaan̈ yajqꞌue smuroal. 2  A ebꞌ anima cajan taꞌ, chaan̈ steel ebꞌ, a vin̈aj Anac 
ay yin̈tilal ebꞌ. Ix eyabꞌ yalji: ¿Mach val junoc syal stecꞌbꞌan sbꞌa dꞌa yichan̈ 
ebꞌ yin̈tilal vin̈aj Anac? xchi ebꞌ.

3  Ojtaquejequel ticnaic to a Jehová co Diosal, a bꞌabꞌel sbꞌat dꞌa eyichan̈ 
icha junoc cꞌacꞌ satanel masanil tastac. Ol acꞌjococh ebꞌ dꞌa yol e cꞌabꞌ, yuj chiꞌ 
ol e satn̈ejel ebꞌ, ol e pechanel ebꞌ dꞌa elan̈chamel, icha ix aj yalan Jehová. 
4 Ayic toxo ix yiqꞌuel masanil ebꞌ anima chiꞌ Jehová dꞌa eyichan̈, man̈ e naꞌ to 
yuj e vachꞌil, yuj chiꞌ icha chiꞌ ix aji. Palta yuj schucal juntzan̈ chon̈abꞌ chiꞌ 
ol icꞌjoquel ebꞌ dꞌa eyichan̈ yuj Jehová. 5 Man̈ yujoc e vachꞌil, man̈ yujoc pax 
svachꞌil e bꞌeybꞌal yuj chiꞌ ol ex cꞌoch cajan dꞌa sat luum. Palta yuj schucal 
juntzan̈ chon̈abꞌ chiꞌ, ol satjoccanel ebꞌ dꞌa eyichan̈, yic vachꞌ tzꞌelcancꞌoch 
tas yalnac Jehová dꞌa ebꞌ co mam quicham, aton dꞌa vin̈aj Abraham, dꞌa vin̈aj 
Isaac yedꞌ dꞌa vin̈aj Jacob. 6  Ojtaquejequel an to man̈ yujoc e vachꞌil syacꞌ 
jun lum man̈ jantacoc svachꞌil chiꞌ Jehová dꞌayex yic tzeyiquej, palta a ex tic 
juneln̈ej te pit ex.

Ix spatiquejel Jehová ebꞌ israel 
(Ex 31.18–32.35)

7 Naeccoti, bꞌat talaj satcꞌolal eyuuj to e tzuntzejnaccot yoval Jehová dꞌa 
eyibꞌan̈ dꞌa tzꞌinan luum. Atax quelnaccot dꞌa Egipto masanto on̈ javi dꞌa 
tic, te pitn̈ej tzeyutej e bꞌa dꞌay. 8  A dꞌa lum vitz Horeb e tzuntzejnac val cot 
yoval, yuj chiꞌ snibꞌejnac ex sateli. 9 Ayic in qꞌue dꞌa sjolom jun vitz chiꞌ yuj 
in chaan chabꞌ pachan̈ qꞌuen qꞌueen bꞌaj tzꞌibꞌabꞌiloch checnabꞌil, aton strato 
Dios quedꞌoc, 40 cꞌual yedꞌ 40 acꞌval eqꞌuin taꞌ, malaj jabꞌoc tas in vaꞌa, ma 
vuqꞌuej. 10 Slajvi chiꞌ, yacꞌan chabꞌ pachan̈ qꞌuen qꞌueen chiꞌ Jehová dꞌayin. 
A val Jehová chiꞌ tzꞌibꞌanoch schecnabꞌil chiꞌ dꞌa qꞌueen, juntzan̈ checnabꞌil 
yalnac dꞌa jolom vitz dꞌa cal cꞌacꞌ dꞌa jun cꞌu ayic molan on̈ ecꞌ taꞌ. 11 Ayic 
slajvi yecꞌcanbꞌat 40 cꞌual yedꞌ 40 acꞌval chiꞌ, yacꞌan chabꞌ qꞌuen yic trato 
chiꞌ dꞌayin. 12  Yalan icha tic: Eman̈xi dꞌa elan̈chamel, yujto a jun chon̈abꞌ ix 
iqꞌuelta dꞌa Egipto toxo ix sjuel sbꞌa. Max scꞌanabꞌajejlaj tas ix valaꞌ, toxo ix 
sbꞌo jun sdiosal ebꞌ nabꞌa oro. 13 Toxo ix vilaꞌ to te pit jun chon̈abꞌ tic. 14 Nitzel 
a bꞌa dꞌa vichan̈, ol in satel juntzan̈ anima tic, man̈xa bꞌaj ol bꞌinaj ebꞌ dꞌa 
sat luum tic. An̈ej dꞌa in̈tilal ol in bꞌo junoc nivan nación, te tecꞌan ol ajoc, 
tzijtum ol aj sbꞌisul dꞌa yichan̈ juntzan̈ anima tic, xchi Jehová.

15  Vemxita dꞌa jolom vitz bꞌaj n̈iln̈on sqꞌue cꞌacꞌ chiꞌ, vedꞌnac chabꞌ qꞌuen 
yic trato chiꞌ. 16 Axo vemxuli, vilani to toxo ix och e mul dꞌa yol sat Jehová 
co Diosal, yujto e bꞌo jun yechel vacax e diosaloc. Jun val rato eyiqꞌuel e bꞌa 

dꞌa spatic checnabꞌil yal co Diosal chiꞌ dꞌayon̈. 17 Yuj chiꞌ, in pocꞌanem chabꞌ 
pachan̈ qꞌuen qꞌueen chiꞌ dꞌa eyichan̈, spojbꞌat qꞌueen. 18  Slajvi chiꞌ vemxi 
n̈ojan dꞌa yichan̈ Jehová dꞌa 40 cꞌual yedꞌ 40 acꞌval. Maj in va jabꞌoc, maj 
vuqꞌuej jabꞌoc aꞌ eyuuj, yuj chiꞌ icha chiꞌ in cꞌulej, yujto te chuc e cꞌulej, e 
tzuntzejcot yoval scꞌol Jehová. 19 Te xiv in yujto cot yoval scꞌol Jehová chiꞌ dꞌa 
eyibꞌan̈ yic tzex sataneli. Palta jun, yabꞌto Jehová tas val dꞌay junelxo chiꞌ. 
20 Cotpax yoval dꞌa vin̈ vucꞌtac aj Aarón, jabꞌxon̈ej maj satjoquel vin̈ yuuj. 
Palta tevi in yuj vin̈ yic tzꞌacꞌji nivancꞌolal vin̈. 21 Elan̈chamel in maqꞌuem 
vecnaj jun yechel vacax bꞌaj och e mul chiꞌ. Elan̈chamel in yumbꞌat dꞌa cal 
cꞌacꞌ. Slajvi chiꞌ in tenan pojoc, in tzipancanbꞌat dꞌa yol a aꞌ tzꞌemta dꞌa lum 
vitz chiꞌ.

22  Icha chiꞌ e cꞌulejpax dꞌa Tabera, dꞌa Masah yedꞌ dꞌa Kibrot-hataava. A 
val taꞌ e tzuntzejcot yoval scꞌol Jehová. 23  Aton yic yalan Jehová chiꞌ dꞌayon̈ 
dꞌa Cades-barnea to tzon̈ bꞌat quicꞌ lum ix yacꞌ dꞌayon̈. An̈ejtonaꞌ taꞌ e tenecꞌ 
tas yal co Diosal chiꞌ. Maj eyacꞌochlaj dꞌa e cꞌool, maj e cꞌanabꞌajej pax tas 
yalaꞌ. 24 Atax yic ex vojtacaneli voch ijan vilani to te pitn̈ej tzeyutej e bꞌa dꞌa 
Jehová. 25 Yujto maj e cꞌanabꞌajej, yuj chiꞌ yalaꞌ to ol ex sateloc, yuj chiꞌ em in 
n̈ojan dꞌa yichan̈ dꞌa 40 cꞌual yedꞌ 40 acꞌval chiꞌ. 26 Valan dꞌay icha tic: Mamin 
Jehová, man̈ a satel jun a chon̈abꞌ tic. A ach ix a colel yedꞌ ipal, ix icꞌanelta 
dꞌa Egipto yedꞌ a poder. 27 Nacot tas alnaccan dꞌa ebꞌ a checabꞌ, aton vin̈aj 
Abraham, vin̈aj Isaac yedꞌ vin̈aj Jacob. A spital juntzan̈ anima tic yedꞌ smul 
ebꞌ yedꞌ schuc pensaril ebꞌ, man̈ a nacoti, 28  yic vachꞌ max yal ebꞌ anima bꞌaj 
ix on̈ iqꞌuelta chiꞌ: Maj yal-laj yuj Jehová yicꞌancꞌoch jun chon̈abꞌ chiꞌ dꞌa lum 
bꞌaj yacꞌnac stiꞌ yacꞌan dꞌa ebꞌ, an̈ej to ix yicꞌbꞌat ebꞌ yic bꞌat yacꞌancham ebꞌ 
dꞌa taquin̈ luum yujto chacbꞌilel ebꞌ yuuj, xcham ebꞌ. 29 Acꞌ nivancꞌolal dꞌa jun 
chon̈abꞌil anima tic, yujto a chon̈abꞌ yaji. A ach ix iqꞌuelta dꞌa Egipto yedꞌ a 
poder, xin chi dꞌay.

Ix bꞌoxi sqꞌuexul chabꞌ pachan̈ qꞌuen qꞌueen 
(Ex 34.1‑10)

10  1 Yalanxi Jehová chiꞌ dꞌayin icha tic: Tzacꞌ bꞌojoc chabꞌoc pachan̈ qꞌuen 
qꞌueen, icha qꞌuen ix vacꞌ dꞌayach dꞌa sbꞌabꞌelal. Tzacꞌ bꞌojocpax junoc 

teꞌ caxa, slajvi chiꞌ tzach qꞌueta dꞌa jolom vitz tic. 2  Ol in tzꞌibꞌanxioch lolonel 
ayoch dꞌa qꞌuen ix vacꞌ dꞌayach dꞌa sbꞌabꞌelal, aton qꞌuen ix a macꞌpojoc. Axo 
qꞌuen yic schaelal tic, ol em qꞌuen dꞌa yol teꞌ caxa chiꞌ, xchi dꞌayin.

3  Vacꞌan bꞌojoc jun teꞌ caxa chiꞌ, a teꞌ acacia och dꞌa teꞌ. Vacꞌan tzeychaj 
chabꞌ qꞌuen qꞌueen chiꞌ, vicꞌanqꞌue qꞌueen dꞌa jolom vitz chiꞌ. 4 Stzꞌibꞌanxioch 
lajun̈eꞌ schecnabꞌil Jehová chiꞌ dꞌa qꞌueen. Icha aj stzꞌibꞌan qꞌuen dꞌa sbꞌabꞌelal, 
aton juntzan̈ checnabꞌil yal dꞌayon̈ dꞌa scal cꞌacꞌ dꞌa jolom vitz ayic molanon̈ecꞌ 
dꞌa yich vitz chiꞌ. Yacꞌanxi qꞌueen dꞌayin. 5 Vemxita dꞌa jolom vitz chiꞌ bꞌian, 
vacꞌanem qꞌueen dꞌa yol teꞌ caxa chiꞌ, icha aj yalan Jehová chiꞌ dꞌayin. Ataꞌ 
canxon̈ej qꞌueen.

6  (Ix el ebꞌ israel dꞌa aꞌ Beerot-bene-jaacán, ix javi ebꞌ dꞌa Mosera. Ataꞌ ix 
cham vin̈aj Aarón, ix mucji vin̈ taꞌ. Axo vin̈aj Eleazar, vin̈ yuninal vin̈ ix 
ochcan sqꞌuexuloc sat sacerdoteal. 7 Ix lajvi chiꞌ ix elxi ebꞌ, ix javi ebꞌ dꞌa 
Gudgoda. Ix elxi ebꞌ taꞌ, ix javi ebꞌ dꞌa Jotbata. A dꞌa jun lugar chiꞌ te ayn̈ej 
a aꞌ.

8  A dꞌa jun tiempoal chiꞌ ix acꞌjioch yopisio ebꞌ yin̈tilalcan vin̈aj Leví yuj 
Jehová, yic syicꞌanbꞌat teꞌ scaxail strato Jehová chiꞌ ebꞌ, yic smunlajpax ebꞌ 
dꞌa yichan̈, yic syalanpax vachꞌ lolonel ebꞌ dꞌa yibꞌan̈ ebꞌ anima dꞌa sbꞌi Jehová 
chiꞌ. Ichaton chiꞌ scꞌulejn̈ej ebꞌ. 9 Yuj chiꞌ, a ebꞌ yin̈tilalcan vin̈aj Leví chiꞌ, maj 
schalaj smacbꞌen luum ebꞌ, yujto a Jehová icha smacbꞌen ebꞌ yajcani, icha ix 
aj yalan Jehová.)

10 A dꞌa jun tiempoal chiꞌ, 40 cꞌual 40 acꞌval ayinecꞌ dꞌa jolom vitz chiꞌ, icha 
in cꞌulej dꞌa sbꞌabꞌelal. An̈ejaꞌ dꞌa junelxo chiꞌ scha scꞌol Jehová yabꞌan tas 
svalaꞌ, yuj chiꞌ maj ex satjiel-laj yuuj. 11 Yalan dꞌayin icha tic: Ixic, cuchbꞌejbꞌat 
jun chon̈abꞌ chiꞌ, yic bꞌat schaan lum luum ebꞌ to ol yiquej, aton lum vacꞌnac 
in tiꞌ vacꞌan dꞌa ebꞌ e mam eyicham, xchi dꞌayin.

A tas yovalil scꞌanabꞌajej ebꞌ israel
12  A ticnaic jun, ex vetchon̈abꞌ Israel, ¿tas snibꞌej Jehová co Diosal dꞌayon̈? 

Aton tic snibꞌej dꞌayon̈: Ayocabꞌ yelcꞌoch dꞌa yol co sat, sco cꞌanabꞌajani, sco 
xajanani yedꞌ coch ejmelal dꞌay dꞌa smasanil co cꞌool yedꞌ dꞌa smasanil co 
pensar. 13  Tato sco cꞌanabꞌajej masanil scꞌaybꞌubꞌal yedꞌ schecnabꞌil, vachꞌn̈ej 
ol on̈ elcꞌoch dꞌa smasanil. 14 Scham val e naani to a Jehová co Diosal, aꞌ ay 
yic satchaan̈ yedꞌ dꞌa yichan̈bꞌat satchan̈ chiꞌ. Aꞌ ay pax yic lum luum tic yedꞌ 
masanil tas ay dꞌa sat luum. 15  Yujto xajan ebꞌ co mam quicham yuuj, yuj 
chiꞌ ix sicꞌjicanel yin̈tilal ebꞌ yuuj, a on̈ toni, ix on̈ sicꞌjiel dꞌa scal juntzan̈xo 
chon̈abꞌ yuuj icha cajcan tic.

16 Naecn̈ejcot jun trato sbꞌo Jehová eyedꞌoc, man̈xo e pitej e bꞌa dꞌay. 17 Yujto 
a Jehová co Diosal, ecꞌto dꞌa yibꞌan̈ juntzan̈ comon dios, Yajal yaj dꞌa yibꞌan̈ 
ebꞌ yajal, ayecꞌ dꞌa yibꞌan̈ masanil tas, te ay spoder, sat co cꞌool yuuj. Malaj 
sqꞌuexan̈il ebꞌ anima dꞌay. Max schalaj tumin yuj schꞌolbꞌitani, max schapax 
silabꞌ yic smontaji. 18  Tzꞌocꞌ scꞌol dꞌa ebꞌ mebꞌaꞌ yedꞌ dꞌa ebꞌ ix ix chamnac 
yetbꞌeyum. Xajanpax ebꞌ chꞌoc chon̈abꞌil ayecꞌ dꞌa co cal yuuj, yuj chiꞌ tzꞌacꞌji 
svael ebꞌ yedꞌ spichul ebꞌ yuuj. 19 Ichocabꞌ taꞌ scutejpax co bꞌa, yujto chꞌoc 
chon̈abꞌil ajnac on̈ ecꞌ cajan dꞌa yol yic Egipto.

20  An̈ejocabꞌ Jehová co Diosal nivan yelcꞌoch dꞌa yol co sat. An̈ej dꞌay 
tzon̈ och ejmelal, sco cꞌanabꞌajann̈ej. Tato ay bꞌaj scacꞌ co tiꞌ dꞌa junoc tasi, 
an̈ejocabꞌ dꞌa sbꞌi Jehová chiꞌ scalaꞌ. 21 Quiqꞌuecchaan̈ Jehová co Diosal. Cuuj 
man̈ jantacoc tas te satubꞌtac yilji ix scꞌulej icha val ix aj quilani. 22  Ayic 
scꞌochnac ebꞌ co mam quicham dꞌa Egipto, 70-n̈ej sbꞌisul ebꞌ, axo ticnaic jun, 
a Jehová ix acꞌan qꞌuibꞌ co bꞌisul icha sbꞌisul qꞌuen cꞌanal dꞌa satchaan̈.

Nivan yelcꞌoch Jehová

11  1 Yovalil sco xajanej Jehová co Diosal, sco cꞌanabꞌajan tas schec 
co cꞌulej dꞌa masanil tiempo, aton scꞌaybꞌubꞌal, schecnabꞌil yedꞌ 

scachnabꞌil. 2  Sco naec ticnaic tas ix yutej Jehová on̈ scachani. A on̈ tic ix 
quilaꞌ, man̈oc ebꞌ cuninal ix ilan tas ix scꞌulej Jehová chiꞌ. A on̈ val tic ix quilaꞌ 
jantac snivanil yelcꞌochi yedꞌ spoder yedꞌ tas satubꞌtac ix scꞌulej. 3 Quilnac tas 
scꞌulejnac Jehová dꞌa vin̈ sreyal Egipto yedꞌ dꞌa masanil ebꞌ anima cajan taꞌ. 
4 Quilnacpax tas scꞌulejnac yedꞌ ebꞌ soldado vin̈ rey chiꞌ yedꞌ jantac carruaje 
yedꞌnac nocꞌ chej. Masanil juntzan̈ chiꞌ mucchajnaccanbꞌat yuj Jehová dꞌa yol 
aꞌ Chacchac Mar ayic on̈ spechan ebꞌ, yuj chiꞌ a co Diosal chiꞌ satannaquel 

DEUTERONOMIO 10 ,  11 266  



ebꞌ dꞌa juneln̈ej. 5 Sco naecpaxcoti jantac vachꞌil scꞌulejnac Jehová chiꞌ dꞌayon̈ 
dꞌa tzꞌinan lum masanto on̈ javi dꞌa tic. 6 Sco naanpaxcoti tas scꞌulejnac yedꞌ 
vin̈aj Datán yedꞌ vin̈aj Abiram yuninal vin̈aj Eliab, dꞌa yin̈tilalcan Rubén. 
Spojnac sbꞌa lum luum dꞌa snan̈al co campamento, mucchajnaccanem ebꞌ yedꞌ 
masanil yuninal, masanil tas ay dꞌa ebꞌ, smantiado ebꞌ, schecabꞌ ebꞌ yedꞌ nocꞌ 
smolbꞌetzal nocꞌ ebꞌ. Icha chiꞌ ajnac satel ebꞌ yuj Jehová dꞌa quichan̈. 7 A on̈ tic 
testigo on̈ dꞌa masanil tas scꞌulej Jehová to satubꞌtac yilji.

A lum luum yacꞌnac stiꞌ Jehová yacꞌani
8  Yuj chiꞌ, cꞌanabꞌajejec schecnabꞌil Jehová svacꞌcan tic dꞌayex, yic vachꞌ 

tzꞌoch val eyip tzex bꞌat cajan dꞌa sat lum luum van yoch eyicoc chiꞌ, 9 yic 
vachꞌ pax najtil ol ex cajnaj dꞌa lum luum te yax sat chiꞌ, aton lum yacꞌnac 
stiꞌ Jehová yacꞌan dꞌa ebꞌ co mam quicham yedꞌ dꞌayon̈ a on̈ yin̈tilal on̈ ebꞌ 
tic. 10 A lum van yacꞌji chiꞌ dꞌayex, man̈ lajanoc lum icha lum Egipto bꞌaj on̈ 
coti. A dꞌa Egipto chiꞌ slajvi eyavan tas tzeyavej, tzeyacꞌanoch yalil icha bꞌaj 
tzꞌavchaj an̈ itaj. 11 A pax lum bꞌaj van e cꞌoch chiꞌ jun, ay svitzal luum. Ay 
pax span̈anil luum, ayn̈ejoch yal luum yuj n̈abꞌ syacꞌ Jehová. 12  A jun lum chiꞌ 
tan̈vabꞌil lum yuj Jehová, ayn̈ejoch sat dꞌa luum tzꞌecꞌ abꞌil.

13 Yuj chiꞌ, cꞌanabꞌajejec schecnabꞌil Jehová, aton juntzan̈ van valan tic dꞌayex. 
Tze xajanej Jehová co Diosal, tzeyaqꞌuem e bꞌa dꞌay dꞌa smasanil e cꞌool yedꞌ 
smasanil e pensar. 14 Tato icha chiꞌ, ol yacꞌn̈ej bꞌabꞌel n̈abꞌ yedꞌ slajvubꞌxo, yuj 
chiꞌ te vachꞌ ol aj sat eyavbꞌen, e trigo, teꞌ eyuva yedꞌ teꞌ eyolivo. 15 Ay pax yax 
an̈cꞌultac ol sva nocꞌ e molbꞌetzal nocꞌ, ol ste aqꞌuej sat tas ol eyavej yic vachꞌ 
ay e vael. 16 Palta tzeyil val e bꞌa, yic malaj junoc mach tzex montanbꞌati yic 
tzeyicꞌanel e bꞌa dꞌa spatic Jehová, axo talaj dꞌa juntzan̈ocxo comon dios tzex 
och ejmelal, tzex och tzacꞌan yuuj. 17 Tato icha chiꞌ, ol cot yoval scꞌol Jehová chiꞌ 
dꞌayex. Man̈xo ol yacꞌlaj n̈abꞌ, man̈xo ol yacꞌlaj sat masanil eyavbꞌen, axo e cham 
yuj vejel dꞌa sat lum luum te yax sat van yacꞌan Jehová chiꞌ dꞌayex.

18  Scham val eyabꞌancan juntzan̈ lolonel tic, tze sicꞌancan dꞌa e pensar. 
Tzeqꞌuecoch dꞌa e cꞌabꞌ yedꞌ dꞌa snan̈al e sat. 19 A juntzan̈ tic ol eyacꞌ scꞌaybꞌej 
ebꞌ eyuninal dꞌa junjun cꞌu. Ayexn̈ejoch eyalan dꞌa ebꞌ, ayic ayex ecꞌ dꞌa e pat, 
ayic tzex bꞌey dꞌa yoltac bꞌe, ayic tzex vayi, ayic pax tzex qꞌue vaan. 20 Tze 
tzꞌibꞌanoch dꞌa smarcoal spuertail e pat yedꞌ dꞌa spuertailtac e chon̈abꞌ, 21 yic 
vachꞌ ol najatbꞌoc e qꞌuinal yedꞌ ebꞌ eyuninal dꞌa sat lum luum yacꞌnac stiꞌ 
Jehová co Diosal yacꞌan dꞌa ebꞌ co mam quicham. Ol ex cajnajn̈ej taꞌ yacbꞌan 
ayecꞌ satchaan̈ dꞌa yibꞌan̈ lum luum tic.

22  Tato tze cꞌanabꞌajej masanil juntzan̈ checnabꞌil svalcanel tic dꞌayex, tze 
xajananpax Jehová co Diosal, tze cꞌulan masanil tas syalaꞌ, 23 ichato chiꞌ bꞌian, 
a Jehová chiꞌ ol icꞌanel juntzan̈ chon̈abꞌ te nivac, te ay pax yip dꞌa eyichan̈, a 
exxo ol ex cajnajcan dꞌay. 24 Masanil lum bꞌaj ol ex ecꞌoc, eyic ol ajcan luum, 
sbꞌatn̈ej lum dꞌa taquin̈ luum masanto scꞌoch dꞌa Líbano. Sbꞌatn̈ej lum dꞌa aꞌ 
nivan Éufrates masanto scꞌoch dꞌa aꞌ mar Mediterráneo. 25 Malaj mach ol yal 
stecꞌbꞌan sbꞌa dꞌa eyichan̈. A Jehová ol acꞌanoch nivac xivcꞌolal dꞌa scal anima 
bꞌaj ol ex ecꞌn̈ej, man̈xo ol yal snaan ebꞌ tas ol yutoc scolan sbꞌa ebꞌ dꞌayex 
icha ix aj yacꞌan stiꞌ Jehová chiꞌ dꞌayon̈. 

26  Abꞌec jun, a dꞌa jun cꞌu tic svacꞌ e sicꞌlej, tom a svachꞌcꞌolal Jehová 
tze nibꞌej mato a scatabꞌ. 27 Ol e cha svachꞌcꞌolal Jehová co Diosal tato tze 

cꞌanabꞌajej schecnabꞌil van valan tic dꞌayex. 28  A yoval scꞌol ol cot dꞌa eyibꞌan̈ 
tato man̈ ol e cꞌanabꞌajej juntzan̈ checnabꞌil tic, tato tzeyiqꞌuel e bꞌa dꞌa 
Jehová, tzeyacꞌanoch e pensar dꞌa juntzan̈ comon dios to man̈ eyojtacoc, 
tzeyacꞌanem e bꞌa dꞌay.

29 Ayic toxo ix ex cꞌoch dꞌa sat lum luum chiꞌ yuj Jehová co Diosal, aton jun 
lum van yacꞌan dꞌayex, ol eyalanel vachꞌ lolonel dꞌa yich lum vitz Gerizim 
yedꞌ catabꞌ lolonel dꞌa yich lum vitz Ebal. 30  A juntzan̈ lum vitz chiꞌ, a dꞌa 
yichan̈ecꞌ nivan bꞌe ay luum, tzꞌecꞌ dꞌa scꞌaxepalecꞌ aꞌ Jordán, dꞌa stojolal bꞌaj 
tzꞌem cꞌu, bꞌaj ay sluum ebꞌ cananeo, ebꞌ anima ay dꞌa yacꞌlical stiꞌ aꞌ nivan 
Jordán dꞌa yichan̈bꞌat Gilgal. Jun bꞌaj ay teꞌ ji dꞌa yol yic More. 31 Vanxo 
scꞌoch stiempoal yic ol ex cꞌaxpajecꞌ dꞌa aꞌ Jordán, yic tzꞌochcan lum luum 
chiꞌ eyicoc yuj Jehová co Diosal. Ayic toxo ix eyicꞌ luum, axo e cajnaj dꞌa sat 
lum chiꞌ, 32  tzeyacꞌoch dꞌa e cꞌool e bꞌeybꞌalan masanil checnabꞌil svalcan tic 
dꞌayex ticnaic.

Junn̈ej scajnubꞌ Dios

12  1 Aton val juntzan̈ checnabꞌil yedꞌ cꞌaybꞌubꞌal tic yovalil ol e bꞌeybꞌalej 
ayic ayexxoecꞌ dꞌa lum luum ol yacꞌ Jehová co Diosal yedꞌ ebꞌ co mam 

quicham eyiquej.
2  A ebꞌ anima cajan dꞌa lum luum chiꞌ, chꞌoc sdiosal ebꞌ bꞌaj syal sbꞌa. Ayic 

toxo ix eyiquejel lum sluum ebꞌ chiꞌ, yovalil tze satel juntzan̈ yic lesal bꞌaj 
syal sbꞌa ebꞌ dꞌa sdiosal, vachꞌchom dꞌa jolomtac vitz yedꞌ dꞌa tzalquixtac 
yedꞌ dꞌa yichtac te teꞌ cꞌayum xiil. 3  Tze macꞌpoj juntzan̈ yaltar ebꞌ, qꞌuen 
qꞌueen yedꞌ te teꞌ bꞌobꞌil sdiosaloc ebꞌ scuchan Asera, aton bꞌaj syaqꞌuem sbꞌa 
ebꞌ. Tze n̈usantzꞌaoc, tze macꞌanpoj sdiosal ebꞌ chiꞌ, yic vachꞌ man̈xa bꞌaqꞌuin̈ 
snachajcot dꞌa juntzan̈ lugar chiꞌ.

4 Man̈ ichoc tzꞌaj yoch ebꞌ ejmelal dꞌa sdiosal chiꞌ, man̈ ichocta tzꞌaj eyoch 
ejmelal dꞌa Jehová co Diosal. 5  A dꞌa jun lugar ol sicꞌcanel Jehová dꞌa scal 
eyin̈tilal to yic yaji, ataꞌ ol bꞌat eyaqꞌuem e bꞌa dꞌay. 6  Ol eyacꞌan e silabꞌ 
stzꞌa smasanil yedꞌ juntzan̈xo silabꞌ yuj eyicꞌanchaan̈ Jehová. Ol eyacꞌanpax e 
diezmo, e colval yedꞌ tas ix eyacꞌ e tiꞌ eyacꞌani yedꞌ eyofrenda to tzꞌel val dꞌa 
e cꞌol eyacꞌani. An̈ejaꞌ ol eyacꞌanpax nocꞌ sbꞌabꞌel yuneꞌ e vacax yedꞌ sbꞌabꞌel 
yuneꞌ nocꞌ e calnel. 7 Ataꞌ ol ex va dꞌa tzalajcꞌolal dꞌa yichan̈ Jehová yedꞌ 
masanil ebꞌ ay dꞌa yol e pat. Icha chiꞌ ol aj e vaan tas tzeyicꞌ dꞌa e munlajel a 
to syal svachꞌcꞌolal Jehová ol yacꞌ dꞌayex.

8  Ataꞌ man̈ ol e cꞌulej icha tas sco cꞌulej ticnaic, yujto a dꞌa tic yaln̈ej tas 
sgana junjun anima, a scꞌulej. 9 Val yel manto ex cꞌochlaj dꞌa lum luum ol 
yacꞌ Jehová dꞌayex, ataꞌ man̈xalaj tas ol e naꞌa. 10  Vanxo scꞌoch scꞌual yic 
ol ex cꞌaxpajecꞌ dꞌa aꞌ Jordán, yic tzex cꞌochcan dꞌa sat lum luum ol yacꞌ 
Jehová eyiquej. Ayic toxo ix ex colchajcanel dꞌa yol scꞌabꞌ ebꞌ ayoch ajcꞌolal 
dꞌayex, man̈xa xivcꞌolal dꞌayex taꞌ. 11 Axo jun lugar ol sicꞌcanel Jehová yic 
tzꞌoch yicoc, ataꞌ ol eyacꞌ masanil tas ix val dꞌayex to ol e cꞌulej. Ataꞌ ol eyacꞌ 
nocꞌ silabꞌ stzꞌai yedꞌ juntzan̈ silabꞌ yuj eyicꞌanchaan̈ Jehová chiꞌ, e diezmo, e 
colval yedꞌ eyofrenda sicꞌbꞌilel eyuj bꞌaj ix eyacꞌ e tiꞌ eyacꞌani. 12  Tzex te tzalaj 
dꞌa yichan̈ Jehová co Diosal yedꞌ ebꞌ eyuninal, ebꞌ e checabꞌ yedꞌ ebꞌ levita ol 
cajnaj dꞌa e cal. Yujto a ebꞌ levita chiꞌ malaj smacbꞌen ebꞌ ol scha eyedꞌoc dꞌa 
lum luum chiꞌ.

13  Tzeyil val e bꞌa, man̈ e comon n̈usejtzꞌa nocꞌ e silabꞌ dꞌa yaln̈ej tas lugaril 
e gana. 14 An̈ej dꞌa jun lugar sicꞌbꞌilel yuj Jehová dꞌa scal e chon̈abꞌ smasanil, 
ataꞌ tzeyicꞌbꞌat e silabꞌ yic tze n̈usantzꞌaoc yedꞌ e cꞌanabꞌajan masanil tas 
svalcan tic dꞌayex.

15 Ayic tze naanqꞌue e chiꞌan nocꞌ chibꞌej, syal e milancham junoc nocꞌ eyicoꞌ 
tze chiꞌan bꞌaj ayex ecꞌ chiꞌ, ato syal tas syacꞌ Jehová dꞌayex. Vachꞌchom ayex 
vachꞌ eyaji, icha yalan ley, mato maay, syal e chiꞌani, ichoc tzꞌaj e chiꞌan junoc 
nocꞌ chꞌucul ma junoc nocꞌ cꞌultaquil chej. 16 An̈ej val schiqꞌuil nocꞌ bꞌian, man̈ 
jabꞌoc syal e chiꞌani, ma eyucꞌani, an̈ej to tze tobꞌcanem dꞌa sat luum ichoc a aꞌ.

17 Max yal e vaꞌan sdiezmoal e trigo dꞌa yol e chon̈abꞌ, ma sdiezmoal e vino, 
eyaceite, ma e chiꞌan nocꞌ bꞌabꞌel yuneꞌ e vacax yedꞌ bꞌabꞌel yuneꞌ e calnel, 
ma eyofrenda tzeyacꞌ e tiꞌ eyacꞌani, ma e colval, ma eyofrenda tzꞌoch bꞌachan 
dꞌa yichan̈ Jehová. 18  An̈ej dꞌa jun lugar ol sicꞌcanel Jehová co Diosal, ataꞌ ol e 
chiꞌ juntzan̈ silabꞌ chiꞌ, ajun ebꞌ eyal eyuninal eyedꞌoc yedꞌ ebꞌ e checabꞌ yedꞌ 
ebꞌ levita ayecꞌ dꞌa e cal. Ataꞌ tzeyacꞌ tzalajbꞌoc e cꞌol dꞌa yichan̈ Jehová yuj 
tas syacꞌ dꞌa e munlajel chiꞌ. 19 Yacbꞌan ayex ecꞌ dꞌa jun luum chiꞌ, mocabꞌ bꞌat 
ebꞌ levita satcꞌolal eyuuj.

20 A val yic ol levanbꞌoc e luum yuj Jehová co Diosal dꞌa jantac yacꞌnac stiꞌ 
yacꞌani, tato syal e cꞌol ol e chi nocꞌ chibꞌej, ol yal e chiꞌan nocꞌ dꞌa yaln̈ej tas 
cꞌual. 21 Tato najat cajan ex dꞌa jun lugar ol sicꞌcanel Jehová co Diosal bꞌaj 
tzꞌoch ejmelal chiꞌ, syal e milancham nocꞌ e vacax yedꞌ nocꞌ e calnel syacꞌ 
Jehová chiꞌ dꞌayex bꞌaj cajan ex chiꞌ, tze chiꞌan nocꞌ icha syal jantac snibꞌej 
e cꞌool, icha ix aj valan dꞌayex. 22  Ichataxon tzꞌaj e chiꞌan yaln̈ej tas macan̈il 
nocꞌ cꞌultaquil chej, icha chiꞌ tzꞌajpax e chiꞌani, tato vachꞌ eyaj icha yalan ley, 
mato maay, syaln̈ej e chiꞌan nocꞌ. 23  Palta max yal-laj e chiꞌan nocꞌ chibꞌej 
max el-laj schiqꞌuil, yujto a dꞌa schiqꞌuil nocꞌ chiꞌ ay sqꞌuinal. Max yal-laj e 
chiꞌan nocꞌ chibꞌej chiꞌ yedꞌ sqꞌuinal. 24 An̈ej to tze tobꞌcanel schiqꞌuil nocꞌ chiꞌ 
dꞌa sat luum ichoc a aꞌ. 25 Man̈ e chiꞌa, man̈ eyuqꞌuej schiqꞌuil nocꞌ nocꞌ chiꞌ 
yic vachꞌn̈ej ol ex ajelcꞌoch yedꞌ eyin̈tilal yuj e cꞌanabꞌajan Jehová. 26 A pax 
masanil tas to yicxo Dios yaj eyuuj jun yedꞌ tastac toxo ix eyacꞌ e tiꞌ eyacꞌani, 
yovalil tzeyicꞌbꞌat dꞌa jun lugar ol siqꞌuel Jehová. 27 A dꞌa yibꞌan̈ altar yic 
Jehová co Diosal, ataꞌ tzeyacꞌ nocꞌ e silabꞌ to stzꞌa smasanil schibꞌejal yedꞌ 
schiqꞌuil nocꞌ. Axo pax junxo macan̈ nocꞌ e silabꞌ jun, syal e chiꞌan schibꞌejal 
nocꞌ, an̈ej val schiqꞌuil nocꞌ stobꞌchajcanoch dꞌa yich altar dꞌa yichan̈ Jehová.

28  Scham eyabꞌani yedꞌ e cꞌanabꞌajan masanil tas sval tic, yic vachꞌ vachꞌn̈ej 
ol aj e bꞌeybꞌat yedꞌ ebꞌ eyin̈tilal dꞌa masanil tiempo, yujto tze cꞌanabꞌajej tas 
scha scꞌol Jehová co Diosal, tojol exn̈ej dꞌa yol sat.

Cachnabꞌil yic max och ejmelal dꞌa comon dios
29 Ayic ol satjoquel masanil juntzan̈ chon̈abꞌ dꞌa eyichan̈ yuj Jehová co 

Diosal, a exxo ol ex cajnajcan dꞌa sat slum ebꞌ chiꞌ. 30 Scham val eyilani, man̈ 
ex bꞌat tzacꞌan dꞌa sbꞌeybꞌal ebꞌ icha tzꞌaj yacꞌanem sbꞌa ebꞌ dꞌa sdiosal. Man̈ 
e cꞌanbꞌej tas tzꞌaj yoch ebꞌ ejmelal dꞌa sdiosal chiꞌ, yic vachꞌ man̈ ichocta 
tzeyutejpax e bꞌa. 31 Man̈ ichoc syutej sbꞌa ebꞌ chiꞌ, man̈ ichoc chiꞌ tzeyutej e 
bꞌa dꞌa Jehová co Diosal, yujto a masanil tas scꞌulej ebꞌ chiꞌ chacbꞌilel yuuj. A 
juntzan̈ chiꞌ aton sbꞌeybꞌalej ebꞌ anima chiꞌ yic tzꞌoch ebꞌ ejmelal dꞌa sdiosal. 
Ay pax bꞌaj sn̈ustzꞌa yal yuninal ebꞌ silabꞌil dꞌa sdiosal chiꞌ.

 269 DEUTERONOMIO 12



32  Cꞌanabꞌajejec e bꞌeybꞌalan masanil tas svalcan tic dꞌayex. Man̈ eyiqꞌuel 
jabꞌoc, man̈ eyacꞌpaxoch stzꞌacubꞌ juntzan̈ checnabꞌil tic.

13  1 Tzeyil val e bꞌa, talaj ay junoc mach sqꞌue vaan dꞌa e cal schecabꞌ 
Dios yalani, tzꞌoch ijan yalani to ay tas ma vayich syilaꞌ, ma 

schꞌoxanel dꞌa e cal tastac to satubꞌtac yilji, ma ayocto syalan yuj junoc tas 
ol ujoc, 2  tato cꞌocbꞌil tzꞌelcꞌoch tas syal chiꞌ tzꞌoch ijan yalan dꞌayex icha tic: 
Cotan̈ec, ay val juntzan̈xo dios man̈ eyojtacoc, bꞌat on̈ emec cuman dꞌa yichan̈, 
tzon̈ ochec ejmelal dꞌay, tato xchi dꞌayex, 3 man̈ e cha eyabꞌ juntzan̈ chiꞌ dꞌay. 
Yujto a Jehová co Diosal, sgana syilaꞌ tato yel tze xajanej yedꞌ smasanil e cꞌool 
yedꞌ smasanil e pensar. 4 Ochan̈ec tzacꞌan dꞌa spatic Jehová co Diosal, ayocabꞌ 
yelcꞌoch dꞌa yol e sat, cꞌanabꞌajejec schecnabꞌil, abꞌec tas syalaꞌ, ochan̈ec 
ejmelal dꞌay, junn̈ejocabꞌ eyaj yedꞌoc. 5 A jun anima syaloch sbꞌa schecabꞌoc 
Dios chiꞌ, mato syalaꞌ to ay tas syilaꞌ, yovalil schami, yujto sgana tzex elcan 
dꞌa spatic Jehová. Snibꞌej jun anima chiꞌ tzex scuchbꞌej yic tze pitej e bꞌa dꞌa 
Jehová co Diosal on̈ colanelta dꞌa Egipto, bꞌaj ecꞌnac on̈ checabꞌvumal. Yuj chiꞌ 
tze macꞌcham jun anima chiꞌ, yic vachꞌ satel jun chucal chiꞌ dꞌa e cal.

6-11 Tato ay mach tzex cuchbꞌanbꞌat dꞌa elcꞌaltac eyoch ejmelal dꞌa sdiosal ebꞌ 
anima cajan dꞌa e lacꞌanil, ma dꞌa najat, aton juntzan̈ bꞌaj max cal co bꞌa, man̈ 
yalnacocpax sbꞌa ebꞌ co mam quicham, man̈ e cha eyabꞌ dꞌay. Aqꞌuecoch dꞌa 
yol scꞌabꞌ ebꞌ yajal yic schami. Mocabꞌ ocꞌ e cꞌol dꞌay, vachꞌchom eyucꞌtac, ma 
eyuninal, ma eyisil, ma eyetbꞌeyum to xajanabꞌil eyuuj, ma a junoc te vachꞌ 
eyacꞌan yedꞌoc, man̈ e cꞌubꞌejeli. A ex tze bꞌabꞌlaj iqꞌuejqꞌue qꞌuen qꞌueen tze 
julanchamoc. Icha pax chiꞌ syutej masanil ebꞌ anima eyedꞌoc. Julqꞌuenajocabꞌ 
chamoc, yujto sgana tzex yiqꞌuel dꞌa spatic Jehová co Diosal on̈ icꞌanelta dꞌa 
Egipto, bꞌaj ecꞌnac on̈ checabꞌvumal. Ol yabꞌ jun chiꞌ ebꞌ quetchon̈abꞌ smasanil, 
ol xiv ebꞌ, man̈xo ol say mulan sbꞌa ebꞌ icha juntzan̈ ix uji chiꞌ.

12 Tato a dꞌa junoc juntzan̈ chon̈abꞌ van yacꞌan Jehová co Diosal dꞌayex yic tzex 
cajnaj dꞌay, tzeyabꞌ specal to 13 ay ebꞌ max cꞌanabꞌajan Dios, axo ebꞌ scuchbꞌan 
scꞌuloc ebꞌ anima dꞌa jun chon̈abꞌ chiꞌ yoch ejmelal dꞌa comon dios bꞌaj max cal 
co bꞌa, 14 scham val e cꞌanbꞌanecꞌ eyabꞌi. Tato yel ay mach van scꞌulan jun chucal 
chiꞌ dꞌa e cal, 15 a masanil ebꞌ cajan dꞌa jun chon̈abꞌ chiꞌ, xicjicham ebꞌ yedꞌ nocꞌ 
smolbꞌetzal nocꞌ, tze satanel masanil tastac ay dꞌa jun chon̈abꞌ chiꞌ. 16 A bꞌaj smolbꞌej 
sbꞌa ebꞌ anima, ataꞌ tze molbꞌejoch masanil stastac ebꞌ, tzeyacꞌanoch scꞌacꞌal jun 
chon̈abꞌ chiꞌ yedꞌ masanil stastac ebꞌ chiꞌ silabꞌoc yuj eyicꞌanchaan̈ Jehová co 
Diosal. A jun chon̈abꞌ chiꞌ, scanxon̈ej icha chiꞌ. Man̈xa bꞌaqꞌuin̈ sbꞌojixiqꞌuei.

17-18  A juntzan̈ tastac toxo ix alchaji to sateli, man̈ eyamaꞌ, yic vachꞌ max cot 
yoval Jehová co Diosal dꞌayex. Tato tze cꞌanabꞌajej masanil juntzan̈ checnabꞌil 
svalcan dꞌayex tic, vachꞌ tzeyutej e bꞌa dꞌa Jehová, ol yacꞌ svachꞌcꞌolal dꞌayex, 
ol yacꞌan qꞌuibꞌ e bꞌisul icha ajnac yacꞌancan stiꞌ dꞌa ebꞌ co mam quicham.

14  1  A on̈ tic yuninal on̈xo Jehová co Diosal. Man̈ cacꞌ echnaj co 
nivanil, man̈ co joxpaxel xil co jolom dꞌa snan̈al co sat ayic scham 

junoc anima, 2  yujto schon̈abꞌ Jehová co Diosal caji. A ix on̈ sicꞌanel dꞌa scal 
juntzan̈xo chon̈abꞌ dꞌa sat luum tic, yic tzon̈ ochcan yicoc.

A nocꞌ nocꞌ schiji yedꞌ nocꞌ max chijilaj 
(Lv 11.1‑47)

3  Man̈ e chi nocꞌ nocꞌ max chijilaj, nocꞌ ay yovalil yuj Dios.

4  Aton nocꞌ tic syal e chiꞌani: Nocꞌ vacax, nocꞌ calnel, nocꞌ chiva, 5  nocꞌ 
chꞌucul, masanil macan̈il nocꞌ cꞌultaquil chej yedꞌ nocꞌ caltacteꞌal chiva. 6 Syal 
e chiꞌan masanil nocꞌ nocꞌ sjax yan̈, cha xechan̈ yech. 7 Axo pax nocꞌ max 
yal-laj e chiꞌan jun, vachꞌchom sjax yan̈ nocꞌ palta tato man̈ cha xechan̈oc 
yech nocꞌ, aton nocꞌ tic:

Nocꞌ camello, nocꞌ nivac chich yedꞌ nocꞌ tojolal chich. A juntzan̈ nocꞌ tic 
man̈ vachꞌoc nocꞌ, sjax yan̈ nocꞌ, palta man̈ cha xechan̈oc yech nocꞌ.

8  Yedꞌ pax nocꞌ chitam, cha xechan̈ yech nocꞌ, palta max sjaxlaj yan̈ nocꞌ. A 
juntzan̈ nocꞌ chiꞌ yovalil tzeyojtaquejeli to man̈ vachꞌoc nocꞌ. Man̈ e chi nocꞌ, 
man̈ eyam nocꞌ ayic chamnacxo nocꞌ.

9 Axo pax masanil nocꞌ ay dꞌa yoltac a aꞌ, syal e chiꞌan nocꞌ tato ay scꞌaxil 
nocꞌ yedꞌ stuminal spatic nocꞌ. 10 A pax nocꞌ malaj yic jun, man̈ e chi nocꞌ. 
Yovalil tzeyojtaquejeli to man̈ vachꞌoc nocꞌ.

11 Ay pax nocꞌ much syal e chiꞌani, nocꞌ vachꞌ icha yalan ley. 12  Palta ay 
juntzan̈ nocꞌ max yal-laj e chiꞌani: Nocꞌ chꞌacbꞌa, nocꞌ vacavoc, nocꞌ chꞌacbꞌa 
yic a aꞌ, 13  nocꞌ xulem, nocꞌ milano, 14  yedꞌ pax masanil macan̈il nocꞌ joj, 
15  nocꞌ avestruz, nocꞌ nivac cujubꞌ, nocꞌ xalun̈e yedꞌ masanil macan̈il nocꞌ 
chꞌacbꞌa, 16 nocꞌ tonton, nocꞌ ibis yedꞌ nocꞌ pech, 17 nocꞌ julum chay, nocꞌ ostoc, 
nocꞌ cormorán, 18  nocꞌ cigüeña, nocꞌ abubilla yedꞌ nocꞌ sotzꞌ.

19 Masanil nocꞌ cotac nocꞌ ay scꞌaxil tzꞌecꞌ dꞌa juntac petan̈il, man̈ vachꞌoc 
nocꞌ. Max yal-laj e chiꞌan nocꞌ. 20 Axo pax nocꞌ cotac nocꞌ to ay scꞌaxil albꞌilxo 
to vachꞌ, syal e chiꞌan nocꞌ.

21 Man̈ e chiꞌ junoc nocꞌ ton̈ej scham dꞌa ichn̈ejtaꞌ, yujto a on̈ tic sicꞌbꞌil on̈ 
el yuj Jehová co Diosal. Palta syal eyacꞌan nocꞌ dꞌa ebꞌ chꞌoc chon̈abꞌil ayecꞌ 
cajan dꞌa e cal. A ebꞌ chiꞌ syal schiꞌan nocꞌ ebꞌ. Mato syalpax e chon̈an nocꞌ dꞌa 
ebꞌ chꞌoc chon̈abꞌil ton̈ej sbꞌeyecꞌ dꞌa e cal.

Man̈ e tzꞌan̈ nocꞌ yuneꞌ chiva dꞌa scal yal yim snun.

Checnabꞌil yuj diezmo
22 Junjun abꞌil yovalil tzeyicꞌcanel sdiezmoal sat eyavbꞌen yedꞌ tastac tze mol 

sat. 23 Tzeyicꞌanbꞌat sdiezmoal ixim e trigo, e vino yedꞌ eyaceite. Tzeyicꞌanpaxbꞌat 
sbꞌabꞌel yuneꞌ nocꞌ e vacax yedꞌ sbꞌabꞌel yuneꞌ nocꞌ e calnel dꞌa jun lugar ol siqꞌuel 
Jehová co Diosal bꞌaj ol aj scajnubꞌ. Ataꞌ ol e va juntzan̈ chiꞌ dꞌa yichan̈ Jehová 
yuj eyicꞌanchaan̈. 24 Tato a jun lugar bꞌaj ay scajnubꞌ chiꞌ, najat scan dꞌayex, tato 
nivan svachꞌcꞌolal Jehová syacꞌ dꞌayex, max yal eyicꞌanbꞌat masanil e diezmo 
chiꞌ, 25 syal e chon̈aneli, axo stojol tzeyicꞌbꞌat dꞌa scajnubꞌ Jehová chiꞌ. 26 Axo yedꞌ 
stojol chiꞌ syal e manan tas syal e cꞌool: Nocꞌ vacax, nocꞌ calnel, vino, ma tas 
tzꞌucꞌji to pajxo, ma juntzan̈xo tas tze nibꞌej, tzex va dꞌa tzalajcꞌolal yedꞌ eyal 
eyuninal dꞌa yichan̈ Jehová. 27 A ebꞌ levita cajan dꞌa e cal, tzeyavtej ebꞌ vael 
eyedꞌoc, yujto man̈ ol yicꞌlaj sluum ebꞌ smacbꞌenoc icha eyic a ex tic.

28  A slajvi junjun yoxil abꞌil tzeyicꞌancanel sdiezmoal sat eyavbꞌen yedꞌ 
tas tze mol dꞌa jun abꞌil chiꞌ. Tze molbꞌej dꞌa junoc lugar dꞌa yol e chon̈abꞌ 
chiꞌ. 29 A ebꞌ levita to maj schalaj sluum smacbꞌenoc eyedꞌoc, ma ebꞌ chꞌoc 
chon̈abꞌil ayecꞌ cajan dꞌa e cal, ma ebꞌ mebꞌaꞌ man̈xa smam yedꞌ ebꞌ ix ix 
chamnac yetbꞌeyum, syal svaan ebꞌ tastac tze mol dꞌa e diezmo chiꞌ, tzꞌacan 
slaj yicꞌ yic ebꞌ. Tato icha chiꞌ tze cꞌulej, ol yacꞌ svachꞌcꞌolal Jehová co Diosal 
dꞌa yibꞌan̈ masanil tastac tze cꞌulej.

A jun abꞌil yic tzꞌacꞌji lajvoc bꞌoc

15  1 Dꞌa yuctaquil abꞌil tzeyactan e cꞌanan meltzaj e tastac aybꞌat majanil. 
2  A jun tic, icha tic yaji: Masanil mach to ay tas ix yacꞌ majanil dꞌa 

junoc quetchon̈abꞌ, man̈xoocabꞌ scꞌanbꞌej, yujto a jun abꞌil chiꞌ ix yal Jehová 
to maxtzac yal-laj scꞌanbꞌajxi tas aybꞌat majanil. 3 A dꞌa junoc chꞌoc chon̈abꞌil 
syal e cꞌanbꞌanxi tas ix eyacꞌ majanil chiꞌ. Axo pax dꞌa junoc quetchon̈abꞌ jun, 
man̈xo e cꞌanbꞌej. 4 Tato ol e cꞌulej icha chiꞌ, malaj mach ol bꞌat mebꞌail dꞌa 
yibꞌan̈ dꞌa e cal, yujto ol yacꞌ svachꞌcꞌolal Jehová co Diosal dꞌa eyibꞌan̈ dꞌa lum 
luum ol yacꞌ chiꞌ dꞌayex. 5 Tato ol e cꞌanabꞌajej e bꞌeybꞌalan juntzan̈ checnabꞌil 
van valancan tic dꞌayex, 6 ol yacꞌ svachꞌcꞌolal Jehová co Diosal dꞌa eyibꞌan̈, icha 
val ajnac yacꞌan stiꞌ, tzijtum tas ol yal eyacꞌan majanil dꞌa juntzan̈xo nación. 
Palta a ex tic, man̈oc exlaj ol e cꞌan tastac e majnej dꞌa ebꞌ. Tzijtum juntzan̈ 
nación ol eyacꞌ yajalil dꞌa yibꞌan̈, palta man̈oclaj ebꞌ ol acꞌan yajalil dꞌa eyibꞌan̈.

7 Tato ay junoc ebꞌ quetchon̈abꞌ tic mebꞌaꞌ dꞌa e cal dꞌa junoc chon̈abꞌ van yacꞌan 
Jehová dꞌayex, man̈ chucoc tzeyutej e cꞌol dꞌa ebꞌ, palta tze col ebꞌ dꞌa tas tzꞌoch 
yuuj, 8 tze sian tastac dꞌa ebꞌ, tzeyacꞌan smajnej ebꞌ tastac tzꞌoch yuuj. 9 Tzeya ilej 
e pensar, xe natalaj icha tic: Man̈xo ol vacꞌlaj tas majanil, ina to lacꞌanxo sjavi 
yuquil abꞌil, aton jun abꞌil bꞌaj maxtzac cꞌanbꞌaj tastac aybꞌat majanil, xe chitalaj. 
Max yal to chuc tzeyutej e cꞌol dꞌa ebꞌ mebꞌaꞌ ay dꞌa scal ebꞌ quetchon̈abꞌ, qꞌuetalaj 
yav ebꞌ dꞌa Jehová yuj e chuccꞌolal chiꞌ, yuj chiꞌ tzꞌoch e mul dꞌa Jehová. 10 Mocabꞌ 
chucoc tzeyabꞌi tzex colvaj dꞌa ebꞌ, bꞌecanocabꞌ yel eyuuj, yujto a yuj tas vachꞌ 
tze cꞌulej chiꞌ, ol yacꞌ svachꞌcꞌolal Jehová co Diosal dꞌa eyibꞌan̈ ayic ol bꞌeyn̈ejbꞌat 
tiempo. 11 Ayn̈ej ebꞌ mebꞌaꞌ dꞌa e cal, yuj chiꞌ a in sval dꞌayex to elbꞌenocabꞌ eyuuj 
dꞌa ebꞌ quetchon̈abꞌ van yabꞌan syail mebꞌail dꞌa yol e chon̈abꞌ chiꞌ.

Ley yuj ebꞌ checabꞌ 
(Ex 21.1‑11)

12  Tato ay junoc ebꞌ quetisraelal, junoc vinac, ma junoc ix ix schon̈ji dꞌayex 
tzꞌoch checabꞌoc, vaquen̈ej abꞌil tzꞌoch e checabꞌoc, axo dꞌa yuquil abꞌil jun, 
tzeyacꞌanel dꞌa libre. 13 Ayic tzꞌel dꞌa libre chiꞌ, max el-laj dꞌa ichn̈ej taꞌ. 14 Palta 
nivanocabꞌ tas tzeyacꞌ dꞌay: Nocꞌ calnel yedꞌ ixim trigo yedꞌ vino. Syalelcꞌochi 
to syicꞌpax yic dꞌa masanil tas ix yacꞌ Jehová co Diosal dꞌayex. 15 Mocabꞌ bꞌat 
satcꞌolal eyuuj to on̈ ecꞌpax checabꞌvumal dꞌa Egipto, palta a Jehová co Diosal 
on̈ colanelta. Yuj chiꞌ syacꞌ jun checnabꞌil tic dꞌayex ticnaic.

16 Palta tato a junoc ebꞌ e checabꞌ chiꞌ max yal-laj scꞌol tzꞌel dꞌa libre, yujto 
xajan ex yuj ebꞌ yedꞌ eyaleyuninal, yujto vachꞌ yajecꞌ ebꞌ eyedꞌoc, 17 tato icha chiꞌ, 
tzeyicꞌcot junoc qꞌuen ol-labꞌ tzeyacꞌanoch checꞌan ebꞌ dꞌa spuertail e pat, tzeyolan 
schiquin ebꞌ yedꞌ qꞌueen. Icha chiꞌ tzꞌaj yochcan ebꞌ e checabꞌoc dꞌa juneln̈ej. Icha 
pax chiꞌ tzꞌutaj ebꞌ ix ix tzꞌochcan checabꞌoc dꞌa juneln̈ej. 18 Mocabꞌ chucoc tzeyabꞌi 
ayic tzeyacꞌanel ebꞌ e checabꞌ chiꞌ dꞌa libre, yujto vaqueꞌ abꞌil ix ex yacꞌ servil ebꞌ, 
nan̈aln̈ej tze tup ebꞌ dꞌa stojol junoc mach tzꞌacan scha stojol dꞌa junoc cꞌu. Axo 
Jehová co Diosal ol acꞌan svachꞌcꞌolal dꞌa yibꞌan̈ masanil tas tze cꞌulej.

Sicꞌchajel sbꞌabꞌel yuneꞌ nocꞌ nocꞌ to vinac
19 Masanil sbꞌabꞌel yuneꞌ nocꞌ e vacax, ma nocꞌ e calnel, tato vinac tze 

sicꞌcaneli yic tzꞌochcan yicoc Jehová co Diosal.

Man̈ eyacꞌ munlaj nocꞌ bꞌabꞌel yuneꞌ e vacax chiꞌ, man̈ e joxpaxel xil nocꞌ 
bꞌabꞌel yuneꞌ e calnel chiꞌ. 20 Junjunn̈ej abꞌil tze chiꞌan nocꞌ yedꞌ eyal eyuninal 
dꞌa yichan̈ Jehová co Diosal, dꞌa jun lugar ol siqꞌuel scajnubꞌoc. 21 Palta tato 
ay jabꞌoc spaltail nocꞌ jun, tato coxo yoc nocꞌ, mato chuclaj yol sat nocꞌ, ma 
man̈ val vachꞌoc nocꞌ, man̈ eyacꞌ nocꞌ silabꞌil dꞌa Jehová. 22  A nocꞌ chiꞌ, syal e 
chiꞌan nocꞌ bꞌaj cajan ex chiꞌ. Yaln̈ej mach syal schiꞌan nocꞌ, taxon̈ej vachꞌ yaj 
ebꞌ, icha yalan ley, mato maay, ichataxon tzꞌaj e chiꞌan nocꞌ cꞌultaquil chej, 
ma nocꞌ chꞌucul. 23  Palta man̈ e chiꞌ schiqꞌuil nocꞌ, an̈ej to tze tobꞌel dꞌa sat 
luum, icha tzꞌaj stobꞌcanbꞌat a aꞌ.

Juntzan̈ qꞌuin̈ dꞌa junjun abꞌil 
(Ex 23.14‑17; 34.18‑24)

16  1 Ayic ayoch jun uj scuch Abib, ataꞌ tzeyacꞌoch qꞌuin̈ yic tze vaan ixim 
pan malaj yich yuj eyicꞌanchaan̈ sbꞌi Jehová co Diosal, yujto a dꞌa jun 

acꞌval dꞌa jun uj chiꞌ yicꞌnac on̈ elta Jehová dꞌa Egipto.
2  A dꞌa scꞌual qꞌuin̈ chiꞌ, ataꞌ tzeyacꞌ nocꞌ vacax yedꞌ nocꞌ calnel silabꞌil dꞌa 

Jehová co Diosal, aton dꞌa jun lugar ol siqꞌueli yic tzꞌoch scajnubꞌoc.
3  A nocꞌ nocꞌ tzeyacꞌ silabꞌil chiꞌ, tze chi nocꞌ, tze vaanpax ixim pan malaj 

yich, aton ixim tzꞌacꞌan nachajcot yaelal, yujto elan̈chamelxon̈ej ajnac quelta 
dꞌa Egipto chiꞌ. Yuj chiꞌ, masanil tiempo tze nan̈ejcot jun cꞌu yic quelnaccot 
dꞌa Egipto chiꞌ. 4  A dꞌa uqueꞌ cꞌual chiꞌ, malajocabꞌ jabꞌoc yich pan ayecꞌ 
bꞌaj ol ex cajnaj chiꞌ. Yedꞌ pax nocꞌ chibꞌej tzeyacꞌ silabꞌil dꞌa yemcꞌualil dꞌa 
bꞌabꞌel cꞌu, malaj jabꞌoc nocꞌ scan dꞌa yic qꞌuin̈ibꞌalil dꞌa junxo cꞌu. 5 A nocꞌ e 
silabꞌ yic qꞌuin̈ chiꞌ, max yal-laj e milancham nocꞌ dꞌa yaln̈ej tas chon̈abꞌil ol 
yacꞌ Jehová co Diosal dꞌayex. 6  Palta an̈ej dꞌa jun lugar ol siqꞌueli yic tzꞌoch 
scajnubꞌoc, ataꞌ tze milcham nocꞌ dꞌa yemcꞌualil ayic vanxo sbꞌat cꞌu, aton dꞌa 
jun hora chiꞌ elnac on̈ cot dꞌa Egipto. 7 A nocꞌ chibꞌej chiꞌ, tze bꞌol nocꞌ, tze 
chiꞌan nocꞌ dꞌa jun lugar ol siqꞌuel Jehová co Diosal yic tzꞌoch scajnubꞌoc. Axo 
dꞌa junxo qꞌuin̈ibꞌalil, tzex meltzaj bꞌajtac cajan ex. 8  A dꞌa vaqueꞌ cꞌual chiꞌ, 
an̈ej ixim pan malaj yich tze vaꞌa. Axo dꞌa yuquil cꞌual, tze molbꞌan e bꞌa yedꞌ 
nivan tzalajcꞌolal yuj eyicꞌanchaan̈ Jehová co Diosal. A dꞌa jun cꞌu chiꞌ, malaj 
junoc mach smunlaji.

9 Ayic tzꞌel yich sjochchaj ixim trigo, ataꞌ schajiel yich sbꞌischaj uqueꞌ 
semana. 10 Axo slajvi uqueꞌ semana chiꞌ, tzꞌochpax qꞌuin̈ yic slajvi jochoj trigo, 
yuj yicꞌjichaan̈ Jehová. Tzeyacꞌan eyofrenda to tzꞌel dꞌa e cꞌol eyacꞌani, ato 
syal jantac svachꞌcꞌolal Jehová co Diosal syacꞌ dꞌayex. 11 Tzeyacꞌoch qꞌuin̈ chiꞌ 
dꞌa yichan̈ Jehová chiꞌ dꞌa jun lugar ol siqꞌueli yic tzꞌoch scajnubꞌoc. Ataꞌ tze 
molbꞌej e bꞌa yedꞌ ebꞌ eyal eyuninal yedꞌ pax ebꞌ tic: Ebꞌ e checabꞌ, ebꞌ levita 
cajan dꞌa e cal, ebꞌ chꞌoc chon̈abꞌil, ebꞌ man̈xa smam yedꞌ ebꞌ ix chamnac 
yetbꞌeyum ayecꞌ cajan dꞌa e cal. 12  Naecpaxcot a ex tic to checabꞌ ajnac ex 
ecꞌ dꞌa Egipto. Yuj chiꞌ tzeyil val tas tzꞌaj e bꞌeybꞌalan masanil tas syal jun 
checnabꞌil tic.

Qꞌuin̈ Chinama
13  Ayic toxo ix lajviecꞌ jochoj trigo chiꞌ jun yedꞌ yic toxo ix lajvi e pitzꞌanel 

yal sat eyuva, tzeyacꞌanoch uqueꞌ cꞌual qꞌuin̈ yic chinama. 14  Tzex tzalaj 
dꞌa jun qꞌuin̈ chiꞌ yedꞌ ebꞌ eyal eyuninal yedꞌ pax ebꞌ tic: Ebꞌ e checabꞌ, ebꞌ 

levita, ebꞌ chꞌoc chon̈abꞌil, ebꞌ unin man̈xalaj smam yedꞌ ebꞌ ix ix chamnac 
yetbꞌeyum ayecꞌ cajan dꞌa e cal. 15 A jun qꞌuin̈ chiꞌ, uqueꞌ cꞌual tzeyacꞌochi yuj 
eyicꞌanchaan̈ Jehová co Diosal, dꞌa jun lugar ol siqꞌueli yic tzꞌoch scajnubꞌoc, 
yic vachꞌ ol yacꞌ svachꞌcꞌolal Jehová chiꞌ dꞌa yibꞌan̈ eyavbꞌen yedꞌ dꞌa yibꞌan̈ e 
munlajel. Icha chiꞌ ol aj eyecꞌ dꞌa tzalajcꞌolal.

16 Masanil ebꞌ vin̈ vinac, yovalil tzꞌoch ebꞌ vin̈ dꞌa yichan̈ Jehová co Diosal 
dꞌa jun lugar ol siqꞌueli, oxel tzꞌoch ebꞌ vin̈ dꞌa yol abꞌil, aton dꞌa oxeꞌ qꞌuin̈ 
tic: Qꞌuin̈ yic ixim pan malaj yich, qꞌuin̈ yic slajvi jochoj trigo yedꞌ qꞌuin̈ 
chinama. Malaj junoc mach scꞌoch dꞌa yichan̈ Jehová tato malaj yofrenda 
yedꞌnac, 17 palta junjun anima syicꞌbꞌat yofrenda, icha syal jantac svachꞌcꞌolal 
Jehová co Diosal syacꞌ dꞌay.

Sleyal tas tzꞌaj schꞌolbꞌitaj dꞌa stojolal
18  Ol eyacꞌoch ebꞌ juez yedꞌ ebꞌ yajal dꞌa junjun chon̈abꞌ ol yacꞌ Jehová 

co Diosal dꞌa junjun eyin̈tilal, yic vachꞌ a ebꞌ ol bꞌoan yaj dꞌa stojolal tastac 
sqꞌue vaan dꞌa e cal. 19  Mocabꞌ sqꞌuex tojolal ebꞌ dꞌa man̈ stojolaloc. Mocabꞌ 
chꞌocchꞌococ ebꞌ anima dꞌa yol sat ebꞌ, mocabꞌ scha tumin ebꞌ yic smontaj 
ebꞌ, yujto a qꞌuen tumin yic montubꞌal chiꞌ tzꞌixtanel spensar ebꞌ aj pensar. 
An̈ejtonaꞌ yuj qꞌuen tumin chiꞌ sqꞌuex slolonel ebꞌ tojol. 20 An̈ejocabꞌ tojolal tze 
cꞌulej, ayic ol ex ecꞌ dꞌa sat lum luum ol yacꞌ Jehová co Diosal dꞌayex.

21 Ayic tze bꞌoan altar dꞌa Jehová co Diosal, man̈ eyaqꞌuem junoc te teꞌ 
yechel ix dios scuchan Asera dꞌa stzꞌey chiꞌ. 22  Man̈ e bꞌopaxqꞌue checꞌan 
junoc qꞌuen qꞌueen yechel comon dios Baal taꞌ, yujto yajbꞌilel juntzan̈ chiꞌ yuj 
Jehová co Diosal.

17  1 Man̈ eyacꞌ nocꞌ vacax, ma nocꞌ calnel silabꞌil dꞌa Jehová co Diosal 
tato ay spaltail snivanil nocꞌ, yujto chuclaj dꞌa Jehová tato icha chiꞌ 

sco cꞌulej.
2-3  Tato a dꞌa juntzan̈ chon̈abꞌ ol yacꞌ Jehová co Diosal chiꞌ dꞌayex, ol el 

specal to ay junoc vinac, ma junoc ix ix max cꞌanabꞌajan strato Jehová 
chiꞌ, axo dꞌa juntzan̈ comon dios tzꞌoch ejmelal, dꞌa cꞌu, dꞌa qꞌuen uj, ma dꞌa 
qꞌuen cꞌanal, aton juntzan̈ ix yal Jehová to max yal-laj coch ejmelal dꞌay, 
4  ayic tzꞌabꞌchaj specal chiꞌ, scham val sbꞌeycꞌolaji. Tato yel ix scꞌulej jun 
yajbꞌentac chiꞌ jun anima chiꞌ, 5 yovalil tzeyiqꞌuel dꞌa stiel e chon̈abꞌ yic tze 
julqꞌuenanchamoc.

6  Palta max yal-laj yoch chamel dꞌa yibꞌan̈ jun anima chiꞌ tato junn̈ej 
testigo. Yovalil ay chavan̈oc, ma oxvan̈oc testigo, ichato chiꞌ tzꞌoch chamel 
chiꞌ dꞌa yibꞌan̈. 7 A ebꞌ testigo chiꞌ sbꞌabꞌlaj julanoch qꞌueen dꞌa jun anima chiꞌ. 
Ichato chiꞌ sjulanoch qꞌueen masanil ebꞌ anima dꞌay. Icha chiꞌ tzꞌaj yel jun 
chucal chiꞌ dꞌa e cal.

8  Tato ay junoc tas tzꞌacꞌji e chꞌolbꞌitej yaji, palta tato max nachajel eyuuj 
tas tzeyutej e bꞌoan yaji, icha junoc oval yic chamel, ma yuj junoc mach 
slajvi, ma junocxo comon oval sqꞌue vaan dꞌa e cal, tzex bꞌat dꞌa jun lugar 
sicꞌbꞌilel yuj Jehová co Diosal scajnubꞌoc, 9 tze mol alej yedꞌ ebꞌ sacerdote 
yin̈tilal Leví yedꞌ ebꞌ juez ayoch dꞌa yopisio. A ebꞌ chiꞌ tzꞌalani tas tzꞌaj sbꞌoi. 
10 A exxo tic tze cꞌanabꞌajej tas tzꞌaj yalan ebꞌ chiꞌ. 11 Icha val tzꞌaj yalchaj chiꞌ, 
icha chiꞌ tze cꞌulej. Malaj val jabꞌoc tas tze qꞌuexaꞌ. 12  Palta tato ay mach tzꞌecꞌ 
dꞌa yibꞌan̈, scomon bꞌoan dꞌa yol yicoꞌ, man̈ ichoc ix aj yalan ebꞌ sacerdote 

ay yopisio yuj Dios, mato max scꞌanabꞌajej pax tas ix yal vin̈ juez, a jun chiꞌ 
tzꞌoch chamel dꞌa yibꞌan̈. Icha chiꞌ tzꞌaj satel jun pital tzꞌoch dꞌa tas syal ebꞌ 
yajal chiꞌ dꞌa e cal. 13  Ayic ol yabꞌan jun chiꞌ ebꞌ chon̈abꞌ, ol xiv ebꞌ, man̈xo ol 
scꞌulej ebꞌ icha chiꞌ.

14 Ayic ayexxo och dꞌa sat lum luum ol yacꞌ Jehová co Diosal dꞌayex, ayic 
toxo ix eyacꞌ ganar eyicꞌan luum, cajan exxo taꞌ, talaj tze comon alej icha tic: 
Caqꞌuecoch junoc co reyal ol acꞌan yajalil dꞌayon̈, icha juntzan̈ chon̈abꞌ ay dꞌa 
co lacꞌanil tic. Tato ol eyal icha chiꞌ, 15 a junoc quetchon̈abꞌ ol siqꞌuel Jehová 
co Diosal, aꞌ ol eyacꞌoch e reyaloc. Man̈oc junoc chꞌoc chon̈abꞌil ol eyacꞌoch 
e reyaloc, yujto man̈ quetchon̈abꞌoc. 16 Palta a jun rey chiꞌ, mocabꞌ tzijtumoc 
nocꞌ schej smolbꞌej, mocabꞌ schecbꞌat ebꞌ vinac dꞌa Egipto yic sbꞌat ebꞌ yicꞌcot 
jantacoc nocꞌ chej taꞌ, yujto a Jehová alannaccani to man̈xa bꞌaqꞌuin̈ tzex 
bꞌatxi dꞌa Egipto chiꞌ. 17 Mocabꞌ tzijtumoc tzꞌaj ebꞌ ix yetbꞌeyum, yic max juviel 
dꞌa yichan̈ Jehová yuj ebꞌ ix. Mocabꞌ ste molbꞌej qꞌuen oro yedꞌ qꞌuen plata.

18  Ayic tzꞌoch jun rey chiꞌ dꞌa yopisio, schec tzꞌibꞌchajelta scopiail juntzan̈ 
scꞌaybꞌubꞌal Dios tic, aton juntzan̈ ayecꞌ dꞌa yol scꞌabꞌ ebꞌ sacerdote yin̈tilalcan 
Leví. 19 Yovalil yedꞌnacn̈ej scopiail jun scꞌaybꞌubꞌal Dios tic, scꞌaybꞌan dꞌa 
junjun cꞌu, yic vachꞌ ay yelcꞌoch Jehová co Diosal dꞌa yol sat, ay pax yelcꞌoch 
jun cꞌaybꞌubꞌal tic dꞌa yol sat, sbꞌeybꞌalan tas syal juntzan̈ checnabꞌil tic. 20 Yic 
vachꞌ max snaꞌpaxi to nivan yelcꞌoch dꞌa yichan̈ ebꞌ quetchon̈abꞌ, max yiqꞌuel 
sbꞌa dꞌa juntzan̈ schecnabꞌil Jehová tic. Icha chiꞌ ol aj snajtilax yopisio yedꞌ 
yin̈tilal dꞌa e cal.

A smacbꞌen ebꞌ sacerdote yin̈tilalcan vin̈aj Leví

18  1 A ebꞌ sacerdote yin̈tilalcan Leví yedꞌ masanil ebꞌ yetlevitail ebꞌ, 
malaj smacbꞌen lum ebꞌ ol yicꞌaꞌ, icha juntzan̈xo ebꞌ quetisraelal. A 

juntzan̈ silabꞌ sn̈usjitzꞌa dꞌa Jehová ol schi ebꞌ, ma ol sva ebꞌ yic ol ecꞌ tiempo 
yuj ebꞌ. A tas yic Jehová, a chiꞌ yic ebꞌ. 2  Man̈ ol scha slum ebꞌ icha yic juntzan̈ 
ebꞌ quetchon̈abꞌ, yujto a tas yic Jehová, a ayoch smacbꞌenoc ebꞌ, icha ajnac 
yalan Jehová.

3  A tas yictaxon ebꞌ sacerdote dꞌa nocꞌ vacax yedꞌ dꞌa nocꞌ calnel syacꞌ ebꞌ 
anima silabꞌil, aton juntzan̈ tic: Sjen̈jabꞌ nocꞌ, sbꞌacꞌchil stiꞌ nocꞌ yedꞌ spimal 
stzucutz nocꞌ. 4 Yic pax ebꞌ yaj ixim bꞌabꞌel trigo, bꞌabꞌel vino, bꞌabꞌel aceite 
yedꞌ nocꞌ bꞌabꞌel lana tzꞌel dꞌa nocꞌ calnel ayic sjoxchaj nocꞌ. 5 Yujto a Jehová 
co Diosal ix sicꞌanel ebꞌ yin̈tilal Leví dꞌa scal masanil juntzan̈xo quin̈tilal, yic 
syacꞌ servil Jehová ebꞌ dꞌa masanil tiempo.

6 Tato ay junoc levita dꞌa e cal, te ay sgana sbꞌat dꞌa jun lugar ix sicꞌcanel 
Jehová yic tzꞌoch scajnubꞌoc yic bꞌat munlaj taꞌ, 7 syal smunlaji. Lajan tzꞌaj 
icha ebꞌ yetlevitail smunlaj taꞌ, 8  schaan svael icha yic ebꞌ chiꞌ, vachꞌchom ay 
tas ay dꞌay.

Cachnabꞌil yuj sbꞌeybꞌal ebꞌ chꞌoc chon̈abꞌil
9 Ayic ayexxoecꞌ dꞌa lum luum ol yacꞌ Jehová co Diosal dꞌayex, man̈ e 

bꞌeybꞌalej sbꞌeybꞌal juntzan̈ ebꞌ anima cajan taꞌ. 10  Malajocabꞌ junoc ex tze 
n̈ustzꞌa eyuninal silabꞌil. Malajocabꞌ junoc ex tzeyacꞌ chum, ma tze naanel 
tastac ol ujoc, ma ajbꞌaalil, 11 ma tze cꞌuman spixan ebꞌ chamnac eyalani. 
12  Yujto a masanil ebꞌ scꞌulan juntzan̈ chucal chiꞌ, te aycot yoval scꞌol Jehová 

dꞌa yibꞌan̈ ebꞌ. Yujto y uj juntzan̈ tas te chuc scꞌulej ebꞌ chiꞌ, yuj chiꞌ ol 
satjoquel ebꞌ dꞌa eyichan̈ yuj Jehová chiꞌ. 13 Yovalil te vachꞌ tzeyutej e bꞌeybꞌal 
dꞌa yichan̈ Jehová chiꞌ.

Jun schecabꞌ Jehová ol javoc
14 A ebꞌ anima ay dꞌa juntzan̈ chon̈abꞌ ol eyiquej chiꞌ, syacꞌoch scꞌool ebꞌ tas 

syal ebꞌ ajchum yedꞌ dꞌa ebꞌ ajbꞌaal. A exxo jun, max schalaj scꞌol Jehová co 
Diosal tato icha chiꞌ tze cꞌulej. 15 A co Diosal chiꞌ ol sicꞌanel junoc quetchon̈abꞌ 
tic schecabꞌoc, icha ix yutej in sicꞌanel a in tic. Yovalil ol e cꞌanabꞌajej tas ol 
yalaꞌ. 16  Aton tic e cꞌannac dꞌa Jehová co Diosal ayic ayon̈ ecꞌ dꞌa lum vitz 
Horeb, dꞌa jun cꞌu a molan on̈ ecꞌ taꞌ, eyalan icha tic: Man̈xalaj co gana scabꞌ 
sjaj Jehová co Diosal chiꞌ, ma quilan jun nivan cꞌacꞌ chiꞌ, yic vachꞌ max on̈ 
chami, xe chi. 17 Yuj chiꞌ yal Jehová dꞌayin icha tic: Vachꞌ tas ix yal ebꞌ anima 
chiꞌ.

18  Ol vicꞌchaan̈ junoc in checabꞌ dꞌa e cal icha ach tic, junoc eyetchon̈abꞌ. 
Aꞌ in ol vacꞌ yojtaquejel tas ol yalaꞌ, ol yalan dꞌayex masanil tas ol val chiꞌ. 
19 A mach max chaan yabꞌ tas ol in chec yal jun in checabꞌ chiꞌ, yovalil ol vacꞌ 
yovalil dꞌay, yujto a jun in checabꞌ chiꞌ ol lolon in qꞌuexuloc.

20 Axo pax mach syaloch sbꞌa in checabꞌoc, palta malaj tas sval dꞌay, ma 
jun, schecabꞌ junocxo comon dios, a jun chiꞌ yovalil schami, xchican Jehová 
chiꞌ. 21 Palta tato a ex tic ol e naꞌa: ¿Tas val ol aj cojtacaneli tato man̈oc 
Jehová schecan yal jun checabꞌ chiꞌ? tato xe chi. 22  Tato max elcꞌoch tas syal 
jun syesejoch sbꞌa schecabꞌoc Jehová chiꞌ, snachajel eyuuj to man̈oc Jehová 
tzꞌacꞌan yalaꞌ, an̈ej dꞌa yol yic snaqꞌuei. Yuj chiꞌ man̈ ex xiv dꞌay.

Juntzan̈ chon̈abꞌ bꞌaj scol sbꞌa anima 
(Nm 35.9‑28; Jos 20.1‑9)

19  1 Ayic toxo ix satel masanil juntzan̈ anima yuj Jehová co Diosal, toxo 
ix eyiquej schon̈abꞌ ebꞌ, slum ebꞌ yedꞌ spat ebꞌ. 2  A dꞌa scal juntzan̈ chiꞌ 

ol e siqꞌuel oxeoc chon̈abꞌ aton juntzan̈ ol yacꞌ Jehová co Diosal eyicoc. 3 Oxeꞌ 
macan̈ ol aj e pojan luum. A dꞌa snan̈altac yol junjun macan̈ luum chiꞌ, ataꞌ 
scan junjunoc juntzan̈ chon̈abꞌ chiꞌ. Ol e bꞌoan sbꞌeal juntzan̈ chon̈abꞌ chiꞌ, 
yic vachꞌ yaln̈ej mach smacꞌancham junoc yetanimail, syal sbꞌat scol sbꞌa 
dꞌa juntzan̈ chon̈abꞌ chiꞌ. 4 An̈ej mach smacꞌancham junoc anima, tato man̈ 
scꞌanoc scꞌool, man̈ yajcꞌoloc sbꞌa ebꞌ, ataꞌ bꞌat scol sbꞌa, yic vachꞌ max chami. 
5  Qꞌuinaloc ay chavan̈oc ebꞌ vin̈ sbꞌat cꞌatzitz, tato ay junoc ebꞌ vin̈ tzꞌelta 
qꞌuen schꞌacabꞌ, sva qꞌuen dꞌa junxo vin̈ chiꞌ, scham vin̈, a vin̈ tzꞌelta qꞌuen 
schꞌacabꞌ chiꞌ syal sbꞌat vin̈ scol sbꞌa dꞌa juntzan̈ chon̈abꞌ chiꞌ. 6  Qꞌuinaloc 
junn̈ej chon̈abꞌ, najat sbꞌat sbꞌeal, ay smay syamchaj vin̈ yuj junoc scꞌabꞌ 
yoc vin̈ ix cham chiꞌ, smacꞌancham vin̈ chiꞌ yedꞌ yoval scꞌool, palta man̈ 
smojoc scham vin̈, yujto toxonton man̈ yajcꞌoloc sbꞌa ebꞌ vin̈. 7 Yuj chiꞌ sval 
dꞌayex to tze sicꞌcanel oxeoc chon̈abꞌ bꞌaj syal scolan sbꞌa anima. 8-9 Tato ol 
e bꞌeybꞌalejn̈ej juntzan̈ checnabꞌil sval tic dꞌayex, yujto tze xajanej Jehová 
co Diosal, tze cꞌanabꞌajani, ol yacꞌ lum luum chiꞌ Jehová smasanil dꞌayex, 
icha val ajnac yacꞌan stiꞌ dꞌa ebꞌ co mam quicham. Ayic ol levanbꞌoc lum e 
luum chiꞌ yuj Jehová co Diosal, ol e sicꞌanel oxeocxo chon̈abꞌ stzꞌacubꞌoc oxeꞌ 
chequelxo yaj chiꞌ, aton bꞌaj syal e colan e bꞌa. 10 Icha chiꞌ ol e cꞌulej, yic vachꞌ 

man̈ comonoc ol cham junoc anima malaj smul dꞌa lum luum ol yacꞌ Jehová 
co Diosal dꞌayex, yic vachꞌ max cotcan dꞌa eyibꞌan̈ yuj ebꞌ anima scham chiꞌ.

11 Qꞌuinaloc ay chavan̈oc ebꞌ vin̈ toxon yajcꞌol sbꞌa, a junoc vin̈ smaclan 
yecꞌ junxo vin̈ chiꞌ yic smacꞌancham vin̈, ayic smacꞌancham vin̈ chiꞌ vin̈, sbꞌat 
vin̈ scol sbꞌa dꞌa junoc juntzan̈ chon̈abꞌ chiꞌ. 12  Tato icha chiꞌ, axo ebꞌ vin̈ 
yichamtac vinaquil schon̈abꞌ vin̈ ix cham chiꞌ, a ebꞌ vin̈ schecanbꞌat yamchaj 
vin̈ ix sbꞌat scol sbꞌa chiꞌ taꞌ, tzꞌicꞌjibꞌat vin̈ dꞌa schon̈abꞌ yic tzꞌacꞌjioch vin̈ dꞌa 
yol scꞌabꞌ junoc scꞌabꞌ yoc vin̈ ix cham chiꞌ, yic smacꞌjipaxcham vin̈. 13  Man̈ 
eyacꞌ nivancꞌolal jun anima chiꞌ, yic vachꞌ max can schamel junoc anima 
malaj smul dꞌa eyibꞌan̈, yic vachꞌ ol aj eyelcꞌochi.

14  A dꞌa lum luum ol yacꞌ Jehová co Diosal chiꞌ dꞌayex, man̈ e qꞌuex 
stzꞌacan̈il e lum aycanem yuj e mam eyicham yic tze tocꞌan ecꞌ yic junocxo 
mach ay yic dꞌa stitac eyicoꞌ.

Ley dꞌa yibꞌan̈ ebꞌ testigo tzꞌesani
15 Tato junn̈ej testigo dꞌa spatic junoc anima tzꞌoch smul, max yal-laj yoch 

dꞌa yibꞌan̈. Masanto ay chavan̈oc, ma oxvan̈oc testigo, ichato chiꞌ tzꞌoch dꞌa 
yibꞌan̈ jun ay smul chiꞌ.

16 Qꞌuinaloc ay junoc chuc spensar syicꞌchaan̈ junoc esal lolonel dꞌa spatic 
junoc mach yic syicꞌancot dꞌa yibꞌan̈. 17 Tato icha chiꞌ, yovalil tzꞌicꞌjibꞌat ebꞌ 
schavan̈il dꞌa yichan̈ Jehová, aton dꞌa yichan̈ ebꞌ sacerdote yedꞌ ebꞌ juez ayoch 
dꞌa yopisio. 18 A ebꞌ ayoch yajalil chiꞌ, a ebꞌ schꞌolbꞌitani tato yel jun lolonel chiꞌ, 
mato es syicꞌchaan̈ jun anima dꞌa spatic junxo chiꞌ. 19 A dꞌa yibꞌan̈ jun tzꞌesan 
chiꞌ, ataꞌ tzꞌochcan jantac tas ix snibꞌej yacꞌoch dꞌa yibꞌan̈ junxo anima chiꞌ. Icha 
chiꞌ tzꞌaj slajvi jun esalvumal chiꞌ dꞌa e cal. 20 Ayic ol yabꞌan jun chiꞌ ebꞌ anima, 
ol xiv ebꞌ, man̈xo ol scꞌulej ebꞌ icha chiꞌ. 21 Mocabꞌ ocꞌ e cꞌol dꞌa junoc esalvum 
chiꞌ. Icha val tas sgana dꞌa spatic yetanimail chiꞌ, icha chiꞌ tzꞌutaji. Tato sgana 
to smacꞌjicham jun yetanimail chiꞌ, ma tzꞌicꞌjielta yol sat, ma smacꞌjiel ye, ma 
xicjiel scꞌabꞌ, ma yoc, icha val sgana tzꞌutaj jun anima chiꞌ, icha chiꞌ tzꞌutaji.

A sleyal yoch oval

20  1 Ayic tzex bꞌat oval, man̈ ex xiv dꞌa ebꞌ eyajcꞌool chi. Vachꞌchom 
tzeyilaꞌ to ecꞌto sbꞌisul ebꞌ dꞌayex, nivanpax sbꞌisul nocꞌ schej ebꞌ yedꞌ 

scarruaje ebꞌ yic oval yedꞌ soldado ebꞌ, man̈ ex xivoc yujto a Jehová co Diosal 
icꞌjinac on̈ elta dꞌa Egipto, aꞌ ol och eyedꞌoc. 2  Ayic manto cꞌoch yorail yoch oval 
chiꞌ, a vin̈ sacerdote tzꞌalan dꞌa ebꞌ soldado icha tic: 3 Abꞌec ex vetchon̈abꞌ, a 
ticnaic toxo ol eyacꞌ oval yedꞌ ebꞌ cajcꞌool, mocabꞌ chabꞌaxqꞌue e cꞌool, man̈ ex 
xivoc. Man̈ ex ibꞌxocqꞌue yuj xivelal, 4 yujto a Jehová co Diosal ayoch quedꞌoc. 
A ol acꞌan oval yedꞌ ebꞌ cajcꞌool chiꞌ, yuj chiꞌ ol cacꞌ ganar ebꞌ, xcham vin̈.

5 Slajvi chiꞌ, syalan ebꞌ yajalil ebꞌ soldado icha tic: Tato ay junoc ex toto ix e 
bꞌoqꞌue e pat, manto ex ochlaj dꞌa yool, meltzajan̈ec, qꞌuinaloc tzex cham dꞌa 
scal oval tic, chꞌocxo mach scajnajcan dꞌa yol e pat chiꞌ. 6 Tato ay pax junoc 
mach dꞌa co cal tic ix yavej yuva, manta jabꞌoc sat smoloꞌ, meltzajocabꞌ dꞌa 
spat. Qꞌuinaloc scham dꞌa scal oval tic, chꞌocxo mach smolan sat yuva chiꞌ.

7 Tato ay junoc ex ayxo e trato e nupnaji, palta manto ex nupnajoc, 
meltzajan̈ec yic tzex nupnaji. Qꞌuinaloc tzex cham dꞌa scal oval tic, 
chꞌocxopax mach snupnaj yedꞌ ix ix chiꞌ, xcham ebꞌ.

8  Slajvi chiꞌ  sy alanpax ebꞌ yajalil soldado chiꞌ: Tato ayex tzex xivi, 
meltzajan̈ec dꞌa e pat, yic vachꞌ malaj ebꞌ schabꞌaxqꞌue scꞌool eyuuj, xcham 
ebꞌ. 9 Ayic s lajvi slolon masanil ebꞌ yajal chiꞌ, tzꞌacꞌjioch yopisio junjun 
cuchbꞌum dꞌa junjun macan̈ ebꞌ soldado.

10  Tato tzex cꞌoch dꞌa spatictac junoc chon̈abꞌ yic tzeyacꞌan oval yedꞌoc, 
bꞌabꞌel tzeyalaꞌ: ¿E gana am juncꞌolal, mato oval? xe chi. 11 Tato a ebꞌ ay dꞌa 
jun chon̈abꞌ chiꞌ sgana juncꞌolal, tzex schaanoch ebꞌ dꞌa yol schon̈abꞌ chiꞌ, 
yovalil tzeyacꞌ pural ebꞌ yochcan e checabꞌoc. 12  Palta tato malaj sgana ebꞌ 
yoch juncꞌolal eyedꞌoc jun, tato syal ebꞌ: Caqꞌuec oval, tato xchi ebꞌ, tzex 
oymaj dꞌa spatictac s cho n̈abꞌ ebꞌ chiꞌ, tzeyacꞌan oval. 13  Axo Jehová co 
Diosal ol acꞌanoch ebꞌ dꞌa yol e cꞌabꞌ, ol e xicancham masanil ebꞌ vin̈ vinac. 
14 Axon̈ej ebꞌ ix ix yedꞌ ebꞌ unin, nocꞌ molbꞌetzal nocꞌ yedꞌ masanil tas ay dꞌa 
jun chon̈abꞌ chiꞌ, eyic tzꞌajcani. Tzex tzalaj yedꞌ masanil tastac ol scha scꞌol 
Jehová co Diosal yic scan dꞌa yol e cꞌabꞌ, aton masanil tas ol eyicꞌ dꞌa ebꞌ 
ajcꞌool chiꞌ. 15 Ichan̈ej chiꞌ ol e cꞌulej yedꞌ juntzan̈ nación najat ay bꞌaj ol ex 
cajnaj chiꞌ. 16 Palta a juntzan̈ chon̈abꞌ ay dꞌa lum luum ol yacꞌ Jehová co Diosal 
eyiquej, man̈xa junoc anima tzeyactejcani. 17 Ol e satel juntzan̈ ebꞌ tic: Ebꞌ 
hitita, ebꞌ amorreo, ebꞌ cananeo, ebꞌ ferezeo, ebꞌ heveo yedꞌ ebꞌ jebuseo, icha 
val ajnac yalan Jehová. 18  Icha chiꞌ tzeyutej ebꞌ, yic vachꞌ max ex scꞌaybꞌej ebꞌ 
e bꞌeybꞌalan juntzan̈ tas te chuc scꞌulej ayic syacꞌanem sbꞌa ebꞌ dꞌa diosal. Tato 
tze cꞌulej tas scꞌulej ebꞌ chiꞌ, tzꞌoch e mul dꞌa Jehová co Diosal.

19 Tato nivan t iempo tzex och oyan dꞌa spatictac junoc chon̈abꞌ, man̈ e 
chꞌaquel te teꞌ sloji sat, yujto ol e lo sat teꞌ. A teꞌ avbꞌen teꞌ chiꞌ, man̈ animaoc 
teꞌ, max yal-laj scot teꞌ dꞌayex yacꞌ oval eyedꞌoc. 20 A pax teꞌ comon teꞌ max 
loji sat jun, tze chꞌaquel teꞌ yic tzꞌoch teꞌ e tecꞌnubꞌoc dꞌa spatictac jun chon̈abꞌ 
chiꞌ, masanto satel jun chon̈abꞌ chiꞌ eyuuj.

A junoc mach man̈ chequeloc mach smacꞌanchamoc

21  1 Tato tzꞌilchaj snivanil junoc anima dꞌa spatictaquel e chon̈abꞌ dꞌa 
lum luum ol yacꞌ Jehová co Diosal eyiquej chiꞌ, man̈ chequeloc mach 

ix macꞌanchamoc, 2  a ebꞌ vin̈ juez yedꞌ ebꞌ vin̈ yichamtac vinaquil juntzan̈ 
chon̈abꞌ ay dꞌa slacꞌanil jun chamnac chiꞌ, a ebꞌ tzꞌechtani mach junoc juntzan̈ 
chon̈abꞌ chiꞌ lacꞌan ay bꞌaj ix cham jun anima chiꞌ. 3  Slajvi chiꞌ, axo ebꞌ vin̈ 
yichamtac vinaquil chon̈abꞌ ay dꞌa slacꞌanil chiꞌ, a ebꞌ vin̈ tzꞌicꞌanbꞌat junoc 
nocꞌ cobꞌes vacax manta bꞌaj tzꞌoch teꞌ yugo dꞌay, 4  syicꞌanem nocꞌ ebꞌ vin̈ 
dꞌa schꞌolanil stiꞌ junoc aꞌ melem bꞌaj mantalaj mach smunlaji. Ataꞌ smacꞌji 
can̈chaj sjaj nocꞌ vacax chiꞌ.

5 Axo ebꞌ sacerdote yin̈tilal Leví tzꞌoch testigoal dꞌay, yujto an̈ej ebꞌ sbꞌoan yaj 
oval yedꞌ tastac chucal tzuji dꞌa scal e chon̈abꞌ, aton ebꞌ sicꞌbꞌilel yuj Jehová co 
Diosal, ayoch ebꞌ yacꞌan servil yedꞌ yalan vachꞌ lolonel dꞌa Jehová chiꞌ. 6 Slajvi 
chiꞌ, masanil ebꞌ yichamtac vinaquil chon̈abꞌ chiꞌ sbꞌiquel scꞌabꞌ ebꞌ dꞌa yibꞌan̈ 
nocꞌ cobꞌes vacax chamnacxo chiꞌ, 7 syalan juntzan̈ lolonel ebꞌ icha tic: A on̈ tic, 
man̈oc on̈ ix co macꞌcham jun anima tic, man̈ cojtacoc mach ix macꞌanchamoc. 
8  Mamin Jehová, acꞌ nivancꞌolal dꞌa quibꞌan̈, mocabꞌ acꞌcanoch schamel jun 
anima tic co muloc a on̈ a chon̈abꞌ on̈ colbꞌil on̈ tic uuj, xcham ebꞌ. Icha chiꞌ tzꞌaj 
sbꞌo yaj schamel jun chamnac chiꞌ. 9 Tato icha chiꞌ scꞌulej ebꞌ, man̈xalaj yalan 
yic ebꞌ dꞌa jun chamnac chiꞌ, yujto ix scꞌanabꞌajej ebꞌ tas syal Jehová.

Ley dꞌa yibꞌan̈ ebꞌ ix ix tzꞌicꞌjicot dꞌa scal oval
10 Ayic tzeyacꞌan oval yedꞌ ebꞌ ajcꞌool, tato tzeyacꞌ ganar ebꞌ yuj Jehová co 

Diosal, tzeyicꞌancot ebꞌ e checabꞌoc. 11 Tato ay mach dꞌa e cal tzꞌilanoch junoc 
ix ix te vachꞌ yilji dꞌa scal ebꞌ, scan sgana dꞌa ix, syicꞌanbꞌat ix dꞌa spat, 12  ataꞌ 
sjoxel xil sjolom ix, syicꞌanel yech ix, 13  sqꞌuexchajel spichul ix ayochi ayic ix 
icꞌjicot ix chiꞌ, scann̈ej ix dꞌa spat vin̈ vinac chiꞌ. Jun ujal tzꞌocꞌ ix yuj smam 
snun. Slajvi chiꞌ, syicꞌan ix vin̈ yetbꞌeyumoc. 14 Tato slajvi chiꞌ, man̈xa sgana 
vin̈ dꞌa ix, syal yacꞌanel ix vin̈ dꞌa libre. Palta max yal-laj schon̈jiel ix, ma 
yoch ix schecabꞌoc vin̈, yujto toxo ix ixtaj ix yuj vin̈.

Sleyal yic ebꞌ bꞌabꞌel uninabꞌil
15 Qꞌuinaloc ay junoc vin̈ vinac chavan̈ yetbꞌeyum, jun ix te xajan yuj vin̈, 

axo junxo ix chacbꞌilel yuj vin̈. Tato tzꞌalji yuneꞌ ebꞌ ix schavan̈il, tato a jun 
ix chacbꞌilel chiꞌ sbꞌabꞌlaj alji yuneꞌ, 16 ayic scꞌoch scꞌual spojanecꞌ stastac vin̈, 
syacꞌan vin̈ dꞌa ebꞌ yuninal, max yal-laj yoch yuneꞌ ix xajanabꞌil chiꞌ bꞌabꞌel 
uninal. Qꞌuinaloc icha bꞌabꞌel unin syutej vin̈, chuc scꞌulej vin̈ dꞌa vin̈ sbꞌabꞌel 
unin yic ix chacbꞌilel chiꞌ, yujto a vin̈ chiꞌ yel bꞌabꞌel unin yaj vin̈. 17 Yovalil 
a vin̈ chiꞌ bꞌabꞌel unin yaji. A vin̈ schaan cha macan̈ smacbꞌen yic sbꞌabꞌel 
uninabꞌil.

Yaelal tzꞌoch dꞌa yibꞌan̈ ebꞌ uninabꞌil te pit
18  Tato ay mach ay junoc yuninal te chuc, ma te pit, max scꞌanabꞌajej tas 

syal smam snun, vachꞌchom smacꞌji, palta an̈ejaꞌ max scꞌanabꞌajej. 19 Tato icha 
chiꞌ, a ebꞌ mamabꞌil nunabꞌil chiꞌ, yovalil syicꞌbꞌat jun yuneꞌ ebꞌ chiꞌ dꞌa yichan̈ 
ebꞌ vin̈ yichamtac vinaquil chon̈abꞌ, 20 syalan ebꞌ icha tic: A val jun cuneꞌ tic, 
te pit, te chuc. Max on̈ scꞌanabꞌajej, axon̈ej chucal scꞌulej, te bꞌucꞌtzin, an̈ej 
uqꞌuel an̈ syacꞌaꞌ, xcham ebꞌ. 21 Tato icha chiꞌ, axo masanil ebꞌ vin̈ vinac dꞌa 
jun chon̈abꞌ chiꞌ sjulqꞌuenancham jun yuneꞌ ebꞌ chiꞌ. Icha chiꞌ tzꞌaj yicꞌjiel 
jantac chucal ay dꞌa yol e chon̈abꞌ chiꞌ. Ayic syabꞌan jun chiꞌ ebꞌ quetchon̈abꞌ 
smasanil, sxivqꞌue ebꞌ.

Juntzan̈xo ley
22  Tato ay junoc vinac smacꞌjicham yuj schucal, sqꞌue locan dꞌa junoc te teꞌ, 

23 a snivanil chiꞌ, max canlaj taꞌ tzꞌecꞌ acꞌval, yovalil smucchaj dꞌa jun cꞌu chiꞌ, 
yic vachꞌ max eyixtejbꞌat lum luum ol yacꞌ Jehová co Diosal chiꞌ dꞌayex, yujto 
aycot scatabꞌ Dios dꞌa yibꞌan̈ mach sqꞌue locan dꞌa junoc te teꞌ chiꞌ.

22  1 Tato ay junoc ex tzeyil satcan nocꞌ svacax, ma scalnel junoc ebꞌ 
eyetchon̈abꞌ, man̈ ton̈ejoc tzeyilcan nocꞌ, palta to tzeyicꞌcot nocꞌ dꞌa jun 

eyetchon̈abꞌ chiꞌ. 2  Tato man̈oc dꞌa e lacꞌanil cajan jun ay yic nocꞌ chiꞌ, mato man̈ 
eyojtacoc mach ay yic nocꞌ, tzeyicꞌcot nocꞌ, vachꞌocabꞌ tzꞌaj nocꞌ dꞌa e pat chiꞌ 
masanto sayjiecꞌ nocꞌ yuj vin̈ yajal nocꞌ chiꞌ, ichato chiꞌ tzeyacꞌan meltzaj nocꞌ 
dꞌa vin̈. 3 Icha pax chiꞌ tze cꞌulej yedꞌ junoc nocꞌ bꞌuru, ma junoc cꞌapac cꞌapac, 
ma junoc yaln̈ej tas satbꞌati. Tato ay junoc ex tzeyilaꞌ, mocabꞌ ton̈ejoc tzeyilcani.

4  Tato ay junoc ex tzeyil stelvi nocꞌ sbꞌuru, ma nocꞌ svacax junoc 
eyetchon̈abꞌ dꞌa yoltac bꞌe, mocabꞌ ton̈ejoc tzeyiloch ebꞌ, palta to tzex och 
yedꞌ ebꞌ eyicꞌanqꞌue vaan nocꞌ.

5 A ebꞌ ix ix, max yal-laj scꞌanan tastac scꞌan ebꞌ vin̈ vinac ebꞌ ix, an̈ejaꞌ ebꞌ 
vin̈ vinac max yalpaxlaj yacꞌanoch spichul ebꞌ ix ix ebꞌ vin̈, yujto syajji mach 
icha chiꞌ scꞌulej yuj Jehová co Diosal.

6  Tato ay junoc mach ex tzeyil junoc soꞌ nocꞌ much dꞌa yol bꞌe dꞌa scꞌabꞌ 
junoc te teꞌ, mato sat luum ayemi, ayoch nocꞌ snun chiꞌ dꞌa yibꞌan̈ yuneꞌ, 
ma dꞌa yibꞌan̈ sn̈olobꞌ, man̈ eyicꞌbꞌat nocꞌ snun chiꞌ yedꞌ yuneꞌ chiꞌ. 7 Syal 
eyicꞌanbꞌat nocꞌ yuneꞌ chiꞌ, axo nocꞌ snun chiꞌ tzeyactejcanbꞌat nocꞌ yic vachꞌ 
ol ex elcꞌochoc, ol najatbꞌoc e qꞌuinal.

8  Tato ay junoc ex tze bꞌoqꞌue junoc e pat, pan̈an tzꞌaj yibꞌan̈, tzeyaqꞌuecꞌ 
oyan stitac dꞌa yibꞌan̈ chiꞌ yic vachꞌ malaj mach scot sutnajoc, schami, yic 
max cot dꞌa eyibꞌan̈.

9 Man̈ eyavej juntzan̈ocxo tas dꞌa scal bꞌaj avabꞌil eyuva, talaj tzꞌacꞌji yovalil 
dꞌayex, axo tzꞌaji malaj junoc macan̈ schaji e lo sat.

10 Ayic tzex munlaj yedꞌ arado, man̈ eyacꞌoch teꞌ yugo dꞌa junoc nocꞌ vacax 
yedꞌ dꞌa junoc nocꞌ bꞌuru yic junn̈ej smunlaj nocꞌ schavan̈il.

11 Man̈ eyacꞌoch pichul jalbꞌil dꞌa nocꞌ lana yedꞌ lino.
12  Tze bꞌooch chan̈eoc schional yelvanubꞌoc schiquintac e xotil.

Ley dꞌa yibꞌan̈ mul tzꞌochi
13  Tato ay junoc vinac tzꞌicꞌan junoc ix ix yetbꞌeyumoc, axo tzꞌaji maxtzac 

xajanej ix vin̈, 14  syalan vin̈ to ay smul ix, snaanqꞌue lolonel vin̈ dꞌa spatic 
ix, syalan vin̈: Ix vicꞌ jun ix ix tic, axo ix in vay yedꞌ ix, ix vilani to man̈xo 
cobꞌesoclaj ix, xchi vin̈. 15  Tato icha chiꞌ, axo smam snun ix cobꞌes chiꞌ 
tzꞌicꞌanbꞌat yechel yic scobꞌesal ix dꞌa yichan̈ sdespacho ebꞌ vin̈ yichamtac 
vinaquil chon̈abꞌ. 16  Syalan vin̈ smam ix chiꞌ icha tic dꞌa ebꞌ vin̈: Ix vacꞌ ix 
visil yetbꞌeyumoc jun vin̈ tic. Axo ticnaic man̈xa sgana vin̈ dꞌa ix, 17 tzijtum 
tas syal vin̈. Tobꞌ ay smul ix. Syalan vin̈ to man̈xo cobꞌesoc ix, palta ina val 
schꞌoxnabꞌil scobꞌesal ix tic, xchi vin̈ smam ix chiꞌ. Ayic van yalan vin̈ icha 
chiꞌ, schꞌoxan jun sábana vin̈ dꞌa yichan̈ ebꞌ vin̈ yichamtac vinaquil chon̈abꞌ 
chiꞌ. 18  Axo ebꞌ vin̈ syaman vin̈ vinac chiꞌ, smacꞌan vin̈ ebꞌ vin̈ dꞌa nocꞌ tzꞌuum. 
19 Slajvi chiꞌ syacꞌan cien siclo qꞌuen plata vin̈ smultaoc, yujto syesejqꞌue vin̈ 
dꞌa spatic jun ix cobꞌes israel, syalan vin̈ to ayxo smul ix. A jun tumin chiꞌ 
tzꞌacꞌji dꞌa vin̈ smam ix cobꞌes chiꞌ. Man̈ yujoc chiꞌ maxtzac yicꞌ ix vin̈, palta 
yovalil syicꞌn̈ej ix vin̈ masanto chamel.

20 Palta tato yel a junoc ix ix chiꞌ man̈xo cobꞌesoc ix ayic ix nupnaj ix, malaj 
yechel dꞌa ix, 21 tzꞌicꞌjiel ix dꞌa stiꞌ spat smam, sjulqꞌuenajcham ix yuj masanil 
ebꞌ vin̈ vinac ay dꞌa jun chon̈abꞌ chiꞌ, yujto ix yacꞌoch jun nivan mul ix dꞌa e 
cal, syacꞌanpax qꞌuixvelal smam ix. Icha chiꞌ tzꞌaj satel juntzan̈ chucal chiꞌ 
dꞌa e cal.

22  Tato ay junoc vin̈ vinac smulan yedꞌ junoc ix ix ay yetbꞌeyum, tzꞌilchajelta 
ebꞌ, scham ebꞌ schavan̈il, icha chiꞌ tzꞌaj satel jun chucal chiꞌ dꞌa e cal.

23  Tato ay junoc ix cobꞌes ayxo strato snupnaji, axo tzꞌaji ay junocxo 
vinac tzꞌixtan ix dꞌa yol junoc chon̈abꞌ, 24 tzꞌicꞌjibꞌat ebꞌ schavan̈il dꞌa yichan̈ 
despacho dꞌa chon̈abꞌ chiꞌ. Ataꞌ sjulqꞌuenajcham ebꞌ schavan̈il. Scham ix yujto 
maj el yav ix yic ay mach scolani. Schampax vin̈ vinac chiꞌ yujto ix yixtej jun 
ix ayxo strato yoch yetbꞌeyumoc jun vin̈ yetvinaquil vin̈. Icha chiꞌ tzꞌaj satel 
jun chucal chiꞌ dꞌa e cal.

* 23.2 A dꞌa hebreo syalaꞌ: “Masanto dꞌa lajun̈exo macan̈ in̈tilal tzꞌeqꞌui”, xchi. Palta a jun tic 
syalpax elcꞌochi, “dꞌa masanil tiempo”. 

25 Tato ay junoc ix ix ayxo strato yoch yetbꞌeyum, schalan sbꞌa ix yedꞌ junoc 
vin̈ vinac bꞌaj malaj anima, tzꞌixtaj ix yuj vin̈, tato icha chiꞌ, an̈ej vin̈ vinac 
chiꞌ schami yujto ix acꞌji pural ix yuj vin̈. 26  Axo ix cobꞌes chiꞌ, malaj tas 
tzꞌalchaj dꞌa ix, yujto malaj smul ix, max yal-laj scham ix. A jun tas scꞌulej vin̈ 
vinac chiꞌ lajan icha junoc vin̈ smacꞌcham junoc yetanimail, 27 yujto schꞌocoj 
ix ayecꞌ bꞌaj malaj anima. Vachꞌchom tzꞌel yav ix, palta malaj mach scolan ix.

28  Tato ay junoc vin̈ vinac schalaj sbꞌa yedꞌ junoc ix cobꞌes mantalaj mach 
ay strato yedꞌoc, syacꞌan pural vin̈ yixtan ix, tzꞌilchajelta ebꞌ, 29 a vin̈ vinac 
chiꞌ yovalil syacꞌ 50 siclo qꞌuen plata vin̈ dꞌa vin̈ smam ix, yujto ix acꞌji pural 
ix yuj vin̈. Yovalil syicꞌxon̈ej ix vin̈ yetbꞌeyumoc, masanto chamel.

30 Malajocabꞌ junoc mach tzꞌem ajmulal yedꞌ ix yetbꞌeyum smam. Tato ay 
mach scꞌulan icha chiꞌ, malaj yelcꞌoch smam dꞌa yol sat syal chiꞌ.

A ebꞌ anima tzꞌicꞌjicanel dꞌa scal chon̈abꞌ

23  1 Tato ay mach macꞌbꞌilpoj sn̈olobꞌ sqꞌueen, ma icꞌbꞌilel svinaquil 
chiꞌ, max yal-laj yoch dꞌa scal ebꞌ yetisraelal ayic molanecꞌ ebꞌ 

yicꞌanchaan̈ Jehová.
2  An̈ejaꞌ junoc mitzꞌ unin, malaj pax yalan yic yoch dꞌa scal ebꞌ smolbꞌej sbꞌa 

yic syicꞌanchaan̈ Jehová. An̈ejtonaꞌ pax yin̈tilal dꞌa bꞌaqꞌuin̈ max yalpaxlaj 
yochi. *

3  A ebꞌ amonita yedꞌ ebꞌ moabita, juneln̈ej malaj yalan yic ebꞌ yoch dꞌa 
scal bꞌaj molanecꞌ ebꞌ schon̈abꞌ Jehová, ma yin̈tilal ebꞌ dꞌa bꞌaqꞌuin̈. 4 Yujto 
ayic ix on̈ ecꞌta dꞌa yol smacbꞌen ebꞌ, ayic ix on̈ elta dꞌa Egipto, maj yacꞌlaj 
jabꞌoc aꞌ ebꞌ cuqꞌuej, maj yacꞌpaxlaj jabꞌoc co vael ebꞌ. A tas ix scꞌulej ebꞌ 
to ix stup vin̈aj Balaam yuninal vin̈aj Beor ebꞌ, ix cot vin̈ dꞌa Petor dꞌa yol 
yic Mesopotamia, yic tzul on̈ scatabꞌancan vin̈. 5 Axo Jehová co Diosal, maj 
schalaj yabꞌ tas ix yal vin̈aj Balaam chiꞌ, yuj chiꞌ a catabꞌ ijan ix yalcan vin̈ 
chiꞌ dꞌa quibꞌan̈, vachꞌ lolonel ix aj yalancan vin̈, yujto te xajan on̈ yuj Jehová 
co Diosal. 6  Yuj chiꞌ juneln̈ej malajocabꞌ bꞌaqꞌuin̈ tzex och dꞌa juncꞌolal yedꞌ 
ebꞌ. Man̈ e bꞌopax tas yuj svachꞌiloc ebꞌ.

7 Palta axo pax ebꞌ edomita, man̈ e patiquejcanel ebꞌ, yujto ayto cuj co bꞌa 
yedꞌ ebꞌ. Man̈ e patiquejpaxel ebꞌ aj Egipto, yujto ecꞌnac on̈ cajan jun tiempoal 
dꞌa yol smacbꞌen ebꞌ. 8  Ato ebꞌ yixchiquin ebꞌ ayxo yalan yic yoch dꞌa co cal 
bꞌaj sco molbꞌej co bꞌa yuj quicꞌanchaan̈ Jehová.

Ley tas tzꞌaj sacbꞌitaj campamento
9 Ayic tzex bꞌat dꞌa oval yedꞌ ebꞌ eyajcꞌool, ayic ayex ecꞌ taꞌ, man̈ e cꞌulej 

tas chacbꞌilel yuj Jehová. 10 Tato ay junoc vin̈ vinac tzꞌel yin̈atil ayic vaynac, 
yovalil tzꞌelcan vin̈ dꞌa spatictac campamento tzꞌecꞌ cꞌu. 11 Axo dꞌa yemcꞌualil, 
vachꞌ syutej vin̈ sbꞌicanel sbꞌa, axo yic sqꞌuicꞌbꞌi, tzꞌochxican vin̈ dꞌa yol 
campamento chiꞌ. 12  Yovalil junn̈ej junoc bꞌaj dꞌa spatiquel campamento bꞌaj 
tzex tzaji. 13  Ayic tzex bꞌat tzajel, tzeyicꞌbꞌat junoc te teꞌ dꞌa yol e pa, pach yaj 
sn̈iꞌ teꞌ, tze joy junoc olan, tzex tzajiem dꞌa yool. Slajvi chiꞌ, tzeyacꞌancanqꞌue 
lum luum dꞌa yibꞌan̈. 14 Yujto a Jehová co Diosal ajun eyedꞌoc, yicn̈ej yaj jun 

* 23.18 A dꞌa hebreo syalaꞌ to “tzꞌiꞌ”, palta a jun tic syalelcꞌochi ebꞌ vin̈ vinac tzꞌem ajmulal yuj 
yoch ejmelal dꞌa juntzan̈ comon dios. 

campamento chiꞌ. A tzex tan̈vani, scolvajpax eyedꞌoc yic tzeyacꞌan ganar ebꞌ 
eyajcꞌol chiꞌ. Max yal-laj to ay tas chuclaj ay dꞌa e cal chiꞌ, talaj tzꞌel Jehová 
chiꞌ dꞌa e cal yuj jun chiꞌ. 

Juntzan̈xo ley
15 Tato ay junoc checabꞌ tzꞌel elelal dꞌa spatrón, snibꞌej tzꞌaj eyedꞌoc, man̈ 

eyacꞌ meltzaj dꞌa spatrón chiꞌ.
16 Canocabꞌ eyedꞌoc. Libre sicꞌlan junoc chon̈abꞌ bꞌaj sgana tzꞌaji. Malajocabꞌ 

mach stzuntzani.
17 Malajocabꞌ junoc vin̈ vinac, ma junoc ix ix dꞌa co cal syacꞌoch sbꞌa ajmulal 

yic tzꞌoch ejmelal dꞌa juntzan̈ comon dios. 18  A qꞌuen tumin syacꞌ ganar junoc 
ix ix, ma junoc vin̈ vinac dꞌa spatic yajmulal, man̈ e cha yacꞌ qꞌuen ebꞌ bꞌaj 
syacꞌ stiꞌ yacꞌan dꞌa Jehová, yujto a jun bꞌeybꞌal chiꞌ te chacbꞌilel yuuj. *

19 Ayic tzeyacꞌan qꞌuen tumin majanil dꞌa junoc quetchon̈abꞌ, man̈ e cꞌan 
yuneꞌ qꞌueen, ma yaln̈ej tastac, man̈ e cꞌan smajananubꞌal. 20  A dꞌa junoc 
chꞌoc chon̈abꞌil ayecꞌ dꞌa e cal syal e cꞌanan smajananubꞌal junoc tas tzeyacꞌ 
smajnej. Axo dꞌa junoc quetchon̈abꞌ, man̈ e cꞌanaꞌ, yic vachꞌ ol yacꞌ svachꞌcꞌolal 
Jehová dꞌa eyibꞌan̈ dꞌa sat lum luum ol eyiquej chiꞌ.

21 Ayic tzeyacꞌan e tiꞌ dꞌa Jehová co Diosal, elan̈chamel tze cꞌanabꞌajej, yujto 
ol scꞌanbꞌej Jehová chiꞌ dꞌayex. Tato max eyacꞌaꞌ tzꞌoch e mul. 22  Tato malaj 
bꞌaj tzeyacꞌ e tiꞌ dꞌa Jehová chiꞌ jun, malaj bꞌaj syal yoch e mul. 23  Tato ay bꞌaj 
tzeyacꞌ e tiꞌ eyacꞌan jun, yovalil tzeyaqꞌuelcꞌochi, icha val tas tzꞌel dꞌa e cꞌool.

24 Ayic tzex och dꞌa scal smunlajel junoc ebꞌ quetchon̈abꞌ, syal e loan sat 
yuva icha jantac snibꞌej e cꞌol e loani, palta max yal-laj eyicꞌanbꞌat jabꞌoc 
dꞌa yol e pa. 25  Tato tzex och dꞌa scal strigo junoc ebꞌ quetchon̈abꞌ, syal e 
cꞌutzanelta ixim sjolom e cꞌuxuꞌ, palta max yal-laj tze jochelta ixim yedꞌ qꞌuen 
jochlabꞌ trigo yic tzeyicꞌanbꞌati.

Sleyal puclajbꞌail

24  1 Tato ay junoc vin̈ vinac syicꞌlaj sbꞌa yedꞌ junoc ix ix, axo tzꞌecꞌ 
jabꞌoc tiempo, ay tas syabꞌ vin̈ dꞌa spatic ix, man̈xalaj sgana vin̈ 

dꞌa ix, syal spucan sbꞌa ebꞌ, palta yovalil syacꞌ yumal yic puclajbꞌail vin̈ 
dꞌa ix, slajvi chiꞌ tzꞌelta ix dꞌa yol spat vin̈ chiꞌ. 2  Ayic toxo ix spuc sbꞌa ix 
yedꞌ vin̈, syal yicꞌan junocxo vinac ix. 3  Palta tato a junxo vin̈ syicꞌ ix chiꞌ 
schami, mato ton̈ej man̈xa sgana vin̈ dꞌa ix, syacꞌanpax yumal yic puclajbꞌail 
vin̈ dꞌa ix, spechanelta ix vin̈ dꞌa yol spat, 4  maxtzac yal-laj yicꞌan ix vin̈ 
bꞌabꞌel yetbꞌeyum chiꞌ, yujto man̈ vachꞌoc tato syicꞌxi ix vin̈. Chucxo dꞌa yol 
sat Jehová co Diosal. Yuj chiꞌ man̈ eyixtejbꞌat lum luum ol yacꞌ Jehová chiꞌ 
eyiquej.

Juntzan̈xo ley
5 Tato ay junoc vin̈ vinac toto ix och yetbꞌeyum, max yal-laj sbꞌat vin̈ dꞌa 

oval. Max yalpaxlaj yoch vin̈ dꞌa junoc opisio. Jun abꞌil libre tzꞌajcan vin̈ dꞌa 
spat yic syacꞌan tzalajbꞌoc scꞌol vin̈ yedꞌ ix yetbꞌeyum chiꞌ.

6  Tato ay junoc mach smajnan tumin dꞌayex, man̈ e cꞌanecꞌ smolino, ma 
schaꞌ yuj smajananubꞌaloc. Tato icha chiꞌ tze cꞌulej, ichato tzeyamoch vaan 
svaꞌi.

7 Tato tzꞌabꞌchaji to ay junoc vin̈ israel tzꞌelcꞌanbꞌat junoc yetchon̈abꞌ yic 
tzꞌoch schecabꞌoc, ma yic schon̈aneli, yovalil scham jun vin̈ elcꞌum anima 
chiꞌ, tzꞌel jun chucal chiꞌ dꞌa e cal.

8  Tato ay mach bꞌaj spitzvichaan̈ jun yabꞌil scuchan lepra, yovalil 
scꞌanabꞌajej sleyal jun yabꞌil chiꞌ, icha tzꞌaj yalan ebꞌ sacerdote, aton juntzan̈ 
ix valcan dꞌayex. 9 Naeccoti tas scꞌulejnac ix María dꞌa yol bꞌe yuj Jehová co 
Diosal, ayic quelnaccot dꞌa Egipto.

10 Tato ay qꞌuen tumin tzeyacꞌ smajnej junoc eyetanimail, man̈ ex och dꞌa 
yol spat tzeyicꞌanelta junoc tas yic scan smajananubꞌaloc qꞌueen. 11 Palta 
to tzex can dꞌa stiꞌ spat, tze tan̈van yicꞌcanelta tas ol yacꞌ smajananubꞌaloc 
qꞌueen chiꞌ dꞌayex. 12  Tato te mebꞌaꞌ jun anima bꞌaj ix eyacꞌ qꞌuen tumin chiꞌ 
majanil, tato a scꞌapac aycan smajananubꞌaloc qꞌueen, man̈ eyamcan vanaj 
dꞌay yic tzꞌecꞌ acꞌval. 13 Ayic sqꞌuicꞌbꞌi tzeyacꞌan meltzajoc, qꞌuinaloc malaj tas 
scꞌuej tzꞌecꞌ acꞌval. Tato icha chiꞌ tzeyutej, a jun anima chiꞌ ol yal vachꞌ lolonel 
dꞌa eyibꞌan̈, vachꞌ pax tzex can dꞌa yichan̈ Jehová co Diosal.

14  Man̈ eyixtej ebꞌ mebꞌaꞌ smunlaj dꞌayex, ebꞌ eyetchon̈abꞌ, ma ebꞌ chꞌoc 
chon̈abꞌil ayecꞌ dꞌa e cal. Tze tup ebꞌ dꞌa jun cꞌu chiꞌ. 15 Tze tup ebꞌ e majan dꞌa 
junjun yemcꞌualil, yujto yovalil sman ebꞌ tas sva dꞌa jun cꞌu chiꞌ. Tato maay, 
syal sbꞌa ebꞌ dꞌa Jehová, axo yoch e mul dꞌa Jehová chiꞌ.

16  Max yal-laj scham ebꞌ mamabꞌil nunabꞌil yuj smul yuninal. An̈ejaꞌ ebꞌ 
uninabꞌil chiꞌ, max yalpaxlaj scham ebꞌ yuj smul smam snun chiꞌ.

17 Man̈ e cꞌulej tas man̈ tojoloc dꞌa ebꞌ chꞌoc chon̈abꞌil ayecꞌ dꞌa e cal, ma dꞌa 
ebꞌ man̈xa smam. Man̈ e cꞌanecꞌ scꞌapac ebꞌ ix ix chamnacxo yetbꞌeyum yuj 
smajananubꞌaloc junoc tas smajnej. 18  Mocabꞌ bꞌat satcꞌolal eyuuj to ecꞌnac on̈ 
checabꞌoc dꞌa Egipto, axo Jehová co Diosal on̈ icꞌanelta taꞌ. Yuj chiꞌ sval dꞌayex 
to tze cꞌanabꞌajej masanil juntzan̈ checnabꞌil tic.

19 Tato ayic van e jochan ixim e trigo, sat e cꞌool scan junoc manoja ixim 
dꞌa e patic, man̈xo ex meltzaj eyicꞌcot ixim. Canocabꞌ ixim taꞌ, yic a ebꞌ 
chꞌoc chon̈abꞌil ayecꞌ dꞌa e cal yedꞌ ebꞌ man̈xa smam, ma ebꞌ ix ix chamnac 
yetbꞌeyum, a ebꞌ ol ecꞌ sicꞌan ixim, yic vachꞌ ol yacꞌ svachꞌcꞌolal Jehová co 
Diosal dꞌa eyibꞌan̈ yedꞌ masanil tas tze cꞌulej.

20-21 Ayic tze bꞌixan sat teꞌ eyolivo yedꞌ te eyuva, man̈ pilanoc tzeyutej 
e molanel sat teꞌ dꞌa scꞌabꞌ. A teꞌ scan chiꞌ, man̈xo ex meltzaj e molel teꞌ. 
Yicxo ebꞌ chꞌoc chon̈abꞌil, ebꞌ man̈xa smam yedꞌ ebꞌ ix chamnac yetbꞌeyum 
yaji. 22  Mocabꞌ bꞌat satcꞌolal eyuuj to a ex tic ecꞌnac ex checabꞌoc dꞌa Egipto. 
Yuj chiꞌ sval dꞌayex to tze cꞌanabꞌajej masanil juntzan̈ checnabꞌil svalcan tic 
dꞌayex.

25  1 Tato ay chavan̈oc anima syacꞌ oval, yovalil sbꞌat ebꞌ dꞌa yichan̈ 
ebꞌ yajal, yic sbꞌo yaj yoval ebꞌ chiꞌ. 2  Tato a vin̈ ay smul chiꞌ smoj 

smacꞌji, syalan vin̈ juez to tzꞌecꞌ jichan vin̈ dꞌa sat luum dꞌa yichan̈. Smacꞌji 
vin̈ ay smul chiꞌ icha jantac smul chiꞌ. 3  Ayic smacꞌji vin̈ chiꞌ, max yal-laj yecꞌ 
dꞌa yibꞌan̈ 40 tzꞌuum tzꞌoch dꞌa vin̈. Tato tzꞌecꞌ dꞌa yibꞌan̈, man̈xalaj yelcꞌoch 
vin̈ dꞌa yol sat anima syabꞌi.

4 Man̈ eyacꞌoch spail stiꞌ nocꞌ nocꞌ stecꞌvi trigo.

Sleyal dꞌa yibꞌan̈ junoc vin̈ vinac syicꞌ ix smuꞌ
5 Tato ay chavan̈oc ebꞌ vin̈ vinac yucꞌtac sbꞌa, junn̈ej patil bꞌaj ay ebꞌ vin̈, 

axo tzꞌaji scham junoc vin̈, mantalaj yuninal vin̈ yedꞌ ix yetbꞌeyum. A ix 
yetbꞌeyum vin̈ chiꞌ, max yal-laj yicꞌan junocxo chꞌoc vinaquil ix. Palta a vin̈ 
yucꞌtac vin̈ yetbꞌeyum ix ix cham chiꞌ, a vin̈ tzꞌicꞌanxican ix. Icha chiꞌ tzꞌaj 
scꞌanabꞌajan sleyal vin̈ yuj ix smuꞌ chiꞌ. 6 A sbꞌabꞌel unin ebꞌ sjavi, a sbꞌi vin̈ 
yetbꞌeyum ix chamnac chiꞌ tzꞌoch dꞌay, yic vachꞌ max satel sbꞌi vin̈ dꞌa scal 
co chon̈abꞌ. 7 Palta tato malaj sgana vin̈ syicꞌ ix smuꞌ chiꞌ jun, syal sbꞌat ix dꞌa 
yichan̈ ebꞌ juez yedꞌ dꞌa yichan̈ ebꞌ yichamtac vinaquil chon̈abꞌ, syalan ix icha 
tic: A vin̈ in muꞌ malaj sgana vin̈ sbꞌinajcan vin̈ yucꞌtac dꞌa scal co chon̈abꞌ. 
Max stacꞌlaj vin̈ vicꞌan in bꞌa yedꞌoc icha dꞌa sleyal, tato xchi ix. 8  Slajvi chiꞌ 
tzꞌavtaj vin̈ yuj ebꞌ yichamtac vinaquil chon̈abꞌ chiꞌ, scꞌanbꞌan ebꞌ vin̈ dꞌa 
vin̈. Tato max yal scꞌol vin̈ syicꞌ ix smuꞌ chiꞌ, 9 scꞌoch ix dꞌa stzꞌey vin̈ dꞌa 
yichan̈ ebꞌ vin̈ yichamtac vinaquil chon̈abꞌ chiꞌ, syicꞌanel junoc xan̈abꞌ vin̈ ix, 
stzubꞌanpax och ix dꞌa sat vin̈, syalan ix: Icha tic tzꞌutaj ebꞌ vin̈ malaj sgana 
syacꞌcan bꞌinaj yucꞌtac, xcham ix. 10 Yuj chiꞌ, a tzꞌaj sbꞌinaj yin̈tilal vin̈ smuꞌ ix 
chiꞌ dꞌa scal co chon̈abꞌ, “yin̈til vin̈ icꞌbꞌilel xan̈abꞌ”, xcham ebꞌ anima.

Juntzan̈xo ley
11 Tato ay chavan̈oc ebꞌ vin̈ vinac van yacꞌan oval, sjavi ix yetbꞌeyum junoc 

vin̈ yic scolan vin̈ yetbꞌeyum ix chiꞌ snaani, tato a svinaquil vin̈ van smacꞌlan 
sbꞌa yedꞌ vin̈ yetbꞌeyum ix chiꞌ syamchaj yuj ix, stocꞌancot vin̈ ix, 12  tato icha 
chiꞌ, man̈xalaj nivancꞌolal, xicjiel scꞌabꞌ ix.

13-14  Man̈ e cꞌan echlabꞌ man̈ tzꞌacanoc ayic tzex chon̈vaji, ma ayic tzex 
manvaji, 15 palta to a val echlabꞌ tzꞌacan, yic vachꞌ ol najatbꞌoc e qꞌuinal dꞌa 
lum luum ol yacꞌ Jehová co Diosal dꞌayex, 16 yujto malaj sgana co Diosal chiꞌ 
dꞌa ebꞌ max bꞌeybꞌalan tojolal.

Yovalil satjiel ebꞌ amalecita
17 Naeccoti, tas on̈ yutej ebꞌ cajan dꞌa chon̈abꞌ Amalec ayic ayon̈ecꞌ dꞌa yoltac 

bꞌe ayic toxo on̈ elta dꞌa Egipto. 18  Tze naanpaxcoti to malaj jabꞌoc xivcꞌolal 
ebꞌ dꞌa Dios. A ebꞌ quetisraelal najat tzacꞌanto scot cuuj yuj cꞌunbꞌelal, ix 
laj miljicancham ebꞌ yuj ebꞌ aj Amalec chiꞌ. 19 Yuj chiꞌ ayic ol ex coljoquel 
yuj Jehová co Diosal dꞌa ebꞌ ajcꞌol oyanoch dꞌa spatictac lum luum ol acꞌjoc 
eyiquej chiꞌ, yovalil tze satel ebꞌ yin̈til Amalec chiꞌ, man̈xo ol bꞌinaj ebꞌ dꞌa 
yolyibꞌan̈qꞌuinal tic dꞌa juneln̈ej. Mocabꞌ bꞌat satcꞌolal jun checnabꞌil tic eyuuj.

Ofrenda dꞌa bꞌabꞌel sat tas tzꞌavchaji

26  1 Ayic cajan exxo ecꞌ dꞌa sat lum luum ol yacꞌ Jehová co Diosal 
dꞌayex, 2  ayic tze molan bꞌabꞌel sat eyavbꞌen dꞌa luum, tzeyicꞌanbꞌat 

dꞌa yol junoc mooch dꞌa jun lugar sicꞌbꞌilel yuj Jehová yic tzꞌoch scajnubꞌoc. 
3  Ataꞌ tzex cꞌoch dꞌa yichan̈ ebꞌ vin̈ ayoch sacerdoteal dꞌa jun tiempoal chiꞌ, 
tzeyalan icha tic: A ticnaic, scal dꞌa yichan̈ Jehová co Diosal to cajan on̈xo dꞌa 
sat lum luum yacꞌnac stiꞌ yacꞌan dꞌa ebꞌ co mam quicham, xe chi. 4 Axo junoc 
vin̈ sacerdote schaanecꞌ jun mooch tzeyicꞌbꞌat chiꞌ, syacꞌanoch vin̈ dꞌa yichan̈ 
altar. 5 Slajvi chiꞌ tzeyalan dꞌa yichan̈ Jehová co Diosal icha tic:

A ebꞌ co mam quicham, arameo ebꞌ, jayvan̈n̈ej sbꞌey ebꞌ yecꞌnac ebꞌ. A 
yecꞌnac ebꞌ chiꞌ, ton̈ej sbꞌeyecꞌ ebꞌ dꞌa sat luum yedꞌ nocꞌ snocꞌ. Ijan 
chamnac ebꞌ yuj vejel, yuj chiꞌ bꞌatnac ebꞌ dꞌa Egipto yedꞌ jayvan̈ 
yuninal. Ataꞌ ochnac ebꞌ chon̈abꞌil, man̈xo jantacoc ajnac sbꞌisul ebꞌ, 
te ay smay ebꞌ.

 6 Palta te ilbꞌajcꞌol utajnac ebꞌ yuj ebꞌ aj Egipto chiꞌ. Yilnac val syaelal ebꞌ 
ayic yacꞌjinacoch ebꞌ dꞌa munlajel te ya.

 7 Yuj chiꞌ, yalnac sbꞌa ebꞌ dꞌa Jehová co Diosal, aton sDiosal ebꞌ co mam 
quicham to scolvaj yedꞌ ebꞌ. Yabꞌnac Jehová chiꞌ tas yalnac ebꞌ, 
yilannacpax munlajel te ya bꞌaj ayoch ebꞌ chiꞌ. Ilbꞌajcꞌol utajnac ebꞌ 
bꞌaj ayoch checabꞌvumal.

 8 Schꞌoxannac spoder Dios to ayxo smay yilji, ayic yicꞌannac elta ebꞌ dꞌa 
Egipto chiꞌ. Satubꞌtac yilji tas schꞌoxnac, laj xivnac ebꞌ aj Egipto chiꞌ 
yuuj.

 9 On̈ yicꞌancot dꞌa sat jun lum luum te yax sat tic.
 10 Yuj chiꞌ jun, tic squicꞌcot bꞌabꞌel sat cavbꞌen dꞌa sat lum luum ix yacꞌ 

Jehová co Diosal dꞌayon̈, xe chi.
Slajvi eyalan juntzan̈ lolonel chiꞌ, tzeyacꞌanoch teꞌ mooch chiꞌ dꞌa yichan̈ 

Jehová co Diosal, tzex em cuman dꞌa yichan̈. 11 Slajvi chiꞌ tzex tzalaj val yedꞌ 
eyal eyuninal yuj masanil tas ix yacꞌ Jehová chiꞌ dꞌayex. Tzeyavtan cot ebꞌ 
levita yedꞌ ebꞌ chꞌoc chon̈abꞌil ayecꞌ dꞌa e cal.

A juntzan̈ Diezmo
12  A dꞌa junjun yoxil abꞌil, tzeyacꞌan sdiezmoal masanil tas tzeyicꞌ dꞌa tastac 

tzeyavej. Tzeyacꞌan dꞌa ebꞌ levita, dꞌa ebꞌ chꞌoc chon̈abꞌil ayecꞌ dꞌa e cal yedꞌ 
dꞌa ebꞌ mebꞌaꞌ unin yedꞌ ebꞌ ix ix chamnac yetbꞌeyum, yic vachꞌ ay tas sva ebꞌ 
dꞌa e cal. 13  Junjunex tzeyal dꞌa yichan̈ Jehová co Diosal icha tic:

Toxo ix vicꞌcanel dꞌa in pat masanil tas to ic yaji, aton dꞌa tas ix vicꞌ 
dꞌa in munlajel dꞌa sat lum luum tic. Toxo ix vicꞌpaxel yic ebꞌ levita 
yedꞌ yic ebꞌ chꞌoc chon̈abꞌil ayecꞌ dꞌa co cal, ebꞌ mebꞌaꞌ unin yedꞌ ebꞌ 
ix ix chamnac yetbꞌeyum. Toxo ix in cꞌanabꞌajej masanil tas ix alaꞌ, 
malaj junoc a checnabꞌil tic sbꞌat satcꞌolal vuuj. Malaj junoc to max in 
cꞌanabꞌajej.

 14 Malaj val jabꞌoc juntzan̈ chiꞌ ix in va dꞌa scꞌual ayic ayin och dꞌa 
cuscꞌolal yuj chamel yedꞌ dꞌa scꞌual man̈ vachꞌoc vaj icha yalan ley. 
Maj valtejoch dꞌa ebꞌ chamnac. Ix in cꞌanabꞌajej masanil tas ix alaꞌ.

 15 Ilon̈emta dꞌa satchaan̈, dꞌa lugar to ic yaji, acꞌ a vachꞌcꞌolal dꞌa quibꞌan̈ 
a on̈ a chon̈abꞌ Israel on̈ tic yedꞌ dꞌa sat lum luum te yax sat ix 
acꞌ dꞌayon̈ bꞌaj cajan on̈ tic, icha ajnac acꞌan a tiꞌ dꞌa ebꞌ co mam 
quicham, xe chi.

Yic Jehová yaj chon̈abꞌ Israel
16 A Jehová co Diosal ix alan masanil juntzan̈ checnabꞌil yic tze cꞌanabꞌajej 

yedꞌ e bꞌeybꞌalani. Tze cꞌanabꞌajej dꞌa smasanil e cꞌool yedꞌ dꞌa smasanil e pensar. 
17 Toxo ix eyal ticnaic to a Jehová e Diosal yaji. Ix eyacꞌan e tiꞌ e cꞌanabꞌajani, e 
bꞌeybꞌalan schecnabꞌil, scꞌaybꞌubꞌal yedꞌ scachnabꞌil. 18 Axo pax Jehová tzꞌalani 
to a on̈ israel on̈ tic, schon̈abꞌon̈xo icha ajnac yalancani, yuj chiꞌ yovalil sco 

cꞌanabꞌajej schecnabꞌil. 19 A Jehová chiꞌ ol ex acꞌanoch dꞌa nivac chon̈abꞌil, ol 
ex bꞌinaj dꞌa vachꞌil, nivan ol aj eyelcꞌoch dꞌa yichan̈ juntzan̈xo nación sbꞌonac. 
Schon̈abꞌ ex paxi, sicꞌbꞌilexpaxel yuuj, icha ix aj yalani, xchi vin̈aj Moisés chiꞌ.

Qꞌuen qꞌueen bꞌaj tzꞌibꞌabꞌilcan ley dꞌa yich lum vitz Ebal

27  1 A vin̈aj Moisés yedꞌ ebꞌ yichamtac vinaquil chon̈abꞌ ix alan juntzan̈ 
checnabꞌil tic dꞌa masanil ebꞌ chon̈abꞌ:

A ticnaic, ol e cꞌanabꞌajej masanil tas scalcan tic dꞌayex. 2-4  Ayic ol ex 
cꞌaxpajecꞌ dꞌa aꞌ Jordán yic ol ex och dꞌa sat lum luum te yax sat ol yacꞌ 
Jehová co Diosal dꞌayex, icha ajnac yacꞌan stiꞌ dꞌa ebꞌ co mam quicham, tze 
bꞌocanqꞌue juntzan̈ qꞌuen nivac qꞌueen dꞌa yich lum vitz Ebal, tzeyacꞌanoch 
qꞌueen taan̈ dꞌa qꞌueen. Tze tzꞌibꞌancanoch masanil juntzan̈ cꞌaybꞌubꞌal 
svalcan tic dꞌayex dꞌa qꞌueen. Tze cꞌulej jun tic ayic ayexxoecꞌ taꞌ. 5-6  Tze 
bꞌoanpaxqꞌue junoc altar dꞌa Jehová co Diosal. A qꞌuen qꞌueen tzeyacꞌoch 
chiꞌ dꞌay, man̈ e macꞌpoj qꞌueen, man̈ e tzeypax tojolbꞌoc qꞌueen. A dꞌa yibꞌan̈ 
jun altar chiꞌ tze n̈ustzꞌa silabꞌ dꞌa Jehová co Diosal. 7 Tzeyacꞌanpax silabꞌ 
schꞌoxan e juncꞌolal yedꞌ co Diosal chiꞌ. Ataꞌ tzex va dꞌa tzalajcꞌolal dꞌa yichan̈ 
Jehová chiꞌ. 8  Bꞌat ta satcꞌolal eyuj e tzꞌibꞌancanoch masanil juntzan̈ checnabꞌil 
svalcan tic dꞌayex dꞌa juntzan̈ qꞌuen bꞌaj ol eyacꞌoch qꞌuen taan̈ chiꞌ. Te vachꞌ 
tzeyutej e tzꞌibꞌancanochi yic chequel, xchi vin̈aj Moisés chiꞌ.

9 A vin̈aj Moisés, ajun ebꞌ sacerdote yin̈tilal Leví yedꞌnac vin̈, ix yalanxi vin̈ 
dꞌa ebꞌ chon̈abꞌ chiꞌ icha tic:

Ex vetisraelal, numan tzex aji, abꞌec val tas ol valaꞌ: A ticnaic toxo on̈ och 
val schon̈abꞌoc Jehová co Diosal. 10  Yuj chiꞌ yovalil tze cꞌanabꞌajej juntzan̈ 
checnabꞌil yedꞌ juntzan̈ scꞌaybꞌubꞌal Jehová svalcanel tic dꞌayex, xchi vin̈.

11 An̈ejtonaꞌ dꞌa jun cꞌu chiꞌ ix yalpax jun checnabꞌil tic vin̈aj Moisés dꞌa ebꞌ 
yetchon̈abꞌ chiꞌ:

12  Ayic toxo ex cꞌaxpajecꞌ dꞌa aꞌ Jordán, a ebꞌ yin̈tilalcan Simeón, Leví, 
Judá, Isacar, José yedꞌ Benjamín, tzꞌaj ebꞌ dꞌa yich vitz Gerizim, yic syal 
vachꞌ lolonel ebꞌ dꞌa yibꞌan̈ ebꞌ chon̈abꞌ. 13 Axo pax ebꞌ yin̈tilalcan Rubén, Gad, 
Aser, Zabulón, Dan yedꞌ Neftalí, tzꞌaj ebꞌ dꞌa yich lum vitz Ebal yic syalan 
catabꞌ lolonel ebꞌ dꞌa yibꞌan̈ ebꞌ chon̈abꞌ. 14 Axo ebꞌ yin̈tilal Leví, te chaan̈ syal 
juntzan̈ lolonel tic ebꞌ dꞌa ebꞌ yetisraelal icha tic:

15  Catabꞌil mach sbꞌoan junoc yechel comon dios dꞌa te teꞌ, ma dꞌa qꞌuen 
qꞌueen, syacꞌanoch dꞌa junoc lugar cꞌubꞌeltac yic tzꞌoch ejmelal dꞌay. A juntzan̈ 
chiꞌ yajbꞌilel yuj Jehová, xcham ebꞌ. Axo masanil ebꞌ chon̈abꞌ chiꞌ tzꞌalani: 
Ujocabꞌi, xcham ebꞌ.

16  Catabꞌil mach malaj yelcꞌoch smam snun dꞌa yol sat, xcham ebꞌ. Axo 
masanil ebꞌ chon̈abꞌ chiꞌ tzꞌalani: Ujocabꞌi, xcham ebꞌ.

17 Catabꞌil mach sqꞌuexan stzꞌacan̈il sluum yic stoqꞌuecꞌ sluum junocxo 
mach, xcham ebꞌ. Axo masanil ebꞌ chon̈abꞌ chiꞌ tzꞌalani: Ujocabꞌi, xcham ebꞌ.

18  Catabꞌil mach tzꞌacꞌan musansatil junoc anima max ujilaj yilani, axo dꞌa 
chꞌoc bꞌeal scheccanbꞌati, xcham ebꞌ. Axo masanil ebꞌ chon̈abꞌ chiꞌ tzꞌalani: 
Ujocabꞌi, xcham ebꞌ.

19 Catabꞌil mach scꞌulan tas man̈ tojoloc dꞌa ebꞌ chꞌoc chon̈abꞌil, dꞌa ebꞌ unin 
man̈xa smam, ma dꞌa ebꞌ ix ix chamnac yetbꞌeyum, xcham ebꞌ. Axo masanil 
ebꞌ chon̈abꞌ chiꞌ tzꞌalani: Ujocabꞌi, xcham ebꞌ.

20  Catabꞌil mach smulan yedꞌ ix yetbꞌeyum smam, yujto a mach scꞌulan 
icha chiꞌ, syacꞌ qꞌuixvelal smam chiꞌ, xcham ebꞌ. Axo masanil ebꞌ chon̈abꞌ chiꞌ 
tzꞌalani: Ujocabꞌi, xcham ebꞌ.

21 Catabꞌil mach smulan yedꞌ nocꞌ nocꞌ, xcham ebꞌ. Axo masanil ebꞌ chon̈abꞌ 
chiꞌ tzꞌalani: Ujocabꞌi, xcham ebꞌ.

22  Catabꞌil mach smulan yedꞌ schabꞌil yanabꞌ, yanabꞌ yuj smam ma yuj snun, 
xcham ebꞌ. Axo masanil ebꞌ chon̈abꞌ chiꞌ tzꞌalani: Ujocabꞌi, xcham ebꞌ.

23  Catabꞌil mach smulan yedꞌ ix sn̈iꞌ, xcham ebꞌ. Axo masanil ebꞌ chon̈abꞌ 
chiꞌ tzꞌalani: Ujocabꞌi, xcham ebꞌ.

24 Catabꞌil mach smacꞌancham junoc yetanimail dꞌa elcꞌaltac, xcham ebꞌ. 
Axo masanil ebꞌ chon̈abꞌ chiꞌ tzꞌalani: Ujocabꞌi, xcham ebꞌ.

25 Catabꞌil mach schaan tumin yic smacꞌancham junoc anima malaj smul, 
xcham ebꞌ. Axo masanil ebꞌ chon̈abꞌ chiꞌ tzꞌalani: Ujocabꞌi, xcham ebꞌ.

26 Catabꞌil mach max cꞌanabꞌajan masanil schecnabꞌil Dios, xcham ebꞌ. Axo 
masanil ebꞌ chon̈abꞌ chiꞌ tzꞌalani: Ujocabꞌi, xcham ebꞌ.

Yaxilal dꞌa yibꞌan̈ ebꞌ cꞌanabꞌajum 
(Lv 26.3‑13; Dt 7.12‑24)

28  1 Tato yel tze cꞌanabꞌajej masanil schecnabꞌil Jehová co Diosal 
svalcan tic dꞌayex, te nivan ol aj eyelcꞌoch yuj Jehová chiꞌ dꞌa 

yichan̈ juntzan̈xo nación dꞌa yolyibꞌan̈qꞌuinal tic. 2  An̈ejtonaꞌ tato tze 
cꞌanabꞌajej Jehová co Diosal, ol e chapax masanil juntzan̈ yaxilal ol val tic: 
3  Ol yacꞌ svachꞌcꞌolal dꞌa eyibꞌan̈ dꞌa yol e chon̈abꞌ yedꞌ dꞌa e munlajel. 4  Ol 
yacꞌ svachꞌcꞌolal dꞌa yibꞌan̈ ebꞌ eyuninal, dꞌa yibꞌan̈ tas tzeyavej, dꞌa yibꞌan̈ 
yuneꞌ nocꞌ e vacax, yuneꞌ nocꞌ e calnel yedꞌ dꞌa yibꞌan̈ juntzan̈xo yuneꞌ nocꞌ 
e molbꞌetzal nocꞌ. 5  Ol yacꞌ svachꞌcꞌolal dꞌa yibꞌan̈ tas ol eyaqꞌuem dꞌa yol e 
mooch yedꞌ dꞌa yibꞌan̈ tas tze vaꞌa. 6 Ol yacꞌan svachꞌcꞌolal dꞌa eyibꞌan̈ bꞌajtac 
tzex eqꞌui yedꞌ yic tzex meltzajxi dꞌa e pat.

7 A Jehová ol acꞌanoch ebꞌ eyajcꞌol dꞌa yol e cꞌabꞌ ayic ol yacꞌan oval ebꞌ 
eyedꞌoc. Dꞌa stzolal ol aj scot ebꞌ dꞌayex, palta sacleminac ol aj yel ebꞌ elelal 
dꞌayex.

8  Ol yacꞌ svachꞌcꞌolal Jehová co Diosal dꞌa yibꞌan̈ tastac tzeyicꞌ dꞌa e 
munlajel yedꞌ dꞌa yibꞌan̈ masanil tas tze cꞌulej. Icha val chiꞌ te tzalajcꞌolal ol 
ex ajecꞌ dꞌa sat lum luum ol yacꞌ Jehová chiꞌ dꞌayex.

9 Tato tze cꞌanabꞌajej masanil schecnabꞌil Jehová chiꞌ, tze bꞌeybꞌalani, ol ex 
yaln̈ejoch schon̈abꞌoc to sicꞌbꞌilex el yuuj, icha ajnac yalani. 10 Axo ebꞌ anima 
dꞌa masanil nación dꞌa yolyibꞌan̈qꞌuinal tic, ol yojtaquejel ebꞌ to sicꞌbꞌil ex el 
yuj Jehová, ol xiv ebꞌ dꞌayex. 11 A Jehová chiꞌ ol ex xajananoc: Tzijtum ol aj 
eyuninal yedꞌ yuneꞌ nocꞌ e molbꞌetzal nocꞌ, jantac ol aj sat eyavbꞌen dꞌa lum 
luum yacꞌnac stiꞌ dꞌa ebꞌ co mam quicham to ol yacꞌ dꞌayex. 12  Ol yacꞌancot 
n̈abꞌ dꞌa yibꞌan̈ lum luum tic dꞌa stiempoal, icha jantac tzꞌoch yopisio. Te 
vachꞌxon̈ej ol aj e munlajel. Masanil tastac ay dꞌayex, ol te qꞌuibꞌchaan̈, 
masanto ol yal eyacꞌan majanil dꞌa tzijtumoc nación. A exxo pax tic, malaj 
tas ol e cꞌan e majnej dꞌa junocxo mach. 13  Tato ol e cꞌanabꞌajej masanil 
schecnabꞌil Jehová co Diosal, aton masanil juntzan̈ svalcan dꞌayex ticnaic, 
sat ol ex aj dꞌa ebꞌ chꞌoc nacional chiꞌ, axo ebꞌ spatictac ol ajcan ebꞌ. Nivan ol 
aj eyelcꞌoch dꞌa yibꞌan̈ ebꞌ. Malaj bꞌaj ol ex acꞌjoc ganar yuj ebꞌ. 14 Icha chiꞌ ol 

ex ajoc, tato max eyiqꞌuel e bꞌa dꞌa spatic schecnabꞌil Jehová, tato max ex och 
tzacꞌan dꞌa spatic comon dios, yic tzeyacꞌanem e bꞌa dꞌay.

Yaelal dꞌa yibꞌan̈ ebꞌ pit 
(Lv 26.14‑46)

15 Palta tato man̈ ol e cꞌanabꞌajej masanil schecnabꞌil yedꞌ scꞌaybꞌubꞌal Jehová 
co Diosal, aton juntzan̈ van valan tic dꞌayex, ol ja val juntzan̈ catabꞌ tic dꞌa 
eyibꞌan̈: 16 Te chuc eyic dꞌa yol e chon̈abꞌ yedꞌ dꞌa e munlajel. 17 Syalelcꞌochi to 
malaj tas ol eyicꞌ dꞌa e munlajel chiꞌ, malaj pax tas ol e vaꞌa. 18 Ol javoc yaelal dꞌa 
yibꞌan̈ ebꞌ eyuninal, malaj svachꞌil ol aj sat eyavbꞌen. Man̈ ol qꞌuibꞌ yuneꞌ nocꞌ 
e vacax, yuneꞌ nocꞌ e calnel, yuneꞌ nocꞌ e chiva yedꞌ masanil nocꞌ e molbꞌetzal 
nocꞌ. 19 Chuc eyic bꞌajtacn̈ej tzex eqꞌui yedꞌ yic tzex meltzajxi dꞌa e pat.

20 Ol yacꞌcot yaelal Jehová yedꞌ ilcꞌolal dꞌa eyibꞌan̈. Toxon̈ej ol ex somchajel 
dꞌa masanil tastac ol e cꞌulej. Elan̈chamel ol ex satel yuj chucal tze cꞌulej 
yuj eyactancan Jehová chiꞌ. 21 A Jehová ol acꞌancot juntzan̈ ilya te ov dꞌa 
eyibꞌan̈, masanto ol ex satel dꞌa sat lum luum bꞌaj ol ex cajnaj chiꞌ. 22  Ol 
yacꞌpaxcot yabꞌil yabꞌil Jehová chiꞌ to ol ex cham yuuj, cꞌacꞌal ilya te chuc 
yedꞌ e malqꞌuei. Axo eyavbꞌen ol tacjoqueloc. Man̈xo ol yacꞌlaj n̈abꞌ, taquin̈ ol 
aj smasanil. Ol och tzꞌaubꞌ dꞌa e munlajel masanto ol yal e sateli. 23  Man̈xalaj 
n̈abꞌ ol cot dꞌa satchaan̈. Man̈xo ol yacꞌlaj sat eyavbꞌen dꞌa lum luum chiꞌ. 
24  Man̈xalaj n̈abꞌ ol yacꞌaꞌ. Axon̈ej lum pococ yedꞌ qꞌuen arena ol em yuj 
Jehová co Diosal, masanto ol ex sateloc. 25 A Jehová chiꞌ ol ex acꞌanoch dꞌa 
yol scꞌabꞌ ebꞌ eyajcꞌool. Dꞌa stzolal ol aj e bꞌat dꞌa oval, axo ol ajoc, sacleminac 
ol aj eyel dꞌa ebꞌ. Ol sat scꞌool masanil nación dꞌa yolyibꞌan̈qꞌuinal tic ayic 
ol yabꞌan ebꞌ tas ol ex icꞌanoc. 26  A nocꞌ ostoc yedꞌ nocꞌ caltacteꞌal nocꞌ ol 
chianbꞌat e nivanil. Man̈xalaj mach ol xibꞌtan nocꞌ dꞌayex.

27 A Jehová ol acꞌan cꞌabꞌat e nivanil yuj mal yabꞌil, icha val ajnac ebꞌ aj 
Egipto. Ol qꞌuepax quiscꞌoy dꞌayex yedꞌ yaxcꞌa yedꞌ qꞌuilaj yabꞌil, man̈xalaj 
yan̈al juntzan̈ ilya chiꞌ. 28  Ol ex quistalaxoc, ol somchajel e cꞌool, man̈xo ol 
yal-laj eyilani. 29 Toxon̈ej ol ex ecꞌ machmon dꞌa chimcꞌualil, icha tzꞌaj yecꞌ 
machmon ebꞌ max ujitaxon yilani. Axo dꞌa masanil tas ol e cꞌulej, man̈xalaj 
tas ol elcꞌoch dꞌa vachꞌil. Ol ex te ixtaxeloc. Ilbꞌajcꞌolxon̈ej ol ex ajoc. Man̈xalaj 
mach ol ex colanoc. 30 A mach ol sbꞌo strato snupnaj yedꞌ junoc ix ix, chꞌocxo 
mach ol vay yedꞌ ix. Ol e bꞌoqꞌue junoc e pat, palta man̈xo ol ex cajnaj dꞌa 
yool. Ol eyavej junoc eyuva, palta man̈xo ol e lo sat. 31 Dꞌa val eyichan̈ ol 
smilcham nocꞌ e vacax ebꞌ ajcꞌool, palta man̈ ol e chiꞌ jabꞌoc schibꞌejal nocꞌ. 
Dꞌa eyichan̈ ol yicꞌbꞌat nocꞌ e bꞌuru ebꞌ, man̈xo ol yacꞌ meltzaj nocꞌ ebꞌ dꞌayex. 
Ol yicꞌbꞌat nocꞌ e calnel ebꞌ, man̈xalaj mach ol yal scolancan nocꞌ dꞌa ebꞌ. 
32  Eyichan̈ val ol bꞌatcan ebꞌ eyuninal yedꞌ ebꞌ ix eyisil dꞌa yol scꞌabꞌ ebꞌ chꞌoc 
chon̈abꞌil. Toxon̈ej ol ex cꞌunbꞌoc e maclan sjax ebꞌ, palta man̈xa jabꞌoc tas 
syal eyuuj. 33 A ebꞌ anima man̈ eyojtacoc, a ebꞌ ol satanel masanil sat eyavbꞌen 
yedꞌ jantac e munlajel. Ol ex ixtaj val, obꞌiltacxon̈ej ol ex ajoc. 34  Ayic ol 
eyilan masanil juntzan̈ chiꞌ, toxon̈ej ol ex quistalaxcanoc. 35 Ol yacꞌ val cot 
yaelal Jehová dꞌa eyibꞌan̈, ol qꞌue yabꞌil yaxcꞌa dꞌa sjolom e penec, dꞌa e xubꞌ 
yedꞌ dꞌa masanil e nivanil. Man̈xo ol an̈taj jun ilya chiꞌ eyuuj.

36  Ol ex icꞌjocbꞌat yuj Jehová chiꞌ yedꞌ e reyal sicꞌbꞌiloch eyuuj dꞌa junoc 
nación to man̈ eyojtacoc, man̈ yojtacocpax ebꞌ e mam eyicham. Ataꞌ ol 

eyaqꞌuem e bꞌa dꞌa juntzan̈ comon dios bꞌobꞌil dꞌa te teꞌ, ma dꞌa qꞌuen qꞌueen. 
37 Ol sat scꞌol juntzan̈xo nación yabꞌan tas ol ex utajoc. Ol aljoc e pecal, ol 
ex bꞌuchjoc yuj juntzan̈ chon̈abꞌ bꞌaj ol ex yicꞌbꞌat Jehová chiꞌ. 38  Te nivan 
in̈at ol eyavej, palta jabꞌn̈ej sat ol e moloꞌ, an̈ej nocꞌ cꞌulubꞌ ol cꞌuxanbꞌatoc. 
39 Ol eyavej eyuva, ol e mesani, palta man̈ ol e bꞌixlaj sat, malaj vino ol 
eyuqꞌuej, an̈ej nocꞌ yaxtaj ol lajaneloc. 40  Ay teꞌ olivo dꞌa sat e luum, palta 
malaj yaceiteal teꞌ ol e cꞌanaꞌ yujto ton̈ej ol cꞌajbꞌanel sat teꞌ. 41 Ay eyuninal, 
ay eyisil, palta man̈ ol ajlaj ebꞌ eyedꞌoc, yujto ol icꞌjocbꞌat ebꞌ dꞌa juntzan̈xo 
nación. 42  Masanil te teꞌ syacꞌ sat dꞌa e chon̈abꞌ, pilan ol lajvoquel teꞌ yuj nocꞌ 
cꞌulubꞌ. 43 A ebꞌ chꞌoc chon̈abꞌil ayecꞌ cajan dꞌa e cal, nivanxo ol aj yelcꞌoch ebꞌ 
dꞌa eyichan̈, a exxo tic, man̈xalaj ol aj eyelcꞌochi yujto ol ex lajvoquemoc. 44 A 
ebꞌ chiꞌ, ay tas ol yal yacꞌan ebꞌ majanil, palta a exxo tic, man̈xalaj tas dꞌayex. 
A ebꞌ sat ol aj dꞌayex, a exxo tic spatictaquil ol ex ajcanoc.

45 Masanil juntzan̈ yaelal tic ol ja dꞌa eyibꞌan̈. Ol eyabꞌxon̈ej syail masanto 
ol yal e sateli, yujto maj e cꞌanabꞌajej masanil schecnabꞌil yedꞌ scꞌaybꞌubꞌal 
Jehová co Diosal ix yacꞌ dꞌayex. 46  A juntzan̈ yaelal tic schꞌoxcot yoval scꞌol 
Dios dꞌayex yedꞌ dꞌa ebꞌ eyin̈tilal dꞌa masanil tiempo. 47 Yujto maj eyaqꞌuem e 
bꞌa dꞌa Jehová co Diosal dꞌa tzalajcꞌolal yedꞌ dꞌa smasanil e cꞌool ayic ix yacꞌan 
svachꞌcꞌolal dꞌa eyibꞌan̈, 48  yuj chiꞌ yovalil ol eyacꞌ servil ebꞌ ajcꞌool ol yacꞌcot 
dꞌayex, ol eyabꞌ syail vejel, taquin̈tial, man̈ pichulal yedꞌ masanil yaelal. Ol 
eyabꞌ val syail yuj ebꞌ eyajcꞌool chiꞌ masanto ol yal e sateli.

49 A ebꞌ anima dꞌa junoc nación te najat bꞌaj slajvicꞌoch yolyibꞌan̈qꞌuinal tic, 
a ebꞌ ol yicꞌcot Jehová dꞌayex, yelcꞌolal ol aj scot ebꞌ icha sjen̈vi nocꞌ chꞌacbꞌa. 
Chꞌoc tiꞌal syal ebꞌ, man̈ ol eyabꞌlaj tas ol yal ebꞌ. 50 Te oval anima ebꞌ. Malaj 
yelcꞌoch ebꞌ icham anima yedꞌ ebꞌ unin dꞌa ebꞌ. 51 Ol schibꞌat yuneꞌ nocꞌ e 
molbꞌetzal nocꞌ ebꞌ, ol sloanbꞌat sat eyavbꞌen teꞌ ebꞌ, masanto ol ex ixtajval. 
Man̈xalaj e trigo, e vino, eyaceite, ma yuneꞌ nocꞌ e vacax yedꞌ yuneꞌ nocꞌ e 
calnel ol to can yuj ebꞌ, an̈ej to ol ex cham yuj vejel.

52  Ol och oyan ebꞌ ajcꞌol chiꞌ dꞌa spatictac e chon̈abꞌ. Ol javoc ebꞌ dꞌayex 
masanto ol yal yem lan̈naj smuroal e chon̈abꞌ chaan̈ yajqꞌuei yedꞌ bꞌaj scol 
sbꞌa ebꞌ soldado ayoch yipoc e cꞌool. Masanil juntzan̈ chon̈abꞌ ol yacꞌ Jehová 
co Diosal dꞌayex, ol laj yoymitej ebꞌ. 53-55 Ayic ol laj oymaj ebꞌ ajcꞌol chiꞌ dꞌa e 
chon̈abꞌ chiꞌ, axo yuj vejel ol e chianbꞌat eyuninal yedꞌ eyisil ix yacꞌ Jehová co 
Diosal. Vachꞌchom ay junoc vinac dꞌa e cal te vachꞌ syutej sbꞌa, palta yuj vejel 
chiꞌ ol schibꞌat yuninal. Man̈ ol yacꞌ jabꞌoc dꞌa yucꞌtac, dꞌa ix yetbꞌeyum to 
xajan yuuj yedꞌ dꞌa juntzan̈xo yuninal olto canoc. 56-57 Vachꞌchom ay junoc ix 
ix man̈ comonoc syutej sbꞌa dꞌa e cal, te bꞌeyum ix, malaj bꞌaj tzꞌem yoc ix dꞌa 
sat luum, ayn̈ejoch xan̈abꞌ ix, palta yujto man̈xa tas sva ix yuj bꞌaj oyanoch 
ebꞌ ajcꞌol dꞌa spatictac e chon̈abꞌ chiꞌ, ol schibꞌat yuneꞌ ix toto tzꞌalji yedꞌ smoj 
yuneꞌ chiꞌ. Man̈ ol yacꞌ jabꞌoc ix dꞌa vin̈ yetbꞌeyum, ma dꞌa juntzan̈xo yuneꞌ.

58  A Jehová co Diosal te vachꞌ, te ay smay, palta tato malaj yelcꞌoch dꞌayex, 
man̈ ol e bꞌeybꞌalejpax masanil juntzan̈ checnabꞌil tzꞌibꞌabꞌilcan tic, 59 ol yacꞌ 
val cot nivac yaelal co Diosal chiꞌ dꞌa eyibꞌan̈ yedꞌ dꞌa yibꞌan̈ eyin̈tilal. A val 
ilya te chuc ol yacꞌ dꞌa eyibꞌan̈ to man̈xalaj yan̈al. 60 Ol cot val juntzan̈ ilya 
dꞌa eyibꞌan̈, icha val juntzan̈ ilya icꞌannac ebꞌ aj Egipto, aton juntzan̈ bꞌaj te 
xivnac ex. Man̈xo ol el-laj juntzan̈ yaelal chiꞌ dꞌa eyibꞌan̈. 61 Ayto juntzan̈xo 
yaelal max bꞌinajlaj dꞌa juntzan̈ slolonel Dios tic ol javoc dꞌa eyibꞌan̈ yic tzex 

sateli. 62  A ex val tic ex vetisraelal, te nivanxo e bꞌisul, lajan exxo icha qꞌuen 
cꞌanal dꞌa satchaan̈, palta ol ex sateloc. Man̈xo nivanoc ol ajcan e bꞌisul, 
tato man̈ ol e cꞌanabꞌajej Jehová co Diosal. 63  Icha ix aj stzalaj scꞌol schꞌoxan 
svachꞌcꞌolal dꞌayon̈, ix yacꞌan qꞌuibꞌ co bꞌisul, icha pax chiꞌ ol aj stzalaj scꞌol 
yuj e sateli. Elan̈chamel ol aj ex yicꞌanxiel dꞌa lum luum bꞌaj toxo ol ex cajnaj 
tic. 64 A ex olto ex canoc, a Jehová ol ex saclemancanbꞌat bꞌajtac slajvicꞌoch 
yolyibꞌan̈qꞌuinal tic. Ataꞌ ol ex och ejmelal dꞌa juntzan̈ comon dios bꞌobꞌil dꞌa 
te teꞌ, ma dꞌa qꞌuen qꞌueen, aton comon dios bꞌaj max eyaqꞌuem e bꞌa, man̈ 
yacꞌnacocpaxem sbꞌa ebꞌ co mam quicham dꞌay. 65 Ayic ayex ecꞌ dꞌa juntzan̈ 
nación chiꞌ, man̈ ol eyicꞌ jabꞌoc eyip, malaj jabꞌoc tas bꞌaj ay eyalan eyicoꞌ. 
Yujto dꞌa xivcꞌolal ol ex ajecꞌ yuj Jehová taꞌ, cuseltacxon̈ej ol aj yilji e sat yuj 
ilcꞌolal. 66 Xivcꞌolal ol ex ajecꞌ dꞌa masanil tiempo yuj e chamel. Ol ex te xiv 
dꞌa cꞌualil yedꞌ dꞌacꞌvalil. 67 Ol ex te xiv val sicꞌlabꞌil yuj juntzan̈ te ay smay ol 
eyilaꞌ. A dꞌa qꞌuin̈ibꞌalil ol eyalaꞌ: Tzoc val qꞌuicꞌbꞌi, xe chama. Axo dꞌacꞌvalil 
ol eyalanxi: Tzoc sacbꞌi, xe chama. 68  Vachꞌchom ix yal Jehová to man̈xa 
bꞌaqꞌuin̈ tzex meltzaj dꞌa Egipto, palta a ol ex acꞌanxibꞌat taꞌ dꞌa yol barco. 
Ataꞌ ol e chon̈och e bꞌa schecabꞌoc ebꞌ eyajcꞌol chiꞌ, palta man̈xalaj mach ol ex 
mananoc, xchi vin̈aj Moisés chiꞌ dꞌa ebꞌ.

29  1 A juntzan̈ lolonel yic trato ix schec Jehová yal vin̈aj Moisés dꞌa 
ebꞌ yetisraelal ayic ayecꞌ ebꞌ dꞌa yol smacbꞌen Moab. Stzꞌacubꞌ sbꞌa 

juntzan̈ tic yedꞌ trato ix sbꞌo Jehová yedꞌ ebꞌ dꞌa lum vitz Horeb.

Juntzan̈ cachnabꞌil
2  Ix smolbꞌej masanil ebꞌ yetchon̈abꞌ vin̈aj Moisés, ix yalan vin̈ dꞌa ebꞌ icha 

tic:
A ex tic, eyilnac val tas utajnac vin̈ sreyal Egipto yedꞌ ebꞌ ayoch yajalil yedꞌ 

vin̈ yedꞌ masanil smacbꞌen Egipto chiꞌ yuj Jehová. 3  Testigo eyaj dꞌa juntzan̈ 
yaelal yedꞌ tas satubꞌtac yilji scꞌulejnac Jehová chiꞌ. 4 Palta masanto ticnaic 
maxto yacꞌlaj eyojtaquejeli tas syalelcꞌoch juntzan̈ chiꞌ. 5  40 abꞌil ix ex in 
cuchbꞌej dꞌa taquin̈ luum. A dꞌa jun tiempoal chiꞌ, maj lajvoquel-laj e pichul, 
maj lajvoquel-laj e xan̈abꞌ. 6 Maj e valaj ixim pan, maj eyucꞌlaj vino, ma yal 
sat teꞌ avbꞌen teꞌ pajbꞌinac, yic vachꞌ snachajel eyuuj to a Jehová aton co 
Diosal.

7 Ayic ix on̈ javi dꞌa jun lugar tic, ix elta vin̈aj Sehón sreyal Hesbón yacꞌ oval 
quedꞌoc yedꞌ vin̈aj Og sreyal Basán, palta ix cacꞌ ganar ebꞌ. 8  Ix quicꞌancan 
sluum ebꞌ, ix cacꞌan dꞌa ebꞌ yin̈tilal Rubén, dꞌa ebꞌ yin̈tilal Gad yedꞌ dꞌa 
nan̈alxo ebꞌ yin̈tilal Manasés. 9 Yuj chiꞌ, cꞌanabꞌajejec e bꞌeybꞌalan jun trato 
tic, yic vachꞌn̈ej ol aj eyelcꞌoch dꞌa masanil tastac ol e cꞌulej.

10 A ticnaic, tic val molan on̈ ecꞌ dꞌa yichan̈ Jehová co Diosal. Masanil ebꞌ 
yajal dꞌa eyin̈tilal, ebꞌ yichamtac vinaquil chon̈abꞌ, ebꞌ ay yopisio yedꞌ masanil 
ebꞌ quetisraelal: 11 Ebꞌ vin̈ vinac, ebꞌ unin, ebꞌ ix ix yedꞌ ebꞌ chꞌoc chon̈abꞌil 
ayecꞌ cajan dꞌa co cal, aton ebꞌ cꞌatzitzvum yedꞌ ebꞌ cuchum aꞌ, 12  molan on̈ 
eqꞌui yic vachꞌ sco chacan strato Jehová co Diosal bꞌaj syacꞌcan stiꞌ dꞌayon̈. 
13  A val ticnaic scheclajcaneli to tzon̈ ochcan schon̈abꞌoc Jehová co Diosal, 
axo tzꞌochcan co Diosaloc, icha yutejnac yacꞌan stiꞌ dꞌa vin̈aj Abraham, dꞌa 
vin̈aj Isaac yedꞌ dꞌa vin̈aj Jacob, aton ebꞌ co mam quicham. 14  Man̈ocn̈ej 
quedꞌ a on̈ molan on̈ ecꞌ tic sbꞌo jun trato tic Jehová chiꞌ, 15  palta yedꞌ pax 

ebꞌ quin̈tilal toto ol aljoc. 16 A ex tic eyojtac val sicꞌlabꞌil tas val aj quecꞌnac 
dꞌa Egipto yedꞌ tas ajnac co cꞌaxpajecꞌta dꞌa yol smacbꞌen juntzan̈ nación dꞌa 
yoltac bꞌe. 17 Ataꞌ quilnac juntzan̈ comon dios, juntzan̈ yechel nabꞌa teꞌ, nabꞌa 
qꞌueen, nabꞌa plata yedꞌ nabꞌa oro, te chuclaj scꞌulej juntzan̈ anima chiꞌ, ayic 
tzꞌoch ebꞌ ejmelal dꞌay. 18  Comonoc malaj junoc anima dꞌa co cal tic, vinac, 
ma ix, ma junoc yin̈tilal ebꞌ quetchon̈abꞌ tzꞌactancan Jehová co Diosal, axo 
dꞌa sdiosal juntzan̈ nación chiꞌ tzꞌoch ejmelal. Tato icha chiꞌ scꞌulej, lajan 
icha junoc yibꞌ teꞌ  svolani, a svol chiꞌ te cꞌaꞌ, scham anima yuuj. 19 Tato 
ay junoc mach dꞌa co cal tic te n̈ican syutej sbꞌa snaani, slajvi yabꞌan tas 
tzꞌajcan jun trato tic, syalan icha tic: Vachꞌchom tzin pitej in bꞌa tzin cꞌulan 
masanil tas snibꞌej in cꞌool, palta malaj tas ol in icꞌanoc, tato xchi, ol cot 
yaelal dꞌa quibꞌan̈ co masanil vachꞌchom vachꞌ on̈, ma chuc on̈. 20 Yuj chiꞌ 
man̈xo ol acꞌjoclaj nivancꞌolal jun anima chiꞌ yuj Jehová, a yoval scꞌol ol 
javoc dꞌa yibꞌan̈ jun anima chiꞌ. A masanil juntzan̈ yaelal tzꞌibꞌabꞌilcan tic, aꞌ 
ol cot dꞌa yibꞌan̈, ol satjocpaxel yin̈tilal dꞌa sat lum luum tic yuj Jehová. 21 A 
Jehová chiꞌ ol icꞌanel jun anima chiꞌ dꞌa scal masanil yin̈tilal ebꞌ quetisraelal, 
ol yacꞌanoch yaelal dꞌa yibꞌan̈, yuj chiꞌ masanil yaelal sbꞌinaj dꞌa trato bꞌaj 
tzꞌibꞌabꞌilcan masanil ley, ol cot dꞌa yibꞌan̈ jun anima chiꞌ. 22  A ebꞌ eyin̈tilal dꞌa 
bꞌaqꞌuin̈ yedꞌ juntzan̈xo anima chꞌoc chon̈abꞌil ol cot dꞌa najat, ol yil val yaelal 
ebꞌ yedꞌ ilya ol yacꞌcot Jehová dꞌa yibꞌan̈ lum luum tic. 23  Ol yil ebꞌ to a lum 
luum chiꞌ tzꞌanac luum smasanil, an̈ej qꞌuen azufre yedꞌ atzꞌam atzꞌam ay dꞌa 
luum. Man̈xalaj tas ol yal yavchaj dꞌa luum. Man̈xalaj tas ol qꞌuibꞌ dꞌa luum, 
vachꞌchom an̈ an̈cꞌultac man̈xo ol qꞌuibꞌlaj an̈. Icha val ajnac satel juntzan̈ 
chon̈abꞌ yuj yoval scꞌol Jehová, aton Sodoma, Gomorra, Adma yedꞌ Zeboim, 
icha val chiꞌ ol aj lum e luum tic.

24 Yuj chiꞌ, masanil anima dꞌa yolyibꞌan̈qꞌuinal tic ol scꞌanbꞌej ebꞌ: ¿Tas yuj 
icha chiꞌ ix yutej jun chon̈abꞌ chiꞌ Jehová? ¿Tas yuj ix te cot val yoval scꞌol 
dꞌa ebꞌ? xcham ebꞌ anima chiꞌ. 25 Axo ol laj spacan juntzan̈xo ebꞌ: Icha chiꞌ ix 
aj jun chon̈abꞌ chiꞌ, yujto ix yactejcan strato Jehová ebꞌ, aton trato sbꞌonac 
Jehová chiꞌ yedꞌ ebꞌ smam yicham ebꞌ, ayic yicꞌjinaquelta ebꞌ dꞌa Egipto. 26 Ix 
och ebꞌ ejmelal dꞌa comon dios bꞌaj max yacꞌtaxonem sbꞌa ebꞌ, man̈oc Jehová 
ix alan dꞌa ebꞌ to tzꞌoch ebꞌ ejmelal dꞌa juntzan̈ chiꞌ. 27 Yuj chiꞌ ix cot yoval 
scꞌol Jehová chiꞌ dꞌa yibꞌan̈ jun chon̈abꞌ chiꞌ, ix cot masanil juntzan̈ catabꞌ 
tzꞌibꞌabꞌilcan dꞌa strato dꞌa yibꞌan̈ ebꞌ. 28  Ix yiqꞌuel jun chon̈abꞌ chiꞌ yedꞌ yoval 
scꞌool, ix yacꞌancanbꞌat ebꞌ dꞌa scaltac juntzan̈xo nación, ichaton van yuji 
ticnaic, xcham ebꞌ ol pacan jun lolonel chiꞌ.

29 Ay val tas man̈ cojtacoc, a juntzan̈ chiꞌ, yic Jehová co Diosal yaji. Palta 
ay tas acꞌbꞌil cojtaquejel yedꞌ ebꞌ cuninal, aton masanil juntzan̈ cꞌaybꞌubꞌal tic 
yedꞌ cachnabꞌil yic sco cꞌanabꞌajej dꞌa masanil tiempo.

A Dios syacꞌ stiꞌ yacꞌan nivancꞌolal

30  1 Ayic ol ujoc masanil juntzan̈ tas ix val tic dꞌayex, aton svachꞌcꞌolal 
Jehová co Diosal yedꞌ pax scatabꞌ yuj e paticaneli, palta tato ol sna 

sbꞌa e cꞌol ayic ayexxo ecꞌ dꞌa masanil nación bꞌaj ol ex yacꞌcanbꞌati, 2  tato 
yedꞌ smasanil e cꞌool yedꞌ pax smasanil e pensar tze cꞌanabꞌajan yedꞌ ebꞌ 
eyuninal icha val tzꞌaj valancan tic dꞌayex, 3  ol sqꞌuex spensar co Diosal chiꞌ, 
ol yacꞌanxi svachꞌcꞌolal dꞌayex. Ol ocꞌpax scꞌol dꞌayex, ol ex smolbꞌanxicot bꞌaj 

ix ex saclemcanbꞌat chiꞌ. 4 Vachꞌchom ex saclemcanbꞌati, ix laj ex cꞌochcan 
bꞌaj slajvicꞌoch yolyibꞌan̈qꞌuinal tic, ato taꞌ ol ex yicꞌxicot Jehová co Diosal 
chiꞌ. 5  Ol ex smolbꞌanpax bꞌaj ecꞌnac cajan ebꞌ co mam quicham. Ataꞌ ol ex 
ajxoc. Ecꞌbꞌal nivan ol aj e bꞌeyumal yedꞌ e bꞌisul yuj Jehová chiꞌ dꞌa yichan̈ 
ebꞌ co mam quicham chiꞌ. 6  Ol yacꞌoch yechel strato Jehová dꞌa e pensar 
yedꞌ dꞌa spensar ebꞌ eyin̈tilal yic ol e xajanej dꞌa smasanil e cꞌool yedꞌ dꞌa 
smasanil e pensar yic vachꞌ ol ex ajoc. 7 Axo Jehová chiꞌ ol acꞌanbꞌat masanil 
catabꞌ tic dꞌa yibꞌan̈  ebꞌ ajcꞌol ix chichonoch scꞌol dꞌayex, ebꞌ ex ixtani. 
8  A exxo tic, ol ex meltzajxoc dꞌa yol scꞌabꞌ Jehová e cꞌanabꞌajan masanil 
schecnabꞌil svalcan tic dꞌayex. 9-10 Yuj chiꞌ, te bꞌeyum ol ex ajxoc yuj Jehová 
chiꞌ, ol yacꞌan svachꞌcꞌolal dꞌa yibꞌan̈ tastac tze cꞌulej, dꞌa yibꞌan̈ eyuninal yedꞌ 
nocꞌ e molbꞌetzal nocꞌ yedꞌ dꞌa e munlajel. Tato tze cꞌanabꞌajej masanil tas 
syal Jehová, masanil schecnabꞌil yedꞌ cꞌaybꞌubꞌal tzꞌibꞌabꞌilcan tic, tato dꞌa 
smasanil e cꞌool yedꞌ dꞌa smasanil e pensar tzeyacꞌoch e bꞌa dꞌa yol scꞌabꞌ, ol 
tzalaj scꞌol yacꞌan svachꞌcꞌolal dꞌayex, icha ajnac yacꞌan tzalajbꞌoc scꞌol yedꞌ 
ebꞌ co mam quicham.

Sicꞌlejec e qꞌuinal
11 A juntzan̈ checnabꞌil svacꞌ eyojtaquejel tic, man̈ ajaltacoc co cꞌanabꞌajani, 

man̈ najatoc ayel dꞌa co tzꞌey. 12  Man̈oc dꞌa satchan̈ ay, yic vachꞌ max eyal icha 
tic: ¿Mach val syal sqꞌuecꞌoch dꞌa satchaan̈ yic sbꞌat yicꞌanemta jun checnabꞌil 
tic, syacꞌan cojtaquejeli, yic vachꞌ sco bꞌeybꞌalej? max yal eyalan icha chiꞌ. 
13  An̈ejtonaꞌ, man̈ocpax dꞌa scꞌaxepal aꞌ mar ay, yic max eyal icha tic: ¿Mach 
syal scꞌaxpajecꞌ dꞌa aꞌ mar chiꞌ, yic sbꞌat yicꞌancot dꞌayon̈, syacꞌan cojtacaneli 
sco bꞌeybꞌalani? max yal eyalan icha chiꞌ. 14  Ocxo jun, a jun checnabꞌil tic 
ayecꞌ dꞌa co cal, scalubꞌtan̈ej, aypaxoch dꞌa co pensar, yic vachꞌ sco cꞌanabꞌajej.

15 A ticnaic, tic val svacꞌ e sicꞌlej tas tze nibꞌej: ¿Am qꞌuinal yedꞌ vachꞌil, mato 
aꞌ catabꞌ yedꞌ chamel? 16 Tato tze cꞌanabꞌajej masanil tas svalcan tic dꞌayex, tze 
xajanan Jehová co Diosal, tzex ochn̈ej tzacꞌan yuuj, tze cꞌanabꞌajan schecnabꞌil 
yedꞌ scꞌaybꞌubꞌal, vachꞌ ol ex ajoc, tzijtum ol aj sbꞌisul eyuninal. Ichato chiꞌ ol 
yacꞌan syaxil Jehová co Diosal dꞌa eyibꞌan̈ dꞌa sat lum luum bꞌaj van eyoch tic 
yic tze macbꞌenej. 17 Tato max e cha eyabꞌ juntzan̈ tic jun, palta to tze bꞌec e 
bꞌa e montajbꞌat dꞌa spatic comon dios, tzex em cuman dꞌay, 18  tato icha chiꞌ, 
val dꞌa jun rato tic svalcan dꞌayex to ol ex chamoc. Man̈xo ol najtilax e qꞌuinal 
dꞌa sat lum luum ol eyiquej chiꞌ ayic ol ex cꞌaxpajcanecꞌ dꞌa aꞌ Jordán. 19 Val dꞌa 
jun cꞌu tic svacꞌcanoch satchaan̈ yedꞌ lum luum tic testigoal to svacꞌ e sicꞌlej tas 
tze nibꞌej, am e qꞌuinal yedꞌ vachꞌil, mato a catabꞌ yedꞌ chamel. Palta sicꞌlejec e 
qꞌuinal, yic vachꞌn̈ej tzex aj yedꞌ ebꞌ eyin̈tilal. 20 Tze xajanej Jehová co Diosal. 
Tze cꞌanabꞌajej, man̈ eyactejcani, yuj chiꞌ ol e cha e qꞌuinal, najtil ol ex ecꞌ 
dꞌa sat lum luum yacꞌnac stiꞌ yacꞌan dꞌa ebꞌ co mam quicham, aton dꞌa vin̈aj 
Abraham, dꞌa vin̈aj Isaac yedꞌ dꞌa vin̈aj Jacob, xchi vin̈aj Moisés chiꞌ.

Ix acꞌjioch yopisio vin̈aj Josué 
(Nm 27.12‑23)

31  1 Ix yalanxi vin̈aj Moisés dꞌa ebꞌ chon̈abꞌ israel icha tic:
2  Ayxo 120 abꞌil in qꞌuinal, man̈xa val vip in bꞌeyecꞌ ex in cuchbꞌej, 

an̈ejtonaꞌ toxo ix yal Jehová dꞌayin to man̈xo ol in cꞌaxpajecꞌ dꞌa aꞌ Jordán tic. 

3 Palta a Jehová ol bꞌabꞌlajn̈ej dꞌa eyichan̈, ol satanel masanil juntzan̈ chon̈abꞌ 
ayecꞌ bꞌaj ol ex cꞌoch chiꞌ. A exxo ol ex cajnajcan dꞌa slum ebꞌ. Axo vin̈aj Josué 
ol ex cuchbꞌanoc, icha ix aj yalan Jehová dꞌayex. 4 A Jehová chiꞌ ol satanel 
ebꞌ anima dꞌa juntzan̈ chon̈abꞌ chiꞌ, icha ix aj satanel ebꞌ vin̈ sreyal amorreo, 
aton vin̈aj Sehón yedꞌ vin̈aj Og yedꞌ ebꞌ yetchon̈abꞌ ebꞌ. 5 A ol acꞌanoch juntzan̈ 
nación chiꞌ dꞌa yol e cꞌabꞌ, ol e satanel ebꞌ icha ix aj valan dꞌayex. 6 Tecꞌbꞌejec 
e bꞌa, man̈ ex xivoc ayic ol e chalan e bꞌa yedꞌ ebꞌ ajcꞌol chiꞌ, yujto a Jehová co 
Diosal ayoch eyedꞌoc. Man̈ e naꞌ to ol ex actajcan yuuj, man̈ ol ex yacꞌcanlaj 
e chꞌocoj, xchi vin̈.

7 Ix lajvi chiꞌ, ix yavtancot vin̈aj Josué chiꞌ vin̈. Dꞌa yichan̈ masanil ebꞌ 
chon̈abꞌ israel ix yal vin̈ dꞌa vin̈ icha tic:

Tza tecꞌbꞌej val a bꞌa, man̈ ach xivoc, yujto a ach ol icꞌbꞌat jun chon̈abꞌ tic 
dꞌa sat lum luum yacꞌnac stiꞌ Jehová yacꞌan dꞌa ebꞌ co mam quicham. A ach 
ol acꞌcan junjun macan̈ ebꞌ dꞌa smacbꞌen. 8  A Jehová ol bꞌabꞌlaj uuj. Ayn̈ejecꞌ 
edꞌoc, man̈ ol ach yactejcanlaj, yuj chiꞌ man̈ ach xivoc, man̈ ach meltzaj dꞌa a 
patic, xchi vin̈aj Moisés chiꞌ dꞌa vin̈.

Tzꞌavtaj ley dꞌa yuctaquil abꞌil
9 Ix stzꞌibꞌan juntzan̈ tic vin̈aj Moisés chiꞌ, ix yacꞌancan vin̈ dꞌa yol scꞌabꞌ ebꞌ 

sacerdote yin̈tilal Leví tzꞌicꞌanbꞌat scaxail strato Jehová yedꞌ dꞌa masanil ebꞌ 
vin̈ yichamtac vinaquil chon̈abꞌ Israel. 10-11 Ix yalan vin̈ icha tic:

Ayic slajvi yuctaquil abꞌil, dꞌa yol abꞌil yic slajvican bꞌoc, ayic molanecꞌ 
masanil anima dꞌa yichan̈ Jehová dꞌa jun lugar sicꞌbꞌilel yuuj dꞌa juntzan̈ 
scꞌual qꞌuin̈ chinama, ataꞌ tzꞌavtaj ley tic yabꞌ masanil anima. 12  Smolbꞌej sbꞌa 
masanil anima, ebꞌ vin̈ vinac, ebꞌ ix ix yedꞌ ebꞌ cotac unin yedꞌ ebꞌ chꞌoc 
chon̈abꞌil ayecꞌ dꞌa e cal. Tze molbꞌej e bꞌa yuj eyabꞌani yedꞌ eyojtacanel 
masanil tas syal jun ley tic, yic vachꞌ ay yelcꞌoch Jehová co Diosal dꞌa yol 
e sat, yic tze c ꞌanabꞌajan tas syalaꞌ. 13  Icha pax chiꞌ ebꞌ eyin̈tilal manto 
ojtannacoc jun ley tic, ol yabꞌcan ebꞌ yic vachꞌ ay yelcꞌoch Jehová chiꞌ dꞌa 
yol sat ebꞌ dꞌa masanil tiempo dꞌa sat lum luum ol eyiquej dꞌa scꞌaxepalecꞌ aꞌ 
Jordán tic, xchi vin̈aj Moisés chiꞌ.

Slajvubꞌ checnabꞌil ix yacꞌ Jehová dꞌa vin̈aj Moisés
14 Ix yalan Jehová dꞌa vin̈aj Moisés chiꞌ icha tic: Vanxo scꞌoch stiempoal 

yic ol ach chamoc. Yuj chiꞌ avtejcot vin̈aj Josué, tzex bꞌat dꞌa in cajnubꞌ bꞌaj 
tzin chꞌox in bꞌa yic vachꞌ ol vacꞌcanoch yopisio vin̈, xchi dꞌa vin̈. Ix bꞌat vin̈aj 
Moisés yedꞌ vin̈aj Josué chiꞌ. 15 Ataꞌ ix schꞌox sbꞌa Jehová chiꞌ dꞌa ebꞌ vin̈ dꞌa 
scal jun nivan asun ix och moyan dꞌa stiꞌ cajnubꞌ chiꞌ. 16 Ix lajvi chiꞌ, ix yalan 
dꞌa vin̈aj Moisés chiꞌ icha tic: A ach tic toxo ol ach chamoc. Slajvi chiꞌ, a jun 
chon̈abꞌ tic ol ochcan tzacꞌan ebꞌ yuj juntzan̈ yechel scomon diosal juntzan̈ 
chon̈abꞌ ay dꞌa spatic yichan̈ bꞌaj ol cꞌoch ebꞌ. Ol in yactejcan ebꞌ, ol yixtanbꞌat 
in trato ebꞌ ix in bꞌo yedꞌoc. 17 Yuj chiꞌ, ol cot voval dꞌa ebꞌ, ol vactancan ebꞌ 
schꞌocoj. Man̈xo ol vabꞌ tas ol yal ebꞌ. Man̈xo jantacoc yaelal ol cotcan dꞌa 
yibꞌan̈ ebꞌ, masanto ol yal ebꞌ icha tic: ¿Tas val yuj scabꞌ syail? Yuj am to 
man̈xo ayoc ecꞌ co Diosal dꞌa co cal, xcham ebꞌ. 18  Ayic ol yabꞌan juntzan̈ 
yaelal chiꞌ ebꞌ, ol viqꞌuel in bꞌa dꞌa scal ebꞌ yuj masanil chucal scꞌulej, yuj pax 
to tzꞌoch ebꞌ ejmelal dꞌa juntzan̈ yechel chiꞌ.

19 A ticnaic jun, tzꞌibꞌejec jun bꞌit ol val dꞌayex, ol e cꞌaybꞌan ebꞌ eyetchon̈abꞌ Israel 
tic dꞌay, ol sbꞌitan ebꞌ yic svacꞌoch testigoal dꞌa yibꞌan̈ ebꞌ. 20 Ayic ol lajvoc vicꞌanoch 
ebꞌ anima tic dꞌa sat lum luum te yax sat chiꞌ, lum vacꞌnac in tiꞌ vacꞌan dꞌa ebꞌ e 
mam eyicham, ol va ebꞌ sicꞌlabꞌil, ol bꞌaqꞌuechbꞌoc ebꞌ. Ol lajvoc chiꞌ, ol bꞌat ebꞌ dꞌa 
spatic juntzan̈ comon dios. Ol och ebꞌ ejmelal dꞌa juntzan̈ chiꞌ. Ol in spaticanel ebꞌ, 
ol yixtanbꞌat in trato ebꞌ in bꞌonac yedꞌoc. 21 Ayic ol javoc jantac yaelal yedꞌ ilcꞌolal 
dꞌa yibꞌan̈ ebꞌ, a jun bꞌit tic ol acꞌan testigoal dꞌa yibꞌan̈ ebꞌ. Axo ebꞌ yin̈tilal ebꞌ ol 
naancot jun bꞌit tic, ol sbꞌitan ebꞌ. Yujto ayic manto ochlaj ebꞌ dꞌa lum luum vacꞌnac 
in tiꞌ vacꞌan dꞌa ebꞌ, vojtacxo tas ayecꞌ dꞌa spensar ebꞌ, xchi Jehová chiꞌ.

22  A dꞌa jun cꞌu chiꞌ ix stzꞌibꞌejcan jun bꞌit tic vin̈aj Moisés, ix yacꞌan vin̈ 
scꞌaybꞌej ebꞌ yetisraelal.

23  Ix yalan Jehová dꞌa vin̈aj Josué, yuninal vin̈aj Nun icha tic:
Tza tecꞌbꞌej val a bꞌa, man̈ ach xivoc, yujto ayinn̈ej och edꞌoc. A ach ol icꞌ 

och ebꞌ etisraelal tic dꞌa sat lum luum vacꞌnac in tiꞌ vacꞌan dꞌayex, xchi dꞌa vin̈.
24 Ix lajvi stzꞌibꞌancan masanil juntzan̈ ley chiꞌ vin̈aj Moisés chiꞌ, 25 ix yalan 

vin̈ dꞌa ebꞌ yin̈til Leví edꞌjinac scaxail strato Jehová icha tic:
26 Iqꞌuecbꞌat jun tzꞌibꞌabꞌil tic, tzeyacꞌanoch dꞌa stzꞌey scaxail strato Jehová 

co Diosal, yic syacꞌ testigoal dꞌa eyibꞌan̈. 27 Yujto vojtac to te pit ex, malaj e 
gana sqꞌuexvi e pensar. Ayic ayinto ecꞌ eyedꞌoc, te pitn̈ej tzeyutej e bꞌa, ocxom 
val ol in chamoc. 28  Avtejec ebꞌ yichamtac vinaquil junjun eyin̈tilal yedꞌ ebꞌ 
yajalil chon̈abꞌ, yic svalancanel jun bꞌit tic dꞌa ebꞌ. Svacꞌanoch satchaan̈ yedꞌ 
sat luum tic testigoal. 29 Vojtacxo to ayic ol in chamoc ol eyixtancanbꞌat e bꞌa, 
ol eyactancan jun bꞌe bꞌaj tzex vacꞌcanoch tic. An̈ejtonaꞌ vojtacxopaxi to a dꞌa 
bꞌaqꞌuin̈, ol javoc yaelal dꞌa eyibꞌan̈, yujto ol e tzuntzejcot yoval scꞌol Jehová 
yuj chucal ol e cꞌulej dꞌa yichan̈, xchi vin̈aj Moisés chiꞌ.

Sbꞌit vin̈aj Moisés
30 Ix lajvi chiꞌ, ix och ijan vin̈aj Moisés yalan masanil slolonelal jun bꞌit tic 

dꞌa yichan̈ ebꞌ chon̈abꞌ icha tic:

32  1 Yabꞌocabꞌ satchaan̈ in loloni. Yabꞌocabꞌpax lum luum tas ol valaꞌ.
 2 A cꞌaybꞌubꞌal sval tic lajan val icha yem n̈abꞌ. A lolonel 

sval tic lajan val icha yal acꞌval tzꞌemi, an̈ejaꞌ icha yem n̈abꞌ dꞌa 
yibꞌan̈ te teꞌ yedꞌ dꞌa yibꞌan̈ an̈ an̈cꞌultac, icha chiꞌ yaji.

 3 Svalcaneli to nivan yelcꞌoch Jehová. Iqꞌuecchaan̈ sbꞌi co Diosal.
 4 A Jehová bꞌaj sco col co bꞌa lajan icha junoc qꞌuen nivan tenam. Te 

vachꞌn̈ej tas sbꞌoꞌo, te tojoln̈ej sbꞌeybꞌal. Tzꞌeln̈ejcꞌoch tas syalaꞌ.
 5 A ex vetchon̈abꞌ ex tic, te man̈ e mojoc tzex och yuninaloc Jehová, te 

malaj e vachꞌil, te pit ex dꞌay.
 6 ¿Tom yedꞌ e pital chiꞌ tzeyacꞌ spac dꞌa Jehová? A ex tic malaj e pensar, 

malaj jabꞌoc e jelanil. ¿Tom man̈oc Jehová co Mam yaj jun? ¿Tom 
man̈oc on̈ bꞌoani? A on̈ bꞌoani, on̈ yacꞌanoch dꞌa chon̈abꞌil.

 7 Naeccot tas scꞌulejnac Jehová, tze naan dꞌa juntzan̈ tiempo ix ecꞌbꞌati. 
Cꞌanbꞌejec eyabꞌ dꞌa e mam e nun. Abꞌecpax tas syal ebꞌ vin̈ ichamtac 
vinac.

 8 Ayic ix pucaxcanbꞌat anima dꞌa junjun nación yuj Jehová Axon̈ej Ochi, 
yuj yacꞌancanem stzꞌacan̈il sluum junjun chon̈abꞌ, dꞌa sbꞌabꞌelal ix sna 
dꞌa jantac co bꞌisul a on̈ israel on̈ tic.

* 32.15 A jun lolonel Jesurún syalelcꞌochi “Jun tojol”, tzꞌilchajpax dꞌa 3.5 yedꞌ dꞌa 33.26. 

 9 A on̈ yin̈tilal on̈ vin̈aj Jacob ix on̈ sicꞌcanel Jehová yic tzon̈ ochcan yicoc.
 10 On̈ ilchajelta yuj dꞌa jun tzꞌinan luum, bꞌaj te ov yecꞌ icꞌ. Ix on̈ stan̈vej 

val, ix on̈ sya ilani, icha val co ya ilan snenal yol co sat.
 11 Icha tzꞌaj sjuanbꞌat soꞌ nocꞌ nivac chꞌacbꞌa, scꞌaybꞌan yuneꞌ nocꞌ yic 

sjen̈vi, icha pax tzꞌaj yicꞌanbꞌat yuneꞌ nocꞌ chiꞌ dꞌa yibꞌan̈ scꞌaxil, icha 
val chiꞌ ix on̈ yutej Jehová.

 12 A ix on̈ icꞌancoti, malaj junoc comon dios ix colvaj yedꞌoc.
 13 Ix laj yacꞌcan lum tzalquixtac quiquej. A tas sqꞌuibꞌqꞌue dꞌa sat luum ix 

yacꞌ cabꞌlej, ix yacꞌanpax nocꞌ yalchabꞌ tzꞌelta dꞌa yoltac qꞌuen qꞌueen 
dꞌayon̈ yedꞌ aceite tzꞌel dꞌa teꞌ olivo sqꞌuibꞌ dꞌa scaltac qꞌuen qꞌueen.

 14 Te nivan yal yim nocꞌ co vacax yedꞌ nocꞌ chiva ix elta, ix co bꞌoan queso 
dꞌay. Ay nocꞌ quelemtac calnel ix co chiꞌa. Ix co chipax nocꞌ chꞌac 
calnel yedꞌ nocꞌ chiva te bꞌaqꞌuech stan̈vaj dꞌa Basán. A val ixim trigo 
te vachꞌ ix co vaꞌa, ix cucꞌan vino, aton yal sat teꞌ uva.

 15 Ex vetchon̈abꞌ, axo yic ix ex bꞌaqꞌuechbꞌi a ex chon̈abꞌ Jesurún ex 
tic, * ix eyicꞌanel e bꞌa dꞌa Jehová ix on̈ bꞌoani, ix e patiquejcanel co 
Columal chiꞌ.

 16 Ix e tzuntzej val cot yoval scꞌol Jehová, yujto ix ex och ejmelal dꞌa 
juntzan̈ chꞌoc diosal chacbꞌilel yuuj.

 17 Ix eyacꞌan e silabꞌ dꞌa juntzan̈ enemigo, juntzan̈ man̈ diosoc, dꞌa juntzan̈ 
comon dios manta bꞌaj tzeyaqꞌuem e bꞌa, juntzan̈ comon dios toto 
sbꞌojiqꞌuei, bꞌaj man̈ yacꞌnacoc em sbꞌa ebꞌ co mam quicham.

 18 A ex vetisraelal ex tic, ix bꞌat satcꞌolal eyuuj mach ix on̈ bꞌoani yedꞌ co 
Columal. Majxo e nacot co Diosal ix on̈ acꞌan pitzvoc.

 19 Yuj chiꞌ ix cot yoval scꞌol Jehová ayic ix yilan juntzan̈ chiꞌ, ix ex 
spatiquejcanel a ex yuninal ex tic.

 20 Ix yalan Jehová icha tic: Man̈xo ol in bꞌat qꞌuelan dꞌa ebꞌ, ol vilaꞌ tas ol 
yutoc sbꞌa ebꞌ. Val yel a juntzan̈ anima tic te malaj svachꞌil ebꞌ, max 
yal-laj vacꞌanoch ebꞌ yipoc in cꞌool.

 21 Ix stzuntzejcot voval ebꞌ yuj juntzan̈ sdiosal to man̈ diosoc. Ix chichon 
in cꞌol dꞌa ebꞌ yuj juntzan̈ dios malaj yelcꞌoch chiꞌ. Vuuj, ol tzꞌa scꞌool 
ebꞌ yuj juntzan̈xo chon̈abꞌ malaj yelcꞌochi. An̈ejtonaꞌ, ol in tzuntzejcot 
yoval ebꞌ yuj tas ol vacꞌ dꞌa juntzan̈xo anima manto nachajel yuuj.

 22 Ix te cot val yoval in cꞌool, icha sqꞌue n̈iln̈on yoc teꞌ cꞌacꞌ. Masanil tas 
ay dꞌa yich lum luum stzꞌacanbꞌat yuuj, scha scꞌacꞌal luum masanto 
scꞌoch dꞌa yich nivac vitz.

 23 Ichato ol in julbꞌat juntzan̈ jul-labꞌ dꞌa yibꞌan̈ ebꞌ, syalelcꞌochi to ol 
vacꞌbꞌat masanil macan̈il yaelal dꞌa yibꞌan̈ ebꞌ. Aton juntzan̈ tic:

 24 Vejel, cꞌacꞌal ilya te ov, jun yaelal te ov satanel anima. Ol vacꞌanbꞌat 
nocꞌ chium nocꞌ dꞌa scal ebꞌ yedꞌ nocꞌ chan te ov svenenoal.

 25 Ol laj cham yuninal ebꞌ dꞌa yoltac calle yuj qꞌuen espada. Xivcꞌolalxon̈ej 
ol ajecꞌ ebꞌ dꞌa spat. Ol cham ebꞌ quelemtac, ebꞌ ix cobꞌestac, ebꞌ 
icham anima yedꞌ ebꞌ unin tzato chuni.

 26 Ix in naꞌ to ol in saclemcanbꞌat ebꞌ israel tic, ol in satanel ebꞌ dꞌa sat 
lum luum tic yic vachꞌ man̈xa bꞌaj ol bꞌinaj ebꞌ.

 27 Palta malaj in gana tzin sbꞌuch ebꞌ ajcꞌool, malaj in gana syicꞌchaan̈ sbꞌa 
ebꞌ. Talaj syal ebꞌ icha tic: A on̈ val ix co satel ebꞌ israel tic, man̈oc 
Jehová ix satanel ebꞌ, talaj xchi ebꞌ.

 28 Malaj jabꞌoc spensar ebꞌ anima chiꞌ, max nachajel-laj yuj ebꞌ.
 29 Tato ay spensar ebꞌ, tzam nachajel yuj ebꞌ tas ol elcꞌochoc.
 30 ¿Tas yuj ix el lemnaj mil ebꞌ israel dꞌa junoc ebꞌ yajcꞌool? ¿Tas yuj 

lajun̈eꞌ mil ebꞌ ix el lemnaj dꞌa chavan̈oc ebꞌ? A ebꞌ ajcꞌol chiꞌ malaj 
jabꞌoc tas syal yuj ebꞌ, palta a in Jehová in Scolumal in ebꞌ israel chiꞌ, 
ix vacꞌoch ebꞌ dꞌa yol scꞌabꞌ ebꞌ, xchi Jehová.

 31 A ebꞌ cajcꞌol chiꞌ yojtac ebꞌ to a sdiosal ebꞌ scolani, max yal slajbꞌan sbꞌa 
yedꞌ co Columal a on̈ tic.

 32 A ebꞌ cajcꞌol chiꞌ stzalaj ebꞌ yedꞌ chucal icha schucal ebꞌ aj Sodoma yedꞌ 
ebꞌ aj Gomorra. Axo stzalajcꞌolal ebꞌ chiꞌ lajan icha veneno.

 33 A svino ebꞌ lajan icha svenenoal stiꞌ nocꞌ chan, scham anima yuuj, xchi 
vin̈aj Moisés chiꞌ.

 34 Ix yalanxi Jehová icha tic: Masanil chucal ix scꞌulej ebꞌ ajcꞌol chiꞌ, 
naann̈ej vuuj, ichato ton̈ej sicꞌan vuuj.

 35 A inn̈ej ay valan vic vacꞌanoch syaelal ebꞌ. A in ol vacꞌ spac dꞌa ebꞌ icha 
smoj schaan ebꞌ. Ay jun cꞌual ol satel ebꞌ, yujto lacꞌanxo sja scꞌual. 
Jabꞌxon̈ej scꞌoch yorail satel ebꞌ, xchi.

 36 A Jehová ol och yedꞌ ebꞌ schon̈abꞌ ayic ol yilani to man̈xalaj yip ebꞌ. Ol 
ocꞌ scꞌool Jehová chiꞌ dꞌa ebꞌ schecabꞌ, ayic ol yilani to man̈xa junoc 
mach syal scolvaji, man̈xalaj ebꞌ checabꞌ, ma ebꞌ yic sbꞌa.

 37 Ichato chiꞌ ol scꞌanbꞌan Jehová dꞌa ebꞌ ajcꞌol chiꞌ: ¿Bꞌajtil ay e diosal 
ticnaic, juntzan̈ tzex colani, aton juntzan̈ tzeyacꞌoch yipoc e cꞌool,

 38 juntzan̈ schianbꞌat xepual e silabꞌ yedꞌ yucꞌan e vino tzeyacꞌ dꞌay silabꞌil? 
Qꞌueocabꞌ van e diosal chiꞌ yic scolvaj eyedꞌoc. Cotocabꞌi yic tzex stan̈vej.

 39 Naeccoti to a inn̈ej Dios in. Malaj junocxo dios dꞌa vichan̈. A in 
svacꞌcham anima, a in pax svacꞌxi pitzvoc ebꞌ. A in svacꞌ echnaj ebꞌ 
anima, svan̈tanpax ebꞌ. Malaj mach syal scolan sbꞌa dꞌa yol in cꞌabꞌ.

 40 A in Jehová in tic, ayinn̈ej ecꞌ dꞌa masanil tiempo, svicꞌchaan̈ in cꞌabꞌ 
svacꞌan in tiꞌ

 41 to ol in bꞌo yaj jun oval tic. Icha junoc sn̈icqꞌue ye qꞌuen yespada toxon̈ej 
scopopi yic sbꞌat dꞌa oval, icha chiꞌ ol in cꞌulej, yic ol in bꞌat vacꞌ spac dꞌa 
ebꞌ ayoch ajcꞌolal dꞌayin, ol vacꞌ syaelal ebꞌ icha dꞌa smojal schaan ebꞌ.

 42 Chicꞌtacxon̈ej ol aj in jul-labꞌ yuj schiqꞌuil ebꞌ. Axo vespada ol xicancanbꞌat 
schibꞌejal ebꞌ chamnac yedꞌ pax ebꞌ yambꞌilcot dꞌa oval. Axo sjolom ebꞌ 
ayoch ajcꞌolal dꞌayin chiꞌ, chicꞌtacxon̈ej ol ajcanoc, xchi Jehová chiꞌ.

 43 Ex anima dꞌa junjun nación, tzalajan̈ec yedꞌ schon̈abꞌ Jehová, yujto ol 
spactzitej schamel ebꞌ schecabꞌ. Ol satel ebꞌ ayoch ajcꞌolal dꞌa ebꞌ, ol 
yacꞌan tup smul ebꞌ schon̈abꞌ chiꞌ dꞌa yibꞌan̈. Ol sacbꞌitajxi slum ebꞌ 
yuj Jehová, aton bꞌaj ix laj emcan schiqꞌuil ebꞌ, xchi vin̈aj Moisés chiꞌ.

Slajvubꞌ checnabꞌil yalnaccan vin̈aj Moisés
44 Ix cꞌoch vin̈aj Moisés dꞌa yichan̈ masanil chon̈abꞌ Israel, tzacꞌanoch vin̈aj 

Josué yuninal vin̈aj Nun yuj vin̈, ix yalan masanil slolonelal jun bꞌit tic vin̈ 
dꞌa ebꞌ. 45 Ix lajvi chiꞌ ix yalan vin̈ icha tic:

* 33.5 Il nota dꞌa Deuteronomio 32.15. 

46 A tas ix val tic dꞌayex, naann̈ejocabꞌ eyuj dꞌa masanil tiempo. Aqꞌuecoch 
dꞌa e cꞌool. Cꞌaybꞌejec ebꞌ eyuninal yic ol scꞌanabꞌajej jun ley tic ebꞌ sicꞌlabꞌil. 
47 Man̈ comon loloneloc juntzan̈ tic, palta to ay e qꞌuinal yuuj. Tato tze 
cꞌanabꞌajej smasanil, ol najatbꞌoc e qꞌuinal dꞌa sat lum luum ol eyiquej dꞌa 
scꞌaxepalecꞌ aꞌ Jordán tic, xchi vin̈.

Ix yal Jehová tas ol aj scham vin̈aj Moisés
48  A dꞌa jun cꞌu chiꞌ ix lolon Jehová dꞌa vin̈aj Moisés chiꞌ icha tic:
49 Qꞌuean̈ dꞌa lum svitzal Abarim, tzach qꞌuecꞌoch dꞌa sjolom lum svitzal 

Nebo dꞌa yol lum yic ebꞌ moabita, dꞌa yichan̈ Jericó. Ataꞌ ol ilcanbꞌat lum 
Canaán ol vacꞌ dꞌa ebꞌ etchon̈abꞌ tic. 50  A dꞌa sjolom jun lum vitz bꞌaj ol 
ach qꞌue chiꞌ, ataꞌ ol ach chamoc, icha ix aj scham vin̈ ucꞌtac aj Aarón dꞌa 
lum jolom vitz Hor. 51 Yujto ix e tenecꞌ tas ix val dꞌayex e chavan̈il, maj in 
eyicꞌchaan̈ dꞌa yichan̈ ebꞌ chon̈abꞌ israel dꞌa a aꞌ scuchan Meriba-cades, dꞌa 
taquin̈ lum Zin. 52  Yuj chiꞌ man̈xo ol ach cꞌochlaj dꞌa lum luum ix vacꞌ in tiꞌ 
vacꞌan dꞌa ebꞌ etchon̈abꞌ Israel, najatxon̈ej ol ilcanbꞌat luum, xchi dꞌa vin̈.

Ix yalcan vachꞌ lolonel vin̈aj Moisés dꞌa yibꞌan̈ ebꞌ israel

33  1 Ayic van scꞌoch stiempoal scham vin̈aj Moisés schecabꞌ Jehová, ix 
och ijan vin̈ yalancan vachꞌ lolonel dꞌa ebꞌ yetisraelal. 2  Ix yalan vin̈ 

icha tic:
Scot Jehová dꞌa lum vitz Sinaí. Ato dꞌa Edom syacꞌcot saquilqꞌuinal 

dꞌayon̈. Ato pax dꞌa lum vitz Parán syacꞌcot copan stziquiquial. Scot 
yedꞌ ebꞌ yángel man̈xo bꞌischajbꞌenoc. A dꞌa svachꞌ cꞌabꞌ yedꞌnac ley, 
sqꞌue n̈iln̈on scꞌacꞌal.

 3 A Jehová sxajanan ebꞌ schon̈abꞌ, stan̈vej ebꞌ yicxo. A ebꞌ chiꞌ tzꞌoch 
ejmelal dꞌa yichan̈, scꞌanabꞌajan schecnabꞌil ebꞌ.

 4 A jun ley svacꞌcan tic, ichato smacbꞌen ebꞌ yin̈tilal Jacob yaji.
 5 A Jehová ayoch reyal dꞌa Jesurún, * ayic smolbꞌan sbꞌa ebꞌ yajalil 

chon̈abꞌ, ayic smolbꞌan sbꞌa masanil ebꞌ yin̈tilal Israel, xchi vin̈.
6 Ix syamanoch vin̈ yalancan vachꞌ lolonel dꞌa yibꞌan̈ junjun in̈tilal. Ix yalan 

vin̈ yuj ebꞌ yin̈tilal Rubén icha tic:
Ayn̈ejocabꞌ ecꞌ ebꞌ yin̈tilal Rubén. Mocabꞌ satel ebꞌ, mocabꞌ quenn̈ejoc ol 

aj sbꞌisul ebꞌ, xchi vin̈.
7 Ix yalanpax vin̈ yuj ebꞌ yin̈tilal Judá icha tic:

Mamin Jehová, abꞌ tas syal ebꞌ yin̈tilal Judá. Icꞌ meltzaj ebꞌ dꞌa 
schon̈abꞌ, colvajan̈ yedꞌ a poder yic syal stecꞌbꞌan sbꞌa ebꞌ dꞌa yichan̈ 
ebꞌ yajcꞌool, xchi vin̈.

8  Ix yalanpax vin̈ yuj ebꞌ yin̈tilal Leví icha tic:
Mamin Jehová, ic qꞌuen Tumim yedꞌ qꞌuen Urim, ix acꞌ qꞌuen dꞌa vin̈ 

sicꞌbꞌilel uuj, aton vin̈ ix acꞌ proval dꞌa Masah, vin̈ ix a telaj a bꞌa 
yedꞌoc dꞌa aꞌ Meriba.

 9 Yelxo val ix ach snibꞌej ebꞌ yin̈tilal Leví chiꞌ dꞌa yichan̈ smam snun, dꞌa 
yichan̈ yucꞌtac, ma yuninal. A ebꞌ chiꞌ ix scꞌanabꞌajej a checnabꞌil ebꞌ, 
maj yixtejbꞌat a trato ebꞌ albꞌilcani.

 10 Syacꞌn̈ej a ley ebꞌ scꞌaybꞌej ebꞌ yin̈tilal Jacob. Syalann̈ej a cꞌaybꞌubꞌal ebꞌ 
dꞌa ebꞌ yetisraelal. Sn̈usann̈ej incienso ebꞌ dꞌa ichan̈, sn̈usan juntzan̈ 
silabꞌ ebꞌ stzꞌa smasanil dꞌa altar.

 11 Mamin Jehová, acꞌ val a vachꞌcꞌolal dꞌa yibꞌan̈ ebꞌ, schaocabꞌ a cꞌol yic 
syacꞌan yopisio ebꞌ dꞌayach. Tza satcanel ebꞌ yajcꞌol ebꞌ yic vachꞌ 
maxtzac qꞌue van ebꞌ schichon scꞌol dꞌa ebꞌ, xchi vin̈.

12  Ix yalanpax vin̈ yuj ebꞌ yin̈tilal Benjamín icha tic:
Te xajan ebꞌ yin̈tilal Benjamín yuj Jehová, dꞌa juncꞌolal ayecꞌ ebꞌ. A 

scolvaj yedꞌ ebꞌ. A ayoch stan̈vumaloc ebꞌ, xchi vin̈.
13  Ix yalanpax vin̈ yuj ebꞌ yin̈tilal José icha tic:

Yacꞌocabꞌ svachꞌcꞌolal Jehová dꞌa yibꞌan̈ sluum ebꞌ yin̈tilal José. 
Aocabꞌ yal acꞌval vachꞌ tzꞌem dꞌa luum, ayocabꞌ a aꞌ sqꞌueul dꞌa sat 
luum.

 14 Vachꞌocabꞌ tzꞌaj sqꞌuibꞌ sat tas tzꞌel dꞌa sat sluum ebꞌ dꞌa junjun abꞌil, 
vachꞌocabꞌpax tzꞌaj sat te teꞌ dꞌa junjun ujal.

 15 Nivanocabꞌ sat teꞌ avbꞌen teꞌ vachꞌ tzꞌel dꞌa spacꞌultac lum vitz 
aytaxonecꞌ dꞌa pecaꞌ smol ebꞌ.

 16 Vachꞌocabꞌ tzꞌaj sat teꞌ avbꞌen teꞌ tzꞌel dꞌa sat sluum ebꞌ yuj svachꞌcꞌolal 
Jehová, aton schꞌoxnac sbꞌa dꞌa scal teꞌ qꞌuiix ayoch scꞌacꞌal. 
Cotocabꞌcan masanil juntzan̈ vachꞌcꞌolal tic dꞌa yibꞌan̈ ebꞌ yin̈tilal 
José, aton vin̈ sicꞌbꞌilel dꞌa scal ebꞌ yucꞌtac.

 17 Te ay smay ebꞌ yin̈tilal José, aton ebꞌ yin̈tilal Efraín man̈xo 
bꞌischajbꞌenoc yedꞌ ebꞌ yin̈tilal Manasés, smilalxo ebꞌ. Te ay smay ebꞌ 
icha junoc nocꞌ mam vacax, ma icha yip junoc nocꞌ caltacteꞌal vacax 
nivac schꞌaac. Ol spech masanil chon̈abꞌ ebꞌ masanto bꞌaj slajvicꞌoch 
yolyibꞌan̈qꞌuinal, xchi vin̈.

18  Ix yalanpax vin̈ yuj ebꞌ yin̈tilal Zabulón yedꞌ ebꞌ yin̈tilal Isacar icha tic:
Tzalajan̈ec ex yin̈tilal Zabulón bꞌajtac tzex eqꞌui. An̈ejtonaꞌ ex pax tic ex 

yin̈tilal Isacar, tzalajan̈ec bꞌajtac cajan ex.
 19 Tzeyavtejcot masanil ebꞌ eyetisraelal dꞌa tzalquixtac, tzeyacꞌan silabꞌ to 

scha scꞌol Jehová. Tzeyacꞌ tzalajbꞌoc e cꞌool yedꞌ bꞌeyumal ay dꞌa yol 
aꞌ mar yedꞌ juntzan̈ tas te vachꞌ ay dꞌa stitac aꞌ chiꞌ, xchi vin̈.

20 Ix yalanpax vin̈ yuj ebꞌ yin̈tilal Gad icha tic:
Icꞌjocabꞌ chaan̈ Jehová ix acꞌan levanbꞌoc sluum ebꞌ yin̈til Gad. Lajan 

ebꞌ icha nocꞌ nun choj tzꞌem cutzan, sjecchitanel scꞌabꞌ yedꞌ sjolom 
schibꞌej. Icha chiꞌ ol yutej ebꞌ yajcꞌool ebꞌ yin̈til Gad chiꞌ.

 21 Ix sicꞌcanel lum luum te vachꞌ ebꞌ yin̈tilal Gad chiꞌ. A jun luum chiꞌ smoj 
val to a dꞌa ebꞌ yajal tzꞌacꞌji luum. Ayic ix smolbꞌan sbꞌa ebꞌ yajalil 
chon̈abꞌ Israel, a ebꞌ yin̈tilal Gad ix scꞌanabꞌajej ebꞌ icha val yalan 
schecnabꞌil Jehová, xchi vin̈.

22  Ix yalanpax vin̈ yuj ebꞌ yin̈tilal Dan icha tic:
A val ebꞌ yin̈tilal Dan tic lajan val ebꞌ icha junoc nocꞌ quelem choj ay 

dꞌa Basán sqꞌue tzꞌitnajoc, xchi vin̈.
23  Ix yalanpax vin̈ yuj ebꞌ yin̈tilal Neftalí icha tic:

A ebꞌ yin̈tilal Neftalí tic, vachꞌ yajcan ebꞌ yuj svachꞌcꞌolal Jehová, yic 
ebꞌ yaj lum tzꞌemcꞌoch dꞌa sur dꞌa aꞌ n̈ajabꞌ, xchi vin̈.

24 Ix yalanpax vin̈ yuj ebꞌ yin̈tilal Aser icha tic:

Tzijtumocabꞌ svachꞌcꞌolal Jehová syacꞌ dꞌa ebꞌ yin̈tilal Aser, xajanocabꞌ ebꞌ yuj 
ebꞌ yetisraelal. Ochocabꞌ ebꞌ bꞌeyumal yuj yaceiteal teꞌ olivo ay dꞌa sluum.

 25 Aocabꞌ qꞌuen hierro yedꞌ qꞌuen bronce tzꞌecꞌ cꞌatan syamnubꞌaloc 
spuertail schon̈abꞌ ebꞌ. Tecꞌanocabꞌ ebꞌ dꞌa masanil tiempo.

 26 Ex Jesurún, malaj mach syal slajbꞌan sbꞌa yedꞌ co Diosal. Te ay smay 
sbꞌeyecꞌ dꞌa yibꞌan̈ asun ayic sjavi on̈ scoloꞌ.

 27 A Dios ayn̈ejecꞌ quedꞌoc. Dꞌa masanil tiempo tzon̈ stan̈vej. A jantac 
spoder malaj slajvubꞌ, tzon̈ scol sicꞌlabꞌil. A Jehová ol icꞌanel ebꞌ 
cajcꞌol dꞌa quichan̈, ol yalani to ol co satel ebꞌ.

 28 A on̈ israel yin̈til on̈ vin̈aj Jacob tic, juncꞌolal ol on̈ ajn̈ejecꞌ yedꞌ 
quin̈tilal dꞌa co luum. Te vachꞌ ol aj ixim co trigo yedꞌ sat teꞌ co uva, 
yujto man̈ ol och vaan yacꞌan n̈abꞌ dꞌa co luum tic.

 29 Ex vetisraelal, te vachꞌ quicoꞌ, ¿mach val junoc syal slajbꞌan sbꞌa 
quedꞌoc? A Jehová tzon̈ colani, a tzon̈ tan̈vani, scolvajpax quedꞌoc. 
Icha quespada yaj Jehová yic scacꞌan ganar ebꞌ cajcꞌool. Ol yaqꞌuem 
sbꞌa ebꞌ cajcꞌol chiꞌ dꞌayon̈, xchi vin̈aj Moisés chiꞌ.

A schamel vin̈aj Moisés

34  1 A dꞌa span̈anil yol yic Moab ayecꞌ vin̈aj Moisés chiꞌ ayic ix qꞌue vin̈ 
dꞌa jolom vitz Nebo ay dꞌa sjolom lum nivan vitz Pisga, aton lum ay 

dꞌa yichan̈ Jericó. Ataꞌ ix schꞌoxcanbꞌat masanil lum luum Jehová yil vin̈: Aton 
masanil lum Galaad masanto bꞌaj ay smacbꞌen ebꞌ yin̈tilal Dan, 2  lum smacbꞌen 
ebꞌ yic Neftalí, ebꞌ yic Efraín, ebꞌ yic Manasés yedꞌ masanil lum yic ebꞌ yic Judá, 
masanto scꞌoch lum dꞌa aꞌ mar Mediterráneo. 3 Scot lum dꞌa Neguev masanto 
scꞌoch lum dꞌa yacꞌlical stiꞌ aꞌ Jordán yedꞌ dꞌa masanil spatictac Jericó schon̈abꞌil 
teꞌ palma, masanto scꞌoch lum dꞌa Zoar. 4 Ix yalan Jehová chiꞌ dꞌa vin̈ icha tic:

Aton jun luum tic vacꞌnac in tiꞌ vacꞌan dꞌa vin̈aj Abraham, dꞌa vin̈aj Isaac 
yedꞌ dꞌa vin̈aj Jacob. Valannac dꞌa ebꞌ vin̈ icha tic: A jun luum tic ol vacꞌ 
dꞌa ebꞌ eyin̈tilal, xin chi, yuj chiꞌ tzin chꞌoxcanbꞌat lum dꞌayach, vachꞌchom 
man̈xo ol ach cꞌoch dꞌa luum, xchi Jehová chiꞌ dꞌa vin̈.

5  Ix lajvi chiꞌ, ataꞌ ix cham vin̈aj Moisés schecabꞌ Jehová chiꞌ, dꞌa yol yic 
Moab, icha ix aj yalan Jehová chiꞌ dꞌa vin̈. 6 A dꞌa jun chꞌolan dꞌa yol yic Moab 
dꞌa yichan̈ Bet-peor ix mucji vin̈ yuj Jehová chiꞌ, palta malaj mach ojtannac 
jun bꞌaj mucancan snivanil vin̈ chiꞌ. 7 120 abꞌil sqꞌuinal vin̈ ayic ix cham vin̈. 
Vachꞌto yilan vin̈, tecꞌantopax vin̈ ayic ix cham vin̈ chiꞌ.

8  Jun val ujal ix och ebꞌ chon̈abꞌ israel dꞌa cuscꞌolal yuj schamel vin̈ chiꞌ 
dꞌa tzꞌinan luum yic Moab, icha sbꞌeybꞌal ebꞌ. 9 Ayic manto cham vin̈aj Moisés 
chiꞌ, ix yacꞌcanbꞌat scꞌabꞌ vin̈ dꞌa yibꞌan̈ vin̈aj Josué yuninal vin̈aj Nun yic 
schaancan sjelanil vin̈ yedꞌ yopisio icha ix aj yalan Jehová. Yuj chiꞌ a ebꞌ 
chon̈abꞌ israel, ix scꞌanabꞌajej ebꞌ tas ix yal vin̈aj Josué chiꞌ.

10 Atax dꞌa jun tiempoal chiꞌ, man̈xa junocxo schecabꞌ Jehová dꞌa scal ebꞌ 
chon̈abꞌ israel qꞌuelcꞌumbꞌa ix aj Jehová ix lolon yedꞌoc, icha ix aj slolon yedꞌ 
vin̈aj Moisés. 11 Man̈xa junocxo mach ix cꞌulan tas satubꞌtac yilji yedꞌ milagro 
icha scꞌulejnac Jehová yedꞌ vin̈aj Moisés chiꞌ dꞌa yol yic Egipto dꞌa yichan̈ 
vin̈ rey yedꞌ dꞌa yichan̈ ebꞌ ayoch yajalil yedꞌ vin̈ yedꞌ dꞌa masanil ebꞌ aj 
Egipto chiꞌ. 12  Malaj junocxo mach nivan yelcꞌoch scꞌulan tastac ay smay icha 
scꞌulejnac vin̈aj Moisés dꞌa yichan̈ ebꞌ yetisraelal. 

Ix acꞌji yopisio vin̈aj Josué yuj Dios

1  1 Ayic toxo ix cham vin̈aj Moisés schecabꞌ Jehová, ix yalan Jehová chiꞌ 
dꞌa vin̈ ix colvaj yedꞌ vin̈aj Moisés chiꞌ, aton vin̈aj Josué yuninal vin̈aj 

Nun:
2  Toxo ix cham vin̈ in checabꞌ aj Moisés, yuj chiꞌ a achxo ol a cuchbꞌej jun 

chon̈abꞌ tic. Ol ex cꞌaxpajecꞌ dꞌa aꞌ Jordán tic, ol ex cꞌoch dꞌa sat lum luum ol 
vacꞌ chiꞌ dꞌayex. 3 A dꞌa masanil lum luum bꞌaj ol ex ecꞌoc, ol eyiquejcan luum, 
icha ajnac valan dꞌa vin̈aj Moisés. 4  Masanil lum sbꞌatn̈ej dꞌa taquin̈ luum 
masanto dꞌa lum Líbano, sbꞌatn̈ej lum dꞌa aꞌ nivan Éufrates, masanil lum yic 
ebꞌ hitita masanto scꞌoch dꞌa aꞌ mar Mediterráneo dꞌa stojolal bꞌaj tzꞌem cꞌu, 
ol vacꞌn̈ej lum dꞌayex.

5 Malaj junoc mach ol stecꞌbꞌej sbꞌa yacꞌan oval edꞌoc yujto ayinn̈ejoch edꞌoc 
dꞌa masanil tiempo, icha ix aj vochn̈ej yedꞌ vin̈aj Moisés chiꞌ. Malaj bꞌaqꞌuin̈ 
ol ach vactejcani. 6  Tecꞌann̈ej tzutej a bꞌa, man̈ ach xivoc, yujto a ach ol a 
puquecꞌ lum luum chiꞌ yic tzꞌochcan lum smacbꞌenej juntzan̈ anima tic, aton 
lum vacꞌnac in tiꞌ vacꞌan dꞌa ebꞌ e mam eyicham.

7 An̈ej sval dꞌayach, to tza tecꞌbꞌej a bꞌa, man̈ ach xivoc, tza cꞌanabꞌajan 
masanil cꞌaybꞌubꞌal ix yalcan vin̈ in checabꞌ aj Moisés dꞌayach. Man̈ a 
patiquejel jabꞌoc jun cꞌaybꞌubꞌal tic yic vachꞌn̈ej ol ach ajelcꞌochoc. 8  Man̈ 

A Yabꞌixal Tas Scꞌulejnac Vin̈aj

JOSUÉ
Josué sbꞌi jun libro tic, yujto a dꞌay tzꞌibꞌabꞌilcan yabꞌixal vin̈aj Josué, aton vin̈ 

ochnac sqꞌuexuloc vin̈aj Moisés dꞌa yopisio. A jun libro tic, syalcot yabꞌixal ebꞌ israel. 
A vin̈aj Josué chiꞌ cuchbꞌannac ebꞌ ayic yacꞌannac oval ebꞌ yedꞌ juntzan̈ chon̈abꞌ ay dꞌa 
lum Canaán. A dꞌa capítulo 1 masanto dꞌa 12, ataꞌ syal yuj tas ajnac scꞌaxpajecꞌ ebꞌ 
israel dꞌa yol aꞌ Jordán yedꞌ tas yutejnac ebꞌ yacꞌan ganar chon̈abꞌ Jericó, chon̈abꞌ Hai, 
chon̈abꞌ Hazor yedꞌ juntzan̈xo chon̈abꞌ ay dꞌa juntzan̈ lugar chiꞌ.

Axo dꞌa capítulo 13 masanto dꞌa 22, ataꞌ syalaꞌ tas ajnac spojchajecꞌ lum Canaán 
chiꞌ dꞌa junjun in̈tilal ebꞌ israel chiꞌ. Syalanpax yuj tas yutejnac ebꞌ sicꞌancanel juntzan̈ 
chon̈abꞌ bꞌaj scol sbꞌa ebꞌ smilancham junoc anima man̈ scꞌanoc scꞌool scꞌulani. 
Syalanpax tas ajnac scheclajcan juntzan̈ schon̈abꞌ ebꞌ levita, yujto a ebꞌ chiꞌ maj schalaj 
slum ebꞌ dꞌa scal ebꞌ yetisraelal chiꞌ. Axo chabꞌxo capítulo dꞌa slajvubꞌxo, syalcot yuj tas 
yalnaccan vin̈aj Josué ayic te ichamvinacxo vin̈. Syalanpaxcot tas ajnac smolbꞌan sbꞌa 
masanil ebꞌ israel chiꞌ dꞌa Siquem, ayic sbꞌoannacxi strato ebꞌ yedꞌ Dios. Scꞌanbꞌannac 
vin̈aj Josué dꞌa ebꞌ anima chiꞌ yic syabꞌan vin̈ tas sna ebꞌ, ix yacꞌan stiꞌ ebꞌ yacꞌan servil 
Jehová. Axo dꞌa slajvubꞌ jun libro tic, syalcot yuj schamel yedꞌ tas ajnac smucchaj vin̈aj 
Josué chiꞌ yedꞌ vin̈aj Eleazar sat sacerdote yuninalcan vin̈aj Aarón.
 



actejcan avtan bꞌaj tzꞌibꞌabꞌilcan cꞌaybꞌubꞌal tic, dꞌa cꞌual dꞌacꞌval tza 
naubꞌtan̈ej tas syalaꞌ, yic vachꞌ ol a cꞌanabꞌajej masanil tas syal chiꞌ. Tato 
icha chiꞌ, masanil tas ol a cꞌulej, vachꞌn̈ej ol aj yelcꞌochi. 9 A in sval dꞌayach 
to tecꞌann̈ej tzutej a bꞌa, man̈ ach xivoc, mocabꞌ chabꞌax a cꞌool, yujto a in 
Jehová a Diosal in, ayinn̈ejoch edꞌoc yaln̈ej bꞌaj tzach eqꞌui, xchi Jehová dꞌa 
vin̈.

Ix yacꞌ lista sbꞌa vin̈aj Josué sbꞌat dꞌa oval
10 Ix lajvi chiꞌ, ix yalan vin̈aj Josué dꞌa ebꞌ yajalil chon̈abꞌ Israel icha tic:
11 Ixiquec dꞌa masanil campamento, tzeyalani to syacꞌ lista svael ebꞌ anima 

smasanil, yujto a chabꞌej tzon̈ cꞌaxpajecꞌ dꞌa aꞌ Jordán, yic syacꞌancan lum 
luum chiꞌ Jehová co Diosal quicoc, xchi vin̈.

12  Ix yalan vin̈ dꞌa ebꞌ yin̈tilal Rubén, dꞌa ebꞌ yin̈tilal Gad yedꞌ dꞌa nan̈al ebꞌ 
yin̈tilal Manasés icha tic:

13 —Naeccot masanil tas ix yalcan vin̈aj Moisés dꞌayex, vin̈ schecabꞌ Jehová, 
ayic ix yalan vin̈ to a Jehová ol acꞌan jun luum tic dꞌayex yic tzex cajnaj dꞌa 
juncꞌolal. 14 Ol eyactejcan ebꞌ ix eyetbꞌeyum, eyuninal yedꞌ nocꞌ e molbꞌetzal 
nocꞌ dꞌa lum tic, aton lum ix yacꞌcan vin̈aj Moisés dꞌayex dꞌa stojolal bꞌaj sjavi 
cꞌu dꞌa aꞌ Jordán tic. A exxo e masanil stiempoal val e bꞌat dꞌa oval, aqꞌuec 
lista e bꞌa yedꞌ eyamcꞌabꞌ, tzex bꞌabꞌlaj dꞌa yichan̈ masanil ebꞌ quetchon̈abꞌ tic, 
yic ol ex cꞌaxpaj dꞌa aꞌ Jordán tic yic tzex colvaj yedꞌ ebꞌ. 15 Masanto ol yacꞌ 
Jehová lum bꞌaj ol aj ebꞌ dꞌa juncꞌolal, aton lum ay dꞌa stojolal bꞌaj tzꞌem cꞌu 
icha ix aj yacꞌan lum eyic tic Jehová chiꞌ. Ayic toxo ix yiquejcan lum ebꞌ, ol 
ex meltzajxicot dꞌa lum eyic tic, axo e cajnajcan dꞌa sat luum, xchi vin̈ dꞌa ebꞌ.

16 Ix tacꞌvi ebꞌ icha tic.
—A masanil tas tzal tic, ol co cꞌanabꞌajej, yaln̈ej bꞌaj tzon̈ a checbꞌati, ol 

on̈ bꞌatoc. 17 Ol ach co cꞌanabꞌajej icha ix aj co cꞌanabꞌajan vin̈aj Moisés dꞌa 
masanil tas ix yal dꞌayon̈. An̈ej to tzꞌochn̈ej Jehová co Diosal edꞌoc icha ix 
aj yoch yedꞌ vin̈aj Moisés chiꞌ. 18  Yaln̈ej mach ebꞌ max cꞌanabꞌajan tas tzalaꞌ, 
mato spitej sbꞌa dꞌayach, a ebꞌ chiꞌ smiljicham ebꞌ. An̈ej to tza tecꞌbꞌej a bꞌa, 
man̈ ach xivoc, xchi ebꞌ vin̈ dꞌa vin̈aj Josué chiꞌ.

A chavan̈ ebꞌ vin̈ ix bꞌat ilan chon̈abꞌ Jericó

2  1 Ayic ayecꞌ vin̈aj Josué dꞌa lum Sitim, ix schecanbꞌat chavan̈ ebꞌ vin̈ 
vinac vin̈, yic sbꞌat yil lum ebꞌ vin̈ dꞌa elcꞌaltac, ix yalan vin̈ dꞌa ebꞌ vin̈ 

icha tic: Ixiquec bꞌat eyil lum luum chiꞌ, tzeyilan val tas yaj chon̈abꞌ Jericó, 
xchi vin̈ dꞌa ebꞌ vin̈. Ix bꞌat ebꞌ vin̈ bꞌian, axo dꞌa jun ix ajmul ix scuchan 
Rahab dꞌa yol chon̈abꞌ chiꞌ ix cꞌoch ebꞌ vin̈ scꞌan sposado. Ix can ebꞌ vin̈ dꞌa 
spat ix. 2  Palta ay ebꞌ ix ilan scꞌoch ebꞌ vin̈, yuj chiꞌ ix bꞌat yalan ebꞌ dꞌa vin̈ 
sreyal Jericó chiꞌ:

—Ay juntzan̈ ebꞌ vin̈ israel ix javi ul yil co chon̈abꞌ tic, xchi ebꞌ.
3  Yuj chiꞌ, ix yalbꞌat vin̈ rey chiꞌ dꞌa ix Rahab chiꞌ icha tic:
—Aqꞌuelta juntzan̈ ebꞌ vin̈ israel ayecꞌ posado chiꞌ dꞌayach, acꞌoch ebꞌ vin̈ dꞌa 

yol co cꞌabꞌ yujto ton̈ej tzul yilbꞌat co chon̈abꞌ tic ebꞌ vin̈, xchibꞌat vin̈ rey chiꞌ.
4-6 Ix yalan ix icha tic:
—Yeltoni, ay juntzan̈ ebꞌ vin̈ ix ecꞌ dꞌa tic, palta man̈ vojtacoc bꞌajtil ix 

cot ebꞌ vin̈. Axo yic vanxo sqꞌuicꞌbꞌi ix bꞌat ebꞌ vin̈, yujto yorailxo smacchaj 

spuertail chon̈abꞌ. Man̈ vojtacoc tas bꞌeal bꞌaj ix bꞌat ebꞌ vin̈. Tato elan̈chamel 
tzex bꞌat dꞌa spatic ebꞌ vin̈, tecan tzato yamchaj ebꞌ vin̈ eyuuj, xchi ix. Icha 
chiꞌ ix aj yalan ix, palta toxo ix scꞌubꞌejel ebꞌ vin̈ ix dꞌa span̈anil yibꞌan̈ spat, 
dꞌa yalan̈ juntzan̈ an̈ lino manojail yaji.

7 Ix lajvi chiꞌ ix bꞌat tzacꞌan ebꞌ vin̈ schecabꞌ vin̈ rey chiꞌ dꞌa spatic ebꞌ vin̈ 
yalani, masanto ix cꞌoch ebꞌ vin̈ dꞌa stiꞌ aꞌ Jordán bꞌaj jay aꞌ, ixn̈ej val elcan 
ebꞌ vin̈ soldado chiꞌ, ix macchaj spuertail chon̈abꞌ. 8  Axo yic manto vaylaj ebꞌ 
vin̈ chavan̈ chiꞌ, ix qꞌuecꞌoch ix Rahab dꞌa yibꞌan̈ spat chiꞌ dꞌa ebꞌ vin̈, ix yalan 
ix icha tic:

9 —Vojtac to a Jehová ix acꞌan jun lum tic dꞌayex, yuj chiꞌ ix javi jun nivan 
xivcꞌolal dꞌa quibꞌan̈, man̈xo on̈ animaoc scabꞌi ayic scabꞌan e pecal. 10 Cabꞌnac 
specal ayic eyelnaccot dꞌa Egipto to a Jehová pojannac snan̈al aꞌ Chacchac 
Mar, eyecꞌnaccot dꞌa staquin̈al. Cabꞌannacpax specal to e satnaccanel chavan̈ 
ebꞌ vin̈  sreyal amorreo dꞌa scꞌaxepalecꞌ aꞌ Jordán, aton vin̈aj Sehón yedꞌ 
vin̈aj Og. 11 Te xivnac on̈ ayic cabꞌannac specal jun chiꞌ. Malaj mach syal 
stzacꞌvan dꞌayex, yujto a Jehová e Diosal, an̈ejton Dios dꞌa satchaan̈ yedꞌ dꞌa 
sat lum luum tic. 12  Yuj chiꞌ tzin tevi dꞌayex to tze loc sbꞌi Jehová e Diosal yic 
tzeyacꞌancan e tiꞌ dꞌayin to tze nacot masanil ebꞌ ayto vuj in bꞌa yedꞌoc, icha 
val tzex vutej tic. Yuj chiꞌ aqꞌuec junoc seña, tato yel tzeyalaꞌ 13  to tzeyacꞌ 
nivancꞌolal dꞌa yibꞌan̈ in mam in nun yedꞌ masanil ebꞌ in nulej yedꞌ masanil 
tas ay dꞌa ebꞌ, mocabꞌ sateloc, xchi ix.

14 Ix tacꞌvi ebꞌ vin̈ chavan̈ chiꞌ icha tic:
—Scacꞌ co tiꞌ to ol ex co nacoti, an̈ej tato malaj bꞌaj tzal jun tic. Ayic ol 

yacꞌanoch jun lum tic Jehová dꞌa yol co cꞌabꞌ, ol ach co colcaneli, xchi ebꞌ vin̈ 
dꞌa ix.

15  A ix Rahab chiꞌ, a dꞌa yibꞌan̈ smuroal jun chon̈abꞌ chiꞌ, ataꞌ bꞌobꞌilqꞌue 
spat ix, yuj chiꞌ axo dꞌa sventenail spat ix chiꞌ, ataꞌ ix yaqꞌuel ebꞌ vin̈ ix. 
Cꞌojancꞌolal ix em dꞌun̈un̈oc ebꞌ vin̈ dꞌa spatiquel jun chon̈abꞌ chiꞌ yuj ix dꞌa 
jun chꞌan̈ lasu. 16 Ayic mantzac em ebꞌ vin̈, ix yalan ix dꞌa ebꞌ vin̈ icha tic:

—Ixiquec dꞌa caltac teꞌ dꞌa lum jolom vitz chiꞌ, yic man̈ ol ex ilchaj yuj ebꞌ 
vin̈ tzex sayanecꞌ chiꞌ, tze cꞌubꞌejel e bꞌa taꞌ oxeoc cꞌual, masanto sjaxcan ebꞌ 
vin̈ dꞌa yol chon̈abꞌ tic, ichato chiꞌ tzex pax bꞌaj ex cot chiꞌ, xchi ix dꞌa ebꞌ vin̈.

17 Ix yalan ebꞌ vin̈ dꞌa ix icha tic:
—Ol caqꞌuelcꞌoch co tiꞌ ix cacꞌcan tic dꞌayach, 18  palta ayic ol on̈ javoc cacꞌ 

oval yedꞌ a chon̈abꞌ tic, yovalil locanocabꞌem jun chacchac lasu dꞌa ventena 
bꞌaj ol on̈ aqꞌuem dꞌun̈un̈oc tic. Tza molbꞌancot a mam a nun, ebꞌ a nulej yedꞌ 
ebꞌ ayto uj a bꞌa yedꞌoc dꞌa yol a pat tic. 19 Tato ay junoc tzꞌel dꞌa yol a pat tic 
ayic van cacꞌan oval chiꞌ, tato schami, max canlaj schamel chiꞌ dꞌa quibꞌan̈, 
palta tato a dꞌa yol a pat tic ayecꞌ junoc scham cuuj, a schamel chiꞌ scan dꞌa 
quibꞌan̈. 20 An̈ejtonaꞌ tato tzalelta tas tzul co cꞌulej tic, a on̈xo tic man̈xo ol 
caqꞌuelcꞌoch co tiꞌ ix cacꞌ tic dꞌayach, xchi ebꞌ vin̈.

21 —Ichocabꞌ taꞌ, xchi ix.
Ix lajvi yalan quil co bꞌa ebꞌ vin̈ dꞌa ix, ix stzecꞌancanoch jun chꞌan̈ lasu chiꞌ 

ix dꞌa sventenail spat chiꞌ.
22  Ix qꞌuecan ebꞌ vin̈ chavan̈ chiꞌ scꞌubꞌejel sbꞌa oxeꞌ cꞌual dꞌa caltac teꞌ dꞌa 

jolom vitz chiꞌ. Ix ecꞌ ebꞌ vin̈ soldado chiꞌ say ebꞌ vin̈, palta maj ilchajlaj ebꞌ 
vin̈, yuj chiꞌ ix meltzaj ebꞌ vin̈ soldado chiꞌ dꞌa Jericó chiꞌ. 23  Axo ebꞌ vin̈ 

chavan̈ ilum luum chiꞌ, ix emixta ebꞌ vin̈, ix cꞌaxpajxiecꞌ ebꞌ vin̈ dꞌa aꞌ Jordán 
chiꞌ, ix cꞌochxi ebꞌ vin̈ bꞌaj aycan vin̈aj Josué chiꞌ, ix och ijan ebꞌ vin̈ yalan 
dꞌa vin̈ tastac ix bꞌat yil ebꞌ vin̈ taꞌ. 24 Ix yalan ebꞌ vin̈ icha tic: A Jehová van 
yacꞌanoch juntzan̈ chon̈abꞌ chiꞌ dꞌa yol co cꞌabꞌ, yujto a ebꞌ anima taꞌ ichato 
chamnacxo ebꞌ yuj xivelal dꞌayon̈, xchi ebꞌ vin̈.

Ix ecꞌ ebꞌ israel dꞌa yol aꞌ Jordán

3  1 Axo dꞌa junxo cꞌu te acꞌvalto, ix bꞌat vin̈aj Josué yedꞌ ebꞌ yetisraelal, 
ix el ebꞌ dꞌa Sitim, ix cꞌoch ebꞌ dꞌa stiꞌ aꞌ Jordán, ix och vaan ebꞌ dꞌa 

stiꞌ aꞌ chiꞌ, majto ecꞌlaj ebꞌ. 2  Axo dꞌa schabꞌjial ix ecꞌ ebꞌ yajalil chon̈abꞌ dꞌa 
masanil campamento, 3  ix yalan ebꞌ dꞌa masanil ebꞌ yetisraelal chiꞌ icha tic: 
A val ol eyilan yecꞌ teꞌ scaxail strato Jehová co Diosal yuj ebꞌ sacerdote, ebꞌ 
yin̈tilalcan vin̈aj Leví, tzex och tzacꞌan yuj teꞌ. 4 Icha chiꞌ ol aj eyojtacaneli, 
bꞌajtil ol ex bꞌatoc, yujto mantalaj junoc ex eyojtac jun bꞌe chiꞌ, man̈ ex te 
cꞌoch dꞌa slacꞌanil teꞌ, najat tzacꞌanto e bꞌat yuj teꞌ, icha am junoc kilómetro 
tzacꞌan ex dꞌa spatic teꞌ, xchi ebꞌ.

5 Ix yalan vin̈aj Josué dꞌa ebꞌ anima chiꞌ: A ticnaic, sacbꞌitejec e bꞌa yujto 
a qꞌuicꞌan schꞌox Jehová tas satubꞌtac yilji dꞌa co cal, xchi vin̈. 6 Ix yalanpax 
vin̈ dꞌa ebꞌ sacerdote: Iqꞌuecbꞌat teꞌ scaxail trato, tzex bꞌabꞌlaj yuj masanil 
ebꞌ anima tic, xchi vin̈. Yuj chiꞌ ix sbꞌachanbꞌat teꞌ ebꞌ, ix bꞌabꞌlaj ebꞌ yuj ebꞌ 
anima chiꞌ.

7 Ix lajvi chiꞌ, ix yalan Jehová dꞌa vin̈aj Josué chiꞌ: A ticnaic ol in chael yich 
ach vicꞌanchaan̈ yedꞌ opisio, yic vachꞌ syil ebꞌ to ayinn̈ejoch edꞌoc, icha ix 
in ochn̈ej yedꞌ vin̈aj Moisés. 8  Tzalan dꞌa ebꞌ sacerdote tzꞌicꞌanbꞌat teꞌ scaxail 
trato tic: Ayic ol ex cꞌoch dꞌa aꞌ Jordán chiꞌ, ol ex bꞌat jabꞌoc dꞌa yol aꞌ, ol ex 
can tecꞌtecꞌ dꞌa yol aꞌ chiꞌ, xa chi dꞌa ebꞌ, xchi Jehová. 9 Ix yalan vin̈aj Josué dꞌa 
ebꞌ israel chiꞌ: Nitzeccot e bꞌa tzeyabꞌan tas syal Jehová co Diosal. 10 A yuj tas 
ol eyil ticnaic, ataꞌ ol nachajel eyuuj to ayecꞌ Dios pitzan dꞌa co cal. A Jehová 
chiꞌ ol icꞌanel ebꞌ cananeo, ebꞌ hitita, ebꞌ heveo, ebꞌ ferezeo, ebꞌ gergeseo, ebꞌ 
amorreo yedꞌ ebꞌ jebuseo dꞌa quichan̈. 11 Axo ticnaic jun, a teꞌ scaxail strato 
Jehová, aton Dios ay yic masanil yolyibꞌan̈qꞌuinal tic, ol bꞌabꞌlaj bꞌachchajbꞌat 
teꞌ dꞌa yol aꞌ Jordán dꞌa quichan̈. 12  Yuj chiꞌ tze siqꞌuel jayvan̈oc ebꞌ yajalil 
chon̈abꞌ ol och yopisio, junjun ebꞌ dꞌa junjun in̈tilal. 13  Ayic ol yacꞌanem yoc 
ebꞌ sacerdote dꞌa yol aꞌ chiꞌ, aton ebꞌ edꞌjinac teꞌ scaxail strato Jehová, aton 
Dios ay yic masanil yolyibꞌan̈qꞌuinal tic, ol spojan sbꞌa aꞌ, a aꞌ tzꞌemul dꞌa 
yibꞌan̈, ol vanaj aꞌ, icha n̈ajabꞌ ol yutoccan sbꞌa aꞌ, xchi vin̈.

14 Yuj chiꞌ ix yicꞌanqꞌue van scꞌael ebꞌ, yic scꞌaxpajecꞌ ebꞌ dꞌa aꞌ Jordán chiꞌ, 
bꞌabꞌel ebꞌ sacerdote edꞌjinac teꞌ scaxail trato chiꞌ yuj ebꞌ. 15 Te ayqꞌue aꞌ, tzꞌel 
aꞌ dꞌa stitac smelemal, aton val dꞌa stiempoal sjochchaj ixim trigo. An̈ej yic 
ix yacꞌanem yoc ebꞌ sacerdote chiꞌ dꞌa yol aꞌ, 16 elan̈chameln̈ej ix och vaan aꞌ 
yemuli. Najatto ix smolbꞌejcan sbꞌa aꞌ dꞌa stojolal chon̈abꞌ Adán masanto ix 
cꞌoch aꞌ dꞌa chon̈abꞌ Saretán. Axo pax aꞌ ix can dꞌa yalan̈ chiꞌ jun, ix bꞌatn̈ej aꞌ 
masanto ix lajvibꞌat aꞌ dꞌa yol aꞌ mar Muerto. Ichaton chiꞌ ix aj spojan sbꞌa aꞌ 
Jordán chi. Ix ecꞌ ebꞌ israel dꞌa staquin̈al dꞌa yol aꞌ chiꞌ, dꞌa yichan̈cot chon̈abꞌ 
Jericó. 17 Axo ebꞌ sacerdote edꞌjinac teꞌ scaxail strato Jehová chiꞌ, ix ochcan 
vaan ebꞌ dꞌa snan̈al yol sbꞌe aꞌ chiꞌ, taquin̈ lum bꞌaj ix can tecꞌtecꞌ ebꞌ chiꞌ, axo 
masanil ebꞌ israel van scꞌaxpajecꞌ ebꞌ.

JOSUÉ 2 ,  3 304  



A lajchaveꞌ qꞌuen qꞌueen snanabꞌilcoti

4  1 Ix lajvi yecꞌcan ebꞌ anima chiꞌ smasanil dꞌa yol aꞌ Jordán chiꞌ, ix yalan 
Jehová dꞌa vin̈aj Josué chiꞌ icha tic: 2  Siqꞌuel lajchavan̈oc ebꞌ vin̈ vinac 

dꞌa scal ebꞌ anima tic, junjun ebꞌ vin̈ dꞌa junjun in̈tilal, tzalani to 3 syicꞌqꞌueta 
junjunoc qꞌuen qꞌueen ebꞌ vin̈ dꞌa yol aꞌ bꞌaj lin̈anecꞌ ebꞌ sacerdote tic, 
syicꞌanbꞌat qꞌuen ebꞌ vin̈ bꞌaj ol ex can dꞌa jun acꞌval tic, xchi dꞌa vin̈.

4 Yuj chiꞌ, ix yavtancot ebꞌ vin̈ lajchavan̈ chiꞌ vin̈aj Josué chiꞌ, aton ebꞌ vin̈ 
ix siqꞌuel vin̈ chiꞌ. 5 Ix yalan vin̈ dꞌa ebꞌ vin̈ icha tic: Eman̈ec dꞌa snan̈al yol 
sbꞌe aꞌ chiꞌ, tzex cꞌoch dꞌa yichan̈ teꞌ scaxail strato Jehová co Diosal, junjun 
ex tzeyicꞌqꞌueta junjunoc qꞌuen qꞌueen, junjun dꞌa junjun in̈tilal, lajchaveꞌ syil 
sbꞌa qꞌueen. 6 A qꞌuen qꞌueen chiꞌ yic ol nachajcot bꞌaqꞌuin̈ ayic ol scꞌanbꞌan 
ebꞌ eyuninal dꞌayex: ¿Tas syalelcꞌoch juntzan̈ qꞌuen qꞌueen tic? ta xchi ebꞌ, 
7 ol eyalan dꞌa ebꞌ icha tic: A syalelcꞌoch juntzan̈ qꞌuen qꞌueen tic to ayic 
scꞌaxpajnac ecꞌta ebꞌ sacerdote yedꞌ teꞌ scaxail strato Jehová, ix spojan sbꞌa aꞌ 
Jordán dꞌa yichan̈ teꞌ caxa chiꞌ. Yuj chiꞌ a qꞌuen qꞌueen tic nanabꞌilcot yajcan 
qꞌueen dꞌa tas ujinac dꞌa tic dꞌayon̈ israel on̈ tic, xe cham dꞌa ebꞌ, xchi vin̈aj 
Josué chiꞌ. 8  Ix scꞌanabꞌajan ebꞌ vin̈ scꞌulan tas ix yal vin̈ chiꞌ. Ix em ebꞌ vin̈, ix 
yicꞌanqꞌueta junjun qꞌuen qꞌueen chiꞌ ebꞌ vin̈ dꞌa yol aꞌ, junjun qꞌuen dꞌa junjun 
ebꞌ yin̈tilal Israel, ix yicꞌanbꞌat qꞌuen ebꞌ vin̈ dꞌa campamento, ix smolbꞌancan 
qꞌuen ebꞌ vin̈ icha ix aj yalan Jehová dꞌa vin̈aj Josué chiꞌ. 9 Ix schecan vin̈aj 
Josué chiꞌ molbꞌajpax lajchavexo qꞌuen dꞌa yol sbꞌe aꞌ Jordán chiꞌ, bꞌaj ix och 
vaan ebꞌ sacerdote dꞌa yol sbꞌe aꞌ yedꞌ teꞌ scaxail trato chiꞌ, a juntzan̈ qꞌuen 
qꞌueen chiꞌ ix cann̈ej qꞌueen taꞌ.

10-13  Ayic lin̈anoch ebꞌ sacerdote dꞌa snan̈al yol sbꞌe aꞌ Jordán chiꞌ, ix 
scꞌanabꞌajan ebꞌ israel tas ix schec Jehová yal vin̈aj Josué chiꞌ. Masanil ix 
elcꞌoch icha ix yutej yalancan vin̈aj Moisés dꞌa vin̈aj Josué chiꞌ. Ix ecꞌ ebꞌ vin̈ 
soldado yic yin̈tilal Rubén, ebꞌ vin̈ yic Gad yedꞌ nan̈alxo ebꞌ vin̈ yic Manasés. 
Yedꞌnac syamcꞌabꞌ ebꞌ vin̈ yic oval, ix bꞌabꞌlaj ebꞌ vin̈ dꞌa yichan̈ ebꞌ anima 
chiꞌ, icha ix aj yalancan vin̈aj Moisés chiꞌ. Ay am junoc 40 mil ebꞌ vin̈ ix 
bꞌabꞌlaj dꞌa yichan̈ ebꞌ schon̈abꞌ Jehová chiꞌ, ix cꞌoch ebꞌ vin̈ smasanil dꞌa 
yichan̈cot Jericó. Elan̈chamel ix laj ecꞌ ebꞌ israel chiꞌ. Ayic ix ecꞌcan masanil 
ebꞌ anima chiꞌ, ichato chiꞌ ix ecꞌ ebꞌ sacerdote yedꞌ teꞌ scaxail strato Jehová 
chiꞌ. Ix lajvi chiꞌ, ix bꞌabꞌlajxi ebꞌ dꞌa yichan̈ masanil anima chiꞌ. 14 A dꞌa jun 
cꞌu chiꞌ, a Jehová ix icꞌanchaan̈ vin̈aj Josué chiꞌ dꞌa yopisio dꞌa yichan̈ ebꞌ 
anima chiꞌ, yic nivan tzꞌaj yelcꞌoch vin̈ dꞌa yol sat ebꞌ dꞌa masanil tiempo, icha 
ix yutej sbꞌa ebꞌ dꞌa vin̈aj Moisés.

15 Ayic ix lajvi yecꞌcan ebꞌ dꞌa yol aꞌ Jordán chiꞌ, ix yalan Jehová dꞌa vin̈aj 
Josué chiꞌ icha tic: 16  Al dꞌa ebꞌ sacerdote edꞌjinac teꞌ scaxail trato chiꞌ to 
tzꞌecꞌta ebꞌ dꞌa yol aꞌ chiꞌ, xchi dꞌa vin̈.

17 Ix yalan vin̈: Qꞌuean̈eccot dꞌa yol aꞌ, xchi vin̈. 18  Ixn̈ej qꞌueul ebꞌ dꞌa stiꞌ aꞌ, 
ix cotxi usnaj aꞌ molancan dꞌa yibꞌan̈ chiꞌ, ix laj bꞌatxican aꞌ dꞌa yol sbꞌe icha 
yic manto vanaj aꞌ. 

19 Ayic ix ecꞌ ebꞌ israel dꞌa yol aꞌ Jordán chiꞌ, dꞌa val slajun̈il cꞌual yoch 
bꞌabꞌel uj, ix cꞌoch ebꞌ dꞌa Gilgal, dꞌa yichan̈cot Jericó dꞌa stojolal bꞌaj sjavi cꞌu. 
20 Ataꞌ ix schec molbꞌajcan qꞌuen qꞌueen chiꞌ vin̈aj Josué, qꞌuen ix yicꞌqꞌueta 
ebꞌ dꞌa yol aꞌ Jordán chiꞌ. 21 Ix yalan vin̈ dꞌa ebꞌ icha tic: Tato ol scꞌanbꞌej 

* 5.9 A jun lolonel Gilgal tic a dꞌa hebreo, syalelcꞌochi “tzꞌicꞌjieli”. 

ebꞌ eyuninal dꞌayex dꞌa bꞌaqꞌuin̈ tas syalelcꞌoch juntzan̈ qꞌuen qꞌueen tic, 
22  tzeyalan dꞌa ebꞌ yuj tas ix aj quecꞌta dꞌa yol aꞌ Jordán tic, 23  yedꞌ tas ix aj 
spojan sbꞌa aꞌ, yujto a Jehová co Diosal ix alani to dꞌa taquin̈al ix aj quecꞌta, 
icha ix yutej spojan sbꞌa aꞌ Chacchac Mar yuuj ayic quecꞌnaccoti ayic quelnac 
dꞌa Egipto. 24 Icha chiꞌ ix yutej Jehová yic vachꞌ syojtaquejel masanil anima ay 
dꞌa yolyibꞌan̈qꞌuinal tic to nivan yelcꞌoch spoder, yic ay yelcꞌochpax Jehová co 
Diosal dꞌa yol co sat dꞌa masanil tiempo, xchi vin̈aj Josué chiꞌ.

A scampamento ebꞌ israel dꞌa Gilgal

5  1 Masanil ebꞌ vin̈ sreyal ebꞌ amorreo ay dꞌa scꞌaxepal ecꞌta aꞌ Jordán 
dꞌa stojolal bꞌaj tzꞌem cꞌu yedꞌ ebꞌ vin̈ sreyal ebꞌ cananeo dꞌa stiꞌ aꞌ mar 

Mediterráneo, ix yabꞌ specal ebꞌ tas ix aj stacji aꞌ Jordán yuj Jehová ayic ix 
ecꞌta ebꞌ israel dꞌa yol aꞌ. Yuj chiꞌ ix xivbꞌat ebꞌ, man̈xalaj junoc ebꞌ stecꞌbꞌej 
sbꞌa sbꞌat yacꞌ oval yedꞌ ebꞌ israel chiꞌ.

2  A dꞌa jun tiempoal chiꞌ ix yal Jehová dꞌa vin̈aj Josué chiꞌ icha tic: Bꞌoec 
jayeoc qꞌuen cuchilubꞌ dꞌa qꞌuen pachabꞌ, tzalani to tzꞌacꞌji circuncidar ebꞌ 
etchon̈abꞌ tic, xchi dꞌa vin̈.

3 Ix yalan vin̈aj Josué chiꞌ to sbꞌo qꞌuen cuchilubꞌ chiꞌ, yic tzꞌacꞌji circuncidar 
masanil ebꞌ vin̈ israel ayic ayecꞌ ebꞌ vin̈ dꞌa tzalan Aralot. 4 Ix acꞌji circuncidar 
ebꞌ vin̈ smasanil, yujto a masanil ebꞌ vin̈ stiempo yoch soldadoal ayic yelnac 
ebꞌ dꞌa Egipto, chamnaccan ebꞌ vin̈ dꞌa tzꞌinan luum. 5 Yujto a ebꞌ vin̈ elnaccot 
dꞌa Egipto chiꞌ, acꞌbꞌil circuncidar ebꞌ vin̈ smasanil, axo ebꞌ vin̈ ix alji dꞌa 
tzꞌinan luum chiꞌ, manto acꞌbꞌiloclaj circuncidar ebꞌ vin̈. 6  Ay 40 abꞌil ix ecꞌ 
ebꞌ israel chiꞌ dꞌa tzꞌinan luum chiꞌ, yuj chiꞌ a ebꞌ vin̈ stiempoal yoch soldadoal 
ayic yelnac ebꞌ dꞌa Egipto, toxo ix laj cham ebꞌ vin̈, yujto maj scꞌanabꞌajej ebꞌ 
vin̈ tas ix yal Jehová. Yuj chiꞌ yalnac to malaj junoc ebꞌ ol ilan lum yacꞌnac 
stiꞌ yacꞌan dꞌa ebꞌ smam yicham ebꞌ, aton lum te yax sat. 7 Yuj chiꞌ, ix schec 
vin̈aj Josué chiꞌ acꞌchaj circuncidar ebꞌ vin̈ yuninal ebꞌ vin̈ ix alji, aton ebꞌ vin̈ 
ix can sqꞌuexuloc smam, manto acꞌjilaj circuncidar ebꞌ vin̈ yujto dꞌa yol bꞌe ix 
laj alji ebꞌ vin̈. 8  Axo ix lajvi yacꞌji circuncidar ebꞌ vin̈, ix can ebꞌ vin̈ dꞌa yol 
scampamento, masanto ix laj bꞌoxi ebꞌ vin̈. 9 Ix yalan Jehová dꞌa vin̈aj Josué 
chiꞌ icha tic: A dꞌa jun cꞌu tic svicꞌcanel sbꞌuchval lolonel ebꞌ aj Egipto dꞌayex, 
xchi dꞌa vin̈. Yuj chiꞌ Gilgal ix sbꞌiejcan jun lugar chiꞌ. *

10  Ayic aytoecꞌ ebꞌ israel dꞌa yol scampamento dꞌa Gilgal dꞌa acꞌlic dꞌa 
yichan̈cot Jericó, dꞌa 14 yoch uj dꞌa yemcꞌualil, ix yacꞌanoch qꞌuin̈ ebꞌ yic 
snaancot ebꞌ ayic yelnac ebꞌ libre dꞌa Egipto. 11 Axo dꞌa yevial slajvi qꞌuin̈ chiꞌ, 
a tastac tzꞌel dꞌa sat luum chiꞌ, a ix sva ebꞌ, aton ixim pan malaj yich yedꞌ ixim 
trigo maybꞌil dꞌa cal cꞌacꞌ. 12  Atax taꞌ ochnaccan vaan sjavi maná, yuj chiꞌ 
majxo svalaj maná chiꞌ ebꞌ israel chiꞌ. A dꞌa jun abꞌil chiꞌ axon̈ej tas tzꞌel dꞌa 
sat lum Canaán chiꞌ ix sva ebꞌ.

Ix yil Yajalil ebꞌ soldado Jehová vin̈aj Josué
13  Ayic ayecꞌ vin̈aj Josué dꞌa slacꞌanil Jericó, ix yil jun icha soldado vin̈ 

yedꞌnacqꞌue yespada dꞌa yol scꞌabꞌ, ix snitzanbꞌat sbꞌa vin̈aj Josué chiꞌ dꞌa 
stzꞌey, ix scꞌanbꞌan vin̈ dꞌay icha tic:

—¿Tom quetb ꞌeyum ach, mato etbꞌeyum a bꞌa yedꞌ ebꞌ ayoch ajcꞌolal 
dꞌayon̈? xchi vin̈ dꞌay.

14  —Maay, val yel a in tic Yajal vaj dꞌa ebꞌ soldado Jehová, xchi. Ayic ix 
yalan jun chiꞌ, ix emcꞌoch n̈ojnaj vin̈aj Josué chiꞌ dꞌa sat luum dꞌa yichan̈, ix 
yalan vin̈ dꞌay icha tic:

—A checabꞌ in Mamin. ¿Tas a gana tzin cꞌulej ticnaic? xchi vin̈. 15 Ix tacꞌvi 
icha tic:

—Iqꞌuel a xan̈abꞌ, yujto a jun lugar bꞌaj ayach ecꞌ tic yic Jehová yaji, xchi. 
Yuj chiꞌ ix scꞌanabꞌajej vin̈aj Josué chiꞌ dꞌay.

A tas ix aj yoch oval dꞌa Jericó

6  1 A spuertail Jericó te vachꞌ yaj smacchaji yujto xiv ebꞌ dꞌa ebꞌ israel. 
Yuj chiꞌ malaj junoc mach syal yelta, ma tzꞌoch dꞌa yol chon̈abꞌ chiꞌ. 

2  Ix yalan Jehová dꞌa vin̈aj Josué chiꞌ icha tic: A in ol vacꞌoch jun chon̈abꞌ 
tic dꞌa yol a cꞌabꞌ yedꞌ vin̈ sreyal yedꞌ ebꞌ vin̈ soldado. 3 E masanil ex soldado 
israel ex tic, junjun cꞌu ol ex ecꞌ oyoyoc juneloc dꞌa spatictac jun chon̈abꞌ 
tic, vaqueꞌ cꞌual ol e cꞌulej icha chiꞌ. 4 Ucvan̈ ebꞌ vin̈ sacerdote sbꞌabꞌlaj dꞌa 
yichan̈ teꞌ scaxail trato, junjun ebꞌ yedꞌnac junjun schꞌaac, bꞌobꞌil dꞌa schꞌac 
nocꞌ calnel. Axo dꞌa yuquil cꞌual jun, uquel ol ex ecꞌ oyoyoc dꞌa spatictac 
jun chon̈abꞌ chiꞌ, ol spuꞌann̈ej nocꞌ chꞌaac chiꞌ ebꞌ vin̈. 5 Axo yic tzeyabꞌani to 
sbꞌatcan numan sjaj nocꞌ schꞌac ebꞌ vin̈ chiꞌ spuꞌani, te chaan̈ tzex avaji, axo 
yem lan̈naj smuroal chiꞌ. Slajvi chiꞌ, junjun ex tzex bꞌat dꞌa eyichan̈ yic tzex 
och dꞌa yol chon̈abꞌ chiꞌ, xchi Jehová chiꞌ.

6  Ix yavtancot ebꞌ vin̈ sacerdote vin̈aj Josué chiꞌ, ix yalan vin̈ dꞌa ebꞌ vin̈ 
icha tic: Ol eyicꞌbꞌat teꞌ scaxail strato Jehová. Tzex bꞌabꞌlaj ucvan̈oc ex dꞌa 
yichan̈ teꞌ, tzeyicꞌanbꞌat junjunoc nocꞌ e chꞌaac, xchi vin̈. 7 Ix yalanpax vin̈ dꞌa 
ebꞌ anima chiꞌ icha tic: Ol bꞌat ex ecꞌ oyoyoc juneloc dꞌa spatic jun chon̈abꞌ 
tic. Bꞌabꞌelocabꞌ sbꞌat ebꞌ vin̈ soldado dꞌa yichan̈ teꞌ scaxail strato Jehová, 
xchi vin̈.

8-9 Ix scꞌanabꞌajan ebꞌ masanil tas ix yal vin̈aj Josué chiꞌ: Bꞌabꞌel sbꞌat 
jun macan̈ ebꞌ vin̈ soldado yedꞌ syamcꞌabꞌ. Slajvi chiꞌ tzacꞌan ucvan̈ ebꞌ vin̈ 
sacerdote van spuꞌann̈ej schꞌaac. Tzacꞌanpax ebꞌ vin̈ sacerdote bꞌachjinac teꞌ 
scaxail strato Jehová. Axo dꞌa spatic ebꞌ vin̈ tzacꞌan junxo macan̈ ebꞌ vin̈ 
soldado. 10 Ix yalan vin̈aj Josué chiꞌ dꞌa ebꞌ vin̈ soldado chiꞌ to malaj junoc ebꞌ 
vin̈ tzꞌel yav, ma sloloni, masanto a vin̈ ol alanoc, ichato chiꞌ te chaan̈ ol el 
yav ebꞌ smasanil.

Ix em lan̈naj chon̈abꞌ Jericó
11 Ix yalan vin̈aj Josué chiꞌ to tzꞌecꞌ oyoyoc ebꞌ yedꞌ teꞌ caxa chiꞌ juneloc 

dꞌa spatictac chon̈abꞌ chiꞌ. Ix lajvi chiꞌ ix meltzaj vin̈ yedꞌ masanil ebꞌ anima 
dꞌa campamento. Ataꞌ ix ecꞌ acꞌval yuj ebꞌ. 12-13 Axo dꞌa junxo cꞌu, te acꞌvalto 
ix qꞌue vaan vin̈aj Josué chiꞌ, ix bꞌat ecꞌxi oyoyoc ebꞌ vin̈ dꞌa spatictac 
jun chon̈abꞌ chiꞌ. Bꞌabꞌel sbꞌat jun macan̈ ebꞌ vin̈ soldado yedꞌ syamcꞌabꞌ. 
Tzacꞌanpax ucvan̈ ebꞌ vin̈ sacerdote spuꞌan nocꞌ chꞌaac, max och vaan ebꞌ vin̈ 
spuꞌan nocꞌ. Tzacꞌanpax ebꞌ vin̈ sacerdote bꞌachjinac teꞌ scaxail strato Jehová. 
Axo dꞌa spatic ebꞌ vin̈ tzacꞌan junxo macan̈ ebꞌ vin̈ soldado. 14 A dꞌa schabꞌil 
cꞌual chiꞌ an̈ejaꞌ junel ix ecꞌ oyoyoc ebꞌ vin̈ dꞌa spatic jun chon̈abꞌ chiꞌ. Ix lajvi 

chiꞌ, ix meltzajpax ebꞌ vin̈ dꞌa scampamento, ichan̈ej chiꞌ ix scꞌulej ebꞌ vin̈ dꞌa 
vaqueꞌ cꞌual.

15  Axo dꞌa yuquil cꞌual, te acꞌvalto ix qꞌue vaan ebꞌ vin̈, ix bꞌatxi ebꞌ vin̈ 
junelxo. Uquel ix ecꞌ oyoyoc ebꞌ vin̈ dꞌa jun cꞌu chiꞌ. 16 Axo dꞌa yuquelal, ayic 
toxo ol spu schꞌac ebꞌ vin̈ sacerdote chiꞌ, ix yalan vin̈aj Josué chiꞌ dꞌa masanil 
ebꞌ vin̈ soldado: Ayic ol eyabꞌan sbꞌatcan numan sjaj nocꞌ schꞌac ebꞌ vin̈ 
sacerdote tic, chaan̈ tzex avaji, yujto toxo ix yacꞌoch jun chon̈abꞌ tic Jehová 
dꞌa yol co cꞌabꞌ. 17 Masanil jun chon̈abꞌ tic yedꞌ masanil ebꞌ anima ayecꞌ dꞌa 
yol chiꞌ, toxo ix yal Jehová to masanil ebꞌ ol sateloc, an̈ej ix Rahab, ix ajmul 
ix, man̈ ol satel-laj ix yedꞌ masanil mach ayecꞌ yedꞌ ix dꞌa yol spat, yujto a ix, 
ix cꞌubꞌanel ebꞌ vin̈ ix ulecꞌ yil jun chon̈abꞌ tic cuuj. 18  Scham eyabꞌani, ayta 
val junoc tas ay dꞌa jun chon̈abꞌ tic tzeyamaꞌ, ma tzeyicꞌbꞌati, yujto toxo ix yal 
Jehová to masanil satjieli. Tato ay tas ol eyamaꞌ, ol cot yoval scꞌol Jehová chiꞌ 
dꞌa quibꞌan̈ co masanil, ol on̈ lajvoquel yuuj. 19 An̈ej qꞌuen oro, qꞌuen plata, 
qꞌuen bronce yedꞌ qꞌuen hierro, a juntzan̈ chiꞌ tzꞌochcan yicoc Jehová, scan 
bꞌaj sicꞌchaj tas tzꞌacꞌji dꞌay, xchi vin̈aj Josué chiꞌ.

20  A val dꞌa jun rato chiꞌ ix spuꞌan nocꞌ schꞌaac ebꞌ vin̈ sacerdote chiꞌ, ix 
bꞌatcan numan sjaj nocꞌ. Ayic ix yabꞌan ebꞌ vin̈ soldado chiꞌ, te chaan̈ ix el yav 
ebꞌ vin̈ smasanil, yuj chiꞌ ix em lan̈naj smuroal jun chon̈abꞌ chiꞌ. Elan̈chamel, 
junjun soldado ix bꞌat dꞌa yichan̈ bꞌaj ayecꞌ ebꞌ chiꞌ, ix och ebꞌ vin̈ dꞌa jun 
chon̈abꞌ chiꞌ. 21 Ix laj smilancham masanil anima ebꞌ ay dꞌa jun chon̈abꞌ chiꞌ. 
Ebꞌ vin̈ vinac, ebꞌ ix ix, vachꞌchom ichamtac anima, ma unin, nocꞌ vacax, nocꞌ 
calnel yedꞌ nocꞌ bꞌuru, masanil ix satel ebꞌ.

22  Yalnacxo vin̈aj Josué dꞌa ebꞌ vin̈ chavan̈ xidꞌnaquecꞌ yil jun chon̈abꞌ chiꞌ 
dꞌa sbꞌabꞌelal to sbꞌat yiqꞌuelta ix ajmul ix chiꞌ ebꞌ vin̈ yedꞌ ebꞌ ayecꞌ yedꞌ ix 
dꞌa spat, icha aj yalannaccan ebꞌ vin̈ dꞌa ix. 23  Yuj chiꞌ elan̈chamel ix bꞌat 
ebꞌ vin̈. Ix bꞌat yicꞌanelta ix ebꞌ vin̈ dꞌa yol spat chiꞌ yedꞌ smam snun, ebꞌ 
snulej ix yedꞌ masanil ebꞌ ayto yuj sbꞌa ix yedꞌoc yedꞌ masanil tastac ay dꞌa 
ebꞌ. Ix icꞌjibꞌat ebꞌ dꞌa jun lugar dꞌa spatiquel campamento. 24 Ix lajvi chiꞌ ix 
yacꞌanoch scꞌacꞌal jun chon̈abꞌ chiꞌ ebꞌ, ix tzꞌabꞌat masanil tastac. An̈ej tastac 
bꞌobꞌil dꞌa qꞌuen plata, qꞌuen oro, qꞌuen bronce, ma qꞌuen hierro ix yicꞌbꞌat 
ebꞌ, ix sicꞌanbꞌat ebꞌ bꞌaj sicꞌchaj tas tzꞌacꞌchaj dꞌa Jehová. 25  An̈ej ix Rahab 
yedꞌ smam snun yedꞌ ebꞌ ayto yuj sbꞌa yedꞌoc maj satel-laj yuj vin̈aj Josué chiꞌ, 
yujto colvajnac ix dꞌa ebꞌ vin̈ xidꞌnaquecꞌ yil jun chon̈abꞌ chiꞌ dꞌa sbꞌabꞌelal. 
Atax taꞌ ix can ix yedꞌ yin̈tilal dꞌa scal ebꞌ chon̈abꞌ israel.

26  Ix lajvi chiꞌ, ix yalan jun lolonel tic vin̈aj Josué: Catabꞌajocabꞌ yuj 
Jehová mach sbꞌoanxiqꞌue jun chon̈abꞌ tic dꞌa schaelal, chamocabꞌ sbꞌabꞌel 
unin ayic tzꞌem yich, chamocabꞌpax stzacꞌan unin ayic tzꞌoch spuertail, 
xchi vin̈.

27 Ix colvaj val Jehová yedꞌ vin̈aj Josué chiꞌ, te nivan ix aj sbꞌinaj vin̈ dꞌa 
masanil juntzan̈ lugar chiꞌ.

A smul vin̈aj Acán

7  1  Ay jun vin̈ scuch Acán dꞌa yin̈tilal Judá, yuninal vin̈aj Carmi, 
yixchiquin vin̈aj Zabdi, yin̈tilal vin̈aj Zera, ix yicꞌbꞌat juntzan̈ tas vin̈ ay 

yovalil yicꞌjibꞌati. Masanil ebꞌ israel ix och locan yuj smul vin̈ chiꞌ, yuj chiꞌ ix 
cot yoval scꞌol Jehová dꞌa yibꞌan̈ ebꞌ.

Ix acꞌji ganar ebꞌ israel yuj ebꞌ aj Hai
2  Ayic ayecꞌ vin̈aj Josué yedꞌ ebꞌ israel dꞌa Jericó, ix schecanbꞌat jayvan̈ ebꞌ 

vin̈ vinac vin̈ yic sbꞌat yilan ebꞌ vin̈ chajtil yaj chon̈abꞌ Hai. Aton jun ay dꞌa 
yichan̈cot Betel dꞌa slacꞌanil Bet-avén. Ix bꞌat ebꞌ vin̈ yilaꞌ tas yaj jun chon̈abꞌ 
chiꞌ. 3  Axo ix jax ebꞌ vin̈, ix yalan ebꞌ vin̈ dꞌa vin̈aj Josué chiꞌ icha tic: Man̈ 
yovaliloc sbꞌat ebꞌ vin̈ chon̈abꞌ tic smasanil, palta an̈ej chabꞌoc, ma oxeoc mil 
ebꞌ vin̈ sbꞌat yacꞌ oval yedꞌ ebꞌ, yic man̈ ton̈ejoc syixtej sbꞌa ebꞌ vin̈ smasanil, 
yujto quenn̈ej ebꞌ stan̈van jun chon̈abꞌ chiꞌ, xchi ebꞌ vin̈.

4 Yuj chiꞌ an̈ejam oxeoc mil ebꞌ vin̈ soldado ix bꞌat yacꞌ oval yedꞌ ebꞌ aj Hai 
chiꞌ. Palta axo ix aji, ix acꞌji ganar ebꞌ vin̈ soldado israel chiꞌ yuj ebꞌ. 5 Ix pechji 
ebꞌ vin̈ dꞌa spuertail chon̈abꞌ chiꞌ masanto dꞌa juntzan̈ lugar bꞌaj tzꞌicꞌjielta 
qꞌuen qꞌueen stzeyji. Ix miljicham 36 ebꞌ vin̈ soldado israel chiꞌ yuj ebꞌ dꞌa sat 
vitz dꞌa yalan̈ jun chon̈abꞌ chiꞌ, yuj chiꞌ ix te xiv ebꞌ israel chiꞌ smasanil, ix 
chabꞌaxqꞌue scꞌol ebꞌ.

6  Yuj chiꞌ, a vin̈aj Josué yedꞌ ebꞌ vin̈ yajalil chon̈abꞌ, ix sn̈icꞌbꞌat spichul ebꞌ 
vin̈ yuj cuscꞌolal, ix yacꞌanpaxqꞌue pococ ebꞌ vin̈ dꞌa sjolom, ix lajvi chiꞌ, ix em 
cumnaj ebꞌ vin̈ dꞌa yichan̈ teꞌ scaxail strato Jehová, ix emcꞌoch snan̈al sat ebꞌ 
vin̈ dꞌa sat luum masanto ix em cꞌu.

7 Ix yalan vin̈aj Josué chiꞌ icha tic:
—Ay Mamin Jehová, ¿tas yuj ix iqꞌuecꞌta a chon̈abꞌ tic dꞌa scꞌaxepal aꞌ 

Jordán tic? ¿Tom yuj on̈ satanel ebꞌ amorreo, yuj chiꞌ on̈ iqꞌuecꞌta dꞌa jun 
lugar tic? Te vachꞌ ama, ta ix on̈ can dꞌa scꞌaxepalecꞌ aꞌ Jordán chiꞌ. 8  Ay 
Mamin, ¿tasto val ol valaꞌ? A ebꞌ a chon̈abꞌ tic toxon̈ej ix el ebꞌ dꞌa ebꞌ ajcꞌool. 
9 Axo ebꞌ cananeo yedꞌ masanil chon̈abꞌ cajan dꞌa juntzan̈ lugar tic, ol yabꞌ 
specal ebꞌ tas ix scꞌulej ebꞌ a chon̈abꞌ tic, ol smolbꞌan sbꞌa ebꞌ, axo on̈ satanel 
ebꞌ chiꞌ, man̈xo ol on̈ bꞌinaj dꞌa sat lum tic. Axo ebꞌ anima, chuc ol yal ebꞌ dꞌa 
a patic, xchi vin̈.

10 Ix tacꞌvi Jehová dꞌa vin̈ icha tic:
—Qꞌuean̈ vaan, ¿tas tza cꞌulej?
11 A ebꞌ eyetisraelal tic ix och smul, yujto maj scꞌanabꞌajej ebꞌ tas ix val 

dꞌayex. Ix yelqꞌuejcot tastac ebꞌ ix valaꞌ to satel smasanil. Ix elcꞌan ebꞌ, ix 
yicꞌancot ebꞌ dꞌa elcꞌaltac, ix scꞌubꞌanel ebꞌ bꞌaj cajan. 12  Yuj val chiꞌ maxtzac 
yal-laj e tecꞌbꞌan e bꞌa dꞌa ebꞌ eyajcꞌol chiꞌ, tzex el dꞌa ebꞌ. Yuj chiꞌ a ticnaic 
smoj val tzex sateli. Tato man̈ ol e satel masanil tas ix valaꞌ to tze sateli, val 
yel man̈xo ol in och eyedꞌoc. 13 A ticnaic jun, qꞌuean̈ vaan, al dꞌa ebꞌ anima tic 
to sacbꞌitej sbꞌa ebꞌ, syacꞌan lista sbꞌa ebꞌ, yujto a qꞌuicꞌan sjavi ebꞌ dꞌa vichan̈ 
smasanil. A in Jehová e Diosal in svalaꞌ: Dꞌa e cal a ex israel ex tic, ay tas ix 
valaꞌ to satjieli, yuj chiꞌ tato an̈ejaꞌ e cꞌubꞌaneli, val yel man̈xo ol yal e tecꞌbꞌan 
e bꞌa dꞌa ebꞌ eyajcꞌol chiꞌ. 14 A qꞌuicꞌan, dꞌa junjun in̈tilal tzꞌaj e ja dꞌa vichan̈. 
A jun in̈tilal tzin chꞌoxoꞌ, a dꞌa scal jun chiꞌ ay jun in̈tilal tzꞌoch dꞌa vichan̈ 
dꞌa junjun macan̈. A jun macan̈ tzin chꞌox chiꞌ, sjavi dꞌa vichan̈ dꞌa junjun 
familiail, axo jun familia tzin chꞌox chiꞌ, sjavi masanil ebꞌ vin̈ vinac ay dꞌa 
scal, dꞌa junjunal sja ebꞌ vin̈ dꞌa vichan̈. 15 A dꞌa vin̈ tzꞌilchajelta tas ix valaꞌ 
to satjieli, a jun vin̈ chiꞌ sn̈usjitzꞌa vin̈ yedꞌ yetbꞌeyum, yuninal yedꞌ masanil 
tastac ay dꞌay, yujto ix scꞌulej vin̈ tas man̈ smojoc, maj scꞌanabꞌajej in trato 
vin̈, xchi Jehová.

* 7.26 Acor Syalelcꞌochi “satjieli”. 

A schamel vin̈aj Acán
16  Axo dꞌa junxo cꞌu, ix pet qꞌue vaan vin̈aj Josué chiꞌ, ix yalan vin̈ to 

smolbꞌej sbꞌa ebꞌ anima dꞌa junjun in̈tilal. Elan̈chamel ix chꞌoxji yin̈tilal vin̈aj 
Judá yuj Jehová. 17 Ix yalan vin̈aj Josué chiꞌ to macquiltac tzꞌaj schꞌoxan sbꞌa 
ebꞌ yin̈tilal Judá chiꞌ. Axo dꞌa scal ebꞌ, ataꞌ ix schꞌox ebꞌ yin̈tilal vin̈aj Zera 
Jehová, axo pax dꞌa scal ebꞌ chiꞌ ix elta ebꞌ yin̈tilal vin̈aj Zabdi. 18  Junjunal ix 
aj snitzancot sbꞌa ebꞌ yin̈tilal vin̈aj Zabdi chiꞌ. Axo dꞌa scal ebꞌ ix chꞌoxji vin̈aj 
Acán yuninal vin̈aj Carmi, yixchiquin vin̈aj Zabdi schabꞌil yixchiquin vin̈aj 
Zera, dꞌa yin̈tilal Judá yuj Jehová.

19 Ix lajvi chiꞌ ix yalan vin̈aj Josué dꞌa vin̈aj Acán chiꞌ icha tic:
—Ach vetchon̈abꞌ, dꞌa yichan̈ Jehová co Diosal a on̈ israel on̈ tic, jichan val 

tzalaꞌ tas chucal ix a cꞌulej, man̈ a cꞌubꞌejeli, xchi vin̈.
20 Ix tacꞌvi vin̈aj Acán chiꞌ icha tic:
—Val yel ix och in mul dꞌa Jehová co Diosal. Ay ton juntzan̈ tas ix 

velqꞌuejcoti. 21 A dꞌa scal masanil tastac ay dꞌa Jericó, ix vicꞌcot jun cꞌapac 
cꞌapac cotnac dꞌa Babilonia, yujto te vachꞌ yilji cꞌapac yedꞌ qꞌuen plata oyeꞌ am 
libra yalil yedꞌ jun telan̈ qꞌuen oro ay am junoc libra yalil. Ix viloch in cꞌol dꞌa 
juntzan̈ chiꞌ, yuj chiꞌ ix vicꞌcoti. A dꞌa snan̈al yol in mantiado mucan vuuj. A 
qꞌuen plata chiꞌ a dꞌa yalan̈ aycanem qꞌueen, xchi vin̈.

22  Ix lajvi chiꞌ, ix schecanbꞌat juntzan̈ ebꞌ vin̈ vinac vin̈aj Josué chiꞌ yil dꞌa 
yol smantiado vin̈aj Acán chiꞌ. Elan̈chamel ix bꞌat ebꞌ vin̈, ix bꞌat sjoyanqꞌueta 
juntzan̈ chiꞌ ebꞌ vin̈. A dꞌa yalan̈, ataꞌ ayem qꞌuen oro yedꞌ qꞌuen plata chiꞌ. 
23 Ix yicꞌancot ebꞌ vin̈ dꞌa vin̈aj Josué chiꞌ dꞌa yichan̈ masanil ebꞌ israel. Ix lajvi 
chiꞌ ix acꞌjioch dꞌa yichan̈ Jehová. 24  Axo vin̈aj Josué chiꞌ yedꞌ masanil ebꞌ 
israel chiꞌ ix yaman vin̈aj Acán chiꞌ yedꞌ juntzan̈ chiꞌ: Aton qꞌuen plata, jun 
cꞌapac cꞌapac, jun telan̈ qꞌuen oro, ebꞌ yuninal vin̈, ebꞌ ix yisil vin̈, nocꞌ vacax, 
nocꞌ bꞌuru, nocꞌ calnel, smantiado vin̈ yedꞌ masanil tas ay dꞌa ebꞌ. Ix yicꞌanbꞌat 
ebꞌ israel chiꞌ dꞌa jun acꞌlic scuchan Acor.

25 Axo yic ix cꞌoch ebꞌ taꞌ ix yalan vin̈aj Josué chiꞌ icha tic:
—¿Tas yuj ix icꞌcot jun yaelal chiꞌ dꞌa quibꞌan̈? A ticnaic jun, yacꞌocabꞌcot 

yaelal Jehová dꞌa ibꞌan̈, xchi vin̈.
Ix lajvi yalan juntzan̈ chiꞌ vin̈, ix syamanoch ebꞌ israel chiꞌ sjulqꞌuenancham 

vin̈aj Acán chiꞌ yedꞌ masanil ebꞌ yuninal. Ix lajvi chiꞌ ix sn̈usancantzꞌa ebꞌ 
masanil tastac ay dꞌa vin̈. 26  Ix lajvi chiꞌ, ix qꞌuecan juyan̈ qꞌuen qꞌueen dꞌa 
yibꞌan̈ ebꞌ, ix cann̈ej jun juyan̈ qꞌuen qꞌueen chiꞌ taꞌ, yuj chiꞌ Acor * ix sbꞌiejcan 
jun acꞌlic chiꞌ. Icha chiꞌ ix aj yoch vaan yoval scꞌol Jehová dꞌa yibꞌan̈ chon̈abꞌ 
Israel.

Ix yacꞌ ganar chon̈abꞌ Hai ebꞌ israel

8  1 Ix lajvi chiꞌ, ix yalan Jehová dꞌa vin̈aj Josué icha tic: Man̈ ach xivoc, 
mocabꞌ chabꞌaxqꞌue a cꞌool. Icꞌbꞌat masanil ebꞌ vin̈ soldado, tzach bꞌat 

oval dꞌa chon̈abꞌ Hai. A in ol vacꞌoch jun chon̈abꞌ chiꞌ yedꞌ vin̈ sreyal yedꞌ 
masanil smacbꞌen dꞌa yol e cꞌabꞌ. 2  Icha val ix eyutej chon̈abꞌ Jericó yedꞌ 
vin̈ sreyal, icha pax chiꞌ ol eyutej jun chon̈abꞌ chiꞌ yedꞌ vin̈ sreyal. Axo pax 

masanil tastac ay dꞌay yedꞌ nocꞌ nocꞌ, tzeyiquejcani ayic toxo ix eyacꞌ ganar. 
Acꞌbꞌat junoc macan̈ ebꞌ vin̈ soldado yic sbꞌat scꞌubꞌanel sbꞌa ebꞌ vin̈ dꞌa 
spatictac jun chon̈abꞌ chiꞌ, axo junocxo macan̈ ebꞌ vin̈ bꞌat tzuntzanelta ebꞌ 
cajan chiꞌ taꞌ, xchi Jehová chiꞌ dꞌa vin̈.

3  Yuj chiꞌ ix yacꞌan lista sbꞌa vin̈aj Josué chiꞌ yedꞌ ebꞌ vin̈ soldado yic sbꞌat 
ebꞌ yacꞌ oval dꞌa chon̈abꞌ Hai chiꞌ, ix sicꞌanel 30 mil ebꞌ vin̈ soldado vin̈ te 
jelan dꞌa oval, ix schecanbꞌat ebꞌ vin̈ dꞌacꞌvalil. 4 Ix yalan vin̈ dꞌa ebꞌ vin̈ icha 
tic: Abꞌec tas ol valaꞌ, sbꞌat e cꞌubꞌejel e bꞌa dꞌa spatictac jun chon̈abꞌ chiꞌ, man̈ 
najatoc tzex eli, lista tzex aji. 5 A inxo yedꞌ juntzan̈xo ebꞌ vin̈ soldado tic, ol 
on̈ cꞌoch dꞌa slacꞌanil jun chon̈abꞌ chiꞌ. Ayic ol elta ebꞌ ajcꞌol chiꞌ dꞌayon̈, ol on̈ 
el lemnaj dꞌa ebꞌ, icha ix on̈ yutej ebꞌ dꞌa sbꞌabꞌelal. 6 Ayic ol cot ebꞌ dꞌayon̈, 
ol on̈ spechan ebꞌ, a snaan ebꞌ to ol on̈ yacꞌxi ganar ebꞌ, icha chiꞌ ol cutej 
co montanel ebꞌ yic najat tzꞌelcan ebꞌ dꞌa schon̈abꞌ chiꞌ. 7 Axo yic ol eyilan 
icha chiꞌ, ol ex elta bꞌaj cꞌubꞌan ex chiꞌ, axo eyoch n̈ilnaj dꞌa yol chon̈abꞌ chiꞌ, 
yujto a Jehová ol acꞌanoch jun chon̈abꞌ chiꞌ dꞌa yol co cꞌabꞌ. 8  Ayic toxo ix ex 
ochcꞌoch dꞌa yol jun chon̈abꞌ chiꞌ, tze n̈ustzꞌa icha ix yutej yalan Jehová. Aton 
tic sval dꞌayex, xchi vin̈aj Josué chiꞌ.

9 Ix lajvi chiꞌ, ix schecanbꞌat ebꞌ vin̈ soldado chiꞌ vin̈. Ix cꞌoch ebꞌ scꞌubꞌejel 
sbꞌa dꞌa snan̈al Betel yedꞌ Hai chiꞌ, dꞌa stojolal bꞌaj tzꞌem cꞌu. Axo vin̈, ix can 
vin̈ dꞌa junxo acꞌval chiꞌ dꞌa campamento chiꞌ. 10 Axo dꞌa junxo cꞌu ix pet qꞌue 
vaan vin̈, ix smolbꞌan juntzan̈xo ebꞌ vin̈ soldado vin̈. Ix lajvi chiꞌ, ix bꞌabꞌlaj 
vin̈ yuj ebꞌ yedꞌ ebꞌ yajalil chon̈abꞌ. Ix bꞌat ebꞌ yic syacꞌan oval ebꞌ yedꞌ ebꞌ aj 
Hai chiꞌ. 11 Masanil ebꞌ vin̈ soldado ajun yedꞌ vin̈aj Josué chiꞌ ix cꞌoch ebꞌ dꞌa 
slacꞌanilxo jun chon̈abꞌ chiꞌ dꞌa stojolal spuertail, ix sbꞌoanqꞌue scampamento 
ebꞌ dꞌa jun acꞌlic dꞌa stojolal norte. An̈ej jun chꞌolan ay dꞌa snan̈al ebꞌ yedꞌ jun 
chon̈abꞌ chiꞌ. 12  Oyeꞌ mil ebꞌ vin̈ soldado ix schecbꞌat vin̈aj Josué scꞌubꞌejel 
sbꞌa dꞌa snan̈al Betel yedꞌ Hai chiꞌ dꞌa stojolal bꞌaj tzꞌem cꞌu. 13  Yuj chiꞌ chabꞌ 
macan̈ ix aj ebꞌ vin̈ soldado chiꞌ, jun macan̈ ebꞌ ix bꞌat scꞌubꞌejel sbꞌa dꞌa 
spatictac chon̈abꞌ chiꞌ dꞌa stojolal bꞌaj tzꞌem cꞌu, axo junxo macan̈ ebꞌ, ixto 
can ebꞌ dꞌa yol scampamento dꞌa stojolal norte. Axo dꞌa jun acꞌval chiꞌ ix bꞌat 
vin̈aj Josué chiꞌ yedꞌ ebꞌ vin̈ soldado chiꞌ, ix emcꞌoch ebꞌ dꞌa jun chꞌolan chiꞌ.

14 Axo yic ix yilanelta vin̈ sreyal Hai chiꞌ to ay tas van scꞌoch dꞌa vin̈, yuj chiꞌ 
ix pet qꞌue vaan vin̈, ix yacꞌan lista masanil ebꞌ vin̈ soldado vin̈. Ix elta vin̈ yacꞌ 
oval yedꞌ ebꞌ israel chiꞌ dꞌa jun chꞌolan tzꞌemcꞌoch dꞌa stiꞌ aꞌ Jordán, palta man̈ 
yojtacoc vin̈ tato ay ebꞌ vin̈ soldado toxo ix scꞌubꞌejel sbꞌa dꞌa spatic chon̈abꞌ 
chiꞌ. 15 Axo ix yilan vin̈aj Josué chiꞌ sjavi ebꞌ, ichato ix xiv vin̈, elan̈chamel ix el 
lemnaj vin̈ yedꞌ ebꞌ vin̈ soldado, ix bꞌat ebꞌ dꞌa stojolal tzꞌinan luum. 16 Yuj chiꞌ 
axo vin̈ sreyal Hai chiꞌ ix alani to sbꞌat masanil ebꞌ aycan dꞌa yol chon̈abꞌ chiꞌ 
yic spechchaj vin̈aj Josué yedꞌ ebꞌ vin̈ soldado israel chiꞌ, yuj chiꞌ te najat ix el 
ebꞌ dꞌa schon̈abꞌ chiꞌ. 17 Man̈xa junoc vinac ix can dꞌa yol chon̈abꞌ Hai chiꞌ yedꞌ 
dꞌa Betel. Masanil ebꞌ ix bꞌat spech ebꞌ vin̈ soldado israel chiꞌ. Yujto ix bꞌat ebꞌ 
smasanil, yuj chiꞌ man̈xa mach ix can stan̈vej schon̈abꞌ ebꞌ chiꞌ. 18 Ix lajvi chiꞌ, 
ix yalan Jehová dꞌa vin̈aj Josué chiꞌ icha tic: Chꞌoxbꞌat qꞌuen a lanza dꞌa stojolal 
chon̈abꞌ Hai, yujto svacꞌoch jun chon̈abꞌ chiꞌ dꞌa yol a cꞌabꞌ, xchi dꞌa vin̈.

Elan̈chamel ix schꞌoxbꞌat qꞌuen slanza vin̈ dꞌa stojolal chon̈abꞌ Hai chiꞌ. 
19 Val dꞌa jun rato chiꞌ a ebꞌ vin̈ soldado cꞌubꞌanel dꞌa spatictac jun chon̈abꞌ 
chiꞌ, ix och n̈ilnaj ebꞌ dꞌa yool. Ix yacꞌan ganar ebꞌ, ix sn̈usantzꞌa ebꞌ.

20  Axo yic ix meltzajbꞌat qꞌuelan ebꞌ vin̈ soldado aj Hai chiꞌ, ix yilan ebꞌ 
van sqꞌue stabꞌil schon̈abꞌ ebꞌ chiꞌ stzꞌabꞌati. Man̈xa bꞌaj ix yal scolan sbꞌa 
ebꞌ, yujto a ebꞌ israel van yel dꞌa ebꞌ chiꞌ, ix meltzaj ebꞌ yacꞌ oval yedꞌ 
ebꞌ. 21 Axo ix yilan vin̈aj Josué chiꞌ to van sqꞌue stabꞌil jun chon̈abꞌ chiꞌ, 
ix yojtacanel vin̈ to toxo ix och ebꞌ vin̈ soldado vin̈ dꞌa yol chon̈abꞌ chiꞌ. 
Yuj chiꞌ ix meltzaj vin̈ yedꞌ ebꞌ vin̈ soldado dꞌa ebꞌ aj Hai chiꞌ, ix och ijan 
vin̈ smilancham ebꞌ. 22  Ix eltapax ebꞌ ayxo och dꞌa yol chon̈abꞌ chiꞌ yacꞌ 
oval, ix meltzajpax ebꞌ pechbꞌil yuj ebꞌ aj Hai chiꞌ. Yuj chiꞌ ix oymaj ebꞌ 
israel chiꞌ dꞌa spatic ebꞌ, man̈xa junoc ebꞌ syal yeli, yuj chiꞌ ix cham ebꞌ 
smasanil. 23  Axon̈ej vin̈ sreyal Hai chiꞌ pitzan, ix yicꞌanbꞌat ebꞌ vin̈ dꞌa 
vin̈aj Josué chiꞌ.

24 Ayic ix lajvi scham masanil ebꞌ vin̈ soldado ix pechan ebꞌ israel chiꞌ, ix 
bꞌatxi ebꞌ dꞌa yol chon̈abꞌ chiꞌ, ix bꞌat svachꞌ satanel jantacto anima ebꞌ ix 
cani. 25 A dꞌa jun cꞌu chiꞌ, 12 mil ebꞌ aj Hai chiꞌ ix chami, ebꞌ ix ix yedꞌ ebꞌ 
vin̈ vinac. 26 Maj yicꞌ jabꞌoc yip vin̈aj Josué chiꞌ yedꞌ masanil ebꞌ vin̈ soldado, 
masanto ix yal scham ebꞌ aj Hai chiꞌ smasanil.

27 Masanil nocꞌ nocꞌ yedꞌ masanil tastac, ix yicꞌbꞌat ebꞌ israel chiꞌ, icha 
ix aj yalan Jehová dꞌa vin̈aj Josué chiꞌ. 28  Ix tzꞌacanbꞌat masanil chon̈abꞌ 
Hai chiꞌ yuj vin̈aj Josué chiꞌ yedꞌ ebꞌ vin̈ soldado, ix emcan bꞌulnaj stzꞌai, 
axon̈ej yedꞌtal chequel ix ajcani. 29  Ix qꞌue locan vin̈ sreyal Hai chiꞌ dꞌa 
scꞌabꞌ jun te teꞌ yuj vin̈aj Josué chiꞌ, masanto dꞌa yemcꞌualil. Axo yic ix 
qꞌuicꞌbꞌi, ix schecan vin̈ icꞌjoquemta vin̈. Ix yicꞌanemta snivanil vin̈ rey 
chiꞌ ebꞌ, ix bꞌat syumancan ebꞌ dꞌa spuertail schon̈abꞌ chiꞌ, ix qꞌuecan 
bꞌulan qꞌuen qꞌueen dꞌa yibꞌan̈ vin̈. A jun bꞌulan̈ qꞌuen chiꞌ ix canxon̈ej 
qꞌueen.

Ix avtaj cꞌaybꞌubꞌal dꞌa yich lum vitz Ebal
30 Ix lajvi chiꞌ, ix sbꞌoancanqꞌue jun altar vin̈aj Josué chiꞌ dꞌa Jehová sDiosal 

ebꞌ israel dꞌa yich lum vitz Ebal. 31 Ix scꞌulej vin̈ icha ajnac yalancan vin̈aj 
Moisés schecabꞌ Jehová dꞌa ebꞌ israel chiꞌ, icha yajcan bꞌaj tzꞌibꞌabꞌilcan jun 
cꞌaybꞌubꞌal icha tic: A qꞌuen qꞌueen man̈ tzeybꞌiloc, a qꞌuen tzꞌoch dꞌa junoc 
altar, xchi jun cꞌaybꞌubꞌal chiꞌ.

Axo dꞌa yibꞌan̈ qꞌuen chiꞌ ix n̈usjitzꞌa silabꞌ dꞌa yichan̈ Jehová, aton silabꞌ 
stzꞌabꞌat smasanil yedꞌ silabꞌ schꞌoxan juncꞌolal yedꞌ Dios. 32  Dꞌa yichan̈ ebꞌ 
chon̈abꞌ ix stzꞌibꞌejoch jun cꞌaybꞌubꞌal vin̈aj Josué chiꞌ dꞌa qꞌuen qꞌueen yic 
altar chiꞌ, aton jun yacꞌnaccan vin̈aj Moisés chiꞌ dꞌa ebꞌ yetisraelal. 33  Axo 
masanil ebꞌ israel, ebꞌ yichamtac vinaquil chon̈abꞌ, ebꞌ yajal soldado, ebꞌ juez 
yedꞌ ebꞌ chꞌoc chon̈abꞌil ayecꞌ dꞌa scal ebꞌ, cha macan̈ ix aj spojan sbꞌa ebꞌ 
dꞌa stzꞌeytac teꞌ scaxail strato Jehová. Dꞌa spaticbꞌat jun macan̈ ebꞌ ix can 
lum vitz Gerizim, axo dꞌa spaticbꞌat junxo macan̈ ebꞌ ix can lum vitz Ebal. 
Ix laj cot qꞌuelan ebꞌ scha macan̈il dꞌa ebꞌ sacerdote yin̈tilalcan vin̈aj Leví 
bꞌachjinac teꞌ scaxail strato Jehová chiꞌ, yic syalan vachꞌ lolonel ebꞌ dꞌa ebꞌ 
israel chiꞌ, icha aj yalannaccan vin̈aj Moisés, schecabꞌ Jehová.

34-35 Ix syamanoch vin̈aj Josué chiꞌ yavtan jun cꞌaybꞌubꞌal yalnaccan vin̈aj 
Moisés chiꞌ. Malaj junoc lolonel tzꞌibꞌabꞌilcan chiꞌ maj yavtej vin̈, aton masanil 
vachꞌ lolonel yedꞌ catabꞌ lolonel. Ix yavtan vin̈ yabꞌ masanil ebꞌ israel, ebꞌ ix 
ix, ebꞌ unin yedꞌ ebꞌ chꞌoc chon̈abꞌil ayecꞌ dꞌa scal ebꞌ.

Jun trato yedꞌ ebꞌ aj Gabaón

9  1 Ay juntzan̈ ebꞌ vin̈ rey cajan dꞌa stojolal bꞌaj tzꞌem cꞌu dꞌa aꞌ Jordán, 
ebꞌ cajan dꞌa jolomtac vitz, ebꞌ cajan dꞌa span̈anil stiꞌ aꞌ Jordán chiꞌ 

yedꞌ ebꞌ cajan dꞌa stitac aꞌ mar Mediterráneo, masanto scꞌoch dꞌa Líbano, ix 
yabꞌ specal ebꞌ tas van yuji dꞌa slacꞌanil ebꞌ chiꞌ. A juntzan̈ ebꞌ rey chiꞌ, aton 
ebꞌ vin̈ sreyal ebꞌ hitita, ebꞌ amorreo, ebꞌ cananeo, ebꞌ ferezeo, ebꞌ heveo 
yedꞌ ebꞌ jebuseo, 2  ix slajtian sbꞌa ebꞌ to junn̈ej syutej sbꞌa ebꞌ, yic syacꞌan 
oval ebꞌ yedꞌ vin̈aj Josué yedꞌ ebꞌ chon̈abꞌ israel. 3  Palta a ebꞌ heveo cajan 
dꞌa Gabaón, ayic ix yabꞌan ebꞌ tas ix ajcan chon̈abꞌ Jericó yedꞌ Hai yuj vin̈aj 
Josué chiꞌ, 4 ix snaan ebꞌ tas syutej ebꞌ yacꞌan musansatil vin̈aj Josué chiꞌ. Yuj 
chiꞌ ix smolbꞌan juntzan̈ cꞌatac coxtal ebꞌ yedꞌ nocꞌ cꞌatac tzꞌuum yedꞌtal vino 
olchimtac, ix yacꞌanqꞌue ebꞌ dꞌa yibꞌan̈ nocꞌ bꞌuru, ix cot ebꞌ. 5 Ix yacꞌanoch 
cꞌatac pichul ebꞌ olchimtac yedꞌ nocꞌ xan̈abꞌ nipchimtac. Ix yicꞌancot ixim pan 
ebꞌ taquin̈xo, cꞌustumtacxo. 6  Ayic ix javi ebꞌ dꞌa scampamento vin̈aj Josué 
dꞌa Gilgal, ix yalan ebꞌ dꞌa vin̈ yedꞌ dꞌa ebꞌ yajalil chon̈abꞌ Israel chiꞌ icha tic:

—Te najat bꞌaj on̈ coti, co gana sco bꞌo junoc co trato eyedꞌoc, xchi ebꞌ.
7 Ix tacꞌvi ebꞌ israel dꞌa ebꞌ heveo chiꞌ icha tic:
—Tecan lacꞌan bꞌaj cajan ex, ¿tas ol cutoc co bꞌoan junoc co trato eyedꞌoc? 

xchi ebꞌ.
8  Ix och ijan ebꞌ yalan dꞌa vin̈aj Josué chiꞌ:
—Bꞌecan co cꞌol coch e checabꞌoc, xchi ebꞌ. Ix scꞌanbꞌan vin̈ dꞌa ebꞌ:
—¿Mach ex jun? ¿Bꞌajtil ex coti? xchi vin̈.
9 Ix tacꞌvi ebꞌ icha tic:
—Te najat ayon̈, yujto ix cabꞌi to ay smay Jehová e Diosal, cabꞌnac tas 

e cꞌulej dꞌa Egipto. 10 Cabꞌnac tas utabꞌil chavan̈ ebꞌ vin̈ sreyal ebꞌ amorreo 
dꞌa scꞌaxepalbꞌat aꞌ Jordán yuj Jehová, aton vin̈aj Sehón sreyal Hesbón yedꞌ 
vin̈aj Og sreyal Basán cajan dꞌa Astarot. 11 Yuj chiꞌ, ix yal ebꞌ cajalil yedꞌ ebꞌ 
quetchon̈abꞌ: Iqꞌuecbꞌat e vael dꞌa yoltac bꞌe bꞌat eyilan ebꞌ israel chiꞌ bꞌaj 
ayeqꞌui. Tzeyalani to tzon̈ och schecabꞌoc ebꞌ, sco bꞌoan junoc co trato yedꞌ 
ebꞌ, xchi ebꞌ dꞌayon̈. 12  Ayic ix on̈ cot ex co sayeqꞌui, te cꞌacꞌto ixim pan tic a ix 
quicꞌancot ixim, axo ticnaic, cꞌustumtacxo ixim, taquin̈xo pax ixim. 13  An̈ejaꞌ 
juntzan̈ nocꞌ tzꞌuum tic, te acꞌto nocꞌ ix cacꞌanem vino dꞌa yol nocꞌ, axo ticnaic 
olanxo nocꞌ. An̈ejaꞌ co pichul tic, co xan̈abꞌ toxo ix n̈icꞌchaji yujto te najat bꞌaj 
on̈ coti, xchi ebꞌ.

14-15 Ix schaanecꞌ svael ebꞌ chiꞌ ebꞌ yajalil israel yic schꞌoxanel ebꞌ to sbꞌo 
junoc strato ebꞌ, palta mantalaj tas scꞌanbꞌej ebꞌ dꞌa Jehová yuj jun strato ebꞌ 
sbꞌo chiꞌ. Ix och vin̈aj Josué chiꞌ juncꞌolal yedꞌ ebꞌ, yic max satjiel-laj ebꞌ yuj 
vin̈. Icha pax chiꞌ ebꞌ yajalil ebꞌ israel chiꞌ, ix yacꞌ stiꞌ ebꞌ dꞌa yichan̈ Jehová.

16  Ayic schabꞌjialxo sbꞌoan strato ebꞌ chiꞌ, ix yabꞌan ebꞌ israel chiꞌ to 
lacꞌann̈ej cajan ebꞌ gabaonita chiꞌ. 17 Ix lajvi chiꞌ, ix syamanoch ebꞌ israel chiꞌ 
sbꞌat sayan bꞌaj cajan ebꞌ chiꞌ. Axo dꞌa schabꞌjial ix cꞌoch ebꞌ dꞌa schon̈abꞌ ebꞌ, 
aton Gabaón, Cafira, Beerot yedꞌ Quiriat-jearim. 18  Palta maj yal smiljicham 
ebꞌ yuj ebꞌ israel chiꞌ, yujto toxo ix yacꞌ stiꞌ ebꞌ yajalil ebꞌ dꞌa sbꞌi Jehová 
sDiosal to ol yacꞌ nivancꞌolal ebꞌ gabaonita chiꞌ ebꞌ.

Yuj chiꞌ ix cot yoval ebꞌ anima dꞌa ebꞌ yajal chiꞌ. 19 Palta ix yalan ebꞌ yajal 
chiꞌ dꞌa ebꞌ yetchon̈abꞌ chiꞌ icha tic:

—A on̈ tic, toxo ix cacꞌ co tiꞌ dꞌa yichan̈ Jehová co Diosal to max co 
milcham juntzan̈ anima tic, yuj chiꞌ max yal cacꞌan chucal dꞌa ebꞌ. 20 Yuj chiꞌ 
ol cann̈ej ebꞌ ichn̈ej taꞌ, ta maay ol cot yoval scꞌol Jehová dꞌayon̈, xchi ebꞌ.

21 Ix yalanpax ebꞌ: Mocabꞌ cham ebꞌ, palta to tzꞌochcan ebꞌ cꞌatzitzvumal 
yedꞌ cuchumail dꞌayon̈, xchi ebꞌ. Icha chiꞌ ix aj yalan ebꞌ yajalil chon̈abꞌ chiꞌ.

22  Ix yavtancot ebꞌ gabaonita vin̈aj Josué chiꞌ, ix yalan vin̈ dꞌa ebꞌ icha tic:
—¿Tas yuj ix eyesej dꞌayon̈? Ix eyalani to najat ayex, ticni tobꞌan lacꞌan 

ayex. 23  A ticnaic, yuj tas ix e cꞌulej chiꞌ, catabꞌil ex, yuj chiꞌ tzex ochcan 
cꞌatzitzvumal yedꞌ cuchumail dꞌa masanil tiempo dꞌa scajnubꞌ co Diosal, xchi 
vin̈.

24 Ix tacꞌvi ebꞌ dꞌa vin̈aj Josué chiꞌ icha tic:
—Ix co cꞌulej icha chiꞌ, yujto ix cabꞌ specal tas ix yal Jehová e Diosal dꞌa 

vin̈aj Moisés, vin̈ schecabꞌ to ol yacꞌoch juntzan̈ chon̈abꞌ tic smasanil dꞌa yol 
e cꞌabꞌ, ol laj e satel masanil anima cajan dꞌay. Icha chiꞌ ix co cꞌulej yujto tzon̈ 
te xiv dꞌayex. Tzon̈ xiv on̈ e sataneli. 25 A ticnaic, ayon̈xooch dꞌa yol e cꞌabꞌ, a 
ex tze naꞌa tas tzon̈ eyutej, aton tas smoj tze naꞌa, xchi ebꞌ.

26  Icha chiꞌ ix aj scolancanel ebꞌ gabaonita chiꞌ vin̈aj Josué yic max 
miljicham ebꞌ yuj ebꞌ yetisraelal vin̈ chiꞌ. 27 Yuj chiꞌ ix acꞌjicanoch ebꞌ 
cꞌatzitzvumal yedꞌ cuchumail dꞌa ebꞌ israel chiꞌ yedꞌ pax dꞌa scajnubꞌ Jehová. 
Yuj chiꞌ ix acꞌjicanoch ebꞌ dꞌa jun munlajel chiꞌ dꞌa jun lugar ol siqꞌuel Jehová 
bꞌaj ol och ejmelal dꞌay.

Ix acꞌji ganar ebꞌ amorreo yuj ebꞌ israel

10  1 A vin̈aj Adonisedec sreyal Jerusalén, a ix yabꞌan vin̈ to ix satjiel 
chon̈abꞌ Hai yedꞌ vin̈ sreyal yuj vin̈aj Josué chiꞌ, icha ix aj satjiel 

chon̈abꞌ Jericó yedꞌ sreyal. Ix yabꞌanpax vin̈ to a ebꞌ gabaonita toxo ix yacꞌoch 
sbꞌa ebꞌ dꞌa yol scꞌabꞌ ebꞌ israel yuj scolan sbꞌa, cajanxoecꞌ ebꞌ dꞌa scal ebꞌ.

2  Yuj chiꞌ ix te xiv vin̈, yujto a chon̈abꞌ Gabaón, te nivan chon̈abꞌ icha 
juntzan̈xo nivac chon̈abꞌ ay sreyal, te ecꞌto dꞌa yichan̈ chon̈abꞌ Hai, te ay 
smay ebꞌ dꞌa oval. 3  Yuj chiꞌ ix yalbꞌat vin̈aj Adonisedec chiꞌ dꞌa vin̈aj Hoham 
sreyal Hebrón, dꞌa vin̈aj Piream sreyal Jarmut, dꞌa vin̈aj Jafía sreyal Laquis 
yedꞌ dꞌa vin̈aj Debir sreyal Eglón, icha tic: 4 Cotan̈ec, ochan̈ec vedꞌoc, scacꞌan 
oval yedꞌ chon̈abꞌ Gabaón, yujto ix yacꞌoch sbꞌa yedꞌ vin̈aj Josué yedꞌ chon̈abꞌ 
Israel, xchibꞌat vin̈ dꞌa ebꞌ vin̈. 5 Yuj chiꞌ junxon̈ej ix yutej sbꞌa ovan̈ ebꞌ vin̈ rey 
chiꞌ. Ix bꞌat ebꞌ vin̈ yedꞌ ebꞌ vin̈ soldado, ix sbꞌoanqꞌue scampamento ebꞌ vin̈ 
dꞌa slacꞌanil chon̈abꞌ Gabaón, yuj yacꞌan oval ebꞌ vin̈ yedꞌoc.

6  Yuj chiꞌ a ebꞌ aj Gabaón chiꞌ ix yalcot ebꞌ dꞌa vin̈aj Josué bꞌaj ayecꞌ dꞌa 
scampamento dꞌa Gilgal, icha tic: Cotan̈ dꞌa elan̈chamel yic tzul on̈ a colan 
a on̈ a checabꞌ on̈ tic, yujto a masanil ebꞌ vin̈ sreyal amorreo cajan dꞌa 
tzalquixtac, junn̈ej ix yutej sbꞌa ebꞌ yic tzon̈ satanel ebꞌ, xchicot ebꞌ dꞌa vin̈. 
7 Yuj chiꞌ, ix bꞌat vin̈aj Josué dꞌa Gilgal chiꞌ ix yicꞌanbꞌat ebꞌ vin̈ soldado vin̈ te 
tecꞌan. 8  Ix yalan Jehová dꞌa vin̈ icha tic: Man̈ ach xiv dꞌa ebꞌ, a in ol vacꞌoch 
ebꞌ dꞌa yol a cꞌabꞌ, malaj junoc ebꞌ ol yal stecꞌbꞌan sbꞌa dꞌa ichan̈, xchi dꞌa vin̈.

9 Pilan acꞌval ix bꞌey vin̈aj Josué yedꞌ ebꞌ vin̈ soldado chiꞌ, ix cꞌoch ebꞌ 
dꞌa Gabaón dꞌa scampamento ebꞌ amorreo, satcꞌolal yaj ebꞌ amorreo chiꞌ ix 
cꞌoch vin̈ yacꞌ oval yedꞌ ebꞌ. 10  Axo Jehová ix acꞌanoch jun nivan xivcꞌolal 
dꞌa ebꞌ, ayic ix yilanbꞌat ebꞌ israel ebꞌ. Yuj chiꞌ man̈xo jantacoc ebꞌ amorreo 

ix miljicham yuj ebꞌ israel dꞌa Gabaón chiꞌ, ix bꞌat ebꞌ dꞌa spatic ebꞌ dꞌa jun 
bꞌe pichan yem dꞌa Bet-horón, ix smilancham jantac ebꞌ ix yamchaj yuj ebꞌ 
masanto ix cꞌoch ebꞌ dꞌa Azeca yedꞌ dꞌa Maceda. 11 Ay ebꞌ amorreo chiꞌ ix yacꞌ 
ganar yeli. Yacbꞌan van spichlajem ebꞌ dꞌa vitzal Bet-horón, axo Jehová ix 
acꞌancot qꞌuen nivac sacbꞌat dꞌa yibꞌan̈ ebꞌ, masanto dꞌa Azeca, yuj chiꞌ ecꞌto 
ebꞌ ix cham yuj qꞌuen sacbꞌat chiꞌ dꞌa yichan̈ ebꞌ ix xicjicham dꞌa qꞌuen espada 
yuj ebꞌ israel.

12  Ayic van yacꞌjioch ebꞌ amorreo chiꞌ dꞌa yol scꞌabꞌ ebꞌ israel yuj Jehová, ix 
yalan vin̈aj Josué dꞌa Jehová chiꞌ dꞌa yichan̈ masanil anima icha tic:

Ochocabꞌ vaan cꞌu dꞌa yibꞌan̈ Gabaón, ochocabꞌ vaan qꞌuen uj dꞌa yibꞌan̈ 
schꞌolanil Ajalón, xchi vin̈.

 13 Yuj chiꞌ ix och vaan cꞌu yedꞌ qꞌuen uj, masanto ix satel ebꞌ ayoch ajcꞌolal 
dꞌa ebꞌ israel chiꞌ.

Icha chiꞌ yaj stzꞌibꞌchajcan dꞌa Jazer to ix och vaan sbꞌey cꞌu dꞌa snan̈al 
satchaan̈, quen am man̈ junoc cꞌual ix och vaan sbꞌeyi, majxo qꞌuicꞌbꞌoclaj. 
14 Malaj junoc cꞌual ujinac icha ix uji dꞌa jun cꞌu chiꞌ, malaj pax junocxo ol 
ujoc, yujto ix yabꞌ Jehová tas ix yal junoc anima, yujto a ix colvaj yedꞌ ebꞌ 
israel dꞌa oval. 15 Ayic ix satcanel masanil ebꞌ amorreo chiꞌ, ix meltzaj vin̈aj 
Josué yedꞌ ebꞌ israel dꞌa Gilgal chiꞌ.

16  Ayic van yacꞌan oval ebꞌ israel chiꞌ yedꞌ ebꞌ amorreo, a ovan̈ ebꞌ vin̈ 
sreyal ebꞌ chiꞌ, ix bꞌat scꞌubꞌejel sbꞌa ebꞌ vin̈ dꞌa yol jun qꞌuen n̈aqꞌueen dꞌa 
Maceda. 17 Axo ix aji, ix ilchajelta ebꞌ vin̈ dꞌa yol qꞌuen n̈aqꞌueen chiꞌ, yuj chiꞌ 
ix bꞌat alchaj dꞌa vin̈aj Josué. 18  Ix yalan vin̈ icha tic: Bꞌalecoch qꞌuen qꞌueen 
dꞌa stiꞌ qꞌuen n̈aqꞌueen chiꞌ yic smacchajcani. Tzꞌochpaxcan ebꞌ vin̈ soldado 
stan̈vej stiꞌ qꞌueen. 19 A exxo tic, ixiquec dꞌa spatic juntzan̈xo ebꞌ ajcꞌol van yel 
chiꞌ. Man̈xo e cha meltzaj ebꞌ dꞌa schon̈abꞌ, yujto a Jehová co Diosal toxo ix 
acꞌanoch ebꞌ dꞌa yol co cꞌabꞌ, xchi vin̈.

20 Ix acꞌji ganar masanil ebꞌ amorreo yuj vin̈aj Josué yedꞌ ebꞌ vin̈ soldado 
israel chiꞌ. Te nivan ebꞌ ix chami, axo ebꞌ maj chamlaj dꞌa oval chiꞌ ix bꞌatcan 
ebꞌ scol sbꞌa dꞌa schon̈abꞌ ayoch smuroal.

21 Axo ebꞌ vin̈ soldado israel, ix meltzaj ebꞌ vin̈ dꞌa scampamento dꞌa 
Maceda bꞌaj aycan vin̈aj Josué chiꞌ, malaj tas ix icꞌan ebꞌ vin̈, man̈xalaj mach 
ixto comon bꞌuchvaj dꞌa ebꞌ.

22  Ix yalan vin̈aj Josué chiꞌ icha tic: Jaquec qꞌuen n̈aqꞌueen tic, tzeyicꞌanelta 
ebꞌ vin̈ rey chiꞌ yovan̈il, xchi vin̈. 23  Yuj chiꞌ ix yiqꞌuelta ovan̈ ebꞌ vin̈ rey 
ayoch dꞌa yol qꞌuen n̈aqꞌueen chiꞌ ebꞌ israel, aton vin̈ sreyal Jerusalén, vin̈ 
sreyal Hebrón, vin̈ sreyal Jarmut, vin̈ sreyal Laquis yedꞌ vin̈ sreyal Eglón. 
24 Ayic ix icꞌjielta ebꞌ vin̈ dꞌa yichan̈ vin̈aj Josué chiꞌ, ix yavtan masanil ebꞌ 
vin̈ soldado israel chiꞌ vin̈, ix yalan vin̈ dꞌa ebꞌ yajal soldado ayecꞌ yedꞌ vin̈ 
icha tic: Nitzeccot e bꞌa, tzex qꞌue tecꞌtecꞌ dꞌa sjaj juntzan̈ ebꞌ vin̈ rey tic, xchi 
vin̈. Ix scꞌanabꞌajan ebꞌ icha ix yal vin̈. 25 Ix yalanxi vin̈ dꞌa ebꞌ vin̈: Man̈ ex 
xivoc, mocabꞌ chabꞌaxqꞌue e cꞌool. Te tecꞌan tzeyutej e bꞌa eyacꞌan oval, yujto 
ix yal Jehová to icha val tic ol yutej masanil ebꞌ ayoch ajcꞌolal dꞌayon̈, xchi 
vin̈ dꞌa ebꞌ.

26  Ix lajvi chiꞌ, ix yalan vin̈ to smiljicham juntzan̈ ebꞌ vin̈ rey chiꞌ, to 
sqꞌue dꞌun̈an ebꞌ vin̈ dꞌa junjunoc te teꞌ masanto tzꞌem cꞌu. 27 Axo yic vanxo 
sqꞌuicꞌbꞌi, ix yalan vin̈aj Josué chiꞌ to tzꞌicꞌjiemta ebꞌ vin̈, tzꞌacꞌjicanoch ebꞌ 

vin̈ dꞌa yol qꞌuen n̈aqꞌueen bꞌaj ix scꞌubꞌejel sbꞌa chiꞌ. Ix macchajcan stiꞌ qꞌueen 
yedꞌ juntzan̈ nivac qꞌueen, ix can qꞌuen taꞌ dꞌa juneln̈ej.

A juntzan̈ chon̈abꞌ ix satel ebꞌ israel
28  An̈ejaꞌ dꞌa jun cꞌu chiꞌ, ix och vin̈aj Josué chiꞌ dꞌa chon̈abꞌ Maceda yedꞌ 

ebꞌ vin̈ soldado, ix satanel masanil tas ebꞌ. Ix xicancham masanil anima ebꞌ 
dꞌa chon̈abꞌ chiꞌ yedꞌ yespada, man̈xo junoc ix cani. Ix smilcham vin̈ sreyal 
Maceda chiꞌ ebꞌ icha val ix aj vin̈ sreyal Jericó.

29 I x lajvi chiꞌ, ix bꞌat vin̈aj Josué chiꞌ yedꞌ ebꞌ vin̈ soldado dꞌa chon̈abꞌ 
Libna, ix yacꞌan oval ebꞌ yedꞌoc. 30 Ix acꞌjipaxoch jun chon̈abꞌ chiꞌ yedꞌ sreyal 
dꞌa yol scꞌabꞌ ebꞌ yuj Jehová. Man̈xa junoc ix can taꞌ. Ix smilcham vin̈ sreyal 
Libna chiꞌ ebꞌ icha val ix aj vin̈ sreyal Jericó.

31 I x lajvi satanel chon̈abꞌ Libna chiꞌ ebꞌ, ix bꞌatxi ebꞌ dꞌa Laquis, ix 
sbꞌoanqꞌue scampamento ebꞌ dꞌa yichan̈ jun chon̈abꞌ chiꞌ, ix yacꞌan oval ebꞌ 
yedꞌoc. 32  Axo dꞌa yevial chiꞌ, ix acꞌjioch jun chon̈abꞌ chiꞌ dꞌa yol scꞌabꞌ ebꞌ yuj 
Jehová. Icha ix yutej Libna ebꞌ, ix smilancham masanil ebꞌ anima ebꞌ. 33  Axo 
vin̈aj Horam sreyal Gezer, ix qꞌuecꞌoch yedꞌ ebꞌ vin̈ soldado yic scolvaj yedꞌ 
ebꞌ aj Laquis chiꞌ yalani, palta a ebꞌ israel chiꞌ ix satanel vin̈aj Horam chiꞌ yedꞌ 
masanil ebꞌ vin̈ soldado, man̈xa junoc ebꞌ ix cani.

34 Axo yic ix lajvi oval dꞌa Laquis chiꞌ, ix bꞌat vin̈aj Josué chiꞌ yedꞌ ebꞌ vin̈ 
soldado dꞌa chon̈abꞌ Eglón, ix sbꞌoanqꞌue scampamento ebꞌ dꞌa slacꞌanil chiꞌ, 
ix yacꞌan oval ebꞌ yedꞌoc. 35 An̈ejaꞌ dꞌa jun cꞌu chiꞌ, masanil mach cajan taꞌ ix 
satel ebꞌ, man̈xo junoc ixto cani, icha ix utaj Laquis.

36 Ix el ebꞌ dꞌa Eglón chiꞌ, ix cꞌoch ebꞌ dꞌa Hebrón, yic syacꞌanpax oval ebꞌ 
yedꞌoc. 37 Ayic ix och ebꞌ chiꞌ dꞌay, ix satanel ebꞌ dꞌa juneln̈ej. Ix smilancham 
vin̈ sreyal jun chon̈abꞌ chiꞌ ebꞌ yedꞌ masanil anima yedꞌ juntzan̈xo anima ay 
dꞌa juntzan̈xo chon̈abꞌ dꞌa slacꞌanil chiꞌ, icha val ix aj Eglón.

38  Ayic ix lajvicanel chiꞌ, ix bꞌat vin̈aj Josué chiꞌ yedꞌ ebꞌ vin̈ soldado yacꞌ 
oval yedꞌ chon̈abꞌ Debir. 39 Ix smilancham vin̈ sreyal ebꞌ yedꞌ masanil ebꞌ 
anima cajan dꞌa slacꞌanil chiꞌ. Man̈xo junoc anima cajan dꞌa Debir chiꞌ ixto 
cani. Ix satel ebꞌ smasanil, icha ix aj Hebrón yedꞌ Libna yedꞌ sreyal.

40 Icha chiꞌ ix aj satjiel masanil ebꞌ anima cajan dꞌa juntzan̈ lugar chiꞌ yuj 
vin̈aj Josué chiꞌ: Aton masanil ebꞌ rey dꞌa yol yic Neguev, dꞌa tzalquixtac, dꞌa 
acꞌlictac yedꞌ dꞌa pacꞌquiltac, man̈xa junoc pitzan ix cani. Ix elcꞌoch icha val 
ix aj yalan Jehová sDiosal Israel.

41 D ꞌa juneln̈ej ix satel masanil juntzan̈ chon̈abꞌ ebꞌ, ix schael yich dꞌa 
Cades-barnea masanto ix qꞌuecꞌoch dꞌa Gaza yedꞌ masanil yic Gosén, masanto 
ix cꞌoch dꞌa Gabaón dꞌa norte. 42-43  A Jehová sDiosal Israel ix colvaj yedꞌ ebꞌ 
dꞌa oval chiꞌ, yuj chiꞌ ix yacꞌ ganar ebꞌ syaman masanil ebꞌ vin̈ sreyal juntzan̈ 
chon̈abꞌ chiꞌ, yic syiquejcan masanil sluum ebꞌ chiꞌ ebꞌ. Ayic ix schaanel 
yich ebꞌ israel chiꞌ yacꞌan oval, ix yacꞌn̈ej oval ebꞌ masanto ix yiquejcan ebꞌ 
smasanil, ix lajvi chiꞌ ix meltzaj vin̈aj Josué chiꞌ yedꞌ ebꞌ vin̈ soldado dꞌa 
scampamento dꞌa Gilgal.

A vin̈aj Josué ix satanel ebꞌ rey dꞌa norte

11  1 Ayic ix yabꞌan vin̈aj Jabín sreyal Hazor masanil juntzan̈ chiꞌ, ix 
yacꞌanbꞌat schecabꞌ vin̈ dꞌa vin̈aj Jobab sreyal Madón, dꞌa vin̈ sreyal 

Simrón yedꞌ dꞌa vin̈ sreyal Acsaf, yic junn̈ej tzꞌaj ebꞌ vin̈. 2  Ix schecanpaxbꞌat 
schecabꞌ vin̈ dꞌa masanil ebꞌ vin̈ rey ay dꞌa tzalquixtac dꞌa norte yedꞌ pax dꞌa 
ebꞌ vin̈ ay dꞌa schꞌolquiltaquil aꞌ Jordán, dꞌa stojolal sur dꞌa aꞌ n̈ajabꞌ Cineret, 
dꞌa acꞌlic yedꞌ dꞌa slacꞌanil yic Dor dꞌa stojolal bꞌaj tzꞌem cꞌu. 3  Ix yalanxibꞌat 
vin̈ dꞌa ebꞌ cananeo ay dꞌa stojolal bꞌaj sjavi cꞌu yedꞌ dꞌa stojolal bꞌaj tzꞌem 
cꞌu yedꞌ dꞌa ebꞌ amorreo, ebꞌ hitita, ebꞌ ferezeo, ebꞌ jebuseo, aton ebꞌ ay dꞌa 
tzalquixtac yedꞌ pax dꞌa ebꞌ heveo dꞌa Hermón dꞌa yol yic Mizpa. 4 Masanil 
juntzan̈ ebꞌ vin̈ rey chiꞌ ix elta ebꞌ vin̈ yedꞌ soldado, nocꞌ chej yedꞌ carruaje 
yic oval. Man̈xo bꞌischajbꞌenoc jantac soldado ebꞌ vin̈, icha val yarenail stiꞌ 
aꞌ mar.  5 Ix smolbꞌan sbꞌa ebꞌ vin̈ smasanil dꞌa slacꞌanil aꞌ n̈ajabꞌ Merom, yuj 
yacꞌan oval ebꞌ vin̈ yedꞌ ebꞌ israel.

6 Palta ix yalan Jehová dꞌa vin̈aj Josué icha tic: Man̈ ach xiv dꞌa juntzan̈ ebꞌ 
tic, yujto a in ol in och eyedꞌoc yic ol e satanel ebꞌ. Dꞌa yabꞌ icha tic qꞌuicꞌan, 
masanil ebꞌ ol chamem latzꞌnaj dꞌa eyichan̈. Ol e macꞌ can̈chaj yoc nocꞌ schej 
ebꞌ, ol e n̈usantzꞌa scarruaje ebꞌ chiꞌ, xchi dꞌa vin̈.

7 Yuj chiꞌ, a vin̈aj Josué chiꞌ yedꞌ masanil ebꞌ ajun yedꞌoc, ix cꞌoch ebꞌ yacꞌ 
oval yedꞌ juntzan̈ anima chiꞌ dꞌa stiꞌ aꞌ n̈ajabꞌ Merom ayic man̈ naanoc yuj 
ebꞌ. 8  Axo Jehová ix acꞌanoch juntzan̈ anima chiꞌ dꞌa yol scꞌabꞌ ebꞌ israel chiꞌ, 
yuj chiꞌ ix satel juntzan̈ chon̈abꞌ chiꞌ ebꞌ bꞌajtac ix bꞌat ebꞌ, masanto ix cꞌoch 
ebꞌ dꞌa nivan chon̈abꞌ Sidón yedꞌ dꞌa Misrefot-maim. Axo dꞌa stojolal bꞌaj sjavi 
cꞌu, masanto dꞌa acꞌlic yic Mizpa, man̈xalaj junoc anima pitzan ix can taꞌ. 
9 Ix scꞌanabꞌajej vin̈aj Josué chiꞌ scꞌulan masanil tas ix yal Jehová, ix schecan 
vin̈ macꞌchaj can̈chaj yoc nocꞌ schej ebꞌ ajcꞌol chiꞌ, ix n̈usjipaxtzꞌa masanil 
scarruaje ebꞌ yic oval.

10  Ix lajvi chiꞌ, ix jax ebꞌ dꞌa chon̈abꞌ Hazor sat yaj dꞌa juntzan̈ chon̈abꞌ 
chiꞌ, ix smacꞌanpaxcham vin̈ sreyal jun chon̈abꞌ chiꞌ ebꞌ 11 yedꞌ masanil 
anima cajan taꞌ. Masanil ix satel ebꞌ, ix sn̈usancantzꞌa jun chon̈abꞌ chiꞌ ebꞌ. 
12  Lajann̈ej ix yutej juntzan̈xo chon̈abꞌ ebꞌ, aton juntzan̈ junn̈ej ix aj yedꞌ 
Hazor chiꞌ, ix satel ebꞌ. Ix smilcham ebꞌ vin̈ sreyal juntzan̈ chon̈abꞌ chiꞌ ebꞌ, ix 
satanel masanil anima ebꞌ, icha val ajnac yalan vin̈aj Moisés schecabꞌ Jehová. 
13  Palta maj sn̈ustzꞌa juntzan̈xo chon̈abꞌ ebꞌ ay dꞌa tzalquixtac, an̈ej chon̈abꞌ 
Hazor ix sn̈ustzꞌa ebꞌ. 14 Ix xicjicham masanil ebꞌ cajan taꞌ yedꞌ qꞌuen espada 
yuj ebꞌ, man̈xa junoc pitzan ix cani. Axon̈ej masanil nocꞌ nocꞌ yedꞌ masanil 
tastac ay taꞌ ix yicꞌcan ebꞌ. 15 Icha ajnac yalancan juntzan̈ checnabꞌil Jehová 
dꞌa vin̈aj Moisés, vin̈ schecabꞌ, icha pax chiꞌ ajnac yalancan vin̈aj Moisés 
dꞌa vin̈aj Josué chiꞌ. Yuj chiꞌ ix scꞌanabꞌajej vin̈ smasanil, malaj junoc maj 
scꞌanabꞌajej vin̈.

Ix yicꞌcanecꞌ masanil lum luum vin̈aj Josué
16  A vin̈aj Josué chiꞌ yedꞌ ebꞌ vin̈ soldado ix icꞌancanecꞌ masanil juntzan̈ 

lugar tic, aton lum tzalquixtac, masanil lum Neguev yedꞌ masanil lum yic 
Gosén, lum acꞌlic, lum chꞌolquixtac dꞌa stitac aꞌ Jordán yedꞌ masanil lum 
tzalquixtac ayxo och dꞌa yol scꞌabꞌ ebꞌ israel yedꞌ yacꞌlical. 17 Sbꞌatn̈ej lum dꞌa 
yich lum vitz Halac dꞌa slacꞌanil Seir masanto scꞌoch dꞌa Baal-gad, aton jun 
ay dꞌa yacꞌlical Líbano dꞌa yich lum vitz Hermón. Ix yamji masanil ebꞌ vin̈ 
sreyal juntzan̈ chon̈abꞌ chiꞌ yuj vin̈aj Josué chiꞌ, ix miljicham ebꞌ vin̈ yuj vin̈. 
18  Te nivan tiempo ix yacꞌ oval vin̈ yedꞌ ebꞌ. 19 An̈ej val ebꞌ heveo dꞌa Gabaón 

ix yacꞌ strato yedꞌ ebꞌ israel, axo pax masanil juntzan̈xo chon̈abꞌ, ix satjiel ebꞌ 
dꞌa oval. 20 A Jehová ix acꞌan pitbꞌoquel spensar ebꞌ ajcꞌol chiꞌ, yic stecꞌbꞌan 
sbꞌa ebꞌ, yuj chiꞌ ix satjiel ebꞌ smasanil yuj ebꞌ israel chiꞌ, maj ocꞌlaj scꞌol ebꞌ 
dꞌa ebꞌ, icha ajnac yalan Jehová dꞌa vin̈aj Moisés.

21 An̈ejtonaꞌ dꞌa jun tiempoal chiꞌ ix satjiel masanil juntzan̈ chon̈abꞌ tic yuj 
vin̈aj Josué, aton bꞌaj cajan ebꞌ yin̈tilal vin̈aj Anac: Hebrón, Debir, Anab, 
masanil tzalquixtac yic Judá yedꞌ dꞌa yol yic Israel. 22  Yuj chiꞌ man̈xo junoc 
anima chaan̈ steel yin̈tilal vin̈aj Anac ixto can dꞌa yol smacbꞌen Israel, axon̈ej 
dꞌa Gaza, dꞌa Gat yedꞌ dꞌa Asdod ixto can jayvan̈xo ebꞌ.

23  Icha val chiꞌ ix aj yicꞌancanecꞌ masanil lum luum chiꞌ vin̈aj Josué chiꞌ, 
icha val ajnac yalan Jehová dꞌa vin̈aj Moisés. Ix lajvi chiꞌ, ix spucanecꞌ lum 
vin̈ dꞌa scal masanil yin̈tilal Israel chiꞌ, yic smacbꞌenan luum ebꞌ. Ix lajvi 
juntzan̈ chiꞌ, ichato chiꞌ ix och vaan oval dꞌa juntzan̈ lugar chiꞌ.

Ebꞌ rey ix satjiel yuj vin̈aj Moisés

12  1 Ay chavan̈ ebꞌ vin̈ rey ix acꞌji ganar yuj ebꞌ israel dꞌa stojolal bꞌaj 
sjavi cꞌu dꞌa aꞌ Jordán. Masanil lum ix yicꞌcan ebꞌ, sbꞌatn̈ej lum dꞌa a 

aꞌ scuch Arnón masanto scꞌoch dꞌa jolom vitz Hermón yedꞌ masanil span̈anil 
stiꞌ aꞌ Jordán dꞌa stojolal bꞌaj sjavi cꞌu.

2  Ix acꞌji ganar vin̈aj Sehón sreyal ebꞌ amorreo, cajan dꞌa Hesbón. A 
smacbꞌen vin̈ chiꞌ, sbꞌatn̈ej dꞌa chon̈abꞌ Aroer dꞌa stiꞌ aꞌ Arnón, schael dꞌa 
snan̈al yol chꞌolan masanto dꞌa a aꞌ scuch Jaboc, aton bꞌaj schael yich slum 
ebꞌ amonita, syalelcꞌochi aton nan̈al lum Galaad. 3 Ix icꞌjipaxecꞌ lum schꞌolanil 
dꞌa stojolal bꞌaj sjavi cꞌu dꞌa aꞌ Jordán yuj ebꞌ, tzꞌel yich dꞌa aꞌ n̈ajabꞌ Cineret 
scꞌochn̈ej dꞌa aꞌ mar Muerto, dꞌa stojolal yic Bet-jesimot, dꞌa stojolal sur 
masanto dꞌa yich lum vitz Pisga.

4 Ix acꞌjipax ganar vin̈aj Og sreyal Basán yuj ebꞌ, aton vin̈ slajvubꞌalxo dꞌa 
scal ebꞌ refaíta. A schon̈abꞌ vin̈, aton Astarot yedꞌ Edrei. 5 A smacbꞌen vin̈ bꞌaj 
yacꞌnac reyal, tzꞌel yich dꞌa jolom vitz Hermón, tzꞌecꞌ dꞌa Salca yedꞌ dꞌa yol 
smacbꞌen Basán, scꞌoch dꞌa smojonal yic Gesur yedꞌ yic Maaca, masanto dꞌa 
nan̈alxo lum Galaad, lum yiquejnac vin̈aj Sehón sreyal Hesbón.

6 Ix acꞌji ganar juntzan̈ ebꞌ vin̈ rey chiꞌ yuj vin̈aj Moisés, vin̈ schecabꞌ Jehová 
yedꞌ ebꞌ israel. Ix acꞌjican juntzan̈ lum chiꞌ dꞌa ebꞌ yin̈tilalcan Rubén, dꞌa ebꞌ 
yin̈tilalcan Gad yedꞌ dꞌa nan̈alxo ebꞌ yin̈tilalcan Manasés.

A sbꞌi juntzan̈ chon̈abꞌ ix acꞌji ganar
7 Aton masanil juntzan̈ ebꞌ vin̈ rey ix acꞌji ganar yuj vin̈aj Josué yedꞌ ebꞌ 

israel dꞌa stojolal bꞌaj tzꞌem cꞌu dꞌa aꞌ Jordán. Scot dꞌa Baal-gad dꞌa schꞌolanil 
Líbano masanto dꞌa yich lum vitz Halac, dꞌa slacꞌanil Seir. Ix lajvi chiꞌ, ix 
spucanecꞌ masanil juntzan̈ lum chiꞌ vin̈aj Josué chiꞌ dꞌa scal ebꞌ yetisraelal, 
ato syal junjun macan̈ yin̈tilal ebꞌ, yuj chiꞌ ix acꞌjican lum yicoc ebꞌ dꞌa 
juneln̈ej. 8  Masanil lum tzalquixtac, lum acꞌlictac, lum schꞌolanil aꞌ Jordán, 
lum pacꞌan, lum taquin̈tac luum yedꞌ lum Neguev. Masanil juntzan̈ lum chiꞌ 
aton lum yiccan ebꞌ hitita, ebꞌ amorreo, ebꞌ cananeo, ebꞌ ferezeo, ebꞌ heveo 
yedꞌ ebꞌ jebuseo.

9-24 A juntzan̈ chon̈abꞌ tic ix acꞌji ganar yedꞌ sreyal: Aton chon̈abꞌ Jericó, Hai 
aton jun chon̈abꞌ ay dꞌa slacꞌanil Betel, chon̈abꞌ Jerusalén, Hebrón, Jarmut, 

Laquis, Eglón, Gezer, Debir, Geder, Horma, Arad, Libna, Adulam, Maceda, 
Betel, Tapúa , Hefer, Afec, Sarón, Madón, Hazor, Simron-merón, Acsaf, 
Taanac, Meguido, Cedes, Jocneam dꞌa yol yic Carmelo, Dor, dꞌa svitzaltac 
yol yic Dor chiꞌ, Goim dꞌa yol yic Gilgal yedꞌ Tirsa. A juntzan̈ chon̈abꞌ tic yedꞌ 
sreyal junjun, 31 dꞌa smasanil.

A juntzan̈xo lugar manto acꞌjilaj ganar

13  1 Ayic te icham vinacxo vin̈aj Josué, ix yalan Jehová dꞌa vin̈ icha tic: 
A ach tic ayxo a qꞌuinal, palta te nivanto lum luum manto eyiqꞌuecꞌ 

dꞌa ebꞌ anima tic. 2  Manto eyiqꞌuecꞌlaj lum yic ebꞌ vin̈ filisteo yedꞌ lum yic 
ebꞌ vin̈ gesureo, 3  aton lum sbꞌatn̈ej dꞌa aꞌ Sihor, dꞌa stojolal bꞌaj sjavi cꞌu 
dꞌa Egipto, masanto scꞌoch dꞌa smojonal yic Ecrón dꞌa stojolal norte, aton 
juntzan̈ lum chiꞌ yic ebꞌ cananeo. A dꞌa jun macan̈ chiꞌ ay ovan̈ ebꞌ vin̈ yajalil 
ebꞌ filisteo, aton ebꞌ vin̈ yajal yaj dꞌa Gaza, dꞌa Asdod, dꞌa Ascalón, dꞌa Gat 
yedꞌ dꞌa Ecrón. Axo smacbꞌen ebꞌ aveo 4 scan dꞌa sur yedꞌ masanil slum ebꞌ 
cananeo, sbꞌatn̈ej dꞌa Mehara dꞌa yol yic Sidón, masanto scꞌoch dꞌa Afec, dꞌa 
smojonal yic ebꞌ amorreo. 5  Ayto pax can lum yic ebꞌ giblita yedꞌ masanil 
lum Líbano dꞌa stojolal bꞌaj sjavi cꞌu, sbꞌatn̈ej dꞌa Baal-gad dꞌa yich lum vitz 
Hermón, masanto tzꞌochcꞌoch dꞌa Hamat. 6  Ol viqꞌuel masanil juntzan̈ ebꞌ 
tic dꞌa eyichan̈: Aton ebꞌ aj Sidón yedꞌ masanil ebꞌ cajan dꞌa tzalquixtac 
sbꞌatn̈ej dꞌa Líbano, masanto dꞌa Misrefot-maim. A ach ol a pojcanecꞌ luum, 
ol acꞌancan lum smacbꞌenoc ebꞌ etisraelal icha val ix aj valan dꞌayach. 7 Ol a 
pojcanecꞌ masanil juntzan̈ lum tic dꞌa bꞌalun̈ macan̈xo yin̈tilalcan Israel yedꞌ 
dꞌa nan̈alxo yin̈tilalcan Manasés, xchi Jehová dꞌa vin̈aj Josué chiꞌ.

Lum yic Manasés, Rubén yedꞌ Gad
8  A ebꞌ yin̈tilalcan Rubén, ebꞌ yic Gad yedꞌ nan̈alxo ebꞌ yic Manasés, 

schanac smacbꞌen ebꞌ yacꞌnaccan vin̈aj Moisés schecabꞌ Jehová, aton slum 
ebꞌ dꞌa stojolal bꞌaj sjavi cꞌu dꞌa aꞌ Jordán. 9 Ix yicꞌn̈ej lum sbꞌatn̈ej dꞌa chon̈abꞌ 
Aroer ebꞌ, aton dꞌa stiꞌ a aꞌ scuch Arnón yedꞌ jun chon̈abꞌ ay dꞌa stiꞌ aꞌ chiꞌ yedꞌ 
masanil span̈anil yic Medeba masanto dꞌa Dibón, 10 masanil chon̈abꞌ macbꞌil 
yuj vin̈aj Sehón sreyal ebꞌ amorreo ecꞌnac cajan dꞌa Hesbón, masanto scꞌoch 
dꞌa smojonal yic ebꞌ amonita. 11 Ix yiquejcan lum Galaad ebꞌ, lum yic ebꞌ 
gesureo, lum yic ebꞌ maacateo, masanil lum svitzal Hermón yedꞌ masanil 
lum yic Basán, scꞌochn̈ej dꞌa Salca. 12  Ix yicꞌanpax masanil smacbꞌen vin̈aj 
Og sreyal Basán ebꞌ, vin̈ yacꞌnac reyal dꞌa Astarot yedꞌ dꞌa Edrei, axon̈ej vin̈ 
cannac dꞌa scal ebꞌ refaíta. A ebꞌ tic ix acꞌji ganar ebꞌ yuj vin̈aj Moisés, ix 
pechjipaxel ebꞌ dꞌa sluum chiꞌ. 13  Axo pax ebꞌ aj Gesur yedꞌ ebꞌ aj Maaca maj 
pechjiel-laj ebꞌ taꞌ, palta to ix cann̈ej ebꞌ dꞌa scal ebꞌ israel.

14 Axo pax ebꞌ yin̈tilalcan vin̈aj Leví, maj acꞌjoccan smacbꞌen ebꞌ yuj vin̈aj 
Moisés, yujto a masanil silabꞌ tzꞌacꞌji dꞌa Jehová sDiosal Israel, a chiꞌ smacbꞌen 
ebꞌ yajcani, icha ajnac yalan Jehová.

15 Acꞌbꞌilcan slum ebꞌ yin̈tilalcan Rubén yuj vin̈aj Moisés, icha jayeꞌ macan̈il 
ebꞌ. 16  Yuj chiꞌ, sbꞌatn̈ej slum ebꞌ chiꞌ dꞌa chon̈abꞌ Aroer dꞌa stiꞌ aꞌ Arnón 
yedꞌ dꞌa jun chon̈abꞌ ay dꞌa stiꞌ aꞌ chiꞌ yedꞌ masanil span̈anil yic Medeba, 
17 masanto scꞌoch dꞌa Hesbón yedꞌ masanil chon̈abꞌ ay dꞌa pan̈an chiꞌ: Aton 
Dibón, Bamot-baal, Bet-baal-meón, 18  Jahaza, Cademot, Mefaat, 19 Quiriataim, 

Sibma, Zeret-sahar a jun chiꞌ ay dꞌa jun tzalan dꞌa snan̈al jun chꞌolan chiꞌ, 
20 Bet-peor, Bet-jesimot yedꞌ masanil spacꞌanil lum vitz Pisga, 21 aton masanil 
junjun chon̈abꞌ ay dꞌa pan̈an yedꞌ masanil smacbꞌen vin̈aj Sehón sreyal ebꞌ 
amorreo ecꞌnac cajan dꞌa Hesbón. Acꞌbꞌil ganar vin̈aj Sehón chiꞌ yuj vin̈aj 
Moisés. Acꞌbꞌilpax ganar juntzan̈xo ebꞌ yajal aycan dꞌa yalan̈ smandar vin̈aj 
Sehón chiꞌ, aton ebꞌ yajal yaj dꞌa Madián: Aton vin̈aj Evi, vin̈aj Requem, vin̈aj 
Zur, vin̈aj Hur yedꞌ vin̈aj Reba. 22  Ix miljipaxcham vin̈aj Balaam yuninal 
vin̈aj Beor, vin̈ naumel lolonel. Tzijtumto juntzan̈xo ebꞌ vin̈ ix cham yedꞌ vin̈. 
23  A juntzan̈ chon̈abꞌ chiꞌ yedꞌ yaldeail ix ochcan smacbꞌenoc ebꞌ yin̈tilalcan 
Rubén, ato syal jay macan̈ yaj ebꞌ. A smacbꞌen ebꞌ chiꞌ ix cꞌochn̈ej dꞌa aꞌ 
Jordán.

24 Yacꞌnacpaxcan slum ebꞌ yin̈tilalcan Gad vin̈aj Moisés chiꞌ icha jay macan̈ 
yaj ebꞌ. 25  Ix yiquejcan chon̈abꞌ Jazer ebꞌ, masanil chon̈abꞌ yic Galaad yedꞌ 
nan̈al lum yic ebꞌ amonita, masanto dꞌa chon̈abꞌ Aroer dꞌa yichan̈cot Rabá. 
26 Sbꞌat lum dꞌa Hesbón, masanto scꞌoch lum dꞌa Ramat-mizpa yedꞌ Betonim, 
sbꞌatpax lum dꞌa Mahanaim masanto scꞌoch lum dꞌa smojonal yic Debir. 
27 Axo dꞌa chꞌolquixtac ix yiquejpaxcan Bet-aram ebꞌ, Bet-nimra, Sucot yedꞌ 
Zafón, aton juntzan̈xo chon̈abꞌ chiꞌ ecꞌnac dꞌa yol smacbꞌen vin̈aj Sehón sreyal 
Hesbón. Icha chiꞌ ix aj sbꞌeyn̈ejbꞌat slum ebꞌ dꞌa stojolal bꞌaj sjavi cꞌu dꞌa 
aꞌ Jordán, ix cꞌochn̈ej dꞌa sur dꞌa aꞌ n̈ajabꞌ Cineret. 28  Aton masanil juntzan̈ 
chon̈abꞌ chiꞌ yedꞌ yaldeail ix yiquejcan ebꞌ yin̈tilalcan Gad, ato syal jay macan̈ 
yaj ebꞌ.

29 An̈ejtonaꞌ, yacꞌnacpaxcan slum nan̈alxo ebꞌ yin̈tilalcan Manasés vin̈aj 
Moisés chiꞌ, ato syal jay macan̈ pax yaj ebꞌ. 30-31 A slum ebꞌ chiꞌ sbꞌatn̈ej dꞌa 
Mahanaim, aton lum yic vin̈aj Og sreyal Basán dꞌa pecaꞌ yedꞌ pax chon̈abꞌ 
Astarot yedꞌ Edrei bꞌaj ecꞌnac cajan vin̈aj Og chiꞌ. Ix ochpaxcan nan̈alxo lum 
yic Galaad dꞌa yol smacbꞌen nan̈alxo ebꞌ yin̈tilal Maquir. Axo 60 chon̈abꞌ dꞌa 
yol yic Basán chiꞌ, ataꞌ ix can cajan ebꞌ yin̈tilal Jair yin̈tilalcan Manasés.

A ebꞌ yin̈tilalcan Manasés chiꞌ, ay bꞌaj scuchpax ebꞌ yin̈tilal Maquir, yujto a 
vin̈aj Maquir chiꞌ yuninal vin̈aj Manasés.

32  Aton juntzan̈ lum tic yacꞌnaccan vin̈aj Moisés smacbꞌenoc ebꞌ, ayic yecꞌnac 
ebꞌ dꞌa yacꞌlical Moab, dꞌa stojolal bꞌaj sjavi cꞌu dꞌa aꞌ Jordán, dꞌa yichan̈cot 
Jericó. 33  Axo pax ebꞌ yin̈tilal vin̈aj Leví, malaj lum ix acꞌji smacbꞌenoc ebꞌ, 
palta a Jehová sDiosal ebꞌ ayoch smacbꞌenoc icha ajnac yalchajcani.

Ix acꞌji slum juntzan̈xo ebꞌ yin̈tilal Israel

14  1-2  Ay nan̈al slajun̈il ebꞌ yin̈tilalcan Israel mantzac scha sluum. Ix 
scha slum ebꞌ chiꞌ dꞌa lum Canaán, ix pojchajecꞌ luum yuj vin̈aj 

sacerdote Eleazar yedꞌ vin̈aj Josué yuninal vin̈aj Nun yedꞌ ebꞌ yajal yaj dꞌa 
junjun yin̈tilal ebꞌ israel. Ix pojjiecꞌ lum dꞌa ebꞌ dꞌa suerteal, ato syal bꞌaj ix 
schꞌox Dios dꞌa junjun macan̈ ebꞌ icha val ajnac yalan Jehová dꞌa vin̈aj Moisés. 
3-4 Yacꞌnacxopaxcan lum scꞌaxepalecꞌ aꞌ Jordán vin̈aj Moisés dꞌa nan̈al yoxilxo 
macan̈ ebꞌ yin̈tilalcan Israel chiꞌ. Axo pax ebꞌ yin̈tilalcan vin̈aj Leví, malaj 
slum ebꞌ ix acꞌji, yujto a ebꞌ yin̈tilalcan José, chabꞌ macan̈ ix aj ebꞌ, aton ebꞌ 
yic Manasés yedꞌ ebꞌ yic Efraín. Yuj chiꞌ a ebꞌ yin̈tilalcan vin̈aj Leví chiꞌ maj 
yicꞌ junoc macan̈ sluum ebꞌ bꞌaj junn̈ej tzꞌajcani, palta an̈ej juntzan̈ chon̈abꞌ 
bꞌaj syal scajnaj ebꞌ yedꞌ lum ay dꞌa spatictac schon̈abꞌ ebꞌ chiꞌ bꞌaj sva nocꞌ 

smolbꞌetzal nocꞌ ebꞌ, aton chiꞌ ix acꞌji dꞌa ebꞌ. 5 Ix spojecꞌ lum ebꞌ israel chiꞌ dꞌa 
spatic icha val ajnac yalan Jehová dꞌa vin̈aj Moisés.

Lum smacbꞌen vin̈aj Caleb
6  A ebꞌ yin̈tilal Judá ix javi ebꞌ dꞌa Gilgal yic slolon ebꞌ yedꞌ vin̈aj Josué. 

Axo vin̈aj Caleb cenezeo yuninal vin̈aj Jefone, ix alan dꞌa vin̈aj Josué chiꞌ 
icha tic: Nacot tas yalnac Jehová dꞌa vin̈ schecabꞌ, aton vin̈aj Moisés, ayic 
yalannac uuj yedꞌ vuuj ayic ayon̈ ecꞌ dꞌa Cades-barnea. 7 Yictax 40 abꞌil in 
qꞌuinal, schecannac on̈ cot vin̈ dꞌa Cades-barnea chiꞌ, yuj culnaquecꞌ quil 
tastac yilji jun luum tic. Axo yic co cꞌochnacxi, icha val aj vilan luum, icha 
chiꞌ vutej valani.

8  Axo pax juntzan̈xo ebꞌ vin̈ ulecꞌ quedꞌoc, man̈ vachꞌoc yutej ebꞌ vin̈ yalani, 
xibꞌtej ebꞌ anima chiꞌ ebꞌ vin̈, a on̈xo pax tic jun, vachꞌ cutej calani, yujto 
tojoln̈ej yaj co pensar dꞌa yichan̈ Jehová co Diosal. 9 Yuj chiꞌ a dꞌa jun cꞌu chiꞌ, 
yacꞌcan stiꞌ vin̈aj Moisés dꞌayin, yalan vin̈ icha tic: A lum luum bꞌaj ix ach 
ecꞌ il chiꞌ, ic yaj lum yedꞌ ebꞌ in̈tilal dꞌa juneln̈ej, yujto te tojol a pensar dꞌa 
yichan̈ Jehová co Diosal, xchican vin̈. 10 A jun tic 45 abꞌilxo yalancan vin̈aj 
Moisés chiꞌ yuj Jehová, ayic ayon̈ecꞌ dꞌa tzꞌinan luum. A yuj tas yalnaccan 
vin̈ chiꞌ, yuj chiꞌ pitzan into ecꞌ yuj Jehová. A ticnaic jun, ayxo 85 abꞌil in 
qꞌuinal, 11 palta tecꞌan into svabꞌi, icha yic schecannac on̈ cot vin̈aj Moisés chiꞌ 
quil luum, an̈ejaꞌ icha chiꞌ in tecꞌanil svabꞌi, tzato yal vibꞌxi yedꞌ vacꞌan oval, 
icha dꞌa yic chiꞌ. 12  Yuj chiꞌ sval dꞌayach to tzacꞌ lum tzalquixtac dꞌayin, icha 
ajnac yalan Jehová dꞌayin. Abꞌnac to ataꞌ cajan ebꞌ nivac vinac yin̈tilal vin̈aj 
Anac, te nivac yaj schon̈abꞌ ebꞌ sbꞌoani, te vachꞌ yajoch smuroal, palta a in tic, 
svacꞌoch Jehová yipoc in cꞌool to aꞌ ol colvaj vedꞌoc, yic ol yal vicꞌanel ebꞌ taꞌ, 
icha ix yutej yalani, xchi vin̈aj Caleb chiꞌ.

13  Yuj chiꞌ ix yal vachꞌ lolonel vin̈aj Josué dꞌa yibꞌan̈ vin̈aj Caleb chiꞌ, ix 
yacꞌan lum Hebrón vin̈ dꞌa vin̈ yedꞌ dꞌa masanil yin̈tilal. 14  Icha chiꞌ ix aj 
yochcan lum Hebrón chiꞌ yicoc vin̈aj Caleb yedꞌ ebꞌ yin̈tilal dꞌa juneln̈ej, yujto 
tojol spensar vin̈ dꞌa yichan̈ Jehová sDiosal Israel. 15 A chon̈abꞌ Hebrón chiꞌ, 
Arba sbꞌi dꞌa pecaꞌ, yujto Arba sbꞌi jun vin̈ te chaan̈ steel ay smay dꞌa scal ebꞌ 
yin̈tilal vin̈aj Anac. Ix lajvi yicꞌancan slum junjun macan̈ yin̈tilal ebꞌ israel 
chiꞌ, ix och vaan oval dꞌa jun lugar chiꞌ.

A lum sluum ebꞌ yic Judá

15  1 A lum luum ix yicꞌ ebꞌ yin̈tilal Judá, ato syal jay macan̈ yaj ebꞌ, ix 
cꞌoch lum dꞌa smojonal yic Edom. Axo dꞌa sur, ix cꞌoch lum dꞌa taquin̈ 

lum yic Zin. 2  A dꞌa jun pacꞌan chiꞌ tzꞌecꞌ smojonal sur yic aꞌ mar Muerto, 
3  sbꞌat dꞌa lum vitz sqꞌue dꞌa Acrabim, tzꞌecꞌ dꞌa taquin̈ lum yic Zin, tzꞌecꞌ 
dꞌa sur dꞌa yic Cades-barnea. Slajvi chiꞌ, sbꞌatn̈ej dꞌa Hezrón, sqꞌuecꞌoch dꞌa 
Adar, smeltzajbꞌat dꞌa Carca. 4  Ataꞌ sbꞌatn̈ej masanto dꞌa Asmón, tzꞌelcꞌoch 
dꞌa aꞌ elumaꞌ dꞌa yol yicꞌ Egipto, scꞌochcan dꞌa aꞌ mar Mediterráneo, aton 
jun tic ix och smojonaloc Judá dꞌa sur. 5  Axo dꞌa stojolal bꞌaj sjavi cꞌu, a aꞌ 
mar Muerto ayoch smojonaloc, masanto bꞌaj scꞌochcan aꞌ Jordán dꞌa aꞌ mar 
Muerto chiꞌ. Ataꞌ sbꞌatpaxcan smojonal dꞌa norte, 6 sqꞌuecꞌoch dꞌa Bet-hogla, 
tzꞌecꞌ dꞌa snorteal Bet-arabá, sbꞌatxi lum taꞌ, masanto scꞌoch dꞌa qꞌuen tenam 
yic vin̈aj Bohán, yuninal vin̈aj Rubén. 7 Slajvi chiꞌ, sqꞌue dꞌa schꞌolanil yic 

Acor scꞌoch dꞌa Debir, axo taꞌ smeltzajbꞌat dꞌa Gilgal ay dꞌa yichan̈cot lum vitz 
dꞌa Adumín, dꞌa stojolal sur dꞌa jun a aꞌ sbꞌeyi. Slajvi chiꞌ, tzꞌecꞌ jun mojon chiꞌ 
dꞌa sjaj a aꞌ yic En-semes, masanto scꞌoch dꞌa sjaj aꞌ yic En-rogel, 8  tzꞌecꞌ dꞌa 
schꞌolanil lum yic vin̈ yuninal vin̈aj Hinom, dꞌa stojolal sur yic Jebús, aton 
chon̈abꞌ Jerusalén. Slajvi chiꞌ sqꞌue dꞌa sjolom lum vitz dꞌa stojolal bꞌaj tzꞌem 
cꞌu dꞌa schꞌolanil Hinom yedꞌ dꞌa snorteal schꞌolanil Refaim, 9 smeltzajbꞌat 
dꞌa jolom vitz chiꞌ, masanto bꞌaj sqꞌueul sjaj aꞌ yic Neftoa, masanto dꞌa nivac 
chon̈abꞌ dꞌa jolom vitz yic Efrón, tzꞌecꞌ dꞌa Baala, scuchpax Quiriat-jearim. 
10 A dꞌa Baala chiꞌ smeltzajbꞌat smojonal dꞌa stojolal bꞌaj tzꞌem cꞌu, masanto 
scꞌoch dꞌa jolom vitz yic Seir, tzꞌecꞌ dꞌa scostil lum vitz Jearim ma Quesalón 
dꞌa norte, slajvi chiꞌ tzꞌemcꞌoch dꞌa chon̈abꞌ Bet-semes, tzꞌecꞌcꞌoch dꞌa chon̈abꞌ 
Timna, 11 masanto dꞌa stojolal norte yic Ecrón, sbꞌatxi, masanto scꞌoch dꞌa 
Sicrón, tzꞌecꞌ dꞌa jolom vitz yic Baala. Slajvi chiꞌ tzꞌelcꞌoch dꞌa Jabneel, axo 
slajvicancꞌoch chiꞌ dꞌa aꞌ mar Mediterráneo. 12  Aton aꞌ mar Mediterráneo chiꞌ 
ayoch smojonaloc dꞌa stojolal bꞌaj tzꞌem cꞌu. Aton juntzan̈ chiꞌ smojonal lum 
ix can smacbꞌenoc ebꞌ yin̈tilal Judá, ayic ix pojchajbꞌat lum dꞌa scal junjun 
macan̈ ebꞌ.

Ix acꞌji ganar chon̈abꞌ Hebrón yedꞌ chon̈abꞌ Debir yuj vin̈aj Caleb 
(Jue 1.10‑15)

13  Ix yacꞌan jun macan̈ lum yol smacbꞌen Judá vin̈aj Josué dꞌa vin̈aj Caleb 
yuninal vin̈aj Jefone, icha aj yalan Jehová, aton lum Hebrón ix acꞌji dꞌa vin̈. 
A jun chon̈abꞌ Hebrón chiꞌ schon̈abꞌ vin̈aj Arba dꞌa pecaꞌ. A vin̈aj Arba chiꞌ, 
a vin̈aj Anac aycan yin̈tilal vin̈. 14 Oxvan̈ yin̈tilal vin̈aj Anac chiꞌ ix spechel 
vin̈aj Caleb chiꞌ dꞌa Hebrón, aton vin̈aj Sesai, vin̈aj Ahimán yedꞌ vin̈aj Talmai. 
15  Ix lajvi chiꞌ, ix bꞌatpax vin̈aj Caleb chiꞌ yacꞌ oval yedꞌ ebꞌ ay dꞌa chon̈abꞌ 
Debir, Quiriat-sefer sbꞌi dꞌa pecaꞌ. 16  Ix yalan vin̈: A mach tzꞌacꞌan oval yedꞌ 
jun chon̈abꞌ tic, tato syacꞌ ganar oval chiꞌ, ol vacꞌ ix Acsa ix visil yetbꞌeyumoc, 
xchi vin̈.

17 A vin̈ ix acꞌan ganar jun chon̈abꞌ chiꞌ, aton vin̈aj Otoniel yuninal vin̈aj 
Cenaz, yucꞌtac vin̈aj Caleb chiꞌ, yuj chiꞌ ix yacꞌ ix yisil vin̈ chiꞌ yetbꞌeyumoc 
vin̈aj Otoniel chiꞌ. 18  Axo yic ix lajvi yicꞌlan sbꞌa ebꞌ chiꞌ, ix yalan vin̈aj Otoniel 
chiꞌ dꞌa ix Acsa chiꞌ to scꞌan slum ix dꞌa vin̈ smam chiꞌ. Yuj chiꞌ ayic ix emta ix 
dꞌa yibꞌan̈ nocꞌ bꞌuru, ix scꞌanbꞌan vin̈ smam ix chiꞌ dꞌay icha tic:

—¿Tas tza nibꞌej? xchi vin̈ dꞌa ix.
19 Ix yalan ix:
—Ina a lum taquin̈ lum ix acꞌ dꞌayin dꞌa Neguev, elocabꞌ dꞌa a cꞌol to tzacꞌ 

lum yax sat dꞌayin, lum ay yal sat, xchi ix.
Yuj chiꞌ ix yacꞌ junxo lum vin̈ dꞌa ix. Ay sjaj a aꞌ dꞌa sat luum dꞌa sjolomtac 

yedꞌ junxo aꞌ dꞌa syoptac luum.

Juntzan̈ chon̈abꞌ yic ebꞌ yin̈tilal Judá
20 Aton lum smacbꞌen ebꞌ yin̈tilal Judá tic, ix pojchajcanbꞌat lum dꞌa scal ebꞌ 

dꞌa macquiltaquil, ato syal jay macan̈ yaj ebꞌ. 21-32  A dꞌa lum bꞌabꞌel macan̈, 29 
chon̈abꞌ ay dꞌa luum yedꞌ yaldeail junjun, a dꞌa tzꞌinan lum dꞌa sur scan luum, 
dꞌa smojonal yic Edom, aton sbꞌi juntzan̈ chon̈abꞌ chiꞌ: Cabseel, Edar, Jagur, 
Cina, Dimona, Adada, Cedes, Hazor, Itnán, Zif, Telem, Bealot, Hazor-hadata, 

Queriot, Hezrón scuchanpax Hazor, Amam, Sema, Molada, Hazar-gada, 
Hesmón, Bet-pelet, Hazar-sual, Beerseba, Bizotia, Baala, Iim, Esem, Eltolad, 
Quesil, Horma, Siclag, Madmana, Sansana, Lebaot, Silhim, Aín yedꞌ Rimón.

33-36 Axo lum schabꞌil macan̈, 14 chon̈abꞌ ay dꞌa luum yedꞌ yaldeail junjun, 
a dꞌa yichtac lum vitz dꞌa stojolal norte scan luum, aton sbꞌi juntzan̈ chon̈abꞌ 
chiꞌ: Estaol, Zora, Asena, Zanoa, En-ganim, Tapúa, Enam, Jarmut, Adulam, 
Soco, Azeca, Saaraim, Aditaim, Gedera yedꞌ Gederotaim.

37-41 Axo lum yoxil macan̈, 16 chon̈abꞌ ay dꞌa luum yedꞌ yaldeail junjun, a 
dꞌa yichtac lum vitz dꞌa stojolal sur scan luum, aton sbꞌi juntzan̈ chon̈abꞌ chiꞌ: 
Zenán, Hadasa, Migdal-gad, Dileán, Mizpa, Jocteel, Laquis, Boscat, Eglón, 
Cabón, Lahmam, Quitlis, Gederot, Bet-dagón, Naama yedꞌ Maceda.

42-44  Axo lum schan̈il macan̈, bꞌalun̈eꞌ chon̈abꞌ ay dꞌa luum yedꞌ yaldeail 
junjun, a dꞌa yichtac lum vitz dꞌa scal norte yedꞌ sur scan luum, aton sbꞌi 
juntzan̈ chon̈abꞌ chiꞌ: Libna, Eter, Asán, Jifta, Asena, Nezib, Keila, Aczib yedꞌ 
Maresa.

45-47 Axo lum yoil macan̈, a dꞌa stiꞌ aꞌ mar Mediterráneo ay luum. Aton 
juntzan̈ chon̈abꞌ tic yedꞌ yaldeail junjun: Aton Ecrón yedꞌ juntzan̈xo chon̈abꞌ 
ay dꞌa slacꞌanil, Asdod yedꞌ juntzan̈xo nivac chon̈abꞌ ay dꞌa slacꞌanil yedꞌ Gaza 
yedꞌ juntzan̈xo chon̈abꞌ dꞌa stitac aꞌ mar Mediterráneo masanto scꞌoch dꞌa aꞌ 
elumaꞌ dꞌa yol yic Egipto.

48-51 Axo lum svaquil macan̈, uxlucheꞌ chon̈abꞌ ay dꞌa luum yedꞌ yaldeail 
junjun, a dꞌa lum tzalquixtac scan luum, aton sbꞌi juntzan̈ chon̈abꞌ chiꞌ: Samir, 
Jatir, Soco, Dana, Quiriat-sana scuchanpax Debir, Anab, Estemoa, Anim, 
Gosén, Holón yedꞌ Gilo.

52-54  Axo lum yuquil macan̈, bꞌalun̈eꞌ chon̈abꞌ ay dꞌa luum yedꞌ yaldeail 
junjun, a dꞌa tzalquixtac scan luum, aton sbꞌi juntzan̈ chon̈abꞌ chiꞌ: Arab, 
Duma, Esán, Janum, Bet-tapúa, Afeca, Humta, Quiriat-arba aton Hebrón yedꞌ 
Sior.

55-57 Axo lum svajxaquil macan̈, lajun̈eꞌ chon̈abꞌ ay dꞌa luum yedꞌ yaldeail 
junjun, a dꞌa tzalquixtac scan luum, aton sbꞌi juntzan̈ chon̈abꞌ chiꞌ: Maón, 
Carmel, Zif, Juta, Jezreel, Jocdeam, Zanoa, Caín, Gabaa yedꞌ Timna.

58-59 Axo lum sbꞌalun̈il macan̈, vaqueꞌ chon̈abꞌ ay dꞌa luum yedꞌ yaldeail 
junjun, an̈ejaꞌ pax dꞌa tzalquixtac scan luum, aton sbꞌi juntzan̈ chon̈abꞌ chiꞌ: 
Halhul, Bet-sur, Gedor, Maarat, Bet-anot yedꞌ Eltecón.

60 Axo lum slajun̈il macan̈, chabꞌ chon̈abꞌ ay dꞌa luum yedꞌ yaldeail junjun, 
a dꞌa tzalquixtac pax scan luum, aton sbꞌi juntzan̈ chon̈abꞌ chiꞌ: Quiriat-baal, 
scuchanpax Quiriat-jearim yedꞌ Rabá.

61-62  Axo lum yuxluchil macan̈, vaqueꞌ chon̈abꞌ ay dꞌa luum yedꞌ yaldeail 
junjun, a dꞌa tzꞌinan lum scan luum, aton sbꞌi juntzan̈ chon̈abꞌ chiꞌ: Bet-arabá, 
Midín, Secaca, Nibsán, schon̈abꞌil Atzꞌam Atzꞌam yedꞌ En-gadi.

63  A ebꞌ yin̈tilal Judá chiꞌ, maj yal-laj spechanel ebꞌ jebuseo ebꞌ cajan dꞌa 
Jerusalén, yuj chiꞌ ix cann̈ej ebꞌ jebuseo chiꞌ dꞌa scal ebꞌ.

A sluum ebꞌ yin̈tilal Efraín yedꞌ ebꞌ yic Manasés

16  1 A smojonal bꞌaj ix cꞌoch lum ix yicꞌ ebꞌ yin̈tilal vin̈aj José, ix schael 
yich dꞌa aꞌ Jordán, dꞌa stojolal bꞌaj sjavi cꞌu dꞌa sjaj a aꞌ dꞌa Jericó, 

sbꞌatn̈ej dꞌa tzꞌinan luum, sqꞌue dꞌa tzalquixtac dꞌa yol yic Betel. 2  A Betel chiꞌ 

an̈ejaꞌ scuchanpax Luz dꞌa pecaꞌ. Bꞌen̈ej tzꞌecꞌ dꞌa lum yic ebꞌ arquita, masanto 
scꞌoch dꞌa Atarot. 3  Sbꞌatpax dꞌa stojolal bꞌaj tzꞌem cꞌu dꞌa slum ebꞌ jafletita, 
masanto scꞌoch dꞌa smojonal Bet-horón, jun ay dꞌa yalan̈, scꞌochpax dꞌa Gezer, 
tzꞌelpaxcꞌoch dꞌa aꞌ mar Mediterráneo. 4 Aton lum tic ix scha ebꞌ yin̈tilal José 
smacbꞌenoc, aton ebꞌ yin̈tilal Manasés yedꞌ ebꞌ yic Efraín.

A sluum ebꞌ yin̈tilal Efraín
5  A sm ojo nal slum ebꞌ yin̈tilal Efraín ix schael yich dꞌa stojolal bꞌaj 

sjavi cꞌu dꞌa Atarot-adar, masanto scꞌoch dꞌa Bet-horón, jun ay dꞌa yibꞌan̈, 
6 tzꞌemcancꞌoch dꞌa aꞌ mar Mediterráneo. A dꞌa snorteal slum ebꞌ chiꞌ, ataꞌ ay 
Micmetat, ix bꞌatn̈ej dꞌa smojonal dꞌa stojolal bꞌaj sjavi cꞌu, masanto scꞌoch 
dꞌa Taanat-silo, slajvi chiꞌ tzꞌecꞌ dꞌa Janoa, 7 tzꞌemcꞌoch dꞌa Atarot yedꞌ dꞌa 
Naarat, tzꞌecꞌ dꞌa stiꞌ smojonal Jericó, tzꞌemcꞌoch dꞌa aꞌ Jordán. 8  Sbꞌatpax 
dꞌa Tapúa, sbꞌatcan smojonal dꞌa stojolal bꞌaj tzꞌem cꞌu, masanto scꞌoch dꞌa 
a aꞌ dꞌa yol yic Caná, scꞌochcan dꞌa aꞌ mar Mediterráneo. Aton lum chiꞌ ix 
yicꞌ ebꞌ yin̈tilal Efraín, icha chiꞌ ix aj spojjiecꞌ lum dꞌa scal junjun macan̈ ebꞌ. 
9 Aytopax juntzan̈xo chon̈abꞌ yedꞌ juntzan̈xo aldea ix yicꞌcan ebꞌ yic Efraín 
chiꞌ dꞌa yol smacbꞌen ebꞌ yin̈tilal Manasés. 10 Palta a ebꞌ yin̈tilal Efraín chiꞌ, 
maj spechel-laj ebꞌ cananeo ebꞌ cajan dꞌa Gezer. Yuj chiꞌ ix can ebꞌ dꞌa scal ebꞌ, 
ix acꞌji pural ebꞌ cananeo chiꞌ yochcan smunlajvumoc ebꞌ.

A sluum ebꞌ yin̈tilal Manasés

17  1 Aton lum tic ix yicꞌcan ebꞌ yin̈tilal Manasés, sbꞌabꞌel yuninal vin̈aj 
José. Axo vin̈aj Maquir bꞌabꞌel yuninal vin̈aj Manasés, aton smam 

yicham ebꞌ yic Galaad. A ebꞌ ix icꞌancan lum ix yacꞌ scuch ebꞌ Galaad yedꞌ 
lum yic Basán yujto jelan ebꞌ dꞌa oval. 2  A juntzan̈xo ebꞌ yin̈tilal vin̈aj 
Manasés yuninal vin̈aj José, dꞌa suerteal ix aj schaan slum ebꞌ dꞌa stojolal 
bꞌaj tzꞌem cꞌu dꞌa aꞌ Jordán. A ebꞌ mam ichamabꞌil dꞌa junjun macan̈ ebꞌ tic: 
Aton vin̈aj Abiezer, vin̈aj Helec, vin̈aj Asriel, vin̈aj Siquem, vin̈aj Hefer yedꞌ 
vin̈aj Semida.

3  A vin̈aj Manasés chiꞌ ay yuninal vin̈aj Maquir, axo vin̈aj Maquir chiꞌ ay 
yuninal vin̈aj Galaad, smam vin̈aj Hefer. Axo vin̈aj Hefer chiꞌ ay yuninal 
vin̈aj Zelofehad, aton vin̈ malaj junoc yuninal, an̈ej ovan̈ ebꞌ ix yisil vin̈ ay, 
aton ix Maala, ix Noa, ix Hogla, ix Milca yedꞌ ix Tirsa. 4 Ix cꞌoch ebꞌ ix dꞌa 
yichan̈ vin̈aj sacerdote Eleazar yedꞌ dꞌa yichan̈ vin̈aj Josué yedꞌ ebꞌ yajalil 
chon̈abꞌ. Ix yalan ebꞌ ix icha tic dꞌa ebꞌ: A Jehová ix alancan dꞌa vin̈aj Moisés 
to tzꞌacꞌjican co luum, icha ix aj yacꞌji slum masanil ebꞌ ay cuj co bꞌa yedꞌoc, 
xchi ebꞌ ix. Yuj chiꞌ ix acꞌji slum ebꞌ ix yuj vin̈aj Josué icha ix aj yacꞌji yic ebꞌ 
ayto yuj sbꞌa ebꞌ ix yedꞌoc, icha ajnac yalan Jehová.

5-6  Yujto ix acꞌji slum ebꞌ ix yisil vin̈aj Zelofehad chiꞌ, icha ix aj yacꞌji yic 
masanil ebꞌ vin̈ vinac, yuj chiꞌ lajun̈ macan̈ luum ix scha ebꞌ yin̈tilal Manasés 
chiꞌ. Chꞌoc pax yaj lum ix yicꞌ nan̈alxo ebꞌ dꞌa Galaad yedꞌ dꞌa Basán, aton 
lum ay dꞌa stojolal bꞌaj sjavi cꞌu dꞌa aꞌ Jordán. 7 A slum ebꞌ chiꞌ, ix bꞌatn̈ej lum 
dꞌa Aser masanto ix cꞌoch dꞌa Micmetat. Aton jun ay dꞌa yichan̈cot Siquem, 
sbꞌatn̈ej dꞌa sur masanto bꞌaj ay sjaj a aꞌ dꞌa Tapúa. 8  Vachꞌchom a lum Tapúa 
chiꞌ yic ebꞌ yin̈tilal Manasés, palta a chon̈abꞌ Tapúa chiꞌ, yic ebꞌ yin̈tilal Efraín. 
9-10 A smojonal lum sbꞌatn̈ej dꞌa schꞌolanil aꞌ Caná dꞌa stojolal bꞌaj tzꞌem cꞌu, 

masanto scꞌoch dꞌa aꞌ mar Mediterráneo. A lum ay dꞌa snorteal jun chꞌolan 
chiꞌ, aton lum yic ebꞌ yin̈tilal Manasés. Axo lum ay dꞌa sur jun schꞌolanil 
chiꞌ yic ebꞌ yin̈tilal Efraín. A ebꞌ yin̈tilal Efraín chiꞌ ay jayeꞌ schon̈abꞌ ebꞌ dꞌa 
yol yic ebꞌ yin̈tilal Manasés, palta axo slumal dꞌa spatictac, yic ebꞌ yin̈tilal 
Manasés chiꞌ. A smojonal slum ebꞌ chiꞌ scꞌochcan dꞌa slum ebꞌ yin̈tilal Aser 
scan dꞌa nor te dꞌa slacꞌanilxo aꞌ mar Mediterráneo, axo junxo smojonal 
scꞌochcan dꞌa slum ebꞌ yic Isacar, an̈ejaꞌ dꞌa norte dꞌa slacꞌanil aꞌ Jordán. 
11 Ix yicꞌanpax juntzan̈xo chon̈abꞌ tic ebꞌ yin̈tilal Manasés chiꞌ dꞌa slum ebꞌ 
yin̈tilal Isacar yedꞌ dꞌa yol yic Aser, junjun yedꞌ yaldeail ay dꞌa slacꞌanil: Aton 
Bet-seán, Ibleam, Dor, Endor, Taanac yedꞌ Meguido, a jun yoxil chon̈abꞌ tic, 
scuchpax Nafot Dor. 12  A ebꞌ yin̈tilal Manasés chiꞌ, maj yal-laj spechjiel ebꞌ 
cananeo cajan dꞌa juntzan̈ chon̈abꞌ chiꞌ yuj ebꞌ, yujto ix stecꞌbꞌej sbꞌa ebꞌ scan 
cajan taꞌ. 13  Palta axo yic ix yicꞌan yipoc ebꞌ israel chiꞌ, ix yacꞌan pural ebꞌ 
cananeo chiꞌ ebꞌ yochcan smunlajvumoc.

A ebꞌ yin̈tilal José ix icꞌancan lum yax luum
14 Ix yalan ebꞌ yin̈tilal José dꞌa vin̈aj Josué icha tic:
—¿Tas yuj junn̈ej macan̈ co lum ix acꞌaꞌ? A on̈ tic tzijtum co bꞌisul, yujto ix 

yicꞌqꞌue vaan co bꞌisul Jehová, xchi ebꞌ.
15 Ix yalan vin̈aj Josué chiꞌ dꞌa ebꞌ icha tic:
—Yacbꞌan to tzijtum e bꞌisul, maxtzac yabꞌlaj bꞌaj tzex aj dꞌa lum tzalquixtac 

ix acꞌji dꞌayex, ixiquec dꞌa caltac yax lum yic ebꞌ ferezeo yedꞌ yic ebꞌ refaíta. 
A lum chiꞌ tze chꞌaquemi, xchi vin̈.

16 Ix yalan ebꞌ icha tic:
—Tocval ol yabꞌ lum tzalquixtac tic dꞌayon̈. A ebꞌ cananeo cajan dꞌa acꞌlic 

chiꞌ ay scarruaje ebꞌ, icha pax chiꞌ ebꞌ cajan dꞌa Bet-seán yedꞌ ebꞌ cajan dꞌa 
juntzan̈ aldea dꞌa acꞌlic Jezreel, xchi ebꞌ.

17 Ix tacꞌvi vin̈aj Josué chiꞌ dꞌa ebꞌ, aton ebꞌ yin̈tilal Efraín yedꞌ ebꞌ yic 
Manasés:

—A ex tic te nivan e bꞌisul, ay smay e bꞌinaji, yuj chiꞌ max yal-laj an̈ej junoc 
macan̈ lum tic ol eyicꞌaꞌ. 18  Yuj chiꞌ a lum tzalquixtac te ay steꞌal tzeyiquejcan 
smasanil, ol laj e chꞌaquel teꞌ steꞌal lum chiꞌ. Ol e satel ebꞌ cananeo cajan taꞌ, 
vachꞌchom te jelan ebꞌ, vachꞌchom ay pax scarruaje ebꞌ qꞌueen yic oval, xchi 
vin̈.

A sluum juntzan̈xo ebꞌ israel

18  1 Ayic ix lajvi yacꞌan ganar masanil lum luum chiꞌ ebꞌ israel, ix 
smolbꞌan sbꞌa ebꞌ smasanil dꞌa Silo, ix sbꞌoanqꞌue scajnubꞌ Jehová ebꞌ, 

aton bꞌaj schꞌox sbꞌa Jehová chiꞌ. 2  Palta uc macan̈to ebꞌ yin̈tilal Israel manto 
schalaj sluum.

3  Yuj chiꞌ ix yal vin̈aj Josué dꞌa ebꞌ icha tic: ¿Bꞌaqꞌuin̈ val ol ex cajnaj dꞌa 
sat lum luum ix yacꞌ Jehová dꞌayon̈, aton co Diosal yedꞌ sDiosal ebꞌ co mam 
quicham? 4 Siqꞌuequel oxtacvan̈oc vinac dꞌa scal junjun macan̈ in̈tilal, yic tzin 
checbꞌat yil masanil lum luum chiꞌ. Ol yalan ebꞌ vabꞌi tas val yaj luum, yic 
vachꞌ ol yal in pucanbꞌat lum dꞌayex. 5 A juntzan̈ ebꞌ vin̈ chiꞌ uc macan̈ ol aj 
yechtanel lum ebꞌ vin̈, a lum yic ebꞌ yin̈tilal Judá aycan lum dꞌa sur, axo lum 
yic ebꞌ yin̈tilal José aycan lum dꞌa norte. 6 Ayic ol lajvoc yechtan lum ebꞌ vin̈, 

ol yicꞌancot ebꞌ vin̈ dꞌayin tas yaj luum. A in xo ol vacꞌoch suerte dꞌa luum dꞌa 
yichan̈ Jehová co Diosal. 7 Axo pax ebꞌ levita, malaj junoc macan̈ slum ebꞌ ol 
yicꞌaꞌ. A tas ol yicꞌ ebꞌ, aton sacerdoteal dꞌa yichan̈ Jehová. A pax ebꞌ yin̈tilal 
Gad, ebꞌ yic Rubén yedꞌ nan̈alxo yin̈tilal Manasés, ayxo smacbꞌen ebꞌ dꞌa 
stojolal bꞌaj sjavi cꞌu dꞌa aꞌ Jordán, aton lum yacꞌnaccan vin̈aj Moisés schecabꞌ 
Jehová dꞌa ebꞌ, xchi vin̈aj Josué chiꞌ.

8  Ayic van sbꞌat ebꞌ vin̈ yechtej lum chiꞌ, ix yalan vin̈aj Josué chiꞌ dꞌa ebꞌ 
vin̈: Ixiquec dꞌa masanil juntzan̈ luum chiꞌ, tze tzꞌibꞌani chajtil yaj luum. Ayic 
slajvi eyilan lum chiꞌ, tzex paxta, a inxo ol vacꞌoch suerte dꞌa luum dꞌa yichan̈ 
Jehová dꞌa Silo tic, xchi vin̈ dꞌa ebꞌ vin̈.

9 Ix bꞌat ebꞌ vin̈ yil luum, ix ecꞌ ebꞌ vin̈ dꞌa masanil juntzan̈ chon̈abꞌ chiꞌ. 
Uc macan̈ ix aj yechtan lum ebꞌ vin̈, ix stzꞌibꞌancot ebꞌ vin̈ masanil tastac ix 
aj junjun macan̈ luum, ato syal sbꞌisul juntzan̈ chon̈abꞌ. Ix lajvi chiꞌ, ix jax 
ebꞌ vin̈ dꞌa campamento dꞌa Silo bꞌaj aycan vin̈aj Josué chiꞌ. 10 Icha chiꞌ ix aj 
spojanecꞌ lum luum chiꞌ vin̈ dꞌa ebꞌ yetchon̈abꞌ dꞌa Silo, ix yacꞌanoch suerte 
vin̈ dꞌa luum dꞌa yichan̈ Jehová.

A sluum ebꞌ yin̈tilal Benjamín
11 A lum bꞌabꞌel macan̈ ix och suerte dꞌay, aton lum ix yicꞌ ebꞌ yin̈tilal 

Benjamín, ato syal jay macan̈ yaj ebꞌ. A lum ix yicꞌ ebꞌ chiꞌ, a dꞌa snan̈al lum 
yic ebꞌ yin̈tilal Judá yedꞌ lum yic ebꞌ yin̈tilal José ix can luum. 12  A smojonal 
luum dꞌa norte, tzꞌel yich dꞌa aꞌ Jordán, sbꞌatn̈ej dꞌa snorteal Jericó, sbꞌatn̈ej 
dꞌa tzalquixtac dꞌa stojolal bꞌaj tzꞌem cꞌu, tzꞌelcꞌoch dꞌa tzꞌinan lum dꞌa yol 
yic Bet-avén. 13  Sbꞌatn̈ej, tzꞌecꞌ dꞌa yalan̈ emta chon̈abꞌ Luz scuchanpax Betel 
dꞌa sur, tzꞌemcꞌoch dꞌa Atarot-adar dꞌa slacꞌanil lum vitz ay dꞌa sur yic junxo 
Bet-horón ay dꞌa yalan̈. 14 Smeltzajbꞌat smojonal chiꞌ dꞌa stojolal sur dꞌa lum 
vitz ay dꞌa yicha n̈ Bet-horón chiꞌ, masanto dꞌa Quiriat-baal, scuchanpax 
Quiriat-jearim, yic ebꞌ yin̈tilal Judá yaj jun chon̈abꞌ chiꞌ. Aton smojonal dꞌa 
stojolal bꞌaj tzꞌem cꞌu.

15 Axo smojonal dꞌa sur tzꞌelcꞌoch dꞌa Quiriat-jearim dꞌa stojolal bꞌaj tzꞌem 
cꞌu, masanto bꞌaj sqꞌueul sjaj a aꞌ yic Neftoa, 16 masanto tzꞌemcꞌoch dꞌa lum 
vitz ay dꞌa yichan̈ schꞌolanil yic Ben-hinom, dꞌa snorteal chꞌolan yic Refaim. 
Tzꞌempaxcꞌoch dꞌa schꞌolanil yic Hinom, tzꞌecꞌ dꞌa stzꞌeyel lum vitz yic Jebús, 
sbꞌatn̈ej dꞌa sjaj aꞌ Rogel. 17 Slajvi chiꞌ smeltzajpaxbꞌat dꞌa norte, tzꞌelcꞌoch 
dꞌa En-semes, sbꞌatn̈ej masanto dꞌa Gelilot, dꞌa yichan̈ lum vitzal Adumín, 
tzꞌemcꞌoch dꞌa sat qꞌueen yic vin̈aj Bohán yuninal vin̈aj Rubén. 18 Tzꞌecꞌpax dꞌa 
svitzal stojolal norte, dꞌa yichan̈ schꞌolanil aꞌ Jordán, masanto dꞌa aꞌ Jordán 
chiꞌ. 19 Tzꞌecꞌpax dꞌa norte yic Bet-hogla, slajvicancꞌoch dꞌa jun scꞌabꞌ aꞌ mar dꞌa 
snorteal yic aꞌ mar Muerto, bꞌaj scꞌochcan aꞌ Jordán, aton smojonal dꞌa sur chiꞌ.

20 Axo aꞌ Jordán ayoch smojonaloc dꞌa stojolal bꞌaj sjavi cꞌu. Aton juntzan̈ 
tic smojonal lum ix pojchajecꞌ dꞌa scal yin̈tilal Benjamín.

21-24 A juntzan̈ chon̈abꞌ ix yicꞌcan ebꞌ yin̈tilal Benjamín chiꞌ, 12 dꞌa smasanil 
yedꞌ yaldeail, aton Jericó, Bet-hogla, Emec-casis, Bet-arabá, Zemaraim, Betel, 
Avim, Pará, Ofra, Quefar-haamoni, Ofni yedꞌ Geba. 25-28  Yic pax 14 chon̈abꞌ 
ebꞌ yedꞌ yaldeail, aton Gabaón, Ramá, Beerot, Mizpa, Cafira, Mozah, Requem, 
Irpeel, Tarala, Zela, Elef, Jebús, aton chon̈abꞌ Jerusalén, Gabaa yedꞌ Quiriat. 
Aton lum tic ix yicꞌ ebꞌ yin̈tilal Benjamín.

A sluum ebꞌ yin̈tilal Simeón

19  1 Axo lum schabꞌil macan̈ ix och suerte dꞌay, a dꞌa ebꞌ yin̈tilal Simeón 
ix can luum, ato syal jay macan̈ yaj ebꞌ. A slum ebꞌ tic ix can dꞌa yol 

smacbꞌen ebꞌ yin̈tilal Judá. 2-6  Aton juntzan̈ chon̈abꞌ tic ix can dꞌa ebꞌ, 13 
dꞌa smasanil yedꞌ yaldeail: Beerseba, Seba, Molada, Hazar-sual, Bala, Ezem, 
Eltolad, Betul, Horma, Siclag, Bet-marcabot, Hazar-susa, Bet-lebaot yedꞌ 
Saruhén.

7 Ix yicꞌanpax Aín ebꞌ, Rimón, Eter yedꞌ Asán. 8  Chan̈eꞌ chon̈abꞌ yedꞌ yaldeail 
junjun, masanto dꞌa Baalat-beer, aton pax Ramat dꞌa Neguev. Aton juntzan̈ tic 
ix yicꞌ ebꞌ yin̈tilal Simeón chiꞌ 9 dꞌa yol smacbꞌen ebꞌ yin̈tilal Judá, yujto a jun 
in̈tilal ebꞌ chiꞌ te nivan lum macbꞌilcan yuj ebꞌ. Yuj chiꞌ ix acꞌji nan̈alxo lum 
dꞌa ebꞌ yin̈tilal Simeón chiꞌ.

A sluum ebꞌ yin̈tilal Zabulón
10  Axo lum yoxil macan̈ ix och suerte dꞌay. A dꞌa ebꞌ yin̈tilal Zabulón ix 

can luum, ato syal jay macan̈ yaj ebꞌ. A smojonal luum, ix cꞌoch dꞌa Sarid, 
11 sbꞌatn̈ej dꞌa stojolal bꞌaj tzꞌem cꞌu masanto dꞌa Marala, scꞌoch dꞌa Dabeset, 
slajvicancꞌoch dꞌa aꞌ taquin̈ melem dꞌa yichan̈ Jocneam. 12  Tzꞌelxi dꞌa Sarid 
chiꞌ, scꞌoch dꞌa stojolal bꞌaj sjavi cꞌu dꞌa smojonal Quislot-tabor, tzꞌecꞌpax dꞌa 
Daberat, sqꞌuecꞌoch dꞌa Jafía. 13 Sbꞌatxi dꞌa stojolal bꞌaj sjavi cꞌu dꞌa Gat-hefer, 
tzꞌecꞌ dꞌa Ita-cazín, tzꞌel dꞌa Rimón, syoyan sbꞌa dꞌa Nea. 14  Axo dꞌa norte 
smeltzajbꞌat smojonal chiꞌ dꞌa Hanatón, tzꞌelcꞌoch dꞌa schꞌolanil yol yic 
Jefte-el. 15 A dꞌa jun lum chiꞌ ay 12 chon̈abꞌ yedꞌ yaldeail junjun, a dꞌa scal 
juntzan̈ chiꞌ, ataꞌ ay Catat, Nahalal, Simrón, Idala yedꞌ Belén. 16 Aton jun lum 
chiꞌ ix yicꞌ ebꞌ yin̈tilal Zabulón yedꞌ juntzan̈ chon̈abꞌ yedꞌ yaldeail.

A sluum ebꞌ yin̈tilal Isacar
17-23  Axo lum schan̈il macan̈ ix och suerte dꞌay, a dꞌa ebꞌ yin̈tilal Isacar 

ix can luum, ato syal jay macan̈ yaj ebꞌ. A dꞌa jun lum chiꞌ ay 16 chon̈abꞌ 
dꞌa smasanil yedꞌ yaldeail junjun: Aton Jezreel, Quesulot, Sunem, Hafaraim, 
Sihón, Anaharat, Rabit, Quisión, Abez, Remet, En-ganim, En-hada yedꞌ 
Bet-pases. A smojonal lum scꞌoch dꞌa Tabor, Sahazima yedꞌ dꞌa Bet-semes, 
slajvicancꞌoch dꞌa aꞌ Jordán.

A sluum ebꞌ yin̈tilal Aser
24-31 Axo lum yoil macan̈ ix och suerte dꞌay, a dꞌa ebꞌ yin̈tilal Aser ix can luum, 

ato syal jay macan̈ yaj ebꞌ. A dꞌa jun luum chiꞌ, ay 22 chon̈abꞌ dꞌa smasanil yedꞌ 
yaldeail junjun: Aton Helcat, Halí, Betén, Acsaf, Alamelec, Amad yedꞌ Miseal, 
masanto scꞌoch lum dꞌa jolom vitz Carmelo dꞌa stojolal bꞌaj tzꞌem cꞌu yedꞌ pax 
Sihor-libnat. Slajvi chiꞌ smeltzaj dꞌa stojolal bꞌaj sjavi cꞌu dꞌa Bet-dagón, scꞌoch 
dꞌa lum yic ebꞌ yin̈tilal Zabulón dꞌa schꞌolanil yic Jefte-el dꞌa stojolal norte yedꞌ 
dꞌa Bet-emec, dꞌa Neiel, tzꞌelcꞌoch dꞌa Cabul dꞌa stojolal norte chiꞌ. Syamchaj 
Hebrón yuuj yedꞌ Rehob, Hamón yedꞌ Caná, masanto scꞌoch dꞌa nivan chon̈abꞌ 
Sidón. Smeltzajxibꞌat smojonal chiꞌ dꞌa Ramá, masanto scꞌoch dꞌa jun chon̈abꞌ 
ayoch smuroal, aton Tiro, scꞌoch dꞌa Hosa tzꞌelcꞌoch dꞌa aꞌ mar Mediterráneo. 
Aypaxoch chon̈abꞌ Mahaleb yedꞌoc, Aczib, Uma, Afec yedꞌ Rehob.

A sluum ebꞌ yin̈tilal Neftalí
32-39 A lum svaquil macan̈ ix och suerte dꞌay, a dꞌa ebꞌ yin̈tilal Neftalí 

ix can luum, ato syal jay macan̈ yaj ebꞌ. A slum ebꞌ chiꞌ sbꞌatn̈ej dꞌa Helef, 
Alón-saananim, Adami-neceb yedꞌ Jabneel, masanto dꞌa Lacum, tzꞌelcꞌoch 
dꞌa aꞌ Jordán. Axo smojonal dꞌa stojolal bꞌaj tzꞌem cꞌu, sbꞌat dꞌa Aznot-tabor, 
tzꞌecꞌ dꞌa Hucoc, yuj chiꞌ a dꞌa stojolal sur schalaj sbꞌa smojonal slum ebꞌ chiꞌ 
yedꞌ ebꞌ yin̈tilal Zabulón. Axo dꞌa stojolal bꞌaj tzꞌem cꞌu, schalaj sbꞌa lum 
yedꞌ lum yic ebꞌ yin̈tilal Aser. Axo dꞌa smojonal slum ebꞌ chiꞌ dꞌa stojolal bꞌaj 
sjavi cꞌu, a dꞌa aꞌ Jordán scꞌochcani. Axo juntzan̈ chon̈abꞌ ayoch smuroal ix 
can dꞌa ebꞌ, 19 dꞌa smasanil yedꞌ yaldeail junjun: Aton Sidim, Zer, Hamat, 
Racat, Cineret, Adama, Ramá, Hazor, Cedes, Edrei, En-hazor, Irón, Migdal-el, 
Horem, Bet-anat yedꞌ Bet-semes. Aton lum tic ix yicꞌ ebꞌ yin̈tilal Neftalí.

A slum ebꞌ yin̈tilal Dan
40-46  A lum yuquil macan̈ ix och suerte dꞌay, a dꞌa ebꞌ yin̈tilal Dan ix can 

luum, ato syal jay macan̈ yaj ebꞌ. A dꞌa lum chiꞌ ay juntzan̈ chon̈abꞌ tic: 
Zora, Estaol, Ir-semes, Saalabín, Ajalón, Jetla, Elón, Timnat, Ecrón, Elteque, 
Gibetón, Baalat, Jehúd, Bene-berac, Gat-rimón, Mejarcón, Racón yedꞌ lum 
ay dꞌa yichan̈ Jope. 47-48  Maj yabꞌlaj lum dꞌa ebꞌ, yuj chiꞌ ix bꞌat ebꞌ yacꞌ oval 
dꞌa chon̈abꞌ Lesem. Ayic ix lajvi xicancham masanil anima cajan ebꞌ taꞌ, 
ix cajnajcan ebꞌ dꞌa jun lum chiꞌ. Ix sqꞌuexan sbꞌi jun chon̈abꞌ chiꞌ ebꞌ, Dan 
ix sbꞌiej yuj ebꞌ yuj yicꞌanchaan̈ smam yicham ebꞌ. Aton lum tic ix yicꞌ ebꞌ 
yin̈tilal Dan chiꞌ.

A sluum vin̈aj Josué
49-51 Masanil juntzan̈ luum chiꞌ ix spuquecꞌ vin̈aj sacerdote Eleazar, vin̈aj 

Josué yedꞌ ebꞌ yajalil ebꞌ chon̈abꞌ. Dꞌa yichan̈ Jehová dꞌa yichan̈ scajnubꞌ bꞌaj 
schꞌox sbꞌa dꞌa Silo, ataꞌ ix pucchajecꞌ lum dꞌa suerteal, yuj chiꞌ te tzꞌacan ix aj 
yecꞌ luum. Ayic toxo ix lajvi spucchajecꞌ luum dꞌa ebꞌ, ix schaancan yic junjun 
in̈tilal ebꞌ. Ix acꞌjipax lum yic vin̈aj Josué dꞌa scal ebꞌ, icha val ix aj yalan 
Jehová. Ix acꞌji chon̈abꞌ Timnat-sera dꞌa vin̈, dꞌa tzalquixtac dꞌa yol yic ebꞌ 
yin̈tilal Efraín, yujto a lum chiꞌ ix scꞌan vin̈. Ix sbꞌoqꞌue jun chon̈abꞌ chiꞌ vin̈ 
dꞌa schaelal, ix cajnaj vin̈ dꞌay.

Juntzan̈ chon̈abꞌ bꞌaj scol sbꞌa ebꞌ smacꞌancham anima 
(Nm 35.6‑34; Dt 4.41‑43; 19.1‑13)

20  1 Ix yalan Jehová dꞌa vin̈aj Josué chiꞌ icha tic:
2  Al dꞌa ebꞌ etisraelal to sicꞌcanel juntzan̈ chon̈abꞌ ebꞌ bꞌaj ol 

scol sbꞌa ebꞌ, icha ajnac valan dꞌa vin̈aj Moisés. 3  Qꞌuinaloc ay junoc mach 
smacꞌancham junoc anima to man̈ scꞌanoc scꞌool, syal bꞌat scolan sbꞌa dꞌa 
junoc chon̈abꞌ chiꞌ, yic vachꞌ max macꞌjicham yuj junoc ayto yuj sbꞌa yedꞌ jun 
ix cham chiꞌ. 4 A jun mach sbꞌat scol sbꞌa chiꞌ, yovalil scꞌoch dꞌa spuertail jun 
chon̈abꞌ chiꞌ, syalan dꞌa ebꞌ yichamtac vinaquil jun chon̈abꞌ chiꞌ tas ix cot dꞌa 
yibꞌan̈, slajvi chiꞌ axo ebꞌ vin̈ schaanoch dꞌa yol chon̈abꞌ chiꞌ, tzꞌacꞌji junoc 
lugar bꞌaj scajnaji. 5  Tato sayjiecꞌ yuj junoc ayto yuj sbꞌa yedꞌ jun ix cham 
chiꞌ, axo ebꞌ vin̈ yichamtac vinaquil jun chon̈abꞌ chiꞌ max acꞌanoch dꞌa yol 

scꞌabꞌ jun sayanecꞌ chiꞌ, vachꞌchom ix cham jun yetanimail chiꞌ yuuj, palta 
man̈ scꞌanoc scꞌool, man̈ yajcꞌoloctaxon sbꞌa ebꞌ. 6  A jun sbꞌat scol sbꞌa chiꞌ, 
scann̈ej taꞌ masanto syal schꞌolbꞌitaj yuj ebꞌ chon̈abꞌ smasanil. Tato malaj 
smul, syal scann̈ej dꞌa jun chon̈abꞌ chiꞌ, masanto scham vin̈ sat sacerdote 
ayoch dꞌa yopisio dꞌa jun tiempoal chiꞌ. Slajvi chiꞌ syal smeltzajxi dꞌa schon̈abꞌ 
bꞌaj elnac chiꞌ, xchi dꞌa vin̈.

7 Yu j chiꞌ ix sicꞌcanel juntzan̈ chon̈abꞌ ebꞌ israel, bꞌaj scol sbꞌa ebꞌ 
smacꞌancham junoc anima, aton Cedes dꞌa Galilea, dꞌa tzalquixtac dꞌa yol yic 
ebꞌ yin̈tilal Neftalí yedꞌ Siquem dꞌa tzalquixtac dꞌa yol yic ebꞌ yin̈tilal Efraín 
yedꞌ Quiriat-arba, aton Hebrón dꞌa tzalquixtac dꞌa yol yic ebꞌ yin̈tilal Judá. 
8  Axo dꞌa junxo scꞌaxepalecꞌ aꞌ Jordán, dꞌa stojolal bꞌaj sjavi cꞌu dꞌa Jericó, ataꞌ 
ix siqꞌuel oxexo chon̈abꞌ ebꞌ: Aton chon̈abꞌ Beser dꞌa acꞌlic yic tzꞌinan luum 
dꞌa yol yic ebꞌ yin̈tilal Rubén, chon̈abꞌ Ramot dꞌa yol yic Galaad dꞌa yol yic ebꞌ 
yin̈tilal Gad yedꞌ chon̈abꞌ Golán dꞌa Basán, dꞌa yol yic ebꞌ yin̈tilal Manasés. 
9 Aton juntzan̈ chon̈abꞌ chiꞌ ix sicꞌcanel ebꞌ, yic vachꞌ ataꞌ sbꞌat scol sbꞌa junoc 
mach smacꞌancham junoc anima to man̈ scꞌanoc scꞌool. Taxon̈ej junoc ebꞌ 
israel ma junoc ebꞌ chꞌoc chon̈abꞌil ayecꞌ dꞌa scal ebꞌ, syal bꞌat scolan sbꞌa taꞌ 
yic max macꞌjicham yuj junoc ayto yuj sbꞌa yedꞌ jun ix cham chiꞌ ayic manto 
chꞌolbꞌitaj yuj ebꞌ yichamtac vinaquil chon̈abꞌ.

A schon̈abꞌ ebꞌ yin̈tilal Leví 
(1Cr 6.54‑81)

21  1-2  A ebꞌ yajal yaj dꞌa scal ebꞌ yin̈tilal Leví, ix bꞌat ebꞌ dꞌa Silo dꞌa yol 
yic Canaán, yic sbꞌat yalan ebꞌ dꞌa vin̈aj sacerdote Eleazar, dꞌa vin̈aj 

Josué yedꞌ dꞌa ebꞌ yajal yaj dꞌa junjun yin̈tilal ebꞌ israel chiꞌ. Ix yalan ebꞌ icha 
tic: A Jehová aljinaccan dꞌa vin̈aj Moisés to tzꞌacꞌji co chon̈abꞌ bꞌaj tzon̈ aji 
yedꞌ bꞌaj syal sva nocꞌ co molbꞌetzal nocꞌ, xchi ebꞌ. 3  Yuj chiꞌ ix yacꞌ juntzan̈ 
chon̈abꞌ ebꞌ yetisraelal ebꞌ chiꞌ dꞌay. A juntzan̈ chon̈abꞌ chiꞌ smasanil ix acꞌji 
slumal dꞌa spatictac bꞌaj syal sva nocꞌ smolbꞌetzal nocꞌ ebꞌ icha ajnac yalan 
Jehová.

4 Dꞌa sbꞌabꞌelal ix och suerte dꞌa jun macan̈ ebꞌ levita yin̈tilal vin̈aj Coat, 
aton ebꞌ sacerdote yin̈tilal vin̈aj Aarón. 13 chon̈abꞌ ix acꞌji dꞌa ebꞌ, aton 
juntzan̈ chon̈abꞌ ay dꞌa yol yic ebꞌ yin̈tilal Judá, dꞌa yol yic ebꞌ yin̈tilal Simeón 
yedꞌ dꞌa yol yic ebꞌ yin̈tilal Benjamín. 5 An̈ejaꞌ juntzan̈xo ebꞌ coatita chiꞌ, ix 
acꞌji lajun̈exo chon̈abꞌ dꞌa ebꞌ dꞌa yol yic ebꞌ yin̈tilal Efraín, dꞌa yol yic ebꞌ 
yin̈tilal Dan yedꞌ dꞌa yol yic nan̈alxo ebꞌ yin̈tilal Manasés.

6 Ix acꞌjipax 13 chon̈abꞌ dꞌa ebꞌ levita yin̈tilal Gersón dꞌa yol yic ebꞌ yin̈tilal 
Isacar, dꞌa yol yic ebꞌ yin̈tilal Neftalí yedꞌ pax dꞌa yol yic nan̈alxo ebꞌ yin̈tilal 
Manasés ay dꞌa Basán. 7 Ix acꞌjipax 12 chon̈abꞌ dꞌa ebꞌ levita yin̈tilal Merari, 
dꞌa yol yic ebꞌ yin̈tilal Rubén, dꞌa yol yic ebꞌ yin̈tilal Gad yedꞌ dꞌa yol yic ebꞌ 
yin̈tilal Zabulón.

8 Aton juntzan̈ chon̈abꞌ chiꞌ ix acꞌji dꞌa ebꞌ yin̈tilal Leví yuj ebꞌ yetisraelal dꞌa 
suerteal. Masanil juntzan̈ chon̈abꞌ tic, ix acꞌjican slumal dꞌa spatictac icha val 
ajnac yalancan Jehová dꞌa vin̈aj Moisés. 9 A juntzan̈ chon̈abꞌ ol bꞌinaj tic, a dꞌa yol 
yic ebꞌ yin̈tilal Judá ay yedꞌ dꞌa yol yic ebꞌ yin̈tilal Simeón. 10 A ebꞌ levita yin̈tilal 
Coat yin̈tilal pax Aarón, a ebꞌ ix bꞌabꞌlaj chaan juntzan̈ chon̈abꞌ tic. 11 A dꞌa 
tzalquixtac dꞌa yol yic ebꞌ yin̈tilal Judá, ix acꞌji Quiriat-arba dꞌa ebꞌ, aton Hebrón 

schon̈abꞌcan vin̈aj Arba smam yicham vin̈aj Anac. 12 Axo pax masanil smacbꞌen 
jun chon̈abꞌ chiꞌ yedꞌ yaldeail acꞌbꞌilxo dꞌa vin̈aj Caleb yuninal vin̈aj Jefone.

13-19 A Hebrón chiꞌ, aton dꞌay scol sbꞌa ebꞌ smacꞌancham junoc anima. A ebꞌ 
yin̈tilal Aarón chiꞌ ix yicꞌpax juntzan̈ chon̈abꞌ tic ebꞌ: Libna, Jatir, Estemoa, 
Holón, Debir, Aín, Juta yedꞌ Bet-semes. Aton bꞌalun̈eꞌ chon̈abꞌ tic. Axo dꞌa 
yol yic ebꞌ yin̈tilal Benjamín, chan̈eꞌ chon̈abꞌ ix acꞌji dꞌa ebꞌ, aton Gabaón, 
Geba, Anatot yedꞌ Almón. Yuj chiꞌ a chon̈abꞌ ix yicꞌ ebꞌ yin̈tilal vin̈aj sacerdote 
Aarón, 13 dꞌa smasanil.

20-26  Axo dꞌa juntzan̈xo ebꞌ levita yin̈tilal pax Coat chiꞌ, ix acꞌji juntzan̈xo 
chon̈abꞌ dꞌa ebꞌ dꞌa yol yic ebꞌ yin̈tilal Efraín. A dꞌa tzalquixtac, ix acꞌji Siquem 
dꞌa ebꞌ, aton bꞌaj syal scolan sbꞌa ebꞌ smacꞌancham junoc anima. Ix acꞌjipax 
Gezer, Kibsaim yedꞌ pax Bet-horón dꞌa ebꞌ, chan̈eꞌ juntzan̈ chon̈abꞌ tic. Axo 
pax dꞌa yol yic ebꞌ yin̈tilal Dan, chan̈eꞌ chon̈abꞌ ix acꞌji dꞌa ebꞌ: Aton Elteque, 
Gibetón, Ajalón yedꞌ Gat-rimón. Axo pax dꞌa yol yic nan̈alxo ebꞌ yin̈tilal 
Manasés, chabꞌ chon̈abꞌ ix acꞌji dꞌa ebꞌ, aton Taanac yedꞌ Gat-rimón. Yuj chiꞌ 
lajun̈eꞌ chon̈abꞌ ix scha ebꞌ yin̈tilal Coat, ato syal jay macan̈ yaj ebꞌ.

27-33 Axo pax ebꞌ levita yin̈tilal Gersón, chabꞌ chon̈abꞌ ix acꞌji dꞌa ebꞌ dꞌa yol yic 
nan̈alxo ebꞌ yin̈tilal Manasés. A juntzan̈ chon̈abꞌ chiꞌ, aton Golán yedꞌ Beestera 
dꞌa yol yic Basán. A dꞌa chon̈abꞌ Golán chiꞌ syal scolan sbꞌa ebꞌ smacꞌancham 
junoc anima. Axo pax dꞌa yol yic ebꞌ yin̈tilal Isacar chan̈eꞌ chon̈abꞌ ix acꞌjipax dꞌa 
ebꞌ, aton Cisón, Daberat, Jarmut yedꞌ En-ganim. Axo dꞌa yol yic ebꞌ yin̈tilal Aser, 
an̈ejaꞌ chan̈eꞌ chon̈abꞌ ix acꞌjipax dꞌa ebꞌ, aton Miseal, Abdón, Helcat yedꞌ Rehob. 
Axo pax dꞌa yol yic ebꞌ yin̈tilal Neftalí, oxeꞌ chon̈abꞌ ix acꞌjipax dꞌa ebꞌ, aton 
Cedes dꞌa yol yic Galilea, bꞌaj syal scolan sbꞌa ebꞌ smacꞌancham junoc anima. 
Ix acꞌjipax chon̈abꞌ Hamot-dor yedꞌ Cartán dꞌa ebꞌ. Yuj chiꞌ a masanil chon̈abꞌ ix 
yicꞌ ebꞌ yin̈tilal Gersón, 13 dꞌa smasanil, ato syal jay macan̈ yaj ebꞌ.

34-40 Ayto ebꞌ levita ixto cani, aton ebꞌ yin̈tilal Merari. Ix acꞌji smacbꞌen ebꞌ 
dꞌa yol yic ebꞌ yin̈tilal Zabulón, chan̈eꞌ chon̈abꞌ ix acꞌji dꞌa ebꞌ: Aton Jocneam, 
Carta, Dimna yedꞌ Nahalal. Axo dꞌa yol yic ebꞌ yin̈tilal Rubén, chan̈eꞌ pax 
chon̈abꞌ ix acꞌji dꞌa ebꞌ: Aton Beser, Jahaza, Cademot yedꞌ Mefaat. Axo dꞌa yol 
yic ebꞌ yin̈tilal Gad, an̈ejaꞌ chan̈eꞌ chon̈abꞌ ix acꞌji dꞌa ebꞌ: Aton Ramot dꞌa yol 
yic Galaad, Mahanaim, Hesbón yedꞌ Jazer. A dꞌa Ramot chiꞌ syal scolan sbꞌa 
ebꞌ smacꞌancham junoc anima. 12 chon̈abꞌ ix yicꞌ ebꞌ yin̈tilal Merari, yuninal 
Leví, icha jay macan̈ yaj ebꞌ.

41 A jantac chon̈abꞌ ix acꞌjican dꞌa ebꞌ yin̈tilal Leví chiꞌ dꞌa yol smacbꞌen ebꞌ 
yetisraelal, 48 dꞌa smasanil. 42  Junjun juntzan̈ chon̈abꞌ chiꞌ, ix cann̈ej slumal 
dꞌa spatictac bꞌaj syal sva nocꞌ smolbꞌetzal nocꞌ ebꞌ.

43  Icha val chiꞌ ix aj yacꞌjican lum luum dꞌa ebꞌ israel yuj Jehová, aton 
masanil lum yacꞌnac stiꞌ yacꞌan dꞌa ebꞌ smam yicham ebꞌ. Yuj chiꞌ ix cajnajcan 
ebꞌ dꞌa sat lum smasanil. 44 Ix eln̈ejcꞌoch bꞌaj yacꞌnac stiꞌ Jehová chiꞌ, ix can ebꞌ 
taꞌ dꞌa juncꞌolal dꞌa masanil jun luum chiꞌ. Majxo yal-laj stecꞌbꞌan sbꞌa ebꞌ ajcꞌol 
dꞌa yichan̈ ebꞌ, yujto a Jehová ix acꞌanoch ebꞌ dꞌa yol scꞌabꞌ ebꞌ israel. 45 Malaj 
junoc bꞌelan̈ lolonel bꞌaj yacꞌnac stiꞌ Jehová chiꞌ dꞌa ebꞌ israel to maj elcꞌochoc.

Ix pax ebꞌ vin̈ soldado ix cot dꞌa scꞌaxepalecꞌ aꞌ Jordán

22  1 Ix lajvi chiꞌ, ix yavtancot ebꞌ vin̈ soldado vin̈aj Josué, ebꞌ yin̈tilal 
Rubén, ebꞌ yin̈tilal Gad yedꞌ nan̈alxo ebꞌ yin̈tilal Manasés. 2  Ix yalan 

vin̈ dꞌa ebꞌ  icha tic: A ex tic toxo ix e cꞌanabꞌajej masanil tas yalnaccan 
vin̈aj Moisé s schecabꞌ Jehová. Ix e cꞌanabꞌajanpax masanil tas ix valaꞌ. 
3  Man̈ jabꞌoc ix eyactejcan ebꞌ quetchon̈abꞌ tic dꞌa jantac tiempo ix ecꞌ tic, 
ix e cꞌanabꞌajejn̈ej masanil checnabꞌil ix yacꞌ Jehová co Diosal dꞌayex. 4  A 
ticnaic, toxo ix elcꞌoch bꞌaj yacꞌnac stiꞌ Jehová dꞌayon̈, yujto a ebꞌ quetchon̈abꞌ 
smasanil, juncꞌolalxo yaj ebꞌ. Yuj chiꞌ meltzajan̈ec dꞌa e luum yacꞌnaccan vin̈aj 
Moisés dꞌayex dꞌa scꞌaxepalecꞌ aꞌ Jordán. 5 An̈ej jun tas sval dꞌayex to tzeyaꞌilej 
val e bꞌa e cꞌanabꞌajan masanil checnabꞌil yacꞌnaccan vin̈aj Moisés schecabꞌ 
Jehová dꞌayon̈. Syalelcꞌochi to tze xajanej Jehová co Diosal, tze bꞌeybꞌalan 
sbꞌeybꞌal, tzeyacꞌanem e bꞌa dꞌay dꞌa smasanil e cꞌool yedꞌ dꞌa smasanil e 
pensar.

6-8  Paxan̈ec dꞌa e luum yedꞌ jantac e bꞌeyumal, jantac nocꞌ e molbꞌetzal nocꞌ, 
jantac qꞌuen oro, qꞌuen plata, qꞌuen bronce yedꞌ qꞌuen hierro yedꞌ pax jantac 
pichul ix eyicꞌcanecꞌ dꞌa ebꞌ eyajcꞌool dꞌa oval. Tze pucanecꞌ masanil juntzan̈ 
chiꞌ dꞌa masanil ebꞌ eyetchon̈abꞌ aycan taꞌ. Yacꞌocabꞌ svachꞌcꞌolal Jehová co 
Diosal dꞌa eyibꞌan̈, xchi vin̈ dꞌa ebꞌ. Ix lajvi stacꞌlancan sbꞌa ebꞌ yedꞌ vin̈, ix 
meltzaj ebꞌ dꞌa slum acꞌbꞌilcan dꞌa ebꞌ yuj vin̈aj Moisés dꞌa yol yic Basán. Axo 
nan̈alxo ebꞌ yin̈tilal Manasés chiꞌ, a vin̈aj Josué chiꞌ ix acꞌancan slum ebꞌ dꞌa 
stojolal bꞌaj tzꞌem cꞌu dꞌa aꞌ Jordán yedꞌ ebꞌ yetisraelal. 9 Yuj chiꞌ ix elta ebꞌ 
chiꞌ dꞌa scal ebꞌ yetisraelal dꞌa Silo, dꞌa yol yic Canaán, yic smeltzaj ebꞌ dꞌa 
smacbꞌen dꞌa yol yic Galaad, lum acꞌbꞌilcan dꞌa ebꞌ yuj vin̈aj Moisés, icha 
ajnac yalan Jehová.

Jun altar dꞌa stiꞌ aꞌ Jordán
10 Ayic ix cꞌoch ebꞌ vin̈ soldado chiꞌ dꞌa aꞌ Jordán, dꞌa yolto smacbꞌen Canaán, 

ix sbꞌo jun altar ebꞌ, te nivan ix aji. 11 Ix cꞌoch yabꞌixal jun tic dꞌa juntzan̈xo ebꞌ 
yetisraelal ebꞌ chiꞌ, to ix sbꞌoqꞌue jun altar ebꞌ dꞌa smojonal Canaán dꞌa stojolal 
bꞌaj tzꞌem cꞌu dꞌa aꞌ Jordán. 12  Ayic ix yabꞌan ebꞌ icha chiꞌ, ix smolbꞌan sbꞌa ebꞌ 
smasanil dꞌa Silo, yic sbꞌat ebꞌ yacꞌ oval yedꞌ ebꞌ. 13 Ix checjibꞌat vin̈aj Finees 
yuninal vin̈aj sacerdote Eleazar dꞌa sbꞌabꞌelal yuj ebꞌ dꞌa Galaad bꞌaj ayecꞌ ebꞌ 
nan̈al yoxil in̈tilal chiꞌ. 14 Ix bꞌat lajun̈van̈ ebꞌ yajal yaj dꞌa junjun in̈tilal dꞌa scal 
ebꞌ israel yedꞌ vin̈. 15 Masanil juntzan̈ ebꞌ chiꞌ, ix bꞌatn̈ej ebꞌ dꞌa Galaad bꞌaj 
ayecꞌ nan̈al yoxil in̈tilal ebꞌ chiꞌ, ix yalan ebꞌ icha tic:

16 —A on̈ tic ix on̈ checjicot yuj ebꞌ schon̈abꞌ Jehová yic tzul cabꞌ dꞌayex yuj 
jun tas man̈ vachꞌoc ix e cꞌulej dꞌa Jehová co Diosal. ¿Tas yuj ix e patiquejel 
co Diosal chiꞌ, ix e bꞌoanqꞌue jun altar yuj eyicꞌanel e bꞌa dꞌay? 17 ¿Tom max 
e nacot jantac chucal ix uji dꞌa Peor? Aytocan stzꞌaubꞌal dꞌa quibꞌan̈ ticnaic. 
Yujn̈ej jun chiꞌ tzijtum ebꞌ quetchon̈abꞌ chamnac yuj Jehová. 18  Axo ticnaic 
tato a ex tic tze patiquejxiel Jehová, axo scot yoval scꞌool chiꞌ dꞌa quibꞌan̈ co 
masanil. 19 Tato tze naꞌ to max yal eyoch ejmelal dꞌa co Diosal dꞌa jun lum 
bꞌaj ayex ecꞌ tic, coyec quedꞌoc dꞌa lum bꞌaj ayecꞌ scajnubꞌ Jehová, tzeyicꞌcan 
e macbꞌen dꞌa co cal chiꞌ. Palta man̈ pitoc tzeyutej e bꞌa dꞌa Jehová yedꞌ 
dꞌayon̈, tze bꞌoanqꞌue junocxo altar dꞌa yichan̈ jun yic Jehová co Diosal chiꞌ. 
20  Naeccoti tas scꞌulejnac vin̈aj Acán yuninal vin̈aj Zera ayic yicꞌannaccot 
juntzan̈ tas vin̈ ay yovalil yuj Jehová. Yuj smul vin̈ chiꞌ, cotnac yoval scꞌol 
Jehová dꞌa quibꞌan̈ co masanil. Man̈ocn̈ejlaj vin̈aj Acán chiꞌ chamnac yuj smul 
chiꞌ, xchi ebꞌ.

21 Ix lajvi chiꞌ ix tacꞌvi ebꞌ ix xidꞌecꞌ dꞌa oval chiꞌ dꞌa ebꞌ yajal yaj dꞌa scal ebꞌ 
yetisraelal chiꞌ icha tic:

22  —A Jehová Syal Yuj Smasanil, yojtac to ix co bꞌo jun altar chiꞌ, man̈ 
yujoc co paticaneli, man̈ yujoc pax quicꞌanel co bꞌa dꞌay. Yojtac Jehová chiꞌ 
tas yaji. Comonoc snachajpaxel eyuuj. Tato yuj co pitan co bꞌa dꞌay, mocabꞌ on̈ 
eyacꞌ nivancꞌolal. 23 Tato yuj quicꞌanel co bꞌa dꞌa Jehová, yuj chiꞌ ix co bꞌoqꞌue 
jun altar chiꞌ, ma yuj co n̈usantzꞌa silabꞌ dꞌa yibꞌan̈, ma yuj cacꞌan ixim trigo 
co silabꞌoc, ma cacꞌan juntzan̈xo silabꞌ yic juncꞌolal dꞌa yibꞌan̈, aocabꞌ Jehová 
tzꞌacꞌan yovalil dꞌayon̈.

24 Palta ix co bꞌoqꞌue jun altar chiꞌ, yujto ix co naꞌ talaj ay jun cꞌual ol yal ebꞌ 
eyin̈tilal dꞌa ebꞌ quin̈tilal icha tic: Malaj eyalan eyic dꞌa Jehová co Diosal a on̈ 
israel on̈ tic, 25 yujto a Jehová acꞌannaccan aꞌ Jordán tic co mojonoc eyedꞌoc a 
ex yin̈tilal ex Rubén tic yedꞌ ex yin̈tilal Gad tic, yuj chiꞌ malaj eyalan eyic dꞌa 
Jehová, qꞌuinaloc xchi ebꞌ. Tato icha chiꞌ, a ebꞌ syamancanoch vaan ebꞌ quin̈tilal 
chiꞌ yic max yal sbꞌa ebꞌ dꞌa Jehová. Man̈xa am yelcꞌoch Jehová chiꞌ dꞌa ebꞌ 
quin̈tilal chiꞌ. 26 Yuj chiꞌ ix co bꞌoqꞌue jun altar chiꞌ, man̈ yujoc co n̈usan silabꞌ 
yedꞌ cacꞌan juntzan̈xo silabꞌ dꞌa Jehová. 27 Palta to chꞌoxnabꞌil tzꞌajcan dꞌa co cal 
eyedꞌoc yedꞌ dꞌa scal ebꞌ quin̈tilal, yic vachꞌ a on̈ tic syalpax cacꞌan servil Jehová 
yedꞌ coch dꞌa yichan̈ co n̈usan co silabꞌ yedꞌ co silabꞌ yuj co mul yedꞌ co silabꞌ 
yic co juncꞌolal yedꞌoc. Yuj chiꞌ a ebꞌ eyin̈tilal chiꞌ, man̈ ol yal-laj yalan ebꞌ dꞌa 
ebꞌ quin̈tilal chiꞌ icha tic: A ex tic malaj eyalan eyic dꞌa Jehová, man̈ xchioc ebꞌ. 
28 Yuj chiꞌ ix co naꞌ talaj ay mach tzꞌalan icha chiꞌ dꞌayon̈, ma dꞌa ebꞌ quin̈tilal 
dꞌa bꞌaqꞌuin̈, syal co tacꞌvi dꞌa ebꞌ icha tic: Ilec val, a ebꞌ co mam quicham ix 
sbꞌoqꞌue jun altar tic ebꞌ, lajan yilji icha jun yic Jehová, man̈ yujoc sn̈usji silabꞌ, 
ma junocxo macan̈ silabꞌ, palta an̈ej to aycanoch chꞌoxnabꞌilal dꞌa co cal eyedꞌoc, 
xco chama. 29 Colvajocabꞌ Jehová quedꞌoc yic malaj bꞌaqꞌuin̈ ol co pitej co bꞌa 
dꞌay, ma ol cactejcani, sco bꞌoanqꞌue junocxo altar yic sco n̈usantzꞌa silabꞌ yedꞌ 
cacꞌan ixim trigo ofrendail, ma cacꞌan juntzan̈xo silabꞌ. Palta to a dꞌa altar yic 
Jehová co Diosal ay dꞌa yichan̈ scajnubꞌ, an̈ej taꞌ smoj tzꞌacꞌji silabꞌ chiꞌ, xchi ebꞌ.

30 Ayic ix yabꞌan vin̈aj sacerdote Finees yedꞌ ebꞌ yajalil chon̈abꞌ, aton ebꞌ yajal yaj 
dꞌa junjun in̈tilal, tas ix yal ebꞌ yin̈tilal Rubén, ebꞌ yic Gad yedꞌ nan̈alxo ebꞌ yin̈tilal 
Manasés, vachꞌ ix yabꞌ ebꞌ. 31 Ix lajvi chiꞌ, a vin̈aj Finees chiꞌ ix alan dꞌa ebꞌ icha tic:

—A ticnaic jun, toxo ix nachajel cuuj to ayoch Jehová quedꞌoc, yujto a ex 
tic man̈ pitoc ix eyutej e bꞌa dꞌay, yuj chiꞌ malaj yaelal ol yacꞌcot dꞌa quibꞌan̈.

32  Ix lajvi chiꞌ, a vin̈aj Finees chiꞌ yedꞌ ebꞌ ajun yedꞌoc ix stacꞌlancan sbꞌa 
ebꞌ yedꞌ ebꞌ chiꞌ, ix meltzaj ebꞌ. Ix el ebꞌ dꞌa yol yic Galaad, ix cꞌochxi ebꞌ dꞌa 
yol yic Canaán, bꞌaj ayecꞌ ebꞌ yetisraelal ebꞌ chiꞌ. Ix yalan ebꞌ dꞌa ebꞌ aycan 
chiꞌ masanil tas ix yal juntzan̈xo ebꞌ chiꞌ. 33  Ix scha scꞌol ebꞌ tas ix yalcot 
juntzan̈xo ebꞌ chiꞌ, yuj chiꞌ ix yalan vachꞌ lolonel ebꞌ dꞌa Dios yuj ebꞌ. Atax taꞌ 
man̈xalaj tas ix yal ebꞌ yuj yacꞌan oval ebꞌ yedꞌ ebꞌ yin̈tilal Rubén yedꞌ ebꞌ yic 
Gad, yic bꞌat satjiel ebꞌ yuj ebꞌ. 34 Yuj chiꞌ a ebꞌ yin̈tilal Rubén yedꞌ ebꞌ yic Gad 
chiꞌ, ix yacꞌ scuch jun altar chiꞌ ebꞌ, Chꞌoxnabꞌil. Ix yalan ebꞌ: A jun altar tic, 
chꞌoxnabꞌil tzꞌajcan dꞌa co cal to a Jehová, co Diosal toni, xchi ebꞌ.

Ix lolon vin̈aj Josué dꞌa ebꞌ chon̈abꞌ

23  1 Ayxo tiempo man̈xalaj oval syacꞌ ebꞌ israel, juncꞌolalxo yaj ebꞌ yuj 
Jehová. Axo yic icham vinacxo vin̈aj Josué, 2  ix schecan vin̈ avtajcot 

masanil ebꞌ sat yaj dꞌa ebꞌ yetchon̈abꞌ vin̈ chiꞌ, aton ebꞌ ichamtac vinac, ebꞌ 
juez yedꞌ ebꞌ yajal yaji. Ix yalan vin̈ dꞌa ebꞌ icha tic:

A in tic te icham vinac inxo, toxo ol in chamoc. 3  A ex tic ix eyil tastac ix 
utaj juntzan̈ chon̈abꞌ tic yuj Jehová co Diosal, ix stecꞌbꞌej sbꞌa ebꞌ yacꞌan oval 
quedꞌoc, palta a Jehová chiꞌ ix acꞌan oval cuuj. 4 A inxo ix in puquecꞌ masanil 
lum luum tic dꞌayex. Man̈ocn̈ej lum yic juntzan̈ chon̈abꞌ toxo ix co satel ix in 
puqueqꞌui, palta ix in pucpaxecꞌ lum yic juntzan̈xo chon̈abꞌ aytoeqꞌui, scotn̈ej 
dꞌa aꞌ Jordán, masanto scꞌoch dꞌa aꞌ mar Mediterráneo bꞌaj tzꞌem cꞌu. 5  A 
Jehová ol icꞌanel masanil ebꞌ anima cajan dꞌa juntzan̈ lum chiꞌ, a exxo tic ol 
eyiquejcan lum icha ajnac yacꞌancan stiꞌ Jehová chiꞌ.

6 Aqꞌuec val eyip e cꞌanabꞌajan masanil tas syal cꞌaybꞌubꞌal stzꞌibꞌejnaccan 
vin̈aj Moisés, tzꞌacan val tze cꞌanabꞌajej icha val yaj stzꞌibꞌchajcan chiꞌ. 7 Yuj 
chiꞌ man̈ junn̈ejoc tzeyutej e bꞌa yedꞌ juntzan̈ anima aytoecꞌ cajan chiꞌ. Man̈ 
ex och ejmelal dꞌa sdiosal ebꞌ, man̈ eyacꞌpaxem e bꞌa dꞌay, ma e locan sbꞌi 
yic tzeyacꞌan e tiꞌ, man̈ eyacꞌpax bꞌinajoc. 8  Tzex ochn̈ej tzacꞌan yuj Jehová 
co Diosal, icha ix aj co bꞌeyn̈ejcoti. 9 A val Jehová ix icꞌanel juntzan̈ nivac 
chon̈abꞌ ay smay tic dꞌa quichan̈. Malaj mach syal stecꞌbꞌan sbꞌa dꞌa quichan̈ 
masanto ticnaic. 10 A dꞌa junoc on̈ ix el lemnaj mil ebꞌ cajcꞌool, yujto a Jehová 
co Diosal ix acꞌan oval cuuj, icha aj yacꞌannaccan stiꞌ dꞌayon̈. 11 Tzeyaꞌilej 
val e bꞌa e xajanan Jehová co Diosal. 12  Tzeyojtaquejel juntzan̈ tic: Tato tze 
patiquejcan el Dios, junxon̈ej tzeyutej e bꞌa yedꞌ juntzan̈ anima chiꞌ, slaj 
eyicꞌlan e bꞌa yedꞌ ebꞌ, 13  man̈xo ol yiqꞌuel juntzan̈ anima chiꞌ Jehová dꞌa 
eyichan̈, palta to ol ex ixtaj yuj ebꞌ ichoc junoc scan dꞌa junoc yaal, ya ol 
eyabꞌ yuj ebꞌ, icha val syail yoch nocꞌ tzꞌuum dꞌa yich co patic, ma icha syail 
sbꞌat junoc teꞌ qꞌuiix dꞌa yol co sat, masanto ol ex satel dꞌa sat lum luum te 
vachꞌ ix yacꞌ Jehová co Diosal tic dꞌayon̈.

14  A in tic toxo ol in chamoc, palta a ex tic eyojtac val sicꞌlabꞌil to ix 
eln̈ejcꞌoch masanil tas vachꞌ bꞌaj yacꞌnaccan stiꞌ Jehová co Diosal dꞌayon̈, 
malaj junoc maj elcꞌochi. 15-16  Palta icha val ix aj yelcꞌoch masanil tastac 
vachꞌ bꞌaj yacꞌnaccan stiꞌ Jehová chiꞌ dꞌayon̈, icha pax chiꞌ ol aj yacꞌancot 
masanil macan̈il yaelal albꞌilcan yuuj dꞌa eyibꞌan̈. Tato man̈ ol e cꞌanabꞌajej e 
cꞌulan strato Jehová co Diosal ix sbꞌo quedꞌoc, axo dꞌa comon dios ol ex och 
ejmelal, tato a dꞌa juntzan̈ chiꞌ ol eyaqꞌuem e bꞌa, ol cot yoval scꞌol Jehová 
dꞌayex, elan̈chamel ol ex satjoquel dꞌa sat jun lum luum te vachꞌ ix yacꞌ tic 
dꞌayon̈, xchi vin̈aj Josué chiꞌ.

Ix loloncan vin̈aj Josué

24  1 Masanil ebꞌ sat yaj dꞌa ebꞌ yetisraelal vin̈aj Josué chiꞌ, ix smolbꞌej ebꞌ 
vin̈ dꞌa Siquem, aton ebꞌ ichamtac vinac, ebꞌ juez yedꞌ ebꞌ yajal yaji, 

ix och ebꞌ dꞌa yichan̈ Jehová. 2  Ix och ijan vin̈ yalan dꞌa ebꞌ:
—Icha tic yalan Jehová co Diosal: A dꞌa pecaꞌ, a ebꞌ e mam eyicham, aton 

vin̈aj Taré yedꞌ chavan̈ yuninal, aton vin̈aj Abraham yedꞌ vin̈aj Nacor, ecꞌnac 
cajan ebꞌ dꞌa yichan̈bꞌat aꞌ nivan Éufrates, yalnac sbꞌa ebꞌ dꞌa comon dios. 
3  Ataꞌ vicꞌnaccot vin̈aj Abraham chiꞌ, vacꞌannaquecꞌ cajan vin̈ dꞌa yol yic lum 
Canaán tic. Vacꞌannacpax jun yuninal vin̈, aton vin̈aj Isaac, te qꞌuibꞌnacchaan̈ 
sbꞌisul yin̈tilal vin̈aj Abraham chiꞌ yuj vin̈ yuninal chiꞌ. 4 Vacꞌannac chavan̈ 
yuninal vin̈aj Isaac chiꞌ, aton vin̈aj Jacob yedꞌ vin̈aj Esaú. Vacꞌannac lum 

tzalquixtac yic Seir dꞌa vin̈aj Esaú chiꞌ. Axo vin̈aj Jacob yedꞌ ebꞌ yuninal 
bꞌatnaccan cajan ebꞌ dꞌa Egipto. 5  Nivan tiempo ecꞌnac ebꞌ taꞌ, slajvi chiꞌ in 
checannacbꞌat vin̈aj Moisés yedꞌ vin̈aj Aarón dꞌa Egipto chiꞌ, vacꞌannaccot 
juntzan̈ nivac yaelal dꞌa yibꞌan̈ ebꞌ aj Egipto chiꞌ, masanto cꞌochnac stiempoal 
yic vicꞌannaquelta ebꞌ e mam eyicham chiꞌ taꞌ. 6  Ayic yelnaccot ebꞌ chiꞌ taꞌ, 
cotnac tzacꞌan ebꞌ aj Egipto chiꞌ dꞌa spatic ebꞌ yedꞌ scarruaje yedꞌ nocꞌ chej 
masanto dꞌa st iꞌ aꞌ Chacchac Mar. 7 Yuj chiꞌ in yavtej ebꞌ e mam eyicham 
chiꞌ: A inxo vacꞌoch jun qꞌuicꞌalqꞌuinal dꞌa scal ebꞌ yedꞌ ebꞌ tzacꞌan yuj ebꞌ 
chiꞌ, vacꞌannac spoj sbꞌa aꞌ mar dꞌa yichan̈ ebꞌ, palta vacꞌanxi yil-laj sbꞌa aꞌ, 
smucchajnaccanbꞌat ebꞌ aj Egipto chiꞌ yuj aꞌ. A ex tic, eyilnac val sicꞌlabꞌil tas 
vutejnac ebꞌ chiꞌ.

Najtil ecꞌnacpax ebꞌ e mam eyicham chiꞌ dꞌa tzꞌinan luum, 8  masanto ex 
vicꞌcot yedꞌ ebꞌ dꞌa lum yic ebꞌ amorreo dꞌa stojolal bꞌaj sjavi cꞌu dꞌa aꞌ Jordán 
tic. Ix yacꞌ oval ebꞌ eyedꞌoc, palta a in ix vacꞌoch ebꞌ dꞌa yol e cꞌabꞌ. Ix eyacꞌan 
ganar ebꞌ, ix eyiquejcan sluum ebꞌ. 9 A vin̈aj Balac yuninal vin̈aj Zipor, sreyal 
ebꞌ moabita, snibꞌej vin̈ yacꞌnac oval eyedꞌoc. Yuj chiꞌ schecbꞌat yicꞌumal vin̈aj 
Balaam vin̈, aton vin̈ yuninal vin̈aj Beor, yuj ex scatabꞌan vin̈ yalan vin̈. 
10 Palta maj ex in cha catabꞌaj yuj vin̈aj Balaam chiꞌ, yuj chiꞌ axo vachꞌ lolonel 
yalnaccan vin̈ dꞌa eyibꞌan̈. Icha chiꞌ aj ex in colancanel dꞌa yol scꞌabꞌ vin̈. 
11 Slajvi chiꞌ ex ecꞌta dꞌa yol aꞌ Jordán, ex javi dꞌa Jericó. A ebꞌ ay dꞌa Jericó 
chiꞌ yedꞌ ebꞌ amorreo, ebꞌ ferezeo, ebꞌ cananeo, ebꞌ hitita, ebꞌ gergeseo, ebꞌ 
heveo yedꞌ ebꞌ jebuseo, ix yacꞌ oval ebꞌ eyedꞌoc, palta a inxo ix vacꞌoch ebꞌ 
dꞌa yol e cꞌabꞌ. 12  Eyacꞌnac ganar chavan̈ sreyal ebꞌ amorreo, palta man̈ yujoc 
qꞌuen eyespada yedꞌ e jul-labꞌ, palta a in vacꞌnacbꞌat jun nivan xivelal dꞌa 
yibꞌan̈ ebꞌ, yuj chiꞌ el ebꞌ dꞌayex. 13 A in ix vacꞌ lum e lum bꞌaj ex aj tic, man̈oc 
ex ix eyavej tas avabꞌil dꞌa sat luum. Ix vacꞌan e pat bꞌaj tzex cajnaji, palta 
man̈oc ex ix e bꞌoqꞌuei. A ticnaic, vachꞌxo eyaji, tze lo sat teꞌ uva yedꞌ sat teꞌ 
olivo, man̈oc ex eyavejnac teꞌ, xchi Jehová chiꞌ.

14  —Y uj masanil juntzan̈ tic ayocabꞌ yelcꞌoch Jehová dꞌa yol e sat, 
tzeyacꞌanem e bꞌa dꞌay dꞌa smasanil e cꞌool. Iqꞌuequel comon dios dꞌa e cal, 
icha juntzan̈ bꞌaj yacꞌnaquem sbꞌa ebꞌ co mam quicham dꞌa yichan̈bꞌat aꞌ 
Éufrates yedꞌ dꞌa Egipto, an̈ejocabꞌ dꞌa Jehová bꞌaj tzex och ejmelal. 15 Palta 
tato malaj e gana tzeyal e bꞌa dꞌa Jehová chiꞌ jun, sicꞌlejec mach bꞌaj tzeyal e 
bꞌa, tato a dꞌa juntzan̈ dios bꞌaj yalnac sbꞌa ebꞌ co mam quicham dꞌa yichan̈bꞌat 
aꞌ Éufrates chiꞌ, mato dꞌa sdiosal ebꞌ amorreo cajan dꞌa tic, palta a inxo tic 
yedꞌ masanil ebꞌ cajan vedꞌ dꞌa yol in pat, a dꞌa Jehová ol cal co bꞌa, xchi vin̈aj 
Josué chiꞌ.

16 Ix tacꞌvi ebꞌ anima chiꞌ icha tic:
—Malaj bꞌaqꞌuin̈ ol cactejcan Jehová co Diosal yic scalan co bꞌa dꞌa juntzan̈ 

comon dios chiꞌ. 17 Yujto a Jehová chiꞌ icꞌannac on̈ elta dꞌa Egipto bꞌaj ochnac 
ebꞌ co mam quicham checabꞌvumal. Aꞌ bꞌoannac juntzan̈ tas satubꞌtac yilji dꞌa 
quichan̈. On̈ stan̈vani, on̈ scolanpaxi ayic on̈ cot dꞌa yoltac bꞌe yedꞌ on̈ ecꞌta 
dꞌa scal juntzan̈ chon̈abꞌ. 18  A Jehová ix icꞌanel masanil juntzan̈ chon̈abꞌ dꞌa 
quichan̈, icha ix yutej ebꞌ amorreo cajan dꞌa tic. A yuj masanil juntzan̈ tastac 
ix scꞌulej chiꞌ, yuj chiꞌ an̈ej dꞌay ol caqꞌuem co bꞌa, yujto co Diosal, xchi ebꞌ 
anima chiꞌ.

19 Ix tacꞌvi vin̈aj Josué chiꞌ dꞌa ebꞌ icha tic:

—Man̈ ol yal-laj eyacꞌanem e bꞌa dꞌa Jehová yujto max techaj yuuj ayic 
syilanoch e chucal, yujto ste cot yoval scꞌool tato tzex och ejmelal dꞌa comon 
dios, man̈ jabꞌoc syacꞌ nivancꞌolal e mul chiꞌ. 20  Vachꞌchom tzijtum tastac 
vachꞌ ix sbꞌo Jehová dꞌayon̈, palta tato tze patiquejeli, axo dꞌa juntzan̈ comon 
dios tzeyal e bꞌa, ol cot yoval scꞌool dꞌa eyibꞌan̈, ol ex sataneli, xchi vin̈.

21 Ix tacꞌvi masanil ebꞌ anima chiꞌ icha tic:
—Man̈ ol caqꞌuemlaj co bꞌa dꞌa juntzan̈ chiꞌ, an̈ej dꞌa Jehová ol caqꞌuem co 

bꞌa, xchi ebꞌ. 22  Yuj chiꞌ ix yalan vin̈aj Josué chiꞌ icha tic:
—An̈ejaꞌ ex tzeyacꞌoch e bꞌa testigoal to an̈ej dꞌa Jehová ol eyaqꞌuem e bꞌa, 

an̈ej dꞌay ol ex och ejmelal, xchi vin̈.
—Yeltoni, a on̈ ton scalaꞌ, xchi ebꞌ anima chiꞌ.
23  Yuj chiꞌ ix yalxi vin̈aj Josué chiꞌ icha tic:
—Tato icha chiꞌ an, iqꞌuequel masanil comon dios dꞌa e cal, tzeyacꞌanem e 

bꞌa dꞌa Jehová co Diosal, xchi vin̈.
24 Ix tacꞌvi ebꞌ icha tic:
—A on̈ tic yedꞌ val smasanil co cꞌool scalani to a dꞌa Jehová co Diosal ol 

caqꞌuem co bꞌa, ol co cꞌanabꞌajan masanil tas syalaꞌ, xchi ebꞌ.
25  A dꞌa jun cꞌu chiꞌ ix sbꞌo jun trato vin̈aj Josué yedꞌ ebꞌ yetisraelal dꞌa 

Siquem, ix yacꞌancan juntzan̈ checnabꞌil vin̈ yedꞌ juntzan̈ cꞌaybꞌubꞌal dꞌa ebꞌ. 
26 Ix stzꞌibꞌancan juntzan̈ scꞌaybꞌubꞌal Jehová vin̈. Ix lajvi chiꞌ, ix schecan vin̈ 
bꞌalchajcot jun qꞌuen nivan qꞌueen, ix yacꞌancanoch qꞌuen vin̈ dꞌa yich jun teꞌ 
machꞌ dꞌa slacꞌanil scajnubꞌ Jehová. 27 Ix yalan vin̈ dꞌa masanil ebꞌ ayecꞌ chiꞌ:

—A dꞌa yichan̈ jun qꞌuen tic tzꞌalchajcan tas ix yal Jehová dꞌayon̈. Ayic ol 
quilan qꞌueen, ol co naancoti to man̈ ol co patiquejcanel-laj co Diosal, xchi 
vin̈.

28  Ix lajvi chiꞌ, ix yalan vin̈ to smeltzaj ebꞌ dꞌa smacbꞌen junjun.

A schamel vin̈aj Josué 
(Jue 2.6‑10)

29 Ix lajvi chiꞌ, ix cham vin̈aj Josué schecabꞌ Jehová, aton vin̈ yuninal vin̈aj 
Nun, 110 abꞌil sqꞌuinal vin̈ ayic ix cham vin̈. 30 Ix mucji vin̈ dꞌa Timnat-sera, 
dꞌa tzalquixtac dꞌa yol yic Efraín, dꞌa snorteal svitzal Gaas. 31 A ebꞌ chon̈abꞌ 
israel chiꞌ, ix scꞌanabꞌajej Jehová ebꞌ yacbꞌan pitzanto vin̈aj Josué yedꞌ ebꞌ 
yichamtac vinaquil chon̈abꞌ ilannac masanil tas scꞌulejnac Jehová dꞌa ebꞌ.

Ix mucji sbꞌaquil vin̈aj José
32  Ix mucjipax sbꞌaquil vin̈aj José yicꞌnaccot ebꞌ israel chiꞌ dꞌa Egipto. A dꞌa 

Siquem ix mucji, dꞌa lum smannac vin̈aj Jacob dꞌa ebꞌ yuninal vin̈aj Hamor 
smam vin̈aj Siquem. 100 plata yacꞌnac lum vin̈aj Jacob chiꞌ. A jun lugar chiꞌ 
ochnaccan yicoc ebꞌ yin̈tilal José.

A schamel vin̈aj Eleazar
33  Ix champax vin̈aj Eleazar yuninal vin̈aj Aarón. A dꞌa jun tzalan ix 

mucchaj vin̈, dꞌa sat slum vin̈aj Finees, aton vin̈ yuninal vin̈, aton lum acꞌbꞌil 
smacbꞌenoc vin̈ dꞌa tzalquixtac dꞌa yol yic Efraín. 

Ix acꞌji ganar vin̈ sreyal Bezec

1  1 Ayic toxo ix cham vin̈aj Josué, masanil ebꞌ yetisraelal vin̈ ix cꞌanbꞌan dꞌa 
Jehová icha tic: ¿Mach junoc macan̈ in̈tilal dꞌa co cal tic ol bꞌabꞌlaj och yacꞌ 

oval yedꞌ ebꞌ cananeo? xchi ebꞌ. 2  Ix tacꞌvi Jehová icha tic: A ebꞌ yin̈tilal Judá 
sbꞌabꞌlajochi, yujto a dꞌa ebꞌ ol acꞌchaj luum, xchi. 3 Yuj chiꞌ a ebꞌ yin̈tilal Judá ix 
avtan ebꞌ yin̈tilal Simeón, ix yalan ebꞌ dꞌa ebꞌ icha tic: Coyec quedꞌ dꞌa lum luum ix 
acꞌji quiquej, ol cacꞌan oval yedꞌ ebꞌ cananeo cajan taꞌ. Ol lajvoc chiꞌ, ol on̈ ochpax 
eyedꞌoc ayic ol eyacꞌan oval yuj lum ol eyiquejpax chiꞌ, xchi ebꞌ. Yuj chiꞌ ix bꞌat 
ebꞌ yin̈tilal Simeón chiꞌ yedꞌ ebꞌ. 4-5 Icha chiꞌ ix aj yacꞌan oval ebꞌ yedꞌ ebꞌ cananeo 
yedꞌ pax ebꞌ ferezeo, axo Jehová ix acꞌanoch ebꞌ dꞌa yol scꞌabꞌ ebꞌ. A dꞌa Bezec ix 
acꞌji ganar 10 mil ebꞌ cananeo yuj ebꞌ. Ajun pax vin̈ sreyal Bezec chiꞌ dꞌa scal ebꞌ. 
6 Vachꞌchom ix el lemnaj vin̈, palta ix bꞌatn̈ej tzacꞌan ebꞌ dꞌa spatic vin̈, masanto 
ix yamchaj vin̈ yuj ebꞌ, ix spolel yiximal smam scꞌabꞌ vin̈ ebꞌ yedꞌ yiximal smam 
yoc vin̈. 7 Yuj chiꞌ ix yalan vin̈: A dꞌa yalan̈taxo, ix viqꞌuel yiximal smam scꞌabꞌ yedꞌ 
yiximal smam yoc 70 ebꞌ vin̈ rey, ix vacꞌan sicꞌqꞌue scꞌajiltac vael ebꞌ vin̈ dꞌa yalan̈ 
in mexa. Palta axo ticnaic jun, lajan val tzin yutej Dios icha vutejnac ebꞌ vin̈ chiꞌ, 
xchi vin̈. Ix yicꞌanbꞌat vin̈ ebꞌ israel chiꞌ dꞌa Jerusalén, axo taꞌ ix cham vin̈.

Ix acꞌji ganar Jerusalén yedꞌ Hebrón
8  A ebꞌ yin̈tilal Judá ix och ebꞌ yacꞌ oval dꞌa chon̈abꞌ Jerusalén, ix yacꞌan 

ganar ebꞌ. Ix xicancham masanil anima ebꞌ, ix sn̈usantzꞌa jun chon̈abꞌ chiꞌ 

A Yabꞌixal Ebꞌ

JUEZ
Jueces sbꞌi jun libro tic, yujto a dꞌay syalcot yabꞌixal ebꞌ cuchbꞌannac ebꞌ yetisraelal 

ayic ayxo scham vin̈aj Josué. A dꞌa jun tiempoal chiꞌ junn̈ej yaj ebꞌ. Slajvinac chiꞌ, 
sjavinac jun tiempoal to man̈xo junn̈ejoc yaj ebꞌ, man̈xa pax yelcꞌoch ebꞌ yajalil ebꞌ dꞌa 
sat. Cotac scal scꞌoch juntzan̈ nación ay dꞌa slacꞌanil ebꞌ, syacꞌan oval yedꞌ ebꞌ. Ay pax 
bꞌaj munil a ebꞌ syacꞌ oval. A dꞌa yol smacbꞌen ebꞌ israel chiꞌ, ay juntzan̈ ebꞌ cananeo 
cannac cajan, yujto man̈ yacꞌnacoc ganar ebꞌ spechanel ebꞌ, ayn̈ej oval dꞌa scal ebꞌ 
yuj ebꞌ. Bꞌelbꞌon yecꞌ yajalil ebꞌ. Axon̈ej ebꞌ tzꞌacꞌan ganar yuj tas scꞌulej yalani. A ebꞌ 
yajalil ebꞌ chiꞌ, aton ebꞌ Juez sbꞌinaj dꞌa jun libro tic, a ebꞌ scuchbꞌan ebꞌ. A ebꞌ sbꞌinaj 
val can dꞌa jun libro tic, aton ebꞌ tic: Ix Débora, vin̈aj Barac, vin̈aj Gedeón yedꞌ vin̈aj 
Sansón. A Dios maj yactejcan ebꞌ schon̈abꞌ dꞌa juneln̈ej. Cotac scal syacꞌanoch ebꞌ yajal 
chiꞌ dꞌa scal ebꞌ. A yuj tas tzꞌaj schaan svachꞌcꞌolal Dios ebꞌ, aton yuj svachꞌ sbꞌeybꞌal 
ebꞌ dꞌa Dios. Axo pax yuj schucal bꞌeybꞌal ebꞌ jun, a tzꞌicꞌan sjavi yaelal dꞌa yibꞌan̈ ebꞌ. 
Vachꞌchom icha chiꞌ sbꞌeybꞌal ebꞌ, palta a Dios ayn̈ejoch dꞌa scꞌool scolan schon̈abꞌ chiꞌ, 
an̈ej tato sna sbꞌa ebꞌ, smeltzajpax ebꞌ dꞌay.
 



 

* 1.17 Il nota dꞌa Números 21.3. 

ebꞌ. 9 Ix lajvi chiꞌ, ix laj empax ebꞌ yacꞌ oval yedꞌ ebꞌ cananeo, ebꞌ cajan dꞌa 
tzalquixtac, dꞌa yol smacbꞌen Neguev yedꞌ dꞌa acꞌlictac. 10 Ix yacꞌanpax oval 
ebꞌ yedꞌ ebꞌ cananeo dꞌa chon̈abꞌ Hebrón, aton Quiriat-arba dꞌa pecaꞌ, ix 
miljicancham vin̈aj Sesai, vin̈aj Ahimán yedꞌ vin̈aj Talmai yuj ebꞌ.

Ix acꞌji ganar chon̈abꞌ Debir 
(Jos 15.15‑19)

11 Elan̈chamel ix och ebꞌ yacꞌ oval dꞌa chon̈abꞌ Debir, aton Quiriat-sefer dꞌa 
pecaꞌ. 12  Ay jun vin̈ yajal yaj dꞌa scal ebꞌ yin̈tilal Judá scuchan Caleb. Ix yal 
vin̈ icha tic: A junoc mach ol bꞌat yacꞌ oval yedꞌ ebꞌ cajan dꞌa Quiriat-sefer, 
tato ol yacꞌ ganar yicꞌan jun chon̈abꞌ chiꞌ, ol vacꞌ ix Acsa ix visil yetbꞌeyumoc, 
xchi vin̈. 13 Axo vin̈aj Otoniel yuninal vin̈aj Cenaz slajvubꞌ yucꞌtac vin̈aj Caleb 
chiꞌ ix acꞌan ganar jun chon̈abꞌ chiꞌ, yuj chiꞌ ix yacꞌ ix yisil vin̈aj Caleb chiꞌ 
yetbꞌeyumoc vin̈. 14 Axo yic ix lajvi yicꞌlan sbꞌa ebꞌ chiꞌ, ix yalan vin̈aj Otoniel 
chiꞌ dꞌa ix Acsa chiꞌ to scꞌan sluum ix dꞌa vin̈ smam chiꞌ. Yuj chiꞌ ix emta ix dꞌa 
yibꞌan̈ nocꞌ bꞌuru, ix scꞌanbꞌan vin̈ smam ix chiꞌ dꞌay icha tic:

—¿Tas tza nibꞌej? xchi vin̈ dꞌa ix.
15 Ix yalan ix:
—Ina to ix acꞌ lum taquin̈ luum dꞌayin dꞌa Neguev, yuj chiꞌ eloc val dꞌa a 

cꞌool tzacꞌ lum yax sat dꞌayin, lum bꞌaj ay sjaj a aꞌ, xchi ix.
Yuj chiꞌ ix yacꞌ junocxo lum vin̈ dꞌa ix, ay sjaj a aꞌ dꞌa luum dꞌa sjolomtac 

yedꞌ junocxo aꞌ dꞌa syoptac luum.

A sluum ebꞌ yin̈tilal Judá yedꞌ ebꞌ yic Benjamín
16  A ebꞌ yin̈tilal vin̈aj Hobab vin̈ quenita, aton vin̈ sn̈iꞌ vin̈aj Moisés, ix el 

ebꞌ dꞌa schon̈abꞌil teꞌ Palma, ix bꞌat ebꞌ yedꞌ ebꞌ yin̈tilal Judá, ix bꞌat cajnaj ebꞌ 
dꞌa scal ebꞌ anima cajan dꞌa tzꞌinan lum dꞌa yol smacbꞌen Judá dꞌa Neguev, 
dꞌa slacꞌanil chon̈abꞌ Arad. 17 Axo ebꞌ yin̈tilal Judá yedꞌ ebꞌ yic Simeón, ix 
yacꞌ oval ebꞌ yedꞌ ebꞌ cananeo cajan dꞌa Sefat. Ix satel jun chon̈abꞌ chiꞌ ebꞌ 
dꞌa juneln̈ej, yuj chiꞌ Horma ix sbꞌiejcan yuj ebꞌ. * 18  Ix yicꞌanpax chon̈abꞌ Gaza 
ebꞌ, Ascalón yedꞌ Ecrón yedꞌ slumal dꞌa spatictac. 19 Yujto ayoch Jehová yedꞌ 
ebꞌ yin̈tilal Judá chiꞌ, yuj chiꞌ ix yacꞌ ganar ebꞌ cajan dꞌa tzalquixtac ebꞌ, palta 
maj yal-laj spechanel ebꞌ anima cajan dꞌa acꞌlictac ebꞌ, yujto a ebꞌ chiꞌ, ay 
sqꞌueen carruaje ebꞌ yic oval. 20 Ix acꞌji lum Hebrón dꞌa vin̈aj Caleb icha ajnac 
yalancan vin̈aj Moisés. A vin̈aj Caleb chiꞌ ix acꞌan ganar yicꞌanel oxvan̈ ebꞌ 
yuninal vin̈aj Anac. 21 Axo pax ebꞌ yin̈tilal Benjamín jun, maj yal-laj yicꞌanel 
ebꞌ jebuseo ebꞌ dꞌa Jerusalén, yuj chiꞌ junn̈ej ix can cajan ebꞌ yedꞌ ebꞌ dꞌa 
Jerusalén chiꞌ.

Ix yacꞌ ganar chon̈abꞌ Betel ebꞌ yin̈tilal José
22-23  A ebꞌ yin̈tilal José, ix yacꞌ lista sbꞌa ebꞌ sbꞌat yacꞌ oval dꞌa chon̈abꞌ 

Betel, aton Luz dꞌa pecaꞌ. Ayic ix schecanbꞌat ebꞌ ilum lum ebꞌ taꞌ, a Jehová 
ix colvaj yedꞌ ebꞌ. 24 A ebꞌ ilum luum chiꞌ, ix yil ebꞌ yelta jun vin̈ vinac dꞌa 
chon̈abꞌ chiꞌ, ix yalan ebꞌ dꞌa vin̈: Tato ol on̈ a chꞌox dꞌa tas ol aj coch dꞌa 
yol chon̈abꞌ tic, malaj tas ol ach cutej, xchi ebꞌ dꞌa vin̈. 25  Axo jun vin̈ chiꞌ 

* 2.5 Boquim syalelcꞌochi “ebꞌ tzꞌoqꞌui”. 

ix chꞌoxani tas tzꞌaj yoch ebꞌ dꞌa jun chon̈abꞌ chiꞌ. Yuj chiꞌ ix cot ebꞌ soldado 
yin̈tilal José, ix xicancham masanil ebꞌ anima ebꞌ ayecꞌ cajan taꞌ, palta a jun 
vin̈ ix chꞌoxan ebꞌ chiꞌ, maj miljichamlaj vin̈ yuj ebꞌ yedꞌ masanil ebꞌ cajan 
yedꞌ vin̈ dꞌa yol spat. 26  A jun vin̈ chiꞌ, ix bꞌatcan vin̈ dꞌa slum ebꞌ hitita, ix 
sbꞌoanqꞌue jun chon̈abꞌ vin̈ taꞌ, Luz ix yacꞌ vin̈ sbꞌiej. Ix ochn̈ejcan jun bꞌi chiꞌ 
dꞌa jun chon̈abꞌ chiꞌ.

Juntzan̈ chon̈abꞌ maj acꞌji ganar yuj ebꞌ israel
27 A ebꞌ yin̈tilal Manasés, maj yal-laj spechanel juntzan̈ anima tic ebꞌ: Ebꞌ 

aj Bet-seán, ebꞌ aj Taanac, ebꞌ aj Dor, ebꞌ aj Ibleam yedꞌ ebꞌ aj Meguido yedꞌ 
pax yaldeail juntzan̈ chon̈abꞌ chiꞌ. Yuj chiꞌ ix cann̈ej cajan ebꞌ cananeo chiꞌ taꞌ. 
28  Palta axo yic ix yicꞌan yip ebꞌ israel chiꞌ, ix yacꞌan pural ebꞌ cananeo chiꞌ ebꞌ 
yochcan smunlajvumoc. Maj pechjiel-laj ebꞌ dꞌa juneln̈ej yuj ebꞌ.

29 An̈ejaꞌ pax ebꞌ yin̈tilal Efraín, maj spechel-laj ebꞌ cananeo ebꞌ cajan dꞌa 
Gezer, yuj chiꞌ a ebꞌ cananeo chiꞌ, ix cann̈ej cajan ebꞌ dꞌa scal ebꞌ.

30  An̈ejaꞌ ebꞌ yin̈tilal Zabulón, maj spechel-laj ebꞌ cananeo ebꞌ cajan dꞌa 
Quitrón yedꞌ dꞌa Nahalal. Yuj chiꞌ ix cann̈ej cajan ebꞌ cananeo chiꞌ dꞌa scal 
ebꞌ, palta ix acꞌji pural ebꞌ yochcan smunlajvumoc ebꞌ yin̈tilal Zabulón chiꞌ.

31-32  An̈ejaꞌ ebꞌ yin̈tilal Aser, maj spechel-laj ebꞌ cananeo ebꞌ cajan dꞌa Aco, 
dꞌa Sidón, dꞌa Ahlab, dꞌa Aczib, dꞌa Helba, dꞌa Afec yedꞌ dꞌa Rehob. Yuj chiꞌ ix 
cann̈ej cajan ebꞌ yin̈tilal Aser chiꞌ dꞌa scal ebꞌ cananeo chiꞌ.

33  An̈ejaꞌ pax ebꞌ yin̈tilal Neftalí, maj spechel-laj ebꞌ cananeo ebꞌ cajan dꞌa 
Bet-semes yedꞌ dꞌa Bet-anat, yuj chiꞌ ix cann̈ej cajan ebꞌ dꞌa scal ebꞌ cananeo 
chiꞌ, palta ix acꞌji pural ebꞌ cananeo chiꞌ yochcan smunlajvumoc ebꞌ.

34 A ebꞌ amorreo cajan dꞌa lum acꞌlictac, maj chajiochlaj ebꞌ yin̈tilal Dan 
yuj ebꞌ, yuj chiꞌ ix cann̈ej ebꞌ yin̈tilal Dan chiꞌ dꞌa lum tzalquixtac. 35 Icha chiꞌ 
ix aj scann̈ej cajan ebꞌ amorreo chiꞌ dꞌa yich vitz Heres, dꞌa Ajalón yedꞌ dꞌa 
Saalbim, palta axo yic ix yicꞌan yip ebꞌ yin̈tilal José, ix yacꞌ pural ebꞌ amorreo 
chiꞌ ebꞌ yochcan smunlajvumoc.

36  A smojonal slum ebꞌ amorreo chiꞌ, sbꞌatn̈ej dꞌa spacꞌanil yic Acrabim, 
masanto scꞌoch dꞌa Sela, sbꞌatn̈ej dꞌa yibꞌan̈qꞌue chiꞌ.

Ix schꞌox sbꞌa Yángel Jehová dꞌa Boquim

2  1 A dꞌa Boquim ix schꞌox sbꞌa Yángel Jehová, ix cot dꞌa Gilgal, ix yalan 
dꞌa ebꞌ chon̈abꞌ israel icha tic: A in ex viqꞌuelta dꞌa Egipto, ex vicꞌancot 

dꞌa sat lum luum vacꞌnac in tiꞌ vacꞌan dꞌa ebꞌ e mam eyicham. Valannac to 
malaj bꞌaqꞌuin̈ ol satel jun in trato vacꞌ eyedꞌ tic, 2  an̈ej to malajocabꞌ e trato 
tze bꞌo yedꞌ ebꞌ anima cajan dꞌa sat lum luum bꞌaj cajan ex ecꞌ tic, tze satanel 
yaltar ebꞌ bꞌaj slesalvi, xin chi, palta a ex tic, maj e cꞌanabꞌajej tas valnac 
chiꞌ. ¿Tas yuj pit ix eyutej e bꞌa? 3  Yuj chiꞌ svalcan dꞌayex to man̈ ol viqꞌuel-laj 
juntzan̈ chon̈abꞌ tic dꞌa e cal. Ol ochn̈ejcan ebꞌ ajcꞌolal dꞌayex, axo sdiosal ebꞌ 
ol ex juaneloc, ichato ol ex can dꞌa junoc yaal, xchi Yángel Jehová chiꞌ.

4 Ayic ix lajvi slolon Yángel Jehová chiꞌ, masanil ebꞌ chon̈abꞌ, te chaan̈ ix 
el yav ebꞌ yoqꞌui, 5 yuj chiꞌ Boquim ix sbꞌiejcan jun lugar chiꞌ. Axo taꞌ ix yacꞌ 
silabꞌ ebꞌ dꞌa Jehová. *

A schamel vin̈aj Josué 
(Jos 24.29‑31)

6  Ata x yic stacꞌlannaccan sbꞌa vin̈aj Josué yedꞌ ebꞌ chon̈abꞌ israel chiꞌ, 
ataꞌ bꞌat naccan junjun ebꞌ dꞌa smacbꞌen chabꞌilxo yuuj. 7 A ebꞌ israel chiꞌ, 
ix scꞌanabꞌajej ebꞌ tas ix yal Jehová yacbꞌan aytoecꞌ vin̈aj Josué chiꞌ yedꞌ ebꞌ 
yichamtac vinaquil chon̈abꞌ tzacꞌanto chamnac yuj vin̈, aton ebꞌ ix ilan tastac 
satubꞌtac ix sbꞌo Jehová yuj svachꞌiloc ebꞌ israel chiꞌ. 8 Ayxo 110 abꞌil sqꞌuinal 
vin̈aj Josué schecabꞌ Jehová, ayic ix cham vin̈. 9 A dꞌa sluum vin̈ dꞌa Timnat-sera 
dꞌa snorteal svitzal Gaas dꞌa tzalquixtac dꞌa yol yic Efraín, ataꞌ ix mucji vin̈.

Ix spatiquejel Jehová ebꞌ israel
10  Ix champax ebꞌ israel ix ecꞌ yedꞌ vin̈aj Josué chiꞌ, axo ebꞌ toto ix alji, 

man̈xo yojtacoc Jehová ebꞌ, maj yil-laj ebꞌ tastac satubꞌtac sbꞌonac Jehová yuj 
svachꞌiloc ebꞌ. 11 Yuj chiꞌ axon̈ej chucal ix scꞌulej ebꞌ dꞌa yichan̈ Jehová. Ix och 
ebꞌ ejmelal dꞌa comon dios scuchan Baal. 12  Ix spatiquejcanel Jehová ebꞌ, aton 
sDiosal smam yicham ebꞌ, jun icꞌannaquelta ebꞌ dꞌa Egipto. Ix och ebꞌ ejmelal 
dꞌa sdiosal ebꞌ anima cajan dꞌa slacꞌanil ebꞌ chiꞌ. Ix ste tzuntzejcot yoval scꞌol 
Jehová chiꞌ ebꞌ, 13  yujto ix paticajcanel yuj ebꞌ, axo dꞌa juntzan̈ comon dios 
Baal yedꞌ Astarot ix yaqꞌuem sbꞌa ebꞌ. 14 Yuj chiꞌ ix te cot yoval scꞌol Jehová 
dꞌa ebꞌ, ix acꞌjioch ebꞌ dꞌa yol scꞌabꞌ ebꞌ ajcꞌool, ix elcꞌajbꞌat tastac ay dꞌa ebꞌ, 
majxo yal-laj scolan sbꞌa ebꞌ dꞌa ebꞌ ajcꞌol ay dꞌa slacꞌanil ebꞌ chiꞌ. 15 Ayic sbꞌat 
ebꞌ israel chiꞌ yacꞌ oval yedꞌ ebꞌ ajcꞌol chiꞌ, axo Jehová tzꞌacꞌanoch ebꞌ dꞌa yol 
scꞌabꞌ ebꞌ yajcꞌol chiꞌ, icha ajnac yalani. Yuj chiꞌ te ilbꞌajcꞌol tzꞌutaj ebꞌ.

16 Juntaquel scan ebꞌ israel dꞌa yol scꞌabꞌ ebꞌ yajcꞌol chiꞌ, ste ixtaj val ebꞌ yuj 
ebꞌ, yuj chiꞌ axo Jehová tzꞌacꞌanoch juntzan̈ ebꞌ scolumal ebꞌ yic scoljiel ebꞌ 
dꞌa ebꞌ ajcꞌol chiꞌ. 17 Vachꞌchom icha chiꞌ, palta man̈ val jabꞌoc scꞌanabꞌajej ebꞌ 
scolumal ebꞌ chiꞌ, maxtzac scꞌanabꞌajej Jehová ebꞌ. An̈ej dꞌa comon dios tzꞌoch 
ebꞌ ejmelal. A ebꞌ smam yicham ebꞌ, scꞌanabꞌajejnac schecnabꞌil Jehová ebꞌ, 
axo pax ebꞌ, ix yactejcan sbꞌeybꞌal ebꞌ smam yicham ebꞌ chiꞌ. 18 Juntaquel tzꞌel 
yav ebꞌ yuj yabꞌan syail yuj ebꞌ yajcꞌool chiꞌ, axo Jehová tzꞌocꞌ scꞌol dꞌa ebꞌ, 
syacꞌanoch juntzan̈ ebꞌ scolvaj yedꞌ ebꞌ. Ayic pitzanto ebꞌ scolumal ebꞌ chiꞌ, ayoch 
Jehová yedꞌ ebꞌ, scoljiel ebꞌ dꞌa yol scꞌabꞌ ebꞌ yajcꞌool chiꞌ. 19 Ayic scham junjun 
ebꞌ scolumal ebꞌ chiꞌ, scꞌulanxi chucal ebꞌ, ecꞌbꞌalxo te chuc scꞌulej ebꞌ chiꞌ dꞌa 
yichan̈ sbꞌeybꞌal ebꞌ smam yicham, tzꞌochpax ebꞌ ejmelal dꞌa comon dios. Max 
yactejcan chucal bꞌeybꞌal chiꞌ ebꞌ, pit syutej sbꞌa ebꞌ dꞌa Jehová. 20 Yuj chiꞌ ste 
cot yoval scꞌol Jehová chiꞌ dꞌa ebꞌ, snaan icha tic: A juntzan̈ anima tic, man̈ val 
jabꞌoc scꞌanabꞌajej in trato ebꞌ, aton vacꞌnac yedꞌ smam yicham ebꞌ. 21 A yuj chiꞌ 
jun, man̈xo ol viqꞌuel juntzan̈xo ebꞌ anima dꞌa scal ebꞌ, aton ebꞌ ixto can yuj 
vin̈aj Josué ayic ix cham vin̈. 22 Ol cann̈ej ebꞌ yuj vacꞌan proval spensar ebꞌ israel 
tic, tato tzꞌoch tzacꞌan ebꞌ vuuj, icha scꞌulejnac ebꞌ smam yicham ebꞌ, mato maay, 
xchi. 23 Yuj chiꞌ, a jantac ebꞌ anima ayecꞌ dꞌa scal ebꞌ israel chiꞌ, aton ebꞌ majxo 
yacꞌoch Jehová dꞌa yol scꞌabꞌ vin̈aj Josué, majxo icꞌjiel-laj ebꞌ yuj Jehová chiꞌ.

Juntzan̈xo chon̈abꞌ ix can dꞌa lum Canaán

3  1 Ay juntzan̈xo chon̈abꞌ ixto can yuj Jehová dꞌa lum Canaán, yic vachꞌ 
tzꞌacꞌji proval ebꞌ israel, aton ebꞌ manto alji ayic ix och oval ayic ix 

acꞌji ganar lum Canaán chiꞌ. 2  Ix can juntzan̈ chon̈abꞌ chiꞌ yuj Jehová yic 
vachꞌ scꞌaybꞌej sbꞌa ebꞌ dꞌa oval, aton ebꞌ manto acꞌanlaj juneloc oval chiꞌ. 
3  Oyeꞌ chon̈abꞌil ebꞌ filisteo ixto cani yedꞌ masanil ebꞌ cananeo, ebꞌ sidonio 
yedꞌ ebꞌ heveo, aton ebꞌ ecꞌnac cajan dꞌa tzalquixtac dꞌa Líbano, sbꞌatn̈ej dꞌa 
jolom vitz Baal-hermón, masanto scꞌoch dꞌa Hamat. 4 A yuj juntzan̈ ebꞌ chiꞌ, 
ix acꞌji proval ebꞌ israel yuj Jehová, yic vachꞌ syilaꞌ tato scꞌanabꞌajej masanil 
checnabꞌil ebꞌ schecnac yal vin̈aj Moisés dꞌa ebꞌ smam yicham ebꞌ. 5 Icha chiꞌ 
ix aj yecꞌ cajan ebꞌ israel dꞌa scal ebꞌ cananeo, ebꞌ hitita, ebꞌ amorreo, ebꞌ 
ferezeo, ebꞌ heveo yedꞌ dꞌa scal ebꞌ jebuseo. 6 Axo yuninal yedꞌ yisil ebꞌ israel 
chiꞌ, ix yicꞌlajqꞌue sbꞌa ebꞌ yedꞌ yuninal yedꞌ yisil ebꞌ anima chiꞌ. Ix och ebꞌ 
ejmelal dꞌa sdiosal ebꞌ chiꞌ.

Ix colji ebꞌ israel yuj vin̈aj Otoniel
7 Te chuc tas scꞌulej ebꞌ israel dꞌa yichan̈ Jehová Dios, ix bꞌatcan satcꞌolal 

yuj ebꞌ, axon̈ej dꞌa yechel Baal yedꞌ dꞌa yechel Asera tzꞌoch ebꞌ ejmelal. 8  Yuj 
chiꞌ ix cot yoval scꞌol Jehová chiꞌ dꞌa ebꞌ, ix acꞌjioch ebꞌ dꞌa yol scꞌabꞌ vin̈aj 
Cusan-risataim, sreyal Mesopotamia. Vajxaqueꞌ abꞌil ix can ebꞌ dꞌa yalan̈ 
smandar vin̈. 9 Ichato chiꞌ ix avaj ebꞌ dꞌa Jehová. Axo Jehová chiꞌ ix och yedꞌ 
vin̈aj Otoniel, yuj chiꞌ a vin̈ ix och yajalil yic scolanel ebꞌ. A vin̈aj Otoniel chiꞌ 
yuninal vin̈aj Cenaz, slajvubꞌalxo yucꞌtac vin̈aj Caleb. 10 A Yespíritu Jehová ix 
och yedꞌ vin̈, yuj chiꞌ a vin̈ ix och yajaloc ebꞌ israel chiꞌ. Ix bꞌat vin̈ dꞌa oval, 
axo Jehová ix och yedꞌ vin̈, yuj chiꞌ ix yacꞌ ganar vin̈aj Cusan-risataim chiꞌ 
vin̈. 11 Ichato chiꞌ ix can ebꞌ israel dꞌa juncꞌolal dꞌa 40 abꞌil, masanto ix cham 
vin̈aj Otoniel chiꞌ.

Ix colji ebꞌ israel yuj vin̈aj Aod
12  Ix lajvi chiꞌ, ix ochxi ijan ebꞌ israel scꞌulan chucal dꞌa yichan̈ Jehová, 

yuj chiꞌ axo Jehová chiꞌ ix icꞌanchaan̈ vin̈aj Eglón sreyal Moab dꞌa yibꞌan̈ 
ebꞌ. 13  Junn̈ej ix yutej spensar vin̈aj Eglón chiꞌ yedꞌ ebꞌ amonita yedꞌ pax ebꞌ 
amalecita, ix och ebꞌ yacꞌ oval yedꞌ ebꞌ israel chiꞌ, ix yicꞌanecꞌ schon̈abꞌil 
teꞌ Palma ebꞌ, aton Jericó. 14  A ebꞌ israel chiꞌ, 18 abꞌil ix can ebꞌ dꞌa yalan̈ 
smandar vin̈aj Eglón chiꞌ, 15  masanto ix avaj ebꞌ dꞌa Jehová. Ichato chiꞌ ix 
acꞌjioch junxo scolumal ebꞌ yuj Jehová chiꞌ, aton vin̈aj Aod yuninal vin̈aj 
Gera, dꞌa yin̈tilal Benjamín, a sqꞌuexan̈cꞌabꞌ vin̈ smunlaji.

Ix schecbꞌat vin̈aj Aod chiꞌ ebꞌ israel chiꞌ bꞌat yacꞌcan qꞌuen tumin dꞌa vin̈aj 
Eglón, aton qꞌuen yovalil syacꞌ ebꞌ dꞌa vin̈. 16  Ix sbꞌoan jun qꞌuen scuchilubꞌ 
vin̈, ayqꞌue ye qꞌuen dꞌa schabꞌil pacꞌan̈, nan̈al am metro steel qꞌueen. Ix 
stzecꞌanoch qꞌuen vin̈ dꞌa snan̈al dꞌa svachꞌ dꞌa yol spichul. 17 Ix lajvi chiꞌ 
ix yicꞌanbꞌat qꞌuen tumin chiꞌ vin̈ dꞌa vin̈aj Eglón chiꞌ. A jun vin̈ rey chiꞌ te 
bꞌaqꞌuech yaj nayan vin̈. 18  Ayic toxo ix lajvi yacꞌancan qꞌuen tumin chiꞌ vin̈, 
ix elta vin̈ yedꞌ ebꞌ ajun yedꞌoc. 19 Palta ayic ix cꞌoch vin̈ bꞌaj ay juntzan̈ yechel 
comon dios dꞌa slacꞌanil Gilgal, ix bꞌatxi vin̈ dꞌa vin̈aj Eglón chiꞌ, ix yalan vin̈ 
dꞌa vin̈ icha tic:

—Mamin rey, ay val jun lolonel ol val dꞌayach, palta dꞌa cꞌubꞌeltac ol valaꞌ, 
xchi vin̈.

Ix yalan vin̈ rey chiꞌ dꞌa smasanil ebꞌ ayoch dꞌa yopisio yedꞌoc to sbꞌesel sbꞌa 
ebꞌ yic scan ebꞌ schꞌocoj. 20 Yuj chiꞌ axon̈ej ebꞌ vin̈ schavan̈il ix cani, cꞌojanem 

vin̈ rey dꞌa yol jun cuarto siclabꞌinac yool dꞌa chaan̈. Ix cꞌoch vin̈aj Aod chiꞌ 
dꞌa slacꞌanil vin̈, ix yalan vin̈ dꞌa vin̈:

—A tas vedꞌnac ol val chiꞌ dꞌayach, a Dios schecan valaꞌ, xchi vin̈.
Ayic ix yabꞌan vin̈aj Eglón icha chiꞌ, ix qꞌue lin̈an vin̈, 21-22  ix yacꞌanbꞌat 

sqꞌuexan̈cꞌabꞌ vin̈aj Aod chiꞌ, yic syicꞌanqꞌueta qꞌuen scuchilubꞌ vin̈ dꞌa stojolal 
svachꞌ cꞌabꞌ. Ix stipancꞌaxpaj qꞌuen vin̈ yedꞌ yoc qꞌuen dꞌa scꞌol vin̈aj Eglón chiꞌ. 
Yuj sbꞌaqꞌuechal vin̈aj Eglón chiꞌ, ix can chꞌapnaj qꞌuen bꞌaj ix och chiꞌ, yuj chiꞌ 
majxo yiqꞌueltalaj qꞌuen vin̈aj Aod chiꞌ, ix elta usnaj yol schꞌan̈tzaꞌ vin̈. 23 Ix lajvi 
chiꞌ, ix smacancan teꞌ puerta chiꞌ vin̈, ix yacꞌancanoch scꞌabꞌ teꞌ vin̈, ix paxta 
vin̈. 24 Ayic toxo ix paxta vin̈, ix javi ebꞌ vin̈ stan̈van vin̈ rey chiꞌ, ix yilan ebꞌ vin̈ 
to macan teꞌ puerta chiꞌ. A snaan ebꞌ vin̈ to van stzaji vin̈ yuj chiꞌ ix smac teꞌ 
puerta chiꞌ vin̈. 25 Junip ix stan̈vej ebꞌ vin̈, yujto max eltalaj vin̈ rey chiꞌ, yuj chiꞌ 
ix somchajqꞌue scꞌol ebꞌ vin̈. Ix yicꞌancot sllaveal puerta chiꞌ ebꞌ vin̈, ix sjacan 
ebꞌ vin̈, axo ix yilan ebꞌ vin̈ pacꞌjabꞌxo ecꞌ vin̈ scham dꞌa sat luum.

26 Yacbꞌan tzꞌecꞌ tiempo dꞌa ebꞌ vin̈ icha chiꞌ, axo vin̈aj Aod toxo ix el lemnaj 
vin̈. Toxo ix ecꞌta vin̈ bꞌaj ay juntzan̈ yechel comon dios dꞌa Gilgal, ix cot vin̈ 
elelal dꞌa yol yic Seirat. 27 Axo ix javi vin̈ dꞌa tzalquixtac dꞌa yol yic Efraín, ix 
spuꞌan nocꞌ chꞌaac vin̈ yic smolbꞌan ebꞌ yetisraelal. Junxon̈ej ix aj yem ebꞌ dꞌa 
jolom vitz chiꞌ, bꞌabꞌel vin̈aj Aod chiꞌ yuj ebꞌ. 28 Ix yalan vin̈ dꞌa ebꞌ: Ochan̈ec 
tzacꞌan vuuj, yujto a ebꞌ moabita ajcꞌol dꞌayon̈, toxo ix acꞌjioch ebꞌ dꞌa yol co cꞌabꞌ 
yuj Jehová, xchi vin̈. Yuj chiꞌ ix bꞌat ebꞌ yedꞌ vin̈, ix cꞌoch ebꞌ smac dꞌa sjayil stiꞌ aꞌ 
Jordán bꞌaj tzꞌecꞌ ebꞌ aj Moab chiꞌ, yuj chiꞌ man̈xa junoc mach ix scha cꞌaxpaj ebꞌ. 
29 A dꞌa jun tiempoal chiꞌ, 10 mil ebꞌ moabita chiꞌ ix smilcham ebꞌ, aton juntzan̈ 
ebꞌ soldado te tecꞌan, man̈xo junoc ebꞌ ix eli. 30 Icha chiꞌ ix aj yacꞌji ganar ebꞌ aj 
Moab yuj ebꞌ israel chiꞌ. Ix lajvi chiꞌ, 80 abꞌil ix can ebꞌ israel chiꞌ dꞌa juncꞌolal.

Ix colji ebꞌ israel yuj vin̈aj Samgar
31 Axo ix lajvi yecꞌ vin̈aj Aod chiꞌ, axo vin̈aj Samgar yuninal vin̈aj Anat 

ix colvaji. Ix smilcham 600 ebꞌ filisteo vin̈ yedꞌ jun te teꞌ stecjioch dꞌa nocꞌ 
vacax, yuj chiꞌ ix coljipax ebꞌ israel chiꞌ yuj vin̈.

Ix acꞌji ganar vin̈aj Sísara

4  1 Ayic ayxo scham vin̈aj Aod, ix meltzajxibꞌat ebꞌ israel dꞌa chucal, yuj 
chiꞌ ix stzuntzejxicot yoval scꞌol Jehová ebꞌ. 2  Ix acꞌjioch ebꞌ dꞌa yol scꞌabꞌ 

vin̈aj Jabín, sreyal ebꞌ cananeo cajan dꞌa chon̈abꞌ Hazor yuj Jehová chiꞌ. A 
vin̈ yajalil ebꞌ soldado vin̈ rey chiꞌ, aton vin̈aj Sísara, cajan dꞌa Haroset-goim. 
3 Ay 900 scarruaje vin̈aj Jabín chiꞌ, ayoch qꞌuen hierro dꞌa spatictac. 20 abꞌil 
ix can ebꞌ israel dꞌa yalan̈ smandar vin̈, ix te ixtaj ebꞌ yuj vin̈. Yuj val chiꞌ ix 
tevi ebꞌ dꞌa Jehová, yic scolvaj dꞌa ebꞌ.

4  A dꞌa jun tiempoal chiꞌ, ay jun ix ix schecabꞌ Jehová scuchan Débora, 
yetbꞌeyum ix vin̈aj Lapidot, a ix sbꞌoan yaj yoval ebꞌ yetisraelal. 5 Tzꞌemn̈ej 
cꞌojan ix dꞌa yich jun teꞌ palma dꞌa tzalquixtac dꞌa yol yic Efraín, dꞌa snan̈al 
Ramá yedꞌ Betel. Ataꞌ xidꞌecꞌ ebꞌ chon̈abꞌ chiꞌ sbꞌo yaj yoval dꞌa ix. Yuj chiꞌ ix 
acꞌjican scuch teꞌ palma chiꞌ, Spalma ix Débora.

6  A dꞌa jun tiempoal chiꞌ, ay jun vin̈ vinac scuchan Barac yuninal vin̈aj 
Abinoam cajan dꞌa Cedes, dꞌa yol yic ebꞌ yin̈tilal Neftalí. Ix avtaj vin̈ yuj ix 
Débora chiꞌ, ix yalan ix dꞌa vin̈:

—A Jehová co Diosal tzꞌalan dꞌayach icha tic: Molbꞌej 10 miloc ebꞌ soldado 
dꞌa scal ebꞌ yin̈tilal Neftalí yedꞌ dꞌa scal ebꞌ yin̈tilal Zabulón, tzicꞌanbꞌat ebꞌ 
dꞌa lum svitzal Tabor. 7 A in ol in montejcot vin̈aj Sísara, yajalil ebꞌ soldado 
vin̈aj Jabín dꞌa stiꞌ a Cisón, yic syacꞌan oval vin̈ edꞌoc. Ol yicꞌcot scarruaje vin̈ 
yedꞌ ebꞌ soldado. A inxo ol vacꞌoch ebꞌ dꞌa yol a cꞌabꞌ, xchi Jehová dꞌayach, 
xchi ix Débora chiꞌ.

8  Ix yalan vin̈aj Barac chiꞌ icha tic: Ol in bꞌatoc, tato tzach bꞌat vedꞌoc. Tato 
max ach bꞌat vedꞌ jun, man̈ ol in bꞌatlaj, xchi vin̈ dꞌa ix.

9 Ix tacꞌvi ix: Ol in bꞌatoc, palta jun, man̈oc ach ol ach bꞌinaj yuj acꞌan ganar 
jun oval chiꞌ, yujto dꞌa yol scꞌabꞌ jun ix ix ol yacꞌoch vin̈aj Sísara chiꞌ Jehová, 
xchi ix.

Ix lajvi chiꞌ, ix bꞌat ix yedꞌ vin̈aj Barac chiꞌ dꞌa Cedes. 10 Ataꞌ ix smolbꞌej 10 
mil ebꞌ soldado vin̈aj Barac chiꞌ dꞌa scal ebꞌ yin̈tilal Zabulón yedꞌ dꞌa scal ebꞌ 
yin̈tilal Neftalí. Ix qꞌue ebꞌ dꞌa svitzal Tabor chiꞌ, ajun pax ix Débora chiꞌ yedꞌ 
ebꞌ.

11 A dꞌa Cedes dꞌa slacꞌanil jun teꞌ machꞌ dꞌa Zaanaim, ataꞌ ay scampamento 
jun vin̈ quenita scuchan Heber, yicꞌnaquel sbꞌa vin̈ dꞌa scal ebꞌ yetchon̈abꞌ, 
aton ebꞌ yin̈tilal vin̈aj Hobab sn̈iꞌ vin̈aj Moisés dꞌa pecaꞌ. 12  Ayic ix yabꞌan vin̈aj 
Sísara to toxo ix qꞌuecꞌoch vin̈aj Barac dꞌa svitzal Tabor, 13  ix smolbꞌan 900 
scarruaje vin̈, ayoch hierro dꞌay. Ix smolbꞌanpax masanil ebꞌ soldado vin̈. Ix 
el vin̈ yedꞌ ebꞌ soldado chiꞌ dꞌa Haroset-goim, ix cꞌoch ebꞌ dꞌa stiꞌ aꞌ Cisón. 14 Ix 
yalan ix Débora dꞌa vin̈aj Barac chiꞌ yedꞌ ebꞌ soldado icha tic:

—Eman̈ec, bꞌabꞌelxo Jehová eyuuj, aꞌ ol acꞌanoch vin̈aj Sísara dꞌa yol e cꞌabꞌ 
ticnaic, xchi ix.

Ix emta vin̈aj Barac yedꞌ 10 mil ebꞌ soldado dꞌa svitzal Tabor chiꞌ. 15 Ayic ix 
syamanoch oval vin̈aj Barac chiꞌ, a Jehová ix acꞌan somchajbꞌat ebꞌ soldado 
vin̈aj Sísara yedꞌ ebꞌ edꞌjinac masanil scarruaje chiꞌ yuj jun nivan xivelal. Yuj 
chiꞌ ix laj smilcham ebꞌ vin̈aj Barac yedꞌ ebꞌ soldado chiꞌ. Axo vin̈aj Sísara chiꞌ, 
ix emta vin̈ dꞌa yol scarruaje, ix el lemnaj vin̈.

16 Ix och vin̈aj Barac yedꞌ ebꞌ soldado dꞌa spatic ebꞌ soldado vin̈aj Sísara chiꞌ 
yedꞌ scarruaje ebꞌ, masanto ix cꞌoch ebꞌ dꞌa Haroset-goim. A dꞌa jun cꞌu chiꞌ, 
man̈xo junoc soldado vin̈aj Sísara ixto cani, ix cham ebꞌ smasanil.

17 A vin̈aj Heber yedꞌ ebꞌ scꞌabꞌ yoc, vachꞌ yacꞌan ebꞌ yedꞌ vin̈aj Jabín sreyal 
Hazor chiꞌ. Yuj chiꞌ ataꞌ ix bꞌat vin̈aj Sísara chiꞌ scol sbꞌa. Ix cꞌoch vin̈ dꞌa 
smantiado ix Jael yetbꞌeyum vin̈aj Heber chiꞌ. 18  Ix elta ix scha vin̈, ix yalan 
ix dꞌa vin̈ icha tic:

—Ochan̈ mamin, man̈ ach xivoc, xchi ix.
Ix och vin̈aj Sísara chiꞌ dꞌa yol smantiado ix chiꞌ, ix yicꞌanelta jun sábana ix, 

ix slichꞌanbꞌat ix dꞌa yibꞌan̈ vin̈ yic scꞌubꞌanel vin̈ ix. 19 Ix lajvi chiꞌ, ix scꞌanan 
aꞌ vin̈ yucꞌ dꞌa ix, yujto van stacji stiꞌ vin̈. Elan̈chamel ix yiqꞌuel smacul jun 
tzꞌuum ix bꞌaj sicꞌan lech, ix yacꞌan ix yuqꞌuej vin̈. Ix musajxi vin̈ yuj ix. 20 Ix 
yalan vin̈ dꞌa ix icha tic:

—Canan̈ dꞌa stiꞌ mantiado tic. Tato ay mach sjavi scꞌanbꞌej yabꞌ dꞌayach: 
¿Malaj junoc mach ix javi scol sbꞌa dꞌayach? ta xchi, tzalani to malaj mach, 
xchi vin̈ dꞌa ix.

21 Ix sat cꞌol vin̈aj Sísara chiꞌ svayi, yujto ix te cꞌunbꞌi vin̈ sbꞌeyi. Axo ix Jael 
chiꞌ ix icꞌancot jun teꞌ yestacail mantiado yedꞌ jun teꞌ macꞌlabꞌ. Te chamnac 

el vin̈ svayi, cꞌojancꞌolal ix cꞌoch ix dꞌa stzꞌey vin̈, ix smacꞌanbꞌat teꞌ estaca 
chiꞌ ix dꞌa yibꞌschiquin vin̈, ix cꞌaxpaj em teꞌ, ix emcꞌoch teꞌ dꞌa yol luum. Icha 
chiꞌ ix aj scham vin̈aj Sísara chiꞌ yuj ix. 22  Ayic ix cꞌoch vin̈aj Barac say vin̈aj 
Sísara chiꞌ, elan̈chamel ix elta lemnaj ix scha vin̈, ix yalan ix:

—Ochan̈, ul ilaꞌ mach van a sayan chiꞌ, xchi ix dꞌa vin̈.
Axo ix ochcꞌoch vin̈aj Barac dꞌa yol smantiado ix chiꞌ, ix yilan vin̈ to 

chamnacxo vin̈aj Sísara chiꞌ, macꞌbꞌilbꞌat teꞌ estaca chiꞌ dꞌa sjolom vin̈.
23 Icha chiꞌ ix aj yacꞌjioch vin̈aj Jabín sreyal ebꞌ cananeo dꞌa yol scꞌabꞌ ebꞌ 

israel yuj Dios. 24 Ix ochn̈ej ijan ebꞌ israel yacꞌan oval yedꞌ vin̈aj Jabín yedꞌ 
soldado, masanto ix satel ebꞌ smasanil.

A sbꞌit ix Débora yedꞌ vin̈aj Barac

5  1 A dꞌa jun cꞌu chiꞌ, ix sbꞌitej jun bꞌit ix Débora yedꞌ vin̈aj Barac yuninal 
vin̈aj Abinoam, ix yalan ebꞌ icha tic:

 2 Con̈ bꞌitanec co masanil dꞌa Jehová, yujto dꞌa val yel ay ebꞌ yajalil israel 
stecꞌbꞌej sbꞌa dꞌa oval, ay pax soldado dꞌa co chon̈abꞌ tic bꞌecan scꞌol 
sbꞌat dꞌa oval chiꞌ.

 3 Ex rey, abꞌec tas ol cal dꞌayex. Ex yajal, abꞌec co bꞌitan dꞌa Jehová. To 
sco bꞌitej co Diosal a on̈ israel on̈ tic.

 4 Mamin Jehová, ayic ach el dꞌa Seir, yic ach cot acꞌ oval dꞌa Edom, ix te 
ibꞌxi val lum luum, ix acꞌanpaxcot n̈abꞌ.

 5 Mamin Jehová co Diosal, ix te ibꞌxiqꞌue lum vitz dꞌa ichan̈, ix 
ibꞌxipaxqꞌue lum vitzal Sinaí.

 6 A dꞌa stiempoal vin̈aj Samgar yuninal vin̈aj Anat yedꞌ dꞌa stiempoal 
ix Jael, man̈xalaj mach sbꞌeyecꞌ dꞌa nivac bꞌe, axon̈ej dꞌa qꞌuex bꞌe 
cꞌubꞌeltac yeqꞌui, ataꞌ tzꞌecꞌ ebꞌ.

 7 Masanil munlajel najat ayeli, ix can tzꞌinan. Ato yic ix in qꞌue vaan a in 
Débora in tic, ix in och nunabꞌilal dꞌa chon̈abꞌ.

 8 A val taꞌ ix sayecꞌ juntzan̈ comon dios ebꞌ quetchon̈abꞌ, yic syaqꞌuem 
sbꞌa ebꞌ dꞌay. Yuj chiꞌ ix javi ebꞌ tzꞌacꞌan oval dꞌa spuertailtac co 
chon̈abꞌ. Malaj smaclabꞌil jul-labꞌ, malaj pax lanza ix ilchaj dꞌa scal 
40 mil soldado quetisraelal.

 9 A in pensar, icha val to ajun yedꞌ ebꞌ yajalil in chon̈abꞌ yedꞌ ebꞌ chon̈abꞌ 
bꞌecan scꞌol sbꞌat dꞌa oval chiꞌ. Calec vachꞌ lolonel dꞌa Jehová.

 10 Ex nivac vinac tzex qꞌue dꞌa yibꞌan̈ nocꞌ sacsac bꞌuru te vachꞌ stzꞌaam 
ayqꞌuei, alec tas ix scꞌulej Jehová. Alecpax a ex tzex bꞌeyi.

 11 A ex ayex ecꞌ bꞌajtac ay a ucꞌbꞌilaꞌ, najatocabꞌ sbꞌat sjaj e son yedꞌ e 
platillo yuj eyicꞌanchaan̈ Jehová, yujto toxo ix satjiel ebꞌ cajcꞌool 
yuuj, yujto ix colvajpax dꞌa ebꞌ munlajvum ayic ix yacꞌan oval ebꞌ, ix 
yacꞌan ganar ebꞌ.

Ichato chiꞌ ix yal co meltzaj emta a on̈ schon̈abꞌ on̈ Jehová dꞌa co chon̈abꞌ.
 12 Ach Débora, cuchbꞌej ebꞌ anima dꞌa bꞌit. A achxo pax ach Barac yuninal 

vin̈aj Abinoam, ixic, a ebꞌ ix yamchaj uuj dꞌa oval, icꞌbꞌat ebꞌ.
 13 Ix emul ebꞌ yajalil chon̈abꞌ yacꞌ oval. Ix emul ebꞌ soldado Jehová yacꞌ 

oval yedꞌ ebꞌ soldado te tecꞌan.
 14 Ix empaxul ebꞌ yin̈tilal Efraín, ix cot ebꞌ bꞌaj ecꞌnac ebꞌ amalecita. 

Bꞌabꞌel ix emul ebꞌ yin̈tilal Benjamín yuj ebꞌ. Ix empaxul ebꞌ yajalil 

ebꞌ soldado dꞌa yin̈tilal Maquir yedꞌ ebꞌ yajal pax yaj dꞌa scal ebꞌ 
yin̈tilal Zabulón.

 15 Yedꞌ pax ebꞌ yajal yaj dꞌa scal ebꞌ yin̈tilal Isacar ix colvaj ebꞌ yedꞌ ix 
Débora. Ix colvajpax ebꞌ yedꞌ vin̈aj Barac. Yelcꞌolal te tzacꞌanoch ebꞌ 
yuj vin̈ ayic ix emcꞌoch ebꞌ dꞌa chꞌolan.

Palta ay chabꞌcꞌolal dꞌa scal ebꞌ yin̈tilal Rubén.
 16 ¿Tas yuj ix can ebꞌ bꞌaj macan nocꞌ calnel dꞌa yol smacteꞌ, syabꞌan 

ebꞌ yavtaj nocꞌ calnel chiꞌ yuj ebꞌ stan̈vumal? Val yel a dꞌa scal ebꞌ 
yin̈tilal Rubén ay chabꞌcꞌolal.

 17 Axo pax ebꞌ aj Galaad, ix can ebꞌ dꞌa scꞌaxepalecꞌ aꞌ Jordán. Axo ebꞌ 
yin̈tilal Dan, ix can ebꞌ dꞌa stzꞌey bꞌaj ay teꞌ barco, an̈ejaꞌ pax ebꞌ 
yin̈tilal Aser, ix can ebꞌ dꞌa stiꞌ aꞌ mar, majxo el jabꞌoc ebꞌ bꞌaj sjavi teꞌ 
barco.

 18 Axo ebꞌ yin̈tilal Zabulón yedꞌ ebꞌ yin̈tilal Neftalí, ix sbꞌecxon̈ej sbꞌa ebꞌ 
scham dꞌa oval.

 19 Ix javi ebꞌ vin̈ sreyal ebꞌ cananeo dꞌa Taanac, dꞌa slacꞌanil stiꞌ aꞌ 
Meguido, ix javi ebꞌ yic syacꞌan oval ebꞌ yalani, palta malaj qꞌuen 
plata yedꞌ bꞌeyumal ix yicꞌ ebꞌ.

 20 Ato dꞌa satchaan̈ bꞌaj sbꞌey qꞌuen cꞌanal, ato taꞌ ix cot tas ix acꞌan oval 
yedꞌ vin̈aj Sísara.

 21 A aꞌ Cisón aytaxon dꞌa pecaꞌ, acꞌum oval aꞌ, a aꞌ ix cuchanbꞌat ebꞌ.
Caqꞌuec quip co bꞌatec dꞌa quichan̈.

 22 Ix cꞌan̈ val yem yoc nocꞌ chej ayic ix bꞌat lemnaj nocꞌ dꞌa oval.
 23 Ix yalan Yángel Jehová: Cotocabꞌ yoval scꞌol Jehová dꞌa yibꞌan̈ chon̈abꞌ 

Meroz yedꞌ dꞌa yibꞌan̈ ebꞌ cajan taꞌ. Cotocabꞌcan dꞌa yibꞌan̈ ebꞌ yujto 
maj colvaj ebꞌ yedꞌ Jehová, maj colvaj ebꞌ yacꞌan oval yedꞌ ebꞌ soldado 
te tecꞌan, xchi.

 24 Te vachꞌ yic ix Jael yetbꞌeyum vin̈aj Heber ceneo dꞌa yichan̈ masanil 
ebꞌ ix ix. Vachꞌ yic ix dꞌa yichan̈ masanil ebꞌ ix ix cajan dꞌa yoltac 
mantiado.

 25 Ayic ix scꞌanan aꞌ vin̈aj Sísara yuqꞌuej dꞌa ix, axo lech te vachꞌ ix yacꞌ ix 
yuqꞌuej vin̈. A lech ix yacꞌ ix yuqꞌuej vin̈ dꞌa yol jun yedꞌtal te vachꞌ 
yilji.

 26 Ix yicꞌanqꞌue jun teꞌ estaca ix dꞌa sqꞌuexan̈cꞌabꞌ, ix yicꞌanpaxqꞌue jun 
teꞌ macꞌlabꞌ ix dꞌa svachꞌcꞌabꞌ. Ix poj sbꞌaquil sjolom vin̈, ix smacꞌan 
cꞌaxpaj teꞌ ix dꞌa yibꞌschiquin vin̈.

 27 Toxon̈ej ix ecꞌ bꞌalbꞌon vin̈ dꞌa yichan̈ ix yuj syail. An̈ejaꞌ taꞌ ix chamcan 
vin̈.

 28 A ix snun vin̈aj Sísara chiꞌ, ayic ix elta dꞌan̈an ix dꞌa sventenail spat, te 
cusnac scꞌol ix.

Ix yalan ix: ¿Tas yuj tzꞌecꞌ tiempo sjavi vin̈ vuneꞌ yedꞌ scarruaje? ¿Tas 
yuj maxto cabꞌ scꞌan̈ yoc nocꞌ schej vin̈ stocꞌan scarruaje chiꞌ? xchi ix.

 29 A tas van snaan ix snun vin̈ chiꞌ, an̈ejaꞌ chiꞌ ix yalpax juntzan̈ ebꞌ ix ix 
te ay spensar ayecꞌ yedꞌ ix. Ix yalan ebꞌ ix icha tic:

 30 Tecan van spucanecꞌ ebꞌ vin̈ jantac tas ix yicꞌcanecꞌ dꞌa oval chiꞌ. Van 
am sicꞌlan junjunoc ebꞌ ix ix ebꞌ vin̈ yic syicꞌaꞌ, ma chatacvan̈oc ebꞌ ix. 
Axo vin̈aj Sísara chiꞌ yedꞌ ebꞌ soldado, van am sicꞌlan cꞌapac pichul ebꞌ 

te vachꞌ, cꞌapac te vachꞌ yajoch yelvanubꞌ dꞌa junjun pacꞌan̈, yic vachꞌ 
ol yacꞌoch ebꞌ dꞌa sjaj, yujto ix yacꞌ ganar oval chiꞌ ebꞌ, xchi ebꞌ ix.

 31 Mamin Jehová, ichocabꞌ chiꞌ tzꞌaj satel ebꞌ ayoch ajcꞌolal dꞌayach. Axo 
ebꞌ tzach xajanani, lajanocabꞌ ebꞌ icha scopopial yoc cꞌu, xchi ix 
Débora yedꞌ vin̈aj Barac dꞌa sbꞌit chiꞌ.

Ayic ix lajvican jun oval chiꞌ, 40 abꞌil man̈xalaj oval.

Ix avtaj vin̈aj Gedeón yuj Dios

6  1 Ix lajvi chiꞌ, ix scha cꞌulanxi chucal ebꞌ israel chiꞌ dꞌa yichan̈ Jehová. 
Yuj chiꞌ uqueꞌ abꞌil ix acꞌjioch ebꞌ dꞌa yol scꞌabꞌ ebꞌ madianita yuuj. 2  Ix 

och val ebꞌ dꞌa syaelal yuj ebꞌ madianita chiꞌ. Ix laj say ebꞌ bꞌajtac scꞌubꞌejel 
sbꞌa dꞌa lum vitz, dꞌa yoltac qꞌuen n̈aqꞌueen yedꞌ bꞌaj max yal scꞌoch anima. 
Ataꞌ ix laj cajnaj ebꞌ. 3  Ayic qꞌuin̈xo sat yavbꞌen ebꞌ israel chiꞌ, axo ebꞌ 
madianita chiꞌ, ebꞌ amalecita yedꞌ juntzan̈xo ebꞌ scot yedꞌ ebꞌ dꞌa stojolal 
bꞌaj sjavi cꞌu, sjavi ebꞌ yacꞌ oval yedꞌ ebꞌ. 4 Sbꞌat sbꞌoanqꞌue scampamento ebꞌ 
dꞌa sat slum ebꞌ israel chiꞌ, satanel ebꞌ masanil tas avabꞌil yuj ebꞌ israel chiꞌ, 
masanto dꞌa smojonal chon̈abꞌ Gaza. Man̈xa jabꞌoc tas sva ebꞌ scan yuj ebꞌ 
ajcꞌol chiꞌ, syicꞌanpaxbꞌat nocꞌ calnel ebꞌ, nocꞌ vacax yedꞌ nocꞌ bꞌuru. 5 Yujto 
yedꞌnac smolbꞌetzal nocꞌ ebꞌ scꞌoch ebꞌ dꞌa sat sluum ebꞌ israel chiꞌ, yuj chiꞌ, 
masanil tas ay dꞌa sat luum, pilan slajvieli. Man̈ bꞌischajbꞌenoc ebꞌ yedꞌ nocꞌ 
scamello chiꞌ, icha val nocꞌ cꞌulubꞌ. Slajvicanel tastac ay dꞌa sat luum bꞌajtac 
tzꞌecꞌ ebꞌ chiꞌ. 6-7 Icha val chiꞌ ix aj scan ebꞌ israel mebꞌail yuj tas tzꞌutaj yuj ebꞌ 
madianita chiꞌ. Yuj chiꞌ ix tevi ebꞌ dꞌa Jehová yic scolvaj dꞌa ebꞌ.

8  Yuj chiꞌ axo Jehová ix acꞌancot jun schecabꞌ dꞌa ebꞌ israel chiꞌ, ix yalan 
icha tic: A Jehová co Diosal tzꞌalan icha tic: A in vicꞌnac ex elta dꞌa Egipto 
bꞌaj ayex och checabꞌil. 9 Man̈ocn̈ej dꞌa yol scꞌabꞌ ebꞌ aj Egipto in colnac ex 
elta, palta ex in colpax dꞌa ebꞌ ix ex ixtani, ix viqꞌuel ebꞌ dꞌa eyichan̈, ix 
vacꞌancan lum sluum ebꞌ dꞌayex. 10 Ix val dꞌayex to a inton Jehová e Diosal in. 
Ix valanpaxi to max yal-laj eyacꞌanem e bꞌa dꞌa juntzan̈ sdiosal ebꞌ amorreo 
ay dꞌa lum luum bꞌaj ayex ecꞌ tic, palta maj e cꞌanabꞌajej tas ix valaꞌ, xchi 
Jehová, xchi jun schecabꞌ chiꞌ.

11 Dꞌa jun tiempoal chiꞌ ix emul Yángel Jehová, ix em cꞌojan dꞌa yich jun 
teꞌ machꞌ dꞌa Ofra, dꞌa yol yic vin̈aj Joás yin̈tilal Abiezer. Ay jun vin̈ yuninal 
vin̈aj Joás chiꞌ scuchan Gedeón. A vin̈aj Gedeón chiꞌ, van stecꞌanel ixim 
strigo vin̈ dꞌa yol jun bꞌaj stecꞌchajel yal teꞌ uva, yic scꞌubꞌejel ixim vin̈ dꞌa ebꞌ 
madianita chiꞌ.

12  Ataꞌ ix schꞌox sbꞌa Yángel Jehová dꞌa vin̈, ix yalan dꞌa vin̈ icha tic:
—Ach vinac tecꞌan. A Jehová ayoch edꞌoc, xchi dꞌa vin̈.
13 Ix tacꞌvi vin̈aj Gedeón chiꞌ:
—Mamin, acꞌ in nivancꞌolal yuj tas ol valaꞌ. Tato ayoch Jehová quedꞌoc, 

¿tas yuj sjavi juntzan̈ tic dꞌa quibꞌan̈? ¿Bꞌajtil ay juntzan̈ tas satubꞌtac yilji 
yalnaccan ebꞌ co mam quicham dꞌayon̈, ayic yalannac ebꞌ to a Jehová 
icꞌannaquelta ebꞌ dꞌa Egipto? Palta axo ticnaic, on̈ yactejcan co chꞌocoj, on̈ 
yacꞌancanoch dꞌa yol scꞌabꞌ ebꞌ madianita, xchi vin̈ dꞌay.

14 Ix och qꞌuelan Jehová chiꞌ dꞌa vin̈, ix yalani:
—A in tzach in checbꞌati, ol vacꞌn̈ej ip yic tza colanel ebꞌ etchon̈abꞌ dꞌa yol 

scꞌabꞌ ebꞌ madianita chiꞌ, xchi dꞌa vin̈.

15 Ix tacꞌvi vin̈ icha tic:
—Ay Mamin, acꞌ val nivancꞌolal dꞌayin junelxo. ¿Tas val ol aj in colan ebꞌ 

vetchon̈abꞌ tic? Yujto a in tic yedꞌ ebꞌ ayto vuj in bꞌa yedꞌoc te mebꞌaꞌ on̈ dꞌa 
scal ebꞌ yin̈tilal Manasés. Slajvubꞌ unin in dꞌa scal ebꞌ vucꞌtac, xchi vin̈.

16 Ix yalanxi Jehová dꞌa vin̈ icha tic:
—Ayinoch edꞌoc, yuj chiꞌ ol acꞌ ganar ebꞌ madianita chiꞌ. Icha val tzꞌaj yacꞌji 

ganar junoc anima schꞌocoj, icha chiꞌ ol aj acꞌan ganar ebꞌ, xchi dꞌa vin̈.
17 Ix yalanxi vin̈ dꞌay:
—Mamin, tato vachꞌ in dꞌa yol a sat, chꞌox junoc yechel vilaꞌ yic vachꞌ 

snachajel vuuj to schecabꞌ ach Dios. 18  Tzin tevi dꞌayach to max ach el dꞌa tic, 
ol vicꞌcot junoc in silabꞌ dꞌayach, xchi vin̈.

Ix tacꞌvi Jehová chiꞌ:
—Ayinn̈ej ecꞌ dꞌa tic masanto ol ach jaxoc, xchi.
19 Ix lajvi chiꞌ ix bꞌat vin̈aj Gedeón sbꞌo jun nocꞌ yuneꞌ chiva, ix sbꞌoanpax ixim 

pan vin̈ dꞌa jun echlabꞌ ixim harina, malaj yich pan ix yacꞌbꞌat vin̈ dꞌa scal. Ix 
lajvi chiꞌ ix yacꞌanem nocꞌ chibꞌej chiꞌ vin̈ dꞌa yol jun teꞌ mooch, axo dꞌa yol jun 
lum chen ix yaqꞌuem yalil nocꞌ vin̈. Ix yicꞌancot masanil juntzan̈ chiꞌ vin̈ dꞌa 
yichan̈ Ángel chiꞌ dꞌa yich jun teꞌ machꞌ chiꞌ. 20 Ix yalan Yángel Jehová chiꞌ icha 
tic: Aqꞌuem nocꞌ chibꞌej yedꞌ ixim pan chiꞌ dꞌa yibꞌan̈ jun qꞌuen qꞌueen tic, tza 
tobꞌanem yal nocꞌ chiꞌ dꞌa yibꞌan̈, xchi. Ix scꞌanabꞌajan vin̈ masanil tas ix yal chiꞌ. 
21 Axo Yángel Jehová chiꞌ, ix stenoch sn̈iꞌ scꞌococh dꞌa juntzan̈ chiꞌ, ix qꞌueul cꞌacꞌ 
dꞌa yol qꞌuen nivan qꞌueen chiꞌ, ix tzꞌabꞌat nocꞌ chibꞌej yedꞌ ixim pan chiꞌ. Val dꞌa 
yichan̈ vin̈ ix satem Yángel Jehová chiꞌ. 22  Ayic ix yilan jun chiꞌ vin̈, ix nachajel 
yuj vin̈ to Yángel Jehová jun ix lolon chiꞌ yedꞌ vin̈. Yuj chiꞌ ix yalan vin̈ icha tic:

—Mamin Jehová, qꞌuelcꞌumbꞌa val ix aj in lolon yedꞌ Ángel ix a checcoti, 
xchi vin̈.

23 Ix yalan Jehová dꞌa vin̈ icha tic:
—Man̈ ach xivoc, man̈ ol ach chamlaj, xchi dꞌa vin̈.
24 Ix lajvi chiꞌ, ix sbꞌoanqꞌue jun altar vin̈ taꞌ yic syicꞌanchaan̈ Jehová vin̈. Ix 

yacꞌancan vin̈ sbꞌiej: A Jehová acꞌum juncꞌolal. A jun altar chiꞌ ix cann̈ej dꞌa 
Ofra dꞌa yol smacbꞌen ebꞌ yin̈tilal Abiezer.

25 A dꞌa jun acꞌval chiꞌ, ix yal Jehová dꞌa vin̈aj Gedeón chiꞌ:
—Iqꞌuelta nocꞌ schabꞌil mam vacax dꞌa scal nocꞌ svacax vin̈ a mam, nocꞌ 

uqueꞌ abꞌil sqꞌuinal. Tza macꞌan vecchaj yaltaril comon dios Baal bꞌobꞌilqꞌue 
yuj vin̈ a mam chiꞌ, tza chꞌacanpaxel jun te teꞌ yechel comon dios Asera dꞌa 
stzꞌey altar chiꞌ. 26  A dꞌa sjolom qꞌuen nivan qꞌuen chaan̈ ayqꞌuei, ataꞌ tza 
bꞌoqꞌue junoc altar dꞌayin Jehová a Diosal in tic. Vachꞌ tzutej a latzꞌanqꞌue 
qꞌueen. Axo te teꞌ ix a chꞌaquel chiꞌ, a teꞌ tzacꞌoch scꞌatzitzaloc. Slajvi chiꞌ tza 
milancham nocꞌ vacax chiꞌ, tza n̈usantzꞌa nocꞌ silabꞌil dꞌa yibꞌan̈, xchi dꞌa vin̈.

27 Yuj chiꞌ ix bꞌat vin̈, ix yicꞌanbꞌat lajun̈van̈ schecabꞌ vin̈, ix scꞌanabꞌajan vin̈ 
icha ix aj yalan Jehová chiꞌ. Palta ix xiv vin̈ sbꞌoan dꞌa cꞌualil yuj ebꞌ scꞌabꞌ 
yoc vin̈ smam. Ix xivpax vin̈ dꞌa ebꞌ anima cajan dꞌa chon̈abꞌ chiꞌ, yuj chiꞌ 
dꞌacꞌvalil ix laj sbꞌo juntzan̈ chiꞌ vin̈. 28  Axo ix qꞌuin̈ibꞌi dꞌa junxo cꞌu, ayic ix 
qꞌue vaan ebꞌ anima dꞌa jun chon̈abꞌ chiꞌ, ix yilan ebꞌ to toxo ix macꞌji vecchaj 
altar yic Baal chiꞌ, ix yilanpax ebꞌ to toxo ix chꞌacjiel teꞌ yechel Asera dꞌa 
stzꞌey altar chiꞌ. Ix yabꞌanpax ebꞌ to ay jun nocꞌ vacax ix n̈usjitzꞌa silabꞌil dꞌa 
yibꞌan̈ jun altar toto ix bꞌo chiꞌ. 29 Ix scꞌanbꞌanecꞌ ebꞌ:

* 6.32 Jerobaal syalelcꞌochi “Yacꞌocabꞌ oval Baal chi”. 

—¿Mach ix bꞌoan juntzan̈ tic? xchi ebꞌ.
Ix laj scꞌanbꞌanecꞌ yabꞌ ebꞌ, axo ix yabꞌan ebꞌ to a vin̈aj Gedeón yuninal 

vin̈aj Joás ix bꞌoani. Yuj chiꞌ ix yal ebꞌ dꞌa vin̈aj Joás chiꞌ icha tic:
30 —Iqꞌuelta vin̈ uninal chiꞌ, ol co milcham vin̈. ¿Tas yuj ix smacꞌvecchaj 

altar yic Baal vin̈, ix schꞌacanpaxel teꞌ yechel Asera vin̈ dꞌa stzꞌey chiꞌ? xchi 
ebꞌ anima chiꞌ.

31 Ix tacꞌvi vin̈aj Joás dꞌa masanil ebꞌ anima oyanoch dꞌa spatic chiꞌ icha tic:
—¿Tom tze col jun comon dios scuchan Baal chiꞌ, tzeyacꞌan yovalil? Tato icha 

chiꞌ, chamocabꞌ jun mach scolan Baal chiꞌ dꞌa qꞌuin̈ibꞌalil tic. Tato yel Dios jun 
Baal chiꞌ, yacꞌocabꞌ yovalil dꞌa mach ix macꞌan vecchaj jun yaltar chiꞌ, xchi vin̈.

32  A dꞌa jun cꞌu chiꞌ, Jerobaal ix sbꞌiejcan vin̈aj Gedeón chiꞌ, yujto ix yal 
ebꞌ anima chiꞌ icha tic: Yacꞌocabꞌ oval jun Baal chiꞌ yedꞌ vin̈, yujto ix smacꞌ 
vecchaj yaltar vin̈, xchi ebꞌ. *

33  A dꞌa jun tiempoal chiꞌ, ix smolbꞌej sbꞌa ebꞌ madianita, ebꞌ amalecita 
yedꞌ ebꞌ cajan dꞌa stojolal bꞌaj sjavi cꞌu, ix cꞌaxpajecꞌta ebꞌ dꞌa yol aꞌ Jordán, 
ix sbꞌoanqꞌue scampamento ebꞌ dꞌa yacꞌlical Jezreel. 34 Axo Yespíritu Jehová 
ix och dꞌa vin̈aj Gedeón chiꞌ. Ayic ix spuꞌan jun nocꞌ schꞌaac vin̈, ix smolbꞌan 
sbꞌa ebꞌ yin̈tilal Abiezer, aton ebꞌ scꞌabꞌ yoc vin̈. 35 Ix yacꞌanpaxbꞌat schecabꞌ 
vin̈ yavtejcot ebꞌ yin̈tilal Manasés, ebꞌ yin̈tilal Aser, ebꞌ yin̈tilal Zabulón yedꞌ 
ebꞌ yic Neftalí, yuj chiꞌ ix smolbꞌej sbꞌa ebꞌ yedꞌ vin̈.

36 Ix yalan vin̈ dꞌa Dios icha tic: Tato dꞌa val yel a in tzin acꞌlabꞌej a colan 
ebꞌ vetisraelal tic, icha val ix aj alani, chꞌox junoc yechel dꞌayin. 37 A ticnaic ol 
vacꞌcanem junoc nocꞌ tzꞌumal calnel dꞌa sat tecꞌlabꞌ trigo. Axo dꞌa qꞌuin̈ibꞌalil 
qꞌuicꞌan, tato teꞌ chꞌayan nocꞌ tzꞌum chiꞌ yuj yal acꞌval, axo pax dꞌa sat lum dꞌa 
spatic yichan̈ nocꞌ, taquin̈, ol vojtaquejeli to yel a in ol in acꞌlabꞌej a colanel 
ebꞌ vetchon̈abꞌ tic, icha ix aj alani, xchi vin̈.

38  Icha val ix aj yalan vin̈ chiꞌ, icha chiꞌ ix aji. Ayic ix qꞌue vaan vin̈ dꞌa 
qꞌuin̈ibꞌalil, ix spitzꞌanel nocꞌ tzꞌuum chiꞌ vin̈, jun ucꞌabꞌ aꞌ ix el dꞌa nocꞌ. 39 Ix 
yalanxi vin̈ dꞌa Dios: Mamin, mocabꞌ cot yoval a cꞌol dꞌayin, ol in cꞌan junxo 
chꞌoxnabꞌil dꞌayach. A dꞌa junelxo tic, a sat lum schꞌayxi yuj yal acꞌval chiꞌ, 
axo pax nocꞌ tzꞌuum chiꞌ, mocabꞌ chꞌayxoc nocꞌ, xchi vin̈.

40 Icha val ix aj yalan vin̈ chiꞌ, icha chiꞌ ix yutej Dios dꞌa junxo acꞌval chiꞌ. 
Ayic ix sacbꞌi, te taquin̈ nocꞌ tzꞌuum chiꞌ, axo pax sat luum, te chꞌayan yuj yal 
acꞌval.

Ix acꞌji ganar ebꞌ madianita

7  1 A vin̈aj Jerobaal, aton vin̈aj Gedeón, te acꞌvalto ix qꞌue vaan vin̈ yedꞌ 
jantac ebꞌ vin̈ vinac ayxo och yedꞌoc. A dꞌa sjaj aꞌ melem scuch Harod ix 

bꞌat sbꞌoqꞌue scampamento ebꞌ vin̈. Axo pax ebꞌ madianita, a dꞌa stojolal norte 
dꞌa yacꞌlical yich lum vitz More, ataꞌ ayecꞌ scampamento ebꞌ.

2  Ix yalan Jehová dꞌa vin̈aj Gedeón chiꞌ icha tic: Te tzijtum ebꞌ vin̈ vinac tic 
edꞌnac. Tato svacꞌoch ebꞌ madianita dꞌa yol e cꞌabꞌ ticnaic, axom ol eyalani to 
yuj e jelanil ix eyacꞌ ganar ebꞌ. 3  Yuj chiꞌ al dꞌa ebꞌ vin̈ soldado smasanil, tato 
ay mach xiv sbꞌat dꞌa oval chiꞌ, meltzajocabꞌ dꞌa svitzal Galaad tic, spax dꞌa 
spat, xchi dꞌa vin̈.

Yuj chiꞌ 22 mil ebꞌ vin̈ ix paxta, 10 milxon̈ej ebꞌ vin̈ ix cani. 4 Ix yalanxi 
Jehová: An̈ejaꞌ tzijtumto ebꞌ vin̈ soldado tic. Icꞌbꞌat ebꞌ vin̈ yuqꞌuej aꞌ dꞌa stiꞌ aꞌ 
melem. Ataꞌ ol vil ebꞌ vin̈, a in xo ol valaꞌ machtac ol can edꞌoc, xchi dꞌa vin̈.

5 Ix yicꞌanbꞌat ebꞌ vin̈ ixto can chiꞌ vin̈aj Gedeón yuqꞌuej aꞌ dꞌa stiꞌ aꞌ melem 
chiꞌ. Ix yalan Jehová: Masanil mach sbꞌechanqꞌueta aꞌ dꞌa yol scꞌabꞌ yuqꞌuej, 
chꞌoc tzicꞌcanel dꞌa scal ebꞌ vin̈ tzꞌem cuman syucꞌan aꞌ, xchi dꞌa vin̈.

6  A ebꞌ vin̈ ix bꞌechanqꞌueta aꞌ dꞌa yol scꞌabꞌ, ix yucꞌani, 300 ebꞌ vin̈, axo 
jantacxo ebꞌ vin̈ jun, ix em cuman ebꞌ vin̈ ix yucꞌan aꞌ ebꞌ vin̈. 7 Ix lajvi chiꞌ, 
ix yalan Jehová dꞌa vin̈aj Gedeón chiꞌ: Cꞌocbꞌil ebꞌ vin̈ 300 chiꞌ ol in cꞌanaꞌ yic 
ol eyacꞌan ganar ebꞌ madianita chiꞌ. Axo pax ebꞌ vin̈ ix em cuman yucꞌan a aꞌ 
chiꞌ jun, paxocabꞌ ebꞌ vin̈ dꞌa spat, xchi dꞌa vin̈.

8  Yuj chiꞌ ix yal vin̈aj Gedeón chiꞌ to smeltzaj ebꞌ vin̈ dꞌa spat. Axo vin̈ ix 
icꞌancanecꞌ svael ebꞌ vin̈ yedꞌ nocꞌ schꞌaac ebꞌ vin̈ spuꞌu. Axon̈ej ebꞌ vin̈ 300 
ix sicꞌjicanel chiꞌ ix can yedꞌ vin̈. A scampamento ebꞌ vin̈, ayecꞌ dꞌa jolom vitz 
dꞌa yibꞌan̈ bꞌaj ay scampamento ebꞌ madianita chiꞌ.

9 A dꞌa jun acꞌval chiꞌ, ix yal Jehová dꞌa vin̈aj Gedeón chiꞌ: Qꞌuean̈ vaan, 
ixic, eman̈ acꞌ oval yedꞌ ebꞌ madianita chiꞌ, yujto ol vacꞌoch ebꞌ dꞌa yol a cꞌabꞌ. 
10 Tato tzach xiv a bꞌati, emocabꞌ vin̈ a checabꞌ aj Fura edꞌoc dꞌa scampamento 
ebꞌ chiꞌ, 11 ol e maclan eyabꞌi tas van yalan ebꞌ, yuj chiꞌ man̈ ol ach xiv och dꞌa 
oval chiꞌ, xchi dꞌa vin̈.

Yuj chiꞌ ix emcꞌoch vin̈ yedꞌ vin̈ schecabꞌ chiꞌ dꞌacꞌvalil bꞌaj ayel ebꞌ stan̈van 
scampamento ebꞌ madianita chiꞌ, yic smaclan yabꞌ ebꞌ vin̈ tas syal ebꞌ. 12  A 
ebꞌ madianita chiꞌ yedꞌ ebꞌ amalecita yedꞌ ebꞌ ix cot dꞌa stojolal bꞌaj sjavi cꞌu, 
ix majel sat lum acꞌlic chiꞌ yuj ebꞌ, ichoc nocꞌ cꞌulubꞌ. Man̈xo bꞌischajbꞌenoc 
jantac nocꞌ camello yedꞌnac ebꞌ, icha val yarenail dꞌa stiꞌ aꞌ mar.

13  Ayic ix cꞌoch vin̈aj Gedeón chiꞌ bꞌaj ayecꞌ ebꞌ van stan̈van scampamento 
ebꞌ chiꞌ, ix yabꞌan vin̈ yalan svayich jun vin̈ soldado dꞌa junxo vin̈ icha tic.

—Ix in vayichej to ay jun ixim pan cebada ix cot bꞌalbꞌon dꞌa sat vitz tic. Ix 
emul ixim dꞌa yol co campamento tic, ix och pocꞌnaj ixim dꞌa jun mantiado, 
ix em lan̈naj yuj ixim, xchi vin̈.

14 Ix tacꞌvi junxo vin̈ chiꞌ icha tic:
—A jun ixim pan chiꞌ syalelcꞌochi to a vin̈aj Gedeón yuninal vin̈aj Joás yedꞌ 

ebꞌ soldado israel ol on̈ acꞌan ganar. Yujto a Dios ol on̈ acꞌanoch co masanil 
dꞌa yol scꞌabꞌ ebꞌ, xchi vin̈.

15 Ayic ix yabꞌan vin̈aj Gedeón tas ix yutej yalan jun vayich chiꞌ ebꞌ vin̈, ix 
em cuman vin̈ dꞌa yichan̈ Jehová, ix yacꞌan yuj diosal vin̈ dꞌay. Ix lajvi chiꞌ, ix 
qꞌuexta vin̈ dꞌa scampamento, ix yalan vin̈:

—Coyec, yujto toxo ix yacꞌoch ebꞌ madianita Jehová dꞌa yol co cꞌabꞌ, xchi vin̈.
16 Ox macan̈ ix yutej 300 ebꞌ vin̈ soldado chiꞌ vin̈. Junjun nocꞌ chꞌaac ix yacꞌ 

vin̈ dꞌa junjun ebꞌ vin̈ soldado chiꞌ yic spu nocꞌ ebꞌ vin̈, ix yacꞌanpax junjun 
chen vin̈ dꞌa ebꞌ vin̈, ayem staj ebꞌ vin̈ ayoch scꞌacꞌal dꞌa yol chen chiꞌ. 17 Ix 
yalan vin̈ dꞌa ebꞌ vin̈ icha tic:

—Ayic ol in cꞌoch dꞌa junxo stibꞌat scampamento ebꞌ cajcꞌol chiꞌ, tzeyil val 
tas ol in cꞌulej, icha pax chiꞌ ol e cꞌulejpax a ex tic. 18  A ol eyabꞌan in puꞌan 
nocꞌ chꞌaac tic yedꞌ ebꞌ tzacꞌanoch vuuj, ol e puꞌanpax nocꞌ eyic e masanil dꞌa 
spatictac campamento chiꞌ, ol ex avajoc. Ol eyalan icha tic: Caqꞌuec oval yuj 
Jehová yedꞌ vin̈aj Gedeón, xe chi, xchi vin̈.

19 Ayic ix cꞌoch vin̈aj Gedeón chiꞌ yedꞌ 100 ebꞌ vin̈ soldado ajun yedꞌoc 
dꞌa junxo stibꞌat scampamento ebꞌ madianita chiꞌ dꞌa chimilacꞌval, ato val 
sqꞌuexlan sbꞌa ebꞌ bꞌabꞌel ayel stan̈vej campamento chiꞌ. A val taꞌ ix spu 
schꞌaac ebꞌ vin̈ yic vin̈aj Gedeón chiꞌ, ix smacꞌanpaxpoj schen ebꞌ vin̈ yedꞌnac. 
20  Junn̈ej ix aj spuꞌan schꞌac ebꞌ vin̈ yedꞌnac dꞌa svachꞌ cꞌabꞌ yox macan̈il, 
junn̈ej pax ix aj smacꞌanpoj schen ebꞌ vin̈, axo scꞌabꞌ ebꞌ vin̈ dꞌa sqꞌuexan̈ ix 
tzꞌicanchaan̈ staj, chaan̈ ix avaj ebꞌ vin̈: Caqꞌuec oval yuj Jehová yedꞌ vin̈aj 
Gedeón, xchi ebꞌ vin̈. 21 Ix cann̈ej tecꞌtecꞌ ebꞌ vin̈ dꞌa spatic campamento chiꞌ. 
Axo ebꞌ ajcꞌol chiꞌ, yelcꞌolalxon̈ej ix bꞌat ebꞌ elelal, ix el yav ebꞌ yuj xivelal. 
22  Ayic ix spuꞌan nocꞌ schꞌaac 300 ebꞌ vin̈ israel chiꞌ, axo Jehová ix acꞌan 
somchajbꞌat spensar ebꞌ ajcꞌol chiꞌ. Munil a ebꞌ ix laj smil-lajcham sbꞌa. Ay pax 
ebꞌ ix el lemnajoc, ix bꞌat ebꞌ dꞌa Bet-sita dꞌa stojolal Zerera, masanto ix cꞌoch 
ebꞌ dꞌa smojonal Abel-mehola dꞌa slacꞌanil Tabat.

23  Ix lajvi chiꞌ, ix smolbꞌan sbꞌa ebꞌ yin̈tilal Neftalí yedꞌ ebꞌ yin̈tilal Aser 
yedꞌ masanil ebꞌ yic Manasés, ix bꞌat ebꞌ dꞌa spatic ebꞌ madianita chiꞌ. 24 Axo 
vin̈aj Gedeón chiꞌ, ix schecbꞌat yalumal vin̈ dꞌa ebꞌ yin̈tilal Efraín cajan dꞌa 
tzalquixtac, to sbꞌat ebꞌ smac dꞌa elan̈chamel dꞌa sjayil stiꞌ aꞌ Jordán dꞌa 
Bet-bara, yacbꞌan manto cꞌoch ebꞌ ajcꞌol chiꞌ. Ix scꞌanabꞌajej ebꞌ sbꞌati.

25 Ix yamchaj chavan̈ ebꞌ vin̈ sat yajal yaj dꞌa ebꞌ madianita chiꞌ yuj ebꞌ, jun 
vin̈ scuch Oreb, junxo vin̈ scuchan Zeeb. A vin̈aj Oreb chiꞌ, ix miljicham vin̈ 
bꞌaj ay jun qꞌuen tenam, aton qꞌuen ix scuchcan Oreb. Axo vin̈aj Zeeb chiꞌ, 
ix cham vin̈ bꞌaj ay jun tecꞌlabꞌel yal uva, yuj chiꞌ Zeeb ix sbꞌiejcan jun chiꞌ. 
Ix bꞌatn̈ej ebꞌ yin̈tilal Efraín chiꞌ dꞌa spatic ebꞌ madianita chiꞌ, ix yicꞌancot 
sjolom vin̈aj Oreb chiꞌ ebꞌ yedꞌ yic vin̈aj Zeeb chiꞌ dꞌa vin̈aj Gedeón chiꞌ dꞌa 
stiꞌ aꞌ Jordán chiꞌ.

Ix yamchaj chavan̈ sreyal ebꞌ madianita

8  1 Masanil ebꞌ yin̈tilal Efraín ix cot yoval dꞌa vin̈aj Gedeón chiꞌ, ix yalan 
ebꞌ icha tic: ¿Tas yuj maj on̈ avtej yic tzon̈ bꞌat edꞌ dꞌa oval yedꞌ ebꞌ 

madianita chiꞌ? xchi ebꞌ. Te ya ix yal ebꞌ dꞌa vin̈. 2  Palta ix tacꞌvi vin̈ dꞌa ebꞌ 
icha tic:

—¿Tom tze naꞌ to ecꞌbꞌal yelcꞌoch tas ix co cꞌulej dꞌa sbꞌabꞌelal a on̈ yin̈til 
on̈ vin̈aj Abiezer tic dꞌa yichan̈ tas ix e cꞌulej dꞌa slajvubꞌalxo a ex yin̈tilal 
Efraín ex tic? 3 A Dios ix acꞌanoch ebꞌ yajalil ebꞌ madianita dꞌa yol e cꞌabꞌ a ex 
tic, aton vin̈aj Oreb yedꞌ vin̈aj Zeeb. Malaj yelcꞌoch tas ix in cꞌulej a in tic dꞌa 
yichan̈ tas nivan yelcꞌoch ix e cꞌulej chiꞌ a ex tic, xchi vin̈.

Ayic ix yabꞌan ebꞌ tas ix yal vin̈ chiꞌ, ix sicbꞌiem yoval scꞌol ebꞌ chiꞌ.
4  Ix emcꞌoch vin̈aj Gedeón yedꞌ 300 ebꞌ vin̈ soldado dꞌa stiꞌ aꞌ Jordán, 

vachꞌchom te cꞌunbꞌinacxo ebꞌ vin̈, palta ixto bꞌatn̈ej tzacꞌan ebꞌ vin̈ dꞌa spatic 
ebꞌ ajcꞌol chiꞌ, masanto ix cꞌaxpajecꞌ ebꞌ vin̈ dꞌa aꞌ. 5 Ayic ix cꞌoch ebꞌ vin̈ dꞌa 
Sucot, ix yalan vin̈aj Gedeón chiꞌ dꞌa ebꞌ cajan taꞌ icha tic:

—Comonoc tzꞌel dꞌa e cꞌool, tzeyacꞌ jabꞌoc tas sva ebꞌ vin̈ ajun vedꞌ tic, 
yujto tzꞌel yip ebꞌ vin̈ yuj vejel, yujto ayon̈ och dꞌa spatic vin̈aj Zeba yedꞌ vin̈aj 
Zalmuna, aton ebꞌ vin̈ sreyal ebꞌ madianita, xchi vin̈.

6 Ix tacꞌvi ebꞌ yajalil chon̈abꞌ chiꞌ dꞌa vin̈ icha tic:
—¿Tom toxo ix yamchaj vin̈aj Zeba yedꞌ vin̈aj Zalmuna chiꞌ eyuuj, yuj chiꞌ 

scacꞌ va ebꞌ vin̈ a soldado tic? xchi ebꞌ.

7 Ix tacꞌvi vin̈aj Gedeón chiꞌ:
—Ayic ol acꞌjococh vin̈aj Zeba yedꞌ vin̈aj Zalmuna chiꞌ dꞌa yol co cꞌabꞌ yuj 

Jehová, ayic ol on̈ jax dꞌa tic, ol co maqꞌuel tzililjoc e chibꞌejal dꞌa e patic dꞌa 
teꞌ qꞌuiix ol quicꞌcot dꞌa taquin̈ luum, xchi vin̈.

8  Ix el ebꞌ vin̈ dꞌa jun chon̈abꞌ chiꞌ, ix cꞌoch ebꞌ vin̈ dꞌa Peniel, ix scꞌananpax 
svael ebꞌ vin̈ soldado vin̈aj Gedeón chiꞌ taꞌ, palta icha ix aj yalan ebꞌ aj 
Sucot, icha pax chiꞌ ix aj yalan ebꞌ aj Peniel chiꞌ dꞌa vin̈. 9 Ix yalanxi vin̈ 
icha tic:

—Ayic ol on̈ meltzaj dꞌa juncꞌolal, ol co maqꞌuem vecnaj jun cuartel bꞌaj tze 
col e bꞌa tic, xchi vin̈.

10  Axo dꞌa Carcor ayecꞌ vin̈aj Zeba yedꞌ vin̈aj Zalmuna chiꞌ, 15 milto ebꞌ 
soldado madianita ayecꞌ yedꞌ ebꞌ vin̈. Axon̈ej ebꞌ chiꞌ, yujto 120 mil ebꞌ toxo 
ix chami. 11 Ix cꞌoch vin̈aj Gedeón yedꞌ ebꞌ soldado dꞌa spatic ebꞌ ajcꞌol chiꞌ 
dꞌa stitac tzꞌinan lum dꞌa yichan̈bꞌat Noba yedꞌ dꞌa Jogbeha. Satcꞌolal yaj ebꞌ 
soldado madianita chiꞌ ix cꞌoch ebꞌ.

12  Axo pax vin̈aj Zeba yedꞌ vin̈aj Zalmuna chiꞌ, ix bꞌat ebꞌ vin̈ elelal, palta ix 
och vin̈aj Gedeón chiꞌ dꞌa spatic ebꞌ vin̈, masanto ix yamchaj ebꞌ vin̈ yuj vin̈, 
axo ebꞌ soldado ebꞌ vin̈, ix saclemcanbꞌat ebꞌ yuj xivelal.

13 Axo yic ix paxta vin̈aj Gedeón yedꞌ ebꞌ soldado chiꞌ dꞌa oval, ix ecꞌ ebꞌ dꞌa 
xachanil lum svitzal Heres. 14 Ataꞌ ix yamchaj jun vin̈ quelem aj Sucot yuj ebꞌ, 
ix scꞌanbꞌan ebꞌ dꞌa vin̈ tastac sbꞌi ebꞌ yajal yaj dꞌa Sucot chiꞌ. Axo vin̈ quelem 
chiꞌ ix tzꞌibꞌan sbꞌi junjun ebꞌ, 77 ebꞌ dꞌa smasanil. 15 Ix lajvi chiꞌ ix bꞌat vin̈aj 
Gedeón dꞌa Sucot chiꞌ, ix yalan vin̈ dꞌa ebꞌ anima taꞌ icha tic:

—¿Tzam e nacot tas aj in e bꞌuchani? Eyalani: ¿Tom toxo ix yamchaj 
vin̈aj Zeba yedꞌ vin̈aj Zalmuna chiꞌ eyuuj, yuj chiꞌ scacꞌ va ebꞌ vin̈ a soldado 
cꞌunbꞌinac ay svejel tic? xe chi. A ticnaic jun, ina ebꞌ vin̈ tic, xchi vin̈.

16  Ix lajvi chiꞌ, ix yicꞌancot teꞌ qꞌuiix vin̈, teꞌ ix yicꞌcot ebꞌ dꞌa taquin̈ 
luum, ix smacꞌan ebꞌ yajalil chon̈abꞌ Sucot chiꞌ vin̈ dꞌa teꞌ. 17 Ix lajvi chiꞌ, 
ix bꞌatpax ebꞌ vin̈ dꞌa Peniel, ix smacꞌanem vecnaj jun cuartel ebꞌ vin̈, 
aton bꞌaj scol sbꞌa ebꞌ soldado, ix smilancham masanil ebꞌ vin̈ vinac ebꞌ. 
18  Ix lajvi chiꞌ, ix scꞌanbꞌan vin̈aj Gedeón dꞌa vin̈aj Zeba yedꞌ dꞌa vin̈aj 
Zalmuna chiꞌ icha tic:

—¿Chajtil yilji ebꞌ vin̈ ix e milcham dꞌa Tabor? xchi vin̈ dꞌa ebꞌ vin̈.
Ix tacꞌvi ebꞌ vin̈:
—Icha val ilji tic, icha chiꞌ yilji ebꞌ vin̈. Icha yilji ebꞌ vin̈ yajal, icha chiꞌ yilji 

ebꞌ vin̈, xchi ebꞌ vin̈.
19 Ayic ix yabꞌan vin̈aj Gedeón chiꞌ icha chiꞌ, ix yalan vin̈:
—A ebꞌ vin̈ chiꞌ, vucꞌtac ebꞌ vin̈, junn̈ej in nun yedꞌ ebꞌ vin̈. Yuj chiꞌ sval 

dꞌa yichan̈ Jehová, tato maj e milcham e vin̈ vucꞌtac chiꞌ, max am ex in 
milpaxcham ticnaic, xchi vin̈.

20 Ix lajvi chiꞌ, ix yalan vin̈ dꞌa vin̈aj Jeter bꞌabꞌel yunin icha tic:
—Lemach, milcham ebꞌ vin̈ tic, xchi vin̈.
Yuneꞌ quelemto vin̈aj Jeter chiꞌ, yuj chiꞌ ix xiv vin̈ yicꞌanqꞌueta qꞌuen 

yespada yic smilancham ebꞌ vin̈. 21 Ix yalan vin̈aj Zeba yedꞌ vin̈aj Zalmuna 
dꞌa vin̈aj Gedeón chiꞌ icha tic:

—Cotan̈ ach tic, a ach lacꞌan tzon̈ a milchamoc, yujto ojtacabꞌilxo to max 
ach xivi, acꞌum oval ach paxi, xchi ebꞌ vin̈.

* 8.33 Baal-berit, syalelcꞌochi “yajal trato”. 

Ix qꞌue jucnaj vin̈aj Gedeón chiꞌ, ix smilancham chavan̈ ebꞌ vin̈ rey chiꞌ vin̈. 
Axo juntzan̈ qꞌuen qꞌueen ayoch yelvanubꞌoc sjaj nocꞌ scamello ebꞌ vin̈, ix 
yiqꞌuel qꞌueen vin̈. 22  Ix lajvi chiꞌ, ix yalan ebꞌ yetisraelal vin̈ chiꞌ dꞌay:

—A ach ix on̈ a colel dꞌa yol scꞌabꞌ ebꞌ madianita, yuj chiꞌ a ach yedꞌ ebꞌ 
in̈tilal ol ex ochcan cajaliloc, xchi ebꞌ.

23  Ix tacꞌvi vin̈ dꞌa ebꞌ icha tic:
—Man̈ ol in ochlaj eyajaliloc, man̈ ol ochpaxlaj ebꞌ vuninal, palta a Jehová 

Cajal yaji. 24 An̈ej jun tzin cꞌan dꞌayex to tzeyacꞌ qꞌuen uchiquin dꞌayin, aton 
qꞌuen ix eyiqꞌuecꞌ dꞌa ebꞌ madianita, xchi vin̈.

Yedꞌnac juntzan̈ qꞌuen uchiquin nabꞌa oro ebꞌ ajcꞌol chiꞌ, yujto icha chiꞌ 
sbꞌeybꞌal ebꞌ cajan dꞌa tzꞌinan luum. 25 Yuj chiꞌ ix slichꞌanem jun cꞌapac cꞌapac 
ebꞌ, ix yacꞌanem qꞌuen uchiquin chiꞌ ebꞌ dꞌa yibꞌan̈ cꞌapac. Ix yalan ebꞌ dꞌa vin̈ 
icha tic:

—Ina qꞌueen tic, dꞌa val smasanil co cꞌool scacꞌ qꞌuen dꞌayach, xchi ebꞌ.
26 A jantac qꞌuen oro ayoch dꞌa qꞌuen uchiquin chiꞌ, ay am 40 libraoc yalil 

qꞌueen. Chꞌoc pax yaj juntzan̈xo qꞌuen qꞌueen vachꞌ yilji yedꞌ yelvanubꞌ 
yedꞌ cꞌapac spichul ebꞌ vin̈ sreyal madianita yedꞌ pax qꞌuen qꞌueen ayoch 
yelvanubꞌoc sjaj nocꞌ scamello ebꞌ vin̈. 27 A yedꞌ juntzan̈ qꞌueen chiꞌ ix sbꞌo 
jun yechel vin̈aj Gedeón chiꞌ, ix yacꞌancan vin̈ dꞌa schon̈abꞌ scuch Ofra. Ix 
spatiquejel Jehová ebꞌ israel, axo dꞌa jun yechel chiꞌ scꞌanbꞌej sbꞌa ebꞌ. Yuj chiꞌ 
ix cotcan dꞌa yibꞌan̈ vin̈aj Gedeón chiꞌ yedꞌ yin̈tilal.

28  Ix can ebꞌ madianita dꞌa yalan̈ smandar ebꞌ israel chiꞌ, majxo yal-laj 
scolan sbꞌa ebꞌ. 40 abꞌil man̈xalaj oval, juncꞌolal ix aj ebꞌ israel chiꞌ ayic ayecꞌ 
vin̈aj Gedeón chiꞌ yedꞌ ebꞌ.

29 Ayic ix lajvi oval chiꞌ, ix pax vin̈aj Jerobaal, aton vin̈aj Gedeón yuninal 
vin̈aj Joás chiꞌ dꞌa spat. 30 Tzijtum ebꞌ vin̈ yuninal vin̈, 70 ebꞌ vin̈ dꞌa smasanil, 
yujto tzijtum ebꞌ ix ix, ix yicꞌ vin̈. 31 Ay pax junxo ix aj Siquem ix yicꞌ vin̈, ay 
jun yuneꞌ ix ix alji yedꞌ vin̈. Abimelec ix yacꞌ vin̈ sbꞌiej jun yunin chiꞌ.

32  Ayic ix cham vin̈aj Gedeón yuninal vin̈aj Joás chiꞌ, te icham vinacxo vin̈. 
Ix mucji vin̈ bꞌaj mucancan vin̈ smam vin̈ dꞌa Ofra, bꞌaj ay ebꞌ yin̈tilal Abiezer.

33 Ayic ayxo scham vin̈aj Gedeón chiꞌ, a ebꞌ israel chiꞌ, ix spatiquejxiel Jehová 
ebꞌ, ix ochxi ebꞌ ejmelal dꞌa comon dios scuchan Baal-berit. * 34  Ix bꞌatcan 
Jehová sDiosal ebꞌ satcꞌolal yuuj, vachꞌchom a ix colan ebꞌ dꞌa ebꞌ dꞌa juntzan̈ 
nación ajcꞌol oyanoch dꞌa spatic yichan̈ ebꞌ. 35 Malaj jabꞌoc tas vachꞌ ix yacꞌ ebꞌ 
spacoc dꞌa ebꞌ yin̈tilal vin̈aj Gedeón chiꞌ yuj tas ix scꞌulej vin̈ yuj svachꞌiloc ebꞌ.

Ix och vin̈aj Abimelec yajalil

9  1 A vin̈aj Abimelec yuninal vin̈aj Jerobaal, ix bꞌat vin̈ dꞌa Siquem lolonel 
yedꞌ ebꞌ scꞌabꞌ yoc ix snun, ix yalan vin̈ dꞌa ebꞌ:

2  —A ticnaic sval dꞌayex to vachꞌ tze montej ebꞌ eyetchon̈abꞌ dꞌa Siquem 
tic, tze cꞌanbꞌan dꞌa ebꞌ icha tic: ¿Vachꞌam tzeyabꞌi to a 70 ebꞌ yuninal vin̈aj 
Jerobaal syacꞌ yajalil dꞌa quibꞌan̈, mato vachꞌ to junn̈ej vin̈ tzꞌoch cajaliloc? xe 
chi dꞌa ebꞌ. Naeccoti to a inn̈ej ay vuj in bꞌa eyedꞌoc, xchi vin̈.

3  A ebꞌ ayto yuj sbꞌa chiꞌ yedꞌ vin̈, ix syamoch ebꞌ yalan dꞌa ebꞌ yetchon̈abꞌ 
dꞌa Siquem chiꞌ to a vin̈aj Abimelec chiꞌ tzꞌoch yajalil dꞌa scal ebꞌ. Ix scha scꞌol 

ebꞌ chon̈abꞌ chiꞌ icha chiꞌ, yujto ayto yuj sbꞌa ebꞌ yedꞌ vin̈. 4 Yuj chiꞌ ix yiqꞌuelta 
70 siclo qꞌuen plata ebꞌ dꞌa yol stemplo comon dios scuchan Baal-berit, ix 
yacꞌan qꞌuen ebꞌ dꞌa vin̈aj Abimelec chiꞌ. A yedꞌ qꞌuen ix stup juntzan̈ ebꞌ vin̈ 
jaragana vinac vin̈ yic tzꞌoch ebꞌ vin̈ yedꞌ vin̈. Te chuc juntzan̈ ebꞌ vin̈ vinac 
chiꞌ. 5 Yuj chiꞌ ix bꞌat ebꞌ vin̈ yedꞌ vin̈ dꞌa Ofra, bꞌaj ecꞌnac vin̈ smam vin̈. Ataꞌ 
ix smilcham 70 ebꞌ yucꞌtac vin̈ dꞌa yibꞌan̈ jun qꞌuen qꞌueen. Axon̈ej vin̈aj 
Jotam ix colchajcani, yujto ix scꞌubꞌejcanel sbꞌa vin̈, aton vin̈ slajvubꞌ yuninal 
vin̈aj Jerobaal chiꞌ. 6  Ix lajvi chiꞌ, ix smolbꞌan sbꞌa ebꞌ aj Siquem yedꞌ ebꞌ aj 
Bet-milo dꞌa yich jun teꞌ machꞌ dꞌa Siquem chiꞌ, bꞌaj ay jun qꞌuen qꞌueen nivan 
yelcꞌoch dꞌa ebꞌ. Ataꞌ ix yacꞌoch vin̈aj Abimelec ebꞌ yajalil.

7 Ayic ix alchaj jun chiꞌ dꞌa vin̈aj Jotam chiꞌ, ix qꞌue vin̈ dꞌa jun tzalan dꞌa 
spacꞌul lum vitzal Gerizim, te chaan̈ ix avajemta vin̈ yic vachꞌ masanil mach 
tzꞌabꞌani, ix yalan vin̈ icha tic:

—Ex aj Siquem, maclejec eyabꞌ jun abꞌix ol val tic yic vachꞌ ol yabꞌ Dios 
tas ol eyalaꞌ.

8  A junel, masanil abꞌ te teꞌ ix snibꞌej yacꞌoch junoc yajalil. Yuj chiꞌ ix abꞌ 
yal teꞌ dꞌa teꞌ olivo to tzꞌoch teꞌ yajaliloc teꞌ smasanil. 9 Ix abꞌ tacꞌvi teꞌ olivo 
chiꞌ, ix yalan teꞌ: Maay, tato tzin och eyajaliloc e masanil, maxtzac am vacꞌlaj 
aceite scꞌanchaj yuj yicꞌjichaan̈ Dios, ma yic scꞌanpax ebꞌ anima, xchabꞌ teꞌ.

10 Ix lajvi chiꞌ, abꞌ yalanpax teꞌ smasanil dꞌa teꞌ higo yic tzꞌoch teꞌ yajalil. 
11 Ix abꞌ yalanpax teꞌ higo chiꞌ: Maay, tato tzin och eyajaliloc e masanil, 
maxtzac am vacꞌ in sat te chiꞌ sloji, xchabꞌ teꞌ.

12  Ix abꞌ yalanpax teꞌ dꞌa teꞌ uva to tzꞌoch teꞌ yajalil. 13  Ix abꞌ yalanpax teꞌ 
uva chiꞌ: Maay, tato tzin och eyajaliloc e masanil, tzam vactej vacꞌan vino 
tzꞌacꞌan tzalajbꞌoc scꞌol Dios yedꞌ ebꞌ anima, xchabꞌ teꞌ.

14  Slajvubꞌalxo ix abꞌ yalan teꞌ dꞌa teꞌ qꞌuiix to tzꞌoch teꞌ yajalil. 15  Ix abꞌ 
yalan teꞌ qꞌuiix chiꞌ to syal yoch teꞌ yajaliloc te teꞌ chiꞌ smasanil. Ix abꞌ yalan 
teꞌ: Tato yel dꞌa smasanil e cꞌol tzin eyacꞌoch eyajaliloc, ochan̈ec dꞌa yalan̈ 
ven̈ul tic e masanil. Tato max yal e cꞌol tzin och eyajaliloc jun, elocabꞌcot jun 
nivan cꞌacꞌ dꞌayin yic stzꞌacanbꞌat teꞌ cꞌuteꞌ dꞌa Líbano, xchabꞌ teꞌ qꞌuiix chiꞌ.

16 A ticnaic jun, tzin cꞌanbꞌej dꞌayex: ¿Tom yel val vachꞌ ix e cꞌulej, yuj chiꞌ 
ix eyacꞌoch vin̈aj Abimelec chiꞌ eyajaliloc? ¿Tom smoj val icha chiꞌ tzeyutej 
yin̈tilal vin̈aj Jerobaal chiꞌ ticnaic? 17 Ix sbꞌec sbꞌa vin̈ in mam chiꞌ scham 
eyuuj ayic ex scolanelta vin̈ dꞌa yol scꞌabꞌ ebꞌ madianita. 18  A exxo tic, tas xom 
val eyaji, yuj chiꞌ tzex meltzajoch ajcꞌolal dꞌa yin̈tilal vin̈ in mam chiꞌ. Ix e 
milcham 70 yuninal vin̈ dꞌa jun qꞌuen qꞌueen, axo vin̈aj Abimelec yuneꞌ jun 
ix schecabꞌ vin̈ in mam chiꞌ ix eyacꞌoch eyajaliloc, an̈ej am yujto ayto eyuj e 
bꞌa yedꞌ vin̈ yuj snun. 19 Svalan dꞌayex ticnaic: Tato vachꞌ tze cꞌulej dꞌa xilbꞌa 
in mam yedꞌ dꞌa ebꞌ yin̈tilal, tzalajcꞌolalocabꞌ eyaj yedꞌ vin̈aj Abimelec chiꞌ, 
vachꞌn̈ejocabꞌ ol aj yelcꞌoch vin̈ dꞌa e cal. 20 Tato man̈ vachꞌoc jun, elocabꞌcot 
junoc nivan cꞌacꞌ dꞌa vin̈aj Abimelec chiꞌ, yic tzex tzꞌabꞌat ex aj Siquem yedꞌ ex 
aj Bet-milo. Axo dꞌayex tzꞌelpaxcot junoc cꞌacꞌ, yic stzꞌapaxbꞌat vin̈aj Abimelec 
chiꞌ, xchi vin̈aj Jotam chiꞌ.

21 Ix lajvi yalan juntzan̈ chiꞌ vin̈aj Jotam chiꞌ, el lemnaj vin̈, ix bꞌat cajnajcan 
vin̈ dꞌa Beer, yujto xiv vin̈ dꞌa vin̈aj Abimelec vin̈ yucꞌtac chiꞌ.

22  Oxeꞌ abꞌil ix yacꞌ yajalil vin̈aj Abimelec dꞌa yibꞌan̈ chon̈abꞌ Israel chiꞌ. 
23  Axo Dios ix acꞌanoch jun ajcꞌolal dꞌa scal vin̈ yedꞌ ebꞌ aj Siquem chiꞌ, ix 

JUECES 9 352  



meltzajoch ebꞌ ajcꞌolal dꞌa vin̈. 24 Icha chiꞌ ix aj yacꞌji spac dꞌa vin̈ yuj schamel 
70 ebꞌ vin̈ yucꞌtac smilnacchamoc. Ix acꞌjipax spac dꞌa ebꞌ aj Siquem chiꞌ, 
yujto ix yacꞌoch sbꞌa ebꞌ yedꞌ vin̈aj Abimelec chiꞌ dꞌa schucal chiꞌ. 25 A ebꞌ aj 
Siquem chiꞌ, ay ebꞌ sbꞌat scꞌubꞌejel sbꞌa dꞌa titac bꞌe dꞌa spacꞌultac lum vitz, 
tzꞌelta ebꞌ dꞌa ebꞌ anima tzꞌecꞌ dꞌa yol bꞌe tzꞌecꞌ dꞌa slacꞌanil chon̈abꞌ chiꞌ yic 
tzꞌelcꞌan ebꞌ. Ix alji yabꞌ vin̈aj Abimelec to icha chiꞌ scꞌulej ebꞌ.

26 A dꞌa jun tiempoal chiꞌ, ix cꞌoch jun vin̈ scuchan Gaal yuninal vin̈aj Ebed 
yedꞌ ebꞌ scꞌabꞌ yoc dꞌa Siquem chiꞌ, vachꞌ ix can vin̈ dꞌa yol sat ebꞌ anima taꞌ. 
27 Ayic qꞌuin̈xo teꞌ uva, tzꞌel ebꞌ dꞌa spatiquel chon̈abꞌ, yic smolan teꞌ ebꞌ, sbꞌoan 
vino ebꞌ. Ix yacꞌanoch jun qꞌuin̈ ebꞌ, ix och ijan ebꞌ svaꞌi yedꞌ yucꞌvi an̈ ebꞌ dꞌa 
yol stemplo sdiosal. A val taꞌ te chuc ix yal ebꞌ dꞌa spatic vin̈aj Abimelec chiꞌ. 
28  Ix och ijan vin̈aj Gaal chiꞌ yalani: ¿Mach jun vin̈aj Abimelec chiꞌ yalani, 
yuj chiꞌ tzon̈ yacꞌ mandar vin̈? A vin̈ chiꞌ, yuninal vin̈ vin̈aj Jerobaal, axo pax 
vin̈aj Zebul schecabꞌ vin̈. A ebꞌ vin̈ chiꞌ malaj yelcꞌoch ebꞌ vin̈. A on̈ pax aj 
Siquem on̈ tic, ¿tas yuj ton̈ej scacꞌ co bꞌa dꞌa vin̈? ¿Tom ol on̈ ochn̈ej schecabꞌoc 
ebꞌ vin̈? Co naeccot ticnaic to a vin̈ co mam quicham, aton vin̈aj Hamor, vin̈ 
bꞌoannacqꞌue chon̈abꞌ Siquem tic, yuj chiꞌ quiqꞌuequel co bꞌa dꞌa yol scꞌabꞌ 
vin̈aj Abimelec chiꞌ. 29 A... tato a in eyajalil in, toxom ix in satel vin̈aj Abimelec 
chiꞌ, tzam val dꞌa vin̈: Molbꞌej ebꞌ a soldado scacꞌan oval, xin chama, xchi vin̈.

30  Ayic ix yabꞌan vin̈aj Zebul, yajal dꞌa Siquem chiꞌ tas ix yal vin̈aj Gaal 
chiꞌ, ix te cot yoval vin̈. 31 Elan̈chamel ix yalbꞌat vin̈ dꞌa vin̈aj Abimelec dꞌa 
elcꞌaltac icha tic: Ix javi vin̈aj Gaal yuninal vin̈aj Ebed yedꞌ ebꞌ yucꞌtac dꞌa 
tic, van yacꞌan scꞌol ebꞌ anima ebꞌ vin̈ dꞌa a patic. 32  Yuj chiꞌ cotan̈ yedꞌ ebꞌ 
a soldado dꞌacꞌvalil, tze cꞌubꞌanel e bꞌa dꞌa titac chon̈abꞌ tic. 33  Axo yic toxo 
sacbꞌi, tzex och eyacꞌ oval dꞌa chon̈abꞌ tic, axo yic tzꞌelta vin̈aj Gaal chiꞌ yacꞌ 
oval edꞌoc yedꞌ ebꞌ soldado, ol xo ilaꞌ tas ol utej vin̈, xchibꞌat vin̈aj Zebul chiꞌ.

34 Yuj chiꞌ ix bꞌat vin̈aj Abimelec dꞌacꞌvalil yedꞌ ebꞌ soldado. Chan̈ macan̈ ix 
aj scꞌubꞌanel sbꞌa ebꞌ dꞌa spatictac chon̈abꞌ Siquem chiꞌ. 35 Ayic van yelta vin̈aj 
Gaal dꞌa spuertail chon̈abꞌ chiꞌ, ix eltapax vin̈aj Abimelec yedꞌ ebꞌ soldado 
bꞌaj cꞌubꞌanel chiꞌ. 36 Ayic ix yilan vin̈aj Gaal chiꞌ, ix yalan vin̈ dꞌa vin̈aj Zebul 
icha tic:

—Iltonabꞌi, masanil dꞌa sattac vitz tzꞌemul ebꞌ soldado, xchi vin̈.
—Maay, a yen̈ul lum vitz tzal animail chiꞌ a ach tic, xchi vin̈aj Zebul chiꞌ.
37 Ix yalanxi vin̈aj Gaal chiꞌ:
—An̈ejtonaꞌ ay ebꞌ van yemta dꞌa tzalan scuchan Smuxuc Lum Luum. Van 

yempaxul ebꞌ soldado dꞌa sbꞌeal bꞌaj nabꞌa ji yic ebꞌ naumel lolonel, xchi vin̈.
38  Ix yalanxi vin̈aj Zebul chiꞌ dꞌa vin̈ icha tic:
—Bꞌajtil ay a lolonel ix laj al chiꞌ ticnaic. Ix alaꞌ to malaj yelcꞌoch vin̈aj 

Abimelec yic tzon̈ och schecabꞌoc vin̈. A ticnaic chiꞌ sjavi ebꞌ soldado ix a 
bꞌuch chiꞌ, ixic chinaic, yic tzacꞌ oval yedꞌ ebꞌ, xchi vin̈.

39 Ix lajvi chiꞌ, ix och vin̈aj Gaal scuchbꞌan ebꞌ anima dꞌa Siquem, ix bꞌat 
yacꞌan oval ebꞌ yedꞌ vin̈aj Abimelec yedꞌ ebꞌ soldado. 40 Axo vin̈aj Abimelec 
chiꞌ ix och dꞌa spatic vin̈aj Gaal yedꞌ ebꞌ ayoch yedꞌoc. Maj techajlaj scolan 
sbꞌa vin̈aj Gaal chiꞌ, ix och lemnaj vin̈ scol sbꞌa dꞌa yol chon̈abꞌ chiꞌ. Tzijtum 
mach ix cham dꞌa stiel chon̈abꞌ chiꞌ. 41 Ix lajvi chiꞌ, ix meltzaj vin̈aj Abimelec 
chiꞌ dꞌa chon̈abꞌ Aruma. Axo vin̈aj Zebul chiꞌ ix pechanel vin̈aj Gaal yedꞌ ebꞌ 
scꞌabꞌ yoc dꞌa Siquem chiꞌ dꞌa juneln̈ej.

42  Axo dꞌa junxo cꞌu, ix bꞌat ebꞌ aj Siquem chiꞌ munlajel, ix yabꞌan vin̈aj 
Abimelec chiꞌ, 43  yuj chiꞌ ox macan̈ ix yutej ebꞌ soldado vin̈, ix scꞌubꞌanel sbꞌa 
ebꞌ dꞌa caltac teꞌ. Ayic ix yilan ebꞌ soldado chiꞌ yelul ebꞌ anima dꞌa spuertail 
chon̈abꞌ, ix elta ebꞌ bꞌaj cꞌubꞌan chiꞌ, ix yacꞌan oval ebꞌ yedꞌ ebꞌ. 44 Dꞌa jun rato 
chiꞌ, ix bꞌat vin̈aj Abimelec yedꞌ jun macan̈ ebꞌ soldado smaccan spuertail 
chon̈abꞌ chiꞌ. Palta axo cha macan̈xo ebꞌ jun, ix yacꞌ oval ebꞌ yedꞌ ebꞌ anima 
ix elta munlajel dꞌa spatictac chon̈abꞌ Siquem chiꞌ. 45  Pilan cꞌu ix yacꞌ oval 
vin̈aj Abimelec chiꞌ, masanto ix yacꞌ ganar vin̈ satanel jun chon̈abꞌ chiꞌ. Ix 
smilcham masanil anima vin̈, ix smaqꞌuem vecnaj jun chon̈abꞌ chiꞌ vin̈, ix 
secancanem atzꞌam atzꞌam vin̈ dꞌa yibꞌan̈.

46 Ayic ix yabꞌan ebꞌ anima dꞌa cuartel bꞌaj scol sbꞌa ebꞌ dꞌa Siquem tas ix 
ajcan Siquem chiꞌ yuj vin̈aj Abimelec chiꞌ, ix bꞌat ebꞌ scꞌubꞌejel sbꞌa dꞌa yol 
stemplo comon dios scuch El-berit. 47 Ayic ix yabꞌan vin̈aj Abimelec to ataꞌ 
cꞌubꞌanel ebꞌ anima chiꞌ, 48  ix bꞌat vin̈ yedꞌ masanil ebꞌ soldado dꞌa jun vitz 
scuchan Salmón. Ix yicꞌanbꞌat jun qꞌuen chꞌacabꞌ vin̈, ix schꞌacanel jun scꞌabꞌ 
jun te teꞌ vin̈, ix yacꞌanqꞌue teꞌ vin̈ dꞌa sjolom sjen̈jabꞌ. Ix yalan vin̈ dꞌa masanil 
ebꞌ anima to icha pax chiꞌ syutej ebꞌ dꞌa elan̈chamel. 49 Yuj chiꞌ masanil anima 
ix chꞌacanel junjun scꞌabꞌ te teꞌ. Ix och tzacꞌan ebꞌ yuj vin̈ masanto ix cꞌoch 
ebꞌ dꞌa templo chiꞌ. Ix smolbꞌancanoch scꞌabꞌtac te teꞌ chiꞌ ebꞌ dꞌa spatic bꞌaj 
cꞌubꞌanel ebꞌ anima chiꞌ. Ix yacꞌanoch scꞌacꞌal teꞌ ebꞌ, yuj chiꞌ ix cham masanil 
ebꞌ anima ayecꞌ chiꞌ taꞌ. Ay am miloc ebꞌ vin̈ vinac yedꞌ ebꞌ ix ix, ix chami.

50 Ix lajvi chiꞌ, ix bꞌat vin̈aj Abimelec chiꞌ yedꞌ ebꞌ vin̈ soldado yacꞌ oval dꞌa 
chon̈abꞌ Tebes. Elan̈chamel ix yoy sbꞌa ebꞌ dꞌa spatic chon̈abꞌ chiꞌ, ix yacꞌan 
ganar ebꞌ. 51 A dꞌa snan̈al yol jun chon̈abꞌ chiꞌ, ataꞌ ay jun cuartel bꞌaj scol sbꞌa 
ebꞌ anima ayic ay oval. Ataꞌ ix bꞌat ebꞌ anima scꞌubꞌejel sbꞌa. Te vachꞌ ix yutej 
ebꞌ smacan spuertail, ix qꞌue ebꞌ dꞌa yibꞌan̈. 52  Ix cꞌoch lemnaj vin̈aj Abimelec 
chiꞌ dꞌa spuertail chiꞌ yic syacꞌanoch scꞌacꞌal vin̈ yalani. 53 Axo jun ix ix ayqꞌue 
dꞌa yibꞌan̈ cuartel chiꞌ ix actanemta jun qꞌuen qꞌueen yic molino. Cꞌocbꞌil 
val dꞌa sjolom vin̈aj Abimelec chiꞌ ix em qꞌueen, ix apchaj vin̈ yuj qꞌueen. 
54 Elan̈chamel ix yal vin̈ dꞌa jun vin̈ scuchumal syamcꞌabꞌ yic oval: Icꞌcot qꞌuen 
espada, milinchamoc, malaj in gana ol alchajoc to a junoc ix ix, ix in milani, 
xchi vin̈. Yuj chiꞌ ix yicꞌcot qꞌuen yespada vin̈ chiꞌ, ix stecanoch qꞌuen vin̈ dꞌa 
vin̈aj Abimelec chiꞌ, ix cham vin̈. 55 Ayic ix yilan ebꞌ soldado to toxo ix cham 
vin̈, ix meltzaj ebꞌ dꞌa spat junjun.

56  Icha chiꞌ ix yutej Dios yacꞌan spac dꞌa vin̈aj Abimelec chiꞌ yuj chucal 
scꞌulejnac dꞌa vin̈ smam, ayic smilannaccham 70 ebꞌ vin̈ yucꞌtac vin̈. 57 An̈ejaꞌ 
icha chiꞌ ix ajpax yacꞌji spac dꞌa ebꞌ anima dꞌa Siquem chiꞌ yuj schucal, ix 
elcꞌoch scatabꞌ vin̈aj Jotam yuninal vin̈aj Jerobaal dꞌa yibꞌan̈ ebꞌ.

Ix yacꞌ yajalil vin̈aj Tola yedꞌ vin̈aj Jair

10  1 Ayic toxo ix cham vin̈aj Abimelec, ay jun vin̈ dꞌa yin̈tilal Isacar 
scuchan Tola yuninal vin̈aj Fúa, yixchiquin vin̈aj Dodo. A vin̈aj Tola 

chiꞌ ix colvaj vin̈ dꞌa ebꞌ yetisraelal. A dꞌa chon̈abꞌ Samir dꞌa tzalquixtac dꞌa 
yol yic Efraín cajan vin̈. 2  A vin̈aj Tola chiꞌ, 23 abꞌil ix yacꞌ yajalil vin̈ dꞌa scal 
ebꞌ yetisraelal, masanto ayic ix cham vin̈. A dꞌa Samir chiꞌ ix mucji vin̈.

3  Ix lajvi chiꞌ, axo vin̈aj Jair aj Galaad, ix acꞌan yajalil, 22 abꞌil ix yacꞌ 
yajalil chiꞌ vin̈ dꞌa scal ebꞌ yetisraelal. 4 A vin̈aj Jair chiꞌ, 30 ebꞌ vin̈ yuninal 

vin̈, yibꞌan̈ n̈ej nocꞌ bꞌuru tzꞌecꞌ junjun ebꞌ vin̈ yuninal vin̈ chiꞌ. Ay junjun 
schon̈abꞌ ebꞌ vin̈ dꞌa yol smacbꞌen Galaad chiꞌ. A yuj 30 schon̈abꞌ ebꞌ vin̈ chiꞌ, 
ix bꞌinajcan icha tic: A juntzan̈ schon̈abꞌ vin̈aj Jair, xchi.

5 Ayic ix cham vin̈aj Jair chiꞌ, a dꞌa chon̈abꞌ Camón ix mucji vin̈.

Tzꞌixtax ebꞌ israel yuj ebꞌ amonita
6 Ix cha ochxi ijan ebꞌ israel scꞌulan chucal dꞌa yichan̈ Jehová. Ix laj yaqꞌuem 

sbꞌa ebꞌ dꞌa juntzan̈ yechel Baal yedꞌ Astarot. Ix yacꞌpaxem sbꞌa ebꞌ dꞌa sdiosal 
ebꞌ aj Siria, ebꞌ aj Sidón, ebꞌ aj Moab, ebꞌ aj Amón yedꞌ dꞌa sdiosal ebꞌ filisteo. 
Icha val chiꞌ ix aj yactancan Jehová Dios ebꞌ, majxo ochlaj ebꞌ ejmelal dꞌay. 
7 Yuj chiꞌ ix cot yoval scꞌol Jehová chiꞌ dꞌa ebꞌ, ix acꞌjioch ebꞌ dꞌa yol scꞌabꞌ ebꞌ 
filisteo yedꞌ dꞌa yol scꞌabꞌ ebꞌ amonita. A dꞌa jun abꞌil chiꞌ, ix acꞌji ganar ebꞌ 
yuj ebꞌ ajcꞌol chiꞌ. 8  Ay 18 abꞌil ix can ebꞌ dꞌa yol scꞌabꞌ ebꞌ ajcꞌol chiꞌ. Ix ste 
aqꞌuej val chucal ebꞌ ajcꞌol chiꞌ dꞌa ebꞌ israel cajan dꞌa Galaad dꞌa scꞌaxepalecꞌ 
aꞌ Jordán dꞌa sluumcan ebꞌ amorreo. 9 Ix cꞌaxpajpaxecꞌ ebꞌ amonita chiꞌ dꞌa 
aꞌ Jordán yacꞌ oval yedꞌ ebꞌ yin̈tilal Judá yedꞌ ebꞌ yin̈tilal Benjamín yedꞌ pax 
ebꞌ yin̈tilal Efraín. Ix yilan ebꞌ israel to yelcꞌolal val tzꞌixtaj ebꞌ. 10 Ichato chiꞌ 
ix scꞌanan scolval Jehová ebꞌ yedꞌoc, ix yalan ebꞌ icha tic: Ach co Diosal, ix 
och val co mul dꞌayach, ix ach cactejcani, axon̈ej dꞌa Baal ix caqꞌuem co bꞌa, 
xchi ebꞌ.

11 Ix yalan Jehová dꞌa ebꞌ icha tic: Yixtejnac ex ebꞌ aj Egipto, ebꞌ amorreo, 
ebꞌ amonita, ebꞌ filisteo, 12  ebꞌ sidonio, ebꞌ amalecita yedꞌ pax ebꞌ madianita, 
axo yic ex avaj dꞌayin, ex in colani. 13  Vachꞌchom ix ex in coloꞌ, palta ix in 
eyactejcani, axo dꞌa juntzan̈ comon dios ix eyaqꞌuem e bꞌa, yuj chiꞌ a ticnaic, 
man̈xo ol in colvajlaj dꞌayex. 14 Ixiquec cꞌanec scolval juntzan̈ dios ix e nibꞌej 
chiꞌ. Aocabꞌ scolvaj eyedꞌoc ayic tzex cꞌoch ijan dꞌa schucal icha tic, xchi dꞌa 
ebꞌ.

15  Yuj chiꞌ ix tacꞌvi ebꞌ dꞌa Jehová chiꞌ icha tic: Dꞌa val yel ix och co mul 
dꞌayach, palta a ticnaic syal tza bꞌo tas a gana dꞌa co patic, palta an̈ej to tzon̈ 
a coloꞌ, xchi ebꞌ. 16  Ix smacꞌanpoj jantac sdiosal ebꞌ chꞌoc chon̈abꞌil ebꞌ, axo 
dꞌa Jehová ix ochxi ebꞌ ejmelal. Yuj chiꞌ maj techaj yuj Jehová chiꞌ, ix te cus 
yilanoch syaelal ebꞌ chiꞌ.

17 Ix smolbꞌan sbꞌa ebꞌ amonita dꞌa Galaad, axo pax ebꞌ israel jun, ix 
smolbꞌejpax sbꞌa ebꞌ dꞌa Mizpa. 18  A ebꞌ yajal dꞌa scal masanil ebꞌ israel cajan 
dꞌa Galaad chiꞌ ix alani: A junoc mach tzon̈ cuchbꞌan dꞌa oval dꞌa ebꞌ amonita, 
aꞌ ol ochcan cajaliloc dꞌa Galaad tic, xchi ebꞌ.

A vin̈aj Jefté

11  1 A dꞌa jun tiempoal chiꞌ, ay jun vin̈ scuchan Jefté cajan dꞌa yol yic 
Galaad. Te jelan vin̈ dꞌa oval. A vin̈aj Jefté chiꞌ yuneꞌ vin̈ jun ix ajmul 

ix yedꞌ jun vin̈ scuchan Galaad. 2  Axo pax ix yetbꞌeyum vin̈aj Galaad chiꞌ jun, 
ay pax ebꞌ vin̈ yuneꞌ ix. Ayic ix qꞌuibꞌqꞌue ebꞌ vin̈ chiꞌ, ix pechjiel vin̈aj Jefté 
chiꞌ yuj ebꞌ vin̈ dꞌa teꞌ pat chiꞌ. Ix yalan ebꞌ vin̈ to malaj yalan yic vin̈ taꞌ yujto 
chꞌoc snun vin̈. 3  Icha chiꞌ ix aj yel vin̈aj Jefté dꞌa ebꞌ yucꞌtac chiꞌ, ix bꞌatcan 
vin̈ dꞌa yol yic Tob. Ataꞌ ix smolbꞌej jun n̈ilan̈ ebꞌ vin̈ vinac vin̈. Ton̈ej ayecꞌ 
juntzan̈ ebꞌ vin̈ chiꞌ, max munlajlaj jabꞌoc ebꞌ vin̈. A ebꞌ vin̈ chiꞌ ix och yedꞌ 
vin̈aj Jefté chiꞌ, axo elcꞌal ix yacꞌ ebꞌ vin̈.

4 Ix ecꞌ jun tiempoal, ix cꞌoch ebꞌ amonita yacꞌ oval yedꞌ ebꞌ israel chiꞌ. 5 Yuj 
chiꞌ, a ebꞌ yajal dꞌa Galaad chiꞌ ix schec ebꞌ to bꞌat cot vin̈aj Jefté dꞌa yol yic 
Tob. 6 Ix yalanbꞌat ebꞌ icha tic:

—Cotan̈ dꞌa tic, co gana to a ach tzach och cajaliloc yic tzacꞌan oval yedꞌ 
ebꞌ amonita, xchi ebꞌ.

7 Ix tacꞌvi vin̈aj Jefté chiꞌ icha tic:
—A ex tic ix eyacꞌ chucal dꞌayin, ix eyacꞌ pural in e pechanel dꞌa spat vin̈ in 

mam, yuj chiꞌ ¿tas yuj tzex javi in e sayecꞌ ticnaic ayic ayex och dꞌa syaelal? 
xchi vin̈.

8  —Toton yujto tzon̈ cꞌoch val dꞌa syaelal chiꞌ, yuj chiꞌ tzon̈ javi ach quilaꞌ. 
Co gana val to tzach bꞌat quedꞌoc, a ach ol acꞌ oval yedꞌ ebꞌ amonita chiꞌ, a 
ach ol ach och cajaliloc dꞌa co masanil cajan on̈ dꞌa Galaad tic, xchi ebꞌ dꞌa 
vin̈.

9 —Tato e gana tzin meltzaji yic svacꞌ oval yedꞌ ebꞌ amonita chiꞌ, an̈ejtonaꞌ 
tato ol och Jehová vedꞌoc ayic ol vacꞌan ganar ebꞌ, ¿yel am val ol in och 
eyajaliloc chiꞌ? xchi vin̈ dꞌa ebꞌ.

10 Axo ebꞌ vin̈ yajal chiꞌ ix alanxi icha tic:
—A Jehová scacꞌoch co testigooc to ol co cꞌulej icha tzal chiꞌ, xchi ebꞌ.
11 Ichato chiꞌ ix bꞌat vin̈aj Jefté chiꞌ yedꞌ ebꞌ, ix yacꞌanoch vin̈ ebꞌ yajaliloc. 

A dꞌa Mizpa ix yalxi vin̈aj Jefté dꞌa yichan̈ Jehová tas ix yal dꞌa ebꞌ checabꞌ 
chiꞌ. 12  Ix lajvi chiꞌ, ix schecanbꞌat juntzan̈ ebꞌ schecabꞌ vin̈ scꞌanbꞌej dꞌa vin̈ 
sreyal Amón icha tic: ¿Tas yuj aycot eyoval dꞌayon̈, yuj chiꞌ tzex javi eyacꞌ 
oval quedꞌoc? xchibꞌat vin̈. 13  Ix spacan vin̈ sreyal ebꞌ amonita chiꞌ icha tic: 
Ayic e cotnac a ex israel ex tic dꞌa Egipto, e javinac dꞌa tic, e toqꞌuecꞌ lum co 
luum, sbꞌatn̈ej dꞌa aꞌ Arnón masanto scꞌoch dꞌa aꞌ Jaboc yedꞌ dꞌa aꞌ Jordán. A 
ticnaic jun, aqꞌuecxi luum dꞌayon̈ dꞌa acꞌancꞌolal, xchi vin̈.

14 Ix lajvi chiꞌ ix schecanbꞌat juntzan̈xo ebꞌ schecabꞌ vin̈aj Jefté chiꞌ dꞌa vin̈ 
sreyal ebꞌ amonita chiꞌ, 15 yic bꞌat yalanxi ebꞌ icha tic: Icha val tic ix aj spacan 
vin̈aj Jefté: A on̈ israel on̈ tic, malaj lum e luum chiꞌ quicꞌnac eqꞌui, malaj pax 
lum yic ebꞌ moabita quicꞌnac eqꞌui. 16  Ayic yelnaccot ebꞌ co mam quicham 
dꞌa Egipto chiꞌ, a dꞌa tzꞌinan lum cotnac ebꞌ, masanto javi ebꞌ dꞌa aꞌ Chacchac 
Mar, sjavipax ebꞌ dꞌa Cades. 17 Schecannaccot juntzan̈ ebꞌ schecabꞌ ebꞌ dꞌa vin̈ 
sreyal Edom to schaecꞌ ebꞌ vin̈ dꞌa yol smacbꞌen, palta maj chajiecꞌtalaj ebꞌ 
yuj vin̈. An̈ejaꞌ yalanpax ebꞌ dꞌa vin̈ sreyal Moab to schaecꞌ ebꞌ vin̈ dꞌa yol 
smacbꞌen, palta an̈ejaꞌ maj yalpax scꞌol vin̈ schaecꞌta ebꞌ. Yuj chiꞌ cann̈ej ebꞌ 
dꞌa Cades chiꞌ. 18  Slajvi chiꞌ yecꞌn̈ej ebꞌ dꞌa taquin̈ luum, yoyancot sbꞌa ebꞌ dꞌa 
spatictac smacbꞌen ebꞌ Edom yedꞌ dꞌa spatictac yic ebꞌ Moab chiꞌ, masanto 
javi ebꞌ dꞌa stojolal bꞌaj sjavi cꞌu dꞌa Moab chiꞌ. Axo taꞌ och vaan ebꞌ, can ebꞌ 
dꞌa junxo scꞌaxepalbꞌat aꞌ Arnón. Palta maj cꞌaxpajecꞌtalaj ebꞌ, yujto ataꞌ tzꞌel 
yich lum yic ebꞌ Moab chiꞌ. 19 Yuj chiꞌ yacꞌbꞌat schecabꞌ ebꞌ dꞌa vin̈aj Sehón 
sreyal ebꞌ amorreo, cajan dꞌa Hesbón. Yalcot ebꞌ dꞌa vin̈ to schaecꞌ ebꞌ vin̈ 
dꞌa yol smacbꞌen, yic scꞌoch ebꞌ dꞌa lum sluum. 20 Palta maj schalaj yabꞌ vin̈, 
maj chajiecꞌtalaj ebꞌ yuj vin̈ dꞌa yol smacbꞌen chiꞌ. An̈ej to smolbꞌej masanil 
ebꞌ soldado vin̈, sbꞌoanqꞌue scampamento ebꞌ dꞌa Jahaza, yacꞌannac oval vin̈ 
yedꞌ ebꞌ co mam quicham chiꞌ. 21 Palta axo Jehová co Diosal a on̈ israel on̈ 
tic, a acꞌanoch vin̈aj Sehón yedꞌ masanil ebꞌ anima dꞌa schon̈abꞌ chiꞌ dꞌa yol 
scꞌabꞌ ebꞌ, yuj chiꞌ acꞌji ganar vin̈ yuj ebꞌ. Icha chiꞌ aj yicꞌannaccan slum ebꞌ 

amorreo chiꞌ ebꞌ dꞌa jun chon̈abꞌ chiꞌ. 22  Yicꞌannaccan masanil lum sluum ebꞌ 
amorreo chiꞌ ebꞌ, scotn̈ej dꞌa aꞌ Arnón masanto sjavi dꞌa aꞌ Jaboc. Scotpax dꞌa 
taquin̈ luum masanto dꞌa aꞌ Jordán. 23  A lum sluum ebꞌ amorreo yicꞌnaquecꞌ 
Jehová yacꞌannaccan dꞌa ebꞌ co mam quicham chiꞌ, ¿tom e gana tze tocꞌxiecꞌ 
lum dꞌayon̈ ticnaic? 24 Qꞌuinaloc a Quemos e diosal tzꞌacꞌan jabꞌoc tas dꞌayex 
e macbꞌenoc, ¿tom max e cha eyicoc jun? Icha pax chiꞌ caj a on̈ tic, a tas syacꞌ 
Jehová co Diosal dꞌayon̈, a chiꞌ co macbꞌen yaji. 25 ¿Tom tza naꞌ to te ecꞌalto 
alan ic dꞌa jun luum tic dꞌa yichan̈ vin̈aj Balac yuninal vin̈aj Zipor, sreyal 
Moab? A vin̈ chiꞌ man̈ yacꞌnacoclaj oval vin̈ yedꞌ ebꞌ co mam quicham chiꞌ yuj 
jun luum tic. 26 Ayxo 300 abꞌil co cajnaj dꞌa Hesbón, dꞌa Aroer yedꞌ dꞌa juntzan̈ 
chon̈abꞌ dꞌa slacꞌanil yedꞌ dꞌa smasanil juntzan̈ chon̈abꞌ ay dꞌa stitac aꞌ Arnón. 
¿Tas yuj ato ticnaic tzeyacꞌ yovalil dꞌayon̈ yuj jun luum tic? 27 A in tic, malaj 
junoc tas chuc tzin cꞌulej dꞌayach. Palta a ach tic, chuc tas tza cꞌulej, tzach 
javi acꞌ oval quedꞌoc. Palta jun, a Jehová van on̈ yilani, aꞌ ol chꞌolbꞌitan tas 
caj eyedꞌoc, xchibꞌat vin̈aj Jefté chiꞌ.

28  Vachꞌchom icha chiꞌ ix yalbꞌat vin̈aj Jefté chiꞌ, palta maj schalaj yabꞌ vin̈ 
rey chiꞌ.

Ix yacꞌ stiꞌ vin̈aj Jefté
29 Ix och Yespíritu Jehová dꞌa vin̈aj Jefté chiꞌ, ix ecꞌ vin̈ dꞌa yol yic Galaad 

yedꞌ dꞌa yol yic Manasés, masanto ix cꞌoch vin̈ dꞌa Mizpa dꞌa yol yic Galaad 
chiꞌ, yic smolbꞌan ebꞌ soldado vin̈ yic sbꞌat yacꞌan oval ebꞌ yedꞌ ebꞌ amonita 
chiꞌ. 30 A vin̈aj Jefté chiꞌ, ix yacꞌ stiꞌ vin̈ dꞌa Jehová icha tic: Tato ol acꞌoch ebꞌ 
amonita dꞌa yol in cꞌabꞌ, 31 a mach ol bꞌabꞌlaj elta in scha dꞌa stiꞌ in pat, ayic ol 
in jax dꞌa oval tic, ol in n̈us silabꞌil dꞌayach, xchi vin̈.

32  Ix bꞌat vin̈aj Jefté chiꞌ yedꞌ ebꞌ soldado yacꞌ oval yedꞌ ebꞌ amonita chiꞌ. 
Yuj scolval Jehová ix yacꞌ ganar vin̈aj Jefté chiꞌ. 33  Tzijtum ebꞌ ajcꞌol chiꞌ ix 
cham yuj ebꞌ, 20 chon̈abꞌ ix yacꞌ ganar ebꞌ dꞌa scal Aroer, dꞌa Minit yedꞌ dꞌa 
Abel-queramim. Icha val chiꞌ ix aj yacꞌji ganar ebꞌ amonita yuj ebꞌ israel chiꞌ.

34 Axo yic ix jax vin̈aj Jefté dꞌa spat dꞌa Mizpa, a jun pitan̈ ix yisil vin̈ ix 
elta ul schaꞌa, van schan̈alvi ix, van stzin̈an pandereta ix ayic ix elta ix chiꞌ. 
An̈ej ix, malaj junoc yuninal vin̈. 35 A val yic ix elta ix chiꞌ, ix sn̈icꞌchitanbꞌat 
spichul vin̈ yuj scuscꞌolal, ix yalan vin̈:

—Ay... ach visil. Svabꞌ val syail uuj. Ix icꞌ val cot jun yaelal tic dꞌa vibꞌan̈, 
yujto ix vacꞌ in tiꞌ dꞌa Jehová, yuj chiꞌ a ticnaic, yovalil ol in cꞌanabꞌajej tas 
ix val chiꞌ, xchi vin̈.

36 Ix tacꞌvi ix dꞌa vin̈:
—Mamin, tato ix acꞌ a tiꞌ acꞌan junoc tas dꞌa Jehová chiꞌ, cꞌulej dꞌayin icha 

ix aj acꞌan a tiꞌ chiꞌ, yujto toxo ix acꞌjioch ebꞌ ajcꞌol chiꞌ dꞌa yol a cꞌabꞌ yuj 
Jehová chiꞌ. 37 An̈ej jun tzin cꞌan dꞌayach to tzacꞌ chabꞌocxo ujal dꞌayin yic bꞌat 
in bꞌeyecꞌ yedꞌ ebꞌ ix vetcobꞌestaquil dꞌa jolomtac vitz, yic tzin ocꞌ yedꞌ ebꞌ ix 
taꞌ, yujto man̈ ol ochlaj vetbꞌeyum, xchi ix.

38  Ix yacꞌ chabꞌxo ujal chiꞌ vin̈aj Jefté chiꞌ dꞌa ix. A dꞌa jun tiempoal chiꞌ, ix 
bꞌat ix dꞌa jolomtac vitz yedꞌ ebꞌ ix chiꞌ, ix ocꞌ ix, yujto juneln̈ej man̈ ol ochlaj 
yetbꞌeyum ix. 39 Ix lajvi chabꞌ ujal chiꞌ, ix paxta ix bꞌaj ay vin̈ smam chiꞌ. Ix 
yacꞌanelcꞌoch vin̈aj Jefté bꞌaj ix yacꞌ stiꞌ dꞌa Jehová chiꞌ. Maj ochlaj yetbꞌeyum 
ix yisil vin̈ chiꞌ masanto ix cham ix. 40 Ix ochcan jun chiꞌ sbꞌeybꞌaloc ebꞌ israel 

chiꞌ, junjun abꞌil smolbꞌan sbꞌa ebꞌ ix cobꞌestac, chan̈eꞌ cꞌual tzꞌocꞌ ebꞌ ix, yuj 
snajicot ix yisil vin̈aj Jefté chiꞌ.

A vin̈aj Jefté yedꞌ ebꞌ yin̈tilal Efraín

12  1 Ix smolbꞌan sbꞌa masanil ebꞌ vin̈ vinac dꞌa yin̈tilal Efraín, ix 
scꞌaxpitan aꞌ Jordán ebꞌ vin̈ dꞌa stojolalbꞌat chon̈abꞌ Zafón. Ix yalan 

ebꞌ vin̈ dꞌa vin̈aj Jefté chiꞌ icha tic:
—¿Tas yuj maj al dꞌayon̈ ayic ach bꞌat dꞌa oval yedꞌ ebꞌ amonita? Tato ix al 

dꞌayon̈, ix am on̈ bꞌat edꞌoc. A ticnaic ol ach co n̈ustzꞌa dꞌa yol a pat tic, xchi 
ebꞌ vin̈ dꞌa vin̈.

2  Ix tacꞌvi vin̈aj Jefté chiꞌ dꞌa ebꞌ vin̈:
—A in tic yedꞌ ebꞌ vetchon̈abꞌ, ay jun nivan oval dꞌa co cal yedꞌ ebꞌ 

amonita chiꞌ. Ix ex vavtej, palta maj ex javoclaj on̈ e coloꞌ. 3  Yujto ix vilaꞌ 
to maj ex javoclaj on̈ e coloꞌ, yuj chiꞌ ix in bꞌec in bꞌa in cham dꞌa oval 
chiꞌ. Ix vacꞌan oval yedꞌ ebꞌ amonita chiꞌ. Ix cacꞌ ganar ebꞌ yujto a Jehová 
ix acꞌanoch ebꞌ dꞌa yol co cꞌabꞌ. Yuj chiꞌ ¿tas yuj tzex javi eyacꞌ oval dꞌayin 
ticnaic? xchi vin̈.

4  Ix bꞌuchji ebꞌ aj Galaad yuj ebꞌ aj Efraín chiꞌ, ix yalan ebꞌ icha tic: A 
ex tic, dꞌa co cal elnac ex yedꞌ dꞌa scal ebꞌ yin̈tilal Manasés, xchi ebꞌ. Yuj 
chiꞌ masanil ebꞌ anima cajan dꞌa Galaad chiꞌ, ix smolbꞌej ebꞌ vin̈aj Jefté 
chiꞌ, ix yacꞌan oval ebꞌ yedꞌ ebꞌ yin̈tilal Efraín chiꞌ, ix acꞌji ganar ebꞌ yuj 
vin̈. 5  A ebꞌ aj Galaad chiꞌ, ix och ebꞌ smac dꞌa sjayil stiꞌ aꞌ Jordán, yuj 
chiꞌ a ebꞌ yin̈tilal Efraín chiꞌ tzꞌel lemnajoc yic scꞌaxpaj ebꞌ dꞌa aꞌ Jordán 
chiꞌ, scꞌanbꞌan ebꞌ aj Galaad chiꞌ dꞌa ebꞌ tato yin̈tilal Efraín ebꞌ. Maay, 
tato xchi ebꞌ, 6  syalan ebꞌ aj Galaad chiꞌ dꞌa ebꞌ icha tic: “Xibolet”, xe 
chi an̈, xchi ebꞌ. Tato “Sibolet” xchi ebꞌ, syalelcꞌochi to yin̈tilal Efraín 
ebꞌ, yujto man̈ vachꞌoc tzꞌaj yalan ebꞌ. Icha chiꞌ tzꞌaj syamchajelta ebꞌ, 
smiljicham ebꞌ dꞌa stiꞌ aꞌ Jordán chiꞌ yuj ebꞌ aj Galaad chiꞌ. 42 mil val 
ebꞌ vinac dꞌa yin̈tilal Efraín ix cham taꞌ. 7 Vaqueꞌ abꞌil ix och vin̈aj Jefté 
yajalil dꞌa scal ebꞌ yetisraelal. Axo ix cham vin̈, ix mucji vin̈ dꞌa schon̈abꞌ 
dꞌa yol yic Galaad.

A oxvan̈ ebꞌ yajalil israel
8  Ayic ayxo scham vin̈aj Jefté chiꞌ, ix och vin̈aj Ibzán aj Belén yajaliloc ebꞌ 

yetisraelal chiꞌ. 9 A vin̈ chiꞌ, 30 ebꞌ yuninal vin̈ yedꞌ 30 ebꞌ ix yisil vin̈. Ix och 
yetbꞌeyum ebꞌ ix yisil vin̈ chiꞌ dꞌa scal ebꞌ man̈xalaj yuj sbꞌa yedꞌoc. An̈ejaꞌ pax 
ebꞌ yuninal vin̈ chiꞌ, a ebꞌ ix man̈xalaj yuj sbꞌa ebꞌ vin̈ yedꞌoc ix yicꞌaꞌ. A vin̈aj 
Ibzán chiꞌ, uqueꞌ abꞌil ix yacꞌ yajalil vin̈ dꞌa scal ebꞌ yetisraelal chiꞌ. 10 Ayic ix 
cham vin̈, a dꞌa Belén ix mucji vin̈.

11 Ix lajvi chiꞌ, axo vin̈aj Elón dꞌa yin̈tilal Zabulón ix acꞌan yajalil dꞌa scal 
ebꞌ yetisraelal chiꞌ. Lajun̈eꞌ abꞌil ix yacꞌ yajalil chiꞌ vin̈. 12  Ayic ix cham vin̈, ix 
mucji vin̈ dꞌa Ajalón dꞌa smacbꞌen ebꞌ yin̈tilal Zabulón chiꞌ.

13 Ix lajvi chiꞌ, axo vin̈aj Abdón yuninal vin̈aj Hilel aj Piratón ix acꞌan yajalil 
dꞌa scal ebꞌ yetisraelal chiꞌ. 14 Vajxaqueꞌ abꞌil ix yacꞌ yajalil chiꞌ vin̈. 40 yuninal 
vin̈ yedꞌ 30 yixchiquin vin̈. Junjun ebꞌ vin̈ chiꞌ, sqꞌue ebꞌ vin̈ dꞌa yibꞌan̈ nocꞌ 
bꞌuru. 15  Ayic ix cham vin̈, ix mucji vin̈ dꞌa Piratón, dꞌa yol smacbꞌen ebꞌ 
yin̈tilal Efraín dꞌa tzalquixtac dꞌa yol yic ebꞌ Amalec.

A yaljubꞌal vin̈aj Sansón

13  1 Ix ochxi smul ebꞌ israel dꞌa yichan̈ Jehová, yuj chiꞌ 40 abꞌil ix 
acꞌjioch ebꞌ dꞌa yol scꞌabꞌ ebꞌ filisteo yuuj.

2  A dꞌa chon̈abꞌ Zora, dꞌa yol smacbꞌen ebꞌ yin̈tilal Dan, ay jun vin̈ scuchan 
Manoa. A ix yetbꞌeyum vin̈, malaj yuneꞌ ix, yujto max unevilaj ix. 3  Ix schꞌox 
sbꞌa Yángel Jehová dꞌa ix, ix yalani:

—A ach tic val yel malajtaxon junoc uneꞌ ix il sat. Palta a ticnaic, ol a 
cuchcanoch uneꞌ, ol aljoc jun a vinac unin. 4 Ayic ol bꞌeybꞌat tic, man̈xo ucꞌlaj 
vino, man̈xo ucꞌpaxlaj junoc tas pajbꞌinac. Man̈xo a chipaxlaj tas ay yovalil 
dꞌa yichan̈ ley. 5 Ayic ol aljoc jun uneꞌ chiꞌ, man̈ ol joxjiel-laj xil sjolom, yujto 
nazareo ol ajoc, yujto yic Dios yaji ayic manto aljoc. Aꞌ ol chaanel yich ex 
scolanel dꞌa yol scꞌabꞌ ebꞌ filisteo, xchi dꞌa ix.

6  Ix bꞌat ix bꞌaj ayecꞌ vin̈ yetbꞌeyum, ix yalan ix dꞌa vin̈: Ay jun schecabꞌ 
Dios ix ulecꞌ bꞌaj ayin eqꞌui. Ix te sat in cꞌool yuuj, icha val to Yángel Dios ix 
vilaꞌ. Maj in cꞌanbꞌejlaj dꞌay bꞌajtil ix coti, maj yalpaxlaj sbꞌi dꞌayin. 7 An̈ej to 
ix yal dꞌayin, tobꞌ ol aljoc junoc vuneꞌ. Ix yalani to man̈xo ol vucꞌlaj vino yedꞌ 
junocxo tas pajbꞌinac yedꞌ junoc tas to ay yovalil co chiꞌan dꞌa yichan̈ ley. 
Axobꞌ jun unin chiꞌ, tobꞌ yic Dios yaji ayic ol aljoc chiꞌ, masanto ol chamoc, 
xchi ix.

8  Yuj chiꞌ ix lesalvi vin̈aj Manoa chiꞌ dꞌa Jehová icha tic: Mamin, eloc val dꞌa 
a cꞌool to tza checxicot a checabꞌ chiꞌ dꞌayon̈, yic vachꞌ ol yal dꞌayon̈ tas val ol 
co cꞌulej yedꞌ jun unin ol aljoc chiꞌ, xchi vin̈.

9 Ix yabꞌ Dios tas ix scꞌan vin̈ chiꞌ, ix schꞌoxanxi sbꞌa Yángel Jehová chiꞌ 
dꞌa ix yetbꞌeyum vin̈ chiꞌ ayic van yicꞌan yip ix dꞌa cal munlajel, palta man̈ 
ayoquecꞌlaj vin̈aj Manoa chiꞌ taꞌ yedꞌ ix. 10 Elan̈chamel ix bꞌat lemnaj ix yal 
dꞌa vin̈:

—Lemach, yujto ix schꞌoxxi sbꞌa jun checabꞌ dꞌayin, jun ul lolon dꞌayin dꞌa 
junel, xchi ix.

11 Ix cot lemnaj vin̈aj Manoa chiꞌ, ix bꞌat vin̈ yedꞌ ix yetbꞌeyum chiꞌ, ix cꞌoch 
vin̈ bꞌaj ayecꞌ Yángel Jehová chiꞌ, ix scꞌanbꞌan vin̈ dꞌay:

—¿Tom a ach tic ul ach ecꞌ lolonel dꞌa ix vetbꞌeyum tic dꞌa junel? xchi vin̈ 
dꞌay.

—Iꞌ, a in toni, xchi dꞌa vin̈.
12  Ix scꞌanbꞌanxi vin̈ dꞌay:
—Ayic ol elcꞌoch tas ix al chiꞌ, ¿tas val ol cutej quilan qꞌuibꞌ vin̈ unin chiꞌ 

yedꞌ tas yopisio vin̈? xchi vin̈ dꞌay.
13  Ix tacꞌvi Yángel Jehová chiꞌ:
—Yovalil scꞌanabꞌajej ix etbꞌeyum tic tas ix valaꞌ: 14 Jantacn̈ej tas scot dꞌa sat 

teꞌ uva, man̈xo ol slolaj ix. Mocabꞌ yucꞌ vino ix yedꞌ junocxo tas pajbꞌinac, ma 
tas ay yovalil schiji dꞌa yichan̈ ley. A tas ix val chiꞌ dꞌa ix, yovalil scꞌanabꞌajej 
ix, xchi dꞌa vin̈.

15-16 A vin̈aj Manoa chiꞌ, man̈ yojtacoc vin̈ tato Yángel Jehová jun chiꞌ, yuj 
chiꞌ ix yal vin̈:

—Sval dꞌayach, comonoc tzꞌel dꞌa a cꞌool tzon̈ a tan̈vej, tic bꞌat co bꞌo junoc 
nocꞌ yuneꞌ chiva a chiꞌa, xchi vin̈ dꞌay.

Ix tacꞌvi jun Ángel chiꞌ:

—Vachꞌchom tzin can eyedꞌoc, palta man̈ ol in valaj. Syal eyacꞌan nocꞌ chiꞌ 
silabꞌil dꞌa Jehová, xchi.

17 Ix lajvi chiꞌ, ix yalan vin̈aj Manoa chiꞌ dꞌay icha tic:
—Alcan a bꞌi dꞌayon̈ yic vachꞌ ayic tzꞌelcꞌoch tas ix ul alcan tic dꞌayon̈, ol 

cacꞌ yuj diosal dꞌayach, xchi vin̈ dꞌay.
18  Ix tacꞌvi Ángel chiꞌ dꞌa vin̈:
—¿Tas yuj tze cꞌanbꞌej in bꞌi chiꞌ? A jun chiꞌ te satubꞌtac yochi, xchi.
19 Ix yicꞌancot nocꞌ chiva vin̈aj Manoa chiꞌ yedꞌ juntzan̈ ixim sat trigo dꞌa 

ofrendail. Ix sn̈usantzꞌa silabꞌ vin̈ dꞌa Jehová dꞌa yibꞌan̈ jun qꞌuen qꞌueen. Ix 
lajvi chiꞌ, ix schꞌoxan jun milagro Jehová dꞌa yichan̈ vin̈ yedꞌ ix yetbꞌeyum 
chiꞌ. 20 Ayic ix qꞌue n̈ilnaj cꞌacꞌ dꞌa yibꞌan̈ altar chiꞌ, ix och Yángel Jehová chiꞌ 
dꞌa scal cꞌacꞌ chiꞌ, ix paxqꞌuei. Ayic ix yilan ebꞌ icha chiꞌ, ix em cumnaj ebꞌ, 
ix em n̈ojan ebꞌ dꞌa sat luum. 21 Ichato chiꞌ ix nachajel yuj vin̈aj Manoa chiꞌ 
to Yángel Jehová jun chiꞌ. Majxo schꞌoxlaj sbꞌa junelxo dꞌa vin̈ yedꞌ dꞌa ix 
yetbꞌeyum vin̈ chiꞌ. 22  Ix yalan vin̈ dꞌa ix yetbꞌeyum chiꞌ icha tic:

—A ticnaic dꞌa val yel ol on̈ chamoc, yujto ix quil val och Dios, xchi vin̈ 
dꞌa ix.

23  Ix tacꞌvi ix dꞌa vin̈ icha tic:
—Tato sgana Jehová to tzon̈ chami, maj am scha co silabꞌ ix cacꞌ dꞌay yedꞌ 

cofrenda, maj am schꞌox juntzan̈ tic quilaꞌ, maj am yal juntzan̈ tic dꞌayon̈, 
xchi ix.

24 Ayic ix alji yuneꞌ ix chiꞌ, Sansón ix yacꞌ ix sbꞌiej. Ix qꞌuibꞌ vin̈ unin chiꞌ, 
ix yacꞌ svachꞌcꞌolal Jehová dꞌa yibꞌan̈ vin̈. 25  Ix schaanel yich schꞌoxan sbꞌa 
Yespíritu Jehová dꞌa vin̈ ayic ayecꞌ vin̈ dꞌa scampamento ebꞌ yin̈tilal Dan, dꞌa 
scal chon̈abꞌ Zora yedꞌ Estaol.

Ix och yetbꞌeyum vin̈aj Sansón

14  1 A dꞌa junel, ix em vin̈aj Sansón dꞌa yol jun schon̈abꞌ ebꞌ filisteo 
scuchan Timnat, ix can sgana vin̈ dꞌa jun ix cobꞌes taꞌ. 2  Axo yic ix jax 

vin̈ dꞌa spat, ix yalan vin̈ dꞌa vin̈ smam yedꞌ dꞌa ix snun icha tic:
—Ay jun ix cobꞌes ix vil dꞌa Timnat dꞌa scal ebꞌ ix filistea, ix can in gana dꞌa 

ix, yuj chiꞌ sval dꞌayex to bꞌat e cꞌan ix vicꞌaꞌ, xchi vin̈.
3  Ix tacꞌvi smam snun vin̈ chiꞌ, ix yalan ebꞌ icha tic:
—¿Tas yuj a dꞌa scal ebꞌ chꞌoc chon̈abꞌil ol bꞌat a say ix etbꞌeyum? ¿Tom 

man̈xa junoc ix ix vachꞌ icꞌan dꞌa scal ebꞌ ayto cuj co bꞌa yedꞌoc, mato dꞌa scal 
ebꞌ quetchon̈abꞌ tic? xchi ebꞌ dꞌa vin̈.

Ix tacꞌvi vin̈ icha tic:
—A val jun ix chiꞌ in gana. A ix bꞌat e cꞌan vicꞌaꞌ, xchi vin̈.
4 Te man̈ yojtacoc ebꞌ smam snun vin̈ chiꞌ tas spensar Jehová, to van snaan 

tas ol aj yel yich junoc oval yedꞌ ebꞌ filisteo chiꞌ, yujto ayoch ebꞌ israel dꞌa 
yalan̈ smandar ebꞌ dꞌa jun tiempoal chiꞌ. 5 Yuj chiꞌ ix bꞌat vin̈aj Sansón yedꞌ 
ebꞌ smam snun dꞌa chon̈abꞌ Timnat chiꞌ. Ayic ix ecꞌ ebꞌ dꞌa jun macan̈ teꞌ uva 
avabꞌil yuj ebꞌ aj Timnat chiꞌ, ix elta jun nocꞌ quelem choj dꞌa vin̈aj Sansón 
chiꞌ, tzꞌel yav nocꞌ scot nocꞌ dꞌa vin̈. 6  Dꞌa val jun rato chiꞌ, ix och Yespíritu 
Jehová dꞌa vin̈, ix te och yip vin̈, malaj val jabꞌoc tas yedꞌnac vin̈ yedꞌ val 
scꞌabꞌ vin̈ ix sjecchitanbꞌat jun nocꞌ choj chiꞌ, icha tzꞌaj sjecchitajbꞌat junoc 
yuneꞌ chiva. Maj yal-laj vin̈ dꞌa smam snun tas ix scꞌulej chiꞌ. 7 Ix lajvi chiꞌ, 

JUECES 13 ,  14 360  



ix cꞌoch ebꞌ dꞌa chon̈abꞌ Timnat chiꞌ, ix lolon vin̈ yedꞌ ix cobꞌes chiꞌ, ix cann̈ej 
sgana vin̈ dꞌa ix.

8  Axo yic ix ecꞌbꞌat jayeꞌ cꞌual, ayic van sbꞌat vin̈aj Sansón yic ol nupnaj yedꞌ 
ix filistea chiꞌ, ix ecꞌ vin̈ bꞌaj ix smilcham nocꞌ choj chiꞌ. Axo ix cꞌoch vin̈, ix 
yilan vin̈, ayxo och jun nocꞌ chabꞌ dꞌa yol sjoyumteal sbꞌaquil nocꞌ, te bꞌudꞌan 
yool chiꞌ yuj yal nocꞌ chabꞌ chiꞌ. 9 Ix yicꞌanelta nocꞌ vin̈, ix sloan vin̈, ix bꞌat 
vin̈. Axo ix cꞌoch vin̈ dꞌa spatic smam snun chiꞌ, ix yacꞌan nocꞌ yalchabꞌ chiꞌ 
vin̈ slo ebꞌ. Maj yal-laj vin̈ dꞌa ebꞌ tato a dꞌa yol sjoyumteal sbꞌaquil nocꞌ choj 
ix yiqꞌuelta nocꞌ yalchabꞌ chiꞌ vin̈.

10 Ix emcꞌoch smam snun vin̈ chiꞌ dꞌa spat ix cobꞌes chiꞌ, ix yacꞌanoch jun 
qꞌuin̈ yic nupnajel vin̈aj Sansón chiꞌ, ichataxon sbꞌeybꞌal ebꞌ vin̈ quelemtac dꞌa 
jun chon̈abꞌ chiꞌ. 11 Ayic ix yilan vin̈aj Sansón ebꞌ vin̈ filisteo chiꞌ, ix yavtancot 
30 ebꞌ vin̈ quelemtac ebꞌ vin̈ yic syil qꞌuin̈ nupnajel chiꞌ ebꞌ vin̈. 12  Ix yalan 
vin̈aj Sansón dꞌa ebꞌ vin̈ quelemtac chiꞌ icha tic:

—Ay jun lolonel ol val dꞌayex, a exxo ol e naꞌa tas syalelcꞌochi: Tato a dꞌa 
uqueꞌ cꞌual qꞌuin̈ tic ol eyal tas syalelcꞌochi, ol vacꞌ junjunoc e pichul nabꞌa 
lino yedꞌ junjunoc e pichul yic qꞌuin̈. 13  Tato man̈ ol nachajel eyuj jun, a ex 
ol eyacꞌ junjunoc cꞌapac nabꞌa lino chiꞌ dꞌayin yedꞌ junjunoc mojan̈ in pichul 
yic qꞌuin̈, xchi vin̈.

Ix tacꞌvi ebꞌ vin̈ dꞌa vin̈ icha tic:
—Al naic cabꞌ an, ol cabꞌi tas jun lolonel chiꞌ, xchi ebꞌ vin̈.
14 Ix yalan vin̈ icha tic:

A dꞌa junoc chivajum, ataꞌ ix elta tas tzꞌucꞌchaji.
A dꞌa jun te ay yip, ataꞌ ix elta tas te chiꞌ, xchi vin̈.

Axo dꞌa yoxil cꞌual qꞌuin̈ chiꞌ, maj yal-laj spacan jun lolonel chiꞌ ebꞌ vin̈ 
quelemtac  ch iꞌ. 15  Yuj chiꞌ axo dꞌa schan̈il cꞌual, ix yalan ebꞌ vin̈ dꞌa ix 
yetbꞌeyum vin̈aj Sansón chiꞌ icha tic:

—Montej abꞌ dꞌa vin̈ etbꞌeyum chiꞌ tas syalelcꞌoch jun lolonel ix yal vin̈ 
dꞌayon̈, slajvi chiꞌ tzalan dꞌayon̈. Tato maay, ol ach co n̈ustzꞌa yedꞌ a mam a 
nun yedꞌ masanil mach ayecꞌ dꞌa yol a pat tic. Ichato ton̈ej tzon̈ eyavtejcot dꞌa 
tic, yic tze cꞌananecꞌ tas ay dꞌayon̈, xchi ebꞌ vin̈ dꞌa ix.

16 Ix lajvi chiꞌ, van yocꞌ ix, ix bꞌat yalan ix dꞌa vin̈aj Sansón chiꞌ:
—Tzin a chac a ach tic. Max in a xajanejlaj. Ix al jun a lolonel yic snael ebꞌ 

vin̈ vetchon̈abꞌ, palta man̈ val jabꞌoc tzal dꞌayin tas syalelcꞌochi, xchi ix dꞌa vin̈.
Ix tacꞌvi vin̈ dꞌa ix icha tic:
—Max valtax dꞌa in mam in nun, atobꞌ val dꞌayach ol valaꞌ, xchi vin̈.
17 Ix och val ijan ix yocꞌ dꞌa vin̈ dꞌa uqueꞌ cꞌual chiꞌ, yuj chiꞌ axo dꞌa yuquil 

cꞌual chiꞌ, ix yalan vin̈ dꞌa ix tas syalelcꞌochi. Ixn̈ej lajvi yabꞌan ix, ix bꞌat 
yalan ix dꞌa ebꞌ yetchon̈abꞌ chiꞌ. 18  Axo dꞌa qꞌuicꞌbꞌalil dꞌa yuquil cꞌual chiꞌ, ix 
bꞌat yalan ebꞌ vin̈ dꞌa vin̈aj Sansón chiꞌ icha tic:

Malaj junocxo tas te chiꞌ dꞌa yichan̈ nocꞌ yalchabꞌ.
Malaj pax junocxo te ay yip dꞌa yichan̈ nocꞌ choj, xchi ebꞌ vin̈.

Ix tacꞌvi vin̈ icha tic:
Yujn̈ej to ix e montej eyabꞌ dꞌa ix vetbꞌeyum tic, yuj chiꞌ ix nachaj eyalan 

tas syalelcꞌochi, xchi vin̈.
19 Ix lajvi chiꞌ ix ochxi Yespíritu Jehová dꞌa vin̈, ix te och yip vin̈. Ix bꞌat 

vin̈ dꞌa chon̈abꞌ Ascalón, ix bꞌat smacꞌancham 30 ebꞌ vin̈ filisteo vin̈ taꞌ. A 

spichul ebꞌ vin̈ ayochi, a ix yiqꞌuelta vin̈, ix yacꞌan vin̈ stojoloc tas ix yal chiꞌ. 
Ix lajvi chiꞌ, van ste chichon scꞌol vin̈ ix meltzaj vin̈ dꞌa spat vin̈ smam. 20 Axo 
ix yetbꞌeyum vin̈ chiꞌ, a dꞌa jun vin̈ ajun yedꞌ vin̈ dꞌa jun qꞌuin̈ chiꞌ, a dꞌa vin̈ 
ix acꞌji ix.

15  1 Ix ecꞌ jabꞌxo tiempo, ix bꞌatxi vin̈aj Sansón chiꞌ yil ix yetbꞌeyum 
chiꞌ yalani, yedꞌnac jun nocꞌ yuneꞌ chiva vin̈. A dꞌa jun tiempoal chiꞌ 

vanxo syamchajoch sjochchaj ixim trigo. Axo ix cꞌoch vin̈, ix yalan vin̈ dꞌa 
vin̈ sn̈iꞌ icha tic:

—Tzin nibꞌej tzin och vil ix vetbꞌeyum dꞌa yol scuarto, xchi vin̈.
Majxo chajiochlaj vin̈ yuj vin̈ sn̈iꞌ chiꞌ. 2  An̈ej to ix yal vin̈ dꞌa vin̈ icha tic:
—A in naani to man̈xalaj a gana dꞌa ix, yuj chiꞌ ix vacꞌ ix dꞌa jun vin̈ ajun 

edꞌoc dꞌa qꞌuin̈ chiꞌ. Palta ay val junxo ix snulej ix tzacꞌanto dꞌay, te ecꞌbꞌalto 
svachꞌil yilji ix dꞌa yichan̈ ix etbꞌeyum chiꞌ, syal a ix tzicꞌbꞌati, xchi vin̈ sn̈iꞌ 
vin̈ chiꞌ.

3  Ix tacꞌvi vin̈ dꞌa vin̈ sn̈iꞌ chiꞌ icha tic:
—A ticnaic jun, max yal-laj scotcan dꞌa vibꞌan̈ yuj tas ol vutoc ebꞌ etchon̈abꞌ 

tic yuj in pacan in bꞌa, xchi vin̈.
4 Ix bꞌat vin̈ bꞌian, ix bꞌat syamancot 300 nocꞌ vaax vin̈, ix stzecꞌanoch junjun 

tobꞌan te taj vin̈ dꞌa sn̈e chatacvan̈ nocꞌ. 5 Ix lajvi chiꞌ, ix yacꞌanoch scꞌacꞌal teꞌ 
vin̈, ix yactanbꞌat nocꞌ vin̈ dꞌa scal ixim strigo ebꞌ vin̈ filisteo chiꞌ. Masanil ixim 
cun̈cun̈bꞌaxo yaj sjochchaji yedꞌ ixim aytooch dꞌa yoc ix tzꞌabꞌati. Ix tzꞌapaxbꞌat 
teꞌ uva yedꞌ teꞌ olivo. 6 Ix och ijan ebꞌ filisteo scꞌanbꞌaneqꞌui mach ix cꞌulan jun 
chiꞌ. Ix alchaj dꞌa ebꞌ to a vin̈aj Sansón, yujto ix chichon scꞌol vin̈ yuj tas ix utaj 
yuj vin̈ sn̈iꞌ, vin̈ aj Timnat, to ix icꞌjiecꞌ ix yetbꞌeyum vin̈, ix acꞌji ix dꞌa jun vin̈ 
ajun yedꞌ vin̈ dꞌa qꞌuin̈ yic snupnajel. Yuj chiꞌ ix javi ebꞌ filisteo sn̈usantzꞌa ix ix 
chiꞌ yedꞌ smam. 7 Ix lajvi chiꞌ, ix yalan vin̈aj Sansón chiꞌ icha tic:

—Yujto icha tic ix e cꞌulej, yuj chiꞌ man̈ ol in och vaan ex vixtani, masanto 
ol vacꞌcanecꞌ in pac dꞌayex, xchi vin̈.

8  Ix cot val yoval vin̈ sicꞌlabꞌil, yuj chiꞌ tzijtum anima ix smacꞌcham vin̈. Ix 
lajvi chiꞌ ix bꞌat cajnaj vin̈ dꞌa qꞌuen n̈aqꞌueen dꞌa Etam.

A sbꞌaquil yalan̈ stiꞌ nocꞌ bꞌuru
9 Ix javi ebꞌ vin̈ filisteo sbꞌoqꞌue scampamento dꞌa yol yic Judá dꞌa slacꞌanil 

Lehi. 10 Ix scꞌanbꞌan ebꞌ vin̈ aj Judá chiꞌ dꞌa ebꞌ vin̈:
—¿Tas yuj tzex javi eyacꞌ oval quedꞌoc? xchi ebꞌ vin̈.
Ix tacꞌvi ebꞌ vin̈ filisteo chiꞌ:
—A vin̈aj Sansón tzul co yamaꞌ, ol cacꞌanoch syaelal vin̈, yujto nivan 

chucal ix yacꞌ vin̈ dꞌayon̈, xchi ebꞌ vin̈.
11 Ayic ix yabꞌan jun chiꞌ ebꞌ vin̈ aj Judá chiꞌ, oxeꞌ mil ebꞌ vin̈ ix bꞌat ilan 

vin̈aj Sansón dꞌa qꞌuen n̈aqꞌueen dꞌa Etam chiꞌ, ix yalan ebꞌ vin̈ dꞌa vin̈:
—¿Tom man̈ ojtacoc to ayon̈ och dꞌa yol scꞌabꞌ ebꞌ vin̈ filisteo tic? ¿Tas yuj 

tzacꞌoch chucal dꞌa co cal yedꞌ ebꞌ vin̈? xchi ebꞌ vin̈ dꞌa vin̈.
Ix tacꞌvi vin̈ dꞌa ebꞌ vin̈:
—Icha in yutej ebꞌ vin̈, icha pax ix vutej ebꞌ vin̈, xchi vin̈.
12  Ix yalan ebꞌ vin̈ dꞌa vin̈ icha tic:
—Yuj chiꞌ to tzul ach co tzecꞌbꞌat ticnaic yic bꞌat ach cacꞌan dꞌa ebꞌ vin̈ chiꞌ, 

xchi ebꞌ vin̈.

Ix tacꞌvi vin̈ dꞌa ebꞌ vin̈:
—Aqꞌuec e tiꞌ dꞌayin an, tato yel man̈ ol in e milchamlaj, xchi vin̈.
13  Ix tacꞌvi ebꞌ vin̈ dꞌa vin̈ icha tic:
—Maay, man̈ ol ach co milchamlaj, an̈ej to ol ach co tzecꞌbꞌati, bꞌat ach 

cacꞌan dꞌa ebꞌ vin̈ filisteo chiꞌ, xchi ebꞌ vin̈.
Ix lajvi chiꞌ, ix stzecꞌan vin̈ ebꞌ vin̈ dꞌa chabꞌ chꞌan̈ lasu te acꞌto, ix yicꞌanelta 

vin̈ ebꞌ vin̈ dꞌa yol qꞌuen n̈aqꞌueen chiꞌ.
14  Axo ix cꞌoch ebꞌ vin̈ dꞌa Lehi chiꞌ, ix cot ebꞌ vin̈ filisteo scha ebꞌ vin̈, 

toxon̈ej tzꞌavaj ebꞌ vin̈ yuj tzalajcꞌolal. Elan̈chamel ix ochxi Yespíritu Jehová 
dꞌa vin̈aj Sansón chiꞌ, ix te och yip vin̈, ix sdꞌin̈chitanbꞌat chabꞌ lasu chiꞌ vin̈, 
icha tzꞌaj sn̈icꞌchajbꞌat junoc cꞌapac cꞌapac tzꞌanac, ix em lan̈naj chꞌan̈ dꞌa 
scꞌabꞌ vin̈. 15  Elan̈chamel ix yicꞌqꞌue jun sbꞌaquil yalan̈ stiꞌ nocꞌ bꞌuru vin̈, 
yaxtacto val jun bꞌac chiꞌ. A yedꞌ jun bꞌac chiꞌ, mil ebꞌ vin̈ filisteo chiꞌ ix 
smacꞌcham vin̈. 16 Ix lajvi chiꞌ ix yalan vin̈:

An̈ej jun sbꞌaquil yalan̈ stiꞌ nocꞌ bꞌuru ix vacꞌlabꞌej,
cun̈cun̈bꞌa ix ajcan ebꞌ chamnac vuuj.
Yujn̈ej jun sbꞌaquil yalan̈ stiꞌ nocꞌ bꞌuru,
mil val vinac ix in macꞌchamoc, xchi vin̈.

17 Ix lajvi yalan jun chiꞌ vin̈, ix sjulancanel jun sbꞌaquil yalan̈ stiꞌ nocꞌ bꞌuru 
chiꞌ vin̈. Yuj chiꞌ a jun lugar chiꞌ, Ramat-lehi ix sbꞌiejcani, syalelcꞌochi, “tzalan 
bꞌaquil yalan̈ stiꞌ nocꞌ nocꞌ”. 18  Ix te tacji stiꞌ vin̈aj Sansón chiꞌ, yuj chiꞌ ix 
yavtej Jehová vin̈, ix yalan vin̈:

—A ach ix acꞌ vip, yuj chiꞌ ix vacꞌ ganar ebꞌ vin̈ filisteo tic, palta ¿tom ol 
in a cha cham a in a checabꞌ in tic yuj taquin̈tial dꞌa yol scꞌabꞌ juntzan̈ chꞌoc 
chon̈abꞌil tic? xchi vin̈.

19 Ix lajvi chiꞌ, ix pacꞌqꞌueta jun a aꞌ dꞌa Lehi chiꞌ yuj Jehová. Ix yucꞌan aꞌ 
vin̈, ix jax stzalajcꞌolal vin̈, ix te ochxi yip vin̈ ix yabꞌi. Yuj chiꞌ, a jun a yuneꞌ 
aꞌ chiꞌ, En-hacore ix sbꞌiejcan aꞌ, syalelcꞌochi “yucꞌbꞌilaꞌ mach tzꞌavajqꞌuei”. A 
jun aꞌ chiꞌ, ix cann̈ej aꞌ dꞌa Lehi chiꞌ.

20 A vin̈aj Sansón chiꞌ, 20 abꞌil ix och vin̈ yajaliloc ebꞌ israel chiꞌ, yacbꞌan 
ayoch ebꞌ dꞌa yol scꞌabꞌ ebꞌ filisteo.

Ix xidꞌecꞌ vin̈aj Sansón dꞌa Gaza

16  1 Ay jun cꞌual, ix xidꞌecꞌ vin̈aj Sansón dꞌa Gaza. Ataꞌ ix yil jun ix ajmul 
ix vin̈, ix och vin̈ dꞌa yol spat ix, ix vaycan vin̈ yedꞌ ix dꞌa jun acꞌval 

chiꞌ. 2  Ayic ix yabꞌan ebꞌ aj Gaza chiꞌ to ataꞌ ayecꞌ vin̈, ix yoyan sbꞌa ebꞌ dꞌa 
spatictac pat chiꞌ, ix stan̈van spuertail chon̈abꞌ ebꞌ dꞌa jun acꞌval chiꞌ. Numan 
yaj ebꞌ, ix smaclan ebꞌ yecꞌ acꞌval chiꞌ. Ix snaan ebꞌ to a dꞌa qꞌuin̈ibꞌalil dꞌa 
junxo cꞌu ol smilcham vin̈ ebꞌ. 3  Palta axo vin̈aj Sansón chiꞌ, ix stan̈vej vin̈ 
yoch chimilacꞌval, ix qꞌue vaan vin̈. Ix bꞌat vin̈ dꞌa spuertail chon̈abꞌ chiꞌ, ix 
schocanelta jun nivan puerta chiꞌ vin̈ yedꞌ smarcoal. Ix sjolom jen̈jabꞌan vin̈, 
ix bꞌat yacꞌancan vin̈ dꞌa jolom vitz dꞌa yichan̈ Hebrón.

A vin̈aj Sansón yedꞌ ix Dalila
4 Ix lajvi chiꞌ, ix ochpax spensar vin̈ dꞌa jun ix scuchan Dalila cajan dꞌa jun 

chꞌolan scuch Sorec. 5 Yuj chiꞌ, ix bꞌat lolon ebꞌ vin̈ yajalil ebꞌ filisteo yedꞌ ix 
Dalila chiꞌ, ix yalan ebꞌ vin̈ dꞌa ix icha tic:

—Tza montej val vin̈aj Sansón chiꞌ, tza cꞌanbꞌan dꞌa vin̈ bꞌajtil scot jantac 
yip vin̈ chiꞌ, tas val scutej cacꞌan ganar vin̈ co tzecꞌani, yic vachꞌ maxtzac 
yal-laj scolan sbꞌa vin̈. Junjun on̈ ol cacꞌ mil 100 siclo qꞌuen plata dꞌayach a 
tojoloc, xchi ebꞌ vin̈ dꞌa ix.

6 Ix yalan ix dꞌa vin̈aj Sansón chiꞌ icha tic:
—Tzin tevi dꞌayach, to tzal dꞌayin bꞌajtil scot jantac ip tic, ¿ay am val tas 

tzꞌaj a tzecꞌji yic maxtzac yal-laj a colan a bꞌa? xchi ix dꞌa vin̈.
7 Ix tacꞌvi vin̈ dꞌa ix icha tic:
—Tato tzin tzecꞌchaj dꞌa uqueoc chꞌan̈ chꞌan̈ manto juneloc scꞌanchaji, tzꞌel 

vip tic, icha yip junoc comon anima tzin ajcani, xchi vin̈ dꞌa ix.
8  Yuj chiꞌ, a ebꞌ yajalil ebꞌ filisteo chiꞌ ix icꞌanbꞌat uqueꞌ chꞌan̈ chꞌan̈ chiꞌ 

dꞌa ix Dalila chiꞌ, ix stzecꞌan vin̈aj Sansón chiꞌ ix. 9 Ay juntzan̈ ebꞌ vin̈ toxo ix 
scꞌubꞌejel sbꞌa dꞌa yol spat ix chiꞌ, yuj chiꞌ te chaan̈ ix el yav ix:

—Sansón, sjavi ebꞌ vin̈ filisteo ach smilchamoc, xchi ix.
Dꞌa val jun rato chiꞌ, ix sdꞌin̈chitanbꞌat juntzan̈ chꞌan̈ chꞌan̈ chiꞌ vin̈. Icha scꞌunal 

sdꞌin̈chaj junoc an̈ chꞌal tzꞌaeltac, icha chiꞌ ix yutej chꞌan̈ vin̈. Axo ebꞌ filisteo chiꞌ 
maj nachajel-laj yuj ebꞌ bꞌajtil scot yip vin̈ chiꞌ. 10 Ix yalanxi ix dꞌa vin̈:

—Te chuc ach, ix a musej val in sat. Ix esej dꞌayin. A ticnaic tzin tevi 
dꞌayach to tzal dꞌayin tas val tzꞌaj a tzecꞌchaji, xchi ix.

11 Ix tacꞌvi vin̈ icha tic:
—Tato tzatz tzin utej a tzecꞌan yedꞌ chꞌan̈ lasu manta bꞌaj scꞌanchaji, tzꞌel 

vip, icha yip junoc comon anima tzin ajcani, xchi vin̈ dꞌa ix.
12  Yuj chiꞌ, ix say juntzan̈ chꞌan̈ lasu chiꞌ ix, ix stzecꞌan vin̈ ix dꞌa chꞌan̈. Ix 

elxi yav ix:
—Sansón, sjavi ebꞌ vin̈ filisteo ach smilchamoc, xchi ix.
An̈ejaꞌ dꞌa junelxo chiꞌ ayxo ebꞌ vin̈ ix scꞌubꞌejel sbꞌa dꞌa yol scuarto ix. Icha 

val tzꞌaj sdꞌin̈chaj an̈ chꞌal, icha chiꞌ ix yutej chꞌan̈ lasu chiꞌ vin̈. 13  Ix yalanxi 
ix dꞌa vin̈ icha tic:

—Ichan̈ej tic in ixtani. Tzesejn̈ej dꞌayin. Al val dꞌayin tas val tzꞌaj ach co 
tzecꞌani, xchi ix.

Ix tacꞌvi vin̈ dꞌa ix:
—Tato uqueꞌ tzutej a pachꞌuchꞌan xil in jolom jucan tic yedꞌ an̈ chꞌal, tzatz 

tzutejcanoch dꞌa teꞌ jal-labꞌ, tato icha chiꞌ, tzꞌelcan vip, icha val yip junoc 
comon anima tzin ajcani, xchi vin̈ dꞌa ix.

Ix bꞌoji vay vin̈ yuj ix. Ayic toxo ix vay vin̈ chiꞌ, ix sjalancanoch xil sjolom 
vin̈ chiꞌ ix yedꞌ an̈ chꞌal dꞌa teꞌ jal-labꞌ chiꞌ. 14 Ix stzatzbꞌitanem teꞌ jal-labꞌ chiꞌ 
ix, ix avaj ix:

—Sansón, sjavi ebꞌ vin̈ filisteo ach smilchamoc, xchi ix. Ix qꞌue jucnaj vin̈, 
ix stocꞌanqꞌueta te jal-labꞌ chiꞌ vin̈ yedꞌ an̈ chꞌal chiꞌ. 15 Yuj chiꞌ ix yalan ix dꞌa 
vin̈ icha tic:

—A ach tic, te esalvum ach. ¿Tas yuj tzalaꞌ to tzin a xajanej? Yoxelalxo in 
ixtan tic. Man̈ jabꞌoc tzal dꞌayin bꞌajtil scot jantac ip tic, xchi ix.

16 Junjun cꞌu ayn̈ejoch ijan ix scꞌanbꞌan dꞌa vin̈ bꞌajtil scot yip vin̈ chiꞌ, yuj 
chiꞌ ix tzactzajqꞌue vin̈ yedꞌ ix. 17 Yuj chiꞌ ix yalelta vin̈, bꞌajtil scot yip vin̈ 
chiꞌ, ix yalan vin̈:

—Manto juneloc sjoxjiel xil in jolom yictax in alji, yujto ayic manto in alji 
chiꞌ, ix in sicꞌjicanel yuj Dios yic tzin och nazareoal, syalelcꞌochi to yictaxon 

Dios vaji. Yuj chiꞌ tato ay mach sjoxanel xil in jolom tic, tzꞌelcan vip chiꞌ, icha 
junoc comon anima tzin ajcani, xchi vin̈.

18  Ix nachajel yuj ix to a ticnaic yel syal vin̈. Ix yalanbꞌat ix dꞌa ebꞌ vin̈ 
yajalil ebꞌ filisteo chiꞌ icha tic:

—A ticnaic, cotan̈ec dꞌa val junelxo tic, toxo ix yalelta vin̈ tas yuj te ay yip 
vin̈ chiꞌ, xchi ix.

Yuj chiꞌ ix cꞌoch ebꞌ vin̈ yil ix, yedꞌnac qꞌuen tumin ebꞌ vin̈.
19 Ix yacꞌan vay vin̈aj Sansón chiꞌ ix dꞌa sat xubꞌ, ix yavtan jun vin̈ joxvajum 

ix. Axo jun vin̈ chiꞌ ix joxanel uqueꞌ macan̈ xil sjolom vin̈ pachꞌuchꞌabꞌil chiꞌ. 
Icha chiꞌ ix aj yel yip vin̈ yuj ix, majxo yal scolan sbꞌa vin̈. 20 Ix avaj ix icha 
tic:

—Sansón, sjavi ebꞌ vin̈ filisteo ach smilchamoc, xchi ix.
Ix el svayan̈ vin̈, am snaan vin̈ to olto yal scolan sbꞌa vin̈ ichataxon dꞌa 

juntac el. Man̈ yojtacoc vin̈ tato toxo ix actajcan vin̈ yuj Jehová. 21 Ix lajvi 
chiꞌ, ix ja ebꞌ vin̈ filisteo, ix stzecꞌan vin̈ ebꞌ vin̈, ix yicꞌanqꞌueta yol sat vin̈ ebꞌ 
vin̈, ix yicꞌanbꞌat vin̈ ebꞌ vin̈ dꞌa chon̈abꞌ Gaza. Ataꞌ ix yacꞌoch qꞌuen cadena 
nabꞌa bronce ebꞌ vin̈ dꞌa vin̈. Ix yacꞌanoch vin̈ ebꞌ vin̈ dꞌa preso. Ix yacꞌanoch 
vin̈ ebꞌ vin̈ munlajel dꞌa qꞌuen jaxum trigo dꞌa yol preso chiꞌ. 22  Palta axo xil 
sjolom vin̈, ix syamxioch sqꞌuibꞌi.

A schamel vin̈aj Sansón
23  Ix smolbꞌan sbꞌa ebꞌ yajalil ebꞌ filisteo dꞌa tzalajcꞌolal, yujto ix yamchaj 

vin̈aj Sansón yuj ebꞌ, ix yacꞌan silabꞌ ebꞌ dꞌa scomon diosal scuch Dagón, ix 
och ijan ebꞌ sbꞌitan icha tic:

A co diosal tic ix acꞌanoch vin̈aj Sansón dꞌa yol co cꞌabꞌ. Aton jun vin̈ 
cajcꞌool, xchi ebꞌ.

24 An̈ejaꞌ pax ebꞌ anima, ayic ix yilanoch vin̈aj Sansón chiꞌ ebꞌ, ix sbꞌitan 
sdiosal ebꞌ icha tic:

A co diosal ix acꞌanoch jun vin̈ cajcꞌol dꞌa yol co cꞌabꞌ,
a vin̈ n̈usannactzꞌa cavbꞌen.
Tzijtum ebꞌ quetchon̈abꞌ smacꞌnaccham vin̈, xchi ebꞌ.

25 Ix te tzalaj ebꞌ anima chiꞌ, ix scꞌanancot vin̈aj Sansón chiꞌ ebꞌ yic smatzꞌan 
vin̈ ebꞌ. Ix yicꞌanelta vin̈ ebꞌ dꞌa yol preso, ix yacꞌanoch vin̈ ebꞌ dꞌa scal snan̈al 
yoyal stemplo ebꞌ, yic syixtan vin̈ ebꞌ. 26 Ix yalan vin̈ dꞌa jun vin̈ quelem unin 
edꞌjinac:

—Iqꞌuinbꞌat dꞌa yoyal snan̈al yol templo tic, dꞌa juntzan̈ yipumal yaji yic 
tzin och ijan jabꞌoc dꞌay, xchi vin̈.

27 Masanil ebꞌ yajalil chon̈abꞌ, molanecꞌ ebꞌ dꞌa yol templo chiꞌ, te bꞌudꞌan yuj 
anima, ebꞌ vin̈ vinac yedꞌ ebꞌ ix ix. Ay am oxeꞌ miloc anima ayqꞌue dꞌa schabꞌil 
piso, van smatzꞌan ebꞌ tas tzꞌutaj vin̈aj Sansón chiꞌ. 28  Ix lajvi chiꞌ, ix yalan vin̈ 
dꞌa Jehová: Ach in Dios Vajalil, tzin cꞌan dꞌayach to tzin a nacot dꞌa junelxo tic, 
tzacꞌan vip yic tzin pacan in bꞌa dꞌa ebꞌ vin̈ filisteo tic, yujto ix yicꞌqꞌueta yol in 
sat ebꞌ vin̈, xchi vin̈. 29 Ix och vetzꞌvetzꞌ vin̈ dꞌa chabꞌ nivac yoyal templo chiꞌ 
dꞌa snan̈al yool, aton juntzan̈ cuchjinac yalil jun templo chiꞌ. 30 Ix el yav vin̈ ix 
yalan vin̈: Junn̈ejocabꞌ tzꞌaj in cham yedꞌ ebꞌ vin̈ filisteo tic, xchi vin̈.

Ix lajvi chiꞌ ix yacꞌan yip vin̈ yecan lan̈chaj chabꞌ nivac yoyal templo chiꞌ. 
Ix cot lan̈naj templo chiꞌ dꞌa yibꞌan̈ masanil ebꞌ yajalil chon̈abꞌ chiꞌ yedꞌ dꞌa 

yibꞌan̈ masanil anima ayecꞌ taꞌ. Ecꞌalto sbꞌisul anima ix cham yuj vin̈ ayic ix 
cham vin̈ chiꞌ dꞌa yichan̈ ebꞌ ix smacꞌcham vin̈ ayic pitzanto.

31 Ix lajvi chiꞌ, ix cꞌoch ebꞌ yucꞌtac vin̈ yedꞌ scꞌabꞌ yoc vin̈, ix bꞌat yicꞌancot 
snivanil vin̈ chiꞌ ebꞌ. Ix smucan ebꞌ dꞌa snan̈al Zora yedꞌ Estaol bꞌaj mucan vin̈ 
smam vin̈, aton vin̈aj Manoa. A vin̈aj Sansón chiꞌ, 20 abꞌil ix yacꞌ yajalil vin̈ 
dꞌa Israel.

Jun stemplo vin̈aj Micaía

17  1 A dꞌa tzalquixtac dꞌa yol yic ebꞌ yin̈tilal Efraín, ataꞌ ecꞌnac cajan jun 
vin̈ scuchan Micaía. 2  A jun vin̈ chiꞌ, ix yal vin̈ dꞌa ix snun icha tic:

—Ayic ix elcꞌajel qꞌuen mil cien siclo plata dꞌayach, ix a catabꞌej jun elcꞌum 
chiꞌ. Ix vabꞌ alan juntzan̈ chiꞌ. Palta a dꞌayin ayecꞌ qꞌueen, a in ix velqꞌuej 
qꞌuen dꞌayach, xchi vin̈ dꞌa ix snun chiꞌ.

Ix yalan ix snun vin̈ chiꞌ dꞌay:
—Yacꞌocabꞌ svachꞌcꞌolal Jehová dꞌa ibꞌan̈ ach vuneꞌ, xchi ix.
3  Ayic ix yacꞌanxi qꞌuen vin̈ dꞌa ix snun chiꞌ, ix yalan ix:
—Ach vuneꞌ, a ticnaic a qꞌuen tumin tic, svacꞌ qꞌuen dꞌa Jehová, yic sbꞌoji 

junoc comon dios tzeybꞌil yedꞌ junoc sbꞌoji dꞌa yol molde, yuj chiꞌ a in svacꞌxi 
qꞌuen dꞌayach, xchi ix.

4 Palta ix yacꞌanxi qꞌuen plata chiꞌ vin̈ dꞌa ix snun chiꞌ. Ix yacꞌan 200 siclo 
qꞌuen ix dꞌa jun vin̈ bꞌoum plata chiꞌ, yic sbꞌoji juntzan̈ ix yal ix chiꞌ. Ix lajvi 
chiꞌ, ix yacꞌanoch ix dꞌa yol spat vin̈aj Micaía chiꞌ.

5  A spat vin̈aj Micaía chiꞌ, spatiltaxon comon dios. Bꞌobꞌilxo jun chaleca 
yic sacerdote yedꞌ juntzan̈xo yechel yuj vin̈. Axo jun vin̈ yuninal vin̈ 
yacꞌnacxooch sacerdoteal. 6  A dꞌa jun tiempoal chiꞌ, malaj sreyal ebꞌ israel, 
yuj chiꞌ junjun ebꞌ sbꞌoan icha tas snibꞌej.

7 A dꞌa chon̈abꞌ Belén dꞌa yol yic Judá, cajan jun vin̈ quelem levita. 8  Ix el 
vin̈ dꞌa yol yic Belén chiꞌ, ix bꞌat vin̈ say bꞌaj bꞌat cajnajoc. Ix ecꞌn̈ej vin̈ dꞌa 
tzalquixtac dꞌa yol yic Efraín, ix cꞌoch vin̈ dꞌa spat vin̈aj Micaía chiꞌ.

9 —¿Bꞌajtil cajan ach? xchi vin̈aj Micaía chiꞌ dꞌa vin̈. Ix yalan vin̈:
—A dꞌa Belén dꞌa yol yic Judá ix in coti. A in tic levita in, van in sayanecꞌ 

bꞌaj ol in cajnajoc, xchi vin̈.
10  —Tato icha chiꞌ, canan̈ vedꞌ dꞌa in pat tic, yic vachꞌ tzach och in 

sacerdoteoc, icha val in mam ol ach ajoc. Ol vacꞌ lajun̈eoc siclo plata a tojoloc 
dꞌa junjun abꞌil. Ol vacꞌanpax a pichul yedꞌ a vael, xchi vin̈aj Micaía chiꞌ dꞌa 
vin̈.

11 Ix schaan scꞌol vin̈ scan cajan yedꞌ vin̈aj Micaía chiꞌ, icha val yuninal vin̈ 
ix yutej vin̈. 12  Ix yacꞌanoch jun vin̈ levita chiꞌ vin̈ sacerdoteoc, icha chiꞌ ix aj 
scajnajcan vin̈ yedꞌ vin̈. 13  Ix snaan vin̈aj Micaía chiꞌ to ol schaꞌ svachꞌcꞌolal 
Jehová vin̈, yujto a jun vin̈ levita ayoch sacerdoteoc vin̈.

A vin̈aj Micaía yedꞌ ebꞌ yin̈tilal Dan

18  1 A dꞌa jun tiempoal chiꞌ, malaj sreyal ebꞌ israel ayochi. A ebꞌ yin̈tilal 
Dan, mantalaj smacbꞌen ebꞌ dꞌa scal ebꞌ yetisraelal, yujto maj 

yiqꞌuecꞌlaj slum ebꞌ acꞌbꞌil dꞌay, yuj chiꞌ van yecꞌ ebꞌ say bꞌaj scajnaji. 2  Yuj chiꞌ 
ix schecbꞌat ovan̈ ebꞌ soldado ebꞌ te tecꞌan, yic sbꞌat ebꞌ sayoj lum bꞌaj scajnaji. 
Ix el ebꞌ ovan̈ chiꞌ dꞌa chon̈abꞌ Zora yedꞌ dꞌa Estaol, ix ecꞌ ebꞌ dꞌa tzalquixtac 

dꞌa yol yic Efraín, ix cꞌoch ebꞌ dꞌa spat vin̈aj Micaía chiꞌ. Ataꞌ ix can ebꞌ dꞌa 
jun acꞌval chiꞌ. 3  Ayic vanxo scꞌoch ebꞌ dꞌa slacꞌanil spat vin̈aj Micaía chiꞌ, ix 
yabꞌan ebꞌ slolon vin̈ quelem chiꞌ, ix yojtaquejel ebꞌ to chꞌoc chon̈abꞌil vin̈, ix 
bꞌat scꞌanbꞌan ebꞌ dꞌa vin̈ icha tic:

—¿Mach ach icꞌancot dꞌa tic? ¿Tas yuj ayachecꞌ dꞌa tic? ¿Tas tzul a cꞌulej? 
xchi ebꞌ dꞌa vin̈.

4 Ix yalan vin̈ dꞌa ebꞌ yuj strato ix sbꞌo yedꞌ vin̈aj Micaía chiꞌ, yic tzꞌoch vin̈ 
sacerdoteoc vin̈. 5 Ix lajvi chiꞌ, ix yalan ebꞌ dꞌa vin̈:

—Cꞌanbꞌej dꞌa Dios cuuj, tato vachꞌ ol aj yelcꞌoch jun bꞌaj van co bꞌat tic, 
xchi ebꞌ dꞌa vin̈.

6 Ix yalan vin̈ dꞌa ebꞌ:
—Juncꞌolal tzex bꞌati, yujto scha scꞌol Jehová tas van e cꞌulan tic, xchi vin̈ 

dꞌa ebꞌ.
7 Yuj chiꞌ ix bꞌatxi ebꞌ ovan̈ ilum luum chiꞌ, ix cꞌoch ebꞌ dꞌa chon̈abꞌ Lais. A 

ebꞌ anima dꞌa jun chon̈abꞌ chiꞌ te malaj tas sna ebꞌ, icha sbꞌeybꞌal ebꞌ sidonio. 
A ebꞌ chiꞌ, ayecꞌ ebꞌ dꞌa tzalajcꞌolal yedꞌ dꞌa juncꞌolal, malaj jabꞌoc tas syacꞌ 
palta dꞌa ebꞌ, te najat scan chon̈abꞌ Sidón dꞌa ebꞌ, malaj mach ay yalan yic dꞌa 
ebꞌ, yic sbꞌa ebꞌ schꞌocoj. 8  Ix lajvi chiꞌ, ix meltzaj ebꞌ ilum lum chiꞌ dꞌa Zora 
yedꞌ dꞌa Estaol, bꞌaj aycan juntzan̈xo yetbꞌeyum ebꞌ. Ix scꞌanbꞌan ebꞌ aycan 
chiꞌ dꞌa ebꞌ icha tic:

—¿Tas ix aj bꞌaj ix ex co checbꞌat chiꞌ? xchi ebꞌ.
Ix tacꞌvi ebꞌ ilum lum chiꞌ:
9 —Ix ecꞌ quil jun macan̈ lum luum chiꞌ smasanil, ix quilaꞌ to te vachꞌ luum. 

Coyec, bꞌat caqꞌuec oval yedꞌ ebꞌ cajan taꞌ. Malaj mach ton̈ej scan cꞌojan dꞌa 
tic tato malaj jabꞌoc tas scꞌulej. Coyec quiqꞌuecꞌ jun luum chiꞌ. 10 A ebꞌ anima 
cajan taꞌ, juncꞌolal yaj ebꞌ, te levan luum, malaj tas syacꞌ palta taꞌ. A Dios ol 
acꞌan lum dꞌayon̈, xchi ebꞌ.

11 Ay 600 ebꞌ vin̈ vinac dꞌa yin̈tilal Dan ix el dꞌa Zora yedꞌ dꞌa Estaol chiꞌ, 
yedꞌnac yalyuninal junjun ebꞌ. Te ay syamcꞌabꞌ ebꞌ yic oval smasanil. 12  Ix 
cꞌoch ebꞌ dꞌa Quiriat-jearim dꞌa yol yic Judá. Ix sbꞌoanqꞌue scampamento 
ebꞌ dꞌa stojolal bꞌaj tzꞌem cꞌu dꞌa Quiriat-jearim chiꞌ, aton jun lugar chiꞌ 
scampamento vin̈aj Dan ix sbꞌiejcani. 13 Ix elxi ebꞌ taꞌ, ix ecꞌ ebꞌ dꞌa tzalquixtac 
dꞌa yol yic Efraín. Ix cꞌoch ebꞌ dꞌa slacꞌanil spat vin̈aj Micaía. 14 A ebꞌ ovan̈ 
xidꞌnaquecꞌ iloj lum dꞌa Lais chiꞌ, ix yal ebꞌ dꞌa ebꞌ yetbꞌeyum chiꞌ:

—Abꞌec, a dꞌa yol juntzan̈ pat tic ay jun chaleca yedꞌ jun yechel tzeybꞌil 
ayoch plata dꞌay yedꞌ jun comon dios bꞌobꞌil dꞌa yol molde. Ay pax juntzan̈xo 
comon dios. ¿Tas val ol co cꞌuloc yedꞌoc tze naꞌa? xchi ebꞌ.

15 Ix bꞌat ebꞌ ovan̈ xidꞌnaquecꞌ iloj lum chiꞌ bꞌaj cajan jun vin̈ quelem levita 
chiꞌ dꞌa spat vin̈aj Micaía chiꞌ. Ix cꞌoch ebꞌ, ix scꞌanbꞌan ebꞌ janicꞌ scꞌool vin̈. 
16  Axo ebꞌ 600 soldado yin̈tilal Dan chiꞌ, van stan̈vancan ebꞌ dꞌa stiꞌ puerta, 
yedꞌnac syamcꞌabꞌ ebꞌ yic oval. 17 Axo ebꞌ ovan̈ chiꞌ, ix qꞌue ebꞌ dꞌa yol pat 
yic syicꞌanelta juntzan̈ tic ebꞌ: Jun yechel tzeybꞌil, jun yechel bꞌobꞌil dꞌa yol 
molde, jun chaleca yedꞌ juntzan̈xo cotac comon dios. Ix yicꞌanelta juntzan̈ chiꞌ 
ebꞌ yacbꞌan ayecꞌ vin̈ sacerdote chiꞌ yedꞌ ebꞌ 600 soldado chiꞌ dꞌa tiꞌ pat chiꞌ.

18  Ayic ix yilan vin̈ sacerdote chiꞌ to ix och ebꞌ chiꞌ dꞌa yol spat vin̈aj Micaía 
chiꞌ yic syicꞌanelta juntzan̈ tastac chiꞌ ebꞌ, ix yalan vin̈:

—¿Tas tze cꞌulej chiꞌ? xchi vin̈ dꞌa ebꞌ.

19 Ix yalan ebꞌ dꞌa vin̈:
—Tzꞌin xa chi, an̈ej to tzach bꞌat quedꞌoc. Sco nibꞌej tzach och co 

sacerdoteoc, icha co mam ol ach ajoc. ¿Tom man̈ vachꞌoc tzabꞌi to tzach och 
sacerdoteal dꞌa junoc macan̈ yin̈tilal Israel, dꞌa yichan̈ to an̈ej dꞌa junoc patil 
anima? xchi ebꞌ.

20  Ix scha scꞌol vin̈ sacerdote tas ix yal ebꞌ chiꞌ. Ix yicꞌanecꞌ juntzan̈ chiꞌ 
vin̈ dꞌa ebꞌ. Ix och vin̈ dꞌa scal ebꞌ, ix bꞌat vin̈ yedꞌ ebꞌ. 21 Ix lajvi chiꞌ, ix bꞌatxi 
ebꞌ, bꞌabꞌel ebꞌ ix ix yedꞌ ebꞌ unin, nocꞌ smolbꞌetzal nocꞌ ebꞌ yedꞌ scꞌael ebꞌ. 
Tzacꞌanxo ix bꞌat ebꞌ soldado. 22  Najattacxo ix bꞌat ebꞌ, ichato chiꞌ ix smolbꞌan 
sbꞌa vin̈aj Micaía yedꞌ ebꞌ yetchon̈abꞌ, ix bꞌat ebꞌ syam ebꞌ yalani. 23  Axo yic 
ix cꞌoch ebꞌ dꞌa spatic ebꞌ ix avaj ebꞌ. Axo ebꞌ yin̈tilal Dan chiꞌ, ix meltzajcot 
qꞌuelan ebꞌ, ix scꞌanbꞌan ebꞌ dꞌa vin̈aj Micaía chiꞌ:

—¿Tas tzach icꞌani yuj chiꞌ edꞌnac juntzan̈ anima tic? xchi ebꞌ.
24 Ix tacꞌvi vin̈ dꞌa ebꞌ:
—A ex tic ix eyicꞌcot in diosal ix in bꞌoꞌo, ix eyicꞌanpaxcot vin̈ in sacerdote, 

man̈xo jabꞌoc tas ix eyactejcan dꞌayin, tze tecꞌbꞌan e bꞌa e cꞌanbꞌan dꞌayin tas 
tzin icꞌani, xchi vin̈ dꞌa ebꞌ.

25 Ix yalan ebꞌ dꞌa vin̈:
—Malaj co gana to sqꞌue a jaj avaj dꞌayon̈, yujto a dꞌa co cal tic ay ebꞌ vin̈ 

utzin scꞌool, axo ta tzꞌaji tzach satel ebꞌ vin̈ yedꞌ ebꞌ ajun tic edꞌoc, xchi ebꞌ.
26 Ayic ix yilan vin̈aj Micaía chiꞌ to te nivan ebꞌ dꞌa yichan̈ vin̈, ix meltzaj 

vin̈ dꞌa spat. Axo ebꞌ yin̈tilal Dan chiꞌ ix bꞌatn̈ejcan ebꞌ bꞌaj van sbꞌat chiꞌ. 
27 Ix yicꞌanbꞌat juntzan̈ tastac sbꞌonac vin̈aj Micaía chiꞌ ebꞌ yedꞌ vin̈ sacerdote 
masanto ix cꞌoch ebꞌ dꞌa chon̈abꞌ Lais. A masanil ebꞌ anima cajan dꞌa Lais 
chiꞌ, juncꞌolal yajecꞌ ebꞌ, malaj tas snaꞌ ebꞌ, yuj chiꞌ te secojtac ix aj satel ebꞌ, 
ix n̈usjipaxtzꞌa schon̈abꞌ ebꞌ chiꞌ yuj ebꞌ yin̈tilal Dan chiꞌ. 28  A chon̈abꞌ Lais 
chiꞌ, a dꞌa yol yic Bet-rehob scani, te najatto ay dꞌa Sidón, malaj junoc mach 
ay yalan yic dꞌa ebꞌ, yuj chiꞌ malaj mach ix colan ebꞌ. A ebꞌ yin̈tilal Dan chiꞌ, 
ix sbꞌoxiqꞌue jun chon̈abꞌ chiꞌ ebꞌ, ix cajnaj ebꞌ taꞌ. 29 A dꞌa yalan̈taxo, Lais sbꞌi 
jun chon̈abꞌ chiꞌ, axo ebꞌ ix acꞌan sbꞌiej Dan, yic syacꞌ bꞌinaj sbꞌi vin̈ smam 
yicham ebꞌ, aton vin̈aj Dan yuninal vin̈aj Israel. 30 Ataꞌ ix sbꞌoqꞌue jun yechel 
yedꞌnac ebꞌ chiꞌ yic tzꞌoch ebꞌ ejmelal dꞌay. Axo sacerdote ebꞌ, aton vin̈aj 
Jonatán yin̈tilal Gersón yuninal vin̈aj Moisés. A ebꞌ yin̈tilal vin̈aj Jonatán 
chiꞌ, ix ochn̈ej ebꞌ sacerdoteal dꞌa ebꞌ yin̈tilal Dan chiꞌ masanto ayic ix icꞌjibꞌat 
ebꞌ israel dꞌa chꞌoc chon̈abꞌil. 31 A jun yechel ix sbꞌo vin̈aj Micaía chiꞌ, a ix och 
sdiosaloc ebꞌ yin̈tilal Dan dꞌa masanil tiempo yacbꞌan ayecꞌ scajnubꞌ Dios dꞌa 
Silo.

A jun vin̈ levita yedꞌ ix yetbꞌeyum

19  1 Ayic mantalaj sreyal ebꞌ israel, ay jun vin̈ levita najattac yajcanbꞌat 
dꞌa tzalquixtac dꞌa yol yic Efraín. Ton̈ej scomon bꞌeyecꞌ vin̈. Ay jun 

ix aj Belén dꞌa yol yic Judá ix yicꞌ vin̈. 2  Palta ix mulan ix dꞌa yol scꞌabꞌ vin̈, 
yuj chiꞌ ix pax ix dꞌa spat vin̈ smam dꞌa Belén chiꞌ. Ayic toxo ix el schan̈il ujal 
yajecꞌ ix taꞌ, 3  ix cꞌochxi vin̈ levita chiꞌ smontejxi ix, talaj scotxi ix yedꞌ vin̈. 
Yedꞌnac jun vin̈ schecabꞌ vin̈ yedꞌ chavan̈ nocꞌ bꞌuru. Ix chaji vin̈ yuj ix dꞌa 
spat vin̈ smam chiꞌ. 4 An̈ejtonaꞌ ix chajipax vin̈ dꞌa tzalajcꞌolal yuj vin̈ smam 
ix chiꞌ. Ix yalan vin̈ smam ix chiꞌ to scan vin̈ yedꞌ ebꞌ. Yuj chiꞌ oxeꞌ cꞌual ix can 

vin̈ yedꞌ vin̈ schecabꞌ chiꞌ dꞌa spat vin̈ smam ix chiꞌ. Ix va ebꞌ, ix yucꞌan aꞌ ebꞌ, 
ix vaypax ebꞌ taꞌ. 5 Axo dꞌa schan̈il cꞌual jun, ix qꞌue vaan vin̈ dꞌa qꞌuin̈ibꞌalil 
yic smeltzaj ebꞌ vin̈ yalani. Ayic vanxo smeltzaj ebꞌ chiꞌ, ix yalan vin̈ sn̈iꞌ vin̈ 
chiꞌ dꞌay:

—Vaec junoc eyooch ichato chiꞌ tzex bꞌati yic vachꞌ ay eyip ol ex bꞌeyoc, 
xchi vin̈.

6 Yuj chiꞌ ix em cꞌojan ebꞌ svaꞌi, ix yucꞌan aꞌ ebꞌ, ix och tean vin̈ sn̈iꞌ vin̈ chiꞌ 
dꞌay to scan junocxo acꞌval vin̈ dꞌa tzalajcꞌolal. 7 Vachꞌchom ix qꞌue lin̈an vin̈ 
yic smeltzaj vin̈ snaani, palta ix ochxi tean vin̈ sn̈iꞌ vin̈ chiꞌ dꞌay, yuj chiꞌ ix 
canxi vin̈.

8  Axo dꞌa yoil cꞌual jun, ix qꞌue vaan vin̈ dꞌa qꞌuin̈ibꞌalil yic smeltzaji, palta 
ix ochxi tean vin̈ sn̈iꞌ vin̈ chiꞌ dꞌay yic svaꞌi, ichato chiꞌ smeltzaj vin̈ yic vachꞌ 
ay yip vin̈ sbꞌat dꞌa yoltac bꞌe. Ix va ebꞌ yacbꞌan van sqꞌue cꞌu. 9 Axo ix qꞌue 
vaan vin̈ yic smeltzaj ebꞌ yalani. Ix yalanxi vin̈ sn̈iꞌ vin̈ chiꞌ dꞌay to toxo ix 
qꞌue cꞌu, ix ochxi tean vin̈ dꞌa vin̈ yic scanxi vin̈ dꞌa junxo acꞌval chiꞌ dꞌa 
tzalajcꞌolal, axo dꞌa junxo cꞌu, sacbꞌi sbꞌat ebꞌ. 10 Palta axo pax vin̈ levita chiꞌ, 
majxo yal-laj scꞌol vin̈ ix can dꞌa junxo acꞌval chiꞌ, palta ix meltzajxon̈ej vin̈ 
yedꞌ ix ix chiꞌ yedꞌ vin̈ schecabꞌ vin̈ chiꞌ yedꞌ chavan̈ nocꞌ sbꞌuru vin̈ ayoch 
stzꞌuum. Ayic ix cꞌoch ebꞌ dꞌa yichan̈ Jebús, aton chon̈abꞌ Jerusalén, vanxo 
yem cꞌu. 11 Ix yalan vin̈ checabꞌ chiꞌ dꞌa vin̈ levita chiꞌ:

—¿Tas am xa chi, tato tzon̈ can dꞌa chon̈abꞌ Jebús tic dꞌa jun acꞌval tic? 
xchi vin̈.

12  Ix yalan vin̈ levita chiꞌ icha tic:
—Maay, max on̈ canlaj vayan̈ dꞌa junoc chon̈abꞌ to man̈oc ebꞌ quetisraelal 

cajan dꞌay. Ol on̈ bꞌatn̈ej masanto ol on̈ cꞌoch dꞌa chon̈abꞌ Gabaa. 13  A dꞌa 
Gabaa chiꞌ ol on̈ vayoc, ma dꞌa Ramá, xchi vin̈.

14  Ix bꞌatn̈ej ebꞌ. Vanxo sqꞌuicꞌbꞌi ix cꞌoch ebꞌ dꞌa Gabaa chiꞌ, dꞌa yol yic 
Benjamín. 15 Ix elcan ebꞌ dꞌa yol bꞌe, ix bꞌatcan ebꞌ dꞌa Gabaa. Ataꞌ ol vay ebꞌ 
snaani. Ix bꞌat em cꞌojan ebꞌ dꞌa mercado dꞌa jun chon̈abꞌ chiꞌ, yujto malaj 
mach ix acꞌan sposado ebꞌ.

16 Axo yic vanxo sqꞌue acꞌval ix ecꞌ jun vin̈ icham vinac spetoj dꞌa smunlajel. 
A dꞌa tzalquixtac dꞌa yol yic Efraín ay schon̈abꞌ vin̈, palta cajan vin̈ dꞌa Gabaa 
dꞌa scal ebꞌ yin̈tilal Benjamín dꞌa jun tiempoal chiꞌ. 17 Ayic ix yilanoch jun vin̈ 
levita chiꞌ vin̈ icham vinac chiꞌ, ix scꞌanbꞌan vin̈ icha tic:

—¿Bꞌajtil ex coti, bꞌajpax tzex bꞌati? xchi vin̈ dꞌa vin̈.
18  Ix tacꞌvi vin̈ levita chiꞌ icha tic:
—Ton̈ej tzon̈ ecꞌ dꞌa tic. Co petoj dꞌa Belén. Van co pax dꞌa co chon̈abꞌ najat 

dꞌa tzalquixtac dꞌa yol yic Efraín. Ix on̈ ecꞌ jayeꞌ cꞌual dꞌa Belén chiꞌ, axo 
ticnaic jun, van co bꞌat dꞌa scajnubꞌ Jehová, palta malaj junoc mach tzꞌacꞌan 
co posado dꞌa tic. 19 Ay yan̈ nocꞌ in bꞌuru tic, ay pax co vael yedꞌ ix vetbꞌeyum 
tic yedꞌ vin̈ in checabꞌ tic. Malaj tas syacꞌ palta dꞌayon̈, xchi vin̈.

20 Ix tacꞌvi vin̈ icham vinac chiꞌ dꞌa vin̈:
—Malaj tas tza naꞌ, a in ol vacꞌ masanil tas ol och eyuj, max yal in cꞌol tzex 

can dꞌa mercado tic dꞌa dꞌacꞌvalil tic, xchi vin̈.
21 Yuj chiꞌ ix yicꞌbꞌat ebꞌ vin̈ icham chiꞌ dꞌa spat, ix yacꞌan svael nocꞌ sbꞌuru 

vin̈ chiꞌ vin̈. Ix lajvi chiꞌ, ix sbꞌican yoc ebꞌ, ix va ebꞌ, ix yucꞌan a ebꞌ. 22  Yacbꞌan 
van stzalaj ebꞌ, ix ja n̈ilnaj juntzan̈ ebꞌ vin̈ puch vinac aj chon̈abꞌ chiꞌ dꞌa 

spatictac teꞌ pat chiꞌ. Ix och ijan ebꞌ spon̈ubꞌtan̈an och teꞌ puerta chiꞌ, ix yalan 
ebꞌ dꞌa vin̈ icham vinac chiꞌ:

—Aqꞌuelta jun vin̈ ix vaycan chiꞌ dꞌayach. Co gana squixtej vin̈, xchi ebꞌ 
vin̈.

23  Ix elta vin̈ aj pat chiꞌ, ix yalan vin̈ dꞌa ebꞌ:
—Maay ex vetanimail. Man̈ e na eyacꞌ chucal chiꞌ dꞌa jun vin̈ anima ayecꞌ 

posado tic dꞌayin. 24 Ina jun ix visil cobꞌesto yedꞌ pax jun ix ix yedꞌnac jun vin̈ 
vinac tic. A ebꞌ ix tic, syal vacꞌanel ebꞌ ix dꞌayex yic tze cꞌulan tas e gana chiꞌ 
dꞌa ebꞌ ix, palta man̈ e cꞌulej chucal chiꞌ dꞌa jun vin̈ tic, xchi vin̈.

25  Palta maj schalaj yabꞌ ebꞌ vin̈ tas ix yal vin̈ icham vinac chiꞌ. Ix 
spechanelta ix yetbꞌeyum vin̈ levita chiꞌ dꞌa yol calle. Ix yixtan ix ebꞌ vin̈ 
ix ecꞌ acꞌval, masanto ix sacbꞌi, ichato chiꞌ ix yactancan ix ebꞌ vin̈. 26 Vanxo 
sacbꞌi, ix bꞌat ix dꞌa spat vin̈ icham vinac bꞌaj ayecꞌ vin̈ yetbꞌeyum chiꞌ, axo yic 
cꞌoch ix dꞌa tiꞌ pat chiꞌ, ix telvi ix, ix cham ix. 27 Ayic ix qꞌue vaan vin̈ levita 
chiꞌ dꞌa qꞌuin̈ibꞌalil, ix sjacan spuertail teꞌ pat chiꞌ vin̈ yic smeltzaji. Ix yilan 
vin̈, pacꞌjabꞌecꞌ ix yetbꞌeyum vin̈ chiꞌ dꞌa tiꞌ pat chiꞌ, jichancanbꞌat scꞌabꞌ ix dꞌa 
yibꞌan̈ smarcoal stiꞌ teꞌ pat chiꞌ. 28  Ix yalan vin̈ dꞌa ix:

—Qꞌuean̈ vaan, con̈, xchi vin̈ dꞌa ix.
Palta majxo tacꞌvoclaj ix. Ix yicꞌanqꞌue van snivanil ix chiꞌ vin̈, ix yacꞌanqꞌue 

vin̈ dꞌa yibꞌan̈ nocꞌ bꞌuru, ix yicꞌanbꞌat vin̈ dꞌa spat. 29 Ayic ix cꞌoch vin̈ dꞌa 
spat chiꞌ, ix xicanbꞌat snivanil ix yetbꞌeyum vin̈ chiꞌ. Lajchaveꞌ ix yutej vin̈ 
xicanbꞌati. Ix laj yacꞌanbꞌat vin̈ dꞌa masanil yol smacbꞌen ebꞌ yetisraelal. 30 A 
masanil ebꞌ ix ilan jun chiꞌ, ix yalan ebꞌ:

—Yictax quelnaccot dꞌa Egipto, mantalaj bꞌaj ix quil junoc icha jun tic. 
Yovalil scham val co naanec tas ol co cꞌulejec yedꞌoc, xchi ebꞌ.

Ix och oval yedꞌ ebꞌ yin̈tilal Benjamín

20  1 Yuj chiꞌ ix smolbꞌan sbꞌa masanil ebꞌ israel dꞌa yichan̈ Jehová dꞌa 
Mizpa, junxon̈ej ix yutej spensar ebꞌ. Ix cot ebꞌ ay dꞌa yol smacbꞌen 

ebꞌ yin̈tilal Dan dꞌa norte, ebꞌ ay dꞌa Beerseba dꞌa sur yedꞌ ebꞌ ay dꞌa Galaad 
dꞌa stojolal bꞌaj sjavi cꞌu. 2  Masanil ebꞌ yajal yaj dꞌa junjun yin̈tilal ebꞌ israel 
schon̈abꞌ Dios, ayecꞌ molan ebꞌ taꞌ. Ay am 400 mil ebꞌ soldado yedꞌnacxo 
syamcꞌabꞌ yic oval. 3  (Ix yabꞌ specal ebꞌ yin̈tilal Benjamín to ix smolbꞌej sbꞌa 
ebꞌ yetisraelal ebꞌ dꞌa Mizpa.) Axo ebꞌ yajalil ebꞌ israel chiꞌ ix alani, tato ay 
ebꞌ ojtannac tas ix aj yuji jun chucal chiꞌ, syal yalan ebꞌ. 4 Axo vin̈ yetbꞌeyum 
ix chamnac chiꞌ ix alani:

—Ix in javi yedꞌ ix vetbꞌeyum chiꞌ dꞌa chon̈abꞌ Gabaa dꞌa yol yic Benjamín 
yic tzin vaycan taꞌ. 5 Axo dꞌa jun acꞌval chiꞌ, ix smolbꞌej sbꞌa ebꞌ vin̈ vinac ay 
dꞌa jun chon̈abꞌ chiꞌ dꞌa spatictac teꞌ pat bꞌaj ay in ecꞌ chiꞌ, yic tzin smilancham 
ebꞌ vin̈ yalani. Ix och ijan ebꞌ vin̈ yixtan ix vetbꞌeyum chiꞌ, masanto ix cham 
ix yuj ebꞌ vin̈. 6 Yuj chiꞌ ix vicꞌcot snivanil ix chiꞌ, ix in xicanbꞌati. Ix vacꞌanbꞌat 
dꞌa masanil yol co macbꞌen, yic vachꞌ tzeyil e masanil tas ix aj yoch jun nivan 
mul te chucxo pax tic. 7 Axo ticnaic yujto vetisraelal ex, a ex ol e naꞌa, ol 
eyalaꞌ tas ol aj jun tic, xchi vin̈.

8  Junxon̈ej ix yutej spensar ebꞌ smasanil, ix yalan ebꞌ icha tic:
—Malaj junoc on̈ tzon̈ pax dꞌa co pat masanto ol yal sbꞌa tas ol aj jun tic. 9 A 

ticnaic a tas sco cꞌulej to tzꞌoch suerte dꞌa co cal yic vachꞌ ol quilaꞌ mach on̈ ol 

on̈ bꞌat cacꞌ oval dꞌa chon̈abꞌ Gabaa chiꞌ. 10 Junjun vinac dꞌa scal lajlajun̈van̈ 
vinac dꞌa junjun in̈tilal scan dꞌa yibꞌan̈ sayan co vael a on̈ soldado on̈ tic. A 
on̈xo co masanil, ol on̈ bꞌat caqꞌuecꞌ spac dꞌa ebꞌ aj Gabaa yuj jun chucal ix 
scꞌulej ebꞌ chiꞌ, xchi ebꞌ.

11 Junxon̈ej ix yutej sbꞌa ebꞌ israel chiꞌ yic ix bꞌat ebꞌ yacꞌ oval dꞌa jun 
chon̈abꞌ chiꞌ. 12  Ix yacꞌanbꞌat schecabꞌ ebꞌ dꞌa masanil yol yic Benjamín. Ix ecꞌ 
yalan ebꞌ icha tic: Yelxo val te chuc tas ix scꞌulej jayvan̈ ebꞌ vinac aj Gabaa. 
13 Yuj chiꞌ a ticnaic, a juntzan̈ vinac ix cꞌulan chucal dꞌa e cal chiꞌ, iqꞌuequelta 
ebꞌ, tzeyacꞌanoch ebꞌ dꞌa yol co cꞌabꞌ yic sco milancham ebꞌ, icha chiꞌ ol aj 
satel jun chucal chiꞌ dꞌa co cal a on̈ israel on̈ tic, xchi ebꞌ.

Maj schalaj yabꞌ ebꞌ yin̈tilal Benjamín chiꞌ. 14 Palta to ix smolbꞌej sbꞌa ebꞌ 
soldado ebꞌ dꞌa Gabaa chiꞌ yic syacꞌan oval ebꞌ yedꞌ juntzan̈xo ebꞌ yetisraelal 
chiꞌ. 15  Ay am 26 mil ebꞌ soldado ix cot dꞌa juntzan̈ chon̈abꞌ dꞌa yol yic 
Benjamín chiꞌ, yedꞌnac syamcꞌabꞌ ebꞌ yic oval. Chꞌoc pax yaj 700 ebꞌ soldado 
te jelan, aj Gabaa chiꞌ ebꞌ. 16  A dꞌa scal masanil ebꞌ soldado chiꞌ, 700 ebꞌ to 
a dꞌa sqꞌuexan̈ sjulvaj yedꞌ chꞌan̈ mejmeech. Te tojol sjulvaj ebꞌ, vachꞌchom a 
junoc tas te xiꞌ sjul ebꞌ, palta syamchaj yuj ebꞌ. 17 Axo pax juntzan̈xo ebꞌ israel 
chiꞌ, ay am 400 mil ebꞌ soldado te cꞌajan dꞌa oval, malaj ebꞌ aj Benjamín chiꞌ 
dꞌa scal ebꞌ.

18  Ix bꞌat ebꞌ israel chiꞌ bꞌaj ayecꞌ scajnubꞌ Dios yic scꞌanbꞌan ebꞌ mach in̈tilal 
ebꞌ sbꞌabꞌlaj och yacꞌ oval yedꞌ ebꞌ yin̈tilal Benjamín chiꞌ. Ix yalan Jehová to 
a ebꞌ yin̈tilal Judá sbꞌabꞌlaj ochi. 19 Ix qꞌue vaan ebꞌ israel chiꞌ dꞌa qꞌuin̈ibꞌalil, 
ix bꞌat sbꞌoanqꞌue scampamento ebꞌ dꞌa yichan̈ chon̈abꞌ Gabaa chiꞌ. 20  Ix 
sbꞌoanoch sbꞌa ebꞌ dꞌa yichan̈ chon̈abꞌ chiꞌ yic syacꞌan oval ebꞌ. 21 Axo ebꞌ 
yin̈tilal Benjamín chiꞌ, ix elta ebꞌ dꞌa yol chon̈abꞌ chiꞌ. A dꞌa jun cꞌu chiꞌ, 
22 mil ebꞌ yetisraelal ebꞌ chiꞌ ix smilchamoc. 22-24 Yuj chiꞌ ix bꞌat ebꞌ israel 
chiꞌ dꞌa yichan̈ Jehová, cuscꞌolal yaj ebꞌ ix ecꞌ cꞌu, masanto ix qꞌuicꞌbꞌiemi. 
Ix lajvi chiꞌ ix scꞌanbꞌan ebꞌ dꞌa Jehová: ¿Tzam on̈ bꞌatxi cacꞌ oval yedꞌ ebꞌ 
quetisraelal yin̈tilal Benjamín? xchi ebꞌ. Ix yalan Jehová: Ixiquec, xchi dꞌa 
ebꞌ. Yuj chiꞌ ix yicꞌanxi yip ebꞌ, axo dꞌa junxo cꞌu ix bꞌat ebꞌ yacꞌxi oval yedꞌ 
ebꞌ yin̈tilal Benjamín chiꞌ. An̈ejaꞌ bꞌaj ix och ebꞌ dꞌa sbꞌabꞌelal, ataꞌ ix ochxi 
ebꞌ. 25 An̈ejaꞌ dꞌa junelxo chiꞌ, ix elixta ebꞌ yin̈tilal Benjamín chiꞌ yacꞌ oval yedꞌ 
ebꞌ. 18 mil soldado yetisraelal ebꞌ chiꞌ ix smilchamoc. 26 Yuj chiꞌ, ix bꞌatxi ebꞌ 
soldado smasanil yedꞌ masanil ebꞌ chon̈abꞌ dꞌa scajnubꞌ Dios. Ix ochxi ebꞌ dꞌa 
cuscꞌolal dꞌa yichan̈ Jehová. Pilan cꞌu maj va jabꞌoc ebꞌ. Ix sn̈usan silabꞌ ebꞌ, 
ix yacꞌanpax silabꞌ ebꞌ yic juncꞌolal.

27-28  A dꞌa jun tiempoal chiꞌ, a teꞌ scaxail strato Jehová, ayecꞌ teꞌ dꞌa scajnubꞌ 
Dios chiꞌ. A vin̈aj Finees yuninal vin̈aj Eleazar, yixchiquin vin̈aj Aarón ayoch 
sacerdoteal. Ix scꞌanbꞌan ebꞌ israel chiꞌ dꞌa Jehová tato syal yacꞌanxi oval 
chiꞌ ebꞌ yedꞌ ebꞌ yin̈tilal Benjamín chiꞌ, mato man̈xo. Ix yalan Jehová dꞌa ebꞌ: 
Aqꞌuec oval yedꞌ ebꞌ, a qꞌuicꞌan svacꞌoch ebꞌ dꞌa yol e cꞌabꞌ, xchi dꞌa ebꞌ.

29 Yuj chiꞌ ix bꞌat juntzan̈ ebꞌ soldado yic Israel scꞌubꞌejel sbꞌa dꞌa spatictac 
chon̈abꞌ Gabaa chiꞌ. 30 Axo juntzan̈xo ebꞌ, ix bꞌat ebꞌ yacꞌ oval yedꞌ ebꞌ soldado 
yic Benjamín chiꞌ. Ix sbꞌoanoch sbꞌa ebꞌ yic syacꞌan oval ebꞌ yedꞌ ebꞌ aj Gabaa 
chiꞌ, icha ix yutej sbꞌa ebꞌ dꞌa sbꞌabꞌelal yedꞌ dꞌa schaelal. 31 Ix elixta ebꞌ yic 
Benjamín chiꞌ dꞌa yol chon̈abꞌ chiꞌ yacꞌ oval yedꞌ ebꞌ. Najat ix cot ebꞌ yacꞌ oval 
yedꞌ ebꞌ yetisraelal chiꞌ. Ix to val yacꞌ ganar ebꞌ smilancham 30-xo ebꞌ israel 

dꞌa yol sbꞌeal Betel yedꞌ dꞌa yol sbꞌeal Gabaa yedꞌ bꞌaj man̈xa mach cajan. 
32  A val snaan ebꞌ to van yel ebꞌ yetisraelal ebꞌ chiꞌ dꞌay, van yacꞌan ganar ebꞌ 
snaani, icha ix yacꞌ ebꞌ dꞌa sbꞌabꞌelal yedꞌ dꞌa schaelal, palta ton̈ej ix stzꞌaquel 
sbꞌa ebꞌ soldado israel chiꞌ, yacbꞌan van scot ebꞌ dꞌa yoltac bꞌe najat dꞌa stiel 
chon̈abꞌ. 33 Ayic ix cꞌoch ebꞌ israel chiꞌ dꞌa slacꞌanil Baal-tamar, elan̈chamel ix 
sbꞌoxioch sbꞌa ebꞌ yacꞌ oval chiꞌ. Ix elpaxcot ebꞌ ix scꞌubꞌejel sbꞌa dꞌa spatictac 
chon̈abꞌ Gabaa chiꞌ. 34 Lajun̈eꞌ mil ebꞌ sicꞌbꞌilel dꞌa scal masanil soldado yic 
Israel ix och dꞌa chon̈abꞌ chiꞌ yacꞌ oval, yelcꞌolal ix te och yip oval chiꞌ. A ebꞌ 
yic Benjamín najat ix bꞌat chiꞌ, max snalaj ebꞌ tato van satel ebꞌ. 35 Yuj Jehová 
ix yacꞌ ganar ebꞌ israel chiꞌ dꞌa ebꞌ yic Benjamín chiꞌ. A dꞌa jun cꞌu chiꞌ, 25 mil 
yedꞌ 100-xo ebꞌ yin̈tilal Benjamín chiꞌ ix chami. Ichato chiꞌ ix yilanelta sbꞌa 
ebꞌ to van yacꞌji ganar ebꞌ.

36  Icha tic ix aj yoch oval chiꞌ. A dꞌa sbꞌabꞌelal, a ebꞌ soldado israel chiꞌ 
najat ix el ebꞌ dꞌa yichan̈ ebꞌ yic Benjamín chiꞌ, yujto yipcꞌolal yaj ebꞌ vin̈ ix 
scꞌubꞌejel sbꞌa dꞌa spatictac chon̈abꞌ Gabaa chiꞌ, yic satel jun chon̈abꞌ chiꞌ ebꞌ. 
37 Axo ebꞌ soldado ix scꞌubꞌejel sbꞌa chiꞌ, elan̈chamel ix och ebꞌ dꞌa yol chon̈abꞌ 
chiꞌ, ix smilancham masanil ebꞌ anima chiꞌ ebꞌ. 38  A ebꞌ ix scꞌubꞌejcanel sbꞌa 
chiꞌ, lajtiꞌ yaj ebꞌ yedꞌ ebꞌ soldado yetbꞌeyum ebꞌ to ayic ol och ebꞌ dꞌa yol 
chon̈abꞌ chiꞌ, ol yacꞌ checlaj qꞌue stabꞌil ebꞌ, yic vachꞌ snachajel yuj ebꞌ chiꞌ to 
toxo ix yacꞌ ganar jun chon̈abꞌ chiꞌ ebꞌ. 39 A val yic van yel ebꞌ israel dꞌa ebꞌ 
yin̈tilal Benjamín chiꞌ, ix yilan jun nivan tabꞌ chiꞌ ebꞌ, yuj chiꞌ ix meltzaj ebꞌ, 
ix stecꞌbꞌan sbꞌa ebꞌ dꞌa yichan̈ ebꞌ yin̈tilal Benjamín chiꞌ.

Toxo ix cham 30 ebꞌ yuj ebꞌ yic Benjamín chiꞌ, yuj chiꞌ ix snaꞌ ebꞌ yic 
Benjamín chiꞌ to van yacꞌan ganar ebꞌ, icha ix yacꞌ ebꞌ dꞌa sbꞌabꞌelal. 40 A val 
dꞌa jun rato chiꞌ ix qꞌue juyuyoc tabꞌ dꞌa chon̈abꞌ chiꞌ. Ayic ix yilanbꞌat ebꞌ yic 
Benjamín chiꞌ dꞌa spatic, juyuyi sqꞌue stabꞌil schon̈abꞌ ebꞌ chiꞌ dꞌa chaan̈. 41 Icha 
val chiꞌ ix aj stecꞌbꞌan sbꞌa ebꞌ israel dꞌa yichan̈ ebꞌ yic Benjamín chiꞌ, ix te 
xivqꞌue ebꞌ yic Benjamín chiꞌ, ix nachajel yuj ebꞌ to van yacꞌji ganar ebꞌ. 42  Yuj 
chiꞌ ix el lemnaj ebꞌ dꞌa yichan̈ ebꞌ israel chiꞌ, ix bꞌatcan ebꞌ bꞌaj sbꞌatcan sbꞌeal 
tzꞌinan luum, palta maxtzac yal-laj yel ebꞌ yujto ix yamji ebꞌ. Ix miljicham 
ebꞌ yuj ebꞌ israel tzꞌelta dꞌa yol schon̈abꞌ ebꞌ chiꞌ. 43 Ix oymaj ebꞌ israel chiꞌ dꞌa 
spatictac ebꞌ. Icha val chiꞌ ix aj yacꞌji ganar ebꞌ smasanil, ix pechji ebꞌ yuj ebꞌ 
bꞌaj syicꞌ yip ebꞌ anima masanto dꞌa stojolal bꞌaj sjavi cꞌu dꞌa Gabaa chiꞌ

44 Ataꞌ ix cham 18 mil ebꞌ yin̈tilal Benjamín chiꞌ. 45 Axo juntzan̈xo ebꞌ, ix bꞌat 
ebꞌ elelal dꞌa tzꞌinan luum dꞌa stojolal qꞌuen tenam scuch Rimón, palta oyeꞌ mil 
ebꞌ chiꞌ ix cham dꞌa yoltac bꞌe. Ix ochn̈ej ebꞌ israel chiꞌ dꞌa spatic ebꞌ ixto can chiꞌ, 
masanto dꞌa Gidom. Ix acꞌji ganar ebꞌ yuj ebꞌ israel chiꞌ. Chabꞌto mil ebꞌ soldado 
chiꞌ ix cham yuj ebꞌ israel chiꞌ. 46 Yuj chiꞌ a dꞌa jun cꞌu chiꞌ, 25 mil ebꞌ soldado 
yic Benjamín chiꞌ ix chami, aton ebꞌ soldado te jelan dꞌa oval. 47 Palta 600 to ebꞌ 
vin̈ ix bꞌatcan elelal dꞌa tzꞌinan luum. Chan̈eꞌ ujal ix aj ebꞌ vin̈ dꞌa qꞌuen tenam 
scuchan Rimón chiꞌ. 48 Axo ebꞌ israel ix bꞌat ebꞌ dꞌa masanil chon̈abꞌ dꞌa yol yic 
Benjamín chiꞌ, ix xicancham masanil anima ebꞌ yedꞌ masanil nocꞌ molbꞌetzal 
nocꞌ. Ix sn̈usanpaxtzꞌa junjun chon̈abꞌ ebꞌ yedꞌ masanil tastac ay dꞌay.

A ebꞌ ix ix ix och yetbꞌeyumoc ebꞌ yin̈tilal Benjamín

21  1 A masanil ebꞌ israel chiꞌ, ix yacꞌ stiꞌ ebꞌ dꞌa yichan̈ Jehová dꞌa Mizpa 
to malaj junoc ebꞌ ol yacꞌ yisil yetbꞌeyumoc ebꞌ yin̈tilal Benjamín. 

2  Ayic ix lajvi oval chiꞌ, ix smolan sbꞌa ebꞌ israel chiꞌ dꞌa yichan̈ Dios dꞌa 
scajnubꞌ, masanto ix qꞌuicꞌbꞌi, ix ocꞌ val ebꞌ sicꞌlabꞌil, ix yalan ebꞌ: 3  Mamin 
Jehová co Diosal ach, ¿tas val yuj ix javi jun tic dꞌa quibꞌan̈? ¿Tas val yuj van 
satel jun quin̈tilal a on̈ israel on̈ tic? xchi ebꞌ.

4  Axo  dꞌa junxo cꞌu, ix qꞌue vaan ebꞌ, ix sbꞌoanqꞌue jun altar ebꞌ, ix 
sn̈usantzꞌa silabꞌ ebꞌ dꞌa yichan̈ Jehová, ix yacꞌanpax silabꞌ ebꞌ yic juncꞌolal. 
5 Ix och ijan ebꞌ scꞌanbꞌan yabꞌi: ¿Mach ebꞌ quetchon̈abꞌ maj xidꞌecꞌ quedꞌoc dꞌa 
molchajel dꞌa yichan̈ Jehová dꞌa Mizpa? xchi ebꞌ. Yujto yacꞌnac stiꞌ ebꞌ, tato ay 
mach max bꞌat dꞌa jun molchajel chiꞌ, smiljichamoc.

6  Te cuscꞌolal yaj ebꞌ yuj tas ix scꞌulej ebꞌ yedꞌ ebꞌ yetisraelal yin̈tilal 
Benjamín chiꞌ. Ix och ijan ebꞌ yalani: A val dꞌa jun cꞌu tic ix satel jun in̈tilal 
dꞌa co cal. 7 ¿Tas vachꞌ sco cꞌulej yic tzꞌochxi yetbꞌeyum ebꞌ vin̈ ixto can chiꞌ? 
A on̈ tic ix cacꞌ co tiꞌ dꞌa yichan̈ Jehová to malaj junoc on̈ ol cacꞌ ebꞌ ix quisil 
yetbꞌeyumoc ebꞌ vin̈. 8  ¿Ay am ebꞌ quetisraelal maj xidꞌecꞌ quedꞌoc dꞌa Mizpa 
molchajel dꞌa yichan̈ Jehová? xchi ebꞌ.

Axo ix snaancot ebꞌ to a ebꞌ cajan dꞌa Jabes dꞌa yol yic Galaad, malaj junoc 
ebꞌ ix xidꞌecꞌ dꞌa molchajel chiꞌ. 9 Ayic ix avtaj lista, malaj junoc ebꞌ aj Jabes 
chiꞌ ix tacꞌvi. 10-11 Ayic ix yabꞌan jun chiꞌ ebꞌ chon̈abꞌ smasanil, ix schecanbꞌat 
12 mil soldado ebꞌ, yic bꞌat miljicham masanil ebꞌ aj Jabes chiꞌ, masanil ebꞌ 
vinac, ebꞌ unin yedꞌ masanil ebꞌ ix ix ayxo vinac scꞌumej. 12  A dꞌa scal masanil 
ebꞌ aj Jabes chiꞌ, ix ilchaj 400 ebꞌ ix cobꞌestac mantalaj vinac tzꞌecꞌ dꞌa spatic, 
ix icꞌjicot ebꞌ ix dꞌa campamento dꞌa Silo dꞌa yol yic Canaán. 13  Ix lajvi chiꞌ, 
masanil ebꞌ chon̈abꞌ chiꞌ, ix schecbꞌat yalumal ebꞌ dꞌa ebꞌ vin̈ yin̈tilal Benjamín 
aycanbꞌat scꞌubꞌejel sbꞌa dꞌa qꞌuen tenam scuchan Rimón, ix bꞌat icꞌchajcot ebꞌ 
vin̈ dꞌa juncꞌolal. 14  Yuj chiꞌ ix meltzajcot ebꞌ vin̈ aj Benjamín chiꞌ. Axo ebꞌ 
israel ix acꞌan ebꞌ ix cobꞌestac ix yicꞌcot ebꞌ dꞌa Jabes chiꞌ yetbꞌeyumoc ebꞌ. 
Palta ayto maj tzꞌacvoc yicꞌan yetbꞌeyum ebꞌ smasanil.

15  A masanil ebꞌ israel chiꞌ ix ocꞌ scꞌol ebꞌ yuj ebꞌ yin̈tilal Benjamín chiꞌ, 
yujto ix satjiel jun in̈tilal chiꞌ yuj Jehová. 16 Axo ebꞌ yajal yaj dꞌa cal chon̈abꞌ 
chiꞌ ix sc ꞌanbꞌej ebꞌ icha tic: ¿Tas val ol aj yilchajpax ebꞌ ix yetbꞌeyum 
juntzan̈xo ebꞌ vin̈ ix can tic, yujto masanil ebꞌ ix yetbꞌeyum ebꞌ vin̈, ix 
cham ebꞌ ix smasanil? 17 A yuj juntzan̈ ebꞌ vin̈ ixto can chiꞌ, yuj chiꞌ olto 
pitzvocchaan̈ jun in̈tilal tic, yic max satel dꞌa co cal a on̈ israel on̈ tic. 18  Palta 
a on̈ tic, max yal-laj cacꞌan ebꞌ ix quisil yic tzꞌoch yetbꞌeyumoc ebꞌ vin̈, yujto 
co masanil ix cacꞌ co tiꞌ dꞌa yichan̈ Dios to max cacꞌlaj ebꞌ ix quisil dꞌa ebꞌ 
vin̈, yuj chiꞌ a mach syacꞌ yisil, scotcan catabꞌ dꞌa yibꞌan̈. 19 Palta junjun abꞌil 
ay jun nivan qꞌuin̈ tzꞌoch dꞌa yichan̈ Jehová dꞌa Silo, aton jun ay dꞌa snorteal 
Betel, dꞌa stojolal bꞌaj tzꞌem cꞌu dꞌa bꞌe sbꞌat dꞌa Betel chiꞌ scꞌoch dꞌa Siquem, 
dꞌa stojolal sur yic Lebona, xchi ebꞌ.

20  A ebꞌ yajal yaj dꞌa scal ebꞌ israel chiꞌ, ix yalbꞌat jun lolonel tic ebꞌ dꞌa 
ebꞌ yin̈tilal Benjamín chiꞌ: Tzex bꞌat e cꞌubꞌejel e bꞌa dꞌa scaltac teꞌ uva dꞌa 
slacꞌanil Silo. 21 Vachꞌ tzeyutej e cꞌubꞌanel e bꞌa taꞌ, lista eyaji. Ayic ol eyilan 
yelta n̈ililoc ebꞌ ix cobꞌestac aj Silo chan̈al taꞌ, tzex elta bꞌaj cꞌubꞌan ex chiꞌ, 
tzeyicꞌancot junjunoc ebꞌ ix eyetbꞌeyumoc. Slajvi chiꞌ tzex paxcan dꞌa e 
chon̈abꞌ. 22  Tato ol javoc ebꞌ vin̈ smam, ma ebꞌ vin̈ snulej ebꞌ ix cobꞌestac chiꞌ 
yal dꞌayon̈, ol calan dꞌa ebꞌ: Sco cꞌan nivancꞌolal dꞌayex dꞌa spatic ebꞌ vin̈, 
yujto maj ilchaj yetbꞌeyum ebꞌ vin̈ smasanil cuuj, ayic ix och oval dꞌa Jabes. 

An̈ejtonaꞌ, tic val man̈oc ex ix eyacꞌ ebꞌ ix dꞌa ebꞌ vin̈, yuj chiꞌ max ochlaj e 
mul bꞌaj ix eyacꞌ e tiꞌ, xco cham dꞌa ebꞌ, xchi ebꞌ yajalil Israel chiꞌ.

23  Ix schaan scꞌol ebꞌ vin̈ yic Benjamín chiꞌ scꞌulan icha ix alchaj chiꞌ. Yuj 
chiꞌ junjun ebꞌ vin̈ ix yicꞌbꞌat junjun ebꞌ ix cobꞌestac chiꞌ ayic van schan̈alvi 
ebꞌ ix. Ix yicꞌanbꞌat ebꞌ ix ebꞌ vin̈ dꞌa elan̈chamel dꞌa schon̈abꞌ, ix sbꞌoanxiqꞌue 
schon̈abꞌ ebꞌ vin̈ chiꞌ yic scajnajxi ebꞌ vin̈ taꞌ.

24 An̈ejaꞌ juntzan̈xo ebꞌ vin̈ yetisraelal ebꞌ vin̈ chiꞌ, ix meltzajpax junjun ebꞌ 
vin̈ dꞌa sluum yedꞌ dꞌa spat.

25 A dꞌa jun tiempoal chiꞌ mantalaj sreyal ebꞌ israel, junjun ebꞌ scꞌulej icha 
tas snibꞌej. 

Ix bꞌat vin̈aj Elimelec yedꞌ yal yuninal dꞌa Moab

1  1 Ayic ayoch ebꞌ juez yajalil dꞌa chon̈abꞌ Israel, ix javi jun nivan vejel dꞌa 
chon̈abꞌ chiꞌ. A dꞌa jun tiempoal chiꞌ, ay jun vin̈ aj chon̈abꞌ Belén dꞌa yol 

yic Judá, ix bꞌat cajnaj vin̈ yedꞌ ix yetbꞌeyum yedꞌ chavan̈ yuninal dꞌa yol yic 
Moab yuj jun vejel chiꞌ. 2-4 A jun vin̈ chiꞌ, Elimelec sbꞌi vin̈, axo ix yetbꞌeyum 
vin̈, Noemí sbꞌi ix. Axo ebꞌ vin̈ yuninal vin̈ chiꞌ, aton vin̈aj Mahlón yedꞌ 
vin̈aj Quelión. Aj Efrata ebꞌ, Belén pax sbꞌi. Ix bꞌatcan cajan ebꞌ dꞌa yol yic 
Moab chiꞌ. Lajun̈eꞌ abꞌil ix ecꞌ ebꞌ taꞌ. Yacbꞌan ayecꞌ ebꞌ chiꞌ taꞌ, ix cham vin̈aj 
Elimelec yetbꞌeyum ix Noemí chiꞌ, ix can ix yedꞌ chavan̈ ebꞌ vin̈ yuneꞌ chiꞌ. 
Ix lajvi chiꞌ, ix och yetbꞌeyum ebꞌ vin̈ schavan̈il. Ix yicꞌlaj sbꞌa ebꞌ vin̈ yedꞌ 
chavan̈ ebꞌ ix aj Moab chiꞌ, jun ix scuch Orfa, axo junxo ix scuch Rut. 5 Axo ix 
aji, ix champax vin̈aj Mahlón yedꞌ vin̈aj Quelión chiꞌ, yuj chiꞌ ix can ix Noemí 
schꞌocoj, yujto ix cham ebꞌ vin̈ yuneꞌ ix chiꞌ, ix champax vin̈ yetbꞌeyum ix.

Ix meltzaj ix Noemí yedꞌ ix Rut dꞌa Belén
6  Axo ix yabꞌan ix Noemí chiꞌ to ix ocꞌxi scꞌool Jehová dꞌa chon̈abꞌ Israel, 

man̈xalaj vejel taꞌ. 7 Yuj chiꞌ ix meltzaj ix dꞌa Judá yedꞌ chavan̈ ebꞌ ix yalibꞌ chiꞌ. 
8  Ayic van scot ebꞌ ix dꞌa yoltac bꞌe, ix yalan ix dꞌa ebꞌ ix yalibꞌ chiꞌ icha tic:

—A ticnaic, paxan̈ec dꞌa spat e mam e nun. A Jehová ol och eyedꞌoc yujto 
vachꞌn̈ej ix eyutej e bꞌa dꞌayin yedꞌ dꞌa ebꞌ vin̈ vuneꞌ. 9 Aocabꞌ Jehová ol och 
eyedꞌoc yic ol ochxoc eyetbꞌeyum, vachꞌn̈ej ol aj eyajxiecꞌ dꞌa e pat, xchi ix.

Ix tzꞌubꞌanelta stiꞌ ebꞌ ix yalibꞌ ix chiꞌ, ix syamanoch ebꞌ ix yoqꞌui. 10  Ix 
yalan ebꞌ ix icha tic:

A Yabꞌixal Ix

RUT
Rut sbꞌi jun libro tic, yujto a dꞌay syalcot yabꞌixal jun ix ix scuchan Rut dꞌa stiempoal 

ebꞌ juez. A ix Rut chiꞌ, aj Moab ix, yicꞌlajnac sbꞌa ix yedꞌ jun vin̈ aj Israel. Ayic scham 
vin̈ yetbꞌeyum ix chiꞌ, vachꞌ yutej spensar ix dꞌa ix yalibꞌ. Yacꞌanoch sbꞌa ix aj chon̈abꞌil 
bꞌaj cajan ix yalibꞌ chiꞌ. Yacꞌanpaxoch sbꞌa ix dꞌa yol scꞌabꞌ sDiosal ix yalibꞌ chiꞌ, aton 
sDiosal Israel. Yuj sbꞌeybꞌal ix chiꞌ, a jun vin̈ bꞌeyum och yetbꞌeyumoc ix. A jun vin̈ 
chiꞌ, ayto yuj sbꞌa vin̈ yedꞌ vin̈ yetbꞌeyum ix chamnac chiꞌ, yujto icha chiꞌ yalan sley 
ebꞌ israel chiꞌ. Yuj bꞌaj yicꞌnac sbꞌa ix yedꞌ jun vin̈ chiꞌ, cannac ix dꞌa stzolal ebꞌ smam 
yicham vin̈aj rey David. A pax taꞌ cotnac ebꞌ smam yicham Jesús. Ayic scheclaj jun ix 
chꞌoc chon̈abꞌil chiꞌ dꞌa stzolal ebꞌ smam yicham Jesús, ichato tzꞌicꞌjichaan̈ juntzan̈xo 
chꞌoc nacional yedꞌ juntzan̈xo anima chꞌoc yilji. Chꞌoxnabꞌil yaj ix Rut chiꞌ to a mach 
syacꞌoch scꞌool dꞌa Dios, scꞌanabꞌajan tas syalaꞌ, chabꞌil yuuj. A Dios malaj sqꞌuexan̈il 
ebꞌ anima dꞌa yol sat.
 



 

* 1.20 Noemí syalelcꞌochi “te nibꞌabꞌil”. Axo Mara syalelcꞌochi “cꞌaꞌ”. 

—Max on̈ canlaj. Ol on̈ bꞌat edꞌoc dꞌa a chon̈abꞌ chiꞌ, xchi ebꞌ ix.
11 Ix yalanxi ix dꞌa ebꞌ ix:
—Ex valibꞌ, paxan̈ec dꞌa e pat. ¿Tasto val yuj tzex och tzacꞌan vuuj? Malaj 

vuneꞌ toxo tzꞌaji yic tzeyicꞌlan e bꞌa yedꞌoc. 12  Yuj chiꞌ ixiquec, paxan̈ec dꞌa e 
pat. Yujto a in tic, chichim inxo, man̈xo ol ochlaj vetbꞌeyum. Vachꞌchom sval 
ticnaic to a dꞌa jun acꞌval tic ol och vetbꞌeyum, olto aljoc vuneꞌ, ta xin chi, 
13  ¿palta tom olto e tan̈vej sqꞌuibꞌ ebꞌ vin̈, yic ol eyicꞌan e bꞌa yedꞌ ebꞌ vin̈? 
¿Tom yujn̈ej e tan̈vani, man̈xo ol och eyetbꞌeyum? Maay ex valibꞌ, man̈ ol 
yal-laj icha chiꞌ. A in tic, victaxon yaj yaelal ix yacꞌcot Jehová dꞌa vibꞌan̈. Ol 
am in te cus eyuuj tato ol vilaꞌ to ol eyabꞌ syail, xchi ix dꞌa ebꞌ ix yalibꞌ chiꞌ.

14  Ix ochxi ijan ebꞌ ix yoqꞌui. Ix lajvi chiꞌ, axo ix Orfa ix tzꞌubꞌancanelta 
stiꞌ ix, ix meltzaj ix. Axo pax ix Rut jun, ix cann̈ej ix yedꞌ ix. 15 Ix yalanxi ix 
Noemí chiꞌ dꞌa ix Rut chiꞌ icha tic:

—Tzam ilaꞌ to a ix a muꞌ toxo ix pax ix dꞌa schon̈abꞌ yedꞌ dꞌa sdiosal, ixic 
pax a ach tic, xchi ix.

16 Ix tacꞌvi ix Rut chiꞌ icha tic:
—Man̈ ach och ijan alan dꞌayin yic tzach vactejcani. Yaln̈ej bꞌaj ol ach 

bꞌatoc, ol in bꞌatn̈ej edꞌoc. A bꞌaj ol ach ajoc, ataꞌ ol in aj pax edꞌoc. A a 
chon̈abꞌ, a ol och in chon̈abꞌoc, a a Diosal, a ol ochpax in Diosaloc. 17 A bꞌaj 
ol ach chamoc, ataꞌ ol in champaxoc, ataꞌ ol in mucnajoc. Yacꞌocabꞌ in yaelal 
Jehová tato tzach vactejcani, masanto a chamel ol icꞌan co pojan co bꞌa, xchi 
ix Rut chiꞌ.

18  Axo ix yilan ix Noemí chiꞌ to ay val och dꞌa scꞌol ix Rut chiꞌ sbꞌat yedꞌoc, 
man̈xalaj tas ix yal ix dꞌa ix. 19 Ix bꞌeyxicot ebꞌ ix schavan̈il, masanto ix javi 
ebꞌ ix dꞌa Belén.

Ayic ix javi ebꞌ ix taꞌ, masanil ebꞌ anima ay taꞌ ix te sat scꞌol ebꞌ. Ix yalan 
ebꞌ ix ix icha tic:

—¿Mantoc a ix Noemí tic? xchi ebꞌ ix.
20 Yuj chiꞌ ix tacꞌvi ix dꞌa ebꞌ ix icha tic:
—Man̈xo eyal Noemí dꞌayin, palta Mara * tzeyacꞌ in bꞌiej, yujto a Dios Syal 

Yuj Smasanil, aꞌ ix acꞌan in yaelal. 21 Ayic ix in bꞌat dꞌa tic, man̈ jantacoc tas 
ay dꞌayin, axo yic tzin meltzaj tic, man̈xalaj jabꞌoc. Icha chiꞌ ix el dꞌa scꞌool 
Jehová sjavi dꞌa vibꞌan̈, ¿tasto val yuj tzeyal Noemí chiꞌ dꞌayin yujto toxo ix 
ja dꞌa vibꞌan̈ vabꞌan syail yuj Dios Syal Yuj Smasanil? xchi ix.

22  Ichaton chiꞌ ix aj sjavi ix Noemí yedꞌ ix Rut dꞌa Belén chiꞌ, spetoj ebꞌ ix dꞌa 
yol yic Moab. A ix javi ebꞌ ix chiꞌ, van val syamchajoch sjochchaj ixim cebada.

Ix xidꞌecꞌ ix Rut sicꞌoj jolom cebada

2  1  Ay jun vin̈ scuchan Booz, ayto yuj sbꞌa vin̈ yedꞌ vin̈aj Elimelec 
yetbꞌeyumcan ix Noemí chiꞌ. Te bꞌeyum vin̈, nivan yelcꞌoch vin̈ dꞌa 

schon̈abꞌ chiꞌ.
2  Ix yal ix Rut chiꞌ dꞌa ix Noemí icha tic:
—Tzin tevi dꞌayach, comonoc tzin a chabꞌati, bꞌat vilaꞌ talaj ay bꞌaj van 

sjochchaj ixim cebada, talaj scha scꞌol ebꞌ vin̈ aj munlajel chiꞌ tzin sicꞌ jayeoc 
sjolom quic dꞌa spatictac ebꞌ vin̈, xchi ix.

—Ixic, xchi ix.
3  Ix bꞌat ix Rut chiꞌ bꞌaj van sjochchaj ixim cebada chiꞌ, ix och ijan ix sicꞌan 

ixim scan yuj ebꞌ vin̈ sjochan ixim chiꞌ. Cꞌocbꞌil val a jun munlajel bꞌaj ix 
cꞌoch ix chiꞌ yic vin̈aj Booz, aton jun vin̈ ayto yuj sbꞌa yedꞌ vin̈ xilbꞌa Elimelec 
chiꞌ. 4 Ayic van sicꞌan ixim ix, ix cꞌoch vin̈aj Booz chiꞌ, spetoj vin̈ dꞌa Belén. Ix 
yalan vin̈ dꞌa ebꞌ smunlajvum chiꞌ icha tic:

—Aocabꞌ Jehová ayoch eyedꞌoc, xchi vin̈.
—Yacꞌocabꞌ svachꞌcꞌolal Jehová dꞌayach, xchi ebꞌ munlajvum chiꞌ dꞌa vin̈.
5 Ix scꞌanbꞌan vin̈ dꞌa vin̈ ayoch yil ebꞌ smunlajvum chiꞌ:
—¿Mach ay yic jun ix cobꞌes chiꞌ? xchi vin̈.
6 Ix tacꞌvi vin̈:
—Aton jun ix aj Moab ix javi yedꞌ ix Noemí. 7 Ix scꞌan spermiso ix dꞌayin yic 

tzꞌecꞌ ix dꞌa scal ixim jochbꞌilxo, yic sicꞌanchaan̈ ixim scan yuj ebꞌ munlajvum 
tic ix. Atax dꞌa qꞌuin̈ibꞌalil ix javi ix, max och vaan ix sicꞌanchaan̈ ixim, ato 
val yicꞌan yip ix tic, xchi vin̈.

8  Yuj chiꞌ, ix yalan vin̈aj Booz chiꞌ dꞌa ix Rut chiꞌ icha tic:
—Ach ix, abꞌ tas ol valaꞌ: Man̈xo ach bꞌat a sicꞌchaan̈ ixim cebada tic dꞌa yic 

junocxo mach, palta canan̈ yedꞌ ebꞌ ix in checabꞌ tic. 9 A yedꞌ ebꞌ ix ol ach bꞌat 
bꞌaj sjochvi cebada ebꞌ vin̈ in munlajvum tic. Toxo ix val dꞌa ebꞌ vin̈ to malaj 
tas syal ebꞌ vin̈ dꞌayach. Ayic stacji a tiꞌ, syal icꞌanelta aꞌ ucꞌ dꞌa yol chꞌubꞌ bꞌaj 
syiqꞌuelta yic ebꞌ vin̈ in munlajvum chiꞌ, xchi vin̈ dꞌa ix.

10 Ayic ix yabꞌan ix icha chiꞌ, ix em n̈ojan ix dꞌa sat luum, ix yalan ix dꞌa 
vin̈ icha tic:

—¿Tas yuj te vachꞌ tzutej a cꞌool dꞌayin, ina to a in tic chꞌoc chon̈abꞌil in? 
xchi ix.

11 Ix tacꞌvi vin̈ dꞌa ix icha tic:
—Yujto ix vabꞌ masanil tas ix a cꞌulej dꞌa ix alibꞌ atax yic ix cham vin̈ 

etbꞌeyum, ix actejcan a mam a nun yedꞌ a chon̈abꞌ bꞌaj aljinac ach, ix ach 
ja dꞌa co chon̈abꞌ to man̈ ojtacoctaxon tic. 12  Aocabꞌ Jehová co Diosal a on̈ 
israel on̈ tic tzꞌacꞌan spac dꞌayach yuj tas ix a cꞌulej chiꞌ, syacꞌan svachꞌcꞌolal 
dꞌayach, aton co Diosal bꞌaj ix ach javi a col a bꞌa tic, xchi vin̈.

13  Ix tacꞌvi ix icha tic:
—Mamin, ste tzalaj in cꞌool yuj tas tzal tic dꞌayin, te vachꞌ tzutej a cꞌool 

dꞌayin vachꞌchom man̈ in lajanoc yedꞌ junoc ebꞌ ix a checabꞌ tic, xchi ix.
14 Ayic ix cꞌoch yorail sva ebꞌ, ix yavtejcot ix Rut chiꞌ vin̈ vael, ix yalan̈ vin̈ 

icha tic:
—Cotan̈, vaꞌan̈ quedꞌoc. Labꞌejem ixim a pan chiꞌ dꞌa scal vinagre tic, xchi 

vin̈.
Ix em cꞌojan ix dꞌa stzꞌey ebꞌ munlajvum chiꞌ, ix yacꞌan ixim maybꞌil cebada 

vin̈ dꞌa ix, yic scꞌux ix yedꞌ svael chiꞌ. Ix va ix masanto ix bꞌudꞌji ix, ayto maj 
lajvilaj yuj ix. 15 Ayic ix bꞌatxi ix sicꞌoj cebada chiꞌ, ix yalan vin̈aj Booz chiꞌ dꞌa 
ebꞌ vin̈ smunlajvum chiꞌ icha tic:

—A ixim somchajbꞌat dꞌa scal ixim manojaxo yaj chiꞌ, syal sicꞌan ixim ix. 
Man̈ eyacꞌ qꞌuixvelal ix. 16 Syal eyactancan junjunoc ixim manojaxo yaj chiꞌ 
yic sicꞌchaan̈ ixim ix. Man̈ e tumej ix, xchi vin̈.

17 Axo yic vanxo yem cꞌu, ix yactan ix sicꞌan ixim, ix smacꞌanel ixim ix, ay 
am oxeoc almul ixim ix yicꞌ ix. 18  Ix lajvi chiꞌ, ix meltzaj ix dꞌa yol chon̈abꞌ 

* 2.20 Scha sbꞌa jun tic yedꞌ tas syal dꞌa Levítico 25.25. 

chiꞌ, ix schꞌoxan ix dꞌa ix yalibꞌ chiꞌ jantac ixim ix yicꞌ ix. Yedꞌnac pax ixim 
maybꞌil cebada chiꞌ ix dꞌa ix yalibꞌ chiꞌ, aton ixim maj lajvoclaj scꞌuxan ix chiꞌ.

19 Ix scꞌanbꞌan ix yalibꞌ ix chiꞌ dꞌay: ¿Mach ay yic bꞌaj ach xidꞌecꞌ chiꞌ? 
¿Bꞌajtil ix a sicꞌ ixim cebada tic? Yacꞌocabꞌ svachꞌcꞌolal Jehová dꞌa yibꞌan̈ jun 
mach vachꞌ ix yutej sbꞌa chiꞌ dꞌayach, xchi ix.

Ix yalan ix Rut chiꞌ icha tic:
—A jun vin̈ ay yic bꞌaj in xidꞌecꞌ chiꞌ, Booz sbꞌi vin̈, xchi ix.
20 Ix yalanxi ix yalibꞌ ix chiꞌ icha tic:
—Yacꞌocabꞌ svachꞌcꞌolal Jehová dꞌa yibꞌan̈ vin̈aj Booz chiꞌ, yujto vachꞌ syutej 

spensar vin̈ dꞌayon̈ a on̈ pitzan on̈ tic, icha yutejnac spensar vin̈ dꞌa ebꞌ vin̈ 
co chamnac.

Ix yalanxi ix:
—A vin̈ chiꞌ te ayto cuj co bꞌa yedꞌ vin̈, yuj chiꞌ smoj ton scolvaj vin̈ dꞌayon̈, 

xchi ix. *
21 Ix yalan ix Rut chiꞌ icha tic:
—Ix yalpax vin̈ dꞌayin icha tic: Syal a cotn̈ej a sicꞌ ixim, an̈ej yedꞌ ebꞌ ix in 

checabꞌ tic tzach bꞌati, masanto ol lajvoc munlajel tic, xchi vin̈ dꞌayin, xchi ix.
22  Ix tacꞌvi ix yalibꞌ ix chiꞌ: Vachꞌ jun ach valibꞌ, vachꞌ tato tzach bꞌatn̈ej yedꞌ 

ebꞌ ix schecabꞌ vin̈ chiꞌ, max ach bꞌatlaj dꞌa junocxo chꞌoc, yic vachꞌ malaj 
mach tzach tzuntzani, xchi ix.

23  Yuj chiꞌ ix bꞌatn̈ej ix Rut yedꞌ ebꞌ ix schecabꞌ vin̈aj Booz chiꞌ, masanto ix 
lajvi sjochchaj ixim cebada yedꞌ ixim trigo. Ayn̈ejecꞌ ix Rut yedꞌ ix yalibꞌ chiꞌ.

A svachꞌcꞌolal vin̈aj Booz

3  1 Ay jun cꞌu ix yal ix Noemí dꞌa ix yalibꞌ chiꞌ icha tic:
—Ach Rut, smoj tzin say junoc etbꞌeyum nu yic vachꞌ tzalajcꞌolal tzach 

aji. 2  A vin̈aj Booz, vin̈ ay schecabꞌ ebꞌ ix junn̈ej ix ach munlaj chiꞌ yedꞌoc, te 
ayto cuj co bꞌa yedꞌ vin̈. A dꞌa jun acꞌval tic ol bꞌat vin̈ acꞌojel matzꞌil cebada. 
3  A ticnaic, icha tic ol a cꞌulej: Bꞌiquel a bꞌa, tzacꞌanecꞌ perfume dꞌayach, a 
a pichul vachꞌ tzacꞌochi, tzach bꞌat bꞌaj ayecꞌ vin̈ chiꞌ, palta man̈ a comon 
chꞌoxej a bꞌa ayic manto lajvi sva vin̈. 4  Ton̈ej tzilaꞌ bꞌajtil tzꞌecꞌ jichan vin̈ 
svayi, slajvi chiꞌ tzach ecꞌ jichan dꞌa yoctac vin̈, tzacꞌanqꞌue stiꞌ scꞌuꞌ vin̈ dꞌa 
yoctac chiꞌ dꞌa ibꞌan̈. Axo vin̈ ol alanoc tas ol a cꞌulej, xchi ix Noemí chiꞌ.

5 Ix tacꞌvi ix Rut chiꞌ icha tic:
—Ol in cꞌanabꞌajej masanil tas ix al tic, xchi ix.
6  Yuj chiꞌ ix bꞌat ix bꞌaj smunlaj vin̈aj Booz chiꞌ, ix scꞌanabꞌajej ix icha 

ix aj yalan ix yalibꞌ chiꞌ. 7 Ayic ix lajvi sva vin̈aj Booz chiꞌ yedꞌ yucꞌan aꞌ, 
te tzalajcꞌolal ix aj vin̈. Ix lajvi chiꞌ ix ecꞌ jichan vin̈ svay dꞌa slacꞌanil bꞌaj 
cun̈anecꞌ ixim sat cebada chiꞌ. Axo yic ix qꞌue acꞌval, te cꞌojancꞌolal ix aj 
scꞌoch ix Rut chiꞌ, ix yicꞌanchaan̈ scꞌuꞌ vin̈ ix dꞌa yoctac, ix ecꞌ jichan ix svay 
taꞌ. 8  Axo dꞌa chimilacꞌval ix qꞌue jucnaj vin̈, ix sutmaj vin̈ bꞌaj vaynac chiꞌ, 
axo ix yabꞌan vin̈ to ay jun ix ix jichanecꞌ dꞌa yoctac chiꞌ.

9 —¿Mach ach? xchi vin̈.
—A in Rut in a checabꞌ in. A ach tic, smoj tzach colvaj dꞌayin, yujto te ayto 

uj a bꞌa yedꞌ vin̈ vetbꞌeyum chamnac, xchi ix.

10 —Yacꞌocabꞌ svachꞌcꞌolal Jehová dꞌayach. A ticnaic, ix nachajel vuuj chajtil 
to vachꞌ a pensar, yujto tza nibꞌej sbꞌinajcan vin̈ etbꞌeyum chamnac. Qꞌuinaloc 
ta man̈ ichocta, syal icꞌan a bꞌa yedꞌ junocxo vin̈ to quelemto, vachꞌchom 
mebꞌaꞌ, ma bꞌeyum, an̈ej tato syal a cꞌool, palta maj a cꞌulej icha chiꞌ. 11 Man̈ 
acꞌ pensar, yujto a dꞌa yol co chon̈abꞌ tic, ojtacabꞌilxo to vachꞌ a bꞌinaji, yuj 
chiꞌ ol in cꞌanabꞌajej masanil tas tzal tic. 12  Yeltoni ayto vuj in bꞌa edꞌoc, palta 
ayto val junxo vin̈ te ayto uj a bꞌa yedꞌoc dꞌa vichan̈. 13  Canan̈ dꞌa tic dꞌa jun 
acꞌval tic. Ato qꞌuicꞌan svalaꞌ, tato scha scꞌol vin̈ chiꞌ ach yicꞌan icha sleyal. 
Tato icha chiꞌ, vachꞌ toni. Tato man̈ ol yal scꞌol vin̈ jun, svacꞌ in tiꞌ dꞌa yichan̈ 
Jehová ach vicꞌani. Vayan̈ ticnaic, axo yic ol sacbꞌoc, ol ach paxoc, xchi vin̈.

14 Yuj chiꞌ ix vaycan ix dꞌa yoctac vin̈aj Booz chiꞌ dꞌa jun acꞌval chiꞌ. Ayto 
sacbꞌi ix qꞌue vaan ix, yujto ix yal vin̈ dꞌa ix to malajocabꞌ mach tzꞌilani to ay 
junoc ix ix, ix ulecꞌ bꞌaj smunlaj vin̈ chiꞌ.

15 Ix yalan vin̈ dꞌa ix icha tic:
—Iqꞌuel a xotil chiꞌ, tza pixan sn̈iꞌ cꞌapac, xchi vin̈ dꞌa ix.
Ayic yambꞌil sn̈iꞌ cꞌapac xotil ix chiꞌ yuuj, ix secanem ixim cebada vin̈ dꞌa 

yool, ay am vaqueoc almul ixim ix yaqꞌuem vin̈. Ix schelanqꞌue vin̈ dꞌa sjolom 
sjen̈jabꞌ ix, ix yicꞌanbꞌat ixim ix dꞌa chon̈abꞌ chiꞌ.

16 Axo ix cꞌoch ix dꞌa ix yalibꞌ chiꞌ, ix scꞌanbꞌan ix:
—¿Tas ix a cꞌulej nu? xchi ix.
Ix yalan ix Rut chiꞌ tas ix yal vin̈aj Booz chiꞌ icha tic:
17 —A masanil ixim cebada tic ix yacꞌ vin̈ dꞌayin. Ix yalanpax vin̈ to max 

yal in javi dꞌayach tato malaj jabꞌoc tas vedꞌnac, xchi ix.
18  Ix yalan ix yalibꞌ ix chiꞌ:
—A ticnaic jun nu, tan̈vej tas ol ajelcꞌoch jun tic. Man̈ ol ecꞌ tiempo yuj vin̈. 

Ol sbꞌo yaj vin̈ ticnaic, xchi ix dꞌa ix Rut chiꞌ.

Ix yicꞌlaj sbꞌa vin̈aj Booz yedꞌ ix Rut

4  1 Axo yic ix sacbꞌi, ix bꞌat em cꞌojan vin̈aj Booz chiꞌ dꞌa stiꞌ spuertail 
chon̈abꞌ bꞌaj smolbꞌejtaxon sbꞌa ebꞌ anima. Junanto val rato chiꞌ, ix elul 

vin̈ te ayto yuj sbꞌa yedꞌ vin̈ xilbꞌa Elimelec chiꞌ, aton jun vin̈ ix yal vin̈aj Booz 
chiꞌ dꞌa ix Rut.

Ix yalan vin̈aj Booz chiꞌ dꞌa vin̈:
—Ochan̈ vaan to ol on̈ lolon jabꞌoc, xchi vin̈.
Ix scꞌanabꞌajej vin̈ chiꞌ yoch vaan, ix em cꞌojan vin̈. 2  Ix lajvi chiꞌ ix 

yavtancot lajun̈van̈ ebꞌ vin̈ yichamtac vinaquil chon̈abꞌ vin̈aj Booz chiꞌ, ix 
yalan vin̈ dꞌa ebꞌ vin̈ to tzꞌem cꞌojan junoc rato ebꞌ vin̈ yedꞌ vin̈. Ix em cꞌojan 
ebꞌ vin̈ bꞌian. 3 Ix yalan vin̈aj Booz chiꞌ dꞌa vin̈ ayto yuj sbꞌa yedꞌ ebꞌ chiꞌ icha 
tic:

—A ix Noemí ix meltzajxicot dꞌa Moab, snibꞌej ix schon̈el jabꞌoc slum vin̈ 
cucꞌtac xilbꞌa Elimelec. 4 Yuj chiꞌ sval dꞌayach talaj tza manel luum. Tato tzicꞌ 
luum, dꞌa val yichan̈ ebꞌ testigo tic yedꞌ ebꞌ vin̈ yichamtac vinaquil chon̈abꞌ 
tic, tzalancani to tzicꞌ luum. Yujto a ach tic smoj icꞌan luum. Tato max a 
mancan lum jun, al dꞌayin ticnaic, yujto a in tic schabꞌilxo macan̈ vaji, malaj 
junocxo syal smanan luum, xchi vin̈aj Booz chiꞌ.

Ix tacꞌvi vin̈ ayto yuj sbꞌa yedꞌ vin̈aj Elimelec chiꞌ icha tic:
—Ol in man luum, xchi vin̈.

5 Ix lajvi chiꞌ ix yalan vin̈aj Booz chiꞌ tas yaji:
—A ticnaic jun, tato tza mancanel lum dꞌa ix Noemí chiꞌ, yovalil tzicꞌ ix 

Rut aj Moab, ix yetbꞌeyumcan vin̈ xilbꞌa Mahlón, yic vachꞌ ol bꞌinajcan vin̈ 
yetbꞌeyum ix chiꞌ dꞌa luum, xchi vin̈.

6 Ayic ix yabꞌan jun chiꞌ vin̈, ix yalan vin̈:
—Tato icha chi ꞌ yaji, max yal-laj in manan luum. Ay talaj tzꞌicꞌan in 

macbꞌen yuuj. Tato tza nibꞌej tza mancanel lum a ach tic, syal a manan luum, 
svacꞌ in derecho tic dꞌayach, xchi vin̈.

7 (A sbꞌeybꞌal ebꞌ israel dꞌa jun tiempoal chiꞌ, tato ay junoc mach ay 
yalan yic smanancan smacbꞌen junoc te ayto yuj sbꞌa yedꞌoc, tato max 
yal scꞌool smanani syal yacꞌancan bꞌaj ay yalan yic chiꞌ dꞌa junocxo mach. 
Ayic sbꞌo jun lolonel chiꞌ, a sbꞌeybꞌal ebꞌ to a jun mach max manancan chiꞌ, 
syiqꞌuel junoc xan̈abꞌ ayochi, syacꞌan dꞌa vin̈ smanancan chiꞌ, chꞌoxnabꞌil 
tzꞌajcani.)

8  Yuj chiꞌ ix yal vin̈ scꞌabꞌ yoc vin̈aj Elimelec chiꞌ dꞌa vin̈aj Booz chiꞌ:
—Mancanel luum, xchi vin̈.
Ix lajvi chiꞌ ix yicꞌanel jun xan̈abꞌ vin̈, ix yacꞌancanbꞌat vin̈ dꞌa vin̈aj Booz 

chiꞌ. 9 Ix lajvi chiꞌ, ix yalan vin̈aj Booz chiꞌ dꞌa ebꞌ vin̈ yichamtac vinaquil 
chon̈abꞌ yedꞌ jantac ebꞌ ayecꞌ chiꞌ:

—E masanil,  testigo tzex ajcan ticnaic to a in tzin mancanel lum dꞌa 
ix Noemí, aton slum vin̈aj Elimelec, lum yic vin̈aj Quelión, lum yic vin̈aj 
Mahlón. 10  An̈ejtonaꞌ testigo tzex ajpaxcani to ol vicꞌcan ix Rut aj Moab 
vetbꞌeyumoc, aton ix yetbꞌeyumcan vin̈aj Mahlón, yic ol bꞌinajn̈ejcan vin̈ dꞌa 
sluum chiꞌ yedꞌ dꞌa co cal a on̈ ayto cuj co bꞌa yedꞌ vin̈ yedꞌ dꞌa yol co chon̈abꞌ 
tic. Yuj chiꞌ testigo tzex ajcan dꞌa jun lolonel tic, xchi vin̈.

11 Ix tacꞌvi ebꞌ vin̈ yichamtac vinaquil chon̈abꞌ yedꞌ masanil ebꞌ ayecꞌ chiꞌ 
icha tic:

—Testigo tzon̈ ajcani. A ix ix tzꞌochcan dꞌa yol a pat chiꞌ, aocabꞌ Jehová ol 
acꞌan elcꞌoch ix icha ix Raquel yedꞌ ix Lea bꞌaj cotnac quin̈tilal a on̈ israel on̈ 
tic. An̈ejtonaꞌ a ach pax tic, nivanocabꞌ tzꞌaj a bꞌinajcan dꞌa yol yic Efrata, aton 
chon̈abꞌ Belén tic. 12  Tzijtumocabꞌ uninal ol yacꞌ Jehová yedꞌ ix, qꞌuibꞌocabꞌn̈ej 
sbꞌisul in̈tilal yedꞌ ix, icha ix aj sqꞌuibꞌchaan̈ yin̈tilal vin̈aj Fares, aton vin̈ 
yuninal vin̈aj Judá yedꞌ ix Tamar, xchi ebꞌ.

13  Icha chiꞌ ix aj yicꞌan ix Rut chiꞌ vin̈aj Booz chiꞌ. Ix lajvi chiꞌ, ix vay vin̈ 
yedꞌ ix, axo Jehová ix acꞌan svachꞌcꞌolal dꞌa ix, ix scuchanoch yuneꞌ ix, ix alji 
jun svinac unin ix.

14 Ix yalan ebꞌ ix ix dꞌa ix Noemí chiꞌ icha tic:
—Alchajocabꞌ vachꞌ lolonel dꞌa Jehová, yujto toxo ix yacꞌ jun iachiquin 

ilumaloc. Nivanocabꞌ ol aj sbꞌinaj dꞌa scal chon̈abꞌ Israel. 15 Aocabꞌ vin̈ ol och 
yipoc a cꞌool yedꞌ ach yilani ayic ol ach chichimaxoc, yujto yuneꞌ vin̈ ix alibꞌ 
tic. Aton ix tzach xajanani, ecꞌbꞌal yelcꞌoch ix dꞌa yichan̈ ichato ay ucvan̈oc 
uneꞌ ix il sat, xchi ebꞌ ix.

16  Ix lajvi chiꞌ, ix schelanqꞌue vin̈ unin chiꞌ ix Noemí chiꞌ, axo ix ix ilan 
qꞌuibꞌ vin̈. 17 Ayic ix yilan ebꞌ ix cajan dꞌa slacꞌanil ix chiꞌ, ix yalan ebꞌ icha 
tic:

—Ichato ix alji yuneꞌ ix Noemí, xchi ebꞌ ix. Obed ix yacꞌ ebꞌ ix sbꞌiej, aton 
vin̈ smam vin̈aj Isaí, smam vin̈aj rey David.

Ebꞌ smam yicham vin̈aj Rey David
18-22  Aton ebꞌ smam yicham vin̈aj rey David dꞌa stzolal tic, tzꞌel yich dꞌa 

vin̈aj Fares, vin̈aj Hezrón, vin̈aj Ram, vin̈aj Aminadab, vin̈aj Naasón, vin̈aj 
Salmón, vin̈aj Booz, vin̈aj Obed, vin̈aj Isaí, aton vin̈ smam vin̈aj David chiꞌ. 

Ix acꞌji jun yuneꞌ ix Ana yuj Dios

1  1 A dꞌa chon̈abꞌ Ramataim, dꞌa tzalquixtac dꞌa yol yic Efraín, ataꞌ cajan 
jun vin̈ scuch Elcana, yuninal vin̈aj Jeroham, yixchiquin vin̈aj Eliú. A 

vin̈aj Eliú chiꞌ yuninal vin̈aj Tohu, yixchiquin vin̈aj Zuf. 2  A vin̈aj Elcana chiꞌ, 
chavan̈ yetbꞌeyum vin̈, jun ix scuch Ana, axo junxo ix scuchan Penina. A ix 
Penina chiꞌ, tzijtum yuneꞌ ix, axo ix Ana chiꞌ, malaj junoc yic ix. 3 Junjun abꞌil 
sbꞌat vin̈aj Elcana chiꞌ dꞌa Silo yic syacꞌan silabꞌ vin̈, yic tzꞌochpax vin̈ ejmelal 
dꞌa Jehová Yajal dꞌa Smasanil. Ataꞌ ayoch chavan̈ yuninal vin̈aj sacerdote Elí 
sacerdoteal yedꞌ smam chiꞌ, aton vin̈aj Ofni yedꞌ vin̈aj Finees.

4 Ayic sjavi scꞌual yic bꞌat yacꞌan silabꞌ vin̈aj Elcana chiꞌ, syacꞌ nocꞌ silabꞌ 
chiꞌ vin̈ dꞌa ix Penina chiꞌ yedꞌ dꞌa ebꞌ yuninal, aton jantac smoj yacꞌjitaxon 
dꞌa ebꞌ. 5 Axo pax ix Ana chiꞌ, te xajan ix yuj vin̈, yuj chiꞌ te vachꞌ nocꞌ chibꞌej 
tzꞌacꞌji dꞌa ix, vachꞌchom malaj yuneꞌ ix syacꞌ Jehová. 6 Te chuc syal ix Penina 
chiꞌ dꞌa ix Ana chiꞌ, yic syacꞌan cus scꞌool ix ix yujto malaj yuneꞌ ix syacꞌ 
Jehová.

7 Ichan̈ej chiꞌ syutej sbꞌa ix dꞌa ix Ana chiꞌ ayic xidꞌecꞌ ebꞌ dꞌa junjun abꞌil dꞌa 
scajnubꞌ Jehová, ste bꞌuchvaj ix Penina chiꞌ dꞌa ix Ana chiꞌ. Ste ocꞌ ix Ana chiꞌ, 
man̈xalaj sgana ix svaꞌi. 8  Yuj chiꞌ, scꞌanbꞌan vin̈aj Elcana chiꞌ dꞌa ix icha tic: 
Ana, ¿tas yuj tzach oqꞌui, maxtzac ach vapax yuj cuscꞌolal? ¿Tom man̈ vachꞌoc 
vaj edꞌoc dꞌa yichan̈ lajun̈van̈oc uneꞌ? xchi vin̈ dꞌa ix.

A Chꞌan̈ Bꞌabꞌel Libro

SAMUEL
A vin̈aj Samuel slajvubꞌ juez yaj vin̈. A vin̈ bꞌabꞌel yaj dꞌa scal ebꞌ schecabꞌ Dios, te 

nivan yelcꞌoch vin̈ dꞌa scal ebꞌ yetisraelal. A jun bꞌabꞌel libro bꞌaj ayoch sbꞌi vin̈ tic, a 
tzꞌalancot tas ajnac yecꞌ tiempo yuj ebꞌ juez yedꞌ tas ajnac yoch ebꞌ israel dꞌa junn̈ej 
chon̈abꞌil dꞌa yalan̈ smandar jun vin̈ rey sicꞌbꞌiloch yuj Dios. A vin̈aj Samuel schecabꞌ 
Dios acꞌannacoch vin̈aj Saúl reyal. Ay oxvan̈ ebꞌ vin̈ vinac nivan yelcꞌoch sbꞌinaj dꞌa 
jun libro tic: Aton vin̈aj Samuel, vin̈aj Saúl yedꞌ vin̈aj David. A uqueꞌ bꞌabꞌel capítulo 
tzꞌalancot yuj ebꞌ smam yicham vin̈aj Samuel yedꞌ bꞌaj aljinac vin̈ yedꞌ tas ajnac yoch 
vin̈ dꞌa yopisio scuchbꞌan ebꞌ yetisraelal.

Axo dꞌa capítulo 8 masanto dꞌa 15, ataꞌ syal tas ajnac yacꞌan reyal vin̈aj Saúl chiꞌ. 
Axo dꞌa capítulo 16 masanto dꞌa 30, ataꞌ syalcot tas ajnac sjuvi spensar vin̈aj Saúl chiꞌ 
yedꞌ jantac yaelal javinac dꞌa yibꞌan̈ vin̈. Syalanpax tas ajnac spechji bꞌeyecꞌ vin̈aj 
David yuj vin̈aj Saúl chiꞌ. Yuj chiꞌ xidꞌ yacꞌnacoch sbꞌa vin̈aj David chiꞌ dꞌa scal ebꞌ 
filisteo. Axo dꞌa slajvubꞌ capítulo, syalaꞌ tas ajnac scham vin̈aj Saúl yedꞌ ebꞌ yuninal 
dꞌa jun oval dꞌa vitzal Gilboa. Vachꞌchom a Dios acꞌannac jun sreyal ebꞌ israel yuj 
spactzitan tas scꞌan ebꞌ dꞌay, palta maj actajcan ebꞌ yuuj, yujto aton val Rey yaj dꞌa ebꞌ.
 



 

* 1.20 A Samuel syalelcꞌochi “Cꞌanbꞌil dꞌa Dios”. * 1.24 Ay junxo copia tzꞌalani to oxvan̈ nocꞌ 
vacax chiꞌ, palta tato scalaꞌ to junn̈ej nocꞌ vachꞌ tzꞌaj schaan sbꞌa yedꞌ versículo 25. 

9 A junel ayic ayecꞌ ebꞌ dꞌa Silo chiꞌ, ayic ix lajvi sva ebꞌ, ix qꞌue vaan ix 
Ana chiꞌ, ix bꞌat ix dꞌa scajnubꞌ Dios. A dꞌa yol stiꞌ scajnubꞌ Dios chiꞌ, ataꞌ 
cꞌojanem vin̈aj sacerdote Elí dꞌa jun scꞌojnubꞌ. 10 Ayic ix cꞌoch ix taꞌ, ix te ocꞌ 
ix sicꞌlabꞌil, ix syamanoch ix slesalvi dꞌa Jehová. 11 Ix yacꞌan stiꞌ ix dꞌay icha 
tic: Mamin Jehová, Yajal Ach dꞌa Smasanil, tato smoj val ilanoch in cuscꞌolal 
a in a checabꞌ in tic, tato tzin a nacoti, comonoc tzꞌel val dꞌa a cꞌol acꞌan junoc 
vuneꞌ vinac unin. Svacꞌcan dꞌayach dꞌa juneln̈ej, max joxjiel-laj xil sjolom, yic 
scheclajeli to ic yaji, xchi ix.

12  Te junip ix lesalvi ix dꞌa yichan̈ Jehová, yuj chiꞌ ix och qꞌuelan vin̈aj Elí 
chiꞌ dꞌa stiꞌ ix. 13  Man̈ chaan̈oclaj slesalvi ix, an̈ej dꞌa spensar ix slesalvi dꞌa 
Jehová, ton̈ej tzꞌibꞌxi stiꞌ ix, a snaan vin̈aj Elí chiꞌ to ucꞌum an̈ ix. 14 Ix yalan 
vin̈:

—¿Tom man̈xo ol el jabꞌoc an̈ an̈ dꞌa a sat? Actejxo ucꞌan an̈, xchi vin̈.
15  —Maay mamin, man̈ in ucꞌumoc an̈, malaj tas ix vucꞌuꞌ, to ay val in 

cuscꞌolal tzul val dꞌa yichan̈ Jehová. 16 Man̈ a naꞌ to chuclaj tas tzin cꞌulej dꞌa 
tic, ayxo tiempo in cajvi in lesalvi yuj jun vilcꞌolal tic, xchi ix.

17 Ix yalan vin̈aj Elí chiꞌ dꞌa ix:
—Paxan̈ dꞌa juncꞌolal, aocabꞌ Jehová co Diosal a on̈ israel on̈ tic ol acꞌan 

dꞌayach tas ix a cꞌan chiꞌ dꞌay, xchi vin̈.
18  —Yuj val dios dꞌayach, comonoc vachꞌ tzin can dꞌa a sat, xchi ix.
Ix lajvi chiꞌ ix meltzaj ix, ix jax ix bꞌaj ayecꞌ ebꞌ chiꞌ, ix va ix dꞌa tzalajcꞌolal, 

man̈xalaj yilcꞌolal ix. 19  Axo dꞌa junxo cꞌu ayic ix sacbꞌi, ayic ix lajvi 
yochcan ebꞌ ejmelal dꞌa Jehová, ix meltzaj ebꞌ dꞌa spat dꞌa Ramá. Ayic ix 
vay vin̈aj Elcana chiꞌ yedꞌ ix Ana chiꞌ, ix nachajcot slesal ix yuj Jehová. 20 Ix 
scuchcanoch yuneꞌ ix. Axo yic ix cꞌoch stiempoal yalji yuneꞌ ix chiꞌ, vinac 
unin ix alji, ix yacꞌan ix scuch Samuel, yujto ix yabꞌ Dios tas ix in cꞌan dꞌay, 
xchi ix. *

21 Ix cꞌochpax scꞌual sbꞌatxi vin̈aj Elcana yedꞌ ebꞌ ix yetbꞌeyum yedꞌ ebꞌ 
yuninal dꞌa chon̈abꞌ Silo, ichataxon scꞌulej vin̈ dꞌa junjun abꞌil, yic bꞌat yacꞌan 
silabꞌ vin̈ tacꞌvabꞌil yuuj yacꞌan dꞌa Jehová icha sleyal. 22  Maj bꞌatlaj ix Ana 
chiꞌ yedꞌ ebꞌ, ix yalan ix dꞌa vin̈ yetbꞌeyum chiꞌ icha tic:

—Man̈ ol in bꞌatlaj, masanto ol el vin̈ unin tic dꞌa yim, ichato chiꞌ ol in 
bꞌatoc. Svicꞌancanbꞌat vin̈, svacꞌancan vin̈ juneln̈ej dꞌa Jehová, xchi ix.

23  Ix tacꞌvi vin̈aj Elcana chiꞌ icha tic:
—Vachꞌ toni tato vachꞌ tza naꞌ. Canan̈ yedꞌ vin̈ masanto ol el vin̈ dꞌa yim 

chiꞌ. Aocabꞌ Jehová tzꞌoch edꞌoc yic tzꞌelcꞌoch bꞌaj ix acꞌ a tiꞌ dꞌay, xchi vin̈.
Yuj chiꞌ ix can ix yedꞌ vin̈ unin chiꞌ, ix sqꞌuibꞌtzitan vin̈ ix, masanto ix el vin̈ 

dꞌa yim. 24 Ayic maxtzac chunilaj vin̈ unin chiꞌ, yuneto vin̈ ix yicꞌanbꞌat vin̈ 
ebꞌ dꞌa scajnubꞌ Jehová dꞌa Silo chiꞌ. Ix yicꞌanbꞌat jun nocꞌ quelem vacax ebꞌ 
oxeꞌ abꞌil sqꞌuinal * yedꞌ jun arroba ixim trigo yedꞌ jun tzꞌuum ayem vino dꞌa 
yool. 25 Ix lajvi chiꞌ ix smilancham nocꞌ vacax chiꞌ ebꞌ silabꞌil, ix yacꞌancan vin̈ 
unin chiꞌ ebꞌ dꞌa yol scꞌabꞌ vin̈aj sacerdote Elí. 26 Ix yalan ix Ana chiꞌ icha tic:

—Acꞌ nivancꞌolal dꞌayin mamin, a in ton tic ulnac in ecꞌ dꞌa a tzꞌey dꞌa 
junel, ayic in lesalvinac dꞌa Jehová. 27 Aton vin̈ unin tic in cꞌannac dꞌa Jehová, 

axo ix acꞌan dꞌayin. 28  Axo ticnaic tzꞌel dꞌa in cꞌool, svacꞌancan vin̈ dꞌa Jehová. 
Yacbꞌan pitzan vin̈, yic Jehová yaj vin̈, xchi ix.

Ix lajvi chiꞌ ix em cumnaj ebꞌ ejmelal dꞌa yichan̈ Jehová.

A slesal ix Ana

2  1 Ix lesalvi ix Ana, ix yalan ix icha tic:
Ste tzalaj val in cꞌol dꞌa Jehová. Aꞌ ix acꞌan vip. Ayxo tas syal valan dꞌa 

ebꞌ ayoch ajcꞌolal dꞌayin, yujto a Jehová ix och vedꞌoc. Yuj chiꞌ tzin 
tzalaj val ticnaic.

 2 Malaj junoc mach lajan svachꞌil yedꞌ Jehová co Diosal. Malaj junocxo 
mach syal on̈ scolan icha co Diosal chiꞌ.

 3 Man̈xa mach syal yicꞌanchaan̈ sbꞌa, malaj mach syal acꞌumtac syutej 
sbꞌa syalani, yujto a Jehová yojtac smasanil. A tzon̈ chꞌolbꞌitan junjun 
on̈ dꞌa tastac sco cꞌulej.

 4 A Jehová scꞌocchitanbꞌat sjul-labꞌ ebꞌ te jelan. Aꞌ tzꞌicꞌanchaan̈ ebꞌ 
emnaquil syutej sbꞌa.

 5 A mach syacꞌ sobre svael dꞌa yalan̈taxo, axo ticnaic smunlaj yuj jabꞌoc 
svael. A mach ix abꞌan syail vejel, axo ticnaic bꞌudꞌan scꞌool. A ix 
ix max unevitaxonlaj, axo ticnaic, ayxo ucvan̈ yuneꞌ ix. Axo pax ix 
tzijtum unin ix yuneej, axo ticnaic man̈xalaj yuneꞌ ix.

 6 A dꞌa Jehová scot chamel yedꞌ pax qꞌuinal. A Jehová tzon̈ acꞌancanem 
bꞌaj tzꞌemcan junoc chamnac, an̈ejaꞌ tzon̈ icꞌanpaxqꞌueta.

 7 A Jehová tzꞌacꞌan mebꞌail, syacꞌanpax bꞌeyumal, tzon̈ yiqꞌuemi, tzon̈ 
yicꞌanpaxchaan̈.

 8 A Jehová tzꞌicꞌanchaan̈ ebꞌ mebꞌaꞌ dꞌa sat luum, sicꞌanqꞌue vaan ebꞌ 
cꞌanum tumin dꞌa scal cꞌalem, yic tzꞌem cꞌojan ebꞌ dꞌa scal ebꞌ nivac 
yajal, tzꞌoch ebꞌ dꞌa nivac opisio. A Jehová ix bꞌoanem yich jun 
yolyibꞌan̈qꞌuinal tic, axo dꞌa yibꞌan̈ ix sbꞌoem lum luum tic.

 9 A Jehová stan̈van ebꞌ yicoꞌ bꞌajtac tzꞌecꞌ ebꞌ, axo ebꞌ anima te chuc, scan 
ebꞌ dꞌa cal qꞌuicꞌalqꞌuinal. Malaj mach syal yacꞌan ganar dꞌa yol yicoꞌ.

 10 A satanel ebꞌ ayoch ajcꞌolal dꞌay, ato dꞌa satchaan̈ smacꞌvajcot cꞌu dꞌa 
yibꞌan̈ ebꞌ. A Jehová schꞌolbꞌitan masanil yolyibꞌan̈qꞌuinal tic. A 
tzꞌacꞌan spoder vin̈ rey sicꞌbꞌilel yuuj, tzꞌicꞌjichaan̈ vin̈ yuuj, xchi ix.

11 Ix pax vin̈aj Elcana dꞌa spat dꞌa Ramá, ix can vin̈ unin chiꞌ yacꞌ servil 
Jehová dꞌa yol scꞌabꞌ vin̈aj sacerdote Elí.

A schucal ebꞌ yuninal vin̈aj Elí
12  A ebꞌ vin̈ yuninal vin̈aj Elí chiꞌ, te chuc sbꞌeybꞌal ebꞌ vin̈, malaj yelcꞌoch 

Jehová dꞌa ebꞌ vin̈, 13  malaj pax yelcꞌoch sleyal yic sacerdoteal dꞌa ebꞌ vin̈. 
Ayic syacꞌan silabꞌ ebꞌ anima, scꞌoch ebꞌ vin̈ schecabꞌ ebꞌ vin̈ sacerdote chiꞌ 
yedꞌ qꞌuen nivac tenedor ayic van staji nocꞌ chibꞌej dꞌa yol chen. 14 Syacꞌanem 
qꞌuen ebꞌ vin̈ dꞌa yol chen chiꞌ. A jantac nocꞌ chibꞌej sqꞌueta yuj ebꞌ vin̈ dꞌa 
qꞌueen, syicꞌbꞌat nocꞌ ebꞌ vin̈ dꞌa ebꞌ vin̈ sacerdote chiꞌ. Ichan̈ej chiꞌ syutej 
masanil silabꞌ ebꞌ yetchon̈abꞌ ebꞌ vin̈ scꞌoch yacꞌ silabꞌ dꞌa Silo chiꞌ. 15 An̈ejaꞌ 
ayic manto n̈usjitzꞌa xepual nocꞌ silabꞌ, scꞌoch jun schecabꞌ ebꞌ sacerdote chiꞌ. 
Syalan dꞌa mach van yacꞌan jun silabꞌ chiꞌ: Acꞌ jabꞌoc nocꞌ chibꞌej tic dꞌayin, 
to ol in bꞌol nocꞌ schi vin̈ sacerdote, yujto man̈ ol schalaj nocꞌ tzꞌan̈bꞌilxo vin̈ 

dꞌayach, palta a nocꞌ yaxto, xchi jun checabꞌ chiꞌ. 16  Tato stacꞌvi ebꞌ anima 
chiꞌ, syalan ebꞌ: Tan̈vej ato ol tzꞌabꞌat xepual nocꞌ, ichato chiꞌ ol yal icꞌanbꞌat 
jantac tza nibꞌej, tato xchi ebꞌ, stacꞌvi jun checabꞌ chiꞌ: Maay, yovalil tzacꞌ nocꞌ 
dꞌayin val ticnaic, tato maay, ol in toqꞌuecꞌ nocꞌ dꞌayach, xchi jun checabꞌ chiꞌ. 
17 Yuj chiꞌ, te nivan smul chavan̈ ebꞌ vin̈ sacerdote chiꞌ tzꞌoch dꞌa Jehová, yujto 
malaj yelcꞌoch ofrenda tzꞌacꞌji chiꞌ dꞌay dꞌa sat ebꞌ vin̈.

18  Axo pax vin̈aj yuneꞌ Samuel, ayoch schaleca vin̈ nabꞌa lino, yic syacꞌan 
servil Jehová vin̈. 19 A ix snun vin̈ unin chiꞌ, a dꞌa junjun abꞌil sbꞌoan jun 
spichul vin̈ ix, jucan syutej ix. Axo yic sbꞌat ix yedꞌ vin̈ yetbꞌeyum chiꞌ dꞌa 
Silo chiꞌ yic bꞌat yacꞌan silabꞌ ebꞌ dꞌa junjun abꞌil, syicꞌanbꞌat jun spichul vin̈ 
chiꞌ ix. 20  Yuj chiꞌ, ix yal vachꞌ lolonel vin̈aj Elí dꞌa yibꞌan̈ vin̈aj Elcana yedꞌ 
ix Ana chiꞌ, ix yalan vin̈ icha tic: Yacꞌocabꞌ uninal Jehová yedꞌ ix etbꞌeyum 
tic sqꞌuexuloc vin̈ unin ix yacꞌ ix dꞌa Jehová, xchi vin̈. Ix lajvi chiꞌ, ix meltzaj 
ebꞌ dꞌa spat. 21 Axo Jehová, ix acꞌan svachꞌcꞌolal dꞌa ix Ana chiꞌ. Ix alji oxvan̈ 
svinac unin ix yedꞌ chavan̈ ix unin. Axo pax vin̈aj Samuel, van sqꞌuibꞌ vin̈ dꞌa 
scajnubꞌ Jehová.

22  Te icham vinacxo vin̈aj Elí chiꞌ, ix yabꞌ vin̈ tas van scꞌulan ebꞌ vin̈ 
yuninal vin̈ chiꞌ dꞌa ebꞌ chon̈abꞌ israel. Ix vay ebꞌ vin̈ yedꞌ ebꞌ ix ix stan̈van 
stiꞌ mantiado bꞌaj schꞌox sbꞌa Jehová. 23  Yuj chi, ix yal vin̈ dꞌa ebꞌ vin̈ yuninal 
chiꞌ icha tic: Masanil ebꞌ anima tic syal ebꞌ dꞌayin tastac chucal tze cꞌulej. ¿Tas 
yuj icha chiꞌ tzeyutej e bꞌa? 24 Maay ex vuninal, te chuc tas syal ebꞌ schon̈abꞌ 
Jehová tic dꞌa eyibꞌan̈ yuj tas tze cꞌulej chiꞌ. 25 Tato ay junoc mach tzꞌoch smul 
dꞌa junoc yetanimail, tzato yal scolvaj Dios yedꞌoc. Palta tato ay junoc mach 
tzꞌoch smul dꞌa Jehová, ¿mach ol colanoc? xchi vin̈aj Elí chiꞌ. Malaj jabꞌoc 
yelcꞌoch tas ix yal vin̈ smam ebꞌ vin̈ chiꞌ dꞌay, yujto toxo ix snaꞌ Jehová to ol 
cham ebꞌ vin̈.

26 Axo pax vin̈aj yuneꞌ Samuel chiꞌ, van sqꞌuibꞌ vin̈, vachꞌ tas scꞌulej vin̈ dꞌa 
sat Jehová yedꞌ pax dꞌa ebꞌ anima.

27 A dꞌa jun tiempoal chiꞌ, ix cꞌoch jun schecabꞌ Dios dꞌa vin̈aj Elí chiꞌ, ix 
yalani: Icha tic yalan Jehová: Ayic ayecꞌ ebꞌ a mam icham dꞌa Egipto, ayic 
van yacꞌan servil vin̈ sreyal Egipto chiꞌ ebꞌ, in chꞌoxnac in bꞌa dꞌa ebꞌ chajtil 
vaji. 28  A dꞌa scal masanil ebꞌ yin̈tilal Israel, ataꞌ ix ex in siqꞌuelta, yic tzex 
och sacerdoteal dꞌayin, tze n̈usantzꞌa incienso dꞌa yibꞌan̈ valtar, tzeyacꞌanoch 
e chaleca yic e sacerdoteal yic tzex javi dꞌa vichan̈. Ix vacꞌanpax juntzan̈ 
ofrenda sva ebꞌ e mam eyicham chiꞌ, aton juntzan̈ sn̈ustzꞌa ebꞌ yic tzin 
yicꞌanchaan̈. 29 ¿Tas yuj malaj yelcꞌoch juntzan̈ silabꞌ, ma ofrenda tic dꞌa yol 
a sat to a in tzin chec yacꞌ ebꞌ dꞌa in cajnubꞌ? ¿Tas yuj axon̈ej ebꞌ vin̈ uninal 
chiꞌ tzicꞌchaan̈ dꞌa vichan̈, tzeyacꞌan bꞌaqꞌuechbꞌoc e bꞌa yuj svachꞌil yofrenda 
ebꞌ in chon̈abꞌ syacꞌ dꞌayin? 30 Vachꞌchom a in Jehová sDiosal in Israel ix valaꞌ 
to a ex yedꞌ ebꞌ in̈tilal dꞌa bꞌaqꞌuin̈ tzin eyacꞌn̈ej servil dꞌa in cajnubꞌ, axo 
ticnaic a in svalaꞌ to man̈xo ichocta ol ajoc, yujto a mach ay velcꞌoch dꞌa sat, 
a ebꞌ chiꞌ ay yelcꞌoch dꞌa in sat. Axo ebꞌ tzin paticaneli, malaj yelcꞌoch ebꞌ dꞌa 
in sat, a in Jehová in sval jun tic. 31 Van sjavi scꞌual to ol vacꞌ tzapanbꞌoc a 
qꞌuinal yedꞌ ebꞌ yin̈tilal ebꞌ a mam icham, man̈xa junoc ebꞌ in̈tilal chiꞌ ol och 
icham animail. 32  Ol ach cusoc, ol chichon a cꞌool ayic ol ilan tas vachꞌ ol in 
cꞌulej dꞌa ebꞌ etisraelal, palta man̈xa bꞌaqꞌuin̈ ay junoc in̈tilal ol och icham 
animail. 33  Ayto junoc in̈tilal olto can yil valtar, yic ol cus scꞌol yilani, axo 

masanil juntzan̈xo ebꞌ toto ol aljoc, quelemtac ebꞌ ol miljoccham ebꞌ. 34 A jun 
tic chꞌoxnabꞌil ol aj dꞌayach to ol elcꞌoch tas van valan tic, a ebꞌ vin̈ uninal, 
aton vin̈aj Ofni yedꞌ vin̈aj Finees, junn̈ej cꞌual ol cham ebꞌ vin̈ schavan̈il. 
35  Ol vacꞌoch junxo sacerdote, to tzꞌacan ol scꞌanabꞌajej tas tzin nibꞌej, ol 
vacꞌan najtilax yopisio yedꞌ ebꞌ yin̈tilal, ol vacꞌanoch yopisio yedꞌ jun rey ol in 
siqꞌueli. 36 Yuj chiꞌ, a masanil ebꞌ in̈tilal olto canoc, ol javoc ebꞌ, ol em cuman 
ebꞌ dꞌa yichan̈ jun sacerdote chiꞌ, yic scꞌanan jabꞌoc stumin ebꞌ, ma jabꞌoc 
span ebꞌ. Ol scꞌanan jabꞌoc smunlajel ebꞌ dꞌa vin̈ sacerdote chiꞌ, yic syacꞌ ganar 
jabꞌoc svael ebꞌ, xchi Jehová, xchi jun checabꞌ chiꞌ dꞌa vin̈aj Elí chiꞌ.

Ix avtaj vin̈aj Samuel yuj Jehová

3  1 A vin̈aj Samuel quelemxo vin̈, an̈ejaꞌ smunlaj vin̈ dꞌa scajnubꞌ Jehová 
dꞌa yalan̈ smandar vin̈aj sacerdote Elí. A dꞌa jun tiempoal chiꞌ nibꞌabꞌil 

slolonel Jehová, yujto man̈ comonoc schꞌox sbꞌa dꞌa junoc mach dꞌa vayichal. 
2  Axo vin̈aj Elí chiꞌ van yixtax yol sat vin̈, maxtzac yal-laj yilan vin̈. Ay jun 
acꞌval ayic vaynac vin̈ dꞌa yol scuarto, 3  axo vin̈aj Samuel chiꞌ svay dꞌa junxo 
scuarto dꞌa slacꞌanil cajnubꞌ bꞌaj ayecꞌ teꞌ scaxail strato Jehová Dios. Ayic 
ayto sacbꞌi, ayto och scꞌacꞌal candil, 4 ix avaj Jehová dꞌa vin̈aj Samuel chiꞌ, ix 
yalani:

—Samuel, xchi.
—Oy, xchi vin̈.
5 Ix bꞌat lemnaj vin̈ bꞌaj ayecꞌ vin̈aj Elí chiꞌ, ix yalan vin̈:
—Ina in tic, ¿tas yuj tzin avtej? xchi vin̈.
—Malaj in tzach vavtej, ixic bꞌat ecꞌanxi jichan, xchi vin̈aj Elí chiꞌ.
Ix bꞌat ecꞌxi jichan vin̈ bꞌaj vaynac chiꞌ. 6 Ix avajxi Jehová dꞌa vin̈:
—Samuel, xchi.
Ix qꞌuex van vin̈, ix bꞌatxi vin̈ bꞌaj ayecꞌ vin̈aj Elí chiꞌ, ix yalanxi vin̈:
—Ina in tic, ¿tas yuj tzin avtej? xchi vin̈.
—Ach vuninal, malaj ach tzach vavtej. Bꞌat vayan̈xi, xchi vin̈aj Elí chiꞌ.
7 A vin̈aj Samuel chiꞌ manto yojtacoc Jehová vin̈, yujto manta bꞌaj slolon 

juneloc dꞌa vin̈. 8  Axo dꞌa yoxelal ix avajxi Jehová dꞌa vin̈, ix qꞌuex vaan vin̈, 
ix bꞌatxi vin̈ bꞌaj ayecꞌ vin̈aj Elí chiꞌ:

—Ina in tic, yujto a ach tic tzin avtej, xchi vin̈.
Ichato chiꞌ ix nachajel yuj vin̈aj Elí to a Jehová tzꞌavtan vin̈ quelem chiꞌ. 9 Ix 

yalan vin̈aj Elí chiꞌ dꞌa vin̈ icha tic:
—Ixic, bꞌat ecꞌan̈xi jichan. Tato ay mach tzach avtan junelxo, tzach tacꞌvi 

icha tic: Lolonan̈ Mamin, tic svabꞌ a in a checabꞌ in tic, xa chi, xchi vin̈aj Elí 
chiꞌ.

Yuj chiꞌ, ix bꞌat ecꞌxi jichan vin̈ bꞌaj vaynac chiꞌ. 10  Ix cꞌoch Jehová dꞌa 
slacꞌanil vin̈, ix avaj dꞌa vin̈ icha ix aj yavtan vin̈ dꞌa juntac el chiꞌ, ix yalani:

—Samuel, Samuel, xchi.
—Lolonan̈ Mamin, tic svabꞌ a in a checabꞌ in tic, xchi vin̈aj Samuel chiꞌ.
11 Ix yalan Jehová dꞌa vin̈ icha tic:
—Ay jun tas ol in cꞌulej dꞌa chon̈abꞌ Israel tic, ol te somchajchaan̈ ebꞌ anima 

yabꞌani. 12  A dꞌa jun cꞌu chiꞌ, ol elcꞌoch masanil ix valcan dꞌa yibꞌan̈ vin̈aj Elí 
yedꞌ masanil yin̈tilal. 13  Toxo ix val yabꞌ vin̈ to ol vacꞌ syaelal ebꞌ yin̈tilal vin̈ 
dꞌa juneln̈ej, yujto yojtacxo vin̈ tas chucal scꞌulej ebꞌ vin̈ yuninal vin̈ chiꞌ, ix in 

spatiquejel ebꞌ vin̈ a in Dios in tic, palta maj scach jabꞌoc ebꞌ vin̈ yuninal vin̈ 
chiꞌ. 14 Yuj chiꞌ ix vacꞌ in tiꞌ to a ebꞌ yin̈tilal vin̈aj Elí chiꞌ, malaj junoc silabꞌ, 
ma junoc ofrenda syal stupanel smul ebꞌ, xchi dꞌa vin̈.

15  Ix ecꞌxi jichan vin̈aj Samuel chiꞌ, axo yic ix sacbꞌi, ix sjacan scajnubꞌ 
Jehová vin̈. Ix xiv vin̈ yalan juntzan̈ chiꞌ dꞌa vin̈aj Elí chiꞌ. 16 Palta ix avtaj vin̈ 
yuj vin̈aj Elí chiꞌ, icha tic:

—Samuel, xchi vin̈.
—Ina in tic, xchi vin̈.
17 Ix scꞌanbꞌan vin̈aj Elí chiꞌ dꞌa vin̈ icha tic:
—¿Tas ix yal Jehová dꞌayach? Elocabꞌ dꞌa a cꞌool to malaj junoc tas ol 

a cꞌubꞌejel dꞌayin. Aocabꞌ Jehová chiꞌ ol acꞌan a yaelal tato ay junoc ol a 
cꞌubꞌejel dꞌayin, xchi vin̈.

18  Ix yalan vin̈aj Samuel smasanil dꞌa vin̈, malaj val jabꞌoc tas to maj yal 
vin̈. Ix yalan vin̈aj Elí chiꞌ icha tic:

—A val Jehová ix alani, elocabꞌcꞌoch tas vachꞌ dꞌa sat, xchi vin̈.
19 Yacbꞌan van sqꞌuibꞌ vin̈aj Samuel chiꞌ, a Jehová ayn̈ejoch yedꞌ vin̈. 

Masanil lolonel syal vin̈ tzꞌeln̈ejcꞌochi. 20 Yuj chiꞌ, masanil ebꞌ anima dꞌa yol 
smacbꞌen Israel, syalelcꞌochi scot dꞌa Dan masanto dꞌa Beerseba, ix nachajel 
yuj ebꞌ to a v in̈aj Samuel chiꞌ yel schecabꞌ ton val Jehová yaj vin̈. 21 Ix 
schꞌoxn̈ej sbꞌa Jehová chiꞌ dꞌa vin̈ dꞌa Silo, ix lolon dꞌa vin̈.

4  1 Ayic slolon vin̈aj Samuel chiꞌ, axo masanil ebꞌ chon̈abꞌ smaclej val ebꞌ 
yabꞌi.

Ix icꞌjibꞌat teꞌ scaxail trato Dios

A dꞌa jun tiempoal chiꞌ ix smolbꞌej sbꞌa ebꞌ filisteo, yic syacꞌan oval ebꞌ yedꞌ 
ebꞌ israel, ix sbꞌoanqꞌue scampamento ebꞌ dꞌa Afec. Yuj chiꞌ ix smolbꞌejpax 
sbꞌa ebꞌ israel chiꞌ, ix och ebꞌ smac sat ebꞌ, ix sbꞌoanqꞌue scampamento ebꞌ dꞌa 
slacꞌanil Eben-ezer. 2  Ix sbꞌoanoch sbꞌa ebꞌ filisteo chiꞌ dꞌa yichan̈ ebꞌ israel 
chiꞌ yuj yacꞌan oval ebꞌ. Ix acꞌji ganar ebꞌ israel yuj ebꞌ, ay am 4 miloc ebꞌ 
ix chami. 3  Ayic ix jax ebꞌ israel dꞌa scampamento, ix yalan ebꞌ yichamtac 
vinaquil chon̈abꞌ: ¿Tas val yuj ix on̈ yacꞌoch Jehová dꞌa yol scꞌabꞌ ebꞌ filisteo 
tic? Bꞌat quiqꞌuec teꞌ scaxail strato Jehová ayecꞌ dꞌa Silo, yic vachꞌ sbꞌat Jehová 
quedꞌoc dꞌa oval, tzon̈ colji yuj dꞌa ebꞌ ajcꞌol chiꞌ, xchi ebꞌ.

4 Yuj chiꞌ ix yacꞌbꞌat juntzan̈ checabꞌ ebꞌ dꞌa Silo yic bꞌat yicꞌancot teꞌ scaxail 
strato Jehová Yajal dꞌa Smasanil ebꞌ, aton jun schꞌox stziquiquial dꞌa snan̈al 
chavan̈ querubín dꞌa yibꞌan̈ teꞌ caxa chiꞌ. Ayic ix yicꞌancot teꞌ caxa chiꞌ ebꞌ, 
tzacꞌanoch vin̈aj Ofni yedꞌ vin̈aj Finees yuninal vin̈aj Elí dꞌa spatic teꞌ. 5 Ayic 
ix cꞌoch teꞌ dꞌa scampamento ebꞌ, ix te tzalaj ebꞌ smasanil, ix ibꞌxi val lum 
luum yuj yel yav ebꞌ.

6 Ayic ix yabꞌan ebꞌ filisteo yel yav ebꞌ chiꞌ dꞌa tzalajcꞌolal, ix yalan ebꞌ: ¿Tas 
yuj ste avaj ebꞌ hebreo dꞌa scampamento? xchi ebꞌ. Axo ix yabꞌan ebꞌ to a teꞌ 
scaxail strato Jehová chiꞌ ix cꞌochi. 7 Ix te xivqꞌue ebꞌ, ix yalan ebꞌ dꞌay junjun: Ix 
cꞌoch sDiosal ebꞌ dꞌa yol scampamento, ¿tas ol aj ticnaic? Obꞌiltac on̈. Mantalaj 
bꞌaj tzuji jun tic dꞌayon̈. 8 Obꞌiltac on̈, ¿mach ol on̈ colan dꞌa juntzan̈ dios te ay 
smay chiꞌ? Aton ebꞌ ix satanel ebꞌ aj Egipto dꞌa tzꞌinan luum yedꞌ juntzan̈ yaelal. 
9 A ticnaic jun, co tecꞌbꞌejec co bꞌa, caqꞌuec val quip cacꞌan oval, yic vachꞌ max 
on̈ can dꞌa yol scꞌabꞌ ebꞌ hebreo tic icha ix aj ebꞌ dꞌa yol co cꞌabꞌ, xchi ebꞌ.

* 4.21 A dꞌa hebreo a jun bꞌi Icabod lajan val sjajil yedꞌ jun lolonel “man̈xa bꞌinajbꞌiloc”. 

10 Ix lajvi chiꞌ, ix och ebꞌ filisteo yacꞌ oval yedꞌ ebꞌ israel chiꞌ, axo ix aji, ix 
acꞌji ganar ebꞌ israel chiꞌ, ix bꞌat ebꞌ elelal dꞌa spat. Te tzijtum ebꞌ ix chami, 
ay am 30 miloc ebꞌ. 11 Ix yicꞌancanecꞌ teꞌ scaxail strato Dios ebꞌ filisteo chiꞌ, ix 
smilancham vin̈aj Ofni ebꞌ yedꞌ vin̈aj Finees chiꞌ, aton ebꞌ yuninal vin̈aj Elí. 
12  Ay jun vin̈ soldado dꞌa yin̈tilal Benjamín ix yacꞌ ganar yel dꞌa scal oval chiꞌ, 
ix javi vin̈ dꞌa chon̈abꞌ Silo dꞌa jun cꞌu chiꞌ, n̈icꞌchimtac spichul vin̈, ayqꞌue 
pococ dꞌa sjolom vin̈ yuj schꞌoxanel scuscꞌolal. 13  Axo ix javi vin̈, cꞌojanem 
vin̈aj Elí dꞌa scꞌojnubꞌ dꞌa tiꞌ bꞌe smaclan junoc abꞌix, yujto ayoch vin̈ dꞌa 
ilcꞌolal yuj teꞌ scaxail strato Dios. Axo ix javi jun vin̈ soldado chiꞌ, ix och 
ijan vin̈ yalan dꞌa ebꞌ chon̈abꞌ tas van yuji. Ayic ix yabꞌan jun chiꞌ ebꞌ, ix qꞌue 
n̈ilnaj ebꞌ yel yav. 14-15 Ayxo 98 abꞌil sqꞌuinal vin̈aj Elí chiꞌ, maxtzac yal-laj 
yilan vin̈. Ayic ix yabꞌan vin̈ yel yav ebꞌ anima chiꞌ, ix scꞌanbꞌan vin̈:

—¿Tas yaj juntzan̈ anima tzꞌel yav chiꞌ? xchi vin̈. Axo jun vin̈ soldado chiꞌ 
yelcꞌolal scꞌoch bꞌaj ayecꞌ vin̈ chiꞌ. 16 Ix yalan vin̈:

—In petoj dꞌa scal oval, elelal ix aj in coti, xchi vin̈ soldado chiꞌ. Ix yalan 
vin̈aj Elí chiꞌ dꞌa vin̈:

—¿Tas val ix uji? xchi vin̈.
17 Ix yalan vin̈ soldado chiꞌ:
—Ix on̈ el dꞌa ebꞌ filisteo, man̈ jantacoc anima ix cham dꞌa co cal. Ix 

champax ebꞌ vin̈ uninal schavan̈il, axo teꞌ scaxail strato Dios, ix yicꞌcanbꞌat 
teꞌ ebꞌ vin̈ filisteo chiꞌ, xchi vin̈.

18  Ayic ix yabꞌan vin̈aj Elí tas ix aj teꞌ scaxail strato Dios chiꞌ, ix bꞌat pacꞌnaj 
vin̈ dꞌa spatic scꞌojnubꞌ dꞌa stiꞌ spuertail chon̈abꞌ chiꞌ, ix cꞌocchaj sbꞌaquil sjaj 
vin̈, yujto al snivanil vin̈, te icham vinacxo pax vin̈, yuj chiꞌ ix cham vin̈. 
40 abꞌil ix yacꞌ yajalil vin̈ dꞌa Israel. 19 Axo ix yalibꞌ vin̈, ix yetbꞌeyum vin̈aj 
Finees, toxo tzꞌalji yuneꞌ ix, yuj chiꞌ ayic ix yabꞌan ix to ix icꞌjibꞌat teꞌ scaxail 
strato Dios, ix champax vin̈ yalibꞌ ix yedꞌ vin̈ yetbꞌeyum ix, ix cot syail scꞌol 
ix, ix alji yuneꞌ ix chiꞌ. 20 Ayic ix yilan ebꞌ ix tzꞌilan bꞌo scꞌol ix chiꞌ to van 
scham ix, ix yalan ebꞌ dꞌa ix: Man̈ ach xivoc, yujto vinac unin uneꞌ tic, xchi 
ebꞌ ix, palta majxo tacꞌvoclaj ix, ichato maxtzac yabꞌ ix. 21 A jun unin chiꞌ 
Icabod, ix yacꞌ ix sbꞌiej, ix yalan ix: A ticnaic ix icꞌjiecꞌ sbꞌinajnaquil Israel, 
xchi ix. Yujto ix icꞌjibꞌat teꞌ scaxail strato Dios, ix champax vin̈ yalibꞌ ix yedꞌ 
vin̈ yetbꞌeyum ix. * 22  Yuj chiꞌ ix yalan ix: Ix icꞌjiecꞌ sbꞌinajnaquil Israel, xchi 
ix, yujto ix icꞌjicanbꞌat teꞌ scaxail strato Jehová.

Ix bꞌatcan teꞌ scaxail trato dꞌa ebꞌ filisteo

5  1 A dꞌa Eben-ezer ix yiqꞌuecꞌ teꞌ scaxail strato Dios ebꞌ filisteo chiꞌ, ix 
cꞌoch teꞌ yuj ebꞌ dꞌa Asdod. 2  Ix lajvi chiꞌ, ix yacꞌanoch teꞌ ebꞌ dꞌa yol 

stemplo sdiosal. Ix yacꞌanem teꞌ ebꞌ dꞌa stzꞌey sdiosal scuchan Dagón. 3  Axo 
dꞌa qꞌuin̈ibꞌalil dꞌa junxo cꞌu, ix pet cꞌoch ebꞌ aj lugar chiꞌ dꞌa stemplo sdiosal 
chiꞌ, ix yilan ebꞌ to ix telvi sdiosal ebꞌ chiꞌ, n̈ojan yajcan dꞌa sat luum dꞌa 
yichan̈ teꞌ scaxail strato Jehová. Ix yicꞌanchaan̈ ebꞌ, ix yacꞌanxiqꞌue ebꞌ dꞌa 
yedꞌtal. 4 Axo yic ix cꞌochxi ebꞌ dꞌa junxo qꞌuin̈ibꞌalil, ix yilan ebꞌ pocꞌanxiem 
sdiosal ebꞌ chiꞌ dꞌa sat luum dꞌa yichan̈ teꞌ scaxail strato Jehová chiꞌ, ix el 
scꞌabꞌ yedꞌ sjolom, ato dꞌa yol ti puerta ayeqꞌui. Axon̈ej snivanil ix cani. 5 Yuj 

chiꞌ atax taꞌ, ayic tzꞌoch ebꞌ sacerdote yic Dagón yedꞌ masanil mach dꞌa yol 
templo chiꞌ, max stecꞌlaj smarcoal puerta chiꞌ ebꞌ.

6 Ix lajvi chiꞌ, ix acꞌjioch syaelal ebꞌ aj Asdod chiꞌ yuj Jehová yedꞌ masanil 
ebꞌ anima ay dꞌa yol smacbꞌen chiꞌ. Ix pitzviqꞌue ilya dꞌa ebꞌ anima chiꞌ, ix laj 
qꞌue quiscꞌoy dꞌa ebꞌ. 7 Ayic ix yilanoch jun yaelal ix yacꞌcot Jehová chiꞌ ebꞌ, 
ix yalan ebꞌ: A teꞌ scaxail strato sDiosal ebꞌ israel, max yal-laj scan teꞌ dꞌa tic, 
yujto sjavi nivac yaelal dꞌa quibꞌan̈ yuj teꞌ, tzꞌixtaxpax co diosal yuj teꞌ, xchi 
ebꞌ.

8  Yuj chiꞌ ix laj yalbꞌat ebꞌ dꞌa ebꞌ yajalil ebꞌ filisteo chiꞌ to smolbꞌej sbꞌa ebꞌ 
sloloni. Ix yalan ebꞌ:

—¿Tas scutej teꞌ scaxail strato sDiosal ebꞌ israel tic? xchi ebꞌ.
—Iqꞌuecbꞌat teꞌ, bꞌat eyacꞌancan teꞌ dꞌa chon̈abꞌ Gat, xchi ebꞌ.
Yuj chiꞌ ix yicꞌbꞌat teꞌ ebꞌ. 9 Ayic ix bꞌat yacꞌancan teꞌ ebꞌ taꞌ, ix javi jun nivan 

somcꞌolal dꞌa yibꞌan̈ jun chon̈abꞌ chiꞌ yuj Jehová. Ix pitzvipax quiscꞌoy chiꞌ dꞌa 
ebꞌ unin yedꞌ dꞌa icham anima. 10 Yuj chiꞌ ix yicꞌbꞌat teꞌ caxa chiꞌ ebꞌ, ix bꞌat 
yacꞌancan teꞌ ebꞌ dꞌa Ecrón. Ayic ix cꞌoch teꞌ taꞌ, ix qꞌuex yav ebꞌ anima taꞌ, ix 
yalan ebꞌ: Ix eyicꞌcot teꞌ scaxail strato sDiosal ebꞌ israel dꞌa tic yic tzon̈ cham 
yuuj co masanil, xchi ebꞌ.

11 Ix cham ebꞌ anima dꞌa chon̈abꞌ Ecrón chiꞌ yuj xivelal yedꞌ yuj nivan yaelal 
ix yacꞌ Jehová dꞌa yibꞌan̈ ebꞌ, yuj chiꞌ ix avtajcot masanil ebꞌ yajalil chon̈abꞌ 
filisteo yuj ebꞌ, ix yalan ebꞌ dꞌa ebꞌ: Iqꞌuecbꞌat teꞌ scaxail strato sDiosal ebꞌ 
israel tic. Aqꞌuec meltzaj teꞌ dꞌa ebꞌ, axo ta tzꞌaji tzon̈ cham co masanil yuuj, 
xchi ebꞌ.

12  Te najat chequelto yel yav ebꞌ, scꞌoch masanto dꞌa satchaan̈ yuj yaelal 
ayoch dꞌa yibꞌan̈ ebꞌ, axo ebꞌ manto chamlaj, te ya yaj ebꞌ yuj quiscꞌoy chiꞌ.

Ix meltzaj teꞌ scaxail strato Jehová

6  1 Uqueꞌ ujal ix ecꞌ teꞌ scaxail strato Jehová dꞌa scal ebꞌ filisteo chiꞌ. 2  Ix 
lajvi chiꞌ, ix avtaj ebꞌ sacerdote sdiosal ebꞌ chiꞌ yedꞌ ebꞌ naumel lolonel 

yuj ebꞌ filisteo chiꞌ. Ix scꞌanbꞌan ebꞌ dꞌa ebꞌ:
—¿Tas scutej teꞌ scaxail strato Jehová chiꞌ? ¿Tas val tzꞌaj cacꞌan meltzaj teꞌ? 

xchi ebꞌ.
3 Ix tacꞌvi ebꞌ sacerdote chiꞌ:
—Tato tzeyacꞌ meltzaj teꞌ, man̈ eyacꞌ meltzaj teꞌ schꞌocoj, palta yovalil ay 

tas tzeyacꞌbꞌat stojoloc e mul chiꞌ, yic tzꞌoch vaan yoval scꞌol Jehová chiꞌ. 
Icha chiꞌ ol och vaan jun yaelal ayoch dꞌayex tic, ol nachajel eyuuj tas val yuj 
ayoch yaelal dꞌayex yuj Jehová, xchi ebꞌ.

4 —¿Tas vachꞌ scacꞌ stojol co mul chiꞌ jun? xchi ebꞌ.
—Aqꞌuec oyeoc oro icha yilji yabꞌil quiscꞌoy chiꞌ, junjun yic junjun ebꞌ eyajalil. 

Tzeyacꞌanpax oyeoc oro icha yilji nocꞌ chꞌoov, yujto te ya eyaj yuj nocꞌ yedꞌ ebꞌ 
eyajalil tic. 5 Yuj chiꞌ, tze bꞌo yechel quiscꞌoy chiꞌ yedꞌ yechel nocꞌ chꞌoov to 
toxo ix ixtaxbꞌat co lugar tic yuuj, tzeyicꞌanchaan̈ sDiosal ebꞌ israel. Tope syacꞌ 
nivancꞌolal yic tzꞌoch vaan jun yaelal tic dꞌayon̈ yedꞌ dꞌa co diosal yedꞌ pax dꞌa 
yol co macbꞌen tic. 6 Mocabꞌ pitoc scutej co bꞌa icha yutejnac sbꞌa ebꞌ vin̈ sreyal 
Egipto yedꞌ masanil ebꞌ anima ay taꞌ. Masanto ix och nivac yaelal dꞌa yibꞌan̈ 
ebꞌ, ichato chiꞌ ix yactanel chon̈abꞌ Israel ebꞌ. 7 A ticnaic tzeyacꞌ bꞌojoc junoc teꞌ 
acꞌ carreta, tzeyicꞌancot chavan̈oc nocꞌ vacax ay yuneꞌ, mantalaj bꞌaj tzꞌoch teꞌ 

yugo dꞌa sjaj nocꞌ, tze tzecꞌanoch teꞌ yugo chiꞌ dꞌa nocꞌ schavan̈il, tzeyacꞌanoch 
teꞌ carreta chiꞌ dꞌa teꞌ yugo chiꞌ. Man̈ e chabꞌat yuneꞌ nocꞌ chiꞌ yedꞌoc, tze 
maccan nocꞌ dꞌa yol smacteꞌ. 8  Slajvi chiꞌ, tzeyacꞌanqꞌue teꞌ caxa chiꞌ dꞌa yol 
carreta chiꞌ, tzeyacꞌanem juntzan̈ oro chiꞌ dꞌa yol junoc cajón, tzeyacꞌanqꞌue dꞌa 
stzꞌey teꞌ caxa chiꞌ, aton juntzan̈ chiꞌ tzeyacꞌbꞌat stojoloc e mul chiꞌ. Slajvi chiꞌ, 
tzeyactanbꞌat nocꞌ vacax chiꞌ yedꞌ teꞌ carreta chiꞌ schꞌocoj. 9 Tzeyilani tato a dꞌa 
sbꞌeal Bet-semes ol bꞌat nocꞌ, tato icha chiꞌ a Jehová sDiosal ebꞌ israel tzon̈ ixtani. 
Tato chꞌoc bꞌeal bꞌaj ol bꞌat nocꞌ jun, man̈oc Jehová tzꞌacꞌancot jun yaelal tic 
dꞌayon̈, comon yaelaln̈ej am tzon̈ icꞌani, xchi ebꞌ sacerdote chiꞌ.

10 Icha chiꞌ ix yutej ebꞌ filisteo chiꞌ, a chavan̈ nocꞌ vacax ay yuneꞌ ix yicꞌcot 
ebꞌ, ix smacancan nocꞌ yuneꞌ chiꞌ ebꞌ dꞌa yol macteꞌ, ix stzecꞌanoch teꞌ carreta 
chiꞌ ebꞌ dꞌa nocꞌ. 11 Ix lajvi chiꞌ, ix yacꞌanqꞌue teꞌ scaxail strato Jehová chiꞌ ebꞌ 
yedꞌ jun teꞌ cajón bꞌaj ayem oro icha yechel nocꞌ chꞌoov yedꞌ yechel quiscꞌoy 
chiꞌ. 12  Ix yactanel nocꞌ vacax chiꞌ ebꞌ, ix bꞌat nocꞌ dꞌa sbꞌeal Bet-semes, tzꞌocꞌ 
nocꞌ sbꞌat nocꞌ. Man̈ val jabꞌoc tzꞌelcan nocꞌ dꞌa titac bꞌe chiꞌ. Najat tzacꞌanto 
sbꞌat ebꞌ filisteo chiꞌ dꞌa spatic nocꞌ yic syilan ebꞌ, masanto ix cꞌoch ebꞌ dꞌa 
smojonal Bet-semes chiꞌ. 13 Ay ebꞌ aj Bet-semes van sjochvi trigo ayecꞌ dꞌa jun 
chꞌolan. Ayic ix yilan ebꞌ to van sjavi teꞌ scaxail strato Jehová. Ix te tzalajqꞌue 
ebꞌ. 14-15 A dꞌa jun acꞌlic yic vin̈aj Josué, dꞌa yol yic Bet-semes chiꞌ ix javi teꞌ 
carreta chiꞌ. Ataꞌ ix vanaj nocꞌ vacax chiꞌ. Ay jun qꞌuen nivan qꞌueen taꞌ, axo 
ebꞌ levita ix icꞌanemta teꞌ caxa yic Jehová yedꞌ te cajón bꞌaj ayem tastac chiꞌ. 
Ix yacꞌanqꞌue teꞌ ebꞌ dꞌa yibꞌan̈ jun qꞌuen nivan qꞌuen chiꞌ. Ix och ijan ebꞌ 
xicanbꞌat teꞌ carreta chiꞌ cꞌatzitzal, ix sn̈usantzꞌa nocꞌ vacax chiꞌ ebꞌ silabꞌil dꞌa 
Jehová. 16 Ix yil ovan̈ ebꞌ yajalil ebꞌ filisteo, tas ix yutej ebꞌ chiꞌ. Ix lajvi chiꞌ ix 
meltzaj ebꞌ dꞌa chon̈abꞌ Ecrón dꞌa jun cꞌu chiꞌ.

17 A oyeꞌ oro yechel jun yaelal ix yacꞌcot ebꞌ filisteo chiꞌ yuj stojoloc smul 
dꞌa yichan̈ Jehová, junjun yic juntzan̈ chon̈abꞌ tic, aton Asdod, Gaza, Ascalón, 
Gat yedꞌ Ecrón. 18  Axo sbꞌisul oro yechel nocꞌ chꞌoov, lajan sbꞌisul icha sbꞌisul 
schon̈abꞌ ebꞌ yajalil filisteo chiꞌ, aton chon̈abꞌ ayoch smuroal yedꞌ yaldeail. A 
qꞌuen nivan qꞌuen dꞌa sat slum vin̈aj Josué bꞌaj ix acꞌjiqꞌue teꞌ scaxail strato 
Jehová dꞌa Bet-semes chiꞌ, ayn̈ejecꞌ qꞌueen.

19 Ix cham 70 * vinac aj Bet-semes chiꞌ yuj Jehová, yujto ix say yil yol teꞌ caxa 
chiꞌ ebꞌ. Axo masanil ebꞌ anima, ix ocꞌ ebꞌ, yujto ix och chamel yuj Jehová. 
20 Yuj chiꞌ ix yal ebꞌ anima ay taꞌ: Malaj mach syal stecꞌbꞌan sbꞌa dꞌa yichan̈ 
Jehová, yujto ay smay. ¿Bꞌaj val scacꞌbꞌat scaxail strato yic tzꞌelcan dꞌa co tzꞌey 
tic? xchi ebꞌ. 21 Ix yacꞌanbꞌat schecabꞌ ebꞌ dꞌa Quiriat-jearim, ix yalan ebꞌ: Ix yacꞌ 
meltzaj teꞌ scaxail strato Jehová ebꞌ filisteo, yuj chiꞌ iqꞌuecqꞌue teꞌ, xchi ebꞌ.

7  1 Ix cꞌoch ebꞌ aj Quiriat-jearim yicꞌcot teꞌ scaxail strato Jehová chiꞌ, ix 
yacꞌanoch teꞌ ebꞌ dꞌa yol spat vin̈aj Abinadab ay dꞌa jun tzalan. Ix sicꞌjiel 

vin̈aj Eleazar yuninal vin̈aj Abinadab chiꞌ yuj ebꞌ, yic stan̈van teꞌ vin̈.

Ix och vin̈aj Samuel yajaliloc chon̈abꞌ Israel
2  Ay am junoc 20 abꞌil ix can teꞌ scaxail strato Jehová dꞌa Quiriat-jearim 

chiꞌ. Masanil ebꞌ israel scus scꞌool, snibꞌej ebꞌ scolvaj Jehová yedꞌoc. 3  Yuj chiꞌ 

ix yal vin̈aj Samuel dꞌa ebꞌ: Tato dꞌa smasanil e cꞌool, tzex meltzaj dꞌa Jehová, 
yovalil tzeyiqꞌuelta juntzan̈ sdiosal ebꞌ chꞌoc chon̈abꞌil dꞌa e cal yedꞌ yechel 
Astarot, tzeyacꞌanoch e bꞌa dꞌa yol scꞌabꞌ Jehová yic an̈ej tzeyacꞌ servil. Tato 
icha chiꞌ, aꞌ ol ex colan dꞌa yol scꞌabꞌ ebꞌ filisteo.

4  Yuj chiꞌ ix yiqꞌuelta juntzan̈ comon dios chiꞌ ebꞌ, aton yechel Baal yedꞌ 
Astarot, axon̈ej dꞌa Jehová ix och ebꞌ ejmelal. 5 Ix yalan vin̈aj Samuel chiꞌ to 
smolbꞌej sbꞌa masanil ebꞌ chon̈abꞌ israel dꞌa Mizpa, yic stevi vin̈ dꞌa Jehová 
yuj ebꞌ.

6  Yuj chiꞌ ix smolbꞌej sbꞌa ebꞌ taꞌ. A dꞌa jun cꞌu chiꞌ ix yicꞌqꞌueta a aꞌ ebꞌ, 
ix secanem aꞌ ebꞌ dꞌa sat lum dꞌa yichan̈ Jehová, ix och ebꞌ smasanil dꞌa 
tzecꞌojcꞌolal, ix yalan ebꞌ icha tic: Ix och co mul dꞌa yichan̈ Jehová. (A dꞌa 
Mizpa chiꞌ ix schꞌolbꞌitej ebꞌ yetchon̈abꞌ vin̈aj Samuel chiꞌ.) 7 Ayic ix yabꞌan ebꞌ 
filisteo to ayecꞌ molan ebꞌ israel dꞌa Mizpa chiꞌ, ix smolbꞌanpax sbꞌa ebꞌ, yic 
scot ebꞌ yacꞌ oval yedꞌ ebꞌ israel chiꞌ. Axo yic ix yabꞌan ebꞌ israel icha chiꞌ, ix 
xivqꞌue ebꞌ. 8  Ix yalan ebꞌ dꞌa vin̈aj Samuel chiꞌ: Man̈ actej a tevi dꞌa Jehová to 
tzon̈ scol dꞌa ebꞌ filisteo tic, xchi ebꞌ.

9 Elan̈chamel ix yicꞌcot jun nocꞌ yuneꞌ calnel tzato chuni vin̈aj Samuel chiꞌ, 
ix sn̈usantzꞌa nocꞌ vin̈ smasanil silabꞌil dꞌa Jehová, ix och ijan vin̈ scꞌanan 
scolval. Elan̈chamel ix tacꞌvi Jehová dꞌa vin̈. 10 Ayic van yacꞌan silabꞌ chiꞌ vin̈, 
a ebꞌ filisteo van sjavi ebꞌ yacꞌ oval yedꞌ ebꞌ israel chiꞌ, axo Jehová te chaan̈ 
ix acꞌan macꞌvaj cꞌu dꞌa yichan̈ ebꞌ filisteo chiꞌ, yuj chiꞌ ix xivqꞌue ebꞌ, ix el 
lemnaj ebꞌ dꞌa ebꞌ israel chiꞌ. 11 Ix elta ebꞌ israel dꞌa Mizpa chiꞌ, ix och ebꞌ dꞌa 
spatic ebꞌ filisteo chiꞌ. Tzijtum ebꞌ filisteo chiꞌ ix cham yuj ebꞌ, masanto ix 
cꞌoch ebꞌ dꞌa yichan̈bꞌat Bet-car. 12  Ix lajvi chiꞌ, ix sayan jun qꞌuen qꞌueen vin̈aj 
Samuel chiꞌ, ix yacꞌanem qꞌuen vin̈ dꞌa scal Mizpa yedꞌ Sen. Eben-ezer ix yacꞌ 
vin̈ sbꞌiej, ix yalan vin̈: Masanto ticnaic ix colvajn̈ej Jehová quedꞌoc, xchi vin̈. *

13  A dꞌa jun cꞌu chiꞌ ix acꞌji ganar ebꞌ filisteo yuj ebꞌ israel chiꞌ. Yuj chiꞌ 
man̈xa junelocxo ix och ebꞌ dꞌa yol slugar ebꞌ israel yacꞌ oval. Yacbꞌan 
pitzanto vin̈aj Samuel chiꞌ, ayn̈ejoch Jehová xibꞌtan ebꞌ filisteo chiꞌ. 14  A 
juntzan̈ chon̈abꞌ yedꞌ smacbꞌen ebꞌ yicꞌnaquecꞌ ebꞌ filisteo chiꞌ, schabꞌat dꞌa 
Ecrón, masanto scꞌoch dꞌa Gat, ix yicꞌxicanecꞌ ebꞌ israel chiꞌ. Axo ebꞌ amorreo, 
malaj oval dꞌa scal ebꞌ yedꞌ ebꞌ israel chiꞌ.

15 Ix yacꞌ yajalil vin̈aj Samuel dꞌa chon̈abꞌ Israel chiꞌ masanto ix cham vin̈. 
16  Junjun abꞌil xidꞌecꞌ vin̈ dꞌa Betel, dꞌa Gilgal yedꞌ dꞌa Mizpa, yuj schꞌolbꞌitan 
vin̈ tas yaj ebꞌ anima dꞌa juntzan̈ chon̈abꞌ chiꞌ. 17 Slajvi chiꞌ, smeltzaj vin̈ dꞌa 
Ramá, bꞌaj cajantaxoni. Ataꞌ schꞌolbꞌitejpax ebꞌ yetchon̈abꞌ vin̈. Ix sbꞌoanqꞌue 
jun altar yic Jehová vin̈ taꞌ.

Snibꞌej ebꞌ israel tzꞌoch junoc sreyal

8  1 Ayic ix ichamax vin̈aj Samuel chiꞌ, ix yacꞌanoch chavan̈ ebꞌ vin̈ yuninal 
vin̈ yajaliloc ebꞌ chon̈abꞌ chiꞌ. 2  Joel sbꞌi jun vin̈ bꞌabꞌel, axo junxo vin̈, 

Abías sbꞌi vin̈. Ix yacꞌ yajalil ebꞌ vin̈ dꞌa Beerseba. 3  Palta man̈oc sbꞌeybꞌal vin̈ 
smam ebꞌ vin̈ chiꞌ ix sbꞌeybꞌalej. A val dꞌa qꞌuen tumin ix yacꞌoch spensar ebꞌ 
vin̈. Scha qꞌuen ebꞌ vin̈ dꞌa elcꞌaltac, malaj svachꞌil syutej ebꞌ vin̈ schꞌolbꞌitan 
yaj ebꞌ anima. 4  Yuj chiꞌ ix smolbꞌej sbꞌa masanil ebꞌ yichamtac vinaquil 

chon̈abꞌ, ix bꞌat ebꞌ yil vin̈aj Samuel chiꞌ dꞌa Ramá. 5 Ix yalan ebꞌ vin̈: A ach 
tic, te icham vinac achxo, axo ebꞌ vin̈ uninal, man̈ ichaoc ix utej a bꞌa syutej 
sbꞌa ebꞌ vin̈, te chuc syutej sbꞌa ebꞌ vin̈. Yuj chiꞌ to tza sayoch junoc co reyal 
yic tzon̈ scuchbꞌan icha yaj juntzan̈xo nación, xchi ebꞌ vin̈.

6  Maj schalaj scꞌol vin̈aj Samuel chiꞌ ayic ix yabꞌan vin̈ to snibꞌej junoc 
sreyal ebꞌ yic scuchbꞌaj ebꞌ. Yuj chiꞌ ix lesalvi vin̈ dꞌa Jehová. 7 Ix tacꞌvi Jehová 
chiꞌ dꞌa vin̈: Cꞌanabꞌajej masanil tas scꞌan ebꞌ chon̈abꞌ chiꞌ, yujto man̈oc ach 
tzach spatiquejel ebꞌ, palta a in, yujto man̈xa sgana ebꞌ svacꞌ yajalil dꞌa yibꞌan̈. 
8  Atax yic vicꞌannaquelta ebꞌ dꞌa Egipto, tzꞌochn̈ej ebꞌ ejmelal dꞌa comon dios, 
malaj velcꞌoch dꞌa ebꞌ. Icha val ix in yutej ebꞌ, icha val chiꞌ tzach yutej ebꞌ 
ticnaic. 9 Yuj chiꞌ, cꞌanabꞌajej tas syal ebꞌ. Palta yovalil tzacꞌ yojtaquejel ebꞌ 
tastac ol utaj ebꞌ yuj jun sreyal ol och chiꞌ, xchi dꞌa vin̈.

10 Ix lajvi chiꞌ, ix yalan vin̈ dꞌa ebꞌ ix cꞌanan sreyal chiꞌ, icha ix aj yalan 
Jehová chiꞌ. 11 Ix yalan vin̈ icha tic:

—Icha val tic ol ex yutoc jun vin̈ e reyal ol yacꞌ yajalil dꞌa e cal chiꞌ: Ol smolbꞌej 
masanil ebꞌ eyuninal vin̈, ay ebꞌ ol yacꞌoch vin̈ dꞌa yol carruaje yic oval, ay ebꞌ ol 
qꞌue dꞌa yibꞌan̈ chej yic sbꞌat dꞌa oval, ay pax ebꞌ ol ochcan stan̈vumaloc vin̈. 12 Ay 
ebꞌ ol yacꞌoch vin̈ yajalil dꞌa junjun n̈ilan̈ soldado. Ay pax ebꞌ ol och munlajel dꞌa 
sluum vin̈, ol ochpax ebꞌ jochoj trigo. Ay pax ebꞌ ol och bꞌoꞌoj yamcꞌabꞌ yic oval 
yedꞌ dꞌa bꞌoꞌoj tastac tzꞌoch dꞌa carruaje yic oval. 13 Ol yicꞌanbꞌat ebꞌ ix eyisil vin̈ 
dꞌa spat. Ay ebꞌ ix ol och bꞌoꞌoj perfume, ma bꞌoꞌoj vael yedꞌ dꞌa bꞌoꞌoj pan. 14 Ol 
stoqꞌuecꞌ svachꞌil lum e luum vin̈ yedꞌ tas avabꞌil eyuuj, teꞌ uva yedꞌ teꞌ olivo, ol 
yacꞌan vin̈ dꞌa ebꞌ ayoch yajalil yedꞌoc. 15 A tas tzeyavej, ol yiqꞌuel sdiezmoal vin̈ 
yedꞌ e vino, ol yacꞌan vin̈ dꞌa ebꞌ ayoch yajalil yedꞌoc yedꞌ dꞌa ebꞌ schecabꞌ chiꞌ. 
16 Ol yicꞌanpaxecꞌ ebꞌ e checabꞌ vin̈ yedꞌ ebꞌ ix e checabꞌ. Ol yicꞌanpaxecꞌ nocꞌ e 
vacax vin̈ yedꞌ nocꞌ e bꞌuru te vachꞌ, ol yacꞌanoch vin̈ dꞌa smunlajel. 17 An̈ejaꞌ ol 
yicꞌpaxecꞌ sdiezmoal nocꞌ e calnel vin̈, ol eyacꞌan servil vin̈. 18 A dꞌa jun tiempoal 
chiꞌ, olto eyal e bꞌa dꞌa Jehová yuj tas ol ex utaj yuj vin̈ e reyal ol e sicꞌoch chiꞌ, 
palta man̈xo ol colvaj eyedꞌoc, xchi vin̈aj Samuel chiꞌ.

19 Palta maj schalaj yabꞌ ebꞌ chon̈abꞌ tas ix yal vin̈ chiꞌ. Ix tacꞌvi ebꞌ icha tic:
—Malaj yelcꞌoch juntzan̈ chiꞌ, an̈ej to tzꞌoch junoc co reyal. 20 Co gana lajan 

tzon̈ aj icha juntzan̈xo nación, co gana to ay junoc co reyal tzꞌacꞌan yajalil dꞌa 
co cal, tzon̈ scuchbꞌanpax dꞌa oval, xchi ebꞌ.

21 Ayic ix yabꞌan vin̈ tas ix yal ebꞌ anima chiꞌ, ix yalanxi vin̈ dꞌa Jehová. 
22  Ix tacꞌvi Jehová chiꞌ dꞌa vin̈ icha tic:

—Cꞌanabꞌajej tas syal ebꞌ chiꞌ, acꞌoch junoc sreyal ebꞌ, xchi dꞌa vin̈.
Ix lajvi chiꞌ, ix yalan vin̈ dꞌa ebꞌ: Meltzajan̈ec dꞌa e chon̈abꞌ bꞌela, xchi vin̈.

Ix sicꞌjioch vin̈aj Saúl reyal

9  1 A dꞌa scal ebꞌ yin̈tilal Benjamín, ay jun vin̈ vinac scuchan Cis, yuninal 
vin̈aj Abiel, yixchiquin vin̈aj Zeror. A vin̈aj Zeror chiꞌ yuninal vin̈aj 

Becorat, yixchiquin vin̈aj Afía. Nivan yelcꞌoch vin̈aj Cis chiꞌ dꞌa ebꞌ anima. 
2  Ay jun yuninal vin̈ scuchan Saúl, te vachꞌ snivanil. A dꞌa scal masanil ebꞌ 
israel, malaj junoc vachꞌ yilji dꞌa yichan̈ vin̈aj Saúl chiꞌ, te chaan̈ steel vin̈. A 
masanil ebꞌ vinac dꞌa Israel, an̈ej dꞌa sjolom sjen̈jabꞌ vin̈ sqꞌuecꞌoch ebꞌ.

3  Ay jun cꞌu ix satbꞌat juntzan̈ nocꞌ sbꞌuru vin̈aj Cis chiꞌ. Yuj chiꞌ ix yal vin̈ 
dꞌa vin̈ yuninal chiꞌ:

—Acꞌ lista a bꞌa, sbꞌat a sayan nocꞌ bꞌuru chiꞌ, icꞌbꞌat junoc ebꞌ vin̈ co 
checabꞌ edꞌoc, xchi vin̈.

4 Ix bꞌat vin̈aj Saúl chiꞌ, ix cꞌaxpajbꞌat vin̈ dꞌa scal lum tzalquixtac dꞌa yol 
yic Efraín, ix ecꞌ vin̈ dꞌa yol yic Salisa. Maj chaxlaj nocꞌ bꞌuru chiꞌ yuj vin̈. 
Ix ecꞌpax vin̈ dꞌa yol smacbꞌen Saalim yedꞌ dꞌa yol yic Benjamín, palta malaj 
nocꞌ. 5 Axo ix cꞌoch vin̈ dꞌa yol smacbꞌen Zuf, ix yalan vin̈ dꞌa vin̈ schecabꞌ chiꞌ:

—Con̈ meltzaj dꞌa tic, axo ta tzꞌaji, svachꞌ och vin̈ in mam dꞌa ilcꞌolal cuuj 
dꞌa yichan̈ nocꞌ bꞌuru chiꞌ, xchi vin̈.

6 Ix tacꞌvi vin̈ checabꞌ chiꞌ:
—A dꞌa yol jun chon̈abꞌ tic ay jun vin̈ schecabꞌ Dios, te nivan yelcꞌoch vin̈ 

dꞌa ebꞌ anima, masanil tas syal vin̈, tzꞌeln̈ejcꞌochi. Bꞌat quilaꞌ, ol yal vin̈ tas 
bꞌeal ol quicꞌaꞌ, xchi vin̈.

7 —Con̈ an, an̈ej to malaj jabꞌoc tas squicꞌbꞌat dꞌa vin̈, malaj junoc ixim pan 
ay dꞌa yol co pa. Malaj jabꞌoc tas ol cacꞌ dꞌa vin̈, ¿tas val ol quicꞌbꞌati? xchi 
vin̈aj Saúl chiꞌ.

8  Ix tacꞌvi vin̈ checabꞌ chiꞌ:
—Ay jabꞌ tumin plata vedꞌnac, ol cacꞌ qꞌuen dꞌa vin̈ schecabꞌ Jehová chiꞌ, yic 

ol yal vin̈ tas ol on̈ ajoc, xchi vin̈.
9 (A dꞌa pecaꞌ chiꞌ, tato ay junoc israel sgana scꞌanbꞌej yabꞌ srazón dꞌa 

Dios syalan icha tic: Bꞌat quil jun vin̈ syal yilan chiꞌ, xchi ebꞌ. A vin̈ tzꞌalji 
schecabꞌoc Dios chiꞌ ticnaic, a dꞌa pecaꞌ, a vin̈ syal yilan junoc tas ol ujoc, sbꞌi 
vin̈ yuj ebꞌ.)

10 —Vachꞌ jun, bꞌat quilaꞌ, xchi vin̈aj Saúl chiꞌ.
Ix bꞌat ebꞌ vin̈ schavan̈il bꞌaj ayecꞌ vin̈ schecabꞌ Dios chiꞌ. 11 Ayic van sqꞌue 

ebꞌ vin̈ dꞌa svitzal chon̈abꞌ chiꞌ, ix schalan sbꞌa ebꞌ vin̈ yedꞌ juntzan̈ ebꞌ ix 
cobꞌestac van sbꞌat icꞌoj aꞌ, ix scꞌanbꞌan ebꞌ vin̈ dꞌa ebꞌ ix icha tic:

—¿Ay am ecꞌ vin̈ schecabꞌ Dios syal yilan tas ol ujoc? xchi ebꞌ vin̈.
12  Ix tacꞌvi ebꞌ ix:
—Ayecꞌ vin̈ dꞌa eyichan̈bꞌat chiꞌ, palta tato tze pil val jabꞌocxo eyip olto 

ilchaj vin̈ eyuuj. Toto val sjavi vin̈ dꞌa yol chon̈abꞌ tic yujto ay qꞌuin̈ ol och dꞌa 
tzalan bꞌaj tzꞌoch ejmelal. 13  An̈ej tzex cꞌochi tze sayanecꞌ vin̈ dꞌa cal chon̈abꞌ 
chiꞌ, yacbꞌan manto bꞌat vin̈ bꞌaj tzꞌoch ejmelal chiꞌ bꞌaj tan̈vabꞌil yuj ebꞌ 
anima. Masanto ol cꞌoch vin̈, ichato chiꞌ ol yalan vachꞌ lolonel vin̈ dꞌa yibꞌan̈ 
silabꞌ, axo sva vin̈ yedꞌ ebꞌ anima avtabꞌil chiꞌ. Yuj chiꞌ ixiquec val ticnaic, 
cꞌocbꞌilto ol eyil vin̈, xchi ebꞌ ix.

14  Ix bꞌat ebꞌ vin̈ bꞌian, axo yic van scꞌoch ebꞌ vin̈ dꞌa yol chon̈abꞌ chiꞌ, 
cꞌocbꞌil val ix schalaj sbꞌa ebꞌ vin̈ yedꞌ vin̈aj Samuel chiꞌ, van sbꞌat vin̈ dꞌa jun 
tzalan bꞌaj ol och ejmelal chiꞌ.

15 Qꞌuicꞌanocto scꞌoch vin̈aj Saúl, ix yalan Jehová dꞌa vin̈aj Samuel chiꞌ: 16 A 
qꞌuicꞌan yabꞌ icha tic, svacꞌcot jun vin̈ vinac dꞌayach, a dꞌa yol yic Benjamín 
scot vin̈. Tzacꞌqꞌue aceite dꞌa sjolom vin̈, a vin̈ ol och yajalil dꞌa chon̈abꞌ Israel 
tic. A vin̈ ol colan in chon̈abꞌ tic dꞌa yol scꞌabꞌ ebꞌ filisteo, yujto toxo ix cus in 
cꞌol yuj bꞌaj ix tevi ebꞌ dꞌayin, xchi dꞌa vin̈.

17 Ayic ix yilan vin̈aj Saúl vin̈aj Samuel chiꞌ, ix yalan Jehová dꞌa vin̈: Aton 
vin̈ tic val dꞌayach evi, a vin̈ ol och yajaliloc in chon̈abꞌ, xchi dꞌa vin̈.

18  A dꞌa spuertail chon̈abꞌ chiꞌ, ataꞌ ix schalaj sbꞌa ebꞌ vin̈, ix yalan vin̈aj 
Saúl dꞌa vin̈aj Samuel chiꞌ:

* 10.1 A yuj yacꞌjiqꞌue aceite dꞌa sjolom junoc mach, schꞌoxoꞌ to a Dios sicꞌancanoch jun chiꞌ dꞌa 
junoc opisio nivan yelcꞌochi. 

—Al dꞌayin mamin, bꞌajtil ay spat vin̈ schecabꞌ Dios syal yilan tas ol ujoc, 
xchi vin̈.

19 —A in toni. Con̈ vedꞌoc, bꞌabꞌlajan̈. Ol ach va vedꞌ bꞌaj van in bꞌat chiꞌ. Ato 
qꞌuicꞌan sval dꞌayach tas a gana tza cꞌanbꞌej chiꞌ, slajvi chiꞌ tzach paxi. 20 A yuj 
nocꞌ bꞌuru ix satbꞌat dꞌayach yictax oxji, man̈ acꞌ pensar yuj nocꞌ, toxo ix chax 
nocꞌ. Palta ay jun mach te nibꞌabꞌil yuj ebꞌ quetchon̈abꞌ israel tic, a ach toni 
yedꞌ ebꞌ a cꞌabꞌ oc, xchi vin̈.

21 Ix tacꞌvi vin̈aj Saúl chiꞌ:
—A in tic, yin̈tilal in Benjamín, yelxo val jayvan̈n̈ej co bꞌisul dꞌa quin̈tilal 

chiꞌ dꞌa scal masanil ebꞌ quetisraelal. An̈ejaꞌ ebꞌ scꞌabꞌ yoc in mam chiꞌ, malaj 
quelcꞌoch dꞌa scal ebꞌ quin̈tilal chiꞌ. ¿Tas val yuj tzal juntzan̈ tic dꞌayin? xchi 
vin̈.

22  Ix lajvi chiꞌ, ix icꞌjibꞌat vin̈ yedꞌ vin̈ schecabꞌ yuj vin̈aj Samuel chiꞌ dꞌa yol 
jun cuarto, ix acꞌji jun cꞌojnubꞌ te nivan yelcꞌoch dꞌa ebꞌ vin̈ dꞌa scal ebꞌ vin̈ 
avtabꞌil vael chiꞌ, ay am junoc 30 ebꞌ vin̈. 23 Ix yalan vin̈aj Samuel chiꞌ dꞌa jun 
vin̈ ilum vael dꞌa cocina icha tic:

—Icꞌcot nocꞌ chibꞌej ix val dꞌayach to chꞌoc tzicꞌcaneli, xchi vin̈.
24 Elan̈chamel ix yicꞌcot jun nocꞌ xubꞌ vin̈, ix yacꞌan vin̈ dꞌa vin̈aj Saúl chiꞌ. 

Ix yalan vin̈aj Samuel chiꞌ dꞌa vin̈aj Saúl chiꞌ:
—A jun chibꞌej tic icꞌbꞌilxocaneli, chiꞌa. A jun tic to naanxotax vuuj, ix in 

chec icꞌjicaneli, ayic ix in checan bꞌojoc jun qꞌuin̈ tic, xchi vin̈.
Junn̈ej ix va vin̈aj Saúl yedꞌ vin̈aj Samuel chiꞌ dꞌa jun cꞌu chiꞌ. 25  Ayic ix 

emixta ebꞌ vin̈ taꞌ, ix emul ebꞌ vin̈ dꞌa yol chon̈abꞌ chiꞌ, ix lolon vin̈aj Samuel 
yedꞌ vin̈aj Saúl chiꞌ dꞌa span̈anil yibꞌan̈ pat. 26 Axo ix sacbꞌi dꞌa junxo cꞌu, ix 
avtaj vin̈aj Saúl yuj vin̈aj Samuel chiꞌ, ix yalan vin̈ dꞌa vin̈ icha tic:

—Qꞌuean̈ vaan tzach bꞌati, xchi vin̈.
Ix qꞌue vaan vin̈ bꞌian. Ix lajvi chiꞌ, ix el ebꞌ vin̈ dꞌa yol calle. 27 Axo ix 

emcꞌoch ebꞌ vin̈ dꞌa titac chon̈abꞌ, ix yalan vin̈aj Samuel chiꞌ dꞌa vin̈aj Saúl 
chiꞌ:

—Al dꞌa vin̈ a checabꞌ tic to sbꞌabꞌlajbꞌat vin̈, tzach can jabꞌocxo, yujto ol 
val tas ix schec Jehová val dꞌayach, xchi vin̈. Ix schecan bꞌabꞌlaj vin̈ schecabꞌ 
vin̈aj Saúl chiꞌ.

Ochnac vin̈aj Saúl reyal

10  1 Ix lajvi chiꞌ, ix yicꞌancot jun yedꞌtal aceite vin̈aj Samuel chiꞌ, ix 
stobꞌanqꞌue aceite chiꞌ vin̈ dꞌa sjolom vin̈aj Saúl chiꞌ, ix stzꞌubꞌanelta 

stiꞌ vin̈, ix yalan vin̈: *
—A Jehová tzach sicꞌanel ticnaic yic tzach och yajalil dꞌa yibꞌan̈ schon̈abꞌ. 

2  Ayic ol co pucan co bꞌa tic, ol a chalan a bꞌa yedꞌ chavan̈ ebꞌ vin̈ vinac dꞌa 
slacꞌanil bꞌaj mucan ix Raquel dꞌa chon̈abꞌ Selsa dꞌa yol yic Benjamín. A ebꞌ 
vin̈ chiꞌ ol alan dꞌayach to toxo ix chax nocꞌ a bꞌuru tza sayaꞌ, man̈xo ayoc 
och vin̈ a mam dꞌa cuscꞌolal yuj nocꞌ, axo pax uuj a ach tic syacꞌ pensar vin̈ 
yuj tas ol aj a chaxi. 3  Ayto val jabꞌxo a cꞌoch dꞌa teꞌ ji dꞌa Tabor, ay oxvan̈ 
ebꞌ vin̈ vinac ol a cha taꞌ, van sbꞌat ebꞌ vin̈ dꞌa Betel yic tzꞌoch ebꞌ vin̈ ejmelal 

dꞌa Jehová taꞌ. Ay jun vin̈, oxvan̈ chiva yedꞌnac vin̈, axo junxo vin̈ oxeꞌ ixim 
pan yedꞌnac vin̈, axo junxo vin̈, yedꞌnac jun tzꞌuum vin̈ bꞌudꞌan dꞌa vino. 4 Ol 
yacꞌan stzatzil a cꞌol ebꞌ vin̈, ol yacꞌan chabꞌoc ixim pan chiꞌ ebꞌ vin̈ dꞌayach, 
ol a cha ixim dꞌa ebꞌ vin̈. 5 Slajvi chiꞌ, ol ach qꞌuecꞌoch dꞌa chon̈abꞌ Gabaa, bꞌaj 
tzꞌochtaxon ejmelal dꞌa Jehová, ataꞌ ay jun yedꞌtal jun macan̈ ebꞌ filisteo. Ayic 
ol ach och dꞌa yol chon̈abꞌ chiꞌ, ol ilan jayvan̈ ebꞌ vin̈ schecabꞌ Jehová van 
yemuli, syalan slolonel Dios ebꞌ vin̈, bꞌabꞌel ebꞌ vin̈ van yacꞌanoch salterio, 
pandereta, flauta yedꞌ arpa. 6  Axo dꞌa jun rato chiꞌ, ol och Yespíritu Jehová 
dꞌayach, icha ebꞌ vin̈ chiꞌ ol ach ajoc, ol qꞌuexmaj a pensar. 7 Ayic ol ilani to 
icha chiꞌ aji, a tas vachꞌ ol abꞌi, a ol a cꞌulej, yujto a Dios ol och edꞌoc. 8  Slajvi 
chiꞌ, tzach bꞌabꞌlajcꞌoch dꞌa Gilgal. Ataꞌ ol co chalaj co bꞌa, ol in n̈usantzꞌa 
silabꞌ yedꞌ pax silabꞌ yic juncꞌolal yedꞌ Jehová. Uqueꞌ cꞌual ol in a tan̈vej taꞌ, 
ato yic ol in cꞌochoc. Ichato chiꞌ ol valan dꞌayach tas ol a cꞌulej, xchi vin̈aj 
Samuel chiꞌ.

9 Ixn̈ej val lajvi yalancan quil co bꞌa vin̈aj Saúl dꞌa vin̈aj Samuel chiꞌ, ix 
qꞌuexji spensar vin̈ yuj Dios, yuj chiꞌ a val dꞌa jun cꞌu chiꞌ ix elcꞌoch juntzan̈ 
tas ix yal vin̈aj Samuel chiꞌ. 10 Axo ix cꞌoch vin̈aj Saúl chiꞌ dꞌa Gabaa yedꞌ vin̈ 
schecabꞌ chiꞌ, ix elta ebꞌ vin̈ schecabꞌ Jehová icha ix aj yalan vin̈aj Samuel 
chiꞌ, ix chaji vin̈ yuj ebꞌ vin̈. A val dꞌa jun rato chiꞌ, ix och Yespíritu Dios 
dꞌa vin̈aj Saúl, ix och ijan vin̈ yalan slolonel Dios dꞌa scal ebꞌ vin̈. 11 A mach 
ojtannac vin̈aj Saúl chiꞌ dꞌa yalan̈taxo, ayic ix yilan ebꞌ yoch vin̈ ejmelal, 
ix yilanpax ebꞌ to ix qꞌuexmaj vin̈ icha juntzan̈xo ebꞌ vin̈ schecabꞌ Jehová, 
ix yalan ebꞌ: ¿Tas tzꞌicꞌan vin̈ yuninal vin̈aj Cis tic? ¿Tom ipan vin̈ schecabꞌ 
Jehová yaji? xchi ebꞌ.

12  Ay jun vin̈ aj Gabaa chiꞌ ix alani: ¿Mach smam juntzan̈xo ebꞌ vin̈ checabꞌ 
tic jun? xchi vin̈. Ataꞌ ix elcancot jun slolonel ebꞌ anima: ¿Tom ipan vin̈aj Saúl 
tic schecabꞌ Dios? xchi ebꞌ.

13  Ix lajvi yecꞌbꞌat juntzan̈ chiꞌ, ix qꞌuecꞌoch vin̈aj Saúl chiꞌ dꞌa tzalan bꞌaj 
tzꞌoch ejmelal. 14  Ix scꞌanbꞌan jun vin̈ yucꞌtac smam vin̈ dꞌay yedꞌ dꞌa vin̈ 
schecabꞌ vin̈ yedꞌnac chiꞌ:

—¿Bꞌajtil ix ex xidꞌeqꞌui? xchi vin̈.
Ix tacꞌvi vin̈aj Saúl chiꞌ:
—Ix on̈ xidꞌecꞌ co say nocꞌ bꞌuru, palta maj chaxlaj nocꞌ cuuj, yuj chiꞌ on̈ 

bꞌatcan co cꞌanbꞌej dꞌa vin̈aj Samuel, xchi vin̈.
15 Ix yalan vin̈ yucꞌtac vin̈ smam vin̈ chiꞌ:
—Tzoc val el dꞌa e cꞌool, tzeyal dꞌayin, tas ix yal vin̈aj Samuel chiꞌ dꞌayex, 

xchi vin̈.
16 Ix tacꞌvi vin̈aj Saúl chiꞌ:
—Vachꞌ ix yutej vin̈ yalani. Ix yal vin̈ to toxo ix chax nocꞌ bꞌuru chiꞌ, xchi 

vin̈. Malaj jabꞌoc tas ix yal vin̈ yuj tas ix yal vin̈aj Samuel dꞌay to ol och reyal.
17 Ix lajvi yecꞌbꞌat jayeꞌ cꞌual, ix smolbꞌan ebꞌ israel vin̈aj Samuel dꞌa Mizpa 

dꞌa yichan̈ Jehová. 18  Ix yalan vin̈ dꞌa ebꞌ:
—Ix yal Jehová co Diosal a on̈ israel on̈ tic: A in ix ex viqꞌuelta dꞌa Egipto, 

ix ex in colelta dꞌa yol scꞌabꞌ ebꞌ aj Egipto chiꞌ yedꞌ dꞌa yol scꞌabꞌ juntzan̈xo 
chon̈abꞌ ix ex ixtani, xchi Dios chiꞌ. 19 Palta axo ticnaic tze patiquejel co 
Diosal ix on̈ icꞌanelta bꞌaj ix on̈ ecꞌ dꞌa syaelal yedꞌ dꞌa cuscꞌolal chiꞌ. Ix e 
patiquejcaneli, ix ex och ijan e cꞌanan junoc co reyal yuj yacꞌan yajalil dꞌa 

quibꞌan̈. Yuj chiꞌ jun, tzex och dꞌa yichan̈ Jehová, dꞌa junjun in̈tilal yedꞌ dꞌa 
junjun macan̈il tzꞌaj eyochi.

20  Ix lajvi chiꞌ ix yalan vin̈ to snitzcot sbꞌa ebꞌ yajalil junjun in̈tilal ebꞌ 
israel, axo dꞌa yibꞌan̈ ebꞌ yin̈tilal Benjamín ix em sorteo. 21 Ix yalanpax vin̈ to 
snitzcot sbꞌa ebꞌ yajal yaj dꞌa junjun macan̈ yin̈tilal Benjamín chiꞌ, axo val dꞌa 
yibꞌan̈ yin̈tilal vin̈aj Matri ix emi. Ix yalanxi vin̈ to snitzcot sbꞌa yin̈tilal vin̈aj 
Matri chiꞌ, axo val dꞌa yibꞌan̈ vin̈aj Saúl yuninal vin̈aj Cis ix emi. Ix sayjiecꞌ 
vin̈ yuj ebꞌ, palta maj ilchajlaj vin̈. 22  Yuj chiꞌ, ix scꞌanbꞌan ebꞌ dꞌa Jehová tato 
ayecꞌ vin̈ taꞌ. Ix yalani to ayecꞌ vin̈, to ix scꞌubꞌejel sbꞌa vin̈ dꞌa scal juntzan̈ 
spa ebꞌ. 23  Ix bꞌat sayjielta vin̈ yuj ebꞌ bꞌaj cꞌubꞌanel chiꞌ. Axo yic ix schꞌoxan 
sbꞌa vin̈ dꞌa scal ebꞌ anima chiꞌ, ix ilji to a ebꞌ te chaan̈ steel, an̈ej dꞌa sjolom 
sjen̈jabꞌ vin̈ sqꞌuecꞌoch ebꞌ. 24 Ix yalan vin̈aj Samuel dꞌa ebꞌ anima chiꞌ:

—Ilecnabꞌ val vin̈ co reyal ix sicꞌoch Jehová tic, malaj junoc vinac dꞌa co 
cal tic syal slajbꞌan sbꞌa yedꞌ vin̈, xchi vin̈. Ix qꞌue n̈ilnaj ebꞌ yalani:

—Nivanocabꞌ yelcꞌoch vin̈ co reyal, xchi ebꞌ smasanil.
25 Ix lajvi chiꞌ, ix yalan vin̈aj Samuel chiꞌ sleyal yic rey dꞌa ebꞌ chon̈abꞌ israel. Ix 

stzꞌibꞌejcan vin̈, ix yacꞌanoch vin̈ dꞌa yol scajnubꞌ Jehová. Ix lajvi chiꞌ, ix stacꞌlancan 
sbꞌa ebꞌ, ix pax ebꞌ dꞌa spat. 26 Ichapax chiꞌ vin̈aj Saúl, ix pax vin̈ dꞌa spat dꞌa Gabaa. 
Ay pax juntzan̈ ebꞌ vin̈ vinac te jelan dꞌa oval ix bꞌat yedꞌ vin̈, yujto ix lolon Dios dꞌa 
spensar ebꞌ yic sbꞌat ebꞌ yedꞌ vin̈. 27 Palta ay juntzan̈ vinac bꞌuchumtac ix alan icha 
tic: ¿Tas ol yutoc jun vin̈ tic on̈ scolani? xchi ebꞌ vin̈. Emnaquil ix yutej vin̈aj Saúl 
chiꞌ ebꞌ vin̈, malaj tas ix siej ebꞌ vin̈ dꞌa vin̈. Palta malaj tas ix yal vin̈ dꞌa ebꞌ vin̈.

Ix acꞌji ganar ebꞌ amonita yuj vin̈aj Saúl

11  1 A dꞌa jun tiempoal chiꞌ, ix cot vin̈aj Nahas sreyal ebꞌ Amón yedꞌ 
soldado yacꞌ oval dꞌa chon̈abꞌ Jabes dꞌa yol yic Galaad, ix oymaj ebꞌ 

dꞌa spatic. Ix yalanbꞌat ebꞌ aj Jabes chiꞌ dꞌa vin̈aj Nahas chiꞌ:
—Tato tzacꞌ junoc a trato quedꞌoc, ol cacꞌoch co bꞌa dꞌa yol a cꞌabꞌ, xchi ebꞌ.
2  Ix tacꞌvi vin̈aj Nahas sreyal ebꞌ amonita chiꞌ, ix yalan vin̈:
—Tzin bꞌo in trato chiꞌ eyedꞌoc, tato syal e cꞌol sviqꞌuelta junoc yol e sat 

junjun ex dꞌa e vachꞌ, yic tzꞌel sqꞌuixvelal ebꞌ eyetisraelal, xchi vin̈ dꞌa ebꞌ.
3  Ix tacꞌvi ebꞌ yajalil chon̈abꞌ, ix yalan ebꞌ:
—Tato icha chiꞌ, tzacꞌ uqueocxo cꞌual co permiso, ol cacꞌbꞌat co checabꞌ dꞌa 

masanil ebꞌ quetisraelal, tato malaj mach ol javoc on̈ scoloꞌ, ol cacꞌanoch co 
bꞌa dꞌa yol a cꞌabꞌ, xchi ebꞌ.

4  Ayic ix cꞌoch ebꞌ checabꞌ chiꞌ dꞌa Gabaa schon̈abꞌ vin̈aj Saúl, ix yalan 
schecnabꞌil ebꞌ dꞌa ebꞌ anima taꞌ. Axo masanil ebꞌ anima, ix laj ocꞌqꞌue ebꞌ. 
5 A val dꞌa jun rato chiꞌ, ix cꞌoch vin̈aj Saúl, spetoj vin̈ dꞌa smunlajel, macbꞌil 
juntzan̈ nocꞌ vacax smunlaj yuj vin̈, ix scꞌanbꞌan vin̈:

—¿Tas tzꞌicꞌan ebꞌ anima tic yuj chiꞌ tzꞌocꞌ ebꞌ? xchi vin̈.
Ix yalan ebꞌ anima chiꞌ masanil tas ix ul yal ebꞌ checabꞌ ix cot dꞌa Jabes 

chiꞌ. 6  Ayic ix yabꞌan vin̈aj Saúl chiꞌ icha chiꞌ, elan̈chamel ix och Yespíritu 
Dios dꞌa vin̈, aꞌ ix acꞌan yip vin̈, ix cot yoval vin̈ sicꞌlabꞌil. 7 Ix schocꞌ xicanbꞌat 
chavan̈ nocꞌ vacax chiꞌ vin̈, ix yalan vin̈ to tzꞌicꞌjibꞌat nocꞌ chibꞌej chiꞌ yic 
schꞌoxji nocꞌ dꞌa masanil yol smacbꞌen israel. A ebꞌ tzꞌicꞌanbꞌat nocꞌ chiꞌ syal 
ebꞌ icha tic: Icha tic ol utaj nocꞌ svacax mach max yal scꞌool sbꞌat dꞌa oval yedꞌ 
vin̈aj Saúl yedꞌ pax vin̈aj Samuel, xchi ebꞌ.

Ix javi jun nivan xivelal dꞌa ebꞌ anima yuj Jehová, junxon̈ej ix yutej sbꞌa ebꞌ 
smasanil, ix javi ebꞌ yacꞌoch sbꞌa yedꞌ vin̈aj Saúl chiꞌ. 8  Ayic ix sbꞌisan jantac 
ebꞌ anima tzacꞌanoch yuj vin̈aj Saúl chiꞌ dꞌa Bezec, ay 30 mil ebꞌ ix cot dꞌa 
yin̈tilal Judá yedꞌ 300 mil ebꞌ ix cot dꞌa juntzan̈xo yin̈tilal Israel. 9 Ataꞌ ix yal 
vin̈aj Saúl chiꞌ dꞌa ebꞌ checabꞌ ix cot dꞌa Jabes chiꞌ:

—Alec dꞌa ebꞌ eyetchon̈abꞌ to a qꞌuicꞌan dꞌa qꞌuecꞌualil, toxo ix co col ebꞌ, 
xchi vin̈.

Ix bꞌat ebꞌ checabꞌ chiꞌ yal dꞌa ebꞌ yetchon̈abꞌ chiꞌ to a qꞌuicꞌan scolchaj ebꞌ. 
Ix te tzalajqꞌue ebꞌ. 10 Ix yalanbꞌat ebꞌ dꞌa vin̈aj Nahas icha tic:

—Ato qꞌuicꞌan bꞌat cacꞌoch co bꞌa dꞌa yol e cꞌabꞌ, tze naani tas tzon̈ eyutej, 
xchibꞌat ebꞌ.

11 Axo dꞌa junxo cꞌu, qꞌuicꞌto val, ix spojanecꞌ ebꞌ soldado vin̈aj Saúl chiꞌ, ox 
poj ix yutej ebꞌ vin̈. Ayto val sacbꞌi, ix cꞌoch lemnaj ebꞌ dꞌa yol scampamento 
ebꞌ amonita chiꞌ, ix och ijan ebꞌ smilancham ebꞌ masanto dꞌa qꞌuecꞌualil. Axo 
ebꞌ maj chamoc, ix saclemcanbꞌat ebꞌ, malaj bꞌaj junn̈ej ix can chavan̈oc ebꞌ. 
12  Ix yalan ebꞌ anima chiꞌ dꞌa vin̈aj Samuel:

—¿Machtac ebꞌ ix alani to man̈ smojoc yoch vin̈aj Saúl co reyaloc? Iqꞌueccot 
ebꞌ dꞌa tic, ol co milcham ebꞌ, xchi ebꞌ.

13  Ix tacꞌvi vin̈aj Saúl chiꞌ:
—Maay, a dꞌa jun cꞌu tic, malaj junoc quetchon̈abꞌ syal schami, yujto a 

Jehová ix on̈ colani, xchi vin̈.
14 Ix yalanpax vin̈aj Samuel chiꞌ dꞌa ebꞌ anima smasanil:
—Coyec dꞌa Gilgal, yic bꞌat co vachꞌ aqꞌuejcanoch vin̈aj Saúl tic co reyaloc, 

xchi vin̈.
15  Yuj chiꞌ, ix bꞌat ebꞌ anima chiꞌ smasanil, ix smolbꞌanoch sbꞌa ebꞌ dꞌa 

yichan̈ Jehová taꞌ. Ix svachꞌ acꞌancanoch vin̈aj Saúl chiꞌ ebꞌ dꞌa reyal. Ix lajvi 
chiꞌ, ix yacꞌan silabꞌ ebꞌ yic juncꞌolal dꞌa yichan̈ Jehová. Axo ebꞌ chon̈abꞌ yedꞌ 
vin̈aj Saúl ix te tzalaj ebꞌ.

Ix ochcan yopisio vin̈aj Saúl yuj vin̈aj Samuel

12  1 A val dꞌa jun rato chiꞌ, ix yalancan vin̈aj Samuel chiꞌ dꞌa masanil ebꞌ 
chon̈abꞌ israel:

—Tic val tzeyilcani to ix in cꞌanabꞌajej tas ix e cꞌan dꞌayin, yuj chiꞌ ix 
vacꞌcanoch jun vin̈ co reyal tic. 2  Aton jun vin̈ tic co reyal, a vin̈ ol ex 
cuchbꞌanoc. Ilecnabꞌi, icham vinac inxo, sacxo xil in jolom, axo ebꞌ vin̈ 
vuninal ayoch ebꞌ vin̈ eyedꞌoc. A in ix ex in cuchbꞌej yictax quelem in, 
masanto ticnaic. 3  Ayinecꞌ dꞌa eyichan̈ ticnaic. Tato ay mach ix viqꞌuecꞌ junoc 
nocꞌ svacax, ma junoc nocꞌ sbꞌuru, mato ay mach bꞌaj ix vacꞌ chucal, mato ay 
junoc tas ix in cha dꞌayex in montubꞌaloc dꞌa elcꞌaltac, alec dꞌa yichan̈ Jehová 
yedꞌ dꞌa yichan̈ vin̈ co reyal ix siqꞌuel tic. Tato icha chiꞌ, syal in tupan ticnaic, 
xchi vin̈.

4 Yuj chiꞌ ix yalan ebꞌ chon̈abꞌ chiꞌ icha tic:
—Malaj juneloc ix acꞌ chucal dꞌayon̈, malaj bꞌaj ix a cha junoc tas a 

montubꞌaloc, xchi ebꞌ.
5 —A Jehová yedꞌ vin̈ ix sicꞌoch co reyaloc tic, testigo tzꞌajcan ebꞌ to malaj 

in mul ix och dꞌayex, xchi vin̈aj Samuel chiꞌ.
—Maay, malaj tasi, xchi ebꞌ anima chiꞌ.

6 Ix yalanpax vin̈ dꞌa masanil ebꞌ yetisraelal chiꞌ:
—A Jehová sicꞌannaquel vin̈aj Moisés yedꞌ vin̈aj Aarón ayic yicꞌannaquelta 

ebꞌ co mam quicham dꞌa Egipto. 7 Yuj chiꞌ, scham val eyabꞌan tas ol val ticnaic 
dꞌa yichan̈ Jehová, yuj tas vachꞌ scꞌulejnac cuuj yedꞌ yuj ebꞌ co mam quicham 
chiꞌ. 8  Ayic scꞌochnac vin̈aj Jacob yedꞌ masanil yal yuninal dꞌa Egipto, te 
ya utajnac ebꞌ yuj ebꞌ anima ay taꞌ. Yalannac sbꞌa ebꞌ dꞌa Jehová yic scolji 
ebꞌ yuuj. Axo Jehová chiꞌ acꞌanbꞌat vin̈aj Moisés yedꞌ vin̈aj Aarón yic sbꞌat 
yicꞌanelta ebꞌ co mam quicham chiꞌ ebꞌ vin̈ taꞌ. Acꞌjinaccan cajan ebꞌ dꞌa tic 
yuj ebꞌ vin̈. 9 Palta ix bꞌat Jehová co Diosal satcꞌolal yuj ebꞌ, yuj chiꞌ cotac 
scal ix acꞌjioch ebꞌ dꞌa yol scꞌabꞌ ebꞌ ajcꞌool yuuj. Ay jun tiempoal ix acꞌjioch 
ebꞌ dꞌa yol scꞌabꞌ vin̈aj Sísara, yajal yaj dꞌa ebꞌ soldado yic chon̈abꞌ Hazor. Ix 
acꞌjipaxoch ebꞌ dꞌa yol scꞌabꞌ ebꞌ filisteo yedꞌ dꞌa yol scꞌabꞌ ebꞌ vin̈ sreyal Moab. 
Junjun macan̈ ebꞌ chiꞌ, ix yacꞌ oval ebꞌ yedꞌ ebꞌ co mam quicham. 10 Yuj chiꞌ, 
juntac el tzꞌacꞌjioch ebꞌ dꞌa yol scꞌabꞌ ebꞌ chiꞌ, syalanxi sbꞌa ebꞌ dꞌa Jehová, 
syalan ebꞌ: Mamin, ix och val co mul dꞌayach, yujto ix ach cactejcani, axo 
Baal yedꞌ Astarot scacꞌ servil. A ticnaic jun, colon̈ dꞌa yol scꞌabꞌ ebꞌ cajcꞌool, a 
achxon̈ej ol ach cacꞌ servil, xchi ebꞌ.

11 Yuj chiꞌ ix acꞌjicot vin̈aj Jerobaal, vin̈aj Barac, vin̈aj Jefté yedꞌ in tic yuj 
Jehová, yic tzex colji dꞌa yol scꞌabꞌ ebꞌ eyajcꞌool, yuj chiꞌ syal eyaj dꞌa juncꞌolal. 
12  Ayic ix eyilani to scot vin̈aj Nahas sreyal ebꞌ amonita yacꞌ oval quedꞌoc, 
ix e cꞌanan junoc e reyal dꞌayin, yic tzꞌoch yajalil dꞌa co cal, vachꞌchom a 
Jehová co Diosal co reyal yaji. 13  A ticnaic ina vin̈ e reyal ix e cꞌan tic. Toxo 
ix acꞌjioch vin̈ rey dꞌa co cal yuj Jehová. 14 A ticnaic, tze naꞌ sicꞌlabꞌil to tze 
cꞌanabꞌajej Jehová tzeyacꞌan servil, man̈ e pitej e bꞌa dꞌay. Tato ol e cꞌanabꞌajej 
icha snibꞌej Jehová co Diosal, tato tze cꞌanabꞌajej vin̈ e reyal tic, vachꞌn̈ej ol 
aj e bꞌeybꞌati. 15  Tato pit ol eyutej e bꞌa dꞌa tas syal Jehová jun, tato max e 
cꞌanabꞌajej, ol yacꞌoch yaelal dꞌa eyibꞌan̈ icha ix utaj ebꞌ co mam quicham.

16 A ticnaic, maclejec eyilaꞌ, yujto ol schꞌox Jehová junoc tas satubꞌtac yilji 
dꞌa eyichan̈. 17 A ticnaic stiempoal sjochchaj ixim trigo, man̈ stiempoaloc 
yacꞌan n̈abꞌ. Palta ol in cꞌan dꞌa Jehová to ol macꞌvaj cꞌu, ol yacꞌancot n̈abꞌ. 
Icha chiꞌ ol aj snachajel eyuuj to chuc ix e cꞌulej dꞌa yichan̈ Jehová chiꞌ, ayic 
ix e cꞌanan jun vin̈ rey tic, xchi vin̈aj Samuel chiꞌ.

18  Ix lajvi chiꞌ, ix scꞌanan vin̈aj Samuel chiꞌ dꞌa Jehová to scot n̈abꞌ. Val dꞌa 
jun rato chiꞌ ix macꞌvaj cꞌu ix cot n̈abꞌ chiꞌ, yuj chiꞌ masanil anima ix xiv dꞌa 
Jehová yedꞌ dꞌa vin̈aj Samuel chiꞌ. 19 Yuj chiꞌ masanil ebꞌ ix alan dꞌa vin̈aj 
Samuel chiꞌ icha tic:

—Cꞌan dꞌa Jehová co Diosal yic max on̈ chami, yujto ix te vachꞌ och co mul 
yuj bꞌaj ix co cꞌan co reyal tic, xchi ebꞌ dꞌa vin̈.

20 Ix tacꞌvi vin̈:
—Vachꞌchom chuc tas ix e cꞌulej chiꞌ, palta man̈ ex xivoc. Ayic ol bꞌeyn̈ejbꞌat 

tic, man̈xo eyiqꞌuel e bꞌa dꞌa Jehová, axon̈ej tzeyacꞌ servil dꞌa smasanil e 
cꞌool. 21 Man̈ eyactejcan Jehová yic tzex och tzacꞌan yuj juntzan̈ comon dios 
malaj yelcꞌochi, yujto malaj jabꞌoc tas syacꞌ dꞌayon̈, max yalpax on̈ scolani. 
22  A Jehová man̈ ol ex yactejcan e chꞌocoj, yic man̈ ol alchaj chucal dꞌay, 
yujto snibꞌej tzex och schon̈abꞌoc. 23  Colvajn̈ejocabꞌ Jehová vedꞌoc yic tzin 
lesalvin̈ej eyuuj yic max och in mul dꞌay. Palta to ol ex in cꞌaybꞌej dꞌa stojolal. 
24  An̈ej to tze cꞌanabꞌajej, tzeyacꞌan servil Jehová dꞌa smasanil e cꞌool, tze 

* 13.1 Man̈ val jabꞌoc snachajel jun versículo tic cuuj dꞌa hebreo. Icha val to ix sat juntzan̈ 
número bꞌaj smoj scheclaji. 

naancot jantac tas vachꞌ ix scꞌulej cuuj. 25 Palta tato ol e cꞌulejn̈ej chucal, ol 
ex satjoquel yedꞌ e reyal tic yuj Jehová, xchi vin̈ dꞌa ebꞌ.

Ochnac oval yedꞌ ebꞌ filisteo

13  1 Te tecꞌan val vin̈aj Saúl ayic ix och vin̈ reyal dꞌa chon̈abꞌ Israel. Ayic 
ix lajvi schabꞌil abꞌil yoch vin̈ reyal chiꞌ, * 2  ix sicꞌanel oxeꞌ mil soldado 

vin̈ dꞌa scal ebꞌ israel. Chabꞌ mil ix can yedꞌ vin̈ dꞌa Micmas dꞌa tzalquixtac 
dꞌa slacꞌanil Betel. Axo junxo mil ebꞌ ix can yedꞌ vin̈aj Jonatán yuninal vin̈ dꞌa 
Gabaa dꞌa yol yic ebꞌ yin̈tilal Benjamín. Axo juntzan̈xo ebꞌ ix cani, ix checji 
pax ebꞌ yuj vin̈ dꞌa spat. 3  Axo vin̈aj Jonatán chiꞌ ix satanel jun macan̈ ebꞌ 
soldado filisteo dꞌa Geba. Ix yabꞌ jun chiꞌ ebꞌ filisteo, yuj chiꞌ elan̈chamel ix 
schec vin̈aj Saúl to spuji qꞌuen trompeta dꞌa yol smacbꞌen Israel yic smolbꞌan 
sbꞌa ebꞌ vin̈ soldado.

4 Masanil ebꞌ israel ix abꞌani to toxo ix satel jun scampamento ebꞌ filisteo 
yuj vin̈aj Saúl chiꞌ, ix yabꞌanpax ebꞌ to aycot yoval ebꞌ filisteo chiꞌ dꞌa ebꞌ. Yuj 
chiꞌ, dꞌa elan̈chamel ix smolbꞌej sbꞌa ebꞌ soldado israel yedꞌ vin̈aj Saúl chiꞌ dꞌa 
Gilgal. 5  An̈ejaꞌ ebꞌ filisteo chiꞌ, ix smolbꞌejpax sbꞌa ebꞌ yic syacꞌan oval ebꞌ 
yedꞌ ebꞌ israel chiꞌ. Ay oxeꞌ mil scarruaje ebꞌ yic oval, vaqueꞌ mil ebꞌ soldado 
ayqꞌue dꞌa yibꞌan̈ chej, tzijtum pax ebꞌ sbꞌeyi, man̈xo bꞌischajbꞌenoc ebꞌ. Ix 
bꞌat ebꞌ dꞌa Micmas, ix sbꞌoan scampamento ebꞌ dꞌa stojolal bꞌaj sjavi cꞌu dꞌa 
Bet-avén.

6 Ayic ix yilan ebꞌ israel to max techaj yacꞌan oval ebꞌ yedꞌ ebꞌ filisteo chiꞌ, 
ix xivqꞌue ebꞌ. Ix bꞌat ebꞌ scꞌubꞌejel sbꞌa dꞌa yoltac qꞌuen n̈aqꞌueen, dꞌa scaltac 
vayumtac, dꞌa sattac qꞌuen tenam, dꞌa yoltac juntzan̈ jul yic a aꞌ yedꞌ dꞌa 
yoltac qꞌuen xabꞌ. 7 Ay pax ebꞌ ix cꞌaxpajecꞌ dꞌa aꞌ Jordán, ix bꞌat ebꞌ dꞌa yol 
yic Gad yedꞌ dꞌa Galaad. Axo vin̈aj Saúl chiꞌ jun, ix bꞌatcan vin̈ dꞌa Gilgal. 
Masanil ebꞌ soldado vin̈ yedꞌnac, toxon̈ej sluclon ebꞌ yuj xivelal. 8  A vin̈aj Saúl 
chiꞌ, uqueꞌ cꞌual ix can vin̈ dꞌa Gilgal yic stan̈van vin̈ scꞌoch vin̈aj Samuel, 
yujto icha chiꞌ yaj yalancan vin̈. Palta axo ix aji, maj cꞌochlaj vin̈ dꞌa Gilgal 
chiꞌ, yuj chiꞌ vanxo yactajcan vin̈aj Saúl chiꞌ yuj ebꞌ soldado. 9 Yuj chiꞌ ix yal 
vin̈aj Saúl chiꞌ:

—Iqꞌueccot nocꞌ silabꞌ ol n̈usjoctzꞌaoc yedꞌ silabꞌ yic juncꞌolal yedꞌ Jehová, 
xchi vin̈.

Axo vin̈ ix comon n̈usantzꞌa nocꞌ silabꞌ chiꞌ.
10 Ayic van slajvi sn̈usan silabꞌ chiꞌ vin̈, ix cꞌoch vin̈aj Samuel chiꞌ. Ayic ix 

yabꞌan vin̈aj Saúl chiꞌ to scꞌoch vin̈, ix elta vin̈ scha vin̈ yic syacꞌan stzatzil 
scꞌool vin̈. 11 Ix yalan vin̈aj Samuel chiꞌ:

—¿Tas ix a cꞌulej tic? xchi vin̈.
—Ix vilaꞌ to van in yactancan ebꞌ anima tic, a achxo max ach jalaj icha yaj 

scꞌual alancani, axo ebꞌ vin̈ filisteo toxon̈ej lecanecꞌ ebꞌ vin̈ dꞌa Micmas. 12  Yuj 
chiꞌ ix in naꞌa, qꞌuinaloc sja ebꞌ vin̈ yacꞌ oval dꞌayin dꞌa Gilgal tic, manto in 
cꞌanpax scolval Jehová, yuj chiꞌ ix vacꞌ pural in bꞌa vacꞌan jun silabꞌ tic, xchi 
vin̈aj Saúl chiꞌ.

13  Ix tacꞌvi vin̈aj Samuel chiꞌ:

—Yuj a man̈ pensaril ix a cꞌulan jun tic. Octom to ix a cꞌanabꞌajej tas ix yal 
Jehová co Diosal dꞌayach, tato icha chiꞌ, ix am yalaꞌ to tzach can reyal dꞌa scal 
ebꞌ israel dꞌa juneln̈ej. 14 Ocxo jun, man̈xo ol najtilax opisio. Ol say Jehová 
mach junoc scꞌanabꞌajan tas snibꞌej, a ol och yajalil dꞌa schon̈abꞌ, yujto ix a 
tenecꞌ tas ix yalaꞌ.

15 Ix lajvi chiꞌ, ix el vin̈aj Samuel dꞌa Gilgal chiꞌ, ix pax vin̈. A jantacto ebꞌ 
anima tzacꞌan dꞌa spatic vin̈aj Saúl chiꞌ, ix bꞌat ebꞌ dꞌa oval. Ix el ebꞌ dꞌa Gilgal 
chiꞌ, ix bꞌatcan ebꞌ dꞌa Gabaa dꞌa yol yic Benjamín. Ataꞌ ix sbꞌis vin̈aj Saúl 
chiꞌ jantacto ebꞌ soldado tzacꞌan yuuj, 600 to syil sbꞌa ebꞌ. 16 Ajun pax vin̈aj 
Jonatán vin̈ yuninal vin̈ yedꞌnac yedꞌ ebꞌ soldado. A dꞌa Gabaa chiꞌ ix can ebꞌ, 
axo pax ebꞌ filisteo, a dꞌa Micmas ay scampamento ebꞌ. 17 Ox macan̈ ix yutej 
sbꞌa ebꞌ filisteo chiꞌ, ix bꞌat yicꞌanelta scꞌael ebꞌ israel ebꞌ. Jun macan̈ ebꞌ ix 
bꞌatcan dꞌa sbꞌeal Ofra dꞌa yol yic Sual. 18  Axo junxo macan̈ ebꞌ ix bꞌatcan dꞌa 
Bet-horón, axo ebꞌ yoxil macan̈, ix bꞌatcan ebꞌ dꞌa pacꞌan dꞌa schꞌolanil Zeboim 
bꞌaj schabꞌat tzꞌinan luum.

19 Masanil dꞌa yol smacbꞌen Israel, malaj junoc ebꞌ bꞌoum qꞌuen ix chaji 
sbꞌo qꞌueen yuj ebꞌ filisteo, yujto malaj sgana ebꞌ sbꞌo qꞌuen espada yedꞌ lanza 
ebꞌ israel chiꞌ. 20 Ayic tzꞌel ye qꞌuen syamcꞌabꞌ ebꞌ israel chiꞌ, a dꞌa ebꞌ filisteo 
xidꞌecꞌ ebꞌ sn̈ic ye qꞌuen sqꞌueen chiꞌ, icha qꞌuen arado, qꞌuen asaron, qꞌuen 
chꞌacabꞌ yedꞌ qꞌuen jochlabꞌ trigo. 21 Chabꞌ plata scꞌan ebꞌ filisteo chiꞌ yuj 
sn̈icjiqꞌue ye qꞌuen arado yedꞌ qꞌuen asaron. Jun scꞌan ebꞌ yic sqꞌue ye junoc 
qꞌuen chꞌacabꞌ yedꞌ junoc qꞌuen teclabꞌ vacax. 22  Yuj chiꞌ, malaj junoc ebꞌ 
soldado israel edꞌjinac yespada, ma slanza, an̈ej vin̈aj Saúl yedꞌ vin̈aj Jonatán 
edꞌjinac yicoꞌ ayic ix och oval chiꞌ.

Ix bꞌat acꞌji ganar ebꞌ filisteo yuj vin̈aj Jonatán
23  Axo jun macan̈ ebꞌ soldado ebꞌ filisteo, macbꞌil bꞌaj lodꞌan yuj ebꞌ, aton 

bꞌaj tzꞌecꞌ sbꞌeal Micmas.

14  1 Ay jun cꞌual ix yal vin̈aj Jonatán vin̈ yuninal vin̈aj Saúl chiꞌ dꞌa vin̈ 
edꞌjinac syamcꞌabꞌ yic oval:

—Con̈ ecꞌ dꞌa junxo cꞌaxep chiꞌ, ol on̈ cꞌoch bꞌaj ayecꞌ ebꞌ filisteo chiꞌ, xchi 
vin̈.

Maj yal-laj vin̈aj Jonatán chiꞌ dꞌa vin̈ smam chiꞌ. 2  Axo vin̈aj Saúl chiꞌ, a dꞌa 
slacꞌanil Gabaa ay scampamento vin̈, dꞌa yich jun teꞌ granado bꞌaj stecꞌji ixim 
trigo, 600 ebꞌ soldado ajun yedꞌ vin̈. 3  Ajun vin̈aj Ahías yuninal vin̈aj Ahitob 
yedꞌnac vin̈. Ayoch schaleca vin̈ yic sacerdoteal. A vin̈aj Ahitob chiꞌ yucꞌtac 
sbꞌa vin̈ yedꞌ vin̈aj Icabod. A vin̈aj Finees smam ebꞌ vin̈, yixchiquin ebꞌ vin̈ 
vin̈aj Elí, aton vin̈ acꞌannac sacerdoteal dꞌa Silo.

Man̈ yojtacoc vin̈aj Saúl yedꞌ ebꞌ soldado tato ix bꞌat vin̈aj Jonatán chiꞌ. 4-5 A 
vin̈aj Jonatán chiꞌ, ayoch dꞌa spensar vin̈ scꞌaxpajecꞌ dꞌa scampamento ebꞌ 
filisteo chiꞌ. Ay jun qꞌuen tenam scuch Boses dꞌa yichan̈ Micmas dꞌa stojolal 
norte, axo junxo qꞌueen scuch Sene ay dꞌa yichan̈ Gabaa dꞌa stojolal sur. Ay 
jun nivan chꞌolan dꞌa scal qꞌuen schabꞌil. 6 Ix yalan vin̈aj Jonatán chiꞌ dꞌa vin̈ 
edꞌjinac syamcꞌabꞌ chiꞌ:

—A ticnaic con̈ em dꞌa sat qꞌuen tic yic tzon̈ qꞌuecꞌoch dꞌa scampamento 
ebꞌ chꞌoc chon̈abꞌil chiꞌ. Tope val ol colvaj Jehová quedꞌoc. Man̈ ajaltacoclaj 
scolvaj quedꞌoc tato syal scꞌool, vachꞌchom man̈ nivanoc co bꞌeyi, xchi vin̈.

7 —Ichocabꞌ taꞌ tato vachꞌ tzꞌaj tza naꞌ, an̈ej to tzacꞌan in och uj bꞌaj tzach 
bꞌati, xchi vin̈ schecabꞌ vin̈ chiꞌ.

8  Ix yalan vin̈aj Jonatán chiꞌ:
—Con̈ an, ayic ol on̈ emcꞌoch dꞌa yol chꞌolan chiꞌ, ol co chꞌoxan co bꞌa dꞌa 

ebꞌ. 9 Tato ol yal ebꞌ dꞌayon̈, tan̈vejec taꞌ, tato xchi ebꞌ, man̈ ol on̈ qꞌuelaj dꞌa 
bꞌaj ayecꞌ ebꞌ chiꞌ. 10 Tato ol yal ebꞌ jun, qꞌuean̈eccot dꞌa tic, tato xchi ebꞌ, ol 
on̈ qꞌueoc. Icha chiꞌ ol aj schꞌoxan Jehová dꞌayon̈ to ol yacꞌoch ebꞌ dꞌa yol co 
cꞌabꞌ, xchi vin̈.

11 Axo yic ix schꞌoxan sbꞌa ebꞌ, ix yalan ebꞌ filisteo chiꞌ: Ilecnabꞌ val yelta 
ebꞌ hebreo dꞌa yoltac olan bꞌajtac cꞌubꞌan, xchi ebꞌ. 12  A val dꞌa jun rato chiꞌ ix 
avajemta ebꞌ dꞌa vin̈aj Jonatán yedꞌ dꞌa vin̈ yedꞌnac vin̈ chiꞌ:

—Lemec, qꞌuean̈eccot dꞌa tic, ay jun tas ol cal eyabꞌi, xchi ebꞌ filisteo chiꞌ.
Axo ix yalan vin̈aj Jonatán dꞌa vin̈ ajun yedꞌ chiꞌ:
—Ol ach qꞌuen̈ej tzacꞌan vuuj, yujto a ticnaic ol yacꞌoch ebꞌ filisteo tic 

Jehová dꞌa yol co cꞌabꞌ a on̈ israel on̈ tic, xchi vin̈.
13  Ix qꞌue machaljoc ebꞌ vin̈. Axo yic ix qꞌuecꞌoch ebꞌ vin̈, ix syamanoch 

vin̈aj Jonatán chiꞌ smilancham ebꞌ filisteo chiꞌ, axo vin̈ edꞌjinac syamcꞌabꞌ vin̈ 
chiꞌ ix vachꞌ milancham ebꞌ maj cham sicꞌlabꞌil. 14 A dꞌa jun bꞌabꞌel oval chiꞌ, 
ay am junoc 20 ebꞌ ix smilcham ebꞌ vin̈, ay am junoc chan̈eꞌ chꞌan̈il bꞌaj ix 
cham ebꞌ chiꞌ. 15 Masanil ebꞌ filisteo ayecꞌ dꞌa yol scampamento yedꞌ ebꞌ ton̈ej 
sacleminac yajeli yedꞌ ebꞌ najat ayel stan̈vej yedꞌ pax ebꞌ aybꞌat yiqꞌuelta scꞌael 
ebꞌ israel chiꞌ, ix javi jun nivan xivcꞌolal dꞌa yibꞌan̈ ebꞌ. Ix ecꞌpax jun nivan 
quixcabꞌ, yuj chiꞌ ix te xivqꞌue ebꞌ.

16  Axo pax ebꞌ ayoch smaclej yuj vin̈aj Saúl chiꞌ dꞌa Gabaa dꞌa yol yic 
Benjamín, ix  yi lan ebꞌ to ix qꞌue somnaj ebꞌ filisteo chiꞌ smasanil, van 
saclempax ebꞌ. 17 Yuj chiꞌ ix yal vin̈aj Saúl chiꞌ dꞌa ebꞌ soldado icha tic:

—Sayec eyil ebꞌ soldado, ol checlajoc machtac malaj, xchi vin̈.
Axo ix checlaji to a vin̈aj Jonatán malaj yedꞌ vin̈ tzꞌicꞌan syamcꞌabꞌ vin̈. 18  A 

dꞌa jun tiempoal chiꞌ ayecꞌ teꞌ scaxail strato Jehová dꞌa scal ebꞌ israel, yuj chiꞌ 
ix yal vin̈aj Saúl chiꞌ dꞌa vin̈aj Ahías:

—Icꞌcot teꞌ scaxail strato Jehová yic sco cꞌanbꞌej dꞌay, xchi vin̈.
19 Yacbꞌan van slolon vin̈ yedꞌ vin̈ sacerdote chiꞌ, ix te vachꞌ somchajqꞌue ebꞌ 

filisteo chiꞌ, yuj chiꞌ ix yal vin̈ dꞌa vin̈ sacerdote chiꞌ:
—Actej, man̈xo ol co cꞌanbꞌej dꞌa Jehová chiꞌ, xchi vin̈.
20  A val dꞌa jun rato chiꞌ ix smolbꞌej masanil ebꞌ soldado vin̈aj Saúl chiꞌ, 

ix bꞌat ebꞌ bꞌaj ayoch oval chiꞌ. Axo yic ix cꞌoch ebꞌ, ix yilan ebꞌ to toxo ix 
te qꞌue somnaj ebꞌ filisteo chiꞌ, van smil-lancham sbꞌa ebꞌ. 21 Ay juntzan̈ ebꞌ 
israel ayxo tiempo yajecꞌ yedꞌ ebꞌ filisteo chiꞌ, ayic ix yilan ebꞌ tas van yuji 
chiꞌ, ix och ebꞌ yedꞌ vin̈aj Saúl yedꞌ vin̈aj Jonatán chiꞌ. 22  Ayic ix yabꞌanpax ebꞌ 
israel ix bꞌat scꞌubꞌejel sbꞌa dꞌa lum tzalquixtac dꞌa yol yic Efraín, to van yel 
ebꞌ filisteo chiꞌ, ix cot ebꞌ, ix och ebꞌ dꞌa spatic ebꞌ. 23  Ix och ebꞌ dꞌa spatic ebꞌ 
filisteo chiꞌ, masanto dꞌa yichan̈bꞌat Bet-avén, icha chiꞌ ix aj scolan chon̈abꞌ 
Israel Jehová dꞌa jun cꞌu chiꞌ.

Ix yacꞌ stiꞌ vin̈aj Saúl
24 A dꞌa jun cꞌu chiꞌ, ix te el yip ebꞌ israel chiꞌ, yujto malaj junoc ebꞌ ix va yuj 

tas ix yal vin̈aj Saúl icha tic: Catabꞌajocabꞌ mach sva dꞌa jun qꞌuicꞌbꞌalil tic, 

ayic mantzac viqꞌuel yoval in cꞌol dꞌa ebꞌ ajcꞌol tic, xchi vin̈. 25 Ayic ix cꞌoch 
ebꞌ soldado dꞌa jun caltac teꞌ, te ay nocꞌ yal chabꞌ ay dꞌa sat luum, 26 icha yel 
yoc a aꞌ, icha val chiꞌ sbꞌey nocꞌ yal chabꞌ chiꞌ, palta malaj val junoc ebꞌ ix 
yal yucꞌan jabꞌoc nocꞌ, yujto ix xiv ebꞌ dꞌa tas ix yal vin̈aj Saúl chiꞌ. 27 A vin̈aj 
Jonatán maj yabꞌlaj jun lolonel chiꞌ vin̈, yuj chiꞌ ix slabꞌejem jun te teꞌ vin̈ 
yedꞌnac dꞌa scal nocꞌ yalchabꞌ chiꞌ, ix yacꞌanoch vin̈ dꞌa stiꞌ, ix te och yip vin̈ 
yuj jabꞌ chiꞌ. 28  Ix yalan jun vin̈ soldado dꞌa vin̈:

—A vin̈ a mam ix yal vin̈ dꞌayon̈ icha tic: Tato ay junoc mach ay jabꞌoc tas 
syabꞌlej, catabꞌajocabꞌcani, yuj chiꞌ lajanxon̈ej yel quip co masanil, xchi jun 
vin̈ soldado chiꞌ.

29 Ix tacꞌvi vin̈aj Jonatán chiꞌ:
—A vin̈ in mam chiꞌ, te chuc tas syicꞌcot vin̈ dꞌa yibꞌan̈ co chon̈abꞌ tic. A in 

tic, ix vabꞌ val yoch vip yuj jabꞌ nocꞌ yalchabꞌ ix vabꞌlej tic. 30 Ocxom masanil 
ebꞌ soldado tic, tato ix sva jabꞌoc tas ix quicꞌcanecꞌ dꞌa ebꞌ ajcꞌol chiꞌ ebꞌ, 
ecꞌtom val te nivan ebꞌ filisteo chiꞌ ix cham cuuj, xchi vin̈.

31 A dꞌa jun cꞌu chiꞌ, ix och ebꞌ israel dꞌa spatic ebꞌ filisteo chiꞌ. Ix syamoch 
ebꞌ smilancham ebꞌ dꞌa Micmas, masanto ix cꞌoch ebꞌ dꞌa Ajalón. Ix te el yip 
ebꞌ israel chiꞌ. 32  Yuj chiꞌ, a jantac tas ix yiqꞌuecꞌ ebꞌ dꞌa ebꞌ ajcꞌol chiꞌ, aton 
nocꞌ vacax, nocꞌ calnel yedꞌ nocꞌ yunetac vacax, ix smilcham nocꞌ ebꞌ dꞌa sat 
luum, ix schiꞌan nocꞌ ebꞌ yedꞌ schiqꞌuil. 33  Ay ebꞌ ix bꞌat alan dꞌa vin̈aj Saúl 
icha tic:

—Van yoch smul ebꞌ soldado dꞌa yichan̈ Jehová, van schiꞌan nocꞌ chibꞌej ebꞌ 
yedꞌ schiqꞌuil, xchi ebꞌ.

Yuj chiꞌ ix yalan vin̈aj Saúl chiꞌ icha tic:
—Ix och e mul dꞌa yichan̈ Jehová. Yuj chiꞌ bꞌaleccot junoc qꞌuen nivan qꞌuen 

chiꞌ dꞌa tic ticnaic. 34 Pucocabꞌ abꞌix dꞌa scal ebꞌ anima, syicꞌcot junjunoc nocꞌ 
svacax ebꞌ, ma junoc scalnel ebꞌ, smilancham nocꞌ ebꞌ schiꞌa, mocabꞌ schilaj 
nocꞌ ebꞌ yedꞌ schiqꞌuil yic max och smul ebꞌ dꞌa yichan̈ Jehová, xchi vin̈.

A dꞌa jun acꞌval chiꞌ, junjun ebꞌ ix icꞌancot junjun svacax, ma scalnel, ix 
smilancham nocꞌ ebꞌ schiꞌa. 35 Ix sbꞌoan jun altar vin̈aj Saúl chiꞌ taꞌ. A jun tic 
bꞌabꞌel altar ix sbꞌoqꞌue vin̈ dꞌa yichan̈ Jehová. 36 Ix lajvi chiꞌ, ix yalan vin̈ dꞌa 
ebꞌ soldado icha tic:

—Coyec caqꞌuecxi oval yedꞌ ebꞌ filisteo dꞌa jun acꞌval tic, ol quicꞌanecꞌ 
masanil tastac ay dꞌa ebꞌ, masanto yic ol sacbꞌoc, ol co milcham ebꞌ smasanil, 
man̈xa junoc pitzan ol canoc, xchi vin̈.

Ix yalan ebꞌ smasanil icha tic:
—Yicꞌocabꞌ icha tas tzal chiꞌ, xchi ebꞌ.
Palta ix yalan vin̈ sacerdote icha tic:
—Ayic manto on̈ bꞌatec, vachꞌ ta sco cꞌanbꞌej dꞌa Dios, xchi vin̈.
37 Yuj chiꞌ ix scꞌanbꞌan vin̈aj Saúl chiꞌ dꞌa Dios:
—¿Tom tzon̈ bꞌatxi cacꞌ oval yedꞌ ebꞌ filisteo? ¿Ol am acꞌoch ebꞌ dꞌa yol co 

cꞌabꞌ? xchi vin̈.
Palta maj tacꞌvoclaj Jehová chiꞌ dꞌa vin̈ dꞌa jun acꞌval chiꞌ. 38  Yuj chiꞌ ix 

yalan vin̈ icha tic: Masanil ex yajal ex, nitzeccot e bꞌa dꞌa tic, ol co cꞌanbꞌani, 
mach ix och smul ticnaic. 39 Yujto svacꞌ in tiꞌ dꞌa Jehová co Columal a on̈ 
israel on̈ tic, vachꞌchom a vin̈ vuninal aj Jonatán ix och smul, syal scham vin̈, 
xchi vin̈aj Saúl chiꞌ.

Malaj junoc ebꞌ dꞌa scal ebꞌ soldado ix tacꞌvi. 40 Yuj chiꞌ, ix yalanxi vin̈ dꞌa 
ebꞌ smasanil icha tic:

—Canan̈ec e masanil dꞌa tic, chꞌoc ol in can a in tic yedꞌ vin̈ vuninal aj 
Jonatán, xchi vin̈.

—A achn̈ej tzala, xchi ebꞌ soldado chiꞌ.
41 Ix yalan vin̈ icha tic:
—Mamin Jehová ach co Diosal, ¿tas yuj max ach tacꞌvi dꞌa vin̈ a checabꞌ 

tic? A ticnaic ayic ol och sorteo, tato a qꞌuen Urim tzꞌelta, syalelcꞌochi to a 
in, ma a vin̈ vuninal aj Jonatán ix och smul, palta tato a qꞌuen Tumim tzꞌelta, 
syalelcꞌochi to a ebꞌ a chon̈abꞌ Israel tic ix och smul, xchi vin̈.

Axo ix aji, a dꞌa yibꞌan̈ vin̈aj Jonatán yedꞌ dꞌa vin̈aj Saúl ix emi, axo ebꞌ 
chon̈abꞌ, ix colchajcanel ebꞌ. 42  Ix yalanxi vin̈aj Saúl chiꞌ icha tic:

—Axo ticnaic jun, axon̈ej dꞌa vibꞌan̈ yedꞌ vin̈ vuninal tic tzꞌoch sorteo, xchi 
vin̈.

Axo ix aj jun, a dꞌa yibꞌan̈ vin̈aj Jonatán chiꞌ ix emi. 43 Yuj chiꞌ ix yal vin̈ dꞌa 
vin̈aj Jonatán chiꞌ icha tic:

—Al dꞌayin tas ix a cꞌulej, xchi vin̈.
Ix yalan vin̈aj Jonatán chiꞌ:
—Val yel ix vabꞌlej jabꞌ nocꞌ yalchabꞌ, ton̈ej ix in labꞌejem jun te teꞌ dꞌa scal 

nocꞌ, ix in lecꞌani, yuj chiꞌ ina in tic chamoc in ocabꞌi, xchi vin̈.
44 Ix yalan vin̈aj Saúl chiꞌ icha tic:
—Yacꞌocabꞌ och junoc nivan yaelal Dios dꞌa vibꞌan̈ tato max ach chami, 

xchi vin̈.
45 Ix tacꞌvi ebꞌ anima smasanil:
—Tocval ol co cha cham vin̈aj Jonatán tic, yujto a yuj vin̈, on̈ colchaj a 

on̈ israel on̈ tic. Man̈ smojoc icha chiꞌ. Yojtac Jehová co Diosal. Val yel malaj 
junoc xil sjolom vin̈aj Jonatán tic ol em dꞌa sat luum. Yujto a tas toxo ix 
elcꞌoch ticnaic, a Dios ix colvaj quedꞌoc, xchi ebꞌ.

Icha chiꞌ ix aj scolchajcanel vin̈aj Jonatán chiꞌ yuj ebꞌ yetchon̈abꞌ, yuj chiꞌ 
majxo chamlaj vin̈. 46  Ix lajvi chiꞌ, majxo bꞌatlaj vin̈aj Saúl yedꞌ ebꞌ soldado 
spech ebꞌ filisteo chiꞌ, yuj chiꞌ ix laj meltzaj ebꞌ filisteo chiꞌ dꞌa schon̈abꞌ.

47 Atax yic ix ochcan vin̈aj Saúl sreyaloc chon̈abꞌ Israel, ix syamanoch 
vin̈ yacꞌan oval yedꞌ juntzan̈ chon̈abꞌ ajcꞌool oyanoch dꞌa spatictac vin̈, aton 
ebꞌ aj Moab, ebꞌ aj Amón, ebꞌ aj Edom, ebꞌ vin̈ sreyal Soba yedꞌ ebꞌ filisteo. 
Ix yacꞌn̈ej ganar vin̈ bꞌajtac ix yacꞌ oval. 48  A dꞌa junel ix smolbꞌej masanil 
soldado vin̈, ix yacꞌan oval vin̈ yedꞌ ebꞌ amalec. Icha chiꞌ ix aj scolanel ebꞌ 
israel vin̈ dꞌa yol scꞌabꞌ ebꞌ ajcꞌol tzꞌelcꞌan tastac ay dꞌa ebꞌ israel chiꞌ.

49 Ay oxvan̈ yuninal vin̈aj Saúl chiꞌ, aton vin̈aj Jonatán, vin̈aj Isúi yedꞌ 
pax vin̈aj Malquisúa. Ay pax chavan̈ yisil vin̈, jun ix scuch Merab, aton 
ix bꞌabꞌel, axo ix schabꞌil, scuch Mical. 50  A ix yetbꞌeyum vin̈aj Saúl chiꞌ 
Ahinoam sbꞌi ix, yisil ix vin̈aj Ahimaas. Axo vin̈ sat yajalil ebꞌ soldado 
vin̈, Abner sbꞌi vin̈, yuninal vin̈aj Ner yicham vin̈aj Saúl chiꞌ. 51 A vin̈aj 
Cis smam vin̈aj Saúl chiꞌ yedꞌ vin̈aj Ner smam vin̈aj Abner, yuninal ebꞌ 
vin̈ vin̈aj Abiel.

52  Yacbꞌan ayoch vin̈aj Saúl chiꞌ reyal dꞌa scal ebꞌ yetisraelal, ix yacꞌn̈ej oval 
vin̈ yedꞌ ebꞌ filisteo. Yuj chiꞌ a ebꞌ quelemtac jelan, te ay pax yip, ix och ebꞌ 
dꞌa soldadoal yuj vin̈aj Saúl chiꞌ.

Ix stenecꞌ vin̈aj Saúl tas ix yal Jehová

15  1 Ay jun cꞌual ix yal vin̈aj Samuel dꞌa vin̈aj Saúl icha tic:
—A Jehová ix in checani ayic ix ach in sicꞌancanoch reyal dꞌa 

Israel aton schon̈abꞌ. Yuj chiꞌ cha abꞌ tas syal Jehová dꞌayach. 2  A Jehová Yajal 
dꞌa Smasanil tzꞌalan icha tic: Ol vacꞌoch yaelal dꞌa yibꞌan̈ ebꞌ amalecita yujto 
yacꞌnac oval ebꞌ yedꞌ ebꞌ israel ayic scotnac ebꞌ dꞌa Egipto. 3 Yuj chiꞌ ol ach bꞌat 
acꞌ oval yedꞌ ebꞌ, tza satel ebꞌ yedꞌ tastac ay dꞌa ebꞌ, malaj junoc macan̈ bꞌaj 
tzꞌocꞌ a cꞌool. Tza milcham masanil ebꞌ vinac, ebꞌ ix ix, ebꞌ unin yedꞌ ebꞌ ato 
yalji yedꞌ pax nocꞌ vacax, nocꞌ calnel, nocꞌ camello yedꞌ nocꞌ bꞌuru, tza satel 
smasanil, xchi Jehová, xchi vin̈ dꞌa vin̈.

4 Ix smolbꞌej ebꞌ soldado vin̈aj Saúl chiꞌ, ix sayan yil ebꞌ vin̈ dꞌa Telaim. Ay 
10 mil ebꞌ soldado dꞌa yin̈tilal Judá yedꞌ 200 mil ebꞌ yic juntzan̈xo yin̈tilal 
Israel. 5  Ix lajvi chiꞌ, ix bꞌat vin̈aj Saúl chiꞌ dꞌa chon̈abꞌ Amalec, ix bꞌat 
scꞌubꞌanel sbꞌa vin̈ yedꞌ ebꞌ soldado dꞌa yol jun taquin̈ melem. 6  Ix yalanbꞌat 
vin̈ dꞌa ebꞌ quenita:

—Elan̈ec dꞌa scal ebꞌ amalecita, yic man̈ ol ex in satel yedꞌ ebꞌ, yujto ocꞌnac 
e cꞌool dꞌa ebꞌ quetisraelal ayic sjavinac ebꞌ dꞌa tic, ayic spetoj ebꞌ dꞌa Egipto, 
xchibꞌat vin̈ dꞌa ebꞌ.

Elan̈chamel ix yiqꞌuel sbꞌa ebꞌ quenita chiꞌ dꞌa scal ebꞌ amalecita chiꞌ. 7 Ix 
cꞌoch vin̈aj Saúl chiꞌ yacꞌ oval yedꞌ ebꞌ amalecita chiꞌ, ix schaanel yich vin̈ 
dꞌa Havila, masanto ix cꞌoch vin̈ dꞌa Shur dꞌa smojonalxo Egipto dꞌa stojolal 
bꞌaj sjavi cꞌu. Ix acꞌji ganar ebꞌ amalecita chiꞌ yuj ebꞌ. 8  Ix syamancot vin̈aj 
Agag ebꞌ, aton vin̈ sreyal ebꞌ amalecita chiꞌ. Pitzan vin̈ ix syaman vin̈ ebꞌ. Axo 
masanil juntzan̈xo ebꞌ amalecita, ix miljicham ebꞌ. 9 Palta a vin̈aj Saúl chiꞌ 
yedꞌ ebꞌ soldado, maj smilchamlaj vin̈aj Agag chiꞌ ebꞌ. Maj smilpaxchamlaj 
nocꞌ vacax ebꞌ te vachꞌ, nocꞌ calnel, nocꞌ yunetac vacax te bꞌaqꞌuech, nocꞌ 
yunetac calnel yedꞌ juntzan̈ocxo tastac te ay stojol. Axo masanil tas malaj val 
yelcꞌochi, ix satel ebꞌ smasanil.

10 Ix yalan Jehová dꞌa vin̈aj Samuel icha tic:
11 Scus in cꞌool yujto ix vacꞌoch vin̈aj Saúl tic reyal, yujto tzin spatiquejcanel 

vin̈, maj scꞌanabꞌajej vin̈ tas ix valaꞌ, xchi dꞌa vin̈.
Ix cus scꞌool vin̈aj Samuel, yuj chiꞌ pilan acꞌval ix lesalvi vin̈ dꞌa Jehová. 

12  Axo dꞌa junxo qꞌuin̈ibꞌalil, te acꞌvalto ix bꞌat vin̈ yil vin̈aj Saúl chiꞌ. Palta 
axo ix alchaj dꞌa vin̈ to ix bꞌat vin̈aj Saúl chiꞌ dꞌa Carmel. Ataꞌ ix sbꞌoqꞌue jun 
monumento vin̈ yuj yicꞌanchaan̈ sbꞌa. Ix lajvi chiꞌ ix bꞌat vin̈ dꞌa Gilgal. 13  Yuj 
chiꞌ ix bꞌat vin̈aj Samuel chiꞌ taꞌ. Axo ix cꞌoch vin̈, ix yalan vin̈aj Saúl chiꞌ dꞌa 
vin̈ icha tic:

—Yacꞌocabꞌ svachꞌcꞌolal Jehová dꞌa ibꞌan̈. Toxo ix in cꞌanabꞌajej tas ix yalaꞌ, 
xchi vin̈.

14 —¿Tas yaj nocꞌ calnel yedꞌ nocꞌ vacax svabꞌ yocꞌ chiꞌ? xchi vin̈aj Samuel 
chiꞌ.

15  —A dꞌa chon̈abꞌ Amalec ix cot nocꞌ, yujto a val nocꞌ calnel te vachꞌ ix 
yicꞌcot ebꞌ soldado yedꞌ nocꞌ vacax yic ol och silabꞌil dꞌa Jehová co Diosal. Axo 
masanil juntzan̈xo, ix co sateli, xchi vin̈.

16  —Numan tzach aji. Ol val dꞌayach tas ix yal Jehová dꞌayin dꞌa qꞌuiqꞌui 
dꞌacꞌval, xchi vin̈aj Samuel chiꞌ.

—Al an, xchi vin̈.
17 Ix yalan vin̈aj Samuel chiꞌ dꞌa vin̈ icha tic:
—A dꞌa yalan̈taxo malaj elcꞌoch a naani, palta ach och yajalil dꞌa masanil 

yin̈tilal Israel. A Jehová ix ach acꞌanoch sreyaloc co chon̈abꞌ tic. 18  Ach 
schecanpaxbꞌat a satel juntzan̈ ebꞌ amalecita malaj svachꞌil tas scꞌulej yedꞌ 
masanil tastac ay dꞌa ebꞌ. 19 ¿Tas yuj maj a cꞌanabꞌajej tas ix yal Jehová 
dꞌayach, ina to ix icꞌcot tastac dꞌa ebꞌ ajcꞌol chiꞌ? Te chuc tas ix a cꞌulej dꞌa 
yichan̈ Jehová, xchi vin̈.

20 Ix tacꞌvi vin̈aj Saúl chiꞌ:
—Maay, ix in cꞌanabꞌajej tas ix yalaꞌ, ix in xidꞌeqꞌui, ix in cꞌanabꞌajej tas ix 

schec in cꞌulej. Ix vicꞌcot vin̈aj Agag sreyal ebꞌ amalecita chiꞌ, ix in satanel 
masanil ebꞌ anima taꞌ. 21 Axo ebꞌ soldado ix icꞌancot nocꞌ scalnel ebꞌ yedꞌ nocꞌ 
vacax vachꞌ dꞌa scal nocꞌ to yovalil satjieli. Ix yicꞌancot nocꞌ ebꞌ, yic tzꞌacꞌchaj 
nocꞌ silabꞌil dꞌa Jehová co Diosal dꞌa Gilgal tic, xchi vin̈.

22  Ix yalanxi vin̈aj Samuel chiꞌ:
Ste stzalaj Jehová tato sco cꞌanabꞌajej tas syalaꞌ, dꞌa yichan̈ juntzan̈ 

silabꞌ sco n̈ustzꞌa dꞌay.
Yel xo te vachꞌ tato sco cha cabꞌ tas syalaꞌ, dꞌa yichan̈ pax sco n̈ustzꞌa 

xepual nocꞌ calnel dꞌay.
 23 Tato sco pitej co bꞌa dꞌa Jehová, lajan co mul icha smul ebꞌ naumel 

lolonel.
Tato squicꞌchaan̈ co bꞌa, max co cꞌanabꞌajej tas syalaꞌ, lajan val co mul 

icha smul ebꞌ tzꞌem cuman dꞌa comon dios.
Yujto ix a patiquejel tas ix yal Jehová, yuj chiꞌ ol ach spatiquejpaxel 

yedꞌ a reyal tic, xchi vin̈.
24 Ix tacꞌvi vin̈aj Saúl chiꞌ, ix yalan vin̈:
—Yel toni, ix och in mul, maj in cꞌanabꞌajej tas ix yal Jehová yedꞌ tas ix 

al dꞌayin, yujto ix in xiv dꞌa ebꞌ soldado ajun vedꞌoc, ix in cha vabꞌ tas ix yal 
ebꞌ. 25 Elocabꞌ dꞌa a cꞌool to tzin acꞌ nivancꞌolal yuj in mul ix ochi, meltzajan̈ 
vedꞌoc tzon̈ och ejmelal dꞌa yichan̈ Jehová, xchi vin̈.

26 —Man̈ ol in meltzajlaj edꞌoc, yujto ix a patiquejel tas ix yal Jehová, yuj 
chiꞌ ol ach yiqꞌuel dꞌa reyal dꞌa co chon̈abꞌ Israel tic, xchi vin̈aj Samuel chiꞌ.

27 Axo yic ix meltzaj vin̈aj Samuel chiꞌ yalani, ix och yubꞌnaj vin̈aj Saúl chiꞌ 
dꞌa stiꞌ spichul vin̈, ix n̈icꞌchaj yuj vin̈. 28  Yuj chiꞌ ix yal vin̈aj Samuel chiꞌ dꞌa 
vin̈ icha tic:

—Icha val ix utej a n̈icꞌchitan in pichul tic, icha chiꞌ ol yutej Jehová yicꞌanel 
opisio dꞌa reyal dꞌa yol a cꞌabꞌ, ol yacꞌanoch dꞌa yol scꞌabꞌ junxo quetchon̈abꞌ 
ecꞌto vachꞌ dꞌa ichan̈. 29 Yovalil ol elcꞌoch jun tic, yujto a Jehová squicꞌchaan̈ 
a on̈ israel on̈ tic, malaj bꞌaj syesej, malaj bꞌaj sqꞌuex spensar ichoc anima, 
xchi vin̈.

30 Ix yalan vin̈aj Saúl chiꞌ
—Yeltoni ix och in mul, palta elocabꞌ dꞌa a cꞌol tzach meltzaj vedꞌoc yic 

ay velcꞌoch dꞌa yichan̈ ebꞌ yajalil co chon̈abꞌ yedꞌ dꞌa yichan̈ ebꞌ quetchon̈abꞌ 
smasanil. Meltzajan̈ vedꞌoc, tzon̈ och ejmelal dꞌa Jehová co Diosal, xchi vin̈.

31 Yuj chiꞌ ix meltzaj vin̈aj Samuel chiꞌ yedꞌ vin̈, ix och vin̈aj Saúl chiꞌ 
ejmelal dꞌa yichan̈ Jehová. 32  Ix lajvi chiꞌ, ix yalan vin̈aj Samuel chiꞌ:

—Iqꞌueccot vin̈aj Agag sreyal ebꞌ Amalec chiꞌ dꞌa vichan̈, xchi vin̈.

Ix te tzalaj vin̈aj Agag chiꞌ ayic ix javi vin̈ dꞌa yichan̈ vin̈aj Samuel chiꞌ, 
man̈xo ol chamlaj vin̈ snaani. 33  Ix yalan vin̈aj Samuel chiꞌ dꞌa vin̈:

—Yuj qꞌuen espada tic tzijtum ebꞌ ix ix, ix can dꞌa man̈ uneal. Icha val ix 
ajcan ebꞌ ix chiꞌ, icha chiꞌ ol aj scan ix a nun, xchi vin̈.

Maj yacꞌ nivancꞌolal vin̈, ix scotacxicanbꞌat vin̈aj Agag chiꞌ vin̈ dꞌa yichan̈ 
Jehová dꞌa Gilgal chiꞌ. 34 Ix lajvi chiꞌ ix meltzaj vin̈ dꞌa Ramá, ix meltzajpax 
vin̈aj Saúl dꞌa spat dꞌa Gabaa. 35 Ayic pitzanto vin̈aj Samuel chiꞌ, majxo bꞌatlaj 
vin̈ yil vin̈aj Saúl chiꞌ, palta scus vin̈ yuj vin̈. Ix cuspax Jehová yujto ix 
yacꞌoch vin̈aj Saúl sreyaloc Israel.

Ix sicꞌchajoch vin̈aj David reyal

16  1 Ix lajvi chiꞌ, ix yalan Jehová dꞌa vin̈aj Samuel chiꞌ icha tic:
—¿Bꞌaqꞌuin̈ ol actej a cus yuj vin̈aj Saúl chiꞌ? Maxtzac yal in cꞌool 

to ol yacꞌn̈ej yajalil vin̈ dꞌa chon̈abꞌ Israel tic. A ticnaic, acꞌ bꞌudꞌjoc nocꞌ a 
chꞌaac yedꞌ aceite, tzach bꞌat dꞌa spat vin̈aj Isaí dꞌa Belén, yujto toxo ix in 
siqꞌuel jun vin̈ yuninal vin̈ yic tzꞌoch reyal sqꞌuexuloc vin̈aj Saúl chiꞌ, xchi 
dꞌa vin̈.

2  —¿Tas val tzꞌaj in bꞌati? Ta syabꞌ jun tic vin̈aj Saúl chiꞌ, tzam in smilcham 
vin̈, xchi vin̈aj Samuel chiꞌ.

Ix tacꞌvi Jehová chiꞌ dꞌa vin̈:
—Icꞌbꞌat junoc nocꞌ cobꞌes vacax tzach bꞌati, tzalani to acꞌoj silabꞌ dꞌa 

Jehová tzach cꞌochi. 3  Slajvi chiꞌ tzavtan vin̈aj Isaí chiꞌ yic schiꞌan nocꞌ silabꞌ 
chiꞌ vin̈. Ataꞌ ol val dꞌayach tas ol a cꞌulej. A mach ol in chꞌox dꞌayach, tza 
sicꞌcaneli, tzacꞌanqꞌue aceite dꞌa sjolom, xchi dꞌa vin̈.

4 Ix scꞌanabꞌajan vin̈ tas ix yal Jehová chiꞌ. Ayic ix cꞌoch vin̈ dꞌa Belén, ix ul 
chaji vin̈ dꞌa xivcꞌolal yuj ebꞌ yichamtac vinaquil chon̈abꞌ chiꞌ, elan̈chamel ix 
scꞌanbꞌej ebꞌ dꞌa vin̈:

—¿Tas tzul a cꞌulej mamin? ¿Vachꞌ am tas tzul a cꞌulej? xchi ebꞌ dꞌa vin̈.
5 —Iꞌ, tzin javi vacꞌ jun silabꞌ dꞌa Jehová. Bꞌoec e bꞌa icha yalan ley, ol ex 

bꞌat vedꞌoc yic sco chiꞌan jun silabꞌ tic, xchi vin̈.
Ix yalanpax vin̈ dꞌa vin̈aj Isaí yedꞌ dꞌa ebꞌ vin̈ yuninal to sbꞌo sbꞌa ebꞌ vin̈ 

icha yalan ley yic schiꞌan nocꞌ silabꞌ chiꞌ ebꞌ yedꞌ vin̈. 6 Ayic ix cꞌoch vin̈aj Isaí 
yedꞌ ebꞌ vin̈ yuninal chiꞌ, elan̈chamel ix yiloch vin̈aj Eliab vin̈aj Samuel chiꞌ, 
ix snaan vin̈: Tecan a jun vin̈ tic ix siqꞌuel Jehová, xchi vin̈.

7 Ix yalan Jehová dꞌa vin̈: Man̈ ach och qꞌuelan chajtil yilji jun vin̈ tic, man̈ 
iloch steel vin̈, yujto man̈oclaj vin̈ tic. A ebꞌ anima, a chajtil yilji ebꞌ anima, a 
syiloch ebꞌ, palta a in xo tic, a spensar ebꞌ svilochi, xchi dꞌa vin̈.

8  Ix lajvi chiꞌ, ix yicꞌancot junxo vin̈ yuninal vin̈aj Isaí chiꞌ scuchan 
Abinadab dꞌa yichan̈ vin̈, palta ix yalanxi vin̈:

Man̈oclaj junxo vin̈ tic sicꞌbꞌilel yuj Jehová, xchi vin̈.
9 Ix yicꞌancot junxo vin̈ yuninal vin̈aj Isaí chiꞌ scuchan Sama dꞌa yichan̈ vin̈, 

ix yalanxi vin̈:
—Man̈oclaj junxo vin̈ tic ix siqꞌuel Jehová, xchi vin̈.
10 Ix ecꞌchaj ebꞌ vin̈ yuninal vin̈aj Isaí chiꞌ yucvan̈il dꞌa yichan̈ vin̈.
Malaj junoc ebꞌ vin̈ tic ix siqꞌuel Jehová, xchi vin̈. 11 Yuj chiꞌ ix scꞌanbꞌan 

vin̈ dꞌa vin̈aj Isaí chiꞌ:
—¿Tom an̈ej ebꞌ vin̈ uninal tic? xchi vin̈.

—Ayto junxo vin̈ tzacꞌan unin, aycanbꞌat vin̈ tan̈voj calnel, xchi vin̈aj Isaí 
chiꞌ.

—Acꞌbꞌat yicꞌumal vin̈ an, tato max ja vin̈, man̈ ol on̈ valaj, xchi vin̈aj 
Samuel chiꞌ.

12  Ix schecanbꞌat yicꞌumal junxo vin̈ yuninal vin̈aj Isaí chiꞌ. Axo ix javi vin̈, 
ix yilanoch vin̈aj Samuel chiꞌ, chacpulinac yilji vin̈, te vivo yilji yol sat vin̈, 
te vachꞌ snivanil vin̈.

A val dꞌa jun rato chiꞌ ix yalan Jehová dꞌa vin̈aj Samuel chiꞌ:
—Aton vin̈ tic, acꞌqꞌue aceite dꞌa sjolom vin̈, xchi.
13  Ix lajvi chiꞌ, ix yicꞌancot nocꞌ schꞌaac vin̈aj Samuel chiꞌ, aton bꞌaj ayem 

aceite. Dꞌa yichan̈ ebꞌ vin̈ yucꞌtac vin̈ chiꞌ smasanil ix yacꞌqꞌue aceite vin̈aj 
Samuel chiꞌ dꞌa sjolom vin̈. A vin̈ chiꞌ David sbꞌi vin̈. Atax dꞌa jun cꞌu chiꞌ 
ix och Yespíritu Jehová dꞌa vin̈. Axo yic ix lajvi sva ebꞌ, ix meltzajxi vin̈aj 
Samuel chiꞌ dꞌa Ramá.

Ix munlaj vin̈aj David yedꞌ vin̈aj Saúl
14  Ix yiqꞌuel Yespíritu Jehová dꞌa vin̈aj Saúl, axo jun espíritu chuc ix 

acꞌjicanoch dꞌa vin̈, ste ixtaj val vin̈ yuuj. 15 Yuj chiꞌ ix yal ebꞌ vin̈ schecabꞌ 
vin̈:

—Mamin rey, a tas tzach icꞌani tecan a junoc espíritu chuc ix acꞌjioch 
dꞌayach yuj Dios yic tzach yixtani. 16  Yuj chiꞌ schaocabꞌ a cꞌool, tzon̈ bꞌat a 
on̈ a checabꞌ on̈ tic co say junoc vin̈ syal schalan teꞌ arpa, yic vachꞌ a tzach 
yixtan jun espíritu chiꞌ, schalan teꞌ arpa chiꞌ vin̈, icha chiꞌ tzꞌaj sbꞌoxi a cꞌool, 
xchi ebꞌ vin̈.

17 —Ixiquec an, a junoc vin̈ te jelan schalan teꞌ tzeyicꞌcoti, xchi vin̈aj Saúl 
chiꞌ.

18  Ix yalan jun vin̈ yetbꞌeyum ebꞌ vin̈ ayecꞌ chiꞌ icha tic:
—Ay val jun vin̈ vojtac a in tic, yuninal vin̈ vin̈aj Isaí aj Belén, te vachꞌ 

schalan teꞌ arpa chiꞌ vin̈, an̈ejtonaꞌ te vachꞌ vin̈ dꞌa oval. Te ay spensar vin̈ 
sloloni, vachꞌ yiljipax snivanil vin̈. Ayoch Jehová yedꞌ vin̈ squilaꞌ, xchi vin̈.

19 Yuj chiꞌ, ix yacꞌbꞌat schecabꞌ vin̈aj Saúl dꞌa vin̈aj Isaí chiꞌ, ix yalanbꞌat 
vin̈: Acꞌcot vin̈ uninal aj David dꞌayin, vin̈ stan̈van nocꞌ a calnel, xchibꞌat vin̈. 
20 Ix scꞌanabꞌajej vin̈aj Isaí chiꞌ, ix yacꞌancot vin̈aj David chiꞌ vin̈ dꞌa vin̈aj Saúl 
chiꞌ. Ix yacꞌancot jun nocꞌ bꞌuru vin̈ yedꞌ vin̈, cuchbꞌil jun icatzil pan yuj nocꞌ 
yedꞌ jun tzꞌuum ayem vino dꞌa yool yedꞌ pax jun nocꞌ yuneꞌ chiva. 21 Ayic ix 
javi vin̈aj David dꞌa vin̈aj Saúl chiꞌ, ix ochcan vin̈ schecabꞌoc vin̈. Te xajan ix 
aj vin̈, ix yacꞌanoch vin̈ vin̈aj Saúl chiꞌ yicꞌumaloc syamcꞌabꞌ yic oval. 22  Ix 
yacꞌanbꞌat jun schecabꞌ vin̈aj Saúl chiꞌ dꞌa vin̈aj Isaí, smam vin̈aj David chiꞌ, 
ix yalanbꞌat vin̈ icha tic: Elocabꞌ dꞌa a cꞌool to scan vin̈aj David tic vedꞌoc, 
yujto te vachꞌ vin̈ dꞌayin svilaꞌ, xchibꞌat vin̈. 23  Ayic tzꞌixtaj vin̈aj Saúl chiꞌ yuj 
jun espíritu chuc ayoch chiꞌ dꞌay, tzꞌoch ijan vin̈aj David chiꞌ schalan teꞌ arpa 
chiꞌ. Ayic syabꞌan jun chiꞌ vin̈aj Saúl chiꞌ, tzꞌel jun espíritu chuc chiꞌ dꞌa vin̈, 
vachꞌ tzꞌajxi scꞌol vin̈ syabꞌi.

Ix cham vin̈aj Goliat yuj vin̈aj David

17  1 Ay jun cꞌu, ix smolbꞌej sbꞌa ebꞌ filisteo dꞌa Soco, dꞌa yol yic Judá, 
yic syacꞌan oval ebꞌ yedꞌ ebꞌ israel. Ix sbꞌo scampamento ebꞌ dꞌa 

 407 1 SAMUEL 16 ,  17



Efes-damim, dꞌa snan̈al Soco chiꞌ yedꞌ Azeca. 2  An̈ejtonaꞌ pax vin̈aj Saúl, ix 
smolbꞌejpax sbꞌa vin̈ yedꞌ ebꞌ yetisraelal dꞌa schꞌolanil Ela, yic smacan sat ebꞌ 
filisteo chiꞌ ebꞌ. 3  Ayecꞌ ebꞌ filisteo chiꞌ dꞌa jun tzalan, axo dꞌa junxo tzalan 
ayecꞌ ebꞌ israel chiꞌ. Ay jun chꞌolan aycan dꞌa snan̈al ebꞌ. 4  Ix elta jun vin̈ 
soldado dꞌa scal ebꞌ filisteo chiꞌ, te nivan yelcꞌoch vin̈ dꞌa scal ebꞌ, te chaan̈ 
steel vin̈, ay am oxeoc metro steel vin̈, Goliat sbꞌi vin̈, aj chon̈abꞌ Gat vin̈. 5 A 
dꞌa sjolom vin̈ ayqꞌue jun qꞌuen xumpil nabꞌa bronce, axo pax dꞌa sn̈iꞌ scꞌol 
vin̈ ayoch jun qꞌuen coraza nabꞌa bronce paxi. Ay am oyeoc arroba yalil jun 
qꞌuen coraza chiꞌ. 6 Aypaxoch qꞌuen bronce dꞌa sat spenec vin̈, yedꞌnac qꞌuen 
cotac lanza vin̈ dꞌa yich spatic. 7 Axo steꞌal yoc qꞌuen slanza vin̈ yedꞌnac chiꞌ, 
te nivan spatic, axo qꞌuen hierro ayoch dꞌa sn̈iꞌ, ecꞌto 13 libra yalil. Axo dꞌa 
yichan̈ vin̈ bꞌabꞌel sbꞌat vin̈ edꞌjinac smaclabꞌ jul-labꞌ. 8  Sjavi tecꞌtecꞌ vin̈ dꞌa 
yichan̈ ebꞌ soldado israel, te chaan̈ tzꞌavajqꞌueta vin̈, syalan vin̈:

—¿Tas yuj dꞌa stzolal tzex comon ajelta eyacꞌan oval? A in tic filisteo in, a 
exxo soldado ex vin̈aj Saúl. A ticnaic, siqꞌuequelta junoc vinac dꞌa e cal chiꞌ, 
yic tzꞌemta vin̈ yacꞌ oval vedꞌoc. 9 Tato stechaj yacꞌan oval vedꞌoc, tato tzin 
smilchamoc, a on̈ tic ol on̈ ochcan e checabꞌoc, palta tato a in tzin milcham 
jun vin̈ chiꞌ jun, a exxo tzex ochcan co checabꞌoc. 10 Tato ay junoc vinac dꞌa e 
cal a ex israel ex tic scot yacꞌ oval vedꞌ ticnaic, cotocabꞌi, ol cacꞌan oval, xchi 
vin̈ filisteo chiꞌ.

11 Ayic ix yabꞌan vin̈aj Saúl yedꞌ masanil ebꞌ soldado tas ix yal vin̈ chiꞌ, ix 
te tac scꞌol ebꞌ yuj xivelal.

12  A dꞌa yol stiempoal vin̈aj Saúl chiꞌ, ay jun vin̈ dꞌa Belén dꞌa yol yic Judá 
scuchan Isaí, te icham vinacxo vin̈, vajxacvan̈ yuninal vin̈. A dꞌa scal ebꞌ vin̈ 
chiꞌ ay jun vin̈ scuchan David. 13-14  Ay oxvan̈ yuninal vin̈aj Isaí chiꞌ ayoch 
soldadoal yuj vin̈aj Saúl chiꞌ, a vin̈aj Eliab bꞌabꞌel, schabꞌil vin̈aj Abinadab, 
yoxil vin̈aj Sama. Slajvubꞌ uninxo vin̈aj David chiꞌ. 15  A vin̈aj David chiꞌ, 
ay bꞌaj xidꞌecꞌ vin̈ bꞌaj ay vin̈aj Saúl chiꞌ, smeltzajxi vin̈ dꞌa Belén yic sbꞌat 
stan̈van nocꞌ scalnel vin̈ smam vin̈ chiꞌ.

16  A vin̈ filisteo chiꞌ, junjun qꞌuin̈ibꞌalil yedꞌ junjun yemcꞌualil ayul vin̈ 
sbꞌuchan ebꞌ israel chiꞌ. 40 cꞌual ix scꞌulej vin̈ icha chiꞌ.

17 Ay jun cꞌu ix yal vin̈aj Isaí chiꞌ dꞌa vin̈aj David chiꞌ:
—Icꞌbꞌat ox almuloc ixim trigo tic yedꞌ lajun̈eoc ixim pan, bꞌat ilan ebꞌ vin̈ 

ucꞌtac chiꞌ. 18  Tzicꞌanbꞌat lajun̈eoc nocꞌ queso dꞌa vin̈ yajalil ebꞌ vin̈ ucꞌtac chiꞌ. 
Tzilani tato vachꞌ scꞌol ebꞌ vin̈ ucꞌtac chiꞌ. Tzicꞌancot junoc tas schꞌoxnabꞌiloc 
tato yel vachꞌ scꞌol ebꞌ vin̈, xchi vin̈.

19 A dꞌa schꞌolanil Ela ayecꞌ vin̈aj Saúl yedꞌ ebꞌ yucꞌtac vin̈aj David chiꞌ yedꞌ 
masanil ebꞌ soldado israel yic syacꞌ oval ebꞌ yedꞌ ebꞌ filisteo chiꞌ.

20 Ayic ix sacbꞌinaj dꞌa junxo cꞌu, ix yacꞌancan nocꞌ scalnel vin̈aj David chiꞌ 
dꞌa junxo stan̈vumal, ix bꞌat vin̈, ix yicꞌanbꞌat tastac ix schec vin̈ smam vin̈ 
chiꞌ yicꞌbꞌati. Ayic ix cꞌoch vin̈ dꞌa scampamento ebꞌ soldado israel chiꞌ, vanxo 
sbꞌat ebꞌ yacꞌ oval chiꞌ, van yel yav ebꞌ sbꞌat ebꞌ. 21 Ix sbꞌoanoch tzolan sbꞌa ebꞌ, 
an̈ejaꞌ ichapax chiꞌ ix yutej sbꞌa ebꞌ filisteo chiꞌ. 22  Dꞌa elan̈chamel ix yacꞌcan 
tastac yedꞌnac vin̈aj David chiꞌ abꞌenal dꞌa junoc ebꞌ stan̈van scampamento 
ebꞌ, ix bꞌat vin̈ bꞌaj tzolanoch ebꞌ chiꞌ, ix scꞌanbꞌan vin̈ tas yaj ebꞌ vin̈ yucꞌtac 
chiꞌ. 23  Ayic van slolon vin̈ yedꞌ ebꞌ, ix elixta vin̈ filisteo aj chon̈abꞌ Gat chiꞌ, 
vin̈ nivan yelcꞌoch dꞌa scal ebꞌ yetfilisteoal chiꞌ, ix syamanxioch vin̈ sbꞌuchan 

ebꞌ israel chiꞌ icha dꞌa junjun cꞌu. Ix yabꞌ vin̈aj David chiꞌ masanil tas ix yal 
vin̈ chiꞌ.

24  Ayic ix yilan vin̈ filisteo chiꞌ ebꞌ israel chiꞌ, ix te xivqꞌue ebꞌ, ix el 
lemnaj ebꞌ dꞌa vin̈. 25 Ay ebꞌ ix alani: Ina vin̈ ix elta dꞌa scal ebꞌ filisteo chiꞌ, 
sbꞌuchvaj vin̈ dꞌayon̈ a on̈ israel on̈ tic. Ix yal vin̈ rey, tato ay mach syacꞌ ganar 
smilancham jun vinac tic, te nivan bꞌeyumal ol yacꞌ vin̈ dꞌay, syacꞌanpax ix 
yisil vin̈ yetbꞌeyumoc, axo ebꞌ scꞌabꞌ yoc maxtzac stuplaj ebꞌ dꞌa vin̈ rey chiꞌ, 
xchi ebꞌ.

26 Ix scꞌanbꞌan vin̈aj David dꞌa ebꞌ ayecꞌ dꞌa stzꞌey:
—¿Tas tzꞌacꞌji dꞌa junoc mach tzꞌacꞌan ganar smilancham vin̈ filisteo chiꞌ, 

yic syactej vin̈ on̈ sbꞌuchani? ¿Tas yaj jun vin̈ chꞌoc chon̈abꞌil chiꞌ, yuj chiꞌ 
sbꞌuchvaj vin̈ dꞌa ebꞌ soldado yic Dios Pitzan? xchi vin̈.

27 Ix yalanxi ebꞌ icha ix yutej yalan dꞌa sbꞌabꞌelal tas tzꞌacꞌji dꞌa junoc mach 
smilancham jun vin̈ ajcꞌol chiꞌ. 28  Ayic van scꞌanbꞌan vin̈aj David chiꞌ dꞌa ebꞌ 
ix alan chiꞌ, ix yabꞌan vin̈aj Eliab vin̈ yucꞌtac vin̈, ix te cot yoval vin̈, ix yalan 
vin̈ icha tic:

—¿Tas tzul a cꞌulej dꞌa tic? ¿Mach ix acꞌcan yil jayvan̈ nocꞌ a calnel dꞌa 
tzꞌinan luum chiꞌ? Vojtac to nivan elcꞌoch a naani, palta chuc a pensar, ton̈ej 
tzul il tas tzꞌaj yoch oval tic, xchi vin̈.

29 —¿Tom ay tas van ex vutan jun? ¿Tom ay yovalil in cꞌanbꞌani? xchi vin̈aj 
David chiꞌ.

30 Ix lajvi chiꞌ, ix bꞌat scꞌanbꞌan vin̈ dꞌa junxo vin̈. An̈ejaꞌ icha chiꞌ ix yutej 
junxo vin̈ chiꞌ yalan dꞌa vin̈. 31 Axo ebꞌ ix abꞌan tas ix yal vin̈aj David chiꞌ, ix 
bꞌat ebꞌ yal dꞌa vin̈aj Saúl chiꞌ, yuj chiꞌ ix avtaj vin̈aj David chiꞌ yuj vin̈. 32  Ix 
yalan vin̈ dꞌa vin̈aj Saúl chiꞌ:

—Mamin, mocabꞌ chabꞌax a cꞌool yuj jun vin̈ filisteo chiꞌ. Ol in bꞌat a in a 
checabꞌ in tic, ol vacꞌ oval yedꞌ vin̈, xchi vin̈.

33  —Max yal-laj a bꞌat acꞌ oval yedꞌ jun vin̈ filisteo chiꞌ, yujto quelem 
unin ach, palta a jun vin̈ chiꞌ, toxonton acꞌum oval vin̈ yictax ix cotoch vin̈ 
quelemal, xchi vin̈aj Saúl chiꞌ.

34 Ix tacꞌvi vin̈aj David chiꞌ icha tic:
—A in a checabꞌ in tic, ayic tzin tan̈van nocꞌ scalnel vin̈ in mam, ay bꞌaj 

sjavi nocꞌ choj, ma nocꞌ oso yic tzul yicꞌanbꞌat nocꞌ calnel chiꞌ nocꞌ, 35 tzin bꞌat 
dꞌa spatic nocꞌ, tzin tocꞌanecꞌ nocꞌ calnel chiꞌ dꞌa nocꞌ. Tato scot nocꞌ dꞌayin, 
tzin och yubꞌnaj dꞌa yalan̈ stiꞌ nocꞌ, tzin milancham nocꞌ. 36 Yuj chiꞌ, taxon̈ej a 
junoc nocꞌ choj, ma junoc nocꞌ oso, schamn̈ej nocꞌ vuuj. Icha chiꞌ ol vutej jun 
vin̈ chꞌoc chon̈abꞌil chiꞌ. ¿Tas yuj sbꞌuchvaj vin̈ dꞌa ebꞌ soldado yic Dios Pitzan? 
37 A Jehová tzin colan dꞌa nocꞌ choj yedꞌ dꞌa nocꞌ oso chiꞌ, an̈ejaꞌ ol in colan dꞌa 
jun vin̈ filisteo chiꞌ, xchi vin̈.

Ix yalan vin̈aj Saúl chiꞌ dꞌa vin̈:
—Ixic an, aocabꞌ Jehová ol och edꞌoc, xchi vin̈.
38  Elan̈chamel ix yiqꞌuel spichul vin̈aj Saúl yic oval ayoch yuuj, ix schecan 

vin̈ acꞌjococh dꞌa vin̈aj David chiꞌ. Ix acꞌjiqꞌue jun qꞌuen xumpil nabꞌa bronce 
dꞌa sjolom vin̈, ix acꞌjipaxoch jun qꞌuen coraza dꞌa sn̈iꞌ scꞌol vin̈. 39 Ix lajvi chiꞌ, 
ix yacꞌanoch jachan qꞌuen espada vin̈ dꞌa snan̈al, ix yacꞌlan vin̈ sbꞌeyi. Maj 
yal-laj sbꞌey vin̈ yedꞌoc, yujto man̈ cꞌajanoc vin̈. Yuj chiꞌ ix yal vin̈ dꞌa vin̈aj 
Saúl chiꞌ.

—Max yal-laj in bꞌey yedꞌ juntzan̈ tic, man̈ in cꞌajanoclaj yedꞌoc, xchi vin̈.
Yuj chiꞌ ix yiqꞌuel masanil juntzan̈ chiꞌ vin̈ dꞌay, ix bꞌat vin̈ bꞌian. 40 An̈ej 

jun teꞌ scꞌococh vin̈ ix yicꞌaꞌ, ix sicꞌanqꞌue oyeꞌ cꞌolan qꞌuen qꞌueen vin̈ dꞌa stiꞌ 
a aꞌ, ix yacꞌanem qꞌuen vin̈ dꞌa yol jun syuneꞌ pa, yedꞌnac jun chꞌan̈ mejmeech 
vin̈, ix snitzanbꞌat sbꞌa vin̈ dꞌa slacꞌanil jun vin̈ filisteo chiꞌ. 41 An̈ejaꞌ jun vin̈ 
filisteo chiꞌ, ix snitzcot sbꞌa vin̈ dꞌa slacꞌanil vin̈aj David chiꞌ, bꞌabꞌel jun vin̈ 
edꞌjinac smaclabꞌ jul-labꞌ vin̈ yuuj. 42  Ayic ix iljicot vin̈aj David chiꞌ yuj jun 
vin̈ filisteo chiꞌ, ix yilan vin̈ to te vachꞌ yilji snivanil vin̈, palta malaj yelcꞌoch 
vin̈ dꞌa vin̈, yujto quelem unin vin̈. 43 Ix yalan vin̈ icha tic dꞌa vin̈aj David chiꞌ:

—¿Tom tzꞌiꞌ in tzilaꞌ yuj chiꞌ tzach cot dꞌayin yedꞌ teꞌ a teꞌ chiꞌ? xchi vin̈.
Ix syamanoch vin̈ scatabꞌan vin̈aj David chiꞌ dꞌa sbꞌi sdiosal. 44 Ix yalan vin̈:
—Cotan̈ dꞌa tic, ol vacꞌ a chibꞌejal schibꞌat nocꞌ ostoc yedꞌ nocꞌ chium nocꞌ, 

xchi vin̈ dꞌa vin̈.
45 Ix tacꞌvi vin̈aj David chiꞌ icha tic:
—A ach tic tzach cot acꞌ oval vedꞌoc yedꞌ qꞌuen espada yedꞌ qꞌuen a lanza 

yedꞌ pax qꞌuen a cotac lanza. A inxo tic tzin javi vacꞌ oval edꞌoc yedꞌ spoder 
Jehová Yajal dꞌa Smasanil, aton co Diosal a on̈ soldado israel on̈ tic, aton 
malaj yelcꞌoch alani. 46 A ticnaic, a Jehová ol ach acꞌanoch dꞌa yol in cꞌabꞌ. Ol 
ach in milchamoc, ol in xicanel a jolom. Ol vacꞌanpax snivanil ebꞌ etchon̈abꞌ 
tic schibꞌat nocꞌ ostoc yedꞌ nocꞌ chium nocꞌ. Icha chiꞌ ol aj yojtacanel masanil 
anima dꞌa yolyibꞌan̈qꞌuinal tic to a co Diosal a on̈ israel on̈ tic, Dios dꞌa val 
yel. 47 Masanil ebꞌ anima molanecꞌ tic, ol nachajel yuj ebꞌ to man̈oc qꞌuen 
espada, man̈oc qꞌuen lanza syacꞌlabꞌej Jehová yic scolanel ebꞌ schon̈abꞌ. A jun 
oval tic yic Jehová, aꞌ ol ex acꞌanoch dꞌa yol co cꞌabꞌ, xchi vin̈ dꞌa vin̈.

48  Ix cot vin̈ filisteo chiꞌ dꞌa yichan̈ vin̈aj David chiꞌ, an̈ejaꞌ vin̈aj David chiꞌ 
elan̈chamel ix bꞌatpax vin̈ dꞌa yichan̈ vin̈. 49 Ix yacꞌanembꞌat scꞌabꞌ vin̈aj David 
chiꞌ dꞌa yol spa, ix yicꞌanqꞌueta jun qꞌuen qꞌueen vin̈, ix yacꞌanoch qꞌuen vin̈ 
dꞌa yol smejmeech chiꞌ, ix sjulan qꞌuen vin̈. A val dꞌa snan̈al sat vin̈ filisteo 
chiꞌ ix och qꞌueen, ix can chꞌapnaj qꞌuen dꞌa snan̈al sat vin̈ chiꞌ, ix telvi vin̈, 
lachan ix aj vin̈ dꞌa sat luum. 50 Icha chiꞌ ix aj yacꞌji ganar vin̈ yuj vin̈aj David 
chiꞌ. An̈ej yedꞌ jun cꞌolan qꞌuen qꞌueen yedꞌ jun chꞌan̈ mejmeech ix milji vin̈ 
yuj vin̈. Malaj yespada vin̈aj David chiꞌ, 51 yuj chiꞌ ix bꞌat lemnaj vin̈ bꞌaj ayecꞌ 
vin̈ filisteo chiꞌ, ix yicꞌanqꞌueta qꞌuen yespada vin̈ vin̈ dꞌa yol yatut. A yedꞌ 
qꞌueen ix xiquel sjolom vin̈ filisteo chiꞌ vin̈.

Ayic ix yilan ebꞌ filisteo to toxo ix cham jun vin̈ nivan yelcꞌoch dꞌa scal ebꞌ 
chiꞌ, ix el lemnaj ebꞌ. 52  Axo yic ix yilan ebꞌ soldado Israel yedꞌ ebꞌ yic Judá, 
ix el yav ebꞌ, ix bꞌat ebꞌ dꞌa spatic ebꞌ filisteo chiꞌ, masanto ix cꞌoch ebꞌ dꞌa stiꞌ 
chon̈abꞌ Ecrón. Dꞌa masanil yoltac bꞌe sbꞌatn̈ej dꞌa Saaraim, scꞌoch dꞌa Gat yedꞌ 
dꞌa Ecrón chiꞌ, toxon̈ej teltumbꞌa ix ajcan snivanil ebꞌ soldado filisteo schami.

53 Ix lajvi sbꞌat tzacꞌan ebꞌ israel dꞌa spatic ebꞌ filisteo dꞌa juntzan̈ lugar chiꞌ, 
ix meltzaj ebꞌ yiqꞌuelta masanil tastac ay dꞌa yol scampamento ebꞌ filisteo 
chiꞌ. 54 Ix yicꞌanqꞌue sjolom jun filisteo chiꞌ vin̈aj David chiꞌ, ix yicꞌanbꞌat vin̈ 
dꞌa Jerusalén. Ix yicꞌanpaxel qꞌuen syamcꞌabꞌ vin̈ filisteo chiꞌ vin̈, ix yacꞌanoch 
qꞌuen vin̈ dꞌa yol smantiado.

55 Ayic ix yilan vin̈aj Saúl sbꞌat vin̈aj David yacꞌ oval yedꞌ vin̈ filisteo chiꞌ, 
ix scꞌanbꞌan vin̈ dꞌa vin̈aj Abner, yajalil ebꞌ soldado:

—Abner, ¿mach smam jun vin̈ quelem tic? xchi vin̈.

1 SAMUEL 17 410  



56 Mamin rey, man̈ vojtacoclaj, xchi vin̈aj Abner chiꞌ.
—Scan dꞌa yol a cꞌabꞌ a cꞌanbꞌani mach ay yic vin̈, xchi vin̈ rey chiꞌ.
57 Ayic van smeltzaj vin̈aj David chiꞌ, ayic toxo ix chamcan vin̈ filisteo chiꞌ 

yuj vin̈, yedꞌnac sjolom vin̈ chiꞌ vin̈, axo vin̈aj Abner ix icꞌanbꞌat vin̈ dꞌa vin̈aj 
Saúl chiꞌ. 58  Ix scꞌanbꞌan vin̈aj Saúl chiꞌ dꞌa vin̈:

—Ach quelem, ¿mach a mam? xchi vin̈. Ix tacꞌvi vin̈aj David chiꞌ:
—Yuninal in vin̈aj Isaí, vin̈ a checabꞌ cajan dꞌa Belén, xchi vin̈.

Ix yamigoej sbꞌa vin̈aj David yedꞌ vin̈aj Jonatán

18  1 Ayic ix lajvi slolon vin̈aj David yedꞌ vin̈aj Saúl chiꞌ, axo vin̈aj Jonatán 
yuninal vin̈aj Saúl chiꞌ, te vachꞌ ix yil vin̈aj David chiꞌ vin̈ icha val 

syutej syailan sbꞌa. 2  An̈ejaꞌ vin̈aj Saúl chiꞌ, a dꞌa jun cꞌu chiꞌ, ix yacꞌcanoch 
yopisio vin̈aj David chiꞌ vin̈, majxo yacꞌlaj meltzaj vin̈ vin̈ dꞌa spat smam. 
3  Ix yacꞌ stiꞌ vin̈aj Jonatán dꞌa vin̈aj David chiꞌ to vachꞌ ol yil-laj sbꞌa ebꞌ vin̈ 
dꞌa masanil tiempo, yujto te xajan vin̈aj David chiꞌ yuj vin̈. 4 Ix yicꞌanpaxel 
masanil spichul vin̈aj Jonatán yic oval ayoch yuuj, ix yacꞌan vin̈ dꞌa vin̈aj 
David chiꞌ yedꞌ qꞌuen yespada, jul-labꞌ yedꞌ cincho ayoch dꞌa snan̈al vin̈.

5 Masanil bꞌaj ix checji vin̈aj David yuj vin̈aj Saúl chiꞌ dꞌa oval, te vachꞌn̈ej 
ix elcꞌoch vin̈, yuj chiꞌ ix acꞌjioch vin̈ yajalil dꞌa jun macan̈ ebꞌ soldado. Yuj 
chiꞌ ix te tzalaj ebꞌ soldado yedꞌ ebꞌ ayoch yopisio yuj vin̈aj Saúl chiꞌ.

Ix chichon scꞌol vin̈aj Saúl dꞌa vin̈aj David
6 Ayic ix jax ebꞌ soldado smasanil dꞌa oval, ayic toxo ix chamcan vin̈ filisteo 

yuj vin̈aj David chiꞌ, ix laj elta ebꞌ ix ix dꞌa junjun chon̈abꞌ yic schaan ebꞌ 
ix sjavi vin̈aj rey Saúl chiꞌ. Sqꞌue chennaj ebꞌ ix tzꞌelta ebꞌ ix, stzin̈an qꞌuen 
spandereta ebꞌ ix yedꞌ qꞌuen splatillo. 7 Van sbꞌitan ebꞌ ix tzꞌelta ebꞌ ix, syalan 
ebꞌ ix icha tic:

Smilal ebꞌ ajcꞌool ix smilcham vin̈aj Saúl.
Lajlajun̈ miltac ix smilcham vin̈aj David, xchi ebꞌ ix.

8  A jun chiꞌ, te ya ix och ix yabꞌ vin̈aj Saúl chiꞌ, yuj chiꞌ ix chichonqꞌue scꞌool 
vin̈, ix yalan vin̈:

—Ste icꞌjivalchaan̈ vin̈aj David dꞌa vichan̈, yuj chiꞌ syal ebꞌ ix ix tic to 
lajlajun̈ miltac ix smilcham vin̈, a inxo tic jayen̈ej mil ix in milchamoc. 
Jabꞌxon̈ej val yoch vin̈ tic reyal in qꞌuexuloc, xchi spensar vin̈ chiꞌ.

9 Atax taꞌ ix ochcan chiꞌan scꞌol vin̈ dꞌa vin̈aj David chiꞌ.
10 Axo dꞌa junxo cꞌu, ix och jun espíritu chuc yuj Jehová dꞌa vin̈aj Saúl chiꞌ, 

ix och locoax vin̈ dꞌa sdespacho, ix och ijan vin̈aj David schalan teꞌ arpa, 
ichataxon scꞌulej, yedꞌqꞌue jun qꞌuen lanza vin̈aj Saúl chiꞌ. 11 Ix cot val numnaj 
dꞌa sjolom vin̈ ix yilaꞌ, ix sjulanoch qꞌuen slanza vin̈ chiꞌ dꞌa vin̈aj David chiꞌ, 
yic tzꞌochcan chꞌapnaj vin̈ yedꞌ qꞌuen dꞌa sat pat chiꞌ snaan vin̈, palta chael ix 
scol sbꞌa vin̈aj David chiꞌ.

12  Ix xivqꞌue vin̈aj Saúl dꞌa vin̈aj David chiꞌ, yujto a Jehová ayoch yedꞌ vin̈aj 
David chiꞌ, axo pax yedꞌ vin̈ jun, man̈xo ayoc ochlaj Jehová chiꞌ. 13  Yuj chiꞌ, 
man̈xooc dꞌa spat vin̈ chiꞌ ix munlaj vin̈aj David chiꞌ, palta to ix yiqꞌuel vin̈ 
vin̈ dꞌa stzꞌey. Ix yacꞌanoch vin̈ vin̈ yajalil dꞌa jun mil ebꞌ soldado, aton vin̈ 
edꞌjinac ebꞌ ayic ix xidꞌecꞌ ebꞌ dꞌa oval. 14 Yaln̈ej bꞌaj ix ecꞌ vin̈aj David chiꞌ, 
vachꞌn̈ej tzꞌaj yelcꞌochi, yujto a Jehová ayoch yedꞌ vin̈. 15 Yuj chiꞌ ix te vachꞌ 

xiv vin̈aj Saúl chiꞌ dꞌa vin̈. 16 Masanil ebꞌ israel yedꞌ ebꞌ aj Judá, te xajan vin̈aj 
David chiꞌ yuj ebꞌ. Ste tzalaj ebꞌ yedꞌ vin̈ yujto a vin̈ scuchbꞌan ebꞌ dꞌa oval.

17 Ix lajvi chiꞌ, ix yalan vin̈aj Saúl dꞌa vin̈aj David chiꞌ:
—Svacꞌ ix bꞌabꞌel visil scuchan Merab etbꞌeyumoc, an̈ej to jelann̈ej tzutej a 

bꞌa dꞌa oval, tzacꞌan oval cuj a on̈ schon̈abꞌ on̈ Jehová tic, xchi vin̈.
Ix sna vin̈aj Saúl icha chiꞌ yujto malaj sgana vin̈ yoch smul smilan vin̈aj 

David chiꞌ, vachꞌ ama tato a ebꞌ filisteo smilan vin̈ snaan vin̈.
18  Ix tacꞌvi vin̈aj David chiꞌ:
—Mamin rey, malaj jabꞌoc velcꞌochi, man̈ nivanoclaj yelcꞌoch in mam yedꞌ 

ebꞌ in cꞌabꞌ voc dꞌa scal ebꞌ quetisraelal yic tzin och a n̈iꞌoc, xchi vin̈.
19 Axo yic ix cꞌoch stiempoal yacꞌan ix yisil vin̈aj Saúl chiꞌ yetbꞌeyumoc vin̈, 

aton ix Merab, axo dꞌa vin̈aj Adriel aj Mehola ix yacꞌ ix vin̈. 20 Axo junxo ix 
yisil vin̈ scuchan Mical, te ay sgana ix dꞌa vin̈aj David chiꞌ. Ayic ix yabꞌan vin̈aj 
Saúl chiꞌ icha chiꞌ, te vachꞌ ix yabꞌ vin̈. 21 Yuj chiꞌ ix snaan vin̈ to ol yacꞌ junxo 
ix yisil vin̈ chiꞌ yetbꞌeyumoc vin̈aj David chiꞌ, yic vachꞌ yuj ix ol miljoccham 
vin̈aj David chiꞌ yuj ebꞌ filisteo. Ix yalan vin̈aj Saúl dꞌa vin̈aj David dꞌa schaelal:

—A ticnaic, val yel ol ach och in n̈iꞌoc, xchi vin̈.
22  Ix stzꞌacan yal vin̈ dꞌa ebꞌ vin̈ ayoch dꞌa yopisio yuuj:
—Tzex lolon yedꞌ vin̈aj David e chꞌocoj, tzeyalan dꞌa vin̈ icha tic: A vin̈ 

rey, tzach ste xajanej vin̈, tzach co xajanejpax a on̈ tic. Yuj chiꞌ ach ochocabꞌ 
sn̈iꞌoc vin̈ rey chiꞌ, xe chi dꞌa vin̈, xchi vin̈aj Saúl chiꞌ.

23  Ix bꞌat ebꞌ vin̈ ay yopisio chiꞌ yal juntzan̈ chiꞌ dꞌa vin̈aj David chiꞌ, ix 
tacꞌvi vin̈ dꞌa ebꞌ icha tic:

—Am e naani to secojtac voch sn̈iꞌoc vin̈ rey chiꞌ, ina to mebꞌaꞌ in, malaj 
jabꞌoc velcꞌochi, xchi vin̈.

24 Ix lajvi chiꞌ, ix bꞌat ebꞌ schecabꞌ vin̈aj Saúl chiꞌ yal dꞌay, tas ix aj yalan 
vin̈aj David chiꞌ. 25 Ix yalanxi vin̈aj Saúl chiꞌ dꞌa ebꞌ ay yopisio chiꞌ:

—Alec dꞌa vin̈, max stuplaj ix visil tic vin̈ icha sbꞌeybꞌal ebꞌ anima, an̈ej 
syicꞌcot 100-oc sjolom svinaquil ebꞌ vin̈ filisteo vin̈ dꞌayin. Icha chiꞌ tzꞌaj in 
pacan in bꞌa dꞌa ebꞌ vajcꞌol chiꞌ, xe chi dꞌa vin̈, xchi vin̈ rey chiꞌ. Icha chiꞌ ix 
yutej vin̈ rey chiꞌ yalani yic smiljicham vin̈aj David chiꞌ yuj ebꞌ filisteo chiꞌ.

26 Ix bꞌatxi ebꞌ ay yopisio chiꞌ yal dꞌa vin̈aj David chiꞌ. Ix schaan scꞌol vin̈ 
yoch sn̈iꞌoc vin̈ rey chiꞌ. Ayic manto cꞌochlaj scꞌual, 27 ix bꞌat vin̈aj David chiꞌ 
yedꞌ ebꞌ soldado, ix smilancham 200 ebꞌ vin̈ filisteo vin̈. Tzꞌacan ix yicꞌcot 
sjolom svinaquil ebꞌ vin̈ vin̈ dꞌa vin̈aj Saúl chiꞌ yic tzꞌochcan vin̈ sn̈iꞌoc vin̈. Ix 
lajvi chiꞌ, ix yacꞌan ix Mical yisil vin̈aj Saúl chiꞌ yetbꞌeyumoc vin̈.

28  Ix nachajel yuj vin̈aj Saúl chiꞌ, ix yilan vin̈ to a Jehová ayoch yedꞌ vin̈aj 
David chiꞌ, ix yilanpax vin̈ to te xajan vin̈ yuj ix Mical chiꞌ, 29 yuj chiꞌ ix te 
vachꞌ xivqꞌue vin̈ dꞌa vin̈, ix te vachꞌ och vin̈ ajcꞌolal dꞌa vin̈. 30 A ebꞌ filisteo 
ix te ochn̈ej ebꞌ yacꞌ oval yedꞌ ebꞌ israel, palta a vin̈aj David chiꞌ, te jelan vin̈ 
dꞌa oval dꞌa yichan̈ juntzan̈xo ebꞌ yetyajalil soldado vin̈aj Saúl dꞌa juntac el, 
yuj chiꞌ ix te bꞌinaj vin̈.

Sgana vin̈ rey smilcham vin̈aj David

19  1 Ix yalan vin̈aj Saúl dꞌa vin̈aj Jonatán yedꞌ dꞌa ebꞌ ay yopisio to 
smilcham vin̈aj David ebꞌ. Palta te xajan vin̈aj David chiꞌ yuj vin̈aj 

Jonatán chiꞌ, 2  yuj chiꞌ ix yalan vin̈ dꞌa vin̈ icha tic:

—Van snaan vin̈ in mam ach smilchamoc. Yuj chiꞌ te lista tzutej a bꞌa 
qꞌuicꞌan, tza cꞌubꞌejel a bꞌa dꞌa junoc bꞌaj te cꞌubꞌeltac. 3  Yujto a qꞌuicꞌan chiꞌ, 
tzin bꞌat yedꞌ vin̈ in mam chiꞌ dꞌa slacꞌanil bꞌaj ayach ecꞌ chiꞌ, svalan dꞌa vin̈ 
uuj, tzaxo val dꞌayach tas tzꞌaj yalan vin̈, xchi vin̈.

4  Ix yalan vin̈aj Jonatán dꞌa vin̈ smam chiꞌ yuj tastac vachꞌ scꞌulej vin̈aj 
David chiꞌ icha tic:

—Mamin, man̈ vachꞌoc tato tzach och ajcꞌolal dꞌa vin̈aj David a checabꞌ, 
yujto malaj bꞌaj tzꞌoch smul vin̈ dꞌayach, yujto nivan tas vachꞌ ix icꞌ dꞌa spatic 
vin̈. 5 Ix ilaꞌ to ix sbꞌec sbꞌa vin̈ schami ayic ix smilancham vin̈ filisteo vin̈, 
icha chiꞌ ix aj scolchaj co chon̈abꞌ tic yuj Jehová. A jun chiꞌ ix il val. Ix ach te 
tzalaji. ¿Tas yuj tza naꞌ a milcham vin̈, ina to malaj jabꞌoc smul vin̈ dꞌayach? 
xchi vin̈.

6 Ix scha yabꞌ vin̈aj Saúl chiꞌ tas ix yal vin̈aj Jonatán chiꞌ, ix yalan vin̈:
—Tic svacꞌ can in tiꞌ dꞌa yichan̈ Jehová to man̈ ol in milcham vin̈, xchi vin̈.
7 Ix lajvi chiꞌ ix avtaj vin̈aj David chiꞌ yuj vin̈aj Jonatán chiꞌ, ix yalan vin̈ tas 

ix aj yalan vin̈ smam chiꞌ dꞌay. Ix yicꞌanbꞌat vin̈aj David chiꞌ vin̈ dꞌa yichan̈ 
vin̈ smam chiꞌ, ix ochxi vin̈ dꞌa yopisio dꞌa stzꞌey vin̈aj Saúl chiꞌ.

8  Ix lajvi chiꞌ, ix ochxi oval junelxo yedꞌ ebꞌ filisteo, ix elixta vin̈aj David 
chiꞌ yacꞌ oval yedꞌ ebꞌ, te nivan ebꞌ ix smilcham vin̈, yuj chiꞌ ix el lemnaj 
ebꞌ dꞌa vin̈. 9 Axo pax vin̈aj Saúl chiꞌ, ix ochxi jun espíritu chuc dꞌa vin̈ yuj 
Jehová. Cꞌojanem vin̈ dꞌa yol spat, yedꞌnacqꞌue qꞌuen slanza vin̈, axo vin̈aj 
David chiꞌ van schalan teꞌ arpa vin̈ dꞌa yichan̈ vin̈ rey chiꞌ. 10 Ix yicꞌanchaan̈ 
qꞌuen slanza vin̈ rey chiꞌ, ix sjulanoch qꞌuen vin̈ dꞌa vin̈aj David yic tzꞌochcan 
chꞌapan vin̈ dꞌa sat pat chiꞌ yuj qꞌuen yalani, palta ix scol sbꞌa vin̈aj David 
chiꞌ, yuj chiꞌ ix bꞌatcan chꞌapan qꞌuen lanza chiꞌ dꞌa sat pat chiꞌ. Ix el lemnaj 
vin̈aj David dꞌa jun acꞌval chiꞌ, ix bꞌat vin̈ dꞌa spat. 11 A dꞌa jun acꞌval chiꞌ, ix 
yal vin̈aj Saúl chiꞌ to sbꞌat och stan̈vumal vin̈aj David chiꞌ dꞌa spat, yic vachꞌ 
axo dꞌa junxo qꞌuin̈ibꞌalil, bꞌat miljoccham vin̈. Axo ix Mical yetbꞌeyum vin̈ 
ix alan dꞌay:

—Tato man̈ ol a col a bꞌa dꞌa jun acꞌval tic, qꞌuicꞌan chamnac achxo, xchi ix.
12  Ix lajvi chiꞌ, ix yacꞌanelta jun chꞌan̈ lasu ix dꞌa jun ventena, ataꞌ ix emta 

vin̈aj David chiꞌ yic scolan sbꞌa. 13  Ix yicꞌancot jun sdiosal ix, ix yacꞌanecꞌ 
jichan ix dꞌa sat schꞌat vin̈aj David chiꞌ. Ix yacꞌanoch juntzan̈ xil nocꞌ chiva ix 
jalbꞌil dꞌa sjolom jun sdiosal chiꞌ, ix yacꞌanbꞌat jun sábana ix dꞌa yibꞌan̈. 14 Ayic 
ix yacꞌanbꞌat ebꞌ schecabꞌ vin̈aj Saúl bꞌat syam vin̈aj David chiꞌ, ix yalan ix 
Mical to penaay vin̈. 15 Ix schecanxibꞌat ebꞌ schecabꞌ vin̈aj Saúl chiꞌ, ix yalan 
vin̈:

—Iqꞌueccot vin̈ dꞌa sat schꞌat chiꞌ dꞌa tic, a in ol in milcham vin̈, xchi vin̈.
16 Ix och ebꞌ dꞌa yol spat vin̈aj David chiꞌ yic syilan ebꞌ, ticni an̈ej jun yechel 

jichanecꞌ dꞌa sat chꞌat chiꞌ, ayoch jun xil chiva scꞌan̈ jolomoc. Ix bꞌat yalan ebꞌ 
dꞌa vin̈aj Saúl chiꞌ. 17 Ix yalan vin̈aj Saúl chiꞌ dꞌa ix Mical chiꞌ:

—¿Tas yuj tzin ixtej, tza colanel jun vin̈ vajcꞌol chiꞌ? xchi vin̈. Ix tacꞌvi ix:
—Yujto ix yal vin̈ dꞌayin: Ol ach in milchamoc tato max in a chaeli, xchi 

vin̈, xchi ix.
18  Icha chiꞌ ix aj scolchaj vin̈aj David chiꞌ. Ix bꞌat scolan sbꞌa vin̈ bꞌaj ay 

vin̈aj Samuel dꞌa Ramá. Ix yalan vin̈ dꞌa vin̈ tas ix utaj yuj vin̈aj Saúl chiꞌ. Ix 
lajvi chiꞌ ix bꞌat vin̈aj Samuel chiꞌ yedꞌ vin̈ dꞌa Naiot yic bꞌat cajnaj ebꞌ vin̈ taꞌ. 

19 Ayic ix yabꞌan vin̈aj Saúl chiꞌ to a dꞌa Naiot dꞌa yol yic Ramá ayecꞌ vin̈aj 
David chiꞌ, 20  ix yacꞌanbꞌat schecabꞌ vin̈ yic bꞌat icꞌjoccot vin̈. Ayic ix cꞌoch 
ebꞌ checabꞌ chiꞌ, ix yilan juntzan̈ ebꞌ schecabꞌ Jehová ebꞌ, van sbꞌitan ebꞌ yuj 
Yespíritu Dios, axo vin̈aj Samuel chiꞌ scuchbꞌan ebꞌ. A dꞌa jun rato chiꞌ, ix och 
Yespíritu Dios dꞌa ebꞌ schecabꞌ vin̈aj Saúl chiꞌ, ix och ebꞌ dꞌa scal ebꞌ, ix bꞌitan 
ebꞌ.

21 Ayic ix yabꞌan jun chiꞌ vin̈aj Saúl chiꞌ, ix yacꞌanbꞌat junxo macan̈ ebꞌ 
schecabꞌ vin̈. An̈ejaꞌ ix ochpax ebꞌ dꞌa scal ebꞌ van sbꞌitan chiꞌ. 22  Yuj chiꞌ, a val 
vin̈aj Saúl chiꞌ ix bꞌat ilanoc, axo yic ix cꞌoch vin̈ dꞌa jun nivan ucꞌbꞌilaꞌ ay dꞌa 
Secú, ix scꞌanbꞌan vin̈ bꞌajtil ayecꞌ vin̈aj Samuel yedꞌ vin̈aj David. Ay mach ix 
alan dꞌa vin̈ to ato dꞌa Naiot dꞌa yol yic Ramá ayecꞌ ebꞌ vin̈. 23  Yuj chiꞌ ix bꞌat 
vin̈ taꞌ. Elan̈chamel ix ochpax Yespíritu Dios dꞌa vin̈, yacbꞌan van sbꞌey vin̈, ix 
och ijan vin̈ sbꞌitani masanto ix cꞌoch vin̈ dꞌa Naiot chiꞌ. 24 Ix yicꞌanel spichul 
vin̈ yic sreyal, comon animaxon̈ej ix yutej sbꞌa vin̈ dꞌa yichan̈ vin̈aj Samuel 
chiꞌ ayic ix bꞌitan vin̈ chiꞌ. Ichaxon̈ej chiꞌ ix yutej sbꞌa vin̈ ix ecꞌ cꞌu yedꞌ ix ecꞌ 
acꞌval. A yuj jun chiꞌ ix elta jun lolonel tzꞌalji: Ipan pax vin̈aj Saúl ayoch dꞌa 
scal ebꞌ schecabꞌ Dios, xchi.

Ix colvaj vin̈aj Jonatán dꞌa vin̈aj David

20  1 Ix el lemnaj vin̈aj David dꞌa Naiot dꞌa yol yic Ramá, ix bꞌat yilan 
vin̈aj Jonatán vin̈, yic syal vin̈ dꞌa vin̈:

—¿Tas val in mul? ¿Tom ay val junoc in mul te chuc ix in cꞌulej dꞌa vin̈ a 
mam, yuj chiꞌ tzin sayecꞌ vin̈ yic tzin smilanchamoc? xchi vin̈.

2  Ix tacꞌvi vin̈aj Jonatán chiꞌ:
—Man̈ jabꞌoc, man̈ ol ach chamlaj. Scham a naani to a masanil tas scꞌulej 

vin̈ in mam chiꞌ, syaln̈ej vin̈ dꞌayin, vachꞌchom nivan yelcꞌochi, ma quenn̈ej. 
¿Tom ijan man̈ ol yal vin̈ dꞌayin yuj jun tic? Maay amlaj, xchi vin̈.

3  Ix och ijan vin̈aj David chiꞌ yalani:
—Yojtac vin̈ a mam chiꞌ to te vachꞌ cacꞌani, yuj chiꞌ max yal-laj vin̈ dꞌayach, 

max yal-laj scꞌol vin̈ tzojtaquejeli, yic max ach cusi. Palta yojtacxo Jehová to 
ayxo och chamel dꞌa vibꞌan̈, xchi vin̈.

4 Ix yalan vin̈aj Jonatán chiꞌ:
—Tato ay junoc bꞌaj syal ach in colani, al dꞌayin, xchi vin̈.
5 Ix tacꞌvi vin̈aj David chiꞌ:
—A qꞌuicꞌan tzꞌoch qꞌuin̈ yuj yalji qꞌuen uj, yovalil tzin em cꞌojan in va 

dꞌa stzꞌey vin̈ rey chiꞌ. Elocabꞌ dꞌa a cꞌool tzin cꞌubꞌejcanel in bꞌa dꞌa caltac 
teꞌ tic, masanto dꞌa yemcꞌualil chabꞌej. 6  Tato tzin scꞌanbꞌej vin̈ a mam chiꞌ, 
tzal dꞌa vin̈ to a dꞌayach ix in cꞌanaꞌ to tzin bꞌatcan dꞌa Belén in chon̈abꞌ, 
yujto a masanil ebꞌ in cꞌabꞌ voc ol acꞌanoch qꞌuin̈ ichataxon dꞌa junjun abꞌil. 
7 Yicꞌocabꞌ tas tzal chiꞌ, tato xchi vin̈, vachꞌ vic syal chiꞌ. Tato scot yoval vin̈ 
jun, syalelcꞌochi to naanxo yuj vin̈ in smilanchamoc. 8  Ina to toxo ix cacꞌ co tiꞌ 
dꞌa yichan̈ Jehová to vachꞌ cacꞌani, yuj chiꞌ tzin cꞌan jun tic dꞌayach. Palta tato 
yel ay in mul, syal in a milanchamoc, man̈ yovaliloc tzin icꞌbꞌat dꞌa yichan̈ 
vin̈ a mam chiꞌ, xchi vin̈.

9 Ix tacꞌvi vin̈aj Jonatán chiꞌ:
—Man̈ a na icha chiꞌ, tato ix vabꞌ specal to snibꞌej vin̈ in mam chiꞌ tzach 

smilchamoc, toxom ix val dꞌayach, xchi vin̈ dꞌa vin̈.

10 —¿Mach pax ol alan dꞌayin, tato chuc ol aj stacꞌvoc vin̈ dꞌayach? xchi 
vin̈aj David chiꞌ.

11 Ix yalan vin̈aj Jonatán chiꞌ:
—Con̈ vedꞌoc, con̈ el dꞌa spatiquel chon̈abꞌ tic, xchi vin̈.
Ix bꞌat ebꞌ vin̈ schavan̈il. 12  Ayic ix cꞌoch ebꞌ vin̈ bꞌaj man̈xalaj anima, ix 

yalan vin̈aj Jonatán chiꞌ:
—Yojtac Jehová co Diosal to yel svalaꞌ. A qꞌuicꞌan, ma chabꞌej yabꞌ icha 

tic, tzin cꞌanbꞌej dꞌa vin̈ in mam chiꞌ, tas nabꞌil yuj vin̈. Tato vachꞌ tas snaꞌ 
vin̈ dꞌa a patic, svalcot abꞌi. 13  Tato chuc spensar vin̈ dꞌa a patic jun, aocabꞌ 
Jehová ol acꞌan in yaelal tato max val dꞌayach yuj tas ol aj a colan a bꞌa. Axo 
ticnaic, colvajocabꞌ Jehová edꞌoc icha ix aj scolvaj yedꞌ vin̈ in mam chiꞌ. 14 A 
ticnaic, tato pitzaninto ol ach ochcan reyal, tzin cꞌan dꞌayach to ol ocꞌ a cꞌool 
dꞌayin icha yoqꞌuelcꞌolal Jehová dꞌayach, man̈ ol in a milchamlaj. 15 Tato toxo 
in cham jun, tzin cꞌan dꞌayach to tza nacot vin̈tilal dꞌa masanil tiempo. Ayic 
ol satjiel ebꞌ ajcꞌol yuj Jehová, mocabꞌ satel in bꞌinaj dꞌa a macbꞌen, xchi vin̈. 
16 Icha chiꞌ ix aj sbꞌoancan strato vin̈aj Jonatán chiꞌ yedꞌ vin̈aj David chiꞌ, ol 
bꞌeyn̈ejbꞌat dꞌa scal yin̈tilal vin̈aj David chiꞌ. Ix yalan vin̈aj Jonatán chiꞌ icha 
tic:

Aocabꞌ Jehová tzꞌacꞌan a yaelal tato man̈ ol elcꞌoch tas scalcan tic, xchi vin̈. 
17 Yujto te xajan vin̈aj David chiꞌ yuj vin̈aj Jonatán chiꞌ, yuj chiꞌ ix yal vin̈ to 
svachꞌ bꞌoejxican jun strato ebꞌ vin̈ chiꞌ. 18  Ix yalanxi vin̈aj Jonatán chiꞌ:

—Qꞌuicꞌan tzꞌoch qꞌuin̈ yuj yalji qꞌuen uj, scheclaji to malaj ach yujto 
secan tzꞌajcan bꞌaj tzach em cꞌojan. 19 Palta axo chabꞌej dꞌa yemcꞌualil, sbꞌat 
a cꞌubꞌejel a bꞌa bꞌaj a cꞌubꞌejnaquel a bꞌa junel. Tza tan̈vej dꞌa slacꞌanil qꞌuen 
qꞌueen scuch Ezel. 20 Tzin julbꞌat oxeoc in jul-labꞌ taꞌ, ichato ay junoc mach 
bꞌaj van in julvajbꞌati. 21 Slajvi chiꞌ, svalan dꞌa vin̈ in checabꞌ: Ixic bꞌat icꞌcot 
in jul-labꞌ chiꞌ, xin cham dꞌa vin̈. Tato sval dꞌa vin̈ icha tic: A dꞌa yichan̈cot 
tic ay, icꞌcot teꞌ, ta xin chi, tzach cot dꞌa juncꞌolal, malaj tas ol ach icꞌan syal 
chiꞌ. Toxo ix vacꞌ in tiꞌ dꞌa yichan̈ Jehová to icha chiꞌ ol vutej. 22  Palta tato 
sval jun: A jun in jul-labꞌ chiꞌ, najatto ay dꞌa ichan̈bꞌat chiꞌ, tato xin chi dꞌa 
vin̈, tzach bꞌat dꞌa najat a col a bꞌa yujto a Jehová tzach checanbꞌati. 23  A pax 
dꞌa co tiꞌ ix calcan tic jun, a Jehová testigo tzꞌajcan dꞌay to juneln̈ej scalcani, 
xchi vin̈ dꞌa vin̈.

24 Ix lajvi chiꞌ, ix scꞌubꞌanel sbꞌa vin̈aj David chiꞌ dꞌa caltac teꞌ. Ayic ix chajiel 
yich yic tzꞌoch qꞌuin̈ yuj yalji qꞌuen uj, ix em cꞌojan vin̈aj rey Saúl svaꞌi. 25 A 
dꞌa sat pat ix em cꞌojan vin̈ dꞌa bꞌajtaxon tzꞌem cꞌojan. A dꞌa yichan̈ vin̈ ix em 
cꞌojan vin̈aj Jonatán, axo dꞌa stzꞌey vin̈ ix em cꞌojan vin̈aj Abner, axo pax xila 
vin̈aj David, malaj mach ix em cꞌojan dꞌay. 26 A dꞌa bꞌabꞌel cꞌu, malaj tas ix yal 
vin̈aj Saúl chiꞌ, yujto ix sna vin̈ icha tic: Tecan ay junoc tas man̈ vachꞌoc ix 
scꞌulej vin̈aj David chiꞌ, maj am yal sbꞌoan sbꞌa vin̈ icha yalan ley dꞌa ayocto, 
xchi vin̈ dꞌa spensar chiꞌ. 27 Schabꞌilxo cꞌual yajoch qꞌuin̈ chiꞌ, colann̈ej xila 
vin̈aj David chiꞌ, malaj mach tzꞌem cꞌojan dꞌay. Yuj chiꞌ ix scꞌanbꞌej vin̈aj Saúl 
dꞌa vin̈aj Jonatán icha tic:

—¿Tas yuj maj javi vin̈ yuninal vin̈aj Isaí chiꞌ vael ticnaic yedꞌ evi? xchi vin̈.
28  Ix tacꞌvi vin̈aj Jonatán chiꞌ:
—A vin̈aj David chiꞌ alan dꞌayin evi, 29 tobꞌ masanil ebꞌ scꞌabꞌ yoc vin̈ snaan 

qꞌuin̈ yic silabꞌ dꞌa schon̈abꞌ, yuj chiꞌ ix avtajbꞌat vin̈ yuj jun vin̈ yucꞌtac. Yal 

 415 1 SAMUEL 20



vin̈ dꞌayin icha tic: Tato vachꞌ in dꞌa a sat, cha in bꞌat vacꞌ tzalajbꞌoc in cꞌool 
yedꞌ ebꞌ vucꞌtac chiꞌ, xchi vin̈. Yuj chiꞌ max javilaj vin̈ vael dꞌa a mexa tic, 
xchi vin̈.

30 Ayic ix yabꞌan vin̈ rey icha chiꞌ, ix cot yoval vin̈ dꞌa vin̈aj Jonatán chiꞌ, 
ix yalan vin̈:

—Mitzꞌ unin ach, bꞌajam sicꞌbꞌil ach. Vojtac to vachꞌ acꞌan yedꞌ vin̈ yuninal 
vin̈aj Isaí chiꞌ, yic qꞌuixvelal tzach ajcan yedꞌ ix a nun. 31 ¿Tom max nachajel 
jabꞌoc uuj to yacbꞌan pitzan vin̈ yuninal vin̈aj Isaí chiꞌ, man̈ ol ach och reyal 
yedꞌ pax ebꞌ in̈tilal? A ticnaic, acꞌbꞌat sayumal vin̈, tzicꞌancot vin̈ dꞌayin, ol in 
milancham vin̈, xchi vin̈.

32  Ix tacꞌvi vin̈aj Jonatán chiꞌ icha tic:
—¿Tas yuj ol cham vin̈? ¿Tom ay junoc tas chuc ix scꞌulej vin̈, yuj chiꞌ icha 

chiꞌ tzalaꞌ? xchi vin̈.
33  Ayic ix yabꞌan jun chiꞌ vin̈aj Saúl chiꞌ, ix sjulanbꞌat jun qꞌuen slanza vin̈ 

dꞌa vin̈aj Jonatán chiꞌ yic smilancham vin̈. Icha chiꞌ ix aj snachajel yuj vin̈aj 
Jonatán chiꞌ to aꞌ vin̈ smam vin̈ chiꞌ, snibꞌej vin̈ smilcham vin̈aj David chiꞌ. 
34 Ix cot yoval vin̈aj Jonatán chiꞌ, ix qꞌue jucnaj vin̈, ix elta vin̈. Majxo valaj 
vin̈ yedꞌ ebꞌ vin̈ dꞌa schabꞌil cꞌual chiꞌ, yujto ix cus vin̈ yuj vin̈aj David chiꞌ, 
yujto te chuc tas ix yal vin̈aj Saúl chiꞌ ix yabꞌ vin̈. 35 Dꞌa val sacbꞌinaj dꞌa junxo 
cꞌu, ix bꞌat vin̈ yil vin̈aj David chiꞌ, icha yaj yalancan ebꞌ vin̈, tzacꞌanoch jun 
vin̈ quelem unin yuj vin̈. 36 Ix yalan vin̈ dꞌa vin̈ quelem chiꞌ:

—Elan̈chamel ol bꞌat icꞌcot in jul-labꞌ ol in julbꞌat tic, xchi vin̈.
Ix bꞌat vin̈ quelem chiꞌ bꞌian. A val sbꞌat vin̈ chiꞌ, ix julvajbꞌat vin̈aj Jonatán 

chiꞌ dꞌa yichan̈bꞌat vin̈. 37-38  Ayic ix cꞌoch vin̈ bꞌaj ix em jul-labꞌ chiꞌ, te chaan̈ 
ix avaj vin̈aj Jonatán chiꞌ icha tic:

—Yel a cꞌool, man̈ ach och vaan, ato dꞌa ichan̈bꞌat ix cꞌochi, xchi vin̈.
Ix lajvi chiꞌ ix yalanxi vin̈:
—Yelcꞌolal a bꞌati, man̈ ach och vaan, xchi vin̈.
Ix sicꞌanqꞌue jul-labꞌ chiꞌ vin̈ quelem chiꞌ, ix yicꞌancot vin̈. 39 Palta maj 

nachajel-laj jabꞌoc yuj vin̈ tas ix scꞌulej vin̈aj Jonatán chiꞌ, an̈ej vin̈ ojtannac 
yedꞌ vin̈aj David tas yaj jun slolonel chiꞌ. 40  Ix lajvi chiꞌ, ix yacꞌan sjul-labꞌ 
vin̈aj Jonatán chiꞌ dꞌa vin̈ quelem chiꞌ, ix schecan meltzaj vin̈ vin̈ dꞌa chon̈abꞌ.

41 Ixn̈ej bꞌatcan vin̈ quelem chiꞌ, ix elcancot vin̈aj David dꞌa spatic qꞌuen 
qꞌueen. Ixn̈ej elta vin̈ chiꞌ, oxel ix em n̈ojan vin̈ dꞌa yichan̈ vin̈aj Jonatán chiꞌ. 
Ix lajvi chiꞌ ix stzꞌubꞌlanelta stiꞌ ebꞌ vin̈, ix ocꞌ ebꞌ vin̈ schavan̈il, ix sicꞌsicꞌan 
val vin̈aj David chiꞌ yoqꞌui. 42  Ix lajvi chiꞌ, ix yalan vin̈aj Jonatán chiꞌ dꞌa vin̈:

—Ixic, juncꞌolal a bꞌati yujto a co tiꞌ ix cacꞌ co chavan̈il, dꞌa yichan̈ Jehová 
ix calaꞌ. Ix co cꞌan dꞌa Jehová chiꞌ to ayn̈ejocabꞌoch quedꞌoc co chavan̈il yedꞌ 
ebꞌ quin̈tilal yic tzꞌelcancꞌoch bꞌaj ix cacꞌ co tiꞌ, yic vachꞌn̈ej pax cacꞌani yedꞌ 
ebꞌ quin̈tilal, xchi vin̈.

Ix lajvi chiꞌ, ix bꞌatcan vin̈aj David chiꞌ, axo vin̈aj Jonatán chiꞌ ix 
meltzajcancot vin̈ dꞌa chon̈abꞌ.

Ix el vin̈aj David dꞌa vin̈aj Saúl

21  1 Ix lajvi chiꞌ, ix bꞌatcan vin̈aj David chiꞌ dꞌa chon̈abꞌ Nob, ix ecꞌ vin̈ 
dꞌa vin̈aj sacerdote Ahimelec. Ix xivqꞌue vin̈ sacerdote chiꞌ ayic ix ul 

schaan vin̈aj David chiꞌ vin̈, ix yalan vin̈ dꞌa vin̈:

—¿Tas yuj a achn̈ej tzach javi, malaj junoc mach edꞌnac? xchi vin̈ dꞌa vin̈aj 
David chiꞌ.

2  Ix tacꞌvi vin̈aj David chiꞌ:
—Atoni, yujto ay tas ix schec vin̈ rey ul in cꞌulej, palta snibꞌej vin̈ to malaj 

mach tzꞌojtacaneli, axo pax ebꞌ vin̈ ajun vedꞌ jun, ix val dꞌa ebꞌ vin̈ bꞌajtil ol 
vil-lajxi in bꞌa yedꞌ ebꞌ vin̈. 3  A ticnaic, ¿ay am jabꞌoc tas sco va dꞌayach? Acꞌ 
oyeoc co pan, ma yaln̈ej tas ayecꞌ dꞌayach, xchi vin̈.

4 Ix tacꞌvi vin̈ sacerdote chiꞌ:
—Malaj ixim comon pan ayeqꞌui. Ay ixim, palta a ixim tzꞌacꞌjioch dꞌa 

yichan̈ Jehová. Syal vacꞌan ixim dꞌayach, tato vachꞌ yaj ebꞌ vin̈ ajun chiꞌ 
edꞌoc, tato maj vay ebꞌ vin̈ yedꞌ ebꞌ ix ix, xchi vin̈.

5 Ix tacꞌvi vin̈aj David chiꞌ icha tic:
—Ayxotax scan ebꞌ ix cuuj, chabꞌjitax on̈ coti. Vachꞌchom yel, man̈ yicoc 

Jehová jun co checnabꞌil tic, palta yictax on̈ coti, vachꞌxo yaj ebꞌ vin̈ vedꞌnac 
chiꞌ icha yalan ley, yuj chiꞌ yel vachꞌxo yaj ebꞌ vin̈ ticnaic, xchi vin̈.

6 Ix lajvi chiꞌ, ix yacꞌan ixim pan yic Dios vin̈ sacerdote chiꞌ dꞌa vin̈. Malaj 
junocxo macan̈ ixim pan ay dꞌa yol scꞌabꞌ vin̈ sacerdote chiꞌ, an̈ej ixim toxo ix 
icꞌjiel dꞌa yichan̈ Dios dꞌa sat mexa yic tzꞌochixpaxcan ixim cꞌacꞌto sqꞌuexuloc. 
7 A dꞌa jun cꞌu chiꞌ, ayecꞌ jun vin̈ schecabꞌ vin̈aj Saúl dꞌa slacꞌanil scajnubꞌ Dios, 
yujto ay tas ayoch dꞌa yibꞌan̈ vin̈. A jun vin̈ chiꞌ, edomita vin̈, Doeg sbꞌi vin̈, 
yajal yaj vin̈ dꞌa scal ebꞌ stan̈vumal scalnel vin̈aj Saúl chiꞌ.

8  Ix yalan vin̈aj David chiꞌ dꞌa vin̈aj Ahimelec chiꞌ icha tic:
—¿Ay am junoc qꞌuen lanza, ma junoc qꞌuen espada ayecꞌ dꞌayach? Yujto 

dꞌa elan̈chamel xon̈ej ix aj in checjicot yuj vin̈ rey chiꞌ, yuj chiꞌ majxo yal 
vicꞌancot qꞌuen vespada, ma junocxo qꞌuen yamcꞌabꞌ, xchi vin̈.

9 Ix tacꞌvi vin̈ sacerdote chiꞌ:
—A dꞌa tic ayecꞌ qꞌuen yespada vin̈aj Goliat, vin̈ filisteo a milnaccham dꞌa 

schꞌolanil yic Ela. A dꞌa tic ayecꞌ qꞌueen, pichanoch jun cꞌapac dꞌa qꞌueen, 
ayecꞌ qꞌuen dꞌa spatic cꞌapac chaleca. Syal icꞌanbꞌat qꞌueen. Tato max scha a 
cꞌol qꞌuen jun, man̈xalaj junocxo qꞌuen ay dꞌayin, xchi vin̈ dꞌa vin̈.

Ix tacꞌvi vin̈aj David chiꞌ, ix yalan vin̈:
—Malaj junocxo qꞌuen lajan yedꞌ jun qꞌueen chiꞌ. Acꞌ qꞌuen dꞌayin, xchi vin̈.
10 An̈ejaꞌ dꞌa jun cꞌu chiꞌ ix bꞌatn̈ej vin̈aj David chiꞌ scꞌubꞌejel sbꞌa dꞌa vin̈aj 

Saúl chiꞌ, ix cꞌoch vin̈ dꞌa chon̈abꞌ Gat bꞌaj rey vin̈aj Aquis. 11 Axo ebꞌ schecabꞌ 
vin̈aj Aquis chiꞌ ix alan icha tic:

—A jun vin̈ tic aton vin̈aj David, icha rey yaj vin̈ dꞌa Israel. Aton vin̈ sbꞌitaj 
yuj ebꞌ ix ix ayic sqꞌue chennaj ebꞌ ix, syalan ebꞌ ix icha tic:

Smilal ebꞌ ajcꞌol ix smilcham vin̈aj Saúl.
Lajlajun̈ miltac ix smilcham vin̈aj David, xchi ebꞌ ix, xchi ebꞌ.

12  Ix cham val yabꞌan juntzan̈ lolonel chiꞌ vin̈aj David chiꞌ, yuj chiꞌ ix xiv 
vin̈ dꞌa vin̈aj Aquis chiꞌ. 13  Dꞌa yichan̈ ebꞌ ix qꞌuexvi yilji vin̈aj David chiꞌ, 
ix yesanoch sbꞌa vin̈ quistalil, comonxon̈ej stzꞌibꞌej chꞌacan spatictac puerta 
vin̈, tzꞌemta jililoc yal stiꞌ vin̈ dꞌa xil stiꞌ. 14 Ix yalan vin̈aj Aquis chiꞌ dꞌa ebꞌ 
schecabꞌ chiꞌ:

—Tato ix eyilaꞌ to quistal jun vinac tic, ¿tas yuj ix eyicꞌcot vin̈ dꞌayin? 
15 ¿Tocval malaj ebꞌ quistal dꞌa tic, yuj chiꞌ ix eyicꞌcot junxo vin̈ tic yic tzul 
yacꞌ squistalil vin̈ chiꞌ dꞌa yol in pat tic? xchi vin̈.

22  1 Ix elxi vin̈aj David chiꞌ taꞌ, ix bꞌat scꞌubꞌanel sbꞌa vin̈ dꞌa jun qꞌuen 
n̈aqꞌueen dꞌa yol yic Adulam. Ayic ix yabꞌan ebꞌ vin̈ yucꞌtac vin̈ yedꞌ 

ebꞌ scꞌabꞌ yoc vin̈ bꞌaj ayecꞌ vin̈, ix bꞌat ebꞌ vin̈ scꞌubꞌejel sbꞌa yedꞌ vin̈. 2  Ix 
cꞌochpax ebꞌ tzꞌixtaxi, masanil ebꞌ ay sbꞌoc yedꞌ ebꞌ ay schabꞌcꞌolal. A vin̈aj 
David chiꞌ ix och yajaliloc ebꞌ. Ay am junoc 400 ebꞌ vin̈ vinac dꞌa smasanil.

3  Spetoj vin̈aj David dꞌa Adulam chiꞌ, ix cꞌochcan vin̈ dꞌa Mizpa, dꞌa yol yic 
Moab. Ix yalan vin̈ dꞌa vin̈ sreyal Moab chiꞌ icha tic:

—Tzin tevi dꞌayach to scan vin̈ in mam yedꞌ ix in nun edꞌoc masanto ol vil 
tas ol in yutej Dios, xchi vin̈.

4 Icha chiꞌ ix aj yicꞌanbꞌat smam snun vin̈ chiꞌ dꞌa yichan̈ vin̈ sreyal Moab 
chiꞌ. A yedꞌ vin̈ ix aj ebꞌ yacbꞌan ayecꞌ vin̈aj David chiꞌ scol sbꞌa dꞌa jolomtac 
vitz. 5 Axo vin̈aj Gad, schecabꞌ Dios ix alan dꞌa vin̈aj David chiꞌ icha tic:

—Man̈ ach can dꞌa tic yuj a colan a bꞌa, palta meltzajan̈ dꞌa yol yic Judá, 
xchi vin̈.

Icha chiꞌ ix aj sbꞌat vin̈aj David, masanto ix cꞌoch vin̈ dꞌa jun caltac teꞌ dꞌa 
yol yic Haret.

Ix miljicham ebꞌ sacerdote dꞌa Nob
6 Ay jun cꞌual, cꞌojanem vin̈aj Saúl dꞌa yich jun teꞌ tamarisco dꞌa jolom vitz 

dꞌa Gabaa, lacꞌbꞌilqꞌue qꞌuen slanza vin̈ yuuj, oyanoch ebꞌ yajalil soldado dꞌa 
spatic vin̈. Ataꞌ ix yabꞌ vin̈ to ix checlaj bꞌaj ayecꞌ vin̈aj David yedꞌ ebꞌ soldado. 
7 Yuj chiꞌ ix yal vin̈ dꞌa ebꞌ soldado oyanoch dꞌa spatic chiꞌ:

—Ex vetchon̈abꞌ yin̈tilal Benjamín, abꞌec tas ol valaꞌ: ¿Tom tzeyacꞌoch dꞌa 
e cꞌool to a vin̈ yuninal vin̈aj Isaí chiꞌ ol acꞌan e luum yedꞌ teꞌ eyuva? ¿Tom 
e masanil ol ex och dꞌa comandanteal yedꞌ dꞌa capitanil yuj vin̈? 8  Yuj chiꞌ e 
masanilxon̈ej a ex ayex ecꞌ tic tzex och ajcꞌolal dꞌayin. Malaj mach tzꞌalan 
dꞌayin, tato a vin̈ vuninal toxo ix yacꞌ strato vin̈ yedꞌ vin̈ yuninal vin̈aj Isaí 
chiꞌ. Malaj junoc ex ayex ecꞌ tic tzex och jabꞌoc ilcꞌolal vuuj. Malaj junoc ex 
tzeyal dꞌayin tato toxo ix och vin̈ vuninal chiꞌ yacꞌan scꞌol jun in checabꞌ, yic 
tzꞌoch ajcꞌolal dꞌayin in smilan icha scꞌulej ticnaic, xchi vin̈aj Saúl chiꞌ.

9 Aypaxoch vin̈aj Doeg aj Edom dꞌa scal ebꞌ schecabꞌ vin̈aj Saúl chiꞌ, yuj chiꞌ 
ix tacꞌvi vin̈ icha tic:

—Ix vil vin̈ yuninal vin̈aj Isaí chiꞌ ayic ix bꞌatcan vin̈ dꞌa Nob, ix cꞌoch vin̈ 
dꞌa vin̈aj Ahimelec yuninal vin̈aj Ahitob. 10 A vin̈aj Ahimelec chiꞌ, ix scꞌanbꞌej 
vin̈ dꞌa Jehová yuj vin̈aj David chiꞌ, ix acꞌji svael vin̈ yuj vin̈. Ix yacꞌanpax 
qꞌuen yespada vin̈aj Goliat vin̈ filisteo vin̈ dꞌa vin̈, xchi vin̈aj Doeg chiꞌ.

11 Yuj chiꞌ ix schecan vin̈ rey chiꞌ avtaj vin̈aj sacerdote Ahimelec chiꞌ yedꞌ 
masanil ebꞌ vin̈ sacerdote ay dꞌa Nob chiꞌ, aton ebꞌ vin̈ scꞌabꞌ yocto sbꞌa yedꞌ 
vin̈aj Ahimelec chiꞌ. Ayic ix cꞌoch ebꞌ vin̈ smasanil dꞌa yichan̈ vin̈ rey chiꞌ, 12  ix 
yalan vin̈ dꞌa vin̈aj Ahimelec chiꞌ:

—Ach yuninal vin̈aj Ahitob, abꞌ tas ol valaꞌ, xchi vin̈.
—Ayinecꞌ dꞌa yol a cꞌabꞌ mamin rey, xchi vin̈aj Ahimelec chiꞌ.
13  Ix scꞌanbꞌan vin̈aj Saúl chiꞌ dꞌa vin̈ icha tic:
—¿Tas yuj ayach och ajcꞌolal dꞌayin yedꞌ vin̈ yuninal vin̈aj Isaí chiꞌ? Ix acꞌ 

svael vin̈, ix acꞌanpax jun qꞌuen espada dꞌa vin̈, ix a cꞌanbꞌan dꞌa Dios yuj vin̈, 
yic tzꞌoch vin̈ ajcꞌolal dꞌayin yic tzin smilani, ichaton scꞌulej vin̈ ticnaic, xchi 
vin̈.

14 Ix yalan vin̈aj Ahimelec chiꞌ dꞌa vin̈ rey chiꞌ:
—Mamin rey, ¿mach junoc dꞌa scal ebꞌ a checabꞌ scꞌanabꞌajej val icha vin̈aj 

David, an̈ejtonaꞌ to a n̈iꞌ pax vin̈, yajal pax yaj vin̈ dꞌa scal ebꞌ a tan̈vumal, te 
nivan pax yelcꞌoch vin̈ dꞌa a palacio? 15 ¿Tocval bꞌabꞌelto tzin cꞌanbꞌej dꞌa Dios 
yuj vin̈? Mamin rey, malaj bꞌaj tzin och ajcꞌolal dꞌayach, yuj chiꞌ mocabꞌa tas 
tza naꞌ dꞌa in patic yedꞌ dꞌa spatic ebꞌ in cꞌabꞌ voc, yujto man̈ vojtacoc jabꞌoc 
tas yaj jun lolonel tic, xchi vin̈.

16 Palta dꞌa yelcꞌolal ix yal vin̈ rey chiꞌ dꞌa vin̈ icha tic:
—An̈ejto tzacꞌoch dꞌa a cꞌool to ol ach cham yedꞌ masanil ebꞌ a cꞌabꞌ oc tic, 

xchi vin̈.
17 A val dꞌa jun rato chiꞌ ix schecan ebꞌ stan̈vumal vin̈ rey chiꞌ, ix yalan vin̈:
—Mileccham masanil ebꞌ vin̈ sacerdote yic Jehová tic, yujto ayoch ebꞌ vin̈ 

yedꞌ vin̈aj David chiꞌ. Yojtac ebꞌ vin̈ to tzꞌel vin̈ elelal dꞌayin, palta maj yal-laj 
ebꞌ vin̈ vabꞌi, xchi vin̈.

Palta a ebꞌ soldado stan̈vumal vin̈ rey chiꞌ, maj yal-laj scꞌol ebꞌ ix smilcham 
ebꞌ vin̈ sacerdote yic Jehová chiꞌ. 18  Yuj chiꞌ ix yal vin̈ rey chiꞌ dꞌa vin̈aj Doeg 
chiꞌ:

—Milcham ebꞌ vin̈ a ach tic, xchi vin̈.
Ix och ijan vin̈aj Doeg chiꞌ smilancham ebꞌ vin̈ sacerdote chiꞌ. A dꞌa jun 

cꞌu chiꞌ, 85 ebꞌ vinac tzꞌacꞌanoch cꞌapac chaleca nabꞌa lino ix smilcham vin̈aj 
Doeg chiꞌ. 19 Dꞌa elan̈chamel, ix ochpax vin̈ dꞌa yol chon̈abꞌ Nob, aton schon̈abꞌ 
ebꞌ vin̈ sacerdote chiꞌ, a yedꞌ qꞌuen espada ix smilcham masanil ebꞌ vinac 
vin̈, ebꞌ ix ix, ebꞌ unin yedꞌ ebꞌ ato yalji. Ix smilpaxcham nocꞌ vacax vin̈, nocꞌ 
bꞌuru yedꞌ nocꞌ calnel. 20 Palta ay jun vin̈ yuninal vin̈aj Ahimelec, scuchan 
Abiatar, ix yacꞌ ganar vin̈ yel lemnaj bꞌaj van yoch chamel chiꞌ, ix bꞌatcan vin̈ 
bꞌaj ayecꞌ vin̈aj David. 21 Aꞌ vin̈ ix alan dꞌa vin̈aj David chiꞌ to a masanil ebꞌ 
vin̈ sacerdote yic Jehová, toxo ix miljicham ebꞌ vin̈ yuj tas ix yal vin̈aj Saúl. 
22  Ix yalan vin̈aj David chiꞌ:

—A jun chiꞌ vojtactaxoni, yujto a dꞌa yic chiꞌ ix vilaꞌ to ayecꞌ vin̈aj Doeg taꞌ, 
yuj chiꞌ ix in naꞌa to a vin̈ ol alan dꞌa vin̈aj Saúl chiꞌ. A ticnaic, vuuj ix cham 
masanil ebꞌ a cꞌabꞌ oc chiꞌ, 23  palta jun, canan̈ vedꞌ dꞌa tic. Man̈ ach xivoc, 
yujto a vin̈ ayoch ajcꞌolal chiꞌ dꞌayach, aypaxoch vin̈ ajcꞌolal dꞌayin, palta 
vachꞌ aj vedꞌ dꞌa tic, xchi vin̈.

A vin̈aj David ix colanel chon̈abꞌ Keila

23  1 Ay jun cꞌual ix och ebꞌ filisteo yacꞌ oval dꞌa chon̈abꞌ Keila, ix 
elcꞌajbꞌat strigo ebꞌ toto val ix steqꞌueli, yuj chiꞌ ayic ix yalan jun tic 

ebꞌ dꞌa vin̈aj David, 2  ix bꞌat scꞌanbꞌan yabꞌ vin̈ dꞌa Jehová icha tic:
—¿Tzam in a chabꞌat vacꞌ oval yedꞌ juntzan̈ filisteo chiꞌ? xchi vin̈.
Ix tacꞌvi Jehová:
—Ixic acꞌ oval, tza colancanel chon̈abꞌ Keila tic, xchi dꞌa vin̈.
3  Axo ebꞌ vin̈ ajun yedꞌ vin̈aj David chiꞌ, ix yal ebꞌ dꞌa vin̈ icha tic:
—Ina to dꞌa xivcꞌolal ayon̈ecꞌ dꞌa Judá tic, ocxom val to tzon̈ bꞌat cacꞌ oval 

yedꞌ ebꞌ filisteo dꞌa chon̈abꞌ Keila, xchi ebꞌ.
4 Yuj chiꞌ ix scꞌanbꞌejxi vin̈ dꞌa Jehová. Ix tacꞌvixi dꞌa vin̈, ix yalani:
—Ixic dꞌa chon̈abꞌ Keila chiꞌ. A in ol vacꞌoch ebꞌ filisteo chiꞌ dꞌa yol a cꞌabꞌ, 

xchi.

5 Yuj chiꞌ ix bꞌat vin̈aj David chiꞌ yedꞌ ebꞌ soldado ajun yedꞌoc dꞌa chon̈abꞌ 
Keila chiꞌ. Ataꞌ ix yacꞌ oval ebꞌ yedꞌ ebꞌ filisteo chiꞌ. Ix acꞌji ganar ebꞌ yuj 
ebꞌ, yuj chiꞌ ix yic ꞌcanecꞌ smolbꞌetzal nocꞌ ebꞌ smasanil. Icha chiꞌ ix aj 
scolchajcanel ebꞌ cajan dꞌa Keila chiꞌ.

6 A vin̈aj Abiatar yuninal vin̈aj Ahimelec, vin̈ ix el lemnajoc, ix cꞌoch vin̈ 
bꞌaj ayecꞌ vin̈aj David dꞌa chon̈abꞌ Keila chiꞌ, yedꞌnac jun chaleca vin̈. 7 Ix 
alchaj dꞌa vin̈aj Saúl to a dꞌa chon̈abꞌ Keila ayecꞌ vin̈aj David chiꞌ. Ix snaan 
vin̈ icha tic: A ticnaic toxo ix acꞌjioch vin̈aj David chiꞌ dꞌa yol in cꞌabꞌ yuj 
Dios, yujto toxo ix bꞌat smacbꞌejcanoch sbꞌa vin̈ dꞌa yol jun chon̈abꞌ to te vachꞌ 
yajoch spuertail smacchaji, xchi vin̈.

8  Ix lajvi chiꞌ, ix yavtan masanil ebꞌ soldado vin̈, yic sbꞌat oymitaj vin̈aj 
David chiꞌ yedꞌ ebꞌ soldado dꞌa Keila yuj ebꞌ yalani. 9 Palta ix yojtaquejel vin̈aj 
David chiꞌ to van scot vin̈aj Saúl yacꞌ oval yedꞌ vin̈, yuj chiꞌ ix yal vin̈ dꞌa vin̈aj 
sacerdote Abiatar to syicꞌcot cꞌapac chaleca vin̈ yic scꞌanbꞌej ebꞌ dꞌa Jehová. 
10 Ix yalan vin̈aj David chiꞌ icha tic:

—Mamin Jehová, co Diosal ach a on̈ israel on̈ tic, a in a checabꞌ in tic ix 
vabꞌi to a vin̈aj Saúl van snaan vin̈ ul satel chon̈abꞌ Keila tic vuuj. 11 ¿Ol am 
javoc vin̈ icha ix aj vabꞌani? ¿Ol am in yacꞌoch ebꞌ cajan dꞌa chon̈abꞌ Keila tic 
dꞌa yol scꞌabꞌ vin̈? Tzin tevi dꞌayach Jehová co Diosal a on̈ israel on̈ tic, to tzal 
dꞌayin, xchi vin̈.

Ix yalan Jehová chiꞌ:
—A vin̈aj Saúl chiꞌ van scot vin̈, xchi.
12  Ix scꞌanbꞌanxi vin̈aj David chiꞌ dꞌa Jehová chiꞌ:
—¿Ol am in yacꞌoch ebꞌ aj chon̈abꞌ Keila tic yedꞌ ebꞌ in soldado dꞌa yol scꞌabꞌ 

vin̈? xchi vin̈.
Ix yalanxi Jehová chiꞌ:
—Iꞌ, ol ex yacꞌoch ebꞌ, xchi.
13  Yuj chiꞌ ix el vin̈aj David yedꞌ ebꞌ soldado chiꞌ, ay am junoc 600 ebꞌ. 

Chꞌocchꞌoc bꞌaj ayecꞌ ebꞌ dꞌa juntac el. Ayic ix cꞌochxi yabꞌixal dꞌa vin̈aj Saúl 
chiꞌ to toxo ix el ebꞌ dꞌa chon̈abꞌ Keila chiꞌ, majxo bꞌatlaj vin̈ taꞌ.

Ix bꞌatcan vin̈aj David dꞌa tzꞌinan luum
14 Yuj chiꞌ ix aj vin̈aj David chiꞌ dꞌa juntzan̈ qꞌuen n̈aqꞌueen dꞌa siquil luum 

dꞌa yol yic Zif. Vachꞌchom ix saychajecꞌ vin̈ yuj vin̈aj Saúl chiꞌ dꞌa junjun 
cꞌu, palta maj acꞌjilaj vin̈ yuj Dios dꞌa yol scꞌabꞌ vin̈. 15 Ayic ix yabꞌan specal 
vin̈aj David chiꞌ to an̈ejaꞌ sayjiecꞌ vin̈ yuj vin̈aj Saúl chiꞌ yic smilanchamoc, ix 
canxon̈ej vin̈ dꞌa Hores, dꞌa tzꞌinan luum dꞌa yol yic Zif chiꞌ.

16 Ay jun cꞌual ix bꞌat vin̈aj Jonatán yil vin̈aj David dꞌa Hores chiꞌ. Ix acꞌji 
stecꞌanil vin̈aj David chiꞌ yuj vin̈ yic syacꞌanoch Dios vin̈ yipoc scꞌool. 17 Ix 
yalan vin̈ dꞌa vin̈aj David chiꞌ icha tic:

—Man̈ ach xivoc, yujto man̈ ol ach ilchajlaj yuj vin̈ in mam chiꞌ. Yujto a 
ach tic, ol ach ochn̈ej co reyaloc a on̈ israel on̈ tic, a inxo ol in och dꞌa schabꞌil 
yajalil dꞌayach. A jun tic yojtacxopax vin̈ in mam chiꞌ, xchi vin̈.

18  Ix snaanxicot strato ebꞌ vin̈ schavan̈il dꞌa yichan̈ Jehová. Ix lajvi chiꞌ, 
ix meltzajxi vin̈aj Jonatán chiꞌ dꞌa spat, axo pax vin̈aj David chiꞌ, ix cann̈ej 
vin̈ dꞌa Hores chiꞌ. 19 Axo ebꞌ cajan dꞌa Zif chiꞌ ix bꞌat alan dꞌa vin̈aj Saúl dꞌa 
Gabaa, ix yalan ebꞌ:

—A vin̈aj David, ayecꞌ vin̈ scꞌubꞌejel sbꞌa dꞌa yol co macbꞌen, dꞌa juntzan̈ 
qꞌuen n̈aqꞌueen dꞌa svitzal Haquila, dꞌa Hores, dꞌa stojolal sur dꞌa chon̈abꞌ 
Jesimón. 20 Yuj chiꞌ mamin rey, tato syal a cꞌool tzach bꞌat taꞌ, syal tzach bꞌati, 
ol co chꞌox vin̈ dꞌayach, xchi ebꞌ.

21 Ix yalan vin̈aj Saúl chiꞌ dꞌa ebꞌ:
—Yacꞌocabꞌ svachꞌcꞌolal Jehová dꞌa eyibꞌan̈, yujto tzꞌocꞌ e cꞌool dꞌayin. 22  A 

ticnaic, sval dꞌayex to bꞌat eyil val bꞌajvaltil ayecꞌ vin̈, mach ix ilani, yujto 
svabꞌi tobꞌ te jelan vin̈ scolan sbꞌa. 23 Tzeyil val sicꞌlabꞌil bꞌaj val scꞌubꞌejel sbꞌa 
vin̈ chiꞌ, tzul eyalanxi dꞌayin dꞌa sjichanil, icha chiꞌ ol aj in bꞌat eyedꞌoc. Tato 
yel ayecꞌ vin̈ taꞌ, ol bꞌat in sayecꞌ vin̈ dꞌa scal masanil yol yic Judá, xchi vin̈.

24 Ix bꞌabꞌlaj pax ebꞌ aj Zif chiꞌ dꞌa schon̈abꞌ, axo vin̈aj Saúl chiꞌ tzacꞌanto 
ix bꞌat vin̈ yedꞌ ebꞌ soldado. Axo pax vin̈aj David chiꞌ, ayecꞌ vin̈ yedꞌ ebꞌ vin̈ 
ajun yedꞌoc dꞌa Maón, dꞌa tzꞌinan luum, dꞌa acꞌlic dꞌa stojolal sur dꞌa chon̈abꞌ 
Jesimón. 25  Yuj chiꞌ ix bꞌat vin̈aj Saúl chiꞌ yedꞌ ebꞌ soldado say vin̈. Ayic ix 
alji jun tic dꞌa vin̈aj David chiꞌ, ix emta vin̈ dꞌa sattac qꞌueen, ix cann̈ej vin̈ 
dꞌa lum Maón dꞌa tzꞌinan luum chiꞌ. Yuj chiꞌ a ix yabꞌan vin̈aj Saúl chiꞌ icha 
chiꞌ, ix bꞌat vin̈ sayecꞌ vin̈ taꞌ. 26 A dꞌa jun spacꞌul jun vitz chiꞌ, ataꞌ sbꞌat vin̈aj 
Saúl yedꞌ soldado. Axo dꞌa junxo spatic luum, ataꞌ sbꞌatpax vin̈aj David yedꞌ 
ebꞌ soldado ajun yedꞌoc yic syacꞌ yip ebꞌ yel dꞌa vin̈aj Saúl chiꞌ. Palta toxo ix 
oyjichaan̈ vin̈aj David yedꞌ ebꞌ ajun yedꞌ vin̈ yuj vin̈aj Saúl yedꞌ ebꞌ soldado 
chiꞌ yic syamji ebꞌ. 27 Elan̈chamel ix cꞌoch jun vin̈ checabꞌ dꞌa vin̈aj Saúl chiꞌ, 
ix yalan vin̈:

—Mamin rey, meltzajan̈ dꞌa elan̈chamel, yujto a ebꞌ filisteo toxo ix och ebꞌ 
dꞌa yol co chon̈abꞌ, xchi vin̈.

28  Yuj chiꞌ ix bꞌat vin̈aj Saúl chiꞌ yacꞌ oval yedꞌ ebꞌ filisteo chiꞌ. Icha chiꞌ ix aj 
yoch vaan vin̈ spechan bꞌeyecꞌ vin̈aj David chiꞌ. Atax taꞌ ix scuchcan jun sat 
qꞌuen chiꞌ icha tic: Sat qꞌuen bꞌaj ix spoj sbꞌa bꞌe.

29 Icha chiꞌ ix aj sbꞌatcan vin̈aj David chiꞌ scꞌubꞌejel sbꞌa dꞌa yoltac qꞌuen 
n̈aqꞌueen dꞌa yol yic En-gadi.

Maj smil-laj vin̈aj Saúl vin̈aj David

24  1 Ayic ix lajvi yacꞌan oval vin̈aj Saúl yedꞌ ebꞌ filisteo chiꞌ, ix alji dꞌa 
vin̈ to a dꞌa tzꞌinan luum dꞌa En-gadi ayecꞌ vin̈aj David chiꞌ. 2  Yuj 

chiꞌ oxeꞌ mil ebꞌ soldado te jelan dꞌa scal ebꞌ israel ix siqꞌuel vin̈aj Saúl chiꞌ, 
yic sbꞌat ebꞌ sayecꞌ vin̈aj David chiꞌ yedꞌ ebꞌ ajun yedꞌ vin̈ dꞌa sattac qꞌuen 
qꞌueen bꞌaj ay nocꞌ cꞌultaquil chiva. 3  Ayic ix cꞌoch vin̈aj Saúl yedꞌ ebꞌ soldado 
dꞌa juntzan̈ teꞌ macteꞌ calnel dꞌa tiꞌ bꞌe, ix och vin̈ chuljel dꞌa yol jun qꞌuen 
n̈aqꞌueen ay dꞌa slacꞌanil chiꞌ. Man̈ yojtacoclaj vin̈ tato ataꞌ ayecꞌ vin̈aj David 
yedꞌ ebꞌ soldado dꞌa yichochcꞌoch qꞌuen chiꞌ. 4 Yuj chiꞌ ix yal ebꞌ vin̈ ajun yedꞌ 
vin̈aj David chiꞌ:

—A ticnaic ix elcꞌoch tas ix yal Jehová to syacꞌoch vin̈ ajcꞌool dꞌa yol a 
cꞌabꞌ. A ach tza naꞌa tas tzutej, xchi ebꞌ vin̈ dꞌa vin̈.

Ix qꞌue vaan vin̈, te cꞌojancꞌolal ix cot vin̈, ix spolanel jabꞌ stiꞌ sjucan pichul 
vin̈aj Saúl chiꞌ vin̈. 5 Ix lajvi yutan vin̈ icha chiꞌ, ix cuspaxqꞌue scꞌool vin̈. 6 Ix 
yalan vin̈ dꞌa ebꞌ vin̈ ajun yedꞌoc chiꞌ icha tic:

—Aocabꞌ Jehová max chaan in milcham vin̈ in reyal tic, yujto aꞌ 
sicꞌannacoch vin̈ reyal, xchi vin̈.

7 Icha chiꞌ ix yutej vin̈aj David chiꞌ scachan ebꞌ vin̈ ajun yedꞌoc chiꞌ. Maj 
yal-laj vin̈ to ay tzꞌutaj vin̈aj Saúl chiꞌ yuj ebꞌ vin̈, ton̈ej ix yiloch ebꞌ vin̈ ix 
elixta vin̈ dꞌa yol qꞌuen n̈aqꞌueen chiꞌ, ix bꞌatxican vin̈. 8  Ix lajvi chiꞌ, ix elta 
vin̈aj David chiꞌ dꞌa spatic vin̈, ix avajbꞌat vin̈:

—Mamin rey, xchibꞌat vin̈.
Axo ix meltzajbꞌat qꞌuelan vin̈aj Saúl chiꞌ dꞌa spatic, ix em n̈ojnaj vin̈aj 

David chiꞌ, ix yalan vin̈:
9 —Mamin, ¿tas yuj tza cha abꞌ dꞌa ebꞌ anima tzꞌalani to chuc tas tzin say dꞌa 

a patic? 10 Naꞌeli to a ticnaic a Jehová ix ach acꞌanoch dꞌa yol in cꞌabꞌ dꞌa yol 
qꞌuen n̈aqꞌueen tic. A ebꞌ vin̈ ajun vedꞌoc, ix yal ebꞌ vin̈ to tzach in milchamoc, 
palta maj yal-laj in cꞌool. Ix in naꞌ to rey ach, a Jehová sicꞌannac ach och reyal.

11 Mamin, iltonabꞌ jabꞌ stiꞌ a jucan pichul vedꞌnac tic. Te secojtac ix aj ach 
in milanchamoc tato ix yal in cꞌool. Yuj chiꞌ a dꞌa jun tic syal snachajel uuj to 
malaj tas chuc tzin naꞌ dꞌa a patic, malaj bꞌaj ix vicꞌchaan̈ in bꞌa dꞌayach. Palta 
¿tas yuj tzin a sayeqꞌui yic tzin a milancham alani?

12  A ticnaic, on̈ bꞌeycꞌolajocabꞌ co chavan̈il yuj Jehová Dios, mach tojol 
spensar, aocabꞌ tzꞌacꞌan spac dꞌayach yuj tas tzin utej. A inxo tic jun, man̈ 
ol vacꞌoch in cꞌabꞌ ach in milanchamoc. 13  Ay jun lolonel syal ebꞌ anima dꞌa 
pecaꞌ icha tic: A dꞌa ebꞌ chuc, ataꞌ scot chucal, xchi. Yuj chiꞌ mamin rey, malaj 
bꞌaqꞌuin̈ ol vacꞌoch in cꞌabꞌ dꞌayach.

14  Mamin rey, natonabꞌi to a ach tic sreyal ach Israel. A inxo van in a 
sayanecꞌ tic, tocval ay jabꞌoc velcꞌochi. Lajan in val icha nocꞌ chamnac tzꞌiꞌ, ma 
icha val nocꞌ cꞌac. 15 Yuj chiꞌ aocabꞌ Jehová tzon̈ bꞌeycꞌolan co chavan̈il, mach 
on̈ ay co mul. Aocabꞌ tzꞌilan tas tzin utej tic, tzin scolanel dꞌayach, xchi vin̈.

16 Axo ix lajvi slolon vin̈aj David chiꞌ, ix yalan vin̈aj Saúl chiꞌ:
—Ach David, ¿tom a ach tzach lolon chiꞌ ma? xchi vin̈.
Ix ocꞌqꞌue vin̈. 17 Ix yalan vin̈:
—A ach tic te tojol a pensar. Te vachꞌ ix utej a pactzitan in chuc pensaril 

dꞌayach. 18  A val ticnaic tza chꞌoxeli to vachꞌ tzutej a pensar dꞌayin. Ix in 
yacꞌvaloch Jehová dꞌa yol a cꞌabꞌ, palta maj in a milchamlaj. 19 Val yel, malaj 
junoc mach tato tzꞌilchaj junoc yajcꞌol yuuj, malaj tas syutej. A Jehová ol 
pactzitan dꞌayach yuj jun a vachꞌcꞌolal tic dꞌayin. 20 Ix nachajel vuj ticnaic to 
a ach val ol ach och reyal, yuj chiꞌ a opisio dꞌa yibꞌan̈ co chon̈abꞌ tic, malaj 
mach ol yal yicꞌanecꞌ dꞌa yol a cꞌabꞌ.

21 Acꞌcan a tiꞌ dꞌayin ticnaic dꞌa yichan̈ Jehová to man̈ ol a satel-laj vin̈tilal 
yedꞌ ebꞌ ayto vuj in bꞌa yedꞌoc, palta to ol in bꞌinajn̈ejcanoc, xchi vin̈.

22  Ix yacꞌan stiꞌ vin̈aj David chiꞌ yuj tas ix yal vin̈ chiꞌ. Ix lajvi chiꞌ, ix pax 
vin̈aj Saúl chiꞌ dꞌa spalacio, axo pax vin̈aj David chiꞌ yedꞌ ebꞌ vin̈ ajun yedꞌoc, 
ix ochixcan ebꞌ vin̈ dꞌa yoltac qꞌuen n̈aqꞌueen chiꞌ.

A schamel vin̈aj Samuel

25  1 Ix cham vin̈aj Samuel, ix smolbꞌan sbꞌa masanil ebꞌ israel. Ix teꞌ ocꞌ 
ebꞌ yuj schamel vin̈ chiꞌ. A dꞌa schon̈abꞌ vin̈ dꞌa Ramá ix mucchaji.

A vin̈aj David yedꞌ ix Abigail

Ix lajvi chiꞌ, ix bꞌatcan vin̈aj David dꞌa tzꞌinan luum dꞌa yol yic Parán. 2  A dꞌa 
chon̈abꞌ Maón, ay jun vin̈ te bꞌeyum, oxeꞌ mil nocꞌ scalnel vin̈, jun mil nocꞌ 

schiva vin̈. Ay sluum vin̈ dꞌa slacꞌanil chon̈abꞌ Carmel, ataꞌ sjoxel nocꞌ scalnel 
vin̈ chiꞌ. 3  A jun vin̈ chiꞌ, Nabal sbꞌi vin̈, yin̈tilal vin̈aj Caleb, juneln̈ej te chuc 
spensar vin̈. Axo pax ix yetbꞌeyum vin̈, Abigail sbꞌi ix. A jun ix chiꞌ, te vachꞌ 
yilji ix, te ay pax spensar ix.

4  Ay ic ayecꞌ vin̈aj David chiꞌ dꞌa tzꞌinan luum, ix yabꞌan vin̈ to a vin̈aj 
Nabal chiꞌ ayecꞌ vin̈ sjoxel nocꞌ scalnel dꞌa Carmel chiꞌ. 5 Yuj chiꞌ ix schecbꞌat 
lajun̈van̈ ebꞌ vin̈ schecabꞌ vin̈ yic bꞌat acꞌji stzatzil scꞌol vin̈aj Nabal chiꞌ, 6 bꞌat 
yalpax juntzan̈ lolonel tic ebꞌ vin̈ dꞌa vin̈: Syal vin̈aj David: Juncꞌolalocabꞌ 
ajecꞌ yedꞌ masanil ebꞌ cajan edꞌoc dꞌa yol a pat yedꞌ masanil tas ay dꞌayach. 
7 Ix vabꞌi to ayach ecꞌ a joxanel nocꞌ a calnel. Ojtacpaxi to a ebꞌ a tan̈vum 
calnel ayn̈ejecꞌ ebꞌ quedꞌoc dꞌa Carmel tic. Ayic ayecꞌ ebꞌ quedꞌoc dꞌa tic, 
malaj jabꞌoc tas ix icꞌan ebꞌ, malaj pax jabꞌoc tas ix quiqꞌuecꞌ dꞌa ebꞌ. 8  Syal a 
cꞌanbꞌan juntzan̈ chiꞌ dꞌa ebꞌ a checabꞌ chiꞌ. A ebꞌ ol alan dꞌayach chajtil to yel. 
Dꞌa val scꞌual jun a qꞌuin̈ tzon̈ javi, yuj chiꞌ stevi vin̈aj David dꞌayach to tzon̈ 
a cha dꞌa vachꞌil, tzacꞌan dꞌayon̈ tastac ay dꞌayach. Acꞌpaxcot yic vin̈aj David 
a vachꞌcꞌool, xchicot vin̈aj David dꞌayach, xe chi, xchi vin̈.

9 Ayic ix cꞌoch ebꞌ vin̈ schecabꞌ vin̈aj David chiꞌ dꞌa vin̈aj Nabal chiꞌ, ix 
yalan ebꞌ vin̈ masanil tas ix yalcot vin̈aj David chiꞌ, ix lajvi chiꞌ ix can ebꞌ vin̈ 
stan̈vej spac ol yal vin̈aj Nabal chiꞌ. 10 Palta ix yalan vin̈aj Nabal chiꞌ icha tic:

—¿Tas yaj vi n̈aj David yuninal vin̈aj Isaí chiꞌ? A ticnaic man̈ jantacoc 
vinac tzꞌel dꞌa ebꞌ yajal, icha chiꞌ yaj jun vin̈ chiꞌ. 11 Max yal-laj vacꞌan svael 
yuqꞌuel yedꞌ schibꞌej ebꞌ in joxum calnel tic dꞌa ebꞌ anima man̈ vojtacoc, man̈ 
vojtacocpaxi bꞌaj scoti, xchi vin̈.

12  Icha chiꞌ ix aj smeltzajxi ebꞌ vin̈ schecabꞌ vin̈aj David chiꞌ. Ayic ix cꞌoch 
ebꞌ vin̈ dꞌa vin̈, ix yalan ebꞌ vin̈ masanil tas ix yal vin̈aj Nabal chiꞌ. 13  Yuj chiꞌ 
ix yal vin̈aj David chiꞌ dꞌa masanil ebꞌ vin̈ ajun yedꞌoc:

—E masanil, iqꞌuec qꞌuen eyespada, xchi vin̈.
Masanil ebꞌ vin̈ svinac vin̈ chiꞌ, ix yacꞌoch yespada ebꞌ vin̈ dꞌa snan̈al, icha 

ix yutej yic vin̈ chiꞌ. Chan̈eꞌ ciento ebꞌ vin̈ vinac chiꞌ ix bꞌat yedꞌ vin̈, axo chabꞌ 
cientoxo ebꞌ vin̈ jun, ix can ebꞌ vin̈ stan̈vej scꞌael ebꞌ vin̈. 14 Axo ix aj jun, ay 
junoc ebꞌ vin̈ schecabꞌ vin̈aj Nabal ix bꞌat alan dꞌa ix Abigail ix yetbꞌeyum 
vin̈aj Nabal chiꞌ icha tic:

—Ato dꞌa lum tzꞌinan luum ix scheccot juntzan̈ ebꞌ vin̈ schecabꞌ vin̈aj David 
dꞌa vin̈ in patrón tic, yic ix ul acꞌji stzatzil scꞌol vin̈ yuj ebꞌ vin̈, palta te chuc 
ix yutej vin̈ slolon dꞌa ebꞌ vin̈. 15 Palta jun, a juntzan̈ ebꞌ vin̈ chiꞌ, vachꞌn̈ej ix 
yutej sbꞌa ebꞌ vin̈ dꞌayon̈ ayic ix on̈ ecꞌn̈ej tan̈voj calnel bꞌaj ayecꞌ ebꞌ vin̈ chiꞌ. 
Maj on̈ stzuntzej jabꞌoc ebꞌ vin̈, malaj jabꞌoc tas ix yiqꞌuecꞌ ebꞌ vin̈ dꞌayon̈. 
16 Cꞌual dꞌacꞌval ix on̈ stan̈vej ebꞌ vin̈ taꞌ yacbꞌan sco tan̈vej nocꞌ calnel chiꞌ. 
17 Palta icha val vin̈ in patrón tic, toton val juneln̈ej chuc vin̈, max yal-laj co 
lolon yedꞌ vin̈. Naꞌ a ach tic, tzilan tas tza cꞌulej, yujto dꞌa val yel ay val tas 
man̈ vachꞌoc ol ja dꞌa quibꞌan̈ yedꞌ vin̈, xchi jun vin̈ checabꞌ chiꞌ.

18  Ela n̈chamel ix yal ix Abigail chiꞌ to tzꞌicꞌchajcot chabꞌoc ciento pan, 
chabꞌoc tzꞌuum bꞌudꞌan yuj vino, ovan̈oc nocꞌ calnel ton̈ej bꞌolbꞌil yedꞌ oyeoc 
arroba ixim trigo cꞌanbꞌinac, cien bꞌuyan̈oc sat uva tacjinac yedꞌ pax junoc 
cien quechan̈ teꞌ higo tacjinac yaman yaji. Ix lajvi chiꞌ ix acꞌjioch dꞌa yibꞌan̈ 
juntzan̈ nocꞌ bꞌuru. 19 Ix yalan ix dꞌa ebꞌ schecabꞌ chiꞌ:

—Bꞌabꞌlajan̈ec, tzacꞌanto ol in bꞌat eyuuj, xchi ix.

Malaj tas ix yal ix dꞌa vin̈ yetbꞌeyum chiꞌ. 20 Ix qꞌue ix dꞌa yibꞌan̈ jun nocꞌ 
bꞌuru, ix em ix dꞌa jun utzin bꞌe tzꞌem dꞌa jun chꞌolan. Axo ix yilan ix to van 
yemul vin̈aj David dꞌa yichan̈ ix yedꞌ ebꞌ vin̈ ajun yedꞌoc, yuj chiꞌ ix bꞌat ix 
scha vin̈.

21 Ix yal vin̈aj David chiꞌ dꞌa ebꞌ vin̈ ajun chiꞌ yedꞌoc icha tic: Nabꞌan̈ej co 
tan̈vejnac nocꞌ smolbꞌetzal nocꞌ vin̈aj Nabal chiꞌ dꞌa tzꞌinan luum. Malaj val 
jabꞌoc tas quicꞌnac ecꞌ dꞌa vin̈, palta co tan̈vejn̈ejnac nocꞌ scalnel vin̈ chiꞌ. Te 
chuclaj syutej vin̈ spactzitan co vachꞌ pensaril chiꞌ. 22  Yuj chiꞌ svalaꞌ: Aocabꞌ 
Dios tzꞌacꞌanoch in yaelal tato pitzanto vin̈aj Nabal chiꞌ, ma junocxo vinac dꞌa 
scal ebꞌ scꞌabꞌ yoc vin̈ qꞌuicꞌan yabꞌ icha tic.

23  Ayic ix yilanbꞌat vin̈aj David ix Abigail chiꞌ, ix emta ix dꞌa yibꞌan̈ nocꞌ 
bꞌuru chiꞌ, ix em n̈ojan ix dꞌa sat luum. 24  Elan̈chamel ix em n̈ojnaj ix dꞌa 
yichan̈ vin̈, ix yalan ix:

—A chucal ix scꞌulej vin̈ vetbꞌeyum, cotocabꞌ dꞌa vibꞌan̈. Tzin tevi dꞌayach 
to tzin a cha lolon jabꞌoc, tzabꞌan tas ol valaꞌ. 25 Man̈ acꞌoch vin̈aj Nabal chiꞌ 
dꞌa a cꞌool. A jun vin̈ chiꞌ, quistal vin̈, smojton val scꞌulan vin̈ icha sbꞌi chiꞌ. 
Malaj spensar vin̈, yuj chiꞌ an̈ej chucal pensar syal vin̈. A in pax a checabꞌ in 
tic, maj vil-laj ebꞌ vin̈ a checabꞌ ix a checbꞌati. 26  Palta jun, a Jehová ix ach 
cachan vanajoc ayic dꞌin̈an a milancham anima yuj a pactzitan schucal ebꞌ 
dꞌa a patic. Elocabꞌ dꞌa scꞌol Jehová to a ebꞌ ayoch ajcꞌolal dꞌayach yedꞌ ebꞌ 
snibꞌej tzach ixtani, cotocabꞌ dꞌa yibꞌan̈ ebꞌ icha val tzꞌaj scot dꞌa yibꞌan̈ vin̈aj 
Nabal chiꞌ. 27 Axo ticnaic jun, tzin tevi dꞌayach to a jabꞌ silabꞌ svicꞌcot tic 
dꞌayach, tza pucbꞌat dꞌa ebꞌ vin̈ a checabꞌ ajun tic edꞌoc. 28  Tzacꞌan nivancꞌolal 
dꞌa in patic a in a checabꞌ in tic. Val yel a Jehová ol ochn̈ej edꞌoc dꞌa opisio 
yedꞌ ebꞌ in̈tilal, ina to yuj Jehová tzacꞌ oval, malaj chucal pax tza cꞌulej. 
29 Vachꞌchom ay mach tzach pechan bꞌeyecꞌoc, snibꞌej ebꞌ tzach smilchamoc, 
malaj tas ol ach icꞌanoc, yujto cꞌubꞌabꞌil ach el yuj Jehová co Diosal. Axo 
pax ebꞌ ayoch ajcꞌolal dꞌayach jun, a Jehová ol julanel ebꞌ icha junoc mach 
sjulanel junoc qꞌuen qꞌueen yedꞌ junoc mejmeech. 30-31 Yujto tza cha abꞌ tas 
svalaꞌ, yuj chiꞌ ayic ol elcꞌoch masanil tas vachꞌ ix yal Jehová dꞌa ibꞌan̈, ol 
ach tzalajoc ayic ol a naancoti to maj acꞌoch a cꞌabꞌ a milancham ebꞌ malaj 
smul ayic ijan ix acꞌanecꞌ a pac dꞌa ebꞌ chuc ix yutej sbꞌa dꞌayach. Ayic ol ach 
yicꞌanchaan̈ Jehová yedꞌ opisio, tzin a nacot a in a checabꞌ in tic, xchi ix dꞌa 
vin̈.

32  Ix tacꞌvi vin̈aj David chiꞌ dꞌa ix icha tic:
—Aljocabꞌ vachꞌ lolonel dꞌa Jehová co Diosal a on̈ israel on̈ tic to aꞌ ix 

ach checancot ul in a chaꞌa. 33  Yacꞌocabꞌpax svachꞌcꞌolal dꞌa ibꞌan̈ yujto te 
vachꞌ a pensar, yujto a ach tzin a cach vanajoc yic max in milcham anima 
yic svacꞌanecꞌ in pac dꞌa ebꞌ. 34 Palta a ticnaic, svacꞌ in tiꞌ dꞌayach dꞌa yichan̈ 
Jehová co Diosal, aton jun in cachanoch vaan vacꞌan chucal dꞌayach, tato maj 
a pil ip a cot ul in a chaꞌa, qꞌuicꞌan man̈xo pitzanoc vin̈aj Nabal, man̈xa pax 
junoc vinac dꞌa yin̈tilal vin̈ tzato cani, xchi vin̈.

35 Ix lajvi chiꞌ, ix schaanecꞌ vin̈ masanil tastac yedꞌnac ix chiꞌ, ix yalan vin̈:
—Vachꞌ tzach meltzaj dꞌa a pat dꞌa tzalajcꞌolal. Tic val scham ilani to ix 

vabꞌ tas ix alaꞌ, tzin cꞌanabꞌajan tas ix a cꞌanaꞌ.
36  Ayic ix meltzaj ix Abigail chiꞌ bꞌaj ayecꞌ vin̈aj Nabal chiꞌ, ix yilan ix to 

ayoch jun qꞌuin̈ yuj vin̈ icha sqꞌuin̈ ebꞌ vin̈ rey. Te chamnac vin̈ yuj an̈, ste 

* 26.6 A ix Sarvia tic, yanabꞌ ix vin̈aj rey David. 

tzalaj vin̈, yuj chiꞌ malaj tas ix yal ix dꞌa vin̈, ato dꞌa junxo cꞌu. 37 Ayic ix 
qꞌuin̈ibꞌi dꞌa junxo cꞌu chiꞌ, ayic toxo ix el an̈ dꞌa sat vin̈aj Nabal chiꞌ, ix yalan 
ix tas ix uji, yuj chiꞌ ix och jun yabꞌil dꞌa yol sjolom vin̈, ix sicbꞌiel snivanil vin̈ 
yuuj. 38  Lajun̈eꞌ cꞌual ix och jun yabꞌil chiꞌ dꞌa vin̈, ix cham vin̈ yuj Jehová. 
39 Ayic ix yabꞌan vin̈aj David to toxo ix cham vin̈, ix yalan vin̈ icha tic:

—Aljocabꞌ vachꞌ lolonel dꞌa Jehová yujto toxo ix yaqꞌuecꞌ in pac dꞌa vin̈aj 
Nabal yuj tas ix in yutej vin̈. A Jehová chiꞌ ix in cachanoch vaan yuj tas 
chuc ijan ix in cꞌulej. An̈ejaꞌ ix acꞌancot yaelal dꞌa yibꞌan̈ vin̈aj Nabal chiꞌ yuj 
schucal, xchi vin̈.

Ix lajvi chiꞌ ix yacꞌanbꞌat schecabꞌ vin̈ dꞌa ix Abigail yic bꞌat yal ebꞌ vin̈ to 
snibꞌej vin̈ syicꞌ ix. 40 Ayic ix cꞌoch ebꞌ vin̈ checabꞌ chiꞌ dꞌa ix dꞌa Carmel, ix 
yalan ebꞌ vin̈:

—A vin̈aj David ix on̈ checancot dꞌayach, to sgana vin̈ tzach och 
yetbꞌeyumoc, xchi ebꞌ vin̈ dꞌa ix.

41 Ix em n̈ojan ix, ix yalan ix:
—A in tic schecabꞌ in vin̈, te bꞌecan in cꞌol in bꞌican yoc ebꞌ schecabꞌ vin̈, 

tato icha chiꞌ syal vin̈ dꞌayin, xchi ix.
42  Ayic ix lajvi yalan ix icha chiꞌ, ix sbꞌoan sbꞌa ix elan̈chamel, ix cot ovan̈ 

ebꞌ ix schecabꞌ ix yedꞌoc, ix qꞌue ix dꞌa yibꞌan̈ jun nocꞌ bꞌuru, ix och tzacꞌan ix 
yuj ebꞌ vin̈ schecabꞌ vin̈aj David chiꞌ. Icha chiꞌ ix aj yicꞌan ix vin̈aj David chiꞌ.

43  Ix yicꞌanpax ix Ahinoam vin̈, aton jun ix aj Jezreel. A ebꞌ ix chavan̈ 
chiꞌ ix och yetbꞌeyumoc vin̈. 44  Yujto a vin̈aj Saúl, toxo ix yacꞌ ix yisil vin̈ 
ix Mical dꞌa vin̈aj Palti, yuninal vin̈aj Lais aj Galim. A ix Mical chiꞌ, aton ix 
yetbꞌeyumtaxon vin̈aj David chiꞌ.

A vin̈aj David acꞌjinac nivancꞌolal vin̈aj Saúl

26  1 A ebꞌ cajan dꞌa Zif ix bꞌat alan dꞌa vin̈aj Saúl dꞌa Gabaa icha tic: A 
vin̈aj David ayecꞌ vin̈ scꞌubꞌejel sbꞌa dꞌa jolom vitz yic Haquila, dꞌa 

stojolal bꞌaj sjavi cꞌu dꞌa yichan̈bꞌat chon̈abꞌ Jesimón, xchi ebꞌ.
2  Yuj chiꞌ ix bꞌat vin̈aj Saúl yedꞌ oxeꞌ mil ebꞌ soldado yic Israel te jelan. Ix 

bꞌat ebꞌ dꞌa tzꞌinan luum dꞌa yol yic Zif chiꞌ, yic sayecꞌ vin̈aj David chiꞌ ebꞌ. 3 Ix 
sbꞌoanqꞌue scampamento ebꞌ dꞌa tzalan Haquila chiꞌ dꞌa ti bꞌe, axo vin̈aj David 
chiꞌ ayecꞌ vin̈ dꞌa tzꞌinan luum chiꞌ. Ix yabꞌan vin̈ to van sayjiecꞌ vin̈ yuj vin̈aj 
Saúl taꞌ. 4 Yuj chiꞌ ix schecbꞌat jayvan̈ yilumal vin̈ yic sbꞌat yilan ebꞌ tato yel 
to ayxo ecꞌ vin̈aj Saúl chiꞌ. 5 Ayic ix lajvi yabꞌan vin̈aj David chiꞌ, ix bꞌat vin̈ 
bꞌaj ayecꞌ vin̈aj Saúl chiꞌ dꞌacꞌvalil, ix cham val yilan vin̈ bꞌaj svay vin̈ yedꞌ 
vin̈aj Abner yuninal vin̈aj Ner, aton vin̈ yajal yaj dꞌa ebꞌ soldado. Axo ix yilan 
vin̈ to a dꞌa snan̈al yol campamento chiꞌ, ataꞌ svay vin̈, oyanoch ebꞌ soldado 
dꞌa spatictac vin̈. 6 Yuj chiꞌ ix yal vin̈ dꞌa vin̈aj Ahimelec hitita yedꞌ dꞌa vin̈aj 
Abisai yucꞌtac vin̈aj Joab, ebꞌ vin̈ yuneꞌ ix Sarvia * icha tic:

—¿Mach bꞌecan scꞌol sbꞌat vedꞌoc bꞌaj ayecꞌ vin̈aj Saúl dꞌa yol scampamento 
chiꞌ? xchi vin̈.

—A in tic ol in bꞌat edꞌoc, xchi vin̈aj Abisai chiꞌ.
7 A dꞌa jun acꞌval chiꞌ, ix bꞌat vin̈aj David yedꞌ vin̈aj Abisai chiꞌ dꞌa campamento 

chiꞌ. A vin̈aj Saúl chiꞌ chamnac el vin̈ svayi. A dꞌa sjolomtac vin̈, ataꞌ tipancanem 

qꞌuen slanza vin̈ dꞌa yol luum. Axo pax vin̈aj Abner yedꞌ masanil ebꞌ soldado, 
vaynac ebꞌ dꞌa stzꞌeytac vin̈. 8 Ix yalan vin̈aj Abisai chiꞌ dꞌa vin̈aj David chiꞌ:

—A val ticnaic toxo ix yacꞌoch jun vin̈ ajcꞌool tic Dios dꞌa yol a cꞌabꞌ. Acꞌ 
in permiso tzin milcham vin̈. A qꞌuen slanza vin̈ tic tzin tipem dꞌa scꞌool 
masanto tzꞌemcꞌoch qꞌuen dꞌa yol luum, junn̈ej svacꞌ dꞌa vin̈, scham vin̈ dꞌa 
juneln̈ej, xchi vin̈.

9 Palta ix tacꞌvi vin̈aj David chiꞌ, ix yalan vin̈:
—Man̈ a milcham vin̈, yujto yaln̈ej mach smilancham vin̈ rey sicꞌbꞌilel yuj 

Jehová, yovalil sjavi yaelal dꞌa yibꞌan̈. 10 A in tic svacꞌ in tiꞌ dꞌa Dios to aocabꞌ 
ol icꞌanel sqꞌuinal vin̈ ayic ol cꞌoch stiempoal scham vin̈, mato dꞌa scal oval 
ol cham vin̈. 11 Aocabꞌ Jehová max chaan in milcham vin̈ rey sicꞌbꞌilel yuuj. 
An̈ej to tzicꞌcot qꞌuen slanza vin̈ ayecꞌ dꞌa sjolomtac chiꞌ yedꞌ jun yedꞌtal a aꞌ 
chiꞌ, tzon̈ bꞌati, xchi vin̈.

12  Icha chiꞌ ix aj yicꞌancot qꞌuen lanza chiꞌ vin̈aj David chiꞌ yedꞌ jun yedꞌtal a 
aꞌ ayecꞌ dꞌa sjolomtac vin̈aj Saúl chiꞌ, ix cot ebꞌ vin̈. Malaj mach ix ilani, malaj 
mach ix abꞌani, malaj mach ix el svayan̈. Masanil ebꞌ chamnac el svayi yujto 
a Jehová ix acꞌancot jun nivan vayan̈ dꞌa yibꞌan̈ ebꞌ. 13 Ix lajvi chiꞌ, ix ecꞌ vin̈aj 
David chiꞌ dꞌa junxo scꞌaxepal jun chꞌolan, ix qꞌue vin̈ dꞌa sjolom jun lum vitz, 
najat ix aj scal ebꞌ. 14 Te chaan̈ ix avaj vin̈ dꞌa vin̈aj Abner yedꞌ dꞌa ebꞌ soldado 
vin̈ rey chiꞌ, ix yalan vin̈ icha tic:

—Abner, tacꞌvan dꞌayin, xchi vin̈.
Ix tacꞌvi vin̈aj Abner chiꞌ icha tic:
—¿Mach ach, yuj chiꞌ tzach avaj dꞌa vin̈ rey tic? xchi vin̈.
15 Ix yalan vin̈aj David chiꞌ icha tic:
—Abꞌi malaj mach syal slajbꞌan sbꞌa edꞌoc dꞌa scal ebꞌ quetisraelal tic jun. 

Tato icha chiꞌ, ¿tas yuj max a tan̈vej vin̈ rey cajalil chiꞌ? Ay jun vin̈ ix xidꞌecꞌ 
taꞌ ix snibꞌej smilcham vin̈. 16 A tas ix a cꞌulej chiꞌ man̈ vachꞌoc. A in tic sval 
dꞌa yichan̈ Jehová to e moj val tzex cham e masanil, yujto max e tan̈vej vin̈ 
rey sicꞌbꞌilel yuj Jehová. Say ilaꞌ bꞌajtil ayecꞌ qꞌuen slanza vin̈ yedꞌ jun yedꞌtal 
a aꞌ ayecꞌ dꞌa sjolomtac vin̈, ol ilani tato ol chax uuj, xchi vin̈.

17 Ayic ix yabꞌan sjaj vin̈aj David chiꞌ vin̈aj Saúl, ix avaj chaan̈ vin̈:
—Ach David, ¿tom a ach tzach lolon chiꞌ ma? xchi vin̈.
Ix tacꞌvi vin̈aj David chiꞌ icha tic:
—Iꞌ, mamin, a in toni. 18  Palta mamin rey, ¿tas val yuj tzin a pechbꞌeyecꞌoc? 

¿Tas chucal ix in cꞌulej dꞌayach? ¿Tas in mul ix och dꞌayach? 19 Tzin tevi 
dꞌayach to tza cha abꞌ tas ol valaꞌ: Tato a Jehová ix ach acꞌanoch ajcꞌolal 
dꞌayin, comonoc val tzꞌel dꞌa scꞌool schaan junoc silabꞌ yic tzin yacꞌan 
nivancꞌolal. Palta tato anima ay yic jun tic jun, aocabꞌ Jehová scatabꞌani. 
Yujto ix in spechel ebꞌ dꞌa in macbꞌen dꞌa jun lum luum to yic Jehová yaji, icha 
val to tzin spechcanbꞌat ebꞌ yic svacꞌan servil juntzan̈ comon dios. 20 Comonoc 
man̈ najatoc ayin el dꞌa yichan̈ Jehová ayic tzin chami. Palta mamin rey, ¿tas 
yuj tzach elta ul in a sayeqꞌui? A in tic malaj velcꞌoch icha junoc nocꞌ cꞌac. 
Tzin a pechan bꞌeyecꞌ dꞌa jolomtac vitz tic icha mach sayan junoc nocꞌ ubꞌ, 
palta malaj bꞌaqꞌuin̈ syamchaj nocꞌ yuuj, xchi vin̈.

21 Ichato chiꞌ ix yalan vin̈aj Saúl chiꞌ:
—Ach David, svojtaquejel ticnaic ma to a in ix och in mul. Icha junoc malaj 

spensar, icha chiꞌ svutej in bꞌa, te chuc tzin cꞌulej dꞌayach. Yuj chiꞌ, meltzajan̈. 

Man̈xo ol vacꞌlaj chucal dꞌayach, yujto a dꞌa jun cꞌu tic ix a chꞌoxeli to ay 
velcꞌoch dꞌa yol a sat, xchi vin̈.

22  Ix tacꞌvixi vin̈aj David chiꞌ:
—Mamin rey, ina yajecꞌ qꞌuen a lanza dꞌa tic, cotocabꞌ junoc ebꞌ vin̈ a 

soldado chiꞌ ul yicꞌ qꞌueen. 23  A Jehová tzꞌacꞌan spac dꞌayon̈ junjun on̈ ato 
syalaꞌ tato tojol scutej co bꞌa icha dꞌa smojal. Vachꞌchom a ticnaic, ix ach 
yacꞌoch dꞌa yol in cꞌabꞌ, palta malaj in gana ix vacꞌoch in cꞌabꞌ dꞌayach, yujto a 
Jehová ach sicꞌanoch reyal. 24 Icha ix aj ticnaic, te nivan elcꞌoch dꞌa yol in sat, 
ichaton val chiꞌ in gana to ay pax velcꞌoch dꞌa yol sat Jehová. Aocabꞌ Jehová 
chiꞌ tzin colanel dꞌa masanil yaelal sjavi dꞌa vibꞌan̈, xchi vin̈.

25 Ix yalanxi vin̈aj Saúl chiꞌ icha tic:
—Ach David, yacꞌocabꞌ svachꞌcꞌolal Jehová dꞌa ibꞌan̈ ma. Svojtaquejeli to 

nivac yelcꞌoch tas ol a cꞌulej, vachꞌn̈ej ol ach ajelcꞌochoc, xchi vin̈.
Ix lajvi chiꞌ, ix pax vin̈aj Saúl chiꞌ dꞌa spalacio, axo vin̈aj David chiꞌ ix 

bꞌatxican vin̈.

Ix xidꞌecꞌ cajan vin̈aj David dꞌa scal ebꞌ filisteo

27  1 Ix snaan vin̈aj David icha tic: Ol in smiln̈ejcham vin̈aj Saúl chiꞌ, yuj 
chiꞌ a ticnaic ol in bꞌatcan dꞌa schon̈abꞌ ebꞌ filisteo yic vachꞌ maxtzac 

in sayji yuj vin̈ dꞌa yol co macbꞌen tic. Icha chiꞌ ol aj in colchajel dꞌa yol scꞌabꞌ 
vin̈, xchi vin̈. 2  Yuj chiꞌ ix bꞌat vin̈ yedꞌ vaqueꞌ ciento ebꞌ vin̈ vinac ajun yedꞌoc, 
yic bꞌat yacꞌoch sbꞌa ebꞌ vin̈ schecabꞌoc vin̈aj Aquis sreyal Gat yuninal vin̈aj 
Maoc. 3  Ix cajnaj ebꞌ vin̈ yedꞌ vin̈aj Aquis dꞌa Gat chiꞌ, junjun ebꞌ vin̈ yedꞌ 
yetbꞌeyum yedꞌ pax yuninal. A vin̈aj David chiꞌ, ix yicꞌbꞌat ebꞌ ix yetbꞌeyum 
vin̈ schavan̈il, aton ix Ahinoam aj Jezreel yedꞌ ix Abigail ix yetbꞌeyumcan vin̈ 
xilbꞌa Nabal, aj Carmel. 4 Ayic ix yabꞌan vin̈aj Saúl to toxo ix bꞌatcan vin̈aj 
David chiꞌ elelal dꞌa Gat, ix yactan vin̈ sayanecꞌ vin̈.

5 Ix yalan vin̈aj David chiꞌ dꞌa vin̈aj Aquis chiꞌ icha tic:
—Mamin rey, tzin tevi dꞌayach comonoc tzꞌel dꞌa a cꞌool, tzacꞌ jabꞌoc bꞌaj 

tzon̈ aj dꞌa junoc yuneꞌ chon̈abꞌ dꞌa yol a macbꞌen tic. Man̈ smojoc tzin aj 
edꞌoc dꞌa jun a chon̈abꞌ bꞌaj ayach tic, xchi vin̈.

6 A dꞌa jun cꞌu chiꞌ, ix yacꞌ chon̈abꞌ Siclag vin̈aj Aquis chiꞌ dꞌa vin̈. Yuj chiꞌ a 
chon̈abꞌ Siclag chiꞌ ix cann̈ej dꞌa yol yic ebꞌ vin̈ sreyal Judá.

7 Jun abꞌil yedꞌ chan̈eꞌ ujal ix ecꞌ vin̈aj David chiꞌ dꞌa yol smacbꞌen ebꞌ 
filisteo chiꞌ. 8  A ebꞌ aj Gesur, ebꞌ aj Gezer yedꞌ ebꞌ amalecita, nivanxo tiempo 
scꞌoch cajan ebꞌ dꞌa jun lum luum dꞌa scal Shur yedꞌ Egipto. A vin̈aj David chiꞌ 
yedꞌ ebꞌ ajun yedꞌoc cotac scal ix bꞌat ebꞌ yacꞌ oval dꞌa juntzan̈ chon̈abꞌ chiꞌ. 
9 Smilcham ebꞌ anima ebꞌ taꞌ, man̈xo junoc vinac ma ix scani. Syicꞌanpaxcot 
nocꞌ vacax ebꞌ, nocꞌ calnel, nocꞌ bꞌuru, nocꞌ camello yedꞌ pax pichul. Slajvi 
chiꞌ smeltzajxicot ebꞌ bꞌaj ayecꞌ vin̈aj Aquis. 10 Scꞌanbꞌan vin̈aj Aquis chiꞌ dꞌa 
vin̈:

—¿Bꞌajtil ach xidꞌecꞌ acꞌ oval chiꞌ ticnaic? xchi vin̈. Syalan vin̈aj David chiꞌ: 
Aton dꞌa sur yic Judá yedꞌ dꞌa sur yic Jerameel, mato dꞌa sur yol smacbꞌen ebꞌ 
ceneo, xchi vin̈.

11 Man̈xa ebꞌ vin̈ vinac, ma ebꞌ ix ix pitzanto scan yuj vin̈aj David chiꞌ, 
yuj chiꞌ juneln̈ej man̈xa mach bꞌat alan dꞌa Gat tas scꞌulej vin̈ chiꞌ. A jantac 
tiempoal ix ecꞌ cajan vin̈ dꞌa smacbꞌen ebꞌ filisteo chiꞌ, ichan̈ej chiꞌ ix scꞌulej 

vin̈. 12  A vin̈aj Aquis chiꞌ, ix yacꞌoch vin̈aj David chiꞌ vin̈ yipoc scꞌool, ix snaan 
vin̈: A ebꞌ yetisraelal vin̈aj David tic van smeltzajoch ebꞌ ajcꞌolal dꞌa vin̈, yuj 
chiꞌ ol canxon̈ej vin̈ in yacꞌ servil, xchi vin̈.

Ix scꞌanbꞌej sbꞌa vin̈aj Saúl dꞌa ix aj Endor

28  1 A dꞌa juntzan̈ cꞌual chiꞌ, ix smolbꞌej sbꞌa ebꞌ soldado filisteo yic 
syacꞌan oval ebꞌ yedꞌ ebꞌ israel. Ix yalan vin̈aj Aquis chiꞌ dꞌa vin̈aj 

David icha tic:
—A ach tic yovalil ol ach bꞌat vedꞌ dꞌa oval yedꞌ ebꞌ ajun edꞌoc, xchi vin̈.
2  Ix tacꞌvi vin̈aj David chiꞌ dꞌa vin̈:
—Ichocabꞌtaꞌ mamin rey, a ticnaic ol ilaꞌ tastac syal vuuj a in a checabꞌ in 

tic, xchi vin̈. Ix yalanxi vin̈ dꞌa vin̈aj David chiꞌ:
—Tzach vacꞌcanoch in tan̈vumaloc dꞌa juneln̈ej, xchi vin̈.
3  A dꞌa jun tiempoal chiꞌ, chamnacxo vin̈aj Samuel, masanil ebꞌ israel 

ocꞌnac yuj vin̈. A dꞌa Ramá schon̈abꞌ vin̈, ataꞌ mucbꞌil vin̈. Axo vin̈aj Saúl 
spechnaquel ebꞌ ajchum vin̈ yedꞌ ebꞌ tzꞌavtan spixan ebꞌ chamnac dꞌa scal 
chon̈abꞌ Israel chiꞌ.

4 Ayic ix lajvi smolbꞌan sbꞌa ebꞌ filisteo chiꞌ, ix bꞌat ebꞌ sbꞌoqꞌue scampamento 
dꞌa Sunem. An̈ejaꞌ ix smolbꞌanpax masanil ebꞌ israel vin̈aj Saúl dꞌa Gilboa. 
5 Ayic ix yilanbꞌat scampamento ebꞌ filisteo vin̈aj Saúl chiꞌ, ix somchaj spensar 
vin̈, ix xivbꞌat vin̈. 6 Yuj chiꞌ ix scꞌanbꞌej vin̈ dꞌa Jehová, palta maj tacꞌvoclaj 
dꞌa vin̈ dꞌa vayichal, ma dꞌa ebꞌ sacerdote, ma dꞌa ebꞌ schecabꞌ Dios. 7 Ayic ix 
yilan vin̈ to chuc yaji, ix yalan vin̈ dꞌa ebꞌ schecabꞌ icha tic:

—Sayec junoc ix ix syal scꞌuman spixan chamnac, yic vachꞌ a dꞌa ix ol in 
cꞌanbꞌej in bꞌa, xchi vin̈.

Ix tacꞌvi ebꞌ vin̈ ay yopisio yedꞌ vin̈:
—A dꞌa Endor, ay jun ix syal scꞌuman spixan ebꞌ chamnac chiꞌ, xchi ebꞌ vin̈ 

dꞌa vin̈.
8  Ix sqꞌuexanel spichul vin̈aj Saúl chiꞌ yic sreyal, axo yic ebꞌ comon anima 

ix yacꞌoch vin̈. Ix yicꞌanbꞌat chavan̈xo soldado vin̈ yedꞌoc, ix bꞌat vin̈ dꞌacꞌvalil 
yic sbꞌat scꞌanbꞌej sbꞌa vin̈ dꞌa jun ix ix chiꞌ, ix yalan vin̈ dꞌa ix:

—Tzin tevi dꞌayach to in gana tzavtej spixan jun mach ol val tic, xchi vin̈.
9 Ix tacꞌvi ix dꞌa vin̈:
—Ojtac tas ix utaj ebꞌ ajchum yuj vin̈aj Saúl yedꞌ ebꞌ scꞌuman spixan ebꞌ 

chamnac, ix pechjiel ebꞌ dꞌa yol chon̈abꞌ tic yuj vin̈. ¿Tas yuj tza say tas tzꞌaji 
yic tzin miljichamoc? xchi ix.

10 Ix yacꞌan stiꞌ vin̈aj Saúl chiꞌ:
—Svacꞌ in tiꞌ dꞌa yichan̈ Jehová to malaj tas ol ach icꞌanoc, xchi vin̈.
11 —¿Mach bꞌan jun ol vavtej chiꞌ alani? xchi ix.
—Aton spixan vin̈aj Samuel chamnacxo tzavtej in cꞌanaꞌ, xchi vin̈.
12  Dꞌa val jun rato chiꞌ ix yilan vin̈aj Samuel jun ix ix chiꞌ, te chaan̈ ix el yav 

ix yuj xivelal, ix yalan ix dꞌa vin̈aj Saúl chiꞌ:
13  —¿Tas yuj tzin acꞌ musansatil? Tobꞌan a ach Saúl ach, xchi ix dꞌa vin̈.
—Ix tacꞌvi vin̈aj Saúl chiꞌ icha tic:
—Man̈ ach xivoc, ¿tas jun ix il chiꞌ? xchi vin̈.
—Ay jun pixan chamnac svil sqꞌueul dꞌa yol luum, xchi ix.
14 —¿Chajtil yilji? xchi vin̈.

—A jun vin̈ vinac te ichamxo, ay jun cꞌapac spichul vin̈ te jucan ayoch 
yuuj, xchi ix.

Ix snaanel vin̈ to a vin̈aj Samuel ix schꞌox sbꞌa, yuj chiꞌ ix em n̈ojan vin̈ dꞌa 
sat luum. 15 Ix yalan vin̈aj Samuel chiꞌ dꞌa vin̈:

—¿Tas yuj tzin ixtej, tzin avtancoti? xchi vin̈. Ix tacꞌvi vin̈aj Saúl chiꞌ:
—Ix ach vavtej yic tzal dꞌayin tas tzin cꞌulej, yujto te xivnac in, ayxo ecꞌ ebꞌ 

filisteo yacꞌ oval vedꞌoc, man̈xo ayocochlaj Dios vedꞌoc, maxtzac tacꞌvilaj dꞌa 
tas svalaꞌ, man̈xo jabꞌoc stacꞌvi ayic tzin cꞌanbꞌan dꞌa ebꞌ schecabꞌ, vachꞌchom 
dꞌa vayichal, xchi vin̈ dꞌa vin̈.

16 Ix tacꞌvi vin̈aj Samuel chiꞌ icha tic:
—Tato max t acꞌvi Jehová chiꞌ dꞌayach, ¿tas yuj a dꞌayin tza cꞌanbꞌej? 

Yujto toxo ix och Jehová ajcꞌolal dꞌayach, yuj chiꞌ ix ach yactejcani. 17 Vanxo 
yelcꞌoch tas schecnac Jehová val dꞌayach to toxo ix yiqꞌuecꞌ opisio dꞌa reyal, 
axo dꞌa vin̈ aj David ix yacꞌcani. 18  Yujto maj a cꞌanabꞌajej a satanel ebꞌ 
amalecita ayic yalan Jehová dꞌayach, yuj chiꞌ ix ach yactejcani. 19 Man̈ocn̈ej 
chiꞌ, palta to ol ach yacꞌoch Jehová yedꞌ pax ebꞌ a soldado dꞌa yol scꞌabꞌ ebꞌ 
filisteo chiꞌ, yuj chiꞌ a qꞌuicꞌan tzach cham yedꞌ ebꞌ uninal, tzach javi dꞌa 
yedꞌtal ebꞌ chamnac bꞌaj ayinecꞌ tic, yujto a Jehová ol ach acꞌanoch yedꞌ ebꞌ a 
soldado dꞌa yol scꞌabꞌ ebꞌ filisteo chiꞌ, xchi vin̈.

20 Ayic ix yabꞌan vin̈aj Saúl chiꞌ icha chiꞌ, ix telvi vin̈, ix bꞌat val lian vin̈ dꞌa 
sat luum. Ix te xiv vin̈ yuj tas ix yal vin̈aj Samuel chiꞌ. Ix te el yip vin̈ yujto 
maj valaj vin̈ dꞌa jun cꞌu chiꞌ yedꞌ dꞌa jun acꞌval yic ix bꞌat vin̈ dꞌa yoltac bꞌe. 
21 Yuj chiꞌ ayic ix yilan jun ix ix chiꞌ to ix te somchaj spensar vin̈, ix cꞌoch ix 
dꞌa stzꞌey vin̈, ix yalan ix:

—A in a checabꞌ in tic masanil tas ix alaꞌ ix in cꞌanabꞌajej, vachꞌchom ay 
smay in cham yuj tas ix in cꞌulej tic. 22  Yuj chiꞌ abꞌ tas sval tic: Ol vacꞌ jabꞌoc 
tas ol a vaꞌa yic vachꞌ ol ochxoc jabꞌoc ip tzach bꞌati, xchi ix dꞌa vin̈.

23 Maj yal-laj scꞌol vin̈ ix vaꞌi, palta axo ebꞌ vin̈ schecabꞌ vin̈ ajun yedꞌoc yedꞌ 
jun ix ix chiꞌ, a ebꞌ ix acꞌan pural vin̈ svaꞌi. Ichato chiꞌ ix qꞌue van vin̈, ix em 
cꞌojan vin̈ dꞌa stiꞌ jun chꞌat. 24 Yacbꞌan chiꞌ ix smilancham jun nocꞌ yuneꞌ vacax 
ix te bꞌaqꞌuech, ix sbꞌoan nocꞌ ix yedꞌ pax ixim pan malaj yich. 25 Ix yicꞌanbꞌat 
vael chiꞌ ix dꞌa vin̈aj Saúl chiꞌ yedꞌ dꞌa ebꞌ vin̈ schecabꞌ vin̈ ajun yedꞌoc, ix lajvi 
sva ebꞌ vin̈, ix meltzaj ebꞌ vin̈.

Majxo bꞌatlaj vin̈aj David yedꞌ ebꞌ filisteo dꞌa oval

29  1 Ayic mantzac bꞌat ebꞌ soldado filisteo dꞌa Sunem, molanxoecꞌ ebꞌ 
dꞌa Afec, axo ebꞌ israel ayecꞌ ebꞌ dꞌa sjaj a aꞌ yic Jezreel. 2  Ayic ix 

avtaj slistail masanil ebꞌ soldado filisteo yuj ebꞌ vin̈ yajalil, ix bꞌischaj ebꞌ dꞌa 
cientoal yedꞌ dꞌa smilal, axo pax vin̈aj David yedꞌ ebꞌ soldado, tzacꞌanoch ebꞌ 
dꞌa spatic vin̈aj Aquis. 3  A ebꞌ vin̈ yajalil ebꞌ soldado filisteo chiꞌ, ix scꞌanbꞌej 
ebꞌ dꞌa vin̈aj Aquis chiꞌ:

—¿Tas yaj juntzan̈ ebꞌ hebreo ayecꞌ dꞌa co cal tic? xchi ebꞌ vin̈.
Ix tacꞌvi vin̈ dꞌa ebꞌ vin̈:
—Aton vin̈aj David tic schecabꞌ vin̈aj Saúl, sreyal ebꞌ israel. Palta ayxo 

yajecꞌ vin̈ vedꞌoc. Atax yic sjavinac vin̈, malaj jabꞌoc spaltail vin̈ svilaꞌ, xchi 
vin̈.

4 Palta ix cot yoval ebꞌ vin̈ yajal chiꞌ dꞌa vin̈ rey chiꞌ, ix yalan ebꞌ vin̈:

—Al dꞌa ebꞌ to smelzajcan ebꞌ dꞌa schon̈abꞌ ix acꞌ chiꞌ, max bꞌatlaj ebꞌ 
quedꞌoc dꞌa oval, axo talaj tzꞌaji a dꞌayon̈ smeltzajoch ebꞌ ajcꞌolal dꞌa scal oval 
chiꞌ. Qꞌuinaloc sna vin̈aj David tic scanxi vachꞌil dꞌa vin̈aj Saúl, smilancham 
ebꞌ co soldado tic vin̈. 5  Yujto a vin̈aj David tic bꞌitajnac yuj ebꞌ ix ix, ayic 
sqꞌuenac chennaj ebꞌ ix, yalannac ebꞌ ix icha tic:

Smilal ebꞌ soldado ix smilcham vin̈aj Saúl.
Lajlajun̈ mil ix smilcham vin̈aj David, xchi ebꞌ ix.

6 Yuj chiꞌ ix avtajcot vin̈aj David chiꞌ yuj vin̈aj Aquis chiꞌ, ix yalan vin̈:
—Syil Jehová to te vachꞌ a pensar. Ix scha val in cꞌool a bꞌeybꞌal ayic ach 

ecꞌn̈ej vedꞌoc. Malaj jabꞌoc a paltail ix vilaꞌ yictax ach javi dꞌa tic, masanto 
ticnaic. Palta a ebꞌ vetyajalil tic, max schalaj scꞌol ebꞌ tzach bꞌat quedꞌ dꞌa 
oval. 7 Yuj chiꞌ, meltzajan̈ dꞌa tzalajcꞌolal, yic vachꞌ man̈ chucoc syabꞌ ebꞌ uuj, 
xchi vin̈.

8  Ix yalan vin̈aj David chiꞌ icha tic:
—Mamin rey, ¿tas ix in cꞌulej? ¿Tas ix il dꞌayin dꞌa jun tiempoal ayinecꞌ edꞌ 

tic, yuj chiꞌ max yal in bꞌat vacꞌ oval dꞌa mach ayoch ajcꞌolal dꞌayach? xchi vin̈.
9 Ix tacꞌvi vin̈aj Aquis chiꞌ, ix yalan vin̈:
—Vojtac val to te vachꞌ ach, lajan ach icha junoc yángel Dios, palta a ebꞌ 

vetyajalil tic, toxo ix yal ebꞌ to max yal och dꞌa co cal dꞌa oval. 10 Yuj chiꞌ ayic 
sacbꞌi qꞌuicꞌan tzach meltzaj yedꞌ ebꞌ a soldado, aton ebꞌ schecabꞌ vin̈ ajalil. 
Tzex bꞌat dꞌa qꞌuin̈ibꞌalil, xchi vin̈.

11 Yuj chiꞌ a dꞌa junxo qꞌuin̈ibꞌalil chiꞌ, ix meltzaj vin̈aj David chiꞌ yedꞌ ebꞌ 
soldado dꞌa schon̈abꞌ ebꞌ acꞌbꞌil. Axo ebꞌ filisteo chiꞌ ix qꞌuecan ebꞌ dꞌa Jezreel.

Ix acꞌji ganar ebꞌ amalecita yuj vin̈aj David

30  1 Axo dꞌa schabꞌjial chiꞌ, ix cꞌochxi vin̈aj David chiꞌ yedꞌ ebꞌ soldado 
dꞌa Siclag. Axo ix yilan ebꞌ toxo ix elcꞌajbꞌat masanil tastac ay dꞌa yol 

yic Neguev yedꞌ dꞌa Siclag yuj ebꞌ amalecita. Ix sn̈uscantzꞌa chon̈abꞌ Siclag 
chiꞌ ebꞌ. 2  Ix icꞌjibꞌat ebꞌ ix ix, ebꞌ unin yedꞌ ebꞌ icham anima ayecꞌ taꞌ yuj ebꞌ, 
palta malaj junoc mach ix smilcham ebꞌ.

3  Ayic ix cꞌoch vin̈aj David yedꞌ ebꞌ soldado chiꞌ, ix yilan ebꞌ to toxo ix 
tzꞌabꞌat schon̈abꞌ ebꞌ chiꞌ, toxo ix icꞌjibꞌat ebꞌ ix yetbꞌeyum ebꞌ yedꞌ yuninal 
ebꞌ dꞌa preso. 4 Yuj chiꞌ ix te ocꞌ ebꞌ, masanto ix el yip ebꞌ yoqꞌui. 5 Ix icꞌjibꞌat 
chavan̈ ebꞌ ix yetbꞌeyum vin̈aj David chiꞌ yuj ebꞌ amalecita chiꞌ, aton ix 
Ahinoam aj Jezreel yedꞌ ix Abigail yetbꞌeyumcan vin̈ xilbꞌa Nabal aj Carmel. 
6 Ix te och vin̈aj David chiꞌ dꞌa ilcꞌolal, yujto ijan sjulqꞌuenajcham vin̈ yuj ebꞌ 
soldado chiꞌ. Masanil ebꞌ te chabꞌxo scꞌol yuj tas ix utaj ebꞌ yuninal ebꞌ chiꞌ, 
palta axo vin̈aj David chiꞌ, ix yacꞌval och spensar vin̈ dꞌa Jehová sDiosal. 7 Ix 
lajvi chiꞌ, ix yalan vin̈ dꞌa vin̈aj sacerdote Abiatar yuninal vin̈aj Ahimelec:

—Acꞌ pavor, icꞌcot cꞌapac chaleca dꞌayin, xchi vin̈.
Ix yicꞌancot cꞌapac vin̈aj Abiatar chiꞌ. 8  Ix scꞌanbꞌan vin̈aj David chiꞌ dꞌa 

Jehová icha tic:
—¿Smoj am val in bꞌat dꞌa spatic juntzan̈ ebꞌ vin̈ elcꞌum chiꞌ? ¿Ol am val 

yamchaj ebꞌ vin̈ vuuj? xchi vin̈.
Ix tacꞌvi Jehová chiꞌ dꞌa vin̈:
—Ixic, ol yamchaj ebꞌ vin̈ uuj, ol icꞌanxicanecꞌ masanil ebꞌ ix yicꞌbꞌat ebꞌ 

vin̈ chiꞌ, xchi dꞌa vin̈.

9 A val dꞌa jun rato chiꞌ, ix bꞌat vin̈aj David yedꞌ vaqueꞌ ciento ebꞌ soldado 
yedꞌnac chiꞌ, ix cꞌoch ebꞌ dꞌa aꞌ elumaꞌ scuchan Besor. 10 Ataꞌ ix cꞌunbꞌican 
chabꞌ ciento ebꞌ soldado, majxo yal-laj scꞌaxpitan aꞌ ebꞌ, axo chan̈eꞌ ciento 
ebꞌ jun, ix bꞌatn̈ej ebꞌ yedꞌ vin̈aj David chiꞌ. 11 Ix lajvi chiꞌ, ix yilan jun vin̈ aj 
Egipto ebꞌ dꞌa yol bꞌe, ix yicꞌanbꞌat vin̈ ebꞌ dꞌa vin̈aj David chiꞌ, ix yacꞌan va 
vin̈ ebꞌ, ix yacꞌan a aꞌ ebꞌ yucꞌ vin̈. 12  Ix yacꞌanpax jabꞌ taquin̈ higo ebꞌ bꞌobꞌil 
icha vail dꞌa vin̈ yedꞌ pax chabꞌ bꞌuyan̈ sat uva tacjinac. Ayic ix lajvi sva jun 
vin̈ aj Egipto chiꞌ, ix och val yip vin̈ ix yabꞌi, yujto schabꞌjialxo scan sva vin̈, 
ma yucꞌan aꞌ vin̈. 13  Ix lajvi chiꞌ, ix scꞌanbꞌan vin̈aj David chiꞌ dꞌa vin̈:

—¿Mach a patrón? ¿Bꞌajtil cajan ach? xchi vin̈. Ix tacꞌvi vin̈:
—A in tic aj  Eg ipto in, schecabꞌ in jun vin̈ amalecita, palta ix in 

penaayaxcani, yuj chiꞌ chabꞌjitax in yactejcan vin̈ vajal chiꞌ. 14  Yujto ix on̈ 
xidꞌecꞌ quelqꞌuej tastac dꞌa Neguev dꞌa yol yic ebꞌ cereteo, dꞌa ebꞌ aj Judá yedꞌ 
pax dꞌa Caleb. An̈ejtonaꞌ ix cacꞌcanoch scꞌacꞌal chon̈abꞌ Siclag, xchi vin̈.

15 —¿Tzam in icꞌbꞌat dꞌa juntzan̈ ebꞌ vin̈ elcꞌum chiꞌ? xchi vin̈aj David chiꞌ 
dꞌa vin̈.

Ix tacꞌvi vin̈:
—Syal ach vicꞌanbꞌati tato tzacꞌ a tiꞌ dꞌa yichan̈ Dios to max in a milchamoc, 

max in acꞌpaxoch dꞌa yol scꞌabꞌ vin̈ in patrón chiꞌ, xchi vin̈.
16 Icha chiꞌ ix aj yicꞌjibꞌat vin̈aj David chiꞌ yuj vin̈ bꞌaj ayecꞌ ebꞌ elcꞌum chiꞌ. 

Sacleminac yajecꞌ ebꞌ taꞌ, van sva ebꞌ, van yucꞌanpax an̈ ebꞌ. Ayoch qꞌuin̈ yuj 
ebꞌ yuj tas ix bꞌat yelqꞌuej ebꞌ dꞌa yol yic ebꞌ filisteo yedꞌ dꞌa yol smacbꞌen Judá 
chiꞌ. 17 Icha chiꞌ ix aj scꞌoch vin̈aj David chiꞌ bꞌaj ayecꞌ ebꞌ chiꞌ. Axo dꞌa junxo 
cꞌu ayic mantzac sacbꞌi, ix syamanoch vin̈ yacꞌan oval yedꞌ ebꞌ masanto ix em 
cꞌu. Man̈xo junoc ebꞌ ix cani, axon̈ej chan̈eꞌ ciento ebꞌ quelemtac ix qꞌue dꞌa 
yibꞌan̈ scamello, ix bꞌat ebꞌ elelal.

18  Masanil tastac ix yelqꞌuejcot ebꞌ chiꞌ, ix yicꞌxicanecꞌ vin̈aj David chiꞌ. 
Icha chiꞌ ix aj yicꞌanpaxcanecꞌ ebꞌ ix yetbꞌeyum vin̈ schavan̈il. 19 Malaj junoc 
anima ix yicꞌbꞌat ebꞌ amalecita chiꞌ to maj ecꞌxican yuj vin̈aj David chiꞌ: Ebꞌ 
vin̈ vinac, ebꞌ ix ix yedꞌ ebꞌ unin, masanil tastac ix yicꞌxicanecꞌ vin̈. 20  Ix 
yicꞌanpaxcanecꞌ nocꞌ calnel vin̈ yedꞌ nocꞌ vacax smasanil. Yuj chiꞌ a ebꞌ 
macjinac nocꞌ nocꞌ chiꞌ ix alani: Ina val tas ix yicꞌcanecꞌ vin̈aj David, xchi ebꞌ.

21 Ayic ix jax ebꞌ dꞌa stiꞌ aꞌ Besor bꞌaj aycan chabꞌ ciento ebꞌ soldado ix 
cꞌunbꞌicani, ix elta ebꞌ ul scha vin̈aj David yedꞌ ebꞌ ix xidꞌecꞌ yedꞌ vin̈. Axo ix 
javi vin̈ dꞌa ebꞌ jun, ix yacꞌan stzatzil scꞌol ebꞌ vin̈. 22  Palta ay ebꞌ soldado vin̈ 
yedꞌnac chiꞌ te chuc spensar. Yuj chiꞌ ix yal ebꞌ to a ebꞌ maj xidꞌecꞌ yedꞌ ebꞌ dꞌa 
oval chiꞌ, man̈ smojoc tzꞌacꞌji dꞌa ebꞌ tastac ix bꞌat yicꞌxiecꞌ ebꞌ chiꞌ, an̈ej ebꞌ ix 
yetbꞌeyum ebꞌ yedꞌ yuninal ebꞌ syicꞌxicani, sbꞌat ebꞌ bꞌian, xchi ebꞌ ix xidꞌecꞌ 
chiꞌ. 23  Ix yalan vin̈aj David chiꞌ dꞌa ebꞌ icha tic:

—Man̈ eyutoc e bꞌa icha chiꞌ, yujto a Jehová ix acꞌan dꞌayon̈. A ix on̈ 
tan̈vani. A pax ix acꞌanoch juntzan̈ ebꞌ elcꞌum ix on̈ ixtan chiꞌ dꞌa yol co cꞌabꞌ. 
24 ¿Tom ay mach ol chaan yabꞌ jun e pensar chiꞌ? Icha val yic ebꞌ ix xidꞌecꞌ 
dꞌa oval ol yicꞌaꞌ, icha pax chiꞌ yic ebꞌ ix can yil co cꞌael tic ol yicꞌaꞌ, lajann̈ej 
ol ecꞌoc, xchi vin̈.

25 (Atax taꞌ ix ochn̈ejcan jun chiꞌ leyal dꞌa scal ebꞌ israel.)
26  Ayic ix cꞌoch vin̈aj David chiꞌ dꞌa chon̈abꞌ Siclag, ix schecanbꞌat ebꞌ 

schecabꞌ vin̈ dꞌa ebꞌ yichamtac vinaquil Judá, aton ebꞌ yamigo vin̈, yuj 

yacꞌanbꞌat vin̈ jabꞌoc tastac ix bꞌat yiqꞌuecꞌ chiꞌ, yuj chiꞌ icha ix aj yalan 
vin̈ chiꞌ, icha chiꞌ ix aj yalan ebꞌ checabꞌ chiꞌ, ix yalan ebꞌ icha tic: Ina jabꞌ 
tas ix bꞌat vicꞌcanecꞌ dꞌa ebꞌ ayoch ajcꞌolal dꞌa Jehová svacꞌbꞌat tic dꞌayex, 
xchicot vin̈aj David, xchi ebꞌ. 27-31 Ix yacꞌbꞌat juntzan̈ silabꞌ chiꞌ vin̈ dꞌa ebꞌ 
cajan dꞌa Betel, dꞌa Ramot dꞌa yol yic Neguev, dꞌa Jatir, dꞌa Aroer, dꞌa Sifmot, 
dꞌa Estemoa, dꞌa Racal, dꞌa juntzan̈ schon̈abꞌcan vin̈aj Jerameel, dꞌa juntzan̈ 
schon̈abꞌ ebꞌ ceneo, dꞌa Horma, dꞌa Corasán, dꞌa Atac, dꞌa Hebrón yedꞌ dꞌa 
masanil lugar bꞌaj ecꞌnac vin̈ scol sbꞌa yedꞌ ebꞌ soldado.

Schamel vin̈aj Saúl yedꞌ ebꞌ yuninal 
(1Cr 10.1‑12)

31  1 Ix och ebꞌ filisteo yacꞌ oval yedꞌ ebꞌ israel, ix el lemnaj ebꞌ israel chiꞌ, 
tzijtum ebꞌ ix cham dꞌa Gilboa. 2  Ix bꞌatn̈ej ebꞌ filisteo dꞌa spatic vin̈aj 

Saúl yedꞌ ebꞌ yuninal. Ix cham ebꞌ yuninal vin̈ chiꞌ, aton vin̈aj Jonatán, vin̈aj 
Abinadab yedꞌ vin̈aj Malquisúa. 3  Ix te och val oval chiꞌ bꞌaj ayecꞌ vin̈aj Saúl 
chiꞌ, axo ix aji, ix yamchaj vin̈ yuj sjul-labꞌ ebꞌ filisteo chiꞌ, yuj chiꞌ ix te xiv 
vin̈. 4 Ix yalan vin̈ dꞌa vin̈ edꞌjinac syamcꞌabꞌ:

—Icꞌqꞌueta qꞌuen espada chiꞌ tzin a tecanchamoc, yic vachꞌ a juntzan̈ chꞌoc 
chon̈abꞌil tic, man̈ ol in sbꞌuch ebꞌ ayic ol in smilancham ebꞌ, xchi vin̈aj Saúl 
chiꞌ.

Palta ix te xiv vin̈ edꞌjinac syamcꞌabꞌ vin̈ chiꞌ, maj stacꞌlaj vin̈ stecancham 
vin̈. Yuj chiꞌ ix syumbꞌat n̈ojnaj sbꞌa vin̈ dꞌa yibꞌan̈ qꞌuen yespada, ix cham 
vin̈. 5  Ayic ix yilan vin̈ edꞌjinac syamcꞌabꞌ vin̈ chiꞌ to toxo ix cham vin̈, ix 
smilanpaxcham sbꞌa vin̈ icha ix aj smilancham sbꞌa vin̈aj Saúl chiꞌ. 6 A dꞌa jun 
cꞌu chiꞌ ix cham vin̈aj Saúl, ebꞌ yuninal vin̈ yoxvan̈il, vin̈ edꞌjinac syamcꞌabꞌ 
vin̈ chiꞌ yedꞌ masanil ebꞌ israel yedꞌnac vin̈. 7 Ayic ix yabꞌan ebꞌ israel ayecꞌ 
dꞌa scꞌaxepalbꞌat yacꞌlical Jezreel yedꞌ pax ebꞌ cajan dꞌa scꞌaxepalbꞌat aꞌ 
Jordán to toxo ix el lemnaj ebꞌ soldado, toxo ix champax vin̈aj Saúl yedꞌ ebꞌ 
yuninal yoxvan̈il, ix bꞌat ebꞌ elelal, ix yactejcan schon̈abꞌ ebꞌ. Axo ebꞌ filisteo 
ix cꞌochcan cajan taꞌ.

8  Axo dꞌa junxo cꞌu, ix bꞌat ebꞌ filisteo chiꞌ yicꞌcot masanil tastac ay dꞌa 
ebꞌ israel ix cham dꞌa oval chiꞌ, ix yilan ebꞌ to bꞌalancan vin̈aj Saúl yedꞌ ebꞌ 
yuninal yoxvan̈il dꞌa scal jantac ebꞌ soldado chamnacxo dꞌa lum vitz Gilboa. 
9 Yuj chiꞌ ix xiquel sjolom vin̈ ebꞌ, ix yicꞌanpaxel qꞌuen syamcꞌabꞌ vin̈ ebꞌ yic 
oval. Ix lajvi chiꞌ, ix yacꞌanbꞌat yabꞌixal ebꞌ dꞌa junjun schon̈abꞌ ebꞌ filisteo 
yedꞌ dꞌa spatil sdiosal ebꞌ. 10  Ix yicꞌanbꞌat syamcꞌabꞌ vin̈aj Saúl chiꞌ ebꞌ dꞌa 
spatil sdiosal scuch Astarot, ix stzecꞌancanqꞌue jachan snivanil vin̈ chiꞌ ebꞌ 
yedꞌ yic ebꞌ yuninal vin̈ dꞌa smuroal chon̈abꞌ Bet-sán.

11 Ayic ix yabꞌan ebꞌ aj Jabes dꞌa yol yic Galaad to ix locbꞌajcanqꞌue snivanil 
vin̈aj Saúl chiꞌ yuj ebꞌ filisteo taꞌ, 12  masanil ebꞌ soldado te tecꞌan, pilan acꞌval 
ix bꞌey ebꞌ, ix cꞌoch ebꞌ bꞌaj aycan snivanil ebꞌ chamnac chiꞌ, ix yicꞌancot ebꞌ 
dꞌa Jabes. Axo taꞌ ix sn̈ustzꞌa ebꞌ. 13  Axo sbꞌaquil ebꞌ, a dꞌa yich jun te teꞌ dꞌa 
Jabes chiꞌ ix mucchajcani. Uqueꞌ cꞌual ix och ebꞌ aj Jabes chiꞌ dꞌa tzecꞌojcꞌolal 
yuj ebꞌ chamnac chiꞌ. 

Yabꞌnac vin̈aj David to chamnac vin̈aj Saúl

1  1-2  Ayic ix acꞌji ganar ebꞌ amalecita yuj vin̈aj David, ix meltzaj vin̈ 
dꞌa Siclag. Axo dꞌa schabꞌjial scꞌochxi vin̈ taꞌ, ix cꞌoch jun vin̈ quelem 

spetoj dꞌa scampamento vin̈aj Saúl, toxo ix sn̈icꞌchitejbꞌat spichul vin̈ ayochi, 
aypaxqꞌue lum luum dꞌa scal xil sjolom vin̈, yic schꞌoxanel vin̈ to ay scuscꞌolal 
vin̈. Axo ix cꞌoch vin̈ dꞌa yichan̈ vin̈aj David chiꞌ, ix em n̈ojan vin̈. 3  Ix 
scꞌanbꞌan vin̈aj David chiꞌ dꞌa vin̈:

—¿Bꞌajtil ach coti? xchi vin̈.
—Toxon̈ej ix in el lemnaj dꞌa scampamento ebꞌ etisraelal, xchi vin̈.
4 —¿Tas ix uji jun? Al jabꞌoc vabꞌi, xchi vin̈aj David chiꞌ.
—Ix acꞌji ganar ebꞌ etisraelal chiꞌ. Ay ebꞌ ixto elcani, ay ebꞌ ix chami. Ix 

champax vin̈aj Saúl yedꞌ vin̈ yuninal, aton vin̈aj Jonatán, xchi vin̈.
5 —¿Tas ix aj ojtacaneli tato ix cham vin̈aj Saúl yedꞌ vin̈ yuninal chiꞌ? xchi 

vin̈aj David chiꞌ. 6 Ix tacꞌvi vin̈:
—Qꞌuin̈ val ayinecꞌ dꞌa vitzal Gilboa, ix vilani to toxon̈ej n̈ojanem vin̈aj 

Saúl chiꞌ dꞌa yibꞌan̈ qꞌuen slanza. Tzacꞌanxo val scꞌoch ebꞌ ajcꞌol chiꞌ dꞌa spatic 
vin̈ yedꞌ scarruaje ebꞌ yic oval yedꞌ ebꞌ ayqꞌue dꞌa yibꞌan̈ chej. 7 A dꞌa jun rato 
chiꞌ, ix bꞌat qꞌuelnaj vin̈ dꞌa spatic, ix in yilanbꞌat vin̈, ix in yavtancot vin̈.

—Tic ayin mamin, xin chi dꞌa vin̈. 8  Ix scꞌanbꞌan vin̈ dꞌayin bꞌajtil in coti. Ix 
valan dꞌa vin̈ to amalecita in. 9 Ix yalanxi vin̈ dꞌayin to tzin nitzbꞌat in bꞌa dꞌa 
stzꞌey, tzin milancham vin̈ dꞌa juneln̈ej yalani. Moc chiꞌ pitzanto vin̈, palta 

A Chꞌan̈ Schabꞌil Libro

SAMUEL
A jun libro tic, a stzꞌacubꞌ bꞌabꞌel libro Samuel. A dꞌa capítulo 1 masanto dꞌa 4, ataꞌ 

syal yuj tas yutejnac vin̈aj David sbꞌabꞌlaj acꞌan reyal dꞌa yol yic Judá. Palta axo jantac 
jun nación chiꞌ, a dꞌa yalan̈ smandar vin̈aj Is-boset yuninal vin̈aj Saúl aycani. Axo dꞌa 
capítulo 5 masanto dꞌa 24, syalaꞌ to ayic yacꞌannac oval vin̈aj Is-boset yedꞌ vin̈aj David 
chiꞌ, svachꞌ ochnaccan vin̈aj David chiꞌ reyal dꞌa yibꞌan̈ masanil chon̈abꞌ ay dꞌa yol 
smacbꞌen Israel.

Syalanpax jun libro tic to a vin̈aj David te jelan vin̈ dꞌa oval, jelan pax vin̈ 
yicꞌanchaan̈ schon̈abꞌ. Te vachꞌ yutejnac vin̈ yilan smacbꞌen, yacꞌnac val och vin̈ dꞌa 
scꞌol stan̈vani yic vachꞌ sbꞌey schon̈abꞌ vin̈ chiꞌ. Scheclajeli to te ayoch spensar vin̈ dꞌa 
Dios, xajan ebꞌ yetchon̈abꞌ vin̈ yuuj, yuj chiꞌ masanil ebꞌ ix tzalaj yedꞌ vin̈.

Cannac snanabꞌil vin̈aj rey David chiꞌ yuj sbꞌeybꞌal yedꞌ pax tas ajnac yacꞌan reyal 
vin̈ dꞌa chon̈abꞌ Israel. Yacꞌnacvaloch vin̈ dꞌa scꞌool scuchbꞌan schon̈abꞌ chiꞌ. A jun 
spensar vin̈ vachꞌ chiꞌ, schꞌoxnabꞌil Cristo yaji, yujto sicꞌbꞌilel yuj Dios to ol javoc 
yaqꞌuelcꞌoch juntzan̈ tas nivan yelcꞌoch albꞌilcan dꞌa ebꞌ chon̈abꞌ israel.
 



toxo ix och pitzꞌan syail dꞌa scꞌool vin̈. 10 Yuj chiꞌ ix in nitzbꞌat in bꞌa dꞌa stzꞌey 
vin̈, ix in vachꞌ milancham vin̈ yic max ste abꞌej syail, yujto ix vilaꞌ to toxoval 
scham vin̈, yujto toxo ix em vin̈ dꞌa yibꞌan̈ sn̈iꞌ qꞌuen slanza chiꞌ. Ayic ix lajvi 
scham vin̈ chiꞌ, ix vicꞌanel scorona vin̈ dꞌa sjolom yedꞌ brazalete ayoch dꞌa 
scꞌabꞌ vin̈, ix vicꞌancot dꞌayach mamin, xchi vin̈.

11 Ayic ix yabꞌan vin̈aj David chiꞌ icha chiꞌ, ix sn̈icꞌchitanbꞌat spichul vin̈ yuj 
cuscꞌolal yedꞌ ebꞌ ajun yedꞌoc. 12  Ix te ocꞌ ebꞌ yuj schamel vin̈aj Saúl yedꞌ vin̈ 
yuninal chiꞌ, aton vin̈aj Jonatán, yujto toxo ix acꞌji ganar ebꞌ soldado israel 
schon̈abꞌ Jehová yuj ebꞌ filisteo. Majxo valaj ebꞌ yuj cuscꞌolal masanto ix em 
cꞌu. 13  Ix lajvi chiꞌ ix scꞌanbꞌan vin̈aj David dꞌa vin̈ quelem ix icꞌancot abꞌix 
chiꞌ:

—¿Bꞌajtil aljinac ach? xchi vin̈.
—A in tic yuninal in jun vin̈ amalecita ayecꞌ cajan dꞌa e cal tic, xchi vin̈ 

quelem chiꞌ.
14 —¿Tas yuj ix a tecꞌbꞌej a bꞌa a milancham vin̈ sicꞌbꞌilel yuj Jehová chiꞌ? 

xchi vin̈aj David chiꞌ. 15 Ix lajvin̈ej chiꞌ, ix yavtancot jun soldado vin̈aj David 
chiꞌ:

—Milcham jun vinac tic, xchi vin̈.
Val chiꞌ ix miljicham vin̈ quelem chiꞌ. 16  Ayic van smiljicham vin̈ chiꞌ, ix 

yalan vin̈aj David chiꞌ:
—A ach ay a mul yuj chiꞌ tzach chami. A ach ix alelta a mul chiꞌ to ix a 

milcham vin̈ rey sicꞌbꞌiloch yuj Jehová, xchi vin̈.

Sbꞌital schamel vin̈aj Saúl yedꞌ vin̈aj Jonatán
17 Ix sbꞌitej jun bꞌit tic vin̈aj David yuj cuscꞌolal yuj schamel vin̈aj Saúl yedꞌ 

vin̈aj Jonatán. 18  A jun bꞌit tic, ix checji scꞌaybꞌej masanil ebꞌ aj Judá yuj vin̈. 
Ix stzꞌibꞌchajpaxcan dꞌa yol chꞌan̈ slibro vin̈aj Jaser:
 19 Ex vetisraelal, obꞌiltac ix aj yacꞌji ganar sbꞌinajnaquil co chon̈abꞌ dꞌa 

vitzal Gilboa. Ay... tas val yuj ix acꞌji ganar ebꞌ nivac vinac yaj dꞌa co 
cal.

 20 Man̈ eyal yabꞌ ebꞌ aj chon̈abꞌ Gat tas ix uji, man̈ eyalel dꞌa yoltac 
scalleal Ascalón, yic vachꞌ max tzalaj ebꞌ ix filistea, yic vachꞌ max 
qꞌue chennaj ebꞌ ix chꞌoc chon̈abꞌil chiꞌ yuj tzalajcꞌolal.

 21 Man̈xoocabꞌ em n̈abꞌ yedꞌ yal acꞌval dꞌa yibꞌan̈ vitzal Gilboa chiꞌ, yic 
maxtzac qꞌuibꞌ tas tzꞌacꞌji dꞌa ofrendail, yujto ataꞌ ix laj tecꞌjican 
smaclabꞌ jul-labꞌ ebꞌ vin̈ soldado yic Israel te tecꞌan. Ataꞌ ix satel 
scopopial yilji smaclabꞌ jul-labꞌ vin̈aj Saúl.

 22 Juntaquel ix meltzaj vin̈aj Saúl yedꞌ vin̈aj Jonatán dꞌa oval, chicꞌtac, ma 
xepuꞌtac qꞌuen yespada ebꞌ vin̈ yedꞌ sjul-labꞌ. Malaj bꞌaj smeltzaj ebꞌ 
vin̈ dꞌa ichn̈ejtaꞌ, a ebꞌ ajcꞌol nivac yelcꞌochi, a ebꞌ smilcham ebꞌ vin̈.

 23 Ach Saúl yedꞌ ach Jonatán, te nibꞌabꞌil ex. Junn̈ej eyaji ayic pitzan ex, 
junn̈ej pax ix aj e chami. Te jelan e bꞌey dꞌa yichan̈ nocꞌ chꞌacbꞌa. Te 
ay eyip dꞌa yichan̈ nocꞌ choj.

 24 Ex ix aj Israel, ocꞌan̈ec yuj vin̈aj Saúl. Ix eyacꞌoch cꞌapac pichul chacchac 
yedꞌ pax lino te vachꞌ yuj vin̈, ix yacꞌan oro vin̈ yelvanubꞌoc e pichul.

 25 Ay... tas val ix aj yacꞌji ganar ebꞌ nivac vinac dꞌa oval. Ix miljicham 
vin̈aj Jonatán dꞌa jolomtac vitz.

 26 Ach vucꞌtac aj Jonatán, tzin te cus uuj. Man̈xa yalbꞌanil jantac a vachꞌil 
ix acꞌ dꞌayin. A val bꞌaj in a xajanejnac, ecꞌto dꞌa yichan̈ bꞌaj tzon̈ 
xajanej ebꞌ ix ix.

 27 Ay... tas ix aj scham ebꞌ vin̈ soldado te tecꞌan. Masanil syamcꞌabꞌ ebꞌ vin̈ 
acꞌum oval ix satcaneli, xchi vin̈aj David chiꞌ.

Ix acꞌjioch vin̈aj David sreyaloc Judá

2  1 Ix lajvi chiꞌ, ix scꞌanbꞌan vin̈aj David dꞌa Jehová icha tic:
—¿Tom syal in qꞌuexcꞌoch dꞌa yol junoc chon̈abꞌ dꞌa yol yic Judá? xchi 

vin̈.
Ix tacꞌvi Jehová chiꞌ dꞌa vin̈:
—Syalaꞌ, xchi. Ix scꞌanbꞌanpax vin̈:
—¿Mach junoc chon̈abꞌ bꞌaj syal in cꞌochi? xchi vin̈.
—A dꞌa chon̈abꞌ Hebrón syal a cꞌochi, xchi Jehová chiꞌ.
2  Yuj chiꞌ, ataꞌ ix bꞌat vin̈aj David chiꞌ yedꞌ ebꞌ ix yetbꞌeyum schavan̈il, 

aton ix Ahinoam aj Jezreel yedꞌ ix Abigail yetbꞌeyumcan vin̈aj xilbꞌa Nabal, 
aj Carmel. 3  Ix yicꞌanpaxbꞌat ebꞌ vin̈ ayecꞌ yedꞌ vin̈ yedꞌ yetbꞌeyum junjun 
ebꞌ yedꞌ yal yuninal ebꞌ. Ix cajnaj ebꞌ dꞌa Hebrón yedꞌ dꞌa yaldeail. 4 Ix lajvi 
chiꞌ, ix cꞌoch ebꞌ yichamtac vinaquil yin̈tilal Judá dꞌa vin̈aj David chiꞌ, ix 
yacꞌancanoch vin̈ ebꞌ sreyaloc.

Ix yabꞌan vin̈aj David to a ebꞌ aj Jabes dꞌa yol yic Galaad ix mucan vin̈aj Saúl, 
5 yuj chiꞌ ix yacꞌbꞌat juntzan̈ ebꞌ schecabꞌ vin̈, yic bꞌat yal ebꞌ dꞌa ebꞌ icha tic: 
Yacꞌocabꞌ svachꞌcꞌolal Jehová dꞌayex yuj tastac vachꞌ ix e cꞌulej yujto ix e muc 
vin̈aj Saúl co reyal. 6 A ticnaic aocabꞌ Jehová tzꞌocꞌ scꞌool dꞌayex, tzex xajanani, 
an̈ejtonaꞌ pax in a in tic, vachꞌ ol vutej in bꞌa dꞌayex yuj tas ix e cꞌulej chiꞌ. 7 Yuj 
chiꞌ, aqꞌuec eyip, tecꞌan tzeyutej e bꞌa, vachꞌchom ix cham vin̈aj Saúl co reyal chiꞌ, 
palta a masanil ebꞌ yin̈tilal Judá ix in acꞌanoch sreyaloc, xchibꞌat vin̈aj David chiꞌ.

Ochnac oval dꞌa scal Israel yedꞌ Judá
8  Axo ix aji, a vin̈aj Abner yuninal vin̈aj Ner, yajalil masanil ebꞌ soldado 

vin̈aj Saúl, a vin̈ ix icꞌanbꞌat vin̈aj Is-boset yuninal vin̈aj Saúl chiꞌ dꞌa 
Mahanaim. 9 Ataꞌ ix yacꞌcanoch vin̈ sreyaloc juntzan̈ chon̈abꞌ tic: Aton 
Galaad, Gesuri, Jezreel, Efraín, Benjamín yedꞌ juntzan̈xo chon̈abꞌ yic Israel. 
10 A vin̈aj Is-boset chiꞌ, 40 abꞌil sqꞌuinal vin̈ ayic ix och vin̈ reyal dꞌa chon̈abꞌ 
Israel chiꞌ, chabꞌ abꞌil ix yacꞌ reyal chiꞌ vin̈, palta axo ebꞌ yin̈tilal Judá, a vin̈aj 
David ayxo och sreyaloc ebꞌ. 11 Nan̈al svajxaquil abꞌil ix yacꞌ reyal vin̈aj David 
chiꞌ dꞌa ebꞌ yin̈tilal Judá dꞌa chon̈abꞌ Hebrón. 

12  Icha tic ix aj yoch oval. A vin̈aj Abner chiꞌ, ix el vin̈ dꞌa Mahanaim, ix 
bꞌatcan vin̈ dꞌa Gabaón yedꞌ ebꞌ soldado yic vin̈aj Is-boset. 13  Axo vin̈aj Joab 
yuneꞌ ix Sarvia, ix el vin̈ yedꞌ ebꞌ soldado vin̈aj David dꞌa Hebrón, ix schalaj 
sbꞌa vin̈ yedꞌ vin̈aj Abner bꞌaj smolbꞌej sbꞌa a aꞌ dꞌa yic Gabaón. A chabꞌ macan̈ 
ebꞌ soldado chiꞌ, ix cꞌoch ebꞌ dꞌa a aꞌ chiꞌ, junjun macan̈ ebꞌ ix can dꞌa junjun 
scꞌaxepal aꞌ. 14 Yuj chiꞌ ix yal vin̈aj Abner dꞌa vin̈aj Joab chiꞌ icha tic:

—Elocabꞌcot jayvan̈oc ebꞌ vin̈ quelemtac yacꞌ oval dꞌa quichan̈ tic, xchi vin̈.
—Ichocabꞌtaꞌ, xchi vin̈aj Joab chiꞌ.
15 Yuj chiꞌ ix elta ebꞌ vin̈, lajann̈ej sbꞌisul yic junjun ebꞌ vin̈ ix elta, lajchavan̈ 

ebꞌ vin̈ dꞌa yin̈tilal Benjamín ayoch yedꞌ vin̈aj Is-boset chiꞌ, lajchavan̈ pax ebꞌ 

vin̈ yic vin̈aj David chiꞌ ix elta. 16 Junjun ebꞌ vin̈ ix syam sjolom ebꞌ yajcꞌol ebꞌ 
vin̈ chiꞌ, ix stiplanoch qꞌuen yespada ebꞌ vin̈ dꞌa scostil junjun, yuj chiꞌ junn̈ej 
ix aj scham ebꞌ vin̈ smasanil. Yuj chiꞌ “Teclajbꞌail” ix sbꞌiejcan jun lugar chiꞌ, 
a dꞌa yol yic Gabaón chiꞌ ay. 17 A dꞌa jun cꞌu chiꞌ, te nivan ix aj yoch oval yuj 
ebꞌ vin̈. Ix acꞌji ganar vin̈aj Abner yedꞌ ebꞌ soldado yuj ebꞌ soldado vin̈aj David 
chiꞌ.

18  Ataꞌ ayoch oxvan̈ ebꞌ vin̈ yuneꞌ ix Sarvia, aton vin̈aj Joab, vin̈aj Abisai 
yedꞌ vin̈aj Asael. A vin̈aj Asael chiꞌ te jelan sbꞌey vin̈ icha nocꞌ cꞌultaquil chej. 
19 Ix och jin̈an vin̈ dꞌa spatic vin̈aj Abner, majxo yal-laj yel vin̈aj Abner chiꞌ. 
20 Ayic ix yilanbꞌat vin̈ dꞌa spatic, ix yalan vin̈:

—Mato a ach Asael ach chiꞌ, xchi vin̈.
—A in toni, xchi vin̈.
21 Yuj chiꞌ ix yal vin̈aj Abner chiꞌ dꞌa vin̈ icha tic:
—Actej in a pechani, aocabꞌ junoc ebꞌ vin̈ quelem tic tza yamaꞌ, tzicꞌancan 

masanil tastac yedꞌnac, xchi vin̈ dꞌa vin̈.
Palta axo vin̈aj Asael chiꞌ jun, maj yal-laj scꞌol vin̈ syactej spechan vin̈. 22  Ix 

yalanxi vin̈aj Abner chiꞌ dꞌa vin̈ junelxo:
—Actej in a pechani, ¿mato tzin acꞌ val pural yic tzach in milanchamoc? 

Tato icha chiꞌ, ¿tas ol aj in sat in cꞌoch dꞌa yichan̈ vin̈ ucꞌtac aj Joab? xchi vin̈.
23 Palta a vin̈aj Asael chiꞌ, maj yactej vin̈ spechan vin̈, yuj chiꞌ axo yoc slanza 

vin̈aj Abner chiꞌ ix stipcot dꞌa spatic, a val dꞌa scꞌool vin̈aj Asael chiꞌ ix ochi, ix 
cꞌaxpajelcꞌoch teꞌ dꞌa yich spatic vin̈. Ix telvi vin̈, ix cham vin̈. Masanil mach 
scꞌoch dꞌa jun lugar bꞌaj ix cham vin̈ chiꞌ tzꞌoch van ebꞌ yilaꞌ. 24 Axo vin̈aj Joab 
yedꞌ vin̈aj Abisai ix bꞌatn̈ej ebꞌ vin̈ dꞌa spatic vin̈aj Abner chiꞌ. Ayic vanxo yem 
cꞌu, ix cꞌoch ebꞌ vin̈ dꞌa sjolom lum vitz Amma, ay dꞌa yichan̈ Gía, aton bꞌaj 
sbꞌatcan sbꞌeal juntzan̈ tzꞌinan luum dꞌa Gabaón. 25 Ataꞌ ix smolbꞌej sbꞌa ebꞌ 
yin̈tilal Benjamín yedꞌ vin̈aj Abner chiꞌ, junxon̈ej ix yutej sbꞌa ebꞌ smasanil dꞌa 
jun tzalan. 26 Axo vin̈aj Abner chiꞌ ix avaj dꞌa vin̈aj Joab icha tic:

—¿Tom man̈ ol actej a milancham anima tic? ¿Tom max a naꞌ jabꞌoc to an̈ej 
chucal syicꞌcot jun tic dꞌa quibꞌan̈? ¿Janicꞌ ol al dꞌa ebꞌ a soldado to tzꞌoch 
vaan ebꞌ spechan ebꞌ yetchon̈abꞌ? xchi vin̈.

27 Ix tacꞌvi vin̈aj Joab chiꞌ icha tic:
—Syil val Dios, qꞌuinaloc maj ach avajoc, ix am on̈ bꞌatn̈ej dꞌa e patic 

masanto dꞌa qꞌuin̈ibꞌalil qꞌuicꞌan, xchi vin̈.
28  Ix lajvi chiꞌ, ix yalan vin̈aj Joab chiꞌ to spuji nocꞌ chꞌaac, yuj chiꞌ ix och 

vaan masanil ebꞌ soldado yic vin̈aj David spechan ebꞌ yic Israel chiꞌ.  29 Axo 
vin̈aj Abner chiꞌ yedꞌ ebꞌ soldado pilan acꞌval ix bꞌey ebꞌ dꞌa span̈anil Arabá, 
ix cꞌaxpajecꞌ ebꞌ dꞌa aꞌ Jordán yedꞌ dꞌa yol yic Bitrón masanto ix cꞌoch ebꞌ dꞌa 
Mahanaim.

30 Axo pax vin̈aj Joab chiꞌ, ix och vaan vin̈ spechan vin̈aj Abner chiꞌ. Ichato 
chiꞌ ix smolbꞌan ebꞌ soldado vin̈ smasanil, ix yavtan slistail ebꞌ vin̈, axo ix aji 
to ay 19 ebꞌ soldado yic vin̈aj David chiꞌ ix chami, ix champax vin̈aj Asael. 
31 Palta axo ebꞌ soldado yic Benjamín yedꞌnac vin̈aj Abner, 360 ebꞌ ix cham 
yuj ebꞌ soldado yic vin̈aj David chiꞌ.

32  A vin̈aj Joab yedꞌ masanil ebꞌ soldado, pilan acꞌval ix bꞌey ebꞌ, ayxoecꞌ 
ebꞌ dꞌa Hebrón ix qꞌuin̈ibꞌi. Ayic van smeltzaj ebꞌ, ix ecꞌ ebꞌ yicꞌ snivanil vin̈aj 
Asael chiꞌ. A bꞌaj mucan smam vin̈ dꞌa chon̈abꞌ Belén, ataꞌ ix mucji vin̈.

* 3.7 A ebꞌ ix yetbꞌeyum junoc rey schami, scan ebꞌ ix dꞌa yol scꞌabꞌ junocxo acꞌ rey tzꞌochi, 
yuj chiꞌ a vin̈aj Is-boset syacꞌ yovalil dꞌa vin̈aj Abner, to a vin̈aj Abner chiꞌ van snaan tas tzꞌaj 
yacꞌanoch sbꞌa dꞌa reyal. 

3  1 A ebꞌ soldado ayoch yedꞌ vin̈ yuninal vin̈aj Saúl chiꞌ, najtil ix yacꞌ oval 
ebꞌ yedꞌ ebꞌ ayoch yedꞌ vin̈aj David, palta jabꞌjabꞌil ix el yip ebꞌ, axo pax 

ebꞌ yic vin̈aj David chiꞌ ix te tecꞌcꞌaj ebꞌ.

A ebꞌ yuninal vin̈aj David 
(1Cr 3.1‑4)

2-5 A ebꞌ yuninal vin̈aj David ix alji dꞌa Hebrón, aton sbꞌi ebꞌ tic dꞌa stzolal: 
Vin̈aj Amnón yuneꞌ ix Ahinoam aj Jezreel, vin̈aj Quileab, yuneꞌ ix Abigail, 
ix yetbꞌeyumcan vin̈aj xilbꞌa Nabal, aj Carmel, vin̈aj Absalón yuneꞌ ix Maaca 
yisil vin̈aj Talmai sreyal Gesur, vin̈aj Adonías yuneꞌ ix Haguit, vin̈aj Sefatías 
yuneꞌ ix Abital yedꞌ vin̈aj Itream yuneꞌ ix Egla. Aton sbꞌi ebꞌ ix yetbꞌeyum 
vin̈aj David tic yedꞌ ebꞌ yuninal ix alji ayic ayecꞌ vin̈ dꞌa Hebrón.

Ochnac vin̈aj Abner yedꞌ vin̈aj David
6  Ayic ayn̈ej och oval dꞌa scal ebꞌ yic vin̈aj David yedꞌ ebꞌ ayoch yedꞌ ebꞌ 

yin̈tilal vin̈aj Saúl, axo vin̈aj Abner chiꞌ ix ste iqꞌuej yipoc vin̈ dꞌa scal ebꞌ yic 
vin̈aj Saúl chiꞌ. 7 A vin̈aj Saúl chiꞌ, aycan jun ix yetbꞌeyum vin̈ scuchan Rizpa, 
yisil vin̈aj Aja. Ay jun cꞌu ix yal vin̈aj Is-boset dꞌa vin̈aj Abner chiꞌ:

—¿Tas yuj ix ach vay yedꞌ ix yetbꞌeyumcan vin̈ in mam? xchi vin̈ dꞌa vin̈. * 
8  Yujto ix yal jun chiꞌ vin̈aj Is-boset chiꞌ dꞌa vin̈aj Abner chiꞌ, yuj chiꞌ ix te cot 
yoval vin̈, ix yalan vin̈ icha tic:

—¿Tom tzꞌiꞌ in tzilaꞌ, tocval van vacꞌanoch in bꞌa yedꞌ ebꞌ ajcꞌol yic Judá tic? A in 
tic, te vachꞌn̈ej ix vutej in bꞌa dꞌa ebꞌ ayto yuj sbꞌa yedꞌ vin̈ a mam yedꞌ dꞌa ebꞌ vachꞌ 
yacꞌan yedꞌ vin̈, maj ach vacꞌpaxoch dꞌa yol scꞌabꞌ vin̈aj David, axo ticnaic tzacꞌan 
yovalil dꞌayin yuj jun ix ix chiꞌ. 9-10 A Jehová ix yacꞌ stiꞌ dꞌa vin̈aj David to tzꞌicꞌjiecꞌ 
opisio dꞌa vin̈aj Saúl yedꞌ pax dꞌa ebꞌ yin̈tilal, tzꞌochcan vin̈aj David chiꞌ reyal dꞌa 
Israel yedꞌ dꞌa Judá, scotn̈ej dꞌa chon̈abꞌ Dan masanto dꞌa Beerseba. Cotocabꞌ yoval 
scꞌol Jehová dꞌa vibꞌan̈ tato max vacꞌ vip yelcꞌoch tas ix yal chiꞌ, xchi vin̈.

11 Majxo yal-laj yalan junoc bꞌelan̈ lolonel vin̈aj Is-boset dꞌa vin̈aj Abner 
chiꞌ, yujto xivnac vin̈ dꞌa vin̈. 12  Ix lajvi chiꞌ, ix schecanbꞌat juntzan̈ schecabꞌ 
vin̈aj Abner chiꞌ yal dꞌa vin̈aj David icha tic: ¿Tom man̈oc in ay vopisio dꞌa 
yibꞌan̈ jun chon̈abꞌ tic? A ticnaic co bꞌo junoc co trato yic tzin och edꞌoc, yic 
vachꞌ masanil ebꞌ quetchon̈abꞌ tzꞌoch ebꞌ edꞌoc, xchibꞌat vin̈.

13  Ix yalan vin̈aj David chiꞌ: Syal in bꞌoan in trato chiꞌ edꞌoc, palta 
ay jun tas yovalil tzojtaquejeli: Max yal-laj a javi dꞌa vichan̈ tato man̈ 
edꞌnacoc ix vetbꞌeyum, ix Mical yisilcan vin̈aj xilbꞌa Saúl, xchibꞌat vin̈. 14 Ix 
schecanpaxbꞌat ebꞌ schecabꞌ vin̈aj David chiꞌ dꞌa vin̈aj Is-boset, ix yalan vin̈ 
icha tic: Acꞌcot ix Mical, ix vetbꞌeyum, aton ix vicꞌnac yic vacꞌannac jun ciento 
sjolom svinaquil ebꞌ vin̈ filisteo yuj stojoloc ix dꞌa vin̈ smam, xchibꞌat vin̈.

15 Yuj chiꞌ ix yal vin̈aj Is-boset chiꞌ to tzꞌicꞌjiecꞌ ix dꞌa vin̈ yetbꞌeyum, aton 
vin̈aj Paltiel, yuninal vin̈aj Lais. 16 A vin̈aj Paltiel chiꞌ, ix bꞌat tzacꞌan vin̈ yuj 
ix, ix och ijan vin̈ yoqꞌui, masanto ix cꞌoch vin̈ dꞌa Bahurim. Ataꞌ ix yal vin̈aj 
Abner chiꞌ dꞌa vin̈ to smeltzaj vin̈, yuj chiꞌ ix meltzajcan vin̈.

17 Yacbꞌan chiꞌ, ix laj lolon vin̈aj Abner yedꞌ ebꞌ yichamtac vinaquil Israel, 
ix yalan vin̈ dꞌa ebꞌ icha tic: Ayxo stiempoal ix e naꞌ a ex tic to a vin̈aj David 
tzꞌoch e reyaloc. 18  A ticnaic jun, toxo ix cꞌoch stiempoal yic tzꞌoch vin̈, yujto 
yalnaccan Jehová yuj vin̈ schecabꞌ chiꞌ, to a vin̈ ol colan schon̈abꞌ dꞌa yol 
scꞌabꞌ ebꞌ filisteo yedꞌ dꞌa yol scꞌabꞌ masanil juntzan̈ ebꞌ ayoch ajcꞌolal dꞌayon̈, 
xchi vin̈.

19 Ix lolonpax vin̈ yedꞌ masanil ebꞌ yetchon̈abꞌ aj Benjamín, ix lajvi chiꞌ, ix 
bꞌat vin̈ dꞌa Hebrón yic slolon vin̈ yedꞌ vin̈aj David yuj tas ix yal ebꞌ yetisraelal 
ebꞌ yedꞌ tas ix yal masanil ebꞌ yetchon̈abꞌ ebꞌ aj Benjamín chiꞌ. 20 Ix cꞌoch vin̈ 
yedꞌ 20 ebꞌ soldado dꞌa Hebrón bꞌaj ayecꞌ vin̈aj David chiꞌ. Ix schecan bꞌojoc 
jun nivan vael vin̈aj David chiꞌ yuj vin̈aj Abner yedꞌ pax yuj ebꞌ ajun yedꞌ vin̈. 
21 Ix lajvi chiꞌ, ix yalan vin̈aj Abner chiꞌ dꞌa vin̈aj David chiꞌ icha tic:

—A ticnaic mamin rey, yovalil tzin bꞌat in molbꞌej masanil ebꞌ quetisraelal, 
yic sbꞌoan junoc trato ebꞌ edꞌoc, icha val chiꞌ ol aj acꞌan reyal icha val tas tza 
nibꞌej, xchi vin̈.

—Ixic an, xchi vin̈aj David chiꞌ. Ix lajvi chiꞌ, ix yalancan quilcobꞌa vin̈aj 
Abner chiꞌ, ix bꞌat vin̈ dꞌa tzalajcꞌolal.

A schamel vin̈aj Abner
22-23 Ato val sbꞌat vin̈aj Abner chiꞌ, ix cꞌoch vin̈aj Joab yedꞌ ebꞌ soldado vin̈aj 

David, spetoj ebꞌ dꞌa oval. Te tzijtum tastac yedꞌnac ebꞌ, aton tas ix laj yiqꞌuecꞌ 
ebꞌ dꞌa ebꞌ yajcꞌool. Ayic ix cꞌoch vin̈aj Joab yedꞌ masanil ebꞌ soldado ajun 
yedꞌoc, ix alji dꞌa vin̈ to a vin̈aj Abner chiꞌ, ix ulecꞌ vin̈ lolonel yedꞌ vin̈ rey 
chiꞌ, toxo ix meltzaj vin̈ dꞌa tzalajcꞌolal. 24 Ix lajvi chiꞌ, ix bꞌat vin̈aj Joab chiꞌ 
dꞌa vin̈ rey chiꞌ, ix yalan vin̈:

—Mamin rey, ¿tas yuj icha chiꞌ ix a cꞌulej? Yujto a vin̈aj Abner ix ulecꞌ 
dꞌayach, ix a chaanxibꞌat vin̈ dꞌa tzalajcꞌolal. 25 Mamin rey ¿tom man̈ ojtacoc 
to a vin̈aj Abner chiꞌ ton̈ej tzul smusej a sat vin̈ yic syil vin̈ tas tza cꞌulej yedꞌ 
tas aji? xchi vin̈.

26 Ixn̈ej lajvi slolon vin̈ yedꞌ vin̈ rey chiꞌ, ix schecan vin̈ bꞌat saychaj vin̈aj 
Abner chiꞌ dꞌa elcꞌaltac, ato bꞌaj ay aꞌ ucꞌbꞌilaꞌ yic Sira, ataꞌ ix meltzaj vin̈ yuj 
ebꞌ, palta man̈ yojtacoclaj vin̈aj David chiꞌ tas yaji. 27 Ayic ix jax vin̈aj Abner 
chiꞌ dꞌa Hebrón, axo vin̈aj Joab chiꞌ ix chaan vin̈ sjavi dꞌa spatiquel chon̈abꞌ 
chiꞌ, ix icꞌjibꞌat vin̈ yuj vin̈ dꞌa stzꞌeybꞌat stiꞌ jun chon̈abꞌ chiꞌ, yic slolon ebꞌ vin̈ 
taꞌ schꞌocoj. Ataꞌ ix stipoch yespada vin̈aj Joab chiꞌ dꞌa scꞌol vin̈, ix cham vin̈, 
yic syacꞌanecꞌ spac vin̈ yucꞌtac vin̈aj Joab chiꞌ. 28  Ayic ix yabꞌan jun chiꞌ vin̈aj 
David, ix yalan vin̈: Syil Jehová to a in tic yedꞌ masanil ebꞌ in checabꞌ malaj 
calan quic dꞌa schamel vin̈aj Abner chiꞌ. 29 Cotocabꞌcan jun tic dꞌa yibꞌan̈ vin̈aj 
Joab yedꞌ dꞌa yibꞌan̈ ebꞌ yin̈tilal vin̈ yedꞌ ebꞌ scꞌabꞌ yoc. A dꞌa scal ebꞌ, ayocabꞌ 
mach ol yabꞌ syail yuj tas tzꞌel dꞌa snivanil, ayocabꞌ mach ol penaayax yuj 
lepra, ayocabꞌpax mach tzꞌem sbꞌeyi, ayocabꞌ mach smiljichamoc yedꞌ mach 
scham yuj vejel, xchi vin̈ rey chiꞌ.

30 A vin̈aj Joab chiꞌ yedꞌ vin̈aj Abisai ix milancham vin̈aj Abner chiꞌ, yujto 
ayic ix och oval dꞌa Gabaón, a vin̈aj Abner chiꞌ ix milancham vin̈aj Asael, vin̈ 
yucꞌtac ebꞌ vin̈.

31 Ix lajvi chiꞌ, ix yalan vin̈ rey dꞌa vin̈aj Joab chiꞌ yedꞌ dꞌa masanil ebꞌ ajun 
yedꞌ vin̈ to sn̈icꞌchitejel spichul ebꞌ, yic tzꞌoch ebꞌ dꞌa cuscꞌolal yuj schamel 

vin̈aj Abner chiꞌ. Ix och tzacꞌan vin̈ rey chiꞌ dꞌa spatic mach ix bꞌachanbꞌat 
snivanil vin̈ chiꞌ. 32  A dꞌa Hebrón ix smuc snivanil vin̈ chiꞌ ebꞌ. Ix ocꞌ vin̈ rey 
chiꞌ bꞌaj ix mucchaj vin̈aj Abner chiꞌ, ix ocꞌpax masanil ebꞌ anima ajun yedꞌ 
vin̈. 33  Yuj chiꞌ ix sbꞌitej jun bꞌit yic cuscꞌolal vin̈ rey chiꞌ:

Ach Abner ¿tas yuj icha chiꞌ ix aj a chami? Icha tzꞌaj scham ebꞌ scꞌulan 
chucal ix aj a chami.

 34 Tocval tzecꞌbꞌil a cꞌabꞌ, ma tzecꞌbꞌil oc dꞌa qꞌuen cadena. Icha val tzꞌaj 
scham junoc mach dꞌa yol scꞌabꞌ ebꞌ anima te chuc sbꞌeybꞌal, icha chiꞌ 
ix aj a chami, xchi vin̈aj David chiꞌ.

Axo ebꞌ anima chiꞌ, ix ocꞌpax ebꞌ yuj schamel vin̈aj Abner chiꞌ. 35 Ix lajvi 
chiꞌ, ix yalan ebꞌ dꞌa vin̈aj David chiꞌ to sva jabꞌoc vin̈ yacbꞌan manto em cꞌu, 
palta ix yacꞌ stiꞌ vin̈ dꞌa yichan̈ Dios:

—Aocabꞌ Dios tzꞌacꞌanoch yaelal dꞌa vibꞌan̈ tato svabꞌlej jabꞌoc vael ma junocxo 
tasi ayic manto em cꞌu, xchi vin̈. 36 Masanil anima ayecꞌ taꞌ, ix nachajel jun chiꞌ 
yuj ebꞌ, ix scha val scꞌol ebꞌ, yujto masanil tas scꞌulej vin̈aj David chiꞌ scha scꞌol 
ebꞌ anima smasanil. 37 A dꞌa jun cꞌu chiꞌ, ix nachajel yuj ebꞌ israel chiꞌ smasanil to 
a vin̈aj rey David chiꞌ, man̈ locanoclaj vin̈ dꞌa schamel vin̈aj Abner chiꞌ.

38  Ix lajvi chiꞌ, ix yalan vin̈ rey chiꞌ dꞌa masanil ebꞌ schecabꞌ:
—Ojtaquejequeli to a ticnaic ix cham jun vin̈ sat yajal dꞌa co cal a on̈ israel 

on̈ tic. 39 Yuj chiꞌ vachꞌchom a Dios ix in sicꞌanoch reyal, palta ste el vip svabꞌ 
yuj schuc spensaril ebꞌ vin̈ yuneꞌ ix Sarvia. Aocabꞌ Jehová ol acꞌan spac dꞌa 
jun mach ix cꞌulan chucal tic, xchi vin̈.

A schamel vin̈aj Is-boset

4  1 Ayic ix yabꞌan vin̈aj Is-boset yuninal vin̈aj Saúl to toxo ix cham vin̈aj 
Abner dꞌa Hebrón, ix te xiv vin̈. Ix te somchajpaxqꞌue masanil ebꞌ 

yetisraelal vin̈ yedꞌoc. 2  Ay chavan̈ ebꞌ vin̈ schecabꞌ vin̈aj Is-boset chiꞌ, yajal 
yaj ebꞌ vin̈ dꞌa jun n̈ilan̈ ebꞌ soldado elcꞌum. Ay jun vin̈ scuch Baana, axo 
junxo vin̈ scuch Recab. A vin̈aj Rimón cajan dꞌa Beerot dꞌa slacꞌanil bꞌaj tzꞌecꞌ 
smacbꞌen ebꞌ yic Benjamín ay yuninal ebꞌ vin̈. (A ebꞌ yin̈tilal ebꞌ anima cajan 
dꞌa Beerot chiꞌ, yin̈tilal ebꞌ vin̈aj Benjamín. 3 An̈ejto bꞌatnaccan ebꞌ dꞌa Gitaim, 
ton̈ej comon ayecꞌ ebꞌ taꞌ, icha chꞌoc chon̈abꞌil yaj ebꞌ.)

4  (A vin̈aj Jonatán yuninal vin̈aj Saúl ay jun yuninal vin̈ cannac scuch 
Mefi-boset. A jun vin̈ chiꞌ, man̈ vachꞌoc yoc vin̈ schabꞌil, yujto ayic oyeꞌanto 
abꞌil sqꞌuinal vin̈, ix javi yabꞌixal tas ix uji dꞌa Jezreel to toxo ix cham vin̈aj 
Saúl yedꞌ vin̈aj Jonatán. Yuj chiꞌ ix cheljibꞌat vin̈ yuj jun ix tzꞌilan qꞌuibꞌoc, ix 
bꞌat ebꞌ elelal yalani. Yujto ix spil yip ix yeli, ix yactanel vin̈ ix, yuj chiꞌ icha 
chiꞌ ix aj yixtaxcan yoc vin̈ chiꞌ.)

5 Axo ix aji to a vin̈aj Recab yedꞌ vin̈aj Baana chiꞌ, ix bꞌat ebꞌ vin̈ dꞌa spat 
vin̈aj Is-boset ayic te ov cꞌacꞌ dꞌa chimcꞌualil. Vaynac vin̈ dꞌa schꞌat yic syicꞌ 
jabꞌoc yip. 6  Axo ix stan̈vumal spuertail spat vin̈, van schayvi trigo ix, ix 
vaybꞌat ix. Val dꞌa jun rato chiꞌ, ix och lemnaj vin̈aj Recab yedꞌ vin̈ yucꞌtac chiꞌ 
bꞌaj vaynac vin̈aj Is-boset chiꞌ, malaj junoc mach ix ilani. 7 Ayic ix och ebꞌ vin̈ 
dꞌa yol pat chiꞌ, ix yilan ebꞌ vin̈ to jichanecꞌ vin̈aj Is-boset chiꞌ svay dꞌa schꞌat. 
Yuj chiꞌ ix steccham vin̈ ebꞌ vin̈, ix xicanel sjolom vin̈ ebꞌ vin̈, ix yicꞌanbꞌat ebꞌ 
vin̈ yedꞌoc. Pilan acꞌval ix bꞌey ebꞌ vin̈ bꞌaj sbꞌat sbꞌeal Arabá 8  yic sbꞌat yacꞌan 
ebꞌ vin̈ dꞌa vin̈aj rey David dꞌa Hebrón. Ix yalan ebꞌ vin̈ dꞌa vin̈ icha tic:

—Mamin rey, ix quicꞌcot sjolom vin̈aj Is-boset yuninal vin̈aj Saúl, vin̈ 
ochnac ajcꞌolal dꞌayach, snibꞌejnac vin̈ ach smilchamoc. Palta a ticnaic ix el 
dꞌa scꞌol Jehová yic tza pacan a bꞌa dꞌa vin̈aj Saúl yedꞌ dꞌa yin̈tilal, xchi ebꞌ 
vin̈.

9 Ix tacꞌvi vin̈aj rey David chiꞌ dꞌa ebꞌ vin̈ icha tic:
—Syil Jehová, aton ix in colanel dꞌa masanil tas ay smay ix ja dꞌa vibꞌan̈ 

10 to ayic ix javi jun vin̈ vinac dꞌa Siclag yic ix yicꞌancot vachꞌ abꞌix vin̈ dꞌayin 
yalani, yuj schamel vin̈aj Saúl, ix vacꞌan yamjoc vin̈, ix vacꞌan miljoccham 
vin̈. Aton spac chiꞌ ix vacꞌ dꞌa vin̈ yuj jun vachꞌ abꞌix ix yicꞌcot chiꞌ dꞌayin. 
11 Ocxom val dꞌayex a ex tic, smoj ton val svacꞌ spac dꞌayex, yujto ix e 
milcham vin̈ vinac malaj smul yacbꞌan vaynac vin̈ dꞌa spat. Yuj chiꞌ ol ex 
in satel dꞌa yolyibꞌan̈qꞌuinal tic. Man̈xa bꞌaqꞌuin̈ ol ex bꞌinaj jabꞌoc, xchi vin̈.

12  Ix lajvi chiꞌ, ix schecan vin̈ rey chiꞌ miljicham ebꞌ vin̈. Ix xicjiel scꞌabꞌ ebꞌ 
vin̈ yedꞌ yoc yuj ebꞌ soldado, ix qꞌue locan snivanil ebꞌ vin̈ bꞌaj ay yedꞌtal a 
aꞌ dꞌa Hebrón chiꞌ. Axo sjolom vin̈aj Is-boset chiꞌ, ix yicꞌbꞌat ebꞌ soldado, ix 
smucan ebꞌ bꞌaj mucan vin̈aj Abner, dꞌa Hebrón chiꞌ.

Ochnac vin̈aj David sreyaloc Israel yedꞌ Judá 
(1Cr 11.1‑3)

5  1 Ix lajvi chiꞌ, ix javi masanil ebꞌ yin̈tilal Israel dꞌa vin̈aj David dꞌa 
Hebrón. Ix yalan ebꞌ dꞌa vin̈ icha tic: A on̈ tic te ayto cuj co bꞌa edꞌoc. 

2  Dꞌa yalan̈taxo ayic aytooch vin̈aj Saúl co reyaloc, a ach on̈ a cuchbꞌejnac dꞌa 
oval. An̈ejaꞌ pax Jehová alannac dꞌayach to a ach ol on̈ a cuchbꞌej yedꞌ och 
co reyaloc, xchi ebꞌ.

3  Yacbꞌan ayecꞌ ebꞌ taꞌ, axo ebꞌ yichamtac vinaquil chon̈abꞌ Israel ix lolon 
yedꞌ vin̈aj David chiꞌ yic sbꞌoancan strato vin̈ yedꞌ ebꞌ dꞌa yichan̈ Jehová. Ix 
lajvi chiꞌ, ix acꞌjicanqꞌue aceite dꞌa sjolom vin̈ yic sicꞌjicanoch vin̈ sreyaloc 
masanil ebꞌ israel. 4 Ayic ix schaanel yich vin̈ yacꞌan reyal, 30 abꞌil sqꞌuinal 
vin̈. 40 abꞌil ix yacꞌ reyal chiꞌ vin̈. 5 Nan̈al svajxaquil abꞌil ix yacꞌ reyal vin̈ 
dꞌa yibꞌan̈ ebꞌ aj Judá dꞌa Hebrón. Ix lajvi chiꞌ, 33 abꞌil ix yacꞌ reyal vin̈ dꞌa 
masanil ebꞌ israel yedꞌ dꞌa ebꞌ aj Judá dꞌa Jerusalén.

Ix yacꞌ ganar chon̈abꞌ Sion vin̈aj David 
(1Cr 11.4‑9)

6  Ay jun cꞌu ix bꞌat vin̈aj rey David chiꞌ yedꞌ ebꞌ soldado yacꞌ oval yedꞌ 
ebꞌ jebuseo ay dꞌa Jerusalén. Ix snaꞌ ebꞌ jebuseo chiꞌ to max yal-laj yoch 
vin̈aj David chiꞌ dꞌa yol schon̈abꞌ ebꞌ chiꞌ, yuj chiꞌ ix yal ebꞌ dꞌa vin̈ icha tic: 
Cꞌocbꞌiln̈ej ebꞌ max uji yilani yedꞌ ebꞌ tzꞌem sbꞌeyi, a ebꞌ max ach chaan ochta 
dꞌa tic, xchi ebꞌ. 7 Vachꞌchom icha chiꞌ ix yal ebꞌ, palta ix yacꞌ ganar chon̈abꞌ 
Sion vin̈ rey chiꞌ, yuj chiꞌ schon̈abꞌ vin̈aj David ix sbꞌiejcani. 8  A dꞌa jun cꞌu 
chiꞌ, ix yal vin̈aj David dꞌa ebꞌ soldado: A mach sbꞌabꞌlajoch yacꞌ oval yedꞌ ebꞌ 
jebuseo tic, ochocabꞌ dꞌa sbꞌe a aꞌ tzꞌochcꞌoch dꞌa yol chon̈abꞌ chiꞌ, smilancham 
masanil ebꞌ max uji yilan yedꞌ ebꞌ tzꞌem sbꞌeyi. A val juntzan̈ ebꞌ chiꞌ, tzin yaj 
ebꞌ, xchi vin̈. Ataꞌ elnaccancot jun lolonel tzꞌalji: A ebꞌ max uji yilani yedꞌ ebꞌ 
tzꞌem sbꞌeyi, max yal-laj yoch ebꞌ dꞌa yol spalacio vin̈ rey, xchi. 9 Ix lajvi chiꞌ, 
ix cajnaj vin̈aj David chiꞌ dꞌa cuartel ay dꞌa jun chon̈abꞌ chiꞌ, ix yacꞌan scuch 
vin̈ Schon̈abꞌ Vin̈aj David, ix laj sbꞌoanqꞌue juntzan̈xo pat vin̈ dꞌa spatictac, ix 

schael yich bꞌaj ix mucchaj jun chꞌolan. 10 A Jehová Dios Yajal dꞌa Smasanil, a 
ayoch yedꞌ vin̈aj David chiꞌ, yuj chiꞌ te nivan ix aj sbꞌinaj vin̈.

A ebꞌ schecabꞌ vin̈aj Hiram dꞌa vin̈aj David 
(1Cr 14.1‑2)

11 A vin̈aj Hiram sreyal Tiro, ix scheccot ebꞌ smunlajvum vin̈ dꞌa vin̈aj 
David, aton ebꞌ n̈icum teꞌ yedꞌ ebꞌ macꞌumpoj qꞌueen, ix yicꞌanpaxcot teꞌ cꞌuteꞌ 
ebꞌ, yic sbꞌoanqꞌue spat vin̈aj David chiꞌ ebꞌ. 12  Icha chiꞌ ix aj snachajel yuj 
vin̈aj David chiꞌ to a Jehová ix acꞌancanoch vin̈ reyal, yic te nivan tzꞌaj sbꞌinaj 
schon̈abꞌ Jehová chiꞌ, yujto te xajan yuuj.

Juntzan̈xo ebꞌ yuninal vin̈aj David 
(1Cr 3.5‑9; 14.3‑7)

13  Ayic ix el vin̈aj David chiꞌ dꞌa Hebrón, ix javi vin̈ dꞌa Jerusalén, ix cajnaj 
vin̈ taꞌ. Ayto juntzan̈xo ebꞌ ix ix, ix yicꞌ vin̈, yuj chiꞌ tzijtumto yal yuninal 
vin̈ ix alji. 14-16 A ebꞌ yuninal vin̈ ix alji dꞌa Jerusalén chiꞌ, aton ebꞌ tic: Vin̈aj 
Samúa, vin̈aj Sobab, vin̈aj Natán, vin̈aj Salomón, vin̈aj Ibhar, vin̈aj Elisúa, 
vin̈aj Nefeg, vin̈aj Jafía, vin̈aj Elisama, vin̈aj Eliada yedꞌ vin̈aj Elifelet.

Ix yacꞌ ganar ebꞌ filisteo vin̈aj David 
(1Cr 14.8‑17)

17 Ayic ix yabꞌan ebꞌ filisteo to toxo ix och vin̈aj David sreyaloc Israel, ix 
cot ebꞌ masanil yacꞌ oval yedꞌ vin̈, palta ayic ix yabꞌan vin̈, ix em vin̈ bꞌaj ay 
juntzan̈ qꞌuen nivac tenam yic vachꞌ syacꞌ oval chiꞌ vin̈. 18  A ebꞌ filisteo chiꞌ 
ix cꞌoch ebꞌ dꞌa span̈anil Refaim, ix sbꞌoanqꞌue scampamento ebꞌ taꞌ. 19 Ix 
scꞌanbꞌan vin̈aj David chiꞌ dꞌa Jehová icha tic:

—¿Tzam yal vacꞌan oval yedꞌ ebꞌ filisteo chiꞌ? ¿Ol am acꞌoch ebꞌ dꞌa yol in 
cꞌabꞌ? xchi vin̈.

Ix tacꞌvi Jehová chiꞌ:
—Ixic, acꞌ oval yedꞌ ebꞌ. A in ol vacꞌoch ebꞌ dꞌa yol a cꞌabꞌ, xchi dꞌa vin̈.
20 Ix cꞌoch vin̈ yedꞌ ebꞌ soldado bꞌaj ayecꞌ ebꞌ filisteo chiꞌ. Ataꞌ ix acꞌji ganar 

ebꞌ yuj vin̈. Yuj chiꞌ ix yal vin̈: A Jehová ix jacanbꞌat jun bꞌe dꞌa vichan̈ dꞌa 
scal ebꞌ vajcꞌol tic, icha val tzꞌaj sbꞌat n̈epnaj junoc aꞌ elumaꞌ, xchi vin̈. Yuj chiꞌ 
Baal-perazim * ix sbꞌiejcan jun lugar chiꞌ. 21 Ayic ix el lemnaj ebꞌ filisteo chiꞌ, 
ix laj yactejcan sdiosal ebꞌ, axo vin̈aj David chiꞌ yedꞌ ebꞌ soldado ix icꞌancoti.

22  Ix jaxpax ebꞌ filisteo chiꞌ dꞌa span̈anil Refaim chiꞌ. 23 Yuj chiꞌ ix scꞌanbꞌejxi 
vin̈aj David chiꞌ dꞌa Jehová. Ix tacꞌvixi Jehová chiꞌ dꞌa vin̈:

—Man̈ ach cꞌoch dꞌa sat ebꞌ, palta to a dꞌa spatictac ebꞌ ol ach cotoc. A bꞌaj 
ay juntzan̈ teꞌ bálsamo tzach coti. 24 Ayic ol abꞌan scꞌan̈ jun icha scꞌan̈ yecꞌ 
anima dꞌa scaltac scꞌabꞌ te teꞌ chiꞌ, elan̈chamel tza yamoch acꞌan oval yedꞌ ebꞌ, 
yujto a jun chiꞌ schꞌoxani to a in ol in bꞌabꞌlaj uuj, yic ol in satanel ebꞌ filisteo 
chiꞌ, xchi Jehová.

25  Ix scꞌanabꞌajej vin̈aj rey David chiꞌ tas ix yal Jehová. Yuj chiꞌ ix yacꞌ 
ganar ebꞌ filisteo chiꞌ vin̈, ix el yich spechan ebꞌ vin̈ dꞌa Geba masanto dꞌa 
Gezer.

A schamel vin̈aj Uza 
(1Cr 13.5‑14)

6  1 Ix smolbꞌanxi ebꞌ soldado vin̈aj David, a ebꞌ te jelan dꞌa scal ebꞌ israel, 
ay 30 mil ebꞌ. 2  Ix bꞌat ebꞌ dꞌa Baala dꞌa yol yic Judá yic bꞌat yicꞌancot 

teꞌ scaxail strato Jehová Dios ebꞌ, aton te caxa bꞌaj sbꞌinaj Jehová Yajal dꞌa 
Smasanil, aton ayecꞌ dꞌa yibꞌan̈ ebꞌ querubín. 3-4 A dꞌa yol spat vin̈aj Abinadab 
ay dꞌa jun tzalan, ataꞌ ayecꞌ te caxa chiꞌ. A dꞌa yibꞌan̈ jun teꞌ carreta acꞌto, ataꞌ 
ix yicꞌcot teꞌ caxa chiꞌ ebꞌ. A ebꞌ yuninal vin̈aj Abinadab, aton vin̈aj Uza yedꞌ 
vin̈aj Ahío, a ebꞌ scuchbꞌan bꞌey nocꞌ vacax n̈erjinac teꞌ carreta bꞌaj ayqꞌue teꞌ 
caxa chiꞌ, a vin̈aj Ahío bꞌabꞌel sbꞌat yuj teꞌ. 5 Axo vin̈aj David yedꞌ masanil ebꞌ 
chon̈abꞌ, val dꞌa smasanil scꞌol ebꞌ ix bꞌitan dꞌa tzalajcꞌolal, ix qꞌue cheneljoc 
ebꞌ dꞌa yichan̈ Jehová van yoch teꞌ arpa yedꞌ salterio, panderas, castañuelas 
yedꞌ platillo. 6 Ayic ix javi ebꞌ yedꞌ scaxail strato Dios dꞌa stecꞌlabꞌ trigo vin̈aj 
Nacón, ijan ix telvi nocꞌ vacax edꞌjinac teꞌ carreta chiꞌ, yuj chiꞌ axo vin̈aj Uza 
chiꞌ ix yaman teꞌ caxa chiꞌ. 7 Yuj chiꞌ ix cot yoval Jehová dꞌa vin̈, yujto ix syam 
teꞌ caxa chiꞌ vin̈. Ataꞌ ix chamcan vin̈ dꞌa stzꞌey teꞌ chiꞌ.

8  Ix cot yoval vin̈aj David chiꞌ yujto ix cham vin̈aj Uza chiꞌ yuj Jehová. Yuj 
chiꞌ Pérez-uza ix sbꞌiejcan jun lugar chiꞌ yuj vin̈. An̈ejaꞌ icha chiꞌ ticnaic. * 
9 A dꞌa jun cꞌu chiꞌ, ix xivcanqꞌue vin̈aj rey David chiꞌ dꞌa Jehová. Yuj chiꞌ ix 
yal vin̈ icha tic: Vachꞌ am maxtzac vicꞌbꞌat teꞌ scaxail strato Jehová tic bꞌaj 
cajan in, xchi vin̈. 10 Majxo yal-laj scꞌol vin̈aj David chiꞌ ix yicꞌcot teꞌ caxa chiꞌ 
dꞌa schon̈abꞌ. Yuj chiꞌ ix yal vin̈ to tzꞌicꞌjibꞌat teꞌ dꞌa spat vin̈aj Obed-edom aj 
Gat. 11 Oxeꞌ ujal ix can teꞌ taꞌ. Ix yacꞌval svachꞌcꞌolal Jehová dꞌa yibꞌan̈ vin̈aj 
Obed-edom chiꞌ yedꞌ ebꞌ cajan yedꞌ vin̈.

Ix javi teꞌ scaxail strato Jehová dꞌa Jerusalén 
(1Cr 15.1–16.6)

12  Ayic ix yabꞌan vin̈aj rey David chiꞌ to yuj teꞌ scaxail strato Jehová, ix yacꞌ 
svachꞌcꞌolal Jehová dꞌa yibꞌan̈ vin̈aj Obed-edom chiꞌ yedꞌ ebꞌ cajan yedꞌ vin̈ 
yedꞌ masanil tastac ay dꞌa vin̈, yuj chiꞌ ix bꞌat yicꞌanxicot teꞌ vin̈aj David chiꞌ. 
Yedꞌ val tzalajcꞌolalil ix yicꞌcot teꞌ vin̈ dꞌa yol schon̈abꞌ. 13  Ayic jay bꞌecanto 
scot ebꞌ edꞌjinac teꞌ caxa chiꞌ, ix yacꞌan jun nocꞌ mam vacax vin̈aj David chiꞌ 
yedꞌ jun nocꞌ quelem vacax bꞌaqꞌuech silabꞌil dꞌa Jehová.

14 Ayoch jun chaleca nabꞌa lino yic sacerdote yuj vin̈aj David chiꞌ, ix qꞌue 
chennaj vin̈ yuj tzalajcꞌolal yedꞌ smasanil scꞌool dꞌa yichan̈ Jehová. 15  Icha 
chiꞌ ix scꞌulej vin̈ yedꞌ masanil chon̈abꞌ Israel. Nivan qꞌuin̈ ix yutej ebꞌ ayic 
ix yicꞌancot teꞌ scaxail trato chiꞌ ebꞌ dꞌa Jerusalén, tzꞌel yav ebꞌ, spuꞌan qꞌuen 
trompeta ebꞌ dꞌa tzalajcꞌolal.

16 Ayic ix javi teꞌ scaxail trato chiꞌ dꞌa schon̈abꞌ vin̈aj David chiꞌ, dꞌan̈anelta 
ix Mical yisilcan vin̈aj Saúl dꞌa sventena. Ix yilan ix to a vin̈aj David chiꞌ sqꞌue 
chennaj vin̈ dꞌa yichan̈ Jehová, yuj chiꞌ ix chabꞌaxqꞌue scꞌol ix dꞌa vin̈.

17 Axo yic ix javi teꞌ scaxail trato chiꞌ yuj ebꞌ, ix sbꞌoanoch teꞌ ebꞌ dꞌa yol jun 
mantiado bꞌobꞌil yuj vin̈aj David chiꞌ. Ix lajvi chiꞌ ix yalan vin̈ to sn̈usjitzꞌa 
silabꞌ yedꞌ pax silabꞌ yic juncꞌolal yedꞌ Jehová. 18  Ayic ix lajvi yacꞌji juntzan̈ 

silabꞌ chiꞌ, ix yalan vachꞌ lolonel vin̈aj David chiꞌ dꞌa yibꞌan̈ chon̈abꞌ Israel dꞌa 
sbꞌi Jehová Yajal dꞌa Smasanil. 19 Ix yacꞌan junjun ixim pan vin̈ yedꞌ jabꞌjabꞌ 
bꞌolbꞌil chibꞌej yedꞌ junjun quechan̈ taquin̈ sat uva dꞌa masanil ebꞌ chon̈abꞌ, 
aton dꞌa ebꞌ vin̈ vinac yedꞌ dꞌa ebꞌ ix ix. Ix lajvi chiꞌ, ix laj pax ebꞌ dꞌa spat.

20 Ayic ix pax vin̈aj rey David chiꞌ dꞌa spat yic syalan vachꞌ lolonel vin̈ dꞌa 
yibꞌan̈ ebꞌ cajan dꞌa spat chiꞌ, ix elta ix Mical chiꞌ scha vin̈, ix yalan ix dꞌa vin̈ 
icha tic:

—A ticnaic ach sreyal chon̈abꞌ Israel, te vachꞌxo val ix utej a chꞌoxanel a 
bꞌa bꞌian. Ix a chꞌoxcꞌabꞌejel a bꞌa dꞌa sat ebꞌ ix schecabꞌ ebꞌ vin̈ etyajalil. Te 
qꞌuixvelal ix utej a bꞌa icha junoc comon anima, xchi ix dꞌa vin̈.

21 Ix tacꞌvi vin̈ icha tic:
—Val yel ix in qꞌue chennaj yuj tzalajcꞌolal dꞌa yichan̈ Jehová, aton ix in 

sicꞌanoch yajaliloc schon̈abꞌ sqꞌuexuloc vin̈ a mam yedꞌ pax sqꞌuexuloc ebꞌ 
a cꞌabꞌ oc. Yuj chiꞌ ol in qꞌuen̈ej chennaj yuj tzalajcꞌolal dꞌa yichan̈ Jehová. 
22  Syalpax in vachꞌ icꞌanemta in bꞌa, svachꞌ el in qꞌuixvelal icha tzal chiꞌ, palta 
a ebꞌ ix ix tzal chiꞌ, nivan ol in ajelcꞌoch dꞌa sat ebꞌ ix, xchi vin̈aj David chiꞌ.

23 A ix Mical chiꞌ, malaj junoc yuneꞌ ix aljinac.

Strato Jehová yedꞌ vin̈aj rey David 
(1Cr 17.1‑27)

7  1 Ayic ix canxon̈ej vin̈aj rey David chiꞌ dꞌa spalacio. Ayic toxo ix yacꞌoch 
juncꞌolal Jehová dꞌa scal ebꞌ israel yedꞌ ebꞌ ajcꞌol yajoch dꞌa ebꞌ, 2  ix yalan 

vin̈ dꞌa vin̈aj Natán schecabꞌ Jehová:
—Tic tzilaꞌ to nabꞌa cꞌuteꞌ ayoch dꞌa in palacio tic, axo pax teꞌ scaxail strato 

Dios jun, a dꞌa yol jun mantiado ayoch teꞌ, xchi vin̈.
3  Yuj chiꞌ ix yal vin̈aj Natán chiꞌ:
—Ujocabꞌ icha tas tza naꞌa, yujto a Jehová ayn̈ejoch edꞌoc, xchi vin̈.
4 A dꞌa jun acꞌval chiꞌ, ix lolon Jehová dꞌa vin̈aj Natán chiꞌ icha tic: 5 Ixic, 

bꞌat al dꞌa vin̈ in checabꞌ vin̈aj David, tzalani to a in Jehová in sval icha 
tic: Man̈oc achlaj ol a bꞌoqꞌue junoc templo bꞌaj ol in aj chiꞌ. 6  Atax yic ix 
vicꞌanelta ebꞌ e mam eyicham dꞌa Egipto masanto ticnaic, malaj bꞌaj ix in aj 
dꞌa yol junoc pat, an̈ej dꞌa yoltac mantiado in eqꞌui. 7 Bꞌajtactil ix in ecꞌn̈ej 
yedꞌ ebꞌ in chon̈abꞌ, malaj bꞌaj ix in cꞌan dꞌa junoc ebꞌ ayoch yajalil chon̈abꞌ 
chiꞌ vuuj, tas yuj max sbꞌo junoc in cajnubꞌ ebꞌ, nabꞌa cꞌuteꞌ tzꞌoch dꞌay, xchi 
Jehová, xa chi dꞌa vin̈ rey chiꞌ. 8  Tzalanpax dꞌa vin̈ icha tic: A in Jehová Yajal 
in dꞌa Smasanil svalaꞌ: A in ix ach viqꞌuel dꞌa tan̈voj calnel, ix ach vacꞌanoch 
yajaloc in chon̈abꞌ Israel. 9 Yaln̈ej bꞌajtil tzach eqꞌui ayinn̈ej och edꞌoc. Ix 
in satel masanil ebꞌ ayoch ajcꞌolal dꞌayach, ol ach vacꞌ bꞌinaj icha ebꞌ nivac 
vinac dꞌa yolyibꞌan̈qꞌuinal tic. 10 An̈ejtonaꞌ ix in siqꞌuelta jun lum tic bꞌaj tzex 
cajnajcan a ex in chon̈abꞌ ex tic. A tic ol ex cann̈ej cajan dꞌa juneln̈ej. Man̈xa 
mach ol ex xibꞌtanoc, man̈xo ol ex tzuntzaj yuj ebꞌ eyajcꞌool icha ix ex yutej 
ebꞌ dꞌa sbꞌabꞌelal, 11 ayic ix vacꞌanoch ebꞌ ix ex cuchbꞌani. A in ol in satel 
masanil ebꞌ eyajcꞌool.

Svacꞌanpax ojtaquejeli to ol vacꞌn̈ejcan opisio dꞌa ebꞌ in̈tilal. 12  Ayic ol lajvoc 
ecꞌ a qꞌuinal, ayic mucbꞌil achxo, ol vacꞌoch junoc uninal reyal a qꞌuexuloc, 
tecꞌtecꞌ val ol vutej yopisio chiꞌ. 13 Aꞌ ol bꞌoanqꞌue in cajnubꞌ bꞌaj ol in bꞌinajoc. 
Ol vacꞌann̈ejcan yopisio chiꞌ dꞌa ebꞌ yin̈tilal dꞌa masanil tiempo. 14  A in ol 

in och smamoc, axo ol och vuninaloc. Tato ay bꞌaj ol och spitalil dꞌayin, ol 
vacꞌoch syaelal icha syutej junoc mamabꞌil smacꞌan yuninal. 15  Palta man̈ 
jabꞌoc ol vactejcan in xajanani, man̈ ichaoc vutejnac vactancan in xajanan 
vin̈aj Saúl, vicꞌnaquel vin̈ dꞌa yopisio, yic ach och sqꞌuexuloc vin̈. 16  A in ol 
vacꞌn̈ejcan opisio tic dꞌa ebꞌ in̈tilal dꞌa masanil tiempo, xchi Jehová, xa chi dꞌa 
vin̈, xchi dꞌa vin̈aj Natán chiꞌ.

17 Icha ix aj yalan Jehová, icha val chiꞌ ix aj yalan vin̈aj Natán dꞌa vin̈aj rey 
David chiꞌ.

A slesal vin̈aj David 
(1Cr 17.16‑27)

18  Yuj chiꞌ ix och vin̈aj David chiꞌ dꞌa yichan̈ Jehová, ix em cꞌojan vin̈ 
ix lesalvi vin̈, ix yalan vin̈ icha tic: Mamin Jehová Vajalil, ¿tas val jabꞌoc 
velcꞌoch yedꞌ ebꞌ in mam vicham, yuj chiꞌ ix acꞌ jun nivan opisio tic dꞌayin? 
19 Mamin Jehová, tas val vaj a in tic dꞌayach yuj chiꞌ ix alaꞌ tas ol aj yelcꞌoch 
vin̈tilal dꞌa bꞌaqꞌuin̈. A tas tzutej a bꞌa tic dꞌayin, man̈ ichaoc chiꞌ syutej sbꞌa 
ebꞌ anima. 20  Mamin Jehová Vajalil, man̈xa tas syal valan dꞌayach. A ach 
tic ojtac tas yaj in pensar a in a checabꞌ in tic. 21 Masanil juntzan̈ lolonel 
satubꞌtac tic, a ach ix acꞌ vojtaquejeli, icha tas ix el dꞌa a cꞌool. 22  Mamin 
Jehová, malaj junocxo mach lajan edꞌoc. A achn̈ej toni, malaj junocxo dios 
scabꞌ specal icha ach tic. 23  A pax a chon̈abꞌ Israel tic jun, malaj junocxo 
chon̈abꞌ lajan yedꞌoc. Yujto axon̈ej jun chon̈abꞌ tic dꞌa sat lum tic ix a colcanel 
dꞌa yol scꞌabꞌ ebꞌ ajcꞌool yic tzꞌochcan a chon̈abꞌoc. Yedꞌ a poder yedꞌ tastac 
satubꞌtac a bꞌonac, icꞌnaquelta ebꞌ co mam quicham dꞌa Egipto, a satannaquel 
juntzan̈ chon̈abꞌ yedꞌ sdiosal dꞌa yichan̈ ebꞌ yic nivan tzꞌajelcꞌoch a bꞌi. 24 Yujto 
a ach ix on̈ acꞌoch a chon̈abꞌoc dꞌa juneln̈ej, yuj chiꞌ a ach ix ach ochcan co 
Diosaloc.

25 Mamin Jehová, a ticnaic jun, elocabꞌcꞌoch tas ix al dꞌayin a in a checabꞌ 
in tic yedꞌ dꞌa masanil vin̈tilal. Ichocabꞌ chiꞌ tzꞌaj yelcꞌoch tas ix alaꞌ, 26  yic 
vachꞌ tzach bꞌinaj dꞌa masanil tiempo, yic ol yal ebꞌ anima to a ach Jehová 
Dios ach, Yajal ach dꞌa yibꞌan̈ Smasanil, a achton co Diosal ach a on̈ israel on̈ 
tic. An̈ejaꞌ icha chiꞌ ol aj yochn̈ej vin̈tilal reyal dꞌa ichan̈. 27 Mamin Jehová, 
Yajal ach dꞌa Smasanil, co Diosal ach, a ach val tzacꞌ vojtaquejeli to ol ochcan 
vin̈tilal dꞌa yajalil. Yuj chiꞌ tzin tecꞌbꞌej in bꞌa in cꞌanan jun tic dꞌayach. 28  A 
ach tic Mamin Jehová, Dios ach, a tas tzalaꞌ yeln̈ej, yelxo val te vachꞌ tas ix 
acꞌ a tiꞌ acꞌan dꞌayin. 29 Elocabꞌ dꞌa a cꞌool acꞌan a vachꞌcꞌolal dꞌa vin̈tilal yic 
stecꞌbꞌejn̈ej sbꞌa ebꞌ dꞌa ichan̈. Mamin Jehová, a ach ix alcan jun tic, yuj chiꞌ 
a yuj a vachꞌcꞌolal, vachꞌ ol ajcan vin̈tilal dꞌa masanil tiempo, xchi vin̈ dꞌa 
Jehová chiꞌ.

Yacꞌnac ganar juntzan̈ oval vin̈aj David 
(1Cr 18.1‑13)

8  1 A vin̈aj rey David yedꞌ ebꞌ soldado ix yacꞌ ganar ebꞌ filisteo ebꞌ, yuj chiꞌ 
ix can ebꞌ dꞌa yalan̈ smandar vin̈. 2  Ix acꞌjipax ganar ebꞌ moabita yuj 

vin̈. Ix schecanem latzꞌan ebꞌ vin̈ smasanil dꞌa sat luum, ix yechtan ebꞌ vin̈ 
yedꞌ jun chꞌan̈ chꞌan̈. A jantac mach scan dꞌa yol chabꞌ chꞌan̈il, schami, axo 
mach scan dꞌa yol yic yoxil chꞌan̈il jun, max chamlaj. Icha chiꞌ ix aj scan ebꞌ 

moabita chiꞌ dꞌa yalan̈ smandar vin̈aj rey David chiꞌ. Ix checji yacꞌ tumin ebꞌ 
dꞌa junjun abꞌil yuj vin̈.

3 An̈ejaꞌ vin̈aj rey David chiꞌ ix acꞌan ganar vin̈aj Hadad-ezer, ayic van sbꞌat 
vin̈ stocꞌxicanecꞌ smacbꞌen bꞌaj ay aꞌ nivan Éufrates. A vin̈aj Hadad-ezer chiꞌ 
yuninal vin̈ vin̈aj Rehob sreyal Soba. 4 A vin̈aj rey David chiꞌ ix yaman mil 
700 ebꞌ soldado vin̈aj Hadad-ezer chiꞌ, aton ebꞌ ayqꞌue dꞌa yibꞌan̈ chej yedꞌ 
20 mil ebꞌ sbꞌey dꞌa yoc. Ix yicꞌanbꞌat ebꞌ vin̈ dꞌa preso. Ix stzepan schꞌan̈al 
yoc nocꞌ chej edꞌjinac carruaje chiꞌ vin̈, axon̈ej nocꞌ sn̈eran 100 carruaje ix 
yactejcan vin̈.

5 Ix lajvi chiꞌ, ix javi ebꞌ sirio ay dꞌa yol yic Damasco yic scolvaj yedꞌ vin̈aj 
Hadad-ezer chiꞌ, palta ix acꞌjipax ganar ebꞌ yuj vin̈aj rey David chiꞌ, 22 mil 
ebꞌ ix cham yuj vin̈. 6 Elan̈chamel ix yacꞌoch ebꞌ soldado vin̈aj rey David chiꞌ 
dꞌa yol yic Damasco chiꞌ, icha chiꞌ ix aj scan ebꞌ sirio chiꞌ dꞌa yalan̈ smandar 
vin̈. Ix checji yacꞌ tumin ebꞌ dꞌa junjun abꞌil. A Jehová ix och yedꞌ vin̈, yuj chiꞌ 
yaln̈ej bꞌaj ix bꞌat vin̈ yacꞌ oval, ix yacꞌn̈ej ganar vin̈.

7 Ix lajvi chiꞌ, ix yicꞌanpaxcanecꞌ juntzan̈ maclabꞌ jul-labꞌ vin̈aj rey David 
chiꞌ dꞌa ebꞌ soldado vin̈aj Hadad-ezer chiꞌ, ayoch oro dꞌay, ix yicꞌancot vin̈ dꞌa 
Jerusalén. 8  An̈ejtonaꞌ te nivan pax qꞌuen bronce ix yicꞌcanecꞌ vin̈ dꞌa chon̈abꞌ 
Beta yedꞌ dꞌa Berotai, aton juntzan̈ chon̈abꞌ chiꞌ ay dꞌa yol smacbꞌen vin̈aj 
Hadad-ezer chiꞌ.

9 Axo pax vin̈aj Toi, sreyal Hamat, ayic ix yabꞌan vin̈ tas ix aj slajviel masanil 
ebꞌ soldado vin̈aj Hadad-ezer yuj vin̈aj David chiꞌ, 10 ix schecanbꞌat jun yuninal 
vin̈ scuchan Joram dꞌa vin̈. Ix yacꞌanpaxbꞌat qꞌuen plata vin̈, qꞌuen oro yedꞌ 
qꞌuen bronce, yuj yacꞌan stzatzil scꞌol vin̈aj David chiꞌ vin̈. Ix yalanpaxbꞌat vachꞌ 
lolonel vin̈ dꞌa vin̈ yujto ix acꞌji ganar vin̈aj Hadad-ezer yuj vin̈, yujto yacꞌnac 
oval vin̈aj Toi chiꞌ yedꞌ vin̈aj Hadad-ezer chiꞌ. 11 A masanil juntzan̈ qꞌuen ix 
schaꞌ vin̈aj David dꞌa vin̈aj Toi chiꞌ, ix yacꞌpax qꞌuen vin̈ dꞌa Jehová yedꞌ qꞌuen 
oro yedꞌ qꞌuen plata cotnac dꞌa juntzan̈xo chon̈abꞌ yacꞌnac ganar vin̈: 12  Aton dꞌa 
Edom, dꞌa Moab, dꞌa ebꞌ amonita, dꞌa ebꞌ filisteo, dꞌa ebꞌ amalecita yedꞌ qꞌuen ix 
yicꞌcanecꞌ vin̈ ayic ix yacꞌan oval vin̈ yedꞌ vin̈aj Hadad-ezer.

13  Ix te bꞌinaj val vin̈aj rey David chiꞌ sicꞌlabꞌil ayic ix meltzajxi vin̈ dꞌa oval 
yedꞌ ebꞌ edomita, 18 mil ebꞌ ix cham yuj vin̈ dꞌa jun Span̈anil Atzꞌam Atzꞌam. 
14 Elan̈chamel ix yacꞌoch ebꞌ soldado vin̈aj David chiꞌ stan̈vej Edom. Masanil 
ebꞌ aj Edom chiꞌ, ix can ebꞌ dꞌa yalan̈ smandar vin̈. A Jehová ix ochn̈ej yedꞌ 
vin̈ dꞌa oval chiꞌ, yuj chiꞌ yaln̈ej bꞌajtil sbꞌat vin̈ yacꞌ oval, syacꞌn̈ej ganar vin̈.

A ebꞌ schecabꞌ vin̈aj rey David 
(2S 20.23‑26; 1Cr 18.14‑17)

15  A vin̈aj David chiꞌ, ix yacꞌ reyal vin̈ dꞌa masanil ebꞌ chon̈abꞌ israel dꞌa 
stojolal yedꞌ dꞌa svachꞌilal. 16 A ebꞌ ix acꞌan yajalil yedꞌ vin̈, aton ebꞌ tic: Vin̈aj 
Joab yuneꞌ ix Sarvia, yajal vin̈ dꞌa ebꞌ soldado smasanil, vin̈aj Josafat yuninal 
vin̈aj Ahilud, tzꞌibꞌum yaj vin̈ dꞌa vin̈ rey chiꞌ. 17 Vin̈aj Sadoc yuninal vin̈aj 
Ahitob yedꞌ vin̈aj Ahimelec yuninal vin̈aj Abiatar, sat sacerdote yaj ebꞌ vin̈. 
Axo vin̈aj Seraías stzꞌibꞌan yabꞌixal tastac scꞌulej vin̈ rey chiꞌ dꞌa stzolal. 18  Axo 
pax vin̈aj Benaía yuninal vin̈aj Joiada, yajal yaj vin̈ dꞌa ebꞌ soldado stan̈van 
vin̈ rey chiꞌ, aton ebꞌ cereteo yedꞌ ebꞌ peleteo, axo ebꞌ yuninal vin̈aj rey David 
chiꞌ, sat yajal yaj ebꞌ.

Svachꞌcꞌolal vin̈aj David dꞌa vin̈aj Mefi-boset

9  1 Ix scꞌanbꞌanecꞌ vin̈aj rey David chiꞌ tato ayto junocxo yin̈tilal vin̈aj Saúl 
ixto cani, yic syacꞌan svachꞌcꞌolal vin̈ dꞌay yuj svachꞌcꞌolal vin̈aj Jonatán 

yacꞌnac dꞌa vin̈.
2  Ay jun vin̈ schecabꞌ vin̈aj Saúl scuch Siba, ix avtajcot vin̈ dꞌa yichan̈ vin̈aj 

rey David chiꞌ. Axo yic ix javi vin̈, ix scꞌanbꞌan vin̈ rey chiꞌ dꞌa vin̈ icha tic:
—¿A ach am tic tza cuch Siba? xchi vin̈ dꞌa vin̈.
—Iꞌ, a in ton mamin rey, xchi vin̈.
3  Ix scꞌanbꞌan vin̈ rey chiꞌ dꞌa vin̈ icha tic:
—¿Man̈xa am val junoc yin̈tilal vin̈aj Saúl ayeqꞌui, yic tzin chꞌox in 

vachꞌcꞌolal dꞌay icha ix vutej vacꞌan in tiꞌ dꞌa yichan̈ Jehová? xchi vin̈.
Ix tacꞌvi vin̈aj Siba chiꞌ:
—Aytocan jun vin̈ yuninal vin̈aj Jonatán, chuclaj yoc vin̈ schabꞌil, xchi 

vin̈.
4 —¿Bꞌajtil ay vin̈? xchi vin̈aj David chiꞌ.
—A dꞌa spat vin̈aj Maquir yuninal vin̈aj Amiel dꞌa Lodebar, ataꞌ ayecꞌ vin̈, 

xchi vin̈aj Siba chiꞌ.
5-6 Ix lajvi chiꞌ, ix yalan vin̈aj rey David chiꞌ to bꞌat icꞌjicot vin̈aj Mefi-boset 

yuninal vin̈aj Jonatán chiꞌ vin̈ yixchiquin vin̈aj Saúl chiꞌ. Ayic ix javi vin̈ dꞌa 
yichan̈ vin̈ rey chiꞌ, ix em n̈ojan vin̈ dꞌa sat luum. Ix yalan vin̈aj David chiꞌ 
dꞌa vin̈ icha tic:

—Mefi-boset, xchi vin̈.
—Tic ayin mamin rey, xchi vin̈.
7 Ix yalan vin̈aj David chiꞌ dꞌa vin̈ icha tic:
—Man̈ ach xivoc, vachꞌ ol vutej in bꞌa dꞌayach yuj bꞌaj xajan yilnac in vin̈aj 

Jonatán vin̈ a mam. Ol vacꞌxican masanil lum sluum vin̈ a mam icham aj Saúl 
dꞌayach. Ol ach van̈ej vedꞌ dꞌa in mexa, xchi vin̈.

8  Ix em n̈ojan vin̈aj Mefi-boset chiꞌ, ix yalan vin̈:
—Mamin rey, ¿tas val yuj tzꞌocꞌ a cꞌol dꞌayin? A in a checabꞌ in tic lajan in 

icha junoc nocꞌ chamnac tzꞌiꞌ, xchi vin̈.
9 Ix avtajxi vin̈aj Siba yuj vin̈ rey chiꞌ, aton vin̈ schecabꞌcan vin̈aj Saúl, ix 

yalan vin̈ dꞌa vin̈ icha tic:
—Tic val svacꞌxican masanil tastac yic vin̈ a patrón yedꞌ yuninal dꞌa vin̈ 

yixchiquin vin̈ tic. 10  A ach tic yedꞌ masanil ebꞌ uninal yedꞌ masanil ebꞌ a 
checabꞌ, ol ex munlaj dꞌa sat lum sluum vin̈ chiꞌ. Masanil tas ol el dꞌa sat 
luum, tza molbꞌej dꞌa yol junoc spatil, yic vachꞌ tzꞌoch yopisio yuj ebꞌ yuninal 
vin̈aj Mefi-boset tic, palta axo vin̈ jun, ol van̈ej vin̈ vedꞌoc, xchi vin̈ rey chiꞌ 
dꞌa vin̈.

Olajun̈van̈ yuninal vin̈aj Siba chiꞌ, 20 ebꞌ schecabꞌ vin̈. 11 Ix tacꞌvi vin̈aj Siba 
chiꞌ dꞌa vin̈ rey chiꞌ icha tic:

—Masanil tas tza chec in cꞌulej tic, ol in cꞌanabꞌajej, xchi vin̈.
A vin̈aj Mefi-boset chiꞌ, junjun cꞌu sva vin̈ yedꞌ vin̈ rey chiꞌ, icha val yuninal 

vin̈ ix yutej vin̈. 12  Ay jun yuninal vin̈aj Mefi-boset chiꞌ yuneto scuchan 
Micaía. Masanil mach ayecꞌ dꞌa spat vin̈aj Siba chiꞌ, schecabꞌ vin̈aj Mefi-boset 
chiꞌ yaj ebꞌ. 13 A vin̈aj Mefi-boset chiꞌ, chuclaj yoc vin̈ schabꞌil, a dꞌa Jerusalén 
ayecꞌ vin̈ yujto ataꞌ sva vin̈ yedꞌ vin̈aj rey David chiꞌ.

Ix acꞌji ganar ebꞌ sirio 
(1Cr 19.1‑19)

10  1 Ayic toxo ix ecꞌ jun tiempoal, ix cham vin̈aj Nahas, sreyal ebꞌ 
amonita, axo vin̈ yuninal vin̈ scuchan Hanún ix ochcan reyal. 2  Ix 

snaꞌ vin̈aj rey David chiꞌ to yovalil schꞌox svachꞌcꞌolal vin̈ dꞌa vin̈aj Hanún 
chiꞌ, yujto schꞌoxnac svachꞌcꞌolal vin̈ smam vin̈ dꞌa vin̈. Yuj chiꞌ ix schecbꞌat 
juntzan̈ schecabꞌ vin̈ dꞌa vin̈aj Hanún chiꞌ yic syacꞌan snivanil scꞌool vin̈ yuj 
schamel smam chiꞌ. Palta ayic ix cꞌoch ebꞌ checabꞌ dꞌa schon̈abꞌ ebꞌ amonita 
chiꞌ, 3  a ebꞌ vin̈ yajal yaj dꞌa chon̈abꞌ chiꞌ, ix yal ebꞌ vin̈ dꞌa vin̈aj Hanún chiꞌ: 
Mamin rey, ¿tom tzacꞌoch dꞌa a cꞌool to nivan yelcꞌoch vin̈ a mam chiꞌ dꞌa yol 
sat vin̈aj rey David chiꞌ, yuj chiꞌ ix scheccot juntzan̈ vinac tic vin̈ yic syacꞌ 
snivanil a cꞌool ebꞌ? Maay. Ix checjicot ebꞌ yuj vin̈ yic tzul yil ebꞌ tas yaj co 
chon̈abꞌ tic, yic tzul satanel ebꞌ, xchi ebꞌ dꞌa vin̈.

4 Yuj chiꞌ, ix schecan vin̈aj Hanún chiꞌ yamjoc ebꞌ schecabꞌ vin̈aj rey David 
chiꞌ, ix joxjiel xil stiꞌ ebꞌ dꞌa jun pacꞌan̈ spacꞌul stiꞌ, ix poljiel yoctac stiꞌ spichul 
ebꞌ masanto ix qꞌueul dꞌa stiꞌ syoop ebꞌ, ix lajvi chiꞌ ix schecan pax ebꞌ vin̈. 
5 Ayic ix yabꞌan vin̈aj rey David chiꞌ tas ix aj ebꞌ, ix checjibꞌat schaumal ebꞌ yuj 
vin̈, yujto te qꞌuixvelal ix utaj ebꞌ, ix alji dꞌa ebꞌ to scan ebꞌ dꞌa Jericó masanto 
sqꞌuibꞌxi xil stiꞌ ebꞌ chiꞌ, ichato chiꞌ syal smeltzaj pax ta ebꞌ.

6 Axo ebꞌ amonita chiꞌ, ix nachajel yuj ebꞌ to chuc ix can ebꞌ dꞌa vin̈aj rey 
David chiꞌ, yuj chiꞌ 20 mil ebꞌ soldado yic Siria dꞌa yol yic Bet-rehob yedꞌ 
dꞌa yol yic Soba ix stup ebꞌ. Ix cotpax mil ebꞌ soldado vin̈ sreyal Maaca yedꞌ 
12 mil ebꞌ soldado aj Is-tob. 7 Axo ix yabꞌan jun chiꞌ vin̈aj rey David chiꞌ, ix 
schecanbꞌat vin̈aj Joab vin̈ yedꞌ ebꞌ soldado chiꞌ. 8  Ix elta ebꞌ amonita chiꞌ dꞌa 
stiꞌ schon̈abꞌ, ix sbꞌoanoch sbꞌa ebꞌ dꞌa oval taꞌ, axo ebꞌ soldado ix tupji yic 
scot yacꞌ oval chiꞌ, najat ix sbꞌopaxem sbꞌa ebꞌ dꞌa stiel chon̈abꞌ chiꞌ. 9 Ayic ix 
yilan vin̈aj Joab chiꞌ to ay jun macan̈ ebꞌ soldado dꞌa yichan̈ vin̈, ay pax junxo 
macan̈ ebꞌ dꞌa spatic vin̈, ix sicꞌanel ebꞌ soldado vin̈, aton ebꞌ te jelan dꞌa oval, 
yic syacꞌan oval ebꞌ yedꞌ ebꞌ sirio chiꞌ. 10 Axo juntzan̈xo ebꞌ soldado, ix yacꞌoch 
vin̈ dꞌa yol scꞌabꞌ vin̈aj Abisai vin̈ yucꞌtac vin̈, yic sbꞌat ebꞌ yacꞌ oval yedꞌ ebꞌ 
amonita chiꞌ. 11 Ix yalan vin̈aj Joab chiꞌ dꞌa vin̈ yucꞌtac chiꞌ icha tic: Tato a ebꞌ 
sirio chiꞌ van in yacꞌan ganar, tzach cot in a coloꞌ. Tato a ebꞌ amonita chiꞌ van 
ach yacꞌan ganar jun, a inxo ol in bꞌat ach in coloꞌ. 12  Cacꞌ quip, co tecꞌbꞌej co 
bꞌa yuj co colan co chon̈abꞌ a on̈ schon̈abꞌ on̈ co Diosal tic. Elocabꞌcꞌoch tas 
vachꞌ snibꞌej Jehová, xchi vin̈aj Joab chiꞌ.

13 Ix lajvi chiꞌ, ix bꞌat vin̈aj Joab chiꞌ yedꞌ ebꞌ soldado yacꞌ oval yedꞌ ebꞌ sirio 
chiꞌ, axo ix aji, ix el lemnaj ebꞌ dꞌa yichan̈ vin̈. 14 Ayic ix yilan ebꞌ amonita to 
toxo ix el lemnaj ebꞌ sirio chiꞌ, ix elpax lemnaj ebꞌ dꞌa yichan̈ vin̈aj Abisai, 
ix och ebꞌ scol sbꞌa dꞌa yol schon̈abꞌ chiꞌ. Yuj chiꞌ ix och vaan vin̈aj Joab chiꞌ 
yacꞌan oval yedꞌ ebꞌ amonita chiꞌ, ix meltzajcot vin̈ dꞌa Jerusalén.

15 Ayic ix yilan ebꞌ sirio chiꞌ to ix acꞌji ganar ebꞌ yuj ebꞌ israel, ix smolbꞌanxi 
sbꞌa ebꞌ. 16 Ix avtajcot ebꞌ sirio chiꞌ yuj vin̈aj rey Hadad-ezer, aton ebꞌ ay dꞌa 
junxo scꞌaxepalecꞌ aꞌ Éufrates, ix cꞌoch ebꞌ dꞌa chon̈abꞌ Helam. A vin̈aj Sobac 
bꞌabꞌel dꞌa yichan̈ ebꞌ, aton vin̈ yajal dꞌa ebꞌ soldado yic vin̈aj rey Hadad-ezer 
chiꞌ. 17 Palta ix alchajpax juntzan̈ tic dꞌa vin̈aj rey David, yuj chiꞌ ix smolbꞌej 
masanil ebꞌ soldado yic Israel vin̈, ix ecꞌ ebꞌ dꞌa scꞌaxepal aꞌ Jordán, ix cꞌoch 

ebꞌ dꞌa Helam. Ataꞌ ix stecꞌbꞌej sbꞌa ebꞌ sirio chiꞌ yacꞌan oval yedꞌ ebꞌ israel 
chiꞌ. 18  Axo ix aji, ix el lemnaj ebꞌ sirio chiꞌ dꞌa yichan̈ vin̈aj rey David chiꞌ 
yedꞌ ebꞌ israel. 40 mil soldado ayqꞌue dꞌa yibꞌan̈ chej yedꞌ pax 700 ebꞌ ayoch 
dꞌa yol carruaje ix smilcham ebꞌ soldado yic Israel chiꞌ. Ix champax vin̈aj 
Sobac yajalil ebꞌ soldado sirio yuj ebꞌ. 19 Ayic ix yilan masanil ebꞌ rey ayoch 
yedꞌ vin̈aj rey Hadad-ezer chiꞌ to toxo ix acꞌji ganar ebꞌ yuj ebꞌ israel chiꞌ, ix 
yacꞌanoch sbꞌa ebꞌ dꞌa juncꞌolal yedꞌ ebꞌ israel chiꞌ, yuj chiꞌ ix canxon̈ej ebꞌ dꞌa 
yalan̈ smandar vin̈aj rey David chiꞌ. Atax taꞌ ix xivcanqꞌue ebꞌ sirio chiꞌ, majxo 
yacꞌxiochlaj sbꞌa ebꞌ scolvaj yedꞌ ebꞌ amonita chiꞌ.

A vin̈aj rey David yedꞌ ix Betsabé

11  1 A dꞌa junxo abꞌil, dꞌa stiempoal sbꞌat ebꞌ rey dꞌa oval, ix checjibꞌat vin̈aj 
Joab yuj vin̈aj rey David yedꞌ masanil ebꞌ yajalil ebꞌ soldado yedꞌ masanil 

ebꞌ soldado israel dꞌa oval. Ix satanel ebꞌ amonita ebꞌ, ix yoyan sbꞌa ebꞌ dꞌa spatic 
chon̈abꞌ Rabá. Maj bꞌatlaj vin̈ rey chiꞌ yedꞌ ebꞌ, ix can vin̈ dꞌa Jerusalén. 2 A dꞌa jun 
yemcꞌualil, ix qꞌue vaan vin̈aj rey David chiꞌ dꞌa sat schꞌat, ix qꞌue vin̈ matzꞌanel 
dꞌa span̈anil yibꞌan̈ spat. Ayic ayecꞌ vin̈ taꞌ, ix yilanbꞌat jun ix ix vin̈, van sbꞌican 
sbꞌa ix, te vachꞌ yilji ix ix yil vin̈. 3 Elan̈chamel ix schecbꞌat vin̈ cꞌanbꞌajecꞌoc mach 
jun ix ix chiꞌ, axo ix alchaj dꞌa vin̈ to a ix Betsabé yisil vin̈aj Eliam, yetbꞌeyum 
vin̈aj Urías heteo. 4 Elan̈chamel ix schecbꞌat schecabꞌ vin̈ yic bꞌat icꞌjoccot ix, ix 
vay vin̈ yedꞌ ix. Ix lajvi chiꞌ, ix sacbꞌitan sbꞌa ix, ix pax ix dꞌa spat.

5 Axo ix aji, ix scuchcanoch yuneꞌ ix, yuj chiꞌ elan̈chamel ix yalbꞌat ix yabꞌ 
vin̈aj rey David chiꞌ. 6 Ayic ix yabꞌan vin̈ icha chiꞌ, ix yalanbꞌat vin̈ dꞌa vin̈aj 
Joab to spaxta vin̈aj Urías chiꞌ dꞌa oval. Ix scꞌanabꞌajan vin̈aj Joab tas ix 
yal vin̈ chiꞌ. 7 Axo ix javi vin̈aj Urías schꞌox sbꞌa dꞌa yichan̈ vin̈ rey chiꞌ, ix 
scꞌanbꞌan vin̈ tato vachꞌ scꞌol vin̈aj Joab yedꞌ ebꞌ soldado, chajtil pax yacꞌan 
oval. 8  Ix lajvi chiꞌ ix yalan vin̈ dꞌa vin̈aj Urías chiꞌ icha tic: Ixic, bꞌat icꞌ ip, 
tzach vay dꞌa a pat, xchi vin̈ dꞌa vin̈.

Ixn̈ej val elta vin̈ dꞌa yol spalacio vin̈ rey chiꞌ, ix bꞌat acꞌjican svael vin̈, te 
vachꞌ icha svael vin̈ rey. 9 Palta maj bꞌatlaj vin̈ dꞌa spat chiꞌ. Ix vaycan vin̈ yedꞌ 
ebꞌ soldado stan̈van palacio chiꞌ. 10 Axo dꞌa junxo cꞌu, ix alji dꞌa vin̈ rey chiꞌ to 
maj bꞌat vaylaj vin̈aj Urías chiꞌ dꞌa spat dꞌa jun acꞌval chiꞌ. Yuj chiꞌ ix scꞌanbꞌej 
vin̈ rey chiꞌ dꞌa vin̈:

—¿Tas yuj maj xidꞌ ach vay dꞌa a pat, ina to ayxotax a bꞌatcani? xchi vin̈ 
rey chiꞌ dꞌa vin̈.

11 Ix tacꞌvi vin̈:
—Max yal-laj in comon bꞌat dꞌa in pat yic tzin vaꞌi, tzin vaypax yedꞌ ix 

vetbꞌeyum yacbꞌan a teꞌ scaxail strato Jehová yedꞌ ebꞌ vetsoldadoal yic Israel 
yedꞌ ebꞌ yic Judá, a teꞌ xiltac teꞌ ayqꞌue dꞌa yibꞌan̈ ebꞌ, icha pax chiꞌ vin̈ vajalil 
vin̈aj Joab yedꞌ ebꞌ yetyajalil, a dꞌa acꞌlic bꞌaj svay ebꞌ. Mamin rey, max yal-laj 
in cꞌol to vachꞌ bꞌaj ol in vayoc, xchi vin̈aj Urías chiꞌ.

12  Ix yalan vin̈aj David chiꞌ dꞌa vin̈:
—Canan̈ dꞌa junxo acꞌval tic, axo qꞌuicꞌan tzach bꞌati, xchi vin̈ dꞌa vin̈.
Ichato chiꞌ ix can vin̈aj Urías chiꞌ dꞌa junxo acꞌval chiꞌ dꞌa Jerusalén. 13  Ix 

yavtej vin̈ vin̈ rey chiꞌ vael yedꞌoc, ix yacꞌan vino vin̈ yuqꞌuej vin̈. Ix qꞌue dꞌa 
sjolom vin̈aj Urías chiꞌ, palta man̈ yujoc chiꞌ ix bꞌat vin̈ vayan̈ dꞌa spat chiꞌ, 
ataꞌ ix vayxican vin̈ yedꞌ ebꞌ soldado junelxo.

14 Axo ix qꞌuin̈ibꞌi dꞌa junxo cꞌu, ix stzꞌibꞌanbꞌat jun carta vin̈aj rey David 
chiꞌ dꞌa vin̈aj Joab, ix schecan vin̈ yicꞌbꞌat chꞌan̈ vin̈aj Urías chiꞌ. 15 Ix yalanbꞌat 
vin̈ dꞌa chꞌan̈ icha tic: Tzacꞌoch vin̈aj Urías tic dꞌa yichan̈ bꞌaj te ov yacꞌan 
oval, tzex el dꞌa stzꞌey vin̈ yic vachꞌ scham vin̈, xchibꞌat vin̈.

16 Yuj chiꞌ, ayic ix yoyan sbꞌa vin̈aj Joab chiꞌ yedꞌ ebꞌ soldado dꞌa spatic jun 
chon̈abꞌ chiꞌ, a bꞌaj ayecꞌ ebꞌ ajcꞌol te jelan, ataꞌ ix acꞌjioch vin̈aj Urías chiꞌ yuj 
vin̈aj Joab chiꞌ. 17 Axo yic ix elta ebꞌ ajcꞌol chiꞌ dꞌa yol schon̈abꞌ, ix yacꞌan oval 
ebꞌ yedꞌ ebꞌ soldado vin̈aj Joab chiꞌ. Ay jayvan̈ ebꞌ soldado vin̈aj David chiꞌ ix 
chami, a dꞌa scal ebꞌ ix cham vin̈aj Urías chiꞌ.

18  Ix yacꞌancot jun vin̈ schecabꞌ vin̈aj Joab chiꞌ dꞌa vin̈aj rey David yic 
syalani chajtil ix aj yoch oval chiꞌ. 19 Ix yalan vin̈ dꞌa vin̈ schecabꞌ chiꞌ: Ayic 
slajvi alan dꞌa vin̈ rey tas ix aj yoch oval tic, 20 talaj scot yoval vin̈, syalan 
vin̈: ¿Tas yuj ix ex te och dꞌa tzꞌey jun chon̈abꞌ chiꞌ? ¿Tom man̈ eyojtacoc to a 
ebꞌ ayqꞌue dꞌa yibꞌan̈ muro syal yactanemta junoc tas ebꞌ dꞌa eyibꞌan̈? 21 ¿Tom 
man̈ eyojtacoc yabꞌixal jun ix ix dꞌa Tebes, ix yactejemta jun qꞌuen qꞌueen 
yic molino ix dꞌa sjolom vin̈aj Abimelec yuninal vin̈aj Jerobaal? ¿Tas yuj ix e 
te nitzejoch e bꞌa? ta xchi vin̈, tzalani to ix champax vin̈aj Urías heteo, xchi 
vin̈aj Joab chiꞌ. 22  Ix cot jun vin̈ checabꞌ chiꞌ, ix javi vin̈ dꞌa yichan̈ vin̈aj rey 
David chiꞌ, ix yalan vin̈ masanil tas ix yalcot vin̈aj Joab chiꞌ.

23  Ix yalan vin̈ icha tic:
—Te ov ix aj yelta ebꞌ ajcꞌol chiꞌ dꞌayon̈. Ijan val ix on̈ yacꞌ ganar ebꞌ, palta 

ix co tecꞌbꞌej co bꞌa co pechan meltzaj ebꞌ, masanto ix ochxican ebꞌ dꞌa yol 
schon̈abꞌ chiꞌ. 24  A dꞌa yibꞌan̈ muro ix julvajcot ebꞌ vin̈ ajcꞌol chiꞌ dꞌa ebꞌ a 
checabꞌ, yuj chiꞌ ix cham jayvan̈ ebꞌ vin̈ soldado, ix champax vin̈aj Urías 
heteo, xchi jun vin̈ checabꞌ chiꞌ.

25 Ix yalan vin̈ rey dꞌa jun vin̈ checabꞌ chiꞌ:
—Al dꞌa vin̈aj Joab chiꞌ to max cuslaj vin̈ yuj jun chiꞌ. Toxonton icha chiꞌ 

dꞌa oval tic, ay mach schami. Yacꞌocabꞌ yip vin̈ yacꞌan oval dꞌa jun chon̈abꞌ 
chiꞌ, masanto syal satel ebꞌ anima chiꞌ yuj vin̈, xa chi dꞌa vin̈. Icha chiꞌ tzꞌaj 
iptzitan vin̈aj Joab chiꞌ, xchi vin̈aj rey David chiꞌ dꞌa jun vin̈ checabꞌ chiꞌ.

26 Ayic ix yabꞌan ix yetbꞌeyum vin̈aj Urías to toxo ix cham vin̈ yetbꞌeyum 
ix chiꞌ, ix och ix dꞌa cuscꞌolal yuj vin̈. 27 Ayic ix lajvi yecꞌ scuscꞌolal ix, icha 
sbꞌeybꞌal ebꞌ, ix bꞌat checchaj icꞌjicot ix dꞌa spat yuj vin̈aj rey David chiꞌ, ix 
och ix yetbꞌeyumoc vin̈. Ix alji jun yuneꞌ ix. Palta a jun tas ix scꞌulej vin̈ chiꞌ, 
maj schalaj scꞌol Jehová.

Ix tumaj vin̈aj rey David

12  1 Axo Jehová ix checancot vin̈aj Natán dꞌa vin̈aj David chiꞌ. Ayic ix 
cꞌoch vin̈ dꞌa yichan̈ vin̈, ix yalan jun abꞌix tic vin̈ dꞌa vin̈:

—A dꞌa jun chon̈abꞌ, ay chavan̈ ebꞌ vin̈ vinac: Ay jun vin̈ te bꞌeyum, ay 
pax junxo vin̈ te mebꞌaꞌ. 2  A vin̈ bꞌeyum chiꞌ, te ay nocꞌ scalnel vin̈ yedꞌ nocꞌ 
svacax. 3  Axo pax vin̈ mebꞌaꞌ chiꞌ jun, junn̈ej pitan̈ tzun scalnel vin̈ manbꞌil 
yuuj. Aꞌ vin̈ ix qꞌuibꞌtzitan nocꞌ. A dꞌa yol spat vin̈ ix qꞌuibꞌ nocꞌ yedꞌ ebꞌ 
yuninal. A tas sva vin̈, tas yucꞌ vin̈, a chiꞌ sva nocꞌ, syucꞌ nocꞌ. Schelvay nocꞌ 
vin̈, te xajan nocꞌ yuj vin̈. Ichato yisil nocꞌ vin̈. 4 Ay jun cꞌu, ay jun vin̈ ton̈ej 
sbꞌeyeqꞌui, ix ecꞌ vin̈ yacꞌ spaxyal vin̈ bꞌeyum chiꞌ. A vin̈ bꞌeyum chiꞌ, maj 
syamlaj junoc nocꞌ scalnel vin̈, ma junoc nocꞌ svacax vin̈ yic syacꞌan schi vin̈ 

paxyalvum chiꞌ, te ya yel nocꞌ yuj vin̈. Axo jun pitan̈ nocꞌ yic vin̈ mebꞌaꞌ chiꞌ 
ix bꞌat yacꞌ icꞌjoccot vin̈. A nocꞌ ix yacꞌ vin̈ schi jun vin̈ paxyalvum chiꞌ, xchi 
vin̈aj Natán chiꞌ dꞌa vin̈aj rey David chiꞌ.

5 Ix cot val yoval vin̈aj rey David chiꞌ, ix yalan vin̈ dꞌa vin̈aj Natán chiꞌ:
—Dꞌa yichan̈ Jehová Dios svalaꞌ, a jun vin̈ icha chiꞌ ix scꞌulej, smoj 

val scham vin̈. 6  Yovalil syacꞌ chan̈van̈oc nocꞌ vin̈ sqꞌuexuloc nocꞌ yuneꞌ 
calnel chiꞌ, yujto a jun vin̈ vinac chiꞌ malaj val jabꞌoc yoqꞌuelcꞌolal vin̈ dꞌa 
yetanimail, xchi vin̈.

7 Ix yalan vin̈aj Natán chiꞌ:
—A jun vin̈ chiꞌ, a ach toni. Icha tic yalan Jehová co Diosal a on̈ israel on̈ 

tic dꞌayach: A in ix ach in sicꞌoch sreyaloc Israel, ix ach in colanel dꞌa yol 
scꞌabꞌ vin̈aj Saúl. 8  Ix vacꞌ spat yedꞌ ebꞌ ix yetbꞌeyum vin̈ ajalil chiꞌ dꞌayach, 
ix ach vacꞌanoch sreyaloc chon̈abꞌ Israel yedꞌ Judá. Tato jabꞌn̈ej juntzan̈ 
chiꞌ tzabꞌi, tzato yal vacꞌan nan̈alocxo dꞌayach. 9 ¿Tas yuj ix a patiquejel in 
checnabꞌil, ix a cꞌulej tas to max scha in cꞌool? Ix a milcham vin̈aj Urías heteo 
yedꞌ qꞌuen yespada ebꞌ amonita. Ix icꞌancan ix yetbꞌeyum vin̈ chiꞌ. 10 Yuj chiꞌ 
ayn̈ej mach ol miljoccham dꞌa scal in̈tilal, yujto ix in a patiquejeli, ix icꞌancan 
ix yetbꞌeyum vin̈aj Urías heteo. 11 A in Jehová in svalaꞌ: Ol vacꞌoch yaelal dꞌa 
ibꞌan̈. A yaelal chiꞌ, a dꞌa scal ebꞌ uninal ol elta, dꞌa val ichan̈ ol viqꞌuelta ebꞌ 
ix etbꞌeyum, ol vacꞌan ebꞌ ix dꞌa junoc vin̈ uninal, ol vay vin̈ yedꞌ ebꞌ ix dꞌa 
cꞌualil dꞌa yichan̈ anima. 12  A ach tic, elcꞌaltac ix a cꞌulej, a inxo tic, dꞌa val 
saquilqꞌuinal dꞌa cꞌualil ol in chꞌoxel dꞌa yichan̈ chon̈abꞌ Israel, xchi Jehová, 
xchi vin̈aj Natán chiꞌ.

13 Ix schaan smuloc vin̈aj rey David dꞌa yichan̈ vin̈aj Natán chiꞌ, ix yalan vin̈:
—Dꞌa val yel, ix och in mul dꞌa Jehová, xchi vin̈.
Ix yalanpax vin̈aj Natán chiꞌ:
—Yel ton tzalaꞌ, palta ix acꞌji lajvoc a mul chiꞌ yuj Jehová, yuj chiꞌ man̈xo ol 

ach chamlaj. 14 Palta a yuj tas ix a cꞌulej chiꞌ, tzꞌalji chucal lolonel dꞌa Jehová 
yuj ebꞌ ajcꞌol yajoch dꞌay, yuj chiꞌ ol cham jun uninal toto ix alji chiꞌ, xchi 
vin̈aj Natán chiꞌ.

15  Ix lajvi chiꞌ ix pax vin̈aj Natán chiꞌ dꞌa spat. Axo Jehová, ix acꞌanoch 
syaelal jun yuninal vin̈aj David chiꞌ yedꞌ ix yetbꞌeyumcan vin̈aj Urías chiꞌ. 
16 Yuj chiꞌ, ix och ijan vin̈ scꞌanan dꞌa Jehová to sbꞌoxi scꞌol vin̈ unin chiꞌ. Ix 
och vin̈ dꞌa tzecꞌojcꞌolal, ix cann̈ej telan vin̈ dꞌa sat luum dꞌa junjun acꞌval. 
17 A jantac ebꞌ vin̈ yichamtac vinaquil chon̈abꞌ smunlaj yedꞌ vin̈, tzꞌoch ijan 
ebꞌ vin̈ stevi to sqꞌue vaan vin̈ dꞌa sat lum chiꞌ, palta maxtzac yal-laj scꞌol vin̈, 
max bꞌat valaj vin̈ yedꞌ ebꞌ vin̈.

18  Axo dꞌa yuquil cꞌual syamchaj vin̈ unin chiꞌ yuj ilya chiꞌ, ix chami. Ix te 
xiv ebꞌ vin̈ smunlajum vin̈ rey chiꞌ yalan dꞌay, yujto sna ebꞌ: Ina ayic pitzanto 
vin̈ unin chiꞌ, maj scha yabꞌ vin̈ tas ix calaꞌ, ocxom val ticnaic. Tato scal dꞌa 
vin̈ to toxo ix chami, tas am ol scꞌuloc vin̈, xchi ebꞌ vin̈.

19 Ix yabꞌan vin̈aj rey David chiꞌ ayic sajson ebꞌ vin̈ sloloni, ix snaanel vin̈ to 
toxo ix cham vin̈ unin chiꞌ, yuj chiꞌ ix scꞌanbꞌan vin̈:

—¿Tom toxo ix chami? xchi vin̈.
—Toxo ix cham mamin rey, xchi ebꞌ vin̈.
20 Ayic ix yabꞌan vin̈ icha chiꞌ, ix qꞌue vaan vin̈ dꞌa sat luum chiꞌ, ix sbꞌicanel 

sbꞌa vin̈, ix yacꞌanqꞌue yan̈al xil sjolom vin̈, ix sqꞌuexanel spichul vin̈, ix och 

2 SAMUEL 12 450  



 

* 12.25 A Jedidías syalelcꞌochi “Xajan vin̈ yuj Jehová.” 

vin̈ ejmelal dꞌa yol scajnubꞌ Jehová. Ix lajvi chiꞌ, ix bꞌat scꞌanan va sbꞌa vin̈ dꞌa 
yol spat. 21 Ix scꞌanbꞌan ebꞌ vin̈ smunlajvum vin̈ chiꞌ dꞌay:

—Mamin rey, ¿tas val yuj icha tic tza cꞌulej? Ayic pitzanto jun uninal chiꞌ, 
man̈ jabꞌoc syal a cꞌol tzach vaꞌi, tzach ocꞌ yuuj. Axo ticnaic toxo ix chami, 
tzach qꞌue vaan, tzach vaꞌi, xchi ebꞌ vin̈ dꞌa vin̈.

22  Ix tacꞌvi vin̈ dꞌa ebꞌ vin̈:
—Ayic pitzanto vin̈ unin chiꞌ, tzin och dꞌa tzecꞌojcꞌolal, tzin oqꞌui, a in 

naani talaj tzato ocꞌ scꞌol Jehová dꞌayin. 23 Axo pax ticnaic, ¿tasto val yuj tzin 
och dꞌa tzecꞌojcꞌolal? ¿Tom olto pitzvoc vin̈? Man̈xa bꞌaqꞌuin̈ ol jax vin̈ dꞌayin, 
an̈ej to a in ol in bꞌat bꞌaj ix cꞌoch vin̈ chiꞌ, xchi vin̈.

Yaljubꞌal vin̈aj Salomón
24 Ix lajvi chiꞌ, ix yacꞌan snivanil scꞌol ix Betsabé vin̈aj David chiꞌ, ix vay vin̈ 

yedꞌ ix, ix scuchanoch yuneꞌ ix. Ix alji junxo yuneꞌ ix, Salomón ix yacꞌ ix bꞌiej. 
Te xajan ix aj jun unin chiꞌ yuj Jehová. 25 Ix schecanbꞌat vin̈aj Natán Jehová 
yal dꞌa vin̈aj rey David chiꞌ to xajan jun unin chiꞌ yuuj. Yuj chiꞌ Jedidías ix 
sbꞌiej jun unin chiꞌ yuj Jehová. *

Ix yacꞌ ganar chon̈abꞌ Rabá vin̈aj rey David 
(1Cr 20.1‑3)

26 Yacbꞌan chiꞌ, a vin̈aj Joab ix acꞌan oval yedꞌ ebꞌ amonita dꞌa Rabá. Ayic 
vanxo yacꞌan ganar vin̈ yoch dꞌa yol jun chon̈abꞌ chiꞌ, 27 ix yalancot vin̈ dꞌa 
vin̈aj rey David chiꞌ icha tic: Vanxo voch dꞌa yol chon̈abꞌ Rabá. A jun cuartel 
bꞌaj ay ebꞌ stan̈van a aꞌ scꞌanchaj dꞌa chon̈abꞌ tic, ayxo och dꞌa yol in cꞌabꞌ. 
28  Yuj chiꞌ, mamin rey, molbꞌej masanil ebꞌ soldado aycan edꞌoc, tzach cot yedꞌ 
ebꞌ acꞌ oval dꞌa jun chon̈abꞌ tic yic tzacꞌan ganar. Qꞌuinaloc a in svacꞌ ganar 
jun chon̈abꞌ tic, a in am tzin bꞌinajcan dꞌay, xchicot vin̈aj Joab chiꞌ.

29 Ix smolbꞌan masanil ebꞌ soldado vin̈ rey chiꞌ, ix bꞌat vin̈ yacꞌ oval dꞌa chon̈abꞌ 
Rabá chiꞌ. Ix yacꞌan ganar vin̈ yicꞌancani. 30 Ix yicꞌanecꞌ scorona vin̈ sreyal ebꞌ 
amonita chiꞌ vin̈. Ix yacꞌanqꞌue ebꞌ dꞌa sjolom vin̈. Ay jun qꞌuen qꞌueen te caro 
stojol ayoch dꞌay. A jun corona chiꞌ, te al, ay am oxeoc arroba yalil. Tzijtumto pax 
tastac te ay stojol ix yiqꞌuecꞌ vin̈aj David chiꞌ dꞌa jun chon̈abꞌ chiꞌ. 31 Axo ebꞌ anima 
ixto cani, ix icꞌjielta ebꞌ yuj vin̈, ix acꞌjioch ebꞌ dꞌa munlajel ya, icha dꞌa qꞌuen 
sierra, qꞌuen piocha yedꞌ pax qꞌuen chꞌacabꞌ. Ix acꞌjipaxoch ebꞌ dꞌa mucoj ladrillo 
dꞌa horno. An̈ejaꞌ icha pax chiꞌ ix aj masanil ebꞌ ay dꞌa juntzan̈xo schon̈abꞌ ebꞌ 
amonita yuj vin̈. Ix lajvi chiꞌ, ix meltzaj vin̈ yedꞌ masanil ebꞌ soldado dꞌa Jerusalén.

A yabꞌixal vin̈aj Amnón yedꞌ ix Tamar

13  1-2  A vin̈aj Absalón yuninal vin̈aj rey David, ay jun ix yanabꞌ vin̈ 
scuch Tamar, te vachꞌ yilji ix. Axo ix aji, a vin̈aj Amnón yuninal pax 

vin̈aj rey David chiꞌ, ix te can sgana vin̈ dꞌa ix Tamar schabꞌil yanabꞌ, yuj chiꞌ 
ix te chucbꞌi scꞌol vin̈ yuj snaubꞌtan̈an ix. Te ayoch yilumal ix yujto cobꞌesto 
ix, yuj chiꞌ ix sna vin̈aj Amnón chiꞌ to ajaltac scꞌuman ix vin̈. 3  Palta ay jun 
vin̈ yamigo vin̈ scuchan Jonadab, yuninal vin̈aj Simea yucꞌtac vin̈aj David 
chiꞌ, te jelan vin̈ dꞌa chucal. 4 Ay jun cꞌu ix scꞌanbꞌej vin̈ dꞌa vin̈aj Amnón chiꞌ:

* 13.13 A dꞌa yic chiꞌ syal yicꞌlan sbꞌa ebꞌ vin̈ vinac yedꞌ ebꞌ ix schabꞌil yanabꞌ. 

—Ach yuninal rey, ¿tas tzach icꞌani? ¿Tas yuj junjun cꞌu tzach te tzꞌonbꞌi 
yuj cuscꞌolal? Al dꞌayin tas tzach icꞌani, xchi vin̈.

Ix tacꞌvi vin̈aj Amnón chiꞌ:
—Ste can val in gana dꞌa ix Tamar, yanabꞌ vin̈ schabꞌil vucꞌtac aj Absalón, 

xchi vin̈.
5 Axo ix yalan vin̈aj Jonadab chiꞌ dꞌa vin̈ icha tic:
—A ticnaic, ecꞌan̈ jichan dꞌa a chꞌat, tza tzꞌacan penaayax a bꞌa. Ayic ol 

javoc vin̈ a mam ach yilaꞌ, tzal dꞌa vin̈ icha tic: Tzin tevi dꞌayach to tza 
checcot ix Tamar ix vanabꞌ, yic syacꞌ jabꞌoc in vael ix, aocabꞌ ix sbꞌoani, yic 
vachꞌ ol vilaꞌ, ol in vaani, ol in chaan dꞌa ix, xa chi dꞌa vin̈, xchi vin̈.

6  Ix ecꞌ jichan vin̈aj Amnón chiꞌ dꞌa schꞌat, ix stzꞌacan penaayax sbꞌa vin̈. 
Ayic ix cꞌoch vin̈ rey chiꞌ yil vin̈, ix yal vin̈ icha tic:

—Tzin tevi dꞌayach to scot ix vanabꞌ Tamar dꞌa tic, sbꞌoan chabꞌoc in pan 
ix, tzul yacꞌancan ix dꞌayin, xchi vin̈ dꞌa vin̈ rey chiꞌ.

7 Yuj chiꞌ ix checjibꞌat ix yuj vin̈aj rey David chiꞌ, ix yalan vin̈ dꞌa ix:
—Ixic dꞌa spat vin̈aj Amnón a nulej, bꞌat a bꞌoan jabꞌoc tas sva vin̈, xchi vin̈.
8  Yuj chiꞌ ix bꞌat ix Tamar dꞌa spat vin̈ snulej chiꞌ, axo ix cꞌoch ix, jichan 

ecꞌ vin̈. Qꞌuelanoch vin̈ dꞌa ix, ix sbꞌoan ixim pan chiꞌ ix. 9 Ix yacꞌan cꞌanbꞌoc 
ixim ix dꞌa yol xalten, ix yicꞌanelta ix dꞌa yol xalten chiꞌ, palta axo vin̈aj 
Amnón chiꞌ maj yal-laj scꞌol vin̈ ix vaꞌi, ix yalan vin̈: Elan̈ec dꞌa tic e masanil, 
xchi vin̈. Ix elta ebꞌ, man̈xalaj junoc mach ix cani. 10 Ayic toxo ix elta ebꞌ chiꞌ 
smasanil dꞌa patic pat chiꞌ, ix yalan vin̈ dꞌa ix Tamar chiꞌ icha tic:

—Icꞌcot in vael chiꞌ bꞌaj tzin vay tic, xchi vin̈ dꞌa ix. Ix yicꞌanbꞌat ixim pan 
chiꞌ ix dꞌa vin̈ snulej chiꞌ dꞌa schꞌat. 11 Axo yic ix cꞌoch ix dꞌa stzꞌey vin̈ yedꞌ 
svael chiꞌ, ix och lacꞌnaj vin̈ dꞌa ix, ix yalan vin̈:

—Cotan̈ ach vanabꞌ, vayan̈ vedꞌoc, xchi vin̈ dꞌa ix.
12  Ix tacꞌvi ix dꞌa vin̈:
—Maay ach in nulej, man̈ in acꞌ pural, yujto a jun tic man̈ smojoc yuji dꞌa 

co cal a on̈ israel on̈ tic, te qꞌuixvelal ol aj jun tic. 13 Nato nabꞌi ¿tas ol in cꞌulej 
yuj jun in qꞌuixvelal tic? An̈ejtonaꞌ a ach tic icha junoc quistal ol ach ajcan 
dꞌa scal co chon̈abꞌ tic. A ticnaic, sval dꞌayach to tzal dꞌa vin̈ rey, a vin̈ ol in 
acꞌan dꞌayach etbꞌeyumoc, xchi ix. *

14  Palta majxo schalaj yabꞌ vin̈ tas ix yal ix chiꞌ. Yujto te ay yip vin̈ dꞌa 
yichan̈ ix, yuj chiꞌ ix yacꞌan pural ix vin̈ yixtani. 15  Ayic ix lajvi yixtan ix 
vin̈, te chuclaj ix aj yilanoch ix vin̈, dꞌa yichan̈ ix aj scan sgana vin̈ dꞌa ix dꞌa 
sbꞌabꞌelal, yuj chiꞌ ix yal vin̈ dꞌa ix icha tic:

—Qꞌuean̈ vaan, elan̈ dꞌa tic dꞌa elan̈chamel, xchi vin̈ dꞌa ix.
16 Palta ix tacꞌvi ix:
—Maay ach in nulej, tato tzin a pechel dꞌa tic ticnaic, yelxo te chuc dꞌa 

yichan̈ tas ix in utej tic, xchi ix.
Palta majxo schalaj yabꞌ vin̈. 17 Axo ix aji, ix yavtancot vin̈ schecabꞌ vin̈, ix 

yalan vin̈:
—Pechel jun ix ix tic dꞌa tic, vachꞌ tzutej a macan teꞌ pat chiꞌ, xchi vin̈.
18  Yuj chiꞌ ix pechjielta ix yuj vin̈ schecabꞌ vin̈ chiꞌ, vachꞌ ix yutej vin̈ 

smacan stiꞌ teꞌ pat chiꞌ. A ix Tamar chiꞌ, ayoch jun spichul ix te vachꞌ yuuj, 

aton syacꞌoch ebꞌ ix cobꞌestac yisil rey. 19 Ix yacꞌanqꞌue qꞌuen ticꞌaqꞌuil taan̈ ix 
dꞌa sjolom, ix sn̈icꞌchitanbꞌat spichul ix ayoch yuuj, ix yacꞌanoch scꞌabꞌ ix dꞌa 
sat, te chaan̈ ix ocꞌ ix sbꞌat dꞌa yoltac bꞌe. 20 Ix scꞌanbꞌan vin̈ snulej ix scuchan 
Absalón dꞌay:

—¿Tom ach yixtej vin̈ a nulej aj Amnón chiꞌ? Tato icha chiꞌ ach vanabꞌ, 
eman̈ numan bꞌela. Mocabꞌ ach te ocꞌ yuj ilcꞌolal yuj jun chiꞌ, yujto a nulej 
vin̈, xchi vin̈ dꞌa ix.

Yuj chiꞌ ix can ix dꞌa spat vin̈ snulej chiꞌ. Te cuscꞌolal ix ajcan ix. 21 Ayic ix 
yabꞌan vin̈aj rey David masanil tas ix uji chiꞌ, ix cot val yoval vin̈ sicꞌlabꞌil. 
22  Axo vin̈aj Absalón chiꞌ, malaj tas ix yal vin̈ dꞌa vin̈aj Amnón chiꞌ, vachꞌchom 
ste chichon scꞌol vin̈ dꞌa vin̈ yuj bꞌaj ix ixtaj ix yanabꞌ chiꞌ.

Ix miljicham vin̈aj Amnón
23  Schabꞌilxo abꞌil chiꞌ, a ebꞌ vin̈ schecabꞌ vin̈aj Absalón chiꞌ, sjoxvi calnel 

ebꞌ vin̈ dꞌa Baal-hazor, dꞌa slacꞌanil schon̈abꞌ ebꞌ aj Efraín. Ix yavtan masanil 
ebꞌ vin̈ yuninal vin̈ rey chiꞌ vin̈aj Absalón chiꞌ dꞌa jun nivan vael. 24 Ix bꞌat 
yalan vin̈ dꞌa vin̈ rey chiꞌ icha tic:

—Mamin rey, a ticnaic a ebꞌ vin̈ in checabꞌ van sjoxan nocꞌ in calnel ebꞌ 
vin̈. Tzin nibꞌej, tzach bꞌat vedꞌoc yedꞌ masanil ebꞌ etyajalil, xchi vin̈.

25 Ix tacꞌvi vin̈ rey chiꞌ dꞌa vin̈ icha tic:
—Maay ach vuninal, max yal-laj co bꞌat co masanil edꞌoc. Tecan nivan tas 

bꞌat co lajeli, xchi vin̈.
Ix och val tean vin̈aj Absalón chiꞌ dꞌa vin̈, palta maj yal-laj scꞌol vin̈ ix bꞌati, 

an̈ej vachꞌ lolonel ix yal vin̈ dꞌa vin̈. 26 Ix yalanxi vin̈aj Absalón chiꞌ:
—Tato val yel max yal-laj a bꞌati, elocabꞌ dꞌa a cꞌol a chaanbꞌat vin̈ vucꞌtac 

aj Amnón vedꞌoc, xchi vin̈.
—¿Tas yuj tza nibꞌej sbꞌat vin̈ ucꞌtac aj Amnón chiꞌ edꞌoc? xchi vin̈aj rey 

David chiꞌ dꞌa vin̈.
27 Ix och val tean vin̈aj Absalón chiꞌ dꞌa vin̈, yuj chiꞌ ix schecbꞌat vin̈aj 

Amnón chiꞌ vin̈ yedꞌ juntzan̈xo ebꞌ vin̈ yucꞌtac. 28  Ayic mantzac ochlaj vael 
chiꞌ, ix yalan vin̈aj Absalón chiꞌ dꞌa ebꞌ vin̈ schecabꞌ: Scham val eyilani ayic 
toxo ix qꞌue an̈ dꞌa sjolom vin̈aj Amnón chiꞌ, ol valan dꞌayex to tze milcham 
vin̈. Man̈ ex xivoc, yujto a in svalaꞌ, yuj chiꞌ tze tecꞌbꞌej e bꞌa e milancham 
vin̈, xchi vin̈.

29 Ix scꞌanabꞌajej ebꞌ vin̈ tas ix yal vin̈, ix smilcham vin̈aj Amnón chiꞌ ebꞌ 
vin̈. Ayic ix yilan masanil ebꞌ vin̈ yuninal vin̈ rey chiꞌ, ix qꞌue somnaj ebꞌ vin̈, 
ix laj qꞌue ebꞌ vin̈ dꞌa yibꞌan̈ nocꞌ smula, ix bꞌat ebꞌ vin̈ elelal.

30 Ayic ayto och ebꞌ vin̈ dꞌa yol bꞌe, ix cꞌoch specal dꞌa vin̈aj rey David to toxo 
ix cham masanil ebꞌ yuninal vin̈ yuj vin̈aj Absalón, man̈xo junoc ebꞌ vin̈ ixto 
cani. 31 Yuj chiꞌ ix qꞌue jucnaj vin̈, ix sn̈icꞌchitanbꞌat spichul vin̈, ix sjulanecꞌ 
telan sbꞌa vin̈ dꞌa sat luum yuj cuscꞌolal. Axo masanil ebꞌ yetyajalil vin̈ ayecꞌ 
yedꞌoc, ix sn̈icꞌchitejpaxbꞌat spichul ebꞌ. 32  Palta a vin̈aj Jonadab yuninal vin̈aj 
Simea, yucꞌtac vin̈aj rey David chiꞌ, ix yal vin̈ dꞌa vin̈ rey chiꞌ icha tic:

—Mamin rey, man̈ a naꞌ icha chiꞌ. Maj chamlaj ebꞌ vin̈ uninal chiꞌ smasanil, 
an̈ej vin̈aj Amnón ix chami, yujto icha chiꞌ ix aj snaan vin̈aj Absalón dꞌa 
spatic vin̈, yictax ix yixtan ix Tamar vin̈. 33  Yuj chiꞌ man̈ a naꞌ to masanil ebꞌ 
vin̈ uninal ix chami, palta an̈ej vin̈aj Amnón ix chami, xchi vin̈.

34 Yacbꞌan chiꞌ ix bꞌat vin̈aj Absalón chiꞌ elelal. Ay jun vin̈ quelem ayqꞌue 
dꞌa yibꞌan̈ smuroal chon̈abꞌ chiꞌ yic smaclani, ix qꞌue qꞌuelnaj vin̈, ix yilan vin̈ 
to ay juntzan̈ anima tzꞌemta dꞌa pacꞌan dꞌa sat vitz dꞌa sbꞌeal Horonaim, yuj 
chiꞌ ix yalbꞌat vin̈ dꞌa vin̈ rey chiꞌ. 35 Ix yalan vin̈aj Jonadab dꞌa vin̈ rey chiꞌ:

—Mamin rey, van sjavi ebꞌ vin̈ uninal icha ix aj valan a in a checabꞌ in tic, 
xchi vin̈.

36 Ato val slajvi yalan vin̈aj Jonadab chiꞌ ix cꞌoch ebꞌ vin̈ yuninal vin̈ rey chiꞌ. 
Ayic ix cꞌoch ebꞌ vin̈, ix qꞌue sjaj ebꞌ vin̈ yoqꞌui, ix te ocꞌpax vin̈ rey chiꞌ yedꞌ ebꞌ 
yetyajalil. 37-38 Axo vin̈aj Absalón chiꞌ, ix bꞌatcan vin̈ elelal. A dꞌa vin̈aj Talmai 
yuninal vin̈aj Amiud sreyal Gesur ix cꞌochcan vin̈. Oxeꞌ abꞌil ix can vin̈ taꞌ. Axo 
pax vin̈aj rey David chiꞌ, junjun cꞌu ix ocꞌ vin̈ yuj schamel vin̈ yuninal. 39 Ayic 
toxo ix ecꞌbꞌat scuscꞌolal vin̈ chiꞌ jun, snibꞌej vin̈ sbꞌat yil vin̈aj Absalón chiꞌ.

Ix meltzaj vin̈aj Absalón yuj vin̈aj Joab

14  1 A vin̈aj Joab yuneꞌ ix Sarvia yojtac vin̈ to ste cus vin̈ rey yuj vin̈aj 
Absalón. 2  Yuj chiꞌ ix bꞌat schec vin̈ icꞌjoccot jun ix ix te jelan spensar 

cajan dꞌa Tecoa. Ix yalan vin̈ dꞌa ix icha tic: Tzꞌac cus val a bꞌa, tzacꞌanoch 
pichul yic cuscꞌolal. Man̈ acꞌoch perfume dꞌayach. Icha val junoc ix ix to ayxo 
syamanoch yocꞌ yuj junoc chamnac, icha chiꞌ tzutej a bꞌa. 3  Slajvi chiꞌ ol alan 
dꞌa yichan̈ vin̈ rey tas ol val tic dꞌayach, xchi vin̈ dꞌa ix.

Ix yalan vin̈aj Joab chiꞌ tas ol yutoc ix yalani. 4 Ix bꞌat ix dꞌa yichan̈ vin̈ 
rey chiꞌ, ix em n̈ojan ix dꞌa sat luum yuj schꞌoxanel yemnaquilal ix dꞌa vin̈, 
ix yalan ix:

—Mamin rey, colvajan̈ vedꞌoc, xchi ix.
5 —¿Tas tzach icꞌani? xchi vin̈.
Ix tacꞌvi ix:
—Mamin rey, a in tic chamnacxo vin̈ vetbꞌeyum. 6 An̈ej chavan̈ vuneꞌ ay. Ay 

junel ix yacꞌ oval ebꞌ vin̈ dꞌa caltac teꞌ. Yujto malaj mach ix pojan ebꞌ vin̈, yuj 
chiꞌ ay jun vin̈ ix miljicham yuj vin̈ yucꞌtac chiꞌ. 7 Axo ticnaic masanil ebꞌ in 
cꞌabꞌ voc smeltzajoch ajcꞌolal dꞌayin, snibꞌej ebꞌ svacꞌoch vin̈ ix milancham vin̈ 
yucꞌtac chiꞌ dꞌa yol scꞌabꞌ ebꞌ yic smilancham vin̈ ebꞌ yuj schamel vin̈ yucꞌtac 
chiꞌ. Icha chiꞌ snibꞌej ebꞌ yic satcanel vin̈ ay yalan yic yicꞌancan smacbꞌen 
smam chiꞌ. Tato icha chiꞌ, man̈xa mach svacꞌoch yipoc in cꞌool, tzam satel 
masanil yin̈tilal vin̈ vetbꞌeyum, man̈xa am bꞌaj sbꞌinajcan vin̈, xchi ix.

8  Ix tacꞌvi vin̈ rey chiꞌ dꞌa ix icha tic:
—Paxan̈ dꞌa a pat, ol xo vilaꞌ tas ol vutej in colvaj dꞌayach, xchi vin̈.
9 Ix tacꞌvi ix dꞌa vin̈ icha tic:
—Ach mamin rey, a smul vin̈ vuneꞌ chiꞌ, emocabꞌ dꞌa vibꞌan̈ yedꞌ dꞌa yibꞌan̈ 

masanil ebꞌ in cꞌabꞌ voc, palta mocabꞌ dꞌa ibꞌan̈ yedꞌ dꞌa yibꞌan̈ a macbꞌen 
tzꞌemi, xchi ix.

10 Ix tacꞌvixi vin̈ rey chiꞌ dꞌa ix:
—A mach snibꞌej tzach ixtan chiꞌ, icꞌcot dꞌayin dꞌa tic yic vachꞌ man̈xo ol 

ach stzuntzoc, xchi vin̈.
11 Palta ix ochn̈ej tean ix dꞌa vin̈ rey chiꞌ:
—Tzin tevi dꞌayach mamin rey, to tzacꞌ a tiꞌ dꞌa yichan̈ Jehová co Diosal 

to a jun in cꞌabꞌ voc snibꞌej yacꞌanecꞌ spac schamel vin̈ vuneꞌ chiꞌ, mocabꞌ 
smilcham junxo vuneꞌ chiꞌ, yic max te javi cuselal dꞌa vibꞌan̈, xchi ix.

Ix tacꞌvi vin̈ rey chiꞌ:
—Svacꞌ in tiꞌ dꞌa yichan̈ Jehová to malaj jabꞌoc tas ol icꞌan vin̈ uneꞌ chiꞌ, 

xchi vin̈.
12  Ix ochxi ijan ix yalan icha tic:
—Mamin rey, elocabꞌ dꞌa a cꞌol to tza cha abꞌ jun bꞌelan̈ lolonel ol val 

dꞌayach, xchi ix.
—Alaꞌ, xchi vin̈ dꞌa ix.
13  Ix yalan ix icha tic:
—Mamin rey, ¿tom man̈ vanoc acꞌan chucal dꞌa schon̈abꞌ Dios? Ayic ix 

alani to tza bꞌo yaj tas tzꞌaj vin̈ vuneꞌ, van a chꞌoxaneli to man̈ tojoloc a 
pensar yujto maxtzac a cha meltzaj vin̈ uninal aycanbꞌat elelal dꞌa junxo 
chꞌoc chon̈abꞌil. 14 Yujto co masanil ol on̈ chamoc. Lajan on̈ icha a aꞌ stobꞌbꞌat 
dꞌa sat luum, maxtzac yal co molanqꞌuei, palta a Dios man̈ comonoc syiqꞌuel 
co qꞌuinal, a tas scꞌulej to say tas tzꞌaj smeltzajxicot ebꞌ najat aycanbꞌati. 
15 A ticnaic mamin rey, in javi ul val juntzan̈ tic dꞌayach, yuj ebꞌ anima tzin 
xibꞌtan chiꞌ. Yuj chiꞌ ix in coti yic tzin lolon dꞌa ichan̈, qꞌuinaloc tza cha abꞌ 
tas tzin cꞌan tic mamin rey 16 to tzin a col dꞌa mach snibꞌej tzin satanel yedꞌ 
ebꞌ vuneꞌ dꞌa sat lum luum ix yacꞌ Dios co macbꞌenoc tic. 17 A in a checabꞌ vaj 
tic, ol in tan̈vej tas ol aj a pacan dꞌayin yic vachꞌ man̈xa tas ol in naꞌa, yujto 
a ach tic mamin rey, ojtac val a chꞌolbꞌitan tas yaji, tato vachꞌ, mato chuclaj, 
lajan ach icha junoc ángel yic Dios. Aocabꞌ Jehová co Diosal ayoch edꞌoc, 
mamin rey, xchi ix.

18  Ix yalan vin̈ rey chiꞌ dꞌa ix:
—A ticnaic ay tas ol in cꞌanbꞌej dꞌayach. Malaj tas ol a cꞌubꞌejel dꞌayin, xchi 

vin̈.
—Al an mamin rey, xchi ix.
19 Yuj chiꞌ ix scꞌanbꞌej vin̈ rey chiꞌ dꞌa ix icha tic:
—¿Tom man̈oc vin̈aj Joab ix bꞌoan al jun tic? xchi vin̈.
Ix tacꞌvi ix:
—Ichaton chiꞌ mamin rey, ix a naeli. A vin̈ a checabꞌ chiꞌ ix in checancoti, 

a vin̈ ix alanpax dꞌayin tastac tzul val tic dꞌayach. 20 Ix sna juntzan̈ tic vin̈ yic 
tope sqꞌuexvi a pensar dꞌa vin̈ uninal aj Absalón. Palta a ach tic mamin rey, te 
aj pensar ach, lajan ach icha val junoc yángel Dios, ojtac masanil tastac tzuji 
dꞌa yol a macbꞌen tic, xchi ix.

21 Yuj chiꞌ ix avtaj vin̈aj Joab chiꞌ yuj vin̈ rey chiꞌ:
—Toxo ix in naꞌa, elocabꞌcꞌoch icha tas tza nibꞌej chiꞌ. Ixic, bꞌat icꞌ meltzaj 

vin̈aj quelem Absalón chiꞌ, xchi vin̈ rey chiꞌ dꞌa vin̈.
22  Yuj chiꞌ ix em n̈ojan vin̈aj Joab chiꞌ dꞌa yichan̈ vin̈ rey chiꞌ dꞌa sat luum, 

yuj schꞌoxanel vin̈ to nivan yelcꞌoch vin̈ rey chiꞌ dꞌa sat vin̈. Ix yalan vachꞌ 
lolonel vin̈ dꞌa vin̈ rey chiꞌ icha tic:

—A ticnaic mamin rey, ix nachajel vuuj to ay velcꞌoch dꞌayach, yujto ix a 
cha abꞌ tas tzin nibꞌej ix val dꞌayach, xchi vin̈.

23  Ix lajvi chiꞌ, ix bꞌat vin̈aj Joab chiꞌ dꞌa chon̈abꞌ Gesur yic bꞌat yicꞌanxicot 
vin̈aj Absalón chiꞌ vin̈, yic sjax vin̈ dꞌa Jerusalén. 24 Palta ix yalan vin̈ rey to 
bꞌen̈ej scꞌochcan vin̈ dꞌa spat, max jalaj vin̈ dꞌa yichan̈ vin̈ rey chiꞌ. Icha chiꞌ 
ix aj scꞌochcan vin̈aj Absalón chiꞌ dꞌa spat chiꞌ, maj cꞌochlaj vin̈ dꞌa yichan̈ 
vin̈ rey chiꞌ.

25 A dꞌa scal masanil ebꞌ israel, malaj junoc vinac vachꞌ yilji icha yilji vin̈aj 
Absalón chiꞌ. Te bꞌinajnac vin̈ yuj svachꞌil yilji chiꞌ, malaj jabꞌoc palta dꞌa 
snivanil vin̈. 26 Juneln̈ej sjoxjiel xil sjolom vin̈ dꞌa junjun abꞌil, ayic ste albꞌi 
syabꞌ vin̈. A xil sjolom vin̈ chiꞌ, ecꞌto chan̈eꞌ libra yalil, icha yechlabꞌ ebꞌ rey 
scꞌanaꞌ. 27 Ay oxvan̈ yuninal vin̈ yedꞌ jun yisil. A ix yisil vin̈ chiꞌ, Tamar sbꞌi 
ix, te vachꞌ yilji ix.

28  Schabꞌilxo abꞌil sjax vin̈aj Absalón chiꞌ dꞌa Jerusalén, palta an̈ejaꞌ max 
yal-laj scꞌoch vin̈ dꞌa yichan̈ vin̈ rey. 29 Yuj chiꞌ, ix avtaj vin̈aj Joab chiꞌ yuj vin̈ 
yic tzꞌicꞌjibꞌat vin̈ dꞌa yichan̈ vin̈ rey chiꞌ, palta maj cotlaj vin̈aj Joab chiꞌ. Ix 
yavtanxi vin̈aj Joab chiꞌ vin̈ dꞌa schaelal, palta an̈ejaꞌ maj cotlaj vin̈. 30 Axo ix 
aji, ix schecanbꞌat ebꞌ schecabꞌ vin̈aj Absalón chiꞌ, ix yalan vin̈:

—Ixiquec bꞌaj ay smunlajel vin̈aj Joab dꞌa slacꞌanil stiꞌ vicoꞌ, aton bꞌaj 
avabꞌil ixim cebada yuj vin̈, tze n̈usantzꞌa tas avabꞌil chiꞌ yuj vin̈, xchi vin̈.

Ix bꞌat ebꞌ schecabꞌ vin̈ chiꞌ, ix bꞌat sn̈usantzꞌa tas avabꞌil chiꞌ ebꞌ. 31 Ix bꞌat 
vin̈aj Joab dꞌa spat vin̈aj Absalón chiꞌ, ix yalan vin̈:

—¿Tas yuj ix a checbꞌat ebꞌ a checabꞌ sn̈ustzꞌa tas avabꞌil vuuj? xchi vin̈.
32  Ix tacꞌvi vin̈aj Absalón chiꞌ dꞌa vin̈:
—Ix ach vavtej, yic sbꞌat a cꞌanbꞌej dꞌa vin̈ rey tas yuj ix bꞌat in cot dꞌa 

chon̈abꞌ Gesur. Te vachꞌ ama, tato ix in canxon̈ej taꞌ. In gana svil vin̈ rey chiꞌ. 
Tato ay in mul, syal in smilancham vin̈, xchi vin̈.

33  Yuj chiꞌ ix bꞌat vin̈aj Joab yal dꞌa vin̈ rey tas ix yal vin̈aj Absalón chiꞌ. 
Ix lajvi chiꞌ, ix avtaj vin̈aj Absalón yuj vin̈ rey chiꞌ. Ayic ix cꞌoch vin̈, ix em 
n̈ojan vin̈ dꞌa sat luum dꞌa yichan̈ vin̈ rey chiꞌ, ix chaji vin̈ yuj vin̈ rey chiꞌ, ix 
stzꞌubꞌan stiꞌ vin̈ yuninal vin̈ chiꞌ.

Ix och vin̈aj Absalón ajcꞌolal dꞌa vin̈ smam

15  1 Ayic ix ecꞌ jun tiempoal, ix aj jun scarruaje vin̈aj Absalón stocꞌji yuj 
nocꞌ chej, ix sayan 50 ebꞌ soldado vin̈ yic stan̈vaj vin̈ yuj ebꞌ. 2  Acꞌvalto 

sqꞌue vaan vin̈ dꞌa junjun cꞌu, tzꞌaj lin̈an vin̈ dꞌa yol bꞌe scꞌoch dꞌa spuertail 
chon̈abꞌ. Yaln̈ej mach sjavi dꞌa vin̈ rey yic sbꞌoan yaj yoval, syamjioch van ebꞌ 
yuj vin̈, scꞌanbꞌan vin̈ dꞌa ebꞌ tas chon̈abꞌil ebꞌ. Ayic syalan ebꞌ tas chon̈abꞌil 
ebꞌ, mach ay yin̈tilal ebꞌ, 3  syalan vin̈ dꞌa ebꞌ icha tic: Vachꞌton tas tzul e bꞌo 
tic, smoj ton sbꞌo yaj dꞌayex, palta malaj mach sbꞌoan yuj vin̈ rey chiꞌ, xchi 
vin̈ dꞌa ebꞌ. 4  Syalanpax vin̈ icha tic: Oc in val tzin acꞌjioch juezal dꞌa jun 
chon̈abꞌ tic, ayic tzex javi dꞌayin e bꞌo yaj eyoval, elan̈chamel am tzin bꞌo 
dꞌayex, xchi vin̈ dꞌa ebꞌ. 5 Ay junxo tas syutej ebꞌ anima chiꞌ vin̈, ayic vanto 
scꞌoch ebꞌ dꞌa vin̈, ayic manto em n̈ojan ebꞌ dꞌa yichan̈ vin̈, tzꞌoch lacꞌnaj vin̈ 
dꞌa ebꞌ, stzꞌubꞌanelta stiꞌ ebꞌ vin̈. 6 Ichan̈ej chiꞌ ix yutej masanil ebꞌ yetisraelal 
vin̈ scꞌoch dꞌa vin̈ rey yic sbꞌo yaj yoval. Icha chiꞌ ix aj smontaj ebꞌ anima chiꞌ 
yuj vin̈.

7 Chan̈eꞌ abꞌil ix scꞌulej vin̈ icha chiꞌ, ix lajvi chiꞌ, ix yalan vin̈ dꞌa vin̈ rey 
chiꞌ icha tic:

—Mamin rey, tzin cꞌan dꞌayach to tzin a chabꞌat dꞌa Hebrón, yic vachꞌ 
tzin cꞌanabꞌajej in tiꞌ vacꞌnac dꞌa Jehová. 8  Ayic ayinto ecꞌ dꞌa Gesur dꞌa yol 
yic Siria, vacꞌnac in tiꞌ dꞌa Jehová, valannac dꞌay, tato tzꞌel dꞌa scꞌool to tzin 
meltzaj dꞌa Jerusalén, yovalil ol vacꞌ junoc in silabꞌ dꞌay, xchi vin̈.

9 —Ixic dꞌa juncꞌolal, xchi vin̈aj rey David chiꞌ.

Yuj chiꞌ ix bꞌat vin̈ dꞌa Hebrón chiꞌ. 10  Ayic ix cꞌoch vin̈ taꞌ, ix yacꞌanbꞌat 
schecabꞌ vin̈ dꞌa elcꞌaltac dꞌa junjun yin̈tilal ebꞌ israel yic tzꞌalji dꞌa ebꞌ to ayic 
ol yabꞌan ebꞌ yocꞌ nocꞌ chꞌaac, syalan ebꞌ to toxo ix och vin̈aj Absalón reyal 
dꞌa Hebrón. 11 Chabꞌ ciento ebꞌ vin̈ aj Jerusalén ix yicꞌbꞌat vin̈ yedꞌoc. A ebꞌ 
chiꞌ malaj jabꞌoc tas yojtac ebꞌ tas van snaan vin̈. 12  Ayic van yacꞌan silabꞌ chiꞌ 
vin̈, ix schecan vin̈ bꞌat icꞌjoccot vin̈aj Ahitofel dꞌa schon̈abꞌ, aton Gilo. Acꞌum 
razón yaj vin̈ dꞌa vin̈aj David. A jun tas ix sna vin̈aj Absalón chiꞌ van yoch yip 
yujto ix qꞌuibꞌ sbꞌisul ebꞌ anima ix och yedꞌ vin̈.

Ix el lemnaj vin̈aj rey David
13  Ay jun checabꞌ ix javi yal dꞌa vin̈ rey chiꞌ, ix yalan icha tic: Nivanxo ebꞌ 

quetisraelal ayxo och yedꞌ vin̈aj Absalón, xchi. 14 Yuj chiꞌ, ix yal vin̈ rey chiꞌ 
dꞌa masanil ebꞌ yajal yaj yedꞌ vin̈ dꞌa Jerusalén chiꞌ:

—Coyec, con̈ elec dꞌa vin̈aj Absalón chiꞌ. Tato maay, man̈xo ol yal-laj co 
colan co bꞌa dꞌa vin̈. Co pilec quip yic man̈xo ol on̈ yamchaj yuj vin̈ yic tzon̈ 
smilancham yedꞌ masanil anima dꞌa yol chon̈abꞌ tic, xchi vin̈ rey chiꞌ.

15 Ix tacꞌvi ebꞌ dꞌa vin̈:
—Mamin rey, ol co cꞌanabꞌajej tas tzalaꞌ, xchi ebꞌ.
16 Icha chiꞌ ix aj yel vin̈aj rey David chiꞌ dꞌa stiꞌ chon̈abꞌ, ebꞌ ix yetbꞌeyum 

vin̈, ebꞌ yuninal vin̈ yedꞌ pax ebꞌ yetyajalil vin̈. Axon̈ej lajun̈van̈ ebꞌ ix schabꞌil 
yetbꞌeyum vi n̈ ix can stan̈vej spat. 17 Ayic toxo ix el vin̈ yedꞌ masanil ebꞌ 
anima chiꞌ, ix och vaan ebꞌ dꞌa stielxo chon̈abꞌ. 18  Masanil ebꞌ yetyajalil vin̈, 
ix cꞌoch ebꞌ dꞌa stzꞌey vin̈. Axo pax ebꞌ soldado stan̈van vin̈, aton ebꞌ cereteo 
yedꞌ ebꞌ peleteo, dꞌa stzolal ix bꞌat ebꞌ dꞌa yichan̈ vin̈ yedꞌ vaqueꞌ ciento ebꞌ 
soldado cotnac yedꞌ vin̈ dꞌa Gat. 19 Ix yalan vin̈aj rey David chiꞌ dꞌa vin̈aj Itai 
aj chon̈abꞌ Gat:

—¿Tas yuj ipan ach tzach bꞌat quedꞌoc? Meltzajan̈, vachꞌ tzach can yedꞌ 
junxo vin̈ rey ol och chiꞌ, yujto chꞌoc chon̈abꞌil ach. 20 Toto janac ach, max 
yal-laj ach vacꞌan pural a bꞌat quedꞌoc, yujto a in tic man̈ vojtacoc bꞌajtil ol 
in cꞌochoc. Vachꞌ tzach meltzaji, icꞌbꞌat ebꞌ vin̈ etchon̈abꞌ tic edꞌoc. Yacꞌocabꞌ 
svachꞌcꞌolal Jehová dꞌa eyibꞌan̈ dꞌa masanil tiempo, xchi vin̈ rey chiꞌ.

21 Ix tacꞌvi vin̈aj Itai chiꞌ:
—Mamin rey, svacꞌ in tiꞌ dꞌa yichan̈ Dios yedꞌ dꞌa ichan̈, yaln̈ej bꞌaj ol ach 

cꞌochoc, taxon̈ej tzon̈ chami, mato vachꞌ tzon̈ aji, ol in bꞌatn̈ej edꞌoc a in a 
checabꞌ in tic, xchi vin̈.

22  —Ichocabꞌtaꞌ, coyec, bꞌabꞌlajan̈ec, xchi vin̈aj David chiꞌ.
Yuj chiꞌ ix bꞌatn̈ej vin̈aj Itai chiꞌ yedꞌ ebꞌ ajun yedꞌ vin̈ rey chiꞌ. Ajun ebꞌ 

yuninal vin̈ rey chiꞌ yedꞌ ebꞌ ix yetbꞌeyum vin̈. 23 Masanil anima, ayic ix yilan 
ebꞌ sbꞌat vin̈ rey chiꞌ yedꞌ ebꞌ soldado, ix te ocꞌ ebꞌ sicꞌlabꞌil. Ix ecꞌ ebꞌ anima 
van yel chiꞌ dꞌa yol aꞌ Cedrón, ix bꞌat ebꞌ dꞌa sbꞌeal lum luum cuseltacxo. 
24 Ajun pax vin̈aj Sadoc yedꞌ vin̈aj Abiatar yedꞌ ebꞌ levita. Yedꞌnac teꞌ scaxail 
strato Dios ebꞌ. Ix yacꞌan em teꞌ caxa chiꞌ ebꞌ masanto ix yal slajvibꞌat ebꞌ 
anima ix bꞌat yedꞌ vin̈ rey chiꞌ dꞌa yol chon̈abꞌ chiꞌ. 25 Ix yalan vin̈ rey dꞌa vin̈aj 
Sadoc chiꞌ icha tic:

—Iqꞌuecxioch teꞌ caxa dꞌa yol chon̈abꞌ tic. Tato ol och Jehová vedꞌoc, ol in 
meltzajxoc, ol vilanxioch teꞌ yedꞌ scajnubꞌ Jehová. 26 Tato maxtzac tzalaj vedꞌ 
jun, ujocabꞌ icha val tas sgana dꞌayin, xchi vin̈aj David chiꞌ.

27 Ix yalanxi vin̈ rey chiꞌ dꞌa vin̈aj sacerdote Sadoc chiꞌ:
—Ach schecabꞌ Dios, meltzajan̈ dꞌa juncꞌolal yedꞌ vin̈aj Abiatar yedꞌ chavan̈ 

ebꞌ eyuninal t ic, vin̈aj Ahimaas, vin̈ icoꞌ yedꞌ vin̈aj Jonatán vin̈ yic vin̈aj 
Abiatar. 28 A inxo tic, ol in can dꞌa span̈anil lum bꞌaj te cuseltacxo tic, masanto 
ol ja specal dꞌayin eyuuj, xchi vin̈ rey chiꞌ.

29 Ix  lajvi chiꞌ, ix meltzaj vin̈aj sacerdote Sadoc yedꞌ vin̈aj Abiatar dꞌa 
chon̈abꞌ Jerusalén chiꞌ, yedꞌnac teꞌ scaxail strato Jehová ebꞌ vin̈, ix cꞌochxican 
ebꞌ vin̈ taꞌ. 30  Ix qꞌue vin̈aj David chiꞌ yedꞌ ebꞌ ajun yedꞌ vin̈ dꞌa lum tzalan 
Olivo, van yocꞌ vin̈ sicꞌlabꞌil, malaj xan̈abꞌ vin̈ ayochi, pichbꞌil sjolom vin̈ yuj 
cuscꞌolal. Icha ix yutej sbꞌa vin̈ rey chiꞌ, icha chiꞌ ix yutejpax sbꞌa ebꞌ ajun yedꞌ 
vin̈ chiꞌ. 31 Ix alji dꞌa vin̈ rey chiꞌ to a vin̈aj Ahitofel ayxo och vin̈ yedꞌ vin̈aj 
Absalón, yuj chiꞌ ix scꞌan vin̈ dꞌa Jehová yic max elcꞌoch tas nabꞌil yuj vin̈aj 
Ahitofel chiꞌ.

32  Ayic ix qꞌuecꞌoch vin̈ rey chiꞌ dꞌa tzalan Olivo, bꞌaj tzꞌoch ejmelal dꞌa 
Dios, ix javi jun vin̈ yamigo vin̈, aton vin̈aj Husai yin̈tilal arquita. Ix javi vin̈ 
scha vin̈ rey chiꞌ, n̈icꞌchimtacxon̈ej spichul vin̈, ayqꞌue lum pococ dꞌa sjolom 
vin̈. 33  Ix yalan vin̈ rey chiꞌ dꞌa vin̈ icha tic:

—Tato tzach bꞌat vedꞌoc, ton̈ej tzin can dꞌa spatic uuj. 34 Palta te vachꞌ tato 
tzach meltzaj dꞌa Jerusalén tzalan dꞌa vin̈aj Absalón icha tic: Mamin rey, a 
in tic tzin can a checabꞌoc icha ix aj voch schecabꞌoc vin̈ a mam, tato xa chi. 
Icha chiꞌ ol aj och vedꞌoc yic max elcꞌoch tas nabꞌil yuj vin̈aj Ahitofel chiꞌ. 
35 Ataꞌ ix can vin̈aj sacerdote Sadoc yedꞌ vin̈aj Abiatar chiꞌ. Masanil tas ol abꞌ 
yalji dꞌa yol palacio chiꞌ, elan̈chamel tzalbꞌat yabꞌ ebꞌ vin̈. 36 Ataꞌ ay pax vin̈aj 
Ahimaas yedꞌ vin̈aj Jonatán yuninal ebꞌ vin̈ chavan̈ chiꞌ. Masanil tas tzabꞌi, a 
dꞌa ebꞌ vin̈ tzalbꞌati, axo ebꞌ vin̈ ol alancot dꞌayin, xchi vin̈ rey chiꞌ dꞌa vin̈aj 
Husai chiꞌ.

37 Yuj chiꞌ ix meltzaj vin̈aj Husai dꞌa Jerusalén chiꞌ. Ayic ix cꞌoch vin̈, van 
val yoch vin̈aj Absalón dꞌa yol chon̈abꞌ chiꞌ.

A vin̈aj rey David yedꞌ vin̈aj Siba

16  1 Ayic ix bꞌat pilnaj vin̈aj rey David chiꞌ dꞌa sjolom lum tzalan chiꞌ, 
ix javi vin̈aj Siba schecabꞌ vin̈aj Mefi-boset scha vin̈. Yedꞌnac chavan̈ 

nocꞌ bꞌuru vin̈. Ayoch stzꞌum nocꞌ, ayoch 200 ixim pan dꞌa yibꞌan̈ nocꞌ, 100 
bꞌuyan̈ taquin̈ sat uva, 100 quechan̈ taquin̈ sat higo yaman yaji yedꞌ jun 
tzꞌuum yedꞌtal vino bꞌudꞌan. 2  Ix scꞌanbꞌan vin̈ rey chiꞌ dꞌa vin̈:

—¿Tas juntzan̈ edꞌnac chiꞌ? xchi vin̈. Ix tacꞌvi vin̈aj Siba chiꞌ:
—Mamin rey, a nocꞌ bꞌuru tic ol cuchan ebꞌ al uninal. Axo ixim pan yedꞌ 

sat te teꞌ sloji tic, yic ebꞌ a soldado yaji, axo pax vino tic ol yuqꞌuej ebꞌ scꞌunbꞌi 
sbꞌey bꞌaj cuseltacxo tic, xchi vin̈.

3  —¿Bꞌajtil ay vin̈aj Mefi-boset yixchiquin vin̈ ajalil aj Saúl ticnaic? xchi 
vin̈ rey chiꞌ.

—Ix can vin̈ dꞌa Jerusalén, yujto ix snaꞌ vin̈ talaj tzꞌoch vin̈ reyal icha ix 
scꞌulej smam icham yuj ebꞌ israel, xchi vin̈aj Siba chiꞌ.

4 —Tato icha chiꞌ, a ticnaic a masanil tastac ay dꞌa vin̈aj Mefi-boset chiꞌ, ol 
iquejcani, xchi vin̈ rey chiꞌ.

—Mamin rey, ay in dꞌa yalan̈ a mandar, vachꞌocabꞌ tzin can dꞌa yol a sat, 
xchi vin̈aj Siba chiꞌ.

5 Ayic ix cꞌoch vin̈aj rey David dꞌa Bahurim, ix elta jun vin̈ scuchan Simei 
yuninal vin̈aj Gera, ayto yuj sbꞌa yedꞌ vin̈aj rey Saúl chamnac. 6 Ix och ijan 
vin̈ sbꞌajvaj dꞌa vin̈aj rey David chiꞌ, ix julvajpaxcot vin̈ dꞌa vin̈ yedꞌ dꞌa ebꞌ 
yajal ajun yedꞌ vin̈ rey chiꞌ. Oyanoch ebꞌ soldado yedꞌ ebꞌ anima dꞌa spatic vin̈ 
rey chiꞌ. 7 Ix yalan vin̈aj Simei chiꞌ icha tic:

—Jachel a bꞌa dꞌa tic, ach milum anima. 8  A ticnaic van a chaan spac yuj 
Jehová yuj jantac ebꞌ yin̈tilal vin̈aj Saúl a milnacchamoc yic tzach ochcan 
reyal sqꞌuexuloc vin̈. A ticnaic toxo ix yacꞌoch opisio Jehová dꞌa yol scꞌabꞌ vin̈ 
uninal aj Absalón. Ix javi dꞌa ibꞌan̈ ticnaic yujto te milum ach anima, xchi vin̈ 
dꞌa vin̈ rey chiꞌ.

9 Ix yalan vin̈aj Abisai yuneꞌ ix Sarvia dꞌa vin̈aj rey David chiꞌ icha tic:
—Mamin rey, ¿ta s yuj sbꞌajvajcot jun vin̈ icha nocꞌ chamnac tzꞌiꞌ tic 

dꞌayach? Cha in bꞌati, bꞌat in xiquel sjolom vin̈, xchi vin̈.
10 Ix yalan vin̈ rey chiꞌ:
—Malaj eyalan eyic dꞌa jun vin̈ tic a ex yuneꞌ ex ix Sarvia tic. Tato tzin sbꞌaj 

vin̈, a am Jehová tzꞌacꞌan yal vin̈. Tato icha chiꞌ, malaj mach syal scachanoch 
vaan vin̈, xchi vin̈ rey chiꞌ.

11 Ix bꞌat qꞌuelan vin̈ dꞌa vin̈aj Abisai yedꞌ dꞌa ebꞌ ayoch yedꞌ vin̈ yajalil, ix 
yalan vin̈:

—Inatax a val vin̈ vuninal snibꞌej tzin milanchamoc, ocxom val jun vin̈ 
yin̈tilal Benjamín tic. In sbꞌajocabꞌ vin̈, tecan a Jehová tzꞌacꞌan yal vin̈. 
12  Talaj ol in snacot Dios yuj in cuscꞌolal tic, axo ol ajoc to ol yacꞌ svachꞌcꞌolal 
dꞌa vibꞌan̈ sqꞌuexuloc tas tzꞌalji tic dꞌayin, xchi vin̈.

13  Ix bꞌatxi vin̈aj David chiꞌ yedꞌ masanil ebꞌ ajun yedꞌoc, an̈ejaꞌ ix bꞌatpax 
vin̈aj Simei chiꞌ dꞌa spacꞌul lum vitz chiꞌ, ix bꞌajvajxicot vin̈, ix sjulancot 
qꞌuen qꞌueen vin̈ dꞌa scal ebꞌ, ix slan̈ancot lum pococ vin̈ dꞌa ebꞌ. 14 Ayic ix 
cꞌoch vin̈aj David chiꞌ dꞌa stiꞌ aꞌ Jordán yedꞌ masanil ebꞌ ajun yedꞌ chiꞌ, te 
cꞌunbꞌinacxo ebꞌ, yuj chiꞌ ix yicꞌ yip ebꞌ taꞌ.

Cꞌochnac vin̈aj Absalón dꞌa Jerusalén
15 Axo vin̈aj Absalón yedꞌ masanil ebꞌ ajun pax yedꞌoc yedꞌ vin̈aj Ahitofel, ix 

och ebꞌ dꞌa yol chon̈abꞌ Jerusalén. 16 Axo vin̈aj Husai arquita yamigo vin̈aj David, 
ix elta vin̈ scha vin̈aj Absalón chiꞌ, te chaan̈ ix avaj vin̈, ix yalan vin̈ icha tic:

—Nivanocabꞌ elcꞌoch mamin rey, ach icꞌjocabꞌ chaan̈, xchi vin̈.
17 Ix scꞌanbꞌan vin̈aj Absalón chiꞌ:
—¿Tom icha chiꞌ tzꞌaj a naan dꞌa spatic vin̈ amigo chiꞌ? ¿Tas yuj maj ach bꞌat 

yedꞌ vin̈? xchi vin̈ dꞌa vin̈.
18  Ix tacꞌvi vin̈aj Husai chiꞌ:
—Maay, man̈ smojoc tzin bꞌat yedꞌ vin̈. A mach sicꞌbꞌilel yuj Jehová, 

sicꞌbꞌilpaxel yuj ebꞌ chon̈abꞌ israel, a yedꞌ ol in canoc. 19 An̈ejtonaꞌ ay mach 
smoj svacꞌ servil, ol vacꞌ servil vin̈ yuninal vin̈ vamigo chiꞌ. Icha ix aj vacꞌan 
servil vin̈ a mam, icha val chiꞌ ol aj ach vacꞌanxi servil, xchi vin̈.

20 Ix lajvi chiꞌ ix yalan vin̈aj Absalón chiꞌ dꞌa vin̈aj Ahitofel:
—¿Tas tza naꞌ a ach tic, tas ol co cꞌulej? xchi vin̈ dꞌa vin̈.
21 Ix yalan vin̈aj Ahitofel chiꞌ:
—A tas tza cꞌulej ticnaic to tzach vay yedꞌ ebꞌ ix schabꞌil yetbꞌeyum vin̈ a 

mam aycan stan̈vej spat, yic vachꞌ snachajel yuj masanil ebꞌ israel tic to tzach 

chacjicanel yuj vin̈ a mam chiꞌ, axo masanil ebꞌ ayoch edꞌ tic ol ach yacꞌoch 
ebꞌ yipoc scꞌool, xchi vin̈.

22  Ix lajvi chiꞌ, ix sbꞌoanqꞌue jun mantiado ebꞌ dꞌa span̈anil palacio, ataꞌ ix 
vay vin̈aj Absalón chiꞌ yedꞌ ebꞌ ix schabꞌil yetbꞌeyum smam chiꞌ. Dꞌa yichan̈ 
masanil ebꞌ chon̈abꞌ chiꞌ ix vay vin̈ yedꞌ ebꞌ ix. 23  A dꞌa jun tiempoal chiꞌ, ayic 
scꞌanchaj razón dꞌa vin̈aj Ahitofel chiꞌ ichato a dꞌa Dios van scꞌanbꞌan ebꞌ, yuj 
chiꞌ a tas ix yal vin̈, ix yacꞌoch vin̈aj rey David yipoc scꞌool. An̈ejaꞌ icha pax 
chiꞌ ix scꞌulej vin̈aj Absalón chiꞌ.

Maj elcꞌoch tas nabꞌil yuj vin̈aj Ahitofel

17  1 Ix lajvi chiꞌ, ix yalan vin̈aj Ahitofel dꞌa vin̈aj Absalón chiꞌ:
—Comonoc syal a cꞌol tzin siqꞌuel 12 miloc ebꞌ soldado, tzin bꞌat dꞌa 

spatic vin̈aj David dꞌa jun acꞌval tic, 2  yacbꞌan malaj yip vin̈ yuj cꞌunbꞌelal, ol 
in cꞌochoc. Ol in xibꞌtej masanil ebꞌ ajun yedꞌ vin̈, masanil ebꞌ ol el lemnaj dꞌa 
stzꞌey vin̈. Malaj junoc mach ol in milchamoc, an̈ej vin̈ rey chiꞌ. 3 Icha chiꞌ ol aj 
yoch ebꞌ anima smasanil edꞌoc, yujto junn̈ej mach yovalil smiljichamoc, axo 
masanil ebꞌ anima chiꞌ, ol och ebꞌ dꞌa juncꞌolal edꞌoc, xchi vin̈aj Ahitofel chiꞌ.

4 Ix scha scꞌol jun pensar chiꞌ vin̈aj Absalón chiꞌ yedꞌ masanil ebꞌ yichamtac 
vinaquil chon̈abꞌ. 5 Ix yalan vin̈aj Absalón chiꞌ to tzꞌavtaj vin̈aj Husai arquita, 
yic syal vin̈ tas snaꞌ vin̈ dꞌa yibꞌan̈ jun tic. 6 Axo ix cꞌoch vin̈aj Husai chiꞌ, ix 
yalan vin̈aj Absalón chiꞌ tas ix aj snaan vin̈aj Ahitofel chiꞌ. Ix scꞌanbꞌan vin̈ 
dꞌa vin̈:

—¿Vachꞌ am sco cꞌulej icha syal vin̈ tic, mato maay? ¿Tas tzꞌaj a naani? xchi 
vin̈ dꞌa vin̈.

7 Ix tacꞌvi vin̈aj Husai chiꞌ:
—A tas ix snaꞌ vin̈aj Ahitofel dꞌa junel tic, man̈ vachꞌoclaj. 8  A ach tic ojtac 

val to aꞌ vin̈ a mam te jelan vin̈ dꞌa oval yedꞌ masanil ebꞌ vin̈ ajun yedꞌ vin̈. A 
ticnaic te ay am cot yoval vin̈ yedꞌ ebꞌ vin̈, icha junoc nocꞌ nun oso tzꞌicꞌjiecꞌ 
yuneꞌ, icha chiꞌ yaj ebꞌ vin̈. An̈ejtonaꞌ pax vin̈ a mam chiꞌ te cꞌaynac vin̈ yacꞌan 
oval, man̈oclaj dꞌa scal ebꞌ anima chiꞌ ayecꞌ vin̈ dꞌa jun acꞌval tic. 9 A ticnaic, 
bꞌaj am scꞌubꞌejel sbꞌa vin̈ dꞌa junoc n̈aqꞌueen, ma dꞌa junocxo bꞌaj dꞌa chiꞌ. 
An̈ejtonaꞌ, tato dꞌa jun bꞌabꞌel oval tic scham jayvan̈oc ebꞌ a soldado, axom 
val yel specal chiꞌ to toxo ix acꞌji ganar ebꞌ a soldado. 10 Yuj chiꞌ vachꞌchom 
ay ebꞌ vin̈ max xivtaxon icha nocꞌ nivac choj, palta yovalil schabꞌaxqꞌue scꞌol 
ebꞌ vin̈ dꞌa icha chiꞌ, yujto masanil ebꞌ quetchon̈abꞌ ojtannac to te jelan vin̈ a 
mam chiꞌ dꞌa oval yedꞌ ebꞌ yedꞌnac vin̈ chiꞌ. 11 A jun tas sval dꞌayach ticnaic to 
sbꞌat co molbꞌejcot masanil ebꞌ quetisraelal yic tzꞌoch ebꞌ edꞌoc, scot dꞌa Dan 
masanto dꞌa Beerseba. A ebꞌ chiꞌ man̈xo bꞌischajbꞌenoc ebꞌ icha yarenail stiꞌ 
aꞌ mar, a achxo tza cuchbꞌej ebꞌ dꞌa oval. 12  Slajvi chiꞌ, tzon̈ bꞌat cacꞌ oval yedꞌ 
vin̈ a mam yaln̈ej bꞌajtil ayeqꞌui, tzon̈ em dꞌa yibꞌan̈ vin̈ icha yem yal acꞌval 
dꞌa yibꞌan̈ masanil an̈ an̈cꞌultac. Man̈xa junoc ebꞌ ayecꞌ yedꞌ vin̈ chiꞌ scani. 
13  Vachꞌchom scꞌubꞌejel sbꞌa ebꞌ dꞌa junoc chon̈abꞌ yalani, palta co masanil a 
on̈ israel on̈ tic squicꞌ co lasu sco n̈erancot jun chon̈abꞌ chiꞌ yedꞌ jantac qꞌuen 
qꞌueen ayoch dꞌay, squecancanbꞌat juynaj dꞌa yoltac chꞌolan, man̈xa junoc 
qꞌuen qꞌueen scan taꞌ, xchi vin̈aj Husai chiꞌ.

14  Ix scha scꞌol vin̈aj Absalón yedꞌ masanil ebꞌ ichamtac vinac tas ix yal 
vin̈aj Husai chiꞌ dꞌa yichan̈ tas ix yal vin̈aj Ahitofel chiꞌ, vachꞌchom vachꞌ ix 

snaꞌ vin̈ chiꞌ. Ix scha scꞌol jun tic ebꞌ yujto a Jehová ix acꞌan sna ebꞌ yic max 
elcꞌoch tas ix sna vin̈aj Ahitofel chiꞌ. Icha chiꞌ ix aji yic scot dꞌa yibꞌan̈ vin̈aj 
Absalón chiꞌ. 15-16 Ix lajvi chiꞌ, ix bꞌat yalan vin̈aj Husai chiꞌ dꞌa vin̈aj sacerdote 
Sadoc yedꞌ dꞌa vin̈aj Abiatar tas ix yal vin̈aj Ahitofel dꞌa vin̈aj Absalón chiꞌ 
yedꞌ dꞌa ebꞌ ichamtac vinac. Ix yalanpax vin̈ tas ix aj yalani, yic bꞌat yal 
ebꞌ yabꞌ vin̈aj rey David dꞌa elan̈chamel to max canlaj ebꞌ dꞌa lum tzꞌinan 
luum chiꞌ palta to tzꞌecꞌcan ebꞌ dꞌa junxo scꞌaxepal aꞌ Jordán yic vachꞌ max 
miljicham ebꞌ.

17 Axo pax vin̈aj Jonatán yedꞌ vin̈aj Ahimaas ato bꞌaj sqꞌueul sjaj aꞌ Rogel dꞌa 
stitaquel chon̈abꞌ, ataꞌ ayecꞌ ebꞌ vin̈ yic vachꞌ malaj mach tzꞌilan yecꞌ ebꞌ vin̈ 
dꞌa yol chon̈abꞌ chiꞌ. Axo jun ix checabꞌ, ix bꞌat alan dꞌa ebꞌ vin̈ dꞌa elcꞌaltac tas 
yaji. Ixn̈ej val yabꞌ ebꞌ vin̈, ix bꞌat ebꞌ vin̈ yal dꞌa vin̈aj rey David chiꞌ. 18  Palta 
ay jun vin̈ quelem unin ix ilan ebꞌ vin̈, axo vin̈ ix bꞌat alan dꞌa vin̈aj Absalón 
chiꞌ, palta ix snael ebꞌ vin̈ schavan̈il, yuj chiꞌ ix bꞌat ebꞌ vin̈ dꞌa spat jun vin̈ 
cajan dꞌa Bahurim, dꞌa slacꞌanil chiꞌ. Elan̈chamel ix scꞌubꞌejel sbꞌa ebꞌ vin̈ dꞌa 
yol jun olan ay dꞌa yamaqꞌuil jun pat chiꞌ. 19 A ix yetbꞌeyum vin̈ aj pat chiꞌ, ix 
slichꞌbꞌat jun cꞌapac ix dꞌa yibꞌan̈ jun olan chiꞌ, ix secanem ixim trigo ix dꞌa 
yibꞌan̈ yic max checlaji. 20 Axo ix cꞌoch ebꞌ vin̈ schecabꞌ vin̈aj Absalón chiꞌ, ix 
scꞌanbꞌan ebꞌ vin̈ dꞌa ix:

—¿Bꞌajtil ix cꞌoch vin̈aj Ahimaas yedꞌ vin̈aj Jonatán dꞌa tic? xchi ebꞌ vin̈. Ix 
tacꞌvi ix icha tic:

—Ato val yecꞌbꞌat ebꞌ vin̈ tic. Van am val scꞌoch ebꞌ vin̈ dꞌa stiꞌ a aꞌ chiꞌ, 
xchi ix.

Ix comon bꞌat tzacꞌan ebꞌ vin̈ dꞌa spatic ebꞌ vin̈ chavan̈ chiꞌ yalani, palta maj 
ilchajlaj ebꞌ vin̈ yuj ebꞌ vin̈, yuj chiꞌ ix meltzaj ebꞌ vin̈ dꞌa Jerusalén. 21 Ayic 
toxo ix meltzajxican ebꞌ vin̈ chiꞌ, ix qꞌuexta ebꞌ vin̈ chavan̈ chiꞌ dꞌa yol jun 
olan chiꞌ, ix bꞌat yalan ebꞌ vin̈ dꞌa vin̈aj rey David to scꞌaxpaj vin̈ dꞌa aꞌ Jordán 
yedꞌ masanil ebꞌ ajun yedꞌ vin̈ chiꞌ, yujto toxo ix acꞌji scꞌol vin̈aj Absalón yuj 
vin̈aj Ahitofel yic scot ebꞌ vin̈ yacꞌ oval yedꞌ ebꞌ. 22  Ayic ix yabꞌan jun chiꞌ vin̈aj 
rey David chiꞌ, ix qꞌue vaan vin̈ yedꞌ masanil ebꞌ ajun yedꞌ chiꞌ, elan̈chamel ix 
cꞌaxpajecꞌ ebꞌ dꞌa yol aꞌ Jordán chiꞌ. Axo ix qꞌuin̈ibꞌi dꞌa junxo cꞌu, man̈xalaj 
junoc mach ayecꞌ dꞌa scꞌaxepal ecꞌta aꞌ chiꞌ.

23  Ayic ix yilan vin̈aj Ahitofel chiꞌ to maj ochlaj yopisio tas ix yal vin̈, ix 
yacꞌanoch stzꞌum schej vin̈, ix pax vin̈ dꞌa spat dꞌa schon̈abꞌ bꞌaj aljinac. 
Masanil tastac ay dꞌa vin̈, ix sbꞌocan yumal vin̈. Ix lajvi chiꞌ ix sdꞌun̈bꞌanqꞌue 
sbꞌa vin̈, ix cham vin̈. Icha chiꞌ ix aj scham vin̈aj Ahitofel chiꞌ, ix mucchaj vin̈ 
bꞌaj mucan smam.

Cꞌochnac vin̈aj rey David dꞌa Mahanaim
24 Ix cꞌoch vin̈aj rey David chiꞌ dꞌa Mahanaim, axo vin̈aj Absalón ix bꞌat vin̈ 

dꞌa spatic vin̈, ix cꞌaxpajpax vin̈ dꞌa aꞌ Jordán yedꞌ masanil ebꞌ soldado israel. 
25 Ix yacꞌoch vin̈aj Amasa vin̈aj Absalón chiꞌ yajaloc ebꞌ soldado sqꞌuexuloc 
vin̈aj Joab. A vin̈aj Amasa chiꞌ yuninal vin̈ jun vin̈ ismaelita scuchan Itra, 
yicꞌlajnac sbꞌa vin̈ yedꞌ jun ix scuchan Abigail yuneꞌ ix Nahas snulej ix Sarvia, 
snun vin̈aj Joab.

26 Ix sbꞌoqꞌue scampamento vin̈aj Absalón chiꞌ yedꞌ ebꞌ soldado dꞌa yol yic 
Galaad. 27 Ayic ix cꞌoch vin̈aj David chiꞌ dꞌa Mahanaim, ix javi jayvan̈ ebꞌ vin̈ 

vinac dꞌa vin̈, aton vin̈aj Sobi yuneꞌ ix Nahas aj Rabá dꞌa yol yic Amón, vin̈aj 
Maquir yuninal vin̈aj Amiel aj Lo-debar yedꞌ vin̈aj Barzilai aj Rogelim dꞌa yol 
yic Galaad. 28  A juntzan̈ ebꞌ vin̈ chiꞌ, yedꞌnac alan̈ ebꞌ vin̈ yedꞌ palangana, lum 
chen, ixim trigo, ixim cebada, ixim harina yedꞌ ixim trigo maybꞌil, an̈ avastut, 
an̈ lenteja, 29 yedꞌnacpax nocꞌ yal chabꞌ ebꞌ vin̈, nocꞌ queso, nocꞌ crema yedꞌ 
pax nocꞌ calnel. Masanil juntzan̈ chiꞌ ix yicꞌbꞌat ebꞌ vin̈ yabꞌlej vin̈aj rey David 
yedꞌ masanil ebꞌ ajun yedꞌ vin̈. Yujto spetoj vin̈ yedꞌ masanil ebꞌ anima chiꞌ 
dꞌa tzꞌinan luum, yuj chiꞌ ix sna ebꞌ vin̈ icha tic: Tecan cꞌunbꞌinac yaj ebꞌ, tzam 
tacjilaj stiꞌ ebꞌ, tzam ochpaxlaj svejel ebꞌ, xchi ebꞌ vin̈.

Schamel vin̈aj Absalón

18  1 Ix lajvi chiꞌ, ix spojan snan̈al masanil ebꞌ soldado vin̈aj rey David 
chiꞌ, ix yacꞌanoch yajalil junjun mil yedꞌ junjun cien soldado vin̈. 2  Ox 

macan̈ ix aj spojanbꞌat ebꞌ soldado chiꞌ vin̈. A vin̈aj Joab ix och yajalil dꞌa jun 
macan̈, axo dꞌa junxo macan̈, a vin̈aj Abisai yucꞌtac vin̈aj Joab chiꞌ ix ochi. 
Axo junxo macan̈ jun, a vin̈aj Itai aj Gat ix och yajalil dꞌay. Ix yalan vin̈aj rey 
David chiꞌ dꞌa masanil ebꞌ soldado icha tic:

—Ol in bꞌat eyedꞌoc dꞌa oval chiꞌ, xchi vin̈.
3  Ix tacꞌvi ebꞌ vin̈:
—Maay mamin rey, max yal-laj a bꞌati, yujto a ebꞌ ajcꞌol chiꞌ a ach tzach 

sayecꞌ ebꞌ, a on̈ pax tic ta tzon̈ colchaji, ma tzon̈ cham nan̈aloc yuj ebꞌ, malaj 
quelcꞌochi, palta a ach tic ecꞌbꞌal snivanil elcꞌoch dꞌa yichan̈ 10 miloc on̈ a 
on̈ tic. Yuj chiꞌ vachꞌ tzach can dꞌa yol chon̈abꞌ tic. Tato ay bꞌaj ijan tzon̈ acꞌji 
ganar, bꞌat on̈ a coloꞌ, xchi ebꞌ vin̈.

4 —Ichocabꞌtaꞌ, ol in cꞌanabꞌajej tas tzeyal chiꞌ, xchi vin̈. Ix lajvi chiꞌ, ix elul 
lin̈an vin̈ dꞌa jun nivan spuertail chon̈abꞌ chiꞌ yic syilan vin̈ yelta ebꞌ soldado 
dꞌa macquiltaquil dꞌa stzolal.

5  Ix cham val yalan vin̈ rey chiꞌ dꞌa vin̈aj Joab, dꞌa vin̈aj Abisai yedꞌ dꞌa 
vin̈aj Itai, aton ebꞌ sat yaj dꞌa ebꞌ soldado chiꞌ, ix yal vin̈ icha tic: Yujto ay 
velcꞌoch dꞌa e sat, yuj chiꞌ malajocabꞌ tas tzꞌutaj vin̈aj Absalón. Masanil ebꞌ 
soldado ix abꞌan tas ix yal vin̈ chiꞌ. 6 Ix lajvi chiꞌ ix bꞌat ebꞌ smasanil dꞌa oval 
yedꞌ ebꞌ ayoch yedꞌ vin̈aj Absalón chiꞌ.

Ix schalaj sbꞌa ebꞌ dꞌa scaltac te teꞌ dꞌa yol yic Efraín. 7 Ix acꞌji ganar ebꞌ 
soldado vin̈aj Absalón chiꞌ yuj ebꞌ soldado vin̈ rey chiꞌ. Te nivan ebꞌ ix cham 
dꞌa jun cꞌu chiꞌ, 20 mil ebꞌ ix chami. 8  A dꞌa scaltac te teꞌ chiꞌ ix och oval, te 
nivan anima ix cham yuj satbꞌat dꞌa caltac teꞌ chiꞌ dꞌa yichan̈ ebꞌ ix xicjicham 
dꞌa qꞌuen espada. 9 Ayqꞌue vin̈aj Absalón chiꞌ dꞌa yibꞌan̈ jun nocꞌ smula. Ayic 
ix schalan sbꞌa vin̈ yedꞌ ebꞌ soldado vin̈aj rey David chiꞌ, ix meltzaj vin̈ dꞌa 
spatic. Axo ix aji, a dꞌa yalan̈ scꞌabꞌ jun teꞌ machꞌ ix ecꞌ n̈icnaj nocꞌ. Ix can 
n̈acꞌnaj sjolom vin̈ dꞌa scal xachul teꞌ scꞌabꞌ chiꞌ, ix can locan vin̈, axo nocꞌ 
chej chiꞌ ix bꞌatn̈ej nocꞌ. 10 Cꞌocbꞌil val ay jun vin̈ soldado ix ilani, ix bꞌat yalan 
vin̈ dꞌa vin̈aj Joab icha tic:

—Locancan vin̈aj Absalón dꞌa scal scꞌabꞌ jun teꞌ machꞌ ix vilaꞌ, xchi vin̈.
11 Ix tacꞌvi vin̈aj Joab chiꞌ dꞌa vin̈:
—Tato ix il icha chiꞌ, ¿tas yuj maj a vachꞌ milejcham vin̈? Tato icha chiꞌ, 

yovalil svacꞌ spac dꞌayach, svacꞌan lajun̈eoc ciclo plata dꞌayach yedꞌ jun nivan 
tzecꞌul, xchi vin̈.

12  Ix tacꞌvi vin̈ icha tic:
—Vachꞌchom tzacꞌ junoc mil qꞌuen plata chiꞌ dꞌayin, max vacꞌoch in cꞌabꞌ 

dꞌa vin̈ yuninal vin̈ rey chiꞌ, yujto ix cabꞌ val tas ix yutej vin̈ yalancot dꞌayach, 
dꞌa vin̈aj Abisai yedꞌ dꞌa vin̈aj Itai to malaj tas tzꞌutaj vin̈aj Absalón chiꞌ. 
13  An̈ejtonaꞌ tato ix in milcham vin̈, tzam cotn̈ej dꞌa vibꞌan̈ yujto malaj junoc 
tas cꞌubꞌeltac dꞌa vin̈ rey chiꞌ, ¿tom tzato in a coloꞌ? xchi vin̈ soldado chiꞌ.

14-15  —Nabꞌan̈ej sviqꞌuecꞌ tiempo edꞌoc, xchi vin̈aj Joab chiꞌ. Ix yicꞌanbꞌat 
oxeꞌ qꞌuen yunetac lanza vin̈, ix bꞌat stecanoch qꞌuen vin̈ dꞌa spixan vin̈aj 
Absalón chiꞌ. Yujto pitzanto vin̈, yuj chiꞌ ix oymaj lajun̈van̈ ebꞌ stan̈vumal 
vin̈aj Joab chiꞌ dꞌa spatic vin̈, ix svachꞌ milancham vin̈ ebꞌ. 16 Ix lajvi chiꞌ, ix 
yalan vin̈aj Joab chiꞌ to spuchaj qꞌuen trompeta yic mantzac bꞌat ebꞌ soldado 
dꞌa spatic ebꞌ yetisraelal chiꞌ. 17 Ix lajvi chiꞌ, ix yicꞌanbꞌat snivanil vin̈aj 
Absalón chiꞌ ebꞌ, ix bꞌat yacꞌanoch ebꞌ dꞌa yol jun olan dꞌa caltac teꞌ chiꞌ, ix 
qꞌuecan jun nivan bꞌulan̈ qꞌuen dꞌa yibꞌan̈ yuj ebꞌ. Axo pax ebꞌ soldado vin̈aj 
Absalón chiꞌ ixto cani, ix el ebꞌ elelal, ix paxcan ebꞌ dꞌa spat.

18  Ayic pitzanto vin̈aj Absalón chiꞌ, ay jun monumento yacꞌnac bꞌojoc vin̈ dꞌa 
jun lugar scuch schꞌolanil yic ebꞌ vin̈ rey. A sbꞌi vin̈ ix yacꞌcanoch dꞌay, yujto 
malaj junoc yuninal vin̈ tzꞌacꞌancan bꞌinajoc: “Smonumento vin̈aj Absalón” 
ix sbꞌiejcani.

19 Axo vin̈aj Ahimaas yuninal vin̈aj Sadoc, ix alan dꞌa vin̈aj Joab:
—Sval dꞌayach, cha in bꞌati yic bꞌat val dꞌa vin̈ rey to a Jehová toxo ix 

colanel vin̈ dꞌa yol scꞌabꞌ ebꞌ yajcꞌool, xchi vin̈.
20 Ix yalan vin̈aj Joab chiꞌ icha tic:
—Max yal-laj a bꞌati, man̈ a mojoc a ach ol bꞌat al jun lolonel chiꞌ, tope ato 

dꞌa junelxo ol ach bꞌatoc, palta a ticnaic maay, yujto a val vin̈ yuninal vin̈ rey 
chiꞌ ix chami, xchi vin̈ dꞌa vin̈.

21 Ix lajvi chiꞌ, ix yalan vin̈aj Joab dꞌa jun vin̈ soldado aj Etiopía:
—Ixic, al dꞌa vin̈ rey tas ix il chiꞌ, xchi vin̈.
Ix em n̈ojan vin̈ aj Etiopía chiꞌ dꞌa yichan̈ vin̈aj Joab chiꞌ, ix bꞌat lemnaj vin̈ 

yal dꞌa vin̈ rey chiꞌ. 22  Ix yalanpax vin̈aj Ahimaas dꞌa vin̈aj Joab chiꞌ:
—Eloc val dꞌa a cꞌool, cha in bꞌat dꞌa spatic vin̈ aj Etiopía chiꞌ, xchi vin̈.
Ix tacꞌvipax vin̈aj Joab chiꞌ icha tic:
—¿Tas val yuj tza nibꞌej tzach bꞌati? ¿Toc ay tas ol icꞌ dꞌa jun lolonel chiꞌ? 

xchi vin̈.
23  —Malaj yelcꞌochi, vachꞌchom malaj tas svicꞌ dꞌay, palta ol in bꞌat 

lemnajoc, xchi vin̈.
—Ixic an, xchi vin̈aj Joab chiꞌ.
Val dꞌa jun rato chiꞌ ix bꞌat lemnaj vin̈aj Ahimaas chiꞌ dꞌa jun acꞌlic, ix 

bꞌabꞌlaj vin̈ yuj vin̈ aj Etiopía chiꞌ. 24  Cꞌojanem vin̈aj rey David dꞌa snan̈al 
chabꞌ spuertail chon̈abꞌ chiꞌ, axo pax vin̈ stan̈vumal chon̈abꞌ chiꞌ, ayecꞌ vin̈ dꞌa 
span̈anil yibꞌan̈ smuroal bꞌaj ayoch puerta chiꞌ. Ix yilan vin̈ scot jun vin̈ vinac 
schꞌocojil, te yelcꞌolal scot vin̈. 25 Te chaan̈ ix avaj vin̈, ix yalan vin̈ to ay jun 
vin̈ sjavi. Ix yalan vin̈ rey chiꞌ:

—Tato schꞌocoj vin̈, alum vachꞌ abꞌix vin̈ syal chiꞌ, xchi vin̈ rey chiꞌ.
Ayic lacꞌanxo sjavi vin̈, 26  ix yilan vin̈ stan̈vumal chon̈abꞌ chiꞌ to tzacꞌan 

scot junxo vin̈, ix avaj vin̈ dꞌa vin̈ tan̈vum puerta chiꞌ:
—Ay val junxo vin̈ vinac te yelcꞌolal scoti, xchi vin̈.

—An̈ejaꞌ vachꞌ abꞌix tzul yal junxo vin̈ chiꞌ, xchi vin̈ rey chiꞌ.
27 Ix yalanxi vin̈ stan̈vumal chon̈abꞌ chiꞌ:
—A jun vin̈ bꞌabꞌel chiꞌ icha val sbꞌey vin̈aj Ahimaas yuninal vin̈aj Sadoc 

svilaꞌ, xchi vin̈. Ix tacꞌvi vin̈ rey chiꞌ:
—Tato a vin̈ chiꞌ, vachꞌ spensar vin̈, vachꞌ am tas ol ul yal vin̈, xchi vin̈.
28  Axo yic ix javi vin̈aj Ahimaas chiꞌ dꞌa yichan̈ vin̈ rey chiꞌ, ix em n̈ojan 

vin̈, ix yacꞌan stzatzil scꞌol vin̈ rey chiꞌ vin̈, ix yalan vin̈ icha tic:
—Mamin rey, aljocabꞌ vachꞌ lolonel dꞌa Jehová co Diosal, yujto a ebꞌ ix 

meltzajoch ajcꞌolal dꞌayach, toxo ix satjiel ebꞌ yuj Jehová, xchi vin̈.
29 —¿Vachꞌam scꞌol vin̈aj Absalón ix ilaꞌ? xchi vin̈ rey chiꞌ.
Ix tacꞌvi vin̈aj Ahimaas chiꞌ icha tic:
—Toxon̈ej somsoman anima yic ix in checjicot yuj vin̈ a checabꞌ aj Joab, 

majxo vabꞌi tas ix uji, xchi vin̈.
30 Ix lajvi chiꞌ ix yalan vin̈ rey chiꞌ dꞌa vin̈:
—Bꞌesecꞌ jabꞌoc a bꞌa dꞌa chiꞌ, tzach can taꞌ, xchi vin̈.
Ix scꞌanabꞌajan vin̈ yochcan lin̈an taꞌ. 31 Ato val chiꞌ ix ja n̈icnaj vin̈ aj 

Etiopía chiꞌ, ix yalan vin̈ icha tic:
—Mamin rey, cha jun vachꞌ abꞌix tzul val tic dꞌayach: A ticnaic, toxo ix 

ach scolel Jehová dꞌa yol scꞌabꞌ masanil ebꞌ ix och ajcꞌolal dꞌayach, xchi vin̈.
32  Ix scꞌanbꞌan vin̈ rey chiꞌ dꞌa vin̈:
—Xalpax vin̈aj quelem Absalón ¿vachꞌam scꞌol vin̈? xchi vin̈ rey chiꞌ.
Ix tacꞌvi vin̈ aj Etiopía chiꞌ:
—Mamin rey, tzoc val cot dꞌa yibꞌan̈ masanil ebꞌ ayoch ajcꞌolal dꞌayach icha 

ix aj scot dꞌa yibꞌan̈ vin̈ chiꞌ, xchi vin̈.
33  Ayic ix yabꞌan jun chiꞌ vin̈ rey chiꞌ, ix och pitzꞌan dꞌa spixan vin̈, ix qꞌue 

vin̈ dꞌa yibꞌan̈ bꞌaj ay spuertail jun chon̈abꞌ chiꞌ. Van sbꞌey vin̈, ix yalan vin̈ 
icha tic: Ay, ay ach vuninal aj Absalón. Comonoc a in ix in cham a qꞌuexuloc, 
xchi vin̈.

19  1-4 Ix yabꞌan ebꞌ anima to a vin̈aj rey David ste ocꞌ vin̈ yuj schamel 
vin̈aj Absalón, vin̈ yuninal, yuj chiꞌ a tzalajcꞌolal yuj bꞌaj ix yacꞌ ganar 

oval ebꞌ dꞌa jun cꞌu chiꞌ, ix meltzajcanoch dꞌa cuscꞌolal. A ebꞌ soldado ix xidꞌecꞌ 
dꞌa oval chiꞌ, qꞌuixvelalxon̈ej ix aj sjax ebꞌ, elcꞌaltacxon̈ej ix och ebꞌ dꞌa yol 
chon̈abꞌ chiꞌ, ichato toxon̈ej ix el ebꞌ dꞌa ebꞌ ajcꞌol chiꞌ. A vin̈aj rey David chiꞌ, 
macan sat vin̈ tzꞌel yav vin̈: Ay ach vuninal aj Absalón. Ay ach vuninal aj 
Absalón, xchi vin̈. Ix yabꞌ vin̈aj Joab to van yocꞌ vin̈ rey chiꞌ yuj vin̈ yuninal 
chiꞌ.

5 Yuj chiꞌ ix bꞌat vin̈ bꞌaj ayecꞌ vin̈ rey chiꞌ ix yalan vin̈ icha tic:
—A ticnaic van acꞌan qꞌuixvelal ebꞌ a soldado ix ach colanel yedꞌ ebꞌ al 

uninal yedꞌ ebꞌ ix etbꞌeyum yedꞌ ebꞌ ix schabꞌil etbꞌeyum. 6 Van a chꞌoxaneli to 
malaj yelcꞌoch ebꞌ etyajalil yedꞌ ebꞌ a soldado dꞌa yol a sat. A ebꞌ ajcꞌol yajoch 
dꞌayach, te xajan ebꞌ uuj, axo ebꞌ tzach xajanan tic, van a chacancanel ebꞌ. A 
ticnaic snachajel vuuj, tecan vachꞌ ix abꞌi tato maj cham vin̈aj Absalón chiꞌ, 
a on̈xo pax tic jun, on̈ chamocabꞌ co masanil. 7 Yuj chiꞌ, a ticnaic elan̈coti, 
tzacꞌan snivanil scꞌol masanil ebꞌ a soldado. Tato man̈ ol ach eloc, val dꞌa 
yichan̈ Jehová svalaꞌ, man̈xa junoc mach ayecꞌ edꞌoc ol qꞌuin̈ibꞌoc. Tato icha 
chiꞌ, te chuc tas ol ja dꞌa ibꞌan̈ ticnaic dꞌa yichan̈ tastac ecꞌnac dꞌa ibꞌan̈ yictax 
quelem achto, xchi vin̈aj Joab chiꞌ.

8  Yuj chiꞌ ix qꞌue vaan vin̈ rey chiꞌ, ix elta vin̈, ix bꞌat em cꞌojan vin̈ dꞌa stiꞌ 
spuertail chon̈abꞌ chiꞌ. Ayic ix alchaj yabꞌ masanil ebꞌ chon̈abꞌ, ix ja ebꞌ dꞌa 
yichan̈ vin̈.

Axo pax ebꞌ israel ayoch yedꞌ vin̈aj Absalón, elelal ix aj spax ebꞌ dꞌa spat.

Ix meltzaj vin̈aj rey David dꞌa Jerusalén
9 Masanil macan̈il ebꞌ yin̈tilal Israel chiꞌ ix laj yal ebꞌ icha tic: A vin̈aj rey 

David tic ix on̈ colanel dꞌa yol scꞌabꞌ ebꞌ filisteo yedꞌ dꞌa juntzan̈xo ebꞌ cajcꞌool, 
axo ticnaic, yuj vin̈aj Absalón, ix el vin̈ elelal dꞌa co macbꞌen tic. 10 A vin̈aj 
Absalón chiꞌ ix co comon aqꞌuejoch co reyaloc, toxo ix champax vin̈ dꞌa oval. 
¿Tas sco tan̈vejec, yuj chiꞌ max quicꞌxicot vin̈aj rey David chiꞌ co reyaloc? 
xchi ebꞌ.

11 Yuj chiꞌ, a vin̈ rey chiꞌ ix checanbꞌat aljoc dꞌa ebꞌ vin̈ sacerdote, aton 
vin̈aj Sadoc yedꞌ vin̈aj Abiatar icha tic: Alec dꞌa ebꞌ yichamtac vinaquil 
chon̈abꞌ Judá icha tic: Toxo ix vabꞌi tastac van yalan juntzan̈xo macan̈il ebꞌ 
quetchon̈abꞌ. ¿Tas yuj tzacꞌanxo tze naꞌ tas tzꞌaj in cꞌochxi dꞌa in palacio? 
12  Ayto vuj in bꞌa eyedꞌoc, junn̈ej pax quin̈tilal, ¿tas yuj tzacꞌanxo tzul in 
eyicꞌxibꞌat dꞌa in palacio? xe chi dꞌa ebꞌ, xchi vin̈ rey chiꞌ. 13 Ix yalanxi vin̈ rey 
chiꞌ to sbꞌat alchaj dꞌa vin̈aj Amasa icha tic: A ach tic ayto vuj in bꞌa edꞌoc, 
yuj chiꞌ a ticnaic, a ach ol ach och yajaliloc ebꞌ soldado sqꞌuexuloc vin̈aj Joab. 
Tato max elcꞌoch tas van valan tic, aocabꞌ Dios tzꞌacꞌancot yaelal dꞌa vibꞌan̈, 
xchi vin̈.

14  Icha chiꞌ ix aj smontanxi ebꞌ aj Judá chiꞌ vin̈ rey chiꞌ, junxon̈ej ix aj 
spensar ebꞌ, ix yalanbꞌat ebꞌ dꞌa vin̈ to smeltzajxicot vin̈ yedꞌ masanil 
ebꞌ soldado. 15  Yuj chiꞌ ix cot vin̈ rey chiꞌ, ix javi vin̈ dꞌa stiꞌ aꞌ Jordán. Ix 
smolbꞌejpax sbꞌa ebꞌ aj Judá dꞌa Gilgal yic tzul schaanecꞌta vin̈ rey chiꞌ ebꞌ dꞌa 
yol a aꞌ chiꞌ. 16 An̈ejtonaꞌ pax vin̈aj Simei yuninal vin̈aj Gera aj Bahurim, dꞌa 
yin̈tilal Benjamín, elan̈chamel ix cot vin̈ yedꞌ ebꞌ aj Judá, yic tzul schaan vin̈ 
rey chiꞌ ebꞌ. 17 Tzacꞌanoch mil ebꞌ soldado yin̈tilal Benjamín yuj vin̈aj Simei 
chiꞌ. Axo pax vin̈aj Siba, checabꞌ yaj dꞌa ebꞌ yin̈tilal vin̈aj Saúl, 15 ebꞌ yuninal 
vin̈ yedꞌnac yedꞌ pax 20 ebꞌ schecabꞌ vin̈, ix bꞌabꞌlaj cꞌoch ebꞌ dꞌa vin̈aj rey 
David chiꞌ dꞌa stiꞌ aꞌ Jordán. 18  Elan̈chamel ix cꞌaxpajecꞌ ebꞌ dꞌa sjayil aꞌ yic 
syicꞌanecꞌta ebꞌ yuninal vin̈ rey chiꞌ ebꞌ yedꞌ ix yetbꞌeyum vin̈. Ix colvajpax ebꞌ 
dꞌa bꞌajtac syal vin̈ rey chiꞌ. Ayic mantzac cꞌaxpajecꞌta vin̈ rey dꞌa yol aꞌ chiꞌ, 
ix cꞌoch vin̈aj Simei, ix em n̈ojan vin̈ dꞌa yichan̈ vin̈. 19 Ix yalan vin̈ icha tic:

—Mamin rey, tzin tevi dꞌayach to tzin acꞌ nivancꞌolal yic maxtzac a nacot 
in mul ix och dꞌayach a in a checabꞌ in tic, ayic ix ach el dꞌa Jerusalén. 
Mocabꞌ cot oval dꞌayin. 20 Svojtaquejeli to chuc ix vutej in bꞌa, yuj chiꞌ a dꞌa 
yin̈tilal José, a in ix in bꞌabꞌlaj javi ul ach in cha mamin rey, xchi vin̈.

21 Axo vin̈aj Abisai yuneꞌ ix Sarvia ix alan icha tic:
—A vin̈aj Simei tic, smoj scham vin̈ yujto ix scatabꞌej vin̈ rey sicꞌbꞌilel yuj 

Jehová tic vin̈, xchi vin̈.
22  Ix tacꞌvi vin̈ rey chiꞌ icha tic:
—¿Tas val eyoch a ex yuneꞌ ex ix Sarvia tic dꞌa jun lolonel tic? Man̈xo eyacꞌ 

somchaj in cꞌool. A ticnaic vojtacxo to ol in ochxoc sreyaloc ebꞌ vetisraelal, 
yuj chiꞌ malaj junoc mach syal scham dꞌa yol co chon̈abꞌ tic ticnaic, xchi vin̈.

23  Ix yalan vin̈ rey chiꞌ dꞌa vin̈aj Simei chiꞌ icha tic:

—Svacꞌ in tiꞌ dꞌa yichan̈ Jehová to man̈ ol ach in mil-laj, xchi vin̈.
24  Ix cotpax vin̈aj Mefi-boset yixchiquin vin̈aj Saúl, ul scha vin̈ rey chiꞌ. 

Yictax ix elcan vin̈ rey chiꞌ elelal, masanto ix meltzaj vin̈ dꞌa juncꞌolal, malaj 
juneloc ix sbꞌiquel yoc vin̈, maj sjoxel-laj jabꞌoc sn̈itac xil stiꞌ vin̈, maj sqꞌuexel 
spichul vin̈. 25 Ayic ix el vin̈aj Mefi-boset dꞌa Jerusalén, ix cot vin̈ scha vin̈ rey 
chiꞌ, ayic ix schalan sbꞌa ebꞌ vin̈, ix yalan vin̈ rey chiꞌ dꞌa vin̈:

—¿Tas yuj maj ach bꞌat vedꞌoc? xchi vin̈.
26 Ix tacꞌvi vin̈aj Mefi-boset chiꞌ:
—Mamin rey, yujto chuclaj voc, yuj chiꞌ ix val dꞌa vin̈ in checabꞌ aj Siba to 

syacꞌoch stzꞌum nocꞌ in bꞌuru vin̈, tzin qꞌue dꞌa yibꞌan̈ nocꞌ yic tzin bꞌat edꞌoc 
valani, palta ix smusej in sat vin̈. 27 Ix yesejpaxel in tiꞌoc vin̈ dꞌayach. A ach 
tic mamin rey, lajan ach icha junoc Yángel Dios. Elocabꞌ cꞌoch tas tza nibꞌej. 
28  Vachꞌchom masanil yin̈tilal in mam vicham syal a milanchamoc, palta ix 
in avtej vael edꞌoc dꞌa a mexa, yuj chiꞌ man̈xalaj tas vachꞌ valani, xchi vin̈.

29 Ix yalan vin̈ rey chiꞌ dꞌa vin̈ icha tic:
—Man̈xalaj tas vachꞌ calani, toxo ix in na to tza puquecꞌ lum a luum yedꞌ 

vin̈aj Siba, xchi vin̈.
30 Ix tacꞌvi vin̈aj Mefi-boset chiꞌ:
—Canocabꞌ lum luum chiꞌ dꞌa vin̈aj Siba chiꞌ smasanil, a jun nivan yelcꞌochi 

to tzalajcꞌolal tzach jax dꞌa a palacio junelxo, xchi vin̈.
31 An̈ejtonaꞌ vin̈aj Barzilai aj Galaad, ix emta vin̈ dꞌa Rogelim ix ul yilan 

vin̈ scꞌaxpajcanecꞌta vin̈ rey chiꞌ dꞌa yol aꞌ Jordán, yic spuclancan sbꞌa vin̈ 
yedꞌ vin̈. 32  Te icham vinacxo vin̈aj Barzilai chiꞌ, 80 abꞌilxo sqꞌuinal vin̈. Ayic 
ayecꞌ vin̈ rey chiꞌ dꞌa Mahanaim, ix bꞌat vin̈ yacꞌn̈ej svael vin̈ rey chiꞌ, yujto te 
bꞌeyum vin̈. 33  Ix yalan vin̈aj rey David chiꞌ dꞌa vin̈ icha tic:

—Con̈ vedꞌoc dꞌa Jerusalén, ataꞌ ol ach ajn̈ej vedꞌoc, xchi vin̈.
34 Ix tacꞌvi vin̈aj Barzilai chiꞌ icha tic:
—Jayexon̈ej abꞌil pitzan in, nabꞌan̈ejxom tzin bꞌat edꞌ dꞌa Jerusalén chiꞌ. 

35  Ayxo 80 abꞌil in qꞌuinal, maxtzac vabꞌlaj svachꞌil tas tzin va yedꞌ tas 
svuqꞌuej, maxtzac yal-laj vilani tato vachꞌ mato maay, maxtzac vabꞌlaj 
sbꞌitan ebꞌ vin̈ sbꞌitani yedꞌ ebꞌ ix sbꞌitani. Nabꞌaxon̈ej am ipan in svacꞌoch 
in bꞌa a cꞌatqꞌuej. 36  An̈ejto tzin cꞌaxpajecꞌ dꞌa yol aꞌ Jordán tic tzin bꞌat 
jabꞌocxo edꞌoc, svilan a bꞌatcani. ¿Tasto val yuj tzalaꞌ to tzin bꞌat edꞌoc dꞌa 
Jerusalén yuj spacoc svachꞌil in cꞌool? 37 Yuj chiꞌ eloc dꞌa a cꞌool, tzin a cha 
meltzaj dꞌa in pat, axon̈ej to tzin tan̈vej in chami, ol in mucjoc bꞌaj mucan 
in mam in nun. An̈ej jun, ay jun a checabꞌ syal icꞌanbꞌat mamin rey, aton 
vin̈ vuninal scuchan Quimam, icꞌbꞌat vin̈, tzacꞌan a vachꞌcꞌolal chiꞌ dꞌa vin̈, 
xchi vin̈.

38  Ix yalan vin̈ rey chiꞌ:
—Bꞌatocabꞌ vin̈ vedꞌ an. Ichocabꞌ chiꞌ tzꞌaji. Yaln̈ej tas tza cꞌan yuj vin̈, ol 

vacꞌ dꞌa vin̈, xchi vin̈.
39 Masanil ebꞌ ajun yedꞌ vin̈ rey chiꞌ, ix cꞌaxpajecꞌta ebꞌ dꞌa yol aꞌ Jordán, 

ix cꞌaxpajpaxecꞌ vin̈ rey chiꞌ, ix stzꞌubꞌancanelta stiꞌ vin̈aj Barzilai chiꞌ vin̈, ix 
yalan vachꞌ lolonel vin̈ dꞌa yibꞌan̈ vin̈, ix paxcan vin̈ dꞌa spat. 40 Ix lajvi chiꞌ ix 
bꞌat vin̈ rey chiꞌ dꞌa Gilgal, ajun vin̈aj Quimam chiꞌ yedꞌ vin̈ yedꞌ masanil ebꞌ 
aj Judá, ajun pax nan̈alxo ebꞌ israel. 41 Masanil ebꞌ soldado israel ix bꞌat ilan 
vin̈ rey chiꞌ, ix yalan ebꞌ dꞌa vin̈ icha tic:

—¿Tas yuj an̈ej ebꞌ quetchon̈abꞌ yin̈tilal Judá ix ach icꞌancoti, ix ach 
icꞌanecꞌta dꞌa yol aꞌ Jordán yedꞌ ebꞌ ix etbꞌeyum yedꞌ pax ebꞌ uninal yedꞌ 
masanil ebꞌ a soldado? xchi ebꞌ.

42  Axo ebꞌ aj Judá chiꞌ ix tacꞌvi dꞌa ebꞌ yetisraelal chiꞌ:
—Yujto a vin̈ rey tic ayto cuj co bꞌa yedꞌ vin̈, yuj chiꞌ max yal-laj scot eyoval 

dꞌayon̈, ¿toc a dꞌa spatic vin̈ tzon̈ vaꞌi? ¿tocval ay jabꞌoc co ganar yedꞌ vin̈? 
xchi ebꞌ.

43  Ix tacꞌvi ebꞌ yetisraelal ebꞌ chiꞌ dꞌay:
—Vachꞌchom icha chiꞌ, palta a on̈ tic lajun̈ macan̈ in̈tilal on̈ dꞌa eyichan̈, yuj 

chiꞌ te ay calan quic dꞌa vin̈ dꞌa eyichan̈. ¿Tas yuj tzon̈ e patiquejcani? ¿Tom 
man̈oc on̈ ix co bꞌabꞌlaj alej to smeltzajxi vin̈ co reyal? xchi ebꞌ.

Palta a ebꞌ aj Judá chiꞌ, ecꞌto te ya tas ix yal ebꞌ dꞌa ebꞌ yetisraelal chiꞌ.

Ix qꞌue somnaj ebꞌ chon̈abꞌ yuj vin̈aj Seba

20  1 Ay jun vin̈ vinac yelxo te chuc spensar dꞌa scal ebꞌ yin̈tilal Benjamín 
scuchan Seba yuninal vin̈aj Bicri. Ix spu nocꞌ schꞌaac vin̈, ix qꞌue 

somnaj ebꞌ anima chiꞌ yuj vin̈, ix yalan vin̈ icha tic: A on̈ tic malaj calan quic 
dꞌa vin̈aj David yuninal vin̈aj Isaí tic. Con̈ paxec dꞌa co pat co masanil a on̈ 
israel on̈ tic, xchi vin̈ dꞌa ebꞌ.

2  Yuj chiꞌ, masanil ebꞌ israel chiꞌ ix actancan vin̈aj rey David chiꞌ, axo yedꞌ 
vin̈aj Seba chiꞌ ix bꞌat ebꞌ. Axo ebꞌ soldado dꞌa yin̈tilal Judá, ix cann̈ej ebꞌ yedꞌ 
vin̈ rey chiꞌ, ix cot ebꞌ yedꞌ vin̈ dꞌa stiꞌ aꞌ Jordán masanto dꞌa Jerusalén.

3  Ayic ix jax vin̈aj rey David chiꞌ dꞌa spalacio dꞌa Jerusalén, ix yicꞌanelta 
lajun̈van̈ ebꞌ ix schabꞌil yetbꞌeyum vin̈, aton ebꞌ ix aycan stan̈vej spat vin̈ chiꞌ, 
chꞌoc junxo pat bꞌaj ix tan̈vaj ebꞌ ix. Toxon̈ej ix acꞌji tas sva ebꞌ ix, palta majxo 
vaylaj vin̈ yedꞌ ebꞌ ix. Ataꞌ ix cann̈ej ebꞌ ix masanto ix cham ebꞌ ix, icha ebꞌ ix 
chamnacxo yetbꞌeyum ix ajcan ebꞌ ix.

4 Ix lajvi chiꞌ, ix yalan vin̈ rey chiꞌ dꞌa vin̈aj Amasa:
—Bꞌat molbꞌejcot masanil ebꞌ vin̈ vinac yic Judá, axo chabꞌej tzach javi yedꞌ 

ebꞌ vin̈ dꞌa tic, xchi vin̈.
5 Ix bꞌat vin̈aj Amasa chiꞌ smolbꞌej ebꞌ vin̈, palta ix ecꞌ tiempo, maj jalaj vin̈ 

icha val scꞌual yaj yalancan ebꞌ vin̈ chiꞌ. 6  Yuj chiꞌ ix yalan vin̈aj rey David 
chiꞌ dꞌa vin̈aj Abisai:

—Tecan to ecꞌbꞌal ol on̈ yixtej vin̈aj Seba tic dꞌa yichan̈ icha ix scꞌulej vin̈aj 
Absalón. Yuj chiꞌ cuchbꞌej masanil ebꞌ soldado, tzach bꞌat dꞌa spatic vin̈, axo 
talaj tzꞌaji tzꞌoch vin̈ scol sbꞌa dꞌa junoc chon̈abꞌ ayoch smuroal, tzꞌel vin̈ 
dꞌayon̈, xchi vin̈.

7 Masanil ebꞌ soldado yic vin̈aj Joab yedꞌ ebꞌ cereteo, ebꞌ peleteo yedꞌ 
juntzan̈xo ebꞌ soldado te jelan, ix el ebꞌ dꞌa Jerusalén, ix bꞌat ebꞌ yedꞌ vin̈aj 
Abisai chiꞌ dꞌa spatic vin̈aj Seba chiꞌ. 8  Ayic ix cꞌoch ebꞌ dꞌa slacꞌanil jun nivan 
tenam ay dꞌa Gabaón, ataꞌ ix schalaj sbꞌa vin̈aj Amasa chiꞌ yedꞌ ebꞌ. A vin̈aj 
Joab ayoch spichul vin̈ yic oval, ayoch jun cincho dꞌa snan̈al vin̈. A dꞌa snan̈al 
vin̈ chiꞌ jachanoch jun qꞌuen espada ayem dꞌa yol yatut. Ayic van scꞌoch vin̈ 
yacꞌ stzatzil scꞌol vin̈aj Amasa chiꞌ, ix qꞌueta jasnaj qꞌuen yespada vin̈ chiꞌ, ix 
sicꞌanxiqꞌue qꞌueen vin̈. 9 Ix syaman xil stiꞌ vin̈aj Amasa chiꞌ vin̈ yedꞌ svachꞌ 
cꞌabꞌ yic stzꞌubꞌanelta stiꞌ vin̈ vin̈, ix scꞌanbꞌan vin̈ dꞌa vin̈:

—¿Vachꞌ am ix ach ajelcꞌoch vucꞌtac? xchi vin̈aj Joab chiꞌ.

10  A vin̈aj Amasa chiꞌ max snalaj vin̈ yuj qꞌuen espada ix siqꞌuixqꞌue vin̈aj 
Joab chiꞌ. Axo ix aji, ix stipanoch qꞌuen vin̈ dꞌa scꞌol vin̈aj Amasa chiꞌ. Ix 
elta lan̈naj yol scꞌol vin̈ smasanil dꞌa sat luum. Junn̈ej ix yacꞌ vin̈aj Joab chiꞌ 
dꞌa vin̈, ix cham vin̈. Ix lajvi chiꞌ, ix bꞌat vin̈aj Joab chiꞌ yedꞌ vin̈ yucꞌtac 
chiꞌ, aton vin̈aj Abisai dꞌa spatic vin̈aj Seba chiꞌ. 11 Ay jun vin̈ dꞌa scal ebꞌ 
soldado vin̈aj Joab chiꞌ ix och lin̈an dꞌa stzꞌey snivanil vin̈aj Amasa chiꞌ, 
ix yalan vin̈:

—A mach ayoch yedꞌ vin̈aj Joab yedꞌ pax vin̈aj rey David, ochocabꞌ tzacꞌan 
yuj vin̈aj Joab chiꞌ, xchi vin̈.

12  Ix can telan snivanil vin̈aj Amasa chiꞌ dꞌa scal schiqꞌuil dꞌa yol bꞌe chiꞌ. 
Ayic ix yilan jun vin̈ soldado chiꞌ to ayic van yecꞌta ebꞌ soldado dꞌa stzꞌey 
snivanil vin̈aj Amasa chiꞌ, tzꞌoch lin̈an ebꞌ yilaꞌ, yuj chiꞌ ix sn̈ercanel vin̈ 
dꞌa tiꞌ bꞌe, ix slichꞌanbꞌat jun cꞌapac vin̈ dꞌa yibꞌan̈. 13  Ayic toxo ix sn̈ercanel 
vin̈ chiꞌ, ix ecꞌbꞌat ebꞌ soldado smasanil, ix bꞌat ebꞌ yedꞌ vin̈aj Joab say vin̈aj 
Seba chiꞌ.

14 A vin̈aj Seba chiꞌ, ix ecꞌ vin̈ smolbꞌej ebꞌ soldado dꞌa junjun macan̈ yin̈tilal 
ebꞌ israel, masanto ix cꞌoch vin̈ dꞌa Abel-bet-maaca. Axo masanil ebꞌ yin̈tilal 
Bicri tzacꞌanxo och ebꞌ yuj vin̈, ix och ebꞌ dꞌa yol chon̈abꞌ chiꞌ. 15 Ayic ix cꞌoch 
ebꞌ soldado vin̈aj Joab dꞌa Abel-bet-maaca chiꞌ, ix oymaj ebꞌ dꞌa spatic, ix 
sbꞌoanoch lum luum ebꞌ stecꞌnubꞌoc dꞌa spatictac smuroal chon̈abꞌ chiꞌ, yic 
syacꞌan oval ebꞌ dꞌay. Ix och ijan ebꞌ smacꞌanem vecnaj smuroal chiꞌ. 16  Ataꞌ 
ay jun ix ix te ay spensar, ix qꞌue ix dꞌa yibꞌan̈ smuroal chon̈abꞌ chiꞌ, ix yalan 
ix icha tic:

—Abꞌec, abꞌec tas ol valaꞌ. Alec dꞌa vin̈aj Joab chiꞌ to scot vin̈ dꞌa tic, yujto 
tzin nibꞌej tzin lolon yedꞌ vin̈, xchi ix.

17 Ayic ix cꞌoch vin̈ dꞌa slacꞌanil ix, ix scꞌanbꞌan ix icha tic:
—¿Tom a ach tic ach Joab? xchi ix dꞌa vin̈.
—A in toni, xchi vin̈. Ix yalanxi ix dꞌa vin̈:
—Abꞌ tas ol val a in a checabꞌ in tic, xchi ix.
—Tic svabꞌi, xchi vin̈. 18  Ix syamanoch ix yalan icha tic:
—A dꞌa pecaꞌ tzꞌalji icha tic: A mach snibꞌej syojtaquejel junoc tasi, 

scꞌanbꞌejocabꞌ dꞌa chon̈abꞌ Abel, xchi. Icha chiꞌ tzꞌaj sbꞌo yaj junoc tasi. 19 A 
on̈ cajan on̈ dꞌa jun co chon̈abꞌ tic, ichn̈ej taꞌ cajeqꞌui, cꞌanabꞌajum on̈ dꞌa 
scꞌaybꞌubꞌal Dios. Te nivan pax yelcꞌoch jun co chon̈abꞌ tic. Palta a achxo tic 
tza nibꞌej tza sateli. ¿Tas yuj tza nibꞌej tza satel tastac to yic Jehová yaji? xchi 
ix.

20 Ix yalan vin̈aj Joab chiꞌ icha tic:
—Man̈ ichoctaꞌ van in naani yic tzin sataneli. 21 Man̈oc jun chiꞌ sco sayaꞌ, 

palta a jun vin̈ scuchan Seba yuninal vin̈aj Bicri aj tzalquixtac dꞌa yol yic 
Efraín sco sayaꞌ. A jun vin̈ chiꞌ ix qꞌue vaan vin̈ ajcꞌolal dꞌa vin̈aj rey David. 
An̈ej vin̈ tzeyacꞌ dꞌa yol co cꞌabꞌ, tzon̈ el dꞌa jun chon̈abꞌ tic, xchi vin̈.

—Dꞌa yibꞌan̈ muro tic ol co julem sjolom vin̈ dꞌayach, xchi ix.
22  Yuj sjelanil spensar ix chiꞌ, ix bꞌat ix smontej ebꞌ yetchon̈abꞌ chiꞌ. Ix lajvi 

chiꞌ, ix stzepanel sjolom vin̈aj Seba chiꞌ ebꞌ, ix sjulanemta ebꞌ dꞌa vin̈aj Joab 
chiꞌ. Ix lajvi chiꞌ, ix yalan vin̈ to spuchaj nocꞌ chꞌaac yic tzꞌel ebꞌ dꞌa jun 
chon̈abꞌ chiꞌ, yuj chiꞌ ix paxcan junjun ebꞌ soldado dꞌa spat, ix meltzajpaxcan 
vin̈aj Joab chiꞌ dꞌa Jerusalén yic bꞌat lolon vin̈ yedꞌ vin̈ rey chiꞌ.

Ebꞌ schecabꞌ vin̈aj rey David 
(2S 8.15‑18; 1Cr 18.14‑17)

23  Icha chiꞌ ix aj scanxi vin̈aj Joab chiꞌ yajalil dꞌa scal masanil ebꞌ soldado 
yic Israel, axo pax vin̈aj Benaía yuninal vin̈aj Joiada, a vin̈ yajal yaj dꞌa ebꞌ 
cereteo yedꞌ dꞌa ebꞌ peleteo. 24 A vin̈aj Adoram tzꞌilan ebꞌ ayn̈ejcanoch sbꞌoan 
munlajel, axo vin̈aj Josafat yuninal vin̈aj Ahilud tzꞌibꞌum yaj vin̈ dꞌa vin̈ rey 
chiꞌ. 25 A vin̈aj Seva stzꞌibꞌan yabꞌixal vin̈ rey chiꞌ dꞌa stzolal. Axo vin̈aj Sadoc 
yedꞌ vin̈aj Abiatar, sacerdote yaj ebꞌ vin̈. 26 Axo pax vin̈aj Ira, aj chon̈abꞌ Jair, 
sacerdote yaj vin̈ dꞌa vin̈aj rey David chiꞌ.

A spac ix acꞌji yuj schamel ebꞌ gabaonita

21  1 A dꞌa yol stiempoal vin̈aj rey David, oxeꞌ abꞌil ix yacꞌ jun vejel. Ix 
scꞌanbꞌan vin̈aj David chiꞌ dꞌa Jehová tas yuj icha chiꞌ tzuji. Ix yalan 

Jehová chiꞌ icha tic: Van eyabꞌan syail yuj jun vejel tic, yuj smul vin̈aj Saúl 
yedꞌ yin̈tilal, yujto smilnaccham ebꞌ gabaonita vin̈, xchi.

2  Yuj chiꞌ ix yavtej ebꞌ gabaonita chiꞌ vin̈ rey chiꞌ yic slolon vin̈ yedꞌ ebꞌ. (A 
ebꞌ gabaonita chiꞌ, man̈ israeloc ebꞌ, amorreo ebꞌ, aycan ebꞌ dꞌa scal ebꞌ israel 
chiꞌ, yujto ix yacꞌ stiꞌ ebꞌ israel chiꞌ to max satel ebꞌ gabaonita chiꞌ ebꞌ. Palta 
axo vin̈aj Saúl, ix yacꞌlej vin̈ satanel ebꞌ yuj svachꞌiloc ebꞌ israel yedꞌ ebꞌ aj 
Judá yalani.) 3  Ix yalan vin̈aj rey David chiꞌ dꞌa ebꞌ:

—¿Tas vachꞌ tzin cꞌulej eyedꞌoc? ¿Tas spac svacꞌ dꞌayex yuj bꞌaj ix ex ixtaxi, 
yic vachꞌ syacꞌ svachꞌcꞌolal Jehová dꞌa quibꞌan̈ a on̈ schon̈abꞌ on̈ tic? xchi vin̈.

4 Ix tacꞌvi ebꞌ gabaonita chiꞌ icha tic:
—A coval yedꞌ vin̈aj Saúl yedꞌ yin̈tilal, malaj sbꞌonabꞌil, max bꞌolaj yedꞌ 

qꞌuen tumin, malaj calan quic co milancham junoc ex, xchi ebꞌ.
Ix yalanxi vin̈aj rey David chiꞌ dꞌa ebꞌ:
—Alec dꞌayin an, tas tze nibꞌej svacꞌ dꞌayex, xchi vin̈.
5 Ix tacꞌvi ebꞌ icha tic:
—Co gana tzacꞌoch ucvan̈oc yin̈tilal vin̈aj Saúl dꞌa yol co cꞌabꞌ, yujto 

snibꞌejnac vin̈ on̈ sateli yic vachꞌ max on̈ can dꞌa e cal a ex israel ex tic. 6 A ebꞌ 
ucvan̈ chiꞌ ol co milcham ebꞌ, ol cacꞌanqꞌue locan ebꞌ dꞌa yichan̈ Jehová dꞌa 
Gabaa dꞌa schon̈abꞌ vin̈aj Saúl chiꞌ, aton vin̈ sicꞌnacoch Jehová reyal, xchi ebꞌ.

Ix stacꞌvej vin̈aj rey David chiꞌ yacꞌan dꞌa ebꞌ. 7 Maj acꞌjilaj vin̈aj Mefi-boset 
dꞌa yol scꞌabꞌ ebꞌ, aton vin̈ yuninal vin̈aj Jonatán yixchiquin vin̈aj Saúl, yujto 
yacꞌnac stiꞌ vin̈aj David dꞌa vin̈aj Jonatán chiꞌ dꞌa yichan̈ Jehová to man̈ ol 
miljoccham yin̈tilal vin̈. 8  Ix schecan vin̈ rey chiꞌ yamchaj vin̈aj Armoni yedꞌ 
junxo vin̈ scuchan Mefi-boset, aton ebꞌ vin̈ yuninal vin̈aj Saúl yedꞌ ix Rizpa 
yisil vin̈aj Aja. Ix schecan vin̈ yamchajpax ovan̈ ebꞌ vin̈ yuneꞌ ix yisil vin̈aj 
Saúl chiꞌ scuchan Merab, aton ebꞌ vin̈ yuneꞌ ix yedꞌ vin̈aj Adriel, yuninal 
vin̈aj Barzilai aj Mehola. 9 Ix acꞌjioch ebꞌ vin̈ ucvan̈ chiꞌ dꞌa yol scꞌabꞌ ebꞌ aj 
Gabaón chiꞌ. Ix acꞌjiqꞌue locan ebꞌ vin̈ dꞌa yichan̈ Jehová dꞌa jolom vitz. Icha 
chiꞌ ix aj scham ebꞌ vin̈ ucvan̈ chiꞌ dꞌa stiempoal yel yich sjochchaj ixim 
cebada.

10 Axo ix Rizpa chiꞌ ix lichꞌanem jun icha nocꞌ lopil dꞌa sjolom jun qꞌuen 
qꞌueen, ix can ix stan̈vej snivanil ebꞌ vin̈ chamnac chiꞌ. Ix cann̈ej ix taꞌ yic ix 
el yich sjochchaj ixim cebada, masanto ix javi n̈abꞌil qꞌuinal. Max scha emlaj 

nocꞌ ostoc ix dꞌa snivanil ebꞌ vin̈ chiꞌ dꞌa cꞌualil, max schapaxcꞌochlaj nocꞌ 
chium nocꞌ ix dꞌacꞌvalil.

11 Ayic ix yabꞌan vin̈aj rey David tastac scꞌulej ix Rizpa chiꞌ, 12  ix schecan 
vin̈ bꞌat icꞌjoccot sbꞌaquil vin̈aj Saúl yedꞌ yic vin̈ yuninal, aton vin̈aj Jonatán, 
dꞌa chon̈abꞌ Jabes dꞌa yol yic Galaad. Yujto a ebꞌ aj Jabes chiꞌ xidꞌ icꞌjinaccot 
dꞌa slacꞌanil mercado yic Bet-sán, bꞌaj locancanqꞌue yuj ebꞌ filisteo, ayic 
smiljicham ebꞌ dꞌa oval dꞌa Gilboa. 13  Ix schecan vin̈ rey chiꞌ icꞌjoccot sbꞌaquil 
ebꞌ vin̈ chiꞌ yedꞌ pax sbꞌaquil ebꞌ vin̈ ucvan̈ ix qꞌue locan chiꞌ. 14  Ix mucji 
sbꞌaquil ebꞌ vin̈ chiꞌ dꞌa Zela dꞌa yol yic Benjamín, aton bꞌaj mucan vin̈aj Cis 
smam vin̈aj Saúl chiꞌ. Ix uji masanil tas icha ix aj yalan vin̈ rey chiꞌ. Ix lajvi 
chiꞌ, ix yabꞌ Dios tas ix cꞌanchaj dꞌay yuj svachꞌiloc chon̈abꞌ.

A vin̈aj Abisai ix colan vin̈aj rey David
15  Ix yacꞌanxi oval ebꞌ filisteo yedꞌ ebꞌ israel, yuj chiꞌ ix bꞌatxi vin̈aj rey 

David chiꞌ yedꞌ ebꞌ soldado yacꞌ oval yedꞌ ebꞌ, palta ix te cꞌunbꞌi vin̈ rey 
chiꞌ. 16 Ay jun vin̈ scuchan Isbi-benob, yin̈tilal ebꞌ chaan̈ steel, ix snibꞌej vin̈ 
smilcham vin̈ rey chiꞌ. A qꞌuen slanza vin̈, ecꞌto uqueꞌ libra yalil qꞌueen, axo 
dꞌa jun cincho vin̈ ayoch dꞌa snan̈al locanoch jun qꞌuen espada acꞌto. 17 Axo 
vin̈aj Abisai yuneꞌ ix Sarvia ix colan vin̈aj rey David chiꞌ. Ix smilancham jun 
vin̈ filisteo chiꞌ vin̈, yuj chiꞌ ix yacꞌ stiꞌ ebꞌ soldado dꞌa vin̈aj David chiꞌ icha 
tic: Man̈xo ol ach co chabꞌat quedꞌ dꞌa oval, yic vachꞌ max ach chami, yujto a 
ach ayachoch yipoc co cꞌol a on̈ israel on̈ tic, xchi ebꞌ.

Ochnac oval yedꞌ ebꞌ chaan̈ steel 
(1Cr 20.4‑8)

18  Ix lajvi chiꞌ, ix yacꞌanxi oval ebꞌ israel yedꞌ ebꞌ filisteo dꞌa Gob. A dꞌa 
jun tiempoal chiꞌ, a vin̈aj Sibecai aj Husa ix milancham vin̈aj Saf yin̈tilal ebꞌ 
chaan̈ steel. 19 An̈ejaꞌ dꞌa Gob chiꞌ ix ochpax junxo oval yedꞌ ebꞌ filisteo chiꞌ. 
A vin̈aj Elhanán yuninal vin̈aj Jaare-oregim aj Belén, ix milancham vin̈aj 
Goliat aj Gat. A steꞌal slanza jun vin̈ chiꞌ, lajan spatic icha te teꞌ bꞌaj tzꞌoch an̈ 
chꞌal dꞌa teꞌ jal-labꞌ.

20 Ix ochpax junxo oval dꞌa Gat. Ay jun vin̈ te chaan̈ steel taꞌ, yin̈tilal ebꞌ 
chaan̈ steel. A jun vin̈ chiꞌ, lajchaveꞌ yiximal scꞌabꞌ vin̈, lajchaveꞌ pax yiximal 
yoc vin̈. 21 Ix te bꞌuchvaj vin̈ dꞌa ebꞌ soldado Israel, palta ix miljicham vin̈ 
yuj vin̈aj Jonatán yuninal vin̈aj Simea yucꞌtac vin̈aj rey David. 22  A ebꞌ vin̈ 
chan̈van̈ chiꞌ, a vin̈aj Refa aj Gat ay yin̈tilal ebꞌ, palta ix acꞌji ganar ebꞌ vin̈ yuj 
vin̈aj rey David yedꞌ ebꞌ soldado.

Sbꞌit vin̈aj rey David yujto ix yacꞌ ganar oval 
(Sal 18.1‑50)

22  1 A vin̈aj David ix bꞌitan jun bꞌit tic dꞌa Jehová ayic ix colchajel vin̈ 
dꞌa yol scꞌabꞌ vin̈aj rey Saúl yedꞌ dꞌa yol scꞌabꞌ ebꞌ ajcꞌol dꞌa vin̈.

 2 Mamin Jehová, ichato n̈aqꞌueen aj dꞌayin, ichato in cuartel aji, yujto in 
Columal ach.

 3 Ach in Diosal, a dꞌayach scot vip, a dꞌayach tzin col in bꞌa, in Tan̈vumal 
aji. In Columal ach, te ay a poder. Uuj max in yamchajlaj yuj ebꞌ 
ayoch ajcꞌolal dꞌayin. A ach ix in a col dꞌa mach snibꞌej in sataneli.

 4 Smojton val a bꞌitaji. Ayic svalan in bꞌa dꞌayach, dꞌa val elan̈chamel tzin 
a colancanel dꞌa yol scꞌabꞌ ebꞌ ajcꞌol yajoch dꞌayin.

 5 A smay chamel ix oymaj dꞌa in patic. Man̈ jantacoc yaelal ix javi dꞌa 
vibꞌan̈ yic tzin sateli.

 6 A chamel, ichato toxo ix spixoch slasu dꞌayin, ichato ix sbꞌo in yaalil yic 
tzin telvi.

 7 Mamin Jehová, ix val in bꞌa dꞌayach ayic ayinecꞌ dꞌa scal in somcꞌolal. 
Ach in Diosal, ix in cꞌan a colval. A dꞌa a cajnubꞌ ix abꞌ tas ix valaꞌ. Ix 
cꞌoch vav dꞌa a chiquin.

 8 Ichato ix ecꞌ jun nivan quixcabꞌ te ov. Ix te ibꞌxi sbꞌachnubꞌal satchaan̈. 
Ix tzicubꞌtan̈aj val yuj yoval a cꞌool ach in Diosal.

 9 Ichato ix elta tabꞌ dꞌa yol a n̈iꞌ, axo dꞌa yol a tiꞌ ichato ix elta jun cꞌacꞌ te 
ov. Ichato ix elta tzipipoc tzacꞌacꞌ dꞌa yol a tiꞌ chiꞌ.

 10 Ix a jac satchaan̈, ix ach emuli. Ayoch nivac qꞌuicꞌal asun dꞌa yalan̈ oc 
ayic ach emul chiꞌ.

 11 Ay ach qꞌue dꞌa yibꞌan̈ jun querubín, ix ach bꞌat jen̈en̈oc, ix ach bꞌat 
bꞌachachoc dꞌa yibꞌan̈ icꞌ.

 12 Cꞌubꞌan ach el bꞌaj te qꞌuicꞌqꞌuinal. Ix a cꞌubꞌejel a bꞌa dꞌa scal qꞌuicꞌal 
asun bꞌudꞌjinaquel yuj a aꞌ.

 13 Ach in Diosal, yuj scopopial a tziquiquial ix scha scꞌacꞌal juntzan̈ 
tzacꞌacꞌ chiꞌ.

 14 Mamin Jehová, ecꞌ achto dꞌa yibꞌan̈ smasanil, ix el av icha val scꞌan̈ cꞌu 
dꞌa satchaan̈. Ix cot sacbꞌat yedꞌ tzacꞌacꞌ.

 15 Ix acꞌanbꞌat a jul-labꞌ, axo ebꞌ ajcꞌool ix saclemcanbꞌat ebꞌ yuuj. Ix a 
julanbꞌat jun cꞌacꞌ tzꞌecꞌ copnaj dꞌa scal ebꞌ, ix pechchaj ebꞌ yuuj.

 16 Mamin Jehová, yuj schaan̈il ix ach avaji yuj pax jun icꞌ te ov ix aqꞌuelta, 
ix checlaj yich aꞌ mar. Yuj pax chiꞌ ix checlaj yich yolyibꞌan̈qꞌuinal tic.

 17 Ach in Diosal, masanto dꞌa satchaan̈ ix acꞌcot a colval dꞌayin, ichato ix 
in icꞌqꞌueta dꞌa yol jun a aꞌ te jul yich.

 18 Ix in a colan dꞌa ebꞌ ajcꞌool te ay yip, malaj tzin och dꞌa ebꞌ, yelxo val te 
tecꞌan ebꞌ dꞌa vichan̈.

 19 Ix och bꞌulnaj ebꞌ dꞌayin ayic ay in och dꞌa ilcꞌolal, a achxo Jehová ix 
ach och vedꞌoc.

 20 Ix in icꞌanelta bꞌaj lodꞌan, ix in acꞌancanoch bꞌaj levan. Ix in a coloꞌ 
yujto xajan in uuj.

 21 Mamin Jehová, ix acꞌ spac dꞌayin yujto tojol ix vutej in bꞌa. Ix acꞌ a 
vachꞌcꞌolal dꞌayin, yujto malaj in mul,

 22 yujto tzin cꞌanabꞌajej a bꞌeybꞌal. Ach in Diosal, max in cꞌulejlaj chucal, 
malaj in gana svicꞌcanel in bꞌa dꞌayach.

 23 Naann̈ej masanil a cꞌaybꞌubꞌal vuuj, malaj bꞌaqꞌuin̈ sbꞌat a lolonel 
satcꞌolal vuuj.

 24 Vachꞌn̈ej in bꞌeybꞌal dꞌa ichan̈. Ix in yaꞌilej in bꞌa yic max in bꞌat dꞌa 
chucal.

 25 Yujn̈ejton chiꞌ ix acꞌ spac dꞌayin yujto tojol svutej in bꞌa, malaj pax in 
mul dꞌa ichan̈ ach Jehová.

 26 Mamin, a ebꞌ tzach cꞌanabꞌajani, ol elcꞌoch syal a lolonel dꞌa ebꞌ. A ebꞌ 
vachꞌ spensar, vachꞌ pax tzutej a pensar dꞌa ebꞌ.

 27 Vachꞌ tzutej a bꞌa dꞌa ebꞌ vachꞌ sbꞌeybꞌal, palta tza chꞌox a jelanil a 
tenanecꞌ spensar ebꞌ ixtum anima.

 28 Tza col ebꞌ emnaquil, axo ebꞌ syicꞌchaan̈ sbꞌa, tziqꞌuemta ebꞌ.
 29 Mamin Jehová, a achton tzacꞌ saquilqꞌuinal dꞌayin. A achton tzicꞌcanel 

qꞌuicꞌalqꞌuinal dꞌayin ach in Diosal.
 30 Yuj a colval ix in saclemejbꞌat ebꞌ soldado, ix in cꞌaxpajecꞌ dꞌa yibꞌan̈ 

smuroal juntzan̈ chon̈abꞌ.
 31 Ach Jehová in Diosal, yelxo val te vachꞌ a bꞌeybꞌal. A a lolonel ix 

acꞌcani, smoj ton val malaj co chabꞌcꞌolal dꞌay. Tza colel masanil 
mach yipcꞌolal aj yuuj.

 32 Mamin Jehová, malaj junocxo Dios, a achn̈ej. ¿Tocval ay junocxo 
colvajum icha ach tic?

 33 Ach in Diosal, a ach tzacꞌn̈ej vip. A ach tzin a cuchbꞌej dꞌa jun bꞌe te vachꞌ.
 34 Icha sbꞌey junoc nocꞌ cꞌultaquil chej, icha val chiꞌ tzꞌaj in bꞌey uuj. Dꞌa 

sattac vitz yeqꞌui, tecꞌtecꞌ vaj uuj.
 35 A ach tzin a cꞌaybꞌej dꞌa oval, tzacꞌanpax vip yic tzin pacchitan junoc 

jul-labꞌ nabꞌa bronce.
 36 Mamin, a ach tzin a tan̈vej, tzin a colani. A a vachꞌ cꞌabꞌ tzin 

yamanqꞌue lin̈an. Yujn̈ej a vachꞌcꞌolal ix in icꞌchaan̈.
 37 Vachꞌ ix utej in bꞌe a bꞌoani yic vachꞌ max in el-laj n̈ernajoc.
 38 Ix in pech ebꞌ ayoch ajcꞌolal dꞌayin, ix yamchaj ebꞌ vuuj. Maj in ochlaj 

vaan masanto ix cham ebꞌ vuuj.
 39 Chocꞌ ix vutejcan ebꞌ yic vachꞌ man̈xo ol qꞌue vaan ebꞌ. Ix telvi ebꞌ dꞌa 

scal voc.
 40 A achton tzacꞌ vip yic svacꞌan oval. A ebꞌ schichon scꞌol dꞌayin, tzacꞌ 

yaqꞌuem sbꞌa ebꞌ dꞌayin.
 41 A ach tza pechel ebꞌ ayoch ajcꞌolal dꞌayin. Yuj chiꞌ syal in satanel ebꞌ 

malaj tzin och dꞌay.
 42 Scꞌan colval ebꞌ, palta malaj mach scolan ebꞌ. Stevi ebꞌ dꞌayach Jehová, 

palta max ach tacꞌvilaj dꞌa ebꞌ.
 43 Chocꞌ tzꞌaj ebꞌ vuuj icha val lum pococ tzꞌicꞌchajqꞌue vaan yuj icꞌ. Tzin 

tecꞌanem ebꞌ icha val stecꞌchajem lum socꞌom dꞌa yoltac bꞌe.
 44 Tzin a colel dꞌa yoval ebꞌ chꞌoc chon̈abꞌil, tzin acꞌancanoch yajaliloc 

juntzan̈ nivac chon̈abꞌ. A ebꞌ anima man̈ vojtacoclaj, a ebꞌ tzin acꞌan 
servil.

 45 An̈ej syabꞌan vabꞌixal ebꞌ, tzin scꞌanabꞌajan ebꞌ. A ebꞌ chꞌoc chon̈abꞌil 
chiꞌ, syacꞌoch sbꞌa ebꞌ dꞌa yol in cꞌabꞌ.

 46 Tzꞌibꞌxiqꞌue ebꞌ yuj xivelal ayic tzꞌelta ebꞌ dꞌa yol scuartel.
 47 Mamin Jehová, pitzan ach. Ach in Columal, alchajocabꞌ vachꞌ lolonel 

dꞌayach. Ach Dios in Columal, icꞌjocabꞌ chaan̈ a bꞌi.
 48 A ach tzacꞌ yojtaquejel ebꞌ tzin ixtani to ayach och vedꞌoc. Tzicꞌancot 

ebꞌ chꞌoc chon̈abꞌil dꞌa yalan̈ in mandar.
 49 A ach tzin a colel dꞌa yoval scꞌol ebꞌ ayoch ajcꞌolal dꞌayin, aton ebꞌ 

schichon scꞌool dꞌayin. Mamin, tzin a colanpax dꞌa ebꞌ comonn̈ej 
smacꞌan anima.

 50 Yuj chiꞌ sval vachꞌ lolonel dꞌayach dꞌa scal juntzan̈ nivac chon̈abꞌ, tzin 
bꞌitanpax a bꞌi.

 51 Uuj val, svacꞌ ganar nivac oval a in rey in tic, a in sicꞌbꞌil in el uuj. Dꞌa 
masanil tiempo tza chꞌox a vachꞌcꞌolal dꞌayin, a in David in tic yedꞌ 
dꞌa ebꞌ vin̈tilal icha ajnac alani, xchi vin̈aj David dꞌa sbꞌit dꞌa Jehová.

Slajvubꞌal slolonel vin̈aj rey David

23  1 Aton juntzan̈ slajvubꞌ slolonel vin̈aj rey David tic:
A vin̈aj David yuninal vin̈aj Isaí, ix icꞌjivalchaan̈ vin̈ yuj Dios 

Axon̈ej Ochi. Ix sicꞌjiel vin̈ yuj Dios chiꞌ yic tzꞌoch vin̈ reyal dꞌa scal 
ebꞌ yin̈tilal vin̈aj Jacob. Te vachꞌ sbꞌitan vin̈ dꞌa scal ebꞌ yetisraelal. A 
vin̈ ix alan icha tic:

 2 A Yespíritu Jehová tzꞌacꞌan val juntzan̈ tic. A slolonel ayecꞌ dꞌa in tiꞌ.
 3 A Jehová co Diosal a on̈ israel on̈ tic, co Columal paxi, a ix alan dꞌayin: 

A mach tzꞌacꞌan yajalil dꞌa scal anima dꞌa stojolal, icha val snibꞌej in 
cꞌool,

 4 lajan val icha saquil yichchaan̈, ayic sqꞌueul cꞌu dꞌa junoc cꞌu te 
cꞌachan, malaj asun. Lajan icha scꞌachvi ayic toxo ix ecꞌ junoc yax 
n̈abꞌ tzꞌacꞌan syaxil sat lum luum, xchi Jehová dꞌayin.

 5 Icha chiꞌ ol aj vin̈tilal, masanil tas ix yal Dios dꞌayin ol eln̈ejcꞌochoc, 
malaj bꞌaqꞌuin̈ ol sqꞌuex tas ix yalcan chiꞌ dꞌayin. A Dios chiꞌ ol 
colvajn̈ej vedꞌoc yic tzꞌelcꞌoch tastac tzin nibꞌej.

 6 Palta masanil ebꞌ scꞌulan chucal, lajan ol aj ebꞌ icha teꞌ qꞌuiix smolbꞌaji 
yic stacji, malaj junoc mach syal syamani.

 7 Tato ay junoc mach snibꞌej smolbꞌan teꞌ, yovalil scꞌan junoc qꞌuen 
qꞌueen, ma junoc steꞌal lanza yic smolbꞌani, sn̈usjitzꞌa teꞌ dꞌa yedꞌtal 
chiꞌ, stzꞌacanbꞌat teꞌ juneln̈ej, xchi vin̈aj David chiꞌ dꞌa slajvubꞌal sbꞌit 
tic.

Juntzan̈ ebꞌ soldado vin̈aj rey David te jelan 
(1Cr 11.10‑47)

8  A ebꞌ vin̈ soldado te jelan dꞌa scal ebꞌ vin̈ soldado vin̈aj rey David, oxvan̈ 
ebꞌ vin̈: Vin̈ bꞌabꞌel, aton vin̈aj Joseb-basebet aj Tacmón. A dꞌa junel, 800 
vinac smilcham vin̈ yedꞌ qꞌuen slanza. 9 Axo vin̈ schabꞌil dꞌa scal ebꞌ vin̈ 
oxvan̈ jelan chiꞌ, aton vin̈aj Eleazar yuninal vin̈aj Dodo aj Aho. Ayecꞌ vin̈ yedꞌ 
vin̈aj rey David chiꞌ dꞌa Pas-damim, ix stzuntzejbꞌat ebꞌ filisteo ebꞌ vin̈ taꞌ yic 
syacꞌan oval ebꞌ vin̈, axo yic ix cot ebꞌ filisteo chiꞌ dꞌa ebꞌ vin̈, ix el lemnaj ebꞌ 
yetisraelal ebꞌ vin̈ chiꞌ. 10 Axo vin̈aj Eleazar chiꞌ ix stecꞌbꞌej sbꞌa, ix smilancham 
ebꞌ filisteo chiꞌ vin̈, ix tzatzbꞌicanoch bꞌucꞌnaj scꞌabꞌ vin̈ dꞌa yoc qꞌuen yespada 
chiꞌ. A dꞌa jun cꞌu chiꞌ, ix cꞌanchaj vin̈ yuj Jehová yic ix yacꞌan ganar oval chiꞌ. 
Ayic toxo ix lajvi oval chiꞌ, ix meltzajxicꞌoch ebꞌ soldado israel chiꞌ yedꞌ vin̈aj 
Eleazar chiꞌ yujn̈ej yicꞌanecꞌ ebꞌ masanil tastac yedꞌnac ebꞌ ajcꞌol ix cham chiꞌ.

11 Axo vin̈ yoxil, aton vin̈aj Sama, yuninal vin̈aj Age aj Arar. Ayic ix 
smolbꞌan sbꞌa ebꞌ filisteo dꞌa Lehi, aton bꞌaj avabꞌil juntzan̈ tut scuchan 
lenteja. Ataꞌ ix el lemnaj ebꞌ soldado yic Israel. 12  Palta ix stecꞌbꞌej sbꞌa vin̈aj 
Sama chiꞌ dꞌa scal juntzan̈ an̈ tut chiꞌ yic scolancan vin̈. Ix smilancham ebꞌ 
filisteo chiꞌ vin̈. A vin̈ ix cꞌanchaj yuj Jehová yuj yacꞌan ganar jun oval chiꞌ.

13  A dꞌa junel, dꞌa stiempoal smolji sat avbꞌen, a ebꞌ vin̈ oxvan̈ sat yaj dꞌa 
scal ebꞌ vin̈ 30 soldado te jelan, ix bꞌat ebꞌ vin̈ bꞌaj ayecꞌ vin̈aj David dꞌa 

qꞌuen n̈aqꞌueen yic Adulam. Axo pax ebꞌ filisteo, ayecꞌ scampamento ebꞌ dꞌa 
span̈anil chꞌolan yic Refaim. 14  A dꞌa Belén, ay jun macan̈ ebꞌ soldado ebꞌ 
filisteo chiꞌ. 15 Axo vin̈aj David chiꞌ ix alan icha tic: Comonoc ay mach tzꞌacꞌan 
a aꞌ scot dꞌa aꞌ ucꞌbꞌilaꞌ ay dꞌa spuertail Belén vuqꞌuej, xchi vin̈.

16 Axo ebꞌ vin̈ oxvan̈ soldado te jelan chiꞌ, ix och ebꞌ vin̈ dꞌa scampamento 
ebꞌ filisteo, ix bꞌat yicꞌan a aꞌ chiꞌ ebꞌ vin̈ dꞌa spuertail Belén chiꞌ, ix yicꞌancot 
aꞌ ebꞌ vin̈ dꞌa vin̈aj David chiꞌ. Palta maj yal-laj scꞌol vin̈ ix yuqꞌuej aꞌ, ton̈ej ix 
sequem aꞌ vin̈ dꞌa sat luum icha junoc ofrenda tzꞌacꞌji dꞌa Jehová. 17 Ix yalan 
vin̈: Mamin Jehová, ¿tom ol vucꞌ val jun a aꞌ tic? Tato svuqꞌuej aꞌ icha val to 
a schiqꞌuil juntzan̈ ebꞌ vin̈ tic svuqꞌuej, yujto ix sbꞌec sbꞌa ebꞌ vin̈ schami yic 
ix bꞌat yicꞌancot aꞌ ebꞌ vin̈, xchi vin̈aj David chiꞌ. Yuj chiꞌ maj yal-laj scꞌol vin̈ 
ix yuqꞌuej aꞌ.

A ebꞌ vin̈ oxvan̈ soldado te jelan chiꞌ, a ebꞌ vin̈ ix cꞌulan jun chiꞌ.
18  A vin̈aj Abisai yucꞌtac vin̈aj Joab yuneꞌ ix Sarvia, a vin̈ ayoch yajaliloc 30 

ebꞌ vin̈ soldado te jelan. A junel ix smilcham 300 vinac vin̈ yedꞌ qꞌuen slanza. 
Icha chiꞌ ix aj snivanbꞌi yelcꞌoch vin̈, icha val ebꞌ vin̈ oxvan̈ chiꞌ. 19 Yelxo te 
nivan ix aj yicꞌjichaan̈ vin̈ dꞌa scal ebꞌ vin̈ chiꞌ, yuj chiꞌ ix ochcan vin̈ yajaliloc 
ebꞌ vin̈ 30 chiꞌ, palta maj ochlaj vin̈ stzꞌacubꞌoc ebꞌ vin̈ oxvan̈ bꞌabꞌel chiꞌ.

20  Axo pax vin̈aj Benaía, yuninal vin̈aj Joiada aj chon̈abꞌ Cabseel, te 
jelan vin̈, tzijtum tas ix scꞌulej vin̈. Chan̈van̈ ebꞌ soldado aj Moab te jelan ix 
smilcham vin̈. A junel ayic te ay qꞌuen sacbꞌacom, ix em vin̈ dꞌa yol jun qꞌuen 
xabꞌ, ix smilancham jun nocꞌ choj vin̈ taꞌ. 21 Ay pax jun vin̈ aj Egipto te chaan̈ 
steel yedꞌnac slanza ix smilcham vin̈. Axo vin̈ an̈ej jun te teꞌ yedꞌnac vin̈, ix 
bꞌat jucnaj vin̈ dꞌa vin̈ aj Egipto chiꞌ, ix yicꞌanecꞌ slanza vin̈ chiꞌ vin̈, axo yedꞌ 
qꞌuen ix smilcham vin̈ aj Egipto chiꞌ vin̈. 22  A yuj tas ix scꞌulej vin̈aj Benaía 
chiꞌ, lajan ix aj yelcꞌoch vin̈ icha oxvan̈ ebꞌ vin̈ soldado te jelan. 23  Vachꞌchom 
nivan yelcꞌoch vin̈ dꞌa scal ebꞌ vin̈ 30, palta maj ochlaj vin̈ stzꞌacubꞌoc ebꞌ vin̈ 
oxvan̈ chiꞌ. Ix acꞌjioch vin̈ yuj vin̈aj David yajaliloc ebꞌ stan̈vumal.

24 A dꞌa scal ebꞌ vin̈ 30 jelan chiꞌ, ayoch vin̈aj Asael yucꞌtac vin̈aj Joab, vin̈aj 
Elhanán yuninal vin̈aj Dodo aj Belén, 25 vin̈aj Sama yedꞌ vin̈aj Elica aton ebꞌ 
aj Harod, 26 vin̈aj Heles aj Palti, vin̈aj Ira yuninal vin̈aj Iques aj Tecoa, 27 vin̈aj 
Abiezer aj Anatot, vin̈aj Mebunai aj Husa, 28 vin̈aj Salmón aj Aho, vin̈aj Maharai 
aj Netofa, 29 vin̈aj Heleb yuninal vin̈aj Baana, vin̈aj Itai yuninal vin̈aj Ribai aj 
Gabaa dꞌa yol yic Benjamín, 30 vin̈aj Benaía aj Piratón, vin̈aj Hidai cajan dꞌa 
stiꞌ a aꞌ dꞌa yol yic Gaas, 31 vin̈aj Abi-albón aj Arba, vin̈aj Azmavet aj Bahurim, 
32  vin̈aj Eliaba aj Saalbón, ebꞌ vin̈ yuninal vin̈aj Jasén, aton vin̈aj Jonatán yedꞌ 
33 vin̈aj Sama aj Harod, vin̈aj Ahíam yuninal vin̈aj Sarar aj Harod paxi, 34 vin̈aj 
Elifelet yuninal vin̈aj Ahasbai aj Maaca, vin̈aj Eliam yuninal vin̈aj Ahitofel aj 
Gilo, 35 vin̈aj Hesrai aj Carmel, vin̈aj Paarai aj Arba, 36 vin̈aj Igal yuninal vin̈aj 
Natán aj Soba, vin̈aj Bani aj Gad, 37 vin̈aj Selec aj Amón, vin̈aj Naharai aj Beerot, 
scuchumal syamcꞌabꞌ vin̈aj Joab yuneꞌ ix Sarvia, 38 vin̈aj Ira aj Itra, vin̈aj Gareb 
aj Itra paxi, 39 yedꞌ vin̈aj Urías hitita. 37 ebꞌ vin̈ tic dꞌa smasanil.

Yicꞌnacchaan̈ sbꞌisul ebꞌ anima vin̈aj rey David 
(1Cr 21.1‑17)

24  1 Ix cot yoval Jehová dꞌa chon̈abꞌ Israel junelxo, yuj chiꞌ ix yacꞌoch 
dꞌa spensar vin̈aj rey David yic syacꞌ icꞌjocchaan̈ sbꞌisul ebꞌ soldado 

yic Israel vin̈ yedꞌ ebꞌ aj Judá. 2  Ix yalan vin̈ rey chiꞌ dꞌa vin̈aj Joab yajalil ebꞌ 
soldado ayoch yedꞌoc:

—Ecꞌan̈ dꞌa scal junjun macan̈ ebꞌ quetisraelal, scot dꞌa Dan masanto dꞌa 
chon̈abꞌ Beerseba, tzicꞌanqꞌue vaan sbꞌisul ebꞌ smojxo yoch soldadoal. Icha 
chiꞌ ol aj vojtacani jantac ebꞌ dꞌa smasanil, xchi vin̈ dꞌa vin̈.

3  Ix tacꞌvi vin̈aj Joab chiꞌ:
—Mamin rey, aocabꞌ Jehová co Diosal tzꞌacꞌan qꞌuibꞌ sbꞌisul ebꞌ anima, 

100 ocabꞌto tzꞌecꞌ dꞌa yichan̈ icha ticnaic, olto ilaꞌ, palta, ¿tas val yuj a gana 
tzicꞌchaan̈ sbꞌisul ebꞌ anima tic? xchi vin̈.

4  Palta ix yacꞌxon̈ejoch vin̈ rey chiꞌ dꞌa yibꞌan̈ vin̈aj Joab yedꞌ ebꞌ yajalil 
ebꞌ soldado to yovalil tzꞌicꞌjiqꞌue vaan sbꞌisul ebꞌ anima chiꞌ. Yuj chiꞌ ix elta 
ebꞌ dꞌa yichan̈ vin̈ rey chiꞌ, ix scꞌanabꞌajan ebꞌ sbꞌat bꞌaj ix alchaj chiꞌ. 5  Ix 
cꞌaxpajecꞌ ebꞌ dꞌa aꞌ Jordán, ix sbꞌoanqꞌue scampamento ebꞌ dꞌa Aroer dꞌa 
snan̈al jun pan̈an. Ix lajvi chiꞌ, ix bꞌat ebꞌ dꞌa Gad yedꞌ dꞌa Jazer. 6 Ix bꞌat ebꞌ 
dꞌa Galaad yedꞌ dꞌa Cades dꞌa yol smacbꞌen ebꞌ hitita. Ix bꞌatpax ebꞌ dꞌa Dan, 
ichato chiꞌ ix meltzaj ebꞌ dꞌa stitac yic Sidón. 7 Ix bꞌatpax ebꞌ dꞌa nivan chon̈abꞌ 
Tiro dꞌa smacbꞌen ebꞌ heveo yedꞌ pax schon̈abꞌ ebꞌ cananeo. Ix lajvi chiꞌ ix 
bꞌat ebꞌ dꞌa chon̈abꞌ Beerseba dꞌa Neguev dꞌa yol yic Judá. 8  Bꞌalun̈eꞌ uj yedꞌ 20 
cꞌualxo ix yacꞌ ebꞌ yecꞌ dꞌa smasanil, ix lajvi chiꞌ ix meltzajxi ebꞌ dꞌa Jerusalén. 
9 Axo vin̈aj Joab chiꞌ ix acꞌan sbꞌisul ebꞌ anima dꞌa junjun chon̈abꞌ dꞌa vin̈ rey 
chiꞌ: 500 mil ebꞌ vin̈ aj Judá to stiempo yoch dꞌa soldadoal yedꞌ 800 mil yic 
juntzan̈xo macan̈ ebꞌ israel.

10 Ix lajvi chiꞌ ix snaan sbꞌa scꞌool vin̈aj rey David chiꞌ. Ix och vin̈ dꞌa ilcꞌolal 
yuj bꞌaj ix yicꞌqꞌue vaan sbꞌisul ebꞌ israel chiꞌ, ix yalan vin̈ icha tic:

—Mamin Jehová, te nivan in mul ix och dꞌayach yuj jun tas ix in cꞌulej tic. 
A val ticnaic tzin tevi val dꞌayach to tziqꞌuel jun in mul tic dꞌa vibꞌan̈. Icha 
junoc anima malaj spensar ix vutej in bꞌa dꞌayach, xchi vin̈.

11 Ayic ix sacbꞌi dꞌa junxo cꞌu, ayic mantzac qꞌue vaan vin̈aj David chiꞌ ix 
yalan Jehová icha tic dꞌa vin̈aj Gad schecabꞌ, aton vin̈ acꞌum pensar dꞌa vin̈aj 
David chiꞌ:

12  —Ixic al dꞌa vin̈aj David to a in Jehová in sval icha tic: Oxeꞌ macan̈ yaelal 
svaltej dꞌayach. A achxo ol a sicꞌlej bꞌaja junoc tza nibꞌej, xchi Jehová dꞌa vin̈aj 
Gad chiꞌ.

13  —Inye, xchi vin̈aj Gad chiꞌ. Ix ul yalan vin̈ dꞌa vin̈aj rey David chiꞌ icha 
tic:

—¿Tzam yal a cꞌol sjavi uqueoc abꞌil vejel dꞌa yol a chon̈abꞌ tic? ¿Mato a 
gana oxeoc ujal tzex acꞌji ganar yuj ebꞌ ajcꞌool? ¿Ma a gana oxeoc cꞌual ilya 
yic scham anima dꞌa yol a chon̈abꞌ tic? Naꞌ val sicꞌlabꞌil, ol alani. Slajvi chiꞌ ol 
bꞌat valanxi dꞌa Jehová ix in checancoti, xchi vin̈ dꞌa vin̈ rey chiꞌ.

14 Ix yalan vin̈ rey chiꞌ dꞌa vin̈:
—Maxtzac nachaj vuj ticnaic tas tzꞌaj valani. Vachꞌ tzon̈ can dꞌa yol scꞌabꞌ 

Jehová, yujto nivan tzꞌocꞌ scꞌol dꞌayon̈, mocabꞌ dꞌa yol scꞌabꞌ ebꞌ anima tzon̈ 
cani, xchi vin̈.

15 Yuj chiꞌ, a dꞌa jun qꞌuin̈ibꞌalil chiꞌ, ix yacꞌcot jun nivan ilya Jehová dꞌa scal 
ebꞌ israel, masanto ix tzꞌacvi scꞌual ix alchajcan chiꞌ. Yuj chiꞌ 70 mil anima 
ix cham dꞌa yol smacbꞌen ebꞌ chiꞌ, ix cotn̈ej dꞌa Dan masanto dꞌa Beerseba. 
16 Ayic ix yacꞌanbꞌat scꞌabꞌ jun ángel dꞌa yibꞌan̈ Jerusalén yic syacꞌ lajvoc ebꞌ 

* 24.18 Aton taꞌ ix sbꞌoqꞌue templo vin̈aj Salomón cꞌojancꞌolal. 

anima yalani, ix cus scꞌol Jehová yuj tas ix uji chiꞌ, yuj chiꞌ ix yal dꞌa jun 
ángel chiꞌ: Cꞌocbꞌilxo chiꞌ, ochocabꞌ vaan, xchi.

A dꞌa stecꞌlabꞌ trigo vin̈aj Arauna aj Jebús, ataꞌ ayecꞌ jun ángel chiꞌ ayic 
ix alji chiꞌ dꞌay. 17 Ayic ix yilan jun ángel chiꞌ vin̈aj David, ix yalan vin̈ dꞌa 
Jehová:

—A in ton ay in mul, malaj smul juntzan̈ anima tic. Tzin cꞌan dꞌayach to a 
dꞌa vibꞌan̈ yedꞌ dꞌa yibꞌan̈ vin̈tilal tzꞌoch jun nivan yaelal tic, xchi vin̈.

Bꞌobꞌilqꞌue jun altar yuj vin̈aj rey David 
(1Cr 21.18‑27)

18  A dꞌa jun cꞌu chiꞌ, ix javi vin̈aj Gad yal dꞌa vin̈aj David chiꞌ icha tic:
—Qꞌuean̈ dꞌa stecꞌlabꞌ trigo vin̈aj Arauna aj Jebús, tza bꞌoan junoc altar 

dꞌa Jehová, xchi vin̈. * 19 Ix bꞌat vin̈aj David chiꞌ icha ix aj yalan vin̈aj Gad yuj 
Jehová. 20 Ix yilancot vin̈aj Arauna to van scꞌoch vin̈ rey yedꞌ ebꞌ yetyajalil 
bꞌaj ayeqꞌui, ix cot vin̈ scha vin̈ rey chiꞌ, ix em n̈ojan vin̈ dꞌa sat luum dꞌa 
yichan̈ vin̈. 21 Ix yalan vin̈:

—Mamin rey, ¿tas val yuj tzach javi dꞌayin? xchi vin̈.
Ix tacꞌvi vin̈aj David chiꞌ:
—A yuj in manan jabꞌoc lugar dꞌa a tecꞌlabꞌ trigo tic, ol in bꞌoanqꞌue junoc 

yaltar Jehová dꞌay, yic vachꞌ ol vanaj scham anima dꞌa yol chon̈abꞌ tic, xchi 
vin̈.

22  Ix tacꞌvi vin̈aj Arauna chiꞌ:
—Ujocabꞌ mamin, bꞌoꞌocabꞌi, tzacꞌan silabꞌ dꞌa Jehová icha val snibꞌej a 

cꞌool. Ay nocꞌ vacax syal acꞌan silabꞌil dꞌa tic. Ay teꞌ macꞌlabꞌ trigo yedꞌ teꞌ 
yugo syal yoch cꞌatzitzal. 23  A in tic svacꞌ masanil juntzan̈ tic dꞌayach, xchi 
vin̈. Ix yalanxi vin̈:

—Tzoc valel dꞌa scꞌol Jehová to scha yabꞌ tas ol a cꞌan dꞌay, xchi vin̈.
24 Ix yalan vin̈ rey chiꞌ dꞌa vin̈aj Arauna chiꞌ icha tic:
—Maay, ol in man masanil juntzan̈ chiꞌ dꞌayach, yujto max yal-laj vacꞌan 

dꞌa Jehová co Diosal tastac to ton̈ej tza siej dꞌayin, xchi vin̈.
Yuj chiꞌ ix sman jun lugar chiꞌ vin̈aj David chiꞌ yedꞌ nocꞌ vacax dꞌa 50 siclo 

qꞌuen plata. 25 Ix sbꞌoanqꞌue jun altar vin̈ dꞌa Jehová, ix yacꞌan silabꞌ vin̈ sn̈usji 
yedꞌ pax silabꞌ yic juncꞌolal dꞌay. Ichato chiꞌ ix schaan yabꞌ Jehová tas ix scꞌan 
vin̈aj David chiꞌ yuj chamel van yoch dꞌa yoltac schon̈abꞌ ebꞌ israel. Yuj chiꞌ 
ix vanaj jun ilya chiꞌ. 

Ix ichamvinacax vin̈aj David

1  1 Ayic te icham vinacxo vin̈aj rey David, te siicxo syabꞌ vin̈. Vachꞌchom te 
pim tzꞌajqꞌue scꞌuꞌ vin̈, palta maxtzac qꞌuixnajlaj vin̈. 2  Yuj chiꞌ ix yal ebꞌ 

tzꞌacꞌan servil vin̈ icha tic: Smoj val saychaj junoc ix cobꞌes tzꞌilan vin̈, svay 
ix dꞌa stzꞌey vin̈ yic sqꞌuixnaj jabꞌocxo snivanil vin̈, xchi ebꞌ.

3  Yuj chiꞌ ix bꞌat sayumal jun ix cobꞌes te vachꞌ yilji dꞌa masanil yol yic 
Israel. Ix ilchaj jun ix yuj ebꞌ dꞌa chon̈abꞌ Sunem, Abisag sbꞌi ix, ix icꞌjicot ix 
dꞌa vin̈aj rey David chiꞌ. 4 Te vachꞌ yilji ix. A ix stan̈van vin̈aj rey David chiꞌ, 
svaypax ix yedꞌ vin̈, palta malaj juneloc ay tas ix scꞌulej vin̈ yedꞌ ix.

Yacꞌnacoch sbꞌa vin̈aj Adonías reyal
5 Axo vin̈aj Adonías yuninal vin̈aj David yedꞌ ix Haguit, ix yacꞌoch sbꞌa vin̈ 

reyal yalani. Ix yicꞌan juntzan̈ carruaje vin̈ yedꞌ ebꞌ soldado ayqꞌue dꞌa yibꞌan̈ 
chej yedꞌ 50 ebꞌ soldado tzꞌecꞌ yedꞌ vin̈. 6  Yictax ix qꞌuibꞌ vin̈, malaj juneloc 

A Chꞌan̈ Bꞌabꞌel Libro

YIC YABꞌIXAL EBꞌ REY
Bꞌabꞌel libro yabꞌixal ebꞌ rey sbꞌi jun libro tic. A dꞌay tzꞌibꞌabꞌilcan yabꞌixal chon̈abꞌ 

Israel. Junn̈ej chon̈abꞌ yaj dꞌa yalan̈ smandar vin̈aj rey David ayic te ichamvinacxo vin̈. 
Ayic toxo scham vin̈, axo vin̈aj Salomón yuninal vin̈ yacꞌcanoch sqꞌuexuloc dꞌa reyal, 
tzꞌilchaj dꞌa capítulo 1 masanto dꞌa capítulo 2.12. Ayic ayoch vin̈aj Salomón chiꞌ reyal, 
te ochnac val vin̈ bꞌeyumal, aton syalcot dꞌa capítulo 2.13 masanto dꞌa capítulo 11.43. 
Te levanbꞌinac bꞌaj cꞌochnac smojonal smacbꞌen vin̈. Malaj junoc mach yal slajbꞌannac 
sbꞌa yedꞌ vin̈. A sbꞌeyumal vin̈ yedꞌ sjelanil, te bꞌinajnac dꞌa jun tiempoal chiꞌ. Ay 
juntzan̈ chon̈abꞌ laj sbꞌoqꞌue vin̈. Sbꞌoannacpax spalacio vin̈ yedꞌ stemplo Jehová dꞌa 
Jerusalén.

Syalcot jun libro tic to malaj stecꞌanil vin̈aj Salomón chiꞌ, yujto te tzijtum ebꞌ ix ix 
yicꞌnac vin̈. Ochnacpax vin̈ ejmelal dꞌa juntzan̈ sdiosal ebꞌ ix. Yuj val chiꞌ acꞌjinac ganar 
vin̈ yedꞌ yopisio, javinac oval yedꞌ yaelal dꞌa yibꞌan̈ vin̈, chapoj ajnaccan smacbꞌen vin̈. 
Aton juntzan̈ tic syalcot dꞌa capítulo 12 masanto dꞌa 22. Syalancot tas tzꞌaj sbꞌey junjun 
macan̈: Jun macan̈ dꞌa stojolal norte, aton Israel. Junxo macan dꞌa stojolal sur, aton 
Judá. A jun in̈tilal ebꞌ Judá chiꞌ te nivan yelcꞌoch ebꞌ.

Syalcoti to a ebꞌ vin̈ sreyal Israel maxtzac yacꞌoch spensar ebꞌ vin̈ dꞌa Jehová. Axo 
ebꞌ vin̈ sreyal Judá chiꞌ chꞌocchꞌoc spensar ebꞌ vin̈, ay ebꞌ vin̈ vachꞌ spensar, ay pax ebꞌ 
vin̈ chuclaj spensar. A cꞌaybꞌubꞌal tzꞌalji dꞌa ebꞌ vin̈, aton tas tzꞌaj sbꞌeybꞌalan vachꞌil 
ebꞌ vin̈. Axo ejmelal dꞌa comon dios yedꞌ pitalil, syicꞌcot yaelal. A dꞌa jun tiempoal chiꞌ 
nivan yelcꞌoch yopisio ebꞌ schecabꞌ Dios. Schecji ebꞌ yuj Dios yic scachan ebꞌ anima ebꞌ 
yedꞌ ebꞌ vin̈ rey, yic max och ebꞌ ejmelal dꞌa juntzan̈ comon dios. A jun vin̈ schecabꞌ 
Dios nivan yelcꞌoch sbꞌinaj dꞌa jun libro tic, aton vin̈aj Elías.
 



ix cachji vin̈ yuj vin̈ smam chiꞌ, maj scꞌanbꞌej vin̈ smam vin̈ chiꞌ dꞌay juneloc 
tas scꞌulej. Te vachꞌ yilji vin̈aj Adonías chiꞌ, bꞌabꞌel ix ajcan vin̈ dꞌa scal ebꞌ 
yuninal vin̈aj David chiꞌ ayic ix cham vin̈aj Absalón. 7 A vin̈aj Joab yuneꞌ ix 
Sarvia yedꞌ vin̈aj sacerdote Abiatar ix yacꞌoch sbꞌa ebꞌ vin̈ yedꞌ vin̈aj Adonías 
chiꞌ, yuj chiꞌ ix scꞌanbꞌej srazón vin̈ dꞌa ebꞌ vin̈. 8  Axo pax vin̈aj sacerdote 
Sadoc, vin̈aj Benaía yuninal vin̈aj Joiada, vin̈aj Natán schecabꞌ Dios, vin̈aj 
Simei, vin̈aj Rei yedꞌ ebꞌ soldado stan̈van vin̈aj rey David chiꞌ, maj ochlaj ebꞌ 
vin̈ yedꞌ vin̈aj Adonías chiꞌ.

9 A dꞌa jun tiempoal chiꞌ ix sbꞌo jun nivan vael vin̈aj Adonías chiꞌ dꞌa yich 
jun qꞌuen qꞌueen scuch Zohelet dꞌa slacꞌanil bꞌaj sqꞌueul sjaj a aꞌ dꞌa Rogel. 
Tzijtum nocꞌ calnel, nocꞌ mam vacax yedꞌ nocꞌ quelemtac vacax bꞌaqꞌuech ix 
yacꞌ vin̈ silabꞌil. Ix yavtan ebꞌ yucꞌtac vin̈, ebꞌ yuninal vin̈aj rey David chiꞌ. Ix 
yavtanpax masanil ebꞌ aj Judá vin̈, aton ebꞌ smunlaj yedꞌ vin̈ rey chiꞌ. 10 Palta 
axo vin̈aj Natán schecabꞌ Dios, maj avtajlaj vin̈ yuj vin̈. Maj yavtejpaxlaj vin̈aj 
Benaía vin̈ yedꞌ ebꞌ soldado stan̈van vin̈aj rey David chiꞌ, ma vin̈aj Salomón 
yucꞌtac vin̈. 11 Ix lajvi chiꞌ ix bꞌat vin̈aj Natán chiꞌ yal dꞌa ix Betsabé snun vin̈aj 
Salomón chiꞌ, ix yalan vin̈:

—¿Tom manto abꞌi to toxo ix yacꞌoch sbꞌa vin̈aj Adonías reyal dꞌa elcꞌaltac? 
Palta man̈ yojtacocpax vin̈aj rey David. 12  A ticnaic, cha abꞌ tas ol val dꞌayach 
yic vachꞌ man̈ ol ach cham yedꞌ vin̈ uneꞌ aj Salomón tic. 13  Ixic dꞌa vin̈aj rey 
David chiꞌ, tzalan dꞌa vin̈: Mamin rey, alnacxocan dꞌayin to a vin̈ vuneꞌ aj 
Salomón ol ochcan reyal a qꞌuexuloc, a vin̈ ol ochcan dꞌa yol a despacho. 
¿Tas yuj a vin̈aj Adonías ix yacꞌoch sbꞌa reyal? xa chi. 14 Ayic van a lolon yedꞌ 
vin̈ rey chiꞌ ol in ochcꞌochoc. A inxo ol valaꞌ to yelton tas tzal chiꞌ, xchi vin̈aj 
Natán chiꞌ dꞌa ix.

15 Yuj chiꞌ, ix bꞌat ix Betsabé chiꞌ yil vin̈aj rey David bꞌaj ayecꞌ chiꞌ. Te icham 
vinacxo vin̈. A ix Abisag sunamita tzꞌilan vin̈. 16 Ayic ix cꞌoch ix Betsabé chiꞌ 
dꞌa yichan̈ vin̈, ix em n̈ojan ix yacꞌan stzatzil scꞌol vin̈, ix yalan vin̈ dꞌa ix:

—¿Tas tza nibꞌej? xchi vin̈.
17 Ix tacꞌvi ix:
—Val dꞌa sbꞌi Jehová ix alaꞌ to a vin̈ vuneꞌ aj Salomón ol ochcan a qꞌuexuloc 

dꞌa reyal. A vin̈ ol ochcan dꞌa yol a despacho. 18  Palta ina toxo ix yacꞌoch 
sbꞌa vin̈aj Adonías reyal, a achxo tic mamin rey, man̈ ojtacoc yaji. 19 Tzijtum 
nocꞌ calnel, nocꞌ mam vacax yedꞌ nocꞌ quelemtac vacax bꞌaqꞌuech ix yacꞌ vin̈ 
silabꞌil. Ix yavtej ebꞌ uninal vin̈ yedꞌ vin̈aj sacerdote Abiatar, vin̈aj Joab yajalil 
ebꞌ a soldado dꞌa jun vael ix sbꞌo vin̈ chiꞌ, palta maj yavtejlaj vin̈ uninal aj 
Salomón vin̈. 20 Yuj chiꞌ, van stan̈van masanil ebꞌ chon̈abꞌ israel tas xa chi, 
mach ol acꞌcanoch reyal a qꞌuexuloc. 21 Palta tato max a bꞌocan yaj jun tic, 
axo yic toxo ix ach chami, axom in miljicham yedꞌ vin̈ vuneꞌ aj Salomón chiꞌ, 
xchi ix.

22  Vanto val slolon ix yedꞌ vin̈ rey chiꞌ, ix ja vin̈aj Natán schecabꞌ Dios. 23  Ix 
alchaj yabꞌ vin̈aj rey David chiꞌ to toxo ix javi vin̈aj Natán chiꞌ, ix avtajoch 
vin̈, ix em n̈ojan vin̈ dꞌa yichan̈ vin̈ rey chiꞌ. 24 Ix scꞌanbꞌan vin̈ dꞌa vin̈ rey chiꞌ:

—¿Tom a ach ix alaꞌ to tzꞌochcan vin̈aj Adonías reyal a qꞌuexuloc? 25 Ina 
ticnaic tzijtum nocꞌ calnel toxo ix smilcham vin̈ yedꞌ nocꞌ mam vacax yedꞌ 
nocꞌ quelemtac vacax te bꞌaqꞌuech silabꞌil. Ix yavtan ebꞌ vin̈ uninal vin̈ yedꞌ 
masanil ebꞌ vin̈ ayoch yajaliloc ebꞌ a soldado yedꞌ vin̈aj sacerdote Abiatar. A 

ticnaic van sva ebꞌ vin̈ smasanil, tzꞌel yav ebꞌ: Nivanocabꞌ yelcꞌoch vin̈aj rey 
Adonías, xchi ebꞌ vin̈. 26  A inxo tic maj in yavtejlaj vin̈ yedꞌ vin̈aj sacerdote 
Sadoc. Maj yavtejpax vin̈aj Benaía yuninal vin̈aj Joiada vin̈, maj avtajlajpax 
vin̈ uninal aj Salomón. 27 ¿Tom a chꞌocojn̈ej tza bꞌoqꞌue jun tic? ¿Tom maj al 
dꞌayon̈, mach ol ochcan reyal a qꞌuexuloc chiꞌ? xchi vin̈aj Natán chiꞌ.

Ix ochcan vin̈aj Salomón reyal
28  Ix lajvi chiꞌ, ix yalan vin̈aj rey David to tzꞌavtajxicot ix Betsabé. Ayic ix 

cꞌoch ix dꞌa yichan̈ vin̈ rey chiꞌ, 29 ix yalan vin̈ dꞌa ix:
—Svacꞌ in tiꞌ dꞌa Jehová, aton ix in tan̈van dꞌa scal in yaelal 30 to a ticnaic 

ol vaqꞌuelcꞌoch tas ix val dꞌayach dꞌa yichan̈ Jehová co Diosal, a vin̈ uneꞌ aj 
Salomón ol ochcan dꞌa in despacho tic in qꞌuexuloc, xchi vin̈.

31 Ixn̈ej yabꞌ ix Betsabé chiꞌ icha chiꞌ, ix em n̈ojnaj ix dꞌa yichan̈ vin̈, ix 
yalan ix:

—Mamin rey, ayachn̈ejocabꞌ ecꞌ dꞌa masanil tiempo, xchi ix.
32  Ix lajvi chiꞌ ix yalan vin̈aj rey David chiꞌ to tzꞌavtaj vin̈aj sacerdote Sadoc 

yedꞌ vin̈aj Natán schecabꞌ Dios yedꞌ pax vin̈aj Benaía yuninal vin̈aj Joiada. 
Ayic ix cꞌoch ebꞌ vin̈ dꞌa yichan̈ vin̈ rey chiꞌ, 33  ix yalan vin̈:

—Iqꞌuecbꞌat jayvan̈ ebꞌ vin̈ ayoch yajalil vedꞌoc, tzeyacꞌanqꞌue vin̈ vuninal 
aj Salomón dꞌa yibꞌan̈ nocꞌ in mula tzin qꞌue dꞌa yibꞌan̈, tzeyicꞌanbꞌat vin̈ dꞌa 
sjaj aꞌ Gihón. 34 Ach sacerdote Sadoc yedꞌ ach Natán, tzeyacꞌqꞌue aceite dꞌa 
sjolom vin̈aj Salomón chiꞌ yic tzꞌochcan vin̈ reyal dꞌa co chon̈abꞌ tic. Tze 
puꞌanpax nocꞌ chꞌaac tzex avaji: Nivanocabꞌ yelcꞌoch vin̈aj rey Salomón, 
xe chi. 35 Slajvi chiꞌ tzex qꞌueul yedꞌ vin̈ dꞌa tic, axo yochcan vin̈ dꞌa yol in 
despacho tic reyal in qꞌuexuloc, yujto toxo ix valaꞌ to a vin̈ ol ochcan reyal 
dꞌa chon̈abꞌ Israel yedꞌ dꞌa Judá, xchi vin̈.

36 Ix tacꞌvi vin̈aj Benaía chiꞌ icha tic:
—Ichocabꞌtaꞌ mamin rey. Aocabꞌ Jehová Dios sbꞌoancan icha chiꞌ. 37 Icha 

val ix aj yoch Jehová edꞌoc, ichocabꞌtaꞌ ol aj yoch yedꞌ vin̈aj Salomón chiꞌ, te 
nivanocabꞌ ol aj yelcꞌoch yopisio vin̈ dꞌa yichan̈ icoꞌ, xchi vin̈.

38  Yuj chiꞌ, ix acꞌjiqꞌue vin̈aj Salomón chiꞌ dꞌa yibꞌan̈ nocꞌ smula vin̈aj rey 
David chiꞌ yuj vin̈aj Sadoc chiꞌ, vin̈aj Natán schecabꞌ Jehová Dios, vin̈aj 
Benaía chiꞌ yedꞌ ebꞌ soldado stan̈van vin̈ rey, aton ebꞌ peleteo yedꞌ ebꞌ cereteo. 
Ix yicꞌanbꞌat vin̈ ebꞌ dꞌa sjaj aꞌ Gihón. 39 A vin̈aj sacerdote Sadoc chiꞌ ix 
icꞌancot aceite dꞌa scajnubꞌ Dios, ix yacꞌanqꞌue vin̈ dꞌa sjolom vin̈aj Salomón 
chiꞌ. Icha chiꞌ ix aj yacꞌjioch vin̈aj Salomón chiꞌ reyal yuj ebꞌ. Ix lajvi chiꞌ ix 
spuꞌan nocꞌ chꞌaac ebꞌ, ix avajqꞌue masanil anima: Nivanocabꞌ yelcꞌoch vin̈aj 
rey Salomón, xchi ebꞌ. 40 Ix lajvi chiꞌ ix och tzacꞌan ebꞌ anima chiꞌ smasanil 
yuj vin̈aj Salomón chiꞌ, ix qꞌuecꞌoch ebꞌ dꞌa yol chon̈abꞌ Jerusalén. Ix spuꞌan 
flauta ebꞌ, man̈xa yalbꞌanil jantac tzalajcꞌolal, stacꞌvi lum vitz yuj yel yav ebꞌ.

41 Ato val slajvi sva vin̈aj Adonías yedꞌ ebꞌ ix yavtej, ix yabꞌan vin̈ yoch jun 
av chiꞌ. Ix yabꞌanpax vin̈aj Joab yocꞌ nocꞌ chꞌaac, ix yalan vin̈:

—¿Tas yaj jun av tzꞌoch dꞌa chon̈abꞌ chiꞌ? xchi vin̈.
42  Vanto val slolon vin̈aj Joab chiꞌ, ix cꞌoch vin̈aj Jonatán yuninal vin̈aj 

Abiatar, ix yalan vin̈aj Adonías dꞌa vin̈:
—Ochan̈coti, ach vachꞌ a pensar, tecan vachꞌ tas tzul alaꞌ, xchi vin̈.
43  Ix tacꞌvi vin̈aj Jonatán chiꞌ:

 479 1 REYES 1



—Tocval vachꞌ. A ticnaic toxo ix acꞌjioch vin̈aj Salomón reyal yuj vin̈aj rey 
David sqꞌuexuloc. 44 A vin̈ rey chiꞌ ix checanbꞌat vin̈aj sacerdote Sadoc, vin̈aj 
Natán schecabꞌ Dios, vin̈aj Benaía yuninal vin̈aj Joiada, ebꞌ cereteo yedꞌ pax 
ebꞌ peleteo yic sbꞌat ebꞌ yedꞌ vin̈aj Salomón. Ix yacꞌanqꞌue vin̈aj Salomón chiꞌ 
ebꞌ dꞌa yibꞌan̈ nocꞌ smula vin̈ rey chiꞌ. 45  A vin̈aj sacerdote Sadoc chiꞌ yedꞌ 
vin̈aj Natán schecabꞌ Dios chiꞌ, ix yacꞌqꞌue aceite ebꞌ dꞌa sjolom vin̈ dꞌa sjaj aꞌ 
Gihón, te tzalajcꞌolal yaj ebꞌ. Ix meltzaj ebꞌ dꞌa chon̈abꞌ, yuj chiꞌ ste avaj ebꞌ 
anima chiꞌ tzeyabꞌi. 46 A ticnaic toxo ix och cꞌojan vin̈aj Salomón chiꞌ dꞌa yol 
despacho. 47 Masanil ebꞌ ay yopisio yedꞌ vin̈aj rey David chiꞌ ix bꞌat alan vin̈aj 
Salomón chiꞌ vachꞌil. Ix yalan ebꞌ to nivanocabꞌ ol aj yelcꞌoch vin̈ dꞌa yichan̈ 
vin̈ smam chiꞌ, nivanocabꞌ pax ol aj smacbꞌen vin̈ dꞌa yichan̈ yic vin̈ smam 
chiꞌ. A jun pax vin̈aj rey David chiꞌ ix em n̈ojan dꞌa Dios dꞌa sat schꞌat, 48  ix 
yalan vin̈: Alchajocabꞌ vachꞌ lolonel dꞌa Jehová co Diosal a on̈ israel on̈ tic, 
yujto ix yacꞌ dꞌa jun vuninal tic to aꞌ tzꞌem cꞌojan dꞌa in despacho, tic val tzato 
vilaꞌ, xchi vin̈, xchi vin̈aj Jonatán chiꞌ.

49 Axo jantac ebꞌ avtabꞌil yuj vin̈aj Adonías chiꞌ, ix xivqꞌue ebꞌ, junjunalxon̈ej 
ix aj spax ebꞌ. 50 Ix xivpaxqꞌue vin̈aj Adonías chiꞌ dꞌa vin̈aj Salomón chiꞌ, yuj 
chiꞌ ix bꞌat vin̈ dꞌa yol scajnubꞌ Jehová. Ataꞌ ix bꞌat scol sbꞌa vin̈ yalani. Ix och 
yubꞌyubꞌ vin̈ dꞌa schꞌaac altar ayqꞌue dꞌa schiquintac. 51 Elan̈chamel ix bꞌat 
alchaj dꞌa vin̈aj Salomón chiꞌ icha tic:

—Mamin rey, a val ticnaic a vin̈aj Adonías ste xiv vin̈ dꞌayach. A dꞌa schꞌaac 
altar ix bꞌat scol sbꞌa vin̈. Syalcot vin̈ dꞌayach ticnaic to tzacꞌ a tiꞌ to man̈ ol a 
milchamlaj vin̈, xchi ebꞌ.

52  Ix tacꞌvi vin̈ rey chiꞌ icha tic:
—Tato vachꞌ syutej sbꞌa vin̈, max spitej sbꞌa vin̈ dꞌayin, man̈ ol chamlaj vin̈. 

Palta tato ay chucal ol scꞌulej vin̈ jun, yovalil ol cham vin̈, xchi vin̈.
53 Ix yalan vin̈aj rey Salomón chiꞌ to sbꞌat icꞌjielta vin̈aj Adonías chiꞌ bꞌaj ay 

altar chiꞌ. Ix lajvi chiꞌ, ix cꞌoch vin̈ dꞌa yichan̈ vin̈, ix em n̈ojan vin̈. Ix yalan 
vin̈aj Salomón chiꞌ dꞌa vin̈ to smeltzaj vin̈ dꞌa spat dꞌa juncꞌolal.

Slajvubꞌ checnabꞌil ix yacꞌ vin̈aj rey David

2  1 Toxo val scham vin̈aj rey David chiꞌ, yuj chiꞌ ix yal vin̈ dꞌa vin̈aj 
Salomón yuninal icha tic: 2  Toxo ol in chamoc icha tzꞌaj masanil ebꞌ 

quetanimail. Tecꞌan val tzutej a bꞌa, icha junoc vinac te tecꞌanxo spensar. 
3 Cꞌanabꞌajej schecnabꞌil Jehová co Diosal, icha tas snibꞌej, tas syal scachnabꞌil, 
schecnabꞌil yedꞌ scꞌaybꞌubꞌal tzꞌibꞌabꞌilcan yuj vin̈aj Moisés. Yuj chiꞌ te vachꞌn̈ej 
ol aj yelcꞌoch masanil tas ol a cꞌulej yedꞌ bꞌajtac ol ach ecꞌoc. 4 Icha chiꞌ ol aj 
yelcꞌoch tas ix yalcan Jehová dꞌayin icha tic: Tato ol in scꞌanabꞌajejn̈ej ebꞌ 
in̈tilal, tato tojoln̈ej ol yutej sbꞌa ebꞌ dꞌa vichan̈ yedꞌ smasanil scꞌool yedꞌ 
smasanil spensar, man̈ ol yacꞌ palta ebꞌ in̈tilal yochn̈ejcan yajalil dꞌa Israel 
tic, xchi dꞌayin.

5 Ojtacxo tas ix in yutej vin̈aj Joab yuneꞌ ix Sarvia, ix smilcham chavan̈ ebꞌ 
vin̈ yajalil ebꞌ soldado quetisraelal vin̈: Aton vin̈aj Abner yuninal vin̈aj Ner 
yedꞌ vin̈aj Amasa yuninal vin̈aj Jeter. Man̈oclaj dꞌa scal oval ix miljicham ebꞌ 
vin̈ yuj vin̈, palta ichato dꞌa oval chiꞌ ix cham ebꞌ vin̈. Ichato ix bꞌon̈chajbꞌat 
stzecꞌul vin̈ yedꞌ xan̈abꞌ yuj schiqꞌuil ebꞌ vin̈. 6  Yuj chiꞌ n̈ican tzutej a bꞌa, 
mocabꞌ chamlaj vin̈aj Joab chiꞌ dꞌa ichn̈ejtaꞌ. 7 Axo pax ebꞌ vin̈ yuninal vin̈aj 

Barzilai aj Galaad, tza xajanej ebꞌ vin̈ in cꞌanaꞌ, tzavtejn̈ej ebꞌ vin̈ vael edꞌoc. 
A ebꞌ vin̈ chiꞌ, ix colvaj ebꞌ vin̈ vedꞌoc ayic ix in el dꞌa vin̈ ucꞌtac aj Absalón 
chamnac. 8  A pax vin̈aj Simei ayecꞌ dꞌa tic, vin̈ yuninal vin̈aj Gera aj Bahurim 
dꞌa yin̈tilal Benjamín, te chuc ix yal vin̈ dꞌayin ayic van in bꞌat dꞌa Mahanaim, 
palta ix cꞌoch vin̈ in scha dꞌa stiꞌ aꞌ Jordán. Ix vacꞌ in tiꞌ dꞌa yichan̈ Jehová to 
man̈ ol in milchamlaj vin̈. 9 Man̈ acꞌ nivancꞌolal vin̈. An̈ej, a ach tic te n̈ican 
ach. Scham a naani tas ol utej vin̈. Mocabꞌ ton̈ejoc ol cham vin̈ ichn̈ej taꞌ, 
palta to ol miljoccham vin̈, xchi vin̈aj rey David chiꞌ dꞌa vin̈aj Salomón chiꞌ.

Schamel vin̈aj rey David 
(1Cr 29.26‑30)

10 Axo yic ix cham vin̈aj rey David chiꞌ, a dꞌa chon̈abꞌ scuch Schon̈abꞌ David, 
ataꞌ ix mucchaj vin̈. 11 40 abꞌil ix yacꞌ reyal vin̈ dꞌa chon̈abꞌ Israel. Uqueꞌ 
abꞌil dꞌa Hebrón, 33 abꞌil dꞌa Jerusalén. 12  Axo vin̈aj Salomón ix ochcan reyal 
sqꞌuexuloc vin̈ smam chiꞌ. Te tecꞌan ix aj vin̈aj Salomón yedꞌ yopisio chiꞌ.

A schamel vin̈aj Adonías
13  A vin̈aj Adonías yuneꞌ ix Haguit, ix bꞌat vin̈ yil ix Betsabé, ix snun vin̈aj 

Salomón. Ix scꞌanbꞌan ix dꞌa vin̈ icha tic:
—¿Dꞌa juncꞌolal am tzach javi? xchi ix.
—Iꞌ, dꞌa juncꞌolal, xchi vin̈. 14 Ix yalan vin̈:
—Ay val jun tas tzin nibꞌej sval dꞌayach, xchi vin̈ dꞌa ix.
—Alaꞌ, xchi ix.
15 —Ojtac to toxonton vic yaj jun reyal tic. Ix stan̈vej masanil chon̈abꞌ Israel 

bꞌaqꞌuin̈ tzin och reyal. Axo ticnaic jun, axo vin̈ vucꞌtac ix och reyal chiꞌ, 
yujto icha chiꞌ ix aj snaan Jehová. 16 A ticnaic ay val jun tas tzin cꞌan dꞌayach, 
comonoc man̈ ol a teneqꞌui, xchi vin̈ dꞌa ix.

—Al tas tza nibꞌej chiꞌ, xchi ix.
17 Ix yalan vin̈:
—Tzin tevi dꞌayach to tzal dꞌa vin̈aj rey Salomón to syacꞌ ix Abisag aj 

Sunem vin̈ vetbꞌeyumoc. Ol scꞌanabꞌajej vin̈ tas tzalaꞌ, xchi vin̈ dꞌa ix.
18  —Ichocabꞌtaꞌ, ol val dꞌa vin̈ rey tas tza nibꞌej chiꞌ, xchi ix Betsabé chiꞌ.
19 Ix lajvi chiꞌ ix bꞌat ix yal dꞌa vin̈aj rey Salomón chiꞌ tas ix yal vin̈aj 

Adonías chiꞌ. Ixn̈ej yil vin̈ rey chiꞌ yochcꞌoch ix, ix qꞌue vaan vin̈, ix em n̈ojan 
vin̈ dꞌa yichan̈ ix. Ix lajvi chiꞌ, ix emxi cꞌojan vin̈ dꞌa yol sdespacho, ix schecan 
vin̈ icꞌchajcot jun nivan xila bꞌaj tzꞌem cꞌojan ix snun vin̈ chiꞌ dꞌa svachꞌ cꞌabꞌ. 
20 Ix yalan ix:

—Tzin tevi  dꞌayach to ay jaybꞌelan̈ in lolonel sval dꞌayach, mocabꞌ a 
teneqꞌui, xchi ix.

—Al masanil tas tza cꞌan chiꞌ nunin, man̈ a naꞌ to ol in tenecꞌ dꞌayach, xchi 
vin̈ rey chiꞌ dꞌa ix.

21 —Comonoc abꞌ tzacꞌ ix Abisag aj Sunem yetbꞌeyumoc vin̈ ucꞌtac aj 
Adonías, xchi ix.

22  Ix tacꞌvi vin̈ dꞌa ix snun chiꞌ: ¿Tas yuj tzul a cꞌan ix Abisag yetbꞌeyumoc 
vin̈aj Adonías chiꞌ? Ichato tzul a cꞌanaꞌ to svacꞌ vopisio tic dꞌa vin̈, yujto 
bꞌabꞌel vinac vin̈, aypaxoch vin̈aj sacerdote Abiatar yedꞌ vin̈aj Joab yuneꞌ ix 
Sarvia yedꞌ vin̈, xchi vin̈ dꞌa ix.

23  Ix lajvi yalan juntzan̈ chiꞌ vin̈aj rey Salomón chiꞌ, ix yacꞌan stiꞌ vin̈ dꞌa 
Jehová: Yacꞌocabꞌ in yaelal Jehová tato max cham vin̈aj Adonías yuj tas scꞌan 
chiꞌ. 24 A Jehová ix in acꞌanoch reyal sqꞌuexuloc vin̈ in mam, yic vachꞌ tzꞌaj 
yelcꞌoch bꞌaj ix yacꞌ stiꞌ to ix yacꞌ jun opisio tic dꞌayin yedꞌ dꞌa smasanil 
vin̈tilal. Yuj chiꞌ svacꞌ in tiꞌ dꞌa yichan̈ to a ticnaic ol cham vin̈aj Adonías chiꞌ, 
xchi vin̈.

25  A dꞌa jun rato chiꞌ ix yalan vin̈ rey chiꞌ dꞌa vin̈aj Benaía yuninal vin̈aj 
Joiada to bꞌat smilcham vin̈aj Adonías chiꞌ vin̈. Yuj chiꞌ ix bꞌat vin̈ smilcham 
vin̈aj Adonías chiꞌ. 26  Ix yalanpax vin̈ rey chiꞌ dꞌa vin̈aj sacerdote Abiatar: 
A ticnaic sval dꞌayach to tzach bꞌat dꞌa a chon̈abꞌ Anatot. Smoj val tzach 
chami, palta man̈ ol ach in milchamlaj yujto a ach ecꞌnac ach yilumaloc teꞌ 
scaxail strato Jehová dꞌa stiempoal vin̈ in mam. A jun ach pax abꞌnac syail 
dꞌa masanil bꞌaj yabꞌnac syail vin̈ in mam chiꞌ, xchi vin̈aj Salomón chiꞌ. 27 Icha 
chiꞌ ix aj yelcan vin̈aj Abiatar chiꞌ dꞌa sacerdoteal yuj vin̈aj Salomón chiꞌ, ix 
elcancꞌoch tas albꞌil yuj Jehová dꞌa Silo yuj ebꞌ yin̈tilal vin̈aj Elí.

28  An̈ejaꞌ vin̈aj Joab, ix yacꞌpaxoch sbꞌa vin̈ yedꞌ vin̈aj Adonías chiꞌ, 
vachꞌchom maj yacꞌoch sbꞌa vin̈ yedꞌ vin̈aj Absalón. Yuj chiꞌ, ayic ix cꞌoch 
jun lolonel tic dꞌa vin̈, ix bꞌat scꞌubꞌanel sbꞌa vin̈ dꞌa yol scajnubꞌ Jehová 
yalani, ix och yubꞌyubꞌ vin̈ dꞌa schꞌaac altar dꞌa schiquintac. 29 Ix bꞌat alji dꞌa 
vin̈aj Salomón chiꞌ chajtil to a dꞌa altar dꞌa scajnubꞌ Jehová, ataꞌ ayecꞌ vin̈aj 
Joab chiꞌ scol sbꞌa. Ix yalan vin̈aj Salomón chiꞌ dꞌa vin̈aj Benaía to sbꞌat vin̈ 
smilcham vin̈ taꞌ. 30 Ix bꞌat vin̈ bꞌian, ix yalan vin̈ dꞌa vin̈aj Joab chiꞌ:

—Toxo ix yal vin̈ rey to tzach elta, xchi vin̈ dꞌa vin̈.
Ix tacꞌvi vin̈aj Joab chiꞌ:
—Maay. A dꞌa tic tzin chami, xchi vin̈.
Ix bꞌat yalanxi vin̈aj Benaía chiꞌ dꞌa vin̈ rey tas ix yutej vin̈aj Joab chiꞌ 

yalani. 31 Ix yalan vin̈aj rey Salomón chiꞌ:
—Chamocabꞌ vin̈ taꞌ, ujocabꞌ icha sgana vin̈ chiꞌ. Bꞌat a mucan snivanil 

vin̈ chiꞌ, yic vachꞌ a schamel ebꞌ malaj smul smilnaccham vin̈, man̈xooc dꞌa 
yibꞌan̈ vin̈ in mam yedꞌ dꞌa vibꞌan̈ scani. 32  Aocabꞌ Jehová tzꞌacꞌancanoch 
juntzan̈ chamel chiꞌ smuloc vin̈, yujto man̈oc vin̈ in mam checjinac vin̈ ayic 
smilannac vin̈aj Abner vin̈, aton vin̈ yuninal vin̈aj Ner yajalil ebꞌ soldado 
Israel yedꞌ vin̈aj Amasa yuninal vin̈aj Jeter yajalil ebꞌ soldado Judá. A ebꞌ 
vin̈ chavan̈ chiꞌ más te vachꞌ ebꞌ vin̈ dꞌa yichan̈ vin̈aj Joab chiꞌ, tojol spensar 
ebꞌ vin̈. 33  A schamel ebꞌ vin̈ chiꞌ ochocabꞌcan smuloc vin̈aj Joab chiꞌ yedꞌ 
ebꞌ yin̈tilal dꞌa juneln̈ej. Palta yacꞌocabꞌ svachꞌcꞌolal Jehová dꞌa quibꞌan̈ a on̈ 
yin̈tilal on̈ vin̈aj rey David tic, ol on̈ ochn̈ejcan dꞌa sdespacho vin̈, xchi vin̈.

34 Ix lajvi chiꞌ ix bꞌat vin̈aj Benaía smilcham vin̈aj Joab chiꞌ. Ayic toxo ix 
cham vin̈, ix bꞌat mucjican snivanil vin̈ dꞌa spat dꞌa tzꞌinan luum. 35 Axo vin̈ 
rey chiꞌ ix acꞌanoch vin̈aj Benaía chiꞌ yajaliloc ebꞌ soldado sqꞌuexuloc vin̈aj 
Joab chiꞌ. Ix acꞌjipaxoch vin̈aj sacerdote Sadoc sqꞌuexuloc vin̈aj Abiatar. 36 Ix 
lajvi chiꞌ, ix avtaj vin̈aj Simei yuj vin̈ rey chiꞌ, ix yalan vin̈ dꞌa vin̈:

—Bꞌoqꞌue junoc a pat dꞌa Jerusalén tic bꞌaj tzach cajnaji, juneln̈ej tzach can 
dꞌa tic. 37 Tato tzach el jun, tzach cꞌaxpajecꞌ dꞌa aꞌ Cedrón, axo a cham chiꞌ. A 
a chamel chiꞌ, a ach tzicꞌcot dꞌa ibꞌan̈, xchi vin̈ rey chiꞌ dꞌa vin̈.

38  Ix tacꞌvi vin̈aj Simei chiꞌ:
—Ichocabꞌ taꞌ mamin rey, ol in cꞌanabꞌajej tas tzal chiꞌ, xchi vin̈.

Najtil ix ecꞌ cajan vin̈aj Simei chiꞌ dꞌa Jerusalén. 39 Palta axo ix el yoxil 
abꞌil, ix el chavan̈ ebꞌ vin̈ schecabꞌ vin̈, axo dꞌa Gat bꞌaj ayoch vin̈aj Aquis 
yuninal vin̈aj Maaca reyal ix cꞌochcan ebꞌ vin̈. Axo yic ix alji dꞌa vin̈ to a dꞌa 
Gat ayecꞌ ebꞌ vin̈ schecabꞌ vin̈ chiꞌ, 40 elan̈chamel ix yacꞌoch stzꞌum nocꞌ sbꞌuru 
vin̈. Ix bꞌat vin̈ say ebꞌ vin̈ schecabꞌ dꞌa Gat chiꞌ. Axo yic ix ilchaj ebꞌ vin̈ yuj 
vin̈ ix yicꞌan meltzaj ebꞌ vin̈. 41 Axo ix yabꞌan vin̈aj Salomón to a vin̈aj Simei 
ix xidꞌecꞌ vin̈ dꞌa Gat, palta ayxoecꞌ vin̈ dꞌa Jerusalén chiꞌ. 42  Yuj chiꞌ ix schec 
vin̈ rey chiꞌ avtajcot vin̈, ix yalan vin̈ dꞌa vin̈:

—¿Tom maj val dꞌayach to tzacꞌ a tiꞌ dꞌa yichan̈ Jehová to max yal el dꞌa 
yol chon̈abꞌ tic? Ix cham val valan dꞌayach tato ay bꞌaj tzach bꞌat dꞌa junocxo 
lugar tzach chamxon̈ej. Ina ix a tacꞌvej a tiꞌoc to tza cꞌanabꞌajej tas ix val 
chiꞌ. 43  ¿Tas yuj maj a cꞌanabꞌajej bꞌaj ix acꞌ a tiꞌ chiꞌ dꞌa yichan̈ Jehová? 
44  Nacot ticnaic jantac chucal alnac dꞌa vin̈ in mam. A ticnaic a Jehová ol 
ach chꞌolbꞌitanoc, ol cotcan dꞌa ibꞌan̈ yuj masanil tas a cꞌulejnac chiꞌ. 45 Palta 
yacꞌocabꞌ svachꞌcꞌolal Jehová dꞌa vibꞌan̈ a in tic. A on̈ yin̈tilal on̈ vin̈aj rey 
David tic ol on̈ ochn̈ejcan dꞌa sdespacho dꞌa masanil tiempo, xchi vin̈ rey chiꞌ.

46  Ix lajvi chiꞌ, ix yalan vin̈ rey chiꞌ dꞌa vin̈aj Benaía yic bꞌat smilcham 
vin̈aj Simei chiꞌ vin̈. Ix smilancham vin̈aj Simei chiꞌ vin̈. Icha chiꞌ ix aj svachꞌ 
ochcan reyal chiꞌ dꞌa yol scꞌabꞌ vin̈aj Salomón chiꞌ.

A vin̈aj Salomón yedꞌ ix yisil vin̈ sreyal Egipto

3  1 Ix yicꞌlaj sbꞌa vin̈aj Salomón yedꞌ ix yisil vin̈ sreyal Egipto yic tzꞌoch 
juncꞌolal dꞌa scal schon̈abꞌ ebꞌ. A dꞌa schon̈abꞌcan vin̈aj David ix icꞌjibꞌat 

ix yuj vin̈ yacbꞌan sbꞌochaj spalacio vin̈ yedꞌ stemplo Jehová yedꞌ pax muro dꞌa 
spatictac Jerusalén. 2 A dꞌa jun tiempoal chiꞌ, a dꞌa juntzan̈ lugar chaan̈, ataꞌ syacꞌ 
silabꞌ ebꞌ anima vachꞌchom man̈ smojoc, yujto manto bꞌolaj stemplo Jehová.

Ix scꞌan sjelanil vin̈aj Salomón dꞌa Dios 
(2Cr 1.1‑13)

3 Te ay val och Jehová dꞌa scꞌool vin̈aj Salomón, scꞌanabꞌajej val scꞌaybꞌubꞌal 
Jehová vin̈, aton albꞌilcan yuj vin̈ smam vin̈. Vachꞌchom icha chiꞌ, palta an̈ejaꞌ 
ix yacꞌ juntzan̈ silabꞌ vin̈ yedꞌ incienso dꞌa Jehová dꞌa juntzan̈ lugar chaan̈ 
chiꞌ. 4 Ix xidꞌecꞌ vin̈ yacꞌ silabꞌ dꞌa Gabaón yujto, nivan yelcꞌoch jun lugar chiꞌ. 
Jun mil nocꞌ silabꞌ ix yacꞌ n̈usjoc tzꞌa vin̈ dꞌa jun altar ay taꞌ.

5 A dꞌa jun acꞌval ayic ayecꞌ vin̈ dꞌa Gabaón chiꞌ, ix schꞌoxan sbꞌa Jehová dꞌa 
vin̈ dꞌa vayichal. Ix yalan dꞌa vin̈: Cꞌan tas tza nibꞌej dꞌayin, ol vacꞌ dꞌayach, 
xchi dꞌa vin̈.

6 Ix tacꞌvi vin̈: Mamin, a xajanejnac val vin̈ a checabꞌ aj David, aton vin̈ in 
mam, yujto ach scꞌanabꞌajejn̈ej vin̈, tojoln̈ej yutejnac sbꞌa vin̈ dꞌayach. Yuj 
chiꞌ ix el dꞌa a cꞌool to a in yuninal in vin̈ tic tzin emcan cꞌojan dꞌa sdespacho, 
icha ix aj yelcꞌoch ticnaic. 7 Mamin Jehová in Diosal, vachꞌchom quelem into, 
mantalaj in jelanil yic svalan tas tzꞌaj ebꞌ anima, palta ix el val dꞌa a cꞌool 
ix in acꞌanoch reyal sqꞌuexuloc vin̈ in mam chiꞌ. 8  Axo ticnaic ayinxo och 
yilumaloc a chon̈abꞌ sicꞌbꞌilel uuj tic. A val jun a chon̈abꞌ tic te nivan, maxtzac 
bꞌischaj ebꞌ anima. 9 Yuj chiꞌ tzin cꞌan dꞌayach to tzacꞌ in jelanil yic vachꞌ ol 
yal in cuchbꞌani yedꞌ snachajel vuuj bꞌaj ay tas vachꞌ yedꞌ tas chuc. ¿Tas val ol 
aj in chꞌolbꞌitan jun a chon̈abꞌ te nivan tic, tato man̈ ol acꞌ in jelanil? xchi vin̈.

10 Ix scha val scꞌol Jehová tas ix scꞌan vin̈ chiꞌ. 11 Yuj chiꞌ ix yal icha tic: Yujto 
maj a cꞌanaꞌ yic snajtilax a qꞌuinal, man̈oc pax a bꞌeyumal, ma schamel ebꞌ 
ayoch ajcꞌolal dꞌayach ix a cꞌanaꞌ, palta a a jelanil ix a cꞌanaꞌ yic tza chꞌolbꞌitan 
in chon̈abꞌ tic, 12  yuj chiꞌ ol vacꞌ tas tza cꞌan chiꞌ. Ol vacꞌ a jelanil chiꞌ. Malaj 
junoc mach ecꞌnacxo lajan spensar icha ach tic. Malaj pax junocxo mach ol 
pitzvocchaan̈ ayic toxo ix ach ecꞌbꞌati. 13  Man̈ocn̈ejlaj chiꞌ ol vacꞌ dꞌayach, 
palta ol vacꞌpax a bꞌeyumal yedꞌ snivanil elcꞌochi, vachꞌchom maj a cꞌanaꞌ. 
Syalelcꞌochi to malaj junocxo rey icha ach tic yacbꞌan pitzan ach. 14 Tato ol a 
cꞌanabꞌajejn̈ej tas tzin nibꞌej yedꞌ in checnabꞌil icha aj scꞌanabꞌajannac vin̈ a 
mam, ol vacꞌ najatbꞌoc a qꞌuinal, xchi Dios chiꞌ dꞌa vin̈.

15 Axo yic ix el svayan̈ vin̈aj rey Salomón chiꞌ, ix nachajel yuj vin̈ to van 
svayichan vin̈. Axo yic ix jax vin̈ dꞌa Jerusalén, ix bꞌat vin̈ bꞌaj ayecꞌ scaxail 
strato Jehová, ataꞌ ix schec vin̈ n̈usjoctzꞌa silabꞌ stzꞌa smasanil yedꞌ silabꞌ 
yic juncꞌolal yedꞌ Dios. Ix lajvi chiꞌ, ix yavtan vin̈ masanil ebꞌ ayoch yopisio 
yedꞌoc yic sva ebꞌ yedꞌ vin̈.

A sjelanil vin̈aj rey Salomón
16 A dꞌa jun tiempoal chiꞌ, ix cꞌoch chavan̈ ebꞌ ix ajmul ix sbꞌo yaj jun yoval 

dꞌa yichan̈ vin̈aj rey Salomón chiꞌ. 17 Ix yalan jun ix dꞌa vin̈:
—Mamin rey, a in tic yedꞌ jun ix tic junn̈ej patil caji. Ayic ix cꞌoch scꞌual, ix 

alji jun vuneꞌ. 18  Schabꞌjial val chiꞌ, ix aljipax yic ix tic. A on̈n̈ej co chavan̈il dꞌa 
yol teꞌ pat chiꞌ, malaj junocxo mach. 19 Axo dꞌa jun acꞌval ix scꞌan̈atzancham 
yuneꞌ ix chiꞌ ayic te chamnac el ix svayi. 20 Axom dꞌa chimilacꞌval, ix qꞌue 
vaan ix, ayic te chamnac in el in vayi, ix yicꞌanqꞌue vaan yuneꞌ ix chamnacxo 
chiꞌ, ix ul stelbꞌancanoch ix dꞌa in tzꞌey, axo vic pitzan chiꞌ ix yicꞌbꞌat ix dꞌa 
stzꞌey sqꞌuexuloc yic chiꞌ. 21 Axo yic ix sacbꞌi jun, ix vacꞌan yim vuneꞌ chiꞌ 
valani, palta chamnacxo. Axo yic ix te sacbꞌi, ix vilani to man̈ vicoclaj jun 
unin chiꞌ, xchi ix.

22  Ix lajvi chiꞌ, ix yalan yic junxo ix chiꞌ:
—Maay, a jun unin pitzan tic vicoꞌ, axo jun chamnacxo chiꞌ icoꞌ, xchi ix 

chiꞌ.
Ix yalanpax ix bꞌabꞌel chiꞌ:
—Maay, a jun chamnacxo chiꞌ icoꞌ, axo jun pitzan tic vicoꞌ, xchi ix.
Icha chiꞌ ix aj stelan sbꞌa ebꞌ ix dꞌa yichan̈ vin̈ rey chiꞌ. 23  Yuj chiꞌ ix yalan 

vin̈: A jun ix tic syal ix: Vic jun unin pitzan tic, axo jun chamnacxo chiꞌ icoꞌ, 
xchi ix. An̈ejaꞌ junxo ix chiꞌ, icha chiꞌ syutej ix yalan dꞌa ix bꞌabꞌel ix alan chiꞌ, 
xchi vin̈ rey chiꞌ. 24 Yuj chiꞌ ix yalan vin̈:

—Iqꞌueccot junoc qꞌuen espada dꞌayin, xchi vin̈.
Ayic ix ja qꞌuen espada chiꞌ, 25 ix yalan vin̈ rey chiꞌ icha tic:
—Chabꞌ tzeyutej jun unin pitzan tic, tzeyacꞌan nan̈aloc yic junjun ebꞌ ix, 

xchi vin̈.
26  A ix ay yic jun neneꞌ unin pitzan chiꞌ, ix och val pitzꞌnaj cuscꞌolal dꞌa 

spixan ix, ix yalan ix dꞌa vin̈ rey chiꞌ:
—Mamin rey, elocabꞌ dꞌa a cꞌol max chabꞌajlaj snan̈al jun unin tic. Acꞌjocabꞌ 

dꞌa ix tic, xchi ix. Ix yalan junxo ix chiꞌ:
—Max canlaj vedꞌoc, max canpaxlaj yedꞌ ix tic. Chabꞌajocabꞌ snan̈al, xchi 

ix.

27 Yuj chiꞌ ix yalan vin̈ rey chiꞌ:
—Man̈ e milcham jun unin chiꞌ, aqꞌuec dꞌa ix malaj sgana smiljicham chiꞌ, 

yujto val yel a ix ay yicoꞌ, xchi vin̈.
28  Masanil ebꞌ aj Israel chiꞌ, ix yabꞌ ebꞌ tas ix aj sbꞌoan yaj jun oval chiꞌ vin̈ 

rey chiꞌ. Te nivan ix aj yelcꞌoch vin̈ dꞌa sat ebꞌ, yujto ix nachajel yuj ebꞌ to ix 
acꞌji sjelanil vin̈ yuj Dios yic sbꞌoan yaj oval vin̈.

Ebꞌ ayoch yopisio yedꞌ vin̈aj Salomón

4  1 Ix och vin̈aj Salomón reyal dꞌa smasanil ebꞌ yetisraelal. 2-6  A ebꞌ vin̈ 
ayoch yedꞌ vin̈ dꞌa yopisio, aton ebꞌ vin̈ tic: A vin̈aj Azarías yuninal vin̈aj 

Sadoc ayoch sacerdoteal. A vin̈aj Elihoref yedꞌ vin̈aj Ahías, ebꞌ vin̈ yuninal 
vin̈aj Sisa, a ebꞌ vin̈ stzꞌibꞌan yabꞌixal tas scꞌulej vin̈ rey chiꞌ. A vin̈aj Josafat 
yuninal vin̈aj Ahilud, a vin̈ tzꞌibꞌum yaj dꞌa vin̈ rey chiꞌ. A vin̈aj Benaía 
yuninal vin̈aj Joiada, a vin̈ ayoch yajaliloc ebꞌ soldado. A vin̈aj Sadoc yedꞌ 
vin̈aj Abiatar, a ebꞌ vin̈ sacerdote yaji. A vin̈aj Azarías yuninal vin̈aj Natán, 
yajal yaj vin̈ dꞌa scal ebꞌ vin̈ gobernador. A vin̈aj Zabud yuninal pax vin̈aj 
Natán chiꞌ, sacerdote yaj vin̈, acꞌum pax razón yaj vin̈ dꞌa vin̈ rey chiꞌ. A vin̈aj 
Ahisar tzꞌilan tas ay dꞌa spalacio vin̈ rey chiꞌ. Axo vin̈aj Adoniram yuninal 
vin̈aj Abda, a vin̈ tzꞌilan ebꞌ munlajvum yovalil smunlaji.

7 A vin̈aj Salomón chiꞌ, ay lajchavan̈ ebꞌ vin̈ gobernador dꞌa masanil yol 
smacbꞌen Israel tzꞌacꞌan servil vin̈. A yopisio ebꞌ vin̈ chiꞌ, junjun ebꞌ vin̈ dꞌa 
junjun ujal dꞌa yol abꞌil, syicꞌcot ebꞌ vin̈ tastac syabꞌlej vin̈ rey chiꞌ yedꞌ ebꞌ 
ayecꞌ yedꞌ vin̈ dꞌa spalacio. 8  A lajchavan̈ ebꞌ vin̈ gobernador chiꞌ, aton ebꞌ vin̈ 
tic:

Vin̈aj Ben-hur, a vin̈ tzꞌicꞌancot tastac tzꞌabꞌlaj chiꞌ dꞌa tzalquixtac dꞌa 
yol yic Efraín.

 9 Vin̈aj Ben-decar, a vin̈ tzꞌicꞌancot tastac tzꞌabꞌlaj chiꞌ dꞌa juntzan̈ 
chon̈abꞌ tic: Macaz, Saalbim, Bet-semes, Elón yedꞌ Bet-hanán.

 10 A vin̈aj Ben-hesed, a vin̈ tzꞌicꞌancot tastac tzꞌabꞌlaj chiꞌ dꞌa Arubot, dꞌa 
Soco yedꞌ dꞌa masanil yol yic Hefer.

 11 A vin̈aj Ben-abinadab, a vin̈ tzꞌicꞌancot tastac tzꞌabꞌlaj chiꞌ dꞌa masanil 
yol smacbꞌen Dor, a ix yetbꞌeyum vin̈, aton ix Tafat yisil vin̈aj 
Salomón chiꞌ.

 12 A vin̈aj Baana yuninal vin̈aj Ahilud, a vin̈ tzꞌicꞌancot tastac tzꞌabꞌlaj 
chiꞌ dꞌa Taanac, Meguido yedꞌ dꞌa masanil yol yic Bet-seán. A jun 
chon̈abꞌ chiꞌ junn̈ej yaj yedꞌ Saretán, dꞌa yalan̈emta Jezreel, sbꞌatn̈ej 
dꞌa Bet-seán masanto scꞌoch dꞌa Abel-mehola yedꞌ dꞌa scꞌaxepalbꞌat 
Jocmeam.

 13 A vin̈aj Ben-geber, a vin̈ tzꞌicꞌancot tastac tzꞌabꞌlaj chiꞌ dꞌa Ramot dꞌa 
yol yic Galaad yedꞌ dꞌa masanil chon̈abꞌ dꞌa yol yic Galaad chiꞌ, aton 
juntzan̈ schon̈abꞌ ebꞌ yin̈tilalcan Jair yuninal Manasés yedꞌ pax dꞌa 
yol smacbꞌen Argob dꞌa yol yic Basán. Ataꞌ ay 60 nivac chon̈abꞌ ayoch 
smuroal, ayoch qꞌuen bronce tzꞌecꞌ cꞌatan syamnubꞌaloc spuertail.

 14 A vin̈aj Ahinadab yuninal vin̈aj Iddo, a vin̈ tzꞌicꞌancot tastac tzꞌabꞌlaj 
chiꞌ dꞌa Mahanaim.

 15 A vin̈aj Ahimaas, a vin̈ tzꞌicꞌancot tastac tzꞌabꞌlaj chiꞌ dꞌa yol yic Neftalí. 
Aton jun vin̈ chiꞌ ix yicꞌlaj sbꞌa yedꞌ ix Basemat yisil vin̈aj Salomón.

 16 A vin̈aj Baana yuninal vin̈aj Husai, a vin̈ tzꞌicꞌancot tastac tzꞌabꞌlaj chiꞌ 
dꞌa yol yic Aser yedꞌ dꞌa Alot.

 17 A vin̈aj Josafat yuninal vin̈aj Parúa, a vin̈ tzꞌicꞌancot tastac tzꞌabꞌlaj chiꞌ 
dꞌa yol yic Isacar.

 18 A vin̈aj Simei yuninal vin̈aj Ela, a vin̈ tzꞌicꞌancot tastac tzꞌabꞌlaj chiꞌ dꞌa 
yol yic Benjamín.

 19 A vin̈aj Geber yuninal vin̈aj Uri, a vin̈ tzꞌicꞌancot tastac tzꞌabꞌlaj chiꞌ 
dꞌa yol yic Galaad, aton bꞌaj ecꞌnac schon̈abꞌ vin̈aj Sehón sreyal ebꞌ 
amorreo yedꞌ vin̈aj Og sreyal Basán.

An̈ej vin̈aj Geber chiꞌ yajal yaj dꞌa jun macan̈ lum luum chiꞌ.

A sjelanil vin̈aj Salomón yedꞌ sbꞌeyumal
20  A eb ꞌ aj Judá yedꞌ ebꞌ aj Israel maxtzac bꞌischaji jantac sbꞌisul ebꞌ, 

lajan ebꞌ icha yarenail stiꞌ aꞌ mar. Man̈ jantacoc tas svaji yedꞌ tas tzꞌucꞌji, 
tzalajcꞌolaln̈ej yajecꞌ ebꞌ. 21 A vin̈aj Salomón rey dꞌa yibꞌan̈ masanil juntzan̈ 
chon̈abꞌ chiꞌ. Scotn̈ej dꞌa aꞌ Éufrates masanto sja dꞌa schon̈abꞌ ebꞌ filisteo 
yedꞌ dꞌa smojonal yic Egipto. A masanil juntzan̈ chon̈abꞌ chiꞌ, junjun abꞌil 
syacꞌan qꞌuen tumin ebꞌ yic stupan ebꞌ bꞌaj aycan dꞌa yalan̈ schecnabꞌil vin̈aj 
Salomón chiꞌ yacbꞌan pitzan vin̈. 22  A masanil tastac syabꞌlej vin̈aj Salomón 
chiꞌ dꞌa junjun cꞌu yedꞌ ebꞌ cajan yedꞌ vin̈, aton tic: 70 quintal ixim harina te 
chocꞌ yaji, 140 quintal pax ixim veech yaji, 23  lajun̈van̈ nocꞌ mam vacax te 
bꞌaqꞌuech, 20 pax nocꞌ libre yaj dꞌa yol potrero yedꞌ 100 nocꞌ calnel. Chꞌoc 
pax yaj nocꞌ cꞌultaquil chej, nocꞌ chꞌucul yedꞌ nocꞌ much te bꞌaqꞌuech. 24 Ix 
yacꞌ val yajalil vin̈aj Salomón chiꞌ dꞌa yibꞌan̈ lum luum schacot dꞌa stitac aꞌ 
Éufrates, scotn̈ej dꞌa Tifsa masanto tzꞌemcꞌoch dꞌa Gaza. Yajal yaj vin̈ dꞌa 
yibꞌan̈ masanil ebꞌ vin̈ sreyal juntzan̈ nación chiꞌ. Ay juncꞌolal dꞌa scal vin̈ yedꞌ 
juntzan̈ chon̈abꞌ ay dꞌa spatictac chiꞌ.

25  Ayic pitzanto vin̈aj Salomón chiꞌ, masanil anima dꞌa yol yic Judá yedꞌ 
Israel scotn̈ej dꞌa Dan masanto dꞌa Beerseba, juncꞌolal yaj ebꞌ. Junjun ebꞌ ay 
teꞌ yavbꞌenteꞌ dꞌa spatictac spat. 26 A vin̈aj Salomón chiꞌ, ay pax juntzan̈ pat 
bꞌaj ayoch 40 mil nocꞌ chej stocꞌan carruaje yic oval yuj vin̈. Ay pax 12 mil 
ebꞌ soldado sqꞌue dꞌa yibꞌan̈ nocꞌ chej chiꞌ. 27 Masanil ebꞌ vin̈ tzꞌicꞌancot tastac 
syabꞌlej vin̈aj rey Salomón yedꞌ masanil ebꞌ vin̈ sva yedꞌ vin̈, scham val yilan 
ebꞌ vin̈ tato tzꞌacan syabꞌ dꞌa jun uj chiꞌ. 28  A ebꞌ vin̈ ayoch dꞌa yibꞌan̈ yicꞌancot 
juntzan̈ chiꞌ, syicꞌpaxcot ixim cebada yedꞌ an̈ yan̈ nocꞌ chej chiꞌ ebꞌ vin̈ yedꞌ 
yic juntzan̈xo nocꞌ chej tocꞌum icatz yaln̈ej bꞌaj ay.

29 Man̈xo jantacoc sjelanil vin̈aj Salomón chiꞌ ix acꞌji yuj Dios. Man̈xo 
alchajbꞌenoc jantac sjelanil vin̈ chiꞌ. 30 A sjelanil vin̈ chiꞌ, te ecꞌto dꞌa yichan̈ 
yic ebꞌ aj Egipto yedꞌ dꞌa yichan̈ yic ebꞌ ay bꞌaj sjavi cꞌu. 31 Te jelan vin̈ dꞌa 
yibꞌan̈ juntzan̈ ebꞌ vin̈ vinac bꞌinajnac yuj sjelanil, aton vin̈aj Etán yin̈tilal 
vin̈aj Zera, vin̈aj Hemán, vin̈aj Calcol yedꞌ vin̈aj Darda, aton ebꞌ vin̈ yuninal 
vin̈aj Mahol. A sbꞌinajnaquil sjelanil vin̈ chiꞌ, ix cꞌoch specal dꞌa masanil 
juntzan̈ chon̈abꞌ dꞌa spatic yichan̈ Israel. 32  A vin̈aj Salomón chiꞌ, oxeꞌ mil 
cꞌaybꞌubꞌal yic jelanil ix yalcan vin̈, ix sbꞌoanpax mil cinco bꞌit vin̈. 33 Ix lolon 
vin̈ dꞌa yibꞌan̈ te teꞌ yedꞌ dꞌa yibꞌan̈ tas tzꞌavchaji. Ix schael yich vin̈ slolon dꞌa 
teꞌ cꞌuteꞌ ay dꞌa Líbano masanto dꞌa yibꞌan̈ teꞌ hisopo sqꞌuibꞌqꞌue dꞌa spatictac 
teꞌ pat. Ix lolonpax vin̈ dꞌa yibꞌan̈ juntzan̈ nocꞌ chan̈eꞌ yoc, nocꞌ much, nocꞌ 

tzꞌecꞌ dꞌa sat luum yedꞌ dꞌa yibꞌan̈ nocꞌ chay ay dꞌa yoltac a aꞌ. 34  A ebꞌ vin̈ 
sreyal masanil juntzan̈ nación ix abꞌan jantac sjelanil vin̈, ix scheccot ebꞌ 
anima ebꞌ vin̈ yic tzul yabꞌan sjelanil vin̈ ebꞌ.

Strato vin̈aj Salomón yedꞌ vin̈ sreyal Tiro 
(2Cr 2.1‑18)

5  1 Ayic ix yabꞌan vin̈aj Hiram sreyal Tiro to a vin̈aj Salomón ix och reyal 
sqꞌuexuloc vin̈ smam, ix yacꞌancot ebꞌ schecabꞌ vin̈ yic tzul lolon ebꞌ yedꞌ 

vin̈, yujto te vachꞌtaxon yacꞌan vin̈ yedꞌ vin̈aj David. 2  Yuj chiꞌ ix yalanxibꞌat 
vin̈aj Salomón dꞌa vin̈aj Hiram chiꞌ icha tic: 3  A ach tic ojtac to maj yal‑laj 
sbꞌoancanqꞌue junoc stemplo Jehová co Diosal vin̈ in mam yujto nivan 
tiempoal ix yacꞌ oval vin̈, masanto a Jehová ix acꞌanoch ebꞌ ayoch ajcꞌolal chiꞌ 
dꞌa yol scꞌabꞌ vin̈. 4 A ticnaic jun, toxo ix yacꞌ juncꞌolal Jehová dꞌayon̈ israel 
on̈ tic, man̈xalaj ebꞌ ajcꞌol dꞌayon̈, man̈xalaj chucal bꞌaj tzon̈ xivi. 5 Yuj chiꞌ, 
toxo ix in naꞌ to ol in bꞌoqꞌue junoc stemplo Jehová co Diosal, icha ajnac yalan 
dꞌa vin̈ in mam chiꞌ, ayic yalannac icha tic: A junoc uninal ol ochcan dꞌa yol 
sdespacho a qꞌuexuloc, aꞌ ol bꞌoanqꞌue junoc in templo, xchi Jehová dꞌa vin̈ 
in mam chiꞌ. 6 Yuj chiꞌ, tzin cꞌan dꞌayach to ol a chec icꞌjoquel steꞌal, aton teꞌ 
cꞌuteꞌ dꞌa Líbano. Ol vacꞌbꞌat ebꞌ vin̈ in checabꞌ yic scolvaj ebꞌ vin̈ yedꞌ ebꞌ vin̈ 
a checabꞌ chiꞌ. Ol in tup scꞌu ebꞌ vin̈ icha jantac tza cꞌanaꞌ, yujto ojtac to malaj 
junoc on̈ syal quicꞌanel teꞌ icha ex aj Sidón ex chiꞌ, xchibꞌat vin̈.

7 Ix te tzalaj vin̈aj Hiram chiꞌ ayic ix yabꞌan vin̈ tas ix yalbꞌat vin̈aj Salomón 
chiꞌ. Ix yalan vin̈: Aljocabꞌ vachꞌ lolonel dꞌa Jehová, yujto ix yacꞌ jun yuninal 
vin̈aj David te n̈ican ix ochcan sqꞌuexuloc scuchbꞌan jun nivan chon̈abꞌ chiꞌ, 
xchi vin̈.

8  Elan̈chamel ix yalxicot vin̈ dꞌa vin̈aj Salomón chiꞌ: Toxo ix vabꞌ tas ix 
alcoti, tic tzin chec icꞌjoquel teꞌ cꞌuteꞌ yedꞌ teꞌ taj icha ix al chiꞌ, ol vacꞌbꞌat teꞌ 
dꞌayach. 9 Ol yiqꞌuemta teꞌ ebꞌ vin̈ in checabꞌ dꞌa Líbano, ol emcꞌoch teꞌ dꞌa stiꞌ 
aꞌ mar. Yaman ol aj teꞌ yic ol laj bꞌat teꞌ dꞌa yibꞌan̈ aꞌ, icha chiꞌ ol aj scꞌoch teꞌ 
bꞌaj ix alaꞌ. Ataꞌ ol e cha teꞌ, ol eyicꞌanbꞌat teꞌ bꞌian. A achxo jun, ol acꞌcot tas 
ol in va yedꞌ ebꞌ anima dꞌa in palacio tic stojoloc teꞌ, xchicot vin̈.

10 Ichaton chiꞌ ix aj yacꞌan teꞌ cꞌuteꞌ vin̈aj Hiram yedꞌ teꞌ taj ix och yopisio 
yuj vin̈aj Salomón chiꞌ. 11 Axo vin̈aj Salomón chiꞌ ix acꞌan jantac tas tzꞌoch yuj 
vin̈aj Hiram chiꞌ dꞌa junjun abꞌil: 75 mil quintal ixim trigo yedꞌ 115 mil galón 
aceite yic sat teꞌ olivo. 12  Icha chiꞌ ix aj yacꞌji sjelanil spensar vin̈aj Salomón 
chiꞌ yuj Jehová, icha ix aj yalani. Ix sbꞌoan strato vin̈ yedꞌ vin̈aj Hiram chiꞌ 
yic ay juncꞌolal dꞌa scal ebꞌ vin̈ schavan̈il.

13-14 Ix schec vin̈aj Salomón chiꞌ to a dꞌa masanil yol yic Israel smolchaj ebꞌ 
vin̈ vinac to yovalil sbꞌat dꞌa munlajel dꞌa Líbano. A sbꞌisul ebꞌ vin̈ chiꞌ, 30 mil 
ebꞌ vin̈ dꞌa smasanil. 10 mil ebꞌ vin̈ schecjibꞌat dꞌa junjun uj. Jun ujal xidꞌecꞌ 
ebꞌ vin̈ munlajel dꞌa Líbano chiꞌ, chabꞌ ujal ayecꞌ ebꞌ vin̈ dꞌa spat. A vin̈aj 
Adoniram ayoch yajaliloc ebꞌ vin̈ 30 mil chiꞌ. 15 Ay pax 70 mil ebꞌ vin̈ cuchum 
icatz. Ay pax 80 mil ebꞌ vin̈ tzeyum qꞌuen dꞌa tzalquixtac dꞌa yol yic Israel 
chiꞌ. 16 Chꞌoc pax yaj oxeꞌ mil 300 ebꞌ vin̈ ayoch dꞌa caporalil yilan munlajel 
chiꞌ. 17 Ix yalan vin̈aj Salomón chiꞌ to stzeyji qꞌuen nivac qꞌueen, vachꞌ tzꞌaj 
qꞌuen stzeyji yic vachꞌ a qꞌueen tzꞌemcan yichoc stemplo Jehová chiꞌ. 18  A ebꞌ 
vin̈ smunlajvum vin̈aj Salomón yedꞌ ebꞌ vin̈ yic vin̈aj Hiram chiꞌ yedꞌ pax ebꞌ 

vin̈ cajan dꞌa Gebal, ix sjoch te teꞌ ebꞌ vin̈, ix stzeyanpax qꞌuen qꞌueen ebꞌ vin̈ 
yic tzꞌoch dꞌa templo chiꞌ.

Ix el yich sbꞌo stemplo Jehová 
(2Cr 3.1‑14)

6  1 Ayic 480 abꞌilxo yelta ebꞌ israel dꞌa Egipto, chan̈exo abꞌil yoch vin̈aj 
Salomón reyal, yic schabꞌilxo ujal yoch jun abꞌil chiꞌ, aton dꞌa uj scuch 

Zif, ix el yich sbꞌochaj stemplo Jehová. 2  A jun templo chiꞌ, a vin̈aj Salomón 
ix alani to sbꞌoi yic tzꞌicꞌjichaan̈ Jehová. 27 metro ix aj scꞌatul, bꞌalun̈eꞌ metro 
ix aj yol schiquin, 13 metro yedꞌ nan̈alxo ix ajqꞌue schaan̈il. 3 Axo yolxoelul 
stiꞌ, ay junxo macan̈ yool, bꞌalun̈eꞌ metro sat, lajan icha yol schiquin templo 
chiꞌ, axo jantac ayeluli, nan̈al yoil metro. 4 A sventenail templo chiꞌ, levnic 
ix ajcan sat dꞌa yool, axo dꞌa spatic lodꞌan. 5 Ix bꞌochajpaxoch lotzan jun pat, 
ix oymaj dꞌa scostiltac templo chiꞌ yedꞌ dꞌa junxo yol schiquin. Macquiltac ix 
aj yool, ataꞌ sicꞌchaj tastac tzꞌacꞌji dꞌa Jehová. 6 Oxeꞌ piso ix ajqꞌuei: A bꞌabꞌel 
piso, chabꞌ metro yedꞌ 25 centímetro ix aj slevanil sat. Axo schabꞌil piso, 
chabꞌ metro yedꞌ 70 centímetro ix aj sat. Axo yoxil piso, oxeꞌ metro yedꞌ 15 
centímetro ix aj sat. Jabꞌjabꞌil ix utzꞌ spimal scajonal scꞌatul templo chiꞌ dꞌa 
spatiqueli, yujto bꞌachquiltac ix ajcani yic vachꞌ max olji spacꞌul templo chiꞌ 
bꞌaj tzꞌoch spatzabꞌil jun pat chiꞌ. 7 A jantac qꞌuen qꞌueen ix och dꞌa templo 
chiꞌ, tzeybꞌil qꞌuen smasanil. Vachꞌxo yaj qꞌuen ayic ix javi qꞌueen, yuj chiꞌ 
man̈xalaj bꞌaj ix abꞌchaj scꞌan̈ junoc qꞌuen macꞌumpoj qꞌueen, ma junoc qꞌuen 
tzeylabꞌ qꞌuen, ma yaln̈ej tas qꞌuenal. 8  A spuertail jun pat chiꞌ, a dꞌa stojolal 
co qꞌuexan̈ yic tzon̈ och dꞌa yol templo chiꞌ ix cani. Axo scꞌoochal sqꞌue dꞌa 
juntzan̈xo piso chiꞌ tzꞌecꞌ oyoyoc.

9 Ayic ix bꞌoel scajonal templo chiꞌ, ix och spatzabꞌil, axo teꞌ nivac chemteꞌ 
nabꞌa cꞌuteꞌ ix em dꞌa yibꞌan̈ teꞌ. 10 Ayic ix bꞌochaj jun pat dꞌa spatictac templo 
chiꞌ, chabꞌ metro yedꞌ 25 centímetro ix ajqꞌue schan̈il junjun piso. Ix och 
spatzabꞌil, ix cꞌoch tenan teꞌ dꞌa templo chiꞌ, nabꞌa cꞌuteꞌ teꞌ patzabꞌ chiꞌ. 11 Ix 
lajvi chiꞌ, ix yalan Jehová dꞌa vin̈aj Salomón chiꞌ icha tic: 12  Yuj jun templo 
van a bꞌoan tic, sval dꞌayach, tato tzach ochn̈ej tzacꞌan dꞌa spatic in cꞌaybꞌubꞌal 
yedꞌ in checnabꞌil, tza cꞌanabꞌajan smasanil, ol elcꞌoch masanil tas valnac dꞌa 
vin̈aj David vin̈ a mam. 13 Ol in ajn̈ejecꞌ dꞌa e cal a ex israel ex tic, man̈ ol ex 
vactejcani, xchi Jehová chiꞌ.

14 Ayic ix lajvi sbꞌoel templo ix schec bꞌojoc vin̈aj Salomón chiꞌ, 15 te vachꞌ 
ix ajoch teꞌ chemteꞌ dꞌa sattac schan̈il pacꞌan̈ dꞌa yool, nabꞌa cꞌuteꞌ teꞌ chemteꞌ 
chiꞌ. Ix bꞌatn̈ej teꞌ dꞌa yich masanto ix qꞌuecꞌoch teꞌ dꞌa yalan̈ teꞌ patzabꞌ. Ix 
empax teꞌ chemteꞌ nabꞌa taj dꞌa yool. 16  A dꞌa yol templo chiꞌ dꞌa yichochi, 
ix macchaj jun cuarto, bꞌalun̈eꞌ metro ix aj yool dꞌa schan̈il pacꞌan̈. A teꞌ 
chemteꞌ ix och chiꞌ dꞌay, nabꞌa cꞌuteꞌ teꞌ. Ix bꞌatn̈ej teꞌ dꞌa yich masanto ix 
qꞌuecꞌoch teꞌ dꞌa yalan̈ teꞌ patzabꞌ. A jun cuarto chiꞌ, aton jun lugar Yicn̈ej 
Jehová Yaji. 17 Axo junxo macan̈ yol templo dꞌa yichan̈elta jun cuarto chiꞌ, 18 
metro ix ajcan spacꞌultac. 18  A teꞌ chemteꞌ ix och dꞌa yol templo chiꞌ, nabꞌa 
a teꞌ cꞌuteꞌ. Yochꞌbꞌiloch yechel sat te teꞌ yedꞌ teꞌ xumac yelvanubꞌoc sattac 
teꞌ. Malaj junoc qꞌuen qꞌueen chequel dꞌa yool chiꞌ. 19 Te vachꞌ ix aj sbꞌo jun 
lugar Yicn̈ej Jehová Yaji, yujto ataꞌ ix och teꞌ scaxail strato Jehová chiꞌ. 20 A 
spacꞌultac yool chiꞌ schan̈il, bꞌalun̈eꞌ metro ix aj junjun, bꞌalun̈eꞌ metro pax 

ix ajqꞌue schaan̈il. Ix acꞌchajoch qꞌuen oro jay yaj stenchaj dꞌa sattac spacꞌul 
chiꞌ dꞌa yool. Ix bꞌojipax jun altar nabꞌa cꞌuteꞌ, ix ochpax qꞌuen oro chiꞌ dꞌay. 
21 Ix ochpax qꞌuen oro chiꞌ dꞌa teꞌ chemteꞌ ayoch dꞌa yol templo chiꞌ smasanil. 
Axo qꞌuen cadena ix och dꞌa spuertail jun lugar Yicn̈ej Jehová Yaji, nabꞌa oro 
qꞌueen. 22  Syalelcꞌochi, masanil yol templo chiꞌ, nabꞌa oro ix aji. Nabꞌa oro pax 
ix aj jun altar ay dꞌa spatiquelta stiꞌ jun lugar Yicn̈ej Dios Yaj chiꞌ.

23  Ix yacꞌpax bꞌojoc chabꞌ yechel querubín vin̈ dꞌa teꞌ olivo, ix ochcan dꞌa 
jun lugar Yicn̈ej Jehová Yaji. Nan̈al yoil metro ix ajqꞌue schaan̈il junjun. 
24 Chabꞌ metro yedꞌ 25 centímetro ix ajel jen̈an junjun scꞌaxil, yuj chiꞌ nan̈al 
yoil metro ix ajel jen̈an scꞌaxil junjun ebꞌ querubín chiꞌ schabꞌil. 25 Lajann̈ej 
yajel jen̈an scꞌaxil ebꞌ chiꞌ schavan̈il, lajan pax yilji ebꞌ. 26  Nan̈al yoil metro 
ix ajqꞌue schaan̈il steel junjun ebꞌ. 27 Ix acꞌjioch yechel ebꞌ querubín chiꞌ dꞌa 
yol jun lugar Yicn̈ej Jehová Yaji. Jen̈anel scꞌaxil junjun ebꞌ, yuj chiꞌ junjun 
sn̈iꞌ scꞌaxil ebꞌ scꞌoch tenan dꞌa junjun spacꞌul yool chiꞌ. Axo junjunxo scꞌaxil 
ebꞌ schalaj sbꞌa dꞌa snan̈al yol jun lugar chiꞌ. 28  Ix acꞌchajoch qꞌuen oro jay 
yaj stenchaj dꞌa spatictac ebꞌ querubín chiꞌ. 29 Dꞌa masanil sattac spacꞌul yol 
chabꞌ cuarto ay dꞌa yol templo chiꞌ, ix acꞌjioch yechel querubín, yechel teꞌ 
palma yedꞌ yechel xumaac yelvanubꞌoc. 30  Ix acꞌjipaxem qꞌuen oro jay yaj 
dꞌa yibꞌan̈ teꞌ chemteꞌ ayem dꞌa yol cuarto chiꞌ schabꞌil. 31-32  A teꞌ spuertail 
jun lugar Yicn̈ej Jehová Yaj chiꞌ, chabꞌ yaj teꞌ. Bꞌobꞌil teꞌ dꞌa teꞌ olivo, axo 
yelvanubꞌ teꞌ yochꞌbꞌilochi, aton yechel querubín, teꞌ palma yedꞌ xumaac. A 
teꞌ puerta chiꞌ yedꞌ yelvanubꞌ, ix acꞌjioch qꞌuen oro dꞌa teꞌ yedꞌ dꞌa teꞌ smarcoal 
teꞌ lin̈jabꞌqꞌuei yedꞌ dꞌa chabꞌ teꞌ utzꞌel tzꞌaj schaan sbꞌa dꞌa yibꞌan̈ teꞌ puerta 
chiꞌ. 33-34  Ix acꞌjipaxoch teꞌ smarcoal stiꞌ templo chiꞌ, an̈ejaꞌ a dꞌa teꞌ olivo 
bꞌobꞌil teꞌ, tojol ix ajecꞌ cꞌatan teꞌ. Axo teꞌ spuertail ix och chiꞌ, a dꞌa teꞌ taj 
ix bꞌoji teꞌ, chabꞌ jen̈an ix aj teꞌ. Junjun jen̈an teꞌ, an̈ejtonaꞌ lin̈anpax tzꞌaj 
spacchaj snan̈al teꞌ. 35 Ix yochꞌjipaxoch yelvanubꞌ teꞌ: Aton yechel querubín, 
yechel teꞌ palma yedꞌ yechel xumaac. Ix acꞌjipaxoch qꞌuen oro dꞌa teꞌ. 36  Ix 
bꞌochajpaxoch smuroal templo chiꞌ, ix ecꞌ oyan dꞌa spatictac. Ox tzol qꞌuen 
qꞌueen tzeybꞌil slatzꞌjiqꞌuei, axo dꞌa yibꞌan̈ qꞌueen tzꞌecꞌ teꞌ cꞌuteꞌ, ichan̈ej chiꞌ 
ix aj sqꞌuei. 37 Ix el yich yacꞌjiem yich stemplo Jehová dꞌa uj Zif ayic schan̈il 
abꞌil yoch vin̈aj Salomón reyal. 38  Axo dꞌa svajxaquil uj scuchan Bul, ayic 
yuxluchil abꞌil yoch vin̈ reyal, ix bꞌoel jun templo chiꞌ smasanil, icha val yaj 
yechel bꞌobꞌilcani. Uqueꞌ abꞌil ix yacꞌ sbꞌoi.

Juntzan̈xo pat ix sbꞌo vin̈aj Salomón

7  1 Ix sbꞌopaxqꞌue spalacio vin̈aj Salomón chiꞌ, 13 abꞌil ix yacꞌ vin̈ sbꞌoani. 
2  Ix sbꞌoanpaxqꞌue jun nivan pat vin̈, te levan ix aj yool. Ix yacꞌan scuch 

vin̈ Spatil Te Teꞌ yic Líbano. 45 metro ix aj scꞌatul, 22 metro yedꞌ nan̈alxo ix 
aj yol schiquin, 13 metro yedꞌ nan̈alxo ix ajqꞌue schaan̈il. Chan̈ tzol ix ajoch 
yoyal, nabꞌa cꞌuteꞌ. Axo dꞌa sjolomtac teꞌ oy chiꞌ, ix ecꞌ teꞌ patzabꞌ nabꞌa cꞌuteꞌ. 
3 A juntzan̈ teꞌ patzabꞌ chiꞌ 45 teꞌ, ox tzol ix ajecꞌ teꞌ, 15 teꞌ dꞌa junjun tzol. Axo 
dꞌa yibꞌan̈ teꞌ ix bꞌat teꞌ nabꞌa cꞌuteꞌ ix och yibꞌan̈oc jun pat chiꞌ. 4 Ox tzol ix 
ajqꞌue sventenail dꞌa junjun spacꞌul. Qꞌuelcꞌumbꞌa ix aj juntzan̈ ventena chiꞌ. 
5 Oxox stiꞌ aycan dꞌa junjun yol schiquin. An̈ejaꞌ qꞌuelcꞌumbꞌa ix aj junjun. A 
smarcoal spuertail yedꞌ sventenail, tojol ix ajecꞌ cꞌatan dꞌa yibꞌan̈. 6  Ix bꞌopax 
junxo nivan pat, 22 metro yedꞌ nan̈alxo ix aj scꞌatul, 13 metro yedꞌ nan̈alxo 

 489 1 REYES 6 ,  7



 

* 7.21 A jun lolonel Jaquín, syalelcꞌochi “A Dios ix bꞌoanemi”. Axo jun lolonel Boaz, syalelcꞌochi 
“A dꞌa Dios ay yipalil”. 

ix aj yol schiquin. Ix yacꞌan scuch vin̈ Yoyal Pat. Axo dꞌa stentail ayoch yoyal 
yedꞌ yibꞌan̈. 7 Ix sbꞌoanpax junxo pat vin̈ bꞌaj schꞌolbꞌitaj ebꞌ anima. An̈ejaꞌ teꞌ 
cꞌuteꞌ ix och dꞌa sattac dꞌa yool chiꞌ. Ix bꞌatn̈ej dꞌa yich masanto ix qꞌuecꞌoch 
dꞌa yalan̈ teꞌ patzabꞌ.

8  Axo pax bꞌaj cajan vin̈aj Salomón chiꞌ dꞌa spalacio, a dꞌa spatic jun pat 
bꞌaj schꞌolbꞌitaj ebꞌ anima chiꞌ ay. Lajann̈ej ix aj sbꞌo icha ix aj sbꞌo juntzan̈ 
pat chiꞌ. Ix yacꞌanpax bꞌojoc junxo pat yic ix yetbꞌeyum vin̈, aton ix yisil vin̈ 
sreyal Egipto. Lajan ix aj sbꞌo icha ix aj yic vin̈. 9 A masanil juntzan̈ pat chiꞌ, 
icha ix aj scot dꞌa yich, icha chiꞌ ix aj sqꞌuecꞌoch dꞌa schon. Icha chiꞌ ix ajpax 
yamaqꞌuil. A qꞌuen qꞌueen ix laj och dꞌay te vachꞌ yaj qꞌuen stzeychaji icha yaj 
yechel. A qꞌuen ix checlajcan dꞌa spatic yedꞌ dꞌa yool, polbꞌil qꞌuen dꞌa qꞌuen 
polum qꞌueen. 10  An̈ejaꞌ qꞌuen ix can dꞌa yich, a qꞌuen qꞌueen te vachꞌ yaj 
sbꞌoi, a qꞌuen ix can dꞌay, te nivac qꞌueen. Ay qꞌuen nan̈al yoil metro scꞌatul, 
ay pax qꞌuen oxeꞌ metro yedꞌ 60 centímetro scꞌatul. 11 A dꞌa yibꞌan̈ qꞌuen yich 
chiꞌ, ix och qꞌuen qꞌueen tzeybꞌil icha val yaj yechel. Ix ochpax teꞌ cꞌuteꞌ 
jochbꞌil yedꞌ qꞌuen qꞌueen. 12  A dꞌa spatictac jun nivan amacꞌ chiꞌ, ix och ox 
tzol qꞌuen qꞌueen. Axo dꞌa yibꞌan̈ qꞌueen ix ochpax jun tzol teꞌ patzabꞌ nabꞌa 
cꞌuteꞌ. Ichan̈ej chiꞌ ix aj sqꞌue dꞌa chaan̈, icha ix aj sbꞌo jun ix och dꞌa spatictac 
templo yedꞌ pax jun ix bꞌo dꞌa yolelul stiꞌ templo chiꞌ.

Ix acꞌji smunlajel vin̈aj Hiram 
(2Cr 2.13‑14; 3.15‑17)

13  Ay jun vin̈ aj Tiro scuch Hiram ix yavtejcot vin̈aj rey Salomón chiꞌ. 
14  A jun vin̈ chiꞌ, yuneꞌ vin̈ jun ix chamnac yetbꞌeyum dꞌa yin̈tilal Neftalí, 
aj Tiro vin̈ smam vin̈, te jelan vin̈ sbꞌoan qꞌuen bronce. An̈ejtonaꞌ te jelan 
pax spensar vin̈, yojtac vin̈ sbꞌoan yaln̈ej tas munlajelal dꞌa qꞌuen bronce 
chiꞌ. Yuj chiꞌ ix avtajcot vin̈ yic smunlaj vin̈ dꞌa vin̈aj rey Salomón sbꞌoan 
juntzan̈ tas nabꞌa bronce. 15  Ix sbꞌo chabꞌ nivac oy vin̈, nabꞌa bronce ix aji, 
vajxaqueꞌ metro steel junjun, nan̈al svaquil metro ix aj bꞌalan spatic junjun. 
16  Ix sbꞌoanpax chabꞌ sjolom chabꞌ oy chiꞌ vin̈. A steel juntzan̈ sjolom chiꞌ, 
chabꞌ metro yedꞌ 25 centímetro ix aji. 17 A dꞌa spatictac chabꞌ sjolom chiꞌ ix 
acꞌjioch qꞌuen cadena bronce, icha qꞌuen malla yaj qꞌuen sbꞌoi. Uqueꞌ ayoch 
dꞌa junjun sjolom chiꞌ. 18  Ix sbꞌopax cha tzol icha yechel sat teꞌ granado 
vin̈. Ix och dꞌa juntzan̈ cadena chiꞌ yic tzꞌoch dꞌa spatic junjun sjolom oy 
chiꞌ. Lajann̈ej ix aj schabꞌil. 19 A juntzan̈ jolom oy chiꞌ, ay am chabꞌoc metro 
ayqꞌuei, lajan yilji icha an̈ chochol. 20 A chabꞌ sjolom juntzan̈ oy chiꞌ cꞌolan 
cꞌolan yaji. Axo dꞌa yibꞌan̈, ataꞌ ayqꞌue junxo icha an̈ chochol chiꞌ. A bꞌaj 
tzꞌemul qꞌuen cadena dꞌa spatictac jun cꞌolan cꞌolan chiꞌ, ataꞌ ayoch 200 
yechel sat teꞌ granado, cha tzol yajochi. 21 Ix yacꞌoch chabꞌ oy vin̈aj Hiram 
chiꞌ dꞌa sat templo chiꞌ. Ayic ix yacꞌanem vin̈ dꞌa yedꞌtal, ay jun ix can dꞌa 
co qꞌuexan̈ ayic tzon̈ och dꞌa yol templo chiꞌ, Jaquín ix yacꞌ vin̈ sbꞌiej. Axo 
junxo oy chiꞌ ix can dꞌa co vachꞌ, Boaz ix yacꞌ vin̈ sbꞌiej. * 22  A sjolom juntzan̈ 
oy chiꞌ, lajan yilji icha xumaquil an̈ chochol. Icha chiꞌ ix aj juntzan̈ oy chiꞌ 
sbꞌoan vin̈aj Hiram chiꞌ.

A masanil tastac ay dꞌa templo 
(2Cr 4.1–5.1)

23  Ix lajvi chiꞌ, ix sbꞌoan jun nivan pila nabꞌa bronce vin̈aj Hiram chiꞌ, 
yic bꞌaj smolchaj a aꞌ. Suyansuyan ix aji, nan̈al yoil metro ix aj slevanil sat. 
Axo ix ajqꞌue schaan̈il steel, chabꞌ metro yedꞌ 25 centímetro ix aji, axo ix aj 
setan smasanil, 13 metro yedꞌ nan̈alxo. 24 A dꞌa yalan̈ stiꞌ jun pila chiꞌ, ayoch 
chabꞌ tzol yechel sattac te teꞌ icha yilji teꞌ tzima. Lajun̈eꞌ ix och dꞌa junjun 45 
centímetro, junn̈ej ix aj sbꞌo yedꞌ jun pila chiꞌ. 25 A jun pila chiꞌ bꞌachanem dꞌa 
yibꞌ snan̈al juntzan̈ yechel nocꞌ mam vacax nabꞌa bronce. A juntzan̈ yechel 
nocꞌ chiꞌ, oxeꞌ qꞌuelanbꞌat dꞌa stojolal sur, oxeꞌ qꞌuelanbꞌat dꞌa stojolal norte, 
oxeꞌ qꞌuelanbꞌat dꞌa stojolal bꞌaj sjavi cꞌu, oxeꞌ pax qꞌuelanbꞌat dꞌa stojolal bꞌaj 
tzꞌem cꞌu. A yoc juntzan̈ yechel vacax chiꞌ aycanoch dꞌa yalan̈ jun pila chiꞌ. 26 A 
jun pila chiꞌ nabꞌa bronce ix aji, chan̈ecꞌabꞌil spimal. Nivan yajel pechan stiꞌ 
icha yilji xumaquil an̈ chochol. A dꞌa yol jun pila chiꞌ, tzꞌem 44 mil litro a aꞌ.

27 Ix sbꞌoanpax lajun̈eꞌ carreta vin̈, nabꞌa bronce ix aj junjun. Jun metro 
yedꞌ 80 centímetro ix aj spacꞌul schan̈il, jun metro yedꞌ 35 centímetro ix 
ajqꞌue steel. 28  A juntzan̈ carreta chiꞌ, icha tic yaji: Ay chan̈eꞌ smarcoal, 
macan yoltac sat smarcoal chiꞌ. 29 A dꞌa sat juntzan̈ chiꞌ ayoch yechel nocꞌ 
choj, nocꞌ toro yedꞌ yechel querubín. A dꞌa yibꞌan̈ yedꞌ dꞌa yalan̈ juntzan̈ 
yechel chiꞌ, ataꞌ ayoch yelvanubꞌ smarcoal chiꞌ. 30  Junjun carreta chiꞌ ay 
chan̈eꞌ syantail nabꞌa bronce, chabꞌ qꞌuen qꞌueen cꞌatanecꞌ dꞌa yalan̈ syaman 
syantail chiꞌ. A dꞌa schan̈il schiquintac juntzan̈ carreta chiꞌ dꞌa yibꞌan̈, ay 
syamnubꞌal nabꞌa bronce, a syaman jun yuneꞌ pila ayem dꞌa yol jun carreta 
chiꞌ. A juntzan̈ syamnubꞌ chiꞌ ayoch yelvanubꞌ. 31 Axo dꞌa yol jun carreta chiꞌ, 
ayem jun icha nivan tubo, 45 centímetro schaan̈il ayqꞌueta dꞌa yibꞌan̈ stiꞌ 
juntzan̈ carreta chiꞌ. Aypaxoch yelvanubꞌ spatictac jun nivan tubo chiꞌ, axo 
schan̈ pacꞌan̈il jun carreta chiꞌ, man̈ setansetanoclaj. 32  A chan̈eꞌ syantail chiꞌ 
ayoch dꞌa schiquintac schan̈il. Axo pax juntzan̈ qꞌuen qꞌueen syaman syantail 
chiꞌ, yaman yaj qꞌuen yedꞌ smarcoal chiꞌ. A syantail chiꞌ, 70 centímetro yaj 
setan. 33  Lajan yaj sbꞌo juntzan̈ syantail chiꞌ icha yic carruaje yic oval. A 
junjun syantail chiꞌ yaman yaj yedꞌ qꞌuen qꞌueen ayoch bꞌaj ay yolanil, nabꞌa 
bronce, junn̈ej yaj setan. 34 A chan̈eꞌ syamnubꞌal dꞌa schiquintac carreta chiꞌ, 
junn̈ej yaj yedꞌ smarcoal junjun carreta. 35 A dꞌa yibꞌan̈ carreta chiꞌ, ay junxo 
setanoch dꞌa spatic stiꞌ, 23 centímetro yajqꞌue schaan̈il. A jantac tas ayoch 
dꞌa junjun carreta chiꞌ, junn̈ej yaj sbꞌo smasanil. 36  A dꞌa spacꞌultac yoltac 
smarcoal chiꞌ, ix yacꞌoch yechel querubín vin̈aj Hiram chiꞌ dꞌay, nocꞌ choj yedꞌ 
teꞌ palma. Ix ochn̈ej yelvanubꞌ chiꞌ dꞌa spatictac smasanil. 37 Icha chiꞌ ix aj sbꞌo 
lajun̈eꞌ carreta chiꞌ, lajann̈ej ix aj smasanil, lajann̈ej yechel, lajann̈ej pax yilji.

38  Ix sbꞌoanpax lajun̈eꞌ yedꞌtal aꞌ yic juntzan̈ carreta chiꞌ vin̈, nabꞌa bronce 
ix aji. Lajann̈ej yechel smasanil. Jun metro yedꞌ 80 centímetro yool junjun, 
800 litro am aꞌ tzꞌem dꞌa yool. Junjun ay qꞌue dꞌa yibꞌan̈ scarretail. 39 Oyeꞌ 
juntzan̈ carreta chiꞌ ix can dꞌa stojolal co vachꞌ dꞌa templo, oyeꞌ pax ix can dꞌa 
stojolal co qꞌuexan̈. Axo jun nivan pila, a dꞌa co qꞌuexan̈ coch dꞌa templo chiꞌ 
ix cani, dꞌa stojolal bꞌaj sjavi cꞌu.

40 Ix lajvi chiꞌ ix sbꞌoanpax juntzan̈ chen, qꞌuen pala yedꞌ nivac ucꞌabꞌ vin̈aj 
Hiram chiꞌ. Icha val chiꞌ ix aj slajvi sbꞌo smasanil juntzan̈ ix schec vin̈aj rey 

Salomón bꞌojoc yicoc stemplo Jehová. 41 Aton masanil juntzan̈ tic ix checji 
sbꞌo vin̈aj Hiram: Chabꞌ nivac oy, chabꞌ sjolom oy chiꞌ, juntzan̈ qꞌuen cadena 
icha qꞌuen malla nabꞌa bronce ayoch dꞌa spatictac jolom oy chiꞌ, 42  yedꞌ pax 
400 yechel sat teꞌ granado ayoch dꞌa juntzan̈ cadena chiꞌ. Cha tzol yajoch 
dꞌa spatictac chabꞌ jolom oy chiꞌ. 43  Lajun̈eꞌ carreta cuchjinac lajun̈eꞌ yedꞌtal 
aꞌ, 44 jun nivan pila, lajchaveꞌ yechel mam vacax cuchjinac, 45 juntzan̈ qꞌuen 
chen, juntzan̈ qꞌuen pala yedꞌ juntzan̈ qꞌuen nivac ucꞌabꞌ.

Masanil juntzan̈ yamcꞌabꞌ tic ix sbꞌo vin̈aj Hiram dꞌa vin̈aj rey Salomón 
yicoc stemplo Jehová, nabꞌa bronce to copopi yilji. 46  Ix schec vin̈ rey chiꞌ 
bꞌojoc dꞌa moldeal dꞌa yacꞌlical stiꞌ aꞌ Jordán dꞌa lum bꞌaqꞌuech luum, dꞌa scal 
snan̈al Sucot yedꞌ Saretán. 47 Te tzijtum yamcꞌabꞌ nabꞌa bronce, yuj chiꞌ majxo 
yechtej vin̈aj rey Salomón chiꞌ jantac yalil qꞌuen bronce chiꞌ ix cꞌanchaji.

48  Ix schecanpax vin̈ rey chiꞌ bꞌojoc masanil juntzan̈xo yamcꞌabꞌ nabꞌa oro 
dꞌa yol stemplo Jehová: Jun altar, jun mexa bꞌaj tzꞌacꞌjiem ixim pan dꞌa yichan̈ 
Jehová, 49 juntzan̈ bꞌachnubꞌ candil yedꞌ yelvanubꞌ icha yechel xumaac, aton 
ayoch dꞌa yichan̈ lugar Yicn̈ej Jehová Yaji. Ay oyeꞌ dꞌa stojolal co vachꞌ, ay 
oyexo dꞌa stojolal co qꞌuexan̈, juntzan̈ candil, juntzan̈ yamlabꞌ, 50  juntzan̈ 
copa, juntzan̈ qꞌuen icꞌlabꞌel stan̈il bꞌaj ayoch scꞌacꞌal candil, juntzan̈ nivac 
ucꞌabꞌ, juntzan̈ nivac cuchara yedꞌ juntzan̈ chaynubꞌ yic incienso. Masanil 
juntzan̈ chiꞌ nabꞌa oron̈ej. Axo qꞌuen visagre ayoch dꞌa spuertail jun lugar 
Yicn̈ej Jehová Yaji, aton dꞌa yol templo yedꞌ pax yic spuertail templo chiꞌ, 
nabꞌa oron̈ej.

51 Ayic ix bꞌoel masanil tas ix schec vin̈aj Salomón bꞌojoc yic stemplo 
Jehová, ix schecan vin̈ icꞌjocbꞌat masanil qꞌuen oro, qꞌuen plata yedꞌ 
juntzan̈ yamcꞌabꞌ yacꞌnaccan vin̈aj David smam vin̈ dꞌa Jehová. Ix schecan 
vin̈ sicꞌchajcan dꞌa yol juntzan̈ pat ay dꞌa spatictac templo bꞌaj sicꞌchaj tas 
tzꞌochcan yicoc Jehová.

Icꞌbꞌilbꞌat teꞌ scaxail trato dꞌa yol templo 
(2Cr 5.2‑14)

8  1-2  A teꞌ scaxail strato Jehová, ayecꞌ teꞌ dꞌa schon̈abꞌ vin̈aj David 
scuchan Sion. Axo vin̈aj Salomón ix naani to syicꞌbꞌat teꞌ vin̈ dꞌa yol 

templo yacbꞌan molanecꞌ masanil ebꞌ anima dꞌa Jerusalén yuj snaancot qꞌuin̈ 
chinama ebꞌ dꞌa yuquil uj scuchan Etanim. Yuj chiꞌ ix smolbꞌan masanil ebꞌ 
yichamtac vinaquil chon̈abꞌ Israel vin̈, ebꞌ yajal yaj dꞌa junjun yin̈tilal ebꞌ 
yedꞌ ebꞌ sat yaj dꞌa junjun macan̈ ebꞌ. 3-4 Axo ebꞌ sacerdote yedꞌ juntzan̈xo ebꞌ 
levita ix icꞌanbꞌat teꞌ caxa chiꞌ yedꞌ cꞌapac mantiado bꞌaj schꞌox sbꞌa Jehová 
yedꞌ masanil yamcꞌabꞌ ayoch dꞌa yool chiꞌ. 5  Axo vin̈aj Salomón chiꞌ yedꞌ 
masanil ebꞌ yetchon̈abꞌ Israel molanecꞌ chiꞌ, ix bꞌabꞌlaj ebꞌ dꞌa yichan̈ teꞌ caxa 
chiꞌ. Yacbꞌan van sbꞌat ebꞌ, man̈xo bꞌischajbꞌenoc jantac nocꞌ calnel yedꞌ nocꞌ 
vacax ix yacꞌ ebꞌ silabꞌoc dꞌa Jehová. 6 Ix lajvi chiꞌ, ix yicꞌanbꞌat teꞌ caxa chiꞌ 
ebꞌ sacerdote dꞌa yol templo masanto dꞌa yol jun lugar Yicn̈ej Jehová Yaji, 
dꞌa snan̈al chabꞌ yechel querubín. 7 Jen̈anbꞌat scꞌaxil chabꞌ yechel querubín 
chiꞌ dꞌa yibꞌan̈ bꞌaj ix acꞌjioch teꞌ caxa chiꞌ. A scꞌaxil ebꞌ ayoch yen̈uloc teꞌ 
caxa chiꞌ yedꞌ teꞌ sbꞌachnubꞌal. 8  A teꞌ regla ayoch sbꞌachlabꞌiloc teꞌ caxa 
chiꞌ, najat steel teꞌ. Scheclajelul sn̈iꞌ teꞌ dꞌa junxo cuarto ay dꞌa satelta, palta 
man̈xo chequeloclaj teꞌ dꞌa stieli. Ataꞌ ix canxon̈ej teꞌ caxa chiꞌ dꞌa juneln̈ej. 

9 Malaj junocxo tas ayem dꞌa yol teꞌ caxa chiꞌ, an̈ej val chabꞌ pachan̈ qꞌuen 
qꞌueen yacꞌnaccanem vin̈aj Moisés dꞌa yol teꞌ dꞌa Horeb, aton qꞌuen bꞌaj 
tzꞌibꞌabꞌilcanoch strato Jehová yedꞌ ebꞌ israel ayic yelnaccot ebꞌ dꞌa Egipto.

10-11 Ayic ix elixta ebꞌ sacerdote dꞌa yol templo chiꞌ, ix bꞌudꞌjiel yol chiꞌ yuj 
yasunal stziquiquial Jehová. A yuj jun asun chiꞌ, majxo yal-laj smunlaj ebꞌ 
dꞌa yool chiꞌ.

Ix acꞌjicanoch templo yicoc Jehová 
(2Cr 6.1–7.10)

12  Ix lajvi chiꞌ, ix lesalvi vin̈aj rey Salomón, ix yalan vin̈ icha tic:
Mamin Jehová, ix alaꞌ to dꞌa scal qꞌuicꞌalqꞌuinal ayach.

 13 Palta ix in bꞌoqꞌue jun a pat bꞌaj vachꞌ tzach aji.
Ix in bꞌo jun a pat yic tzach cajnaj dꞌay dꞌa juneln̈ej, xchi vin̈.

14  Ix lajvi chiꞌ ix meltzajbꞌat qꞌuelan vin̈ rey chiꞌ dꞌa masanil ebꞌ israel 
lin̈jabꞌoch taꞌ, ix scꞌanan svachꞌcꞌolal Dios vin̈ dꞌa yibꞌan̈ ebꞌ. 15  Ix lajvi chiꞌ 
ix yalan vin̈: Aljocabꞌ vachꞌ lolonel dꞌa Jehová co Diosal a on̈ israel on̈ tic, 
yujto toxo ix elcꞌoch tas yalnaccan dꞌa vin̈ in mam vin̈aj rey David. 16  Ayic 
yalannac icha tic: Atax vicꞌannaquelta ebꞌ in chon̈abꞌ dꞌa Egipto, mantalaj bꞌaj 
tzin siqꞌuel junoc chon̈abꞌ dꞌa e cal bꞌaj sbꞌojiqꞌue junoc in pat bꞌaj tzin cajnaji. 
An̈ej vin̈aj David ix in siqꞌueli yic tzꞌoch vin̈ reyal dꞌa scal ebꞌ in chon̈abꞌ 
Israel tic, xchi Jehová chiꞌ. 17 A vin̈ in mam chiꞌ, snibꞌejnac vin̈ sbꞌoqꞌue junoc 
templo yuj snivanil yelcꞌoch Jehová co Diosal. 18  Palta yalnac Jehová dꞌa vin̈ 
icha tic: A jun tza naꞌ chiꞌ te vachꞌ, tza bꞌoqꞌue junoc in pat alani, 19 palta 
man̈ocachlaj ol a bꞌoqꞌuei, ato junoc uninal ol bꞌoanqꞌueoc, xchi dꞌa vin̈.

20 Yuj chiꞌ, a ticnaic tzꞌelcꞌoch tas yalnac Jehová chiꞌ. Icha val ajnac yalan 
chiꞌ, icha val chiꞌ ix aj yelcꞌochi. A in ix in ochcan sqꞌuexuloc vin̈ in mam chiꞌ, 
ix in och sreyaloc co chon̈abꞌ tic, yuj chiꞌ ix in bꞌoqꞌue jun templo bꞌaj tzꞌoch 
ejmelal dꞌa Jehová co Diosal. 21 A dꞌa yool chiꞌ ix in bꞌocan jun lugar bꞌaj tzꞌaj 
teꞌ scaxail trato sbꞌonac Jehová yedꞌ ebꞌ co mam quicham ayic yicꞌannaquelta 
ebꞌ dꞌa Egipto, xchi vin̈.

22  Ix  lajvi chiꞌ ix cꞌoch lin̈an vin̈ dꞌa stzꞌey yaltar Jehová dꞌa yichan̈ 
masanil ebꞌ chon̈abꞌ israel, ix yicꞌanchaan̈ scꞌabꞌ vin̈, 23  ix yalan vin̈ icha tic: 
Mamin Jehová co Diosal, malaj junocxo Dios lajan edꞌoc dꞌa satchaan̈ yedꞌ 
dꞌa sat luum tic, yujto tzaqꞌuelcꞌoch a trato. Tzacꞌan a vachꞌcꞌolal dꞌa mach 
scꞌanabꞌajan dꞌa smasanil scꞌool tas tzalaꞌ. 24 Toxo ix aqꞌuelcꞌoch tas alnaccan 
dꞌa vin̈ in mam vin̈ a checabꞌ aj David. Man̈ ton̈ejoc alnac, palta a dꞌa jun 
cꞌu tic ix elcꞌoch tas alnaccan chiꞌ. 25 Yuj val chiꞌ, Mamin Jehová co Diosal, 
elocabꞌcꞌoch tas alnac dꞌa vin̈ in mam chiꞌ to ayn̈ej yin̈tilal vin̈ ol och dꞌa yol 
sdespacho, an̈ej tato tzach scꞌanabꞌajej ebꞌ, icha val ajnac scꞌanabꞌajan vin̈ in 
mam chiꞌ. 26  A ticnaic jun, ach Jehová co Diosal, elocabꞌcꞌoch tas alnaccan 
dꞌa vin̈ a checabꞌ chiꞌ.

27 Pa lta, ¿yel am val Mamin ol ach cajnaj dꞌa sat luum tic? Ina to max 
yabꞌlaj satchaan̈ bꞌaj syal a cajnaji, ocxom val jabꞌ pat ix in bꞌoqꞌue tic dꞌayach. 
28  Vachꞌchom icha chiꞌ ach in Diosal, palta maclej abꞌ in lesal yedꞌ tas tzin cꞌan 
dꞌayach, abꞌ tas sval dꞌayach a in a checabꞌ in tic. 29 Tzin cꞌan val dꞌayach to 
max iqꞌuel a sat dꞌa junjun cꞌu yedꞌ dꞌa junjun acꞌval dꞌa templo tic, jun ix alaꞌ 
to a dꞌay ol ach bꞌinajoc. 30 Maclej val in lesal a in a checabꞌ in tic yedꞌ yic 

ebꞌ a chon̈abꞌ tic. Ayic tzon̈ lesalvi dꞌayach tzon̈ cot qꞌuelan dꞌa stojolal jun a 
templo tic, comonoc tzabꞌ dꞌa satchaan̈ bꞌaj cajan ach, tzacꞌan lajvoc co chucal 
dꞌa quibꞌan̈.

31 Qꞌuinaloc ay junoc mach tzꞌacꞌjioch dꞌa yibꞌan̈ to ix och smul dꞌa junoc 
yetanimail, tzꞌicꞌjicoti yic syacꞌan stiꞌ dꞌa yichan̈ altar dꞌa jun templo tic, 
32  comonoc tzabꞌ dꞌa satchaan̈, tza chꞌolbꞌitan dꞌa stojolal mach ay smul, tom 
a jun mach tzꞌacꞌjioch dꞌa yibꞌan̈ chiꞌ, mato a jun mach tzꞌacꞌanoch dꞌa yibꞌan̈ 
chiꞌ. A achocabꞌ tzacꞌ syaelal jun mach ay smul chiꞌ, axo pax jun mach malaj 
smul chiꞌ jun, a achocabꞌ tzacꞌ checlajoc to malaj smul.

33 Qꞌuinaloc ay bꞌaj tzon̈ yacꞌ ganar ebꞌ cajcꞌool yujto ix och co mul dꞌayach, 
tato sco na co bꞌa, scalan co bꞌa dꞌayach, sco cꞌanan nivancꞌolal co bꞌa dꞌayach 
dꞌa jun a templo tic, 34 comonoc tzabꞌ dꞌa satchaan̈, tzacꞌan nivancꞌolal co mul. 
Tzacꞌan meltzaj ebꞌ tzꞌicꞌjibꞌat dꞌa chꞌoc chon̈abꞌil dꞌa co luum tic, aton lum 
acꞌnaccan dꞌa ebꞌ co mam quicham.

35  Qꞌuinaloc maxtzac yacꞌ n̈abꞌ yujto ix och co mul dꞌayach, palta tato 
elan̈chamel tzon̈ lesalvi dꞌayach dꞌa stojolal jun templo tic, scalan co bꞌa 
dꞌayach, sco naan co bꞌa yuj co mul chiꞌ yuj yaelal tzꞌoch dꞌa quibꞌan̈ chiꞌ, 
36 comonoc tzabꞌ dꞌa satchaan̈ tas scal a on̈ a checabꞌ on̈ tic to a chon̈abꞌ on̈. 
Tzacꞌan lajvoc co mul chiꞌ, tza chꞌoxan junoc bꞌeybꞌal vachꞌ yic sco bꞌeybꞌalej. 
Slajvi chiꞌ jun, tzacꞌancot n̈abꞌ dꞌa yibꞌan̈ lum luum ix acꞌ dꞌayon̈ a chon̈abꞌ 
on̈ tic.

37 Qꞌuinaloc sjavi vejel dꞌa co luum tic, ma junoc ilya, ma stacjiel tastac yuj 
cꞌacꞌ, ma sjavi nocꞌ cꞌulubꞌ, ma junocxo macan̈ nocꞌ nocꞌ dꞌa cavbꞌen, ma tzꞌem 
tzꞌaubꞌ dꞌay, ma sjavi oyan ebꞌ ajcꞌol dꞌa co chon̈abꞌ tic, ma junocxo yaln̈ej tas 
sjavi dꞌa quibꞌan̈, 38-39 sco nibꞌej to tzabꞌ tas sco cꞌan a on̈ a chon̈abꞌ on̈ tic. Ma 
yaln̈ej mach tzꞌavaj dꞌayach yujto snachajel cuuj to van cabꞌan syail yuj co 
mul, ayic sco mojbꞌancot co cꞌabꞌ dꞌa stojolal jun templo tic, comonoc tzabꞌ co 
lesal chiꞌ dꞌa satchaan̈ bꞌaj ayach. Tzacꞌan tup co mul, tzon̈ a colani yedꞌ on̈ a 
chꞌolbꞌitani, axo acꞌan spac chiꞌ dꞌayon̈ ato syalaꞌ tas caji, yujto ojtac tas ay dꞌa 
co pensar junjun on̈. 40 Tato icha chiꞌ, ol ach co cꞌanabꞌajej co masanil yacbꞌan 
pitzan on̈ dꞌa sat lum luum acꞌnac tic dꞌa ebꞌ co mam quicham.

41-42  Ol yabꞌn̈ej ebꞌ chꞌoc chon̈abꞌil snivanil elcꞌochi yedꞌ jantac a vachꞌcꞌolal 
tzacꞌ dꞌayon̈ a on̈ a chon̈abꞌ on̈ tic, yuj chiꞌ ay ebꞌ ol javoc yic tzꞌoch ebꞌ ejmelal 
dꞌayach. Qꞌuinaloc ay junoc ebꞌ scot dꞌa najat yic syacꞌan lesal dꞌa stojolal jun 
templo tic, 43  comonoc tzabꞌ tas syal chiꞌ dꞌa satchaan̈ bꞌaj ayach. Tzacꞌan tas 
scꞌanaꞌ yic vachꞌ tzach yojtaquejel masanil chon̈abꞌ, tzach scꞌanabꞌajan ebꞌ 
icha tzꞌaj ach co cꞌanabꞌajan a on̈ a chon̈abꞌ on̈ tic. Icha chiꞌ snachajel yuj ebꞌ 
to a jun templo ix in bꞌoqꞌue tic icoꞌ.

44 Qꞌuinaloc a on̈ a chon̈abꞌ on̈ tic tzon̈ bꞌat cacꞌ oval yedꞌ ebꞌ cajcꞌool, yaln̈ej 
bꞌajtil tzon̈ a checbꞌati, tato tzon̈ lesalvi dꞌayach dꞌa stojolal jun a chon̈abꞌ 
sicꞌbꞌilel tic uuj yedꞌ dꞌa stojolal jun templo ix in bꞌocanqꞌue tic dꞌayach, 
45 comonoc tzabꞌ co lesal chiꞌ dꞌa satchaan̈, tzacꞌanelcꞌoch tas sco cꞌan chiꞌ.

46  Ayic ol och co mul dꞌayach a on̈ a chon̈abꞌ on̈ tic, (yujto malaj junoc 
anima max och smul), ol on̈ acꞌanoch dꞌa yol scꞌabꞌ ebꞌ ajcꞌool, tzon̈ yicꞌanbꞌat 
ebꞌ dꞌa chꞌoc chon̈abꞌil dꞌa lacꞌan, ma najat yuj yoval a cꞌool. 47-48  Tato sco na 
co bꞌa dꞌa smasanil co cꞌool yedꞌ co pensar, ayic ayon̈ecꞌ dꞌa juntzan̈ chꞌoc 
chon̈abꞌil chiꞌ, tato sco cꞌan nivancꞌolal co bꞌa dꞌayach yujto snachajel cuuj 

1 REYES 8 494  



to ix och co mul, axo tzon̈ lesalvicot dꞌa stojolal lum luum acꞌnac dꞌa ebꞌ co 
mam quicham, aton jun chon̈abꞌ sicꞌbꞌilel uj bꞌaj ix in bꞌoqꞌue jun templo tic 
dꞌayach, 49 comonoc tzabꞌ co lesal yedꞌ tas sco cꞌan dꞌayach bꞌaj ayach ecꞌ dꞌa 
satchaan̈ chiꞌ, tza bꞌoan yaj dꞌayon̈. 50-51 Tzacꞌan lajvoc co mul tzꞌoch dꞌayach 
yedꞌ co pital a on̈ a chon̈abꞌ on̈ tic. Tza qꞌuexan spensar ebꞌ tzon̈ icꞌanbꞌat chiꞌ 
yic tzꞌocꞌ scꞌol ebꞌ dꞌayon̈, yujto a chon̈abꞌ caji, ic on̈. A ach icꞌnac on̈ elta dꞌa 
Egipto bꞌaj ayon̈ och dꞌa syaelal.

52  Yuj chiꞌ jun Mamin, abꞌ val in lesal a in a checabꞌ in tic yedꞌ slesal ebꞌ 
vetchon̈abꞌ israel tic yujto ic on̈. Maclej val abꞌ Mamin Jehová ayic tzon̈ 
lesalvi dꞌayach. 53  Yujto a ach on̈ a sicꞌnaquel dꞌa scal juntzan̈xo chon̈abꞌ dꞌa 
yolyibꞌan̈qꞌuinal tic yic tzon̈ ochcan icoc, icha val utej a checannac yal vin̈ 
a checabꞌ aj Moisés, ayic icꞌannaquelta ebꞌ co mam quicham dꞌa Egipto, xchi 
vin̈aj Salomón chiꞌ dꞌa slesal.

54  Cumanem vin̈ dꞌa stzꞌey altar, ayqꞌue scꞌabꞌ vin̈ dꞌa satchaan̈ ayic ix 
lesalvi vin̈ chiꞌ. 55 Ix lajvi chiꞌ, ix qꞌue vaan vin̈, ix yalan vachꞌ lolonel vin̈ dꞌa 
yibꞌan̈ ebꞌ yetisraelal chiꞌ, te chaan̈ ix yal vin̈ icha tic: 56 Aljocabꞌ vachꞌ lolonel 
dꞌa Jehová ix acꞌan juncꞌolal dꞌayon̈, icha ajnac yalancani. Masanil tas vachꞌ 
yalnaccan cuuj dꞌa vin̈aj Moisés schecabꞌ, ix elcꞌochi.

57 Ayn̈ejocabꞌ ecꞌ Jehová co Diosal quedꞌoc, icha ajnac ecꞌ yedꞌ ebꞌ co mam 
quicham. Malajocabꞌ bꞌaqꞌuin̈ tzon̈ yactejcan co chꞌocoj. 58  Yacꞌocabꞌoch 
Jehová dꞌa co pensar to sco cꞌanabꞌajej scꞌaybꞌubꞌal yedꞌ schecnabꞌil, aton 
juntzan̈ schecnac scꞌanabꞌajej ebꞌ co mam quicham. 59 Masanil tas ix in cꞌan 
dꞌa Jehová co Diosal, naann̈ejocabꞌ yuuj dꞌa masanil tiempo. Aocabꞌ tzin 
tan̈van a in schecabꞌ in tic yedꞌ a on̈ schon̈abꞌ on̈ tic yaln̈ej tas sjavi dꞌa quibꞌan̈ 
dꞌa junjun cꞌu, 60 yic vachꞌ syojtaquejel masanil chon̈abꞌ dꞌa yolyibꞌan̈qꞌuinal 
tic to a Jehová an̈ej Dios, malaj junocxo. 61 Yuj chiꞌ, an̈ejocabꞌ dꞌa Jehová bꞌaj 
scacꞌoch co cꞌool, sco cꞌanabꞌajan scꞌaybꞌubꞌal yedꞌ schecnabꞌil, icha sco cꞌulej 
ticnaic, xchi vin̈.

62  Ix lajvi chiꞌ, ix yacꞌan silabꞌ vin̈ yedꞌ masanil chon̈abꞌ Israel dꞌa Jehová. 
63  Ay 22 mil nocꞌ vacax yedꞌ 120 mil nocꞌ calnel ix yacꞌ vin̈ silabꞌil dꞌa Dios 
yuj schꞌoxan sjuncꞌolal yedꞌoc.

Icha chiꞌ ix aj yochcan jun templo chiꞌ dꞌa yopisio yuj vin̈aj Salomón chiꞌ 
yedꞌ masanil chon̈abꞌ. 64 A dꞌa jun cꞌu chiꞌ ix sicꞌcanel snan̈al yol yamaqꞌuil 
templo vin̈ rey chiꞌ yic sn̈usjitzꞌa nocꞌ silabꞌ, sat avbꞌen tzꞌacꞌji ofrendail yedꞌ 
xepual nocꞌ silabꞌ yic schꞌoxan sjuncꞌolal ebꞌ yedꞌ Jehová, yujto a jun altar 
nabꞌa bronce ay dꞌa yamaqꞌuil templo chiꞌ, max yabꞌlaj yujto te nivan juntzan̈ 
silabꞌ chiꞌ tzꞌacꞌji.

65 A dꞌa jun tiempoal chiꞌ, uqueꞌ cꞌual ix och qꞌuin̈ yuj vin̈aj rey Salomón 
chiꞌ yedꞌ masanil chon̈abꞌ dꞌa yichan̈ Jehová. Te tzijtum anima ix molchaji. 
Ix laj cot ebꞌ dꞌa masanil yol smacbꞌen Israel, vachꞌchom te najat ichato dꞌa 
smojonal Hamat dꞌa norte masanto pax dꞌa a aꞌ smojonal yedꞌ Egipto dꞌa 
sur. Ayic ix lajvi uqueꞌ cꞌual qꞌuin̈ chinama chiꞌ, ix schaanel yich uquexo 
cꞌual qꞌuin̈ chiꞌ ebꞌ, yuj chiꞌ chabꞌ semana ix yacꞌ qꞌuin̈ chiꞌ ebꞌ. 66 Axo yic ix 
lajvi qꞌuin̈ chiꞌ jun, ix tacꞌajcan ebꞌ anima chiꞌ yuj vin̈aj rey Salomón chiꞌ. Ix 
yalanpax vachꞌ lolonel ebꞌ dꞌa vin̈. Ix lajvi chiꞌ ix pax ebꞌ dꞌa spat. Ix te tzalaj 
ebꞌ yuj masanil tas vachꞌ ix scꞌulej Jehová yedꞌ vin̈ schecabꞌ aj David yedꞌ ebꞌ 
schon̈abꞌ Israel.

A strato Jehová yedꞌ vin̈aj Salomón 
(2Cr 7.11‑22)

9  1 Ayic ix lajvi sbꞌoel stemplo Jehová yuj vin̈aj rey Salomón chiꞌ yedꞌ 
spalacio vin̈ yedꞌ pax juntzan̈xo tas snibꞌej vin̈ sbꞌoꞌo, 2  ix schꞌoxanxi sbꞌa 

Jehová dꞌa vin̈ dꞌa schaelal, icha aj schꞌoxan sbꞌa dꞌa vin̈ dꞌa chon̈abꞌ Gabaón. 
3  Ix yalan Jehová chiꞌ dꞌa vin̈: Ix vabꞌ tas ix al dꞌa a lesal yedꞌ masanil tas ix 
a cꞌanaꞌ. Ix vacꞌcanoch jun templo ix a bꞌo tic vicoc yic vachꞌ a dꞌay ol ochn̈ej 
ejmelal dꞌayin. Ol in tan̈vejn̈ej jun templo tic, ol in ajn̈ej ecꞌ dꞌay dꞌa masanil 
tiempo. 4 Yuj chiꞌ, tato vachꞌn̈ej ol utej a bꞌa dꞌayin dꞌa smasanil a cꞌool, icha 
yutejnac sbꞌa vin̈aj David a mam, tato tzin acꞌoch yipoc a cꞌool, tojoln̈ej tzutej 
a bꞌa, tza cꞌanabꞌajan masanil tas ix vacꞌ a cꞌulej, tza cꞌanabꞌajan in cꞌaybꞌubꞌal 
yedꞌ in checnabꞌil, 5 a opisio tic ol bꞌeyn̈ejbꞌat dꞌa ebꞌ in̈tilal icha ajnac valan 
dꞌa vin̈ a mam chiꞌ, ayic valannac dꞌa vin̈ icha tic: Ayn̈ej in̈tilal ol och reyal 
dꞌa scal ebꞌ chon̈abꞌ israel, xin chi dꞌa vin̈. 6  Palta tato a ach tic yedꞌ ebꞌ 
in̈tilal ol eyiqꞌuel e bꞌa dꞌa in patic, man̈ ol e cꞌanabꞌajej in checnabꞌil yedꞌ 
in cꞌaybꞌubꞌal ix vacꞌ e cꞌanabꞌajej, axo dꞌa comon dios ol ex och ejmelal, 
ol eyalan e bꞌa dꞌay, 7 ol ex viqꞌuel dꞌa sat lum luum vacꞌnac tic dꞌayex. Axo 
jun templo ix in sicꞌcanoch vicoc tic, ol in patiquejcaneli, ol ex bꞌuchjoc yuj 
masanil nación. 8  A jun templo te vachꞌ yilji tic ticnaic, toxon̈ej ol qꞌuecan 
juyan qꞌuen sqꞌueenal. Yuj chiꞌ a ebꞌ ol ecꞌ dꞌa stzꞌey, ol stzetzej ebꞌ, ol laj 
yal-lan ebꞌ dꞌay junjun: ¿Tas yuj icha tic ix utaj jun chon̈abꞌ yedꞌ jun templo 
tic yuj Jehová? xcham ebꞌ. 9 Axo ol yalan ebꞌ anima chiꞌ icha tic: A ebꞌ israel 
tic, ix yiqꞌuel sbꞌa ebꞌ dꞌa spatic Jehová sDiosal, aton jun icꞌannaquelta ebꞌ 
smam yicham ebꞌ dꞌa Egipto. Axo ticnaic a juntzan̈ comon dios ix yacꞌoch ebꞌ 
dꞌa scꞌool, ix ochpax ebꞌ ejmelal dꞌay, yuj chiꞌ a sDiosal ebꞌ chiꞌ ix acꞌancot jun 
chucal tic dꞌa yibꞌan̈ ebꞌ, xcham ebꞌ anima chiꞌ, xchi Jehová dꞌa vin̈aj Salomón 
chiꞌ.

Juntzan̈xo tas sbꞌonac vin̈aj Salomón 
(2Cr 8.1‑18)

10 A vin̈aj Salomón chiꞌ, 20 abꞌil ix yacꞌ vin̈ sbꞌoanqꞌue chabꞌ nivac pat, aton 
stemplo Jehová yedꞌ pax spalacio vin̈. 11 A vin̈aj Hiram sreyal Tiro ix acꞌancot 
steꞌal juntzan̈ pat chiꞌ, aton teꞌ cꞌuteꞌ, teꞌ taj yedꞌ jantac qꞌuen oro ix och dꞌay. 
Yuj chiꞌ 20 chon̈abꞌ dꞌa yol smacbꞌen Galaad ix yacꞌ vin̈aj Salomón dꞌa vin̈aj 
Hiram chiꞌ. 12  Ayic ix xidꞌecꞌ vin̈aj Hiram chiꞌ yil juntzan̈ chon̈abꞌ chiꞌ, maj 
schalaj scꞌool vin̈. 13  Ix yalan vin̈ icha tic: Ach vamigo, ¿tas chon̈abꞌil juntzan̈ 
ix acꞌ tic dꞌayin? xchi vin̈. Yuj chiꞌ a jun macan̈ lum luum dꞌa juntzan̈ chon̈abꞌ 
chiꞌ, Cabul ix yacꞌ vin̈aj Hiram chiꞌ sbꞌiej luum, syalelcꞌochi “Malaj vachꞌ 
yochi”. 14 Axo jantac qꞌuen oro ix yacꞌ vin̈aj Hiram dꞌa vin̈aj Salomón chiꞌ jun, 
ay am 90 quintaloc qꞌueen.

15-24  A vin̈aj rey Salomón chiꞌ, ix yacꞌ val pural vin̈ yoch ebꞌ yin̈tilal ebꞌ 
cananeo dꞌa munlajel, aton ebꞌ maj yal satjiel yuj ebꞌ israel ayic sjavinac 
ebꞌ dꞌa Canaán chiꞌ. A ebꞌ chiꞌ aton ebꞌ amorreo, ebꞌ hitita, ebꞌ ferezeo, ebꞌ 
heveo yedꞌ ebꞌ jebuseo. A juntzan̈ anima chiꞌ, checabꞌ yaj ebꞌ, man̈ yicoclaj 
sbꞌa ebꞌ. Yuj smunlajel ebꞌ ix sbꞌoqꞌue spalacio vin̈ rey chiꞌ yedꞌ stemplo 
Jehová. Ix sbꞌoanpaxqꞌue smuroal Jerusalén ebꞌ. Ix svachꞌ bꞌoan juntzan̈xo 

chon̈abꞌ ebꞌ, aton Hazor, Meguido yedꞌ Gezer yic syal scolan sbꞌa ebꞌ dꞌa 
oval. (A dꞌa yalan̈taxo a vin̈ sreyal Egipto yacꞌnac oval vin̈ dꞌa chon̈abꞌ 
Gezer chiꞌ, yacꞌannac ganar vin̈. Masanil ebꞌ cananeo cajan taꞌ smilnaccham 
vin̈, sn̈usannacpaxtzꞌa chon̈abꞌ chiꞌ vin̈. A jun chon̈abꞌ chiꞌ ix yacꞌ vin̈ dꞌa 
ix yisil ayic ix yicꞌlan sbꞌa ix yedꞌ vin̈aj Salomón chiꞌ. Axo vin̈aj Salomón 
chiꞌ ix bꞌoanxiqꞌue yuj smunlajel ebꞌ cananeo chiꞌ.) Ix sbꞌoanpaxqꞌue chon̈abꞌ 
Bet-horón ebꞌ dꞌa yalan̈ yedꞌ Baalat yedꞌ Tadmor ay dꞌa tzꞌinan lum dꞌa yol 
yic Judá yedꞌ juntzan̈xo chon̈abꞌ bꞌaj smolchajcan tas tzꞌabꞌlaji yedꞌ juntzan̈ 
chon̈abꞌ bꞌaj ay nocꞌ chej stocꞌan carruaje yic oval. Ix sbꞌoanpaxqꞌue masanil 
juntzan̈xo tas ebꞌ ix schec vin̈aj Salomón sbꞌo ebꞌ dꞌa Jerusalén, dꞌa Líbano 
yedꞌ dꞌa smasanil yol smacbꞌen Israel chiꞌ. An̈ejtonaꞌ a ebꞌ ix bꞌudꞌan jun 
chꞌolan dꞌa stojolal bꞌaj sqꞌueul cꞌu dꞌa Jerusalén chiꞌ. Ix sbꞌo jun tic ebꞌ 
ayic toxo ix el ix yisil vin̈ sreyal Egipto, ix yetbꞌeyum vin̈aj Salomón dꞌa yol 
schon̈abꞌcan vin̈aj David, ix bꞌat cajnaj ix dꞌa spat ix sbꞌoqꞌue vin̈aj Salomón 
chiꞌ. Maj yacꞌlaj pural ebꞌ yetisraelal vin̈aj Salomón chiꞌ smunlaji. A tas ix 
scꞌulej ebꞌ, 550 ebꞌ ix acꞌjioch yil juntzan̈ munlajel chiꞌ. Ix och ebꞌ yajalil 
yedꞌ vin̈aj Salomón chiꞌ, ix ochpax ebꞌ sat yajalil dꞌa ebꞌ soldado, yajalil dꞌa 
carruaje yic oval yedꞌ dꞌa ebꞌ soldado sqꞌue dꞌa yibꞌan̈ chej.

25 Oxtaquel syacꞌ silabꞌ vin̈aj rey Salomón chiꞌ dꞌa Jehová dꞌa junjun abꞌil, 
aton silabꞌ sn̈usjitzꞌa smasanil yedꞌ silabꞌ yic juncꞌolal yedꞌ Dios. A dꞌa altar 
ix sbꞌoqꞌue vin̈ yicoc Jehová, ataꞌ ix yacꞌ silabꞌ chiꞌ vin̈. Ix schecanpax vin̈ 
n̈usjoctzꞌa incienso dꞌa yichan̈ Jehová ayic ix lajvi sbꞌoel jun templo chiꞌ.

26  Ix schecanpax vin̈ bꞌojoc juntzan̈ teꞌ barco dꞌa Ezión-geber dꞌa slacꞌanil 
Elat, dꞌa stiꞌ aꞌ Chacchac Mar dꞌa yol yic Edom. 27 A vin̈aj rey Hiram ix 
checancot juntzan̈ ebꞌ smunlajvum, aton ebꞌ te cꞌaynac yecꞌ dꞌa yibꞌan̈ aꞌ mar. 
Ix bꞌat ebꞌ dꞌa yol teꞌ barco chiꞌ yedꞌ ebꞌ smunlajvum vin̈aj rey Salomón chiꞌ. 
28  Ix cꞌoch ebꞌ dꞌa Ofir, ataꞌ ix yicꞌcot 310 quintal qꞌuen oro ebꞌ dꞌa vin̈aj rey 
Salomón chiꞌ.

Ix javi ix sreinail Sabá yil vin̈aj rey Salomón 
(2Cr 9.1‑12)

10  1-2  A ix sreinail chon̈abꞌ Sabá, ix yabꞌ specal ix to te bꞌinajnac vin̈aj 
rey Salomón yuj sjelanil syacꞌ Jehová. Yuj chiꞌ ix javi ix dꞌa Jerusalén, 

yic syilan ix tato syal spacan juntzan̈ tas ajaltac scꞌanbꞌej ix dꞌa vin̈. Tzijtum 
ebꞌ schecabꞌ ix yedꞌnac, yedꞌnacpax nocꞌ camello ix. Al yaj nocꞌ dꞌa perfume, 
dꞌa qꞌuen oro yedꞌ dꞌa juntzan̈ qꞌuen qꞌueen te vachꞌ yilji. Ayic ix javi ix dꞌa 
yichan̈ vin̈aj rey Salomón chiꞌ, ix scꞌanbꞌan ix tas snibꞌej scꞌanbꞌej chiꞌ dꞌa vin̈. 
3  Ix spacan vin̈ masanil tas ix scꞌanbꞌej ix chiꞌ, malaj val junoc tas scꞌanbꞌej 
ix chiꞌ to maj nachaj spacan vin̈. 4-5  Ix te sat scꞌol ix ayic ix yilan ix jantac 
sjelanil vin̈, yuj spalacio vin̈ bꞌobꞌil yuuj, yuj pax tas sva vin̈ dꞌa smexa yedꞌ 
bꞌaj cajan ebꞌ ayoch dꞌa yopisio yedꞌ vin̈. Chꞌocxo yilji pax spichul ebꞌ schecabꞌ 
vin̈, ebꞌ sbꞌachumalcot scopa vin̈ yedꞌ juntzan̈ silabꞌ sn̈ustzꞌa vin̈ dꞌa stemplo 
Jehová. Ayic ix yilan juntzan̈ chiꞌ ix, ix te sat scꞌool ix. 6 Yuj chiꞌ ix yal ix dꞌa 
vin̈aj Salomón chiꞌ icha tic: A tas ix vabꞌ specal dꞌa in chon̈abꞌ yuj masanil 
tastac tza cꞌulej yedꞌ a jelanil sbꞌinaji, a juntzan̈ chiꞌ te yel. 7 Ayic manto vil 
juntzan̈ tic, max in chalaj vabꞌi, axo ticnaic ix vil yedꞌ in sat, max cꞌochlaj 
nan̈al juntzan̈ tic ix alji vabꞌi. A a jelanil yedꞌ masanil tas ay dꞌayach, yelxo 

val ecꞌto dꞌa yichan̈ icha tas ix vabꞌ chiꞌ. 8  Te vachꞌ yic ebꞌ anima smunlaj 
dꞌayach, te vachꞌ pax yic ebꞌ a checabꞌ ayecꞌ edꞌoc yic syabꞌan a jelanil ebꞌ. 
9 Aljocabꞌ vachꞌ lolonel dꞌa Jehová a Diosal, stzalaj edꞌoc yuj chiꞌ ix yacꞌ 
smacbꞌen Israel tic dꞌayach. Yujto te xajan chon̈abꞌ Israel tic yuj Jehová, yuj 
chiꞌ ix ach yacꞌoch reyal yic tzacꞌan yajalil dꞌa stojolal yedꞌ dꞌa svachꞌil, xchi 
ix reina chiꞌ dꞌa vin̈.

10 Ix lajvi chiꞌ, ix yacꞌan 90 quintal qꞌuen oro ix, jantac perfume yedꞌ qꞌuen 
qꞌueen te vachꞌ yilji dꞌa vin̈aj rey Salomón chiꞌ. Man̈xa juneloc ix javi perfume 
dꞌa Israel icha jantac ix yacꞌ ix dꞌa vin̈ rey chiꞌ.

11-13  Axo vin̈ rey chiꞌ ix acꞌanpax masanil tas ix scꞌan ix sreinail Sabá chiꞌ, 
chꞌoc pax tas ix el dꞌa scꞌol vin̈ yacꞌan dꞌa ix. Ix lajvi chiꞌ, ix meltzaj ix dꞌa 
schon̈abꞌ yedꞌ ebꞌ schecabꞌ ajun yedꞌoc.

Ay pax juntzan̈xo tastac ix icꞌjicot dꞌa yol teꞌ sbarco vin̈aj rey Hiram, ix 
yicꞌcot qꞌuen oro ebꞌ dꞌa chon̈abꞌ Ofir. Man̈xo jantacoc te teꞌ sándalo sbꞌi yedꞌ 
qꞌuen qꞌueen te vachꞌ yilji. A teꞌ varanda ix och dꞌa stemplo Jehová yedꞌ teꞌ 
ix och dꞌa spalacio vin̈aj Salomón chiꞌ, a dꞌa teꞌ sándalo chiꞌ ix yacꞌ bꞌojoc teꞌ 
vin̈. Ix bꞌojipax teꞌ arpa dꞌa teꞌ yedꞌ salterio yic ebꞌ sbꞌitani. Man̈xa junelocxo 
ix javi jantac teꞌ sándalo icha teꞌ ix javi junel chiꞌ.

A sbꞌinajnaquil vin̈aj rey Salomón 
(2Cr 9.13‑24)

14 A qꞌuen oro scha vin̈aj rey Salomón dꞌa junjun abꞌil, 500 quintal qꞌueen. 
15 Chꞌoc pax yaj qꞌuen syacꞌ ebꞌ chon̈vajum yedꞌ pax qꞌuen syacꞌ ebꞌ vin̈ sreyal 
Arabia yedꞌ ebꞌ yajal dꞌa yol smacbꞌen Israel chiꞌ. 16 Ix schec vin̈ rey chiꞌ bꞌojoc 
200 nivac jen̈an oro maclabꞌ jul-labꞌ, ay am lajchaveoc libra qꞌuen oro ix och 
dꞌa junjun. 17 Ix lajvi chiꞌ ix schecanpax bꞌojoc 300-xo cotac smaclabꞌil jul-labꞌ 
chiꞌ vin̈, ay am vaqueoc libra qꞌuen oro ix och dꞌa junjun. Ix yacꞌoch juntzan̈ 
chiꞌ vin̈ dꞌa yol jun pat scuchan Spatil Te teꞌ yic Líbano. 18  Ix schecanpax 
vin̈ bꞌojoc jun scꞌojnubꞌ dꞌa sdespacho, ix acꞌjioch qꞌuen oro te vachꞌ dꞌay, 
ix acꞌjipaxoch marfil yelvanubꞌoc. 19-20  A jun cꞌojnubꞌ chiꞌ, vac tzol sqꞌue 
sbꞌachquiltaquil scꞌoochal. Ay lajchaveꞌ yechel nocꞌ choj aycan dꞌa stitac jun 
cꞌooch chiꞌ, vaqueꞌ nocꞌ dꞌa junjun stitac. A yelav yich spatic jun cꞌojnubꞌ chiꞌ, 
setansetan yaji. A scꞌabꞌ dꞌa junjun stzꞌeytac, ayoch junjun yechel nocꞌ choj 
dꞌay. Malaj junocxo rey bꞌoannac junoc scꞌojnubꞌ icha jun chiꞌ. 21 A scopa vin̈ 
rey chiꞌ, nabꞌa oro smasanil yedꞌ jantac xalu yedꞌ chen scꞌanchaj dꞌa jun pat 
scuchan Spatil Te teꞌ yic Líbano. Malaj junoc yamcꞌabꞌ chiꞌ plata, yujto a dꞌa 
stiempoal vin̈aj rey Salomón chiꞌ, a qꞌuen plata chiꞌ malaj yelcꞌoch qꞌueen. 
22  A vin̈aj Salomón chiꞌ, ay juntzan̈ teꞌ snivac barco vin̈ tzꞌecꞌ yedꞌ juntzan̈ teꞌ 
yic vin̈aj Hiram. Dꞌa junjun yoxil abꞌil sjavi ebꞌ schecabꞌ vin̈ yedꞌ teꞌ barco 
chiꞌ, yedꞌnac qꞌuen oro ebꞌ, qꞌuen plata, marfil, nocꞌ chabꞌin yedꞌ nocꞌ pavo 
real.

23  Icha chiꞌ ix aj ste qꞌuechaan̈ vin̈aj rey Salomón chiꞌ yuj sjelanil yedꞌ 
sbꞌeyumal dꞌa yichan̈ juntzan̈xo ebꞌ rey dꞌa yolyibꞌan̈qꞌuinal tic. 24  Masanil 
juntzan̈ chon̈abꞌ, snibꞌej ebꞌ syilaꞌ yedꞌ yabꞌan jantac sjelanil vin̈ ix acꞌji yuj 
Dios. 25 A ebꞌ anima sjavi dꞌa junjun abꞌil, syicꞌcot juntzan̈ silabꞌ tic ebꞌ: Qꞌuen 
plata, qꞌuen oro, pichul caro stojol, yamcꞌabꞌ yic oval, juntzan̈ sucꞌuqꞌui sjabꞌ, 
nocꞌ chej yedꞌ nocꞌ mula.

26  Ix smolbꞌan jantac carruaje yic oval yedꞌ nocꞌ chej vin̈aj Salomón chiꞌ. 
Ay mil 400 carruaje yedꞌ 12 mil nocꞌ chej sqꞌue ebꞌ soldado dꞌa yibꞌan̈. Ay 
carruaje yedꞌ nocꞌ chej chiꞌ ayecꞌ dꞌa juntzan̈ chon̈abꞌ to yictaxon juntzan̈ chiꞌ 
yaji. Ay pax juntzan̈xo carruaje chiꞌ ayecꞌ yedꞌ ebꞌ soldado stan̈van vin̈ rey 
chiꞌ dꞌa Jerusalén. 27 Man̈xo jantacoc qꞌuen plata ix smolbꞌej vin̈ rey chiꞌ dꞌa 
Jerusalén chiꞌ, icha val qꞌuen comon qꞌueen. Man̈xo jantacoc pax teꞌ cꞌuteꞌ, 
icha teꞌ caltacteꞌal higo ay dꞌa span̈anil yichtac vitz, icha chiꞌ yaj teꞌ. 28  A 
nocꞌ schej vin̈ rey chiꞌ, a dꞌa Egipto scot nocꞌ yedꞌ dꞌa Cilicia, yujto a ebꞌ 
schon̈vajum vin̈, a ebꞌ smanancot nocꞌ taꞌ. 29 A junoc carruaje smanchajcot dꞌa 
Egipto, 600 siclos plata stojol, axo junoc nocꞌ chej, 150 siclos stojol nocꞌ. A ebꞌ 
vin̈ sreyal hitita yedꞌ ebꞌ vin̈ sreyal sirio smananpax nocꞌ dꞌa ebꞌ schon̈vajum 
vin̈aj rey Salomón chiꞌ.

Ochnac vin̈aj Salomón ejmelal dꞌa comon dios

11  1 A vin̈aj rey Salomón chiꞌ, man̈ocn̈ej ix yisil vin̈ sreyal Egipto chiꞌ 
ix yicꞌ vin̈, palta ayto juntzan̈xo ebꞌ ix ix chꞌoc chon̈abꞌil ix yicꞌ vin̈, 

aton ebꞌ ix moabita, ebꞌ ix amonita, ebꞌ ix edomita, ebꞌ ix aj Sidón yedꞌ ebꞌ 
ix hitita. 2  Yalnac Jehová to ay yovalil yicꞌlan sbꞌa ebꞌ israel yedꞌ juntzan̈ ebꞌ 
ix chiꞌ, yic max montajbꞌat ebꞌ yuj ebꞌ ix dꞌa spatic juntzan̈ scomon diosal 
schon̈abꞌ ebꞌ ix chiꞌ. Palta axo vin̈aj rey Salomón chiꞌ, ix can sgana vin̈ dꞌa ebꞌ 
ix, ix yicꞌlan sbꞌa vin̈ yedꞌ ebꞌ ix. 3  Ay 700 ebꞌ ix yetbꞌeyum vin̈ chiꞌ, yisil rey 
ebꞌ ix. Ay pax 300 ebꞌ ix schabꞌil yetbꞌeyum vin̈ yaji. A yuj ebꞌ ix chiꞌ ix juviel 
spensar vin̈. 4 Axo yic ix ichamvinacax vin̈, ix somchajbꞌat spensar vin̈ yuj ebꞌ 
ix. Ix montajbꞌat vin̈ dꞌa spatic juntzan̈xo comon dios. Majxo yacꞌoch spensar 
vin̈ sicꞌlabꞌil dꞌa Jehová sDiosal icha yutejnac sbꞌa vin̈aj David smam vin̈. 5 Ix 
och vin̈ ejmelal dꞌa jun comon dios scuch Astoret, ix sdiosal ebꞌ aj Sidón yedꞌ 
dꞌa junxo comon dios scuch Milcom, sdiosal ebꞌ amonita. A juntzan̈ chiꞌ te 
yajbꞌilel yuj Jehová. 6 Yuj chiꞌ, te chuc tas ix scꞌulej vin̈ dꞌa yichan̈ Jehová chiꞌ, 
yujto man̈ cꞌanabꞌajumoclaj ix yutej sbꞌa vin̈ dꞌay, man̈ lajanoclaj ix yutej sbꞌa 
vin̈ icha yutejnac sbꞌa vin̈ smam chiꞌ.

7 A dꞌa jun tzalan dꞌa stojolal bꞌaj sjavi cꞌu dꞌa Jerusalén, ataꞌ ix sbꞌoqꞌue 
stemplo sdiosal ebꞌ moabita vin̈, aton jun scuchan Quemos. Ix sbꞌopax stemplo 
sdiosal ebꞌ amonita vin̈, aton jun scuch Moloc. A juntzan̈ comon dios chiꞌ 
yajbꞌilel yuj Jehová. 8  Ichan̈ej chiꞌ ix scꞌulej vin̈ yedꞌ masanil ebꞌ ix ix chꞌoc 
chon̈abꞌil ix yicꞌaꞌ, yic syacꞌ silabꞌ ebꞌ ix yedꞌ incienso dꞌa sdiosal junjun. 
9 Yuj chiꞌ ix cot yoval Jehová sDiosal Israel dꞌa vin̈aj Salomón chiꞌ, yujto ix 
paticajcanel yuj vin̈, vachꞌchom chael schꞌoxnac sbꞌa dꞌa vin̈. 10 Ix yal Jehová 
dꞌa vin̈ to ay yovalil yoch ejmelal dꞌa juntzan̈ comon dios, palta maj scꞌanabꞌajej 
vin̈ scꞌulan tas ix yal Jehová chiꞌ. 11 Yuj chiꞌ ix yal Jehová chiꞌ dꞌa vin̈ icha tic: 
Yujto icha tic ix a cꞌulej, maj a cꞌanabꞌajej in trato yedꞌ in checnabꞌil valnac 
dꞌayach, yuj chiꞌ ol viqꞌuecꞌ opisio tic, ol vacꞌan dꞌa junoc ebꞌ a checabꞌ. 12  Palta 
yujto xajan vin̈ a mam vuuj, yuj chiꞌ yacbꞌan pitzanachto, man̈ ol viqꞌuecꞌlaj 
opisio tic, palta a dꞌa jun uninal, ataꞌ ol viqꞌueqꞌui. 13 Man̈ ol viqꞌuecꞌ yopisio 
chiꞌ smasanil. Olto can junoc macan̈ dꞌa yol scꞌabꞌ yujto xajan vin̈ in checabꞌ aj 
David vuuj yedꞌ chon̈abꞌ Jerusalén tic, yujto sicꞌbꞌilel vuuj, xchi dꞌa vin̈.

14  Yuj chiꞌ a Jehová ix acꞌancot jun vin̈ ajcꞌool dꞌa vin̈aj Salomón chiꞌ, 
aton vin̈aj Hadad yin̈tilalcan ebꞌ vin̈ sreyal Edom. 15-16 A dꞌa yalan̈taxo, ayic 

yacꞌannac ganar chon̈abꞌ Edom chiꞌ vin̈aj rey David, a vin̈aj Joab yajalil ebꞌ 
soldado bꞌat yedꞌ jun macan̈ ebꞌ soldado Israel, yic bꞌat smucan ebꞌ chamnac 
ebꞌ, vaqueꞌ ujal can ebꞌ taꞌ. Yacbꞌan chiꞌ, svachꞌ milancham masanil ebꞌ vin̈ 
vinac aj Edom chiꞌ ebꞌ. 17 A dꞌa jun tiempoal chiꞌ, yuneꞌ quelemto vin̈aj Hadad 
chiꞌ, palta elcan lemnaj vin̈, bꞌatcan vin̈ yedꞌ juntzan̈ ebꞌ schecabꞌ vin̈ smam, 
sbꞌatcan ebꞌ dꞌa Egipto. 18  El ebꞌ dꞌa Madián, scꞌoch ebꞌ dꞌa Parán. Ataꞌ yicꞌbꞌat 
juntzan̈xo ebꞌ vin̈ vinac ebꞌ, scꞌochcan ebꞌ dꞌa vin̈ sreyal Egipto chiꞌ. Ataꞌ acꞌji 
spat ebꞌ, svael ebꞌ yedꞌ slum ebꞌ yuj vin̈ rey chiꞌ.

19 A vin̈aj Hadad chiꞌ, te vachꞌ snaan vin̈ rey chiꞌ dꞌa spatic vin̈, yuj chiꞌ yacꞌ 
jun ix smuꞌ vin̈ rey chiꞌ yetbꞌeyumoc vin̈, aton ix snulej ix reina Tahpenes. 
20 Yalji jun yuneꞌ ix yedꞌ vin̈aj Hadad chiꞌ, Genubat yacꞌ ix sbꞌiej. A ix Tahpenes 
chiꞌ ilan qꞌuibꞌ jun unin chiꞌ dꞌa spalacio vin̈ rey chiꞌ, junn̈ej qꞌuibꞌnac yedꞌ 
ebꞌ yuninal vin̈ rey chiꞌ. 21 Axo yic yabꞌan specal vin̈aj Hadad dꞌa Egipto chiꞌ 
to a vin̈aj rey David chamnacxo vin̈, chamnacxo pax vin̈aj Joab yajalil ebꞌ 
soldado, yalan vin̈ icha tic dꞌa vin̈ sreyal Egipto chiꞌ:

—Cha in meltzaj dꞌa in chon̈abꞌ, xchi vin̈.
22  Stacꞌvi vin̈ rey chiꞌ dꞌa vin̈ icha tic:
—¿Tas yuj tza nibꞌej tzach meltzaj dꞌa a chon̈abꞌ chiꞌ? ¿Tom ay tas syacꞌ 

palta dꞌayach vuuj? xchi vin̈.
Stacꞌvi vin̈aj Hadad chiꞌ:
—Tzꞌacan yaj masani l dꞌayin uuj, palta tzin tevi dꞌayach to tzin a cha 

meltzajoc, xchi vin̈. Yuj chiꞌ chaji meltzaj vin̈ yuj vin̈ rey chiꞌ. A vin̈aj Hadad 
chiꞌ ix och ajcꞌolal dꞌa vin̈aj Salomón chiꞌ.

23  Ay junxo vin̈ scuchan Rezón yuninal vin̈aj Eliada, a Dios ix acꞌanoch 
dꞌa spensar vin̈, ix och vin̈ ajcꞌolal dꞌa vin̈aj Salomón chiꞌ. A vin̈aj Rezón chiꞌ 
elnac lemnaj vin̈ dꞌa vin̈ sreyal, aton vin̈aj Hadad-ezer sreyal Soba. 24 Ayic 
yacꞌjinac ganar vin̈aj Hadad-ezer sreyal Soba chiꞌ yedꞌ smiljicham ebꞌ soldado 
vin̈ yuj vin̈aj rey David, a vin̈aj Rezón chiꞌ smolbꞌej jun n̈ilan̈ ebꞌ elcꞌum vin̈, 
yoch vin̈ yajaloc ebꞌ. Sbꞌatcan cajan vin̈ yedꞌ ebꞌ soldado chiꞌ dꞌa Damasco, 
ataꞌ acꞌjioch vin̈ reyal yuj ebꞌ. 25 Ix te och vin̈ ajcꞌolal dꞌa chon̈abꞌ Israel ayic 
ayoch vin̈aj Salomón chiꞌ reyal, icha ix yutej sbꞌa vin̈aj Hadad sreyal Edom.

26 Ay pax junxo vin̈ ayoch dꞌa yopisio yedꞌ vin̈aj Salomón chiꞌ, ix meltzajoch 
vin̈ ajcꞌolal dꞌa vin̈. Aton vin̈aj Jeroboam yuninal vin̈aj Nabat aj Sere dꞌa 
yin̈tilal ebꞌ Efraín. Chamnacxo smam vin̈ chiꞌ, axo ix snun vin̈, Serúa sbꞌi 
ix. 27 Icha val tic ix aj spitzvichaan̈ oval yuj vin̈: A vin̈aj rey Salomón chiꞌ ix 
checan bꞌudꞌjoc jun chꞌolan yic vachꞌ schalaj sbꞌa smuroal schon̈abꞌ vin̈aj rey 
David. 28  A vin̈aj Jeroboam chiꞌ te n̈ican vin̈, ayic ix yilan vin̈ rey chiꞌ to te ay 
yelcꞌoch vin̈ dꞌa sat ebꞌ yetchon̈abꞌ, ix yacꞌanoch vin̈ yajalil dꞌa ebꞌ munlajvum 
yin̈tilalcan José.

29 A junel ix elta vin̈aj Jeroboam chiꞌ dꞌa stiel Jerusalén chiꞌ, cꞌocbꞌil ix schalaj 
sbꞌa vin̈ yedꞌ vin̈aj Ahías schecabꞌ Dios, aj Silo. Ayoch jun sjucan pichul vin̈aj 
Ahías chiꞌ, te acꞌto. Ix lolon ebꞌ vin̈ schꞌocoj schavan̈il. 30 Ix yicꞌanel jun sjucan 
pichul vin̈aj Ahías chiꞌ, lajchaveꞌ ix yutej vin̈ sn̈icꞌchitanbꞌati. 31 Ix yalan vin̈ 
dꞌa vin̈aj Jeroboam chiꞌ icha tic: Cha lajun̈eoc icoꞌ, yujto icha tic syal Jehová 
co Diosal dꞌayach: Ol viqꞌuecꞌ smacbꞌen vin̈aj Salomón, axo dꞌayach ol vacꞌ 
lajun̈eoc in̈til al. 32  Palta yujto xajan vin̈ in checabꞌ aj David vuuj yedꞌ pax 
chon̈abꞌ Jerusalén sicꞌbꞌilel vuuj dꞌa scal masanil chon̈abꞌ Israel, yuj chiꞌ olto 

vacꞌcan junoc in̈tilal dꞌa yin̈tilal vin̈aj Salomón chiꞌ. 33 A vin̈aj Salomón chiꞌ ix 
in yactejcan vin̈, ix och vin̈ ejmelal dꞌa Astarté, ix sdiosal ebꞌ aj Sidón yedꞌ dꞌa 
Quemos sdiosal ebꞌ moabita yedꞌ dꞌa Milcom sdiosal ebꞌ amonita. Te man̈xa 
svachꞌil tas syutej sbꞌa vin̈ dꞌa vichan̈, maxtzac scꞌanabꞌajej in cꞌaybꞌubꞌal vin̈ yedꞌ 
in checnabꞌil. Man̈ ichoc yutejnac sbꞌa vin̈aj David smam vin̈, man̈ ichoctaꞌ syutej 
sbꞌa vin̈. 34 Palta yacbꞌan pitzanto vin̈, man̈ ol viqꞌuecꞌlaj yopisio vin̈ tic dꞌa reyal. 
Yujto xajan vin̈ in checabꞌ aj David vuuj to in sicꞌnaquel vin̈, scꞌanabꞌajejnac val in 
checnabꞌil vin̈ yedꞌ in cꞌaybꞌubꞌal. 35 Palta a dꞌa jun vin̈ yuninal vin̈aj Salomón chiꞌ 
ol viqꞌuecꞌ lajun̈eoc in̈tilal, ol vacꞌan dꞌayach. 36 Junxon̈ej in̈tilal ol vacꞌcan dꞌa vin̈ 
yic vachꞌ ayto mach ol naancot vin̈ in checabꞌ aj David dꞌa vichan̈ dꞌa Jerusalén 
tic, aton jun chon̈abꞌ in sicꞌnaccanel bꞌaj tzꞌoch ejmelal dꞌayin. 37 Ol ach vacꞌoch 
reyal dꞌa yibꞌan̈ tas tza nibꞌej, aton chon̈abꞌ Israel. 38 Yuj chiꞌ, tato ol a cꞌanabꞌajej 
masanil tas tzin chec a cꞌulej tic, tato tojoln̈ej pax ol utej a bꞌa dꞌa vichan̈, tato ol 
a cꞌanabꞌajejn̈ej in cꞌaybꞌubꞌal yedꞌ in checnabꞌil, icha yutejnac sbꞌa vin̈ in checabꞌ 
aj David, tato icha chiꞌ, ayinn̈ej ecꞌ edꞌoc. Ol vacꞌn̈ej opisio, icha ajnac vacꞌan 
yopisio vin̈ in checabꞌ aj David chiꞌ, ol vacꞌanoch chon̈abꞌ Israel tic dꞌa yol a cꞌabꞌ. 
39 Ol vacꞌoch yaelal dꞌa yibꞌan̈ ebꞌ yin̈tilal vin̈aj David junoc tiempoal yujn̈ej smul 
vin̈aj Salomón chiꞌ, palta man̈ ol vacꞌcanochlaj dꞌa juneln̈ej, xchi Jehová dꞌayach, 
xchi vin̈aj Ahías chiꞌ.

40  A yuj tas ix yal Jehová chiꞌ, ix snibꞌej vin̈aj Salomón smilcham vin̈aj 
Jeroboam chiꞌ. Yuj chiꞌ ix el lemnaj vin̈, ix bꞌatcan vin̈ dꞌa Egipto bꞌaj ayoch 
vin̈aj Sisac reyal. Ix cann̈ej vin̈ taꞌ masanto ix cham vin̈aj Salomón chiꞌ.

A schamel vin̈aj Salomón 
(2Cr 9.29‑31)

41 A yabꞌixal juntzan̈xo tas scꞌulejnac vin̈aj Salomón chiꞌ yedꞌ sjelanil vin̈, 
tzꞌibꞌabꞌilcan bꞌaj tzꞌibꞌabꞌil yabꞌixal vin̈. 42  A vin̈aj Salomón chiꞌ, 40 abꞌil ix 
yacꞌ reyal vin̈ dꞌa Jerusalén dꞌa yibꞌan̈ masanil chon̈abꞌ Israel. 43 Ayic ix cham 
vin̈, ix mucchaj vin̈ dꞌa schon̈abꞌ vin̈aj David vin̈ smam. Ix lajvi chiꞌ axo jun 
yuninal vin̈ scuchan Roboam ix ochcan reyal sqꞌuexuloc.

Ix spoj sbꞌa chon̈abꞌ Israel 
(2Cr 10.1; 11.4)

12  1 Ix bꞌat vin̈aj Roboam dꞌa Siquem, yujto ataꞌ molanxo ecꞌ masanil ebꞌ 
yin̈tilal Israel ay dꞌa stojolal norte yic syacꞌancanoch vin̈ ebꞌ sreyaloc. 

2  Ix cꞌoch specal jun tic dꞌa vin̈aj Jeroboam yuninal vin̈aj Nabat ayic ayecꞌ vin̈ 
dꞌa Egipto, yujto elnac lemnaj vin̈ dꞌa vin̈aj rey Salomón chiꞌ. 3  Ix schecan ebꞌ 
israel chiꞌ to bꞌat icꞌchajcot vin̈. Axo yic ix javi vin̈, ix bꞌat vin̈ yedꞌ masanil 
ebꞌ yetisraelal lolonel yedꞌ vin̈aj Roboam chiꞌ. Ix yalan ebꞌ dꞌa vin̈ icha tic:

4 —A vin̈ a mam te ecꞌal ya munlajel ix yacꞌ vin̈ co cꞌulej. Axo ticnaic jun, 
sco nibꞌej to tziqꞌuel jabꞌoc juntzan̈ munlajel te ya chiꞌ dꞌa quibꞌan̈, yic ol 
cacꞌoch co bꞌa dꞌa yalan̈ a mandar, xchi ebꞌ.

5 Ix tacꞌvi vin̈aj Roboam chiꞌ:
—A ticnaic paxan̈ec, chabꞌejto tzex jax in eyilaꞌ, svalan dꞌayex tas tzꞌaji, 

xchi vin̈ dꞌa ebꞌ.
Ix pax ebꞌ anima chiꞌ. 6  Ix lajvi chiꞌ, ix scꞌanbꞌan vin̈ rey chiꞌ dꞌa ebꞌ vin̈ 

yichamtac vinaquil chon̈abꞌ munlajnac yedꞌ vin̈ smam vin̈ chiꞌ icha tic:

—¿Tas val junoc razón tzeyacꞌ dꞌayin, yic tzin pacan slolonel ebꞌ anima tic? 
xchi vin̈ dꞌa ebꞌ vin̈.

7 Ix tacꞌvi ebꞌ vin̈:
—Tato tza nibꞌej tzacꞌ servil jun chon̈abꞌ tic, vachꞌ tzutej tacꞌvoc a bꞌa dꞌa 

ebꞌ, yic vachꞌ ol yacꞌn̈ejoch sbꞌa ebꞌ dꞌa yalan̈ a mandar, xchi ebꞌ vin̈ dꞌa vin̈.
8  Palta maj schalaj yabꞌ vin̈ tas ix yal ebꞌ vin̈ ichamtac vinac chiꞌ. Ix lajvi 

chiꞌ ix scꞌanbꞌanxi vin̈ dꞌa juntzan̈ ebꞌ vin̈ quelemtac vinac jun ix qꞌuibꞌ vin̈ 
yedꞌoc, ebꞌ vin̈ ix och dꞌa yopisio yedꞌ vin̈. 9 Ix scꞌanbꞌan vin̈ dꞌa ebꞌ vin̈ icha 
tic:

—¿Tas junoc razón tzeyacꞌ dꞌayin, tas ol vutoc in pacan slolonel ebꞌ anima 
chiꞌ? Snibꞌej ebꞌ sviqꞌuel jabꞌoc munlajel yedꞌ juntzan̈xo tas aycanoch dꞌa 
yibꞌan̈ ebꞌ yuj vin̈ in mam, xchi vin̈ dꞌa ebꞌ vin̈.

10 Ix tacꞌvi ebꞌ vin̈ quelemtac chiꞌ dꞌa vin̈:
—A ebꞌ tzꞌalan chiꞌ to tziqꞌuel jabꞌoc munlajel aycanoch dꞌa yibꞌan̈ ebꞌ yuj 

vin̈ a mam chiꞌ, al dꞌa ebꞌ icha tic: Ya munlajel bꞌaj yacꞌnac ex och vin̈ in mam 
chiꞌ, a inxo pax tic, ecꞌalto syail bꞌaj ol ex vacꞌochi. 11 Al yutejnac eyicatz vin̈ 
in mam chiꞌ, a inxo pax tic, ecꞌalto ol vutej yalil eyicatz chiꞌ. A vin̈ in mam 
chiꞌ, an̈ej dꞌa nocꞌ tzꞌuum smacꞌnac ex vin̈, a inxo pax tic, a nocꞌ tzꞌuum ayoch 
qꞌuen qꞌueen dꞌa sn̈iꞌ ol vacꞌlabꞌej dꞌayex, xa chi dꞌa ebꞌ, xchi ebꞌ vin̈ quelemtac 
chiꞌ.

12  Axo dꞌa schabꞌjial chiꞌ, ix jax vin̈aj Jeroboam yedꞌ masanil ebꞌ chon̈abꞌ 
israel yil vin̈aj rey Roboam chiꞌ, icha ix aj yalan vin̈. 13  Axo vin̈ rey chiꞌ, maj 
yal-laj vin̈ icha ix aj yalan ebꞌ vin̈ ichamtac vinac chiꞌ, palta te chuc ix yutej 
vin̈ spacan dꞌa ebꞌ chon̈abꞌ chiꞌ. 14 A tas ix yal ebꞌ vin̈ quelemtac, a ix yal vin̈ 
dꞌa ebꞌ, ix yalan vin̈ icha tic: Al yutejnac eyicatz vin̈ in mam chiꞌ, a inxo pax 
tic, ecꞌalto ol vutej yalil eyicatz chiꞌ. A vin̈ in mam chiꞌ, an̈ej dꞌa nocꞌ tzꞌuum 
smacꞌnac ex vin̈, a inxo pax tic, a nocꞌ tzꞌuum ayoch qꞌuen qꞌueen dꞌa sn̈iꞌ ol 
vacꞌlabꞌej dꞌayex, xchi vin̈ dꞌa ebꞌ anima chiꞌ. 15-19 Ayic ix yilan ebꞌ israel chiꞌ 
to maj schalaj yabꞌ vin̈ rey chiꞌ tas ix yal ebꞌ, yuj chiꞌ ix yalan ebꞌ icha tic:

Malaj calan quic dꞌa yin̈tilal vin̈aj David.
Malaj junoc macan̈ on̈ tzon̈ can yedꞌ yin̈tilal vin̈aj Isaí.
Con̈ paxec dꞌa co pat.
Olxo yilcan sbꞌa vin̈aj David yedꞌ yin̈tilal tas scꞌulej, xchi ebꞌ.

Ix checjibꞌat vin̈aj Adoram yuj vin̈ rey chiꞌ yic bꞌat lolon vin̈ yedꞌ ebꞌ israel 
chiꞌ, yujto a vin̈ ay yopisio scuchbꞌan ebꞌ munlajvum yovalil smunlaji. Axo ebꞌ 
israel chiꞌ, ix qꞌue somnaj ebꞌ, ix sjulqꞌuenancham vin̈ ebꞌ. Axo yic ix yabꞌan 
jun chiꞌ vin̈aj Roboam chiꞌ, ix qꞌue vin̈ dꞌa yol scarruaje, ix cot lemnaj vin̈ dꞌa 
Jerusalén.

Ix lajvi chiꞌ, axo masanil macan̈il ebꞌ israel ay dꞌa stojolal norte ix pax ebꞌ 
dꞌa spat. Axon̈ej dꞌa ebꞌ cajan dꞌa juntzan̈ chon̈abꞌ dꞌa yol yic Judá ix yacꞌ 
reyal vin̈aj Roboam chiꞌ. Ichaton chiꞌ ix aj yicꞌanel sbꞌa ebꞌ israel dꞌa yol scꞌabꞌ 
yin̈tilal vin̈aj David. Icha chiꞌ ix aj yelcꞌoch tas yalnaccan Jehová dꞌa vin̈ 
schecabꞌ, aton vin̈aj Ahías aj Silo, yuj vin̈aj Jeroboam yuninal vin̈aj Nabat.

20 Ayic ix yabꞌan ebꞌ israel to ayxo ecꞌ vin̈aj Jeroboam dꞌa yol schon̈abꞌ ebꞌ, 
ix schecan ebꞌ avtajcot vin̈ yic schꞌoxan sbꞌa vin̈ dꞌa yichan̈ ebꞌ. Ix yacꞌanoch 
vin̈ ebꞌ sreyaloc. Axon̈ej ebꞌ yin̈tilal Judá ix can yedꞌ vin̈aj Roboam yixchiquin 
vin̈aj David.

21 Ayic ix jax vin̈aj Roboam dꞌa Jerusalén chiꞌ, ix smolbꞌan 180 mil ebꞌ 
soldado vin̈ dꞌa yin̈tilal Judá yedꞌ dꞌa yin̈tilal Benjamín yic syacꞌan oval 
ebꞌ yedꞌ ebꞌ yetisraelal yic smeltzajxioch ebꞌ dꞌa yalan̈ smandar vin̈ yalani. 
22  Palta ix yalan Jehová dꞌa vin̈aj Semaías schecabꞌ icha tic: 23  Al dꞌa vin̈aj 
Roboam yuninal vin̈aj Salomón, sreyal Judá yedꞌ dꞌa masanil ebꞌ yin̈tilal Judá 
chiꞌ, dꞌa yin̈tilal Benjamín yedꞌ dꞌa juntzan̈xo ebꞌ anima ayecꞌ dꞌa scal ebꞌ: 24 A 
Jehová tzꞌalan icha tic: Man̈ eyacꞌ oval yedꞌ ebꞌ eyetisraelal chiꞌ, yujto a in ix 
el dꞌa in cꞌool to icha chiꞌ tzꞌaji. Meltzajan̈ec dꞌa e pat, xchi Jehová, xa chi dꞌa 
ebꞌ, xchi dꞌa vin̈.

Ayic ix yabꞌan ebꞌ anima chiꞌ, ix meltzaj ebꞌ icha ix aj yalan Jehová.

Yalnac sbꞌa vin̈aj Jeroboam dꞌa comon dios
25  Ix lajvi chiꞌ, ix svachꞌ bꞌoanqꞌue chon̈abꞌ Siquem vin̈aj Jeroboam chiꞌ, 

aton ay dꞌa tzalquixtac dꞌa yol yic Efraín. Ataꞌ ix cajnaj vin̈. Ix sbꞌoanpaxqꞌue 
chon̈abꞌ Penuel vin̈. 26  Ix snaan vin̈ icha tic: A ticnaic tecan ol yicꞌxiecꞌ in 
reyal tic jun vin̈ yin̈tilal vin̈aj David. 27 Tato ol bꞌatn̈ej ebꞌ anima tic yacꞌ silabꞌ 
dꞌa stemplo Jehová dꞌa Jerusalén, axom yacꞌanxioch spensar ebꞌ dꞌa vin̈aj 
Roboam sreyal Judá. Ol am in smilcham ebꞌ, ol am bꞌatcan ebꞌ smasanil yedꞌ 
vin̈aj Roboam chiꞌ, xchi vin̈.

28 Axo yic ix lajvi slolon vin̈ yedꞌ ebꞌ ayoch yajalil yedꞌoc, ix schecan vin̈ bꞌojoc 
chabꞌ yechel quelem vacax nabꞌa oro. Ix yalan vin̈ dꞌa masanil anima icha tic: Ex 
vetisraelal, man̈xo ex bꞌat dꞌa Jerusalén. Ajaltac e bꞌati, ina val co diosal tic, aton 
icꞌannac on̈ elta dꞌa Egipto, xchi vin̈ dꞌa ebꞌ. 29 Jun yechel vacax chiꞌ ix yacꞌcan 
vin̈ dꞌa chon̈abꞌ Betel, ix yacꞌancan junxo vin̈ dꞌa chon̈abꞌ Dan. 30 A yuj jun chiꞌ 
ix och smul ebꞌ anima chiꞌ, yujto ix bꞌat ebꞌ dꞌa chon̈abꞌ Dan yaqꞌuem sbꞌa dꞌa jun 
yechel chiꞌ. 31 Ix sbꞌoanpaxqꞌue spatil sdiosal vin̈ chiꞌ dꞌa juntzan̈ lugar chaan̈. Ix 
yacꞌanoch yopisio ebꞌ comon anima vin̈ dꞌa sacerdoteal, man̈ levitaoc ebꞌ. 32  Ix 
lajvi chiꞌ ix yacꞌanoch jun qꞌuin̈ vin̈ dꞌa 15 yoch svajxaquil uj yic jun abꞌil chiꞌ 
icha jun qꞌuin̈ tzꞌecꞌ dꞌa Judá. Ix yacꞌanqꞌue silabꞌ vin̈ dꞌa yibꞌan̈ altar dꞌa jun 
yechel vacax ix sbꞌo vin̈ chiꞌ dꞌa chon̈abꞌ Betel. Ix yacꞌanpaxoch ebꞌ sacerdote 
chiꞌ vin̈ yilumaloc spatil sdiosal ix sbꞌo dꞌa juntzan̈ lugar chaan̈. 33 Yuj chiꞌ a dꞌa 
15 yoch svajxaquil uj chiꞌ, ix yacꞌanoch jun qꞌuin̈ chiꞌ vin̈, munil ix snaelta vin̈ 
dꞌa yol yicoꞌ. Ix yacꞌan silabꞌ vin̈ dꞌa yibꞌan̈ altar ix sbꞌo dꞌa chon̈abꞌ Betel chiꞌ. A 
dꞌa jun cꞌu chiꞌ ix sn̈uspaxtzꞌa incienso vin̈ dꞌa yibꞌan̈ altar chiꞌ.

Ix tumaj vin̈aj Jeroboam

13  1 Ayic van sn̈usantzꞌa incienso vin̈aj Jeroboam dꞌa yibꞌan̈ altar dꞌa 
chon̈abꞌ Betel, ix cꞌoch jun vin̈ schecabꞌ Dios dꞌa vin̈ ix cot dꞌa Judá. 

2  A val Jehová ix checan vin̈, yuj chiꞌ te ov ix yutej vin̈ yalan dꞌa altar chiꞌ, ix 
yalan vin̈: A ex tzeyaqꞌuem e bꞌa dꞌa jun altar tic, a val Jehová ix alani to a 
dꞌa yin̈tilal vin̈aj David ay jun unin ol aljoc. A jun chiꞌ, Josías ol sbꞌiej. A vin̈ 
ol milancham juntzan̈ ebꞌ vin̈ sacerdote yic comon dios dꞌa yibꞌan̈ jun altar 
tic, aton ebꞌ sn̈usan incienso dꞌa tic. Ol sn̈usanpaxtzꞌa sbꞌaquil anima vin̈ dꞌa 
yibꞌan̈, xchi Jehová, xchi vin̈ schecabꞌ chiꞌ.

3 A dꞌa jun cꞌu chiꞌ, ix yal vin̈ schecabꞌ Dios chiꞌ tas ol ujoc yic schꞌoxaneli to 
schecabꞌ Jehová yaj vin̈. Ix yalan vin̈ icha tic: A jun altar tic ol pojbꞌatoc, axo 
qꞌuen taan̈ ayecꞌ dꞌa yibꞌan̈ tic, ol tobꞌcanbꞌat qꞌueen, xchi Jehová, xchi vin̈.

4 Ayecꞌ vin̈aj rey Jeroboam dꞌa stzꞌey altar chiꞌ, ayic ix yabꞌan vin̈ masanil 
tas ix yal vin̈ schecabꞌ Dios yuj jun altar chiꞌ, ix yacꞌanbꞌat jecan scꞌabꞌ vin̈ 
schꞌoxan vin̈ schecabꞌ Dios chiꞌ, ix yalan vin̈: Yamec jun vin̈ tic, xchi vin̈. 
Palta a scꞌabꞌ vin̈ ix bꞌat jecan chiꞌ, ix tzatzbꞌicanel lian, majxo yal-laj spacan 
sbꞌa. 5 A val dꞌa jun rato chiꞌ ix pojbꞌat jun altar chiꞌ, axo jantac qꞌuen taan̈ 
ay dꞌa yibꞌan̈, ix tobꞌcanbꞌat qꞌueen. Ix elcꞌoch icha ix schec Jehová yal vin̈ 
schecabꞌ chiꞌ. 6 Yuj chiꞌ ix yal vin̈ rey chiꞌ dꞌa vin̈ schecabꞌ Dios chiꞌ:

Sval dꞌayach to tzach tevi dꞌa Jehová a Diosal vuuj, yic sbꞌoxican in cꞌabꞌ 
tic, xchi vin̈.

Yuj chiꞌ ix lesalvi vin̈ checabꞌ chiꞌ dꞌa Jehová, ix bꞌoxican scꞌabꞌ vin̈ rey chiꞌ 
ichataxon yaji. 7 Ix lajvi chiꞌ, ix yalan vin̈ rey chiꞌ dꞌa vin̈ schecabꞌ Dios chiꞌ:

—Con̈ vedꞌ dꞌa in pat, ol ach va jabꞌoc yacbꞌan tzin bꞌo jabꞌoc tas ol in siej 
dꞌayach, xchi vin̈.

8  Palta ix tacꞌvi vin̈ schecabꞌ Dios chiꞌ dꞌa vin̈ icha tic:
—Vachꞌchom nan̈al tas ay dꞌayach tzacꞌ dꞌayin, man̈ ol in bꞌatlaj edꞌoc, max 

yalpax in vaꞌi, ma vucꞌan a aꞌ dꞌa jun lugar tic. 9 Yujto a Jehová ix alan dꞌayin 
icha tic: Malaj jabꞌoc tas ol a vaꞌa, man̈ ol uqꞌuejpax jabꞌoc a aꞌ, man̈ ol ach 
meltzaj dꞌa bꞌe bꞌaj ol ach bꞌatoc, xchi dꞌayin, xchi vin̈ checabꞌ chiꞌ.

10 Chꞌocxo jun bꞌe bꞌaj ix meltzaj vin̈ schecabꞌ Dios chiꞌ, man̈xooclaj dꞌa jun 
bꞌe bꞌaj ix cꞌoch vin̈ dꞌa Betel chiꞌ.

11 A dꞌa jun tiempoal chiꞌ ay jun vin̈ schecabꞌ Dios te icham vinacxo cajan 
dꞌa Betel chiꞌ. A ebꞌ yuninal vin̈ ix alan dꞌay tas ix scꞌulej vin̈ schecabꞌ Dios dꞌa 
Betel dꞌa jun cꞌu chiꞌ, aton vin̈ ix cot dꞌa Judá. Ix yalanpax ebꞌ dꞌa vin̈ smam 
chiꞌ tas ix yal vin̈ checabꞌ chiꞌ dꞌa vin̈ rey chiꞌ. 12  Ix scꞌanbꞌan vin̈ icham chiꞌ 
dꞌa ebꞌ yuninal chiꞌ icha tic:

—¿Tas bꞌeal bꞌaj ix bꞌat vin̈ schecabꞌ Dios chiꞌ? xchi vin̈.
Ix yalan ebꞌ vin̈ bꞌaja bꞌe bꞌaj ix bꞌat vin̈ chiꞌ. 13  Ix yalan vin̈ dꞌa ebꞌ vin̈ 

yuninal chiꞌ:
—Aqꞌuecoch stzꞌum nocꞌ in bꞌuru, xchi vin̈.
Ix lajvi yoch stzꞌum nocꞌ yuj ebꞌ, ix qꞌue vin̈ dꞌa yibꞌan̈ nocꞌ, 14 ix bꞌat tzacꞌan 

vin̈ dꞌa spatic vin̈ schecabꞌ Dios aj Judá chiꞌ. Ix cꞌoch vin̈ dꞌa spatic vin̈ ayic 
cꞌojanem vin̈ dꞌa yich jun teꞌ machꞌ, ix scꞌanbꞌan vin̈ dꞌa vin̈:

—¿Tom a ach tic schecabꞌ ach Dios ach cot dꞌa Judá? xchi vin̈.
—A in toni, xchi.
15 —Con̈ vedꞌ vaꞌel dꞌa in pat, xchi vin̈ icham vinac chiꞌ.
16 Ix tacꞌvi vin̈ schecabꞌ Dios chiꞌ: Max yal-laj in bꞌati yic tzin va edꞌoc, ma 

vucꞌan aꞌ edꞌ dꞌa jun lugar tic. 17 Yujto icha tic ix aj yalan Jehová dꞌayin: Malaj 
jabꞌoc tas ol a vaꞌa, man̈ ol uqꞌuejpax jabꞌoc a aꞌ, man̈ ol ach meltzaj dꞌa bꞌe 
bꞌaj ol ach bꞌatoc, xchi dꞌayin, xchi vin̈.

18  Palta ix yalanxi vin̈ icham vinac chiꞌ dꞌa vin̈ icha tic:
—A in tic schecabꞌ in pax Dios icha ach tic. A jun yángel Jehová ix alan 

dꞌayin to tzach vicꞌbꞌat vaꞌel dꞌa in pat, svacꞌanpax aꞌ uqꞌuej, xchi vin̈.
Palta ton̈ej ix yesej vin̈ icham vinac chiꞌ dꞌa vin̈. 19 Yuj chiꞌ ix bꞌat vin̈ schecabꞌ 

Dios chiꞌ yedꞌ vin̈ icham vinac chiꞌ dꞌa spat, ix va vin̈, ix yucꞌan aꞌ vin̈. 20 Vanto 
sva ebꞌ vin̈, ix lolon Jehová dꞌa vin̈ schecabꞌ icham vinacxo chiꞌ, ix yalani:

21 —Ix a pitej a bꞌa, maj a cꞌanabꞌajej tas ix yal Jehová dꞌayach, 22  yujto ix 
ach meltzaji, ix ach vaꞌi, ix ucꞌanpax aꞌ dꞌa jun lugar bꞌaj ix yal Jehová to max 

yal-laj. Yuj chiꞌ jun, man̈ ol mucchaj a nivanil bꞌaj mucan ebꞌ a mam icham, 
xchi vin̈ icham vinac chiꞌ dꞌa vin̈.

23  Ayic ix lajvi svaꞌi yedꞌ yucꞌan aꞌ vin̈ schecabꞌ Dios ix cot dꞌa Judá chiꞌ, ix 
yacꞌanoch stzꞌuum jun nocꞌ sbꞌuru vin̈ icham vinac chiꞌ, ix yacꞌan nocꞌ vin̈ dꞌa 
vin̈ schecabꞌ Dios chiꞌ. 24 Ix pax vin̈ schecabꞌ Dios chiꞌ, palta axo dꞌa yol bꞌe ix 
elta jun nocꞌ choj dꞌa vin̈, ix miljicham vin̈ yuj nocꞌ. Ataꞌ ix can telan snivanil 
vin̈, axo nocꞌ bꞌuru yedꞌ nocꞌ choj chiꞌ, ayecꞌ nocꞌ dꞌa stzꞌey snivanil vin̈ chiꞌ. 
25 Ay juntzan̈ ebꞌ vin̈ vinac ix ecꞌ taꞌ, ix yilan ebꞌ vin̈ to telanecꞌ snivanil jun 
chamnac dꞌa yol bꞌe chiꞌ, axo nocꞌ choj chiꞌ ayecꞌ nocꞌ dꞌa stzꞌey. Ix bꞌat ebꞌ vin̈ 
bꞌaj cajan vin̈ icham vinac schecabꞌ Dios chiꞌ, ix yalan ebꞌ vin̈ tas ix yil ebꞌ vin̈ 
dꞌa yol bꞌe chiꞌ. 26 Ayic ix yabꞌan vin̈ icham vinac chiꞌ, vin̈ ix bꞌat icꞌan meltzaj 
vin̈ schecabꞌ Dios dꞌa yol bꞌe chiꞌ, ix yalan vin̈: Aton vin̈ schecabꞌ Dios maj 
cꞌanabꞌajan tas ix yal Dios chiꞌ, yuj chiꞌ ix acꞌjioch vin̈ dꞌa yol scꞌabꞌ nocꞌ choj 
chiꞌ, ix tzilchitajbꞌat vin̈ yuj nocꞌ, icha ix aj yalan Jehová, xchi vin̈.

27 Ix yalan vin̈ dꞌa ebꞌ yuninal to syacꞌoch stzꞌuum junoc nocꞌ bꞌuru ebꞌ. Ix 
yacꞌanoch stzꞌuum nocꞌ ebꞌ. 28  Ix bꞌat vin̈ icham vinac chiꞌ, ix cꞌoch vin̈ bꞌaj 
telan ecꞌ snivanil vin̈ schecabꞌ Dios chiꞌ dꞌa yol bꞌe chiꞌ. A nocꞌ bꞌuru yedꞌ nocꞌ 
choj chiꞌ, ayecꞌ nocꞌ dꞌa stzꞌey snivanil vin̈ chiꞌ. Mantalaj jabꞌoc snivanil vin̈ 
schi nocꞌ choj chiꞌ, malaj pax ix utaj nocꞌ bꞌuru chiꞌ yuj nocꞌ. 29 Ix lajvi chiꞌ, 
ix yicꞌanqꞌue vaan snivanil vin̈ schecabꞌ Dios aj Judá vin̈ icham vinac chiꞌ. Ix 
yacꞌanqꞌue vin̈ dꞌa yibꞌan̈ nocꞌ sbꞌuru chiꞌ, ix yicꞌanbꞌat vin̈ dꞌa schon̈abꞌ chiꞌ, 
yic tzꞌoch vin̈ dꞌa cuscꞌolal yuuj, yic smucanpax vin̈. 30 A bꞌaj ijan ix mucji vin̈ 
icham chiꞌ, ataꞌ ix yacꞌoch snivanil vin̈ schecabꞌ Dios chiꞌ vin̈. Ix te cus vin̈ 
yedꞌ ebꞌ vin̈ yuninal, ix yalan ebꞌ: Ay, ach cucꞌtac, obꞌiltac ach, xchi ebꞌ vin̈.

31 Ayic toxo ix lajvi yacꞌancanoch snivanil vin̈ chiꞌ vin̈ icham chiꞌ, ix yalan 
vin̈ dꞌa ebꞌ yuninal chiꞌ:

—Ayic ol in chamoc, ol eyacꞌoch in nivanil bꞌaj ix ochcan snivanil vin̈ 
schecabꞌ Dios tic, junn̈ej tzeyutejcanoch in nivanil tic yedꞌoc. 32  Yujto yovalil 
ol elcꞌoch tas ix schec Jehová yal vin̈ dꞌa jun altar dꞌa Betel tic yedꞌ dꞌa 
juntzan̈ lugar chaan̈ ay dꞌa yol yic Samaria tic, aton bꞌaj syaqꞌuem sbꞌa ebꞌ 
anima, xchi vin̈.

33 Vachꞌchom ix uji juntzan̈ chiꞌ, palta a vin̈aj rey Jeroboam chiꞌ, maj yactejcan 
masanil schuc bꞌeybꞌal vin̈, ix yacꞌn̈ejoch ebꞌ comon anima vin̈ sacerdoteal dꞌa 
juntzan̈ comon dios dꞌa juntzan̈ lugar chaan̈. Yaln̈ej mach snibꞌej vin̈ tzꞌoch 
sacerdoteal, syacꞌn̈ejoch yopisio ebꞌ vin̈ dꞌa juntzan̈ lugar chiꞌ. 34 Ichaton chiꞌ ix 
aj yochn̈ej smul vin̈aj Jeroboam yedꞌ ebꞌ yin̈tilal, yuj chiꞌ ix satel ebꞌ smasanil.

Ix yal vin̈aj Ahías to ol satel vin̈aj Jeroboam

14  1  A dꞌa jun tiempoal chiꞌ, ix ilyaan vin̈aj Abías yuninal vin̈aj 
Jeroboam. 2  Ix yalan vin̈aj Jeroboam chiꞌ dꞌa ix yetbꞌeyum icha tic:

—A ticnaic ixic dꞌa Silo. Ataꞌ cajan vin̈aj Ahías, vin̈ schecabꞌ Dios, aton 
vin̈ aljinac to a in ol in ochcan reyal dꞌa jun chon̈abꞌ tic. Qꞌuexel a pichul yic 
vachꞌ malaj mach ol naanoc to vetbꞌeyum ach. 3  Icꞌbꞌat lajun̈eoc ixim nivac 
pan yedꞌ juntzan̈ ixim cꞌoxox pan yedꞌ junoc xalu yal chabꞌ. Ixic, cꞌanbꞌej dꞌa 
vin̈ yic syalan vin̈ dꞌayach tas ol aj vin̈ unin tic, xchi vin̈ dꞌa ix.

4 Icha chiꞌ ix yutej sbꞌa ix. Ix sqꞌuexel spichul ix, ix bꞌat ix dꞌa Silo chiꞌ. Ix 
cꞌoch ix dꞌa spat vin̈aj Ahías chiꞌ. A vin̈aj Ahías chiꞌ, maxtzac yal-laj yilan 

vin̈, te icham vinacxo vin̈. 5  Palta toxo ix yal Jehová dꞌa vin̈ to ol cꞌoch ix 
yetbꞌeyum vin̈aj Jeroboam scꞌanbꞌej yuj jun yuneꞌ chuc scꞌool. Ix yalanpax 
Jehová dꞌa vin̈ tas ol yutoc vin̈ yalan dꞌa ix. Ix acꞌji yojtaquejel vin̈ to ol 
sqꞌuexel sbꞌa ix.

6 Ayic ix yabꞌan vin̈ scꞌan̈ scꞌoch ix dꞌa tiꞌ pat, ix yalan vin̈:
—Ach yetbꞌeyum vin̈aj Jeroboam, ochan̈, ¿tas yuj ix a qꞌuexel a bꞌa? Te 

cuscꞌolal tas ix checji val dꞌayach. 7 Yuj chiꞌ meltzajan̈, al dꞌa vin̈ etbꞌeyum 
chiꞌ to a Jehová co Diosal tzꞌalan dꞌa vin̈ icha tic: Ix ach in siqꞌuelta dꞌa scal 
ebꞌ chon̈abꞌ, ix ach vacꞌanoch yajalil dꞌa yibꞌan̈ ebꞌ. 8  A in ix viqꞌuecꞌ yopisio 
ebꞌ yin̈tilal vin̈aj David, ix vacꞌan dꞌayach, palta man̈ ichoc yutejnac sbꞌa vin̈ 
in checabꞌ aj David chiꞌ tzutej a bꞌa. Scꞌanabꞌajejnac in checnabꞌil vin̈ yedꞌ 
smasanil scꞌool, a masanil tas scꞌulejnac vin̈, vachꞌn̈ej dꞌa vichan̈. 9 Palta a 
achxo pax tic, yelxo val te chuc tas tza cꞌulej dꞌa yichan̈ juntzan̈xo ebꞌ yajal 
ecꞌnac ayic mantzac ach ochi. A ach tic ix a tzuntzej val cot voval, ix a bꞌo 
juntzan̈ qꞌuen qꞌueen a diosaloc, ix in a paticaneli. 10 Yuj chiꞌ ol vacꞌcot yaelal 
dꞌa yibꞌan̈ ebꞌ in̈tilal. Ol in satel masanil ebꞌ vinac dꞌa scal in̈tilal dꞌa scal ebꞌ 
israel tic, vachꞌchom checabꞌ yaji, ma yic sbꞌa, man̈xa junoc ol canoc. Pilan ol 
in satel in̈tilal chiꞌ, icha tzꞌaj sn̈usjitzꞌa stzaꞌ nocꞌ nocꞌ. 11 A ebꞌ ol cham dꞌa yol 
chon̈abꞌ, a nocꞌ tzꞌiꞌ ol chianbꞌat ebꞌ. Axo ebꞌ ol cham dꞌa spatictaquel chon̈abꞌ 
chiꞌ jun, a nocꞌ ostoc ol chianbꞌat ebꞌ, xchi Jehová.

12  A achxo pax tic ach ix, paxan̈ dꞌa a pat. An̈ej yic ol ach ochcꞌoch tecꞌnaj 
dꞌa yol stiꞌ a chon̈abꞌ ol cham vin̈ unin chiꞌ. 13  Axo masanil ebꞌ israel, ol cus 
ebꞌ yuj vin̈, ol smucan vin̈ ebꞌ, an̈ej val jun yin̈tilal vin̈aj Jeroboam chiꞌ ol 
mucjoc, yujto an̈ej jun chiꞌ vachꞌtac val dꞌa yichan̈ Jehová co Diosal dꞌa scal 
ebꞌ yin̈tilal vin̈. 14 Ato yic bꞌaqꞌuin̈ ol yacꞌanxioch Jehová junocxo rey dꞌa co 
cal tic, aꞌ ol satanel masanil yin̈tilal vin̈aj Jeroboam dꞌa jun cꞌual chiꞌ. 15 Ol on̈ 
tzicubꞌtan̈aj a on̈ israel on̈ tic yuj Jehová, icha val tzꞌaj stzicubꞌtan̈aj teꞌ velecꞌ 
yuj a aꞌ. Ol on̈ icꞌjoquel dꞌa jun lum luum man̈ jantacoc svachꞌil acꞌbꞌil tic dꞌa 
ebꞌ co mam quicham. Ichato ol on̈ yumjoccanbꞌat dꞌa scꞌaxepalbꞌat aꞌ Éufrates, 
yujto ix co bꞌo yechel jun comon dios scuchan Asera. Yuj chiꞌ sco tzuntzejcot 
yoval scꞌol Jehová dꞌa quibꞌan̈. 16 A Jehová ol on̈ acꞌanbꞌat dꞌa yol scꞌabꞌ junxo 
nación yujn̈ej smul vin̈aj Jeroboam syacꞌoch chiꞌ. A vin̈ scuchbꞌanbꞌat co 
chon̈abꞌ tic dꞌa chucal, xchi vin̈aj Ahías chiꞌ dꞌa ix.

17 Ix lajvi chiꞌ ix pax ix yetbꞌeyum vin̈aj Jeroboam chiꞌ, ix cꞌoch ix dꞌa Tirsa. 
A val yochcꞌoch ix dꞌa yol stiꞌ spat, ix cham vin̈ unin chiꞌ. 18  Masanil ebꞌ israel 
ix mucan vin̈, ix och ebꞌ dꞌa cuscꞌolal yuj vin̈ icha ix aj yalan Jehová dꞌa vin̈aj 
Ahías schecabꞌ.

19 A juntzan̈xo yabꞌixal vin̈aj rey Jeroboam, ayic ix yacꞌan oval vin̈ yedꞌ 
juntzan̈xo tas ix scꞌulej vin̈ dꞌa yol stiempoal, tzꞌibꞌabꞌilcan bꞌaj aycan yabꞌixal 
ebꞌ vin̈ sreyal Israel. 20  A vin̈aj Jeroboam chiꞌ, 22 abꞌil ix yacꞌ reyal vin̈. 
Axo yic ix cham vin̈, a jun vin̈ yuninal vin̈ scuchan Nadab ix ochcan reyal 
sqꞌuexuloc.

Ochnac vin̈aj Roboam reyal dꞌa Judá 
(2Cr 12.1‑16)

21 A dꞌa Judá ix yacꞌ reyal vin̈aj Roboam yuninal vin̈aj Salomón. 41 abꞌil 
sqꞌuinal vin̈ ayic ix och vin̈ reyal chiꞌ. 17 abꞌil ix yacꞌ reyal chiꞌ vin̈ dꞌa 

Jerusalén, aton val jun chon̈abꞌ chiꞌ ix siqꞌuel Jehová dꞌa scal masanil chon̈abꞌ 
dꞌa yol yic Israel yic tzꞌoch ejmelal dꞌay taꞌ. Naama sbꞌi ix snun vin̈, amonita ix.

22  A vin̈aj Roboam chiꞌ yedꞌ ebꞌ aj Judá, te chuc tas ix scꞌulej ebꞌ dꞌa yichan̈ 
Jehová. Ix ste tzuntzejcot yoval scꞌol Jehová ebꞌ dꞌa yichan̈ tas scꞌulejnac ebꞌ smam 
yicham ebꞌ, 23 yujto ix laj sbꞌoxi juntzan̈ lugar chaan̈ ebꞌ, aton bꞌaj tzꞌoch ebꞌ ejmelal 
yedꞌ pax dꞌa yichtac te teꞌ cꞌayum xiil. Ix laj sbꞌoanpaxqꞌue qꞌuen qꞌueen ebꞌ yechel 
comon dios Asera. 24 Ay pax ebꞌ vin̈ vinac ix cꞌulan ajmulal yedꞌ yetvinaquil yic 
tzꞌoch ebꞌ ejmelal dꞌa scomon diosal chiꞌ. Ix sbꞌeybꞌalej ajmulal ebꞌ te yajbꞌentac, 
icha scꞌulejnac ebꞌ chꞌoc chon̈abꞌil yicꞌnaquel Jehová dꞌa yichan̈ ebꞌ israel chiꞌ.

25 Ayic yoilxo abꞌil yoch vin̈aj Roboam chiꞌ reyal, ix javi vin̈aj Sisac sreyal 
Egipto yacꞌ oval dꞌa Jerusalén. 26 Ix yicꞌanbꞌat masanil bꞌeyumal vin̈ ay dꞌa stemplo 
Jehová, masanil bꞌeyumal ay dꞌa spalacio vin̈ rey yedꞌ masanil juntzan̈ qꞌuen 
maclabꞌ jul-labꞌ nabꞌa oro bꞌobꞌilcan yuj vin̈aj Salomón. 27 Ix lajvi chiꞌ, axo qꞌuen 
bronce ix schec bꞌojoc vin̈aj Roboam chiꞌ sqꞌuexuloc juntzan̈ maclabꞌ jul-labꞌ nabꞌa 
oro chiꞌ, ix yacꞌancan vin̈ dꞌa ebꞌ yajalil ebꞌ soldado ayoch stan̈vumaloc stiꞌ spalacio 
vin̈. 28 Juntaquel sbꞌat vin̈ rey chiꞌ dꞌa stemplo Jehová, a ebꞌ soldado chiꞌ, syicꞌbꞌat 
qꞌuen maclabꞌ jul-labꞌ chiꞌ ebꞌ, axo smeltzajxi ebꞌ syacꞌanxican qꞌuen ebꞌ dꞌa yedꞌtal.

29 A yabꞌixal juntzan̈xo tas scꞌulejnac vin̈aj Roboam chiꞌ, tzꞌibꞌabꞌilcan bꞌaj 
aycan yabꞌixal masanil ebꞌ vin̈ sreyal Judá.

30 Ayn̈ej oval dꞌa scal vin̈aj Roboam yedꞌ vin̈aj Jeroboam. 31 Ayic ix cham 
vin̈aj Roboam chiꞌ, ix mucji vin̈ bꞌaj mucan ebꞌ smam yicham dꞌa schon̈abꞌ 
vin̈aj David. Naama sbꞌi ix snun vin̈, amonita ix. Ix lajvi chiꞌ axo jun yuninal 
vin̈ scuchan Abiam ix ochcan reyal sqꞌuexuloc.

Ochnac vin̈aj Abiam reyal dꞌa Judá 
(2Cr 13.1‑22)

15  1 Ayic 18 abꞌilxo yoch vin̈aj Jeroboam yuninal vin̈aj Nabat reyal dꞌa 
Israel, ix och vin̈aj Abiam reyal dꞌa Judá. 2  Oxeꞌ abꞌil ix yacꞌ reyal 

chiꞌ vin̈ dꞌa Jerusalén. Maaca sbꞌi ix snun vin̈, yisil ix vin̈aj Abisalom. 3  A 
vin̈aj Abiam chiꞌ, ix sbꞌeybꞌalej chucal vin̈ icha ix scꞌulej vin̈ smam vin̈. Te 
chuc tas ix scꞌulej vin̈ dꞌa yichan̈ Jehová sDiosal. Maj scꞌanabꞌajej Jehová vin̈ 
dꞌa smasanil scꞌool icha scꞌulejnac vin̈aj rey David, aton vin̈ smam icham 
vin̈. 4 Palta yujto xajan vin̈aj rey David chiꞌ yuj Jehová, yuj chiꞌ maj satcanel 
yin̈tilal vin̈. Ixto ochcan yin̈tilal vin̈ chiꞌ reyal dꞌa Jerusalén. An̈ejtonaꞌ ix 
scolcanel jun chon̈abꞌ chiꞌ Jehová, 5  yujto te vachꞌ yutejnac sbꞌa vin̈aj rey 
David chiꞌ dꞌa yichan̈. Man̈ yicꞌnacoquel spensar vin̈ dꞌa tas yalnac Jehová 
chiꞌ, an̈ej val smul vin̈ ochnac aton yuj tas ajnac smilan vin̈aj Urías hitita vin̈.

6-7 A vin̈aj Abiam chiꞌ, ix yacꞌn̈ej oval vin̈ yedꞌ vin̈aj Jeroboam chiꞌ, icha 
scꞌulejnac vin̈aj Roboam smam vin̈. A yabꞌixal vin̈aj Abiam chiꞌ yedꞌ masanil 
tas scꞌulejnac vin̈, tzꞌibꞌabꞌilcan bꞌaj aycan yabꞌixal ebꞌ vin̈ sreyal Judá. 8  Axo 
yic ix cham vin̈, ix mucji vin̈ dꞌa schon̈abꞌ vin̈aj David, axo jun vin̈ yuninal 
vin̈ scuchan Asa ix ochcan reyal sqꞌuexuloc.

Ochnac vin̈aj Asa reyal dꞌa Judá 
(2Cr 14.1‑5; 15.16‑19)

9 A vin̈aj Asa, ix schael yich vin̈ yacꞌan reyal dꞌa Judá, a val yic 20 abꞌil 
yoch vin̈aj Jeroboam chiꞌ reyal dꞌa Israel. 10  A vin̈aj Asa chiꞌ, 41 abꞌil ix 

yacꞌ reyal vin̈ dꞌa Jerusalén. Maaca sbꞌi ix snun chichim vin̈, yisil ix vin̈aj 
Abisalom.

11  Te vachꞌ tas ix scꞌulej vin̈aj rey Asa chiꞌ dꞌa yichan̈ Jehová, icha 
val ix scꞌulej vin̈aj rey David smam icham vin̈. 12  Ix spechel masanil ebꞌ 
vin̈ vinac vin̈ dꞌa yol smacbꞌen chiꞌ, aton ebꞌ vin̈ scꞌulan ajmulal yedꞌ 
yetvinaquil dꞌa juntzan̈ lugar bꞌaj tzꞌoch ejmelal. Masanil juntzan̈ yechel 
comon dios ix sbꞌo ebꞌ smam yicham vin̈, ix laj satpaxel vin̈. 13  Ix yiqꞌuel 
snivanil yelcꞌoch ix snun chichim vin̈, aton ix Maaca. Ix schecpax vin̈ 
macꞌjocpoj jun yechel Asera yajbꞌentac yacꞌnac bꞌo ix snun chichim chiꞌ, 
ix schecan n̈usjoctzꞌa vin̈ dꞌa stiꞌ aꞌ Cedrón. 14  Vachꞌchom maj yiqꞌuel 
vin̈ masanil juntzan̈ lugar yic ejmelal dꞌa juntzan̈ lugar chaan̈, palta te 
vachꞌ ix yutej spensar vin̈ dꞌa yichan̈ Jehová dꞌa masanil tiempo. 15  Ix 
yacꞌanpaxcanoch qꞌuen oro vin̈ yedꞌ qꞌuen plata bꞌaj sicꞌchajcan tas tzꞌacꞌji 
yicoc Jehová yedꞌ juntzan̈xo yamcꞌabꞌ ix yacꞌcan vin̈ smam vin̈ yedꞌ pax 
juntzan̈ ix sbꞌo vin̈.

Junn̈ej ix yutej sbꞌa vin̈aj Asa yedꞌ vin̈aj Ben-adad 
(2Cr 16.1‑10)

16 Ayn̈ej oval dꞌa scal vin̈aj Asa sreyal Judá yedꞌ vin̈aj Baasa sreyal Israel. 
17 Ix cot vin̈aj Baasa yacꞌ oval dꞌa Judá, ix och ijan vin̈ sbꞌoan scuartel dꞌa 
chon̈abꞌ Ramá, yic smacan bꞌe vin̈ yic vachꞌ man̈xa mach syal scꞌoch dꞌa 
Judá chiꞌ. 18  Yuj chiꞌ, axo vin̈aj Asa chiꞌ ix icꞌanelta masanil qꞌuen oro yedꞌ 
qꞌuen plata sicꞌbꞌiltocan dꞌa yol stemplo Jehová yedꞌ dꞌa spalacio vin̈. Ix 
schecanbꞌat ebꞌ ayoch dꞌa yopisio yedꞌ vin̈ yic sbꞌat yacꞌancan qꞌuen chiꞌ ebꞌ 
dꞌa vin̈aj Ben-adad sreyal Siria cajan dꞌa Damasco, aton vin̈ yuninal vin̈aj 
Tabrimón, yixchiquin vin̈aj Hezión. A yedꞌ qꞌuen tumin chiꞌ, ix yalanbꞌat vin̈ 
dꞌa vin̈aj Ben-adad chiꞌ icha tic: 19 Co bꞌo junoc co trato, icha scꞌulejnac ebꞌ 
co mam quicham. Tic svacꞌbꞌat qꞌuen oro yedꞌ qꞌuen plata in silabꞌoc dꞌayach. 
Acꞌ lajvoc a trato yedꞌ vin̈aj Baasa sreyal Israel yic ol yactej vin̈ yacꞌan oval 
vedꞌoc, xchibꞌat vin̈aj Asa chiꞌ.

20  Ix scha scꞌol vin̈aj Ben-adad chiꞌ tas ix yalbꞌat vin̈aj rey Asa chiꞌ, yuj 
chiꞌ ix scheccot ebꞌ soldado vin̈ yacꞌ oval dꞌa yol yic Israel. Aton juntzan̈ 
chon̈abꞌ tic ix yacꞌ ganar ebꞌ soldado vin̈ chiꞌ: Ijón, Dan, Abel-bet-maaca 
yedꞌ masanil Cineret yedꞌ masanil smacbꞌen Neftalí. 21  Ayic ix yabꞌan 
vin̈aj Baasa icha chiꞌ, ix yactan vin̈ sbꞌoanqꞌue chon̈abꞌ Ramá, ix meltzaj 
vin̈ dꞌa chon̈abꞌ Tirsa. 22  Yuj chiꞌ ix smolbꞌej masanil ebꞌ vin̈ aj Judá vin̈aj 
rey Asa chiꞌ, man̈xa junoc mach maj cꞌochoc. Ix yicꞌancot jantac qꞌuen 
qꞌueen ebꞌ yedꞌ te teꞌ, aton juntzan̈ chiꞌ van yacꞌanoch vin̈aj Baasa yic 
sbꞌoanqꞌue chon̈abꞌ Ramá chiꞌ. Axo yedꞌ juntzan̈ chiꞌ ix sbꞌoqꞌue scuartel 
vin̈aj rey Asa chiꞌ dꞌa chon̈abꞌ Geba dꞌa yol yic Benjamín yedꞌ dꞌa chon̈abꞌ 
Mizpa.

A schamel vin̈aj rey Asa 
(2Cr 16.11‑14)

23  A jantacto yabꞌixal vin̈aj Asa, juntzan̈ oval ix yacꞌ ganar vin̈, masanil tas 
ix scꞌulej vin̈ yedꞌ juntzan̈ chon̈abꞌ ix sbꞌoqꞌue vin̈, tzꞌibꞌabꞌilcan bꞌaj aycan 
yabꞌixal ebꞌ vin̈ sreyal Judá.

Axo yic ichamxo vin̈, ix och jun yabꞌil dꞌa yoc vin̈. 24 Ayic ix cham vin̈, ix 
mucji vin̈ dꞌa schon̈abꞌ vin̈aj rey David bꞌaj mucan ebꞌ smam yicham. Axo vin̈ 
yuninal vin̈ scuchan Josafat ix ochcan reyal sqꞌuexuloc.

Ochnac vin̈aj Nadab reyal dꞌa Israel
25 Ayic schabꞌilxo abꞌil yoch vin̈aj Asa reyal dꞌa Judá, ix schaanel yich vin̈aj 

Nadab yuninal vin̈aj Jeroboam yacꞌan reyal dꞌa Israel, chabꞌ abꞌil ix yacꞌ reyal 
vin̈. 26 Te chuc tas ix scꞌulej vin̈ dꞌa yichan̈ Jehová. A sbꞌeybꞌal vin̈ smam vin̈ ix 
sbꞌeybꞌalej, aton vin̈ cuchbꞌannacbꞌat ebꞌ israel dꞌa chucal. 27-28 Palta axo vin̈aj 
Baasa yuninal vin̈aj Ahías yin̈tilal Isacar ix och ajcꞌolal dꞌa vin̈aj Nadab chiꞌ. 
Ayic ix yacꞌan oval vin̈aj Nadab yedꞌ ebꞌ soldado Israel dꞌa chon̈abꞌ Gibetón, dꞌa 
yol yic ebꞌ filisteo, ataꞌ ix miljicham vin̈ yuj vin̈aj Baasa chiꞌ. Yuj chiꞌ ayic yoxilxo 
abꞌil yoch vin̈aj Asa reyal dꞌa Judá, ix schaanel yich vin̈aj Baasa chiꞌ yacꞌan reyal 
dꞌa chon̈abꞌ Israel. 29 An̈ej val yic ix och vin̈ reyal chiꞌ, ix smilancham masanil 
yin̈tilal vin̈aj Jeroboam chiꞌ vin̈, pilan ix cham ebꞌ yuj vin̈, man̈xa junoc ebꞌ ix 
cani, icha yalnaccan vin̈aj Ahías schecabꞌ Jehová aj Silo. 30 Ix uji jun tic yuj smul 
vin̈aj Jeroboam ix yacꞌochi ayic ix scuchbꞌanbꞌat ebꞌ yetisraelal vin̈ dꞌa chucal. 
Yuj chiꞌ ix stzuntzajcot yoval scꞌol Jehová sDiosal chon̈abꞌ Israel yuj vin̈.

31 A jantacto yabꞌixal vin̈aj Nadab yedꞌ masanil tas ix scꞌulej, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Israel. 32  Ix ochn̈ej oval dꞌa scal vin̈aj Asa 
sreyal Judá yedꞌ vin̈aj Baasa sreyal Israel.

Ochnac vin̈aj Baasa reyal dꞌa Israel
33  Ayic yoxilxo abꞌil yoch vin̈aj Asa reyal dꞌa Judá, ix schaanel yich vin̈aj 

Baasa yuninal vin̈aj Ahías yacꞌan reyal dꞌa Israel, dꞌa chon̈abꞌ Tirsa. 24 abꞌil 
ix yacꞌ reyal vin̈. 34 Masanil tas ix scꞌulej vin̈, te chuc dꞌa yichan̈ Jehová, icha 
scꞌulejnac vin̈aj Jeroboam, aton vin̈ cuchbꞌannacbꞌat ebꞌ israel dꞌa chucal.

16  1 Ix lajvi chiꞌ, ix lolon Jehová dꞌa vin̈aj Jehú, yuninal vin̈aj Hanani, yic bꞌat 
yalan vin̈ dꞌa vin̈aj Baasa icha tic: 2 Te malaj elcꞌochi, palta ach vicꞌchaan̈, 

ix ach vacꞌanoch yajalil dꞌa in chon̈abꞌ Israel tic, palta axo sbꞌeybꞌal vin̈aj Jeroboam 
tza bꞌeybꞌalej. Ix a cuchbꞌanbꞌat in chon̈abꞌ tic dꞌa chucal, yuj chiꞌ ix e tzuntzejcot 
yoval in cꞌool yuj e chucal chiꞌ. 3 Yuj chiꞌ ach Baasa, ol ach in satel yedꞌ masanil 
in̈tilal, icha ix vutej in satanel yin̈tilal vin̈aj Jeroboam yuninal vin̈aj Nabat. 4 Yaln̈ej 
mach ebꞌ a cꞌabꞌ oc ol cham dꞌa yoltac chon̈abꞌ, a nocꞌ tzꞌiꞌ ol chianbꞌat ebꞌ, axo ebꞌ ol 
cham dꞌa caltac teꞌ, a nocꞌ ostoc ol chianbꞌat ebꞌ, xchi Jehová, xchi vin̈aj Jehú chiꞌ.

5 A jantacto yabꞌixal vin̈aj Baasa chiꞌ yedꞌ jantac oval ix yacꞌ ganar vin̈, 
tzꞌibꞌabꞌilcan bꞌaj aycan yabꞌixal ebꞌ vin̈ sreyal Israel. 6 Axo yic ix cham vin̈, ix mucji 
vin̈ dꞌa Tirsa, axo jun vin̈ yuninal vin̈ scuchan Ela ix ochcan reyal sqꞌuexuloc.

7 Ix yalanxi Jehová dꞌa vin̈aj Jehú schecabꞌ, aton vin̈ yuninal vin̈aj Hanani, 
tastac yaelal ol javoc dꞌa yibꞌan̈ vin̈aj Baasa yedꞌ ebꞌ yin̈tilal yedꞌ scꞌabꞌ yoc, 
yujto te chuc tas ix scꞌulej vin̈ dꞌa yichan̈ Jehová. Yuj chiꞌ ix stzuntzejcot 
yoval scꞌol Jehová chiꞌ vin̈, icha scꞌulejnac vin̈aj Jeroboam. Ix cotpax yaelal 
dꞌa yibꞌan̈ vin̈ yujto ix satel yin̈tilal vin̈aj Jeroboam chiꞌ vin̈.

Ochnac vin̈aj Ela yedꞌ vin̈aj Zimri reyal dꞌa Israel
8  Ayic 26 abꞌilxo yoch vin̈aj Asa reyal dꞌa Judá, ix schaanel yich vin̈aj Ela 

yuninal vin̈aj Baasa yacꞌan reyal dꞌa Israel dꞌa chon̈abꞌ Tirsa. Chabꞌ abꞌil ix 

yacꞌ reyal chiꞌ vin̈. 9 Ay jun vin̈ Zimri sbꞌi, yajal vin̈ dꞌa nan̈al ebꞌ soldado tzꞌecꞌ 
yedꞌ carruaje yic oval, a vin̈ ix och ajcꞌolal dꞌa vin̈aj Ela chiꞌ. Ay jun cꞌual 
ayecꞌ vin̈aj Ela chiꞌ dꞌa Tirsa, dꞌa spat vin̈aj Arsa, vin̈ tzꞌilan spalacio vin̈ rey. 
Axo ix aji, ix yucꞌ an̈ vin̈ rey chiꞌ, ix qꞌue an̈ dꞌa sjolom vin̈. 10 Elan̈chamel ix 
cꞌoch vin̈aj Zimri chiꞌ, ix smilancham vin̈ rey chiꞌ vin̈, axo vin̈ ix ochcan reyal 
sqꞌuexuloc vin̈. Ix uji jun tic ayic 27 abꞌilxo yoch vin̈aj Asa reyal dꞌa Judá.

11 An̈ej val yic ix och vin̈aj Zimri chiꞌ reyal, ix smilancham masanil yin̈tilal 
vin̈aj Baasa chiꞌ vin̈. Man̈xa junoc vinac ix cani, man̈xa pax junoc scꞌabꞌ yoc 
vin̈, ma junoc yamigo vin̈ ix cani. 12  Icha val chiꞌ ix aj satel masanil yin̈tilal 
vin̈aj Baasa chiꞌ, icha val ix aj yalan Jehová dꞌa vin̈aj Jehú yuj vin̈aj Baasa 
chiꞌ. 13  A tas ix scꞌulej vin̈aj Baasa chiꞌ yedꞌ vin̈aj Ela yuninal vin̈, ix och smul 
ebꞌ vin̈ yuj scuchbꞌanbꞌat ebꞌ israel yic tzꞌoch ebꞌ ejmelal dꞌa juntzan̈ comon 
dios. Yuj chiꞌ ix stzuntzejcot yoval scꞌool Jehová ebꞌ.

14 A jantacto yabꞌixal vin̈aj Ela chiꞌ yedꞌ tastac ix scꞌulej vin̈, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Israel.

15  Ayic 27 abꞌilxo yoch vin̈aj Asa reyal dꞌa Judá, ix schaanel yich vin̈aj 
Zimri yacꞌan reyal dꞌa Tirsa, palta uquen̈ej cꞌual ix yacꞌ reyal chiꞌ vin̈. A dꞌa 
juntzan̈ cꞌual chiꞌ ayecꞌ ebꞌ soldado yic Israel yacꞌ oval dꞌa Gibetón dꞌa yol yic 
ebꞌ filisteo. 16  Axo yic ix yabꞌan ebꞌ soldado chiꞌ to ix miljicham vin̈ rey yuj 
vin̈aj Zimri, yuj chiꞌ val dꞌa jun cꞌu chiꞌ ix yacꞌanoch vin̈aj Omri ebꞌ sreyaloc, 
aton vin̈ yajalil ebꞌ. 17 Yuj chiꞌ ix yactej vin̈aj Omri chiꞌ yacꞌan oval yedꞌ ebꞌ 
soldado dꞌa Gibetón chiꞌ, axo dꞌa chon̈abꞌ Tirsa ix cꞌoch ebꞌ yacꞌ oval.

18  Axo ix yilan vin̈aj Zimri chiꞌ to van yacꞌji ganar jun chon̈abꞌ chiꞌ, ix 
och vin̈ dꞌa yol scuartel dꞌa yol spalacio, ix yacꞌanoch scꞌacꞌal vin̈. Icha chiꞌ 
ix aj scham vin̈. 19 Icha chiꞌ ix aji yujto te chuc tas ix scꞌulej vin̈ dꞌa yichan̈ 
Jehová, to a val sbꞌeybꞌal vin̈aj Jeroboam vin̈ cuchbꞌannacbꞌat ebꞌ yetisraelal 
dꞌa chucal, a ix sbꞌeybꞌalej vin̈.

20 A jantacto yabꞌixal vin̈aj Zimri chiꞌ yedꞌ tas ix snachaan̈ vin̈ dꞌa spatic 
vin̈aj Ela, tzꞌibꞌabꞌilcan bꞌaj aycan yabꞌixal ebꞌ vin̈ sreyal Israel.

Ochnac vin̈aj Omri reyal dꞌa Israel
21 Ix spoj sbꞌa chon̈abꞌ Israel, cha poj ix aj ebꞌ: Jun macan̈ ebꞌ, a vin̈aj Tibni 

yuninal vin̈aj Ginat snibꞌej ebꞌ tzꞌoch reyal. Axo junxo macan̈ ebꞌ, ix can ebꞌ 
yedꞌ vin̈aj Omri. 22  Axo ix aji, a ebꞌ ix can yedꞌ vin̈aj Omri chiꞌ, más jelan ebꞌ 
dꞌa yichan̈ ebꞌ ix och yedꞌ vin̈aj Tibni chiꞌ, yuj chiꞌ ix miljicham vin̈aj Tibni 
chiꞌ yuj ebꞌ, axo vin̈aj Omri chiꞌ ix ochcan reyal.

23 Ayic 31 abꞌilxo yoch vin̈aj Asa reyal dꞌa Judá, ix schaanel yich vin̈aj Omri 
chiꞌ yacꞌan reyal dꞌa Israel. 12 abꞌil ix yacꞌ reyal vin̈, vaqueꞌ abꞌil ix ecꞌ vin̈ 
dꞌa Tirsa. 24 Ix lajvi chiꞌ ix smanan jun lum tzalan vin̈ dꞌa Samaria dꞌa vin̈aj 
Semer. Nan̈al schabꞌil quintal qꞌuen plata ix yacꞌ vin̈ stojoloc luum. Axo taꞌ ix 
sbꞌoqꞌue jun chon̈abꞌ vin̈, Samaria ix yacꞌ vin̈ sbꞌiej, yujto Semer sbꞌi vin̈ bꞌaj 
ix sman lum luum chiꞌ vin̈.

25 A tas ix scꞌulej vin̈aj Omri chiꞌ, te chuc dꞌa yichan̈ Jehová, ecꞌbꞌal schucal 
dꞌa yichan̈ juntza n̈xo ebꞌ vin̈ rey ecꞌnac. 26  Ix sbꞌeybꞌalej sbꞌeybꞌal vin̈aj 
Jeroboam yuninal vin̈aj Nabat vin̈, vin̈ cuchbꞌannacbꞌat ebꞌ yetisraelal dꞌa 
chucal yic tzꞌoch ebꞌ ejmelal dꞌa juntzan̈ comon dios, yuj chiꞌ stzuntzejnaccot 
yoval scꞌool Jehová Dios ebꞌ.

* 17.1 A jun tic schꞌoxani to a Jehová tzꞌacꞌanem n̈abꞌ, man̈oc comon dios scuchan Baal. Icha 
yalan ebꞌ to a Baal sdiosal ebꞌ chiꞌ acꞌum yaxilal. 

27 A jantacto yabꞌixal vin̈aj Omri yedꞌ tas ix scꞌulej yedꞌ tastac ix yacꞌ ganar 
vin̈, tzꞌibꞌabꞌilcan bꞌaj aycan yabꞌixal ebꞌ vin̈ sreyal Israel. 28  Ayic ix cham vin̈, 
ix mucji vin̈ dꞌa Samaria, axo jun vin̈ yuninal vin̈ scuchan Acab ix ochcan 
reyal sqꞌuexuloc.

Ochnac vin̈aj Acab reyal dꞌa Israel
29 Ayxo 38 abꞌil yoch vin̈aj Asa reyal dꞌa Judá, ayic ix och vin̈aj Acab 

yuninal vin̈aj Omri reyal dꞌa Israel. 22 abꞌil ix yacꞌ reyal vin̈ dꞌa chon̈abꞌ 
Samaria. 30 Te chuc tas ix scꞌulej vin̈ dꞌa yichan̈ Jehová, ecꞌbꞌal chucal ix scꞌulej 
vin̈ dꞌa yichan̈ juntzan̈xo ebꞌ vin̈ rey ecꞌnac. 31 Malaj yalan sbꞌeybꞌal vin̈aj 
Jeroboam yuninal vin̈aj Nabat dꞌa vin̈. Ecꞌbꞌal te chuc tas ix scꞌulej vin̈ chiꞌ, ix 
yicꞌ ix Jezabel yisil vin̈aj Et-baal sreyal Sidón vin̈ yetbꞌeyumoc, ix ochpax vin̈ 
ejmelal dꞌa jun comon dios scuch Baal. 32  Ix sbꞌoqꞌue stemploal Baal chiꞌ vin̈ 
yedꞌ jun altar dꞌa Samaria. 33  Ix sbꞌoanpaxqꞌue jun yechel comon dios scuch 
Asera vin̈. Ix ste tzuntzejcot yoval scꞌol Jehová sDiosal Israel vin̈, yujto ecꞌbꞌal 
chuc ix scꞌulej vin̈ dꞌa yichan̈ juntzan̈xo ebꞌ vin̈ sreyal Israel ecꞌnac.

34 Ayic ayoch vin̈aj Acab chiꞌ reyal, axo vin̈aj Hiel aj Betel ix bꞌoanxiqꞌue chon̈abꞌ 
Jericó. Ayic ix yacꞌanxiem yich jun chon̈abꞌ chiꞌ vin̈, ix cham jun sbꞌabꞌel yuninal 
vin̈ scuch Abiram. Axo yic ix och spuertail, ix cham vin̈aj Segub slajvubꞌ yuninal 
vin̈. Ix elcꞌoch icha tas yalnaccan Jehová dꞌa vin̈aj Josué yuninal vin̈aj Nun.

Yalnac vin̈aj Elías to man̈xo ol yacꞌ n̈abꞌ

17  1 Ay jun vin̈ schecabꞌ Dios scuchan Elías aj Tisbe dꞌa yol yic Galaad. A 
vin̈ ix alan dꞌa vin̈aj rey Acab icha tic: A in tic schecabꞌ in Jehová co 

Diosal a on̈ israel on̈ tic, a val dꞌa yichan̈ Jehová svalcan dꞌayach to man̈xo ol 
yacꞌlaj n̈abꞌ dꞌa jayeꞌ abꞌil tic, malaj jabꞌoc yal acꞌval ol emoc, masanto a in ol 
val junelxo, xchi vin̈. *

2  Ix lajvi chiꞌ ix yalan Jehová dꞌa vin̈aj Elías chiꞌ icha tic:
3  —Elan̈ dꞌa tic, bꞌat cꞌubꞌejcanel a bꞌa dꞌa schꞌolanil stiꞌ aꞌ Querit, aton aꞌ 

scꞌochcan dꞌa aꞌ Jordán dꞌa stojolal bꞌaj sjavi cꞌu. 4 A jun a aꞌ chiꞌ ol uqꞌuej, a 
inxo ol val dꞌa nocꞌ joj yic ol bꞌat nocꞌ yacꞌcan a vael, xchi dꞌa vin̈.

5 Ix scꞌanabꞌajej vin̈aj Elías tas ix yal Jehová chiꞌ, ix bꞌat scꞌubꞌanel sbꞌa vin̈ 
dꞌa schꞌolanil stiꞌ aꞌ Querit chiꞌ. 6  Junjun qꞌuin̈ibꞌalil yedꞌ junjun yemcꞌualil 
syicꞌanbꞌat svael vin̈ nocꞌ joj chiꞌ yedꞌ schibꞌej, axo jun a aꞌ chiꞌ syucꞌ vin̈. 
7 Palta ix cꞌoch stiempoal ix tup a aꞌ chiꞌ yujto maxtzac yacꞌlaj n̈abꞌ.

A vin̈aj Elías yedꞌ ix aj Sarepta
8  Ix lajvi chiꞌ, ix yalan Jehová dꞌa vin̈aj Elías chiꞌ:
9 —Elan̈ dꞌa tic, ixiccan dꞌa chon̈abꞌ Sarepta dꞌa yol yic Sidón, tzach can taꞌ 

junoc tiempoal. Toxo ix val dꞌa jun ix ix chamnacxo yetbꞌeyum to a ix ol acꞌan 
a vael, xchi dꞌa vin̈.

10 Ix el vin̈aj Elías chiꞌ, ix bꞌatcan vin̈ dꞌa Sarepta chiꞌ. Ayic ix cꞌoch vin̈ dꞌa 
stiꞌ chon̈abꞌ, ix yilanbꞌat jun ix ix vin̈, chamnacxo yetbꞌeyum ix, van smolan 
chabꞌ teꞌ bꞌolobꞌ ix. Ix yavtancot ix vin̈, ix yalan vin̈ icha tic:

—Mamax el dꞌa a cꞌool, bꞌat icꞌ junoc vaso aꞌ vuqꞌuej, xchi vin̈.
11 Vanxo sbꞌat ix yicꞌcot aꞌ, ix avajxi vin̈ dꞌa ix:
—Tzin tevipax dꞌayach to tzicꞌcot jabꞌoc pan in vaꞌa, xchi vin̈.
12  Ix tacꞌvi ix:
—Val dꞌa yichan̈  Jehová a Diosal svalaꞌ, malaj jabꞌoc ixim pan bꞌobꞌil 

vuuj, axon̈ej val jun bꞌech jabꞌ varina yaabꞌilcan vuj dꞌa yol jun xalu yedꞌ 
jabꞌ vaceite ay dꞌa yol yedꞌtal. An̈ej ol in cꞌochxoc yedꞌ chabꞌ in bꞌolobꞌ tic, ol 
in vachꞌ bꞌoan jabꞌ varina chiꞌ in va yedꞌ tzun vuneꞌ tic, ol lajvoc chiꞌ, ol co 
tan̈van cham co bꞌa yuj vejel, xchi ix.

13  Ix yalan vin̈aj Elías chiꞌ dꞌa ix icha tic:
—Man̈ ach xivoc. Ixic, bꞌat bꞌo ixim icha ix aj alan chiꞌ, palta to tza bꞌabꞌlaj 

bꞌoej junoc vic dꞌa jabꞌ harina chiꞌ, tzicꞌancot dꞌayin, slajvi chiꞌ ol a bꞌoan ic 
ol a va yedꞌ vin̈ unin chiꞌ. 14 Yujto toxo ix yal Jehová co Diosal a on̈ israel on̈ 
tic to man̈ ol lajvoc jabꞌ harina ayem dꞌa yol a xalu chiꞌ yedꞌ jabꞌ aceite ayem 
dꞌa yol yedꞌtal chiꞌ, masanto yic ol yacꞌanxicot n̈abꞌ Jehová, xchi vin̈ dꞌa ix.

15 Ix lajvi chiꞌ, ix bꞌat ix sbꞌo icha ix aj yalan vin̈ chiꞌ. Jantacn̈ej tiempo ix yacꞌ jun 
vejel chiꞌ, ix va vin̈ yedꞌ ix yedꞌ pax ebꞌ ayecꞌ yedꞌ ix dꞌa spat chiꞌ. 16 Maj lajviel‑laj 
jabꞌ yarina ix chiꞌ yedꞌ jabꞌ yaceite chiꞌ, icha ix aj yalan vin̈aj Elías chiꞌ yuj Jehová.

17 Ix ecꞌ jun tiempoal, ix ilyaan jun yuneꞌ ix chiꞌ. Te ov ix aj jun syaelal chiꞌ, 
ix chami. 18  Ix yalan ix dꞌa vin̈aj Elías chiꞌ icha tic:

—Ach schecabꞌ Dios, ¿tas alan ic dꞌayin? ¿Tom yuj snachajcot in mul yedꞌ 
scham tzun vuneꞌ tic, yuj chiꞌ ach javi? xchi ix.

19 —Icꞌcot vin̈ uneꞌ chiꞌ dꞌayin, xchi vin̈aj Elías chiꞌ dꞌa ix.
Ix schaanecꞌ vin̈ unin chiꞌ vin̈ dꞌa ix, ix yicꞌanqꞌue vin̈ dꞌa yol scuarto, ix 

yacꞌanecꞌ jichan vin̈ dꞌa sat schꞌat. 20 Val chiꞌ ix yalan vin̈ dꞌa Jehová icha tic: 
Mamin Jehová in Diosal, ¿tas yuj tzacꞌcot cuscꞌolal dꞌa yibꞌan̈ ix ix tzꞌacꞌan in 
posado tic, tza chaan cham vin̈ yuneꞌ ix tic? xchi vin̈.

21 Ix lajvi chiꞌ, oxel ix bꞌat lachan vin̈ dꞌa yibꞌan̈ vin̈ unin chiꞌ, ix yalan vin̈ 
dꞌa Jehová: Mamin Jehová in Diosal, tzin cꞌan dꞌayach to tzacꞌxi sqꞌuinal vin̈ 
unin tic, xchi vin̈.

22  Ix y abꞌ an Jehová tas ix yal vin̈ chiꞌ, ix jax scꞌool vin̈ unin chiꞌ. 
23  Elan̈chamel ix yiqꞌuemta vin̈ unin chiꞌ vin̈ bꞌaj aycan ix snun chiꞌ, ix 
yacꞌanxi vin̈ dꞌa ix, ix yalan vin̈:

—Ilnabꞌi, toxo ix jax scꞌool vin̈ uneꞌ tic, xchi vin̈.
24 Ix yalan ix dꞌa vin̈:
—A ticnaic svacꞌoch dꞌa in cꞌool to yel schecabꞌ ach ton Jehová Dios, a tas 

schec alaꞌ, tzꞌeln̈ejcꞌochi, xchi ix.

A vin̈aj Elías yedꞌ vin̈aj Abdías

18  1 Ix ecꞌbꞌat oxeꞌ abꞌil, ix lolonxi Jehová dꞌa vin̈aj Elías chiꞌ icha tic: Bꞌat 
chꞌox a bꞌa dꞌa vin̈aj Acab yujto ol vacꞌxibꞌat qꞌuinal n̈abꞌ, xchi dꞌa vin̈.

2  Ix bꞌat vin̈ schꞌox sbꞌa dꞌa vin̈aj rey Acab chiꞌ. A dꞌa Samaria te ov yacꞌan 
vejel. 3-6 A vin̈aj Acab chiꞌ ix avtan vin̈aj Abdías, vin̈ ayoch yilumaloc spalacio 
vin̈. Ix yalan vin̈ dꞌa vin̈ icha tic:

—Con̈, bꞌat co say quilaꞌ, tope ay bꞌaj ay a aꞌ dꞌa yol co macbꞌen tic, bꞌaj sco 
say jabꞌoc yan̈ nocꞌ co chej, yic man̈ ol cham nocꞌ yuj vejel, xchi vin̈. Yuj chiꞌ 
ix spoj sbꞌa ebꞌ vin̈, chꞌocchꞌoc bꞌaj ix bꞌatcan junjun ebꞌ vin̈.

A vin̈aj Abdías chiꞌ, ayn̈ej xivcꞌolal vin̈ dꞌa Jehová. A dꞌa yalan̈taxo, ayic ix 
schecan ix Jezabel yetbꞌeyum vin̈aj Acab chiꞌ to smiljicham ebꞌ vin̈ schecabꞌ 
Jehová, a vin̈aj Abdías chiꞌ ix cꞌubꞌanel 100 ebꞌ vin̈ schecabꞌ Jehová chiꞌ. 
Chabꞌ macan̈ ix aj ebꞌ vin̈ yuj vin̈, 50 tac ix aj ebꞌ vin̈. Ix bꞌat vin̈ scꞌubꞌejel ebꞌ 
vin̈ dꞌa yol chabꞌ qꞌuen n̈aqꞌueen, axo vin̈ sbꞌat acꞌan tas sva ebꞌ vin̈ yedꞌ tas 
syuqꞌuej ebꞌ vin̈ dꞌa jun tiempoal chiꞌ. 7 Ayic van yecꞌ vin̈aj Abdías sayoj yan̈ 
chej chiꞌ, ix schalaj sbꞌa vin̈ yedꞌ vin̈aj Elías chiꞌ. Ayic ix yilanoch vin̈aj Elías 
chiꞌ vin̈, ix em n̈ojan vin̈ dꞌa yichan̈ vin̈, ix yalan vin̈:

—Mamin, ¿toc a ach tic Elías ach? xchi vin̈.
8  —Iꞌ a in toni. Ixic al dꞌa vin̈aj Acab to ayinecꞌ dꞌa tic, xchi vin̈aj Elías chiꞌ.
9 Ix tacꞌvi vin̈aj Abdías chiꞌ:
—¿Tas in mu l y uj chiꞌ tzin acꞌoch dꞌa yol scꞌabꞌ vin̈aj Acab yic tzin 

smilancham vin̈? 10 Dꞌa yichan̈ Jehová co Diosal sval dꞌayach to malaj junoc 
nación bꞌaj maj ach sayjiecꞌ yuj vin̈ rey chiꞌ. Ayic ix yalan ebꞌ vin̈ rey chiꞌ to 
malaj ach ayach ecꞌ dꞌa yol smacbꞌen ebꞌ vin̈, ix yalan vin̈aj Acab chiꞌ to syacꞌ 
stiꞌ ebꞌ vin̈ tato yel malaj ach ayach ecꞌ taꞌ. 11 Axo ticnaic tzalan dꞌayin to sbꞌat 
val dꞌa vin̈ rey chiꞌ to ayach ecꞌ dꞌa tic. 12  Axom ol ajoc, an̈ej yic tzin el dꞌa 
a tzꞌey tic, axo Yespíritu Dios ol ach icꞌanbꞌatoc. Ma chequel bꞌajtom ol ach 
cꞌochoc, axo yic ol in cꞌoch val dꞌa vin̈aj Acab chiꞌ, ol cot vin̈ ach sayaꞌ. Tato 
man̈xo ach ayoc ecꞌ dꞌa tic, axom in smilancham vin̈ chiꞌ uuj. A in a checabꞌ 
in tic, yictax quelem into ayn̈ej in xivcꞌolal dꞌa Jehová. 13  ¿Tom manta mach 
tzꞌalan dꞌayach tas ix aj in colan ebꞌ vin̈ schecabꞌ Jehová dꞌa ix Jezabel ayic 
van smiljicham ebꞌ vin̈ yuj ix? Ix in cꞌubꞌejel 100 ebꞌ vin̈ dꞌa yol chabꞌ qꞌuen 
n̈aqꞌueen, 50 tac ix vutej in cꞌubꞌanel ebꞌ vin̈, ix vacꞌan tas sva ebꞌ vin̈ yedꞌ 
tas ix yuqꞌuej ebꞌ vin̈. 14  Axo ticnaic tzalani to sbꞌat val dꞌa vin̈ rey chiꞌ to 
ayachecꞌ dꞌa tic, axom in smilancham vin̈ chiꞌ, xchi vin̈.

15 Ix yalan vin̈aj Elías chiꞌ:
—Val dꞌa yichan̈ Jehová Yajal dꞌa Smasanil sval dꞌayach, jun svacꞌ servil to 

a dꞌa jun cꞌu tic yovalil tzin lolon yedꞌ vin̈aj Acab chiꞌ, xchi vin̈.
16 Ix lajvi chiꞌ ix bꞌat vin̈aj Abdías chiꞌ yal dꞌa vin̈aj rey Acab chiꞌ. Axo yic 

ix yabꞌan jun chiꞌ vin̈aj Acab chiꞌ, ix cot vin̈ scha vin̈aj Elías chiꞌ. 17 Axo yic ix 
ilchaj vin̈aj Elías chiꞌ yuj vin̈, ix yalan vin̈ icha tic:

—¿Tom a ach van ixtan chon̈abꞌ Israel tic? xchi vin̈.
18  Ix tacꞌvi vin̈aj Elías chiꞌ dꞌa vin̈ icha tic: Man̈oc in laj van vixtan jun 

chon̈abꞌ tic, palta a ach yedꞌ masanil ebꞌ a cꞌabꞌ oc, yujto ix eyactejcan 
schecnabꞌil Jehová. Axo dꞌa comon dios Baal tzex och ejmelal. 19 A ticnaic, 
checbꞌat yicꞌumal ebꞌ quetisraelal yedꞌ 450 ebꞌ vin̈ schecabꞌ Baal yedꞌ pax 
400 ebꞌ vin̈ schecabꞌ ix dios Asera, aton ebꞌ vin̈ tzꞌacꞌji va yuj ix Jezabel. Ol 
in chalaj in bꞌa yedꞌ ebꞌ vin̈ dꞌa jolom vitz Carmelo, xchi vin̈ dꞌa vin̈ rey chiꞌ.

A vin̈aj Elías yedꞌ ebꞌ vin̈ schecabꞌ Baal
20 Yuj chiꞌ ix schecan vin̈aj Acab chiꞌ molbꞌaj masanil ebꞌ vin̈ schecabꞌ comon 

dios Baal dꞌa yol smacbꞌen Israel dꞌa jolom vitz Carmelo. 21 Ix lajvi chiꞌ, ix cꞌoch 
vin̈aj Elías chiꞌ dꞌa scal ebꞌ anima chiꞌ smasanil, ix yalan vin̈ dꞌa ebꞌ icha tic:

—¿Bꞌaqꞌuin̈ val ol eyactejcan somsoman e pensar? Tato a Jehová to yel Dios 
toni, an̈ejocabꞌ dꞌay tzex och ejmelal. Tato a Baal chiꞌ dios pax jun, an̈ejocabꞌ 
dꞌay tzeyaqꞌuem e bꞌa, xchi vin̈.

Axo ebꞌ anima chiꞌ maj tacꞌvoclaj ebꞌ. 22  Ix yalanxi vin̈aj Elías chiꞌ icha tic:
—A dꞌa scal masanil ebꞌ vin̈ schecabꞌ Jehová, a inxon̈ej pitzan in, axo pax 

ebꞌ vin̈ yic Baal, ay 450 ebꞌ vin̈. 23  Yuj chiꞌ, iqꞌueccot chavan̈oc nocꞌ mam 
vacax, sicꞌlan ebꞌ vin̈ schecabꞌ Baal chiꞌ junoc nocꞌ yicoꞌ, scotac xicanbꞌat 
nocꞌ ebꞌ vin̈ , syacꞌanqꞌue nocꞌ ebꞌ vin̈ dꞌa yibꞌan̈ teꞌ cꞌatzitz, palta max 
yacꞌochlaj scꞌacꞌal teꞌ cꞌatzitz chiꞌ ebꞌ vin̈. A inxo ol in bꞌopax junxo nocꞌ chiꞌ, 
ol vacꞌanpaxqꞌue nocꞌ dꞌa yibꞌan̈ teꞌ cꞌatzitz, an̈ejaꞌ malaj scꞌacꞌal ol vacꞌochi. 
24 Slajvi chiꞌ, ol avaj ebꞌ vin̈ dꞌa sdiosal chiꞌ, an̈ejaꞌ in pax tic ol in avaj dꞌa 
Jehová in Diosal. A junoc Dios ol acꞌancot cꞌacꞌ dꞌa yibꞌan̈ nocꞌ silabꞌ chiꞌ, aton 
jun chiꞌ Dios dꞌa yel, xchi vin̈ dꞌa ebꞌ.

—Te vachꞌ ton ix aj a naan chiꞌ, xchi ebꞌ anima chiꞌ smasanil.
25 Ix yalan vin̈aj Elías chiꞌ dꞌa ebꞌ vin̈ schecabꞌ Baal chiꞌ icha tic:
—Siqꞌuequel junoc nocꞌ mam vacax tic tze bꞌoan nocꞌ, a ex ol e bꞌabꞌlaj 

bꞌoej eyic chiꞌ yujto tzijtum ex, palta man̈ eyacꞌochlaj scꞌacꞌal. Slajvi chiꞌ tzex 
avaj dꞌa e diosal chiꞌ, xchi vin̈.

26 Ix smilancham nocꞌ yic ebꞌ vin̈ chiꞌ, ix sbꞌoan nocꞌ ebꞌ vin̈. Ix syamanoch 
ebꞌ vin̈ yavaj dꞌa sdiosal chiꞌ dꞌa qꞌuin̈ibꞌalil, an̈ejaꞌ yavaj ebꞌ vin̈ masanto ix 
och chimcꞌualil, syalan ebꞌ vin̈ icha tic: Tacꞌvan̈ dꞌayon̈ Baal, xchi ebꞌ vin̈. 
Sqꞌue chennaj ebꞌ vin̈, tzꞌecꞌ oyoyoc ebꞌ vin̈ dꞌa spatic altar bꞌaj ayqꞌue silabꞌ 
ix sbꞌo chiꞌ, malaj mach stacꞌvi dꞌa ebꞌ vin̈. 27 Axo yic ix och chimcꞌualil, ix 
syamanoch vin̈aj Elías chiꞌ sbꞌuchvaj dꞌa ebꞌ vin̈:

—Más chaan̈ tzex avaji, yujto dios jun, tecan ay tas van scꞌulani, mato 
aybꞌat chulje l, ma ay bꞌaj aybꞌat schec sbꞌa, mato jun, vaynac, pitzequel 
svayan̈, xchi vin̈.

28  Ix ochxi ijan ebꞌ vin̈ yavaj chaan̈, ix laj spolan sbꞌa ebꞌ vin̈ dꞌa qꞌuen 
cuchilubꞌ yedꞌ dꞌa qꞌuen cotac lanza, ichataxon sbꞌeybꞌal ebꞌ vin̈, chicꞌtacxon̈ej 
ix aj ebꞌ vin̈. 29 Ix ecꞌ chimcꞌualil, an̈ejaꞌ yel yav ebꞌ vin̈, sqꞌue chennaj ebꞌ vin̈ 
masanto ayic van scꞌoch yorail tzꞌacꞌji silabꞌ dꞌa Jehová dꞌa yemcꞌualil. Palta 
malaj mach ix abꞌan tas ix yal ebꞌ vin̈ chiꞌ. 30 Yuj chiꞌ ix yalan vin̈aj Elías chiꞌ 
dꞌa ebꞌ anima chiꞌ:

—Cotan̈ec dꞌa in tzꞌey tic, xchi vin̈.
Ix snitzanbꞌat sbꞌa masanil ebꞌ anima chiꞌ dꞌa stzꞌey vin̈, ix syamanoch 

vin̈ sbꞌoanxiqꞌue jun altar yic Jehová jubꞌileli. 31 Ix yicꞌancot lajchaveꞌ qꞌuen 
qꞌueen vin̈, yujto icha chiꞌ sbꞌisul ebꞌ vin̈ yuninal vin̈aj Jacob, aton vin̈ yalnac 
Jehová dꞌay to Israel sbꞌiejcani. 32  Ix sbꞌoan jun altar chiꞌ vin̈ dꞌa Jehová dꞌa 
qꞌuen qꞌueen chiꞌ, ix sjoyan jun sanja vin̈ dꞌa spatictac jun altar chiꞌ, chan̈eꞌ 
am galón aꞌ tzꞌem dꞌa yool. 33 Ix sbꞌoanqꞌue teꞌ cꞌatzitz vin̈ dꞌa yibꞌan̈ altar chiꞌ, 
ix scotac xicanbꞌat nocꞌ vacax chiꞌ vin̈, ix yacꞌanqꞌue nocꞌ vin̈ dꞌa yibꞌan̈ teꞌ 
cꞌatzitz chiꞌ. 34 Ix yalan vin̈:

—Bꞌudꞌec chan̈eoc chꞌubꞌ dꞌa a aꞌ, tze tobꞌanbꞌat aꞌ dꞌa yibꞌan̈ nocꞌ silabꞌ chiꞌ 
yedꞌ dꞌa yibꞌan̈ teꞌ scꞌatzitzal chiꞌ, xchi vin̈.

Ix yalanxi vin̈ dꞌa ebꞌ to syicꞌcot aꞌ ebꞌ dꞌa schaelal. Ix yicꞌanxicot aꞌ ebꞌ. Ix 
yalanxi vin̈ to syicꞌxicot aꞌ ebꞌ dꞌa yoxelal, ix sbꞌoan ebꞌ icha tas ix yal vin̈ 
chiꞌ. 35 Ix el yoc aꞌ dꞌa spatictac altar chiꞌ, masanto ix bꞌudꞌjican jun sanja chiꞌ. 
36 Ayic ix cꞌoch yorail ichataxon yic tzꞌacꞌji silabꞌ dꞌa yemcꞌualil, ix snitzanoch 
sbꞌa vin̈aj Elías chiꞌ dꞌa stzꞌey altar chiꞌ, ix yalan vin̈: Mamin Jehová sDiosal 
ach vin̈aj Abraham, vin̈aj Isaac yedꞌ vin̈aj Israel. A ticnaic ojtacajocabꞌeli to 

a ach ton co Diosal ach a on̈ israel on̈ tic, a inxo tic to a checabꞌ in, a ach 
ix a chec in cꞌulej juntzan̈ tic. 37 Mamin Jehová, tacꞌvan̈ dꞌayin, yic vachꞌ 
ol yojtaquejel juntzan̈ anima tic to a achn̈ej ton Dios ach, tzicꞌanxi meltzaj 
spensar ebꞌ dꞌayach, xchi vin̈.

38  Val dꞌa jun rato chiꞌ ix cot copnaj cꞌacꞌ dꞌa satchaan̈ yuj Jehová, ix tzꞌabꞌat 
nocꞌ silabꞌ chiꞌ yedꞌ teꞌ cꞌatzitz chiꞌ yedꞌ qꞌuen qꞌueen yedꞌ lum pococ, ix 
tupbꞌatpax a aꞌ dꞌa yol sanja chiꞌ. 39 Ayic ix yilan ebꞌ anima tas ix uji chiꞌ, ix 
sjulanecꞌ telnaj sbꞌa ebꞌ dꞌa sat luum, ix laj avaj chaan̈ ebꞌ: An̈ej Jehová yel 
Dios toni, xchixon̈ej ebꞌ.

40 Ix yalan vin̈aj Elías chiꞌ dꞌa ebꞌ:
—Yamec ebꞌ vin̈ schecabꞌ Baal tic. Malajocabꞌ junoc ebꞌ vin̈ tzꞌeli, xchi vin̈.
Ix yamji ebꞌ vin̈ yuj ebꞌ anima chiꞌ, ix schecan vin̈ icꞌchajbꞌat ebꞌ vin̈ dꞌa stiꞌ 

aꞌ Cisón. Ataꞌ ix miljicham ebꞌ vin̈.

Ix lesalvi vin̈aj Elías yic syacꞌxi n̈abꞌ
41 Ix lajvi chiꞌ, ix yalan vin̈aj Elías dꞌa vin̈aj Acab icha tic:
—Ixic, bꞌat vaꞌan̈, tzucꞌan aꞌ, yujto van scꞌan̈ sjavi jun nivan yaxn̈abꞌ svabꞌi, 

xchi vin̈.
42  Ix bꞌat vin̈aj Acab chiꞌ, ix va vin̈, ix yucꞌan aꞌ vin̈. Axo vin̈aj Elías chiꞌ, ix 

qꞌuex vin̈ dꞌa jolom vitz Carmelo chiꞌ, ix em cuman vin̈ taꞌ lesal, ix emcꞌoch 
snan̈al sat vin̈ dꞌa scal sjolom spenec. 43  Ix yalan vin̈ dꞌa vin̈ schecabꞌ icha tic:

—Qꞌuean̈ dꞌa jolom vitz chiꞌ, tzach bꞌat qꞌuelan dꞌa yibꞌan̈ aꞌ mar, xchi vin̈.
Ix qꞌuecꞌoch vin̈ schecabꞌ vin̈ chiꞌ, ix yilanbꞌat vin̈ dꞌa yibꞌan̈ aꞌ mar chiꞌ.
Ix lajvi chiꞌ ix jax vin̈ dꞌa vin̈aj Elías chiꞌ, ix yalan vin̈:
—Malaj jabꞌoc tas ix vilaꞌ, xchi vin̈. Uquel ix checjibꞌat vin̈ yil yuj vin̈aj 

Elías chiꞌ.
44 Ayic ix lajvi xidꞌecꞌ vin̈ dꞌa yuquelal chiꞌ, ix yalan vin̈:
—Ay val tzin jabꞌ asun dꞌa yibꞌan̈ aꞌ mar chiꞌ, smuslaj yuj junoc co cꞌabꞌ, 

xchi vin̈.
Ix lajvi chiꞌ ix yalan vin̈aj Elías chiꞌ dꞌa vin̈ icha tic:
—Ixic al dꞌa vin̈aj Acab to syacꞌ lista nocꞌ schej vin̈ stocꞌan carruaje yic spax 

vin̈, tato maay, majxo ta yal scꞌoch vin̈ dꞌa spat yuj n̈abꞌ, xchi vin̈.
45 Ix qꞌue vin̈aj Acab chiꞌ dꞌa yol scarruaje yic sbꞌat dꞌa Jezreel. Vanto val 

sbꞌat vin̈ ix qꞌuicꞌbꞌiel satchan̈ yuj asun, ix cot icꞌ te ov, ix cot jun nivan 
yaxn̈abꞌ. 46 Axo Jehová ix och yedꞌ vin̈aj Elías chiꞌ, elan̈chamel ix stocꞌchaan̈ 
sjucan pichul vin̈, ix schꞌapanqꞌue vin̈ dꞌa stzecꞌul snan̈al, ix bꞌat lemnaj vin̈. 
Bꞌabꞌel sbꞌat vin̈ yuj vin̈aj Acab chiꞌ masanto ix cꞌoch vin̈ dꞌa Jezreel.

Ix bꞌat vin̈aj Elías elelal dꞌa Horeb

19  1 Ix yalan vin̈aj Acab dꞌa ix Jezabel tas ix scꞌulej vin̈aj Elías yedꞌ tas ix 
yutej vin̈ smilancham ebꞌ vin̈ schecabꞌ Baal. 2  Yuj chiꞌ, ix schecanbꞌat 

jun schecabꞌ ix dꞌa vin̈aj Elías chiꞌ, ix yalanbꞌat ix icha tic: Aocabꞌ ebꞌ dios 
tzꞌacꞌancot yaelal dꞌa vibꞌan̈ tato manto ach cham vuuj yabꞌ icha tic qꞌuicꞌan, 
icha ix utej a milancham ebꞌ vin̈ schecabꞌ in diosal chiꞌ, xchi ix.

3  Ayic ix yabꞌan vin̈aj Elías to ay smay jun chiꞌ, ix bꞌat vin̈ elelal. Ayic ix 
cꞌoch vin̈ dꞌa Beerseba dꞌa yol yic Judá, ataꞌ ix yactejcan jun vin̈ schecabꞌ vin̈. 
4 Ix lajvi chiꞌ, ix bꞌat vin̈ dꞌa tzꞌinan luum. Jun cꞌual ix bꞌey vin̈. Ix cꞌunbꞌi vin̈, 

ix em cꞌojan vin̈ dꞌa yich jun teꞌ mes. Ataꞌ ix snibꞌej cham sbꞌa vin̈. Ix yalan 
vin̈: Cꞌocbꞌilxo tic Mamin. Iqꞌuel in qꞌuinal, man̈ ecꞌbꞌaloclaj velcꞌoch dꞌa ebꞌ 
in mam vicham, xchi vin̈.

5  Ix ecꞌ jichan vin̈ dꞌa yich jun te teꞌ chiꞌ, ix vaybꞌat vin̈. Axo yic vaynac 
vin̈ chiꞌ, ix cꞌoch jun ángel dꞌa vin̈, ix tenji vin̈ yuuj, ix yalani: Qꞌuean̈ vaan, 
vaꞌan̈, xchi dꞌa vin̈.

6 Axo ix yilan vin̈ dꞌa sjolomtac, ayecꞌ jun ixim pan cꞌanbꞌinac dꞌa teꞌ tzacꞌacꞌ 
yedꞌ jun xalu a aꞌ. Ix qꞌue cꞌojan vin̈, ix va vin̈, ix yucꞌan aꞌ vin̈. Ix lajvi chiꞌ ix 
ecꞌxi jichan vin̈ svayi. 7 Ix cꞌochxi jun ángel chiꞌ dꞌa vin̈, ix tenjixi vin̈ yuuj, ix 
yalani: Qꞌuean̈ vaan, vaꞌan̈, yujto te najatto scan bꞌaj ol ach cꞌochoc, xchi dꞌa vin̈.

8  Ix qꞌue vaan vin̈, ix va vin̈, ix te och yip vin̈ yuj tas ix sva chiꞌ. 40 cꞌu yedꞌ 
40 acꞌval ix bꞌey vin̈, masanto ix cꞌoch vin̈ dꞌa lum vitz Horeb bꞌaj schꞌoxnac 
sbꞌa Jehová dꞌa ebꞌ israel. 9 Ayic ix cꞌoch vin̈ taꞌ, ix vay vin̈ dꞌa yol jun qꞌuen 
n̈aqꞌueen dꞌa jun acꞌval chiꞌ. Ix lolon Jehová dꞌa vin̈, ix yalan icha tic: Elías, 
¿tas tza cꞌulej dꞌa tic? xchi.

10  Ix t acꞌvi vin̈ dꞌay icha tic: Mamin Jehová Yajal dꞌa Smasanil, ix te 
cot voval yuj tas tzach utaj yuj ebꞌ vetisraelal. Yujto ix spatiquejel a trato 
ebꞌ, ix sjuanem altar ebꞌ, ix xicancham ebꞌ a checabꞌ ebꞌ. A inxon̈ej ix in 
colchajcaneli, palta van in sayjiecꞌ yuj ebꞌ yic tzin smilancham ebꞌ, xchi vin̈.

11 Ix yalan Jehová chiꞌ dꞌa vin̈: Elan̈ dꞌa chiꞌ tzach och lin̈an dꞌa vichan̈ dꞌa 
jolom vitz tic, yujto ol in ecꞌ taꞌ, xchi dꞌa vin̈.

Ix yacꞌancot jun nivan icꞌ Jehová chiꞌ, ix laj pojbꞌat qꞌuen tenam yuuj, palta 
man̈ ayocochlaj dꞌa scal jun icꞌ chiꞌ. Ix lajvi yecꞌ jun icꞌ chiꞌ, ix yacꞌanpaxcot jun 
quixcabꞌ. Palta an̈ejaꞌ man̈ ayocochlaj dꞌa scal jun quixcabꞌ chiꞌ. 12  Ix lajvi yecꞌ 
jun quixcabꞌ chiꞌ, ix yacꞌanpaxcot jun cꞌacꞌ, an̈ejaꞌ malaj Jehová chiꞌ ayoch dꞌa 
scal jun cꞌacꞌ chiꞌ. Ayic ix lajvi yecꞌbꞌat jun cꞌacꞌ chiꞌ, ix yabꞌan jun lolonel vin̈aj 
Elías chiꞌ, te cꞌununi ix aj yalani. 13 Ayic ix yabꞌan vin̈ chiꞌ, ix smusan sat vin̈ 
yedꞌ jun spichul jucan, ix elta vin̈, ix aj lin̈an vin̈ dꞌa stiꞌ qꞌuen n̈aqꞌueen chiꞌ, ix 
yabꞌan jun lolonel chiꞌ vin̈, ix yalani: Elías ¿tas tza cꞌulej dꞌa tic? xchi.

14 Ix tacꞌvi vin̈: Mamin Jehová Yajal dꞌa Smasanil, ix te cot voval yuj tas ix 
ach utaj yuj ebꞌ vetisraelal, yujto ix spatiquejel a trato ebꞌ. Ix sjuanem altar 
ebꞌ, ix xicancham ebꞌ a checabꞌ ebꞌ. A inxon̈ej ix in colchajcaneli, palta van in 
sayjiecꞌ yuj ebꞌ yic tzin smilancham ebꞌ, xchi vin̈.

15  Ix yalan Jehová chiꞌ dꞌa vin̈ icha tic: Ixic, meltzajan̈ dꞌa bꞌe bꞌaj ach 
coti, slajvi chiꞌ tzach bꞌat dꞌa tzꞌinan lum yic Damasco. Ayic ol ach cꞌoch taꞌ, 
tza sicꞌcanel vin̈aj Hazael yic ol och vin̈ reyal dꞌa Siria. 16  Axo vin̈aj Jehú 
yin̈tilal vin̈aj Nimsi tza sicꞌpaxcaneli yic ol och vin̈ sreyaloc Israel. Axo vin̈aj 
Eliseo yuninal vin̈aj Safat aj Abel-mehola, tza sicꞌcanel vin̈ yic ol och vin̈ in 
checabꞌoc a qꞌuexuloc. 17 A tas ol ujoc, a mach ol colchajcanel dꞌa yol scꞌabꞌ 
vin̈aj Hazael, axo vin̈aj Jehú ol milanchamoc. Axo mach ol colchajcanel dꞌa 
yol scꞌabꞌ vin̈aj Jehú chiꞌ, axo pax vin̈aj Eliseo ol milanchamoc. 18  Palta ayto 
uqueꞌ mil ebꞌ israel chiꞌ sicꞌbꞌilcanel vuuj, maj ochlaj ebꞌ ejmelal dꞌa Baal, maj 
stzꞌubꞌpax eltalaj ebꞌ, xchi Jehová chiꞌ.

Ix avtaj vin̈aj Eliseo
19 Ix meltzaj vin̈aj Elías chiꞌ dꞌa jun lugar chiꞌ, ix ja vin̈ bꞌaj ayecꞌ vin̈aj 

Eliseo yuninal vin̈aj Safat. Van sdꞌocvi lum vin̈ yedꞌ lajchaveꞌ mojan̈ nocꞌ 

mam vacax. A vin̈ edꞌjinac nocꞌ tzacꞌanto sbꞌati. Ix cꞌoch vin̈aj Elías chiꞌ dꞌa 
stzꞌey vin̈, ix yacꞌanbꞌat jun sjucan pichul vin̈aj Elías chiꞌ dꞌa yibꞌan̈ vin̈. 20 Dꞌa 
jun rato chiꞌ ix yactancan nocꞌ vacax vin̈aj Eliseo chiꞌ, ix och tzacꞌan vin̈ yuj 
vin̈aj Elías chiꞌ, ix yalan vin̈ icha tic:

—Cha in bꞌati, bꞌat valcan quilcobꞌa dꞌa in mam in nun, tzin tzꞌubꞌancanelta 
stiꞌ ebꞌ yic tzin pucancan in bꞌa yedꞌ ebꞌ. Slajvi chiꞌ, tzin och tzacꞌan uuj, xchi 
vin̈aj Eliseo chiꞌ.

—Syal a bꞌati, man̈ vanoc ach vacꞌan pural, xchi vin̈aj Elías chiꞌ.
21 Ix bꞌat vin̈aj Eliseo chiꞌ, ix smilan chavan̈ nocꞌ vacax chiꞌ vin̈. Axo yedꞌ 

teꞌ yugo ayoch dꞌa nocꞌ ix sbꞌol schibꞌejal nocꞌ vin̈, ix yacꞌan va ebꞌ anima 
smunlaj yedꞌ vin̈ chiꞌ. Ix lajvi chiꞌ ix och tzacꞌan vin̈ yuj vin̈aj Elías chiꞌ.

Ix acꞌji ganar ebꞌ sirio yuj ebꞌ israel

20  1 A vin̈aj Ben-adad sreyal Siria, ix smolbꞌej masanil ebꞌ soldado vin̈. 
Ay pax 32 ebꞌ vin̈ rey junn̈ej ix yutej sbꞌa yedꞌ vin̈ yedꞌ pax schej 

ebꞌ vin̈ yedꞌ scarruaje ebꞌ vin̈ yic oval. Ix javi ebꞌ vin̈ yacꞌ oval dꞌa chon̈abꞌ 
Samaria, ix och oyan ebꞌ vin̈ dꞌa spatic jun chon̈abꞌ chiꞌ.

2 Ix yacꞌancot schecabꞌ ebꞌ vin̈ dꞌa vin̈aj Acab sreyal Israel, ix yalan ebꞌ vin̈ icha 
tic: A vin̈aj Ben-adad ix on̈ checancot ul calaꞌ: 3 Vic yaj masanil a bꞌeyumal, ebꞌ 
ix etbꞌeyum te vachꞌ yedꞌ ebꞌ uninal te vachꞌ, xchicot vin̈, xchi ebꞌ checabꞌ chiꞌ.

4 Ix yalanbꞌat vin̈aj Acab chiꞌ dꞌa vin̈ icha tic: Mamin rey, ujocabꞌ icha ix al 
chiꞌ. A in tic yedꞌ masanil tastac ay dꞌayin icocabꞌi, xchibꞌat vin̈.

5 Ix jaxpax ebꞌ checabꞌ chiꞌ dꞌa vin̈aj Acab chiꞌ, ix yalanxi ebꞌ icha tic: Icha 
tic ix yutej vin̈aj Ben-adad yalanxicoti: Toxo ix valbꞌat dꞌayach to vic yaj 
masanil a bꞌeyumal, ebꞌ ix etbꞌeyum yedꞌ pax ebꞌ uninal. 6 An̈ejtonaꞌ yabꞌ icha 
tic qꞌuicꞌan, svacꞌanbꞌat ebꞌ yajalil ebꞌ in soldado yic sbꞌat yilan ebꞌ masanil 
tas ay dꞌa yol a palacio yedꞌ yoltac spat ebꞌ vin̈ ayoch yajalil edꞌoc. Masanil 
tas ol snibꞌej ebꞌ, ol yicꞌcot ebꞌ, xchi vin̈, xchi ebꞌ checabꞌ chiꞌ.

7 Yuj chiꞌ ix yavtancot masanil ebꞌ yichamtac vinaquil chon̈abꞌ vin̈aj Acab 
chiꞌ, ix yalan vin̈ dꞌa ebꞌ:

—¿Tas tzꞌaj e naan a ex tic? A vin̈aj Ben-adad chiꞌ vann̈ej sayan vin̈ tas 
ol yutej on̈ yixtani, vachꞌchom a in tic toxo ix val dꞌa vin̈ to syal vacꞌan in 
bꞌeyumal, ebꞌ ix vetbꞌeyum yedꞌ ebꞌ vuninal dꞌa vin̈, xchi vin̈.

8  Ix yalan ebꞌ ichamtac vinac chiꞌ yedꞌ masanil ebꞌ chon̈abꞌ:
—Mamin rey, man̈ a cha abꞌ tas syalcot vin̈ chiꞌ dꞌayach, xchi ebꞌ.
9 Ix lajvi chiꞌ, ix yalan vin̈aj rey Acab chiꞌ dꞌa ebꞌ schecabꞌ vin̈aj Ben-adad chiꞌ:
—Alec dꞌa vin̈ rey vajal chiꞌ, ol in cꞌanabꞌajej masanil tas ix yal vin̈ dꞌa 

sbꞌabꞌelal, palta axo tas syalcot vin̈ dꞌayin ticnaic, man̈xo ol in cꞌanabꞌajejlaj, 
xchibꞌat vin̈.

Icha chiꞌ ix aj yalanxicꞌoch ebꞌ schecabꞌ vin̈aj Ben-adad chiꞌ. 10  Ix 
schecanxicot ebꞌ schecabꞌ vin̈ chiꞌ junelxo dꞌa vin̈aj rey Acab chiꞌ, ix yalancot 
vin̈: Aocabꞌ juntzan̈ dios tzꞌacꞌanoch in yaelal tato max in satel Samaria chiꞌ 
dꞌa juneln̈ej. Man̈ ol yabꞌlaj scꞌalemal yic syicꞌancot jun jopoc yic junjun ebꞌ 
in soldado, xchi vin̈.

11 Ix yalanxibꞌat vin̈aj Acab chiꞌ dꞌa vin̈aj Ben-adad chiꞌ icha tic: Man̈ smojoc 
syicꞌchaan̈ sbꞌa junoc mach to vanto sbꞌat dꞌa oval, icha junoc mach to vanxo 
sjaxi, xchibꞌat vin̈.

12  Van yucꞌan an̈ vin̈aj Ben-adad chiꞌ yedꞌ juntzan̈xo ebꞌ vin̈ rey ayecꞌ yedꞌ 
vin̈ dꞌa scampamento ayic ix yabꞌan vin̈ tas ix yal ebꞌ checabꞌ chiꞌ. Yuj chiꞌ ix 
yal vin̈ dꞌa ebꞌ yajalil ebꞌ soldado to syacꞌ lista sbꞌa ebꞌ yic syacꞌan oval yedꞌ 
jun chon̈abꞌ chiꞌ. Yuj chiꞌ ix yacꞌan lista sbꞌa ebꞌ.

13 Yacbꞌan chiꞌ, ix javi jun vin̈ schecabꞌ Dios dꞌa vin̈aj Acab chiꞌ, ix yalan vin̈:
—A Jehová tzꞌalan icha tic: Scham val ilan jantac ebꞌ ajcꞌol chiꞌ, palta ol 

vacꞌoch ebꞌ dꞌa yol a cꞌabꞌ dꞌa jun cꞌu tic, yic vachꞌ ol ojtaquejeli to a inton 
Jehová Dios in, xchi Jehová, xchi vin̈ checabꞌ chiꞌ.

14 Ix tacꞌvi vin̈aj Acab chiꞌ, ¿mach yuj ol acꞌjococh ebꞌ dꞌa yol in cꞌabꞌ chiꞌ? 
xchi vin̈.

—A Jehová ix alani to a yuj ebꞌ vin̈ quelemtac scolvaj yedꞌ ebꞌ yajal yaj dꞌa 
junjun chon̈abꞌ dꞌa yoltac a macbꞌen tic, a yuj ebꞌ vin̈ ol acꞌ ganar, xchi vin̈ 
schecabꞌ Dios chiꞌ.

—¿Palta mach ol bꞌabꞌlaj yamanoch oval chiꞌ? xchi vin̈aj Acab chiꞌ.
—A extoni, xchi vin̈ checabꞌ chiꞌ.
15  Yuj chiꞌ ix smolbꞌej 232 ebꞌ vin̈ quelemtac chiꞌ vin̈. Ix lajvi chiꞌ 

ix smolbꞌanpax ebꞌ soldado vin̈ ayecꞌ taꞌ, uqueꞌ mil ebꞌ dꞌa smasanil. 
16-17 Chimcꞌualil val ix el ebꞌ, bꞌabꞌel sbꞌat ebꞌ vin̈ quelemtac chiꞌ yuj ebꞌ, axo 
vin̈aj Ben-adad yedꞌ 32 ebꞌ vin̈ rey ajun yedꞌoc, an̈ejaꞌ yucꞌan an̈ ebꞌ vin̈ dꞌa 
yol scampamento. Ayic ix alji dꞌa vin̈ yuj ebꞌ soldado ayel yilaꞌ to ay juntzan̈ 
vinac ix el dꞌa yol chon̈abꞌ Samaria, 18  ix yalan vin̈ icha tic: Vachꞌchom dꞌa 
juncꞌolal ix elul ebꞌ, ma oval jun, yamec ebꞌ, pitzan ebꞌ tzeyicꞌancot ebꞌ dꞌayin 
dꞌa tic, xchi vin̈.

19 A ebꞌ vin̈ quelemtac scolvaj dꞌa ebꞌ yajal yaj dꞌa junjun chon̈abꞌ yic Israel 
chiꞌ, bꞌabꞌel ebꞌ vin̈, tzacꞌanoch masanil ebꞌ soldado yuj ebꞌ vin̈. 20 Junjun ebꞌ 
ix milancham junjun ebꞌ sirio ajcꞌol chiꞌ. Yuj chiꞌ ix bꞌat ebꞌ sirio chiꞌ elelal, 
axo ebꞌ israel ix bꞌat dꞌa spatic ebꞌ. Axo vin̈aj Ben-adad chiꞌ, ix qꞌue vin̈ dꞌa 
yibꞌan̈ schej yedꞌ juntzan̈xo ebꞌ soldado, ix bꞌatcan ebꞌ elelal. 21 Ix acꞌji ganar 
ebꞌ sirio chiꞌ yuj ebꞌ israel chiꞌ, ix yicꞌancan nocꞌ chej ebꞌ yedꞌ carruaje yic 
oval. Te nivan ebꞌ sirio chiꞌ ix chami. 22  Ix lajvi chiꞌ ix jax vin̈ schecabꞌ Dios 
chiꞌ dꞌa vin̈aj Acab sreyal Israel chiꞌ, ix yalan vin̈:

—A ticnaic scham val a naani tas tzutej acꞌanoch stzꞌacubꞌ ebꞌ vin̈ a soldado 
tic, yujto a dꞌa junxo abꞌil yabꞌ icha tic, sjax ebꞌ sirio tic yacꞌ oval edꞌ junelxo, 
xchi vin̈.

23  An̈ejaꞌ ix yalanpax ebꞌ vin̈ yajalil ebꞌ soldado sirio chiꞌ dꞌa vin̈ sreyal chiꞌ 
icha tic:

—A juntzan̈ sdiosal ebꞌ israel chiꞌ, sdiosal jolomtac vitz. Yuj chiꞌ, ix on̈ 
yacꞌ ganar ebꞌ. Palta tato a dꞌa pan̈quiltac scacꞌ oval yedꞌ ebꞌ, scacꞌ ganar ebꞌ. 
24 Mamin rey, a tas tza cꞌulej ticnaic to maxtzac acꞌoch ebꞌ vin̈ rey tic yajaliloc 
ebꞌ soldado, say sqꞌuexul ebꞌ vin̈. 25 Tzacꞌanpaxoch ebꞌ soldado icha sbꞌisul ebꞌ 
ix acꞌji ganar chiꞌ, lajan tzꞌaj sbꞌisul ebꞌ yedꞌ nocꞌ chej yedꞌ pax carruaje. Slajvi 
chiꞌ tzon̈ bꞌat cacꞌ oval yedꞌ ebꞌ israel dꞌa lum pan̈quiltac chiꞌ, ol quilan bꞌian 
tato man̈ ol cacꞌ ganar ebꞌ, xchi ebꞌ.

Ix schaan yabꞌ vin̈aj Ben-adad tas ix yal ebꞌ chiꞌ. 26 Ayic ix ecꞌ jun abꞌil chiꞌ, 
ix yacꞌan lista ebꞌ soldado vin̈aj Ben-adad chiꞌ, ix javi ebꞌ dꞌa chon̈abꞌ Afec yic 
syacꞌan oval ebꞌ yedꞌ ebꞌ israel chiꞌ. 27 An̈ejtonaꞌ ix yacꞌanpax lista sbꞌa ebꞌ vin̈ 
soldado israel chiꞌ, ix acꞌji syamcꞌabꞌ ebꞌ yic sbꞌat ebꞌ yacꞌ oval yedꞌ ebꞌ sirio 

chiꞌ. Ix bꞌat ebꞌ israel chiꞌ, ix sbꞌoanqꞌue scampamento ebꞌ dꞌa yichan̈ ebꞌ sirio 
chiꞌ. Lajan val yilji ebꞌ icha chabꞌoc macteꞌal nocꞌ chiva, axo pax ebꞌ soldado 
yic ebꞌ sirio chiꞌ jun, majnaquel sat lum acꞌlic chiꞌ yuj ebꞌ.

28  A val taꞌ ix javi jun vin̈ schecabꞌ Dios dꞌa vin̈aj Acab sreyal Israel chiꞌ, ix 
yalan vin̈ icha tic dꞌa vin̈:

—A Jehová tzꞌalan icha tic: Yujto a ebꞌ sirio tic ix alani to a in tic sDiosal 
in lum jolomtac vitz, man̈ in sDiosaloc lum pan̈quiltac, yuj chiꞌ a ticnaic ol 
vacꞌoch juntzan̈ tzijtumal anima tic dꞌa yol a cꞌabꞌ, icha val chiꞌ ol aj ojtacaneli 
to a in ton Jehová Dios in, xchi Jehová, xchi vin̈ checabꞌ chiꞌ.

29 Uqueꞌ cꞌual ton̈ej ix ajecꞌ ebꞌ soldado sirio dꞌa yichan̈ ebꞌ soldado israel 
chiꞌ, ix lajvi chiꞌ ix syamanoch ebꞌ yacꞌan oval. A dꞌa jun cꞌu chiꞌ 100 mil 
soldado yic ebꞌ sirio chiꞌ sbꞌey dꞌa yoc ix cham yuj ebꞌ israel chiꞌ. 30  Axo 
juntzan̈xo ebꞌ soldado chiꞌ, ix bꞌat ebꞌ elelal dꞌa chon̈abꞌ Afec. Axo smuroal jun 
chon̈abꞌ chiꞌ ix cot lan̈naj dꞌa yibꞌan̈ ebꞌ, 27 mil ebꞌ soldado ix el chiꞌ ix chami. 
Ix pax lemnaj vin̈aj Ben-adad chiꞌ, ix cꞌoch vin̈ dꞌa jun chon̈abꞌ chiꞌ, tzuli tzꞌecꞌ 
vin̈ scꞌubꞌejel sbꞌa dꞌa yoltac pat.

31 Yuj chiꞌ axo ebꞌ ayoch yajalil yedꞌ vin̈ ix alan dꞌay icha tic:
—Ix cabꞌi to a ebꞌ vin̈ sreyal Israel ay yoqꞌuelcꞌolal ebꞌ vin̈, yuj chiꞌ comonoc 

scha a cꞌool scacꞌoch pichul ya svaꞌi, scacꞌanoch lasu dꞌa co jaj. Slajvi chiꞌ bꞌat 
co chꞌoxan co bꞌa dꞌa vin̈ sreyal Israel chiꞌ, talaj tzꞌocꞌ scꞌol vin̈ dꞌayon̈, man̈ ol 
on̈ smilchamlaj vin̈, xchi ebꞌ dꞌa vin̈aj Ben-adad chiꞌ.

32  Yuj chiꞌ ix yacꞌanoch pichul ebꞌ ya svaꞌi, ix yacꞌanoch lasu ebꞌ dꞌa sjaj, ix 
bꞌat ebꞌ schꞌox sbꞌa dꞌa vin̈ sreyal Israel chiꞌ, ix yalan ebꞌ:

—Mamin rey, a vin̈ a checabꞌ aj Ben-adad, tzon̈ scheccot vin̈ cal dꞌayach, 
comonoc tzꞌocꞌ a cꞌool max a milchamlaj vin̈, xchi ebꞌ. Ix tacꞌvi vin̈aj Acab 
chiꞌ dꞌa ebꞌ icha tic:

—¿Tom pitzanto vin̈ jun? A dꞌa in sat, icha vucꞌtac yaj vin̈, xchi vin̈.
33  Te vachꞌ ix yal vin̈ rey chiꞌ ix yabꞌ ebꞌ, yuj chiꞌ ix yal ebꞌ icha tic:
—Mamin rey, a vin̈ ucꞌtac aj Ben-adad chiꞌ pitzanto vin̈, xchi ebꞌ.
—Bꞌat iqꞌueccot vin̈ an, xchi vin̈aj Acab chiꞌ dꞌa ebꞌ. Yuj chiꞌ ix javi vin̈aj 

Ben-adad chiꞌ dꞌa yichan̈ vin̈, ix yacꞌanqꞌue vin̈ vin̈ dꞌa yol scarruaje. 34 Ix lajvi 
chiꞌ ix yalan vin̈aj Ben-adad chiꞌ icha tic:

—A ticnaic a juntzan̈ chon̈abꞌ yicꞌnac ecꞌ vin̈ in mam dꞌa vin̈ a mam, 
svacꞌxican dꞌayach. Syal sbꞌat ebꞌ a chon̈vajum dꞌa Damasco icha scꞌulejnac 
ebꞌ schon̈vajum vin̈ in mam chiꞌ dꞌa Samaria, xchi vin̈.

—Tato icha chiꞌ, ol ach vaqꞌuel dꞌa libre, xchi vin̈aj Acab chiꞌ.
Icha chiꞌ ix aj sbꞌoan jun strato ebꞌ chiꞌ. Ix lajvi chiꞌ ix pax vin̈aj Ben-adad 

chiꞌ.
35 Palta ay jun vin̈ dꞌa scal ebꞌ vin̈ schecabꞌ Jehová, a Jehová ix alan dꞌa vin̈, 

yuj chiꞌ ix yal vin̈ dꞌa jun vin̈ yetbꞌeyum icha tic:
—Acꞌ in echnaj in cꞌanaꞌ, xchi vin̈.
Palta maj yal-laj scꞌool vin̈ yetbꞌeyum vin̈ chiꞌ. 36 Ix yalan vin̈ schecabꞌ Dios 

chiꞌ dꞌa vin̈ icha tic:
—Yujto maj a cꞌanabꞌajej tas ix yal Jehová, yuj chiꞌ ayic ol ach el dꞌa in tzꞌey 

tic, ay jun nocꞌ choj ol ach milanchamoc, xchi vin̈.
Ayic ix el vin̈ chiꞌ dꞌa stzꞌey vin̈ schecabꞌ Dios chiꞌ, axo dꞌa yol bꞌe ix elta jun 

nocꞌ choj dꞌa vin̈, ix miljicham vin̈ yuj nocꞌ.

 519 1 REYES 20



37 Ix lajvi chiꞌ, ix schalan sbꞌa vin̈ schecabꞌ Dios chiꞌ yedꞌ junxo vin̈ vinac, ix 
yalanxi vin̈ dꞌa vin̈ icha tic: Acꞌ in echnajoc, xchi vin̈. A jun vin̈ chiꞌ ix macꞌan 
vin̈ schecabꞌ Dios chiꞌ, ix lajvi vin̈. 38 Ix lajvi chiꞌ ix bꞌat vin̈ schecabꞌ Dios chiꞌ 
smaclej vin̈ rey dꞌa yol bꞌe. Ix sqꞌuexanel sbꞌa vin̈, ix smusan sat vin̈ dꞌa jun 
cꞌapac. 39 Ayic van yecꞌbꞌat vin̈ rey chiꞌ taꞌ, te chaan̈ ix yal vin̈ schecabꞌ Dios chiꞌ:

—Mamin rey, a in a checabꞌ in tic, ix in bꞌat dꞌa oval. A dꞌa scal ebꞌ soldado 
ix elta jun vin̈ soldado ix yicꞌancot jun vin̈ ajcꞌol vin̈ dꞌayin. Ix yalan vin̈ 
dꞌayin to tzin tan̈vej jun vin̈ chiꞌ. Ix cham val yalan vin̈ tato svactejel vin̈ 
ajcꞌol chiꞌ, a inxo tzin cham sqꞌuexuloc vin̈, mato yovalil svacꞌ oxeoc arroba 
qꞌuen plata. 40 Palta mamin rey, a in tic yacbꞌan ay jabꞌoc tas van in cꞌulani, 
ix el lemnaj vin̈ ajcꞌol chiꞌ dꞌayin, xchi vin̈ dꞌa vin̈aj Acab chiꞌ.

Ix tacꞌvi vin̈aj Acab sreyal Israel chiꞌ:
—Munil a ach ix alqꞌueta a mul yedꞌ tas ol elul dꞌa ibꞌan̈ yuuj, xchi vin̈.
41 Ix lajvi chiꞌ ix yicꞌanel smusil sat vin̈ schecabꞌ Dios chiꞌ. Axo ix yilan vin̈ 

rey chiꞌ to a jun vin̈ chiꞌ a junoc ebꞌ vin̈ schecabꞌ Dios. 42  Ix yalan vin̈ schecabꞌ 
Dios chiꞌ:

—Icha val tic yalan Jehová: A ach tic ix actejbꞌat jun vin̈ vinac ix valaꞌ to 
yovalil schami, yuj chiꞌ a ach ol ach cham sqꞌuexuloc vin̈, axo a chon̈abꞌ ol 
satel sqꞌuexuloc yic vin̈, xchi Jehová, xchi vin̈ schecabꞌ Dios chiꞌ.

43  Ix lajvi chiꞌ, ix bꞌatcan vin̈aj Acab chiꞌ dꞌa Samaria, ix chabꞌaxqꞌue scꞌool 
vin̈. Van schichon scꞌool vin̈ ix ochcan vin̈ dꞌa yol spalacio.

A vin̈aj Acab yedꞌ lum sluum vin̈aj Nabot

21  1-2  Ayic ix lajvi yecꞌcan juntzan̈ chiꞌ, a vin̈aj Acab rey dꞌa Samaria, ix 
snibꞌej vin̈ sman jabꞌ slum jun vin̈ aj Jezreel scuch Nabot. A jabꞌ slum 

vin̈ chiꞌ avabꞌil teꞌ uva dꞌa sat, a dꞌa stzꞌey spalacio vin̈ rey chiꞌ ay. Ay jun cꞌual 
ix yal vin̈aj Acab chiꞌ dꞌa vin̈aj Nabot chiꞌ icha tic:

—Acꞌ jabꞌ a lum chiꞌ dꞌayin, yic ataꞌ svavej jabꞌoc vitaj, yujto dꞌa stzꞌey in 
palacio ay. Axo junocxo lum te vachꞌ svacꞌ sqꞌuexuloc, mato tzin tup dꞌayach 
icha stojol, xchi vin̈.

3  Ix tacꞌvi vin̈aj Nabot chiꞌ icha tic:
—Max yal-laj, yujto max yal-laj scꞌol Dios to tzin chon̈el in macbꞌen 

acꞌbꞌilcan yuj in mam vicham, xchi vin̈.
4 Ix lajvi chiꞌ, ix pax vin̈aj Acab chiꞌ dꞌa spalacio. Ix te och pitzꞌan dꞌa scꞌool 

vin̈, ix somchajchaan̈ vin̈ yuj tas ix yal vin̈aj Nabot chiꞌ. Yuj chiꞌ ayic ix cꞌoch 
vin̈ dꞌa spalacio chiꞌ, ix ecꞌ jichan vin̈, ix meltzajcanoch qꞌuelan vin̈ dꞌa yich 
schꞌat, majxo scha valaj sbꞌa vin̈. 5 Ix cꞌoch ix Jezabel, ix yetbꞌeyum vin̈ dꞌa 
stzꞌey, ix scꞌanbꞌan ix:

—¿Tas yuj schichon a cꞌool, max yal a cꞌol tzach vaꞌi? xchi ix.
6 Ix tacꞌvi vin̈:
—Yujto ix in lolon yedꞌ vin̈aj Nabot aj Jezreel yuj jabꞌ sluum vin̈ bꞌaj ay teꞌ 

uva, ix in cꞌan in man dꞌa vin̈, mato svacꞌ junocxo lum sqꞌuexuloc, palta maj 
yal-laj scꞌol vin̈ ix yacꞌ lum dꞌayin, yuj chiꞌ schichon in cꞌool, xchi vin̈ dꞌa ix.

7 Ix tacꞌvi ix dꞌa vin̈:
—¿Tas yuj stac a cꞌol yuj jun chiꞌ? ¿Tom man̈ sreyaloc Israel aj jun? Man̈ acꞌ 

pensar yuj jun chiꞌ. Qꞌuean̈ vaan, vaꞌan̈. A in ol viqꞌuecꞌ jun lum chiꞌ, ol vacꞌan 
lum dꞌayach, xchi ix.

8  Ix lajvi chiꞌ ix sbꞌoan jun chꞌan̈ carta ix dꞌa sbꞌi vin̈aj Acab chiꞌ, axo sello 
vin̈ ix yacꞌoch ix dꞌa chꞌan̈. Ix yacꞌanbꞌat chꞌan̈ ix dꞌa ebꞌ yichamtac vinaquil 
chon̈abꞌ bꞌaj cajan vin̈aj Nabot chiꞌ. 9 Ix yalan ix dꞌa chꞌan̈ carta chiꞌ icha tic: 
Tze molbꞌej ebꞌ anima yic tzꞌoch ebꞌ dꞌa tzecꞌojcꞌolal. Tzeyaqꞌuem cꞌojan vin̈aj 
Nabot dꞌa yichan̈ ebꞌ anima chiꞌ dꞌa junoc lugar nivan yelcꞌochi. 10 Tze sayan 
chavan̈oc vinac chuc spensar stecꞌbꞌej sbꞌa yalan dꞌa spatic vin̈ icha tic: A ach 
tic, ix ach bꞌuchvaj dꞌa Dios yedꞌ dꞌa vin̈ rey, xchiocabꞌ ebꞌ dꞌa vin̈. Slajvi chiꞌ 
tzeyicꞌanel vin̈ dꞌa stiel chon̈abꞌ, axo taꞌ tze julqꞌuenejcham vin̈, xchibꞌat ix.

11-13  Axo ebꞌ ichamtac vinac chiꞌ, ix scꞌanabꞌajej ebꞌ icha val ix aj yalanbꞌat 
ix Jezabel chiꞌ dꞌa chꞌan̈ scarta chiꞌ. 14  Ix lajvi chiꞌ, ix yalancot ebꞌ dꞌa ix 
Jezabel chiꞌ to toxo ix cham vin̈aj Nabot chiꞌ.

15 Ayic ix yabꞌan ix Jezabel chiꞌ, ix yalan ix dꞌa vin̈aj Acab chiꞌ:
—A ticnaic bꞌat maccan icoc lum sluum vin̈aj Nabot aj Jezreel, aton lum 

maj yal scꞌool vin̈ ix schon̈ dꞌayach, yujto toxo ix cham vin̈, xchi ix.
16  Ayic ix yabꞌan vin̈aj Acab chiꞌ to toxo ix cham vin̈aj Nabot chiꞌ, ix bꞌat 

sbꞌoanoch sbꞌa vin̈ dꞌa sat luum. 17 Ix lajvi chiꞌ, ix yalan Jehová dꞌa vin̈aj Elías 
aj Tisbe:

18  —Ixic bꞌat il vin̈aj Acab sreyal Samaria. A dꞌa Jezreel ayecꞌ vin̈ ticnaic 
dꞌa lum sluum vin̈aj Nabot, aton lum ix yiqꞌuecꞌ vin̈ dꞌa vin̈. 19 Tzalan dꞌa vin̈ 
icha tic: A Jehová tzꞌalan dꞌayach icha tic: Yujto ix a milcham vin̈aj Nabot, 
ix icꞌanecꞌ lum sluum vin̈ tic, yuj chiꞌ a bꞌaj ix lecꞌjiqꞌue schiqꞌuil vin̈ yuj nocꞌ 
tzꞌiꞌ, an̈ejaꞌ pax taꞌ ol lecꞌjocqꞌue a chiqꞌuil a ach tic yuj nocꞌ, xchi Jehová, xa 
chi dꞌa vin̈, xchi dꞌa vin̈aj Elías chiꞌ.

20 Ix yalan vin̈aj Acab chiꞌ dꞌa vin̈aj Elías chiꞌ icha tic:
—Ach ajcꞌool, ix in ilchaj uuj, xchi vin̈. Ix tacꞌvi vin̈aj Elías chiꞌ:
—Ach ilchaj toni, yujto ix a tecꞌbꞌej a bꞌa a cꞌulan tas te chuc dꞌa yichan̈ 

Jehová. 21 Yuj chiꞌ ix yal Jehová: Ol vicꞌcot cuscꞌolal dꞌa ibꞌan̈, ol satel masanil 
ebꞌ vinac dꞌa in̈tilal yedꞌ ebꞌ vinac nivac yelcꞌoch dꞌa scal chon̈abꞌ Israel, ma 
ebꞌ checabꞌ yaji. 22  Icha val vutejnac in satanel ebꞌ yin̈tilal vin̈aj Jeroboam 
yuninal vin̈aj Nabat yedꞌ ebꞌ yin̈tilal vin̈aj Baasa yuninal vin̈aj Ahías, icha 
val chiꞌ ol vutej in satanel ebꞌ in̈tilal, yujto ix a tzuntzejcot yoval in cꞌool yuj 
tas ix a cꞌulej, ix a cuchbꞌanbꞌat ebꞌ etisraelal dꞌa chucal, xchi Jehová. 23  Axo 
pax yuj ix Jezabel, a Jehová tzꞌalan icha tic: A nocꞌ tzꞌiꞌ ol chianbꞌat schibꞌejal 
ix dꞌa Jezreel tic. 24 A ebꞌ in̈tilal ol cham ebꞌ dꞌa yol chon̈abꞌ, a nocꞌ tzꞌiꞌ ol 
chianbꞌat snivanil ebꞌ. Axo ebꞌ ol cham dꞌa spatiquel chon̈abꞌ chiꞌ, a nocꞌ ostoc 
ol chianbꞌat ebꞌ, xchi Jehová, xchi vin̈aj Elías chiꞌ.

25 (Val yel malaj junocxo rey ix yutej sbꞌa icha ix yutej sbꞌa vin̈aj Acab chiꞌ. 
Ix cuchbꞌaj vin̈ yuj ix Jezabel ix yetbꞌeyum, yic stecꞌbꞌan sbꞌa vin̈ scꞌulan 
chucal dꞌa yichan̈ Jehová. 26  Te yajbꞌentac ix yutej sbꞌa vin̈ ayic ix och vin̈ 
ejmelal dꞌa juntzan̈ comon dios. Lajan val ix yutej sbꞌa vin̈ icha yutejnac sbꞌa 
ebꞌ amorreo, aton ebꞌ yicꞌnaquel Jehová dꞌa yichan̈ chon̈abꞌ Israel.)

27 Ayic ix yabꞌan vin̈aj Acab tas ix yal vin̈aj Elías chiꞌ, ix sn̈icꞌchitanbꞌat 
spichul vin̈. Ix yacꞌanoch pichul vin̈ te ya svaꞌi. Ix och vin̈ dꞌa tzecꞌojcꞌolal. Ix 
vay vin̈ yedꞌ spichul ya sva chiꞌ. Te cusnac vin̈ tzꞌecꞌ vin̈. 28  Yuj chiꞌ ix yalanxi 
Jehová dꞌa vin̈aj Elías chiꞌ icha tic: 29 ¿Tzam ilaꞌ tas syutej vin̈aj Acab chiꞌ 
yicꞌanem sbꞌa dꞌayin? Yuj chiꞌ man̈ ol vacꞌbꞌat jun yaelal chiꞌ dꞌa yibꞌan̈ vin̈. Ato 
yic ayoch junoc yuninal vin̈ reyal sqꞌuexuloc, ato taꞌ ol vacꞌbꞌati, xchi dꞌa vin̈.

Yalnac vin̈aj Micaías to ol acꞌjoc ganar vin̈aj Acab 
(2Cr 18.1‑34)

22  1 Oxeꞌ abꞌil malaj jabꞌoc oval dꞌa scal chon̈abꞌ Israel yedꞌ ebꞌ sirio. 
2  Axo ix el yoxil abꞌil chiꞌ, ix cꞌoch vin̈aj Josafat sreyal Judá lolonel 

yedꞌ vin̈aj Acab sreyal Israel chiꞌ. 3  Ix yalan vin̈ sreyal Israel chiꞌ dꞌa masanil 
ebꞌ ayoch yopisio yedꞌoc:

—A ex tic eyojtac sicꞌlabꞌil to a chon̈abꞌ Ramot dꞌa yol yic Galaad, quictaxon 
yaji. ¿Tas yuj max quiqꞌuecꞌ dꞌa vin̈ sreyal Siria chiꞌ? xchi vin̈ dꞌa ebꞌ.

4 Ix scꞌanbꞌan vin̈ dꞌa vin̈aj Josafat chiꞌ:
—¿Mamax yal a cꞌol tzach och vedꞌoc yic scacꞌan oval yedꞌ chon̈abꞌ Ramot 

dꞌa yol yic Galaad? xchi vin̈. Ix tacꞌvi vin̈aj Josafat chiꞌ:
—A in tic ol in bꞌat edꞌoc yedꞌ masanil ebꞌ in soldado yedꞌ jantac nocꞌ in 

chej yic oval. 5 Palta ayic manto och oval chiꞌ, ol co cꞌanbꞌej dꞌa Jehová, xchi 
vin̈.

6 Ix yavtancot 400 ebꞌ vin̈ syaloch sbꞌa schecabꞌoc Dios vin̈aj Acab chiꞌ, ix 
scꞌanbꞌan vin̈ dꞌa ebꞌ vin̈:

—¿Tzam yal co yamanoch oval yedꞌ chon̈abꞌ Ramot, mato maay? xchi vin̈. 
Ix tacꞌvi ebꞌ vin̈ icha tic:

—Aqꞌuec oval chiꞌ. A Dios Cajal ol acꞌanoch dꞌa yol e cꞌabꞌ, xchi ebꞌ vin̈.
7 Ix scꞌanbꞌan vin̈aj Josafat chiꞌ:
—¿Mama val junoc vin̈ schecabꞌ Jehová dꞌa tic bꞌaj sco cꞌanbꞌej? xchi vin̈.
8  Ix tacꞌvi vin̈ sreyal Israel chiꞌ dꞌa vin̈:
—Ayto val junxo vin̈ syal slolon yedꞌ Jehová, aton vin̈aj Micaías yuninal 

vin̈aj Imla. Palta malaj in gana svil vin̈, yujto malaj jabꞌoc tas vachꞌ syal vin̈ 
dꞌa vibꞌan̈, chucn̈ej tas syal vin̈, xchi vin̈. Ix yalan vin̈aj Josafat chiꞌ:

—Man̈ al icha chiꞌ, xchi vin̈.
9 Ix lajvi chiꞌ ix yavtan jun vin̈ schecabꞌ vin̈aj Acab chiꞌ, ix yalan vin̈ dꞌa vin̈:
—Ixic dꞌa elan̈chamel, bꞌat icꞌcot vin̈aj Micaías yuninal vin̈aj Imla, xchi vin̈.
10 A vin̈aj rey Acab yedꞌ vin̈aj Josafat sreyal Judá chiꞌ, ayoch spichul ebꞌ 

vin̈ yic sreyal yuuj, ix em cꞌojan ebꞌ vin̈ dꞌa juntzan̈ xila yic ebꞌ vin̈ rey dꞌa 
jun tecꞌlabꞌ trigo dꞌa stiel spuertail chon̈abꞌ Samaria. Masanil ebꞌ vin̈ syaloch 
sbꞌa schecabꞌoc Dios chiꞌ, ix stzꞌac yal ebꞌ vin̈ tas ol aj yacꞌan ganar ebꞌ vin̈ 
rey chiꞌ. 11 A vin̈aj Sedequías yuninal vin̈aj Quenaana, ix sbꞌo juntzan̈ qꞌuen 
qꞌueen vin̈, icha schꞌaac nocꞌ vacax ix aji, ix yalan vin̈: Icha val tic ix aj yalan 
Jehová: A juntzan̈ yechel chꞌaac vacax tic, a schꞌoxanel ipalil bꞌaj ol acꞌ oval 
yedꞌ masanil ebꞌ sirio masanto ol satel ebꞌ, xchi Jehová, xchi vin̈.

12  Masanil ebꞌ vin̈ syaloch sbꞌa schecabꞌoc Dios chiꞌ, lajann̈ej syutej ebꞌ vin̈ 
yalan dꞌa vin̈ rey chiꞌ icha tic: Ixic, acꞌ oval dꞌa chon̈abꞌ Ramot yujto a Jehová 
ol acꞌanoch dꞌa yol a cꞌabꞌ, xchi ebꞌ vin̈.

13  Axo vin̈ schecabꞌ vin̈ rey ix bꞌat yicꞌcot vin̈aj Micaías chiꞌ, ix yal vin̈ dꞌa 
vin̈aj Micaías chiꞌ icha tic:

—Masanil ebꞌ vin̈ schecabꞌ Dios van yalani to vachꞌ ol elcꞌoch vin̈ rey, yuj 
chiꞌ alpax icha tzꞌaj yalan ebꞌ vin̈ chiꞌ a ach tic, xchi vin̈ dꞌa vin̈.

14 Ix tacꞌvi vin̈aj Micaías chiꞌ icha tic:
—Dꞌa yichan̈ Jehová sval dꞌayach to a tas ol yal Jehová dꞌayin, a ol valaꞌ, 

xchi vin̈.

15 Ix javi vin̈aj Micaías chiꞌ dꞌa yichan̈ vin̈ rey chiꞌ, ix scꞌanbꞌan vin̈ rey chiꞌ 
dꞌa vin̈:

—A ticnaic ach Micaías, ¿tom smoj sco yamoch oval yedꞌ chon̈abꞌ Ramot 
dꞌa yol yic Galaad, mato maay? xchi vin̈.

Ix tacꞌvi vin̈aj Micaías chiꞌ:
—Ixic, ol acꞌ ganar jun oval chiꞌ, yujto a Jehová ol acꞌanoch jun chon̈abꞌ 

chiꞌ dꞌa yol a cꞌabꞌ, xchi vin̈. Palta ton̈ej ix yal vin̈ icha chiꞌ.
16 Ix yalan vin̈ rey chiꞌ dꞌa vin̈:
—Tzijtum elxo sval dꞌayach to a tas yel, a chiꞌ tzal dꞌayin dꞌa sbꞌi Jehová, 

xchi vin̈ rey chiꞌ.
17 Ix yalan vin̈aj Micaías chiꞌ icha tic:

Ix vilaꞌ, masanil ebꞌ soldado quetisraelal sacleminac sbꞌatcan ebꞌ dꞌa 
jolomtac vitz icha nocꞌ calnel malaj stan̈vumal.

Ix yalan Jehová icha tic: A juntzan̈ ebꞌ soldado tic, malaj yilumal ebꞌ, 
meltzajocabꞌ junjun ebꞌ dꞌa spat dꞌa juncꞌolal, xchi, xchi vin̈.

18  Ix yalan vin̈aj Acab chiꞌ dꞌa vin̈aj Josafat chiꞌ:
—Ina ton sval dꞌayach to a jun vin̈ tic malaj jabꞌoc tas vachꞌ syal vin̈ dꞌa 

vibꞌan̈, an̈ej chucal syal vin̈, xchi vin̈.
19 Yuj chiꞌ ix yalanxi vin̈aj Micaías chiꞌ icha tic:
—Abꞌ val slolonel Jehová. Ix vilaꞌ to cꞌojanem Jehová dꞌa yol sdespacho, 

axo ebꞌ yángel dꞌa satchaan̈ oyanoch ebꞌ dꞌa spatic yichan̈. 20 Ix yalan Jehová 
icha tic: ¿Mach val junoc ex bꞌat e montejbꞌat vin̈aj Acab yic sbꞌat vin̈ yacꞌ 
oval dꞌa chon̈abꞌ Ramot dꞌa yol yic Galaad, yic ataꞌ schamcan vin̈? xchi. 
Chꞌocchꞌoc ix yutej ebꞌ ángel chiꞌ yalan dꞌay. 21 Axo ix aji, ay jun espíritu ix 
cꞌoch dꞌa yichan̈ Jehová, ix yalan icha tic: Ol bꞌat in montejbꞌat vin̈, xchi. Ix 
yalan Jehová dꞌay: ¿Tas ol utej bꞌat a montanbꞌat vin̈ jun? xchi. 22  Ix yalan jun 
espíritu chiꞌ icha tic: Ol in bꞌat vec snaꞌ juntzan̈ ebꞌ vin̈ schecabꞌ vin̈aj Acab 
chiꞌ yic an̈ej esal lolonel ol yal ebꞌ vin̈, xchi. Yuj chiꞌ ix yal Jehová: Ixic ol yal 
uj icha tzal chiꞌ, xchi. 23  Yuj chiꞌ, a ticnaic a Jehová ix acꞌanoch jun espíritu 
dꞌa ebꞌ vin̈ a checabꞌ tic yic an̈ej esal lolonel syal ebꞌ vin̈ dꞌayach. A Jehová ix 
alani to icha chiꞌ tzꞌaj a chami, xchi vin̈ dꞌa vin̈ rey chiꞌ.

24 Dꞌa val jun rato chiꞌ ix snitzancot sbꞌa vin̈aj Sedequías chiꞌ dꞌa stzꞌey vin̈aj 
Micaías chiꞌ, ix stzꞌitanbꞌat sat vin̈aj Micaías chiꞌ vin̈, ix yalan vin̈:

—A jun espíritu tzꞌesan ix cot dꞌa Jehová chiꞌ, ¿tas ix aj yel dꞌayin, axo 
dꞌayach sloloni? xchi vin̈.

25 Ix tacꞌvi vin̈aj Micaías chiꞌ icha tic:
—Olxo abꞌi ayic ol ach ecꞌ a cꞌubꞌejel a bꞌa dꞌa yoltac pat, xchi vin̈.
26 Ix lajvi chiꞌ ix yalan vin̈aj rey Acab chiꞌ:
—Yamec vin̈aj Micaías tic, tzeyicꞌanbꞌat vin̈ dꞌa vin̈aj Amón sgobernadoral 

chon̈abꞌ tic yedꞌ dꞌa vin̈ vuninal aj Joás. 27 Tzeyalan dꞌa ebꞌ vin̈ icha tic: A vin̈ 
rey ix alani to tzꞌoch jun vin̈ tic dꞌa preso. Jabꞌn̈ej svael vin̈ tzeyacꞌaꞌ, jabꞌn̈ej 
pax aꞌ tzeyacꞌ yuqꞌuej vin̈, masanto tzin meltzaj dꞌa juncꞌolal, xchi vin̈ rey 
chiꞌ, xe chi dꞌa ebꞌ vin̈.

28  Ix yalan jay bꞌelan̈ lolonel tic vin̈aj Micaías chiꞌ:
Tato tzach meltzaj dꞌa juncꞌolal, syalelcꞌochi to man̈oc Jehová ix checan 

val juntzan̈ lolonel chiꞌ, xchi vin̈ dꞌa vin̈ rey chiꞌ. Ix yalan vin̈ dꞌa ebꞌ 
anima chiꞌ:

—Ex vetchon̈abꞌ, scham val e naan jun ix val tic, xchi vin̈.

A schamel vin̈aj rey Acab
29 Ix lajvi chiꞌ ix bꞌat vin̈aj Acab sreyal Israel chiꞌ yedꞌ vin̈aj Josafat sreyal 

Judá. Ix cꞌoch ebꞌ vin̈ yacꞌ oval dꞌa chon̈abꞌ Ramot dꞌa yol yic Galaad. 30 Ix 
yalan vin̈aj Acab dꞌa vin̈aj Josafat chiꞌ:

—A in tic, ol in qꞌuexel in pichul yic ol vacꞌ oval chiꞌ, a achxo tic, ayocabꞌn̈ej 
och a pichul yic reyal tic, xchi vin̈ dꞌa vin̈.

Ix sqꞌuexanel spichul vin̈ chiꞌ, ix och vin̈ dꞌa scal oval chiꞌ. 31 Axo pax vin̈ 
sreyal Siria, toxo ix yal vin̈ dꞌa ebꞌ 32 yajalil soldado yic carruaje: Man̈ eyacꞌ 
oval yedꞌ junocxo mach, palta an̈ej yedꞌ vin̈ sreyal Israel tzeyacꞌ oval chiꞌ, 
xchi vin̈. 32  Ayic ix iljibꞌat vin̈aj Josafat yuj ebꞌ yajalil soldado chiꞌ, a snaan 
ebꞌ to a vin̈ sreyal Israel, ix yoyan sbꞌa ebꞌ dꞌa spatic vin̈, yuj chiꞌ ix el yav 
vin̈. 33  Ix yabꞌan ebꞌ soldado chiꞌ to man̈oclaj vin̈ sreyal Israel chiꞌ, yuj chiꞌ 
ix yactej ebꞌ spechan vin̈. 34  Palta ay jun soldado sirio ix comon julanbꞌat 
sjul-labꞌ dꞌa scal ebꞌ soldado van yacꞌan oval chiꞌ. Cꞌocbꞌil val a vin̈aj rey Acab 
chiꞌ ix yamchaji. A val bꞌaj schalaj sbꞌa cha macan̈ qꞌuen pichul ayoch yuj vin̈, 
ataꞌ ix och jun jul-labꞌ chiꞌ. Yuj chiꞌ ix yal vin̈ dꞌa vin̈ yamjinac schꞌan̈al nocꞌ 
chej tocꞌjinac carruaje bꞌaj ayqꞌue vin̈ chiꞌ:

—Icꞌ meltzaj nocꞌ chej tic, tzin icꞌanel dꞌa scal oval tic, yujto te nivan ix in 
aj in lajvi, xchi vin̈.

35 A dꞌa jun cꞌu chiꞌ te nivan jun oval ix yacꞌ chiꞌ. Ixto syamqꞌue lin̈an vin̈aj 
Acab chiꞌ ebꞌ dꞌa yol carruaje yic tzato val yacꞌ yip ebꞌ yacꞌan oval yedꞌ ebꞌ aj 
Siria chiꞌ, ix qꞌue val sibꞌan schiqꞌuil vin̈ dꞌa yol carruaje chiꞌ, axo yic ix em 
cꞌu ix cham vin̈. 36  Axo yic vanxo sqꞌuicꞌbꞌi, ix och jun av dꞌa scal masanil 
ebꞌ soldado, ix yalani: Paxan̈ec dꞌa e chon̈abꞌ, ma dꞌa e luum junjun ex, xchi.

37 Icha chiꞌ ix aj scham vin̈aj Acab chiꞌ, ix icꞌjicot snivanil vin̈ dꞌa Samaria. 
A dꞌa Samaria chiꞌ ix mucji vin̈. 38  Ix bꞌicjiel scarruaje vin̈ chiꞌ dꞌa jun tanque 
bꞌobꞌil dꞌa Samaria chiꞌ, bꞌaj sbꞌiquel sbꞌa ebꞌ ix aj mul ix. Ataꞌ ix lecꞌji schiqꞌuil 
vin̈aj Acab chiꞌ yuj nocꞌ tzꞌiꞌ. Icha val chiꞌ ix aj yelcꞌoch tas ix yal Jehová.

39 A jantacto yabꞌixal vin̈aj rey Acab chiꞌ yedꞌ tas ix scꞌulej vin̈ yedꞌ pax 
yabꞌixal spalacio vin̈ ayoch marfil yelvanubꞌoc yedꞌ nivac chon̈abꞌ ix laj sbꞌo 
vin̈, tzꞌibꞌabꞌilcan bꞌaj aycan yabꞌixal ebꞌ vin̈ sreyal Israel. 40 Ayic ix cham vin̈, 
axo vin̈aj Ocozías yuninal vin̈ ix ochcan reyal sqꞌuexuloc.

A yabꞌixal vin̈aj Josafat sreyal Judá 
(2Cr 20.31‑37)

41 Ayic chan̈exo abꞌil yoch vin̈aj Acab reyal dꞌa Israel, ix och vin̈aj Josafat 
yuninal vin̈aj Asa reyal dꞌa Judá. 42  Ayxo 35 abꞌil sqꞌuinal vin̈ ayic ix och vin̈ 
reyal chiꞌ, 25 abꞌil ix yacꞌ reyal vin̈ dꞌa Jerusalén. Azuba sbꞌi ix snun vin̈, yisil 
ix vin̈aj Silhi.

43  A vin̈aj Josafat chiꞌ, vachꞌn̈ej ix yutej sbꞌeybꞌal vin̈ dꞌa yichan̈ Jehová, 
icha yutejnac sbꞌa vin̈aj Asa smam vin̈. An̈ej to maj scheclaj vin̈ icꞌjoquel 
masanil yedꞌtal bꞌaj tzꞌoch ejmelal bꞌaj syacꞌ silabꞌ ebꞌ anima yedꞌ bꞌaj sn̈us 
incienso ebꞌ dꞌa juntzan̈ lugar chaan̈.

44 Ix och vin̈ dꞌa juncꞌolal yedꞌ vin̈ sreyal Israel. 45 A jantacto yabꞌixal vin̈ 
yedꞌ sbꞌinajnaquil vin̈ yedꞌ bꞌajtac ix yacꞌ ganar oval vin̈, tzꞌibꞌabꞌilcan bꞌaj 

aycan yabꞌixal ebꞌ vin̈ sreyal Judá. 46  Masanil juntzan̈ vinac smulan yedꞌ 
yetvinaquil, ix laj spechel ebꞌ vin̈ dꞌa yol smacbꞌen, aton juntzan̈ ebꞌ vin̈ ixto 
can dꞌa stiempoal vin̈aj Asa smam vin̈. 47 (A dꞌa jun tiempoal chiꞌ, malaj rey 
ayoch dꞌa Edom, an̈ej jun vin̈ yajal acꞌbꞌiloch yuj vin̈aj Josafat.)

48  A vin̈aj Josafat chiꞌ, ix yacꞌ bꞌojoc juntzan̈ teꞌ barco vin̈ icha teꞌ yic ebꞌ aj 
Tarsis, yic sbꞌat teꞌ yicꞌ qꞌuen oro dꞌa Ofir, palta maj yal-laj sbꞌat teꞌ, yujto ix 
pojcanbꞌat teꞌ dꞌa Ezión-geber. 49 A vin̈aj Ocozías yuninal vin̈aj Acab, ix snibꞌej 
vin̈ ix bꞌat ebꞌ smunlajvum dꞌa teꞌ barco yedꞌ ebꞌ yic vin̈aj Josafat chiꞌ, palta 
maj yal-laj scꞌol vin̈aj Josafat chiꞌ.

50  Ayic ix cham vin̈aj Josafat chiꞌ, ix mucji snivanil vin̈ yedꞌ ebꞌ smam 
yicham dꞌa schon̈abꞌ vin̈aj David. Axo vin̈aj Joram yuninal vin̈ ix ochcan 
reyal sqꞌuexuloc.

Ochnac vin̈aj Ocozías reyal dꞌa Israel
51 Ayic 17 abꞌilxo yoch vin̈aj Josafat reyal dꞌa Judá, ix och vin̈aj Ocozías 

yuninal vin̈aj Acab reyal dꞌa Israel dꞌa chon̈abꞌ Samaria. Chabꞌ abꞌil ix yacꞌ 
reyal chiꞌ vin̈. 52  Palta te chuc tas ix scꞌulej vin̈ dꞌa yichan̈ Jehová. A sbꞌeybꞌal 
smam snun vin̈ ix sbꞌeybꞌalej yedꞌ pax sbꞌeybꞌal vin̈aj Jeroboam yuninal vin̈aj 
Nabat, aton vin̈ cuchbꞌannacbꞌat ebꞌ yetisraelal dꞌa chucal. 53  Ix och vin̈aj 
Ocozías chiꞌ ejmelal dꞌa comon dios Baal, icha scꞌulejnac vin̈ smam vin̈. Icha 
chiꞌ ix aj stzuntzancot yoval scꞌol Jehová sDiosal Israel vin̈ dꞌa yibꞌan̈. 

A schamel vin̈aj Ocozías

1  1 Ayic toxo ix cham vin̈aj rey Acab, ix yicꞌanel sbꞌa chon̈abꞌ Moab dꞌa 
yalan̈ smandar chon̈abꞌ Israel. 2  Ay jun cꞌu ix cot sutnaj vin̈aj Ocozías 

yuninal vin̈aj Acab chiꞌ dꞌa span̈anil yibꞌan̈ spat dꞌa Samaria. Te nivan ix 
aj vin̈ slajvi, yuj chiꞌ ix schecbꞌat ebꞌ schecabꞌ vin̈ yic bꞌat scꞌanbꞌej yabꞌ ebꞌ 
dꞌa Baal-zebub sdiosal ebꞌ aj Ecrón, tato olto bꞌoxoc vin̈. 3  Palta a jun yángel 
Jehová ix alan dꞌa vin̈aj Elías aj Tisbe icha tic: Ixic, bꞌat cha ebꞌ schecabꞌ 
vin̈aj Ocozías sreyal Samaria, tzalan dꞌa ebꞌ icha tic: ¿Tom malaj Dios dꞌa co 
chon̈abꞌ a on̈ israel on̈ tic, yuj chiꞌ ato dꞌa Baal-zebub sdiosal Ecrón sbꞌat e 
cꞌanbꞌej eyabꞌi? xa chi dꞌa ebꞌ. 4 Tzalanpaxi to a in Jehová in sval dꞌa vin̈ rey 
chiꞌ icha tic: Man̈xo ol ach qꞌue vaan, palta ol ach chamxon̈ej, xchi Jehová, 
xa chi, xchi yángel Jehová chiꞌ dꞌa vin̈aj Elías chiꞌ.

Ix bꞌat vin̈aj Elías chiꞌ, ix scꞌanabꞌajan vin̈ icha tas ix alji chiꞌ dꞌay. 5 Yuj chiꞌ 
ix meltzaj ebꞌ schecabꞌ vin̈ rey chiꞌ, ix cꞌochxi ebꞌ dꞌa yichan̈ vin̈, ix scꞌanbꞌan 
vin̈ dꞌa ebꞌ:

—¿Tas yuj ix ex meltzaj dꞌa elan̈chamel? xchi vin̈ dꞌa ebꞌ.
6 Ix tacꞌvi ebꞌ:
—Mamin rey, ay jun vin̈ vinac ix co cha dꞌa yol bꞌe. A vin̈ ix alan dꞌayon̈ icha 

tic: Meltzajan̈ec dꞌa vin̈ ix ex checancot chiꞌ, tzeyalan dꞌa vin̈ icha tic: A Jehová 
tzꞌalan icha tic: ¿Tom malaj Dios dꞌa Israel tic, yuj chiꞌ ato dꞌa Baal-zebub sdiosal 
Ecrón tza checbꞌat abꞌchajoc? Yuj val jun tas ix a naꞌ tic, man̈xo ol ach qꞌue vaan, 
ol ach chamxon̈ej, xchi Jehová, xe chi, xchi jun vin̈ chiꞌ dꞌayon̈, xchi ebꞌ.

A Chꞌan̈ Schabꞌil Libro

YIC YABꞌIXAL EBꞌ REY
A jun libro tic, aton stzꞌacubꞌ bꞌabꞌel libro yic yabꞌixal ebꞌ vin̈ rey. A jun bꞌabꞌel libro 

a dꞌa yabꞌixal vin̈aj Josafat sreyal Judá yedꞌ vin̈aj Ocozías sreyal Israel slajvicani. Ix 
uji jun chiꞌ ayic 850 abꞌil manto javi Jesucristo. Axo pax jun schabꞌil libro tic, schael 
yich yalan yuj slajvubꞌ yopisio vin̈aj Elías schecabꞌ Dios yedꞌ pax tas ix aj schaanel 
yich yopisio vin̈aj Eliseo, aton vin̈ ochnaccan sqꞌuexuloc vin̈aj Elías chiꞌ. A jun bꞌabꞌel 
macan̈ dꞌa jun libro tic, syalcot yabꞌixal chabꞌ nación, aton Judá yedꞌ Israel, masanto 
ix acꞌji ganar Israel yuj ebꞌ asirio, aton dꞌa abꞌil 721 yic manto javi Jesucristo. Aton 
syalcot capítulo 1 masanto dꞌa 17. Axo schabꞌil macan̈, syalcot yabꞌixal Judá, masanto 
ix acꞌji ganar Jerusalén dꞌa abꞌil 586 yic manto javi Jesucristo, ayic ix icꞌjibꞌat ebꞌ 
dꞌa Babilonia. Ix yactancan schon̈abꞌ ebꞌ, axo juntzan̈xo ebꞌ, a dꞌa Egipto xidꞌnaquecꞌ 
jun tiempoal ebꞌ. Slajvicꞌoch jun libro tic yedꞌ yabꞌixal vin̈aj Gedalías gobernador dꞌa 
Judá, ayic aycan ebꞌ dꞌa yalan̈ smandar Babilonia, aton juntzan̈ tic syal dꞌa capítulo 18 
masanto dꞌa capítulo 25.
 



7 Ix scꞌanbꞌan vin̈ rey chiꞌ dꞌa ebꞌ icha tic:
—¿Chajtil yilji jun vin̈ ix alan chiꞌ dꞌayex? xchi vin̈.
8  —Mamin rey, a jun vin̈ chiꞌ ayoch jun pichul ay xiil yuj vin̈, aypaxoch jun 

tzecꞌul tzꞌuum dꞌa snan̈al vin̈, xchi ebꞌ dꞌa vin̈.
—A jun vin̈ chiꞌ, aton vin̈aj Elías aj Tisbe, xchi vin̈ rey chiꞌ. 9 Ix lajvi chiꞌ 

ix schecanbꞌat jun vin̈ capitán vin̈ rey chiꞌ yedꞌ 50 ebꞌ vin̈ soldado yic bꞌat 
icꞌjoccot vin̈aj Elías chiꞌ. Axo yic ix cꞌoch ebꞌ dꞌa vin̈, cꞌojanem vin̈ dꞌa jun 
tzalan. Ix yalan vin̈ capitán chiꞌ dꞌa vin̈:

—Ach schecabꞌ Dios, a vin̈ rey ix alancoti to tzach emta, xchi vin̈ capitán chiꞌ.
10 Ix tacꞌvi vin̈aj Elías chiꞌ icha tic:
—Tato schecabꞌ in Dios, cotocabꞌ cꞌacꞌ dꞌa satchaan̈ tzach tzꞌabꞌat yedꞌ 50 

ebꞌ vin̈ a soldado chiꞌ, xchi vin̈.
A val dꞌa jun rato chiꞌ ix emta cꞌacꞌ, ix tzꞌabꞌat ebꞌ vin̈ smasanil.
11 Ix lajvi chiꞌ ix schecanxibꞌat junxo vin̈ capitán vin̈ rey chiꞌ yedꞌ 50-xo ebꞌ 

vin̈ soldado, ix bꞌat yalan ebꞌ vin̈ dꞌa vin̈aj Elías chiꞌ:
—Ach schecabꞌ Dios, eman̈cot dꞌa elan̈chamel yal vin̈ rey, xchi vin̈ capitán chiꞌ.
12  Ix tacꞌvi vin̈aj Elías chiꞌ:
—Tato schecabꞌ in Dios, cotocabꞌ cꞌacꞌ dꞌa satchaan̈ tzach tzꞌabꞌat yedꞌ 50 

ebꞌ vin̈ a soldado chiꞌ, xchi vin̈.
Dꞌa val jun rato chiꞌ ix emta cꞌacꞌ dꞌa satchaan̈, ix tzꞌabꞌat ebꞌ vin̈ smasanil.
13  Ix lajvi chiꞌ ix schecanxibꞌat junxo vin̈ capitán vin̈ rey chiꞌ yedꞌ 50-xo ebꞌ 

vin̈ soldado dꞌa yoxelal. Palta a jun vin̈ capitán chiꞌ, ix qꞌuecꞌoch vin̈ bꞌaj ayecꞌ 
vin̈aj Elías chiꞌ, ix em cuman vin̈ dꞌa yichan̈ vin̈, ix yalan vin̈:

—Mamin schecabꞌ Dios, acꞌ val nivancꞌolal dꞌa vibꞌan̈ yedꞌ 50 ebꞌ vin̈ 
soldado a checabꞌ tic. 14 Yujto a juntzan̈ ebꞌ vin̈ capitán yedꞌ soldado, ebꞌ vin̈ 
ix bꞌabꞌlaj ja dꞌayach, ix tzꞌabꞌat ebꞌ vin̈ yuj cꞌacꞌ ix cot dꞌa satchaan̈. A in tic 
tzin tevi dꞌayach to tzon̈ acꞌ nivancꞌolal yic max on̈ chami, xchi vin̈.

15 Ix lajvi chiꞌ ix yalan yángel Jehová chiꞌ dꞌa vin̈aj Elías chiꞌ icha tic:
—Ixic yedꞌ vin̈, man̈ ach xivoc, xchi dꞌa vin̈.
Yuj chiꞌ ix emta vin̈aj Elías chiꞌ, ix bꞌat vin̈ yedꞌ vin̈ capitán chiꞌ, ix bꞌat vin̈ 

yil vin̈ rey chiꞌ.
16 Ix yalan vin̈ icha tic dꞌa vin̈ rey chiꞌ:
—Icha val tic yalan Jehová: Yujto ix a checbꞌat ebꞌ a checabꞌ dꞌa Baal-zebub 

sdiosal Ecrón, yic bꞌat a cꞌanbꞌej a bꞌa, ichato malaj Dios dꞌa Israel tic bꞌaj syal 
tza cꞌanbꞌej abꞌi, yuj chiꞌ man̈xo ol ach qꞌue vaan, palta to ol ach chamxon̈ej, 
xchi Jehová, xchi vin̈aj Elías chiꞌ.

17 Icha chiꞌ ix aji, ix cham vin̈ rey chiꞌ, icha tas ix schec Jehová yal vin̈aj 
Elías chiꞌ. Yujto malaj junoc yuninal vin̈aj Ocozías chiꞌ, yuj chiꞌ a jun vin̈ 
yucꞌtac vin̈ scuchan Joram, a vin̈ ix ochcan reyal sqꞌuexuloc, aton yic 
schabꞌilxo abꞌil yoch junxo vin̈aj Joram yuninal vin̈aj Josafat reyal dꞌa Judá.

18  A jantacto yabꞌixal vin̈aj rey Ocozías yedꞌ juntzan̈xo tas ix scꞌulej vin̈, 
tzꞌibꞌabꞌilcan bꞌaj aycan yabꞌixal ebꞌ vin̈ sreyal Israel.

Ix icꞌjibꞌat vin̈aj Elías dꞌa satchaan̈

2  1 Ayic toxo val scꞌoch scꞌual yicꞌjibꞌat vin̈aj Elías yuj Jehová dꞌa satchaan̈ 
dꞌa scal jun chacxuxum icꞌ, ix el vin̈ yedꞌ vin̈aj Eliseo dꞌa Gilgal. 2  Ix 

yalan vin̈ dꞌa vin̈aj Eliseo chiꞌ icha tic:

—Canan̈ dꞌa tic, yujto tzin schecbꞌat Jehová dꞌa Betel, xchi vin̈. Ix tacꞌvi 
vin̈aj Eliseo chiꞌ:

—Svacꞌ in tiꞌ dꞌayach dꞌa yichan̈ Jehová to ol in bꞌatn̈ej edꞌoc, xchi vin̈.
Yuj chiꞌ ix bꞌat ebꞌ vin̈ schavan̈il dꞌa Betel chiꞌ. 3 Ix elta ebꞌ vin̈ schecabꞌ Dios 

ay dꞌa Betel chiꞌ scha ebꞌ vin̈, ix yalan ebꞌ vin̈ dꞌa vin̈aj Eliseo chiꞌ:
—¿Ojtac ama to a t icnaic ol icꞌjoquel vin̈ a cꞌaybꞌumal tic dꞌayach yuj 

Jehová? xchi ebꞌ vin̈ dꞌa vin̈.
—Vojtacxo, tzꞌinec xe chi, xchi vin̈.
4 Ix lajvi chiꞌ, ix yalanxi vin̈aj Elías chiꞌ dꞌa vin̈aj Eliseo chiꞌ icha tic:
—Canan̈ dꞌa tic, yujto tzin schecbꞌat Jehová dꞌa Jericó, xchi vin̈.
Ix tacꞌvixi vin̈aj Eliseo chiꞌ:
—Svacꞌ in tiꞌ dꞌayach dꞌa yichan̈ Jehová to ol in bꞌatn̈ej edꞌoc, xchi vin̈.
Yuj chiꞌ ix bꞌatxi  ebꞌ vin̈ schavan̈il dꞌa Jericó chiꞌ. 5  Ix eltapax ebꞌ vin̈ 

schecabꞌ Dios ayecꞌ taꞌ scha ebꞌ vin̈, ix yalan ebꞌ dꞌa vin̈aj Eliseo chiꞌ:
—¿Ojtac ama to a t icnaic ol icꞌjoquel vin̈ a cꞌaybꞌumal tic dꞌayach yuj 

Jehová? xchi ebꞌ vin̈.
—Vojtacxo, tzꞌinec xe chi, xchi vin̈.
6 Ix lajvi chiꞌ ix yalanxi vin̈aj Elías chiꞌ dꞌa vin̈aj Eliseo chiꞌ icha tic:
—Canan̈ dꞌa tic, yujto tzin schecbꞌat Jehová dꞌa aꞌ Jordán, xchi vin̈.
Ix tacꞌvixi vin̈aj Eliseo chiꞌ:
—Svacꞌ in tiꞌ dꞌayach dꞌa yichan̈ Jehová to ol in bꞌatn̈ej edꞌoc, xchi vin̈.
Yuj chiꞌ ix bꞌatn̈ej ebꞌ vin̈ schavan̈il. 7 Najat ix bꞌat tzacꞌan 50 ebꞌ vin̈ 

schecabꞌ Dios yuj ebꞌ vin̈, najatto ix can ebꞌ vin̈ dꞌa yichan̈cot ebꞌ vin̈ chavan̈ 
chiꞌ dꞌa stiꞌ aꞌ Jordán. 8  Ix lajvi chiꞌ ix spacan jun sjucan pichul vin̈aj Elías chiꞌ, 
ix spajanem vin̈ dꞌa sat aꞌ Jordán chiꞌ. Ix spojan sbꞌa aꞌ, taquin̈ ix aj bꞌaj ix ecꞌ 
ebꞌ vin̈ dꞌa yol aꞌ chiꞌ. 9 Ayic toxo ix cꞌaxpaj ecꞌ ebꞌ vin̈ chiꞌ, ix yalan vin̈aj Elías 
dꞌa vin̈aj Eliseo chiꞌ icha tic:

—Al dꞌayin tas tza nibꞌej svacꞌ dꞌayach yacbꞌan manto in icꞌjoquel dꞌa a 
tzꞌey, xchi vin̈.

Ix yalan vin̈aj Eliseo chiꞌ:
—Tzin cꞌan dꞌayach to cha macan̈ tzꞌaj acꞌancan opisio chiꞌ dꞌayin, ichato a 

bꞌabꞌel unin tzin ajcan a qꞌuexuloc, xchi vin̈.
10 Ix yalan vin̈aj Elías chiꞌ: Te ajaltac jun tza cꞌan tic dꞌayin. Tato ol il tas 

ol aj vicꞌjiel dꞌa a tzꞌey, ol acꞌjoc dꞌayach. Tato man̈ ol il jun, man̈ ol acꞌjoclaj 
dꞌayach, xchi vin̈.

11 Yacbꞌan van sbꞌey ebꞌ vin̈, van slolon ebꞌ vin̈. Elan̈chamel ix checlajqꞌue 
jun carruaje cꞌacꞌ yilji, tocꞌbꞌil yuj nocꞌ chej cꞌacꞌ yiljipaxi. Aꞌ ix icꞌanel vin̈aj 
Elías chiꞌ dꞌa stzꞌey vin̈aj Eliseo chiꞌ, ix icꞌjibꞌat vin̈ dꞌa satchaan̈ dꞌa scal jun 
chacxuxum icꞌ. 12  Ayic ix yilan jun chiꞌ vin̈aj Eliseo chiꞌ, ix el yav vin̈, ix yalan 
vin̈: Ay mamin, lajan ach icha nocꞌ chej yedꞌ carruaje yic oval dꞌayon̈ israel 
on̈ tic, yujto tzach colvajn̈ej dꞌayon̈, xchi vin̈.

Man̈xa bꞌaj ix yil vin̈aj Elías vin̈aj Eliseo chiꞌ.

Ix can vin̈aj Eliseo sqꞌuexuloc vin̈aj Elías

Ix sn̈icꞌchitanbꞌat jun spichul vin̈aj Eliseo ayoch yuuj yic schꞌoxanel 
scuscꞌolal vin̈. 13  Elan̈chamel ix bꞌat vin̈ sicꞌqꞌue jun sjucan pichul vin̈aj Elías 
ix can lan̈naj chiꞌ. Ix meltzajcan vin̈ dꞌa aꞌ Jordán chiꞌ, ix och lin̈an vin̈ dꞌa stiꞌ 

aꞌ. 14 Ix spajanem sjucan pichul vin̈aj Elías chiꞌ vin̈ dꞌa sat a aꞌ chiꞌ, ix yalan 
vin̈ icha tic: ¿Bꞌajtil ayecꞌ Jehová sDiosal vin̈aj Elías? xchi vin̈.

Ixn̈ej em cꞌapac chiꞌ dꞌa sat aꞌ, ix spojan sbꞌa aꞌ. Icha chiꞌ ix aj yecꞌxita vin̈ 
dꞌa yol aꞌ. 15 Ayic ix yilan ebꞌ vin̈ schecabꞌ Dios ay dꞌa Jericó, aton ebꞌ vin̈ najat 
lin̈jabꞌcan yilaꞌ, ix yalan ebꞌ vin̈ icha tic: A yopisio vin̈aj Elías ix ochcan dꞌa 
vin̈aj Eliseo tic, xchi ebꞌ vin̈.

Ix cot ebꞌ scha vin̈, ix em n̈ojnaj ebꞌ dꞌa yichan̈ vin̈. 16 Ix yalan ebꞌ icha tic:
—Mamin, iltonabꞌi, ay 50 ebꞌ vin̈ vinac dꞌa co cal tic te tecꞌan. Tato syal 

a cꞌol sbꞌat ebꞌ vin̈ say vin̈ a cꞌaybꞌumal chiꞌ, talaj ay bꞌaj ix actajcan vin̈ yuj 
Yespíritu Jehová dꞌa jolomtac vitz, ma dꞌa yoltac chꞌolan, xchi ebꞌ vin̈ dꞌa vin̈.

Palta ix yalan vin̈:
—Maay, malaj mach sbꞌati, xchi vin̈.
17 Ix ochn̈ej ijan ebꞌ vin̈ yalan dꞌa vin̈, yuj chiꞌ ix yal vin̈ icha tic: Ixiquec an, 

xchi vin̈. Ix bꞌat ebꞌ vin̈ 50 chiꞌ say dꞌa oxeꞌ cꞌual. Malaj mach ix ilchaj yuj ebꞌ 
vin̈. 18  Ix lajvi chiꞌ ix meltzaj ebꞌ vin̈ dꞌa Jericó bꞌaj aycan vin̈aj Eliseo chiꞌ, ix 
yalan vin̈ dꞌa ebꞌ vin̈:

—¿Tom maj val dꞌayex jun to max ex bꞌatlaj? xchi vin̈.

Ix bꞌo jun a aꞌ yuj vin̈aj Eliseo
19 Ix yalan ebꞌ anima cajan dꞌa jun chon̈abꞌ chiꞌ dꞌa vin̈aj Eliseo chiꞌ icha tic:
—Mamin, ilnabꞌ val yilji jun lugar tic, te vachꞌ, palta malaj tas tzꞌel dꞌa sat 

luum yujto man̈ vachꞌoc a aꞌ ay dꞌa luum, xchi ebꞌ.
20 —Ix yalan vin̈ dꞌa ebꞌ icha tic:
—Iqꞌueccot atzꞌam atzꞌam dꞌa yol junoc ucꞌabꞌ acꞌto, xchi vin̈.
Ix yicꞌancot jun ucꞌabꞌ atzꞌam chiꞌ ebꞌ dꞌa vin̈, 21 ix bꞌat secanem vin̈ dꞌa yol 

sjaj a aꞌ chiꞌ. Ix yalan vin̈ icha tic:
—Icha tic yalan Jehová: A in ix in bꞌo jun a aꞌ tic. Man̈xa bꞌaqꞌuin̈ ay mach 

ol cham yuj aꞌ, man̈xa pax bꞌaqꞌuin̈ malaj tas ol yacꞌ dꞌa sat luum yuj aꞌ, xchi 
Jehová, xchi vin̈.

22  Icha chiꞌ ix aj sbꞌocan aꞌ, icha ix aj yalan vin̈aj Eliseo chiꞌ.
23  Ix lajvi chiꞌ, ix bꞌat vin̈ dꞌa Betel. Ayic van sqꞌue vin̈ dꞌa sbꞌeal chiꞌ, ay jun 

n̈ilan̈ ebꞌ vin̈ quelemtac ay dꞌa jun chon̈abꞌ chiꞌ ix elta dꞌa yol sbꞌe vin̈, ix och 
ijan ebꞌ vin̈ sbꞌajan vin̈, ix yalan ebꞌ vin̈: Qꞌuean̈ ach dꞌen jolom. Qꞌuean̈ ach 
dꞌen jolom, xchi ebꞌ vin̈.

24  Ix meltzajbꞌat qꞌuelan vin̈ dꞌa ebꞌ vin̈, ix catabꞌaj ebꞌ vin̈ yuj vin̈ dꞌa 
sbꞌi Jehová. Elan̈chamel ix elta chavan̈ nocꞌ oso dꞌa caltac teꞌ, ix cotac 
n̈icꞌchitajbꞌat 42 ebꞌ vin̈ quelemtac chiꞌ yuj nocꞌ. 25 Ix lajvi chiꞌ ix bꞌat vin̈ dꞌa 
jolom vitz Carmelo, ix meltzajxi vin̈ dꞌa Samaria.

Ochnac vin̈aj Joram reyal dꞌa Israel

3  1 Ayic 18 abꞌilxo yoch vin̈aj Josafat reyal dꞌa Judá, ix schaanel yich vin̈aj 
Joram yuninal vin̈aj Acab yacꞌan reyal dꞌa Israel, 12 abꞌil ix yacꞌ reyal 

vin̈ dꞌa Samaria. 2  Te chuc tas ix scꞌulej vin̈ dꞌa yichan̈ Jehová, palta maj cꞌoch 
val ijan chucal ix scꞌulej vin̈ dꞌa yichan̈ yic smam snun. Yujto ix sjuel jun 
qꞌuen qꞌueen vin̈ yic Baal sbꞌonaccan vin̈ smam vin̈ chiꞌ. 3 Vachꞌchom icha chiꞌ, 
palta ix sbꞌeybꞌalejn̈ej schucal bꞌeybꞌal vin̈aj Jeroboam yuninal vin̈aj Nabat 
vin̈, aton vin̈ cuchbꞌannacbꞌat ebꞌ israel dꞌa chucal.

Ix yal vin̈aj Eliseo to ol acꞌjoc ganar Moab
4 A vin̈aj Mesa sreyal Moab, molum calnel vin̈ yedꞌ masanil anima ay dꞌa 

yol smacbꞌen chiꞌ. Yuj chiꞌ a nocꞌ syacꞌ vin̈ yic stupan vin̈ dꞌa vin̈ sreyal Israel 
chiꞌ, 100 mil nocꞌ yunetac calnel yedꞌ pax 100 mil nocꞌ chꞌac calnel yedꞌ 
slanail syacꞌ vin̈. 5 Palta ayic ix cham vin̈aj Acab, ix yicꞌanel sbꞌa vin̈ sreyal 
Moab chiꞌ dꞌa yalan̈ smandar chon̈abꞌ Israel. 6 Yuj chiꞌ, ix el vin̈aj Joram dꞌa 
Samaria, ix smolbꞌan masanil ebꞌ soldado yic Israel vin̈. 7 Elan̈chamel ix 
yalbꞌat vin̈ dꞌa vin̈aj Josafat sreyal Judá: A vin̈ sreyal Moab toxo ix yiqꞌuel 
sbꞌa vin̈ dꞌa yalan̈ in mandar, ¿tzam yal a cꞌol tzach och vedꞌoc yic scacꞌan 
oval yedꞌ vin̈? xchibꞌat vin̈.

Ix tacꞌvi vin̈ sreyal Judá chiꞌ icha tic: Ol in bꞌat edꞌoc yedꞌ ebꞌ in soldado 
yedꞌ nocꞌ in chej. 8  An̈ej bꞌian, ¿tas bꞌeal bꞌaj ol on̈ bꞌatoc? xchi vin̈. Ix tacꞌvi 
vin̈aj Joram chiꞌ ix yalan vin̈: A dꞌa sbꞌeal taquin̈ luum dꞌa yol yic Edom, ataꞌ 
ol on̈ bꞌatoc, xchi vin̈.

9 Icha chiꞌ ix aj sbꞌat vin̈ sreyal Israel yedꞌ vin̈ sreyal Judá yedꞌ pax vin̈ 
sreyal Edom yedꞌ ebꞌ soldado. Uqueꞌ cꞌual ix bꞌey ebꞌ yujto ix ecꞌ yoymitej lum 
taquin̈ lum chiꞌ ebꞌ, yuj chiꞌ ix lajviel aꞌ yaal ebꞌ soldado syuqꞌuej yedꞌ pax 
yic masanil snocꞌ ebꞌ yedꞌnac. 10 Yuj chiꞌ ix yal vin̈ sreyal Israel chiꞌ icha tic:

—A ticnaic, ichato on̈ smolbꞌej Jehová a on̈ oxvan̈ rey on̈ tic yic tzon̈ 
yacꞌanoch dꞌa yol scꞌabꞌ ebꞌ aj Moab tic, xchi vin̈.

11 Ix yalan vin̈aj Josafat chiꞌ icha tic:
—¿Mama junoc vin̈ schecabꞌ Jehová ayecꞌ dꞌa tic yic vachꞌ scꞌanbꞌej vin̈ dꞌa 

Jehová cuuj? xchi vin̈.
Ay jun vin̈ yajal soldado yaj dꞌa vin̈ sreyal Israel chiꞌ ix tacꞌvi icha tic:
—A dꞌa tic ayecꞌ vin̈aj Eliseo yuninal vin̈aj Safat. Aton vin̈ schecabꞌcan 

vin̈aj Elías, xchi vin̈.
12  Ix yalan vin̈aj Josafat chiꞌ icha tic: A jun vin̈ chiꞌ yel schecabꞌ Jehová yaj 

vin̈, xchi vin̈.
Yuj chiꞌ ix bꞌat oxvan̈ ebꞌ vin̈ rey chiꞌ lolonel yedꞌ vin̈aj Eliseo chiꞌ. 13  Palta 

ix yalan vin̈ dꞌa vin̈ sreyal Israel chiꞌ icha tic:
—¿Tas valan vic  dꞌayach? Ixic, bꞌat cꞌanbꞌej a bꞌa dꞌa ebꞌ vin̈ schecabꞌ 

sdiosalcan ebꞌ a mam a nun, xchi vin̈.
Palta ix yalan vin̈ sreyal Israel chiꞌ:
—Maay, yujto on̈  icꞌjicot yuj Jehová a on̈ oxvan̈ rey on̈ tic, yic tzon̈ 

yacꞌanoch dꞌa yol scꞌabꞌ ebꞌ moabita, xchi vin̈.
14 Ix yalan vin̈aj Eliseo chiꞌ dꞌa vin̈:
—Dꞌa val yichan̈ Jehová Yajal dꞌa Smasanil svalaꞌ, aton jun svacꞌ servil, 

qꞌuinaloc malaj yelcꞌoch vin̈aj Josafat sreyal Judá tic dꞌa yol in sat, man̈ jabꞌoc 
tzin cha vabꞌ tas tzalaꞌ, max in ochpax qꞌuelan jabꞌoc dꞌayach. 15  Iqꞌueccot 
junoc mach syal schalan teꞌ arpa dꞌa vichan̈ tic, xchi vin̈. Ix yicꞌancot jun vin̈ 
syal schalan teꞌ arpa chiꞌ ebꞌ vin̈.

Ayic van schalan teꞌ arpa chiꞌ vin̈, ix javi yipalil Jehová dꞌa vin̈aj Eliseo 
chiꞌ, 16 Ix yalan vin̈ icha tic:

—A Jehová tzꞌalan icha tic: Bꞌoec tzijtumoc sanja dꞌa jun chꞌolan tic. 
17 Vachꞌchom malaj icꞌ, ma n̈abꞌ ol eyil sjavi, palta a jun chꞌolan tic ol bꞌudꞌjoc 
yuj a aꞌ, yuj chiꞌ e masanil ol eyucꞌ aꞌ, ol yucꞌan aꞌ nocꞌ e vacax yedꞌ pax nocꞌ 

e chej, xchi Jehová. 18  Chequeln̈ej val yaj jun tic dꞌa yichan̈ tas ol scꞌulej 
Jehová, ol yacꞌoch ebꞌ moabita chiꞌ dꞌa yol e cꞌabꞌ. 19 Yuj chiꞌ ol e juem lan̈naj 
schon̈abꞌ ebꞌ vachꞌ yajoch smuroal yedꞌ juntzan̈ nivac chon̈abꞌ vachꞌ yilji. 
Ol e chꞌacanem masanil yavbꞌen teꞌ ebꞌ, ol laj e mucancan sjaj aꞌ yucꞌlabꞌ aꞌ 
ebꞌ, ol e bꞌudꞌancan sat slum ebꞌ yedꞌ qꞌuen qꞌueen bꞌaj smunlaji, xchi vin̈aj 
Eliseo chiꞌ.

20 Axo ix aji, a dꞌa junxo qꞌuin̈ibꞌalil, icha yorail tzꞌacꞌji silabꞌ dꞌa Jehová, 
a dꞌa yol yic Edom, ix cot a aꞌ, ix bꞌudꞌjiel sat lum luum chiꞌ yuj aꞌ. 21 Ayic ix 
yabꞌan ebꞌ moabita to van scꞌoch ebꞌ vin̈ rey yacꞌ oval yedꞌ ebꞌ, ix smolbꞌan 
masanil ebꞌ vin̈ quelemtac ebꞌ yedꞌ ebꞌ vin̈ ichamtac vinac, ebꞌ vin̈ syal yoch 
dꞌa oval, ix och ebꞌ vin̈ smac dꞌa sat smojon snación chiꞌ. 22  Ayic ix qꞌue van 
ebꞌ moabita chiꞌ dꞌa qꞌuin̈ibꞌalil, ix yilan ebꞌ toxon̈ej scopopi yilji yibꞌan̈ a aꞌ 
chiꞌ yuj yoc cꞌu, ichato chicꞌxon̈ej yilji aꞌ. 23  Yuj chiꞌ ix yalan ebꞌ icha tic: A 
jun chiꞌ chicꞌ. Tope a ebꞌ vin̈ rey yedꞌ ebꞌ vin̈ soldado ix smil-lajcham sbꞌa. 
A ticnaic coyec sbꞌat quicꞌancan masanil tastac yedꞌnac ebꞌ ix cani, xchi ebꞌ.

24 Palta axo ix javi ebꞌ moabita dꞌa scampamento ebꞌ israel, ix elta ebꞌ israel 
chiꞌ yacꞌ oval yedꞌ ebꞌ, ix acꞌji ganar ebꞌ moabita chiꞌ yuj ebꞌ. Yuj chiꞌ ix el ebꞌ 
elelal, palta ix och ebꞌ israel chiꞌ dꞌa spatic ebꞌ, ix miljicham ebꞌ yuj ebꞌ. 25 Ix 
lajvi chiꞌ, ix sjuanem lan̈naj schon̈abꞌ ebꞌ moabita chiꞌ ebꞌ, ix sbꞌudꞌan lum 
luum ebꞌ dꞌa qꞌuen qꞌueen, aton lum te yax sat yic munlajel. Ix smucan sjajtac 
a aꞌ ebꞌ, ix schꞌacanel masanil teꞌ avbꞌen teꞌ ebꞌ te vachꞌ. Axon̈ej chon̈abꞌ 
Kir-hareset ixto cani, palta axo ebꞌ sjulvaj yedꞌ chꞌan̈ mejmeech, ix oymaj ebꞌ 
dꞌa spatictac chon̈abꞌ chiꞌ, ix yacꞌan ganar jun chon̈abꞌ chiꞌ ebꞌ.

26  Ayic ix yilan vin̈ sreyal Moab to van yacꞌji ganar vin̈ dꞌa oval chiꞌ, ix 
yicꞌancot 700 ebꞌ soldado vin̈, ebꞌ te jelan yacꞌan oval yedꞌ qꞌuen espada. Ix 
yecanoch sbꞌa ebꞌ dꞌa scal ebꞌ soldado yic scꞌoch ebꞌ bꞌaj ayecꞌ vin̈ sreyal Edom 
chiꞌ, yic smilancham vin̈ ebꞌ yalani, palta maj yal-laj yuj ebꞌ. 27 Ix lajvi chiꞌ, ix 
yicꞌancot jun sbꞌabꞌel yuninal vin̈ sreyal Moab chiꞌ, aton jun dꞌin̈an yochcan 
reyal sqꞌuexuloc vin̈. Ix sn̈usantzꞌa vin̈ silabꞌil dꞌa sdiosal dꞌa yibꞌan̈ smuroal 
schon̈abꞌ chiꞌ. Te chuc ix aj snaan ebꞌ vin̈ israel chiꞌ yuj jun chiꞌ, yuj chiꞌ ix 
yicꞌqꞌue vaan scampamento ebꞌ vin̈, ix pax ebꞌ vin̈ dꞌa schon̈abꞌ.

A yaceite jun ix ix chamnacxo yetbꞌeyum

4  1 Ay jun ix ix yetbꞌeyumcan junoc ebꞌ vin̈ schecabꞌ Dios, ix bꞌat ix yal sbꞌa 
dꞌa vin̈aj Eliseo icha tic:

—A vin̈ vetbꞌeyum chamnacxo vin̈, ojtac to te ay xivcꞌolal vin̈ dꞌa Jehová. 
Axo ticnaic ay jun vin̈ acꞌannac qꞌuen tumin smajnej vin̈ vetbꞌeyum chiꞌ, ix 
javi vin̈ dꞌayin, snibꞌej vin̈ syicꞌbꞌat chavan̈ ebꞌ vuneꞌ tic schecabꞌoc yuj qꞌuen 
tumin chiꞌ, xchi ix.

2  Ix scꞌanbꞌan vin̈aj Eliseo chiꞌ dꞌa ix icha tic:
—¿Tas tza nibꞌej tzin bꞌo dꞌayach? Al dꞌayin tastac ay dꞌayach, xchi vin̈.
Ix yalan ix dꞌa vin̈ icha tic:
—A in a checabꞌ in tic, malaj val jabꞌoc tas ay dꞌayin, an̈ej val jabꞌ yuneꞌ 

xalu aceite ayecꞌ dꞌayin, xchi ix.
3 Ix yalan vin̈ dꞌa ix:
—Ixic, tza cꞌanan a majnej jantac xalu dꞌa ebꞌ ay dꞌa a lacꞌanil, jantacn̈ej 

malaj yool tzꞌilchaj uuj. 4 Elan̈chamel tzach och dꞌa yol a pat yedꞌ ebꞌ vin̈ uneꞌ 

chiꞌ. Tza macan a pat chiꞌ, tzacꞌan bꞌudꞌjoc masanil juntzan̈ yedꞌtal chiꞌ dꞌa 
aceite chiꞌ. Chꞌoc bꞌaj tzacꞌcanem juntzan̈ sbꞌudꞌjican chiꞌ, xchi vin̈.

5 Ayic ix lajvi slolon ix yedꞌ vin̈aj Eliseo chiꞌ, ix bꞌat smacanoch sbꞌa ix yedꞌ 
ebꞌ vin̈ yuneꞌ chiꞌ dꞌa yol spat, ix syamanoch ebꞌ sbꞌudꞌan juntzan̈ xalu ix 
smajnej chiꞌ dꞌa aceite chiꞌ. 6 Ayic toxo ix bꞌudꞌji masanil xalu chiꞌ, ix yalan ix 
dꞌa junoc ebꞌ vin̈ yuneꞌ chiꞌ icha tic:

—Icꞌcot junocxo xalu, xchi ix.
Ix yalan jun vin̈ yuneꞌ ix chiꞌ:
—Man̈xalaj tas, xchi vin̈.
A val dꞌa jun rato chiꞌ ix vanaj aceite chiꞌ yeli. 7 Ix lajvin̈ej chiꞌ, ix bꞌat ix yal 

dꞌa vin̈aj Eliseo schecabꞌ Dios chiꞌ, ix yalan vin̈ icha tic dꞌa ix:
—A ticnaic ixic a chon̈ aceite chiꞌ, slajvi chiꞌ tza tupan a bꞌoc chiꞌ, axo 

jantac stojol chiꞌ scani, tza cꞌan qꞌueen yedꞌ ebꞌ vin̈ uneꞌ chiꞌ, xchi vin̈ dꞌa ix.

Vin̈aj Eliseo yedꞌ ix aj Sunem
8  Ay jun cꞌu ix ecꞌ vin̈aj Eliseo dꞌa chon̈abꞌ Sunem. Ataꞌ ay jun ix ix te 

bꞌeyum. Ix och tean ix dꞌa vin̈ to tzꞌecꞌ vin̈ vael dꞌa spat ix. Yuj chiꞌ ayic tzꞌecꞌ 
vin̈ juntac el dꞌa jun chon̈abꞌ chiꞌ, tzꞌecꞌn̈ej vin̈ vael dꞌa spat ix chiꞌ. 9 Yuj chiꞌ 
ix yalan ix dꞌa vin̈ yetbꞌeyum icha tic:

—A ticnaic, snachajel vuuj to a jun vin̈ tzꞌecꞌn̈ej on̈ yil dꞌa juntac el, val yel 
schecabꞌ Dios yaj vin̈. 10 Yuj chiꞌ, vachꞌ sco bꞌo junoc cuarto dꞌa yibꞌan̈ co pat 
tic, scacꞌanoch junoc chꞌat dꞌa yool, junoc mexa, junoc xila yedꞌ junoc candil, 
yic vachꞌ ayic sjavi vin̈ on̈ yilaꞌ, ataꞌ scan vin̈, xchi ix.

11 Ix ecꞌxi vin̈aj Eliseo chiꞌ taꞌ yedꞌ vin̈ schecabꞌ scuchan Giezi, ix qꞌue ebꞌ 
vin̈ dꞌa yol jun cuarto chiꞌ, ataꞌ ix vaycan ebꞌ vin̈. 12  Ix yalan vin̈ dꞌa vin̈ 
schecabꞌ chiꞌ icha tic:

—Avtej ix aj Sunem chiꞌ, xchi vin̈.
Ix yavtan ix vin̈, ix javi ix dꞌa yichan̈ vin̈aj Eliseo chiꞌ, ix yalan vin̈ dꞌa vin̈ 

schecabꞌ chiꞌ:
13 —Cꞌanbꞌej dꞌa ix tas snibꞌej scꞌol ix, yujto te vachꞌ syutej scꞌol ix dꞌayon̈. 

Tato syal scꞌol ix syal tzon̈ lolon yedꞌ vin̈ rey yuj ix, ma yedꞌ ebꞌ yajalil ebꞌ 
soldado, xchi vin̈. Ix yalan ix:

—Maay, vachꞌ vaj dꞌa yol in chon̈abꞌ tic, xchi ix dꞌa vin̈ checabꞌ chiꞌ. Ix lajvi 
chiꞌ, ix pax ix.

14 —¿Tas vachꞌ sco cꞌulej dꞌa ix syal chiꞌ? xchi vin̈ dꞌa vin̈ schecabꞌ chiꞌ.
—Max nachajel vuuj, an̈ej, malaj yuneꞌ ix, axo vin̈ yetbꞌeyum ix icham 

vinacxo vin̈, xchi vin̈aj Giezi chiꞌ.
15 —Avtejxicot ix, xchi vin̈aj Eliseo chiꞌ.
Ix avtajxicot ix, ix javi tecꞌtecꞌ ix dꞌa spuertail jun cuarto chiꞌ. 16 Ix yalan 

vin̈aj Eliseo chiꞌ dꞌa ix:
—Yabꞌ val icha tic junabꞌ, chelbꞌilxo qꞌue junoc uneꞌ uuj, xchi vin̈ dꞌa ix.
Ix yalan ix icha tic:
—Maay mamin, ach schecabꞌ Dios, man̈ ach bꞌuchvaj dꞌayin, xchi ix.
17 Palta ix scuchanoch jun yuneꞌ ix, axo dꞌa junxo abꞌil, ix alji jun yuneꞌ ix 

chiꞌ, icha val ix aj yalan vin̈aj Eliseo chiꞌ. 18  Ix qꞌuibꞌ jun unin chiꞌ, ay jun cꞌu 
ix bꞌat yil vin̈ smam bꞌaj aybꞌat yil ebꞌ sjochum trigo. 19 Ix yalan jun unin chiꞌ 
dꞌa vin̈ smam chiꞌ icha tic:

—Ay, te ya in jolom. Te ya in jolom, xchi.
Ix yalan vin̈ mamabꞌil chiꞌ dꞌa junoc ebꞌ vin̈ schecabꞌ:
—Icꞌbꞌat vin̈ unin tic dꞌa ix snun, xchi vin̈.
20 Ix icꞌjibꞌat vin̈ unin chiꞌ dꞌa ix snun yuj vin̈ checabꞌ chiꞌ, ix schelanqꞌue ix 

dꞌa sat xubꞌ, axo ix och chimcꞌualil ix chami. 21 Ix lajvi chiꞌ ix bꞌat yacꞌancanecꞌ 
telan ix dꞌa sat schꞌat vin̈aj Eliseo schecabꞌ Dios chiꞌ, ix smacancan jun cuarto 
chiꞌ ix. 22  Elan̈chamel ix yavtej vin̈ yetbꞌeyum ix, ix yalan ix dꞌa vin̈:

—Checbꞌat junoc ebꞌ vin̈ co checabꞌ yedꞌ junoc nocꞌ bꞌuru vedꞌoc, sbꞌat vilan 
vin̈ schecabꞌ Dios, nactic in jaxi, xchi ix.

23  —¿Tas yuj bꞌat il vin̈ ticnaic? Man̈ stiempoaloc yalji qꞌuen uj, man̈ 
scꞌualoc pax icꞌoj ip, xchi vin̈ yetbꞌeyum ix chiꞌ.

—Man̈ acꞌ pensar, xchi ix.
24  Ix yalan ix to tzꞌacꞌjioch stzꞌuum nocꞌ bꞌuru chiꞌ, ix yalan ix dꞌa vin̈ 

schecabꞌ chiꞌ:
—Con̈ an, yelcꞌolal a pechan nocꞌ, man̈ a cha och vaan nocꞌ dꞌa yol bꞌe 

masanto a in ol val dꞌayach, xchi ix dꞌa vin̈.
25 Icha chiꞌ ix aj sbꞌat ix masanto ix cꞌoch ix dꞌa lum vitz Carmelo bꞌaj ayecꞌ 

vin̈aj Eliseo schecabꞌ Dios chiꞌ. Najatto van scot ix ix yilanbꞌat vin̈, ix yalan 
vin̈ dꞌa vin̈aj Giezi icha tic:

—Ilnabꞌi, a ix aj Sunem sjavi chiꞌ. 26 Ixic bꞌat cha ix, tza cꞌanbꞌan dꞌa ix tato 
vachꞌ scꞌol ix yedꞌ vin̈ yetbꞌeyum yedꞌ vin̈ neneꞌ unin, xchi vin̈.

Ix bꞌat vin̈ scha ix. Ix scꞌanbꞌan vin̈ dꞌa ix, ix yalan ix to vachꞌ scꞌol ebꞌ. 
27 Palta elan̈chamel ix cꞌoch ix bꞌaj ayecꞌ vin̈aj Eliseo dꞌa lum vitz Carmelo 
chiꞌ, ix och lacꞌnaj ix dꞌa yoc vin̈, axo vin̈aj Giezi chiꞌ ix quetzanel ix yalani. 
Ix yalan vin̈aj Eliseo chiꞌ dꞌa vin̈ icha tic:

—Actejel ix, yujto te cusnac spixan ix svilaꞌ, manta tas syal Jehová dꞌayin 
tas yuj ix cot ix, xchi vin̈.

28  Yuj chiꞌ ix yalan ix icha tic:
—Mamin, ¿tocval a in ix in cꞌan dꞌayach to tzꞌalji junoc vuneꞌ? ¿Tom maj 

val dꞌayach tas yuj ton̈ej tzach bꞌuchvaj dꞌayin? xchi ix.
29 Yuj chiꞌ ix yalan vin̈aj Eliseo dꞌa vin̈ schecabꞌ chiꞌ:
—Acꞌ lista a bꞌa, icꞌbꞌat teꞌ in cꞌococh tic edꞌoc, tzach bꞌat dꞌa elan̈chamel. 

Tato ay mach tza chaꞌa, man̈ ach lolon yedꞌoc. Tato ay ebꞌ tzꞌavajcot dꞌayach, 
man̈ ach tacꞌvoc dꞌa ebꞌ. Ayic tzach cꞌoch chiꞌ tzaqꞌuem teꞌ in cꞌococh tic dꞌa 
sat vin̈ unin chiꞌ, xchi vin̈.

30 Ix yalan ix snun vin̈ unin chiꞌ:
—Svacꞌ in tiꞌ dꞌayach dꞌa yichan̈ Jehová to max in bꞌat dꞌa tic tato max ach 

bꞌat vedꞌoc, xchi ix. 31 Yuj chiꞌ ix bꞌat vin̈ yedꞌ ix. Axo pax vin̈aj Giezi chiꞌ, toxo 
ix bꞌabꞌlajbꞌat vin̈, toxo ix yaqꞌuem teꞌ cꞌococh chiꞌ vin̈ dꞌa sat vin̈ unin chiꞌ, 
palta maj jaxlaj scꞌol vin̈. Yuj chiꞌ ix cot vin̈ scha vin̈aj Eliseo chiꞌ, ix yalan 
vin̈:

—Max jalaj scꞌol vin̈ unin chiꞌ, xchi vin̈.
32  Ayic ix cꞌoch vin̈aj Eliseo dꞌa yol cuarto chiꞌ, telanecꞌ vin̈ unin chiꞌ dꞌa sat 

schꞌat vin̈, chamnacxo. 33 Yuj chiꞌ ix och vin̈ dꞌa yol jun cuarto chiꞌ schꞌocoj 
yedꞌ vin̈ unin chiꞌ, ix smacan vin̈, ix lesalvi vin̈ dꞌa Jehová. 34 Ix lajvi chiꞌ ix 
qꞌue vin̈ dꞌa sat chꞌat chiꞌ, ix qꞌue lachan vin̈ dꞌa yibꞌan̈ vin̈ unin chiꞌ, ix em 
tenan sat vin̈ dꞌa sat vin̈ unin chiꞌ, ix yacꞌanoch stiꞌ vin̈ dꞌa stiꞌ yedꞌ scꞌabꞌ vin̈ 

dꞌa scꞌabꞌ. Ix qꞌue lachan vin̈ dꞌa yibꞌan̈ vin̈ unin chiꞌ. Ix qꞌuixnajxi snivanil 
vin̈ unin chiꞌ. 35 Ix el vin̈ dꞌa yibꞌan̈ vin̈ unin chiꞌ, ix ecꞌ bꞌesesoc vin̈ dꞌa yol 
pat chiꞌ. Ix lajvi chiꞌ ix qꞌuex lachan vin̈ dꞌa yibꞌan̈ vin̈ unin chiꞌ icha dꞌa 
sbꞌabꞌelal. Axo ix aj jun, uquel ix adꞌisvi vin̈ unin chiꞌ, ichato chiꞌ ix elta 
qꞌuelan vin̈. 36 Ix yavtan vin̈aj Giezi vin̈aj Eliseo chiꞌ, ix yalan vin̈:

—Avtejcot ix sunamita chiꞌ, xchi vin̈. Ix bꞌat vin̈ yavtejcot ix. Axo ix cꞌoch 
ix dꞌa stzꞌey vin̈aj Eliseo chiꞌ jun, ix yalan vin̈:

—Ina vin̈ uneꞌ tic, xchi vin̈.
37 Ix snitzanoch sbꞌa ix, ix em cuman ix dꞌa yichan̈ vin̈. Ix lajvi chiꞌ, ix 

schelanqꞌue vin̈ yuneꞌ ix chiꞌ, ix elta ix dꞌa yol scuarto vin̈aj Eliseo chiꞌ.

Juntzan̈ milagro yuj tas svaji
38  Ix lajvi chiꞌ, ix meltzajxi vin̈aj Eliseo chiꞌ dꞌa Gilgal ayic te ayem jun 

nivan vejel dꞌa yol yic Israel. A junel molanoch ebꞌ vin̈ schecabꞌ Dios dꞌa stzꞌey 
vin̈aj Eliseo chiꞌ, ix yalan vin̈ dꞌa vin̈ schecabꞌ icha tic: Acꞌqꞌue junoc nivan 
chen dꞌa yibꞌan̈ cꞌacꞌ, tza bꞌoan svael ebꞌ vin̈ schecabꞌ Dios tic, xchi vin̈.

39 Ay jun vin̈ dꞌa scal ebꞌ vin̈ checabꞌ chiꞌ ix bꞌat sayoj itaj. Ix ilchaj jun an̈ 
itaj icha an̈ caltacteꞌal cꞌum ay sat yuj vin̈. Ix smolancot sat chiꞌ vin̈ dꞌa yol jun 
spichul jucan. Axo yic ix jax vin̈, ix slesanem vin̈ dꞌa yol jun nivan chen chiꞌ, 
palta man̈ yojtacoc vin̈ tas. 40 Ix lajvi chiꞌ ix yacꞌan vin̈ dꞌa ebꞌ vin̈ schecabꞌ 
Dios chiꞌ. Axo ix syamanoch ebꞌ vin̈ svaꞌi, ix el yav ebꞌ vin̈, ix yalan ebꞌ vin̈:

—Mamin schecabꞌ Dios, a jun van co chiꞌan tic aybꞌat veneno dꞌa scal, xchi 
ebꞌ vin̈.

Yuj chiꞌ majxo schilaj ebꞌ vin̈. 41 Ix yalan vin̈aj Eliseo chiꞌ icha tic:
—Iqꞌueccot jabꞌoc ixim harina dꞌayin, xchi vin̈.
Ix yacꞌanem ixim vin̈ dꞌa yol chen chiꞌ, ix yalan vin̈:
—A ticnaic acꞌ va ebꞌ anima tic, xchi vin̈.
Axo ix schiꞌan ebꞌ, man̈xalaj tas ix icꞌan ebꞌ.
42 Axo dꞌa junel ix cꞌoch jun vin̈ vinac aj Baal-salisa, yedꞌnac 20 ixim pan cebada 

vin̈ bꞌobꞌil dꞌa ixim bꞌabꞌel sat cebada chiꞌ, ix yacꞌan vin̈ dꞌa vin̈aj Eliseo chiꞌ, 
yedꞌnacpax ixim jolom trigo vin̈ yaxto. Ix yalan vin̈aj Eliseo chiꞌ dꞌa vin̈ schecabꞌ:

—Acꞌ ixim pan chiꞌ sva ebꞌ anima tic, xchi vin̈.
43 Ix tacꞌvi vin̈ schecabꞌ vin̈ chiꞌ:
—¿Tocval ol yal vacꞌan jabꞌ tic dꞌa 100 anima tic? xchi vin̈. Ix yalanxi vin̈aj 

Eliseo chiꞌ:
—Acꞌ va ebꞌ anima tic, yujto toxo ix yal Jehová to ol va ebꞌ, aytopax ol 

canoc, xchi vin̈.
44 Ix lajvi chiꞌ, ix yacꞌan va ebꞌ anima chiꞌ vin̈ checabꞌ chiꞌ. Ayto ix cani, 

icha val ix aj yalan Jehová.

Ix el yabꞌil lepra dꞌa vin̈aj Naamán

5  1 Ay jun vin̈ vinac scuch Naamán, yajalil ebꞌ soldado vin̈ sreyal Siria. Te xajan 
vin̈ yuj vin̈ rey chiꞌ, te nivan pax yelcꞌoch vin̈, yujto a Jehová ix acꞌanoch ebꞌ 

ajcꞌol dꞌa yol scꞌabꞌ vin̈. Te jelan vin̈ dꞌa oval, palta ayoch jun yabꞌil lepra dꞌa vin̈.
2  Ay junel, ay juntzan̈ ebꞌ soldado aj Siria ix bꞌat elcꞌal dꞌa yol yic Israel. Ix 

yelqꞌuejbꞌat jun ix cobꞌes unin ebꞌ. Ix och ix schecabꞌoc ix yetbꞌeyum vin̈aj 
Naamán chiꞌ. 3  Ix yalan ix cobꞌes unin chiꞌ dꞌa ix bꞌaj ayoch checabꞌoc chiꞌ:

—Comonoc sbꞌat vin̈ in patrón tic dꞌa jun vin̈ schecabꞌ Dios ay dꞌa Samaria, 
talaj sbꞌoxi vin̈ yuj jun yabꞌil tic, xchi ix.

4  Yuj chiꞌ ix bꞌat vin̈aj Naamán chiꞌ yal dꞌa vin̈ sreyal Siria tas ix yal ix 
cobꞌes chiꞌ. 5 Ix yalan vin̈ rey chiꞌ dꞌa vin̈:

—Vachꞌ tzach bꞌati, svacꞌbꞌat junoc carta dꞌa vin̈ sreyal Israel chiꞌ, xchi vin̈.
Icha chiꞌ ix aj sbꞌat vin̈aj Naamán chiꞌ, ix yicꞌanbꞌat nan̈al svajxaquil quintal 

qꞌuen plata vin̈ yedꞌ nan̈al schabꞌil quintal qꞌuen oro yedꞌ lajun̈ moj pichul. 
6  Ix yicꞌanbꞌat jun carta chiꞌ vin̈ dꞌa vin̈ sreyal Israel chiꞌ, syalan vin̈ sreyal 
Siria chiꞌ dꞌa jun carta chiꞌ icha tic: Ayic ol a chaan in carta tic, ol ojtaquejeli 
to a in tzin checbꞌat vin̈ sat yajal ebꞌ in soldado scuchan Naamán tic dꞌayach, 
tzan̈tej vin̈ dꞌa jun lepra ayoch dꞌay, xchi vin̈ dꞌa scarta chiꞌ.

7 Ayic ix lajvi yilan jun carta chiꞌ vin̈ sreyal Israel chiꞌ, ix sn̈icꞌchitanbꞌat 
spichul vin̈ yuj schꞌoxaneli to tzꞌoch vin̈ dꞌa ilcꞌolal, ix yalan vin̈:

—Tocval Dios in, ¿tom a in syal vacꞌan schamel anima, ma svacꞌanpax 
sqꞌuinal ebꞌ, yuj chiꞌ schecjicot jun vin̈ vinac tic dꞌayin yic sviqꞌuel jun lepra 
tic dꞌa vin̈? Syalelcꞌochi to ay tas snaꞌ vin̈ rey chiꞌ dꞌa in patic, xchi vin̈.

8  Ayic ix yabꞌan vin̈aj Eliseo schecabꞌ Dios to ix sn̈icꞌchitejbꞌat spichul vin̈ 
rey chiꞌ, ix yalanbꞌat vin̈:

—¿Tas yuj ix a n̈icꞌchitejbꞌat a pichul? Checcot jun vin̈ chiꞌ dꞌayin, ol yilan 
vin̈ to ay schecabꞌ Dios dꞌa co chon̈abꞌ Israel tic, xchibꞌat vin̈.

9 Ix bꞌat vin̈aj Naamán chiꞌ yedꞌ scarruaje yedꞌ schej yedꞌ ebꞌ ajun yedꞌoc, 
ix cꞌoch lin̈an ebꞌ dꞌa stiꞌ spat vin̈aj Eliseo chiꞌ. 10 Ix schecanbꞌat vin̈ schecabꞌ 
vin̈aj Eliseo chiꞌ yal dꞌa vin̈aj Naamán chiꞌ icha tic: Ixic, bꞌat bꞌiquel uqueloc 
a bꞌa dꞌa aꞌ Jordán, icha chiꞌ ol aj yel yabꞌil lepra chiꞌ dꞌa a nivanil chiꞌ, xchi 
vin̈aj Eliseo chiꞌ.

11 Ix cot yoval vin̈aj Naamán chiꞌ, ix bꞌat vin̈, ix yalan vin̈:
—A val in naani to ol elta vin̈ in schaꞌa, ol qꞌue val lin̈an vin̈ slesalvi 

dꞌa Jehová sDiosal dꞌa vichan̈, ol yacꞌanecꞌ scꞌabꞌ vin̈ bꞌaj ayoch lepra chiꞌ 
dꞌayin, tzꞌelcan yabꞌil valani. 12  ¿Toc ecꞌbꞌal svachꞌil junoc aꞌ ay dꞌa Israel 
tic dꞌa yichan̈ aꞌ Abana yedꞌ aꞌ Farfar ay dꞌa Damasco? ¿Tom max yal bꞌat in 
bꞌicanel in bꞌa dꞌa yol aꞌ chiꞌ, tzin bꞌoxi? xchi vin̈.

Te aycot yoval vin̈, ix meltzaj vin̈. 13 Palta axo ebꞌ schecabꞌ vin̈ ajun yedꞌoc, 
ix yal ebꞌ dꞌa vin̈ icha tic:

—Mamin, qꞌuinaloc ay junoc tas ajaltac ix yal vin̈ schecabꞌ Dios dꞌayach, 
¿tom max a cꞌanabꞌajej? Ocxo jun, an̈ej ix yal vin̈ to tza bꞌiquel a bꞌa tzach 
bꞌoxicani, xchi ebꞌ dꞌa vin̈.

14 Ichato chiꞌ ix bꞌat vin̈aj Naamán chiꞌ, uquel ix em vin̈ dꞌa yol aꞌ Jordán 
chiꞌ, icha ix aj yalan vin̈aj Eliseo schecabꞌ Dios. Ix bꞌoxican snivanil vin̈ chiꞌ, 
icha snivanil junoc unin, te vachꞌ ix ajcani. 15 Ix lajvi chiꞌ, ix bꞌat vin̈ yedꞌ ebꞌ 
ajun yedꞌ chiꞌ yil vin̈aj Eliseo chiꞌ. Ayic ix cꞌoch ebꞌ dꞌa yichan̈ vin̈, ix yalan 
vin̈aj Naamán chiꞌ icha tic:

—A ticnaic ix nachajel vuuj to malaj junocxo Dios dꞌa yolyibꞌan̈qꞌuinal tic, 
palta an̈ej val e Diosal a ex israel ex tic. Yuj chiꞌ, elocabꞌ dꞌa a cꞌool a chaan 
in silabꞌ svacꞌ tic dꞌayach, xchi vin̈.

16 Ix tacꞌvi vin̈aj Eliseo chiꞌ:
—Svacꞌ in tiꞌ dꞌa Jehová, aton ayin schecabꞌ, max in chalaj tas tzacꞌ chiꞌ, 

xchi vin̈.

* 5.17 A ebꞌ comon anima syacꞌoch ebꞌ dꞌa scꞌool to an̈ej dꞌa yol smacbꞌen junoc dios syal yoch 
ejmelal dꞌay. Yuj chiꞌ ix snaꞌ vin̈aj Naamán yicꞌanbꞌat lum luum yic Israel, ichato val chiꞌ syal 
yoch vin̈ ejmelal dꞌa Jehová dꞌa schon̈abꞌ yalani. 

Vachꞌchom ix ochn̈ej tean vin̈aj Naamán chiꞌ dꞌa vin̈, palta maj schalaj vin̈. 
17 Yuj chiꞌ ix yalan vin̈aj Naamán chiꞌ icha tic:

—Tato icha chiꞌ jun, eloc val dꞌa a cꞌool a chaan vicꞌbꞌat chabꞌoc chejal lum 
luum yic Israel tic, yujto a in a checabꞌ in tic, man̈xa junocxo dios bꞌaj ol vacꞌ 
in silabꞌ, palta to an̈ej dꞌa Jehová sDiosal Israel. * 18  An̈ej val jun tzin cꞌan dꞌa 
Jehová to tzin yacꞌ nivancꞌolal, yujto ayic ol bꞌat vin̈ in reyal yaqꞌuem sbꞌa 
dꞌa stemplo sdiosal scuch Rimón, ol och quetzquetz vin̈ dꞌa in cꞌabꞌ, an̈ejtonaꞌ 
ol in em cuman yedꞌ vin̈ dꞌa templo chiꞌ, yacꞌocabꞌ nivancꞌolal Jehová dꞌa in 
patic yuj jun chiꞌ, xchi vin̈aj Naamán chiꞌ.

19 Ix tacꞌvi vin̈aj Eliseo chiꞌ:
—Man̈ acꞌ pensar, ixic, xchi vin̈.
Ix bꞌat vin̈aj Naamán chiꞌ. Palta quenanto sbꞌat vin̈, 20 ix snaan vin̈aj Giezi 

schecabꞌ vin̈aj Eliseo chiꞌ: ¿Tas yuj ton̈ej ix schabꞌat vin̈aj Naamán aj Siria vin̈ 
vajalil tic, malaj jabꞌoc tas ix yacꞌcan vin̈? Svacꞌ in tiꞌ dꞌa Jehová to bꞌat in 
tzacꞌvej vin̈, yaln̈ej tas ol viqꞌuecꞌ dꞌa vin̈, xchi vin̈.

21 Ix bꞌat lemnaj vin̈aj Giezi chiꞌ. Axo ix yilancot vin̈aj Naamán to van scot 
vin̈ dꞌa spatic, ix emta vin̈ dꞌa yol scarruaje, ix cot vin̈ scha vin̈, ix scꞌanbꞌan 
vin̈:

—¿Mantoc ay tas ix uji? xchi vin̈.
22  Ix tacꞌvi vin̈aj Giezi chiꞌ icha tic: Maay, malaj tasi, palta a vin̈ vajalil ix 

in checancot val dꞌayach to ato val scꞌoch chavan̈ ebꞌ quelemtac schecabꞌ 
Dios spetoj dꞌa tzalquixtac yic Efraín. Yuj chiꞌ scꞌan vin̈ dꞌayach to tzacꞌ oxeoc 
arroba qꞌuen plata yedꞌ cha mojan̈oc cꞌapac pichul yuj ebꞌ vin̈, xchi vin̈.

23  Ix tacꞌvi vin̈aj Naamán chiꞌ:
—Comonoc tzꞌel dꞌa a cꞌool tza cha val vaqueoc arroba qꞌuen plata tic, xchi 

vin̈.
Yacbꞌan van yalan vin̈ chiꞌ, ix schecan vin̈ acꞌchajem qꞌueen yedꞌ cha moj 

cꞌapac pichul chiꞌ dꞌa yol chabꞌ coxtal, ix yacꞌancot chavan̈ schecabꞌ vin̈ yedꞌ 
vin̈aj Giezi chiꞌ. 24  Ayic ix cꞌoch ebꞌ dꞌa tzalan bꞌaj ayecꞌ vin̈aj Eliseo chiꞌ, 
ix yicꞌan ecꞌ vin̈aj Giezi tastac yedꞌnac ebꞌ schecabꞌ vin̈aj Naamán chiꞌ, ix 
scꞌubꞌancanel vin̈ dꞌa yol spat, ix schecan meltzaj ebꞌ vin̈. 25  Elan̈chamel ix 
javi vin̈ dꞌa vin̈aj Eliseo chiꞌ, ix scꞌanbꞌan vin̈aj Eliseo chiꞌ dꞌa vin̈:

—Giezi, ¿bꞌajtil ix ach xidꞌeqꞌui? xchi vin̈.
—Malaj bꞌaj ix in xidꞌecꞌ mamin, xchi vin̈aj Giezi chiꞌ.
26 Palta ix yalan vin̈aj Eliseo chiꞌ dꞌa vin̈ icha tic:
—Ayic ix emta jun vin̈ vinac dꞌa yol scarruaje ix cot vin̈ ul ach schaꞌa, 

¿tocval maj yil in pixan jun chiꞌ tza naꞌa? A ticnaic, man̈ smojoc co chaan 
tumin yedꞌ pichul. Man̈ smojoc pax co manan teꞌ avbꞌen teꞌ, icha teꞌ olivo yedꞌ 
teꞌ uva, nocꞌ calnel, ma nocꞌ vacax, ma ebꞌ vin̈ checabꞌ yedꞌ ebꞌ ix checabꞌ. 
27 Yuj jun tas ix a cꞌulej tic, a ticnaic, a slepra vin̈aj Naamán chiꞌ ol ochcan 
dꞌayach yedꞌ dꞌa ebꞌ in̈tilal dꞌa juneln̈ej, xchi vin̈.

Axo yic ix spucan sbꞌa vin̈aj Giezi yedꞌ vin̈aj Eliseo chiꞌ, ayxo lepra dꞌa vin̈, 
sacxon̈ej yilji snivanil vin̈ icha qꞌuen cheev.

A qꞌuen schꞌacabꞌ ebꞌ schecabꞌ Dios

6  1 Ay junel ix yal ebꞌ vin̈ schecabꞌ Dios dꞌa vin̈aj Eliseo:
—Ina val jun lugar bꞌaj ayon̈ ecꞌ edꞌ tic, te lodꞌan. 2  Yuj chiꞌ tzoc val el 

dꞌa a cꞌool tzon̈ a chabꞌat dꞌa stiꞌ aꞌ Jordán, sbꞌat co chꞌac junjunoc co teꞌ, sco 
bꞌoanqꞌue junoc pat bꞌaj tzon̈ aji, xchi ebꞌ vin̈.

—Ixiquec, xchi vin̈aj Eliseo chiꞌ.
3 —Tzoc yal a cꞌool tzach bꞌat quedꞌoc, xchi jun vin̈ dꞌa vin̈.
—Inye, ol in bꞌatoc, xchi vin̈.
4 Yuj chiꞌ ix bꞌat vin̈aj Eliseo chiꞌ yedꞌ ebꞌ vin̈ dꞌa stiꞌ aꞌ Jordán chꞌacoj teꞌ 

chiꞌ. 5 Ayic van schꞌacan teꞌ ebꞌ vin̈, ay jun vin̈ ix elta surnaj qꞌuen schꞌacabꞌ, 
ix bꞌatcan qꞌuen dꞌa yol a aꞌ chiꞌ, ix el yav vin̈:

—Ach in cꞌaybꞌumal. A jun qꞌuen chꞌacabꞌ tic hierro qꞌueen, in majanpax 
qꞌueen, xchi vin̈.

6 —¿Bꞌajtil ix bꞌat qꞌueen? xchi vin̈aj Eliseo chiꞌ.
Ix schꞌoxan vin̈ bꞌaj ix bꞌat qꞌueen chiꞌ. Ix xicanelta jun te teꞌ vin̈aj Eliseo 

chiꞌ, ix yacꞌanem teꞌ vin̈ dꞌa yol aꞌ, ix qꞌueul bꞌachnaj qꞌuen chꞌacabꞌ chiꞌ dꞌa 
sat aꞌ.

7 —Icꞌqꞌueta qꞌueen, xchi vin̈aj Eliseo chiꞌ dꞌa vin̈. Ix yacꞌanem scꞌabꞌ vin̈, ix 
yicꞌanqꞌueta qꞌueen vin̈.

Vin̈aj Eliseo yedꞌ ebꞌ aj Siria
8  A vin̈ sreyal Siria ayoch oval yuj vin̈ dꞌa Israel, ix slajtian sbꞌa vin̈ yedꞌ ebꞌ 

vin̈ yajalil ebꞌ vin̈ soldado smasanil bꞌajtil sbꞌoqꞌue scampamento ebꞌ vin̈. 9 Ix 
yalanbꞌat vin̈aj Eliseo dꞌa vin̈ sreyal Israel bꞌajtac ayecꞌ ebꞌ vin̈ aj Siria chiꞌ yic 
vachꞌ syacꞌ lista sbꞌa vin̈ bꞌajtac ayecꞌ ebꞌ vin̈ chiꞌ. 10 Ix schecanpaxbꞌat yilumal 
vin̈ sreyal Israel dꞌa juntzan̈ lugar bꞌaj syal vin̈ schecabꞌ Dios chiꞌ, yic syil ebꞌ 
vin̈ tas yaji, yuj chiꞌ tzijtum el ix scol sbꞌa ebꞌ vin̈.

11 A vin̈ sreyal Siria chiꞌ, ix te somchaj spensar vin̈, yuj chiꞌ ix yavtej ebꞌ vin̈ 
yajalil soldado vin̈, ix yalan vin̈:

—Alec dꞌayin mach junoc dꞌa co cal tic ayoch yedꞌ vin̈ sreyal Israel chiꞌ, 
xchi vin̈ dꞌa ebꞌ vin̈.

12  Ix tacꞌvi jun vin̈ yajal soldado icha tic:
—Malaj mach mamin, palta a vin̈aj Eliseo schecabꞌ Dios ayecꞌ dꞌa Israel 

chiꞌ, a vin̈ tzꞌalan dꞌa vin̈ rey masanil tas tzalaꞌ, vachꞌchom dꞌa elcꞌaltac tzalaꞌ, 
xchi vin̈.

13 Yuj chiꞌ ix yal vin̈ sreyal Siria chiꞌ:
—Ixiquec, bꞌat ilec bꞌajtil ayecꞌ vin̈aj Eliseo chiꞌ, ol vacꞌanbꞌat jayvan̈oc in 

soldado yic bꞌat tzecꞌjicot vin̈, xchi vin̈.
Axo ix aj yalji dꞌa vin̈ rey chiꞌ to a dꞌa Dotán ayecꞌ vin̈aj Eliseo chiꞌ. 14 Yuj 

chiꞌ ix yacꞌanbꞌat jun n̈ilan̈ ebꞌ vin̈ soldado vin̈ yedꞌ ebꞌ vin̈ ayqꞌue dꞌa yibꞌan̈ 
chej yedꞌ carruaje yic oval. Dꞌacꞌvalil ix cꞌoch ebꞌ vin̈ dꞌa Dotán chiꞌ, ix yoyan 
sbꞌa ebꞌ vin̈ dꞌa spatictac chon̈abꞌ chiꞌ. 15  Ayic ix sacbꞌi, ix qꞌue vaan vin̈ 
schecabꞌ vin̈aj Eliseo chiꞌ. Ayic ix elta vin̈, ix yilan vin̈ to man̈xo jantacoc 
soldado oyanecꞌ dꞌa spatictac chon̈abꞌ chiꞌ, ay nocꞌ chej yedꞌ carruaje yic oval. 
Yuj chiꞌ ix bꞌat vin̈ yal dꞌa vin̈aj Eliseo chiꞌ:

—Ay mamin, ¿tas val ol co cꞌulej? xchi vin̈.

16 Ix tacꞌvi vin̈aj Eliseo chiꞌ:
—Man̈ ach xivoc, yujto ecꞌalto sbꞌisul ebꞌ ayecꞌ quedꞌoc dꞌa yichan̈ ebꞌ vin̈ 

chiꞌ, xchi vin̈.
17 Ix och ijan vin̈aj Eliseo chiꞌ slesalvi dꞌa Jehová icha tic: Mamin tzin cꞌan 

dꞌayach to tza jac sat vin̈ in checabꞌ tic, xchi vin̈. Ix jacji sat vin̈ checabꞌ chiꞌ 
yuj Jehová, ix yilan vin̈ to a dꞌa sattac vitz yedꞌ dꞌa jolomtac vitz, toxon̈ej 
oyancot soldado dꞌa yibꞌan̈ chej yedꞌ dꞌa yoltac carruaje nabꞌa cꞌacꞌ, oyanoch 
dꞌa spatic yichan̈ vin̈aj Eliseo chiꞌ.

18  Ayic van sjavi ebꞌ vin̈ sirio chiꞌ yacꞌ oval, ix scꞌanan vin̈aj Eliseo chiꞌ dꞌa 
Jehová: Mamin tzin cꞌan dꞌayach to tza mac sat ebꞌ vin̈ tic, xchi vin̈.

Axo Jehová ix macan sat ebꞌ vin̈ soldado ajcꞌol chiꞌ, icha ix aj scꞌanan vin̈aj 
Eliseo chiꞌ. 19 Ix lajvi chiꞌ ix bꞌat vin̈aj Eliseo chiꞌ yal dꞌa ebꞌ vin̈:

—Man̈oclaj jun bꞌe yedꞌ jun chon̈abꞌ tic tze sayaꞌ. Ochan̈ec tzacꞌan vuuj, ol 
ex vicꞌbꞌat bꞌaj ayecꞌ jun vin̈ tze say chiꞌ, xchi vin̈ dꞌa ebꞌ vin̈.

Ix yicꞌanbꞌat ebꞌ vin̈ vin̈ dꞌa Samaria. 20  Ayic toxo ix och ebꞌ vin̈ dꞌa yol 
chon̈abꞌ chiꞌ, ix lesalvi vin̈ icha tic: Mamin Jehová, jac sat ebꞌ vin̈ yic syal 
yilan ebꞌ vin̈, xchi vin̈. Ix jacji sat ebꞌ vin̈ chiꞌ. Ix yilan ebꞌ vin̈ to a dꞌa yol 
chon̈abꞌ Samaria ayecꞌ ebꞌ vin̈. 21 Ayic ix yilan ebꞌ vin̈ chiꞌ vin̈ sreyal Israel, ix 
scꞌanbꞌan vin̈ dꞌa vin̈aj Eliseo chiꞌ.

—Mamin, ¿tzam yal in milancham ebꞌ vin̈ tic? xchi vin̈.
22  Ix yalan vin̈aj Eliseo chiꞌ:
—Maay, man̈ a milchamlaj ebꞌ vin̈. Qꞌuinaloc ay ebꞌ syamchaj uuj dꞌa oval, 

¿tom tza milcham ebꞌ? Acꞌ va ebꞌ vin̈, tzacꞌan yucꞌ aꞌ ebꞌ vin̈, tzacꞌan meltzaj 
ebꞌ vin̈ dꞌa vin̈ yajalil, xchi vin̈.

23  Ix bꞌo jun nivan vael, ix va ebꞌ vin̈, ix yucꞌan aꞌ ebꞌ vin̈. Ix lajvi chiꞌ ix 
yalan vin̈ sreyal Israel to spax ebꞌ vin̈, ix meltzaj ebꞌ vin̈ bꞌaj ayecꞌ vin̈ yajalil 
chiꞌ. Atax taꞌ ix yactej ebꞌ vin̈ soldado sirio yochta yic syixtan chon̈abꞌ Israel 
yedꞌ yochta ebꞌ elcꞌal.

Ix oyjiqꞌue Samaria
24  Ix lajvi yecꞌ jun tiempoal, a vin̈aj Ben-adad sreyal Siria, ix molbꞌej 

masanil ebꞌ vin̈ soldado vin̈, ix bꞌat yoyanqꞌue Samaria ebꞌ vin̈ yic syacꞌan 
oval yedꞌoc. 25 Yuj chiꞌ ix em jun nivan vejel dꞌa Samaria chiꞌ. Ix te qꞌue stojol 
masanil tastac, yujto te vachꞌ yajoch oyan ebꞌ vin̈ aj Siria chiꞌ dꞌa spatic 
chon̈abꞌ chiꞌ. A junoc sjolom nocꞌ bꞌuru, 80 ciclo plata stojol, axo junoc vaso 
stzaꞌ nocꞌ paramuch, oyeꞌ ciclo plata stojol.

26 Ay jun cꞌu van sbꞌeyecꞌ vin̈ sreyal Israel chiꞌ dꞌa yibꞌan̈ smuroal chon̈abꞌ 
chiꞌ, ix avajbꞌat jun ix ix dꞌa vin̈:

—Mamin rey, colin, xchi ix.
27 Ix tacꞌvi vin̈ rey chiꞌ:
—Tato max ach colji yuj Jehová, ¿tom a into val tic ol ach in coloꞌ? ¿Tom ol 

yal vacꞌan ixim a trigo yedꞌ a vino? 28  ¿Tas tzach icꞌani? xchi vin̈.
Ix tacꞌvi ix:
—A jun ix ix tic, ix yal ix dꞌayin: Acꞌ jun uneꞌ tic co chi ticnaic, axo qꞌuicꞌan 

sco chiꞌan jun vic tic, xchi ix. 29 Yuj chiꞌ co tzꞌan̈ vuneꞌ chiꞌ, co chiꞌani. Axo 
dꞌa junxo cꞌu chiꞌ, valan dꞌa ix to syacꞌ yuneꞌ ix chiꞌ co chiꞌa, palta toxo ix 
scꞌubꞌejel ix, xchi ix dꞌa vin̈ rey chiꞌ.

30  Ayic ix yabꞌan vin̈ rey tas ix yal jun ix chiꞌ, ix sn̈icꞌchitanbꞌat spichul 
vin̈ yuj schꞌoxanel scuscꞌolal. Yacbꞌan van yecꞌ vin̈ dꞌa yibꞌan̈ muro chiꞌ, ix 
yilan ebꞌ anima ayecꞌ dꞌa slacꞌanil chiꞌ to ayoch pichul ya sva yuj vin̈ dꞌa yol 
spichul. 31 Ix yalan vin̈ rey chiꞌ: Cotocabꞌcan yoval scꞌol Dios dꞌa vibꞌan̈ tato 
max viqꞌuel sjolom vin̈aj Eliseo yuninal vin̈aj Safat dꞌa jun cꞌu tic, xchi vin̈.

32  Ix schecanbꞌat jun vin̈ vinac vin̈ rey chiꞌ dꞌa vin̈aj Eliseo chiꞌ. Cꞌojanem 
vin̈ dꞌa yol spat yedꞌ ebꞌ vin̈ yichamtac vinaquil chon̈abꞌ. Ayic manto cꞌochlaj 
jun vin̈ schecabꞌ vin̈ rey chiꞌ, ix yalan vin̈ dꞌa ebꞌ vin̈ ichamtac vinac chiꞌ:

—Ilec tonabꞌi, ix scheccot jun vin̈ schecabꞌ jun vin̈ milum anima chiꞌ yic 
tzul yiqꞌuel in jolom vin̈. Palta maclejec eyabꞌ tas ol valaꞌ: Ayic ol javoc vin̈ 
chiꞌ, ol e maquel teꞌ puerta tic, vachꞌ tzeyutej e macan teꞌ, tzacꞌan sjavi vin̈ 
rey dꞌa spatic vin̈, xchi vin̈.

33 Vanto val slolon vin̈ ix javi vin̈ schecabꞌ vin̈ rey chiꞌ, ajun pax vin̈ rey chiꞌ, 
ix yalan vin̈ rey chiꞌ:

—A jun yaelal tic, a Jehová ix acꞌancoti. ¿Tasto val sco te tan̈vej ticnaic yic 
tzon̈ scolani? xchi vin̈.

7  1 Ix lajvi chiꞌ ix yalan vin̈aj Eliseo chiꞌ icha tic:
—Abꞌec val tas syal Jehová: A qꞌuicꞌan yabꞌ icha tic, a dꞌa spuertail 

Samaria tic, a junoc almul ixim harina, jun ciclo plata stojol ixim. Chabꞌ 
almul pax ixim cebada dꞌa jun ciclo qꞌueen, xchi Jehová, xchi vin̈.

2  Ix tacꞌvi jun vin̈ stan̈van vin̈ rey chiꞌ icha tic:
—Vachꞌchom sjacvi sventenail satchaan̈ yuj Jehová, palta max ujilaj icha 

tzal chiꞌ, xchi vin̈.
Ix tacꞌvi vin̈aj Eliseo chiꞌ:
—Olto il val jun chiꞌ, palta man̈xo ol a valaj ixim, xchi vin̈.
3  A dꞌa jun tiempoal chiꞌ, ay chan̈van̈ ebꞌ vin̈ ayoch lepra dꞌay, ayel ebꞌ vin̈ 

dꞌa stiel chon̈abꞌ chiꞌ, ix yal-lan ebꞌ vin̈ dꞌay junjun:
—¿Tas val sco cꞌulej dꞌa tic? Ton̈ej cꞌojan on̈ em co tan̈van cham co bꞌa. 

4 Tato tzon̈ och dꞌa yol chon̈abꞌ tic, yovalil tzon̈ cham yuj vejel. Tato tzon̈ can 
cꞌojan dꞌa tic, yovalil ol on̈ champaxoc. A ticnaic coyec dꞌa scampamento 
ebꞌ sirio, talaj tzon̈ yacꞌ nivancꞌolal ebꞌ, max on̈ smil-laj ebꞌ. Tato maay jun, 
toxonton yic chamel caji, xchi ebꞌ vin̈.

5 Ayic numnonxo sqꞌuicꞌbꞌi, ix bꞌat ebꞌ vin̈ dꞌa scampamento ebꞌ sirio chiꞌ. Axo 
ix cꞌoch ebꞌ vin̈, ix yilan ebꞌ vin̈ man̈xa junoc mach ayeqꞌui. 6 Yujto a Jehová 
ix acꞌan yabꞌ ebꞌ soldado sirio scꞌan̈ yecꞌ carruaje yedꞌ nocꞌ chej yedꞌ pax jun 
nivan n̈ilan̈ soldado. A yalan ebꞌ sirio chiꞌ to a vin̈ sreyal ebꞌ israel ix tupan ebꞌ 
vin̈ sreyal hitita yedꞌ vin̈ sreyal Egipto yic syacꞌan oval yedꞌ ebꞌ yalani. 7 Yuj 
chiꞌ ayic van sqꞌuicꞌbꞌi ix bꞌat ebꞌ elelal, ix yactancan scampamento ebꞌ yedꞌ 
smantiado yedꞌ nocꞌ chej yedꞌ scarruaje ebꞌ. An̈ej ebꞌ ix scol sbꞌa. 8 Ayic ix cꞌoch 
ebꞌ vin̈ ayoch lepra chiꞌ dꞌay dꞌa stitac campamento chiꞌ, ix och ebꞌ vin̈ dꞌa yol 
junoc mantiado, ix va ebꞌ vin̈, ix yucꞌan aꞌ ebꞌ vin̈. Ix yicꞌanelta qꞌuen oro ebꞌ 
vin̈, qꞌuen plata yedꞌ pichul, ix bꞌat ebꞌ vin̈ scꞌubꞌejeli. Ix lajvi chiꞌ ix meltzaj ebꞌ 
vin̈, ix ochxi ebꞌ vin̈ dꞌa yol junxo mantiado, ix yicꞌanelta ebꞌ vin̈ tastac ay dꞌa 
yool, ix bꞌatxi ebꞌ vin̈ scꞌubꞌejeli. 9 Ix laj yalan ebꞌ vin̈ dꞌay junjun:

—Man̈ vachꞌoc jun van co cꞌulan tic. A ticnaic smoj val quicꞌanbꞌat abꞌix, 
palta ichn̈ejtaꞌ cajeqꞌui. Tato sco tan̈vej, ato qꞌuicꞌan bꞌat calaꞌ, ay ta tas scot 
dꞌa quibꞌan̈. Vachꞌ to bꞌat calec dꞌa vin̈ rey, xchi ebꞌ vin̈.

10 Yuj chiꞌ ix bꞌat ebꞌ vin̈, ix yavtan ebꞌ vin̈ stan̈vumal stiꞌ chon̈abꞌ chiꞌ ebꞌ 
vin̈, ix yalan ebꞌ vin̈ icha tic:

—Ix on̈ xidꞌecꞌ dꞌa scampamento ebꞌ sirio, man̈xa junoc mach ayeqꞌui, 
man̈xa junoc mach scabꞌ sloloni, axon̈ej nocꞌ chej yedꞌ nocꞌ bꞌuru etzjabꞌcani. 
Axo smantiado ebꞌ, icha ix aj sbꞌoancan ebꞌ, icha chiꞌ yajcani.

11 Ix bꞌat ebꞌ vin̈ stan̈vumal stiꞌ chon̈abꞌ chiꞌ yavtej ebꞌ vin̈ stan̈van spalacio 
vin̈ rey. 12  Ix alji yabꞌ vin̈ rey chiꞌ, yuj chiꞌ ix qꞌue vaan vin̈ dꞌacꞌvalil chiꞌ, ix 
yalan vin̈ dꞌa ebꞌ vin̈ ayoch dꞌa opisio yedꞌoc:

—Ol val dꞌayex tas snibꞌej ebꞌ sirio chiꞌ tzon̈ yutej, yujto yojtac ebꞌ to van co 
cham yuj vejel, yuj chiꞌ ix yactejcan scampamento ebꞌ chiꞌ, ix scꞌubꞌanel sbꞌa 
ebꞌ dꞌa caltac teꞌ, yuj chiꞌ tato tzon̈ el dꞌa spatiquel chon̈abꞌ tic, ol on̈ syam ebꞌ 
dꞌa pitzanil, axo yochcancot ebꞌ dꞌa yol chon̈abꞌ tic, xchi vin̈ rey chiꞌ.

13  Ix yalan junoc ebꞌ vin̈ schecabꞌ vin̈ icha tic:
—Bꞌatocabꞌ jayvan̈oc vinac yilaꞌ yedꞌ ovan̈oc nocꞌ chej ayto ecꞌ tic, ol 

quilani tas ix uji chiꞌ. Tato scham ebꞌ, mato maay, lajann̈ej, yujto ay smay bꞌaj 
sbꞌat ebꞌ chiꞌ, ay pax smay dꞌa tic, xchi vin̈ checabꞌ chiꞌ.

14 Yuj chiꞌ ix yicꞌbꞌat chabꞌ carruaje ebꞌ yedꞌ nocꞌ chej, ix checjibꞌat ebꞌ yuj 
vin̈ rey chiꞌ, yic bꞌat yil ebꞌ bꞌajtil ix bꞌat ebꞌ sirio chiꞌ. Ix yalan vin̈ dꞌa ebꞌ icha 
tic: Bꞌat ilec tas val yaji, xchi vin̈. 15  Ix bꞌat tzacꞌan ebꞌ dꞌa yoclem ebꞌ sirio 
chiꞌ, masanto ix cꞌoch ebꞌ dꞌa aꞌ Jordán. Ix yilan ebꞌ to aycan spichul ebꞌ dꞌa 
yoltac bꞌe yedꞌ syamcꞌabꞌ ebꞌ ayic van yel ebꞌ scol sbꞌa yalani. Elan̈chamel ix 
meltzaj ebꞌ checabꞌ chiꞌ, ix ul yalan ebꞌ dꞌa vin̈ rey chiꞌ tas ix yil ebꞌ chiꞌ. 16  Ix 
lajvi chiꞌ ix elta masanil ebꞌ anima dꞌa yol chon̈abꞌ chiꞌ, ix yicꞌanelta masanil 
tastac ay dꞌa yol scampamento ebꞌ sirio chiꞌ ebꞌ, ix yicꞌancot ebꞌ. Ix elcꞌoch 
icha ix aj yalan Jehová, a jun almul ixim harina, jun ciclo plata stojol ixim. 
Chabꞌ almul pax ixim cebada dꞌa jun ciclo plata chiꞌ.

17 Ix yalan vin̈ rey dꞌa vin̈ stan̈vumal to scan vin̈ stan̈vej spuertail chon̈abꞌ 
chiꞌ, palta ix bꞌat ebꞌ anima dꞌa yibꞌan̈ vin̈, ix telvican vin̈ dꞌa scal yoc ebꞌ, ix 
cham vin̈, icha ix aj yalan vin̈aj Eliseo schecabꞌ Dios dꞌa vin̈ ayic ix xidꞌecꞌ vin̈ 
rey lolonel yedꞌ vin̈aj Eliseo chiꞌ.

18  Ix elcꞌoch icha ix aj yalan vin̈aj Eliseo chiꞌ to a dꞌa spuertail chon̈abꞌ 
Samaria yabꞌ icha tic qꞌuicꞌan, schon̈chaj ixim harina, a jun almul ixim, jun 
ciclo plata stojol. Chabꞌ almul pax ixim cebada dꞌa jun ciclo qꞌueen, xchi vin̈. 
19 Axo jun vin̈ stan̈vumal vin̈ rey chiꞌ, ix tacꞌvi vin̈ dꞌa vin̈ schecabꞌ Dios chiꞌ: 
Vachꞌchom sjacvi sventenail satchaan̈ yuj Jehová, palta max ujilaj icha tzal 
chiꞌ, xchi vin̈. Ix tacꞌvi vin̈aj Eliseo: Olto il val jun chiꞌ, palta man̈xo ol a valaj 
ixim, xchi vin̈. 20 Ichaton chiꞌ ix aji, yujto a ebꞌ anima ix tecꞌancham vin̈ dꞌa 
spuertail chon̈abꞌ chiꞌ.

Ix acꞌjixi smacbꞌen ix aj Sunem

8  1 Ix yalan vin̈aj Eliseo dꞌa ix aj Sunem, aton ix pitzvinacxi yuneꞌ yuj 
vin̈, ix yalan vin̈ dꞌa ix icha tic: Ixic, bꞌat cajnajan dꞌa junocxo nación 

yedꞌ ebꞌ cajan dꞌa a pat, yujto ix yal Jehová to ol yacꞌcot junoc nivan vejel 
dꞌa co nación tic, uqueꞌ abꞌil ol yacꞌaꞌ, xchi vin̈ dꞌa ix. 2  Yuj chiꞌ ix scꞌanabꞌajej 
ix sbꞌati, icha ix aj yalan vin̈ chiꞌ. Ix bꞌatcan ix dꞌa yol smacbꞌen ebꞌ filisteo. 
Uqueꞌ abꞌil ix can cajan ix taꞌ. 3  Ix lajvi chiꞌ, ix paxta ix dꞌa smacbꞌen ebꞌ 
filisteo chiꞌ. Ix bꞌat ix dꞌa yichan̈ vin̈ sreyal Israel yic scꞌananxi spat ix yedꞌ 

sluum. 4 Van slolon vin̈ rey chiꞌ yedꞌ vin̈aj Giezi schecabꞌ vin̈aj Eliseo chiꞌ, ix 
yalan vin̈ rey chiꞌ dꞌa vin̈ icha tic: Al vabꞌ masanil tastac satubꞌtac ix scꞌulej 
vin̈aj Eliseo chiꞌ, xchi vin̈. 5 A val yic van yalan vin̈aj Giezi chiꞌ yabꞌixal tas 
ix aj yacꞌanxi pitzvoc jun yuneꞌ jun ix ix chiꞌ vin̈aj Eliseo chiꞌ, ix javi ix yal 
yuj sluum yedꞌ spat. Yuj chiꞌ ix yalan vin̈aj Giezi chiꞌ dꞌa vin̈ rey chiꞌ icha tic:

—Mamin rey, aton val jun ix ix tic svalaꞌ, aton jun yuneꞌ ix tic pitzvinacxi 
yuj vin̈aj Eliseo chiꞌ, xchi vin̈ dꞌa vin̈ rey chiꞌ.

6 Ix scꞌanbꞌan vin̈ rey chiꞌ dꞌa ix, ix yalan jun abꞌix chiꞌ ix dꞌa vin̈. Ix lajvi 
chiꞌ ix schecan junoc ebꞌ schecabꞌ vin̈ rey chiꞌ yic bꞌat acꞌjixi smacbꞌen ix ix 
chiꞌ yedꞌ masanil sat avbꞌen ix el dꞌa luum yictax ix el ix dꞌa yol nación chiꞌ 
masanto ix meltzajxi ix.

Ix och vin̈aj Hazael reyal dꞌa Siria
7 Ay junel ix bꞌat vin̈aj Eliseo dꞌa Damasco. A dꞌa jun tiempoal chiꞌ, te 

penaay vin̈aj Ben-adad sreyal Siria. Ix alchaj dꞌa vin̈ to ix cꞌoch vin̈ schecabꞌ 
Jehová taꞌ. 8  Yuj chiꞌ ix yal vin̈ rey chiꞌ dꞌa vin̈aj Hazael schecabꞌ icha tic:

—Icꞌbꞌat junoc silabꞌ tzach bꞌat il vin̈ schecabꞌ Jehová chiꞌ. Tza cꞌanan dꞌa 
vin̈ to scꞌanbꞌej vin̈ dꞌa Jehová chiꞌ vuuj, tato olto in bꞌoxoc yuj jun yaelal tic, 
xchi vin̈.

9 Ix bꞌat vin̈aj Hazael chiꞌ yil vin̈aj Eliseo chiꞌ. Ix yicꞌanbꞌat silabꞌ vin̈, aton 
tas te vachꞌ tzꞌel dꞌa Damasco chiꞌ, 40 nocꞌ camello cuchjinac silabꞌ chiꞌ. Ayic 
ix cꞌoch vin̈ dꞌa yichan̈ vin̈aj Eliseo chiꞌ, ix yalan vin̈:

—A vin̈ a checabꞌ aj Ben-adad sreyal Siria, a vin̈ tzin checancoti yic tzul 
in cꞌanbꞌan dꞌayach, tom olto bꞌoxoc scꞌol vin̈ yuj jun yaelal ayoch dꞌay, mato 
man̈xo, xchi vin̈.

10 Ix tacꞌvi vin̈aj Eliseo chiꞌ:
—Ixic, tzalan dꞌa vin̈ to ol bꞌoxoc scꞌol vin̈ yuj jun yaelal chiꞌ, palta ix yal 

Jehová to ol chamxon̈ej vin̈, xchi vin̈.
11 A val dꞌa jun rato chiꞌ, ix te och qꞌuelan vin̈aj Eliseo chiꞌ dꞌa sat vin̈aj 

Hazael chiꞌ, masanto ix qꞌuixvi vin̈. Ix lajvi chiꞌ ix ocꞌqꞌue vin̈ schecabꞌ Dios 
chiꞌ. 12  Yuj chiꞌ ix scꞌanbꞌej vin̈aj Hazael chiꞌ dꞌa vin̈:

—Mamin ¿tas yuj tzach oqꞌui? xchi vin̈.
Ix tacꞌvi vin̈aj Eliseo chiꞌ:
—Vojtac val to ol acꞌ val chucal dꞌa ebꞌ vetisraelal, ol acꞌoch scꞌacꞌal scuartel 

ebꞌ, ol a milancham ebꞌ quelemtac dꞌa oval. Ol a milancham ebꞌ cotac unin, 
ol a tecanelta yol scꞌol ebꞌ ix yabꞌix, xchi vin̈.

13  Ix yalan vin̈aj Hazael dꞌa vin̈ icha tic:
—A in tic te malaj jabꞌoc velcꞌochi, lajan in icha junoc nocꞌ tzꞌiꞌ. ¿Tas val ol 

aj in cꞌulan tas icha chiꞌ? xchi vin̈.
Ix tacꞌvi vin̈aj Eliseo chiꞌ dꞌa vin̈:
—Toxo ix yal Jehová dꞌayin to a ach ol ach ochcan sreyaloc Siria tic, xchi 

vin̈.
14  Ix lajvi chiꞌ ix spucan sbꞌa vin̈aj Hazael chiꞌ yedꞌ vin̈aj Eliseo chiꞌ, ix 

meltzaj vin̈ dꞌa vin̈ yajalil chiꞌ. Ix scꞌanbꞌan vin̈ rey chiꞌ dꞌa vin̈:
—¿Tas xchi vin̈aj Eliseo chiꞌ dꞌayach? xchi vin̈.
Ix tacꞌvi vin̈aj Hazael chiꞌ icha tic:
—Ix yal vin̈ dꞌayin tobꞌ ol ach bꞌoxoc yuj jun a yaelal tic, xchi vin̈.

15  Axo dꞌa junxo cꞌu, ix schꞌayan jun cꞌapac cꞌapac pim vin̈aj Hazael chiꞌ, 
ix bꞌat yacꞌanbꞌat cꞌapac vin̈ dꞌa sat vin̈ rey chiꞌ, ix tup yic vin̈. Icha chiꞌ ix 
aj scham vin̈ rey chiꞌ. Axo vin̈aj Hazael chiꞌ ix ochcan reyal sqꞌuexuloc vin̈.

Ochnac vin̈aj Joram reyal dꞌa Judá 
(2Cr 21.1‑20)

16 Ayic oyexo abꞌil yoch vin̈aj Joram yuninal vin̈aj Acab reyal dꞌa Israel, ix 
schaanel yich vin̈aj Joram yuninal vin̈aj Josafat yacꞌan reyal dꞌa Judá. 17 A 
vin̈aj Joram chiꞌ, 32 abꞌil sqꞌuinal vin̈ ayic ix schaanel yich vin̈ yacꞌan reyal 
chiꞌ. Vajxaqueꞌ abꞌil ix yacꞌ reyal vin̈ dꞌa Jerusalén. 18  Palta aꞌ sbꞌeybꞌal ebꞌ vin̈ 
sreyal Israel yedꞌ sbꞌeybꞌal ebꞌ yin̈tilal vin̈aj Acab chiꞌ ix sbꞌeybꞌalej vin̈, yujto 
ix yicꞌ ix yisil vin̈aj Acab chiꞌ vin̈ yetbꞌeyumoc. Yuj chiꞌ, te chuc tas ix scꞌulej 
vin̈ dꞌa yichan̈ Jehová. 19 Palta maj yal-laj scꞌol Jehová ix satel Judá, yujto 
yacꞌnaccan stiꞌ dꞌa vin̈aj rey David schecabꞌ to ol ochn̈ejcan yin̈tilal vin̈ reyal.

20 A dꞌa stiempoal vin̈aj Joram chiꞌ, ayic ix yacꞌan reyal vin̈, ix yiqꞌuel sbꞌa 
ebꞌ aj Edom dꞌa yalan̈ smandar chon̈abꞌ Judá, ix yacꞌanoch sreyal ebꞌ dꞌa yol 
yicoꞌ. 21 Yuj chiꞌ ix bꞌat vin̈aj Joram chiꞌ yedꞌ masanil scarruaje yacꞌ oval yedꞌ 
ebꞌ aj Edom chiꞌ dꞌa Zair, palta a ebꞌ aj Edom chiꞌ, ix oymaj ebꞌ dꞌa spatic vin̈ 
yedꞌ ebꞌ yajal yaj dꞌa scarruaje vin̈ yic oval. Axo dꞌacꞌvalil ix qꞌue van vin̈, ix 
yacꞌan oval vin̈ yedꞌ ebꞌ edomita chiꞌ. Icha chiꞌ ix aj scolanel sbꞌa vin̈ dꞌa yol 
scꞌabꞌ ebꞌ, a ebꞌ soldado vin̈ chiꞌ, ix paxcan ebꞌ dꞌa spat. 22  Atax taꞌ ix yiquej 
sbꞌa ebꞌ aj Edom chiꞌ. An̈ejaꞌ pax dꞌa jun tiempoal chiꞌ ix yiqꞌuel sbꞌa chon̈abꞌ 
Libna dꞌa Judá chiꞌ.

23 A jantacto yabꞌixal vin̈aj Joram chiꞌ yedꞌ tastac ix scꞌulej vin̈, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Judá. 24 Ayic ix cham vin̈aj Joram chiꞌ, ix 
mucji snivanil vin̈ bꞌaj mucan ebꞌ smam yicham, aton dꞌa schon̈abꞌ vin̈aj 
David. Axo vin̈aj Ocozías vin̈ yuninal vin̈ ix ochcan reyal sqꞌuexuloc.

Ochnac vin̈aj Ocozías reyal dꞌa Judá 
(2Cr 22.1‑6)

25 Ayic slajchavil abꞌil yoch vin̈aj Joram yuninal vin̈aj Acab reyal dꞌa Israel, 
ix schaanel yich vin̈aj Ocozías yacꞌan reyal dꞌa Judá. 26 A vin̈aj Ocozías chiꞌ, 
22 abꞌil sqꞌuinal vin̈ ayic ix och vin̈ reyal chiꞌ, jun abꞌil ix yacꞌ reyal vin̈ dꞌa 
Jerusalén. Atalía sbꞌi ix snun vin̈, yixchiquin ix vin̈aj Omri sreyal Israel. 27 A 
vin̈aj Ocozías chiꞌ, a sbꞌeybꞌal vin̈aj Acab ix sbꞌeybꞌalej vin̈, te chuc tas ix 
scꞌulej vin̈ dꞌa yichan̈ Jehová, yujto smam icham vin̈aj Acab chiꞌ vin̈.

28  A vin̈aj Ocozías chiꞌ, junn̈ej ix yutej spensar vin̈ yedꞌ vin̈aj Joram yuninal 
vin̈aj Acab, ix yacꞌan oval ebꞌ vin̈ dꞌa Ramot dꞌa yol yic Galaad yedꞌ vin̈aj 
Hazael sreyal Siria, palta ix lajvi vin̈aj Joram chiꞌ yuj ebꞌ sirio chiꞌ. 29 Yuj chiꞌ 
ix cꞌochcan vin̈ dꞌa Jezreel yic syan̈tan sbꞌa vin̈ bꞌaj ix echnaj yuj ebꞌ sirio chiꞌ. 
Ix cꞌoch vin̈aj Ocozías chiꞌ yil vin̈ yujto ya yaj vin̈.

Ix sicꞌjioch vin̈aj Jehú reyal dꞌa Israel

9  1 A vin̈aj Eliseo schecabꞌ Dios, ix yavtej jun vin̈ yetchecabꞌvumal vin̈ 
quelemto, ix yalan vin̈ icha tic:

—Acꞌ lista a bꞌa, tzach bꞌat dꞌa Ramot dꞌa yol yic Galaad. Icꞌbꞌat jun yedꞌtal 
aceite tic tzach bꞌati. 2  Ayic tzach cꞌoch taꞌ, tza sayanecꞌ vin̈aj Jehú yuninal 

vin̈aj Josafat yixchiquin vin̈aj Nimsi. Tzach och bꞌaj ayecꞌ vin̈ chiꞌ, tzicꞌanelta 
vin̈ dꞌa scal ebꞌ vin̈ ayecꞌ yedꞌ vin̈ taꞌ, tzicꞌanbꞌat vin̈ dꞌa junocxo cuarto. 
3  Slajvi chiꞌ tzicꞌancot aceite chiꞌ, tza tobꞌanqꞌue dꞌa sjolom vin̈, tzalan dꞌa vin̈ 
icha tic: A Jehová tzꞌalan icha tic: A in tzach in sicꞌcaneli yic ol ach och reyal 
dꞌa Israel, xchi, xa chi. Slajvi chiꞌ tza jacan puerta, tzach el lemnajoc, man̈ 
ach och vaan, xchi vin̈aj Eliseo chiꞌ.

4 Yuj chiꞌ ix bꞌat vin̈ quelem schecabꞌ Dios dꞌa Ramot dꞌa yol yic Galaad chiꞌ. 
5 Ayic ix cꞌoch vin̈ taꞌ, molanecꞌ masanil ebꞌ vin̈ yajalil ebꞌ soldado, ix yalan 
vin̈ icha tic:

—Ach in capitán, ay val jabꞌ tas ol val dꞌayach, xchi vin̈.
—¿Mach junoc on̈ bꞌaj tzal chiꞌ? xchi vin̈aj Jehú.
—Ach in capitán, a ach ton tzach valaꞌ, xchi vin̈ dꞌa vin̈aj Jehú chiꞌ.
6  I x lajvi chiꞌ, ix qꞌue jucnaj vin̈aj Jehú chiꞌ, ix och vin̈ dꞌa yol pat. Ix 

yacꞌanqꞌue aceite vin̈ schecabꞌ Dios chiꞌ dꞌa sjolom vin̈, ix yalan vin̈:
—A Jehová co Diosal tzꞌalan dꞌayach icha tic: A in tzach in sicꞌcaneli, yic 

ol ach och reyal dꞌa in chon̈abꞌ Israel. 7 A ach ol a satel masanil ebꞌ yin̈tilal 
vin̈aj Acab, vin̈ ayach dꞌa yalan̈ smandar. Icha chiꞌ ol aj in pacan schamel 
ebꞌ vin̈ in checabꞌ yedꞌ ebꞌ vin̈ tzꞌalanel in lolonel, yujto elnac schiqꞌuil ebꞌ 
vin̈ yuj ix Jezabel. 8  Masanil ebꞌ yin̈tilal vin̈aj Acab chiꞌ, yovalil ol satel 
ebꞌ. Masanil ebꞌ vinac, vachꞌchom checabꞌ yaji, ma yic sbꞌa, ol satel ebꞌ dꞌa 
chon̈abꞌ I srael. Man̈xa junoc yin̈tilal vin̈ chiꞌ olto canoc. 9 Icha vutejnac 
yin̈tilal vin̈aj Jeroboam yuninal vin̈aj Nabat, icha vutejnacpax yic vin̈aj Baasa 
yuninal vin̈aj Ahías, icha val chiꞌ ol vutej yin̈tilal vin̈aj Acab chiꞌ. 10 Axo pax 
ix Jezabel jun, a nocꞌ tzꞌiꞌ ol chianbꞌat snivanil ix dꞌa yol yic Jezreel, man̈xalaj 
mach ol mucan ix, xchi Jehová, xchi vin̈ schecabꞌ Dios chiꞌ.

Ayic ix lajvi yalan masanil juntzan̈ tic vin̈ schecabꞌ Dios chiꞌ, ix sjacan 
spuertail jun pat chiꞌ vin̈, ix bꞌat vin̈ elelal. 11 Ayic ix cꞌochxi vin̈aj Jehú chiꞌ 
bꞌaj molanecꞌ ebꞌ vin̈ yetyajalil chiꞌ, ix scꞌanbꞌan ebꞌ vin̈ dꞌa vin̈:

—¿Tas xchi, vachꞌ ama? ¿Tas yuj ix ul ach yil jun vin̈ quistal chiꞌ? xchi ebꞌ 
vin̈.

—A ex tic eyojtacxo vin̈, eyojtac tas syaltaxon ebꞌ vin̈ schecabꞌ Dios chiꞌ, 
xchi vin̈aj Jehú chiꞌ.

12  —Maay, man̈ cojtacoclaj, al dꞌayon̈ tas ix ul yal vin̈, xchi ebꞌ vin̈.
Ix tacꞌvi vin̈aj Jehú chiꞌ dꞌa ebꞌ vin̈:
—Ix yal vin̈ dꞌayin icha tic: A Jehová tzꞌalan icha tic: A in tzach in sicꞌcanel 

sreyaloc Israel ticnaic, xchi Jehová, xchi vin̈ dꞌayin, xchi vin̈aj Jehú chiꞌ.
13  Ix lajvi chiꞌ, junjun ebꞌ vin̈ ix yiqꞌuel sjucan pichul, ix slichꞌanem ebꞌ vin̈ 

dꞌa yalan̈ yoc vin̈aj Jehú bꞌaj bꞌachquiltac sqꞌuei. Ix laj spuꞌan schꞌaac ebꞌ vin̈, 
te chaan̈ ix yal ebꞌ vin̈: A vin̈aj Jehú, reyxo vin̈, xchi ebꞌ vin̈.

Ix cham vin̈aj Joram yuj vin̈aj Jehú
14 A vin̈aj Jehú yuninal vin̈aj Josafat yixchiquin vin̈aj Nimsi, te chuc tas 

sna vin̈ dꞌa yibꞌan̈ vin̈aj Joram. A vin̈aj Joram chiꞌ, ayn̈ejoch vin̈ yedꞌ ebꞌ 
yetisraelal scolanelta chon̈abꞌ Ramot dꞌa yol yic Galaad dꞌa yol scꞌabꞌ vin̈aj 
Hazael sreyal Siria. 15 Palta ayxo jayeꞌ cꞌu scꞌoch vin̈ dꞌa Jezreel yic syan̈tan 
sbꞌa vin̈ bꞌaj ix lajvi yuj ebꞌ sirio chiꞌ ayic ix yacꞌan oval vin̈ yedꞌ vin̈aj Hazael 
chiꞌ. Ix yalan vin̈aj Jehú dꞌa ebꞌ ajun yedꞌoc: Tato dꞌa val yel e gana tzin och e 

reyaloc, malaj junoc mach tzꞌel dꞌa yol chon̈abꞌ tic yic vachꞌ malaj mach sbꞌat 
alan jun abꞌix tic dꞌa ebꞌ vin̈ aj Jezreel, xchi vin̈. 16 Ix qꞌue vin̈ dꞌa yol scarruaje 
yic oval, ix bꞌat vin̈ dꞌa Jezreel bꞌaj van yan̈tan sbꞌa vin̈aj Joram chiꞌ. Aypaxecꞌ 
vin̈aj Ocozías sreyal Judá taꞌ, yujto aycꞌoch vin̈ yil vin̈aj Joram chiꞌ. 17 Ayic ix 
yilanbꞌat vin̈ ayqꞌue dꞌa chaan̈ stan̈vej chon̈abꞌ Jezreel chiꞌ to van sjavi vin̈aj 
Jehú yedꞌ jun n̈ilan̈ ebꞌ soldado, ix el yav vin̈, ix yalan vin̈:

—Ay juntzan̈ ebꞌ soldado van sjavi, xchi vin̈.
Yuj chiꞌ ix yal vin̈aj Joram chiꞌ icha tic:
—Bꞌatocabꞌ junoc vin̈ soldado dꞌa yibꞌan̈ chej, yic bꞌat yil vin̈ mach jun sjavi 

chiꞌ, scꞌanbꞌanpax dꞌay, tom dꞌa acꞌancꞌolal sjavi, xchi vin̈.
18  Yuj chiꞌ ix bꞌat jun vin̈ soldado dꞌa yibꞌan̈ chej chiꞌ yic bꞌat yil vin̈, ix 

yalan vin̈:
—A vin̈ rey tzin checancot in cꞌanbꞌej dꞌayach, tom acꞌancꞌolal tzach javi, 

xchi vin̈.
Ix yalan vin̈aj Jehú chiꞌ dꞌa vin̈:
—A ach tic, malaj alan ic dꞌa jun tic, an̈ej to tzach och tzacꞌan vuuj, xchi 

vin̈.
Axo ix yalanxi vin̈ stan̈vumal chon̈abꞌ chiꞌ icha tic:
—A vin̈ checabꞌ chiꞌ, ix cꞌoch vin̈ bꞌaj van sjavi ebꞌ chiꞌ, palta malaj vin̈ 

smeltzaji, xchi vin̈.
19 Val dꞌa jun rato chiꞌ ix checjibꞌat junxo vin̈ soldado dꞌa yibꞌan̈ chej yuj vin̈ 

rey chiꞌ. Ix cꞌoch vin̈ soldado chiꞌ dꞌa ebꞌ, ix yalan vin̈:
—A vin̈ rey tzin checancoti yic tzul in cꞌanbꞌan dꞌayach, tom acꞌancꞌolal 

tzach javi, xchi vin̈.
Ix yalan vin̈aj Jehú chiꞌ dꞌa vin̈:
—A ach tic, malaj alan ic dꞌa jun tic, an̈ej to tzach och tzacꞌan vuuj, xchi 

vin̈.
20 Ix yalanxi vin̈ stan̈vumal chon̈abꞌ chiꞌ:
—An̈ejaꞌ junxo vin̈ chiꞌ ix cꞌoch vin̈ dꞌa ebꞌ, palta malaj vin̈ smeltzaji. A 

mach sja dꞌa yol carruaje chiꞌ, ichato a vin̈aj Jehú yixchiquin vin̈aj Nimsi, 
yujto te locotac scot vin̈, ichataxon smodo, xchi vin̈.

21 Yuj chiꞌ ix yalan vin̈aj Joram chiꞌ:
—Aqꞌuecoch nocꞌ chej dꞌa in carruaje yic oval, xchi vin̈.
Yuj chiꞌ ix bꞌochaj scarruaje vin̈aj Joram sreyal Israel chiꞌ yedꞌ pax yic vin̈aj 

Ocozías sreyal Judá. Ix bꞌat ebꞌ vin̈ junjun dꞌa yol scarruaje chiꞌ. Ix bꞌat schaan 
vin̈aj Jehú chiꞌ ebꞌ vin̈. Ix schalaj sbꞌa ebꞌ vin̈ dꞌa lum sluum vin̈aj Nabot dꞌa 
yol yic Jezreel. 22  Ayic ix yilan vin̈aj Joram chiꞌ to a vin̈aj Jehú scꞌochi, ix 
yalan vin̈:

—Ach Jehú, ¿tom dꞌa acꞌancꞌolal tzach javi? xchi vin̈.
Ix yalan vin̈aj Jehú chiꞌ:
—Tom ijan acꞌancꞌolal tzin javi yacbꞌan a ix a nun ix Jezabel, an̈ejaꞌ 

yacꞌanem sbꞌa ix dꞌa juntzan̈ sdiosal yedꞌ dꞌa yajbꞌaalil, xchi vin̈.
23  Yuj chiꞌ ix meltzaj vin̈aj Joram chiꞌ, ix el lemnaj vin̈, ixto avajcan vin̈ dꞌa 

vin̈aj Ocozías chiꞌ:
—Ocozías, chamel jun tic, xchi vin̈.
24  Yuj chiꞌ a vin̈aj Jehú chiꞌ yedꞌ val yip vin̈ ix sjulbꞌat sjul-labꞌ dꞌa vin̈aj 

Joram chiꞌ, aval dꞌa snan̈al yich spatic vin̈ ix ochi, ix cꞌaxpaj dꞌa spixan vin̈. 

Yuj chiꞌ ix telvi vin̈ dꞌa yol scarruaje chiꞌ, ix cham vin̈. 25 Ix lajvi chiꞌ ix yalan 
vin̈aj Jehú chiꞌ dꞌa vin̈aj Bidcar, vin̈ scolvaj yedꞌoc:

—Iqꞌuelta vin̈ dꞌa yol scarruaje chiꞌ, tza yumancanbꞌat vin̈ dꞌa yol 
smacbꞌencan vin̈aj Nabot aj Jezreel, yujto tzato in nacoti to a ach jun vedꞌnac 
ach ayic tzacꞌan on̈ och dꞌa spatic scarruaje vin̈aj Acab smam jun vin̈ tic, ayic 
yalannaccan jun lolonel tic Jehová dꞌa yibꞌan̈ vin̈aj Acab chiꞌ icha tic: 26 A evi 
vil schamel vin̈aj Nabot yedꞌ ebꞌ yuninal. An̈ejaꞌ icha val chiꞌ ol aj vacꞌan spac 
dꞌayach dꞌa jun lugar tic, xchi Jehová. Yuj chiꞌ iqꞌuelta snivanil vin̈ chiꞌ, tza 
julancanbꞌat dꞌa lum sluumcan vin̈aj Nabot chiꞌ, yujto icha chiꞌ ajnac yalan 
Jehová, xchi vin̈aj Jehú chiꞌ.

Ix cham vin̈aj Ocozías yuj vin̈aj Jehú
27 Ayic ix yilan vin̈aj Ocozías sreyal Judá tas ix uji chiꞌ, ix el lemnaj vin̈, ix 

bꞌatcan vin̈ dꞌa sbꞌeal Bet-hagán, palta ix bꞌat vin̈aj Jehú chiꞌ dꞌa spatic vin̈, 
ix yalan vin̈:

—Milecpaxcham jun vin̈ tic, xchi vin̈.
Ix yamchaj vin̈aj Ocozías chiꞌ yuj ebꞌ dꞌa svitzal Gur dꞌa slacꞌanil Ibleam. 

Ataꞌ ix lajvi vin̈ dꞌa yol scarruaje chiꞌ yuj ebꞌ, palta ixto yal yel vin̈, masanto 
ix cꞌoch vin̈ dꞌa Meguido. Ataꞌ ix cham vin̈. 28  Ix lajvi chiꞌ ix icꞌjibꞌat snivanil 
vin̈ yuj ebꞌ vin̈ schecabꞌ dꞌa Jerusalén dꞌa yol jun carruaje. Ix mucchaj vin̈ bꞌaj 
mucan ebꞌ smam yicham dꞌa schon̈abꞌ vin̈aj rey David.

29 A vin̈aj Ocozías chiꞌ, ix schael yich vin̈ yacꞌan reyal dꞌa Judá ayic 
yuxluchilxo abꞌil yoch vin̈aj Joram yuninal vin̈aj Acab reyal dꞌa Israel.

Schamel ix Jezabel
30 Ix lajvi chiꞌ, ix bꞌat vin̈aj Jehú chiꞌ dꞌa Jezreel. Ayic ix yabꞌan ix Jezabel 

tas ix uji chiꞌ, ix yacꞌan ucꞌ stitac sat ix, ix sjixbꞌan sjolom ix, ix elta dꞌan̈an 
ix dꞌa jun ventena. 31 Ayic ix cꞌoch vin̈aj Jehú dꞌa tiꞌ chon̈abꞌ chiꞌ, ix yalan ix 
dꞌa vin̈ icha tic:

—¿Vachꞌam a cꞌool? Lajan ach yedꞌ vin̈aj Zimri, ix a milcham vin̈ ajalil, 
xchi ix.

32  Ix qꞌue qꞌuelan vin̈aj Jehú chiꞌ dꞌa jun ventena chiꞌ, ix yalan vin̈:
—¿Mach ayoch vedꞌoc? xchi vin̈.
Ay chavan̈ oxvan̈ ebꞌ vin̈ munlajvum dꞌa yol spat ix, ix elta dꞌan̈an ebꞌ vin̈ 

yilaꞌ. 33  Ix yalan vin̈aj Jehú chiꞌ dꞌa ebꞌ vin̈:
—Equec emta jun ix ix chiꞌ dꞌa tic, xchi vin̈.
Ix yecancot sutnaj ix ebꞌ vin̈, ix laj och tzipnaj schiqꞌuil ix dꞌa sattac yich 

pat chiꞌ yedꞌ dꞌa nocꞌ chej, axo nocꞌ chej chiꞌ ix ecꞌ dꞌa yibꞌan̈ snivanil ix chiꞌ 
yedꞌ scarruaje. 34 Ix lajvi chiꞌ ix bꞌat vin̈aj Jehú chiꞌ vael.

Ayic ix lajvi sva vin̈ chiꞌ, ix yalan vin̈:
—Ilec tas tzeyutej jun ix ix te chuc chiꞌ, yujn̈ej to yisil ix vin̈ rey, yuj chiꞌ 

mucchajocabꞌ ix, xchi vin̈.
35  Ayic ix bꞌat ebꞌ vin̈ smuc snivanil ix yalani, ix yilan ebꞌ vin̈ to axon̈ej 

sbꞌaquil sjolom ix, yoc ix yedꞌ scꞌabꞌ ix ayeqꞌui. 36  Axo ix paxta ebꞌ vin̈, ix 
yalan ebꞌ vin̈ dꞌa vin̈aj Jehú tas yaji, ix yalan vin̈:

—Icha tic ix aj yelcꞌoch tas schecnac Jehová yal vin̈aj Elías aj Tisbe, vin̈ 
schecabꞌ to a nocꞌ tzꞌiꞌ ol chianbꞌat snivanil ix Jezabel dꞌa yol yic Jezreel. 37 A 

snivanil ix chiꞌ, stzaꞌ nocꞌ nocꞌ ol ajcanbꞌatoc, yuj chiꞌ yalxon̈ej bꞌaj ol can dꞌa 
sattac lum luum dꞌa yol yic Jezreel, malaj mach ol alanoc: Ina bꞌaj mucan ix 
Jezabel tic, man̈ xchioc ebꞌ, xchi Jehová, xchican vin̈aj Elías chiꞌ, xchi vin̈aj 
Jehú chiꞌ.

A vin̈aj Jehú ix satanel ebꞌ yin̈tilal vin̈aj Acab

10  1  A dꞌa Samaria, ay 70 ebꞌ vin̈ yin̈tilal vin̈aj Acab. Yuj chiꞌ ix 
stzꞌibꞌejbꞌat jun carta vin̈aj Jehú dꞌa ebꞌ vin̈ yichamtac vinaquil 

chon̈abꞌ yedꞌ dꞌa ebꞌ vin̈ yilumal ebꞌ vin̈ yin̈tilal vin̈aj Acab chiꞌ. Ix yalan vin̈ 
dꞌa scarta chiꞌ icha tic: 2  A bꞌaj ayex chiꞌ, ataꞌ ayecꞌ ebꞌ yin̈tilal vin̈ e reyal, 
nocꞌ chej, carruaje yic oval, jun chon̈abꞌ te vachꞌ yaji yedꞌ jantac syamcꞌabꞌ vin̈ 
yic oval. Yuj chiꞌ ayic ol cꞌoch jun carta tic dꞌayex, 3  tze siqꞌuel junoc yin̈tilal 
vin̈ eyajalil chiꞌ te vachꞌ, smoj val yoch e reyaloc sqꞌuexuloc vin̈ smam chiꞌ, 
tzeyacꞌan oval yuj yopisio vin̈ eyajalil chiꞌ, xchibꞌat vin̈ dꞌa ebꞌ vin̈.

4 Ayic ix yabꞌan jun chiꞌ ebꞌ, ix te xivqꞌue ebꞌ, ix yalan ebꞌ icha tic: Ina tax 
maj tzacꞌvan stecꞌbꞌan sbꞌa chavan̈ ebꞌ vin̈ rey dꞌa yichan̈ vin̈, ocon̈xo ¿tom a 
on̈ to tic ol yal co tecꞌbꞌan co bꞌa dꞌa yichan̈ vin̈? xchi ebꞌ.

5 Axo vin̈ tzꞌilan spalacio vin̈ rey chiꞌ yedꞌ vin̈ sgobernadoral chon̈abꞌ chiꞌ, 
masanil ebꞌ yichamtac vinaquil chon̈abꞌ yedꞌ pax ebꞌ ix ilan qꞌuibꞌ ebꞌ yuninal 
vin̈aj Acab chiꞌ, ix yalbꞌat ebꞌ dꞌa vin̈aj Jehú chiꞌ: A on̈ tic ayon̈ ecꞌ dꞌa yol a 
cꞌabꞌ. Masanil tas ol alaꞌ ol co cꞌanabꞌajej, man̈ ol cacꞌochlaj junocxo co reyal. 
Ujocabꞌ icha tas vachꞌ tzꞌaj a naani, xchibꞌat ebꞌ.

6 Ix stzꞌibꞌanxibꞌat junxo carta vin̈aj Jehú chiꞌ dꞌa ebꞌ, ix yalan vin̈: Tato tze 
nibꞌej tzex och vedꞌoc, ol e cꞌanabꞌajan tas svalaꞌ, a qꞌuicꞌan tzeyicꞌcot sjolom 
ebꞌ yin̈tilal vin̈ eyajalil chiꞌ, tzex javi dꞌayin dꞌa Jezreel tic, xchibꞌat vin̈ dꞌa 
ebꞌ.

A ebꞌ 70 yin̈tilalcan vin̈ rey chiꞌ, junn̈ej yaj ebꞌ yedꞌ ebꞌ yichamtac vinaquil 
chon̈abꞌ ix ilan qꞌuibꞌ ebꞌ dꞌa Samaria chiꞌ. 7 Ayic ix schaan jun carta chiꞌ 
ebꞌ, ix syaman ebꞌ 70 yin̈tilal vin̈ rey chiꞌ ebꞌ, ix xicjiel sjolom ebꞌ yuj ebꞌ. Ix 
yacꞌanem sjolom ebꞌ chiꞌ ebꞌ dꞌa yol juntzan̈ mooch, ix yacꞌanbꞌat ebꞌ dꞌa vin̈aj 
Jehú dꞌa Jezreel chiꞌ. 8  Ix javi jun vin̈ checabꞌ dꞌa vin̈aj Jehú chiꞌ, ix yalan vin̈:

—Toxo ix icꞌchajcot sjolom ebꞌ yin̈tilal vin̈ rey, xchi vin̈.
Ix yalan vin̈aj Jehú chiꞌ:
—Chabꞌ juyan̈ tzeyutejcan dꞌa stiꞌ chon̈abꞌ tic. Ataꞌ scani masanto qꞌuicꞌan, 

xchi vin̈.
9 Axo dꞌa junxo cꞌu, ix bꞌat vin̈aj Jehú chiꞌ, ix och lin̈an vin̈ dꞌa tiꞌ chon̈abꞌ 

chiꞌ, ix yalan vin̈ dꞌa masanil ebꞌ anima:
—A ex tic, malaj e mul. A in ix in milcham vin̈ co reyal yuj vicꞌanel vin̈ dꞌa 

yopisio, palta ¿mach ix milancham masanil juntzan̈ ebꞌ tic? 10 A ticnaic scham 
val eyojtacaneli to a masanil tas yalnaccan Jehová dꞌa yibꞌan̈ ebꞌ yin̈tilal 
vin̈aj Acab, malaj junoc man̈ ol elcꞌochoc. Van yelcꞌoch masanil tas schecnac 
Jehová yalcanel vin̈aj Elías schecabꞌ, xchi vin̈aj Jehú chiꞌ.

11 A vin̈aj Jehú chiꞌ, ix smilcham juntzan̈ scꞌabꞌ yoc vin̈aj Acab chiꞌ vin̈ dꞌa 
Jezreel, aton ebꞌ nivac vinac yaji yedꞌ ebꞌ yamigo vin̈aj Acab chiꞌ yedꞌ ebꞌ 
yacꞌnacoch vin̈ sacerdoteal. Man̈xo junoc ebꞌ ix cani.

12  Ix lajvi chiꞌ ix bꞌat vin̈aj Jehú chiꞌ dꞌa Samaria. Ayic van sbꞌat vin̈ chiꞌ dꞌa 
yol bꞌe, ix cꞌoch vin̈ dꞌa jun bꞌaj tzꞌajtaxon ebꞌ tan̈vum calnel. 13 Ataꞌ ix schalaj 

sbꞌa vin̈ yedꞌ juntzan̈ ebꞌ scꞌabꞌ yoc vin̈aj Ocozías sreyal Judá, ix scꞌanbꞌan vin̈ 
dꞌa ebꞌ:

—¿Mach ex a ex tic? xchi vin̈ dꞌa ebꞌ.
Ix tacꞌvi ebꞌ dꞌa vin̈:
—A on̈ tic ayto cuj co bꞌa yedꞌ vin̈aj Ocozías, on̈ javi cacꞌ stzatzil scꞌol ebꞌ 

vin̈ yuninal vin̈ rey yedꞌ ebꞌ yuneꞌ ix reina Jezabel, xchi ebꞌ.
14 Ix yalan vin̈aj Jehú dꞌa ebꞌ ajun yedꞌoc:
—Yamec ebꞌ, xchi vin̈.
Axo ebꞌ ajun yedꞌ vin̈ chiꞌ ix yaman ebꞌ, ix smilancham ebꞌ vin̈ dꞌa stiꞌ jun 

aꞌ ucꞌbꞌil aꞌ scuch Bet-equed bꞌaj tzꞌajtaxon ebꞌ tan̈vum calnel chiꞌ. 42 ebꞌ dꞌa 
smasanil, man̈xo junoc ebꞌ ix cani.

15  Ayic ix elxi vin̈aj Jehú chiꞌ taꞌ, ix schalan sbꞌa vin̈ yedꞌ vin̈aj Jonadab 
yuninal vin̈aj Recab. Ix yacꞌan stzatzil scꞌool vin̈ vin̈aj Jehú chiꞌ, ix yalan vin̈:

—¿Mecꞌan ach am vedꞌoc, icha in tic vachꞌ in naan dꞌa a patic? xchi vin̈.
—Iꞌ, vachꞌ toni, xchi vin̈aj Jonadab chiꞌ dꞌa vin̈.
—Tato icha chiꞌ an, acꞌcot a cꞌabꞌ dꞌayin, xchi vin̈aj Jehú chiꞌ dꞌa vin̈.
Ix yacꞌanbꞌat scꞌabꞌ vin̈aj Jonadab chiꞌ dꞌa vin̈, ix yicꞌanqꞌue vin̈ vin̈ dꞌa yol 

scarruaje chiꞌ. 16 Ix yalan vin̈aj Jehú chiꞌ dꞌa vin̈ icha tic:
—Con̈ vedꞌoc, ol in chꞌox ilaꞌ tas ol vutej yic tzin cꞌanabꞌajej tas ix yal 

Jehová, xchi vin̈.
Yuj chiꞌ ix yicꞌbꞌat vin̈aj Jonadab chiꞌ vin̈ dꞌa yol scarruaje chiꞌ. 17 Ayic ix 

cꞌoch vin̈aj Jehú chiꞌ dꞌa Samaria, ix smilancham masanil ebꞌ yin̈tilal vin̈aj 
Acab vin̈ taꞌ, aton ebꞌ pitzanto ix cani. Yuj chiꞌ pilan ix satel ebꞌ smasanil yuj 
vin̈, icha ajnac yalan Jehová dꞌa vin̈aj Elías.

Ix satjiel ejmelal dꞌa Baal yuj vin̈aj Jehú
18  Ix lajvi chiꞌ, ix smolbꞌan masanil chon̈abꞌ vin̈aj Jehú chiꞌ, ix yalan vin̈:
—A vin̈aj Acab, quenn̈ej ochnac vin̈ ejmelal dꞌa Baal, a inxo pax tic, 

ecꞌbꞌalto ol in och ejmelal dꞌa Baal chiꞌ. 19 Yuj chiꞌ avtejec masanil ebꞌ vin̈ 
schecabꞌ Baal yedꞌ mach tzꞌochtaxon ejmelal dꞌay yedꞌ masanil ebꞌ sacerdote 
yaj dꞌay. Man̈xa junoc mach max javi, yujto ol in bꞌo jun nivan silabꞌ yuj 
vicꞌanchaan̈ Baal chiꞌ. A mach max javi, yovalil tzꞌoch chamel dꞌa yibꞌan̈, 
xchi vin̈.

Palta ton̈ej ix yal jun chiꞌ vin̈, masanil ebꞌ tzꞌoch ejmelal dꞌa Baal ol satel vin̈. 
20 Yuj chiꞌ ix schec vin̈ alchajeli to ol och qꞌuin̈ yic tzꞌicꞌjichaan̈ Baal chiꞌ. 21 Ix 
lajvi chiꞌ, ix yacꞌanbꞌat schecabꞌ vin̈ dꞌa masanil yol smacbꞌen Israel to yovalil 
scꞌoch masanil ebꞌ tzꞌoch ejmelal dꞌa Baal dꞌa stemplo. Yuj chiꞌ man̈xa junoc 
mach maj cꞌochoc. A templo yic Baal chiꞌ, te bꞌudꞌan ix aji. 22  Ix yalan vin̈aj 
Jehú chiꞌ dꞌa ebꞌ molum pichul to tzꞌicꞌjielta spichul ebꞌ tzꞌochtaxon ejmelal dꞌa 
Baal, ix scꞌanabꞌajej ebꞌ yicꞌanelta. 23 Ix lajvi chiꞌ ix och vin̈ yedꞌ vin̈aj Jonadab 
dꞌa yol templo chiꞌ, ix yalan vin̈ dꞌa ebꞌ tzꞌoch ejmelal dꞌa Baal chiꞌ:

—Scham eyilani to malajocabꞌ ebꞌ tzꞌoch ejmelal dꞌa Jehová ayecꞌ dꞌa e cal 
tic, an̈ejocabꞌ mach tzꞌoch ejmelal dꞌa Baal ayeqꞌui, xchi vin̈ dꞌa ebꞌ.

24 Yuj chiꞌ ayic toxo ix och ebꞌ tzꞌoch ejmelal dꞌa Baal chiꞌ dꞌa yol stemplo 
chiꞌ, ix yacꞌan silabꞌ ebꞌ sn̈usji yedꞌ juntzan̈xo silabꞌ. Yacbꞌan van yacꞌan silabꞌ 
ebꞌ chiꞌ, ayxo och oyan 80 ebꞌ soldado yuj vin̈aj Jehú dꞌa spatic templo chiꞌ, ix 
yalcan vin̈ dꞌa ebꞌ to malaj junoc mach schael ebꞌ:

—Tato ay junoc mach schaanel junoc ebꞌ ayoch ejmelal chiꞌ, axo scham 
sqꞌuexuloc, xchi vin̈.

25 Ayic ix lajvi yacꞌji silabꞌ chiꞌ, ix yalan vin̈aj Jehú dꞌa ebꞌ soldado yedꞌ dꞌa 
ebꞌ capitán:

—Ochan̈ec, mileccham ebꞌ. Man̈xa junoc mach tze chaeli, xchi vin̈.
Yuj chiꞌ ix och ebꞌ soldado vin̈ chiꞌ, ix smilancham masanil ebꞌ anima 

chiꞌ ebꞌ dꞌa qꞌuen espada. Ix lajvi chiꞌ ix yicꞌanelta ebꞌ chamnac chiꞌ ebꞌ dꞌa 
spatiquel templo chiꞌ. Ix och ebꞌ dꞌa yedꞌtal Baal dꞌa yol templo chiꞌ. 26 Masanil 
juntzan̈ yechel ix yiqꞌuelta ebꞌ, ix sn̈usantzꞌa ebꞌ. 27 Icha chiꞌ ix aj satanel Baal 
chiꞌ ebꞌ. Ix sjuanem lan̈naj templo chiꞌ ebꞌ smasanil, yicxo bꞌaj schulaj anima 
ix ajn̈ejcani.

28  Icha chiꞌ ix aj satanel ejmelal vin̈aj Jehú dꞌa Baal dꞌa cal chon̈abꞌ Israel. 
29 Vachꞌchom icha chiꞌ ix scꞌulej vin̈aj Jehú chiꞌ, palta maj yiqꞌuel-laj sbꞌa vin̈ 
dꞌa chucal scꞌulejnac vin̈aj Jeroboam yuninal vin̈aj Nabat, vin̈ cuchbꞌannac 
ebꞌ yetisraelal dꞌa chucal. Maj satel-laj juntzan̈ yechel vacax vin̈, aton juntzan̈ 
nabꞌa oro aycan dꞌa Dan yedꞌ dꞌa Betel.

30  Ix yalan Jehová dꞌa vin̈: Yujto tojol tas ix a cꞌulej dꞌa vichan̈, ix a 
cꞌanabꞌajej a satanel ebꞌ yin̈tilal vin̈aj Acab chiꞌ icha val ix aj valani, a ebꞌ 
in̈tilal, ol ochn̈ej ebꞌ reyal masanto dꞌa schan̈il macan̈, xchi dꞌa vin̈.

31 Vachꞌchom icha chiꞌ, palta maj yacꞌvaloch vin̈ dꞌa scꞌol scꞌanabꞌajan 
schecnabꞌil Jehová sDiosal Israel, yujto maj yiqꞌuel sbꞌa vin̈ dꞌa chucal 
scꞌulejnac vin̈aj Jeroboam vin̈ cuchbꞌannac ebꞌ yetisraelal dꞌa chucal.

32-33  A dꞌa jun tiempoal chiꞌ, ix och ijan Jehová yicꞌanecꞌ lum sluum ebꞌ 
israel. A vin̈aj Hazael sreyal Siria ix icꞌanecꞌ lum dꞌa scꞌaxepalecꞌ aꞌ Jordán dꞌa 
stojolal bꞌaj sjavi cꞌu, aton lum yic ebꞌ yin̈tilal Gad, lum yic ebꞌ yin̈tilal Rubén 
yedꞌ lum yic nan̈alxo ebꞌ yin̈tilal Manasés, ix cotn̈ej dꞌa chon̈abꞌ Aroer dꞌa stiꞌ 
aꞌ Arnón tzꞌecꞌ dꞌa Galaad masanto dꞌa Basán.

34 A jantacto yabꞌixal vin̈aj Jehú yedꞌ tas ix scꞌulej vin̈, tzꞌibꞌabꞌilcan bꞌaj 
aycan yabꞌixal ebꞌ vin̈ sreyal Israel. 35-36  A vin̈aj Jehú chiꞌ, 28 abꞌil ix yacꞌ 
reyal vin̈ dꞌa ebꞌ yetisraelal dꞌa Samaria. Ayic ix cham vin̈, ix mucji vin̈ 
dꞌa Samaria chiꞌ, axo jun vin̈ yuninal vin̈ scuchan Joacaz ix ochcan reyal 
sqꞌuexuloc.

Ix yacꞌoch sbꞌa ix Atalía reinail 
(2Cr 22.10–23.21)

11  1 Ayic ix yabꞌan ix Atalía to toxo ix cham vin̈ yuneꞌ ix, aton vin̈aj rey 
Ocozías, ix schecan ix satjiel masanil ebꞌ yin̈tilal vin̈ rey chiꞌ. 2  Axo 

ix Josaba, yisilcan vin̈aj rey Joram, schabꞌil yanabꞌ vin̈aj rey Ocozías chiꞌ, 
aꞌ ix ix icꞌancanel vin̈aj Joás yuninal vin̈aj Ocozías chiꞌ dꞌa scal ebꞌ yuninal 
vin̈ van smiljicham chiꞌ. Icha chiꞌ ix aj scꞌubꞌanel vin̈ ix dꞌa ix Atalía chiꞌ. 
Ix bꞌat scꞌubꞌejel vin̈ ix yedꞌ jun ix tzꞌilan qꞌuibꞌ vin̈ dꞌa jun cuarto bꞌaj ay 
juntzan̈ chꞌat sicꞌan, yuj chiꞌ maj miljoccham vin̈aj Joás chiꞌ. 3  Ix lajvi chiꞌ, ix 
cꞌubꞌchajel vin̈ yedꞌ ix tzꞌilanqꞌuibꞌ chiꞌ dꞌa stemplo Jehová, vaqueꞌ abꞌil ix can 
vin̈ taꞌ, yacbꞌan ayoch ix Atalía yajalil dꞌa Judá chiꞌ.

4 Axo dꞌa yuquil abꞌil, a vin̈aj sat sacerdote Joiada yetbꞌeyum ix Josaba chiꞌ, 
ix schec vin̈ avtaj ebꞌ yajalil soldado, ebꞌ quereteo yedꞌ ebꞌ stan̈van spalacio 
vin̈ rey. A vin̈ ix acꞌanoch ebꞌ dꞌa yamaqꞌuil stemplo Jehová. Ataꞌ ix schec vin̈ 

yacꞌ stiꞌ ebꞌ yic tzꞌoch ebꞌ yedꞌ vin̈ dꞌa tas nabꞌil yuuj. Ix lajvi chiꞌ ix chꞌoxjioch 
vin̈aj Joás yuninal vin̈aj Ocozías chiꞌ dꞌa ebꞌ. 5 Elan̈chamel ix yal vin̈ dꞌa ebꞌ: 
Aton tic ol e cꞌuloc: Ay ex mach ex ol ex ochcan e tan̈vej spalacio vin̈ rey dꞌa 
scꞌual icꞌoj ip, 6 ayex pax mach ex ol e tan̈vej spuertail yic Shur, an̈ejtonaꞌ ayex 
mach ex ol e tan̈vej spuertail spat ebꞌ stan̈van vin̈ rey. Icha chiꞌ ol aj e cann̈ej 
e tan̈vej yic malaj mach scꞌoch taꞌ. 7 A exxo tzex elcan dꞌa scꞌual icꞌoj ip chiꞌ 
jun, cha macan̈ tzeyutej e bꞌa e tan̈van stemplo Jehová dꞌa stzꞌeytac vin̈ rey. 
8  Tzex och oyan dꞌa spatictac bꞌaj ay vin̈ chiꞌ, junjun ebꞌ yedꞌnac syamcꞌabꞌ 
yic oval. Yaln̈ej mach tzꞌoch dꞌa e cal bꞌaj tzolan ex och chiꞌ, tojoln̈ej schami. 
Yaln̈ej bꞌajtil sbꞌat vin̈ rey chiꞌ, tzex bꞌat yedꞌ vin̈, xchi vin̈aj Joiada chiꞌ.

9 Ix scꞌanabꞌajej ebꞌ capitán chiꞌ tastac ix yal vin̈aj Joiada chiꞌ. Junjun ebꞌ ix 
yacꞌoch soldado ebꞌ, ebꞌ tzꞌoch stan̈vej dꞌa scꞌual icꞌoj ip yedꞌ ebꞌ tzꞌelcani, ix 
cꞌoch ebꞌ dꞌa yichan̈ vin̈aj sacerdote Joiada chiꞌ. 10 Ix lajvi chiꞌ, ix yacꞌan qꞌuen 
lanza vin̈ yedꞌ qꞌuen smaclabꞌ jul-labꞌ dꞌa ebꞌ capitán chiꞌ, aton qꞌuen aycan 
yuj vin̈aj rey David dꞌa yol stemplo Jehová chiꞌ. 11 Ix och oyan ebꞌ soldado chiꞌ 
stan̈van dꞌa yamaqꞌuil templo yedꞌ dꞌa spatictac altar yedꞌ dꞌa spatic yichan̈ vin̈ 
rey chiꞌ. Junjun ebꞌ, yedꞌnac syamcꞌabꞌ ebꞌ yic oval. 12  Ix yicꞌanelta vin̈ yuninal 
vin̈ rey chiꞌ vin̈aj Joiada chiꞌ, ix yacꞌanqꞌue corona vin̈ dꞌa sjolom vin̈, ix yacꞌan 
jun yumal strato Dios vin̈ dꞌa vin̈. Ix stobꞌanqꞌue aceite vin̈ dꞌa sjolom vin̈ 
unin chiꞌ, ix yalan vin̈ to reyxo vin̈. Ix lajvi chiꞌ, masanil ebꞌ ix stzꞌit scꞌabꞌ, ix 
syamanoch ebꞌ yavaji: Nivanocabꞌ yelcꞌoch vin̈ co reyal, xchi ebꞌ.

13 Ayic ix yabꞌan ix Atalía yel yav ebꞌ vin̈ soldado yedꞌ ebꞌ anima chiꞌ yeqꞌui, 
ix javi ix dꞌa stemplo Jehová bꞌaj ayecꞌ ebꞌ anima smasanil. 14 Axo ix yilan 
ix ayecꞌ vin̈ rey chiꞌ, lin̈anoch vin̈ dꞌa stzꞌey jun oy dꞌa amacꞌ chiꞌ, ichataxon 
sbꞌeybꞌal ebꞌ. A dꞌa stzꞌeytac vin̈ rey chiꞌ ayecꞌ ebꞌ yajal yedꞌ ebꞌ tzꞌacꞌanoch 
sonal ebꞌ sbꞌitani. Masanil ebꞌ anima chiꞌ stzalaj ebꞌ, spuꞌan schꞌaac ebꞌ. Yuj 
chiꞌ ix sn̈icꞌchitejbꞌat spichul ix, ix el yav ix:

—Pechum ex el yajal a ex tic. Pechum ex el yajal, xchi ix.
15 Ix yalan vin̈aj sacerdote Joiada dꞌa ebꞌ yajalil ebꞌ soldado icha tic:
—Iqꞌuequel ix a ex tzolan ex ecꞌ chiꞌ. A mach tzꞌoch tzacꞌan yuj ix 

miljocabꞌchamoc, xchi vin̈.
Yujto toxo ix yal vin̈ sacerdote chiꞌ to max yal-laj smiljicham ix dꞌa 

yamaqꞌuil s templo Jehová. 16  Yuj chiꞌ ix icꞌjielta ix dꞌa scal ebꞌ chiꞌ, ix 
icꞌchajbꞌat ix bꞌaj tzꞌochcꞌoch sbꞌe ebꞌ ayqꞌue dꞌa yibꞌan̈ chej scꞌoch dꞌa spalacio 
vin̈ rey. Ataꞌ ix miljicham ix yuj ebꞌ.

17 Ix lajvi chiꞌ, ix yalan vin̈aj Joiada chiꞌ to sbꞌocan junoc strato vin̈ rey yedꞌ 
ebꞌ chon̈abꞌ to ol ochcan ebꞌ schon̈abꞌoc Jehová. Ix yalanpax vin̈ to ayocabꞌ 
junoc strato vin̈ rey yedꞌ ebꞌ chon̈abꞌ chiꞌ. 18  Ix lajvi chiꞌ, ix smacꞌanem lan̈naj 
stemplo Baal ebꞌ, ix smacꞌanpoj juntzan̈ altar ebꞌ yedꞌ juntzan̈ yechel. Ix 
macꞌjipaxcham vin̈aj Matán, sacerdote yaj dꞌa Baal chiꞌ dꞌa yichan̈ juntzan̈ 
altar chiꞌ. Ix yacꞌanoch stan̈vumal stemplo Jehová vin̈aj Joiada chiꞌ. 19 Ix elta 
ebꞌ yajalil soldado, ebꞌ quereteo, aton ebꞌ stan̈van vin̈ rey chiꞌ yedꞌ masanil 
anima. Yaman i x aj yel ebꞌ yedꞌ vin̈ rey dꞌa yamaqꞌuil stemplo Jehová, 
masanto ix cꞌoch ebꞌ dꞌa palacio. A dꞌa spuertail bꞌaj ayecꞌ ebꞌ stan̈van palacio 
chiꞌ ix cꞌoch ebꞌ, ix em cꞌojan vin̈aj rey Joás chiꞌ dꞌa yol scꞌojnubꞌ ebꞌ rey. 
20 Masanil ebꞌ anima, ix tzalajqꞌue ebꞌ, yujto a ix Atalía toxo ix miljicham ix 
dꞌa stiꞌ palacio chiꞌ. Icha chiꞌ ix aj scan jun chon̈abꞌ chiꞌ dꞌa juncꞌolal.

Ochnac vin̈aj Joás reyal dꞌa Judá 
(2Cr 24.1‑27)

21 Uqueꞌ abꞌil sqꞌuinal vin̈aj rey Joás chiꞌ ayic ix och vin̈ reyal dꞌa Judá.

12  1 Ayic uquexo abꞌil yoch vin̈aj Jehú reyal dꞌa Israel, ix och vin̈aj Joás 
chiꞌ reyal dꞌa Judá. 40 abꞌil ix yacꞌ reyal vin̈ dꞌa Jerusalén. Sibia sbꞌi 

ix snun vin̈, aj Beerseba ix. 2  Masanil tas ix scꞌulej vin̈aj Joás chiꞌ, te vachꞌ dꞌa 
yichan̈ Jehová, yujto ix cꞌaybꞌaj vin̈ yuj vin̈aj sacerdote Joiada. 3  Palta a bꞌaj 
syaqꞌuem sbꞌa anima dꞌa juntzan̈ lugar chaan̈, maj yiqꞌuel-laj vin̈, yuj chiꞌ ixto 
yacꞌn̈ej silabꞌ ebꞌ anima yedꞌ sn̈usan incienso ebꞌ taꞌ.

4-5 Ay jun cꞌual ix yal vin̈aj rey Joás chiꞌ dꞌa ebꞌ vin̈ sacerdote:
—Molec qꞌuen tumin yedꞌ qꞌuen ofrenda tzꞌicꞌjicot dꞌa stemplo Jehová, 

qꞌuen yovalil syacꞌ junjun anima yedꞌ jantac qꞌuen ofrenda ton̈ej tzꞌel dꞌa scꞌol 
ebꞌ yacꞌani. Junjun ex ol eyacꞌ qꞌuen tumin ol e cha chiꞌ yuj sbꞌoji templo, xchi 
vin̈ dꞌa ebꞌ vin̈.

6 Palta ayic ix el 23 abꞌil yoch vin̈ reyal chiꞌ, manta jabꞌoc stemplo Jehová 
chiꞌ sbꞌo ebꞌ vin̈ sacerdote chiꞌ. 7 Yuj chiꞌ ix avtaj vin̈aj Joiada yedꞌ juntzan̈xo 
ebꞌ vin̈ sacerdote yuj vin̈, ix yalan vin̈ dꞌa ebꞌ vin̈:

—¿Tas yuj manta jabꞌoc templo tic tze bꞌoꞌo? A ticnaic dꞌa quichan̈bꞌat tic, 
man̈xooc ex laj ol e cha qꞌuen tumin dꞌa ebꞌ anima tic. A jantac qꞌuen tumin 
ol acꞌjoc, yovalil scan qꞌuen yic sbꞌoji templo chiꞌ, xchi vin̈.

8  Ix scha scꞌol ebꞌ vin̈ sacerdote chiꞌ to man̈xooclaj ebꞌ vin̈ schaan qꞌuen 
tumin chiꞌ, man̈xa paxlaj yalan yic ebꞌ vin̈ sbꞌoan stemplo Jehová chiꞌ. 9 Yuj 
chiꞌ ix yicꞌcot jun caxa vin̈aj Joiada chiꞌ, ix yolan smacul teꞌ vin̈, ix yacꞌancan 
teꞌ vin̈ dꞌa slacꞌanil altar dꞌa stojolal svachꞌ mach tzꞌoch dꞌa yol templo chiꞌ. 
Aton taꞌ syaqꞌuem qꞌuen tumin ebꞌ vin̈ sacerdote stan̈van stiꞌ templo scha 
dꞌa ebꞌ anima scꞌoch dꞌa templo chiꞌ. 10 Ayic syilan ebꞌ vin̈ to nivanxo qꞌuen 
tumin chiꞌ ay dꞌa yol teꞌ caxa chiꞌ, scꞌoch jun vin̈ stzꞌibꞌum vin̈ rey yedꞌ vin̈ sat 
sacerdote chiꞌ, sbꞌisan qꞌuen tumin chiꞌ ebꞌ vin̈. Slajvi chiꞌ syacꞌanem qꞌuen 
ebꞌ vin̈ dꞌa yol juntzan̈ mucuc. 11 Ayic slajvi sbꞌisan qꞌuen chiꞌ ebꞌ vin̈, syacꞌan 
qꞌuen ebꞌ vin̈ dꞌa ebꞌ vin̈ ayoch yilumaloc munlajel tas tzꞌaj sbꞌoxi templo chiꞌ, 
yic stupchaj ebꞌ vin̈ sn̈ican te teꞌ, ebꞌ vin̈ tzꞌilan sbꞌo munlajel chiꞌ, 12  ebꞌ vin̈ 
albañil yedꞌ ebꞌ vin̈ bꞌoum qꞌueen. Ix manchaj pax te teꞌ yedꞌ qꞌuen qꞌueen 
macꞌbꞌilpojoc yic tzꞌoch dꞌa munlajel chiꞌ. Scꞌanchajpax qꞌuen tumin chiꞌ dꞌa 
juntzan̈xo tas smanchaj yuj munlajel chiꞌ. 13  A qꞌuen tumin syicꞌbꞌat ebꞌ dꞌa 
templo chiꞌ, max cꞌanchajlaj qꞌuen yic sbꞌochaj juntzan̈ vaso, pultu, qꞌuen 
icꞌlabꞌel stan̈il bꞌaj tzꞌoch scꞌacꞌal candil, qꞌuen nivac ucꞌabꞌ yedꞌ trompeta yedꞌ 
juntzan̈xo yamcꞌabꞌ nabꞌa oro yedꞌ plata. 14 Palta a masanil qꞌuen tumin chiꞌ, 
a dꞌa ebꞌ vin̈ ayoch dꞌa yibꞌan̈ yilan munlajel yic sbꞌoji stemplo Jehová chiꞌ, 
a dꞌa ebꞌ vin̈ tzꞌacꞌji qꞌueen. 15 Maj chꞌolbꞌitaj smunlajel ebꞌ vin̈ schaan qꞌuen 
tumin chiꞌ, yic slaj stupan ebꞌ vin̈ munlajvum ebꞌ vin̈, yujto te tzꞌacan syutej 
ebꞌ vin̈ sbꞌoani. 16  Axo pax qꞌuen tumin tzꞌacꞌji yuj spacoc mul yedꞌ silabꞌ 
tzꞌacꞌchaj yuj stupchaj mul, max acꞌjilaj qꞌueen dꞌa templo chiꞌ, yujto yic ebꞌ 
vin̈ sacerdote yaj qꞌueen.

17 A dꞌa jun tiempoal chiꞌ, a vin̈aj Hazael sreyal Siria, ix javi vin̈ yacꞌ oval 
dꞌa chon̈abꞌ Gat, ix yacꞌan ganar jun chon̈abꞌ chiꞌ vin̈, ix lajvi chiꞌ ix cot vin̈ 
dꞌa sbꞌeal Jerusalén yacꞌ oval. 18  A vin̈aj Joás sreyal Judá, ix smolbꞌej jantac 

2 REYES 11 ,  12 550  



tas yacꞌnac ebꞌ smam yicham vin̈ dꞌa stemplo Jehová, aton vin̈aj Josafat, vin̈aj 
Joram yedꞌ vin̈aj Ocozías. Ix smolbꞌanpax juntzan̈ tas yacꞌnac vin̈ dꞌa templo 
chiꞌ yedꞌ masanil qꞌuen oro ayxo ecꞌ taꞌ yedꞌ masanil tas ay dꞌa spalacio vin̈. 
Masanil juntza n̈ chiꞌ ix yacꞌbꞌat vin̈ dꞌa vin̈aj Hazael chiꞌ, yuj chiꞌ majxo 
yacꞌlaj oval chiꞌ dꞌa Jerusalén chiꞌ.

19  A jantacto yabꞌixal vin̈aj Joás yedꞌ masanil tastac ix scꞌulej vin̈, 
tzꞌibꞌabꞌilcan bꞌaj aycan yabꞌixal ebꞌ vin̈ sreyal Judá. 20 Ix smolbꞌan sbꞌa ebꞌ 
vin̈ ayoch yajalil yedꞌ vin̈aj Joás chiꞌ, ix smol alan ebꞌ vin̈ dꞌa spatic vin̈. Ix 
smilancham vin̈ ebꞌ vin̈ dꞌa jun pat bꞌaj mucbꞌil jun chꞌolan dꞌa tiꞌ bꞌe tzꞌemta 
dꞌa Sila. 21 A ebꞌ vin̈ ix milancham vin̈ chiꞌ, aton vin̈aj Josacar yuninal vin̈aj 
Simat yedꞌ vin̈aj Jozabad yuninal vin̈aj Somer. Ayic ix cham vin̈ chiꞌ, ix mucji 
vin̈ dꞌa schon̈abꞌ vin̈aj rey David. Axo vin̈ yuninal vin̈ scuchan Amasías ix 
ochcan reyal sqꞌuexuloc.

Ochnac vin̈aj Joacaz reyal dꞌa Israel

13  1 Ayic 23 abꞌil yoch vin̈aj Joás yuninal vin̈aj Ocozías reyal dꞌa Judá, ix 
schaanel yich vin̈aj Joacaz yuninal vin̈aj Jehú yacꞌan reyal dꞌa Israel. 

17 abꞌil ix yacꞌ reyal vin̈ dꞌa Samaria. 2  Te chuc tas ix scꞌulej vin̈ dꞌa yichan̈ 
Jehová. A juntzan̈ chucal scꞌulejnac vin̈aj Jeroboam yuninal vin̈aj Nabat, vin̈ 
cuchbꞌannac ebꞌ yetisraelal dꞌa chucal, a chiꞌ ix sbꞌeybꞌalej vin̈. 3  Yuj val chiꞌ 
ix cot yoval scꞌool Jehová dꞌa ebꞌ israel chiꞌ, nivan tiempo ix can ebꞌ dꞌa yol 
scꞌabꞌ vin̈aj Hazael sreyal Siria yedꞌ pax dꞌa yol scꞌabꞌ vin̈ yuninal vin̈, aton 
vin̈aj Ben-adad.

4 Yuj chiꞌ ix lesalvi vin̈aj Joacaz chiꞌ dꞌa Jehová, ix abꞌchaj slesal vin̈ chiꞌ, 
yujto ix yil Jehová tas val tzꞌutaj ebꞌ israel yuj vin̈ sreyal Siria chiꞌ, 5  yuj 
chiꞌ ix acꞌji jun mach scolvaj dꞌa ebꞌ yuj Jehová chiꞌ. Icha chiꞌ ix aj yel ebꞌ 
dꞌa yol scꞌabꞌ ebꞌ sirio chiꞌ, ix canxi ebꞌ dꞌa juncꞌolal, ichataxon yajecꞌ ebꞌ dꞌa 
yalan̈taxo. 6 Palta maj yactejcanlaj ebꞌ sbꞌeybꞌalan juntzan̈ chucal scꞌulejnac 
vin̈aj Jeroboam vin̈ cuchbꞌannac ebꞌ yetisraelal dꞌa chucal. Ix qꞌuen̈ejchaan̈ 
ebꞌ yedꞌ jun chucal chiꞌ, an̈ejaꞌ ayecꞌ jun yechel Asera dꞌa Samaria chiꞌ.

7 A ebꞌ soldado vin̈aj Joacaz chiꞌ, quenxon̈ej sbꞌisul ebꞌ, yujto a vin̈ sreyal 
Siria ix satanel ebꞌ. 50-xon̈ej ebꞌ sqꞌue dꞌa yibꞌan̈ chej, lajun̈eꞌ carruaje yic oval 
yedꞌ 10 mil soldado sbꞌey dꞌa yoc ayeqꞌui.

8  A jantacto yabꞌixal vin̈aj rey Joacaz yedꞌ tastac ix scꞌulej vin̈, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Israel. 9 Axo yic ix cham vin̈, ix mucji vin̈ 
dꞌa Samaria. Ix lajvi chiꞌ, axo vin̈aj Joás vin̈ yuninal vin̈ ix ochcan reyal 
sqꞌuexuloc.

Ochnac vin̈aj Joás reyal dꞌa Israel
10 Ayic 37 abꞌilxo yoch vin̈aj Joás reyal dꞌa Judá, ataꞌ ix schael yich vin̈aj 

Joás yuninal vin̈aj Joacaz yacꞌan reyal dꞌa Israel, 16 abꞌil ix yacꞌ reyal vin̈ 
dꞌa Samaria. 11 Te chuc tas ix scꞌulej vin̈ dꞌa yichan̈ Jehová. A juntzan̈ chucal 
scꞌulejnac vin̈aj Jeroboam yuninal vin̈aj Nabat, vin̈ cuchbꞌannacbꞌat ebꞌ 
yetisraelal dꞌa chucal, a chiꞌ ix sbꞌeybꞌalej vin̈.

12  A jantacto yabꞌixal vin̈aj Joás chiꞌ, tastac ix scꞌulej vin̈ yedꞌ tas ix aj 
yacꞌan oval vin̈ yedꞌ vin̈aj Amasías sreyal Judá, tzꞌibꞌabꞌilcan bꞌaj aycan 
yabꞌixal ebꞌ vin̈ sreyal Israel. 13  Ayic ix cham vin̈aj Joás chiꞌ, ix mucji vin̈ dꞌa 

Samaria bꞌaj mucan juntzan̈xo ebꞌ vin̈ sreyal Israel. Axo vin̈aj Jeroboam ix 
ochcan reyal sqꞌuexuloc vin̈.

A schamel vin̈aj Eliseo
14  Ayic manto cham vin̈aj Joás sreyal Israel chiꞌ, ix xidꞌecꞌ vin̈ yil vin̈aj 

Eliseo ayic te penaay vin̈aj Eliseo chiꞌ yuj jun yabꞌil ix icꞌan schami. Yuj chiꞌ 
ix ocꞌqꞌue vin̈aj Joás chiꞌ dꞌa vin̈, ix och lacꞌnaj vin̈ dꞌa vin̈, ix yalan vin̈ rey 
chiꞌ:

—Ay mamin, lajan ach icha nocꞌ chej yedꞌ carruaje yic oval dꞌayon̈ israel 
on̈ tic, yujto tzach colvajn̈ej dꞌayon̈, xchi vin̈.

15 Ix yalan vin̈aj Eliseo chiꞌ:
—Icꞌcot junoc a jul-labꞌ yedꞌ jayeoc sjul-labꞌil, xchi vin̈.
Ix yicꞌancot vin̈ rey chiꞌ. 16-17 Ix yalan vin̈aj Eliseo chiꞌ:
—Jac ventena dꞌa stojolal bꞌaj sjavi cꞌu. Ix sjacan vin̈ rey chiꞌ, ix yalan vin̈aj 

Eliseo chiꞌ: Bꞌooch a jul-labꞌ chiꞌ yic ol ach julvajoc, xchi vin̈.
Yacbꞌan yambꞌil teꞌ yuj vin̈ rey chiꞌ, ix yacꞌanoch scꞌabꞌ vin̈aj Eliseo dꞌa 

yibꞌan̈ scꞌabꞌ vin̈ rey chiꞌ.
—Julvajan̈ an, xchi vin̈.
Ix julvajbꞌat vin̈ rey chiꞌ, ix yalan vin̈aj Eliseo chiꞌ:
—A a jul-labꞌ tic schꞌoxanel scolval Jehová dꞌa schon̈abꞌ to ol acꞌ ganar ebꞌ 

sirio dꞌa Afec, ol a satanel ebꞌ smasanil, xchi vin̈.
18  Ix yalanxi vin̈aj Eliseo chiꞌ dꞌa vin̈ rey chiꞌ:
—Yam juntzan̈ a jul-labꞌ, xchi vin̈.
Ayic ix syaman sjul-labꞌ vin̈ chiꞌ, ix yalan vin̈aj Eliseo chiꞌ:
—A ticnaic, tecubꞌtan̈ejem dꞌa sat luum, xchi vin̈.
Yuj chiꞌ oxel ix stequem vin̈ rey chiꞌ, ix och vaan vin̈. 19 Ix cot yoval vin̈aj 

Eliseo chiꞌ, ix yalan vin̈:
—Octom ix a tequem oel vaqueloc, tato icha chiꞌ, icham chiꞌ ol aj a satanel 

ebꞌ sirio chiꞌ smasanil. Ocxo jun, oxeln̈ej ol acꞌ ganar ebꞌ, xchi vin̈.
20 Ix cham vin̈aj Eliseo chiꞌ, ix mucchaj vin̈.
Junjun abꞌil tzuln̈ejecꞌ ebꞌ moabita elcꞌal dꞌa yol smacbꞌen ebꞌ israel. 21 A 

junel, ix bꞌat juntzan̈ ebꞌ israel smuc jun chamnac. Ayic van scꞌoch ebꞌ bꞌaj 
ol smuc chiꞌ, ix yilan ebꞌ sjavi ebꞌ elcꞌum chiꞌ, toxon̈ej ix syumcanoch jun 
chamnac chiꞌ ebꞌ bꞌaj mucan vin̈aj Eliseo chiꞌ, ix bꞌat ebꞌ elelal. Ayic ix och 
tennaj jun chamnac chiꞌ dꞌa sbꞌaquil vin̈aj Eliseo chiꞌ, ix pitzvixi, ix qꞌuex 
lin̈an.

Ix acꞌji ganar ebꞌ sirio yuj vin̈aj Joás
22  Ix te ixtaj val ebꞌ israel yuj vin̈aj Hazael sreyal Siria ayic pitzanto vin̈aj 

rey Joacaz. 23  Palta ix yacꞌ svachꞌcꞌolal Jehová dꞌa ebꞌ, ix ocꞌ scꞌol dꞌa ebꞌ 
yujn̈ej strato yedꞌ vin̈aj Abraham, vin̈aj Isaac yedꞌ vin̈aj Jacob. Yuj chiꞌ maj 
schalaj satjiel ebꞌ, maj yiqꞌuel-laj ebꞌ dꞌa yichan̈.

24 Ayic ix cham vin̈aj Hazael sreyal Siria chiꞌ, axo vin̈ yuninal vin̈ scuchan 
Ben-adad ix ochcan reyal sqꞌuexuloc. 25 Yuj chiꞌ, a vin̈aj Joás yuninal vin̈aj 
Joacaz ix icꞌanxicanecꞌ juntzan̈ chon̈abꞌ ix yiqꞌuecꞌ vin̈aj Hazael dꞌa vin̈aj rey 
Joacaz ayic ix yacꞌan oval ebꞌ. Oxel ix acꞌji ganar vin̈aj Ben-adad yuj vin̈aj 
Joás chiꞌ. Icha chiꞌ ix yutej vin̈ scolanxican juntzan̈ chon̈abꞌ chiꞌ.

Ochnac vin̈aj Amasías reyal dꞌa Judá 
(2Cr 25.1‑28)

14  1 Ayic schabꞌilxo abꞌil yoch vin̈aj Joás yuninal vin̈aj Joacaz reyal dꞌa 
Israel, ix schaanel yich vin̈aj Amasías yuninal vin̈aj Joás yacꞌan reyal 

dꞌa Judá. 2  A vin̈aj Amasías chiꞌ, 25 abꞌil sqꞌuinal vin̈ ayic ix och vin̈ reyal 
chiꞌ. 29 abꞌil ix yacꞌ reyal chiꞌ vin̈ dꞌa Jerusalén. Joadán sbꞌi ix snun vin̈, aj 
Jerusalén ix. 3  A tas ix scꞌulej vin̈ vachꞌ dꞌa yichan̈ Jehová, palta maj cꞌochlaj 
icha scꞌulejnac vin̈aj David, aton smam yicham vin̈. A sbꞌeybꞌal vin̈aj Joás 
vin̈ smam vin̈ ix sbꞌeybꞌalej. 4 A juntzan̈ lugar chaan̈ bꞌaj tzꞌoch ejmelal, maj 
yiqꞌuel-laj vin̈, yuj chiꞌ ix yacꞌn̈ej silabꞌ ebꞌ anima taꞌ, ix sn̈usanpax incienso 
ebꞌ.

5 Ayic ix yicꞌan val yip yopisio vin̈aj Amasías chiꞌ, ix smilcham ebꞌ vin̈ ay 
yopisio vin̈, aton ebꞌ vin̈ miljinac cham vin̈ smam vin̈. 6 Palta maj smilchamlaj 
ebꞌ yuninal ebꞌ vin̈ ix cham chiꞌ vin̈, yujto tzꞌibꞌabꞌilcan dꞌa ley Moisés, bꞌaj 
syalcan Jehová icha tic: A ebꞌ mamabꞌil, max yal-laj scham ebꞌ yuj smul 
yuninal, an̈ejtonaꞌ ebꞌ uninabꞌil, max yalpax scham ebꞌ yuj smul smam, palta 
junjun mach scham yuj smul, xchi Jehová.

7 Ix smilpaxcham 10 mil ebꞌ edomita vin̈aj Amasías dꞌa oval dꞌa lum 
Span̈anil Atzꞌam Atzꞌam. Ix yacꞌpax ganar chon̈abꞌ Sela vin̈, ix yacꞌancan 
scuch vin̈ Jocteel, aton chiꞌ ix sbꞌiejcani.

8  Ix lajvi chiꞌ, ix schecanbꞌat ebꞌ schecabꞌ vin̈ dꞌa vin̈aj Joás sreyal Israel, 
yuninal vin̈aj Joacaz yixchiquin vin̈aj Jehú. Ix yalanbꞌat vin̈ icha tic: Cotan̈, 
cacꞌ oval, xchibꞌat vin̈. 9 Palta ix yacꞌanbꞌat spac vin̈aj Joás chiꞌ icha tic: Ay jun 
teꞌ sac qꞌuiix, ix yalbꞌat teꞌ dꞌa teꞌ cꞌuteꞌ ay dꞌa Líbano: Acꞌ ix isil yetbꞌeyumoc 
vin̈ vunin, xchi teꞌ. Palta axo nocꞌ chium nocꞌ ix ecꞌ taꞌ, ix stecꞌanem ladꞌan teꞌ 
sac qꞌuiix chiꞌ nocꞌ. 10 Yel ix acꞌ ganar ebꞌ edomita chiꞌ, yuj chiꞌ tzicꞌvalchaan̈ a 
bꞌa ticnaic. Vachꞌ toni, icꞌchaan̈ a bꞌa dꞌa a pat. Tato tza nibꞌej acꞌ oval vedꞌoc, 
a jun chiꞌ ton̈ej ol cot dꞌa ibꞌan̈ yuuj yedꞌ dꞌa yibꞌan̈ Judá, xchibꞌat vin̈.

11 Palta maj schalaj yabꞌ juntzan̈ chiꞌ vin̈aj Amasías chiꞌ. Yuj chiꞌ ix cot 
vin̈aj Joás chiꞌ yacꞌ oval yedꞌ vin̈, ix schalaj sbꞌa ebꞌ vin̈ dꞌa Bet-semes dꞌa yol 
yic Judá. 12  Ix acꞌji ganar ebꞌ soldado yic Judá chiꞌ yuj ebꞌ soldado yic Israel, 
toxon̈ej ix el lemnaj ebꞌ, ix paxcan ebꞌ dꞌa spat. 13  Ix yamchaj vin̈aj Amasías 
sreyal Judá chiꞌ yuj vin̈aj Joás chiꞌ dꞌa Bet-semes chiꞌ, ix icꞌjiqꞌue vin̈ dꞌa 
Jerusalén yuj vin̈. Ix sjuanem 180 metro smuroal chon̈abꞌ chiꞌ ebꞌ soldado, ix 
bꞌat dꞌa puerta yic ebꞌ aj Efraín masanto dꞌa spuertail schiquin. 14 Ix yicꞌanpax 
masanil qꞌuen oro vin̈aj Joás chiꞌ, qꞌuen plata yedꞌ pax masanil tastac ay dꞌa 
stemplo Jehová yedꞌ masanil tas ay dꞌa spalacio vin̈aj rey Amasías chiꞌ. Ay 
pax juntzan̈ anima ix yicꞌbꞌat vin̈ dꞌa Samaria yic tzꞌacꞌji pural vin̈aj Amasías 
chiꞌ yoch juncꞌolal yedꞌ vin̈.

15  A jantacto yabꞌixal vin̈aj Joás chiꞌ, tastac ix scꞌulej vin̈ yedꞌ tas ix aj 
yacꞌan oval vin̈ yedꞌ vin̈aj Amasías sreyal Judá, tzꞌibꞌabꞌilcan bꞌaj aycan 
yabꞌixal ebꞌ vin̈ sreyal Israel. 16 Ayic ix cham vin̈aj Joás chiꞌ, ix mucji vin̈ dꞌa 
Samaria bꞌaj mucan juntzan̈xo ebꞌ vin̈ sreyal Israel. Axo vin̈aj Jeroboam ix 
ochcan reyal sqꞌuexuloc vin̈.

17 A vin̈aj Amasías yuninal vin̈aj Joás sreyal Judá chiꞌ, 15 abꞌilto ix can 
vin̈ ayic ix cham vin̈aj Joás yuninal vin̈aj Joacaz sreyal Israel. 18  A jantacto 

yabꞌixal vin̈aj Amasías chiꞌ, tzꞌibꞌabꞌilcan bꞌaj aycan yabꞌixal ebꞌ vin̈ sreyal 
Judá. 19 Ay juntzan̈ ebꞌ vin̈ ay dꞌa Jerusalén ix och ajcꞌolal dꞌa vin̈aj Amasías 
chiꞌ, yuj chiꞌ ix bꞌat vin̈ elelal dꞌa Laquis. Palta ix ochn̈ej ebꞌ vin̈ dꞌa spatic vin̈, 
yuj chiꞌ ataꞌ ix cham vin̈ yuj ebꞌ vin̈. 20 Ix yicꞌanbꞌat vin̈ ebꞌ vin̈ dꞌa yibꞌan̈ chej, 
ix mucji vin̈ dꞌa Jerusalén bꞌaj mucan ebꞌ smam yicham vin̈ dꞌa schon̈abꞌcan 
vin̈aj David. 21 Yuj chiꞌ masanil ebꞌ aj Judá ix acꞌanoch vin̈aj Azarías reyal 
sqꞌuexuloc vin̈ smam chiꞌ. 16 abꞌil sqꞌuinal vin̈ ayic ix och vin̈ reyal chiꞌ. 
22  Ayic ayxo och vin̈ reyal sqꞌuexuloc vin̈ smam chiꞌ, ix yicꞌanxiecꞌ chon̈abꞌ 
Elat vin̈, ix sbꞌoanxiqꞌue vin̈.

Ochnac vin̈aj schabꞌil Jeroboam sreyaloc Israel
23  Ayic 15 abꞌilxo yoch vin̈aj Amasías yuninal vin̈aj Joás reyal dꞌa Judá, ix 

schaanel yich vin̈aj Jeroboam yuninal vin̈aj Joás yacꞌan reyal dꞌa Israel, 41 
abꞌil ix yacꞌ reyal vin̈ dꞌa Samaria. 24 Palta te chuc tas ix scꞌulej vin̈ dꞌa yichan̈ 
Jehová. A juntzan̈ chucal scꞌulejnac vin̈aj Jeroboam yuninal vin̈aj Nabat, vin̈ 
cuchbꞌannacbꞌat ebꞌ yetisraelal dꞌa chucal, a chiꞌ ix sbꞌeybꞌalej vin̈.

25  A vin̈aj Jeroboam chiꞌ ix icꞌanxiecꞌ bꞌaj tzꞌecꞌtaxon smojonal smacbꞌen 
Israel, sbꞌatn̈ej bꞌaj tzꞌochcꞌoch bꞌe dꞌa Hamat masanto dꞌa aꞌ mar yic Arabá, 
icha aj yalannaccan Jehová sDiosal Israel dꞌa vin̈aj Jonás schecabꞌ, aton 
vin̈ yuninal vin̈aj Amitai aj Gat-hefer. 26  Yujto ix yil Jehová to te ya tzꞌecꞌ 
ebꞌ israel smasanil, malaj val junoc mach scolvaj yedꞌ ebꞌ. 27 Yuj chiꞌ a vin̈aj 
Jeroboam yuninal vin̈aj Joás ix yacꞌlabꞌej Jehová scolan ebꞌ, yujto malaj dꞌa 
spensar Jehová satanel schon̈abꞌ dꞌa juneln̈ej.

28  A jantacto yabꞌixal vin̈aj Jeroboam chiꞌ, tastac ix scꞌulej vin̈ yedꞌ jantac 
oval ix yacꞌ vin̈ ayic ix yicꞌanxiecꞌ juntzan̈ chon̈abꞌ vin̈ dꞌa Judá, aton 
Damasco yedꞌ Hamat, masanil juntzan̈ chiꞌ, tzꞌibꞌabꞌilcan bꞌaj aycan yabꞌixal 
ebꞌ vin̈ sreyal Israel. 29 Ayic ix cham vin̈aj Jeroboam chiꞌ, ix mucji vin̈ bꞌaj 
mucan ebꞌ vin̈ sreyal Israel, axo vin̈aj Zacarías yuninal vin̈ ix ochcan reyal 
sqꞌuexuloc.

Ochnac vin̈aj Azarías sreyaloc Judá 
(2Cr 26.3‑5,16‑23)

15  1 Ayic 27 abꞌil yoch vin̈aj Jeroboam reyal dꞌa Israel, ataꞌ ix schael yich 
vin̈aj Azarías yuninal vin̈aj Amasías yacꞌan reyal dꞌa Judá. 2  16 abꞌil 

sqꞌuinal vin̈ ayic ix och vin̈ reyal chiꞌ. 52 abꞌil ix yacꞌ reyal vin̈ dꞌa Jerusalén. 
Jecolías sbꞌi ix snun vin̈, aj Jerusalén ix.

3  A tas ix scꞌulej vin̈aj Azarías chiꞌ vachꞌ dꞌa yichan̈ Jehová, icha scꞌulejnac 
vin̈aj Amasías smam vin̈. 4 Palta a juntzan̈ lugar chaan̈ bꞌaj tzꞌoch ejmelal, 
maj yiqꞌuel-laj vin̈, ix yacꞌn̈ej silabꞌ ebꞌ anima, ix sn̈usanpax incienso ebꞌ taꞌ. 
5 Ix yacꞌoch jun yabꞌil scuch lepra Jehová dꞌa vin̈ rey chiꞌ masanto ix cham 
vin̈. Yuj chiꞌ, majxo ajlaj vin̈ rey chiꞌ dꞌa spalacio, chꞌoc patil bꞌaj ix ajecꞌ vin̈. 
Axo vin̈aj Jotam, vin̈ yuninal vin̈, aꞌ vin̈ ix och yilumaloc spalacio vin̈ chiꞌ, ix 
yacꞌanpax yajalil vin̈ dꞌa Judá chiꞌ.

6  A jantacto yabꞌixal vin̈aj Azarías yedꞌ tastac ix scꞌulej vin̈, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Judá. 7 Ayic ix cham vin̈, ix mucji vin̈ dꞌa 
schon̈abꞌcan vin̈aj rey David dꞌa slacꞌanil bꞌaj mucan ebꞌ smam yicham, axo 
vin̈aj Jotam vin̈ yuninal vin̈ ix ochcan reyal sqꞌuexuloc.

Ochnac vin̈aj Zacarías reyal dꞌa Israel
8  Ayic 38 abꞌilxo yoch vin̈aj Azarías reyal dꞌa Judá, ix och vin̈aj Zacarías 

yuninal vin̈aj Jeroboam reyal dꞌa Israel, vaqueꞌ ujal ix yacꞌ reyal vin̈ dꞌa 
Samaria. 9 Te chuc tas ix scꞌulej vin̈ dꞌa yichan̈ Jehová, icha ix scꞌulej ebꞌ 
smam yicham vin̈. A juntzan̈ chucal scꞌulejnac vin̈aj Jeroboam yuninal vin̈aj 
Nabat, vin̈ cuchbꞌannacbꞌat ebꞌ yetisraelal dꞌa chucal, a chiꞌ ix sbꞌeybꞌalej 
vin̈.

10 Axo vin̈aj Salum yuninal vin̈aj Jabes ix och ajcꞌolal dꞌa vin̈, ix bꞌat jucnaj 
vin̈ dꞌa vin̈aj Zacarías chiꞌ, ix smilancham vin̈ vin̈ dꞌa yichan̈ ebꞌ chon̈abꞌ. Axo 
vin̈ ix ochcan reyal sqꞌuexuloc vin̈.

11 A jantacto yabꞌixal vin̈aj Zacarías chiꞌ, tzꞌibꞌabꞌilcan bꞌaj aycan yabꞌixal 
ebꞌ vin̈ sreyal Israel. 12  Icha chiꞌ ix aj yelcꞌoch tas yalnaccan Jehová dꞌa vin̈aj 
Jehú, ayic yalannac to a ebꞌ yin̈tilal vin̈, ol ochn̈ej ebꞌ reyal dꞌa Israel masanto 
dꞌa schan̈il macan̈ yin̈tilal chiꞌ.

Ochnac vin̈aj Salum reyal dꞌa Israel
13  A vin̈aj Salum chiꞌ, ix schael yich vin̈ yacꞌan reyal ayic 39 abꞌilxo yoch 

vin̈aj Azarías reyal dꞌa Judá, palta junn̈ej ujal ix yacꞌ reyal vin̈ dꞌa Samaria. 
14-16  Axo vin̈aj Manahem yuninal vin̈aj Gadi ix cot yedꞌ ebꞌ vin̈ soldado dꞌa 
Tirsa, ix yacꞌan oval ebꞌ vin̈ dꞌa chon̈abꞌ Tifsa. Ix smilancham masanil ebꞌ 
anima ebꞌ vin̈ taꞌ yedꞌ masanil anima ay dꞌa yol smacbꞌen Tifsa chiꞌ. Ix tecjielta 
yol scꞌol ebꞌ ix yabꞌix yuj ebꞌ vin̈. Masanil tas ay taꞌ, ix yicꞌbꞌat ebꞌ vin̈. Icha 
chiꞌ ix scꞌulej ebꞌ vin̈ yujto maj chajioch ebꞌ vin̈ yuj ebꞌ aj chon̈abꞌ chiꞌ dꞌa yol 
schon̈abꞌ chiꞌ. Ix lajvi chiꞌ, ix cꞌoch vin̈aj Manahem chiꞌ dꞌa Samaria yacꞌ oval 
yedꞌ vin̈aj Salum chiꞌ. Ayic ix lajvi smilancham vin̈aj Salum chiꞌ vin̈, axo vin̈ 
ix ochcan reyal sqꞌuexuloc vin̈.

A jantacto yabꞌixal vin̈aj Salum chiꞌ yedꞌ tas ix aj yoch vin̈ ajcꞌolal dꞌa vin̈aj 
Zacarías, tzꞌibꞌabꞌilcan bꞌaj aycan yabꞌixal ebꞌ vin̈ sreyal Israel.

Ochnac vin̈aj Manahem reyal dꞌa Israel
17 Ayic 39 abꞌilxo yoch vin̈aj Azarías reyal dꞌa Judá, ix schaanel yich vin̈aj 

Manahem yuninal vin̈aj Gadi yacꞌan reyal dꞌa Israel. 10 abꞌil ix yacꞌ reyal vin̈ 
dꞌa Samaria. 18  Te chuc tas ix scꞌulej vin̈ dꞌa yichan̈ Jehová, yujto a chucal 
scꞌulejnac vin̈aj Jeroboam yuninal vin̈aj Nabat, vin̈ cuchbꞌannac bꞌat ebꞌ 
yetisraelal dꞌa chucal, a chiꞌ ix sbꞌeybꞌalej vin̈.

A dꞌa stiempoal ayoch vin̈aj Manahem reyal chiꞌ, 19  ix javi vin̈aj Pul 
sreyal Asiria yacꞌ oval dꞌa Israel chiꞌ. Yuj chiꞌ 750 quintal qꞌuen plata ix 
yacꞌ vin̈ dꞌa vin̈aj Pul chiꞌ yic tzꞌoch vin̈ yedꞌ vin̈ yic vachꞌ scann̈ej vin̈ 
dꞌa yopisio. 20  Ix yacꞌoch 50 siclo qꞌuen plata vin̈aj Manahem chiꞌ dꞌa 
yibꞌan̈ junjun ebꞌ bꞌeyum dꞌa yol smacbꞌen Israel chiꞌ, yic syal stupan 
qꞌuen tumin syacꞌ vin̈ dꞌa vin̈ sreyal Asiria chiꞌ. Icha chiꞌ ix aj smeltzaj 
vin̈ sreyal Asiria chiꞌ dꞌa schon̈abꞌ, majxo ochlaj vaan vin̈ dꞌa yol yic 
Israel chiꞌ.

21 A jantacto yabꞌixal vin̈aj Manahem yedꞌ tastac ix scꞌulej, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Israel. 22  Ix lajvi chiꞌ ix cham vin̈, axo vin̈aj 
Pekaía vin̈ yuninal vin̈ ix ochcan reyal sqꞌuexuloc.

Ochnac vin̈aj Pekaía reyal dꞌa Israel
23  Ayic 50 abꞌilxo yoch vin̈aj Azarías reyal dꞌa Judá, ix och vin̈aj Pekaía 

yuninal vin̈aj Manahem reyal dꞌa Israel. Chabꞌ abꞌil ix yacꞌ reyal vin̈ dꞌa 
Samaria. 24  Te chuc tas ix scꞌulej vin̈ dꞌa yichan̈ Jehová. A juntzan̈ chucal 
scꞌulejnac vin̈aj Jeroboam yuninal vin̈aj Nabat, vin̈ cuchbꞌannacbꞌat ebꞌ 
yetisraelal dꞌa chucal, a chiꞌ ix sbꞌeybꞌalej vin̈.

25  Palta a vin̈aj Peka yuninal vin̈aj Remalías yajal ebꞌ vin̈ soldado vin̈aj 
Pekaía chiꞌ, ix och vin̈ ajcꞌolal dꞌa vin̈aj Pekaía chiꞌ, ix yacꞌanoch sbꞌa 50 
ebꞌ vinac aj Galaad yedꞌ vin̈. Ix miljicham vin̈aj Pekaía chiꞌ yuj ebꞌ vin̈ dꞌa 
scuartel dꞌa yol spalacio dꞌa Samaria yedꞌ vin̈aj Argob yedꞌ vin̈aj Arie. Axo 
vin̈aj Peka chiꞌ ix ochcan reyal sqꞌuexuloc vin̈.

26 A jantacto yabꞌixal vin̈aj Pekaía chiꞌ yedꞌ tastac ix scꞌulej, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Israel.

Ochnac vin̈aj Peka reyal dꞌa Israel
27 Ayic 52 abꞌilxo yoch vin̈aj Azarías reyal dꞌa Judá, ix och vin̈aj Peka 

yuninal vin̈aj Remalías reyal dꞌa Israel. 20 abꞌil ix yacꞌ reyal vin̈ dꞌa Samaria. 
28  Te chuc tas ix scꞌulej vin̈ dꞌa yichan̈ Jehová. A juntzan̈ chucal scꞌulejnac 
vin̈aj Jeroboam yuninal vin̈aj Nabat, vin̈ cuchbꞌannacbꞌat ebꞌ yetisraelal dꞌa 
chucal, a chiꞌ ix sbꞌeybꞌalej vin̈.

29 A dꞌa stiempoal ayoch vin̈aj Peka reyal dꞌa Israel chiꞌ, ataꞌ ix javi vin̈aj 
Tiglat-pileser sreyal Asiria, ix acꞌji ganar juntzan̈ chon̈abꞌ tic yuj vin̈: Aton 
Ijón, Abel-bet-maaca, Janoa, Cedes, Hazor, Galaad, Galilea yedꞌ masanil yol 
yic Neftalí. Masanil ebꞌ cajan dꞌa juntzan̈ chon̈abꞌ chiꞌ, ix icꞌjibꞌat ebꞌ icha 
preso dꞌa Asiria chiꞌ. 30 Ayic 20 abꞌilxo yoch vin̈aj Jotam yuninal vin̈aj Azarías 
reyal dꞌa Judá, a vin̈aj Oseas yuninal vin̈aj Ela ix och ajcꞌolal dꞌa vin̈aj Peka 
yuninal vin̈aj Remalías chiꞌ, ix smilancham vin̈aj Peka chiꞌ vin̈, axo vin̈ ix 
ochcan reyal sqꞌuexuloc vin̈.

31 A jantacto yabꞌixal vin̈aj Peka yedꞌ tastac ix scꞌulej vin̈, tzꞌibꞌabꞌilcan bꞌaj 
aycan yabꞌixal ebꞌ vin̈ sreyal Israel.

Ochnac vin̈aj Jotam reyal dꞌa Judá 
(2Cr 27.1‑9)

32  Ayic schabꞌil abꞌil yoch vin̈aj Peka yuninal vin̈aj Remalías reyal dꞌa 
Israel, ix och vin̈aj Jotam yuninal vin̈aj Azarías reyal dꞌa Judá. 33  A vin̈aj 
Jotam chiꞌ, 25 abꞌil sqꞌuinal vin̈ ayic ix och vin̈ reyal chiꞌ, 16 abꞌil ix yacꞌ reyal 
vin̈ dꞌa Jerusalén. Jerusa sbꞌi ix snun vin̈, yisil ix vin̈aj Sadoc.

34 Masanil tas ix scꞌulej vin̈aj Jotam chiꞌ, te vachꞌ dꞌa yichan̈ Jehová, icha 
val sbꞌeybꞌal vin̈aj Azarías smam vin̈. 35 Ix sbꞌoꞌoch spuertail stemplo Jehová 
vin̈ dꞌa yibꞌan̈, palta a juntzan̈ lugar chaan̈ bꞌaj tzꞌoch ejmelal, maj yiqꞌuel-laj 
vin̈, ix yacꞌn̈ej silabꞌ ebꞌ anima yedꞌ sn̈usan incienso ebꞌ taꞌ.

36  A jantacto yabꞌixal vin̈aj Jotam yedꞌ tastac ix scꞌulej vin̈, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Judá.

37 A dꞌa jun tiempoal chiꞌ ix och ijan Jehová yacꞌancot vin̈aj Rezín sreyal 
Siria yedꞌ vin̈aj Peka yuninal vin̈aj Remalías yacꞌ oval yedꞌ Judá chiꞌ. 38  Ayic 
ix cham vin̈aj Jotam chiꞌ, ix mucji vin̈ dꞌa schon̈abꞌ vin̈aj rey David, vin̈ 

smam yicham vin̈. Ix lajvi chiꞌ axo vin̈aj Acaz yuninal vin̈ ix ochcan reyal 
sqꞌuexuloc.

Ochnac vin̈aj Acaz reyal dꞌa Judá 
(2Cr 28.1‑27)

16  1 Ayic 17 abꞌilxo yoch vin̈aj Peka yuninal vin̈aj Remalías reyal dꞌa 
Israel, ix schaanel yich vin̈aj Acaz yuninal vin̈aj Jotam yacꞌan reyal 

dꞌa Judá. 2  Ayxo 20 abꞌil sqꞌuinal vin̈ ayic ix och vin̈ reyal chiꞌ. 16 abꞌil ix 
yacꞌ reyal vin̈ dꞌa Jerusalén. Te chuc tas ix scꞌulej vin̈ dꞌa yichan̈ Jehová, maj 
sbꞌeybꞌalej sbꞌeybꞌal vin̈aj David smam yicham vin̈. 3  An̈ej sbꞌeybꞌal juntzan̈ 
ebꞌ vin̈ sreyal Israel ix sbꞌeybꞌalej vin̈. Ix sn̈ustzꞌa yuninal vin̈ silabꞌil. Lajan 
val ix scꞌulej vin̈ icha val sbꞌeybꞌal juntzan̈ nación icꞌbꞌilel yuj Jehová ayic 
yochnac ebꞌ israel dꞌa luum tic. 4 An̈ejtonaꞌ ix yacꞌ silabꞌ vin̈, ix sn̈usanpax 
incienso vin̈ dꞌa juntzan̈ lugar chaan̈ bꞌaj tzꞌoch ejmelal dꞌa jolomtac vitz yedꞌ 
dꞌa yichtac te teꞌ cꞌayum xiil.

5 A dꞌa jun tiempoal chiꞌ, a vin̈aj Rezín sreyal Siria yedꞌ vin̈aj Peka yuninal 
vin̈aj Remalías sreyal Israel, ix cꞌoch ebꞌ vin̈ dꞌa Jerusalén yic syacꞌan oval ebꞌ 
vin̈ yedꞌ vin̈aj rey Acaz chiꞌ. Ix oymaj ebꞌ vin̈ dꞌa spatictac Jerusalén chiꞌ, palta 
maj yacꞌlaj ganar ebꞌ vin̈. 6 An̈ejaꞌ dꞌa jun tiempoal chiꞌ, a vin̈ sreyal Edom ix 
acꞌan ganar chon̈abꞌ Elat, ix ochcan yicoc Edom chiꞌ. A ebꞌ aj Judá cajan taꞌ, 
ix pechjiel ebꞌ yuj vin̈, axo ebꞌ aj Edom chiꞌ ix cann̈ej cajan taꞌ.

7 Ix lajvi chiꞌ, ix schecanbꞌat jayvan̈ ebꞌ schecabꞌ vin̈aj Acaz dꞌa vin̈aj 
Tiglat-pileser sreyal Asiria, yic sbꞌat alchaj dꞌa vin̈ icha tic: Svacꞌoch in bꞌa dꞌa 
yol a cꞌabꞌ. Yuj chiꞌ cotan̈ yuj tzul in a colan dꞌa yol scꞌabꞌ vin̈ sreyal Siria yedꞌ 
vin̈ sreyal Israel, yujto van yacꞌan oval ebꞌ vin̈ vedꞌoc, xchi bꞌat vin̈.

8  Yuj chiꞌ, a vin̈aj Acaz chiꞌ, ix yiqꞌuelta qꞌuen plata vin̈ yedꞌ qꞌuen oro dꞌa 
stemplo Jehová yedꞌ qꞌuen ay dꞌa spalacio vin̈, ix sianbꞌat qꞌueen vin̈ dꞌa vin̈ 
sreyal Asiria chiꞌ. 9 Ix scꞌanabꞌajej vin̈ sreyal Asiria chiꞌ tas ix yal vin̈aj Acaz 
chiꞌ, yuj chiꞌ ix cot vin̈ yedꞌ ebꞌ soldado yacꞌ oval dꞌa Damasco. Ix yacꞌan 
ganar jun chon̈abꞌ chiꞌ vin̈. A ebꞌ cajan taꞌ, ix icꞌjibꞌat ebꞌ yuj vin̈ dꞌa Kir. Ix 
smilanpaxcham vin̈aj Rezín chiꞌ vin̈.

10 Ix lajvi chiꞌ ix bꞌat vin̈aj rey Acaz dꞌa Damasco scha vin̈aj Tiglat-pileser 
chiꞌ. Ataꞌ ix yil jun altar vin̈, ix stzꞌibꞌanbꞌat yechel jun altar chiꞌ vin̈ dꞌa 
vin̈aj sacerdote Urías dꞌa Jerusalén. 11 Icha chiꞌ ix aj sbꞌoanqꞌue jun altar 
vin̈aj sacerdote Urías chiꞌ, lajan ix aj icha yechel ix yacꞌcot vin̈aj rey Acaz dꞌa 
Damasco chiꞌ. Vachꞌxo yaji ayic ix jax vin̈aj Acaz chiꞌ dꞌa Jerusalén.

12  Ayic ix jax vin̈ dꞌa Jerusalén chiꞌ, ix yilan jun altar chiꞌ vin̈, ix snitzanoch 
sbꞌa vin̈ dꞌa stzꞌey yic sn̈usantzꞌa silabꞌ vin̈ dꞌa yibꞌan̈. 13  Ix yacꞌan nocꞌ silabꞌ 
vin̈ stzꞌa smasanil yedꞌ ofrenda yedꞌ tas svaji. Ix secanpaxem vino vin̈ dꞌa 
yibꞌan̈ altar chiꞌ dꞌa ofrendail. Ix stzicanpaxoch schiqꞌuil nocꞌ silabꞌ yic 
juncꞌolal vin̈ dꞌa spatictac altar chiꞌ.

14  Axo pax altar bronce ay dꞌa yichan̈ stemplo Jehová, ix yiqꞌuel vin̈ dꞌa 
scal jun acꞌ altar chiꞌ yedꞌ stemplo Jehová chiꞌ, ix yacꞌan can vin̈ dꞌa stojolal 
snorteal jun acꞌ altar chiꞌ. 15 Ix lajvi chiꞌ, ix yalan vin̈ dꞌa vin̈aj sacerdote Urías 
chiꞌ icha tic: A ticnaic a masanil nocꞌ silabꞌ tzꞌacꞌji dꞌa qꞌuin̈ibꞌalil yedꞌ dꞌa 
yemcꞌualil yedꞌ ofrenda dꞌa tas svaji yedꞌ vino, an̈ej dꞌa yibꞌan̈ jun acꞌ altar tic 
tzꞌacꞌji. An̈ejaꞌ juntzan̈xo silabꞌ syacꞌ ebꞌ chon̈abꞌ yedꞌ vic a in tic, a dꞌa yibꞌan̈ 

jun altar chiꞌ stzꞌai. Stzicchajpaxoch schiqꞌuil nocꞌ silabꞌ chiꞌ dꞌa spatictac. 
Palta axo jun altar bronce chiꞌ, vic tzꞌajcani yic ataꞌ tzin cꞌanbꞌej in bꞌa dꞌa 
Jehová.

16  Ix scꞌanabꞌajej vin̈aj Urías chiꞌ icha val ix aj yalan vin̈ rey chiꞌ. 17 Ix 
schecan vin̈ rey chiꞌ icꞌchajel yol sat smarcoal juntzan̈ carreta nabꞌa bronce 
dꞌa templo. Ix icꞌchajpaxel palangana ayem dꞌa yibꞌan̈. Ix yicꞌanpaxel qꞌuen 
yechel mam vacax nabꞌa bronce ayoch dꞌa yalan̈ jun nivan pila, axo dꞌa yibꞌan̈ 
qꞌuen qꞌueen dꞌa sat luum ix yacꞌcanem vin̈. 18  Yic vachꞌ scan vin̈ dꞌa sat vin̈ 
sreyal Asiria chiꞌ, yuj chiꞌ ix yiqꞌuel jun yedꞌtal bꞌaj scan ebꞌ rey dꞌa scꞌual icꞌoj 
ip vin̈ dꞌa stemplo Jehová yedꞌ spuertail ay dꞌa spatiqueli, aton bꞌaj tzꞌoch vin̈ 
rey dꞌa templo chiꞌ.

19 A jantacto yabꞌixal vin̈aj rey Acaz yedꞌ tastac ix scꞌulej vin̈, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Judá. 20 Ayic ix cham vin̈, ix mucji vin̈ bꞌaj 
mucan ebꞌ smam yicham dꞌa schon̈abꞌcan vin̈aj David. Axo vin̈aj Ezequías 
yuninal vin̈ ix ochcan reyal sqꞌuexuloc.

Ix acꞌji ganar chon̈abꞌ Samaria

17  1 Ayic 12 abꞌil yoch vin̈aj Acaz reyal dꞌa Judá, axo vin̈aj Oseas yuninal 
vin̈aj Ela ix och reyal dꞌa Israel, bꞌalun̈eꞌ abꞌil ix yacꞌ reyal vin̈ dꞌa 

Samaria. 2  Chuc tas ix scꞌulej vin̈ dꞌa yichan̈ Jehová, vachꞌchom maj cꞌoch ijan 
icha schucal juntzan̈ ebꞌ vin̈ rey ecꞌnac dꞌa Israel chiꞌ dꞌa yalan̈taxo.

3  A vin̈aj Salmanasar sreyal Asiria, ix yacꞌ oval vin̈ yedꞌ vin̈aj Oseas chiꞌ. 
Ix can vin̈aj Oseas chiꞌ dꞌa yalan̈ smandar vin̈, ix yacꞌan qꞌuen tumin vin̈ dꞌa 
vin̈ sreyal Asiria chiꞌ dꞌa junjun abꞌil. 4 Palta ix yactej vin̈aj Oseas chiꞌ yacꞌan 
qꞌuen tumin chiꞌ, ix schecanbꞌat schecabꞌ vin̈ dꞌa vin̈aj So sreyal Egipto yic 
scolvaj vin̈ yedꞌ vin̈ yic tzꞌel vin̈ dꞌa yalan̈ smandar vin̈ sreyal Asiria chiꞌ. 
Yuj chiꞌ a vin̈aj rey Salmanasar ix yaman vin̈aj Oseas chiꞌ, ix yacꞌanoch vin̈ 
vin̈ dꞌa preso. 5 Ix lajvin̈ej chiꞌ, ix syamanoch vin̈ yicꞌanecꞌ masanil smacbꞌen 
Israel chiꞌ. Oxeꞌ abꞌil ix yoymitej chon̈abꞌ Samaria vin̈. 6  Axo ix aji, a dꞌa 
sbꞌalun̈il abꞌil yoch vin̈aj Oseas chiꞌ reyal, ix acꞌji ganar Samaria yuj vin̈aj 
Salmanasar sreyal Asiria chiꞌ. Yuj chiꞌ ix icꞌjibꞌat masanil ebꞌ israel dꞌa preso. 
Axo dꞌa chon̈abꞌ Halah dꞌa yol yic Habor dꞌa stiꞌ aꞌ Gozán yedꞌ dꞌa juntzan̈xo 
chon̈abꞌ yic ebꞌ medo, ix acꞌjibꞌat ebꞌ yuj vin̈.

7 Icha chiꞌ ix aj scot jun chiꞌ dꞌa yibꞌan̈ ebꞌ israel chiꞌ, yujto ix och val smul 
ebꞌ dꞌa yichan̈ Jehová sDiosal. A Jehová chiꞌ icꞌjinaquelta ebꞌ smam yicham 
ebꞌ dꞌa Egipto, dꞌa yol scꞌabꞌ vin̈ sreyal Egipto chiꞌ. Ochnac ebꞌ ejmelal dꞌa 
juntzan̈ comon dios, 8  sbꞌeybꞌalannac sbꞌeybꞌal juntzan̈ nación ebꞌ, aton 
juntzan̈ yicꞌnaquel Jehová dꞌa yichan̈ ebꞌ yedꞌ juntzan̈ bꞌeybꞌal bꞌaj ix cuchbꞌaj 
ebꞌ yuj juntzan̈ ebꞌ vin̈ sreyal.

9 Elcꞌaltac ix scꞌulej juntzan̈ tas man̈ vachꞌoc ebꞌ dꞌa yichan̈ Jehová sDiosal, 
ix sbꞌoanqꞌue juntzan̈ lugar chaan̈ ebꞌ dꞌa junjun nivac chon̈abꞌ yedꞌ dꞌa junjun 
cuartel, yic bꞌaj tzꞌoch ebꞌ ejmelal. 10 Ix sbꞌoanpaxqꞌue qꞌuen qꞌueen ebꞌ yic syal 
sbꞌa ebꞌ dꞌay, ix sbꞌoanpax te teꞌ ebꞌ yic yechel jun sdiosal ebꞌ scuch Asera. A 
dꞌa tzalquixtac yedꞌ dꞌa yich te teꞌ cꞌayum xiil sbꞌo juntzan̈ chiꞌ ebꞌ. 11 Ataꞌ ix 
sn̈us incienso ebꞌ icha val sbꞌeybꞌal juntzan̈ nación yicꞌnaquel Jehová dꞌa yichan̈ 
ebꞌ. Ix stzuntzancot yoval scꞌol Jehová chiꞌ ebꞌ. 12  Ix och ebꞌ ejmelal dꞌa yechel 
comon dios, aton val juntzan̈ yalnac Jehová to ay yovalil yoch ebꞌ ejmelal dꞌay.

13  Ix schec Jehová yal ebꞌ schecabꞌ dꞌa Israel yedꞌ dꞌa Judá: Naec e bꞌa dꞌa 
masanil e chuc bꞌeybꞌal, cꞌanabꞌajejec masanil checnabꞌil, cachnabꞌil yedꞌ 
masanil cꞌaybꞌubꞌal vacꞌnac dꞌa ebꞌ e mam eyicham. An̈ejaꞌ ebꞌ in checabꞌ 
van yalan ebꞌ dꞌayex, xchi Jehová, xchi ebꞌ. 14 Palta man̈ val jabꞌoc ix scha ebꞌ 
yabꞌi, te pit ix yutej spensar ebꞌ icha yutejnac sbꞌa ebꞌ smam yicham ebꞌ, yujto 
maj yacꞌoch Jehová sDiosal ebꞌ dꞌa scꞌool. 15 Ix spatiquejel ley ebꞌ yedꞌ trato 
sbꞌonac Jehová yedꞌ ebꞌ smam yicham ebꞌ chiꞌ. Ix spatiquejpaxel checnabꞌil ix 
alchaj dꞌa ebꞌ. Ix ochpax tzacꞌan ebꞌ yuj juntzan̈ dios malaj jabꞌoc yelcꞌochi. 
A yuj juntzan̈ chiꞌ man̈xa jabꞌoc yelcꞌoch ebꞌ, axon̈ej schuc bꞌeybꞌal juntzan̈xo 
nación ix sbꞌeybꞌalej ebꞌ, juntzan̈ to ay yovalil yuj Jehová sbꞌeybꞌalaji. 16  Ix 
yactancan masanil schecnabꞌil Jehová sDiosal ebꞌ, ix sbꞌoan chabꞌ yechel 
vacax ebꞌ sdiosaloc. Ay pax jun teꞌ yechel ix Asera bꞌaj ix och ebꞌ ejmelal. Ix 
ochpax ebꞌ ejmelal dꞌa qꞌuen cꞌanal yedꞌ dꞌa Baal. 17 Ix sn̈usantzꞌa yal yuninal 
ebꞌ silabꞌil dꞌa comon dios, ix scꞌanbꞌan sbꞌa ebꞌ dꞌa ebꞌ naumel lolonel yedꞌ dꞌa 
ebꞌ aj chum. Ix ste cꞌulejn̈ej chucal ebꞌ dꞌa yichan̈ Jehová. Icha val chiꞌ ix aj 
stzuntzancot yoval scꞌol Jehová ebꞌ.

18  Yuj chiꞌ ix te cot yoval scꞌol Jehová dꞌa Israel, ix yicꞌanel ebꞌ dꞌa yichan̈. 
Axon̈ej ebꞌ yin̈tilal Judá ix can yuuj. 19 Maj scꞌanabꞌajej pax schecnabꞌil Jehová 
sDiosal ebꞌ aj Judá chiꞌ. Palta ix sbꞌeybꞌalej ebꞌ icha val tas ix sbꞌeybꞌalej 
ebꞌ israel chiꞌ. 20 Yuj chiꞌ, masanil ebꞌ yin̈tilal Israel ix paticanel Jehová, ix 
acꞌjioch ebꞌ dꞌa yol scꞌabꞌ juntzan̈ ebꞌ chꞌoc chon̈abꞌil yic tzꞌixtaj ebꞌ yuj ebꞌ, 
masanto ix yal yel ebꞌ dꞌa yichan̈ Jehová chiꞌ. 21 Ayic ix icꞌjiel lajun̈eꞌ in̈tilal 
ebꞌ israel dꞌa yol scꞌabꞌ ebꞌ yin̈tilal vin̈aj David, axo vin̈aj Jeroboam yuninal 
vin̈aj Nabat ix yacꞌoch ebꞌ sreyaloc. Aton vin̈ ix cuchbꞌanel ebꞌ dꞌa spatic 
Jehová, te nivan chucal ix scꞌulej ebꞌ yuj vin̈. 22  Icha val chiꞌ ix te aj yoch smul 
ebꞌ, ix scꞌulejn̈ej ebꞌ icha chucal ix scꞌulej vin̈aj Jeroboam chiꞌ. 23  Yuj chiꞌ, ix 
yiqꞌuel ebꞌ israel chiꞌ Jehová dꞌa yichan̈, icha ix aj yalancan ebꞌ schecabꞌ. Ix 
icꞌjibꞌat ebꞌ preso dꞌa Asiria, ix cann̈ej ebꞌ taꞌ.

Ix ochxi Samaria chon̈abꞌil
24 A vin̈ sreyal Asiria chiꞌ ix icꞌancot ebꞌ anima ay dꞌa juntzan̈ chon̈abꞌ tic: 

Aton Babilonia, Cuta, Ava, Hamat yedꞌ Sefarvaim. Aton ebꞌ chiꞌ ix cajnaj yuj 
vin̈ dꞌa yol yic Samaria sqꞌuexuloc ebꞌ israel. Icha chiꞌ ix ajecꞌ cajan juntzan̈ 
anima chiꞌ dꞌa juntzan̈ chon̈abꞌ dꞌa yol smacbꞌen Samaria chiꞌ. 25  A juntzan̈ 
anima ix javi cajan chiꞌ, max ochlaj ebꞌ ejmelal dꞌa Jehová, yuj chiꞌ ix yacꞌcot 
nocꞌ choj Jehová dꞌa scal ebꞌ, ix miljicham jayvan̈ ebꞌ yuj nocꞌ. 26  Ix alchaj 
dꞌa vin̈ sreyal Asiria chiꞌ icha tic: A ebꞌ anima ix acꞌbꞌat dꞌa Samaria yic bꞌat 
cajnaj ebꞌ taꞌ, man̈ yojtacoc ebꞌ yoch ejmelal dꞌa sDiosal jun lugar chiꞌ, yuj chiꞌ 
a jun Dios chiꞌ schecancot nocꞌ choj dꞌa ebꞌ, smiljicham ebꞌ yuj nocꞌ, xchi ebꞌ.

27 Yuj chiꞌ ix acꞌji meltzaj junoc ebꞌ vin̈ sacerdote icꞌbꞌilbꞌat dꞌa preso chiꞌ yuj 
vin̈ sreyal Asiria chiꞌ, yic vachꞌ tzꞌaj vin̈ taꞌ, yic scꞌaybꞌaj ebꞌ anima chiꞌ yuj vin̈ 
dꞌa tas snibꞌej sDiosal jun chon̈abꞌ chiꞌ.

28  Yuj chiꞌ ix cot junoc ebꞌ vin̈ sacerdote aj Samaria icꞌbꞌilbꞌat chiꞌ. Axo dꞌa 
Betel ix aj vin̈, ix scꞌaybꞌan ebꞌ anima chiꞌ vin̈ dꞌa tas tzꞌaj yoch ebꞌ ejmelal 
dꞌa Jehová. 29 Palta junjun chon̈abꞌil ebꞌ ix sbꞌo sdiosal dꞌa junjun chon̈abꞌ bꞌaj 
cajan. Ix sbꞌoanxiqꞌue lugar ebꞌ chaan̈ bꞌaj bꞌobꞌiltaxon yuj ebꞌ aj Samaria chiꞌ. 
30 A ebꞌ aj Babilonia, ix sbꞌo yechel Sucot-benot ebꞌ. Axo ebꞌ aj Cuta, ix sbꞌo 

* 18.4 A Nehustán, a jun lolonel tic dꞌa hebreo, scꞌanchaj dꞌa qꞌuen bronce, dꞌa yechel nocꞌ chan 
yedꞌ dꞌa tas man̈ vachꞌoc dꞌa yichan̈ ley. 

yechel Nergal ebꞌ. Axo ebꞌ aj Hamat, ix sbꞌo yechel Asima ebꞌ. 31 Axo ebꞌ aj 
Ava, ix sbꞌo yechel Nibhaz ebꞌ yedꞌ yechel Tartac. Axo pax ebꞌ aj Sefarvaim, 
ix sn̈ustzꞌa yalyuninal ebꞌ silabꞌil dꞌa yechel Adramelec yedꞌ dꞌa Anamelec, 
aton juntzan̈ chiꞌ sdiosal ebꞌ. 32  Scomon ochpax ebꞌ ejmelal dꞌa Jehová. 
Syacꞌanpaxoch ebꞌ yetchon̈abꞌ ebꞌ sacerdoteal yic tzꞌoch ejmelal dꞌa juntzan̈ 
lugar chaan̈. 33  Vachꞌchom tzꞌoch ebꞌ ejmelal dꞌa Jehová yalani, palta an̈ejaꞌ 
yoch ebꞌ ejmelal dꞌa scomon dios, icha sbꞌeybꞌal ebꞌ anima bꞌaj cotnac ebꞌ.

34 Ix sbꞌeybꞌalejn̈ej ebꞌ icha sbꞌeybꞌaltaxon dꞌa pecaꞌ. Max ochlaj ebꞌ ejmelal 
dꞌa Jehová, max scꞌanabꞌajej checnabꞌil ebꞌ yedꞌ cꞌaybꞌubꞌal ix yacꞌ Jehová 
to yovalil scꞌanabꞌajej ebꞌ yin̈tilal vin̈aj Jacob, aton vin̈ ix acꞌji scuch Israel. 
35 Ayic ix sbꞌoan strato Jehová yedꞌ ebꞌ israel, ix yalani: Man̈ ex och ejmelal 
dꞌa juntzan̈ comon dios, man̈ eyacꞌ servil, man̈ eyacꞌ e silabꞌ dꞌay. 36 Palta an̈ej 
dꞌayin tzex och ejmelal, yujto A in ix ex viqꞌuelta dꞌa Egipto yedꞌ in poder, yuj 
chiꞌ an̈ej val dꞌayin yovalil tzex och ejmelal, an̈ej dꞌayin tzeyacꞌpax e silabꞌ. 
37 An̈ejtonaꞌ tze cꞌanabꞌajej masanil in cꞌaybꞌubꞌal, in checnabꞌil yedꞌ cachnabꞌil 
tzꞌibꞌyajcani. Man̈ ex och ejmelal dꞌa juntzan̈ comon dios. 38  A in trato tzin bꞌo 
tic eyedꞌoc, man̈ eyacꞌbꞌat satcꞌolal. Man̈ ex och ejmelal dꞌa juntzan̈ comon 
dios, 39 palta an̈ej dꞌayin Jehová e Diosal in tic tzex och ejmelal. Tato icha chiꞌ 
tze cꞌulej, ol ex in colel dꞌa yol scꞌabꞌ ebꞌ eyajcꞌool, xchi Jehová.

40-41 Palta a juntzan̈ anima chiꞌ, maj schalaj yabꞌ ebꞌ. Ix sbꞌeybꞌalejn̈ej 
ebꞌ ichataxon sbꞌeybꞌal. Vachꞌchom tzꞌoch ebꞌ ejmelal dꞌa Jehová yalani, 
tzꞌochpax ebꞌ ejmelal dꞌa sdiosal. A ebꞌ yin̈tilal ebꞌ, ix sbꞌeybꞌalejn̈ej sbꞌeybꞌal 
ebꞌ smam yicham ebꞌ.

Ochnac vin̈aj Ezequías reyal dꞌa Judá 
(2Cr 29.1‑2)

18  1 Ayic yoxilxo abꞌil yoch vin̈aj Oseas yuninal vin̈aj Ela reyal dꞌa israel, 
ix och vin̈aj Ezequías yuninal vin̈aj Acaz reyal dꞌa Judá. 2  25 abꞌil 

sqꞌuinal vin̈, 29 abꞌil ix yacꞌ reyal vin̈ dꞌa Jerusalén. Abi sbꞌi ix snun vin̈, yisil 
ix vin̈aj Zacarías. 3  A tas ix scꞌulej vin̈aj Ezequías chiꞌ, te vachꞌ dꞌa yichan̈ 
Jehová, icha scꞌulejnac vin̈aj David smam yicham vin̈. 4 Maj schaochlaj ebꞌ 
anima vin̈ ejmelal dꞌa juntzan̈ lugar chaan̈. Ix schecan vin̈ macꞌjocpoj juntzan̈ 
qꞌuen qꞌueen chajul yaj dꞌa ebꞌ. Ix chꞌacchajel juntzan̈ te teꞌ yechel Asera. Ix 
macꞌjipoj jun qꞌuen yechel chan bronce bꞌobꞌilcan yuj vin̈aj Moisés, yujto sn̈us 
incienso ebꞌ israel chiꞌ dꞌay, Nehustán ix sbꞌiejcan qꞌueen yuj vin̈aj Ezequías 
chiꞌ. *

5 A vin̈aj Ezequías chiꞌ, a Jehová sDiosal Israel ix yacꞌoch vin̈ yipoc scꞌool. 
A dꞌa scal masanil ebꞌ vin̈ sreyal Judá, ebꞌ ecꞌnacxo yedꞌ ebꞌ tzacꞌanto ochnac 
yuj vin̈aj Ezequías chiꞌ, malaj junoc lajan spensar yedꞌ vin̈. 6 Te cꞌanabꞌajumn̈ej 
ix yutej sbꞌa vin̈ dꞌa Jehová. Malaj juneloc ix yiqꞌuel sbꞌa vin̈ dꞌay. Masanil 
schecnabꞌil Jehová yalnaccan dꞌa vin̈aj Moisés, ix scꞌanabꞌajej vin̈. 7 Masanil 
tas ix scꞌulej vin̈, vachꞌn̈ej ix aj yelcꞌochi, yujto ayn̈ejoch Jehová yedꞌ vin̈.

Ix yiqꞌuel sbꞌa vin̈ dꞌa yalan̈ smandar vin̈ sreyal Asiria, majxo yacꞌlaj qꞌuen 
tumin vin̈ dꞌa vin̈. 8  Ix yacꞌ ganar ebꞌ filisteo vin̈, ebꞌ ay dꞌa juntzan̈ cuartel 

yedꞌ ebꞌ ay dꞌa juntzan̈ nivac chon̈abꞌ ayoch smuroal, masanto ix cꞌoch vin̈ dꞌa 
Gaza yedꞌ bꞌaj scꞌoch smacbꞌen Gaza chiꞌ.

Ix acꞌji ganar Samaria
9 Ayic schan̈il abꞌil yoch vin̈aj Ezequías reyal dꞌa Judá, ayic yuquil abꞌil yoch 

vin̈aj Oseas yuninal vin̈aj Ela reyal dꞌa Israel, ix yoymitan chon̈abꞌ Samaria 
vin̈aj Salmanasar sreyal Asiria yedꞌ ebꞌ soldado. 10  Ayic ix lajvi yoxil abꞌil 
yoymitan ebꞌ, ix yacꞌan ganar Samaria chiꞌ ebꞌ. Ix uji jun chiꞌ ayic vaquexo 
abꞌil yoch vin̈aj Ezequías chiꞌ reyal, bꞌalun̈exo pax abꞌil yoch vin̈aj Oseas 
reyal dꞌa Israel. 11 Ix yicꞌbꞌat ebꞌ israel vin̈aj Salmanasar chiꞌ dꞌa Asiria. A dꞌa 
chon̈abꞌ Halah dꞌa yol yic Habor dꞌa stiꞌ aꞌ Gozán yedꞌ dꞌa juntzan̈ chon̈abꞌ yic 
ebꞌ medo ix aj ebꞌ yuj vin̈. 12  Icha chiꞌ ix uji yujto man̈ cꞌanabꞌajumoc ix yutej 
sbꞌa ebꞌ israel dꞌa Jehová sDiosal, ix spitej sbꞌa ebꞌ dꞌa strato, maj schalaj yabꞌ 
ebꞌ tas albꞌilcan yuj vin̈aj Moisés schecabꞌ Jehová.

Ix yacꞌ oval vin̈aj Senaquerib dꞌa Judá 
(2Cr 32.1‑19; Is 36.1‑22)

13  Ay ic 14 abꞌilxo yoch vin̈aj Ezequías reyal dꞌa Judá, ix och vin̈aj 
Senaquerib sreyal Asiria yacꞌ oval dꞌa masanil chon̈abꞌ ay smuroal dꞌa yol yic 
Judá chiꞌ, ix laj acꞌji ganar juntzan̈ chon̈abꞌ chiꞌ yuj vin̈. 14 Yuj chiꞌ ix yacꞌbꞌat 
jun uum vin̈aj Ezequías chiꞌ dꞌa vin̈ sreyal Asiria dꞌa Laquis, ix yalanbꞌat vin̈ 
icha tic: Ix och in mul dꞌayach, iqꞌuel a soldado ayoch dꞌa sat co lugar tic, ol 
vacꞌ qꞌuen tumin ayoch dꞌa vibꞌan̈ uuj, xchibꞌat vin̈.

Yuj chiꞌ, 225 quintal qꞌuen plata yedꞌ 23 quintal qꞌuen oro ix yacꞌoch vin̈ 
sreyal Asiria chiꞌ dꞌa yibꞌan̈ vin̈aj Ezequías sreyal Judá chiꞌ. 15 Masanil qꞌuen 
plata ayecꞌ dꞌa yol stemplo Jehová ix yacꞌbꞌat vin̈aj Ezequías chiꞌ yedꞌ jantacxo 
sbꞌeyumal vin̈ ay dꞌa yol spalacio. 16 Ix yicꞌanpaxel qꞌuen oro vin̈, aton qꞌuen 
ayoch dꞌa templo chiꞌ, qꞌuen ayoch dꞌa spuertail yedꞌ dꞌa smarcoal, aton qꞌuen 
yacꞌnacoch vin̈ dꞌa spuertail templo chiꞌ. Masanil juntzan̈ chiꞌ ix yacꞌbꞌat vin̈ 
dꞌa vin̈ sreyal Asiria chiꞌ.

17 Ix lajvi chiꞌ, ix yacꞌancot oxvan̈ ebꞌ vin̈ sat yaj dꞌa ebꞌ vin̈ yajalil ebꞌ 
soldado vin̈  s reyal Asiria chiꞌ dꞌa vin̈aj rey Ezequías chiꞌ yedꞌ jun nivan 
n̈ilan̈ ebꞌ soldado. Ix el ebꞌ dꞌa Laquis, ix javi ebꞌ dꞌa Jerusalén. Ix sbꞌoan 
scampamento ebꞌ bꞌaj tzꞌemul yoctac jun stanqueal a aꞌ ay dꞌa yibꞌan̈, dꞌa yol 
bꞌe sbꞌat bꞌaj sjucꞌvi ebꞌ jalum cꞌapac. 18  Elan̈chamel ix avtaj vin̈aj rey Ezequías 
yuj ebꞌ vin̈. Yuj chiꞌ a ebꞌ vin̈ oxvan̈ tic ix schecbꞌat vin̈ rey chiꞌ, yic sbꞌat lolon 
ebꞌ vin̈ yedꞌ ebꞌ: Aton vin̈aj Eliaquim yuninal vin̈aj Hilcías, vin̈ stan̈vumal 
spalacio vin̈ rey chiꞌ, vin̈aj Sebna tzꞌibꞌum abꞌix yedꞌ vin̈aj Joa yuninal vin̈aj 
Asaf, stzꞌibꞌum vin̈ rey chiꞌ. 19 Ix yalan jun vin̈ sat yajalil ebꞌ soldado yic Asiria 
chiꞌ dꞌa ebꞌ vin̈:

—Alec dꞌa vin̈aj Ezequías tas syal vin̈ sreyal Asiria, vin̈ nivan yelcꞌoch 
dꞌa sat luum tic: ¿Tas ayoch yipoc a cꞌool? 20 ¿Tom tza naꞌ to yujn̈ej sjelanil 
a pensar syal acꞌan ganar ebꞌ in soldado jelan dꞌa oval? ¿Tas ayoch yipoc a 
cꞌool yuj chiꞌ tzach och ajcꞌolal dꞌayin? 21 Ix vilaꞌ to a Egipto tzacꞌoch yipoc 
a cꞌool. Vachꞌ toni, yujto a Egipto chiꞌ lajan val icha junoc teꞌ aj pojeltacxo. 
Ayic sco cꞌocochan teꞌ, tzꞌecꞌ pacnaj teꞌ, axo sjayil sn̈iꞌ teꞌ sbꞌat dꞌa co cꞌabꞌ. 
Icha chiꞌ yaj vin̈ sreyal Egipto dꞌa mach tzꞌacꞌanoch vin̈ yipoc scꞌool. 22  Ach 

Ezequías, tecan tzal icha tic: A on̈ tic a Jehová co Diosal scacꞌoch yipoc co 
cꞌool. Palta ina toxo ix a chec satjiel juntzan̈ altar bꞌaj chaan̈, bꞌaj tzꞌoch ebꞌ 
anima ejmelal dꞌa jun e Diosal chiꞌ. Ix alani to junxon̈ej altar bꞌaj tzꞌoch ebꞌ 
aj Judá yedꞌ ebꞌ aj Jerusalén ejmelal. 23  A ticnaic bꞌo junoc a trato yedꞌ vin̈ 
vajalil, aton vin̈ sreyal Asiria. Syal vin̈ dꞌayach icha tic: Ol vacꞌ chabꞌoc mil 
nocꞌ chej dꞌayach, tato tzꞌilchaj ebꞌ soldado sqꞌue dꞌa yibꞌan̈ nocꞌ uuj. ¿Tom ol 
yal uuj? 24 Tato icha chiꞌ, ¿tom ol tzacꞌvan eyacꞌan oval yedꞌ jun n̈ilan̈ ebꞌ co 
soldado aj Asiria vanto scꞌayi, vachꞌchom tze comon aqꞌuejoch ebꞌ aj Egipto 
yedꞌ scarruaje yipoc e cꞌool? 25  An̈ejtonaꞌ, ¿tom tza naꞌ to tzon̈ comon javi 
co satel jun chon̈abꞌ tic tato man̈oc Jehová ayoch quedꞌoc? Aton val ix on̈ 
checancot ul ex co sateli.

26  I x tacꞌvi vin̈aj Eliaquim, vin̈aj Sebna yedꞌ vin̈aj Joa dꞌa jun vin̈ yajal 
soldado chiꞌ:

—Tzon̈ tevi dꞌayach to a dꞌa arameo tzal dꞌayon̈, yujto scabꞌ arameo chiꞌ. 
Palta man̈ ach lolon dꞌa hebreo chiꞌ, yujto syabꞌ masanil anima ayqꞌue dꞌa 
yibꞌan̈ smuroal chon̈abꞌ, xchi ebꞌ vin̈.

27 Ix tacꞌvi vin̈ yajal ebꞌ soldado chiꞌ:
—Man̈ocn̈ej dꞌayex yedꞌ dꞌa vin̈ e reyal bꞌaj ix in checjicot yuj vin̈ in reyal 

yic tzul valan juntzan̈ lolonel tic. Palta aton val dꞌa masanil ebꞌ anima ayqꞌue 
dꞌa yibꞌan̈ muro chiꞌ bꞌaj svalaꞌ, yujto ol yabꞌ syail ebꞌ eyedꞌoc, ol e lo e tzaꞌ, ol 
eyucꞌan e chul tato tzꞌoch oval.

28  Yuj chiꞌ ix qꞌue vaan vin̈ yajalil ebꞌ soldado chiꞌ, te chaan̈ ix yal vin̈ dꞌa 
hebreo:

—Abꞌec val tas syal vin̈ rey te nivan yelcꞌochi, aton vin̈ sreyal Asiria: 29 Man̈ 
eyacꞌ e bꞌa yixtej vin̈aj Ezequías chiꞌ. ¿Tocval ol yal ex scolanel vin̈ dꞌa yol in 
cꞌabꞌ? 30 A vin̈aj Ezequías chiꞌ snibꞌej vin̈ to a Jehová tzeyacꞌoch yipoc e cꞌool. 
Syalan vin̈ icha tic: Val yel ol on̈ scol Jehová co Diosal. Man̈ ol acꞌjococh co 
chon̈abꞌ tic dꞌa yol scꞌabꞌ vin̈ sreyal Asiria chiꞌ yuuj, xchi vin̈. 31 Palta man̈ e 
cha eyabꞌ tas syal vin̈ chiꞌ, xchi vin̈ sreyal Asiria chiꞌ. Yujto a vin̈ rey chiꞌ tzul 
checan val dꞌayex tato tzeyacꞌoch e bꞌa dꞌa yol scꞌabꞌ vin̈ dꞌa acꞌancꞌolal, ol e 
lo sat eyavbꞌen teꞌ, icha teꞌ uva yedꞌ teꞌ higo. Ol eyucꞌanpax a aꞌ joybꞌil eyuuj.  
32  Ol lajvoc chiꞌ, ol ex yicꞌanbꞌat vin̈ dꞌa jun lum luum lajan icha eyic tic, bꞌaj ay 
teꞌ uva yedꞌ ixim trigo. Ol e bꞌo e pan yedꞌ e vino. Ay pax aceite yedꞌ teꞌ olivo 
yedꞌ nocꞌ yalchabꞌ. Vachꞌ ol aj yecꞌ eyuuj, man̈ ol ex chamlaj yuj vejel. Palta 
man̈ eyacꞌoch dꞌa e cꞌol tas syal vin̈aj Ezequías chiꞌ, yujto ton̈ej tzex yixtej vin̈ 
syalan vin̈: A Jehová ol on̈ colanoc, xchi vin̈. 33 A juntzan̈xo nación maj coljilaj 
ebꞌ yuj sdiosal dꞌa yol scꞌabꞌ vin̈ sreyal Asiria chiꞌ. 34  ¿Bꞌaj ix cꞌoch sdiosal 
chon̈abꞌ Amat yedꞌ chon̈abꞌ Arfad? ¿Bꞌajtil ix cꞌoch sdiosal chon̈abꞌ Sefarvaim, 
Hena yedꞌ Iva? ¿Tocval ix colchaj Samaria dꞌa yol co cꞌabꞌ a on̈ Asiria on̈ tic 
yuj sdiosal? 35 ¿Mach junoc dꞌa scal juntzan̈ sdiosal juntzan̈ nación chiꞌ ix yal 
scolanel schon̈abꞌ dꞌa yol scꞌabꞌ vin̈ sreyal Asiria? ¿Tas yuj tze naꞌ to a Jehová 
ol yal scolanel Jerusalén tic? xchi vin̈ yajal soldado yic Asiria chiꞌ.

36 Palta tzꞌinn̈ej xchi masanil ebꞌ anima chiꞌ. Man̈xa mach ix tacꞌvi, yujto a 
vin̈aj rey Ezequías ix alani to malaj mach stacꞌvi. 37 Yuj chiꞌ ix stzilchitanbꞌat 
spichul ebꞌ vin̈ oxvan̈ chiꞌ, yujto ix te tac scꞌol ebꞌ vin̈ yuj tas ix yal vin̈ 
schecabꞌ vin̈ sreyal Asiria chiꞌ. Ix lajvi chiꞌ, ix bꞌat yalan ebꞌ vin̈ dꞌa vin̈aj rey 
Ezequías tas ix alchaj chiꞌ.

Ix colchajcan el Judá dꞌa yol scꞌabꞌ vin̈aj Senaquerib 
(2Cr 32.20‑23; Is 37.1‑38)

19  1 Ayic ix yabꞌan vin̈aj rey Ezequías tas ix alchaj chiꞌ, ix stzilchitanbꞌat 
spichul vin̈. Ix yacꞌanoch spichul vin̈ yic cuscꞌolal, ix bꞌat lesalvoc vin̈ 

dꞌa yol stemplo Jehová. 2  Ix schecanbꞌat vin̈aj Eliaquim vin̈, vin̈aj Sebna yedꞌ 
pax ebꞌ vin̈ yajal ebꞌ vin̈ sacerdote. Ayoch pichul yic cuscꞌolal yuj ebꞌ vin̈. Ix 
bꞌat ebꞌ vin̈ yil vin̈ schecabꞌ Dios, aton vin̈aj Isaías yuninal vin̈aj Amoz. 3  Ix 
bꞌat yalan ebꞌ vin̈ tas syal vin̈ rey: A ticnaic ayon̈ och dꞌa yaelal, dꞌa cuscꞌolal 
yedꞌ dꞌa qꞌuixvelal. Icha junoc ix ix van sbꞌo scꞌol yuj unin, man̈xa jabꞌoc yip 
scani, icha val chiꞌ caj ticnaic. 4  Comonoc val ix yabꞌ Jehová co Diosal tas 
ix yal jun vin̈ schecabꞌ vin̈ sreyal Asiria ayic ix bꞌuchvaj vin̈ dꞌa co Diosal 
pitzan. Comonoc tzꞌacꞌjioch yaelal dꞌa yibꞌan̈ vin̈ yuj Jehová, yuj tas ix yal 
chiꞌ. Lesalvan̈ cuuj mach on̈ ayon̈ to ecꞌ tic, xchicot vin̈aj Ezequías, xchi ebꞌ 
vin̈.

5 Ayic ix yabꞌan vin̈aj Isaías tas ix yal ebꞌ vin̈ schecabꞌ vin̈aj Ezequías chiꞌ, 
6 ix schecanxibꞌat ebꞌ vin̈ vin̈ yal dꞌa vin̈ rey icha tic: Icha val tic yalan Jehová: 
Man̈ ex xiv yuj tas ix yal jun vin̈ schecabꞌ vin̈ sreyal Asiria chiꞌ, te chuc tas 
ix yal vin̈ dꞌayin, max yal-laj in colvaj yalan vin̈. 7 A in svalaꞌ to ol vacꞌoch 
jun xivcꞌolal dꞌa vin̈, yuj chiꞌ ayic ol yabꞌan junoc abꞌix vin̈, ol meltzaj vin̈ dꞌa 
schon̈abꞌ, ataꞌ ol vacꞌ miljoccham vin̈, xchi Jehová, xchibꞌat vin̈aj Isaías chiꞌ.

8  Ix yabꞌan vin̈ sat yajalil ebꞌ soldado yic Asiria to man̈xo ayoc ecꞌ vin̈ sreyal 
Asiria chiꞌ dꞌa chon̈abꞌ Laquis. Yuj chiꞌ ix meltzaj vin̈, ix schalan sbꞌa vin̈ yedꞌ 
vin̈ rey chiꞌ dꞌa chon̈abꞌ Libna, van yacꞌan oval vin̈ yedꞌ jun chon̈abꞌ chiꞌ. 9 Ataꞌ 
ix yabꞌ vin̈ rey chiꞌ yalji to a vin̈aj Tirhaca sreyal Etiopía van scot yedꞌ ebꞌ 
soldado ul yacꞌ oval yedꞌ vin̈. Yuj chiꞌ ix schecxicot schecabꞌ vin̈ dꞌa vin̈aj rey 
Ezequías chiꞌ. 10 Ix yalancot vin̈ icha tic: A a Diosal tzꞌalan dꞌayach to man̈ ol 
acꞌjococh Jerusalén dꞌa yol in cꞌabꞌ, palta man̈ acꞌ musansatil a bꞌa yuj tas syal 
a Diosal chiꞌ dꞌayach. 11 Tecan ix abꞌi tas ix aj co satanel juntzan̈xo nación a 
on̈ sreyal on̈ Asiria tic, ¿tom ol yal a colji yuj a Diosal chiꞌ a naani? 12  ¿Tocval 
ix colji ebꞌ anima yuj sdiosal dꞌa yol scꞌabꞌ ebꞌ in mam vicham? Aton ebꞌ aj 
Gozán, ebꞌ aj Harán, ebꞌ aj Resef ebꞌ aj Bet-edén cajan dꞌa Telasar, ix satjiel 
ebꞌ. 13 ¿Bꞌajtil ay vin̈ sreyal chon̈abꞌ Hamat, Arpad, Sefarvaim, Hena yedꞌ Iva? 
xchicot vin̈ sreyal Asiria chiꞌ.

14 Ix schaan jun carta vin̈aj rey Ezequías chiꞌ bꞌaj tzꞌibꞌabꞌil juntzan̈ lolonel 
ix alchaj chiꞌ. Ix yilan vin̈. Ix lajvi chiꞌ ix bꞌat vin̈ dꞌa stemplo Jehová, ix 
xuyanel jun carta chiꞌ vin̈ dꞌa yichan̈ Jehová chiꞌ. 15  Ix lesalvi vin̈ icha tic: 
Mamin Jehová, ach co Diosal a on̈ israel on̈ tic, ayach ecꞌ dꞌa scal snan̈al 
querubín, a achn̈ej Dios ach dꞌa yibꞌan̈ masanil nación dꞌa yolyibꞌan̈qꞌuinal 
tic. A ach ix a bꞌo satchaan̈ yedꞌ lum luum tic. 16 Mamin Jehová, cotan̈ qꞌuelan 
dꞌayin, tzabꞌan tas ix yalcot vin̈aj Senaquerib dꞌayin. Ach Dios pitzan, ix te 
bꞌuchvaj vin̈ dꞌayach. 17 Val yel tzijtum nación satnacxoel yuj ebꞌ vin̈ sreyal 
Asiria chiꞌ. 18  Ix sn̈usantzꞌa sdiosal ebꞌ, ebꞌ vin̈. Yujto a juntzan̈ chiꞌ man̈ 
diosoclaj, nabꞌa teꞌ, nabꞌa qꞌueen bꞌobꞌil yuj ebꞌ anima, yuj chiꞌ ix yal satanel 
ebꞌ vin̈. 19 A ticnaic jun, ach Jehová co Diosal, colon̈el dꞌa yol scꞌabꞌ jun vin̈ 
rey chiꞌ, yic syojtaquejel masanil nación dꞌa yolyibꞌan̈qꞌuinal tic to a achn̈ej 
Dios ach, malaj junocxo, xchi vin̈aj rey Ezequías chiꞌ dꞌa Jehová.

20 Ix lajvi chiꞌ ix yalancot vin̈aj Isaías chiꞌ dꞌa vin̈aj Ezequías chiꞌ icha tic: A 
Jehová co Diosal a on̈ israel on̈ tic, a tzꞌalan dꞌayach icha tic: Ix vabꞌ a lesal 
yuj tas syal vin̈aj Senaquerib sreyal Asiria. 21 Yuj chiꞌ a in Jehová in tic sval 
yuj vin̈ sreyal Asiria chiꞌ icha tic:

Ach Senaquerib, a ebꞌ ix cobꞌestac aj chon̈abꞌ Sion, malaj elcꞌoch dꞌa 
yol sat ebꞌ ix, ton̈ej ol ach stzetzej ebꞌ ix. A ebꞌ aj Jerusalén, ol bꞌat 
micnaj ebꞌ ol ach sbꞌuchan ebꞌ.

 22 ¿Mach jun ix a bꞌuchuꞌ ix a xibꞌtani? ¿Mach jun bꞌaj chaan̈ ix utej a jaj, 
ix icꞌanchaan̈ a bꞌa dꞌay? Aton dꞌayin a in sDiosal in Israel tic to a 
inxon̈ej ochi.

 23 Ix a chec yal bꞌuchval lolonel ebꞌ vin̈ a checabꞌ dꞌayin Yajal in tic.
Ix alan icha tic: Ix in qꞌue dꞌa jolomtac vitz yedꞌ jantac in carruaje, aton 

dꞌa jolomtac vitz chaan̈ dꞌa yol yic Líbano. Ix in chꞌacanel teꞌ cꞌuteꞌ 
chaan̈ steel yedꞌ teꞌ taj man̈ jantacoc svachꞌil. Ix in qꞌuen̈ejcꞌoch dꞌa 
jolomtac vitz chaan̈ bꞌaj te cꞌayum te teꞌ vachꞌ yilji.

 24 A dꞌa chꞌoc chon̈abꞌil ix vacꞌ joychaj aꞌ ucꞌbꞌilaꞌ, ataꞌ ix vucꞌ aꞌ. A ix in 
ecꞌ dꞌa yoltac a aꞌ dꞌa Egipto, ix in tecꞌancan tup aꞌ, xa chi.

 25 Palta, ¿tom malaj bꞌaj ix abꞌi to a in ton Jehová in? Vuuj tzꞌelcꞌoch 
juntzan̈ tic. Atax dꞌa pecaꞌ ix in naꞌa to ol a cꞌulej juntzan̈ tic. A 
ticnaic jun, van yelcꞌoch vuuj, yuj chiꞌ syal a satanel juntzan̈ nación 
te ay yip ix qꞌuecan bꞌulan scꞌajil uuj.

 26 Man̈xalaj yip ebꞌ anima cajan dꞌa juntzan̈ nación chiꞌ, ix te xiv ebꞌ, ix 
qꞌuixvi ebꞌ. Lajan ix aj ebꞌ icha an̈ itaj yaax, mato icha an̈ an̈cꞌultac 
sqꞌuibꞌqꞌue dꞌa yibꞌan̈tac pat, cotacto an̈ stacjiel an̈, icha chiꞌ yaj ebꞌ 
anima chiꞌ.

 27 Vojtac masanil tas tza cꞌulej yedꞌ tas nabꞌil uuj tzach eqꞌui. Vojtacpaxi 
to te aycot oval dꞌayin.

 28 Toxo ix vabꞌi to aycot oval dꞌayin, tzicꞌanchaan̈ a bꞌa. Yuj chiꞌ ol vacꞌoch 
jun qꞌuen argolla dꞌa a n̈iꞌ yedꞌ jun freno dꞌa a tiꞌ, ol ach vacꞌan 
meltzaj dꞌa bꞌe bꞌaj ix ach coti, xchi Jehová dꞌa vin̈ sreyal Asiria chiꞌ, 
xchi vin̈aj Isaías chiꞌ.

 29 Ix yalanpax vin̈aj Isaías dꞌa vin̈aj rey Ezequías chiꞌ: A jun tic yechel ol 
chꞌoxjoc eyilaꞌ yuj tastac toto ol ujoc: Ol e va ixim trigo munil syavej 
sbꞌa dꞌa jun abꞌil tic yedꞌ dꞌa junxo abꞌil sjavi. Man̈oc exlaj ol yavej 
ixim. Axo val dꞌa yoxil abꞌil jun, a exxo ol eyavej ixim e trigo chiꞌ, ol 
e jochanqꞌue vaan. Ol eyavejpax eyuva, ol e loan sat.

 30 A jayvan̈ocxo ex ol ex can dꞌa Judá, lajan ol ex ajcan icha junoc te teꞌ 
sbꞌat schꞌan̈al yibꞌ dꞌa yol luum syacꞌan sat.

 31 Axo dꞌa Jerusalén, ayto mach ol can dꞌay. Yedꞌ pax dꞌa tzalan Sion, man̈ 
ol satel-laj anima smasanil.

A jun tic, ol scꞌulej Jehová Yajal dꞌa Smasanil yujto te xajan ex yuuj.
32  Yuj chiꞌ syal Jehová dꞌa yibꞌan̈ vin̈ sreyal Asiria icha tic:

Man̈ ol ochlaj vin̈ dꞌa yol chon̈abꞌ Jerusalén, malaj val junoc sjul-labꞌ 
vin̈ ol yacꞌlej sjulancoti. Man̈ ol javoclaj vin̈ yacꞌ oval dꞌa Jerusalén 
tic, man̈ ol sbꞌoqꞌuelaj stecꞌnubꞌ vin̈ dꞌa spatictac smuroal chon̈abꞌ tic.

 33 A in Jehová in tic svalaꞌ to a dꞌa bꞌe bꞌaj ix javi vin̈, an̈ejaꞌ taꞌ ol 
meltzajpax vin̈. Man̈ val jabꞌoc ol yal yoch vin̈ dꞌa yol chon̈abꞌ tic.

 34 A in ol in tan̈vej jun chon̈abꞌ tic, yujto xajan vin̈ in checabꞌ aj David 
vuuj, yuj pax in bꞌinaji, xchi Jehová, xchi vin̈aj Isaías chiꞌ.

35  A dꞌa jun acꞌval chiꞌ, ix ecꞌ jun yángel Jehová smilcham 185 mil ebꞌ 
soldado asirio dꞌa scampamento ebꞌ, yuj chiꞌ chamnacxo ebꞌ ix sacbꞌi dꞌa 
junxo cꞌu. 36  Icha chiꞌ ix aj yicꞌanel scampamento vin̈aj Senaquerib chiꞌ taꞌ, 
ix paxcan vin̈ dꞌa Nínive. 37 A dꞌa jun cꞌu ayic ayoch vin̈ ejmelal dꞌa sdiosal 
scuch Nisroc dꞌa yol stemplo, ix tecjicham vin̈ yuj ebꞌ vin̈ yuninal taꞌ, aton 
vin̈aj Adramelec yedꞌ vin̈aj Sarezer. Ix lajvi chiꞌ ix bꞌatcan ebꞌ vin̈ elelal dꞌa 
yol yic Ararat, axo junxo yuninal vin̈ scuchan Esarhadón ix ochcan reyal 
sqꞌuexuloc.

Ix bꞌoxi scꞌool vin̈aj Ezequías yuj ilya 
(2Cr 32.24‑26; Is 38.1‑8)

20  1 A dꞌa jun tiempoal chiꞌ, te ov jun ilya ix och dꞌa vin̈aj Ezequías, 
vanxo scham vin̈. Axo vin̈aj Isaías schecabꞌ Dios, yuninal vin̈aj Amoz 

ix bꞌat ilan vin̈, ix yalan vin̈ dꞌa vin̈ icha tic:
—Toxo ix yal Jehová to tzalcani tas ol ajcan masanil tas ay dꞌayach, yujto 

ol ach chamn̈ej, man̈xo ol ach bꞌoxoc, xchi vin̈ dꞌa vin̈.
2  Yuj chiꞌ ix sutmajoch vin̈aj Ezequías chiꞌ dꞌa sat pat, ix lesalvi vin̈ dꞌa 

Jehová, ix yalan vin̈: 3 Mamin Jehová, tzin tevi dꞌayach to tzin a nacot yuj tas 
ix vutej ach vacꞌan servil yedꞌ in cꞌanabꞌajan dꞌayach dꞌa val yel. Ix in cꞌulej 
tas scha a cꞌool, xchi vin̈. Ix ocꞌ val vin̈ sicꞌlabꞌil.

4  Axo ix aji, ayic manto val elcꞌoch vin̈aj Isaías dꞌa snan̈al yamaqꞌuil spat 
vin̈ rey chiꞌ, ix lolonpax Jehová dꞌa vin̈, ix yalani: 5  Meltzajan̈, bꞌat al dꞌa 
vin̈aj Ezequías yajal in chon̈abꞌ: Icha tic yalan Jehová co Diosal, sDiosal 
pax vin̈ a mam icham aj David: Toxo ix vabꞌ a lesal, ix vil yel yal a sat 
oqꞌui. Ol vacꞌ bꞌoxoc a cꞌool, axo chabꞌej syalxo a bꞌat dꞌa templo. 6  Olto 
vacꞌ 15-ocxo abꞌil a qꞌuinal. Ol ach in coln̈ej yedꞌ chon̈abꞌ Jerusalén tic 
dꞌa yol scꞌabꞌ vin̈ sreyal Asiria. A in ol in tan̈vej chon̈abꞌ tic, yuj snivanil 
velcꞌochi, yuj pax in tiꞌ vacꞌnac dꞌa vin̈ in checabꞌ aj David, xchi Jehová, 
xchi vin̈aj Isaías chiꞌ.

7 Ix schecan vin̈aj Isaías bꞌojoc sat teꞌ higo, ix acꞌchajoch dꞌa sat jun yabꞌil 
chiꞌ, ix bꞌoxican scꞌool vin̈ yuuj. 8  Ayic manto bꞌo jun remeyo chiꞌ, ix scꞌanbꞌan 
vin̈aj Ezequías chiꞌ dꞌa vin̈aj Isaías chiꞌ icha tic:

—¿Tas junoc yechel ol vilaꞌ yic ol nachajel vuuj to a Jehová ol acꞌan bꞌoxoc 
in cꞌool, yic syal in bꞌat dꞌa stemplo dꞌa chabꞌej chiꞌ? xchi vin̈.

9 Ix tacꞌvi vin̈aj Isaías chiꞌ:
—Ay jun yechel ol schꞌox Jehová dꞌayach yic vachꞌ ol nachajel uuj to ol 

elcꞌoch tas ix yalaꞌ. A ach tzalaꞌ tato sbꞌabꞌlaj veven dꞌa lajun̈eꞌ bꞌachquiltac 
dꞌa jun tzꞌilan jantac yecꞌ cꞌu, mato schael yich yemxi jun veven chiꞌ dꞌa spatic 
lajun̈eoc bꞌachquiltac chiꞌ, xchi vin̈.

10 Ix tacꞌvi vin̈aj Ezequías chiꞌ dꞌa vin̈:
—Ayic sbꞌat veven chiꞌ dꞌa yichan̈, secojtac, palta tato schaxiel yemxi 

lajun̈eoc bꞌachquiltac dꞌa spatic, a jun chiꞌ ajaltac, xchi vin̈.
11 Yuj chiꞌ ix tevi vin̈aj Isaías chiꞌ dꞌa Jehová, axo Jehová chiꞌ ix acꞌanxi yic 

tzꞌelxi yich yemxita veven chiꞌ dꞌa lajun̈ bꞌachquiltac chiꞌ dꞌa jun tzꞌilan jantac 
yecꞌ cꞌu yic vin̈aj Acaz.

Ix javi ebꞌ aj Babilonia yil vin̈aj rey Ezequías 
(2Cr 32.27‑31; Is 39.1‑8)

12  A dꞌ a j un tiempoal chiꞌ, a vin̈ sreyal Babilonia, aton vin̈aj 
Merodac-baladán yuninal vin̈aj Baladán, ix yabꞌ vin̈ to penaayaxnac vin̈aj 
Ezequías, yuj chiꞌ ix scheccot ebꞌ vin̈ schecabꞌ vin̈ yic tzul yacꞌancan jun carta 
ebꞌ vin̈ yedꞌ junoc silabꞌ dꞌa vin̈aj Ezequías chiꞌ. 13  Ix chaji ebꞌ vin̈ checabꞌ 
chiꞌ yuj vin̈aj Ezequías chiꞌ. Masanil tas sicꞌan yuj vin̈, ix schꞌox vin̈ dꞌa ebꞌ 
vin̈: Aton qꞌuen plata, qꞌuen oro, perfume yedꞌ aceite te vachꞌ yedꞌ pax bꞌaj 
molanecꞌ yamcꞌabꞌ yic oval yedꞌ jantac tas molan yuj vin̈. Man̈xa junocxo tas 
ay dꞌa spalacio vin̈ yedꞌ dꞌa yol smacbꞌen to maj schꞌoxlaj dꞌa ebꞌ vin̈. 14 Ix lajvi 
chiꞌ, ix bꞌat vin̈aj Isaías schecabꞌ Dios dꞌa vin̈aj Ezequías chiꞌ, ix scꞌanbꞌan vin̈ 
dꞌa vin̈ icha tic:

—¿Bꞌajtil ix cot juntzan̈ ebꞌ vin̈ vinac chiꞌ? ¿Tas xchi ebꞌ vin̈ dꞌayach? xchi 
vin̈.

Ix tacꞌvi vin̈aj Ezequías chiꞌ dꞌa vin̈:
—Ix cot ebꞌ vin̈ dꞌa jun nación te najat, dꞌa Babilonia, xchi vin̈.
15 Ix scꞌanbꞌanxi vin̈aj Isaías chiꞌ:
—¿Tas ix yil ebꞌ vin̈ dꞌa yol a palacio tic? xchi vin̈.
Ix tacꞌvixi vin̈aj Ezequías chiꞌ:
—Masanil tas ix yil ebꞌ vin̈, man̈xa jabꞌoc tas ayecꞌ tic maj yil ebꞌ vin̈, 

masanil ix in chꞌox dꞌa ebꞌ vin̈, xchi vin̈.
16 Ix yalan vin̈aj Isaías chiꞌ dꞌa vin̈ icha tic:
—Abꞌ tas syal Jehová dꞌayach: 17 Ol cꞌoch val scꞌual, masanil tas ay dꞌa 

a palacio yedꞌ masanil tas ix smolbꞌejcan ebꞌ a mam icham, ol icꞌchajbꞌat 
smasanil dꞌa Babilonia, man̈xa jabꞌoc tas ol canoc. 18  Yedꞌ pax ebꞌ in̈tilal, ol 
icꞌchajbꞌat ebꞌ dꞌa Babilonia chiꞌ, ol icꞌchajel sn̈olobꞌ sqꞌueen ebꞌ, ol acꞌchajoch 
ebꞌ yacꞌumaloc servil vin̈ sreyal Babilonia chiꞌ, xchi Jehová, xchi vin̈.

19 Ix yalan vin̈aj rey Ezequías chiꞌ dꞌa vin̈aj Isaías chiꞌ:
—A jun lolonel ix al dꞌayin yuj Jehová tic te vachꞌ, xchi vin̈. Ix yal vin̈aj 

Ezequías chiꞌ icha chiꞌ, yujto ix snaꞌ vin̈ to ay juncꞌolal yacbꞌan pitzanto vin̈.

A schamel vin̈aj rey Ezequías 
(2Cr 32.32‑33)

20 A jantacto yabꞌixal vin̈aj Ezequías yedꞌ tas nivan yelcꞌoch ix scꞌulej vin̈, 
aton tas ix aj sbꞌoan jun n̈ajabꞌ vin̈ yedꞌ tas ix aj yicꞌancot a aꞌ vin̈ dꞌa yol 
chon̈abꞌ, tzꞌibꞌabꞌilcan bꞌaj aycan yabꞌixal ebꞌ vin̈ sreyal Judá. 21 Axo yic ix 
cham vin̈, a vin̈aj Manasés yuninal vin̈ ix ochcan reyal sqꞌuexuloc.

Ix och vin̈aj Manasés reyal dꞌa Judá 
(2Cr 33.1‑20)

21  1 A vin̈aj Manasés chiꞌ, 12 abꞌil sqꞌuinal vin̈ ayic ix schaanel yich vin̈ 
yacꞌan reyal, 55 abꞌil ix yacꞌ reyal chiꞌ vin̈ dꞌa Jerusalén. Hepsiba 

sbꞌi ix snun vin̈. 2  Te chuc tas ix scꞌulej vin̈ dꞌa yichan̈ Jehová. A masanil 
chucal sbꞌeybꞌalej juntzan̈ nación ix yiqꞌuel Jehová dꞌa yichan̈ ebꞌ israel, a ix 
sbꞌeybꞌalej vin̈. 3 Ix schecan vin̈ to sbꞌojixiqꞌue juntzan̈ lugar chaan̈ bꞌaj tzꞌoch 
ejmelal, juntzan̈ ix schec vin̈aj Ezequías macꞌjipojoc. Ix sbꞌoanxiqꞌue altar yic 

Baal vin̈, ix sbꞌoanpaxqꞌue jun yechel Asera vin̈, icha scꞌulejnac vin̈aj Acab 
sreyal Israel. Ix och vin̈ ejmelal dꞌa qꞌuen cꞌanal. 4 Ix sbꞌoanpaxqꞌue juntzan̈ 
altar vin̈ dꞌa yol stemplo Jehová, aton dꞌa jun lugar yalnac Jehová icha tic: A 
dꞌa jun templo dꞌa Jerusalén ol och ejmelal dꞌayin, xchi. 5 Ay juntzan̈xo altar 
ix sbꞌoqꞌue vin̈ dꞌa chabꞌ yamaqꞌuil stemplo Jehová, yic tzꞌoch vin̈ ejmelal dꞌa 
juntzan̈ qꞌuen cꞌanal.

6  An̈ejtonaꞌ ix sn̈usanpaxtzꞌa yuninal vin̈ silabꞌil dꞌa junoc sdiosal chiꞌ. Ix 
scꞌanbꞌan sbꞌa vin̈ dꞌa ebꞌ ajbꞌaal, dꞌa ebꞌ ajchum, dꞌa ebꞌ naumel lolonel. Ix 
scꞌanbꞌanpax sbꞌa vin̈ dꞌa ebꞌ tzꞌavtan spixan ebꞌ chamnac. Te chuc tas ix 
scꞌulej vin̈, yuj chiꞌ ix stzuntzejcot yoval scꞌool Jehová vin̈ dꞌa yibꞌan̈. 7 Ix 
yacꞌpaxoch jun teꞌ yechel Asera vin̈ dꞌa yol stemplo Jehová, aton jun templo 
chiꞌ yalnaccan Jehová dꞌa vin̈aj David yedꞌ dꞌa vin̈ yuninal aton vin̈aj Salomón 
icha tic: A dꞌa in templo dꞌa Jerusalén, jun chon̈abꞌ ix in sicꞌcanel dꞌa scal 
masanil chon̈abꞌ dꞌa yol smacbꞌen Israel tic, a dꞌay ol in cajnaj dꞌa juneln̈ej. 
8  Tato ol scꞌanabꞌajej masanil in checnabꞌil ebꞌ eyetchon̈abꞌ yedꞌ in cachnabꞌil 
yedꞌ pax in cꞌaybꞌubꞌal in checnac yal vin̈ in checabꞌ aj Moisés dꞌa ebꞌ, man̈xo 
ol viqꞌuel ebꞌ dꞌa sat jun lum luum vacꞌnac dꞌa e mam eyicham, xchi Jehová.

9 Palta maj scha yabꞌ juntzan̈ chiꞌ ebꞌ. A val vin̈ rey chiꞌ ix cuchbꞌan ebꞌ dꞌa 
chucal chiꞌ. Ecꞌbꞌal chucal ix scꞌulej ebꞌ dꞌa yichan̈ juntzan̈ nación satbꞌilel yuj 
Jehová dꞌa yichan̈ ebꞌ smam yicham ebꞌ dꞌa pecaꞌ. 10 Yuj chiꞌ ix yal Jehová 
dꞌa ebꞌ schecabꞌ: 11 A vin̈aj Manasés chiꞌ, a tas te yajbꞌentac scꞌulej vin̈ dꞌa 
vichan̈, yelxo val ecꞌbꞌal chucal scꞌulej vin̈ dꞌa yichan̈ ebꞌ amorreo, ebꞌ ecꞌnac 
dꞌa yalan̈taxo. Scuchbꞌan ebꞌ yetchon̈abꞌ vin̈ dꞌa chucal yic tzꞌoch ebꞌ ejmelal 
dꞌa juntzan̈ yechel. 12  Yuj chiꞌ a in Jehová sDiosal Israel sval icha tic: Ol 
vicꞌcot yaelal dꞌa yibꞌan̈ Jerusalén yedꞌ dꞌa yibꞌan̈ Judá tic, ol te sat scꞌol ebꞌ 
ol abꞌanoc. 13  Ol vacꞌoch yaelal dꞌa yibꞌan̈ Jerusalén tic icha ix vutej Samaria 
yedꞌ ebꞌ yin̈tilal vin̈aj Acab. Ol viqꞌuel masanil ebꞌ anima cajan dꞌay, lajan ol 
ajcan icha junoc ucꞌabꞌ ayic slajvi sbꞌicchaji n̈ojan tzꞌajcani. 14 Axo jayvan̈ocxo 
ebꞌ in chon̈abꞌ tic, ol vactejcan ebꞌ, ol vacꞌcanoch ebꞌ dꞌa yol scꞌabꞌ ebꞌ ajcꞌool, 
yic vachꞌ ol icꞌchajecꞌ masanil tastac ay dꞌa ebꞌ. 15 Yictax vicꞌannaquelta ebꞌ 
smam yicham ebꞌ dꞌa Egipto, stzuntzejn̈ejcot yoval in cꞌool ebꞌ yuj chucal 
scꞌulej ebꞌ dꞌa vichan̈, xchi dꞌa ebꞌ schecabꞌ.

16  Ix  te cuchbꞌaj val ebꞌ aj Judá yuj vin̈aj Manasés chiꞌ dꞌa chucal dꞌa 
yichan̈ Jehová. Tzijtum pax ebꞌ anima malaj smul ix smilcham vin̈, ix laj 
bꞌey schiqꞌuil ebꞌ smasanil dꞌa smacbꞌen Jerusalén. 17 A jantacto yabꞌixal 
vin̈aj Manasés chiꞌ yedꞌ tastac ix scꞌulej vin̈ yedꞌ jantac smul vin̈ ix ochi, 
tzꞌibꞌabꞌilcan bꞌaj aycan yabꞌixal ebꞌ vin̈ sreyal Judá. 18  Ayic ix cham vin̈, a dꞌa 
scaltac teꞌ avbꞌen teꞌ yic vin̈aj Uza dꞌa stiꞌ spalacio vin̈ ix mucchaji. Axo vin̈aj 
Amón yuninal vin̈ ix ochcan reyal sqꞌuexuloc.

Ochnac vin̈aj Amón reyal dꞌa Judá 
(2Cr 33.21‑25)

19 A vin̈aj Amón chiꞌ, 22 abꞌil sqꞌuinal vin̈ ayic ix och vin̈ reyal dꞌa Judá. 
Chabꞌ abꞌil ix yacꞌ reyal vin̈ dꞌa Jerusalén. Mesulemet sbꞌi ix snun vin̈, yisil 
ix vin̈aj Haruz aj Jotba. 20 Te chuc tas ix scꞌulej vin̈ dꞌa yichan̈ Jehová icha 
scꞌulejnac vin̈ aj Manasés smam vin̈. 21 A sbꞌeybꞌal vin̈ smam vin̈ chiꞌ ix 
sbꞌeybꞌalej, ix och vin̈ ejmelal dꞌa juntzan̈ yechel bꞌaj ochnac vin̈ smam vin̈ 

chiꞌ ejmelal. 22  Icha chiꞌ ix aj spaticanel Jehová Dios vin̈, aton sDiosal ebꞌ 
smam yicham vin̈. Maj scꞌanabꞌajejlaj schecnabꞌil Jehová vin̈.

23  A ebꞌ vin̈ ayoch yajalil yedꞌ vin̈, ix meltzajoch ebꞌ vin̈ ajcꞌolal dꞌa vin̈, 
ix miljicham vin̈ yuj ebꞌ vin̈ dꞌa yol spalacio. 24-26 Yuj chiꞌ, axo ebꞌ aj Judá ix 
milancham ebꞌ vin̈ ix milancham vin̈ rey chiꞌ, axo vin̈aj Josías yuninal vin̈ 
ix yacꞌoch ebꞌ reyal sqꞌuexuloc. A jantacto yabꞌixal vin̈aj Amón yedꞌ tastac ix 
scꞌulej, tzꞌibꞌabꞌilcan bꞌaj aycan yabꞌixal ebꞌ vin̈ sreyal Judá. Ayic ix cham vin̈, 
a dꞌa scaltac teꞌ avbꞌen teꞌ yic vin̈aj Uza ix mucji vin̈.

Ix chax bꞌaj tzꞌibꞌabꞌilcan ley 
(2Cr 34.1‑33)

22  1 A vin̈aj Josías vajxaqueꞌ abꞌil sqꞌuinal vin̈ ayic ix och vin̈ reyal. 31 
abꞌil ix yacꞌ reyal vin̈ dꞌa Jerusalén. Jedida sbꞌi ix snun vin̈, yisil ix 

vin̈aj Adaías aj Boscat. 2  Te vachꞌ ix yutej sbꞌa vin̈ dꞌa yichan̈ Jehová, icha val 
sbꞌeybꞌal vin̈aj David smam yicham vin̈, man̈ val jabꞌoc ix yiqꞌuel sbꞌa vin̈ dꞌa 
sbꞌeybꞌal vin̈ smam yicham chiꞌ.

3  Ayic 18 abꞌilxo yoch vin̈aj Josías chiꞌ reyal, ix schecanbꞌat vin̈ stzꞌibꞌum 
vin̈ dꞌa stemplo Jehová, aton vin̈aj Safán yuninal vin̈aj Azalías yixchiquin 
vin̈aj Mesulam. Ix yalan vin̈ rey chiꞌ dꞌa vin̈ icha tic:

4 —Ixic dꞌa vin̈aj Hilcías vin̈ sat sacerdote, tzalan dꞌa vin̈ to smolbꞌej qꞌuen 
tumin vin̈ tzꞌacꞌji dꞌa stemplo Jehová, qꞌuen scha ebꞌ stan̈van puerta bꞌaj 
tzꞌoch ebꞌ anima, 5  syacꞌan qꞌuen vin̈ dꞌa ebꞌ vin̈ yajal yaj yilan sbꞌochajxi 
templo chiꞌ yic stupchaj ebꞌ vin̈ smunlaj dꞌay, 6 aton ebꞌ vin̈ n̈icum teꞌ yedꞌ ebꞌ 
vin̈ tzꞌilan tas tzꞌaj sbꞌo munlajel chiꞌ yedꞌ ebꞌ vin̈ albañil. Smanchajpax te teꞌ 
yedꞌ qꞌuen qꞌueen tzeybꞌil, yic sbꞌochajxi templo chiꞌ. 7 Man̈ yovaliloc scꞌanchaj 
yumal qꞌuen tumin chiꞌ dꞌa ebꞌ vin̈ tzꞌilan munlajel chiꞌ, yujto tzꞌacan syutej 
ebꞌ vin̈ sbꞌoani, xchi vin̈.

8  Ix lajvi chiꞌ, ix yalan vin̈aj Hilcías chiꞌ dꞌa vin̈aj Safán to ix checlaj bꞌaj 
tzꞌibꞌabꞌilcan ley dꞌa yol stemplo Jehová. Ix yacꞌan chꞌan̈ vin̈ dꞌa vin̈aj Safán 
chiꞌ, ix yavtan chꞌan̈ vin̈. 9 Ix lajvi chiꞌ, ix bꞌat vin̈aj Safán chiꞌ yal dꞌa vin̈ rey 
chiꞌ icha tic:

—Toxo ix smol qꞌuen tumin ay dꞌa yol templo ebꞌ vin̈ a checabꞌ, ix yacꞌan 
qꞌuen ebꞌ vin̈ dꞌa ebꞌ vin̈ ayoch yajalil yilan sbꞌochajxi stemplo Jehová chiꞌ, 
xchi vin̈.

10  An̈ejtonaꞌ ix yalanxi vin̈ to ix acꞌji jun chꞌan̈ uum dꞌa vin̈ yuj vin̈aj 
sacerdote Hilcías, yuj chiꞌ ix yavtej chꞌan̈ vin̈ yabꞌ vin̈ rey chiꞌ. 11 Ayic ix 
yabꞌan vin̈ rey chiꞌ tas syal dꞌa yol chꞌan̈, ix sn̈icꞌchitan spichul vin̈, 12  ix 
schecan vin̈ avtaj vin̈aj Hilcías chiꞌ, vin̈aj Safán tzꞌibꞌum yedꞌ vin̈aj Ahicam 
yuninal vin̈aj Safán chiꞌ, vin̈aj Acbor yuninal vin̈aj Micaías yedꞌ vin̈aj Asaías 
schecabꞌ vin̈ rey chiꞌ. Ix yalan vin̈ rey chiꞌ dꞌa ebꞌ vin̈ icha tic:

13 —Ixiquec e cꞌanbꞌej dꞌa Jehová vuuj, yuj ebꞌ chon̈abꞌ, yuj pax masanil ebꞌ 
aj Judá, tas syalelcꞌoch chꞌan̈ ley tic. Ay am cot yoval scꞌol Jehová chiꞌ dꞌa 
quibꞌan̈, yujto maj scꞌanabꞌajej ebꞌ co mam quicham tas syal chꞌan̈, xchi vin̈.

14 Yuj chiꞌ ix bꞌat vin̈aj sacerdote Hilcías, vin̈aj Ahicam, vin̈aj Acbor, vin̈aj 
Safán yedꞌ vin̈aj Asaías yil ix schecabꞌ Dios, ix scuchan Hulda yetbꞌeyum 
vin̈aj Salum yuninal vin̈aj Ticva, yixchiquin vin̈aj Harhas. A vin̈aj Salum 
chiꞌ, a vin̈ stan̈van bꞌaj sicꞌchaj cꞌapac pichul dꞌa templo. A ix Hulda chiꞌ, a dꞌa 

junxo macan̈ yic Jerusalén toto bꞌonac, ataꞌ cajan ix. Ayic ix lolonbꞌat ebꞌ vin̈ 
dꞌa ix, 15 ix tacꞌvi ix dꞌa ebꞌ vin̈ icha tic:

—A Jehová co Diosal a on̈ israel on̈ tic, a tzꞌalan icha tic: Alec dꞌa vin̈ ix ex 
checancot e cꞌanbꞌej tic dꞌayin 16 to a in ol vacꞌcot junoc yaelal dꞌa yibꞌan̈ jun 
chon̈abꞌ tic yedꞌ dꞌa yibꞌan̈ ebꞌ cajan dꞌa tic, icha yalan chꞌan̈ ley ix yavtej vin̈ 
sreyal Judá chiꞌ. 17 Yujto ix in yactejcan ebꞌ anima tic, ix sn̈usan incienso ebꞌ 
dꞌa juntzan̈ comon dios, ix stzuntzancot yoval in cꞌol ebꞌ yuj juntzan̈ sdiosal 
ebꞌ ix sbꞌo chiꞌ. Yuj val chiꞌ ix cot voval dꞌa jun lugar tic. Man̈xo ol sicbꞌilaj 
voval chiꞌ, xchi Jehová. 18  Alec dꞌa vin̈ rey chiꞌ, vin̈ ix ex checancot e cꞌanbꞌej 
dꞌa Jehová: A Jehová co Diosal a on̈ israel on̈ tic tzꞌalan icha tic: Yujto ix avtej 
tas ayem dꞌa yol chꞌan̈ uum chiꞌ, 19 ix acꞌanoch dꞌa a cꞌool, yuj chiꞌ ix al a bꞌa 
dꞌayin, ix a n̈icꞌchitanbꞌat a pichul, ix ach ocꞌqꞌue dꞌa vichan̈. Yujto ix abꞌpax 
tas ix valaꞌ to ol satjoquel a chon̈abꞌ tic, ol in catabꞌan ebꞌ cajan dꞌay, yuj chiꞌ 
toxo ix vabꞌ tas ix alaꞌ. Sval dꞌayach 20 to ix ach vacꞌ nivancꞌolal, ol ach mucjoc 
dꞌa juncꞌolal. Man̈xo ol il-laj jun yaelal ol vacꞌcot dꞌa yibꞌan̈ jun chon̈abꞌ tic, 
xchi Jehová, xchi ix Hulda chiꞌ. Ix paxta ebꞌ vin̈ schecabꞌ vin̈ rey chiꞌ yic tzul 
yalan ebꞌ vin̈ dꞌa vin̈ tas ix bꞌat yabꞌ ebꞌ vin̈ chiꞌ.

23  1 Ix lajvi chiꞌ, ix yalan vin̈ rey chiꞌ to tzꞌavtaj masanil ebꞌ vin̈ 
yichamtac vinaquil Jerusalén yedꞌ juntzan̈xo chon̈abꞌ dꞌa yol yic 

Judá, yic vachꞌ smolbꞌej sbꞌa ebꞌ vin̈ yedꞌ vin̈. 2  Ayic ix javi ebꞌ vin̈, ix bꞌat vin̈ 
yedꞌ ebꞌ vin̈, ebꞌ vin̈ sacerdote, ebꞌ vin̈ schecabꞌ Dios yedꞌ masanil ebꞌ comon 
anima, ebꞌ malaj val yelcꞌochi yedꞌ ebꞌ nivac yelcꞌochi. Ix bꞌat ebꞌ smasanil 
dꞌa stemplo Jehová. Ataꞌ ix yal vin̈ rey chiꞌ to a chꞌan̈ yumal strato Jehová 
ix chax dꞌa stemplo, tzꞌavtaj chꞌan̈ dꞌa yichan̈ ebꞌ anima chiꞌ. 3  Ix och tecꞌtecꞌ 
vin̈ rey chiꞌ dꞌa stzꞌey jun nivan oy, ix yacꞌan stiꞌ vin̈ dꞌa yichan̈ Jehová to ol 
scꞌanabꞌajej juntzan̈ checnabꞌil vin̈ yedꞌ cꞌaybꞌubꞌal dꞌa smasanil scꞌool, icha 
syal jun trato tzꞌibꞌabꞌilcan dꞌa yol chꞌan̈ uum chiꞌ. An̈ejaꞌ masanil ebꞌ anima 
chiꞌ, ix yacꞌ stiꞌ ebꞌ scꞌanabꞌajani.

Ix satel juntzan̈ chuc bꞌeybꞌal vin̈aj Josías 
(2Cr 34.3‑7)

4  Ix lajvi chiꞌ, ix yalan vin̈ rey chiꞌ dꞌa vin̈ sat sacerdote aj Hilcías yedꞌ 
dꞌa juntzan̈xo ebꞌ vin̈ sacerdote yedꞌ dꞌa ebꞌ vin̈ stan̈van spuertail templo to 
syiqꞌuelta ebꞌ vin̈ masanil tastac ay dꞌa yol stemplo Jehová, aton yamcꞌabꞌ 
scꞌan ebꞌ anima yic tzꞌoch ebꞌ ejmelal dꞌa Baal, dꞌa Asera yedꞌ dꞌa qꞌuen cꞌanal. 
Ix yiqꞌuel ebꞌ vin̈ dꞌa stiel chon̈abꞌ Jerusalén, ix sn̈usantzꞌa ebꞌ vin̈ dꞌa stiꞌ aꞌ 
Cedrón, ix lajvi chiꞌ ix icꞌjibꞌat staan̈il dꞌa Betel. 5 Ix yicꞌanel yopisio ebꞌ vin̈ 
sacerdote vin̈ rey chiꞌ, aton ebꞌ vin̈ sn̈usantzꞌa incienso bꞌaj chaan̈ dꞌa yol yic 
Judá yedꞌ dꞌa stitac chon̈abꞌ Jerusalén, aton ebꞌ vin̈ acꞌbꞌil yopisio yuj ebꞌ 
vin̈ rey ecꞌnac. Ix icꞌchajpaxel ebꞌ vin̈ sacerdote sn̈usantzꞌa incienso dꞌa Baal, 
dꞌa cꞌu, dꞌa qꞌuen uj, dꞌa qꞌuen cꞌanal yedꞌ dꞌa juntzan̈ nivac cꞌanal sbꞌeyecꞌ 
dꞌa satchaan̈. 6  Ix yicꞌanpaxel jun yechel Asera vin̈ rey chiꞌ, aton jun ayoch 
dꞌa yol stemplo Jehová. Ix bꞌat yacꞌancan ebꞌ dꞌa stiel chon̈abꞌ Jerusalén. Ix 
n̈uschajtzꞌa dꞌa stiꞌ aꞌ Cedrón, ix stenanchojoc stan̈il chiꞌ vin̈, ix stzicanbꞌat vin̈ 
dꞌa yibꞌan̈ bꞌaj mucan ebꞌ comon anima. 7 Ix pojjipaxem juntzan̈ yedꞌtal ebꞌ vin̈ 
ix-vinac yuj vin̈, aton bꞌobꞌil dꞌa yamaqꞌuil stemplo Jehová. Ataꞌ schꞌalvipax 
ebꞌ ix ix sbꞌoan cꞌapac mantiado yic Asera.

* 23.17 A yabꞌixal jun tic tzꞌilchaj dꞌa 1 Reyes 13.1-5. 

8  Ix lajvi chiꞌ, ix yavtancot masanil ebꞌ vin̈ sacerdote vin̈ rey chiꞌ, aton ebꞌ 
vin̈ ay dꞌa junjun chon̈abꞌ dꞌa yol yic Judá, ix yixtanbꞌat masanil altar vin̈ 
dꞌa masanil lugar chaan̈ dꞌa Geba masanto dꞌa Beerseba, aton bꞌaj sn̈ustzꞌa 
incienso juntzan̈ ebꞌ vin̈ sacerdote. Ix spojanpaxem juntzan̈ altar vin̈, juntzan̈ 
ay dꞌa spuertail chon̈abꞌ scan dꞌa stojolal sqꞌuexan mach tzꞌoch dꞌa yol chon̈abꞌ 
chiꞌ, aton jun puerta yic vin̈aj Josué yajal dꞌa Jerusalén. 9 A ebꞌ vin̈ sacerdote 
yin̈tilal Leví ix acꞌan silabꞌ dꞌa juntzan̈ lugar chaan̈, majxo cꞌochlaj ebꞌ vin̈ 
dꞌa altar yic Jehová dꞌa Jerusalén, axon̈ej svael ebꞌ vin̈ tzꞌacꞌji yuj ebꞌ vin̈ 
yetsacerdoteal chiꞌ.

10 Ix yixtanpaxbꞌat jun lugar vin̈ rey chiꞌ, jun scuchan Tofet dꞌa schꞌolanil 
Ben-hinom bꞌaj sn̈usjitzꞌa ebꞌ unin silabꞌil dꞌa jun comon dios scuchan Moloc, 
yic man̈xa junoc mach scꞌulan jun chucal chiꞌ. 11 Ix yicꞌanpaxel nocꞌ chej vin̈, 
nocꞌ ayoch yuj ebꞌ vin̈ sreyal Judá yic tzꞌoch ejmelal dꞌa cꞌu. Ix sn̈usantzꞌa 
scarruaje nocꞌ chej chiꞌ vin̈. A juntzan̈ chiꞌ, a dꞌa jun amacꞌ dꞌa slacꞌanil bꞌaj 
tzꞌoch anima dꞌa yol stemplo Jehová, ataꞌ ay, dꞌa stzꞌey scuarto jun vin̈ ay 
yopisio scuchan Natán-melec. 12  Ix spojanpaxem juntzan̈ altar vin̈ rey chiꞌ, 
juntzan̈ bꞌobꞌilcan yuj ebꞌ vin̈ sreyal Judá dꞌa span̈anil yibꞌan̈ scuartocan vin̈aj 
rey Acaz. Ay pax juntzan̈ altar bꞌobꞌilcan yuj vin̈aj rey Manasés dꞌa chabꞌ 
yamaqꞌuil stemplo Jehová, ix smacꞌpoj vin̈, ix syumancanbꞌat scꞌajil vin̈ dꞌa 
yol aꞌ Cedrón.

13  Ix yixtanpaxbꞌat juntzan̈ lugar vin̈, juntzan̈ chaan̈ dꞌa stojolal bꞌaj sjavi 
cꞌu dꞌa Jerusalén, dꞌa stojolal sur dꞌa tzalan Olivo, aton jun sbꞌonaccan vin̈aj 
Salomón sreyal Israel, aton Astarté sdiosal ebꞌ aj Sidón, Quemos sdiosal ebꞌ 
moabita yedꞌ Milcom sdiosal ebꞌ amonita. Masanil juntzan̈ chiꞌ yajbꞌilel yuj 
Jehová. 14 Ix smacꞌanpaxpoj qꞌuen qꞌueen vin̈, qꞌuen chajul yaj dꞌa ebꞌ anima, 
ix chꞌacchajpaxel teꞌ yechel Asera. Ix saclemajbꞌat sbꞌaquil chamnac taꞌ yuj 
vin̈. 15  Ix smacꞌpaxpoj jun altar vin̈ yedꞌ templo dꞌa Betel, aton sbꞌonaccan 
vin̈aj rey Jeroboam yuninal vin̈aj Nabat, vin̈ cuchbꞌannacbꞌat ebꞌ yetisraelal 
dꞌa chucal. Pococxon̈ej ix aji, ix sn̈usantzꞌa yechel dios Asera chiꞌ vin̈.

16  Ix ecꞌ qꞌueleloc vin̈aj Josías chiꞌ, ix yilanbꞌat juntzan̈ yedꞌtal chamnac 
vin̈ dꞌa jun tzalan, ix yalan vin̈ to tzꞌicꞌchajelta sbꞌaquil chamnac ayoch dꞌa 
yool chiꞌ, ix sn̈usantzꞌa vin̈ dꞌa yibꞌan̈ altar yic tzꞌixtaxbꞌati. Icha chiꞌ ix aj 
yelcꞌoch tas yalnaccan jun vin̈ schecabꞌ Jehová dꞌa pecaꞌ. 17 Ix scꞌanbꞌan vin̈aj 
rey Josías chiꞌ:

—¿Mach ay yic jun yedꞌtal chamnac svilbꞌat chiꞌ? xchi vin̈. Ix tacꞌvi ebꞌ 
cajan dꞌa Betel chiꞌ dꞌa vin̈ icha tic:

—Aton bꞌaj mucan jun vin̈ schecabꞌ Dios cotnac dꞌa Judá, a vin̈ aljinaccan 
yuj tas ix utej jun altar dꞌa Betel tic, xchi ebꞌ dꞌa vin̈. *

18  Ix yalan vin̈:
—Actejeccani, malaj junoc mach syaman sbꞌaquil chiꞌ, xchi vin̈.
Yuj chiꞌ majxo yamjilaj sbꞌaquil jun vin̈ schecabꞌ Dios chiꞌ yedꞌ sbꞌaquil 

junxo vin̈ schecabꞌ Dios cotnac dꞌa Samaria.
19 Icha ix yutej vin̈aj Josías chiꞌ dꞌa Betel chiꞌ, icha pax chiꞌ ix yutej vin̈ 

satanel juntzan̈ lugar chaan̈, juntzan̈ bꞌobꞌil dꞌa Samaria chiꞌ yuj ebꞌ vin̈ sreyal 
Israel, juntzan̈ stzuntzancot yoval scꞌol Jehová. 20 Ix lajvi chiꞌ, axo dꞌa yibꞌan̈ 

juntzan̈ altar ix smilcham masanil ebꞌ vin̈ sacerdote vin̈, aton ebꞌ vin̈ yic 
juntzan̈ lugar chaan̈ dꞌa Samaria chiꞌ. Ix sn̈usantzꞌa sbꞌaquil juntzan̈ chamnac 
vin̈ dꞌa yibꞌan̈ juntzan̈ altar chiꞌ. Ix lajvi chiꞌ ix paxta vin̈ dꞌa Jerusalén.

Qꞌuin̈ ix yacꞌoch vin̈aj rey Josías 
(2Cr 35.1‑19)

21 Ix lajvi chiꞌ ix yalan vin̈aj Josías dꞌa masanil ebꞌ chon̈abꞌ icha tic: 
Caqꞌuecoch qꞌuin̈ yic sco naancot tas aj yelnaccot ebꞌ co mam quicham dꞌa 
Egipto yic squicꞌanchaan̈ sbꞌi Jehová co Diosal, icha syalcan dꞌa yumal trato, 
xchi vin̈. 22  Yuj chiꞌ ix och jun qꞌuin̈ chiꞌ. Yictax ix lajviecꞌ stiempoal ebꞌ juez, ebꞌ 
ix acꞌan yajalil dꞌa chon̈abꞌ Israel, malaj juneloc ix och jun qꞌuin̈ icha jun chiꞌ dꞌa 
stiempoal ebꞌ vin̈ ix acꞌan reyal dꞌa Judá yedꞌ dꞌa Israel. 23 Yic val 18 abꞌil yoch 
vin̈aj Josías chiꞌ reyal ix och jun qꞌuin̈ chiꞌ dꞌa Jerusalén, yuj yicꞌjichaan̈ Jehová.

Te ayoch spensar vin̈aj Josías dꞌa Jehová
24 Masanil ebꞌ tzꞌavtan spixan ebꞌ chamnac, ebꞌ ajbꞌaal yedꞌ juntzan̈ yechel 

dꞌa yoltac pat, ix satjiel yuj vin̈aj Josías chiꞌ. Masanil pax juntzan̈ comon dios 
yajbꞌentac ay dꞌa Jerusalén yedꞌ dꞌa yol smacbꞌen Judá ix satel vin̈. Icha chiꞌ 
ix scꞌulej vin̈ yic scꞌanabꞌajan vin̈ tas syalcan dꞌa yumal ley ix chax yuj vin̈aj 
sacerdote Hilcías dꞌa yol stemplo Jehová. 25  Malaj junocxo rey ecꞌnacxo ix 
sqꞌuex spensar yic syacꞌanoch sbꞌa dꞌa yol scꞌabꞌ Jehová dꞌa smasanil scꞌool, 
dꞌa smasanil spensar yedꞌ dꞌa smasanil yip, icha ix yutej sbꞌa vin̈aj Josías chiꞌ, 
yujto ix scꞌanabꞌajej vin̈ tas albꞌilcan dꞌa ley Moisés. Man̈xalaj pax junocxo 
rey icha chiꞌ ix yutej sbꞌa.

26  Vachꞌchom icha chiꞌ ix scꞌulej vin̈, palta yuj tas te chuc scꞌulejnac 
vin̈aj Manasés, yuj chiꞌ aycot yoval scꞌol Jehová dꞌa Judá chiꞌ. 27 Yuj chiꞌ ix 
yal Jehová icha tic: Ol viqꞌuel Judá dꞌa vichan̈, icha vutejnac Israel. Ol in 
patiquejcanel Jerusalén, jun chon̈abꞌ sicꞌbꞌilel vuuj yedꞌ jun templo tic, jun 
valnac yuuj to a dꞌay tzꞌoch ejmelal dꞌayin, xchi.

Schamel vin̈aj rey Josías 
(2Cr 35.20‑27)

28-30 A dꞌa stiempoal chiꞌ ix cot vin̈aj Necao sreyal Egipto yedꞌ ebꞌ soldado yic 
sbꞌat ebꞌ dꞌa aꞌ nivan Éufrates, yic sbꞌat colvaj vin̈ yedꞌ vin̈ sreyal Asiria. Ix bꞌat 
vin̈aj rey Josías yedꞌ ebꞌ soldado yacꞌ oval yedꞌ vin̈aj Necao chiꞌ dꞌa Meguido. 
Ayic ix schalan sbꞌa ebꞌ vin̈ dꞌa oval chiꞌ, ix miljicham vin̈aj Josías chiꞌ yuj 
vin̈. Ix acꞌjiqꞌue snivanil vin̈ dꞌa yol carruaje yuj ebꞌ vin̈ ayoch yajalil yedꞌ 
vin̈. Ix cot ebꞌ vin̈ dꞌa Meguido chiꞌ masanto ix javi ebꞌ vin̈ dꞌa Jerusalén, ix 
acꞌjicanoch snivanil vin̈ chiꞌ dꞌa jun yedꞌtal bꞌobꞌilxo. Axo ebꞌ anima smasanil 
dꞌa yol chon̈abꞌ chiꞌ ix acꞌanoch vin̈aj Joacaz yuninal vin̈ reyal sqꞌuexuloc.

A jantacto yabꞌixal vin̈aj Josías chiꞌ yedꞌ tastac ix scꞌulej vin̈, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Judá.

A tas ix scꞌulej vin̈aj Joacaz dꞌa reyal 
(2Cr 36.1‑4)

31 A vin̈aj Joacaz chiꞌ, 23 abꞌil sqꞌuinal vin̈ ayic ix och vin̈ reyal dꞌa 
Jerusalén. Oxen̈ej ujal ix yacꞌ reyal chiꞌ vin̈. Hamutal sbꞌi ix snun vin̈, yisil ix 

vin̈aj Jeremías aj Libna. 32  Te chuc tas ix scꞌulej vin̈ dꞌa yichan̈ Jehová, icha ix 
scꞌulej ebꞌ smam yicham vin̈. 33  Ix acꞌjioch vin̈ dꞌa preso yuj vin̈aj rey Necao 
dꞌa Ribla dꞌa yol yic Hamat, yic vachꞌ maxtzac yacꞌ yajalil vin̈ dꞌa Jerusalén. 
Ix yacꞌanoch qꞌuen tumin vin̈aj Necao chiꞌ dꞌa yibꞌan̈ ebꞌ aj Judá chiꞌ, 75 
quintal qꞌuen plata yedꞌ oxeꞌ arroba qꞌuen oro. 34 Axo vin̈aj Eliaquim yuninal 
vin̈aj Josías chiꞌ ix yacꞌoch vin̈aj rey Necao chiꞌ reyal sqꞌuexuloc vin̈ smam 
chiꞌ. Ix sqꞌuexan sbꞌi vin̈aj Eliaquim chiꞌ vin̈, Joacim ix sbꞌiej vin̈. Ix yicꞌanbꞌat 
vin̈aj Joacaz chiꞌ vin̈ dꞌa Egipto. Ataꞌ ix cham vin̈aj Joacaz chiꞌ.

35  Ix yacꞌan qꞌuen oro vin̈aj Joacim chiꞌ yedꞌ qꞌuen plata scꞌan vin̈ sreyal 
Egipto chiꞌ. Yuj chiꞌ ix yacꞌoch qꞌuen vin̈ dꞌa yibꞌan̈ ebꞌ anima dꞌa yol smacbꞌen 
chiꞌ, junjun anima ix yacꞌ qꞌuen oro yedꞌ qꞌuen plata, icha tastac ay dꞌa junjun 
ebꞌ. Icha chiꞌ ix aj smolan qꞌuen tumin vin̈ ix can dꞌa yibꞌan̈ chiꞌ.

Ochnac vin̈aj Joacim reyal dꞌa Judá 
(2Cr 36.5‑8)

36 A vin̈aj Joacim chiꞌ, 25 abꞌil sqꞌuinal vin̈ ayic ix och vin̈ reyal, 11 abꞌil ix yacꞌ 
reyal vin̈ dꞌa Jerusalén. Zebu sbꞌi ix snun vin̈, yisil ix vin̈aj Pedaías aj Ruma. 37 Te 
chuc tas ix scꞌulej vin̈ dꞌa yichan̈ Jehová, icha val ix scꞌulej ebꞌ smam yicham vin̈.

24  1 A dꞌa stiempoal vin̈aj Joacim chiꞌ, ix cot vin̈aj Nabucodonosor sreyal 
Babilonia yedꞌ ebꞌ soldado yacꞌ oval yedꞌ vin̈. Icha chiꞌ ix aj yochcan 

vin̈aj rey Joacim oxeꞌ abꞌil dꞌa yalan̈ smandar vin̈aj Nabucodonosor chiꞌ. Ix 
lajvi chiꞌ ix meltzajoch vin̈aj Joacim chiꞌ ajcꞌolal dꞌa vin̈ sreyal Babilonia chiꞌ. 
2  Palta ix acꞌjicot ebꞌ soldado caldeo yuj Jehová, ebꞌ soldado sirio, ebꞌ soldado 
moabita yedꞌ ebꞌ soldado amonita yic sjavi ebꞌ elcꞌal dꞌa Judá yic syixtanbꞌat 
ebꞌ, icha ix aj yalan ebꞌ schecabꞌ Jehová. 3  Val yel ix javi jun tic dꞌa yibꞌan̈ 
Judá, yujto a Jehová ix alani yic syicꞌanel Judá dꞌa yichan̈, yuj smul vin̈aj 
Manasés, 4 yuj pax schamel ebꞌ anima malaj smul dꞌa Jerusalén ix cham yuj 
vin̈. Yuj chiꞌ majxo yacꞌlaj nivancꞌolal Jehová.

5 A jantacto yabꞌixal vin̈aj Joacim chiꞌ yedꞌ tastac ix scꞌulej vin̈, tzꞌibꞌabꞌilcan 
bꞌaj aycan yabꞌixal ebꞌ vin̈ sreyal Judá. 6 Axo yic ix cham vin̈, a vin̈aj Joaquín 
yuninal vin̈ ix ochcan reyal sqꞌuexuloc.

7 Majxo eltalaj vin̈ sreyal Egipto yedꞌ ebꞌ soldado dꞌa yol smacbꞌen, yujto a 
vin̈ sreyal Babilonia ix icꞌanxiecꞌ tas icꞌbꞌilecꞌ yuj vin̈, scot dꞌa aꞌ elumaꞌ yic 
Egipto masanto dꞌa aꞌ Éufrates.

Ix icꞌjibꞌat vin̈aj rey Joaquín dꞌa Babilonia 
(2Cr 36.9‑10)

8  A vin̈aj Joaquín chiꞌ, 18 abꞌilxo sqꞌuinal vin̈ ayic ix och vin̈ reyal, oxen̈ej 
ujal ix yacꞌ reyal vin̈ dꞌa Jerusalén. Nehusta sbꞌi ix snun vin̈, yisil ix vin̈aj 
Elnatán aj Jerusalén. 9 Te chuc tas ix scꞌulej vin̈ dꞌa yichan̈ Jehová, icha val 
ix scꞌulej vin̈ smam vin̈.

10 A dꞌa jun tiempoal chiꞌ, ix cot ebꞌ soldado vin̈aj Nabucodonosor sreyal 
Babilonia yacꞌ oval dꞌa Jerusalén, ix oymaj ebꞌ dꞌa spatic. 11 Van yacꞌan oval 
ebꞌ, ix cꞌoch vin̈aj Nabucodonosor chiꞌ. 12  Yuj chiꞌ ix yacꞌoch sbꞌa vin̈aj Joaquín 
sreyal Judá yedꞌ ix snun, ebꞌ vin̈ yetyajalil vin̈ yedꞌ pax ebꞌ vin̈ schecabꞌ 
vin̈ dꞌa yol scꞌabꞌ vin̈aj Nabucodonosor chiꞌ. Ix icꞌjibꞌat ebꞌ dꞌa Babilonia ayic 
svajxaquilxo abꞌil yoch vin̈aj Nabucodonosor chiꞌ reyal.

13  Ix lajvi chiꞌ, ix schecan vin̈aj Nabucodonosor chiꞌ icꞌchajelta masanil 
qꞌuen tumin ay dꞌa yol stemplo Jehová yedꞌ dꞌa yol spalacio vin̈ sreyal Judá 
chiꞌ. Ix smacꞌanpoj masanil yamcꞌabꞌ vin̈ nabꞌa oro yic templo chiꞌ bꞌobꞌilcan 
yuj vin̈aj Salomón sreyal Israel. Ix elcꞌoch jun tic icha ajnac yalancan Jehová. 
14 Ix schecan vin̈ icꞌchajbꞌat masanil anima cajan dꞌa Jerusalén chiꞌ yedꞌ ebꞌ 
yajal, ebꞌ soldado te jelan, ebꞌ vin̈ jelan sbꞌoan tastac yedꞌ ebꞌ vin̈ tenum 
qꞌueen. 10 mil ebꞌ ix icꞌjibꞌat dꞌa Babilonia chiꞌ dꞌa smasanil. Man̈xa mach ix 
cani, axon̈ej ebꞌ mebꞌaꞌ ixto cani.

15  A vin̈aj rey Joaquín chiꞌ, ix snun vin̈, ebꞌ ix yetbꞌeyum vin̈, ebꞌ ayoch 
yajalil yedꞌ vin̈ yedꞌ ebꞌ anima nivac yelcꞌoch dꞌa yol smacbꞌen vin̈ chiꞌ, ix 
icꞌjibꞌat ebꞌ yuj vin̈aj Nabucodonosor chiꞌ dꞌa Babilonia. 16 A dꞌa scal masanil 
anima ix icꞌchajbꞌat chiꞌ, ay 7 mil ebꞌ vin̈ soldado, ay pax mil ebꞌ vin̈ syal 
sbꞌoan tastac yedꞌ ebꞌ vin̈ tenum qꞌueen. Masanil ebꞌ vin̈ tic te tecꞌan ebꞌ 
vin̈, te jelan pax ebꞌ vin̈ dꞌa oval. 17 Axo vin̈aj rey Nabucodonosor chiꞌ ix 
acꞌanoch vin̈aj Matanías yucꞌtac smam vin̈aj Joaquín chiꞌ reyal sqꞌuexuloc 
vin̈. Ix qꞌuexji sbꞌi vin̈ yuj vin̈, Sedequías ix sbꞌiejcan vin̈.

Ix och vin̈aj Sedequías reyal 
(2Cr 36.11‑16; Jer 52.1‑3)

18  A vin̈aj Sedequías chiꞌ, 21 abꞌil sqꞌuinal vin̈ ayic ix och vin̈ reyal, 11 
abꞌil ix yacꞌ reyal vin̈ dꞌa Jerusalén. Hamutal sbꞌi ix snun vin̈, yisil ix vin̈aj 
Jeremías aj Libna. 19 Te chuc tas ix scꞌulej vin̈ dꞌa yichan̈ Jehová, icha ix 
scꞌulej vin̈aj Joacim. 20 Yuj chiꞌ ix cot yoval scꞌol Jehová dꞌa Jerusalén yedꞌ dꞌa 
Judá, ix yicꞌancanel ebꞌ dꞌa yichan̈.

Ix acꞌji ganar Jerusalén 
(Jer 39.1‑7; 52.3‑11)

Ix meltzajoch vin̈aj Sedequías ajcꞌolal dꞌa vin̈ sreyal Babilonia.

25  1 Ayic slajun̈il cꞌual yoch slajun̈il uj, ayic sbꞌalun̈il abꞌil yoch vin̈aj 
Sedequías reyal, ix javi vin̈aj rey Nabucodonosor yedꞌ ebꞌ vin̈ soldado 

yacꞌ oval dꞌa Jerusalén. Ix oymaj ebꞌ vin̈ dꞌa spatictac Jerusalén chiꞌ, ix 
sbꞌoanqꞌue scampamento ebꞌ vin̈ dꞌa spatictac, ix sbꞌoanqꞌue stecꞌnubꞌ ebꞌ vin̈ 
dꞌa spatictac smuroal. 2  Oybꞌiln̈ej jun chon̈abꞌ chiꞌ yuj ebꞌ vin̈, masanto ayic 11 
abꞌil yoch vin̈aj Sedequías chiꞌ reyal. 3  Ayic sbꞌalun̈il cꞌual yoch schan̈il uj dꞌa 
yol jun abꞌil chiꞌ, ix em jun nivan vejel dꞌa yol chon̈abꞌ chiꞌ, man̈xa jabꞌoc tas 
vachꞌ svaan ebꞌ anima chiꞌ. 4 Ix sbꞌoan jun olan ebꞌ vin̈ soldado caldeo chiꞌ dꞌa 
smuroal chon̈abꞌ chiꞌ. Vachꞌchom oyanoch ebꞌ vin̈ soldado dꞌa spatictac chiꞌ, 
palta ix el vin̈aj rey Sedequías chiꞌ yedꞌ ebꞌ vin̈ soldado dꞌacꞌvalil. Ix elcꞌoch 
ebꞌ vin̈ dꞌa jun puerta dꞌa scal chabꞌ muro dꞌa stzꞌey bꞌaj ay yavbꞌen teꞌ ebꞌ vin̈ 
rey, ix bꞌat ebꞌ vin̈ dꞌa jun bꞌe scꞌoch dꞌa schꞌolanil aꞌ Jordán. 5 Palta ix bꞌat ebꞌ 
vin̈ soldado caldeo chiꞌ dꞌa spatic ebꞌ vin̈, ix yamchaj vin̈aj Sedequías chiꞌ yuj 
ebꞌ vin̈ dꞌa yacꞌlical Jericó. Ix saclemcanbꞌat ebꞌ vin̈ soldado vin̈. 6 Ix syaman 
vin̈ rey chiꞌ ebꞌ vin̈, ix yicꞌanbꞌat vin̈ ebꞌ vin̈ dꞌa vin̈aj Nabucodonosor sreyal 
Babilonia chiꞌ dꞌa Ribla, dꞌa yol yic Hamat. Ataꞌ ix yal vin̈ tas ol utaj vin̈aj 
Sedequías chiꞌ. 7 Dꞌa val yichan̈ vin̈aj Sedequías chiꞌ ix xicjicham ebꞌ yuninal. 
Ix icꞌchajqꞌueta yol sat vin̈, ix tzecꞌchaj vin̈ dꞌa qꞌuen cadena nabꞌa bronce, ix 
icꞌchajbꞌat vin̈ dꞌa Babilonia.

Ix macꞌjiem templo 
(2Cr 36.17‑21; Jer 39.8‑10; 52.12‑30)

8 Ayic uqueꞌ cꞌualxo yoch yoil uj dꞌa 19 abꞌil yoch vin̈aj Nabucodonosor reyal 
dꞌa Babilonia, ix javi vin̈aj Nabuzaradán yajalil ebꞌ vin̈ soldado stan̈vumal vin̈ 
rey chiꞌ yedꞌ ebꞌ vin̈ soldado dꞌa Jerusalén. 9 Ix sn̈usantzꞌa stemplo Jehová 
ebꞌ vin̈ yedꞌ spalacio vin̈ rey, masanil spat ebꞌ cajan dꞌa Jerusalén chiꞌ yedꞌ 
masanil nivac pat. 10 Ix spojanem masanil smuroal chon̈abꞌ Jerusalén chiꞌ ebꞌ 
vin̈. 11 Masanil ebꞌ anima ayto cani, ix yicꞌbꞌat ebꞌ vin̈aj Nabuzaradán chiꞌ, 
aton ebꞌ ix yacꞌoch sbꞌa yedꞌ vin̈ sreyal Babilonia yedꞌ ebꞌ jelan sbꞌoan tastac. 
12  Axon̈ej ebꞌ te mebꞌaꞌ ix yactejcan vin̈, yic smunlaj ebꞌ dꞌa avoj uva yedꞌ 
juntzan̈xo tas tzꞌavchaji.

13 Masanil tastac nabꞌa bronce ay dꞌa yol templo ix smacꞌpoj ebꞌ vin̈ soldado 
chiꞌ, aton chabꞌ oy ayoch dꞌa sat templo chiꞌ, juntzan̈ sbꞌachnubꞌ yich cotac 
pila yedꞌ jun nivan pila. Ix yicꞌanbꞌat qꞌuen bronce chiꞌ ebꞌ vin̈ dꞌa Babilonia. 
14 An̈ejtonaꞌ bꞌaj tzꞌem qꞌuen ticꞌaqꞌuil taan̈, qꞌuen pala, qꞌuen icꞌlabꞌel stan̈il 
bꞌaj tzꞌoch scꞌacꞌal candil, qꞌuen nivac cuchara yedꞌ masanil tastac nabꞌa 
bronce scꞌanchaji ayic tzꞌoch ejmelal dꞌa Jehová, ix yicꞌbꞌat ebꞌ vin̈ smasanil. 
15 Ix yicꞌpaxbꞌat juntzan̈ nivac vaso ebꞌ vin̈ yedꞌ qꞌuen bꞌaj sn̈usji incienso yedꞌ 
juntzan̈xo tastac nabꞌa oro ma nabꞌa plata. 16  Man̈xa yalbꞌanil jantac yalil 
qꞌuen bronce ayoch dꞌa chabꞌ nivac oy yic templo, dꞌa jun pila yic a aꞌ yedꞌ 
dꞌa juntzan̈ yich bꞌachnubꞌ bꞌobꞌilcan yuj vin̈aj rey Salomón yic tzꞌochcan dꞌa 
stemplo Jehová. 17 A junjun oy chiꞌ, ecꞌbꞌal vajxaqueꞌ metro steel. A sjolom 
oy chiꞌ nabꞌa bronce, nan̈al schabꞌil metro yaj qꞌuei, axo spatictac sjolom oy 
chiꞌ, aypaxoch yelvanubꞌ icha yilji teꞌ granada. A juntzan̈ chiꞌ nabꞌa bronce. 
Lajann̈ej yaj chabꞌ oy chiꞌ.

Ix icꞌjiel ebꞌ aj Judá sat sluum
18  A vin̈aj Nabuzaradán chiꞌ ix yaman vin̈aj Seraías sat sacerdote, vin̈aj 

Sofonías schabꞌil sacerdote yedꞌ oxvan̈ ebꞌ vin̈ stan̈van stiꞌ templo, ix icꞌjibꞌat 
ebꞌ vin̈ yuj vin̈ dꞌa Babilonia. 19 A dꞌa scal ebꞌ anima ix can dꞌa yol chon̈abꞌ 
chiꞌ, ix yamchajpax jun vin̈ sat yajal scuchbꞌan ebꞌ vin̈ soldado yedꞌ pax 
ovan̈xo ebꞌ vin̈ tzꞌacꞌan srazón vin̈ rey yedꞌ jun vin̈ tzꞌibꞌum sbꞌoan slistail 
ebꞌ vin̈ soldado yedꞌ pax 60-xo ebꞌ vin̈ nivac vinac yaj dꞌa yol chon̈abꞌ chiꞌ. 
20-21 Masanil juntzan̈ ebꞌ anima chiꞌ ix yicꞌbꞌat vin̈aj Nabuzaradán chiꞌ dꞌa 
Ribla dꞌa yol yic Hamat. Ataꞌ ix yal vin̈ rey to scham ebꞌ. Icha chiꞌ ix aj yicꞌjiel 
ebꞌ aj Judá chiꞌ dꞌa schon̈abꞌ yedꞌ dꞌa sluum, ix icꞌjibꞌat ebꞌ dꞌa Babilonia.

Ebꞌ anima ixto cani ix bꞌatcan ebꞌ dꞌa Egipto 
(Jer 40.7‑10; 41.1‑3,16‑18)

22  Ix och vin̈aj Gedalías yuninal vin̈aj Ahicam yixchiquin vin̈aj Safán 
gobernadoral yuj vin̈ sreyal Babilonia chiꞌ. A vin̈ ix can yil jantacto anima 
ix can dꞌa Judá chiꞌ. 23  Ayic ix yabꞌan jun lolonel chiꞌ ebꞌ vin̈ yajal ebꞌ vin̈ 
soldado ixto cani, ix bꞌat ebꞌ vin̈ dꞌa Mizpa yedꞌ ebꞌ vin̈ soldado chiꞌ, yic bꞌat 
lolon ebꞌ vin̈ yedꞌ vin̈aj Gedalías chiꞌ. A ebꞌ vin̈ chiꞌ, aton vin̈aj Ismael yuninal 
vin̈aj Netanías, vin̈aj Johanán yuninal vin̈aj Carea, vin̈aj Seraías yuninal 
vin̈aj Tanhumet aj Netofa yedꞌ vin̈aj Jaazanías yuninal jun vin̈ aj Maaca. 24 Ix 

yacꞌan stiꞌ vin̈aj Gedalías chiꞌ dꞌa ebꞌ vin̈ yedꞌ dꞌa ebꞌ vin̈ soldado, ix yalan vin̈ 
icha tic: Man̈ ex xiv e can dꞌa yalan̈ smandar ebꞌ caldeo chiꞌ, cajnajan̈ec dꞌa 
yol nación tic, tzex och dꞌa yalan̈ schecnabꞌil vin̈ sreyal Babilonia. Tato icha 
chiꞌ vachꞌn̈ej ol aj e bꞌeybꞌati, xchi vin̈.

25 Axo dꞌa yuquil uj, ix javi vin̈aj Ismael yuninal vin̈aj Netanías yixchiquin 
vin̈aj Elisama, dꞌa yin̈tilal ebꞌ vin̈ sreyal Judá. Ay lajun̈van̈xo ebꞌ vin̈ vinac 
ajun yedꞌ vin̈, ix smilancham vin̈aj Gedalías chiꞌ ebꞌ vin̈ yedꞌ ebꞌ aj Judá yedꞌ 
pax ebꞌ caldeo ayecꞌ yedꞌ vin̈ dꞌa Mizpa chiꞌ. 26  Yuj chiꞌ masanil ebꞌ anima 
ix bꞌat elelal dꞌa Egipto yuj xivelal dꞌa ebꞌ caldeo chiꞌ. Ataꞌ ix bꞌat ebꞌ anima 
nivac yelcꞌochi, ebꞌ malaj yelcꞌochi yedꞌ ebꞌ yajalil ebꞌ soldado.

Ix actajel vin̈aj Joaquín 
(Jer 52.31‑34)

27 Ayic 27 cꞌual yoch slajchavil ujal, ayic 37 abꞌilxo yicꞌchajbꞌat vin̈aj rey 
Joaquín dꞌa Babilonia, ix och vin̈aj Evil-merodac reyal dꞌa Babilonia chiꞌ. 
A dꞌa bꞌabꞌel abꞌil yoch vin̈ reyal chiꞌ ix schꞌoxan svachꞌcꞌolal vin̈ dꞌa vin̈aj 
Joaquín chiꞌ, ix yicꞌanelta vin̈ vin̈ dꞌa preso. 28  Te vachꞌ ix yutej sbꞌa vin̈ rey 
chiꞌ dꞌa vin̈ dꞌa yichan̈ juntzan̈xo ebꞌ vin̈ rey ayoch preso dꞌa Babilonia chiꞌ. 
29 Yuj chiꞌ ix sqꞌuexel spichul vin̈aj Joaquín scꞌan dꞌa yol preso chiꞌ, ix va vin̈ 
yedꞌ vin̈ rey chiꞌ dꞌa jantacto tiempoal pitzan vin̈. 30 Ix acꞌjin̈ej sgasto vin̈ yuj 
vin̈ sreyal Babilonia chiꞌ masanto ix cham vin̈. 

A ebꞌ vin̈ yin̈tilal vin̈aj Adán 
(Gn 5.1‑32)

1  1 Aton stzolal * ebꞌ vin̈ yin̈tilal vin̈aj Adán tic: Vin̈aj Set, vin̈aj Enós, 2  vin̈aj 
Cainán, vin̈aj Mahalaleel, vin̈aj Jared, 3  vin̈aj Enoc, vin̈aj Matusalén, 

vin̈aj Lamec, 4 vin̈aj Noé.

Ebꞌ yin̈tilal vin̈aj Noé 
(Gn 10.1‑32)

A ebꞌ vin̈ yuninal vin̈aj Noé: Aton vin̈aj Sem, vin̈aj Cam yedꞌ vin̈aj Jafet.
5  Axo ebꞌ vin̈ yuninal vin̈aj Jafet chiꞌ: Vin̈aj Gomer, vin̈aj Magog, vin̈aj 

Madai, vin̈aj Javán, vin̈aj Tubal, vin̈aj Mesec yedꞌ vin̈aj Tiras. 6  Axo ebꞌ vin̈ 

A Chꞌan̈ Bꞌabꞌel Libro

CRÓNICAS
A Crónicas syalelcꞌochi “yabꞌixal ebꞌ vin̈ rey”. A chabꞌ libro Crónicas tic, syalcot tas 

syal dꞌa chabꞌ slibro vin̈aj Samuel yedꞌ pax tas tzꞌibꞌabꞌilcan dꞌa juntzan̈ libro yabꞌixal 
ebꞌ vin̈ rey. Palta man̈ masaniloc tas syal dꞌa juntzan̈ libro chiꞌ syal pax dꞌa chabꞌ 
libro tic. A dꞌa jun mach tzꞌibꞌjinac jun libro tic te nivan yelcꞌoch yabꞌixal vin̈aj rey 
David, vin̈aj rey Salomón, yabꞌixal stemplo Dios yedꞌ yabꞌixal tas yopisio ebꞌ sacerdote. 
Syalanpaxi to a vin̈aj rey David icꞌjinaccanel yich yic sbꞌochaj stemplo Dios yedꞌ sleyal, 
vachꞌchom a vin̈aj Salomón bꞌoannac.

A vin̈aj Josafat, vin̈aj Ezequías yedꞌ vin̈aj Josías, chꞌoxnabꞌil yaj ebꞌ vin̈, yujto te 
nivan yelcꞌoch Jehová dꞌa yol sat ebꞌ vin̈. An̈ej dꞌa Jehová tzꞌoch ebꞌ vin̈ ejmelal ayic 
sjavi yaelal dꞌa scal ebꞌ. Te bꞌinajnac ebꞌ vin̈ oxvan̈ tic, yujto a ebꞌ vin̈ cuchbꞌannacxi 
bꞌat spensar ebꞌ anima dꞌa Jehová. Ayic ayoch juntzan̈xo ebꞌ vin̈ rey dꞌa yopisio, te 
tzijtum ebꞌ anima tzꞌoch ejmelal dꞌa juntzan̈ comon dios. A mach tzꞌibꞌjinaccan juntzan̈ 
tic, schꞌoxcaneli to vachꞌchom te nivan juntzan̈ yaelal ix javi dꞌa yibꞌan̈ chon̈abꞌ Israel 
yedꞌ dꞌa yibꞌan̈ chon̈abꞌ Judá, palta a Dios naann̈ej strato yacꞌnac yedꞌ schon̈abꞌ chiꞌ, ix 
eln̈ejcꞌoch tas nabꞌil chiꞌ yuuj.

A dꞌa capítulo 1 masanto dꞌa 9, syalcot tas yaj stzolal smam yicham junjun macan̈ 
ebꞌ. A yabꞌixal schamel vin̈aj Saúl, syalcot dꞌa capítulo 10. Axo dꞌa capítulo 11 
masanto dꞌa 29, syalcot yuj tas ajnac yacꞌan reyal vin̈aj David. Syalanpaxcot tastac 
janac dꞌa yibꞌan̈ vin̈ yedꞌ tas ajnac yicꞌan yip yopisio vin̈. Yacꞌnacvaloch vin̈ dꞌa scꞌool 
smolbꞌancan tastac cꞌanchajnac ayic sbꞌonac stemplo Jehová. Sbꞌoannaccan slistail ebꞌ 
bꞌojinac templo chiꞌ vin̈. Yacꞌannaccan masanil juntzan̈ chiꞌ vin̈ abꞌenal dꞌa yol scꞌabꞌ 
vin̈aj Salomón. A juntzan̈ tic syal dꞌa capítulo 22 masanto dꞌa 29.
 

 

* 1.1 A jun stzolal sbꞌinaj chiꞌ dꞌa tic yedꞌ dꞌa juntzan̈xo versículo, a vin̈ bꞌabꞌel sbꞌinaji a vin̈ 
smam vin̈ schabꞌil, axo vin̈ schabꞌil chiꞌ smam vin̈ yoxil, ichan̈ej chiꞌ masanto dꞌa vin̈ slajvubꞌ dꞌa 
junjun lista. 



yuninal vin̈aj Gomer chiꞌ: Vin̈aj Askenaz, vin̈aj Rifat yedꞌ vin̈aj Togarma. 
7 Axo ebꞌ vin̈ yuninal vin̈aj Javán chiꞌ: Aton vin̈aj Elisa, vin̈aj Tarsis, vin̈aj 
Quitim yedꞌ vin̈aj Dodanim.

8  Axo ebꞌ vin̈ yuninal vin̈aj Cam: Aton vin̈aj Cus, vin̈aj Mizraim, vin̈aj Fut, 
vin̈aj Canaán. 9 A ebꞌ vin̈ yuninal vin̈aj Cus chiꞌ: Aton vin̈aj Seba, vin̈aj Havila, 
vin̈aj Sabta, vin̈aj Raama yedꞌ vin̈aj Sabteca. Axo ebꞌ vin̈ yuninal vin̈aj Raama 
chiꞌ: Aton vin̈aj Seba yedꞌ vin̈aj Dedán. 10  A vin̈aj Cus chiꞌ, aton vin̈ smam 
vin̈aj Nimrod. Aton jun vin̈ chiꞌ te nivan ajnac yelcꞌoch dꞌa yolyibꞌan̈qꞌuinal 
tic yujto te jelan ajnac vin̈ dꞌa oval.

11 A dꞌa vin̈aj Mizraim, ataꞌ cotnac ebꞌ ludeo, ebꞌ anameo, ebꞌ lehabita, ebꞌ 
naftuhítas, 12  ebꞌ patruseo, ebꞌ casluhítas yedꞌ ebꞌ caftoritas. A dꞌa ebꞌ chiꞌ 
cotnac yin̈til ebꞌ filisteo.

13 A vin̈aj Sidón, bꞌabꞌel yuninal vin̈aj Canaán. A junxo yuninal vin̈, aton vin̈aj 
Het. 14 A vin̈aj Canaán chiꞌ ay yin̈tilal ebꞌ jebuseo, ebꞌ amorreo, ebꞌ gergeseo, 
15 ebꞌ heveo, ebꞌ araceo, ebꞌ sineo, 16 ebꞌ arvadeo, ebꞌ zemareo yedꞌ ebꞌ hamateo.

17 Axo ebꞌ vin̈ yuninal vin̈aj Sem: Aton vin̈aj Elam, vin̈aj Asur, vin̈aj Arfaxad, 
vin̈aj Lud yedꞌ vin̈aj Aram. Axo ebꞌ vin̈ yuninal vin̈aj Aram chiꞌ: Aton vin̈aj Uz, 
vin̈aj Hul, vin̈aj Geter yedꞌ vin̈aj Mesec. 18 A vin̈aj Arfaxad chiꞌ smam vin̈aj Sela, 
axo vin̈aj Sela chiꞌ smam vin̈aj Heber. 19 A vin̈aj Heber chiꞌ, chavan̈ yuninal vin̈: 
A vin̈ bꞌabꞌel scuch Peleg, yujto a dꞌa stiempoal vin̈ ix pojchajbꞌat lum luum. Axo 
junxo vin̈ yuninal vin̈ chiꞌ scuchan Joctán. 20 A ebꞌ vin̈ yuninal vin̈aj Joctán chiꞌ: 
Aton vin̈aj Almodad, vin̈aj Selef, vin̈aj Hazar-mavet, vin̈aj Jera, 21 vin̈aj Adoram, 
vin̈aj Uzal, vin̈aj Dicla, 22 vin̈aj Ebal, vin̈aj Abimael, vin̈aj Seba, 23 vin̈aj Ofir, vin̈aj 
Havila yedꞌ vin̈aj Jobab. A masanil ebꞌ vin̈ tic, yuninal ebꞌ vin̈ vin̈aj Joctán.

Ebꞌ vin̈ yin̈tilal vin̈aj Sem 
(Gn 11.10‑26)

24 Aton sbꞌi ebꞌ vin̈ yin̈tilal vin̈aj Sem tic dꞌa stzolal: Vin̈aj Arfaxad, vin̈aj 
Sela, 25 vin̈aj Heber, vin̈aj Peleg, vin̈aj Reu, 26 vin̈aj Serug, vin̈aj Nacor, vin̈aj 
Taré, 27 yedꞌ vin̈aj Abram, aton vin̈aj Abraham.

Ebꞌ yin̈tilal vin̈aj Ismael yedꞌ ebꞌ yin̈tilal ix Cetura 
(Gn 25.1‑6,12‑18)

28  A ebꞌ vin̈ yuninal vin̈aj Abraham: Aton vin̈aj Isaac yedꞌ vin̈aj Ismael. 29 A 
ebꞌ vin̈ yuninal vin̈aj Ismael: Aton vin̈aj Nebaiot, bꞌabꞌel yuninal, vin̈aj Cedar, 
vin̈aj Adbeel, vin̈aj Mibsam, 30 vin̈aj Misma, vin̈aj Duma, vin̈aj Massa, vin̈aj 
Hadad, vin̈aj Tema, 31 vin̈aj Jetur, vin̈aj Nafis yedꞌ vin̈aj Cedema.

32  Axo ebꞌ yuneꞌ ix Cetura, schabꞌil yetbꞌeyum vin̈aj Abraham chiꞌ: Aton vin̈aj 
Zimram, vin̈aj Jocsán, vin̈aj Medán, vin̈aj Madián, vin̈aj Isbac yedꞌ vin̈aj Súa. 
Axo ebꞌ vin̈ yuninal vin̈aj Jocsán chiꞌ: Aton vin̈aj Seba yedꞌ vin̈aj Dedán. 33 Axo 
ebꞌ vin̈ yuninal vin̈aj Madián chiꞌ: Aton vin̈aj Efa, vin̈aj Efer, vin̈aj Hanoc, vin̈aj 
Abida yedꞌ vin̈aj Elda. Masanil ebꞌ vin̈ tic, yin̈tilal ebꞌ vin̈ ix Cetura.

Ebꞌ yin̈tilal vin̈aj Esaú 
(Gn 36.1‑43)

34 A vin̈aj Abraham smam vin̈aj Isaac. Axo ebꞌ vin̈ yuninal vin̈aj Isaac chiꞌ, 
aton vin̈aj Esaú yedꞌ vin̈aj Israel. 35  A ebꞌ vin̈ yuninal vin̈aj Esaú chiꞌ: Aton 

vin̈aj Elifaz, vin̈aj Reuel, vin̈aj Jeús, vin̈aj Jaalam yedꞌ vin̈aj Coré. 36 Axo ebꞌ 
vin̈ yuninal vin̈aj Elifaz chiꞌ: Aton vin̈aj Temán, vin̈aj Omar, vin̈aj Zefo, vin̈aj 
Gatam, vin̈aj Cenaz yedꞌ vin̈aj Amalec yuneꞌ ix Timna. 37 A ebꞌ vin̈ yuninal 
vin̈aj Reuel chiꞌ: Aton vin̈aj Nahat, vin̈aj Zera, vin̈aj Sama yedꞌ vin̈aj Miza.

38  Axo ebꞌ vin̈ yuninal vin̈aj Seir: Aton vin̈aj Lotán, vin̈aj Sobal, vin̈aj 
Zibeón, vin̈aj Aná, vin̈aj Disón, vin̈aj Ezer yedꞌ vin̈aj Disán. 39 Axo ebꞌ vin̈ 
yuninal vin̈aj Lotán chiꞌ: Aton vin̈aj Hori yedꞌ vin̈aj Homam. A vin̈aj Lotán 
chiꞌ ay yanabꞌ ix Timna. 40 Axo ebꞌ vin̈ yuninal vin̈aj Sobal chiꞌ: Aton vin̈aj 
Alván, vin̈aj Manahat, vin̈aj Ebal, vin̈aj Sefo yedꞌ vin̈aj Onam. Axo ebꞌ vin̈ 
yuninal vin̈aj Zibeón chiꞌ: Aton vin̈aj Aja yedꞌ vin̈aj Aná. 41 A vin̈aj Aná chiꞌ, 
smam vin̈aj Disón, axo ebꞌ vin̈ yuninal vin̈aj Disón chiꞌ: Aton vin̈aj Amram, 
vin̈aj Esbán, vin̈aj Itrán yedꞌ vin̈aj Querán. 42  A ebꞌ vin̈ yuninal vin̈aj Ezer: 
Aton vin̈aj Bilhán, vin̈aj Zaaván yedꞌ vin̈aj Jaacán. A ebꞌ vin̈ yuninal vin̈aj 
Disán chiꞌ: Aton vin̈aj Uz yedꞌ vin̈aj Arán.

43  Aton ebꞌ vin̈ tic ix acꞌan yajalil dꞌa Edom ayic mantalaj sreyal ebꞌ israel 
tzꞌochi: A vin̈aj Bela yuninal vin̈aj Beor, Dinaba sbꞌi schon̈abꞌ vin̈. 44 Ayic ix 
cham vin̈aj Bela chiꞌ, axo vin̈aj Jobab yuninal vin̈aj Zera, aj chon̈abꞌ Bosra ix 
ochcan reyal sqꞌuexuloc vin̈. 45 Axo yic ix cham vin̈aj Jobab chiꞌ, axo vin̈aj 
Husam ix ochcan reyal sqꞌuexuloc vin̈. A jun vin̈ chiꞌ, a dꞌa yol yic Temán 
cajan vin̈. 46 Axo yic ix cham vin̈aj Husam chiꞌ, axo vin̈aj Hadad yuninal vin̈aj 
Bedad aj chon̈abꞌ Avit ix ochcan reyal sqꞌuexuloc vin̈. A jun vin̈ chiꞌ ix acꞌan 
ganar vin̈aj Madián dꞌa acꞌlic yic Moab. 47 Ayic ix cham vin̈aj Hadad chiꞌ, 
axo vin̈aj Samla aj chon̈abꞌ Masreca ix ochcan reyal sqꞌuexuloc vin̈. 48  Ayic 
ix cham vin̈aj Samla chiꞌ, axo vin̈aj Saúl ix ochcan reyal sqꞌuexuloc vin̈. 
Cajan vin̈ dꞌa chon̈abꞌ Rehobot dꞌa stiꞌ aꞌ Éufrates. 49 Ayic ix cham vin̈aj Saúl 
chiꞌ, axo vin̈aj Baal-hanán, yuninal vin̈aj Acbor ix ochcan reyal sqꞌuexuloc 
vin̈. 50 Ayic ix cham vin̈aj Baal-hanán chiꞌ, axo vin̈aj Hadad aj chon̈abꞌ Pai ix 
ochcan reyal sqꞌuexuloc vin̈. Mehetabel sbꞌi ix yetbꞌeyum vin̈, a vin̈aj Matred 
ay yisil ix, yixchiquin ix vin̈aj Mezaab.

51 Axo yic ix cham vin̈aj Hadad chiꞌ, a ebꞌ vin̈ ix och reyal dꞌa Edom chiꞌ: 
Aton vin̈aj Timna, vin̈aj Alva, vin̈aj Jetet, 52  vin̈aj Aholibama, vin̈aj Ela, vin̈aj 
Pinón, 53  vin̈aj Cenaz, vin̈aj Temán, vin̈aj Mibzar, 54 vin̈aj Magdiel yedꞌ vin̈aj 
Iram. Aton juntzan̈ ebꞌ vin̈ tic ix acꞌan reyal dꞌa Edom chiꞌ.

Ebꞌ yuninal vin̈aj Israel 
(Gn 35.22‑26)

2  1 Aton ebꞌ vin̈ yuninal vin̈aj Israel tic: Vin̈aj Rubén, vin̈aj Simeón, vin̈aj 
Leví, vin̈aj Judá, vin̈aj Isacar, vin̈aj Zabulón, 2  vin̈aj Dan, vin̈aj José, 

vin̈aj Benjamín, vin̈aj Neftalí, vin̈aj Gad yedꞌ vin̈aj Aser.

Ebꞌ yin̈tilal Judá
3  A ebꞌ vin̈ yuninal vin̈aj Judá: Aton vin̈aj Er, vin̈aj Onán yedꞌ vin̈aj Sela. 

A snun ebꞌ vin̈ oxvan̈ tic, aton ix yisil vin̈aj Súa aj Canaán. A vin̈aj Er chiꞌ 
bꞌabꞌel yuninal vin̈aj Judá, te chuc sbꞌeybꞌal vin̈, yuj chiꞌ ix satjiel vin̈ yuj 
Jehová. 4 Axo ix Tamar, ix yalibꞌ vin̈aj Judá chiꞌ, ay chavan̈ yuneꞌ ix yedꞌ vin̈: 
Aton vin̈aj Fares yedꞌ vin̈aj Zera. A ebꞌ vin̈ yuninal vin̈aj Judá chiꞌ ovan̈ ebꞌ 
vin̈ dꞌa smasanil.

5 A ebꞌ vin̈ yuninal vin̈aj Fares chiꞌ: Aton vin̈aj Hezrón yedꞌ vin̈aj Hamul. 
6  Axo ebꞌ vin̈ yuninal vin̈aj Zera chiꞌ: Aton vin̈aj Zimri, vin̈aj Etán, vin̈aj 
Hemán, vin̈aj Calcol yedꞌ vin̈aj Dara. Ovan̈ ebꞌ dꞌa smasanil.

7 Axo vin̈aj Carmi smam vin̈aj Acán. A vin̈aj Acán chiꞌ ix icꞌancot yaelal dꞌa 
yibꞌan̈ chon̈abꞌ Israel, yujto ix yicꞌcot juntzan̈ tas vin̈ dꞌa scal tas ix yal Dios to 
satjiel dꞌa juneln̈ej. 8  Axo yuninal vin̈aj Etán, aton vin̈aj Azarías.

9 A ebꞌ vin̈ yuninal vin̈aj Hezrón: Aton vin̈aj Jerameel, vin̈aj Ram yedꞌ vin̈aj 
Quelubai.

10 A vin̈aj Ram chiꞌ smam vin̈aj Aminadab. Axo vin̈aj Aminadab chiꞌ smam 
vin̈aj Naasón. A vin̈aj Naasón yajal ix aj vin̈ dꞌa scal ebꞌ yin̈tilal Judá. 11 A 
vin̈aj Naasón chiꞌ smam vin̈aj Salmón. A vin̈aj Salmón chiꞌ smam vin̈aj Booz. 
12  A vin̈aj Booz chiꞌ smam vin̈aj Obed, aton vin̈ smam vin̈aj Isaí. 13  A ebꞌ vin̈ 
yuninal vin̈aj Isaí chiꞌ, aton ebꞌ vin̈ tic: Bꞌabꞌel vin̈aj Eliab, schabꞌil vin̈aj 
Abinadab, yoxil vin̈aj Simea, 14  schan̈il vin̈aj Natanael, yoil vin̈aj Radai, 
15 svaquil vin̈aj Ozem, yuquil vin̈aj David. 16 Ebꞌ ix yanabꞌ ebꞌ vin̈ tic: Aton ix 
Sarvia yedꞌ ix Abigail. Axo ebꞌ vin̈ yuneꞌ ix Sarvia chiꞌ, oxvan̈ ebꞌ vin̈: Aton 
vin̈aj Abisai, vin̈aj Joab, vin̈aj Asael. 17 Axo vin̈ yuneꞌ ix Abigail chiꞌ, aton 
vin̈aj Amasa. A vin̈ smam vin̈aj Amasa chiꞌ, aton vin̈aj Jeter ismaelita.

18  Axo vin̈aj Caleb yuninal vin̈aj Hezrón, ay jun yuninal vin̈ scuch Jeriot, 
yuneꞌ ix Azuba. Axo juntzan̈xo ebꞌ vin̈ yuneꞌ ix: Aton vin̈aj Jeser, vin̈aj Sobab 
yedꞌ vin̈aj Ardón. 19 Axo ix cham ix Azuba chiꞌ, axo ix Efrata ix yicꞌ vin̈aj 
Caleb chiꞌ. Ay jun yuneꞌ ix, aton vin̈aj Hur. 20 A vin̈aj Hur chiꞌ smam vin̈aj Uri. 
Axo vin̈aj Uri chiꞌ smam vin̈aj Bezaleel.

21 Ayic 60 abꞌilxo sqꞌuinal vin̈aj Hezrón, ix yicꞌ ix yisil vin̈aj Maquir vin̈, aton 
vin̈ smam vin̈aj Galaad. Ix alji jun yuneꞌ ix yedꞌ vin̈aj Hezrón chiꞌ, aton vin̈aj 
Segub. 22  A vin̈aj Segub chiꞌ smam vin̈aj Jair. A vin̈aj Jair chiꞌ ayoch yajalil dꞌa 
23 chon̈abꞌ dꞌa yol smacbꞌen Galaad. 23 Axo pax ebꞌ aj Gesur yedꞌ ebꞌ aj Aram 
ix icꞌancan juntzan̈ schon̈abꞌ vin̈aj Jair chiꞌ yedꞌ chon̈abꞌ Kenat yedꞌ yaldeail, 
60 chon̈abꞌil dꞌa smasanil. Masanil juntzan̈ ebꞌ tic, yin̈tilal ebꞌ vin̈aj Maquir.

24 Ayic toxo ix cham vin̈aj Hezrón chiꞌ, axo vin̈aj Caleb ix icꞌancan ix yetbꞌeyum 
vin̈, aton ix Efrata. Ix alji jun yuneꞌ ix, aton vin̈aj Asur smam yicham ebꞌ aj Tecoa.

25  Aton sbꞌi ebꞌ vin̈ yuninal vin̈aj Jerameel tic, vin̈ sbꞌabꞌel unin vin̈aj 
Hezrón: Vin̈aj Ram vin̈ bꞌabꞌel unin, vin̈aj Buna, vin̈aj Orén, vin̈aj Ozem yedꞌ 
vin̈aj Ahías. 26 A vin̈aj Jerameel chiꞌ, ay junxo ix yetbꞌeyum vin̈, aton ix Atara 
snun vin̈aj Onam.

27 Aton sbꞌi ebꞌ vin̈ yuninal vin̈aj Ram tic, vin̈ sbꞌabꞌel unin vin̈aj Jerameel: 
Vin̈aj Maaz, vin̈aj Jamín yedꞌ vin̈aj Equer. 28  Axo ebꞌ vin̈ yuninal vin̈aj Onam 
chiꞌ: Aton vin̈aj Samai yedꞌ vin̈aj Jada.

Axo ebꞌ vin̈ yuninal vin̈aj Samai chiꞌ: Aton vin̈aj Nadab yedꞌ vin̈aj Abisur. 
29 A ix yetbꞌeyum vin̈aj Abisur chiꞌ, aton ix Abihail. A ix chiꞌ snun vin̈aj Ahbán 
yedꞌ vin̈aj Molid.

30 Axo ebꞌ vin̈ yuninal vin̈aj Nadab chiꞌ: Aton vin̈aj Seled yedꞌ vin̈aj Apaim. 
A vin̈aj Seled chiꞌ malaj yuninal vin̈. 31 Axo vin̈aj Apaim chiꞌ smam vin̈aj Isi. 
Axo vin̈aj Isi chiꞌ smam vin̈aj Sesán. Axo vin̈aj Sesán chiꞌ smam vin̈aj Ahlai.

32  Axo vin̈aj Jada yucꞌtac vin̈aj Samai, a vin̈ smam vin̈aj Jeter yedꞌ vin̈aj 
Jonatán. A vin̈aj Jeter chiꞌ malaj yuninal vin̈. 33  Axo ebꞌ vin̈ yuninal vin̈aj 
Jonatán chiꞌ: Aton vin̈aj Pelet yedꞌ vin̈aj Zaza.

A ebꞌ vin̈ tic, yin̈tilal ebꞌ vin̈ vin̈aj Jerameel.
34-35  A vin̈aj Sesán, malaj yuninal vin̈, yuj chiꞌ a junoc ebꞌ ix yisil vin̈ ix 

yicꞌlaj sbꞌa yedꞌ jun vin̈ schecabꞌ vin̈ scuch Jarha aj Egipto. Ix alji jun yuneꞌ 
ix scuch Atai. 36-41 Aton ebꞌ vin̈ tic yin̈tilal vin̈aj Atai dꞌa stzolal: Vin̈aj Natán, 
vin̈aj Zabad, vin̈aj Eflal, vin̈aj Obed, vin̈aj Jehú, vin̈aj Azarías, vin̈aj Heles, 
vin̈aj Elasa, vin̈aj Sismai, vin̈aj Salum, vin̈aj Jecamías yedꞌ vin̈aj Elisama.

42  A vin̈aj Caleb yucꞌtac vin̈aj Jerameel chiꞌ, a vin̈ smam vin̈aj Mesa bꞌabꞌel 
yuninal, vin̈aj Zif yedꞌ vin̈aj Maresa smam vin̈aj Hebrón. 43 Axo vin̈aj Hebrón 
chiꞌ smam vin̈aj Coré, vin̈aj Tapúa, vin̈aj Requem yedꞌ vin̈aj Sema. 44-45 Aton 
ebꞌ vin̈ tic yin̈tilal vin̈aj Sema dꞌa stzolal: Vin̈aj Raham, vin̈aj Jorcoam, vin̈aj 
Requem, vin̈aj Samai, vin̈aj Maón yedꞌ vin̈aj Bet-sur.

46  A ix Efa schabꞌil yetbꞌeyum vin̈aj Caleb, aton ix ay yuneꞌ vin̈aj Harán, 
vin̈aj Mosa yedꞌ vin̈aj Gazez. Axo vin̈aj Harán chiꞌ smam junxo vin̈aj Gazez.

47 Axo ebꞌ vin̈ yuninal vin̈aj Jahdai: Aton vin̈aj Regem, vin̈aj Jotam, vin̈aj 
Gesam, vin̈aj Pelet, vin̈aj Efa yedꞌ vin̈aj Saaf.

48-49 Axo ix Maaca schabꞌil pax yetbꞌeyum vin̈aj Caleb chiꞌ, a ix ay yuneꞌ 
vin̈aj Seber yedꞌ vin̈aj Tirhana. An̈ejaꞌ ix ay yuneꞌ vin̈aj Saaf smam vin̈aj 
Madmana. An̈ejaꞌ ix ay yuneꞌ vin̈aj Seva smam vin̈aj Macbena yedꞌ vin̈aj 
Gibea. Axo ix yisil vin̈aj Caleb chiꞌ, aton ix Acsa. 50  A juntzan̈ ebꞌ vin̈ tic 
yin̈tilal ebꞌ vin̈aj Caleb chiꞌ.

A ebꞌ vin̈ yuninal vin̈aj Hur, vin̈ sbꞌabꞌel uneꞌ ix Efrata, aton vin̈aj Sobal, 
vin̈ smam yicham ebꞌ aj Quiriat-jearim, 51 vin̈aj Salma, smam yicham ebꞌ aj 
Belén yedꞌ vin̈aj Haref smam yicham ebꞌ aj Bet-gader.

52  Axo ebꞌ vin̈ yin̈tilal vin̈aj Sobal smam yicham ebꞌ aj Quiriat-jearim: Aton 
vin̈aj Haroe, nan̈al ebꞌ manahetita, 53 yedꞌ junjun macan̈ ebꞌ aj Quiriat-jearim: 
Aton ebꞌ itrita, ebꞌ futita, ebꞌ sumatita yedꞌ ebꞌ misraita. Aton dꞌa ebꞌ chiꞌ ix 
cot ebꞌ zoratita yedꞌ ebꞌ estaolita.

54  Axo vin̈aj Salma ix cajnajcan dꞌa chon̈abꞌ Belén. A vin̈ smam yicham 
ebꞌ netofatita, ebꞌ aj Atrot-bet-joab yedꞌ nan̈alxo ebꞌ manahetita, ebꞌ zoraíta, 
55  yedꞌ ebꞌ yin̈tilal ebꞌ soferita ix ecꞌ cajan dꞌa Jabes, aton ebꞌ tirateo, ebꞌ 
simateo yedꞌ ebꞌ sucateo. Yedꞌ ebꞌ ceneo cotnac dꞌa yin̈tilal vin̈aj Hamat smam 
yicham ebꞌ yin̈tilal Recab.

Ebꞌ yuninal vin̈aj David 
(2S 3.2‑5; 5.13‑16; 1Cr 14.3‑7)

3  1-4 A vin̈aj rey David nan̈al svajxaquil abꞌil ix yacꞌ reyal vin̈ dꞌa Hebrón. 
Ayic ayoch vin̈ reyal dꞌa Hebrón chiꞌ, vacvan̈ ebꞌ vin̈ yuninal vin̈ ix alji, 

aton ebꞌ tic: A vin̈ bꞌabꞌel, a vin̈aj Amnón, yuneꞌ ix Ahinoam aj Jezreel. Axo 
vin̈ schabꞌil, a vin̈aj Daniel yuneꞌ ix Abigail aj Carmel. Axo vin̈ yoxil, a vin̈aj 
Absalón, yuneꞌ ix Maaca, ix yisil vin̈aj Talmai sreyal Gesur. Axo vin̈ schan̈il, 
a vin̈aj Adonías yuneꞌ ix Haguit. Axo vin̈ yoil, a vin̈aj Sefatías yuneꞌ ix Abital. 
Axo vin̈ svaquil, aton vin̈aj Itream yuneꞌ ix Egla.

Ix lajvi chiꞌ 33 abꞌil pax ix yacꞌ reyal vin̈aj David chiꞌ dꞌa Jerusalén. 5 Ayic 
ayoch vin̈ reyal dꞌa Jerusalén chiꞌ, 13 to ebꞌ vin̈ yuninal vin̈ ix alji, aton ebꞌ 
vin̈ tic: Vin̈aj Simea, vin̈aj Sobab, vin̈aj Natán yedꞌ vin̈aj Salomón. A ebꞌ vin̈ 
tic, yuneꞌ ebꞌ vin̈ ix Betsabé, ix yisil vin̈aj Amiel. 6-8  A juntzan̈xo ebꞌ vin̈ 
yuninal vin̈aj David chiꞌ: Aton vin̈aj Ibhar, vin̈aj Elisama, vin̈aj Elifelet, vin̈aj 

Noga, vin̈aj Nefeg, vin̈aj Jafía, vin̈aj Elisama, vin̈aj Eliada yedꞌ vin̈aj Elifelet. 
9 Yanabꞌ pax ix Tamar juntzan̈ ebꞌ vin̈ tic. Chꞌoc pax yaj juntzan̈xo ebꞌ vin̈ 
yuninal vin̈ yedꞌ juntzan̈xo ebꞌ ix schabꞌil yetbꞌeyum max bꞌinajlaj dꞌa scal 
ebꞌ vin̈ tic.

Ebꞌ yin̈tilal vin̈aj Salomón
10-14  A ebꞌ vin̈ yin̈tilal vin̈aj Salomón dꞌa stzolal: Aton vin̈aj Roboam, 

vin̈aj Abías, vin̈aj Asa, vin̈aj Josafat, vin̈aj Joram, vin̈aj Ocozías, vin̈aj Joás, 
vin̈aj Amasías, vin̈aj Azarías, vin̈aj Jotam, vin̈aj Acaz, vin̈aj Ezequías, vin̈aj 
Manasés, vin̈aj Amón yedꞌ vin̈aj Josías.

15  Axo ebꞌ vin̈ yuninal vin̈aj Josías chiꞌ, vin̈ bꞌabꞌel, a vin̈aj Johanán, vin̈ 
schabꞌil, a vin̈aj Joacim, vin̈ yoxil, a vin̈aj Sedequías, vin̈ schan̈il a vin̈aj 
Salum.

16  A ebꞌ vin̈ yuninal vin̈aj Joacim chiꞌ: Aton vin̈aj Jeconías yedꞌ vin̈aj 
Sedequías.

17-18  Axo ebꞌ vin̈ yuninal vin̈aj Jeconías vin̈ icꞌbꞌilbꞌat preso dꞌa Babilonia, 
aton vin̈aj Salatiel, vin̈aj Malquiram, vin̈aj Pedaías, vin̈aj Senazar, vin̈aj 
Jecamías, vin̈aj Hosama yedꞌ vin̈aj Nedabías.

19 Axo ebꞌ vin̈ yuninal vin̈aj Pedaías, aton vin̈aj Zorobabel yedꞌ vin̈aj 
Simei. Axo ebꞌ vin̈ yuninal vin̈aj Zorobabel chiꞌ: Aton vin̈aj Mesulam, vin̈aj 
Hananías yedꞌ pax ix Selomit yanabꞌ ebꞌ vin̈. 20 Ay pax ovan̈xo yuninal vin̈aj 
Zorobabel chiꞌ, aton ebꞌ vin̈ tic: Vin̈aj Hasuba, vin̈aj Ohel, vin̈aj Berequías, 
vin̈aj Hasadías yedꞌ vin̈aj Jusab-hesed.

21 Axo ebꞌ vin̈ yuninal vin̈aj Hananías chiꞌ: Aton vin̈aj Pelatías yedꞌ vin̈aj 
Jesaías. Axo ebꞌ vin̈ yin̈tilal vin̈aj Jesaías chiꞌ dꞌa stzolal aton ebꞌ vin̈ tic: Vin̈aj 
Refaías, vin̈aj Arnán, vin̈aj Abdías yedꞌ vin̈aj Secanías.

22  Axo ebꞌ vin̈ yuninal vin̈aj Secanías chiꞌ, aton vin̈aj Semaías, vin̈aj Hatús, 
vin̈aj Igal, vin̈aj Barías, vin̈aj Nearías yedꞌ vin̈aj Safat. Vacvan̈ ebꞌ vin̈ dꞌa 
smasanil.

23  Axo ebꞌ vin̈ yuninal vin̈aj Nearías oxvan̈ sbꞌey ebꞌ vin̈. Aton vin̈aj 
Elioenai, vin̈aj Ezequías yedꞌ vin̈aj Azricam.

24 Axo ebꞌ vin̈ yuninal vin̈aj Elioenai chiꞌ, ucvan̈ sbꞌey ebꞌ vin̈: Aton vin̈aj 
Hodabías, vin̈aj Eliasib, vin̈aj Pelaías, vin̈aj Acub, vin̈aj Johanán, vin̈aj 
Dalaías yedꞌ vin̈aj Anani.

Ebꞌ yin̈tilal Judá

4  1 A ebꞌ vin̈ yin̈tilal vin̈aj Judá, aton ebꞌ vin̈ tic dꞌa stzolal: Vin̈aj Fares, 
vin̈aj Hezrón, vin̈aj Carmi, vin̈aj Hur yedꞌ vin̈aj Sobal. 2  A vin̈aj Sobal 

chiꞌ smam vin̈aj Reaía, smam icham vin̈aj Jahat. Axo vin̈aj Jahat chiꞌ smam 
vin̈aj Ahumai yedꞌ vin̈aj Lahad. A yin̈tilal ebꞌ vin̈ ix cajnaj dꞌa Zora.

3-4 A vin̈aj Hur sbꞌabꞌel yuneꞌ ix Efrata yedꞌ vin̈aj Caleb. A ebꞌ vin̈ yin̈tilal vin̈ 
ix bꞌabꞌlaj cajnaj dꞌa chon̈abꞌ Belén. Ay oxvan̈ ebꞌ vin̈ yuninal vin̈, aton vin̈aj 
Etam, vin̈aj Penuel yedꞌ vin̈aj Ezer. A vin̈aj Etam smam vin̈aj Jezreel, vin̈aj 
Isma, vin̈aj Ibdas yedꞌ ix Haze-lelponi. A vin̈aj Penuel chiꞌ ix bꞌabꞌlaj cajnaj dꞌa 
chon̈abꞌ Gedor, axo vin̈aj Ezer chiꞌ ix bꞌabꞌlaj cajnaj dꞌa chon̈abꞌ Husa.

5  Axo vin̈aj Asur ix bꞌabꞌlaj cajnaj dꞌa chon̈abꞌ Tecoa, chavan̈ ebꞌ ix 
yetbꞌeyum vin̈: Aton ix Hela yedꞌ ix Naara. 6 Axo ebꞌ vin̈ yuninal vin̈ yedꞌ ix 

Naara chiꞌ, aton vin̈aj Ahusam, vin̈aj Hefer, vin̈aj Temeni yedꞌ vin̈aj Ahastari. 
7 Axo ebꞌ vin̈ yuninal vin̈ yedꞌ ix Hela chiꞌ, aton vin̈aj Seret, vin̈aj Jezoar yedꞌ 
vin̈aj Etnán.

8  Axo vin̈aj Cos smam vin̈aj Anub yedꞌ vin̈aj Sobeba. Dꞌa yin̈tilal vin̈aj Cos 
chiꞌ ix cot vin̈aj Aharhel, yuninal vin̈aj Harum.

9 Ay jun vin̈ scuchan Jabes, te nivan yelcꞌoch vin̈ dꞌa scal ebꞌ scꞌabꞌyoc. A 
ix snun vin̈ ix acꞌan scuch Jabes, yujto ix yal ix: Te ya ix in ecꞌ yuj jun vuneꞌ 
ix alji tic, xchi ix. 10 A vin̈aj Jabes chiꞌ, ix och vin̈ ejmelal dꞌa sDiosal Israel, 
ix yalan vin̈ dꞌay: Tzin cꞌan dꞌayach Mamin to tzacꞌ a vachꞌcꞌolal dꞌa vibꞌan̈, 
yic nivan tzꞌaj in macbꞌen, to tzach och vedꞌoc tzin a colanel dꞌa chucal, yic 
vachꞌ max vabꞌ syail, xchi vin̈ dꞌa slesal chiꞌ. Ix yacꞌan Dios masanil tas ix 
scꞌan vin̈ chiꞌ.

11 A vin̈aj Quelub yucꞌtac vin̈aj Súa, a vin̈ smam vin̈aj Mehir, axo vin̈aj Mehir 
chiꞌ, smam vin̈aj Estón. 12  Axo vin̈aj Estón chiꞌ ay oxvan̈ yuninal vin̈: Aton vin̈aj 
Bet-rafa, vin̈aj Paseah yedꞌ vin̈aj Tehina. A vin̈aj Tehina chiꞌ ix bꞌabꞌlaj cajnaj 
dꞌa chon̈abꞌ Nahas. A ebꞌ yin̈tilal ebꞌ vin̈ oxvan̈ chiꞌ ecꞌnac cajan dꞌa Reca.

13  Axo vin̈aj Cenaz ay chavan̈ yuninal vin̈: Aton vin̈aj Otoniel yedꞌ vin̈aj 
Seraías. Chavan̈ pax ebꞌ vin̈ yuninal vin̈aj Otoniel chiꞌ, aton vin̈aj Hatat yedꞌ 
vin̈aj Meonotai. 14 A vin̈aj Meonotai chiꞌ smam vin̈aj Ofra. Axo vin̈aj Seraías 
chiꞌ smam vin̈aj Joab, aton vin̈ ix bꞌabꞌlaj cajnaj dꞌa acꞌlic Carisim. Icha chiꞌ 
sbꞌi jun lugar chiꞌ, yujto ataꞌ cajan ebꞌ anima jelan sbꞌoan tastac.

15 Axo vin̈aj Caleb yuninal vin̈aj Jefone ay oxvan̈ ebꞌ vin̈ yuninal vin̈: Aton 
vin̈aj Iru, vin̈aj Ela yedꞌ vin̈aj Naam. A vin̈aj Ela chiꞌ smam vin̈aj Cenaz.

16 Axo vin̈aj Jahalelel ay chan̈van̈ ebꞌ vin̈ yuninal vin̈: Aton vin̈aj Zif, vin̈aj 
Zifa, vin̈aj Tirías yedꞌ vin̈aj Asareel.

17-18  A vin̈aj Esdras ay chan̈van̈ yuninal vin̈: Aton vin̈aj Jeter, vin̈aj Mered, 
vin̈aj Efer yedꞌ vin̈aj Jalón. A vin̈aj Mered chiꞌ, ix yicꞌlaj sbꞌa vin̈ yedꞌ ix Bitia, 
yisil vin̈ sreyal Egipto. Axo yalyuninal vin̈ yedꞌ ix, aton ix María, vin̈aj Samai 
yedꞌ vin̈aj Isba. A vin̈aj Isba chiꞌ ix bꞌabꞌlaj cajnaj dꞌa chon̈abꞌ Estemoa. Axo 
junxo ix yetbꞌeyum vin̈aj Mered chiꞌ, aj Judá ix. Oxvan̈ yuninal vin̈ yedꞌ ix, 
aton vin̈aj Jered, vin̈aj Heber yedꞌ vin̈aj Jecutiel. A vin̈aj Jered chiꞌ ix bꞌabꞌlaj 
cajnaj dꞌa chon̈abꞌ Gedor, axo vin̈aj Heber, a dꞌa chon̈abꞌ Soco ix bꞌabꞌlaj cajnaj 
vin̈. Axo pax vin̈aj Jecutiel chiꞌ, a dꞌa chon̈abꞌ Zanoa ix bꞌabꞌlaj cajnaj vin̈.

19 A vin̈aj Hodías ix yicꞌlaj sbꞌa vin̈ yedꞌ ix yanabꞌ vin̈aj Naham. Dꞌa yin̈tilal 
ebꞌ ix cot ebꞌ garmita, ix cajnaj ebꞌ dꞌa Keila. An̈ejaꞌ dꞌa yin̈tilal vin̈aj Hodías 
chiꞌ ix cot ebꞌ maacateo, axo dꞌa Estemoa ix cajnaj ebꞌ.

20 A vin̈aj Simón chan̈van̈ yuninal vin̈: Aton vin̈aj Amnón, vin̈aj Rina, vin̈aj 
Ben-hanán yedꞌ vin̈aj Tilón.

Axo vin̈aj Isi ay chavan̈ yuninal vin̈: Aton vin̈aj Zohet yedꞌ vin̈aj Benzohet.
21-22  Axo ebꞌ vin̈ yin̈tilal vin̈aj Sela yuninal vin̈aj Judá, aton ebꞌ vin̈ tic: 

Vin̈aj Er, vin̈ bꞌabꞌlaj cajnajnac dꞌa Leca yedꞌ vin̈aj Laada, vin̈ bꞌabꞌlaj cajnajnac 
dꞌa Maresa, smam yicham ebꞌ schꞌalan cꞌapac lino dꞌa chon̈abꞌ Bet-asbea. 
An̈ejtonaꞌ vin̈aj Er chiꞌ smam vin̈aj Joacim yedꞌ ebꞌ anima cajan dꞌa Cozeba 
yedꞌ vin̈aj Joás yedꞌ vin̈aj Saraf. A vin̈aj Joás yedꞌ vin̈aj Saraf, ix yicꞌlaj sbꞌa 
ebꞌ vin̈ yedꞌ chavan̈ ebꞌ ix aj Moab. Slajvi chiꞌ smeltzajnacxi ebꞌ vin̈ dꞌa Belén, 
icha chiꞌ yaj stzꞌibꞌchajcan dꞌa pecaꞌ. 23  A juntzan̈ ebꞌ chiꞌ tzꞌacum ebꞌ. A dꞌa 
Netaim yedꞌ dꞌa Gedera cajan ebꞌ, yacꞌnac servil vin̈ rey ebꞌ.

Ebꞌ yin̈tilal Simeón
24  A vin̈aj Simeón ovan̈ ebꞌ vin̈ yuninal vin̈: Aton vin̈aj Nemuel, vin̈aj 

Jamín, vin̈aj Jarib, vin̈aj Zera yedꞌ vin̈aj Saúl. 25 A ebꞌ vin̈ yin̈tilal vin̈aj Saúl 
chiꞌ dꞌa stzolal: Vin̈aj Salum, vin̈aj Mibsam, vin̈aj Misma. 26  Axo ebꞌ vin̈ 
yin̈tilal vin̈aj Misma chiꞌ, aton vin̈aj Hamuel, vin̈aj Zacur yedꞌ vin̈aj Simei. 
27 A ebꞌ vin̈ yuninal vin̈aj Simei chiꞌ, 16 ebꞌ vin̈, vacvan̈ pax ebꞌ ix yisil vin̈. 
Axo pax ebꞌ vin̈ scꞌabꞌyoc vin̈, malaj val yuninal ebꞌ vin̈, yuj chiꞌ maj qꞌuibꞌ 
sbꞌisul ebꞌ vin̈ icha yin̈tilal Judá. 28-31 A ebꞌ yin̈tilal Simeón chiꞌ ix cajnaj ebꞌ 
dꞌa juntzan̈ lugar tic: Dꞌa Beerseba, dꞌa Molada, dꞌa Hazar-sual, dꞌa Bilha, 
dꞌa Esem, dꞌa Tolad, dꞌa Betuel, dꞌa Horma, dꞌa Siclag, dꞌa Bet-marcabot, dꞌa 
Hazar-susim, dꞌa Bet-birai yedꞌ dꞌa Saaraim. Ataꞌ cajan ebꞌ masanto yic ix och 
vin̈aj David reyal. 32  Ayto pax oyexo schon̈abꞌ ebꞌ: Aton Etam, Aín, Rimón, 
Toquén yedꞌ Asán, 33 yedꞌ masanil yaldeail juntzan̈ chon̈abꞌ chiꞌ masanto dꞌa 
chon̈abꞌ Baal. Aton juntzan̈ chon̈abꞌ chiꞌ bꞌaj cajan ebꞌ yedꞌ yin̈tilal icha yaj 
stzꞌibꞌchajcani.

34-38  Ayic ix qꞌuibꞌ sbꞌisul ebꞌ yin̈tilal Simeón chiꞌ, aton ebꞌ vin̈ tic yajal 
yaj dꞌa scal ebꞌ: Vin̈aj Mesobab, vin̈aj Jamlec, vin̈aj Josías (yuninal vin̈aj 
Amasías), vin̈aj Joel, vin̈aj Jehú (yuninal vin̈aj Josibías, axo vin̈aj Josibías 
chiꞌ yuninal vin̈aj Seraías, axo vin̈aj Seraías chiꞌ yuninal vin̈aj Asiel) yedꞌ pax 
vin̈aj Elioenai, vin̈aj Jaacoba, vin̈aj Jesohaía, vin̈aj Asaías, vin̈aj Adiel, vin̈aj 
Jesimiel, vin̈aj Benaía yedꞌ vin̈aj Ziza. (A vin̈ smam vin̈aj Ziza chiꞌ aton vin̈aj 
Sifi, yuninal vin̈aj Alón, yuninal vin̈aj Jedaías, yuninal vin̈aj Simri yuninal 
vin̈aj Semaías). 39 Yujto ix qꞌuibꞌ sbꞌisul ebꞌ, yuj chiꞌ ix bꞌat ebꞌ dꞌa stojolal 
bꞌaj tzꞌem cꞌu, ix cꞌoch ebꞌ dꞌa slacꞌanil chon̈abꞌ Gedor. Ix sayan ebꞌ bꞌaj sva 
nocꞌ smolbꞌetzal nocꞌ dꞌa stojolal bꞌaj sjavi cꞌu, dꞌa jun chꞌolan bꞌaj scan jun 
chon̈abꞌ chiꞌ. 40 Ataꞌ ix ilchaj an̈ an̈cꞌultac te yaax yuj ebꞌ, te vachꞌ an̈, te ay 
pax an̈. Te levan yecꞌ jun lum luum chiꞌ, juncꞌolal yajecꞌ ebꞌ, malaj tas tzꞌicꞌan 
ebꞌ, aton taꞌ ecꞌnac cajan ebꞌ yin̈tilal Cam dꞌa pecaꞌ. 41 A dꞌa stiempoal vin̈aj 
Ezequías sreyal Judá, ataꞌ ix javi juntzan̈ ebꞌ toxo ix bꞌinaj sbꞌi tic. A ebꞌ 
satjinaquel ebꞌ anima cajan taꞌ yedꞌ scampamento ebꞌ yedꞌ spat ebꞌ. Juneln̈ej 
ix satel ebꞌ smasanil. Axo ebꞌ ix cajnajcan dꞌa slum ebꞌ chiꞌ, yujto te ay svael 
nocꞌ smolbꞌetzal nocꞌ ebꞌ. 42  An̈ejtonaꞌ, ay pax 500-xo ebꞌ vin̈ vinac dꞌa yin̈tilal 
Simeón chiꞌ ix cꞌoch cajan dꞌa lum tzalquixtac dꞌa yol yic Seir. Axo ebꞌ vin̈ 
yuninal vin̈aj Isi, aton vin̈aj Pelatías, vin̈aj Nearías, vin̈aj Refaías yedꞌ vin̈aj 
Uziel ayoch yajaliloc ebꞌ. 43 A ebꞌ ix satanel ebꞌ amalecita aytoecꞌ taꞌ. Axo ebꞌ 
ix cajnajcan taꞌ.

Ebꞌ yin̈tilal Rubén

5  1 A vin̈aj Rubén, vin̈ sbꞌabꞌel unin vin̈aj Jacob, palta maj scha chabꞌ 
macan̈ smacbꞌen vin̈ yic sbꞌabꞌel uninal chiꞌ, yujto ix vay vin̈ yedꞌ ix 

schabꞌil yetbꞌeyum smam. Yuj chiꞌ a junxo macan̈ smacbꞌen vin̈ chiꞌ, ix 
acꞌchajcan dꞌa ebꞌ vin̈ yuninal vin̈aj José, aton junxo yuninal vin̈aj Jacob chiꞌ. 
2  Vachꞌchom a dꞌa vin̈aj José chiꞌ ix acꞌchajcan jun macbꞌen yic bꞌabꞌel uninabꞌil 
chiꞌ, palta a vin̈aj Judá te nivan ix aj yelcꞌoch dꞌa scal ebꞌ yucꞌtac chiꞌ, yuj chiꞌ 
a dꞌa yin̈tilal vin̈ ix cot ebꞌ ix acꞌan yajalil dꞌa Israel. 3 A ebꞌ vin̈ yuninal vin̈aj 
Rubén chiꞌ: Aton vin̈aj Hanoc, vin̈aj Falú, vin̈aj Hezrón yedꞌ vin̈aj Carmi.

4-6 Axo ebꞌ vin̈ yin̈tilal vin̈aj Joel dꞌa stzolal: Vin̈aj Semaías, vin̈aj Gog, vin̈aj 
Simei, vin̈aj Micaías, vin̈aj Reaía, vin̈aj Baal yedꞌ vin̈aj Beera. A vin̈aj Beera 
chiꞌ, yajal yaj vin̈ dꞌa scal masanil ebꞌ yin̈tilal Rubén chiꞌ, aton vin̈ icꞌjinacbꞌat 
preso yuj vin̈aj Tiglat-pileser sreyal Asiria.

7 A ebꞌ scꞌabꞌyoc vin̈aj Beera chiꞌ, dꞌa stzolal ix aj stzꞌibꞌchajcan ebꞌ yedꞌ 
yin̈tilal. Aton vi n̈aj Jeiel yajal yaji, vin̈aj Zacarías, 8  vin̈aj Bela yuninal 
vin̈aj Azaz, yixchiquin vin̈aj Sema, yin̈tilal vin̈aj Joel. A vin̈aj Bela chiꞌ 
yedꞌ yin̈tilal vin̈, ix cajnaj ebꞌ dꞌa Aroer, ix cꞌoch smacbꞌen ebꞌ chiꞌ dꞌa Nebo 
yedꞌ dꞌa Baal-meón. 9  Ix cajnaj pax ebꞌ dꞌa stojolal bꞌaj sjavi cꞌu masanto dꞌa 
tzꞌinan luum, aton lum scꞌochn̈ej dꞌa aꞌ Éufrates, yujto ix te qꞌuibꞌ sbꞌisul nocꞌ 
smolbꞌetzal nocꞌ ebꞌ dꞌa yol yic Galaad.

10 Ayic ayoch vin̈aj Saúl reyal, a ebꞌ yin̈tilal Rubén chiꞌ, yacꞌnac oval ebꞌ 
yedꞌ ebꞌ agarenos, yacꞌnac ganar ebꞌ agareno chiꞌ ebꞌ, axo ebꞌ cajnajnaccan dꞌa 
schon̈abꞌ ebꞌ dꞌa stojolal bꞌaj sjavi cꞌu dꞌa Galaad chiꞌ.

Ebꞌ yin̈tilal Gad
11 A ebꞌ yin̈tilal Gad, ix cajnaj ebꞌ dꞌa snorteal smacbꞌen ebꞌ yin̈tilal Rubén, 

dꞌa yol yic Basán, masanto dꞌa chon̈abꞌ Salca dꞌa stojolal bꞌaj sjavi cꞌu, aton 
sbꞌi ebꞌ vin̈ tic: 12  A vin̈aj Joel yajal dꞌa scal ebꞌ scꞌabꞌyoc cajan dꞌa Basán 
chiꞌ, schabꞌil vin̈aj Safán.Ix cajnajpax vin̈aj Jaanai yedꞌ vin̈aj Safat taꞌ. 13  Axo 
juntzan̈xo ebꞌ vin̈ scꞌabꞌyoc ebꞌ vin̈, icha syal stzolal smam yicham ebꞌ vin̈: 
Vin̈aj Micael, vin̈aj Mesulam, vin̈aj Seba, vin̈aj Jorai, vin̈aj Jacán, vin̈aj Zía 
yedꞌ vin̈aj Heber, ucvan̈ ebꞌ vin̈ dꞌa smasanil. 14 A ebꞌ vin̈ chiꞌ yin̈tilal vin̈aj 
Abihail yuninal vin̈aj Huri. A sbꞌi ebꞌ smam yicham ebꞌ dꞌa stzolal: Vin̈aj 
Abihail, vin̈aj Huri, vin̈aj Jaroa, vin̈aj Galaad, vin̈aj Micael, vin̈aj Jesisai, 
vin̈aj Jahdo yedꞌ vin̈aj Buz. 15  Yedꞌ pax vin̈aj Ahí, yuninal vin̈aj Abdiel 
yixchiquin vin̈aj Guni, yajal dꞌa scal ebꞌ yin̈tilal. 16 Ix cajnaj ebꞌ smasanil dꞌa 
Galaad yedꞌ dꞌa Basán yedꞌ dꞌa yaldeail yedꞌ dꞌa masanil bꞌaj vachꞌ sva nocꞌ 
smolbꞌetzal nocꞌ ebꞌ dꞌa Sarón, masanto dꞌa smojon ebꞌ. 17 Masanil juntzan̈ ebꞌ 
tic ix tzꞌibꞌchaj yedꞌ yin̈tilal ayic ayoch vin̈aj Jotam reyal dꞌa Judá, axo vin̈aj 
Jeroboam ayoch reyal dꞌa Israel.

A yabꞌixal nan̈al yoxil yin̈tilal ebꞌ israel
18  A ebꞌ yin̈tilal Rubén chiꞌ, ebꞌ yin̈tilal Gad yedꞌ nan̈alxo ebꞌ yin̈tilal 

Manasés, ay 44 mil 760 ebꞌ soldado te tecꞌan, yedꞌnac smaclabꞌ jul-labꞌ ebꞌ, 
yespada ebꞌ yedꞌ sjul-labꞌ ebꞌ, te cꞌaybꞌabꞌil ebꞌ yacꞌan oval. 19 Ix yacꞌan oval ebꞌ 
yedꞌ ebꞌ agareno yedꞌ vin̈aj Jetur, vin̈aj Nafis yedꞌ vin̈aj Nodab. 20 Ix yacꞌoch 
Dios ebꞌ yipoc scꞌool, ix scꞌanan scolval Dios chiꞌ ebꞌ. Ix spacan tas ix scꞌan 
ebꞌ, yuj chiꞌ ix acꞌjioch ebꞌ agareno yedꞌ ebꞌ ayoch yedꞌ ebꞌ dꞌa yol scꞌabꞌ ebꞌ 
israel chiꞌ. 21 Yuj chiꞌ, aton tic ix yicꞌcan ebꞌ dꞌa ebꞌ agareno chiꞌ: 50 mil nocꞌ 
camello, 250 mil nocꞌ calnel, 2 mil nocꞌ bꞌuru yedꞌ 100 mil anima ix yicꞌbꞌat 
ebꞌ checabꞌvumal. 22  Te nivan ebꞌ ajcꞌol chiꞌ ix chami, yujto a jun oval chiꞌ a 
Dios ay yicoꞌ. Icha chiꞌ ix aj scajnajcan ebꞌ yin̈tilal Rubén dꞌa juntzan̈ lugar 
chiꞌ, masanto ix icꞌchajbꞌat ebꞌ dꞌa chꞌoc nacional.

23  Axo nan̈alxo ebꞌ yin̈tilal Manasés chiꞌ, yujto te tzijtum sbꞌisul ebꞌ, ix 
cajnaj ebꞌ dꞌa sat lum sbꞌatn̈ej dꞌa Basán masanto scꞌoch dꞌa Baal-hermón, 
scuchanpax lum Senir yedꞌ lum svitzal Hermón. 24 A ebꞌ vin̈ yajal yaj dꞌa scal 

ebꞌ: Aton vin̈aj Efer, vin̈aj Isi, vin̈aj Eliel, vin̈aj Azriel, vin̈aj Jeremías, vin̈aj 
Hodabías yedꞌ vin̈aj Jahdiel. Masanil juntzan̈ ebꞌ vin̈ chiꞌ, soldado te tecꞌan, te 
jelan pax ebꞌ vin̈, bꞌinajnac ebꞌ vin̈, yajal ebꞌ vin̈ dꞌa scal ebꞌ scꞌabꞌyoc. 25 Palta 
ix te och val spitalil ebꞌ vin̈ dꞌa Dios, ix yactejcan sDiosal smam yicham ebꞌ 
vin̈, axo dꞌa juntzan̈ sdiosal juntzan̈ chon̈abꞌ ix satel Dios dꞌa yichan̈ ebꞌ chiꞌ, 
ataꞌ ix och ebꞌ ejmelal. 26 Yuj chiꞌ a Dios chiꞌ ix checancot vin̈ sreyal Asiria, 
aton vin̈aj Pul, scuchan pax Tiglat-pileser. Ix javi vin̈ dꞌa slum ebꞌ yin̈tilal 
Rubén, ebꞌ yin̈tilal Gad yedꞌ nan̈alxo ebꞌ yin̈tilal Manasés chiꞌ. Ix acꞌjioch ebꞌ 
dꞌa yol scꞌabꞌ vin̈, yuj chiꞌ ix icꞌjibꞌat ebꞌ dꞌa chon̈abꞌ Halah, dꞌa Habor, dꞌa 
Hara yedꞌ dꞌa stitac aꞌ Gozán. Ataꞌ ix cann̈ej ebꞌ.

Sbꞌi ebꞌ sacerdote yuninal vin̈aj Leví

6  1 Ay oxvan̈ ebꞌ vin̈ yuninal vin̈aj Leví: Aton vin̈aj Gersón, vin̈aj Coat yedꞌ 
vin̈aj Merari.

2  Axo vin̈aj Coat chiꞌ chan̈van̈ yuninal vin̈: Aton vin̈aj Amram, vin̈aj Izhar, 
vin̈aj Hebrón yedꞌ vin̈aj Uziel. 3 A vin̈aj Amram chiꞌ chavan̈ yuninal vin̈: Aton 
vin̈aj Aarón yedꞌ vin̈aj Moisés yedꞌ jun yisil vin̈, aton ix María. Axo ebꞌ vin̈ 
yuninal vin̈aj Aarón chiꞌ chan̈van̈ ebꞌ vin̈: Aton vin̈aj Nadab, vin̈aj Abiú, vin̈aj 
Eleazar yedꞌ vin̈aj Itamar. 4-15 Aton sbꞌi ebꞌ vin̈ yin̈tilal vin̈aj Aarón tic sbꞌeybꞌat 
dꞌa stzolal dꞌa ebꞌ vin̈ uninabꞌil yedꞌ dꞌa ebꞌ vin̈ ichiquinabꞌil: Vin̈aj Eleazar, 
vin̈aj Finees, vin̈aj Abisúa, vin̈aj Buqui, vin̈aj Uzi, vin̈aj Zeraías, vin̈aj Meraiot, 
vin̈aj Amarías, vin̈aj Ahitob, vin̈aj Sadoc, vin̈aj Ahimaas, vin̈aj Azarías, vin̈aj 
Johanán, vin̈aj Azarías, (aton vin̈ sacerdote yaj dꞌa templo ix sbꞌoqꞌue vin̈aj 
Salomón dꞌa Jerusalén), vin̈aj Amarías, vin̈aj Ahitob, vin̈aj Sadoc, vin̈aj Salum, 
vin̈aj Hilcías, vin̈aj Azarías, vin̈aj Seraías yedꞌ vin̈aj Josadac. A vin̈aj Josadac 
chiꞌ ix icꞌjibꞌat vin̈ preso yedꞌ ebꞌ ay dꞌa Jerusalén yedꞌ juntzan̈xo lugar dꞌa yol yic 
Judá yuj vin̈aj rey Nabucodonosor, yujto a Jehová ix acꞌan scꞌulej vin̈ icha chiꞌ.

Ebꞌ yin̈tilal Leví
16 A ebꞌ vin̈ yuninal vin̈aj Leví oxvan̈ ebꞌ: Aton vin̈aj Gersón, vin̈aj Coat yedꞌ 

vin̈aj Merari.
17 Axo ebꞌ vin̈ yuninal vin̈aj Gersón chiꞌ: Aton vin̈aj Libni yedꞌ vin̈aj Simei.
18  Axo ebꞌ vin̈ yuninal vin̈aj Coat chiꞌ: Aton vin̈aj Amram, vin̈aj Izhar, vin̈aj 

Hebrón yedꞌ vin̈aj Uziel.
19 Axo ebꞌ vin̈ yuninal vin̈aj Merari chiꞌ: Aton vin̈aj Mahli yedꞌ vin̈aj Musi.
A ebꞌ vin̈ ix bꞌinaj tic, yin̈tilal Leví ebꞌ vin̈. 20-21 A ebꞌ vin̈ yin̈tilal vin̈aj 

Gersón dꞌa stzolal: Aton vin̈aj Libni, vin̈aj Jahat, vin̈aj Zima, vin̈aj Joa, vin̈aj 
Iddo, vin̈aj Zera yedꞌ vin̈aj Jeatrai.

22-24 A ebꞌ vin̈ yin̈tilal vin̈aj Coat dꞌa stzolal: Aton vin̈aj Aminadab, vin̈aj 
Coré, vin̈aj Asir, vin̈aj Elcana, vin̈aj Ebiasaf, vin̈aj Asir, vin̈aj Tahat, vin̈aj 
Uriel, vin̈aj Ozías yedꞌ vin̈aj Saúl.

25-27 Axo vin̈aj Elcana chavan̈ yuninal vin̈: Aton vin̈aj Amasai yedꞌ vin̈aj 
Ahimot. Axo ebꞌ vin̈ yin̈tilal vin̈aj Ahimot chiꞌ dꞌa stzolal: Aton vin̈aj Elcana, 
vin̈aj Safai, vin̈aj Nahat, vin̈aj Eliab, vin̈aj Jeroham, vin̈aj Elcana yedꞌ vin̈aj 
Samuel.

28  Axo vin̈aj Samuel chiꞌ chavan̈ yuninal vin̈: Aton vin̈aj Vasni sbꞌabꞌel 
yuninal vin̈, schabꞌil vin̈aj Abías.

29-30 Axo ebꞌ vin̈ yin̈tilal vin̈aj Merari dꞌa stzolal: Vin̈aj Mahli, vin̈aj Libni, 
vin̈aj Simei, vin̈aj Uza, vin̈aj Simea, vin̈aj Haguía yedꞌ vin̈aj Asaías.

Ebꞌ sbꞌitan dꞌa templo
31 Aton juntzan̈ ebꞌ vin̈ tic ix acꞌjioch yuj vin̈aj rey David yic sbꞌitan ebꞌ vin̈ 

dꞌa scajnubꞌ Jehová, yictax ix acꞌjioch teꞌ scaxail trato dꞌa yol scajnubꞌ Jehová 
dꞌa Jerusalén. 32  Dꞌa stzolal tzꞌaj yoch ebꞌ vin̈ sbꞌitan dꞌa yichan̈ cajnubꞌ chiꞌ 
masanto yic ix bꞌojiqꞌue stemplo Jehová yuj vin̈aj Salomón.

33-38  A ebꞌ vin̈ ayoch dꞌa yopisio sbꞌitan chiꞌ yedꞌ ebꞌ vin̈ yuninal, aton sbꞌi 
ebꞌ vin̈ tic dꞌa stzolal:

A ebꞌ vin̈ yin̈tilal vin̈aj Coat, aton ebꞌ vin̈ tic: Vin̈aj Hemán scuchbꞌan jun 
macan̈ ebꞌ vin̈ sbꞌitan chiꞌ. A sbꞌi ebꞌ vin̈ bꞌaj ix cot yin̈tilal vin̈aj Hemán chiꞌ 
tzꞌel yich dꞌa vin̈ smam vin̈ masanto dꞌa slajvubꞌxo smam yicham vin̈, aton 
ebꞌ vin̈ tic: Vin̈aj Joel, vin̈aj Samuel, vin̈aj Elcana, vin̈aj Jeroham, vin̈aj Eliel, 
vin̈aj Toa, vin̈aj Zuf, vin̈aj Elcana, vin̈aj Mahat, vin̈aj Amasai, vin̈aj Elcana, 
vin̈aj Joel, vin̈aj Azarías, vin̈aj Sofonías, vin̈aj Tahat, vin̈aj Asir, vin̈aj Ebiasaf, 
vin̈aj Coré, vin̈aj Izhar, vin̈aj Coat, vin̈aj Leví yedꞌ vin̈aj Israel.

39-43  A dꞌa svachꞌ vin̈aj Hemán chiꞌ scan vin̈aj Asaf, aton vin̈ scuchbꞌan 
junxo macan̈ ebꞌ vin̈ sbꞌitan chiꞌ. Aton sbꞌi ebꞌ vin̈ smam yicham vin̈aj Asaf 
chiꞌ dꞌa stzolal: Vin̈aj Berequías, vin̈aj Simea, vin̈aj Micael, vin̈aj Baasías, 
vin̈aj Malquías, vin̈aj Etni, vin̈aj Zera, vin̈aj Adaía, vin̈aj Etán, vin̈aj Zima, 
vin̈aj Simei, vin̈aj Jahat, vin̈aj Gersón yedꞌ vin̈aj Leví.

44-47 Axo dꞌa sqꞌuexan̈ vin̈aj Hemán chiꞌ scan ebꞌ vin̈ yin̈tilal vin̈aj Merari 
sbꞌitan paxi. A vin̈aj Etán scuchbꞌan ebꞌ vin̈ dꞌa bꞌit chiꞌ. Aton stzolal smam 
yicham vin̈aj Etán tic: Vin̈aj Quisi, vin̈aj Abdi, vin̈aj Maluc, vin̈aj Hasabías, 
vin̈aj Amasías, vin̈aj Hilcías, vin̈aj Amsi, vin̈aj Bani, vin̈aj Semer, vin̈aj Mahli, 
vin̈aj Musi, vin̈aj Merari yedꞌ vin̈aj Leví.

48  Axo juntzan̈ ebꞌ vin̈ scꞌabꞌyoc ebꞌ vin̈, an̈ejaꞌ yin̈tilal Leví ebꞌ vin̈, ix can 
ebꞌ vin̈ munlajel dꞌa stemplo Jehová.

Ebꞌ yin̈tilal vin̈aj Aarón
49 A vin̈aj Aarón yedꞌ ebꞌ yin̈tilal, a ebꞌ sn̈usan ofrenda dꞌa altar bꞌaj stzꞌa 

silabꞌ yedꞌ dꞌa altar yic incienso. An̈ejtonaꞌ a ebꞌ tzꞌilan masanil opisio dꞌa jun 
Lugar Yicn̈ej Jehová yaji yedꞌ yic tzꞌacꞌji tup smul ebꞌ yetisraelal ebꞌ, icha val 
yutejnac vin̈aj Moisés schecabꞌ Dios yalancani. 50-53 Aton sbꞌi ebꞌ vin̈ yin̈tilal 
vin̈aj Aarón tic dꞌa stzolal: Vin̈aj Eleazar, vin̈aj Finees, vin̈aj Abisúa, vin̈aj 
Buqui, vin̈aj Uzi, vin̈aj Zeraías, vin̈aj Meraiot, vin̈aj Amarías, vin̈aj Ahitob, 
vin̈aj Sadoc, vin̈aj Ahimaas.

Juntzan̈ schon̈abꞌ ebꞌ levita 
(Jos 21.1‑42)

54-60 Aton juntzan̈ chon̈abꞌ tic yedꞌ smacbꞌen bꞌaj ix cajnaj ebꞌ vin̈ yin̈tilal 
vin̈aj Aarón. Ix och suerte dꞌa yibꞌan̈ ebꞌ vin̈. A dꞌa ebꞌ vin̈ yin̈tilal vin̈aj Coat 
ix em jun bꞌabꞌel macan̈, yuj chiꞌ a chon̈abꞌ Hebrón dꞌa yol yic Judá, a ix 
can dꞌa ebꞌ vin̈ yedꞌ sluumal dꞌa spatictac bꞌaj sva nocꞌ smolbꞌetzal nocꞌ ebꞌ 
vin̈. Palta a juntzan̈ yaldeail yedꞌ sluumal dꞌa spatictac chiꞌ acꞌbꞌil dꞌa vin̈aj 
Caleb yuninal vin̈aj Jefone. A dꞌa ebꞌ vin̈ yin̈tilal vin̈aj Aarón chiꞌ ix acꞌchaj 

Hebrón, aton jun chon̈abꞌ chiꞌ bꞌaj syal scolan sbꞌa ebꞌ smilancham junoc 
anima man̈ scꞌanoc scꞌool. Ix acꞌjipax juntzan̈xo chon̈abꞌ tic dꞌa ebꞌ: Libna, 
Jatir, Estemoa, Hilén, Debir, Asán yedꞌ Bet-semes. A juntzan̈ chon̈abꞌ chiꞌ, a 
dꞌa yol yic Judá ay. Axo dꞌa yol yic Benjamín ix acꞌchaj juntzan̈xo chon̈abꞌ tic: 
Geba, Alemet yedꞌ Anatot. A juntzan̈ chon̈abꞌ chiꞌ, 13 dꞌa smasanil, ix cann̈ej 
yedꞌ sluumal dꞌa spatictac bꞌaj syal sva nocꞌ smolbꞌetzal nocꞌ ebꞌ. 61 Yedꞌ dꞌa 
smacbꞌen yin̈tilal Manasés ay dꞌa stojolal bꞌaj tzꞌem cꞌu, ix acꞌchajpax lajun̈exo 
chon̈abꞌ dꞌa ebꞌ vin̈ yin̈tilal vin̈aj Coat chiꞌ.

62  Axo pax dꞌa ebꞌ vin̈ yin̈tilal vin̈aj Gersón, icha jay macan̈ yaj ebꞌ, 13 
chon̈abꞌ ix acꞌchaj dꞌa ebꞌ. A juntzan̈ chon̈abꞌ chiꞌ ay dꞌa yol smacbꞌen ebꞌ 
yin̈tilal Isacar, ebꞌ yic Aser, ebꞌ yic Neftalí yedꞌ dꞌa yic ebꞌ Manasés ay dꞌa 
stojolal bꞌaj sjavi cꞌu, aton dꞌa Basán.

63 An̈ejaꞌ pax dꞌa ebꞌ vin̈ yin̈tilal vin̈aj Merari, ix acꞌchaj 12 chon̈abꞌ icha jay 
macan̈ yaj ebꞌ. A juntzan̈ chon̈abꞌ chiꞌ, a dꞌa yol smacbꞌen ebꞌ yin̈tilal Rubén 
ay, ebꞌ yic Gad yedꞌ ebꞌ yic Zabulón.

64  Ix acꞌchaj juntzan̈ chon̈abꞌ chiꞌ dꞌa ebꞌ yin̈tilal Leví yuj ebꞌ yetisraelal 
yedꞌ pax bꞌaj syal sva nocꞌ smolbꞌetzal nocꞌ ebꞌ dꞌa spatictac juntzan̈ chon̈abꞌ 
chiꞌ. 65  A dꞌa smacbꞌen Judá, yic Simeón yedꞌ yic Benjamín, ataꞌ ay juntzan̈ 
chon̈abꞌ toxo ix bꞌinaj ix acꞌchaj dꞌa ebꞌ yin̈tilal Leví chiꞌ, icha ix aj yicꞌan 
ebꞌ dꞌa suerteal. 66 Ay juntzan̈xo macan̈ yin̈tilal vin̈aj Coat ix chaan juntzan̈ 
chon̈abꞌ bꞌaj tzꞌaj ebꞌ dꞌa smacbꞌen ebꞌ yin̈tilal Efraín: 67 Aton Siquem dꞌa 
tzalquixtac dꞌa yol yic Efraín chiꞌ, aton dꞌa jun chon̈abꞌ chiꞌ syal scolan sbꞌa 
ebꞌ smilancham junoc anima to man̈ scꞌanoc scꞌool. Ix yicꞌanpax juntzan̈ 
chon̈abꞌ tic ebꞌ: Gezer, 68-69 Jocmeam, Bet-horón, Ajalón yedꞌ Gat-rimón. 
Masanil juntzan̈ chiꞌ ix yicꞌ ebꞌ yedꞌ bꞌaj syal sva nocꞌ smolbꞌetzal nocꞌ ebꞌ.

70 Yedꞌ dꞌa smacbꞌen yin̈tilal Manasés ay dꞌa stojolal bꞌaj tzꞌem cꞌu, ix schapax 
chon̈abꞌ Aner yedꞌ Bileam ebꞌ yedꞌ pax bꞌaj syal sva nocꞌ smolbꞌetzal nocꞌ ebꞌ.

71 Axo dꞌa ebꞌ vin̈ yin̈tilal vin̈aj Gersón, icha syal jay macan̈ yaj ebꞌ, ix 
acꞌchaj chon̈abꞌ Golán dꞌa yol yic Basán, chon̈abꞌ Astarot yedꞌ bꞌaj syal sva 
nocꞌ smolbꞌetzal nocꞌ ebꞌ. A chabꞌ chon̈abꞌ chiꞌ ay dꞌa yol smacbꞌen Manasés 
dꞌa stojolal bꞌaj sjavi cꞌu. 72-73 Ix acꞌchajpax juntzan̈xo chon̈abꞌ tic dꞌa ebꞌ dꞌa 
yol yic ebꞌ yin̈tilal Isacar: Cedes, Daberat, Ramot yedꞌ Anem. A dꞌa juntzan̈ 
chon̈abꞌ chiꞌ, ayn̈ej bꞌaj sva nocꞌ smolbꞌetzal nocꞌ ebꞌ. 74-75  Ix acꞌchajpax 
juntzan̈xo chon̈abꞌ dꞌa ebꞌ dꞌa yol smacbꞌen ebꞌ yin̈tilal Aser: Masal, Abdón, 
Hucoc yedꞌ Rehob. A dꞌa juntzan̈ chon̈abꞌ chiꞌ, ayn̈ej bꞌaj sva nocꞌ smolbꞌetzal 
nocꞌ ebꞌ. 76 Axo dꞌa yol smacbꞌen ebꞌ yin̈tilal Neftalí, ix acꞌchaj juntzan̈ chon̈abꞌ 
tic dꞌa ebꞌ: Cedes dꞌa yol yic Galilea, Hamón yedꞌ Quiriataim. A dꞌa juntzan̈ 
chon̈abꞌ chiꞌ, ayn̈ej bꞌaj sva nocꞌ smolbꞌetzal nocꞌ ebꞌ.

77 Axo dꞌa juntzan̈xo ebꞌ vin̈ yin̈tilal vin̈aj Merari, ix acꞌchaj juntzan̈ 
chon̈abꞌ dꞌa ebꞌ dꞌa yol yic ebꞌ yin̈tilal Zabulón: Rimón yedꞌ Tabor. A dꞌa 
juntzan̈ chon̈abꞌ chiꞌ, ayn̈ej bꞌaj sva nocꞌ smolbꞌetzal nocꞌ ebꞌ. 78-79 Axo dꞌa yol 
yic ebꞌ yin̈tilal Rubén dꞌa stojolal bꞌaj sjavi cꞌu dꞌa aꞌ Jordán, dꞌa yichan̈bꞌat 
Jericó, ix acꞌchaj juntzan̈ chon̈abꞌ tic dꞌa ebꞌ: Beser dꞌa jun acꞌlic tzꞌinan 
luum, Jaza, Cademot yedꞌ Mefaat. A dꞌa juntzan̈ chon̈abꞌ chiꞌ, ayn̈ej bꞌaj sva 
nocꞌ smolbꞌetzal nocꞌ ebꞌ. 80-81 Axo dꞌa yol yic ebꞌ yin̈tilal Gad, ix acꞌchajpax 
juntzan̈ chon̈abꞌ tic dꞌa ebꞌ: Ramot dꞌa yol yic Galaad, Mahanaim, Hesbón 
yedꞌ Jazer. A dꞌa juntzan̈ chon̈abꞌ chiꞌ, ayn̈ej bꞌaj sva nocꞌ smolbꞌetzal nocꞌ ebꞌ.

Ebꞌ yin̈tilal Isacar

7  1 A ebꞌ vin̈ yuninal vin̈aj Isacar chan̈van̈ ebꞌ vin̈: Aton vin̈aj Tola, vin̈aj 
Fúa, vin̈aj Jasub yedꞌ vin̈aj Simrón.

2  A ebꞌ vin̈ yuninal vin̈aj Tola chiꞌ: Aton vin̈aj Uzi, vin̈aj Refaías, vin̈aj 
Jeriel, vin̈aj Jahmai, vin̈aj Jibsam yedꞌ vin̈aj Semuel. Aton ebꞌ vin̈ chiꞌ yajal 
yaj dꞌa scal yin̈tilal. A dꞌa stiempoal vin̈aj rey David, 22 mil 600 sbꞌisul ebꞌ 
soldado te jelan dꞌa oval dꞌa scal ebꞌ vin̈ yin̈tilal vin̈aj Tola chiꞌ.

3  A vin̈aj Uzi chiꞌ ay jun yuninal vin̈, aton vin̈aj Israhías. A vin̈aj Israhías 
chiꞌ ay chan̈van̈ yuninal vin̈: Vin̈aj Micael, vin̈aj Obadías, vin̈aj Joel yedꞌ 
vin̈aj Isías. A vin̈ yedꞌ ebꞌ vin̈ yuninal chiꞌ yajal yaj dꞌa scal ebꞌ yin̈tilal. 4 Yujto 
tzijtum ebꞌ ix yetbꞌeyum ebꞌ vin̈ yedꞌ yal yuninal junjun ebꞌ vin̈, yuj chiꞌ a dꞌa 
scal ebꞌ vin̈, ay 36 mil sbꞌisul ebꞌ vin̈ soldado te jelan dꞌa oval.

5 A sbꞌisul masanil ebꞌ vin̈ soldado yin̈tilal ebꞌ chan̈van̈ yuninal vin̈aj Isacar 
chiꞌ te jelan dꞌa oval, ay 87 mil ebꞌ.

Ebꞌ yin̈tilal Benjamín
6  Oxvan̈ ebꞌ vin̈ yuninal vin̈aj Benjamín: Aton vin̈aj Bela, vin̈aj Bequer yedꞌ 

vin̈aj Jediael.
7 Axo ebꞌ vin̈ yuninal vin̈aj Bela chiꞌ, ovan̈ ebꞌ vin̈: Vin̈aj Ezbón, vin̈aj Uzi, 

vin̈aj Uziel, vin̈aj Jerimot yedꞌ vin̈aj Iri. Masanil juntzan̈ ebꞌ vin̈ chiꞌ, yajal yaj 
ebꞌ vin̈ dꞌa scal ebꞌ yin̈tilal. Axo sbꞌisul ebꞌ soldado dꞌa scal yin̈tilal ebꞌ vin̈, 
ay 22 mil 34 ebꞌ.

8  Axo ebꞌ vin̈ yuninal vin̈aj Bequer: Aton vin̈aj Zemira, vin̈aj Joás, vin̈aj 
Eliezer, vin̈aj Elioenai, vin̈aj Omri, vin̈aj Jerimot, vin̈aj Abías, vin̈aj Anatot 
yedꞌ vin̈aj Alemet. 9 A sbꞌisul ebꞌ soldado dꞌa scal yin̈tilal ebꞌ vin̈, ay 20 mil 
200 ebꞌ.

10 A vin̈aj Jediael ay jun yuninal vin̈: Aton vin̈aj Bilhán. Axo ebꞌ vin̈ yuninal 
vin̈aj Bilhán chiꞌ: Aton vin̈aj Jeús, vin̈aj Benjamín, vin̈aj Aod, vin̈aj Quenaana, 
vin̈aj Zetán, vin̈aj Tarsis yedꞌ vin̈aj Ahisahar. 11 A juntzan̈ ebꞌ vin̈ tic yajal yaj 
ebꞌ vin̈ dꞌa scal ebꞌ yin̈tilal, te jelan ebꞌ vin̈ dꞌa oval. Axo sbꞌisul ebꞌ soldado 
dꞌa scal yin̈tilal ebꞌ vin̈ chiꞌ, ay 17 mil 200 ebꞌ.

12  Axo ebꞌ vin̈ yuninal vin̈aj Ir, aton vin̈aj Supim yedꞌ vin̈aj Hupim. Axo 
yuninal vin̈aj Aher, aton vin̈aj Husim.

Ebꞌ yin̈tilal Neftalí
13  A ebꞌ vin̈ yuninal vin̈aj Neftalí: Aton vin̈aj Jahzeel, vin̈aj Guni, vin̈aj 

Jezer yedꞌ vin̈aj Salum. Aton juntzan̈ ebꞌ vin̈ tic yin̈tilal vin̈aj Jacob yedꞌ ix 
Bilha.

Ebꞌ yin̈tilal Manasés
14 A ebꞌ vin̈ yuninal vin̈aj Manasés yedꞌ ix aj Siria schabꞌil yetbꞌeyum: Aton 

vin̈aj Asriel yedꞌ vin̈aj Maquir, smam vin̈aj Galaad. 15 A vin̈aj Maquir chiꞌ, ix 
yicꞌlaj sbꞌa vin̈ yedꞌ ix Maaca, yin̈tilal vin̈aj Hupim yedꞌ vin̈aj Supim. Ay jun 
yuninal vin̈aj Maquir chiꞌ, aton vin̈aj Zelofehad. A jun vin̈ chiꞌ, an̈ej ebꞌ ix 
yisil vin̈ ay. 16 Axo ix Maaca yetbꞌeyum vin̈aj Maquir chiꞌ, ix alji chavan̈ svinac 
unin ix. Peres ix yacꞌ ix sbꞌiej jun, axo junxo Seres. A ebꞌ vin̈ yuninal vin̈aj 

Peres chiꞌ, Ulam sbꞌi vin̈ bꞌabꞌel, Requem sbꞌi junxo vin̈. 17 Axo jun yuninal 
vin̈aj Ulam chiꞌ, aton vin̈aj Bedán. A ebꞌ vin̈ tic a vin̈aj Galaad yuninal vin̈aj 
Maquir ay yin̈tilal ebꞌ vin̈, aton vin̈ yixchiquin vin̈aj Manasés.

18  A jun ix yanabꞌ vin̈aj Maquir chiꞌ: Aton ix Hamolequet, aton ix snun vin̈aj 
Isod, vin̈aj Abiezer yedꞌ vin̈aj Mahala.

19 Axo ebꞌ vin̈ yuninal vin̈aj Semida: Aton vin̈aj Ahián, vin̈aj Siquem, vin̈aj 
Likhi yedꞌ vin̈aj Aniam.

Ebꞌ yin̈tilal Efraín
20-21 A ebꞌ yin̈tilal Efraín sbꞌeyn̈ejcot dꞌa stzolal: Aton vin̈aj Sutela, vin̈aj 

Bered, vin̈aj Tahat, vin̈aj Elada, vin̈aj Tahat, vin̈aj Zabad, vin̈aj Sutela. Ay 
chavan̈xo ebꞌ vin̈ yuninal vin̈aj Efraín chiꞌ, aton vin̈aj Ezer yedꞌ vin̈aj Elad, 
milbꞌilcham ebꞌ vin̈ yuj ebꞌ cajan dꞌa Gat, yujto ix emcꞌoch ebꞌ yelqꞌuej nocꞌ 
smolbꞌetzal nocꞌ ebꞌ cajan dꞌa Gat chiꞌ. 22  A vin̈aj Efraín smam ebꞌ vin̈ chiꞌ, 
tzijtum cꞌual ix te cus vin̈. Ix javi ebꞌ scꞌabꞌyoc vin̈ yacꞌ snivanil scꞌool. 23  Ix 
lajvi chiꞌ ix alji pax junxo yuninal vin̈aj Efraín chiꞌ yedꞌ ix yetbꞌeyum, Bería 
ix yacꞌ vin̈ sbꞌiej, yujto ix ecꞌ jun nivan cuscꞌolal chiꞌ dꞌa ebꞌ.

24 A ix Seera yisil vin̈aj Bería chiꞌ, a ix ix bꞌoanqꞌue chon̈abꞌ Bet-horón jun 
ay dꞌa yalan̈ yedꞌ Bet-horón ay dꞌa yibꞌan̈ yedꞌ chon̈abꞌ Uzen-seera.

25-27 A ebꞌ vin̈ yin̈tilal vin̈aj Bería sbꞌeyn̈ejcot dꞌa stzolal: Aton vin̈aj Refa, 
vin̈aj Resef, vin̈aj Telah, vin̈aj Tahán, vin̈aj Laadán, vin̈aj Amiud, vin̈aj 
Elisama, vin̈aj Nun, vin̈aj Josué. 28  Axo sluum ebꞌ vin̈ bꞌaj cajan: Aton Betel 
yedꞌ Naarán dꞌa stojolal bꞌaj sjavi cꞌu, Gezer dꞌa stojolal bꞌaj tzꞌem cꞌu yedꞌ 
Siquem masanto scꞌoch dꞌa Ayah. Ix scha juntzan̈ chon̈abꞌ chiꞌ ebꞌ vin̈ yedꞌ 
yaldeail. 29 A ebꞌ vin̈ yin̈tilal Manasés, ix cajnaj ebꞌ vin̈ dꞌa chon̈abꞌ Bet-seán, 
Taanac, Meguido, Dor yedꞌ yaldeail juntzan̈ chon̈abꞌ chiꞌ. Aton dꞌa juntzan̈ 
chon̈abꞌ chiꞌ ix cajnaj ebꞌ yin̈tilal José, yuninalcan vin̈aj Israel.

Ebꞌ yin̈tilal Aser
30 A ebꞌ vin̈ yuninal vin̈aj Aser: Aton vin̈aj Imna, vin̈aj Isúa, vin̈aj Isúi, vin̈aj 

Bería yedꞌ ix Sera yanabꞌ ebꞌ vin̈.
31 A ebꞌ vin̈ yuninal vin̈aj Bería chiꞌ: Aton vin̈aj Heber yedꞌ vin̈aj Malquiel 

smam vin̈aj Birzavit. 32  A ebꞌ vin̈ yuninal vin̈aj Heber chiꞌ: Aton vin̈aj Jaflet, 
vin̈aj Semer, vin̈aj Hotam yedꞌ ix Súa yanabꞌ ebꞌ vin̈.

33  Axo ebꞌ vin̈ yuninal vin̈aj Jaflet chiꞌ: Aton vin̈aj Pasac, vin̈aj Bimhal yedꞌ 
vin̈aj Asvat.

34 Axo ebꞌ vin̈ yuninal vin̈aj Semer chiꞌ: Aton vin̈aj Ahí, vin̈aj Rohga, vin̈aj 
Jehúba yedꞌ vin̈aj Aram.

35 Axo ebꞌ vin̈ yuninal vin̈aj Helem: Aton vin̈aj Sofa, vin̈aj Imna, vin̈aj Seles 
yedꞌ vin̈aj Amal. 36  Axo ebꞌ vin̈ yuninal vin̈aj Sofa chiꞌ: Aton vin̈aj Súa, vin̈aj 
Harnefer, vin̈aj Súal, vin̈aj Beri, vin̈aj Imra, 37 vin̈aj Beser, vin̈aj Hod, vin̈aj 
Sama, vin̈aj Silsa, vin̈aj Itrán yedꞌ vin̈aj Beera.

38 Axo ebꞌ vin̈ yuninal vin̈aj Jeter: Aton vin̈aj Jefone, vin̈aj Pispa yedꞌ vin̈aj Ara. 
39 Axo ebꞌ vin̈ yuninal vin̈aj Ula: Aton vin̈aj Ara, vin̈aj Haniel yedꞌ vin̈aj Rezia.

40 Masanil juntzan̈ ebꞌ vin̈ tic yin̈tilal Aser ebꞌ vin̈. Yajal yaj ebꞌ vin̈ dꞌa scal 
ebꞌ yin̈tilal, te jelan ebꞌ vin̈ dꞌa oval, te nivac pax yelcꞌoch ebꞌ vin̈. A sbꞌisul 
ebꞌ soldado dꞌa scal ebꞌ yin̈tilal Aser chiꞌ, ay 26 mil ebꞌ.

 589 1 CRÓNICAS 7



Ebꞌ yin̈tilal Benjamín

8  1-2  A vin̈aj Benjamín ovan̈ yuninal vin̈: Aton sbꞌi ebꞌ vin̈ tic dꞌa stzolal: 
Vin̈aj Bela, vin̈ bꞌabꞌel, vin̈aj Asbel, vin̈aj Ahara, vin̈aj Noha yedꞌ vin̈aj 

Rafa. 3-5 Axo ebꞌ vin̈ yuninal vin̈aj Bela chiꞌ: Aton vin̈aj Adar, vin̈aj Gera, vin̈aj 
Abiud, vin̈aj Abisúa, vin̈aj Naamán, vin̈aj Ahoa, vin̈aj Gera, vin̈aj Sefufán yedꞌ 
vin̈aj Hiram.

6-7 A ebꞌ vin̈ yuninal vin̈aj Aod: Aton vin̈aj Naamán, vin̈aj Ahías yedꞌ vin̈aj 
Gera. A ebꞌ vin̈ tic yajal yaj ebꞌ vin̈ dꞌa scal ebꞌ scꞌabꞌyoc cajan dꞌa Geba, palta 
icꞌjinaquel ebꞌ dꞌa Geba chiꞌ, icꞌchajnacbꞌat cajan ebꞌ dꞌa Manahat yuj vin̈aj 
Gera smam vin̈aj Uza yedꞌ vin̈aj Ahiud.

8  A vin̈aj Saharaim ayto juntzan̈xo ebꞌ vin̈ yuninal vin̈ ix alji ayic ayecꞌ vin̈ 
dꞌa Moab, ayic toxo ix spuclaj sbꞌa vin̈ yedꞌ ebꞌ ix yetbꞌeyum, aton ix Husim 
yedꞌ ix Baara. 9 Axo ebꞌ vin̈ yuninal vin̈ yedꞌ junxo ix yetbꞌeyum scuchan 
Hodes: Aton vin̈aj Jobab, vin̈aj Sibia, vin̈aj Mesa, vin̈aj Malcam, 10 vin̈aj Jeúz, 
vin̈aj Saquías yedꞌ vin̈aj Mirma. A juntzan̈ ebꞌ vin̈ tic yajal yaj ebꞌ vin̈ dꞌa scal 
ebꞌ scꞌabꞌyoc.

11 Ay chavan̈ yuninal vin̈ yedꞌ ix yetbꞌeyum scuchan Husim chiꞌ, aton vin̈aj 
Abitob yedꞌ vin̈aj Elpaal. 12  Axo ebꞌ vin̈ yuninal vin̈aj Elpaal chiꞌ: Aton vin̈aj 
Heber, vin̈aj Misam yedꞌ vin̈aj Semed. A vin̈aj Semed chiꞌ bꞌoannacqꞌue 
chon̈abꞌ Ono, chon̈abꞌ Lod yedꞌ yaldeail. 13  A vin̈aj Bería yedꞌ vin̈aj Sema, 
yajal yaj ebꞌ vin̈ dꞌa scal ebꞌ cajan dꞌa Ajalón, pechjinaquel ebꞌ cajan dꞌa Gat 
yuj ebꞌ vin̈. 14-16  A ebꞌ yin̈tilal vin̈aj Bería chiꞌ: Aton vin̈aj Ahío, vin̈aj Sasac 
yedꞌ vin̈aj Jeremot, vin̈aj Zebadías, vin̈aj Arad, vin̈aj Ader, vin̈aj Micael, 
vin̈aj Ispa yedꞌ vin̈aj Joha. 17-18  Axo ebꞌ vin̈ yuninal vin̈aj Elpaal: Aton vin̈aj 
Zebadías, vin̈aj Mesulam, vin̈aj Hizqui, vin̈aj Heber, vin̈aj Ismerai, vin̈aj 
Jezlías yedꞌ vin̈aj Jobab. 19-21 Axo ebꞌ vin̈ yuninal vin̈aj Simei: Aton vin̈aj 
Jaquim, vin̈aj Zicri, vin̈aj Zabdi, vin̈aj Elienai, vin̈aj Ziletai, vin̈aj Eliel, vin̈aj 
Adaías, vin̈aj Beraías yedꞌ vin̈aj Simrat. 22-25 Ebꞌ vin̈ yuninal vin̈aj Sasac: Aton 
vin̈aj Ispan, vin̈aj Heber, vin̈aj Eliel, vin̈aj Abdón, vin̈aj Zicri, vin̈aj Hanán, 
vin̈aj Hananías, vin̈aj Elam, vin̈aj Anatotías, vin̈aj Ifdaías yedꞌ vin̈aj Peniel. 
26-27 Ebꞌ yuninal vin̈aj Jeroham: Aton vin̈aj Samserai, vin̈aj Seharías, vin̈aj 
Atalías, vin̈aj Jaresías, vin̈aj Elías yedꞌ vin̈aj Zicri. 28  A juntzan̈ ebꞌ vin̈ ix 
bꞌinaj tic, yajal yaj ebꞌ vin̈ dꞌa junjun macan̈ yin̈tilal ix cajnaj dꞌa Jerusalén.

Ebꞌ yin̈tilal vin̈aj Saúl 
(1Cr 9.35‑44)

29 A dꞌa chon̈abꞌ Gabaón ecꞌnac vin̈aj Jehiel smam yicham ebꞌ aj Gabaón 
chiꞌ. Maaca sbꞌi ix yetbꞌeyum vin̈. 30-32  A ebꞌ vin̈ yuninal vin̈: Aton vin̈aj 
Abdón vin̈ bꞌabꞌel, vin̈aj Zur, vin̈aj Cis, vin̈aj Baal, vin̈aj Ner, vin̈aj Nadab, 
vin̈aj Gedor, vin̈aj Ahío, vin̈aj Zequer yedꞌ vin̈aj Miclot, smam vin̈aj Simea. 
An̈ejtonaꞌ juntzan̈ ebꞌ vin̈ tic ix cajnajpax ebꞌ vin̈ yedꞌ ebꞌ vin̈ scꞌabꞌyoc dꞌa 
Jerusalén.

33  A vin̈aj Ner chiꞌ smam vin̈aj Cis, axo vin̈aj Cis smam vin̈aj Saúl. Axo 
ebꞌ vin̈ yuninal vin̈aj Saúl chiꞌ: Aton vin̈aj Jonatán, vin̈aj Malquisúa, vin̈aj 
Abinadab yedꞌ vin̈aj Es-baal. 34 Ay jun yuninal vin̈aj Jonatán chiꞌ, aton vin̈aj 
Merib-baal, smam vin̈aj Micaía. 35 Axo ebꞌ vin̈ yuninal vin̈aj Micaía chiꞌ: Aton 

vin̈aj Pitón, vin̈aj Melec, vin̈aj Tarea yedꞌ vin̈aj Acaz. 36 Axo vin̈aj Acaz chiꞌ 
smam vin̈aj Joada, axo vin̈aj Joada chiꞌ smam vin̈aj Alemet, vin̈aj Azmavet 
yedꞌ vin̈aj Zimri. Axo vin̈aj Zimri chiꞌ smam vin̈aj Mosa. 37 Axo ebꞌ vin̈ yin̈tilal 
vin̈aj Mosa chiꞌ dꞌa stzolal: Vin̈aj Bina, vin̈aj Rafa, vin̈aj Elasa, vin̈aj Azel.

38  A ebꞌ vin̈ yuninal vin̈aj Azel vacvan̈ ebꞌ vin̈: Vin̈aj Azricam, vin̈aj Bocru, 
vin̈aj Ismael, vin̈aj Searías, vin̈aj Obadías, vin̈aj Hanán.

39 Axo ebꞌ vin̈ yuninal vin̈aj Esec yucꞌtac vin̈aj Azel: Aton vin̈aj Ulam vin̈ 
bꞌabꞌel unin, schabꞌil vin̈aj Jehús, yoxil vin̈aj Elifelet. 40  A ebꞌ vin̈ yuninal 
vin̈aj Ulam chiꞌ, te tecꞌan ebꞌ vin̈ yacꞌan oval, yojtac val ebꞌ vin̈ sjulvaji. 
Tzijtum yuninal ebꞌ vin̈ yedꞌ yixchiquin, 150 sbꞌisul ebꞌ vin̈ dꞌa smasanil. 
Masanil juntzan̈ ebꞌ vin̈ chiꞌ, a vin̈aj Benjamín ay yin̈tilal ebꞌ vin̈.

9  1 Icha tic ix aj stzꞌibꞌchajcan masanil ebꞌ israel dꞌa stzolal tas yaj yin̈tilal 
ebꞌ bꞌaj aycan yabꞌixal ebꞌ sreyal Israel.

Ebꞌ ix jax dꞌa Babilonia 
(Neh 11.1‑24)

A ebꞌ anima ay dꞌa Judá, icꞌchajnacbꞌat ebꞌ dꞌa Babilonia yuj schucal.
2  A ebꞌ yin̈tilal Israel bꞌabꞌlaj meltzajxicot dꞌa sluum yedꞌ dꞌa schon̈abꞌ, aton 

ebꞌ sacerdote, ebꞌ levita yedꞌ ebꞌ smunlaj dꞌa templo. 3  A dꞌa Jerusalén ix can 
cajan ebꞌ yin̈tilal Judá, ebꞌ yic Benjamín, ebꞌ yic Efraín yedꞌ ebꞌ yic Manasés.

4-6  A dꞌa yin̈tilal Judá chiꞌ, ay 690 ebꞌ vin̈ vinac dꞌa smasanil. A ebꞌ vin̈ 
yin̈tilal vin̈aj Fares yuninal vin̈aj Judá, a vin̈aj Utai yuninal vin̈aj Amihud 
yajal yaj dꞌa scal ebꞌ yedꞌ pax juntzan̈xo ebꞌ smam yicham dꞌa stzolal: Aton 
vin̈aj Omri, vin̈aj Imri, vin̈aj Bani yedꞌ vin̈aj Fares yuninal vin̈aj Judá chiꞌ. 
A dꞌa ebꞌ vin̈ yin̈tilal vin̈aj Sela yuninal vin̈aj Judá chiꞌ, a vin̈aj Asaías vin̈ 
bꞌabꞌel unin, yajal yaj pax vin̈ dꞌa ebꞌ scꞌabꞌyoc. Axo dꞌa scal ebꞌ vin̈ yin̈tilal 
vin̈aj Zera, yuninal pax vin̈aj Judá chiꞌ, a vin̈aj Jeuel yajal yaj dꞌa scal ebꞌ 
scꞌabꞌyoc.

7-9 Aton sbꞌi ebꞌ vin̈ yajal yaj dꞌa ebꞌ yin̈tilal Benjamín tic: Vin̈aj Salú yuninal 
vin̈aj Mesulam yixchiquin vin̈aj Hodabías, yin̈tilal vin̈aj Asenúa, vin̈aj Ibneías 
yuninal vin̈aj Jeroham, vin̈aj Ela yixchiquin vin̈aj Uzi, yin̈tilal vin̈aj Micri, 
vin̈aj Mesulam yuninal vin̈aj Sefatías, yixchiquin vin̈aj Reuel, yin̈tilal vin̈aj 
Ibnías. 956 ebꞌ dꞌa smasanil.

10-13  Axo ebꞌ vin̈ sacerdote cajan dꞌa Jerusalén yajal yaj dꞌa scal ebꞌ 
scꞌabꞌyoc: Aton vin̈aj Jedaías, vin̈aj Joiarib, vin̈aj Jaquín yedꞌ vin̈aj Azarías 
yuninal vin̈aj Hilcías. A ebꞌ smam yicham vin̈aj Azarías dꞌa stzolal: Aton vin̈aj 
Mesulam, vin̈aj Sadoc, vin̈aj Meraiot yedꞌ vin̈aj Ahitob. A vin̈aj Azarías chiꞌ 
yajal dꞌa stemplo Dios. An̈ejaꞌ dꞌa scal ebꞌ vin̈ yajal yaj chiꞌ, ayoch vin̈aj Adaías 
yuninal vin̈aj Jeroham. A sbꞌi ebꞌ smam yicham vin̈aj Adaías chiꞌ dꞌa stzolal: 
Aton vin̈aj Jeroham, vin̈aj Pasur, vin̈aj Malquías, vin̈aj Masai, vin̈aj Adiel, 
vin̈aj Jahzera, vin̈aj Mesulam, vin̈aj Mesilemit yedꞌ vin̈aj Imer. A juntzan̈ ebꞌ 
vin̈ tic yajal yaj ebꞌ vin̈ dꞌa scal ebꞌ scꞌabꞌyoc. A dꞌa scal ebꞌ, ay mil 760 ebꞌ vin̈ 
te n̈ican smunlaj dꞌa scajnubꞌ Dios.

14  A ebꞌ vin̈ yajal yaj dꞌa scal ebꞌ levita cajan dꞌa Jerusalén: Aton vin̈aj 
Semaías yuninal vin̈aj Hasub, yixchiquin vin̈aj Azricam, schabꞌil yixchiquin 
vin̈aj Hasabías, yin̈tilal vin̈aj Merari. 15 Yajal pax vin̈aj Bacbacar, vin̈aj Heres, 
vin̈aj Galal yedꞌ vin̈aj Matanías yuninal vin̈aj Micaía, yixchiquin vin̈aj Zicri, 

yin̈tilal vin̈aj Asaf. 16  Yajal pax yaj vin̈aj Obadías yuninal vin̈aj Semaías, 
yixchiquin vin̈aj Galal, yin̈tilal vin̈aj Jedutún yedꞌ vin̈aj Berequías, yuninal 
vin̈aj Asa, yixchiquin vin̈aj Elcana ecꞌnac cajan dꞌa juntzan̈ aldea yic ebꞌ 
netofatita.

17 Axo ebꞌ vin̈ stan̈van puerta: Aton vin̈aj Salum, vin̈aj Acub, vin̈aj Talmón, 
vin̈aj Ahimán yedꞌ ebꞌ vin̈ scꞌabꞌyoc ebꞌ vin̈. A vin̈aj Salum yajal yaj dꞌa ebꞌ 
vin̈. 18  A ebꞌ vin̈ tic stan̈vann̈ej puerta yic ebꞌ vin̈ rey dꞌa stojolal bꞌaj sjavi cꞌu. 
Aton ebꞌ vin̈ stan̈van puerta chiꞌ dꞌa scal ebꞌ yetlevitail.

19 A vin̈aj Salum yuninal vin̈aj Coré, yixchiquin vin̈aj Ebiasaf, yin̈tilal 
vin̈aj Coré yedꞌ ebꞌ scꞌabꞌyoc, a ebꞌ stan̈van scajnubꞌ Dios, icha ajnac stan̈van 
spuertail scajnubꞌ Dios chiꞌ ebꞌ smam yicham ebꞌ dꞌa pecaꞌ.

20 A dꞌa pecaꞌ chiꞌ, a vin̈aj Finees yuninal vin̈aj Eleazar ayoch yajaliloc ebꞌ 
stan̈van scajnubꞌ Dios chiꞌ. Ayn̈ej val och Jehová yedꞌ vin̈.

21 Axo vin̈aj Zacarías yuninal vin̈aj Meselemías, a vin̈ stan̈van spuertail bꞌaj 
schꞌox sbꞌa Dios.

22  A sbꞌisul ebꞌ stan̈van spuertail cajnubꞌ sicꞌbꞌilel chiꞌ, 212 ebꞌ tzꞌibꞌabꞌilcani 
icha tas yin̈tilal junjun macan̈ bꞌaj cajan ebꞌ. A vin̈aj rey David yedꞌ vin̈aj 
Samuel schecabꞌ Dios acꞌjinaccanoch ebꞌ dꞌa yopisio nivan yelcꞌoch chiꞌ. 
23  Masanil ebꞌ yedꞌ pax yuninal ebꞌ, ayoch ebꞌ dꞌa stzolal stan̈van spuertail 
scajnubꞌ Dios. 24 Ayn̈ejoch stan̈vumal chiꞌ dꞌa schan̈il pacꞌan̈: Dꞌa stojolal bꞌaj 
sjavi cꞌu, dꞌa stojolal bꞌaj tzꞌem cꞌu, dꞌa stojolal norte yedꞌ dꞌa stojolal sur. 25 A 
ebꞌ yetlevitail ebꞌ cajan dꞌa juntzan̈xo aldea, dꞌa junjun yuctaquil cꞌual sjavi 
ebꞌ stan̈vej templo chiꞌ, yic scolvaj ebꞌ yedꞌ ebꞌ. 26 Ay chan̈van̈ ebꞌ levita nivac 
yopisio stan̈van puerta chiꞌ. A ebꞌ chiꞌ ayoch ebꞌ dꞌa masanil tiempo stan̈van 
juntzan̈ cuarto yedꞌ bꞌaj smolchaj tas tzꞌacꞌji dꞌa scajnubꞌ Dios chiꞌ. 27 A ebꞌ chiꞌ 
ayn̈ejecꞌ ebꞌ dꞌa spatictac cajnubꞌ chiꞌ tzꞌecꞌ acꞌval, yujto a ebꞌ stan̈vani. Axo 
dꞌa junjun qꞌuin̈ibꞌalil sjacan cajnubꞌ chiꞌ ebꞌ. 28  Ay juntzan̈ ebꞌ dꞌa scal ebꞌ 
chiꞌ stan̈van juntzan̈ yamcꞌabꞌ scꞌanchaji yic tzꞌoch ejmelal dꞌa Dios. Yovalil 
sbꞌis ebꞌ jantac tzꞌelta, slajvi chiꞌ sbꞌisan ebꞌ yochxicani. 29 Axo juntzan̈xo ebꞌ 
tzꞌilan juntzan̈xo yamcꞌabꞌ nivac yelcꞌochi yedꞌ pax ixim harina, vino, aceite, 
incienso yedꞌ perfume. 30 Ay pax ebꞌ sacerdote sbꞌoan perfume chiꞌ. 31 Axo jun 
vin̈ levita scuchan Matatías, bꞌabꞌel yuninal vin̈aj Salum, yin̈tilal vin̈aj Coré, 
a vin̈ sbꞌoan ixim pan tzꞌacꞌji ofrendail. 32  Axo juntzan̈xo ebꞌ vin̈ yetlevitail 
ebꞌ vin̈, ebꞌ vin̈ yin̈tilal vin̈aj Coat, a ebꞌ vin̈ sbꞌoan ixim pan tzꞌem tzolan 
dꞌa sat mexa dꞌa yol scajnubꞌ Dios dꞌa junjun cꞌual icꞌoj ip. 33  An̈ejtonaꞌ ay ebꞌ 
vin̈ yajal yaj dꞌa yin̈tilal ebꞌ vin̈ levita chiꞌ sbꞌitani. A dꞌa juntzan̈ cuarto yic 
templo chiꞌ ay ebꞌ vin̈, malaj yalan yic ebꞌ vin̈ dꞌa juntzan̈xo munlajel, yujto 
cꞌual dꞌacꞌval yajoch ebꞌ vin̈ dꞌa yopisio chiꞌ.

34 A ebꞌ vin̈ ix bꞌinaj tic, yajal yaj ebꞌ vin̈ dꞌa scal masanil ebꞌ yin̈tilal Leví 
chiꞌ, icha yaj stzolal yin̈tilal ebꞌ vin̈. A dꞌa Jerusalén cajan ebꞌ vin̈.

Ebꞌ yin̈tilal vin̈aj Saúl 
(1Cr 8.29‑40)

35 A dꞌa chon̈abꞌ Gabaón, ataꞌ ecꞌnac cajan vin̈aj Jehiel, smam yicham ebꞌ 
aj Gabaón chiꞌ. Maaca sbꞌi ix yetbꞌeyum vin̈. 36-37 A ebꞌ vin̈ yuninal vin̈: Aton 
vin̈aj Abdón vin̈ bꞌabꞌel unin, vin̈aj Zur, vin̈aj Cis, vin̈aj Baal, vin̈aj Ner, vin̈aj 
Nadab, vin̈aj Gedor, vin̈aj Ahío, vin̈aj Zacarías yedꞌ vin̈aj Miclot. 38  A vin̈aj 

Miclot chiꞌ smam vin̈aj Simeam. A juntzan̈ ebꞌ vin̈ tic ix cajnaj ebꞌ vin̈ yedꞌ ebꞌ 
scꞌabꞌyoc dꞌa Jerusalén.

39 A vin̈aj Ner smam vin̈aj Cis, axo vin̈aj Cis chiꞌ smam vin̈aj Saúl. Axo 
ebꞌ vin̈ yuninal vin̈aj Saúl chiꞌ: Aton vin̈aj Jonatán, vin̈aj Malquisúa, vin̈aj 
Abinadab yedꞌ vin̈aj Es-baal. 40 A vin̈aj Jonatán chiꞌ smam vin̈aj Merib-baal 
smam vin̈aj Micaía. 41 Axo ebꞌ vin̈ yuninal vin̈aj Micaía chiꞌ: Aton vin̈aj Pitón, 
vin̈aj Melec, vin̈aj Tarea yedꞌ vin̈aj Acaz. 42-43  Axo vin̈aj Acaz smam vin̈aj 
Jara. Axo vin̈aj Jara chiꞌ smam vin̈aj Alemet, vin̈aj Azmavet yedꞌ vin̈aj Zimri. 
Axo vin̈aj Zimri chiꞌ smam vin̈aj Mosa. Axo vin̈aj Mosa chiꞌ smam vin̈aj Bina. 
Axo vin̈aj Bina chiꞌ smam vin̈aj Refaías, vin̈aj Elasa yedꞌ vin̈aj Azel.

44  Ebꞌ yuninal vin̈aj Azel chiꞌ, vacvan̈ ebꞌ vin̈: Aton vin̈aj Azricam, vin̈aj 
Bocru, vin̈aj Ismael, vin̈aj Searías, vin̈aj Obadías yedꞌ vin̈aj Hanán.

Schamel vin̈aj Saúl yedꞌ ebꞌ vin̈ yuninal 
(1S 31.1‑13)

10  1 Ix yacꞌ oval ebꞌ filisteo yedꞌ ebꞌ israel, ix el lemnaj ebꞌ israel chiꞌ, te 
nivan ebꞌ ix cham dꞌa lum vitzal Gilboa. 2  Ix bꞌat ebꞌ filisteo chiꞌ dꞌa 

spatic vin̈aj Saúl yedꞌ ebꞌ vin̈ yuninal: Aton vin̈aj Jonatán, vin̈aj Abinadab 
yedꞌ vin̈aj Malquisúa. Ix miljicham ebꞌ vin̈ yuninal vin̈ chiꞌ yoxvan̈il. 3  Ix 
ochval ebꞌ vin̈ filisteo chiꞌ dꞌa spatic vin̈aj Saúl chiꞌ, ix lajvi vin̈ sjulan ebꞌ vin̈. 
4 Yuj chiꞌ ix yal vin̈ dꞌa vin̈ edꞌjinac syamcꞌabꞌ icha tic: Icꞌqꞌueta qꞌuen espada 
chiꞌ, tza tipanoch qꞌuen dꞌayin, yic vachꞌ man̈oc juntzan̈ chꞌoc chon̈abꞌil tic ol 
tzalaj in smilani, xchi vin̈.

Palta a vin̈ edꞌjinac syamcꞌabꞌ vin̈ chiꞌ, maj yal-laj scꞌol vin̈ ix scꞌulej icha 
ix yal vin̈ chiꞌ, yujto xiv vin̈. Yuj chiꞌ a vin̈ ix icꞌanqꞌueta qꞌuen yespada, ix 
syumanbꞌat n̈ojnaj sbꞌa vin̈ dꞌa yibꞌan̈ sn̈iꞌ qꞌueen. 5 Ayic ix yilan vin̈ edꞌjinac 
syamcꞌabꞌ vin̈ chiꞌ to toxo ix cham vin̈, ix syumanpaxbꞌat n̈ojnaj sbꞌa vin̈ dꞌa 
yibꞌan̈ sn̈iꞌ qꞌuen yespada chiꞌ, ix champax vin̈. 6  Icha chiꞌ ix aj scham vin̈aj 
Saúl dꞌa jun cꞌu chiꞌ yedꞌ oxvan̈ ebꞌ vin̈ yuninal. Man̈xo junoc yin̈tilal vin̈ ix 
elcani. 7 Ayic ix yilan ebꞌ israel cajan dꞌa jun chꞌolan chiꞌ to toxo ix el lemnaj 
ebꞌ yetisraelal ebꞌ, toxo ix champax vin̈aj Saúl yedꞌ ebꞌ vin̈ yuninal, yuj chiꞌ 
ix yactejcan schon̈abꞌ ebꞌ, ix bꞌat ebꞌ elelal. Axo ebꞌ filisteo ix cꞌochcan cajan 
dꞌa juntzan̈ schon̈abꞌ ebꞌ chiꞌ.

8  Axo dꞌa junxo cꞌu, ix bꞌat ebꞌ filisteo chiꞌ spojecꞌ tastac ay dꞌa ebꞌ ix cham 
chiꞌ. Ix yilan ebꞌ to a vin̈aj Saúl yedꞌ ebꞌ vin̈ yuninal chamnacxo ebꞌ vin̈, 
teljabꞌcan snivanil ebꞌ vin̈ dꞌa lum vitzal Gilboa. 9 A spichul vin̈aj Saúl chiꞌ yic 
oval ayochi, elan̈chamel ix yiqꞌuel ebꞌ, ix xicanel sjolom vin̈ ebꞌ. Ix yicꞌanbꞌat 
ebꞌ. Ix schecan ebꞌ bꞌat alchaj dꞌa masanil yol smacbꞌen ebꞌ yedꞌ dꞌa sdiosal 
ebꞌ. 10 Ix bꞌat yacꞌanoch syamcꞌabꞌ vin̈aj Saúl chiꞌ ebꞌ dꞌa stemplo jun sdiosal 
scuchan Dagón, ix yacꞌanqꞌue locan sjolom vin̈ ebꞌ.

11 Ayic ix yabꞌan ebꞌ aj Jabes ay dꞌa yol yic Galaad tas ix yutej snivanil vin̈aj 
Saúl ebꞌ filisteo chiꞌ, 12  ix slajtian sbꞌa masanil ebꞌ vin̈ vinac te tecꞌan. Ix bꞌat 
yicꞌancot snivanil vin̈aj Saúl chiꞌ ebꞌ yedꞌ pax snivanil ebꞌ vin̈ yuninal vin̈, ix 
cꞌoch yuj ebꞌ dꞌa Jabes chiꞌ. A dꞌa yich jun teꞌ ji ix smuc snivanil ebꞌ vin̈ chiꞌ 
ebꞌ. Uqueꞌ cꞌual ix och ebꞌ dꞌa tzecꞌojcꞌolal yuj cuscꞌolal.

13 Icha chiꞌ ix aj scham vin̈aj Saúl yuj chucal ix scꞌulej, yujto maj scꞌanabꞌajej 
schecnabꞌil Jehová vin̈, yujto ix scꞌanbꞌej pax sbꞌa vin̈ dꞌa jun ix scꞌuman 

spixan ebꞌ chamnac, man̈oc dꞌa Jehová ix scꞌanbꞌej sbꞌa vin̈. 14  Yuj chiꞌ ix 
cham vin̈ yuj Jehová, axo dꞌa vin̈aj David yuninal vin̈aj Isaí ix acꞌjican yopisio 
vin̈ chiꞌ.

A vin̈aj David sreyal Israel yedꞌ Judá 
(2S 5.1‑5)

11  1 Ix smolbꞌej sbꞌa masanil ebꞌ israel, ix bꞌat lolon ebꞌ yedꞌ vin̈aj David 
dꞌa Hebrón. Ix yalan ebꞌ dꞌa vin̈ icha tic: A on̈ tic, junn̈ej co mam 

quicham edꞌoc. 2  A dꞌa yalan̈taxo vachꞌchom a vin̈aj Saúl ayoch reyal, palta 
a ach ix on̈ a cuchbꞌej ayic ix cacꞌan oval. An̈ejtonaꞌ, ix yal Jehová co Diosal 
dꞌayach to a ach ol on̈ a cuchbꞌej, ol ach ochpaxcan co reyaloc, xchi ebꞌ dꞌa vin̈.

3  Ayic ix cꞌoch ebꞌ yichamtac vinaquil chon̈abꞌ Israel lolonel yedꞌ vin̈ dꞌa 
Hebrón chiꞌ, ix sbꞌoan jun strato vin̈ yedꞌ ebꞌ dꞌa yichan̈ Jehová. Ataꞌ ix 
acꞌjiqꞌue aceite dꞌa sjolom vin̈ yic tzꞌochcan vin̈ sreyaloc Israel, icha val tas 
schecnac Jehová yal vin̈aj Samuel.

Ix yacꞌ ganar chon̈abꞌ Sion vin̈aj rey David 
(2S 5.6‑10)

4 Ix lajvi chiꞌ, ix bꞌat vin̈aj rey David chiꞌ yedꞌ masanil ebꞌ yetisraelal dꞌa 
Jerusalén, scuchan pax Jebús, bꞌaj cajan ebꞌ jebuseo. 5 Ix yalan ebꞌ jebuseo chiꞌ 
dꞌa vin̈ icha tic: A ach tic, man̈ ol yal-laj ochta dꞌa tic, xchi ebꞌ dꞌa vin̈. Palta 
ix acꞌji ganar scuartel ebꞌ dꞌa tzalan Sion chiꞌ yuj vin̈, yuj chiꞌ ix scuchcan 
schon̈abꞌ vin̈aj David. 6 Ix yalan vin̈ icha tic: A mach ol bꞌabꞌlajoch yacꞌ oval 
yedꞌ ebꞌ jebuseo tic, ol vacꞌoch yajaliloc ebꞌ soldado, xchi vin̈. Axo vin̈aj Joab 
yuneꞌ ix Sarvia ix bꞌabꞌlaji, yuj chiꞌ ix och vin̈ yajaliloc ebꞌ soldado chiꞌ. 7 Ix 
lajvi chiꞌ, ix cajnaj vin̈aj rey David dꞌa cuartel dꞌa Sion chiꞌ, yuj chiꞌ Schon̈abꞌ 
Vin̈aj David ix sbꞌiejcani. 8  Ix sbꞌoqꞌue juntzan̈xo pat vin̈ dꞌa spatictac chiꞌ, ix 
schabꞌat dꞌa chꞌolan masanto ix cꞌoch dꞌa smuroal chon̈abꞌ. Axo vin̈aj Joab ix 
vachꞌ bꞌoan stzꞌacubꞌ chon̈abꞌ Jebús chiꞌ. 9 Ix yicꞌan stecꞌanil yopisio vin̈aj rey 
David chiꞌ, yujto a Jehová Yajal dꞌa Smasanil ayn̈ejoch yedꞌ vin̈.

A ebꞌ soldado vin̈aj rey David te bꞌinajnac 
(2S 23.8‑39)

10 A ebꞌ vin̈ soldado vin̈aj rey David te bꞌinajnac, ix och ebꞌ vin̈ yedꞌ masanil 
ebꞌ yetisraelal ayic ix yacꞌanoch vin̈aj David chiꞌ ebꞌ reyal dꞌa yol smacbꞌen 
Israel smasanil. Ix te och val ebꞌ vin̈ yedꞌ vin̈ yic syacꞌan reyal vin̈ icha val ix 
aj yalan Jehová.

11 Aton slistail ebꞌ vin̈ soldado vin̈aj rey David te bꞌinajnac chiꞌ: A vin̈aj 
Jasobeam yuninal vin̈aj Hacmoni, sat yaj vin̈ dꞌa scal oxvan̈xo ebꞌ vin̈ 
yetbꞌinajnaquil chiꞌ. A dꞌa junel ix smilcham 300 ebꞌ vin̈ vinac vin̈ yedꞌ qꞌuen 
slanza. 12  Axo junxo vin̈ dꞌa scal ebꞌ vin̈ oxvan̈ chiꞌ, aton vin̈aj Eleazar yuninal 
vin̈aj Dodo, yin̈tilal vin̈aj Aho. 13 A dꞌa junel ayecꞌ vin̈ yedꞌ vin̈aj rey David dꞌa 
Pas-damim ayic ix smolbꞌan sbꞌa ebꞌ filisteo yacꞌ oval taꞌ. Ataꞌ ay jun munlajel 
bꞌaj avabꞌil ixim cebada. Ayic ix el lemnaj ebꞌ soldado Israel dꞌa yichan̈ ebꞌ 
filisteo, 14 axo ebꞌ vin̈ chavan̈ chiꞌ ix can tecꞌnaj dꞌa scal jun munlajel chiꞌ, yic 
syacꞌan oval ebꞌ vin̈. Ix acꞌji ganar ebꞌ filisteo chiꞌ yuj ebꞌ vin̈. Icha chiꞌ ix aj 
scolchajcan chon̈abꞌ Israel yuj Jehová.

15 A dꞌa junel, a oxvan̈ ebꞌ vin̈ soldado te bꞌinajnac chiꞌ, ix bꞌat ebꞌ vin̈ dꞌa 
sattac qꞌueen yic bꞌat schalan sbꞌa ebꞌ vin̈ yedꞌ vin̈aj rey David dꞌa jun qꞌuen 
n̈aqꞌueen scuchan Adulam. Axo ebꞌ filisteo ay scampamento ebꞌ dꞌa schꞌolanil 
Refaim. 16 Ayic ayecꞌ vin̈aj David dꞌa qꞌuen n̈aqꞌueen chiꞌ, ayecꞌ scampamento 
ebꞌ filisteo dꞌa Belén. 17 Yujto ste tacji stiꞌ vin̈aj David chiꞌ, yuj chiꞌ ix yal vin̈ 
icha tic: Comonoc a a aꞌ ay dꞌa stiel chon̈abꞌ Belén svuqꞌuej, xchi vin̈.

18  A xo oxvan̈ ebꞌ vin̈ soldado te bꞌinajnac chiꞌ, ix och ebꞌ vin̈ dꞌa 
scampamento ebꞌ filisteo, ix bꞌat yicꞌanelta a aꞌ ebꞌ vin̈ dꞌa aꞌ ucꞌbꞌilaꞌ dꞌa stiel 
chon̈abꞌ Belén chiꞌ, ix yicꞌancot aꞌ ebꞌ vin̈ dꞌa vin̈aj David chiꞌ. Palta maj yal-laj 
scꞌol vin̈ ix yuqꞌuej aꞌ, ton̈ej ix sequem aꞌ vin̈ dꞌa sat luum silabꞌil dꞌa Jehová. 
19 Ix yalan vin̈ icha tic: Mocabꞌ scha Dios vucꞌ a aꞌ tic. Ichato aꞌ schiqꞌuil ebꞌ 
vin̈ tic svuqꞌuej tato svucꞌ aꞌ, yujto ix sbꞌec sbꞌa ebꞌ vin̈ schami yic ix bꞌat 
yicꞌancot aꞌ ebꞌ vin̈, xchi vin̈. Yuj chiꞌ maj yuqꞌuejlaj aꞌ vin̈.

Aton jun tic ix scꞌulej ebꞌ vin̈ oxvan̈ te bꞌinajnac chiꞌ.
20  A  vi n̈aj Abisai yucꞌtac vin̈aj Joab, yajal yaj vin̈ dꞌa 30-xo ebꞌ vin̈ te 

bꞌinajnac. A dꞌa jun tiempoal, ix smilcham 300 vinac vin̈ yedꞌ qꞌuen slanza. 
Icha val chiꞌ ix aj yicꞌan sbꞌinajnaquil vin̈ dꞌa scal ebꞌ vin̈ 30 chiꞌ. 21 Yuj chiꞌ 
te nivan ix aj yelcꞌoch vin̈ dꞌa yichan̈ ebꞌ vin̈ chiꞌ. Ix och vin̈ yajaloc ebꞌ vin̈, 
palta maj qꞌuecꞌoch vin̈ icha ebꞌ vin̈ oxvan̈ bꞌabꞌel chiꞌ.

22  A vin̈aj Benaía yuninal vin̈aj Joiada aj chon̈abꞌ Cabseel, te bꞌinajnac pax 
vin̈, tzijtum tas ix scꞌulej vin̈. A vin̈ ix milancham chavan̈ soldado yuninal 
vin̈aj Ariel aj Moab. Axo dꞌa junel ayic te ay qꞌuen sacbꞌacom, ix em vin̈ dꞌa 
yol jun jul. Ataꞌ ix smilcham jun nocꞌ choj vin̈. 23  An̈ejtonaꞌ ix smilcham jun 
vin̈ aj Egipto vin̈. Nan̈al am yoxil metro steel vin̈ aj Egipto chiꞌ, axo steal 
qꞌuen slanza vin̈ yedꞌnac, nivan spatic. Palta a vin̈aj Benaía chiꞌ an̈ej jun te 
teꞌ yedꞌnac vin̈. Ix yiqꞌuecꞌ qꞌuen slanza vin̈ aj Egipto chiꞌ vin̈, axo yedꞌ qꞌuen 
slanza vin̈ chiꞌ, ix smilcham vin̈. 24 A yuj juntzan̈ tas ix scꞌulej vin̈ chiꞌ ix yicꞌ 
val sbꞌinajnaquil vin̈ icha ebꞌ vin̈ oxvan̈ bꞌabꞌel bꞌinajnac chiꞌ. 25 Nivan ix aj 
sbꞌinaj vin̈ dꞌa yichan̈ ebꞌ vin̈ 30 chiꞌ, palta maj cꞌochlaj icha ebꞌ vin̈ oxvan̈ 
chiꞌ. Ix acꞌjioch vin̈aj Benaía chiꞌ yuj vin̈aj rey David yajaliloc ebꞌ stan̈vumal.

26  A ebꞌ vin̈ 30 bꞌinajnac chiꞌ, aton ebꞌ vin̈ tic: Vin̈aj Asael yucꞌtac vin̈aj 
Joab, vin̈aj Elhanán yuninal vin̈aj Dodo aj Belén, 27 vin̈aj Samot aj Harod, 
vin̈aj Heles aj Pelón, 28  vin̈aj Ira yuninal vin̈aj Iques aj Tecoa, vin̈aj Abiezer aj 
Anatot, 29 vin̈aj Sibecai aj Husa, vin̈aj Ilai aj Aho, 30 vin̈aj Maharai aj Netofa, 
vin̈aj Heled yuninal vin̈aj Baana aj Netofa paxi, 31 vin̈aj Itai yuninal vin̈aj 
Ribai aj Gabaa ay dꞌa yol yic Benjamín, vin̈aj Benaía aj Piratón, 32  vin̈aj Hurai 
cajan dꞌa stiꞌ aꞌ Gaas, vin̈aj Abiel aj Arba, 33  vin̈aj Azmavet aj Bahurim, vin̈aj 
Eliaba aj Saalbón, 34  ebꞌ vin̈ yuninal vin̈aj Jasén aj Gizón, vin̈aj Jonatán 
yuninal vin̈aj Sage aj Harar, 35  vin̈aj Ahíam yuninal vin̈aj Sacar aj Harar 
paxi, vin̈aj Elifal yuninal vin̈aj Ur, 36 vin̈aj Hefer aj Mequera, vin̈aj Ahías aj 
Pelón, 37 vin̈aj Hezro aj Carmel, vin̈aj Naarai yuninal vin̈aj Ezbai, 38  vin̈aj 
Joel yucꞌtac vin̈aj Natán, vin̈aj Mibhar yuninal vin̈aj Hagrai, 39 vin̈aj Selec 
aj Amón, vin̈aj Naharai aj Berot. A jun vin̈ chiꞌ edꞌjinac syamcꞌabꞌ vin̈aj Joab 
yuneꞌ ix Sarvia, 40  vin̈aj Ira aj Itra, vin̈aj Gareb aj Itra paxi, 41 vin̈aj Urías 
hitita, vin̈aj Zabad yuninal vin̈aj Ahlai, 42  vin̈aj Adina yuninal vin̈aj Siza, 
yin̈tilal Rubén, yajal yaj vin̈ dꞌa scal ebꞌ yin̈tilal chiꞌ, 30 ebꞌ vin̈ vinac ajun 
yedꞌ vin̈, 43  vin̈aj Hanán yuninal vin̈aj Maaca, vin̈aj Josafat aj Mitán, 44 vin̈aj 

Uzías aj Astarot, vin̈aj Sama yedꞌ vin̈aj Jehiel, ebꞌ vin̈ yuninal vin̈aj Hotam aj 
Aroer, 45 vin̈aj Jediael yuninal vin̈aj Simri yedꞌ vin̈aj Joha yucꞌtac vin̈, aj Tiza 
ebꞌ vin̈, 46 vin̈aj Eliel aj Mahab, vin̈aj Jerebai yedꞌ vin̈aj Josavía. A ebꞌ vin̈ tic 
yuninal ebꞌ vin̈ vin̈aj Elnaam, vin̈aj Itma aj Moab, 47 vin̈aj Eliel, vin̈aj Obed 
yedꞌ vin̈aj Jaasiel, aj Soba ebꞌ vin̈.

Ebꞌ junn̈ej yaj yedꞌ vin̈aj rey David

12  1 Ayic van spechji bꞌeyecꞌ vin̈aj David yuj vin̈aj Saúl yuninal vin̈aj 
Cis, ay jun n̈ilan̈ ebꞌ vin̈ jelan yacꞌan oval ix bꞌat yacꞌoch sbꞌa yedꞌ 

vin̈ dꞌa Siclag. 2  A juntzan̈ ebꞌ vin̈ soldado chiꞌ ay sjul-labꞌ ebꞌ vin̈ yedꞌ chꞌan̈ 
smejmeech yedꞌnac. Syal sjulvaj ebꞌ vin̈ dꞌa schabꞌil scꞌabꞌ. 

A dꞌa scal ebꞌ vin̈ chiꞌ ay ebꞌ vin̈ ayto yuj sbꞌa yedꞌ vin̈aj Saúl dꞌa yin̈tilal 
Benjamín. Aton ebꞌ vin̈ tic: 3  A vin̈aj Ahiezer sat yajal yaj vin̈ yedꞌ vin̈aj Joás 
yucꞌtac vin̈, yuninal ebꞌ vin̈ vin̈aj Semaa aj chon̈abꞌ Gabaa, vin̈aj Jeziel yedꞌ 
vin̈aj Pelet, ebꞌ vin̈ yuninal vin̈aj Azmavet, vin̈aj Beraca yedꞌ vin̈aj Jehú aj 
chon̈abꞌ Anatot ebꞌ vin̈, 4  vin̈aj Ismaías aj Gabaón. A jun vin̈ tic ayoch vin̈ 
stzꞌacubꞌoc ebꞌ vin̈ 30 bꞌinajnac, yajal yaj pax vin̈ dꞌa ebꞌ vin̈, vin̈aj Jeremías, 
vin̈aj Jahaziel, vin̈aj Johanán, vin̈aj Jozabad aj Gedera, 5 vin̈aj Eluzai, vin̈aj 
Jerimot, vin̈aj Bealías, vin̈aj Semarías, vin̈aj Sefatías aj chon̈abꞌ Haruf, 6 vin̈aj 
Elcana, vin̈aj Isías, vin̈aj Azareel, vin̈aj Joezer yedꞌ vin̈aj Jasobeam, yin̈tilal 
ebꞌ vin̈ vin̈aj Coré, 7 vin̈aj Joela yedꞌ vin̈aj Zebadías ebꞌ vin̈ yuninal vin̈aj 
Jeroham aj chon̈abꞌ Gedor.

8  Ay pax juntzan̈ ebꞌ vin̈ yin̈tilal Gad ix bꞌat yacꞌoch sbꞌa yedꞌ vin̈aj David 
chiꞌ ayic ayecꞌ vin̈ dꞌa qꞌuen n̈aqꞌueen dꞌa tzꞌinan luum. A juntzan̈ ebꞌ vin̈ chiꞌ 
te jelan ebꞌ vin̈, cꞌaybꞌabꞌil yuj ebꞌ vin̈ yacꞌan oval, yedꞌnac smaclabꞌ jul-labꞌ 
ebꞌ vin̈ yedꞌ qꞌuen slanza. Te ov sat ebꞌ vin̈ icha nocꞌ choj. Te jelan sbꞌey ebꞌ 
vin̈ icha sbꞌey nocꞌ cꞌultaquil chej. 9-13  A sbꞌi ebꞌ vin̈ tic dꞌa stzolal, schael dꞌa 
vin̈ bꞌabꞌel masanto dꞌa vin̈ yuxluchil: Vin̈aj Ezer, vin̈aj Obadías, vin̈aj Eliab, 
vin̈aj Mismana, vin̈aj Jeremías, vin̈aj Atai, vin̈aj Eliel, vin̈aj Johanán, vin̈aj 
Elzabad, vin̈aj Jeremías yedꞌ vin̈aj Macbanai. 14 Aton ebꞌ vin̈ tic yajal yaj dꞌa 
scal juntzan̈ ebꞌ vin̈ yin̈tilal Gad chiꞌ. A junoc vin̈ quenn̈ej yopisio dꞌa scal ebꞌ 
vin̈, yajal vin̈ dꞌa junoc 100 soldado, axo junoc vin̈ nivan yopisio, yajal yaj 
vin̈ dꞌa junoc mil soldado. 15 Aton ebꞌ vin̈ ix cꞌaxpajecꞌ dꞌa aꞌ Jordán dꞌa bꞌabꞌel 
uj dꞌa yol abꞌil, ayic ix te qꞌue aꞌ, van yel aꞌ dꞌa stitac bꞌaj sbꞌeyi. A ebꞌ vin̈ ix 
pechanel ebꞌ anima cajan dꞌa acꞌlic ay dꞌa scꞌaxepaltac aꞌ.

16 An̈ejtonaꞌ ay pax juntzan̈xo ebꞌ vin̈ yin̈tilal Benjamín yedꞌ juntzan̈xo ebꞌ 
vin̈ yin̈tilal Judá ix cꞌoch yacꞌoch sbꞌa yedꞌ vin̈aj David dꞌa qꞌuen n̈aqꞌueen 
chiꞌ. 17 Ix elta vin̈aj David chiꞌ scha ebꞌ vin̈, ix yalan vin̈ dꞌa ebꞌ vin̈ icha tic: 
Tato dꞌa juncꞌolal tzex javi, yic tzex colvaj vedꞌoc, tzex in cha dꞌa smasanil 
in cꞌool, palta tato tzex javi yic tzin eyacꞌoch dꞌa yol scꞌabꞌ ebꞌ vajcꞌol jun, 
vachꞌchom malaj junoc tas chuc ix in cꞌulej, aocabꞌ co Diosal, aton sDiosal ebꞌ 
co mam quicham ol yil sbꞌa eyedꞌoc, syacꞌanoch eyaelal, xchi vin̈ dꞌa ebꞌ vin̈.

18 Ix och Yespíritu Dios dꞌa vin̈aj Amasai yajalil ebꞌ vin̈ 30 soldado bꞌinajnac, 
yuj chiꞌ ix yal vin̈ icha tic:

Scacꞌ val och co bꞌa edꞌoc ach David yuninal vin̈aj Isaí.
A ach tic yedꞌ ebꞌ ayoch edꞌoc, vachꞌn̈ej ol aj eyelcꞌochi,
yujto a co Diosal scolvaj val edꞌoc, xchi vin̈ dꞌa vin̈aj David chiꞌ.

Yuj chiꞌ ix chaji ebꞌ vin̈ yuj vin̈aj David chiꞌ, ix acꞌji yopisio ebꞌ vin̈ dꞌa scal 
ebꞌ vin̈ yajalil ebꞌ vin̈ soldado chiꞌ yuj vin̈.

19 Ay pax juntzan̈xo ebꞌ vin̈ soldado yin̈tilal Manasés, ix och ebꞌ vin̈ yedꞌ 
vin̈aj David chiꞌ ayic ix bꞌat vin̈ yedꞌ ebꞌ vin̈ filisteo yacꞌ oval yedꞌ vin̈aj Saúl 
yalani. Axo ix smolbꞌan sbꞌa ebꞌ vin̈ yajalil ebꞌ filisteo chiꞌ, ix yalan ebꞌ vin̈ 
to max yal-laj sbꞌat vin̈aj David chiꞌ yedꞌ ebꞌ vin̈, yuj chiꞌ ix schec meltzaj vin̈ 
ebꞌ vin̈ dꞌa Siclag. Yujto ix yal ebꞌ vin̈ icha tic: Axo talaj tzꞌaji, a yedꞌ vin̈aj 
Saúl syacꞌoch sbꞌa vin̈, yujto yajal vin̈aj Saúl chiꞌ vin̈, a on̈ xo tzon̈ smilcham 
vin̈ dꞌa scal oval chiꞌ, xchi ebꞌ vin̈. 20 Ayic van sjaxcan vin̈aj David dꞌa Siclag 
chiꞌ, ataꞌ ix cꞌoch ebꞌ vin̈ yin̈tilal Manasés chiꞌ yic syacꞌoch sbꞌa ebꞌ yedꞌ vin̈, 
aton ebꞌ vin̈ tic: Vin̈aj Adnas, vin̈aj Jozabad, vin̈aj Jediaiel, vin̈aj Micael, 
vin̈aj Jozabad, vin̈aj Eliú yedꞌ vin̈aj Ziletai. Yajal yaj ebꞌ vin̈ dꞌa junjun mil 
soldado dꞌa scal ebꞌ yin̈tilal Manasés chiꞌ. 21 Aton juntzan̈ ebꞌ vin̈ tic ix colvaj 
yedꞌ vin̈aj David chiꞌ ayic ix yacꞌan oval vin̈ yedꞌ jun n̈ilan̈ ebꞌ soldado elcꞌum 
yujto te jelan ebꞌ smasanil dꞌa oval. Ix och ebꞌ vin̈ yajaliloc ebꞌ vin̈ soldado 
vin̈aj David chiꞌ. 22  Junjun cꞌu sqꞌuibꞌ sbꞌisul ebꞌ vin̈ soldado ix yacꞌoch sbꞌa 
yedꞌ vin̈aj David chiꞌ. Te nivan ebꞌ vin̈, te ay pax smay ebꞌ vin̈.

A ebꞌ soldado vin̈aj David
23  A sbꞌisul juntzan̈ soldado te jelan ix cꞌoch dꞌa vin̈aj David dꞌa Hebrón 

yic tzꞌacꞌjicanoch vin̈ reyal sqꞌuexuloc ebꞌ vin̈ yin̈tilal vin̈aj Saúl yuj ebꞌ vin̈, 
icha ix aj yalan Jehová, aton ebꞌ vin̈ tic: 24 A dꞌa ebꞌ yin̈tilal Judá, ay 6 mil 
800 soldado yedꞌnac smaclabꞌ jul-labꞌ, yedꞌnac pax slanza ebꞌ vin̈, lista yaj ebꞌ 
vin̈ yacꞌan oval. 25 Axo dꞌa ebꞌ yin̈tilal Simeón, ay 7 mil 100 ebꞌ vin̈ soldado 
tecꞌan. 26 Axo dꞌa ebꞌ yin̈tilal Leví, ay 4 mil 600 ebꞌ vin̈ soldado. 27 Ay pax 3 
mil 700 dꞌa yin̈tilal vin̈aj Aarón, a vin̈aj Joiada ayoch yajaliloc ebꞌ vin̈. 28  A 
vin̈aj Sadoc quelem vin̈, te tecꞌan vin̈ dꞌa oval. Ay 22 ebꞌ scꞌabꞌyoc vin̈, yajal 
yaj ebꞌ vin̈, ajun ebꞌ vin̈ yedꞌ vin̈. 29 A dꞌa ebꞌ yin̈tilal Benjamín, aton ebꞌ 
scꞌabꞌyoc vin̈aj Saúl, ay 3 mil ebꞌ vin̈ soldado ix cꞌoch yedꞌ vin̈aj David chiꞌ. 
Ayic mantzac uji jun tic, quen man̈ masaniloc ebꞌ ayoch yedꞌ ebꞌ vin̈ yin̈tilal 
vin̈aj Saúl. 30 A dꞌa ebꞌ yin̈tilal Efraín, ay 20 mil 800 ebꞌ vin̈ soldado te tecꞌan, 
te bꞌinajnac ebꞌ vin̈ dꞌa scal ebꞌ scꞌabꞌyoc. 31 A dꞌa nan̈al ebꞌ yin̈tilal Manasés, 
ay 18 mil ebꞌ vinac ix checjicoti yic tzꞌacꞌjicanoch vin̈aj David reyal. 32  A dꞌa 
ebꞌ yin̈tilal Isacar, ix javi 200 ebꞌ vin̈ yajal yedꞌ pax masanil ebꞌ vin̈ soldado 
ayoch dꞌa yalan̈ smandar ebꞌ vin̈. A juntzan̈ ebꞌ vin̈ vinac tic, snachaj val el 
yuj ebꞌ vin̈ tas smoj scꞌulej chon̈abꞌ Israel. 33  A dꞌa ebꞌ yin̈tilal Zabulón, ay 50 
mil ebꞌ vin̈ soldado smoj sbꞌat dꞌa oval, syaln̈ej scꞌanan masanil yamcꞌabꞌ yic 
oval ebꞌ vin̈, bꞌecan scꞌool ebꞌ vin̈ scolvaj yedꞌ vin̈aj David chiꞌ. 34 A dꞌa ebꞌ 
yin̈tilal Neftalí, ay mil ebꞌ vin̈ yajal yaji yedꞌ 37 mil ebꞌ vin̈ soldado yedꞌnac 
slanza yedꞌ smaclabꞌ jul-labꞌ. 35 A dꞌa ebꞌ yin̈tilal Dan, ay 28 mil 600 ebꞌ vin̈ 
soldado smoj sbꞌat dꞌa oval. 36 A dꞌa ebꞌ yin̈tilal Aser, ay 40 mil ebꞌ vin̈ soldado 
smoj sbꞌat dꞌa oval. 37 Axo dꞌa ebꞌ ay dꞌa scꞌaxepal aꞌ Jordán, ay 120 mil ebꞌ 
vin̈ soldado dꞌa yin̈tilal Rubén, dꞌa yin̈tilal Gad yedꞌ pax dꞌa nan̈alxo yin̈tilal 
Manasés. A ebꞌ vin̈ chiꞌ tzꞌacan yaj ebꞌ vin̈ yedꞌ masanil syamcꞌabꞌ yic oval.

38  A masanil juntzan̈ ebꞌ vin̈ soldado tic, ix ja ebꞌ vin̈ dꞌa Hebrón ayic ix 
yacꞌancanoch vin̈aj David ebꞌ vin̈ sreyaloc chon̈abꞌ Israel. An̈ejtonaꞌ juntzan̈xo 
ebꞌ yetisraelal ebꞌ, junxon̈ej ix aj spensar ebꞌ smasanil. 39 Oxeꞌ cꞌual ix ecꞌ ebꞌ 

 597 1 CRÓNICAS 12



 

* 13.11 Il nota dꞌa 2 Samuel 6.8. 

yedꞌ vin̈aj David chiꞌ taꞌ. Ix va ebꞌ, ix yucꞌan aꞌ ebꞌ, yujto a ebꞌ yetchon̈abꞌ ebꞌ 
ix acꞌan jantac tas ix sva ebꞌ chiꞌ. 40  Masanil ebꞌ cajan dꞌa slacꞌaniltac chiꞌ 
yedꞌ ebꞌ cajan dꞌa najat, icha ebꞌ yin̈tilal Isacar, ebꞌ yin̈tilal Zabulón yedꞌ 
ebꞌ yin̈tilal Neftalí, ix yicꞌcot vael ebꞌ cuchbꞌil yuj nocꞌ bꞌuru, nocꞌ camello, 
nocꞌ mula yedꞌ pax nocꞌ vacax. Tzijtum macan̈il vael ix yicꞌcot ebꞌ, icha ixim 
harina, taquin̈ higo, taquin̈ uva, vino, aceite, nocꞌ vacax yedꞌ nocꞌ calnel. Te 
nivan tas tzꞌabꞌlaj ix yicꞌcot ebꞌ, yujto man̈xo jantacoc tzalajcꞌolal dꞌa Israel 
chiꞌ.

Sna vin̈aj rey David yicꞌancot teꞌ scaxail strato Jehová

13  1 Ix lolon vin̈aj rey David yedꞌ masanil ebꞌ vin̈ yajal yaj dꞌa junjun 
n̈ilan̈ ebꞌ vin̈ soldado. 2  Ix lajvi chiꞌ ix yalan vin̈ dꞌa masanil ebꞌ 

yetisraelal icha tic: Ex vetisraelal, tato scha e cꞌool, schaanpax scꞌol Jehová 
co Diosal, scavtej ebꞌ quetisraelal ay dꞌa yol co macbꞌen tic, ebꞌ aytocan dꞌa 
juntzan̈xo lugar. Scavtej pax masanil ebꞌ sacerdote yedꞌ juntzan̈xo ebꞌ levita 
ayecꞌ dꞌa schon̈abꞌ yedꞌ dꞌa slum bꞌaj sva nocꞌ smolbꞌetzal nocꞌ ebꞌ, 3  yic vachꞌ 
bꞌat quicꞌcot teꞌ scaxail strato co Diosal. Yujto atax dꞌa stiempoal vin̈aj Saúl ix 
bꞌatcan teꞌ satcꞌolal cuuj, xchi vin̈aj David chiꞌ. 4 Masanil ebꞌ chon̈abꞌ, ix cha 
scꞌol ebꞌ to icha chiꞌ tzꞌaji, yujto vachꞌ jun pensar chiꞌ ix yabꞌ ebꞌ.

Ix icꞌjicot teꞌ scaxail strato Jehová 
(2S 6.1‑11)

5  Ix smolbꞌej masanil ebꞌ yetisraelal vin̈aj rey David dꞌa yol masanil 
smacbꞌen, scotn̈ej dꞌa aꞌ Sihor dꞌa smojonal Egipto, masanto bꞌaj tzon̈ cꞌoch 
dꞌa chon̈abꞌ Amat, yic sbꞌat icꞌchajcot teꞌ scaxail strato Dios dꞌa Quiriat-jearim, 
6  scuchanpax Baala dꞌa yol yic Judá. Ix bꞌat yicꞌcot teꞌ scaxail strato Jehová 
Dios chiꞌ ebꞌ taꞌ, aton Dios ay dꞌa yibꞌan̈ ebꞌ querubín bꞌaj tzꞌicꞌchajchaan̈ 
sbꞌi. 7 Ix yiqꞌuelta teꞌ scaxail strato Dios chiꞌ ebꞌ dꞌa spat vin̈aj Abinadab, ix 
yacꞌanqꞌue teꞌ ebꞌ dꞌa yibꞌan̈ jun teꞌ acꞌ carreta. Axo vin̈aj Uza yedꞌ vin̈aj 
Ahío, ix cuchbꞌan bꞌey teꞌ carreta chiꞌ. 8  Axo vin̈aj rey David yedꞌ masanil ebꞌ 
yetisraelal, ste tzalaj val ebꞌ dꞌa yichan̈ Dios. Yedꞌ val smasanil yip ebꞌ sqꞌue 
cheneljoc, sbꞌitan ebꞌ yedꞌ arpa, salterio, panderas, platillo yedꞌ trompeta. 
9 Palta ayic ix javi ebꞌ dꞌa stecꞌlabꞌ trigo vin̈aj Quidón, a vin̈aj Uza chiꞌ ix bꞌat 
yubꞌnaj vin̈ dꞌa teꞌ scaxail trato chiꞌ, yujto ijan ix telvi nocꞌ vacax tocꞌjinac teꞌ 
carreta chiꞌ. 10 Yuj chiꞌ ix cot yoval Jehová dꞌa vin̈, ix chamcan vin̈ taꞌ yuuj, 
yujto ix bꞌat yubꞌnaj vin̈ dꞌa teꞌ scaxail trato chiꞌ.

11 Ix cot yoval vin̈aj rey David chiꞌ, yujto ix cot yoval scꞌol Jehová dꞌa vin̈aj 
Uza chiꞌ, ix cham vin̈ yuuj. Yuj chiꞌ Pérez-uza ix sbꞌiejn̈ejcan jun lugar chiꞌ. * 
12  A dꞌa jun cꞌu chiꞌ ix te xiv vin̈aj rey David dꞌa Dios, ix yalan vin̈ icha tic: 
Tecan man̈xo ol yal-laj vicꞌanbꞌat teꞌ scaxail strato Dios bꞌaj cajan in, xchi 
vin̈. 13  Majxo yicꞌcot teꞌ vin̈ bꞌaj cajan chiꞌ, an̈ej to ix yal vin̈ to scan teꞌ dꞌa 
spat vin̈aj Obed-edom aj Gat. 14 A teꞌ scaxail strato Jehová chiꞌ, oxeꞌ ujal ix 
can teꞌ dꞌa spat vin̈aj Obed-edom chiꞌ. Ix yacꞌ val svachꞌcꞌolal Jehová dꞌa 
yibꞌan̈ vin̈ yedꞌ yetbꞌeyum yedꞌ yalyuninal yedꞌ dꞌa yibꞌan̈ masanil tas ay 
dꞌa vin̈.

A tas ix sbꞌo vin̈aj rey David dꞌa Jerusalén 
(2S 5.11‑12)

14  1 A vin̈aj Hiram sreyal Tiro, ix yacꞌcot schecabꞌ vin̈ dꞌa vin̈aj rey 
David. Ix yacꞌanpaxcot ebꞌ albañil vin̈ yedꞌ ebꞌ n̈icum teꞌ, ix yicꞌancot 

teꞌ cꞌuteꞌ ebꞌ yic sbꞌochaj spalacio vin̈aj rey David chiꞌ. 2  Yuj chiꞌ ix nachajel 
yuj vin̈aj rey David chiꞌ to a Jehová ix acꞌanoch vin̈ reyal dꞌa chon̈abꞌ Israel. 
Ix icꞌjichaan̈ yopisio vin̈ yuj Jehová yujto xajan chon̈abꞌ Israel yuuj.

Juntzan̈xo ebꞌ vin̈ yuninal vin̈aj rey David 
(2S 5.13‑16; 1Cr 3.5‑9)

3  Ay juntzan̈xo ebꞌ ix yetbꞌeyum vin̈aj rey David ix yicꞌ dꞌa Jerusalén, yuj 
chiꞌ ayto yuninal vin̈ yedꞌ yisil ix alji yedꞌ ebꞌ ix. 4 A ebꞌ vin̈ yuninal vin̈ ix alji 
dꞌa Jerusalén chiꞌ, aton vin̈aj Samúa, vin̈aj Sobab, vin̈aj Natán, vin̈aj Salomón, 
5 vin̈aj Ibhar, vin̈aj Elisúa, vin̈aj Elpelet, 6 vin̈aj Noga, vin̈aj Nefeg, vin̈aj Jafía, 
7 vin̈aj Elisama, vin̈aj Beeliada yedꞌ vin̈aj Elifelet.

Ix acꞌji ganar ebꞌ filisteo yuj vin̈aj rey David 
(2S 5.17‑25)

8  Ayic ix yabꞌan ebꞌ filisteo to toxo ix och vin̈aj David sreyaloc masanil ebꞌ 
israel, ix och ijan ebꞌ sayan tas tzꞌaj yacꞌan ganar, palta elan̈chamel ix yabꞌ 
vin̈, ix elta vin̈ dꞌa yichan̈ ebꞌ chiꞌ. 9 Ix javi ebꞌ filisteo chiꞌ yacꞌ chucal dꞌa ebꞌ 
anima cajan dꞌa schꞌolanil Refaim. 10 Yuj chiꞌ ix scꞌanbꞌej vin̈aj rey David dꞌa 
Dios icha tic:

—¿Tzam yal vacꞌan oval yedꞌ ebꞌ filisteo tic? ¿Ol am acꞌoch ebꞌ dꞌa yol in 
cꞌabꞌ? xchi vin̈.

Ix tacꞌvi Jehová dꞌa vin̈:
—Acꞌ oval yedꞌ ebꞌ, yujto ol vacꞌoch ebꞌ dꞌa yol a cꞌabꞌ, xchi.
11 Yuj chiꞌ ix qꞌue vin̈aj rey David bꞌaj ayecꞌ ebꞌ filisteo chiꞌ. Ataꞌ ix acꞌji 

ganar ebꞌ yuj vin̈. Ix yalan vin̈ icha tic: Icha val tzꞌaj sjacan sbꞌe junoc aꞌ 
elumaꞌ, icha chiꞌ ix aj sjacan bꞌe Jehová dꞌayin dꞌa scal ebꞌ vajcꞌool, xchi vin̈. 
Yuj chiꞌ Baal-perazim ix yacꞌ vin̈ sbꞌiej jun lugar chiꞌ. * 12  Ix yactejcan juntzan̈ 
sdiosal ebꞌ filisteo chiꞌ, yuj chiꞌ ix schec vin̈aj rey David chiꞌ n̈usjoctzꞌaoc.

13  Palta a ebꞌ filisteo chiꞌ, ix jaxxi ebꞌ dꞌa schꞌolanil yic Refaim chiꞌ. 14  Yuj 
chiꞌ, ix scꞌanbꞌejxi vin̈aj rey David chiꞌ dꞌa Dios, ix yalan Dios dꞌa vin̈ icha 
tic:

—A ticnaic, man̈ ach och dꞌa sat ebꞌ acꞌan oval, palta to a dꞌa spatic ebꞌ 
tzach coti, bꞌaj ay teꞌ bálsamo. 15 Ayic ol abꞌani ichato ay mach van sbꞌeyecꞌ 
dꞌa scꞌabꞌtac te teꞌ chiꞌ, tzach och acꞌ oval yedꞌ ebꞌ. A jun chiꞌ syalelcꞌochi to a 
in ol in bꞌabꞌlaj dꞌa eyichan̈ yic tzin milancham ebꞌ soldado filisteo chiꞌ, xchi 
Jehová.

16  Icha ix aj yalan Dios, icha val chiꞌ ix yutej vin̈aj David chiꞌ, yuj chiꞌ 
ix satel ebꞌ soldado filisteo chiꞌ, ix bꞌatn̈ej dꞌa Gabaón masanto ix cꞌoch dꞌa 
Gezer. 17 Icha val chiꞌ ix aj sqꞌuechaan̈ sbꞌinajnaquil vin̈aj rey David dꞌa 
masanil nación. A Jehová ix acꞌan xivqꞌue masanil nación chiꞌ dꞌa vin̈.

Ix javi teꞌ scaxail strato Jehová dꞌa Jerusalén 
(2S 6.12‑23)

15  1 Ix schecan vin̈aj rey David bꞌochajqꞌue juntzan̈ pat dꞌa jun chon̈abꞌ 
scuch Schon̈abꞌ vin̈aj David. Ix sicꞌanel jun lugar vin̈ bꞌaj tzꞌaj teꞌ 

scaxail strato Dios dꞌa yol jun mantiado ix bꞌochaji. 2  Yuj chiꞌ ix yalan vin̈ icha 
tic: A ebꞌ man̈ levitaoc, max yal yicꞌanbꞌey teꞌ scaxail trato ebꞌ, yujto a Jehová 
ix sicꞌanel ebꞌ levita chiꞌ yic syicꞌan bꞌey teꞌ caxa chiꞌ ebꞌ, yic tzꞌacꞌjipax servil 
yuj ebꞌ dꞌa masanil tiempo, xchi vin̈.

3  Yuj chiꞌ ix yavtejcot masanil ebꞌ yetisraelal vin̈, ix smolbꞌej sbꞌa ebꞌ dꞌa 
Jerusalén, yic sbꞌat icꞌchajcot teꞌ scaxail strato Jehová yic tzꞌochcan teꞌ dꞌa 
jun lugar bꞌobꞌilxo yuj vin̈. 4 Ix smolbꞌan pax masanil ebꞌ vin̈ yin̈tilal vin̈aj 
Aarón vin̈ yedꞌ juntzan̈xo ebꞌ levita. 5 A dꞌa ebꞌ vin̈ yin̈tilal vin̈aj Coat, 120 
ebꞌ ix molchaji, a vin̈aj Uriel yajal yaj dꞌa ebꞌ scꞌabꞌyoc. 6  Axo dꞌa ebꞌ vin̈ 
yin̈tilal vin̈aj Merari, 220 ebꞌ ix molchaji. A vin̈aj Asaías yajal yaj dꞌa masanil 
ebꞌ scꞌabꞌyoc. 7 A dꞌa ebꞌ vin̈ yin̈tilal vin̈aj Gersón, 130 ebꞌ ix molchaji. A 
vin̈aj Joel yajal yaj dꞌa masanil ebꞌ scꞌabꞌyoc. 8  Axo dꞌa ebꞌ vin̈ yin̈tilal vin̈aj 
Elizafán, 200 ebꞌ ix molchaji: A vin̈aj Semaías yajal yaj dꞌa ebꞌ scꞌabꞌyoc. 9 A 
dꞌa ebꞌ vin̈ yin̈tilal vin̈aj Hebrón, 80 ebꞌ ix molchaji. A vin̈aj Eliel yajal yaj dꞌa 
masanil ebꞌ scꞌabꞌyoc. 10 A dꞌa ebꞌ vin̈ yin̈tilal vin̈aj Uziel, 112 ebꞌ ix molchaji, 
a vin̈aj Aminadab yajal yaj dꞌa masanil ebꞌ scꞌabꞌyoc.

11 Ix yavtan ebꞌ vin̈ sacerdote vin̈aj rey David chiꞌ, aton vin̈aj Sadoc, vin̈aj 
Abiatar yedꞌ pax juntzan̈xo ebꞌ vin̈ levita, aton vin̈aj Uriel, vin̈aj Asaías, vin̈aj 
Joel, vin̈aj Semaías, vin̈aj Eliel yedꞌ vin̈aj Aminadab. 12  Ix yalan vin̈ dꞌa ebꞌ 
vin̈ icha tic: A ex levita ex tic, yajal eyaj dꞌa scal masanil ebꞌ e cꞌabꞌ eyoc, 
bꞌoec e bꞌa icha yalan ley yedꞌ masanil ebꞌ e cꞌabꞌ eyoc, yic syal eyicꞌancot teꞌ 
scaxail strato Jehová co Diosal, yic tzꞌochcan teꞌ dꞌa jun lugar bꞌobꞌil vuuj. 
13  Yujto a dꞌa sbꞌabꞌelal, man̈oc ex ix eyicꞌcot teꞌ, yuj chiꞌ ix cot yoval scꞌool 
Jehová co Diosal dꞌa quibꞌan̈, yujto man̈ chamoc ix co cꞌanbꞌej cabꞌi tas sco 
cꞌulej, xchi vin̈.

14 Yuj chiꞌ, ix sacbꞌitan sbꞌa ebꞌ vin̈ icha yalan ley, yic vachꞌ syal yicꞌancot 
teꞌ scaxail strato Jehová sDiosal Israel chiꞌ ebꞌ vin̈. 15  Ix sbꞌachancot teꞌ ebꞌ 
vin̈ dꞌa sjolom sjen̈jabꞌ yedꞌ teꞌ sbꞌachlabꞌil, icha ajnac yalancan vin̈aj Moisés 
yuj Jehová.

16 Ix yalanpax vin̈aj rey David chiꞌ dꞌa ebꞌ vin̈ yajalil ebꞌ levita to a dꞌa scal 
yin̈tilal ebꞌ vin̈ chiꞌ, sicꞌchajelta ebꞌ vin̈ sbꞌitan dꞌa tzalajcꞌolal yedꞌ juntzan̈ 
yamcꞌabꞌ, aton salterio, arpa yedꞌ platillo. 17-21 Yuj chiꞌ a dꞌa scal ebꞌ vin̈ 
yin̈tilal Leví chiꞌ ix sicꞌchajel ebꞌ vin̈ stzin̈an platillo, aton ebꞌ vin̈ tic: Vin̈aj 
Hemán yuninal vin̈aj Joel yedꞌ vin̈aj Asaf yuninal vin̈aj Berequías scꞌabꞌyoc 
vin̈aj Hemán chiꞌ yedꞌ vin̈aj Etán yuninal vin̈aj Cusaías. A ebꞌ vin̈ tic yin̈tilal 
ebꞌ vin̈ vin̈aj Merari.

Ix sicꞌchajpaxoch juntzan̈xo ebꞌ vin̈ tzꞌacꞌan teꞌ arpa: Aton vin̈aj Zacarías, 
vin̈aj Jaaziel, vin̈aj Semiramot, vin̈aj Jehiel, vin̈aj Uni, vin̈aj Eliab, vin̈aj Benaía, 
vin̈aj Maaseías, vin̈aj Matatías, vin̈aj Elifelehu, vin̈aj Micnías yedꞌ ebꞌ vin̈ 
stan̈van puerta, aton vin̈aj Obed-edom yedꞌ vin̈aj Jeiel. 22  Axo vin̈aj Quenanías 
yajalil ebꞌ vin̈ levita chiꞌ. A vin̈ scuchbꞌan ebꞌ vin̈ dꞌa bꞌit chiꞌ, yujto te jelan vin̈. 
23-24 Axo ebꞌ vin̈ stan̈van teꞌ scaxail trato: Aton vin̈aj Berequías, vin̈aj Elcana, 

vin̈aj Obed-edom yedꞌ vin̈aj Jehías. Axo ebꞌ vin̈ sacerdote: Aton vin̈aj Sebanías, 
vin̈aj Josafat, vin̈aj Natanael, vin̈aj Amasías, vin̈aj Zacarías, vin̈aj Benaía yedꞌ 
vin̈aj Eliezer. Aton ebꞌ vin̈ spuꞌan trompeta dꞌa yichan̈ teꞌ scaxail strato Dios chiꞌ.

25 A vin̈aj rey David yedꞌ masanil ebꞌ vin̈ yichamtac vinaquil chon̈abꞌ Israel 
yedꞌ ebꞌ vin̈ yajalil ebꞌ vin̈ soldado, te tzalajcꞌolal yaj ebꞌ ayic ix xidꞌ yicꞌan teꞌ 
scaxail strato Jehová chiꞌ ebꞌ dꞌa spat vin̈aj Obed-edom chiꞌ. 26 Ix och val Dios 
yedꞌ ebꞌ levita chiꞌ ayic ix yicꞌancot teꞌ caxa chiꞌ ebꞌ, yuj chiꞌ ix yacꞌ ucvan̈ 
nocꞌ mam vacax ebꞌ yedꞌ ucvan̈ nocꞌ chꞌac calnel silabꞌil. 27 A pichul lino te 
vachꞌ ayoch yuj vin̈aj rey David chiꞌ, icha pax chiꞌ yic ebꞌ vin̈ levita bꞌachjinac 
teꞌ caxa chiꞌ yedꞌ yic ebꞌ vin̈ sbꞌitani yedꞌ yic vin̈aj Quenanías scuchbꞌan ebꞌ 
vin̈. Ay pax och jun chaleca nabꞌa lino yuj vin̈aj rey David chiꞌ. 28  Masanil ebꞌ 
israel ix el yav ebꞌ yuj tzalajcꞌolal ayic ix icꞌjicot teꞌ scaxail strato Jehová chiꞌ, 
ix puchaj nocꞌ chꞌaac calnel yedꞌ trompeta, ix tzin̈ji platillo, salterio yedꞌ arpa.

29 Ayic ix javi teꞌ scaxail strato Jehová chiꞌ dꞌa Schon̈abꞌ vin̈aj rey David, 
axo ix Mical ix yetbꞌeyum vin̈, aton ix yisil vin̈aj Saúl, ix elta dꞌan̈an ix dꞌa 
sventena. Ayic ix yilan ix to a vin̈aj rey David chiꞌ, sqꞌuechennaj vin̈ yuj 
tzalajcꞌolal, yuj chiꞌ ix schaquel vin̈ ix dꞌa spensar.

16  1  Ix acꞌjioch teꞌ scaxail strato Dios chiꞌ dꞌa yol jun mantiado 
bꞌobꞌilxoqꞌue yuj vin̈aj rey David chiꞌ. Ix lajvi chiꞌ ix sn̈usan juntzan̈ 

silabꞌ ebꞌ stzꞌa smasanil yedꞌ juntzan̈ silabꞌ yic juncꞌolal yedꞌ Dios. 2  Ix lajvi 
chiꞌ ix yalan vachꞌ lolonel vin̈ rey chiꞌ dꞌa yibꞌan̈ masanil ebꞌ anima dꞌa sbꞌi 
Jehová. 3  Ix yacꞌan junjun ixim pan vin̈ yedꞌ jabꞌjabꞌ nocꞌ chibꞌej yedꞌ juntzan̈ 
teꞌ taquin̈ sat uva dꞌa junjun anima chiꞌ.

4 Ix yacꞌancanoch yopisio ebꞌ vin̈ levita vin̈ yic smunlaj ebꞌ vin̈ bꞌaj ay teꞌ 
scaxail strato Jehová, aton ebꞌ vin̈ chiꞌ yovalil tzꞌacꞌan yuj diosal, syalanpax 
vachꞌ lolonel ebꞌ vin̈ dꞌa Jehová sDiosal chon̈abꞌ Israel dꞌa bꞌital. 5  A mach 
scuchbꞌan ebꞌ vin̈ dꞌa bꞌit chiꞌ, aton vin̈aj Asaf, axo vin̈ schabꞌil, aton vin̈aj 
Zacarías. Slajvi chiꞌ scot pax vin̈aj Jeiel, vin̈aj Semiramot, vin̈aj Jehiel, vin̈aj 
Matatías, vin̈aj Eliab, vin̈aj Benaía, vin̈aj Obed-edom yedꞌ vin̈aj Jeiel. Aton 
ebꞌ vin̈ chiꞌ ay syamcꞌabꞌ yic bꞌit, ay salterio ebꞌ vin̈, ay pax yarpa ebꞌ vin̈. 
Axo vin̈aj Asaf chiꞌ stzin̈an platillo. 6  Axo pax ebꞌ vin̈ sacerdote: Aton vin̈aj 
Benaía yedꞌ vin̈aj Jahaziel, a ebꞌ vin̈ spuꞌann̈ej qꞌuen trompeta dꞌa yichan̈ teꞌ 
scaxail strato Dios.

Bꞌit yuj acꞌoj yuj diosal yuj vin̈aj rey David 
(Sal 105.1‑15; 96.1‑13; 106.47‑48)

7 A dꞌa jun cꞌu chiꞌ bꞌabꞌelto ix yal vin̈aj rey David dꞌa vin̈aj Asaf yedꞌ pax dꞌa 
ebꞌ vin̈ ayoch yedꞌ vin̈ to sbꞌitej juntzan̈ acꞌoj yuj diosal tic ebꞌ vin̈ dꞌa Jehová:
 8 Caqꞌuec yuj diosal dꞌa Jehová. Calequel yabꞌixal. Calec dꞌa masanil 

chon̈abꞌ tas ix scꞌulej.
 9 Co bꞌitejec bꞌit yuj quicꞌanchaan̈. Calequel tas satubꞌtac yilji scꞌulejnac 

Jehová.
 10 Con̈ tzalajec yujto yic on̈xo. Ayocabꞌ tzalajcꞌolal yic scacꞌanem co bꞌa dꞌay.
 11 Co cꞌanec scolval Jehová, caqꞌuequem co bꞌa dꞌay dꞌa masanil tiempo.
 12-13 A on̈ yuninal on̈ vin̈aj Jacob schecabꞌ Jehová, a on̈ chon̈abꞌ israel on̈ 

tic, to sicꞌbꞌil on̈ eli, co naeccot tastac satubꞌtac yilji scꞌulejnac Jehová 
yedꞌ tas syutej schꞌolbꞌitan dꞌa stojolal.

 14 A Jehová co Diosal, Yajal dꞌa masanil sat luum tic.
 15 Syacꞌn̈ej elcꞌoch strato dꞌa masanil qꞌuinal. A tas yalnaccani, syacꞌn̈ej 

elcꞌoch dꞌa smilal macan̈il anima tzꞌeqꞌui,
 16 aton jun strato sbꞌonac yedꞌ vin̈aj Abraham, bꞌaj yacꞌnacpax stiꞌ dꞌa 

vin̈aj Isaac.
 17 Ley ajnaccan jun tic dꞌa vin̈aj Jacob. A jun strato tic ix can dꞌayon̈ a on̈ 

israel on̈ tic dꞌa juneln̈ej,
 18 ayic yalannaccan Jehová icha tic: Ol vacꞌ lum Canaán dꞌayach, ol 

ochcan lum a macbꞌenoc, xchinaccan dꞌa vin̈aj Jacob chiꞌ.
 19 Jayvan̈anto sbꞌisul ebꞌ taꞌ. Ton̈ej scomon ecꞌ ebꞌ dꞌa sat lum luum tic.
 20 Tzijtum chon̈abꞌ bꞌaj ecꞌnac cajan ebꞌ dꞌa yoltac smacbꞌen ebꞌ rey.
 21 Man̈ yalnacoclaj scꞌool Dios ixtajnac ebꞌ, yuj chiꞌ icha tic yalnac dꞌa 

juntzan̈ ebꞌ rey chiꞌ:
 22 Man̈ eyixtej ebꞌ in checabꞌ sicꞌbꞌilel tic, xchi.
 23 Con̈ bꞌitanec dꞌa Jehová co masanil a on̈ cajan on̈ dꞌa sat luum tic. 

Calequeli to tzon̈ scoln̈ej Jehová dꞌa junjun cꞌu.
 24 Calequel snivanil yelcꞌochi yedꞌ tas satubꞌtac yilji scꞌulej dꞌa masanil 

chon̈abꞌ yedꞌ dꞌa masanil nación.
 25 Yujto a Jehová te nivan yelcꞌochi, smoj val tzꞌalchaj vachꞌ lolonel dꞌay. 

Te ay spoder dꞌa yichan̈ juntzan̈ comon dios.
 26 A sdiosal juntzan̈ chon̈abꞌ, malaj jabꞌoc yelcꞌochi, palta a Jehová 

bꞌoannac satchaan̈.
 27 Nivan chequel snivanil yelcꞌochi yedꞌ sbꞌinajnaquil. A svachꞌil yilji yedꞌ 

spoder scheclaj dꞌa scajnubꞌ.
 28 Ex anima dꞌa junjun chon̈abꞌ, alec to a Jehová te nivan yelcꞌochi, te ay 

pax spoder.
 29 Alec vachꞌ lolonel dꞌay yujto nivan yelcꞌochi. Ochan̈ec yedꞌ eyofrenda 

dꞌa yamaqꞌuil stemplo Jehová. Ochan̈ec ejmelal dꞌay dꞌa scajnubꞌ te 
vachꞌ yilji.

 30 Ibꞌxocabꞌqꞌue masanil anima dꞌa yichan̈. Aꞌ ix tzatzbꞌitan 
yolyibꞌan̈qꞌuinal tic, yuj chiꞌ max ibꞌxilaj.

 31 Tzalajocabꞌ satchaan̈ yedꞌ lum luum tic. Calec yabꞌ junjun chon̈abꞌ to a 
Jehová rey toni.

 32 Cꞌan̈ocabꞌ aꞌ mar, elocabꞌ yav masanil tas ay dꞌa yol aꞌ. Tzalajocabꞌ 
masanil lum luum bꞌaj sbꞌo munlajel yedꞌ masanil tastac ay dꞌa sat 
luum.

 33 Elocabꞌ yav teꞌ nivac teꞌ dꞌa yichan̈ Jehová yuj tzalajcꞌolal, yujto sja yacꞌ 
yajalil dꞌa sat luum tic.

 34 Caqꞌuec yuj diosal dꞌa Jehová yujto vachꞌn̈ej, tzon̈ xajanej dꞌa masanil 
tiempo.

 35 Calec icha tic: Mamin, co Columal ach, colon̈. Tzon̈ a molbꞌanxicot dꞌa 
scal juntzan̈ chꞌoc nacional, yic scacꞌ yuj diosal, scalan vachꞌ lolonel 
dꞌayach dꞌa tzalajcꞌolal.

 36 Calec vachꞌ lolonel dꞌa Jehová co Diosal dꞌa masanil tiempo a on̈ israel 
on̈ tic, xe chi, xchi vin̈aj David chiꞌ.

Ix lajvi chiꞌ ix yalan masanil anima: Ujocabꞌ icha tzal chiꞌ, xchi ebꞌ. Yuj chiꞌ 
ix yal vachꞌ lolonel ebꞌ dꞌa Jehová.

37 Ix lajvi chiꞌ, a vin̈aj rey David chiꞌ ix acꞌancanoch vin̈aj Asaf yedꞌ ebꞌ 
vin̈ yetlevitail yic syilann̈ej ebꞌ vin̈ yoch ejmelal bꞌaj ix can teꞌ scaxail strato 
Jehová dꞌa junjun cꞌu. 38  Ix canpax vin̈aj Obed-edom yedꞌ 68 ebꞌ vin̈ ajun yedꞌ 
vin̈ yic scolvaj ebꞌ vin̈ yedꞌ ebꞌ vin̈. Axo pax vin̈aj Obed-edom yuninal vin̈aj 
Jedutún yedꞌ vin̈aj Hosa, a ebꞌ vin̈ ix tan̈vancan spatil chiꞌ. 39 Ix canpax vin̈aj 
sacerdote Sadoc yedꞌ ebꞌ vin̈ yetsacerdoteal ajun yedꞌoc yic syilan ebꞌ vin̈ 
yoch ejmelal dꞌa scajnubꞌ Dios dꞌa Gabaón, aton jun an̈ej Jehová ay yicoꞌ. 40 A 
ebꞌ vin̈ sn̈usan silabꞌ dꞌa Jehová dꞌa masanil tiempo dꞌa altar, dꞌa qꞌuin̈ibꞌalil 
yedꞌ dꞌa yemcꞌualil, icha val yajcan dꞌa sley Jehová acꞌbꞌilcan yuuj dꞌa chon̈abꞌ 
Israel. 41 A yedꞌ ebꞌ vin̈ sacerdote chiꞌ, ix can pax vin̈aj Hemán, vin̈aj Jedutún 
yedꞌ pax jayvan̈xo ebꞌ vin̈ sicꞌbꞌileli yic sbꞌitan ebꞌ vin̈, syalan ebꞌ vin̈ icha tic:

Calec vachꞌ lolonel dꞌa Jehová, yujto tzon̈ xajanej dꞌa masanil tiempo, 
xchi ebꞌ dꞌa sbꞌit chiꞌ.

42  A juntzan̈ ebꞌ vin̈ tic, spu qꞌuen strompeta ebꞌ vin̈, stzin̈an splatillo ebꞌ 
vin̈ yedꞌ juntzan̈ yamcꞌabꞌ yic bꞌit dꞌa Dios. Axo ebꞌ vin̈ yuninal vin̈aj Jedutún 
chiꞌ stan̈van tiꞌ puerta.

43  Ix lajvi chiꞌ, ix laj meltzaj masanil ebꞌ anima chiꞌ dꞌa spat. Ix meltzaj pax 
vin̈aj rey David yic bꞌat yalan vachꞌ lolonel vin̈ dꞌa yibꞌan̈ masanil ebꞌ cajan 
yedꞌoc dꞌa spat.

Strato Dios yedꞌ vin̈aj rey David 
(2S 7.1‑29)

17  1 Ayic cajanxoecꞌ vin̈aj rey David dꞌa yol spalacio ix yalan vin̈ dꞌa 
vin̈aj Natán schecabꞌ Dios icha tic:

—Ilnabꞌi, a in tic ayinxo och dꞌa yol in palacio nabꞌa cꞌuteꞌ ayoch dꞌay, palta 
axo scaxail strato Jehová, a dꞌa yol mantiado ayeqꞌui, xchi vin̈.

2  Ix tacꞌvi vin̈aj Natán chiꞌ icha tic:
—Syaln̈ej a bꞌoan masanil tas tza nibꞌej yujto ayoch Dios edꞌoc, xchi vin̈.
3  A dꞌa jun acꞌval chiꞌ ix lolon Dios dꞌa vin̈aj Natán chiꞌ, ix yalan dꞌa vin̈ 

icha tic: 4 Ixic, bꞌat al dꞌa vin̈ in checabꞌ aj David to a in Jehová in sval icha 
tic dꞌa vin̈: Man̈oc ach ol a bꞌoqꞌue junoc in templo bꞌaj ol in cajnajoc. 5 Yictax 
vicꞌannaquelta ebꞌ e mam eyicham dꞌa Egipto masanto ticnaic, manta bꞌaj tzin 
cajnaj dꞌa yol junoc pat, palta to an̈ej dꞌa yoltac mantiado ix in ajeqꞌui. 6 Masanil 
tiempo ix in bꞌeyecꞌ yedꞌ ebꞌ e mam eyicham chiꞌ, malaj bꞌaj valnac dꞌa ebꞌ 
yajalil ebꞌ scuchbꞌani to sbꞌo junoc templo ebꞌ nabꞌa cꞌuteꞌ tzꞌoch dꞌay bꞌaj tzin 
cajnaji, xchi Jehová, xa chi dꞌa vin̈. 7 Tzalanpax dꞌa vin̈ to a in sval icha tic: A in 
Jehová Yajal vaj dꞌa smasanil, a in sval icha tic: A in ix ach viqꞌuel dꞌa tan̈vum 
calnelal yic tzach och yajalil dꞌa in chon̈abꞌ Israel tic. 8 Bꞌajtactil ix ach eqꞌui 
ayinn̈ej och edꞌoc, ix in satel masanil ebꞌ ajcꞌol ix acꞌan oval edꞌoc, ol ach vacꞌan 
bꞌinajoc, icha sbꞌinaj ebꞌ nivac yajal ay dꞌa yolyibꞌan̈qꞌuinal tic. 9 An̈ejtonaꞌ 
ix in siqꞌuelta jun lum bꞌaj tzex cajnajcan a ex in chon̈abꞌ ex tic. A tic ol ex 
cann̈ej cajan dꞌa juneln̈ej. Man̈xa mach ol ex xibꞌtanoc, man̈xo ol ex tzuntzaj 
yuj ebꞌ eyajcꞌool icha ix ex yutej ebꞌ dꞌa sbꞌabꞌelal, 10 ayic ix vacꞌanoch ebꞌ ix ex 
cuchbꞌani. A in ol in satel masanil ebꞌ eyajcꞌool. Svacꞌanpax ojtaquejeli to ol 
vacꞌn̈ej opisio dꞌa ebꞌ in̈tilal. 11 Ayic ol lajvoquecꞌ a qꞌuinal, yic mucbꞌil achxo, ol 
vacꞌoch junoc uninal reyal a qꞌuexuloc, tecꞌan val ol vutej yopisio chiꞌ. 12  A jun 
uninal chiꞌ ol bꞌoanqꞌue in templo bꞌaj ol in bꞌinajoc. A in ol vacꞌn̈ejcan yopisio 

chiꞌ dꞌa yin̈tilal. 13 A in ol in och smamoc, axo ol och vuninaloc. Malaj bꞌaqꞌuin̈ 
ol vactejcan in xajanani. Man̈ ichaoc vutejnac vactancan in xajanan vin̈aj Saúl, 
vicꞌnaquel vin̈ dꞌa yopisio yic ach och sqꞌuexuloc vin̈, man̈ ichoc taꞌ ol vutoc. 
14 Ol vacꞌn̈ej yopisio uninal chiꞌ dꞌa in chon̈abꞌ. A yopisio chiꞌ ol bꞌeyn̈ejbꞌat dꞌa 
masanil tiempo, xchi Jehová, xa chi dꞌa vin̈, xchi dꞌa vin̈aj Natán chiꞌ.

15 Yuj chiꞌ masanil tas ix yal Jehová dꞌa vin̈aj Natán chiꞌ, ix yal vin̈ dꞌa vin̈aj 
rey David chiꞌ. 16 Yuj chiꞌ ix och vin̈ rey chiꞌ dꞌa yichan̈ Jehová, ix em cꞌojan 
vin̈, ix yalan vin̈ icha tic: Mamin Jehová in Diosal, ¿tas val velcꞌoch a in tic? 
¿tas pax val yelcꞌoch ebꞌ in mam vicham, yuj chiꞌ nivan a vachꞌcꞌolal tzacꞌ 
dꞌayin? 17 Ach in Diosal, man̈ocn̈ej juntzan̈ tic ix acꞌ dꞌayin, van alanpaxcani 
to ol acꞌ a vachꞌcꞌolal dꞌa yibꞌan̈ ebꞌ vin̈tilal dꞌa bꞌaqꞌuin̈. Lajan tzin utej icha 
juntzan̈ ebꞌ nivac vinac dꞌa sat luum tic. 18  ¿Tasto val syal valan dꞌayach yuj 
snivanil velcꞌoch tzacꞌaꞌ? A ach tic Mamin Jehová, ojtac val tas vaji. 19 Mamin 
Jehová, yujto tzin a xajanej a in a checabꞌ in tic, yuj chiꞌ ix el dꞌa a cꞌool, 
ix acꞌan juntzan̈ opisio satubꞌtac tic dꞌayin, ix acꞌan vojtaquejeli. 20 Mamin 
Jehová, malaj junocxo mach lajan edꞌoc. A achn̈ej toni, malaj junocxo Dios 
scabꞌ specal icha ach tic. 21 A on̈ pax a chon̈abꞌ Israel on̈ tic, malaj junocxo 
chon̈abꞌ lajan quedꞌoc, yujto a ach ix on̈ a coloꞌ, yic tzon̈ ochcan a chon̈abꞌoc. 
Mamin Jehová co Diosal, te nivan ix aj a bꞌinaj cuuj, yujto a cꞌulejnac tas 
satubꞌtac ayic a colannaquelta ebꞌ co mam quicham dꞌa Egipto. Icꞌannaquel 
juntzan̈xo chon̈abꞌ  dꞌa yichan̈ ebꞌ. 22  Yujto ix on̈ acꞌoch a chon̈abꞌoc dꞌa 
juneln̈ej. A achxo Mamin Jehová, ach ochcan co Diosaloc.

23  A ticnaic Mamin Jehová, elocabꞌcꞌoch tas ix alcan dꞌayin a in a checabꞌ 
in tic yedꞌ dꞌa ebꞌ vin̈tilal. 24 Elocabꞌcꞌoch tas ix alaꞌ, yic vachꞌ tzach icꞌjichaan̈. 
Mamin Jehová, ol alchajoc to a ach Yajal aj dꞌa Smasanil, co Diosal ach pax 
a on̈ israel on̈ tic. Ol ochn̈ej pax vin̈tilal dꞌa reyal dꞌa juneln̈ej dꞌa ichan̈. 
25 Mamin ach in Diosal, ix acꞌ vojtaquejeli to ol ochn̈ejcan vin̈tilal dꞌa vopisio. 
Yuj chiꞌ tzin tecꞌbꞌej in bꞌa in lesalvi dꞌayach. 26 A ach tic Mamin Jehová, co 
Diosal ach, a ach ix alcan jun vachꞌilal tic dꞌayin. 27 A ticnaic jun, elocabꞌ dꞌa 
a cꞌol acꞌan a vachꞌcꞌolal dꞌa vin̈tilal, yic vachꞌ ol ajn̈ej ecꞌ ebꞌ dꞌa ichan̈. A ach 
ol acꞌ a vachꞌcꞌolal dꞌa ebꞌ, ol schaann̈ej ebꞌ dꞌa masanil tiempo, xchi vin̈aj rey 
David chiꞌ dꞌa Jehová.

Juntzan̈ chon̈abꞌ ix yacꞌ ganar vin̈aj rey David 
(2S 8.1‑14)

18  1 Ayic ix lajvi yecꞌ juntzan̈ tic, ix acꞌji ganar ebꞌ filisteo yuj vin̈aj rey 
David. Ix can ebꞌ dꞌa yalan̈ smandar vin̈. Ix yicꞌanecꞌ chon̈abꞌ Gat vin̈ 

yedꞌ yaldeail dꞌa yol scꞌabꞌ ebꞌ. 2  Ix acꞌjipax ganar ebꞌ moabita yuj vin̈, yuj chiꞌ 
ix yacꞌoch sbꞌa ebꞌ dꞌa yol scꞌabꞌ vin̈, ix acꞌjicanoch dꞌa yibꞌan̈ ebꞌ yacꞌan qꞌuen 
tumin dꞌa vin̈.

3  An̈ejtonaꞌ ix acꞌjipax ganar vin̈aj Hadad-ezer sreyal Soba ay dꞌa stojolal 
Hamat yuj vin̈. A jun vin̈ rey chiꞌ van smacan yicoc lum luum masanto dꞌa 
aꞌ Éufrates. 4 Ix yamchaj mil carruaje yic oval yuj vin̈aj David chiꞌ yedꞌ ebꞌ 
soldado. Ix yamchajpax 7 mil ebꞌ soldado ayqꞌue dꞌa yibꞌan̈ chej yedꞌ pax 
20 mil ebꞌ soldado sbꞌey dꞌa yoc. Ix spol dꞌin̈chaj schꞌan̈al yoc masanil nocꞌ 
chej edꞌjinac carruaje yic oval chiꞌ ebꞌ, axon̈ej nocꞌ scꞌanchaj yic stocꞌan 100 
carruaje ix cani.

5 Ix cꞌoch ebꞌ soldado sirio aj Damasco yic scolvaj ebꞌ yedꞌ vin̈aj Hadad-ezer 
chiꞌ, palta ix acꞌjipax ganar ebꞌ yuj vin̈aj rey David chiꞌ, ix miljicham 22 mil 
ebꞌ. 6  Ix lajvi chiꞌ ix yacꞌancan juntzan̈ ebꞌ soldado vin̈ dꞌa scal ebꞌ sirio aj 
Damasco chiꞌ. Icha chiꞌ ix aj scan ebꞌ dꞌa yol scꞌabꞌ vin̈, ix acꞌjicanoch dꞌa 
yibꞌan̈ ebꞌ yacꞌan qꞌuen tumin dꞌa vin̈. Bꞌajtac ix yacꞌ oval vin̈aj David chiꞌ, ix 
yacꞌn̈ej ganar vin̈ yuj Jehová.

7 An̈ejtonaꞌ, ix yicꞌanpaxecꞌ juntzan̈ maclabꞌ jul-labꞌ vin̈ ayoch oro dꞌay scꞌan 
ebꞌ yajalil ebꞌ soldado vin̈aj Hadad-ezer chiꞌ, ix yicꞌancot ebꞌ dꞌa Jerusalén. 
8  Nivan pax qꞌuen bronce ix yiqꞌuecꞌ vin̈ dꞌa Tibhat yedꞌ dꞌa Cun, aton juntzan̈ 
chon̈abꞌ chiꞌ ay dꞌa yol smacbꞌen vin̈aj rey Hadad-ezer chiꞌ. Aton yedꞌ qꞌuen 
bronce chiꞌ ix sbꞌo jun nivan pila vin̈aj rey Salomón. Ix sbꞌo pax juntzan̈ nivac 
oy vin̈ yedꞌ masanil yamcꞌabꞌ nabꞌa bronce ix cꞌanchaj dꞌa templo.

9 Ayic ix yabꞌan vin̈aj Toi sreyal Hamat to toxo ix acꞌji ganar masanil ebꞌ 
soldado vin̈aj rey Hadad-ezer chiꞌ yuj vin̈aj rey David, 10 ix schecancot jun 
yuninal vin̈, scuchan Adoram. Yedꞌnac qꞌuen oro vin̈, qꞌuen plata yedꞌ qꞌuen 
bronce yic tzꞌacꞌji stzatzil scꞌool vin̈aj rey David yedꞌ yalan vachꞌ lolonel 
dꞌa vin̈, yujto ix acꞌji ganar vin̈aj rey Hadad-ezer chiꞌ yuj vin̈. A vin̈aj Toi 
chiꞌ yacꞌnac oval vin̈ yedꞌ vin̈aj rey Hadad-ezer chiꞌ dꞌa yalan̈taxo. 11 Ix yacꞌ 
masanil juntzan̈ qꞌuen chiꞌ vin̈aj rey David dꞌa Jehová. Junn̈ej ix aj yacꞌan 
qꞌuen vin̈ yedꞌ qꞌuen oro yedꞌ qꞌuen plata yicꞌnaquecꞌ vin̈ dꞌa juntzan̈ nación 
tic: Aton dꞌa Edom, dꞌa Moab, dꞌa Amón, dꞌa ebꞌ filisteo yedꞌ dꞌa ebꞌ amalecita.

12  Yedꞌ pax vin̈aj Abisai yuneꞌ ix Sarvia, yajalil jun macan̈ ebꞌ soldado 
vin̈aj rey David, ix acꞌji ganar ebꞌ soldado yic Edom yuj vin̈. 18 mil ebꞌ ix 
smilcham vin̈ dꞌa yacꞌlical Atzꞌam Atzꞌam. 13 Ix lajvi chiꞌ, ix yacꞌancan juntzan̈ 
ebꞌ soldado vin̈ dꞌa Edom chiꞌ. Yuj chiꞌ masanil ebꞌ edomita ix ochcan dꞌa yol 
scꞌabꞌ vin̈aj rey David chiꞌ. Bꞌajtac ix yacꞌ oval vin̈, ix yacꞌn̈ej ganar vin̈ yuj 
Jehová.

Ebꞌ vinac ay yopisio yedꞌ vin̈aj rey David 
(2S 8.15‑18; 20.23‑26)

14 A vin̈aj David, ix yacꞌ reyal vin̈ dꞌa yibꞌan̈ chon̈abꞌ Israel. Te vachꞌ ix yutej 
sbꞌeybꞌal vin̈, dꞌa stojolal ix sbꞌo yaj vin̈ tas yaj ebꞌ chon̈abꞌ. 15 A vin̈ yajalil ebꞌ 
soldado, aton vin̈aj Joab yuneꞌ ix Sarvia. Axo pax vin̈aj Josafat yuninal vin̈aj 
Ahilud, tzꞌibꞌum yaj vin̈ dꞌa vin̈ rey chiꞌ. 16 A vin̈aj Sadoc yuninal vin̈aj Ahitob 
yedꞌ vin̈aj Abimelec yuninal vin̈aj Abiatar, sacerdote ebꞌ vin̈, axo vin̈aj Savsa, 
tzꞌibꞌum abꞌix vin̈. 17 A pax vin̈aj Benaía yuninal vin̈aj Joiada, yajal yaj vin̈ 
dꞌa ebꞌ quereteo yedꞌ dꞌa ebꞌ peleteo, aton ebꞌ stan̈vumal vin̈ rey, axo ebꞌ vin̈ 
yuninal vin̈ rey chiꞌ, yajal yaj ebꞌ yic scolvaj ebꞌ yedꞌ vin̈.

Ix acꞌji ganar ebꞌ sirio yedꞌ ebꞌ amonita yuj vin̈aj rey David 
(2S 10.1‑19)

19  1 Ayic toxo ix ecꞌ jun tiempoal, ix cham vin̈aj Nahas sreyal ebꞌ 
amonita, axo vin̈ yuninal vin̈ scuchan Hanún ix ochcan reyal. 2  Ix snaꞌ 

vin̈aj rey David to yovalil schꞌox svachꞌcꞌolal vin̈ dꞌa vin̈aj Hanún chiꞌ, yujto a 
vin̈ smam vin̈ ix schꞌox svachꞌcꞌolal vin̈ dꞌa vin̈. Yuj chiꞌ ix schecbꞌat juntzan̈ 
schecabꞌ vin̈aj David chiꞌ dꞌa vin̈aj Hanún chiꞌ yic syacꞌan snivanil scꞌool vin̈ 
yuj schamel vin̈ smam vin̈ chiꞌ. Palta ayic ix cꞌoch ebꞌ vin̈ checabꞌ dꞌa schon̈abꞌ 

ebꞌ amonita, 3 a ebꞌ vin̈ yajal yaj dꞌa chon̈abꞌ chiꞌ, ix yal ebꞌ vin̈ dꞌa vin̈aj Hanún 
chiꞌ: Mamin rey, ¿tom tzacꞌoch dꞌa a cꞌool to nivan yelcꞌoch vin̈ a mam chiꞌ dꞌa 
yol sat vin̈aj rey David chiꞌ, yujn̈ej chiꞌ ix scheccot juntzan̈ vinac tic vin̈ yic 
syacꞌ snivanil a cꞌool ebꞌ vin̈? Maay. Ix checjicot ebꞌ vin̈ yuj vin̈ yic syil ebꞌ vin̈ 
tas yaj co chon̈abꞌ tic, yic tzul satanel ebꞌ vin̈, xchi ebꞌ vin̈ dꞌa vin̈.

4 Yuj chiꞌ, ix schec vin̈aj Hanún chiꞌ yamjoc ebꞌ vin̈ schecabꞌ vin̈aj rey David 
chiꞌ. Ix joxjiel xil stiꞌ ebꞌ vin̈, ix poljiel yoctac stiꞌ spichul ebꞌ vin̈ masanto ix 
qꞌueul dꞌa stiꞌ syoop ebꞌ vin̈. Ix lajvi chiꞌ ix schecan pax ebꞌ vin̈ vin̈. 5  Ayic 
ix yabꞌan vin̈aj rey David tas ix aj ebꞌ vin̈, ix schecanbꞌat schaumal ebꞌ vin̈ 
yujto te qꞌuixvelal ix utaj ebꞌ vin̈. Ix alji dꞌa ebꞌ vin̈ to scan ebꞌ vin̈ dꞌa Jericó 
masanto sqꞌuibꞌxi xil stiꞌ ebꞌ vin̈ chiꞌ, ichato chiꞌ syal smeltzaj paxta ebꞌ vin̈.

6 Axo ebꞌ amonita chiꞌ, ix nachajel yuj ebꞌ to chuc ix can ebꞌ dꞌa vin̈aj rey 
David chiꞌ, yuj chiꞌ ix yacꞌbꞌat 660 quintal qꞌuen plata vin̈aj Hanún chiꞌ dꞌa 
Mesopotamia, dꞌa Siria, dꞌa Maaca yedꞌ dꞌa Soba yic scot carruaje yedꞌ ebꞌ 
vin̈ soldado edꞌjinac yedꞌ ebꞌ vin̈ soldado ayqꞌue yibꞌan̈ nocꞌ chej yic scolvaj 
yedꞌ vin̈. 7 Ix stupanpax ebꞌ dꞌa vin̈ sreyal Maaca yic scot vin̈ yedꞌ 32 mil 
carruaje yic oval yedꞌ soldado. Ix sbꞌoanqꞌue scampamento ebꞌ ix tupchaj 
chiꞌ dꞌa slacꞌanil chon̈abꞌ Medeba. Ix elpaxcot masanil ebꞌ amonita chiꞌ dꞌa 
yoltac schon̈abꞌ, ix smolbꞌan sbꞌa ebꞌ yic syacꞌan oval ebꞌ yedꞌ ebꞌ israel. 8  Ayic 
ix yabꞌan jun chiꞌ vin̈aj rey David ix schecanbꞌat vin̈aj Joab vin̈ yedꞌ masanil 
ebꞌ soldado. 9 Ix yacꞌ lista sbꞌa ebꞌ amonita chiꞌ dꞌa oval dꞌa yichan̈ schon̈abꞌ 
ebꞌ. Axo ebꞌ vin̈ rey ix yavtejcot ebꞌ chiꞌ, chꞌoc ix can ebꞌ vin̈ dꞌa acꞌlic. 10 Ayic 
ix yilan vin̈aj Joab to ay ebꞌ ajcꞌol dꞌa yichan̈ yedꞌ dꞌa spatic, ix sicꞌanel ebꞌ 
soldado te jelan vin̈ yic syacꞌan oval ebꞌ yedꞌ ebꞌ sirio chiꞌ. 11 Axo nan̈alxo 
ebꞌ ix yacꞌoch vin̈ yic scuchbꞌaj ebꞌ yuj vin̈aj Abisai yucꞌtac vin̈ yic syacꞌan 
oval ebꞌ yedꞌ ebꞌ amonita chiꞌ. 12  Ix yalan vin̈aj Joab chiꞌ icha tic: Tato max 
on̈ tzacꞌvan dꞌa ebꞌ sirio chiꞌ, elan̈chamel tzex colvaj quedꞌoc. Tato max ex 
tzacꞌvan dꞌa ebꞌ amonita chiꞌ jun, a on̈xo ol bꞌat on̈ colvaj eyedꞌoc. 13 Tecꞌbꞌej a 
bꞌa, cacꞌ oval yuj co colan ebꞌ quetchon̈abꞌ, aton schon̈abꞌ co Diosal. Yacꞌocabꞌ 
Jehová tas tzꞌel dꞌa scꞌool, xchi vin̈aj Joab chiꞌ.

14 Ix lajvi chiꞌ ix bꞌat vin̈aj Joab chiꞌ yedꞌ ebꞌ soldado yacꞌ oval yedꞌ ebꞌ sirio 
chiꞌ. Axo ix aji, ix el lemnaj ebꞌ dꞌa yichan̈ vin̈. 15 Ayic ix yilan ebꞌ amonita 
to toxo ix el lemnaj ebꞌ sirio chiꞌ, ix el pax lemnaj ebꞌ dꞌa yichan̈ vin̈aj Abisai 
chiꞌ, ix och ebꞌ scol sbꞌa dꞌa yol schon̈abꞌ. Ix lajvi chiꞌ ix meltzaj vin̈aj Joab chiꞌ 
yedꞌ masanil ebꞌ soldado dꞌa Jerusalén.

16 Ayic ix yilan ebꞌ sirio chiꞌ to ix acꞌji ganar ebꞌ yuj ebꞌ israel, ix yacꞌanbꞌat 
schecabꞌ ebꞌ dꞌa eb ꞌ yetchon̈abꞌ ay dꞌa scꞌaxepalbꞌat aꞌ Éufrates yic scot 
ebꞌ colval yedꞌ ebꞌ. A vin̈aj Sofac yajalil ebꞌ soldado vin̈aj rey Hadad-ezer 
scuchbꞌan ebꞌ. 17 Ix alchaj juntzan̈ tic dꞌa vin̈aj rey David, yuj chiꞌ ix 
smolbꞌanpax masanil ebꞌ soldado Israel vin̈, ix cꞌaxpajecꞌ ebꞌ dꞌa aꞌ Jordán, ix 
cꞌoch ebꞌ bꞌaj ayecꞌ ebꞌ sirio chiꞌ. Ix sbꞌoanoch soldado vin̈aj rey David chiꞌ dꞌa 
yichan̈ ebꞌ sirio chiꞌ, axo ebꞌ ix acꞌan oval yedꞌ ebꞌ. 18  Axo ix aji, ix el lemnaj 
ebꞌ sirio dꞌa yichan̈ ebꞌ israel chiꞌ. Ay 40 mil ebꞌ soldado sbꞌey dꞌa yoc ix chami 
yedꞌ 7 mil ebꞌ ayqꞌue dꞌa yol carruaje. Ix champax vin̈aj Sofac chiꞌ. 19 Ayic ix 
yilan ebꞌ ayoch yedꞌ vin̈aj Hadad-ezer chiꞌ to toxo ix acꞌji ganar ebꞌ yuj ebꞌ 
israel, ix och ebꞌ dꞌa juncꞌolal yedꞌ vin̈aj rey David chiꞌ, ix can ebꞌ dꞌa yol scꞌabꞌ 
vin̈. Atax taꞌ majxo yal scꞌol ebꞌ sirio chiꞌ ix colvaj yedꞌ ebꞌ amonita.

Ix yacꞌ ganar chon̈abꞌ Rabá vin̈aj rey David 
(2S 12.26‑31)

20  1 A dꞌa junxo abꞌil, dꞌa stiempoal sbꞌat ebꞌ rey dꞌa oval, ix can vin̈aj 
rey David dꞌa Jerusalén, axo vin̈aj Joab ix molbꞌanbꞌat ebꞌ soldado 

yetisraelal yic syixtanbꞌat ebꞌ tastac ay dꞌa yol smacbꞌen ebꞌ amonita. Ix 
bꞌatn̈ej ebꞌ, ix yoymitan chon̈abꞌ Rabá ebꞌ, ix yacꞌan oval ebꞌ yedꞌoc, masanto 
ix yacꞌ ganar jun chon̈abꞌ chiꞌ ebꞌ. 2  Ix lajvi chiꞌ ix cꞌoch vin̈aj rey David 
yicꞌcot scorona vin̈ sreyal ebꞌ amonita chiꞌ. Nabꞌa oro jun corona chiꞌ, tzijtum 
qꞌuen qꞌueen vachꞌ yilji ayoch dꞌay, ay am oxeoc arroba yalil. Ix yacꞌanqꞌue 
ebꞌ dꞌa sjolom vin̈aj rey David chiꞌ. Man̈ jantacoc tas caro stojol ix yicꞌ vin̈ 
dꞌa jun chon̈abꞌ chiꞌ. 3  Axo masanil ebꞌ anima ixto cani, ix icꞌjibꞌat ebꞌ yuj 
vin̈, ix acꞌchajoch ebꞌ dꞌa munlajel yedꞌ qꞌuen sierra, qꞌuen piocha yedꞌ qꞌuen 
chꞌacabꞌ. An̈ejaꞌ icha chiꞌ ix scꞌulej vin̈ yedꞌ ebꞌ amonita dꞌa juntzan̈xo chon̈abꞌ. 
Ix lajvi chiꞌ ix meltzajcot vin̈ yedꞌ masanil ebꞌ soldado dꞌa Jerusalén.

Oval yedꞌ ebꞌ chaan̈ steel 
(2S 21.18‑20)

4 Ix lajvi chiꞌ ix och jun oval yedꞌ ebꞌ filisteo dꞌa Gezer. A dꞌa jun oval chiꞌ, 
a vin̈aj Sibecai aj Husa ix milancham vin̈aj Sipai. A vin̈aj Sipai chiꞌ yin̈tilal 
vin̈ ebꞌ chaan̈ steel. Icha chiꞌ ix aj scan ebꞌ filisteo dꞌa yol scꞌabꞌ ebꞌ israel. 
5 Ix och junxo oval yedꞌ ebꞌ filisteo chiꞌ. A vin̈aj Elhanán yuninal vin̈aj Jair 
ix milancham vin̈aj Lahmi yucꞌtac vin̈aj Goliat aj Gat. Te nivan spatic yoc 
slanza vin̈aj Lahmi chiꞌ, icha am spatic te teꞌ bꞌaj sbꞌacꞌchajoch an̈ chꞌal yic 
ebꞌ schꞌalvi.

6 Ix och junxo oval dꞌa Gat. Ay junxo vin̈ vinac taꞌ te chaan̈ steel, lajchaveꞌ 
yiximal scꞌabꞌ vin̈, lajchaveꞌ pax yiximal yoc vin̈, yin̈tilal pax vin̈ ebꞌ chaan̈ 
steel. 7 A jun vin̈ chiꞌ, ix bꞌuchvaj vin̈ dꞌa ebꞌ israel, yuj chiꞌ ix miljicham 
vin̈ yuj vin̈aj Jonatán yuninal vin̈aj Simea yucꞌtac vin̈aj rey David chiꞌ. 8  A 
juntzan̈ ebꞌ vin̈ nivac vinac chiꞌ, a vin̈aj Réfah aj Gat ay yin̈tilal ebꞌ vin̈, palta 
ix miljicham ebꞌ vin̈ yuj vin̈aj rey David yedꞌ ebꞌ soldado vin̈.

Yicꞌnacchaan̈ sbꞌisul ebꞌ chon̈abꞌ vin̈aj rey David 
(2S 24.1‑17)

21  1 A vin̈ Satanás ix och ajcꞌolal dꞌa ebꞌ israel, yuj chiꞌ ix yacꞌ vin̈ 
scꞌulej vin̈aj rey David yic syicꞌanchaan̈ sbꞌisul ebꞌ soldado israel vin̈ 

smasanil. 2  Yuj chiꞌ ix yal vin̈ rey chiꞌ dꞌa vin̈aj Joab yedꞌ pax dꞌa ebꞌ vin̈ 
yajalil ebꞌ soldado icha tic:

—Ixiquec eyicꞌchaan̈ sbꞌisul ebꞌ soldado. Sbꞌat e chacot dꞌa chon̈abꞌ 
Beerseba, masanto tzex cꞌoch dꞌa chon̈abꞌ Dan. Ayic slajvi chiꞌ tzeyicꞌancot 
sbꞌisul ebꞌ chiꞌ dꞌayin, yic svilaꞌ jantac ebꞌ dꞌa smasanil.

3  Palta ix tacꞌvi vin̈aj Joab chiꞌ icha tic:
—Aocabꞌ Jehová tzꞌacꞌan qꞌuibꞌ sbꞌisul schon̈abꞌ masanto maxtzac yal 

sbꞌischaji. Mamin rey ayoch ebꞌ dꞌa yol a cꞌabꞌ smasanil, ¿tas yuj tza nibꞌej jun 
tic? A dꞌa jun tic ol och smul co chon̈abꞌ tic uuj, xchi vin̈.

4 Palta majxo schalaj yabꞌ vin̈ rey chiꞌ tas ix yal vin̈aj Joab chiꞌ, yuj chiꞌ ix 
bꞌat ebꞌ. Ayic ix lajvi yicꞌanchaan̈ sbꞌisul masanil ebꞌ soldado Israel chiꞌ ebꞌ, 

ix meltzaj ebꞌ dꞌa Jerusalén. 5 Ix yacꞌan jantac sbꞌisul masanil ebꞌ vin̈ soldado 
vin̈aj Joab dꞌa vin̈aj David chiꞌ, ay 470 mil ebꞌ vin̈ soldado yic Judá yedꞌ pax 
dꞌa juntzan̈xo smacbꞌen Israel ay jun millón yedꞌ 100 mil ebꞌ vin̈ vinac stiempo 
sbꞌat dꞌa oval. 6  Palta maj ochlaj ebꞌ vin̈ vinac yin̈tilal Leví yedꞌ ebꞌ vin̈ yic 
Benjamín sbꞌisuloc, yujto maj scha scꞌol vin̈aj Joab jun schecnabꞌil vin̈ rey chiꞌ.

7 Maj schapaxlaj scꞌol jun chiꞌ Dios, yuj chiꞌ ix yacꞌcot jun yaelal dꞌa yibꞌan̈ 
chon̈abꞌ Israel chiꞌ. 8  Ichato chiꞌ ix yalanqꞌueta smul vin̈aj rey David chiꞌ dꞌa 
Dios icha tic:

—Te nivan in mul ix ochi, yujto ix in cꞌulej jun tic, palta tzin cꞌan dꞌayach 
to tzacꞌ nivancꞌolal jun in mul tic, yujto icha junoc quistal anima ix vutej in 
bꞌa, xchi vin̈.

9 Yuj chiꞌ ix yal Jehová dꞌa vin̈aj Gad schecabꞌ, aton vin̈ tzꞌacꞌan srazón vin̈ 
rey chiꞌ, ix yalan icha tic: 10 Ixic, bꞌat il vin̈aj rey David, tzalan dꞌa vin̈ to a in 
Jehová in sval icha tic: Ay oxeꞌ tas svacꞌ a sicꞌlej, a ach ol a sicꞌlej tas junoc ol 
vacꞌ dꞌayach, xchi Jehová. 11 Yuj chiꞌ ix bꞌat vin̈aj Gad chiꞌ yil vin̈aj rey David 
chiꞌ, ix yalan vin̈ dꞌa vin̈ icha tic:

—A Jehová tzꞌalan icha tic: Sicꞌlej junoc dꞌa scal juntzan̈ yaelal tic: 12  ¿Tom 
aꞌ oxeꞌ abꞌil vejel, ma oxeꞌ ujal ol yacꞌ ebꞌ ajcꞌol ex smilanchamoc, mato oxeꞌ 
cꞌual ilya ol yacꞌ dꞌa yol a macbꞌen tic? A jun chiꞌ vespada a in Jehová in tic, 
yujto a jun vángel ol satanel anima dꞌa yol a macbꞌen tic, xchi Jehová. Yuj 
chiꞌ sicꞌlej ticnaic yic vachꞌ ol yal vacꞌan spac dꞌa Jehová, aton in checancoti, 
xchi vin̈aj Gad chiꞌ dꞌa vin̈.

13  Ix yalan vin̈aj rey David chiꞌ dꞌa vin̈aj Gad chiꞌ icha tic:
—Maxtzac nachajlaj vuuj tas tzin sicꞌlej. Vachꞌ ama to a Jehová tzꞌem scꞌabꞌ 

dꞌa vibꞌan̈, man̈oc anima sva scꞌabꞌ dꞌayin, yujto vojtac to nivan yoqꞌuelcꞌolal 
Jehová chiꞌ, xchi vin̈.

14 Yuj chiꞌ ix yacꞌcot jun ilya Jehová dꞌa yibꞌan̈ chon̈abꞌ Israel chiꞌ, 70 mil 
ebꞌ ix cham yuuj. 15  Ix schecancot jun yángel Jehová yic satanel ebꞌ anima 
dꞌa Jerusalén. Ayic van satanel ebꞌ anima chiꞌ, ix cusqꞌue scꞌol Jehová yuj 
jun yaelal chiꞌ, ix yalan dꞌa jun yángel van smilancham anima chiꞌ icha tic: 
Yechelxo chiꞌ, actej, xchi dꞌay.

A val dꞌa jun rato chiꞌ, a jun yángel Jehová chiꞌ, ay val ecꞌ bꞌaj van stecꞌvi 
trigo vin̈aj Ornán jebuseo. 16  Axo ix qꞌue qꞌuelan vin̈aj rey David, ix yilan 
vin̈ to ayecꞌ jun yángel Jehová chiꞌ dꞌa snan̈al lum luum tic yedꞌ satchaan̈, 
yedꞌnacqꞌue jun qꞌuen espada, van yacꞌanem qꞌuen yespada chiꞌ dꞌa yibꞌan̈ 
Jerusalén. Yedꞌn̈ej chiꞌ ix em n̈ojan vin̈aj rey David chiꞌ yedꞌ ebꞌ yichamtac 
vinaquil chon̈abꞌ Israel masanto dꞌa sat luum, ayoch pichul yic cuscꞌolal yuj 
ebꞌ. 17 Ix yalan vin̈aj rey David chiꞌ dꞌa Dios icha tic:

—Mamin, a in val ix valaꞌ to tzꞌicꞌjichaan̈ sbꞌisul ebꞌ chon̈abꞌ tic. A in val 
ix och in mul. Malaj smul ebꞌ anima tic. Mamin Jehová, ach in Diosal, tzin 
tevi dꞌayach to a jun yaelal tic, a dꞌa vibꞌan̈ yedꞌ vin̈tilal tzꞌemi, man̈ a satel 
a chon̈abꞌ tic, xchi vin̈.

Jun altar dꞌa tecꞌlabꞌ trigo 
(2S 24.18‑25)

18  Yuj chiꞌ ix yal Yángel Jehová chiꞌ dꞌa vin̈aj Gad to syal vin̈ dꞌa vin̈aj rey 
David chiꞌ to sbꞌoqꞌue junoc altar vin̈ bꞌaj stecꞌvi trigo vin̈aj Ornán jebuseo 

chiꞌ. 19 Yuj chiꞌ ix bꞌat vin̈ rey chiꞌ sbꞌoqꞌue jun altar yic tzꞌicꞌjichaan̈ sbꞌi 
Jehová, icha ix aj yalchaj chiꞌ. 20 A vin̈aj Ornán yedꞌ chan̈van̈ yuninal vin̈, van 
stecꞌvi trigo ebꞌ, axo ix yilan ebꞌ to ayecꞌ Yángel Jehová chiꞌ taꞌ, ix bꞌat ebꞌ vin̈ 
yuninal vin̈ chiꞌ scꞌubꞌejel sbꞌa. 21 Ayic ix yilan vin̈aj Ornán chiꞌ to van scꞌoch 
vin̈ rey dꞌa slacꞌanil, ix elta vin̈ bꞌaj van stecꞌvi trigo chiꞌ, ix em n̈ojan vin̈ dꞌa 
yichan̈ vin̈ rey chiꞌ. 22  Yuj chiꞌ ix yal vin̈ rey chiꞌ dꞌa vin̈ icha tic:

—Tzoc val el dꞌa a cꞌool, tza chon̈ jun lugar bꞌaj tzach tecꞌvi trigo tic dꞌayin, 
yic tzin bꞌoqꞌue junoc altar dꞌa Jehová, yic tzꞌoch vaan jun ilya tic dꞌa cal 
chon̈abꞌ tic. Chon̈ dꞌayin icha val jantac stojol, xchi vin̈ rey chiꞌ.

23  Ix tacꞌvi vin̈aj Ornán chiꞌ dꞌa vin̈:
—Mamin rey, syal in sian jun lugar tic dꞌayach yic tza bꞌoan tas snibꞌej a 

cꞌool. Svacꞌanpax nocꞌ toro yic tzꞌoch nocꞌ silabꞌil yedꞌ teꞌ tecꞌlabꞌ tic syal yoch 
teꞌ dꞌa cꞌatzitzal, axo ixim trigo tic, syal yoch ixim dꞌa ofrendail. Mamin rey, 
masanil juntzan̈ tic svacꞌ dꞌayach, xchi vin̈.

24 Palta ix tacꞌvi vin̈aj rey David chiꞌ icha tic:
—Yuj val dios dꞌayach yuj masanil juntzan̈ tic, palta a in tic yovalil ol in 

tup juntzan̈ tic smasanil icha val stojol, yujto max yal-laj vicꞌanecꞌ a tastac, 
svacꞌan silabꞌil dꞌa Jehová. Max yal-laj vacꞌan junoc tas silabꞌil to man̈ ol in 
tupuꞌ, xchi vin̈.

25 Icha chiꞌ ix aj smanan jun luum chiꞌ vin̈ rey chiꞌ dꞌa 600 siclo qꞌuen oro. 
26 Ataꞌ ix sbꞌoqꞌue jun altar vin̈, ix sn̈usan silabꞌ vin̈ yedꞌ silabꞌ yic juncꞌolal. 
Ix lajvi chiꞌ, ix lesalvi vin̈ dꞌa Jehová, axo Jehová chiꞌ ix acꞌancot cꞌacꞌ dꞌa 
satchaan̈ dꞌa yibꞌan̈ jun silabꞌ dꞌa yibꞌan̈ altar chiꞌ. 27 Ix lajvi chiꞌ, ix yalan 
Jehová dꞌa jun ángel chiꞌ to syacꞌxiem qꞌuen yespada chiꞌ dꞌa yol yatut.

Jun lugar yic templo
28  Ayic ix yilan vin̈aj rey David to ix tacꞌvi Jehová dꞌa vin̈ dꞌa stecꞌlabꞌ trigo 

vin̈aj Ornán chiꞌ, ix yacꞌan juntzan̈xo silabꞌ vin̈ dꞌa Jehová taꞌ. 29 Vachꞌchom a 
jun mantiado sbꞌonacqꞌue vin̈aj Moisés yicoc Jehová dꞌa tzꞌinan luum yedꞌ jun 
altar bꞌaj stzꞌa silabꞌ ay dꞌa Gabaón jun lugar chaan̈ yic ejmelal, 30 palta maj 
yal-laj sbꞌat vin̈aj rey David taꞌ yic scꞌanbꞌej dꞌa Dios, yujto ix te xiv vin̈ ayic 
ix yilan jun qꞌuen espada vin̈ yedꞌnac Yángel Jehová.

22  1 Yuj chiꞌ ix yal vin̈ icha tic: A tic ol aj stemplo Jehová Dios yedꞌ jun 
altar bꞌaj sco n̈ustzꞌa co silabꞌ a on̈ israel on̈ tic, xchi vin̈.

Ix molchaj tastac yic sbꞌochaj templo
2  Ix lajvi chiꞌ ix yalan vin̈aj rey David chiꞌ to smolchaj masanil ebꞌ chꞌoc 

chon̈abꞌil ayecꞌ cajan dꞌa scal ebꞌ israel. Ix sicꞌchajel ebꞌ tzeyum qꞌueen, 
aton qꞌuen ol och dꞌa yic sbꞌochaj stemplo Dios. 3  Nivan pax qꞌuen hierro 
ix smolbꞌej ebꞌ yic tzꞌoch qꞌuen dꞌa lavuxal scꞌanchaj dꞌa puerta. Nivan pax 
qꞌuen bronce ix molbꞌaji, maxtzac yal-laj yechtaj qꞌueen. 4 Nivan pax teꞌ cꞌuteꞌ, 
maxtzac nachaji jantac sbꞌisul teꞌ ix molchaji, yujto a ebꞌ aj Sidón yedꞌ ebꞌ aj 
Tiro te nivan teꞌ cꞌuteꞌ chiꞌ ix yicꞌcot ebꞌ.

5 Ix sna vin̈aj rey David chiꞌ icha tic: A vin̈ vuninal aj Salomón tic, te uninto 
vin̈, axo pax jun stemplo Jehová ol bꞌo chiꞌ, te nivan ol ajoc. Ol te bꞌinaj yuj 
svachꞌil yilji dꞌa yolyibꞌan̈qꞌuinal tic, yuj chiꞌ a ticnaic yovalil ol in molbꞌejcan 
tastac ol och dꞌay, xchi vin̈.

* 22.9-10 A Salomón, a dꞌa hebreo syalelcꞌochi “Juncꞌolal” ma “vachꞌcꞌolal”. 

Yuj chiꞌ ayic pitzanto vin̈aj David chiꞌ, te nivan tas ix smolbꞌejcan vin̈. 
6  Ix lajvi chiꞌ, ix yavtancot vin̈aj Salomón chiꞌ vin̈, aton vin̈ yuninal vin̈. Ix 
yalancan vin̈ to a vin̈ ol bꞌoanqꞌue jun stemplo Jehová sDiosal chon̈abꞌ Israel. 
7 Ix yalan vin̈ icha tic: Ach vuninal, nabꞌilxo val vuuj to tzin bꞌoqꞌue junoc 
stemplo Jehová co Diosal. 8  Palta yalnac dꞌayin icha tic: Ix vilaꞌ to a ach tic, 
man̈ jantacoc anima ix a milchamoc, man̈ jantacoc pax oval ix acꞌaꞌ, yuj chiꞌ 
man̈oc ach ol a bꞌoqꞌue jun in templo chiꞌ. 9-10  Palta ay jun uninal toto ol 
ajoc, Salomón ol acꞌ sbꞌiej, malaj oval ol yacꞌaꞌ, yujto a in ol vacꞌoch juncꞌolal 
dꞌa scal yedꞌ ebꞌ ayoch ajcꞌolal dꞌay. A dꞌa stiempoal chiꞌ ol vacꞌ juncꞌolal 
yedꞌ tzalajcꞌolal dꞌa in chon̈abꞌ Israel. Aꞌ ol bꞌoanqꞌue jun in templo chiꞌ. Ol 
och vuninaloc, a inxo ol in och smamoc. Ol vacꞌn̈ejcan yopisio dꞌa yin̈tilal 
dꞌa chon̈abꞌ tic dꞌa juneln̈ej, xchinac Jehová dꞌayin. * 11 Yuj chiꞌ a ticnaic 
ach vuninal, aocabꞌ Jehová tzꞌochn̈ej edꞌoc yic ol a bꞌoanqꞌue jun templo 
chiꞌ, icha ajnac yalan chiꞌ uuj. 12  Aocabꞌ Jehová co Diosal ol acꞌan a jelanil, 
yic vachꞌ ayic ol acꞌan reyal dꞌa chon̈abꞌ Israel tic, ol a cꞌanabꞌajej masanil 
schecnabꞌil. 13 Vachꞌn̈ej ol ajelcꞌoch smasanil, tato ol a cꞌanabꞌajej val masanil 
scꞌaybꞌubꞌal yedꞌ schecnabꞌil yalnaccan dꞌa vin̈aj Moisés cuj a on̈ israel on̈ tic. 
Acꞌ ip, tecꞌann̈ej tzutej a bꞌa. Man̈ acꞌ chabꞌax a cꞌool, man̈ ach xivoc. 14  Ix 
vacꞌ val vip yic smolbꞌajcan 66 mil quintal qꞌuen oro yic tzꞌoch dꞌa stemplo 
Jehová chiꞌ yedꞌ 660 mil quintal qꞌuen plata yedꞌ jun nivan bꞌulan̈ qꞌuen 
bronce yedꞌ qꞌuen hierro maxtzac yal yechtaji. Man̈ jantacoc pax te teꞌ ix in 
chec molbꞌajcanoc yedꞌ qꞌuen qꞌueen. A achxo ol acꞌ tzꞌacvoc. 15-16  Tzijtum 
ebꞌ vin̈ munlajvum ayecꞌ dꞌa yol a cꞌabꞌ ol munlaj edꞌoc, ebꞌ tzeyum qꞌueen, 
ebꞌ albañil yedꞌ ebꞌ n̈icum teꞌ. Maxtzac bꞌischaj jantac ebꞌ vin̈ vinac te jelan 
dꞌa yaln̈ej tas munlajelal, icha dꞌa qꞌuen oro, qꞌuen plata, qꞌuen bronce yedꞌ 
dꞌa qꞌuen hierro ol munlaj edꞌoc. Yuj chiꞌ jun, ochocabꞌ munlajel, ochocabꞌ 
Jehová edꞌoc, xchi vin̈ dꞌa vin̈aj Salomón chiꞌ.

17 Ix lajvi chiꞌ ix yalan vin̈ dꞌa masanil ebꞌ vin̈ ayoch yajalil to tzꞌoch ebꞌ 
vin̈ yedꞌ vin̈aj Salomón chiꞌ dꞌa munlajel. Ix yalan vin̈ dꞌa ebꞌ vin̈ icha tic: 18  A 
Jehová co Diosal ayoch eyedꞌoc. Aꞌ ix acꞌann̈ej juncꞌolal dꞌayon̈ dꞌa masanil co 
macbꞌen, yujto aꞌ ix acꞌanoch masanil juntzan̈ chon̈abꞌ tic dꞌa yol in cꞌabꞌ, yuj 
chiꞌ ix ochcan ebꞌ dꞌa yol scꞌabꞌ Jehová yedꞌ dꞌa yol co cꞌabꞌ a on̈ schon̈abꞌ on̈ 
tic. 19 Yuj chiꞌ aqꞌuec val och dꞌa e cꞌool eyacꞌanoch e bꞌa dꞌa yol scꞌabꞌ Jehová 
co Diosal. Tzeyacꞌ val och dꞌa e cꞌool e bꞌoanqꞌue templo bꞌaj tzꞌicꞌjichaan̈ 
Jehová chiꞌ, yic vachꞌ ol acꞌjococh teꞌ scaxail strato chiꞌ dꞌa yool yedꞌ pax 
masanil syamcꞌabꞌil jun templo chiꞌ, xchi vin̈ dꞌa ebꞌ vin̈.

A yopisio ebꞌ levita

23  1 Ayic te icham vinacxo vin̈aj rey David, ix yacꞌancanoch yopisio vin̈ 
yuninal vin̈, aton vin̈aj Salomón yic tzꞌoch vin̈ reyal dꞌa chon̈abꞌ 

Israel. 2  Ix molbꞌaj masanil ebꞌ vin̈ yajal yaj dꞌa chon̈abꞌ chiꞌ yuj vin̈, ebꞌ vin̈ 
sacerdote yedꞌ ebꞌ vin̈ levita. 3  Ix schecan bꞌischaj ebꞌ vin̈ levita vin̈, aton 
ebꞌ vin̈ vinac ecꞌalxo dꞌa 30 abꞌil sqꞌuinal, 38 mil sbꞌisul ebꞌ vin̈. 4 A dꞌa scal 
ebꞌ vin̈ chiꞌ, ix sicꞌchajel 24 mil ebꞌ vin̈ scuchbꞌan ebꞌ smunlaji yic sbꞌochaj 
stemplo Jehová. Axo 6 milxo ebꞌ vin̈, ix och ebꞌ vin̈ dꞌa juezal yedꞌ dꞌa 

yajaliloc chon̈abꞌ chiꞌ. 5 Chan̈eꞌ mil ebꞌ vin̈ ix och stan̈vumaloc puerta. Chan̈eꞌ 
mil pax ebꞌ vin̈ ix och yic syalan vachꞌ lolonel ebꞌ vin̈ dꞌa Jehová, scꞌanan 
jantac yamcꞌabꞌ yic bꞌit ebꞌ vin̈, aton juntzan̈ yamcꞌabꞌ schecnac vin̈aj rey 
David chiꞌ bꞌojoc yic scꞌanchaj taꞌ. 6 Macquiltaquil ix yutej ebꞌ vin̈ levita chiꞌ 
vin̈, icha smam yicham junjun macan̈ ebꞌ vin̈: Aton vin̈aj Gersón, vin̈aj Coat 
yedꞌ vin̈aj Merari.

7 A ebꞌ vin̈ yuninal vin̈aj Gersón chiꞌ: Aton vin̈aj Laadán yedꞌ vin̈aj Simei. 
8  Axo ebꞌ vin̈ yuninal vin̈aj Laadán chiꞌ, oxvan̈ ebꞌ vin̈: Aton vin̈aj Jehiel, 
vin̈ bꞌabꞌel yuninal vin̈, vin̈aj Zetam yedꞌ vin̈aj Joel. 9 Axo ebꞌ vin̈ yuninal 
vin̈aj Simei chiꞌ, oxvan̈ pax ebꞌ vin̈: Vin̈aj Selomit, vin̈aj Haziel yedꞌ vin̈aj 
Harán. Aton ebꞌ vin̈ tic yajal yaj dꞌa yin̈tilal vin̈aj Laadán chiꞌ. 10-11 Axo ebꞌ vin̈ 
yuninal vin̈aj Simei chiꞌ, chan̈van̈ ebꞌ vin̈: Aton vin̈aj Jahat bꞌabꞌel, vin̈aj Zina 
schabꞌil, vin̈aj Jeús yedꞌ vin̈aj Bería. A vin̈aj Jeús yedꞌ vin̈aj Bería chiꞌ, man̈ 
val tzijtumoc yin̈tilal ebꞌ vin̈ yic stzacꞌvan ebꞌ yilan yopisio, yuj chiꞌ junn̈ej 
macan̈ ix aj ebꞌ.

12  Axo ebꞌ vin̈ yuninal vin̈aj Coat, chan̈van̈ ebꞌ vin̈: Aton vin̈aj Amram, vin̈aj 
Izhar, vin̈aj Hebrón yedꞌ vin̈aj Uziel. 13  A ebꞌ yuninal vin̈aj Amram chiꞌ, aton 
vin̈aj Aarón yedꞌ vin̈aj Moisés. A vin̈aj Aarón chiꞌ ix sicꞌchajel yedꞌ yin̈tilal yuj 
Jehová dꞌa juneln̈ej, yic syil ebꞌ tastac yicn̈ej Jehová yaji, yic sn̈usan incienso 
ebꞌ, scuchbꞌan ebꞌ yetisraelal ebꞌ yic tzꞌoch ejmelal yedꞌ yalan vachꞌ lolonel ebꞌ 
dꞌa yibꞌan̈ ebꞌ anima dꞌa sbꞌi Jehová. 14 Axo pax ebꞌ vin̈ yin̈tilal vin̈aj Moisés 
schecabꞌ Dios jun, ix och ebꞌ stzꞌacubꞌoc ebꞌ yetlevitail.

15  A ebꞌ vin̈ yuninal vin̈aj Moisés, aton vin̈aj Gersón yedꞌ vin̈aj Eliezer. 
16  A dꞌa scal ebꞌ vin̈ yin̈tilal vin̈aj Gersón chiꞌ, a vin̈aj Sebuel yajal yaji. 17 A 
vin̈aj Eliezer chiꞌ junn̈ej yuninal vin̈, aton vin̈aj Rehabías, vin̈ yajal yaji. Axo 
pax vin̈aj Rehabías chiꞌ, tzijtum yuninal vin̈. 18  A vin̈aj Selomit yuninal vin̈aj 
Izhar, yajal yaj vin̈. 19 A ebꞌ vin̈ yuninal vin̈aj Hebrón: Aton vin̈aj Jerías vin̈ 
bꞌabꞌel unin, vin̈aj Amarías vin̈ schabꞌil, vin̈aj Jahaziel vin̈ yoxil yedꞌ vin̈aj 
Jecamán vin̈ schan̈il. 20 Axo ebꞌ vin̈ yuninal vin̈aj Uziel: Aton vin̈aj Micaía 
vin̈ bꞌabꞌel yedꞌ vin̈aj Isías.

21 A ebꞌ vin̈ yuninal vin̈aj Merari, aton vin̈aj Mahli yedꞌ vin̈aj Musi. A ebꞌ 
vin̈ yuninal vin̈aj Mahli chiꞌ, aton vin̈aj Eleazar yedꞌ vin̈aj Cis. 22  A vin̈aj 
Eleazar chiꞌ malaj junoc yuninal vin̈, an̈ej ebꞌ ix yisil vin̈ ay, aton ebꞌ ix chiꞌ 
ix yicꞌ sbꞌa yedꞌ ebꞌ scꞌabꞌyoc, ebꞌ vin̈ yuninal vin̈aj Cis. 23  Axo pax ebꞌ vin̈ 
yuninal vin̈aj Musi, oxvan̈ ebꞌ vin̈: Aton vin̈aj Mahli, vin̈aj Edar yedꞌ vin̈aj 
Jeremot.

24  Aton juntzan̈ ebꞌ vin̈ chiꞌ yin̈tilal vin̈aj Leví, icha syal smacan̈il ix aj 
stzꞌibꞌchaj ebꞌ vin̈ ecꞌalxo dꞌa 20 abꞌil sqꞌuinal, aton juntzan̈ ebꞌ vin̈ chiꞌ ayoch 
yopisio dꞌa templo.

25 Ix yal vin̈aj rey David icha tic: Yujto a Jehová co Diosal ix on̈ acꞌancan 
cajan dꞌa tic a on̈ schon̈abꞌ on̈ tic, ix can pax scajnubꞌ dꞌa Jerusalén tic, 26 yuj 
chiꞌ a ebꞌ levita man̈xo ol scuch bꞌeyecꞌ smantiado Jehová ebꞌ yedꞌ pax jantac 
syamcꞌabꞌil yic tzꞌoch ejmelal, xchi vin̈.

27 Yuj chiꞌ a ebꞌ vin̈ yin̈tilal Leví, ayic stzꞌacvi 20 abꞌil sqꞌuinal ebꞌ vin̈, 
stzꞌibꞌan sbꞌa ebꞌ vin̈ icha ajnac yalancan vin̈aj rey David dꞌa slajvubꞌ slolonel. 
28  A ebꞌ vin̈ chiꞌ ix can ebꞌ vin̈ dꞌa yol scꞌabꞌ ebꞌ vin̈ sacerdote yin̈tilal vin̈aj 
Aarón, yic smunlaj ebꞌ vin̈ dꞌa stemplo Jehová, yic syilan yamaqꞌuil ebꞌ vin̈ yedꞌ 

yoltac cuarto yedꞌ yilan ebꞌ vin̈ sacbꞌitaj masanil yamcꞌabꞌ yicn̈ej Jehová yaji. 
Syilanpax juntzan̈ munlajel ebꞌ vin̈ dꞌa templo chiꞌ. 29 Aton yic sbꞌochaj ixim 
pan tzꞌoch dꞌa yichan̈ Jehová, syilan ixim harina ebꞌ vin̈ tzꞌacꞌji dꞌa ofrendail, 
ixim cꞌoxox pan malaj yich, juntzan̈ ofrenda sbꞌochaj dꞌa yol xalten yedꞌ ixim 
harina calabꞌil yedꞌ aceite. Syilanpax echlabꞌ ebꞌ vin̈ scꞌanchaj dꞌa ofrenda. 
30 An̈ejtonaꞌ yovalil ayn̈ejecꞌ ebꞌ vin̈ dꞌa templo chiꞌ, yuj yacꞌan yuj diosal ebꞌ 
vin̈ yedꞌ aloj vachꞌ lolonel dꞌa Jehová dꞌa junjun qꞌuin̈ibꞌalil yedꞌ dꞌa yemcꞌualil, 
31 yedꞌ yic sn̈uschaj silabꞌ dꞌa Jehová dꞌa scꞌual icꞌoj ip, dꞌa scꞌual qꞌuin̈ ayic tzꞌalji 
qꞌuen uj yedꞌ pax juntzan̈xo qꞌuin̈ te nivac yelcꞌochi. Tzꞌacꞌvin̈ej servil ebꞌ vin̈ 
dꞌa Jehová icha jantac sbꞌisul ebꞌ vin̈ yedꞌ munlajel acꞌbꞌil scꞌulej ebꞌ vin̈. 32  A 
ebꞌ vin̈ chiꞌ stan̈vanpax mantiado bꞌaj schꞌox sbꞌa Jehová yedꞌ scajnubꞌ chiꞌ. 
Smunlajpax ebꞌ vin̈ dꞌa stemplo Jehová chiꞌ icha yajcan dꞌa yibꞌan̈ yin̈tilal ebꞌ 
vin̈ yuj tas yalnaccan ebꞌ vin̈ sacerdote yin̈tilalcan vin̈aj Aarón.

24  1 Dꞌa stzolal tzꞌaj yilan yopisio ebꞌ vin̈ yin̈tilal vin̈aj Aarón chiꞌ. Axo 
ebꞌ vin̈ yuninal vin̈: Aton vin̈aj Nadab, vin̈aj Abiú, vin̈aj Eleazar yedꞌ 

vin̈aj Itamar. 2  A vin̈aj Nadab yedꞌ vin̈aj Abiú chiꞌ, bꞌabꞌlaj chamnac ebꞌ vin̈ 
dꞌa yichan̈ vin̈ smam chiꞌ. Mantalaj yuninal ebꞌ vin̈ schamnac ebꞌ vin̈ chiꞌ, yuj 
chiꞌ an̈ej vin̈aj Eleazar yedꞌ vin̈aj Itamar ix och sacerdoteal.

3 Macquiltac ix aj ebꞌ vin̈ sacerdote yuj vin̈aj rey David chiꞌ, yuj vin̈aj Sadoc 
yin̈tilal vin̈aj Eleazar yedꞌ vin̈aj Ahimelec yin̈tilal vin̈aj Itamar. 4 Axo ix yilan 
ebꞌ vin̈ to a ebꞌ vin̈ yin̈tilalcan vin̈aj Eleazar chiꞌ tzijtum sbꞌisul ebꞌ vin̈ dꞌa 
yichan̈ ebꞌ vin̈ yin̈tilalcan vin̈aj Itamar, yuj chiꞌ 16 macan̈ ix aj ebꞌ vin̈, axo 
ebꞌ vin̈ yin̈tilalcan vin̈aj Itamar chiꞌ, vajxac macan̈n̈ej ebꞌ vin̈. 5 Dꞌa sorteoal ix 
aj yochcan junjun macan̈ ebꞌ vin̈ dꞌa stzolal smunlaji, yujto a dꞌa scal ebꞌ vin̈ 
yin̈tilalcan vin̈aj Eleazar yedꞌ dꞌa scal ebꞌ vin̈ yin̈tilalcan vin̈aj Itamar ay ebꞌ 
vin̈ nivac yajal sicꞌbꞌiloch dꞌa yopisio dꞌa templo dꞌa yichan̈ Dios.

6 A ebꞌ vin̈ yajal yaj dꞌa scal ebꞌ vin̈ yin̈tilalcan vin̈aj Eleazar yedꞌ pax ebꞌ 
vin̈ yin̈tilalcan vin̈aj Itamar, ix sicꞌ sorteo ebꞌ vin̈ dꞌa stzolal, jun yic ebꞌ vin̈ 
yin̈tilalcan vin̈aj Eleazar chiꞌ, jun pax yic ebꞌ vin̈ yin̈tilalcan vin̈aj Itamar chiꞌ. 
Icha chiꞌ ix aj smunlaj ebꞌ vin̈ dꞌa yopisio. Axo vin̈aj Semaías yuninal vin̈aj 
Natanael yin̈tilalcan vin̈aj Leví ix tzꞌibꞌan sbꞌi ebꞌ vin̈ ayic ix sicꞌan sorteo chiꞌ 
ebꞌ vin̈. Axo ebꞌ vin̈ sacerdote ayoch dꞌa yopisio yedꞌ vin̈ rey, aton vin̈aj Sadoc 
yedꞌ vin̈aj Ahimelec yuninal vin̈aj Abiatar yedꞌ ebꞌ vin̈ yajal yaj dꞌa scal ebꞌ 
vin̈ sacerdote chiꞌ yedꞌ dꞌa scal ebꞌ vin̈ levita, testigo yajcan ebꞌ vin̈.

7-18  Aton sbꞌi ebꞌ vin̈ tic ix cann̈ej dꞌa junjun macan̈ dꞌa stzolal, icha syal 
sbꞌi ebꞌ vin̈ yajalil ebꞌ vin̈ ix sicꞌan sorteo chiꞌ, schael yich dꞌa ebꞌ vin̈ bꞌabꞌel 
masanto dꞌa ebꞌ vin̈ slajvubꞌ, 24 macan̈ ebꞌ vin̈ dꞌa smasanil: Vin̈aj Joiarib, 
vin̈aj Jedaías, vin̈aj Harim, vin̈aj Seorim, vin̈aj Malquías, vin̈aj Mijamín, vin̈aj 
Cos, vin̈aj Abías, vin̈aj Jesúa, vin̈aj Secanías, vin̈aj Eliasib, vin̈aj Jaquim, 
vin̈aj Hupa, vin̈aj Jesebeab, vin̈aj Bilga, vin̈aj Imer, vin̈aj Hezir, vin̈aj Afses, 
vin̈aj Petaías, vin̈aj Hezequiel, vin̈aj Jaquín, vin̈aj Gamul, vin̈aj Delaía yedꞌ 
vin̈aj Maazías.

19 Aton ebꞌ vin̈ tic ix pojchajecꞌ dꞌa stzolal dꞌa sacerdoteal yic smunlaj ebꞌ 
vin̈ dꞌa templo, icha syal sley Jehová co Diosal a on̈ israel on̈ tic, icha ajnac 
yalan dꞌa vin̈aj Aarón smam yicham ebꞌ vin̈.

20 Aton sbꞌi ebꞌ vin̈ yajal yaj dꞌa scal juntzan̈xo ebꞌ vin̈ yin̈tilal Leví tic: Aton 
vin̈aj Jehedías yin̈tilal vin̈aj Subael, yin̈tilal pax vin̈aj Amram. 21 Vin̈aj Isías 

bꞌabꞌel dꞌa scal ebꞌ vin̈ yin̈tilal vin̈aj Rehabías. 22  Vin̈aj Jahat yin̈tilal vin̈aj 
Selomot, yin̈tilal pax vin̈aj Izhar. 23 A ebꞌ vin̈ yin̈tilal vin̈aj Hebrón dꞌa stzolal: 
Aton vin̈aj Jerías, vin̈aj Amarías, vin̈aj Jahaziel yedꞌ vin̈aj Jecamán. 24 Vin̈aj 
Samir yin̈tilal vin̈aj Micaía, yin̈tilal pax vin̈aj Uziel. 25 Vin̈aj Zacarías yuninal 
vin̈aj Isías yucꞌtac vin̈aj Micaía. 26  Axo ebꞌ vin̈ yuninal vin̈aj Merari: Aton 
vin̈aj Mahli, vin̈aj Musi yedꞌ vin̈aj Jaazías. 27 Axo ebꞌ vin̈ yuninal vin̈aj Jaazías 
chiꞌ: Aton vin̈aj Beno, vin̈aj Soham, vin̈aj Zacur yedꞌ vin̈aj Ibri. 28-29 Chavan̈ 
yuninal vin̈aj Mahli chiꞌ: Aton vin̈aj Eleazar yedꞌ vin̈aj Cis. A vin̈aj Eleazar 
chiꞌ, malaj yuninal vin̈. Axo pax vin̈aj Cis chiꞌ, ay jun yuninal vin̈, aton vin̈aj 
Jerameel. 30 Axo ebꞌ vin̈ yuninal vin̈aj Musi chiꞌ: Aton vin̈aj Mahli, vin̈aj Edar 
yedꞌ vin̈aj Jerimot.

Aton ebꞌ vin̈ chiꞌ yajal yaj dꞌa scal ebꞌ yin̈tilal Leví. 31 An̈ejtonaꞌ ebꞌ vin̈ 
chiꞌ, dꞌa sorteoal ix aj yoch ebꞌ vin̈ dꞌa stzolal smunlaji, icha ix scꞌulej ebꞌ 
vin̈ scꞌabꞌyoc ebꞌ vin̈, aton ebꞌ vin̈ yin̈tilal vin̈aj Aarón. Aton dꞌa yichan̈ vin̈aj 
rey David yedꞌ vin̈aj Sadoc yedꞌ vin̈aj Ahimelec yedꞌ ebꞌ vin̈ yajal yaj dꞌa scal 
ebꞌ yin̈tilal Leví yedꞌ ebꞌ vin̈ sacerdote, ataꞌ ix och sorteo chiꞌ. Lajann̈ej ix aj 
ebꞌ vin̈ yajal yaj dꞌa scal yin̈tilal vin̈ bꞌabꞌel vinac yedꞌ dꞌa scal yin̈tilal vin̈ 
tzacꞌanto.

Ebꞌ sbꞌitan yedꞌ syamcꞌabꞌ

25  1 A vin̈aj rey David yedꞌ ebꞌ yajalil ebꞌ soldado, ix siqꞌuel ebꞌ vin̈ 
yin̈tilal vin̈aj Asaf ebꞌ, vin̈aj Hemán yedꞌ vin̈aj Jedutún, yic scuchbꞌan 

ebꞌ anima ebꞌ ayic tzꞌoch ebꞌ ejmelal dꞌa Dios, yic syalanel slolonel Dios ebꞌ 
yedꞌ sonal arpa, salterio yedꞌ pax platillo. Aton sbꞌi ebꞌ ayoch dꞌa yopisio tic:

2  A ebꞌ vin̈ yin̈tilal vin̈aj Asaf chiꞌ, aton ebꞌ vin̈ tic: Vin̈aj Zacur, vin̈aj José, 
vin̈aj Netanías yedꞌ vin̈aj Asarela. A vin̈aj Asaf chiꞌ scuchbꞌan ebꞌ vin̈. A vin̈ 
tzꞌalanel slolonel Dios ayic syalan vin̈ rey chiꞌ dꞌa vin̈.

3 A ebꞌ vin̈ yin̈tilal vin̈aj Jedutún, vacvan̈ ebꞌ vin̈: Aton vin̈aj Gedalías, vin̈aj 
Zeri, vin̈aj Jesaías, vin̈aj Hasabías, vin̈aj Matatías yedꞌ vin̈aj Simei. A vin̈aj 
Jedutún chiꞌ scuchbꞌan ebꞌ vin̈, syalanpax slolonel Dios ebꞌ vin̈ yedꞌ arpa yic 
tzꞌalji yuj diosal yedꞌ yalchaj vachꞌ lolonel dꞌa Jehová dꞌa bꞌital.

4  A ebꞌ vin̈ yin̈tilal vin̈aj Hemán, aton ebꞌ vin̈ tic: Vin̈aj Buquías, vin̈aj 
Matanías, vin̈aj Uziel, vin̈aj Sebuel, vin̈aj Jeremot, vin̈aj Hananías, vin̈aj 
Hanani, vin̈aj Eliata, vin̈aj Gidalti, vin̈aj Romanti-ezer, vin̈aj Josbecasa, vin̈aj 
Maloti, vin̈aj Hotir yedꞌ vin̈aj Mahaziot. 5 A ebꞌ vin̈ chiꞌ yuninal ebꞌ vin̈ vin̈aj 
Hemán. A vin̈aj Hemán chiꞌ, schecabꞌ Dios yaj vin̈, a vin̈ tzꞌacꞌan razón dꞌa 
vin̈ rey. 14 yuninal vin̈ ix yacꞌ Dios yedꞌ oxvan̈ yisil vin̈, yic tzꞌelcꞌoch stiꞌ Dios 
yacꞌnac dꞌa vin̈, ayic yalannac to nivan ol ajelcꞌoch vin̈. 6 Masanil juntzan̈ ebꞌ 
vin̈ chiꞌ, a vin̈ smam ebꞌ vin̈ scuchbꞌan dꞌa bꞌit yic tzꞌoch ejmelal dꞌa stemplo 
Jehová yedꞌ juntzan̈ yamcꞌabꞌ, aton platillo, salterio yedꞌ arpa.

A vin̈aj Asaf, vin̈aj Jedutún yedꞌ vin̈aj Hemán ayoch ebꞌ vin̈ dꞌa yalan̈ 
schecnabꞌil vin̈ rey. 7 A sbꞌisul ebꞌ vin̈ cꞌaybꞌannac sbꞌitan dꞌa Jehová chiꞌ yedꞌ 
yin̈tilal, 288 ebꞌ vin̈ dꞌa smasanil.

8  Dꞌa sorteoal ix aj yoch ebꞌ vin̈ sbꞌitani, tzꞌoch ebꞌ vin̈ ichamtac vinac yedꞌ 
ebꞌ vin̈ quelemtac, ebꞌ vin̈ cꞌaybꞌumxo yedꞌ ebꞌ vin̈ vanto scꞌaybꞌani.

9-31 Ayic ix lajvi yoch sorteo chiꞌ, icha tic ix aj yoch ebꞌ vin̈ dꞌa stzolal, 
24 macan̈ ebꞌ vin̈ dꞌa smasanil. Lajchavan̈ sbꞌey ebꞌ vin̈ dꞌa junjun macan̈, 

ayn̈ej yuj sbꞌa ebꞌ vin̈. A dꞌa scal junjun macan̈ ebꞌ vin̈, ay junjun ebꞌ vin̈ 
scuchbꞌan ebꞌ vin̈, aton ebꞌ vin̈ tic, schael yich dꞌa vin̈ bꞌabꞌel masanto dꞌa vin̈ 
slajvubꞌ: Vin̈aj José, vin̈aj Gedalías, vin̈aj Zacur, vin̈aj Izri, vin̈aj Netanías, 
vin̈aj Buquías, vin̈aj Jesarela, vin̈aj Jesahías, vin̈aj Matanías, vin̈aj Simei, 
vin̈aj Azareel, vin̈aj Hasabías, vin̈aj Subael, vin̈aj Matatías, vin̈aj Jeremot, 
vin̈aj Hananías, vin̈aj Josbecasa, vin̈aj Hanani, vin̈aj Maloti, vin̈aj Eliata, 
vin̈aj Hotir, vin̈aj Gidalti, vin̈aj Mahaziot, vin̈aj Romanti-ezer.

Ebꞌ tan̈vum puerta yedꞌ juntzan̈xo ebꞌ ay yopisio

26  1 An̈ejtonaꞌ dꞌa stzolal ix aj spojchajbꞌat ebꞌ vin̈ tan̈vum puerta, icha 
tic ix aj ebꞌ vin̈:

Aton ebꞌ vin̈ yin̈tilal vin̈aj Coré: A vin̈aj Meselemías yuninal vin̈aj Coré 
yin̈tilal vin̈aj Asaf. 2  Axo ebꞌ vin̈ yuninal vin̈aj Meselemías chiꞌ dꞌa stzolal: 
Aton vin̈aj Zacarías, vin̈aj Jediael, vin̈aj Zebadías, vin̈aj Jatniel, 3  vin̈aj Elam, 
vin̈aj Johanán yedꞌ vin̈aj Elioenai.

4-5  Ix yacꞌ svachꞌcꞌolal Dios dꞌa yibꞌan̈ vin̈aj Obed-edom, yuj chiꞌ tzijtum 
yuninal vin̈. Aton stzolal sbꞌi ebꞌ vin̈ tic: Vin̈aj Semaías, vin̈aj Jozabad, vin̈aj 
Joa, vin̈aj Sacar, vin̈aj Natanael, vin̈aj Amiel, vin̈aj Isacar yedꞌ vin̈aj Peultai.

6 Axo vin̈aj Semaías chiꞌ, ay ebꞌ vin̈ yuninal vin̈ te nivac ix aj yelcꞌochi, yuj 
chiꞌ yajal ix aj ebꞌ dꞌa scal ebꞌ scꞌabꞌyoc. 7 A ebꞌ vin̈ yuninal vin̈aj Semaías chiꞌ, 
aton ebꞌ tic: Vin̈aj Otni, vin̈aj Rafael, vin̈aj Obed, vin̈aj Elzabad, vin̈aj Eliú 
yedꞌ vin̈aj Samaquías. 8  Masanil ebꞌ vin̈ tic, yin̈tilal ebꞌ vin̈ vin̈aj Obed-edom. 
Masanil ebꞌ vin̈ uninabꞌil yedꞌ ebꞌ vin̈ scꞌabꞌyoc ebꞌ, te tecꞌan ebꞌ vin̈, ay yip 
ebꞌ vin̈ smunlaji, 62 sbꞌisul ebꞌ vin̈ dꞌa smasanil.

9 A ebꞌ vin̈ yuninal vin̈aj Meselemías yedꞌ ebꞌ scꞌabꞌyoc vin̈, 18 ebꞌ, te jelan 
ebꞌ.

10  A ebꞌ vin̈ yuninal vin̈aj Hosa, yin̈tilal vin̈aj Merari: Aton vin̈aj Simri. 
Vachꞌchom man̈oc vin̈ bꞌabꞌel uninabꞌil yaji, a vin̈ smam vin̈ ix acꞌanoch 
yajalil. 11 Axo ebꞌ yucꞌtac vin̈: Aton vin̈aj Hilcías schabꞌil, yoxil vin̈aj Tebalías, 
schan̈il vin̈aj Zacarías. A ebꞌ vin̈ yuninal vin̈aj Hosa yedꞌ ebꞌ scꞌabꞌyoc, 13 ebꞌ 
dꞌa smasanil.

12  Ix pojchajecꞌ ebꞌ stan̈van stemplo Jehová yedꞌ ebꞌ yajalil ebꞌ, icha ix aj 
juntzan̈xo ebꞌ yetlevitail ebꞌ. 13  Sorteoal ix aj schꞌoxji tas puertail stan̈vej 
junjun macan̈ ebꞌ, ayoch ebꞌ quelemtac yedꞌ ebꞌ ichamtac vinac.

14 A vin̈aj Selemías yedꞌ ebꞌ ayoch yedꞌoc ix tan̈van puerta chiꞌ dꞌa stojolal 
bꞌaj sjavi cꞌu. Axo vin̈aj Zacarías yuninal vin̈aj Selemías chiꞌ, jelan yacꞌan 
razón vin̈. A vin̈ ix tan̈van puerta chiꞌ dꞌa stojolal norte yedꞌ ebꞌ ayoch yedꞌoc. 
15 Axo vin̈aj Obed-edom yedꞌ ebꞌ ayoch yedꞌoc ix tan̈van puerta dꞌa stojolal 
sur. Axo ebꞌ vin̈ yuninal vin̈ ix tan̈van bꞌaj sicꞌchaj tas ay dꞌa templo. 16 Axo 
vin̈aj Supim yedꞌ vin̈aj Hosa yedꞌ ebꞌ ayoch yedꞌ ebꞌ vin̈, a ebꞌ vin̈ ix tan̈van 
puerta chiꞌ dꞌa stojolal bꞌaj tzꞌem cꞌu yedꞌ jun puerta yic Salequet bꞌaj sqꞌue 
bꞌe.

A ebꞌ vin̈ cuchbꞌum chiꞌ, dꞌa stzolal tzꞌaj stan̈van puerta chiꞌ ebꞌ vin̈. 
17 Junjun cꞌu, ay vacvan̈ ebꞌ vin̈ stan̈van puerta dꞌa stojolal bꞌaj sjavi cꞌu, 
chan̈van̈ ebꞌ vin̈ dꞌa stojolal norte, chan̈van̈ pax ebꞌ vin̈ dꞌa stojolal sur, axo 
pax bꞌaj sicꞌchaj tas tzꞌacꞌji silabꞌil dꞌa Jehová chiꞌ, chatacvan̈ ebꞌ vin̈ stan̈van 
junjun puerta. 18  Axo dꞌa yamaqꞌuil templo dꞌa stojolal bꞌaj tzꞌem cꞌu, chan̈van̈ 

ebꞌ vin̈ stan̈van dꞌa stiꞌ scalleal, chavan̈ pax ebꞌ vin̈ stan̈van dꞌa yamaqꞌuil chiꞌ. 
19 Ichaton chiꞌ ix aj spojchajecꞌ opisio chiꞌ dꞌa scal ebꞌ vin̈ yin̈tilal vin̈aj Coré 
yedꞌ yic vin̈aj Merari.

20 Ay pax juntzan̈xo ebꞌ yetlevitail ebꞌ tzꞌilan bꞌaj sicꞌchaj tas yic Jehová yaji 
yedꞌ bꞌaj smolchaj ofrenda tzꞌacꞌji dꞌay. 21 A vin̈aj Jehiel yuninal vin̈aj Laadán, 
dꞌa yin̈tilal vin̈aj Gersón, a vin̈ yajal yaj dꞌa scal ebꞌ scꞌabꞌyoc. 22  Axo pax ebꞌ 
vin̈ yuninal vin̈aj Jehiel chiꞌ, aton vin̈aj Zetam yedꞌ vin̈aj Joel, a ebꞌ vin̈ ayoch 
dꞌa yibꞌan̈ stan̈van bꞌaj sicꞌchaj tas ay dꞌa scajnubꞌ Jehová.

23  Ix acꞌchajpaxoch ebꞌ vin̈ yin̈tilal vin̈aj Amram dꞌa yopisio, aton ebꞌ vin̈ 
yin̈tilal vin̈aj Izhar, vin̈aj Hebrón yedꞌ vin̈aj Uziel. 24 A vin̈aj Sebuel, yin̈tilal 
vin̈aj Gersón yuninal vin̈aj Moisés, a vin̈ tzꞌilan val juntzan̈ tas ay dꞌa scajnubꞌ 
Jehová.

25 A vin̈aj Sebuel chiꞌ, scꞌabꞌyoc sbꞌa vin̈ yedꞌ vin̈aj Selomit, yujto a smam 
yicham vin̈aj Selomit chiꞌ, aton vin̈aj Eliezer yucꞌtac vin̈aj Gersón smam 
yicham vin̈aj Sebuel chiꞌ. A ebꞌ smam yicham vin̈aj Selomit chiꞌ dꞌa stzolal: 
Aton vin̈aj Zicri, vin̈aj Joram, vin̈aj Jesaías, vin̈aj Rehabías yedꞌ vin̈aj Eliezer.

26  A vin̈aj Selomit yedꞌ ebꞌ scꞌabꞌyoc stan̈van tastac acꞌbꞌil yicoc Jehová 
yuj vin̈aj rey David yedꞌ ebꞌ yajal yaj dꞌa scal junjun macan̈ yin̈tilal yedꞌ 
ebꞌ nivac yajalil ebꞌ soldado. 27 A juntzan̈ tas ix yacꞌ ebꞌ chiꞌ, aton tastac ix 
yicꞌ ebꞌ bꞌajtac ix laj och oval, ix yacꞌ ebꞌ yic scꞌanchaj dꞌa stemplo Jehová. 
28  Ataꞌ aypaxcan masanil tas yacꞌnaccan vin̈aj Samuel schecabꞌ Dios, vin̈aj 
Saúl yuninal vin̈aj Cis, vin̈aj Abner yuninal vin̈aj Ner yedꞌ vin̈aj Joab yuneꞌ 
ix Sarvia. Masanil juntzan̈ acꞌbꞌil yicoc Jehová chiꞌ, a vin̈aj Selomit yedꞌ ebꞌ 
scꞌabꞌyoc ix tan̈vani.

29 A dꞌa ebꞌ vin̈ yin̈tilal vin̈aj Izhar cotnac vin̈aj Quenanías yedꞌ ebꞌ vin̈ 
yuninal yedꞌ ebꞌ scꞌabꞌyoc. A ebꞌ chiꞌ, man̈xooc dꞌa stemplo Jehová ix och ebꞌ 
dꞌa yopisio, palta to ix och ebꞌ dꞌa nivac yajalil yedꞌ juezal dꞌa chon̈abꞌ Israel.

30 A vin̈aj Hasabías yedꞌ ebꞌ scꞌabꞌyoc, aton ebꞌ vin̈ yin̈tilal vin̈aj Hebrón, ay 
mil 700 sbꞌisul ebꞌ, te jelan ebꞌ. Ix acꞌjioch yopisio ebꞌ yilan tastac yic Jehová 
yaji yedꞌ masanil tastac yic vin̈ rey dꞌa scꞌaxepalecꞌ aꞌ Jordán dꞌa stojolal bꞌaj 
tzꞌem cꞌu.

31-32  Axo pax dꞌa scꞌaxepal aꞌ Jordán chiꞌ, bꞌaj cajan ebꞌ yin̈tilal Rubén, ebꞌ 
yin̈tilal Gad yedꞌ nan̈alxo ebꞌ yin̈tilal Manasés, a vin̈aj Jerías yedꞌ 2 mil 700 
ebꞌ scꞌabꞌyoc, ix acꞌjipaxoch ebꞌ dꞌa yopisio chiꞌ. Yin̈tilal pax ebꞌ vin̈aj Hebrón. 
Ayic 40 abꞌilxo yoch vin̈aj David reyal, ataꞌ ix saychajeqꞌui bꞌajtac cajan 
ebꞌ vin̈ yin̈tilal vin̈aj Hebrón. Ix ilchaji to ay ebꞌ cajan dꞌa Jazer dꞌa yol yic 
Galaad, te jelan pax ebꞌ, yuj chiꞌ ix acꞌjioch ebꞌ dꞌa jun opisio chiꞌ.

Macquiltac yaj ebꞌ soldado dꞌa yol smacbꞌen vin̈aj rey David

27  1 Junjun ujal tzꞌoch 24 mil ebꞌ vin̈ vinac dꞌa soldadoal. A dꞌa scal 
ebꞌ vin̈ ay ebꞌ vin̈ yajal yaj dꞌa scal yin̈tilal, ay ebꞌ vin̈ nivac yajalil 

ebꞌ soldado yedꞌ ebꞌ vin̈ yajalil ebꞌ tzꞌilan tastac yic vin̈ rey. Aton sbꞌi ebꞌ vin̈ 
ayoch yajalil tic, dꞌa stzolal tzꞌaj yoch ebꞌ vin̈ dꞌa junjun uj.

2-3  A dꞌa bꞌabꞌel uj a vin̈aj Jasobeam yuninal vin̈aj Zabdiel yin̈tilal vin̈aj 
Fares tzꞌochi.

4 Axo dꞌa schabꞌil uj, a vin̈aj Dodai aj Aho tzꞌochi. Axo vin̈aj Miclot schabꞌil 
yajal yaji.

5 Axo dꞌa yoxil uj, a vin̈aj Benaía yuninal vin̈aj sat sacerdote Joiada tzꞌochi. 
6  A vin̈aj Benaía chiꞌ, yajal yaj vin̈ dꞌa 30 ebꞌ soldado te bꞌinajnac, axo vin̈ 
yuninal vin̈ scuchan Amisabad, schabꞌil yajal yaj vin̈ dꞌa jun macan̈ ebꞌ 
soldado tzꞌoch dꞌa jun uj chiꞌ.

7 Axo dꞌa schan̈il uj, a vin̈aj Asael yucꞌtac vin̈aj Joab aycanoch sbꞌi dꞌay, 
palta axo vin̈aj Zebadías yuninal vin̈ ayoch yajalil sqꞌuexuloc.

8  Axo dꞌa yoil uj, a vin̈aj Samhut yin̈tilal Izhar tzꞌochi.
9 Axo dꞌa svaquil uj, a vin̈aj Ira yuninal vin̈aj Iques aj Tecoa tzꞌochi.
10 Axo dꞌa yuquil uj, a vin̈aj Heles aj Pelón, yin̈tilal Efraín tzꞌochi.
11 Axo dꞌa svajxaquil uj, a vin̈aj Sibecai aj Husa, yin̈tilal vin̈aj Zera tzꞌochi.
12  Axo dꞌa sbꞌalun̈il uj, a vin̈aj Abiezer aj Anatot, yin̈tilal Benjamín tzꞌochi.
13  Axo dꞌa slajun̈il uj, a vin̈aj Maharai aj Netofa, yin̈tilal vin̈aj Zera tzꞌochi.
14 Axo dꞌa yuxluchil uj, a vin̈aj Benaía aj Piratón, yin̈tilal Efraín tzꞌochi.
15  Axo dꞌa slajchavil uj, a vin̈aj Heldai aj Netofa, yin̈tilal vin̈aj Otoniel 

tzꞌochi.
16-22  Axo pax ebꞌ vin̈ yajal yaj dꞌa junjun macan̈ ebꞌ yin̈tilal Israel, aton ebꞌ 

vin̈ tic:
A dꞌa ebꞌ yin̈tilal Rubén, a vin̈aj Eliezer yuninal vin̈aj Zicri yajal yaji. Axo 

dꞌa ebꞌ yin̈tilal Simeón, a vin̈aj Sefatías yuninal vin̈aj Maaca yajal yaji. Axo 
dꞌa ebꞌ yin̈tilal Leví, a vin̈aj Hasabías yuninal vin̈aj Kemuel yajal yaji. Axo 
dꞌa ebꞌ vin̈ yin̈tilal vin̈aj Aarón, a vin̈aj Sadoc yajal yaji. Axo dꞌa ebꞌ yin̈tilal 
Judá, a vin̈aj Eliú yucꞌtac vin̈aj rey David yajal yaji. Axo dꞌa ebꞌ yin̈tilal Isacar, 
a vin̈aj Omri yuninal vin̈aj Micael yajal yaji. Axo dꞌa ebꞌ yin̈tilal Zabulón, a 
vin̈aj Ismaías yuninal vin̈aj Abdías yajal yaji. Axo dꞌa ebꞌ yin̈tilal Neftalí, a 
vin̈aj Jerimot yuninal vin̈aj Azriel yajal yaji. Axo dꞌa ebꞌ yin̈tilal Efraín, a 
vin̈aj Oseas yuninal vin̈aj Azazías yajal yaji. A dꞌa nan̈al ebꞌ yin̈tilal Manasés, 
a vin̈aj Joel yuninal vin̈aj Pedaías yajal yaji. Axo dꞌa nan̈alxo ebꞌ yin̈tilal 
Manasés ay dꞌa Galaad, a vin̈aj Iddo yuninal vin̈aj Zacarías yajal yaji. Axo 
dꞌa ebꞌ yin̈tilal Benjamín, a vin̈aj Jaasiel yuninal vin̈aj Abner yajal yaji. Axo 
dꞌa ebꞌ yin̈tilal Dan, a vin̈aj Azareel yuninal vin̈aj Jeroham yajal yaji. Aton 
juntzan̈ ebꞌ vin̈ tic yajal yaj dꞌa junjun macan̈ ebꞌ yin̈tilal Israel.

23  Ayic ix yalan vin̈aj rey David to sbꞌischaj masanil ebꞌ israel, ix yalan vin̈ 
to max bꞌischajlaj ebꞌ manto tzꞌacvi dꞌa 20 abꞌil sqꞌuinal, yujto yacꞌnac stiꞌ 
Jehová to ol yicꞌ val chaan̈ sbꞌisul ebꞌ yin̈tilal Israel icha sbꞌisul qꞌuen cꞌanal. 
24 Ix schael yich vin̈aj Joab yicꞌanchaan̈ sbꞌisul ebꞌ yetisraelal chiꞌ, palta maj 
lajvoclaj yicꞌanchaan̈ vin̈, yujto yuj jun chiꞌ ix cot jun nivan yaelal dꞌa yibꞌan̈ 
chon̈abꞌ Israel. Yuj chiꞌ a sbꞌisul ebꞌ chiꞌ man̈ tzꞌibꞌabꞌiloc dꞌa yabꞌixal vin̈aj 
rey David.

Ebꞌ yajal tzꞌilan smunlajel vin̈ rey
25  A vin̈aj Azmavet yuninal vin̈aj Adiel tzꞌilan tastac ay dꞌa vin̈ rey. Axo 

vin̈aj Jonatán yuninal vin̈aj Uzías tzꞌilani jantac tas molan dꞌa junjun chon̈abꞌ, 
dꞌa junjun aldea yedꞌ dꞌa junjun cuartel ay dꞌa sattac mojon.

26 Axo vin̈aj Ezri yuninal vin̈aj Quelub tzꞌilan ebꞌ smunlaj dꞌa sluum vin̈ rey 
chiꞌ. 27 Axo vin̈aj Simei aj Ramat tzꞌilan ebꞌ smunlaj dꞌa teꞌ yuva vin̈ rey chiꞌ. 
Axo vin̈aj Zabdi aj Safat tzꞌilan ebꞌ smolbꞌan vino dꞌa yedꞌtal. 28  Axo vin̈aj 
Baal-hanán aj Gedera tzꞌilan ebꞌ smunlaj dꞌa teꞌ olivo yedꞌ dꞌa teꞌ caltacteꞌal 

higo ay dꞌa pan̈quiltac. Axo vin̈aj Joás tzꞌilan ebꞌ smolan aceite yic sat teꞌ 
olivo. 29 Axo vin̈aj Sitrai aj Sarón tzꞌilan ebꞌ ayoch yil nocꞌ vacax ay dꞌa 
Sarón chiꞌ. Axo pax vin̈aj Safat yuninal vin̈aj Adlai tzꞌilan ebꞌ ayoch yil nocꞌ 
vacax ay dꞌa pan̈quiltac. 30 Axo vin̈aj Obil ismaelita tzꞌilan ebꞌ ayoch yil nocꞌ 
camello. Axo vin̈aj Jehedías aj Meronot tzꞌilan ebꞌ ayoch yil nocꞌ bꞌuru. 31 Axo 
vin̈aj Jaziz agareno tzꞌilan ebꞌ ayoch yil nocꞌ calnel yedꞌ nocꞌ chiva. Aton 
masanil ebꞌ vin̈ tic tzꞌilan masanil tastac ay dꞌa vin̈aj rey David chiꞌ.

32  A vin̈aj Jonatán yicham vin̈aj rey David chiꞌ, tzꞌibꞌum vin̈, te jelan pax 
vin̈, acꞌum razón yaj vin̈ dꞌa vin̈ rey chiꞌ. Axo vin̈aj Jehiel yuninal vin̈aj 
Hacmoni tzꞌilan ebꞌ vin̈ yuninal vin̈ rey chiꞌ. 33  Yedꞌ pax vin̈aj Ahitofel acꞌum 
razón yajpax vin̈ dꞌa vin̈ rey chiꞌ yedꞌ vin̈aj Husai arquita, te vachꞌ yacꞌan 
vin̈ rey chiꞌ yedꞌ vin̈. 34 Ayic toxo ix cham vin̈aj Ahitofel chiꞌ, a vin̈aj Joiada 
yuninal vin̈aj Benaía yedꞌ vin̈aj Abiatar ix ochcan sqꞌuexuloc vin̈. Axo vin̈aj 
Joab sat yajal yaj dꞌa ebꞌ soldado vin̈ rey chiꞌ.

Ix yalcan vin̈aj rey David tas ol aj sbꞌo templo

28  1 A dꞌa Jerusalén ix smolbꞌej masanil ebꞌ yajal yaj dꞌa chon̈abꞌ Israel 
vin̈aj rey David: Aton ebꞌ yajal yaj dꞌa junjun in̈tilal, ebꞌ yajal yaj dꞌa 

junjun macan̈ ebꞌ soldado tzꞌilan vin̈ rey chiꞌ yedꞌ ebꞌ sat yajal yaj dꞌa junjun 
nivac n̈ilan̈ ebꞌ soldado. Ix smolbꞌejpax ebꞌ yajal yaj dꞌa ebꞌ tzꞌilan tastac ay 
dꞌa vin̈ rey chiꞌ, aton masanil lum luum yedꞌ masanil nocꞌ nocꞌ, ebꞌ tzꞌilan ebꞌ 
vin̈ yuninal vin̈, ebꞌ ayoch dꞌa yopisio yedꞌ vin̈ yedꞌ masanil ebꞌ soldado te 
tecꞌan yedꞌ juntzan̈xo ebꞌ vin̈ nivan yelcꞌochi.

2  Ix lajvi chiꞌ ix qꞌue lin̈an vin̈, ix yalan vin̈ icha tic: Abꞌec e masanil ex 
vetchon̈abꞌ. Ay val och dꞌa in pensar in bꞌoanqꞌue junoc templo bꞌaj scan teꞌ 
scaxail strato Jehová dꞌa juneln̈ej, yic vachꞌ ataꞌ scajnaj co Diosal chiꞌ. Toxo 
ix in molbꞌej masanil tastac ol cꞌanchaj dꞌay. 3  Palta ix yal Jehová chiꞌ dꞌayin 
icha tic: Man̈oc ach ol a bꞌoqꞌue jun in cajnubꞌ chiꞌ, yujto acꞌum ach oval, 
man̈ jantacoc anima a milnacchamoc, xchi dꞌayin. 4 Palta a Jehová co Diosal 
chiꞌ ix in sicꞌancaneli yic tzin och reyal dꞌa co chon̈abꞌ tic dꞌa juneln̈ej, yujto 
aꞌ ix sicꞌanel yin̈tilal Judá, yic syacꞌan yajalil dꞌa masanil quin̈tilal. Axo dꞌa 
yin̈tilal Judá chiꞌ, a yin̈tilal vin̈ in mam ix sicꞌcaneli, axo pax dꞌa yin̈tilal vin̈ 
in mam chiꞌ, a in ix in siqꞌuel dꞌa scal ebꞌ vucꞌtac yic tzin och reyal dꞌa co 
chon̈abꞌ tic. 5  Axo ticnaic, a dꞌa scal jantac ebꞌ vuninal ix yacꞌ Jehová chiꞌ, 
ataꞌ ix siqꞌuel vin̈ vuninal aj Salomón tic, yic tzꞌochcan vin̈ reyal in qꞌuexuloc 
dꞌa co chon̈abꞌ tic. 6 Ix yalanpax Jehová chiꞌ dꞌayin icha tic: A vin̈ uninal aj 
Salomón, a vin̈ ol bꞌoanqꞌue jun in cajnubꞌ yedꞌ yamaqꞌuil, yujto a in ix in 
sicꞌcanel vin̈ yic tzꞌochcan vin̈ vuninaloc, a inxo ol in ochcan smamoc vin̈. 
7 An̈ejtonaꞌ ol vacꞌcan yopisio vin̈ dꞌa juneln̈ej, tato ol stecꞌbꞌej val sbꞌa vin̈ 
scꞌanabꞌajan masanil in checnabꞌil yedꞌ masanil in cꞌaybꞌubꞌal, icha scꞌulej vin̈ 
ticnaic, xchi Jehová dꞌayin.

8  A ticnaic jun, val dꞌa eyichan̈ e masanil ex vetchon̈abꞌ, schon̈abꞌ Jehová 
yedꞌ dꞌa yichan̈ co Diosal tzꞌabꞌan tas scalaꞌ, scham val valan dꞌayex to tze 
bꞌeybꞌalej val masanil schecnabꞌil Jehová co Diosal. Tze cꞌanabꞌajani, yic vachꞌ 
ol ex cajnajn̈ej dꞌa jun chon̈abꞌ man̈xo jantacoc svachꞌil tic. A exxo ol eyacꞌcan 
smacbꞌenoc ebꞌ eyuninal dꞌa juneln̈ej. 9 A achxo tic ach vuninal aj Salomón, 
ojtaquej val co Diosal, tza cꞌanabꞌajan val yedꞌ smasanil a cꞌool. Yujto a 

Jehová yojtac masanil tas sco naꞌ yedꞌ tas sco nibꞌej. Tato ol al a bꞌa dꞌay, ol 
tacꞌvoc dꞌayach, palta tato ol icꞌcanel a bꞌa dꞌay jun, ol ach spatiquejcanel dꞌa 
juneln̈ej. 10 A ticnaic a Jehová ix ach sicꞌaneli yic ol a bꞌoqꞌue jun templo bꞌaj 
ol cajnajoc, yuj chiꞌ tecꞌan val tzutej a bꞌa, ochocabꞌ munlajel, xchi vin̈aj rey 
David chiꞌ.

11 Ix lajvi chiꞌ, ix yacꞌan yumal vin̈aj rey David chiꞌ dꞌa vin̈aj Salomón chiꞌ, 
aton yechel tas ol aj sbꞌo yamaqꞌuil yedꞌ juntzan̈ cuarto bꞌaj ol sicꞌchaj tas 
tzꞌacꞌji yicoc Jehová yedꞌ juntzan̈ cuarto ol can dꞌa chaan̈ yedꞌ juntzan̈ cuarto 
ol can dꞌa yol templo chiꞌ yedꞌ jun lugar bꞌaj tzꞌacꞌji tup mul.  12  Ix yacꞌanpax 
yumal masanil tas nabꞌilxo yuj vin̈, aton tas ol aj sbꞌo yamaqꞌuil templo chiꞌ 
yedꞌ juntzan̈ cuarto ol och dꞌa spatictac bꞌaj ol sicꞌchaj masanil syamcꞌabꞌil 
yedꞌ juntzan̈ tas tzꞌacꞌji silabꞌil dꞌa Dios. 13  Ix yacꞌanpax yumal vin̈ tas ol aj 
yoch ebꞌ sacerdote yedꞌ ebꞌ levita dꞌa stzolal yic ol munlaj ebꞌ dꞌa templo chiꞌ 
yedꞌ slistail jantac yamcꞌabꞌ yic ejmelal ol och dꞌa Jehová.

14 Ix yacꞌan slistail vin̈ jantac qꞌuen oro yedꞌ jantac qꞌuen plata ol och dꞌa 
junjun macan̈ juntzan̈ syamcꞌabꞌil templo chiꞌ: 15 Ix yalanpax vin̈ yuj jantac 
yalil ol aj junjun sbꞌachnubꞌal candil yedꞌ junjun scandilal chiꞌ, tato oro, mato 
plata. 16  Icha pax chiꞌ ix aj yalan vin̈ yuj juntzan̈ mexa ol och oro dꞌay bꞌaj 
ol em tzolan ixim pan to yic Jehová yaji yedꞌ juntzan̈ mexa ol och plata 
dꞌay. 17 Ix yalanpax vin̈ yuj jantac qꞌuen oro ol och dꞌa qꞌuen nivac tenedor 
yic chibꞌej, dꞌa qꞌuen nivac ucꞌabꞌ yedꞌ dꞌa qꞌuen nivac xalu yedꞌ jantac qꞌuen 
oro, ma qꞌuen plata ol och dꞌa qꞌuen copa yedꞌ dꞌa juntzan̈xo qꞌueen icha 
jantac yalil junjun macan̈. 18  Ix yalpax vin̈ yuj jantac qꞌuen oro te vachꞌ ol och 
dꞌa jun altar yic incienso. Ix yalpax vin̈ jantac qꞌuen oro ol cꞌanchaj dꞌa jun 
carruaje, aton juntzan̈ yechel querubín jen̈anbꞌat scꞌaxil dꞌa yibꞌan̈ teꞌ scaxail 
strato Jehová Dios.

19 Masanil juntzan̈ chiꞌ, tzꞌibꞌabꞌilcani, yujto a val Jehová ix acꞌan nachajel 
yuj vin̈aj rey David chiꞌ tas ol aj sbꞌo jun munlajel chiꞌ, icha ix aj yechel.

20 Yuj chiꞌ, ix yalanpax vin̈aj rey David chiꞌ dꞌa vin̈aj Salomón chiꞌ icha tic: 
Tecꞌan val tzutej a bꞌa, ochocabꞌ munlajel. Man̈ acꞌ chabꞌaxqꞌue a cꞌool, man̈ 
ach xivoc, yujto a Jehová co Diosal man̈ ol ach yactejcani. Ol ochn̈ej edꞌoc yic 
ol yiqꞌuelcꞌoch sbꞌa jun munlajel dꞌa jun templo tic. 21 Aton ebꞌ sacerdote tic 
yedꞌ ebꞌ levita, icha syal jay macan̈ ebꞌ, te bꞌecan scꞌol ebꞌ smunlaj dꞌa templo 
chiꞌ. Te bꞌecanpax scꞌool masanil ebꞌ vin̈ vinac smunlaji, ebꞌ jelan spensar 
smunlaj dꞌa yaln̈ej tas munlajelal yedꞌ ebꞌ yajal yaji. Masanil pax ebꞌ anima, 
ol scꞌanabꞌajej ebꞌ tas ol alaꞌ, xchi vin̈ dꞌa vin̈aj Salomón chiꞌ.

A ofrenda yic sbꞌochaj templo

29  1 Ix lajvi chiꞌ, ix yalan vin̈aj rey David chiꞌ dꞌa masanil ebꞌ anima 
molanecꞌ chiꞌ icha tic: Ex vetchon̈abꞌ, an̈ej val vin̈ vuninal aj Salomón 

tic ix sicꞌjiel yuj Dios, palta yuneꞌ quelemto vin̈. Axo pax jun munlajel tic te 
nivan, yujto a jun templo chiꞌ man̈ yicoc anima, palta to scajnubꞌ Jehová Dios 
ol ajoc. 2  Ix vacꞌ val vip in molbꞌan masanil tastac ol cꞌanchaj dꞌa stemplo co 
Diosal chiꞌ: Aton qꞌuen oro, qꞌuen plata, qꞌuen bronce, qꞌuen hierro yedꞌ te teꞌ, 
icha jantac ol cꞌanchaj dꞌa junjun macan̈ munlajel. Te nivan qꞌuen cornalina 
ix in molbꞌej yedꞌ juntzan̈xo qꞌuen qꞌueen tzꞌoch yelvanubꞌoc yedꞌ tzijtum 
macan̈il qꞌuen qꞌueen vachꞌ yilji, man̈ jantacoc pax qꞌuen mármol. 3  A yedꞌ 

jantac tas molbꞌabꞌilxo chiꞌ vuuj yic sbꞌochaj templo chiꞌ, svacꞌanpax jantac 
qꞌuen oro yedꞌ qꞌuen plata to yel vicoꞌ, yujto te xajan stemplo in Diosal vuuj. 
4 Aton 2 mil 300 quintal qꞌuen oro te vachꞌ yedꞌ 5 mil 300 quintal qꞌuen plata, 
te vachꞌ pax yaj qꞌuen sbꞌoi, yic tzꞌoch qꞌuen dꞌa sattac yol templo yedꞌ juntzan̈ 
cuarto, 5 yedꞌ dꞌa juntzan̈xo munlajel ol sbꞌo ebꞌ munlajvum dꞌa qꞌuen oro, ma 
dꞌa qꞌuen plata chiꞌ. Axo ticnaic, ¿mach ex val bꞌecan e cꞌol eyacꞌan e colval 
dꞌa Jehová? xchi vin̈ rey chiꞌ.

6  Yuj chiꞌ, a ebꞌ yajal yaj dꞌa ebꞌ scꞌabꞌyoc, ebꞌ yajal yaj dꞌa junjun in̈tilal 
ebꞌ yetisraelal, ebꞌ nivac yajalil ebꞌ soldado yedꞌ ebꞌ yajal yaj dꞌa ebꞌ tzꞌilan 
smunlajel vin̈ rey, masanil ebꞌ chiꞌ, ix el val dꞌa scꞌol ebꞌ yacꞌan scolval. 7 Ix 
laj yacꞌ scolval ebꞌ yic sbꞌochaj templo chiꞌ: 3 mil 800 quintal qꞌuen oro, 7 
mil 600 quintal qꞌuen plata, 13 mil 500 quintal qꞌuen bronce yedꞌ pax 75 mil 
quintal qꞌuen hierro, masanil juntzan̈ qꞌuen chiꞌ ix yacꞌ ebꞌ.

8  Yedꞌ pax ebꞌ bꞌaj ay qꞌuen qꞌueen vachꞌ yilji, ix yacꞌ qꞌuen ebꞌ dꞌa vin̈aj 
Jehiel yin̈tilal vin̈aj Gersón, yujto a vin̈ schaan masanil tas tzꞌacꞌji yic sbꞌochaj 
templo chiꞌ.

9 Ix tzalaj val masanil anima yuj jantac tas ix yacꞌ ebꞌ yajal chiꞌ, yujto dꞌa 
smasanil scꞌol ebꞌ ix yacꞌ juntzan̈ chiꞌ dꞌa Jehová. An̈ejtonaꞌ ix te tzalajpax 
vin̈aj rey David chiꞌ yedꞌ ebꞌ.

10 Yuj chiꞌ ix yal vachꞌ lolonel vin̈ dꞌa Jehová dꞌa yichan̈ masanil ebꞌ anima 
chiꞌ, ix yalan vin̈ icha tic: Mamin Jehová, co Diosal ach, sDiosal ach pax 
vin̈ co mam quicham Israel. Alchajocabꞌ vachꞌ lolonel dꞌayach dꞌa masanil 
tiempo. 11 Ic yaj smasanil tas, te nivan elcꞌochi, ay a poder, ay a tziquiquial, 
Yajal ach dꞌa satchaan̈ yedꞌ dꞌa sat luum tic. 12  A ach tzacꞌ bꞌeyumal yic tzon̈ 
icꞌanchaan̈. Yajal ach dꞌa yibꞌan̈ smasanil. A dꞌa yol a cꞌabꞌ ay masanil ipalil. 
Tzacꞌ snivanil yelcꞌochi yedꞌ poder dꞌa ebꞌ bꞌaj a gana acꞌani. 13 Yuj val chiꞌ ach 
co Diosal, scacꞌ yuj diosal, scalanpax vachꞌ lolonel dꞌayach yuj a bꞌinajnaquil. 
14  Val yel, a in tic yedꞌ ebꞌ vetchon̈abꞌ tic, malaj val jabꞌoc tas syal co sian 
dꞌayach, yujto masanil juntzan̈ tic a dꞌayach scoti, yuj chiꞌ a tas tzacꞌ dꞌayon̈, 
aꞌ scacꞌpax dꞌayach. 15  A on̈ tic, eqꞌuelbꞌan̈ej tzon̈ ecꞌ dꞌa tic. Mamin, lajan 
quecꞌ icha ajnac yecꞌ ebꞌ co mam quicham. A co qꞌuinal dꞌa sat luum tic, lajan 
icha xobꞌal lum luum, man̈ najtiloc tzon̈ eqꞌui.

16 Yuj chiꞌ Mamin Jehová co Diosal, ic yaj masanil juntzan̈ bꞌeyumal tic. A 
dꞌayach scot masanil juntzan̈ tas ix co molbꞌej tic yic sco bꞌoanqꞌue jun templo 
yuj ach quicꞌanchaan̈. 17 Mamin, vojtac val to tza chꞌolbꞌitej co pensar, an̈ej 
val tojolal scha a cꞌool. Yuj chiꞌ dꞌa val smasanil in cꞌool svacꞌ juntzan̈ tic dꞌa 
yol a cꞌabꞌ. A ticnaic, svil dꞌa tzalajcꞌolal to a masanil ebꞌ a chon̈abꞌ molanecꞌ 
tic, val dꞌa smasanil scꞌool ebꞌ yedꞌ stzalajcꞌolal ebꞌ syacꞌ silabꞌ dꞌayach. 
18  Mamin Jehová, co Diosal ach, sDiosal ach pax ebꞌ co mam quicham, aton 
vin̈aj Abraham, vin̈aj Isaac yedꞌ vin̈aj Israel. Acꞌn̈ejoch dꞌa spensar ebꞌ a 
chon̈abꞌ tic, yic tzꞌeln̈ej dꞌa scꞌol ebꞌ yacꞌani. Yacꞌocabꞌ val och sbꞌa ebꞌ dꞌa yol 
a cꞌabꞌ. 19 An̈ejtonaꞌ tzacꞌan vachꞌ pensaril dꞌa vin̈ vuninal aj Salomón tic, yic 
scꞌanabꞌajej masanil a checnabꞌil vin̈ yedꞌ a cꞌaybꞌubꞌal dꞌa smasanil scꞌool, 
sbꞌeybꞌalanpax vin̈, yic ol yal sbꞌoanqꞌue jun templo vin̈, jun ix in molbꞌejcan 
tas ol och dꞌay, xchi vin̈aj rey David chiꞌ dꞌa slesal.

20  Ix lajvi chiꞌ ix yalanxi vin̈ dꞌa ebꞌ anima chiꞌ icha tic: A ticnaic ex 
vetchon̈abꞌ, alec vachꞌ lolonel dꞌa Jehová co Diosal, xchi vin̈. Yuj chiꞌ masanil 

ebꞌ anima chiꞌ ix alan vachꞌ lolonel dꞌa Jehová Dios, aton sDiosal pax smam 
yicham ebꞌ. Ix em cuman ebꞌ, ix empax n̈ojan ebꞌ dꞌa yichan̈ Dios ayic ayecꞌ 
ebꞌ dꞌa yichan̈ vin̈ rey chiꞌ. 21 Axo dꞌa junxo cꞌu, ix sn̈usan silabꞌ ebꞌ dꞌa Jehová: 
Mil nocꞌ quelemtac vacax, mil nocꞌ chꞌac calnel, mil nocꞌ yunetac calnel. Ix 
yacꞌpax vino ebꞌ, aton tzꞌacꞌjitaxon yedꞌ junjun macan̈ nocꞌ silabꞌ. Te nivan 
nocꞌ silabꞌ ix yacꞌ ebꞌ yic schiꞌan nocꞌ ebꞌ smasanil. 22  A val dꞌa jun cꞌu chiꞌ, ix 
va ebꞌ, ix yucꞌan aꞌ ebꞌ dꞌa tzalajcꞌolal dꞌa yichan̈ Jehová.

Ix yacꞌanqꞌue aceite ebꞌ dꞌa sjolom vin̈aj Salomón yuninal vin̈aj rey David 
dꞌa yichan̈ Jehová dꞌa schaelal, yic tzꞌochcan vin̈ sreyaloc ebꞌ. Ix yacꞌanpaxqꞌue 
aceite ebꞌ dꞌa sjolom vin̈aj Sadoc yic tzꞌochcan vin̈ sat sacerdoteal. 23  Icha 
chiꞌ ix aj yoch vin̈aj Salomón reyal sqꞌuexuloc vin̈ smam dꞌa yopisio ix yacꞌ 
Jehová. Te vachꞌ ix aj yelcꞌoch vin̈ yedꞌ yopisio chiꞌ. Masanil ebꞌ israel ix 
cꞌanabꞌajan vin̈. 24 Masanil ebꞌ yajal yaji, ebꞌ soldado yedꞌ juntzan̈xo ebꞌ vin̈ 
yuninal vin̈aj rey David, ix yacꞌ stiꞌ ebꞌ scꞌanabꞌajan vin̈aj rey Salomón chiꞌ. 
25 Ix icꞌji val chaan̈ vin̈aj Salomón chiꞌ yuj Jehová dꞌa yichan̈ chon̈abꞌ Israel, 
ix acꞌji sbꞌinajnaquil vin̈ yuuj. Malaj junoc sreyal Israel ecꞌnacxo icha ix aj 
sbꞌinaj vin̈ chiꞌ.

A schamel vin̈aj rey David 
(1R 2.10‑12)

26-27 A vin̈aj rey David, yuninal vin̈aj Isaí, 40 abꞌil ix yacꞌ reyal vin̈ dꞌa 
Israel. Uqueꞌ abꞌil ix yacꞌ reyal vin̈ dꞌa ebꞌ yin̈tilal Judá dꞌa Hebrón, 33 abꞌil 
ix yacꞌpax reyal vin̈ dꞌa masanil ebꞌ israel dꞌa Jerusalén. 28  Te bꞌeyum ix aj 
vin̈, te nivan pax ix aj yelcꞌoch vin̈. Ichamilxo ix icꞌan scham vin̈, acꞌancꞌolal 
ix cham vin̈. Axo vin̈aj Salomón vin̈ yuninal vin̈ ix ochcan reyal sqꞌuexuloc.

29 A jantacto yabꞌixal vin̈aj rey David chiꞌ, yictax ix schaanel yich vin̈ 
masanto ix cham vin̈, aycan bꞌaj tzꞌibꞌabꞌil yuj ebꞌ schecabꞌ Dios, aton vin̈aj 
Samuel, vin̈aj Natán yedꞌ vin̈aj Gad. 30 Ataꞌ tzꞌibꞌabꞌilcan masanil tas ix scꞌulej 
vin̈ dꞌa yopisio, snivanil yelcꞌoch vin̈, masanil tastac ix ecꞌ dꞌa yibꞌan̈ vin̈ yedꞌ 
dꞌa yibꞌan̈ chon̈abꞌ Israel yedꞌ dꞌa yibꞌan̈ juntzan̈xo nación. 

Ix scꞌan sjelanil vin̈aj Salomón dꞌa Dios 
(1R 3.3‑15)

1  1 A vin̈aj Salomón yuninal vin̈aj David, ix tecꞌcꞌaj val yopisio vin̈, yujto a 
Jehová sDiosal vin̈ ayoch yedꞌoc, ix te qꞌuechaan̈ vin̈ dꞌa yopisio chiꞌ. 2  Ix 

yavtan masanil ebꞌ yetisraelal vin̈: Aton ebꞌ nivac yajalil ebꞌ soldado, ebꞌ juez, 
ebꞌ yichamtac vinaquil chon̈abꞌ yedꞌ ebꞌ yajal yaj dꞌa scal ebꞌ scꞌabꞌ yoc. 3  Ix 
bꞌat vin̈ yedꞌ masanil ebꞌ ix smolbꞌej sbꞌa chiꞌ dꞌa jun lugar chaan̈ dꞌa Gabaón, 
yujto ataꞌ aycan cajnubꞌ bꞌaj schꞌox sbꞌa Jehová, aton jun sbꞌonaccan vin̈aj 
Moisés schecabꞌ Dios dꞌa tzꞌinan luum. 4  Palta a vin̈aj rey David icꞌjinaccot 
teꞌ scaxail strato Jehová dꞌa Quiriat-jearim, yacꞌannacoch vin̈ dꞌa yol jun 
mantiado bꞌobꞌil yuj dꞌa Jerusalén. 5  Axo pax jun altar nabꞌa bronce bꞌobꞌil 
yuj vin̈aj Bezaleel yuninal vin̈aj Uri, yixchiquin vin̈aj Hur, a dꞌa Gabaón 
chiꞌ aycani, dꞌa yichan̈ scajnubꞌ Jehová. Ix bꞌat vin̈aj rey Salomón chiꞌ yedꞌ 
masanil ebꞌ anima chiꞌ taꞌ, yic bꞌat scꞌanbꞌej sbꞌa ebꞌ dꞌa Dios.

6 Ix qꞌuecꞌoch vin̈ dꞌa yichan̈ Jehová, bꞌaj ay jun altar bronce chiꞌ, aton dꞌa 
yichan̈ mantiado bꞌaj schꞌox sbꞌa Jehová. Ix schecan vin̈ n̈usjoctzꞌa mil nocꞌ 
silabꞌ dꞌa Jehová dꞌa yibꞌan̈ jun altar chiꞌ.

7 A dꞌa jun acꞌval chiꞌ, ix schꞌox sbꞌa Jehová dꞌa vin̈, ix yalan icha tic: Cꞌan 
dꞌayin tas tza nibꞌej, ol vacꞌ dꞌayach, xchi dꞌa vin̈. 8  Ix yalan vin̈ dꞌa Dios 
chiꞌ icha tic: A ach tic Mamin, ix acꞌ val a vachꞌcꞌolal dꞌa vin̈aj David in 
mam. A inxo ix in acꞌoch reyal sqꞌuexuloc vin̈. 9 A ticnaic ach Jehová Dios, 
elocabꞌcꞌoch tas ix al dꞌa vin̈ in mam chiꞌ, yujto ix in acꞌoch reyal dꞌa jun a 
chon̈abꞌ man̈ jantacoc sbꞌisul tic, icha spococal lum luum. 10 Yuj chiꞌ, acꞌ in 
jelanil, tzacꞌan vojtaquej tas svutej in cuchbꞌan jun chon̈abꞌ tic. Yujto malaj 
junoc mach syal yacꞌan yajalil dꞌa jun a chon̈abꞌ tic dꞌa yol yicoꞌ, xchi vin̈.

11 Ix yalanxi Dios dꞌa vin̈ icha tic: Yujto a jun tic ix javi dꞌa a pensar a 
cꞌanani, man̈oc a bꞌeyumal, ma snivanil elcꞌochi, ma schamel ebꞌ ajcꞌool, 

mato snajatbꞌi a qꞌuinal, man̈oc chiꞌ ix a cꞌanaꞌ, palta aꞌ a jelanil ix a cꞌanaꞌ 
yedꞌ aj pensaril yic ol yal acꞌan reyal dꞌa in chon̈abꞌ bꞌaj ach vacꞌoch reyal 
tic, 12  yuj chiꞌ, ol vacꞌ a jelanil yedꞌ aj pensaril chiꞌ. Ol vacꞌanpax a bꞌeyumal 
yedꞌ snivanil elcꞌochi. Malaj junoc rey jelan ecꞌnacxo icha ach tic, man̈xa pax 
junocxo icha ach tic olto ochoc, xchi dꞌa vin̈.

13  Ix lajvi chiꞌ ix emixta vin̈ dꞌa Gabaón bꞌaj ay scajnubꞌ Dios chiꞌ, ix jax vin̈ 
dꞌa Jerusalén, ix yacꞌan reyal vin̈ dꞌa Israel chiꞌ.

Ix smolbꞌej nocꞌ chej vin̈aj rey Salomón yedꞌ juntzan̈ carruaje 
(1R 10.26‑29; 2Cr 9.25‑28)

14 Ix smolbꞌan mil 400 carruaje yic oval vin̈aj rey Salomón chiꞌ yedꞌ 12 mil 
nocꞌ chej scuchan ebꞌ soldado. Ix yacꞌancan juntzan̈ chiꞌ vin̈ dꞌa Jerusalén 
yedꞌ dꞌa juntzan̈xo chon̈abꞌ. 15 Man̈xo jantacoc qꞌuen plata yedꞌ qꞌuen oro ix 
smolbꞌej vin̈ dꞌa Jerusalén chiꞌ, ichaxon̈ej qꞌuen comon qꞌueen ix aj qꞌueen. A 
teꞌ cꞌuteꞌ, toxon̈ej icha teꞌ caltacteꞌal higo dꞌa span̈anil yichtac lum vitz ix aj 
teꞌ. 16 A nocꞌ schej vin̈ rey chiꞌ, ix manchajcot nocꞌ dꞌa Muzri yedꞌ dꞌa Cilicia. 
A ebꞌ vin̈ smanvajum vin̈ rey chiꞌ smanancot nocꞌ taꞌ. 17 A junjun carruaje 
cotnac dꞌa Egipto chiꞌ, 600 siclo plata stojol, axo junjun nocꞌ chej chiꞌ, 150 
siclo plata stojol nocꞌ. Axo masanil ebꞌ vin̈ sreyal ebꞌ heteo yedꞌ ebꞌ sirio, a ebꞌ 
vin̈ smananxi dꞌa ebꞌ schon̈vajum vin̈aj Salomón chiꞌ.

Strato vin̈aj Salomón yedꞌ vin̈aj Hiram 
(1R 5.1‑18; 7.13‑14)

2  1 Ix snaan vin̈aj Salomón sbꞌoqꞌue spalacio yedꞌ pax cajnubꞌ bꞌaj tzꞌoch 
ejmelal dꞌa Jehová. 2  Yuj chiꞌ, ix siqꞌuel 70 mil ebꞌ cuchum icatz vin̈ yedꞌ 

80 mil ebꞌ tzeyum qꞌueen dꞌa jolomtac vitz yedꞌ 3 mil 600 ebꞌ tzꞌilan munlajel 
chiꞌ.

3  Ix lajvi chiꞌ ix yalanbꞌat vin̈ dꞌa vin̈aj Hiram sreyal Tiro icha tic: ¿Tzam 
acꞌcot teꞌ cꞌuteꞌ dꞌayin icha ix a cꞌulej yedꞌ vin̈ in mam ayic ix sbꞌoanqꞌue 
spalacio vin̈ bꞌaj cajnajnac? 4  A ticnaic ol in bꞌoqꞌue jun templo bꞌaj ol on̈ 
och ejmelal dꞌa Jehová co Diosal a on̈ israel on̈ tic, yicn̈ej ol ajoc. Ataꞌ ol 
n̈uschajtzꞌa incienso sucꞌuqꞌui sjabꞌ yuj quicꞌanchaan̈ Jehová chiꞌ. Ol empax 
tzolan ixim pan dꞌa yichan̈. Ol n̈usjoc pax tzꞌa silabꞌ dꞌa qꞌuin̈ibꞌalil, dꞌa 
yemcꞌualil yedꞌ pax dꞌa scꞌual icꞌoj ip, dꞌa yic tzꞌalji qꞌuen uj yedꞌ dꞌa juntzan̈xo 
qꞌuin̈ tzꞌoch yuj quicꞌanchaan̈ Jehová co Diosal icha syal schecnabꞌil acꞌbꞌilcan 
dꞌayon̈ israel on̈ tic, yic sco cꞌanabꞌajej dꞌa masanil tiempo. 5  A jun templo 
ol in bꞌo chiꞌ, te nivan ol ajoc, yujto a co Diosal chiꞌ, yelxo ecꞌal snivanil 
yelcꞌoch dꞌa yichan̈ masanil juntzan̈ comon dios. 6  Palta jun, ¿tom ay junoc 
mach ol yal sbꞌoanqꞌue jun templo chiꞌ? Inatax satchaan̈ nivan, palta max 
yabꞌlaj bꞌaj tzꞌaj Dios chiꞌ. ¿Tas vaj a in tic, yuj chiꞌ ol in bꞌoqꞌue jun templo 
bꞌaj syal scajnaj Jehová chiꞌ? An̈ej am junoc lugar bꞌaj sn̈uschajtzꞌa incienso 
dꞌa yichan̈ syal in bꞌoani. 7 Yuj chiꞌ acꞌcot junoc vin̈ vinac yojtac val smunlaj 
dꞌa qꞌuen oro, dꞌa qꞌuen plata, dꞌa qꞌuen bronce yedꞌ dꞌa qꞌuen hierro yedꞌ dꞌa 
an̈ chꞌal qꞌuicꞌmutzꞌinac, yaxmaquinac yedꞌ chacchac, to syalpax sbꞌoanoch 
yechel yaln̈ej tastac vin̈. A vin̈ ol colvaj yedꞌ ebꞌ cꞌaybꞌabꞌil dꞌa juntzan̈ chiꞌ 
ay dꞌa Judá yedꞌ dꞌa Jerusalén tic, aton ebꞌ ix sicꞌchajcanoch yuj vin̈ in mam. 
8  An̈ejtonaꞌ tzacꞌanpaxcot te teꞌ ay dꞌa Líbano dꞌayin, aton teꞌ cꞌuteꞌ, teꞌ tzicap 

yedꞌ teꞌ sándalo, yujto vojtac to a ebꞌ a munlajvum, te jelan ebꞌ dꞌa chꞌacoj teꞌ 
dꞌa Líbano chiꞌ. Axo ebꞌ in munlajvum tic, ol colvaj ebꞌ yedꞌ ebꞌ ic chiꞌ, 9 yic 
nivan teꞌ syaqꞌuel ebꞌ, yujto a jun templo ol in bꞌoqꞌue chiꞌ te nivan ol ajoc, 
satubꞌtac pax ol aj yilji. 10 Ol vacꞌbꞌat svael ebꞌ a munlajvum chiꞌ. Ol vacꞌbꞌat 
60 mil quintaloc ixim trigo, an̈ejaꞌ icha chiꞌ pax ixim cebada. Ol vacꞌpaxbꞌat 
110 mil galónoc vino, icha pax chiꞌ aceite, xchibꞌat vin̈aj Salomón chiꞌ.

11 Ix lajvi chiꞌ ix yacꞌancot jun chꞌan̈ carta vin̈aj Hiram sreyal Tiro chiꞌ dꞌa 
vin̈aj rey Salomón chiꞌ bꞌaj syal vin̈ icha tic: Ach rey Salomón, a Jehová ix 
ach acꞌanoch reyal dꞌa Israel chiꞌ, yujto te xajan schon̈abꞌ chiꞌ yuuj. 12  Yuj chiꞌ, 
alchajocabꞌ vachꞌ lolonel dꞌa Jehová e Diosal, aton bꞌoannac satchaan̈ yedꞌ 
sat luum tic, yujto ach yacꞌoch reyal sqꞌuexuloc vin̈aj rey David a mam. Te 
n̈ican ach, te cꞌaybꞌabꞌil ach dꞌa jelanil, a ach ol a bꞌoqꞌue jun stemplo Jehová 
chiꞌ yedꞌ a palacio bꞌaj ol ach ajoc. 13  A ticnaic svacꞌbꞌat jun vin̈ vinac te jelan 
spensar, te yojtac pax vin̈, aton vin̈aj Hiram-abi. 14 A jun vin̈ tic, yuneꞌ vin̈ 
jun ix ix yin̈tilal Dan, axo vin̈ smam vin̈, aj chon̈abꞌ Tiro vin̈. A jun vin̈ tic, 
yojtac val vin̈ smunlaj dꞌa qꞌuen oro, dꞌa qꞌuen plata, dꞌa qꞌuen bronce, dꞌa 
qꞌuen hierro yedꞌ dꞌa qꞌuen qꞌueen. Syal pax smunlaj vin̈ dꞌa te teꞌ, dꞌa an̈ 
chꞌal qꞌuicꞌmutzꞌinac, yaxmaquinac yedꞌ dꞌa an̈ chacchac chꞌal yedꞌ dꞌa an̈ 
lino. Te jelan vin̈ sbꞌoanoch yechel yaln̈ej tastac. Syal snaanel vin̈ tas tzꞌaj 
junoc munlajel, yaln̈ej tas scꞌanchaj dꞌay. Ol munlaj vin̈ yedꞌ ebꞌ a munlajvum 
jelan, aton ebꞌ smunlajtaxon yedꞌ vin̈ a mam, vin̈ te xajan vuuj. 15  Yuj chiꞌ 
svalaꞌ: Acꞌcot ixim trigo chiꞌ dꞌayon̈, ixim cebada, aceite yedꞌ vino ix alaꞌ to ol 
acꞌ chiꞌ. 16 Yacbꞌan chiꞌ, a on̈ tic ol caqꞌuel te teꞌ dꞌa Líbano tic. Jantac teꞌ ol a 
cꞌanaꞌ, junn̈ej ol cutej teꞌ, ol quicꞌanbꞌat teꞌ dꞌa yibꞌan̈ aꞌ mar, masanto ol cꞌoch 
teꞌ dꞌa Jope. Axo ebꞌ a munlajvum ol icꞌanbꞌat teꞌ dꞌa Jerusalén, xchicot vin̈aj 
Hiram sreyal Tiro chiꞌ.

17 Ix lajvi chiꞌ, ix yicꞌanchaan̈ sbꞌisul masanil ebꞌ chꞌoc chon̈abꞌil cajan dꞌa 
chon̈abꞌ Israel vin̈aj Salomón chiꞌ, chꞌoc pax bꞌischajnac ebꞌ yuj vin̈aj rey 
David. A sbꞌisul ebꞌ, 153 mil 600 dꞌa smasanil. 18  Ix acꞌjioch 70 mil ebꞌ cuchoj 
icatz, 80 mil pax ebꞌ ix och tzeyoj qꞌueen dꞌa tzalquixtac, axo 3 mil 600 xo 
ebꞌ ix och yil ebꞌ smunlaj chiꞌ.

Ix bꞌochaj templo yuj vin̈aj Salomón 
(1R 6.1‑38)

3  1 Ix schael yich vin̈aj Salomón sbꞌoanqꞌue stemplo Jehová dꞌa Jerusalén, 
aton dꞌa span̈anil sjolom lum tzalan Moriah, bꞌaj ix schꞌox sbꞌa Jehová 

dꞌa vin̈aj David smam vin̈aj Salomón chiꞌ. A jun luum chiꞌ stecꞌlabꞌ trigo vin̈aj 
Ornán aj Jebús, manbꞌilcan lum yuj vin̈aj David chiꞌ yicoc stemplo Dios. 2  Ix 
schael yich munlajel chiꞌ dꞌa schabꞌil cꞌual yoch schabꞌil uj, ayic schan̈il abꞌil 
yoch vin̈aj Salomón chiꞌ reyal.

3  A yechel yich templo ix schec vin̈aj Salomón acꞌchajemoc, aton tic: 27 
metro scꞌatul, 9 metro yol schiquin. 4  Axo pax scorredoral, 9 metro paxi, 
lajan yedꞌ yol schiquin chiꞌ. Axo schaan̈il, 9 metro paxi. Ix acꞌjioch qꞌuen oro 
dꞌa sattac scorredoral chiꞌ. 5 Ix acꞌjioch te chemteꞌ dꞌa sattac yol templo chiꞌ, 
aton teꞌ tzicap. Ix lajvi chiꞌ ix acꞌjioch qꞌuen oro te vachꞌ dꞌa sattac teꞌ yedꞌ dꞌa 
yechel yochꞌbꞌiloch dꞌa teꞌ, aton yechel teꞌ palma yedꞌ yechel qꞌuen cadena. 
6  Ix och qꞌuen qꞌueen te vachꞌ yilji yelvanubꞌoc templo chiꞌ. A qꞌuen oro ix 

scꞌan ebꞌ chiꞌ, aton qꞌuen scot dꞌa Parvaim. 7 Ix acꞌjioch qꞌuen oro dꞌa sattac 
teꞌ chemteꞌ dꞌa yool chiꞌ smasanil yedꞌ dꞌa spatzabꞌil yedꞌ dꞌa smarcoal puerta 
yedꞌ dꞌa spuertail chiꞌ. Ix och pax yechel querubín dꞌa sattac teꞌ chemteꞌ chiꞌ.

8  Ix schecan vin̈ macchaj jun cuarto dꞌa yol templo chiꞌ, aton jun cuarto 
Yicn̈ej Jehová Yaji. 9 metro ix ajcan chabꞌ spacꞌultac jun cuarto chiꞌ. Lajan 
yedꞌ yol schiquin templo chiꞌ, 9 metro pax ix aj chabꞌxo spacꞌultac. Ix 
acꞌjipaxoch oro te vachꞌ dꞌa sattac yool chiꞌ. 500 quintal qꞌuen oro ix och dꞌa 
sattac yool chiꞌ. 9 A qꞌuen lavux ix och dꞌa yool chiꞌ, 20 onza qꞌuen oro ix och 
dꞌa qꞌueen. Ix och pax qꞌuen oro dꞌa sattac yol juntzan̈ cuarto ay dꞌa chaan̈.

10 A dꞌa yol jun cuarto Yicn̈ej Dios yaj chiꞌ, ix schec bꞌojoc chabꞌ teꞌ yechel 
querubín vin̈aj Salomón chiꞌ, ix acꞌjioch qꞌuen oro dꞌa spatictac. 11-13 A slevanil 
yajel scꞌaxil chabꞌ yechel querubín chiꞌ, 9 metro, jen̈anel scꞌaxil junjun. Chabꞌ 
metro yedꞌ 25 centímetro junjun scꞌaxil chiꞌ. Scꞌoch jen̈an jun scꞌaxil junjun 
yechel chiꞌ dꞌa spacꞌultac yol cuarto chiꞌ, axo junjunxo scꞌaxil, schalaj sbꞌa dꞌa 
snan̈al. A juntzan̈ yechel querubín chiꞌ, lin̈jabꞌ elta, qꞌueljabꞌ elta dꞌa snan̈al 
yol templo chiꞌ. 14 Ix schecpax bꞌochaj jun cꞌapac cortina nabꞌa lino vin̈, ix 
och yechel querubín dꞌay yedꞌ an̈ chꞌal qꞌuicꞌmutzꞌinac, yaxmaquinac yedꞌ an̈ 
chacchac chꞌal.

A chabꞌ nivac oy 
(1R 7.15‑22)

15 Ix schecanpax vin̈aj Salomón chiꞌ bꞌojoc chabꞌ nivac oy nabꞌa bronce, 16 
metro ix aj steel junjun, ix och dꞌa sat templo chiꞌ. Axo jun ayqꞌue dꞌa schon 
junjun oy chiꞌ, 2 metro yedꞌ 25 centímetro spimal. 16 Ix bꞌo pax qꞌuen cadena, 
icha chimpa ix aji, ix och qꞌuen dꞌa spatictac schon oy chiꞌ. Ix bꞌo pax 100 
yechel teꞌ granada, ix och dꞌa qꞌuen cadena chiꞌ. 17 Ix acꞌjioch juntzan̈ nivac oy 
chiꞌ dꞌa sat templo chiꞌ, jun dꞌa stojolal sur, junxo dꞌa stojolal norte. A jun dꞌa 
sur chiꞌ, Jaquín ix sbꞌiej, axo jun dꞌa norte chiꞌ, Boaz ix sbꞌiej.

Juntzan̈ yamcꞌabꞌ yic templo 
(1R 7.23‑51)

4  1 Ix schecpax vin̈aj Salomón chiꞌ bꞌojoc jun altar nabꞌa bronce, 9 metro 
ix aj scꞌatul, 9 metro ix aj sat, nan̈al yoil metro ix ajqꞌue schaan̈il. 

2  Ix bꞌochaj pax jun nivan pila yedꞌtal a aꞌ nabꞌa bronce, setansetan ix aji, 
nan̈al yoil metro ix aj slevanil sat, 2 metro yedꞌ 25 centímetro ix ajqꞌue 
steel stitac, axo jantac ix aj setan chiꞌ, 13 metro yedꞌ nan̈alxo. 3 A dꞌa yalan̈ 
stiꞌ dꞌa spatictac jun pila chiꞌ, ayecꞌ cha tzol yechel nocꞌ toro yelvanubꞌoc. 
Lajun̈eꞌ ayoch dꞌa junjun 45 centímetro, yaman yaj yedꞌ jun pila chiꞌ. 4  Ay 
pax lajchaveꞌ yechel nivac toro nabꞌa bronce ayoch sbꞌachnubꞌoc yalan̈ jun 
pila chiꞌ. A juntzan̈ chiꞌ, oxeꞌ qꞌuelanbꞌat dꞌa stojolal norte, oxeꞌ pax dꞌa sur, 
oxeꞌ pax dꞌa stojolal bꞌaj sjavi cꞌu yedꞌ oxeꞌ dꞌa stojolal bꞌaj tzꞌem cꞌu. A yoc 
juntzan̈ yechel vacax chiꞌ dꞌa spatic, aꞌ ayoch dꞌa yalan̈ jun pila chiꞌ. Axo dꞌa 
yibꞌan̈ bꞌachanemi. 5 A jun pila chiꞌ, 8 centímetro spimal. Pechꞌanel stiꞌ icha 
xumaquil an̈ chochol. 15 mil galón a aꞌ sbꞌat dꞌa yool.

6  Ix bꞌo pax lajun̈eꞌ yunetac pila nabꞌa bronce bꞌaj sjucꞌchaj masanil tas 
scꞌanchaji ayic sn̈uschaj silabꞌ. Oyeꞌ ix can dꞌa stojolal sur, oyexo dꞌa stojolal 
norte. Axo dꞌa jun nivan pila chiꞌ sbꞌic sbꞌa ebꞌ vin̈ sacerdote.

7 Ix bꞌo pax lajun̈eꞌ bꞌachnubꞌ candil nabꞌa oro, icha ix aj yalan Dios. Ix 
acꞌchajoch dꞌa yol templo chiꞌ, oyeꞌ dꞌa stojolal sur, oyeꞌ dꞌa stojolal norte. 8  Ix 
bꞌo pax lajun̈eꞌ mexa, ix acꞌchajoch dꞌa yol templo chiꞌ, oyeꞌ dꞌa stojolal sur, 
oyeꞌ pax dꞌa stojolal norte. Ix bꞌo pax 100 nivac ucꞌabꞌ nabꞌa oro.

9 Ix bꞌo pax jun amacꞌ yic ebꞌ sacerdote yedꞌ junxo amacꞌ nivaquil yic 
masanil anima. Ix och qꞌuen bronce dꞌa spatictac jun puerta ay dꞌa scal chabꞌ 
amacꞌ chiꞌ. 10 A jun nivan pila ix bꞌo chiꞌ, a dꞌa stojolal sur dꞌa schiquin templo 
chiꞌ ix cani, dꞌa stojolal bꞌaj sjavi cꞌu.

11 Ix sbꞌopax juntzan̈ qꞌuen chen vin̈aj Hiram chiꞌ, qꞌuen pala yedꞌ qꞌuen 
nivac ucꞌabꞌ, icha chiꞌ ix aj sbꞌoelcꞌoch munlajel dꞌa stemplo Dios ix schec 
bꞌojoc vin̈aj Salomón chiꞌ. 12  A juntzan̈ munlajel ix laj bꞌo chiꞌ: Aton chabꞌ 
nivac oy, chabꞌ sjolom oy chiꞌ ayqꞌuei, setansetan yaji, ayoch qꞌuen cadena 
dꞌa spatictac. 13 Ix och 400 yechel teꞌ granada dꞌa qꞌuen cadena chiꞌ, cha tzol 
ix ajoch dꞌa junjun qꞌueen. 14 Ay pax lajun̈eꞌ yunetac pila, lajun̈eꞌ sbꞌachnubꞌ 
yich ayoch dꞌa yalan̈, 15 jun nivan pila yic a aꞌ, 12 yechel toro ayoch dꞌa yalan̈, 
16 qꞌuen qꞌueen chen, qꞌuen pala yedꞌ qꞌuen tenedor.

Masanil juntzan̈ yamcꞌabꞌ ix sbꞌo vin̈aj Hiram chiꞌ yuj vin̈aj Salomón, 
yic stemplo Jehová yaji, a qꞌuen bronce te copopi ix och dꞌay. 17 A juntzan̈ 
yamcꞌabꞌ nabꞌa bronce ix bꞌo chiꞌ, a dꞌa yol lum bꞌaqꞌuech luum dꞌa stiꞌ aꞌ 
Jordán ix bꞌo i, dꞌa snan̈al Sucot yedꞌ Saretán. 18  Yujto te nivan juntzan̈ 
yamcꞌabꞌ nabꞌa bronce ix schec vin̈aj Salomón chiꞌ bꞌojoc, maxtzac echtaj 
jantac qꞌuen bronce ix och dꞌay.

19 Ix schecanpax vin̈aj Salomón chiꞌ bꞌojoc juntzan̈xo yamcꞌabꞌ yic stemplo 
Dios chiꞌ, nabꞌa oro ix aji: Aton jun altar yedꞌ juntzan̈ mexa bꞌaj tzꞌacꞌchajem 
ixim pan dꞌa yichan̈ Jehová, 20  yedꞌ juntzan̈ sbꞌachnubꞌ candil yedꞌ candil 
tzꞌoch scꞌacꞌal dꞌa yichan̈ jun lugar Yicn̈ej Jehová Yaji, icha yaj yalan Jehová 
chiꞌ. 21 Ix bꞌo pax juntzan̈ yechel xumac ayoch dꞌa sbꞌachnubꞌ candil chiꞌ yedꞌ 
qꞌuen tenaza, 22  qꞌuen tzꞌicꞌanel stan̈il bꞌaj tzꞌoch scꞌacꞌal candil, qꞌuen nivac 
ucꞌabꞌ, qꞌuen nivac cuchara yedꞌ qꞌuen yedꞌtal tzacꞌacꞌ. Masanil juntzan̈ qꞌueen 
chiꞌ, an̈ej dꞌa qꞌuen oro te vachꞌ bꞌaj ix bꞌoi. Ix och pax qꞌuen oro dꞌa spatictac 
puerta bꞌaj tzon̈ och dꞌa yol templo chiꞌ. Ix och pax qꞌueen dꞌa spuertail jun 
lugar Yicn̈ej Dios Yaji.

5  1 Axo yic ix lajvi masanil munlajel ix schec bꞌojoc vin̈aj Salomón dꞌa 
stemplo Jehová chiꞌ, ix icꞌjibꞌat masanil juntzan̈ yamcꞌabꞌ chiꞌ bꞌaj 

sicꞌchaj tas tzꞌacꞌji yicoc Jehová dꞌa yol templo chiꞌ, aton juntzan̈ yamcꞌabꞌ 
nabꞌa oro, nabꞌa plata yedꞌ juntzan̈xo tastac yic Jehová yajcan yuj vin̈aj rey 
David smam vin̈aj Salomón chiꞌ.

Ix icꞌchajbꞌat teꞌ scaxail trato dꞌa templo 
(1R 8.1‑11)

2-4 Ix lajvi chiꞌ axo dꞌa scꞌual qꞌuin̈ te nivan yelcꞌoch dꞌa yuquil uj dꞌa yol 
abꞌil chiꞌ, ix schecan vin̈aj Salomón chiꞌ smolbꞌej sbꞌa masanil ebꞌ yichamtac 
vinaquil chon̈abꞌ Israel chiꞌ dꞌa Jerusalén yedꞌ masanil ebꞌ yajal yaj dꞌa junjun 
in̈tilal yedꞌ ebꞌ nivac yelcꞌoch dꞌa scal ebꞌ scꞌabꞌ yoc. Ix smolbꞌej sbꞌa ebꞌ, yic 
tzꞌicꞌchajcot teꞌ scaxail strato Jehová yuj ebꞌ levita dꞌa Sion, aton schon̈abꞌ 
vin̈aj David. 5  Ix yicꞌancot jun mantiado ebꞌ sacerdote yedꞌ ebꞌ levita, aton 
jun bꞌaj schꞌox sbꞌa Jehová. Ix javi ebꞌ yedꞌoc dꞌa templo chiꞌ yedꞌ masanil 

* 6.1 A jun qꞌuicꞌalqꞌuinal syal dꞌa tic schꞌoxcot qꞌuicꞌ asun ochnac dꞌa sjolom lum vitz Sinaí, ayic 
yemul Jehová lolonel dꞌa ebꞌ chon̈abꞌ israel. 

syamcꞌabꞌil. 6  A vin̈aj rey Salomón yedꞌ masanil ebꞌ yetisraelal molanecꞌ 
chiꞌ, bꞌabꞌel scot ebꞌ dꞌa yichan̈ teꞌ scaxail strato Dios chiꞌ, sn̈usan nocꞌ silabꞌ 
ebꞌ, aton nocꞌ calnel yedꞌ nocꞌ vacax. Man̈ jantacoc nocꞌ ix yacꞌ ebꞌ, man̈xo 
bꞌischajbꞌenoc nocꞌ. 7 Ix lajvi chiꞌ, ix bꞌat yacꞌanoch teꞌ scaxail strato Jehová 
chiꞌ ebꞌ sacerdote dꞌa yol templo chiꞌ dꞌa yichochcꞌochi, aton dꞌa jun lugar 
Yicn̈ej Jehová Yaji, dꞌa yalan̈ scꞌaxil juntzan̈ yechel querubín. 8  A juntzan̈ 
yechel querubín chiꞌ, jen̈anbꞌat scꞌaxil dꞌa yibꞌan̈ bꞌaj ix can teꞌ caxa chiꞌ yedꞌ 
dꞌa yibꞌan̈ teꞌ sbꞌachnubꞌal. 9 A teꞌ sbꞌachlabꞌil teꞌ caxa chiꞌ, najat steel teꞌ, 
chequel teꞌ dꞌa jun lugar ay dꞌa snan̈al yol templo chiꞌ, jun ay dꞌa sat elta jun 
lugar Yicn̈ej Dios Yaji, palta man̈ chequeloc teꞌ dꞌa stiꞌ. A dꞌa jun lugar chiꞌ ix 
cann̈ej teꞌ caxa chiꞌ. 10 A tas ayem dꞌa yol teꞌ, an̈ej chabꞌ pachan̈ qꞌuen qꞌueen 
yacꞌnaccanem vin̈aj Moisés dꞌa Horeb. A dꞌa qꞌuen tzꞌibꞌabꞌilcanoch strato 
Jehová sbꞌonac yedꞌ chon̈abꞌ Israel ayic van scot ebꞌ dꞌa yol bꞌe ayic yelnaccot 
ebꞌ dꞌa Egipto.

11 Ix elta ebꞌ sacerdote dꞌa jun lugar ay dꞌa snan̈al yol templo chiꞌ. Toxo ix 
sacbꞌitej sbꞌa ebꞌ smasanil, vachꞌchom manto cꞌoch stzolal yoch ebꞌ dꞌa yopisio. 
12  Axo masanil ebꞌ levita acꞌbꞌiloch yic sbꞌitani, aton vin̈aj Asaf, vin̈aj Hemán, 
vin̈aj Jedutún, ebꞌ yuninal ebꞌ vin̈ yedꞌ ebꞌ scꞌabꞌ yoc ebꞌ vin̈, lin̈jabꞌoch ebꞌ 
vin̈ dꞌa stojolal bꞌaj sjavi cꞌu dꞌa stzꞌey altar dꞌa yamaqꞌuil templo chiꞌ. Nabꞌa 
lino spichul ebꞌ vin̈ ayochi, yedꞌnac platillo ebꞌ vin̈, salterio yedꞌ arpa. Ay pax 
120 ebꞌ vin̈ sacerdote spuꞌan qꞌuen trompeta.

13  Junn̈ej ix aj spuꞌan qꞌuen trompeta chiꞌ ebꞌ vin̈ smasanil. Junn̈ej ix aj sjaj 
ebꞌ vin̈ sbꞌitani, yic syalan vachꞌ lolonel ebꞌ vin̈ yuj yacꞌan yuj diosal ebꞌ vin̈ 
dꞌa Jehová. Yacbꞌan van sbꞌitan ebꞌ vin̈ chiꞌ, ix puchaj qꞌuen trompeta, ix tzin̈ji 
platillo yedꞌ juntzan̈xo yamcꞌabꞌ yic bꞌit chiꞌ. Sbꞌitan ebꞌ vin̈ icha tic: Calec 
vachꞌ lolonel dꞌa Jehová, yujto te vachꞌn̈ej, tzon̈ xajanej dꞌa masanil tiempo, 
xchi ebꞌ. A dꞌa jun rato chiꞌ ix bꞌudꞌjiel yol templo chiꞌ yuj jun asun. 14 Majxo 
yal-laj yoch ebꞌ vin̈ sacerdote yil yopisio, yujto ix bꞌudꞌjiel yol templo chiꞌ yuj 
stziquiquial Jehová.

Ix och sqꞌuin̈al templo 
(1R 8.12‑66)

6  1 Ix yalan vin̈aj rey Salomón icha tic:
Mamin Jehová, ix alaꞌ to dꞌa scal qꞌuicꞌalqꞌuinal ayach eqꞌui. *

 2 Palta a in tic, ix in bꞌoqꞌue jun a templo vachꞌ yilji tic yic tzach cajnaj 
dꞌa yool.

Aton dꞌa tic ol ach aj dꞌa masanil tiempo, xchi vin̈ rey chiꞌ dꞌa Dios.
3  Ix lajvi chiꞌ ix meltzajbꞌat qꞌuelan vin̈ rey chiꞌ bꞌaj ayecꞌ masanil ebꞌ 

yetisraelal chiꞌ, lin̈jabꞌ qꞌue ebꞌ smasanil, ix yalan vachꞌ lolonel vin̈ dꞌa yibꞌan̈ 
ebꞌ. 4  Ix yalan vin̈ icha tic: Calec vachꞌ lolonel dꞌa Jehová co Diosal a on̈ 
israel on̈ tic, yujto ix elcꞌoch bꞌaj yacꞌnaccan stiꞌ dꞌa vin̈aj David in mam, 
ayic yalannac icha tic: 5 Atax yic vicꞌannaquelta in chon̈abꞌ dꞌa Egipto, malaj 
junocxo chon̈abꞌ ix in siqꞌuel dꞌa scal yin̈tilal Israel bꞌaj sbꞌo junoc templo 
bꞌaj tzin aji, yic tzꞌicꞌjichaan̈ in bꞌi. Malaj pax junoc vinac ix in siqꞌueli yic 

scuchbꞌan in chon̈abꞌ Israel tic. 6  Palta a ticnaic jun, ix in siqꞌuel chon̈abꞌ 
Jerusalén, yic vachꞌ ataꞌ ol bꞌinaj in bꞌi. Ix ach in sicꞌpaxeli yic tzach och reyal 
dꞌa in chon̈abꞌ Israel tic, xchi Jehová dꞌa vin̈ in mam chiꞌ. 7 A vin̈aj David in 
mam chiꞌ, snibꞌejnac vin̈ sbꞌoqꞌue junoc templo yic syicꞌanchaan̈ Jehová co 
Diosal vin̈. 8  Palta yalnac Jehová dꞌa vin̈: Te vachꞌ tas tza na chiꞌ, yujto tza na 
a bꞌoqꞌue junoc in templo. 9 Man̈oc ach ol a bꞌoqꞌuei, palta a junoc uninal ol 
bꞌoanqꞌueoc, xchi dꞌa vin̈.

10  Axo t icnaic jun, toxo ix elcꞌoch bꞌaj yacꞌnac stiꞌ Jehová chiꞌ. Icha val 
yutejnac yalan chiꞌ, icha chiꞌ ix aj voch reyal dꞌa co chon̈abꞌ tic sqꞌuexuloc vin̈ 
in mam chiꞌ. Toxo ix in bꞌoqꞌue jun stemplo Jehová co Diosal. 11 Toxo pax ix 
vacꞌoch teꞌ scaxail strato Jehová sbꞌonac quedꞌoc dꞌa yool, xchi vin̈.

12-13 Ay jun tecꞌnubꞌ nabꞌa bronce ix schec vin̈aj Salomón chiꞌ bꞌojoc, a dꞌa 
snan̈al yamaqꞌuil templo chiꞌ ay, chabꞌ metro yedꞌ 25 centímetro ix aj schan̈il 
pacꞌan̈. Axo schaan̈il ix ajqꞌuei, jun metro yedꞌ 35 centímetro. Ix qꞌue vin̈ 
dꞌa yibꞌan̈ jun tecꞌnubꞌ chiꞌ dꞌa yichan̈ altar yic Jehová, qꞌuelanoch masanil 
ebꞌ chon̈abꞌ israel chiꞌ ix em cuman vin̈, ix yicꞌanchaan̈ scꞌabꞌ vin̈, ix lesalvi 
vin̈. 14 Ix yalan vin̈ icha tic: Mamin Jehová co Diosal a on̈ israel on̈ tic, malaj 
junocxo Dios dꞌa satchaan̈ yedꞌ dꞌa sat luum tic lajan edꞌoc, yujto tzaqꞌuelcꞌoch 
a trato, tza chꞌoxan a vachꞌcꞌolal dꞌa mach tzach cꞌanabꞌajan dꞌa smasanil 
scꞌool. 15 Toxo ix aqꞌuelcꞌoch bꞌaj acꞌnac a tiꞌ dꞌa vin̈aj David in mam. A val 
ticnaic van yelcꞌochi. 16  Yuj chiꞌ, Mamin Jehová co Diosal, elocabꞌpaxcꞌoch 
bꞌaj acꞌnac a tiꞌ dꞌa vin̈ a checabꞌ aj David chiꞌ to ol ochn̈ej yin̈tilal vin̈ reyal 
dꞌa chon̈abꞌ Israel tic tato tzach scꞌanabꞌajej ebꞌ icha ajnac ach scꞌanabꞌajan 
vin̈ in mam chiꞌ. 17 Yuj chiꞌ, Mamin Jehová co Diosal, elocabꞌcꞌoch bꞌaj acꞌnac 
a tiꞌ dꞌa vin̈ in mam a checabꞌ chiꞌ.

18  Pa lta jun, ¿tom syal a cajnaj dꞌa sat lum tic yedꞌ ebꞌ anima? Inatax 
satchaan̈, yelxo te nivan, palta max yabꞌlaj bꞌaj tzach aji, ocxom jabꞌ templo ix 
in bꞌoqꞌue tic. 19 Palta jun Mamin, cha abꞌ in lesal ayic tzin tevi dꞌayach a in a 
checabꞌ in tic, ayic tzin cꞌanan a vachꞌcꞌolal. 20 Man̈ iqꞌuel a sat dꞌa jun templo 
tic dꞌa cꞌual yedꞌ dꞌacꞌvalil, aton dꞌa jun lugar to ix alaꞌ to ol ach bꞌinajn̈ej. Yuj 
chiꞌ abꞌval tas svalaꞌ. 21 Ayic tzin lesalvi dꞌayach yedꞌ pax ebꞌ a chon̈abꞌ Israel 
tic dꞌa jun lugar tic, cha abꞌ co lesal tic. Ato dꞌa satchaan̈ bꞌaj cajan ach, tza 
maclej abꞌ co lesal chiꞌ, tzacꞌval nivancꞌolal co mul.

22  Qꞌuinaloc ay junoc mach tzꞌacꞌjioch dꞌa yibꞌan̈ to ix och smul dꞌa junoc 
yetanimail, tzꞌicꞌchajcoti, tzul yacꞌan stiꞌ dꞌa yichan̈ altar dꞌa jun a templo tic, 
23  ato dꞌa satchaan̈ chiꞌ, tzabꞌ tas syalaꞌ, tza bꞌeycꞌolej dꞌa stojolal, tzacꞌoch 
syaelal mach tzꞌoch smul chiꞌ icha syal smul tzꞌochi, tza bꞌo pax yaj mach 
malaj smul.

24  Qꞌuinaloc tzon̈ acꞌji ganar a on̈ a chon̈abꞌ on̈ tic yuj ebꞌ cajcꞌool, yujto 
tzꞌoch co mul dꞌayach, tato sna sbꞌa co cꞌool, scalan co bꞌa dꞌayach, tzon̈ 
tevi dꞌayach dꞌa jun templo tic, 25 tzabꞌval co lesal dꞌa satchaan̈ chiꞌ, tzacꞌval 
nivancꞌolal co mul, tzon̈ acꞌ meltzaj dꞌa lum co luum acꞌnac dꞌa ebꞌ co mam 
quicham tic.

26 Qꞌuinaloc man̈xo ol yacꞌ n̈abꞌ dꞌa chon̈abꞌ tic yuj co mul tzꞌoch dꞌayach, 
tzacꞌanoch co yaelal. Palta tato tzon̈ javi ul ach cacꞌ bꞌinaj dꞌa lesal, qꞌuelan 
on̈ cot dꞌa jun lugar tic snaan sbꞌa co cꞌool dꞌa co chucal yuj jun yaelal chiꞌ, 
27 tzabꞌval dꞌa satchaan̈ chiꞌ ayic tzon̈ tevi dꞌayach. Tzacꞌval nivancꞌolal co 

chucal, tza chꞌox jun a bꞌeybꞌal vachꞌ yic sco bꞌeybꞌalej. Slajvi chiꞌ tzacꞌancot 
n̈abꞌ dꞌa yibꞌan̈ lum luum acꞌnac tic dꞌayon̈.

28  Qꞌuinaloc tzꞌem vejel, ma ilya dꞌa co chon̈abꞌ tic, ma stacji cavbꞌen yuj 
cꞌacꞌ, ma sjavi junoc syabꞌil cavbꞌen chiꞌ, ma sjavi nocꞌ cꞌulubꞌ dꞌay, ma junocxo 
macan̈ nocꞌ cotac nocꞌ slajanel cavbꞌen chiꞌ, ma jun, sjavi oyan ebꞌ ajcꞌol yacꞌan 
oval dꞌa junoc chon̈abꞌ dꞌa yol co macbꞌen tic, ma yaln̈ej tas yaelal tzon̈ icꞌani, 
29-30 tzabꞌval co lesal ayic tzon̈ tevi dꞌayach. Yaln̈ej mach sna sbꞌa scꞌool ayic 
syilani to ayoch dꞌa syaelal, tato smojbꞌejcot scꞌabꞌ dꞌayach dꞌa stojolal jun 
templo tic, tzabꞌval tas syal chiꞌ dꞌa satchaan̈, tzacꞌval spac dꞌa junjun icha 
sbꞌeybꞌal, yujto a ach tic ojtac val tas ay dꞌa co pensar yedꞌ tas sco na junjun on̈. 
31 Tato icha chiꞌ, ol yal sbꞌa masanil a chon̈abꞌ dꞌayach, ol ach co cꞌanabꞌajani 
yacbꞌan pitzan on̈ dꞌa sat jun luum acꞌnac tic dꞌa ebꞌ co mam quicham.

32  Qꞌuinaloc ay junoc anima chꞌoc chon̈abꞌil scot dꞌa junoc lugar najat yic 
scajnaj dꞌa co cal a on̈ a chon̈abꞌ on̈ tic yujto te nivan a bꞌinaji, te nivan a 
poder, tato slesalvi dꞌayach dꞌa stojolal jun a templo tic, 33  tzabꞌval tas syal 
chiꞌ dꞌa satchaan̈ bꞌaj ayach, tzacꞌ masanil tas scꞌan chiꞌ dꞌayach, yic vachꞌ 
tzach yojtaquejel masanil nación dꞌa yolyibꞌan̈qꞌuinal tic, yic vachꞌ tzach 
scꞌanabꞌajej ebꞌ icha tzach co cꞌanabꞌajej a on̈ a chon̈abꞌ Israel on̈ tic. Icha chiꞌ 
ol aj yojtacanel ebꞌ to a jun templo ix in bꞌoqꞌue tic, ic yaji.

34 Qꞌuinaloc yaln̈ej bꞌaj tzon̈ a checbꞌat a on̈ a chon̈abꞌ on̈ tic cacꞌ oval yedꞌ 
ebꞌ ajcꞌool, tato tzon̈ lesalvi dꞌayach dꞌa stojolal jun chon̈abꞌ ix a sicꞌcanel tic, 
bꞌaj ay jun templo ix in bꞌoqꞌue tic, 35 tzabꞌval dꞌa satchaan̈ chiꞌ ayic tzon̈ tevi 
dꞌayach, tzach och quedꞌoc yic scacꞌ ganar.

36  Qꞌuinaloc tzꞌoch co mul dꞌayach, (yujto malaj junoc anima max och 
smul) scot yoval a cꞌol dꞌayon̈, yuj chiꞌ tzon̈ acꞌoch dꞌa yol scꞌabꞌ ebꞌ ajcꞌool, 
tzon̈ yicꞌanbꞌat ebꞌ dꞌa chꞌoc chon̈abꞌil najat, ma lacꞌan. 37 Tato sna sbꞌa co 
cꞌool dꞌa jun chon̈abꞌ bꞌaj ayon̈ecꞌ chiꞌ, tzach co naanxicoti, tzon̈ tevi dꞌayach, 
sco chaan co mulej dꞌayach, tzabꞌval co lesal. 38  Tato yedꞌ smasanil co cꞌool 
yedꞌ smasanil co pensar tzach co naxicoti, ayic ayon̈ ecꞌ dꞌa jun chon̈abꞌ bꞌaj 
icꞌbꞌilon̈bꞌat chiꞌ, tzon̈ lesalvicot dꞌa stojolal jun lum acꞌnac tic dꞌa ebꞌ co mam 
quicham yedꞌ jun chon̈abꞌ sicꞌbꞌilel uuj tic yedꞌ dꞌa stojolal jun templo ix in bꞌo 
tic, 39 tato icha chiꞌ, ato dꞌa satchaan̈ bꞌaj ayach eqꞌui, tzabꞌval co lesal, tzach 
och quedꞌoc yic tzon̈ meltzajxi, tzacꞌval nivancꞌolal co mul tzꞌoch chiꞌ dꞌayach.

40 Ach in Diosal, tza maclej val abꞌ lesal tzꞌochn̈ej dꞌayach dꞌa jun lugar tic.
41 Ach Jehová co Diosal, canan̈n̈ej cajan dꞌa jun lugar tic yedꞌ scaxail 

schꞌoxanel a poder. Mamin, coln̈ej ebꞌ sacerdote tzach acꞌan servil, axo ebꞌ 
icoꞌ, tzalajocabꞌ ebꞌ yuj a vachꞌcꞌolal. 42  Man̈ in a patiquejel a in rey in ix in 
a sicꞌcanel tic. Nacot bꞌaj a xajanejnac vin̈aj David a checabꞌ, xchi vin̈aj rey 
Salomón chiꞌ dꞌa Jehová.

7  1 Ayic ix lajvi slesalvi vin̈aj rey Salomón chiꞌ, ix cot cꞌacꞌ dꞌa satchaan̈, ix 
tzꞌabꞌat jun silabꞌ sn̈usjitzꞌa smasanil yedꞌ juntzan̈xo silabꞌ, ix bꞌudꞌjiel yol 

templo chiꞌ yuj stziquiquial Jehová. 2  Yuj chiꞌ majxo yal-laj yoch ebꞌ sacerdote 
dꞌa yool chiꞌ. 3  Ayic ix yilan jun cꞌacꞌ chiꞌ masanil ebꞌ israel yedꞌ stziquiquial 
Jehová ix emul dꞌa yibꞌan̈ jun templo chiꞌ, ix em cumnaj ebꞌ masanto ix 
emcꞌoch snan̈al sat ebꞌ dꞌa sat luum, ix lesalvi ebꞌ, ix yacꞌan yuj diosal ebꞌ 
dꞌa Jehová. Ix yalan ebꞌ icha tic: Yelxo te vachꞌ Dios, yujto tzon̈ xajanej dꞌa 
masanil tiempo, xchi ebꞌ.

4  Ayic ix lajvi juntzan̈ chiꞌ, ix yacꞌan silabꞌ vin̈aj rey Salomón yedꞌ ebꞌ 
chon̈abꞌ chiꞌ dꞌa Jehová. 5  Ix yacꞌ 22 mil nocꞌ vacax ebꞌ yedꞌ 120 mil nocꞌ 
calnel silabꞌil.

Icha chiꞌ ix aj yacꞌancanoch jun templo chiꞌ ebꞌ dꞌa yol scꞌabꞌ Dios.
6  Lin̈anqꞌue masanil ebꞌ israel chiꞌ, axo ebꞌ sacerdote ayecꞌ ebꞌ dꞌa yedꞌtal 

bꞌaj ix cani, spuꞌan qꞌuen strompeta ebꞌ. Axo ebꞌ levita qꞌuelcꞌumbꞌa yaj ebꞌ 
yedꞌ ebꞌ sacerdote chiꞌ, van sbꞌitan ebꞌ yedꞌ juntzan̈ yamcꞌabꞌ bꞌobꞌilcan yuj 
vin̈aj rey David yic tzꞌoch ejmelal dꞌa Jehová. Van sbꞌitan ebꞌ icha tic: A 
Jehová, ayn̈ej svachꞌcꞌolal dꞌa masanil tiempo, xchi ebꞌ.

7 Ix yacꞌanpaxoch yopisio snan̈al amacꞌ vin̈aj Salomón chiꞌ, aton jun ay dꞌa 
yichan̈ stemplo Jehová chiꞌ, yic ataꞌ sn̈usjitzꞌa silabꞌ yedꞌ xepual nocꞌ silabꞌ 
yic juncꞌolal yedꞌ Dios, yujto a jun altar nabꞌa bronce ix schec vin̈ bꞌojoc, 
max yabꞌlaj yic sqꞌue nocꞌ silabꞌ chiꞌ dꞌa yibꞌan̈ yedꞌ ofrenda dꞌa tas svaji yedꞌ 
xepual nocꞌ nocꞌ chiꞌ.

8  A dꞌa jun tiempoal chiꞌ, a vin̈aj Salomón yedꞌ ebꞌ yetisraelal ix yacꞌoch 
qꞌuin̈ chinama ebꞌ dꞌa uqueꞌ cꞌual. Te nivan sbꞌisul ebꞌ, ix cotn̈ej ebꞌ bꞌaj 
tzꞌochcꞌoch bꞌe dꞌa Hamat dꞌa norte, masanto dꞌa aꞌ elumaꞌ yic Egipto dꞌa sur. 
9 Uqueꞌ cꞌual ix yacꞌoch sqꞌuin̈al jun altar chiꞌ ebꞌ, axo dꞌa junxo uqueꞌ cꞌual, ix 
yacꞌanoch qꞌuin̈ chinama chiꞌ ebꞌ. Axo dꞌa jun slajvubꞌ cꞌual chiꞌ ix yacꞌanoch 
jun nivan qꞌuin̈ ebꞌ. 10 A dꞌa 23 yoch yuquil uj chiꞌ, ix spuclan sbꞌa vin̈aj rey 
Salomón chiꞌ yedꞌ masanil anima ayecꞌ chiꞌ. Ix lajvi chiꞌ ix paxcan ebꞌ dꞌa spat 
dꞌa tzalajcꞌolal. Ix te tzalaj ebꞌ yuj jantac tas vachꞌ acꞌbꞌil yuj Jehová dꞌa vin̈aj 
David, dꞌa vin̈aj Salomón chiꞌ yedꞌ dꞌa masanil chon̈abꞌ Israel.

Ix sbꞌo strato Dios yedꞌ vin̈aj Salomón 
(1R 9.1‑9)

11 Ayic toxo ix bꞌoel stemplo Jehová yuj vin̈aj rey Salomón chiꞌ yedꞌ 
spalacio vin̈ yedꞌ masanil tastac ix snaꞌ vin̈ to sbꞌochaji, 12  ix schꞌoxan sbꞌa 
Jehová dꞌa vin̈ dꞌacꞌvalil, ix yalan dꞌa vin̈ icha tic: Ix vabꞌ val a lesal, ix in 
sicꞌanpaxel jun lugar tic vicoc yic tzꞌoch in cajnubꞌoc bꞌaj stzꞌa silabꞌ dꞌayin. 
13 Yuj chiꞌ, qꞌuinaloc svacꞌcot cꞌacꞌ, maxtzac yacꞌ n̈abꞌ, ma svacꞌcot nocꞌ cꞌulubꞌ 
scꞌuxanbꞌat avbꞌen, ma svacꞌcot junoc ilya dꞌa eyibꞌan̈ a ex in chon̈abꞌ ex tic, 
14  tato a ex ojtacabꞌil to vic ex, tzex lesalvi dꞌayin, slajvi chiꞌ tzeyactancan 
e chuc bꞌeybꞌal chiꞌ, tato icha chiꞌ, svabꞌ e lesal chiꞌ dꞌa satchaan̈, svacꞌan 
nivancꞌolal e mul, svacꞌanxi tastac ay dꞌa e chon̈abꞌ chiꞌ. 15 A ticnaic yedꞌ yic ol 
bꞌeyn̈ejbꞌatoc, ol vabꞌn̈ej lesal ol och dꞌayin dꞌa jun templo tic, 16  yujto toxo ix 
in sicꞌcaneli yic tzꞌochcan vicoc. Ol in ajn̈ej cajan dꞌay, ol in tan̈vej. 17 A ticnaic 
jun, tato vachꞌn̈ej ol utej a bꞌa dꞌayin icha val yutejnac sbꞌa vin̈ a mam, tato ol 
a cꞌanabꞌajej in checnabꞌil yedꞌ masanil tas ix val dꞌayach, 18  ol vacꞌn̈ejelcꞌoch 
opisio tic, icha val in trato in bꞌonac yedꞌ vin̈ a mam chiꞌ, ayic valannac to 
ol ochn̈ej yin̈tilal vin̈ reyal dꞌa chon̈abꞌ Israel tic. 19 Palta tato a ex tic ol 
eyiqꞌuel e bꞌa dꞌayin, man̈ ol e cꞌanabꞌajej in cꞌaybꞌubꞌal yedꞌ in checnabꞌil ix 
vacꞌ dꞌayex, axo dꞌa juntzan̈ comon dios bꞌaj ol eyaqꞌuem e bꞌa, ol ex och pax 
ejmelal dꞌay, 20 ol ex viqꞌuel dꞌa sat lum luum vacꞌnac tic dꞌayex. A jun templo 
ix ochcan vicoc tic, ol vicꞌcanel dꞌa vichan̈, ol vacꞌan bꞌuchjoc yuj masanil 
nación. 21 A jun templo man̈xo jantacoc svachꞌil yilji tic, toxon̈ej ol qꞌuecan 
bꞌulan spojelal. Masanil mach ol ecꞌ dꞌa stzꞌey, ol te sat scꞌol ebꞌ yilani, ol 

scꞌanbꞌan ebꞌ, ¿tas yuj icha tic ix yutej jun chon̈abꞌ tic Jehová yedꞌ jun templo 
tic? xcham ebꞌ. 22  Axo ol aj yalji dꞌa ebꞌ: Icha tic ix aji yujto ix yactejcan 
Jehová sDiosal smam yicham ebꞌ, aton Dios icꞌjinaquelta ebꞌ dꞌa Egipto, axo 
juntzan̈ comon dios bꞌaj ix yaqꞌuem sbꞌa ebꞌ. Yuj val chiꞌ ix yacꞌcot jun nivan 
yaelal tic dꞌa yibꞌan̈ ebꞌ, xcham ebꞌ, xchi Jehová dꞌa vin̈aj Salomón chiꞌ.

Juntzan̈xo tastac ix sbꞌo vin̈aj rey Salomón 
(1R 9.10‑28)

8  1 A vin̈aj rey Salomón chiꞌ, 20 abꞌil ix yacꞌ vin̈ sbꞌoanqꞌue spalacio yedꞌ 
stemplo Jehová. 2  Ix lajvi chiꞌ ix sbꞌoanxiqꞌue juntzan̈ chon̈abꞌ vin̈, aton 

juntzan̈ ix yacꞌxican vin̈aj rey Hiram dꞌa vin̈, ix yacꞌan cajnaj ebꞌ israel vin̈ 
dꞌay.

3  Ix lajvi chi, ix bꞌat vin̈aj Salomón chiꞌ yacꞌ oval dꞌa chon̈abꞌ Hamat dꞌa 
yol yic Soba, ix yacꞌan ganar vin̈. 4 Ix sbꞌoanxiqꞌue chon̈abꞌ Tadmor vin̈, jun 
ay dꞌa taquin̈ luum yedꞌ juntzan̈ chon̈abꞌ dꞌa yol yic Hamat bꞌaj smolchaj 
masanil tas svaji. 5 An̈ejtonaꞌ ix sbꞌoxiqꞌue chon̈abꞌ Bet-horón vin̈, jun ay dꞌa 
yibꞌan̈qꞌuei yedꞌ Bet-horón ay dꞌa yalan̈emta. A juntzan̈ chon̈abꞌ chiꞌ, ayoch 
smuroal yedꞌ spuertail. Aypaxoch cꞌatan qꞌuen qꞌueen syamnubꞌaloc spuertail 
chiꞌ. 6 Ix sbꞌoanxiqꞌue chon̈abꞌ Baalat vin̈ yedꞌ juntzan̈xo chon̈abꞌ bꞌaj smolchaj 
masanil tas svaji. Ix sbꞌoanpax juntzan̈ yedꞌtal carruaje vin̈ yic oval yedꞌ 
bꞌaj tzꞌaj nocꞌ chej yic oval yedꞌ masanil tas snibꞌej vin̈ ix sbꞌo dꞌa Jerusalén 
chiꞌ, dꞌa Líbano yedꞌ dꞌa masanil yol smacbꞌen. 7-8  Ay pax juntzan̈ yin̈tilal ebꞌ 
anima man̈ satbꞌiloquel yuj ebꞌ israel aycan cajan dꞌa scal ebꞌ, aton ebꞌ heteo, 
ebꞌ amorreo, ebꞌ heveo, ebꞌ ferezeo yedꞌ ebꞌ jebuseo. A ebꞌ chiꞌ man̈ israeloc 
ebꞌ. Ix acꞌjicanoch ebꞌ dꞌa munlajel yuj vin̈aj Salomón chiꞌ. 9 Palta malaj junoc 
ebꞌ yetisraelal vin̈ ix yacꞌ pural yacꞌanoch dꞌa munlajel chiꞌ. Ix yacꞌoch ebꞌ 
vin̈ dꞌa soldadoal, dꞌa sat yajalil ebꞌ vin̈ soldado, dꞌa yajalil dꞌa ebꞌ ayoch dꞌa 
carruaje yic oval yedꞌ dꞌa ebꞌ vin̈ soldado sqꞌue dꞌa yibꞌan̈ chej. Ataꞌ ix yacꞌoch 
ebꞌ yetisraelal vin̈ chiꞌ. 10 Axo ebꞌ sat yajal tzꞌilan ebꞌ smunlaj chiꞌ, 250 ebꞌ.

11 A vin̈aj Salomón chiꞌ, ix yiqꞌuel ix yisil vin̈ sreyal Egipto vin̈ bꞌaj cajan dꞌa 
schon̈abꞌ vin̈aj David, ix yicꞌanbꞌat ix vin̈ dꞌa junxo palacio ix sbꞌo vin̈ yicoc 
ix, yujto ix snaꞌ vin̈ to man̈ smojoc scajnaj ix bꞌaj ecꞌnac sdespacho vin̈aj rey 
David, yujto ataꞌ ecꞌnac teꞌ scaxail strato Jehová, te nivan yelcꞌoch jun lugar 
chiꞌ. 12  Ix yacꞌ n̈usjoctzꞌa silabꞌ vin̈aj rey Salomón dꞌa Jehová dꞌa yibꞌan̈ altar 
ix sbꞌoqꞌue dꞌa yichan̈ templo chiꞌ. 13 Aton dꞌa juntzan̈ cꞌual albꞌilcan yuj vin̈aj 
Moisés dꞌa ley to tzꞌacꞌji silabꞌ chiꞌ, ataꞌ ix yacꞌ n̈usjoctzꞌa juntzan̈ silabꞌ chiꞌ 
vin̈: Aton dꞌa scꞌual icꞌoj ip, dꞌa qꞌuin̈ yic tzꞌalji qꞌuen uj yedꞌ pax dꞌa oxeꞌ nivac 
qꞌuin̈ tzꞌoch dꞌa yol abꞌil: Aton qꞌuin̈ yic ixim pan malaj yich, qꞌuin̈ ayic slajvi 
smolji sat avbꞌen yedꞌ qꞌuin̈ yic chinama.

14 Ix yacꞌanpaxoch ebꞌ sacerdote vin̈ yedꞌ ebꞌ levita dꞌa munlajel dꞌa templo 
dꞌa stzolal. Ix acꞌjioch ebꞌ dꞌa yopisio chiꞌ, icha yajcan yalan vin̈aj David 
smam vin̈. Ay juntzan̈ ebꞌ levita yopisio sbꞌitan dꞌa Jehová, scolvaj ebꞌ yedꞌ ebꞌ 
sacerdote dꞌa junjun cꞌu. Ay pax juntzan̈xo ebꞌ stan̈van spuertail templo chiꞌ 
15 yedꞌ bꞌaj smolbꞌaj tastac yic templo. Yuj chiꞌ malaj val jabꞌoc ix sqꞌuex vin̈ 
tastac tzꞌaj smunlaj ebꞌ sacerdote yedꞌ ebꞌ levita icha yajcan yuj vin̈aj David 
chiꞌ. 16 Masanil munlajel nabꞌil yuj vin̈aj rey Salomón chiꞌ, yictax ix em yich 
stemplo Jehová masanto ix bꞌoeli, vachꞌ ix aj yicꞌan sbꞌa smasanil.

17 Ix lajvi chiꞌ, ix bꞌat vin̈aj Salomón chiꞌ dꞌa Ezión-geber yedꞌ dꞌa Elat, dꞌa 
stitac aꞌ Chacchac Mar, dꞌa yol yic Edom. 18 Ix yacꞌcot juntzan̈ teꞌ barco vin̈aj 
Hiram yedꞌ ebꞌ smunlajtaxon dꞌa teꞌ barco chiꞌ. A ebꞌ vin̈ chiꞌ, yojtac ebꞌ vin̈ yecꞌ 
dꞌa yibꞌan̈ aꞌ mar. Ix xidꞌecꞌ ebꞌ vin̈ yedꞌ ebꞌ schecabꞌ vin̈aj Salomón chiꞌ dꞌa Ofir. 
Quenxon̈ej man̈ 320 quintaloc qꞌuen oro ix javi yuj ebꞌ dꞌa vin̈aj Salomón chiꞌ.

Ix ulecꞌ ix sreinail Sabá yil vin̈aj Salomón 
(1R 10.1‑13)

9  1 A ix sreinail Sabá, ix yabꞌ specal ix to a vin̈aj rey Salomón, te nivan 
yelcꞌoch vin̈, yuj chiꞌ ix javi ix dꞌa Jerusalén yic tzul scꞌanbꞌan juntzan̈ 

lolonel ix te ajaltac snachajeli, yic syil ix tato yel te jelan vin̈aj Salomón chiꞌ. 
Nivan ebꞌ schecabꞌ ix yedꞌnac, nivan nocꞌ camello cuchjinac perfume, nivan 
qꞌuen oro yedꞌ qꞌuen qꞌueen te vachꞌ yilji yedꞌnac ix. Ayic ix javi ix yil vin̈aj 
rey Salomón chiꞌ, ix scꞌanbꞌan ix dꞌa vin̈ masanil tas nabꞌil yuuj. 2  Axo ix 
spacan masanil tas ix scꞌanbꞌej ix chiꞌ vin̈, malaj junoc tas ix scꞌanbꞌej ix chiꞌ 
maj yal spacan vin̈. 3  Ayic ix yilan ix reina chiꞌ jantac sjelanil vin̈aj Salomón 
chiꞌ yedꞌ spalacio vin̈ bꞌobꞌil yuuj, 4 yedꞌ tastac sva vin̈ dꞌa sat smexa yedꞌ bꞌaj 
ay ebꞌ ay yopisio yedꞌ vin̈ yedꞌ juntzan̈xo ebꞌ schecabꞌ vin̈ yedꞌ spichul ebꞌ, 
te chꞌocxo pax yilji spichul ebꞌ tzꞌacꞌan svino vin̈ rey chiꞌ yedꞌ juntzan̈ silabꞌ 
sn̈usjitzꞌa dꞌa stemplo Jehová, ix te sat scꞌool ix yilan masanil juntzan̈ chiꞌ. 
5 Ix yalan ix dꞌa vin̈ rey chiꞌ icha tic: A tas ix vabꞌ dꞌa in chon̈abꞌ yuj jantac tas 
ix a bꞌoꞌo yedꞌ jantac a jelanil sbꞌinaji, yel ton val. 6 Ayic ix vabꞌan chiꞌ, maj 
vacꞌochlaj dꞌa in cꞌol tastac tzꞌalchaj chiꞌ, palta axo ticnaic jun, svil val yedꞌ 
yol in sat. Max qꞌuecꞌochlaj nan̈al juntzan̈ svil tic ix alji vabꞌi, yujto a a jelanil 
tic, yelxo val ecꞌto dꞌa yichan̈ tas ix vabꞌ chiꞌ. 7 Te vachꞌ yic ebꞌ tzach acꞌan 
servil, te vachꞌ yic ebꞌ ayn̈ejecꞌ edꞌoc, syabꞌan a jelanil ebꞌ. 8  Alchajocabꞌ vachꞌ 
lolonel dꞌa Jehová a Diosal, ste tzalaj edꞌoc, yuj chiꞌ ix ach yacꞌoch reyal yic 
tza chꞌoxan yajalil. Te xajan chon̈abꞌ Israel tic yuj a Diosal chiꞌ, yujto snibꞌej 
to ayn̈ej ecꞌ jun chon̈abꞌ tic dꞌa masanil tiempo, yuj chiꞌ ach yacꞌoch sreyaloc, 
yic tzacꞌan reyal dꞌa svachꞌilal yedꞌ dꞌa stojolal, xchi ix reina chiꞌ.

9 Ix lajvi chiꞌ ix yacꞌan 100 quintal qꞌuen oro ix dꞌa vin̈ yedꞌ jantac perfume 
yedꞌ qꞌuen qꞌueen te vachꞌ yilji. Malaj juneloc nivan perfume chiꞌ ix javi dꞌa 
Israel icha ix siej ix sreinail Sabá chiꞌ dꞌa vin̈aj rey Salomón chiꞌ.

10 An̈ejaꞌ pax ebꞌ vin̈ vinac smunlaj dꞌa vin̈aj Hiram yedꞌ ebꞌ vin̈ smunlaj dꞌa 
vin̈aj Salomón chiꞌ, ix xidꞌecꞌ ebꞌ vin̈ yicꞌcot qꞌuen oro dꞌa Ofir, ix yicꞌanpaxcot 
teꞌ sándalo ebꞌ vin̈ yedꞌ qꞌuen qꞌueen te vachꞌ yilji. 11 A yedꞌ teꞌ sándalo chiꞌ ix 
schec vin̈ rey chiꞌ bꞌojoc sbꞌeal stemplo Jehová yedꞌ spalacio vin̈ bꞌachquiltac 
sqꞌuei yedꞌ stitac. A yedꞌ teꞌ chiꞌ ix sbꞌopax teꞌ arpa vin̈ yedꞌ salterio yic scꞌan 
ebꞌ tzꞌacꞌan juntzan̈ yamcꞌabꞌ chiꞌ. Malaj bꞌaj tzꞌilchaj teꞌ lajan yedꞌ teꞌ chiꞌ dꞌa 
yol smacbꞌen Judá. 12  Ix el dꞌa scꞌol vin̈ rey chiꞌ yacꞌan masanil tas ix scꞌan ix 
sreinail Sabá chiꞌ. Chꞌoc pax yaj tas toxo ix yacꞌ vin̈ sqꞌuexuloc tastac ix yicꞌcot 
ix. Ix lajvi chiꞌ, ix pax ix dꞌa schon̈abꞌ chiꞌ yedꞌ masanil ebꞌ ajun yedꞌ ix.

A sbꞌeyumal vin̈aj Salomón yedꞌ snivanil yelcꞌochi 
(1R 10.14‑29; 2Cr 1.14‑17)

13  A qꞌuen oro schaꞌ vin̈aj Salomón dꞌa junjun abꞌil, 500 quintal qꞌueen. 
14  Chꞌoc pax yaj qꞌuen syacꞌ ebꞌ chon̈vajum yedꞌ pax qꞌuen oro, qꞌuen plata 

syacꞌ ebꞌ sreyal Arabia yedꞌ ebꞌ ayoch dꞌa yopisio dꞌa junjun macan̈ smacbꞌen 
Israel. 15  Ix schec vin̈ bꞌochaj 200 nivac maclabꞌ jul-labꞌ, ayoch qꞌuen oro 
dꞌay, ay am lajchaveoc libra qꞌuen oro ayoch dꞌa junjun. 16  Ix lajvi chiꞌ, ix 
schecanpax vin̈ bꞌojoc 300 xo yunetac maclabꞌ jul-labꞌ chiꞌ. Ay am vaqueoc 
libra qꞌuen oro ix och dꞌa junjun. Axo dꞌa jun nivan pat scuchan Te teꞌ yic 
Líbano ix yacꞌcan vin̈. 17 Ix schecanpax vin̈ bꞌojoc jun scꞌojnubꞌ dꞌa sdespacho, 
ix acꞌjioch qꞌuen oro te vachꞌ dꞌay, ix acꞌjipaxoch marfil yelvanubꞌoc. 18  A jun 
cꞌojnubꞌ chiꞌ, vac tzol sqꞌue sbꞌachquiltaquil scꞌoochal. Aypaxem qꞌuen oro 
bꞌaj tzꞌem bꞌachan yoc vin̈ rey chiꞌ, yaman yaj yedꞌ jun cꞌojnubꞌ chiꞌ. Ayqꞌue 
scꞌabꞌ jun cꞌojnubꞌ chiꞌ dꞌa junjun stzꞌeytac. Bꞌobꞌilpaxoch yechel junjun nocꞌ 
choj dꞌa junjun scꞌabꞌ chiꞌ. 19 Ay pax lajchavexo yechel nocꞌ choj chiꞌ, junjun 
aycan dꞌa sn̈itac junjun sbꞌachquiltaquil chiꞌ. Malaj junocxo rey bꞌoannac 
yic icha yic vin̈ chiꞌ. 20  Masanil scopa vin̈ rey chiꞌ, nabꞌa oro yedꞌ masanil 
yamcꞌabꞌ ay dꞌa jun nivan pat scuch Te teꞌ yic Líbano. Malaj junoc yamcꞌabꞌ 
chiꞌ plata, yujto a dꞌa stiempoal vin̈ rey chiꞌ, a qꞌuen plata chiꞌ malaj yelcꞌoch 
qꞌueen. 21 A ebꞌ schecabꞌ vin̈ rey chiꞌ, sbꞌat ebꞌ yedꞌ ebꞌ schecabꞌ vin̈aj Hiram 
yedꞌ juntzan̈ nivac barco icha teꞌ sbꞌat dꞌa Tarsis. Oxeꞌ abꞌil sbꞌatcan ebꞌ yic 
sbꞌat yicꞌancot qꞌuen oro ebꞌ, qꞌuen plata, marfil, nocꞌ chabꞌin yedꞌ nocꞌ pavo 
real.

22  A vin̈aj rey Salomón chiꞌ, ecꞌbꞌal sbꞌeyumal vin̈ yedꞌ pax sjelanil vin̈ dꞌa 
yichan̈ masanil ebꞌ rey dꞌa yolyibꞌan̈qꞌuinal tic. 23  Masanil ebꞌ vin̈ rey chiꞌ, ix 
javi ebꞌ vin̈ dꞌa vin̈ yic tzul yilan ebꞌ vin̈, ma tzul yabꞌan ebꞌ vin̈ jantac sjelanil 
vin̈ ix acꞌji yuj Dios. 24 Masanil ebꞌ chiꞌ ix yicꞌcot silabꞌ ebꞌ dꞌa vin̈ dꞌa junjun 
abꞌil: Aton qꞌuen plata, qꞌuen oro, pichul, yamcꞌabꞌ yic oval, perfume, nocꞌ 
chej yedꞌ nocꞌ mula.

Ix sman carruaje vin̈aj Salomón yedꞌ nocꞌ chej 
(1R 10.26‑29; 2Cr 1.14‑17)

25 Ay 4 mil spatil nocꞌ chej yedꞌ carruaje yic vin̈aj rey Salomón chiꞌ yedꞌ 12 
mil nocꞌ chej scuchan ebꞌ soldado. Ay carruaje yedꞌ nocꞌ chej ayecꞌ yedꞌ ebꞌ 
stan̈vumal vin̈ rey dꞌa Jerusalén, ay pax ayecꞌ dꞌa juntzan̈xo chon̈abꞌ. 26  Ix 
yacꞌ reyal vin̈ dꞌa yibꞌan̈ juntzan̈xo ebꞌ vin̈ rey scotn̈ej dꞌa aꞌ Éufrates, masanto 
scꞌoch dꞌa yol yic ebꞌ filisteo, scꞌoch dꞌa smojonal Egipto. 27 A dꞌa Jerusalén 
chiꞌ, a qꞌuen plata icha comon qꞌueen ix aj qꞌueen yuj vin̈ rey chiꞌ. Axo teꞌ 
cꞌuteꞌ, lajan ix aj teꞌ icha teꞌ caltacteꞌal higo dꞌa yichtac vitz. 28  A nocꞌ schej 
vin̈ rey chiꞌ, a dꞌa Egipto scot nocꞌ yedꞌ dꞌa juntzan̈xo nación.

A schamel vin̈aj rey Salomón 
(1R 11.41‑43)

29 A jantacto yabꞌixal vin̈aj rey Salomón chiꞌ, ayic ix el yich masanto 
slajvubꞌ, tzꞌibꞌabꞌilcan dꞌa chꞌan̈ yuum vin̈aj Natán schecabꞌ Dios yedꞌ dꞌa chꞌan̈ 
yic vin̈aj Ahías schecabꞌ Dios aj Silo yedꞌ dꞌa chꞌan̈ bꞌaj tzꞌibꞌabꞌilcan tas ix 
chꞌoxji yil vin̈ schecabꞌ Dios scuch Iddo yic tzꞌalji yuj vin̈aj Jeroboam yuninal 
vin̈aj Nabat. 30 A vin̈aj Salomón chiꞌ, 40 abꞌil ix yacꞌ reyal vin̈ dꞌa Jerusalén 
dꞌa yibꞌan̈ chon̈abꞌ Israel, 31 axo yic ix cham vin̈, ix mucchaj vin̈ dꞌa schon̈abꞌ 
vin̈aj David smam vin̈. Ix lajvi chiꞌ axo vin̈aj Roboam yuninal vin̈ ix ochcan 
reyal sqꞌuexuloc.

Spojnac sbꞌa chon̈abꞌ Israel 
(1R 12.1‑24)

10  1 Ix bꞌat vin̈aj Roboam dꞌa chon̈abꞌ Siquem, yujto ataꞌ ix smolbꞌej 
sbꞌa ebꞌ yetisraelal vin̈, yic tzꞌacꞌjicanoch vin̈ reyal yuj ebꞌ. 2  Ix cꞌoch 

specal jun tic dꞌa vin̈aj Jeroboam yuninal vin̈aj Nabat dꞌa Egipto, yuj chiꞌ ix 
paxta vin̈, yujto ataꞌ cꞌochnaccan vin̈ ayic yelnac vin̈ elelal dꞌa vin̈aj Salomón. 
3 Ix avtajcot vin̈aj Jeroboam chiꞌ yuj ebꞌ yetisraelal. Ayic ix javi vin̈, ix bꞌat vin̈ 
yedꞌ ebꞌ yic sbꞌat lolon ebꞌ yedꞌ vin̈aj Roboam chiꞌ. Ix yalan ebꞌ dꞌa vin̈ icha tic:

4  —A vin̈ a mam, yelxo te ya munlajel ayoch yuj vin̈ dꞌa quibꞌan̈. Axo 
ticnaic jun, iqꞌuel jabꞌoc munlajel ya ayoch dꞌa quibꞌan̈ tic, ol cacꞌn̈ejoch co 
bꞌa dꞌa yalan̈ a mandar, xchi ebꞌ.

5 Ix tacꞌvi vin̈aj Roboam chiꞌ dꞌa ebꞌ:
—Ato chabꞌej tzul in eyilxi, sval dꞌayex tas tzꞌaji, xchi vin̈ dꞌa ebꞌ.
Yuj chiꞌ ix pax ebꞌ anima chiꞌ smasanil. 6 Ix lajvi chiꞌ ix scꞌanbꞌan vin̈aj rey 

Roboam chiꞌ dꞌa ebꞌ vin̈ yichamtac vinaquil chon̈abꞌ, aton ebꞌ vin̈ munlajnac 
yedꞌ vin̈aj Salomón smam vin̈ icha tic:

—¿Tas junoc pensar tzeyacꞌ dꞌayin? ¿Tas svutej tacꞌvoc in bꞌa dꞌa juntzan̈ 
anima tic? xchi vin̈.

7 Ix yalan ebꞌ vin̈ dꞌa vin̈ icha tic:
—Tato vachꞌn̈ej ol utej a bꞌa dꞌa ebꞌ anima tic, ol a cꞌanabꞌajan a bꞌoan tas 

snibꞌej ebꞌ chiꞌ, tato vachꞌ pax ol utoc a tacꞌvi dꞌa ebꞌ, ol yacꞌn̈ejoch sbꞌa ebꞌ dꞌa 
yalan̈ a mandar dꞌa masanil tiempo, xchi ebꞌ vin̈.

8  Palta maj schalaj yabꞌ vin̈ tas ix yal ebꞌ vin̈ ichamtac vinac chiꞌ. Axo dꞌa 
juntzan̈ ebꞌ vin̈ quelemtac junn̈ej qꞌuibꞌnac vin̈ yedꞌoc, ataꞌ ix scꞌanbꞌej pax 
spensar vin̈ chiꞌ, aton ebꞌ vin̈ ayoch dꞌa opisio yedꞌ vin̈. 9 Ix scꞌanbꞌan vin̈ dꞌa 
ebꞌ vin̈ icha tic:

—¿Tas junoc pensar tzeyacꞌ dꞌayin a ex tic? ¿Tas svutej tacꞌvoc in bꞌa dꞌa 
juntzan̈ anima tic? Snibꞌej ebꞌ sviqꞌuel jabꞌoc munlajel aycanoch dꞌa yibꞌan̈ ebꞌ 
yuj vin̈ in mam, xchi vin̈.

10 Ix tacꞌvi juntzan̈ ebꞌ vin̈ quelemtac vinac chiꞌ icha tic:
—A ebꞌ tzꞌalan chiꞌ to tziqꞌuel jabꞌoc munlajel aycanoch dꞌa yibꞌan̈ ebꞌ yuj 

vin̈ a mam chiꞌ, al dꞌa ebꞌ icha tic: Tato ya munlajel bꞌaj ayex och yuj vin̈ in 
mam chiꞌ, a inxo pax tic, ecꞌalto syail bꞌaj ol ex vacꞌochi. 11 Tato al ix yutej 
eyicatz vin̈ in mam chiꞌ, a inxo pax tic, ecꞌalto yalil ol vutej eyicatz chiꞌ. Tato 
an̈ej nocꞌ tzꞌuum ix yacꞌlabꞌej vin̈ in mam chiꞌ ex smacꞌani, a inxo tic, a nocꞌ 
tzꞌum ayoch qꞌueen dꞌa sn̈iꞌ ol vacꞌlabꞌej dꞌayex, xa chi dꞌa ebꞌ, xchi ebꞌ vin̈.

12 Axo dꞌa schabꞌjial chiꞌ, ix jax vin̈aj Jeroboam yedꞌ masanil ebꞌ anima chiꞌ dꞌa 
vin̈aj rey Roboam chiꞌ, icha ix aj yalan vin̈ dꞌa ebꞌ. 13 Palta te chuc ix yutej vin̈ 
spacan dꞌa ebꞌ. Maj scꞌanabꞌajej vin̈ tas ix yal ebꞌ vin̈ yichamtac vinaquil chon̈abꞌ 
chiꞌ. 14 A tas ix yal ebꞌ vin̈ quelemtac vinac chiꞌ, a ix yal vin̈ dꞌa ebꞌ icha tic: Tato al 
ix yutej eyicatz vin̈ in mam chiꞌ, a inxo tic, ecꞌalto ol vutej yalil eyicatz chiꞌ. Tato 
an̈ej nocꞌ tzꞌum ix yacꞌlabꞌej vin̈ ex smacꞌani, a inxo pax tic, a nocꞌ tzꞌuum ayoch 
qꞌueen dꞌa sn̈iꞌ ol vacꞌlabꞌej dꞌayex, xchi vin̈. 15 Maj schalaj yabꞌ vin̈ rey chiꞌ tas ix 
yal ebꞌ anima chiꞌ, yujto a Jehová ix acꞌan scꞌulej vin̈ yic vachꞌ tzꞌelcꞌoch tas ix 
schec yal vin̈aj Ahías aj Silo dꞌa vin̈aj Jeroboam yuninal vin̈aj Nabat. 16 Ayic ix 
yilan masanil ebꞌ anima chiꞌ to maj scha yabꞌ vin̈ rey chiꞌ, ix yalan ebꞌ icha tic:

Man̈xalaj calan quic dꞌa yin̈tilal vin̈aj David yuninal vin̈aj Isaí.
Chꞌoc yin̈til ebꞌ, chꞌoc pax quin̈tilal.
Ex quetisraelal, con̈ paxec dꞌa co pat junjun on̈. Olxo yil sbꞌa ebꞌ yin̈tilal 

vin̈aj David tic, xchi ebꞌ.
A dꞌa jun rato chiꞌ ix laj pax ebꞌ dꞌa spat. 17-19 Ix lajvi chiꞌ, ix checjibꞌat vin̈aj 

Adoram yuj vin̈aj Roboam dꞌa ebꞌ israel ix paxcan chiꞌ. A vin̈aj Adoram chiꞌ 
ay yopisio yilan ebꞌ acꞌbꞌil pural smunlaji. Ayic ix cꞌoch vin̈ dꞌa ebꞌ ix paxcan 
chiꞌ, ix julqꞌuenajcham vin̈ yuj ebꞌ. Yuj chiꞌ ix qꞌue vin̈aj Roboam chiꞌ dꞌa yol 
scarruaje, ix cot vin̈ elelal, ix javi vin̈ dꞌa Jerusalén. Icha chiꞌ ix aj yelcan ebꞌ 
israel chiꞌ dꞌa yol scꞌabꞌ ebꞌ yin̈tilal vin̈aj David. Axon̈ej juntzan̈xo ebꞌ cajan 
dꞌa juntzan̈ chon̈abꞌ dꞌa yol yic Judá bꞌaj ix yacꞌ reyal vin̈.

11  1 Ayic ix javi vin̈aj Roboam chiꞌ dꞌa Jerusalén, ix smolbꞌan 180 mil 
soldado vin̈, ebꞌ sicꞌbꞌilel dꞌa scal ebꞌ yin̈tilal Judá yedꞌ dꞌa scal ebꞌ 

yin̈tilal Benjamín, yic sbꞌat ebꞌ yacꞌ oval dꞌa juntzan̈xo ebꞌ yetisraelal chiꞌ, 
yic tzꞌochxican ebꞌ dꞌa yol scꞌabꞌ vin̈ junelxo. 2  Palta ix yal Jehová dꞌa vin̈aj 
Semaías schecabꞌ icha tic: 3  Al dꞌa vin̈aj Roboam yuninal vin̈aj Salomón 
sreyal Judá chiꞌ, yedꞌ dꞌa masanil ebꞌ israel cajan dꞌa yol yic Judá chiꞌ yedꞌ dꞌa 
ebꞌ yic Benjamín 4 to a in sval icha tic: Man̈ eyacꞌ oval yedꞌ ebꞌ eyetisraelal 
chiꞌ. Meltzajan̈ec dꞌa e pat e masanil, yujto a in ix vaqꞌuelcꞌoch jun tic, xchi 
Jehová, xa chi dꞌa ebꞌ.

Ayic ix yabꞌan ebꞌ tas ix yal Jehová chiꞌ, ix pax ebꞌ dꞌa spat junjun, majxo 
bꞌatlaj ebꞌ yacꞌ oval yedꞌ vin̈aj Jeroboam, vin̈ ix och sreyaloc ebꞌ ix pax chiꞌ.

5-10  Ix cann̈ej vin̈aj Roboam chiꞌ dꞌa Jerusalén, ix svachꞌ bꞌoan smuroal 
juntzan̈ chon̈abꞌ vin̈, juntzan̈ ay dꞌa yol smacbꞌen Judá yedꞌ Benjamín: Aton 
Belén, Etam, Tecoa, Bet-sur, Soco, Adulam, Gat, Maresa, Zif, Adoraim, Laquis, 
Azeca, Zora, Ajalón yedꞌ Hebrón. 11 Vachꞌ ix aj sbꞌochajoch smuroal juntzan̈ 
chon̈abꞌ chiꞌ, ix yacꞌanoch ebꞌ yajalil soldado vin̈ stan̈vej. Nivan ixim trigo, 
aceite yedꞌ vino ix molchaj dꞌa juntzan̈ chon̈abꞌ chiꞌ. 12  Ix yacꞌanpaxcan 
smaclabꞌ jul-labꞌ vin̈ yedꞌ qꞌuen lanza dꞌa juntzan̈ chon̈abꞌ chiꞌ, yic syal scolan 
sbꞌa dꞌa oval. Icha chiꞌ ix aj yochcan yopisio vin̈aj Roboam chiꞌ dꞌa yol yic 
Judá yedꞌ dꞌa yol yic Benjamín.

13  A ebꞌ sacerdote yedꞌ ebꞌ levita, ix cot ebꞌ dꞌa yol smacbꞌen Israel, yic 
syacꞌanoch sbꞌa ebꞌ yedꞌ vin̈aj Roboam chiꞌ. 14 A ebꞌ levita chiꞌ, ix yactejcan 
schon̈abꞌ ebꞌ yedꞌ lum bꞌaj sva nocꞌ smolbꞌetzal nocꞌ ebꞌ, ix javi ebꞌ dꞌa 
Jerusalén yedꞌ dꞌa juntzan̈xo chon̈abꞌ dꞌa yol yic Judá yic scajnaj ebꞌ taꞌ, yujto 
a vin̈aj Jeroboam yedꞌ ebꞌ tzacꞌanto ochnac reyal yuj vin̈ ix pechanel ebꞌ dꞌa 
yopisio yacꞌan servil Jehová. 15 A vin̈aj Jeroboam chiꞌ, ix yacꞌoch ebꞌ comon 
anima vin̈ sacerdoteal yacꞌan servil comon dios, yic tzꞌoch ebꞌ ejmelal dꞌa 
juntzan̈ lugar chaan̈, dꞌa ebꞌ enemigo yedꞌ dꞌa juntzan̈ yechel vacax ix schec 
vin̈ bꞌojoc. 16 Axo ebꞌ ay dꞌa junjun yin̈tilal ebꞌ israel to ayoch spensar yoch 
ejmelal dꞌa Jehová Dios, ix cot tzacꞌan ebꞌ yedꞌ ebꞌ sacerdote yic Jehová chiꞌ 
yedꞌ ebꞌ levita pax chiꞌ. Ix javi ebꞌ dꞌa Jerusalén chiꞌ, yic vachꞌ syal yacꞌan 
silabꞌ ebꞌ dꞌa Jehová sDiosal ebꞌ yedꞌ smam yicham. 17 Yuj chiꞌ ix tecꞌcꞌaj 
yopisio vin̈aj Roboam chiꞌ dꞌa smacbꞌen Judá dꞌa oxeꞌ abꞌil, yujto an̈ej oxeꞌ 
abꞌil chiꞌ ix sbꞌeybꞌalej sbꞌeybꞌal vin̈aj David yedꞌ vin̈aj Salomón vin̈.

18  A vin̈aj Roboam chiꞌ, ix yicꞌ ix Mahalat vin̈ yisil vin̈aj Jerimot yuninal 
vin̈aj David, a ix snun ix, aton ix Abihail yisil vin̈aj Eliab, yixchiquin vin̈aj 

Isaí. 19 A ebꞌ yuninal vin̈aj Roboam yedꞌ ix Mahalat chiꞌ, aton vin̈aj Jeús, 
vin̈aj Semarías yedꞌ vin̈aj Zaham. 20 Ix yicꞌanpax ix Maaca vin̈, ix yisil vin̈aj 
Absalón. A ebꞌ yuninal vin̈ yedꞌ ix, aton vin̈aj Abías, vin̈aj Atai, vin̈aj Ziza 
yedꞌ vin̈aj Selomit. 21 A vin̈aj Roboam chiꞌ, 18 ebꞌ ix yetbꞌeyum vin̈ yedꞌ 60 ebꞌ 
ix schabꞌil yetbꞌeyum vin̈. 28 yuninal vin̈ yedꞌ 60 ebꞌ ix yisil. A ix Maaca chiꞌ, 
te xajan ix yuj vin̈ dꞌa yichan̈ juntzan̈xo ebꞌ ix chiꞌ.

22  Ix  sn ibꞌej vin̈ to a vin̈aj Abiam yuneꞌ ix Maaca chiꞌ ix ochcan reyal 
sqꞌuexuloc, yuj chiꞌ ix yacꞌoch vin̈ vin̈ yajalil dꞌa scal juntzan̈xo ebꞌ yuninal. 
23  Vachꞌ ix yutej vin̈ snaani, yuj chiꞌ ix spucbꞌat ebꞌ yuninal vin̈ chiꞌ dꞌa 
juntzan̈ chon̈abꞌ ayoch smuroal dꞌa yol yic Judá chiꞌ yedꞌ dꞌa yol yic Benjamín. 
Tzijtum tas ix yacꞌ vin̈ sva ebꞌ, tzijtum pax ebꞌ ix yetbꞌeyum ebꞌ vin̈ ix yacꞌoch 
vin̈.

Ix acꞌji ganar Judá yuj vin̈aj Sisac 
(1R 14.21‑31)

12  1 Ayic toxo ix tecꞌcꞌaj yopisio vin̈aj Roboam chiꞌ snaani, ix yactancan 
vin̈ scꞌanabꞌajan scꞌaybꞌubꞌal Jehová yedꞌ masanil ebꞌ yetchon̈abꞌ. 

2  Yujto pit ix yutej sbꞌa ebꞌ dꞌa Jehová chiꞌ, yuj chiꞌ ayic oyeꞌ abꞌilxo yoch vin̈aj 
Roboam chiꞌ reyal, ix javi vin̈aj Sisac sreyal Egipto yacꞌ oval dꞌa Jerusalén. 
3  Ix javi vin̈ yedꞌ mil 200 carruaje yic oval yedꞌ pax 60 mil soldado ayqꞌue dꞌa 
yibꞌan̈ chej yedꞌ pax jantac ebꞌ vin̈ soldado, man̈xo bꞌischajbꞌenoc ebꞌ vin̈. A 
ebꞌ aj Libia, ebꞌ aj Suca yedꞌ ebꞌ aj Etiopía ix cot yedꞌ ebꞌ aj Egipto chiꞌ. 4 Ix 
acꞌji ganar juntzan̈ chon̈abꞌ ayoch smuroal dꞌa Judá yuj ebꞌ masanto ix javi 
ebꞌ dꞌa Jerusalén.

5  Yuj chiꞌ ix cꞌoch vin̈ schecabꞌ Dios scuchan Semaías dꞌa yichan̈ vin̈aj 
Roboam chiꞌ yedꞌ dꞌa ebꞌ ayoch yajalil dꞌa smacbꞌen Judá. Molanecꞌ ebꞌ dꞌa 
Jerusalén chiꞌ yuj xivelal dꞌa vin̈aj Sisac chiꞌ. Ix yalan vin̈ dꞌa ebꞌ icha tic:

—Icha tic ix aj yalan Jehová: Yujto ix in eyactejcani, yuj chiꞌ toxo ix ex 
vactejcan dꞌa yol scꞌabꞌ vin̈aj Sisac chiꞌ, xchi, xchi vin̈.

6 A ebꞌ yajal yaj yedꞌ vin̈ rey chiꞌ, emnaquilxon̈ej ix aj yojtacanel spitalil ebꞌ, 
ix yalan ebꞌ icha tic:

—Smojton val icha chiꞌ tzon̈ yutej Jehová chiꞌ, xchi ebꞌ.
7 Ayic ix yilan Jehová to emnaquil ix yutej sbꞌa ebꞌ, ix yalanxi dꞌa vin̈aj 

Semaías chiꞌ icha tic: Yujto emnaquil ix yutej sbꞌa ebꞌ, yuj chiꞌ man̈ ol in 
satel ebꞌ, palta toxo val ol in col ebꞌ, man̈xo ol vacꞌlabꞌej vin̈aj Sisac chiꞌ 
yic svacꞌanbꞌat jantac yoval in cꞌol dꞌa chon̈abꞌ Jerusalén chiꞌ. 8  An̈ej bꞌian 
to ol can ebꞌ dꞌa yol scꞌabꞌ vin̈aj Sisac chiꞌ, yic vachꞌ ol nachajel yuj ebꞌ to 
secojtac vacꞌji servil dꞌa yichan̈ pax yacꞌji servil ebꞌ vin̈ sreyal juntzan̈xo chꞌoc 
nacional, xchi Jehová.

9 Ix javi vin̈aj Sisac sreyal Egipto chiꞌ yacꞌ oval dꞌa Jerusalén chiꞌ. Ix 
yicꞌanbꞌat jantac bꞌeyumal vin̈ sicꞌan dꞌa stemplo Jehová yedꞌ dꞌa spalacio vin̈ 
rey chiꞌ. Ix yicꞌanpaxbꞌat juntzan̈ maclabꞌ jul-labꞌ vin̈, aton juntzan̈ nabꞌa oro 
bꞌobꞌilcan yuj vin̈aj rey Salomón. 10 Axo yedꞌ qꞌuen bronce ix sbꞌo juntzan̈xo 
smaclabꞌ jul-labꞌ vin̈aj Roboam chiꞌ sqꞌuexuloc juntzan̈ nabꞌa oro chiꞌ, ix 
yacꞌancan vin̈ dꞌa ebꞌ stan̈van stiꞌ spalacio vin̈ chiꞌ. 11 Ayic sbꞌat vin̈ rey chiꞌ 
juntac el dꞌa stemplo Jehová, syicꞌanbꞌat maclabꞌ jul-labꞌ chiꞌ ebꞌ. Axo spaxta 
ebꞌ, syicꞌanxicanoch ebꞌ dꞌa yedꞌtal bꞌaj stan̈vej chiꞌ. 12  Yujto ix yacꞌxioch 

sbꞌa vin̈aj Roboam chiꞌ dꞌa yol scꞌabꞌ Jehová, yuj chiꞌ ix och vaan yoval scꞌol 
Jehová chiꞌ dꞌa yibꞌan̈ vin̈, maj satjiel-laj masanil chon̈abꞌ yuuj, yuj chiꞌ vachꞌ 
ix ajxican ebꞌ aj Judá.

13 Ix yicꞌxi yip yopisio vin̈aj Roboam chiꞌ dꞌa Jerusalén chiꞌ. 41 abꞌil sqꞌuinal 
vin̈ ayic ix schaanel yich vin̈ yacꞌan reyal. 17 abꞌil ix yacꞌ reyal vin̈ dꞌa 
Jerusalén, aton jun chon̈abꞌ chiꞌ sicꞌbꞌilel yuj Jehová dꞌa yol smacbꞌen ebꞌ 
israel yic scajnaj taꞌ. Naama sbꞌi ix snun vin̈, aj Amón ix. 14 A tas ix scꞌulej vin̈, 
te chuc, yujto maj yacꞌoch vin̈ dꞌa scꞌol scꞌanabꞌajan tas ix yal Jehová.

15  A jantacto  yabꞌixal vin̈aj Roboam chiꞌ, ayic ix el yich masanto dꞌa 
slajvubꞌ, tzꞌibꞌabꞌilcan dꞌa yumal yuj vin̈aj Semaías yedꞌ dꞌa yumal yic vin̈aj 
Iddo, aton ebꞌ vin̈ schecabꞌ Dios.

16 Ix yacꞌn̈ej oval vin̈aj Roboam yedꞌ vin̈aj Jeroboam. Axo yic ix cham vin̈aj 
Roboam chiꞌ, ix mucji vin̈ dꞌa schon̈abꞌ vin̈aj David. Axo vin̈aj Abías yuninal 
vin̈ ix ochcan reyal sqꞌuexuloc.

Ochnac vin̈aj Abías sreyaloc Judá 
(1R 15.1‑7)

13  1 Ayic 18 abꞌilxo yoch vin̈aj Jeroboam reyal dꞌa Israel, ix schaanel 
yich vin̈aj Abías yacꞌan reyal dꞌa Judá. 2  Oxeꞌ abꞌil ix yacꞌ reyal vin̈ 

dꞌa Jerusalén. Micaías sbꞌi ix snun vin̈, yisil ix vin̈aj Uriel aj Gabaa.
Ix yacꞌ oval vin̈aj Abías chiꞌ yedꞌ vin̈aj Jeroboam. 3 A vin̈aj Abías chiꞌ, ix bꞌat 

vin̈ yedꞌ 400 mil ebꞌ vin̈ soldado te tecꞌan, te jelan pax ebꞌ vin̈ dꞌa oval, aton 
ebꞌ vin̈ sicꞌbꞌilel yuj vin̈. Axo vin̈aj Jeroboam chiꞌ, ix cot pax vin̈ yedꞌ 800 mil 
ebꞌ soldado sicꞌbꞌil pax el yuj vin̈. 4 Ix bꞌat vin̈aj Abías chiꞌ dꞌa lum jolom vitz 
Zemaraim dꞌa yol yic Efraín, ix yalan vin̈ icha tic: Ach Jeroboam yedꞌ masanil 
israel ayecꞌ edꞌoc, abꞌec: 5 ¿Tom man̈ eyojtacoc to a Jehová co Diosal a on̈ israel 
on̈ tic ix acꞌancan jun opisio tic dꞌa vin̈aj David yedꞌ dꞌa ebꞌ yin̈tilal dꞌa juneln̈ej, 
yic syacꞌan reyal, jun trato max yal-laj sqꞌuexchaji? 6 Axo vin̈aj Jeroboam chiꞌ, 
vin̈ yuninal vin̈aj Nabat, schecabꞌ vin̈aj Salomón, ix och vin̈ ajcꞌolal dꞌa vin̈ 
yajalil chiꞌ. 7 Ix yacꞌanoch sbꞌa juntzan̈ jaragana vinac chuc spensar yedꞌ vin̈, ix 
yacꞌan oval vin̈ yedꞌ vin̈aj Roboam yuninal vin̈aj Salomón. Yujto unin vinacto 
vin̈aj Roboam chiꞌ, manta val spensar vin̈, yuj chiꞌ maj yal stecꞌbꞌan sbꞌa vin̈ 
dꞌa yichan̈ ebꞌ. 8 A ticnaic jun, a e naani to ol yal eyacꞌan oval quedꞌ a on̈ yin̈til 
on̈ vin̈aj David tic, acꞌbꞌil jun opisio tic dꞌayon̈ yuj Jehová. An̈ej yujto nivan 
e bꞌisul, eyedꞌnac pax juntzan̈ yechel vacax nabꞌa oro ix schec bꞌojoc vin̈aj 
Jeroboam chiꞌ, yic tzꞌoch e diosaloc, yuj juntzan̈ chiꞌ ol eyacꞌ ganar e naani. 9 Ix 
e pechpaxel ebꞌ sacerdote yic Jehová, ebꞌ yin̈tilal vin̈aj Aarón yedꞌ ebꞌ levita. Ix 
e comon sicꞌanoch ebꞌ sacerdote icha sbꞌeybꞌal juntzan̈xo chꞌoc nacional. Yaln̈ej 
mach sjavi yedꞌ junoc nocꞌ quelem vacax yedꞌ ucvan̈oc nocꞌ chꞌac calnel, a jun 
chiꞌ tzꞌochcan sacerdoteal dꞌa juntzan̈ e diosal man̈ diosoc chiꞌ. 10 Palta a on̈xo 
tic, malaj bꞌaj ix cactejcan Jehová co Diosal. A ebꞌ sacerdote ayoch yacꞌ servil 
Jehová dꞌa co cal, aton ebꞌ yin̈tilal vin̈aj Aarón yedꞌ juntzan̈xo ebꞌ levita scolvaj 
yedꞌ ebꞌ. 11 Aton ebꞌ chiꞌ sn̈usantzꞌa silabꞌ yedꞌ incienso dꞌa Jehová dꞌa junjun 
qꞌuin̈ibꞌalil yedꞌ dꞌa junjun yemcꞌualil. Syacꞌanpaxem ixim pan ebꞌ te vachꞌ dꞌa 
sat mexa ayoch oro dꞌay dꞌa yichan̈ Jehová, syacꞌanpaxoch scꞌacꞌal candil ebꞌ 
nabꞌa oro dꞌa junjun yemcꞌualil. A on̈ tic sco cꞌanabꞌajej val icha tas syal Jehová 
co Diosal, palta a exxo tic, ix eyiqꞌuel e bꞌa dꞌay. 12  A Dios ayoch quedꞌoc, a ebꞌ 

sacerdote, listaxo yaj ebꞌ spuꞌan qꞌuen strompeta yic scacꞌan oval eyedꞌoc. Ex 
vetisraelal, man̈ eyacꞌ oval yedꞌ Jehová co Diosal yedꞌ ebꞌ co mam quicham, 
yujto man̈ ol eyacꞌlaj ganar, xchi vin̈aj Abías chiꞌ dꞌa ebꞌ.

13  Palta axo vin̈aj Jeroboam, toxo ix yal vin̈ dꞌa nan̈al ebꞌ soldado to a dꞌa 
spatic ebꞌ soldado yic Judá scot ebꞌ, axo nan̈alxo ebꞌ scan dꞌa yichan̈ ebꞌ yic 
Judá chiꞌ. 14 Axo ix yilanbꞌat ebꞌ yic Judá chiꞌ to vanxo sjavi ebꞌ soldado dꞌa 
spatic ebꞌ yedꞌ dꞌa yichan̈ ebꞌ, yuj chiꞌ ix tevi ebꞌ dꞌa Jehová, ix spuꞌan qꞌuen 
strompeta ebꞌ sacerdote. 15 Ayic ix el yav ebꞌ yic Judá chiꞌ yic oval, axo Dios ix 
acꞌan och vin̈aj Jeroboam chiꞌ yedꞌ masanil ebꞌ yetisraelal dꞌa yol scꞌabꞌ vin̈aj 
Abías sreyal Judá chiꞌ. 16 Icha chiꞌ ix aj yel lemnaj ebꞌ israel dꞌa ebꞌ yic Judá 
chiꞌ. 17 A vin̈aj Abías chiꞌ yedꞌ ebꞌ soldado, te nivan anima ix smilcham ebꞌ. 
500 mil soldado yic Israel sicꞌbꞌil yajel ix chami. 18  Yuj chiꞌ emnaquilxon̈ej ix 
yutej sbꞌa ebꞌ israel dꞌa jun tiempoal chiꞌ. Axo ebꞌ yic Judá chiꞌ, ix yacꞌ ganar 
ebꞌ dꞌa yibꞌan̈ ebꞌ, yujto ix yacꞌoch Jehová ebꞌ yipoc scꞌool, aton sDiosal ebꞌ 
yedꞌ ebꞌ smam yicham. 19 Ix bꞌat ebꞌ soldado vin̈aj Abías chiꞌ dꞌa spatic ebꞌ yic 
vin̈aj Jeroboam chiꞌ, ix yicꞌancanecꞌ juntzan̈ schon̈abꞌ vin̈aj Jeroboam chiꞌ ebꞌ, 
aton Betel, Jesana yedꞌ Efraín yedꞌ yaldeail junjun. 20 A vin̈aj Jeroboam chiꞌ, 
majxo yicꞌlaj yip yopisio vin̈ chiꞌ yacbꞌan pitzan vin̈aj Abías chiꞌ. Axo Jehová 
ix icꞌanel sqꞌuinal vin̈aj Jeroboam chiꞌ, ix cham vin̈. 21 Ix yicꞌ val yip yopisio 
vin̈aj Abías chiꞌ. 14 ebꞌ ix yetbꞌeyum vin̈, 22 ebꞌ yuninal vin̈ yedꞌ 16 ebꞌ ix 
yisil. 22  A jantacto yabꞌixal vin̈aj Abías chiꞌ yedꞌ tastac scꞌulejnac vin̈, aycan 
dꞌa yumal ix stzꞌibꞌejcan vin̈aj Iddo schecabꞌ Dios.

Ochnac vin̈aj Asa reyal dꞌa Judá 
(1R 15.8‑12)

14  1 Ayic ix cham vin̈aj Abías chiꞌ, ix mucji vin̈ dꞌa schon̈abꞌ vin̈aj David. 
Axo vin̈ yuninal vin̈ scuch Asa ix ochcan reyal sqꞌuexuloc dꞌa Judá. 

Ayic ayoch vin̈aj Asa chiꞌ reyal, lajun̈eꞌ abꞌil man̈xa oval ix yacꞌaꞌ.
2  Masanil tas ix scꞌulej vin̈aj Asa chiꞌ, vachꞌn̈ej, te tojol dꞌa yichan̈ Jehová 

Dios. 3  Yujto ix schec vin̈ icꞌchajel masanil altar yic scomon diosal ebꞌ 
chꞌoc nacional yedꞌ juntzan̈ lugar yic ejmelal bꞌajtac chaan̈. Ix schecan 
vin̈ macꞌchajpoj juntzan̈ qꞌuen qꞌueen ay yelcꞌoch dꞌa ebꞌ, ix schecan vin̈ 
macꞌchajpoj teꞌ yechel Asera. 4 Ix yalanpax vin̈ dꞌa ebꞌ ay dꞌa yol smacbꞌen to 
syacꞌ val och sbꞌa ebꞌ dꞌa yol scꞌabꞌ Jehová sDiosal ebꞌ yedꞌ ebꞌ smam yicham. 
Yovalil scꞌanabꞌajej scꞌaybꞌubꞌal yedꞌ schecnabꞌil Jehová chiꞌ ebꞌ. 5 An̈ejtonaꞌ ix 
schecan vin̈ icꞌchajel juntzan̈ lugar yic ejmelal bꞌajtac chaan̈ dꞌa yol yic Judá 
chiꞌ. Ayic ayoch vin̈aj Asa chiꞌ reyal, malajn̈ej oval.

6 A Jehová ix acꞌan juncꞌolal dꞌa scal ebꞌ, malaj bꞌaj ix yacꞌ oval ebꞌ, yuj chiꞌ 
ix schec vin̈aj Asa chiꞌ bꞌochajqꞌue juntzan̈ chon̈abꞌ dꞌa yol yic Judá chiꞌ, ix 
laj och smuroal. 7 Ix yalan vin̈ dꞌa masanil ebꞌ anima icha tic: Co bꞌoecqꞌue 
juntzan̈ chon̈abꞌ tic, tzꞌochpax smuroal dꞌa spatictac. Sco bꞌoanpax bꞌaj stan̈vej 
ebꞌ soldado dꞌa yibꞌan̈ smuroal chiꞌ yedꞌ spuertail tzꞌecꞌ cꞌatan qꞌuen hierro 
syamnubꞌoc, yujto ayecꞌ co chon̈abꞌ tic dꞌa yol co cꞌabꞌ. Icha chiꞌ yaji yujto sco 
cꞌanabꞌajej Jehová co Diosal. Aꞌ ix acꞌan juncꞌolal dꞌa co cal yedꞌ masanil ebꞌ 
ay dꞌa co lacꞌanil tic, xchi vin̈. Yuj chiꞌ te vachꞌ ix aj sbꞌoelcꞌoch munlajel chiꞌ.

8  A vin̈aj Asa chiꞌ, ay 300 mil soldado vin̈, yedꞌnac smaclabꞌ jul-labꞌ ebꞌ vin̈ 
yedꞌ pax slanza ebꞌ vin̈. Ay pax 280 mil ebꞌ vin̈ yin̈tilal Benjamín, yedꞌnac pax 

smaclabꞌ jul-labꞌ ebꞌ vin̈ yedꞌ sjul-labꞌ. Masanil ebꞌ vin̈ soldado chiꞌ, te jelan ebꞌ 
vin̈. 9 Ix cot vin̈aj Zera sreyal Etiopía yedꞌ jun millón soldado yedꞌ 300 carruaje 
yic oval, ix javi ebꞌ dꞌa Maresa. 10 Ix bꞌat vin̈aj rey Asa chiꞌ, ix schalan sbꞌa vin̈ 
yedꞌ ebꞌ dꞌa lum pan̈an yic Sefata dꞌa slacꞌanil Maresa chiꞌ. Ataꞌ ix cꞌoch vin̈ 
yacꞌ oval yedꞌ vin̈aj Zera chiꞌ. 11 Ix tevi vin̈aj Asa chiꞌ dꞌa Jehová Dios icha tic: 
Mamin Jehová, a ach tic lajann̈ej tzꞌaj a colvaj dꞌa ebꞌ nivan sbꞌisul yedꞌ dꞌa ebꞌ 
jayvan̈n̈ej. Yuj chiꞌ Mamin, colvajan̈ quedꞌoc yujto tzach cacꞌoch yipoc co cꞌool. 
Yuj chiꞌ val dꞌa a bꞌi tzon̈ javi cacꞌ oval yedꞌ juntzan̈ soldado tic. A ach tic, co 
Diosal ach, chꞌoxeli to malaj mach syal stecꞌbꞌan sbꞌa dꞌa ichan̈, xchi vin̈.

12  Yuj chiꞌ ix colvaj Jehová chiꞌ yedꞌ vin̈ yedꞌ ebꞌ aj Judá. Ix acꞌji ganar ebꞌ 
etíope chiꞌ yuj ebꞌ, ix el lemnaj ebꞌ dꞌa ebꞌ. 13  Ix bꞌat vin̈aj Asa chiꞌ yedꞌ ebꞌ 
soldado dꞌa spatic ebꞌ, masanto ix cꞌoch ebꞌ dꞌa Gerar. Ix acꞌji ganar masanil 
ebꞌ etíope chiꞌ, man̈xa junoc ebꞌ ix cani, majxo yal-laj stecꞌbꞌan sbꞌa ebꞌ dꞌa 
yichan̈ Jehová yedꞌ dꞌa ebꞌ soldado. Pilan ix yiqꞌuecꞌ masanil tastac yedꞌnac 
ebꞌ ajcꞌol ebꞌ soldado vin̈aj Asa chiꞌ. 14  Ix yacꞌanpax oval vin̈ yedꞌ juntzan̈ 
chon̈abꞌ ay dꞌa slacꞌanil Gerar chiꞌ. Ix yacꞌ ganar juntzan̈ chon̈abꞌ chiꞌ vin̈, 
yujto ix och jun xivcꞌolal dꞌa ebꞌ yuj Jehová. Ix yacꞌ ganar masanil juntzan̈ 
chon̈abꞌ chiꞌ ebꞌ aj Judá chiꞌ. Jantac bꞌeyumal ay dꞌa juntzan̈ chon̈abꞌ chiꞌ ix 
yicꞌn̈ejcot ebꞌ. 15  Ix och pax ebꞌ bꞌaj molan nocꞌ molbꞌetzal nocꞌ, jantac nocꞌ 
calnel yedꞌ nocꞌ camello ix yicꞌcot ebꞌ ayic ix meltzaj ebꞌ dꞌa Jerusalén.

Ix sqꞌuex sbꞌeybꞌal ebꞌ anima yuj vin̈aj Asa 
(1R 15.13‑15)

15  1 A jun vin̈ scuchan Azarías yuninal vin̈aj Obed, ix och Yespíritu Dios 
dꞌa vin̈, 2  ix elta vin̈ schaꞌ vin̈aj Asa chiꞌ, ix yalan vin̈ icha tic dꞌa vin̈: 

Mamin Asa, abꞌ tas ol val dꞌayach yedꞌ dꞌa e masanil ex vetchon̈abꞌ aj Judá 
yedꞌ ex yin̈tilal Benjamín: A Jehová ayoch quedꞌoc tato ayon̈ och tzacꞌan yuuj. 
Tato an̈ej dꞌay tzon̈ tevi, ol tacꞌvocn̈ej dꞌayon̈, palta tato ol cactejcan jun, ol 
on̈ yactejpaxcani. 3  Nivanxo tiempo to man̈xooc Dios te yel ayoch quedꞌoc, 
man̈xa ebꞌ sacerdote tzꞌacꞌan cꞌaybꞌubꞌal, man̈xa ley. 4 Axo ix javi yaelal dꞌa 
quibꞌan̈, ix cacꞌanxioch co bꞌa dꞌa yol scꞌabꞌ Jehová co Diosal, ix on̈ scolanxi. 
5  Ayic mantzac cacꞌoch co bꞌa dꞌa yol scꞌabꞌ chiꞌ, man̈xalaj junoc mach 
juncꞌolal sbꞌeyeqꞌui, yujto te nivan yaelal ayoch dꞌa yibꞌan̈ masanil anima dꞌa 
yolyibꞌan̈qꞌuinal tic. 6 Ay ebꞌ anima ix laj satlajel sbꞌa, ay pax juntzan̈ chon̈abꞌ 
ix satanel juntzan̈xo chon̈abꞌ, yujto a Dios ix acꞌan somchaj ebꞌ yuj juntzan̈ 
nivac yaelal chiꞌ. 7 Palta a ex tic, tecꞌan tzeyutej e bꞌa, man̈ eyacꞌ chabꞌax e 
cꞌool, yujto a Jehová ol pactzitan e munlajel tic, xchi vin̈ dꞌa ebꞌ.

8  Ayic ix yabꞌan vin̈aj Asa tas ix yal vin̈ schecabꞌ Dios chiꞌ, ix stecꞌbꞌan val 
sbꞌa vin̈. Ix schecan vin̈ icꞌchajel masanil juntzan̈ comon dios yajbꞌentac dꞌa 
yichan̈ Jehová ay dꞌa yol smacbꞌen Judá, dꞌa yol yic Benjamín yedꞌ dꞌa yoltac 
juntzan̈ chon̈abꞌ ix yiqꞌuecꞌ vin̈ dꞌa tzalquixtac dꞌa yol yic Efraín. Ix schecan 
vin̈ bꞌochajxi jun altar ay dꞌa yamaqꞌuil stemplo Jehová. 9 Ix lajvi chiꞌ, ix 
smolbꞌan masanil anima vin̈, ebꞌ ay dꞌa yol yic Judá chiꞌ, dꞌa yol yic Benjamín 
yedꞌ juntzan̈xo ebꞌ cotnac dꞌa yol yic Efraín, dꞌa yol yic Manasés yedꞌ dꞌa yol 
yic Simeón, aton ebꞌ javinac cajan dꞌa scal ebꞌ, yujto tzijtum ebꞌ cajan dꞌa yol 
smacbꞌen vin̈aj Jeroboam ix javi cajan dꞌa yol smacbꞌen Judá yujto ix yil ebꞌ 
to ayoch Jehová Dios yedꞌ vin̈aj Asa chiꞌ.

10 Axo dꞌa yoxil ujal yic 15 abꞌilxo yoch vin̈aj Asa chiꞌ reyal, ix smolbꞌan sbꞌa 
masanil ebꞌ dꞌa Jerusalén. 11 A dꞌa jun cꞌu chiꞌ, ix yacꞌ silabꞌ ebꞌ dꞌa Jehová. 
700 nocꞌ vacax yedꞌ 7 mil nocꞌ calnel ix yacꞌ ebꞌ. Aton nocꞌ chiꞌ ix yicꞌcanecꞌ 
ebꞌ dꞌa ebꞌ ajcꞌool dꞌa oval. 12  Ataꞌ ix yacꞌ stiꞌ ebꞌ to an̈ej Jehová sDiosal ebꞌ 
yedꞌ ebꞌ smam yicham, ol yacꞌ servil ebꞌ yedꞌ smasanil scꞌool. 13  Ix yacꞌ pax 
stiꞌ ebꞌ, tato ay mach to man̈oc Jehová Dios syacꞌ servil, vachꞌchom icham 
anima, ma unin, vinac, ma ix, yovalil schami. 14 Ix el yav ebꞌ yuj tzalajcꞌolal 
ayic ix yacꞌan stiꞌ ebꞌ dꞌa Jehová, ix spuꞌan qꞌuen strompeta ebꞌ yedꞌ nocꞌ 
chꞌaac. 15  Masanil ebꞌ ay dꞌa smacbꞌen Judá chiꞌ ix tzalaj val ebꞌ yuj bꞌaj ix 
yacꞌ stiꞌ chiꞌ dꞌa smasanil scꞌool, ix el val dꞌa scꞌol ebꞌ yacꞌan servil Jehová. 
Yuj chiꞌ ix colvaj Jehová chiꞌ yedꞌ ebꞌ, juncꞌolal ix aj ebꞌ yedꞌ masanil chon̈abꞌ 
ay dꞌa slacꞌanil.

16  An̈ej tonaꞌ, ix yicꞌanel yopisio ix Maaca vin̈aj Asa chiꞌ, aton ix snun 
chichim vin̈, yujto ix schec ix bꞌojoc jun yechel Asera te yajbꞌentac dꞌa yichan̈ 
Jehová. A vin̈aj Asa chiꞌ ix checan macꞌjipoj jun yechel chiꞌ, chocꞌ ix aji. Ix 
schecan vin̈ n̈usjitzꞌa dꞌa stiꞌ aꞌ Cedrón. 17 Vachꞌchom maj yiqꞌuel juntzan̈ lugar 
vin̈ yic ejmelal bꞌajtac chaan̈ dꞌa Israel, palta cꞌanabꞌajumn̈ej ix yutej sbꞌa vin̈ 
dꞌa Jehová. 18  Ix yacꞌanoch masanil qꞌuen oro yedꞌ qꞌuen plata vin̈ dꞌa yol 
templo, aton qꞌuen acꞌbꞌil dꞌa Jehová yuj vin̈ yedꞌ smam. 19 Malajn̈ej oval ix 
ochi, masanto yic 35 abꞌilxo yoch vin̈ reyal.

A strato vin̈aj Asa yedꞌ vin̈aj Ben-adad 
(1R 15.16‑22)

16  1 Ayic 36 abꞌilxo yoch vin̈aj Asa reyal, ix cot vin̈aj Baasa sreyal 
Israel yacꞌ oval dꞌa Judá. Ix schaanel yich vin̈aj Baasa chiꞌ sbꞌoanoch 

smuroal chon̈abꞌ Ramá yic smacan bꞌe vin̈ yic man̈xa mach scꞌoch dꞌa yol yic 
Judá chiꞌ. 2  Yuj chiꞌ ix yiqꞌuelta masanil qꞌuen oro yedꞌ qꞌuen plata vin̈aj rey 
Asa chiꞌ dꞌa stemplo Jehová yedꞌ qꞌuen ay dꞌa spalacio vin̈, ix yacꞌanbꞌat qꞌuen 
vin̈ dꞌa vin̈aj Ben-adad sreyal Siria cajan dꞌa Damasco. Ix yalanbꞌat vin̈ icha 
tic: 3  Co bꞌo junoc co trato, icha yutejnac sbꞌa ebꞌ vin̈ co mam. Tic svacꞌbꞌat 
qꞌuen oro yedꞌ qꞌuen plata dꞌayach. Acꞌ lajvoc a trato yedꞌ vin̈aj Baasa sreyal 
Israel, yic vachꞌ tzꞌoch vaan vin̈ yacꞌan oval dꞌayin, xchibꞌat vin̈aj Asa chiꞌ.

4  Ix scha scꞌol vin̈aj Ben-adad tas ix yal vin̈aj rey Asa chiꞌ, yuj chiꞌ ix 
schecancot juntzan̈ ebꞌ soldado vin̈ yedꞌ ebꞌ yajalil yic scot ebꞌ yacꞌ oval dꞌa 
juntzan̈ chon̈abꞌ yic Israel. Ix yacꞌan ganar chon̈abꞌ Ijón ebꞌ, chon̈abꞌ Dan, 
chon̈abꞌ Abel-naim yedꞌ juntzan̈ chon̈abꞌ bꞌaj sicꞌchajcan ixim trigo dꞌa yol 
yic Neftalí. 5 Ayic ix yabꞌan jun chiꞌ vin̈aj Baasa chiꞌ, ix yactan vin̈ sbꞌoanqꞌue 
Ramá chiꞌ yuj scolan schon̈abꞌ. 6  Ix yicꞌanbꞌat masanil anima vin̈aj rey Asa 
chiꞌ, aton ebꞌ ay dꞌa yol yic Judá, ix bꞌat yicꞌancot qꞌuen qꞌueen ebꞌ yedꞌ te teꞌ 
toxo ix smolbꞌej vin̈aj Baasa bꞌaj van sbꞌoanqꞌue Ramá chiꞌ. Axo yedꞌ juntzan̈ 
chiꞌ ix sbꞌoqꞌue smuroal chon̈abꞌ Geba yedꞌ chon̈abꞌ Mizpa ebꞌ.

7 A dꞌa jun tiempoal chiꞌ, ix javi jun vin̈ schecabꞌ Dios scuchan Hanani dꞌa 
vin̈aj rey Asa chiꞌ, ix yalan vin̈ icha tic: A ebꞌ soldado yic Siria ix acꞌoch yipoc 
a cꞌool, man̈oc Jehová, yuj chiꞌ toxo ix el ebꞌ dꞌa yol a cꞌabꞌ. 8  ¿Tom maxtzac 
a nacoti ayic yacꞌannac oval ebꞌ aj Etiopía yedꞌ ebꞌ aj Libia edꞌoc? Man̈xo 
jantacoc ebꞌ soldado, nocꞌ chej yedꞌ jantac carruaje yic oval yedꞌnac ebꞌ, palta 
acꞌnac ganar ebꞌ yuj Jehová, yujto a acꞌnacoch yipoc a cꞌool. 9 Yujto a Jehová 

syiln̈ej masanil tas tzuji dꞌa yolyibꞌan̈qꞌuinal tic, schꞌoxan spoder dꞌa ebꞌ tojol 
syutej spensar dꞌay, tato syacꞌoch ebꞌ yipoc scꞌool sicꞌlabꞌil. Axo ticnaic, a jun 
tas ix a cꞌulej tic, lajan val icha scꞌulej junoc anima malaj spensar. Yuj chiꞌ, a 
ticnaic yedꞌ ol bꞌeyn̈ej tiempo, ayn̈ej ebꞌ ol acꞌan oval edꞌoc, xchi vin̈ schecabꞌ 
Dios chiꞌ dꞌa vin̈.

10  Ix cot yoval vin̈aj rey Asa chiꞌ sicꞌlabꞌil dꞌa vin̈ schecabꞌ Dios chiꞌ, ix 
schecan vin̈ acꞌchajoch vin̈ dꞌa preso. An̈ejaꞌ dꞌa jun tiempoal chiꞌ, tzijtum ebꞌ 
dꞌa yol chon̈abꞌ chiꞌ ix acꞌjioch syaelal yuj vin̈.

A schamel vin̈aj rey Asa 
(1R 15.23‑24)

11 A jantacto yabꞌixal vin̈aj rey Asa, ayic ix el yich masanto ix lajvi, aycan 
bꞌaj tzꞌibꞌabꞌilcan yabꞌixal ebꞌ sreyal Judá yedꞌ ebꞌ sreyal Israel. 12  Ayic 39 
abꞌilxo yoch vin̈ reyal, ix och jun ilya te ov dꞌa yoc vin̈, palta maj sna sbꞌa 
scꞌol vin̈ yuj jun yaelal chiꞌ, man̈oc dꞌa Jehová ix yal sbꞌa vin̈, palta to a dꞌa 
ebꞌ an̈tum bꞌaj ix bꞌat vin̈. 13  Ayic ix tzꞌacvi 41 abꞌil yoch vin̈ reyal, ix cham 
vin̈. 14 Ix mucji vin̈ bꞌaj ix schec bꞌojoc yedꞌtal dꞌa schon̈abꞌ vin̈aj David. Nivan 
perfume ix yacꞌoch ebꞌ dꞌa yibꞌan̈ bꞌaj ix bꞌachchaj snivanil vin̈, ix och pax 
masanil macan̈il tas sucꞌuqꞌui sjabꞌ dꞌa vin̈, aton tas te vachꞌ yaj sbꞌoi. Ix 
yacꞌanoch jun nivan cꞌacꞌ ebꞌ yic schꞌoxanel ebꞌ to nivan yelcꞌoch vin̈ dꞌa sat 
ebꞌ.

Ochnac vin̈aj Josafat reyal

17  1 Axo vin̈aj Josafat yuninal vin̈aj Asa chiꞌ ix och reyal. Ix stecꞌbꞌej 
sbꞌa vin̈ dꞌa yichan̈ Israel. 2  Ix yacꞌoch ebꞌ soldado vin̈ dꞌa juntzan̈ 

chon̈abꞌ ayoch smuroal dꞌa yol yic Judá. Ix aj ebꞌ soldado dꞌa masanil yol 
smacbꞌen Judá chiꞌ yedꞌ dꞌa juntzan̈ chon̈abꞌ ay dꞌa yol yic Efraín, aton juntzan̈ 
yicꞌnaccanecꞌ vin̈aj Asa smam vin̈.

3  Ix och val Jehová yedꞌ vin̈aj Josafat chiꞌ, yujto a tas sbꞌeybꞌalejnac vin̈aj 
David smam yicham vin̈ dꞌa sbꞌabꞌelal, a chiꞌ ix sbꞌeybꞌalej vin̈. Maj yacꞌlaj 
servil juntzan̈ yechel Baal vin̈, 4 palta to a Jehová sDiosal smam yicham vin̈ 
ix yacꞌ servil, ix scꞌanabꞌajej val schecnabꞌil Dios chiꞌ vin̈. Man̈oc sbꞌeybꞌal ebꞌ 
ay dꞌa chon̈abꞌ Israel ix sbꞌeybꞌalej vin̈. 5 Yuj chiꞌ a Jehová ix acꞌan val tecꞌcꞌaj 
vin̈ dꞌa yopisio chiꞌ. Masanil ebꞌ aj Judá chiꞌ, ix siej tastac ebꞌ dꞌa vin̈, yuj chiꞌ 
ix te qꞌuechaan̈ sbꞌeyumal vin̈, te nivan ix aj yelcꞌoch vin̈. 6  Ix yacꞌ val och 
vin̈ dꞌa scꞌol sbꞌeybꞌalan scꞌaybꞌubꞌal Jehová, ix schecan vin̈ icꞌchajel juntzan̈ 
yic ejmelal bꞌajtac chaan̈ yedꞌ masanil juntzan̈ yechel Asera dꞌa yol smacbꞌen 
Judá chiꞌ.

7 Ayic yoxil abꞌilxo yoch vin̈ reyal chiꞌ, ix schecanbꞌat juntzan̈ ebꞌ vin̈ sat 
yajal vin̈: Aton vin̈aj Ben-hail, vin̈aj Abdías, vin̈aj Zacarías, vin̈aj Natanael 
yedꞌ vin̈aj Micaías yic scꞌaybꞌaj masanil ebꞌ anima yuj ebꞌ vin̈ dꞌa scꞌaybꞌubꞌal 
Jehová dꞌa yol smacbꞌen Judá chiꞌ. 8  Ix bꞌatpax juntzan̈ ebꞌ vin̈ levita tic yedꞌ 
ebꞌ vin̈: Aton vin̈aj Semaías, vin̈aj Netanías, vin̈aj Zebadías, vin̈aj Asael, vin̈aj 
Semiramot, vin̈aj Jonatán, vin̈aj Adonías, vin̈aj Tobías yedꞌ vin̈aj Tobadonías, 
yedꞌ pax ebꞌ vin̈ sacerdote, aton vin̈aj Elisama yedꞌ vin̈aj Joram. 9 Ix checjibꞌat 
ebꞌ vin̈ yedꞌ chꞌan̈ yumal scꞌaybꞌubꞌal Jehová, yic sbꞌat cꞌaybꞌaj ebꞌ anima dꞌa 
masanil chon̈abꞌ dꞌa yol yic Judá chiꞌ yuj ebꞌ vin̈.

10 Yuj chiꞌ, masanil anima dꞌa juntzan̈ nación dꞌa slacꞌanil Judá chiꞌ, ix xiv 
ebꞌ dꞌa Jehová, majxo stecꞌbꞌej sbꞌa ebꞌ yacꞌan oval yedꞌ vin̈aj Josafat chiꞌ. 
11 Axo ix aji, ay ebꞌ filisteo ix icꞌancot tas yic siej ebꞌ dꞌa vin̈aj Josafat chiꞌ, ix 
yicꞌpaxcot qꞌuen plata ebꞌ, icha qꞌuen tumin tzꞌacꞌjioch dꞌa yibꞌan̈ ebꞌ yacꞌani. 
Yedꞌ pax ebꞌ árabe, ix yicꞌcot 7 mil 700 nocꞌ chꞌac calnel ebꞌ, icha pax chiꞌ 
sbꞌisul nocꞌ chiva ix yicꞌcot ebꞌ.

12  Icha val chiꞌ ix aj yicꞌan yip yopisio vin̈aj Josafat chiꞌ. Ix schecan vin̈ 
bꞌochajqꞌue juntzan̈ chon̈abꞌ tzꞌoch smuroal dꞌa yol smacbꞌen Judá chiꞌ yedꞌ 
juntzan̈ chon̈abꞌ bꞌaj sicꞌchajcan tastac svaji. 13  Man̈ jantacoc tas svaji sicꞌan 
yuj vin̈ dꞌa masanil yol smacbꞌen Judá chiꞌ, ay pax ebꞌ soldado te jelan ayecꞌ 
dꞌa Jerusalén. 14 Aton sbꞌi ebꞌ vin̈ yajal yaj dꞌa ebꞌ soldado tic icha syal yin̈tilal 
ebꞌ vin̈:

A vin̈aj Adnas yajal yaj dꞌa 300 mil soldado te jelan dꞌa yin̈tilal Judá. 15 Axo 
vin̈aj Johanán yajal yaj dꞌa 280 mil soldado. 16  Axo vin̈aj Amasías yuninal 
vin̈aj Zicri, ix el val dꞌa scꞌol vin̈ yacꞌanoch sbꞌa yacꞌan servil Jehová, a vin̈ 
yajal yaj dꞌa 200 mil soldado te jelan.

17 Axo vin̈aj Eliada yajal yaj dꞌa ebꞌ soldado yin̈tilal Benjamín, aton ebꞌ te 
jelan dꞌa oval, 200 mil sbꞌisul ebꞌ, yedꞌnac sjul-labꞌ ebꞌ yedꞌ maclabꞌ jul-labꞌ 
chiꞌ. 18  Axo vin̈aj Jozabad yajal yaj dꞌa 180 mil soldado lista yaj yedꞌ syamcꞌabꞌ 
yic oval. 19 Masanil ebꞌ tic ayoch ebꞌ dꞌa yalan̈ smandar vin̈ rey chiꞌ. Man̈ ayoc 
ochlaj ebꞌ ay dꞌa juntzan̈ chon̈abꞌ ayoch smuroal dꞌa yol yic Judá stzꞌacubꞌoc 
ebꞌ tic.

A slolonel vin̈aj Micaías dꞌa yibꞌan̈ vin̈aj Acab 
(1R 22.1‑40)

18  1 A vin̈aj Josafat chiꞌ, ix te aj sbꞌeyumal vin̈, ix te bꞌinaj vin̈. Axo ix 
yisil vin̈aj Acab sreyal Israel ix och yalibꞌoc vin̈.

2  Ix ecꞌ jayeꞌ abꞌil, ix bꞌat vin̈ dꞌa Samaria yil vin̈aj Acab chiꞌ. Tzijtum nocꞌ 
calnel yedꞌ nocꞌ vacax ix schec vin̈aj Acab chiꞌ miljocchamoc yic tzꞌoch qꞌuin̈ 
yujto ix cꞌoch vin̈aj Josafat yedꞌ ebꞌ ajun yedꞌoc. Ix yalan vin̈aj Acab chiꞌ dꞌa 
vin̈ to tzꞌoch vin̈ yedꞌ vin̈ yic syacꞌan oval vin̈ yedꞌ chon̈abꞌ Ramot dꞌa yol yic 
Galaad. 3  Ix yalan vin̈aj Acab chiꞌ dꞌa vin̈aj Josafat chiꞌ icha tic:

—¿Mamax yal a cꞌol tzach och vedꞌoc yic scacꞌan oval dꞌa chon̈abꞌ Ramot 
dꞌa yol yic Galaad? xchi vin̈.

Ix tacꞌvi vin̈aj Josafat chiꞌ:
—A in tic ol in bꞌat edꞌoc yedꞌ masanil ebꞌ vin̈ in soldado dꞌa oval chiꞌ. 

4 Palta ayic manto on̈ bꞌati, co cꞌanbꞌej tas xchi Jehová, xchi vin̈.
5 Yuj chiꞌ ix schec vin̈ sreyal Israel chiꞌ molbꞌaj masanil ebꞌ vin̈ syaloch sbꞌa 

schecabꞌoc Dios, 400 sbꞌisul ebꞌ vin̈ smasanil. Ix scꞌanbꞌan vin̈ dꞌa ebꞌ vin̈ icha 
tic:

—¿Tzam cacꞌ oval dꞌa Ramot dꞌa yol yic Galaad, ma to maay? xchi vin̈.
Ix tacꞌvi ebꞌ vin̈ dꞌa vin̈ icha tic:
—Acꞌ oval chiꞌ, yujto a Dios ol acꞌanoch dꞌa yol a cꞌabꞌ, xchi ebꞌ vin̈.
6 Palta ix yalan vin̈aj Josafat chiꞌ icha tic:
—¿Mama junoc vin̈ schecabꞌ Jehová dꞌa tic yic sco cꞌanbꞌej pax dꞌa vin̈? 

xchi vin̈.
7 Ix tacꞌvi vin̈ sreyal Israel chiꞌ dꞌa vin̈ icha tic:

—Ay jun vin̈ dꞌa tic, syal scꞌanbꞌan vin̈ dꞌa Jehová cuuj, aton vin̈aj Micaías 
yuninal vin̈aj Imla. Palta tzin chac val jun vinac chiꞌ, yujto malaj juneloc ay 
jabꞌoc tas vachꞌ syal vin̈ dꞌayin, chucn̈ej tas syal vin̈, xchi vin̈. Palta ix yalanxi 
vin̈aj Josafat chiꞌ:

—Man̈ al jun chiꞌ, xchi vin̈.
8  Ix lajvi chiꞌ, ix yavtancot jun vin̈ schecabꞌ vin̈ sreyal Israel chiꞌ, ix yalan 

vin̈ dꞌa vin̈:
—Bꞌat avtejcot vin̈aj Micaías yuninal vin̈aj Imla dꞌa elan̈chamel, xchi vin̈.
9 A ebꞌ vin̈ rey chiꞌ schavan̈il, ayoch spichul ebꞌ vin̈ yic sreyal yuuj, cꞌojanem 

ebꞌ vin̈ dꞌa scꞌojnubꞌ bꞌaj tzꞌochcꞌoch anima dꞌa yol chon̈abꞌ Samaria. Ayecꞌ 
masanil ebꞌ vin̈ syaloch sbꞌa schecabꞌoc Dios chiꞌ dꞌa yichan̈ ebꞌ vin̈. 10 A vin̈aj 
Sedequías yuninal vin̈aj Quenaana, ay juntzan̈ qꞌueen icha nocꞌ chꞌaac ix 
sbꞌo vin̈, te chaan̈ ix yal vin̈ icha tic: A Jehová tzꞌalan icha tic: A yedꞌ juntzan̈ 
chꞌaac tic ol acꞌ oval yedꞌ ebꞌ sirio, masanto ol lajvoquel ebꞌ smasanil, xchi 
vin̈ dꞌa vin̈aj Acab chiꞌ.

11 Ix yalanpax masanil ebꞌ vin̈ syaloch sbꞌa checabꞌoc Dios chiꞌ dꞌa vin̈ rey 
chiꞌ icha tic: Ochan̈ acꞌ oval yedꞌ Ramot dꞌa yol yic Galaad chiꞌ, ol acꞌ ganar, 
yujto a Jehová ol acꞌanoch dꞌa yol a cꞌabꞌ, xchi ebꞌ vin̈.

12  A vin̈ checabꞌ ix bꞌat avtancot vin̈aj Micaías chiꞌ, ix yal vin̈ dꞌa vin̈aj 
Micaías chiꞌ icha tic:

—Masanil ebꞌ vin̈ schecabꞌ Dios, vachꞌn̈ej ix yutej ebꞌ vin̈ yalan dꞌa vin̈ rey 
chiꞌ. Yuj chiꞌ sval dꞌayach, icha ix yutej ebꞌ vin̈ yalan chiꞌ, icha pax chiꞌ tzutej 
alani, vachꞌn̈ej ol utej alani, xchi vin̈.

13  Ix tacꞌvi vin̈aj Micaías chiꞌ icha tic:
—Svacꞌ in tiꞌ dꞌa Jehová to an̈ej tas ol yal dꞌayin, aꞌ ol valaꞌ, xchi vin̈.
14 Ix cꞌoch vin̈aj Micaías chiꞌ dꞌa yichan̈ vin̈ rey chiꞌ, ix scꞌanbꞌan vin̈ rey 

chiꞌ dꞌa vin̈ icha tic:
—Micaías ¿tzam yal cacꞌan oval yedꞌ chon̈abꞌ Ramot dꞌa yol yic Galaad, 

mato maay? xchi vin̈.
Ix stzꞌacan yal vin̈aj Micaías chiꞌ icha tic:
—Ixic acꞌ oval chiꞌ, ol acꞌ ganar, yujto ol acꞌchajoch jun chon̈abꞌ chiꞌ dꞌa yol 

a cꞌabꞌ, xchi vin̈.
15 Palta ix yalan vin̈ rey chiꞌ icha tic:
—Tzijtum elxo ix val dꞌayach to tzacꞌ a tiꞌ to an̈ej tas yel tzal dꞌayin dꞌa sbꞌi 

Jehová, xchi vin̈.
16 Ix yalan vin̈aj Micaías chiꞌ icha tic:

Ix vil masanil ebꞌ soldado israel, toxon̈ej sacleminac ix ajcanbꞌat ebꞌ 
dꞌa jolomtac vitz icha nocꞌ calnel man̈xalaj stan̈vumal. Yuj chiꞌ ix yal 
Jehová dꞌayin icha tic:

A juntzan̈ anima tic, man̈xalaj yajalil ebꞌ, juncꞌolalocabꞌ smeltzaj junjun 
ebꞌ dꞌa spat, xchi Jehová, xchi vin̈.

17 Yuj chiꞌ ix yal vin̈ sreyal Israel chiꞌ dꞌa vin̈aj Josafat chiꞌ icha tic:
—Inaton val sval dꞌayach, to a jun vinac tic malaj bꞌaj syal jabꞌoc tas vachꞌ 

vin̈ dꞌayin, te chucn̈ej tas syal vin̈, xchi vin̈.
18  Ix yalanxi vin̈aj Micaías chiꞌ icha tic:
—Abꞌ val tas syal Jehová dꞌayach: Ix vilaꞌ cꞌojanem Jehová dꞌa sdespacho, 

masanil ebꞌ ángel dꞌa satchaan̈ lin̈jabꞌoch dꞌa spatic yichan̈. 19 Ix scꞌanbꞌan 

Jehová chiꞌ icha tic: ¿Mach sbꞌat iptzitan vin̈aj Acab sreyal Israel, yic sbꞌat 
yacꞌan oval vin̈ yedꞌ chon̈abꞌ Ramot dꞌa yol yic Galaad, yic schamcan vin̈ taꞌ? 
xchi Jehová chiꞌ. Chꞌoc tas syal juntzan̈ ebꞌ, chꞌoc pax tas syal juntzan̈xo ebꞌ. 
20 Palta ay jun espíritu ix och dꞌa yichan̈ Jehová, ix yalan icha tic: Ol in bꞌat 
vacꞌ scꞌulej vin̈ rey chiꞌ, xchi. Ix scꞌanbꞌan Jehová chiꞌ dꞌay tas ol yutej. 21 Ix 
yalan icha tic: Masanil ebꞌ vin̈ syaloch sbꞌa a checabꞌoc, ol vacꞌ yacꞌ es ebꞌ vin̈ 
dꞌa vin̈ rey chiꞌ, xchi. Ix yalan Jehová chiꞌ dꞌay icha tic: Ol yal uj icha chiꞌ, ixic, 
bꞌat cꞌulej icha tzal chiꞌ, xchi dꞌay. 22  A ticnaic jun, ojtaquejeli to a Jehová ix 
chaan scꞌulej ebꞌ vin̈ syaloch sbꞌa schecabꞌoc tic yic junn̈ej syutej ebꞌ vin̈ yacꞌan 
es dꞌayach, icha chiꞌ ol aj scotcan chamel dꞌa ibꞌan̈, xchi vin̈aj Micaías chiꞌ.

23  Yuj chiꞌ ix snitzancot sbꞌa vin̈aj Sedequías chiꞌ ix stzꞌitanbꞌat sat vin̈aj 
Micaías chiꞌ vin̈, ix yalan vin̈:

—A jun espíritu tzꞌesan ix cot dꞌa Jehová chiꞌ, ¿tas ix aj yel dꞌayin, axo 
dꞌayach sloloni? xchi vin̈.

24 Ix tacꞌvi vin̈aj Micaías chiꞌ dꞌa vin̈ icha tic:
—Ol a nacot jun tic dꞌa jun cꞌu chiꞌ, aton yic toxon̈ej ol ach ecꞌ tic ol ach ecꞌ 

tic a say bꞌaj ol a cꞌubꞌejel a bꞌa, xchi vin̈.
25 Ix yalan vin̈ sreyal Israel chiꞌ icha tic:
—Yamec vin̈aj Micaías tic, tzeyicꞌanbꞌat vin̈ dꞌa vin̈aj Amón yajal dꞌa 

chon̈abꞌ tic yedꞌ dꞌa vin̈ vuninal aj Joás. 26 Tzeyalani to a in svalaꞌ to tzꞌoch 
vin̈ dꞌa preso, jabꞌn̈ej tas tzeyacꞌ sva vin̈ yedꞌ tas syuqꞌuej vin̈, masanto ayic ol 
in meltzaj dꞌa tzalajcꞌolal, xchi vin̈.

27 Ixto yal jay bꞌelan̈xo vin̈aj Micaías chiꞌ icha tic:
Tato vachꞌ tzꞌaj a meltzaji, syalelcꞌochi to man̈oc Jehová tzꞌalan dꞌayin 

syal chiꞌ, xchi vin̈. Ix yalanxi vin̈: E masanil ex chon̈abꞌ, naan̈ejocabꞌ 
eyuuj tas ix val tic, xchi vin̈.

28  Ix bꞌat vin̈ sreyal Israel chiꞌ yedꞌ ebꞌ soldado yedꞌ vin̈aj Josafat sreyal 
Judá yedꞌ ebꞌ soldado yacꞌ oval yedꞌ chon̈abꞌ Ramot dꞌa yol yic Galaad chiꞌ. 
29 Ix yalan vin̈ sreyal Israel chiꞌ dꞌa vin̈aj Josafat chiꞌ icha tic:

—Ayic ol co yamanoch oval chiꞌ, ol in qꞌuexel in pichul yic in reyal tic, a 
achxo tic, ol acꞌn̈ejcanoch a pichul yic a reyal chiꞌ, xchi vin̈.

Yuj chiꞌ ix sqꞌuexel spichul vin̈ sreyal Israel chiꞌ, ix och ebꞌ vin̈ yacꞌ oval chiꞌ 
schavan̈il. 30 Palta a vin̈ sreyal Siria, toxo ix yal vin̈ dꞌa ebꞌ vin̈ sat yajal yaj dꞌa 
carruaje yic oval to max yacꞌ oval ebꞌ vin̈ yedꞌ junocxo mach, palta an̈ej dꞌa vin̈ 
sreyal Israel bꞌaj tzꞌoch ebꞌ vin̈. 31 Ayic ix ilji vin̈aj Josafat yuj ebꞌ vin̈ sat yajal yaj 
chiꞌ, a snaan ebꞌ vin̈ to a vin̈ sreyal Israel chiꞌ, yuj chiꞌ ix oymaj ebꞌ vin̈ dꞌa spatic 
vin̈, yic syacꞌan oval ebꞌ vin̈ yedꞌ vin̈ yalani. Yuj chiꞌ, ix el yav vin̈, ix colji vin̈ yuj 
Jehová, ix icꞌjiel ebꞌ vin̈ yajal chiꞌ yuj Jehová dꞌa vin̈. 32 Axo ix yilan ebꞌ vin̈ to 
man̈oclaj vin̈ sreyal Israel chiꞌ, ix yactan ebꞌ vin̈ syaman vin̈. 33 Palta ay jun vin̈ 
soldado comonn̈ej ix julvajbꞌati, a val dꞌa vin̈ sreyal Israel chiꞌ ix och sirnaj jun yol 
jul-labꞌ chiꞌ. A val bꞌaj schalaj sbꞌa sqꞌueen pichul vin̈ rey chiꞌ ayochi, ataꞌ ix och 
chꞌapnaj jun yol jul-labꞌ chiꞌ. Yuj chiꞌ ix yal vin̈ dꞌa vin̈ edꞌjinac carruaje chiꞌ icha tic:

—Icꞌ meltzaj carruaje tic, tzin icꞌanel dꞌa scal oval tic, yujto te nivan ix in 
aj in lajvi, xchi vin̈.

34 Te ov ix aj yoch oval dꞌa jun cꞌu chiꞌ, ixto stecꞌbꞌej sbꞌa vin̈ sreyal Israel 
chiꞌ scan tecꞌtecꞌ dꞌa yol scarruaje ayic ayoch vin̈ dꞌa yichan̈ ebꞌ sirio chiꞌ, 
masanto yic ix em cꞌu. Palta axo yic van sbꞌat pilnaj cꞌu, ix cham vin̈.

Ix cachji vin̈aj Josafat yuj vin̈aj Jehú

19  1 Ix lajvi chiꞌ, ix meltzajxi vin̈aj Josafat chiꞌ dꞌa spalacio dꞌa Jerusalén. 
2  Ix elta vin̈aj Jehú schecabꞌ Dios yuninal vin̈aj Hanani scha vin̈ rey 

chiꞌ, ix yalan vin̈ icha tic: ¿Tas yuj ix ach colvaj yedꞌ jun vin̈ chuc spensar 
chiꞌ? ¿Tas yuj vachꞌ acꞌan yedꞌ jun vin̈ ayoch ajcꞌolal dꞌa Jehová? Yuj chiꞌ toxo 
ix cot yoval Jehová dꞌayach. 3  Palta jun, ayto val juntzan̈xo tas vachꞌ yoch a 
vachꞌiloc, yujto ix a satel yechel Asera dꞌa yol a macbꞌen tic, ix acꞌanpaxoch 
dꞌa a cꞌol acꞌan servil Dios, xchi vin̈aj Jehú chiꞌ dꞌa vin̈.

Ix acꞌchajoch ebꞌ vin̈ juez yuj vin̈aj Josafat
4 A dꞌa Jerusalén cajan vin̈aj Josafat chiꞌ, palta ay jun smodo vin̈, to sbꞌat 

vin̈ yil juntzan̈xo schon̈abꞌ, schacot vin̈ dꞌa Beerseba, masanto sqꞌuecꞌoch vin̈ 
dꞌa lum tzalquixtac dꞌa yol yic Efraín. Tzꞌecꞌ vin̈ yic syacꞌxioch sbꞌa ebꞌ anima 
dꞌa Jehová sDiosal ebꞌ yedꞌ ebꞌ smam yicham. 5  Ix acꞌjioch ebꞌ vin̈ juez yuj 
vin̈ dꞌa junjun chon̈abꞌ ayoch smuroal ay dꞌa yol yic Judá chiꞌ. 6 Ix yalan vin̈ 
dꞌa ebꞌ vin̈ juez chiꞌ icha tic: Scham val eyilan tas ol e cꞌulej, yujto man̈oc 
tas snibꞌej ebꞌ anima ol e cꞌulej, palta to a val tas snibꞌej Jehová. Ol ochn̈ej 
Jehová chiꞌ eyedꞌoc yic tze bꞌoan yaj yoval ebꞌ anima. 7 Yuj chiꞌ, nivanocabꞌ 
yelcꞌoch Jehová dꞌa e sat, scham val eyilan tas ol e cꞌulej, yujto a Jehová 
co Diosal, man̈ ol techaj yuuj tato ay tas man̈ vachꞌoc ol e cꞌulej, tato ay 
sqꞌuexan̈il anima dꞌa yol e sat, mato ol e cha qꞌuen tumin dꞌa elcꞌaltac, xchi 
vin̈.

8  An̈ejtonaꞌ ix sicꞌanpaxelta juntzan̈ ebꞌ vin̈ levita vin̈, ebꞌ vin̈ sacerdote yedꞌ 
juntzan̈ ebꞌ vin̈ yajal yaj dꞌa junjun macan̈ ebꞌ cajan dꞌa Jerusalén chiꞌ, yic 
tzꞌoch ebꞌ vin̈ juezal yic scꞌaybꞌaj ebꞌ anima chiꞌ yuj ebꞌ vin̈ dꞌa sley Jehová yedꞌ 
yic sbꞌoan yaj yoval ebꞌ anima chiꞌ ebꞌ vin̈ dꞌa Jerusalén chiꞌ. 9 Ix yacꞌancan 
juntzan̈ checnabꞌil tic vin̈ dꞌa ebꞌ vin̈ icha tic: A ex tic, ol eyil eyopisio tic, 
ayocabꞌ yelcꞌoch Jehová dꞌa e sat, tze cꞌanabꞌajani, vachꞌn̈ej tzeyutej e bꞌa. 
10 Yaln̈ej tas yaj yoval ebꞌ quetchon̈abꞌ tic, ol javoc ebꞌ dꞌayex, ma yuj ebꞌ ay 
dꞌa juntzan̈xo chon̈abꞌ, tato aꞌ yuj junoc lolonel, ma yuj macꞌojcham anima, 
ma juntzan̈xo tas tzꞌel scꞌulan ebꞌ to man̈ ichaoc yalan sley Jehová, tze bꞌo yaj 
dꞌa ebꞌ. Scham val e cachan ebꞌ yic max och smul ebꞌ dꞌa Jehová, yic max cot 
yoval dꞌa eyibꞌan̈ yedꞌ dꞌa yibꞌan̈ ebꞌ. Vachꞌn̈ej tzeyutej e bꞌa, yic man̈ ol och 
e mul. 11 A vin̈aj Amarías sat sacerdote yaji, an̈ej vin̈ syal yalani tas ol aj sbꞌo 
tastac yic Jehová. Axo vin̈aj Zebadías yuninal vin̈aj Ismael, yajal yaj vin̈ dꞌa 
scal ebꞌ yin̈tilal Judá, an̈ej vin̈ syal yalan tas ol aj pax yic vin̈ rey yaji. Ol colvaj 
pax ebꞌ vin̈ levita eyedꞌoc. Tecꞌan tzeyutej e bꞌa, aqꞌuec eyip dꞌa eyopisio tic. A 
mach vachꞌn̈ej tas ol scꞌulej, ol ochn̈ej Jehová yedꞌoc, xchi vin̈.

Ix acꞌji ganar chon̈abꞌ Moab yedꞌ chon̈abꞌ Amón

20  1 Ix ecꞌ jun tiempoal, a ebꞌ moabita yedꞌ ebꞌ amonita, junn̈ej ix yutej 
sbꞌa ebꞌ yedꞌ ebꞌ meunita yic syacꞌan oval ebꞌ yedꞌ Judá. 2  Yuj chiꞌ ix 

javi jayvan̈ vinac yal dꞌa vin̈aj Josafat sreyal Judá icha tic: A dꞌa Edom yedꞌ 
dꞌa junxo scꞌaxepal aꞌ mar Muerto, van scot jantac soldado dꞌayach. Ayxoecꞌ 
ebꞌ dꞌa chon̈abꞌ Hazezon-tamar, xchi ebꞌ vin̈. (A jun chon̈abꞌ chiꞌ scuchan pax 
En-gadi.)

3  Ix te x iv vin̈aj Josafat chiꞌ, ix snaan vin̈ to syacꞌoch sbꞌa vin̈ dꞌa yol 
scꞌabꞌ Jehová, yuj chiꞌ ix yal vin̈ to masanil anima dꞌa yol yic Judá tzꞌoch 
dꞌa tzecꞌojcꞌolal. 4 Ix cot masanil anima dꞌa junjun chon̈abꞌ dꞌa yol yic Judá 
chiꞌ yic scꞌanan scolval Jehová ebꞌ yedꞌ vin̈. 5 Ix lajvi chiꞌ, ix qꞌue lin̈an vin̈aj 
Josafat chiꞌ dꞌa scal masanil ebꞌ anima molanecꞌ dꞌa Jerusalén chiꞌ, dꞌa yichan̈ 
jun acꞌ yamaqꞌuil stemplo Jehová. 6  Ix yalan vin̈ icha tic: Ach Jehová, co 
Diosal ach yedꞌ ebꞌ co mam quicham, a ach tic sDiosal ach satchaan̈, Yajal 
ach pax dꞌa yibꞌan̈ masanil chon̈abꞌ. Te nivan a poder, malaj junoc mach syal 
stecꞌbꞌan sbꞌa dꞌa ichan̈. 7 Ach co Diosal, a ach icꞌnaquel juntzan̈ anima cajan 
dꞌa sat luum tic, aton bꞌaj ayon̈ ecꞌ a on̈ a chon̈abꞌ Israel on̈ tic. Acꞌannaccan 
lum dꞌa juneln̈ej dꞌayon̈ a on̈ yin̈til on̈ can vin̈aj Abraham tic, aton vin̈ a 
vachꞌcꞌool. 8  Ayic cajnajnacxo ebꞌ co mam quicham dꞌa tic, sbꞌoannacqꞌue jun 
templo ebꞌ to ic yaji, yalannac ebꞌ icha tic: 9 Tato sjavi junoc yaelal dꞌa quibꞌan̈ 
ma junoc oval sjavi yuj co chucal, ma ilya, ma vejel, ol on̈ javoc dꞌa ichan̈ dꞌa 
a templo tic, yujto ayach ecꞌ dꞌay. A dꞌa scal co yaelal chiꞌ ol co cꞌan a colval, 
ol abꞌan tas ol co cꞌanaꞌ, ol on̈ a colani, xchi ebꞌ. 10 A ticnaic jun, ina yajecꞌ ebꞌ 
amonita, ebꞌ moabita yedꞌ ebꞌ cajan dꞌa tzalquixtac yic Seir, aton lum sluum 
ebꞌ bꞌaj maj yal a cꞌol ecꞌnaccot ebꞌ co mam quicham a on̈ israel on̈ tic ayic 
yelnaccot ebꞌ dꞌa Egipto, to sqꞌuexbꞌeejnac sbꞌa ebꞌ, maj satjiel-laj ebꞌ anima 
chiꞌ yuj ebꞌ. 11 Axo ticnaic jun, a tas tzꞌaj spacan jun chiꞌ ebꞌ dꞌayon̈, to snibꞌej 
ebꞌ syacꞌ oval quedꞌoc yic tzon̈ yiqꞌuel ebꞌ dꞌa lum luum acꞌnac co macbꞌenej 
tic. 12  Ach co Diosal, eloc val dꞌa a cꞌool to tzacꞌoch syaelal ebꞌ, yujto a on̈ tic 
malaj quip yic sco tecꞌbꞌan co bꞌa dꞌa yichan̈ jantac ebꞌ soldado van sjavi yacꞌ 
oval dꞌa tic. Man̈ cojtacoc tas val sco cꞌulej, yuj chiꞌ a dꞌayach scacꞌoch co 
pensar, xchi vin̈ rey chiꞌ dꞌa Jehová.

13  Ma san il ebꞌ aj Judá, lin̈anqꞌue ebꞌ dꞌa yichan̈ Jehová yedꞌ masanil 
yetbꞌeyum yedꞌ yal yuninal ebꞌ, vachꞌchom ebꞌ te cotacto. 14 Ay jun vin̈ levita 
yin̈tilal vin̈aj Asaf scuchan Jahaziel yuninal vin̈aj Zacarías, yixchiquin vin̈aj 
Benaías yuninal v in̈aj Jeiel, yixchiquin vin̈aj Matanías. Ix och Yespíritu 
Jehová dꞌa vin̈ , 15  yuj chiꞌ ix yal vin̈ icha tic: Abꞌec val ex aj Judá, ex aj 
Jerusalén yedꞌ ach rey Josafat. Xchi val Jehová icha tic: Man̈ ex xivoc, man̈ 
eyec xiv e bꞌa dꞌa yichan̈ jantac soldado chiꞌ, yujto a jun oval chiꞌ, man̈ eyicoc, 
palta vic a in Dios in tic. 16 A qꞌuicꞌan tzex emcꞌoch eyacꞌ oval yedꞌ ebꞌ. Sqꞌueul 
ebꞌ dꞌa lum svitzal yic Sis, yic tze chalan e bꞌa yedꞌ ebꞌ dꞌa stitac a aꞌ tzꞌecꞌ dꞌa 
tzꞌinan lum yic Jeruel. 17 Man̈oc ex ol eyacꞌ oval chiꞌ, palta ton̈ej ol ex aj taꞌ, 
malaj tas ol e cꞌulej, ton̈ej ol eyilaꞌ tas ol aj ex in colani, xchi Jehová. Yuj chiꞌ 
e masanil ex cajan ex dꞌa Jerusalén yedꞌ dꞌa Judá, man̈ ex xivoc, man̈ eyec xiv 
e bꞌa. Tzex bꞌat qꞌuicꞌan chiꞌ, yujto a Jehová ayoch quedꞌoc, xchi vin̈.

18  Yuj chiꞌ, ix em cumnaj vin̈aj Josafat chiꞌ, ix emcꞌoch snan̈al sat vin̈ dꞌa 
sat luum, ix empax cumnaj masanil ebꞌ aj Judá yedꞌ ebꞌ aj Jerusalén chiꞌ, ix 
yacꞌanem sbꞌa ebꞌ dꞌa yichan̈ Jehová. 19 Ay juntzan̈ ebꞌ levita yin̈tilal vin̈aj 
Coat yedꞌ ebꞌ yin̈tilal vin̈aj Coré, ix syamanoch ebꞌ sbꞌitan dꞌa chaan̈, syalan 
vachꞌ lolonel ebꞌ dꞌa Jehová sDiosal Israel.

20 Axo dꞌa qꞌuin̈ibꞌalil dꞌa junxo cꞌu chiꞌ, acꞌvalto ix qꞌue van ebꞌ smasanil, ix 
bꞌat ebꞌ dꞌa sbꞌeal tzꞌinan luum yic Tecoa. Ayic van sbꞌat ebꞌ chiꞌ, ix och tecꞌtecꞌ 
vin̈aj Josafat, ix yalan vin̈ dꞌa ebꞌ icha tic: Abꞌec tas ol val ex aj Jerusalén 
yedꞌ ex aj Judá: Caqꞌuecoch Jehová co Diosal yipoc co cꞌool, malaj tas ol on̈ 

icꞌanoc, scacꞌanpaxoch ebꞌ schecabꞌ Dios tic yipoc co cꞌool yic vachꞌn̈ej ol aj 
quelcꞌochi, xchi vin̈ dꞌa ebꞌ.

21 Ayic toxo ix lajvi slolon vin̈ yedꞌ ebꞌ chon̈abꞌ chiꞌ, ix sicꞌanel juntzan̈ ebꞌ 
sbꞌitan vin̈. Ix yacꞌanoch spichul ebꞌ yic yopisio yic bꞌit. Ix bꞌabꞌlaj ebꞌ yuj ebꞌ 
soldado. Syalan vachꞌ lolonel ebꞌ dꞌa Jehová dꞌa bꞌital icha tic: Caqꞌuec yuj 
diosal dꞌa Jehová, yujto tzon̈ xajanej dꞌa masanil tiempo, xchi ebꞌ.

22  Ayic ix schaanel yich ebꞌ sbꞌitan vachꞌ lolonel chiꞌ dꞌa tzalajcꞌolal chiꞌ, 
axo Jehová ix acꞌanoch somcꞌolal dꞌa scal ebꞌ van scot yacꞌ oval yedꞌ ebꞌ aj 
Judá chiꞌ, aton ebꞌ amonita, ebꞌ moabita yedꞌ ebꞌ ix cot dꞌa tzalquixtac yic Seir 
chiꞌ. Yuj chiꞌ ix acꞌji ganar ebꞌ. 23  Yujto a ebꞌ amonita yedꞌ ebꞌ moabita chiꞌ, ix 
och ebꞌ yacꞌ oval yedꞌ ebꞌ ix cot dꞌa Seir chiꞌ, ix lajviel ebꞌ smasanil yuj ebꞌ. Ix 
lajvi chiꞌ, axon̈ej ebꞌ ix yutej sbꞌa, ix satlanel sbꞌa ebꞌ. 24 Axo yic ix cꞌoch ebꞌ 
vin̈ vinac yic Judá bꞌaj chequel lum tzꞌinan luum, ix yilanbꞌat ebꞌ vin̈ to a ebꞌ 
ajcꞌol chiꞌ latzꞌanem ebꞌ dꞌa sat lum schami, man̈xa junoc ebꞌ ixto elcani. 25 Yuj 
chiꞌ ix bꞌat vin̈aj Josafat yedꞌ ebꞌ soldado ajun yedꞌoc chiꞌ, yic sbꞌat sicꞌanchaan̈ 
ebꞌ masanil tas ix can yuj ebꞌ ajcꞌol ix cham chiꞌ. Ix ilchaj yamcꞌabꞌ yuj ebꞌ, 
pichul yedꞌ juntzan̈xo tas te caro stojol. Yuj chiꞌ tzijtum tas ix yicꞌ ebꞌ, palta 
ayto tas majxo tzacꞌvan ebꞌ yicꞌancoti. A jantac tas ix yicꞌcot ebꞌ chiꞌ, oxeꞌ 
cꞌual ix yacꞌ ebꞌ smolanqꞌuei.

26 Axo dꞌa schan̈il cꞌual, ix smolbꞌan sbꞌa ebꞌ dꞌa jun acꞌlic scuchan Beraca. 
Ataꞌ ix yal vachꞌ lolonel ebꞌ dꞌa Jehová. Yuj chiꞌ span̈anil Beraca ix sbꞌiejcan 
jun lugar chiꞌ yuj ebꞌ. (Beraca syalelcꞌochi aloj vachꞌ lolonel.) 27 Ix lajvi chiꞌ, 
dꞌa tzalajcꞌolal ix bꞌabꞌlaj vin̈aj Josafat yuj ebꞌ aj Judá yedꞌ ebꞌ aj Jerusalén, 
yujto a Jehová ix acꞌan jun tzalajcꞌolal chiꞌ dꞌa ebꞌ yujto ix acꞌji ganar ebꞌ 
ajcꞌol chiꞌ. 28  Axo ix javi ebꞌ dꞌa Jerusalén, ix bꞌat ebꞌ dꞌa stemplo Jehová yedꞌ 
sonal salterio, teꞌ cítara yedꞌ qꞌuen trompeta.

29 Ayic ix abꞌchaji to a Jehová ix acꞌan oval yedꞌ ebꞌ ayoch ajcꞌolal dꞌa ebꞌ 
israel chiꞌ, ix te xiv masanil juntzan̈xo nación dꞌa Dios chiꞌ. 30  Juncꞌolal ix 
yacꞌ reyal vin̈aj Josafat chiꞌ, yujto a Dios ix acꞌan juncꞌolal dꞌa scal vin̈ yedꞌ 
juntzan̈xo chon̈abꞌ dꞌa slacꞌanil chiꞌ.

Yabꞌixal tas scꞌulejnac vin̈aj Josafat 
(1R 22.41‑50)

31 Ayic 35 abꞌil sqꞌuinal vin̈aj Josafat chiꞌ ix schaanel yich vin̈ yacꞌan reyal 
dꞌa Judá, 25 abꞌil ix yacꞌ reyal vin̈ dꞌa chon̈abꞌ Jerusalén. Azuba sbꞌi ix snun 
vin̈, yisil ix vin̈aj Silhi.

32  A vin̈aj Josafat chiꞌ, vachꞌn̈ej ix yutej sbꞌa vin̈ icha ix yutej sbꞌa vin̈aj 
Asa smam vin̈. Masanil tas ix scꞌulej vin̈, tojoln̈ej dꞌa yichan̈ Jehová. 33  Palta 
a juntzan̈ lugar yic ejmelal bꞌajtac chaan̈, maj yiqꞌuel-laj vin̈, yujto man̈ 
masaniloc ebꞌ anima tecꞌanxo spensar yoch tzacꞌan yuj sDiosal ebꞌ yedꞌ smam 
yicham.

34  A jantacto yabꞌixal vin̈aj Josafat chiꞌ ayic ix el yich, masanto ix lajvi, 
tzꞌibꞌabꞌilcan dꞌa yumal yic vin̈aj Jehú yuninal vin̈aj Hanani, junn̈ej yajcan 
yedꞌ yumal yabꞌixal ebꞌ vin̈ sreyal Israel.

35 Axo dꞌa slajvubꞌal sreyal vin̈aj Josafat chiꞌ, ix sbꞌoan strato vin̈ yedꞌ vin̈aj 
Ocozías sreyal Israel. A jun vin̈ rey chiꞌ, te chuc spensar vin̈. 36 Ix sbꞌo juntzan̈ 
teꞌ barco ebꞌ vin̈ yic sbꞌat dꞌa chon̈abꞌ Tarsis. A dꞌa chon̈abꞌ Ezión-geber ix 

sbꞌo teꞌ ebꞌ vin̈. 37 Yuj chiꞌ, a vin̈aj Eliezer aj Maresa yuninal vin̈aj Dodava ix 
alan jun lolonel tic dꞌa vin̈aj Josafat chiꞌ: Yujto junn̈ej ix utej a bꞌa yedꞌ vin̈aj 
Ocozías, yuj chiꞌ a Jehová chocꞌ ol utanbꞌat masanil tas ix a bꞌo tic, xchi vin̈. 
Yuj chiꞌ, chocꞌ ix aj juntzan̈ teꞌ barco ix sbꞌo ebꞌ vin̈ chiꞌ, majxo yal-laj sbꞌat 
teꞌ dꞌa Tarsis chiꞌ.

Ochnac vin̈aj Joram reyal 
(2R 8.16‑24)

21  1 Ayic ix cham vin̈aj Josafat chiꞌ, ix mucchaj vin̈ yedꞌ ebꞌ smam 
yicham dꞌa schon̈abꞌ vin̈aj David. Axo vin̈aj Joram yuninal vin̈ ix 

ochcan reyal sqꞌuexuloc. 2-3  Ix acꞌji opisio yic reyal dꞌa vin̈aj Joram chiꞌ yuj 
vin̈ smam, yujto bꞌabꞌel unin vin̈. Axo ebꞌ vin̈ yucꞌtac vin̈, aton vin̈aj Azarías, 
vin̈aj Jehiel, vin̈aj Zacarías, vin̈aj Azarías, vin̈aj Micael yedꞌ vin̈aj Sefatías. 
Masanil ebꞌ vin̈ tic, yuninal ebꞌ vin̈ vin̈aj Josafat chiꞌ. Man̈ jantacoc qꞌuen 
oro yedꞌ qꞌuen plata ix siaj dꞌa ebꞌ vin̈ yuj vin̈ smam chiꞌ yedꞌ juntzan̈xo tas 
te caro stojol. Ix acꞌchajpax chon̈abꞌ te vachꞌ yajoch smuroal dꞌa ebꞌ vin̈, aton 
juntzan̈ ay dꞌa yol yic Judá. 4 Palta a vin̈aj Joram chiꞌ, ayic ix tecꞌcꞌaj vin̈ yedꞌ 
yopisio chiꞌ, ix smilancham masanil ebꞌ vin̈ yucꞌtac vin̈ chiꞌ, ix smilpaxcham 
juntzan̈xo ebꞌ vin̈ yajal vin̈ dꞌa smacbꞌen chiꞌ. 5  Ayic ix och vin̈ reyal chiꞌ, 
32 abꞌil sqꞌuinal vin̈, vajxaqueꞌ abꞌil ix yacꞌ reyal vin̈ dꞌa Jerusalén. 6  An̈ej 
sbꞌeybꞌal ebꞌ vin̈ sreyal Israel ix sbꞌeybꞌalej vin̈ yedꞌ sbꞌeybꞌal ebꞌ yin̈tilal vin̈aj 
Acab, yujto a ix yetbꞌeyum vin̈, yisil ix vin̈aj Acab chiꞌ. Te chuc tas ix scꞌulej 
vin̈ dꞌa yichan̈ Jehová. 7 Palta yuj stiꞌ Jehová yacꞌnac dꞌa vin̈aj rey David to ol 
ochn̈ej yin̈tilal vin̈ reyal dꞌa masanil tiempo, yuj chiꞌ maj yal-laj scꞌol Jehová 
ix satel ebꞌ yin̈tilal vin̈aj David chiꞌ.

8  Ayic ayoch vin̈aj Joram chiꞌ reyal, a ebꞌ aj Edom, ix yiqꞌuel sbꞌa ebꞌ dꞌa 
yalan̈ smandar Judá, ix yacꞌanoch sreyal ebꞌ schꞌocoj. 9 Yuj chiꞌ ix bꞌat vin̈aj 
Joram chiꞌ yedꞌ ebꞌ vin̈ yajalil ebꞌ soldado yedꞌ pax carruaje yic oval yic 
scanxi ebꞌ aj Edom chiꞌ dꞌa yol scꞌabꞌ ebꞌ. Palta a ebꞌ aj Edom chiꞌ, ix yoy sbꞌa 
ebꞌ dꞌa spatic ebꞌ. Axo dꞌacꞌvalil ix qꞌue vaan vin̈aj Joram chiꞌ yedꞌ ebꞌ vin̈ 
yajal yic carruaje yic syacꞌan oval ebꞌ. Icha chiꞌ ix aj sjacvi bꞌaj ix el ebꞌ. 10 A 
ebꞌ aj Edom chiꞌ, ix yacꞌ ganar ebꞌ yicꞌanel sbꞌa dꞌa yalan̈ smandar ebꞌ aj Judá 
chiꞌ, ix eln̈ejcan ebꞌ. Aton dꞌa jun tiempoal chiꞌ ix yicꞌpaxel sbꞌa chon̈abꞌ Libna, 
yujto ix yactejcan Jehová vin̈aj Joram chiꞌ, aton sDiosal ebꞌ smam yicham vin̈. 
11 Ix sbꞌoanxiqꞌue juntzan̈ lugar yic ejmelal vin̈, aton bꞌajtac chaan̈ dꞌa yol yic 
Judá chiꞌ. Yuj chiꞌ masanil ebꞌ cajan dꞌa Jerusalén pit ix yutej sbꞌa dꞌa Jehová. 
Icha chiꞌ ix aj sjuviel spensar ebꞌ aj Judá chiꞌ yuj vin̈.

12  Yuj chiꞌ ataꞌ ix scha jun scarta vin̈aj Elías schecabꞌ Dios vin̈aj Joram 
chiꞌ, bꞌaj syal icha tic: A Jehová sDiosal vin̈ a mam icham aj David, aꞌ tzꞌalan 
dꞌayach: Man̈ vanoc a bꞌeybꞌalan sbꞌeybꞌal vin̈aj rey Josafat vin̈ a mam yedꞌ 
sbꞌeybꞌal vin̈aj Asa vin̈ a mam icham, 13  palta to a sbꞌeybꞌal ebꞌ vin̈ sreyal 
Israel van a bꞌeybꞌalani. Yuj chiꞌ masanil ebꞌ aj Judá yedꞌ ebꞌ aj Jerusalén, 
uuj pit syutej sbꞌa ebꞌ dꞌayin icha val sbꞌeybꞌal ebꞌ yin̈tilal vin̈aj Acab chiꞌ. 
An̈ejtonaꞌ ix a milpaxcham ebꞌ vin̈ ucꞌtac, a ebꞌ vin̈ chiꞌ vachꞌ sbꞌeybꞌal ebꞌ vin̈ 
dꞌa ichan̈. 14 Yuj chiꞌ ol vaqꞌuem jun yaelal dꞌa yibꞌan̈ a chon̈abꞌ tic, dꞌa yibꞌan̈ 
ebꞌ uninal, dꞌa yibꞌan̈ ebꞌ ix etbꞌeyum yedꞌ dꞌa yibꞌan̈ masanil tas ay dꞌayach. 
15  A achxo tic, ay jun ilya ol javoc dꞌa ibꞌan̈. Ol och jun ya cꞌool dꞌayach, 

junjun cꞌu ol te nivtajoc, masanto ol yal yelta a chꞌan̈ tzaꞌ yuj jun ilya chiꞌ, 
xchi Jehová, xchi jun scarta vin̈aj Elías chiꞌ.

16  Yuj chiꞌ, a Jehová ix acꞌan scꞌulej ebꞌ filisteo yedꞌ ebꞌ árabe cajan dꞌa 
slacꞌanil Cus, ix cot ebꞌ yacꞌ yoval yedꞌ vin̈aj rey Joram chiꞌ. 17 Ix javi ebꞌ dꞌa 
Judá, ix yacꞌ ganar ebꞌ. Ix yicꞌbꞌat masanil bꞌeyumal ebꞌ, aton ay dꞌa spalacio 
vin̈ rey chiꞌ, ix icꞌchajbꞌat masanil yuninal vin̈ yedꞌ ebꞌ ix yetbꞌeyum vin̈. 
Axon̈ej vin̈aj Joacaz slajvubꞌ yuninal vin̈ ix cani. 18  Ayic ix lajvi yecꞌ masanil 
juntzan̈ chiꞌ, ix yacꞌanoch jun ilya Jehová dꞌa scꞌool vin̈aj Joram chiꞌ, man̈xa 
yan̈al. 19 Ix ecꞌ tiempo, ayic schabꞌil abꞌil yoch jun ilya chiꞌ dꞌa vin̈, ix elta 
schꞌan̈tzaꞌ vin̈ yuuj. Te ya ix aj scham vin̈. Ayic ix cham vin̈ chiꞌ, malaj junoc 
nivan cꞌacꞌ ix yacꞌoch ebꞌ anima, yujto malaj yelcꞌoch vin̈ dꞌa yol sat ebꞌ, 
palta ayic schamnac ebꞌ smam yicham vin̈, ochnac nivac cꞌacꞌ chiꞌ. 20 Ayic ix 
schaanel yich yacꞌan reyal vin̈aj Joram chiꞌ, 32 abꞌil sqꞌuinal vin̈. Vajxaqueꞌ 
abꞌil ix yacꞌ reyal vin̈ dꞌa Jerusalén. Malaj mach ix naan vin̈ ayic ix cham 
vin̈. Ix mucji vin̈ dꞌa schon̈abꞌ vin̈aj David, palta man̈oc bꞌaj smucchaj ebꞌ rey.

Ochnac vin̈aj Ocozías reyal 
(2R 8.25‑29)

22  1 Masanil ebꞌ cajan dꞌa Jerusalén chiꞌ, ix yacꞌoch vin̈aj Ocozías ebꞌ 
reyal sqꞌuexuloc vin̈ smam chiꞌ, aton vin̈ slajvubꞌ yuninal vin̈aj 

Joram chi. A vin̈ ix och reyal chiꞌ, yujto a ebꞌ árabe yacꞌnac oval ebꞌ dꞌa Judá, 
milbꞌilcham ebꞌ vin̈ bꞌabꞌel yuninal vin̈aj Joram chiꞌ yuj ebꞌ. 2  Ayic ix schaanel 
yich vin̈aj Ocozías chiꞌ yacꞌan reyal, 22 abꞌil sqꞌuinal vin̈, junn̈ej abꞌil ix yacꞌ 
reyal vin̈ dꞌa Jerusalén. Atalía sbꞌi ix snun vin̈, yixchiquin ix vin̈aj Omri. 3-4 A 
vin̈aj rey Ocozías chiꞌ, a sbꞌeybꞌal vin̈aj Acab yedꞌ yin̈tilal ix sbꞌeybꞌalej vin̈. A 
ix snun vin̈ chiꞌ ix cuchbꞌan dꞌa chucal bꞌeybꞌal chiꞌ, yujto yisil ix vin̈aj Acab 
chiꞌ, yuj chiꞌ te chuc tas ix scꞌulej vin̈ dꞌa yichan̈ Jehová. Ayic toxo ix cham 
vin̈ smam vin̈ chiꞌ, a ebꞌ scꞌabꞌ yoc vin̈ chiꞌ ix cuchbꞌan dꞌa chucal, yuj chiꞌ ix 
juviel spensar vin̈ dꞌa juneln̈ej.

5 Yujto ix scꞌanabꞌajej juntzan̈ pensar chiꞌ vin̈, yuj chiꞌ junn̈ej ix aj spensar 
vin̈ yedꞌ vin̈aj Joram sreyal Israel, aton vin̈ yuninal vin̈aj Acab. Yuj chiꞌ ix 
yacꞌ oval ebꞌ vin̈ yedꞌ vin̈aj Hazael sreyal Siria dꞌa chon̈abꞌ Ramot dꞌa yol yic 
Galaad. Palta ix lajvi vin̈aj Joram chiꞌ yuj ebꞌ sirio chiꞌ. 6 Yuj chiꞌ ix meltzajcot 
vin̈ dꞌa Jezreel yic tzul yan̈tan sbꞌa vin̈ taꞌ. Te ya yaj vin̈, yuj chiꞌ ix bꞌat vin̈aj 
Ocozías yil vin̈ dꞌa Jezreel chiꞌ.

A schamel vin̈aj Ocozías 
(2R 9.27‑29)

7 A Dios toxo ix snaꞌa to ayic ol cꞌoch vin̈aj Ocozías chiꞌ yil vin̈aj Joram 
chiꞌ, ataꞌ ol cham vin̈. Ayic ayecꞌ vin̈ taꞌ, ix elta vin̈ yedꞌ vin̈aj Joram chiꞌ, yic 
syacꞌan oval ebꞌ vin̈ yedꞌ vin̈aj Jehú yuninal vin̈aj Nimsi, aton vin̈ ix sicꞌjiel 
yuj Jehová yic satanel masanil macan̈il ebꞌ yin̈tilal vin̈aj Acab chiꞌ. 8  Ayic van 
smilancham ebꞌ yin̈tilal vin̈aj Acab vin̈aj Jehú chiꞌ, ix ilchajelta ebꞌ vin̈ yajal 
yaj dꞌa Judá yedꞌ ebꞌ scꞌabꞌyoc vin̈aj Ocozías chiꞌ yuj vin̈, ix smilancham ebꞌ 
vin̈. A ebꞌ vin̈ chiꞌ ayoch yopisio ebꞌ vin̈ yedꞌ vin̈aj Ocozías chiꞌ. 9 Ix schecan 
vin̈ saychaj ecꞌ vin̈aj Ocozías chiꞌ, yujto a dꞌa Samaria ix scꞌubꞌejel sbꞌa vin̈, 
palta ix yamchaj vin̈ yuj ebꞌ, ix yicꞌanbꞌat vin̈ ebꞌ dꞌa vin̈aj Jehú chiꞌ, axo taꞌ 

ix miljicham vin̈ yuj vin̈. Ix yalan ebꞌ icha tic: Co muquec vin̈, yujto yin̈tilal 
vin̈ vin̈aj Josafat, vin̈ acꞌjinac servil Jehová dꞌa smasanil scꞌool, xchi ebꞌ. A 
dꞌa scal ebꞌ scꞌabꞌ yoc vin̈aj Ocozías chiꞌ, man̈xa junoc mach ix stecꞌbꞌej sbꞌa 
yochcan reyal.

Ochnac ix Atalía reinail dꞌa Judá 
(2R 11.1‑21)

10 Ayic ix yabꞌan ix Atalía to toxo ix cham vin̈aj Ocozías yuneꞌ ix chiꞌ, ix 
schecan ix miljoccham masanil ebꞌ yin̈tilal ebꞌ vin̈ sreyal Judá chiꞌ. 11 Palta 
axo ix Joseba, elcꞌaltac ix aj yicꞌancanel vin̈aj Joás ix dꞌa scal juntzan̈xo ebꞌ 
vin̈ yuninal vin̈aj Ocozías van smiljicham chiꞌ. Ix scꞌubꞌanel vin̈ ix dꞌa ix 
Atalía chiꞌ. Ix bꞌat ix scꞌubꞌejel vin̈ dꞌa jun cuarto yic templo bꞌaj svay anima, 
axo jun ix ix, ix ilan qꞌuibꞌ vin̈ taꞌ. Yuj chiꞌ maj chamlaj vin̈. A ix Joseba chiꞌ 
yisil ix vin̈aj Joram, yanabꞌ ix vin̈aj Ocozías chiꞌ, yetbꞌeyum ix vin̈aj sacerdote 
Joiada. 12  A vin̈aj Joás chiꞌ, vaqueꞌ abꞌil ix cꞌubꞌajel vin̈ dꞌa stemplo Jehová 
yedꞌ jun ix ix, ix ilan qꞌuibꞌoc. Yacbꞌan chiꞌ axo ix Atalía chiꞌ, ayoch ix yajalil 
dꞌa jun chon̈abꞌ chiꞌ.

23  1 Ayic yuquil abꞌilxo vin̈aj Joás chiꞌ, axo vin̈aj sacerdote Joiada ix 
stecꞌbꞌej sbꞌa, ix schecan vin̈ avtaj masanil ebꞌ vin̈ yajal soldado, 

aton ebꞌ vin̈ yajal yaj dꞌa junjun ciento ebꞌ. Aton vin̈aj Azarías yuninal vin̈aj 
Jeroham, vin̈aj Ismael yuninal vin̈aj Johanán, vin̈aj Azarías yuninal vin̈aj 
Obed, vin̈aj Maasías yuninal vin̈aj Adaías yedꞌ vin̈aj Elisafat yuninal vin̈aj 
Zicri. Ix yalan vin̈ to junxon̈ej tzꞌaj spensar ebꞌ vin̈ yedꞌ vin̈. 2  Aton ebꞌ vin̈ 
tic ix bꞌat dꞌa masanil yol yic Judá, yic bꞌat smolbꞌan masanil ebꞌ vin̈ levita 
ebꞌ vin̈ yedꞌ ebꞌ vin̈ yajal yaj dꞌa junjun macan̈ yin̈tilal Israel, yic scot ebꞌ 
vin̈ smasanil dꞌa Jerusalén. 3  Masanil ebꞌ vin̈ ix smolbꞌej sbꞌa chiꞌ, ix sbꞌo jun 
strato ebꞌ vin̈ yedꞌ vin̈ rey dꞌa stemplo Dios.

Ix yalan vin̈aj Joiada chiꞌ dꞌa ebꞌ vin̈ icha tic: Ina vin̈ yuninalcan vin̈ rey 
chamnac. Aton vin̈ yovalil tzꞌoch reyal, icha ajnac yacꞌancan stiꞌ Jehová yuj 
ebꞌ yin̈tilal vin̈aj David. 4 A ticnaic jun icha tic ol e cꞌulej: A ex sacerdote ex 
tic yedꞌ ex levita ex tic, a ex ton tzeyil munlajel dꞌa scꞌual icꞌoj ip, ox macan̈ 
ol ex ajoc. Jun macan̈ ex ol e tan̈vej stiꞌ stemplo Jehová. 5 Junxo macan̈ ex ol 
e tan̈vej stiꞌ spalacio vin̈ rey. A exxo junxo macan̈ ex, ol ex can e tan̈vej dꞌa 
spuertail cimiento. Axo masanil anima, vachꞌ scann̈ej ebꞌ dꞌa yol yamaqꞌuil 
stemplo Jehová tic. 6  Palta malaj junoc mach syal yoch dꞌa yol templo chiꞌ, 
an̈ej ebꞌ vin̈ sacerdote yedꞌ ebꞌ vin̈ levita ayoch dꞌa yopisio syal yochi, yujto 
sicꞌbꞌilel ebꞌ vin̈. Axo masanil anima, scan ebꞌ dꞌa yamaqꞌuil templo chiꞌ, icha 
yalan schecnabꞌil Jehová. 7 A exxo levita ex tic, ol ex och oyan dꞌa spatic vin̈ 
rey, junjun ex eyedꞌnacocabꞌ eyamcꞌabꞌ yic oval. A mach syacꞌ pural yecanoch 
sbꞌa dꞌa yol templo chiꞌ, bꞌen̈ej schami. A exxo tic, ajun exn̈ej yedꞌ vin̈ rey chiꞌ 
yaln̈ej bꞌaj sbꞌat vin̈, xchi vin̈aj Joiada chiꞌ.

8  A ebꞌ vin̈ levita chiꞌ yedꞌ masanil ebꞌ anima aj Judá chiꞌ, ix scꞌanabꞌajej ebꞌ 
masanil tas ix yal vin̈aj sacerdote Joiada chiꞌ. Junjun ebꞌ vin̈ yajal soldado 
chiꞌ, ayecꞌ ebꞌ vin̈ yedꞌ ebꞌ ayoch dꞌa yalan̈ smandar ebꞌ vin̈, aton ebꞌ smunlaj 
dꞌa yopisio dꞌa scꞌual icꞌoj ip yedꞌ ebꞌ tzꞌelcani, yujto maj chajiel-laj ebꞌ yuj 
vin̈aj Joiada chiꞌ ayic scꞌoch yorail yel ebꞌ. 9 Ix yacꞌanpax qꞌuen lanza vin̈aj 
Joiada chiꞌ yedꞌ maclabꞌ jul-labꞌ dꞌa ebꞌ vin̈ yajal yaj dꞌa junjun ciento ebꞌ 

soldado chiꞌ, aton juntzan̈ syamcꞌabꞌ vin̈aj rey David aycan dꞌa stemplo Dios. 
10 Ix acꞌchajoch masanil ebꞌ vin̈ vinac chiꞌ yuj vin̈ dꞌa stzolal, junjun ebꞌ vin̈ 
yedꞌnac syamcꞌabꞌ yic oval, yic stan̈van vin̈ rey chiꞌ ebꞌ vin̈. Ix och oyan ebꞌ 
vin̈ dꞌa schan̈ pacꞌan̈il yamaqꞌuil stemplo Jehová chiꞌ yedꞌ bꞌaj ay jun altar 
yedꞌ dꞌa spuertail templo chiꞌ. 11 Ix lajvi chiꞌ, a vin̈aj sacerdote Joiada chiꞌ yedꞌ 
ebꞌ yuninal ix icꞌanelta vin̈ yuninalcan vin̈ rey chiꞌ. Ix yacꞌanqꞌue scorona 
vin̈ ebꞌ, ix yacꞌan jun yumal strato Dios ebꞌ dꞌa vin̈. Ix lajvi chiꞌ, ix yacꞌanqꞌue 
aceite ebꞌ dꞌa sjolom vin̈, ix yalan ebꞌ to reyxo vin̈. Ix qꞌue n̈ilnaj masanil 
anima yalani: Nivanocabꞌ yelcꞌoch vin̈ co rey, xchi ebꞌ.

12  Ayic ix yabꞌan ix Atalía chiꞌ yel yav ebꞌ anima chiꞌ yeqꞌui, syacꞌan bꞌinaj 
vin̈ rey chiꞌ ebꞌ, ix bꞌat ix dꞌa stemplo Jehová chiꞌ. 13  Axo ix yilan ix, a vin̈ rey 
chiꞌ lin̈anoch vin̈ dꞌa jun nivan yoyal stiꞌ stemplo Jehová chiꞌ, axo dꞌa stzꞌey 
vin̈ ayecꞌ ebꞌ vin̈ yajal yaji yedꞌ ebꞌ vin̈ spuꞌan qꞌuen trompeta. Masanil ebꞌ 
anima chiꞌ stzalaj ebꞌ. Ay ebꞌ spuꞌan qꞌuen strompeta, ay pax ebꞌ sbꞌitan yedꞌ 
syamcꞌabꞌ, aton ebꞌ scuchbꞌan bꞌit chiꞌ yic syalan vachꞌ lolonel ebꞌ dꞌa Dios. Yuj 
chiꞌ, ix stzilchitanbꞌat spichul ix, ix yalan ix icha tic:

—Pechum ex el yajal a ex tic. Pechum ex el yajal, xchi ix.
14 Palta a vin̈aj Joiada chiꞌ ix checan elta ebꞌ vin̈ yajal yaj dꞌa junjun ciento 

ebꞌ soldado, ix yalan vin̈ dꞌa ebꞌ vin̈ icha tic:
—Iqꞌuequel ix bꞌaj tzolan ex och chiꞌ. Yaln̈ej mach syacꞌoch sbꞌa yedꞌ ix, tze 

xicchamoc, xchi vin̈.
Toxo ix yal vin̈aj Joiada chiꞌ to man̈oc dꞌa stemplo Jehová smiljicham ix. 

15 Ix syaman ix ebꞌ vin̈, ix yicꞌanel ix ebꞌ vin̈ dꞌa spuertail yic nocꞌ schej vin̈ 
rey, ataꞌ ix miljicham ix yuj ebꞌ vin̈.

16 Ix lajvi chiꞌ ix sbꞌoan jun trato vin̈aj sacerdote Joiada chiꞌ yedꞌ masanil 
ebꞌ anima chiꞌ yedꞌ vin̈ rey chiꞌ, ix yalan ebꞌ to ol ochcan ebꞌ schon̈abꞌoc 
Jehová. 17 Elan̈chamel ix bꞌat ebꞌ dꞌa stemplo Baal, ix bꞌat spojanem ebꞌ, ix 
smacꞌanpaxpoj altar ebꞌ yedꞌ juntzan̈ yechel comon dios. Axo vin̈aj Matán 
sacerdote yic Baal chiꞌ, a dꞌa yichan̈ altar chiꞌ ix smilcham vin̈ ebꞌ. 18  Ix 
yacꞌancan juntzan̈ munlajel dꞌa stemplo Jehová chiꞌ vin̈aj Joiada chiꞌ dꞌa yol 
scꞌabꞌ ebꞌ vin̈ sacerdote yedꞌ ebꞌ vin̈ levita, yic vachꞌ scꞌanabꞌajej ebꞌ vin̈ sbꞌoan 
munlajel acꞌbꞌilcan dꞌa yol scꞌabꞌ ebꞌ vin̈ yuj vin̈aj rey David. Aton yic sn̈usji 
silabꞌ tzꞌacꞌji dꞌa Jehová icha yalan ley tzꞌibꞌabꞌilcan yuj vin̈aj Moisés. Ay 
pax ebꞌ sbꞌitan dꞌa tzalajcꞌolal icha yutejnaccan vin̈aj rey David chiꞌ. 19 Ix 
yacꞌanpaxoch ebꞌ stan̈van stiꞌ stemplo Jehová chiꞌ vin̈, yic vachꞌ max och ebꞌ 
anima man̈ vachꞌoc yaj icha yalan ley. 20 Ix yavtancot masanil ebꞌ vin̈ yajalil 
ebꞌ soldado vin̈aj Joiada chiꞌ yedꞌ ebꞌ vin̈ nivac yelcꞌochi yedꞌ ebꞌ vin̈ yajal yaj 
dꞌa junjun chon̈abꞌ yedꞌ pax masanil anima chiꞌ. Ix yicꞌanelta vin̈ rey chiꞌ ebꞌ 
dꞌa stemplo Jehová, ix yicꞌanbꞌat vin̈ ebꞌ dꞌa spalacio ebꞌ rey. Ix och ebꞌ dꞌa jun 
puerta dꞌa yibꞌan̈. Ix yacꞌancanem cꞌojan vin̈ ebꞌ dꞌa scꞌojnubꞌ ebꞌ vin̈ rey chiꞌ. 
21 Masanil ebꞌ anima, ix te tzalajqꞌue ebꞌ, yujto toxo ix xicjicham ix Atalía. Yuj 
chiꞌ juncꞌolal ix ajcan jun chon̈abꞌ chiꞌ.

Ochnac vin̈aj Joás reyal 
(2R 12.1‑21)

24  1 A vin̈aj Joás chiꞌ, uqueꞌ abꞌil sqꞌuinal vin̈ ayic ix schaanel yich vin̈ 
yacꞌan reyal. 40 abꞌil ix yacꞌ reyal vin̈ dꞌa Jerusalén. Sibia sbꞌi ix snun 

vin̈, aj Beerseba ix. 2  Masanil tas ix scꞌulej vin̈aj Joás chiꞌ, yacbꞌan pitzanto 
vin̈aj sacerdote Joiada chiꞌ, te vachꞌn̈ej dꞌa yichan̈ Jehová. 3 A vin̈aj Joiada chiꞌ 
ix sayan chavan̈ ebꞌ ix yetbꞌeyum vin̈aj Joás chiꞌ, ay yalyuninal vin̈ yedꞌ ebꞌ ix.

4  Ix ecꞌ jabꞌoc tiempo, ix snaan vin̈aj rey Joás chiꞌ to sbꞌochajxi stemplo 
Jehová. 5 Yuj chiꞌ ix smolbꞌej ebꞌ vin̈ sacerdote vin̈ yedꞌ ebꞌ vin̈ levita, ix yalan 
vin̈ dꞌa ebꞌ vin̈ icha tic: Ixiquec dꞌa masanil chon̈abꞌ dꞌa yol yic Judá tic, sbꞌat 
e molbꞌan qꞌuen tumin, aton qꞌuen syacꞌtaxon ebꞌ quetchon̈abꞌ tic dꞌa junjun 
abꞌil yic sbꞌochajxi stemplo Dios tic. Aqꞌuec val eyip e bꞌati, xchi vin̈. Palta 
maj yacꞌoch val ebꞌ vin̈ dꞌa scꞌool sbꞌati. 6 Yuj chiꞌ ix avtaj vin̈aj sat sacerdote 
Joiada yuj vin̈aj rey Joás chiꞌ, ix yalan vin̈ icha tic:

—¿Tas yuj max acꞌoch dꞌa a cꞌol iptzitan ebꞌ vin̈ levita yic sbꞌat yicꞌcot qꞌuen 
ofrenda ebꞌ vin̈ dꞌa yol yic Judá yedꞌ dꞌa Jerusalén tic, icha yalnaccan vin̈aj 
Moisés schecabꞌ Jehová to masanil ebꞌ quetisraelal smolan qꞌuen tumin yic 
sbꞌochaj scajnubꞌ scaxail strato Jehová? xchi vin̈ rey chiꞌ.

7 Yujto a ix Atalía yedꞌ ebꞌ ochnac tzacꞌan yuj ix, ix ixtanbꞌat stemplo Jehová 
chiꞌ. A juntzan̈ yamcꞌabꞌ nivac yelcꞌoch yic templo chiꞌ, a ix scꞌan ebꞌ yic tzꞌoch 
ebꞌ ejmelal dꞌa jun comon dios Baal. 8  Yuj chiꞌ ix schec vin̈aj rey Joás chiꞌ 
bꞌochaj jun teꞌ caxa, axo dꞌa stielta stemplo Jehová ix schec vin̈ acꞌchajcan 
teꞌ. 9 Ix schecan vin̈ alchajel dꞌa masanil yol yic Judá yedꞌ dꞌa Jerusalén chiꞌ 
to tzꞌicꞌchajcot qꞌuen ofrenda albꞌilcan yuj vin̈aj Moisés schecabꞌ Jehová dꞌa 
tzꞌinan luum. 10 Masanil ebꞌ vin̈ yajal yaji yedꞌ masanil anima, dꞌa val smasanil 
scꞌol ebꞌ ix yaqꞌuem yofrenda dꞌa yol jun caxa chiꞌ, masanto ix bꞌudꞌji teꞌ yuj 
ebꞌ. 11 Axo ebꞌ vin̈ levita tzꞌicꞌanbꞌat teꞌ caxa chiꞌ dꞌa vin̈ rey chiꞌ, axo yic syilan 
vin̈ to bꞌudꞌanxo teꞌ, tzꞌavtaj vin̈ stzꞌibꞌum vin̈ yedꞌ jun vin̈ ayoch yopisio yuj 
vin̈ sat sacerdote. Secanelta qꞌuen tumin chiꞌ ebꞌ vin̈ dꞌa yol teꞌ caxa chiꞌ, 
sbꞌat yacꞌanxican teꞌ ebꞌ vin̈ bꞌaj aycan chiꞌ. Icha chiꞌ syutej ebꞌ vin̈ dꞌa junjun 
cꞌu, yuj chiꞌ nivan qꞌuen tumin chiꞌ ix molchaji. 12  A vin̈ rey chiꞌ yedꞌ vin̈aj 
sacerdote Joiada chiꞌ ix yacꞌ qꞌuen tumin chiꞌ ebꞌ vin̈ dꞌa ebꞌ vin̈ ayoch yilan 
munlajel sbꞌo dꞌa stemplo Jehová chiꞌ, yic saychaj ebꞌ vin̈ macꞌumpoj qꞌueen, 
ebꞌ vin̈ n̈icum teꞌ, ebꞌ vin̈ smunlaj dꞌa qꞌuen hierro yedꞌ dꞌa qꞌuen bronce, yic 
vachꞌ sbꞌochajxi templo chiꞌ. 13 Yuj chiꞌ a ebꞌ vin̈ tzꞌilan munlajel chiꞌ, a ebꞌ vin̈ 
scuchbꞌan ebꞌ vin̈ svachꞌ bꞌoanxi templo chiꞌ. Ix sbꞌo ebꞌ vin̈ icha val yajtaxon 
dꞌa yichbꞌanil, te vachꞌ ix ajxican sbꞌo yuj ebꞌ vin̈. 14 Axo yic ix lajvi sbꞌoel yuj 
ebꞌ vin̈, ix yicꞌanbꞌat qꞌuen tumin ebꞌ vin̈ ixto cani, ix yacꞌan qꞌuen ebꞌ vin̈ 
dꞌa vin̈ rey yedꞌ dꞌa vin̈aj sacerdote Joiada chiꞌ. Axo yedꞌ qꞌueen ix schec vin̈ 
rey chiꞌ bꞌochaj yamcꞌabꞌ yic templo chiꞌ, aton juntzan̈ scꞌanchaji ayic tzꞌoch 
ejmelal yedꞌ juntzan̈ scꞌanchaj dꞌa altar yuj silabꞌ sn̈usjitzꞌaoc, icha qꞌuen nivac 
cuchara yedꞌ juntzan̈xo yamcꞌabꞌ nabꞌa oro, ma plata. Yacbꞌan pitzanto vin̈aj 
sacerdote Joiada chiꞌ, sn̈usjitzꞌan̈ej silabꞌ dꞌa stemplo Jehová.

15  Palta ix ichamvinacax vin̈aj Joiada chiꞌ, 130 abꞌil sqꞌuinal vin̈ ayic ix 
cham vin̈. 16 A dꞌa schon̈abꞌ vin̈aj David ix mucji vin̈, aton bꞌaj smucchaj ebꞌ 
vin̈ rey. A tas ix scꞌulej vin̈ te vachꞌn̈ej yuj svachꞌiloc ebꞌ yetisraelal, vachꞌ ix 
yutej vin̈ yacꞌan servil Dios yedꞌ dꞌa stemplo.

Ix ixtax spensar vin̈aj Joás
17 Ayic toxo ix cham vin̈aj Joiada chiꞌ, ix javi ebꞌ vin̈ yajal yaj dꞌa Judá, ix 

em n̈ojan ebꞌ vin̈ dꞌa vin̈aj rey Joás chiꞌ yic smontan vin̈ ebꞌ vin̈. Axo ix aji, 

ix och dꞌa spensar vin̈ tas ix yal ebꞌ vin̈ chiꞌ. 18  Yuj chiꞌ ix yactejcan stemplo 
Jehová ebꞌ, aton sDiosal smam yicham ebꞌ. Axo dꞌa yechel comon dios Asera 
ix och ebꞌ ejmelal yedꞌ dꞌa juntzan̈xo comon dios. Yuj chiꞌ ix cot yoval scꞌol 
Jehová dꞌa ebꞌ aj Judá chiꞌ yedꞌ dꞌa ebꞌ aj Jerusalén chiꞌ. 19 Ix scheccot ebꞌ 
schecabꞌ Jehová yic tzul yalan ebꞌ to smeltzajxi ebꞌ dꞌa Jehová chiꞌ, palta 
majxo schalaj yabꞌ ebꞌ tas ix yal ebꞌ checabꞌ chiꞌ.

20 Yuj chiꞌ, ix och Yespíritu Dios dꞌa vin̈aj Zacarías yuninalcan vin̈aj Joiada 
chiꞌ. Ix qꞌue lin̈an vin̈ dꞌa jun lugar chaan̈, ix yalan vin̈ dꞌa masanil anima 
chiꞌ icha tic: A Jehová Dios tzꞌalan icha tic: ¿Tas yuj max e cꞌanabꞌajej in 
checnabꞌil? ¿Tas yuj tze saycot eyaelal dꞌa eyibꞌan̈? Yujto ix in eyactajcani, yuj 
chiꞌ ol ex vactejpaxcani, xchi Jehová, xchi vin̈.

21  Palt a ix och ebꞌ ajcꞌolal smasanil dꞌa vin̈, ix snaan ebꞌ tas tzꞌaj 
smilancham vin̈ ebꞌ. Ix yalan vin̈aj rey Joás chiꞌ to sjulqꞌuenajcham vin̈ dꞌa 
yamaqꞌuil stemplo Jehová. Icha chiꞌ ix aj scham vin̈. 22  A vin̈aj Joás chiꞌ, 
majxo snacotlaj jantac svachꞌcꞌolal vin̈aj Joiada chiꞌ ix yacꞌ dꞌa vin̈, palta to ix 
schec miljoccham vin̈aj Zacarías vin̈, aton vin̈ yuninal vin̈aj Joiada chiꞌ. Ayic 
van scham vin̈aj Zacarías chiꞌ, ix yalan vin̈ icha tic: Aocabꞌ Jehová tzꞌilan jun 
tic, aꞌ ol acꞌan yovalil, xchi vin̈.

23  Ayic ix el yabꞌilal scham vin̈, ix javi ebꞌ soldado sirio yacꞌ oval yedꞌ vin̈aj 
Joás chiꞌ. Ix javi ebꞌ dꞌa Judá yedꞌ dꞌa Jerusalén. Tzijtum ebꞌ yajal yaj dꞌa Judá 
chiꞌ ix smilcham ebꞌ. Ix yicꞌanecꞌ masanil tas ay stojol ebꞌ, ix yacꞌanbꞌat ebꞌ dꞌa 
vin̈ sreyal Damasco. 24 Jayvan̈n̈ej ebꞌ soldado sirio ix javi yacꞌ oval chiꞌ, axo 
Jehová ix acꞌanoch jantac ebꞌ soldado yic Judá chiꞌ dꞌa yol scꞌabꞌ ebꞌ, yujto ix 
actajcan Jehová chiꞌ yuj ebꞌ, aton sDiosal ebꞌ yedꞌ ebꞌ smam yicham. Icha val 
chiꞌ ix aj yabꞌan syail vin̈aj Joás chiꞌ yuj chucal ix scꞌulej.

25 Ayic ix el ebꞌ sirio dꞌa yol yic Judá chiꞌ, te nivan ix ajcan vin̈aj Joás chiꞌ 
slajvi yuj ebꞌ. Axo ebꞌ vin̈ ayoch yajalil yedꞌ vin̈, ix snaꞌ ebꞌ vin̈ tas syutej 
ebꞌ vin̈ svachꞌ milancham vin̈, yic syacꞌanecꞌ spac schamel vin̈ yuninal vin̈aj 
sacerdote Joiada chiꞌ ebꞌ vin̈. Yuj chiꞌ ix svachꞌ milejcham vin̈ ebꞌ vin̈ dꞌa sat 
schꞌat. Ix lajvi chiꞌ, ix mucji vin̈ dꞌa schon̈abꞌ vin̈aj David, palta man̈oc bꞌaj 
smucchaj ebꞌ vin̈ rey. 26  A ebꞌ vin̈ ix vachꞌ milancham vin̈aj Joás chiꞌ, aton 
vin̈aj Zadad yuneꞌ ix Simat aj Amón yedꞌ vin̈aj Jozabad yuneꞌ ix Simrit aj 
Moab.

27 A jantacto yabꞌixal vin̈aj Joás chiꞌ yedꞌ ebꞌ yuninal vin̈ yedꞌ lolonel ix yal 
ebꞌ schecabꞌ Dios dꞌa vin̈ yedꞌ yabꞌixal bꞌaj svachꞌ bꞌoejxi stemplo Jehová vin̈, 
aycan bꞌaj tzꞌibꞌabꞌilcan yabꞌixal ebꞌ vin̈ rey. Axo vin̈aj Amasías yuninal vin̈ 
ix ochcan reyal sqꞌuexuloc.

Ochnac vin̈aj Amasías reyal dꞌa Judá 
(2R 14.1‑22)

25  1 Ayic 25 abꞌil sqꞌuinal vin̈aj Amasías ix och vin̈ reyal, 29 abꞌil ix 
yacꞌ reyal vin̈ dꞌa Jerusalén. Joadán sbꞌi ix snun vin̈, aj Jerusalén ix. 

2  A tas ix scꞌulej vin̈, vachꞌ dꞌa yichan̈ Jehová, an̈ej to maj scꞌulej val vin̈ dꞌa 
smasanil scꞌool.

3  Ayic ix tecꞌcꞌaj yopisio vin̈ chiꞌ, a ebꞌ vin̈ ayoch yajalil yedꞌ vin̈, ix 
smilcham ebꞌ vin̈, aton ebꞌ vin̈ miljinaccham vin̈ smam vin̈. 4  Palta maj 
miljicham ebꞌ vin̈ yuninal ebꞌ yuj vin̈, yujto tzꞌibꞌyajcan dꞌa ley Moisés, bꞌaj 

syal Jehová: A ebꞌ mamabꞌil, max yal scham ebꞌ yuj smul yuninal, max yal 
pax scham ebꞌ uninabꞌil yuj smul smam, yujto junjun mach scham yuj smul, 
xchicani.

5  Ix schecan vin̈ to smolbꞌej sbꞌa masanil ebꞌ vin̈ aj Judá yedꞌ ebꞌ vin̈ yic 
Benjamín. Macquiltaquil ix aj ebꞌ vin̈ dꞌa junjun yin̈tilal. Icha chiꞌ ix aj yoch 
ebꞌ vin̈ yajalil dꞌa junjun mil yedꞌ dꞌa junjun cien anima. Ix yicꞌanchaan̈ sbꞌisul 
anima vin̈, schael yich dꞌa ebꞌ 20 abꞌil sbꞌeyn̈ejbꞌati. A sbꞌisul ebꞌ ix qꞌue vaan 
chiꞌ, 300 mil, aton ebꞌ stiempoalxo sbꞌat dꞌa oval, lista yaj ebꞌ yedꞌ slanza yedꞌ 
smaclabꞌ jul-labꞌ. 6 Ix smajnan 100 mil ebꞌ soldado yic Israel vin̈, 75 quintal 
qꞌuen plata ix yacꞌ vin̈ stojoloc ebꞌ.

7 Palta ay jun vin̈ schecabꞌ Dios ix cꞌoch dꞌa vin̈, ix yalan vin̈ dꞌa vin̈ icha tic:
—Ach rey, man̈ icꞌoch ebꞌ soldado yic Israel yedꞌ ebꞌ yic Efraín edꞌoc, yujto 

man̈ ayococh Jehová yedꞌ ebꞌ, 8  vachꞌchom tza naꞌa to yuj ebꞌ ay yip ebꞌ a 
soldado dꞌa oval, palta a Dios ol ach acꞌan acꞌjoc ganar yuj ebꞌ ajcꞌol chiꞌ, yujto 
ay spoder scolvaji, ay pax spoder satanel masanil, xchi vin̈ schecabꞌ Dios chiꞌ.

9 Ix scꞌanbꞌan vin̈aj Amasías chiꞌ dꞌa vin̈ schecabꞌ Dios chiꞌ icha tic:
—Palta, ¿tas ol aj pax 75 quintal qꞌuen plata ix vacꞌ dꞌa ebꞌ soldado israel 

chiꞌ jun? xchi vin̈.
Ix tacꞌvi vin̈ schecabꞌ Dios chiꞌ dꞌa vin̈ icha tic:
—A Jehová syal yacꞌan ecꞌalocxo icha qꞌuen chiꞌ dꞌayach, xchi vin̈.
10 Yuj chiꞌ ix checji pax ebꞌ soldado ix cot dꞌa yol yic Efraín chiꞌ yuj vin̈aj 

Amasías chiꞌ, palta ix te cot yoval ebꞌ dꞌa ebꞌ yic Judá chiꞌ, yuj chiꞌ te yoval 
ebꞌ ayic ix pax ebꞌ chiꞌ.

11 Ix stecꞌbꞌan sbꞌa vin̈aj rey Amasías chiꞌ, ix bꞌat vin̈ yedꞌ ebꞌ soldado dꞌa 
span̈anil yic Atzꞌam Atzꞌam. Ataꞌ ix smilcham 10 mil soldado aj Seir ebꞌ. 
12  An̈ejaꞌ ix syam pax 10 mil ebꞌ aj Seir chiꞌ ebꞌ, ix icꞌjibꞌat ebꞌ yuj ebꞌ dꞌa 
sjolom jun lum vitz sattac qꞌuen yeqꞌui. Ataꞌ ix laj yumjicanbꞌat ebꞌ yuj ebꞌ, 
chocꞌ ix laj ajcan ebꞌ.

13  Axo ebꞌ soldado yic Israel maj chajocbꞌatlaj yuj vin̈aj Amasías dꞌa oval 
chiꞌ, aton ebꞌ ix checjican meltzaj dꞌa spat, ix satel jayeꞌ chon̈abꞌ ebꞌ dꞌa yol 
smacbꞌen Judá, schabꞌat dꞌa Samaria masanto dꞌa Bet-horón. Ix smilancham 
3 mil anima ebꞌ, tzijtum tastac ix yelqꞌuejbꞌat ebꞌ.

14  Ayic ix meltzaj vin̈aj Amasías chiꞌ, ayic toxo ix satel ebꞌ aj Edom yuj 
vin̈, aton ebꞌ aj Seir, ix yicꞌancot juntzan̈ scomon diosal ebꞌ aj Seir chiꞌ vin̈, 
ix yacꞌanoch vin̈ sdiosaloc. Ix yalan sbꞌa vin̈ dꞌay, ix sn̈usan pax incienso 
vin̈ dꞌay. 15  Yuj jun chiꞌ ix cot val yoval Jehová dꞌa vin̈, ix scheccot jun vin̈ 
schecabꞌ yal dꞌa vin̈ rey chiꞌ icha tic:

—¿Tas yuj tzach och ejmelal dꞌa juntzan̈ comon dios maj yal scolanel 
schon̈abꞌ dꞌa yol a cꞌabꞌ? xchi vin̈ schecabꞌ Dios chiꞌ.

16 Ayic vanto yalan juntzan̈ chiꞌ vin̈ schecabꞌ Dios chiꞌ, ix tacꞌvi vin̈ rey chiꞌ 
icha tic:

—¿Tom ix val dꞌayach to a ach ol acꞌ in razón a in rey in tic? Actej alan 
juntzan̈ chiꞌ. ¿Mato tza nibꞌej tzach miljichamoc? xchi vin̈.

Axo vin̈ schecabꞌ Dios chiꞌ man̈xa tas ix yal vin̈, axon̈ej ix yal vin̈ dꞌa vin̈ 
rey chiꞌ icha tic:

—Vojtac a in tic to nabꞌilxo yuj Dios to ol ach sateloc, yujto ix a cꞌulej jun 
tic, maj a cꞌanabꞌajej tas ix val dꞌayach, xchi vin̈.

17 A vin̈aj Amasías sreyal Judá chiꞌ, ix scꞌanbꞌej yabꞌ vin̈ dꞌa juntzan̈ ebꞌ 
acꞌum razón. Yuj chiꞌ ix schecan vin̈ bꞌat alchaj dꞌa vin̈aj Joás yuninal vin̈aj 
Joacaz, yixchiquin vin̈aj Jehú, sreyal Israel, ix yalan vin̈ icha tic: Cotan̈, cacꞌ 
oval, xchibꞌat vin̈. 18  Ix spacanpaxcot vin̈aj Joás chiꞌ dꞌa vin̈ icha tic: Ayabꞌ jun 
teꞌ sac qꞌuiix dꞌa Líbano, ix yalbꞌat teꞌ dꞌa jun teꞌ cꞌuteꞌ ay pax taꞌ icha tic: Acꞌ 
ix isil yetbꞌeyumoc vin̈ vuninal, xchibꞌat teꞌ. Palta ay jun nocꞌ chium nocꞌ ix 
ecꞌ taꞌ, axo nocꞌ ix tecꞌanem jun teꞌ qꞌuiix chiꞌ. 19 A ach tic tzalaꞌ to ix acꞌ ganar 
ebꞌ aj Edom, yuj chiꞌ tzicꞌ val chaan̈ a bꞌa, tza say tas tzꞌaj icꞌjichaan̈. Palta te 
vachꞌ tato tzach cann̈ej dꞌa a pat. ¿Tas yuj tza nibꞌej tzicꞌcot junoc yaelal dꞌa 
ibꞌan̈ yedꞌ dꞌa yibꞌan̈ chon̈abꞌ Judá? xchicot vin̈aj Joás chiꞌ dꞌa vin̈.

20 Palta axo vin̈aj Amasías chiꞌ, maj schalaj yabꞌ vin̈, yujto toxo ix sna Dios 
to ol acꞌjococh vin̈ dꞌa yol scꞌabꞌ vin̈aj Joás chiꞌ yuuj, yujto a dꞌa juntzan̈ 
sdiosal ebꞌ aj Edom chiꞌ tzꞌoch vin̈ ejmelal. 21 Ix lajvi chiꞌ ix cot vin̈aj Joás 
chiꞌ yacꞌ oval yedꞌ vin̈aj Amasías chiꞌ, ix schalaj sbꞌa ebꞌ vin̈ dꞌa Bet-semes, 
dꞌa yol smacbꞌen Judá chiꞌ. 22  Ix acꞌji ganar Judá chiꞌ yuj ebꞌ aj Israel, yuj chiꞌ 
a ebꞌ soldado aj Judá chiꞌ toxon̈ej ix el lemeljoc ebꞌ, ix paxcan ebꞌ dꞌa spat. 
23  Ix yamchaj vin̈aj Amasías sreyal Judá dꞌa Bet-semes chiꞌ yuj vin̈aj Joás vin̈ 
sreyal Israel chiꞌ. Ix lajvi chiꞌ ix icꞌchajcot vin̈ dꞌa Jerusalén. Ix smacꞌancanem 
lan̈naj smuroal jun chon̈abꞌ chiꞌ ebꞌ israel chiꞌ. Ay am 180 metrooc ix 
spojem ebꞌ, ix bꞌatn̈ej dꞌa puerta yic Efraín, masanto ix cꞌoch dꞌa spuertail 
schiquin jun smuroal chiꞌ. 24 Ix yicꞌanpaxbꞌat qꞌuen oro ebꞌ, qꞌuen plata yedꞌ 
juntzan̈xo tas ay dꞌa yol stemplo Dios, aton juntzan̈ stan̈vej ebꞌ yin̈tilal vin̈aj 
Obed-edom. Ix yicꞌpaxbꞌat jantacn̈ej bꞌeyumal ay dꞌa spalacio vin̈ rey chiꞌ ebꞌ. 
Ix yicꞌanpaxbꞌat juntzan̈ anima ebꞌ icha presoal ayic ix pax ebꞌ dꞌa Samaria. 
Ix acꞌji pural vin̈aj Amasías chiꞌ yuj vin̈aj Joás yochcan vachꞌcꞌolal yedꞌoc.

25  A vin̈aj Amasías yuninal vin̈aj Joás sreyal Judá chiꞌ, 15 abꞌilto ix yacꞌ 
reyal vin̈ dꞌa Judá ayic toxo ix cham vin̈aj Joás yuninal vin̈aj Joacaz sreyal 
Israel. 26 A jantacto yabꞌixal vin̈aj Amasías chiꞌ, ayic ix el yich masanto ix lajvi, 
aycan bꞌaj tzꞌibꞌabꞌilcan yabꞌixal ebꞌ vin̈ sreyal Judá yedꞌ ebꞌ vin̈ sreyal Israel. 
27 Atax val yic ix yicꞌanel sbꞌa vin̈aj Amasías dꞌa Jehová, ay juntzan̈ ebꞌ aj 
Jerusalén chiꞌ ix naan smilcham vin̈. Yuj chiꞌ ix bꞌatcan vin̈ elelal dꞌa chon̈abꞌ 
Laquis, palta ix bꞌatn̈ej ebꞌ dꞌa spatic vin̈ dꞌa jun chon̈abꞌ chiꞌ, ataꞌ ix cham vin̈ 
yuj ebꞌ. 28 Ix lajvi chiꞌ ix yicꞌanbꞌat snivanil vin̈ ebꞌ dꞌa yibꞌan̈ jun nocꞌ chej, axo 
bꞌaj mucan ebꞌ smam yicham vin̈ ix mucchaji, aton dꞌa schon̈abꞌ vin̈aj David.

Ochnac vin̈aj Uzías reyal 
(2R 14.21‑22; 15.1‑7)

26  1-3  Ayic toxo ix cham vin̈aj Amasías chiꞌ, axo vin̈aj Uzías ix yacꞌoch 
ebꞌ aj Judá reyal sqꞌuexuloc vin̈ smam chiꞌ. Ayic ix schaanel yich 

vin̈ yacꞌan reyal, 16 abꞌil sqꞌuinal vin̈. 52 abꞌil ix yacꞌ reyal vin̈ dꞌa Jerusalén. 
Jecolías sbꞌi ix snun vin̈, aj Jerusalén ix. Ayic ayoch vin̈ reyal ix sbꞌoanxiqꞌue 
chon̈abꞌ Elat vin̈, ix canxi yicoc Judá.

4  Masanil tas ix scꞌulej vin̈aj Uzías chiꞌ, vachꞌn̈ej dꞌa yichan̈ Jehová, icha 
scꞌulejnac vin̈aj Amasías smam vin̈. 5  Ix yacꞌ val och spensar vin̈ dꞌa Dios 
yacbꞌan pitzanto vin̈aj Zacarías. A vin̈aj Zacarías chiꞌ ix cꞌaybꞌan vin̈ dꞌa tas 
syutej scꞌanabꞌajan Jehová. Yacbꞌan ix scꞌanabꞌajej vin̈, vachꞌn̈ej ix ajelcꞌoch 
vin̈ yuj Jehová.

6 A vin̈aj Uzías chiꞌ, ix bꞌat vin̈ yedꞌ ebꞌ vin̈ soldado yacꞌ oval yedꞌ ebꞌ filisteo, ix 
smacꞌanem lan̈naj smuroal chon̈abꞌ Gat ebꞌ vin̈, Jabnia yedꞌ Asdod. Ix sbꞌoanqꞌue 
juntzan̈ chon̈abꞌ ebꞌ dꞌa yol yic Asdod chiꞌ yedꞌ juntzan̈xo chon̈abꞌ yic ebꞌ filisteo 
chiꞌ. 7 Ix och val Dios yedꞌ vin̈ ayic ix yacꞌan oval vin̈ yedꞌ ebꞌ filisteo chiꞌ yedꞌ 
ebꞌ árabe cajan dꞌa Gur-baal yedꞌ ebꞌ amonita. 8  Ix yacꞌan qꞌuen tumin ebꞌ 
amonita dꞌa vin̈, aton qꞌuen ix acꞌjioch dꞌa yibꞌan̈ ebꞌ yacꞌani. Ix yacꞌn̈ej yajalil 
vin̈ masanto dꞌa smojonal Egipto, yujto ix yicꞌ val yip yopisio vin̈ chiꞌ.

9 Ix sbꞌoxiqꞌue juntzan̈ bꞌaj tzꞌaj ebꞌ soldado vin̈ dꞌa yibꞌan̈ smuroal Jerusalén 
chiꞌ yedꞌ dꞌa yibꞌan̈ spuertail dꞌa schiquin yedꞌ dꞌa yibꞌan̈ puerta dꞌa chꞌolan 
yedꞌ dꞌa juntzan̈xo schiquintac. Te vachꞌ ix aj sbꞌoanxiqꞌue vin̈. 10 Ix sbꞌoanpax 
juntzan̈ yedꞌtal ebꞌ vin̈ soldado vin̈ dꞌa tzꞌinan luum yedꞌ pax bꞌaj tzꞌaj ebꞌ 
soldado chiꞌ dꞌa chaan̈. Ix schecanpax vin̈ joychaj jantac a ucꞌbꞌilaꞌ, yujto 
te nivan nocꞌ smolbꞌetzal nocꞌ vin̈ dꞌa acꞌlictac yedꞌ dꞌa yichtac vitz. Ay pax 
ebꞌ smunlajvum vin̈ smunlaj dꞌa avoj uva yedꞌ dꞌa juntzan̈xo avbꞌen ay dꞌa 
tzalquixtac yedꞌ dꞌa lum acꞌlictac. Te ay val och dꞌa scꞌol vin̈ smunlaj dꞌa tas 
tzꞌavchaji.

11 Ay pax jun nivan n̈ilan̈ ebꞌ soldado vin̈, ayic sbꞌat ebꞌ dꞌa oval, pojquiltac 
yaj ebꞌ, icha tas macan̈il yajecꞌ sbꞌi ebꞌ dꞌa yol scꞌabꞌ vin̈aj Jeiel vin̈ tzꞌibꞌum 
yedꞌ vin̈aj Maasías yajal. A vin̈aj Hananías sat yajal yaj dꞌa ebꞌ, ayoch yopisio 
vin̈ yedꞌ vin̈aj rey Uzías chiꞌ. 12  Axo masanil ebꞌ yajal yaj dꞌa junjun macan̈ 
ebꞌ vin̈ soldado chiꞌ icha tas yin̈tilal ebꞌ, ay 2 mil 600 ebꞌ. 13  Axo ebꞌ soldado 
ayoch dꞌa yalan̈ smandar ebꞌ, ay 307 mil 500 ebꞌ, listaxo yaj ebꞌ sbꞌat dꞌa oval, 
te tecꞌan ebꞌ scolvaj dꞌa vin̈ rey chiꞌ yic syacꞌan oval vin̈ yedꞌ ebꞌ ajcꞌool. 14 Ix 
schecan vin̈aj rey Uzías chiꞌ bꞌojoc juntzan̈ syamcꞌabꞌ ebꞌ soldado chiꞌ: Aton 
maclabꞌ jul-labꞌ, qꞌuen lanza, qꞌuen xumpil, maclabꞌ n̈icꞌool, yol jul-labꞌ yedꞌ 
mejmeech. 15 Ix sayan juntzan̈ ebꞌ vin̈ vinac vin̈ te jelan yic sbꞌoan juntzan̈ 
qꞌuen nivac máquina yic oval. Ix bꞌochaj qꞌueen bꞌajtac ayqꞌue ebꞌ soldado dꞌa 
chaan̈ dꞌa yibꞌan̈tac muro. A juntzan̈ qꞌuen máquina chiꞌ, a qꞌueen sjulanbꞌat 
qꞌuen nivac qꞌueen. Ix te pucaxbꞌat yabꞌixal vin̈ dꞌa najat. Ix och val Dios yedꞌ 
vin̈, yuj chiꞌ te ay smay ix aj sbꞌinaj vin̈.

16 Palta ayic ix tecꞌcꞌaj val yopisio vin̈ chiꞌ, ix yicꞌanchaan̈ sbꞌa vin̈. Yuj chiꞌ 
ix yicꞌcot vin̈ dꞌa yibꞌan̈. Ix spitej sbꞌa vin̈ dꞌa Jehová Dios, aton sDiosal ebꞌ 
smam yicham vin̈. Ix och vin̈ dꞌa yol stemplo Jehová, ix sn̈usan incienso vin̈ 
dꞌa altar. 17 Tzacꞌan yoch vin̈aj sacerdote Azarías yuj vin̈ yedꞌ pax 80 ebꞌ vin̈ 
sacerdote yic Jehová. Man̈ jabꞌoc ix xiv ebꞌ vin̈ yochi. 18  Axo yic ix cꞌoch ebꞌ 
vin̈ dꞌa vin̈ rey chiꞌ, ix yalan ebꞌ vin̈ icha tic dꞌa vin̈: Mamin rey Uzías, a ach 
tic man̈ opisiooc a n̈usan incienso dꞌa Jehová, palta a on̈ sacerdote on̈ yin̈tilal 
on̈ vin̈aj Aarón tic, a on̈ sicꞌbꞌilon̈canoch dꞌa jun opisio tic. Yuj chiꞌ mamin rey, 
vachꞌ tzach el dꞌa jun lugar tic, yujto toxo ix och a chucal dꞌa Jehová, yuj chiꞌ 
man̈xo ol ach icꞌjocchaan̈ yuuj, xchi ebꞌ vin̈ dꞌa vin̈.

19 A vin̈aj rey Uzías chiꞌ, ayic lin̈an och vin̈ dꞌa stzꞌey jun altar yic incienso 
dꞌa yol templo chiꞌ yedꞌnac jun chaynubꞌ yic incienso vin̈. Ix cot val yoval 
vin̈ dꞌa ebꞌ vin̈ sacerdote chiꞌ, axo val dꞌa jun rato chiꞌ ix elta yabꞌil lepra dꞌa 
snan̈al sat vin̈. 20 Ayic ix yilan vin̈aj sat sacerdote Azarías yedꞌ ebꞌ vin̈ ajun 
yedꞌ vin̈ chiꞌ to toxo ix elta yabꞌil lepra dꞌa snan̈al sat vin̈ rey chiꞌ, ix yicꞌanelta 
vin̈ ebꞌ vin̈ dꞌa elan̈chamel. Ix snibꞌej pax vin̈ rey chiꞌ tzꞌelta dꞌa elan̈chamel, 
yujto toxo ix javi yaelal dꞌa yibꞌan̈ vin̈ yuj Jehová.

21 Ix cann̈ej jun lepra chiꞌ dꞌa vin̈aj rey Uzías chiꞌ masanto ix cham vin̈, 
yuj chiꞌ schꞌocoj vin̈ ix aj dꞌa jun pat, majxo chajocochlaj vin̈ dꞌa yol stemplo 
Jehová. Axo vin̈aj Jotam yuninal vin̈ ix ochcan sqꞌuexuloc, yic scan vin̈ dꞌa 
spalacio yic syacꞌanpax yajalil vin̈ dꞌa jun chon̈abꞌ chiꞌ.

22  A jantacto yabꞌixal vin̈aj rey Uzías chiꞌ, ayic ix el yich masanto ix lajvi, 
tzꞌibꞌabꞌilcan yuj vin̈aj Isaías schecabꞌ Dios, vin̈ yuninal vin̈aj Amoz. 23 Ayic ix 
cham vin̈ Uzías chiꞌ, ix mucji vin̈ dꞌa smacbꞌen bꞌaj smucchaj ebꞌ vin̈ rey. Yujto 
ay lepra dꞌa vin̈, yuj chiꞌ maj yal smucchaj vin̈ dꞌa yedꞌtal ebꞌ vin̈ rey chiꞌ. Ix 
lajvi chiꞌ axo vin̈aj Jotam yuninal vin̈ ix ochcan reyal sqꞌuexuloc.

Ochnac vin̈aj Jotam reyal 
(2R 15.32‑38)

27  1 A vin̈aj Jotam chiꞌ, 25 abꞌil sqꞌuinal vin̈ ayic ix och vin̈ reyal. 16 
abꞌil ix yacꞌ reyal vin̈ dꞌa Jerusalén. Jerusa sbꞌi ix snun vin̈, yisil ix 

vin̈aj Sadoc.
2  A tas ix scꞌulej vin̈aj Jotam chiꞌ, vachꞌ dꞌa yichan̈ Jehová icha ix scꞌulej 

vin̈aj Uzías smam vin̈. Palta maj ochlaj vin̈ dꞌa yol stemplo Jehová icha ix 
yutej sbꞌa vin̈ smam vin̈ chiꞌ. Axo masanil anima, te chuc tas ix sbꞌeybꞌalej ebꞌ. 
3  A vin̈aj Jotam chiꞌ ix checan bꞌojoc jun spuertail templo dꞌa yibꞌan̈. Tzijtum 
tas ix schec vin̈ bꞌojoc dꞌa yibꞌan̈ smuroal chon̈abꞌ bꞌaj mucbꞌil jun chꞌolan. 4 Ix 
schecan vin̈ bꞌochajxiqꞌue juntzan̈ nivac chon̈abꞌ dꞌa tzalquixtac dꞌa yol yic 
Judá yedꞌ yedꞌtal ebꞌ vin̈ soldado chaan̈ yajqꞌue bꞌaj stan̈vej ebꞌ vin̈ dꞌa caltac 
teꞌ. 5  Ix yacꞌ oval vin̈ yedꞌ ebꞌ amonita, ix acꞌji ganar ebꞌ yuj vin̈. A dꞌa jun 
abꞌil chiꞌ, ix yacꞌ qꞌuen tumin ebꞌ ix acꞌjioch dꞌa yibꞌan̈ yacꞌan dꞌa vin̈. Ix yacꞌ 
75 quintal qꞌuen plata ebꞌ yedꞌ 37 mil quintal ixim trigo. An̈ejaꞌ icha pax chiꞌ 
ixim cebada ix yacꞌ ebꞌ. Icha chiꞌ ix scꞌulej ebꞌ dꞌa oxeꞌ abꞌil.

6  Te tecꞌan ix aj vin̈ dꞌa sreyal chiꞌ, yujto te vachꞌ sbꞌeybꞌal vin̈ dꞌa yichan̈ 
Jehová. 7 A jantacto yabꞌixal vin̈aj rey Jotam chiꞌ yedꞌ tastac scꞌulejnac vin̈ 
yedꞌ jantac oval yacꞌnac vin̈, aycan bꞌaj tzꞌibꞌabꞌilcan yabꞌixal ebꞌ vin̈ sreyal 
Israel yedꞌ Judá.

8 Ayic ix och vin̈ dꞌa reyal, 25 abꞌil sqꞌuinal vin̈. 16 abꞌil ix yacꞌ reyal vin̈ dꞌa 
Jerusalén. 9 Axo yic ix cham vin̈, ix mucji vin̈ yedꞌ ebꞌ smam yicham dꞌa schon̈abꞌ 
vin̈aj David. Ix lajvi chiꞌ, axo vin̈aj Acaz yuninal vin̈ ix ochcan reyal sqꞌuexuloc.

Ochnac vin̈aj Acaz reyal dꞌa Judá 
(2R 16.1‑20)

28  1 Ayic ix och vin̈aj Acaz chiꞌ reyal, 20 abꞌil sqꞌuinal vin̈. 16 abꞌil ix 
yacꞌ reyal vin̈ dꞌa Jerusalén, palta man̈ vachꞌoc tas ix scꞌulej vin̈ 

dꞌa yichan̈ Jehová, maj scꞌulej vin̈ icha tas scꞌulejnac vin̈aj David smam 
yicham vin̈. 2  A sbꞌeybꞌal ebꞌ vin̈ sreyal Israel ix sbꞌeybꞌalej vin̈. Ix schecan 
vin̈ bꞌochaj qꞌuen qꞌueen yechel comon dios Baal. 3  Ix sn̈usan incienso vin̈ dꞌa 
schꞌolanil yic Ben-hinom, ix sn̈usanpaxtzꞌa yuninal vin̈ silabꞌil icha val schuc 
bꞌeybꞌal juntzan̈ chon̈abꞌ ix icꞌjiel yuj Jehová dꞌa yichan̈ ebꞌ israel dꞌa lum chiꞌ. 
4 An̈ejtonaꞌ, ix sn̈us pax silabꞌ vin̈ yedꞌ incienso dꞌa juntzan̈ lugar bꞌajtac chaan̈ 
yedꞌ dꞌa yichtac te teꞌ cꞌayum xiil.

5-6 Yuj chiꞌ ix acꞌjioch vin̈ yuj Jehová sDiosal dꞌa yol scꞌabꞌ vin̈ sreyal Siria. 
Te nivan anima ix icꞌjibꞌat dꞌa Damasco yuj ebꞌ sirio chiꞌ. An̈ejaꞌ ix acꞌjipaxoch 

vin̈ yuj Jehová dꞌa yol scꞌabꞌ vin̈aj Peka yuninal vin̈aj Remalías sreyal Israel. 
A dꞌa jun cꞌu, 120 mil ebꞌ soldado te tecꞌan yic Judá ix smilcham ebꞌ, yujto 
ix yactejcan Jehová sDiosal ebꞌ, aton sDiosal smam yicham ebꞌ. 7 Ay jun vin̈ 
soldado te tecꞌan dꞌa yin̈tilal Efraín scuchan Zicri, a vin̈ ix milancham vin̈aj 
Maasías yuninal vin̈ rey chiꞌ yedꞌ vin̈aj Azricam yajal dꞌa spalacio vin̈ rey 
chiꞌ yedꞌ vin̈aj Elcana sat yajal yuj vin̈ rey chiꞌ. 8  Vachꞌchom yetchon̈abꞌ sbꞌa 
ebꞌ yedꞌ ebꞌ israel chiꞌ, palta ix icꞌjibꞌat 200 mil ebꞌ yuj ebꞌ, aton ebꞌ ix ix, ebꞌ 
vinac unin yedꞌ ebꞌ ix unin, ix icꞌjibꞌat ebꞌ dꞌa Samaria. Man̈xo jantacoc pax 
tas ix yicꞌbꞌat ebꞌ israel chiꞌ.

9 A dꞌa Samaria chiꞌ, ay jun vin̈ schecabꞌ Dios scuchan Obed. Ix elta vin̈ scha 
ebꞌ soldado van scꞌochxi dꞌa Samaria chiꞌ. Ix yalan vin̈ dꞌa ebꞌ icha tic:

—A Jehová co Diosal, sDiosal pax ebꞌ co mam quicham, ix cot yoval scꞌol 
dꞌa Judá, yuj chiꞌ ix yacꞌoch ebꞌ dꞌa yol e cꞌabꞌ. Palta a exxo tic ix e milcham 
ebꞌ yedꞌ val yoval e cꞌool to ix qꞌue val cꞌoch dꞌa satchaan̈. 10 Axo ticnaic, tze 
naꞌa to tzeyacꞌoch ebꞌ aj Judá tic yedꞌ ebꞌ aj Jerusalén tic eyacꞌumaloc servil. 
Palta ¿tom malaj pax e mul a ex tic dꞌa yichan̈ Jehová? 11 A ticnaic, abꞌec tas 
ol valaꞌ: Aqꞌuec meltzaj masanil ebꞌ quetisraelal ix eyicꞌcot chiꞌ dꞌa tic, yujto 
ay val cot yoval Jehová dꞌayex, xchi vin̈aj Obed chiꞌ.

12  Ix  l ajvi chiꞌ ay jayvan̈ ebꞌ vin̈ yajal yaj dꞌa scal ebꞌ yin̈tilal Efraín, 
aton vin̈aj Azarías yuninal vin̈aj Johanán, vin̈aj Berequías yuninal vin̈aj 
Mesilemot, vin̈aj Ezequías yuninal vin̈aj Salum yedꞌ vin̈aj Amasa yuninal 
vin̈aj Hadlai, ix och ebꞌ vin̈ dꞌa sat ebꞌ vin̈ van sjax dꞌa oval chiꞌ. 13  Ix yalan 
ebꞌ vin̈ icha tic:

—Man̈ eyicꞌcot ebꞌ chiꞌ dꞌa tic, yujto a jun tic tzꞌoch co muloc dꞌa Jehová. 
¿Tom tze say tas tzꞌaj svachꞌ och co mul dꞌay? Te nivanxo co mul tzꞌochi, yuj 
chiꞌ scot val yoval Jehová chiꞌ dꞌayon̈, xchi ebꞌ vin̈.

14  Yuj chiꞌ, ix actajel masanil ebꞌ ix icꞌjicot yuj ebꞌ soldado chiꞌ yedꞌ pax 
masanil tastac ix yicꞌcot ebꞌ, ix yacꞌancan ebꞌ dꞌa yichan̈ ebꞌ yajalil chon̈abꞌ 
yedꞌ dꞌa yichan̈ masanil anima. 15 Axo ebꞌ vin̈ ix bꞌinaj sbꞌi tic, a ebꞌ vin̈ ix 
tan̈van ebꞌ ix icꞌjicot chiꞌ. A dꞌa scal masanil tastac ix yiqꞌuecꞌ ebꞌ soldado 
chiꞌ, ataꞌ ix qꞌueta pichul ix acꞌjioch dꞌa ebꞌ bꞌeraneli. Ix acꞌjioch xan̈abꞌ ebꞌ, 
ix acꞌji va ebꞌ, ix yucꞌan pax aꞌ ebꞌ. Ix acꞌjioch aceite dꞌa ebꞌ echen yaji. Axo 
ebꞌ maxtzac yal-laj sbꞌeyi, ix acꞌjiqꞌue ebꞌ dꞌa yibꞌan̈ nocꞌ bꞌuru yuj ebꞌ. Ix cot 
ebꞌ vin̈ yajal chon̈abꞌ Samaria chiꞌ yacꞌxican ebꞌ dꞌa ebꞌ yetchon̈abꞌ dꞌa Jericó, 
aton bꞌaj te ay teꞌ palma. Ix lajvi chiꞌ ix meltzajxi ebꞌ vin̈ dꞌa Samaria chiꞌ.

16 A dꞌa jun tiempoal chiꞌ, ix schecbꞌat ebꞌ schecabꞌ vin̈aj rey Acaz dꞌa vin̈ 
sreyal Asiria, yic scꞌanan colval vin̈ dꞌa vin̈. 17 Yujto a ebꞌ aj Edom ix javi 
ebꞌ junelxo yacꞌ oval dꞌa ebꞌ aj Judá, ay ebꞌ anima ix yicꞌbꞌat ebꞌ. 18  Yacbꞌan 
chiꞌ axo ebꞌ filisteo, ix icꞌanpaxbꞌat tastac ay dꞌa juntzan̈ chon̈abꞌ dꞌa yichtac 
vitz yedꞌ dꞌa Neguev dꞌa yol yic Judá chiꞌ. Ix yicꞌanecꞌ chon̈abꞌ Bet-semes 
ebꞌ, Ajalón, Gederot, Soco, Timna yedꞌ Gimzo yedꞌ yaldeail junjun juntzan̈ 
chon̈abꞌ chiꞌ. Ix lajvi chiꞌ axo ebꞌ filisteo chiꞌ ix cajnaj taꞌ. 19 Emnaquil ix ajcan 
ebꞌ aj Judá chiꞌ yuj Jehová, yujto a vin̈aj Acaz sreyal ebꞌ, a vin̈ ix cuchbꞌanbꞌat 
ebꞌ dꞌa chucal, ix spitej val sbꞌa vin̈ dꞌa Jehová.

20 Ayic ix javi vin̈aj Tiglat-pileser sreyal Asiria chiꞌ dꞌa Judá, maj colvajlaj 
vin̈, palta to ix vachꞌ lajviel yuj vin̈. 21 Vachꞌchom ixto smolbꞌejelta juntzan̈ 
tastac caro stojol ay dꞌa stemplo Jehová vin̈aj Acaz chiꞌ yedꞌ tastac ay dꞌa 

spalacio vin̈ yedꞌ tastac ay dꞌa spat ebꞌ vin̈ yajal yaji, ix yacꞌan vin̈ dꞌa 
vin̈ sreyal Asiri a chiꞌ, palta nabꞌan̈ej, majxo colvaj jabꞌoc vin̈ yedꞌ vin̈. 
22  Vachꞌchom nivan yaelal ix javi dꞌa yibꞌan̈ vin̈aj Acaz chiꞌ, palta an̈ejaꞌ 
ix ochn̈ej smul vin̈ dꞌa Jehová. 23  Ix yacꞌan silabꞌ vin̈ dꞌa juntzan̈ scomon 
diosal ebꞌ aj Damasco. Yujto toxo ix acꞌji ganar vin̈ yuj ebꞌ, ix yalan vin̈ icha 
tic: A juntzan̈ sdiosal ebꞌ sirio tic scolvaji, yuj chiꞌ ol vacꞌ in silabꞌ dꞌay yic 
vachꞌ ol colvaj vedꞌoc, xchi vin̈. Icha chiꞌ ix aj scot val dꞌa yibꞌan̈ vin̈ yedꞌ 
ebꞌ yetchon̈abꞌ chiꞌ. 24 Ix lajvi chiꞌ, ix smolbꞌan juntzan̈ yamcꞌabꞌ yic stemplo 
Dios vin̈, ix smacꞌanpoj vin̈. Ix smacancan templo chiꞌ vin̈, ix schecan 
vin̈ bꞌojocqꞌue juntzan̈ altar dꞌa schiquintac scalleal Jerusalén chiꞌ. 25  Ix 
schecanpax vin̈ bꞌojocqꞌue juntzan̈ altar bꞌajtac chaan̈ dꞌa yoltac chon̈abꞌ dꞌa 
yol yic Judá chiꞌ. Ataꞌ sn̈us incienso vin̈ dꞌa comon dios. Icha chiꞌ ix yutej vin̈ 
stzuntzancot yoval scꞌol Jehová sDiosal smam yicham.

26 A jantacto tas ix scꞌulej vin̈, ayic ix el yich masanto ix lajvi, aycan bꞌaj 
tzꞌibꞌabꞌilcan yabꞌixal ebꞌ sreyal Judá yedꞌ Israel. 27 Axo yic ix cham vin̈, ix 
mucji vin̈ dꞌa chon̈abꞌ Jerusalén, palta man̈oc dꞌa yedꞌtal ebꞌ vin̈ rey ix mucji 
vin̈. Axo vin̈aj Ezequías yuninal vin̈ ix ochcan reyal sqꞌuexuloc.

Ochnac vin̈aj Ezequías reyal 
(2R 18.1‑3)

29  1 Ayic ix schaanel yich vin̈aj Ezequías yacꞌan reyal, 25 abꞌil sqꞌuinal 
vin̈. 29 abꞌil ix yacꞌ reyal vin̈ dꞌa Jerusalén. Abías sbꞌi ix snun vin̈, 

yisil ix vin̈aj Zacarías. 2  A tas ix scꞌulej vin̈, vachꞌn̈ej dꞌa yichan̈ Jehová, icha 
val sbꞌeybꞌal vin̈aj David smam yicham vin̈.

Ix ochxi ejmelal dꞌa templo yuj vin̈aj Ezequías
3  A dꞌa bꞌabꞌel uj yic bꞌabꞌel abꞌil yoch vin̈aj Ezequías reyal, ix schecan 

vin̈ jacchajxi stemplo Jehová, ix schecan vin̈ vachꞌ bꞌochajxi spuertail. 4  Ix 
schecan vin̈ avtajcot ebꞌ vin̈ sacerdote yedꞌ ebꞌ vin̈ levita, ix molbꞌaj ebꞌ vin̈ 
dꞌa yamaqꞌuil templo chiꞌ dꞌa stojolal bꞌaj sjavi cꞌu. 5 Ix yalan vin̈ icha tic: Ex 
levita, abꞌec tas ol valaꞌ: Sacbꞌitejec e bꞌa, tze sacbꞌitan pax stemplo Jehová, 
aton co Diosal yedꞌ ebꞌ co mam quicham. Iqꞌuequelta masanil tas man̈ vachꞌoc 
ayoch dꞌa yool. 6  Yujto a ebꞌ co mam quicham, te pit yutejnac sbꞌa ebꞌ dꞌa 
Jehová co Diosal, te chuc tas cꞌulejnac ebꞌ dꞌa yichan̈. Actabꞌilcan yuj ebꞌ, 
yicꞌnaquel spensar ebꞌ dꞌa scajnubꞌ. 7 Smacannaccan spuertail ebꞌ, spuꞌannac 
tup scꞌacꞌal candil ebꞌ, maxtzac sn̈us incienso ebꞌ, maxtzac yacꞌ silabꞌ ebꞌ to 
sn̈usjitzꞌa masanil dꞌa stemplo co Diosal a on̈ israel on̈ tic. 8  Yuj chiꞌ, ix cot val 
yoval scꞌol Jehová dꞌa Judá yedꞌ dꞌa Jerusalén tic, cuseltac ix on̈ ajcan yuuj, te 
qꞌuixvelal pax ix on̈ ajcani, ix on̈ ochpaxcan sbꞌuchlabꞌejoc juntzan̈ chon̈abꞌ, 
icha val tzꞌaj eyilan ticnaic. 9 Yuj chiꞌ, ay ebꞌ co mam quicham chamnac dꞌa 
oval. Man̈ jantacoc ebꞌ ix quetbꞌeyum yedꞌ ebꞌ calcuninal icꞌchajnacbꞌat dꞌa 
chꞌoc chon̈abꞌil. 10 A ticnaic ix in naꞌa to ol in bꞌo jun trato yedꞌ Jehová co 
Diosal a on̈ israel on̈ tic, yic vachꞌ syiqꞌuel yoval scꞌol dꞌa quibꞌan̈. 11 Yuj chiꞌ, 
ex vetchon̈abꞌ, man̈ eyiqꞌuecꞌ tiempo e bꞌoan stemplo Jehová, yujto aꞌ ex 
sicꞌaneli, yic tzeyacꞌan servil, tze n̈usanpaxtzꞌa incienso dꞌa yichan̈, xchi vin̈.

12  Aton sbꞌi ebꞌ levita ix och dꞌa munlajel tic: A dꞌa scal ebꞌ yin̈tilal vin̈aj 
Coat: Vin̈aj Mahat yuninal vin̈aj Amasai yedꞌ vin̈aj Joel yuninal vin̈aj Azarías. 

Axo dꞌa scal ebꞌ yin̈tilal vin̈aj Merari: Vin̈aj Cis yuninal vin̈aj Abdi yedꞌ vin̈aj 
Azarías yuninal vin̈aj Jehalelel. Axo dꞌa scal ebꞌ yin̈tilal vin̈aj Gersón: Vin̈aj 
Joa yuninal vin̈aj Zima yedꞌ vin̈aj Edén yuninal vin̈aj Joa. 13  Axo dꞌa scal ebꞌ 
yin̈tilal vin̈aj Elizafán: Vin̈aj Simri yedꞌ vin̈aj Jeiel. A dꞌa scal ebꞌ yin̈tilal vin̈aj 
Asaf: Vin̈aj Zacarías yedꞌ vin̈aj Matanías. 14 Axo dꞌa scal yin̈tilal vin̈aj Hemán: 
A vin̈aj Jehiel yedꞌ vin̈aj Simei. Axo dꞌa scal ebꞌ yin̈tilal vin̈aj Jedutún: A 
vin̈aj Semaías yedꞌ vin̈aj Uziel. 15 Bꞌabꞌel, ix smolbꞌej ebꞌ scꞌabꞌ yoc ebꞌ vin̈, ix 
sacbꞌitan sbꞌa ebꞌ vin̈ smasanil icha yalan ley. Ix lajvi chiꞌ ix och ebꞌ vin̈ dꞌa 
yol templo chiꞌ, ix sacbꞌitanpax templo chiꞌ ebꞌ vin̈ icha yalan ley, icha ix yutej 
vin̈ rey yalani, icha syal schecnabꞌil Jehová.

16 Ix lajvi chiꞌ, ix och ebꞌ vin̈ sacerdote chiꞌ dꞌa yol templo yic sacbꞌitan ebꞌ 
vin̈. Masanil tas man̈ vachꞌoc ix ilchaj yuj ebꞌ vin̈, ix laj yiqꞌuelta ebꞌ vin̈, 
ix yicꞌanel ebꞌ vin̈ dꞌa yamaqꞌuil templo chiꞌ. Axo juntzan̈ ebꞌ vin̈ levita ix 
bꞌat julancanbꞌat dꞌa schꞌolanil stitac aꞌ Cedrón. 17 A dꞌa bꞌabꞌel cꞌu yic bꞌabꞌel 
uj chiꞌ ix syamoch ebꞌ vin̈ sacbꞌitan juntzan̈ yamaqꞌuil templo chiꞌ. Axo dꞌa 
svajxaquil cꞌual ix elcꞌoch ebꞌ vin̈ sacbꞌitan dꞌa stiꞌ templo chiꞌ. Vajxaqueto 
cꞌual ix yacꞌ pax ebꞌ vin̈ sacbꞌitan yol templo chiꞌ, yuj chiꞌ 16 cꞌual ix yacꞌ 
ebꞌ vin̈ sacbꞌitani, ix lajvielcꞌoch smasanil. 18  Ix lajvi chiꞌ, ix cꞌoch ebꞌ vin̈ dꞌa 
spalacio vin̈aj rey Ezequías chiꞌ, ix yalan ebꞌ vin̈ icha tic: Toxo ix co sacbꞌitej 
stemplo Jehová yedꞌ altar bꞌaj stzꞌa silabꞌ, smexail ixim pan tzꞌem dꞌa yichan̈ 
Jehová yedꞌ syamcꞌabꞌil junjun. 19 An̈ejtonaꞌ ix co sacbꞌitej juntzan̈ yamcꞌabꞌ 
elnaccan dꞌa yopisio yuj vin̈aj rey Acaz, ayic yochnac spitalil vin̈. Axo ticnaic, 
toxo ix co bꞌoxicanoch dꞌa yedꞌtal dꞌa yichan̈ yaltar Jehová, xchi ebꞌ vin̈.

20 Axo dꞌa junxo cꞌu, ix pet qꞌue van vin̈aj rey Ezequías chiꞌ, ix smolbꞌan 
masanil ebꞌ yajal  chon̈abꞌ chiꞌ vin̈, ix bꞌat ebꞌ dꞌa stemplo Jehová. 21 Ix 
yicꞌanbꞌat ucvan̈ nocꞌ quelem vacax ebꞌ, ucvan̈ nocꞌ chꞌac calnel yedꞌ ucvan̈ 
nocꞌ quelemtac calnel yedꞌ ucvan̈ nocꞌ quelemtac chiva. A juntzan̈ nocꞌ chiꞌ 
ix yacꞌ nocꞌ ebꞌ silabꞌil yic tzꞌacꞌjican lajvoc smul ebꞌ yajal yaj dꞌa chon̈abꞌ 
chiꞌ yedꞌ masanil ebꞌ aj Judá chiꞌ, yic sacbꞌican pax stemplo Jehová chiꞌ. Ix 
yalan vin̈ rey chiꞌ dꞌa ebꞌ vin̈ sacerdote yin̈tilal vin̈aj Aarón to sn̈ustzꞌa silabꞌ 
chiꞌ ebꞌ dꞌa yibꞌan̈ altar yic Jehová. 22  Ix smilancham nocꞌ vacax chiꞌ ebꞌ vin̈ 
sacerdote chiꞌ, ix schaan schiqꞌuil nocꞌ ebꞌ vin̈, ix stzicanem ebꞌ vin̈ dꞌa yibꞌan̈ 
altar chiꞌ. An̈ejaꞌ icha chiꞌ ix yutejpax nocꞌ chꞌac calnel chiꞌ ebꞌ vin̈ yedꞌ pax 
nocꞌ quelemtac calnel chiꞌ.

23  Ix yicꞌanbꞌat nocꞌ chiva chiꞌ ebꞌ vin̈ dꞌa yichan̈ vin̈ rey yedꞌ dꞌa yichan̈ ebꞌ 
anima smasanil. Ix yacꞌanqꞌue scꞌabꞌ ebꞌ dꞌa sjolom nocꞌ yic tzꞌacꞌjican lajvoc 
smul ebꞌ. 24 Ix lajvi chiꞌ, ix smilancham nocꞌ ebꞌ vin̈ sacerdote chiꞌ, ix secanem 
schiqꞌuil nocꞌ ebꞌ vin̈ dꞌa yibꞌan̈ altar. A jun chiꞌ ofrenda yuj yacꞌji tup smul 
ebꞌ israel chiꞌ, icha ix aj yalan vin̈ rey chiꞌ.

25  Ix  acꞌjipaxoch ebꞌ vin̈ levita yuj vin̈aj rey Ezequías chiꞌ dꞌa stemplo 
Jehová yedꞌ syamcꞌabꞌ ebꞌ vin̈ yic bꞌit: Aton qꞌuen platillo, salterio, cítara, 
icha yajcan stzolal yuj vin̈aj rey David yedꞌ vin̈aj Gad, aton vin̈ acꞌum razón 
dꞌa vin̈aj rey David chiꞌ, icha pax yaj yalancan vin̈aj Natán schecabꞌ Dios. A 
juntzan̈ checnabꞌil chiꞌ albꞌilcan yuj Jehová yuj ebꞌ schecabꞌ.

26  Li n̈anoch ebꞌ vin̈ levita yedꞌ yamcꞌabꞌ yic bꞌit acꞌbꞌilcan yuj vin̈aj rey 
David. Lin̈anpaxoch ebꞌ vin̈ sacerdote spuꞌan strompeta. 27 Yuj chiꞌ, ix yalan 
vin̈aj rey Ezequías chiꞌ to sn̈usjitzꞌa silabꞌ dꞌa yibꞌan̈ altar chiꞌ. Axo yic ix el 

yich sn̈usantzꞌa nocꞌ silabꞌ chiꞌ ebꞌ vin̈, ix el pax yich sbꞌitan ebꞌ vin̈ sbꞌitan 
chiꞌ, yic syicꞌanchaan̈ Jehová ebꞌ vin̈, ix spuꞌan strompeta ebꞌ vin̈. Ix cꞌanjipax 
juntzan̈ yamcꞌabꞌ yic bꞌit acꞌbꞌilcan yuj vin̈aj rey David chiꞌ. 28  Axo masanil 
anima, n̈ojanem ebꞌ ejmelal yacbꞌan van sbꞌitan ebꞌ vin̈ sbꞌitan chiꞌ, van spuꞌan 
pax strompeta ebꞌ vin̈ sacerdote. Masanto yic ix lajvi stzꞌabꞌat silabꞌ chiꞌ ix och 
vaan ebꞌ vin̈ sbꞌitani. 29 Ayic ix lajvi yacꞌji silabꞌ chiꞌ, ix em n̈ojan vin̈ rey yedꞌ 
masanil ebꞌ ajun yedꞌ chiꞌ ejmelal. 30 Ix yalan vin̈ yedꞌ ebꞌ vin̈ yajal chon̈abꞌ 
chiꞌ dꞌa ebꞌ vin̈ levita to syal vachꞌ lolonel ebꞌ vin̈ dꞌa Jehová yedꞌ juntzan̈ bꞌit 
sbꞌonaccan vin̈aj rey David yedꞌ pax juntzan̈ yic vin̈aj Asaf schecabꞌ Dios. Ix 
scꞌanabꞌajan ebꞌ vin̈ yedꞌ val stzalajcꞌolal, ix empax n̈ojan ebꞌ vin̈ ejmelal.

31 Ix l ajvi chiꞌ, ix yalan vin̈ rey chiꞌ dꞌa ebꞌ anima: Yacbꞌan toxo ix e 
sacbꞌitej e bꞌa dꞌa yichan̈ Jehová icha yalan ley, cotan̈ec, iqꞌueccot e silabꞌ 
yedꞌ eyofrenda yuj eyacꞌan yuj diosal dꞌa stemplo Jehová, xchi vin̈. Yuj chiꞌ 
masanil ebꞌ anima chiꞌ, ix yicꞌcot silabꞌ ebꞌ yedꞌ yofrenda yuj yacꞌan yuj diosal 
ebꞌ. Axo ebꞌ ix el val dꞌa scꞌol yacꞌani, ix yacꞌ silabꞌ ebꞌ sn̈usjitzꞌa smasanil. 
32  Masanil nocꞌ nocꞌ ix yicꞌcot ebꞌ anima chiꞌ silabꞌil sn̈usjitzꞌa smasanil chiꞌ, 
70 nocꞌ mam vacax, 100 nocꞌ chꞌac calnel yedꞌ 200 nocꞌ quelemtac calnel. Ix 
n̈usjitzꞌa nocꞌ silabꞌil dꞌa Jehová. 33  A sbꞌisul masanil nocꞌ ix yacꞌ ebꞌ silabꞌil 
chiꞌ, 600 nocꞌ mam vacax yedꞌ 3 mil nocꞌ calnel yedꞌ nocꞌ chiva.

34 Yujto quenn̈ej sbꞌisul ebꞌ vin̈ sacerdote, maj tzacꞌvanlaj ebꞌ vin̈ spatzꞌanel 
masanil nocꞌ silabꞌ sn̈usjitzꞌa smasanil chiꞌ, yuj chiꞌ ix colvaj ebꞌ vin̈ yetlevitail 
ebꞌ vin̈, yacbꞌan sacbꞌitej pax sbꞌa juntzan̈xo ebꞌ vin̈ sacerdote, yujto a ebꞌ vin̈ 
levita elan̈chamel ix yacꞌoch ebꞌ vin̈ dꞌa scꞌol sacbꞌitan sbꞌa dꞌa yichan̈ juntzan̈ 
ebꞌ vin̈ sacerdote chiꞌ. 35  Ayto nan̈alxo nocꞌ silabꞌ chiꞌ ix acꞌchaji yedꞌ pax 
xepual nocꞌ silabꞌ yic juncꞌolal yedꞌ vino ix acꞌchaj ofrendail yedꞌ pax nocꞌ 
silabꞌ sn̈usjitzꞌa smasanil.

Ichaton chiꞌ ix aj yelxi yich yochxi ejmelal dꞌa stemplo Jehová. 36  Ix te 
tzalaj vin̈aj Ezequías chiꞌ yedꞌ masanil ebꞌ anima yuj tas ix scꞌulej Dios yedꞌ 
ebꞌ, yujto elan̈chamel ix yicꞌ sbꞌa masanil tas ix uji chiꞌ.

Ix och qꞌuin̈ yic snachajcoti ayic yelnaccot ebꞌ israel dꞌa Egipto

30  1 Ix lajvi chiꞌ, ix schecan vin̈aj rey Ezequías chiꞌ alchajel dꞌa yol yic 
Israel yedꞌ dꞌa yol yic Judá, ix yacꞌanpaxbꞌat yumal vin̈ dꞌa ebꞌ ay dꞌa 

yol yic Efraín yedꞌ dꞌa yol yic Manasés, yic scot ebꞌ dꞌa stemplo Jehová dꞌa 
Jerusalén, yic tzꞌoch qꞌuin̈ yic snaancot ebꞌ ayic yelnac ebꞌ smam yicham ebꞌ 
libre yuj Jehová sDiosal Israel dꞌa Egipto. 2  Ayic ix lajvi slolon vin̈ rey chiꞌ 
yedꞌ ebꞌ ayoch yajalil yedꞌ vin̈ yedꞌ masanil ebꞌ anima dꞌa Jerusalén chiꞌ, ix 
snaan ebꞌ to a dꞌa schabꞌil uj ol och qꞌuin̈ chiꞌ, 3  yujto maj yal-laj yoch qꞌuin̈ 
chiꞌ dꞌa scꞌual aycani, yujto quenn̈ej ebꞌ vin̈ sacerdote ix sacbꞌitej sbꞌa icha 
yalan ley, manta pax ebꞌ anima smolbꞌej sbꞌa dꞌa Jerusalén chiꞌ. 4  Yujto ix 
scha scꞌol vin̈ rey yedꞌ masanil anima tas ix nachaj chiꞌ, 5 yuj chiꞌ ix sna ebꞌ to 
spucchaj yumal dꞌa masanil yol yic Israel. Schacot dꞌa Dan, masanto scꞌoch 
dꞌa Beerseba. Ix avtajcot ebꞌ yic sjavi ebꞌ dꞌa Jerusalén yic tzꞌoch qꞌuin̈ chiꞌ, 
yujto a dꞌa yalan̈taxo, man̈ nivanoc ebꞌ smolbꞌej sbꞌa yic syacꞌanoch jun qꞌuin̈ 
chiꞌ ebꞌ, icha yaj stzꞌibꞌchajcani.

6 Yuj chiꞌ ix bꞌat ebꞌ schecabꞌ vin̈ rey chiꞌ dꞌa masanil yol yic Israel yedꞌ dꞌa 
yol yic Judá, ix yicꞌanbꞌat yumal ebꞌ, aton ix schec bꞌojoc vin̈ rey chiꞌ yedꞌ 

ebꞌ ayoch yajalil yedꞌoc, bꞌaj syal vin̈ icha tic: Ex quetisraelal, meltzajan̈ecxi 
dꞌa Jehová sDiosal vin̈ co mam quicham aj Abraham, vin̈aj Isaac yedꞌ vin̈aj 
Israel, yic ol ochxoc eyedꞌoc a ex man̈ ex cannacoc dꞌa yol scꞌabꞌ ebꞌ vin̈ sreyal 
Asiria. 7 Mocabꞌ lajanoc tzeyutej e bꞌa icha ebꞌ e mam eyicham, icha pax 
ebꞌ quetisraelal, ix spitej val sbꞌa ebꞌ dꞌa Jehová co Diosal yedꞌ ebꞌ co mam 
quicham chiꞌ. A val co Diosal chiꞌ ix satanel ebꞌ icha val tzꞌaj quilan ticnaic. 
8  Yuj chiꞌ man̈ eyacꞌ pitbꞌoc e bꞌa, icha yutejnac sbꞌa ebꞌ co mam quicham 
chiꞌ. Aqꞌuecxioch e bꞌa dꞌa yol scꞌabꞌ Jehová co Diosal, cotan̈ec dꞌa stemplo 
sicꞌbꞌilel yuj dꞌa masanil tiempo, tzeyacꞌan servil yic maxtzac cot yoval scꞌol 
dꞌayex. 9 Tato ol eyacꞌxioch Jehová dꞌa e cꞌool, axo ebꞌ ajcꞌol icꞌjinacbꞌat ebꞌ 
quetisraelal yedꞌ ebꞌ eyuninal dꞌa preso chiꞌ, ol ocꞌ scꞌol ebꞌ dꞌa ebꞌ, ol acꞌjoc 
meltzaj ebꞌ dꞌa co chon̈abꞌ tic. Yujto a Jehová co Diosal, te ay snivancꞌolal, ay 
pax yoqꞌuelcꞌolal, man̈ ol ex spatiquejcaneli tato ol eyacꞌxioch e bꞌa dꞌa yol 
scꞌabꞌ, xchibꞌat vin̈ rey chiꞌ dꞌa ebꞌ.

10 Ix bꞌat ebꞌ checabꞌ chiꞌ dꞌa masanil yol yic Efraín yedꞌ dꞌa yol yic Manasés, 
ix bꞌatn̈ej ebꞌ dꞌa junjun chon̈abꞌ, masanto ix cꞌoch ebꞌ dꞌa yol yic Zabulón. Palta 
a ebꞌ anima chiꞌ, ton̈ej ix tzevaj ebꞌ, ix bꞌuchvaj pax ebꞌ dꞌa ebꞌ checabꞌ chiꞌ. 
11 Palta ay jayvan̈ ebꞌ vin̈ vinac dꞌa yin̈tilal Aser, dꞌa yic Manasés yedꞌ dꞌa yic 
Zabulón ix och ebꞌ ejmelal dꞌa Dios chiꞌ, ix javi ebꞌ dꞌa Jerusalén chiꞌ. 12  A Dios 
ix acꞌan snaꞌ masanil ebꞌ anima dꞌa Judá chiꞌ, yic scꞌanabꞌajan ebꞌ jun checnabꞌil 
ix yal vin̈ rey chiꞌ yedꞌ ebꞌ ayoch yajalil yedꞌoc, icha ix aj yalan Jehová.

13  Yuj chiꞌ a val dꞌa schabꞌil uj, ix smolbꞌan sbꞌa jantac anima dꞌa Jerusalén 
chiꞌ, ix yacꞌanoch qꞌuin̈ ebꞌ yic ixim pan malaj yich. 14  Ix syamanoch ebꞌ 
yicꞌanel masanil juntzan̈ altar yedꞌ juntzan̈ lugar bꞌajtac sn̈uschaj incienso dꞌa 
Jerusalén chiꞌ. Ix syumancanem ebꞌ dꞌa schꞌolanil aꞌ Cedrón. 15 Ayic 14 yoch 
schabꞌil uj chiꞌ, ix smilancham nocꞌ quelem calnel ebꞌ yic qꞌuin̈ chiꞌ.

Axo ebꞌ vin̈ sacerdote yedꞌ ebꞌ vin̈ levita, ix te qꞌuixviqꞌue ebꞌ vin̈, yuj chiꞌ ix 
sacbꞌitej sbꞌa ebꞌ vin̈ icha yalan ley. Ix yicꞌanbꞌat nocꞌ silabꞌ ebꞌ vin̈ sn̈usjitzꞌa 
smasanil dꞌa stemplo Jehová. 16  Icha chiꞌ ix aj yochxi ebꞌ vin̈ dꞌa yopisio, 
icha yalan ley Moisés vin̈ schecabꞌ Dios. A ebꞌ vin̈ sacerdote ix tzicanem 
schiqꞌuil nocꞌ silabꞌ ix yacꞌ ebꞌ vin̈ levita. 17 Yujto tzijtumto ebꞌ dꞌa scal masanil 
anima chiꞌ manto sacbꞌitejlaj sbꞌa, yuj chiꞌ a ebꞌ vin̈ levita chiꞌ ix milancham 
nocꞌ silabꞌil yic qꞌuin̈ chiꞌ yuj ebꞌ anima chiꞌ, yic tzꞌoch yopisio nocꞌ dꞌa qꞌuin̈ 
chiꞌ. 18-19 Te nivan ebꞌ dꞌa yin̈tilal Efraín, dꞌa yic Manasés, dꞌa yic Isacar yedꞌ 
dꞌa yic Zabulón ix comon chiꞌan nocꞌ silabꞌ yic qꞌuin̈ chiꞌ, man̈ ichaoc yaj 
stzꞌibꞌchajcani, yujto maj sacbꞌitej sbꞌa ebꞌ icha yalan ley. Palta a vin̈aj rey 
Ezequías chiꞌ ix lesalvi yuj ebꞌ, ix yalan vin̈ icha tic: Mamin Jehová, co Diosal 
ach yedꞌ ebꞌ co mam quicham, te vachꞌ a pensar. Acꞌ nivancꞌolal ebꞌ syacꞌoch 
dꞌa scꞌol yalan sbꞌa dꞌayach, vachꞌchom maj sacbꞌitej sbꞌa ebꞌ icha yalan sleyal 
a templo, xchi vin̈.

20 Ix yabꞌ Jehová slesalvi vin̈aj rey Ezequías chiꞌ, yuj chiꞌ ix yacꞌ nivancꞌolal 
dꞌa yibꞌan̈ masanil anima chiꞌ. 21 Uqueꞌ cꞌual ix ecꞌ ebꞌ israel chiꞌ dꞌa Jerusalén, 
te tzalajcꞌolal ix ecꞌ qꞌuin̈ yic ixim pan malaj yich chiꞌ. Axo ebꞌ vin̈ sacerdote 
yedꞌ ebꞌ vin̈ levita, junjun cꞌu sbꞌitan ebꞌ vin̈, syalan vachꞌ lolonel ebꞌ vin̈ 
dꞌa Jehová yedꞌ masanil yamcꞌabꞌ yic bꞌit te vachꞌ yic Jehová yaji. 22  A vin̈aj 
Ezequías chiꞌ,  ix  yacꞌ yuj diosal vin̈ dꞌa ebꞌ vin̈ levita, yujto ix schꞌoxel 
sbꞌecancꞌolal ebꞌ vin̈ yacꞌan servil Jehová.

Uqueꞌ cꞌual ix schi nocꞌ silabꞌ yic qꞌuin̈ chiꞌ ebꞌ, ix yacꞌanpax nocꞌ silabꞌ 
ebꞌ yic juncꞌolal, ix yalan vachꞌ lolonel ebꞌ dꞌa Jehová sDiosal smam yicham. 
23  Ix lajvi chiꞌ, ix yalan ebꞌ smasanil to syacꞌ uqueocxo cꞌual qꞌuin̈ chiꞌ. Te 
tzalajcꞌolal ix aj yoch qꞌuin̈ chiꞌ yuj ebꞌ. 24 A vin̈aj Ezequías sreyal Judá chiꞌ, 
mil nocꞌ mam vacax yedꞌ 7 mil nocꞌ calnel ix siej vin̈ dꞌa ebꞌ anima chiꞌ. 
Yedꞌ ebꞌ vin̈ yajal dꞌa junjun chon̈abꞌ ix siejpax mil nocꞌ vacax chiꞌ ebꞌ vin̈ 
yedꞌ 10 mil nocꞌ calnel. Nivan ebꞌ vin̈ sacerdote ix sacbꞌitej sbꞌa icha yalan 
ley. 25 Masanil ebꞌ aj Judá chiꞌ yedꞌ ebꞌ vin̈ sacerdote yedꞌ ebꞌ vin̈ levita yedꞌ 
masanil ebꞌ ix laj cot dꞌa yol yic Israel yedꞌ masanil ebꞌ chꞌoc chon̈abꞌil ix 
ja cajan dꞌa yol yic Israel chiꞌ, ma dꞌa yol yic Judá, ix te tzalaj ebꞌ. 26 Jantac 
tzalajcꞌolal ix uji dꞌa Jerusalén chiꞌ, yujto atax yic yacꞌannac reyal vin̈aj 
Salomón yuninal vin̈aj David, manta bꞌaj tzuji icha jun ix uji dꞌa Jerusalén 
chiꞌ. 27 Ix lajvi chiꞌ, ix qꞌue lin̈an ebꞌ vin̈ sacerdote yedꞌ ebꞌ vin̈ levita yic 
scꞌanan svachꞌcꞌolal Jehová ebꞌ vin̈ dꞌa yibꞌan̈ masanil ebꞌ anima. Ix abꞌchaj 
slesal ebꞌ vin̈ chiꞌ dꞌa satchaan̈ bꞌaj cajan Dios.

31  1 Ayic toxo ix lajvi jun qꞌuin̈ chiꞌ, masanil ebꞌ israel ix smolbꞌej sbꞌa, ix 
bꞌat ebꞌ dꞌa masanil chon̈abꞌ dꞌa yol yic Judá. Ix smacꞌanpoj juntzan̈ 

qꞌuen qꞌueen ebꞌ nivan yelcꞌoch bꞌaj syal sbꞌa ebꞌ anima chiꞌ yedꞌ pax juntzan̈ 
yechel comon dios Asera. Ix laj spojanem juntzan̈ yic ejmelal ebꞌ bꞌajtac chaan̈ 
yedꞌ pax juntzan̈ altar ay dꞌa yol yic Judá chiꞌ yedꞌ dꞌa yol yic Benjamín, dꞌa 
yol yic Efraín yedꞌ dꞌa yol yic Manasés. Ix lajvi chiꞌ ix meltzaj ebꞌ smasanil dꞌa 
schon̈abꞌ, ix laj bꞌatcan ebꞌ dꞌa slugar junjun.

2  Ix lajvi chiꞌ ix spojanecꞌ ebꞌ vin̈ sacerdote yedꞌ ebꞌ vin̈ levita vin̈aj Ezequías 
dꞌa stzolal, junjun macan̈ ebꞌ vin̈ yedꞌ yopisio: A ebꞌ vin̈ sacerdote, a ebꞌ vin̈ 
tzꞌacꞌan silabꞌ sn̈usjitzꞌa smasanil yedꞌ silabꞌ yic schꞌoxan sjuncꞌolal ebꞌ yedꞌ 
Jehová. Axo ebꞌ vin̈ levita tzꞌacꞌan yuj diosal dꞌa Jehová chiꞌ, syalanpax vachꞌ 
lolonel ebꞌ vin̈ dꞌay dꞌa bꞌital, ay pax ebꞌ vin̈ stan̈van spuertail templo. 3  A vin̈ 
rey chiꞌ, a nocꞌ smolbꞌetzal nocꞌ vin̈ ix yacꞌ silabꞌil: Aton nocꞌ silabꞌ sn̈usjitzꞌa 
smasanil tzꞌacꞌji dꞌa qꞌuin̈ibꞌalil yedꞌ dꞌa yemcꞌualil yedꞌ pax silabꞌ sn̈usjitzꞌa 
dꞌa scꞌual icꞌoj ip yedꞌ pax silabꞌ tzꞌacꞌji yic tzꞌoch qꞌuin̈ ayic tzꞌalji qꞌuen uj 
yedꞌ silabꞌ tzꞌacꞌji dꞌa juntzan̈xo qꞌuin̈ nivac yelcꞌochi, icha yaj stzꞌibꞌchajcan 
dꞌa sley Jehová. 4  Ix yalanpax vin̈ rey chiꞌ dꞌa masanil ebꞌ anima cajan dꞌa 
Jerusalén chiꞌ to syacꞌ scolval ebꞌ syacꞌtaxon dꞌa ebꞌ vin̈ sacerdote yedꞌ dꞌa ebꞌ 
vin̈ levita, yic vachꞌ an̈ej Jehová syacꞌ servil ebꞌ vin̈ icha yalan ley. 5 Ayic ix 
alchajel jun checnabꞌil chiꞌ, ix yacꞌ ebꞌ israel jantac val ix el dꞌa scꞌool yacꞌani: 
Aton ixim trigo vachꞌ, vino, aceite, nocꞌ yal chabꞌ yedꞌ masanil sat avbꞌen te 
vachꞌ slaj smol ebꞌ. Ix yicꞌanpaxcot sdiezmoal masanil tas syavej ebꞌ. Te nivan 
ix yacꞌ ebꞌ.

6 An̈ejtonaꞌ pax ebꞌ aj Israel chiꞌ yedꞌ ebꞌ cajan dꞌa juntzan̈xo chon̈abꞌ dꞌa yol 
yic Judá chiꞌ, ix yicꞌcot sdiezmoal nocꞌ smolbꞌetzal nocꞌ ebꞌ: Aton nocꞌ vacax, 
nocꞌ calnel, nocꞌ chiva yedꞌ pax sdiezmoal masanil tastac ay dꞌa ebꞌ to yicxo 
Jehová Dios yaji. Juyjumbꞌa ix laj yutej ebꞌ yacꞌancani. 7 Ayic yoxil uj yoch 
jun abꞌil chiꞌ, ix och ijan ebꞌ smolbꞌan masanil juntzan̈ chiꞌ. Ato dꞌa yuquil uj 
ix och vaan ebꞌ yacꞌani. 8  Ayic ix bꞌat yilan masanil juntzan̈ ix molchaj chiꞌ 
vin̈aj Ezequías yedꞌ ebꞌ ayoch yajalil yedꞌ vin̈, ix yalan vachꞌ lolonel ebꞌ dꞌa 
Jehová yedꞌ dꞌa chon̈abꞌ Israel. 9 Ix lajvi chiꞌ ix scꞌanbꞌan vin̈aj Ezequías chiꞌ 
dꞌa ebꞌ vin̈ sacerdote yedꞌ dꞌa ebꞌ vin̈ levita yuj masanil juntzan̈ tas ix javi chiꞌ. 

10 Ix tacꞌvi vin̈aj sat sacerdote Azarías yin̈tilal vin̈aj Sadoc icha tic: Yictax ix 
schaanel yich ebꞌ yicꞌancot scolval dꞌa stemplo Jehová tic, ayn̈ej tas sco vaꞌa, 
ayto pax scani. Masanil juntzan̈ tic toxo ix cani, yujto ix yacꞌ val svachꞌcꞌolal 
Jehová dꞌa yibꞌan̈ ebꞌ quetchon̈abꞌ tic, xchi vin̈.

11 Yuj chiꞌ, ix schec vin̈aj Ezequías bꞌochaj yedꞌtal bꞌaj smolchaj juntzan̈ 
chiꞌ dꞌa templo chiꞌ. Axo yic toxo ix bꞌo jun yedꞌtal chiꞌ, 12  vachꞌ ix yutej ebꞌ 
smolbꞌan juntzan̈ colval chiꞌ dꞌa yool yedꞌ diezmo ix yicꞌcot ebꞌ anima chiꞌ 
yedꞌ masanil tas to yic Jehová yaji. Axo jun vin̈ levita scuchan Conanías 
sat ix ajcan yilani, axo jun vin̈ yucꞌtac vin̈ scuchan Simei ix och schabꞌiloc 
yilan juntzan̈ chiꞌ. 13  A vin̈aj rey Ezequías yedꞌ vin̈aj Azarías chiꞌ sat yaj dꞌa 
ebꞌ vin̈ tzꞌilan templo chiꞌ. A ebꞌ vin̈ ix acꞌanoch juntzan̈xo ebꞌ vin̈ levita dꞌa 
yalan̈ smandar vin̈aj Conanías yedꞌ vin̈aj Simei chiꞌ, aton ebꞌ vin̈ tic: Vin̈aj 
Jehiel, vin̈aj Azazías, vin̈aj Nahat, vin̈aj Asael, vin̈aj Jerimot, vin̈aj Jozabad, 
vin̈aj Eliel, vin̈aj Ismaquías, vin̈aj Mahat yedꞌ vin̈aj Benaía. 14 Axo vin̈aj Coré 
yuninal vin̈aj Imna yin̈tilal Leví, yajal yaj vin̈ dꞌa ebꞌ vin̈ stan̈van spuertail 
templo dꞌa stojolal bꞌaj sjavi cꞌu. Aypaxoch dꞌa yibꞌan̈ vin̈ schaan ofrenda to 
tzꞌel val scꞌol ebꞌ yacꞌan dꞌa Jehová, spucanpaxecꞌ vin̈ tastac to yic Jehová yaj 
chiꞌ tzꞌacꞌchaj dꞌa ebꞌ vin̈ sacerdote yedꞌ dꞌa ebꞌ vin̈ levita. 15 A juntzan̈ ebꞌ vin̈ 
levita: Aton vin̈aj Edén, vin̈aj Miniamín, vin̈aj Jesúa, vin̈aj Semaías, vin̈aj 
Amarías yedꞌ vin̈aj Secanías. A ebꞌ vin̈ ix colvaj yedꞌ vin̈aj Coré chiꞌ spucanecꞌ 
ofrenda dꞌa schon̈abꞌ ebꞌ vin̈ sacerdote, icha syal macquiltac yaj ebꞌ, ebꞌ icham 
anima yedꞌ ebꞌ unin. 16 Syacꞌan ebꞌ vin̈ dꞌa ebꞌ vin̈ tzꞌibꞌabꞌil sbꞌi bꞌaj ay sbꞌi ebꞌ 
yin̈tilal Leví, aton ebꞌ vin̈ ayoch dꞌa yibꞌan̈ yilan yopisio dꞌa stzolal dꞌa templo 
dꞌa junjun cꞌu, ebꞌ oxeꞌ abꞌil sqꞌuinal sbꞌeyn̈ejbꞌati. 17 A ebꞌ vin̈ sacerdote chiꞌ, 
bꞌobꞌil slistail ebꞌ vin̈, icha syal stzolal smam yicham ebꞌ vin̈. Axo ebꞌ vin̈ 
levita 20 abꞌil sqꞌuinal sbꞌeyn̈ejbꞌati, ay pax sbꞌi ebꞌ vin̈ icha yajoch ebꞌ vin̈ 
dꞌa yopisio dꞌa stzolal. 18  A yedꞌ sbꞌi ebꞌ vin̈ chiꞌ, tzꞌibꞌabꞌil pax sbꞌi ebꞌ ix 
yetbꞌeyum ebꞌ vin̈, ebꞌ nenetac unin yedꞌ juntzan̈xo yuninal ebꞌ vin̈ yedꞌ yisil 
ebꞌ vin̈, aton masanil mach ay yalan yic ebꞌ vin̈ yilani. Val dꞌa stojolal ix aj 
spojanecꞌ ebꞌ vin̈ juntzan̈ tas acꞌbꞌil dꞌa Dios. 19 Ay pax ebꞌ vin̈ vinac ayoch dꞌa 
yibꞌan̈ spojanecꞌ tas sva ebꞌ vin̈ sacerdote yin̈tilal Aarón yedꞌ ebꞌ vin̈ levita, 
aton ebꞌ vin̈ tzꞌibꞌabꞌil sbꞌi bꞌaj ay sbꞌi ebꞌ smam yicham ebꞌ vin̈, aton ebꞌ vin̈ 
cajan dꞌa spatictaquel schon̈abꞌ ebꞌ vin̈ sacerdote yedꞌ dꞌa juntzan̈xo chon̈abꞌ.

20 Icha chiꞌ ix yutej vin̈aj Ezequías chiꞌ sbꞌoan juntzan̈ tic dꞌa masanil yol 
yic Judá. A masanil tas ix scꞌulej vin̈, te vachꞌ, te tojol dꞌa yichan̈ Jehová Dios. 
21 Masanil tas ix scꞌulej vin̈ yic ix yacꞌan servil vin̈ dꞌa stemplo Dios, ix scꞌulej 
val vin̈ dꞌa smasanil scꞌool, icha yalan scꞌaybꞌubꞌal Dios yedꞌ schecnabꞌil. Yuj 
chiꞌ te vachꞌn̈ej ix elcꞌoch vin̈.

Yacꞌnac oval vin̈aj Senaquerib dꞌa Judá 
(2R 18.13–19.37; Is 36–37)

32  1  Ayic toxo ix scꞌulej masanil juntzan̈ chiꞌ vin̈aj Ezequías, yic 
scꞌanabꞌajan Jehová vin̈, ix javi vin̈aj Senaquerib sreyal Asiria yedꞌ 

ebꞌ soldado. Ix laj och oyan ebꞌ dꞌa spatictac juntzan̈ chon̈abꞌ ayoch smuroal 
dꞌa yol yic Judá, yic syicꞌanecꞌ ebꞌ yalani.

2  Ayic ix yilan vin̈aj Ezequías chiꞌ to toxo ix javi vin̈aj Senaquerib chiꞌ yacꞌ 
oval dꞌa Jerusalén, 3  ix smol alan vin̈ yedꞌ ebꞌ vin̈ yajal yedꞌ ebꞌ vin̈ yajalil ebꞌ 

soldado to smuc sjajtac a aꞌ ebꞌ vin̈ ay dꞌa spatictac chon̈abꞌ chiꞌ. Ix cha scꞌol 
ebꞌ vin̈ scꞌulan tas ix alchaj chiꞌ. 4 Yuj chiꞌ te nivan ebꞌ anima chiꞌ ix smolbꞌej 
sbꞌa, ix laj smucan sjajtac a aꞌ chiꞌ ebꞌ yedꞌ a aꞌ sbꞌey dꞌa slacꞌanil chiꞌ, yic vachꞌ 
ayic sjavi ebꞌ asirio chiꞌ, man̈xalaj aꞌ tzꞌilchaj yuj ebꞌ.

5 Ix yacꞌ val yip vin̈aj rey Ezequías chiꞌ sbꞌoanxiqꞌue smuroal chon̈abꞌ chiꞌ 
bꞌaj macꞌbꞌilem lan̈najoc. Ix bꞌochajxiqꞌue juntzan̈ bꞌaj stan̈vej ebꞌ soldado dꞌa 
yibꞌan̈tac muro yedꞌ junxo muro dꞌa spatiqueli. Te vachꞌ ix ajoch muro bꞌaj 
mucbꞌil jun chꞌolan dꞌa schon̈abꞌ vin̈aj David. Tzijtum qꞌuen lanza yedꞌ maclabꞌ 
jul-labꞌ ix schec vin̈ rey chiꞌ bꞌojoc. 6 Ix yacꞌanoch yopisio juntzan̈ ebꞌ vin̈ vinac 
vin̈ yic tzꞌoch ebꞌ vin̈ yajalil dꞌa masanil chon̈abꞌ. Ix smolbꞌan sbꞌa ebꞌ vin̈ bꞌaj 
smolbꞌej sbꞌa ebꞌ anima dꞌa stiel spuertail chon̈abꞌ chiꞌ, ix yalan vin̈ rey chiꞌ 
to stecꞌbꞌej sbꞌa ebꞌ, ix yalan vin̈ icha tic: 7 Tecꞌan tzeyutej e bꞌa, man̈ ex xivoc, 
mocabꞌ chabꞌaxqꞌue e cꞌool dꞌa yichan̈ vin̈ sreyal Asiria chiꞌ yedꞌ dꞌa jun nivan 
n̈ilan̈ ebꞌ vin̈ soldado yedꞌnac vin̈ chiꞌ, yujto ecꞌbꞌal quip dꞌa yichan̈ ebꞌ chiꞌ. 
8  A vin̈ chiꞌ, a ebꞌ soldado ayoch yipoc scꞌol vin̈, palta a on̈xo tic, a Jehová co 
Diosal ayoch quedꞌoc, aꞌ ol colvaj quedꞌoc ayic ol cacꞌan oval chiꞌ, xchi vin̈. 
Ayic ix yabꞌan ebꞌ anima chiꞌ tas ix yal vin̈ rey chiꞌ, ix stecꞌbꞌan val sbꞌa ebꞌ.

9 Yacbꞌan van yacꞌan oval vin̈aj Senaquerib sreyal Asiria yedꞌ ebꞌ soldado 
dꞌa chon̈abꞌ Laquis, ix schecancot juntzan̈ ebꞌ schecabꞌ vin̈ dꞌa Jerusalén, yic 
tzul yal ebꞌ dꞌa vin̈aj Ezequías sreyal Judá yedꞌ dꞌa masanil ebꞌ aj Judá cajan 
taꞌ icha tic:

10 Icha tic ix yutej vin̈aj Senaquerib sreyal Asiria yalancoti: ¿Mach ayoch 
yipoc e cꞌol a ex tic, yuj chiꞌ ayex can dꞌa Jerusalén tic, ina to oybꞌil exxo 
qꞌuei? 11 Tato syal vin̈aj Ezequías dꞌayex to a Jehová e Diosal ol ex colanel 
dꞌa yol in cꞌabꞌ, ton̈ej tzex yixtej vin̈, ol ex cham yuj vejel yedꞌ taquin̈tial. 
12  ¿Tom man̈oc vin̈aj Ezequías chiꞌ ix icꞌanel juntzan̈ lugar yic ejmelal bꞌajtac 
chaan̈ yedꞌ altar yic jun Dios chiꞌ? Ix yalan vin̈ dꞌa masanil anima dꞌa Judá 
yedꞌ dꞌa Jerusalén to junn̈ej jun altar bꞌaj sn̈usji incienso dꞌa jun Dios chiꞌ. 
13  ¿Tom man̈ eyojtacoc tas in cꞌulejnac yedꞌ ebꞌ in mam vicham dꞌa juntzan̈xo 
chon̈abꞌ? ¿Tocval ix yal yuj sdiosal juntzan̈ chon̈abꞌ chiꞌ scolanel ebꞌ dꞌa yol 
in cꞌabꞌ? 14  ¿Tom ay junoc dꞌa juntzan̈ sdiosal juntzan̈ chon̈abꞌ ix satel ebꞌ 
in mam vicham chiꞌ ix yal scolanel schon̈abꞌ dꞌa yol scꞌabꞌ ebꞌ? ¿Tas yuj tze 
naꞌ to a e Diosal chiꞌ ol ex colan dꞌa yol in cꞌabꞌ? 15 Yuj chiꞌ, man̈ eyacꞌ e bꞌa 
musansatil yuj vin̈aj Ezequías chiꞌ. Man̈ e cha eyabꞌ tas syal vin̈. Yujto malaj 
junoc sdiosal juntzan̈ chon̈abꞌ chiꞌ ix yal scolan schon̈abꞌ dꞌa yol in cꞌabꞌ. 
An̈ejtonaꞌ malaj pax juntzan̈ dios chiꞌ ix yal scolan sbꞌa dꞌa yol scꞌabꞌ ebꞌ in 
mam vicham. Ocxo jun e Diosal chiꞌ. ¿Tom ato val ol yal ex scolan dꞌa yol in 
cꞌabꞌ? xchicot vin̈, xchi ebꞌ.

16  Ay juntzan̈xo tas ix yal ebꞌ schecabꞌ vin̈ sreyal Asiria chiꞌ yic sbꞌuchvaj 
ebꞌ dꞌa Jehová Dios yedꞌ dꞌa vin̈aj Ezequías aton schecabꞌ. 17 Ix stzꞌibꞌanpaxcot 
jun yumal vin̈aj Senaquerib chiꞌ yic sbꞌuchvajcot vin̈ dꞌa Jehová sDiosal Israel. 
A dꞌa jun yuum vin̈ chiꞌ, ix yalcot vin̈ icha tic: A juntzan̈ sdiosal juntzan̈xo 
chon̈abꞌ, maj yal-laj scolan schon̈abꞌ ebꞌ chiꞌ dꞌa yol in cꞌabꞌ, icha pax chiꞌ 
sDiosal vin̈aj Ezequías, man̈ ol yal-laj scolan schon̈abꞌ dꞌa yol in cꞌabꞌ, xchicot 
vin̈ dꞌa yuum chiꞌ.

18  A ebꞌ schecabꞌ vin̈aj Senaquerib chiꞌ, te chaan̈ ix yal ebꞌ dꞌa ebꞌ anima ay 
dꞌa Jerusalén chiꞌ, aton ebꞌ lin̈jabꞌqꞌue dꞌa yibꞌan̈ muro, te chaan̈ ix yal ebꞌ dꞌa 

hebreo, yic xibꞌtaj ebꞌ anima chiꞌ yuj ebꞌ, yic syacꞌan ganar Jerusalén chiꞌ ebꞌ 
yalani. 19 Ix slajbꞌej val sDiosal Jerusalén ebꞌ yedꞌ juntzan̈ comon dios bꞌobꞌil 
yuj anima, sdiosal juntzan̈xo chon̈abꞌ.

20  Yuj val jun lolonel chiꞌ, ix lesalvi vin̈aj rey Ezequías yedꞌ vin̈aj Isaías 
schecabꞌ Dios yuninal vin̈aj Amoz. Ix scꞌanan scolval Jehová ebꞌ vin̈. 21 Yuj 
chiꞌ a Jehová ix checancot jun ángel yic tzul satanel ebꞌ soldado te tecꞌan, ebꞌ 
yajalil ebꞌ yedꞌ ebꞌ sat yaj dꞌa scampamento vin̈ sreyal Asiria chiꞌ. Yuj chiꞌ te 
qꞌuixvelalxon̈ej ix aj smeltzajxi vin̈ rey chiꞌ dꞌa schon̈abꞌ. Axo yic ix och vin̈ 
dꞌa yol stemplo sdiosal, a ebꞌ yuninal vin̈ ix milanchamoc.

22  Icha chiꞌ ix yutej Jehová scolan vin̈aj Ezequías chiꞌ yedꞌ masanil ebꞌ 
cajan dꞌa Jerusalén chiꞌ dꞌa yol scꞌabꞌ vin̈aj Senaquerib sreyal Asiria chiꞌ, yedꞌ 
pax dꞌa yol scꞌabꞌ juntzan̈xo chon̈abꞌ. Juncꞌolal ix laj aj ebꞌ yedꞌ juntzan̈xo 
chon̈abꞌ ay dꞌa slacꞌanil chiꞌ. 23  Yuj chiꞌ, tzijtum ebꞌ ix yicꞌcot yofrenda dꞌa 
Jerusalén, ix yacꞌan ebꞌ dꞌa Jehová, ix yacꞌanpax silabꞌ ebꞌ te caro stojol 
dꞌa vin̈aj Ezequías chiꞌ. A dꞌa jun tiempoal chiꞌ nivan ix aj yelcꞌoch vin̈ dꞌa 
juntzan̈xo chon̈abꞌ.

Ix penaayax vin̈aj Ezequías 
(2R 20.1‑11; Is 38.1‑22)

24 A dꞌa jun tiempoal chiꞌ, te ov yacꞌan syaelal vin̈aj Ezequías chiꞌ, ijan ix 
cham vin̈. Yuj chiꞌ ix lesalvi vin̈ dꞌa Jehová. Ix tacꞌvi Jehová chiꞌ, ix schꞌoxan 
jun yechel dꞌa vin̈ te satubꞌtac yilji, yic schꞌoxani to ol bꞌoxoc scꞌool vin̈. 
25  Vachꞌchom jantac vachꞌil ix scha vin̈aj Ezequías chiꞌ, palta maj yacꞌ yuj 
diosal vin̈ dꞌa Jehová, to ix yicꞌchaan̈ sbꞌa vin̈. Yuj chiꞌ ix cot yoval scꞌol 
Jehová dꞌa vin̈ yedꞌ dꞌa Judá yedꞌ dꞌa Jerusalén.

26 Yuj chiꞌ ix yicꞌxiem sbꞌa vin̈ yedꞌ ebꞌ cajan dꞌa Jerusalén chiꞌ dꞌa yichan̈ 
Dios. Yuj chiꞌ majxo yacꞌcot yoval scꞌol Jehová chiꞌ dꞌa yibꞌan̈ ebꞌ yacbꞌan 
pitzanto vin̈.

Ix icꞌjixichaan̈ vin̈aj Ezequías
27 A vin̈aj Ezequías chiꞌ, ix te aj sbꞌeyumal vin̈, nivan ix aj yelcꞌoch vin̈. Te 

nivan qꞌuen plata, qꞌuen oro, qꞌuen qꞌueen te vachꞌ yilji, perfume, maclabꞌ 
jul-labꞌ yedꞌ pax masanil tas to ay stojol ix smolbꞌej vin̈. 28  Ix schecanpax vin̈ 
bꞌojoc spatil bꞌaj sicꞌchaj ixim trigo, vino yedꞌ aceite. Ix bꞌochaj pax smacteꞌ 
nocꞌ vacax, nocꞌ calnel yedꞌ nocꞌ chiva. 29 Ix schecanpax vin̈ bꞌojoc juntzan̈ 
chon̈abꞌ, yujto man̈ jantacoc nocꞌ svacax vin̈ yedꞌ nocꞌ scalnel. Te nivan 
sbꞌeyumal vin̈ ix yacꞌ Dios.

30 Aton vin̈ ix checan macchaj sjaj aꞌ Gihón dꞌa yibꞌan̈, yic vachꞌ axo dꞌa 
yalan̈ luum sbꞌey aꞌ. A dꞌa stojolal bꞌaj tzꞌem cꞌu dꞌa schon̈abꞌ vin̈aj David, ataꞌ 
ix cꞌoch aꞌ. Masanil tas ix scꞌulej vin̈, vachꞌn̈ej ix elcꞌochi.

Ix chaji ebꞌ aj Babilonia yuj vin̈aj Ezequías 
(2R 20.12‑19; Is 39.1‑8)

31 A ebꞌ vin̈ yajal dꞌa Babilonia, ix scheccot ebꞌ vin̈ schecabꞌ ebꞌ vin̈ yic 
tzul scꞌanbꞌan ebꞌ vin̈ yuj jun tas satubꞌtac ix uji dꞌa Judá. Ix actajcan vin̈aj 
Ezequías chiꞌ yuj Dios schꞌocoj yic tzꞌacꞌji proval vin̈ yuuj, yic syilaꞌ tas yaj 
spensar vin̈.

A schamel vin̈aj Ezequías 
(2R 20.20‑21)

32  A jantacto yabꞌixal vin̈aj Ezequías yedꞌ tastac ix scꞌulej vin̈ yedꞌ bꞌaj ix 
scꞌanabꞌajej Dios vin̈, aycan bꞌaj tzꞌibꞌabꞌilcan tas yilnac vin̈aj Isaías yuninal 
vin̈aj Amoz yedꞌ dꞌa yumal yabꞌixal ebꞌ vin̈ sreyal Judá yedꞌ Israel. 33  Axo yic 
ix cham vin̈, ix mucji vin̈ dꞌa yibꞌan̈qꞌue bꞌaj mucbꞌil ebꞌ yin̈tilal vin̈aj David. 
Masanil ebꞌ aj Judá yedꞌ ebꞌ cajan dꞌa Jerusalén, ix schꞌoxel ebꞌ to nivan 
yelcꞌoch vin̈ ayic ix smucan vin̈ chi ebꞌ, axo vin̈aj Manasés yuninal vin̈ ix 
ochcan reyal sqꞌuexuloc.

Ochnac vin̈aj Manasés reyal 
(2R 21.1‑18)

33  1 A vin̈aj Manasés chiꞌ, lajchaveꞌ abꞌil sqꞌuinal vin̈ ayic ix och vin̈ 
reyal. 55 abꞌil ix yacꞌ reyal vin̈ dꞌa Jerusalén. 2  Te chuc tas ix scꞌulej 

vin̈ dꞌa yichan̈ Jehová, yujto a juntzan̈ tastac yajbꞌentac sbꞌeybꞌalej juntzan̈ 
chon̈abꞌ yicꞌnaquel Jehová dꞌa yichan̈ ebꞌ israel dꞌa sat sluum tic, a chiꞌ ix 
sbꞌeybꞌalej vin̈. 3  Ix schec vin̈ bꞌochajxiqꞌue juntzan̈ lugar yic ejmelal bꞌajtac 
chaan̈, aton juntzan̈ yicꞌnaquel vin̈ smam vin̈. Ix schecan vin̈ bꞌochajxiqꞌue 
altar yic comon dios Baal yedꞌ yechel comon dios Asera. Ix yalan sbꞌa vin̈ 
dꞌa masanil tas syacꞌ scꞌacꞌal dꞌa satchaan̈, ix yacꞌanpaxem sbꞌa vin̈ dꞌay. 4 Ix 
schecan vin̈ bꞌochajqꞌue juntzan̈ altar dꞌa stemplo Jehová dꞌa Jerusalén, aton 
jun templo chiꞌ bꞌaj yalnac Jehová to ol bꞌinajn̈ej sbꞌi dꞌa masanil tiempo. 5 Ix 
schecanpax vin̈ bꞌochajqꞌue juntzan̈xo altar dꞌa chabꞌxo yamaqꞌuil stemplo 
Jehová chiꞌ, yic syal sbꞌa vin̈ dꞌa masanil tas syacꞌ scꞌacꞌal dꞌa satchaan̈.

6  Ix sn̈usantzꞌa ebꞌ yuninal vin̈ silabꞌil dꞌa schꞌolanil yic Ben-hinom. Ix 
scꞌanbꞌan sbꞌa vin̈ dꞌa ebꞌ ajbꞌaal, dꞌa ebꞌ ajchum, dꞌa ebꞌ naumel lolonel. Ix 
scuchbꞌan ebꞌ anima vin̈ yic scꞌuman spixan chamnac. Te chuc tas ix scꞌulej 
vin̈, yuj chiꞌ ix stzuntzejcot yoval scꞌol Jehová vin̈ dꞌa yibꞌan̈. 7 Ix schecan 
vin̈ acꞌchajoch yechel comon dios dꞌa yol scajnubꞌ Jehová Dios. Aton yuj jun 
cajnubꞌ chiꞌ yalnac Jehová dꞌa vin̈aj David yedꞌ dꞌa vin̈aj Salomón icha tic: A 
jun pat dꞌa Jerusalén tic, ix in sicꞌcanel dꞌa yol smacbꞌen ebꞌ yin̈tilal Israel, 
in cajnubꞌ tzꞌajcan dꞌa juneln̈ej. 8  Man̈xo ol ex viqꞌuel a ex israel ex tic dꞌa 
jun lum luum vacꞌnac dꞌa ebꞌ e mam eyicham, tato tze cꞌanabꞌajej masanil in 
cꞌaybꞌubꞌal, in checnabꞌil yedꞌ in cachnabꞌil in chec yacꞌnaccan vin̈aj Moisés 
dꞌayex, xchi Jehová.

9 Palta axo vin̈aj Manasés chiꞌ ix cuchbꞌan val ebꞌ aj Jerusalén dꞌa chucal 
yedꞌ juntzan̈xo ebꞌ ay dꞌa yol yic Judá chiꞌ. Yelxo val te chuc ix aj sbꞌeybꞌal ebꞌ 
dꞌa yichan̈ schuc bꞌeybꞌal juntzan̈ chon̈abꞌ satbꞌilel yuj Jehová dꞌa yichan̈ ebꞌ 
smam yicham ebꞌ dꞌa pecaꞌ. 10 Ix cachji vin̈aj Manasés yedꞌ masanil ebꞌ anima 
chiꞌ yuj Jehová, palta maj scꞌanabꞌajej ebꞌ. 11 Yuj chiꞌ a Jehová ix acꞌancot ebꞌ 
yajalil ebꞌ soldado vin̈ sreyal Asiria dꞌa ebꞌ, ix yamchaj vin̈aj Manasés chiꞌ 
yuj ebꞌ. Ix yacꞌanoch gancho ebꞌ dꞌa sn̈iꞌ vin̈, ix tzecꞌchaj vin̈ dꞌa qꞌuen cadena 
nabꞌa bronce, ix yicꞌanbꞌat vin̈ ebꞌ dꞌa Babilonia.

12  Ayic ix yabꞌan val syail vin̈ chiꞌ, ix lesalvi vin̈ dꞌa Jehová Dios. Yelcꞌolal 
val ix yiqꞌuem sbꞌa vin̈ dꞌa yichan̈ sDiosal smam yicham. 13  Ayic ix lesalvi vin̈ 
chiꞌ, ix yabꞌan Dios tas ix scꞌan vin̈ chiꞌ, yuj chiꞌ ix meltzajxi vin̈ yuj Jehová 

dꞌa Jerusalén chiꞌ yic tzꞌochxi vin̈ dꞌa yopisio. Icha chiꞌ ix aj snachajel yuj vin̈ 
to an̈ej Jehová Dios toni.

14 Ix lajvi chiꞌ, ix schecan vin̈ bꞌochajxiqꞌue smuroal schon̈abꞌ vin̈aj David 
dꞌa stojolal bꞌaj tzꞌem cꞌu dꞌa aꞌ Gihón dꞌa pan̈an bꞌaj ay sjaj a aꞌ chiꞌ, masanto 
scꞌoch dꞌa spuertail yic nocꞌ chay. Ix vachꞌ bꞌoji pax bꞌaj scumlaj muro chiꞌ. 
Chaan̈ ix ajqꞌue muro chiꞌ. Ix yacꞌanpaxoch ebꞌ yajalil ebꞌ soldado vin̈ dꞌa 
masanil chon̈abꞌ ayoch smuroal dꞌa yol yic Judá chiꞌ. 15  Ix schecan vin̈ 
icꞌchajel sdiosal ebꞌ chꞌoc chon̈abꞌil yedꞌ juntzan̈ yechel ix yacꞌoch vin̈ dꞌa 
yol scajnubꞌ Jehová yedꞌ juntzan̈ altar ix schec vin̈ bꞌojoc dꞌa jun tzalan yic 
templo chiꞌ yedꞌ juntzan̈xo dꞌa Jerusalén chiꞌ. A juntzan̈ chiꞌ ix schec vin̈ 
julchajcanel dꞌa stitaquel chon̈abꞌ chiꞌ. 16  Ix lajvi chiꞌ ix schecan vin̈ vachꞌ 
bꞌochajxi altar dꞌa Jehová, ix yacꞌan silabꞌ vin̈ yic schꞌoxan sjuncꞌolal yedꞌ 
Dios yedꞌ silabꞌ yic acꞌoj yuj diosal. Ix yalan vin̈ dꞌa masanil ebꞌ aj Judá to 
tzꞌoch ebꞌ ejmelal dꞌa Jehová Dios. 17 Palta a ebꞌ anima chiꞌ, an̈ejaꞌ ix yacꞌn̈ej 
silabꞌ ebꞌ dꞌa juntzan̈ lugar yic ejmelal bꞌajtac chaan̈, vachꞌchom a dꞌa Jehová 
sDiosal ebꞌ syacꞌ yalani.

18  A jantacto yabꞌixal vin̈aj Manasés chiꞌ yedꞌ slesal vin̈ dꞌa Dios yedꞌ tas ix 
schec Jehová yal ebꞌ schecabꞌ, aycan bꞌaj tzꞌibꞌabꞌilcan yabꞌixal ebꞌ vin̈ sreyal 
Israel. 19 Tzꞌibꞌabꞌil pax slesal vin̈ yedꞌ tas ix aj spacan Dios. An̈ejtonaꞌ pax 
tas ix aj yoch spitalil vin̈ yedꞌ yic ejmelal ix sbꞌoqꞌue vin̈ bꞌajtac chaan̈ yedꞌ 
bꞌajtac ix bꞌochaj yechel Asera yedꞌ juntzan̈xo yechel comon dios ayic manto 
sna sbꞌa vin̈ dꞌa yichan̈ Jehová, aycan dꞌa yumal ix stzꞌibꞌejcan ebꞌ schecabꞌ 
Dios. 20 Ayic ix cham vin̈, ix mucji vin̈ bꞌaj ay juntzan̈ tas avabꞌil dꞌa spalacio. 
Axo vin̈aj Amón yuninal vin̈ ix ochcan reyal sqꞌuexuloc.

Ochnac vin̈aj Amón reyal 
(2R 21.19‑26)

21 A vin̈aj Amón chiꞌ, 22 abꞌil sqꞌuinal vin̈ ayic ix schaanel yich vin̈ yacꞌan 
reyal, chabꞌ abꞌil ix yacꞌ reyal vin̈ dꞌa Jerusalén. 22  Ix stzuntzejcot yoval scꞌol 
Jehová vin̈ dꞌa yibꞌan̈ icha ix scꞌulej vin̈ smam vin̈. Ix sn̈us silabꞌ vin̈ dꞌa 
juntzan̈ comon dios bꞌobꞌilcan yuj vin̈ smam vin̈ chiꞌ, ix ochpax vin̈ ejmelal 
dꞌay. 23  Maj yiqꞌuemlaj sbꞌa vin̈ dꞌa Jehová icha scꞌulejnac vin̈ smam vin̈ chiꞌ, 
palta a val chucal ix ste cꞌulej vin̈.

24 A ebꞌ vin̈ ayoch yajalil yedꞌ vin̈, a ebꞌ vin̈ ix milancham vin̈ dꞌa spalacio. 
25 Axo ebꞌ anima dꞌa yol chon̈abꞌ chiꞌ ix milanpaxcham ebꞌ vin̈ ix milancham 
vin̈. Axo vin̈aj Josías yuninal vin̈ ix yacꞌcanoch ebꞌ reyal sqꞌuexuloc vin̈.

Ochnac vin̈aj Josías reyal 
(2R 22.1‑2)

34  1 A vin̈aj Josías chiꞌ, vajxaqueꞌ abꞌil sqꞌuinal vin̈ ayic ix schaanel 
yich vin̈ yacꞌan reyal. 31 abꞌil ix yacꞌ reyal vin̈ dꞌa Jerusalén. 2  A 

tas ix scꞌulej vin̈ te vachꞌ dꞌa yichan̈ Jehová, tzꞌacan ix sbꞌeybꞌalej vin̈ icha 
sbꞌeybꞌalejnac vin̈aj David smam yicham vin̈.

A tas ix scꞌulej vin̈aj Josías
3  Ayic 16 abꞌilxo sqꞌuinal vin̈aj Josías chiꞌ, ayic quelem unin val vin̈, ix 

yacꞌan val och vin̈ dꞌa scꞌool scꞌanabꞌajan Jehová sDiosal vin̈aj David smam 

yicham vin̈. Axo yic 20 abꞌil vin̈, ix syamanoch vin̈ yicꞌanel tas man̈ vachꞌoc 
dꞌa Judá yedꞌ dꞌa Jerusalén chiꞌ. Ix schecan vin̈ satjiel masanil juntzan̈ bꞌaj 
tzꞌoch ejmelal bꞌajtac chaan̈, yechel comon dios Asera yedꞌ juntzan̈xo yechel 
comon dios tzeybꞌil yedꞌ masanil yechel bꞌobꞌil dꞌa qꞌuen qꞌueen. 4 A val dꞌa 
yichan̈ vin̈ ix macꞌjipoj juntzan̈ altar yic masanil yechel Baal. Ix schecanpax 
vin̈ macꞌjipoj altar bꞌaj sn̈uschajtzꞌa incienso bꞌajtac chaan̈. Ix schecanpax 
vin̈ macꞌjipoj yechel comon dios Asera yedꞌ masanil juntzan̈xo yechel comon 
dios. Chocꞌ ix ajcan smasanil. Ix lajvi chiꞌ ix stzicanbꞌat vin̈ dꞌa yibꞌan̈ bꞌajtac 
mucan ebꞌ ix acꞌan silabꞌ dꞌa juntzan̈ yechel chiꞌ. 5 Ix schecanpax vin̈ n̈usjoctzꞌa 
sbꞌaquil ebꞌ sacerdote dꞌa juntzan̈ comon dios chiꞌ dꞌa yibꞌan̈ juntzan̈ altar 
chiꞌ. Ichaton chiꞌ ix aj sacbꞌitan Judá yedꞌ Jerusalén chiꞌ vin̈. 6 Icha pax chiꞌ 
ix scꞌulej vin̈ dꞌa juntzan̈ chon̈abꞌ macꞌbꞌilem lan̈naj dꞌa yol yic Manasés, dꞌa 
yol yic Efraín yedꞌ dꞌa yol yic Simeón, masanto ix cꞌoch dꞌa yol yic Neftalí. 
7 Ayic ix lajvi smacꞌjicanpoj masanil juntzan̈ altar, juntzan̈ yechel comon dios 
Asera yedꞌ juntzan̈xo yechel comon dios, chocꞌ ix ajcani, ix macꞌjipaxcanpoj 
masanil altar bꞌaj stzꞌa incienso dꞌa masanil yol yic Israel chiꞌ. Ichato chiꞌ ix 
meltzajxi vin̈ dꞌa Jerusalén.

Ilchajnac yumal ley 
(2R 22.3–23.3)

8  Ayic 26 abꞌilxo sqꞌuinal vin̈aj Josías chiꞌ, ayic toxo ix sacbꞌitej masanil 
jun nación chiꞌ vin̈ yedꞌ scajnubꞌ Jehová Dios, ix schecan vin̈ vachꞌ bꞌochaj 
scajnubꞌ Dios chiꞌ. Ix ochcan jun munlajel chiꞌ dꞌa yibꞌan̈ vin̈aj Safán yuninal 
vin̈aj Azalías yedꞌ vin̈aj Amasías yajal dꞌa chon̈abꞌ Jerusalén yedꞌ vin̈ tzꞌibꞌum, 
aton vin̈aj Joa yuninal vin̈aj Joacaz. 9 Ix lajvi chiꞌ ix bꞌat ebꞌ vin̈ tic yil vin̈aj 
Hilcías sat sacerdote. Ix bꞌat yacꞌan qꞌuen tumin ebꞌ vin̈ dꞌa vin̈, aton qꞌuen 
ix scha ebꞌ vin̈ levita stan̈van spuertail stemplo Dios dꞌa ebꞌ yin̈tilal Manasés 
yedꞌ ebꞌ yin̈tilal Efraín, aton masanil ebꞌ cannac dꞌa yol yic Israel. Ay pax 
qꞌuen ix yacꞌ ebꞌ yin̈tilal Judá, ebꞌ yin̈tilal Benjamín yedꞌ ebꞌ cajan dꞌa 
Jerusalén chiꞌ. 10  Ix lajvi chiꞌ ix yacꞌancan qꞌuen tumin chiꞌ ebꞌ vin̈ dꞌa ebꞌ 
vin̈ ayoch yilan munlajel dꞌa stemplo Jehová chiꞌ, axo ebꞌ vin̈ stupan ebꞌ 
vin̈ smunlaj dꞌa templo chiꞌ. 11 Ix yacꞌanpax qꞌuen tumin chiꞌ ebꞌ vin̈ dꞌa ebꞌ 
vin̈ n̈icum teꞌ yedꞌ dꞌa ebꞌ vin̈ scuchbꞌan munlajel chiꞌ, yic smanchaj qꞌuen 
qꞌueen tzeybꞌil yedꞌ pax masanil te teꞌ tzꞌoch syamnubꞌaloc yedꞌ pax spatzabꞌil 
juntzan̈ pat emnaccan lan̈naj yuj ebꞌ vin̈ sreyal Judá.

12-13  A juntzan̈ ebꞌ vin̈ vinac chiꞌ, te vachꞌ ix yutej ebꞌ vin̈ yilan munlajel 
chiꞌ. A ebꞌ vin̈ scuchbꞌan munlajel chiꞌ, a ebꞌ vin̈ levita, aton sbꞌi ebꞌ vin̈ 
tic: Vin̈aj Jahat yedꞌ vin̈aj Abdías yin̈tilal vin̈aj Merari, vin̈aj Zacarías, vin̈aj 
Mesulam yin̈tilal vin̈aj Coat. A ebꞌ vin̈ tic yajal yaj ebꞌ vin̈. Ay juntzan̈xo ebꞌ 
vin̈ levita cuchbꞌum dꞌa bꞌit yedꞌ pax dꞌa yamcꞌabꞌ yic bꞌit chiꞌ, a ebꞌ vin̈ tzꞌilan 
ebꞌ cuchum icatz, ay pax ebꞌ vin̈ tzꞌilan ebꞌ smunlaji. Ay pax ebꞌ vin̈ tzꞌibꞌum, 
ay pax ebꞌ vin̈ stan̈van spuertail scajnubꞌ Dios chiꞌ.

14 Ayic van yicꞌchajelta qꞌuen tumin ix bꞌat acꞌchajcan dꞌa scajnubꞌ Jehová 
chiꞌ, axo vin̈aj sacerdote Hilcías ix ilanelta yumal bꞌaj aycan sley Jehová yuj 
vin̈aj Moisés. 15 Ix yalan vin̈ dꞌa vin̈aj Safán vin̈ tzꞌibꞌum to ix ilchaj yumal ley 
dꞌa scajnubꞌ Jehová. Ix yacꞌancan vin̈ dꞌa vin̈aj Safán chiꞌ. 16 Axo vin̈aj Safán 
chiꞌ ix icꞌanbꞌat dꞌa vin̈ rey chiꞌ, ix yalan vin̈ icha tic:

—Mamin rey, a on̈ a checabꞌ on̈ tic van co bꞌoan masanil munlajel aycan 
och dꞌa quibꞌan̈. 17 Ix molbꞌaj qꞌuen tumin ix ul acꞌchajcan dꞌa scajnubꞌ Jehová, 
ix acꞌchaj qꞌuen dꞌa ebꞌ vin̈ tzꞌilan munlajel chiꞌ yedꞌ pax dꞌa ebꞌ vin̈ smunlaji, 
xchi vin̈.

18  Ix yalanpax vin̈ dꞌa vin̈ rey chiꞌ icha tic: A vin̈aj Hilcías ix yacꞌ jun uum 
vin̈ dꞌayin, xchi vin̈. Ix lajvi chiꞌ ix yavtan jun uum chiꞌ vin̈ dꞌa yichan̈ vin̈ 
rey chiꞌ. 19 A val yic ix yabꞌan vin̈ rey tas syal jun uum chiꞌ, ix sn̈icꞌchitanbꞌat 
spichul vin̈. 20  Ix yavtancot vin̈aj Hilcías vin̈, vin̈aj Ahicam yuninal vin̈aj 
Safán, vin̈aj Abdón yuninal vin̈aj Micaía, vin̈aj Safán vin̈ tzꞌibꞌum yedꞌ vin̈aj 
Asaías ay yopisio scolvaj yedꞌ vin̈. Ix yalan vin̈ dꞌa ebꞌ vin̈ icha tic:

21 —Ixiquec, bꞌat cꞌanbꞌejec dꞌa Jehová vuuj, yuj pax masanil anima cannac 
dꞌa Israel tic yedꞌ dꞌa Judá yuj tas syal jun uum ix ilchaj tic. Tecan aycot yoval 
scꞌol Jehová dꞌa quibꞌan̈ ticnaic, yujto a ebꞌ co mam quicham maj scꞌanabꞌajej 
ebꞌ tas syal Jehová, maj sbꞌeybꞌalej pax ebꞌ tastac aycan dꞌa jun uum tic, xchi 
vin̈ rey chiꞌ.

22  Yuj chiꞌ ix bꞌat vin̈aj Hilcías yedꞌ juntzan̈xo ebꞌ vin̈ ix checjibꞌat yuj vin̈ 
rey chiꞌ, ix bꞌat ebꞌ vin̈ yil ix Hulda ix schecabꞌ Dios, ix yetbꞌeyum vin̈aj 
Salum yuninal vin̈aj Ticva, yixchiquin vin̈aj Harhas. A vin̈aj Salum chiꞌ sicꞌan 
masanil pichul dꞌa scajnubꞌ Dios. Cajan ix Hulda chiꞌ dꞌa jun scha macan̈il 
chon̈abꞌ dꞌa Jerusalén. Ayic ix yalan ebꞌ vin̈ dꞌa ix, 23  ix tacꞌvi ix dꞌa ebꞌ vin̈ 
icha tic:

—A Jehová co Diosal tzꞌalan icha tic: Alec dꞌa vin̈ ix ex checancot e 
cꞌanbꞌej chiꞌ dꞌayin 24 to a in Jehová in tic svalaꞌ: Ol vacꞌcot junoc yaelal dꞌa 
yibꞌan̈ jun chon̈abꞌ tic yedꞌ dꞌa yibꞌan̈ masanil anima cajan dꞌay, icha val yaj 
stzꞌibꞌchajcan dꞌa jun uum ix avtaj dꞌa ichan̈ chiꞌ. 25 Yujto ix in eyactejcani, 
axo dꞌa juntzan̈ comon dios tze n̈us incienso. Tze tzuntzancot yoval in cꞌol 
yuj masanil tas ix e cꞌulej chiꞌ. Yuj chiꞌ toxo ix cot yoval in cꞌool dꞌa yibꞌan̈ 
jun chon̈abꞌ tic, maxtzac tuplaj. 26 Yuj chiꞌ alec dꞌa vin̈ sreyal Judá, vin̈ ix ex 
checancot ul e cꞌanbꞌej dꞌayin Jehová sDiosal in Israel tic to a in sval icha 
tic: Yujto ix a cha abꞌ tas syal jun uum chiꞌ, 27 ix acꞌan val och dꞌa a cꞌool, ix 
acꞌanoch a bꞌa dꞌa yol in cꞌabꞌ ayic ix abꞌani to ay yoval in cꞌol dꞌa yibꞌan̈ jun 
chon̈abꞌ tic yedꞌ dꞌa yibꞌan̈ ebꞌ cajan dꞌay, yujto ix iqꞌuem a bꞌa dꞌa vichan̈, ix 
a n̈icꞌchitanbꞌat a pichul, ix ach oqꞌui, an̈ejtonaꞌ in ix vabꞌ pax tas ix alaꞌ. Yuj 
chiꞌ a in val Jehová in sval dꞌayach: 28  A in ol vaqꞌuelcꞌochi to juncꞌolal ol ach 
chamoc, ol ach mucchaj bꞌaj mucan ebꞌ a mam icham. Ichato chiꞌ ol javoc 
juntzan̈ yaelal ol vacꞌcot dꞌa yibꞌan̈ jun chon̈abꞌ tic yedꞌ dꞌa yibꞌan̈ masanil ebꞌ 
cajan dꞌay, xchi Jehová, xchi ix Hulda chiꞌ.

Yuj chiꞌ ix meltzaj ebꞌ vin̈ schecabꞌ vin̈ rey chiꞌ, ix ul yalan spac tas ix bꞌat 
scꞌanbꞌej ebꞌ vin̈ chiꞌ. 29 Ix lajvi chiꞌ ix schecan vin̈ rey chiꞌ avtajcot masanil 
ebꞌ vin̈ yichamtac vinaquil Judá yedꞌ ebꞌ yic Jerusalén chiꞌ to smolbꞌej sbꞌa 
ebꞌ vin̈ smasanil. 30 Ix lajvi chiꞌ, ix qꞌue vin̈ rey chiꞌ dꞌa scajnubꞌ Jehová yedꞌ 
masanil ebꞌ ix smolbꞌej sbꞌa chiꞌ yedꞌ pax ebꞌ vin̈ sacerdote, ebꞌ vin̈ levita 
yedꞌ masanil anima ay dꞌa yol smacbꞌen chiꞌ yedꞌ pax masanil ebꞌ unin yedꞌ 
masanil ebꞌ ichamtac anima. Ataꞌ ix schec vin̈ rey chiꞌ avtaj jun uum chiꞌ yabꞌ 
masanil anima chiꞌ, aton tastac aycan dꞌa yumal strato Jehová ix ilchajelta 
yuj ebꞌ dꞌa yol templo chiꞌ. 31 Ix och lin̈an vin̈ rey chiꞌ dꞌa stzꞌey jun nivan 
oy. Ataꞌ ix yacꞌ stiꞌ vin̈ dꞌa yichan̈ Jehová to dꞌa val smasanil scꞌool vin̈ ol 

scꞌanabꞌajej sbꞌeybꞌalan masanil checnabꞌil yedꞌ cꞌaybꞌubꞌal chiꞌ, icha val yaj 
stzꞌibꞌchajcan dꞌa yumal strato Jehová chiꞌ. 32  Ix lajvi chiꞌ ix yalan vin̈ dꞌa 
masanil anima molanecꞌ chiꞌ, ebꞌ aj Jerusalén yedꞌ ebꞌ yic Benjamín to syacꞌ 
stiꞌ ebꞌ scꞌanabꞌajani. Masanil ebꞌ cajan dꞌa Jerusalén chiꞌ, ix scꞌanabꞌajej 
ebꞌ icha val yajcan dꞌa yumal strato sDiosal ebꞌ yedꞌ ebꞌ smam yicham. 
33  Ix schecan vin̈aj Josías chiꞌ icꞌjoquel masanil yechel yajbꞌentac ay dꞌa yol 
smacbꞌen Israel chiꞌ. Ix yalan vin̈ to tzꞌoch masanil ebꞌ ayecꞌ dꞌa Israel chiꞌ 
ejmelal dꞌa Jehová Dios. Yacbꞌan pitzanto vin̈, maj yiqꞌuel sbꞌa ebꞌ dꞌa Jehová 
sDiosal ebꞌ smam yicham ebꞌ.

Ix och qꞌuin̈ yuj vin̈aj Josías 
(2R 23.21‑33)

35  1 Ix och qꞌuin̈ yuj vin̈aj Josías chiꞌ yic syicꞌanchaan̈ Jehová vin̈ dꞌa 
Jerusalén chiꞌ, aton yic snaancot ebꞌ ayic yelnaccot ebꞌ smam yicham 

ebꞌ dꞌa Egipto. Ayic 14 yoch bꞌabꞌel uj ix smilcham nocꞌ calnel ebꞌ silabꞌil yuj 
qꞌuin̈ chiꞌ. 2  Ix yacꞌanoch ebꞌ vin̈ sacerdote vin̈ dꞌa yopisio, ix iptzitaj ebꞌ vin̈ 
yuj vin̈ yic syilan yopisio ebꞌ vin̈ chiꞌ dꞌa scajnubꞌ Jehová. 3  Ix schecan vin̈ 
smolbꞌej sbꞌa ebꞌ vin̈ levita tzꞌacꞌan servil Jehová, aton ebꞌ vin̈ scꞌaybꞌan ebꞌ 
yetisraelal. Ix yalan vin̈ dꞌa ebꞌ vin̈ icha tic: Naeccoti to a teꞌ scaxail strato 
Jehová, aycan teꞌ dꞌa yol scajnubꞌ Jehová sbꞌonac vin̈aj Salomón yuninal vin̈aj 
David sreyal Israel. Yuj chiꞌ a ex tic maxtzac e bꞌachlaj bꞌeyecꞌ teꞌ dꞌa sjolom 
e jen̈jabꞌ. A ticnaic aqꞌuec servil Jehová co Diosal yedꞌ pax ebꞌ quetisraelal 
schon̈abꞌ co Diosal chiꞌ. 4 Bꞌoecoch e bꞌa dꞌa stzolal, icha syal stzolal smacan̈il 
ebꞌ e mam eyicham, icha yaj stzꞌibꞌchajcan yuj vin̈aj David yedꞌ vin̈aj Salomón 
chiꞌ. 5  Tzex can nan̈aloc ex levita ex tic dꞌa scajnubꞌ Jehová chiꞌ, icha syal 
smacan̈il eyaji, yic vachꞌ tzex colvaj dꞌa junjun macan̈ ebꞌ quetisraelal 
scꞌabꞌyoc sbꞌa, 6 yic tze milancham nocꞌ quelemtac calnel silabꞌil yic qꞌuin̈ tic. 
Yuj chiꞌ sacbꞌitejec e bꞌa icha yalan ley yedꞌ pax tas yovalil sacbꞌitaji, yic vachꞌ 
syal scꞌanabꞌajan ebꞌ quetisraelal tic masanil tas yalnaccan vin̈aj Moisés yuj 
Jehová, xchi vin̈ rey chiꞌ.

7 Ix lajvi chiꞌ, axo dꞌa scal nocꞌ smolbꞌetzal nocꞌ vin̈aj Josías chiꞌ ix yiqꞌuelta 
juntzan̈ nocꞌ ix yacꞌ vin̈ dꞌa ebꞌ anima molanecꞌ chiꞌ, yic vachꞌ ay nocꞌ syal 
yacꞌan ebꞌ silabꞌil dꞌa qꞌuin̈ chiꞌ. Aton sbꞌisul nocꞌ tic: 30 mil nocꞌ calnel yedꞌ 
nocꞌ chiva yedꞌ 3 mil nocꞌ quelemtac vacax. 8  An̈ejtonaꞌ ebꞌ vin̈ ayoch yajalil 
yedꞌ vin̈ rey chiꞌ, ix el val dꞌa scꞌool ebꞌ vin̈ yacꞌan silabꞌ dꞌa ebꞌ chon̈abꞌ chiꞌ, 
dꞌa ebꞌ vin̈ sacerdote yedꞌ dꞌa ebꞌ vin̈ levita. Axo pax vin̈aj Hilcías, vin̈aj 
Zacarías yedꞌ vin̈aj Jehiel, aton ebꞌ vin̈ tzꞌilan scajnubꞌ Jehová, 2 mil 600 
nocꞌ calnel yedꞌ 300 nocꞌ quelemtac vacax ix yacꞌ ebꞌ vin̈ yic tzꞌoch qꞌuin̈ chiꞌ. 
9 A vin̈aj Conanías yedꞌ ebꞌ vin̈ yucꞌtac, aton vin̈aj Semaías, vin̈aj Natanael, 
vin̈aj Hasabías, vin̈aj Jeiel yedꞌ vin̈aj Josabad, aton ebꞌ vin̈ yajalil ebꞌ vin̈ 
levita, 5 mil nocꞌ calnel yedꞌ nocꞌ chiva ix yacꞌ ebꞌ vin̈ yic tzꞌoch qꞌuin̈ chiꞌ. 
Ix yacꞌanpax 500 nocꞌ quelemtac vacax ebꞌ vin̈ yic syacꞌ nocꞌ ebꞌ vin̈ levita 
silabꞌil.

10 Ayic vachꞌxo yaj masanil yic tzꞌoch qꞌuin̈ chiꞌ, ix sbꞌoanoch sbꞌa ebꞌ vin̈ 
sacerdote dꞌa stzolal yedꞌ pax ebꞌ vin̈ levita, icha ix aj yalan vin̈ rey. 11 Ix 
smilancham nocꞌ nocꞌ chiꞌ ebꞌ vin̈ silabꞌil yic qꞌuin̈ chiꞌ. Ix yacꞌan schiqꞌuil 
nocꞌ ebꞌ vin̈ levita chiꞌ dꞌa ebꞌ vin̈ sacerdote. Axo ebꞌ vin̈ ix tzicanoch schiqꞌuil 

nocꞌ chiꞌ dꞌa altar. Ix lajvi chiꞌ ix spatzꞌanel nocꞌ ebꞌ vin̈ levita chiꞌ. 12  Ix 
spojanecꞌ xepual nocꞌ silabꞌ sn̈usjitzꞌa smasanil ebꞌ vin̈ sacerdote chiꞌ, ix 
yacꞌan ebꞌ vin̈ dꞌa junjun macan̈ ebꞌ ayto yuj sbꞌa, yic syacꞌan ebꞌ dꞌa Jehová, 
icha yaj stzꞌibꞌchajcan dꞌa yumal yuj vin̈aj Moisés. An̈ejaꞌ icha chiꞌ ix yutej 
pax nocꞌ vacax ebꞌ vin̈. 13  Ix sbꞌolan nocꞌ silabꞌ yic qꞌuin̈ chiꞌ ebꞌ vin̈, icha val 
yaj stzꞌibꞌchajcani. Axo juntzan̈xo nocꞌ silabꞌ chiꞌ, ix stzꞌan̈ nocꞌ ebꞌ vin̈ dꞌa 
yol chen yedꞌ dꞌa yoltac xalten. Elan̈chamel ix spuquecꞌ nocꞌ ebꞌ vin̈ dꞌa ebꞌ 
anima. 14 Ix lajvi chiꞌ, ix sbꞌoan yic ebꞌ vin̈ levita chiꞌ yedꞌ pax tas yic ebꞌ vin̈ 
sacerdote, yujto a ebꞌ vin̈ sacerdote yin̈tilal Aarón te ay tas scꞌulej ebꞌ vin̈ 
sqꞌue acꞌval yic sn̈usan nocꞌ silabꞌ ebꞌ vin̈ stzꞌa smasanil yedꞌ pax xepual nocꞌ. 
Yuj chiꞌ munil ix sbꞌo yic ebꞌ vin̈ levita chiꞌ, ix sbꞌoanpax yic ebꞌ vin̈ sacerdote 
chiꞌ ebꞌ vin̈.

15 Axo pax ebꞌ vin̈ sbꞌitani, aton ebꞌ vin̈ yin̈tilal vin̈aj Asaf, ayoch ebꞌ vin̈ 
dꞌa yopisio chiꞌ, icha yajcan yuj vin̈aj rey David, vin̈aj Asaf, vin̈aj Hemán 
yedꞌ vin̈aj Jedutún, schecabꞌ ebꞌ tic vin̈aj rey David chiꞌ. Axo ebꞌ vin̈ stan̈van 
puerta, aypaxoch ebꞌ vin̈ yilan yopisio chiꞌ. Malaj junoc ebꞌ vin̈ syactejcan 
yilan yopisio, yujto a ebꞌ vin̈ yetlevitail ebꞌ vin̈ sbꞌoan nocꞌ silabꞌ ebꞌ vin̈.

16  Icha chiꞌ ix aj yacꞌji servil Jehová dꞌa scꞌual qꞌuin̈ chiꞌ, yic tzꞌacꞌjipax 
silabꞌ dꞌay dꞌa altar, aton silabꞌ sn̈usjitzꞌa smasanil, icha ix aj yalan vin̈aj rey 
Josías chiꞌ. 17 Masanil ebꞌ israel van sbꞌoan qꞌuin̈ chiꞌ, uqueꞌ cꞌual pax ix sva 
ixim pan ebꞌ malaj yich. 18  Malaj bꞌaj ix och junoc qꞌuin̈ icha jun chiꞌ yictax 
dꞌa stiempoal vin̈aj Samuel schecabꞌ Dios. Malaj val junocxo sreyal Israel 
ix acꞌanoch jun qꞌuin̈ chiꞌ icha ix aj yoch yuj vin̈aj rey Josías yedꞌ ebꞌ vin̈ 
sacerdote, ebꞌ vin̈ levita yedꞌ masanil ebꞌ aj Judá yedꞌ ebꞌ aj Israel ayecꞌ chiꞌ 
yedꞌ pax ebꞌ cajan dꞌa Jerusalén chiꞌ. 19 Ayic 18 abꞌilxo yoch vin̈aj Josías chiꞌ 
reyal ix och jun qꞌuin̈ chiꞌ.

A schamel vin̈aj rey Josías 
(2R 23.28‑30)

20 Ayic toxo ix laj uji juntzan̈ chiꞌ, ayic toxo ix bꞌochajxi scajnubꞌ Jehová 
yuj vin̈aj rey Josías chiꞌ, axo vin̈aj Necao sreyal Egipto, van sbꞌat vin̈ dꞌa aꞌ 
Éufrates yic syacꞌ oval vin̈ yedꞌ chon̈abꞌ Carquemis. Axo vin̈aj rey Josías chiꞌ 
ix bꞌat smac sat vin̈. 21 A vin̈aj Necao chiꞌ, ix scheccot ebꞌ schecabꞌ vin̈ yic tzul 
alchaj dꞌa vin̈aj Josías chiꞌ icha tic: Ach sreyal Judá, man̈ acꞌ oval vedꞌoc, 
yujto man̈oc edꞌoc tzin javi vacꞌ oval, palta a yedꞌ junxo nación aytaxon voval 
yedꞌoc, yujto a Dios ix alan dꞌayin to tzin pil vip vacꞌan oval tic. Actej a telan 
a bꞌa yedꞌ Dios yic vachꞌ max ach satel yuuj, yujto aꞌ ayoch vedꞌoc, xchicot 
vin̈.

22  Palta axo vin̈aj Josías chiꞌ maj meltzajlaj vin̈, to ix sqꞌuexel sbꞌa vin̈ yic 
syacꞌan oval vin̈. Maj schalaj yabꞌ vin̈ tas ix yal vin̈aj Necao chiꞌ, vachꞌchom a 
Dios ix alani. Yuj chiꞌ ix yacꞌ oval vin̈ yedꞌ vin̈aj Necao chiꞌ dꞌa jun pan̈an yic 
Meguido. 23 A ebꞌ sjulvajum vin̈aj Necao chiꞌ, ix sjulbꞌat sjul-labꞌ ebꞌ dꞌa vin̈aj 
Josías chiꞌ. Ix yamchaj vin̈ sjulan ebꞌ, yuj chiꞌ ix yal vin̈ dꞌa ebꞌ edꞌjinac scarruaje: 
Iqꞌuec in el dꞌa tic, yujto te nivan ix in aj in lajvi, xchi vin̈. 24 Ix yicꞌanelta vin̈ 
ebꞌ, ix yacꞌanoch vin̈ ebꞌ dꞌa yol junxo schabꞌil carruaje, ix yicꞌancot vin̈ ebꞌ dꞌa 
Jerusalén, ataꞌ ix cham vin̈. Ix smucan vin̈ ebꞌ bꞌaj mucbꞌil ebꞌ smam yicham. 
Masanil ebꞌ aj Judá yedꞌ ebꞌ aj Jerusalén ix ocꞌ ebꞌ yuj vin̈. 25 Axo vin̈aj Jeremías 

ix bꞌoan jun sbꞌital yic snachajcot schamel vin̈. Ix cann̈ej jun bꞌit chiꞌ, masanil 
ebꞌ vin̈ vinac yedꞌ ebꞌ ix ix sbꞌitani, ayic sbꞌitan jun bꞌit chiꞌ ebꞌ yuj schamel junoc 
anima, snacot vin̈aj Josías chiꞌ ebꞌ. A jun bꞌit chiꞌ ix ochcan dꞌa stzolal sbꞌitan ebꞌ 
israel yuj junoc chamel, aycan dꞌa yumal sbꞌital cuscꞌolal.

26 A jantacto yabꞌixal vin̈aj Josías chiꞌ yedꞌ tastac ix scꞌulej vin̈, te vachꞌ icha yaj 
stzꞌibꞌchajcan dꞌa yumal sley Jehová 27 yedꞌ masanil tastac ix scꞌulej vin̈ ayic ix el 
yich yedꞌ slajvubꞌ, aycan bꞌaj tzꞌibꞌabꞌilcan yabꞌixal ebꞌ vin̈ sreyal Israel yedꞌ Judá.

Ochnac vin̈aj Joacaz reyal 
(2R 23.31‑35)

36  1 Ix lajvi chiꞌ axo masanil ebꞌ anima ix acꞌanoch vin̈aj Joacaz yuninal 
vin̈aj Josías chiꞌ reyal dꞌa Jerusalén sqꞌuexuloc vin̈ smam chiꞌ. 2  Ayic 

ix schaanel yich vin̈ yacꞌan reyal, 23 abꞌil sqꞌuinal vin̈, oxen̈ej ujal ix yacꞌ 
reyal vin̈. 3 A vin̈ sreyal Egipto ix icꞌanel vin̈ dꞌa reyal chiꞌ. Ix yacꞌanoch qꞌuen 
tumin vin̈ sreyal Egipto chiꞌ dꞌa yibꞌan̈ ebꞌ aj Judá chiꞌ yic syacꞌan 75 quintal 
qꞌuen plata ebꞌ yedꞌ oxeꞌ arroba qꞌuen oro. 4  Axo vin̈aj Eliaquim yucꞌtac 
vin̈aj Joacaz chiꞌ ix ochcan reyal dꞌa Judá chiꞌ yuj vin̈ sreyal Egipto chiꞌ. Ix 
qꞌuexchaj sbꞌi vin̈aj Eliaquim chiꞌ yuj vin̈, Joacim ix sbꞌiejcan vin̈, axo vin̈aj 
Joacaz chiꞌ, ix icꞌjibꞌat vin̈ yuj vin̈ sreyal Egipto chiꞌ.

Ochnac vin̈aj Joacim reyal 
(2R 23.36–24.7)

5 Ayic ix och vin̈aj Joacim chiꞌ reyal, 25 abꞌil sqꞌuinal vin̈, 11 abꞌil ix yacꞌ 
reyal vin̈ dꞌa Jerusalén. Palta te chuc tas ix scꞌulej vin̈ dꞌa yichan̈ Jehová 
Dios. 6  Axo vin̈aj Nabucodonosor sreyal Babilonia ix javi yacꞌ oval yedꞌ vin̈, 
ix tzecꞌji vin̈ dꞌa qꞌuen cadena, ix icꞌjibꞌat vin̈ dꞌa Babilonia chiꞌ. 7 An̈ejtonaꞌ 
ix yicꞌbꞌat juntzan̈ yamcꞌabꞌ yic scajnubꞌ Jehová vin̈aj Nabucodonosor chiꞌ, ix 
yacꞌanoch vin̈ dꞌa yol stemplo sdiosal dꞌa Babilonia chiꞌ.

8  A jantacto yabꞌixal vin̈aj Joacim chiꞌ yedꞌ tastac te yajbꞌentac ix scꞌulej 
vin̈ yedꞌ juntzan̈xo chucal ix scꞌulej vin̈, aycan bꞌaj tzꞌibꞌabꞌilcan yabꞌixal ebꞌ 
sreyal Israel yedꞌ ebꞌ yic Judá. Axo vin̈aj Joaquín yuninal vin̈ ix ochcan reyal 
sqꞌuexuloc.

Icꞌbꞌilbꞌat vin̈aj Joaquín dꞌa Babilonia 
(2R 24.8‑17)

9 Ayic ix schaanel yich vin̈aj Joaquín yacꞌan reyal, 18 abꞌil sqꞌuinal vin̈. 
Oxeꞌ ujal yedꞌ lajun̈exo cꞌual ix yacꞌ reyal vin̈ dꞌa Jerusalén, te chuc tas ix 
scꞌulej vin̈ dꞌa yichan̈ Jehová.

10 A dꞌa bꞌabꞌel uj yic jun abꞌil chiꞌ, ix yal vin̈aj Nabucodonosor to tzꞌicꞌjibꞌat 
vin̈aj Joaquín chiꞌ dꞌa Babilonia yedꞌ juntzan̈ yamcꞌabꞌ te caro stojol ay dꞌa 
scajnubꞌ Jehová. Axo vin̈aj Sedequías ix acꞌjioch reyal dꞌa Judá yedꞌ dꞌa 
Jerusalén sqꞌuexuloc vin̈aj Joaquín chiꞌ. A vin̈aj Sedequías chiꞌ, scꞌabꞌ yoc 
sbꞌa vin̈ yedꞌ vin̈aj Joaquín chiꞌ.

Ochnac vin̈aj Sedequías reyal
11 A vin̈aj Sedequías chiꞌ, 21 abꞌil sqꞌuinal vin̈ ayic ix schaanel yich vin̈ 

yacꞌan reyal, 11 abꞌil ix yacꞌ reyal vin̈ dꞌa Jerusalén. 12  Te chuc tas ix scꞌulej 

vin̈ dꞌa yicha n̈ Jehová. Maj sna sbꞌa scꞌool vin̈ yuj scachnabꞌil ix schec 
Jehová yal vin̈  schecabꞌ aj Jeremías. 13  Ijan ix yiqꞌuel sbꞌa vin̈ dꞌa vin̈aj 
Nabucodonosor yalani, aton bꞌaj ix yacꞌ stiꞌ vin̈ dꞌa yichan̈ Dios to junn̈ej ix 
yutej spensar vin̈ yedꞌ vin̈. Juneln̈ej ix yacꞌ pitbꞌoquel spensar vin̈, majxo yal 
scꞌool vin̈ ix meltzaj dꞌa Jehová sDiosal Israel.

14  An̈ejtonaꞌ masanil ebꞌ vin̈ yajal dꞌa Judá chiꞌ, ebꞌ vin̈ sacerdote yedꞌ 
masanil ebꞌ anima, ix te qꞌue val chaan̈ ebꞌ scꞌulan chucal te yajbꞌentac. A 
val sbꞌeybꞌal juntzan̈xo chꞌoc chon̈abꞌil ix sbꞌeybꞌalej ebꞌ, ix yixtanel scajnubꞌ 
Jehová ebꞌ, aton jun sicꞌbꞌilel yuuj dꞌa Jerusalén chiꞌ. 15 A Jehová sDiosal ebꞌ 
yedꞌ smam yicham ebꞌ, ix schecn̈ejcot ebꞌ schecabꞌ yic tzul cachji ebꞌ, yujto 
tzꞌocꞌ scꞌol dꞌa schon̈abꞌ yedꞌ dꞌa scajnubꞌ chiꞌ. 16  Palta ton̈ej ix stzetzej ebꞌ 
schecabꞌ Dios chiꞌ ebꞌ, malaj yelcꞌoch tas ix yal ebꞌ dꞌa sat ebꞌ. Ix bꞌuchvaj ebꞌ 
dꞌa ebꞌ schecabꞌ Dios chiꞌ, masanto ix em val yoval scꞌol Jehová dꞌa yibꞌan̈ 
schon̈abꞌ chiꞌ, majxo yal-laj yoch vaan.

Ix macꞌjiem lan̈naj scajnubꞌ Jehová 
(2R 25.8‑21; Jer 39.8‑10; 52.12‑30)

17 Ix lajvi chiꞌ, ix checjicot vin̈ sreyal ebꞌ aj Babilonia chiꞌ yuj Jehová, ix 
javi vin̈ yacꞌ oval yedꞌ ebꞌ aj Judá chiꞌ. Ix miljicham ebꞌ quelemtac dꞌa qꞌuen 
espada dꞌa yamaqꞌuil scajnubꞌ Dios. Man̈xa jabꞌoc snivancꞌolal ebꞌ dꞌa ebꞌ 
quelemtac chiꞌ yedꞌ dꞌa ebꞌ ix cobꞌestac, dꞌa ebꞌ icham anima man̈xa yip. Ix 
acꞌjioch ebꞌ smasanil dꞌa yol scꞌabꞌ vin̈ rey chiꞌ yuj Jehová. 18  Masanil yamcꞌabꞌ 
yic scajnubꞌ Dios, nivac yedꞌ cotac, jantacn̈ej tas ay dꞌa scajnubꞌ chiꞌ yedꞌ 
masanil sbꞌeyumal vin̈ rey yedꞌ yic ebꞌ vin̈ ayoch yajalil yedꞌ vin̈ rey chiꞌ, 
pilan ix yicꞌbꞌat vin̈aj Nabucodonosor chiꞌ dꞌa Babilonia. 19 Ix sn̈usancantzꞌa 
scajnubꞌ Dios chiꞌ ebꞌ, ix smacꞌancanem lan̈naj smuroal Jerusalén chiꞌ ebꞌ. 
Ix sn̈usantzꞌa spalacio vin̈ rey ebꞌ, ix smacꞌanpoj masanil tas caro stojol ebꞌ.

20 Axo ebꞌ maj miljoccham dꞌa oval chiꞌ, ix icꞌjibꞌat ebꞌ dꞌa Babilonia chiꞌ. Ix 
ochcan ebꞌ checabꞌoc dꞌa vin̈aj rey Nabucodonosor chiꞌ yedꞌ dꞌa ebꞌ yin̈tilal 
vin̈, masanto ayic ix acꞌji ganar Babilonia chiꞌ yuj ebꞌ aj Persia. 21 Icha val 
chiꞌ ix aj yelcꞌoch tas ix schec Dios yal vin̈aj Jeremías schecabꞌ. Icha chiꞌ ix 
aj yicꞌan yip lum luum, yujto 70 abꞌil man̈xalaj mach ix munlaj dꞌa sat luum.

A jun checnabꞌil yacꞌnaquelta vin̈aj Ciro 
(Esd 1.1‑11)

22  Ayic bꞌabꞌel abꞌil yoch vin̈aj Ciro reyal dꞌa Persia, ix elcꞌoch slolonel 
Jehová albꞌilcanel yuj vin̈aj Jeremías schecabꞌ. A Jehová ix acꞌan sna vin̈aj rey 
Ciro chiꞌ, yuj chiꞌ ix yaqꞌuelta jun checnabꞌil vin̈. Ix schecan vin̈ alchajel dꞌa 
masanil yol smacbꞌen, ix schecanpax vin̈ pucchaj uum, syalan icha tic: 23  A 
in Ciro in tic sreyal in Persia, a in sval icha tic: A Jehová sDiosal satchaan̈, aꞌ 
ix acꞌanoch masanil nación dꞌa sat luum tic dꞌa yol in cꞌabꞌ. Aꞌ ix alan dꞌayin 
to tzin bꞌoqꞌue scajnubꞌ dꞌa Jerusalén dꞌa yol yic Judá. Yuj chiꞌ, yaln̈ej mach 
ex schon̈abꞌ ex Jehová, colvajocabꞌ Jehová e Diosal chiꞌ eyedꞌoc. A ticnaic 
meltzajan̈ec dꞌa Jerusalén chiꞌ, xchi vin̈. 

A sley vin̈aj Ciro 
(2Cr 36.22‑23)

1  1 Ayic bꞌabꞌel abꞌil yoch vin̈aj Ciro reyal dꞌa Persia, ix elcꞌoch slolonel 
Jehová yalnaccanel vin̈aj Jeremías schecabꞌ. A Jehová ix acꞌan sna vin̈aj 

rey Ciro chiꞌ, yuj chiꞌ ix yaqꞌuelta jun checnabꞌil vin̈. Ix schecan vin̈ alchajel 
dꞌa masanil yol smacbꞌen, ix schecanpax vin̈ pucchajel abꞌix, syalan icha tic: 
2  A in Ciro in tic sreyal in Persia, a in sval icha tic: A Jehová sDiosal satchaan̈, 
aꞌ ix acꞌanoch masanil nación dꞌa sat lum tic dꞌa yol in cꞌabꞌ. Aꞌ ix alan dꞌayin 
to tzin bꞌoqꞌue scajnubꞌ dꞌa Jerusalén dꞌa yol yic Judá. 3  Yuj chiꞌ, yaln̈ej mach 
ex schon̈abꞌ ex Jehová, colvajocabꞌ Jehová e Diosal chiꞌ eyedꞌoc. A ticnaic 
ixiquec dꞌa Jerusalén dꞌa yol yic Judá, tze bꞌoanxiqꞌue scajnubꞌ Jehová e 
Diosal chiꞌ taꞌ. 4 Yaln̈ej mach ex ix to ex can dꞌa tic, tato e gana tzex pax dꞌa 
Jerusalén, colvajocabꞌ ebꞌ cajan dꞌa e lacꞌanil chiꞌ, yacꞌocabꞌ qꞌuen oro ebꞌ, 
qꞌuen plata yedꞌ pax tastac yedꞌ nocꞌ molbꞌetzal nocꞌ dꞌayex. Yacꞌocabꞌ pax 
yofrenda ebꞌ yuj scajnubꞌ Dios dꞌa Jerusalén chiꞌ, xchi jun checnabꞌil chiꞌ.

5 Yuj chiꞌ ix yacꞌ lista sbꞌa ebꞌ yajalil dꞌa scal ebꞌ yin̈tilal Judá, dꞌa scal ebꞌ 
yin̈tilal Benjamín yedꞌ masanil ebꞌ sacerdote yedꞌ ebꞌ levita, aton ebꞌ bꞌaj 
ix lolon Jehová dꞌa spensar to sbꞌat ebꞌ dꞌa Jerusalén yic bꞌat sbꞌoanxiqꞌue 
scajnubꞌ Jehová ebꞌ. 6  Axo masanil ebꞌ anima cajan dꞌa slacꞌanil ebꞌ, ix yacꞌ 
qꞌuen oro ebꞌ, qꞌuen plata, nocꞌ molbꞌetzal nocꞌ, tastac te caro stojol yedꞌ 
pax juntzan̈xo ofrenda to tzꞌel val dꞌa scꞌol ebꞌ yacꞌani. 7 Ay pax juntzan̈ 
yamcꞌabꞌ yic scajnubꞌ Jehová icꞌbꞌilcot dꞌa Jerusalén yuj vin̈aj Nabucodonosor, 

A Chꞌan̈ Libro

ESDRAS
Esdras sbꞌi jun libro tic, yujto syalcot yabꞌixal vin̈aj Esdras dꞌay yedꞌ vin̈aj Nehemías. 

Junn̈ej syutej ebꞌ vin̈ yalancot yabꞌixal ebꞌ aj Judá. Junn̈ej pax syutej ebꞌ vin̈ yalancot 
yabꞌixal juntzan̈ tas ujinac. Palta chꞌocchꞌoc ix yutej ebꞌ scꞌaybꞌan dꞌa yibꞌan̈ junjun 
macan̈. A vin̈aj Esdras, a vin̈ scꞌaybꞌan ebꞌ yetisraelal dꞌa scꞌaybꞌubꞌal Dios, yic vachꞌ 
syutej ebꞌ yoch ejmelal dꞌa Dios. Axo pax vin̈aj Nehemías vin̈ gobernador. A tas nabꞌil 
yuj vin̈aj Nehemías chiꞌ to sbꞌochajxiqꞌue smuroal chon̈abꞌ Jerusalén. Snaanpax vin̈ tas 
syutej smunlaj yedꞌ ebꞌ anima, tas pax syutej ebꞌ stan̈van sbꞌa dꞌa yol schon̈abꞌ.

A vin̈aj Esdras chiꞌ, a vin̈ tzꞌibꞌjinacpax yabꞌixal jayvan̈ ebꞌ aj Judá xidꞌnac icha 
presoal, ayic spaxnacxicot ebꞌ yedꞌ vin̈aj Zorobabel, aycan sbꞌi ebꞌ dꞌa capítulo 1 yedꞌ 
2. Axo dꞌa capítulo 3 masanto dꞌa 6, ataꞌ syalcot tas ajnac sbꞌochajxiqꞌue stemplo Dios. 
Syalanpax vin̈aj Esdras chiꞌ tas aj smeltzajnacxi vin̈ yedꞌ ebꞌ aybꞌat icha presoal yedꞌoc, 
tas pax yutejnac vin̈ yalan dꞌa ebꞌ anima to syacꞌxioch spensar ebꞌ dꞌa Dios. Aton 
syalcan dꞌa capítulo 7 masanto dꞌa 10.
 



aycanoch dꞌa yol stemplo sdiosal vin̈. 8  Axo vin̈aj Ciro chiꞌ ix alan dꞌa vin̈aj 
Mitrídates, vin̈ sicꞌum tumin to syiqꞌuelta juntzan̈ tastac chiꞌ vin̈, sbꞌisan vin̈, 
syacꞌan vin̈ dꞌa vin̈aj Sesbasar, vin̈ ol och yajalil dꞌa Judá. 9 Aton sbꞌisul tastac 
tic: 30 qꞌuen nivac ucꞌabꞌ nabꞌa oro, mil qꞌuen nivac ucꞌabꞌ nabꞌa plata, 29 
qꞌuen cuchilubꞌ, 10 30 qꞌuen yunetac ucꞌabꞌ nabꞌa oro, 410 qꞌuen yunetac ucꞌabꞌ 
nabꞌa plata, axo juntzan̈xo tastac, mil sbꞌisul. 11 A sbꞌisul juntzan̈ tas nabꞌa 
oro yedꞌ nabꞌa plata dꞌa smasanil, 5 mil 400. Masanil juntzan̈ chiꞌ ix yicꞌ 
meltzaj vin̈aj Sesbasar yedꞌ juntzan̈xo ebꞌ ayic ix paxta ebꞌ dꞌa Babilonia chiꞌ, 
ix jaxcan ebꞌ dꞌa Jerusalén.

Ebꞌ ix paxta dꞌa Babilonia 
(Neh 7.5‑73)

2  1-2  Aton slistail ebꞌ aj Judá icꞌbꞌilbꞌat yuj vin̈aj Nabucodonosor sreyal 
Babilonia, ebꞌ ix jax dꞌa Jerusalén yedꞌ dꞌa juntzan̈xo lugar dꞌa yol yic 

Judá. Junjun ebꞌ ix cꞌochxican dꞌa schon̈abꞌ. Axo ebꞌ vin̈ cuchbꞌum dꞌa ebꞌ, 
aton ebꞌ vin̈ tic: Vin̈aj Zorobabel, vin̈aj Jesúa, vin̈aj Nehemías, vin̈aj Seraías, 
vin̈aj Reelaías, vin̈aj Mardoqueo, vin̈aj Bilsán, vin̈aj Mizpar, vin̈aj Bigvai, 
vin̈aj Rehum yedꞌ vin̈aj Baana.

3-20 A ebꞌ yin̈tilal vin̈aj Paros, 2 mil 172 ebꞌ. Ebꞌ yin̈tilal vin̈aj Sefatías, 372 
ebꞌ. Ebꞌ yin̈tilal vin̈aj Ara, 775 ebꞌ. Ebꞌ yin̈tilal vin̈aj Pahat-moab, aton ebꞌ 
yin̈tilal vin̈aj Jesúa yedꞌ vin̈aj Joab, 2 mil 812 ebꞌ. Ebꞌ yin̈tilal vin̈aj Elam, mil 
254 ebꞌ. Ebꞌ yin̈tilal vin̈aj Zatu, 945 ebꞌ. Ebꞌ yin̈tilal vin̈aj Zacai, 760 ebꞌ. Ebꞌ 
yin̈tilal vin̈aj Bani, 642 ebꞌ. Ebꞌ yin̈tilal vin̈aj Bebai, 623 ebꞌ. Ebꞌ yin̈tilal vin̈aj 
Azgad, mil 222 ebꞌ. Ebꞌ yin̈tilal vin̈aj Adonicam, 666 ebꞌ. Ebꞌ yin̈tilal vin̈aj 
Bigvai, 2 mil 56 ebꞌ. Ebꞌ yin̈tilal vin̈aj Adín, 454 ebꞌ. Ebꞌ yin̈tilal vin̈aj Ater, 
an̈ejtonaꞌ vin̈ scuchanpax Ezequías, 98 ebꞌ. Ebꞌ yin̈tilal vin̈aj Bezai, 323 ebꞌ. 
Ebꞌ yin̈tilal vin̈aj Jora, 112 ebꞌ. Ebꞌ yin̈tilal vin̈aj Hasum, 223 ebꞌ. Ebꞌ yin̈tilal 
vin̈aj Gibar, 95 ebꞌ.

21-35  Ay ebꞌ yin̈tilalcan ebꞌ anima ecꞌnac cajan dꞌa juntzan̈ chon̈abꞌ ix 
meltzajpaxi, aton ebꞌ tic: Ebꞌ aj Belén, 123 ebꞌ. Ebꞌ aj Netofa, 56 ebꞌ. Ebꞌ aj 
Anatot, 128 ebꞌ. Ebꞌ yin̈tilal vin̈aj Azmavet, 42 ebꞌ. Ebꞌ aj Quiriat-jearim, ebꞌ aj 
Cafira yedꞌ ebꞌ aj Beerot, 743 ebꞌ. Ebꞌ aj Ramá yedꞌ ebꞌ aj Geba, 621 ebꞌ. Ebꞌ aj 
Micmas, 122 ebꞌ. Ebꞌ aj Betel yedꞌ ebꞌ aj Hai, 223 ebꞌ. Ebꞌ yin̈tilal vin̈aj Nebo, 
52 ebꞌ. Ebꞌ yin̈tilal vin̈aj Magbis, 156 ebꞌ. Ebꞌ ecꞌnac dꞌa junxo scuchan Elam, 
mil 254 ebꞌ. Ebꞌ aj Harim, 320 ebꞌ. Ebꞌ aj Lod, ebꞌ aj Hadid yedꞌ ebꞌ aj Ono, 
725 ebꞌ. Ebꞌ aj Jericó, 345 ebꞌ. Ebꞌ aj Senaa, 3 mil 630 ebꞌ.

36-39 Axo ebꞌ sacerdote, ebꞌ yin̈tilal vin̈aj Jedaías, aton ebꞌ yin̈tilal vin̈aj 
Jesúa, 973 ebꞌ. Ebꞌ yin̈tilal vin̈aj Imer, mil 52 ebꞌ. Ebꞌ yin̈tilal vin̈aj Pasur, mil 
247 ebꞌ. Ebꞌ yin̈tilal vin̈aj Harim mil 17 ebꞌ.

40-42  Ebꞌ levita yin̈tilal vin̈aj Jesúa yedꞌ ebꞌ yin̈tilal vin̈aj Cadmiel, a ebꞌ chiꞌ 
yin̈tilal pax ebꞌ vin̈aj Hodabías, 74 ebꞌ. Ebꞌ yin̈tilal vin̈aj Asaf sbꞌitani, 128 ebꞌ 
dꞌa smasanil. Ebꞌ tan̈vum puerta, aton ebꞌ yin̈tilal vin̈aj Salum, ebꞌ yin̈tilal 
vin̈aj Ater, ebꞌ yin̈tilal vin̈aj Talmón, ebꞌ yin̈tilal vin̈aj Acub, ebꞌ yin̈tilal vin̈aj 
Hatita yedꞌ ebꞌ yin̈tilal vin̈aj Sobai, 139 ebꞌ dꞌa smasanil.

43-54 Axo ebꞌ smunlaj dꞌa templo, aton ebꞌ yin̈tilalcan ebꞌ vin̈ ol bꞌinaj tic: 
Vin̈aj Ziha, vin̈aj Hasufa, vin̈aj Tabaot, vin̈aj Queros, vin̈aj Siaha, vin̈aj Padón, 
vin̈aj Lebana, vin̈aj Hagaba, vin̈aj Acub, vin̈aj Hagab, vin̈aj Salmai, vin̈aj 

Hanán, vin̈aj Gidel, vin̈aj Gahar, vin̈aj Reaía, vin̈aj Rezín, vin̈aj Necoda, vin̈aj 
Gazam, vin̈aj Uza, vin̈aj Paseah, vin̈aj Besai, vin̈aj Asena, vin̈aj Meunim, 
vin̈aj Nefusim, vin̈aj Bacbuc, vin̈aj Hacufa, vin̈aj Harhur, vin̈aj Bazlut, vin̈aj 
Mehída, vin̈aj Harsa, vin̈aj Barcos, vin̈aj Sísara, vin̈aj Tema, vin̈aj Nezía yedꞌ 
pax vin̈aj Hatifa.

55-57 Ay pax ebꞌ yin̈tilalcan ebꞌ acꞌjinac servil vin̈aj Salomón, aton ebꞌ yin̈tilal 
ebꞌ vin̈ ol bꞌinaj tic: Vin̈aj Sotai, vin̈aj Soferet, vin̈aj Peruda, vin̈aj Jaala, vin̈aj 
Darcón, vin̈aj Gidel, vin̈aj Sefatías, vin̈aj Hatil, vin̈aj Poqueret-hazebaim yedꞌ 
pax vin̈aj Ami. 58  Masanil ebꞌ tzꞌacꞌvi servil dꞌa scajnubꞌ Dios yedꞌ pax yin̈tilal 
ebꞌ acꞌjinac servil vin̈aj Salomón, 392 ebꞌ dꞌa smasanil.

59-60  A vin̈aj Delaías yedꞌ ebꞌ yin̈tilal vin̈aj Tobías yedꞌ ebꞌ yin̈tilal vin̈aj 
Necoda, 652 ebꞌ. A ebꞌ tic ix cot ebꞌ dꞌa Tel-mela, dꞌa Tel-harsa, dꞌa Querub, 
dꞌa Addán yedꞌ dꞌa Imer. A ebꞌ tic, maxtzac yal-laj schꞌoxanel sbꞌa ebꞌ tato 
yin̈tilal Israel ebꞌ. 61-62  A ebꞌ yin̈tilal vin̈aj Habaía, ebꞌ yin̈tilal vin̈aj Cos 
yedꞌ ebꞌ yin̈tilal vin̈aj Barzilai, ix yal ebꞌ to sacerdote ebꞌ, palta malaj bꞌaj 
tzꞌibꞌabꞌilcani tato yin̈tilal sacerdote ebꞌ. Yuj chiꞌ maj chajioch ebꞌ dꞌa opisio 
dꞌa sacerdoteal. A vin̈aj Barzilai chiꞌ, ix yicꞌlaj sbꞌa vin̈ yedꞌ jun ix yisil jun vin̈ 
aj Galaad scuchan Barzilai, yuj chiꞌ a sbꞌi vin̈ sn̈iꞌ vin̈ chiꞌ ix ochcan dꞌay. 63 Ix 
yalan vin̈ yajal yaj dꞌa ebꞌ to max yal svaan vael ebꞌ yic Dios yaji, masanto yic 
ol yil junoc vin̈ sacerdote dꞌa Urim yedꞌ Tumim yic scheclaji tato yel yin̈tilal 
sacerdote ebꞌ.

64-67 Junn̈ej ix aj ebꞌ anima chiꞌ smasanil, 42 mil 360 ebꞌ. Chꞌoc pax yaj ebꞌ 
vin̈ checabꞌ yedꞌ ebꞌ ix checabꞌ, 7 mil 337 ebꞌ dꞌa smasanil, chꞌoc pax yaj 200 
ebꞌ vin̈ vinac yedꞌ ebꞌ ix ix sbꞌitani. Ay pax 736 nocꞌ chej, 245 nocꞌ mula, 435 
nocꞌ camello yedꞌ 6 mil 720 nocꞌ bꞌuru.

68  Ayic ix cꞌoch ebꞌ dꞌa Jerusalén, ay juntzan̈ ebꞌ yajal dꞌa scal ebꞌ, ix yacꞌ 
silabꞌ ebꞌ yuj sbꞌochajxi scajnubꞌ Jehová bꞌaj ayecꞌ dꞌa pecaꞌ. 69 Icha syal jantac 
ix techaj yuj ebꞌ, a ix yacꞌ ebꞌ yic sbꞌochajxi templo chiꞌ. Mil 30 libra qꞌuen oro 
ix yacꞌ ebꞌ yedꞌ 5 mil 740 libra qꞌuen plata yedꞌ 100 pichul yic ebꞌ sacerdote.

70 A ebꞌ sacerdote, ebꞌ levita sbꞌitani, ebꞌ tan̈vum puerta yedꞌ ebꞌ smunlaj 
dꞌa templo yedꞌ juntzan̈xo ebꞌ chon̈abꞌ, ix cajnajcan ebꞌ dꞌa Jerusalén chiꞌ. Axo 
masanil ebꞌ yetisraelal ebꞌ chiꞌ, ix bꞌat cajnajxican junjun ebꞌ bꞌaj ecꞌnac ebꞌ 
smam yicham ebꞌ dꞌa pecaꞌ.

Ix elxi yich yochxi culto

3  1 Toxo ix laj ajxi cajan ebꞌ israel dꞌa schon̈abꞌcani, axo yic ix javi jun 
yuquil uj, ix smolbꞌan sbꞌa ebꞌ masanil dꞌa Jerusalén. 2  Axo vin̈aj Jesúa 

yuninal vin̈aj Josadac yedꞌ juntzan̈xo ebꞌ vin̈ sacerdote yedꞌ pax vin̈aj 
Zorobabel yuninal vin̈aj Salatiel yedꞌ ebꞌ scꞌabꞌyoc, ix syamoch ebꞌ vin̈ 
sbꞌoanxiqꞌue altar yic Jehová Dios, yic syacꞌ silabꞌ ebꞌ dꞌa yibꞌan̈ altar chiꞌ, 
icha yajcan dꞌa ley yuj vin̈aj Moisés schecabꞌ Dios. 3 Yujto xiv ebꞌ dꞌa ebꞌ chꞌoc 
chon̈abꞌil cajan dꞌa slacꞌanil, yuj chiꞌ te vachꞌ ix yutej ebꞌ sbꞌoanqꞌue jun altar 
chiꞌ. Junjun qꞌuin̈ibꞌalil yedꞌ junjun yemcꞌualil sn̈us silabꞌ ebꞌ dꞌa yibꞌan̈ altar 
chiꞌ, yic syicꞌanchaan̈ Jehová ebꞌ. 4  Ix yacꞌanoch qꞌuin̈ ebꞌ yic chinama, ix 
yacꞌan silabꞌ ebꞌ tzꞌacꞌji dꞌa junjun cꞌu, icha yalancan ley. 5 Ix yacꞌan silabꞌ ebꞌ 
to stzꞌa dꞌa junjun cꞌu, silabꞌ ayic tzꞌalji qꞌuen uj, silabꞌ yuj qꞌuin̈ tzꞌoch dꞌa 
junjun abꞌil yedꞌ silabꞌ mach tzꞌel dꞌa scꞌool yacꞌan dꞌa Jehová. 6 A dꞌa bꞌabꞌel 

cꞌual yic yuquil uj, ix schaanel yich ebꞌ yacꞌan silabꞌ stzꞌai, vachꞌchom manto 
em yich scajnubꞌ Jehová. 7 Ix yacꞌan tumin ebꞌ dꞌa ebꞌ albañil yedꞌ dꞌa ebꞌ 
n̈icum teꞌ. Ix yacꞌanpax ixim trigo ebꞌ, vino yedꞌ aceite dꞌa ebꞌ aj Sidón yedꞌ 
dꞌa ebꞌ aj Tiro yic syacꞌancot teꞌ cꞌuteꞌ ebꞌ dꞌa Líbano. Scot teꞌ dꞌa yibꞌan̈ aꞌ mar 
masanto sjavi teꞌ dꞌa Jope, icha ix aj yalan vin̈aj Ciro sreyal Persia.

Ix el yich sbꞌochajxi scajnubꞌ Dios
8  Ix el yich sbꞌochajxi scajnubꞌ Dios yuj vin̈aj Zorobabel yuninal vin̈aj 

Salatiel, vin̈aj Jesúa yuninal vin̈aj Josadac yedꞌ ebꞌ sacerdote, ebꞌ levita yedꞌ 
masanil ebꞌ ix cot dꞌa Babilonia. Dꞌa schabꞌil ujal yic schabꞌil abꞌil sjavi ebꞌ 
dꞌa Jerusalén, ix syamanoch ebꞌ sbꞌoanxi scajnubꞌ Jehová, ix yacꞌanoch jun 
munlajel chiꞌ ebꞌ dꞌa yol scꞌabꞌ ebꞌ levita ecꞌxo 20 abꞌil sqꞌuinal. 9 A jun vin̈ 
levita scuchan Jesúa, ebꞌ yuninal vin̈ yedꞌ ebꞌ yucꞌtac vin̈, vin̈aj Cadmiel yedꞌ 
ebꞌ yuninal yedꞌ pax ebꞌ yin̈tilal ebꞌ aj Judá, junn̈ej ix yutej sbꞌa ebꞌ. Cuchbꞌum 
ix aj ebꞌ dꞌa munlajel chiꞌ. Ix colvajpax ebꞌ levita yin̈tilal vin̈aj Henadad yedꞌ 
ebꞌ ayto yuj sbꞌa yedꞌ ebꞌ.

10  Ayic ix yacꞌanem yich scajnubꞌ Jehová chiꞌ ebꞌ albañil, ix qꞌue lin̈an 
ebꞌ vin̈ sacerdote, ayoch spichul ebꞌ vin̈ yic sacerdoteal, yedꞌnac strompeta 
ebꞌ vin̈. Axo ebꞌ levita yin̈tilal vin̈aj Asaf yedꞌnac splatillo ebꞌ, sbꞌitan ebꞌ 
dꞌa Jehová, icha yalnaccan vin̈aj David sreyal Israel dꞌa pecaꞌ. 11 Sbꞌitan jun 
macan̈ ebꞌ, stacꞌvipax nan̈alxo ebꞌ, syalan ebꞌ icha tic: Caqꞌuec yuj diosal dꞌa 
Jehová yujto te vachꞌ, yujto te xajan on̈ a on̈ israel on̈ tic yuuj dꞌa juneln̈ej, 
xchi masanil anima. Tzꞌel yav ebꞌ yuj tzalajcꞌolal, sbꞌitanpax ebꞌ dꞌa Jehová 
Dios yujto toxo ix emxi yich scajnubꞌ. 12  Tzijtum ebꞌ sacerdote, ebꞌ levita 
yedꞌ ebꞌ yajalil chon̈abꞌ te ichamtac vinacxo, yilnac jun bꞌabꞌel templo ebꞌ. 
Te chaan̈ ix el yav ebꞌ yoqꞌui ayic ix yilan ebꞌ yem yich junxo acꞌ templo 
chiꞌ. Tzijtum pax mach tzꞌel yav yuj tzalajcꞌolal. 13  Maxtzac nachajel yuj ebꞌ 
tzꞌabꞌani tas van yuji chiꞌ. Ay mach tzꞌoqꞌui, ay mach tzꞌavaj yuj tzalajcꞌolal, 
najat tzꞌabꞌchaj yel yav ebꞌ yujto te chaan̈ tzꞌavaj ebꞌ.

A ebꞌ ajcꞌol ix cachan vanaj munlajel

4  1 Ayic ix yabꞌan ebꞌ ajcꞌol yaj dꞌa ebꞌ yic Judá yedꞌ dꞌa ebꞌ yic Benjamín 
to a ebꞌ ix meltzajcot dꞌa Babilonia van sbꞌoanxiqꞌue stemplo Jehová 

sDiosal ebꞌ, 2  ix cꞌoch ebꞌ dꞌa vin̈aj Zorobabel yedꞌ dꞌa ebꞌ yajal yaj dꞌa scal 
junjun macan̈ ebꞌ. Ix yalan ebꞌ icha tic:

—Comonoc scha e cꞌool sco bꞌo jun munlajel tic eyedꞌoc, yujto tzon̈ ochpax 
ejmelal dꞌa e Diosal chiꞌ icha ex tic. Atax yic on̈ icꞌchajcot dꞌa tic yuj vin̈aj 
Esar-hadón sreyal Asiria, atax taꞌ on̈ och ijan cacꞌan co silabꞌ dꞌa e Diosal chiꞌ, 
xchi ebꞌ.

3 Ix tacꞌvi vin̈aj Zorobabel yedꞌ vin̈aj Jesúa yedꞌ juntzan̈xo ebꞌ vin̈ yajal yaj 
chiꞌ, ix yalan ebꞌ vin̈ icha tic:

—Man̈ ol yal-laj junn̈ej ol co bꞌoxiqꞌue scajnubꞌ Jehová co Diosal tic eyedꞌoc. 
A on̈n̈ej israel on̈ tic ol co bꞌoꞌo, yujto icha chiꞌ ix aj yalan vin̈aj Ciro sreyal 
Persia dꞌayon̈, xchi ebꞌ vin̈.

4  Palta ix och val ijan ebꞌ ajcꞌol chiꞌ yacꞌan chabꞌaxqꞌue scꞌol ebꞌ, yic 
xivchaan̈ masanil ebꞌ cajan dꞌa Judá chiꞌ yic vachꞌ maxtzac sbꞌoxiqꞌue jun 
templo chiꞌ ebꞌ. 5  Ix yacꞌan qꞌuen tumin ebꞌ ajcꞌol chiꞌ dꞌa juntzan̈ ebꞌ yajal 

acꞌbꞌiloch yuj vin̈ sreyal Persia dꞌa scal ebꞌ, yic smontaj ebꞌ, yic vachꞌ scachoch 
vaan ebꞌ israel chiꞌ ebꞌ dꞌa jun munlajel chiꞌ. Ichan̈ej chiꞌ ix yutej sbꞌa ebꞌ ayic 
ayoch vin̈aj Ciro reyal dꞌa Persia, masanto ayic ix och vin̈aj Darío reyal. 6 Ayic 
ix schaanpaxel yich vin̈aj Asuero yacꞌan reyal, ix acꞌvipax queja ebꞌ ajcꞌol 
chiꞌ dꞌa spatic ebꞌ cajan dꞌa Judá yedꞌ dꞌa Jerusalén. 7 An̈ejtonaꞌ ayic ayoch 
vin̈aj Artajerjes reyal dꞌa Persia, ix slajtiej sbꞌa vin̈aj Bislam, vin̈aj Mitrídates, 
vin̈aj Tabeel yedꞌ pax juntzan̈xo ebꞌ vin̈ yetbꞌeyum ebꞌ vin̈. Ix stzꞌibꞌejbꞌat 
juntzan̈ lolonel ebꞌ vin̈ dꞌa vin̈ rey chiꞌ. A dꞌa tiꞌ arameo ix tzꞌibꞌchaj chꞌan̈ 
uum chiꞌ. 8  Axo vin̈aj Rehum vin̈ sat yajal ebꞌ soldado yedꞌ vin̈aj Simsai vin̈ 
tzꞌibꞌum, ix stzꞌibꞌejpaxbꞌat junxo carta ebꞌ vin̈ dꞌa vin̈aj rey Artajerjes chiꞌ. 
9 Aton jun carta tic ix yacꞌbꞌat ebꞌ vin̈ chavan̈ chiꞌ yedꞌ ebꞌ vin̈ yajal yaj yedꞌ 
ebꞌ vin̈ yedꞌ ebꞌ vin̈ ay yopisio cotnac dꞌa Persia yedꞌ ebꞌ icꞌbꞌilcot dꞌa Erec, 
dꞌa Babilonia, dꞌa Susa, dꞌa yol smacbꞌen Elam 10 yedꞌ dꞌa juntzan̈xo nación. 
Aton ebꞌ icꞌbꞌilcot dꞌa schon̈abꞌ yuj vin̈aj Asnapar, vin̈ yacꞌnac yajalil dꞌa Asiria 
to nivan yelcꞌochi. Ix ul acꞌjican ebꞌ yuj vin̈ dꞌa chon̈abꞌ Samaria yedꞌ dꞌa 
juntzan̈xo chon̈abꞌ dꞌa stojolal bꞌaj tzꞌem cꞌu dꞌa aꞌ Éufrates. 11 Ix yalanbꞌat ebꞌ 
vin̈ icha tic:

Mamin rey Artajerjes, a on̈ a checabꞌ on̈ cajan on̈ dꞌa stojolal bꞌaj tzꞌem cꞌu 
dꞌa aꞌ Éufrates, sco tzꞌibꞌej jun uum tic dꞌayach:

12  Mam in rey, scalbꞌat dꞌayach to a ebꞌ judío acꞌbꞌil meltzaj dꞌa yol a 
macbꞌen, ix javi ebꞌ dꞌa Jerusalén tic. Van sbꞌoanxiqꞌue jun chon̈abꞌ ebꞌ, jun 
pit yutejnac sbꞌa. Toxo ix syamoch ebꞌ sbꞌoanxiqꞌue smuroal, vanxo sbꞌoel yuj 
ebꞌ. 13 Mamin rey, scacꞌanpax ojtaquejeli, tato ol bꞌochajxiqꞌue jun chon̈abꞌ tic 
yedꞌ smuroal, a juntzan̈ anima tic man̈xo ol yacꞌ qꞌuen tumin ebꞌ syacꞌtaxon 
dꞌayach yedꞌ qꞌuen tumin scꞌanel ebꞌ dꞌa ebꞌ tzꞌecꞌ dꞌa a macbꞌen tic. Yuj chiꞌ 
man̈xo ol cꞌoch qꞌuen tumin chiꞌ dꞌayach. 14 Yujto a on̈ tic mamin rey, ayon̈ 
och ach cacꞌan servil, malaj co gana to icha chiꞌ ol ach utajoc, yuj chiꞌ scalbꞌat 
juntzan̈ tic dꞌayach. 15 Saychajocabꞌ iljoc bꞌaj molbꞌabꞌil tas tzꞌibꞌabꞌilcan yuj 
ebꞌ a mam icham. Ataꞌ ol il yuj tas scalbꞌat tic, ol ojtacaneli to a jun chon̈abꞌ 
tic te chuc, ay smay ebꞌ dꞌa juntzan̈xo ebꞌ rey yedꞌ dꞌa juntzan̈xo nación. Yuj 
schucal ebꞌ, ix satjiel schon̈abꞌ ebꞌ tic. 16 Yuj chiꞌ mamin rey, scalbꞌat dꞌayach, 
tato sbꞌochajxiqꞌue jun chon̈abꞌ tic yedꞌ smuroal, man̈xa alan ic dꞌa stojolal 
bꞌaj tzꞌem cꞌu dꞌa aꞌ Éufrates tic, xchibꞌat ebꞌ vin̈.

Ix spac vin̈ rey tas ix yalbꞌat ebꞌ vin̈
17 Ix lajvi chiꞌ, ix yacꞌancot spac slolonel ebꞌ vin̈ chiꞌ vin̈aj rey Artajerjes 

chiꞌ icha tic: Ach sat yajal Rehum yedꞌ ach Simsai tzꞌibꞌum yedꞌ ebꞌ vin̈ ayoch 
eyedꞌoc dꞌa Samaria yedꞌ dꞌa juntzan̈xo chon̈abꞌ dꞌa stojolal bꞌaj tzꞌem cꞌu dꞌa 
aꞌ Éufrates chiꞌ, svacꞌ stzatzil e cꞌool.

18  A t as ix eyalcot dꞌayin, vachꞌ ix aj yavtaj vabꞌi. 19 Ix in chec saychaj 
ilchajoc, icha ix eyalaꞌ. Ix ilchaji to a ebꞌ anima cajan dꞌa Jerusalén chiꞌ, te pit 
ix yutejn̈ej sbꞌa ebꞌ dꞌa ebꞌ rey ecꞌnacxo. 20 A dꞌa yic chiꞌ ay ebꞌ sreyal Jerusalén 
te tecꞌan, a ebꞌ ix acꞌan mandar dꞌa lum luum dꞌa stojolal bꞌaj tzꞌem cꞌu dꞌa aꞌ 
Éufrates chiꞌ. Ix yacꞌ qꞌuen tumin ebꞌ anima dꞌa ebꞌ yuj stupan ebꞌ bꞌaj cajan 
chiꞌ. 21 Yuj chiꞌ alec dꞌa juntzan̈ vinac chiꞌ to svanaj ebꞌ smunlaji, mocabꞌ 
bꞌochajxiqꞌue jun chon̈abꞌ chiꞌ, masanto a in ol valaꞌ. 22  Man̈ ton̈ejoc tzeyiloch 
jun chiꞌ yic vachꞌ max te ixtaxel yol in macbꞌen chiꞌ, xchicot vin̈ rey chiꞌ.

23 Axo yic ix avtaj tas ix yalcot vin̈aj Artajerjes chiꞌ dꞌa yichan̈ vin̈aj Rehum, 
vin̈aj Simsai yedꞌ dꞌa yichan̈ ebꞌ vin̈ ajun yedꞌ ebꞌ vin̈, elan̈chamel ix javi ebꞌ 
vin̈ dꞌa Jerusalén. Ix ul yacꞌan pural ebꞌ judío ebꞌ vin̈ yoch vaan smunlaji.

Ix el yich sbꞌochajxi stemplo Jehová
24 Yuj schucal ebꞌ ajcꞌol chiꞌ, ix och vaan sbꞌochajxiqꞌue scajnubꞌ Dios dꞌa 

Jerusalén tic, masanto dꞌa schabꞌil abꞌil yoch vin̈aj Darío reyal dꞌa Persia.

5  1 A ebꞌ vin̈ schecabꞌ Jehová Dios, aton vin̈aj Hageo yedꞌ vin̈aj Zacarías 
yuninal vin̈aj Iddo, ix och ijan ebꞌ vin̈ yalan dꞌa ebꞌ aj Judá yedꞌ dꞌa ebꞌ 

aj Jerusalén, tas syal Jehová Dios dꞌa ebꞌ. 2  Yuj chiꞌ, ix och vin̈aj Zorobabel 
yuninal vin̈aj Salatiel yedꞌ vin̈aj Jesúa yuninal vin̈aj Josadac dꞌa munlajel 
junelxo yic sbꞌochajxiqꞌue scajnubꞌ Dios chiꞌ. Ix och ebꞌ vin̈ schecabꞌ Dios 
chiꞌ yiptzitan ebꞌ. 3  Axo pax vin̈aj Tatnai yajal dꞌa stojolal bꞌaj tzꞌem cꞌu dꞌa aꞌ 
Éufrates, vin̈aj Setar-boznai yedꞌ ebꞌ vin̈ yetbꞌeyum sbꞌa yedꞌ ebꞌ vin̈, ix ulecꞌ 
ebꞌ vin̈ yal icha tic: ¿Mach ix alan dꞌayex yuj chiꞌ tze bꞌoxiqꞌue jun nivan pat 
tic, tzeyacꞌanoch steꞌal? 4 ¿Tastac sbꞌi ebꞌ sbꞌoan jun nivan pat tic? xchi ebꞌ 
vin̈. 5 Palta a Dios ix och val yedꞌ ebꞌ israel scuchbꞌan jun munlajel chiꞌ, yuj 
chiꞌ maj cachjioch vaan ebꞌ munlajvum yuj vin̈ yajal chiꞌ yedꞌ ebꞌ ajun yedꞌoc. 
An̈ejto ix stzꞌibꞌejbꞌat juntzan̈ lolonel ebꞌ vin̈ dꞌa vin̈aj rey Darío, ix stan̈van 
ebꞌ vin̈ tas ol aj spacan vin̈.

6 Aton scopiail tas ix stzꞌibꞌejbꞌat vin̈aj Tatnai, vin̈aj Setar-boznai yedꞌ pax 
juntzan̈xo ebꞌ vin̈ yetyajalil ebꞌ vin̈ dꞌa vin̈aj rey Darío chiꞌ. 7 Ix yalan ebꞌ vin̈ 
icha tic:

Mamin rey, juncꞌolalocabꞌ aji. 8  A val jun tic scacꞌ ojtaquejeli: Ix on̈ xidꞌecꞌ 
dꞌa Judá, ix quilani to van sbꞌochajxi scajnubꞌ jun Dios nivan yelcꞌochi. 
Van yacꞌanoch qꞌuen nivac qꞌueen ebꞌ tzeybꞌil dꞌay yedꞌ te teꞌ tzꞌecꞌ pax dꞌa 
yibꞌan̈ qꞌueen. Te yelcꞌolal smunlaj ebꞌ, vanxo sbꞌo yuj ebꞌ. 9 Ix co cꞌanbꞌej dꞌa 
ebꞌ scuchbꞌan munlajel chiꞌ mach ix alani sbꞌoan jun munlajel chiꞌ ebꞌ yedꞌ 
yacꞌanoch te teꞌ chiꞌ ebꞌ dꞌay. 10 Ix co cꞌanbꞌejpax cabꞌi tastac sbꞌi ebꞌ scuchbꞌan 
ebꞌ chiꞌ, yic sco tzꞌibꞌanbꞌat dꞌayach calani. 11 Ix yalan ebꞌ dꞌayon̈ tobꞌ tzꞌoch 
ebꞌ ejmelal dꞌa sDiosal satchaan̈ yedꞌ sat lum tic, yuj chiꞌ van sbꞌoanxiqꞌue 
jun spat chiꞌ ebꞌ, jun sbꞌonac jun nivan rey dꞌa Israel dꞌa pecaꞌ. 12  Ix yalan 
ebꞌ to a ebꞌ smam yicham ebꞌ tzuntzannaccot yoval scꞌol sDiosal satchaan̈ 
chiꞌ, yuj chiꞌ a acꞌannacoch ebꞌ dꞌa yol scꞌabꞌ vin̈aj Nabucodonosor sreyal 
Babilonia, yin̈tilal ebꞌ caldeo. A vin̈ pojannac em jun pat chiꞌ, yicꞌannacbꞌat 
ebꞌ anima vin̈ dꞌa Babilonia chiꞌ. 13 Axobꞌ dꞌa bꞌabꞌel abꞌil yoch vin̈aj Ciro reyal 
dꞌa Babilonia chiꞌ, ix abꞌ schecan vin̈ bꞌochajxiqꞌue jun pat chiꞌ.

14 An̈ejtonaꞌ yicꞌnac abꞌ bꞌat juntzan̈ yamcꞌabꞌ nabꞌa oro, nabꞌa plata ay dꞌa 
yol scajnubꞌ Dios dꞌa Jerusalén vin̈aj Nabucodonosor chiꞌ. Yacꞌannac och vin̈ 
dꞌa yol stemplo sdiosal dꞌa Babilonia chiꞌ. Axobꞌ vin̈aj rey Ciro ix acꞌan juntzan̈ 
yamcꞌabꞌ chiꞌ dꞌa vin̈aj Sesbasar, vin̈ ix yacꞌoch vin̈ yajalil dꞌa Jerusalén. 15 Ix 
abꞌ yalan vin̈ to syicꞌbꞌat juntzan̈ yamcꞌabꞌ chiꞌ vin̈ dꞌa Jerusalén chiꞌ masanto 
yic sbꞌochajxiqꞌue scajnubꞌ Dios chiꞌ bꞌaj aytaxoni. 16  Ayic ix cꞌoch vin̈aj 
Sesbasar dꞌa Jerusalén chiꞌ, ix yacꞌanem yich stemplo Dios chiꞌ vin̈. Atax taꞌ 
ix chael yich sbꞌochajxi, palta manto bꞌoel-laj ticnaic.

17 A ticnaic mamin rey, tato vachꞌ scan jun tic dꞌayach, saychajocabꞌ ilchaj 
bꞌajtac tzꞌibꞌabꞌil tastac yic ebꞌ rey dꞌa spalacio ebꞌ dꞌa Babilonia chiꞌ, tato yel to 

a vin̈aj rey Ciro chiꞌ ix checan bꞌochajxi stemplo Dios dꞌa Jerusalén chiꞌ, mato 
maay. Slajvi chiꞌ tzalan cabꞌi tas tzꞌaj a naan dꞌa yibꞌan̈ jun tic, xchibꞌat ebꞌ vin̈.

6  1 Yuj chiꞌ ix yalan vin̈aj rey Darío chiꞌ to saychaj tastac tzꞌibꞌabꞌil bꞌaj 
sicꞌbꞌilcan tastac dꞌa Babilonia. 2  Palta a dꞌa yol palacio dꞌa chon̈abꞌ 

Ecbatana, dꞌa yol yic Media, ataꞌ ix ilchaj jun tas tzꞌibꞌabꞌilcan chiꞌ, bꞌaj syal 
icha tic:

3  A dꞌa bꞌabꞌel abꞌil yoch vin̈aj Ciro reyal, ix yalan vin̈ icha tic: 
Bꞌochajocabꞌxi scajnubꞌ Dios dꞌa Jerusalén.

Vachꞌ tzꞌaj yem yich sbꞌochajxiqꞌuei yic a dꞌa yool tzꞌacꞌchaj silabꞌ. 27 metro 
tzꞌajqꞌue schaan̈il, 27 metro tzꞌajpax yol schiquin. 4 Ox tzol qꞌuen nivac qꞌuen 
tzeybꞌil tzꞌoch dꞌay, jun tzol pax te teꞌ acꞌto tzꞌecꞌ dꞌa yibꞌan̈ qꞌueen. Axo qꞌuen 
tumin ol cꞌanchajoc, a bꞌaj smolchaj masanil qꞌuen tumin dꞌa yol in macbꞌen, 
ataꞌ tzꞌelta qꞌueen. 5 Axo juntzan̈ yamcꞌabꞌ nabꞌa oro yedꞌ plata icꞌbꞌilcot dꞌa yol 
templo dꞌa Jerusalén yuj vin̈aj Nabucodonosor dꞌa Babilonia tic, icꞌchajocabꞌ 
meltzaj dꞌa Jerusalén chiꞌ, tzꞌacꞌchajcanoch dꞌa yol templo chiꞌ, dꞌa bꞌajtaxon 
ayeqꞌui, xchi vin̈, xchi jun checnabꞌil chiꞌ.

6 Ix lajvi chiꞌ, ix yalancot vin̈aj rey Darío chiꞌ icha tic: Ach Tatnai yajal dꞌa 
stojolal bꞌaj tzꞌem cꞌu dꞌa aꞌ Éufrates yedꞌ ach Setar-boznai yedꞌ ex yetyajalil 
ebꞌ vin̈:

Bꞌesequel e bꞌa dꞌa Jerusalén chiꞌ. 7 Man̈ eyamoch vaan vin̈ yajalil ebꞌ 
israel yedꞌ ebꞌ scuchbꞌan munlajel yic sbꞌochajxi scajnubꞌ Dios bꞌajtaxon ay 
yedꞌtal. 8 A in svalaꞌ to tzex colvaj yedꞌ ebꞌ scuchbꞌan ebꞌ van sbꞌoanxi scajnubꞌ 
Dios chiꞌ. A dꞌa qꞌuen tumin syacꞌ ebꞌ cajan dꞌa stojolal bꞌaj tzꞌem cꞌu dꞌa 
aꞌ Éufrates, ataꞌ tzꞌelta qꞌuen scꞌanchaj dꞌa munlajel chiꞌ. Mocabꞌ ecꞌ tiempo 
yacꞌchaj qꞌueen, yic vachꞌ max och vaan munlajel chiꞌ. 9 Masanil tas tzꞌoch 
yopisio dꞌa junjun cꞌu, mocabꞌ yacꞌ palta dꞌa ebꞌ sacerdote ayecꞌ dꞌa Jerusalén, 
icha tzꞌaj scꞌanan ebꞌ: Nocꞌ quelemtac vacax, nocꞌ chꞌac calnel, nocꞌ yunetac 
calnel, yic sn̈usjitzꞌa nocꞌ silabꞌil dꞌa sDiosal satchaan̈. Mocabꞌ yacꞌpax palta 
ixim trigo, atzꞌam atzꞌam, vino yedꞌ aceite, 10 yic tzꞌacꞌji silabꞌil dꞌa Dios, yic 
scꞌanji in qꞌuinal yedꞌ val vuninal.

11 A in svalpaxi, tato ay mach max cꞌanabꞌajan tas sval tic, tzꞌicꞌchajelta 
junoc spatzabꞌil spat, sjoychajem dꞌa yol luum, axo taꞌ tzꞌacꞌjiqꞌue locan. Axo 
spat chiꞌ sjuchajemi, tzꞌochcan yedꞌtaloc bꞌaj bꞌat tzajoc anima. 12  A Dios 
ix sicꞌanel Jerusalén chiꞌ yic tzꞌoch ejmelal dꞌay taꞌ. Yuj chiꞌ aocabꞌ satanel 
ebꞌ rey yedꞌ smacbꞌen ebꞌ stenanecꞌ jun lolonel sval tic, ma ebꞌ tzꞌixtanbꞌat 
scajnubꞌ Dios dꞌa Jerusalén chiꞌ. A in Darío in svacꞌ jun checnabꞌil tic, yovalil 
scꞌanabꞌajaj masanil dꞌa elan̈chamel, xchi vin̈ rey chiꞌ.

Ix lajvi sbꞌo templo
13  A vin̈aj Tatnai yedꞌ vin̈aj Setar-boznai yedꞌ ebꞌ vin̈ yetyajalil ebꞌ vin̈, 

ix scꞌanabꞌajej ebꞌ vin̈ icha ix aj yalancot vin̈aj rey Darío chiꞌ. 14  Yuj chiꞌ, a 
ebꞌ israel scuchbꞌan jun munlajel chiꞌ, ix yal smunlaj ebꞌ yic sbꞌoanxiqꞌue 
templo chiꞌ ebꞌ icha ix aj yalan ebꞌ vin̈ schecabꞌ Dios, aton vin̈aj Hageo yedꞌ 
vin̈aj Zacarías yuninal vin̈aj Iddo. Ix bꞌoel templo chiꞌ icha ix aj yalan Jehová 
sDiosal Israel, icha pax ix aj yalan ebꞌ vin̈ sreyal Persia, aton vin̈aj Ciro, vin̈aj 
Darío yedꞌ vin̈aj Artajerjes. 15 Ayic oxeꞌ cꞌualxo yoch uj Adar yic svaquil abꞌil 
yoch vin̈aj Darío reyal dꞌa Persia, ataꞌ ix bꞌoel templo chiꞌ.

* 6.22 Sreyal Asiria xchi dꞌa juntzan̈ copia dꞌa hebreo. 

16  Axo ebꞌ israel, ebꞌ sacerdote, ebꞌ levita yedꞌ masanil ebꞌ ix xidꞌecꞌ dꞌa 
Babilonia, ix yacꞌoch qꞌuin̈ ebꞌ yic tzalajcꞌolal yuj scajnubꞌ Dios chiꞌ. 17 A dꞌa 
jun tiempoal chiꞌ, ix yacꞌ juntzan̈ silabꞌ tic ebꞌ: 100 nocꞌ quelemtac vacax, 200 
nocꞌ chꞌac calnel, 400 nocꞌ yunetac calnel yedꞌ lajchavan̈ nocꞌ mam chiva. 
Junjun nocꞌ chiva chiꞌ yic junjun macan̈ yin̈tilal ebꞌ israel, yic stupchaj smul 
ebꞌ masanil. 18  Ix lajvi chiꞌ, ix acꞌjioch ebꞌ sacerdote dꞌa stzolal dꞌa yopisio. Ix 
acꞌjipaxoch junjun macan̈ ebꞌ levita dꞌa yopisio dꞌa scajnubꞌ Dios dꞌa Jerusalén 
chiꞌ, icha yajcan dꞌa ley Moisés.

19 An̈ejtonaꞌ pax ebꞌ xidꞌnaquecꞌ dꞌa Babilonia, ix yacꞌoch qꞌuin̈ ebꞌ yic 
snaancot ebꞌ ayic yelnac ebꞌ smam yicham ebꞌ dꞌa Egipto dꞌa 14 yoch bꞌabꞌel 
uj. 20  Axo ebꞌ sacerdote yedꞌ ebꞌ levita, ix sacbꞌitej sbꞌa ebꞌ icha yalan ley. 
Ayic vachꞌxo yaj ebꞌ, ix yacꞌan nocꞌ silabꞌ yic qꞌuin̈ chiꞌ ebꞌ yuj masanil ebꞌ ix 
xidꞌecꞌ dꞌa Babilonia chiꞌ, aton ebꞌ yetsacerdoteal ebꞌ yedꞌ ebꞌ yetlevitail ebꞌ. 
21 Masanil ebꞌ israel ix xidꞌecꞌ dꞌa Babilonia chiꞌ, ix chi nocꞌ silabꞌ yic qꞌuin̈ 
chiꞌ ebꞌ, yedꞌ ebꞌ ix yiqꞌuel sbꞌa dꞌa schucal juntzan̈ chꞌoc chon̈abꞌil cajan dꞌa 
slacꞌanil. Junn̈ej ix yutej sbꞌa ebꞌ yedꞌ ebꞌ israel yic tzꞌoch ebꞌ ejmelal dꞌa 
Jehová sDiosal Israel chiꞌ. 22  Uqueꞌ cꞌual ix och qꞌuin̈ yic ixim pan malaj yich 
yuj ebꞌ dꞌa tzalajcꞌolal, yujto a Jehová ix acꞌanoch tzalajcꞌolal chiꞌ dꞌa spensar 
ebꞌ. Aꞌ ix qꞌuexanpax spensar vin̈ sreyal Persia, * yuj chiꞌ ix colvaj vin̈ yic 
sbꞌochajxi scajnubꞌ.

Ix cꞌoch vin̈aj Esdras dꞌa Jerusalén

7  1-5 Ayic ayoch vin̈aj Artajerjes reyal dꞌa Persia, ay jun vin̈ scuchan Esdras. 
A sbꞌi ebꞌ smam yicham vin̈, aton tic: Vin̈aj Seraías, vin̈aj Azarías, 

vin̈aj Hilcías, vin̈aj Salum, vin̈aj Sadoc, vin̈aj Ahitob, vin̈aj Amarías, vin̈aj 
Azarías, vin̈aj Meraiot, vin̈aj Zeraías, vin̈aj Uzi, vin̈aj Buqui, vin̈aj Abisúa, 
vin̈aj Finees, vin̈aj Eleazar yedꞌ vin̈aj Aarón vin̈ bꞌabꞌel sacerdote. 6  A vin̈aj 
Esdras chiꞌ, cꞌaybꞌum vin̈ dꞌa scꞌaybꞌubꞌal Jehová sDiosal Israel, aton cꞌaybꞌubꞌal 
yacꞌnac Jehová dꞌa vin̈aj Moisés. Masanil tas ix scꞌan vin̈, ix yacꞌ vin̈aj rey 
Artajerjes chiꞌ dꞌa vin̈, yujto a Jehová ayoch yedꞌ vin̈. Ix lajvi chiꞌ ix paxta vin̈ 
dꞌa Babilonia. 7 Ayic yuquil abꞌil yoch vin̈aj Artajerjes chiꞌ reyal, ix javi vin̈aj 
Esdras chiꞌ dꞌa Jerusalén tic yedꞌ jun n̈ilan̈ ebꞌ yetisraelal, aton ebꞌ sacerdote, 
ebꞌ levita sbꞌitani yedꞌ ebꞌ stan̈van puerta yedꞌ ebꞌ smunlaj dꞌa templo. 8-9 Ayoch 
Dios yedꞌ vin̈aj Esdras chiꞌ, yuj chiꞌ ix cot vin̈ dꞌa Babilonia dꞌa bꞌabꞌel cꞌu yic 
bꞌabꞌel uj, dꞌa yuquil abꞌil yoch vin̈aj Artajerjes chiꞌ reyal. Ix javi vin̈ yedꞌ ebꞌ 
ajun yedꞌoc dꞌa Jerusalén tic dꞌa bꞌabꞌel cꞌu yic yoil uj, an̈ejaꞌ dꞌa yuquil abꞌil 
chiꞌ. 10 Te ayoch dꞌa spensar vin̈aj Esdras chiꞌ scꞌaybꞌan val scꞌaybꞌubꞌal Dios, 
sbꞌeybꞌalan vin̈ yedꞌ scꞌaybꞌanpax ebꞌ yetisraelal vin̈ dꞌa jun cꞌaybꞌubꞌal chiꞌ.

11  Aton scopiail schecnabꞌil vin̈aj rey Artajerjes tic ix yacꞌ dꞌa vin̈aj 
sacerdote Esdras, cꞌaybꞌum dꞌa scꞌaybꞌubꞌal Jehová yedꞌ schecnabꞌil acꞌbꞌil dꞌa 
ebꞌ yetisraelal:

12  A in Artajerjes in, yajal vaj dꞌa juntzan̈xo ebꞌ rey, svacꞌ stzatzil a cꞌool 
ach Esdras, sacerdote ach, cꞌaybꞌum ach pax dꞌa scꞌaybꞌubꞌal sDiosal satchaan̈.

13 Toxo ix valel dꞌa masanil ebꞌ etisraelal, ebꞌ sacerdote yedꞌ ebꞌ levita ayecꞌ 
dꞌa yol in macbꞌen tic, tato syal scꞌol ebꞌ sbꞌat dꞌa Jerusalén chiꞌ edꞌoc, bꞌatocabꞌ 

ebꞌ. 14 A in tic yedꞌ ucvan̈ ebꞌ tzꞌacꞌan in razón, tzach cacꞌbꞌat ilaꞌ tas val yaj Judá 
yedꞌ Jerusalén chiꞌ, van am scꞌanabꞌajan schecnabꞌil e Diosal ayecꞌ dꞌa yol a 
cꞌabꞌ chiꞌ ebꞌ. 15 A qꞌuen plata yedꞌ qꞌuen oro tzꞌel dꞌa co cꞌool cacꞌanbꞌat dꞌayach, 
icꞌbꞌat qꞌuen dꞌa e Diosal a ex israel ex chiꞌ, aton jun ay scajnubꞌ dꞌa Jerusalén 
chiꞌ. 16 Tzicꞌanpaxbꞌat masanil qꞌuen plata, qꞌuen oro ix a cha dꞌa ebꞌ anima dꞌa 
yol yic Babilonia yedꞌ jantac tas tzꞌel dꞌa scꞌol ebꞌ etisraelal yedꞌ ebꞌ sacerdote 
yacꞌan yuj scajnubꞌ e Diosal chiꞌ. 17 A yedꞌ qꞌuen tumin chiꞌ tza man nocꞌ vacax, 
nocꞌ chꞌac calnel, nocꞌ yunetac calnel yedꞌ juntzan̈xo tastac tzꞌacꞌji yedꞌ nocꞌ, 
aton ixim trigo, ixim cebada, vino yic tzꞌacꞌji juntzan̈ chiꞌ silabꞌil dꞌa yibꞌan̈ altar 
dꞌa scajnubꞌ e Diosal chiꞌ. 18 Axo jantacto qꞌuen oro yedꞌ qꞌuen plata scani, ol xo 
eyilaꞌ tas bꞌaj vachꞌ syal yoch qꞌueen, icha syal tas sgana e Diosal chiꞌ. 19 Axo pax 
masanil yamcꞌabꞌ ix acꞌji dꞌayach yic scꞌanchaji yic tzꞌoch ejmelal dꞌa scajnubꞌ e 
Diosal chiꞌ, a ach val lacꞌan tzacꞌ dꞌa a Diosal dꞌa Jerusalén chiꞌ.

20  Yal n̈e j junocxo tas ay tzꞌoch eyuuj dꞌa scajnubꞌ e Diosal chiꞌ, syal e 
cꞌananelta stojol dꞌa vin̈ smolan qꞌuen tumin dꞌa yol in macbꞌen. 21 A in rey 
Artajerjes in tic sval dꞌa masanil ebꞌ molum tumin dꞌa stojolal bꞌaj tzꞌem cꞌu 
dꞌa aꞌ Éufrates: Masanil tas scꞌan vin̈aj Esdras vin̈ sacerdote, vin̈ cꞌaybꞌum pax 
dꞌa scꞌaybꞌubꞌal sDiosal satchaan̈, elan̈chamel tzeyacꞌ dꞌa vin̈. 22  Syal eyacꞌan 
75 quintaloc qꞌuen plata, 300 quintaloc ixim trigo, 550 galónoc vino, 550 
galónoc aceite yedꞌ jantac atzꞌam atzꞌam scꞌan vin̈.

23  Mas ani l tas scꞌan sDiosal satchaan̈ yuj scajnubꞌ, elan̈chamelocabꞌ 
tzꞌacꞌchaji, yic vachꞌ max cot yoval scꞌol dꞌa vibꞌan̈ yedꞌ dꞌa yibꞌan̈ ebꞌ val 
vuninal yedꞌ dꞌa yibꞌan̈ masanil in macbꞌen. 24 Tzeyojtacaneli to max yal‑laj 
e cꞌanan qꞌuen tumin dꞌa ebꞌ sacerdote, dꞌa ebꞌ levita sbꞌitani yedꞌ dꞌa ebꞌ 
tan̈vum puerta yedꞌ dꞌa ebꞌ smunlaj dꞌa stemplo Dios chiꞌ, aton qꞌuen syacꞌ ebꞌ 
dꞌayin, ma juntzan̈xo qꞌuen mol tumin.

25 A achxo pax tic ach Esdras, ato aꞌ a jelanil acꞌbꞌil yuj a Diosal, acꞌoch ebꞌ 
juez yedꞌ ebꞌ yajal. A ebꞌ ol bꞌoan tas snibꞌej ebꞌ anima cajan dꞌa stojolal bꞌaj 
tzꞌem cꞌu dꞌa aꞌ Éufrates chiꞌ. A ebꞌ tzꞌoch yopisio chiꞌ, yovalil yojtac scꞌaybꞌubꞌal 
a Diosal chiꞌ ebꞌ, axo ebꞌ man̈ ojtannacoc jun, tza cꞌaybꞌej ebꞌ. 26  Axo mach 
max cꞌanabꞌajan schecnabꞌil a Diosal chiꞌ yedꞌ in checnabꞌil a in rey in tic, 
elan̈chamel tzꞌacꞌjioch chamel dꞌa yibꞌan̈, mato tzꞌicꞌchajel dꞌa yol chon̈abꞌ chiꞌ, 
ma tzꞌicꞌchajecꞌ tastac ay dꞌay, ma tzꞌochcan dꞌa preso, xchi vin̈ rey chiꞌ.

Slesal vin̈aj Esdras
27 Ix lajvi chiꞌ, ix lesalvi vin̈aj Esdras icha tic: Alchajocabꞌ vachꞌ lolonel dꞌa 

Jehová co Diosal, aton sDiosal ebꞌ co mam quicham, yujto aꞌ ix acꞌan snaꞌ vin̈ 
rey chiꞌ to nivan yelcꞌoch scajnubꞌ dꞌa Jerusalén. 28  Yuj svachꞌcꞌolal Jehová, 
vachꞌ in dꞌa yichan̈ vin̈ rey chiꞌ yedꞌ dꞌa ebꞌ tzꞌacꞌan srazón vin̈ yedꞌ dꞌa sat 
masanil ebꞌ nivac yajal ayoch yedꞌ vin̈. Yuj scolval Jehová ix in tecꞌbꞌej in bꞌa 
in molbꞌan masanil ebꞌ yajal yaj dꞌa junjun macan̈ ebꞌ vetisraelal, yic smeltzaj 
ebꞌ vedꞌoc, xchi vin̈aj Esdras chiꞌ.

A sbꞌi ebꞌ meltzajnac yedꞌ vin̈aj Esdras

8  1 A ebꞌ vin̈ yajal ix cot vedꞌ dꞌa Babilonia ayic ayoch vin̈aj Artajerjes 
reyal, aton sbꞌi ebꞌ vin̈ tic icha tas yaj stzꞌibꞌchaj ebꞌ vin̈ dꞌa junjun 

yin̈tilal:

 2-14 Aton vin̈aj Gersón, dꞌa yin̈tilal vin̈aj Finees. Vin̈aj Daniel, dꞌa yin̈tilal 
vin̈aj Itamar. Vin̈aj Hatús, dꞌa yin̈tilal vin̈aj Secanías, dꞌa yin̈tilal 
vin̈aj David. Vin̈aj Zacarías, dꞌa yin̈tilal vin̈aj Paros, 150 ebꞌ vin̈ vinac 
ajun yedꞌ vin̈. Vin̈aj Elioenai yuninal vin̈aj Zeraías, dꞌa yin̈tilal vin̈aj 
Pahat-moab, 200 ebꞌ vin̈ vinac ajun yedꞌ vin̈. Vin̈aj Secanías yuninal 
vin̈aj Jahaziel, dꞌa yin̈tilal vin̈aj Zatu, 300 ebꞌ vin̈ vinac ajun yedꞌ vin̈. 
Vin̈aj Ebed yuninal vin̈aj Jonatán, dꞌa yin̈tilal vin̈aj Adín, 50 ebꞌ vin̈ 
vinac ajun yedꞌ vin̈. Vin̈aj Jesaías yuninal vin̈aj Atalías, dꞌa yin̈tilal 
vin̈aj Elam, 70 ebꞌ vin̈ vinac ajun yedꞌ vin̈. Vin̈aj Zebadías yuninal 
vin̈aj Micael, dꞌa yin̈tilal vin̈aj Sefatías, 80 ebꞌ vin̈ vinac ajun yedꞌ 
vin̈. Vin̈aj Obadías yuninal vin̈aj Jehiel, dꞌa yin̈tilal vin̈aj Joab, 218 
ebꞌ vin̈ vinac ajun yedꞌ vin̈. Vin̈aj Selomit yuninal vin̈aj Josifías, dꞌa 
yin̈tilal vin̈aj Bani, 160 ebꞌ vin̈ vinac ajun yedꞌ vin̈. Vin̈aj Zacarías 
yuninal vin̈aj Bebai, dꞌa yin̈tilal vin̈aj Bebai, 28 ebꞌ vin̈ vinac ajun 
yedꞌ vin̈. Vin̈aj Johanán yuninal vin̈aj Hacatán, dꞌa yin̈tilal vin̈aj 
Azgad, 110 ebꞌ vin̈ vinac ajun yedꞌ vin̈. A vin̈aj Elifelet, vin̈aj Jeiel 
yedꞌ vin̈aj Semaías dꞌa scal yin̈tilal vin̈aj Adonicam, tzacꞌanxo ix 
meltzaj ebꞌ vin̈ yedꞌ 60 ebꞌ vin̈ vinac. Vin̈aj Utai yedꞌ vin̈aj Zabud, dꞌa 
yin̈tilal vin̈aj Bigvai, 70 ebꞌ vin̈ vinac ajun yedꞌ vin̈.

A ebꞌ vin̈ ix munlaj dꞌa templo
15 A in Esdras in tic, ix in molbꞌej ebꞌ vetchon̈abꞌ tic dꞌa stiꞌ jun a aꞌ scuchan 

Ahava, oxeꞌ cꞌual on̈ ecꞌ taꞌ. Ix in sayanecꞌ ebꞌ levita dꞌa scal ebꞌ anima chiꞌ yedꞌ 
dꞌa scal ebꞌ sacerdote, malaj junoc ebꞌ ix ilchaj vuuj. 16 Ix in checanbꞌat vin̈aj 
Eliezer, vin̈aj Ariel, vin̈aj Semaías, vin̈aj Elnatán, vin̈aj Jarib, vin̈aj Elnatán, 
vin̈aj Natán, vin̈aj Zacarías yedꞌ vin̈aj Mesulam. A ebꞌ vin̈ tic nivac yelcꞌoch 
ebꞌ vin̈ yedꞌ pax ebꞌ vin̈ cꞌaybꞌum, aton vin̈aj Joiarib yedꞌ vin̈aj Elnatán. 17 Ix 
in checbꞌat ebꞌ vin̈ yal dꞌa vin̈aj Iddo, yajal dꞌa jun lugar scuch Casifia yedꞌ dꞌa 
masanil ebꞌ ayecꞌ yedꞌ vin̈ taꞌ, aton ebꞌ yin̈tilal ebꞌ munlajnac dꞌa stemplo Dios 
to scheccot ebꞌ anima ebꞌ yic scolvaj ebꞌ quedꞌoc dꞌa scajnubꞌ co Diosal. 18  Yuj 
scolval Dios ix icꞌchajcot vin̈aj Serebías yuj ebꞌ vin̈, yujto a vin̈ chiꞌ te jelan 
vin̈, yin̈tilal vin̈ jun vin̈ levita scuchan Mahli. A vin̈aj Serebías chiꞌ, ix cot vin̈ 
yedꞌ ebꞌ yuninal yedꞌ ebꞌ yucꞌtac, 18 ebꞌ dꞌa smasanil. 19 Ix yicꞌanpaxcot vin̈aj 
Hasabías ebꞌ vin̈ yedꞌ vin̈aj Jesaías yedꞌ pax yuninal ebꞌ vin̈ yedꞌ ebꞌ scꞌabꞌyoc 
ebꞌ vin̈, 20 ebꞌ dꞌa smasanil, yin̈tilal ebꞌ vin̈aj Merari.

20 Ix javipax 220 ebꞌ yin̈tilal ebꞌ munlajnac dꞌa templo, ebꞌ acꞌbꞌilcanoch yuj 
vin̈aj rey David yedꞌ ebꞌ scuchbꞌan ebꞌ levita dꞌa yopisio. Masanil juntzan̈ ebꞌ 
tic, tzꞌibꞌabꞌil sbꞌi ebꞌ.

21 Ix lajvi chiꞌ, ix valani to tzon̈ och dꞌa tzecꞌojcꞌolal dꞌa stiꞌ aꞌ nivan Ahava 
chiꞌ, yic vachꞌ sco cha co mulej co chucal dꞌa yichan̈ co Diosal, sco cꞌananpax 
dꞌay to tzon̈ yicꞌbꞌat dꞌa vachꞌil yedꞌ ebꞌ cuninal yedꞌ masanil tas ay dꞌayon̈. 
22  Ix in qꞌuixvi in cꞌanan ebꞌ soldado dꞌa vin̈ rey, aton ebꞌ sbꞌey dꞌa yoc yedꞌ 
ebꞌ ayqꞌue dꞌa yibꞌan̈ chej, yic tzon̈ stan̈van ebꞌ dꞌa ebꞌ ajcꞌol dꞌa yoltac 
bꞌe, yujto toxo ix cal dꞌa vin̈ rey chiꞌ to a co Diosal stan̈van masanil mach 
tzꞌacꞌanoch yipoc scꞌool, palta scot yoval, syacꞌancot yaelal dꞌa yibꞌan̈ mach 
max cꞌanabꞌajani. 23  Yuj val chiꞌ, ix on̈ och dꞌa tzecꞌojcꞌolal, ix co cꞌanan dꞌa 
Dios to tzon̈ stan̈vej. Ix yabꞌ val tas ix cal chiꞌ.

24 Ix lajvi chiꞌ, ix in sicꞌanel lajchavan̈ ebꞌ vin̈ sat yaj dꞌa ebꞌ vin̈ sacerdote: 
Aton vin̈aj Serabías, vin̈aj Hasabías yedꞌ lajun̈van̈xo ebꞌ vin̈. 25-27 Ix lajvi chiꞌ, ix 
vechtan juntzan̈ silabꞌ ix acꞌchaj yuj sbꞌochajxi stemplo co Diosal, ix in pucanbꞌat 
dꞌa lajchavan̈ ebꞌ vin̈ sacerdote ix in siqꞌuel chiꞌ. A juntzan̈ silabꞌ chiꞌ, ay qꞌuen 
plata, qꞌuen oro yedꞌ juntzan̈ yamcꞌabꞌ ix yacꞌ vin̈ rey yedꞌ ebꞌ tzꞌacꞌan srazón vin̈ 
yedꞌ ebꞌ ay yopisio yedꞌ vin̈ yedꞌ pax tastac ix yacꞌ ebꞌ quetisraelal ayecꞌ taꞌ. A dꞌa 
smasanil, ay 500 quintal qꞌuen plata. Yedꞌ juntzan̈xo yamcꞌabꞌ nabꞌa plata, 75 
quintal yalil yedꞌ 75 quintal qꞌuen oro yedꞌ pax 20 ucꞌabꞌ oro, 17 libra yalil yedꞌ 
chabꞌxo yamcꞌabꞌ bronce te vachꞌ yaj sbꞌoi, lajan stojol icha yamcꞌabꞌ oro.

28  Ix lajvi chiꞌ, ix valan dꞌa ebꞌ vin̈ icha tic: A ex tic sicꞌbꞌil exxo el yicoc 
Jehová yedꞌ juntzan̈ qꞌuen oro, qꞌuen plata yedꞌ masanil yamcꞌabꞌ ix siaj dꞌa 
Jehová co Diosal yedꞌ ebꞌ co mam quicham. 29 Tze tan̈vej val qꞌueen masanto 
ol echtaj qꞌuen dꞌa yoltac scuartoal templo dꞌa Jerusalén dꞌa yichan̈ ebꞌ yajalil 
ebꞌ sacerdote yedꞌ ebꞌ levita yedꞌ ebꞌ yajal yaj dꞌa scal ebꞌ quetisraelal, xin chi 
dꞌa ebꞌ vin̈. 30 Yuj chiꞌ a ebꞌ vin̈ sacerdote yedꞌ ebꞌ vin̈ levita chiꞌ, ix schaan 
masanil qꞌuen silabꞌ ebꞌ vin̈ yedꞌ juntzan̈ yamcꞌabꞌ ix echtaj chiꞌ dꞌa yol scꞌabꞌ 
ebꞌ vin̈ yic syicꞌanbꞌat ebꞌ vin̈ dꞌa scajnubꞌ co Diosal dꞌa Jerusalén.

31 Ayic slajchavil cꞌual dꞌa bꞌabꞌel uj, ix on̈ el dꞌa stiꞌ aꞌ Ahava chiꞌ, ix on̈ cot 
dꞌa Jerusalén tic. A co Diosal ix on̈ colan dꞌa ebꞌ ajcꞌool yedꞌ dꞌa ebꞌ elcꞌum dꞌa 
yoltac bꞌe. 32  Ayic ix on̈ javi dꞌa Jerusalén tic, oxeꞌ cꞌual ix quicꞌ quip. 33  Axo 
dꞌa schan̈il cꞌual jun, ix on̈ bꞌat dꞌa scajnubꞌ co Diosal yic tzꞌechtaj qꞌuen plata 
yedꞌ qꞌuen oro yedꞌ jantac yamcꞌabꞌ yic scajnubꞌ co Diosal chiꞌ. Ix lajvi chiꞌ, 
ix acꞌchaj dꞌa vin̈ sacerdote scuchan Meremot yuninal vin̈aj Urías. Aypaxecꞌ 
vin̈aj Eleazar yuninal vin̈aj Finees yedꞌ vin̈ yedꞌ juntzan̈xo ebꞌ vin̈ levita, aton 
vin̈aj Jozabad yuninal vin̈aj Jesúa yedꞌ vin̈aj Noadías yuninal vin̈aj Binúi. 34 A 
dꞌa jun cꞌu chiꞌ, ix echtaj qꞌueen, ix bꞌischajpax qꞌuen smasanil, tzꞌacan yaj 
qꞌueen. Icha chiꞌ ix aj stzꞌibꞌchajcan qꞌueen smasanil.

35 Ix lajvi chiꞌ, masanil ebꞌ ix jax dꞌa Babilonia, ix yacꞌan nocꞌ silabꞌ ebꞌ stzꞌa 
smasanil dꞌa co Diosal a on̈ israel on̈ tic. Ix acꞌchaj lajchavan̈ nocꞌ quelemtac 
vacax cuuj co masanil, 96 nocꞌ chꞌac calnel yedꞌ 77 nocꞌ quelemtac calnel. 
Ix acꞌchaj pax lajchavan̈ nocꞌ mam chiva silabꞌil yic tzꞌacꞌji tup mul. Masanil 
juntzan̈ chiꞌ ix n̈usjitzꞌa dꞌa yichan̈ Jehová. 36  Ix lajvi chiꞌ, ix acꞌchaj bꞌaj 
tzꞌibꞌabꞌil schecnabꞌil vin̈ rey dꞌa ebꞌ ayoch yajalil dꞌa stojolal bꞌaj tzꞌem cꞌu dꞌa 
aꞌ Éufrates, yuj chiꞌ a ebꞌ ix colvaj quedꞌoc dꞌa munlajel dꞌa stemplo co Diosal.

Smul ebꞌ chon̈abꞌ yedꞌ slesal vin̈aj Esdras

9  1 Ayic ix lajvi juntzan̈ chiꞌ, ix javi jayvan̈ ebꞌ yajal yaj dꞌa scal ebꞌ 
quetchon̈abꞌ dꞌayin, ix yalan ebꞌ icha tic: Tzijtum ebꞌ quetisraelal yedꞌ ebꞌ 

sacerdote yedꞌ pax ebꞌ levita max yiqꞌuel-laj sbꞌa dꞌa scal ebꞌ chꞌoc chon̈abꞌil 
cajan dꞌa co chon̈abꞌ tic, palta a schuc bꞌeybꞌal ebꞌ cananeo, ebꞌ heteo, ebꞌ 
ferezeo, ebꞌ jebuseo, ebꞌ amonita, ebꞌ moabita, ebꞌ egipcio yedꞌ ebꞌ amorreo, 
a chiꞌ sbꞌeybꞌalej ebꞌ. 2  A ebꞌ chiꞌ yedꞌ ebꞌ yuninal ebꞌ, van yicꞌlan sbꞌa ebꞌ yedꞌ 
ebꞌ ix yisil ebꞌ chꞌoc chon̈abꞌil chiꞌ. Yuj chiꞌ a schon̈abꞌ Dios toxo ix somchaj 
yedꞌ juntzan̈ anima chiꞌ. A val ebꞌ bꞌabꞌel ix yacꞌoch smul tic, aton ebꞌ yajal 
yaj dꞌa co cal, xchi ebꞌ dꞌayin.

3  Ayic ix vabꞌan jun chiꞌ, ix in n̈icꞌchitanbꞌat in pichul. Ix in tzucanel xil 
in jolom yedꞌ xil in tiꞌ yuj cuscꞌolal. Ix in em cꞌojan, man̈xo animaoc in aj ix 

vabꞌi. 4 Masanil ebꞌ xiv yuj yoval scꞌol co Diosal yuj smul ebꞌ quetisraelal, ebꞌ 
janacxi dꞌa Babilonia, ix smolbꞌej sbꞌa ebꞌ vedꞌoc. Cꞌojan inn̈ej emi, man̈xo 
in animaoc svabꞌi, masanto dꞌa yorail tzꞌacꞌji silabꞌ dꞌa yemcꞌualil. 5 A val dꞌa 
jun rato chiꞌ, ix in qꞌue vaan bꞌaj cꞌojaninem chiꞌ, n̈icꞌchimtac in pichul chiꞌ. 
Ix in em cuman in lesalvi. Ix vicꞌanqꞌue in cꞌabꞌ dꞌa yichan̈ Jehová in Diosal. 
6 Ix valan icha tic: Ach in Diosal, tzin te qꞌuixvi dꞌayach. Tzin somchaj chaan̈. 
Maxtzac nachaj vuuj tas svutej valan in bꞌa dꞌayach, yujto ix te ecꞌ yibꞌan̈ 
co chucal. A co mul chiꞌ ix qꞌuecꞌoch dꞌa satchaan̈. 7 Atax dꞌa stiempoal ebꞌ 
co mam quicham, masanto ticnaic, te ayon̈n̈ej och co cꞌulan chucal. Yuj co 
chucal ix on̈ acꞌjioch yedꞌ ebꞌ co reyal yedꞌ ebꞌ sacerdote dꞌa yol scꞌabꞌ ebꞌ 
sreyal juntzan̈xo nación. Ix on̈ miljichamoc. Ix on̈ icꞌjibꞌat dꞌa chꞌoc chon̈abꞌil. 
Ix elcꞌajbꞌat tastac ay dꞌayon̈, te qꞌuixvelal ix on̈ ajcani, icha val caj ticnaic. 
8  Palta ticnaic jun, ach Jehová co Diosal, yuj a vachꞌcꞌolal, ix on̈ a col jayvan̈ 
on̈ ayon̈ecꞌ tic. Yuj chiꞌ syal co cajnajxi dꞌa sat lum luum to ic yaj tic. A ach 
ix acꞌxi co tzalajcꞌolal, ix acꞌanpax co juncꞌolal bꞌaj checabꞌ caji. 9 Vachꞌchom 
checabꞌ caji, palta maj on̈ actejcanlaj. Ix a chꞌox a vachꞌcꞌolal dꞌayon̈ dꞌa 
yichan̈ ebꞌ sreyal Persia. Ix acꞌ co qꞌuinal yic ix co bꞌoanxiqꞌue a cajnubꞌ tic, 
yujto jubꞌilemi. A ach tzon̈ a tan̈vej dꞌa Judá yedꞌ dꞌa Jerusalén tic.

10 Axo ticnaic, ach co Diosal, ¿tas val vachꞌ calan dꞌayach, yujto toxo ix och 
co mul? Maj co cꞌanabꞌajej a checnabꞌil, 11 aton a checnac yal ebꞌ a checabꞌ, ebꞌ 
tzach acꞌan servil. A ach tic alnac dꞌayon̈ to juneln̈ej te chuc sbꞌeybꞌal juntzan̈ 
anima cajan dꞌa lum luum ol acꞌ quiquej, man̈ jantacoc chucal scꞌulej ebꞌ dꞌa 
yol smacbꞌen. 12  Alannacpaxi to max yal-laj cacꞌan yicꞌlaj sbꞌa ebꞌ ix quisil yedꞌ 
ebꞌ yuninal ebꞌ. Max yalpax yicꞌlan sbꞌa ebꞌ cuninal yedꞌ ebꞌ ix yisil ebꞌ, max 
yalpax co colvaj dꞌa ebꞌ. Alannaccani tato max co cꞌulej juntzan̈ chiꞌ, vachꞌ ol 
aj yelcꞌoch co chon̈abꞌ tic, ol cacꞌan tzalajbꞌoc co cꞌool yuj a vachꞌcꞌolal, yic 
vachꞌ scacꞌcan lum luum tic smacbꞌenoc ebꞌ quin̈tilal dꞌa juneln̈ej.

13  A val yuj co chucal ix och dꞌayach, yuj chiꞌ ix javi juntzan̈ yaelal tic dꞌa 
quibꞌan̈, palta a ach tic, ach co Diosal, maj acꞌoch co yaelal icha tas smoj co 
chaani, quenn̈ej yaelal chiꞌ ix javi dꞌa quibꞌan̈. Palta ix el val dꞌa a cꞌool to 
pitzan jayvan̈on̈xo tic. 14 Tato te chuc scutejxi co bꞌa dꞌayach, tato squicꞌlaj co 
bꞌa yedꞌ juntzan̈ chꞌoc animail te chuc sbꞌeybꞌal chiꞌ, ol am te cot oval dꞌayon̈, 
ol on̈ a sataneli, masanto man̈xa junoc on̈ ol on̈ canoc.

15 Mamin Jehová, co Diosal ach a on̈ israel on̈ tic, te tojoln̈ej tzutej a bꞌa 
dꞌayon̈, yuj chiꞌ ix to on̈ can jayvan̈on̈xo tic. Palta ina jantac co mul ix ochxi 
dꞌayach, yuj chiꞌ maxtzac co tecꞌbꞌej co bꞌa coch dꞌa ichan̈, xin chi dꞌa Jehová.

Ix icꞌchajel ebꞌ ix ix chꞌoc chon̈abꞌil

10  1 Yacbꞌan van slesalvi vin̈aj Esdras chiꞌ, van yocꞌ vin̈ syalanqꞌueta smul 
ebꞌ yetisraelal vin̈, cumanem vin̈ dꞌa yichan̈ scajnubꞌ Dios. Yacbꞌan 

chiꞌ, ix och oyan jun n̈ilan̈ ebꞌ yetisraelal vin̈ dꞌa spatic, ebꞌ vin̈ vinac, ebꞌ ix 
ix yedꞌ ebꞌ unin. Ix te ocꞌ val ebꞌ yedꞌ vin̈. 2  Ix lajvi chiꞌ, axo vin̈aj Secanías 
yuninal vin̈aj Jehiel dꞌa yin̈tilal vin̈aj Elam, ix alan dꞌa vin̈aj Esdras chiꞌ icha 
tic: A on̈ tic maj co cꞌanabꞌajej co Diosal, yujto ix quicꞌlaj co bꞌa yedꞌ ebꞌ ix ix 
chꞌoc chon̈abꞌil, palta jun, ayto val sbꞌonabꞌil jun tic dꞌayon̈. 3  A ticnaic, scacꞌ 
co tiꞌ, ol co chec pax ebꞌ ix chꞌoc chon̈abꞌil chiꞌ yedꞌ yuneꞌ. Ol co cꞌanabꞌajan 
tas tzal chiꞌ yedꞌ tas syal ebꞌ scꞌanabꞌajan schecnabꞌil Dios edꞌoc, icha yalan 

checnabꞌil chiꞌ. 4 Yuj chiꞌ qꞌuean̈ vaan, yujto a ach tic syal a bꞌoan yaj jun tic. 
Ol on̈ colvaj edꞌoc. Tecꞌbꞌej a bꞌa a bꞌoan jun munlajel tic, xchi vin̈.

5 Yuj chiꞌ ix qꞌue lin̈an vin̈aj Esdras chiꞌ, ix schecan vin̈ yacꞌ stiꞌ ebꞌ yajalil 
ebꞌ sacerdote, ebꞌ levita yedꞌ juntzan̈xo ebꞌ yetisraelal ebꞌ yic scꞌanabꞌajej 
ebꞌ icha ix aj yacꞌan stiꞌ chiꞌ. 6 Ix lajvi chiꞌ ix el vin̈aj Esdras chiꞌ dꞌa yichan̈ 
scajnubꞌ Dios chiꞌ, ix bꞌat vin̈ dꞌa scuarto vin̈aj Johanán yuninal vin̈aj Eliasib. 
Ataꞌ ix ecꞌ acꞌval yuj vin̈. Malaj jabꞌoc tas ix sva vin̈, malaj pax tas ix yuqꞌuej 
vin̈, yujto ix te cus scꞌol vin̈ yuj smul ebꞌ ix jax dꞌa Babilonia chiꞌ.

7 Ix lajvi chiꞌ, ix alchaji to a masanil ebꞌ ay dꞌa Jerusalén yedꞌ ebꞌ ay dꞌa 
juntzan̈xo chon̈abꞌ dꞌa yol yic Judá, aton ebꞌ jaxnac chiꞌ, to smolbꞌej sbꞌa ebꞌ 
dꞌa Jerusalén chiꞌ. 8  Ix smol alan ebꞌ vin̈ yajal yedꞌ ebꞌ vin̈ ichamtac vinac to 
dꞌa schabꞌjial scꞌoch ebꞌ anima chiꞌ, ix yalan ebꞌ vin̈ icha tic: Tato ay ebꞌ max 
javi dꞌa scꞌual chiꞌ, tzꞌicꞌjiecꞌ masanil tastac ay dꞌa ebꞌ, spechjiel ebꞌ dꞌa scal 
ebꞌ yetchon̈abꞌ chiꞌ, xchi ebꞌ vin̈. 9 Yuj chiꞌ, axo dꞌa jun cꞌu chiꞌ, aton dꞌa 20 
yoch sbꞌalun̈il uj, ix smolbꞌan sbꞌa masanil ebꞌ vin̈ ay yopisio yic Judá yedꞌ yic 
Benjamín dꞌa Jerusalén chiꞌ. Ix em cꞌojan ebꞌ smasanil dꞌa yamaqꞌuil scajnubꞌ 
Dios. Ste ibꞌxi ebꞌ yuj tas van yalchaj chiꞌ yedꞌ pax yuj jun n̈abꞌ ov yemi. 10 Ix 
lajvi chiꞌ, ix qꞌue lin̈an vin̈aj sacerdote Esdras chiꞌ, ix yalan vin̈ dꞌa ebꞌ icha tic:

—A ex tic ix och e mul yujto ix eyicꞌlaj e bꞌa yedꞌ ebꞌ ix ix chꞌoc chon̈abꞌil. 
Icha chiꞌ ix aj svachꞌ och co mul. 11 A ticnaic, alecqꞌueta e mul dꞌa yichan̈ 
Jehová sDiosal ebꞌ co mam quicham, cꞌanabꞌajejec tas snibꞌej. Iqꞌuequel e bꞌa 
dꞌa scal ebꞌ anima chꞌoc chon̈abꞌil chiꞌ, tzeyactanpaxcan ebꞌ ix ix, ix eyicꞌlaj e 
bꞌa yedꞌoc dꞌa scal ebꞌ chiꞌ, xchi vin̈.

12  Ix tacꞌvi ebꞌ anima chiꞌ smasanil, te chaan̈ ix yal ebꞌ icha tic:
—Ol co cꞌanabꞌajej icha tzal chiꞌ. 13 Palta ina max ecꞌlaj n̈abꞌ tic, max yal-laj 

co can dꞌa calle tic, yujto a jun tic, man̈ jun chabꞌn̈ejoc cꞌual ol yacꞌ sbꞌoi, yujto 
te nivan on̈ ix och co mul tic. 14 Vachꞌ tato an̈ej ebꞌ yajal scan dꞌa tic yic sbꞌoan 
yaji, axo masanil ebꞌ cajan dꞌa yoltac co chon̈abꞌ, ebꞌ ix yicꞌlaj sbꞌa yedꞌ ebꞌ ix 
chꞌoc chon̈abꞌil chiꞌ, syal sjavi ebꞌ dꞌa junoc cꞌu to scan scꞌual. Aocabꞌ ebꞌ juez yedꞌ 
ebꞌ yichamtac vinaquil chon̈abꞌ tzꞌicꞌancot ebꞌ. Icha chiꞌ ol co cꞌulej co masanil, 
masanto ol yal stup yoval scꞌol co Diosal dꞌa quibꞌan̈ yuj tas ix co cꞌulej tic, xchi ebꞌ.

15-16 Masanil ebꞌ ix jax dꞌa Babilonia chiꞌ, ix scha scꞌol ebꞌ tas ix alchaj chiꞌ, 
palta an̈ej vin̈aj Jonatán yuninal vin̈aj Asael yedꞌ vin̈aj Jahazías yuninal vin̈aj 
Ticva yedꞌ chavan̈ ebꞌ vin̈ levita, aton vin̈aj Mesulam yedꞌ vin̈aj Sabetai maj 
chaan scꞌool. Yuj chiꞌ a vin̈aj sacerdote Esdras chiꞌ, ix yacꞌoch juntzan̈ ebꞌ vin̈ 
yajal vin̈, aton ebꞌ vin̈ yajal dꞌa scal ebꞌ yin̈tilal. Ix tzꞌibꞌchajcan sbꞌi ebꞌ vin̈. 
Axo dꞌa bꞌabꞌel cꞌual yic slajun̈il uj, ix smolbꞌan sbꞌa ebꞌ, yic schꞌolbꞌitan junjun 
macan̈ ebꞌ. 17 Axo dꞌa bꞌabꞌel cꞌu yic bꞌabꞌel uj, ataꞌ ix lajvi schꞌolbꞌitaj masanil 
ebꞌ ix yicꞌlaj sbꞌa yedꞌ ebꞌ ix ix chꞌoc chon̈abꞌil chiꞌ.

18  Aton sbꞌi ebꞌ vin̈ ix yicꞌlaj sbꞌa yedꞌ ebꞌ ix chꞌoc chon̈abꞌil chiꞌ:
A dꞌa yin̈tilal ebꞌ sacerdote yedꞌ dꞌa ebꞌ scꞌabꞌyoc vin̈aj Jesúa yuninal vin̈aj 

Josadac: Aton vin̈aj Maasías, vin̈aj Eliezer, vin̈aj Jarib yedꞌ vin̈aj Gedalías. 
19 A ebꞌ vin̈ ix yacꞌ val stiꞌ schecan pax ebꞌ ix ix chiꞌ. Ix yacꞌ junjun nocꞌ chꞌac 
calnel ebꞌ vin̈ silabꞌil dꞌa Dios yuj smul.

20 A dꞌa ebꞌ yin̈tilal vin̈aj Imer: Aton vin̈aj Hanani yedꞌ vin̈aj Zebadías.
21 Dꞌa ebꞌ yin̈tilal vin̈aj Harim: Aton vin̈aj Maasías, vin̈aj Elías, vin̈aj 

Semaías, vin̈aj Jehiel yedꞌ vin̈aj Uzías.

22  Dꞌa ebꞌ yin̈tilal vin̈aj Pasur: Aton vin̈aj Elioenai, vin̈aj Maasías, vin̈aj 
Ismael, vin̈aj Natanael, vin̈aj Jozabad yedꞌ vin̈aj Elasa.

23  Axo dꞌa ebꞌ yin̈tilal ebꞌ levita: Aton vin̈aj Jozabad, vin̈aj Simei, vin̈aj 
Kelaía, (scuchan pax Kelita) vin̈aj Petaías, vin̈aj Judá yedꞌ vin̈aj Eliezer.

24 Axo dꞌa scal ebꞌ sbꞌitani: Aton vin̈aj Eliasib.
Axo dꞌa scal ebꞌ tan̈vum puerta: Aton vin̈aj Salum, vin̈aj Telem yedꞌ vin̈aj 

Uri.
25 Axo dꞌa scal juntzan̈xo ebꞌ quetisraelal, dꞌa ebꞌ yin̈tilal vin̈aj Paros: Aton 

vin̈aj Ramía, vin̈aj Jezías, vin̈aj Malquías, vin̈aj Mijamín, vin̈aj Eleazar, vin̈aj 
Malquías yedꞌ vin̈aj Benaía.

26 Axo dꞌa ebꞌ yin̈tilal vin̈aj Elam: Aton vin̈aj Matanías, vin̈aj Zacarías, vin̈aj 
Jehiel, vin̈aj Abdi, vin̈aj Jeremot yedꞌ vin̈aj Elías.

27 Axo dꞌa ebꞌ yin̈tilal vin̈aj Zatu: Aton vin̈aj Elioenai, vin̈aj Eliasib, vin̈aj 
Matanías, vin̈aj Jeremot, vin̈aj Zabad yedꞌ vin̈aj Aziza.

28  Axo dꞌa ebꞌ yin̈tilal vin̈aj Bebai: Aton vin̈aj Johanán, vin̈aj Hananías, 
vin̈aj Zabai yedꞌ vin̈aj Atlai.

29 Axo dꞌa ebꞌ yin̈tilal vin̈aj Bani: Aton vin̈aj Mesulam, vin̈aj Maluc, vin̈aj 
Adaía, vin̈aj Jasub, vin̈aj Seal yedꞌ vin̈aj Ramot.

30  Axo dꞌa ebꞌ yin̈tilal vin̈aj Pahat-moab: Aton vin̈aj Adna, vin̈aj Quelal, 
vin̈aj Benaía, vin̈aj Maasías, vin̈aj Matanías, vin̈aj Bezaleel, vin̈aj Binúi yedꞌ 
vin̈aj Manasés.

31 Axo dꞌa ebꞌ yin̈tilal vin̈aj Harim: Aton vin̈aj Eliezer, vin̈aj Isías, vin̈aj 
Malquías, vin̈aj Semaías, vin̈aj Simeón, 32  vin̈aj Benjamín, vin̈aj Maluc yedꞌ 
vin̈aj Semarías.

33 Axo dꞌa ebꞌ yin̈tilal vin̈aj Hasum: Aton vin̈aj Matenai, vin̈aj Matata, vin̈aj 
Zabad, vin̈aj Elifelet, vin̈aj Jeremai, vin̈aj Manasés yedꞌ vin̈aj Simei.

34-37 Axo dꞌa yin̈tilal vin̈aj Bani: Aton vin̈aj Madai, vin̈aj Amram, vin̈aj Uel, 
vin̈aj Benaía, vin̈aj Bedías, vin̈aj Quelúhi, vin̈aj Vanías, vin̈aj Meremot, vin̈aj 
Eliasib, vin̈aj Matanías, vin̈aj Matenai, vin̈aj Jaasai.

38-42  Axo dꞌa yin̈tilal vin̈aj Binúi: Aton vin̈aj Simei, vin̈aj Selemías, vin̈aj 
Natán, vin̈aj Adaía, vin̈aj Macnadebai, vin̈aj Sasai, vin̈aj Sarai, vin̈aj Azareel, 
vin̈aj Selemías, vin̈aj Semarías, vin̈aj Salum, vin̈aj Amarías yedꞌ vin̈aj José.

43 Axo dꞌa yin̈tilal vin̈aj Nebo: Aton vin̈aj Jeiel, vin̈aj Matatías, vin̈aj Zabad, 
vin̈aj Zebina, vin̈aj Jadau, vin̈aj Joel yedꞌ vin̈aj Benaía.

44  Masanil juntzan̈ ebꞌ vin̈ tic, ix yicꞌlaj sbꞌa ebꞌ vin̈ yedꞌ ebꞌ ix ix chꞌoc 
chon̈abꞌil. Ay ebꞌ vin̈ ayxo yuninal yedꞌ ebꞌ ix. 

Ix lesalvi vin̈aj Nehemías yuj schon̈abꞌ

1  1 Aton vabꞌixal a in Nehemías in tic, yuninal in vin̈aj Hacalías. Ayic 20 
abꞌilxo yoch vin̈aj Artajerjes reyal, dꞌa jun uj scuchan Quisleu, ayinecꞌ 

dꞌa Susa scapitalil Persia. 2  Ataꞌ ix cꞌoch vin̈ vucꞌtac scuchan Hanani yedꞌ 
juntzan̈xo ebꞌ ix cot yedꞌ vin̈ dꞌa Judá. Ix in cꞌanbꞌan dꞌa ebꞌ tas yaj Jerusalén 
yedꞌ ebꞌ yin̈tilal ebꞌ anima icꞌbꞌilcot dꞌa Babilonia. 3  Ix yalan ebꞌ dꞌayin: A ebꞌ 
quetchon̈abꞌ chiꞌ ayecꞌ ebꞌ dꞌa Judá, te cuscꞌolal yajecꞌ ebꞌ, te qꞌuixveltac yajecꞌ 
ebꞌ. Axo Jerusalén chiꞌ macꞌbꞌilem smuroal, tzꞌanacpaxbꞌat spuertail, xchi ebꞌ.

4 Ayic ix vabꞌan juntzan̈ chiꞌ, ix in em cꞌojan, ix in oqꞌui. Ix in te cus val 
jayeꞌ cꞌual. Ix in och dꞌa tzecꞌojcꞌolal, ix in lesalvi dꞌa sDiosal satchaan̈. 5 Ix 
valan icha tic: Mamin Jehová sDiosal satchaan̈, te nivan elcꞌochi, te ay a may, 
tzaqꞌuelcꞌoch a trato yedꞌ ebꞌ tzach xajanani, ebꞌ scꞌanabꞌajan a checnabꞌil. 
6  Tzin cꞌan dꞌayach to tza cha abꞌ in lesal a in a checabꞌ in tic. Dꞌa junjun 
cꞌu yedꞌ dꞌa junjun acꞌval tzin tevi dꞌayach cuuj a on̈ a chon̈abꞌ on̈ tic, a 
checabꞌ caji. Svalqꞌueta co mul dꞌayach. A on̈ tic yedꞌ ebꞌ co mam quicham, 
ix och co mul dꞌayach. 7 Te chuc ix cutej co bꞌa dꞌayach. Maj co cꞌanabꞌajej 
a checnabꞌil, a cꞌaybꞌubꞌal yedꞌ tas a chec yalnaccan vin̈ a checabꞌ aj Moisés 
dꞌayon̈. 8  Nacot tas alnac dꞌa vin̈ a checabꞌ chiꞌ: Tato man̈ ol e cꞌanabꞌajej tas 
ix valaꞌ, ol ex in saclemejcanbꞌat dꞌa scaltac juntzan̈xo chꞌoc chon̈abꞌil. 9 Palta 
tato ol ex meltzajxoc dꞌayin jun, ol e cꞌanabꞌajan in checnabꞌil, tze bꞌeybꞌalani, 
vachꞌchom sacleminac eyajcanbꞌat bꞌaj slajvicꞌoch yolyibꞌan̈qꞌuinal tic, ol ex 
in molbꞌejxicot dꞌa jun lugar to sicꞌbꞌilel vuuj, bꞌaj tzꞌoch ejmelal dꞌayin, xa 
chi.

A Chꞌan̈ Libro

NEHEMÍAS
Nehemías sbꞌi jun libro tic, yujto a yabꞌixal vin̈aj Nehemías syal dꞌay. Syalanpax 

yuj tas aj smeltzajnacxi ebꞌ israel xidꞌnac icha presoal dꞌa Babilonia yedꞌ tas aj 
sbꞌonacxiqꞌue smuroal Jerusalén. A vin̈aj Nehemías chiꞌ, checbꞌilcot vin̈ yuj vin̈aj rey 
Artajerjes sreyal Persia. Aton tic syal capítulo 1 yedꞌ 2. Axo dꞌa capítulo 3 masanto 
dꞌa 7, syalcoti tas ajnac schecjicot vin̈ yic tzul sbꞌoanxi smuroal chon̈abꞌ Jerusalén vin̈. 
A vin̈ cuchbꞌannac ebꞌ anima dꞌa jun munlajel chiꞌ, yalannac vin̈ dꞌa ebꞌ to syacꞌoch 
spensar ebꞌ dꞌa scꞌaybꞌubꞌal Dios, yic vachꞌ tzꞌajecꞌ ebꞌ dꞌa snación chiꞌ.

Axo dꞌa capítulo 8 masanto dꞌa 10, syal yuj vin̈aj Esdras, tas yutejnac vin̈ yavtan 
scꞌaybꞌubꞌal Dios dꞌa yichan̈ masanil anima molanecꞌ dꞌa jun cꞌu. Ayic yabꞌannac 
masanil ebꞌ anima chiꞌ, yalnacqꞌueta smul ebꞌ dꞌa Dios. Axo dꞌa capítulo 11 masanto 
dꞌa 13, syalcot yuj ebꞌ smunlaj dꞌa scajnubꞌ Dios, syalanpax tas ajnac yoch smuroal 
chon̈abꞌ chiꞌ dꞌa yol scꞌabꞌ Dios, syalanpaxcan tastac bꞌonacxicani.
 



10  A on̈ a checabꞌ on̈ tic, a chon̈abꞌ on̈ paxi, ix on̈ a col yedꞌ a poder. 
11 Mamin, tzin cꞌan dꞌayach to tza cha abꞌ in lesal a in a checabꞌ in tic yedꞌ tas 
scꞌan juntzan̈xo ebꞌ a checabꞌ to sco nibꞌej tzach quicꞌchaan̈. Tzin cꞌan dꞌayach 
to tzacꞌ a vachꞌcꞌolal dꞌayin, yic vachꞌ scha yabꞌ vin̈ rey tas ol valaꞌ, xin chi. 
A dꞌa jun tiempoal chiꞌ ayin och sbꞌachumaloc svino vin̈aj rey Artajerjes chiꞌ.

Ix chajicot vin̈aj Nehemías dꞌa Jerusalén

2  1 Ay jun cꞌu dꞌa yol uj Nisán, ayic 20 abꞌilxo yoch vin̈aj Artajerjes reyal, 
ayic van vacꞌan svino vin̈ rey chiꞌ, ix yilan vin̈ to cuseltac yilji in sat. 

Malaj bꞌaj icha chiꞌ viljitaxoni. 2  Yuj chiꞌ ix scꞌanbꞌan vin̈ dꞌayin:
—¿Tas yuj cuseltac yilji a sat? Ina man̈ ach penaocay svilaꞌ. Ichato ilcꞌolal 

aji, xchi vin̈ rey chiꞌ.
A val dꞌa jun rato chiꞌ, ix in xivqꞌuei, 3  ix valan dꞌa vin̈ icha tic:
—Mamin rey, ayocabꞌ achn̈ej eqꞌui. ¿Tas yuj man̈ cuseltacoc yilji in sat a 

naani, ina to a in chon̈abꞌ bꞌaj mucan ebꞌ in mam vicham, emnac lan̈najoc, 
tzꞌanacpaxbꞌat spuertail? xin chi dꞌa vin̈.

4 —¿Tas svutej in colvaj dꞌayach ticnaic jun? xchi vin̈ rey chiꞌ.
Yuj chiꞌ ix in lesalvi dꞌa sDiosal satchaan̈. 5 Ix valan dꞌa vin̈ rey chiꞌ icha tic:
—Tato scha a cꞌol mamin rey, tato vachꞌ in dꞌa yol a sat, tzin cꞌan dꞌayach 

to tzin a chabꞌat dꞌa Judá chiꞌ, bꞌaj mucan ebꞌ in mam vicham, yic sbꞌat in 
bꞌoanxiqꞌuei, xin chi dꞌa vin̈.

6  Cꞌojanem vin̈ rey chiꞌ, cꞌojanpaxem ix reina dꞌa stzꞌey vin̈. Ix yalan vin̈ 
dꞌayin icha tic:

—¿Jantac tiempo tzach bꞌat jun? ¿Bꞌaqꞌuin̈ tzach jaxi? xchi vin̈.
Ix valani jantac tiempo, ix schaan scꞌol vin̈ tas ix val chiꞌ. 7 Ix valanpax dꞌa 

vin̈ icha tic: Tato vachꞌ tzꞌaj tza naꞌ mamin rey, acꞌbꞌat junoc carta dꞌa ebꞌ 
vin̈ gobernador ay dꞌa stojolal bꞌaj tzꞌem cꞌu dꞌa aꞌ Éufrates, yic vachꞌ tzin 
schaecꞌ ebꞌ vin̈ taꞌ masanto tzin cꞌoch dꞌa Judá. 8  Sbꞌat junocxo carta chiꞌ dꞌa 
vin̈aj Asaf yilumal teꞌ nivac teꞌ ay taꞌ, yic syacꞌ teꞌ vin̈ dꞌayin, yic tzꞌoch teꞌ 
dꞌa spuertail bꞌaj ay ebꞌ stan̈van templo, dꞌa smuroal chon̈abꞌ chiꞌ yedꞌ dꞌa teꞌ 
pat bꞌaj ol in ajoc, xin chi dꞌa vin̈. Yuj svachꞌcꞌolal in Diosal, ix yacꞌ masanil 
juntzan̈ tic vin̈ rey chiꞌ dꞌayin.

9 Ayic ix in javi dꞌa ebꞌ vin̈ ayoch yajalil dꞌa stojolal bꞌaj tzꞌem cꞌu dꞌa aꞌ 
Éufrates chiꞌ, ix vacꞌan jun carta ix yacꞌcot vin̈ rey chiꞌ dꞌa ebꞌ vin̈. Ajun pax 
juntzan̈ ebꞌ vin̈ yajal ebꞌ soldado yedꞌ ebꞌ ayqꞌue dꞌa yibꞌan̈ chej ix yacꞌcot 
vin̈ rey chiꞌ vedꞌoc. 10 Palta axo ix yabꞌan vin̈aj Sanbalat aj Horón yedꞌ vin̈aj 
Tobías yajal yaj dꞌa Amón to ix in javi yic tzin colvaj yedꞌ ebꞌ vetisraelal, ix 
cot yoval ebꞌ vin̈.

Ix ecꞌ vin̈aj Nehemías yil muro
11 Ayic yoxilxo cꞌual in javi dꞌa Jerusalén, 12  in qꞌue vaan dꞌacꞌvalil yedꞌ 

jayvan̈ ebꞌ vin̈ vinac ajun vedꞌoc, palta malaj junoc mach bꞌaj ix valaꞌ tas 
ix yal Dios dꞌa in pensar yuj tas ol in cꞌulej dꞌa Jerusalén chiꞌ. Malaj nocꞌ 
chej ix quicꞌbꞌati, a inn̈ej ix vicꞌ nocꞌ in cuchumal. 13  A dꞌa jun acꞌval chiꞌ, on̈ 
elta dꞌa jun puerta dꞌa pan̈an, dꞌa stojolal sjaj aꞌ Dragón, on̈ ecꞌ dꞌa spuertail 
bꞌaj sbꞌatcan cꞌalem. Ix vilan smuroal Jerusalén chiꞌ, macꞌbꞌilem lan̈najoc, 
tzꞌanacpaxbꞌat spuertail. 14  Ix ecꞌ vilanpax jun puerta dꞌa sjaj a aꞌ yedꞌ pax 

stanque vin̈ rey. Majxo yal-laj vecꞌ yedꞌ nocꞌ in chej chiꞌ taꞌ. 15 An̈ejaꞌ qꞌuicꞌto 
in qꞌuecꞌoch dꞌa stiꞌ aꞌ Cedrón. Ayic ix lajvi vilan muro chiꞌ, in meltzajxi bꞌaj 
in bꞌat chiꞌ, in ochxi dꞌa jun puerta dꞌa pan̈an chiꞌ.

16  A ebꞌ yajal yaj dꞌa chon̈abꞌ chiꞌ, man̈ yojtacoc ebꞌ bꞌajtil ayinbꞌati, man̈ 
yojtacoc pax ebꞌ tas tzin cꞌulej. Malaj pax tas sval dꞌa ebꞌ vetisraelal, dꞌa ebꞌ 
sacerdote, dꞌa ebꞌ yajal yaji yedꞌ dꞌa ebꞌ ol munlajoc. 17 Ix lajvi chiꞌ ix valan 
dꞌa ebꞌ icha tic:

—A ex tic eyojtac sicꞌlabꞌil to a jun tiempoal bꞌaj ayon̈ ecꞌ tic te chuclaj, ina 
ix macꞌchajem lan̈naj chon̈abꞌ Jerusalén tic, tzꞌanacxopaxbꞌat spuertail. Yuj 
chiꞌ co molbꞌejec co bꞌa sco bꞌoanecxiqꞌue smuroal tic, yic vachꞌ maxtzac on̈ 
bꞌuchji, xin chi dꞌa ebꞌ.

18  Ayic ix valan dꞌa ebꞌ jantac svachꞌcꞌolal Dios ix schꞌox dꞌayin yedꞌ tas ix 
yal vin̈ rey dꞌayin, ix yalan ebꞌ:

—Co yamecoch co munlaji, xchi ebꞌ. Icha chiꞌ ix aj scuchbꞌan sbꞌa ebꞌ dꞌa 
jun munlajel chiꞌ. 19 Ayic ix yabꞌan vin̈aj Sanbalat aj Horón yedꞌ vin̈aj Tobías 
yajal yaj dꞌa Amón yedꞌ pax vin̈aj Gesem árabe, ix te bꞌuchvaj ebꞌ vin̈ dꞌayon̈, 
ix yalan ebꞌ vin̈:

—¿Tas ol e cꞌulej? ¿Tom tze nibꞌej tzeyiqꞌuel e bꞌa dꞌa yol scꞌabꞌ vin̈ rey? 
xchi ebꞌ vin̈.

20 Ix in tacꞌvi dꞌa ebꞌ vin̈ icha tic:
—Yuj scolval sDiosal satchaan̈, ol yal cuuj. A on̈ schecabꞌ on̈ tic ol co 

yamoch co bꞌoani, palta a ex tic, malaj eyalan eyic dꞌayon̈, malaj eyopisio, 
yujto man̈ ex quetchon̈abꞌoc, xin chi.

Ix pojchajecꞌ munlajel

3  1 A vin̈aj sat sacerdote Eliasib yedꞌ ebꞌ yetsacerdoteal, a ebꞌ ix bꞌoanxi 
bꞌaj tzꞌoch nocꞌ calnel, ix yacꞌanoch spuertail ebꞌ. Ix sbꞌoanxiqꞌue muro 

ebꞌ, ix bꞌatn̈ej dꞌa torre scuch Hamea masanto dꞌa torre scuch Hananeel, 
ix yacꞌancanoch ebꞌ dꞌa yol scꞌabꞌ Dios. 2  Axo junxo macan̈ muro chiꞌ, a 
ebꞌ vin̈ aj Jericó ix bꞌoanxiqꞌuei. Axo junxo macan̈, a vin̈aj Zacur yuninal 
vin̈aj Imri ix bꞌoanxiqꞌuei. 3  Axo ebꞌ yin̈tilal vin̈aj Senaa ix bꞌoanxiqꞌue bꞌaj 
ay spuertail yic nocꞌ chay. Ix yacꞌanoch sjolom spuertail chiꞌ ebꞌ, ix ochcan 
spuertail chiꞌ, ix ecꞌcan cꞌatan qꞌuen hierro syamnubꞌoc. 4  Ix bꞌon̈ejbꞌat 
jun muro chiꞌ, a vin̈aj Meremot yuninal vin̈aj Urías yixchiquin vin̈aj Cos 
ix bꞌoanxiqꞌue junxo macan̈. Axo vin̈aj Mesulam yuninal vin̈aj Berequías, 
yixchiquin vin̈aj Mesezabeel ix bꞌoanxiqꞌue junxo macan̈. Axo vin̈aj Sadoc 
yuninal vin̈aj Baana ix bꞌoanxi junxo macan̈. 5  Axo junxo macan̈ a ebꞌ aj 
Tecoa ix bꞌoanxiqꞌuei, palta a ebꞌ nivac vinac yaj dꞌa scal ebꞌ, maj yal scꞌol ebꞌ 
ix colvaj yedꞌ ebꞌ scuchbꞌan jun munlajel chiꞌ. 6 A vin̈aj Joiada yuninal vin̈aj 
Paseah yedꞌ vin̈aj Mesulam yuninal vin̈aj Besodías, a ebꞌ vin̈ ix bꞌoanxiqꞌue 
bꞌaj ay jun puerta scuchan Jesana. Ix yacꞌanoch sjolom spuertail chiꞌ ebꞌ vin̈, 
ix ochpaxcan spuertail chiꞌ, ix ecꞌcan cꞌatan qꞌuen hierro syamnubꞌoc. 7 Axo 
junxo macan̈, a vin̈aj Melatías aj Gabaón ix bꞌoanxiqꞌue yedꞌ vin̈aj Jadón aj 
Meronot yedꞌ ebꞌ aj Gabaón yedꞌ ebꞌ aj Mizpa, aton ebꞌ ay dꞌa yalan̈ smandar 
vin̈ yajal yaj dꞌa stojolal bꞌaj tzꞌem cꞌu dꞌa aꞌ Éufrates. 8  Axo junxo macan̈, a 
vin̈aj Uziel yuninal vin̈aj Harhaía, vin̈ smunlaj yedꞌ qꞌuen qꞌueen vachꞌ yilji, 
a vin̈ ix bꞌoanxiqꞌuei. Axo junxo macan̈, a vin̈aj Hananías yuninal jun vin̈ 

bꞌoum perfume ix bꞌoanxiqꞌuei. A ebꞌ vin̈ chavan̈ chiꞌ ix bꞌoanxiqꞌue muro 
chiꞌ masanto ix cꞌoch dꞌa stiꞌ jun muro levan sat. 9 Axo junxo macan̈ a vin̈aj 
Refaías yuninal vin̈aj Hur ix bꞌoanxiqꞌuei. A vin̈ chiꞌ yajal yaj vin̈ dꞌa nan̈al 
lugar dꞌa yol smacbꞌen Jerusalén. 10 A vin̈aj Jedaías yuninal vin̈aj Harumaf 
ix bꞌoanxiqꞌue junxo macan̈ dꞌa yichan̈ spat. Axo junxo macan̈, a vin̈aj Hatús 
yuninal vin̈aj Hasabnías ix bꞌoanxiqꞌuei.

11 A j unxo macan̈, a vin̈aj Malquías yuninal vin̈aj Harim yedꞌ vin̈aj 
Hasub yuninal vin̈aj Pahat-moab, a ebꞌ vin̈ ix bꞌoanxiqꞌue yedꞌ jun torre 
scuch Hornos. 12  Axo junxo macan̈, a vin̈aj Salum yuninal vin̈aj Halohes ix 
bꞌoanxiqꞌuei. A vin̈ chiꞌ yajal yaj vin̈ dꞌa nan̈alxo lugar ayoch dꞌa yol smacbꞌen 
Jerusalén. Ix colvajpax ebꞌ ix yisil vin̈ yedꞌoc. 13  A vin̈aj Hanún yedꞌ ebꞌ cajan 
dꞌa Zanoa ix bꞌoanxiqꞌue bꞌaj ix can stiꞌ dꞌa chꞌolan. Ix yacꞌanoch spuertail ebꞌ, 
ix ecꞌcan cꞌatan qꞌuen hierro syamnubꞌoc. Ix sbꞌoanxiqꞌue 450 metro muro 
chiꞌ ebꞌ, masanto dꞌa spuertail bꞌaj sbꞌatcan cꞌalem. 14  Axo vin̈aj Malquías 
yuninal vin̈aj Recab yajal dꞌa yol smacbꞌen chon̈abꞌ Bet-haquerem, a vin̈ ix 
bꞌoanxiqꞌue bꞌaj ix can stiꞌ bꞌaj sbꞌatcan cꞌalem chiꞌ. Ix yacꞌanoch spuertail vin̈, 
ix ecꞌcan cꞌatan qꞌuen hierro syamnubꞌoc.

15  A vin̈aj Salum yuninal vin̈aj Colhoze, yajal dꞌa yol smacbꞌen chon̈abꞌ 
Mizpa, a vin̈ ix bꞌoanxiqꞌue bꞌaj ix can stiꞌ dꞌa sjaj a aꞌ. Ix yacꞌqꞌue spatil vin̈, 
ix yacꞌanoch spuertail chiꞌ vin̈, ix ecꞌpaxcan cꞌatan qꞌuen hierro syamnubꞌoc. 
Ix sbꞌoanxiqꞌue muro chiꞌ vin̈ bꞌaj ay tanque scuch Siloé dꞌa slacꞌanil yavbꞌen 
teꞌ ebꞌ rey, masanto bꞌaj bꞌachquiltac yem sbꞌeal schon̈abꞌ vin̈aj David. 16  A 
vin̈aj Nehemías yuninal vin̈aj Azbuc, yajal dꞌa nan̈al yol smacbꞌen chon̈abꞌ 
Bet-sur, a vin̈ ix bꞌoanxiqꞌue junxo macan̈ muro chiꞌ. Ix cotn̈ej dꞌa yichan̈ bꞌaj 
mucbꞌil vin̈aj rey David masanto ix cꞌoch bꞌaj ay stanqueal a aꞌ, ix cꞌoch bꞌaj 
ay scuartel ebꞌ soldado.

17 Axo  ebꞌ levita scuchbꞌej vin̈aj Rehum yuninal vin̈aj Bani, a ebꞌ ix 
bꞌoanxiqꞌue junxo macan̈. Axo dꞌa yichan̈bꞌati, a vin̈aj Hasabías yajal dꞌa 
nan̈al smacbꞌen chon̈abꞌ Keila, a vin̈ ix bꞌoanxiqꞌue junxo macan̈ sqꞌuexuloc 
ebꞌ yetchon̈abꞌ. 18  Axo bꞌaj ix cꞌoch yic ebꞌ chiꞌ, ataꞌ ix sbꞌoxiqꞌue juntzan̈xo 
ebꞌ scꞌabꞌyoc ebꞌ. A vin̈aj Bavai yuninal vin̈aj Henadad, yajal dꞌa nan̈alxo 
smacbꞌen Keila chiꞌ, a vin̈ scuchbꞌan ebꞌ. 19 Axo vin̈aj Ezer yuninal vin̈aj Jesúa, 
yajal dꞌa Mizpa, a vin̈ ix bꞌoanxiqꞌue jun macan̈xo dꞌa yichan̈ bꞌaj smolchaj 
yamcꞌabꞌ yic oval bꞌaj scumlaj muro chiꞌ. 20 Axo vin̈aj Baruc yuninal vin̈aj 
Zabai, dꞌa smasanil scꞌool vin̈ ix sbꞌoxiqꞌue junxo macan̈ bꞌaj scumlaj chiꞌ 
masanto ix cꞌoch dꞌa spuertail spat vin̈aj Eliasib, vin̈ sat sacerdote. 21 A vin̈aj 
Meremot yuninal vin̈aj Urías, yixchiquin vin̈aj Cos, a vin̈ ix bꞌoanxiqꞌue junxo 
macan̈ sbꞌat dꞌa spuertail spat vin̈aj Eliasib chiꞌ masanto bꞌaj slajvicꞌoch spat 
vin̈ chiꞌ.

22  Axo junxo macan̈, a ebꞌ sacerdote cajan dꞌa schꞌolanil aꞌ Jordán ix 
bꞌoanxiqꞌuei. 23  Axo vin̈aj Benjamín yedꞌ vin̈aj Hasub, a ebꞌ vin̈ ix bꞌoanxibꞌat 
dꞌa yichan̈ spat. Axo dꞌa sn̈iꞌ yic ebꞌ vin̈ chiꞌ, axo vin̈aj Azarías yuninal 
vin̈aj Maasías yixchiquin vin̈aj Ananías, a vin̈ ix bꞌoanxiqꞌue dꞌa slacꞌanil 
spat. 24  Axo junxo macan̈, a vin̈aj Binúi yuninal vin̈aj Henadad, a vin̈ ix 
bꞌoanxiqꞌuei, ix bꞌat dꞌa spat vin̈aj Azarías masanto ix cꞌoch bꞌaj scumlaj dꞌa 
jun schiquin. 25 Axo vin̈aj Palal yuninal vin̈aj Uzai, a vin̈ ix bꞌoanxiqꞌue bꞌaj 
scumlaj chiꞌ yedꞌ jun torre ayel dꞌa spatic muro chiꞌ dꞌa spalacio vin̈ rey, aton 

dꞌa yamaqꞌuil spat ebꞌ soldado stan̈van vin̈ rey chiꞌ. Axo junxo macan̈, a vin̈aj 
Pedaías yuninal vin̈aj Faros ix bꞌoanxiqꞌuei, 26 masanto ix cꞌoch dꞌa spuertail 
bꞌaj tzꞌel ebꞌ ix ix icꞌoj aꞌ, jun sbꞌatcan dꞌa stojolal bꞌaj sqꞌueul cꞌu, dꞌa slacꞌanil 
jun torre ayel dꞌa spatic muro chiꞌ. Axo junxo macan̈, a ebꞌ smunlaj dꞌa templo 
cajan dꞌa Ofel, a ebꞌ ix bꞌoanxiqꞌuei. 27 Axo ebꞌ aj Tecoa ix bꞌoanxiqꞌue junxo 
macan̈, sbꞌatn̈ej dꞌa yichan̈ jun torre chiꞌ masanto dꞌa smuroal dꞌa Ofel chiꞌ.

28  Axo ebꞌ sacerdote ix bꞌoanxiqꞌue dꞌa yichan̈ spat junjun, sbꞌatn̈ej dꞌa 
spuertail bꞌaj tzꞌoch nocꞌ chej. 29 Axo vin̈aj Sadoc yuninal vin̈aj Imer ix 
bꞌoanxiqꞌue junxo macan̈ dꞌa yichan̈ spat. Axo vin̈aj Semaías yuninal vin̈aj 
Secanías ix bꞌoanxiqꞌue junxo macan̈ bꞌaj ay ebꞌ stan̈van puerta dꞌa stojolal 
bꞌaj sjavi cꞌu. 30 Axo vin̈aj Hananías yuninal vin̈aj Selemías yedꞌ vin̈aj Hanún 
svaquil yuninal vin̈aj Salaf, a ebꞌ vin̈ ix bꞌoanxiqꞌue junxo macan̈. Axo vin̈aj 
Mesulam yuninal vin̈aj Berequías ix bꞌoanxiqꞌue jun macan̈ dꞌa yichan̈ spat. 
31 Axo vin̈aj Malquías, vin̈ bꞌoum qꞌueen vachꞌ yilji, a vin̈ ix bꞌoanxiqꞌue junxo 
macan̈ dꞌa spat ebꞌ smunlaj dꞌa templo yedꞌ dꞌa yic ebꞌ chon̈vajum yedꞌ dꞌa 
yichan̈ spuertail bꞌaj ay ebꞌ stan̈van chon̈abꞌ chiꞌ, masanto bꞌaj ay ebꞌ stan̈van 
dꞌa schiquin muro chiꞌ. 32  Axo juntzan̈xo ebꞌ vin̈ bꞌoum qꞌuen vachꞌ yilji yedꞌ 
ebꞌ vin̈ chon̈vajum, a ebꞌ vin̈ ix bꞌoanxiqꞌue junxo macan̈, sbꞌatn̈ej bꞌaj ay ebꞌ 
stan̈van dꞌa schiquin chiꞌ, masanto ix cꞌoch bꞌaj ay spuertail yic nocꞌ calnel.

Ix bꞌuchvaj ebꞌ ajcꞌool

4  1 Ayic ix yabꞌan vin̈aj Sanbalat to van co bꞌoanxiqꞌue muro chiꞌ, ix te cot 
yoval vin̈, ix syamanoch vin̈ sbꞌuchvaj dꞌayon̈. 2  Ix och ijan vin̈ yalan 

bꞌuchval lolonel dꞌayon̈ dꞌa yichan̈ ebꞌ vin̈ ajun yedꞌoc yedꞌ dꞌa yichan̈ ebꞌ vin̈ 
soldado aj Samaria. Ix yalan vin̈ icha tic: Obꞌiltac juntzan̈ ebꞌ judío tic, ¿tom 
ay jabꞌoc tas syal sbꞌoan ebꞌ? ¿Tom ol yacꞌxi silabꞌ ebꞌ snaani? ¿Tom junn̈ej 
cꞌual ol sbꞌo jun munlajel tic ebꞌ snaani? ¿Am snaan ebꞌ to a dꞌa scal juntzan̈ 
tzꞌaeltac qꞌuen juyanecꞌ tic ol yiqꞌuelta qꞌuen acꞌ qꞌueen ebꞌ? xchi vin̈.

3 Ayecꞌ pax vin̈aj Tobías amonita dꞌa stzꞌey ebꞌ vin̈. Ix yalanpax vin̈ icha tic: 
A juntzan̈ qꞌueen sbꞌoqꞌue ebꞌ muroal tic, qꞌuinaloc a junoc nocꞌ vaax tzꞌecꞌ 
dꞌa yibꞌan̈ qꞌueen, tzꞌel n̈ilnaj qꞌueen stecꞌan nocꞌ, xchi vin̈.

Slesal vin̈aj Nehemías
4 Yuj chiꞌ ix in lesalvi icha tic: Mamin, ach co Diosal, tzabꞌ val on̈ sbꞌuchan 

ebꞌ. Cotocabꞌcan sbꞌuchval lolonel ebꞌ chiꞌ dꞌa yibꞌan̈. Aocabꞌ ebꞌ yajcꞌol 
ebꞌ tzꞌicꞌanecꞌ tastac ay dꞌay. Icꞌjocabꞌbꞌat ebꞌ dꞌa junocxo nación. 5 Man̈ acꞌ 
nivancꞌolal smul ebꞌ tic, mocabꞌ bꞌat tas ix scꞌulej ebꞌ tic satcꞌolal uuj, yujto 
tzon̈ sbꞌuchval ebꞌ a on̈ sco bꞌoxiqꞌue muro tic, xin chi.

Ix ecꞌ val ebꞌ ajcꞌol dꞌa yibꞌan̈
6 Ix on̈ munlajn̈ej, elan̈chamel ix nan̈albꞌi cuuj yujto te ay val stzalajcꞌolal 

ebꞌ chon̈abꞌ smunlaji. 7 A vin̈aj Sanbalat, vin̈aj Tobías, ebꞌ árabe, ebꞌ amonita 
yedꞌ ebꞌ aj Asdod, ix te cot yoval ebꞌ ayic ix yabꞌan ebꞌ to yelcꞌolal tzon̈ 
munlaji yic sco bꞌoanxiqꞌue smuroal Jerusalén. Toxo pax ix macchaj bꞌaj nivac 
ix aj spojemi. 8  Smol alan ebꞌ to syacꞌ oval ebꞌ quedꞌoc, yic syacꞌan chucal ebꞌ 
dꞌa Jerusalén tic yalani. 9 Yuj chiꞌ ix on̈ lesalvi dꞌa co Diosal, ix cacꞌanoch 
co tan̈vumal dꞌa junjun cꞌu yedꞌ dꞌa junjun acꞌval yic sco colan co bꞌa dꞌa ebꞌ 

ajcꞌol chiꞌ. 10 Ix yalanpax ebꞌ smunlaj chiꞌ icha tic: Toxo ix te el yip ebꞌ cuchum 
qꞌueen yic syicꞌanel jantac qꞌuen qꞌueen ebꞌ yedꞌ spojelal jun muro telvinac 
tic, yuj chiꞌ man̈ ol techajlaj cuuj co bꞌoanxiqꞌuei, xchi ebꞌ.

11 A snaan ebꞌ ajcꞌol chiꞌ to man̈ ol nachajel cuuj, mato man̈ ol quil yoch 
ebꞌ dꞌa co cal yic tzon̈ smilancham ebꞌ yic tzꞌoch vaan munlajel tic. 12  Palta 
axo ebꞌ quetchon̈abꞌ cajan dꞌa slacꞌanil ebꞌ chiꞌ, xican sjavi ebꞌ ul yal dꞌayon̈: 
A juntzan̈ anima chiꞌ yaln̈ej bꞌaj ol javoc ebꞌ yacꞌ oval quedꞌoc, xchi ebꞌ. 
13 Yuj chiꞌ ix valaꞌ to junjun patil ebꞌ stan̈vej ebꞌ dꞌa spatiquel muro chiꞌ, bꞌaj 
chꞌolquixtac luum yedꞌ bꞌaj pojnaquel muro chiꞌ, yedꞌnac yespada ebꞌ, lanza 
yedꞌ sjul-labꞌ ebꞌ. 14 Ayic ix vilani to xiv ebꞌ, ix in tecꞌbꞌan in bꞌa valan dꞌa 
ebꞌ yichamtac vinaquil chon̈abꞌ yedꞌ dꞌa ebꞌ ayoch yajalil dꞌa co chon̈abꞌ tic 
yedꞌ dꞌa masanil anima: Man̈ on̈ xiveclaj. Co naeccoti to a co Diosal te nivan 
yelcꞌochi, te ay smay, yuj chiꞌ co colec co chon̈abꞌ tic yedꞌ cal cuninal, ebꞌ ix 
quetbꞌeyum yedꞌ co pat, xin chi dꞌa ebꞌ.

15 Ayic ix yabꞌan ebꞌ ajcꞌol chiꞌ to lista caji, ix nachajel yuj ebꞌ to a Dios ix 
juanbꞌat tas ix smol alej ebꞌ chiꞌ. Icha chiꞌ ix aj co munlajxi junjun on̈. 16 Atax 
dꞌa jun cꞌu chiꞌ, nan̈aln̈ej ebꞌ vin̈ in munlajvum chiꞌ smunlaji, axo nan̈alxo 
ebꞌ vin̈ yedꞌnac syamcꞌabꞌ ebꞌ vin̈ yic oval, aton qꞌuen lanza, maclabꞌ jul-labꞌ 
yedꞌ jul-labꞌ chiꞌ. Aypaxoch qꞌuen qꞌueen dꞌa sn̈iꞌ scꞌol ebꞌ vin̈. Axo ebꞌ yajalil 
ebꞌ tzꞌacꞌan stecꞌanil ebꞌ smunlaj chiꞌ. 17 A ebꞌ cuchum icatz, cuchbꞌil yicatz 
ebꞌ chiꞌ yuuj, jun scꞌabꞌ ebꞌ chiꞌ yamjinac yicatz chiꞌ, axo dꞌa junxo scꞌabꞌ ebꞌ 
yedꞌnac syamcꞌabꞌ yic oval. 18  Yedꞌ ebꞌ smunlaji yic sbꞌoanxiqꞌue muro chiꞌ, 
ayoch jachan qꞌuen yespada ebꞌ dꞌa snan̈al. Axo dꞌa in tzꞌey ayecꞌ vin̈ spuꞌan 
nocꞌ chꞌaac. 19 Ix valan dꞌa ebꞌ yajal yaji, dꞌa ebꞌ cuchbꞌum yedꞌ dꞌa masanil ebꞌ 
anima: A jun munlajel tic te nivan yaji, yuj chiꞌ ix on̈ pucaxbꞌat dꞌa spatictac 
muro tic, chꞌocchꞌoc bꞌaj ayon̈canbꞌat junjun on̈. 20 Yuj chiꞌ ayic tzeyabꞌan yocꞌ 
nocꞌ chꞌaac, tzex cot dꞌa co tzꞌey, axo co Diosal ol colvaj quedꞌ dꞌa oval chiꞌ, 
xin chi.

21 Yuj chiꞌ nan̈al on̈ tzon̈ munlaji, tzon̈ ochi ayic sacbꞌi masanto sqꞌuicꞌbꞌi, 
axo nan̈alxo jun, yedꞌnac syamcꞌabꞌ yic oval. 22  Ix valanpax dꞌa ebꞌ vetchon̈abꞌ 
chiꞌ to svaycanem ebꞌ yedꞌ ebꞌ schecabꞌ dꞌa yol chon̈abꞌ chiꞌ yic stan̈van 
chon̈abꞌ chiꞌ ebꞌ quedꞌoc dꞌacꞌvalil. Axo dꞌa cꞌualil tzon̈ munlaji. 23 An̈ejtonaꞌ 
in pax tic yedꞌ ebꞌ ayto vuj in bꞌa yedꞌoc, ebꞌ in checabꞌ yedꞌ ebꞌ tzin tan̈vani, 
max quiqꞌuel-laj co pichul dꞌacꞌvalil, junjun on̈ ayecꞌ qꞌuen co lanza dꞌa co 
tzꞌey.

Ix yal syaelal ebꞌ mebꞌaꞌ vin̈aj Nehemías

5  1 A dꞌa jun tiempoal chiꞌ, ix yal val sbꞌa ebꞌ anima, ebꞌ vin̈ vinac yedꞌ ebꞌ 
ix ix yuj tas tzꞌutaj ebꞌ yuj ebꞌ quetchon̈abꞌ. 2  Ay ebꞌ tzꞌalani to tzijtum 

yuninal ebꞌ, yuj chiꞌ yovalil sbꞌoquej ixim strigo ebꞌ yic max cham ebꞌ yuj 
vejel. 3  Ay pax ebꞌ tzꞌalani to syacꞌcanbꞌat yumal sluum ebꞌ, ma yuva ebꞌ 
avabꞌil, ma spat ebꞌ dꞌa prentail yuj smanan tas sva ebꞌ yuj vejel. 4 Ay pax ebꞌ 
tzꞌalani to yuj yacꞌan qꞌuen tumin ebꞌ syacꞌ dꞌa vin̈ rey, yuj chiꞌ scꞌan qꞌuen 
tumin chiꞌ ebꞌ smajnej, syacꞌanbꞌat slum ebꞌ, ma yavbꞌen ebꞌ yuj smajananubꞌal 
qꞌuen tumin chiꞌ. 5 Ix yalanpax ebꞌ icha tic: A on̈ tic yedꞌ ebꞌ quetchon̈abꞌ tic, 
junn̈ej quin̈tilal, malaj mach chꞌoc yilji yuninal, lajann̈ej yilji cuninal yedꞌ 
yuninal ebꞌ, yuj chiꞌ, ¿tas yuj a ebꞌ cuninal ayoch schecabꞌoc ebꞌ? Ayon̈ ayxo 

och ebꞌ ix quisil schecabꞌoc ebꞌ. Maxtzac yal co colan co bꞌa, yujto yicxo lum 
co luum ebꞌ yedꞌ cavbꞌen, xchi ebꞌ.

6 Ayic ix vabꞌan yalan ebꞌ anima tas tzꞌutaj chiꞌ, ix te cot voval. 7 Ix lajvi chiꞌ, 
ix in naan val sicꞌlabꞌil, ix in cachan ebꞌ nivac vinac yedꞌ ebꞌ yajal yaji, yic 
maxtzac scꞌan yuneꞌ stumin ebꞌ chiꞌ dꞌa ebꞌ quetchon̈abꞌ tic. Yuj chiꞌ ix vavtan 
masanil ebꞌ anima dꞌa jun molchajelal yuj jun lolonel chiꞌ. 8  Ix lajvi chiꞌ ix 
valan dꞌa ebꞌ icha tic: A on̈ tic ix cacꞌ val quip co colanxielta ebꞌ quetchon̈abꞌ 
chon̈bꞌilcanbꞌat dꞌa juntzan̈ chꞌoc chon̈abꞌil, ¿tom a exxo tic ol e chon̈xicanbꞌat 
ebꞌ yic a on̈xo tic ol co manxielta ebꞌ? xin chi dꞌa ebꞌ.

Man̈xalaj ebꞌ ix tacꞌvi, maxtzac nachaj yuj ebꞌ tas syutej ebꞌ spacani. 9 Ix 
valanpaxi: A jun tas van e cꞌulan tic man̈ vachꞌoclaj. Smoj val to tze chꞌoxeli 
to nivan yelcꞌoch co Diosal dꞌa e sat, yic maxtzac bꞌuchvaj ebꞌ anima ajcꞌol 
dꞌayon̈. 10 An̈ejtonaꞌ in yedꞌ ebꞌ ayto vuj in bꞌa yedꞌoc yedꞌ ebꞌ in checabꞌ, ix 
cacꞌ qꞌuen tumin smajnej ebꞌ. Ix cacꞌanpax ixim trigo sqꞌuex ebꞌ. A ticnaic 
scacꞌ lajvoc juntzan̈ sbꞌoc ebꞌ chiꞌ. 11 Yuj chiꞌ sval dꞌayex to tzeyacꞌ meltzaj 
slum ebꞌ chiꞌ ticnaic yedꞌ yavbꞌen ebꞌ, teꞌ yolivo ebꞌ yedꞌ spat ebꞌ, tzeyacꞌan 
lajvoc sbꞌoc ebꞌ chiꞌ dꞌayex. Tzeyacꞌan meltzaj yuneꞌ qꞌuen tumin ix yacꞌ ebꞌ 
chiꞌ dꞌayex, ma trigo, ma vino, ma aceite, tas ix e cꞌan dꞌa ebꞌ, xin chi dꞌa ebꞌ. 
12  Ix tacꞌvi ebꞌ smasanil icha tic: Ol cacꞌxi meltzaj masanil juntzan̈ chiꞌ dꞌa ebꞌ. 
Man̈xalaj tas ol cal yuj juntzan̈ chiꞌ. Ol co cꞌanabꞌajej masanil tas ix al chiꞌ, 
xchi ebꞌ.

Yuj chiꞌ ix vavtan ebꞌ sacerdote. A val dꞌa yichan̈ ebꞌ ix in chec yacꞌ stiꞌ ebꞌ 
yuj tas ix yal chiꞌ. 13  Ix in tzicubꞌtan̈ej pax in pichul, ix valani: Ichocabꞌ tic ol 
aj ex stzicanel Dios dꞌa e pat yedꞌ dꞌa e luum, tato man̈ ol e cꞌanabꞌajej bꞌaj 
tzeyacꞌcan e tiꞌ tic. Icha chiꞌ ol aj yicꞌanecꞌ tastac ay dꞌayex, xin chi dꞌa ebꞌ. 
Ix tacꞌvi ebꞌ anima chiꞌ smasanil: Ichocabꞌ chiꞌ tzꞌaji, xchi ebꞌ. Ix yalan vachꞌ 
lolonel ebꞌ dꞌa Jehová. Ix scꞌanabꞌajan ebꞌ bꞌaj ix yacꞌ stiꞌ chiꞌ.

Svachꞌcꞌolal vin̈aj Nehemías
14  Ayic 20 abꞌilxo yoch vin̈aj Artajerjes reyal dꞌa Persia, ix in yacꞌanoch 

vin̈ yajalil dꞌa Judá, masanto yic 32 abꞌilxo yoch vin̈ dꞌa reyal chiꞌ. A dꞌa 
lachaveꞌ abꞌil ayin och yajalil chiꞌ, malaj in tojol ix in cꞌan dꞌa ebꞌ anima to 
smoj in chaani, maj schapaxlaj yic ebꞌ in cꞌabꞌ voc ayoch dꞌa opisio. 15 Palta 
a ebꞌ yajal ecꞌnac ayic manto in ochi, icha icatz yaj ebꞌ dꞌa ebꞌ anima. Junjun 
cꞌu scꞌananel 40 siclo qꞌuen plata ebꞌ yuj tas svaꞌa yedꞌ yuj vino syuqꞌuej. 
An̈ejtonaꞌ tzꞌixtaj ebꞌ chon̈abꞌ yuj ebꞌ schecabꞌ ebꞌ. Palta a inxo tic, man̈ ichoc 
taꞌ ix vutej in bꞌa, yujto te nivan yelcꞌoch Dios dꞌa in sat. 16  An̈ejtonaꞌ, ix in 
bꞌoxiqꞌue jun macan̈ smuroal chon̈abꞌ tic yedꞌ ebꞌ in checabꞌ, ix munlajn̈ej 
ebꞌ vedꞌoc. Malaj junoc lum luum ix viqꞌueqꞌui. 17 Ay pax 150 ebꞌ vin̈ vinac 
sva vedꞌoc, aton ebꞌ vin̈ vetchon̈abꞌ yedꞌ ebꞌ vin̈ ayoch yajalil vedꞌoc. Chꞌoc 
pax yaj ebꞌ vin̈ ton̈ej tzul on̈ ilani, ebꞌ vin̈ scot dꞌa juntzan̈ nación ay dꞌa co 
lacꞌanil. 18  A tas to vic yaj sbꞌo dꞌa junjun cꞌu: Jun nocꞌ vacax schami, vacvan̈ 
nocꞌ chꞌac calnel, chꞌoc pax yaj nocꞌ caxlan̈. A dꞌa junjun slajun̈il cꞌual, nivan 
vino tzꞌicꞌchajcoti, palta malaj juneloc ix in cꞌan tas tzin vaꞌa to smoj in chaan 
yuj vopisio tic, yujto te nivan tas aycot dꞌa yibꞌan̈ jun chon̈abꞌ tic. 19 Yuj chiꞌ 
in lesalvi icha tic: Ach in Diosal, acꞌ a vachꞌcꞌolal dꞌayin yuj masanil tas ix in 
cꞌulej yuj jun chon̈abꞌ tic, xin chi.

* 6.5 Tato man̈ macanoc junoc carta, yovalil syabꞌ masanil anima tas syalaꞌ. 

A ebꞌ ajcꞌol dꞌa vin̈aj Nehemías

6  1 Ayic ix yabꞌan vin̈aj Sanbalat, vin̈aj Tobías, vin̈aj Gesem vin̈ árabe 
yedꞌ juntzan̈xo ebꞌ ayoch ajcꞌolal dꞌayon̈ to toxo ix bꞌoqꞌue muro chiꞌ, 

man̈xalaj bꞌaj jacan, (vachꞌchom manto och spuertail), 2  ix schecancot jun 
schecabꞌ ebꞌ vin̈ dꞌayin yic tzul yalani to sco molbꞌej co bꞌa yedꞌ ebꞌ vin̈ dꞌa 
junoc aldea dꞌa acꞌlic yic Ono. Sna jun chiꞌ ebꞌ vin̈ yic syacꞌan chucal ebꞌ vin̈ 
dꞌayin. 3 Yuj chiꞌ ix in checbꞌat jun in checabꞌ yal dꞌa ebꞌ vin̈, malaj in colanil, 
te vitzꞌan vaj dꞌa in munlajel nivan yelcꞌochi, max yal-laj in bꞌati. Tato tzin 
bꞌati, tzam ochcan vaan jun munlajel tic, xin chibꞌati. 4 Chan̈el ix schec ebꞌ 
vin̈ ul alchaj jun lolonel chiꞌ dꞌayin, palta an̈ejaꞌ ichn̈ej taꞌ ix vutej in pacan 
dꞌa ebꞌ vin̈.

5 Axo dꞌa yoelal, a val jun schecabꞌ vin̈aj Sanbalat chiꞌ ix scheccot ul yacꞌ 
jun carta to jacan, * 6 bꞌaj syal vin̈ icha tic: Sbꞌey specal dꞌa scal anima, icha 
pax chiꞌ yalan vin̈aj Gesem to van e naan eyicꞌanel e bꞌa dꞌa yol scꞌabꞌ vin̈ 
sreyal Persia, yuj chiꞌ van e bꞌoanxiqꞌue muro chiꞌ. Scabꞌ specal, tobꞌ a ach 
ol ach och reyal. 7 Toxo abꞌ ix acꞌoch ebꞌ schecabꞌ Dios yic syalanel ebꞌ dꞌa 
Jerusalén to rey achxo dꞌa Judá chiꞌ. Ol yabꞌ jun tic vin̈aj rey Artajerjes chiꞌ, 
yuj chiꞌ cotan̈, ol on̈ lolon edꞌoc, xchi vin̈ dꞌa jun scarta chiꞌ.

8  Ix lajvi chiꞌ, ix in pacan dꞌa vin̈ icha tic: A juntzan̈ lolonel tzal chiꞌ man̈ 
yeloclaj, a ach tza naqꞌuei, xin chibꞌati. 9 A ebꞌ chiꞌ syal ebꞌ icha chiꞌ yic tzon̈ 
xibꞌtan ebꞌ. Am snaan ebꞌ to ol chabꞌaxqꞌue co cꞌool yic maxtzac yicꞌlaj sbꞌa 
jun munlajel tic. Palta in lesalvi icha tic: Mamin acꞌ in tecꞌanil, xin chi.

10  Ix lajvi chiꞌ ix in bꞌat dꞌa spat vin̈aj Semaías yuninal vin̈aj Delaía, 
yixchiquin vin̈aj Mehetabel. A vin̈ chiꞌ toxo ix smacoch sbꞌa vin̈ dꞌa yol spat. 
Ix yalan vin̈ dꞌayin icha tic: Co cꞌubꞌej co bꞌa dꞌa yol stemplo Dios, sco macan 
spuertail, yujto a dꞌa jun acꞌval tic sna ebꞌ vin̈ sjavi ul ach smilchamoc, xchi 
vin̈ dꞌayin. 11 Palta ix in tacꞌvi dꞌa vin̈ icha tic: ¿Tom smoj tzin cꞌubꞌejel in bꞌa, 
tzin macanoch in bꞌa dꞌa yol templo chiꞌ yic tzin col in bꞌa? Man̈ ol in ochlaj 
dꞌa yol templo chiꞌ, xin chi dꞌa vin̈.

12  Ix nachajel vuuj to man̈oc Dios tzꞌacꞌan yal vin̈ icha chiꞌ. Ix yal juntzan̈ 
chiꞌ vin̈ yic tzin xibꞌtan vin̈ yic tzꞌoch in mul dꞌa Dios, yujto a vin̈aj Sanbalat 
chiꞌ yedꞌ vin̈aj Tobías toxo ix yacꞌ qꞌuen tumin ebꞌ vin̈ dꞌa vin̈. 13 Ix tupji vin̈ 
yuj ebꞌ vin̈ yic tzin xibꞌtej vin̈, yic tzꞌoch in mul yalan ebꞌ vin̈, yic vachꞌ te 
chuc in bꞌinaji, tzꞌel in qꞌuixvelal. 14  Yuj chiꞌ ix in lesalvi icha tic: Ach in 
Diosal, tza nacoti yic tzacꞌanoch yaelal dꞌa yibꞌan̈ vin̈aj Sanbalat yedꞌ vin̈aj 
Tobías chiꞌ yuj tas ix scꞌulej. An̈ejtonaꞌ tza nacot ix Noadías syaloch sbꞌa a 
checabꞌoc yedꞌ juntzan̈xo ebꞌ syaloch sbꞌa a checabꞌoc snibꞌej tzin xibꞌtej, xin 
chi dꞌa in lesal chiꞌ.

Ix bꞌoelcꞌoch smuroal Jerusalén
15 Ix bꞌoelcꞌoch muro chiꞌ, 52 cꞌual ix yacꞌ sbꞌoi. Ix bꞌoelcꞌochi ayic 25 yoch uj 

Elul. 16 Ayic ix yabꞌan masanil ebꞌ ayoch ajcꞌolal dꞌayon̈ yedꞌ masanil juntzan̈xo 
nación ay dꞌa co lacꞌanil to ix bꞌo muro chiꞌ, ix xivqꞌue ebꞌ. Ix qꞌuixvipax ebꞌ, 
yujto ix nachajel yuj ebꞌ to a jun munlajel chiꞌ ix yicꞌ sbꞌa yuj scolval co Diosal.

17 A dꞌa juntzan̈ cꞌual chiꞌ tzijtum carta ix stzꞌibꞌejbꞌat ebꞌ vin̈ vinac nivac 
yopisio aj Judá dꞌa vin̈aj Tobías chiꞌ, ix spacn̈ejxi vin̈. 18  Yujto tzijtum juntzan̈ 
ebꞌ vin̈ vinac nivac yopisio vachꞌ yacꞌan yedꞌ vin̈, yujto n̈iabꞌil yaj vin̈ dꞌa vin̈aj 
Secanías yuninal vin̈aj Ara. Axo pax vin̈aj Johanán yuninal vin̈aj Tobías chiꞌ, 
ix yicꞌlaj sbꞌa vin̈ yedꞌ ix yisil vin̈aj Mesulam yuninal vin̈aj Berequías. 19 Yuj 
chiꞌ vachꞌ yacꞌan ebꞌ vin̈ nivac yopisio chiꞌ yedꞌ vin̈aj Tobías chiꞌ. Syalan ebꞌ 
vin̈ dꞌayin to te vachꞌ vin̈, syalanxibꞌat ebꞌ vin̈ dꞌa vin̈ masanil tas sval dꞌa ebꞌ 
vin̈. Tzijtum carta ix stzꞌibꞌejcot vin̈ yic tzin xibꞌtani.

Ix acꞌjioch ebꞌ stan̈van Jerusalén

7  1 Ayic ix lajvi sbꞌoel muro chiꞌ, ix ochcan spuertail, ix vacꞌanpaxoch ebꞌ 
stan̈van spuertail scajnubꞌ Dios, ebꞌ sbꞌitani yedꞌ juntzan̈xo ebꞌ levita. 

2  Ix vacꞌanoch vin̈ vucꞌtac aj Hanani yajalil dꞌa ebꞌ stan̈van Jerusalén yedꞌ 
vin̈aj Hananías yajalil dꞌa cuartel ay dꞌa yol chon̈abꞌ chiꞌ. A jun vin̈ chiꞌ te 
vachꞌ spensar vin̈, te ay yelcꞌoch Dios dꞌa vin̈ dꞌa yichan̈ juntzan̈xo ebꞌ vin̈. 3 Ix 
valani to ayic chaan̈xo cꞌu sjacchaj spuertail Jerusalén chiꞌ, axo dꞌa yemcꞌualil 
ayic manto pax ebꞌ stan̈vani, vachꞌ tzꞌaj smacchajxicani. Ay pax ebꞌ vin̈ ix 
vacꞌoch stan̈vej Jerusalén chiꞌ. Ay ebꞌ vin̈ stan̈van bꞌaj stan̈vajtaxoni, ay pax 
ebꞌ vin̈ dꞌa stzꞌey spat stan̈vej. 4 A jun chon̈abꞌ tic te nivan, palta quenanto 
anima ayecꞌ dꞌay, yujto manto bꞌochajxiqꞌue spat ebꞌ.

Slistail ebꞌ yin̈tilal Judá ix jax dꞌa Babilonia 
(Esd 2.1‑70)

5  Ix lajvi chiꞌ, a Dios ix acꞌan in naꞌ to tzin molbꞌej ebꞌ vin̈ vinac nivac 
yelcꞌochi, ebꞌ vin̈ yajal yaji yedꞌ masanil ebꞌ chon̈abꞌ, yic stzꞌibꞌchaj ebꞌ 
dꞌa chꞌan̈ libro, icha syal yin̈tilal smam yicham ebꞌ. Ix chax pax chꞌan̈ bꞌaj 
tzꞌibꞌabꞌil sbꞌi ebꞌ bꞌabꞌlaj janacxi, icha syal sbꞌi smam yicham ebꞌ, ataꞌ 
tzꞌibꞌabꞌil ebꞌ tic:

6  Aton tic slistail ebꞌ aj Judá icꞌbꞌilcanbꞌat yuj vin̈aj Nabucodonosor sreyal 
Babilonia. Aton ebꞌ yin̈tilal ebꞌ tic ix jax dꞌa Jerusalén yedꞌ dꞌa juntzan̈xo 
lugar dꞌa yol yic Judá. Ix jax ebꞌ dꞌa schon̈abꞌcan smam yicham junjun. 7 A 
ebꞌ vin̈ scuchbꞌan ebꞌ, aton ebꞌ vin̈ tic: Vin̈aj Zorobabel, vin̈aj Jesúa, vin̈aj 
Nehemías, vin̈aj Azarías, vin̈aj Raamías, vin̈aj Nahamani, vin̈aj Mardoqueo, 
vin̈aj Bilsán, vin̈aj Misperet, vin̈aj Bigvai, vin̈aj Nehum yedꞌ vin̈aj Baana.

8-24 A ebꞌ yin̈tilal vin̈aj Paros, 2 mil 172 ebꞌ. Ebꞌ yin̈tilal vin̈aj Sefatías, 372 
ebꞌ. Ebꞌ yin̈tilal vin̈aj Ara, 652 ebꞌ. Ebꞌ yin̈tilal vin̈aj Pahat-moab, ebꞌ yin̈tilal 
vin̈aj Jesúa yedꞌ ebꞌ yin̈tilal vin̈aj Joab, 2 mil 818 ebꞌ. Ebꞌ yin̈tilal vin̈aj Elam, 
mil 254 ebꞌ. Ebꞌ yin̈tilal vin̈aj Zatu, 845 ebꞌ. Ebꞌ yin̈tilal vin̈aj Zacai, 760 ebꞌ. 
Ebꞌ yin̈tilal vin̈aj Binúi, 648 ebꞌ. Ebꞌ yin̈tilal vin̈aj Bebai, 628 ebꞌ. Ebꞌ yin̈tilal 
vin̈aj Azgad, 2 mil 322 ebꞌ. Ebꞌ yin̈tilal vin̈aj Adonicam, 667 ebꞌ. Ebꞌ yin̈tilal 
vin̈aj Bigvai, 2 mil 67 ebꞌ. Ebꞌ yin̈tilal vin̈aj Adín, 655 ebꞌ. Ebꞌ yin̈tilal vin̈aj 
Ater, aton ebꞌ yin̈tilal vin̈aj Ezequías, 98 ebꞌ. Ebꞌ yin̈tilal vin̈aj Hasum, 328 
ebꞌ. Ebꞌ yin̈tilal vin̈aj Bezai, 324 ebꞌ. Ebꞌ yin̈tilal vin̈aj Harif, 112 ebꞌ.

25-38  Ebꞌ yin̈tilal ebꞌ aj Gabaón, 95 ebꞌ. Ebꞌ yin̈tilal ebꞌ aj Belén yedꞌ ebꞌ 
yin̈tilal ebꞌ aj Netofa, 188 ebꞌ. Ebꞌ yin̈tilal ebꞌ aj Anatot, 128 ebꞌ. Ebꞌ yin̈tilal 
ebꞌ aj Bet-azmavet, 42 ebꞌ. Ebꞌ yin̈tilal ebꞌ aj Quiriat-jearim, Cafira yedꞌ 
Beerot, 743 ebꞌ. Ebꞌ yin̈tilal ebꞌ aj Ramá yedꞌ ebꞌ yin̈tilal ebꞌ aj Geba, 621 ebꞌ. 

Ebꞌ yin̈tilal ebꞌ aj Micmas, 122 ebꞌ. Ebꞌ yin̈tilal ebꞌ aj Betel yedꞌ ebꞌ yin̈tilal ebꞌ 
aj Hai, 123 ebꞌ. Ebꞌ aj schabꞌil Nebo, 52 ebꞌ. Ebꞌ yin̈tilal ebꞌ aj schabꞌil Elam, 
mil 254 ebꞌ. Ebꞌ yin̈tilal ebꞌ aj Harim, 320 ebꞌ. Ebꞌ yin̈tilal ebꞌ aj Jericó, 345 
ebꞌ. Ebꞌ yin̈tilal ebꞌ aj Lod, ebꞌ yin̈tilal ebꞌ aj Hadid yedꞌ ebꞌ yin̈tilal ebꞌ aj Ono, 
721 ebꞌ. Ebꞌ yin̈tilal ebꞌ aj Senaa, 3 mil 930 ebꞌ.

39-42  Axo jun macan̈ ebꞌ sacerdote yin̈tilal vin̈aj Jedaía yin̈tilal vin̈aj Jesúa, 
973 ebꞌ. Axo ebꞌ yin̈tilal vin̈aj Imer, mil 52 ebꞌ. Ebꞌ yin̈tilal vin̈aj Pasur, mil 
247 ebꞌ. Ebꞌ yin̈tilal vin̈aj Harim, mil 17 ebꞌ. 43-45 Axo ebꞌ levita yin̈tilal vin̈aj 
Jesúa yedꞌ vin̈aj Cadmiel, yin̈tilal pax ebꞌ vin̈ vin̈aj Hodabías, 74 ebꞌ. Ebꞌ 
yin̈tilal vin̈aj Asaf, ebꞌ sbꞌitani, 148 ebꞌ. Ebꞌ tan̈vum puerta, yin̈tilal vin̈aj 
Salum, ebꞌ yin̈tilal vin̈aj Ater, ebꞌ yin̈tilal vin̈aj Talmón, ebꞌ yin̈tilal vin̈aj 
Acub, ebꞌ y in̈ tilal vin̈aj Hatita yedꞌ ebꞌ yin̈tilal vin̈aj Sobai, 138 ebꞌ dꞌa 
smasanil.

46-56  Axo ebꞌ ix munlaj dꞌa templo, aton ebꞌ yin̈tilal vin̈aj Ziha, ebꞌ yin̈tilal 
vin̈aj Hasufa, ebꞌ yin̈tilal vin̈aj Tabaot, ebꞌ yin̈tilal vin̈aj Queros, ebꞌ yin̈tilal 
vin̈aj Siaha, ebꞌ yin̈tilal vin̈aj Padón, ebꞌ yin̈tilal vin̈aj Lebana, ebꞌ yin̈tilal 
vin̈aj Hagaba, ebꞌ yin̈tilal vin̈aj Salmai, ebꞌ yin̈tilal vin̈aj Hanán, ebꞌ yin̈tilal 
vin̈aj Gidel, ebꞌ yin̈tilal vin̈aj Gahar, ebꞌ yin̈tilal vin̈aj Reaía, ebꞌ yin̈tilal 
vin̈aj Rezín, ebꞌ yin̈tilal vin̈aj Necoda, ebꞌ yin̈tilal vin̈aj Gazam, ebꞌ yin̈tilal 
vin̈aj Uza, ebꞌ yin̈tilal vin̈aj Paseah, ebꞌ yin̈tilal vin̈aj Besai, ebꞌ yin̈tilal vin̈aj 
Mehunim, ebꞌ yin̈tilal vin̈aj Nefisesim, ebꞌ yin̈tilal vin̈aj Bacbuc, ebꞌ yin̈tilal 
vin̈aj Hacufa, ebꞌ yin̈tilal vin̈aj Harhur, ebꞌ yin̈tilal vin̈aj Bazlut, ebꞌ yin̈tilal 
vin̈aj Mehída, ebꞌ yin̈tilal vin̈aj Harsa, ebꞌ yin̈tilal vin̈aj Barcos, ebꞌ yin̈tilal 
vin̈aj Sísara, ebꞌ yin̈tilal vin̈aj Tema, ebꞌ yin̈tilal vin̈aj Nezía yedꞌ ebꞌ yin̈tilal 
vin̈aj Hatifa.

57-59 Axo ebꞌ yin̈tilalcan ebꞌ yacꞌumal servil vin̈aj Salomón, aton ebꞌ yin̈tilal 
vin̈aj Sotai, ebꞌ yin̈tilal vin̈aj Soferet, ebꞌ yin̈tilal vin̈aj Perida, ebꞌ yin̈tilal 
vin̈aj Jaala, ebꞌ yin̈tilal vin̈aj Darcón, ebꞌ yin̈tilal vin̈aj Gidel, ebꞌ yin̈tilal vin̈aj 
Sefatías, ebꞌ yin̈tilal vin̈aj Hatil, ebꞌ yin̈tilal vin̈aj Poqueret-hazebaim yedꞌ ebꞌ 
yin̈tilal vin̈aj Amón. 60 Masanil ebꞌ ix munlaj dꞌa templo yedꞌ ebꞌ yin̈tilal ebꞌ 
yacꞌumal servil vin̈aj Salomón, ay 392 ebꞌ dꞌa smasanil.

61-62  A ebꞌ yin̈tilal vin̈aj Delaía, ebꞌ yin̈tilal vin̈aj Tobías yedꞌ ebꞌ yin̈tilal vin̈aj 
Necoda, 642 ebꞌ. Maj yal-laj schꞌoxanel sbꞌa ebꞌ tato Israel yin̈tilal ebꞌ. A ebꞌ 
tic ix cot ebꞌ dꞌa Tel-mela, dꞌa Tel-harsa, dꞌa Querub, dꞌa Adón yedꞌ dꞌa Imer. 
63-64 A ebꞌ yin̈tilal vin̈aj Habaía, ebꞌ yin̈tilal vin̈aj Cos yedꞌ ebꞌ yin̈tilal vin̈aj 
Barzilai, ix yal ebꞌ to sacerdote ebꞌ. Axo ix sayji ilchaj sbꞌi ebꞌ, maj ilchajlaj bꞌaj 
tzꞌibꞌabꞌil sbꞌi ebꞌ chiꞌ, yuj chiꞌ maj ochlaj ebꞌ dꞌa yopisio dꞌa stemplo Dios. A 
vin̈aj Barzilai chiꞌ ix yicꞌlaj sbꞌa vin̈ yedꞌ jun ix yisil vin̈aj Barzilai aj Galaad, 
yuj chiꞌ a sbꞌi vin̈ sn̈iꞌ vin̈ chiꞌ ix ochcan dꞌay. 65 Ix yalan vin̈ yajal dꞌa Judá to 
max yal svaan ixim pan ebꞌ yic Dios yaji, ato junoc vin̈ sacerdote ol cꞌanbꞌan 
dꞌa Urim yedꞌ dꞌa Tumim tato yel yin̈tilal ebꞌ vin̈aj Aarón.

66  Ay 42 mil 360 ebꞌ anima chiꞌ dꞌa smasanil, 67 palta man̈ ayoc och ebꞌ vin̈ 
checabꞌ yedꞌ ebꞌ ix checabꞌ sbꞌisuloc. A ebꞌ chiꞌ 7 mil 337 ebꞌ dꞌa smasanil. Ay 
pax 245 ebꞌ vin̈ vinac yedꞌ ebꞌ ix ix sbꞌitani. 68  Axo nocꞌ nocꞌ: 736 nocꞌ chej, 
245 nocꞌ mula, 69 435 nocꞌ camello yedꞌ 6 mil 720 nocꞌ bꞌuru.

70-72  Tzijtum anima ix yacꞌ silabꞌ yic smanchaj tas ol och yic sbꞌochajxi 
templo. A vin̈ yajal yaj dꞌa scal ebꞌ, 17 libra qꞌuen oro ix yacꞌ vin̈ yedꞌ 50 nivac 

* 8.7-8 Ix vachꞌ alchajel ley chiꞌ, yujto tzꞌibꞌabꞌil dꞌa hebreo, axo ebꞌ anima xidꞌnaquecꞌ dꞌa 
Babilonia, a arameo syal ebꞌ. 

ucꞌabꞌ scꞌanchaj dꞌa templo yedꞌ 530 pichul yic ebꞌ sacerdote. Ay ebꞌ vin̈ yajal 
yaj dꞌa junjun in̈tilal, ix smolbꞌej silabꞌ ebꞌ vin̈, ix yacꞌan 337 libra qꞌuen oro 
ebꞌ vin̈ yedꞌ 2 mil 215 libra qꞌuen plata. Axo nan̈alxo ebꞌ chon̈abꞌ ix acꞌan 337 
libra qꞌuen oro, 24 quintal qꞌuen plata yedꞌ pax 67 pichul yic ebꞌ sacerdote. A 
juntzan̈ chiꞌ ix yacꞌ ebꞌ bꞌaj schaji silabꞌ.

73  A ebꞌ sacerdote, ebꞌ levita, ebꞌ tan̈vum puerta, ebꞌ sbꞌitani yedꞌ masanil 
ebꞌ anima ay dꞌa chon̈abꞌ chiꞌ, ebꞌ tzꞌacꞌvi servil dꞌa templo yedꞌ juntzan̈xo ebꞌ 
israel, ix laj aj ebꞌ dꞌa schon̈abꞌ junjun.

Ix yavtej chꞌan̈ ley vin̈aj Esdras dꞌa yichan̈ masanil anima

8  1-2 Ayic ix el yich yuquil uj, ix smolbꞌej sbꞌa masanil ebꞌ anima dꞌa Jerusalén 
chiꞌ, ix cot junjun ebꞌ dꞌa schon̈abꞌ, ix javi ebꞌ bꞌaj ay jun puerta bꞌaj tzꞌel ebꞌ 

ix ix icꞌoj aꞌ. Ix alji dꞌa vin̈aj sacerdote Esdras cꞌaybꞌum paxi to syicꞌcot chꞌan̈ ley 
Moisés vin̈, aton jun ley chiꞌ acꞌbꞌil yuj Jehová dꞌa chon̈abꞌ Israel. A dꞌa bꞌabꞌel cꞌu 
yic jun uj chiꞌ, ix yicꞌcot chꞌan̈ vin̈ dꞌa yichan̈ ebꞌ anima molanecꞌ chiꞌ, ebꞌ vin̈ vinac 
yedꞌ ebꞌ ix ix yedꞌ pax ebꞌ unin tzaxo nachajel yuuj. 3 Ix syamanoch vin̈ yavtan 
chꞌan̈ dꞌa yichan̈ masanil anima chiꞌ dꞌa qꞌuin̈ibꞌalil masanto ix och chimcꞌualil.

Ix smaclej val yabꞌ ebꞌ masanil tas aycan dꞌa chꞌan̈ ley chiꞌ. 4 Ix qꞌue lin̈an 
vin̈aj Esdras chiꞌ dꞌa yibꞌan̈ juntzan̈ te teꞌ ix bꞌochajqꞌue stecꞌnubꞌej vin̈. Axo 
dꞌa svachꞌ cꞌabꞌ vin̈ ayecꞌ vin̈aj Matatías, vin̈aj Sema, vin̈aj Anías, vin̈aj Urías, 
vin̈aj Hilcías yedꞌ vin̈aj Maasías. Axo dꞌa sqꞌuexan̈ vin̈ ayecꞌ vin̈aj Pedaías, 
vin̈aj Misael, vin̈aj Malquías, vin̈aj Hasum, vin̈aj Hasbadana, vin̈aj Zacarías 
yedꞌ vin̈aj Mesulam. 5 Yujto chaan̈ bꞌaj ayqꞌue vin̈aj Esdras chiꞌ, yuj chiꞌ ayic ix 
yilan ebꞌ anima chiꞌ smasanil xuyanel chꞌan̈ ley chiꞌ vin̈, ix qꞌue lin̈an ebꞌ. 6 Ix 
lajvi chiꞌ ix yalan vachꞌ lolonel vin̈ dꞌa Jehová Dios Nivan Yelcꞌochi. Ix tacꞌvi 
masanil ebꞌ anima chiꞌ, ix yicꞌanchaan̈ scꞌabꞌ ebꞌ, ix yalan ebꞌ: Ichocabꞌtaꞌ, xchi 
ebꞌ. Ix em n̈ojnaj ebꞌ dꞌa sat luum, ix och ebꞌ ejmelal dꞌa Jehová.

7-8  Ayic ix yavtan chꞌan̈ ley chiꞌ vin̈aj Esdras chiꞌ, axo ebꞌ vin̈ levita, aton 
vin̈aj Jesúa, vin̈aj Bani, vin̈aj Serebías, vin̈aj Jamín, vin̈aj Acub, vin̈aj Sabetai, 
vin̈aj Hodías, vin̈aj Maasías, vin̈aj Kelita, vin̈aj Azarías, vin̈aj Jozabed, vin̈aj 
Hanán yedꞌ vin̈aj Pelaía, a ebꞌ vin̈ ix alan dꞌa stiꞌ ebꞌ anima chiꞌ tas syal chꞌan̈ 
ley chiꞌ, yic snachajel yuj ebꞌ tas syal chꞌan̈, axo ebꞌ anima chiꞌ ayn̈ej ecꞌ ebꞌ 
dꞌa yedꞌtal junjun. * 9 Ayic ix yabꞌan ebꞌ anima chiꞌ tas val syal chꞌan̈ ley chiꞌ, 
ix ocꞌqꞌue ebꞌ. Axo vin̈aj Nehemías yajal yedꞌ vin̈aj sacerdote Esdras chiꞌ yedꞌ 
ebꞌ levita van yavtan chꞌan̈ ley chiꞌ dꞌa ebꞌ chon̈abꞌ chiꞌ, ix yalan ebꞌ vin̈: A jun 
cꞌu tic yic Jehová co Diosal yaji, yuj chiꞌ man̈ ex cusoc, man̈ ex ocꞌoc, xchi 
ebꞌ vin̈. 10 Ix yalanpax vin̈aj Nehemías dꞌa ebꞌ: Ixiquec, bꞌat vaan̈ec. A vael te 
vachꞌ tze vaꞌa. Tzeyucꞌan acꞌ vino dꞌa tzalajcꞌolal. Tzeyacꞌ yic ebꞌ anima malaj 
yic bꞌobꞌil yuuj, yujto a jun cꞌu tic yic Jehová co Diosal yaji. Man̈ ex cusoc, 
yujto a tzalajcꞌolal syacꞌ Jehová, a ayoch quipumaloc, xchi vin̈.

11 Ix cachjipax ebꞌ anima chiꞌ yuj ebꞌ levita chiꞌ icha tic: Actejec eyoqꞌui 
yujto yic Jehová yaj jun cꞌu tic, man̈ ex cusoc, xchi ebꞌ. 12  Ix lajvi chiꞌ ix bꞌat 
ebꞌ vael, ix yucꞌan aꞌ ebꞌ, ix yacꞌan yic ebꞌ malaj yic ebꞌ. Ix te tzalaj ebꞌ, yujto 
ix cham val yabꞌan ebꞌ tas ix yal scꞌaybꞌubꞌal ebꞌ.

Ix och qꞌuin̈ chinama
13-14  Axo dꞌa junxo cꞌu, ix smolbꞌan sbꞌa ebꞌ yajal yaj dꞌa junjun macan̈ 

yin̈tilal, ebꞌ sacerdote yedꞌ juntzan̈xo ebꞌ levita, yic scꞌaybꞌaj ebꞌ yuj vin̈aj 
Esdras dꞌa chꞌan̈ ley acꞌbꞌilcan yuj Jehová dꞌa vin̈aj Moisés. Ataꞌ ix ilchaj 
yuj ebꞌ to ayic tzꞌoch qꞌuin̈ chinama dꞌa yuquil uj dꞌa junjun abꞌil, tzꞌaj ebꞌ 
israel dꞌa yol chinama chiꞌ. 15 Yuj chiꞌ ix alchajel dꞌa caltac chon̈abꞌ yedꞌ dꞌa 
Jerusalén to sbꞌat ebꞌ anima dꞌa caltac teꞌ yicꞌcot scꞌabꞌtac teꞌ olivo avabꞌil yedꞌ 
teꞌ caltacteꞌal olivo, te arrayán, teꞌ palma, ma junocxo yaln̈ej tas teꞌal cꞌayum 
xiil yic sbꞌo chinama chiꞌ, icha yajcan dꞌa chꞌan̈ ley chiꞌ. 16 Yuj chiꞌ ix bꞌat ebꞌ 
yicꞌcot teꞌ cꞌabꞌtac teꞌ chiꞌ, axo dꞌa yibꞌan̈ spat ebꞌ ix sbꞌoqꞌue chinama chiꞌ, ma 
dꞌa yamaqꞌuil spat ebꞌ, ma dꞌa yamaqꞌuil stemplo Dios, ma dꞌa stiꞌ jun puerta 
bꞌaj tzꞌel ebꞌ ix ix icꞌoj aꞌ, ma dꞌa stiꞌ spuertail yic Efraín. 17 Masanil ebꞌ anima 
janacxi dꞌa Babilonia, ix sbꞌo schinama ebꞌ chiꞌ, ix och ebꞌ dꞌa yool. Atax dꞌa 
stiempoal vin̈aj Josué yuninal vin̈aj Nun, malaj bꞌaj ix uji icha jun chiꞌ, yuj 
val chiꞌ ix te tzalaj ebꞌ anima chiꞌ. 18  Ix yavtan chꞌan̈ ley vin̈aj Esdras chiꞌ dꞌa 
junjun cꞌu masanto ix tzꞌacvi yuquil cꞌual qꞌuin̈ chiꞌ. Axo dꞌa svajxaquil cꞌual, 
ix smolbꞌan sbꞌa ebꞌ smasanil yic tzꞌoch ebꞌ ejmelal dꞌa Jehová icha yalan 
chꞌan̈ ley chiꞌ.

Ix yal smul ebꞌ israel vin̈aj Esdras

9  1 Ayic 24 yoch yuquil uj chiꞌ, ix smolbꞌan sbꞌa masanil ebꞌ israel yic tzꞌoch 
ebꞌ tzecꞌojcꞌolal, ix yacꞌanoch pichul ebꞌ yic cuscꞌolal, ix yacꞌanqꞌue 

pococ ebꞌ dꞌa sjolom. 2  Ix yicꞌanel sbꞌa ebꞌ dꞌa scal ebꞌ chꞌoc chon̈abꞌil. Ix 
qꞌue lin̈an ebꞌ yalanqꞌueta smul yedꞌ smul ebꞌ smam yicham ebꞌ. 3  Yacbꞌan 
lin̈anqꞌue ebꞌ dꞌa yedꞌtal chiꞌ, oxeꞌ val hora ix avtaj chꞌan̈ sley Jehová dꞌa 
scal ebꞌ, axo dꞌa oxeꞌ horaxo, ix yalanqꞌueta smul ebꞌ, ix och ebꞌ ejmelal dꞌa 
Jehová sDiosal. 4 Axo jun macan̈ ebꞌ vin̈ levita, aton vin̈aj Jesúa, vin̈aj Bani, 
vin̈aj Cadmiel, vin̈aj Sebanías, vin̈aj Buni, vin̈aj Serebías, vin̈aj Bani yedꞌ 
vin̈aj Quenani, ix qꞌue ebꞌ vin̈ dꞌa yibꞌan̈ jun bꞌachquiltac sqꞌuei, te chaan̈ 
ix yal ebꞌ vin̈ dꞌa Jehová Dios. 5 Ix yalanpax junxo macan̈ ebꞌ vin̈ levita chiꞌ, 
aton vin̈aj Jesúa, vin̈aj Cadmiel, vin̈aj Bani, vin̈aj Hasabnías, vin̈aj Serebías, 
vin̈aj Hodías, vin̈aj Sebanías yedꞌ vin̈aj Petaías icha tic: Calec vachꞌ lolonel 
dꞌa Jehová co Diosal dꞌa masanil tiempo. Mamin, alchajocabꞌ vachꞌ lolonel 
dꞌayach vachꞌchom max qꞌuecꞌoch ach co bꞌitan dꞌa smojal.

6  Mamin Jehová, a achn̈ej ayachn̈ej eqꞌui. A ach ix a bꞌo satchaan̈ squilaꞌ 
yedꞌ juntzan̈xo satchaan̈ max quil-laj. A ach ix a bꞌo masanil qꞌuen cꞌanal. A 
ach pax ix a bꞌo lum luum tic yedꞌ pax masanil tastac ay dꞌa luum. A ach pax 
ix a bꞌo aꞌ mar yedꞌ masanil tas ay dꞌa aꞌ. A ach tzacꞌ sqꞌuinal masanil tas, yuj 
chiꞌ tzꞌoch ebꞌ ángel ejmelal dꞌayach.

7 Mamin Jehová, a ach ton val Dios ach, a sicꞌnaquelta vin̈aj Abram. 
Icꞌannaquelta vin̈ dꞌa Ur schon̈abꞌ ebꞌ caldeo, acꞌannac scuch vin̈ Abraham. 
8  Ilnac to yacꞌnac ach och vin̈ dꞌa scꞌool, yuj chiꞌ a bꞌonac jun a trato yedꞌ vin̈ 
yic tzacꞌan lum luum dꞌa ebꞌ yin̈tilal vin̈, aton lum yic ebꞌ cananeo, ebꞌ heteo, 
ebꞌ amorreo, ebꞌ ferezeo, ebꞌ jebuseo yedꞌ ebꞌ gergeseo. Elnacxocꞌoch a lolonel 
chiꞌ yujto tzꞌeln̈ejcꞌoch tas tzalaꞌ. 9 Ilnac val yabꞌan syail ebꞌ co mam quicham 
dꞌa Egipto, abꞌannac yel yav ebꞌ dꞌa stiꞌ a Chacchac Mar. 10  A chꞌoxannac 

juntzan̈ tas satubꞌtac yilji dꞌa vin̈ sreyal Egipto chiꞌ yedꞌ dꞌa masanil ebꞌ 
schecabꞌ vin̈ yedꞌ dꞌa masanil anima ay dꞌa yol smacbꞌen vin̈, yujto ilnac to te 
chacjinaquel ebꞌ quetisraelal yuj ebꞌ. Yuj juntzan̈ chiꞌ tzach te bꞌinajn̈ej. 11 A 
pojnac snan̈al aꞌ mar chiꞌ dꞌa yichan̈ ebꞌ co mam quicham chiꞌ, yecꞌnacta ebꞌ 
dꞌa staquin̈al lum dꞌa yol aꞌ chiꞌ. Axo ebꞌ pechjinac ebꞌ chiꞌ, bꞌatnaccan ebꞌ dꞌa 
yich aꞌ icha val tzꞌaj sbꞌatcan junoc qꞌuen qꞌueen dꞌa sjulal yich aꞌ. 12  Slajvi 
chiꞌ, icꞌannac bꞌey ebꞌ dꞌa cꞌualil yedꞌ jun nivan topan̈ asun, axo dꞌacꞌvalil 
ayoch scꞌacꞌal jun asun chiꞌ yic syacꞌan saquilqꞌuinal bꞌaj sbꞌat ebꞌ.

13  Slajvi chiꞌ, emnacul dꞌa sjolom lum vitz Sinaí, a lolonnac emta dꞌa ebꞌ. 
Acꞌannac ley to tojol dꞌa ebꞌ yedꞌ cꞌaybꞌubꞌal te yel yedꞌ pax checnabꞌil te vachꞌ. 
14 A cꞌaybꞌannac ebꞌ yic scꞌanabꞌajej scꞌual icꞌoj ip ebꞌ yuj ach yicꞌanchaan̈ ebꞌ, 
acꞌannac checnabꞌil yedꞌ cꞌaybꞌubꞌal dꞌa vin̈aj Moisés, axo vin̈ alannac dꞌa ebꞌ. 
15 Acꞌannac vael scot dꞌa satchaan̈ sva ebꞌ ayic tzꞌoch svejel ebꞌ. Acꞌannaquelta 
a aꞌ dꞌa sat qꞌuen qꞌueen yucꞌ ebꞌ yic tzꞌecꞌ staquin̈tial ebꞌ. Slajvi chiꞌ alannac 
dꞌa ebꞌ to scajnaj ebꞌ dꞌa sat lum luum acꞌnac a tiꞌ acꞌan dꞌa ebꞌ.

16  Palta a ebꞌ co mam quicham chiꞌ te acꞌumtac ebꞌ, te pit yutejnac sbꞌa 
ebꞌ, man̈ schanacoc yabꞌ a checnabꞌil ebꞌ. 17 Man̈ ach scꞌanabꞌajejnacoc ebꞌ, 
man̈xo snanacoccot ebꞌ tas satubꞌtac a cꞌulejnac yuj svachꞌiloc ebꞌ. Te pit 
yutejnac sbꞌa ebꞌ, snaannac ebꞌ yacꞌoch jun yajalil yic scuchbꞌaj meltzaj ebꞌ 
yuj dꞌa Egipto, yic tzꞌochxi ebꞌ checabꞌil taꞌ yalani. Palta a ach tic, Dios ach, 
te ay a nivancꞌolal , ay oqꞌuelcꞌolal, te xajan anima uuj, man̈ cꞌunoc scot 
oval. Man̈ actejnacoccanlaj ebꞌ 18  vachꞌchom sbꞌonac jun qꞌuen yechel vacax 
ebꞌ. Yalannac val ebꞌ to a jun chiꞌ sdiosal ebꞌ, to aꞌ icꞌanelta ebꞌ dꞌa Egipto. 
Te nivan smul ebꞌ yacꞌnacochi. 19 Palta a ach tic te nivan a cꞌool, yuj chiꞌ 
man̈ actejnacoccan ebꞌ dꞌa tzꞌinan luum. Man̈ icꞌnacoquel jun nivan topan̈ 
asun tzꞌicꞌan bꞌey ebꞌ dꞌa cꞌualil, man̈ icꞌnacocpaxeli ayic syacꞌan yoc dꞌa ebꞌ 
dꞌacꞌvalil yic syacꞌan saquilqꞌuinal dꞌa ebꞌ bꞌaj sbꞌati. 20 Acꞌnac Espíritu vachꞌ 
dꞌa ebꞌ yic scꞌaybꞌaj ebꞌ yuuj. Man̈ actejnacoc acꞌan maná sva ebꞌ. Acꞌnacn̈ej a 
aꞌ yucꞌ ebꞌ yic tzꞌecꞌ staquin̈tial ebꞌ. 21 40 abꞌil acꞌnac svael ebꞌ dꞌa tzꞌinan lum 
chiꞌ. Malaj val jabꞌoc tas yacꞌnac palta dꞌa ebꞌ, man̈ lajvinacoquel spichul ebꞌ 
ayochi, man̈ malnacocqꞌue yoc ebꞌ sbꞌeyi.

22  Uuj yacꞌnac ganar ebꞌ rey ebꞌ yedꞌ juntzan̈ chon̈abꞌ, yicannaccan slum 
ebꞌ chiꞌ ebꞌ, a pojannac ecꞌ lum dꞌa ebꞌ. Acꞌannac lum Hesbón dꞌa ebꞌ, aton 
lum bꞌaj ochnac vin̈aj Sehón reyal yedꞌ lum Basán bꞌaj ochnac vin̈aj Og reyal. 
23 Acꞌannacpax qꞌuibꞌ sbꞌisul yuninal ebꞌ icha sbꞌisul qꞌuen cꞌanal dꞌa satchaan̈. 
Icꞌannaccot ebꞌ yic schaan smacbꞌen ebꞌ bꞌaj acꞌnac a tiꞌ acꞌan yicoc ebꞌ co mam 
quicham. 24 Ochnac ebꞌ yuninal ebꞌ dꞌa lum Canaán, yicꞌannac luum ebꞌ. Uuj 
yacꞌnac ganar juntzan̈ anima chiꞌ ebꞌ yedꞌ sreyal, yic scꞌulan ebꞌ tas sgana 
scꞌulej dꞌa juntzan̈ anima chiꞌ. 25 Yicꞌannacpax chon̈abꞌ ebꞌ te vachꞌ yaj sbꞌoi, 
lum luum te yax sat yedꞌ juntzan̈ pat te bꞌudꞌan yuj tastac vachꞌ. Yicꞌannacpax 
aꞌ ucꞌbꞌilaꞌ ebꞌ, teꞌ uva, teꞌ olivo yedꞌ juntzan̈xo te teꞌ syacꞌ sat. Vanac ebꞌ, 
bꞌudꞌjinac ebꞌ, bꞌaqꞌuechbꞌinac ebꞌ. Yacꞌnac val tzalajbꞌoc scꞌool ebꞌ yuj a nivan 
vachꞌcꞌolal. 26  Palta te pit yutejnac sbꞌa ebꞌ, yochnac ebꞌ ajcꞌolal dꞌayach, 
spaticannaquel a cꞌaybꞌubꞌal ebꞌ. Cachjinac ebꞌ yuj ebꞌ a checabꞌ, yic syacꞌxioch 
sbꞌa ebꞌ dꞌa yol a cꞌabꞌ, palta smilnaccham ebꞌ a checabꞌ chiꞌ ebꞌ. Yelxo te 
nivan smul ebꞌ ochnac dꞌayach. 27 Yuj chiꞌ acꞌnacoch ebꞌ co mam quicham chiꞌ 
dꞌa yol scꞌabꞌ ebꞌ ajcꞌool, ixtajnac val ebꞌ yuj ebꞌ. Palta ayic van yabꞌan syail 

NEHEMÍAS 9 700  



ebꞌ chiꞌ, scꞌanannac a colval ebꞌ. A achxo jun, ayach ecꞌ dꞌa satchaan̈, abꞌnac 
slesal ebꞌ chiꞌ, yujto ocꞌnac val a cꞌol dꞌa ebꞌ, yuj chiꞌ acꞌnaccot ebꞌ scolan ebꞌ 
dꞌa yol scꞌabꞌ ebꞌ ajcꞌool chiꞌ. 28  Palta ayic juncꞌolalxo yajxi ebꞌ, scꞌulannacxi 
chucal ebꞌ dꞌa ichan̈. Yuj chiꞌ actejnacxibꞌat ebꞌ dꞌa yol scꞌabꞌ ebꞌ ajcꞌol chiꞌ, 
yacꞌjinacoch syaelal ebꞌ yuj ebꞌ. Yuj chiꞌ scꞌananxi a colval ebꞌ. A achxo ayach 
ecꞌ dꞌa satchaan̈, abꞌannac slesal ebꞌ. Yujto tzꞌocꞌ val a cꞌool dꞌa ebꞌ, tzijtum el 
a colnac ebꞌ. 29 Alannac dꞌa ebꞌ to scꞌanabꞌajej a cꞌaybꞌubꞌal ebꞌ, palta an̈ejaꞌ pit 
yutejnac sbꞌa ebꞌ, man̈ scꞌanabꞌajejnacoc a checnabꞌil ebꞌ. Ochnac smul ebꞌ dꞌa 
a cꞌaybꞌubꞌal, aton jun tzꞌacꞌan sqꞌuinal ebꞌ scꞌanabꞌajani. Te chuc yutejnac sbꞌa 
ebꞌ, te pit ebꞌ, man̈ schanacoclaj ebꞌ yabꞌi. 30 Tzijtum abꞌil acꞌnac techaj schucal 
ebꞌ. A Espíritu acꞌannac yojtaquejel ebꞌ a checabꞌ, axo ebꞌ cachannac ebꞌ, palta 
man̈ schanacoclaj ebꞌ yabꞌi. Yuj chiꞌ acꞌnacoch ebꞌ dꞌa yol scꞌabꞌ juntzan̈xo 
nación. 31 Palta yujto tzꞌocꞌ val a cꞌool dꞌa ebꞌ, te nivan a vachꞌcꞌolal, yuj chiꞌ 
man̈ a satnacoquel ebꞌ smasanil, man̈ actejnacoc paxcan ebꞌ schꞌocoj.

32  Yuj chiꞌ, ach co Diosal, te nivan elcꞌochi, te ay a may, smojton val co xiv 
dꞌayach. Max bꞌat a lolonel satcꞌolal uuj yujto te xajan on̈ uuj. Nacot jantac 
syaelal ebꞌ co reyal, ebꞌ cajalil, ebꞌ sacerdote, ebꞌ a checabꞌ, ebꞌ co mam 
quicham yedꞌ masanil ebꞌ quetchon̈abꞌ, a tax dꞌa stiempoal ebꞌ sreyal Asiria 
syabꞌn̈ej syail ebꞌ masanto ticnaic. 33  Palta tojoln̈ej tas sjavi dꞌa quibꞌan̈ uuj. 
Vachꞌn̈ej tas tza cꞌulej, a on̈xo tic, chucn̈ej tas sco scꞌulej. 34 A ebꞌ co reyal, 
ebꞌ cajalil, ebꞌ sacerdote yedꞌ ebꞌ co mam quicham, man̈ schanacoclaj yabꞌ 
ebꞌ, man̈ scꞌanabꞌajejnacoclaj a checnabꞌil ebꞌ icha ajnac yalji dꞌa ebꞌ. 35 Man̈ 
jantacoc tas acꞌnac dꞌa ebꞌ, te levan lum luum te yax sat tic acꞌnac dꞌa ebꞌ, 
palta man̈ ochnacoc ebꞌ ejmelal dꞌayach, man̈ yactejnacoccan chuc bꞌeybꞌal 
ebꞌ dꞌa yol smacbꞌen ebꞌ acꞌnac chiꞌ.

36 Ina val quilji ticnaic, toxo ix on̈ meltzajoch checabꞌil dꞌa lum luum acꞌnac 
dꞌa ebꞌ co mam quicham, lum bꞌaj yacꞌnac val tzalajbꞌoc scꞌool ebꞌ. 37 A val tas 
te vachꞌ avabꞌil cuuj, a chiꞌ syiqꞌuecꞌ ebꞌ rey dꞌayon̈, aton ebꞌ bꞌaj on̈ acꞌoch dꞌa 
yalan̈ smandar yuj co mul ix och dꞌayach. Scꞌulej ebꞌ tas snibꞌej scꞌol dꞌayon̈ 
yedꞌ dꞌa nocꞌ co molbꞌetzal nocꞌ, yuj chiꞌ te ayon̈ val och dꞌa ilcꞌolal ticnaic.

38  Yuj chiꞌ a on̈ tic scacꞌ co tiꞌ, stzꞌibꞌchajcani to yel ol co cꞌanabꞌajej. Yuj chiꞌ 
tzꞌochcan sello yedꞌ sbꞌi ebꞌ cajalil, ebꞌ levita yedꞌ ebꞌ sacerdote dꞌa chꞌan̈ uum 
tic, xchi ebꞌ vin̈ dꞌa slesal chiꞌ.

A sbꞌi ebꞌ ix yacꞌ stiꞌ to ol scꞌanabꞌajej

10  1-8  Aton ebꞌ vin̈ tic ix yacꞌ sbꞌi dꞌa chꞌan̈ uum ix tzꞌibꞌchaj chiꞌ. A in 
Nehemías in tic, yuninal in vin̈aj Hacalías, yajal vaji. Ix yacꞌanpax 

sbꞌi ebꞌ vin̈ sacerdote: Aton vin̈aj Sedequías, vin̈aj Seraías, vin̈aj Azarías, 
vin̈aj Jeremías, vin̈aj Pasur, vin̈aj Amarías, vin̈aj Malquías, vin̈aj Hatús, 
vin̈aj Sebanías, vin̈aj Maluc, vin̈aj Harim, vin̈aj Meremot, vin̈aj Obadías, 
vin̈aj Daniel, vin̈aj Ginetón, vin̈aj Baruc, vin̈aj Mesulam, vin̈aj Abías, vin̈aj 
Mijamín, vin̈aj Maazías, vin̈aj Bilgai yedꞌ vin̈aj Semaías.

9-13  Axo pax juntzan̈xo ebꞌ vin̈ levita, aton ebꞌ vin̈ tic: Vin̈aj Jesúa yuninal 
vin̈aj Azanías, vin̈aj Binúi yin̈tilal vin̈aj Henadad, vin̈aj Cadmiel yedꞌ ebꞌ 
yetlevitail: Aton vin̈aj Sebanías, vin̈aj Hodías, vin̈aj Kelita, vin̈aj Pelaías, 
vin̈aj Hanán, vin̈aj Micaías, vin̈aj Rehob, vin̈aj Hasabías, vin̈aj Zacur, vin̈aj 
Serebías, vin̈aj Sebanías, vin̈aj Hodías, vin̈aj Bani yedꞌ vin̈aj Beninu.

 701 NEHEMÍAS 9 ,  10



 

* 10.32 A chan̈eꞌ gramo max qꞌuecꞌoch nan̈al siclo yalil. 

14-27 Axo pax ebꞌ ayoch yajalil dꞌa chon̈abꞌ chiꞌ: Aton vin̈aj Paros, vin̈aj 
Pahat-moab, vin̈aj Elam, vin̈aj Zatu, vin̈aj Bani, vin̈aj Buni, vin̈aj Azgad, vin̈aj 
Bebai, vin̈aj Adonías, vin̈aj Bigvai, vin̈aj Adín, vin̈aj Ater, vin̈aj Ezequías, 
vin̈aj Azur, vin̈aj Hodías, vin̈aj Hasum, vin̈aj Bezai, vin̈aj Harif, vin̈aj Anatot, 
vin̈aj Nebai, vin̈aj Magpías, vin̈aj Mesulam, vin̈aj Hezir, vin̈aj Mesezabeel, 
vin̈aj Sadoc, vin̈aj Jadúa, vin̈aj Pelatías, vin̈aj Hanán, vin̈aj Anaías, vin̈aj 
Oseas, vin̈aj Hananías, vin̈aj Hasub, vin̈aj Halohes, vin̈aj Pilha, vin̈aj Sobec, 
vin̈aj Rehum, vin̈aj Hasabna, vin̈aj Maasías, vin̈aj Ahías, vin̈aj Hanán, vin̈aj 
Anán, vin̈aj Maluc, vin̈aj Harim yedꞌ vin̈aj Baana.

Juntzan̈xo ebꞌ chon̈abꞌ ix yacꞌ stiꞌ dꞌa Dios
28  Axo jantacto ebꞌ chon̈abꞌ, aton ebꞌ sacerdote yedꞌ juntzan̈xo ebꞌ levita 

tan̈vum puerta, ebꞌ sbꞌitani, ebꞌ smunlaj dꞌa templo yedꞌ masanil ebꞌ anima 
toxo ix yiqꞌuel sbꞌa dꞌa scal ebꞌ chꞌoc chon̈abꞌil yic scꞌanabꞌajan scꞌaybꞌubꞌal 
Dios ebꞌ, ix yacꞌ stiꞌ ebꞌ yedꞌ ebꞌ ix yetbꞌeyum yedꞌ ebꞌ yal yuninal ebꞌ tzaxo 
nachaj yuuj. 29 A ebꞌ tic ix smolbꞌej sbꞌa ebꞌ yedꞌ ebꞌ scꞌabꞌyoc yedꞌ pax ebꞌ 
yajal, ix yacꞌan stiꞌ ebꞌ to ol sbꞌeybꞌalej schecnabꞌil Dios ebꞌ, aton albꞌilcan yuj 
vin̈aj Moisés schecabꞌ Dios chiꞌ. Ix yalan ebꞌ to ol scꞌanabꞌajej val schecnabꞌil 
yedꞌ scꞌaybꞌubꞌal Jehová Cajalil ebꞌ. 30 Yuj chiꞌ ix yal ebꞌ icha tic: Man̈xo ol 
yicꞌlaj sbꞌa ebꞌ cal cuninal yedꞌ ebꞌ chꞌoc chon̈abꞌil. 31 Tato sjavi ebꞌ chꞌoc 
chon̈abꞌil chon̈oj tastac dꞌayon̈ dꞌa scꞌual icꞌoj ip, ma dꞌa juntzan̈xo scꞌual 
qꞌuin̈, malaj tas ol co man dꞌa ebꞌ. Axo dꞌa yuquil abꞌil ol yicꞌ yip lum co luum, 
ol cacꞌanpax lajvoc sbꞌoc ebꞌ ay sbꞌoc dꞌayon̈.

32  An̈ejtonaꞌ toxo ix cacꞌoch dꞌa quibꞌan̈ to yovalil ol cacꞌ chan̈eꞌ gramo * 
qꞌuen plata junjun on̈ dꞌa junjun abꞌil yic smanchaj tas scꞌanchaj dꞌa scajnubꞌ 
co Diosal: 33  Aton yuj ixim pan tzꞌacꞌchajoch dꞌa yichan̈ Dios, ofrenda tzꞌacꞌji 
dꞌa junjun cꞌu dꞌa tas svaji, silabꞌ sn̈usjitzꞌa dꞌa junjun cꞌu, silabꞌ dꞌa scꞌual icꞌoj 
ip, silabꞌ ayic tzꞌalji qꞌuen uj yedꞌ juntzan̈xo qꞌuin̈ tzꞌoch dꞌa junjun abꞌil, yedꞌ 
pax juntzan̈xo ofrenda yedꞌ silabꞌ yuj yacꞌji tup co mul a on̈ israel on̈ tic yedꞌ 
juntzan̈xo tas scꞌanchaj dꞌa stemplo co Diosal.

34  An̈ejtonaꞌ yuj teꞌ cꞌatzitz scꞌanchaj dꞌa stemplo Jehová, yic stzꞌa teꞌ 
dꞌa yaltar Jehová co Diosal, toxo ix co bꞌo dꞌa junjun macan̈ quin̈tilal tas 
tiempoal dꞌa junjun abꞌil ol cacꞌ teꞌ cꞌatzitz chiꞌ, icha yajcan dꞌa chꞌan̈ ley 
chiꞌ. Vachꞌchom sacerdote, ma levita, ma comon anima, ol co cꞌanabꞌajej co 
masanil. 35  Ix co chaoch dꞌa quibꞌan̈ to ol quicꞌcot sbꞌabꞌel sat co munlajel 
yedꞌ bꞌabꞌel sat cavbꞌen teꞌ dꞌa junjun abꞌil dꞌa scajnubꞌ co Diosal. 36  Ol 
quicꞌanpaxcot ebꞌ bꞌabꞌel cuninal yedꞌ bꞌabꞌel yuneꞌ nocꞌ co vacax yedꞌ nocꞌ 
co calnel dꞌa stemplo co Diosal dꞌa yichan̈ ebꞌ sacerdote smunlaj taꞌ, icha 
val yajcan dꞌa chꞌan̈ ley chiꞌ. 37 Ol quicꞌanpaxcot co colval dꞌa ebꞌ sacerdote, 
aton ixim co bꞌabꞌel harina, bꞌabꞌel sat cavbꞌen teꞌ, co bꞌabꞌel vino yedꞌ co 
bꞌabꞌel aceite. Ol cacꞌan bꞌaj sicꞌchaj dꞌa stemplo co Diosal. Ol quicꞌanpaxcot 
sdiezmoal sat cavbꞌen. Ol cacꞌan dꞌa ebꞌ levita, yujto a ebꞌ smolbꞌan sdiezmoal 
tas squicꞌ dꞌa sat co luum dꞌa junjun chon̈abꞌ bꞌaj tzon̈ munlaji.

38  Ayic ol bꞌat ebꞌ levita chiꞌ smolbꞌej co diezmo chiꞌ, yovalil sbꞌat junoc ebꞌ 
sacerdote yin̈tilal vin̈aj Aarón yedꞌ ebꞌ. Syicꞌanpaxbꞌat sdiezmoal diezmo scha 

ebꞌ chiꞌ, syacꞌanoch ebꞌ bꞌaj sicꞌchaj tas tzꞌacꞌji dꞌa scajnubꞌ co Diosal. 39 A on̈ 
israel on̈ tic yedꞌ ebꞌ levita ol quicꞌcot ixim trigo, vino yedꞌ aceite bꞌaj molan 
masanil tas scꞌanchaj dꞌa templo, bꞌaj ay pax scuarto ebꞌ ayoch dꞌa opisio, aton 
ebꞌ sacerdote, ebꞌ tan̈vum puerta yedꞌ ebꞌ sbꞌitani. Ix cacꞌan co tiꞌ to man̈ ol 
cactejcan stemplo co Diosal, xchi ebꞌ.

Ebꞌ cajan dꞌa Jerusalén 
(1Cr 9.1‑34)

11  1 A ebꞌ yajal dꞌa co chon̈abꞌ tic ix cajnaj ebꞌ dꞌa Jerusalén. Axo 
juntzan̈xo ebꞌ, lajun̈eꞌ macan̈ ix laj aj ebꞌ, ix och suerte dꞌa yibꞌan̈ ebꞌ 

mach junoc macan̈ ebꞌ ol cajnaj dꞌa Jerusalén tic, aton dꞌa jun chon̈abꞌ to yic 
Dios yaji. Axo bꞌalun̈ macan̈xo ebꞌ sbꞌatxican ebꞌ dꞌa schon̈abꞌ junjun. 2  Ix lajvi 
chiꞌ, ix yalan vachꞌ lolonel ebꞌ chon̈abꞌ dꞌa yibꞌan̈ ebꞌ bꞌecan scꞌol scajnaj dꞌa 
Jerusalén chiꞌ.

3  Ay ebꞌ quetisraelal, ebꞌ sacerdote, ebꞌ levita, ebꞌ smunlaj dꞌa templo, ebꞌ 
yin̈tilal ebꞌ acꞌjinac servil vin̈aj Salomón, ix cajnaj ebꞌ dꞌa sluum dꞌa juntzan̈ 
schon̈abꞌ ebꞌ dꞌa yol yic Judá. Palta axo ebꞌ yajal yaj dꞌa scal ebꞌ, ix can cajan 
ebꞌ dꞌa Jerusalén yedꞌ yal yuninal.

4-6  Aton ebꞌ yin̈tilal Judá tic yedꞌ ebꞌ yin̈tilal Benjamín ix can cajan dꞌa 
Jerusalén:

Ay chavan̈ ebꞌ vin̈ yajal yaji. A jun vin̈ scuchan Ataías yuninal vin̈aj Uzías. 
Axo ebꞌ smam yicham vin̈, aton vin̈aj Zacarías, vin̈aj Amarías, vin̈aj Sefatías, 
vin̈aj Mahalaleel. A masanil ebꞌ tic yin̈tilal ebꞌ vin̈aj Fares yuninal vin̈aj Judá. 
A sbꞌisul ebꞌ, 468 dꞌa smasanil, te tecꞌan ebꞌ.

Axo junxo vin̈ yajal chiꞌ, Maasías sbꞌi vin̈, yuninal vin̈ vin̈aj Baruc. Axo 
ebꞌ smam yicham vin̈, aton vin̈aj Colhoze, vin̈aj Hazaías, vin̈aj Adías, vin̈aj 
Joiarib, vin̈aj Zacarías, yin̈tilal ebꞌ vin̈aj Siloni yuninal vin̈aj Judá.

7-8  Axo pax dꞌa scal ebꞌ yin̈tilal Benjamín, ay oxvan̈ ebꞌ vin̈ yajal yaji. 
Aton vin̈aj Salú, vin̈aj Gabai yedꞌ vin̈aj Salai. A vin̈aj Salú chiꞌ yuninal vin̈aj 
Mesulam, axo ebꞌ smam yicham vin̈, aton vin̈aj Joed, vin̈aj Pedaías, vin̈aj 
Colaías, vin̈aj Maasías, vin̈aj Itiel, vin̈aj Jesaías. 928 sbꞌisul ebꞌ dꞌa smasanil. 
9 Axo vin̈aj Joel yuninal vin̈aj Zicri yajal soldado yaj dꞌa ebꞌ, axo vin̈aj Judá 
yuninal vin̈aj Senúa schabꞌil yajal yaji.

10  A ebꞌ vin̈ yajal yaj dꞌa scal ebꞌ vin̈ sacerdote, ebꞌ vin̈ ix can cajan dꞌa 
Jerusalén, chan̈van̈ ebꞌ vin̈: A vin̈ bꞌabꞌel, aton vin̈aj Jedaías yuninal vin̈aj 
Joiarib scꞌabꞌyoc vin̈aj Jaquín.

11 Axo vin̈ schabꞌil, aton vin̈aj Seraías yuninal vin̈aj Hilcías. Axo ebꞌ smam 
yicham vin̈, aton vin̈aj Mesulam, vin̈aj Sadoc, vin̈aj Meraiot, vin̈aj Ahitob vin̈ 
yacꞌnac sat sacerdoteal. 12  A sbꞌisul masanil ebꞌ tic, 822 ebꞌ, scꞌabꞌyocn̈ej sbꞌa 
ebꞌ, aton ebꞌ munlajnac dꞌa scajnubꞌ Dios.

Axo vin̈ yoxil, aton vin̈aj Adaías yuninal vin̈aj Jeroham. Axo ebꞌ smam 
yicham vin̈, aton vin̈aj Pelalías, vin̈aj Amsi, vin̈aj Zacarías, vin̈aj Pasur yedꞌ 
vin̈aj Malquías. 13  A sbꞌisul ebꞌ yajal yaj dꞌa ebꞌ, 242 ebꞌ, scꞌabꞌyocn̈ej sbꞌa ebꞌ.

Axo vin̈ schan̈il, aton vin̈aj Amasai yuninal vin̈aj Azareel. Axo ebꞌ smam 
yicham vin̈, aton vin̈aj Azai, vin̈aj Mesilemot yedꞌ vin̈aj Imer. 14 A sbꞌisul ebꞌ, 
128, te jelan ebꞌ dꞌa oval. Axo vin̈aj Zabdiel yuninal vin̈aj Gedolim, a vin̈ 
yajal yaj dꞌa scal ebꞌ.

15 Axo ebꞌ vin̈ yajal yaj dꞌa ebꞌ levita, ebꞌ ix can cajan dꞌa Jerusalén, aton 
vin̈aj Semaías yuninal vin̈aj Hasub. Axo ebꞌ smam yicham vin̈, aton vin̈aj 
Azricam, vin̈aj Hasabías yedꞌ vin̈aj Buni. 16  Ay pax chavan̈xo ebꞌ vin̈ yajal, 
aton vin̈aj Sabetai yedꞌ vin̈aj Jozabad. A ebꞌ vin̈ ayoch yil munlajel dꞌa 
spatictac scajnubꞌ Dios. 17 Axo junxo vin̈, aton vin̈aj Matanías yuninal vin̈aj 
Micaía. Axo ebꞌ smam yicham vin̈, aton vin̈aj Zabdi yedꞌ vin̈aj Asaf. A vin̈aj 
Matanías chiꞌ scuchbꞌan ebꞌ sbꞌitan vachꞌ lolonel yedꞌ acꞌoj yuj diosal dꞌa 
stiempoal lesal. Axo vin̈aj Bacbuquías schabꞌil cuchbꞌum yaj vin̈.

Axo junxo vin̈, aton vin̈aj Abda yuninal vin̈aj Samúa. Axo ebꞌ smam yicham 
vin̈, aton vin̈aj Galal yedꞌ vin̈aj Jedutún. 18  A sbꞌisul ebꞌ yin̈tilal Leví ix can 
cajan dꞌa schon̈abꞌ Dios chiꞌ, 284 ebꞌ dꞌa smasanil.

19 Axo ebꞌ tan̈vum puerta, 172 sbꞌisul ebꞌ. A vin̈aj Acub yedꞌ vin̈aj Talmón 
yajal dꞌa scal ebꞌ scꞌabꞌyoc stan̈van puerta chiꞌ.

20 Axo juntzan̈xo ebꞌ quetisraelal, ebꞌ sacerdote yedꞌ juntzan̈xo ebꞌ levita, ix 
cajnaj junjun ebꞌ dꞌa smacbꞌen dꞌa juntzan̈xo chon̈abꞌ dꞌa yol yic Judá. 21 A ebꞌ 
smunlaj dꞌa templo, ix cajnaj ebꞌ dꞌa Jerusalén dꞌa jun tzalan scuchan Ofel. 
Axo vin̈aj Ziha yedꞌ vin̈aj Gispa scuchbꞌan ebꞌ dꞌa munlajel chiꞌ.

22  A vin̈aj Uzi yajal dꞌa scal ebꞌ levita yin̈tilal vin̈aj Asaf dꞌa Jerusalén chiꞌ, 
aton ebꞌ vin̈ scuchbꞌan bꞌit dꞌa scajnubꞌ Dios. A ebꞌ smam yicham vin̈aj Uzi 
chiꞌ, aton vin̈aj Bani, vin̈aj Hasabías, vin̈aj Matanías yedꞌ vin̈aj Micaía. 23  Dꞌa 
stzolal tzꞌaj yoch ebꞌ sbꞌitan dꞌa junjun cꞌu icha yalan vin̈ rey.

24 A mach tzꞌoch dꞌa yichan̈ vin̈ rey yuj yaln̈ej tas schecnabꞌil ebꞌ chon̈abꞌ, 
aton vin̈aj Petaías. A ebꞌ smam yicham vin̈, aton vin̈aj Mesezabeel yin̈tilalcan 
vin̈aj Zera yuninal vin̈aj Judá.

Juntzan̈xo chon̈abꞌ bꞌaj ix cajnaj ebꞌ
25-30  A juntzan̈xo ebꞌ yin̈tilal Judá, ix cajnaj ebꞌ dꞌa juntzan̈ chon̈abꞌ tic 

yedꞌ dꞌa masanil yaldeail: Aton dꞌa Quiriat-arba, dꞌa Dibón, dꞌa Jecabseel, 
dꞌa Jesúa, dꞌa Molada, dꞌa Bet-pelet, dꞌa Hazar-sual, dꞌa Beerseba, dꞌa Siclag, 
dꞌa Mecona, dꞌa En-r imón, dꞌa Zora, dꞌa Jarmut, dꞌa Zanoa, dꞌa Adulam, 
dꞌa Laquis yedꞌ dꞌa Azeca. Ix cajnajpax ebꞌ bꞌaj sbꞌo munlajel. Ix aj ebꞌ dꞌa 
Beerseba masanto ix qꞌuecꞌoch ebꞌ dꞌa schꞌolanil yic Hinom.

31-35 Axo ebꞌ yin̈tilal Benjamín, ix cajnaj ebꞌ dꞌa juntzan̈ chon̈abꞌ tic: Aton 
dꞌa Geba, dꞌa Micmas, Aía, Betel yedꞌ dꞌa yaldeail, Anatot, Nob, Ananías, 
Hazor, Ramá, Gitaim, Hadid, Seboim, Nebalat, Lod, Ono yedꞌ dꞌa schꞌolanil 
yic ebꞌ bꞌoum qꞌueen. 36 Ay pax ebꞌ levita ix scha smacbꞌen dꞌa yol yic Judá 
yedꞌ dꞌa yol yic Benjamín.

A sbꞌi ebꞌ sacerdote yedꞌ juntzan̈xo ebꞌ levita

12  1-7 Ay juntzan̈ ebꞌ vin̈ sacerdote yedꞌ juntzan̈xo ebꞌ vin̈ levita janacxi yedꞌ 
vin̈aj Zorobabel yuninal vin̈aj Salatiel yedꞌ vin̈aj Jesúa yajal dꞌa ebꞌ vin̈.

Aton ebꞌ vin̈ tic: Vin̈aj Seraías, vin̈aj Jeremías, vin̈aj Esdras, vin̈aj Amarías, 
vin̈aj Maluc, vin̈aj Hatús, vin̈aj Secanías, vin̈aj Rehum, vin̈aj Meremot, 
vin̈aj Iddo, vin̈aj Gineto, vin̈aj Abías, vin̈aj Mijamín, vin̈aj Maadías, vin̈aj 
Bilga, vin̈aj Semaías, vin̈aj Joiarib, vin̈aj Jedaías, vin̈aj Salú, vin̈aj Amoc, 
vin̈aj Hilcías yedꞌ vin̈aj Jedaías. Aton ebꞌ vin̈ tic yajal yaj dꞌa scal ebꞌ vin̈ 
yetsacerdoteal dꞌa yol stiempoal vin̈aj Jesúa.

8  Axo pax ebꞌ vin̈ levita, aton ebꞌ vin̈ tic: Vin̈aj Jesúa, vin̈aj Binúi, vin̈aj 
Cadmiel, vin̈aj Serebías, vin̈aj Judá yedꞌ vin̈aj Matanías. Yajal yaj ebꞌ vin̈ dꞌa 
ebꞌ vin̈ sbꞌitan vachꞌ lolonel dꞌa Dios. 9 Axo vin̈aj Bacbuquías yedꞌ vin̈aj Uni 
yedꞌ ebꞌ vin̈ scolvaj yedꞌ ebꞌ vin̈, a ebꞌ vin̈ stacꞌvi dꞌa scal ebꞌ vin̈ sbꞌitan chiꞌ.

10-11 A sbꞌi ebꞌ vin̈ yin̈tilal vin̈aj Jesúa dꞌa stzolal, aton vin̈aj Joiacim, vin̈aj 
Eliasib, vin̈aj Joiada, vin̈aj Jonatán yedꞌ vin̈aj Jadúa.

12-21 A sbꞌi ebꞌ vin̈ sacerdote yajal dꞌa junjun macan̈ ebꞌ yetsacerdoteal dꞌa 
stiempoal vin̈aj sat sacerdote Joiacim, aton ebꞌ vin̈ tic: A vin̈aj Meraías yajal 
dꞌa ebꞌ yin̈tilal vin̈aj Seraías. A vin̈aj Hananías yajal dꞌa ebꞌ yin̈tilal vin̈aj 
Jeremías. A vin̈aj Mesulam yajal dꞌa ebꞌ yin̈tilal vin̈aj Esdras. A vin̈aj Johanán 
yajal dꞌa ebꞌ yin̈tilal vin̈aj Amarías. A vin̈aj Jonatán yajal dꞌa ebꞌ yin̈tilal vin̈aj 
Melicú. A vin̈aj José yajal dꞌa ebꞌ yin̈tilal vin̈aj Sebanías. A vin̈aj Adna yajal 
dꞌa ebꞌ yin̈tilal vin̈aj Harim. A vin̈aj Helcai yajal dꞌa ebꞌ yin̈tilal vin̈aj Meraiot. 
A vin̈aj Zacarías yajal dꞌa ebꞌ yin̈tilal vin̈aj Iddo. A vin̈aj Mesulam yajal dꞌa ebꞌ 
yin̈tilal vin̈aj Ginetón. A vin̈aj Zicri yajal dꞌa ebꞌ yin̈tilal vin̈aj Abías. A vin̈aj 
Piltai yajal dꞌa ebꞌ yin̈tilal vin̈aj Miniamín yedꞌ dꞌa ebꞌ yin̈tilal vin̈aj Moadías. 
A vin̈aj Samúa yajal dꞌa ebꞌ yin̈tilal vin̈aj Bilga. A vin̈aj Jonatán yajal dꞌa ebꞌ 
yin̈tilal vin̈aj Semaías. A vin̈aj Matenai yajal dꞌa ebꞌ yin̈tilal vin̈aj Joiarib. A 
vin̈aj Uzi yajal dꞌa ebꞌ yin̈tilal vin̈aj Jedaías. A vin̈aj Calai yajal dꞌa ebꞌ yin̈tilal 
vin̈aj Salai. A vin̈aj Eber yajal dꞌa ebꞌ yin̈tilal vin̈aj Amoc. A vin̈aj Hasabías 
yajal dꞌa ebꞌ yin̈tilal vin̈aj Hilcías. A vin̈aj Natanael yajal dꞌa ebꞌ yin̈tilal vin̈aj 
Jedaías.

22  Ayic ayoch vin̈aj Eliasib, vin̈aj Joiada, vin̈aj Johanán yedꞌ vin̈aj Jadúa 
dꞌa sat sacerdoteal, ix tzꞌibꞌchaj sbꞌi ebꞌ levita yajal dꞌa junjun macan̈ yin̈tilal 
yedꞌ ebꞌ sacerdote. Ix lajvi stzꞌibꞌchaj sbꞌi ebꞌ chiꞌ dꞌa stiempoal vin̈aj Darío 
sreyal Persia. 23 Axo sbꞌi ebꞌ levita yajal dꞌa junjun macan̈ yin̈tilal, aycan bꞌaj 
tzꞌibꞌabꞌil yabꞌixal templo. Ix tzꞌibꞌchajn̈ej jun lista chiꞌ masanto dꞌa stiempoal 
vin̈aj Johanán yixchiquin vin̈aj Eliasib. 24 A vin̈aj Hasabías, vin̈aj Serebías, 
vin̈aj Jesúa yuninal vin̈aj Cadmiel yedꞌ ebꞌ vin̈ scolvaj yedꞌ ebꞌ vin̈, a ebꞌ vin̈ ix 
bꞌoan cha macan̈ ebꞌ sbꞌitani yic syacꞌan yuj diosal ebꞌ dꞌa Jehová, icha ajnac 
yalan vin̈aj rey David schecabꞌ Dios. 25 Axo ebꞌ vin̈ stan̈vumal juntzan̈ cuarto 
bꞌaj molan tastac ay dꞌa slacꞌanil spuertail templo, aton ebꞌ vin̈ tic: Vin̈aj 
Matanías, vin̈aj Bacbuquías, vin̈aj Obadías, vin̈aj Mesulam, vin̈aj Talmón yedꞌ 
vin̈aj Acub. 26 Aton ebꞌ vin̈ ayoch dꞌa yopisio chiꞌ dꞌa stiempoal vin̈aj Joiacim 
yuninal vin̈aj Jesúa yixchiquin vin̈aj Josadac, aton dꞌa stiempoal ayic ayin och 
a in Nehemías in tic yajalil, ayic ayecꞌ vin̈aj sacerdote Esdras cꞌaybꞌum paxi.

Ix acꞌjicanoch smuroal Jerusalén dꞌa yol scꞌabꞌ Dios
27 Ayic ix cꞌoch scꞌual yacꞌjicanoch smuroal Jerusalén dꞌa yol scꞌabꞌ Dios, 

ix avtajcot masanil ebꞌ levita dꞌa junjun chon̈abꞌ. Ix javi ebꞌ dꞌa Jerusalén 
yuj jun qꞌuin̈ chiꞌ, yic syalanpax vachꞌ lolonel ebꞌ dꞌa Dios, yic sbꞌitanpax ebꞌ 
dꞌa tzalajcꞌolal yedꞌ qꞌuen platillo, teꞌ arpa yedꞌ teꞌ lira. 28  A ebꞌ sbꞌitan chiꞌ, 
ix cot ebꞌ dꞌa slacꞌanil Jerusalén, dꞌa yaldeail Netofa, 29 dꞌa yol yic Gilgal, dꞌa 
yol smacbꞌen Geba yedꞌ dꞌa yol yic Azmavet, yujto a dꞌa juntzan̈ chon̈abꞌ dꞌa 
slacꞌanil Jerusalén chiꞌ cajan ebꞌ. 30 Ix lajvi chiꞌ, ix sacbꞌitan sbꞌa ebꞌ sacerdote 
yedꞌ ebꞌ levita icha yalan ley. Ix sacbꞌitan pax ebꞌ anima ebꞌ yedꞌ spuertail 
chon̈abꞌ yedꞌ smuroal.

31 Ix lajvi chiꞌ, a in Nehemías in tic, ix in checqꞌue ebꞌ yajal yic Judá dꞌa 
yibꞌan̈ muro chiꞌ. Ix vacꞌanoch chabꞌ macan̈ ebꞌ sbꞌitani yic syacꞌan yuj 
diosal ebꞌ. A ebꞌ bꞌabꞌel macan̈, ix bꞌat ebꞌ dꞌa yibꞌan̈ muro chiꞌ dꞌa stojolal 
co vachꞌ, bꞌaj ay jun puerta bꞌaj sbꞌatcan cꞌalem. 32  Axo dꞌa spatic ebꞌ chiꞌ 
tzacꞌanoch vin̈aj Osaías yedꞌ nan̈alxo ebꞌ yajal yaj dꞌa Judá. 33  Tzacꞌanpax ebꞌ 
vin̈ sacerdote, aton ebꞌ vin̈ tic: Vin̈aj Azarías, vin̈aj Esdras, vin̈aj Mesulam, 
34  vin̈aj Judá, vin̈aj Benjamín, vin̈aj Semaías yedꞌ vin̈aj Jeremías. 35  Van 
spuꞌan qꞌuen strompeta junjun ebꞌ vin̈. Tzacꞌanpax juntzan̈xo ebꞌ vin̈ tic: Aton 
vin̈aj Zacarías yuninal vin̈aj Jonatán, axo ebꞌ smam yicham vin̈, aton vin̈aj 
Semaías, vin̈aj Matanías, vin̈aj Micaías, vin̈aj Zacur yedꞌ vin̈aj Asaf. 36 Ajun 
pax juntzan̈ ebꞌ vin̈ scꞌabꞌyoc ebꞌ vin̈, aton vin̈aj Semaías, vin̈aj Azarael, 
vin̈aj Milalai, vin̈aj Gilalai, vin̈aj Maai, vin̈aj Natanael, vin̈aj Judá yedꞌ vin̈aj 
Hanani. Aton ebꞌ vin̈ chiꞌ scꞌanan juntzan̈ yamcꞌabꞌ yic bꞌit icha yacꞌnac vin̈aj 
rey David, vin̈ schecabꞌ Dios. Axo dꞌa yichan̈ ebꞌ vin̈, bꞌabꞌel sbꞌat vin̈aj Esdras 
vin̈ cꞌaybꞌum. 37 Ix ecꞌ ebꞌ dꞌa yibꞌan̈ spuertail sjaj a aꞌ, ix bꞌatn̈ej ebꞌ dꞌa yichan̈ 
dꞌa yibꞌan̈ muro chiꞌ. Ix qꞌue ebꞌ dꞌa jun bꞌe bꞌachquiltac sqꞌue dꞌa schon̈abꞌ 
vin̈aj David, ix ecꞌ ebꞌ dꞌa yibꞌan̈ spalaciocan vin̈, masanto ix cꞌoch ebꞌ dꞌa 
spuertail bꞌaj tzꞌel ebꞌ ix ix icꞌoj aꞌ dꞌa stojolal bꞌaj sjavi cꞌu.

38  Axo junxo schabꞌil macan̈ ebꞌ sbꞌitan chiꞌ, ix bꞌatcan ebꞌ dꞌa stojolal co 
qꞌuexan̈. Tzacꞌan in dꞌa spatic ebꞌ dꞌa yibꞌan̈ muro chiꞌ yedꞌ nan̈alxo ebꞌ anima. 
Ix on̈ bꞌatn̈ej dꞌa torre scuchan Hornos, masanto bꞌaj levan sat muro chiꞌ. 39 On̈ 
ecꞌ dꞌa puerta scuch Efraín, dꞌa puerta scuch Jesana, dꞌa puerta yic nocꞌ chay, 
dꞌa torre scuch Hananeel yedꞌ torre scuch Hamea, masanto dꞌa puerta yic nocꞌ 
calnel. Ix on̈ och vaan dꞌa puerta bꞌaj ay ebꞌ stan̈vani. 40 Ix co chalaj co bꞌa 
yedꞌ junxo macan̈ ebꞌ sbꞌitan chiꞌ dꞌa yichan̈cot templo bꞌaj tzꞌoch bꞌit dꞌa co 
Mam Dios. Ajun pax nan̈alxo ebꞌ yajal vedꞌoc.

41 Ajun pax ebꞌ vin̈ sacerdote spuꞌan qꞌuen strompeta: Aton vin̈aj Eliacim, 
vin̈aj Maaseías, vin̈aj Miniamín, vin̈aj Micaías, vin̈aj Elioenai, vin̈aj Zacarías, 
vin̈aj Hananías, 42  vin̈aj Maasías, vin̈aj Semaías, vin̈aj Eleazar, vin̈aj Uzi, vin̈aj 
Johanán, vin̈aj Malquías, vin̈aj Elam yedꞌ vin̈aj Ezer. A ebꞌ vin̈ sbꞌitan chiꞌ te 
chaan̈ ix bꞌitan ebꞌ vin̈. A vin̈aj Izrahías scuchbꞌan ebꞌ vin̈.

43 A val dꞌa jun cꞌu chiꞌ te nivan nocꞌ silabꞌ ix yacꞌ ebꞌ anima chiꞌ dꞌa Dios. Ix 
te tzalaj ebꞌ yujto a Dios ix acꞌan jun nivan tzalajcꞌolal chiꞌ dꞌa ebꞌ. An̈ejtonaꞌ 
ebꞌ ix ix yedꞌ ebꞌ unin, ix te tzalajpax ebꞌ. A jun tzalajcꞌolal ix uji dꞌa Jerusalén 
chiꞌ, ix abꞌchaj dꞌa najat.

Svael ebꞌ sacerdote yedꞌ ebꞌ levita
44 A dꞌa jun cꞌu chiꞌ, ay juntzan̈xo ebꞌ ix acꞌjioch yilumaloc bꞌaj smolchaj 

ofrenda, bꞌabꞌel sat avbꞌen yedꞌ diezmo, icha jantac tas scot dꞌa junjun lugar 
dꞌa yol yic junjun chon̈abꞌ. A juntzan̈ chiꞌ yic ebꞌ sacerdote yedꞌ ebꞌ levita yaji 
icha yalan ley, yujto a masanil ebꞌ anima chiꞌ ste tzalaj ebꞌ yedꞌ ebꞌ sacerdote 
chiꞌ yedꞌ pax ebꞌ levita chiꞌ, yujto smunlaj ebꞌ dꞌa scajnubꞌ Dios. 45  Yuj chiꞌ 
a ebꞌ sacerdote chiꞌ, ebꞌ sbꞌitani yedꞌ ebꞌ stan̈van puerta, ix scꞌanabꞌajej ebꞌ 
scꞌulan icha yalan sley Dios yic sacbꞌitan sbꞌa ebꞌ. Ix scꞌanabꞌajej pax ebꞌ icha 
yalnaccan vin̈aj rey David yedꞌ vin̈aj Salomón. 46 Yujto a dꞌa stiempoal vin̈aj 
rey David chiꞌ yedꞌ vin̈aj Asaf, ay ebꞌ yajalil ebꞌ sbꞌitan chiꞌ, aton ebꞌ sbꞌitan 
vachꞌ lolonel yedꞌ acꞌoj yuj diosal dꞌa Dios.

47 Yuj chiꞌ a dꞌa stiempoal vin̈aj Zorobabel yedꞌ in Nehemías in tic, masanil 
ebꞌ anima, dꞌa junjun cꞌu syacꞌ svael ebꞌ sbꞌitan ebꞌ, ebꞌ stan̈van puerta yedꞌ ebꞌ 
levita ay yalan yic schaani. Axo pax ebꞌ levita chiꞌ tzꞌacꞌan yic ebꞌ sacerdote 
yin̈tilal vin̈aj Aarón.

A tas ix sbꞌo vin̈aj Nehemías junelxo

13  1 A dꞌa jun tiempoal chiꞌ, ix avtaj chꞌan̈ ley Moisés yabꞌ ebꞌ anima. 
Ix ilchaj yuj ebꞌ dꞌa chꞌan̈ to a ebꞌ amonita yedꞌ ebꞌ moabita malaj 

bꞌaqꞌuin̈ syal yaj ebꞌ dꞌa scal ebꞌ schon̈abꞌ Dios, 2  yujto ayic spetoj ebꞌ co 
mam quicham dꞌa Egipto, a ebꞌ chiꞌ maj eltalaj ebꞌ scha ebꞌ yedꞌ vael, ma 
tas tzꞌucꞌchaji. Palta to stup vin̈aj Balaam ebꞌ yic sbꞌat scatabꞌan ebꞌ co mam 
quicham chiꞌ vin̈, palta a co Diosal qꞌuexan jun catabꞌ chiꞌ dꞌa vachꞌilal. 3  Yuj 
chiꞌ ayic ix yabꞌan ebꞌ quetchon̈abꞌ chiꞌ tas syal chꞌan̈ ley chiꞌ, ix yicꞌanel sbꞌa 
ebꞌ dꞌa scal ebꞌ chꞌoc chon̈abꞌil cajan dꞌa scal ebꞌ.

4 Ayic manto uji jun chiꞌ, a vin̈aj sacerdote Eliasib chiꞌ ayoch yajalil yilan 
juntzan̈ bꞌaj molan tastac tzꞌacꞌji dꞌa scajnubꞌ co Diosal. A vin̈aj Eliasib chiꞌ 
vachꞌ yacꞌan vin̈ yedꞌ vin̈aj Tobías, yuj chiꞌ ix yacꞌ jun nivan cuarto vin̈ 
dꞌa vin̈aj Tobías chiꞌ. 5  A jun cuarto chiꞌ, aton bꞌaj smolchajtaxon ofrenda, 
incienso, yamcꞌabꞌ, sdiezmoal ixim trigo, vino yedꞌ aceite, aton juntzan̈ chiꞌ ix 
alchaji to tzꞌacꞌji dꞌa ebꞌ levita, dꞌa ebꞌ sbꞌitani yedꞌ dꞌa ebꞌ tan̈vum puerta yedꞌ 
pax juntzan̈ colval tzꞌacꞌji dꞌa ebꞌ sacerdote. 6 Palta ayic ix uji jun chiꞌ, a in tic 
man̈ in ayoc ecꞌ dꞌa Jerusalén tic, yujto ayic 32 abꞌilxo yoch vin̈aj Artajerjes 
reyal dꞌa Babilonia, ataꞌ ix in cꞌochxi dꞌa yichan̈ vin̈ rey chiꞌ. Palta ayic toxo ix 
ecꞌ jabꞌocxo tiempoal ix in cꞌananxi in permiso dꞌa vin̈ rey chiꞌ, 7 ix in jax dꞌa 
Jerusalén tic. Ataꞌ ix vabꞌi tastac man̈ vachꞌoc ix scꞌulej vin̈aj Eliasib chiꞌ, to ix 
yacꞌ jun nivan cuarto vin̈, aton jun ay dꞌa stiꞌ yamaqꞌuil stemplo Dios dꞌa vin̈aj 
Tobías chiꞌ. 8  Ix cot val voval yuj jun chiꞌ, yuj chiꞌ a tas ayoch yuj vin̈aj Tobías 
dꞌa yol cuarto chiꞌ, ix in julelta dꞌa stiꞌ. 9 Ix lajvi chiꞌ ix valani to sacbꞌitaj jun 
cuarto chiꞌ icha yalan ley, tzꞌacꞌchajxioch yamcꞌabꞌ yic stemplo Dios chiꞌ dꞌa 
yool, ofrenda yedꞌ incienso.

10 Ix vabꞌanpaxi to maxtzac acꞌchaj svael ebꞌ levita yedꞌ ebꞌ sbꞌitani, aton 
ebꞌ ayoch dꞌa yibꞌan̈ yoch ejmelal, yuj chiꞌ ix yactejcan yopisio ebꞌ, ix pax ebꞌ 
dꞌa schon̈abꞌ junjun. 11 Yuj chiꞌ ix in tumej ebꞌ yajal yaji, yujto ix yactejcan 
stemplo Dios ebꞌ, maxtzac yil-laj ebꞌ. Ix lajvi chiꞌ ix in molbꞌan ebꞌ sacerdote 
yedꞌ ebꞌ levita yic svacꞌanxioch ebꞌ dꞌa yopisio. 12  Axo masanil ebꞌ anima 
aj Judá tic, ix syamxioch ebꞌ yacꞌan sdiezmoal ixim trigo, vino yedꞌ aceite, 
ix yacꞌanxi ebꞌ bꞌaj smolchaji. 13  Ix lajvi chiꞌ ix vacꞌanoch vin̈aj sacerdote 
Selemías yilumaloc bꞌaj smolchaj chiꞌ yedꞌ pax vin̈aj Sadoc vin̈ tzꞌibꞌum yedꞌ 
pax jun vin̈ levita scuchan Pedaías yedꞌ vin̈aj Hanán yuninal vin̈aj Zacur 
yixchiquin vin̈aj Matanías yic scolvaj vin̈ yedꞌ ebꞌ vin̈, yujto te vachꞌ spensar 
ebꞌ vin̈. Aton ebꞌ vin̈ ix ochcan dꞌa yibꞌan̈ spojanecꞌ vael dꞌa masanil ebꞌ 
yetbꞌeyum chiꞌ.

14 Ix valan icha tic dꞌa in lesal: Ach in Diosal, nacot juntzan̈ tas ix in cꞌulej 
tic. Mocabꞌ bꞌat satcꞌolal uj masanil tas ix in cꞌulej dꞌa a cajnubꞌ yic tzꞌoch 
ejmelal dꞌayach, xin chi.

15  A dꞌa juntzan̈ cꞌual chiꞌ, ix vilaꞌ to ay ebꞌ dꞌa yol yic Judá tic stecꞌanel 
yal uva dꞌa scꞌual icꞌoj ip. Tzꞌecꞌpax ebꞌ cuchoj trigo, tzꞌecꞌpax nocꞌ sbꞌuru 

ebꞌ cuchoj vino yedꞌ cuchoj sat uva ayto och dꞌa scꞌojlabꞌil, cuchoj higo yedꞌ 
yaln̈ej tas icatzil. Syicꞌancot juntzan̈ chiꞌ ebꞌ dꞌa Jerusalén tic dꞌa scꞌual icꞌoj 
ip. Yuj chiꞌ ix in cach ebꞌ to maxtzac schon̈ juntzan̈ chiꞌ ebꞌ dꞌa scꞌual icꞌoj 
ip. 16  An̈ejtonaꞌ ay pax juntzan̈ ebꞌ aj Tiro cajan dꞌa Jerusalén, syicꞌcot nocꞌ 
chay ebꞌ yedꞌ juntzan̈xo tastac schon̈ dꞌa Jerusalén tic, schon̈an ebꞌ dꞌa ebꞌ 
quetisraelal dꞌa scꞌual icꞌoj ip. 17 Yuj chiꞌ ix in cach ebꞌ yajal yaj dꞌa Judá tic, 
ix valan dꞌa ebꞌ icha tic:

—Man̈ jantacoc chucal tze cꞌulej dꞌa scꞌual icꞌoj ip, icha junoc comon cꞌual 
tzeyutej. 18  Aton juntzan̈ tic scꞌulejnac ebꞌ co mam quicham, yuj chiꞌ ix yacꞌcot 
juntzan̈ yaelal tic co Diosal dꞌa quibꞌan̈ yedꞌ dꞌa yibꞌan̈ jun chon̈abꞌ tic. ¿Tom 
e gana tze tzuntzejcot yoval scꞌol Dios dꞌa quibꞌan̈ a on̈ israel on̈ tic, yuj chiꞌ 
icha junoc comon cꞌual tzeyutej scꞌual icꞌoj ip tic? xin chi dꞌa ebꞌ.

19 Ix in checan macchaj spuertail Jerusalén tic dꞌa yemcꞌualil ayic van yoch 
scꞌual icꞌoj ip. Max jacvilaj masanto tzꞌecꞌbꞌat jun cꞌual chiꞌ. Ix vacꞌanpaxoch 
ebꞌ in checabꞌ stan̈van puerta chiꞌ yic vachꞌ malaj junoc icatz tzꞌoch dꞌa jun 
cꞌu chiꞌ. 20  A ebꞌ chon̈vajum chiꞌ chabꞌ oxeꞌ acꞌval ix vay ebꞌ dꞌa spatictac 
chon̈abꞌ Jerusalén tic. 21 Yuj chiꞌ ix in cachan ebꞌ, ix valani: ¿Tas yuj tzex 
vaycan dꞌa spatictac muro? Tato ol e cꞌulejn̈ej icha tic, ol ex vacꞌoch dꞌa preso, 
xin chi dꞌa ebꞌ. Yuj chiꞌ ix yactej ebꞌ sjavi dꞌa scꞌual icꞌoj ip chiꞌ. 22  Ix lajvi chiꞌ, 
ix valan dꞌa ebꞌ levita to sacbꞌitej sbꞌa ebꞌ yic sbꞌat stan̈van puerta chiꞌ ebꞌ, yic 
vachꞌ max ixtaxel scꞌual icꞌoj ip chiꞌ. Yuj chiꞌ ix val dꞌa in lesal icha tic: Ach 
in Diosal, na in cot yuj juntzan̈ tas ix in cꞌulej tic, ocꞌocabꞌ a cꞌol dꞌayin icha 
syal a vachꞌcꞌolal, xin chi. 23  An̈ejaꞌ ix vilanpax dꞌa juntzan̈ cꞌual chiꞌ to ay 
ebꞌ vin̈ vetisraelal chiꞌ ix yicꞌlaj sbꞌa yedꞌ ebꞌ ix aj Asdod, ebꞌ ix aj Amón yedꞌ 
ebꞌ ix aj Moab. 24  Nan̈alxo yal yuninal ebꞌ tzaxo alan stiꞌ ebꞌ aj Asdod chiꞌ 
yedꞌ stiꞌ juntzan̈xo nación. Axo pax co tiꞌ a on̈ israel on̈ tic, maxtzac yal-laj 
yalan ebꞌ. 25 Yuj chiꞌ ix in tumej ebꞌ, ix in catabꞌan ebꞌ. Ay ebꞌ ix in macꞌaꞌ, ix 
in tzuquel xil sjolom ebꞌ, ix vacꞌan pural ebꞌ yacꞌan stiꞌ dꞌa Dios to man̈xo ol 
yicꞌlaj sbꞌa yal yuninal ebꞌ yedꞌ ebꞌ chꞌoc chon̈abꞌil chiꞌ, man̈xo ol ochlaj ebꞌ ix 
chꞌoc chon̈abꞌil chiꞌ yetbꞌeyumoc ebꞌ. Ix valanpaxi: 26 Icha val tic aj yochnac 
smul vin̈aj Salomón ochnac reyal dꞌa co chon̈abꞌ tic. Malaj junocxo rey lajan 
yedꞌ vin̈ dꞌa juntzan̈xo nación, te xajan vin̈ yuj Dios, yuj chiꞌ acꞌjinacoch vin̈ 
co reyaloc yuuj, palta cuchbꞌajnacbꞌat vin̈ dꞌa chucal yuj ebꞌ ix chꞌoc chon̈abꞌil 
chiꞌ. 27 Yuj chiꞌ, max yal co cꞌool tzeyacꞌoch e mul te chuc dꞌa yichan̈ co Diosal, 
tzeyicꞌlan e bꞌa yedꞌ ebꞌ ix chꞌoc chon̈abꞌil tic, xin chi dꞌa ebꞌ vin̈.

28  A junoc ebꞌ yuninal vin̈aj Joiada, yixchiquin vin̈aj Eliasib sat sacerdote, a 
ix yisil vin̈aj Sanbalat, vin̈ aj Horón, a ix yetbꞌeyum vin̈. Yuj chiꞌ ix in spechel 
vin̈ dꞌa Jerusalén tic. 29 Yuj chiꞌ ix val dꞌa in lesal icha tic: Ach in Diosal, il val 
juntzan̈ chucal ix scꞌulej ebꞌ, yuj chiꞌ ix juviel jun opisio yic sacerdoteal yedꞌ 
trato ix a bꞌo yedꞌ ebꞌ yedꞌ pax ebꞌ yin̈tilal Leví, xin chi.

30 Icha chiꞌ ix aj in bꞌoan tastac ix juvibꞌat yuj ebꞌ chꞌoc chon̈abꞌil chiꞌ, ix 
vacꞌanxioch ebꞌ sacerdote yedꞌ ebꞌ levita dꞌa yopisio dꞌa stzolal. 31 Ix valani 
tas cꞌual tzꞌicꞌchajcot teꞌ cꞌatzitz. Ix valanpax yuj sbꞌabꞌel sat avbꞌen yovalil 
syicꞌcot ebꞌ dꞌa scajnubꞌ Dios. Yuj chiꞌ ix val dꞌa in lesal icha tic: Ach in Diosal, 
na in coti, ocꞌocabꞌ a cꞌol dꞌayin, xin chi. 

Juntzan̈ nivac vael

1  1 A jun syalcan tic ix uji ayic ayoch vin̈aj Asuero reyal dꞌa Persia. 127 
macan̈il yaj smacbꞌen vin̈ chiꞌ, scot dꞌa India masanto scꞌoch dꞌa Etiopía. 

2  Axo dꞌa chon̈abꞌ Susa, ataꞌ ay spalacio vin̈ rey chiꞌ.
3  Ayic yoxil abꞌil yoch vin̈aj Asuero chiꞌ reyal, ix yacꞌan jun nivan vael vin̈ 

dꞌa ebꞌ nivac vinac ayoch yajalil yedꞌoc, aton ebꞌ yajalil ebꞌ soldado yic Persia, 
ebꞌ yic Media, ebꞌ nivac yelcꞌochi yedꞌ ebꞌ ayoch yajalil dꞌa junjun macan̈ 
smacbꞌen vin̈ chiꞌ. 4 Nan̈al abꞌil val ix yacꞌ jun qꞌuin̈ chiꞌ vin̈, yic schꞌoxanel 
jantac sbꞌeyumal vin̈ yedꞌ snivanil yelcꞌoch yopisio vin̈ dꞌa ebꞌ avtabꞌil chiꞌ. 
5  Ix lajvi chiꞌ, ix yacꞌanoch uquexo cꞌual qꞌuin̈ vin̈ dꞌa yamaqꞌuil spalacio. 
Masanil ebꞌ ayecꞌ dꞌa chon̈abꞌ Susa chiꞌ, ebꞌ nivac yelcꞌochi yedꞌ ebꞌ malaj 
yelcꞌochi, ix avtaj ebꞌ smasanil. 6 Te vachꞌ ix aj sbꞌo bꞌaj ix och qꞌuin̈ chiꞌ. A 
cꞌapac sacsac cꞌapac yedꞌ cꞌapac yaax ix och scortinailoc. An̈ejtonaꞌ pax cꞌapac 
lino sacsac yedꞌ cꞌapac qꞌuicꞌ mutzꞌinac ayoch schꞌan̈aloc pax cꞌapac cortina 
chiꞌ. Yambꞌil cꞌapac yuj qꞌuen argolla nabꞌa plata ayoch dꞌa juntzan̈ qꞌuen oy 
nabꞌa mármol. Axo xila, a qꞌuen oro yedꞌ qꞌuen plata ayoch dꞌay. Axo dꞌa sat 
luum, a qꞌuen mármol ayem dꞌay, ay qꞌuen sacsac, ay qꞌuen qꞌuiqꞌuicꞌ. 7 Axo 
juntzan̈ vaso nabꞌa oro syucꞌlabꞌej ebꞌ. Chꞌocchꞌoc yilji junjun vaso chiꞌ. Te 
nivan vino ix el dꞌa scꞌol vin̈ rey chiꞌ yacꞌani. 8  Ix yalan vin̈ rey chiꞌ dꞌa ebꞌ 
yajal yaj dꞌa ebꞌ tzꞌacꞌan servil vin̈ to malaj junoc mach tzꞌacꞌchaj pural yucꞌan 
vino chiꞌ, junjun ebꞌ syal yucꞌan ebꞌ jantac snibꞌej. 9 An̈ejtonaꞌ pax ix reina 

A Chꞌan̈ Libro

ESTER
Ester sbꞌi jun libro tic, yujto syalcot yabꞌixal ix Ester. A vin̈aj Esdras yedꞌ vin̈aj 

Nehemías, syalcot ebꞌ vin̈ tas aj smeltzajnacxi ebꞌ israel icꞌbꞌilbꞌat dꞌa Babilonia. Palta 
a jun libro tic tzꞌalancot yabꞌixal jun macan̈to ebꞌ israel chiꞌ cannac dꞌa yol smacbꞌen 
Persia. Syalancot yuj jun ix Ester chiꞌ, israel ix, syaln̈ejcot tastac scꞌulejnac ix ayic 
ayecꞌ ix dꞌa spalacio dꞌa yol smacbꞌen Persia chiꞌ.

A dꞌa capítulo 1 yedꞌ 2, syalcoti tas ajnac yoch ix Ester chiꞌ reinail. Axo dꞌa capítulo 
3 masanto dꞌa 6, syalcoti to a vin̈aj Amán ay chucal snanac vin̈ scꞌulej dꞌa spatic ebꞌ 
israel, snibꞌejnac vin̈ satel ebꞌ israel, yujto sat yajal yaj vin̈ yuj vin̈ rey chiꞌ. Palta a 
ix reina Ester chiꞌ yabꞌelta ix tastac van snaanchaan̈ vin̈aj Amán chiꞌ, yuj chiꞌ xidꞌ 
yal ix dꞌa vin̈ rey chiꞌ. Yuj chiꞌ a vin̈ rey chiꞌ alani to a vin̈aj Amán chiꞌ sqꞌue dꞌun̈an 
vin̈ dꞌa jun te teꞌ sbꞌo vin̈ yuj vin̈aj Mardoqueo, vin̈ scꞌabꞌyoc ix Ester chiꞌ. Yalanpax 
vin̈ rey chiꞌ tas syutej scolan sbꞌa ebꞌ israel chiꞌ dꞌa ebꞌ ajcꞌol chiꞌ. Axo dꞌa capítulo 
7 masanto dꞌa 10, ataꞌ syalcoti to a ebꞌ israel chiꞌ yacꞌnacoch jun qꞌuin̈ ebꞌ yic qꞌuen 
Purim, syalanpaxcot yuj tastac ujinac dꞌa yol stiempoal ix Ester chiꞌ.
 



Vasti, ix schec pax bꞌochaj jun nivan vael ix dꞌa spalacio vin̈ rey chiꞌ yic vachꞌ 
sva ebꞌ ix ix avtabꞌil.

10 A val dꞌa yuquil cꞌual qꞌuin̈ chiꞌ, ix te tzalaj scꞌol vin̈ rey chiꞌ yuj vino. 
Yuj chiꞌ ix schecbꞌat ucvan̈ ebꞌ vin̈ yacꞌumal servil vin̈, ebꞌ vin̈ ayoch yipoc 
scꞌol vin̈, aton vin̈aj Mehumán, vin̈aj Bizta, vin̈aj Harbona, vin̈aj Bigta, vin̈aj 
Abagta, vin̈aj Zetar yedꞌ vin̈aj Carcas. 11 Ix checjibꞌat ebꞌ vin̈ yic bꞌat yicꞌancot 
ix reina Vasti chiꞌ ebꞌ vin̈ dꞌa yichan̈ vin̈ rey chiꞌ, yujto snibꞌej vin̈ sjavi ix yedꞌ 
scorona copopi yilji, yic schꞌoxanpaxel svachꞌil yilji ix dꞌa yichan̈ masanil 
ebꞌ anima yedꞌ dꞌa yichan̈ ebꞌ nivac yajal, yujto te vachꞌ yilji ix. 12  Palta maj 
stacꞌcotlaj sbꞌa ix. Ix stenecꞌ ix tas ix bꞌat yal ebꞌ vin̈ schecabꞌ vin̈ rey chiꞌ. Yuj 
chiꞌ ix te cot yoval vin̈ rey chiꞌ. 13-14 Ix yavtancot ucvan̈ ebꞌ vin̈ nivac yopisio 
dꞌa Media yedꞌ dꞌa Persia chiꞌ vin̈, ebꞌ vin̈ yipcꞌolal yaj yuj vin̈: Aton vin̈aj 
Carsena, vin̈aj Setar, vin̈aj Admata, vin̈aj Tarsis, vin̈aj Meres, vin̈aj Marsena 
yedꞌ vin̈aj Memucán. A ebꞌ vin̈ chiꞌ, yojtac ley ebꞌ vin̈ sicꞌlabꞌil, yuj chiꞌ dꞌa 
ebꞌ vin̈ ix scꞌanbꞌej vin̈ rey chiꞌ tas tzꞌaj jun chiꞌ sbꞌoi. 15 Ix scꞌanbꞌan vin̈ dꞌa 
ebꞌ vin̈ icha tic:

—Icha syal co ley, naec vedꞌoc ¿tas yovalil tzꞌaj ix reina Vasti chiꞌ, yujto maj 
scꞌanabꞌajej in checnabꞌil ix, ix bꞌat yal ebꞌ vin̈ in checabꞌ? xchi vin̈.

16 A val dꞌa yichan̈ masanil ebꞌ molan chiꞌ, ix yalan vin̈aj Memucán dꞌa vin̈ 
rey chiꞌ icha tic:

—Mamin rey, a ix reina Vasti chiꞌ, man̈ocn̈ej dꞌayach ix och smul ix, palta 
ix ochpax smul ix dꞌayon̈ a on̈ nivac yajal on̈ tic yedꞌ dꞌa masanil ebꞌ vin̈ 
vinac ay dꞌa yol a macbꞌen tic. 17 A tas ix scꞌulej ix chiꞌ ol yabꞌ masanil ebꞌ 
ix ix, ol scꞌaybꞌan ebꞌ ix, man̈xa ol aj yelcꞌoch ebꞌ vin̈ yetbꞌeyum ebꞌ ix dꞌa 
yol sat, ol am yalan ebꞌ ix icha tic: A vin̈aj rey Asuero ix avtan ix reina 
Vasti, palta maj scꞌanabꞌajejlaj ix sbꞌati, xcham ebꞌ ix. 18  A ebꞌ ix yetbꞌeyum 
ebꞌ vin̈ nivac yajal dꞌa Persia yedꞌ dꞌa Media tic, ayic ol yabꞌan ebꞌ ix tas ix 
yutej sbꞌa ix reina chiꞌ, ol laj yalan ebꞌ ix dꞌa ebꞌ vin̈ yetbꞌeyum. Yuj chiꞌ a 
yuj jun tic ol spatiquejel ebꞌ vin̈ yetbꞌeyum ebꞌ ix, axo scot yoval ebꞌ vin̈ 
chiꞌ dꞌa ebꞌ ix. 19 Yuj chiꞌ jun mamin rey, tato vachꞌ scan jun tic dꞌayach, acꞌ 
tzꞌibꞌchaj junoc ley yic scan leyal dꞌa Persia yedꞌ dꞌa Media tic, to maxtzac yal 
yecꞌbꞌati: Man̈xa bꞌaqꞌuin̈ sjavi ix reina Vasti dꞌa yichan̈ vin̈ rey, xchiocabꞌ jun 
ley chiꞌ. Axo junocxo ix ecꞌto svachꞌil dꞌa yichan̈ ix chiꞌ, a ix tzꞌochcan reinail 
sqꞌuexuloc ix. 20 A jun ley chiꞌ yovalil tzꞌacꞌchaj ojtacajel dꞌa masanil yol a 
macbꞌen tic yic vachꞌ masanil ebꞌ ix ix ol scꞌanabꞌajej val ebꞌ vin̈ yetbꞌeyum 
ebꞌ ix, yaln̈ej tas animail, xchi vin̈.

21 A jun ix yal vin̈aj Memucán chiꞌ, ix scha val scꞌol vin̈ rey chiꞌ yedꞌ 
masanil ebꞌ ayecꞌ yedꞌ vin̈, ix och dꞌa yopisio yuj vin̈. 22  Yuj chiꞌ ix schecan vin̈ 
tzꞌibꞌchajbꞌat dꞌa junjun macan̈ dꞌa yol smacbꞌen chiꞌ, dꞌa stiꞌ junjun chon̈abꞌ. 
Ix yalanbꞌat vin̈ to ayocabꞌ yelcꞌoch ebꞌ vin̈ vinac dꞌa yol spat, aocabꞌ ebꞌ vin̈ 
tzꞌalani tastac sbꞌoi.

Ix sicꞌchajoch ix Ester reinail

2  1 Ix ecꞌ junoc tiempoal, ix sicbꞌi yoval scꞌol vin̈aj rey Asuero chiꞌ. Ix 
snaancot vin̈ tas ix scꞌulej ix Vasti chiꞌ yedꞌ pax jun ley ix alchajel yuj 

ix. 2  Yuj chiꞌ axo ebꞌ vin̈ ayoch yajalil yedꞌ vin̈ dꞌa yol smacbꞌen chiꞌ, ix yal ebꞌ 
vin̈ icha tic:

ESTER 1 ,  2 710  



—Yovalil saychajcot ebꞌ ix cobꞌestac dꞌa vin̈ rey tic, aton ebꞌ ix te vachꞌ yilji. 
3 Sicꞌocabꞌ vin̈ rey tic junjunoc schecabꞌ dꞌa junjun macan̈ dꞌa yol smacbꞌen tic, 
yic vachꞌ a ebꞌ vin̈ tzꞌicꞌancot masanil ebꞌ ix cobꞌestac te vachꞌ yilji. Sjavi ebꞌ 
ix dꞌa spalacio vin̈ dꞌa chon̈abꞌ Susa tic, tzꞌochcan ebꞌ ix dꞌa yol scꞌabꞌ vin̈aj 
Hegai, vin̈ stan̈van ebꞌ ix yetbꞌeyum vin̈ rey tic. A vin̈ tzꞌacꞌan servil ebꞌ ix 
yic ste bꞌo yilji ebꞌ ix. 4 A junoc ix cobꞌes ol scha scꞌol vin̈ rey tic, aton ix ol 
ochcan reinail sqꞌuexuloc ix Vasti chiꞌ, xchi ebꞌ vin̈.

A jun pensar chiꞌ, ix scha val scꞌol vin̈ rey chiꞌ, yuj chiꞌ ix schec vin̈ cꞌulaj 
icha chiꞌ.

5  A dꞌa chon̈abꞌ Susa chiꞌ, ataꞌ cajan jun vin̈ israel scuchan Mardoqueo 
yuninal vin̈aj Jair yin̈tilal vin̈aj Simei. A vin̈aj Simei chiꞌ, a vin̈aj Cis ay 
yin̈tilal vin̈ dꞌa yin̈tilal Benjamín. 6 A ebꞌ smam yicham vin̈, icꞌbꞌilcot ebꞌ yuj 
vin̈aj rey Nabucodonosor dꞌa Jerusalén, javinaccan ebꞌ dꞌa Babilonia. Junn̈ej 
janaccan ebꞌ yedꞌ vin̈aj Jeconías sreyal Judá. 7 A vin̈aj Mardoqueo chiꞌ, ay 
jun ix yisil jun vin̈ scꞌabꞌyoc vin̈ ayecꞌ yedꞌoc, aton ix Hadasa, syalelcꞌochi 
Ester, mebꞌaꞌ ix, yujto chamnac smam snun ix. Axo vin̈aj Mardoqueo chiꞌ 
ix ilan qꞌuibꞌ ix, icha val yisil vin̈ yaj ix. Te vachꞌ yilji sat ix yedꞌ snivanil. 
8  Axo yic ix elta jun ley yuj vin̈ rey chiꞌ, tzijtum ebꞌ ix cobꞌestac ix molchaj 
dꞌa chon̈abꞌ Susa dꞌa spalacio vin̈. A vin̈aj Hegai ix acꞌchajoch stan̈vumaloc 
ebꞌ ix, aton vin̈ stan̈vantaxon ebꞌ ix yetbꞌeyum vin̈ rey chiꞌ. Ayoch ix Ester 
chiꞌ dꞌa scal ebꞌ ix. 9 Te vachꞌ spensar ix ix yiloch vin̈aj Hegai chiꞌ, yuj chiꞌ 
te vachꞌ ix yutej spensar vin̈ dꞌa ix. Elan̈chamel ix te acꞌchaj juntzan̈ remeyo 
yic tzꞌacꞌchajoch dꞌa snivanil ix yic ste bꞌo yilji ix, tzꞌacꞌchaj pax vael te vachꞌ 
dꞌa ix. Ix acꞌchajoch ucvan̈ ebꞌ ix schecabꞌ vin̈ rey te vachꞌ yic tzꞌacꞌji servil 
ix. Ix acꞌchajbꞌat ebꞌ ix yedꞌ ix Ester chiꞌ dꞌa jun cuarto te vachꞌ bꞌaj ay ebꞌ ix 
yetbꞌeyum vin̈ rey chiꞌ.

10  A ix Ester chiꞌ malaj jabꞌoc tas ix yal ix tas in̈tilal, ma tas chon̈abꞌil 
ix, yujto ix cham val yalan vin̈aj Mardoqueo chiꞌ dꞌa ix to max yal-laj ix. 
11 Junjun cꞌu tzꞌecꞌ vin̈aj Mardoqueo dꞌa sat bꞌaj ayecꞌ ebꞌ ix ix chiꞌ, yic syabꞌan 
vin̈ tato vachꞌ scꞌol ix Ester chiꞌ yedꞌ tas tzꞌaj yacꞌji servil ix.

12  Masanil juntzan̈ ebꞌ ix cobꞌestac chiꞌ, jun abꞌil ix bꞌochaj yilji ebꞌ ix. 
Dꞌa sbꞌabꞌelal vaqueꞌ ujal succhajecꞌ aceite yic mirra dꞌa snivanil ebꞌ ix. Axo 
dꞌa junxo vaqueꞌ ujal, succhajecꞌ perfume yedꞌ crema dꞌa ebꞌ ix ichataxon 
juntzan̈ scꞌan ebꞌ ix ix. Axo yic ix el yabꞌilal sbꞌochaj yilji ebꞌ ix chiꞌ, junjunal 
ix icꞌjibꞌat ebꞌ ix yic svay ebꞌ ix yedꞌ vin̈ rey chiꞌ. 13  Icha chiꞌ ix aj scꞌoch 
junjun ebꞌ ix dꞌa vin̈ rey chiꞌ. Ayic tzꞌelta ebꞌ ix bꞌaj ayecꞌ ebꞌ ix cobꞌestac 
chiꞌ, syaln̈ej scꞌanan ebꞌ ix tastac snibꞌej yic sbꞌoan sbꞌa ebꞌ ix. 14 Sbꞌat ebꞌ ix 
dꞌa spalacio vin̈ rey chiꞌ dꞌa yemcꞌualil, axo dꞌa junxo qꞌuin̈ibꞌalil, scꞌochcan 
ebꞌ ix dꞌa junxo pat bꞌaj ay ebꞌ ix schabꞌil yetbꞌeyum vin̈ rey chiꞌ, bꞌaj ayoch 
vin̈aj Saasgaz yilumaloc ebꞌ ix yuj vin̈ rey chiꞌ. Majxo cꞌochlaj ebꞌ ix dꞌa vin̈ 
rey chiꞌ, an̈ej tato ay junoc ebꞌ ix te vachꞌ, scha scꞌol vin̈, a jun ix chiꞌ tzꞌavtaj 
sbꞌi, sbꞌat ix bꞌian.

15 Axo ix aji, ayic ix cꞌoch stzolal dꞌa yibꞌan̈ ix Ester yisilcan vin̈aj Abihail, 
scꞌabꞌyoc vin̈aj Mardoqueo chiꞌ, yic bꞌat vay ix yedꞌ vin̈ rey chiꞌ, an̈ej tas ix 
yal vin̈aj Hegai stan̈vumal ebꞌ ix, an̈ej ix yicꞌbꞌat ix. Te vachꞌ ix Ester chiꞌ 
dꞌa yol sat masanil ebꞌ tzꞌilan ix. 16 Ayic slajun̈il uj, dꞌa jun uj scuchan Tebet, 
ayic yuquil abꞌil yoch vin̈aj Asuero reyal, ataꞌ ix icꞌchajbꞌat ix dꞌa spalacio 

vin̈ yic svay ix yedꞌ vin̈. 17 Yelxo val te xajan ix Ester chiꞌ yuj vin̈ rey chiꞌ. 
Malaj junocxo ix te xajan yuj vin̈. Te nivan svachꞌcꞌolal vin̈ ix schꞌox dꞌa ix 
dꞌa yichan̈ juntzan̈xo ebꞌ ix cobꞌestac chiꞌ. Yuj chiꞌ ix schec vin̈ acꞌchajqꞌue jun 
corona dꞌa sjolom ix. Ix lajvi chiꞌ ix yacꞌancanoch ix vin̈ reinail sqꞌuexuloc 
ix Vasti. 18  Ix schecan bꞌojoc jun nivan vael vin̈ yic tzꞌicꞌjichaan̈ ix Ester chiꞌ. 
Ix yavtan masanil ebꞌ yajal ayoch dꞌa yopisio yedꞌ vin̈ dꞌa yol smacbꞌen chiꞌ. 
Ix yicꞌanemta sbꞌisul qꞌuen tumin vin̈ ayoch dꞌa yibꞌan̈ ebꞌ anima yacꞌani. Te 
tzijtum pax tas ix yacꞌ vin̈ dꞌa juntzan̈ nación ay dꞌa yol smacbꞌen chiꞌ. Icha 
chiꞌ ix aj schꞌoxanel svachꞌcꞌolal vin̈ rey chiꞌ.

Ix yabꞌ vin̈aj Mardoqueo tas ix alchaj dꞌa spatic vin̈ rey
19 Ayic toxo ix qꞌuexchaj bꞌaj cajan ebꞌ ix cobꞌestac chiꞌ, ayic ayxo och 

vin̈aj Mardoqueo dꞌa yopisio dꞌa spalacio vin̈ rey, 20 a ix Ester chiꞌ an̈ejaꞌ max 
yal-laj ix tas chon̈abꞌil ix, tas yin̈tilal ix. An̈ejaꞌ scꞌanabꞌajan ix tas syal vin̈aj 
Mardoqueo chiꞌ, icha ix scꞌanabꞌajej ix ayic ayecꞌ ix dꞌa spat vin̈.

21 A junel, ayic ix cꞌoch stzolal dꞌa yibꞌan̈ vin̈aj Mardoqueo dꞌa yopisio dꞌa 
palacio vin̈ rey chiꞌ, ay chavan̈ ebꞌ vin̈ stan̈van bꞌaj ay vin̈ rey chiꞌ, aton vin̈aj 
Bigtán yedꞌ vin̈aj Teres. Te aycot yoval ebꞌ vin̈ dꞌa vin̈ rey chiꞌ, van yalan ebꞌ 
vin̈ tas syutej ebꞌ vin̈ smilancham vin̈ rey chiꞌ. 22  Ix yabꞌan vin̈aj Mardoqueo 
tas van yalan ebꞌ vin̈ chiꞌ, axo vin̈ ix checan aljoc dꞌa ix reina Ester chiꞌ. Axo 
ix ix alan dꞌa vin̈ rey chiꞌ to a vin̈aj Mardoqueo ix abꞌan tas van yalchaj dꞌa 
spatic vin̈. 23  Axo ix scꞌanbꞌan vin̈ yabꞌi, ix checlaji to yel jun lolonel ix yal 
vin̈aj Mardoqueo chiꞌ. Yuj chiꞌ a chavan̈ ebꞌ vin̈ stan̈vumal vin̈ rey chiꞌ, ix qꞌue 
locan ebꞌ vin̈ dꞌa te teꞌ. A jun ix uji chiꞌ ix stzꞌibꞌchajcan bꞌaj aycan yabꞌixal 
vin̈aj rey Asuero ayic ix yacꞌan reyal vin̈.

Vin̈aj Mardoqueo yedꞌ vin̈aj Amán

3  1 Ix lajvi yecꞌ juntzan̈ chiꞌ, ix yacꞌanoch yopisio vin̈aj Amán yuninal vin̈aj 
Hamedata yin̈tilal vin̈aj Agag vin̈ rey chiꞌ. Ix acꞌjioch vin̈ sat yajalil dꞌa 

juntzan̈xo ebꞌ vin̈ yajal dꞌa yol smacbꞌen vin̈ rey chiꞌ. 2  Masanil ebꞌ vin̈ tzꞌacꞌan 
servil vin̈ rey chiꞌ, yovalil tzꞌem cuman ebꞌ vin̈, tzꞌempax n̈ojan ebꞌ vin̈ dꞌa 
yichan̈ vin̈aj Amán chiꞌ, yujto icha chiꞌ ix aj yalan vin̈ rey chiꞌ. Axo pax vin̈aj 
Mardoqueo chiꞌ, max scꞌanabꞌajejlaj jun checnabꞌil chiꞌ vin̈.

3  Axo juntzan̈xo ebꞌ vin̈ yajal chiꞌ, ix scꞌanbꞌan ebꞌ vin̈ dꞌa vin̈aj Mardoqueo 
chiꞌ tas yuj max scꞌanabꞌajej jun checnabꞌil chiꞌ vin̈. 4 Junjun cꞌu syalan ebꞌ 
vin̈ dꞌa vin̈, palta max schalaj yabꞌ vin̈ tas syal ebꞌ vin̈ chiꞌ, yujto toxo ix yal 
vin̈ dꞌa ebꞌ vin̈ to israel vin̈. Yuj chiꞌ ix bꞌat yalan ebꞌ vin̈ dꞌa vin̈aj Amán chiꞌ 
yic syilan ebꞌ vin̈ tato ton̈ej ol yiloch vin̈ vin̈aj Amán chiꞌ. 5 Ayic ix yilan vin̈aj 
Amán to yel max emlaj cuman vin̈aj Mardoqueo chiꞌ, max empax n̈ojan vin̈ 
dꞌa yichan̈ vin̈ ayic tzꞌecꞌ vin̈, ix te cot yoval vin̈. 6 Toxo ix yabꞌ vin̈ to israel 
vin̈aj Mardoqueo chiꞌ, yuj chiꞌ ix snaan vin̈ to man̈ocn̈ej vin̈ smiljichamoc, 
palta ix sna vin̈ tas tzꞌaj satjiel masanil ebꞌ israel ayecꞌ dꞌa yol smacbꞌen vin̈aj 
rey Asuero chiꞌ.

Jun ley yic satjiel masanil ebꞌ israel
7 A dꞌa bꞌabꞌel uj scuch Nisán, yic slajchavil abꞌil yoch vin̈aj Asuero reyal, 

ix och suerte dꞌa yichan̈ vin̈aj Amán yic syil vin̈ tas cꞌual, ma tas tiempoal ol 

elcꞌoch jun tas sna vin̈ chiꞌ. Axo ix aji, a dꞌa 13 yoch slajchavil uj scuch Adar, 
ix checlaj scꞌual. 8  Yuj chiꞌ ix yal vin̈ dꞌa vin̈ rey chiꞌ icha tic:

—Mamin rey, a dꞌa masanil chon̈abꞌ ay dꞌa yol a macbꞌen, ay jun macan̈ 
anima chꞌoc yeli. Chꞌoc yel sley ebꞌ dꞌa yichan̈ juntzan̈xo chon̈abꞌ, max 
scꞌanabꞌajej a ley ebꞌ. Man̈ smojoc scajnaj ebꞌ dꞌa yol a macbꞌen tic. 9 Yuj chiꞌ 
mamin rey, tato scha a cꞌool, aqꞌuelta junoc ley yic syabꞌ masanil chon̈abꞌ to 
satel juntzan̈ anima chiꞌ. Tato icha chiꞌ ol vacꞌ junoc 7,500 quintal qꞌuen plata 
bꞌaj smolchaj qꞌuen tzꞌacꞌji dꞌayach, xchi vin̈.

10 Ix scha scꞌol vin̈ rey tas ix yal vin̈ chiꞌ, yuj chiꞌ ix yiqꞌuel scolcꞌabꞌ vin̈ bꞌaj 
ayoch sello, ix yacꞌan vin̈ dꞌa vin̈aj Amán chiꞌ, aton vin̈ ajcꞌol dꞌa ebꞌ israel. 
11 Ix yalan vin̈ rey chiꞌ icha tic:

—A qꞌuen plata ix al chiꞌ, canocabꞌ qꞌuen dꞌayach, axo ebꞌ anima tzal chiꞌ, 
ic yaj ebꞌ, syal tza cꞌulej tas nabꞌil uj dꞌa yibꞌan̈ ebꞌ, xchi vin̈ dꞌa vin̈.

12  Ayic 13 yoch bꞌabꞌel uj dꞌa yol abꞌil chiꞌ, ix avtaj masanil ebꞌ vin̈ stzꞌibꞌum 
vin̈ rey chiꞌ yic stzꞌibꞌan jun ley chiꞌ ebꞌ vin̈ ix yaqꞌuelta vin̈aj Amán chiꞌ, yic 
sbꞌat dꞌa masanil ebꞌ yajal dꞌa junjun chon̈abꞌ dꞌa yol smacbꞌen vin̈ rey chiꞌ. 
A jun ley chiꞌ ix tzꞌibꞌchaj dꞌa stiꞌ yedꞌ dꞌa sletrail junjun chon̈abꞌ. Ix och sbꞌi 
vin̈ rey chiꞌ dꞌay yedꞌ sello vin̈. 13  Elan̈chamel ix checjibꞌat ebꞌ vin̈ checabꞌ 
dꞌa masanil yol smacbꞌen vin̈ rey chiꞌ. Syalan jun ley chiꞌ to junn̈ej cꞌual ol 
satjiel masanil ebꞌ israel yedꞌ masanil ebꞌ yuninal ebꞌ. Axo tastac ay dꞌa ebꞌ, 
ol icꞌchajcanecꞌ smasanil. A jun cꞌu ix checlaj chiꞌ, aton dꞌa 13 yoch slajchavil 
uj scuch Adar. 14 Ix pucax jun ley chiꞌ dꞌa masanil smacbꞌen vin̈ rey chiꞌ. Ix 
alchajel dꞌa scal masanil anima yic vachꞌ listaxo yaj ebꞌ anima dꞌa jun cꞌu chiꞌ. 
15 Elan̈chamel ix pucaxbꞌat jun ley chiꞌ icha ix aj yalan vin̈ rey chiꞌ. Bꞌabꞌel ix 
alchajel dꞌa yol chon̈abꞌ Susa. Yacbꞌan van yucꞌan an̈ vin̈ rey yedꞌ vin̈aj Amán 
chiꞌ, axo ebꞌ anima dꞌa chon̈abꞌ Susa chiꞌ, ix te somchajchaan̈ ebꞌ yuj jun ley 
chiꞌ.

Ochnac ebꞌ israel cuscꞌolal yuj jun ley

4  1  Ayic ix yabꞌan vin̈aj Mardoqueo masanil tas ix alchaj chiꞌ, ix 
snicꞌchitanbꞌat spichul vin̈ yuj schꞌoxanel scuscꞌolal, ix yacꞌanoch pichul 

yic cuscꞌolal vin̈, ix yacꞌanqꞌue qꞌuen ticꞌaqꞌuil taan̈ vin̈ dꞌa sjolom, ix och 
ijan vin̈ yecꞌ dꞌa cal chon̈abꞌ. Tzꞌel yav vin̈ yuj cuscꞌolal. 2  Axo yic ix cꞌoch vin̈ 
dꞌa stiꞌ spalacio vin̈ rey, maj ochlaj vin̈ dꞌa yool, yujto max chajiochlaj junoc 
mach yuj vin̈ rey chiꞌ tato ayoch pichul yic cuscꞌolal yuuj. 3  An̈ejtonaꞌ dꞌa 
masanil chon̈abꞌ bꞌajtac ix tzꞌibꞌchajbꞌat jun ley chiꞌ, masanil ebꞌ israel ix och 
dꞌa cuscꞌolal. Ayic ix schꞌoxanel scuscꞌolal ebꞌ chiꞌ, ix och ebꞌ dꞌa tzecꞌojcꞌolal. 
Tzꞌocꞌ ebꞌ, tzꞌel yav ebꞌ, tzijtum ebꞌ ix sjulecꞌ jichan sbꞌa dꞌa scal qꞌuen ticꞌaqꞌuil 
taan̈, ix yacꞌanoch pichul ebꞌ yic cuscꞌolal.

Ix tevi ix Ester yuj ebꞌ yetchon̈abꞌ
4  A ebꞌ ix ix tzꞌacꞌan servil ix reina Ester yedꞌ ebꞌ vin̈ vinac stan̈van ix, 

ix yal ebꞌ yabꞌ ix tas yaj vin̈aj Mardoqueo chiꞌ, yuj chiꞌ ix te cus scꞌol ix, ix 
yacꞌanbꞌat pichul ix dꞌa vin̈ yic syicꞌanel pichul yic cuscꞌolal ayoch chiꞌ yuj 
vin̈, palta maj yal-laj scꞌol vin̈ ix schaꞌa. 5 Axo ix Ester chiꞌ ix avtancot jun vin̈ 
schecabꞌ vin̈ rey scuch Hatac, schecabꞌ pax vin̈ ix. Ix schecanbꞌat vin̈ ix dꞌa 
vin̈aj Mardoqueo yic bꞌat scꞌanbꞌej vin̈ tas van yuji, tas pax yuj icha chiꞌ syutej 

sbꞌa vin̈. 6 Yuj chiꞌ ix cꞌoch vin̈aj Hatac chiꞌ bꞌaj ayecꞌ vin̈aj Mardoqueo chiꞌ dꞌa 
jun parque dꞌa yichan̈ stiꞌ spalacio vin̈ rey chiꞌ, ix lolon vin̈ yedꞌ vin̈. 7 Ix yalan 
vin̈aj Mardoqueo masanil tastac tzꞌalchaj chiꞌ dꞌay yedꞌ pax jantac sbꞌisul 
qꞌuen plata syaltej vin̈aj Amán yic tzꞌoch bꞌaj smolchaj qꞌuen stumin vin̈ rey 
yic vachꞌ satjiel masanil ebꞌ israel yalan vin̈. 8  Ix yacꞌanpax jun scopiail jun 
ley chiꞌ vin̈ dꞌa vin̈aj Hatac chiꞌ, yic schꞌox vin̈ dꞌa ix Ester chiꞌ yic syojtaquejel 
ix yuj tas van yuji dꞌa chon̈abꞌ Susa chiꞌ. Ix yalanpaxbꞌat vin̈aj Mardoqueo 
chiꞌ to stevi ix dꞌa vin̈ rey, tope val syal yecꞌbꞌat jun ley chiꞌ dꞌa yibꞌan̈ ebꞌ 
yetchon̈abꞌ ix chiꞌ.

9 Ix lajvi chiꞌ, ix paxta vin̈aj Hatac chiꞌ, ix ul yalan vin̈ dꞌa ix Ester chiꞌ 
masanil tas ix yalcot vin̈aj Mardoqueo chiꞌ. 10 Ix schecanxibꞌat vin̈aj Hatac 
chiꞌ ix yic bꞌat yalxi vin̈ dꞌa vin̈aj Mardoqueo chiꞌ icha tic: 11 Masanil mach 
ayoch schecabꞌoc vin̈ rey yedꞌ masanil chon̈abꞌ ayoch dꞌa yol smacbꞌen vin̈, 
yojtac ebꞌ to ay jun ley tzꞌalani tato ay mach tzꞌoch dꞌa yol stiꞌ bꞌaj ay vin̈ 
rey dꞌa spalacio, tato man̈ avtabꞌiloc yuj vin̈ rey chiꞌ, bꞌen̈ej schami, taxon̈ej 
vinac ma ix. An̈ej bꞌian tato syicꞌqꞌue scꞌococh vin̈ rey chiꞌ, aton jun nabꞌa oro, 
schꞌoxanelta vin̈ dꞌay, a jun chiꞌ max chamlaj. A in tic, ayxo jun ujal max in 
avtaj yuj vin̈ rey chiꞌ, xchibꞌat ix.

12  Ix yalan vin̈aj Hatac dꞌa vin̈aj Mardoqueo chiꞌ masanil tas ix yal ix Ester 
chiꞌ. 13 Yuj chiꞌ ix spacanxi vin̈ tas ix yal ix chiꞌ: Man̈ a nalaj to yujn̈ej to ayach 
ecꞌ dꞌa spalacio vin̈ rey chiꞌ ol ach colchajoc yacbꞌan masanil ebꞌ quetchon̈abꞌ 
ol cham ebꞌ. 14 Tope yuj jun sjavi dꞌa quibꞌan̈ tic jun, yuj chiꞌ ix ach sicꞌchajoch 
reinail, yic tzon̈ a colani. Palta tato malaj tas ol al ticnaic, bꞌajam ol cot junoc 
mach ol on̈ colanoc, palta a ach tic ol ach satel yedꞌ masanil ebꞌ a cꞌabꞌoc, 
xchibꞌat vin̈.

15  Ix yalanxibꞌat ix Ester chiꞌ dꞌa vin̈ icha tic: 16  Ixic, molbꞌej masanil ebꞌ 
quetchon̈abꞌ cajan dꞌa chon̈abꞌ Susa tic, tzex och dꞌa tzecꞌojcꞌolal vuuj, malaj 
jabꞌoc tas tze vaꞌa, malaj pax tas tzeyuqꞌuej oxeoc cꞌual oxeoc acꞌval. Ol och 
pax ebꞌ ix tzin acꞌan servil dꞌa tzecꞌojcꞌolal vedꞌoc. Ol lajvoc chiꞌ, ol in bꞌat 
vil vin̈ rey chiꞌ, vachꞌchom man̈ ichoctaꞌ yalan ley. Taxon̈ej tzin cham jun, 
chamoc in ocabꞌi, xchibꞌat ix.

17 Ix scꞌanabꞌajej vin̈aj Mardoqueo chiꞌ masanil tas ix yal ix chiꞌ.

Ix cꞌoch ix Ester dꞌa yichan̈ vin̈ rey

5  1 Axo yic ix lajviecꞌ oxeꞌ cꞌual chiꞌ, ix sbꞌoan sbꞌa ix Ester chiꞌ, ix 
yacꞌanoch spichul ix yic sreinail. Ix lajvi chiꞌ ix cꞌoch ix dꞌa jun amacꞌ ay 

dꞌa stiꞌ jun yedꞌtal vin̈ rey chiꞌ, bꞌaj cꞌojanem vin̈ dꞌa scꞌojnubꞌ yic sreyal. 2  Ayic 
ix yilanelta vin̈ to ayecꞌ ix dꞌa stielta chiꞌ, ix schꞌoxan vin̈ to stzalaj vin̈ yedꞌ 
ix, ix yacꞌanelta scꞌococh vin̈ nabꞌa oro. Ix ochcꞌoch ix, ix och yubꞌyubꞌ ix dꞌa 
sn̈iꞌ qꞌuen cꞌococh chiꞌ. 3  Ix scꞌanbꞌan vin̈ dꞌa ix icha tic:

—¿Tas tzach icꞌan reina Ester? ¿Tas tza nibꞌej? Tato tza nibꞌej tza cꞌan 
nan̈aloc in macbꞌen tic, syal vacꞌan dꞌayach, xchi vin̈ dꞌa ix. Ix tacꞌvi ix icha tic:

4 —Mamin rey, tato syal a cꞌool, ay jun nivan vael ix vacꞌ bꞌochajoc to tzach 
cot vael ticnaic yedꞌ vin̈aj Amán, yujto nivan elcꞌoch dꞌa yol in sat, xchi ix. Ix 
yalan vin̈ icha tic:

5 —Avtejeccot vin̈aj Amán dꞌa elan̈chamel to scꞌanabꞌajaj masanil tas snibꞌej 
ix reina Ester tic, xchi vin̈.

Yuj chiꞌ ix bꞌat vin̈ rey yedꞌ vin̈aj Amán dꞌa jun nivan vael ix sbꞌo ix Ester 
chiꞌ. 6 Ayic van yucꞌan vino ebꞌ, ix yalan vin̈ rey chiꞌ dꞌa ix icha tic:

—Cꞌan masanil tas tza nibꞌej dꞌayin, ol vacꞌ dꞌayach, vachꞌchom tza cꞌan 
nan̈aloc in macbꞌen tic, syal vacꞌan dꞌayach, xchi vin̈.

7 Ix yalan ix dꞌa vin̈ icha tic:
—Mamin rey, a val tas tzin nibꞌej tzin cꞌan dꞌayach aton tic: 8  Tato yel xajan 

in uuj, tato bꞌecan a cꞌol acꞌan tas tzin cꞌanaꞌ, schaocabꞌ a cꞌol a cotxi vael 
qꞌuicꞌan yedꞌ vin̈aj Amán tic. Ol in chec bꞌochaj junocxo vael, yujto te nivan 
elcꞌoch dꞌa yol in sat. Ato qꞌuicꞌan chiꞌ sval dꞌayach tas tzin nibꞌej, xchi ix.

Snibꞌej vin̈aj Amán smilcham vin̈aj Mardoqueo
9 Ix te tzalaj vin̈aj Amán ayic ix elta vin̈ bꞌaj ix och vael chiꞌ, palta ayic ix 

yilan vin̈ to ayecꞌ vin̈aj Mardoqueo dꞌa stiꞌ spalacio vin̈ rey chiꞌ, ix te cot yoval 
vin̈ yujto ayic ix ecꞌ vin̈ taꞌ, maj qꞌuelaj lin̈an vin̈aj Mardoqueo chiꞌ, maj empax 
n̈ojan vin̈. 10 A dꞌa jun rato chiꞌ maj schꞌoxel-laj schichoncꞌolal vin̈ chiꞌ. Axo yic 
ix cꞌoch vin̈ dꞌa spat, ix yavtancot juntzan̈ ebꞌ yamigo vin̈, ix yavtanpaxcot 
ix yetbꞌeyum vin̈, aton ix Zeres. 11 Ix och ijan vin̈ yicꞌanchaan̈ sbꞌa, ix yalan 
jantac sbꞌeyumal vin̈ dꞌa ebꞌ, tzijtum pax yuninal vin̈. Ix yalanpax vin̈ to ix 
sicꞌchajelta vin̈ yuj vin̈ rey dꞌa scal juntzan̈xo ebꞌ vin̈ ayoch yajalil yedꞌoc, ix 
acꞌchajoch vin̈ yajaliloc juntzan̈ ebꞌ vin̈ chiꞌ. 12  Ix yalanxi vin̈ icha tic:

—An̈ejtonaꞌ a inn̈ej ix in avtajbꞌat vael yedꞌ vin̈ rey dꞌa jun nivan vael yuj 
ix reina Ester. Avtabꞌil in pax vael yedꞌ vin̈ rey chiꞌ qꞌuicꞌan dꞌa junxo nivan 
vael syacꞌ ix dꞌa vin̈ rey chiꞌ. 13  Palta ayic svilanoch jun vin̈ israel scuchan 
Mardoqueo cꞌojanem dꞌa stiꞌ spalacio vin̈ rey chiꞌ, masanil juntzan̈ tas ay 
dꞌayin tic, man̈xa jabꞌoc yelcꞌoch dꞌa yol in sat, xchi vin̈.

14 Yuj chiꞌ ix yal ix yetbꞌeyum vin̈ chiꞌ yedꞌ ebꞌ yamigo vin̈ chiꞌ icha tic:
—Acꞌ bꞌochajem junoc te teꞌ jun chꞌan̈il tzꞌajqꞌue steel. Tza cꞌanan dꞌa vin̈ 

rey chiꞌ, axo qꞌuicꞌan qꞌuin̈ibꞌal sqꞌue dꞌun̈an vin̈aj Mardoqueo chiꞌ dꞌa teꞌ, yic 
vachꞌ tzalajcꞌolal tzach bꞌat dꞌa jun nivan vael yedꞌ vin̈ rey chiꞌ, man̈xa jabꞌoc 
tas tza naꞌa, xchi ebꞌ.

A jun pensar chiꞌ ix scha scꞌol vin̈aj Amán chiꞌ, ix schecan vin̈ bꞌojoc jun 
te teꞌ chiꞌ.

Ix icꞌjichaan̈ vin̈aj Mardoqueo

6  1 A val dꞌa jun acꞌval chiꞌ, maj ochlaj svayan̈ vin̈ rey chiꞌ, yuj chiꞌ ix yal 
vin̈ to tzꞌicꞌchajcot juntzan̈ bꞌaj tzꞌibꞌabꞌil yabꞌixal tastac ujinac dꞌa yol 

smacbꞌen vin̈ chiꞌ, ix avtaj yabꞌ vin̈. 2  Ix ilchaj bꞌaj syalaꞌ to a vin̈aj Mardoqueo 
ix alani tas yalnac vin̈aj Bigtán yedꞌ vin̈aj Teres, stan̈vumal stiꞌ spalacio vin̈ 
rey chiꞌ. Ix sna ebꞌ vin̈ tas syutej smilancham vin̈aj rey Asuero chiꞌ. 3 Yuj chiꞌ 
ix scꞌanbꞌej vin̈ rey chiꞌ dꞌa ebꞌ vin̈ ayoch yopisio yuj vin̈:

—¿Tas acꞌbꞌil yedꞌ tas utajnac vin̈aj Mardoqueo yuj jun tas scꞌulejnac vin̈ 
tic? xchi vin̈. Ix tacꞌvi ebꞌ vin̈:

—Malaj val jabꞌoc tas acꞌbꞌil dꞌa vin̈, xchi ebꞌ vin̈.
4 Ix yalan vin̈ rey chiꞌ icha tic:
—¿Mach jun ayecꞌ dꞌa yamaqꞌuil palacio tic? Ixiquec eyilaꞌ, xchi vin̈. A val 

taꞌ van sjavi vin̈aj Amán yic tzul scꞌanan vin̈ dꞌa vin̈ rey chiꞌ to tzꞌacꞌchajqꞌue 
locan vin̈aj Mardoqueo dꞌa jun te teꞌ toxo ix schec bꞌojoc vin̈.

5 Yuj chiꞌ ix yal ebꞌ vin̈ schecabꞌ vin̈ rey chiꞌ:
—A vin̈aj Amán ayeqꞌui, xchi ebꞌ vin̈.
—Ix yalan vin̈ rey chiꞌ to tzꞌavtajoch vin̈ bꞌaj ayecꞌ vin̈ chiꞌ.
6 Ix och vin̈aj Amán chiꞌ bꞌian, ix scꞌanbꞌan vin̈ rey chiꞌ dꞌa vin̈ icha tic:
—¿Tas smoj tzꞌutaj junoc vin̈ vinac, tato tzin nibꞌej svicꞌchaan̈ vin̈? xchi vin̈.
Ix snaan vin̈ aj Amán chiꞌ dꞌa spensar icha tic: ¿Machto val junoc ol 

yicꞌchaan̈ vin̈ rey tic? A inn̈ej toni, xchi vin̈. 7 Yuj chiꞌ ix tacꞌvi vin̈ icha tic:
—Mamin rey, a val tas smoj tzꞌutaj junoc vinac chiꞌ, 8  to tzꞌicꞌchajcot junoc 

a pichul tza cꞌan dꞌa opisio tic yedꞌ nocꞌ a chej tza cꞌantaxoni. Axo dꞌa sjolom 
nocꞌ tzꞌacꞌchajqꞌue junoc yelvanubꞌ icha corona, a schꞌoxani to ic nocꞌ. 9 Axo 
jun a pichul chiꞌ yedꞌ nocꞌ chej chiꞌ tzꞌacꞌchaj dꞌa junoc ebꞌ vin̈ yajal to nivan 
yelcꞌoch yopisio tic, syacꞌanoch a pichul jun vin̈ tza nibꞌej tzicꞌchaan̈ chiꞌ. 
Tzꞌacꞌchajqꞌue vin̈ dꞌa yibꞌan̈ nocꞌ a chej chiꞌ, slajvi chiꞌ squetzchaj nocꞌ dꞌa 
yalan̈ vin̈ dꞌa yoltac calle yedꞌ dꞌa parque. Syalan vin̈ quetzjinac nocꞌ chiꞌ icha 
tic: Ichaton tic tzꞌaj yicꞌjichaan̈ junoc vin̈ vinac snibꞌej vin̈ rey syicꞌchaan̈, 
xchiocabꞌi, xchi vin̈aj Amán chiꞌ.

10 Ix lajvi chiꞌ, ix yalan vin̈ rey chiꞌ dꞌa vin̈aj Amán chiꞌ icha tic:
—Ixic dꞌa elan̈chamel, icꞌbꞌat cꞌapac in pichul chiꞌ yedꞌ nocꞌ in chej chiꞌ, 

icha val ix aj alan chiꞌ, icha val chiꞌ tzutej a bꞌoan vin̈aj Mardoqueo vin̈ israel, 
aton vin̈ cꞌojanem dꞌa stiꞌ in palacio tic. Malajocabꞌ junoc tas ix al chiꞌ to max 
a cꞌulej, xchi vin̈.

11 Yuj chiꞌ ix yicꞌbꞌat cꞌapac pichul chiꞌ vin̈aj Amán chiꞌ yedꞌ nocꞌ chej chiꞌ, 
ix yacꞌanoch vin̈ dꞌa vin̈aj Mardoqueo chiꞌ. Ix squetzan nocꞌ chej chiꞌ vin̈ dꞌa 
yalan̈ vin̈, ix ecꞌ vin̈ dꞌa yoltac calle yedꞌ dꞌa parque, ix yalan vin̈ icha tic: 
Ichaton tic tzꞌaj yicꞌjichaan̈ junoc mach to snibꞌej vin̈ rey syicꞌchaan̈, xchi vin̈.

12  Ayic ix lajvi yicꞌjiecꞌ vin̈aj Mardoqueo chiꞌ yuj vin̈, ix bꞌat vin̈ yacꞌxican 
vin̈ dꞌa stiꞌ spalacio vin̈ rey chiꞌ, axo vin̈ elan̈chamel ix paxcan vin̈ dꞌa spat. 
Te cuscꞌolal ix aj vin̈, ix smacan sat vin̈ yuj qꞌuixvelal. 13 Ix yalan vin̈ dꞌa ix 
yetbꞌeyum yedꞌ dꞌa ebꞌ yamigo masanil tas ix utaj vin̈ chiꞌ, yuj chiꞌ ix yal ebꞌ 
icha tic:

—A vin̈aj Mardoqueo chiꞌ, israel vin̈, yuj chiꞌ van slajviem opisio tic dꞌa 
spatic vin̈. Man̈ ol acꞌlaj ganar vin̈, palta to a vin̈ ol ach acꞌan ganar, xchi ebꞌ.

14 Manto lajvi yalan ebꞌ icha chiꞌ, ix cꞌoch ebꞌ vin̈ schecabꞌ vin̈ rey chiꞌ dꞌa 
elan̈chamel yic tzꞌicꞌjibꞌat vin̈aj Amán chiꞌ dꞌa jun nivan vael ix schec bꞌojoc 
ix Ester chiꞌ.

Ix och chamel dꞌa yibꞌan̈ vin̈aj Amán

7  1 Ix lajvi chiꞌ, ix bꞌat vin̈ rey yedꞌ vin̈aj Amán chiꞌ dꞌa jun nivan vael chiꞌ. 
2  Axo yic van yucꞌan vino ebꞌ vin̈, ix yalan vin̈ rey chiꞌ dꞌa ix Ester chiꞌ 

icha tic:
—Cꞌan tas tza nibꞌej dꞌayin, ol vacꞌ dꞌayach, vachꞌchom a nan̈aloc in 

macbꞌen tic tza cꞌanaꞌ, xchi vin̈.
3  Ix tacꞌvi ix Ester chiꞌ icha tic:
—Mamin rey, tato vachꞌ in dꞌa yol a sat, tato scha a cꞌool tas tzin cꞌan 

dꞌayach, an̈ej val tas tzin cꞌan dꞌayach to max in a cha miljocchamoc, max 
champaxlaj ebꞌ vetchon̈abꞌ. 4  Yujto a in tic yedꞌ ebꞌ vetchon̈abꞌ chiꞌ, ix on̈ 
chon̈chaji yic tzon̈ satjiel dꞌa juneln̈ej. Comonoc val ton̈ej on̈ chon̈chajbꞌat 

checabꞌoc, tato icha chiꞌ tecan man̈ smojoc to sviqꞌuecꞌ a tiempo, ocxo jun, to 
ol on̈ satjoquel dꞌa juneln̈ej, xchi ix.

5 Ix scꞌanbꞌan vin̈aj rey Asuero chiꞌ icha tic:
—¿Mach jun chiꞌ? ¿Bꞌajtil ay jun mach snaan jun tzal chiꞌ? xchi vin̈.
6  Ix yalan ix icha tic:
—A vin̈ ajcꞌol chuc spensar chiꞌ, aton vin̈aj Amán tic, xchi ix.
A val yic ix yabꞌan jun lolonel vin̈aj Amán chiꞌ, sacxon̈ej ix aj yilji sat vin̈ 

yuj xivelal dꞌa yichan̈ vin̈ rey yedꞌ dꞌa yichan̈ ix reina Ester chiꞌ. 7 Ix qꞌue van 
vin̈ rey chiꞌ, ix te cot yoval vin̈, ix elta vin̈ dꞌa yol pat bꞌaj van sva ebꞌ chiꞌ. Ix 
el vin̈ bꞌaj ay yamaqꞌuil spalacio. Palta axo vin̈aj Amán chiꞌ, ix yilan vin̈ to 
van yacꞌjioch chamel dꞌa yibꞌan̈ vin̈, ix cann̈ej vin̈ bꞌaj ix va ebꞌ chiꞌ, ix tevioch 
vin̈ dꞌa ix reina Ester chiꞌ to tzꞌacꞌji nivancꞌolal vin̈ yuj ix. 8  Ayic ix ochxicꞌoch 
vin̈ rey bꞌaj ix va chiꞌ, ix yilan vin̈ to cumanem vin̈aj Amán chiꞌ dꞌa stzꞌey bꞌaj 
cꞌojanem ix reina chiꞌ. Ix yalan vin̈ rey chiꞌ icha tic:

—¿Tom tza nibꞌej tzixtej ix reina dꞌa vichan̈ dꞌa yol in pat tic? xchi vin̈.
Ayic ix yalan juntzan̈ lolonel vin̈ rey chiꞌ, elan̈chamel ix macchaj sat vin̈aj 

Amán chiꞌ yuj ebꞌ vin̈ schecabꞌ vin̈ rey chiꞌ. 9 Ix yalan jun vin̈ checabꞌ scuchan 
Harbona icha tic:

—Mamin rey, a dꞌa spat vin̈aj Amán tic, ix yacꞌ bꞌochajem jun te teꞌ vin̈ jun 
chꞌan̈il ix ajqꞌue steel. Ataꞌ ol qꞌue locan vin̈aj Mardoqueo yuj vin̈ yalani, aton 
vin̈ scꞌulejnac jun tas vachꞌ dꞌayach, xchi vin̈.

—Aqꞌuecqꞌue locan vin̈aj Amán tic dꞌa jun te teꞌ chiꞌ, xchi vin̈ rey chiꞌ.
10 Yuj chiꞌ ix qꞌue locan vin̈aj Amán chiꞌ dꞌa teꞌ, aton teꞌ ix sbꞌoqꞌue vin̈ yuj 

vin̈aj Mardoqueo yalani. Icha chiꞌ ix aj sicbꞌi yoval scꞌol vin̈ rey chiꞌ.

Jun ley ix alchaj yuj svachꞌiloc ebꞌ israel

8  1 A dꞌa jun cꞌu chiꞌ, masanil tas ay dꞌa vin̈aj Amán, vin̈ ajcꞌol yajoch dꞌa ebꞌ 
israel, ix yacꞌ vin̈ rey chiꞌ dꞌa ix Ester. Axo vin̈aj Mardoqueo chiꞌ, nivan 

yopisio vin̈ ix acꞌji yuj vin̈ rey chiꞌ, yujto toxo ix yal ix Ester chiꞌ to te ayto yuj sbꞌa 
ix yedꞌ vin̈. 2 Ix lajvi chiꞌ, ix yicꞌanel qꞌuen scolcꞌabꞌ vin̈ rey chiꞌ, qꞌuen ix icꞌchajecꞌ 
dꞌa vin̈aj Amán, ix yacꞌanoch qꞌuen vin̈ dꞌa vin̈aj Mardoqueo chiꞌ. Axo masanil tas 
ay dꞌa vin̈aj Amán acꞌbꞌil dꞌa ix Ester chiꞌ, ix acꞌjioch dꞌa yol scꞌabꞌ vin̈aj Mardoqueo 
chiꞌ. 3 Ix lajvi chiꞌ ix cꞌochxi ix Ester dꞌa yichan̈ vin̈ rey chiꞌ. Ix em cuman ix, ix och 
ijan ix yoqꞌui. Ix tevi ix to tzꞌicꞌjiel yopisio jun ley te chuc ix sbꞌo vin̈aj Amán chiꞌ. 
Ix yalan ix to max elcꞌoch tas syal jun ley chiꞌ dꞌa ebꞌ israel. 4 Ix yacꞌanelta scꞌococh 
vin̈ rey chiꞌ nabꞌa oro dꞌa ix, ix qꞌue lin̈an ix dꞌa yichan̈ vin̈. 5 Ix yalan ix icha tic:

—Mamin rey, tato vachꞌ in dꞌa yol a sat, tato vachꞌ tas tzin cꞌan tic tzabꞌi, 
tato dꞌa val yel xajan in uuj, comonoc tzacꞌ tzꞌibꞌchajbꞌat junocxo ley yic 
tzꞌel yopisio tas syal jun ley ix yacꞌbꞌat vin̈aj Amán yuninal vin̈aj Hamedata 
yin̈tilal vin̈aj Agag dꞌa masanil yol a macbꞌen bꞌaj syalaꞌ to satjiel masanil 
ebꞌ vetchon̈abꞌ. 6  Man̈ ol techaj vuj vilan tas ol javoc dꞌa yibꞌan̈ masanil ebꞌ 
vetchon̈abꞌ yuj tas ol aj co satjieli, xchi ix.

7 Ix yalan vin̈aj rey Asuero chiꞌ dꞌa ix yedꞌ dꞌa vin̈aj Mardoqueo chiꞌ icha tic:
—A vin̈aj Amán chiꞌ locanxoqꞌue vin̈ dꞌa te teꞌ, yujto chuc tas ix snachaan̈ 

vin̈ dꞌa spatic ebꞌ eyetchon̈abꞌ. Masanil tas ay dꞌa vin̈, toxo ix vacꞌ dꞌayach. 8  A 
ticnaic tzꞌibꞌejbꞌat icha tas tze na yuj svachꞌiloc masanil ebꞌ eyetchon̈abꞌ chiꞌ. 
Tzeyacꞌanoch in bꞌi yedꞌ in sello dꞌay.

Yujto a junoc ley bꞌaj ayoch in bꞌi yedꞌ in sello dꞌay, maxtzac yal-laj yeqꞌui, 
xchi vin̈.

9 Elan̈chamel ix avtaj ebꞌ vin̈ stzꞌibꞌum vin̈ rey chiꞌ, ayic 23 yoch yoxil uj 
scuch Siván. Masanil tas ix yal vin̈aj Mardoqueo chiꞌ ix tzꞌibꞌchajbꞌat dꞌa 
masanil ebꞌ israel, dꞌa ebꞌ vin̈ yajal, dꞌa ebꞌ vin̈ yajalil ebꞌ soldado, dꞌa masanil 
ebꞌ vin̈ yajal yaj dꞌa 127 macan̈il yaj smacbꞌen vin̈ rey chiꞌ, scotto dꞌa India 
masanto scꞌoch dꞌa Etiopía. Ix tzꞌibꞌchajbꞌat dꞌa stiꞌ yedꞌ dꞌa sletra junjun 
chon̈abꞌ yedꞌ dꞌa stiꞌ ebꞌ israel. 10 Ix ochpax sello vin̈aj rey Asuero dꞌay yic 
scheclaji to a vin̈ tzꞌalani. A ebꞌ ix bꞌat spuc jun ley chiꞌ, a dꞌa yibꞌan̈ nocꞌ chej 
jelan sbꞌeyi, aton nocꞌ schej vin̈ rey ayecꞌ dꞌa yedꞌtal, ataꞌ ix qꞌue ebꞌ. 11 A dꞌa 
jun ley ix yalbꞌat vin̈ rey chiꞌ, yaln̈ej tas chon̈abꞌil bꞌaj ayecꞌ ebꞌ israel chiꞌ, 
syal smolbꞌan sbꞌa ebꞌ yic scolan sbꞌa ebꞌ. Tato ay ebꞌ ajcꞌol yaln̈ej tas chon̈abꞌil 
scꞌoch dꞌa ebꞌ yedꞌ syamcꞌabꞌ yic oval, syal satanel ebꞌ ajcꞌol chiꞌ ebꞌ. Yedꞌ pax 
yetbꞌeyum yedꞌ yalyuninal ebꞌ ajcꞌol chiꞌ syal satanel ebꞌ. Syicꞌancanecꞌ ebꞌ 
tas ay dꞌa ebꞌ ajcꞌol chiꞌ. 12  A juntzan̈ tic, junn̈ej cꞌual tzꞌaj sbꞌo dꞌa masanil yol 
smacbꞌen vin̈aj rey Asuero chiꞌ, aton dꞌa jun cꞌu chequel yajcan dꞌa 13 yoch 
slajchavil uj scuch Adar. 13  A scopiail jun ley chiꞌ, yovalil spucax dꞌa junjun 
macan̈il yaj smacbꞌen vin̈ rey chiꞌ, yovalil tzꞌalchajel dꞌa scal masanil chon̈abꞌ 
yujto ley yaji, yic vachꞌ a dꞌa jun cꞌu chiꞌ, masanil ebꞌ israel chiꞌ syacꞌ lista sbꞌa 
ebꞌ yic spacan sbꞌa ebꞌ dꞌa ebꞌ ajcꞌol chiꞌ. 14 A ebꞌ vin̈ ix bꞌat yal jun ley chiꞌ, 
elan̈chamel ix checjibꞌat ebꞌ vin̈ yuj vin̈ rey chiꞌ, ix qꞌue ebꞌ vin̈ dꞌa yibꞌan̈ nocꞌ 
schej vin̈. Ix alchajpaxel jun ley chiꞌ dꞌa chon̈abꞌ Susa chiꞌ, bꞌabꞌel chon̈abꞌ yaj 
dꞌa yol smacbꞌen vin̈ rey chiꞌ.

15 Ayic ix elta vin̈aj Mardoqueo dꞌa sdespacho vin̈ rey chiꞌ, ayoch spichul 
vin̈ yic yopisio yuuj, qꞌuicꞌmutzꞌinac yedꞌ sacsac yilji. Ayqꞌue jun nivan corona 
nabꞌa oro dꞌa sjolom vin̈, ayoch jun xotil vin̈ nabꞌa lino qꞌuicꞌmutzꞌinac yilji. 
Masanil ebꞌ anima ay dꞌa chon̈abꞌ Susa chiꞌ, ix avajqꞌue ebꞌ yuj tzalajcꞌolal. 
16 Yuj chiꞌ a ebꞌ israel ix el lenaj ix yil ebꞌ, ix te tzalaj ebꞌ, yujto ix icꞌjichaan̈ 
ebꞌ ix yabꞌi. 17 Ayic ix cꞌoch jun ley chiꞌ dꞌa masanil lugar yedꞌ dꞌa junjun 
chon̈abꞌ, masanil ebꞌ israel ix te tzalaji. Ix yacꞌanoch jun qꞌuin̈ ebꞌ, ix va ebꞌ. 
Tzijtum ebꞌ anima dꞌa junjun chon̈abꞌ ix yacꞌoch sbꞌa israelal yedꞌ ebꞌ, yujto 
xiv ebꞌ dꞌa ebꞌ israel chiꞌ.

Ix acꞌji ganar ebꞌ yajcꞌol ebꞌ israel

9  1 Ayic 13 yoch slajchavil uj scuch Adar, aton jun cꞌu chiꞌ chequel yaji 
yic tzꞌelcꞌoch tas syal jun ley albꞌilel yuj vin̈ rey chiꞌ, aton dꞌa jun cꞌual 

chiꞌ satjiel ebꞌ israel yuj ebꞌ ajcꞌol chiꞌ yalani. Axo ix aji, maj elcꞌochlaj icha 
chiꞌ, palta to a ebꞌ ajcꞌol chiꞌ ix acꞌji ganar yuj ebꞌ israel chiꞌ. 2  A dꞌa masanil 
yol smacbꞌen vin̈aj rey Asuero chiꞌ, ix smolbꞌej sbꞌa masanil ebꞌ israel dꞌa 
junjun chon̈abꞌ bꞌajtac ay ebꞌ. Ix syamanoch ebꞌ yacꞌan oval yedꞌ ebꞌ ix snibꞌej 
satanel ebꞌ chiꞌ. Man̈xa junoc mach ix stecꞌbꞌej sbꞌa dꞌa yichan̈ ebꞌ israel chiꞌ, 
yujto toxo ix och xivcꞌolal dꞌa scal ebꞌ anima smasanil. 3 Masanil ebꞌ vin̈ nivac 
yajal ay dꞌa junjun macan̈ smacbꞌen vin̈ rey chiꞌ yedꞌ ebꞌ vin̈ nivac yopisio, ix 
yacꞌoch sbꞌa ebꞌ vin̈ yedꞌ ebꞌ israel, yujto ix te xiv ebꞌ vin̈ dꞌa vin̈aj Mardoqueo 
chiꞌ, 4 yujto te nivan yopisio vin̈ dꞌa spalacio vin̈ rey chiꞌ. A sbꞌinajnaquil vin̈ 
ix te pucax dꞌa masanil chon̈abꞌ, yujto dꞌa junjun cꞌu ste nivanbꞌi yopisio vin̈ 
chiꞌ. 5 Ix miljicham ebꞌ ajcꞌol chiꞌ dꞌa qꞌuen espada yuj ebꞌ israel chiꞌ. Ix satjiel 

ebꞌ smasanil, ix scꞌulej ebꞌ israel chiꞌ icha val tas snibꞌej. 6-10 A dꞌa chon̈abꞌ 
Susa chiꞌ, ay 500 ebꞌ vin̈ vinac ix miljicham yuj ebꞌ israel chiꞌ, palta malaj val 
jabꞌoc tastac ay dꞌa ebꞌ vin̈ ix cham chiꞌ ix yiqꞌuecꞌ ebꞌ. A dꞌa scal ebꞌ vin̈ ix 
cham chiꞌ, ix cham ebꞌ vin̈ tic: Vin̈aj Parsandata, vin̈aj Dalfón, vin̈aj Aspata, 
vin̈aj Porata, vin̈aj Adalías, vin̈aj Aridata, vin̈aj Parmasta, vin̈aj Arisai, vin̈aj 
Aridai yedꞌ vin̈aj Vaizata. A vin̈aj Amán ajcꞌol dꞌa ebꞌ israel, vin̈ yuninal vin̈aj 
Hamedata, a vin̈ ay yuninal ebꞌ vin̈ slajun̈van̈il.

11 A dꞌa jun cꞌu chiꞌ, ayic ix yabꞌan vin̈ rey jantac sbꞌisul ebꞌ anima ix cham 
dꞌa chon̈abꞌ Susa chiꞌ, aton bꞌaj cajan vin̈, 12  ix yalan vin̈ dꞌa ix reina Ester 
icha tic:

—A ebꞌ etchon̈abꞌ toxo ix smilcham 500 ebꞌ vin̈ vinac ebꞌ yedꞌ lajun̈van̈ 
ebꞌ vin̈ yuninal vin̈aj Amán dꞌa chon̈abꞌ Susa tic. Ocxom pax dꞌa juntzan̈xo 
chon̈abꞌ dꞌa yol in macbꞌen tic, jantac am tas ix uji. Al dꞌayin tasto tza nibꞌej, 
ol vacꞌ dꞌayach, xchi vin̈.

13  Ix tacꞌvi ix Ester chiꞌ icha tic:
—Mamin rey, tato syal a cꞌool, tzalaꞌ to a qꞌuicꞌan scꞌulejxi ebꞌ vetchon̈abꞌ 

dꞌa chon̈abꞌ Susa tic icha tas ix scꞌulej ebꞌ ticnaic icha yalan a ley. Tzalan paxi 
to sqꞌue locan snivanil lajun̈van̈ ebꞌ vin̈ yuninal vin̈aj Amán chiꞌ dꞌa te teꞌ, 
xchi ix.

14 Ix yalan vin̈ rey to scꞌulaj icha chiꞌ. Ix alchajel jun ley chiꞌ dꞌa masanil yol 
chon̈abꞌ Susa chiꞌ. Ix qꞌue locan snivanil lajun̈van̈ ebꞌ yuninal vin̈aj Amán chiꞌ.

15 Masanil ebꞌ israel cajan dꞌa chon̈abꞌ Susa chiꞌ, ix smolbꞌejxi sbꞌa ebꞌ ayic 
14 yoch uj scuch Adar, ix smilancham 300 xo ebꞌ vin̈ vinac ebꞌ, palta malaj 
jabꞌoc tas ay dꞌa ebꞌ anima chiꞌ ix yiqꞌuecꞌ ebꞌ. 16-17 Masanil ebꞌ israel cajan 
dꞌa juntzan̈xo chon̈abꞌ dꞌa smacbꞌen vin̈ rey chiꞌ, ix smolbꞌejpax sbꞌa ebꞌ ayic 
13 yoch uj chiꞌ, yic scolan sbꞌa ebꞌ dꞌa ebꞌ ajcꞌol chiꞌ. 75 mil ebꞌ ajcꞌol chiꞌ ix 
smilcham ebꞌ, palta malaj jabꞌoc tas ay dꞌa ebꞌ ix yiqꞌuecꞌ ebꞌ. Ayic 14 yoch uj 
chiꞌ, ix och vaan ebꞌ smilancham ebꞌ anima chiꞌ, ix yacꞌanoch qꞌuin̈ ebꞌ yedꞌ 
nivac vael dꞌa tzalajcꞌolal.

18  Axo ebꞌ israel cajan dꞌa chon̈abꞌ Susa chiꞌ, ix smolbꞌejpax sbꞌa ebꞌ 
yic scolan sbꞌa ebꞌ dꞌa 13 yoch uj yedꞌ dꞌa 14, axo dꞌa 15 ix och vaan ebꞌ 
smilanch am ebꞌ anima chiꞌ, ix yacꞌanoch qꞌuin̈ ebꞌ yedꞌ nivac vael dꞌa 
tzalajcꞌolal. 19 Axo pax ebꞌ israel cajan dꞌa juntzan̈xo chon̈abꞌ yedꞌ dꞌa juntzan̈ 
aldea malaj smuroal, a dꞌa 14 yoch uj scuch Adar, ataꞌ ix yacꞌoch qꞌuin̈ ebꞌ dꞌa 
tzalajcꞌolal, ix sian vael ebꞌ dꞌay junjun.

A qꞌuin̈ yic Purim
20  Ix schecan tzꞌibꞌchaj masanil juntzan̈ tas ix uji tic vin̈aj Mardoqueo, 

ix schecan vin̈ to tzꞌacꞌchajbꞌat dꞌa masanil ebꞌ yetisraelal vin̈ cajan dꞌa 
masanil yol smacbꞌen vin̈aj rey Asuero chiꞌ, ebꞌ cajan dꞌa slacꞌanil yedꞌ ebꞌ 
cajan dꞌa najat. 21 Ix yalanbꞌat vin̈ to dꞌa 14 yedꞌ dꞌa 15 yoch uj Adar dꞌa 
junjun abꞌil, yovalil tzꞌoch qꞌuin̈, 22  yujto a dꞌa juntzan̈ cꞌual chiꞌ a ebꞌ israel 
ix satanel ebꞌ yajcꞌool. A val dꞌa jun uj chiꞌ, a scuscꞌolal ebꞌ yedꞌ yoqꞌuelcꞌolal, 
ix meltzajcanoch dꞌa tzalajcꞌolal. Yuj chiꞌ a dꞌa jun cꞌu chiꞌ ix yacꞌoch qꞌuin̈ 
ebꞌ yedꞌ nivac vael, ix laj sian vael ebꞌ dꞌay junjun, ix yacꞌan scolval ebꞌ dꞌa 
ebꞌ mebꞌaꞌ. 23  A jun ley ix schec tzꞌibꞌchaj vin̈aj Mardoqueo chiꞌ, ix ochcan 
sbꞌeybꞌaloc ebꞌ israel chiꞌ. 24 Yujto a vin̈aj Amán ajcꞌol dꞌa ebꞌ israel chiꞌ, ix 

yacꞌoch suerte vin̈ dꞌa yibꞌan̈ ebꞌ tas cꞌual satjiel ebꞌ smasanil, 25 palta yujto 
ix bꞌat tevi ix Ester dꞌa vin̈ rey, yuj chiꞌ ix yaqꞌuelta jun ley vin̈ to a masanil 
chucal ix sna vin̈aj Amán chiꞌ scꞌulej dꞌa ebꞌ israel chiꞌ, a dꞌa yibꞌan̈ vin̈ 
smeltzajcani. Yuj chiꞌ ix acꞌjiqꞌue locan vin̈ yedꞌ ebꞌ yuninal dꞌa te teꞌ. 26 Yuj 
chiꞌ a juntzan̈ cꞌual chiꞌ ix scuchcan Purim. A jun lolonel chiꞌ syalelcꞌochi, 
juntzan̈ tastac scꞌan ebꞌ dꞌa suerteal.

Icha syal tas ix tzꞌibꞌejbꞌat vin̈aj Mardoqueo chiꞌ yedꞌ tas ix scꞌulej ebꞌ, 27 a 
ix sbꞌeybꞌalej ebꞌ israel chiꞌ yedꞌ yin̈tilal yedꞌ pax masanil ebꞌ syacꞌoch sbꞌa 
israelal. Yovalil syacꞌoch chabꞌ cꞌual qꞌuin̈ chiꞌ ebꞌ dꞌa junjun abꞌil, icha scꞌual 
ix aj yalchajcani. 28  Icha chiꞌ ix ajcani yic snachajcot yuj ebꞌ yin̈tilal Israel 
dꞌa junjun macan̈ smacbꞌen vin̈ rey yedꞌ dꞌa junjun chon̈abꞌ to yovalil snacot 
ebꞌ, syacꞌanoch qꞌuin̈ ebꞌ yic Purim dꞌa scꞌual ix checlajcan chiꞌ dꞌa masanil 
tiempo. 29 Axo ix reina Ester yisilcan vin̈aj Abihail yedꞌ vin̈aj Mardoqueo vin̈ 
israel, a dꞌa sbꞌi yopisio ebꞌ chiꞌ, ix schec ebꞌ tzꞌibꞌchajbꞌat yuj qꞌuin̈ yic Purim 
chiꞌ, yic svachꞌ acꞌchajoch yip jun ix schec bꞌabꞌlaj tzꞌibꞌchajbꞌat ebꞌ. 30  Ix 
schecan ebꞌ pucchajbꞌat dꞌa masanil ebꞌ yetisraelal ebꞌ cajan dꞌa 127 macan̈ 
yaj smacbꞌen vin̈aj rey Asuero chiꞌ. Ix acꞌjibꞌat stzatzil scꞌol ebꞌ yetisraelal ebꞌ 
chiꞌ yuuj. 31 Ix lajvi chiꞌ, ix alchaji to yovalil tzꞌoch qꞌuin̈ yic Purim dꞌa scꞌual 
chequelxo ix ajcani, icha val ix yutej vin̈aj Mardoqueo yedꞌ ix reina Ester chiꞌ 
yalani. Yovalil scꞌanabꞌajej ebꞌ yedꞌ pax yin̈tilal ebꞌ yic snachajcot tzecꞌojcꞌolal 
yedꞌ cuscꞌolal. 32  A jun checnabꞌil ix yacꞌ ix Ester chiꞌ, a tzꞌalani tas tzꞌaj yoch 
qꞌuin̈ chiꞌ. A jun tic ix schec ix tzꞌibꞌchajcani.

Snivanil yelcꞌoch vin̈aj Mardoqueo

10  1 Ix yacꞌoch qꞌuen tumin vin̈aj rey Asuero dꞌa yibꞌan̈ masanil ebꞌ 
anima, aton ebꞌ ay dꞌa yol smacbꞌen vin̈ masanto ebꞌ cajan dꞌa stitac 

aꞌ mar, yic syacꞌ qꞌuen ebꞌ dꞌa vin̈. 2  Masanil sjelanil vin̈ rey chiꞌ yedꞌ yopisio 
yedꞌ yabꞌixal tas val yutejnac vin̈ yacꞌan nivac opisio dꞌa vin̈aj Mardoqueo, 
tzꞌibꞌabꞌilcan bꞌaj aycan yabꞌixal tastac ujinac dꞌa yol smacbꞌen Media yedꞌ 
Persia. 3  A vin̈aj Mardoqueo chiꞌ, ix ochcan vin̈ schabꞌil yajalil dꞌa vin̈aj rey 
Asuero chiꞌ. Te nivan ix aj yelcꞌoch vin̈ dꞌa scal ebꞌ yetisraelal. Te xajan ix ilji 
vin̈ yuj ebꞌ yetchon̈abꞌ chiꞌ, yujto ix sayjiecꞌ svachꞌil ebꞌ yuj vin̈, ix yacꞌan val 
yip vin̈ yic vachꞌ tzalajcꞌolal yedꞌ juncꞌolal tzꞌaj ebꞌ. 

A yaelal ix javi dꞌa yibꞌan̈ vin̈aj Job

1  1 A dꞌa yol smacbꞌen Uz ecꞌnac jun vin̈ vinac scuchan Job. Te tojol spensar 
vin̈, te vachꞌ sbꞌeybꞌal vin̈, te ay yelcꞌoch Dios dꞌa sat vin̈. Syaꞌilej val sbꞌa 

vin̈, max yacꞌoch sbꞌa vin̈ dꞌa scal chucal. 2  A vin̈aj Job chiꞌ ay ucvan̈ yuninal 
vin̈ yedꞌ oxvan̈ yisil. 3  Ay 7 mil nocꞌ scalnel vin̈, 3 mil nocꞌ scamello vin̈, 500 
moj nocꞌ vacax smunlaji yedꞌ 500 nocꞌ bꞌuru. Man̈ jantacoc ebꞌ schecabꞌ vin̈. 
An̈ej val vin̈ te bꞌeyum dꞌa yichan̈ ebꞌ cajan dꞌa stojolal bꞌaj sjavi cꞌu.

4 A ebꞌ vin̈ yuninal vin̈ chiꞌ, cꞌajan ebꞌ vin̈ yoch qꞌuin̈ dꞌa spat junjun. Stzolal 
yecꞌ qꞌuin̈ chiꞌ dꞌa ebꞌ vin̈, syavtan ebꞌ ix oxvan̈ yanabꞌ ebꞌ vin̈ chiꞌ vael yedꞌoc. 
5 Ayic slajvi yecꞌchaj qꞌuin̈ chiꞌ dꞌa ebꞌ vin̈ dꞌa stzolal, tzꞌavtajcot ebꞌ vin̈ yuj 

A Chꞌan̈ Libro

JOB
Job sbꞌi jun libro tic, yujto a dꞌay tzꞌibꞌabꞌilcan yabꞌixal jun vin̈ scuchan Job. A vin̈aj 

Job chiꞌ te vachꞌ sbꞌeybꞌal vin̈, te bꞌeyum pax vin̈, man̈ jantacoc yuninal vin̈ yedꞌ yisil, 
nivan yelcꞌoch vin̈ dꞌa scal ebꞌ scꞌabꞌyoc. Palta axo ix aji, ix javi juntzan̈ nivac yaelal dꞌa 
yibꞌan̈ vin̈. Junn̈ej cꞌual ix lajviel masanil tastac ay dꞌa vin̈. Ix laj cham ebꞌ yuninal vin̈ 
yedꞌ ebꞌ ix yisil chiꞌ. Ix lajvi chiꞌ ix och val jun yabꞌil dꞌa snivanil vin̈, aton tic syalcot 
capítulo 1 yedꞌ 2.

Axo dꞌa capítulo 3 masanto dꞌa capítulo 37, syalcot tas ix aj stelan sbꞌa vin̈aj Job 
yedꞌ juntzan̈ ebꞌ vin̈ yamigo. A snaan juntzan̈ ebꞌ vin̈ yamigo vin̈ chiꞌ to scꞌoch ebꞌ vin̈ 
yacꞌ snivanil scꞌol vin̈, palta axo ix aji ton̈ej stelaj sbꞌa ebꞌ vin̈ yedꞌ vin̈. A snaan ebꞌ vin̈ 
yamigo vin̈ chiꞌ to yuj smul vin̈ sjavi juntzan̈ yaelal dꞌa yibꞌan̈ vin̈ yuj Dios. Palta ix 
yalan vin̈ to vachꞌ sbꞌeybꞌal vin̈, te tojol spensar vin̈. Max schalaj yabꞌ ebꞌ vin̈ yamigo 
vin̈ chiꞌ, a yalan ebꞌ vin̈ to ay val smul vin̈ scꞌubꞌejeli.

Yuj chiꞌ stecꞌbꞌej val sbꞌa vin̈aj Job chiꞌ yalani to man̈ yujoc smul vin̈ icha chiꞌ sjavi 
dꞌa yibꞌan̈ vin̈. Ix scꞌanan vin̈ dꞌa Dios to syabꞌ tas syal vin̈, yujto man̈ smojoc tzꞌacꞌji 
juntzan̈ yaelal chiꞌ dꞌa vin̈. Yuj chiꞌ snibꞌej vin̈ to schꞌoxel Dios dꞌa yichan̈ ebꞌ anima, to 
yel vachꞌ sbꞌeybꞌal vin̈, ayn̈ejoch scꞌol vin̈ dꞌa Dios. Axo ix aji, ix lolon Dios dꞌa vin̈, ix 
syamanoch scꞌanbꞌan juntzan̈ tastac dꞌa vin̈, yic syojtaquejel vin̈ to te ay spoder Dios, 
te jelan, tojol syutej schꞌolbꞌitan yaln̈ej tastac. Ataꞌ ix nachajel yuj vin̈ to ay juntzan̈ tas 
ya ix yal vin̈ dꞌa Dios. A dꞌa capítulo 38 versículo 1 masanto dꞌa capítulo 42 versículo 
6 tzꞌilchaj juntzan̈ tic.

Axo dꞌa capítulo 42 versículo 7 masanto dꞌa versículo 17, ataꞌ syalcoti to ix sna sbꞌa 
vin̈aj Job chiꞌ yuj tas ix yalaꞌ, ix bꞌoxi pax scꞌol vin̈. Man̈xo jantacoc tastac ix ajxi dꞌa 
vin̈, ecꞌbꞌalto pax ix ajxi dꞌa yichan̈ juntzan̈ satnaquel dꞌa vin̈ chiꞌ. Ix tumaj juntzan̈ ebꞌ 
vin̈ yamigo vin̈ chiꞌ yuj Dios, yujto maj nachajel yuj ebꞌ vin̈ tas yuj sjavi juntzan̈ nivac 
yaelal dꞌa yibꞌan̈ vin̈. Palta a vin̈aj Job chiꞌ yojtac vin̈ sicꞌlabꞌil to te nivan yelcꞌoch Dios 
dꞌa yibꞌan̈ masanil scꞌaybꞌubꞌal ebꞌ anima scꞌaybꞌej dꞌa yol yicoꞌ.
 



vin̈aj Job chiꞌ. Acꞌvalto sqꞌue vaan vin̈, sn̈usan silabꞌ vin̈ yuj junjun ebꞌ vin̈, 
yic sacbꞌitan sbꞌa ebꞌ vin̈ dꞌa sat Dios, talaj tzꞌoch smul ebꞌ vin̈, syalan chuc ebꞌ 
vin̈ dꞌa Dios dꞌa spensar snaan vin̈. Icha chiꞌ scꞌulej vin̈ dꞌa juntac el.

Ix stelaj sbꞌa Dios yedꞌ vin̈ Satanás
6 Ay jun cꞌu ix smolbꞌej sbꞌa ebꞌ ángel tzꞌacꞌan servil Jehová dꞌa yichan̈ dꞌa 

satchaan̈. A dꞌa scal ebꞌ chiꞌ, ix cꞌochpax jun ángel ajcꞌool, aton vin̈ Satanás. 
7 Ix scꞌanbꞌan Jehová dꞌa vin̈ Satanás chiꞌ icha tic:

—¿Bꞌajtil ach coti? xchi. Ix yalan vin̈:
—In cot dꞌa yolyibꞌan̈qꞌuinal, yujto tzecꞌ voymitej lum smasanil, xchi vin̈.
8  Ix yalanxi Jehová dꞌa vin̈ icha tic:
—¿Tzam il tas yaj vin̈ in checabꞌ aj Job? Malaj junocxo mach dꞌa 

yolyibꞌan̈qꞌuinal icha vin̈ chiꞌ, te tojol spensar vin̈, te vachꞌ sbꞌeybꞌal vin̈, ay 
velcꞌoch dꞌa yol sat vin̈, syaꞌilej val sbꞌa vin̈, max yacꞌoch sbꞌa vin̈ dꞌa scal 
chucal, xchi Jehová chiꞌ.

9 Ix tacꞌvi vin̈ Satanás chiꞌ icha tic:
—Man̈ nabꞌan̈ejoc vachꞌ syutej sbꞌa vin̈ dꞌa ichan̈. 10 Yujto max yal a cꞌol 

to ay junoc mach tzꞌicꞌanecꞌ junoc tas dꞌa vin̈, ma tastac ay dꞌa yol spat 
vin̈ yedꞌ masanil tastac ay dꞌa vin̈. A ach tzacꞌn̈ej a vachꞌcꞌolal dꞌa yibꞌan̈ 
masanil tastac scꞌulej vin̈, yuj chiꞌ ecꞌbꞌal sbꞌisul nocꞌ smolbꞌetzal nocꞌ vin̈ yedꞌ 
sbꞌeyumal. 11 Palta qꞌuinaloc a ticnaic tziqꞌuecꞌ masanil tas ay dꞌa vin̈ chiꞌ, ol 
ilani tato man̈ ol yal chuc vin̈ dꞌayach, xchi vin̈.

12  Ix tacꞌvi Jehová dꞌa vin̈ icha tic:
—Ichocabꞌ taꞌ, ol xo ilaꞌ tas tza cꞌulej yedꞌ masanil tastac ay dꞌa vin̈ chiꞌ, 

an̈ej to malaj tas tzutej snivanil vin̈, xchi.
Ix lajvi chiꞌ ix el vin̈ Satanás chiꞌ dꞌa yichan̈ Jehová.
13  Ay jun cꞌu, ayic van sva ebꞌ vin̈ yuninal yedꞌ ebꞌ ix yisil vin̈aj Job chiꞌ dꞌa 

spat vin̈ bꞌabꞌel vinac, 14 ix javi jun vin̈ checabꞌ bꞌaj ayecꞌ vin̈aj Job chiꞌ, ix 
yalan vin̈ icha tic:

—Van co munlaj yedꞌ nocꞌ vacax, axo nocꞌ bꞌuru van sva nocꞌ dꞌa co lacꞌanil 
chiꞌ. 15 Axo ix aji, ix javi ebꞌ vin̈ sabeo, ix miljicancham ebꞌ vin̈ munlajvum 
chiꞌ yuj ebꞌ vin̈. Ix yelcꞌanbꞌat nocꞌ vacax chiꞌ ebꞌ vin̈. A inxon̈ej ix yal vel 
lemnajoc yic tzul valan abꞌi, xchi vin̈.

16 Manto val lajvilaj yalan jun vin̈ chiꞌ, ix javi junxo vin̈, ix yalan vin̈ icha 
tic:

—Ix cot cꞌacꞌ dꞌa satchaan̈ yuj Dios, ix cham masanil ebꞌ vin̈ tan̈vum calnel 
yedꞌ nocꞌ calnel chiꞌ. A inxon̈ej ix yal vel lemnajoc yic tzul valan abꞌi, xchi 
vin̈.

17 Manto val lajvilaj yalan junxo vin̈ chiꞌ, ix javi junxo vin̈ yoxil, ix yalan 
vin̈ icha tic:

—A ebꞌ vin̈ caldeo, ox macan̈ val ix aj ebꞌ vin̈ yacꞌan oval dꞌayon̈. Ix 
smilancham masanil ebꞌ vin̈ stan̈van nocꞌ a camello ebꞌ vin̈, ix yelcꞌanbꞌat 
nocꞌ ebꞌ vin̈. A inxon̈ej ix yal vel lemnajoc yic tzul valan abꞌi, xchi vin̈.

18  Manto val lajvilaj yalan junxo vin̈ chiꞌ, ix javi junxo vin̈, ix yalan vin̈ 
icha tic:

—A ebꞌ vin̈ uninal yedꞌ ebꞌ ix isil, van sva ebꞌ, syucꞌan vino ebꞌ dꞌa spat 
vin̈ bꞌabꞌel uninal, 19 axo ix aji, ix javi jun tzijtumal icꞌ dꞌa stojolal lum taquin̈ 

luum. Ix em lan̈naj spat ebꞌ uninal chiꞌ dꞌa yibꞌan̈ yuj jun icꞌ chiꞌ, ix cham ebꞌ 
smasanil. A inxon̈ej ix yal vel lemnajoc yic tzul valan abꞌi, xchi vin̈.

20 Yuj chiꞌ ix qꞌue vaan vin̈aj Job chiꞌ, ix te cus vin̈ sicꞌlabꞌil. Ix sn̈icꞌchitan 
spichul vin̈, ix stzucanel xil sjolom vin̈, ix em n̈ojan vin̈ ejmelal dꞌa Dios. 21 Ix 
yalan vin̈ icha tic:

—Malaj jabꞌoc tas vedꞌnac in alji dꞌa yolyibꞌan̈qꞌuinal tic, malaj pax jabꞌoc 
tas ol vicꞌbꞌati ayic ol in meltzajxoc. A Jehová ix acꞌan masanil tas dꞌayin, 
an̈ejaꞌ pax tzꞌicꞌanxieqꞌui. Alchajocabꞌ vachꞌ lolonel dꞌay, xchi vin̈.

22  Vachꞌchom nivan yaelal ix ecꞌ dꞌa yibꞌan̈ vin̈aj Job chiꞌ, palta maj ochlaj 
smul vin̈ yujto maj yal-laj chucal vin̈ dꞌa spatic Dios yuj tas ix utaj chiꞌ.

2  1 Ayic ix cꞌoch scꞌual smolbꞌanxi sbꞌa ebꞌ ángel tzꞌacꞌan servil Jehová dꞌa 
yichan̈, ix cꞌoch pax vin̈ Satanás dꞌa scal ebꞌ. 2  Ix scꞌanbꞌan Jehová chiꞌ 

dꞌa vin̈:
—¿Bꞌajtil ach coti? xchi.
Ix yalan vin̈ icha tic:
—Ix in cot dꞌa yolyibꞌan̈qꞌuinal, yujto tzecꞌ voymitej lum smasanil, xchi vin̈.
3  Yuj chiꞌ ix yalan Jehová chiꞌ dꞌa vin̈:
—¿Tzam il tas yaj vin̈ in checabꞌ aj Job? Malaj val junocxo mach dꞌa 

yolyibꞌan̈qꞌuinal chiꞌ lajan yedꞌ vin̈. Te tojol spensar vin̈, te vachꞌ sbꞌeybꞌal 
vin̈. Ay val velcꞌoch dꞌa yol sat vin̈, syaꞌilej val sbꞌa vin̈, max yacꞌoch sbꞌa vin̈ 
dꞌa scal chucal. Uuj val ix in satel masanil tastac ay dꞌa vin̈, palta tocval yuj 
chiꞌ ix juviel spensar vin̈, xchi.

4 Ix tacꞌvi vin̈ Satanás chiꞌ icha tic:
—Tato malaj tzꞌicꞌan snivanil junoc mach, ¿toc ay tas snaꞌa? Bꞌecan scꞌol 

slajviel masanil tastac ay dꞌay yic scolan sqꞌuinal. 5  Palta tato a ticnaic a 
dꞌa snivanil vin̈ chiꞌ tzacꞌoch junoc yaelal, ol ilani tato man̈ ol yal chuc vin̈ 
dꞌayach, xchi vin̈.

6 Ix tacꞌvi Jehová chiꞌ dꞌa vin̈:
—Ichocabꞌ taꞌ. Olxo ilaꞌ tas tza cꞌulej yedꞌ snivanil vin̈ chiꞌ, an̈ej bꞌian to 

malaj alan ic icꞌanel sqꞌuinal vin̈, xchi.
7 Ix el vin̈ Satanás chiꞌ dꞌa yichan̈ Jehová. Ix bꞌat yacꞌanqꞌue juntzan̈ yabꞌil 

vin̈ te nivan dꞌa snivanil vin̈aj Job chiꞌ, schacot dꞌa yoc vin̈ masanto dꞌa sjolom 
vin̈. 8  Yuj chiꞌ ix bꞌat em cꞌojan vin̈aj Job chiꞌ dꞌa scal qꞌuen ticꞌaqꞌuil taan̈. 
Ix yicꞌancot jabꞌ stiꞌ lum chen vin̈, sjotzꞌanecꞌ lum vin̈ dꞌay. 9 Palta axo ix 
yetbꞌeyum vin̈ ix alan dꞌay icha tic:

—¿Tom an̈ejaꞌ vachꞌn̈ej tzutej a pensar? Al chuc dꞌa Dios, tzach cham bꞌian, 
xchi ix.

10 Ix tacꞌvi vin̈ icha tic:
—Ach ix, lajan val a lolon icha ebꞌ ix ix malaj jabꞌoc spensar. Toxo ix co cha 

svachꞌcꞌolal Dios, ¿tom man̈ ol co chapax co yaelal syacꞌaꞌ? xchi vin̈aj Job chiꞌ.
Yuj chiꞌ, vachꞌchom ayoch syaelal vin̈, palta maj ochlaj smul vin̈ yujto 

malaj chuc ix yal vin̈ dꞌa spatic Dios.

Ix javi ebꞌ vin̈ yamigo vin̈aj Job
11 Ay oxvan̈ ebꞌ vin̈ yamigo vin̈aj Job chiꞌ: Aton vin̈aj Elifaz aj Temán, 

vin̈aj Bildad aj Súa yedꞌ vin̈aj Zofar aj Naamat. Ayic ix yabꞌan specal masanil 
juntzan̈ yaelal ix javi dꞌa yibꞌan̈ vin̈aj Job chiꞌ ebꞌ vin̈, ix yacꞌanoch ebꞌ vin̈ 

* 3.8 A jun nocꞌ nocꞌ scuchan Leviatán sbꞌinaj yuj vin̈aj Job tic, tecan a junoc nocꞌ ay dꞌa yol aꞌ 
mar bꞌinajnac yuj ebꞌ anima dꞌa pecaꞌ, tobꞌ satel yoc cꞌu yuj nocꞌ yalan ebꞌ. 

dꞌa scꞌol scot yacꞌ snivanil scꞌol vin̈, yic tzul mol cus pax ebꞌ vin̈ yuj syaelal 
vin̈ chiꞌ. 12  Najatto van scot ebꞌ vin̈, ix yilancot vin̈aj Job chiꞌ ebꞌ vin̈. Pural ix 
och sat ebꞌ vin̈ dꞌa vin̈, yuj chiꞌ ix syamanoch ebꞌ vin̈ yocꞌ yuj vin̈. Ix te cus 
ebꞌ vin̈, ix sn̈icꞌchitanbꞌat spichul ebꞌ vin̈. Ix stzipanchaan̈ pococ ebꞌ vin̈ dꞌa 
chaan̈, axo dꞌa sjolom ebꞌ vin̈ tzꞌem luum. 13  Ix em cꞌojan ebꞌ vin̈ dꞌa sat lum 
yedꞌ vin̈, uqueꞌ cꞌual, uqueꞌ acꞌval ix ecꞌ ebꞌ vin̈ yedꞌ vin̈ taꞌ, malaj junoc bꞌelan̈ 
lolonel ix yal ebꞌ vin̈, yujto te ov yacꞌan syaelal vin̈aj Job chiꞌ ix yil ebꞌ vin̈. 

Ix tzactzaj vin̈aj Job yuj syaelal

3  1-2  Ayic ix lajviecꞌ juntzan̈ chiꞌ, ix scatabꞌan vin̈aj Job chiꞌ jun cꞌu bꞌaj 
aljinac. Ix yalan vin̈ icha tic:

 3 Tzin catabꞌej jun acꞌval ayic scuchannac in och ix in nun. Tzin catabꞌej 
jun cꞌu ayic valjinac.

 4 Comonoc a jun cꞌu chiꞌ och dꞌacꞌvalilal. Comonoc cann̈ej icha chiꞌ yuj 
Dios, maj sacbꞌoc.

 5 Comonoc ay val junoc nivan veven ochnac, yic vachꞌ qꞌuicꞌbꞌicaneli. 
Comonoc ay val junoc nivan qꞌuicꞌ asun musani, ma junoc qꞌuicꞌ och 
dꞌa sat cꞌu, yic ay xivcꞌolal dꞌa jun cꞌu chiꞌ.

 6 Comonoc qꞌuicꞌalqꞌuinal ajcan jun acꞌval chiꞌ, yic vachꞌ maj och jun cꞌu 
chiꞌ sbꞌisuloc scꞌual yic jun uj chiꞌ yedꞌ jun abꞌil chiꞌ.

 7 Comonoc malaj tas uji dꞌa jun acꞌval chiꞌ, yic vachꞌ malaj av yic 
tzalajcꞌolal ochi.

 8 Comonoc scatabꞌaj jun acꞌval chiꞌ yuj ebꞌ ajbꞌaal, aton ebꞌ syal scuchbꞌan 
nocꞌ leviatán. *

 9 Comonoc maj qꞌueul qꞌuen nivac cꞌanal dꞌa jun qꞌuin̈ibꞌalil chiꞌ. Comonoc 
maj qꞌueul saquilqꞌuinal stan̈vaj sqꞌueuli yedꞌ saquil yich chaan̈.

 10 Tzin catabꞌej jun acꞌval chiꞌ, yujto maj syamoch vaan valjubꞌal. Tato 
maay, tecan max vil jantac yaelal yedꞌ cuscꞌolal tic.

 11 Octom cham in dꞌa yol scꞌol ix in nun. Octom cham in ayic van valji.
 12 Octom malaj jolom penec chaan in. Octom malaj im in chuꞌu yic tzin 

qꞌuibꞌi.
 13 Octom chamnac in, tzalajcꞌolal am tzin vay ticnaic. Juncꞌolal am svicꞌ 

vip
 14 yedꞌ ebꞌ rey yedꞌ ebꞌ yajal, aton ebꞌ ix bꞌoanxiqꞌue juntzan̈ nivac pat 

emnac lan̈najoc,
 15 ma yedꞌ ebꞌ nivac yajal bꞌudꞌan spalacio yuj qꞌuen oro yedꞌ qꞌuen plata.
 16 ¿Tas yuj maj in mucchaj icha junoc unin ton̈ej tzꞌeqꞌui, ma icha junoc 

unin chamnacxo tzꞌalji?
 17 A bꞌaj smucchaj ebꞌ chamnac, ataꞌ slajvican bꞌaj syixtej anima ebꞌ chuc. 

A pax taꞌ syicꞌ yip ebꞌ tzꞌixtaj yuj ebꞌ chiꞌ.
 18 Ataꞌ syicꞌ yip ebꞌ icha preso yaj dꞌa munlajel, man̈xa bꞌaj syabꞌ ebꞌ 

stumaj yuj ebꞌ tzꞌilan munlajel chiꞌ.
 19 Ataꞌ ayecꞌ ebꞌ nivac yelcꞌochi yedꞌ ebꞌ malaj yelcꞌochi yedꞌ ebꞌ elnacxo 

dꞌa yalan̈ smandar spatrón. Lajanxon̈ej ebꞌ smasanil.

 20 ¿Tas yuj syacꞌ Dios saquilqꞌuinal yil ebꞌ tzꞌixtaji? ¿Tas yuj syacꞌ sqꞌuinal 
ebꞌ ayoch dꞌa syaelal,

 21 ebꞌ snibꞌej cham sbꞌa, palta max chamlaj ebꞌ, vachꞌchom snibꞌej chamel 
chiꞌ ebꞌ dꞌa yichan̈ bꞌeyumal?

 22 A jun anima chiꞌ schax stzalajcꞌolal yuuj ayic toxo ix bꞌatcan dꞌa yol bꞌaj 
smucchaji.

 23 ¿Tas yuj an̈ejaꞌ yacꞌan in qꞌuinal Dios, a in to man̈ vojtacoc tas ol in 
ajoc, a in icha val to macan in yuuj?

 24 Maxtzac yal in vaꞌi, maxtzac yal pax vucꞌan aꞌ yuj oqꞌuel yuj in yaelal.
 25 A tas bꞌaj svecxiv in bꞌa, aton sjavi dꞌa vibꞌan̈.
 26 Maxtzac yal vicꞌan jabꞌoc vip, man̈xalaj svachꞌil vaji. Man̈xa jabꞌoc in 

juncꞌolal, axon̈ej yaelal tzin icꞌani, xchi vin̈aj Job chiꞌ.

Jun bꞌabꞌel lolonel ix ochi 
(Job 4–14)

4  1 Ix yalan vin̈aj Elifaz aj Temán dꞌa vin̈aj Job chiꞌ icha tic:
 2 Ach Job, tecan chuc tzabꞌi tato ay mach stecꞌbꞌej sbꞌa slolon edꞌoc, 

palta maxtzac techaj vuuj tato ton̈ej svabꞌi.
 3 Yujto tzijtum mach bꞌaj ix acꞌ cꞌaybꞌubꞌal, ix acꞌan pax stecꞌanil ebꞌ 

somchajnaqueli.
 4 Ix acꞌ stecꞌanil ebꞌ telvinac. Ix a yamanoch vaan ebꞌ ay schabꞌcꞌolal,
 5 axo yic ix ja yaelal dꞌa ibꞌan̈ tic, man̈xa jabꞌoc a tecꞌanil.
 6 A ach tic tza cꞌanabꞌajej val Dios, tojol a bꞌeybꞌal alani. ¿Tas yuj 

somchajel a cꞌol ticnaic?
 7 Navalcoti, ¿tocval sjavi yaelal dꞌa yibꞌan̈ ebꞌ malaj smul? ¿Tocval comon 

scham ebꞌ vachꞌ sbꞌeybꞌal?
 8 A svilani, a ebꞌ scꞌulan chucal, a tas scꞌulej ebꞌ chiꞌ sjavi dꞌa yibꞌan̈.
 9 Syacꞌcot yoval scꞌol Dios dꞌa yibꞌan̈ ebꞌ, satjiel ebꞌ dꞌa juneln̈ej yuuj, icha 

tzꞌaj satjiel tastac yuj chacxuxum icꞌ.
 10 Tzꞌel yav ebꞌ icha yel yav nocꞌ choj, palta a Dios tzꞌacꞌan em numan ebꞌ, 

icha yem numan nocꞌ choj smacꞌjiel ye.
 11 Maxtzac yal-laj sva nocꞌ, scham nocꞌ yuj vejel, axo nocꞌ yunetac, 

toxon̈ej saclemcanbꞌat nocꞌ. Icha chiꞌ tzꞌaj ebꞌ chuc chiꞌ yuj Dios.
 12 Cꞌunn̈ej ix cꞌoch jun lolonel ix sajjioch dꞌa in chiquin, pural val ix vabꞌi.
 13 A dꞌacꞌvalil ayic yoralil svay anima, ix in vayichej jun tas te xivubꞌtac.
 14 Ix javi jun nivan xivcꞌolal dꞌayin, ix in ibꞌxiqꞌue yuj xivelal.
 15 Ay jun icha spixan anima ix vabꞌ yecꞌ masasoc dꞌa in sat, ix qꞌue chijan 

xil in jolom yuj xivelal.
 16 Ix cꞌoch lin̈an jun pixan chiꞌ dꞌa in tzꞌey ix vabꞌi. Maj vilochlaj. Axo ix 

vabꞌani ix sajsonqꞌuei, ix yalan icha tic:
 17 ¿Tocval ay junoc anima tojol dꞌa yichan̈ Dios? Vachꞌchom ay mach te 

tecꞌan, ¿tocval malaj jabꞌoc spaltail dꞌa yichan̈ mach ix bꞌoani?
 18 Ina max yacꞌ val och Dios ebꞌ schecabꞌ ay dꞌa satchaan̈ yipoc scꞌool. 

Inatax ebꞌ ángel tzꞌoch spaltail ebꞌ dꞌa yichan̈.
 19 Ocxom val ebꞌ anima. Jabꞌn̈ej sqꞌuinal ebꞌ, lajan ebꞌ icha junoc xan pat 

bꞌobꞌil dꞌa yibꞌan̈ lum pococ, cꞌun yem lan̈najoc. Syal stecꞌchajem ebꞌ 
icha nocꞌ ij.

 20 Vachꞌchom vachꞌ ebꞌ dꞌa qꞌuin̈ibꞌalil, axo tzꞌemcan cꞌu, satxicanem ebꞌ. 
Satel ebꞌ dꞌa juneln̈ej, malaj mach scus yuj ebꞌ.

 21 Icha yic tzꞌem lan̈naj junoc mantiado spolchaj schꞌan̈al, icha chiꞌ yaj 
sqꞌuinal ebꞌ anima. Tzꞌecꞌbꞌat lemnajoc, malaj jabꞌoc jelanil syicꞌcan 
ebꞌ, xchi jun pixan chiꞌ dꞌayin.

5  1 A ticnaic ach Job elocabꞌ av, ol quilaꞌ mach junoc ol tacꞌvoc dꞌayach. 
¿Mach junoc ángel ol ach colanoc?

 2 A junoc anima chuc spensar, schichon scꞌool, snibꞌanoch tastac. A 
schichoncꞌolal chiꞌ ol icꞌanel sqꞌuinal.

 3 Vilnac ebꞌ chuc spensar, slaj qꞌuechaan̈ tastac ay dꞌa ebꞌ, palta 
elan̈chamel satxiem juntzan̈ chiꞌ.

 4 A yalyuninal ebꞌ, man̈xa mach scolvaj dꞌa ebꞌ. Ayic scꞌoch ebꞌ dꞌa yichan̈ 
ebꞌ yajal, man̈xalaj tzꞌaj yelcꞌoch ebꞌ, man̈xa mach scolan ebꞌ.

 5 Ayic tzꞌelul sat yavbꞌen ebꞌ, axo ebꞌ anima van scham yuj vejel slajaneli, 
sayanelta ebꞌ dꞌa caltac qꞌuiix. Axo ebꞌ malaj jabꞌoc tas ay dꞌay, 
syiloch scꞌool ebꞌ dꞌa sbꞌeyumal ebꞌ.

 6 A yaelal man̈ bꞌajocto scoti, man̈octo dꞌa yol luum sqꞌueta.
 7 Toxonton yic yaelal caji, icha te namix cꞌacꞌ tzꞌeln̈ejta dꞌa cal cꞌacꞌ.
 8 Tato a in tic icha aj tic vaji, elan̈chamel am svacꞌoch in bꞌa dꞌa yol scꞌabꞌ 

Dios.
 9 A Dios satubꞌtac tastac scꞌulej, man̈xo bꞌischajbꞌenoc tas cꞌulej chiꞌ. 

Malaj mach snachajel yuuj tastac scꞌulej chiꞌ.
 10 A Dios chiꞌ tzꞌacꞌancot n̈abꞌ dꞌa yibꞌan̈ lum luum tic. Icha chiꞌ tzꞌaj yoch 

yalil masanil tas ay dꞌa sat luum.
 11 A tzꞌicꞌanchaan̈ ebꞌ anima emnaquil syutej sbꞌa, an̈ejaꞌ pax tzꞌacꞌan 

snivanil scꞌol ebꞌ ayoch dꞌa syaelal.
 12 A Dios chiꞌ sjuanbꞌat tas nabꞌil yuj ebꞌ jelan, yic max elcꞌochi.
 13 Aꞌ syamanoch vaan ebꞌ jelan dꞌa chucal, yic max elcꞌoch tas snibꞌej ebꞌ 

dꞌa chucal chiꞌ.
 14 A val dꞌa chimcꞌualil stelvi ebꞌ, qꞌuicꞌqꞌuinal dꞌa ebꞌ. Icha val to 

dꞌacꞌvalil sbꞌeyecꞌ ebꞌ, toxon̈ej tzꞌecꞌ machmon ebꞌ.
 15 A Dios scolan ebꞌ tzꞌixtaj yuj ebꞌ chuc spensar, an̈ejaꞌ scolan ebꞌ dꞌa yol 

scꞌabꞌ ebꞌ ixtum anima.
 16 Aꞌ ayoch yipoc scꞌol ebꞌ malaj stecꞌanil, aꞌ smacan stiꞌ ebꞌ man̈ tojoloc 

syutej sbꞌa.
 17 Vachꞌ yic ebꞌ scachji yuj Dios. Man̈ a patiquejel a cachnabꞌil syacꞌ Dios 

Syal Yuj Smasanil chiꞌ.
 18 Tato a Dios chiꞌ tzꞌacꞌan echnaj junoc mach, aꞌ tzꞌan̈tanpaxi. Tato aꞌ 

tzꞌacꞌanoch syaelal junoc mach, a tzꞌacꞌanpax bꞌoxoc scꞌool.
 19 Tzijtum el ol ach colchaj yuj Dios dꞌa tas ay smay. Man̈ ol ach scha 

acꞌjoc ganar yuj junoc tas sjavi dꞌa ibꞌan̈.
 20 Dꞌa stiempoal vejel ol ach colchaj yuj dꞌa yol scꞌabꞌ chamel. Ayic ay 

oval, an̈ejaꞌ ol ach colanpaxoc.
 21 A Dios ol ach colan dꞌa tas syal ebꞌ alum pecal. Man̈ ol ach xivoc ayic 

sjavi yaln̈ej tas dꞌa ibꞌan̈.
 22 Ayic ol javoc vejel, ma oval, ton̈ej ol ach tzevajoc. Man̈ ol ach xivoc 

ayic ol javoc nocꞌ chium nocꞌ.

 23 A bꞌaj ol ach munlajoc, malaj qꞌuen qꞌueen ol ach ixtanoc. A nocꞌ chium 
nocꞌ, malaj tas ol ach yutej nocꞌ.

 24 Ol ajxoc jantac tastac dꞌa a pat. Ayic ol a bꞌisan nocꞌ a molbꞌetzal nocꞌ 
tzꞌacann̈ej yajecꞌ nocꞌ.

 25 Tzijtum ol aj sbꞌisul in̈tilal icha an̈ an̈cꞌultac sqꞌuibꞌ dꞌa sat lum luum.
 26 Icham vinac achxo ol ach chamoc, icha junoc tobꞌan̈ ixim trigo cꞌanxo 

sjochchaji.
 27 Ach Job, a tas cojtac a tzon̈ cꞌaybꞌani. Cojtac to icha chiꞌ yaji, yuj chiꞌ 

scham val a bꞌeycꞌolan juntzan̈ tic, xchi vin̈aj Elifaz chiꞌ.

Ix spac vin̈aj Job dꞌa vin̈aj Elifaz

6  1 Ix tacꞌvi vin̈aj Job chiꞌ icha tic:
 2 Tato smasanil in yaelal yedꞌ in cuscꞌolal tic, tzꞌechtaj dꞌa yol junoc 

echlabꞌ,
 3 tecan ecꞌto yalil dꞌa yichan̈ yarenail stiꞌ aꞌ mar, yuj chiꞌ ix in comon alej 

icha tic.
 4 A Dios Syal Yuj Smasanil, ichato ix och chꞌapnaj sjul-labꞌ dꞌayin, axo 

svenenoal spucax dꞌa in nivanil. Toxo ix oymaj tas ay smay dꞌayin 
yuuj.

 5 ¿Tocval tzꞌocꞌ nocꞌ caltacteꞌal bꞌuru tato ay yan̈ nocꞌ? ¿Tocval tzꞌocꞌ nocꞌ 
mam vacax tato ay tas scꞌux nocꞌ?

 6 ¿Mach schiꞌan junoc chibꞌil vail tato malaj yatzꞌamil? ¿Tocval vachꞌ sloji 
saquil nocꞌ n̈olobꞌ tato malaj yatzꞌamil?

 7 Icha chibꞌil vail malaj yatzꞌamil, icha chiꞌ tas tzin chi ticnaic svabꞌi. 
Man̈xalaj in gana in vaꞌi.

 8 Comonoc tzꞌel dꞌa scꞌol Dios yacꞌan tas tzin cꞌan dꞌay. Comonoc syacꞌ tas 
tzin nibꞌej.

 9 Comonoc tzꞌel dꞌa scꞌol Dios chiꞌ in sataneli, yic tzin lajviel dꞌa juneln̈ej.
 10 Vachꞌchom svabꞌ syail yuj in yaelal yedꞌ in cuscꞌolal tic, palta tzin te 

tzalaji, yujto svacꞌn̈ej och sley Dios yipoc in cꞌool, aton Dios Axon̈ej 
Ochi.

 11 Man̈xalaj vip svabꞌi yic svacꞌan techaj in yaelal tic, ¿tasxom yuj comon 
pitzan into?

 12 ¿Tocval lajan stzatzil in nivanil tic icha qꞌuen qꞌueen? ¿Tocval icha 
stzatzil qꞌuen bronce stzatzil in bꞌacꞌchil?

 13 Maxtzac yal in colan in bꞌa dꞌa yol vicoꞌ. Man̈xa junoc mach scolvaj 
vedꞌoc.

 14 A junoc mach ayoch dꞌa syaelal, vachꞌchom man̈xa yelcꞌoch Dios Syal Yuj 
Smasanil dꞌay, palta smoj val tzꞌacꞌji snivanil scꞌol yuj ebꞌ svachꞌcꞌool.

 15 Palta a ex tic ex vamigo, ton̈ej ix in e vachꞌ juejeli. Lajan ex icha junoc 
aꞌ elumaꞌ stup dꞌa smelemal.

 16 Ayic syacꞌan n̈abꞌ tat tzꞌaj sat aꞌ sbꞌeyi calan aꞌ yedꞌ qꞌuen cheev, ma 
yedꞌ qꞌuen sacbꞌacom.

 17 Ayic tzꞌulax qꞌuen cheev chiꞌ, stupem aꞌ elumaꞌ chiꞌ, axo yic tzovaj cꞌacꞌ 
stacjiem aꞌ.

 18 A ebꞌ anima bꞌeyum, sbꞌat ebꞌ dꞌa titac bꞌe yic sayan aꞌ ebꞌ yuqꞌuej, axo 
tzꞌaji, satcanbꞌat ebꞌ dꞌa lum taquin̈ luum chiꞌ, ataꞌ schamcan ebꞌ.

 19 A ebꞌ bꞌeyum anima aj chon̈abꞌ Temán yedꞌ ebꞌ aj Sabá, say a aꞌ ebꞌ 
yojtactaxon bꞌaj scani,

 20 axo yic scꞌoch ebꞌ bꞌaj aytaxon aꞌ chiꞌ, taquin̈xo yedꞌtal aꞌ, toxon̈ej 
staccanqꞌue scꞌol ebꞌ.

 21 Icha chiꞌ eyaj dꞌayin a ex tic, yujto ayic tzeyilanoch jantac in yaelal tic, 
ton̈ej tzex xivqꞌuei.

 22 Palta a in tic, malaj tas tzin cꞌan dꞌayex. Malaj tumin tzin cꞌan dꞌayex 
yic tzin colchaji.

 23 ¿Tocval tzin cꞌan e colval yic tzin colchaj dꞌa yol scꞌabꞌ jun ajcꞌol dꞌayin, 
ma dꞌa juntzan̈ ebꞌ elcꞌum?

 24 Aqꞌuec in cꞌaybꞌubꞌal, ol in cha vabꞌ dꞌayex. Chꞌoxec och in mul chiꞌ dꞌa 
in sat.

 25 Malaj junoc mach spaticanel junoc pensar to vachꞌ, palta a ex tic, 
man̈xa stzolal tas tzeyacꞌoch dꞌa vibꞌan̈.

 26 A ex tic nabꞌan̈ej tzin e tumej, palta eyojtac to a slolonel junoc mach 
ayoch dꞌa syaelal, ay bꞌaj malaj jabꞌoc yelcꞌochi.

 27 A ex tic, syal eyacꞌan e suerte dꞌa yibꞌan̈ ebꞌ mebꞌaꞌ obꞌiltac. Syalpax e 
chon̈anel junoc eyamigo.

 28 Ochan̈ec qꞌuelan dꞌa in sat, tato ton̈ej svesej.
 29 Actejec eyalan juntzan̈ chiꞌ dꞌa in patic. Comonoc tzeyojtaquejeli to yel 

juntzan̈ sval tic.
 30 A e naani to esalvum in. A e naani to man̈ vojtacoc tas yel yedꞌ tas man̈ 

yeloc.

7  1 A on̈ anima cajan on̈ dꞌa sat lum tic, lajan val cabꞌan syail icha junoc 
soldado ma icha junoc checabꞌ yaji.

 2 A junoc checabꞌ, snibꞌej elan̈chamel sqꞌuicꞌbꞌi. A junoc munlajvum, 
snibꞌej elan̈chamel scha stojol.

 3 Icha chiꞌ vaj yedꞌ in yaelal tic, ujal svabꞌ syail. Junjun acꞌval ayn̈ejoch 
in cuscꞌolal.

 4 Ayic tzin ecꞌ jichan, te najat yecꞌ acꞌval svabꞌi. Tzin tzactzaj vecꞌ bꞌalbꞌonoc, 
max sacbꞌilaj. Svalan icha tic: ¿Janicꞌ ol in qꞌue vaan? xin chi.

 5 Majnaquel in nivanil tic yuj nocꞌ aꞌay. Taquin̈ quechinac sat, slaj qꞌue 
tzililjoc tzꞌelxi spojoval.

 6 A in qꞌuinal elan̈chamel tzꞌeqꞌui, icha yecꞌ sjul-labꞌ ebꞌ chꞌalvum sjulecꞌ 
dꞌa scal schꞌal. Van scꞌoch in qꞌuinal tic dꞌa slajvubꞌ, man̈xa tas ayoch 
yipoc in cꞌool.

 7 Ach in Diosal, nacoti, a jabꞌ in qꞌuinal tic, lajan icha yic squicꞌan 
juneloc quicꞌ. Man̈xa bꞌaqꞌuin̈ tzalajcꞌolal ol in ajoc.

 8 A ebꞌ anima tzin ilan ticnaic, man̈xo ol in yil-laj ebꞌ. Ol in sateloc, 
man̈xo ol in ilpaxlaj.

 9-10 Icha yecꞌ numumoc asun satxicanemi, icha chiꞌ tzꞌaj satxiem junoc 
anima ayic sbꞌat mucchajcan dꞌa campusante. Man̈xa bꞌaqꞌuin̈ ol 
jaxoc, man̈xa bꞌaqꞌuin̈ ol yiloch ebꞌ scꞌabꞌyoc.

 11 Yuj chiꞌ max yal vem numan, yuj in yaelal yedꞌ in cuscꞌolal tic, ol valn̈ej 
tas svalaꞌ.

 12 Mamin ¿tom lajan in icha nocꞌ nivan nocꞌ dꞌa yol aꞌ mar tzilaꞌ, yuj chiꞌ 
ayn̈ejoch a sat dꞌayin?

 13 Ayic tzin naani, tecan vachꞌ ol in vay jabꞌoc dꞌa in chꞌat, tope tzꞌoch 
vaan jabꞌoc in yaelal tic yic tzin vay jabꞌoc, xin chi.

 14 Axo juntzan̈ vayich xivubꞌtac tzacꞌ vilaꞌ, tzin a te xibꞌtani.
 15 Más vachꞌ tzin a bꞌinchamoc, más vachꞌ tzin cham dꞌa yichan̈ to pitzan in.
 16 Maxtzac techaj vuj svabꞌi, nabꞌaxon̈ej pitzan in. Man̈xo in ixtej. A in 

qꞌuinal tic lajan icha yic squicꞌan juneloc quicꞌ.
 17 ¿Tas quelcꞌoch a on̈ anima on̈ tic, yuj chiꞌ tzon̈ icꞌchaan̈? ¿Tas yuj tzach 

och ilcꞌolal cuuj?
 18 ¿Tas yuj ayn̈ejoch a chum dꞌayon̈ dꞌa junjun cꞌu, tzon̈ acꞌann̈ej proval?
 19 ¿Tas yuj max iqꞌuel jabꞌoc a sat dꞌayin, yic syal in bꞌucꞌanem jabꞌoc yal 

in tiꞌ?
 20 Ach Dios, Yilumal anima aji. Tato tzꞌoch in mul, ¿tom tzabꞌ syail yuuj? 

¿Tas yuj a dꞌayin tzacꞌoch ijan a jul-labꞌ? ¿Tom al vajoch dꞌayach icha 
junoc icatz?

 21 ¿Tom maxtzac acꞌ nivancꞌolal in mul? ¿Tom maxtzac acꞌ nivancꞌolal 
tastac chucal ix in cꞌulej? Toxo val tzin bꞌatcan dꞌa yol luum. Ol in a 
sayeqꞌui, man̈xo ol in chax uuj, xchi vin̈aj Job chiꞌ.

A sbꞌabꞌel lolonel vin̈aj Bildad

8  1 Ix yalan vin̈aj Bildad aj Súa icha tic:
 2 ¿Bꞌaqꞌuin̈ ol actej a lolon icha tic? Lajan a lolonel tic icha junoc 

oval chacxuxum icꞌ.
 3 A Dios Syal Yuj Smasanil, malaj bꞌaqꞌuin̈ syixtejbꞌat tojolal, max 

yiqꞌuecꞌ smacbꞌen junoc anima.
 4 Tecan ix och smul ebꞌ uninal chiꞌ dꞌa Dios, yuj chiꞌ ix acꞌji syaelal ebꞌ 

yuuj dꞌa smojalil.
 5 Acꞌ val och a bꞌa dꞌa yol scꞌabꞌ Dios Syal Yuj Smasanil, tza cꞌanan dꞌay 

to tzꞌocꞌ scꞌol dꞌayach.
 6 Tato vachꞌ a pensar, tojoln̈ej tzutej a bꞌa. Ol ach scol Dios chiꞌ, ol 

yacꞌanxi masanil tastac ictaxon yaji.
 7 A a bꞌeyumal dꞌa yalan̈taxo, man̈xo ol yal slajbꞌan sbꞌa yedꞌ jantac tas ol 

ajxoc dꞌayach.
 8 Cꞌanbꞌejecꞌ abꞌi tas ecꞌnac ebꞌ anima dꞌa pecaꞌ, tza cꞌaybꞌan sjelanil ebꞌ 

chiꞌ.
 9 A on̈ tic ichato evi on̈ alji, malaj jabꞌoc tas cojtac. A co qꞌuinal dꞌa sat 

lum tic lajan icha yecꞌ junoc en̈ul.
 10 A ebꞌ anima dꞌa pecaꞌ, jantac tas bꞌaj syal ach scꞌaybꞌancan ebꞌ.
 11 A teꞌ junco yedꞌ teꞌ papiro, an̈ej bꞌaj ay a aꞌ sqꞌuibꞌ teꞌ.
 12 Te yaax teꞌ, palta tato stup aꞌ, bꞌabꞌel stacjixiel teꞌ dꞌa yichan̈ juntzan̈xo 

te teꞌ.
 13 Icha val chiꞌ ol aj ebꞌ scꞌulan chucal, aton ebꞌ sbꞌatcan Dios satcꞌolal 

yuuj, maxtzac elcꞌoch tas ayoch yipoc scꞌol ebꞌ.
 14 A tas comon ayoch yipoc scꞌol ebꞌ chiꞌ, lajan val icha chꞌalxim.
 15 Qꞌuinaloc ay mach tzꞌoch yubꞌnaj dꞌa chꞌalxim chiꞌ, malaj jabꞌoc yip. 

Qꞌuinaloc tzon̈ can dꞌun̈naj dꞌay, max techajlaj yuuj.
 16 A ebꞌ scꞌulan chucal, lajan val ebꞌ icha sat an̈ an̈cꞌultac tzꞌel tzicnaj yuj 

yoc cꞌu, spucaxcanbꞌat dꞌa scaltac avbꞌen,

* 9.13 A Rahab, sbꞌi junoc nocꞌ nocꞌ syal ebꞌ anima tobꞌ a dꞌa yol aꞌ mar ay nocꞌ. A chucal 
schꞌoxcot nocꞌ. 

 17 sbꞌatcan dꞌa slodꞌiltac qꞌuen qꞌueen, slaj qꞌuibꞌ an̈, sbꞌat an̈ dꞌa yibꞌan̈tac 
qꞌueen.

 18 Palta tato ay mach stocꞌanqꞌueta an̈, man̈xa mach ojtannac tato ecꞌnac 
an̈ taꞌ.

 19 Icha chiꞌ tzꞌaj slajviel an̈, chꞌocxo junocxo an̈cꞌultac sqꞌuibꞌ bꞌaj 
tocꞌbꞌilqꞌueta an̈ chiꞌ.

 20 A Dios, max actajcan junoc mach vachꞌ spensar yuuj. Max colvajlaj dꞌa 
ebꞌ scꞌulan chucal.

 21 Tato tza na a bꞌa, aꞌ ol ach acꞌanxi tzevajoc, ol yacꞌanxi a tzalajcꞌolal.
 22 Axo pax ebꞌ ajcꞌool, ol qꞌuixvoccan ebꞌ. A spat ebꞌ chuc spensar chiꞌ, ol 

lajvoqueloc, xchi vin̈aj Bildad chiꞌ.

9  1 Ix tacꞌvixi vin̈aj Job chiꞌ icha tic:
 2 Vojtac val sicꞌlabꞌil to icha chiꞌ yaji. Palta, ¿toc ay junoc on̈ syal 

calanoch co bꞌa vachꞌil dꞌa yichan̈ Dios?
 3 Qꞌuinaloc sco telaj co bꞌa yedꞌoc, malaj am junoc tas syal co pacan dꞌay 

dꞌa miloc tas scꞌanbꞌej dꞌayon̈.
 4 A Dios te nivan sjelanil yedꞌ spoder. Qꞌuinaloc sco tecꞌbꞌej co bꞌa dꞌa 

yichan̈, ¿tocval stechaj cuuj?
 5 A yuj yoval scꞌol Dios tzꞌibꞌxiqꞌue lum nivac vitz, tzꞌel lum cꞌacap, malaj 

mach ojtannac tato tzuji juntzan̈ chiꞌ.
 6 Ayic stzicubꞌtan̈an lum luum tic dꞌa yedꞌtal, tzꞌibꞌxi sbꞌachnubꞌal luum.
 7 A Dios chiꞌ syal yalan dꞌa cꞌu to max javilaj, syalanpax dꞌa qꞌuen cꞌanal 

to max yacꞌlaj yoc qꞌueen.
 8 Malaj junoc mach ix colvaj yedꞌoc ayic ix yacꞌanbꞌat jen̈an satchaan̈. 

An̈ejaꞌ pax stecꞌanem sat aꞌ mar yic sqꞌue chulnaj aꞌ.
 9 Aꞌ ix bꞌoan juntzan̈ qꞌuen cꞌanal scuch nivan Osa, qꞌuen Oxdꞌilan̈, qꞌuen 

Mootz yedꞌ juntzan̈xo qꞌuen yaman yaji scheclaj dꞌa stojolal sur.
 10 Man̈xo bꞌischajbꞌenoc tastac satubꞌtac scꞌulej. A juntzan̈ chiꞌ malaj 

junoc mach syal snachajel yuuj.
 11 Tato tzꞌecꞌ Dios dꞌa co tzꞌey, max yal-laj quilani. Tato tzꞌecꞌ dꞌa chiꞌ ¿toc 

snachajel vuuj?
 12 Tato ay tas syiqꞌuecꞌ dꞌa junoc mach, ¿mach syal scachanoch vaan? 

¿mach syal scꞌanbꞌan dꞌay tas scꞌulej?
 13 Tato scot yoval scꞌol Dios chiꞌ, max yal yoch vaan dꞌa ichn̈ej taꞌ. A ebꞌ 

ayoch yedꞌ Rahab * ol can ebꞌ dꞌa yalan̈ yuuj.
 14 Yuj chiꞌ, ¿tas lolonel syal valani yic tzin pacan dꞌa Dios?
 15 Vachꞌchom malaj in mul, palta max yal-laj in tacꞌvi dꞌay. In juezal yaji, 

tzin cꞌanan yoqꞌuelcꞌolal dꞌayin.
 16 Qꞌuinaloc svavtej Dios chiꞌ bꞌaj tzin chꞌolbꞌitaji, vachꞌchom scꞌochi, 

palta ¿tocval ol scha yabꞌ tas svalaꞌ?
 17 Axo tzꞌaji, tzam in yacꞌ lajvoc yedꞌ junoc icꞌn̈abꞌ te ov, svachꞌ nivtaj in 

yaelal tic dꞌa ichn̈ej taꞌ.
 18 Maxtzac xom yal vicꞌan vip junoc rato. Tzam te vachꞌ nivtaj in yaelal 

tic yuuj.

 19 Qꞌuinaloc svacꞌ pural Dios chiꞌ yic sbꞌoan icha tzin nibꞌej, max yal-laj 
yujto aton Dios Syal Yuj Smasanil. Qꞌuinaloc svavtej dꞌa yichan̈ ebꞌ 
juez, ¿mach syal yacꞌan pural scꞌochi?

 20 Qꞌuinaloc svalaꞌ te vachꞌ in, axo in lolonel schꞌoxaneli to ay in paltail. 
Qꞌuinaloc svalaꞌ to malaj jabꞌoc in paltail chiꞌ, axom Dios tzꞌalani to 
man̈ yeloc.

 21 Vachꞌchom a in tic malaj in mul, palta malaj velcꞌoch dꞌa yol in sat, 
maxtzac yal in cꞌol pitzan in.

 22 A in naani, lajanxon̈ej smasanil. A Dios chiꞌ satanel ebꞌ ay smul yedꞌ ebꞌ 
malaj smul.

 23 Qꞌuinaloc sjavi chamel dꞌa yibꞌan̈ masanil anima, malaj tas sna Dios 
chiꞌ ayic slajviel anima malaj smul.

 24 Scan jun yolyibꞌan̈qꞌuinal tic dꞌa yol scꞌabꞌ ebꞌ chuc yuuj, smacchaj sat 
ebꞌ juez yuuj. Tato man̈oc Dios scꞌulani, ¿mach scꞌulan jun?

 25 Elan̈chamel tzꞌecꞌbꞌat in qꞌuinal, malaj jabꞌoc tzalajcꞌolal svilaꞌ.
 26 Lajan val sbꞌey in qꞌuinal tic icha sbꞌey junoc teꞌ balso dꞌa sat a aꞌ, aton 

teꞌ bꞌobꞌil yedꞌ teꞌ papiro. Lajan pax icha sbꞌat xumumoc nocꞌ chꞌacbꞌa 
yic syaman schibꞌej nocꞌ.

 27 Qꞌuinaloc sbꞌatcan in yaelal tic satcꞌolal vuuj, tzalajcꞌolal am tzin ajcani.
 28 Palta masanil in yaelal tic ton̈ej tzin somchajel yuuj, yujto vojtac to 

max in yal Dios vachꞌil.
 29 Tato ay in mul yalani, nabꞌan̈ej svacꞌ vip valani to vachꞌ in.
 30 Vachꞌchom tzin bꞌic in cꞌabꞌ yedꞌ nocꞌ xapon, ma yedꞌ yal taan̈,
 31 palta a Dios tzin yacꞌn̈ejem dꞌa scal a aꞌ socꞌomtac, axo in pichul 

sqꞌuixvi vuuj.
 32 Max yal in pacan in bꞌa dꞌa Dios icha dꞌa junoc comon anima. Max yal 

valani to syal in bꞌat yedꞌoc dꞌa yichan̈ ebꞌ juez.
 33 Comonoc ay junoc mach syal yacꞌan vil-laj in bꞌa yedꞌoc, syalan tas 

tzon̈ aj co chavan̈il.
 34 Octom ay junoc mach syal yalan dꞌay yic tzꞌoch vaan yacꞌanoch in 

yaelal, tzꞌoch vaan in xibꞌtani.
 35 Tato icha chiꞌ, maxtzac am in xiv in loloni, yujto malaj in mul icha 

eyalan tic.

10  1 Man̈xa in gana pitzan in. Ol vacꞌ checlaj in yaelal tic, ol in lolon 
yedꞌ in cꞌacꞌalcꞌolal.

 2 Sval dꞌa Dios, man̈ ton̈ejoc tzacꞌoch in mul dꞌa vibꞌan̈, al dꞌayin bꞌaj ix 
och in mul chiꞌ.

 3 Ina a ach in a bꞌonac, ¿tom vachꞌ tzabꞌi tzin a chaccaneli? Chuc tzꞌalji 
dꞌayin, axo yedꞌ tas sna ebꞌ chuc spensar tzach ochi.

 4 ¿Tom lajan ilan icha quilan a on̈ anima on̈ tic?
 5 ¿Tom lajan a qꞌuinal icha jabꞌ quic a on̈ chamelbꞌa anima on̈ tic?
 6 Yuj chiꞌ ¿tas yuj tza say valecꞌ in mul yedꞌ in paltail?
 7 Vachꞌchom ojtac to malaj in mul, malaj junoc mach syal in scolanel dꞌa 

yol a cꞌabꞌ.
 8 A ach val ix in a bꞌoꞌo, axo ticnaic tza nibꞌej tzin a sateli.
 9 Nacoti to dꞌa lum luum ix in a bꞌoꞌo, axo ticnaic, tzin acꞌanxicanoch 

pococal.

* 10.21-22 A dꞌa tic syacꞌ bꞌinaj bꞌaj scꞌochcan ebꞌ chamnac vin̈aj Job. 

 10 Ix a bꞌo in nivanil tic icha tzꞌaj sbꞌo nocꞌ queso ayic spajbꞌi nocꞌ lech.
 11 A ach ix acꞌ syamlaj sbꞌa in bꞌaquil yedꞌ in chꞌan̈al. Ix acꞌanoch in 

bꞌacꞌchil yedꞌ in tzꞌumal dꞌa spatic.
 12 Ix acꞌ in qꞌuinal, ix in a xajanani. Ix in a tan̈vej, yuj chiꞌ pitzan in.
 13 Palta axo ticnaic jun, snachajel vuuj to ay tas cꞌubꞌeltac tza naꞌ dꞌa in 

patic.
 14 Van in ilani tato tzꞌoch in mul, max in acꞌ nivancꞌolal jabꞌoc yuj in mul 

chiꞌ.
 15 Tato ay in mul, obꞌiltac in. Tato malaj in mul, palta max yal voch dꞌa 

ichan̈ dꞌa juncꞌolal, yujto tzin qꞌuixvi, tzin naancot in yaelal.
 16 Tato svicꞌchaan̈ in bꞌa, satubꞌtac am tzutej in a sataneli. Icham syutej 

nocꞌ choj spechan junoc nocꞌ yic schiꞌa, icha chiꞌ am tzin utej.
 17 Tza say juntzan̈ testigo dꞌa in patic. Tzacꞌ val cot oval dꞌayin, icha scot 

n̈ilnaj ebꞌ soldado yacꞌan oval.
 18 ¿Tas yuj in a chanac aljoc? Comonoc ayic manto in aljoc ix in 

chamcani, yic malaj mach iljinac in.
 19 Comonoc ayic valjinac dꞌa in nun, vicꞌchajnacbꞌat dꞌa campusante, 

ichato malaj mach checlajnac.
 20 Yacbꞌan to jabꞌn̈ej in qꞌuinal tic, eloc dꞌa a cꞌol tzacꞌan jabꞌoc in 

juncꞌolal. Eloc dꞌa a cꞌol tzacꞌan jabꞌoc in tzalajcꞌolal,
 21-22 yic manto in bꞌat dꞌa chamubꞌ dꞌa scal qꞌuicꞌalqꞌuinal bꞌaj maxtzac yal 

in paxta. A dꞌa jun lugar chiꞌ, veventac yilji, qꞌuicꞌalqꞌuinal xon̈ej, 
man̈xalaj jabꞌoc saquilqꞌuinal, xchi vin̈aj Job chiꞌ. *

A sbꞌabꞌel lolonel vin̈aj Zofar

11  1 Ix yalan vin̈aj Zofar aj Naamat dꞌa vin̈aj Job chiꞌ icha tic:
 2 A juntzan̈ a comon lolonel tic smoj val spacji dꞌayach. 

Man̈ yujoc to tzach te loloni, scheclaji to vachꞌ ach.
 3 A a naani yujto tzach te loloni man̈xa tas scalaꞌ. A a naani to man̈xalaj 

mach syal spacan juntzan̈ a bꞌuchval lolonel tic.
 4 A ach tic tzalaꞌ to vachꞌ ach dꞌa yichan̈ Dios, tzaloch a bꞌa vachꞌil.
 5 Comonoc slolon Dios spacan juntzan̈ tzal chiꞌ,
 6 schꞌoxan sjelanil dꞌayach cꞌubꞌeltac yaji, aton juntzan̈ max yal 

snachajeli. Ichato chiꞌ ol ilani to mantzac yacꞌ a yaelal Dios icha val 
smoj a chaani.

 7 ¿Am a naani to ol ojtaquej val el sjelanil Dios Syal Yuj Smasanil, aton 
juntzan̈ cꞌubꞌeltac yaji?

 8 ¿Tas val ol aj ojtacanel jun jelanil chiꞌ? Yujto ecꞌbꞌal te chaan̈ yajqꞌue 
icha yajqꞌue satchaan̈ tic. Te ecꞌbꞌal jul yajem dꞌa yichan̈ bꞌaj ay ebꞌ 
chamnac.

 9 Te ecꞌbꞌal dꞌa yichan̈ lum luum tic. Te levan sat dꞌa yichan̈ aꞌ mar.
 10 Tato a Dios tzach avtani yic tzach schꞌolbꞌitej, ¿mach junoc syal 

scachanoch vaan?
 11 Yojtac ebꞌ esalvum, an̈ejaꞌ syil jantac chucal, ¿mato tza naꞌ to man̈ 

yojtacoc Dios chiꞌ?

 12 ¿Tocval syal yalji junoc nocꞌ bꞌuru icha spensar junoc anima? Icha chiꞌ 
junoc mach malaj spensar, ¿tocval ol yal sjavi spensar?

 13 Tato tza tojolbꞌitej a pensar, al a yaelal dꞌa Dios.
 14 Actejcan a cꞌulan chucal yedꞌ juntzan̈ tas tza cꞌulej dꞌa elcꞌaltac.
 15 Tato icha chiꞌ, vachꞌ ilji dꞌa sat Dios, man̈xalaj bꞌaj ol ach qꞌuixvoc. 

Tzalajcꞌolal ol ach ajoc, man̈xa bꞌaj ol ach xivoc,
 16 axo sat a cꞌol dꞌa a yaelal ix ecꞌ tic. Icha tzꞌaj stup a aꞌ sbꞌeyi, icha chiꞌ ol 

aj sat dꞌa a cꞌool.
 17 Vachꞌchom ix ach can dꞌa qꞌuicꞌalqꞌuinal yuj a yaelal tic, palta 

axo ticnaic ichato ol sacbꞌocpaxel dꞌa ibꞌan̈ icha dꞌa qꞌuin̈ibꞌalil. 
Tzalajcꞌolal ol ach ajxoc, ichato chimcꞌualil bꞌaj ayach eqꞌui.

 18 Juncꞌolal ol ach ajxoc, yujto ay tas ayoch yipoc a cꞌool. A Dios ol ach 
tan̈vanoc, juncꞌolal ol ach vayoc.

 19 Ol icꞌ ip, malaj tas ol ach xibꞌtanoc. Tzijtum mach ol javoc ach sayeqꞌui, 
vachꞌ ol ach aj yedꞌ ebꞌ.

 20 Axo ebꞌ chuc spensar, olto scomon sayej ebꞌ bꞌaj scolchaji, palta 
nabꞌaxon̈ej. Man̈xo ol ilchaj bꞌaj syal scolan sbꞌa ebꞌ, axon̈ej chamel ol 
yacꞌoch ebꞌ yipoc scꞌool, xchi vin̈aj Zofar chiꞌ.

12  1 Ix spacanxi vin̈aj Job chiꞌ icha tic:
 2 A val svabꞌani to a exxon̈ej eyojtac masanil tas dꞌa scal 

masanil anima. Ayic ol ex chamoc, tecan ol satcanel jelanil.
 3 Palta a in pax tic ay pax in pensar, mato yelxo val malaj jabꞌoc tas 

vojtac dꞌa eyichan̈ e naani, ¿mach val junoc man̈ ojtannacoc juntzan̈ 
tic?

 4 Vachꞌchom a in tic malaj in mul, ma in paltail, vachꞌchom ix yabꞌ Dios 
in tevi dꞌa yalan̈taxo, axo ticnaic toxon̈ej tzin tzetzaji.

 5 A ex malaj jabꞌoc tas tzex icꞌan tic, tzex te bꞌuchvaj dꞌayin. Lajan ex 
icha junoc mach svachꞌ ecan telvoc junoc mach vanxo stelvi.

 6 A ebꞌ elcꞌum, tzalajcꞌolal yaj ebꞌ dꞌa yol spat. A ebꞌ tzꞌalan chuc dꞌa Dios, 
juncꞌolal yaj ebꞌ. A snaan ebꞌ to malaj tas ol utaj ebꞌ yuuj.

 7 Cꞌanbꞌejec dꞌa nocꞌ nocꞌ dꞌa sat luum yedꞌ dꞌa nocꞌ sjen̈vi, syal ex 
scꞌaybꞌan nocꞌ.

 8 Cꞌanbꞌejecpax dꞌa nocꞌ tzꞌecꞌ n̈ern̈on dꞌa sat luum yedꞌ nocꞌ ay dꞌa yol aꞌ 
mar, syal ex scꞌaybꞌan nocꞌ dꞌa jelanil.

 9 Masanil juntzan̈ nocꞌ nocꞌ chiꞌ, yojtac nocꞌ to a tas tzuji a Jehová 
tzꞌacꞌancoti.

 10 A dꞌa yol scꞌabꞌ ay sqꞌuinal masanil tastac pitzan, syacꞌan yicꞌ yicꞌ ebꞌ 
anima.

 11 A yol co tiꞌ tzꞌabꞌlan svachꞌil tas scabꞌlej. A pax co chiquin tzꞌabꞌan tas 
tzꞌalchaji.

 12 A ebꞌ ichamtac vinac, ayxo spensar ebꞌ, yujto tzijtumxo abꞌil syil ebꞌ, 
yuj chiꞌ ay spensar ebꞌ.

 13 Palta a Dios toxonton jelan, syal yuj smasanil.
 14 A tas satel Dios, man̈xa junoc mach syal sbꞌoanxi. A junoc mach 

syamchajoch vaan yuj Dios, man̈xa junoc mach scolani.
 15 Tato aꞌ syamanoch vaan n̈abꞌ, stacjiel masanil tastac dꞌa sat luum tic. 

Tato syacꞌpaxcot n̈abꞌ, sbꞌat aꞌ dꞌa yalan̈ luum.

 16 A Dios ay spoder, jelan toni, tzꞌeln̈ejcꞌoch yuuj. Aꞌ dꞌa yol scꞌabꞌ ayecꞌ 
ebꞌ smusan sat ebꞌ anima yedꞌ pax ebꞌ tzꞌacꞌji musansatil chiꞌ.

 17 Aꞌ tzꞌacꞌan satel spensar ebꞌ jelan. Axo ebꞌ juez somchajcanqꞌue spensar 
ebꞌ yuuj.

 18 Aꞌ tzꞌicꞌanel ebꞌ rey dꞌa yopisio, syacꞌan icꞌjocbꞌat ebꞌ dꞌa preso dꞌa 
junocxo chꞌoc chon̈abꞌil, bꞌeranel ebꞌ sbꞌatcan ebꞌ.

 19 Aꞌ tzꞌacꞌan quistalax ebꞌ sacerdote. Aꞌ tzꞌacꞌan acꞌjoc ganar ebꞌ nivac 
yopisio.

 20 A ebꞌ acꞌum razón yipcꞌolal yaji, man̈xalaj tas syal yalan ebꞌ. A ebꞌ 
ayoch yopisio schꞌolbꞌitan ebꞌ anima, tzꞌicꞌjiecꞌ sjelanil ebꞌ yuuj.

 21 Aꞌ tzꞌacꞌan paticajcanel ebꞌ nivac yelcꞌoch dꞌa ebꞌ anima. Axo ebꞌ te 
tecꞌan, tzꞌelcan yip ebꞌ yuuj.

 22 Syacꞌan ojtacajel tas cꞌubꞌeltac yaji. Syacꞌan checlaj tas man̈ 
ojtacabꞌiloc.

 23 A Dios chiꞌ tzꞌicꞌanchaan̈ juntzan̈ nivac chon̈abꞌ, an̈ejaꞌ satanpaxeli. A 
saclemanbꞌat ebꞌ anima, an̈ejaꞌ smolbꞌanxi ebꞌ.

 24 A tzꞌicꞌanecꞌ sjelanil ebꞌ yajalil junoc chon̈abꞌ, yuj chiꞌ ichato satcanbꞌat 
ebꞌ dꞌa tzꞌinan lum bꞌaj man̈xalaj bꞌe.

 25 Toxon̈ej machmon yecꞌ ebꞌ icha dꞌa qꞌuicꞌalqꞌuinal. Toxon̈ej squetconecꞌ 
ebꞌ icha ebꞌ ucꞌum an̈.

13  1 Masanil juntzan̈ tic ix vil val yedꞌ in sat, ix vabꞌ val yedꞌ in 
chiquin.

 2 A tas eyojtac a ex tic, vojtacpaxi, mantoc yelxo val emnaquil vaj dꞌayex.
 3 Palta tzin nibꞌej tzin lolon yedꞌ Dios Syal Yuj Smasanil. Tzin nibꞌej tzin 

telaj in bꞌa yedꞌoc.
 4 A ex tic, yuj eyesalvumal tze cꞌubꞌanel tas yel. Lajan ex yedꞌ ebꞌ an̈tum 

malaj vachꞌ yochi.
 5 Comonoc numan tzex aji, yic icha chiꞌ scheclaji to jelan ex.
 6 Maclejec eyabꞌ tas ol valaꞌ, ol val tas nabꞌil vuuj.
 7 ¿Am e naani to ol ex colvaj dꞌa Dios yuj eyesalvumal chiꞌ? ¿Am e naani 

to ay tas ol yicꞌ dꞌa e acꞌoj musansatil chiꞌ?
 8 Tze nibꞌej tzeyacꞌoch e bꞌa yedꞌ Dios, tze colan e naani.
 9 Palta qꞌuinaloc tzex chꞌolbꞌitaj yuj Dios chiꞌ, ¿tas tzex aj e naani? ¿Tzam 

yal eyacꞌan musansatil, icha tzeyutej junoc anima?
 10 Tato tze comon aqꞌuejoch e bꞌa yedꞌ Dios e naani, ol ex stumej sicꞌlabꞌil.
 11 A val smay ol icꞌan e xivi, mato syal e tecꞌbꞌan e bꞌa dꞌa yichan̈ e naani.
 12 A juntzan̈ pecaꞌ cꞌaybꞌubꞌal tzeyalaꞌ, malaj yelcꞌochi, lajan icha junoc 

muro nabꞌa luum scacꞌoch yipoc co cꞌool.
 13 Axo ticnaic, tzꞌinec xe chi to ol in lolonoc, taxon̈ej scot dꞌa vibꞌan̈ yuj 

tas ol val tic.
 14 Vachꞌchom scotxon̈ej dꞌa vibꞌan̈, palta ol valn̈ej.
 15 Vachꞌchom yuj chiꞌ tzin smilcham Dios, palta ol vacꞌn̈ejoch yipoc in 

cꞌool. Ol in coln̈ej in bꞌa dꞌa yichan̈.
 16 Talaj ataꞌ ay in colnabꞌil, yujto a junoc mach chuc max stecꞌbꞌej sbꞌa 

yoch dꞌa yichan̈ Dios.
 17 Maclejec val eyabꞌ tas ol aj valani.
 18 Toxo ix in naꞌ tas ol vutej in colan in bꞌa, vojtac to vachꞌ ol in elcꞌochoc.

 19 Tato ay mach schꞌoxaneli to ay in mul, syal voch vaan valani masanto 
tzin chami.

 20 Ach in Diosal, chabꞌn̈ej val tas tzin cꞌan dꞌayach, icha chiꞌ syal in cꞌoch 
dꞌa ichan̈.

 21 Actejxo acꞌanoch in yaelal tic, man̈xo in a xibꞌtej yedꞌ tas ay smay.
 22 Avtej in, ol in tacꞌvoc dꞌayach, ma jun, tzin bꞌabꞌlaj loloni, tzach tacꞌvi 

dꞌayin.
 23 Al dꞌayin, ¿bꞌajtil ix och in mul, ma in paltail? ¿Bꞌajtil ay bꞌaj ix in ecꞌ 

dꞌa yibꞌan̈ chiꞌ?
 24 ¿Tas yuj tza cꞌubꞌejel a bꞌa dꞌayin? ¿Tas yuj icha junoc ajcꞌol tzin utej?
 25 Lajan in icha junoc xil teꞌ tzꞌicꞌjibꞌat yuj icꞌ, ma icha an̈ taquin̈ ac. ¿Tas 

yuj tzacꞌ oval vedꞌoc, tza nibꞌej tzin a sateli?
 26 Te ya tzal dꞌayin svabꞌi. Tza cꞌanbꞌan dꞌayin tastac in mul yictax in 

quelemal.
 27 Ichato ix acꞌoch qꞌuen cadena dꞌa voc, qꞌuelan achn̈ej ochi bꞌaj tzꞌem 

voc.
 28 Yuj chiꞌ vanxo in cꞌabꞌat icha junoc tas scꞌai, ma icha junoc pichul 

ijtacxo.

14  1 A on̈ anima on̈ tic tzon̈ alji dꞌa co nun, jabꞌn̈ej tiempo squilaꞌ, 
scaln̈ej yaelal tzon̈ eqꞌui.

 2 Lajan co qꞌuinal tic icha junoc an̈ xumac vanto spojeli, elan̈chamel 
stacjipaxi. Lajan pax icha tzꞌaj satxicanem junoc en̈ul.

 3 Mamin, ¿tas yuj tzacꞌ val och a sat dꞌayin to anima inn̈ej? ¿Tas yuj tza 
nibꞌej tza chꞌolbꞌitej junoc tas malaj yelcꞌochi?

 4 ¿Toc ay mach syal yicꞌanel tas vachꞌ dꞌa scal tas man̈ vachꞌoc?
 5 A ach tic tzalaꞌ jantac tiempo syil junjun anima. Chequel yaji jayeꞌ 

sbꞌisul cꞌual squilaꞌ, max yal yecꞌ jayeocxo cꞌual uuj.
 6 Iqꞌuel a sat dꞌayin yic tzin can dꞌa juncꞌolal. Acꞌ tzalajbꞌoc in cꞌol icha 

stzalajbꞌi scꞌol ebꞌ munlajvum, ayic slajvi smunlaj ebꞌ.
 7 Ayic schꞌacjiel junoc te teꞌ, scacꞌoch yipoc co cꞌool to ol ja svol teꞌ, axo 

te svol chiꞌ sqꞌuibꞌxi.
 8 Vachꞌchom te ichamxo teꞌ schꞌan̈al yibꞌ chiꞌ, vachꞌchom vanxo scꞌabꞌat 

teꞌ yibꞌ,
 9 axo yic tzꞌemcꞌoch sical a aꞌ dꞌa teꞌ, syaxbꞌixi teꞌ, svolanxi teꞌ icha junoc 

teꞌ yuneto tzꞌavchaji.
 10 A on̈xo pax anima on̈ tic, ayic tzon̈ chami, man̈xa tas syal cuuj. Ayic 

tzꞌel co pixan, man̈xalaj mach tzon̈ ilani.
 11 Icha tzꞌaj sqꞌue vaan xobꞌal aꞌ mar, ma icha tzꞌaj stup a aꞌ sbꞌeyi,
 12 icha chiꞌ tzꞌaj co cham a on̈ anima on̈ tic. Yacbꞌan aytoecꞌ satchaan̈ tic, 

malaj val junoc chamnac anima ol comon pitzvoc bꞌaj mucan, malaj 
junoc ol comon qꞌue vaan dꞌa yedꞌtal chiꞌ.

 13 Comonoc tzin a cꞌubꞌejel dꞌa chamel chiꞌ, yacbꞌan tzꞌecꞌbꞌat yoval a 
cꞌool. Tza naanpaxi bꞌaqꞌuin̈ tzin a naxicoti.

 14 A junoc anima schami, ¿tom ol pitzvocxi? Palta a inxo tic ol vacꞌ techaj 
in yaelal tic, masanto ol cꞌoch scꞌual vel dꞌa libre.

 15 Ol ach avaj dꞌayin, ol in tacꞌvoc dꞌayach. Ol am ach tzalaj in ilanochi, 
yujto a ach a bꞌonac in.

 16 A ticnaic, qꞌuelan ach och dꞌa in bꞌeybꞌal. Axo dꞌa jun cꞌual chiꞌ, man̈xo 
ol icꞌ a cuenta dꞌa in mul.

 17 Ol bꞌatcan in chucal chiꞌ satcꞌolal uuj. Ol acꞌan lajvoc in mul.
 18 A lum nivac vitz ayic tzꞌelta lum cꞌacapil, satem luum, axo qꞌuen nivac 

qꞌueen tzꞌel qꞌuen dꞌa yedꞌtal.
 19 An̈ejtonaꞌ icha tzꞌaj yulaxbꞌat qꞌuen qꞌueen dꞌa yol sbꞌe a aꞌ, ma icha 

tzꞌaj yicꞌchajbꞌat lum luum yuj aꞌ, icha chiꞌ tzꞌaj acꞌan lajvoc tas ayoch 
yipoc co cꞌool a on̈ anima on̈ tic.

 20 A ach te ecꞌbꞌal achn̈ej dꞌa quichan̈, tzon̈ icꞌanxi meltzaj dꞌa juneln̈ej, 
tzacꞌan ixtax co sat yic tzon̈ chami.

 21 Vachꞌchom a ebꞌ calcuninal te bꞌinajnac ol aj ebꞌ, mato ay ebꞌ man̈xalaj 
ol aj yelcꞌochi, palta man̈xo cojtacoc, man̈xalaj mach ol yal yalan 
cabꞌi.

 22 Qꞌuinaloc chamnac on̈xo, axon̈ej am cuuj scacꞌ pensar, yujto scabꞌval 
syail, xchi vin̈aj Job chiꞌ.

Schabꞌil macan̈ lolonel 
(Job 15–21)

15  1 Ix yalanxi vin̈aj Elifaz aj Temán icha tic:
 2 A mach jelan, man̈ smojoc stacꞌvi dꞌa comon lolonel, man̈ 

smojoc pax syicꞌchaan̈ sbꞌa syalan tas ton̈ej sbꞌat yuj icꞌ.
 3 Man̈ ton̈ejoc scomon loloni, max scꞌanlaj comon pensar.
 4 Ach Job, tzalaꞌ to malaj yelcꞌoch xivcꞌolal dꞌa Dios, malaj pax yelcꞌoch 

ejmelal dꞌayach.
 5 A yuj tas tzalaꞌ a schꞌoxanel a mul. Tza nibꞌej tza musej co sat yedꞌ 

sjelanilal a pensar chiꞌ.
 6 Man̈ a naꞌ to a in ol valqꞌueta a mul, a yuj tas tzalaꞌ tzicꞌcot dꞌa ibꞌan̈.
 7 ¿Tom a a naani to a ach bꞌabꞌel bꞌobꞌil ach? ¿Tom ayachxo ayic ix laj 

bꞌoji lum nivac vitz?
 8 ¿Tom tzꞌeyanoch a chiquin ayic ix snaan Dios tas ol scꞌulej? ¿Tocval a 

achn̈ej jelan ach dꞌa yolyibꞌan̈qꞌuinal tic?
 9 Masanil tas ojtac, cojtac pax a on̈ tic.
 10 A co jelanil, ix co cꞌaybꞌej dꞌa ebꞌ ichamtac vinac sacxo xil sjolom, aton 

ebꞌ ichamtac vinac dꞌa yichan̈ vin̈ a mam.
 11 A Dios snibꞌej syacꞌ snivanil a cꞌol yedꞌ lolonel cꞌununi scal dꞌayach, ¿tas 

yuj max a cha abꞌi?
 12 ¿Tas yuj tziqꞌuel a bꞌa dꞌa Dios, tzꞌelvalcot jin̈jin̈ yol a sat scot oval?
 13 ¿Tas yuj scot val oval dꞌa Dios, comonxon̈ej tzal juntzan̈ lolonel?
 14 ¿Toc ay junoc anima vachꞌn̈ej to malaj jabꞌoc smul?
 15 Inatax ebꞌ ángel, man̈ ayococh ebꞌ yipoc scꞌol Dios yedꞌ pax satchaan̈, 

man̈ val yelxo vachꞌoc dꞌa yol sat.
 16 Ocxo val a on̈ anima on̈ tic yajbꞌentac on̈. Icha co comon ucꞌan a aꞌ, 

icha chiꞌ co cꞌulan chucal chiꞌ.
 17 Ach Job, comonoc tza maclej abꞌ tas ol valaꞌ. A jabꞌoc tas vojtac, aꞌ ol 

valaꞌ.
 18 A ebꞌ aj pensar, a ebꞌ ix on̈ cꞌaybꞌani. A tas yojtac ebꞌ chiꞌ 

scꞌaybꞌejnaccan ebꞌ dꞌa ebꞌ smam yicham.

 19 Aton dꞌa ebꞌ smam yicham ebꞌ chiꞌ acꞌbꞌil lum luum tic, man̈ scalejnacoc 
sbꞌa ebꞌ yedꞌ ebꞌ chꞌoc chon̈abꞌil.

 20 A ebꞌ anima chuc sbꞌeybꞌal, tzapan sqꞌuinal ebꞌ, scaln̈ej yaelal tzꞌecꞌ ebꞌ.
 21 Ayic syabꞌan ebꞌ scꞌan̈ junoc tas, xivqꞌue ebꞌ. Axo yic malaj tas sna ebꞌ, 

sjavi ebꞌ elcꞌum, syelcꞌanbꞌat ebꞌ tas ay dꞌa ebꞌ.
 22 Man̈xa tas ayoch yipoc scꞌol ebꞌ yic scolchaj ebꞌ dꞌa scal qꞌuicꞌalqꞌuinal. 

Ayxo och ijan qꞌuen cuchilubꞌ dꞌa ebꞌ yic scham ebꞌ.
 23 Axo snivanil ebꞌ ol chijocbꞌat yuj nocꞌ ostoc. Yojtac ebꞌ to a tas ol cot dꞌa 

yibꞌan̈ ebꞌ, man̈ ol ecꞌlaj.
 24 A yaelal yedꞌ ilcꞌolal ol acꞌan xivqꞌue ebꞌ, icha tzꞌaj co xivqꞌue dꞌa yichan̈ 

junoc yajal sjavi yacꞌ oval dꞌayon̈.
 25 Icha chiꞌ tzꞌaj sjavi dꞌa yibꞌan̈ ebꞌ syicꞌchaan̈ sbꞌa dꞌa yichan̈ Dios Syal 

Yuj Smasanil, stecꞌbꞌan sbꞌa ebꞌ dꞌa yichan̈.
 26 Ichato yedꞌnac smaclabꞌ jul-labꞌ ebꞌ, sbꞌat lemnaj ebꞌ yacꞌ oval yedꞌ Dios.
 27 Te bꞌaqꞌuech sat ebꞌ yedꞌ snivanil,
 28 yujto yacꞌnac ganar juntzan̈ chon̈abꞌ ebꞌ, yicannaccan juntzan̈ pat ebꞌ 

man̈xalaj yajal, palta ol lajvoquel juntzan̈ chon̈abꞌ chiꞌ yedꞌ juntzan̈ 
pat chiꞌ yuj oval.

 29 Man̈ najtiloc ol ecꞌ ebꞌ yedꞌ sbꞌeyumal. Ol satel ebꞌ icha yecꞌ svevenal 
asun.

 30 Man̈xo ol yal scolanel sbꞌa ebꞌ dꞌa scal qꞌuicꞌalqꞌuinal. Lajan ol aj 
ebꞌ icha junoc teꞌ cꞌabꞌ teꞌ stzꞌa yuj cꞌacꞌ, ma icha junoc te teꞌ tzꞌel 
xumaquil yuj icꞌ.

 31 Mocabꞌ yacꞌoch tas chuclaj ebꞌ yipoc scꞌool, yujto a spac ol scha ebꞌ aton 
yaelal.

 32 Ol pet cham ebꞌ, icha junoc teꞌ cꞌabꞌteꞌ stzepjiel dꞌa snunal maxtzac 
yaxbꞌi.

 33 Lajan ol aj ebꞌ icha junoc ibꞌ teꞌ uva tzꞌel bꞌulnaj sat ayic manto qꞌuin̈bꞌi, 
ma icha junoc teꞌ olivo ton̈ej scꞌajbꞌanel xumaquil.

 34 A ebꞌ chuc chiꞌ, malaj yin̈tilal ebꞌ ol elcanoc. A jantac sbꞌeyumal ebꞌ ix 
yicꞌ dꞌa elcꞌaltac, ton̈ej ol tzꞌacanbꞌatoc.

 35 Aton ebꞌ an̈ej chucal nabꞌil yuuj, an̈ej ixtoj anima naan yuj ebꞌ, xchi 
vin̈aj Elifaz chiꞌ.

16  1 Ix tacꞌvixi vin̈aj Job chiꞌ icha tic:
 2 Ayxo scajvi in te abꞌan juntzan̈ lolonel tzeyalubꞌtan̈ej tic. 

Tzeyacꞌoch e bꞌa eyacꞌan snivanil in cꞌool, palta an̈ej yaelal tze vachꞌ 
iqꞌuejcot dꞌa vibꞌan̈.

 3 ¿Tom malaj slajvubꞌ juntzan̈ e lolonel malaj yelcꞌoch tic? ¿Tas eyaji yuj 
chiꞌ an̈ej val aꞌ e pacan dꞌayin?

 4 Qꞌuinaloc a ex tic icha val vaj tic eyaji, max am val-laj icha tzeyutej 
eyalan tic dꞌayin, max am in tzicubꞌtan̈ej in sat valan jantac lolonel 
dꞌayex.

 5 Palta jun, a am lolonel vachꞌ syacꞌ snivanil e cꞌool, syacꞌ e tecꞌanil, a am 
sval dꞌayex.

 6 Man̈ yujoc to tzin loloni, tzꞌoch vaan in yaelal tic, man̈ yujoc pax to 
tzin em numan tzꞌochpax vaan.

 7 A Dios tzꞌacꞌan lajvoquel vip. A pax tzꞌicꞌanel ebꞌ vamigo dꞌayin.

 8 Ichato preso vaj yuuj. Jantac tas syicꞌchaan̈ ebꞌ anima dꞌa in patic, 
jantac es lolonel syicꞌcot ebꞌ dꞌa vibꞌan̈.

 9 A Dios tzacꞌanoch vuuj yic tzin sataneli, icha junoc nocꞌ chium nocꞌ. Ay 
val och sat dꞌayin, icha val to vajcꞌool yaji.

 10 Jantac ebꞌ anima smolbꞌej sbꞌa yic tzin sbꞌuchan ebꞌ. Stzꞌitanbꞌat in sat 
ebꞌ, emnaquil tzin yutejcan ebꞌ.

 11 A Dios ix in acꞌanoch dꞌa yol scꞌabꞌ juntzan̈ anima te chuc spensar.
 12 Juncꞌolal vajeqꞌui, ix in svecchitani. Ix och yubꞌnaj dꞌa in jaj, chocꞌ ix in 

yutej, ix in yacꞌanoch dꞌa sat sjul-labꞌ.
 13 Yaln̈ej bꞌaj sjavi sjul-labꞌ chiꞌ dꞌayin, ichato scꞌaxpaj dꞌa in nivanil tic, 

man̈xa jabꞌoc snivancꞌolal dꞌayin. Toxon̈ej spuccanbꞌat yol in cꞌol dꞌa 
sat luum.

 14 Jantac in aj in lajvi yuuj. Scot val dꞌayin icha junoc soldado te tecꞌan.
 15 Te cuscꞌolal vaji, ayoch pichul ya sva vuuj, man̈xa jabꞌoc vopisio.
 16 Ste mal in sat voqꞌui, sqꞌuicꞌbꞌi qꞌuinal svilaꞌ.
 17 Icha chiꞌ vaji, vachꞌchom malaj mach bꞌaj ix och in mul, vachꞌn̈ej in lesal.
 18 Mocabꞌ cꞌubꞌchajel jantac chucal ix acꞌjioch dꞌa vibꞌan̈. Abꞌchajocabꞌi 

ayic tzin tevi yic tzin cꞌanan tojolal.
 19 Ay jun ayoch in testigooc ayecꞌ dꞌa satchaan̈, aꞌ ol och vedꞌoc.
 20 A ebꞌ vamigo ton̈ej tzin sbꞌuch ebꞌ, a inxo tic tzin ocꞌn̈ej dꞌa yichan̈ Dios.
 21 Ayoc val junoc mach tzꞌalan dꞌa Dios vuuj, icha syutej junoc mach 

scolan junoc yetanimail.
 22 Jayexon̈ej abꞌil ayin eqꞌui, axo in bꞌat dꞌa chamel chiꞌ bꞌaj maxtzac yal 

co paxta.

17  1 Jabꞌxon̈ej val syal vicꞌan vicꞌ svabꞌi. Vanxo scꞌoch in qꞌuinal dꞌa 
slajvubꞌ, vachꞌxo yaj vedꞌtal dꞌa campusante.

 2 A ebꞌ anima, oyanoch ebꞌ in sbꞌuchani, masanil tiempo syacꞌ cus in cꞌol 
ebꞌ, maxtzac yal in colan in bꞌa dꞌa ebꞌ.

 3 Palta Mamin colin, yujto malaj junocxo mach syacꞌoch sbꞌa in scolani, a 
achn̈ej syal uuj.

 4 A ach ix a cꞌubꞌejel jelanil dꞌa juntzan̈ ebꞌ vin̈ vamigo tic, man̈ in a cha 
acꞌjoc ganar yuj ebꞌ vin̈.

 5 Elocabꞌcꞌoch icha syal jun abꞌix: A junoc mach syixtej junoc yamigo, 
axo yuninal ol abꞌan syail yuj jun tas scꞌulej chiꞌ.

 6 A ach ix acꞌ yal chuc ebꞌ anima dꞌayin, ix laj stzubꞌan in sat ebꞌ.
 7 Toxon̈ej qꞌuicꞌaminac vilan yuj in yaelal. Ichato man̈ chequeloc in 

nivanil tic, yujto ix in te bꞌacbꞌi.
 8 Ayic syilan ebꞌ anima vachꞌ sbꞌeybꞌal tas tzin icꞌan tic, sat scꞌol ebꞌ, scot 

yoval ebꞌ, yujto chuc in snaan ebꞌ.
 9 A ebꞌ vachꞌ sbꞌeybꞌal, vachꞌn̈ej ol elcꞌoch ebꞌ. A ebꞌ malaj chucal scꞌulej, 

ol qꞌuen̈ejchaan̈ ebꞌ.
 10 Palta cotan̈ec dꞌa tic ex vamigo. Malaj junoc aj pensar tzꞌilchaj vuj dꞌa e 

cal.
 11 Bꞌelbꞌon yecꞌ in qꞌuinal, axo tas nabꞌil vuuj, ma tas tzin nibꞌej, toxo ix 

juvieli.
 12 A ex tic a dꞌacꞌvalil tzeyaloch cꞌualil, axo yic qꞌuicꞌqꞌuinal, tzeyalani, 

lacꞌanxo ay saquilqꞌuinal.

 13 Toxon̈ej tzin tan̈vej in chami, yic scꞌoch telan in nivanil svay dꞌa cal 
qꞌuicꞌalqꞌuinal.

 14 A nocꞌ aꞌay yedꞌ campusante svaloch in mam in nunoc yedꞌ vanabꞌoc.
 15 ¿Bꞌajtil ay tas svacꞌoch yipoc in cꞌool? ¿Ay am mach ojtannac tas ol in 

ajoc?
 16 ¿Tom ol cꞌoch jun chiꞌ vedꞌ dꞌa yedꞌtal ebꞌ chamnac? ¿Tom ol cann̈ej vedꞌ 

taꞌ dꞌa yol lum luum chiꞌ? xchi vin̈aj Job chiꞌ.

18  1 Ix yalanxi vin̈aj Bildad icha tic:
 2 ¿Bꞌaqꞌuin̈ val ol actej a loloni? Nachajocabꞌ uuj, ichato pax 

chiꞌ syal co loloni.
 3 ¿Tas yuj tzon̈ al nocꞌal, man̈xa jabꞌoc quelcꞌoch dꞌa a sat?
 4 ¿Tas yuj tza chalchitej a bꞌa yuj chichoncꞌolal? ¿Am a naani yujto icha 

chiꞌ tzutej a bꞌa ol can tzꞌinan lum luum tic, ma ol qꞌuexvoc yedꞌtal 
qꞌuen tenam?

 5 A tas ayoch yipoc scꞌol junoc mach chuc spensar, ol tupemoc, icha stup 
junoc candil vanxo stup scꞌacꞌal.

 6 Ol tup scꞌacꞌal scandil dꞌa yol spat, man̈xa saquilqꞌuinal taꞌ.
 7 Maxtzac yal yecꞌ yedꞌ stecꞌanil, van slocan sbꞌa yoc, stelvi yuj tas nabꞌil 

yuuj.
 8 Ichato ol em junoc chꞌan̈ yaal dꞌa yol sbꞌe, ol can sudꞌnaj dꞌa yol jun 

chꞌan̈ yaal chiꞌ.
 9 Ol em jun chꞌan̈ yaal chiꞌ dꞌa yol sbꞌe. A dꞌa sjaj yoc ol och sudꞌnaj 

chꞌan̈.
 10 Cꞌubꞌeltac yajem jun yaal chiꞌ dꞌa yol sbꞌe.
 11 Ayn̈ejoch xivcꞌolal dꞌa spatic yichan̈, ichato spechji bꞌeyecꞌoc.
 12 Ay tas dꞌay dꞌa pecaꞌ, axo ticnaic van scham yuj vejel, a yaelal 

qꞌuelanxo och dꞌay.
 13 A jun ilya slajanel snivanil, axo scꞌabꞌ yedꞌ yoc ichato ol cꞌuxjocbꞌat yuj 

jun ilya chiꞌ.
 14 Ol icꞌjoquel dꞌa scal juncꞌolal bꞌaj cajan, ol n̈erjoccanbꞌat dꞌa yichan̈ jun 

aj chamel.
 15 Chꞌocxo mach ol cajnajcan dꞌa scajnubꞌ. Ayic toxo ix cham chiꞌ, ol 

tzicchajecꞌ azufre dꞌa yol spat chiꞌ, yic satel jun yabꞌil chiꞌ.
 16 Lajan val icha junoc te teꞌ taquin̈xo schꞌan̈al yibꞌ yedꞌ scꞌabꞌtac.
 17 A sbꞌinajnaquil ol satcanel dꞌa sat luum tic. Man̈xa bꞌaqꞌuin̈ ol bꞌinajoc.
 18 Ol icꞌchajel dꞌa scal ebꞌ pitzan bꞌaj sacqꞌuinal. Bꞌaj ay ebꞌ chamnac dꞌa 

qꞌuicꞌalqꞌuinal ol yumjoccanbꞌatoc.
 19 Man̈xa yin̈tilal ol can dꞌa schon̈abꞌ yedꞌ bꞌaj cajan.
 20 Ayic ol abꞌchaj tas ix javi dꞌa yibꞌan̈, ol xivcanqꞌue ebꞌ cajan dꞌa stojolal 

bꞌaj sjavi cꞌu yedꞌ bꞌaj tzꞌem cꞌu.
 21 Icha val chiꞌ ol aj satel ebꞌ chuc, aton ebꞌ malaj yelcꞌoch Dios dꞌay, xchi 

vin̈aj Bildad chiꞌ.

19  1 Ix yalanxi vin̈aj Job chiꞌ icha tic:
 2 ¿Bꞌaqꞌuin̈ val ol eyactej e tzuntzan ovaj in yaelal tic, 

tzeyacꞌan cus in cꞌol yedꞌ juntzan̈ e lolonel tic?
 3 Ayexn̈ejoch eyalan chucal lolonel dꞌayin. ¿Tom max ex qꞌuixvi eyalan 

dꞌayin?

 4 Qꞌuinaloc yel ay in mul chiꞌ, ¿tom tzeyabꞌ syail yuuj?
 5 Tzeyicꞌ val chaan̈ e bꞌa dꞌayin yuj in yaelal tic, tzeyalanoch dꞌa in sat to 

chuc in.
 6 Palta comonoc snachajel eyuuj to a Dios icha tic tzin utani. Aꞌ ix in 

acꞌanem dꞌa yol jun yaal tic.
 7 Scomon el vav, svalan icha tic: Svabꞌ val in chami, xin chi. Palta malaj 

mach stacꞌvi dꞌayin. Tzin nibꞌej ay mach tzin colani, palta malaj 
mach sbꞌoan yaj dꞌayin.

 8 A Dios ix macan yol in bꞌe, yic maxtzac yal in bꞌeyeqꞌui. Ichato dꞌa scal 
qꞌuicꞌalqꞌuinal tzin ecꞌ yuuj.

 9 Ix yiqꞌuecꞌ in bꞌeyumal, ix yicꞌanecꞌ snivanil velcꞌochi.
 10 Ix in satem dꞌa juneln̈ej. A tas ayoch yipoc in cꞌool, pilan ix lajviel icha 

junoc te teꞌ malaj schꞌan̈al yibꞌ.
 11 Ix seccot yoval scꞌool dꞌa vibꞌan̈, icha val junoc yajcꞌool ix in yutej.
 12 Masanil ebꞌ soldado Dios chiꞌ ix och oyan dꞌayin. Ix oymaj ebꞌ dꞌa 

spatictac in pat yic syacꞌan oval ebꞌ vedꞌoc.
 13 A Dios chiꞌ ix icꞌanel ebꞌ vucꞌtac yedꞌ ebꞌ vamigo dꞌa in tzꞌey, ichaxon̈ej 

junoc comon anima ix in yutejcan ebꞌ.
 14 A ebꞌ ayto vuj in bꞌa yedꞌoc yedꞌ ebꞌ vamigo, ix in yactejcan ebꞌ, ix in 

bꞌatcan satcꞌolal yuj ebꞌ.
 15 Axo ebꞌ cajan dꞌa in pat yedꞌ masanil ebꞌ in checabꞌ, icha junoc chꞌoc 

animail ix in ajcan dꞌa ebꞌ, maxtzac in yilochlaj ebꞌ.
 16 Tato svavtejcot junoc ebꞌ in checabꞌ chiꞌ, maxtzac tacꞌvilaj ebꞌ dꞌayin, 

vachꞌchom tzin tevi dꞌa ebꞌ.
 17 Ayic tzin cꞌoch dꞌa stzꞌey ix vetbꞌeyum, chuclaj sjabꞌ xobꞌal in tiꞌ syabꞌ 

ix, axo ebꞌ ayto vuj in bꞌa yedꞌoc, tzin syajel ebꞌ.
 18 Icha pax chiꞌ ebꞌ unin tzin spatiquejel ebꞌ. Ayic syilan ebꞌ veqꞌui 

sbꞌuchvaj ebꞌ dꞌayin.
 19 A val ebꞌ ecꞌbꞌal te vachꞌ vacꞌan yedꞌoc, tzin spatiquejel ebꞌ. A val ebꞌ 

tzin te tzalaj yedꞌoc, ix meltzajoch ebꞌ ajcꞌolal dꞌayin.
 20 Toxo ix tacjioch in tzꞌumal yedꞌ in bꞌacꞌchil dꞌa in bꞌaquil, tevelxon̈ej 

pitzan in.
 21 Ex vamigo, ocꞌocabꞌ e cꞌool dꞌayin, yujto a Dios ix acꞌancot jun yaelal tic 

dꞌa vibꞌan̈.
 22 ¿Tas yuj tzacꞌanexn̈ej vuuj, icha tzin yutej Dios? ¿Tom man̈ cꞌocbꞌilocxo 

in eyacꞌan cusoc?
 23 Ayoc val mach stzꞌibꞌancan juntzan̈ in lolonel tic. Comonoc 

tzꞌacꞌchajcanoch dꞌa qꞌuen qꞌueen.
 24 Comonoc a yedꞌ qꞌuen cincel nabꞌa hierro tzꞌacꞌjicanoch dꞌa qꞌuen 

qꞌueen yic scan dꞌa juneln̈ej.
 25 Vojtac to a in Columal pitzann̈ej, axo dꞌa slajvubꞌ cꞌual ol emul dꞌa sat 

lum tic yic tzin scolani.
 26 Vachꞌchom slajviel in tzꞌumal tic, palta ol vil val och Dios yedꞌ in nivanil tic.
 27 A in val lacꞌan ol vil val och yedꞌ in sat, man̈ chꞌococ mach ol ilanoc.

Vanxo slajvicꞌoch vip svabꞌi.
 28 Ayic svabꞌan eyalan icha tic: ¿Tas val scutej cacꞌan cus scꞌol vin̈, yujto 

munil a vin̈ tzꞌicꞌancot syaelal chiꞌ dꞌa yibꞌan̈? xe chi.

 29 Palta xivan̈ec dꞌa qꞌuen espada, aton yoval scꞌol Dios syacꞌlabꞌej dꞌa ebꞌ 
scꞌulan chucal. Ojtaquejequeli to ay jun Dios tzon̈ chꞌolbꞌitani, xchi 
vin̈aj Job chiꞌ.

20  1 Ix yalanxi vin̈aj Zofar aj Naamat icha tic:
 2 Ach Job, maxtzac yal-laj to ton̈ej numan tzin aji. Yuj chiꞌ 

tzin nibꞌej tzin tacꞌvi dꞌayach.
 3 Ix on̈ a bꞌuch val yedꞌ a chucal lolonel, palta vojtac tas ol aj in pacan 

dꞌayach.
 4 A ach tic ojtactaxoni to atax yic ix te qꞌuibꞌchaan̈ anima dꞌa sat luum 

tic,
 5 a stzalajcꞌolal ebꞌ chuc max najtilaxlaj. Junn̈ej rato syacꞌ jabꞌ 

stzalajcꞌolal ebꞌ chiꞌ.
 6 Vachꞌchom te chaan̈ yajqꞌue ebꞌ icha schaan̈il satchaan̈, axo sjolom ebꞌ 

sqꞌuecꞌoch bꞌaj ay asun,
 7 palta ol lajvoquem ebꞌ icha stzaꞌ nocꞌ nocꞌ, axo ebꞌ yamigo ebꞌ, man̈xo ol 

nachaj yuj ebꞌ bꞌaj ol cꞌochcan ebꞌ chuc chiꞌ.
 8 Ol satem ebꞌ dꞌa ichn̈ej taꞌ icha junoc vayich. Man̈xalaj mach ol ilanoch 

ebꞌ.
 9 A ebꞌ tzꞌilantaxonoch ebꞌ yedꞌ ebꞌ junn̈ej tzꞌecꞌ yedꞌ ebꞌ, man̈xa bꞌaqꞌuin̈ 

ol iljococh ebꞌ yuj ebꞌ.
 10 A tas yelqꞌuejnac ebꞌ, axo ebꞌ yuninal ebꞌ ol acꞌan meltzaj dꞌa ebꞌ mebꞌaꞌ 

bꞌaj yelqꞌuejnac ebꞌ chiꞌ.
 11 Ayic tecꞌan val yip ebꞌ dꞌa squelemal, ol emcan ebꞌ bꞌaj smucchaj ebꞌ 

chamnac.
 12 Vachꞌchom te vachꞌ scꞌulan chucal ebꞌ syabꞌi, ste tzalaj ebꞌ yedꞌoc,
 13 te chiꞌ jun chucal chiꞌ dꞌa ebꞌ,
 14 axo dꞌa yol scꞌol ebꞌ, ol meltzajoch venenoal, icha svenenoal nocꞌ chan.
 15 Masanil sbꞌeyumal ebꞌ ix sbꞌuqꞌuemi, ol xejejxiqꞌueta ebꞌ, yujto a Dios ol 

icꞌanqꞌueta dꞌa yol scꞌol ebꞌ chiꞌ.
 16 Ichato ix stzꞌubꞌbꞌat svenenoal nocꞌ chan chiꞌ ebꞌ. A jun veneno chiꞌ ol 

icꞌan scham ebꞌ.
 17 Man̈xo ol yacꞌ tzalajbꞌoc scꞌol ebꞌ yedꞌ jantac tas ay dꞌay, aton lech, nocꞌ 

yal chabꞌ to man̈xa yalnabꞌil.
 18 Masanil tas yicꞌnaquecꞌ ebꞌ, yovalil ol yacꞌxi meltzaj ebꞌ. Man̈xo ol yal 

yacꞌan tzalajbꞌoc scꞌol ebꞌ yedꞌ sbꞌeyumal chiꞌ.
 19 Ix te ixtaj ebꞌ mebꞌaꞌ yuj ebꞌ, man̈xa jabꞌoc tas ix can dꞌa ebꞌ. A ebꞌ chuc 

chiꞌ ix macanqꞌue yicoc juntzan̈ pat to man̈oclaj ebꞌ bꞌojinac.
 20-21 Man̈xa jabꞌoc tas ix colchajcanel dꞌa yol scꞌabꞌ ebꞌ. Axon̈ej ebꞌ smacbꞌej 

sbꞌa dꞌay smasanil, palta man̈ najtiloc ol yacꞌ tzalajbꞌoc scꞌol ebꞌ 
yedꞌoc.

 22 Ayic tzijtum tas tzꞌaj dꞌa ebꞌ, tzijtum pax cuscꞌolal ol javoc dꞌa yibꞌan̈ ebꞌ.
 23 A val yic van yacꞌan bꞌudꞌjoc scꞌol ebꞌ, syacꞌan sgana ebꞌ yedꞌ tastac ay 

dꞌay, ataꞌ ol seccot yoval scꞌol Dios dꞌa yibꞌan̈ ebꞌ.
 24 Tato ol yacꞌ ganar ebꞌ yel dꞌa qꞌuen espada nabꞌa hierro, axo jul-labꞌ 

nabꞌa bronce ol ecꞌ dꞌa ebꞌ.
 25 A jun jul-labꞌ chiꞌ ol cꞌaxpajecꞌ dꞌa snivanil ebꞌ. Ol ecꞌ dꞌa seyubꞌ ebꞌ, ol 

elcꞌoch dꞌa yich spatic ebꞌ. Ol te xivqꞌue ebꞌ yuj jun chiꞌ.

 26 A qꞌuicꞌalqꞌuinal ol cꞌubꞌanel tastac sicꞌan yuj ebꞌ. A jun cꞌacꞌ max tupi, 
aꞌ ol n̈usantzꞌa masanil tastac ay dꞌa ebꞌ.

 27 A Dios ol acꞌan checlaj schucal ebꞌ. Ol yalanpax ebꞌ anima to ay smul 
ebꞌ.

 28 Ayic ol javoc yoval scꞌol Dios dꞌa yibꞌan̈ ebꞌ, ol satel masanil sbꞌeyumal 
ebꞌ.

 29 Aton val juntzan̈ tic nabꞌil yuj Dios dꞌa yibꞌan̈ ebꞌ chuc chiꞌ, vachꞌxo 
yajcan dꞌa yibꞌan̈ ebꞌ yuuj, xchi vin̈aj Zofar chiꞌ.

21  1 Ix yalanxi vin̈aj Job chiꞌ icha tic:
 2 Maclejec val eyabꞌ tas svalaꞌ, tato icha chiꞌ ol eyacꞌ 

snivanil in cꞌool.
 3 Nivan tzeyutej e cꞌool yacbꞌan tzin loloni. Slajvi in lolon chiꞌ tzex 

bꞌuchvajxi dꞌayin bꞌian.
 4 ¿Tocval a yedꞌ junoc anima van vacꞌan oval? ¿Tom man̈ smojoc scus in 

cꞌool e naani?
 5 Ilinecnabꞌi ol ex xivbꞌatoc, man̈xalaj tas ol elta dꞌa e tiꞌ.
 6 Ayic tzin naancot juntzan̈ chiꞌ, tzꞌibꞌxiqꞌue in nivanil tic yuj xivelal.
 7 ¿Tas yuj nivan tiempo syil ebꞌ chuc? Scꞌoch ebꞌ icham animail, sbꞌinaj 

val ebꞌ.
 8 Tzato yil ebꞌ sqꞌuibꞌ yuninal, stzalaj pax ebꞌ yoch oyan ebꞌ yixchiquin 

dꞌa stzꞌey.
 9 Malaj tas xibꞌtan ebꞌ, juncꞌolaln̈ej yajecꞌ ebꞌ. Malaj syaelal ebꞌ tzꞌacꞌji yuj 

Dios.
 10 A nocꞌ smam svacax ebꞌ, vachꞌn̈ej yel yin̈tilal nocꞌ. Ayic stajni nocꞌ snun 

svacax ebꞌ, max ecꞌlaj yuneꞌ nocꞌ.
 11 A yalyuninal ebꞌ sqꞌue cheneljoc ebꞌ icha sqꞌue tzꞌitiljoc nocꞌ yunetac 

chiva.
 12 Ayic syabꞌan ebꞌ yoch sjajil yamcꞌabꞌ yic bꞌit, aton teꞌ arpa, teꞌ tan̈bꞌil 

yedꞌ teꞌ spuchaji, sqꞌue cheneljoc ebꞌ yuj tzalajcꞌolal.
 13 Vachꞌn̈ej yaj ebꞌ chuc chiꞌ, juncꞌolal tzꞌaj sbꞌatcan ebꞌ bꞌaj smucchaji.
 14 Syalan ebꞌ dꞌa Dios: Man̈ on̈ a tzuntzej, max yal co cꞌol scojtaquejel a 

checnabꞌil.
 15 ¿Mach jun Dios Syal Yuj Smasanil chiꞌ, yic tzon̈ och ejmelal dꞌay? ¿Tas 

scacꞌ yalaꞌ tzon̈ tevi dꞌay? xchi ebꞌ.
 16 A snaan ebꞌ chuc chiꞌ to yujn̈ej sjelanil ebꞌ ay sbꞌeyumal ebꞌ. A inxo tic 

max in cha vabꞌ tas syal ebꞌ.
 17 ¿Tom scomon cham ebꞌ chuc icha tzꞌaj stup junoc candil? ¿Tom scomon 

javi yaelal dꞌa yibꞌan̈ ebꞌ? ¿Tom scomon cot yoval scꞌol Dios dꞌa yibꞌan̈ 
ebꞌ syabꞌan syail ebꞌ yuuj?

 18 ¿Tom scomon saclembꞌat ebꞌ icha an̈ ac tzꞌicꞌjibꞌat yuj chacxuxum icꞌ?
 19 A eyalani to ato ebꞌ uninabꞌil stupan smul smam. Palta a in tic svalaꞌ to 

smoj a val lacꞌan ebꞌ stupan smul chiꞌ, yic syojtaquejel ebꞌ to yuj smul 
ebꞌ icha chiꞌ tzꞌaj ebꞌ.

 20 A ebꞌ chuc chiꞌ smojton schaan yaelal ebꞌ sjavi dꞌa yibꞌan̈ yuj yoval scꞌol 
Dios Syal Yuj Smasanil.

 21 Ayic toxo ix cham ebꞌ, man̈xalaj yalan yic ebꞌ yuj tas scotcan dꞌa yibꞌan̈ 
yuninal ebꞌ chiꞌ.

 22 Palta, ¿mach syal scꞌaybꞌan Dios dꞌa jelanil? An̈ejton val Dios chiꞌ 
schꞌolbꞌitan ebꞌ te nivac yelcꞌochi.

 23-24 Ay ebꞌ vachꞌn̈ej tzꞌaj yeqꞌui, tecꞌan val yip ebꞌ scham ebꞌ.
 25 Ay pax ebꞌ jun, te cuscꞌolaln̈ej tzꞌaj yecꞌ ebꞌ scham ebꞌ, malaj jabꞌoc 

tzalajcꞌolal syil ebꞌ.
 26 Palta jun, a bꞌaj smucchaj ebꞌ chamnac chiꞌ, lajann̈ej ol aj ebꞌ. Junlajan 

ol chijocbꞌat ebꞌ yuj nocꞌ aꞌay.
 27 Vojtac tas tze na dꞌa in patic yedꞌ e chuc pensaril.
 28 Tze naan icha tic: ¿Bꞌajtom ix can spat jun vin̈ chuc tic, jun vin̈ yajalxo 

ix yutej sbꞌa tic? xe chi.
 29 ¿Tom malaj bꞌaj tzex lolon yedꞌ ebꞌ anima sbꞌeyeqꞌui? ¿Tom maj eyabꞌ 

tas syicꞌtiej ebꞌ?
 30 Ayic scot yoval scꞌol Dios, syacꞌancot junoc yaelal, axo ebꞌ chuc malaj 

tas tzꞌicꞌan ebꞌ.
 31 ¿Mach tzꞌalanoch dꞌa sat ebꞌ yuj tastac scꞌulej chiꞌ? ¿Mach ol acꞌan spac 

yuj tas scꞌulej ebꞌ chiꞌ?
 32 Axo sbꞌat mucchajcan ebꞌ, stan̈vaj bꞌaj smucchaj ebꞌ chiꞌ.
 33 Siclabꞌinac lum luum sbꞌatcan dꞌa yibꞌan̈ ebꞌ. Jantac ebꞌ mucbꞌilxo taꞌ, 

jantacto pax ebꞌ ol mucjocpaxoc.
 34 ¿Tas tzꞌaj eyacꞌan snivanil in cꞌol yedꞌ juntzan̈ e lolonel malaj yelcꞌoch 

tic? Nabꞌa es juntzan̈ tzeyal tic dꞌayin, xchi vin̈aj Job chiꞌ.

Yoxil macan̈ lolonel 
(Job 22–27)

22  1 Ix yalanxi vin̈aj Elifaz aj Temán icha tic:
 2 ¿Tocval ay tas ol yicꞌ Dios dꞌa junoc anima, vachꞌchom to 

aj pensar?
 3 Qꞌuinaloc te tojol tzutej a bꞌa, mato malaj a mul, ¿tom ay jabꞌoc tas ol 

yicꞌ Dios Syal Yuj Smasanil dꞌa a patic?
 4 Man̈ yujoc to tza cꞌanabꞌajej, ma yuj a vachꞌil syacꞌan a cachnabꞌil yedꞌ 

a yaelal Dios chiꞌ.
 5 Palta yujto a val a chucal yedꞌ a mul chiꞌ malaj slajvubꞌ.
 6 Ix a cꞌancanecꞌ spichul ebꞌ mebꞌaꞌ ayic ix acꞌan tas sqꞌuex ebꞌ, vachꞌchom 

ix elcan bꞌeran ebꞌ.
 7-8 Vachꞌchom te bꞌinajnac ach, to ic masanil lum luum tic, palta maj 

acꞌ jabꞌoc aꞌ yuqꞌuej ebꞌ ay staquin̈tial, maj acꞌ pax va ebꞌ ay 
svejel.

 9 Ix a chec meltzaj ebꞌ ix ix chamnac yetbꞌeyum, malaj jabꞌoc tas ix acꞌ 
dꞌa ebꞌ ix. Ix icꞌanecꞌ tas aycan dꞌa ebꞌ chamnac smam.

 10 Yuj chiꞌ tzoymaj chucal dꞌa a patic ticnaic, tzach somchajqꞌue yuj tas ay 
smay.

 11 Ichato qꞌuicꞌalqꞌuinal yaj dꞌayach, maxtzac yal ilan jabꞌoc. Icha val to a 
junoc aꞌ elumaꞌ van ach yicꞌanbꞌati.

 12 A Dios ay dꞌa satchaan̈, najat ayqꞌue dꞌa yibꞌan̈ qꞌuen cꞌanal, syilemta 
masanil tastac tzuji.

 13 ¿Am a naani to max yil co bꞌeybꞌal? ¿Tom a qꞌuicꞌal asun tzach cꞌubꞌanel 
dꞌay?

 14 ¿Am a naani to yuj qꞌuicꞌal asun chiꞌ max yil Dios, yacbꞌan van sbꞌeyecꞌ 
dꞌa yibꞌan̈ satchaan̈ chiꞌ?

 15 ¿Tom tza tecꞌbꞌejn̈ej a bꞌa a bꞌeybꞌalan sbꞌeybꞌal ebꞌ pecaꞌ anima chuc 
sbꞌeybꞌal?

 16 Pet chamnac ebꞌ chiꞌ, icha tzꞌaj yicꞌjibꞌat junoc mach yuj aꞌ elumaꞌ.
 17-18 Vachꞌchom a Dios Syal Yuj Smasanil ix acꞌan bꞌudꞌjoc spat ebꞌ yuj 

masanil tastac, palta ix spatiquejel Dios chiꞌ ebꞌ. Snaan ebꞌ to malaj 
tas tzꞌutaj ebꞌ yuuj. Mocabꞌ in na icha sna ebꞌ pit syutej sbꞌa chiꞌ.

 19 Ayic ol yilan ebꞌ vachꞌ spensar satel ebꞌ chuc, ol tzalajqꞌue ebꞌ. Axo ebꞌ 
malaj smul ton̈ej ol tzevaj ebꞌ ol yalan ebꞌ icha tic:

 20 A ebꞌ cajcꞌool van satel ebꞌ, van stzꞌabꞌat sbꞌeyumal ebꞌ, xcham ebꞌ.
 21 Ach Job, ochan̈xi juncꞌolal yedꞌ Dios, tato icha chiꞌ vachꞌ ol ach 

ajxieqꞌui.
 22 Schaocabꞌ a cꞌol to a Dios chiꞌ tzach cꞌaybꞌani. Canocabꞌ val slolonel dꞌa 

a pensar.
 23 Tato tziqꞌuem a bꞌa, tzacꞌanxioch a bꞌa dꞌa yol scꞌabꞌ Dios Syal Yuj 

Smasanil chiꞌ, ol ach yicꞌxichaan̈. Tato najat tzicꞌcanel chucal dꞌa a pat,
 24 tato man̈xa yelcꞌoch qꞌuen oro jantac svachꞌil dꞌa yol a sat, ichaxon̈ej 

lum pococ, ma qꞌuen comon qꞌueen ay dꞌa yoltac a aꞌ tzꞌajcan qꞌuen 
dꞌayach,

 25 tato icha chiꞌ tzutej a bꞌa, a Dios Syal Yuj Smasanil chiꞌ ol och a 
bꞌeyumaloc, icha jantac qꞌuen oro, ma qꞌuen plata.

 26 Ol ach tzalaj yedꞌoc, ol acꞌpaxoch yipoc a cꞌool.
 27 Tato ay tas ol a cꞌan dꞌay, ol yabꞌ tas ol alaꞌ, a achxo ol aqꞌuelcꞌoch bꞌaj 

ix acꞌ a tiꞌ dꞌay.
 28 A tastac ol a naꞌa, ol elcꞌoch dꞌayach, yujto a svachꞌcꞌolal Dios ol ochn̈ej 

edꞌoc.
 29 A Dios tzꞌicꞌanem ebꞌ syicꞌchaan̈ sbꞌa, scolvaj dꞌa ebꞌ emnaquil syutej 

sbꞌa.
 30 An̈ejaꞌ scolan ebꞌ malaj smul, ol ach scol paxi tato malaj a mul, xchi 

vin̈aj Elifaz chiꞌ.

23  1 Ix yalanxi vin̈aj Job chiꞌ icha tic:
 2 A ticnaic an̈ejaꞌ yel vav yuj in yaelal tic. Vachꞌchom tzin 

te cꞌacvi, palta an̈ejaꞌ yacꞌanoch in yaelal Dios.
 3 Comonoc svojtaquejeli bꞌajtil tzꞌilchaj Dios chiꞌ vuuj, tas pax tzꞌaj in 

cꞌoch bꞌaj ay sdespacho.
 4 Tato icha chiꞌ tzam val dꞌay yuj in yaelal tic, yujto tzijtum tas tzin 

nibꞌej sval dꞌay yuj in colan in bꞌa.
 5 Tzin nibꞌej svojtaquejeli tas ol yal dꞌayin.
 6 ¿Tocval ol yacꞌlabꞌej yip yic tzin scachanem numnajoc? Maay, ol smaclej 

yabꞌ tas ol valaꞌ.
 7 Ol am yojtaquejeli to yel svalaꞌ, ol am yalani to malaj in mul. Icham 

chiꞌ ol aj in yacꞌanel dꞌa libre dꞌa juneln̈ej.
 8 Tzin sayecꞌ Dios dꞌa stojolal bꞌaj sjavi cꞌu, malaj ayecꞌ taꞌ. Tzin saypaxecꞌ 

dꞌa stojolal bꞌaj tzꞌem cꞌu, max ilchajpaxlaj vuj taꞌ.
 9 Tzin sayecꞌ dꞌa stojolal norte, max ilchajlaj vuuj. An̈ejtonaꞌ, tzin sayanxi 

dꞌa stojolal sur, max schꞌox pax sbꞌa dꞌayin taꞌ.

 10 Palta yojtac in bꞌeybꞌal. Ayic ol lajvoc in yacꞌan proval, vachꞌxon̈ej ol in 
ajcan icha qꞌuen oro sbꞌo dꞌa cal cꞌacꞌ.

 11 A jun bꞌeybꞌal ix schꞌoxcan dꞌayin, malaj bꞌaqꞌuin̈ svactejcan in 
bꞌeybꞌalani.

 12 Tzin cꞌanabꞌajejn̈ej schecnabꞌil yedꞌ scꞌaybꞌubꞌal. Ecꞌbꞌalxo yelcꞌoch 
schecnabꞌil chiꞌ dꞌa yichan̈ bꞌeyumal dꞌa yol in sat.

 13 Ayic snaan Dios scꞌulan junoc tasi, scꞌulejn̈ej, malaj junoc mach syal 
scachanoch vaan.

 14 A tas nabꞌil yuj scꞌulan dꞌayin, scꞌulejn̈ej. Tzijtumto pax tas nabꞌil yuuj 
dꞌa vibꞌan̈.

 15 Yuj val chiꞌ tzin te xiv dꞌay. An̈ej tzin naancoti tzin te xivqꞌuei.
 16 A Dios Syal Yuj Smasanil, yuuj tzꞌel vip yuj xivelal.
 17 Vachꞌchom maxtzac vil-laj yuj qꞌuicꞌalqꞌuinal oyanoch dꞌa in patic, palta 

max in emlaj numan.

24  1 A Dios Syal Yuj Smasanil, ¿tas yuj max yal scꞌual ayic 
schꞌolbꞌitani, yic vachꞌ stan̈vaj yuj ebꞌ svachꞌcꞌol chiꞌ dꞌa jun cꞌu 

chiꞌ?
 2 A ebꞌ chuc sqꞌuex stzꞌacan̈il lum luum ebꞌ, syelcꞌan nocꞌ calnel ebꞌ, 

syacꞌanoch nocꞌ ebꞌ dꞌa scal nocꞌ yicoꞌ.
 3 Syicꞌanecꞌ nocꞌ sbꞌuru ebꞌ mebꞌaꞌ chamnac smam ebꞌ, scꞌanancan nocꞌ 

svacax ebꞌ ix ix chamnac yetbꞌeyum yuj qꞌuen tumin syacꞌ ebꞌ majanil.
 4 Tzꞌicꞌjicanel ebꞌ mebꞌaꞌ dꞌa yoltac bꞌe yuj ebꞌ. Axo ebꞌ anima emnaquil 

yeqꞌui, scꞌubꞌejel sbꞌa ebꞌ dꞌa ebꞌ chuc chiꞌ.
 5 A ebꞌ mebꞌaꞌ chiꞌ lajan tzꞌajcan ebꞌ icha nocꞌ caltacteꞌal bꞌuru dꞌa tzꞌinan 

luum. Ataꞌ say va sbꞌa ebꞌ. A dꞌa tzꞌinan lum chiꞌ say svael yalyuninal 
ebꞌ.

 6 A ebꞌ mebꞌaꞌ chiꞌ sbꞌat ebꞌ dꞌa smunlajel ebꞌ chꞌoc animail. Sbꞌat sicꞌqꞌue 
ixim jolom trigo ebꞌ, sbꞌat pax ebꞌ dꞌa scal yavbꞌen uva ebꞌ chuc chiꞌ, 
sbꞌat ebꞌ say teꞌ sat tzato cani ayic smolji.

 7 A ebꞌ mebꞌaꞌ chiꞌ, malaj spichul ebꞌ ayochi tzꞌecꞌ acꞌval. Malaj jabꞌoc tas 
spichan ebꞌ dꞌa siic.

 8 Ayic syacꞌan n̈abꞌ, tzꞌecꞌchaj aꞌ dꞌa ebꞌ dꞌa caltac teꞌ, axo dꞌa yoltac qꞌuen 
n̈aqꞌueen scol sbꞌa ebꞌ.

 9 A ebꞌ chuc chiꞌ syiqꞌuecꞌ snenetac unin ebꞌ ix chamnac yetbꞌeyum ebꞌ, 
yic scan dꞌa ebꞌ yuj tas syacꞌ ebꞌ majanil dꞌa ebꞌ ix.

 10 A ebꞌ mebꞌaꞌ chiꞌ, jabꞌtzin spichul ebꞌ ayochi. Tzꞌecꞌ ebꞌ cuchoj trigo, 
palta van schampax ebꞌ yuj vejel.

 11 Smunlaj ebꞌ yedꞌ qꞌuen molino tzꞌicꞌanelta aceite. Stecꞌanel yal sat teꞌ 
uva ebꞌ, palta van schampax ebꞌ yuj taquin̈tial.

 12 Axo ebꞌ ya yaji, tzꞌel yav ebꞌ scꞌanan colval. Van scham ebꞌ dꞌa cal 
chon̈abꞌ, palta max abꞌchajlaj yel yav ebꞌ yuj Dios.

 13 Ay ebꞌ malaj sgana dꞌa jun bꞌe yic saquilqꞌuinal, max sbꞌeybꞌalej tojolal 
ebꞌ.

 14 Ayic qꞌuicꞌto sqꞌue vaan ebꞌ macꞌumcham anima, yic sbꞌat smacꞌancham 
ebꞌ mebꞌaꞌ ebꞌ. Axo tzꞌecꞌ acꞌval, a elcꞌal syacꞌ ebꞌ.

 15 A ebꞌ tzꞌem ajmulal stan̈vej ebꞌ sqꞌuicꞌbꞌi, smacan sat ebꞌ. Snaan ebꞌ icha 
tic: Malaj mach ol on̈ ilanochoc, xchi ebꞌ.

 16 A ebꞌ elcꞌum chiꞌ, a dꞌacꞌvalil tzꞌoch ebꞌ elcꞌal dꞌa teꞌ pat. Axo dꞌa cꞌualil 
macan ebꞌ, yujto max schalaj scꞌol saquilqꞌuinal ebꞌ.

 17 Xiv ebꞌ dꞌa saquilqꞌuinal chiꞌ, axo qꞌuicꞌalqꞌuinal stzalaj ebꞌ yedꞌoc, yujto 
ataꞌ xiv juntzan̈xo anima.

 18 A ebꞌ chuc chiꞌ, elan̈chameln̈ej ol ecꞌ ebꞌ icha sbꞌey svomal a aꞌ, axo 
sluum ebꞌ ol catabꞌajcanoc. Man̈xa mach ol munlaj bꞌaj ay yavbꞌen 
uva ebꞌ.

 19 Icha tzꞌaj yulaxbꞌat qꞌuen cheev yuj scꞌacꞌal yoc cꞌu, icha chiꞌ ol aj satem 
ebꞌ chuc chiꞌ bꞌaj smucchaji.

 20 A ebꞌ chuc chiꞌ sbꞌatcan ebꞌ satcꞌolal yuj snun. Man̈xa mach snaancot 
ebꞌ, axo nocꞌ aꞌay schianbꞌat ebꞌ. Stelvi ebꞌ icha tzꞌaj stelvi junoc te teꞌ 
schꞌacchaji.

 21 Tzꞌixtaj ebꞌ ix ix toxon max unevilaj yuj ebꞌ. Max colvajpaxlaj ebꞌ dꞌa ebꞌ 
ix chamnac yetbꞌeyum.

 22 Palta a Dios yedꞌ spoder satanel ebꞌ chuc chiꞌ. A val yic schꞌoxan spoder 
Dios chiꞌ, man̈xa junoc mach max xiv dꞌa chamel.

 23 Tato tzꞌel dꞌa scꞌol Dios, juncꞌolal pitzan ebꞌ chuc chiꞌ, palta ayn̈ejoch sat 
dꞌa tas scꞌulej ebꞌ.

 24 Quenn̈ej tiempo tzꞌicꞌjichaan̈ ebꞌ chuc chiꞌ, palta elan̈chamel satxicanel 
ebꞌ. Icha tzꞌaj stacji ixim trigo jochbꞌilxo, icha chiꞌ tzꞌaj ebꞌ.

 25 Tato man̈ ichoctaꞌ, ¿mach ex syal eyalani to van vesani, to satnac in? 
xchi vin̈aj Job chiꞌ.

25  1 Ix yalanxi vin̈aj Bildad aj Súa icha tic:
 2 A Dios ay spoder, xivubꞌtac, a tzꞌacꞌanoch juncꞌolal dꞌa 

scal ebꞌ ay dꞌa satchaan̈.
 3 Man̈xo bꞌischajbꞌenoc jantac qꞌuen cꞌanal bꞌobꞌil yuuj, ¿tom ay junoc 

mach bꞌaj max cꞌoch saquilqꞌuinal yuuj?
 4 ¿Tocval ay junoc anima malaj smul dꞌa yichan̈ Dios? ¿Tocval ay junoc 

mach te vachꞌ?
 5 A qꞌuen uj malaj yoc qꞌuen dꞌa yichan̈. Axo qꞌuen cꞌanal man̈ vachꞌoc 

qꞌuen dꞌa yol sat.
 6 Ocxo val on̈ anima on̈ tic, lajan on̈ icha nocꞌ aꞌay, xchi vin̈aj Bildad chiꞌ.

Ix bꞌuchvaj vin̈aj Job dꞌa vin̈aj Bildad

26  1 Ix yalanxi vin̈aj Job chiꞌ icha tic:
 2 Yipcꞌolal ix colvaj a lolonel ix al dꞌayin dꞌa in cuscꞌolal tic, 

yuj am to tzilaꞌ to man̈xalaj vip.
 3 Vachꞌ jun, syal acꞌan in razón, tzin a cꞌaybꞌan a in malaj in pensar tic.
 4 ¿Mach ix lolon dꞌa a pensar yuj chiꞌ tzalaꞌ? ¿Mach ix alan dꞌayach, yuj 

chiꞌ tzal icha chiꞌ?
 5 A ebꞌ chamnac ayecꞌ dꞌa sjulal yich aꞌ mar, tzꞌibꞌxi ebꞌ yuj xivelal.
 6 A bꞌaj ayecꞌ ebꞌ chamnac, chequel yaj dꞌa yichan̈ Dios, chequel yaj 

junjun ebꞌ dꞌa yichan̈.
 7 A ix jen̈bꞌanbꞌat satchaan̈ dꞌa stojolal norte bꞌaj jacan, malaj tas dꞌay. Ix 

sbꞌoanoch lum luum bꞌaj malaj tasi.
 8 A tzꞌacꞌanbꞌat a aꞌ dꞌa scal asun, palta max n̈icꞌchajlaj asun chiꞌ yuj yalil 

aꞌ.

* 26.12 Nocꞌ Rahab, il nota dꞌa Job 9.13. 

 9 A tzꞌacꞌan qꞌuicꞌbꞌoquel sat qꞌuen uj, vachꞌchom cꞌojan qꞌueen, palta aꞌ 
tzꞌacꞌanoch asun dꞌa sat qꞌueen.

 10 A ix acꞌanem yechel dꞌa yibꞌan̈ aꞌ mar bꞌaj scꞌoch cꞌaman saquilqꞌuinal 
yedꞌ qꞌuicꞌalqꞌuinal.

 11 A yipumal satchaan̈ tzꞌibꞌxi, xivpaxqꞌuei ayic stumvaj Dios chiꞌ.
 12 A yuj spoder ix scachanoch vaan aꞌ mar, yuj sjelanil ix yacꞌan ganar 

nocꞌ nivan Rahab. *
 13 Jun pusn̈ej syacꞌaꞌ scꞌachvi, a yedꞌ spoder stecancham nocꞌ chan mecan 

cuman sbꞌati.
 14 A jantac tas satubꞌtac scꞌulej ix cabꞌ tic, jabꞌn̈ej. A tas ix cabꞌ tic ton̈ej ix 

co mac abꞌej. Ocxom val to tzꞌacan tzꞌaj cabꞌani, maxtzac am nachajel 
cuuj, xchi vin̈aj Job chiꞌ.

27  1 Ix lolonn̈ej vin̈aj Job:
 2 Svacꞌ in tiꞌ dꞌa yichan̈ Dios Syal Yuj Smasanil, aton jun 

max yal scꞌol sbꞌoan yaj tas vaji, aton tzꞌacꞌan ixtaxel in pensar yuj in 
yaelal,

 3-4 yacbꞌan pitzan into, yacbꞌan tzato yal vicꞌan vicꞌ yuuj, an̈ej tas yel ol 
valaꞌ, man̈ ol val tas man̈ yeloc.

 5 Toxon malaj bꞌaqꞌuin̈ ol valaꞌ to yel tas tzeyal dꞌayin. Man̈ ol in chaoch 
dꞌa vibꞌan̈ to ay in mul.

 6 Ol valn̈ej to vachꞌ in pensar, man̈ ol in qꞌuex tas svalaꞌ. Tzin bꞌeycꞌolej 
val in bꞌa to malaj in mul svabꞌi.

 7 Masanil ebꞌ ayoch ajcꞌolal dꞌayin, jaocabꞌ yaelal dꞌa yibꞌan̈ ebꞌ, icha 
yaelal sjavi dꞌa yibꞌan̈ ebꞌ chuc.

 8 ¿Tasto val ayoch yipoc scꞌol ebꞌ chuc, ayic tzꞌicꞌjiel sqꞌuinal ebꞌ yuj Dios?
 9 Ayic ayoch ebꞌ dꞌa syaelal, ¿tom ol scha yabꞌ Dios ayic ol tevoc ebꞌ dꞌay?
 10 ¿Tocval tzꞌilchaj stzalajcꞌolal ebꞌ dꞌa Dios Syal Yuj Smasanil tato malaj 

bꞌaj syal sbꞌa ebꞌ dꞌay?
 11 A ticnaic ol in chꞌox val snivan poder Dios Syal Yuj Smasanil dꞌayex 

yedꞌ tas nabꞌil yuuj.
 12 A ex tic eyilnacxo juntzan̈ chiꞌ, axo ticnaic jun, ¿tas yuj tzex lolon dꞌa 

man̈ pensaril?
 13 A jun yaelal tic syacꞌ Dios Syal Yuj Smasanil spacoc dꞌa ebꞌ ixtum 

anima.
 14 Vachꞌchom tzijtum yuninal ebꞌ, palta ol cham ebꞌ dꞌa oval, ma yuj vejel.
 15 Axo ebꞌ olto can dꞌa scal ebꞌ, a ilya ol icꞌan scham ebꞌ. Axo ebꞌ ix 

yetbꞌeyum ebꞌ scani, man̈ ol ocꞌlaj ebꞌ ix yuj ebꞌ.
 16 Vachꞌchom a ebꞌ chuc chiꞌ ste molbꞌej qꞌuen plata ebꞌ icha lum pococ, 

vachꞌchom man̈ jantacoc spichul ebꞌ ayeqꞌui,
 17 axom junoc vin̈ vinac te vachꞌ spensar ol acꞌanoch juntzan̈ pichul chiꞌ, 

ol yacꞌan sgana vin̈ yedꞌ qꞌuen plata chiꞌ.
 18 A spat ebꞌ chuc chiꞌ, cꞌuun, lajan icha juntzan̈ yedꞌtal nocꞌ tzocoy, ma 

icha junoc lechpat dꞌa cal munlajel.
 19 A ebꞌ chuc chiꞌ svaycanem ebꞌ yedꞌ sbꞌeyumal, axo tzꞌel svayan̈ ebꞌ 

man̈xalaj tas dꞌa ebꞌ, mebꞌaxo ebꞌ.

 20 A xivelal ol javoc dꞌa ebꞌ icha aꞌ elumaꞌ, ma icha tzꞌaj yicꞌjibꞌat junoc tas 
yuj icꞌn̈abꞌ dꞌacꞌvalil.

 21 A chacxuxum icꞌ scot dꞌa stojolal bꞌaj sjavi cꞌu, a ol ecꞌ leman spat ebꞌ,
 22 ol och xuman dꞌa ebꞌ, ol lajvoquel ebꞌ yuuj. Vachꞌchom olto snibꞌej el 

lemnaj sbꞌa ebꞌ, palta man̈xalaj nivancꞌolal dꞌa ebꞌ.
 23 A jun oval icꞌ chiꞌ ol cꞌan̈ val, ol xururoc yoch dꞌa spatic ebꞌ.

Aloj vachꞌ lolonel dꞌa jelanil

28  1 A qꞌuen plata ay sminasil qꞌuen bꞌaj sqꞌueta, axo qꞌuen oro ay 
yedꞌtal qꞌuen bꞌaj sbꞌoi.

 2 A qꞌuen hierro tzꞌicꞌchajqꞌueta qꞌuen dꞌa yol luum, axo qꞌuen qꞌueen, 
ayic stzꞌa qꞌuen dꞌa cal cꞌacꞌ, tzꞌelta qꞌuen cobre dꞌa qꞌueen.

 3 A ebꞌ anima, maxtzac xivlaj ebꞌ bꞌaj te qꞌuicꞌqꞌuinal. Tzꞌemn̈ej ebꞌ dꞌa 
yoltac qꞌuen nivac xabꞌ te jul yich. A dꞌa scal qꞌuicꞌalqꞌuinal chiꞌ, ataꞌ 
say qꞌuen qꞌueen chiꞌ ebꞌ.

 4 Sjoyqꞌueta juntzan̈ minas ebꞌ bꞌaj maxtzac ecꞌ anima, najat yajbꞌat bꞌaj 
ay chon̈abꞌ. A yedꞌ chꞌan̈ lasu tzꞌecꞌ dꞌun̈un̈oc ebꞌ.

 5 A dꞌa sat luum tic, sqꞌuibꞌchaan̈ tas svaji, axo dꞌa yalan̈ luum syacꞌoch 
cꞌacꞌ ebꞌ anima yic spoj qꞌuen qꞌueen.

 6 Axo dꞌa scal scꞌajil qꞌueen chiꞌ, tzꞌilchaj qꞌuen zafiro yedꞌ qꞌuen oro.
 7 A dꞌa yoltac minas chiꞌ, malaj junoc nocꞌ icꞌumbꞌat much tzꞌecꞌ taꞌ. Malaj 

pax nocꞌ chꞌacbꞌa tzꞌilan yool chiꞌ.
 8 A nocꞌ chium nocꞌ, maxtzac ecꞌlaj nocꞌ taꞌ. Maxtzac ecꞌpaxlaj nocꞌ choj taꞌ.
 9 A ebꞌ vin̈ vinac, smacꞌ qꞌuen qꞌueen ebꞌ vin̈ te tzatz, syamanoch ebꞌ vin̈ 

sjoyan yichtac lum nivac vitz.
 10 Sjoyanoch nivac olan ebꞌ vin̈ dꞌa sattac qꞌuen tenam, yic sayan qꞌuen 

qꞌueen ebꞌ vin̈ caro stojol.
 11 Sjacanqꞌueta a aꞌ ebꞌ vin̈ taꞌ. Syicꞌanqꞌueta ebꞌ vin̈ dꞌa saquilqꞌuinal 

tastac cꞌubꞌeltac yaji.
 12 Palta a jelanil ¿bꞌajtil tzꞌilchaji? ¿bꞌajtil ay aj pensaril?
 13 A jelanil chiꞌ malaj junoc anima ojtannac tastac yedꞌnac, max chaxlaj 

dꞌa scal ebꞌ anima dꞌa yolyibꞌan̈qꞌuinal tic.
 14 Vachꞌchom sco sayecꞌ dꞌa sjulal yich aꞌ mar, max chaxlaj cuj taꞌ.
 15 Max yal yacꞌchaj qꞌuen oro, ma qꞌuen plata sqꞌuexuloc.
 16 Max yal smanchaj yedꞌ qꞌuen oro te vachꞌ, ma yedꞌ qꞌuen cornalina, ma 

yedꞌ qꞌuen zafiro.
 17 Max yal co lajbꞌan yedꞌ qꞌuen oro, ma yedꞌ qꞌuen qꞌueen caro stojol. 

Max yal sqꞌuexchaj yedꞌ yelvanubꞌ scꞌan ebꞌ ix ix nabꞌa oro.
 18 A jelanil chiꞌ te nibꞌabꞌil dꞌa yichan̈ qꞌuen coral. Ecꞌbꞌal te vachꞌ dꞌa 

yichan̈ qꞌuen cuarzo, ma qꞌuen perla.
 19 Max yal slajbꞌan sbꞌa jelanil chiꞌ yedꞌ qꞌuen crisólito scot dꞌa Etiopía, 

max yal stupchaj yedꞌ qꞌuen oro te vachꞌ.
 20 Palta ¿bꞌajtil scot jelanil chiꞌ? ¿bꞌajtil ay aj pensaril?
 21 Cꞌubꞌabꞌilel dꞌa masanil anima pitzan. Cꞌubꞌabꞌilpaxel dꞌa nocꞌ much 

sjen̈vi.
 22 A bꞌaj ayecꞌ ebꞌ chamnac yedꞌ jun chamel, syal ebꞌ icha tic: Ton̈ej ix cabꞌ 

sbꞌinajnaquil jelanil chiꞌ, xchi ebꞌ.

 23 Palta a Dios yojtac sbꞌeal jelanil chiꞌ, yojtac bꞌaj ay.
 24 Yujto syil masanil bꞌaj slajvicꞌoch yolyibꞌan̈qꞌuinal tic yedꞌ masanil tas 

ay dꞌa yalan̈ satchaan̈.
 25 Ayic ix yacꞌancanoch Dios yipal icꞌ, ayic ix yacꞌanem yechel bꞌaj sjavi 

cꞌaman a aꞌ,
 26 ayic ix sbꞌoancan tiempoal n̈abꞌilqꞌuinal, ayic ix sbꞌoancan bꞌaj tzꞌecꞌ 

lebꞌlon yic smacꞌvaj cꞌu,
 27 ataꞌ ix yilaꞌ to te nivan yelcꞌoch jelanil, ix schꞌolbꞌitani, ix yilani to 

vachꞌ tzꞌaj icha chiꞌ.
 28 Ix yalan Dios dꞌa ebꞌ anima icha tic: Tato nivan velcꞌoch dꞌa yol e sat, 

aton jelanil chiꞌ, tato tzeyiqꞌuel e bꞌa dꞌa scal chucal, aton aj pensaril 
chiꞌ, xchi Dios chiꞌ.

Snacot vin̈aj Job tas yaj vin̈ dꞌa pecaꞌ 
(Job 29–31)

29  1 Ix syamanxioch vin̈aj Job yalan icha tic:
 2 Comonoc val syal in cꞌochxi icha vajtaxon dꞌa yalan̈taxo 

ayic te tan̈vabꞌil in yuj Dios.
 3 Ayic syacꞌan saquilqꞌuinal Dios dꞌayin, vachꞌ in ecꞌ dꞌa cal qꞌuicꞌalqꞌuinal,
 4 tecꞌan anima in, chequel val scolvaj Dios yedꞌ tastac ay dꞌayin.
 5 Ayn̈ejecꞌ Dios Syal Yuj Smasanil chiꞌ vedꞌoc, axo ebꞌ vuninal, oyanoch 

ebꞌ dꞌa in patic.
 6 A dꞌa jun tiempoal chiꞌ, man̈xo jantacoc yal yim nocꞌ in vacax yedꞌ nocꞌ 

in chiva tzꞌelta. A teꞌ olivo avabꞌil dꞌa caltac qꞌueen, man̈ jantacoc 
aceite svicꞌ dꞌa teꞌ.

 7 Ayic tzin cꞌoch bꞌaj smolbꞌej sbꞌa ebꞌ yajalil chon̈abꞌ, tzin em cꞌojan dꞌa 
in xila dꞌa scal ebꞌ.

 8 Ayic tzin yilan ebꞌ quelemtac, sbꞌes sbꞌa ebꞌ, axo ebꞌ ichamtac vinac 
sqꞌue lin̈an ebꞌ ayic tzin cꞌochi.

 9 A ebꞌ yajal chon̈abꞌ, numan tzꞌaj ebꞌ, syacꞌ yechel ebꞌ yic numan tzꞌaj 
juntzan̈xo ebꞌ.

 10 A ebꞌ yajalil chon̈abꞌ, cꞌunxon̈ej slolon ebꞌ, man̈xa tas syal ebꞌ.
 11 Ayic tzin yilan ebꞌ, syabꞌan ebꞌ tas svalaꞌ, syalan vachꞌ lolonel ebꞌ dꞌa in 

patic,
 12 yujto tzin colvaj dꞌa ebꞌ man̈xa smam yedꞌ dꞌa ebꞌ mebꞌaꞌ, aton ebꞌ malaj 

junocxo mach scolan dꞌa scal yaelal.
 13 A ebꞌ van scham yuj mebꞌail, syacꞌ yuj diosal ebꞌ dꞌayin, axo ebꞌ ix 

chamnac yetbꞌeyum, stzalaj ebꞌ ix yuj in colval.
 14 A tojolal yedꞌ vachꞌcꞌolal ayn̈ejoch dꞌayin, ichato in pichul yajochi.
 15 In och yedꞌ ebꞌ max uji yilani yedꞌ ebꞌ max uji sbꞌeyi.
 16 Icha mamabꞌil vaj dꞌa ebꞌ ay stzapan smajanil. Tzin colan pax ebꞌ max 

yal scolan sbꞌa dꞌa yichan̈ ebꞌ yajal, vachꞌchom man̈ vojtacoc ebꞌ palta 
tzin coln̈ej ebꞌ.

 17 Sviqꞌuel yopisio ebꞌ ixtum anima, tzin colancanel ebꞌ ayoch dꞌa yol 
scꞌabꞌ ebꞌ.

 18 A in naani to te nivan tiempo ol vilaꞌ, icham animail ol icꞌan in cham 
dꞌa in chꞌat.

 19 A dꞌa jun tiempoal chiꞌ lajan in icha junoc te teꞌ avabꞌil dꞌa stiꞌ junoc a 
aꞌ, a scꞌabꞌtac teꞌ schaan yal acꞌval tzꞌemi.

 20 Vachꞌ syutej ebꞌ anima in yacꞌan bꞌinajoc, ichato junjun cꞌu tzꞌochn̈ej 
vip in colan in bꞌa.

 21 Masanil anima smaclan yabꞌ tas svalaꞌ, numan tzꞌaj ebꞌ yabꞌan in razón.
 22 Ayic slajvi in lolon chiꞌ, schan̈ej scꞌol ebꞌ smasanil. Vachꞌn̈ej syabꞌ ebꞌ.
 23 Snibꞌej val ebꞌ syabꞌ in lolonel chiꞌ, icha val snibꞌan n̈abꞌ ebꞌ munlajvum 

dꞌa varesma.
 24 Ayic tzin tzevaj yedꞌ ebꞌ, tzꞌoch qꞌuelan ebꞌ, ijan val max schalaj ebꞌ, 

max stzuntzejcotlaj voval ebꞌ.
 25 Svacꞌoch vopisio dꞌa scal ebꞌ, svalani tas yovalil scꞌulej ebꞌ, icha junoc 

rey tzꞌacꞌan mandar dꞌa scal ebꞌ soldado. Ayic ay scuscꞌolal ebꞌ, svacꞌ 
snivanil scꞌool ebꞌ.

30  1 A ebꞌ quelemtac te tzacꞌanto dꞌayin, tzin stzetzej ebꞌ ticnaic, ocxo 
dꞌa yalan̈taxo, a ebꞌ smam ebꞌ man̈ smojoc yecꞌ ebꞌ yedꞌ nocꞌ in tzꞌiꞌ 

stan̈van nocꞌ in calnel.
 2 Toxonton malaj yip ebꞌ, malaj tzꞌoch ebꞌ vuuj.
 3 Yuj vejel yedꞌ mebꞌail, tzꞌecꞌ ebꞌ dꞌa taquin̈ luum dꞌacꞌvalil schꞌocoj, axo 

schꞌan̈al yibꞌtac te teꞌ sjoyqꞌueta ebꞌ scꞌuxuꞌ.
 4 Slaj stocꞌqꞌueta an̈ comon an̈cꞌultac ebꞌ dꞌa caltac teꞌ schiꞌa, schiꞌan pax 

schꞌan̈al yibꞌ teꞌ meslabꞌ ebꞌ.
 5 Aton juntzan̈ anima chiꞌ pechbꞌilel yuj ebꞌ yetanimail. Ayic spechjibꞌat 

ebꞌ chiꞌ, tzꞌel yav ebꞌ spechanbꞌat ebꞌ chiꞌ, icha tzꞌaj spechji ebꞌ elcꞌum.
 6 A dꞌa yoltac qꞌuen n̈aqꞌueen, dꞌa sattac cꞌacap yedꞌ dꞌa sattac qꞌuen 

tenam, ataꞌ ix laj aj ebꞌ.
 7 Slaj avaj ebꞌ dꞌa caltac vayumtac icha yel yav nocꞌ nocꞌ, axo dꞌa yichtac 

yoc teꞌ qꞌuiix slaj smolbꞌej sbꞌa ebꞌ.
 8 Malaj jabꞌoc tas syal yuj ebꞌ, malaj yelcꞌoch ebꞌ, pechbꞌilel ebꞌ dꞌa scal 

ebꞌ anima.
 9 Axo ticnaic tzin sbꞌuch ebꞌ yuninal ebꞌ, syicꞌanel in qꞌuixvelal ebꞌ.
 10 Tzin syajan ebꞌ, tzꞌel ebꞌ dꞌa in tzꞌey, stzubꞌanoch ebꞌ dꞌa in sat.
 11 Palta a ticnaic, a Dios ix icꞌanel vip, maxtzac yal in colan in bꞌa, yuj 

chiꞌ syacꞌ val sgana ebꞌ in yixtani.
 12 A ebꞌ anima schichon scꞌol dꞌayin, toxon̈ej sja n̈ilan ebꞌ yic tzin 

spechanel ebꞌ snaani, snibꞌej ebꞌ tzin sateli.
 13 Smacan yol in bꞌe ebꞌ yic tzin satanel ebꞌ snaani, man̈xa mach scachan ebꞌ.
 14 Sjavi n̈ilnaj ebꞌ dꞌayin, ichato ay junoc olan bꞌaj tzꞌochta n̈ilnaj ebꞌ, ma 

icha co yamchaj yuj junoc icꞌ n̈abꞌ.
 15 Icha val chiꞌ tzꞌaj sjavi xivcꞌolal dꞌayin. A in bꞌinajnaquil ix sateli, ichato 

ix icꞌjibꞌat yuj icꞌ. Masanil tas ay dꞌayin ix satcanel icha asun.
 16 A ticnaic van in chami, maxtzac och vaan in yaelal tic.
 17 A in yaelal tic scꞌoch val dꞌa yoltac in bꞌaquil. Max och vaan vabꞌan 

syail tzꞌecꞌ acꞌval.
 18 Yedꞌ val yip Dios ichato ix schꞌumoch sudꞌan in pichul dꞌa in jaj, ix och 

bꞌiran dꞌa in nivanil.
 19 Ix in sjulem dꞌa cal socꞌom. Icha lum pococ, ma qꞌuen ticꞌaqꞌuil taan̈ in 

ajcan dꞌa yol sat.

 20 Ach in Diosal, tzin cꞌan a colval, palta max ach tacꞌvi dꞌayin. Tzin tevi 
dꞌayach palta maxtzac a cha abꞌi.

 21 Chuc tzutej a bꞌa dꞌayin, tzin a pechan yedꞌ yoval a cꞌool.
 22 Ichato tzin icꞌjiqꞌue vaan yuj icꞌ, axo icꞌ n̈abꞌ tzin tzicubꞌtan̈ani.
 23 Vojtacxo to vanxo in icꞌanbꞌat dꞌa chamel, aton bꞌaj ol cꞌochn̈ej masanil 

anima.
 24 Palta ¿tocval max qꞌue chꞌican scꞌabꞌ junoc mach ayecꞌ dꞌa scal syaelal 

yic scꞌanan colval?
 25 In ocꞌ yuj ebꞌ ayoch dꞌa syaelal, in cus yuj ebꞌ malaj tas ay dꞌay.
 26 Palta axo ticnaic ayic tzin tan̈van tzalajcꞌolal, axo cuscꞌolal sjavi dꞌayin. 

Tzin tan̈vej saquilqꞌuinal, axo qꞌuicꞌalqꞌuinal sjavi.
 27 Toxon̈ej stin̈tin̈an in pixan yuj xivelal, maxtzac yal vicꞌan jabꞌoc vip, 

axon̈ej yaelal ste ja dꞌa vibꞌan̈.
 28 Ix ja val cuscꞌolal dꞌayin, maxtzac vil-laj saquilqꞌuinal. Val dꞌa yichan̈ 

anima tzin qꞌue vaan in cꞌanan colval.
 29 Cuseltacxon̈ej yel vav icha nocꞌ oques, ma icha nocꞌ cujubꞌ.
 30 A in tzꞌumal ix te qꞌuicꞌbꞌieli, schivajpax in nivanil yuj cꞌacꞌ.
 31 A dꞌa yalan̈taxo, tzin bꞌitan val yedꞌ yamcꞌabꞌ yic bꞌit dꞌa tzalajcꞌolal, 

axo ticnaic, an̈ej oqꞌuel svacꞌaꞌ.

31  1 In nanac sicꞌlabꞌil to malaj bꞌaqꞌuin̈ sviloch in cꞌol dꞌa ebꞌ ix 
cobꞌestac.

 2 Qꞌuinaloc sviloch in cꞌol dꞌa ebꞌ ix, ¿tocval man̈ ol yacꞌ spac Dios Syal 
Yuj Smasanil dꞌayin?

 3 ¿Tom man̈oc dꞌa ebꞌ chuc yedꞌ dꞌa ebꞌ bꞌaj malaj yelcꞌoch Dios sjavi yaelal?
 4 ¿Tocval max yil Dios tas tzin cꞌulej yedꞌ bꞌajtac tzin eqꞌui?
 5 Svacꞌ val in tiꞌ to malaj mach bꞌaj chuc svutej in bꞌa, malaj bꞌaj ecꞌnac 

dꞌa in cꞌol in musan sat anima.
 6 Comonoc tzin schꞌolbꞌitej Dios dꞌa stojolal icha yechtaj yalil junoc tas, 

yic syilani to tzꞌacan in vachꞌil. 
 7 Qꞌuinaloc in el dꞌa bꞌeybꞌal yic tojolal, mato in nibꞌejnac in cꞌulej tas 

svilochi, mato ay tas man̈ vicoc in macnac vicoc,
 8 tato icha chiꞌ, chꞌococabꞌ mach slajancanel sat vavbꞌen, sjoyocabꞌqꞌueta 

ebꞌ tas avabꞌil chiꞌ vuuj.
 9 Qꞌuinaloc ay junoc ix ix, ix cuchbꞌanbꞌat in pensar, mato in maclej yelta 

junoc ix yetbꞌeyum junocxo vinac dꞌa stiꞌ spat,
 10 tato icha chiꞌ, acꞌjocabꞌ servil junoc chꞌoc vinaquil yuj ix vetbꞌeyum, 

vayocabꞌ junoc chꞌoc vinaquil yedꞌ ix.
 11 Qꞌuinaloc in cꞌulej juntzan̈ chiꞌ, smoj val vabꞌan syaelal tzꞌacꞌjioch dꞌa 

vibꞌan̈ yuj ebꞌ juez.
 12 Tato icha chiꞌ, jaocabꞌ in yaelal. Icha junoc nivan cꞌacꞌ satanel tastac, 

ichaocabꞌ taꞌ tzꞌaj satanel tastac ay dꞌayin.
 13 Ayic stecꞌbꞌan sbꞌa ebꞌ in checabꞌ yalan dꞌayin yuj tas svutej, svabꞌ tas 

syal ebꞌ chiꞌ.
 14 Tato man̈ ichaocta ix in cꞌulej, ¿tas ol vutej voch dꞌa yichan̈ Dios? ¿Tas 

ol vutej valani ayic ol scꞌanbꞌan dꞌayin yuj tas ix in cꞌulej?
 15 Junn̈ej Dios on̈ acꞌan pitzvoc dꞌa co nun yedꞌ ebꞌ in checabꞌ chiꞌ, 

an̈ejtonaꞌ tzꞌacꞌan co qꞌuinal.

 16 Man̈ ton̈ejoc sviloch ebꞌ mebꞌaꞌ ay stzapan majanil, man̈ ton̈ejoc 
svilpaxi to malaj tas sva ebꞌ ix ix chamnac yetbꞌeyum.

 17 Ayic in vaꞌi laj vacꞌ yic ebꞌ mebꞌaꞌ unin vedꞌoc.
 18 Icha val vuninal svutej ebꞌ mebꞌaꞌ unin chiꞌ. In colvajn̈ej dꞌa ebꞌ ix 

chamnac yetbꞌeyum.
 19 Ayic svilani to ay ebꞌ anima te mebꞌaꞌ malaj spichul ayochi,
 20 axo xil nocꞌ in calnel svacꞌ bꞌojoc, svacꞌanoch sqꞌuixinaloc ebꞌ. Yuj chiꞌ 

syacꞌ yuj diosal ebꞌ dꞌayin.
 21 Tato ay bꞌaj ix vixtej junoc mebꞌaꞌ unin yujto vojtac to chabꞌil vic yuj 

ebꞌ yajal,
 22 macꞌjocabꞌel in cꞌabꞌ tic, elocabꞌ vecnaj in jen̈jabꞌ tic.
 23 Yujto tzin xiv yacꞌan in yaelal Dios, yuj chiꞌ max yal in tecꞌbꞌan in bꞌa 

dꞌa yichan̈, yujto te nivan yelcꞌochi.
 24 Malaj bꞌaj an̈ej dꞌa nivac bꞌeyumal svacꞌoch in pensar, maj vacꞌoch 

qꞌuen oro yipoc in cꞌool.
 25 Malaj bꞌaj vicꞌnacchaan̈ in bꞌa yuj in bꞌeyumal, ma yuj jantac tas ay dꞌayin.
 26 Svil scopopial yoc cꞌu yedꞌ pax yic cꞌojan qꞌuen uj te vachꞌ yilji,
 27 palta malaj bꞌaj elcꞌaltac tzin tzꞌubꞌelta in cꞌabꞌ yic tzin chꞌoxan yechel 

to tzin tzꞌubꞌelta stiꞌ cꞌu yedꞌ qꞌuen uj chiꞌ yic svacꞌanem in bꞌa dꞌay.
 28 Qꞌuinaloc icha chiꞌ svutej in bꞌa, smoj am val tzꞌacꞌjioch in yaelal, yujto 

chabꞌsat am svutej in bꞌa dꞌa Dios ay dꞌa satchaan̈.
 29 Malaj bꞌaj in tzalaj yuj yaelal sjavi dꞌa yibꞌan̈ ebꞌ vajcꞌool, ma yic sjavi 

chucal dꞌa yibꞌan̈ ebꞌ.
 30 Malaj bꞌaj ochnac in mul in cꞌanancot catabꞌ dꞌa yibꞌan̈ ebꞌ, yic scham ebꞌ.
 31 Masanil ebꞌ ayecꞌ vedꞌoc, yojtac val ebꞌ to ayic sjavi ebꞌ chꞌoc chon̈abꞌil 

dꞌayin, malaj junoc ebꞌ maj acꞌji tas svaꞌa.
 32 A ebꞌ anima sbꞌeyeqꞌui, maj yal in cꞌol scan ebꞌ dꞌa yoltac calle 

dꞌacꞌvalil, jacann̈ej in pat dꞌa ebꞌ.
 33 Malaj in mul syal in cꞌubꞌaneli, icha syutej sbꞌa juntzan̈xo ebꞌ. Malaj in 

mul elcꞌaltac yaji,
 34 yujto tzin xiv dꞌa ebꞌ anima, talaj chuc tas syal ebꞌ dꞌayin. Maj in 

macoch in bꞌa dꞌa yol in pat yujto in xiv yuj tas syal ebꞌ in cꞌabꞌ voc.
 35 Comonoc ay mach tzꞌabꞌan tas sval tic. A juntzan̈ sval tic yeln̈ej 

smasanil. Axo ticnaic tzin tan̈vej tas spac ol acꞌjoc dꞌayin yuj Dios 
Syal Yuj Smasanil chiꞌ. A tas tzꞌacꞌjioch dꞌa vibꞌan̈ chiꞌ, comonoc vachꞌ 
yaj stzꞌibꞌchaj yuj vin̈ tzꞌacꞌanoch dꞌa vibꞌan̈ chiꞌ.

 36 Tato icha chiꞌ, tzam vacꞌqꞌue bꞌaj tzꞌibꞌabꞌiloch chiꞌ dꞌa sjolom in jen̈jabꞌ, 
ma dꞌa in jolom icha junoc corona yic svicꞌanchaan̈ in bꞌa.

 37 Tzam val dꞌa Dios yuj masanil tas ix in cꞌulej, max am in qꞌuixvi in 
cꞌoch dꞌa yichan̈.

 38 Qꞌuinaloc ton̈ej in tocꞌnaquecꞌ lum luum dꞌa ebꞌ ay yicoꞌ, aton lum bꞌaj 
tzin munlaji,

 39 qꞌuinaloc ton̈ej ix in vabꞌat sat tas bꞌaj ix munlaj ebꞌ in munlajvum, maj 
in tuppaxlaj ebꞌ, a na van scham ebꞌ yuj vejel.

 40 Tato icha chiꞌ, qꞌuibꞌocabꞌ te qꞌuiix dꞌa sat in lum chiꞌ sqꞌuexuloc ixim 
trigo, axo an̈ comon an̈cꞌultac sqꞌuibꞌ sqꞌuexuloc ixim cebada, xchi 
vin̈aj Job chiꞌ.

Aton slajvubꞌ slolonel vin̈aj Job tic.

A tas ix yal vin̈aj Eliú 
(Job 32–37)

32  1 Ayic ix yilan ebꞌ vin̈ oxvan̈ chiꞌ to stecꞌbꞌej sbꞌa vin̈aj Job yalani to 
malaj smul vin̈, ix yactan ebꞌ vin̈ stelan sbꞌa yedꞌ vin̈. 2  Palta a dꞌa 

scal ebꞌ vin̈ ay jun vin̈ vinac aj chon̈abꞌ Buz, Eliú sbꞌi vin̈, yuninal vin̈ vin̈aj 
Baraquel yin̈tilal vin̈aj Ram. Majxo techaj yuj vin̈ scot yoval dꞌa vin̈aj Job chiꞌ, 
yujto stecꞌbꞌej sbꞌa vin̈ yalani to malaj smul vin̈, syacꞌancanbꞌat vin̈ dꞌa yibꞌan̈ 
Dios. 3 Ix cot pax yoval vin̈aj Eliú chiꞌ dꞌa oxvan̈ ebꞌ vin̈ yamigo vin̈aj Job chiꞌ, 
yujto maj nachajel yuj ebꞌ vin̈ tas ix aj spacan slolonel vin̈ ebꞌ vin̈, vachꞌchom 
ix yacꞌcan ebꞌ vin̈ dꞌa yibꞌan̈ vin̈. 4 A vin̈aj Eliú chiꞌ quelemto vin̈ dꞌa scal ebꞌ vin̈ 
chiꞌ, yuj chiꞌ ix stan̈vej vin̈ slolon juntzan̈xo ebꞌ vin̈ chiꞌ yedꞌ vin̈aj Job chiꞌ. 5 Ayic 
ix yilan vin̈ to maxtzac yal spacan ebꞌ vin̈ dꞌa vin̈aj Job chiꞌ, majxo techaj yuj 
vin̈ syamanoch vaan sbꞌa, 6 ix syamanoch vin̈ yalan yic dꞌa scal ebꞌ vin̈ icha tic:

Sbꞌabꞌel lolonel vin̈aj Eliú

A in tic quelem unin into, a exxo tic ichamtac vinac exxo, yuj chiꞌ maj 
yal in cꞌol ix valbꞌat tas tzin naꞌ dꞌa scal eyicoꞌ.

 7 Ix in naan icha tic: Lolonocabꞌ ebꞌ vin̈ ichamtac vinac tic, yujto te ay 
tas yojtac ebꞌ vin̈. Schꞌoxocabꞌel sjelanil ebꞌ vin̈ chiꞌ, xin chi.

 8 Palta jun, masanil anima ayn̈ej spensar, yujto a Dios Syal Yuj Smasanil, 
aꞌ ix acꞌanoch Yespíritu dꞌa ebꞌ.

 9 Man̈ yujoc to nivanxo abꞌil syil junoc mach, yuj chiꞌ jelan, man̈ yujoc 
yicham vinaquil junoc mach, yuj chiꞌ vachꞌ snachajel yuuj.

 10 Yuj chiꞌ sval icha tic: Comonoc tze maclej pax eyabꞌ tastac vic ol valaꞌ, 
ay pax jabꞌoc tas tzin nibꞌej svalaꞌ.

 11 A in tic ix in maclej vabꞌ tas ix eyalaꞌ yacbꞌan a ex tic van e naan tas 
tzeyutej e pacan dꞌa vin̈ dꞌa jelanil.

 12 Ix vilanpaxi to malaj junoc ex ix yal e pacan dꞌa vin̈ icha val smojal.
 13 Xeyaltaoch e bꞌa jelanil, yujto maj yal eyuuj. An̈ej Dios ol pacan 

slolonel vin̈ chiꞌ.
 14 Man̈oc dꞌayin ix yal juntzan̈ lolonel vin̈, yuj chiꞌ man̈ ol in pac dꞌa vin̈ 

icha ix e cꞌulej a ex tic.
 15 A ticnaic mamin Job, a ebꞌ vin̈ oxvan̈ tic, somchajnac ebꞌ vin̈, max 

yal-laj spacan ebꞌ vin̈ tas ix alaꞌ.
 16 Palta a in tic man̈ ol in em numan, vachꞌchom a ebꞌ vin̈ tic man̈xa tas 

vachꞌ yalan ebꞌ vin̈, maxtzac nachaj yuj ebꞌ vin̈ tas tzꞌaj spacani.
 17 Palta ol vacꞌoch in bꞌa dꞌa scal jun lolonel tic, ol valan tas nabꞌil vuuj.
 18 Tzijtum tas tzin nibꞌej svalaꞌ, maxtzac yal in yamanoch vaan in bꞌa yuj 

tas nabꞌil tic vuuj.
 19 Ijan val tzin dꞌin̈chaj yuj in lolonel chiꞌ svabꞌi, icha nocꞌ acꞌ tzꞌuum 

bꞌudꞌan yuj yal sat uva.
 20 Yovalil ol valaꞌ, ichato chiꞌ ol bꞌo in cꞌool, yovalil ol in pac a lolonel tic.
 21 A dꞌayin, man̈ chꞌocchꞌococlaj yilji anima, palta lajann̈ej ebꞌ smasanil.
 22 Val yel, a in tic man̈ in bꞌeybꞌaloc to ay junoc mach svicꞌchaan̈. 

Qꞌuinaloc icha chiꞌ, tzam yacꞌoch in yaelal Dios, aton bꞌojinac in.

33  1 Yuj chiꞌ mamin Job, abꞌ tas ol valaꞌ, cham tza maclej abꞌ in lolonel 
tic:

 2 Yujto a spac a lolonel chiꞌ ayxoecꞌ dꞌa yol in tiꞌ yic svalani.
 3 A tas nabꞌil vuuj, ol val dꞌayach dꞌa stojolal yedꞌ dꞌa smasanil in cꞌool.
 4 A Dios Syal Yuj Smasanil, aꞌ ix in bꞌoani, a tzꞌacꞌan in qꞌuinal, yuj chiꞌ 

pitzan in.
 5 Tacꞌvan̈ dꞌayin tato syal a pacani, na tas ol utej a colan a bꞌa.
 6 Lajanon̈n̈ej co chavan̈il dꞌa yichan̈ Dios chiꞌ, an̈ejaꞌ dꞌa lum luum tic 

bꞌobꞌil on̈.
 7 Yuj chiꞌ max yal a xiv vuuj, max yal emnaquil ol ach vutej.
 8 Icha tic ix vabꞌ alani:
 9 Vachꞌchom malaj in mul, malaj jabꞌoc in paltail, malaj chucal tzin 

cꞌulej,
 10 palta a Dios sayan tas tzꞌaj yacꞌanoch dꞌa vibꞌan̈, icha junoc yajcꞌol tzin 

yutej.
 11 Ichato ix yacꞌoch qꞌuen cadena dꞌa voc, qꞌuelann̈ejoch dꞌayin bꞌajtac 

tzin eqꞌui, xa chi.
 12 Palta a tas ix al tic man̈ vachꞌoclaj, yuj chiꞌ ol vacꞌ spac dꞌayach: A Dios 

yelxo te ecꞌto yelcꞌoch dꞌa quichan̈ a on̈ anima on̈ tic.
 13 ¿Tas yuj tzaloch dꞌa sat to max spac tas tzal dꞌay?
 14 A Dios chiꞌ tzijtum macan̈il syutej lolon sbꞌa, palta max nachajel-laj 

cuuj.
 15 Ay bꞌaj slolon dꞌacꞌvalil, ma dꞌa vayichal, ma dꞌa ilvalil ayic te vaynac on̈.
 16 A Dios slolon dꞌa co pensar, yic tzon̈ cachjioch vaan dꞌa tas sco cꞌulej, 

icha chiꞌ tzꞌaj on̈ xibꞌtanpaxi.
 17 Icha chiꞌ tzon̈ yutej Dios, yic vachꞌ squiqꞌuel co bꞌa dꞌa scal chucal, yic 

man̈ comonoc squicꞌchaan̈ co bꞌa.
 18 Icha chiꞌ syutej Dios on̈ scolanel dꞌa chamel yic vachꞌ max on̈ sateli.
 19 Ay pax bꞌaj jun, a yedꞌ yaelal syacꞌ co cachnabꞌil Dios chiꞌ, scabꞌan val 

syail dꞌa co nivanil.
 20 Masanil vael te vachꞌ tzꞌacꞌji co vaꞌa, ton̈ej sco yajeli.
 21 Stzꞌonbꞌi co nivanil, scheclajelta co bꞌaquil dꞌa co nivanil chiꞌ.
 22 Ichato scꞌoch co nivanil bꞌaj smucchaj ebꞌ chamnac, ayxoecꞌ dꞌa yol 

scꞌabꞌ chamel.
 23 Palta qꞌuinaloc dꞌa scal jantac ebꞌ schecabꞌ Dios, sicꞌjielta junoc te nivan 

yelcꞌochi, scoti yic tzul colvaj quedꞌoc, syalani tas smoj sco cꞌulej,
 24 scꞌanan cuuj dꞌa Dios to tzꞌocꞌ scꞌol dꞌayon̈. Scꞌananpax dꞌa Dios chiꞌ to 

max yiqꞌuel co qꞌuinal, yujto chequelxo mach stupan yuj co chucal 
chiꞌ.

 25 Icha chiꞌ tzꞌaj sbꞌoxi co cꞌool, axo co nivanil tic tzꞌuninbꞌixi, icha yic 
scotnac quelemal.

 26 Ayic tzon̈ tevi dꞌa Dios, syacꞌan svachꞌcꞌolal dꞌayon̈. Val dꞌa tzalajcꞌolal 
tzon̈ och ejmelal dꞌa yichan̈ Dios, scalan svachꞌcꞌolal dꞌa scal ebꞌ 
quetanimail.

 27 Scalan junjun on̈ dꞌa yichan̈ ebꞌ anima icha tic: Ix och in mul, ix in 
cꞌulej tas man̈ tojoloc, palta a Dios maj yal scꞌol ix yacꞌoch in yaelal 
dꞌa smojal.

 28 A ix yutej to ix in scol dꞌa yol scꞌabꞌ chamel, yuj chiꞌ tzato vil 
saquilqꞌuinal, xco chama.

 29 Icha chiꞌ tzon̈ yutej Dios, man̈ jun chaelocn̈ej scꞌulej icha chiꞌ,
 30 yuj on̈ scolanelta dꞌa yol scꞌabꞌ chamel, yic scacꞌan tzalajbꞌoc jabꞌocxo 

co cꞌool.
 31 Mamin Job abꞌ val tas ol valaꞌ. Numan tzach aji yacbꞌan tzin loloni.
 32 Tato ay tas tza nibꞌej tzalaꞌ, syal alan dꞌayin. Tato ay tas snachaj uuj, 

alaꞌ, tzin nibꞌej malaj tas scan dꞌa ibꞌan̈.
 33 Tato malaj tas tzal jun, maclej abꞌ tas ol valaꞌ, ol ach in cꞌaybꞌej dꞌa 

jelanil, xchi vin̈aj Eliú chiꞌ.

Schabꞌil macan̈ slolonel vin̈aj Eliú

34  1 Ix yalanxi vin̈aj Eliú chiꞌ icha tic:
 2 A ex jelan ex, ex e cꞌaybꞌejnac, abꞌec tas ol valaꞌ:

 3 A yol co tiꞌ a tzꞌabꞌan svachꞌil tastac scabꞌlej. Icha pax chiꞌ co chiquin a 
tzꞌabꞌan tastac tzꞌalchaji.

 4 Yuj chiꞌ sco bꞌeycꞌolej tas yaj juntzan̈ lolonel tic, yic snachajel cuuj tas 
yaji.

 5 A vin̈aj Job ix alan icha tic: A in tic malaj in mul, palta a Dios max 
bꞌoanel-laj tas vaji.

 6 Qꞌuinaloc tato svalaꞌ to ay in mul, van am vesan syal chiꞌ. Vachꞌchom 
malaj in mul chiꞌ, palta max yiqꞌuel-laj in yaelal tic, xchi vin̈.

 7 Malaj junoc mach lajan yedꞌ vin̈aj Job tic, scomon bꞌuchvaj vin̈ dꞌa Dios 
icha co comon ucꞌan a aꞌ.

 8 Scha val scꞌol vin̈ junn̈ej tzꞌaj yedꞌ ebꞌ chuc. Junn̈ej tzꞌecꞌ vin̈ yedꞌ ebꞌ 
anima chuc spensar.

 9 Syalan vin̈ to malaj tas scacꞌ ganar ayic vachꞌ scutej co bꞌa dꞌa sat Dios.
 10 Palta a ex ay e pensar tic, abꞌec tas ol valaꞌ. A Dios Syal Yuj Smasanil, 

malaj bꞌaj scꞌulej tas man̈ tojoloc.
 11 A tzꞌacꞌan spac dꞌa junjun anima icha tastac scꞌulej. Junjun mach ol 

scha spac icha val dꞌa smojalil.
 12 Val yel a Dios Syal Yuj Smasanil chiꞌ, malaj bꞌaj scꞌulej junoc chucal, ma 

junoc tas man̈ tojoloc.
 13 Malaj junoc mach ix acꞌan yopisio yacꞌan yajalil dꞌa yolyibꞌan̈qꞌuinal tic.
 14 Qꞌuinaloc syal scꞌol Dios syiqꞌuel quicꞌ yacꞌnacoch dꞌayon̈,
 15 junlajann̈ej am tzꞌaj co cham co masanil, tzon̈ meltzajxicanoch pococal.
 16 Mamin Job, tato ay a pensar, abꞌ tas ol valaꞌ. Tza maclej val abꞌ in 

lolonel tic.
 17 Qꞌuinaloc tato man̈ tojoloc Dios ¿tom syal yacꞌan Yajalil? ¿Tom tza 

nibꞌej tzacꞌoch dꞌa yibꞌan̈ Dios, jun yelxo val ecꞌbꞌal te vachꞌ?
 18 Tato chuc syutej sbꞌa ebꞌ rey yedꞌ ebꞌ yajal, max xivlaj Dios yalanoch dꞌa 

sat ebꞌ.
 19 A Dios max yacꞌochlaj sbꞌa yedꞌ ebꞌ yajal, max yacꞌpaxochlaj sbꞌa yedꞌ 

ebꞌ bꞌeyum dꞌa yichan̈ ebꞌ mebꞌaꞌ. Lajann̈ej quelcꞌoch dꞌa sat, yujto a 
bꞌojinac on̈ co masanil.

 20 Tato syal scꞌol Dios, elan̈chamel tzon̈ cham dꞌa junoc acꞌval. A ebꞌ te 
jelan yalani, munil ol cham ebꞌ, man̈ yovaliloc anima ol milan ebꞌ.

 21 A Dios tzꞌilan tastac sco bꞌeybꞌalej, yojtacpaxi tastac tzꞌaj co bꞌeyeqꞌui.
 22 Vachꞌchom te qꞌuicꞌqꞌuinal, palta max yal-laj scꞌubꞌanel sbꞌa ebꞌ scꞌulan 

chucal.
 23 A Dios man̈ yovaliloc syavtej junoc anima dꞌa yichan̈ yic schꞌolbꞌitani.
 24 Man̈ yovaliloc scꞌanbꞌejecꞌ yabꞌi tas yuj satel ebꞌ nivac yajal, chꞌocxo 

mach tzꞌochcan dꞌa yopisio ebꞌ chiꞌ.
 25 A Dios yojtac tastac scꞌulej ebꞌ. Syaln̈ej scꞌoch dꞌacꞌvalil satancanel ebꞌ.
 26 A val dꞌa quichan̈ tzꞌacꞌjioch syaelal ebꞌ, icha tzꞌutaj ebꞌ chuc,
 27 yujto malaj sgana ebꞌ scꞌanabꞌajan tas syalaꞌ, malaj sgana ebꞌ 

sbꞌeybꞌalan schecnabꞌil.
 28 Yuj schucal ebꞌ yajal chiꞌ, tzꞌel yav ebꞌ mebꞌaꞌ yedꞌ ebꞌ tzꞌixtaji. A Dios 

tzꞌabꞌan yel yav ebꞌ chiꞌ.
 29 Qꞌuinaloc malaj tas syal Dios, malaj mach syal yacꞌanoch dꞌa yibꞌan̈. 

Qꞌuinaloc sbꞌat mican Dios dꞌa ebꞌ van yixtaji, malaj mach syal scolan 
ebꞌ. Vachꞌchom junoc nivan chon̈abꞌ, ma junoc anima, max yal scolan 
sbꞌa.

 30 An̈ej Dios syal scolvaji yic max yacꞌ yajalil ebꞌ chuc spensar dꞌa juntzan̈ 
chon̈abꞌ chiꞌ, yic max ixtaj ebꞌ anima yuj ebꞌ.

 31 Mamin Job, tocval ix al dꞌa Dios: Ix och in mul, palta man̈xo ol in 
cꞌulejlaj.

 32 Chꞌox val in mul to maxtzac in nacoti. Tato ay bꞌaj chuc ix laj vutej in 
bꞌa, axo ticnaic, man̈xo ol in cꞌulejlaj, man̈ xa chioc.

 33 Tato max a cha abꞌ tas syal Dios, ¿tom a a naani to ol spac Dios dꞌayach 
icha val tas tza nibꞌej? Yuj chiꞌ a ach tza naꞌ tas tzutej a bꞌa, man̈oc in 
ol val dꞌayach. Al val dꞌayon̈ tas tza naꞌ chiꞌ.

 34 A ebꞌ anima jelan tzꞌabꞌan tas sval tic, ol yal ebꞌ icha tic:
 35 Man̈ yojtacoc vin̈aj Job chiꞌ tas syalaꞌ, malaj yelcꞌoch slolonel vin̈ syal 

chiꞌ, xcham ebꞌ.
 36 Chamocabꞌ val schꞌolbꞌitaj vin̈aj Job tic, yujto a tas syal vin̈, lajan icha 

tas syal ebꞌ malaj svachꞌil sbꞌeybꞌal.
 37 A vin̈aj Job tic, man̈ ton̈ejoc ay smul vin̈, palta yelxo te pit vin̈. Val dꞌa 

quichan̈ sbꞌuchvaj vin̈ dꞌa Dios, stelan val sbꞌa vin̈ yedꞌoc, xchi vin̈aj 
Eliú chiꞌ.

Yoxil macan̈ slolonel vin̈aj Eliú

35  1 Ix yalanxi vin̈aj Eliú chiꞌ icha tic:
 2 Mamin Job, ¿tom tza naꞌ to vachꞌ tas ix alaꞌ? A Dios ol 

alanoc to malaj in mul, xa chi.
 3 Vachꞌchom tzal val icha tic dꞌa Dios: ¿Tas alan icoꞌ vachꞌchom tzꞌoch in 

mul? ¿Tas in ganar tato max och in mul chiꞌ? xa chi.
 4 Ol in tacꞌvoc dꞌayach yedꞌ dꞌa ebꞌ vin̈ amigo tic:
 5 Qꞌuean̈ qꞌuelan dꞌa satchaan̈, ol ilani to a asun te chaan̈ yajqꞌue dꞌa ibꞌan̈.
 6 Vachꞌchom ste och a mul, malaj tas ol icꞌan Dios uuj.
 7 Taxon̈ej te vachꞌ pax tas tza cꞌulej jun, malaj pax tas syiqꞌuelta dꞌa a 

patic, malaj jabꞌoc vachꞌilal syacꞌ dꞌay.
 8 A ebꞌ quetanimail, aton ebꞌ tzꞌixtaj yuj a mul, a ebꞌ chiꞌ, vachꞌ pax 

tzꞌelcꞌoch ebꞌ yuj svachꞌil tas tza cꞌulej.

 9 Ayic tzꞌixtaj val ebꞌ anima, tzꞌel val yav ebꞌ yic sayan mach scolan ebꞌ 
dꞌa yol scabꞌ ebꞌ tzꞌixtan chiꞌ,

 10 palta max sayecꞌlaj Dios ebꞌ yic scolvaj yedꞌ ebꞌ, aton Dios bꞌojinac ebꞌ, 
jun tzꞌacꞌan co tzalajcꞌolal dꞌa scal yaelal.

 11 Max saypaxecꞌlaj Dios chiꞌ ebꞌ, aton jun ecꞌal tzon̈ cꞌaybꞌan dꞌa yichan̈ 
nocꞌ nocꞌ, jun tzꞌacꞌan co jelanil dꞌa yichan̈ nocꞌ much.

 12 Tzꞌel yav ebꞌ, palta max tacꞌvilaj Dios dꞌa ebꞌ, yujto te chuc ebꞌ, syicꞌ val 
chaan̈ sbꞌa ebꞌ.

 13 Yujto a Dios Syal Yuj Smasanil, max scha yabꞌ comon lolonel syal ebꞌ.
 14 Vachꞌchom tzalaꞌ to max ilochlaj Dios chiꞌ, palta a tas ayoch dꞌa ibꞌan̈ 

ayecꞌ dꞌa yichan̈, yuj chiꞌ tan̈vej tas ol aj sbꞌoan Dios chiꞌ dꞌayach.
 15 Tzalaꞌ to max cot yoval, malaj yaelal syacꞌ dꞌa ebꞌ scꞌulan chucal.
 16 Palta mamin Job, a juntzan̈ a lolonel tzal chiꞌ malaj jabꞌoc yelcꞌochi. 

Jantac tas tzalaꞌ, palta malaj a pensar ayic tzach loloni, xchi vin̈aj 
Eliú chiꞌ.

Schan̈il macan̈ slolonel vin̈aj Eliú

36  1 Ix yalanxi vin̈aj Eliú chiꞌ icha tic:
 2 A ticnaic acꞌ nivancꞌolal, yujto ol ach in cꞌaybꞌej, ayto tas 

ol val yuj svachꞌiloc Dios.
 3 Ol vacꞌlabꞌej jantac in jelanil yic tzin chꞌoxaneli to a Dios chiꞌ bꞌojinac 

on̈, tojol ton paxi.
 4 Ojtaquejeli to a tas sval tic dꞌayach man̈ esoc. A in tzin lolon edꞌ tic, 

tzꞌacan in jelanil.
 5 A Dios te ay spoder, te ay pax sjelanil, palta malaj junoc mach 

spatiquejeli.
 6 A ebꞌ chuc scꞌulej, scham ebꞌ yuj Dios chiꞌ, axo ebꞌ tzꞌixtaji, sbꞌoji yaj ebꞌ 

yuuj.
 7 A stan̈van ebꞌ anima vachꞌ sbꞌeybꞌal. A tzꞌacꞌanoch ebꞌ yajalil yic sbꞌinaj 

ebꞌ dꞌa masanil tiempo.
 8 Axo ebꞌ scꞌulan chucal, tato stzecꞌchaj ebꞌ dꞌa qꞌuen cadena, syabꞌ val 

syail ebꞌ.
 9 A Dios schꞌoxani bꞌajtac tzꞌoch smul ebꞌ chiꞌ yujto tzꞌecꞌ ebꞌ dꞌa yibꞌan̈.
 10 Sloloni yic scachan ebꞌ, syalani to syactejcan schucal ebꞌ chiꞌ.
 11 Tato scha yabꞌ ebꞌ, syacꞌanoch sbꞌa ebꞌ dꞌa yol scꞌabꞌ, tzalajcꞌolal tzꞌecꞌ 

ebꞌ, ato syal jantac sqꞌuinal ebꞌ syacꞌaꞌ.
 12 Palta tato max scha yabꞌ ebꞌ jun, xicjicham ebꞌ, sbꞌatcan ebꞌ dꞌa scal ebꞌ 

chamnac yujto maj yacꞌoch ebꞌ dꞌa scꞌool tas syal Dios.
 13 A ebꞌ malaj yelcꞌoch Dios dꞌay, ayn̈ejcot yoval ebꞌ. Vachꞌchom tzꞌacꞌjioch 

syaelal ebꞌ yuuj, palta max yal-laj sbꞌa ebꞌ dꞌay yic scꞌanan scolval ebꞌ 
dꞌa yibꞌan̈.

 14 Spet cham ebꞌ, qꞌuixvelal tzꞌaj satel ebꞌ.
 15 A dꞌa scal syaelal junoc mach, a Dios tzꞌacꞌan nachajel smul, yic 

scolchaj dꞌa scal syaelal chiꞌ.
 16 Mamin Job, icha chiꞌ sgana Dios tzach yutej. Tzach yicꞌanelta dꞌa scal 

a yaelal, tzach yicꞌanbꞌat dꞌa jun lugar te vachꞌ bꞌaj man̈xa tas syacꞌ 
palta dꞌayach, yic tzacꞌ tzalajbꞌoc a cꞌool dꞌa vael jantac svachꞌil.

 17 Palta axo ticnaic, a Dios tzach chꞌolbꞌitani, a yaelal smoj schaan ebꞌ 
chuc, a chiꞌ van a chaani.

 18 Yuj chiꞌ yaꞌilej a bꞌa yic vachꞌ man̈ elan̈chameloc tzach satel yuj yoval 
scꞌol Dios. Man̈ ol yal a colchaj dꞌa yoval scꞌol chiꞌ yuj jantacoc 
tumin.

 19 Malaj yelcꞌoch a bꞌeyumal dꞌa sat. Malaj pax yelcꞌoch jantac ipalil dꞌay.
 20 Mocabꞌ a nibꞌejcot sqꞌuicꞌalqꞌuinalil chamel dꞌa ibꞌan̈, aton stiempoal 

satjiel nivac chon̈abꞌ dꞌa elan̈chamel.
 21 Yaꞌilej a bꞌa yic max a nibꞌejbꞌat a bꞌa dꞌa chucal, yujto a yaelal tic ix 

javi dꞌa ibꞌan̈ yic max ach bꞌat dꞌa chucal chiꞌ.
 22 Scham val ilan jantac spoder Dios. Malaj junoc cꞌaybꞌum syal slajbꞌan 

sbꞌa yedꞌoc.
 23 Malaj junoc mach syal yalan tas scꞌulej, malaj mach syal yalanoch dꞌa 

sat to chuc ix scꞌulej.
 24 Masanil anima tzꞌalan vachꞌ lolonel yuj tas vachꞌ ix sbꞌo Dios chiꞌ. 

Yaꞌilej pax a bꞌa yic max bꞌat satcꞌolal alan vachꞌ lolonel dꞌay.
 25 Masanil anima tzꞌilan tastac bꞌobꞌil yuuj, vachꞌchom najatn̈ej syilbꞌat ebꞌ.
 26 Maxtzac nachajel cuuj jantac snivanil yelcꞌochi, max yal co bꞌisan 

jantac yabꞌilal.
 27 A tzꞌicꞌanqꞌue jantac a aꞌ dꞌa chaan̈, smeltzajoch aꞌ n̈abꞌil.
 28 Smolan sbꞌa aꞌ dꞌa scal asun, slajvi chiꞌ yax n̈abꞌ tzꞌaj yem aꞌ dꞌa quibꞌan̈.
 29 Malaj mach snachajel yuuj tas tzꞌaj spucaxbꞌat asun chiꞌ yuuj, ma tas 

yuj scꞌan̈ cꞌu dꞌa satchaan̈ bꞌaj ay scajnubꞌ.
 30 A tzꞌacꞌanecꞌ copoljoc lebꞌlon dꞌa spatictac bꞌaj ayeqꞌui, palta a yich aꞌ 

mar, an̈ejaꞌ qꞌuicꞌqꞌuinal yilji.
 31 Icha tic tzꞌaj schꞌolbꞌitan juntzan̈ chon̈abꞌ, syacꞌan jantac vael dꞌa ebꞌ 

anima.
 32 A yamjinac lebꞌlon, syumanbꞌat bꞌaj syal scꞌool, dꞌin̈ann̈ej scꞌoch bꞌaj 

scꞌoch chiꞌ.
 33 Ayic scꞌan̈ cꞌu chiꞌ a schꞌoxani to van scot nivac icꞌn̈abꞌ, inatax nocꞌ 

molbꞌetzal nocꞌ, yojtac nocꞌ to vanxo scot icꞌn̈abꞌ chiꞌ.

37  1 A svilan nivac icꞌn̈abꞌ chiꞌ, ste ibꞌxiqꞌue in pixan yuj xivelal, ichato 
sqꞌueta svabꞌi.

 2 Abꞌec val scꞌan̈ cꞌu, aton sjaj Dios, a dꞌa yol stiꞌ tzꞌelta jun scꞌan̈ chiꞌ.
 3 A tzꞌacꞌanecꞌ copnaj lebꞌlon dꞌa masanil satchaan̈, scheclajcꞌoch bꞌaj 

slajvicꞌoch lum luum tic.
 4 Slajvi chiꞌ tzꞌabꞌchaj scꞌan̈ yoch sjaj Dios te nivan yelcꞌochi. Yacbꞌan van 

scꞌan̈ chiꞌ axo lebꞌlon chiꞌ maxtzac och vaan yecꞌ copoljoc.
 5 A yuj scꞌan̈ yol sjaj chiꞌ, ay tas satubꞌtac scꞌulej, max nachajel cuuj.
 6 A tzꞌacꞌanem qꞌuen sacbꞌacom dꞌa sat luum tic, syacꞌanpaxem n̈abꞌ te ay 

smay.
 7 Yuj chiꞌ a Dios tzꞌacꞌanoch ebꞌ anima dꞌa yol spat, yic vachꞌ snachajel 

yuj ebꞌ to a tzꞌacꞌancot juntzan̈ chiꞌ.
 8 Axo nocꞌ nocꞌ sbꞌat nocꞌ dꞌa yoltac sn̈aqꞌueen, ataꞌ bꞌat scꞌubꞌejcan sbꞌa 

nocꞌ.
 9 Scot chacxuxum icꞌ dꞌa stojolal sur, axo dꞌa stojolal norte scot siic yuj 

icꞌ.

 10 A yuj yicꞌ Dios spitzviqꞌue qꞌuen cheev, sbꞌat quechan qꞌuen dꞌa yibꞌan̈ aꞌ 
nivac aꞌ.

 11 A tzꞌacꞌanoch aꞌ dꞌa scal asun, axo dꞌa scal aꞌ spitzvielta lebꞌlon.
 12 A asun tzꞌecꞌn̈ej bꞌaj sgana Dios. Icha chiꞌ tzꞌaj scꞌanabꞌajan asun chiꞌ tas 

syal dꞌa smasanil sat luum tic.
 13 A yedꞌ juntzan̈ tic schꞌoxan Dios, syacꞌan yaelal ma syacꞌan svachꞌcꞌolal 

dꞌa ebꞌ anima.
 14 Mamin Job, abꞌ val tas svalaꞌ, scham val ilan tas satubꞌtac scꞌulej Dios.
 15 ¿Tzam nachajel uuj tas syutej Dios scꞌulan masanil juntzan̈ tic, tas tzꞌaj 

yecꞌ copnaj lebꞌlon dꞌa scal asun chiꞌ?
 16 ¿Ojtac ama tas tzꞌaj scan vaan asun dꞌa satchaan̈? Aton jun chiꞌ 

schꞌoxanel sjelanil Dios satubꞌtac.
 17 A ach tic, pural stechaj cꞌacꞌ uuj dꞌa yol a pichul. Yuj icꞌ te cꞌacꞌ scot dꞌa 

sur numanxon̈ej tzꞌaj sat lum tic.
 18 ¿Tzam yal a colvaj yedꞌ Dios yic syacꞌanbꞌat jen̈an satchaan̈ tic, icha 

junoc quechan̈ qꞌuen qꞌueen tzatz tzꞌajcani?
 19 Al dꞌayon̈ ticnaic tas vachꞌ scal dꞌa Dios, yujto icha dꞌa scal 

qꞌuicꞌalqꞌuinal ayon̈ eqꞌui, man̈xa tas vachꞌ calani.
 20 A in tic max in tecꞌbꞌej in bꞌa valani to tzin lolon yedꞌ Dios. Tato tzin 

cꞌulej icha chiꞌ, ichato in gana svicꞌcot in chamel.
 21 Ina ayic tzꞌecꞌ icꞌ syicꞌanel asun, scꞌachvi dꞌa chaan̈, maxtzac yal co qꞌue 

qꞌuelan dꞌa yoc cꞌu.
 22 A dꞌa stojolal norte toxon̈ej copopi tzꞌaj icha qꞌuen oro, toxon̈ej sat co 

cꞌol quilan stziquiquial Dios.
 23 Maxtzac nachajel cuuj tas yaj Dios Syal Yuj Smasanil, yujto ecꞌbꞌal 

spoder yedꞌ stojolal. Te tojol yuj chiꞌ malaj bꞌaj syixtej junoc anima.
 24 Yuj chiꞌ xiv ebꞌ anima dꞌay. Malaj jabꞌoc yelcꞌoch ebꞌ syaloch sbꞌa jelanil 

dꞌa yichan̈, xchi vin̈aj Eliú chiꞌ.

Spac slolonel vin̈aj Job ix yacꞌ Dios 
(Job 38–42)

38  1 Ix lajvi chi, ix lolonelta Jehová dꞌa vin̈aj Job dꞌa scal jun 
chacxuxum icꞌ, ix yalan icha tic:

 2 ¿Tas aji, yuj chiꞌ yedꞌ a lolonel malaj yelcꞌoch tzalaꞌ? Scheclaji to max a 
chalaj tato tzꞌacan in jelanil.

 3 Tecꞌbꞌej a bꞌa a pacan juntzan̈ tas ol in cꞌanbꞌej tic:
 4 ¿Bꞌajtil ayach eqꞌui ayic ix vacꞌanem yich lum luum tic? Al dꞌayin tato 

yel te ay tas ojtac.
 5 ¿Ojtac ama mach ix naani jantac ix aj yem yechel yich lum chiꞌ? ¿Mach 

ix naani jantac tzꞌaj luum?
 6 ¿Ojtac ama bꞌajtil bꞌachancan yich lum chiꞌ? ¿Mach ix bꞌabꞌlaj acꞌanem 

qꞌuen qꞌueen ayem yichoc luum?
 7 Ayic vanxo sqꞌuin̈ibꞌi dꞌa jun cꞌu chiꞌ, ix bꞌitan qꞌuen cꞌanal. Masanil ebꞌ 

ángel, ix el yav ebꞌ yuj tzalajcꞌolal.
 8 Ayic ix elul chulnaj aꞌ mar dꞌa sat lum tic, ¿mach ix macan sat aꞌ yic 

scann̈ej aꞌ bꞌaj aycani?
 9 A in ix vacꞌcan asun scꞌuoc aꞌ, an̈ejaꞌ asun chiꞌ ix vacꞌcanoch sbꞌaloc aꞌ.

 10 A in ix vacꞌcan bꞌaj sjavi cꞌaman aꞌ mar chiꞌ, ichato ix vacꞌcanoch 
sllaveal stiꞌ aꞌ.

 11 Ix valan dꞌa aꞌ icha tic: An̈ej dꞌa tic tzach javican cꞌaman, maxtzac yal 
ecꞌ dꞌa tic, an̈ej dꞌa tic ol ach ja pon̈najoc, xin chi dꞌa aꞌ.

 12 ¿Ayxom bꞌaj ix alaꞌ to scot saquil yichchaan̈ yic sacbꞌi dꞌa junoc cꞌu?
 13 ¿Ix am a puc saquilqꞌuinal dꞌa smasanil sat lum luum yuj a lolonel chiꞌ, 

yic bꞌat scꞌubꞌejel sbꞌa ebꞌ chuc?
 14 Scheclaj val schꞌolquiltaquil sat lum luum ayic tzꞌoch yoc cꞌu dꞌa luum 

dꞌa qꞌuin̈ibꞌalil, icha scheclaj schucquiltaquil junoc cꞌapac, ma icha 
tzꞌaj scheclajcanem otzꞌan junoc sello dꞌa lum bꞌaqꞌuech luum.

 15 A saquilqꞌuinal chiꞌ syaman vanaj ebꞌ chuc, yuj chiꞌ maxtzac yal-laj 
scꞌulan chucal ebꞌ.

 16 ¿Ayxom bꞌaj ix ach xidꞌecꞌ il juntzan̈ xabꞌ olan cꞌubꞌeltac bꞌaj sqꞌueul aꞌ 
mar?

 17 ¿Toxom ix ilaꞌ bꞌajtil ay spuertail chamubꞌ?
 18 ¿Ojtac ama jantac yechel sat lum luum tic? Al dꞌayin, tato yel ojtac 

smasanil.
 19 ¿Ojtac ama bꞌajtil scot saquilqꞌuinal yedꞌ qꞌuicꞌalqꞌuinal?
 20 ¿Tzam yal alan dꞌa saquilqꞌuinal bꞌaj scꞌochcani? ¿Tzam yal icꞌanxi 

meltzaj bꞌaj cajan?
 21 Tecan ojtac val sicꞌlabꞌil, ina ayachxo ayic ix in bꞌoan masanil tas, te 

ayxo a qꞌuinal.
 22 ¿Ayxom bꞌaj ix ach xidꞌecꞌ bꞌaj molan qꞌuen cheev yedꞌ qꞌuen sacbꞌat 

vuuj?
 23 A juntzan̈ chiꞌ, sicꞌan vuuj, yic svacꞌlabꞌan dꞌa junoc yaelal, ma dꞌa junoc 

oval.
 24 ¿Ojtac ama bꞌajtil sjavi cꞌu? ¿Ojtac ama bꞌaj scot icꞌ dꞌa stojolal bꞌaj sjavi 

cꞌu chiꞌ?
 25 ¿Mach sjacan bꞌaj scot secnaj yaxn̈abꞌ, schꞌoxan bꞌaj sbꞌat oval icꞌ n̈abꞌ,
 26 ayic syacꞌan n̈abꞌ dꞌa lum tzꞌinan luum, bꞌaj malaj anima cajan,
 27 yic schꞌayxi lum luum malaj tas sqꞌuibꞌ dꞌay, slajvi chiꞌ sqꞌuibꞌ an̈ 

an̈cꞌultac?
 28 ¿Mach mamabꞌil yaj dꞌa yaxn̈abꞌ yedꞌ dꞌa yal acꞌval?
 29 ¿Mach nunabꞌil yaj dꞌa qꞌuen cheev?
 30 ¿Mach tzꞌacꞌan tzatzbꞌoc a aꞌ icha qꞌuen qꞌueen, stzatzbꞌiel sat aꞌ mar yuj 

siic?
 31 ¿Tzam yal a molbꞌan qꞌuen cꞌanal scuchan Mootz, ma tza saclembꞌat 

qꞌuen cꞌanal scuchan Orión?
 32 ¿Tom a ach tzacꞌ qꞌueul qꞌuen nitcꞌanal ayic van sqꞌuin̈ibꞌi? ¿Tom a ach 

tziqꞌuelta juntzan̈ qꞌuen cꞌanal scuch nivan Osa yedꞌ qꞌuen yuneꞌ Osa?
 33 ¿Tom ojtac juntzan̈ sleyal tastac tzꞌaj sbꞌeyecꞌ tastac ay dꞌa satchaan̈? 

¿Tom a ach tzacꞌ elcꞌoch juntzan̈ ley chiꞌ dꞌa sat lum tic?
 34 ¿Tom syal alan dꞌa asun to syacꞌcot sn̈abꞌil?
 35 Tato tza checbꞌat lebꞌlon yic sbꞌat dꞌa junoc lugar, ¿tzam tacꞌvi dꞌayach 

icha tic: Ina in tic, chec in, xchama?
 36 ¿Tom a ach ix acꞌ sjelanil nocꞌ much yedꞌ nocꞌ ajtzoꞌ yic syojtacanel nocꞌ 

to ol yacꞌ n̈abꞌ?

 37 ¿Ay am mach te jelan yojtac jantac asun ay dꞌa smasanil? ¿Tom syal a 
secanel a aꞌ ayoch dꞌa scal asun chiꞌ yic syacꞌan n̈abꞌ,

 38 yic a lum pococ tzꞌoch lum socꞌomal, telquiltac tzꞌaj luum?
 39 ¿Tom a ach tza say schibꞌej nocꞌ nun choj yic syicꞌanbꞌat nocꞌ dꞌa nocꞌ 

yunetac yic sbꞌudꞌji nocꞌ yunetac chiꞌ,
 40 ayic syil-lan sbꞌa nocꞌ bꞌaj ay, mato yic tzꞌem lachan nocꞌ dꞌa caltac 

an̈cꞌultac?
 41 ¿Mach tzꞌacꞌan svael nocꞌ joj ayic tzꞌecꞌ nocꞌ say svael nocꞌ yuneꞌ, yujto 

tzꞌel yav nocꞌ scꞌanan svael dꞌayin?

39  1 ¿Tom ojtac bꞌaqꞌuin̈ tzꞌaj yuneꞌ nocꞌ cꞌultaquil chiva? ¿Tom tzilaꞌ 
chajtil tzꞌaj yalji yuneꞌ nocꞌ cꞌultaquil chej?

 2 ¿Tom ojtac jayeꞌ ujal scuchoch yuneꞌ nocꞌ, bꞌaqꞌuin̈ pax tzꞌaj yuneꞌ nocꞌ 
chiꞌ?

 3 Ayic tzꞌaj yuneꞌ nocꞌ chiꞌ, tzꞌem votzꞌan nocꞌ yic tzꞌel yuneꞌ nocꞌ chiꞌ yic 
tzꞌecꞌ syail.

 4 Ayic toxo ix och yip nocꞌ yunetac chiꞌ, sqꞌuibꞌ nocꞌ dꞌa caltac teꞌ, 
maxtzac meltzajlaj nocꞌ dꞌa snun chiꞌ.

 5 ¿Mach acꞌjinaccan nocꞌ caltacteꞌal bꞌuru? ¿Mach aljinaccani, yuj chiꞌ 
libre yajcan nocꞌ?

 6 A in valnac bꞌajtactil scajnajcanecꞌ nocꞌ, aton dꞌa taquin̈ luum yedꞌ dꞌa 
pan̈quiltac bꞌaj malaj tas sqꞌuibꞌi.

 7 Max yal-laj scꞌol nocꞌ tzꞌaj bꞌaj ay av yuj anima, malaj mach syal yacꞌan 
munlaj nocꞌ.

 8 Tzꞌecꞌ nocꞌ say va sbꞌa dꞌa tzalquixtac, sayan an̈ an̈cꞌultac nocꞌ scꞌuxuꞌ.
 9 ¿Tom tza naꞌ to a nocꞌ caltacteꞌal vacax syal acꞌan munlajoc, mato 

tzꞌochcan nocꞌ junoc acꞌval dꞌa yol a macteꞌ?
 10 ¿Tom syal a tzecꞌanoch teꞌ yugo dꞌa nocꞌ, yic tzacꞌan pural nocꞌ smunlaj 

dꞌa arado edꞌoc, ma tzꞌoch tzacꞌan nocꞌ dꞌa a patic yic tzach dꞌocvi 
lum yedꞌ nocꞌ?

 11 ¿Tom yujto te ay yip nocꞌ syal acꞌanoch nocꞌ yipoc a cꞌool dꞌa a 
munlajel?

 12 ¿Tom tza naꞌ to syal a cꞌanan nocꞌ yic tza molan sat tas tzavej bꞌaj 
smolbꞌaji?

 13 Ilnabꞌ nocꞌ avestruz, slavlavan scꞌaxil nocꞌ dꞌa tzalajcꞌolal, palta max 
yal-laj sbꞌat jen̈en̈oc nocꞌ icha nocꞌ garza.

 14 A dꞌa scal qꞌuen arena syaqꞌuem sn̈olobꞌ nocꞌ yic sqꞌuixnaj yuj sqꞌuixinal 
qꞌueen.

 15 Max snalaj nocꞌ tato ay mach ol tecꞌan pojoc, ma junocxo nocꞌ sqꞌue 
tecꞌtecꞌ dꞌa yibꞌan̈.

 16 Te chuc nocꞌ dꞌa yuneꞌ, ichato man̈ yuneoc nocꞌ. Malaj sna nocꞌ, 
vachꞌchom max qꞌueta nocꞌ yuneꞌ chiꞌ.

 17 Yujto a in maj vacꞌ spensar nocꞌ, yuj chiꞌ icha chiꞌ syutej sbꞌa nocꞌ.
 18 Ayic sqꞌue vaan nocꞌ sbꞌat lemnaj nocꞌ, max xivlaj nocꞌ syamchaj yuj 

nocꞌ chej ayqꞌue anima dꞌa yibꞌan̈, yujto max tzacꞌvan sbꞌey nocꞌ chej 
chiꞌ dꞌa nocꞌ.

 19 ¿Tom a ach acꞌnac yip nocꞌ chej chiꞌ? ¿Tom a ach acꞌnac xil yibꞌ sjaj nocꞌ 
yic vachꞌ yilji nocꞌ yuuj?

* 40.15 Behemot, syalelcꞌochi nivaquil nocꞌ, palta man̈ cojtacoc tas nocꞌal nocꞌ. 

 20 ¿Tom a ach tzacꞌqꞌue chennaj nocꞌ icha nocꞌ chil? Ste xiv ebꞌ soldado yuj 
nocꞌ ayic sjornaj sn̈iꞌ nocꞌ.

 21 Smacꞌan lum luum nocꞌ dꞌa acꞌlictac yujto stecꞌton yip nocꞌ, max xivlaj 
nocꞌ sbꞌat dꞌa oval.

 22 Man̈ yojtacoclaj nocꞌ tato ay tas ay smay, max xivlaj nocꞌ, max ochlaj 
tecꞌnaj nocꞌ yuj qꞌuen espada.

 23 Vachꞌchom toxon̈ej stzin̈iljubꞌ qꞌuen qꞌueen ayoch dꞌa vin̈ ayqꞌue dꞌa 
yibꞌan̈ nocꞌ, scopoljubꞌ qꞌuen espada yedꞌ qꞌuen slanza vin̈,

 24 palta yedꞌ val yip nocꞌ sbꞌat n̈icnajoc. Ayic tzꞌocꞌ qꞌuen trompeta yic 
oval, maxtzac yal syamchajoch vaan nocꞌ.

 25 Ayic tzꞌocꞌ qꞌuen trompeta chiꞌ tzꞌocꞌ pax nocꞌ. Najatto ay nocꞌ, syabꞌan 
nocꞌ to ay oval, syabꞌan nocꞌ yoch sjaj ebꞌ yajal.

 26 ¿Tom te jelan ach, tom syal a cꞌaybꞌan nocꞌ chꞌacbꞌa yic sbꞌat jen̈en̈oc 
nocꞌ dꞌa stojolal sur?

 27 ¿Tom a ach tzal dꞌa nocꞌ dꞌiv to sbꞌo soꞌ nocꞌ bꞌaj te chaan̈?
 28 A dꞌa sattac qꞌuen tenam ayecꞌ nocꞌ tzꞌecꞌ cꞌu tzꞌecꞌ acꞌval. A dꞌa 

sjolomtac qꞌueen sqꞌue tecꞌtecꞌ nocꞌ.
 29 A dꞌa chaan̈ chiꞌ smaclej yil nocꞌ bꞌajtil sbꞌat nocꞌ syam schibꞌej.
 30 A nocꞌ yuneꞌ nocꞌ an̈ej chicꞌ icꞌan pitzan nocꞌ. A bꞌaj ay snivanil 

chamnac, ataꞌ ayn̈ejecꞌ nocꞌ, xchi Jehová.

40  1 Ix yalanxi Jehová dꞌa vin̈aj Job chiꞌ icha tic:
 2 Ach Job, ix a nibꞌej a telaj a bꞌa vedꞌoc a in to Syal Vuj 

Smasanil, ¿ayto am tas tza nibꞌej tzal dꞌayin? Tacꞌvan̈ dꞌayin, xchi 
Jehová chiꞌ.

 3 Ix tacꞌvi vin̈aj Job chiꞌ dꞌa Dios icha tic:
 4 ¿Tas ol vutej in tacꞌvi a in malaj jabꞌoc velcꞌoch tic? Vachꞌ ama to malaj 

tas svalaꞌ.
 5 Chael oxelxo ix in loloni, man̈xalaj tas vachꞌ valani, xchi vin̈.
 6 Ix lolonpaxelta Jehová chiꞌ dꞌa vin̈ dꞌa scal jun chacxuxum icꞌ chiꞌ, ix 

yalan icha tic:
 7 Tecꞌbꞌej a bꞌa dꞌa vichan̈, ol a pacan dꞌayin tastac juntzan̈ ol in cꞌanbꞌej 

tic dꞌayach:
 8 ¿Tzam a tecꞌbꞌej a bꞌa alani to man̈ tojoloc svutej in bꞌa, yujto malaj a 

mul alani?
 9 ¿Tocval ecꞌbꞌal ip dꞌa vichan̈? ¿Tzam n̈ilili scꞌan̈ yol a jaj icha scꞌan̈ vic tic?
 10 Chꞌoxnec vil an tato nivan elcꞌochi, checlajocabꞌ a bꞌinajnaquil yedꞌ a poder.
 11 Scham val ilan ebꞌ syicꞌchaan̈ sbꞌa, acꞌ oval yedꞌ ebꞌ, emnaquil tzutejcan 

ebꞌ tato syal uuj.
 12 A ebꞌ syicꞌ val chaan̈ sbꞌa te chuc sbꞌeybꞌal chiꞌ, yaln̈ej bꞌajtil ay ebꞌ, 

tecꞌcanem ebꞌ dꞌa sat luum vilaꞌ.
 13 Tza mucancan ebꞌ dꞌa yol luum. Tza macancanem ebꞌ bꞌaj ayecꞌ ebꞌ 

chamnac.
 14 Icha chiꞌ ol aj vilani to yel ay a jelanil, syal a colan a bꞌa yedꞌ val ip.
 15 Ilnabꞌ nocꞌ nivac Behemot, a in ix in bꞌo nocꞌ icha ix vutej ach in bꞌoani. 

A an̈ an̈ scꞌux nocꞌ icha nocꞌ vacax. *

* 41.1 Il nota dꞌa Job 3.8. 

 16 Ina te ay yip snan̈al nocꞌ yedꞌ yip sbꞌacꞌchil xubꞌ nocꞌ.
 17 A sn̈e nocꞌ lajan stzatzil icha teꞌ cꞌuteꞌ, axo schꞌan̈al xubꞌ nocꞌ pixquiltac 

yaji.
 18 A sbꞌaquil nocꞌ lajan icha qꞌuen tubo nabꞌa bronce, axo yoc nocꞌ icha 

qꞌuen hierro.
 19 An̈ej juntzan̈ nocꞌ chiꞌ satubꞌtac yilji ix in bꞌo dꞌa scal masanil nocꞌ nocꞌ. 

A inn̈ej syal in satanel nocꞌ, yujto a in ix in bꞌo nocꞌ.
 20 A dꞌa jolomtac vitz bꞌaj stajni nocꞌ cꞌultaquil nocꞌ, ataꞌ say an̈ an̈cꞌultac 

nocꞌ scꞌuxuꞌ.
 21 Axo dꞌa yen̈ultac te teꞌ tzꞌem cutzan nocꞌ, mato dꞌa scaltac teꞌ aj bꞌaj 

cꞌubꞌeltac, bꞌaj sitzꞌatac.
 22 A te teꞌ ay yen̈ul chiꞌ, a dꞌa yen̈ul teꞌ sicꞌbꞌan nocꞌ. A dꞌa scaltac teꞌ 

bꞌacmam oyanoch dꞌa stitac a aꞌ, ataꞌ ay nocꞌ.
 23 Vachꞌchom ste nivanbꞌi a aꞌ chiꞌ, max xivlaj nocꞌ. Vachꞌchom sqꞌuecꞌoch 

aꞌ Jordán dꞌa yol sn̈iꞌ nocꞌ, malaj tas sna nocꞌ.
 24 ¿Mach val junoc syal yicꞌanqꞌueta yol sat nocꞌ, ma syal yacꞌanecꞌ junoc 

lasu dꞌa yol sn̈iꞌ nocꞌ?

41  1 An̈ejaꞌ pax nocꞌ leviatán, ¿tocval syal a yaman nocꞌ yedꞌ qꞌuen 
anzuelo? ¿Tocval syal a tzecꞌan stiꞌ nocꞌ yedꞌ junoc chꞌan̈ chꞌan̈? *

 2 ¿Tom syal acꞌanecꞌ junoc chꞌan̈ chꞌan̈ dꞌa yol sn̈iꞌ nocꞌ, ma tzaqꞌuecꞌ 
junoc qꞌuen gancho dꞌa yalan̈ stiꞌ nocꞌ?

 3 ¿Tom syal stevioch nocꞌ dꞌayach yic tzꞌocꞌ a cꞌol dꞌa nocꞌ? ¿Tom nanam 
syutej sbꞌa nocꞌ dꞌayach yic malaj tas tzutej nocꞌ?

 4 ¿Tom syal acꞌan a trato yedꞌ nocꞌ yic tzꞌoch nocꞌ a checabꞌoc dꞌa masanil 
tiempo?

 5 ¿Tom syal a tajni yedꞌ nocꞌ icha tzach tajni yedꞌ nocꞌ much? ¿Tom syal 
acꞌanoch schꞌan̈al nocꞌ yic stajni ebꞌ ix isil yedꞌ nocꞌ?

 6 ¿Tom syal spojchajecꞌ schibꞌejal nocꞌ? ¿Tom syal scotac xicanbꞌat nocꞌ 
ebꞌ chon̈vajum?

 7 ¿Tocval tzꞌecꞌ junoc jul-labꞌ dꞌa stzꞌumal nocꞌ uuj? ¿Tocval scꞌaxpaj qꞌuen 
arpón dꞌa sjolom nocꞌ uuj?

 8 Tato tzacꞌlej a yaman nocꞌ, tzacꞌan oval yedꞌ nocꞌ, man̈ ol bꞌat satcꞌolal 
uuj tas tzach yutej nocꞌ, man̈xa bꞌaqꞌuin̈ ol a tzuntzej nocꞌ.

 9 Yaln̈ej mach tzꞌilan nocꞌ leviatán chiꞌ, tzꞌel yip ebꞌ yuj xivelal.
 10 Malaj junoc mach stecꞌbꞌej sbꞌa stzuntzan nocꞌ. Ocxom val in a in tic, 

¿tocval ay junoc mach stecꞌbꞌej sbꞌa dꞌa vichan̈?
 11 Malaj junoc mach acꞌjinac junoc tas dꞌayin, yuj chiꞌ malaj bꞌaj ay in 

bꞌoc, yujto vicn̈ej masanil tas.
 12 Max vactej valan yuj yoc nocꞌ leviatán chiꞌ, yujto teꞌ ay yip, malaj tas 

stzacꞌvan icha yip nocꞌ chiꞌ.
 13 Malaj mach syal yicꞌanel stzꞌumal nocꞌ, mato stecoch slanza ebꞌ dꞌa 

stzꞌumal nocꞌ chiꞌ, yujto a stzꞌumal nocꞌ chiꞌ icha qꞌuen smacul sn̈iꞌ 
scꞌol ebꞌ soldado yaji.

 14 Malaj mach syal sjacan stiꞌ nocꞌ, yujto a qꞌuen ye nocꞌ yelxo te ay smay 
yilji qꞌueen.

 15 A stzꞌumal yich spatic nocꞌ latzꞌanochi, te tzatz icha qꞌuen qꞌueen, lajan 
icha maclabꞌ jul-labꞌ.

 16 Bꞌucꞌuqꞌui yaj stzꞌumal nocꞌ chiꞌ, man̈xa jabꞌoc icꞌ syal yecꞌ dꞌay.
 17 Junn̈ej yaman̈ yaji, malaj mach syal sn̈icꞌchitani.
 18 Ayic tzꞌadꞌisvi nocꞌ, lajan val icha yecꞌ lebꞌlon. Axo yol sat nocꞌ 

stziquiqui yilji icha sjavi cꞌu dꞌa qꞌuin̈ibꞌalil.
 19 A dꞌa yol sn̈iꞌ nocꞌ tzꞌelta cꞌacꞌ, spucbꞌat icha namix cꞌacꞌ,
 20 tzꞌelta tabꞌ, icha xobꞌal junoc chen van xej dꞌa scal teꞌ cꞌacꞌ.
 21 A yedꞌ yicꞌal sn̈iꞌ nocꞌ schacbꞌi teꞌ tzacꞌacꞌ, tzꞌeltapax namix cꞌacꞌ dꞌa yol 

sn̈iꞌ nocꞌ.
 22 A sjaj nocꞌ te ay yip. Masanil anima xiv dꞌa nocꞌ.
 23 A schibꞌejal nocꞌ te tzatz, icha val qꞌuen hierro bꞌobꞌil dꞌa cal cꞌacꞌ.
 24 A spixan nocꞌ te tzatz icha qꞌuen qꞌueen, tzatz icha qꞌuen chaꞌ.
 25 Tato scot nocꞌ dꞌa ebꞌ anima, a ebꞌ te vinac yalani xiv ebꞌ dꞌa nocꞌ, sbꞌat 

ebꞌ elelal yuj xivelal chiꞌ.
 26 Malaj tzꞌoch qꞌuen espada, qꞌuen lanza, ma jul-labꞌ yic syacꞌan oval ebꞌ 

anima yedꞌ nocꞌ.
 27 A qꞌuen hierro icha teꞌ unin teꞌ yaj qꞌuen dꞌa nocꞌ, axo qꞌuen bronce icha 

te teꞌ cꞌaeltac yaj qꞌuen dꞌa nocꞌ.
 28 A jul-labꞌ sjulchajoch dꞌa nocꞌ, max xivlaj jabꞌoc nocꞌ yuuj. A junoc 

qꞌuen qꞌueen sjulchajoch dꞌa nocꞌ icha yoch an̈ ac icha chiꞌ yoch qꞌuen 
dꞌa nocꞌ.

 29 Tato sco jicoch junoc teꞌ nivan macꞌlabꞌ dꞌa nocꞌ, ichan̈ej co pajanoch 
junoc teꞌ aj dꞌa nocꞌ. Ayic scꞌan̈ stiꞌ jul-labꞌ sjavi dꞌa nocꞌ, ton̈ej tzꞌoch 
qꞌuelan nocꞌ.

 30 Ayic sbꞌat n̈ern̈on nocꞌ dꞌa sat luum, jul tzꞌajcan yecꞌbꞌen bꞌaj tzꞌecꞌ nocꞌ 
chiꞌ, icha tzꞌaj yuj sjayil stiꞌ qꞌuen rastrillo.

 31 Ayic tzꞌecꞌ nocꞌ dꞌa sjulal aꞌ mar, tzꞌibꞌxi sat aꞌ yuj nocꞌ, ichato xej aꞌ, 
icha xej nocꞌ mantecat dꞌa yol yedꞌtal.

 32 Sac tzꞌajcan aꞌ mar bꞌaj tzꞌecꞌ nocꞌ chiꞌ, icha saquil xil jolom.
 33 Malaj junocxo tas dꞌa sat lum tic syal slajbꞌan sbꞌa yedꞌ nocꞌ. A juntzan̈ 

nocꞌ nocꞌ chiꞌ, a in in bꞌonac nocꞌ, max xivlaj nocꞌ.
 34 A nocꞌ sat yaj vuj dꞌa masanil nocꞌ nocꞌ ay smay. A nocꞌ ayoch reyal dꞌa 

masanil nocꞌ chium nocꞌ, xchi Jehová dꞌa vin̈aj Job chiꞌ.

42  1 Ix lajvi chiꞌ ix yalan vin̈aj Job chiꞌ dꞌa Jehová icha tic:
 2 Vojtac to masanil syal uuj, a tas tza nibꞌej, tza bꞌon̈ej.

 3 A ach ix al dꞌayin icha tic: ¿Tas aji, yuj chiꞌ yedꞌ a lolonel malaj 
yelcꞌoch tzalaꞌ scheclaji to max a chalaj tato tzꞌacan in jelanil? 
xa chi. A in tic a tas satubꞌtac yedꞌ tas max nachaj vuuj, a chiꞌ ix 
valaꞌ.

 4 Ix alan pax dꞌayin icha tic: Abꞌ tas ol valaꞌ, tza pacan dꞌayin tas ol in 
cꞌanbꞌej dꞌayach, xa chi.

 5 A dꞌa yalan̈taxo an̈ej abꞌixal ix vabꞌi, palta axo ticnaic tzach vil val och 
yedꞌ in sat.

 6 Yuj chiꞌ snachajel vuuj to malaj jabꞌoc velcꞌochi, vachꞌ tzin emxon̈ej 
cꞌojan dꞌa cal pococ tic yedꞌ dꞌa scal qꞌuen ticꞌaqꞌuil taan̈ tic yic tzin 
naan in bꞌa, xchi vin̈aj Job chiꞌ.

* 42.14 A sbꞌi ebꞌ ix yisil vin̈aj Job chiꞌ schꞌox bꞌaj xajan ebꞌ ix yuj vin̈, stzalaj vin̈ yedꞌ ebꞌ ix. 
A Jemima syalelcꞌochi “Paramuch”. Cesia syalelcꞌochi “teꞌ canela scꞌanchaj dꞌa perfumeal”. A 
Keren-hapuc syalelcꞌochi “yedꞌtal remeyo syacꞌoch ebꞌ anima dꞌa sat”. 

Svachꞌcꞌolal Dios dꞌa vin̈aj Job
7 Ayic ix lajvi yalan juntzan̈ tic Jehová dꞌa vin̈aj Job chiꞌ, ix yalanpax dꞌa 

vin̈aj Elifaz chiꞌ icha tic: Scot val voval dꞌayach yedꞌ chavan̈xo ebꞌ vin̈ ajun 
edꞌ chiꞌ, yujto man̈ vachꞌoc tas ix eyal dꞌa in patic, man̈ lajanoc ix eyutej e bꞌa 
yedꞌ vin̈ in checabꞌ aj Job tic. 8  A ticnaic, iqꞌueccot ucvan̈oc nocꞌ quelemtac 
vacax yedꞌ ucvan̈oc nocꞌ chꞌac calnel, tzul eyacꞌan nocꞌ dꞌa vin̈ in checabꞌ 
aj Job tic, axo vin̈ ol n̈usantzꞌa nocꞌ smasanil silabꞌil dꞌayin eyuuj. A vin̈ ol 
lesalvoc eyuuj, ol in chaan slesal vin̈ chiꞌ. Vachꞌchom to smoj e chaan eyaelal, 
yujto man̈ vachꞌoc tas ix eyal dꞌa in patic, man̈ ichoc ix yutej sbꞌa vin̈ in 
checabꞌ aj Job tic ix eyutej e bꞌa, palta man̈xa tas ol ex vutej, xchi Jehová.

9 Yuj chiꞌ ix cot vin̈aj Elifaz chiꞌ, vin̈aj Bildad yedꞌ vin̈aj Zofar, ix scꞌulan ebꞌ 
vin̈ icha val ix aj yalan Jehová. Ix chaji slesal vin̈aj Job chiꞌ yuj Jehová chiꞌ.

10  Ayic lesalvinacxo vin̈aj Job yuj ebꞌ vin̈ yamigo chiꞌ, ix yacꞌanxi 
svachꞌcꞌolal Jehová dꞌa vin̈ icha dꞌa yalan̈taxo, ecꞌbꞌalto pax ix aj yacꞌan dꞌa 
vin̈ icha ay dꞌa vin̈ dꞌa yalan̈taxo. 11 Ix javi pax ebꞌ yucꞌtac vin̈ yilaꞌ, ebꞌ ix 
yanabꞌ vin̈, juntzan̈ ebꞌ yamigo vin̈ yedꞌ masanil ebꞌ anima ojtannac vin̈ dꞌa 
yalan̈taxo. Ix och val jun nivan vael yuj ebꞌ dꞌa spat vin̈. Ix yacꞌan snivanil 
scꞌol vin̈ ebꞌ. Ix yalan ebꞌ to ix cuspax ebꞌ yuj yaelal ix yacꞌcot Jehová dꞌa 
yibꞌan̈ vin̈. Ix yacꞌancan qꞌuen tumin ebꞌ yedꞌ junjun colcꞌabꞌ nabꞌa oro dꞌa vin̈.

12  Ix yacꞌ jantac svachꞌcꞌolal Dios dꞌa yibꞌan̈ vin̈aj Job chiꞌ, ecꞌbꞌalto nivan 
dꞌa yichan̈ tas ay dꞌa vin̈ dꞌa yalan̈tax chiꞌ. Ix qꞌuecꞌoch sbꞌisul nocꞌ scalnel 
vin̈ dꞌa 14 mil, 6 mil nocꞌ camello, mil par nocꞌ vacax smunlaji yedꞌ mil nocꞌ 
bꞌuru. 13 Ix aljixi ucvan̈ yuninal vin̈ yedꞌ oxvan̈ yisil. 14 A ix bꞌabꞌel, Jemima ix 
yacꞌ vin̈ sbꞌiej ix, axo ix schabꞌil Cesia ix sbꞌiej ix, axo ix yoxil, Keren-hapuc ix 
sbꞌiej ix. * 15 Malaj ebꞌ ix ix dꞌa yolyibꞌan̈qꞌuinal tic stzacꞌvan svachꞌil yilji icha 
yilji ebꞌ ix yisil vin̈aj Job chiꞌ. Ix acꞌji smacbꞌen ebꞌ ix icha yic ebꞌ vin̈ snulej 
yuj smam chiꞌ.

16 Ayic ix lajvi yecꞌ juntzan̈ tic, 140 abꞌil to ix yil vin̈aj Job chiꞌ. Ixto yil vin̈ 
sqꞌuibꞌcan ebꞌ yuninal, masanto ebꞌ yixchiquin ebꞌ yixchiquin vin̈ chiꞌ. 17 Te 
icham vinacxo vin̈ ayic ix cham vin̈. 

LIBRO 1 
(Sal 1–41)

Salmo 1

Ebꞌ tojol yedꞌ ebꞌ chuc

 1 Te vachꞌ yic ebꞌ max cꞌanabꞌajan tas syal ebꞌ scꞌulan chucal, max bꞌat 
ebꞌ dꞌa sbꞌe ebꞌ man̈ vachꞌoc sbꞌeybꞌal, max yacꞌoch sbꞌa ebꞌ dꞌa scal 
ebꞌ bꞌuchumtac dꞌa Dios.

 2 Palta dꞌa smasanil scꞌol ebꞌ scꞌanabꞌajej scꞌaybꞌubꞌal Jehová, snaubꞌtan̈an 
ebꞌ dꞌa cꞌual dꞌacꞌval.

 3 Masanil tas scꞌulej ebꞌ, vachꞌn̈ej tzꞌaj yelcꞌochi. Lajan yaj ebꞌ icha junoc te 
teꞌ ay dꞌa stiꞌ a aꞌ, syacꞌ sat teꞌ dꞌa stiempoal, malaj bꞌaqꞌuin̈ stacjiel xil teꞌ.

 4 Axo pax ebꞌ chuc sbꞌeybꞌal jun, man̈ ichocta ebꞌ. Lajan yaj ebꞌ icha 
smatzꞌil ixim trigo tzꞌicꞌjibꞌat yuj icꞌ. 

 5 Yuj chiꞌ man̈xo ol yal-laj scolan sbꞌa ebꞌ chuc chiꞌ ayic ol chꞌolbꞌitaj ebꞌ 
dꞌa yichan̈ ebꞌ anima tojol sbꞌeybꞌal.

A Chꞌan̈ Libro

SALMOS
Salmos sbꞌi jun libro tic, syalelcꞌochi to tzꞌoch bꞌit yedꞌ juntzan̈ yamcꞌabꞌ yic bꞌit ay 

schꞌan̈al. Yuj chiꞌ icha chiꞌ ix sbꞌiejcan jun libro tic. Himnario yaji, slibroal pax lesal 
yaji. Tzijtum ebꞌ anima tzꞌibꞌjinac jun libro tic, najtil tiempo yicꞌnac yic tzꞌibꞌchajnac 
chiꞌ.

Cꞌojancꞌolal ajnac yil-lan sbꞌa juntzan̈ bꞌit chiꞌ. Axo ix aji aꞌ scꞌan ebꞌ israel yic sbꞌitan 
ebꞌ ayic tzꞌoch ebꞌ ejmelal dꞌa Dios. Axo yic ix bꞌeyn̈ej tiempo, ix och yedꞌ juntzan̈xo 
libro ojtacabꞌil yuj ebꞌ israel to a slolonel Dios tzꞌibꞌabꞌil dꞌay.

A jun libro Salmo tic chꞌocchꞌoc tastac ay dꞌay: Ay bꞌit, ay aloj vachꞌ lolonel dꞌa Dios, 
ay lesal yuj scꞌanchaj scolval Dios, ay lesal yuj scꞌanchaj nivancꞌolal, ay bꞌit yic acꞌoj 
yuj diosal yuj svachꞌcꞌolal Dios, ay pax lesal yuj scꞌanchaj yaelal dꞌa yibꞌan̈ ebꞌ ajcꞌool. 
A juntzan̈ lesal tic ay bꞌaj junn̈ej mach slesalvi yuj tas snibꞌej dꞌa yol yicoꞌ, ay pax 
juntzan̈xo lesal yuj ebꞌ schon̈abꞌ Dios.

Ix yacꞌ bꞌinaj jun libro Salmo tic Jesús. Tzijtum bꞌaj sbꞌinaj dꞌa yol chꞌan̈ Nuevo 
Testamento. Scꞌannac pax jun libro tic ebꞌ bꞌabꞌel creyente ayic sbꞌitan ebꞌ dꞌa sculto, 
ayic yelnac yich Iglesia.

A jun libro tic oyeꞌ macan̈ yaji: Bꞌabꞌel macan̈, tzꞌel yich dꞌa Salmo 1 masanto dꞌa 
41. Schabꞌil macan̈, tzꞌel yich dꞌa Salmo 42 masanto dꞌa 72. Yoxil macan̈, tzꞌel yich dꞌa 
Salmo 73 masanto dꞌa 89. Schan̈il macan̈, tzꞌel yich dꞌa Salmo 90 masanto dꞌa 106. Yoil 
macan̈, tzꞌel yich dꞌa Salmo 107 masanto dꞌa 150, aton dꞌa tic slajvican jun libro tic.
 



 6 Te xajan ebꞌ anima tojol sbꞌeybꞌal yuj Jehová. Axo ebꞌ anima aybꞌat dꞌa 
chucal, van sbꞌatcan ebꞌ dꞌa syaelal.

Salmo 2

A vin̈ rey sicꞌbꞌilel yuj Jehová

 1 ¿Tas val yuj tzꞌel veqꞌuecꞌoc yav ebꞌ chꞌoc chon̈abꞌil sqꞌuechaan̈? ¿Tas val 
yuj slajtiej sbꞌa ebꞌ dꞌa junoc tas man̈ ol tzacꞌvan ebꞌ sbꞌoani?

 2 A ebꞌ vin̈ rey yedꞌ ebꞌ yajal dꞌa juntzan̈ chon̈abꞌ chiꞌ, schichonoch scꞌool 
ebꞌ, junlajanxon̈ej syutej slajtian sbꞌa ebꞌ yoch ajcꞌolal dꞌa Jehová yedꞌ 
dꞌa Vin̈ Rey Sicꞌbꞌilel yuuj.

 3 Slaj yalan ebꞌ icha tic: Quiqꞌuequel co bꞌa dꞌa yol scꞌabꞌ Dios yic 
man̈xalaj yalan yic dꞌayon̈, xchi ebꞌ.

 4 A Jehová Yajal dꞌa satchaan̈ ton̈ej stzetzaj val ebꞌ yuuj, sbꞌuchji ebꞌ yuuj.
 5 Scot yoval dꞌa ebꞌ, xibꞌtaj ebꞌ yuuj. Yedꞌ yoval scꞌool ol yalan dꞌa ebꞌ icha 

tic:
 6 Toxo ix vacꞌoch yopisio Vin̈ Rey dꞌa tzalan Sion, aton jun tzalan 

sicꞌbꞌilel vuuj, xcham Jehová chiꞌ.
 7 Axo Vin̈ Rey Sicꞌbꞌilel chiꞌ tzꞌalani: Svalcanel tastac ix sna Jehová. Ix 

yal dꞌayin: A dꞌa jun cꞌu tic, tzin chꞌoxeli to Vuninal ach.
 8 Cꞌan dꞌayin, ol vacꞌan juntzan̈ nivac chon̈abꞌ yedꞌ masanil 

yolyibꞌan̈qꞌuinal tic dꞌayach.
 9 Ol acꞌ yajalil dꞌa yibꞌan̈ ebꞌ yedꞌ val a poder. Ol a satel ebꞌ icha tzꞌaj 

smacꞌjipoj junoc lum chen dꞌa junoc qꞌuen cꞌococh, xchi dꞌayin, xchi 
Vin̈ Uninabꞌil chiꞌ.

 10 A ticnaic jun, ex sreyal, ex yajalil juntzan̈ chon̈abꞌ, jelanocabꞌ tzeyutej e 
pensar, scham val e cꞌaybꞌan tas svalaꞌ.

 11 Aqꞌuequem e bꞌa dꞌa Jehová dꞌa tzalajcꞌolal, ayocabꞌ yelcꞌoch dꞌa yol e 
sat.

 12 Emnaquil tzeyutej pax e bꞌa dꞌay dꞌa smasanil e cꞌool, yic max cot yoval 
dꞌayex. Tato maay, ol ex satel yuuj, yujto elan̈chamel scot yoval.

Te tzalajcꞌolal yic masanil ebꞌ scol sbꞌa dꞌa Jehová.

Salmo 3

A scolval Dios scꞌanchaji

Sbꞌit jun tic vin̈aj David ayic ix el vin̈ elelal dꞌa vin̈aj Absalón, aton yuninal.
 1 Mamin Jehová, tzijtum ebꞌ anima ayoch ajcꞌolal dꞌayin, tzijtum ebꞌ 

smeltzajoch vajcꞌooloc.
 2 Tzijtum ebꞌ tzꞌalani to man̈ ol in a coloꞌ.
 3 A achxo Mamin, in Columal ach, uuj tzin tzalaji. A ach tzacꞌ in tecꞌanil.
 4 A tzin avaj dꞌayach, tzin a tacꞌvej dꞌa jun tzalan bꞌaj syal sbꞌa ebꞌ anima 

dꞌayach.
 5 Tzin ecꞌ jichan, tzin vaybꞌati, te vachꞌ tzꞌaj yel in vayan̈, yujto a ach tzin 

a tan̈vej.

 6 Man̈ ol in xivlaj yuj jantac anima acꞌum oval molaneqꞌui, yuj ebꞌ 
oyanecꞌ dꞌa in patic vichan̈ tic.

 7 Mamin Jehová, ochan̈ vedꞌoc. Ach in Diosal, colinn̈ej. A ach ol a 
macꞌpoj stiꞌ ebꞌ ayoch ajcꞌolal dꞌayin. Man̈xalaj jabꞌoc ol elcꞌoch 
spoder ebꞌ scꞌulan chucal chiꞌ.

 8 Mamin Jehová, a achton tzach colvajn̈ej. Acꞌ a nivan vachꞌcꞌolal dꞌa 
quibꞌan̈ a on̈ a chon̈abꞌ on̈ tic.

Salmo 4

A Vin̈ Cajal ayoch yipoc co cꞌool

Ayic sbꞌitan jun bꞌit tic vin̈ cuchbꞌum yic bꞌit, a yamcꞌabꞌ ay 
schꞌan̈al scꞌanchaji. Sbꞌit jun tic vin̈aj David.

 1 Ach in Diosal, a ach tza bꞌo yaj in lolonel, tacꞌvej in ayic tzin avaj 
dꞌayach. Ayic ay in och dꞌa syaelal ix in a colani. Ocꞌocabꞌ a cꞌool 
dꞌayin ticnaic, abꞌ tas sval dꞌa in lesal tic.

 2 Ex vetanimail, ¿bꞌaqꞌuin̈ ol eyactejcan eyalan in pecal? ¿Bꞌaqꞌuin̈ ol 
eyactejcan eyalan lolonel malaj yelcꞌochi? ¿Bꞌaqꞌuin̈ ol eyactejcan e 
sayan tas man̈ yeloc?

 3 Abꞌec, a Jehová ix sicꞌancanel ebꞌ anima ayoch spensar dꞌay, yic vachꞌ 
tzꞌoch ebꞌ yicoc. Ayic tzin avaj dꞌay, stacꞌvi dꞌayin.

 4 Xivan̈ec dꞌa Dios, yic man̈xo ol och e mul. Ayic jichan ex eqꞌui, a val yic 
te numan, tze bꞌeycꞌolan e bꞌa.

 5 Aqꞌuec och Jehová yipoc e cꞌool, aqꞌuec e silabꞌ dꞌay icha val dꞌa smojal.
 6 Tzijtum ebꞌ tzꞌalani: ¿Mach ol chꞌoxan svachꞌil dꞌayon̈? xchi ebꞌ. Mamin 

Jehová, chꞌox a vachꞌcꞌolal dꞌayon̈.
 7 A ach ix acꞌcot tzalajcꞌolal dꞌayin, ecꞌto dꞌa yichan̈ stzalajcꞌolal ebꞌ nivan 

tas syicꞌ dꞌa smunlajel.
 8 Malaj tas tzin naꞌ ayic tzin ecꞌ jichan, te juncꞌolal tzin vayi. Mamin 

Jehová, a ach ton ayach och vedꞌoc, yuj chiꞌ malaj tas tzin icꞌani.

Salmo 5

Scꞌanchaj scolval Dios

Ayic sbꞌitan jun bꞌit tic vin̈ cuchbꞌum yic bꞌit, a flauta scꞌanchaji. Sbꞌit jun tic vin̈aj David.
 1 Mamin Jehová, cham val abꞌan tas svalaꞌ. Ochan̈ qꞌuelan dꞌayin ayic sja 

sicꞌson in cꞌool.
 2 Scham val abꞌani a svalan in bꞌa dꞌayach. In reyal ach, in Diosal ach, 

yuj chiꞌ a dꞌayach ol in lesalvoc.
 3 Mamin Jehová, dꞌa junjun qꞌuin̈ibꞌalil tzin avaj dꞌayach. A sqꞌuin̈ibꞌi 

svalan in bꞌa dꞌayach, tzin tan̈van a pactzitan dꞌayin.
 4 Val yel Mamin, malaj a gana dꞌa chucal, max yal-laj yaj ebꞌ chuc dꞌa a 

tzꞌey.
 5 A ebꞌ syicꞌchaan̈ sbꞌa, man̈ ol aj ebꞌ dꞌa ichan̈, max schalaj a cꞌool ebꞌ 

scꞌulan chucal.

 6 Ol a satel ebꞌ tzꞌesani. Tza chacancanel ebꞌ ixtum anima yedꞌ ebꞌ 
milumcham anima.

 7 A inxo ol in cꞌoch dꞌa a cajnubꞌ yuj a nivan vachꞌcꞌolal dꞌayin. 
Ol val vachꞌ lolonel dꞌayach dꞌa emnaquil dꞌa a cajnubꞌ icn̈ej 
yaji.

 8 Mamin Jehová tojol ach toni, yuj chiꞌ cuchbꞌej in dꞌa a bꞌeal, checlitej a 
bꞌeal dꞌa vichan̈ yujn̈ej ebꞌ ajcꞌool tzin maclani.

 9 Malaj val lolonel yel syal ebꞌ, an̈ej tas chuc sna ebꞌ. Yuj tas syal 
ebꞌ chiꞌ sbꞌatcan ebꞌ anima dꞌa chamel, syal vachꞌ lolonel ebꞌ dꞌa 
chabꞌsatil.

 10 Ach in Diosal, acꞌ val cot yaelal dꞌa yibꞌan̈ ebꞌ. Cotocabꞌ dꞌa yibꞌan̈ 
ebꞌ yuj juntzan̈ chucal sna ebꞌ dꞌa yibꞌan̈ ebꞌ yetanimail. Yujto man̈ 
jantacoc schucal ebꞌ, icꞌcanel ebꞌ dꞌa scal a chon̈abꞌ, ina to spitej val 
sbꞌa ebꞌ dꞌayach.

 11 Axo pax masanil ebꞌ tzach acꞌanoch yipoc scꞌool jun, tzalajocabꞌ scꞌool 
ebꞌ. Elocabꞌ yav ebꞌ dꞌa tzalajcꞌolal dꞌa masanil tiempo, yujto tza colel 
ebꞌ. A ebꞌ tzach xajanani, tzalajocabꞌ ebꞌ uuj.

 12 Yujto a ach Jehová, tzacꞌ a vachꞌcꞌolal dꞌa ebꞌ vachꞌ syutej sbꞌa. Tza 
colanel ebꞌ yedꞌ a vachꞌcꞌolal.

Salmo 6

Lesal ayic ay nivan ilcꞌolal

Ayic sbꞌitan jun bꞌit tic vin̈ cuchbꞌum yic bꞌit, a yamcꞌabꞌ 
vajxaqueꞌ schꞌan̈al scꞌanchaji. Sbꞌit jun tic vin̈aj David.

 1 Mamin Jehová, man̈ in a tumej yedꞌ yoval a cꞌool. Man̈ acꞌ in yaelal 
ayic scot oval dꞌayin.

 2 Mamin, ocꞌoc val a cꞌool dꞌayin, yujto man̈xalaj vip svabꞌi. 
Mamin, acꞌxi bꞌox in cꞌool yujto a in nivanil tic sluclon yuj man̈ 
ipal.

 3 Te somchajnac in cꞌool. A achxo Mamin Jehová, ¿bꞌaqꞌuin̈ ol ach och 
vedꞌoc?

 4 Mamin Jehová, ochan̈ val qꞌuelan dꞌayin, colinel yedꞌ val a nivan 
vachꞌcꞌolal.

 5 ¿Tom ay mach olto ach naancotoc ayic toxo ix chami? Malaj junoc 
mach ol bꞌitan dꞌayach dꞌa scal ebꞌ yetchamnaquil chiꞌ.

 6 Ste el vip voqꞌui. Man̈ jantacoc vocꞌ dꞌa junjun acꞌval. Schꞌayxiel in cꞌan̈ 
jolom yuj yal in sat.

 7 Maxtzac yal-laj vilani, yujto ix mal in sat voqꞌui yujn̈ej ebꞌ ayoch 
ajcꞌolal dꞌayin.

 8 Elan̈ec dꞌa in tzꞌey a ex to an̈ej chucal tze cꞌulej. Toxo ix yabꞌ Jehová in 
sicꞌsicꞌan voqꞌui.

 9 Toxo ix yabꞌ in tevi dꞌay. Toxo ix scha in lesal.
 10 A ebꞌ ayoch ajcꞌolal dꞌayin, ol can ebꞌ dꞌa qꞌuixvelal. Ton̈ej 

ol somchajcanel ebꞌ. Dꞌa junn̈ej mutzꞌsatil ol can ebꞌ dꞌa 
qꞌuixvelcꞌolal.

 769 SALMOS 5 ,  6



Salmo 7

Scꞌanchaj bꞌeycꞌolal dꞌa tojolal

Aton jun bꞌit tic ix sbꞌitej vin̈aj rey David dꞌa Jehová yuj 
tas ix yal vin̈aj Cus, yin̈tilal Benjamín dꞌa vin̈.

 1 Mamin Jehová, ach in Diosal, a dꞌa yol a cꞌabꞌ van in sayan in colnabꞌil. 
Colinel dꞌa yol scꞌabꞌ ebꞌ tzin pechan bꞌeyecꞌoc.

 2 Tato maay, ol in scotac jecchitejbꞌat ebꞌ ayoch ajcꞌolal chiꞌ dꞌayin, icha 
syutej schibꞌej nocꞌ choj, yujto man̈xalaj mach ol yal in scolani.

 3 Ach Jehová in Diosal, ¿tocval ix in cꞌulej icha juntzan̈ tas syal ebꞌ dꞌa in 
patic? ¿Tocval ay in mul dꞌa jun chiꞌ?

 4 Malaj bꞌaj chuc ix vutej in cꞌool dꞌa ebꞌ vachꞌ syutej scꞌool dꞌayin. Malaj 
bꞌaj ix vixtej vin̈ ayoch ajcꞌolal dꞌayin vachꞌchom malaj in mul.

 5 Tato ix vixtej vin̈, yacꞌocabꞌ sgana vin̈ in spechan bꞌeyecꞌoc. In yamchajocabꞌ 
yuj vin̈, tzin stecꞌubꞌtan̈an vin̈ masanto satel in bꞌinajnaquil.

 6 Mamin Jehová, qꞌuean̈ lin̈an yedꞌ yoval a cꞌool. Elan̈cot dꞌa yichan̈ yoval 
scꞌool ebꞌ ayoch ajcꞌolal dꞌayin. Bꞌo yaj dꞌayin icha val a gana dꞌa stojolal.

 7 Ochocabꞌ oyan juntzan̈ nación dꞌa ichan̈, tza chꞌolbꞌitan yaj ebꞌ masanto 
dꞌa satchaan̈ bꞌaj ay a despacho.

 8 Mamin Jehová, a achton ol a chꞌolbꞌitej juntzan̈ nación. Bꞌo yaj dꞌayin 
icha val in vachꞌ bꞌeybꞌal yedꞌ in tojolal.

 9 Ach Dios te tojol, tzil spensar yedꞌ tas tzꞌecꞌ dꞌa scꞌol junjun anima. 
Cꞌocbꞌilxo Mamin, satocabꞌel ebꞌ te chuc sbꞌeybꞌal chiꞌ, tzacꞌanpax 
stecꞌanil ebꞌ vachꞌ sbꞌeybꞌal.

 10 A Dios in Columal yaji, aton ecꞌto dꞌa yibꞌan̈ smasanil, a scolan ebꞌ 
vachꞌ spensar.

 11 A Dios Juez tojol toni, yuj chiꞌ aycot yoval dꞌa ebꞌ chuc dꞌa junjun cꞌu.
 12 Tato max snalaj sbꞌa scꞌool ebꞌ, a Dios ol yacꞌoch ye yespada. Vachꞌxo 

yaj sjul-labꞌ bꞌaj ol sjul ebꞌ.
 13 Vanxo sqꞌue scꞌacꞌal yol sjul-labꞌ chiꞌ. Vachꞌxo yaj syamcꞌabꞌ to ol och 

chamel yuuj.
 14 Ilecnabꞌ val tas sna ebꞌ chuc dꞌa ebꞌ yetanimail, an̈ej ixtoj anima syacꞌ ebꞌ.
 15 Ichato sbꞌo jun olan ebꞌ te jul yich yic syamchaj ebꞌ yetanimail ebꞌ, 

palta aꞌ ebꞌ ol bꞌatcan dꞌa jun olan ix sbꞌo chiꞌ.
 16 A schucal ebꞌ comonn̈ej scꞌulej, a ol cotcan dꞌa yibꞌan̈ ebꞌ.
 17 Svacꞌ yuj diosal dꞌa Jehová yuj stojolal. Tzin bꞌitej Dios ecꞌto dꞌa yibꞌan̈ 

smasanil.

Salmo 8

A stziquiquial Dios yedꞌ yopisio ebꞌ anima

Sbꞌitaj jun bꞌit tic icha sjajil bꞌit sbꞌitaji ayic stecꞌjiel 
yal sat teꞌ uva. Sbꞌit jun tic vin̈aj David.

 1 Mamin Jehová, Cajalil ach. Te bꞌinajnac ach, te nivan elcꞌoch dꞌa 
sat luum tic. Icha pax chiꞌ tzꞌaj yalchaj vachꞌ lolonel dꞌayach dꞌa 
satchaan̈.

 2 A ebꞌ unin yedꞌ ebꞌ tzato chuni tzacꞌlabꞌej yic syalan ipalil ebꞌ, yic vachꞌ 
tzꞌem numnaj ebꞌ pit, ebꞌ ajcꞌool yajoch dꞌayach.

 3 A val yic tzin qꞌue qꞌuelan dꞌa satchaan̈ bꞌobꞌil uuj, bꞌaj ay qꞌuen uj yedꞌ 
qꞌuen cꞌanal a bꞌonac,

 4 tzin naan dꞌa yol vicoꞌ: ¿Tas val jabꞌoc quelcꞌoch a on̈ anima on̈ tic, yuj 
chiꞌ tzon̈ a nacoti, tzon̈ a tan̈van yuj co vachꞌiloc?

 5 Ejminac ix on̈ utejcan janicꞌ dꞌa yichan̈ ebꞌ ángel ayic ix on̈ a bꞌoani, 
palta nivan quelcꞌoch yuj copisio ix acꞌaꞌ.

 6 Ix acꞌ copisio dꞌa yibꞌan̈ tas ix a bꞌoꞌo. Ix acꞌanoch masanil tastac bꞌobꞌil 
uuj dꞌa yol co cꞌabꞌ.

 7 Ix acꞌcanoch masanil macan̈il nocꞌ nocꞌ dꞌa yol co cꞌabꞌ: Nocꞌ calnel, 
nocꞌ vacax, nocꞌ cꞌultaquil nocꞌ,

 8 nocꞌ much tzꞌecꞌ jen̈en̈oc dꞌa satchaan̈, nocꞌ chay ay dꞌa yol aꞌ mar yedꞌ 
masanil nocꞌ tzꞌecꞌ dꞌa yol a aꞌ chiꞌ.

 9 Mamin Jehová, Cajalil ach. Te bꞌinajnac ach, te nivan elcꞌoch dꞌa sat 
luum tic.

Salmo 9

Aloj vachꞌ lolonel dꞌa Dios yuj svachꞌcꞌolal

Sbꞌitaj jun bꞌit tic icha sjajil bꞌit sbꞌitaji ayic tzꞌoch chamel. Sbꞌit jun tic vin̈aj David.
 1 Mamin Jehová, dꞌa smasanil in cꞌool tzin nibꞌej sval vachꞌ lolonel 

dꞌayach, svalanel yabꞌixal masanil tastac satubꞌtac ix a cꞌulej.
 2 Ach Dios, te ecꞌ ach to dꞌa yibꞌan̈ smasanil, uuj val tzin avaj dꞌa nivan 

tzalajcꞌolal. In gana tzach in bꞌitej.
 3 Dꞌa val ichan̈ ix bꞌatcan ebꞌ ayoch ajcꞌolal dꞌayin elelal. Ix telvi ebꞌ, ix 

cham ebꞌ.
 4 Yajal ach dꞌa stojolal. Cꞌojan ach em dꞌa a despacho, ix a bꞌoan yaj tas ix 

in cꞌan dꞌayach.
 5 Ix acꞌan oval yedꞌ juntzan̈ ebꞌ chꞌoc chon̈abꞌil. Ix acꞌ telvoc ebꞌ scꞌulan 

chucal. Ix a sucsat sbꞌi ebꞌ yic vachꞌ maxtzac nachajcot ebꞌ dꞌa 
bꞌaqꞌuin̈.

 6 Toxo ix cham ebꞌ ajcꞌool, ix satel schon̈abꞌ ebꞌ dꞌa juneln̈ej. A ach ix a 
sateli, man̈xalaj junoc ix cani, yic vachꞌ maxtzac nachajcoti.

 7 A achxo ach Jehová, toxonton rey ach dꞌa masanil tiempo. Cꞌojan ach 
em dꞌa a despacho yic tza chꞌolbꞌitan ebꞌ anima.

 8 Ol a chꞌolbꞌitej yolyibꞌan̈qꞌuinal tic dꞌa vachꞌil. Ol ach och yajalil dꞌa 
masanil chon̈abꞌ dꞌa stojolal.

 9 Ach Jehová, tza col ebꞌ tzꞌixtaji, tzacꞌ yip ebꞌ ayic ayoch ebꞌ dꞌa nivac 
yaelal.

 10 Mamin Jehová, yipcꞌolal aj yuj ebꞌ ojtannac ach, yujto malaj bꞌaj 
tzactejcan ebꞌ ayic syalan sbꞌa ebꞌ dꞌayach.

 11 Bꞌitanan̈ec dꞌa Jehová Cajal dꞌa Sion, alec yabꞌ ebꞌ chon̈abꞌ tastac ix 
scꞌulej.

 12 Man̈ ton̈ejoc tzꞌiljioch ebꞌ milumcham anima yuj Dios, max bꞌatcanlaj 
satcꞌolal syaelal ebꞌ ayoch dꞌa ilcꞌolal yuuj.

 13 Mamin Jehová, ocꞌocabꞌ a cꞌool dꞌayin, il in emta, te ya tzin ecꞌ yuj ebꞌ 
tzin chacaneli. Colinel dꞌa chamel.

 14 Ichato val chiꞌ bꞌian, ol valan vachꞌ lolonel dꞌayach dꞌa yichan̈ ebꞌ 
anima dꞌa spuertail Jerusalén. Tzin tzalaji, yujto ix in a colcaneli.

 15 A juntzan̈ chꞌoc chon̈abꞌil chiꞌ, ix telviem ebꞌ dꞌa yol jun olan ix sbꞌoꞌo. 
A yoc ebꞌ syamchaj yuj chꞌan̈ yaal ix yaqꞌuem chiꞌ.

 16 Ojtacabꞌil Jehová yujto tojol syutej spactzitan tas scꞌulej anima. Munil 
syicꞌcot yaelal ebꞌ scꞌulan chucal dꞌa yibꞌan̈.

 17 A ebꞌ scꞌulan chucal yedꞌ ebꞌ sbꞌatcan Dios satcꞌolal yuuj, ol bꞌatcan ebꞌ 
dꞌa chamel.

 18 Man̈ masaniloc tiempo ol bꞌatcan ebꞌ mebꞌaꞌ satcꞌolal yuj Dios. Ol javoc 
scꞌual ol elcꞌoch tastac ayoch yipoc scꞌool ebꞌ.

 19 Mamin Jehová, chꞌoxel ipalil. Mocabꞌ yicꞌchaan̈ sbꞌa ebꞌ anima dꞌayach. 
Icꞌcot juntzan̈ chon̈abꞌ dꞌa ichan̈, tzacꞌan syaelal ebꞌ.

 20 Acꞌoch ebꞌ dꞌa xivcꞌolal. Acꞌ yojtaquejel ebꞌ to animan̈ej ebꞌ.

Salmo 10

Scꞌanchaj scolval Dios

 1 Mamin Jehová, ¿tas yuj najat tzach elcani? ¿Tas yuj ichato tza cꞌubꞌejel 
a bꞌa ayic ay in och dꞌa syaelal?

 2 Syicꞌchaan̈ sbꞌa ebꞌ scꞌulan chucal, tzꞌoch ebꞌ ajcꞌolal dꞌa ebꞌ mebꞌaꞌ, 
palta munil a ebꞌ ol can dꞌa yol chꞌan̈ yaal ix sbꞌoem chiꞌ.

 3 A ebꞌ scꞌulan chucal, syicꞌchaan̈ sbꞌa ebꞌ yedꞌ tas snibꞌejochi. Syal vachꞌ 
lolonel ebꞌ dꞌa ebꞌ snibꞌanoch smasanil tastac, axo dꞌayach Mamin, 
ton̈ej sbꞌuchvaj ebꞌ.

 4 A ebꞌ chuc chiꞌ, max ach snalaj jabꞌoc ebꞌ yuj yacꞌumtaquil. A snaan ebꞌ 
to max il-laj tas van scꞌulan ebꞌ chiꞌ.

 5 Vachꞌn̈ej tzꞌelcꞌoch masanil tas scꞌulej ebꞌ chiꞌ. Malaj yelcꞌoch jabꞌoc a 
cꞌaybꞌubꞌal dꞌa ebꞌ. Malaj tzꞌoch ebꞌ yajcꞌol ebꞌ chiꞌ dꞌay.

 6 Snaan ebꞌ dꞌa yol yicoꞌ to malaj bꞌaqꞌuin̈ ol telvoc ebꞌ. Malaj bꞌaqꞌuin̈ ol 
somchajel ebꞌ yalannaji.

 7 An̈ej catabꞌ lolonel syal ebꞌ, slaj yalan es ebꞌ yedꞌ tas syutej xibꞌtan ebꞌ 
anima. Elan̈chamel slolon ebꞌ yedꞌ yoval scꞌool yedꞌ chucal.

 8 Dꞌa stitac chon̈abꞌ tzꞌem cꞌojan ebꞌ smaclan yilaꞌ mach tzꞌecꞌta. Dꞌa 
elcꞌaltac smilcham ebꞌ malaj smul ebꞌ. Ayn̈ejoch sat ebꞌ dꞌa ebꞌ max 
uji scolan sbꞌa.

 9 Icha nocꞌ choj ayoch dꞌa yol sn̈aqꞌueen, icha chiꞌ syutej sbꞌa ebꞌ. 
Scꞌubꞌejel sbꞌa ebꞌ, smaclan ebꞌ ilbꞌajcꞌool ebꞌ. Stan̈vej val ebꞌ janicꞌ val 
ol yacꞌ ganar ebꞌ. Ayic syamchaj ebꞌ, tzꞌicꞌjibꞌat ebꞌ yuj ebꞌ.

 10 Tzꞌem votzꞌan ebꞌ, sqꞌue jucnaj ebꞌ icha nocꞌ choj chiꞌ. A ebꞌ max yal-laj 
scolan sbꞌa dꞌa yol scꞌabꞌ ebꞌ, syamchaj ebꞌ yuj ebꞌ.

 11 A snaan ebꞌ scꞌulan chucal chiꞌ to sbꞌatcan satcꞌolal uuj. Macan a sat 
yalan ebꞌ, max ujilaj ilan snaan ebꞌ.

 12 Mamin Jehová, cotan̈, acꞌ ip acꞌan syaelal ebꞌ scꞌulan chucal chiꞌ. 
Mocabꞌ sat a cꞌool dꞌa ebꞌ ayoch dꞌa cuscꞌolal.

 13 ¿Tas yuj tza cha ach spatiquejel ebꞌ scꞌulan chucal chiꞌ? A snaan ebꞌ to 
man̈ ol a chꞌolbꞌitejlaj yaj ebꞌ.

 14 A ach val tzil schucal ebꞌ. A ach ix ilaꞌ, yuj chiꞌ ol acꞌ syaelal ebꞌ icha 
val smojal, icha tas scꞌulej ebꞌ. A dꞌayach syal sbꞌa ebꞌ max yal-laj 
scolan sbꞌa. A ach tzach colvaj dꞌa ebꞌ unin man̈xalaj smam.

 15 Macꞌ qꞌuichaj scꞌabꞌ ebꞌ scꞌulan chucal chiꞌ. Acꞌ yovalil chucal scꞌulej ebꞌ 
chiꞌ. Tzꞌacanocabꞌ tzꞌaj stupan smul ebꞌ chiꞌ.

 16 Ach Jehová, Yajal ach dꞌa masanil tiempo. A ebꞌ chꞌoc chon̈abꞌil, ol 
iqꞌuel ebꞌ dꞌa sat lum a luum.

 17-18 Mamin Jehová, a ach ton val tzabꞌ slesal ebꞌ anima emnaquil, a ach ton 
val tzacꞌ yip ebꞌ. A ach ton val tzabꞌ yalan sbꞌa ebꞌ tzꞌixtaji yedꞌ ebꞌ 
unin man̈xalaj smam. A achton ol il tas ol ajcan ebꞌ chuc chamelbꞌa 
yaji, yic vachꞌ man̈xo ol xibꞌtejlaj ebꞌ emnaquil ebꞌ.

Salmo 11

A vin̈ Yajal yipcꞌolal yaji

Sbꞌit jun tic vin̈aj David.
 1 A Jehová svacꞌoch yipoc in cꞌool, yuj chiꞌ nabꞌan̈ej tzeyal dꞌayin: Ixic, 

cꞌubꞌejel a bꞌa dꞌa caltac teꞌ icha syutej sbꞌa nocꞌ much.
 2 Ina val ebꞌ vin̈ chuc, syacꞌ lista sjul-labꞌ ebꞌ vin̈ yic sjulvaji, ijanxocan ebꞌ 

vin̈ yedꞌ sjul-labꞌ chiꞌ. Dꞌa cꞌubꞌeltac sjulji ebꞌ anima vachꞌ yuj ebꞌ vin̈.
 3 Tato a ebꞌ yajal axon̈ej chucal ay dꞌa spensar, ¿tasto val ol yutoc sbꞌa ebꞌ 

vachꞌ sbꞌeybꞌal? xe chi dꞌayin.
 4 Palta ayecꞌ Jehová dꞌa stemplo to an̈ej ay yicoꞌ. A dꞌa satchaan̈, ataꞌ ay 

sdespacho, scham val scꞌool yilani, schꞌolbꞌitan sbꞌeybꞌal ebꞌ anima.
 5 A Jehová schꞌolbꞌitan yaj ebꞌ anima vachꞌ yedꞌ ebꞌ chuc. Te yajbꞌilel ebꞌ 

anima comonn̈ej smacꞌvaj yuuj.
 6 A ol acꞌanemta cꞌacꞌ icha val yax n̈abꞌ yedꞌ azufre ayoch scꞌacꞌal dꞌa 

yibꞌan̈ ebꞌ chuc. Ol yacꞌanemta jun nivan icꞌ yic stacjiel masanil tas 
yuuj. A ol pactzitan dꞌa ebꞌ anima, ato syalaꞌ tastac scꞌulej ebꞌ.

 7 A Jehová tojol toni, scham val scꞌool yedꞌ tojolal. Yuj chiꞌ, a ebꞌ anima 
tojol sbꞌeybꞌal, ol yil val Dios ebꞌ.

Salmo 12

Scꞌanchaj scolval Dios

Ayic sbꞌitan jun bꞌit tic vin̈ cuchbꞌum yic bꞌit, a yamcꞌabꞌ 
vajxaqueꞌ schꞌan̈al scꞌanchaji. Sbꞌit jun tic vin̈aj David.

 1 Mamin Jehová, colon̈, yujto man̈xalaj ebꞌ ay elcꞌoch dꞌa sat, van satel 
ebꞌ tzach cꞌanabꞌajan dꞌa scal ebꞌ anima.

 2 Syesej ebꞌ dꞌay junjun. Dꞌa chabꞌsatil slolon ebꞌ dꞌay junjun yic slaj 
yixtan sbꞌa ebꞌ.

 3 Mamin Jehová, satcanel juntzan̈ anima ayoch dꞌa chabꞌsatil chiꞌ yedꞌ 
ebꞌ syicꞌchaan̈ sbꞌa.

 4 Aton ebꞌ tzꞌalani: An̈ej tato syal co loloni, cꞌocbꞌiln̈ej chiꞌ. A co tiꞌ tic ol 
on̈ colanoc. ¿Machto val ol yal on̈ schecani? xchi ebꞌ.

 5 Axo Jehová tzꞌalani: Tzꞌixtaj val ebꞌ malaj tas syal yuuj. A ebꞌ mebꞌaꞌ 
tzꞌel yav ebꞌ yuj syail. Yuj chiꞌ, yovalil ol in colcanel ebꞌ stan̈van in 
colval, xchi Jehová.

 6 A tas yalnaccan Jehová te vachꞌn̈ej. Icha val qꞌuen plata sicꞌlabꞌil stzꞌai, 
man̈xalaj jabꞌoc smical, uquel sn̈usji dꞌa yol cꞌacꞌ, icha chiꞌ yaj tas 
yalnaccani.

 7 Mamin Jehová, a ach ton val tzon̈ a tan̈vej. Toxonton tzon̈ a coln̈ej dꞌa 
juntzan̈ anima tic.

 8 Ayic schaan yabꞌ chucal ebꞌ anima, masanil bꞌaj tzꞌicꞌjichaan̈ ebꞌ chuc 
chiꞌ.

Salmo 13

Scꞌanchaj colval

Sbꞌit jun tic vin̈aj David.
 1 Mamin Jehová, ¿bꞌaqꞌuin̈ val ol in a nacoti? ¿Tocval ol in bꞌatcan 

satcꞌolal uuj dꞌa masanil tiempo? ¿Bꞌaqꞌuin̈ val ol a chꞌox a vachꞌcꞌolal 
dꞌayin?

 2 ¿Jantacto tiempo ol in te cus dꞌa junjun cꞌu? ¿Jantacto tiempo ay in ecꞌ 
dꞌa yol scꞌabꞌ ebꞌ ajcꞌool?

 3 Mamin Jehová in Diosal, cotan̈ qꞌuelan dꞌayin, tacꞌvan̈ dꞌayin, acꞌ a 
vachꞌcꞌolal dꞌayin, yic vachꞌ man̈ ol in pet chamoc,

 4 yic man̈ ol yal vin̈ ayoch ajcꞌolal dꞌayin: Toxo ix vacꞌ ganar, xchi talaj 
vin̈. Malaj in gana stzalaj scꞌool vin̈, tato tzin yacꞌ ganar vin̈.

 5 A a vachꞌcꞌolal ayoch yipoc in cꞌool, stzalajbꞌi in cꞌool yuj a colval.
 6 Mamin Jehová, tzach in bꞌitej yuj a vachꞌil dꞌayin.

Salmo 14

A schucalil ebꞌ anima 
(Sal 53)

Sbꞌit jun tic vin̈aj David.
 1 A ebꞌ chuc spensar sna ebꞌ to malaj Dios. Junlajanxon̈ej ix aj sjuanel 

spensar ebꞌ. Yelxo val te chuc scꞌulej ebꞌ. Malaj mach scꞌulan vachꞌil.
 2 Ato dꞌa satchaan̈ qꞌuelanemta Jehová dꞌa anima, yic syilaꞌ tato ay ebꞌ 

syacꞌoch spensar dꞌay, yic syilpaxi tato naan yuj ebꞌ.
 3 A juntzan̈ bꞌeybꞌal chuc sbꞌeybꞌalej ebꞌ smasanil. Junlajanxon̈ej tzꞌaj 

sjuvibꞌat ebꞌ. Malaj junoc mach bꞌoan vachꞌ bꞌeybꞌal. Toton malaj val 
junoc mach.

 4 Icha val to malaj spensar ebꞌ scꞌulan chucal chiꞌ. A ebꞌ chiꞌ satanel 
ebꞌ yetchon̈abꞌ, icha val to svael ebꞌ yaj ebꞌ, max yal-laj sbꞌa ebꞌ dꞌa 
Jehová.

 5 Ste ibꞌxi ebꞌ yuj xivelal, yujto a Dios ayecꞌ yedꞌ ebꞌ vachꞌ sbꞌeybꞌal.

 6 Snibꞌej ebꞌ syixtejbꞌat tas nabꞌil yuj ebꞌ emnaquil, palta a Jehová scolan 
ebꞌ emnaquil chiꞌ.

 7 Comonoc a dꞌa tzalan Sion scot co colnabꞌil a on̈ israel on̈ tic. Ayic ol 
yacꞌanxi svachꞌcꞌolal Dios dꞌa quibꞌan̈, ol tzalaj val co cꞌool a on̈ yin̈til 
on̈ vin̈aj Jacob tic. Ol el lenaj ol quilaꞌ.

Salmo 15

A tas snibꞌej Dios dꞌa ebꞌ anima

Sbꞌit jun tic vin̈aj David.
 1 Mamin Jehová, ¿mach ebꞌ syal scajnajecꞌ dꞌa a cajnubꞌ? ¿Mach pax ebꞌ 

syal yaj edꞌ dꞌa jun tzalan bꞌaj syaqꞌuem sbꞌa anima dꞌayach?
 2 Aton ebꞌ vachꞌ sbꞌeybꞌal yedꞌ ebꞌ sbꞌoan tojolal, ebꞌ an̈ej lolonel yel syal 

dꞌa smasanil scꞌool.
 3 Ebꞌ max naanqꞌue esal lolonel, max yixtejlaj yamigo, max yal-laj specal 

ebꞌ cajan dꞌa slacꞌanil.
 4 Ebꞌ spaticanel ebꞌ paticabꞌilel uuj, palta stzalaj scꞌool ebꞌ yedꞌ ebꞌ ay 

elcꞌoch dꞌa sat. Ebꞌ max qꞌuexan tas syalaꞌ, tzꞌeln̈ejcꞌoch tas syal ebꞌ 
chiꞌ, vachꞌchom scan ebꞌ dꞌa yalan̈ yuuj.

 5 Ebꞌ tzꞌacꞌan stumin majanil, palta max scꞌanlaj yuneꞌ stumin ebꞌ chiꞌ. 
Ebꞌ max schon̈laj sbꞌa dꞌa es testigoal dꞌa spatic ebꞌ malaj smul. A ebꞌ 
icha chiꞌ sbꞌeybꞌal, val yel malaj bꞌaqꞌuin̈ ol acꞌjoc ganar ebꞌ.

Salmo 16

Lesal yic scacꞌoch Dios yipoc co cꞌool

Aton jun bꞌit namami sbꞌitaji. Sbꞌit jun tic vin̈aj David.
 1 Ach in Diosal, tan̈vej in val, an̈ej dꞌayach tzin col in bꞌa.
 2 Mamin Jehová, sval dꞌayach to Vajal ach. Masanil vachꞌil ay dꞌayin, a 

dꞌayach scoti.
 3 Te vachꞌ yic ebꞌ tzach cꞌanabꞌajan dꞌa scal ebꞌ a chon̈abꞌ. In gana tzin aj 

dꞌa scal ebꞌ.
 4 Ol te qꞌuibꞌchaan̈ syaelal ebꞌ sbꞌatcan dꞌa spatic junoc comon dios. Max 

vacꞌochlaj in bꞌa vacꞌan schiqꞌuil nocꞌ silabꞌ yedꞌ ebꞌ dꞌa scomon dios 
chiꞌ. Max val-laj in bꞌa dꞌa sdiosal ebꞌ chiꞌ.

 5 Mamin Jehová, an̈ej dꞌayach svicꞌ masanil vachꞌil. A achton tzacꞌ 
masanil tas snibꞌej in cꞌool. Dꞌa yol a cꞌabꞌ ayecꞌ in qꞌuinal.

 6 A val bꞌaj ix echtejcan in macbꞌen, yelxo te vachꞌ. Man̈xo jantacoc 
svachꞌil tas ix acꞌcan chiꞌ dꞌayin.

 7 Mamin Jehová, sval vachꞌ lolonel dꞌayach yujto a ach tzacꞌ in razón, tza 
cꞌaybꞌan pax in pensar dꞌacꞌvalil.

 8 Masanil tiempo naan achn̈ej vuuj. Yujto ayachn̈ej ecꞌ vedꞌoc, yuj chiꞌ 
malaj tas tzin icꞌani.

 9 Yuj chiꞌ ste tzalaj in cꞌool tzin bꞌitani. Malaj tas tzin naꞌa, yujto tzach 
vacꞌoch yipoc in cꞌool.

 10 Man̈ ol in actejcanlaj dꞌa scal ebꞌ chamnac, man̈ ol a cha cꞌabꞌat in 
nivanil tic, a in cꞌanabꞌajum in tic dꞌayach.

 11 Tzacꞌ vojtaquejel sbꞌeal qꞌuinal, tzacꞌan tzalajbꞌoc in cꞌool ayic ayinecꞌ 
edꞌoc. Ayn̈ej tzalajcꞌolal dꞌa a tzꞌey dꞌa masanil qꞌuinal.

Salmo 17

Cꞌanoj vachꞌcꞌolal dꞌa Dios

Sbꞌit jun tic vin̈aj David.
 1 Mamin Jehová, abꞌ in lolonel te yel tic, cotan̈ qꞌuelan dꞌayin ayic svalan 

in bꞌa dꞌayach. Acꞌcot tzꞌeyan a chiquin dꞌa in lesal tic, yujto man̈ in 
cꞌajanoc valan esal lolonel.

 2 A ach ton tzalaꞌ to malaj in mul, ojtac val to tojol in pensar.
 3-4 Ojtac masanil tas tzin naꞌa, vachꞌchom dꞌacꞌvalil. Ix in a bꞌeycꞌolej, 

palta malaj jabꞌoc chucal ix ilchaj uuj dꞌayin. Toxo ix in naꞌ to malaj 
tas chuc ol valaꞌ. Icha syal a lolonel, najat ix in elcan dꞌa sbꞌeal ebꞌ 
comonxon̈ej smacꞌan ebꞌ yetanimail.

 5 Tecꞌtecꞌ svutej in bꞌa in bꞌat dꞌa yol a bꞌe. Malaj bꞌaj ix in el bꞌesnaj dꞌay.
 6 Ach in Diosal, sval in bꞌa dꞌayach, yujto tzabꞌn̈ej tas svalaꞌ. Mamin 

acꞌcot tzꞌeyan a chiquin dꞌayin dꞌa tas sval tic.
 7 A ebꞌ sayanecꞌ a colval, tza col ebꞌ dꞌa ebꞌ yajcꞌool, tzin nibꞌej to tza 

chꞌox a vachꞌcꞌolal dꞌayin, aton juntzan̈ satubꞌtac.
 8 Yaꞌilej in, icha syutej junoc mach syailan yol sat, icha chiꞌ tzin utej. 

Cꞌubꞌej in el icha val syutej nocꞌ caxlan̈ smoyanqꞌue yuneꞌ.
 9 Colinel dꞌa ebꞌ chuc scot dꞌayin. Colin dꞌa ebꞌ milumcham anima tzꞌoch 

oyan dꞌa in patic chiꞌ.
 10 Max ocꞌlaj scꞌol ebꞌ chuc chiꞌ dꞌa ebꞌ yetanimail, te acꞌumtacn̈ej slolon ebꞌ.
 11 Lacꞌan tzacꞌan ebꞌ dꞌa in patic, ix oymaj ebꞌ dꞌa in patic vichan̈, toxon̈ej 

stan̈vej ebꞌ in yecan telvoc dꞌa sat luum.
 12 Lajan ebꞌ icha junoc nocꞌ choj votzꞌanemi, ayic tzꞌelta jucnaj nocꞌ syam 

schibꞌej.
 13 Mamin Jehová, ochan̈ vedꞌoc, mac sat ebꞌ ayoch ajcꞌolal dꞌayin yic stelvi 

ebꞌ. Acꞌlabꞌej qꞌuen espada tzin a colanel dꞌa yol scꞌabꞌ ebꞌ chuc chiꞌ.
 14 Mamin Jehová, colinel yedꞌ a poder dꞌa yol scꞌabꞌ ebꞌ anima an̈ej tastac ay dꞌa 

yolyibꞌan̈qꞌuinal tic sgana syicꞌcani. Acꞌcot syaelal ebꞌ, jun yaelal yictaxon 
ebꞌ yaji. Ochocabꞌ locan ebꞌ yuninal ebꞌ yedꞌ yixchiquin ebꞌ yedꞌoc.

 15 A inxo jun, yujto tojol in pensar, yuj chiꞌ ol ach vilaꞌ. Ayic ol in pitzvocqꞌue 
vaan, man̈xalaj tas ol snibꞌej in cꞌool, yujto ol in tzalaj val dꞌa ichan̈.

Salmo 18

Bꞌit ayic tzꞌacꞌji ganar ebꞌ ajcꞌool

A vin̈aj David schecabꞌ Jehová ix bꞌitan jun bꞌit tic dꞌa Jehová ayic ix 
colchajel vin̈ dꞌa yol scꞌabꞌ ebꞌ ajcꞌool yedꞌ dꞌa yol scꞌabꞌ vin̈aj rey Saúl.

 1 Mamin Jehová, tzach in xajanej, a ach tzacꞌ ipal dꞌayin.

 2 Mamin Jehová, ichato n̈aqꞌueen aj dꞌayin, ichato in cuartel aji, yujto 
in Columal ach. Ach in Diosal, a dꞌayach scot vip, a dꞌayach tzin col 
in bꞌa, in Tan̈vumal aji. In Columal ach, te ay a poder. Uuj max in 
yamchajlaj yuj ebꞌ ayoch ajcꞌolal dꞌayin.

 3 Smojton val a bꞌitaji. Ayic svalan in bꞌa dꞌayach, dꞌa val elan̈chamel tzin 
a colcanel dꞌa yol scꞌabꞌ ebꞌ ajcꞌol yajoch dꞌayin.

 4 A smay chamel ix oymaj dꞌa in patic. Man̈ jantacoc yaelal ix javi dꞌa 
vibꞌan̈ yic tzin sateli.

 5 A chamel, ichato toxo ix spixoch slasu dꞌayin, ichato ix sbꞌo in yaalil 
bꞌaj ol in telvoc.

 6 Mamin Jehová, ix val in bꞌa dꞌayach ayic ayinecꞌ dꞌa scal in somcꞌolal. 
Ach in Diosal, ix in cꞌan a colval. A dꞌa a templo ix abꞌ tas ix valaꞌ. Ix 
cꞌoch vav dꞌa a chiquin.

 7 Ichato chiꞌ ix ecꞌ jun nivan quixcabꞌ. Yelcꞌolal ix ibꞌxi yibꞌ lum nivac 
vitz. Ix tzicubꞌtan̈aj val yuj yoval a cꞌool ach in Diosal.

 8 Ichato ix elta tabꞌ dꞌa yol a n̈iꞌ, axo dꞌa yol a tiꞌ ichato ix elta jun cꞌacꞌ te 
ov. Ichato ix elta tzipipoc tzacꞌacꞌ dꞌa yol a tiꞌ chiꞌ.

 9 Ix a jac satchaan̈, ix ach emuli. Ayoch nivac qꞌuicꞌal asun dꞌa yalan̈ oc 
ayic ach emul chiꞌ.

 10 Ay ach qꞌue dꞌa yibꞌan̈ jun querubín, ix ach bꞌat jen̈en̈oc, ix ach bꞌat 
bꞌachachoc dꞌa yibꞌan̈ icꞌ.

 11 Cꞌubꞌan ach el bꞌaj te qꞌuicꞌqꞌuinal. Ix a cꞌubꞌejel a bꞌa dꞌa scal qꞌuicꞌal 
asun bꞌudꞌjinaquel yuj a aꞌ.

 12 Ay cꞌacꞌ ix laj elta copnaj dꞌa ichan̈ icha val lebꞌlon. Ix cot sacbꞌat dꞌa 
scal asun yedꞌ tzacꞌacꞌ.

 13 Mamin Jehová, ecꞌ achto dꞌa yibꞌan̈ smasanil, ix el av, icha val scꞌan̈ cꞌu 
dꞌa satchaan̈. Ix cot sacbꞌat yedꞌ tzacꞌacꞌ.

 14 Ix acꞌanbꞌat a jul-labꞌ chiꞌ, axo ebꞌ ajcꞌool ix saclemcanbꞌat ebꞌ yuuj. 
Ix a julanbꞌat jun cꞌacꞌ tzꞌecꞌ copnaj dꞌa scal ebꞌ, ix pechchaj ebꞌ 
yuuj.

 15 Mamin Jehová, yuj schaan̈il ix ach avaji, yuj pax jun icꞌ te ov 
ix aqꞌuelta, ix checlaj yich aꞌ mar. Yuj pax chiꞌ ix checlaj yich 
yolyibꞌan̈qꞌuinal tic.

 16 Ach in Diosal, masanto dꞌa satchaan̈ ix acꞌcot a colval dꞌayin, ichato ix 
in icꞌqꞌueta dꞌa yol jun a aꞌ te jul yich.

 17 Ix in a colan dꞌa ebꞌ ajcꞌool te ay yip, malaj tzin och dꞌa ebꞌ, yelxo val te 
tecꞌan ebꞌ dꞌa vichan̈.

 18 Ix och bꞌulnaj ebꞌ dꞌayin ayic ay in och dꞌa ilcꞌolal, a achxo Jehová ix 
ach och vedꞌoc.

 19 Ix in icꞌanelta bꞌaj lodꞌan, ix in acꞌancanoch bꞌaj levan. Ix in a coloꞌ 
yujto xajan in uuj.

 20 Mamin Jehová, ix acꞌ spac dꞌayin, yujto tojol ix vutej in bꞌa. Ix acꞌ a 
vachꞌcꞌolal dꞌayin, yujto malaj in mul,

 21 yujto ix in cꞌanabꞌajej a bꞌeybꞌal. Ach in Diosal, maj in cꞌulejlaj chucal 
yic svicꞌcanel in bꞌa dꞌayach.

 22 Masanil a cꞌaybꞌubꞌal, naann̈ej vuuj, malaj bꞌaqꞌuin̈ sbꞌat a lolonel 
satcꞌolal vuuj.

 23 Vachꞌn̈ej in bꞌeybꞌal dꞌa ichan̈. Ix in yaꞌilej in bꞌa yic max in bꞌat dꞌa 
chucal.

 24 Yujn̈ejton chiꞌ ix acꞌ spac dꞌayin yujto tojol svutej in bꞌa, malaj pax in 
mul dꞌa yol a sat ach Jehová.

 25 Mamin, a ebꞌ tzach cꞌanabꞌajani, ol elcꞌoch syal a lolonel dꞌa ebꞌ. A ebꞌ 
vachꞌ spensar, vachꞌ pax tzutej a pensar dꞌa ebꞌ.

 26 Vachꞌ tzutej a bꞌa dꞌa ebꞌ vachꞌ sbꞌeybꞌal, palta tza chꞌox a jelanil a 
tenanecꞌ spensar ebꞌ ixtum anima.

 27 Tza col ebꞌ emnaquil, axo ebꞌ syicꞌchaan̈ sbꞌa, tziqꞌuemta ebꞌ.
 28 Mamin Jehová, a achton tzacꞌ saquilqꞌuinal dꞌayin. Ach in Diosal, a 

achton tzicꞌcanel qꞌuicꞌalqꞌuinal dꞌayin.
 29 Yuj a colval ix in saclemejbꞌat ebꞌ soldado, ix in cꞌaxpajecꞌ dꞌa yibꞌan̈ 

smuroal juntzan̈ chon̈abꞌ.
 30 Ach Jehová Dios, yelxo val te vachꞌ a bꞌeybꞌal. A a lolonel ix acꞌcani, 

smoj ton val malaj co chabꞌcꞌolal dꞌay. Tza colel masanil mach 
yipcꞌolal aj yuuj.

 31 Mamin Jehová, malaj junocxo Dios, a achn̈ej. ¿Tocval ay junocxo 
colvajum icha ach tic?

 32 Ach Dios, a ach tzacꞌn̈ej vip. A ach tzin a cuchbꞌej dꞌa jun bꞌe te 
vachꞌ.

 33 Icha val sbꞌey junoc nocꞌ cꞌultaquil chej, icha val chiꞌ tzꞌaj in bꞌey uuj. 
Dꞌa sattac vitz yeqꞌui, tecꞌtecꞌ vaj uuj.

 34 A ach tzin a cꞌaybꞌej dꞌa oval, tzacꞌanpax vip yic tzin pacchitan junoc 
jul-labꞌ nabꞌa bronce.

 35 Mamin, a ach tzin a tan̈vej, tzin a colani. A a vachꞌ cꞌabꞌ tzin 
yamanqꞌue lin̈an. Yujn̈ej a vachꞌcꞌolal ix in icꞌchaan̈.

 36 Vachꞌ ix utej in bꞌe a bꞌoani yic vachꞌ max in el-laj n̈ernajoc.
 37 Ix in pech ebꞌ ayoch ajcꞌolal dꞌayin, ix yamchaj ebꞌ vuuj. Maj in ochlaj 

vaan masanto ix cham ebꞌ vuuj.
 38 Chocꞌ ix vutejcan ebꞌ yic vachꞌ man̈xo ol qꞌue vaan ebꞌ. Ix telvi ebꞌ dꞌa 

scal voc.
 39 A achton tzacꞌ vip yic svacꞌan oval. A ebꞌ schichon scꞌol dꞌayin, tzacꞌ 

yaqꞌuem sbꞌa ebꞌ dꞌayin.
 40 A ach tza pechel ebꞌ ayoch ajcꞌolal dꞌayin. Yuj chiꞌ syal in satanel ebꞌ 

malaj tzin och dꞌay.
 41 Scꞌan colval ebꞌ, palta malaj mach scolan ebꞌ. Stevi ebꞌ dꞌayach Jehová, 

palta max ach tacꞌvilaj dꞌa ebꞌ.
 42 Chocꞌ tzꞌaj ebꞌ vuuj icha val pococ tzꞌicꞌchajqꞌue vaan yuj icꞌ. Tzin 

tecꞌanem ebꞌ icha val stecꞌchajem lum socꞌom dꞌa yoltac bꞌe.
 43 Tzin a colel dꞌa yoval ebꞌ chꞌoc chon̈abꞌil, tzin acꞌancanoch yajaliloc 

juntzan̈ nivac chon̈abꞌ. A ebꞌ anima man̈ vojtacoclaj, a ebꞌ tzin acꞌan 
servil.

 44 An̈ej syabꞌan vabꞌixal ebꞌ, tzin scꞌanabꞌajan ebꞌ. A ebꞌ chꞌoc chon̈abꞌil 
chiꞌ, syacꞌoch sbꞌa ebꞌ dꞌa yol in cꞌabꞌ.

 45 Tzꞌibꞌxiqꞌue ebꞌ yuj xivelal ayic tzꞌelta ebꞌ dꞌa yol scuartel.
 46 Ach Jehová pitzan ach. Ach in Columal, alchajocabꞌ vachꞌ lolonel 

dꞌayach. Ach Dios in Columal, icꞌjocabꞌ chaan̈ a bꞌi.

 47 A ach tzacꞌ yojtaquejel ebꞌ tzin ixtani to ayach och vedꞌoc. Tzicꞌancot 
ebꞌ chꞌoc chon̈abꞌil dꞌa yalan̈ in mandar.

 48 A ach tzin a colel dꞌa yoval scꞌool ebꞌ ayoch ajcꞌolal dꞌayin, aton ebꞌ 
schichon scꞌool dꞌayin. Mamin, tzin a colanpax dꞌa ebꞌ comonn̈ej 
smacꞌan anima.

 49 Yuj chiꞌ jun, sval vachꞌ lolonel dꞌayach dꞌa scal juntzan̈ nivac chon̈abꞌ, 
tzin bꞌitan pax a bꞌi.

 50 Uuj val, svacꞌ ganar nivac oval a in rey in tic, a in sicꞌbꞌil in el uuj. Dꞌa 
masanil tiempo tza chꞌox a vachꞌcꞌolal dꞌayin a in David in tic yedꞌ 
dꞌa ebꞌ vin̈tilal icha ajnac alani.

Salmo 19

A snivanil yelcꞌoch Dios

Sbꞌit jun tic vin̈aj David.
 1 A satchaan̈ yedꞌ masanil tas ay dꞌay, a schꞌoxanel sbꞌinajnaquil Dios, 

schꞌoxanel svachꞌil smunlajel.
 2 Junjun cꞌu, junjun acꞌval schꞌoxjiel sjelanil yuj tastac ay dꞌa 

satchaan̈.
 3 Vachꞌchom malaj junoc lolonel tzꞌabꞌchaji, malaj pax junoc jaj tzꞌabꞌchaj 

yochi,
 4 palta sbꞌeybꞌat yabꞌixal Dios dꞌa masanil sat luum tic, masanto bꞌaj 

slajvicꞌoch masanil yolyibꞌan̈qꞌuinal tic.
A dꞌa satchaan̈, ataꞌ ay cꞌu yuj Dios.

 5 Icha val junoc vin̈ quelem ato val snupnaji, stzalaji tzꞌelta dꞌa yol 
scuarto, icha chiꞌ sjavi cꞌu. Ma icha junoc vinac te ay yip stzalaj 
scꞌool ayic sbꞌat dꞌa smunlajel.

 6 Sqꞌueul yoc cꞌu dꞌa yichchaan̈, sbꞌatxican dꞌa bꞌaj tzꞌemxicani, malaj 
junoc tas syal scolan sbꞌa dꞌa scꞌacꞌal.

 7 A val scꞌaybꞌubꞌal Jehová malaj jabꞌoc spaltail, tzꞌacꞌji quip yuuj. A 
schecnabꞌil te yel, syacꞌan sjelanil ebꞌ mantalaj spensar.

 8 A tas syal Jehová, te vachꞌn̈ej yaji, stzalajbꞌi co cꞌool yuuj. A sley 
Jehová, tojol toni, sjacvi co pensar yuuj.

 9 A emnaquilal dꞌa Jehová te vachꞌn̈ej, ayn̈ejecꞌ dꞌa juneln̈ej. A tas nabꞌil 
yuj Jehová te yel, tojol toni.

 10 Yelxo val te nibꞌabꞌil dꞌa yichan̈ qꞌuen oro te vachꞌ. Yelxo val te chiꞌ dꞌa 
yichan̈ nocꞌ yal chabꞌ ayoch dꞌa yedꞌtal.

 11 Cachnabꞌil pax yaj dꞌayin a in a checabꞌ in tic. Tato tzin cꞌanabꞌajej a 
lolonel chiꞌ, vachꞌ ol in elcꞌoch yuuj.

 12 ¿Tom ay junoc mach syal yilan sbꞌa dꞌa spaltail? Mamin Jehová, acꞌ in 
nivancꞌolal yuj juntzan̈xo in paltail max vil in cꞌulani.

 13 Man̈ a cha vacꞌoch in bꞌa dꞌa scal chucal. Man̈ a cha yacꞌ yajalil chucal 
chiꞌ dꞌayin. Icha chiꞌ max och in mul, malaj junoc in chucal dꞌa yol a 
sat.

 14 Mamin Jehová in Columal ach, in Tan̈vumal ach, chabꞌilocabꞌ uuj tas 
svalaꞌ yedꞌ tas tzin naꞌa.

Salmo 20

Lesal yuj scꞌanchaj scolval Dios dꞌa oval

Sbꞌit jun tic vin̈aj David.
 1 Mamin rey, yabꞌocabꞌ Jehová co Diosal a on̈ yin̈til on̈ vin̈aj Jacob a 

lesalvi. Aocabꞌ tzach colani ayic ayach och dꞌa ilcꞌolal.
 2 Yacꞌocabꞌcot scolval dꞌayach masanto dꞌa stemplo dꞌa Sion.
 3 Snaocabꞌcot masanil ofrenda ix acꞌaꞌ. Schaocabꞌ scꞌool a silabꞌ tza 

n̈ustzꞌaoc.
 4 Aocabꞌ ol acꞌan elcꞌoch icha a gana yedꞌ masanil tastac nabꞌil uuj.
 5 Ol el cav yuj tzalajcꞌolal ayic ol acꞌan ganar ebꞌ ajcꞌool. Ol quicꞌchaan̈ 

co bandera yuj quicꞌanchaan̈ co Diosal. Aocabꞌ Jehová tzꞌacꞌan 
masanil tas cꞌanbꞌil uuj.

 6 Cojtacxo ticnaic to a Jehová ol colan vin̈ co reyal sicꞌbꞌilel yuuj. 
Masanto dꞌa satchaan̈ to an̈ej ay yicoꞌ, ol tacꞌvoccot dꞌay. Yuj spoder 
Jehová chiꞌ ol yacꞌ ganar nivac oval vin̈ co reyal.

 7 Ay ebꞌ tzꞌacꞌanoch scarruaje yic oval yipoc scꞌool, ay pax juntzan̈xo ebꞌ, 
a nocꞌ schej ebꞌ syacꞌoch yipoc scꞌool. A on̈xo pax tic, a Jehová co 
Diosal scacꞌoch yipoc co cꞌool.

 8 A ebꞌ chiꞌ spax yip yoc ebꞌ, stelvi ebꞌ, a on̈xo pax tic jun, tecꞌtecꞌ caji, 
lin̈ann̈ej on̈ qꞌuei.

 9 Mamin Jehová, col vin̈ co reyal. Tacꞌvan̈ dꞌayon̈ ayic tzach cavtani.

Salmo 21

A jun bꞌit yujto ix lajvi oval

Sbꞌit jun tic vin̈aj David.
 1 Mamin Jehová, a in rey in tic, tzin tzalaji, yujto syal uuj smasanil. 

Yelxo val tzin te tzalaji, yujto uuj val ix vacꞌ ganar.
 2 Ix a bꞌo tas snibꞌej in cꞌool, maj a tenecꞌlaj tas ix in cꞌanaꞌ.
 3 Te nivan vachꞌil ix acꞌ dꞌayin, ix acꞌanqꞌue jun corona oro dꞌa in jolom.
 4 Ix in cꞌan dꞌayach to tzacꞌ najatbꞌoc in qꞌuinal, a achxo ix acꞌ dꞌayin.
 5 Te bꞌinajnac in yuj a colval. Uuj val syal vuuj, ay pax in tziquiquial.
 6 Man̈ jantacoc a vachꞌcꞌolal ix acꞌ dꞌayin dꞌa masanil tiempo. Ste tzalaj in 

cꞌool dꞌa ichan̈.
 7 Mamin Jehová, ecꞌal ach dꞌa yibꞌan̈ masanil, yujto a a vachꞌcꞌolal ayoch 

yipoc in cꞌool, yuj chiꞌ malaj bꞌaqꞌuin̈ ol in acꞌjoc ganar.
 8 Mamin rey, ol a yam masanil ebꞌ ayoch ajcꞌolal dꞌayach, aton ebꞌ malaj 

sgana tzach yilaꞌ.
 9 Ayic ol a chꞌoxan a bꞌa dꞌa scal ebꞌ, ol a satancanel ebꞌ, icha val tzꞌaj 

junoc tas slajviel yuj cꞌacꞌ. A Jehová ol satanel ebꞌ yedꞌ yoval scꞌool, 
axo cꞌacꞌ ol acꞌan lajvoquel ebꞌ.

 10 A yuninal ebꞌ ajcꞌool chiꞌ yedꞌ ebꞌ yin̈tilal ebꞌ, ol a satcanel ebꞌ dꞌa scal 
anima dꞌa sat luum tic.

 11 Vachꞌchom ix snibꞌej ebꞌ ix ach yixtej, ix say val modo ebꞌ tas tzꞌaj ach 
yacꞌan ganar, palta maj yal-laj yuj ebꞌ,

SALMOS 20 ,  21 780  



 12 yujto a ach tic ix a pechcanbꞌat ebꞌ ayic ix och ijan a jul-labꞌ dꞌa ebꞌ.
 13 Mamin Jehová, ach icꞌjocabꞌchaan̈ yujto masanil syal uuj. Ol co bꞌitej 

ipalil.

Salmo 22

Av yuj ilcꞌolal yedꞌ bꞌit dꞌa aloj vachꞌ lolonel

Sbꞌit jun tic vin̈aj David. Sbꞌitej jun bꞌit tic vin̈ cuchbꞌum dꞌa bꞌit yedꞌ 
sjajil jun bꞌit scuchan nocꞌ cꞌultaquil chej dꞌa qꞌuin̈ibꞌalil.

 1 Ach in Diosal, ach in Diosal, ¿tas val yuj tzin actejcani? ¿tas val yuj 
max in a coloꞌ ayic tzꞌel vav dꞌa scal in yaelal?

 2 Ach in Diosal, cꞌual dꞌacꞌval vavaj dꞌayach, palta max ach tacꞌvilaj 
dꞌayin, man̈xa bꞌaj syal vicꞌan vip.

 3 A achxo pax jun, a achxon̈ejochi, tzach sbꞌitej ebꞌ vetisraelal.
 4-5 A ebꞌ co mam quicham, yacꞌnac ach och ebꞌ yipoc scꞌool, yalnac sbꞌa ebꞌ 

dꞌayach, yuj chiꞌ a colnaccanel ebꞌ. Yacꞌannac ach och ebꞌ dꞌa scꞌool, 
yuj chiꞌ maj qꞌuixvoquel-laj ebꞌ.

 6 A inxo jun, man̈xo in animaoc svabꞌi, icha val junoc nocꞌ aꞌay vaj svabꞌi. 
Tzebꞌajtac in yilanoch ebꞌ vetanimail, paticabꞌil in caneli.

 7 A ebꞌ tzin ilani, sbꞌuchvaj ebꞌ dꞌayin, syedꞌtej in sat ebꞌ, syacꞌan ibꞌxoc 
sjolom ebꞌ.

 8 Syalan ebꞌ: A jun vin̈ tic, a Jehová ix yacꞌoch vin̈ yipoc scꞌool yalani, 
yuj chiꞌ coljocabꞌel vin̈ yuj Jehová chiꞌ. Tato stzalaj scꞌol Dios yedꞌ 
vin̈, acꞌjocabꞌ el vin̈ dꞌa libre yuuj, xchi ebꞌ.

 9 Yel toni, a ach ix in acꞌ aljoc. Ayic vanto in chuni dꞌa in nun, ix in a 
tan̈vej.

 10 Atax ix in alji ix in ochcan dꞌa yol a cꞌabꞌ. Atax ay in ecꞌ dꞌa yol scꞌool in 
nun, in Diosal achtaxoni.

 11 Yuj chiꞌ jun, man̈ a bꞌesel a bꞌa dꞌayin. Ay in och dꞌa nivac yaelal, malaj 
pax mach tzꞌoch vedꞌoc.

 12 Toxo ix oymaj ebꞌ ajcꞌolal dꞌa in patic, icha val juntzan̈ oval vacax dꞌa 
yol yic Basán, icha val chiꞌ ebꞌ.

 13 Toxon̈ej sjalali sjaj ebꞌ icha val junoc nocꞌ choj. Sjac stiꞌ ebꞌ, sjavi jucnaj 
ebꞌ dꞌayin.

 14 Van yelcan vip, icha val tzꞌaj stobꞌbꞌat a aꞌ. Toxo ix yactej sbꞌa in bꞌaquil, 
a val in pixan, toxo ix ulaxbꞌat dꞌa yol in cꞌool icha val nocꞌ chaqꞌuibꞌ.

 15 Toxo ix tacji yol in jaj, icha val junoc taquin̈ luum. Toxo ix qꞌue lotzan 
vacꞌ stacji, ix in acꞌanem dꞌa scal pococ icha val junoc chamnac.

 16 Jun val n̈ilan̈ ebꞌ chuc ix och bꞌuyan dꞌayin icha val nocꞌ tzꞌiꞌ, ix yol in 
cꞌabꞌ ebꞌ yedꞌ voc.

 17 Syal in bꞌisan masanil in bꞌaquil. Yacbꞌan van vabꞌan syail chiꞌ, axo ebꞌ 
chuc chiꞌ, qꞌuelann̈ej och ebꞌ dꞌayin.

 18 A in pichul, ix spuquecꞌ ebꞌ dꞌa spatic. Axo dꞌa in pichul jucan, ix yacꞌ 
suerte ebꞌ.

 19 A achxo Mamin Jehová, Vipumal aji. Man̈ ach najatbꞌocbꞌat dꞌayin. 
Colin, cotan̈ elan̈chamel dꞌayin.

 20 Colin, man̈ in a cha xicjocchamoc, man̈ in a cha smilcham ebꞌ anima 
icha nocꞌ tzꞌiꞌ.

 21 Colinel dꞌa stiꞌ juntzan̈ ebꞌ icha nocꞌ choj chiꞌ, colinel dꞌa schꞌaac 
juntzan̈ icha val nocꞌ cꞌultaquil vacax chiꞌ.

 22 Ol valanel abꞌixal dꞌa ebꞌ vetchon̈abꞌ. Ayic ol smolbꞌan sbꞌa ebꞌ, ol ach in 
bꞌitej dꞌa scal ebꞌ, ol valan icha tic:

 23 Mach on̈ ay yelcꞌoch Jehová dꞌa co sat, calec vachꞌ lolonel dꞌay. 
Bꞌinajnacocabꞌ cuuj masanil on̈ yin̈tilal on̈ vin̈aj Jacob. Masanil on̈ 
yin̈tilal on̈ Israel, caqꞌuequem co bꞌa dꞌay.

 24 A Jehová maj yactejcanlaj ebꞌ ayoch syaelal. Man̈ ton̈ejoc ix yilochi, 
maj scꞌubꞌejel-laj sbꞌa. Ayic ix scꞌanan scolval ebꞌ, ix scꞌanabꞌajej 
Jehová chiꞌ yabꞌani, xin cham dꞌa ebꞌ.

 25 Mamin Jehová, ol ach in bꞌitej dꞌa yichan̈ junoc snivan molchajelal ebꞌ 
a chon̈abꞌ yedꞌ dꞌa yichan̈ ebꞌ tzach xajanani. Ol vaqꞌuelcꞌoch in tiꞌ ix 
vacꞌ dꞌayach.

 26 Ol va ebꞌ mebꞌaꞌ, ol bꞌudꞌjoccan scꞌool ebꞌ. Ol och ebꞌ ejmelal dꞌa Jehová, 
ol yal vachꞌ lolonel ebꞌ dꞌay, pitzann̈ej ebꞌ dꞌa masanil tiempo.

 27 Masanil juntzan̈ chꞌoc nacional yedꞌ yin̈tilal cajan dꞌa slajvubꞌcꞌoch sat 
luum tic, ol nachajcot Jehová yuj ebꞌ, ol ja ebꞌ dꞌay, ol em cuman ebꞌ 
dꞌa yichan̈.

 28 Yujto a Jehová ay yic masanil opisio, a Yajal yaj dꞌa masanil nación dꞌa 
yolyibꞌan̈qꞌuinal tic.

 29 Masanil ebꞌ bꞌeyum ol va ebꞌ, ol yacꞌanem sbꞌa ebꞌ ejmelal dꞌa Jehová. 
Masanil ebꞌ chamelbꞌa yaji, ol em cuman ebꞌ dꞌa yichan̈ yujto malaj 
mach syal scolan sbꞌa dꞌa chamel.

 30 A ebꞌ ichiquinabꞌil dꞌa yic bꞌaqꞌuin̈, ol yaqꞌuem sbꞌa ebꞌ dꞌa Jehová. Ol 
alchajel yabꞌixal vin̈ Yajal dꞌa ebꞌ anima toto ol aljoc.

 31 A yabꞌixal stojolal yedꞌ svachꞌil tas sbꞌonac, ol alchaj dꞌa ebꞌ toto ol aljoc 
chiꞌ.

Salmo 23

A Jehová Quilumal

Sbꞌit jun tic vin̈aj David.
 1 Mamin Jehová Vilumal aji. Icha junoc tan̈vum calnel aj dꞌayin, yuj chiꞌ 

malaj tas syacꞌ palta dꞌayin.
 2 Ichato a bꞌaj yax an̈ an̈cꞌultac tzacꞌ vicꞌ vip. Ichato a dꞌa a aꞌ malali 

sbꞌeyi, ataꞌ tzin icꞌbꞌati.
 3 Tzacꞌan vip dꞌa junjun cꞌu, tzin icꞌanbꞌat dꞌa yoltac bꞌe vachꞌ, icha yaj 

alannaccani.
 4 Mamin, vachꞌchom tzin ecꞌ dꞌa chꞌolquixtac bꞌaj te qꞌuicꞌqꞌuinal, max in 

xivlaj yuj junoc tas ay smay, yujto ayach ecꞌ vedꞌoc. Icha junoc vin̈ 
tan̈vum calnel yedꞌnac teꞌ scꞌococh yedꞌ pax jun teꞌ ay schꞌocal, icha 
chiꞌ tzutej in a tan̈vani, yuj chiꞌ max in xivlaj.

 5 Tza bꞌo in vael dꞌa yichan̈ ebꞌ vajcꞌool. Tzacꞌqꞌue aceite dꞌa in jolom, 
tzacꞌan bꞌudꞌjoc in vaso masanto tzꞌel malnaj dꞌa stiꞌ.

 6 A a vachꞌcꞌolal yedꞌ bꞌaj tzin a xajanej ayn̈ejecꞌ vedꞌoc yacbꞌan pitzan in. 
Mamin Jehová, ol in aj cajan bꞌaj ayach dꞌa masanil tiempo.

Salmo 24

A jun Rey bꞌinajnac

Sbꞌit jun tic vin̈aj David.
 1 A Jehová ay yic lum luum tic. A ay pax yic masanil tastac ay dꞌa sat luum.
 2 Yujto a ix bꞌoanem yich lum luum tic dꞌa yich aꞌ mar yedꞌ dꞌa yich aꞌ 

nivac aꞌ.
 3 ¿Mach ebꞌ syal sqꞌuecꞌoch dꞌa jun tzalan to yic Jehová? ¿Mach ebꞌ syal 

yajecꞌ bꞌaj syal sbꞌa ebꞌ anima dꞌa Jehová chiꞌ?
 4 Aton ebꞌ tic syal sqꞌuecꞌochi: Ebꞌ malaj chucal scꞌulej, ebꞌ te vachꞌ 

spensar, ebꞌ max yaqꞌuem sbꞌa dꞌa juntzan̈ comon dios, ebꞌ max 
scomon aqꞌuej stiꞌ yuj yacꞌan musansatil junocxo anima.

 5 A Jehová Dios Scolumal ebꞌ, a tzꞌacꞌan vachꞌilal dꞌa ebꞌ. Syacꞌanpax spac 
dꞌa ebꞌ icha smojal yuj svachꞌil ebꞌ chiꞌ.

 6 Icha chiꞌ sbꞌeybꞌal ebꞌ sgana yoch dꞌa yichan̈ Dios Cajalil a on̈ yin̈tilal 
on̈ can Jacob.

 7 Ex aj Jerusalén, jaquec jun snivan puertail e chon̈abꞌ aytaxon dꞌa pecaꞌ. 
Jaquec teꞌ sicꞌlabꞌil yic vachꞌ tze cha val jun Rey dꞌa tzalajcꞌolal, aton 
jun Te Bꞌinajnac.

 8 ¿Mach jun Rey Te Bꞌinajnac chiꞌ? Aton Jehová, te ay yip, te ay spoder. A 
Jehová syacꞌn̈ej ganar oval.

 9 Ex aj Jerusalén, jaquec jun snivan puertail e chon̈abꞌ aytaxon dꞌa pecaꞌ. 
Jaquec teꞌ sicꞌlabꞌil yic vachꞌ tze cha val jun Rey dꞌa tzalajcꞌolal, aton 
jun Te Bꞌinajnac.

 10 ¿Mach jun Rey Te Bꞌinajnac chiꞌ? A Jehová Yajal dꞌa smasanil, aton Rey 
Te Bꞌinajnac.

Salmo 25

Scꞌan scolval Dios vin̈aj David

Sbꞌit jun tic vin̈aj David.
 1 Mamin Jehová, tic val sval in bꞌa dꞌayach.
 2 Ach in Diosal, a achn̈ej tzach vacꞌoch yipoc in cꞌool. Man̈ in actejcan 

dꞌa scal nivac qꞌuixvelal. Man̈ in a cha yacꞌ ganar ebꞌ ajcꞌool yajoch 
dꞌayin yic max tzalaj ebꞌ in stzetzani.

 3 Vojtac val to a masanil ebꞌ tzach acꞌanoch yipoc scꞌool, man̈ ol 
qꞌuixvoquel-laj ebꞌ. A ebꞌ schichon scꞌol dꞌayach dꞌa nabꞌan̈ej, 
qꞌuixvocabꞌel ebꞌ.

 4 Mamin Jehová, chꞌox a bꞌe dꞌayin. Dꞌa juntzan̈ a bꞌe chiꞌ tzin icꞌ bꞌeyoc.
 5 Cꞌaybꞌej in dꞌa a lolonel te yel, yic vachꞌ tzin bꞌey dꞌa vachꞌil, yujto in 

Diosal ach, in Columal ach. A achn̈ej tzach vacꞌoch yipoc in cꞌool dꞌa 
masanil tiempo.

 6 Mamin Jehová, nacot a chamcꞌolal yedꞌ a vachꞌcꞌolal, jun toxonton ix 
acꞌ quilaꞌ.

 7 Axo pax juntzan̈ in mul jun, man̈xo a nacoti. Man̈xoocabꞌ a nacot in 
chucal dꞌa yictax ix vacꞌan quelemal. Mamin, tzin a nacot yedꞌ a 
nivan chamcꞌolal yedꞌ a vachꞌcꞌolal.

 8 Mamin Jehová, vachꞌ ach toni, tojol ach toni. Yuj chiꞌ tza tojolbꞌitej 
sbꞌeybꞌal ebꞌ scꞌulan chucal.

 9 Tza chꞌoxan pax ebꞌ emnaquil dꞌa sbꞌeal tojolal, aton bꞌeybꞌal tza nibꞌej.
 10 Yuj a vachꞌcꞌolal, yujto tza cꞌanabꞌajej pax tas tzalaꞌ, yuj chiꞌ tza 

cuchbꞌej ebꞌ scꞌanabꞌajan a checnabꞌil icha syal a trato.
 11 Mamin Jehová, te nivan in chucal. Acꞌ in nivancꞌolal icha val ix utej 

alani.
 12 A mach tzach cꞌanabꞌajani, tza cꞌaybꞌej ebꞌ. Dꞌa jun bꞌe vachꞌ tzicꞌbꞌat 

ebꞌ.
 13 Toxonton tzicꞌchaan̈ ebꞌ. A ebꞌ yuninal ebꞌ ol icancan lum luum tic.
 14 A ebꞌ ay elcꞌoch dꞌa sat, aton ebꞌ ay xivcꞌolal dꞌayach, tzacꞌ razón dꞌa ebꞌ, 

tzacꞌan pax elcꞌoch a trato dꞌa ebꞌ.
 15 Mamin Jehová, an̈ej dꞌayach ayoch in pensar. A ach ol in a colel dꞌa 

chꞌan̈ yaal.
 16 Mamin, ilincoti, ocꞌoc val a cꞌool dꞌayin. Ina to in chꞌocojil, te ay in och 

dꞌa ilcꞌolal.
 17 Ix te nivanbꞌi vilcꞌolal tic, colinel dꞌa in somcꞌolal.
 18 Ilincot dꞌa in cuscꞌolal yedꞌ dꞌa in yaelal, tzacꞌancan nivancꞌolal in 

chucal.
 19 Il tonabꞌi, man̈ jantacoc ebꞌ ayoch ajcꞌolal dꞌayin, ste chichonoch scꞌol 

ebꞌ dꞌayin.
 20 Tan̈vej in, man̈ in a cha chamoc, man̈ in a chabꞌat dꞌa nivac qꞌuixvelal, 

yujto a dꞌayach tzin col in bꞌa.
 21 Comonoc tzin a coloꞌ, yujto vachꞌ in bꞌeybꞌal, malaj in mul. A ach 

ayachoch yipoc in cꞌool.
 22 Ach in Diosal, colon̈canel a on̈ israel on̈ tic dꞌa co cuscꞌolal yuj masanil 

syaelal.

Salmo 26

A slesal ebꞌ anima vachꞌ

Sbꞌit jun tic vin̈aj David.
 1 Mamin Jehová, chꞌoxcaneli to malaj in mul, yujto an̈ej tas vachꞌ ayoch 

dꞌa in pensar in cꞌulani. Mamin, ayach och yipoc in cꞌool, malaj in 
chabꞌcꞌolal dꞌayach.

 2 Mamin, ilin, bꞌeytzitej in pensar yedꞌ tas tzin nibꞌej.
 3 Yujto max bꞌatcanlaj a vachꞌcꞌolal satcꞌolal vuuj, tzach in cꞌanabꞌajejn̈ej.
 4 Man̈ junn̈ejoclaj tzin ecꞌ yedꞌ ebꞌ ixtum anima. Malaj bꞌaj junn̈ej tzin ecꞌ 

yedꞌ ebꞌ chabꞌ sat.
 5 Tzin yajcanel smolchajelal ebꞌ chuc chiꞌ. Val yel malaj bꞌaj vachꞌ vacꞌan 

yedꞌ ebꞌ tzꞌixtanbꞌat vachꞌ bꞌeybꞌal.

 6 Tzin bꞌiquel in cꞌabꞌ yuj in chꞌoxaneli to malaj in chucal. Ichato chiꞌ 
bꞌian tzin ecꞌ oyoyoc dꞌa spatic yichan̈ altar,

 7 svalan vachꞌ lolonel dꞌa bꞌital, svalanel masanil tas satubꞌtac tza bꞌoꞌo.
 8 Mamin Jehová, tzin xajanej a templo bꞌaj cajan ach eqꞌui. Ataꞌ 

tzꞌalchajel snivanil elcꞌochi.
 9 Man̈ iqꞌuel in qꞌuinal yedꞌ ebꞌ scꞌulan chucal. Man̈ in a satel yedꞌ ebꞌ 

milum anima,
 10 yujto an̈ej chucal snibꞌej ebꞌ scꞌulej, bꞌecan scꞌol ebꞌ schaan qꞌuen tumin 

yic smontaji.
 11 A inxo jun, tzin nibꞌej tzin bꞌeyn̈ej dꞌa in vachꞌilal, yuj chiꞌ colinel 

Mamin, ocꞌoc val a cꞌool dꞌayin,
 12 yic tecꞌann̈ej vaj dꞌa bꞌeybꞌal vachꞌ. Mamin Jehová, ol val vachꞌ lolonel 

dꞌayach dꞌa scal ebꞌ molanecꞌ dꞌa ichan̈.

Salmo 27

A Jehová tzꞌacꞌan saquilqꞌuinal dꞌayin

Sbꞌit jun tic vin̈aj David.
 1 A Jehová tzꞌacꞌan saquilqꞌuinal dꞌayin, in Columal paxi. ¿Machto val 

bꞌaj syal in xivi? A tzin colani, yuj chiꞌ malaj bꞌaj tzin xivi.
 2 A ebꞌ chuc smol sbꞌa dꞌa in patic yic tzin satanel ebꞌ yalani, palta a ebꞌ 

ayoch ajcꞌolal chiꞌ dꞌayin, ol lajvoquel ebꞌ.
 3 Vachꞌchom junoc bꞌulan soldado tzꞌoch oyan dꞌa in patic vichan̈, val 

yel, man̈ ol in xivlaj. Vachꞌchom sqꞌue vaan ebꞌ yacꞌ oval vedꞌoc, 
an̈ejaꞌ vacꞌanoch Dios yipoc in cꞌool.

 4 Junn̈ej val tas tzin cꞌan dꞌa Jehová, aton jun tic tzin nibꞌej: To tzin ecꞌ 
dꞌa stemplo Dios yacbꞌan pitzan in yic svil snivanil yelcꞌoch Dios chiꞌ, 
svacꞌanpaxem in bꞌa dꞌay.

 5 Ayic ol javoc yaelal dꞌa vibꞌan̈, a ol in cꞌubꞌaneloc. A dꞌa scajnubꞌ, ataꞌ ol in 
scꞌubꞌejeli. Ol in yicꞌqꞌue dꞌa yibꞌan̈ junoc qꞌueen yic tzin colchajcaneli.

 6 Ichaton val chiꞌ ol aj in scolancanel dꞌa ebꞌ ajcꞌool oyanoch dꞌa in patic 
vichan̈. Dꞌa scal av yedꞌ tzalajcꞌolal ol vacꞌ in silabꞌ dꞌa Jehová dꞌa yol 
stemplo. Ol val vachꞌ lolonel dꞌa bꞌital dꞌay.

 7 Mamin, a dꞌayach tzin avaji, cha abꞌ dꞌayin. Ocꞌoc val a cꞌool dꞌayin, 
tacꞌvan̈ dꞌayin.

 8 Mamin Jehová, a in pensar ix alan dꞌayin to tzin nitzcot in bꞌa dꞌa a 
tzꞌey. Yuj chiꞌ svacꞌ vip in nitzanoch in bꞌa dꞌa a tzꞌey chiꞌ.

 9 Man̈ a cꞌubꞌejel a bꞌa dꞌayin. Man̈ in a chec meltzaj yedꞌ yoval a cꞌool. A 
achtaxon tzin a coloꞌ. Ach in Diosal in Columal ach, man̈ in actejcan 
in chꞌocoj.

 10 Mamin Jehová, vachꞌchom tzin yactejcan ebꞌ in mam in nun, palta a 
ach ol in a tan̈vej.

 11 Mamin, chꞌox a bꞌe dꞌayin, icꞌ in bꞌat dꞌa yol bꞌe tojol, yuj ebꞌ ajcꞌool 
snibꞌan in yacꞌan telvoc.

 12 Man̈ in acꞌcanoch dꞌa yol scꞌabꞌ ebꞌ ayoch ajcꞌolal dꞌayin. Sqꞌue vaan ebꞌ 
dꞌa in patic, syesan in muloc ebꞌ. Sgana ebꞌ tzin yacꞌ chamoc.

 13 Mamin Jehová, svacꞌoch dꞌa in cꞌool to ol a chꞌox a vachꞌcꞌolal dꞌayin 
yacbꞌan pitzan into, tato maay, toxom ix pax vip naic.

 14 Ex vetchon̈abꞌ, aqꞌuecoch Jehová yipoc e cꞌool. Tecꞌtecꞌ tzeyutej e bꞌa, 
man̈ eyacꞌ chabꞌax e cꞌool. Val yel, aqꞌuecn̈ejoch Jehová yipoc e cꞌool.

Salmo 28

Syabꞌ Jehová ayic scalan co bꞌa dꞌay

Sbꞌit jun tic vin̈aj David.
 1 Mamin Jehová, an̈ej dꞌayach sval in bꞌa, icha n̈aqꞌueen aj dꞌayin, man̈ 

ach bꞌat mican dꞌayin. Tato max ach colvaj dꞌayin, aton val in bꞌat dꞌa 
scal ebꞌ chamnac chiꞌ bꞌian.

 2 Mamin, snibꞌej in cꞌool tzabꞌi ayic svalan in bꞌa dꞌayach. Svicꞌqꞌue in 
cabꞌ dꞌa yol a templo, tzin cꞌanan a colval.

 3 Man̈ acꞌ in yaelal icha tzutej ebꞌ scꞌulan chucal, aton ebꞌ stzꞌacan yal 
vachꞌ lolonel dꞌa ebꞌ yetanimail, palta an̈ej chucal sna ebꞌ dꞌa spatic 
ebꞌ anima chiꞌ.

 4 Acꞌ spac dꞌa ebꞌ, icha syal tastac scꞌulej ebꞌ, icha syal tas chucal scꞌulej 
ebꞌ, ichato chiꞌ bꞌian, tzacꞌanoch syaelal ebꞌ.

 5 Malaj yelcꞌoch juntzan̈ tastac ix a bꞌo dꞌa yol sat ebꞌ. A ebꞌ chiꞌ ol a 
satcanel ebꞌ, man̈xo ol icꞌchajqꞌue vaan ebꞌ.

 6 Alchajocabꞌ vachꞌ lolonel dꞌa Jehová, yujto ix yabꞌ tas ix val dꞌa scal in 
yaelal.

 7 A Jehová Vipumal, aꞌ tzin colan icha junoc qꞌuen qꞌueen tzꞌoch ven̈uloc. 
A svacꞌoch yipoc in cꞌool, tzꞌochn̈ej vedꞌoc, yuj chiꞌ man̈ jantacoc 
stzalaj in cꞌool. Tzin bꞌitani, svacꞌan pax yuj diosal dꞌay.

 8 A Jehová ayoch yipumaloc ebꞌ schon̈abꞌ, scolvajpax dꞌayin, to sreyal in 
ebꞌ, sicꞌbꞌil in el yuuj.

 9 Mamin Jehová, colcanel a chon̈abꞌ, acꞌcot a vachꞌcꞌolal dꞌa yibꞌan̈ ebꞌ 
ictaxoni. Tan̈vej ebꞌ dꞌa masanil tiempo.

Salmo 29

A spoder yol sjaj Jehová

Sbꞌit jun tic vin̈aj David.
 1 Ex aj satchaan̈, alec vachꞌ lolonel dꞌa Jehová. Alec vachꞌ lolonel dꞌay to 

syal yuj smasanil, te bꞌinajnac.
 2 Alec vachꞌ lolonel dꞌa Jehová icha dꞌa smojal. Aqꞌuequem e bꞌa dꞌay dꞌa 

stemplo te vachꞌ yilji.
 3 A Jehová Dios te nivan yelcꞌochi, tzꞌabꞌchaj sjaj dꞌa yibꞌan̈ aꞌ mar. A 

tzꞌacꞌan cꞌan̈ cꞌu, a tzꞌacꞌan mandar dꞌa yibꞌan̈ aꞌ oval mar chiꞌ.
 4 A sjaj Jehová tzꞌabꞌchaji, man̈ jantacoc spoder. Yuj sjaj chiꞌ scheclaji to 

te nivan yelcꞌochi.
 5 Yuj yav Jehová sjecchajcanbꞌat teꞌ cꞌuteꞌ. Yuj Jehová spojcan juntzan̈ teꞌ 

nivac cꞌuteꞌ dꞌa Líbano.

 6 A juntzan̈ lum nivac vitz yic Líbano yedꞌ lum yic Sirión, tzꞌibꞌxi lum yuj 
Jehová. Sqꞌue bꞌachnaj lum vitz chiꞌ, icha sqꞌue chennaj junoc nocꞌ 
quelem vacax.

 7 A yav Jehová, a tzꞌacꞌancot copnaj lebꞌlon.
 8 A yav Jehová tzꞌacꞌan ibꞌxoc lum tzꞌinan luum. Aꞌ tzꞌacꞌan ibꞌxoc lum 

tzꞌinan luum yic Cades.
 9 A yuj yav Jehová tzꞌel jequeljoc scꞌabꞌtac teꞌ ji, axon̈ej yibꞌ teꞌ scan 

dꞌa sat lum vitz. Axo dꞌa stemplo tzꞌalchaj vachꞌ lolonel dꞌay yuj ebꞌ 
anima smasanil.

 10 A Jehová acꞌannac yajalil dꞌa jun aꞌ oval aꞌ mucvajum. Yajal yaj dꞌa 
masanil tiempo.

 11 A tzꞌacꞌan yip ebꞌ schon̈abꞌ. Yuj svachꞌil scꞌool Jehová, syacꞌ juncꞌolal 
dꞌayon̈ a on̈ schon̈abꞌ on̈ tic.

Salmo 30

Bꞌit yic acꞌoj yuj diosal dꞌa Jehová

Sbꞌitaj jun bꞌit tic ayic tzꞌoch yopisio jun templo. Sbꞌit jun tic vin̈aj David.
 1 Mamin Jehová, tzach in bꞌitej yedꞌ in vachꞌ lolonel, yujto ix in a sicꞌqꞌue 

vaan dꞌa scal in nivan yaelal, maj in a cha bꞌuchjoc yuj ebꞌ ayoch 
ajcꞌolal dꞌayin.

 2 Mamin, in Diosal ach, ix in cꞌan a colval, ix acꞌan bꞌoxoc in cꞌool.
 3 Mamin, a ach ton ix in a colel dꞌa chamel. Ix acꞌ in qꞌuinal, maj in a 

chabꞌatlaj dꞌa scal ebꞌ chamnac.
 4 Bꞌitanan̈ec dꞌa Jehová, mach ex to schon̈abꞌ ex, bꞌitejec yujto an̈ej Te 

Nivan Yelcꞌochi.
 5 Yujto junn̈ej rato ay yoval scꞌool, axo svachꞌcꞌolal ayn̈ejecꞌ dꞌa masanil 

tiempo. Vachꞌchom tzon̈ ocꞌ dꞌacꞌvalil, axo yic sqꞌuin̈ibꞌi sja co 
tzalajcꞌolal.

 6 Ayic te vachꞌ vaji, ix in naꞌ icha tic: Malaj bꞌaqꞌuin̈ ol in telvoc yuj junoc 
tas, xin chi.

 7 Mamin Jehová, yuj val svachꞌil a cꞌool, ix in acꞌcanoch bꞌaj malaj tas 
tzin icꞌani. Palta ayic ix icꞌanel a bꞌa dꞌayin, ix somchajcanel in 
cꞌool.

 8 Mamin, ix ach vavtej, ix valan in bꞌa dꞌayach:
 9 ¿Tasto a ganar dꞌayin, qꞌuinaloc tato tzin chami, tzin mucchaji? 

Man̈xo ol yal-laj ach sbꞌitan ebꞌ toxo ix och pococal. Man̈ ol yal pax 
laj yalan vachꞌ lolonel ebꞌ dꞌayach yuj svachꞌil tas ix a bꞌoꞌo, xin 
chi.

 10 Mamin Jehová, abꞌ val tas svalaꞌ, ocꞌoc val a cꞌool dꞌayin. Mamin, 
ochan̈n̈ej vedꞌoc.

 11 Ix acꞌan qꞌuexmaj in yaelal dꞌa tzalajcꞌolal. Ix icꞌanel in cuscꞌolal, ix 
acꞌancanoch cꞌapac pichul yic qꞌuin̈ in pichuloc.

 12 Yuj val chiꞌ jun, ach Jehová in Diosal, max yal-laj vem numan. Tzin 
bꞌitan dꞌayach dꞌa aloj vachꞌ lolonel yedꞌ acꞌoj yuj diosal dꞌayach dꞌa 
masanil tiempo.

Salmo 31

An̈ej Jehová ayoch yipoc in cꞌool

Sbꞌit jun tic vin̈aj David.
 1 Mamin Jehová, an̈ej dꞌayach tzin col in bꞌa. Malajocabꞌ bꞌaqꞌuin̈ tzin a 

cha somchajeli. Colinel yuj a tojolal.
 2 Acꞌcot tzꞌeyan a chiquin dꞌayin, tzin a colan dꞌa elan̈chamel. Ochan̈ in 

n̈aqꞌueenoc bꞌaj ol in col in bꞌa.
 3 Yujto in n̈aqꞌueen ach, in cuartel ach, yuj chiꞌ ochan̈ ven̈uloc. Icꞌ in 

bꞌeyoc yic man̈ ol ach alchaj chucal.
 4 Colin dꞌa jun yaal ix em dꞌa vichan̈, yujto in Columal ach.
 5 Mamin Jehová, ach in Diosal, svacꞌcanoch in bꞌa dꞌa yol a cꞌabꞌ. A ach 

tzin a colcaneli, to tzꞌelcꞌoch syal a lolonel.
 6 Tzin chaquel ebꞌ anima syaqꞌuem sbꞌa dꞌa juntzan̈ comon dios malaj 

yelcꞌochi. A inxo Mamin Jehová, tzach vacꞌoch yipoc in cꞌool.
 7 Tzin tzalaj val yuj a vachꞌcꞌolal. A ach ix iqꞌuel in cuscꞌolal, ojtac pax in 

yaelal.
 8 Maj in acꞌcanoch dꞌa yol scꞌabꞌ ebꞌ vajcꞌool. Te levan bꞌaj ix in can uuj.
 9 Mamin Jehová, ocꞌocabꞌ val a cꞌool dꞌayin, yujto ay in och dꞌa ilcꞌolal. 

Ix te chacbꞌi in sat voqꞌui, man̈xalaj yip in pixan yedꞌ in nivanil.
 10 A in qꞌuinal slajviem dꞌa scal in yaelal. A vabꞌilal slajviel yuj in cꞌacvi. 

A cuscꞌolal tzꞌicꞌanel vip, cꞌununi yel yip in nivanil tic svabꞌi.
 11 Tzetzabꞌil in yuj ebꞌ ayoch ajcꞌolal dꞌayin, bꞌuchbꞌil in yuj ebꞌ cajan dꞌa 

in lacꞌanil. Yajbꞌil in canel yuj ebꞌ ojtannac in. A ebꞌ tzin ilan dꞌa 
yoltac bꞌe, tzꞌel ebꞌ dꞌayin.

 12 Juneln̈ej ix in bꞌatcan satcꞌolal yuj ebꞌ. Icha val to man̈xo in animaoc 
svabꞌi, icha val junoc lum xalu pojnac, icha chiꞌ vaji.

 13 Svabꞌ sajson ebꞌ vetchon̈abꞌ dꞌa in patic. Yalxon̈ej bꞌajtiil, ay xivcꞌolal sja 
dꞌayin. Junlajanxon̈ej snaan ebꞌ dꞌa in patic. Nanon yecꞌ scꞌool ebꞌ tas 
syutej in yacꞌanchamoc.

 14 A inxo jun Mamin Jehová, a achn̈ej ayachoch yipoc in cꞌool. Toxonton 
svalaꞌ: A ach val tic, in Diosal ach, xin chi.

 15 Yol val a cꞌabꞌ ay in qꞌuinal. Colinel dꞌa ebꞌ ayoch ajcꞌolal dꞌayin, aton 
ebꞌ tzacꞌanoch vuuj.

 16 Il in val och a in a checabꞌ in tic yuj svachꞌil a cꞌool, tzin a colanel yuj a 
vachꞌcꞌolal.

 17 Mamin, van valan in bꞌa dꞌayach. Man̈ in acꞌbꞌat dꞌa nivac qꞌuixvelal. A 
ebꞌ chuc tzacꞌcanbꞌat dꞌa nivac qꞌuixvelal chiꞌ, tzacꞌancanbꞌat ebꞌ bꞌaj 
tzꞌinan, bꞌaj ay ebꞌ chamnac.

 18 A ebꞌ snaanqꞌue lolonel, numcꞌajocabꞌ ebꞌ, yujto syal lolonel ebꞌ ya dꞌa 
ebꞌ anima vachꞌ. Spatiquejel ebꞌ vachꞌ spensar ebꞌ, sbꞌuchvaj ebꞌ dꞌa 
ebꞌ vachꞌ chiꞌ.

 19 Yel ton val nivan a vachꞌcꞌolal tzacꞌ dꞌa ebꞌ tzach icꞌanchaan̈. Dꞌa 
yichan̈ ebꞌ anima tzacꞌ a vachꞌilal dꞌa ebꞌ tzach acꞌanoch yipoc 
scꞌool.

 20 A dꞌa a tzꞌey tza cꞌubꞌejel ebꞌ dꞌa chucal sna ebꞌ puch vinac. A bꞌaj ay 
ach tza colel ebꞌ dꞌa schucal lolonel ebꞌ ajcꞌolal yajoch dꞌa ebꞌ.

 21 Alchajocabꞌ vachꞌ lolonel dꞌayach Mamin Jehová, yujto satubꞌtac tas 
ix a bꞌo dꞌayin yuj a vachꞌcꞌolal, ayic oyanoch ebꞌ ajcꞌool dꞌa in patic 
vichan̈.

 22 A val yic man̈xo animaoc in cꞌool, ix in naꞌ to ix in icꞌcanel dꞌa ichan̈, 
axo val yic ix in cꞌanan a colval, ix abꞌ in tevi.

 23 Xajanejec Jehová, masanil ex yiquexxo yujto aꞌ stan̈van ebꞌ scꞌanabꞌajani, 
palta tzꞌacan syutej yacꞌan yaelal dꞌa yibꞌan̈ ebꞌ syicꞌchaan̈ sbꞌa.

 24 Tecꞌbꞌejec e bꞌa mach ex tzeyacꞌoch Jehová yipoc e cꞌool.

Salmo 32

Vachꞌ yic mach sucbꞌil sat schucal

Jun bꞌit tzon̈ cꞌaybꞌani. Sbꞌit jun tic vin̈aj David.
 1 Te vachꞌ yic ebꞌ tzꞌacꞌchaj lajvoc smul, succhaj sat schucal ebꞌ.
 2 Te vachꞌ yic ebꞌ syal Jehová to man̈xalaj smul ebꞌ dꞌa yichan̈, aton ebꞌ 

maxtzac cꞌubꞌanel smul dꞌa ebꞌ yetanimail.
 3 Ayic manto valqꞌuetalaj in mul, yelxo val ijan ix lajviel in nivanil ix 

vabꞌi, yujto ix in te cꞌacvi.
 4 Ach in Diosal, cꞌual dꞌacꞌval yelcꞌolal ix acꞌoch in yaelal. Icha val an̈ 

taquin̈ an̈cꞌultac stacjiel yuj varesma, ichinta ix vabꞌi.
 5 Ichato chiꞌ ix valanqꞌueta in mul chiꞌ dꞌayach, malaj tas ix in cꞌubꞌejeli. 

Ix el val dꞌa in cꞌool valan in bꞌa dꞌayach. A achxo Mamin Jehová ix 
in acꞌ nivancꞌolal.

 6 Yuj val chiꞌ jun, yalocabꞌ sbꞌa ebꞌ tzach cꞌanabꞌajani yacbꞌan tzato yalaꞌ. 
Vachꞌchom sja yaelal icha aꞌ elumaꞌ, palta max yamchajlaj ebꞌ yuuj.

 7 A ach ay ach och ven̈uloc, a ach ol in a colel dꞌa yaelal. Tzach in bꞌitej 
yujto ix in a coleli.

 8 Ix yal Jehová dꞌayin: Ol ach in cꞌaybꞌej dꞌa tas ol a cꞌulej. Ol in chꞌox 
dꞌayach bꞌajtil ol ach bꞌatoc, ol ach in tan̈vej.

 9 Man̈ utej a bꞌa icha nocꞌ chej ma icha junoc nocꞌ mula, a juntzan̈ nocꞌ 
chiꞌ max nachajel-laj yuj nocꞌ. Yovalil syamchajoch vaan nocꞌ yedꞌ 
qꞌuen freno. Tato man̈ ichocta tzꞌutaj nocꞌ, max scꞌanabꞌajejlaj nocꞌ, 
xchi Jehová dꞌayin.

 10 A ebꞌ chuc sbꞌeybꞌal, man̈ jantacoc yaelal ol cot dꞌa yibꞌan̈ ebꞌ. Axo ebꞌ 
ayoch Dios yipoc scꞌool, a svachꞌcꞌolal Dios chiꞌ ol moyanqꞌue ebꞌ.

 11 Aqꞌuec tzalajbꞌoc e cꞌool dꞌa Jehová ex anima vachꞌ e pensar. Bꞌitanan̈ec 
dꞌa tzalajcꞌolal e masanil ex ayex och dꞌa stojolal.

Salmo 33

A vachꞌ lolonel yedꞌ acꞌoj yuj diosal

 1 Ex anima vachꞌ e pensar, bꞌitejec Jehová dꞌa tzalajcꞌolal. Yujto a ebꞌ 
anima tojol sbꞌeybꞌal, smojton val sbꞌitan ebꞌ dꞌa Jehová chiꞌ.

 2 Alec vachꞌ lolonel dꞌa Jehová yedꞌ teꞌ arpa. Bꞌitanan̈ec dꞌay yedꞌ salterio 
lajun̈eꞌ schꞌan̈al.

 3 Bꞌitanan̈ec dꞌa Jehová yedꞌ acꞌ bꞌit. Vachꞌ tzeyutej e bꞌitan dꞌay dꞌa 
tzalajcꞌolal.

 4 Yujto a slolonel Jehová yel toni. A tas sbꞌoꞌo, a schꞌoxaneli to 
syaqꞌuelcꞌoch tas syalaꞌ.

 5 A Jehová, a tojolal yedꞌ vachꞌ bꞌeybꞌal snibꞌej. Schꞌoxel sbꞌa svachꞌcꞌolal 
dꞌa masanil yolyibꞌan̈qꞌuinal tic.

 6 Ton̈ej ix yal Jehová, ix bꞌo satchaan̈ yedꞌ masanil tastac ay dꞌay.
 7 Aꞌ ix molbꞌancan a aꞌ. A aꞌ mar ton̈ej malanecꞌ aꞌ dꞌa yedꞌtal yuuj.
 8 Ayocabꞌ yelcꞌoch Jehová dꞌa masanil tastac ay dꞌa sat luum tic. E 

masanil cajan ex dꞌa yolyibꞌan̈qꞌuinal tic, ayocabꞌ e xivcꞌolal dꞌa 
Jehová.

 9 Yujto aꞌ ix alani, ix bꞌo smasanil. Aꞌ ix alani, vachꞌ ix ajcan masanil tas.
 10 A Jehová smacꞌan lajvoc spensar juntzan̈ chꞌoc nacional.
 11 Axo tas snaꞌa, ayn̈ej ecꞌ dꞌa masanil tiempo.
 12 Tzalajcꞌolal yic junoc nación to a Jehová ayoch sDiosaloc, to sicꞌbꞌilel 

yuuj yic tzꞌoch yicoc.
 13 A dꞌa satchaan̈ qꞌuelanemta Jehová, syilanemta masanil anima.
 14 A bꞌaj cajanecꞌ Jehová syilcot masanil ebꞌ cajan dꞌa sat luum tic.
 15 Aꞌ ix bꞌoan spensar ebꞌ smasanil. An̈ejaꞌ pax smaclan yilaꞌ tas scꞌulej 

ebꞌ.
 16 Man̈ yujoc to te nivan sbꞌisul soldado ol colchajel junoc yajal. Man̈ 

yujoc to te ay yip junoc soldado, ol colchajoc.
 17 A nocꞌ chej, malaj yopisio nocꞌ scolan ebꞌ anima. Vachꞌchom te ay yip 

nocꞌ, palta max yal-laj scolvaj nocꞌ.
 18 A Jehová qꞌuelanoch dꞌa ebꞌ ay xivcꞌolal dꞌay, aton ebꞌ ayoch 

svachꞌcꞌolal yipoc scꞌool.
 19 Scoljicanel ebꞌ yuuj dꞌa chamel, tzꞌacꞌji va ebꞌ yuuj dꞌa stiempoal vejel.
 20 A on̈ tic, a Jehová scacꞌoch yipoc co cꞌool. Aꞌ tzon̈ colani, tzon̈ stan̈van 

paxi.
 21 Yuj chiꞌ stzalajbꞌi co cꞌool yuuj. Scacꞌanoch yipoc co cꞌool, yujto 

Axon̈ejochi.
 22 Mamin Jehová, ayocabꞌoch a vachꞌcꞌolal dꞌayon̈, yujto tzach cacꞌoch 

yipoc co cꞌool.

Salmo 34

Aloj vachꞌ lolonel yuj svachꞌcꞌolal Dios

Sbꞌit jun tic vin̈aj David ayic ix yacꞌanoch sbꞌa vin̈ quistalil dꞌa 
yichan̈ vin̈aj rey Abimelec, yuj chiꞌ ix pechjielta vin̈.

 1 Svicꞌchaan̈ Jehová dꞌa masanil tiempo, svaln̈ej vachꞌ lolonel dꞌay.
 2 A dꞌay stzalaj in cꞌool. Abꞌec ex anima emnaquil, tzalajan̈ec.
 3 Alequel yabꞌixal sbꞌinajnaquil Jehová vedꞌoc, junn̈ej scutej quicꞌanec 

chaan̈.
 4 Ix in avaj dꞌa Jehová, ix tacꞌvi dꞌayin, ix yicꞌcanel masanil in xivcꞌolal.
 5 A ebꞌ tzꞌacꞌanoch Jehová yipoc scꞌool, stzetzon sat ebꞌ yuj tzalajcꞌolal, 

malaj bꞌaj sqꞌuixvi ebꞌ.

 6 Ix val in bꞌa dꞌa Jehová, vachꞌchom te malaj velcꞌochi, axo ix abꞌani, ix 
in scolanel dꞌa masanil vilcꞌolal.

 7 A ebꞌ ay yelcꞌoch Jehová dꞌa sat, a yángel tzoymaj dꞌa spatic yichan̈ ebꞌ, 
axo scolchaj ebꞌ chiꞌ yuuj. 

 8 Acꞌlejec eyilaꞌ, ol eyilani to te ay svachꞌcꞌolal Jehová. Te vachꞌ yic ebꞌ 
scol sbꞌa dꞌa Jehová chiꞌ.

 9 Mach ex yiquex Jehová, ayocabꞌ yelcꞌoch dꞌa e sat. Malaj tas ol yacꞌ 
palta dꞌa ebꞌ ay yelcꞌoch Dios dꞌay.

 10 A nocꞌ choj, tzꞌel yip nocꞌ yuj vejel, axo pax ebꞌ syaqꞌuem sbꞌa dꞌa 
Jehová, malaj bꞌaqꞌuin̈ ol yacꞌ palta junoc tas vachꞌ dꞌa ebꞌ.

 11 Ex unin, cotan̈ec, abꞌec tas svalaꞌ, ol ex in cꞌaybꞌej yic tzeyacꞌoch e 
pensar dꞌa Jehová.

 12 Tato syal e cꞌol snajatbꞌi e qꞌuinal, e gana pax tzalajcꞌolal tzꞌecꞌ junjun 
cꞌu eyuuj,

 13 man̈xo eyal chucal lolonel, man̈xo eyesej.
 14 Iqꞌuequel e bꞌa dꞌa chucal, man̈xo eyacꞌ oval, axo vachꞌil tze cꞌulej, tze 

bꞌeybꞌalan juncꞌolal.
 15 A Jehová stan̈van ebꞌ anima vachꞌ sbꞌeybꞌal, smaclan val yabꞌi ayic 

syalan sbꞌa ebꞌ dꞌay.
 16 A Jehová, aycot yoval scꞌol dꞌa ebꞌ scꞌulan chucal yic satel ebꞌ, yic 

man̈xa mach ol naan ebꞌ.
 17 Syabꞌ Jehová ayic syalan sbꞌa ebꞌ anima vachꞌ spensar dꞌay, 

scolchajcanel ebꞌ dꞌa masanil yilcꞌolal.
 18 A Jehová ayecꞌ dꞌa stzꞌey ebꞌ anima man̈xo animaoc yedꞌnac syabꞌi, 

scolancanel ebꞌ somchajel scꞌool yuj cuselal.
 19 A ebꞌ anima vachꞌ spensar, vachꞌchom tzijtum tas tzꞌicꞌan ebꞌ, axo 

Jehová scolanel ebꞌ dꞌa masanil juntzan̈ syaelal chiꞌ.
 20 Aꞌ stan̈van ebꞌ, malaj junoc sbꞌaquil ebꞌ ol qꞌuichajoc.
 21 Axo pax ebꞌ scꞌulan chucal jun, a yuj schucal ebꞌ chiꞌ ol chamoc. A ebꞌ 

schichon scꞌol dꞌa ebꞌ vachꞌ sbꞌeybꞌal, ol cotcan dꞌa yibꞌan̈ ebꞌ.
 22 Axo Jehová ol colan ebꞌ schecabꞌ. A ebꞌ scol sbꞌa dꞌay, man̈ ol cotcanlaj 

dꞌa yibꞌan̈ ebꞌ.

Salmo 35

Scꞌanchaj scolval Jehová

Sbꞌit jun tic vin̈aj David.
 1 Mamin Jehová, telaj a bꞌa yedꞌ ebꞌ stelaj sbꞌa vedꞌoc, acꞌ oval yedꞌ ebꞌ 

tzꞌacꞌan oval vedꞌoc.
 2 Iqꞌuelta a yamcꞌabꞌ yic oval, tzul in a colani.
 3 Iqꞌuelta a lanza tza macan sat ebꞌ tzin pechan bꞌeyecꞌoc. Al dꞌayin to in 

Columal ach.
 4 A ebꞌ sgana in chami, somchajocabꞌbꞌat ebꞌ yuj qꞌuixvelal. A ebꞌ snibꞌej 

ay tas scot dꞌa vibꞌan̈, meltzajocabꞌbꞌat ebꞌ dꞌa spatic.
 5 Ichocabꞌ smatzꞌil ixim trigo syicꞌbꞌat icꞌ, ichocabꞌ ta tzꞌaj ebꞌ. 

Pechjocabꞌbꞌat ebꞌ yuj ángel.

 6 Qꞌuicꞌolinacocabꞌi, n̈ereriocabꞌ sbꞌe ebꞌ, axo ángel spechan ebꞌ.
 7 Vachꞌchom malaj in mul, palta ix yaqꞌuem in yaalil ebꞌ. Malaj in mul, 

palta ix sjoy jun olan ebꞌ yic vachꞌ tzin bꞌat dꞌa yool snaan ebꞌ.
 8 Yuj chiꞌ, mocabꞌ naanoc yuj ebꞌ ayic sjavi nivac yaelal dꞌa yibꞌan̈ ebꞌ. 

Canocabꞌ ebꞌ dꞌa syaalil ix yaqꞌuem chiꞌ. Bꞌatocabꞌcan ebꞌ dꞌa yol jun 
olan ix sbꞌo chiꞌ.

 9 Ichato chiꞌ ol vacꞌan tzalajbꞌoc in cꞌol dꞌayach Jehová. Ol el lenaj ol vil 
yuj a colval.

 10 Dꞌa smasanil in cꞌool ol val icha tic: Mamin Jehová, ¿machto val junoc 
icha ach tic? A ebꞌ mebꞌaꞌ yedꞌ ebꞌ ayoch dꞌa tzapan majanil, tza colel 
ebꞌ dꞌa yol scꞌabꞌ ebꞌ te ay yip, to syiqꞌuecꞌ ebꞌ tastac ay dꞌa ebꞌ, xin 
chama.

 11 Scot ebꞌ testigo esum, axo tas man̈ vojtacoc scꞌanbꞌej ebꞌ dꞌayin.
 12 A in vachꞌcꞌolal chuc ix yutej ebꞌ spactzitan dꞌayin, ix in stzuntzej cus 

ebꞌ.
 13 A inxo, ayic yaꞌay ebꞌ, ix vacꞌoch pichul yic cuscꞌolal, maxtzac in valaj 

yuj cuscꞌolal, ya svabꞌi. Max vactejcanlaj in lesalvi dꞌa in pixan yuj 
ebꞌ.

 14 Cusnac in cꞌool ix in bꞌeyeqꞌui, icha val to a yuj junoc vamigo, ma 
vucꞌtac, ma icha in nun tzin cus yuuj.

 15 Ayic ix in telvi, ix qꞌue umnaj ebꞌ smasanil in stzetzani. Ichato chꞌoc 
animail in dꞌa ebꞌ, ichato man̈ in yojtacoc ebꞌ. Max yactejcanlaj ebꞌ in 
ste bꞌajani.

 16 Te ya ix in ecꞌ yuj ebꞌ, ix in sbꞌuch ebꞌ, ix cot qꞌuelan ebꞌ dꞌayin yedꞌ 
schichoncꞌolal.

 17 Mamin Jehová, ¿tom ton̈ej ol ach och qꞌuelan yuj jun tic? Colinel dꞌa 
yol scꞌabꞌ ebꞌ icha nocꞌ choj, tzꞌel yav, scot dꞌayin.

 18 Ol valel yabꞌixal a vachꞌcꞌolal dꞌa yichan̈ ebꞌ tzijtumal anima 
molaneqꞌui. Ol val vachꞌ lolonel dꞌayach dꞌa yichan̈ ebꞌ a chon̈abꞌ.

 19 Mocabꞌ tzalaj scꞌool ebꞌ ayoch ajcꞌolal dꞌayin. Mocabꞌ reprepan sat ebꞌ 
schichon scꞌol dꞌayin, vachꞌchom malaj in mul dꞌa ebꞌ.

 20 Malaj sgana ebꞌ dꞌa juncꞌolal. Sgana ebꞌ snaqꞌue esal lolonel dꞌa spatic 
ebꞌ munil ayeqꞌui.

 21 Te chaan̈ tzꞌel yav ebꞌ dꞌayin, syalan ebꞌ: Ix quil tas ix a cꞌulej chiꞌ, toxo 
ix quilaꞌ, xchi ebꞌ.

 22 Mamin, ix il val. Acꞌ yovalil dꞌa ebꞌ, man̈ ach najatbꞌocbꞌati, man̈ ach el 
dꞌa in tzꞌey.

 23 Mamin ach Vajal, in Diosal ach, cotan̈, colin, bꞌo yaj tas sval tic. Ochan̈ 
vedꞌoc.

 24 Ach Jehová in Diosal ach, bꞌo yaj dꞌayin ato syal a tojolal, in gana to 
max in tzetzaj yuj ebꞌ.

 25 Mocabꞌ yal ebꞌ dꞌayin icha tic: Ix elcꞌoch icha co gana. Juneln̈ej ix 
quixtejcanbꞌat vin̈, mocabꞌ xchioc ebꞌ.

 26 A ebꞌ stzalaj yuj in yaelal, qꞌuixvocabꞌcan ebꞌ, somchajocabꞌel scꞌool ebꞌ. 
Qꞌuixvocabꞌel ebꞌ nivac vinac syutej sbꞌa dꞌa vichan̈.

 27 Axo ebꞌ sgana to vachꞌ tzin elcꞌochi, tzalajocabꞌ scꞌool ebꞌ. Elocabꞌ yav 
ebꞌ yuj tzalajcꞌolal. Yalocabꞌ ebꞌ dꞌa masanil tiempo: A Jehová, te 

nivan ton yelcꞌochi, stzalaj val yuj svachꞌil jun schecabꞌ tic, xchiocabꞌ 
ebꞌ.

 28 Mamin, ol valel a tojolal, ol valn̈ej vachꞌ lolonel dꞌayach dꞌa masanil 
tiempo.

Salmo 36

A schucal anima yedꞌ svachꞌcꞌolal Dios

A vin̈ cuchbꞌum dꞌa bꞌit scuchbꞌan jun bꞌit syal yuj tas ol aj ebꞌ 
scꞌulan chucal. Sbꞌit jun tic vin̈aj David schecabꞌ Jehová.

 1 A ebꞌ scꞌulan chucal, an̈ej chucal chiꞌ ayoch dꞌa spensar ebꞌ scꞌulani. 
Malaj jabꞌoc yelcꞌoch Dios dꞌa sat ebꞌ.

 2 Yujto syaloch sbꞌa ebꞌ vachꞌil, man̈ ojtacabꞌiloc smul ebꞌ chiꞌ snaani. 
Max snalaj ebꞌ yactejcan schucal chiꞌ.

 3 An̈ej chucal lolonel syal ebꞌ, naumqꞌue lolonel ebꞌ. Syactejcan vachꞌ 
pensaril ebꞌ, max sbꞌolaj vachꞌil ebꞌ.

 4 Ayic vaynac ebꞌ dꞌa sat schꞌat, toxon̈ej snanonecꞌ scꞌool ebꞌ scꞌulan 
chucal. Man̈ vachꞌoc sbꞌeybꞌal ebꞌ, max yal-laj scꞌol ebꞌ syiqꞌuel sbꞌa 
dꞌa chucal.

 5 A achxo Mamin Jehová, te nivanxo pax a vachꞌcꞌolal, masanto dꞌa 
satchaan̈ sqꞌuecꞌochi, tzacꞌn̈ejelcꞌoch tas tzalaꞌ.

 6 Ecꞌal a vachꞌilal dꞌa yichan̈ lum nivac vitz. A a tojolal, ecꞌal dꞌa sjulal 
yich aꞌ nivac mar. Mamin Jehová, ilbꞌil ebꞌ anima yedꞌ masanil nocꞌ 
nocꞌ uuj.

 7 Ach Dios, satubꞌtacxon̈ej a vachꞌcꞌolal, yuj chiꞌ sco col co bꞌa dꞌayach, 
icha nocꞌ yunetac caxlan̈ tzꞌoch dꞌa yalan̈ snun.

 8 Tzon̈ bꞌudꞌji yuj jun nivan vael tzacꞌ dꞌayon̈. A a aꞌ man̈xo jantacoc 
svachꞌil yucꞌji tzacꞌ cuqꞌuej.

 9 Yujto a dꞌayach scot co qꞌuinal icha yaj sjaj a aꞌ. Yujn̈ej a saquilqꞌuinal 
ay co qꞌuinal.

 10 A on̈ cojtac achxo, ayocabꞌ a vachꞌcꞌolal dꞌayon̈. A on̈ vachꞌ co pensar, 
colon̈caneli.

 11 Man̈ a cha yacꞌ chucal ebꞌ syicꞌchaan̈ sbꞌa dꞌayin. Man̈ a cha in spech 
bꞌeyecꞌ ebꞌ scꞌulan chucal.

 12 Ilecnabꞌ bꞌajtil ix telvi ebꞌ scꞌulan chucal. Ix telvi ebꞌ, man̈xa bꞌaqꞌuin̈ ol 
qꞌuex vaan ebꞌ.

Salmo 37

Caqꞌuecoch Jehová yipoc co cꞌool

Sbꞌit jun tic vin̈aj David.
 1 Mocabꞌ somchajel co cꞌool yuj ebꞌ scꞌulan chucal. Mocabꞌ co nibꞌejoch 

sbꞌeyumal ebꞌ.
 2 Yujto elan̈chamel ol satel ebꞌ, icha stacji an̈ ac sjochchajeli, ma icha 

stacjiel an̈ an̈cꞌultac.

 3 Caqꞌuecoch Jehová yipoc co cꞌool, co bꞌoec tas vachꞌ. Con̈ canecn̈ej 
cajan dꞌa lum luum tic, ol on̈ acꞌjoc va dꞌa acꞌancꞌolal.

 4 Caqꞌuec tzalajbꞌoc co cꞌool dꞌa Jehová, a ol acꞌan tas sco nibꞌej.
 5 Scabꞌenejoch co bꞌa dꞌa yol scꞌabꞌ Jehová, scacꞌanoch yipoc co cꞌool, a ol 

colvaj quedꞌoc.
 6 Axo ol acꞌan checlaj svachꞌil co bꞌeybꞌal icha val tzꞌaj scheclaj yoc cꞌu 

dꞌa chimcꞌualil.
 7 Numan scutejec co bꞌa dꞌa yichan̈ Jehová. Nivan scutejec co cꞌool co 

tan̈van scolvaj quedꞌoc. Man̈ caqꞌuec somchajel co cꞌool yuj ebꞌ te 
vachꞌ tzꞌelcꞌoch yuj chucal scꞌulej.

 8 Co satequel coval, caqꞌuec tup co cꞌacꞌalcꞌolal. Mocabꞌ te chichon co 
cꞌool, ta maay, chucn̈ej tas ol on̈ ajelcꞌochoc.

 9 Dꞌa val yel ol satel ebꞌ scꞌulan chucal, a on̈xo pax scacꞌoch Jehová yipoc 
co cꞌool jun, ol co cha co macbꞌen yic bꞌaj ol on̈ cajnaj dꞌa lum luum 
tic.

 10 Ayic jayeꞌ cꞌual tic, man̈xalaj ebꞌ scꞌulan chucal chiꞌ. Vachꞌchom ol co 
sayecꞌ ebꞌ, palta man̈xo ol ilchajlaj ebꞌ cuuj.

 11 Axo ebꞌ anima emnaquil, ol aj ebꞌ dꞌa sat lum luum tic, ol yacꞌan val 
sgana ebꞌ yajecꞌ dꞌa juncꞌolal.

 12 A ebꞌ scꞌulan chucal, nanon yecꞌ scꞌool ebꞌ yacꞌan chucal chiꞌ dꞌa anima 
vachꞌ sbꞌeybꞌal. Juchꞌuchꞌi scꞌuxan ye ebꞌ dꞌa ebꞌ yuj chichoncꞌolal.

 13 Axo Jehová ton̈ej stzevaj yuj ebꞌ, yujto yojtac to lacꞌanxo sja yaelal dꞌa 
yibꞌan̈ ebꞌ.

 14 A ebꞌ scꞌulan chucal, syiqꞌuelta yespada ebꞌ, sbꞌoan sjul-labꞌ ebꞌ yic 
vachꞌ slajviel ebꞌ emnaquil anima mebꞌaꞌ, to smilcham ebꞌ vachꞌ 
sbꞌeybꞌal ebꞌ yalani.

 15 A qꞌuen yespada ebꞌ chuc chiꞌ, an̈ejaꞌ qꞌuen ol ecꞌ dꞌa spixan ebꞌ. Axo 
sjul-labꞌ ebꞌ chiꞌ, ol can̈chajcanbꞌat teꞌ.

 16 Yelxo val te vachꞌ jabꞌoc tas ay dꞌa ebꞌ anima vachꞌ spensar, dꞌa yichan̈ 
sbꞌeyumal jantac ebꞌ scꞌulan chucal.

 17 Ol satel sbꞌeyumal ebꞌ anima chuc chiꞌ yuj Jehová, axo ebꞌ anima vachꞌ 
spensar, ol coljoc ebꞌ yuuj.

 18 A Jehová stan̈van ebꞌ malaj spaltail, axo tas ay dꞌa ebꞌ, malaj bꞌaqꞌuin̈ ol 
sateloc.

 19 Ayic te chuc tiempo yujto te ay vejel, man̈ ol ecꞌlaj ebꞌ qꞌuexabꞌ, ayn̈ej 
tas ol sva ebꞌ.

 20 A ebꞌ scꞌulan chucal, ol satel ebꞌ icha val stacji an̈ xumac ay dꞌa caltac teꞌ. 
A ebꞌ ayoch ajcꞌolal dꞌa Jehová, ol satcanel ebꞌ icha val satem teꞌ tabꞌ.

 21 A ebꞌ scꞌulan chucal, tzꞌoch ebꞌ majan, maxtzac yacꞌ meltzaj smajan ebꞌ 
chiꞌ. Axo ebꞌ anima vachꞌ spensar, ay yoqꞌuelcꞌolal ebꞌ, elbꞌenn̈ej yel 
yuj ebꞌ.

 22 A ebꞌ schaan svachꞌcꞌolal Jehová, a ebꞌ ol cajan lum luum, axo pax ebꞌ 
chuc catabꞌil yuuj, ol icꞌchajel ebꞌ dꞌa sat luum.

 23 A Jehová scuchbꞌan bꞌey ebꞌ anima vachꞌ spensar ayic van sbꞌey ebꞌ dꞌa 
tojolal.

 24 Vachꞌchom stelvi ebꞌ, palta max ecꞌlaj tiempo sqꞌuexvan ebꞌ, yujto 
yambꞌil scꞌabꞌ ebꞌ yuj Jehová.

 25 Atax dꞌa in quelemal masanto yic icham vinac inxo tic, malaj bꞌaj ix vil 
yactajcan junoc anima vachꞌ spensar yuj Jehová yic tzꞌecꞌ dꞌa syaelal. 
Malaj pax bꞌaj ix vil yuninal ebꞌ vachꞌ sbꞌeybꞌal chiꞌ scꞌanan va sbꞌa 
dꞌa titac pat.

 26 Tzꞌocꞌn̈ej scꞌool ebꞌ vachꞌ pensar chiꞌ dꞌa ebꞌ yetanimail, ayn̈ej tas syacꞌ 
ebꞌ majanil. Axo yuninal ebꞌ chiꞌ, syicꞌcot yaxilal ebꞌ dꞌa scal ebꞌ 
yetanimail.

 27 Yuj chiꞌ, cactejeccan chucal, sco cꞌulan vachꞌil, ichato val chiꞌ vachꞌ ol 
on̈ aj dꞌa masanil tiempo.

 28 Yujto stzalaj Jehová yedꞌ tojolal, malaj bꞌaqꞌuin̈ syactejcan ebꞌ 
scꞌanabꞌajan dꞌay. Dꞌa masanil tiempo scolchajel ebꞌ. Axo yin̈tilal ebꞌ 
scꞌulan chucal, satjiel ebꞌ yuj Jehová chiꞌ.

 29 A ebꞌ anima vachꞌ spensar chiꞌ ol icꞌancan lum luum tic, ol cajnajecꞌ ebꞌ 
dꞌa lum dꞌa masanil tiempo.

 30 A ebꞌ vachꞌ sbꞌeybꞌal, slolon ebꞌ dꞌa jelanil, vachꞌn̈ej tas syal ebꞌ.
 31 A scꞌaybꞌubꞌal Dios yedꞌnac ebꞌ, yuj chiꞌ malaj bꞌaj ol em ebꞌ dꞌa chucal.
 32 A ebꞌ scꞌulan chucal, ayn̈ejoch sat ebꞌ dꞌa ebꞌ anima vachꞌ sbꞌeybꞌal, 

snibꞌej ebꞌ smilcham ebꞌ.
 33 Palta man̈ ol acꞌchajcanlaj ebꞌ vachꞌ dꞌa yol scꞌabꞌ ebꞌ chuc chiꞌ yuj 

Jehová. Man̈ ol stacꞌlaj Dios scotcan dꞌa yibꞌan̈ ebꞌ vachꞌ dꞌa yichan̈ 
ley.

 34 Caqꞌuecoch Jehová dꞌa co cꞌool, sco cꞌanabꞌajanec. Aꞌ ol on̈ icꞌanchaan̈. 
Ol yacꞌ lum luum tic dꞌayon̈. Ol quil val satel ebꞌ scꞌulan chucal.

 35 A ebꞌ scꞌulan chucal, ix vil val yixtan ebꞌ yetanimail ebꞌ, ix yicꞌchan̈ 
sbꞌa ebꞌ, nivaquil syutej sbꞌa ebꞌ icha junoc te teꞌ man̈ jantacoc scꞌabꞌ, 
te yax xiil.

 36 Palta ix satel ebꞌ, man̈xalaj mach ix cani. Ix in say ebꞌ, palta majxo 
ilchajlaj ebꞌ vuuj.

 37 Scham val quilan ebꞌ vachꞌ spensar max cꞌulanlaj chucal chiꞌ, te 
vachꞌn̈ej ol elcꞌoch ebꞌ yujto a juncꞌolal sayecꞌ ebꞌ.

 38 Axo ebꞌ pit, ol satjoquel ebꞌ. Ol satjocpaxel yin̈tilal ebꞌ bꞌaqꞌuin̈.
 39 A Jehová scolanel ebꞌ anima vachꞌ spensar. Aꞌ ayoch yen̈uloc ebꞌ ayic 

sja yaelal.
 40 Aꞌ ol colanel ebꞌ dꞌa yol scꞌabꞌ ebꞌ scꞌulan chucal, yujto aꞌ ayoch yipoc 

scꞌool ebꞌ.

Salmo 38

Scꞌanchaj scolval Dios

A jun bꞌit tic sbꞌitaj yuj vin̈ cuchbꞌum dꞌa bꞌit, yic snaancot 
Dios tastac tzon̈ icꞌani. Sbꞌit jun tic vin̈aj David.

 1 Mamin Jehová, man̈ acꞌ in yaelal yuj yoval a cꞌool. Man̈ acꞌ in yaelal 
yacbꞌan aycot a cꞌacꞌalcꞌolal.

 2 Toxo ix och tzolan a jul-labꞌ dꞌayin, ix acꞌoch in yaelal.
 3 A yuj yoval a cꞌool chiꞌ, masanil in nivanil tic te yaꞌ ay svabꞌi, yujn̈ej to 

ix och in mul dꞌayach.

 4 A in chucal ichato cꞌojanqꞌue dꞌa vibꞌan̈ icha icatz, maxtzac techajlaj 
vuuj.

 5 Yujn̈ej in pital, vanxo sqꞌue sjabꞌ vechen yujto van scꞌabꞌati.
 6 N̈ojan in emi tzin bꞌeyi. Juneln̈ej lachan vaji. Maxtzac och vaan jabꞌoc 

in cuscꞌolal.
 7 Van in cham yuj qꞌuixvelal svabꞌi. Masanil in nivanil te ya ay svabꞌi.
 8 Ix te bꞌuychaj in nivanil tic, man̈xalaj jabꞌoc yip. Tzin cꞌacvi yuj 

vilcꞌolal.
 9 Mamin Vajalil, ojtac masanil tas tzin nibꞌej. Ayic sicꞌson sja in cꞌool, 

ichan̈ yaj jun tic.
 10 Toxon̈ej ste tin̈tin̈an in pixan yabꞌan syail. Numumi yel vip, maxtzac 

yal-laj vilani.
 11 A ebꞌ anima vachꞌ vacꞌan yedꞌoc yedꞌ ebꞌ junn̈ej tzin ecꞌ yedꞌoc, najat 

sbꞌesel sbꞌa ebꞌ dꞌayin. A ebꞌ cajan dꞌa in lacꞌanil, najat sbꞌesel sbꞌa ebꞌ 
dꞌayin yuj in yaelal.

 12 A ebꞌ sgana in smilanchamoc, van yacꞌanem in yaalil ebꞌ. A ebꞌ snibꞌan 
yacꞌ chucal dꞌayin, an̈ej chucal syal ebꞌ dꞌa in patic. Max ochlaj vaan 
ebꞌ snaubꞌtan̈an tas ol in yutoc dꞌa elcꞌaltac.

 13 A inxo pax jun, ichato macan in chiquin, max vabꞌlaj tas syal ebꞌ, 
ichato max ujilaj in loloni, malaj tas tzꞌelta dꞌa in tiꞌ.

 14 Lajan in icha junoc mach max yabꞌlaj, max yal-laj yalan sbꞌa.
 15 Mamin Jehová in Diosal, a achn̈ej tzach vacꞌoch yipoc in cꞌool, a ach ol 

in a tacꞌvej.
 16 A jun tic tzin cꞌan dꞌayach: Mocabꞌ in stzetzej ebꞌ ajcꞌol chiꞌ. Mocabꞌ 

bꞌitan ebꞌ yuj tzalajcꞌolal tato tzin acꞌji ganar.
 17 Palta ijanxo val tzin acꞌji ganar svabꞌi. Max och vaan jabꞌoc in yaelal 

tic.
 18 Ol valqꞌueta in mul. Man̈xo in animaoc svabꞌ yuj in chucal.
 19 A ebꞌ ajcꞌol sgana in chami, toxo ix te qꞌuibꞌ sbꞌisul ebꞌ. Man̈xo jantacoc 

ix te aj ebꞌ tzin chacani, vachꞌchom malaj in mul dꞌa ebꞌ.
 20 Chucn̈ej syutej sbꞌa ebꞌ dꞌayin yuj in vachꞌcꞌolal dꞌa ebꞌ. Yujn̈ej to tzin 

bꞌeybꞌalej vachꞌil, tzꞌoch ebꞌ ajcꞌolal dꞌayin.
 21 Mamin Jehová, man̈ in actejcani. Ach in Diosal, man̈ a bꞌesel a bꞌa 

dꞌayin.
 22 Ach Vajalil, ach in Columal, cotan̈ dꞌa elan̈chamel tzin a colani.

Salmo 39

Te quenn̈ej sqꞌuinal ebꞌ anima

A jun bꞌit tic ix bꞌoji yic sbꞌitej vin̈aj Jedutún, vin̈ 
cuchbꞌum dꞌa bꞌit. Sbꞌit jun tic vin̈aj David.

 1 Ix vacꞌ pensar to ol in yaꞌilej in bꞌeybꞌal, yic max och in mul yuj tas 
svalaꞌ. Tzin yamoch vaan in tiꞌ yacbꞌan ayecꞌ ebꞌ anima chuc spensar 
dꞌa vichan̈.

 2 Ix in em numnajoc, majxo valpaxlaj vachꞌ lolonel. Palta axo in yaelal ix 
te nivtaji.

 3 Vanxo stzꞌa in pixan ix vabꞌi. Yacbꞌan van in te naubꞌtan̈ani, ix vachꞌ 
och pitzꞌan dꞌa in pixan. Yuj chiꞌ chaan̈ ix in avaji, ix valani:

 4 Mamin Jehová, acꞌ val vojtaquejeli to chamel bꞌa vaji, to jayen̈ej abꞌil in 
qꞌuinal. In gana snachajel vuuj to elan̈chamel tzꞌecꞌbꞌat in qꞌuinal.

 5 Quenn̈ej in qꞌuinal ix acꞌaꞌ. Man̈ nivanoclaj in qꞌuinal dꞌa ichan̈. A on̈ 
anima on̈ tic, icha val quicꞌan jabꞌoc quicꞌ, icha chiꞌ co qꞌuinal.

 6 Icha veven caj co masanil. Nabꞌan̈ej sco macꞌ cꞌunbꞌoc co bꞌa. ¿Tocval 
scacꞌ co gana yedꞌ co bꞌeyumal sco molbꞌejqꞌue bꞌulan? Man̈ cojtacoc 
mach ol icꞌancanbꞌatoc.

 7 Mamin Vajal, axo ticnaic, ¿tas vachꞌ svacꞌoch yipoc in cꞌool? A ach ton 
ayach och yipoc in cꞌool.

 8 Colinel dꞌa masanil in chucal. Man̈ in a cha bꞌuchjoc yuj ebꞌ chuc spensar.
 9 Icha val ebꞌ max ujilaj sloloni, icha chiꞌ ix vutej in bꞌa. Man̈xalaj tas ix 

elta dꞌa in tiꞌ, yujto a ach tic ix acꞌoch juntzan̈ tic dꞌayin.
 10 Iqꞌuel in yaelal ix acꞌochi. Vanxo in lajviel svabꞌ yuj bꞌaj ix in a macꞌaꞌ.
 11 A ach tzacꞌoch co yaelal a on̈ anima on̈ tic. Tzacꞌanoch co tzꞌuumal yuj 

co mul. A ach tzacꞌ lajvoc tas nibꞌabꞌil cuuj, ichato tzꞌijaxbꞌati. Co 
masanil, icha val quicꞌan quicꞌ, icha chiꞌ yecꞌ co qꞌuinal.

 12 Mamin Jehová, abꞌ in lesal tic, cotan̈ qꞌuelan dꞌayin ayic svalan in 
bꞌa dꞌayach. Man̈ acꞌ sat a cꞌool dꞌa yal in sat tic. Mamin, a dꞌayach, 
eqꞌuelbꞌan̈ej vecꞌ dꞌa sat luum tic icha ebꞌ in mam vicham.

 13 Mamin, man̈ acꞌcot a cꞌacꞌalcꞌolal dꞌayin, yic vachꞌ tzin tzalaj junoc 
rato, yacbꞌan manto el-laj in cꞌool.

Salmo 40

Acꞌoj yuj diosal yuj scolval Dios

Sbꞌit jun tic vin̈aj David.
 1 Ix in tan̈vejn̈ej scolval Jehová, axo ix abꞌani ayic ix in tevi dꞌay.
 2 Ix in yicꞌqꞌueta dꞌa jun olan te ay smay. Ix in scol bꞌaj sitzꞌatac. Ix in 

yacꞌanqꞌue dꞌa yibꞌan̈ jun qꞌuen qꞌueen yic tzin tecꞌbꞌej in bꞌa.
 3 Ix yacꞌ val jun bꞌit acꞌto dꞌayin, bꞌit yic aloj vachꞌ lolonel dꞌa co Diosal. 

Comonoc sat scꞌol jantac ebꞌ tzꞌilan jun tic, yic syacꞌoch Jehová ebꞌ 
yipoc scꞌool.

 4 Te vachꞌ yic ebꞌ tzꞌacꞌanoch Jehová yipoc scꞌool, max yacꞌoch spensar 
ebꞌ dꞌa ebꞌ syicꞌchaan̈ sbꞌa, aton ebꞌ tzꞌoch tzacꞌan dꞌa spatic juntzan̈ 
comon dios.

 5 Mamin Jehová in Diosal, man̈ jantacoc juntzan̈ tas satubꞌtac ix a bꞌoꞌo 
yedꞌ jantac a vachꞌcꞌolal ix acꞌ dꞌayon̈. Malaj junoc mach syal slajbꞌan 
sbꞌa edꞌoc. In gana svalel masanil a vachꞌcꞌolal chiꞌ, palta max in 
tzacꞌvanlaj, yujto man̈xo bꞌischajbꞌenoc.

 6 Max a nibꞌejlaj nocꞌ nocꞌ yedꞌ ixim trigo silabꞌil. Malaj nocꞌ nocꞌ tza 
cꞌanaꞌ yic sn̈usji silabꞌil dꞌayach, ma silabꞌ yic stupcanel co mul. Palta 
ix a jac in chiquin yic tzin cha vabꞌ tas tzalaꞌ.

 7 Yuj chiꞌ ix valaꞌ: Tic tzin jaꞌi, xin chi. A tas tzꞌibꞌabꞌilcan dꞌa a lolonel, a 
vabꞌixal syalaꞌ.

 8 Ach in Diosal, snibꞌej in cꞌool tzin cꞌulej icha a gana. Ayoch a 
cꞌaybꞌubꞌal dꞌa in pensar.

 9 Mamin Jehová, ix valcanel yabꞌixal a tojolal dꞌa scal ebꞌ a chon̈abꞌ. 
Ojtac val to malaj bꞌaj ix vactejcan valaneli.

 10 Malaj bꞌaj max valel a tojolal. Ix valel yabꞌixal to tzꞌeln̈ejcꞌoch tas 
tzalaꞌ, tzacꞌanpax colnabꞌil. Malaj bꞌaj ix in cꞌubꞌejel dꞌa yichan̈ ebꞌ a 
chon̈abꞌ molaneqꞌui, to te nivan a vachꞌcꞌolal, yeln̈ej pax tzalaꞌ.

 11 Mamin Jehová, ayocabꞌn̈ej oqꞌuelcꞌolal dꞌayin. Ilinn̈ej yedꞌ a vachꞌcꞌolal 
icha ix aj alani.

 12 Yujto te ay tas sjavi dꞌa vibꞌan̈, maxtzac bꞌischajlaj vuuj. In yamchajelta 
yuj in chucal. Ichato maxtzac yal-laj vilani. Ecꞌbꞌal in chucal chiꞌ dꞌa 
yichan̈ sbꞌisul xil in jolom. Vanxo somchajel in cꞌool.

 13 Mamin, cotan̈ val qꞌuelan dꞌayin, cotan̈, colineli. Cotan̈ elan̈chamel, 
tzach och vedꞌoc.

 14 A ebꞌ sgana in smilanchamoc, javocabꞌ qꞌuixvelal yedꞌ somcꞌolal dꞌa 
yibꞌan̈ ebꞌ. Bꞌatocabꞌ ebꞌ elelal dꞌa scal nivac qꞌuixvelal, yujto sgana 
ebꞌ yacꞌan chucal dꞌayin.

 15 A ebꞌ tzin bꞌuchani, canocabꞌ ebꞌ dꞌa man̈ pensaril yuj somcꞌolal.
 16 Axo masanil ebꞌ ayoch spensar dꞌayach, tzalajocabꞌ ebꞌ dꞌayach. Te 

nivan elcꞌoch ach Jehová, xchiocabꞌ ebꞌ snibꞌan a colval.
 17 A inxo jun, obꞌiltac in, ay in och dꞌa ilcꞌolal. Mamin, mocabꞌ in bꞌatcan 

satcꞌolal uuj. A ach tzach ochtaxon vedꞌoc yic tzin a colani. Ach 
Jehová in Diosal, man̈ iqꞌuecꞌ tiempo in a colani.

Salmo 41

A slesal jun yaꞌ ay

Sbꞌit jun tic vin̈aj David.
 1 Vachꞌ yic ebꞌ scolvaj dꞌa ebꞌ mebꞌaꞌ, a Jehová ol colanel ebꞌ dꞌa scal 

syaelal.
 2 Aꞌ ol tan̈van ebꞌ, ol acꞌjoc sqꞌuinal ebꞌ yedꞌ stzalajcꞌolal yuuj dꞌa sat luum 

tic. Man̈ ol acꞌjoc ochlaj ebꞌ dꞌa yol scꞌabꞌ ebꞌ ajcꞌool yuuj.
 3 Ol acꞌjoc yip ebꞌ dꞌa scal syaelal yuj Jehová, ol bꞌoxoc scꞌool ebꞌ.
 4 A in ix valaꞌ: Mamin Jehová, ocꞌoc a cꞌool dꞌayin. An̈tej in, yel toni ay 

in mul dꞌayach, xin chi.
 5 A ebꞌ ayoch ajcꞌolal dꞌayin, syal chuc ebꞌ dꞌayin: Comonoc spet chami 

yic man̈xo ol nachajcotoc, xchi ebꞌ.
 6 Sja ebꞌ yacꞌ in paxyal, palta man̈oc dꞌa svachꞌil scꞌol ebꞌ tzul in yilaꞌ. 

Masanil tas syilbꞌat ebꞌ dꞌayin, sicꞌcan ebꞌ dꞌa spensar, axo dꞌa yoltac 
bꞌe syal in pecal ebꞌ.

 7 A ebꞌ tzin chacaneli, smolbꞌej sbꞌa ebꞌ, syalan in pecal ebꞌ. Chuc tas sna 
ebꞌ dꞌa in patic.

 8 Syalan ebꞌ: A syaelal jun tic, man̈xa yan̈al. Toxo ix bꞌatcan dꞌa sat 
schꞌat, man̈xo ol bꞌoxlaj scꞌool, xchi ebꞌ.

 9 A jun vamigo junn̈ej tzin va yedꞌoc, yip in cꞌool valani, aꞌ ix och ajcꞌolal 
dꞌayin.

 10 A achxo Mamin Jehová, ocꞌoc val a cꞌool dꞌayin. Icꞌ in qꞌue vaan yic ol 
vacꞌanecꞌ in pac dꞌa ebꞌ.

 11 Tato man̈ ol tzalaj scꞌool ebꞌ ayoch ajcꞌolal dꞌayin, ichato chiꞌ ol 
nachajel vuuj to tzach tzalaj vedꞌoc.

 12 A inxo pax jun, malaj in mul dꞌa ichan̈, yuj chiꞌ ix in a quetz yedꞌ a 
cꞌabꞌ. Ayinn̈ejocabꞌ ecꞌ dꞌa ichan̈ dꞌa masanil tiempo.

 13 Alchajocabꞌ vachꞌ lolonel dꞌa Jehová co Diosal a on̈ israel on̈ tic, ticnaic 
yedꞌ dꞌa masanil tiempo. Ujocabꞌi.

LIBRO 2 
(SALMOS 42—72)

Salmo 42

A Dios ayoch yipoc in cꞌool

Jun bꞌit tzon̈ cꞌaybꞌani. Sbꞌit jun tic ebꞌ yin̈tilal vin̈aj Coré.
 1 Ach in Diosal, tzach in nibꞌej val icha junoc nocꞌ cꞌultaquil chej tzꞌecꞌ 

sayoj aꞌ yuj taquin̈tial.
 2 Ach Dios pitzan, a val in pensar tzach nibꞌanochi, ¿bꞌaqꞌuin̈ ol in cꞌoch 

dꞌa ichan̈ junelxo?
 3 Cꞌual dꞌacꞌval voqꞌui. Axon̈ej voqꞌuel tic ayoch in vaeloc, yacbꞌan 

sbꞌuchvaj ebꞌ anima dꞌayin scꞌanbꞌejn̈ej ebꞌ: ¿Bꞌajtil ay jun a Diosal 
chi? xchi ebꞌ.

 4 Ayic tzin naan juntzan̈ tic, ste och pitzꞌan dꞌa in cꞌool. Tzin naancoti 
ayic ay in ecꞌ dꞌa scal ebꞌ anima, yic tzin cuchbꞌan ebꞌ, yic tzon̈ bꞌat 
dꞌa a templo. Man̈xo jantacoc yel yav ebꞌ yuj tzalajcꞌolal yedꞌ acꞌoj yuj 
diosal. Nivan qꞌuin̈ ton val jun chiꞌ.

 5 ¿Tas val yuj schabꞌaxqꞌue in cꞌool? ¿Tas yuj somchaj in pensar? Ach in 
Diosal, ayach och yipoc in cꞌool, olto val vachꞌ lolonel dꞌayach, in 
Columal, in Diosal aji.

 6 Ach in Diosal te cuscꞌolal vaj ticnaic, yuj chiꞌ, man̈ jantacoc ach in naancot 
dꞌa yol yic aꞌ Jordán yedꞌ dꞌa yol yic svitzal Hermón yedꞌ svitzal Mizar.

 7 Icha scꞌan̈ yem pon̈oljoc a aꞌ dꞌa nivac pajav, icha val chiꞌ juntzan̈ nivac 
cuscꞌolal tzꞌecꞌ dꞌa vibꞌan̈ uuj.

 8 Ach Jehová, a dꞌa cꞌualil tza chꞌoxn̈ej a vachꞌcꞌolal dꞌayin, axo dꞌacꞌvalil, 
max in och vaan ach in bꞌitani, max in och pax vaan in lesalvi 
dꞌayach, yujto a ach tzacꞌ in qꞌuinal.

 9 Svalan icha tic dꞌayach: Ach in Columal, ¿tas yuj tzin bꞌatcan satcꞌolal 
uuj? Yuj chiꞌ cusnac in cꞌool ayic tzin bꞌeyeqꞌui, yujto tzin yixtej val 
ebꞌ ayoch ajcꞌolal dꞌayin, xin chi.

 10 Svabꞌ val syail, icha val to smacꞌjipoj in bꞌaquil bꞌaj tzin yixtej ebꞌ 
ajcꞌool chiꞌ. Junjun rato sbꞌuchvaj ebꞌ dꞌayin scꞌanbꞌan ebꞌ: ¿Bꞌajtil ay 
jun a Diosal chiꞌ? xchi ebꞌ.

 11 ¿Tas val yuj schabꞌaxqꞌue in cꞌool? ¿Tas yuj somchaj in pensar? Ach in 
Diosal, ayach och yipoc in cꞌool, olto val vachꞌ lolonel dꞌayach, in 
Columal, in Diosal aji.

Salmo 43
 1 Ach in Diosal, chꞌoxeli to malaj in mul. Ochan̈ valumaloc dꞌa juntzan̈ 

anima malaj elcꞌoch dꞌa yol sat tic. Colinel dꞌa ebꞌ naumqꞌue lolonel 
yedꞌ dꞌa ebꞌ chuc sbꞌeybꞌal.

 2 Ach in Diosal, in Columal ach, ¿tas val yuj najat tzin icꞌcanel dꞌa ichan̈? ¿Tas 
val yuj cusnac in cꞌool tzin bꞌeyeqꞌui, tzin yixtan ebꞌ ayoch ajcꞌolal dꞌayin?

 3 Chꞌox a saquilqꞌuinal dꞌayin yedꞌ a lolonel te yel, yic vachꞌ ol in schꞌox 
dꞌa sbꞌeal jun tzalan yic ejmelal bꞌaj cajan ach eqꞌui.

 4 Ach in Diosal, ol in cꞌoch dꞌa altar, ataꞌ ol ach in bꞌitejn̈ej yedꞌ teꞌ arpa, 
yujto a ach tzacꞌ in tzalajcꞌolal.

 5 ¿Tas val yuj schabꞌaxqꞌue in cꞌool? ¿Tas yuj somchaj in pensar? Ach 
in Diosal ayach och yipoc in cꞌool, olto val vachꞌ lolonel dꞌayach, in 
Columal, in Diosal aji.

Salmo 44

Scꞌanchaj scolval Dios

Jun bꞌit tzon̈ cꞌaybꞌani. Sbꞌit jun tic ebꞌ yin̈tilal vin̈aj Coré.
 1 Ach co Diosal, ix cabꞌ a poder yujto a ebꞌ co mam quicham ix alan 

dꞌayon̈ tas utejnac ebꞌ dꞌa pecaꞌ.
 2 Yedꞌ a poder ix a pechel juntzan̈ ebꞌ chꞌoc chon̈abꞌil, ix a satancanel ebꞌ 

dꞌa juntzan̈ nivac chon̈abꞌ chiꞌ, axo ebꞌ co mam quicham chiꞌ ix acꞌ 
cajnaj dꞌa tic.

 3 Man̈oc yedꞌ yip ebꞌ, man̈oc pax qꞌuen yespada ebꞌ ix yacꞌlabꞌej ayic ix 
yicꞌan jun luum tic ebꞌ. Maj yicꞌlaj jun luum tic ebꞌ dꞌa acꞌoj ovalil, 
palta yuj a poder, yuj ipalil yedꞌ yuj a vachꞌcꞌolal ix yacꞌ ganar jun 
oval chiꞌ ebꞌ, yujto xajan ebꞌ uuj.

 4 Ach co Diosal, co Reyal ach, a ach alnac, yuj chiꞌ cacꞌnac ganar a on̈ 
yin̈tilal on̈ can vin̈aj Jacob tic.

 5 A ach ton tzach och quedꞌoc, yuj chiꞌ scacꞌ ganar ebꞌ ajcꞌool chiꞌ. Yuj 
ipalil scan ebꞌ ajcꞌool chiꞌ dꞌa yalan̈ cuuj.

 6 Man̈oclaj yamcꞌabꞌ yic oval scacꞌoch yipoc co cꞌool, man̈ocpaxlaj yuj 
qꞌuen quespada ol cacꞌ ganar oval.

 7 A ebꞌ cajcꞌool schichonoch scꞌool dꞌayon̈, tzon̈ a col dꞌa yol scꞌabꞌ ebꞌ, 
qꞌuixvelal tzꞌajcan ebꞌ uuj.

 8 An̈ej dꞌayach ol cacꞌn̈ej tzalajbꞌoc co cꞌool, a achn̈ej ol ach co bꞌitej.
 9 Palta a ticnaic Mamin, ix on̈ a patiquejeli, ix on̈ acꞌanoch dꞌa qꞌuixvelal, 

maxtzac yal-laj a cꞌool tzach bꞌat yedꞌ ebꞌ co soldado.
 10 A ach ix on̈ actejcani, yuj chiꞌ ix on̈ el lemnaj dꞌa ebꞌ cajcꞌool. A ebꞌ 

schichon scꞌool dꞌayon̈, ix yicꞌbꞌat ebꞌ tastac ay dꞌayon̈.
 11 Ix on̈ acꞌanoch dꞌa yol scꞌabꞌ ebꞌ, icha junoc nocꞌ calnel tzꞌicꞌjibꞌat bꞌaj 

smiljichamoc. Ix on̈ a saclemejcanbꞌat dꞌa scal juntzan̈ nación.
 12 Te yechel ix on̈ a chon̈canel a on̈ a chon̈abꞌ on̈ tic. Malaj jabꞌoc tas ix acꞌ 

ganar yuj bꞌaj ix on̈ a chon̈el chiꞌ.
 13 Ix on̈ acꞌan bꞌuchjoc yuj ebꞌ anima cajan dꞌa juntzan̈ chon̈abꞌ dꞌa co 

lacꞌanil. Tzon̈ stzuntzan ebꞌ, malaj quelcꞌoch dꞌa ebꞌ.

 14 Ix on̈ acꞌan bꞌuchjoc yuj ebꞌ chꞌoc chon̈abꞌil. An̈ej val yic tzon̈ yilan ebꞌ, 
tzon̈ ste tzetzan ebꞌ.

 15 Junjun cꞌu, toxon̈ej tzon̈ te em n̈ojan yuj qꞌuixvelal.
 16 Tzon̈ stzuntzan ebꞌ cajcꞌool snibꞌej on̈ yixtani. Malaj quelcꞌoch dꞌa ebꞌ.
 17 Aton juntzan̈ tic scot dꞌa quibꞌan̈, vachꞌchom maj ach bꞌatcan satcꞌolal 

cuuj. Ina to sco cꞌanabꞌajejn̈ej a trato acꞌnac dꞌayon̈.
 18 Max co nalaj ach co patiquejeli. Malaj a cꞌaybꞌubꞌal ix cactejcani.
 19 Vachꞌchom icha chiꞌ, palta ichato tzon̈ actejcan dꞌa scal nocꞌ nocꞌ ay 

smay, ichato on̈ a macchejem bꞌaj te qꞌuicꞌqꞌuinal.
 20 Ach co Diosal, qꞌuinaloc ach bꞌatcan satcꞌolal cuuj, axo dꞌa comon dios 

ix caqꞌuem co bꞌa,
 21 ix am ilaꞌ, yujto malaj junoc tas cꞌubꞌeltac man̈ ojtacoc.
 22 Palta uuj junjun rato ijan on̈ smilancham ebꞌ ajcꞌol chiꞌ, icha nocꞌ calnel 

tzꞌicꞌjibꞌat bꞌaj schami, icha chiꞌ tzon̈ yutej ebꞌ.
 23 Mamin, ¿tas yuj ichato vaynac ach bꞌati? Ilon̈coti, man̈ on̈ a 

patiquejcanel dꞌa juneln̈ej.
 24 ¿Tas yuj tzach bꞌat mican dꞌayon̈? ¿Tas val yuj tzon̈ bꞌatcan satcꞌolal uuj 

dꞌa scal co nivan yaelal tic?
 25 Toxo van yel quip, maxtzac yal-laj co loloni, toxon̈ej tzon̈ ecꞌ telton dꞌa 

sat luum.
 26 Pil ip. Cotan̈. Colon̈ eli yujto te xajan on̈ uuj.

Salmo 45

A bꞌit yuj snupnajel vin̈ rey

Sbꞌitej jun bꞌit tic vin̈ cuchbꞌum dꞌa bꞌit ayic ay nupnajel yedꞌ sjajil jun 
bꞌit scuchan teꞌ xumaac. Sbꞌit jun tic ebꞌ yin̈tilal vin̈aj Coré.

 1 Ay val ecꞌ vachꞌ lolonel dꞌa in pensar. Ol in bꞌitan dꞌa vin̈ rey yedꞌ juntzan̈ 
in lolonel chiꞌ. A in tiꞌ lajan icha stzꞌibꞌlabꞌ junoc mach te jelan stzꞌibꞌani.

 2 Ach rey, a achn̈ej vachꞌ ilji dꞌa yichan̈ masanil ebꞌ vin̈ vinac. Te vachꞌn̈ej 
tas tzalaꞌ, te jelan a loloni yujto syacꞌn̈ej svachꞌcꞌolal Dios dꞌa ibꞌan̈.

 3 Acꞌoch jachan qꞌuen espada dꞌa a nan̈al, ach vinac te acꞌum oval, te 
bꞌinajnac ach, te ay val elcꞌochi.

 4 Ixic dꞌa yibꞌan̈ nocꞌ a chej yedꞌ a poder yic tzacꞌan ganar oval, yic sbꞌoji 
yaj lolonel dꞌa stojolal dꞌa ebꞌ emnaquil. Nivan tastac satubꞌtac ol a 
cꞌulej yedꞌ ipalil.

 5 Ach co reyal, a jul-labꞌ te jay sn̈iꞌ ol bꞌat chꞌapnaj dꞌa sn̈iꞌ scꞌool ebꞌ 
ajcꞌool. Yuj chiꞌ ol telvoc ebꞌ anima yic juntzan̈ chon̈abꞌ dꞌa scal oc.

 6 Ach co Diosal, yajal ach dꞌa smasanil tiempo. Yajal ach, vachꞌn̈ej tzꞌaj a 
chꞌolbꞌitan tastac.

 7 A val tojolal scha a cꞌool, max schalaj a cꞌool chucal. Yuj chiꞌ ix ach 
siqꞌuel Dios, aton a Diosal. Ix yacꞌ nivan tzalajcꞌolal dꞌayach dꞌa 
yichan̈ juntzan̈xo ebꞌ ay yopisio edꞌoc.

 8 Tzꞌel sjabꞌ sperfumeal mirra, áloes yedꞌ teꞌ canela ayoch dꞌa a pichul. 
A son ay schꞌan̈al ol acꞌan tzalaj a cꞌool dꞌa a pat marfiln̈ej ayoch 
yelvanubꞌoc.

 9 Ay ebꞌ ix yisil ebꞌ vin̈ rey dꞌa scal ebꞌ avtabꞌil uuj. A dꞌa a tzꞌey dꞌa 
a vachꞌ, ataꞌ ayecꞌ ix reina. A qꞌuen oro yelxo val vachꞌ ayoch dꞌa 
spichul ix.

 10 Ach yisil rey, maclej val abꞌi, scham val abꞌan tas ol val dꞌayach. Man̈xo 
a na ebꞌ a cꞌabꞌ oc yedꞌ ebꞌ etchon̈abꞌ,

 11 yujto a vin̈ rey chiꞌ snibꞌan svachꞌil ilji, aton vin̈ ajalil. Aqꞌuem a bꞌa dꞌa 
vin̈.

 12 Ol yacꞌ silabꞌ ebꞌ aj Tiro dꞌayach. A ebꞌ nivac bꞌeyum, ol snibꞌej ebꞌ yoch 
amigooc.

 13 Tic sja ix ix van yoch yetbꞌeyumoc vin̈ rey, vachꞌn̈ej yilji ix, yisil pax ix 
junocxo vin̈ rey. Oro ayoch yelvanubꞌoc spichul ix.

 14 Vachꞌn̈ej yaj sbꞌo ix yedꞌ spichul, tzꞌicꞌjibꞌat ix dꞌa vin̈ rey. Tzacꞌanoch 
ebꞌ ix cobꞌestac yucꞌlevoc ix, aton ebꞌ ix yamiga ix.

 15 Stzalaj ebꞌ ix sbꞌat ebꞌ ix, masanto scꞌoch ebꞌ ix dꞌa spat vin̈ rey chiꞌ.
 16 Ach rey, a ebꞌ uninal ol em cꞌojan bꞌaj tzꞌemtaxon cꞌojan ebꞌ a mam 

icham. Ol acꞌanoch yopisio ebꞌ yic syilan masanil yol a macbꞌen tic ebꞌ.
 17 A in ol vacꞌ nachajcot a bꞌi yuj masanil anima toto ol aljoc dꞌa 

yolyibꞌan̈qꞌuinal tic. Ol yal vachꞌ lolonel junjun chon̈abꞌ dꞌayach dꞌa 
masanil tiempo.

Salmo 46

A vin̈ Yajal ayecꞌ quedꞌoc

Sbꞌitej jun bꞌit tic vin̈ cuchbꞌum dꞌa bꞌit yedꞌ sjajil jun bꞌit scuchan 
sbꞌit ebꞌ ix cobꞌestac. Sbꞌit jun tic ebꞌ yin̈tilal vin̈aj Coré.

 1 A Dios ayoch quen̈uloc, an̈ejaꞌ pax ayoch quipumaloc. A tzꞌoch quedꞌoc 
ayic ayon̈ dꞌa scal yaelal.

 2 Yuj chiꞌ max on̈ xivlaj. Vachꞌchom stzicubꞌtan̈aj lum luum tic, scot 
juyuljoc juntzan̈ vitz dꞌa yol aꞌ mar,

 3 vachꞌchom scꞌan̈ aꞌ mar chiꞌ, sqꞌuepax chulnaj sat aꞌ, vachꞌchom 
stzicubꞌtan̈aj jolomtac vitz yuj yoval aꞌ, palta max on̈ xivlaj.

 4 Ay jun aꞌ nivan aꞌ tzꞌacꞌan tzalaj scꞌol ebꞌ cajan dꞌa schon̈abꞌ Dios, aton 
bꞌaj cajan Dios ecꞌto dꞌa yibꞌan̈ smasanil.

 5 A Dios ayecꞌ dꞌa schon̈abꞌ chiꞌ, yuj chiꞌ man̈ ol satel-laj. A tzꞌoch yedꞌ 
schon̈abꞌ chiꞌ ayic van sacbꞌi.

 6 Tzꞌel yav juntzan̈ nivac chon̈abꞌ yuj oval. Ol satel juntzan̈ nación chiꞌ. 
Ol ulaxbꞌat lum luum tic ayic ol abꞌchaj sjaj Dios.

 7 A Jehová Yajal dꞌa Smasanil, ayecꞌ quedꞌoc. A sDiosal co mam quicham 
Jacob, a ayoch quedꞌoc, ay paxoch quen̈uloc.

 8 Ul ilec satubꞌtaquil tas ix aj satjiel ebꞌ ajcꞌol dꞌa sat luum tic yuj Jehová.
 9 Slajviecꞌ oval yuuj masanto dꞌa slajvubꞌ yolyibꞌan̈qꞌuinal tic. 

Scan̈chajcanbꞌat sjul-labꞌ ebꞌ yuuj. A qꞌuen lanza, chocꞌ tzꞌaj qꞌuen 
yuuj. Syacꞌanoch scꞌacꞌal carruaje yic oval chiꞌ.

 10 Syalan Dios chiꞌ dꞌa juntzan̈ nación: Actejec eyacꞌan oval. Nachajocabꞌel 
eyuuj to a in ton Dios in. Ol alchajel in poder dꞌa scal masanil nación 
dꞌa sat luum tic, xchi Dios.

 11 A Jehová Yajal dꞌa Smasanil, ayecꞌ quedꞌoc. A sDiosal co mam quicham 
Jacob, a ayoch quedꞌoc, ay paxoch quen̈uloc.

Salmo 47

A Dios Yajal dꞌa smasanil lum luum tic

Sbꞌit jun tic ebꞌ yin̈tilal vin̈aj Coré.
 1 Tzꞌitec e cꞌabꞌ e masanil ex nación. Avajan̈ec dꞌa Dios dꞌa tzalajcꞌolal.
 2 Yujto a Jehová, ecꞌto dꞌa yibꞌan̈ smasanil, sat co cꞌool yuj stziquiquial. 

Aton Yajalil dꞌa smasanil yolyibꞌan̈qꞌuinal tic.
 3 Ix laj can juntzan̈ nación dꞌa yalan̈ yuuj, ix yacꞌancanoch dꞌa yol co 

cꞌabꞌ.
 4 Aꞌ ix sicꞌanel lum luum bꞌaj stzalajbꞌi co cꞌool a on̈ yin̈tilal on̈ vin̈aj 

Jacob tic, a on̈ ton te xajan on̈ yuuj.
 5 A Jehová Dios toxo ix qꞌuecꞌoch dꞌa scꞌojnubꞌ dꞌa scal av yic tzalajcꞌolal 

yedꞌ dꞌa scal yic van yocꞌ qꞌuen trompeta.
 6 Con̈ bꞌitanec, con̈ bꞌitanec dꞌa co Diosal. Con̈ bꞌitanec, con̈ bꞌitanec dꞌa 

co Reyal.
 7 Con̈ bꞌitanec dꞌa aloj vachꞌ lolonel dꞌa Dios, yujto aꞌ Yajal yaj dꞌa 

smasanil yolyibꞌan̈qꞌuinal tic.
 8 A Dios ayoch Yajalil dꞌa smasanil nación. Cꞌojanem dꞌa scꞌojnubꞌ to an̈ej 

ay yicoꞌ.
 9 Ix smolbꞌej sbꞌa ebꞌ anima nivac yopisio dꞌa scal nación. Ix och ebꞌ co 

tzꞌacubꞌoc a on̈ schon̈abꞌ on̈ sDiosal co mam quicham Abraham.
A Dios ay yic ebꞌ yajal dꞌa yolyibꞌan̈qꞌuinal tic. Aꞌ te nivan yelcꞌoch dꞌa 

yibꞌan̈ smasanil.

Salmo 48

A svachꞌilal Sion schon̈abꞌ Dios

Sbꞌit jun tic ebꞌ yin̈tilal vin̈aj Coré.
 1 A Jehová co Diosal, yelxo val nivan yelcꞌochi, smoj val yalchaj vachꞌ 

lolonel dꞌay dꞌa yol schon̈abꞌ, aton tzalan bꞌaj tzꞌoch ejmelal dꞌay.
 2 Man̈xo jantacoc svachꞌil yilji jun tzalan tic, chaan̈ ayqꞌuei. A dꞌa chon 

tzalan Sion tic, bꞌaj cajan Dios, a tic ay val stzalajcꞌolal masanil ebꞌ 
cajan dꞌa yolyibꞌan̈qꞌuinal tic. A Sion tic schon̈abꞌ Vin̈ Rey yelxo val 
nivan yelcꞌochi.

 3 A Dios ayecꞌ dꞌa juntzan̈ palacio dꞌa tzalan Sion tic. Ojtacabꞌil to a Dios 
ayoch co columaloc.

 4 Ix smolbꞌej sbꞌa ebꞌ vin̈ rey, ix cot n̈ililoc ebꞌ vin̈ yacꞌ oval dꞌa chon̈abꞌ 
Sion tic.

 5 Palta ayic ix yilan jun chon̈abꞌ tic ebꞌ vin̈, ix sat scꞌool ebꞌ vin̈. Ix 
somchajel scꞌool ebꞌ vin̈, ix bꞌat ebꞌ vin̈ elelal.

 6 Ix yamchaj ebꞌ vin̈ yuj xivelal, tzꞌibꞌxi ebꞌ vin̈ yuj yaelal, icha junoc ix 
ix van yalji yuneꞌ.

 7 Icha tzꞌaj spojbꞌat teꞌ barco yic chon̈abꞌ Tarsis yuj oval icꞌ scot dꞌa bꞌaj 
sjavi cꞌu, icha chiꞌ ix aj satel ebꞌ vin̈ yuj Dios.

 8 A dꞌa schon̈abꞌ Jehová co Diosal Yajal dꞌa Smasanil, ix quil val yelcꞌoch 
icha val albꞌilcan dꞌayon̈. A Dios ol yacꞌn̈ej stecꞌanil Jerusalén.

 9 Ach co Diosal, ayic ayon̈ecꞌ dꞌa a templo, sco nacot a nivan vachꞌcꞌolal.
 10 Ach co Diosal, te bꞌinajnac ach dꞌa smasanil yolyibꞌan̈qꞌuinal tic, yuj 

chiꞌ tzꞌalchaj vachꞌ lolonel dꞌayach. Tza bꞌo yaj masanil tas dꞌa stojolal 
yedꞌ a poder.

 11 Ay stzalajcꞌolal ebꞌ aj Sion. Te tzalajocabꞌ ebꞌ aj Judá yujto dꞌa stojolal ix 
a bꞌo yaj smasanil.

 12 Ecꞌan̈ec oyoyoc dꞌa spatic yichan̈ Sion, tze bꞌisani jayeꞌ storreal.
 13 Scham val e sayan eyil smuroal. Schampax eyilan spat ebꞌ yajal, yic 

vachꞌ ol yal eyalanel yabꞌixal dꞌa ebꞌ unin manto aljoclaj.
 14 A sDiosal Sion, aton co Diosal dꞌa juneln̈ej. A tzon̈ icꞌann̈ej bꞌeyoc 

masanto dꞌa slajvubꞌ.

Salmo 49

A sman̈ pensaril ebꞌ tzꞌacꞌanoch qꞌuen tumin yipoc scꞌool

Sbꞌit jun tic ebꞌ yin̈tilal vin̈aj Coré.
 1 Ex anima ay dꞌa masanil yolyibꞌan̈qꞌuinal tic, scham val eyabꞌan jun 

lolonel tic.
 2 Abꞌec ex bꞌeyum yedꞌ ex mebꞌaꞌ, mach ex ay eyelcꞌochi yedꞌ ex comon 

anima ex.
 3 Ol in lolon dꞌa jelanil, ol val juntzan̈ pensar ajaltac snachajeli.
 4 Ol in maclej val vabꞌ slolonel ebꞌ jelan. Ol in bꞌitej tas ix in cꞌaybꞌej chiꞌ 

yedꞌ sonal teꞌ arpa.
 5 ¿Tas yuj ol in xivoc ayic ol ja juntzan̈ scꞌual yaelal dꞌayin, ayic ol cꞌoch 

oyan ebꞌ ajcꞌool dꞌayin?
 6 A ebꞌ ajcꞌol chiꞌ, a sbꞌeyumal ebꞌ syacꞌoch yipoc scꞌool, syicꞌanchaan̈ sbꞌa 

ebꞌ yujto man̈ jantacoc tas ay dꞌa ebꞌ.
 7 Palta malaj junoc mach syal scolan yetanimail dꞌa yol yicoꞌ, ma 

smananel sqꞌuinal dꞌa Dios.
 8-9 Max yal-laj co mananel co qꞌuinal yic vachꞌ ayon̈n̈ej eqꞌui, yic max on̈ 

chami, yujto max techajlaj co tupani.
 10 Ina squilaꞌ to junlajan scham anima smasanil. Scham ebꞌ jelan, 

schampax ebꞌ man jelanoc, axo sbꞌeyumal ebꞌ, chꞌoc mach bꞌaj scani.
 11 Vachꞌchom man̈ jantacoc co luum, palta nabꞌan̈ej. A bꞌaj tzon̈ mucchaji, 

ataꞌ ayon̈n̈ejecꞌ dꞌa masanil tiempo. Juneln̈ej ol on̈ cann̈ej taꞌ.
 12 A on̈ anima on̈ tic, man̈ masaniloc tiempo ayon̈ecꞌ dꞌa yolyibꞌan̈qꞌuinal 

tic. Vachꞌchom yel te bꞌeyum on̈, palta tzon̈ chamn̈ej icha scham nocꞌ 
nocꞌ.

 13 Icha pax chiꞌ tzꞌaj satel ebꞌ syipcꞌolej sbꞌa, aton ebꞌ syaloch sbꞌa vachꞌil.
 14 A juntzan̈ anima chiꞌ, a chamel ayoch yilumaloc ebꞌ. A tzꞌicꞌanbꞌat 

ebꞌ bꞌaj smucchaj chamnac. Ayic ol sacbꞌoc, dꞌa scꞌual yic ol on̈ 
chꞌolbꞌitajoc, a ebꞌ anima vachꞌ spensar ol acꞌan ganar dꞌa yichan̈ ebꞌ. 

Cꞌojancꞌolal ol satem snivanil ebꞌ, axo bꞌaj smucchaj chamnac ol och 
scajnubꞌoc ebꞌ.

 15 A in xo jun, a Dios ol in icꞌancanel dꞌa yol scꞌabꞌ chamel, ol in yicꞌanbꞌat 
yedꞌoc.

 16 Ex vetanimail, man̈ eyacꞌ pensar yuj ebꞌ tzꞌoch bꞌeyumal, ebꞌ ste 
qꞌuechaan̈ sbꞌeyumal dꞌa spat.

 17 Yuj chiꞌ man̈ e naꞌa, yujto ayic ol cham ebꞌ, malaj jabꞌoc tas ol yicꞌbꞌat 
ebꞌ yedꞌoc, man̈ ol bꞌatlaj sbꞌeyumal ebꞌ chiꞌ yedꞌoc.

 18 Vachꞌchom te tzalajcꞌolal yic ebꞌ ayic pitzan ebꞌ, ma tzꞌalji pax vachꞌ 
lolonel dꞌa ebꞌ yuj ebꞌ yetanimail yuj sbꞌeyumal chiꞌ,

 19 ol ja scꞌual scham ebꞌ, icha ix aj scham ebꞌ smam yicham ebꞌ, man̈xo ol 
yil-laj saquilqꞌuinal ebꞌ.

 20 A ebꞌ anima bꞌeyum, tato max nachajel yuj ebꞌ to eqꞌuelbꞌan̈ej 
yecꞌ masanil tas, lajan ol aj scham ebꞌ icha tzꞌaj scham nocꞌ 
nocꞌ.

Salmo 50

A Dios juez te tojol

Sbꞌit jun tic vin̈aj Asaf.
 1 A Jehová, Dios Axon̈ejochi, a ix loloni. Ix yavtej ebꞌ cajan dꞌa 

yolyibꞌan̈qꞌuinal tic, bꞌaj sjavi cꞌu masanto bꞌaj tzꞌem cꞌu.
 2 A dꞌa tzalan Sion, aton chon̈abꞌ te vachꞌ yilji, ataꞌ schꞌox saquilqꞌuinal 

Dios.
 3 Tic sja co Diosal, palta man̈ ichn̈ejoctalaj ol javoc. A dꞌa spatic yichan̈ 

ay jun cꞌacꞌ to satumeli yedꞌ jun chacxuxum icꞌ.
 4 Ato dꞌa chaan̈ tzꞌavtaj ebꞌ aj satchaan̈ yedꞌ ebꞌ cajan dꞌa sat lum luum tic 

yuj Dios, yic vachꞌ syil ebꞌ schꞌolbꞌitaj schon̈abꞌ.
 5 Syal Dios icha tic: Molbꞌejec e bꞌa ex vicxo, a ex eyacꞌnac jun silabꞌ 

dꞌayin, ayic eyacꞌannac e trato vedꞌoc, xchi.
 6 A satchaan̈ schꞌoxani to a Dios Juez ton dꞌa stojolal.
 7 Syalanpax Dios icha tic: Ex in chon̈abꞌ Israel, abꞌecnabꞌi, jichan ol vutej 

valanoch e paltail dꞌa e sat. A in Dios in, e Diosal in.
 8 Maj ex in tumejlaj yuj eyofrenda tzeyacꞌtaxon dꞌayin yedꞌ nocꞌ nocꞌ tze 

n̈us silabꞌil dꞌayin dꞌa valtar.
 9 Max in cꞌanlaj nocꞌ quelemtac vacax molbꞌil eyuuj. Malaj nocꞌ mam 

chiva dꞌa yol e macteꞌ tzin cꞌan dꞌayex.
 10 Vicn̈ej masanil nocꞌ caltacteꞌal nocꞌ, vic pax nocꞌ molbꞌetzal nocꞌ ay dꞌa 

jolomtac vitz.
 11 Vic masanil nocꞌ much ay dꞌa caltac teꞌ yedꞌ masanil tas tzꞌecꞌ dꞌa cal 

vayumtac.
 12 Qꞌuinaloc ay in vejel, man̈ ol val-laj dꞌayex, yujto vic jun 

yolyibꞌan̈qꞌuinal tic yedꞌ masanil tas ay dꞌay.
 13 ¿Tocval a sbꞌacꞌchil nocꞌ vacax tzin chiꞌa? ¿Tocval a pax schiqꞌuil nocꞌ 

mam chiva svuqꞌuej?

 14 A silabꞌ tzin nibꞌej, to tzeyacꞌ yuj diosal dꞌayin, tzeyaqꞌuelcꞌoch tas 
tzeyaltej dꞌayin, a in ton ecꞌ in to dꞌa yibꞌan̈ smasanil.

 15 Ayic ay eyaelal, avtejinec, ol ex in coloꞌ, a exxo ol in eyicꞌchaan̈, xchi 
Dios.

 16 Axo dꞌa ebꞌ chuc sbꞌeybꞌal, syal Dios icha tic: ¿Toc ay eyalan eyic 
eyalanel in cꞌaybꞌubꞌal, ma eyalanel yabꞌixal in trato?

 17 Ina to max yal-laj e cꞌool tzex in cachaꞌ, malaj yelcꞌoch in lolonel dꞌayex.
 18 Ayic sja vin̈ elcꞌumtaxoni, tzex qꞌue urnaj e bꞌat yedꞌ vin̈. Te vachꞌ 

eyacꞌanpax yedꞌ ebꞌ scꞌulan ajmulal.
 19 Palta a tas tze cꞌulej, to tze naqꞌue lolonel, max ex och vaan eyesani.
 20 A dꞌa ebꞌ eyucꞌtac junn̈ej e nun yedꞌoc, tzeyal chucal lolonel dꞌa spatic 

ebꞌ.
 21 Ayic ix e cꞌulan juntzan̈ chucal tic, malaj tas svalaꞌ. Yuj chiꞌ tze naꞌ to 

lajan in eyedꞌoc, palta ol valoch e mul chiꞌ dꞌa e sat, ol vil-lajoch in 
sat eyedꞌoc.

 22 A ex tzin bꞌat satcꞌolal eyuuj tic, vachꞌocabꞌ tzꞌaj snachajel jun tic eyuuj, 
axo talaj tzꞌaji, ol ex in jatchitejbꞌati, man̈xalaj mach ol ex colan 
dꞌayin.

 23 A mach tzꞌacꞌan yuj diosal dꞌayin, ay velcꞌoch dꞌa yol sat. A mach tzin 
cꞌanabꞌajani, ol in colcaneli, xchi Dios.

Salmo 51

Ach in Diosal, ocꞌoc val a cꞌool dꞌayin

Aton sbꞌit vin̈aj David ix sbꞌitej ayic ix tumaj vin̈ yuj vin̈aj Natán 
schecabꞌ Dios, yujto ix yicꞌ ix Betsabé vin̈ yetbꞌeyumoc.

 1 Ach in Diosal yujto tzin a xajanej, ocꞌoc val a cꞌool dꞌayin. A yuj a nivan 
oqꞌuelcꞌolal, sucsat in mul.

 2 Bꞌic in el dꞌa masanil in mul, tzin a sacbꞌitani.
 3 Yel toni ix och in mul, ix in ecꞌ dꞌa yibꞌan̈, max bꞌatlaj satcꞌolal junoc 

rato in mul chiꞌ vuuj.
 4 Ix och val in mul chiꞌ dꞌayach. Ix in cꞌulej chucal dꞌa yol a sat. Yuj chiꞌ 

smoj val acꞌan in yaelal. Max yal-laj yalchaj chucal dꞌayach ayic tzin 
a chꞌolbꞌitani.

 5 Val yel, yictax valjubꞌal chuc in. Toxonton chuc in atax yic cuchbꞌil into 
och yuj ix in nun.

 6 Val yel tza xajanej mach sgana tojolal dꞌa smasanil scꞌool. Yuj chiꞌ acꞌ a 
jelanil dꞌayin.

 7 N̈iccanel in mul yic tzin sacbꞌicaneli. Bꞌic in eli, yic vachꞌ sacxon̈ej tzin 
ajcan icha qꞌuen sacbꞌacom.

 8 Acꞌxi in tzalajcꞌolal in cꞌanaꞌ yic tzꞌel in cuscꞌolal yuj bꞌaj ix acꞌ in yaelal 
sicꞌlabꞌil.

 9 Man̈xo a nacot in mul chiꞌ, tza sucan sat masanil in chucal.
 10 Ach in Diosal, tojolbꞌitej in pensar. A junoc acꞌ bꞌeybꞌal tzacꞌ dꞌayin yic 

tzin cꞌanabꞌajej yedꞌ smasanil in cꞌool.

 11 Man̈ in icꞌcanel dꞌa ichan̈, man̈ icꞌpaxel a Santo Espíritu dꞌayin.
 12 Acꞌxi in tzalajcꞌolal yuj in colnabꞌil. Acꞌ vip yic bꞌecan in cꞌool ach in 

cꞌanabꞌajani,
 13 yic vachꞌ tzin cꞌaybꞌej ebꞌ chuc yic sbꞌeybꞌalej a bꞌeybꞌal ebꞌ yic 

smeltzajoch ebꞌ dꞌa yol a cꞌabꞌ.
 14 Ach in Diosal, ix acꞌ in colnabꞌil, man̈xo a cha in mil anima, colinel dꞌa 

in mul yic ol valan a tojolal dꞌa bꞌitalil.
 15 Mamin, jac in tiꞌ yic ol ach in bꞌitani.
 16 Tato a ofrenda, ma silabꞌ n̈usbꞌil tza nibꞌej, tzam vacꞌlaj, ocxo jun, max 

a nibꞌej paxlaj.
 17 A tas a gana, aton ebꞌ scus scꞌol yuj smul. Ach in Diosal, max a 

patiquejel-laj anima syiqꞌuem sbꞌa yujto sna sbꞌa yuj smul.
 18 Acꞌ a vachꞌcꞌolal dꞌa Sion. Yuj svachꞌil a cꞌool, bꞌoxiqꞌue smuroal 

Jerusalén.
 19 Ichato val chiꞌ dꞌa tzalajcꞌolal ol aj a chaan silabꞌ a gana tzꞌacꞌji dꞌayach, 

aton nocꞌ nocꞌ sn̈usji. Ichato chiꞌ ol acꞌjoc nocꞌ vacax silabꞌil dꞌayach 
dꞌa altar.

Salmo 52

A ebꞌ anima chuc sbꞌeybꞌal

Aton sbꞌit vin̈aj David sbꞌitej ayic ix cꞌoch vin̈aj Doeg aj Edom yal dꞌa 
vin̈aj Saúl to ix ecꞌ vin̈aj David dꞌa spat vin̈aj sacerdote Abimelec. 

A jun bꞌit tic tzon̈ cꞌaybꞌani, scꞌan vin̈ cuchbꞌum dꞌa bꞌit.
 1 Ach to jelan ach dꞌa oval, ¿tas yuj tzicꞌchaan̈ a bꞌa dꞌa a chucal? A 

svachꞌcꞌolal Dios ayn̈ejecꞌ dꞌa smasanil tiempo.
 2 An̈ej chucal a gana tza cꞌulej. A a tiꞌ tzacꞌlabꞌej dꞌa lolonel man̈ yeloc, 

icha val junoc qꞌuen cuchilubꞌ te jay ye syacꞌlabꞌej junoc anima 
smil-labꞌoc.

 3 A chucal a gana dꞌa yichan̈ vachꞌil. A lolonel es a gana dꞌa yichan̈ 
lolonel yel.

 4 Ach anima chabꞌ sat, a val lolonel yic tzꞌixtan anima a gana.
 5 Palta a Dios ol ach satanel dꞌa juneln̈ej. Ol och yubꞌnaj dꞌayach, ol ach 

yicꞌancanel dꞌa a pat, ol yicꞌanel a qꞌuinal.
 6 A ebꞌ scꞌanabꞌajan Dios ol yil jun tic ebꞌ, ol xiv ebꞌ dꞌay, palta ol bꞌuchvaj 

ebꞌ dꞌa jun vin̈ chuc chiꞌ.
 7 Ol yalan ebꞌ: Ilec val vin̈ maj acꞌanoch Dios yipoc scꞌool. An̈ej val dꞌa 

nivac bꞌeyumal ix yacꞌoch scꞌol vin̈, ayn̈ejoch spensar vin̈ scꞌulan 
chucal, xcham ebꞌ.

 8 A inxo tic, lajan in icha junoc teꞌ olivo te yaax, vachꞌ sqꞌuibꞌ dꞌa 
yamaqꞌuil stemplo Dios. An̈ej svachꞌcꞌolal Dios ol vacꞌoch yipoc in 
cꞌool.

 9 Ach in Diosal, ol vacꞌn̈ej yuj diosal yuj a vachꞌcꞌolal dꞌayin. Tzach 
vacꞌn̈ejoch yipoc in cꞌool yujto vachꞌ ach. Ol valel abꞌixal dꞌa yichan̈ 
ebꞌ icxo, to toxonton vachꞌ ach.

Salmo 53

A schucalil ebꞌ anima 
(Sal 14)

Sbꞌit jun tic vin̈aj David, yic tzon̈ scꞌaybꞌej. Sbꞌitej jun bꞌit 
tic vin̈ cuchbꞌum dꞌa bꞌit ayic ay cuscꞌolal.

 1 A ebꞌ chuc spensar sna ebꞌ to malaj Dios. Junlajanxon̈ej ix aj sjuanel 
spensar ebꞌ. Yelxo val te chuc scꞌulej ebꞌ. Man̈xalaj mach scꞌulan 
vachꞌil.

 2 Ato dꞌa satchaan̈ qꞌuelanemta Dios dꞌa anima, yic syilaꞌ tato ay ebꞌ 
syacꞌoch spensar dꞌay, yic syilpaxi tato naan yuj ebꞌ.

 3 A juntzan̈ bꞌeybꞌal chuc sbꞌeybꞌalej ebꞌ smasanil. Junlajanxon̈ej tzꞌaj 
sjuvibꞌat ebꞌ. Man̈xalaj junoc mach tzato bꞌeybꞌalan vachꞌ bꞌeybꞌal. 
Toton man̈xa val junoc.

 4 Icha val to malaj spensar ebꞌ scꞌulan chucal chiꞌ. A ebꞌ chiꞌ satanel 
ebꞌ yetchon̈abꞌ, icha val to svael ebꞌ yaj ebꞌ, max yal-laj sbꞌa ebꞌ dꞌa 
Dios.

 5 Tzꞌibꞌxi ebꞌ yuj xivelal vachꞌchom malaj tas xibꞌtan ebꞌ. A Dios ix 
saclemancanbꞌat sbꞌaquil ebꞌ ajcꞌool, qꞌuixvelal ix ajcan ebꞌ yujto ix 
paticajel ebꞌ yuj Dios.

 6 Comonoc a dꞌa tzalan Sion scot co colnabꞌil a on̈ israel on̈ tic. Ayic ol 
yacꞌanxi svachꞌcꞌolal Dios dꞌa quibꞌan̈, ol tzalaj co cꞌool a on̈ yin̈til on̈ 
vin̈aj Jacob tic. Ol el lenaj ol quilaꞌ.

Salmo 54

A scolval Dios scꞌanchaji

Ayic sbꞌitan jun bꞌit tic vin̈ cuchbꞌum yic bꞌit, a yamcꞌabꞌ ay schꞌan̈al 
scꞌanchaji. Sbꞌit jun tic vin̈aj David, ayic ix cꞌoch ebꞌ aj Zif, ix yalan ebꞌ 

dꞌa vin̈aj Saúl: A dꞌa sat co luum scꞌubꞌejel sbꞌa vin̈aj David, xchi ebꞌ.
 1 Ach in Diosal, colin icha ajnac alan dꞌayin. Colin yujto syal uuj 

smasanil.
 2 Ach in Diosal, abꞌ in lesal tic. Acꞌcot tzꞌeyan a chiquin dꞌa tas 

svalaꞌ.
 3 Yujto a ebꞌ anima man̈ vojtacoc tzꞌoch ajcꞌolal dꞌayin, aton ebꞌ 

comonn̈ej tzꞌacꞌan chucal dꞌa yetanimail. Sgana ebꞌ to tzin chami. 
Malaj elcꞌoch dꞌa ebꞌ.

 4 Palta jun, tic val a ach ayachoch vedꞌoc. Tic val uuj pitzan in.
 5 A schucal ebꞌ ayoch ajcꞌolal chiꞌ dꞌayin ol meltzajoch dꞌa yibꞌan̈ uuj. 

Mamin, satcanel ebꞌ yujto tzacꞌn̈ejelcꞌoch tas tzalaꞌ.
 6 Mamin Jehová, ol vacꞌ in silabꞌ dꞌayach dꞌa yol vicoꞌ, ol ach in bꞌitani 

yujto vachꞌ ach,
 7 yujto ix in a colel dꞌa smasanil vilcꞌolal. Ix vilan scan ebꞌ ajcꞌool dꞌayin 

dꞌa yalan̈ uuj.

Salmo 55

A slesal jun vin̈ saychajeqꞌui

Ayic sbꞌitan jun bꞌit tic vin̈ cuchbꞌum yic bꞌit, a yamcꞌabꞌ ay schꞌan̈al 
scꞌanchaji. Sbꞌit jun tic vin̈aj David yic tzon̈ scꞌaybꞌani.

 1 Ach in Diosal, abꞌ in lesal, man̈ a patiquejel tas tzin cꞌan dꞌayach.
 2 Cotan̈ qꞌuelan dꞌayin, tacꞌvan̈ dꞌayin in cꞌana. Dꞌa scal in yaelal sval in 

bꞌa dꞌayach.
 3 Tzin ibꞌxiqꞌue yuj xivelal yuj ebꞌ chuc ayoch ajcꞌolal dꞌayin. Tzꞌel yav 

ebꞌ yuj yajcꞌolal. Te nivan in yaelal ix yacꞌcot ebꞌ dꞌa vibꞌan̈. Yedꞌ val 
yoval scꞌol ebꞌ tzin spechan bꞌeyecꞌ ebꞌ.

 4 Syabꞌ val syail in pixan yuj ebꞌ. Toxo ix javi smay chamel dꞌa vibꞌan̈.
 5 Ix javi jun nivan xivcꞌolal dꞌayin, van vibꞌxiqꞌue yuuj.
 6 Tzin naani, comonoc ay in cꞌaxil icha nocꞌ uch, tzam in bꞌat jen̈en̈oc, 

tato icha chiꞌ juncꞌolal am tzin aji.
 7 Tzam in bꞌat jen̈en̈oc dꞌa najat, a am laj dꞌa tzꞌinan luum tzin cajnaji.
 8 Tzam in bꞌat in col in bꞌa yuj yoval junoc anima icha oval icꞌn̈abꞌ yaji, 

xin chi.
 9 Mamin, satcanel ebꞌ chuc, jubꞌat tas syal ebꞌ. An̈ej oval svil dꞌa yol 

chon̈abꞌ tic, malaj jabꞌoc yoqꞌuelcꞌolal ebꞌ.
 10 Cꞌual dꞌacꞌval yecꞌ ebꞌ yoymitej chon̈abꞌ dꞌa yibꞌan̈ muro. Ay val chucal 

dꞌa yol chon̈abꞌ yedꞌ naoj chaan̈ es. Ix te juviel chon̈abꞌ yuj ebꞌ.
 11 Comonxon̈ej scꞌulej chucal ebꞌ dꞌa yoltac calle yedꞌ acꞌoj musansatil.
 12 Tato a ebꞌ comon ajcꞌool tzin ixtani, tzam techajlaj vuuj. Tato a mach 

schichonoch scꞌol dꞌayin icha chiꞌ tzin utani, tzam in cꞌubꞌejel in bꞌa dꞌay.
 13 Ocxo ticnaic, a mach vucꞌlev yaji, in vachꞌ cꞌol yaji, aꞌ tzin utan icha tic.
 14 Junn̈ej ix bꞌat vedꞌ dꞌa stemplo Dios. Ix on̈ lolon dꞌa amigoal. Junn̈ej ix 

ecꞌ vedꞌ dꞌa scal ebꞌ anima dꞌa templo chiꞌ.
 15 Jaocabꞌ jucnaj chamel dꞌa ebꞌ ajcꞌool yajoch dꞌayin. Pitzanocabꞌ ebꞌ 

tzꞌemcan ebꞌ bꞌaj smucjiem ebꞌ chamnac, yujto ay val och chucal dꞌa 
spensar ebꞌ yedꞌ dꞌa yol spat ebꞌ.

 16 A in tic, a dꞌa Jehová Dios ol val in bꞌa. Aꞌ ol in colanoc.
 17 Dꞌa qꞌuin̈ibꞌalil, dꞌa chimcꞌualil yedꞌ dꞌa yemcꞌualil, ol val in bꞌa dꞌay dꞌa 

scal yal in sat, axo ol abꞌan tas ol valaꞌ.
 18 Aꞌ ol in colanel dꞌa scal oval. Man̈ ol in chajoclaj cham yuuj, vachꞌchom 

tzijtum ebꞌ ayoch ajcꞌolal dꞌayin.
 19 A Dios Yajal dꞌa masanil tiempo, aꞌ ol abꞌan tas svalaꞌ, emnaquil ol 

ajcan ebꞌ ajcꞌol chiꞌ yuuj, yujto max sqꞌuexlaj jabꞌoc sbꞌeybꞌal ebꞌ, max 
xivpaxlaj ebꞌ dꞌay.

 20 A vin̈ vucꞌlev chiꞌ, ix yicꞌchaan̈ scꞌabꞌ vin̈ dꞌayin, vachꞌchom in vachꞌ cꞌol 
in bꞌa yedꞌ vin̈. Max scꞌanabꞌajejlaj bꞌaj ix yacꞌ stiꞌ vin̈ yoch vamigooc.

 21 Cꞌununi slolon vin̈, palta axo dꞌa spensar vin̈, an̈ej oval sgana vin̈. Te 
cꞌununi syutej vin̈ sloloni, palta icha qꞌuen espada te jay ye, icha chiꞌ 
yaj slolonel vin̈ chiꞌ.

 22 Masanil tas tzin naꞌa, ol vacꞌbꞌat dꞌa yol scꞌabꞌ Jehová, aꞌ ol acꞌan in 
tecꞌanil. Tato cꞌanabꞌajum svutej in bꞌa dꞌay, malaj bꞌaqꞌuin̈ ol in scha 
telvoc.

 809 SALMOS 55



 23 Ach in Diosal, a ebꞌ macꞌumcham anima yedꞌ ebꞌ naumqꞌue es, tzapan 
ol aj sqꞌuinal ebꞌ, man̈ ol yil-laj nan̈albꞌoc sqꞌuinal ebꞌ. A ach ton ol 
acꞌbꞌat ebꞌ bꞌaj smucchaj ebꞌ chamnac. Palta a in tic, tzach vacꞌoch 
yipoc in cꞌool.

Salmo 56

A Dios svacꞌoch yipoc in cꞌool

Aton jun bꞌit namami sbꞌitaji. Sbꞌit jun tic vin̈aj David ayic ix yamchaj 

vin̈ yuj ebꞌ filisteo dꞌa chon̈abꞌ Gat. Sbꞌitej jun bꞌit tic vin̈ cuchbꞌum 

dꞌa bꞌit yedꞌ sjajil jun bꞌit scuchan nocꞌ cuvajteꞌ numan yaji.

 1 Ach in Diosal, ocꞌoc val a cꞌool dꞌayin, ay ebꞌ anima tzin 
pechaneqꞌui. Ayn̈ejoch ebꞌ yacꞌan oval dꞌayin, man̈xo animaoc tzin 
ajcan yuj ebꞌ.

 2 A ebꞌ ajcꞌol dꞌayin, man̈xo jantacoc ebꞌ, max yactej ebꞌ in 
spechanbꞌeyecꞌoc. Yuj yacꞌumtaquil ebꞌ syacꞌ oval ebꞌ vedꞌoc.

 3 Ayic tzin xivi, a ach tzach vacꞌoch yipoc in cꞌool.
 4 Ach in Diosal, tzach vacꞌoch yipoc in cꞌool, svalan vachꞌ lolonel yuj tas 

albꞌilcan uuj. Tzach vacꞌoch yipoc in cꞌool, yuj chiꞌ max in xivlaj yuj 
tas sna ebꞌ anima in yutej.

 5 Max yactej ebꞌ yalan lolonel te ya dꞌayin. An̈ej tas tzꞌaj in yixtan ebꞌ, a 
nabꞌil yuj ebꞌ.

 6 Yalxon̈ej bꞌajtil scꞌubꞌejel sbꞌa ebꞌ yic tzin smaclani. Stan̈van ebꞌ janicꞌ ol 
in smilcham ebꞌ.

 7 Ach in Diosal, acꞌcan juntzan̈ anima chiꞌ dꞌa yalan̈ yuj yoval a cꞌool. 
Man̈ a cha scol sbꞌa ebꞌ dꞌa yalan̈ yaelal yuj schucal chiꞌ.

 8 Ojtac jantacxo sbꞌisul tzin eleqꞌui. Ojtac jantac yal in sat ix eli. Vojtac to 
tzꞌibꞌabꞌil juntzan̈ tic uuj.

 9 A ebꞌ vajcꞌool, ol el ebꞌ ayic ol in cꞌanan a colval. A in tic vojtac val to 
ay ach och vedꞌoc.

 10 Ach Jehová Dios, tzach vacꞌoch yipoc in cꞌool, svalan pax vachꞌ lolonel 
yuj tas albꞌilcan uuj.

 11 Ach Dios, tzach vacꞌ val och yipoc in cꞌool, yuj chiꞌ max in xivlaj yuj tas 
sna ebꞌ anima in yutej.

 12 Ach in Diosal, ol vacꞌ silabꞌ yic acꞌoj yuj diosal dꞌayach icha ix aj vacꞌan 
in tiꞌ dꞌayach.

 13 Yujto ix in a col dꞌa chamel, ix in a colani yic maj in telvoc. Yuj 
chiꞌ tzin bꞌeyecꞌ dꞌa ichan̈ dꞌa jun saquilqꞌuinal tzacꞌ dꞌa ebꞌ 
pitzan.

Salmo 57

Lesal yic scꞌanji scolval Dios

Aton jun bꞌit namami sbꞌitaji. Sbꞌit jun tic vin̈aj David ayic ix scꞌubꞌanel 
sbꞌa vin̈ dꞌa vin̈aj Saúl dꞌa yol qꞌuen n̈aqꞌueen. Sbꞌitej jun bꞌit tic vin̈ 

cuchbꞌum dꞌa bꞌit yedꞌ sjajil jun bꞌit scuchan Man̈ a Sateli.
 1 Ach in Diosal, ocꞌoc val a cꞌool dꞌayin, a dꞌayach tzin say in colnabꞌil. In 

gana tzin col in bꞌa dꞌayach icha tzꞌaj scolan sbꞌa nocꞌ yunetac caxlan̈ 
dꞌa yalan̈ scꞌaxil snun, masanto ol lajvoquecꞌ jun yaelal tic.

 2 Ach in Diosal te nivan elcꞌochi, tzin avaj dꞌayach, yujto a achn̈ej tzach 
colvajn̈ej vedꞌoc.

 3 A yuj a vachꞌcꞌolal, yuj pax to tzꞌelcꞌoch tas tzalaꞌ, yuj chiꞌ masanto dꞌa 
satchaan̈ tzacꞌcot in colnabꞌil. Ol in a colel dꞌa yol scꞌabꞌ ebꞌ tzin ixtan 
chiꞌ.

 4 Ichato dꞌa scal nocꞌ choj schiꞌan anima ayin eqꞌui. A qꞌuen ye ebꞌ lajan 
icha qꞌuen lanza yedꞌ teꞌ jul-labꞌ. A tas syal ebꞌ, lajan icha qꞌuen 
espada te jay ye.

 5 Ach in Diosal, tzꞌecꞌbꞌat snivanil elcꞌoch dꞌa satchaan̈. A snivanil elcꞌoch 
chiꞌ, chequel dꞌa masanil yolyibꞌan̈qꞌuinal tic.

 6 A ebꞌ ajcꞌol yajoch dꞌayin, ix yaqꞌuem in yaalil ebꞌ, man̈xo animaoc vaj yuj 
ebꞌ, ix sbꞌoan jun olan ebꞌ dꞌa yol in bꞌe, palta an̈ejaꞌ ebꞌ ix bꞌat dꞌa yool.

 7 Ach in Diosal, bꞌecan in cꞌool, in gana tzach in bꞌitej yedꞌ vachꞌ lolonel.
 8 Yuj chiꞌ ol vaqꞌuel in vayan̈, ol ach in bꞌitej yedꞌ teꞌ arpa yedꞌ salterio. 

Ayic van sacbꞌi, ol el in vayan̈, ol ach in bꞌitani.
 9 Mamin, ol val vachꞌ lolonel dꞌayach dꞌa scal juntzan̈ chon̈abꞌ. Ol ach in 

bꞌitej dꞌa scal juntzan̈ nación.
 10 Nivan ton a vachꞌcꞌolal, masanto dꞌa satchaan̈ scꞌochi. Tzꞌeln̈ejcꞌoch tas 

tzalaꞌ.
 11 Ach in Diosal, tzꞌecꞌbꞌat snivanil elcꞌoch dꞌa satchaan̈. A snivanil elcꞌoch 

chiꞌ, chequel dꞌa masanil yolyibꞌan̈qꞌuinal tic.

Salmo 58

Scꞌanji yoval scꞌol Dios dꞌa yibꞌan̈ ebꞌ chuc sbꞌeybꞌal

Aton jun bꞌit namami sbꞌitaji. Sbꞌit jun tic vin̈aj David. Sbꞌitej jun bꞌit 
tic vin̈ cuchbꞌum dꞌa bꞌit yedꞌ sjajil jun bꞌit scuchan Man̈ a Sateli.

 1 A ex val juez ex tic, ¿tojol am val tzeyutej e chꞌolbꞌitan yaj junoc tasi? 
¿Yel am val to dꞌa smojalil tze bꞌo yaj oval?

 2 Palta jun, chuc tzeyutej e bꞌoani. Cuchbꞌum ex dꞌa elcꞌal yedꞌ dꞌa 
macꞌval dꞌa yol chon̈abꞌ tic.

 3 A ebꞌ scꞌulan chucal, atax manto alji ebꞌ, chuctaxon ebꞌ. Esalvumtaxon 
ebꞌ atax yic yaljinac ebꞌ.

 4 Lajan ebꞌ yedꞌ nocꞌ chan ay svenenoal. Lajan ebꞌ yedꞌ nocꞌ ajavchan max 
abꞌanlaj.

 5 Max yabꞌlaj sonal ebꞌ vin̈ mago nocꞌ, aton ebꞌ vin̈ jelan syal yacꞌan 
quistalax nocꞌ.

 6 Mamin Jehová, ach in Diosal, iqꞌuel yip ebꞌ. Utejcan ebꞌ icha junoc nocꞌ 
choj macꞌbꞌilpoj yalan̈ stiꞌ.

 7 Satocabꞌem ebꞌ icha tzꞌaj satem a aꞌ stobꞌbꞌati. Ayic sjulvaj ebꞌ, 
malajocabꞌ sn̈iꞌ teꞌ sjul-labꞌ ebꞌ chiꞌ.

 8 Ulaxocabꞌbꞌat ebꞌ icha nocꞌ unin. Ichaocabꞌ junoc unin man̈ tzꞌacanoc 
yujal a tzꞌalji, max yil-laj saquilqꞌuinal, ichocabꞌ taꞌ tzꞌajcanbꞌat ebꞌ.

 9 Icha teꞌ taquin̈ qꞌuiix, smolchajoch spayuloc lum chen, stup scꞌacꞌal teꞌ 
ayic manto xejqꞌue lum chen chiꞌ, ichocabꞌ taꞌ tzutej icꞌancanel ebꞌ 
chuc sbꞌeybꞌal chiꞌ, ayic pitzanto ebꞌ.

 10 A ebꞌ scꞌanabꞌajan Dios, ol tzalaj ebꞌ ayic ol ecꞌ spac ebꞌ dꞌa ebꞌ chuc 
chiꞌ. Ol sbꞌon̈anbꞌat yoc ebꞌ dꞌa scal schiqꞌuil ebꞌ.

 11 Yuj chiꞌ ol yal ebꞌ anima icha tic: Vachꞌ yic ebꞌ scꞌanabꞌajan slolonel 
Dios. Ayton jun Dios schꞌolbꞌitan ebꞌ cajan dꞌa yolyibꞌan̈qꞌuinal tic, 
xcham ebꞌ.

Salmo 59

A Jehová tzin colani

Aton jun bꞌit namami sbꞌitaji. Aton tic sbꞌit vin̈aj David ayic ix yacꞌanbꞌat 
ebꞌ soldado vin̈aj Saúl dꞌa spat vin̈ yic smiljicham vin̈. Sbꞌitej jun bꞌit 

tic vin̈ cuchbꞌum dꞌa bꞌit yedꞌ sjajil jun bꞌit scuchan Man̈ a Sateli.
 1 Ach in Diosal, colinel dꞌa yol scꞌabꞌ ebꞌ ayoch ajcꞌolal dꞌayin. Colinel dꞌa 

ebꞌ scot dꞌayin yuj yajcꞌolal.
 2 Colinel dꞌa yol scꞌabꞌ ebꞌ scꞌulan chucal. Colinel dꞌa ebꞌ macꞌumcham 

anima.
 3 Mamin Jehová, tzin smaclej ebꞌ anima te ov yic tzin smacꞌancham ebꞌ, 

palta man̈ yujoc in chucal, malaj tas ix vutej ebꞌ.
 4 Mamin, malaj in mul dꞌa ebꞌ. Malaj tas chuc ix in cꞌulej. Palta snanonecꞌ 

scꞌol ebꞌ yacꞌan chucal dꞌayin. Mamin, il in coti, cotan̈, tzul in a 
colani.

 5 Mamin Jehová, Yajal ach dꞌa smasanil, co Diosal ach a on̈ israel on̈ tic, 
cotan̈ elan̈chamel, tzacꞌanoch syaelal juntzan̈ nación. Mocabꞌ ocꞌ a 
cꞌool dꞌa ebꞌ smeltzajoch yacꞌan chucal dꞌayin.

 6 Ayic sqꞌuicꞌbꞌi sjavi ebꞌ, tzꞌel yav ebꞌ icha nocꞌ tzꞌiꞌ, slajvi chiꞌ slaj ecꞌ ebꞌ 
dꞌa cal chon̈abꞌ.

 7 Svoman stiꞌ ebꞌ tzꞌecꞌ ebꞌ, axo lolonel te ya syal ebꞌ. Malaj mach tzabꞌan 
calani, xchamlaj ebꞌ.

 8 A achxo Mamin Jehová, tzaton ach tzevaj yuj ebꞌ. Tzach bꞌuchvaj dꞌa 
juntzan̈ nación chiꞌ.

 9 Ach in Diosal, a dꞌayach ipan in colan in bꞌa, yujto a ach ay ach och 
vipumaloc yedꞌ ven̈uloc.

 10 Ach in Diosal, xajan in uuj, a ach ol ul in a coloꞌ. Ol a chꞌox dꞌayin tas 
val ol aj scan ebꞌ vajcꞌol chiꞌ dꞌa yalan̈ uuj.

 11 Ach Jehová co Columal, tzicubꞌtan̈ej ebꞌ yedꞌ a poder. Emnaquilocabꞌ 
tzutejcan ebꞌ, palta man̈ a macꞌchamlaj ebꞌ yic a syaelal ebꞌ chiꞌ man̈ 
ol bꞌatlaj satcꞌolal yuj ebꞌ vetchon̈abꞌ.

 12 Tzꞌoch smul ebꞌ yuj masanil tas syalaꞌ. Canocabꞌ ebꞌ dꞌa yalan̈ yuj 
yacꞌumtaquil, yuj yesalvumal yedꞌ yuj scatabꞌvumal ebꞌ.

 13 Satel ebꞌ yedꞌ yoval a cꞌool. ¿Tasto val yuj pitzan ebꞌ? Ach Dios Cajal a 
on̈ yin̈tilon̈can vin̈aj Jacob, elocabꞌ a pecal masanto bꞌaj slajvicꞌoch 
yolyibꞌan̈qꞌuinal tic.

 14-15 Sjavi ebꞌ dꞌacꞌvalil, tzꞌel yav ebꞌ icha nocꞌ tzꞌiꞌ, slaj ecꞌ ebꞌ dꞌa cal 
chon̈abꞌ say svael, tzꞌavaj ebꞌ icha yocꞌ nocꞌ tzꞌiꞌ, yujto max yabꞌlaj 
scꞌool svael ebꞌ.

 16 A in xo pax jun, ol ach in bꞌitej dꞌa qꞌuin̈ibꞌalil. Ol valel snivanil elcꞌochi 
yedꞌ a vachꞌcꞌolal dꞌa bꞌital, yujto ayachn̈ejoch ven̈uloc. In Columal 
ach dꞌa stiempoal yaelal.

 17 Ach in Diosal, ol val vachꞌ lolonel dꞌayach dꞌa bꞌital. In Columal ach, in 
Diosal ach, xajanabꞌil in uuj.

Salmo 60

Lesal yic scꞌanchaj scolval Dios

A jun bꞌit tic namami sbꞌitaji. Aton jun bꞌit tic yic vin̈aj David yic tzon̈ scꞌaybꞌej. Ix 
stzꞌibꞌej vin̈ ayic ix yacꞌan oval vin̈ yedꞌ ebꞌ sirio aj Naharaim yedꞌ ebꞌ aj Soba. Ix 

bꞌatpax vin̈aj Joab smilcham 12,000 ebꞌ soldado aj Edom dꞌa schꞌolanil bꞌaj ay atzꞌam 
atzꞌam. Sbꞌitej jun bꞌit tic vin̈ cuchbꞌum dꞌa bꞌit yedꞌ sjajil jun bꞌit scuchan, An̈ Xumaac.

 1 Ach co Diosal yedꞌ val yoval a cꞌool ix on̈ actancani. Ix on̈ actejcani, on̈ 
acꞌji ganar. Mamin, acꞌxicot quip ticnaic.

 2 Ix acꞌ ibꞌxoc jun lum tic, ix jatcanbꞌat luum. A ticnaic, macxi sjatelal 
lum chiꞌ, yic mantzac ibꞌxilaj luum.

 3 A on̈ a chon̈abꞌ on̈ tic, nivan yaelal ix acꞌ quilaꞌ. Ichato te nivan vino ix 
acꞌ dꞌayon̈, ix qꞌue dꞌa co jolom.

 4 Ix acꞌ jun chꞌoxnabꞌil dꞌa ebꞌ nivan elcꞌoch dꞌa yichan̈ yic vachꞌ max 
yamchaj ebꞌ yuj sjul-labꞌ ebꞌ ajcꞌool.

 5 Tacꞌvan̈ dꞌayon̈, colon̈eli, yujto masanil syal uuj. Colon̈canel a on̈ 
xajanabꞌil on̈ tic uuj.

 6 Ix loloncot Dios masanto dꞌa scajnubꞌ, ix yalan icha tic: Ol tzalaj in cꞌool 
ayic ol in cotac pojanbꞌat lum Siquem yedꞌ yacꞌlical lum Sucot.

 7 Axo lum Galaad yedꞌ lum Manasés vic yaj luum. A Efraín icha in qꞌuen 
xumpil yaji. Axo Judá icha scꞌocochal vopisio yaji.

 8 A Moab, icha yedꞌtal bꞌaj tzin bꞌic in bꞌa yaji. A dꞌa yibꞌan̈ Edom ol 
vacꞌcanbꞌat in xan̈abꞌ. Dꞌa tzalajcꞌolal ol in avajoc yujto ol vacꞌ ganar 
ebꞌ filisteo, xchi Dios.

 9 Ach in Diosal ¿mach tzin icꞌanbꞌat dꞌa jun chon̈abꞌ ayoch smuroal dꞌa 
spatic yichan̈? ¿Mach tzin icꞌanbꞌat dꞌa Edom?

 10 Ach co Diosal, ix on̈ a patiquejeli. Maxtzac yal-laj a cꞌol tzach bꞌat yedꞌ 
ebꞌ co soldado dꞌa oval.

 11 Ochan̈ quedꞌoc, colon̈el dꞌa ebꞌ ayoch ajcꞌolal dꞌayon̈. A scolval ebꞌ 
quetanimail dꞌayon̈, malaj yalani.

 12 Ach co Diosal, a yedꞌ a colval ol cacꞌ ganar oval. A ach ol a tecꞌcanem 
ebꞌ ayoch ajcꞌolal dꞌayon̈.

Salmo 61

A scolval Dios yipcꞌolal toni

Ayic sbꞌitan jun bꞌit tic vin̈ cuchbꞌum yic bꞌit, a yamcꞌabꞌ ay 
schꞌan̈al scꞌanchaji. Sbꞌit jun tic vin̈aj David.

 1 Ach in Diosal, il in coti. Tzꞌel vav yuj yaelal tzin icꞌani. Cha abꞌ in lesal.
 2 Ato bꞌaj slajvicꞌoch stiꞌ lum luum tic tzin avaj dꞌayach, tzꞌel yip in pixan 

svabꞌi. Icꞌ in qꞌue dꞌa yibꞌan̈ junoc nivan qꞌueen yic tzin colchaji.
 3 A ach ayachoch in colnabꞌiloc. Icha junoc cuartel aj dꞌayin, tzin a col 

dꞌa ebꞌ ayoch ajcꞌolal dꞌayin.
 4 In gana tzin cajnaj dꞌa a cajnubꞌ dꞌa masanil tiempo. In gana tzin cꞌubꞌej in 

bꞌa dꞌa yalan̈ a vachꞌcꞌolal, icha nocꞌ yunetac caxlan̈ dꞌa yalan̈ scꞌaxil snun.
 5 Ach in Diosal, abꞌnac tas in tiꞌ vacꞌnac dꞌayach, ix acꞌ in macbꞌen yedꞌ 

ebꞌ ay elcꞌoch dꞌay.
 6 Najatocabꞌ tzutej in qꞌuinal a in rey in tic. Nivanocabꞌ abꞌil svilaꞌ
 7 yic svacꞌan yajalil dꞌa ichan̈. Tan̈vej in yedꞌ a vachꞌcꞌolal, yujto 

tzꞌeln̈ejcꞌoch tas tzalaꞌ.
 8 Icha chiꞌ ol ach in bꞌitej dꞌa masanil tiempo. Junjun cꞌu ol in cꞌanabꞌajan 

bꞌaj vacꞌnac in tiꞌ chiꞌ dꞌayach.

Salmo 62

An̈ejton Dios bꞌaj sco col co bꞌa

Sbꞌit jun tic vin̈aj David. Scꞌan vin̈aj Jedutún cuchbꞌum bꞌit.
 1 An̈ejton dꞌa Dios tzꞌilchaj juncꞌolal vuuj. A dꞌay scot in colnabꞌil.
 2 An̈ej tzin colaneli, a tzꞌochpax ven̈uloc. Malaj bꞌaqꞌuin̈ ol in acꞌjoc 

ganar yujto aꞌ ayoch in colnabꞌiloc.
 3 ¿Bꞌaqꞌuin̈ ol eyactej eyoch bꞌulan dꞌayin yic ol in e tecꞌancanem 

eyalani? Ichato toxo val tzin telvi icha junoc pat cꞌaxo, ma icha junoc 
macteꞌ toxo tzꞌecꞌ lecnajoc.

 4 Axon̈ej tas tzꞌaj yixtaxel in bꞌinajnaquil tze naubꞌtan̈ej. E qꞌuinalxon̈ej 
e naanqꞌue es. Tze tzꞌac eyal vachꞌ lolonel dꞌayin, palta axo dꞌa e 
pensar, tzin e catabꞌej.

 5 An̈ej dꞌa Dios tzꞌilchaj juncꞌolal vuuj. An̈ej ayoch yipoc in cꞌool.
 6 An̈ej tzin colaneli, tzꞌochpax ven̈uloc. Man̈ ol in telvoclaj. Aꞌ ayoch in 

colnabꞌiloc.
 7 A dꞌa Dios scot in colnabꞌil, yuj chiꞌ ay velcꞌochi. Aꞌ ayoch ven̈uloc yedꞌ 

in colnabꞌiloc.
 8 Ex vetchon̈abꞌ, an̈ej Dios tzeyacꞌoch yipoc e cꞌool. Dꞌa smasanil e cꞌool, 

tzex lesalvi dꞌay, yujto a co colnabꞌil yaji.
 9 A ebꞌ anima, juneln̈ej malaj jabꞌoc yelcꞌoch ebꞌ, vachꞌchom mebꞌaꞌ 

ebꞌ, ma bꞌeyum ebꞌ. Qꞌuinaloc tzꞌechtaj yalil ebꞌ dꞌa junoc echlabꞌ 
smasanil, toton max checlajlaj jabꞌoc yalil ebꞌ chiꞌ, yuj chiꞌ man̈ 
caqꞌuec ochlaj co pensar dꞌa ebꞌ.

 10 Man̈ eyacꞌoch ixtoj anima, ma elcꞌal yipoc e cꞌool. Tato tzex och 
bꞌeyumal, man̈ eyacꞌoch e bꞌeyumal chiꞌ yipoc e cꞌool.

 11-12 Man̈ jantacoc vabꞌan yalchaji to a Dios aljinaccan icha tic: A in Dios 
Yajal in tic, masanil syal vuuj, ayn̈ej pax in vachꞌcꞌolal. Tzin pactzitej 
dꞌa junjun anima icha syal tas tzꞌel scꞌulani, xchi Dios.

Salmo 63

Sco xajanej Dios yedꞌ smasanil co cꞌool

Sbꞌit jun tic vin̈aj David ayic ayecꞌ vin̈ dꞌa tzꞌinan luum dꞌa yol yic Judá.
 1 Ach in Diosal, toxonton in Diosal ach. Tzach in nibꞌej dꞌa smasanil 

in cꞌool, tzach snibꞌej in pixan icha tzꞌaj snibꞌan n̈abꞌ lum luum 
taquin̈.

 2 In gana tzach viloch dꞌa a templo, ol cham val in cꞌool vilan a poder 
yedꞌ a tziquiquial.

 3 Te nivan yelcꞌoch a vachꞌcꞌolal dꞌa yichan̈ bꞌaj pitzan in dꞌa 
yolyibꞌan̈qꞌuinal tic. Yuj chiꞌ, ol ach in bꞌitej.

 4 Yacbꞌan pitzan in, ol val vachꞌ lolonel dꞌayach. Ol in mojbꞌejqꞌue in cꞌabꞌ 
dꞌayach dꞌa in lesal.

 5 Vachꞌxon̈ej ol ajcan in cꞌool uuj, icha junoc mach syacꞌ val sgana yedꞌ 
junoc vael te vachꞌ. Yedꞌ in tzalajcꞌolal ol ach in bꞌitej.

 6 A dꞌacꞌvalil ayic jichan inxo eqꞌui, tzach in naubꞌtan̈ani, ayn̈ejoch in 
pensar dꞌayach.

 7 A ach ton tzach colvaj vedꞌoc, yuj chiꞌ malaj tas tzin naꞌ icha nocꞌ 
yunetac caxlan̈ dꞌa yalan̈ scꞌaxil snun.

 8 Junn̈ej vaj edꞌoc sicꞌlabꞌil. Max in actejel-laj yedꞌ a vachꞌ cꞌabꞌ.
 9 A ebꞌ sgana in smilanchamoc, ol bꞌatcan ebꞌ dꞌa yol sjulal bꞌaj smucchaj 

ebꞌ chamnac.
 10 Ol miljoccham ebꞌ dꞌa qꞌuen espada, axo nocꞌ oques ol chianbꞌat ebꞌ.
 11 A inxo pax rey in tic jun, ol vacꞌ tzalajbꞌoc in cꞌool edꞌoc ach in Diosal. 

Masanil ebꞌ tzach acꞌan bꞌinaj bꞌaj syacꞌ stiꞌ, ol tzalaj ebꞌ. Axo pax ebꞌ 
tzꞌesan jun, ol queecaxcan ebꞌ uuj.

Salmo 64

Scꞌanchaj scolval Dios

Sbꞌit jun tic vin̈aj David. Scꞌan jun bꞌit tic vin̈ cuchbꞌum dꞌa bꞌit.
 1 Ach in Diosal, tic val sval in bꞌa dꞌayach, abꞌ in lesal. Cꞌubꞌejel in 

qꞌuinal dꞌa ebꞌ ajcꞌol yajoch dꞌayin.
 2 Cꞌubꞌejinel dꞌa ebꞌ scꞌulan chucal. Colinel dꞌa ebꞌ snaan yacꞌ chucal 

dꞌayin dꞌa elcꞌaltac.
 3 Ste cꞌasanbꞌi stiꞌ ebꞌ, icha sn̈icchajoch ye junoc qꞌuen espada. A tas syal 

ebꞌ dꞌayin te ya, lajan icha junoc jul-labꞌ.
 4 Dꞌa cꞌubꞌeltaquil sjulvajbꞌat ebꞌ dꞌa ebꞌ malaj smul. Max xivlaj ebꞌ 

sjulvajbꞌati ayic man̈ naanoc.
 5 Munil syiptzitej sbꞌa ebꞌ scꞌulan chucal. Snanonecꞌ scꞌol ebꞌ yacꞌanem 

yaal dꞌa elcꞌaltac. Malaj mach tzꞌilan ebꞌ yalani.

 6 Scham val snaan ebꞌ tas syutej sbꞌoan chucal. Vachꞌxon̈ej syutej ebꞌ 
yacꞌan spensaril. A tas sna ebꞌ chiꞌ, cꞌubꞌeltac yaj dꞌa spensar ebꞌ.

 7 A Dios ol acꞌan echnaj ebꞌ yedꞌ sjul-labꞌ. Satcꞌolal yaj ebꞌ ol satjoquel 
ebꞌ.

 8 A tas syal ebꞌ chiꞌ ol acꞌan telvoc. Masanil ebꞌ ol ilan ebꞌ, ol ibꞌxoc ebꞌ 
yuj xivelal.

 9 Ichato chiꞌ, masanil ebꞌ anima, ol xiv ebꞌ dꞌa Dios. Masanil tas bꞌobꞌil 
yuj Dios chiꞌ ol yalel ebꞌ. Masanil tastac scꞌulejnac Dios chiꞌ, ol 
snaubꞌtan̈ej ebꞌ.

 10 A ebꞌ anima vachꞌ sbꞌeybꞌal, ol tzalaj ebꞌ yedꞌ Jehová, ol sayan pax 
colval ebꞌ dꞌay. Masanil ebꞌ anima vachꞌ, juncꞌolalxon̈ej ol aj ebꞌ.

Salmo 65

Smoj val yalji vachꞌ lolonel dꞌa Dios

Sbꞌit jun tic vin̈aj David. Scꞌan jun bꞌit tic vin̈ cuchbꞌum dꞌa bꞌit.
 1 Ach co Diosal, smoj val yalji vachꞌ lolonel dꞌayach dꞌa Sion. A moj val 

scaqꞌuelcꞌoch tas scaltej dꞌayach.
 2 Masanil ebꞌ anima sja dꞌayach yujto tzabꞌn̈ej slesal ebꞌ.
 3 A jantac co chucal tzꞌacꞌan yajalil dꞌa quibꞌan̈, palta a achxo tza suc sat 

co mul chiꞌ.
 4 Te vachꞌ quicoꞌ, yujto a ach ix on̈ a sicꞌcaneli yic vachꞌ ayon̈ecꞌ dꞌa a 

templo. Vachꞌ caj yuj svachꞌil tas ay dꞌa a cajnubꞌ, aton a templo te 
nivan yelcꞌochi.

 5 Ach Dios co Columal, tza pactzitej co lesal yedꞌ tas satubꞌtac tza cꞌulej 
dꞌa stojolal. Masanil anima cajan dꞌa yolyibꞌan̈qꞌuinal tic, aton ebꞌ 
cajan dꞌa tic yedꞌ ebꞌ cajan dꞌa scꞌaxepal aꞌ mar, ol ach yacꞌoch ebꞌ 
yipoc scꞌool.

 6 Te tzatz ix utejcan juntzan̈ lum nivac vitz yuj a poder yedꞌ ipalil.
 7 A ach tzacꞌ numcꞌaj sat aꞌ mar. Ayic sqꞌue somnaj juntzan̈ nivac chon̈abꞌ, 

a ach tzacꞌ pax numcꞌajoc.
 8 A ebꞌ cajan dꞌa juntzan̈ najatil luum, tzꞌibꞌxiqꞌue ebꞌ dꞌa yichan̈ tas 

satubꞌtac tza cꞌulej. Uuj val ay tzalajcꞌolal bꞌaj sjavi cꞌu, masanto bꞌaj 
tzꞌem cꞌu.

 9 Ayachn̈ejoch ilan lum luum, tzacꞌ sn̈abꞌil luum, tzacꞌanpax qꞌuibꞌ tas 
tzꞌavchaj dꞌa luum. Tzacꞌ qꞌuibꞌ ixim trigo yuj a aꞌ tzꞌel yoc. Ichaton 
val chiꞌ, tzutej a bꞌoan lum luum tic.

 10 A ach tzacꞌ yaxbꞌoc sat luum, tzacꞌ chꞌayxoc schꞌolquiltaquil luum, 
tzacꞌan cꞌunbꞌoc lum yuj yax n̈abꞌ, tzacꞌan pax a vachꞌcꞌolal yic satan 
tas tzꞌavchaj dꞌa sat luum.

 11 Man̈ jantacoc sat avbꞌen syacꞌ dꞌa junjun abꞌil yuj n̈abꞌ tzacꞌcoti.
 12 Syaxbꞌi an̈ an̈cꞌultac dꞌa tzꞌinan luum bꞌaj sva nocꞌ calnel. Axo 

tzalquixtac vachꞌ tzꞌaj yilji yuj avbꞌen.
 13 Sbꞌudꞌjiel tzalquixtac yuj nocꞌ calnel. Axo opquixtac, sbꞌudꞌjicanel 

yuj ixim trigo. Yuj chiꞌ sbꞌitan ebꞌ anima smasanil, tzꞌel yav ebꞌ yuj 
tzalajcꞌolal.

Salmo 66

Satubꞌtac yilji smunlajel Dios

A jun bꞌit tic scꞌan vin̈ cuchbꞌum dꞌa bꞌit.
 1 E masanil ex cajan ex dꞌa yolyibꞌan̈qꞌuinal tic, bꞌitanan̈ec dꞌa Dios dꞌa 

tzalajcꞌolal.
 2 Bꞌitejec sbꞌinajnaquil. Bꞌitanan̈ec dꞌay yedꞌ juntzan̈ bꞌit man̈xo jantacoc 

svachꞌil.
 3 Alec dꞌa Dios icha tic: Mamin a tas tza bꞌoꞌo, te satubꞌtac. A val dꞌa 

ichan̈ stelvican ebꞌ ayoch ajcꞌolal dꞌayach, yujto te nivan a poder.
 4 Masanil ebꞌ anima dꞌa yolyibꞌan̈qꞌuinal tic syaqꞌuem sbꞌa dꞌayach, tzach 

sbꞌitan ebꞌ, xe chi dꞌay.
 5 Cotan̈ec, ilec val tas sbꞌonac Dios. Satubꞌtac tas scꞌulej yuj co vachꞌiloc 

a on̈ anima on̈ tic.
 6 Taquin̈ luum ajnac aꞌ mar yedꞌ aꞌ nivac aꞌ yuuj, axo taꞌ ecꞌnaccot ebꞌ co 

mam quicham. Tzalajocabꞌ co cꞌool dꞌa Dios.
 7 A yedꞌ spoder syacꞌ yajalil dꞌa masanil tiempo. Ayn̈ejoch sat dꞌa junjun 

nación, yic vachꞌ max och ebꞌ syicꞌchaan̈ sbꞌa ajcꞌolal dꞌay.
 8 Ex junjun nación, alec vachꞌ lolonel dꞌa co Diosal. Abꞌchajocabꞌ e bꞌitan 

dꞌay dꞌa vachꞌ lolonelal.
 9 Yujto aꞌ tzꞌacꞌan co qꞌuinal, max on̈ schalaj telvoc.
 10 Ach Dios, tic val ix il co pensar. Icha val sacbꞌitaj qꞌuen plata, icha val 

chiꞌ ix aj on̈ a sacbꞌitani.
 11 Ix on̈ acꞌcan dꞌa teꞌ yaal. Yelxo val te al icatz ix acꞌ co cuchuꞌ.
 12 A ebꞌ comon anima ix acꞌlabꞌej on̈ stecꞌani. Ix on̈ acꞌ ecꞌ dꞌa scal teꞌ cꞌacꞌ 

yedꞌ dꞌa yol aꞌ nivac aꞌ. Ix lajvi chiꞌ ix on̈ icꞌanbꞌat bꞌaj juncꞌolal tzon̈ aji.
 13 Ol in och dꞌa yol a templo yuj vacꞌan in silabꞌ dꞌayach. Ichato val chiꞌ ol 

vacꞌanelcꞌoch in tiꞌ vacꞌnac dꞌayach,
 14 aton tas valnac ayic ay in och dꞌa ilcꞌolal.
 15 A nocꞌ nocꞌ bꞌaqꞌuech ol in n̈ustzꞌa dꞌa altar. Ol vacꞌ nocꞌ vacax, nocꞌ mam 

chiva yedꞌ pax nocꞌ chꞌac calnel in silabꞌoc dꞌayach, aton tic scha a cꞌool.
 16 Cotan̈ec e masanil, mach ex ay yelcꞌoch Dios dꞌa e sat. Maclejec eyabꞌ 

dꞌayin, ol val dꞌayex jantac svachꞌcꞌolal dꞌayin.
 17 Ix in cꞌan scolval vedꞌoc, ix valan vachꞌ lolonel dꞌay.
 18 Qꞌuinaloc tato a chucal ix in nibꞌej in cꞌulej, maj am schalaj yabꞌ Dios 

Yajal dꞌa Smasanil tas ix in cꞌan dꞌay.
 19 Palta ix yabꞌi tas ix in cꞌan chiꞌ dꞌay, ix scꞌanabꞌajej in lesal.
 20 Alchajocabꞌ vachꞌ lolonel dꞌa Dios, yujto max spatiquejel in lesal, man̈ 

puraloclaj ix yacꞌ svachꞌcꞌolal dꞌayin.

Salmo 67

Bꞌitanocabꞌ junjun chon̈abꞌ dꞌa Dios

Ayic sbꞌitan jun bꞌit tic vin̈ cuchbꞌum yic bꞌit, a yamcꞌabꞌ ay schꞌan̈al scꞌanchaji.
 1 Ach co Diosal, acꞌ a vachꞌcꞌolal dꞌayon̈. Ocꞌoc val a cꞌool dꞌayon̈, ach 

tzalajocabꞌ quedꞌoc

 2 yic syojtaquejel masanil nación dꞌa yolyibꞌan̈qꞌuinal tic tas snibꞌej a 
cꞌool yedꞌ colnabꞌil tzacꞌaꞌ.

 3 Ach Dios, bꞌitanocabꞌ junjun chon̈abꞌ dꞌayach. Masanilocabꞌ chon̈abꞌ 
sbꞌitan dꞌayach.

 4 Avajocabꞌ junjun nación dꞌa tzalajcꞌolal, yujto tza chꞌolbꞌitej yaj 
junjun chon̈abꞌ dꞌa stojolal. A ach ton tza cuchbꞌej junjun nación dꞌa 
yolyibꞌan̈qꞌuinal tic.

 5 Ach Dios, bꞌitanocabꞌ junjun chon̈abꞌ dꞌayach. Masanilocabꞌ chon̈abꞌ 
sbꞌitan dꞌayach.

 6 Axo lum luum, ol yacꞌ sat avbꞌen dꞌa luum, ol yacꞌ svachꞌcꞌolal Dios dꞌayon̈.
 7 Yacꞌocabꞌ svachꞌcꞌolal Dios dꞌayon̈. Nivanocabꞌ yelcꞌoch Dios dꞌa masanil 

yolyibꞌan̈qꞌuinal tic.

Salmo 68

Bꞌit yujto ix yacꞌ ganar ebꞌ israel

Sbꞌit jun tic vin̈aj David.
 1 Ayic syacꞌan oval Dios, sacleminac tzꞌaj yel ebꞌ ayoch ajcꞌolal dꞌay. A ebꞌ 

schichonoch scꞌol dꞌay, tzꞌel lemnaj ebꞌ dꞌa yichan̈.
 2 Icha val tzꞌaj satem teꞌ tabꞌ dꞌa scal icꞌ, icha chiꞌ tzꞌaj satem ebꞌ. Icha 

val yulaxbꞌat nocꞌ chaqꞌuibꞌ dꞌa scal teꞌ cꞌacꞌ, icha chiꞌ tzꞌaj satel ebꞌ 
scꞌulan chucal dꞌa yichan̈ Dios.

 3 Axo ebꞌ vachꞌ sbꞌeybꞌal jun, ste tzalaj scꞌol ebꞌ dꞌa yichan̈ Dios. Sqꞌue val 
chennaj ebꞌ yuj tzalajcꞌolal.

 4 Con̈ bꞌitanec dꞌa Dios yuj snivanil yelcꞌochi. Calec vachꞌ lolonel dꞌa 
Jehová, aton tzꞌecꞌ dꞌa yibꞌan̈ asun. Con̈ tzalajec dꞌa Jehová, con̈ 
tzalajec dꞌa yichan̈.

 5 A Dios, cajanecꞌ dꞌa scajnubꞌ, aton bꞌaj tzꞌoch ejmelal dꞌay. Mamabꞌil yaj dꞌa 
ebꞌ man̈xalaj smam, Scolumal yaj pax dꞌa ebꞌ ix ix chamnacxo yetbꞌeyum.

 6 A ebꞌ mebꞌaꞌ, a Dios tzꞌacꞌan bꞌaj scajnaj ebꞌ. A ebꞌ ayoch dꞌa preso, tzꞌel 
ebꞌ dꞌa libre yuuj, slajvi chiꞌ tzꞌicꞌjichaan̈ ebꞌ. Axo ebꞌ pit syutej sbꞌa 
dꞌay, a dꞌa tzꞌinan lum ol cajnaj ebꞌ.

 7 Ach co Diosal, ayic ix ach bꞌey dꞌa yichan̈ a chon̈abꞌ dꞌa tzꞌinan luum,
 8 ix ibꞌxiqꞌue lum luum, ix cot yaxn̈abꞌ dꞌa satchaan̈, ix ibꞌxiqꞌue tzalan 

Sinaí dꞌa ichan̈. A on̈ israel on̈ tic, co Diosal ach.
 9 Ach co Diosal, man̈ jantacoc n̈abꞌ ix acꞌcoti yic syaxbꞌixi sat lum a 

macbꞌen tacjinac sat.
 10 Ach co Diosal, aton taꞌ ix aj ebꞌ a chon̈abꞌ. Yuj a vachꞌcꞌolal, ix acꞌ svael 

ebꞌ mebꞌaꞌ.
 11 Ach Cajalil, ayic alannac to toxo ix acꞌji ganar ebꞌ ajcꞌool, man̈xo 

jantacoc ebꞌ ix ix, ix alaneli.
 12 Vanxo yel lemnaj ebꞌ vin̈ rey yedꞌ ebꞌ vin̈ soldado. A tas ix tocꞌjiecꞌ dꞌa 

ebꞌ ajcꞌool, ix pucchajecꞌ dꞌa ebꞌ ix ix dꞌa caltac pat,
 13 aton juntzan̈ yechel nocꞌ uch ucꞌnac scꞌaxil dꞌa qꞌuen plata yedꞌ dꞌa 

qꞌuen oro. ¿Tas yuj ix ex can jayvan̈ ex tic dꞌa scal nocꞌ calnel yic max 
ex bꞌat dꞌa oval?

 14 Ayic ix el lemnaj ebꞌ vin̈ rey yuj Dios Syal Yuj Smasanil, ix cot qꞌuen 
sacbꞌacom dꞌa yibꞌan̈ lum vitzal Salmón.

 15 Yelxo val te chaan̈ steel lum vitzal Basán. Man̈ jantacoc yunetac vitz 
dꞌa sjolomtac luum.

 16 Mach ex cajan ex dꞌa jolomtac vitz chiꞌ, ¿tas yuj yedꞌ e chichoncꞌolal 
tzeyilcot jun vitz sicꞌbꞌilel yuj Jehová Dios yic tzꞌoch yicoc? Ataꞌ ol 
cajnaj Dios chiꞌ dꞌa juneln̈ej.

 17 A Dios, man̈ bꞌischajbꞌenoc scarruaje yic oval. A dꞌa Sinaí ix cot yedꞌ 
scarruaje chiꞌ, ix javi dꞌa scajnubꞌ.

 18 Ach Dios, ix ach qꞌuecan dꞌa satchaan̈, ix icꞌanbꞌat ebꞌ ix yamchaj uuj. 
Ix a chaan silabꞌ dꞌa ebꞌ anima, ajun pax ebꞌ pit syutej sbꞌa dꞌayach ix 
yacꞌ yicoꞌ. Ach Jehová co Diosal, ix ach qꞌuecꞌoch cajan taꞌ.

 19 Calec vachꞌ lolonel dꞌa Cajal co Diosal, aton co Columal. A tzon̈ tan̈van 
dꞌa junjun cꞌu.

 20 A co Diosal, Colvajum toni. A Jehová Cajalil tzon̈ scolel dꞌa chamel.
 21 A Dios ol macꞌanpoj sjolom ebꞌ ayoch ajcꞌolal dꞌay, aton sjolom ebꞌ 

an̈ejaꞌ scꞌulan chucal.
 22 A Dios Cajal tzꞌalan dꞌayon̈: A ebꞌ ajcꞌol dꞌayex ay dꞌa jolom vitz Basán, 

ol vicꞌxicot ebꞌ dꞌayex. Ol vicꞌanpaxcot ebꞌ ay dꞌa sjulal yich aꞌ mar,
 23 yic vachꞌ ol e bꞌon̈ eyoc dꞌa schiqꞌuil ebꞌ, ol slecꞌanpaxqꞌue nocꞌ e tzꞌiꞌ, xchi.
 24 Ach Dios, co Diosal ach, masanil anima tzꞌilan a cꞌoch dꞌa a cajnubꞌ. 

Ach co Reyal, bꞌabꞌel ach yuj anima van sbꞌat n̈ililoc yic tzach 
yicꞌanchaan̈ ebꞌ.

 25 Bꞌabꞌel ebꞌ sbꞌitani, axo ebꞌ acꞌum son, tzacꞌan ebꞌ. Axo dꞌa spatictac ebꞌ 
ayoch ebꞌ ix cobꞌestac tzꞌacꞌan cꞌan̈ pandereta.

 26 Calec vachꞌ lolonel dꞌa Dios Cajal. Ex vetisraelal, calec vachꞌ lolonel 
dꞌay bꞌaj molanon̈ecꞌ tic.

 27 Bꞌabꞌel sbꞌat ebꞌ yin̈tilal vin̈aj Benjamín, vin̈ tzacꞌan unin. Tzacꞌan ebꞌ 
yajal yic Judá, ebꞌ yajal yic Zabulón yedꞌ ebꞌ yic Neftalí.

 28 Ach co Diosal, icha ajnac a chꞌoxanel a poder dꞌa yalan̈taxo, icha chiꞌ 
tzutej a chꞌoxanpaxel dꞌayon̈ ticnaic,

 29 yuj svachꞌiloc a templo dꞌa Jerusalén, aton bꞌaj sjavi ebꞌ vin̈ rey yacꞌ 
silabꞌ dꞌayach.

 30 Cachoch vaan ebꞌ anima icha nocꞌ oval nocꞌ ay dꞌa scaltac teꞌ aj. 
Cachoch vaan jun n̈ilan̈ oval vacax yedꞌ nocꞌ yuneꞌ, aton juntzan̈ 
nivac chon̈abꞌ stecꞌbꞌej sbꞌa dꞌa oval, yujto an̈ej bꞌeyumal snibꞌej ebꞌ. 
Pech saclem ebꞌ nivac chon̈abꞌ to sgana syacꞌ oval.

 31 Ol cot ebꞌ aj Egipto stup alcabar dꞌayach. Ol smojbꞌejqꞌue scꞌabꞌ ebꞌ aj 
Etiopía dꞌayach ach co Diosal.

 32 Ex yajal dꞌa juntzan̈ chon̈abꞌ, bꞌitanan̈ec dꞌa Dios. Bꞌitej bꞌit dꞌa Cajalil,
 33 aton sbꞌeyecꞌ dꞌa satchaan̈, aton satchaan̈ aytaxon ecꞌ dꞌa yichbꞌanil. 

Abꞌec yel yav, aton yav te ay spoder.
 34 Scham val eyalanel spoder Dios. A a ayoch co Reyaloc a on̈ israel on̈ 

tic. A spoder sqꞌuecꞌoch dꞌa satchaan̈.
 35 Ach co Diosal, te satubꞌtac ilji dꞌa a cajnubꞌ. Tzacꞌ a poder dꞌayon̈ a 

on̈ israel a chon̈abꞌ on̈ tic. Alchajocabꞌ vachꞌ lolonel dꞌayach ach co 
Diosal.

Salmo 69

Jun av yuj ilcꞌolal

Sbꞌit jun tic vin̈aj David. Sbꞌitej jun bꞌit tic vin̈ cuchbꞌum 
dꞌa bꞌit yedꞌ sjajil jun bꞌit scuchan An̈ Xumaac.

 1 Ach in Diosal, colineli yujto ichato van in bꞌatcan dꞌa yich a aꞌ.
 2 Van in bꞌatcan dꞌa yich jun te sitzꞌatac te jul yich svabꞌi, man̈xa bꞌaj 

tzꞌemcꞌoch tecꞌtecꞌ voc. Ichato toxo ix in emcꞌoch dꞌa sjulal yich aꞌ, 
vanxo in scuchanbꞌat aꞌ.

 3 Toxo ix te tzap in jaj vavaji, ix te qꞌue syail. Toxo ix qꞌue syail yol in sat 
yuj in maclan vil a javi ach in Diosal.

 4 Ix ecꞌbꞌat sbꞌisul ebꞌ tzin chacanel dꞌa xil in jolom, vachꞌchom malaj in 
mul dꞌa ebꞌ. Toxo ix te qꞌuechaan̈ sbꞌisul ebꞌ sgana in smilanchamoc. 
Sgana ebꞌ svacꞌ meltzaj tastac to man̈ velcꞌaloc.

 5 Ach in Diosal, ojtac val in pital. Max yal-laj in cꞌubꞌanel juntzan̈ in mul 
chiꞌ dꞌayach.

 6 Mamin Jehová, Yajal ach dꞌa smasanil, a ebꞌ tzach acꞌanoch yipoc 
scꞌool, mocabꞌ qꞌuixvoc ebꞌ yuj in mul. Ach co Diosal a on̈ israel 
on̈ tic, a ebꞌ syaqꞌuem sbꞌa dꞌayach dꞌa smasanil scꞌool, mocabꞌ 
taccanqꞌue scꞌol ebꞌ yuj in chucal.

 7 Uuj val, ix techaj yecꞌ juntzan̈ jixjon lolonel vuuj. Maxtzac yal-laj in cꞌol 
tzin chꞌox in sat yuj qꞌuixvelal.

 8 Ichato man̈ in ojtacabꞌiloc yuj ebꞌ vucꞌtac, a na to junn̈ej in nun yedꞌ 
ebꞌ.

 9 Te pitzꞌanoch in cꞌool in yaꞌilan a cajnubꞌ. Ayic sbꞌuchvaj ebꞌ dꞌayach, a 
in jun svabꞌ pax syail.

 10 Ayic tzin oqꞌui, tzin och dꞌa tzecꞌojcꞌolal, sbꞌuchvaj ebꞌ dꞌayin.
 11 Tato a pichul yic tzin chꞌoxanel in cuscꞌolal svacꞌochi, sqꞌue umnaj ebꞌ 

in stzetzani.
 12 A inn̈ej tzin yal ebꞌ tzꞌem cꞌojan dꞌa spuertail chon̈abꞌ. A ebꞌ ucꞌum an̈, 

tzin yacꞌ bꞌinaj ebꞌ dꞌa sbꞌit.
 13 A inxo pax Mamin Jehová, a dꞌayach tzin avaji. Ach in Diosal, ochan̈ 

vedꞌ ticnaic. Yuj a nivan vachꞌcꞌolal, tacꞌvan̈ dꞌayin. Yujto tzach 
colvajn̈ej vedꞌoc, yuj chiꞌ ochan̈ vedꞌoc.

 14 Colinel dꞌa yol scꞌabꞌ ebꞌ tzin chacaneli. Ichato van in bꞌat dꞌa scal lum 
socꞌom, ma dꞌa scal a aꞌ jul yich, yuj chiꞌ man̈ in actejbꞌati.

 15 Man̈ in a cha yicꞌbꞌat a aꞌ. Man̈ in a cha bꞌatcan dꞌa sjulal yich aꞌ, in 
sattacanemlaj taꞌ.

 16 Mamin Jehová, tacꞌvan̈ dꞌayin. Vachꞌ ach a ach tic, ayn̈ej a vachꞌcꞌolal. 
Cotan̈ qꞌuelan dꞌayin yedꞌ a nivan oqꞌuelcꞌolal.

 17 Man̈ in a patiquejel a in a checabꞌ in tic, tacꞌvan̈ dꞌayin dꞌa elan̈chamel 
yujto ay smay bꞌaj ay in ecꞌ tic.

 18 Colineli, nitzcot a bꞌa dꞌa in tzꞌey. Colinel dꞌa ebꞌ ayoch ajcꞌolal 
dꞌayin.

 19 Tic val ojtac ebꞌ tzꞌalan lolonel ya dꞌayin. Ix in ixtaxel yuj ebꞌ, 
qꞌuixavcꞌolal vaji, man̈xo in animaoc dꞌa sat ebꞌ. Ojtac val mach ebꞌ 
ayoch ajcꞌolal dꞌayin.

 20 Ix ixtaxbꞌat in pensar yuj bꞌuchval lolonel. Man̈xo animaoc vaji, 
man̈xalaj vip svabꞌi. Nabꞌan̈ej ix in say mach tzꞌacꞌan snivanil in cꞌool 
yedꞌ mach tzꞌocꞌ scꞌool dꞌayin.

 21 Ix yacꞌbꞌat veneno ebꞌ dꞌa scal in vael. Ayic ix tacji in tiꞌ, a vinagre ix 
yacꞌ ebꞌ vuqꞌuej.

 22 Ochocabꞌ jun sqꞌuin̈ ebꞌ chiꞌ syaaliloc. Telvocabꞌ ebꞌ yuj jun sqꞌuin̈ chiꞌ.
 23 Mocxobꞌ yal-laj yilan ebꞌ uuj. Luclonocabꞌ xubꞌ ebꞌ yuj man̈ ipal dꞌa 

masanil tiempo.
 24 Acꞌcot yoval a cꞌol dꞌa yibꞌan̈ ebꞌ. Yamchajocabꞌ ebꞌ yuj a cꞌacꞌalcꞌolal.
 25 Canocabꞌ tzꞌinan bꞌaj cajan ebꞌ. Man̈xaocabꞌ mach ol cajnaj dꞌay.
 26 Yujto tzin spech bꞌeyecꞌ ebꞌ a in tzin acꞌ cus tic. Sbꞌuchvajpax ebꞌ dꞌayin 

a in tzin acꞌ echnaj tic.
 27 Tzꞌacan tzutej acꞌancot yaelal dꞌa yibꞌan̈ ebꞌ icha smojal yuj chucal 

scꞌulej ebꞌ. Man̈xaocabꞌ yalan yic ebꞌ dꞌa colnabꞌil tzacꞌaꞌ.
 28 Sucsat sbꞌi ebꞌ dꞌa yol chꞌan̈ libro yic qꞌuinal. Man̈ acꞌcanem sbꞌi ebꞌ dꞌa 

yol chꞌan̈ libro yic ebꞌ tojol sbꞌeybꞌal dꞌa ichan̈.
 29 A inxo pax tic jun, penaay in, ayin och dꞌa cuscꞌolal. Ach in Diosal, icꞌ 

in qꞌue vaan, colin.
 30 Ach in Diosal, ol ach in bꞌitej yedꞌ vachꞌ lolonel. Ol ach in bꞌitej dꞌa acꞌoj 

yuj diosal.
 31 Mamin Jehová, ol ach te tzalaj yuj in bꞌit chiꞌ dꞌa yichan̈ pax to a junoc 

nocꞌ ecꞌum vacax svacꞌ in silabꞌoc dꞌayach.
 32 Ayic ol yilan ebꞌ tzꞌixtaj yuj ebꞌ anima to ix in a coloꞌ, ol tzalajbꞌoc 

scꞌool ebꞌ. An̈ejtonaꞌ ol tzalajpax ebꞌ syaqꞌuem sbꞌa dꞌayach ach in 
Diosal.

 33 Ach Jehová, tzabꞌ tas syal ebꞌ mebꞌaꞌ. Max a patiquejel-laj ebꞌ a chon̈abꞌ 
ayoch dꞌa preso.

 34 Masanil tas pitzan dꞌa satchaan̈, dꞌa sat luum yedꞌ dꞌa yol aꞌ mar, 
bꞌitanocabꞌ dꞌayach.

 35-36 Ach co Diosal, a ach ol a colel chon̈abꞌ Sion, ol a bꞌoanxi bꞌaj ixtaxnac 
juntzan̈ chon̈abꞌ dꞌa yol yic Judá. A ebꞌ yuninal ebꞌ a checabꞌ ol cajnaj 
dꞌa juntzan̈ chon̈abꞌ chiꞌ. Ataꞌ ol cajnaj ebꞌ, ol och ebꞌ aj chon̈abꞌil. A 
ebꞌ tzach xajanani, ol cajnaj ebꞌ dꞌay.

Salmo 70

Ochan̈ vedꞌoc dꞌa elan̈chamel 
(Sal 40.13‑17)

A jun bꞌit tic sbꞌitaj yuj vin̈ cuchbꞌum dꞌa bꞌit, yic snaancot Dios 
tastac tzon̈ icꞌani. Aton jun tic sbꞌit vin̈aj David.

 1 Ach in Diosal, ul colineli. Mamin Jehová, cotan̈ elan̈chamel yic tzin a 
colani.

 2 A ebꞌ snibꞌan in smilanchamoc, qꞌuixvocabꞌ el ebꞌ, somchajocabꞌ el ebꞌ. 
A ebꞌ sgana yacꞌan chucal dꞌayin, bꞌatocabꞌ ebꞌ elelal yuj qꞌuixvelal.

 3 A ebꞌ tzin bꞌuchani, aton ebꞌ tzꞌel stzubꞌ dꞌayin, bꞌatocabꞌ ebꞌ elelal yuj 
qꞌuixvelal.

 821 SALMOS 69 ,  70



 4 Axo masanil ebꞌ syaqꞌuem sbꞌa dꞌayach, tzalajocabꞌ scꞌol ebꞌ. A ebꞌ 
snibꞌan a colval, yalocabꞌ ebꞌ to te nivan elcꞌochi.

 5 A in pax tic jun, ilbꞌaj in cꞌool, cuscꞌolal vaji. Axo svalani: Ach in 
Diosal, cotan̈ dꞌa elan̈chamel yic tzin a colani. A achn̈ej tzin a 
coltaxoni. Cotan̈ dꞌa elan̈chamel, Mamin Jehová, xin chi.

Salmo 71

A slesal jun vin̈ icham vinac

 1 Mamin Jehová, a dꞌayach tzin col in bꞌa, mocabꞌ in can dꞌa qꞌuixvelal 
uuj.

 2 Colin, colinel dꞌa yol scꞌabꞌ ebꞌ ajcꞌool yajoch dꞌayin, yujto tojol ach. Abꞌ 
val tas svalaꞌ, tzin a colani.

 3 Ochan̈ ven̈uloc icha junoc n̈aqꞌueen bꞌaj syal in colan in bꞌa. Alaꞌ to tzin 
colchaji yujto icha in cuartel aji, icha in n̈aqꞌueen aji.

 4 Ach in Diosal, colinel dꞌa ebꞌ chuc, dꞌa ebꞌ milumcham anima yedꞌ dꞌa 
ebꞌ ixtum anima.

 5 Mamin Jehová Vajalil, toxonton yip ach in cꞌool yictax dꞌa in quelemal.
 6 Yictax ix in alji dꞌa ix in nun, a dꞌayach svicꞌ vip. A ach ix in acꞌ aljoc. 

Ol ach in bꞌitejn̈ej.
 7 Tzijtum mach sat scꞌol yilan tas tzin icꞌani, palta ach in Diosal, an̈ej 

dꞌayach tzin col in bꞌa.
 8 Masanil tiempo, sval vachꞌ lolonel dꞌayach yuj snivanil elcꞌochi.
 9 Man̈ in a patiquejeli, yujto icham vinaquinxo. Man̈ in actejcani yujto 

man̈xalaj vip.
 10 A ebꞌ ayoch ajcꞌolal dꞌayin sgana in smilanchamoc, smol yetbꞌeyum ebꞌ, 

slajtian sbꞌa ebꞌ dꞌa in patic.
 11 Syalan ebꞌ: Pechec, yamec. Man̈xo ayococh Dios yedꞌoc, man̈xalaj mach 

ol colanel ticnaic, xchi ebꞌ.
 12 Ach in Diosal, man̈ najatoc tzach el dꞌa in tzꞌey. Cotan̈ dꞌa elan̈chamel, 

ochan̈ vedꞌoc.
 13 A ebꞌ ayoch ajcꞌolal dꞌayin, chamocabꞌ ebꞌ yuj qꞌuixvelal. A ebꞌ tzꞌalan 

tas chuc dꞌa in patic yic tzin yixtan ebꞌ yalani, malajocabꞌ tzꞌajcan 
yelcꞌoch ebꞌ.

 14 Palta, a inxo tic ach in Diosal, ayachn̈ej och yipoc in cꞌol dꞌa junjun 
rato. Ol ach in bꞌitej yedꞌ in tzalajcꞌolal.

 15 Masanil tiempo ol valel yabꞌixal a tojolal yedꞌ a colval, vachꞌchom max 
nachaj vuuj smasanil.

 16 Mamin Jehová Cajalil, a juntzan̈ tastac te satubꞌtac ix a cꞌulej, aꞌ ol in 
bꞌitej. Ol valel abꞌixal to a achn̈ej tojol ach.

 17 Ach in Diosal, yictax in quelemal, ix in a cꞌaybꞌani. An̈ejtonaꞌ valanel 
juntzan̈ tastac nivac bꞌobꞌilcan uuj ticnaic.

 18 Ach in Diosal, vachꞌchom icham inxo, sacxo xil in jolom, palta man̈ in 
actejcani yic ol yal valanel yabꞌixal a poder dꞌa ebꞌ toto ol aljoc.

 19 Ach in Diosal, yelxo val te nivan a tojolal icha snajatil satchaan̈. Nivan 
tastac ix a cꞌulej. Malaj junoc mach icha ach tic.

 20 Vachꞌchom tzijtum tas ix in icꞌani yedꞌ yaelal ix acꞌ dꞌayin, palta ol in 
acꞌxi pitzvoc. Ol in icꞌxiqꞌueta dꞌa sjulal lum luum.

 21 Te nivan ol aj velcꞌoch uuj, ol acꞌanpax snivanil in cꞌool.
 22 A inxo tic, ol ach in bꞌitej yujto tzaqꞌuelcꞌoch tas tzalaꞌ. Ol vacꞌan yuj 

diosal dꞌayach yedꞌ teꞌ arpa yedꞌ teꞌ chin̈bꞌil. Ach in Diosal, co Diosal 
ach a on̈ aj israel on̈ tic.

 23 Ol ach in bꞌitej dꞌa tzalajcꞌolal, yujto ix in a coloꞌ.
 24 Ol valel a tojolal dꞌa masanil qꞌuinal. A ebꞌ ix nibꞌan to ay tas ix in 

icꞌani, ix telvi ebꞌ, ix te qꞌuixvicanel ebꞌ.

Salmo 72

Lesal yuj vin̈ rey

Bꞌit dꞌa vin̈aj Salomón.
 1 Ach in Diosal, acꞌ a tojolal yedꞌ a vachꞌ pensaril dꞌa vin̈ rey tic, aton 

yuninal vin̈ rey sicꞌbꞌilel uuj,
 2 yic vachꞌ dꞌa stojolal yedꞌ dꞌa svachꞌilal syacꞌ yajalil vin̈ dꞌa a chon̈abꞌ 

yedꞌ dꞌa ebꞌ mebꞌaꞌ.
 3 Yuj chiꞌ, ol aj juncꞌolal yedꞌ tojolal dꞌa scal ebꞌ a chon̈abꞌ cajan dꞌa 

jolomtac vitz yedꞌ dꞌa tzalquixtac.
 4 Tojol ol yutoc vin̈ rey tic sbꞌoan yaj dꞌa ebꞌ mebꞌaꞌ. Ol coljoc ebꞌ ayoch 

dꞌa yalan̈ mebꞌail yuj vin̈. Axo ebꞌ ixtum anima, ol acꞌjoc syaelal ebꞌ 
yuj vin̈.

 5 Yacꞌocabꞌem sbꞌa ebꞌ a chon̈abꞌ dꞌayach, yacbꞌan ayto ecꞌ cꞌu yedꞌ qꞌuen 
uj dꞌa masanil tiempo.

 6 Yacꞌocabꞌ svachꞌcꞌolal vin̈ rey icha n̈abꞌ, ma icha yal acꞌval tzꞌacꞌanoch 
yaal lum luum yedꞌ an̈ an̈cꞌultac.

 7 Ayocabꞌ vachꞌilal yedꞌ tojolal dꞌa yol stiempoal vin̈, masanto ol satel 
qꞌuen uj.

 8 Yacꞌocabꞌ yajalil vin̈ dꞌa yibꞌan̈ masanil, schael yich dꞌa stiꞌ aꞌ mar, 
masanto dꞌa stiꞌ junxo aꞌ mar chiꞌ. Dꞌa stiꞌ aꞌ nivan Éufrates, masanto 
bꞌaj slajvicꞌoch lum luum tic.

 9 A ebꞌ ayoch ajcꞌolal dꞌa vin̈, aton ebꞌ cajan dꞌa tzꞌinan luum, 
yacꞌocabꞌem sbꞌa ebꞌ dꞌa vin̈ dꞌa emnaquilal masanto tzꞌemcꞌoch 
tenan stiꞌ ebꞌ dꞌa sat luum.

 10 Masanil ebꞌ vin̈ sreyal juntzan̈ chon̈abꞌ, aton Tarsis, juntzan̈ ay dꞌa stitac 
aꞌ mar, Sabá yedꞌ Seba, yacꞌocabꞌ silabꞌ ebꞌ yedꞌ yalcabar dꞌa vin̈.

 11 Emocabꞌ cuman ebꞌ rey smasanil dꞌa vin̈. Acꞌjocabꞌ servil vin̈ yuj 
masanil nación.

 12 Yujto a vin̈ ol colanel ebꞌ mebꞌaꞌ syal sbꞌa dꞌay, aton ebꞌ ayoch dꞌa 
tzapan majanil malaj mach scolani.

 13 Ol ocꞌ scꞌol vin̈ yuj ebꞌ mebꞌaꞌ ilbꞌaj cꞌool. Ol coljoquel ebꞌ dꞌa yol scꞌabꞌ 
chamel yuj vin̈.

 14 Ol coljoquel ebꞌ dꞌa yol scꞌabꞌ ebꞌ ixtum anima yedꞌ dꞌa yol scꞌabꞌ 
ebꞌ comonn̈ej sbꞌat dꞌa yibꞌan̈ ebꞌ yetanimail, yujto nivan yelcꞌoch 
sqꞌuinal ebꞌ mebꞌaꞌ chiꞌ dꞌa yichan̈ vin̈.

 15 Ayn̈ejocabꞌ sqꞌuinal vin̈ rey chiꞌ. Acꞌjocabꞌ qꞌuen oro yic Sabá dꞌa vin̈. 
Cꞌanjocabꞌ sqꞌuinal vin̈ dꞌa Dios. Alchajn̈ejocabꞌ vachꞌ lolonel dꞌa vin̈.

 16 Te vachꞌocabꞌ tzꞌaj ixim trigo dꞌa sat lum co luum tic. Yacꞌocabꞌ ixim 
dꞌa jolomtac vitz. Qꞌuibꞌocabꞌ ixim trigo icha tzꞌaj sqꞌuibꞌ te teꞌ dꞌa 
Líbano. Qꞌuibꞌocabꞌ sbꞌisul anima dꞌa co chon̈abꞌ tic icha an̈ an̈cꞌultac 
dꞌa sat luum.

 17 Nachajocabꞌcot vin̈ rey dꞌa masanil tiempo. Ayn̈ejocabꞌ sbꞌinajnaquil vin̈ 
icha cꞌu. Masanilocabꞌ nación schaan vachꞌilal yuj vin̈. Yalocabꞌ ebꞌ to 
te vachꞌ yic vin̈.

 18 Alchajocabꞌ vachꞌ lolonel dꞌa Jehová Dios, aton co Diosal a on̈ israel on̈ 
tic. An̈ej syal scꞌulan juntzan̈ tas sat co cꞌool quilani.

 19 Alchajocabꞌ vachꞌ lolonel dꞌay dꞌa masanil tiempo. Ojtacajocabꞌel 
sbꞌinajnaquil dꞌa masanil yolyibꞌan̈qꞌuinal tic. Yicꞌocabꞌ icha chiꞌ.

 20 Aton dꞌa tic ix lajvican slesal vin̈aj David, yuninal vin̈aj Isaí.

LIBRO 3 
(SALMOS 73—89)

Salmo 73

A svachꞌcꞌolal Dios

Sbꞌit jun tic vin̈aj Asaf.
 1 Ayton val svachꞌcꞌolal Dios dꞌayon̈ a on̈ israel on̈ tic, mach on̈ tojol yaj 

co pensar.
 2 Ixocto val yacꞌ jabꞌocxo, in telvi. Jabꞌxon̈ej maj in bꞌatcan dꞌa scal chucal,
 3 yujto ix viloch in cꞌol dꞌa ebꞌ acꞌumtac yedꞌ ebꞌ anima chuc ayic ix 

vilani to te vachꞌn̈ej yaj ebꞌ.
 4 Malaj chamel sja dꞌa yibꞌan̈ ebꞌ svilaꞌ. Tecꞌan yaj ebꞌ, malaj syabꞌ syail 

snivanil ebꞌ.
 5 Malaj yaelal sja dꞌa yibꞌan̈ ebꞌ. Malaj stzapan majanil ebꞌ sja dꞌa yibꞌan̈.
 6 Yuj chiꞌ te vachꞌ syutej ebꞌ sbꞌoan sbꞌa yuj schꞌoxanel yacꞌumtaquil yedꞌ 

pax yixtan anima.
 7 Ijan val maxtzac checlaj yol sat ebꞌ yuj sbꞌaqꞌuechal. Yelxo val te chuc 

spensar ebꞌ.
 8 Bꞌuchumtac slolon ebꞌ, syicꞌchaan̈ sbꞌa ebꞌ. Malaj jabꞌoc sqꞌuixvelal ebꞌ 

yacꞌan oval, syixtan anima ebꞌ.
 9 An̈ej bꞌuchval lolonel syal ebꞌ dꞌa Dios aj satchaan̈. Syalanpax chuc ebꞌ 

dꞌa anima dꞌa sat luum tic.
 10 Yuj chiꞌ tzꞌoch tzacꞌan ebꞌ anima yuj ebꞌ, schaan yabꞌ ebꞌ anima chiꞌ 

jantac chucal syal ebꞌ.
 11 Snaan ebꞌ icha tic: ¿Tas ol yutoc Dios Ecꞌto dꞌa yibꞌan̈ smasanil 

yojtacanel tas sco cꞌulej tic? ¿Tocval syil tas tzuji tic? xchi ebꞌ.
 12 Ilecnabꞌ val juntzan̈ anima chuc tic, malaj tas tzꞌicꞌan ebꞌ, ste qꞌuibꞌn̈ej 

chaan̈ sbꞌeyumal ebꞌ.
 13 Palta a inxo tic, malaj tas ix vacꞌ ganar vachꞌchom ix in yamoch vaan 

in pensar dꞌa chucal, vachꞌchom vachꞌ ix vutej in bꞌeybꞌal.

 14 Cotac scal tzꞌacꞌji in yaelal, ichato tzin macꞌji. Junjun qꞌuin̈ibꞌalil 
svicꞌan tzꞌuum.

 15 Mamin, qꞌuinaloc ix val icha syal ebꞌ chiꞌ, ix am vixtej ebꞌ vetchon̈abꞌ, a 
on̈ ton a chon̈abꞌ on̈ tic.

 16 Ix snibꞌej in cꞌool to snachajel jun tic vuuj, palta ton̈ej ix somchaj in 
pensar yuuj.

 17 Ato val yic ix in och dꞌa a cajnubꞌ, ichato chiꞌ ix nachajel vuuj tas ol 
cotcan dꞌa yibꞌan̈ ebꞌ chuc chiꞌ.

 18 Toxo ix aqꞌuem lin̈an ebꞌ dꞌa yax n̈elecꞌtac yic stelvi ebꞌ. Tzecancanbꞌat 
ebꞌ bꞌaj ol ixtaxoc.

 19 Elan̈chamel ol aj satel ebꞌ. Dꞌa scal xivcꞌolal ol lajvoccanel ebꞌ.
 20 Ach Mamin Vajalil, icha tzꞌaj sat svayich junoc mach dꞌa scꞌool 

ayic tzꞌel svayan̈, icha chiꞌ ol aj a paticanel ebꞌ chuc chiꞌ ayic ol a 
naanqꞌue tas ol aj ebꞌ.

 21 Ayic manto nachajel-laj jun tic vuuj, ix in te cusi, ix och pitzꞌan syail 
dꞌa in pixan.

 22 A yuj in quistalil maj nachajel-laj vuuj, yuj chiꞌ lajan ix vutej in bꞌa dꞌa 
ichan̈ icha junoc nocꞌ nocꞌ malaj spensar.

 23 Palta jun, ayinn̈ej ecꞌ edꞌoc, quetzbꞌil in uuj.
 24 Tzin a cꞌaybꞌan dꞌa tas svutej in bꞌa. Axo dꞌa slajvubꞌ, ol in a cha dꞌa a 

vachꞌilal.
 25 Malaj junocxo mach ayecꞌ dꞌa satchaan̈ bꞌaj svacꞌoch in pensar, a achn̈ej 

toni. Ayic snachajel vuuj to ayach ecꞌ vedꞌoc, man̈xalaj tas tzin 
nibꞌejoch dꞌa sat luum tic.

 26 Vachꞌchom spax yip in nivanil tic, stacpax in cꞌool, palta a achxo ach 
Dios, Vipumal aji, an̈ej dꞌayach ay masanil tas snibꞌej in cꞌool.

 27 A ebꞌ syiqꞌuel sbꞌa dꞌayach, ol cham ebꞌ. Ol a satel masanil ebꞌ syiqꞌuel 
sbꞌa chiꞌ.

 28 Palta a in val tic Mamin Jehová Vajalil, tzin nitzoch in bꞌa dꞌa a tzꞌey 
yujto an̈ej jun chiꞌ nivan yelcꞌoch dꞌayin. Tzach vacꞌoch yipoc in cꞌool 
yic svalel jantac tas ix a cꞌulej.

Salmo 74

Lesal yic scolchajel ebꞌ chon̈abꞌ

Sbꞌit jun tic vin̈aj Asaf yic tzon̈ scꞌaybꞌej.
 1 Ach co Diosal, ¿tas val yuj ix on̈ actejcan dꞌa juneln̈ej? ¿Tas yuj ix te cot 

yoval a cꞌool dꞌa quibꞌan̈ a on̈ a chon̈abꞌ on̈ tic?
 2 Naon̈cot a on̈ on̈ a mannaquel dꞌa pecaꞌ. A on̈ on̈ a colannaqueli yic 

tzon̈ och a chon̈abꞌoc. Nacot tzalan Sion bꞌaj cajan achtaxon eqꞌui.
 3 Cotan̈, tzul ilan tas ix aj yixtaxbꞌat a chon̈abꞌ tic dꞌa juneln̈ej yuj ebꞌ 

ajcꞌool. Ul il tas ix aj yixtaxbꞌat a cajnubꞌ yuj ebꞌ.
 4 A ebꞌ ayoch ajcꞌolal dꞌayach, ix el yav ebꞌ yuj yoval dꞌa yol a cajnubꞌ bꞌaj 

scaqꞌuem co bꞌa dꞌayach. Ix yacꞌanqꞌue sbandera ebꞌ taꞌ, yic scheclaji 
to ix yacꞌ ganar ebꞌ.

 5 Ichato cꞌatzitzvum ebꞌ dꞌa caltac teꞌ.

 6 A qꞌuen schꞌacabꞌ ebꞌ yedꞌ qꞌuen smartillo ix yacꞌlabꞌej dꞌa juntzan̈ 
chemteꞌ ayoch dꞌa yol a cajnubꞌ chiꞌ. Ix lajviel svachꞌil yilji yuj ebꞌ.

 7 Ix yacꞌoch scꞌacꞌal a cajnubꞌ chiꞌ ebꞌ. Ix ixtaxbꞌat bꞌaj tzꞌoch ejmelal 
dꞌayach yuj ebꞌ, ix emcan lan̈naj dꞌa sat luum.

 8 Ix sna ebꞌ on̈ sataneli. Masanil bꞌaj scaqꞌuem co bꞌa dꞌayach dꞌa yol co 
nación tic, ix laj yacꞌoch scꞌacꞌal ebꞌ.

 9 Man̈xo chequeloc junoc schꞌoxnabꞌil to a chon̈abꞌ on̈. Man̈xa junoc a 
checabꞌ dꞌa co cal, man̈ cojtacoc paxi jantacto tiempo ol yacꞌ jun tic.

 10 Ach co Diosal, ¿jantacto tiempo ol on̈ stzuntzej ebꞌ ajcꞌool tic? ¿Bꞌaqꞌuin̈ 
ol yactejcan ebꞌ yalan chucal lolonel dꞌayach?

 11 ¿Tas val yuj max a chꞌoxel a poder yic tza satel ebꞌ?
 12 Atax dꞌa pecaꞌ co Reyal achn̈ej. Ach co Diosal, tzijtum bꞌaj ix cacꞌ ganar 

oval yuj a colval.
 13 A ach ix a poj snan̈al aꞌ mar yuj a poder. Ix a macꞌpoj juntzan̈ sjolom 

nocꞌ nivac nocꞌ dꞌa yol aꞌ mar chiꞌ.
 14 Ix a tecꞌan vecchaj juntzan̈ sjolom nocꞌ nivan leviatán, ix acꞌan nocꞌ 

schibꞌat nocꞌ chium nocꞌ dꞌa tzꞌinan luum.
 15 A ach ix acꞌ qꞌueul sjaj a aꞌ sbꞌeyi. Ix acꞌan pax tup aꞌ nivac aꞌ malaj 

taxon bꞌaj stupi.
 16 A ach ay ic cꞌualil yedꞌ dꞌacꞌvalil. A ach ix a bꞌo cꞌu yedꞌ qꞌuen uj.
 17 A ach a bꞌonac bꞌaj scꞌochcan cꞌaman yolyibꞌan̈qꞌuinal. A ach a bꞌonac 

varesma yedꞌ n̈abꞌilqꞌuinal.
 18 Mamin Jehová, nacoti, to a ebꞌ ajcꞌol sbꞌuchvaj ebꞌ dꞌayach. Te quistal 

ebꞌ, yuj chiꞌ tzach spatiquejel ebꞌ.
 19 Mamin, man̈ on̈ acꞌ sat dꞌa a cꞌool. Man̈ on̈ acꞌ dꞌa yol scꞌabꞌ ebꞌ ajcꞌool, 

icha junoc syacꞌbꞌat junoc yalacꞌ cuvajteꞌ dꞌa nocꞌ chꞌacbꞌa.
 20 Mocabꞌ bꞌatcan satcꞌolal a trato quedꞌoc, yujto a dꞌa masanil bꞌaj dꞌa 

yol co chon̈abꞌ, bꞌaj man̈xo chequeloc, ix te pimbꞌi ebꞌ vin̈ man̈xa 
yoqꞌuelcꞌolal yixtan ebꞌ a chon̈abꞌ.

 21 Man̈ a cha ixtax ebꞌ ilbꞌajcꞌool. Bꞌitanocabꞌ ebꞌ mebꞌaꞌ yedꞌ ebꞌ ilbꞌajcꞌol 
chiꞌ dꞌayach.

 22 Ach co Diosal, ochan̈ quedꞌoc, colon̈ a on̈ icon̈ tic. Nacoti to a ebꞌ 
scꞌulan chucal, max yactej ebꞌ sbꞌuchvaj dꞌayach.

 23 Mocabꞌ acꞌbꞌat satcꞌolal bꞌaj ste el yav ebꞌ ayoch ajcꞌolal dꞌayach, aton 
ebꞌ tzꞌel val yav yuj spitan sbꞌa dꞌayach.

Salmo 75

A Dios sbꞌo yaj tas dꞌa stojolal

Sbꞌit jun tic vin̈aj Asaf. Sbꞌitej jun bꞌit tic vin̈ cuchbꞌum dꞌa 
bꞌit yedꞌ sjajil jun bꞌit scuchan Man̈ a Sateli.

 1 Ach co Diosal, scacꞌ yuj diosal dꞌayach, yujto chequel to ayach ecꞌ 
quedꞌoc yuj tas satubꞌtac tza cꞌulej, aton chiꞌ scaleli ayic tzach cacꞌan 
bꞌinajoc.

 2 Ach Cajal, a ach tzal icha tic: Ayic ol cꞌoch stiempoal tas nabꞌil vuuj, dꞌa 
val stojolal ol vutej in chꞌolbꞌitan yaj ebꞌ anima.

* 76.2 A jun versículo tic a dꞌa hebreo ay chabꞌ lolonel, syal yuj svaynubꞌ ma junoc sn̈aqꞌueen 
junoc nocꞌ nocꞌ ay smay. Yuj chiꞌ, ix cacꞌoch sbꞌi nocꞌ choj dꞌa tic, yic max satel jun pensar chiꞌ. 

 3 Vachꞌchom tzꞌibꞌxi lum luum yedꞌ masanil tas cajan dꞌa sat, palta a in ol 
in yamoch vaan yipumal luum.

 4 A dꞌa ebꞌ acꞌumtac yedꞌ dꞌa ebꞌ chuc syutej sbꞌa, svalaꞌ: Man̈xo 
eyicꞌchaan̈ e bꞌa,

 5 man̈xo eyalubꞌtan̈ej to syal eyuuj eyalani. Man̈xo ex lolon dꞌa 
acꞌumtaquil, xin chi, xa chi ach Cajal.

 6 Ex vetanimail, ayic tzꞌicꞌjichaan̈ junoc anima, man̈oc dꞌa ebꞌ anima dꞌa 
stojolal bꞌaj sqꞌueul cꞌu, man̈oc dꞌa ebꞌ ay dꞌa stojolal bꞌaj tzꞌem cꞌu, 
man̈oc pax dꞌa ebꞌ ay dꞌa tzꞌinan luum scoti.

 7 Palta aton Dios schꞌolbꞌitan tas caji. Ay mach syiqꞌuemi. Ay mach 
syicꞌchaan̈.

 8 A yoval scꞌol Jehová, lajan yedꞌ vino te paj ayem dꞌa yol junoc vaso. 
Ayic ol secanemta dꞌa yibꞌan̈ masanil ebꞌ scꞌulan chucal dꞌa sat luum 
tic, ichato ol yucꞌbꞌat ebꞌ smasanil.

 9 A in pax tic, ol valn̈ejel yabꞌixal co Diosal a on̈ yin̈til on̈ Jacob tic, ol 
val vachꞌ lolonel dꞌa bꞌital dꞌay.

 10 Aꞌ ol satanel spoder ebꞌ scꞌulan chucal, palta ol yicꞌchaan̈ yipalil ebꞌ 
anima vachꞌ.

Salmo 76

A Dios syal yuuj

Ayic sbꞌitan jun bꞌit tic vin̈ cuchbꞌum yic bꞌit, a yamcꞌabꞌ 
ay schꞌan̈al scꞌanchaji. Sbꞌit jun tic vin̈aj Asaf.

 1 Ojtacabꞌil Dios dꞌa yol yic Judá. Te nivan pax yelcꞌoch sbꞌi dꞌa yol yic 
Israel.

 2 A dꞌa tzalan Sion, ataꞌ ay scajnubꞌ. A dꞌa Jerusalén smacvaj icha nocꞌ 
choj. *

 3 Ataꞌ ix satcanel syamcꞌabꞌ ebꞌ ajcꞌol yuuj, aton jul-labꞌ, qꞌuen espada 
yedꞌ maclabꞌ jul-labꞌ.

 4 Ach co Diosal, te nivan a poder. Yelxo val te ecꞌbꞌal snivanil elcꞌoch dꞌa 
lum jolomtac vitz aytaxon dꞌa pecaꞌ.

 5 A ebꞌ soldado te jelan dꞌa oval, ix icꞌchajecꞌ syamcꞌabꞌ ebꞌ. A ebꞌ te ay 
yip, man̈xa tas ix yal ebꞌ, ix vaybꞌat ebꞌ dꞌa juneln̈ej.

 6 Ach sDioal vin̈aj Jacob, ayic ix el av yuj oval, majxo ibꞌxoclaj ebꞌ, majxo 
ibꞌxocpaxlaj scarruaje ebꞌ yedꞌ nocꞌ schej.

 7 Te ay a may. ¿Mach val ol yal yoch lin̈an dꞌa ichan̈ ayic aycot oval?
 8 Ato dꞌa satchaan̈ ix alel tas ol utej a chꞌolbꞌitan ebꞌ anima. Ix xivbꞌat ebꞌ 

anima chiꞌ, ix emcan numan ebꞌ
 9 ayic ix ach qꞌue vaan a chꞌolbꞌitan chiꞌ yic tza colcanel ebꞌ te ilbꞌajcꞌool 

yaj dꞌa yolyibꞌan̈qꞌuinal tic.
 10 A yoval scꞌol ebꞌ anima, ol acꞌcan meltzajoch dꞌa aloj vachꞌ lolonel 

dꞌayach. A jabꞌocxo yoval scꞌol ebꞌ chiꞌ, ol a cachoch vaan.

 11 Caqꞌuec co tiꞌ dꞌa Jehová co Diosal, sco cꞌanabꞌajan tas scal chiꞌ dꞌay. 
A exxo nación ex ayex dꞌa slacꞌanil schon̈abꞌ Dios te nivan yelcꞌochi, 
iqꞌueccot e silabꞌ dꞌay.

 12 Yujto aꞌ tzꞌicꞌanel sqꞌuinal ebꞌ yajal. Aꞌ ebꞌ rey dꞌa yolyibꞌan̈qꞌuinal tic, 
xivpax ebꞌ dꞌay.

Salmo 77

Sco nacot tas scꞌulejnac co Mam Dios

Sbꞌit jun tic vin̈aj Asaf. Scꞌan jun bꞌit tic vin̈ cuchbꞌum dꞌa bꞌit, aton vin̈aj Jedutún.
 1 Te chaan̈ sval in bꞌa dꞌa Dios, yic vachꞌ syabꞌ tas svalaꞌ.
 2 Ix in lesalvi dꞌa Cajal ayic ay in cuscꞌolal. Maj vactejcan in mojbꞌan in 

cꞌabꞌ dꞌay dꞌa junjun acꞌval, palta malaj tas syal yacꞌan snivanil in 
cꞌool.

 3 Ayic tzin naancot Dios, tzin oqꞌui. Ayic tzin te acꞌan pensar, 
schabꞌaxqꞌue in cꞌool.

 4 Mamin, maj in a cha vaybꞌatoc. Man̈xo animaoc vaj svabꞌi, maxtzac 
yal-laj in loloni.

 5 Tzin nacot juntzan̈ cꞌual yedꞌ juntzan̈ abꞌil ecꞌnac dꞌa pecaꞌ.
 6 Tzin nacot ticnaic atax yic tzin bꞌitan dꞌacꞌvalil. Tzin naubꞌtan̈ej, tzin 

cꞌanbꞌan dꞌayin:
 7 ¿Tocval ayn̈ejcot yoval scꞌol Dios Cajal dꞌayon̈? ¿Tom man̈xo ol on̈ 

xajanej?
 8 ¿Tom ix lajviel svachꞌcꞌolal? ¿Tom juneln̈ej ix lajvi bꞌaj yacꞌnaccan stiꞌ?
 9 ¿Tom ix sat scꞌol Dios dꞌa svachꞌcꞌolal? ¿Yel am val te aycot yoval scꞌool, 

man̈xo am ol ocꞌ scꞌol dꞌayon̈?
 10 Ay tas yelxo val ya svabꞌ ticnaic, svalan dꞌa yol vicoꞌ: A Dios Ecꞌto 

dꞌa yibꞌan̈ smasanil, mantzac colvajlaj dꞌayon̈, icha ix aj scolvaj dꞌa 
yalan̈taxo, xin chi.

 11 Ach in Diosal, a ticnaic ol in nacot juntzan̈ tas satubꞌtac a bꞌonac dꞌa 
pecaꞌ.

 12 Ol in nacot masanil tas a bꞌonac.
 13 Ach in Diosal, te vachꞌn̈ej masanil tastac tza bꞌoꞌo. Malaj junocxo dios 

nivan yelcꞌoch icha ach tic ach co Diosal.
 14 A ach tic, Dios ach, sbꞌoumal ach tastac satubꞌtac. Ix a chꞌoxel a poder 

dꞌa masanil nación.
 15 A yedꞌ a poder a colnaccanel a chon̈abꞌ, aton ebꞌ yin̈tilal vin̈aj Jacob 

yedꞌ vin̈aj José.
 16 Ach co Diosal, ayic ix ach yilan aꞌ mar, ix xivqꞌue aꞌ. Ix ibꞌxiqꞌue aꞌ 

masanto dꞌa sjulal yich.
 17 A asun ix yaqꞌuemta sn̈abꞌil. Ix cꞌan̈ cꞌu dꞌa satchaan̈, tzijtum bꞌaj ix 

checlaj lebꞌlon dꞌa sat luum tic.
 18 Ix ibꞌxi lum luum tic yuuj. Ix abꞌchaj scꞌan̈ cꞌu dꞌa scal chacxuxum icꞌ. A 

a lebꞌlon, ix yacꞌ saquilqꞌuinal dꞌa yolyibꞌan̈qꞌuinal tic.
 19 A dꞌa yol aꞌ mar ix a jac a bꞌe, tzijtum a aꞌ bꞌaj ix ach cꞌaxpaji, palta 

malaj mach ix ilan yechel oclem.

 20 Ix icꞌ bꞌey a chon̈abꞌ icha nocꞌ calnel. Ix a yamcꞌabꞌej vin̈aj Moisés yedꞌ 
vin̈aj Aarón yic scuchbꞌan a chon̈abꞌ ebꞌ vin̈.

Salmo 78

Ay scolval Dios dꞌa schon̈abꞌ

Sbꞌit jun tic vin̈aj Asaf yic tzon̈ scꞌaybꞌej.
 1 Ex vetchon̈abꞌ, abꞌec in cꞌaybꞌubꞌal, aqꞌuecoch e chiquin dꞌa tas svalaꞌ.
 2 Ol val juntzan̈ lolonel nivan yelcꞌoch dꞌayex. A juntzan̈ tas cꞌubꞌeltac 

yajcan dꞌa pecaꞌ, a ol valaꞌ, aton juntzan̈ manta bꞌaj tzꞌalchajeli.
 3 Ol val juntzan̈ tas cabꞌnac, aton tas cojtac, a ebꞌ co mam quicham 

alannac cabꞌi.
 4 Yovalil ol cal dꞌa ebꞌ cuninal. A juntzan̈ tas satubꞌtac sbꞌonac Jehová 

yedꞌ spoder, ol cal dꞌa ebꞌ toto ol aljoc.
 5 A Dios ix bꞌoancan jun bꞌeybꞌal dꞌayon̈ a on̈ yin̈til on̈ vin̈aj Jacob tic. Ix 

yacꞌancan jun cꞌaybꞌubꞌal dꞌayon̈ israel on̈ tic. Yalannaccan dꞌa ebꞌ co 
mam quicham to scꞌaybꞌej yuninal ebꞌ, a on̈ ton tic. A on̈xo pax tic ol 
co cꞌaybꞌej ebꞌ cuninal

 6 yic vachꞌ ay yabꞌix ebꞌ anima dꞌa bꞌaqꞌuin̈, ebꞌ mantzac alji. Axo ebꞌ chiꞌ 
ol alan pax dꞌa ebꞌ yuninal.

 7 Yic vachꞌ a Dios syacꞌoch ebꞌ yipoc scꞌool. Yic a tas sbꞌonac Dios max 
bꞌatcan satcꞌolal yuj ebꞌ. Yic scꞌanabꞌajej pax schecnabꞌil Dios chiꞌ ebꞌ.

 8 Yic vachꞌ man̈ ol yutej sbꞌa ebꞌ icha yutejnac sbꞌa ebꞌ co mam quicham, 
man̈ schanacoc yabꞌ scꞌaybꞌubꞌal Dios ebꞌ, spitejnac sbꞌa ebꞌ. Man̈ 
tecꞌanoc yutejnac spensar ebꞌ, man̈ scꞌanabꞌajejnacoc Dios ebꞌ.

 9 A ebꞌ soldado yic Efraín, ay syamcꞌabꞌ ebꞌ yic oval. Palta ayic ix och 
oval chiꞌ, ix bꞌat ebꞌ elelal.

 10 Malaj yelcꞌoch strato Dios dꞌa ebꞌ. Max yal-laj scꞌol ebꞌ scꞌanabꞌajej 
scꞌaybꞌubꞌal Dios chiꞌ.

 11 A tas ix sbꞌo Dios, aton juntzan̈ sat co cꞌool quilani, ix bꞌatcan satcꞌolal 
yuj ebꞌ.

 12 A Dios ix bꞌoan tas satubꞌtac dꞌa yichan̈ ebꞌ co mam quicham dꞌa Zoán 
dꞌa yol yic Egipto.

 13 Ix spoj sbꞌa aꞌ mar yuuj, ix schecanecꞌ ebꞌ dꞌa snan̈al aꞌ chiꞌ. Ix syamoch 
vaan jun aꞌ mar chiꞌ, icha muro ix ajcan aꞌ yuuj.

 14 Dꞌa cꞌualil ix icꞌji bꞌey ebꞌ yuuj dꞌa yalan̈ jun asun. Axo dꞌacꞌvalil, ix icꞌji 
bꞌey ebꞌ yedꞌ saquilqꞌuinal jun cꞌacꞌ.

 15 Ix jat qꞌuen nivac qꞌueen yuuj dꞌa taquin̈ luum, man̈ jantacoc a aꞌ ix 
elta, ix yucꞌan aꞌ ebꞌ.

 16 A dꞌa yol qꞌuen nivan qꞌueen ix elul aꞌ nivac aꞌ yuuj.
 17 Vachꞌchom ix yil jun chiꞌ ebꞌ, palta an̈ejaꞌ ix och smul ebꞌ dꞌa Dios 

dꞌa tzꞌinan luum chiꞌ. Ix chichon scꞌol ebꞌ dꞌa Dios Ecꞌto dꞌa yibꞌan̈ 
smasanil.

 18 Ix yacꞌ proval Dios ebꞌ, ix scꞌanan svael ebꞌ icha val dꞌa sgana.
 19 Ix yalan specal Dios ebꞌ icha tic: ¿Maxto ol yal-laj yacꞌji co vael yuj Dios 

dꞌa tzꞌinan luum tic?

 20 Yel toni, ix jat qꞌuen nivac qꞌueen yuuj. A dꞌa yol qꞌueen ix elul aꞌ nivac 
aꞌ, ix chꞌayxi lum luum yuj aꞌ, ¿ol am yal pax yacꞌan co vael ticnaic? 
¿Ol am yal yacꞌan chibꞌej dꞌayon̈ a on̈ schon̈abꞌ on̈ tic? xchi ebꞌ.

 21 Ix cot yoval Jehová ayic ix yabꞌan jun slolonel ebꞌ chiꞌ. Icha val teꞌ cꞌacꞌ 
ix aj scot yoval, ix ja copnaj dꞌa ebꞌ yin̈tilal vin̈aj Jacob,

 22 yujto maj yacꞌoch scꞌool ebꞌ dꞌay. Maj yacꞌpaxoch scolval Dios chiꞌ ebꞌ 
yipoc scꞌool.

 23 Vachꞌchom icha chiꞌ ix yutej sbꞌa ebꞌ, palta ix acꞌchajemta asun yuj 
Dios, ix sjacan spuertail satchaan̈.

 24 Ix emul maná dꞌa yibꞌan̈ ebꞌ schon̈abꞌ icha sja yax n̈abꞌ. Satchaan̈il trigo 
ix sva ebꞌ.

 25 A svael ebꞌ ángel ix sva ebꞌ. Cham ix va ebꞌ yuj Dios.
 26 A icꞌ ix cot dꞌa stojolal bꞌaj sjavi cꞌu yedꞌ dꞌa sur, ix cot xumumoc dꞌa 

satchaan̈, yuj spoder Dios ix javi.
 27 A icꞌ chiꞌ ix icꞌancot nocꞌ chibꞌej dꞌa yibꞌan̈ schon̈abꞌ Dios chiꞌ. Man̈xo 

jantacoc nocꞌ much ix emuli, icha lum pococ, ma icha yarenail stiꞌ aꞌ 
mar ix aj sjavi nocꞌ.

 28 A bꞌaj ayecꞌ chon̈abꞌ chiꞌ, ataꞌ ix ja bꞌulan nocꞌ yedꞌ dꞌa spatic yichan̈ 
smantiado ebꞌ.

 29 Yuj specꞌal ebꞌ, a Dios ix acꞌan tas ix snibꞌej ebꞌ chiꞌ. Ix yacꞌ val sgana 
ebꞌ schiꞌan nocꞌ.

 30 Palta ayic manto tzactzajlaj ebꞌ schiꞌan nocꞌ, ayic aytooch nocꞌ chibꞌej 
chiꞌ dꞌa yol stiꞌ ebꞌ,

 31 ix cot yoval scꞌol Dios dꞌa yibꞌan̈ ebꞌ. Axo ix acꞌan cham ebꞌ vinac ay 
yip, aton ebꞌ vinac chꞌoc yel dꞌa scal ebꞌ quetisraelal chiꞌ.

 32 Palta man̈oc yuj chiꞌ ix sbꞌo sbꞌeybꞌal ebꞌ. An̈ejaꞌ yoch smul ebꞌ. Maj 
yacꞌlaj pensar ebꞌ yuj tas satubꞌtac ix scꞌulej Dios chiꞌ, maj yacꞌochlaj 
ebꞌ dꞌa scꞌool.

 33 Yuj chiꞌ ix satjiel ebꞌ yuj Dios chiꞌ dꞌa scal nivac xivcꞌolal. Junn̈ej 
mutzꞌsatil, ma icha quicꞌan quicꞌ, icha chiꞌ ix aj satel ebꞌ.

 34 Ayic ix cham jayvan̈ ebꞌ chiꞌ yuj Dios, ix sna sbꞌa scꞌol juntzan̈xo ebꞌ, ix 
cꞌoch ebꞌ dꞌa yichan̈ Dios, ix lesalvi ebꞌ dꞌay dꞌa smasanil scꞌool.

 35 Ichato chiꞌ ix najicot Dios Ecꞌto dꞌa yibꞌan̈ Smasanil yuj ebꞌ, yujto aꞌ 
stan̈van ebꞌ, aꞌ scolan pax ebꞌ.

 36 An̈ej yedꞌ stiꞌ ebꞌ stzꞌac yal vachꞌ lolonel dꞌa Dios chiꞌ.
 37 Malaj bꞌaj vachꞌ ix yutej sbꞌa ebꞌ dꞌay. Maj scꞌanabꞌajej pax strato ebꞌ 

yedꞌoc.
 38 Palta ix te ocꞌ scꞌol dꞌa ebꞌ, yuj chiꞌ ix succhaj sat schucal ebꞌ yuuj. Maj 

acꞌjoc cham ebꞌ. Tzijtum el ix och vaan yoval, majxo yaqꞌuelcꞌochlaj 
yoval chiꞌ dꞌa ebꞌ.

 39 Ix snacoti to animan̈ej ebꞌ. Lajan ebꞌ icha icꞌ ton̈ej tzꞌecꞌbꞌati, maxtzac 
meltzajlaj.

 40 Tzijtum el ix spitej sbꞌa ebꞌ dꞌay, ix yabꞌ syail dꞌa tzꞌinan luum yuj ebꞌ.
 41 Palta an̈ejaꞌ yacꞌji proval yuj ebꞌ. Ix tzuntzajcot yoval scꞌol co Diosal 

Axon̈ejoch chiꞌ yuj ebꞌ.
 42 Max snacotlaj jun cꞌual ebꞌ ayic ix coljiel ebꞌ yuj spoder dꞌa yol scꞌabꞌ 

ebꞌ ajcꞌool.

SALMOS 78 830  



 43 Maj snapaxcot juntzan̈ milagro yilnac ebꞌ dꞌa Zoán dꞌa yol yic Egipto.
 44 Ix yacꞌoch a nivac aꞌ chicꞌal dꞌa Egipto, axo ebꞌ aj Egipto chiꞌ, majxo 

yal-laj yucꞌan aꞌ ebꞌ.
 45 Ix yacꞌanpaxcot nocꞌ us dꞌa scal ebꞌ aj Egipto chiꞌ, icha val asun yecꞌ 

nocꞌ, ix te ixtaj ebꞌ yuj nocꞌ. Ix yacꞌanpaxcot nocꞌ tzijtumal pajtzaꞌ dꞌa 
scal ebꞌ, yic tzꞌixtaxel schon̈abꞌ ebꞌ yuj nocꞌ.

 46 Masanil sat tastac avabꞌil yuj ebꞌ ix yacꞌoch dꞌa yol scꞌabꞌ nocꞌ cꞌulubꞌ. Ix 
lajviel sat yavbꞌen ebꞌ yuj nocꞌ.

 47 A qꞌuen sacbꞌat yedꞌ qꞌuen cheev ix lajanel teꞌ higo yedꞌ teꞌ uva avabꞌil 
yuj ebꞌ.

 48 Ix cham nocꞌ svacax ebꞌ yedꞌ nocꞌ scalnel ebꞌ yuj qꞌuen sacbꞌat, yuj pax 
bꞌaj ix macꞌvaj cꞌu.

 49 Ix yacꞌcot yaelal Dios dꞌa yibꞌan̈ ebꞌ, yuj yoval scꞌol man̈xa yalbꞌanil. 
Man̈ jantacoc ebꞌ ángel ix scheccoti yic tzul satjiel ebꞌ aj Egipto chiꞌ.

 50 Juneln̈ej ix te cot yoval, majxo ocꞌlaj jabꞌoc scꞌol dꞌa ebꞌ. Ix acꞌjibꞌat ebꞌ 
dꞌa yol scꞌabꞌ chamel yuuj.

 51 Masanil ebꞌ vinac bꞌabꞌel tzꞌalji dꞌa snun dꞌa yol yic Egipto chiꞌ ix 
smilchamoc. Dꞌa junjun patil ebꞌ aj Egipto chiꞌ, jun mach ix chami.

 52 Ix icꞌji bꞌey ebꞌ co mam quicham chiꞌ yuj Dios dꞌa tzꞌinan luum, icha 
yicꞌji bꞌey nocꞌ calnel, icha chiꞌ ix utaj ebꞌ.

 53 Vachꞌ ix aj yicꞌji bꞌey ebꞌ yuuj, yic vachꞌ max xiv ebꞌ. Axo ebꞌ ayoch 
ajcꞌolal dꞌa ebꞌ, ix bꞌatcan ebꞌ dꞌa yol aꞌ mar.

 54 Ix icꞌjicot ebꞌ yuj Dios dꞌa jun luum sicꞌbꞌilel tic yuuj, dꞌa juntzan̈ vitz ix 
yicꞌcanecꞌ tic dꞌa scal oval.

 55 Ix yicꞌanel juntzan̈ nación dꞌa yichan̈ ebꞌ. Ix spojancanecꞌ lum luum chiꞌ. 
Macquiltac ix yutej dꞌa junjun yin̈tilal. Ix cajnaj ebꞌ dꞌa schon̈abꞌ ebꞌ 
ajcꞌool chiꞌ.

 56 Palta axo ebꞌ co mam chiꞌ, ix acꞌji proval Dios Ecꞌto dꞌa yibꞌan̈ smasanil 
yuj ebꞌ. Ix tzuntzajcot yoval scꞌol yuj ebꞌ. Maj scꞌanabꞌajej ebꞌ tas ix 
yal Dios chiꞌ.

 57 Icha yutejnac sbꞌa ebꞌ co mam quicham, icha chiꞌ ix yutej sbꞌa ebꞌ dꞌa 
yichan̈ Dios. Maj scꞌanabꞌajejlaj ebꞌ dꞌay. Ix el ebꞌ dꞌa yol sbꞌe icha 
junoc jul-labꞌ coxo.

 58 Ix stzuntzejcot yoval Dios chiꞌ ebꞌ, yujto bꞌat lesalvoc ebꞌ dꞌa jolomtac 
vitz, bꞌat yacꞌanem sbꞌa ebꞌ dꞌa juntzan̈ yechel comon dios.

 59 Ix cot yoval Dios chiꞌ ayic ix yilan jun chiꞌ, ix paticajcanel ebꞌ yuuj.
 60 Ix yactancan scajnubꞌ dꞌa Silo, aton jun spat yaj dꞌa co cal.
 61 Ton̈ej ix yilaꞌ ix icꞌjibꞌat scaxail strato yuj ebꞌ ajcꞌool, aton schꞌoxnabꞌil 

stziquiquial yedꞌ spoder.
 62 Ix te cot val yoval Dios chiꞌ dꞌa ebꞌ, yuj chiꞌ ix actajcan ebꞌ dꞌa yol scꞌabꞌ 

ebꞌ ajcꞌol chiꞌ yic smiljicham ebꞌ.
 63 A ebꞌ quelemtac, ix cham ebꞌ dꞌa scal oval, ichato ix tzꞌabꞌat ebꞌ. 

Man̈xalaj bꞌit yic nupnajel ix och dꞌa ebꞌ ix cobꞌestac.
 64 A ebꞌ vin̈ sacerdote, ix miljicham ebꞌ vin̈ dꞌa qꞌuen espada. Maj ocꞌlaj 

ebꞌ ix yetbꞌeyum ebꞌ vin̈ ix cham chiꞌ.
 65 Ix lajvi chiꞌ, ix qꞌue jucnaj Dios Cajal, icha tzꞌaj yel svayan̈ anima, icha 

junoc soldado jelan dꞌa oval tzꞌel yav yuj an̈ an̈.

 66 Ix acꞌji ganar ebꞌ ajcꞌool yuuj, ix bꞌat ebꞌ elelal. Ix qꞌuixvicanel ebꞌ dꞌa 
masanil tiempo.

 67 Ayic ix sayanxi Dios bꞌajtil ol ajxoc scajnubꞌ, ix spatiquejcanel smacbꞌen 
ebꞌ yin̈tilal José. Man̈oclaj smacbꞌen ebꞌ yin̈tilal Efraín ix siqꞌuelta.

 68 Palta a dꞌa smacbꞌen ebꞌ yin̈tilal Judá ix sicꞌjielta yuuj, aton tzalan Sion 
to xajan yuuj.

 69 Ix sbꞌoqꞌue scajnubꞌ Dios yic scan dꞌa juneln̈ej icha satchaan̈. Ix yaqꞌuem 
yich yic ayn̈ejecꞌ dꞌa masanil tiempo icha lum luum.

 70 Ix sicꞌanel jun schecabꞌ, aton vin̈aj David, vin̈ tan̈vum calnel.
 71 Ix icꞌjiel vin̈ yuj Dios chiꞌ dꞌa spatic nocꞌ nun calnel ay yuneꞌ, yic vachꞌ 

a vin̈ stan̈van ebꞌ israel yin̈tilal vin̈aj Jacob chiꞌ. Ix ochcan schon̈abꞌ 
Dios chiꞌ icha scalneloc vin̈.

 72 Ix tan̈vaj schon̈abꞌ Dios yuj vin̈aj David chiꞌ. Dꞌa smasanil scꞌol vin̈ yedꞌ 
sjelanil ix stan̈vej.

Salmo 79

Cuscꞌolal yuj Jerusalén

Sbꞌit jun tic vin̈aj Asaf.
 1 Ach co Diosal, ix och ebꞌ chꞌoc chon̈abꞌil dꞌa lum a macbꞌen. Ix 

yixtanbꞌat a templo ebꞌ. Ix smaqꞌuem lan̈naj Jerusalén ebꞌ.
 2 A ebꞌ a checabꞌ cꞌanabꞌajum dꞌayach, ix miljicham ebꞌ yuj ebꞌ. A nocꞌ 

ostoc yedꞌ nocꞌ chium nocꞌ ix chianbꞌat snivanil ebꞌ a checabꞌ chiꞌ.
 3 Icha a aꞌ ix aj stobꞌcan schiqꞌuil ebꞌ a checabꞌ chiꞌ dꞌa masanil Jerusalén. 

Malaj mach ix mucan snivanil ebꞌ.
 4 Tzon̈ bꞌuchji yuj ebꞌ anima cajan dꞌa co lacꞌanil. Tzebꞌajtac quilji dꞌa 

ebꞌ.
 5 Mamin Jehová, ¿jantacto val tiempo ol acꞌcot oval dꞌayon̈? ¿An̈ej ama 

yajcot a cꞌacꞌalcꞌolal dꞌayon̈ icha sqꞌue n̈iln̈on yoc teꞌ cꞌacꞌ?
 6 Acꞌcot yoval a cꞌol dꞌa ebꞌ chꞌoc chon̈abꞌil man̈ ach ojtannacoc, aton ebꞌ 

max yaqꞌuem sbꞌa dꞌayach.
 7 Yujto a ebꞌ ix on̈ satanel a on̈ yin̈tilal on̈ vin̈aj Jacob tic, ix yixtanbꞌat co 

chon̈abꞌ ebꞌ.
 8 Man̈ acꞌ co tupel smul ebꞌ co mam quicham. Acꞌcot a vachꞌcꞌolal dꞌa 

quibꞌan̈ dꞌa elan̈chamel, yujto man̈xo animaoc caj scabꞌi.
 9 Ach Dios, co Columal ach. Ochan̈ quedꞌoc, colvajan̈ quedꞌoc. Sucsat co 

mul yic max bꞌuchji a bꞌi yuj ebꞌ anima.
 10 Tato maay, ol yal ebꞌ chꞌoc chon̈abꞌil chiꞌ icha tic: ¿Tocval ay yelcꞌoch 

jun sDiosal ebꞌ chi? xcham ebꞌ. Acꞌ quil a pactzitan dꞌa ebꞌ yuj ebꞌ a 
checabꞌ ix smilcham ebꞌ. Yabꞌocabꞌ jun chiꞌ ebꞌ chꞌoc chon̈abꞌil.

 11 A ebꞌ ayoch preso, van yalan sbꞌa ebꞌ dꞌayach, cotan̈ qꞌuelan dꞌa ebꞌ. A 
ebꞌ yicxo chamel yaji, colel ebꞌ yedꞌ a poder.

 12 Mamin Jehová, aqꞌuecꞌ uqueloc a pac dꞌa juntzan̈ nación ay dꞌa co 
lacꞌanil, yujto bꞌuchumtac ebꞌ dꞌayach.

 13 A on̈xo a chon̈abꞌ on̈ tic, icha a calnel caji. Ol cacꞌn̈ej yuj diosal dꞌayach. 
Ol co bꞌitej vachꞌ lolonel dꞌayach dꞌa masanil tiempo.

Salmo 80

Scꞌanji scolval Dios

Sbꞌit jun tic vin̈aj Asaf. Sbꞌitej jun bꞌit tic vin̈ cuchbꞌum 
dꞌa bꞌit yedꞌ sjajil jun bꞌit scuchan An̈ Xumaac.

 1 Maclej abꞌ ach quilumal a on̈ israel on̈ tic. Tan̈vej on̈ a on̈ yin̈tilal on̈ 
can vin̈aj José. Ach cꞌojan ach em dꞌa scal ebꞌ querubín,

 2 acꞌ checlaj a tziquiquial dꞌayon̈, a on̈ ton yin̈tilal on̈ can vin̈aj Efraín, 
vin̈aj Benjamín yedꞌ vin̈aj Manasés. Acꞌlabꞌej a poder yic tzon̈ a 
colaneli.

 3 Ach co Diosal, bꞌoxi caj icha dꞌa yalan̈taxo. Acꞌcot a vachꞌcꞌolal dꞌayon̈, 
tzon̈ a colancaneli.

 4 Mamin Jehová, Yajal ach dꞌa Smasanil, ¿Tom an̈ejaꞌ man̈ ol abꞌ slesal 
ebꞌ a chon̈abꞌ yuj yoval a cꞌool?

 5 A co cuscꞌolal ix acꞌ co vaeloc. A yal co sat ix acꞌ cuqꞌuemoc.
 6 Ix on̈ acꞌanoch sbꞌuchlabꞌejoc ebꞌ cajcꞌool ay dꞌa co lacꞌanil. Ste 

qꞌuechaan̈ ebꞌ on̈ stzetzani.
 7 Ach Dios Yajal dꞌa Smasanil, bꞌoxi caj icha dꞌa yalan̈taxo. Acꞌcot a 

vachꞌcꞌolal dꞌayon̈, tzon̈ a colancaneli.
 8 A dꞌa Egipto icꞌnaquelta jun scꞌabꞌ teꞌ uva, icꞌannaquel juntzan̈ chꞌoc 

nacional dꞌa sat lum tic, axo teꞌ uva chiꞌ avejnaccanem dꞌa sat lum 
tic.

 9 Ix aqꞌuenan teꞌ. Ix bꞌat schꞌan̈al yibꞌ teꞌ. Ix qꞌuibꞌ teꞌ. Ix majel sat luum 
tic yuj teꞌ.

 10 Ix qꞌuecꞌoch yen̈ul teꞌ dꞌa jolomtac vitz. Ix muschajpax teꞌ nivac cꞌuteꞌ 
chaan̈ steel yuj teꞌ.

 11 Ix cꞌoch teꞌ sn̈iꞌ dꞌa stitac aꞌ mar, ix cꞌochpax teꞌ svol dꞌa aꞌ nivan 
Éufrates.

 12 ¿Tas yuj ix eccan lan̈chaj qꞌuen smacteꞌal teꞌ latzꞌbꞌilqꞌuei, yuj chiꞌ 
tzꞌicꞌjiel sat teꞌ yuj ebꞌ tzꞌecꞌ taꞌ?

 13 Van slajviel teꞌ yuj nocꞌ cꞌultaquil chitam. Van scꞌuxanbꞌat teꞌ nocꞌ 
cꞌultaquil nocꞌ.

 14 Ach co Diosal, Yajal ach dꞌa Smasanil, meltzajan̈xicot qꞌuelan 
dꞌayon̈ co cꞌanaꞌ. Ilcot masanto dꞌa satchaan̈ chiꞌ, tza naan cot teꞌ 
uva tic,

 15 aton teꞌ a ach val lacꞌan avejnac, a teꞌ svol a ach val ix acꞌ yaxbꞌoc, a on̈ 
ton a chon̈abꞌ on̈ tic.

 16 A yedꞌ yoval a cꞌool, acꞌcham ebꞌ ix on̈ ixtani, ebꞌ ix n̈usantzꞌa co 
chon̈abꞌ.

 17 Palta ochan̈ quedꞌoc a on̈ sicꞌbꞌil on̈ el tic uuj, a on̈ ton a chon̈abꞌ on̈ ix 
acꞌ co tecꞌanil yic tzon̈ och icoc.

 18 Malaj bꞌaqꞌuin̈ ol quicꞌcanel co bꞌa dꞌayach. Acꞌ co qꞌuinal, an̈ej dꞌayach 
ol cal co bꞌa.

 19 Ach Jehová Dios, Yajal ach dꞌa Smasanil, bꞌoxi caj junelxo icha dꞌa 
yalan̈taxo. Acꞌcot a vachꞌcꞌolal dꞌayon̈, tzon̈ a colancaneli.

* 82.1 A jun lolonel “dios” syal dꞌa tic, man̈ junn̈ejoc tas syalelcꞌochi. Ay bꞌaj a ebꞌ ángel syalaꞌ, 
mato a ebꞌ nivac vinac ay yopisio icha ebꞌ juez. Tecan a ebꞌ juez syal dꞌa tic. 

Salmo 81

A svachꞌcꞌolal Dios yedꞌ spital ebꞌ israel

Sbꞌit jun tic vin̈aj Asaf. Sbꞌitej jun bꞌit tic vin̈ cuchbꞌum dꞌa bꞌit 
yedꞌ sjajil jun bꞌit sbꞌitaji ayic stecꞌjiel yal sat teꞌ uva.

 1 Con̈ bꞌitanec dꞌa tzalajcꞌolal dꞌa Dios tzꞌacꞌan quip. Con̈ avajec dꞌa 
tzalajcꞌolal sco bꞌitan co Diosal a on̈ yin̈tilal on̈ vin̈aj Jacob tic.

 2 Con̈ bꞌitanec yedꞌ pandereta yedꞌ teꞌ arpa vachꞌ scꞌan̈i yedꞌ pax salterio.
 3 Co puec qꞌuen trompeta ayic tzꞌalji qꞌuen uj. Co puec pax qꞌueen ayic 

scꞌojnaj qꞌuen uj chiꞌ, yujto nivan qꞌuin̈ jun chiꞌ dꞌayon̈.
 4 Aton jun checnabꞌil ix yacꞌ Dios dꞌayon̈ a on̈ israel on̈ tic, a on̈ yin̈tilal 

on̈ vin̈aj Jacob.
 5 Ix alchaj dꞌayon̈ yin̈tilal on̈ vin̈aj José tic, ayic ix bꞌat Dios oval dꞌa Egipto.

Ataꞌ ix cabꞌ jun lolonel, palta man̈ cojtacoc mach ix lolon chiꞌ.
 6 Ix yalan dꞌayon̈: Toxo ix vicꞌcanel eyicatz dꞌa yich e patic. Toxo ix 

vicꞌcanel jun munlajel te ya dꞌa eyibꞌan̈.
 7 Ix in eyavtejcoti ayic ayex och dꞌa syaelal, a inxo ix ex in coloꞌ. Ix ex in 

tacꞌvej dꞌa scal asun ayic scꞌan̈ cꞌu. Ix ex vacꞌ proval dꞌa aꞌ yic Meriba.
 8 Ex in chon̈abꞌ, abꞌec tas svalaꞌ, a in van in lolon dꞌayex. Ex israel, octom 

tzin e cꞌanabꞌajej.
 9 Malajocabꞌ sdiosal ebꞌ chꞌoc chon̈abꞌil ayecꞌ dꞌayex. Man̈ eyaqꞌuem e bꞌa 

dꞌa juntzan̈ comon dios chiꞌ.
 10 A in Jehová e Diosal in, a in ix ex viqꞌuelta dꞌa yol yic Egipto. Jaquec e 

tiꞌ, ol ex in vatzitej.
 11 Palta maj yal e cꞌol ix in e cꞌanabꞌajej a ex in chon̈abꞌ Israel ex tic.
 12 Yuj chiꞌ ix ex vactejcan yuj e pital, ix eyacꞌan e gana icha snibꞌej e cꞌool.
 13 Ex in chon̈abꞌ Israel, octom ix eyabꞌ tas ix valaꞌ. Octom ix e bꞌeybꞌalej in 

checnabꞌil.
 14 Ix am vacꞌoch yaelal dꞌa yibꞌan̈ ebꞌ ayoch ajcꞌolal dꞌayex. Junn̈ej am 

mutzꞌsatil ix aj in satanel ebꞌ.
 15 A ebꞌ tzin yajaneli, toxon̈ej am n̈ojoji yecꞌ ebꞌ yuj xivelal dꞌayin. Axo 

syaelal ebꞌ, scan dꞌa yibꞌan̈ ebꞌ dꞌa juneln̈ej.
 16 Palta a exxo tic, ix am ex in vatzitej. A am val ixim trigo te vachꞌ ix 

vacꞌ dꞌayex. Ix am vacꞌ nocꞌ yalchabꞌ tzꞌelta dꞌa sattac qꞌuen qꞌueen 
eyuqꞌuej yic tzex tzalaji, xchi Jehová.

Salmo 82

A Dios Sat yaj dꞌa ebꞌ Juez

Sbꞌit jun tic vin̈aj Asaf.
 1 Cꞌojanecꞌ Dios bꞌaj molanecꞌ ebꞌ dios. * Van schꞌolbꞌitaj ebꞌ dios chiꞌ yuuj.
 2 Syalan icha tic dꞌa ebꞌ: ¿Bꞌaqꞌuin̈ ol eyactejcan e chꞌolbꞌitan dꞌa esal, 

yedꞌ eyacꞌanoch e bꞌa yedꞌ ebꞌ scꞌulan chucal?

 3 Colvajan̈ec dꞌa ebꞌ mantalaj yip yedꞌ dꞌa ebꞌ man̈xalaj smam. Tojol 
tzeyutej e bꞌoan yaj yoval ebꞌ ilcꞌolal yaji yedꞌ ebꞌ ayoch dꞌa stzapan 
majanil.

 4 Colequel ebꞌ mantalaj yip yedꞌ ebꞌ mebꞌaꞌ dꞌa yol scꞌabꞌ ebꞌ scꞌulan 
chucal.

 5 Palta a ex tic, man̈ eyojtacoc. Max nachajel-laj eyuuj. Ichato dꞌa scal 
qꞌuicꞌalqꞌuinal tzex bꞌeyi. Yuj e chucal chiꞌ, van yixtaxel anima dꞌa sat 
luum tic.

 6 Ix valaꞌ to dios ex a ex tic. E masanil vuninal ex, a in eqꞌuinto dꞌa 
yibꞌan̈ smasanil.

 7 Palta a ex tic ol ex chamoc, icha tzꞌaj scham masanil ebꞌ anima. Ol ex 
satel icha juntzan̈xo ebꞌ yajal, xchi Dios.

 8 Ach co Diosal, cotan̈, yamoch a chꞌolbꞌitan yaj ebꞌ cajanecꞌ dꞌa sat luum 
tic. A ach ay ic masanil nación dꞌa yolyibꞌan̈qꞌuinal tic.

Salmo 83

Lesal yic scꞌanchaj syaelal ebꞌ ajcꞌool

Sbꞌit jun tic vin̈aj Asaf.
 1 Ach in Diosal, mocabꞌ ton̈ejoc tzach matzꞌani. Colvajan̈ dꞌayon̈.
 2 Ilcot ebꞌ ayoch ajcꞌolal dꞌayach, sqꞌue val somnaj ebꞌ ach spaticaneli, 

schichon scꞌol ebꞌ dꞌayach.
 3 Cꞌubꞌeltac sna ebꞌ to ol scꞌulej chucal ebꞌ dꞌa co patic, a on̈ a chon̈abꞌ on̈ 

tan̈vabꞌil on̈ tic uuj.
 4 Sna ebꞌ to ol ja ebꞌ on̈ sateli yic vachꞌ man̈xo nacionoc ol on̈ ajcanoc. 

Sgana ebꞌ to maxtzac on̈ nachajcot a on̈ israel on̈ tic.
 5 Ix smol naan ebꞌ yacꞌan chucal dꞌayach, junxon̈ej ix aj spensar ebꞌ.
 6 Ix smolbꞌej sbꞌa ebꞌ aj Edom, ebꞌ yin̈tilal Ismael, ebꞌ aj Agar, ebꞌ aj 

Moab,
 7 ebꞌ aj Gebal, ebꞌ aj Amón, ebꞌ aj Amalec, ebꞌ filisteo yedꞌ ebꞌ cajan dꞌa 

Tiro.
 8 Yamanpax ix aj ebꞌ aj Asiria yedꞌ ebꞌ yic scolvaj ebꞌ dꞌa ebꞌ yin̈tilalcan 

vin̈aj Lot chiꞌ.
 9 Icha utejnac ebꞌ aj Madián, icha chiꞌ tzutej ebꞌ. Icha utejnac vin̈aj Sísara 

yedꞌ vin̈aj Jabín dꞌa stiꞌ aꞌ Cisón, aton
 10 ebꞌ chamnac dꞌa Endor, icha chiꞌ tzutej ebꞌ. A ebꞌ chiꞌ ochnaccan 

snivanil ebꞌ yabonoaloc an̈ an̈cꞌultac.
 11 Icha utejnac vin̈aj Oreb yedꞌ vin̈aj Zeeb, icha chiꞌ tzutej masanil ebꞌ 

nivac vinac dꞌa scal ebꞌ. Icha utejnac vin̈aj Zeba yedꞌ vin̈aj Zalmuna, 
icha chiꞌ tzutej ebꞌ yajalil ebꞌ,

 12 yujto sgana ebꞌ syiquejcan lum a macbꞌen.
 13 Ach in Diosal, icha cꞌalem tzꞌicꞌjibꞌat yuj chacxuxum icꞌ, ma icha teꞌ 

taquin̈ xil teꞌ scuchjibꞌat yuj icꞌ, icha chiꞌ tzutejcan ebꞌ.
 14 Icha tzꞌaj sbꞌat cꞌacꞌ dꞌa caltac vayumtac, masanil yaxluum stzꞌabꞌat yuuj,
 15 ichocabꞌtaꞌ tzutej a satanel ebꞌ yedꞌ yoval a cꞌool. Xibꞌtejcanbꞌat ebꞌ, 

pech bꞌeyecꞌ ebꞌ icha yicꞌjibꞌat tastac yuj oval icꞌ.

* 84.6 Icha tic yalan juntzan̈ copia dꞌa hebreo. 

 16 Mamin Jehová, acꞌ qꞌuixvelal ebꞌ yic vachꞌ syojtaquejel ebꞌ to a achn̈ej 
Dios ach.

 17 Qꞌuixvocabꞌcanqꞌue scꞌool ebꞌ dꞌa masanil tiempo. Chamocabꞌ ebꞌ yuj 
qꞌuixvelal,

 18 yic vachꞌ masanil ebꞌ anima dꞌa yolyibꞌan̈qꞌuinal tic tzꞌojtacaneli to a 
ach Jehová ach, a achn̈ej ecꞌachto dꞌa yibꞌan̈ smasanil.

Salmo 84

A scajnubꞌ Dios snibꞌej in cꞌool

Sbꞌit jun tic ebꞌ yin̈tilal vin̈aj Coré. Sbꞌitej jun bꞌit tic vin̈ cuchbꞌum 
dꞌa bꞌit yedꞌ sjajil jun bꞌit sbꞌitaji ayic stecꞌjiel yal sat teꞌ uva.

 1 Mamin Jehová Yajal dꞌa Smasanil, yelxo val te nibꞌabꞌil a 
cajnubꞌ.

 2 Man̈ jantacoc snibꞌej in cꞌol tzin aj dꞌa yamaqꞌuil a cajnubꞌ chiꞌ. Ach 
Dios pitzan, tzin bꞌitan dꞌayach dꞌa tzalajcꞌolal dꞌa smasanil in 
cꞌool.

 3 A nocꞌ tzꞌunun yedꞌ nocꞌ san̈capech, tzꞌilchaj bꞌaj tzꞌaj nocꞌ, sbꞌoan soꞌ 
nocꞌ bꞌaj tzꞌaj yuneꞌ dꞌa slacꞌanil altar, ach Jehová Yajal dꞌa Smasanil, 
in Reyal ach, in Diosal ach.

 4 Vachꞌ yic ebꞌ cajanecꞌ dꞌa a cajnubꞌ. Max yactejlaj ebꞌ sbꞌitan 
dꞌayach.

 5 Te vachꞌ yic ebꞌ tzach acꞌanoch yipoc scꞌool, aton ebꞌ snibꞌej 
spet javi scꞌual qꞌuin̈, yic sbꞌat ebꞌ dꞌa a cajnubꞌ dꞌa tzalan 
Sion.

 6 Ayic tzꞌecꞌ ebꞌ dꞌa lum chꞌolan bꞌaj sqꞌuibꞌ teꞌ bálsamo, icha sjaj aꞌ cotac 
melem tzꞌajcan jun chꞌolan chiꞌ. Axo bꞌabꞌel n̈abꞌ tzꞌacꞌan yaxbꞌoc lum 
chꞌolan chiꞌ. *

 7 Tzꞌochn̈ej stecꞌanil ebꞌ sicꞌlabꞌil, axo dꞌa Sion tzach yil ebꞌ ach in Diosal 
Axon̈ej Ochi.

 8 Mamin Jehová Yajal dꞌa Smasanil, ach sDiosal vin̈aj Jacob, abꞌ co lesal 
tic.

 9 Ach Dios, ilcot vin̈ co reyal tzon̈ tan̈vani, aton vin̈ a sicꞌnaquelta. Acꞌ a 
vachꞌcꞌolal dꞌa yibꞌan̈ vin̈.

 10 Yelxo val te vachꞌ tzin aj junoc cꞌual dꞌa slacꞌanil a cajnubꞌ, dꞌa 
yichan̈ pax mil cꞌual najat ay in eli. In gana to tzin aj in tan̈vej 
spuertail a cajnubꞌ chiꞌ dꞌa yichan̈ to tzin aj dꞌa spat ebꞌ scꞌulan 
chucal.

 11 Ach Jehová co Diosal, a ach tzacꞌ saquilqꞌuinal dꞌayon̈, tzon̈ a 
tan̈vani. Tzacꞌ a vachꞌcꞌolal dꞌa yibꞌan̈ ebꞌ sbꞌeybꞌalan tojolal, 
tzicꞌanchaan̈ ebꞌ. Tzacꞌn̈ej masanil tastac vachꞌ dꞌa ebꞌ yujto ay 
elcꞌoch dꞌa sat ebꞌ.

 12 Mamin Jehová, Yajal ach dꞌa Smasanil, te vachꞌ yic ebꞌ tzach acꞌanoch 
yipoc scꞌool.

Salmo 85

Colon̈el junelxo

Sbꞌit jun tic ebꞌ yin̈tilal vin̈aj Coré. Scꞌan jun bꞌit tic vin̈ cuchbꞌum dꞌa bꞌit.
 1 Mamin Jehová, yelxo val te vachꞌ ach dꞌayon̈ a on̈ a chon̈abꞌ on̈ tic. Ix on̈ 

icꞌxi meltzaj bꞌaj sacleminac cajcanbꞌat a on̈ yin̈til on̈ vin̈aj Jacob tic.
 2 Ix a sucsat co chucal a on̈ a chon̈abꞌ on̈ tic. Ix acꞌ lajvoc masanil co mul.
 3 Ix a yamoch vaan yoval a cꞌool yedꞌ a cꞌacꞌalcꞌolal.
 4 Ach co Diosal, co Columal, ochan̈ quedꞌoc junelxo, yechelocxobꞌ ste cot 

yoval a cꞌol dꞌayon̈.
 5 ¿Tom an̈ejaꞌ ol cotn̈ej oval dꞌayon̈ dꞌa masanil tiempo?
 6 ¿Tom man̈xo ol acꞌxi co tecꞌanil yic vachꞌ tzon̈ tzalaj edꞌoc a on̈ a 

chon̈abꞌ on̈ tic?
 7 Ach Jehová, chꞌoxcan a vachꞌcꞌolal dꞌayon̈, tzon̈ a colanpaxeli.
 8 Ol vabꞌ tas ol yal Jehová Dios dꞌayon̈. Ol yacꞌ juncꞌolal dꞌayon̈ schon̈abꞌ 

on̈ tic, tato mantzac co cꞌulej man̈ pensaril.
 9 Yeltoni, bꞌecan scꞌol Dios scolvaj dꞌa ebꞌ ay tzꞌoch emnaquil dꞌay, yic 

vachꞌ scheclaj stziquiquial dꞌa co cal.
 10 Ol yacꞌ svachꞌcꞌolal Dios dꞌa ebꞌ schon̈abꞌ, axo ebꞌ ol cꞌanabꞌajan dꞌay. A 

ebꞌ anima tojol sbꞌeybꞌal, ol acꞌjoc sjuncꞌolal ebꞌ yuj Dios.
 11 Cꞌanabꞌajum ol aj ebꞌ anima dꞌa sat lum tic. Axo Dios, ato dꞌa satchaan̈ 

ol yacꞌcot scolval.
 12 Ol yacꞌcot svachꞌcꞌolal Jehová, ol yacꞌan sat jantac tas scavej dꞌa sat co 

lum tic.
 13 A tojolal ol bꞌabꞌlaj cot yuj Jehová, aꞌ ol tojolbꞌitan bꞌe bꞌaj ol javoc.

Salmo 86

Scꞌanchaj scolval Dios

Sbꞌit jun tic vin̈aj David.
 1 Mamin Jehová, schaocabꞌ a cꞌol abꞌan tas svalaꞌ, yujto ilbꞌaj in cꞌool, te 

malaj pax vip svabꞌi.
 2 Colineli, yujto cꞌanabꞌajum in dꞌayach. Mamin, colin a in a checabꞌ in 

tic, yujto a ach tzach vacꞌoch yipoc in cꞌool.
 3 Mamin Jehová, ocꞌocabꞌ a cꞌool dꞌayin. Masanil cꞌu sval in bꞌa dꞌayach.
 4 Mamin, acꞌ tzalajbꞌoc in cꞌol a in a checabꞌ in tic, yujto a dꞌayach tzin 

lesalvi.
 5 Mamin, te vachꞌ ach, acꞌum ach lajvoc chucal. Te nivan a vachꞌcꞌolal 

aycot dꞌa yibꞌan̈ ebꞌ syal sbꞌa dꞌayach.
 6 Mamin Jehová, abꞌ in lesal, maclej abꞌ tas tzin cꞌan dꞌayach.
 7 Ayic ayin och dꞌa syaelal sval in bꞌa dꞌayach, yujto tzach tacꞌvitaxon dꞌa 

in lesal.
 8 Mamin Cajalil, malaj junocxo Dios icha val ach tic. Mamin, malaj junoc 

mach syal sbꞌoan icha tas tza bꞌo tic.
 9 Mamin, a ach ix a bꞌo masanil nivac chon̈abꞌ. Ol ja ebꞌ yaqꞌuem sbꞌa 

dꞌayach, ol yalan vachꞌ lolonel ebꞌ dꞌayach,

 10 yujto a achn̈ej val Dios ach. Nivan elcꞌochi, satubꞌtac tas tza cꞌulej.
 11 Mamin Jehová, chꞌox a bꞌe dꞌayin yic vachꞌ tzin bꞌeybꞌalej tas tza nibꞌej 

dꞌa smasanil in cꞌool. Acꞌ stecꞌanil in pensar tic yic vachꞌ naanachn̈ej 
vuuj.

 12 Ach Vajalil, ach in Diosal, ol valn̈ej vachꞌ lolonel dꞌayach dꞌa smasanil 
in cꞌool. Ol ach vicꞌn̈ejchaan̈ dꞌa masanil tiempo.

 13 Yelxo val te nivan a vachꞌcꞌolal dꞌayin. Maj in a chabꞌatlaj dꞌa yedꞌtal ebꞌ 
chamnac.

 14 Ach in Diosal, jun val bꞌulan̈ ebꞌ acꞌumtac scot dꞌayin. Malaj jabꞌoc 
yoqꞌuelcꞌolal ebꞌ, sgana ebꞌ in smilanchamoc. Malaj elcꞌoch dꞌa sat ebꞌ.

 15 A ach xo tic ach Dios Vajalil, te ay a vachꞌcꞌolal, te ay oqꞌuelcꞌolal. Man̈ 
cꞌunoc scot yoval a cꞌool, tzaqꞌuelcꞌoch tas tzalaꞌ.

 16 Ocꞌoc val a cꞌol dꞌayin, ilincoti. Acꞌ val vip, tzin a colanel a in a checabꞌ 
in tic.

 17 Acꞌ a vachꞌcꞌolal dꞌayin dꞌa sjichanil, yic a ol yilan ebꞌ ayoch ajcꞌolal 
dꞌayin, ol qꞌuixvoc ebꞌ, yujto a ach Jehová ach tzach colvaj vedꞌoc, 
tzacꞌan snivanil in cꞌool.

Salmo 87

Aloj vachꞌ lolonel dꞌa Jerusalén

Sbꞌit jun tic ebꞌ yin̈tilal vin̈aj Coré.
 1 A Jehová ix sbꞌo schon̈abꞌ dꞌa jun tzalan yicn̈ej yaji.
 2 Yelxo val te xajan chon̈abꞌ Sion yuj Jehová dꞌa yichan̈ juntzan̈xo co 

chon̈abꞌ a on̈ yin̈tilal on̈ vin̈aj Jacob.
 3 Man̈ jantacoc lolonel vachꞌ tzꞌalji dꞌa schon̈abꞌ Dios.
 4 Syal Jehová icha tic: Ajun ebꞌ aj Egipto yedꞌ ebꞌ aj Babilonia ayoch dꞌa 

scal ebꞌ chon̈abꞌ syaqꞌuem sbꞌa dꞌayin. Icha ebꞌ aljinac dꞌa Sion, icha 
chiꞌ ol aj ebꞌ filisteo, ebꞌ aj Tiro yedꞌ ebꞌ aj Etiopía dꞌa vichan̈, xchi.

 5 Ol alchaj dꞌa chon̈abꞌ Sion icha tic: A jun anima tic yedꞌ junxo chiꞌ, a 
dꞌa Sion ix alji ebꞌ, xchama. A Dios Ecꞌto dꞌa yibꞌan̈ smasanil ol acꞌan 
stecꞌanil jun chon̈abꞌ tic.

 6 Ayic ol tzꞌibꞌaj sbꞌi ebꞌ anima ay dꞌa junjun chon̈abꞌ dꞌa chꞌan̈ uum yuj 
Jehová, ol stzꞌibꞌejem icha tic: Dꞌa Sion ix alji jun tic.

 7 A ebꞌ cajan dꞌa Sion ol bꞌitan ebꞌ, ol qꞌue chennaj ebꞌ yuj tzalajcꞌolal, ol 
yalan ebꞌ: A dꞌa Sion tic scot masanil svachꞌcꞌolal Dios dꞌayon̈, xcham 
ebꞌ.

Salmo 88

Mamin, acꞌcot a chiquin dꞌa tas tzin cꞌan tic

Sbꞌit jun tic ebꞌ yin̈tilal vin̈aj Coré, tzꞌibꞌabꞌil yuj vin̈aj Hemán Ezrahita yic 
tzon̈ scꞌaybꞌej. Sbꞌitej jun bꞌit tic vin̈ cuchbꞌum dꞌa bꞌit ayic ay cuscꞌolal.

 1 Ach Jehová, in Diosal ach, in Columal aji. Cꞌual dꞌacꞌval in cꞌanan a 
colval dꞌa vibꞌan̈.

 2 Cha in lesal, acꞌcot a chiquin dꞌa tas tzin cꞌan tic.
 3 Man̈xo jantacoc tas sja dꞌa vibꞌan̈, ichato ayinxo och dꞌa yol scꞌabꞌ 

chamel, svabꞌi.
 4 Ichato ayinxo och sbꞌisuloc ebꞌ chamnac, man̈xalaj vip svabꞌi.
 5 Ichato ix in actajcanbꞌat dꞌa scal ebꞌ chamnac svabꞌi. Icha ebꞌ chamnac 

dꞌa oval, to mucbꞌilxo ebꞌ ticnaic, icha val chiꞌ vaj svabꞌi. Icha ebꞌ ix 
bꞌatcan satcꞌolal uuj, man̈xalaj a colval dꞌa ebꞌ, icha chiꞌ vaj svabꞌi.

 6 Ichato dꞌa yich jun olan bꞌaj smucchaj ebꞌ chamnac, bꞌaj te qꞌuicꞌqꞌuinal 
ix in acꞌcanem svabꞌi.

 7 Ix smol sbꞌa yoval a cꞌol dꞌa vibꞌan̈. Bꞌelbꞌon sjavi juntzan̈ yaelal dꞌa 
vibꞌan̈ uuj.

 8 Ix icꞌcanel ebꞌ vamigo dꞌayin, yajbꞌentac ix in utejcan dꞌa ebꞌ. Lajan in 
icha junoc presovum max yal-laj yeli.

 9 Maxtzac yal-laj vilan yuj bꞌaj tzin te oqꞌui. Mamin Jehová, junjun cꞌu 
sval in bꞌa dꞌayach, tzin mojbꞌan in cꞌabꞌ dꞌayach.

 10 ¿Tocval tzato a chꞌox a poder dꞌa scal ebꞌ chamnac? ¿Tocval syal vachꞌ 
lolonel ebꞌ chamnac chiꞌ dꞌayach?

 11 A bꞌaj mucan ebꞌ chamnac chiꞌ, maxtzac bꞌinajlaj a vachꞌcꞌolal. Maxtzac 
alji paxi to a ach tic tzaqꞌuelcꞌoch tas tzalaꞌ.

 12 ¿Tocval ay mach dꞌa scal bꞌaj ay sqꞌuicꞌalqꞌuinalil chamel ol ilancot 
a tojolal yedꞌ tas satubꞌtac tza cꞌulej? A dꞌa scal ebꞌ chamnac chiꞌ 
sbꞌatcan satcꞌolal smasanil.

 13 A inxo pax Mamin Jehová, a dꞌayach sval in bꞌa. A dꞌa qꞌuin̈ibꞌalil tzin 
lesalvi dꞌayach.

 14 Mamin Jehová, ¿tas val yuj tzin a patiquejeli? ¿Tas val yuj tza cꞌubꞌejel 
a bꞌa dꞌayin?

 15 Yictax in quelemal masanto ticnaic, yicxo max in chami, yujto 
ayn̈ejoch in yaelal uuj, yuj chiꞌ maxtzac techajlaj vuuj.

 16 A yoval a cꞌol tzꞌecꞌ dꞌa vibꞌan̈, vanxo vacꞌji ganar yuuj.
 17 Icha val yoval aꞌ elumaꞌ yajoch oyan yoval a cꞌol dꞌayin dꞌa juneln̈ej.
 18 Ix icꞌcanel ebꞌ vamigo yedꞌ ebꞌ vetanimail dꞌa in tzꞌey. A ticnaic an̈ej 

qꞌuicꞌalqꞌuinal oyanoch dꞌa in patic.

Salmo 89

A strato Dios yedꞌ vin̈aj David

Sbꞌit jun tic vin̈aj Etam Ezrahita yic tzon̈ scꞌaybꞌej.
 1 Mamin Jehová, ol valn̈ej dꞌa in bꞌit to toxonton ay a vachꞌcꞌolal. Dꞌa 

masanil tiempo ol valeli to yel tzaqꞌuelcꞌoch tas tzalaꞌ.
 2 A yabꞌixal a vachꞌcꞌolal ay dꞌa masanil tiempo ol valeli. Ol 

valanpaxeli to max qꞌuexmaj tas tzalaꞌ, icha yaj juntzan̈ tas ay dꞌa 
satchaan̈.

 3 Alnac: Ay jun in trato yedꞌ vin̈aj David in checabꞌ ix in siqꞌueli, ix 
vacꞌcan in tiꞌ dꞌa vin̈, ix valan dꞌa vin̈ icha tic:

 4 A ebꞌ in̈tilal, ol vacꞌn̈ejcanoch ebꞌ reyal a qꞌuexuloc dꞌa masanil tiempo, 
xin chi.

 5 Mamin Jehová, masanil ebꞌ molanecꞌ dꞌa satchaan̈, ol sbꞌitej ebꞌ tas 
satubꞌtac tza cꞌulej. Ol yalpaxel ebꞌ to tzaqꞌuelcꞌoch tas tzalaꞌ.

 6 Mamin Jehová, malaj junocxo mach dꞌa satchaan̈ syal slajbꞌan sbꞌa 
edꞌoc. Malaj junoc ebꞌ lajan edꞌoc.

 7 Te nivan elcꞌoch dꞌa scal ebꞌ ángel. Te ay a poder dꞌa yichan̈ ebꞌ 
oyanoch dꞌa a patic ichan̈.

 8 Mamin Jehová Yajal dꞌa Smasanil, ¿mach val junocxo lajan edꞌoc? 
Masanil tas syaln̈ej uuj. Tzaqꞌuelcꞌoch masanil tas tzalaꞌ.

 9 Yol a cꞌabꞌ ayecꞌ aꞌ mar ayic ste ovaj aꞌ. A achxo tzacꞌoch vaan aꞌ ayic 
ste cꞌan̈ aꞌ.

 10 A nocꞌ nocꞌ ay smay dꞌa yol aꞌ mar, ix ach qꞌue tecꞌtecꞌ dꞌa yibꞌan̈ nocꞌ, 
ix a tecꞌancham nocꞌ. Ix a saclemej ebꞌ ayoch ajcꞌolal dꞌayach yuj a 
poder.

 11 A satchaan̈ yedꞌ sat lum tic, ic toni. A ach a bꞌonac yolyibꞌan̈qꞌuinal tic 
yedꞌ masanil tastac ay dꞌay.

 12 A norte masanto scꞌoch dꞌa sur, a ach ix a bꞌoꞌo. A lum vitzal Tabor yedꞌ 
lum vitzal Hermón, sbꞌitan lum dꞌayach.

 13 A a cꞌabꞌ te ay yip. A a vachꞌ cꞌabꞌ, masanil syal yuuj.
 14 A a despacho te tecꞌan yaj yuj a vachꞌil yedꞌ a tojolal. A dꞌa masanil 

scheclajel a vachꞌcꞌolal, tzacꞌan elcꞌoch tas tzalaꞌ.
 15 Mamin Jehová, te vachꞌ yic ebꞌ anima tzach bꞌitani. Tzalajcꞌolaln̈ej yic 

ebꞌ yuj a vachꞌcꞌolal.
 16 A val dꞌayach syacꞌ tzalajbꞌoc scꞌol ebꞌ. Yuj a tojolal tzꞌicꞌjichaan̈ ebꞌ.
 17 Dꞌa val yel, te nivan ipalil tzacꞌ dꞌayon̈. Yuj a vachꞌcꞌolal syaln̈ej cuuj.
 18 Mamin Jehová, co Columal aji. Ach co Diosal a on̈ israel on̈ tic, co 

Reyal ach.
 19 A dꞌa pecaꞌ, ix ach lolon dꞌa vayichal, ix alan dꞌa ebꞌ a checabꞌ tzach 

cꞌanabꞌajan icha tic: Ix in och yedꞌ jun soldado te tecꞌan, aton jun 
mach sicꞌbꞌilel vuj dꞌa scal in chon̈abꞌ, ix vacꞌan yopisio.

 20 Ix ilchaj vin̈aj David in checabꞌ vuuj, a yedꞌ vaceite yic sicꞌval ix in 
chꞌoxoꞌ to reyxo yaj vin̈.

 21 Man̈ ol in och vaan in colvaj dꞌa vin̈, yujto a in poder ol acꞌan yip vin̈.
 22 A ebꞌ ayoch ajcꞌolal dꞌa vin̈, man̈ ol yal-laj yoch scꞌabꞌ ebꞌ dꞌa vin̈. A ebꞌ 

scꞌulan chucal, man̈ ol tzacꞌvanlaj ebꞌ dꞌa vin̈.
 23 Ol in tecꞌcanem ebꞌ ayoch ajcꞌolal dꞌa vin̈. Ol in milancham ebꞌ 

schichonoch scꞌol dꞌa vin̈.
 24 Ayinn̈ej ecꞌ yedꞌ vin̈ yujto xajan vin̈ vuuj. Ol vacꞌ elcꞌoch tas svalaꞌ. 

Vuujn̈ej ol yaln̈ej yuj vin̈.
 25 Ol vacꞌ nivanbꞌoc smacbꞌen vin̈. Ol schael yich dꞌa aꞌ mar Mediterráneo 

masanto scꞌoch dꞌa aꞌ nivan Éufrates.
 26 Ol yalan vin̈ dꞌayin: In Mam ach, in Diosal ach, a dꞌayach tzin col in 

bꞌa, xcham vin̈.
 27 A inxo ol vacꞌ snivanil yelcꞌoch vin̈, icha junoc bꞌabꞌel unin. Yelxo val 

ecꞌalto snivanil ol aj yelcꞌoch vin̈ dꞌa yichan̈ masanil ebꞌ rey.
 28 Ol in xajanej vin̈ dꞌa juneln̈ej. A in trato yedꞌ vin̈, man̈ ol qꞌuexmajlaj.
 29 A ebꞌ yin̈tilal vin̈ ol acꞌan reyal sqꞌuexuloc, ol bꞌeyn̈ejbꞌatoc yacbꞌan 

ayto ecꞌ satchaan̈ tic.

 30 Palta tato ol yactejcan in cꞌaybꞌubꞌal ebꞌ yin̈tilal vin̈ chiꞌ, tato man̈ ol 
scꞌanabꞌajej ebꞌ tas svalaꞌ,

 31 tato man̈ ol sbꞌeybꞌalej in bꞌeybꞌal ebꞌ, tato man̈ ol scꞌanabꞌajej in lolonel 
ebꞌ svacꞌ scꞌulej,

 32 ol vacꞌoch syaelal ebꞌ yedꞌ teꞌ jixcꞌabꞌteꞌ yuj spital. Ol in macꞌ ebꞌ yedꞌ 
nocꞌ tzꞌum yuj schucal.

 33 Axo pax vin̈aj David jun, man̈ ol vactejcan in xajanan vin̈, ol 
vacꞌn̈ejelcꞌoch in tiꞌ ix vacꞌ dꞌa vin̈.

 34 Man̈ ol ecꞌbꞌatlaj in trato yedꞌ vin̈. Ol vacꞌn̈ejelcꞌoch tas ix valcan dꞌa 
vin̈.

 35 Dꞌa juneln̈ej ix vacꞌcan in tiꞌ dꞌa vin̈aj David chiꞌ, a in ix vacꞌ testigoal in 
bꞌa to man̈ ol in qꞌuexaꞌ.

 36 A ebꞌ yin̈tilal vin̈ ol acꞌan reyal sqꞌuexuloc dꞌa vichan̈ dꞌa masanil 
tiempo icha yaj yoc cꞌu tic.

 37 Tecꞌann̈ej ol ajecꞌ ebꞌ yacꞌan yajalil, icha yaj qꞌuen uj dꞌa satchaan̈, xa 
chi.

 38 Axo ticnaic Mamin, ix a chaccanel vin̈ rey a sicꞌnaccanelta, ix a 
patiquejcanel vin̈. Ix cot oval dꞌa vin̈.

 39 Maj aqꞌuelcꞌoch a trato dꞌa vin̈ a checabꞌ chiꞌ. Ix a yumcanel scorona 
vin̈ dꞌa sat luum.

 40 Man jantacoc ix aj yolanil masanil smuroal schon̈abꞌ vin̈. Ix acꞌ 
juvoquem schon̈abꞌ vin̈.

 41 A ebꞌ anima tzꞌecꞌ taꞌ, masanil tas ay dꞌa chon̈abꞌ chiꞌ, syelqꞌuejbꞌat ebꞌ. 
A ebꞌ ay dꞌa slacꞌanil vin̈, sbꞌuchvaj ebꞌ dꞌa vin̈.

 42 A ach ix acꞌ scꞌulej ebꞌ ayoch ajcꞌolal dꞌa vin̈, syicꞌanchaan̈ scꞌabꞌ ebꞌ yuj 
tzalajcꞌolal.

 43 Ix iqꞌuel ye qꞌuen yespada vin̈. Maj ach ochlaj yedꞌ vin̈ ayic ix och 
oval.

 44 Ix acꞌ lajvoc sbꞌinajnaquil vin̈. Ix a yumancanem sdespacho vin̈ dꞌa sat 
luum.

 45 Ix pet ichamax vin̈ uuj, nivan ix aj acꞌan qꞌuixvelal vin̈.
 46 Mamin Jehová, ¿bꞌaqꞌuin̈ ol actej a cꞌubꞌanel a bꞌa? ¿Ichan̈ej am tic ol 

ajcot yoval a cꞌol icha junoc oval cꞌacꞌ?
 47 Mamin, nacoti to a co qꞌuinal tzapan toni. A on̈ anima on̈ tic, tzapan ix 

utejcan co qꞌuinal.
 48 Malaj junoc anima to malaj bꞌaqꞌuin̈ ol chamoc. Malaj mach syal scolan 

sbꞌa dꞌa yol scꞌabꞌ chamel.
 49 Mamin, ¿bꞌajtil ay a vachꞌcꞌolal a chꞌoxnac dꞌa pecaꞌ, aton acꞌannac a tiꞌ 

dꞌa vin̈aj David, to ol acꞌ elcꞌoch tas ix alaꞌ?
 50 Mamin, nacoti to man̈ jantacoc on̈ stzuntzan ebꞌ anima a on̈ a checabꞌ 

on̈ tic. Pitzꞌanoch tas tzon̈ yutej ebꞌ chiꞌ dꞌa in pixan.
 51 Mamin Jehová, a ebꞌ ayoch ajcꞌolal dꞌayach tic, dꞌa junjun rato 

sbꞌuchvaj ebꞌ dꞌa vin̈ a checabꞌ sicꞌbꞌilel uuj.
 52 Alchajocabꞌ vachꞌ lolonel dꞌa Jehová dꞌa masanil tiempo. 

Ujocabꞌi.

LIBRO 4 
(SALMOS 90—106)

Salmo 90

A Dios ayecꞌ dꞌa juneln̈ej

Aton tic slesal vin̈aj Moisés schecabꞌ Dios.

 1 Mamin, yictax yichbꞌanil, a ach tzon̈ a coltaxoni.
 2 Yictax manto a bꞌolaj juntzan̈ vitz yedꞌ yolyibꞌan̈qꞌuinal tic, masanto dꞌa 

slajvubꞌ, Dios ach taxoni.
 3 A ach tzon̈ acꞌ meltzajxioch pococal, ayic tzalani: Ex anima, 

meltzajan̈ecxioch pococal, xa chi.
 4 A jun mil abꞌil, icha yaj junoc cꞌual yaj dꞌa yol a sat. Icha yaj jayeoc 

hora dꞌacꞌvalil icha chiꞌ yaj dꞌayach.
 5 Elan̈chamel tzicꞌ bꞌey co qꞌuinal. Icha val yecꞌbꞌat junoc vayich, icha val 

chiꞌ caj a on̈ tic.
 6 Lajan on̈ icha an̈ an̈cꞌultac sqꞌueuli. Scot xumaquil an̈ dꞌa qꞌuin̈ibꞌalil, 

axo yic tzꞌemcan cꞌu, stacjieli, schamxicanem an̈.
 7 Yel toni, a yoval a cꞌool tzon̈ acꞌan lajvoqueli. Man̈xo animaoc tzon̈ 

ajcan yuuj.
 8 A co mul yedꞌ co chucal, vachꞌchom te cꞌubꞌeltac yaji, palta chequel yaj 

dꞌa ichan̈.
 9 Yel ton val, a yuj yoval a cꞌol satel co qꞌuinal. Elan̈chamel tzꞌecꞌbꞌat co 

qꞌuinal chiꞌ, ichan̈ej sja sicꞌson co cꞌool.
 10 An̈ej 70 abꞌil co qꞌuinal. Axo ebꞌ tecꞌan jun, scꞌoch ebꞌ dꞌa 80 abꞌil. Palta 

te yaxo yecꞌ cꞌu acꞌval yuj ebꞌ. Elan̈chamel tzꞌecꞌbꞌat co qꞌuinal, tzon̈ 
sateli.

 11 ¿Mach val ojtannac spoder yoval a cꞌool? ¿Mach ay xivcꞌolal dꞌayach 
icha smojal yoval a cꞌool chiꞌ?

 12 Acꞌ cojtaquejeli to tzapan co qꞌuinal, yic vachꞌ snachajel cuuj, yic tzon̈ 
bꞌey dꞌa jelanil.

 13 Mamin Jehová, ochan̈n̈ej quedꞌoc. ¿Jantacto val tiempo ol co 
tan̈vej yic tzon̈ a colani? Ocꞌoc val a cꞌol dꞌayon̈ a on̈ a checabꞌ 
on̈ tic.

 14 Acꞌ tzalajbꞌoc co cꞌool dꞌa junjun qꞌuin̈ibꞌalil yuj a vachꞌcꞌolal, yic tzon̈ 
bꞌitan dꞌa tzalajcꞌolal yacbꞌan pitzan on̈to.

 15 Sco nibꞌej tzijtum abꞌilal co tzalajcꞌolal tzacꞌaꞌ, icha val sbꞌisul yabꞌilal 
co yaelal.

 16 Elocabꞌ dꞌa a cꞌool to a on̈ a checabꞌ on̈ tic yedꞌ ebꞌ quin̈tilal, to squil tas 
satubꞌtac tza cꞌulej yedꞌ a poder.

 17 Mamin ach co Diosal, ayocabꞌ a vachꞌcꞌolal dꞌa quibꞌan̈. Acꞌ najtilbꞌoc co 
munlajel, checlajocabꞌ dꞌa juneln̈ej. Yel ton Mamin, checlajocabꞌ co 
munlajel chiꞌ dꞌa juneln̈ej.

Salmo 91

A Vin̈ Yajal bꞌaj sco col co bꞌa

 1 A ex mach ex tzeyacꞌoch Dios Ecꞌto dꞌa Yibꞌan̈ Smasanil yipoc e cꞌool, 
tan̈vabꞌil ex yuuj, aton Dios Masanil syal yuuj.

 2 Ol eyal icha tic: Ach Jehová, a dꞌayach vachꞌ co colan co bꞌa, a ach 
tzach och quen̈uloc, co Diosal ach, yip co cꞌol aji, xe chama.

 3 An̈ejton Dios chiꞌ ol on̈ colanel dꞌa yaal cꞌubꞌeltac yajemi yedꞌ dꞌa ilya 
edꞌjinac chamel.

 4 Ol on̈ moyjocqꞌue yuuj, ichato ay scꞌaxil, malaj tas ol on̈ icꞌanoc. Yujto 
syaqꞌuelcꞌoch stiꞌ, aꞌ ol on̈ colanoc, icha tzꞌaj scolchaj junoc anima yuj 
smaclabꞌ jul-labꞌ.

 5 Man̈ ol on̈ xivlaj dꞌa junoc tas ay smay tzꞌecꞌ dꞌacꞌvalil. Man̈ ol on̈ 
xivpaxlaj dꞌa jul-labꞌ sjulchaj dꞌa cꞌualil.

 6 Man̈ ol on̈ xivlaj dꞌa ilya sja dꞌa scal qꞌuicꞌalqꞌuinal. Man̈ ol on̈ xivpaxlaj 
dꞌa tas tzꞌacꞌan lajvoquel anima dꞌa cꞌualil.

 7 Mil anima ol cham dꞌa co qꞌuexan̈. Lajun̈eꞌ mil dꞌa co vachꞌ, a on̈xo jun, 
malaj tas ol on̈ icꞌanoc.

 8 An̈ej to ol quilaꞌ tas spac ol scha ebꞌ scꞌulan chucal.
 9 Yujto ix co col co bꞌa dꞌa Jehová Ecꞌto dꞌa Yibꞌan̈ Smasanil, aꞌ ix cacꞌoch 

yipoc co cꞌool,
 10 yuj chiꞌ man̈ ol schacot chucal dꞌa quibꞌan̈, man̈ ol cꞌochlaj ilya dꞌa co 

pat.
 11 Ol yal dꞌa ebꞌ yángel to tzon̈ stan̈vej ebꞌ yaln̈ej bꞌaj tzon̈ bꞌati.
 12 Ol on̈ quetzchajqꞌue yuj ebꞌ, yic vachꞌ man̈ ol co tenoch coc dꞌa qꞌuen 

qꞌueen.
 13 Ol yal co bꞌeyecꞌ dꞌa scal nocꞌ choj, ma dꞌa scal nocꞌ chan. Vachꞌchom 

te ov nocꞌ chan chiꞌ, ma te nivac nocꞌ choj chiꞌ, palta malaj tas ol on̈ 
icꞌanoc.

 14 Yalnaccan Jehová dꞌayon̈: Ol ex in coloꞌ yujto tzin e xajanej. Ichato ol in 
och eyen̈uloc, yujto tzin eyal e Yajaloc.

 15 Ayic ol in eyavtani, ol in tacꞌvoc dꞌayex. A in ol in cajnaj eyedꞌoc, ol ex 
in colanel dꞌa syaelal, ol ex vicꞌanchaan̈.

 16 Nivan e qꞌuinal ol vacꞌaꞌ. Ol vacꞌ eyil in colval, xchi Dios.

Salmo 92

Bꞌit yic vachꞌ lolonel

Bꞌit yic scꞌual icꞌoj ip.
 1 Mamin Jehová, man̈ jantacoc svachꞌil cacꞌan yuj diosal dꞌayach yedꞌ 

co bꞌitan dꞌayach yic tzach quicꞌanchaan̈ yujto ecꞌachto dꞌa yibꞌan̈ 
smasanil.

 2 Man̈ jantacoc svachꞌil calanel jantac a vachꞌcꞌolal dꞌa junjun qꞌuin̈ibꞌalil 
yedꞌ calanpaxel dꞌa junjun dꞌacꞌvalil to tzꞌeln̈ejcꞌoch tas tzalaꞌ.

 3 Man̈ jantacoc svachꞌil ach co bꞌitan yedꞌ masanil juntzan̈ chin̈bꞌil yedꞌ 
pax teꞌ arpa to vachꞌ yoch sjaj.

 4 Mamin Jehová, a ach ix in acꞌoch dꞌa tzalajcꞌolal yuj tas bꞌobꞌil uuj. Tzin 
bꞌitan dꞌa tzalajcꞌolal yuj tas ix a cꞌulej chiꞌ.

 5 Mamin Jehová, te satubꞌtac tas ix a cꞌulej. Malaj junocxo stzacꞌvan 
spensar dꞌayach.

 6 A ebꞌ malaj spensar, max nachajel-laj juntzan̈ tic yuj ebꞌ:
 7 Vachꞌchom tzꞌoch ebꞌ ixtum anima bꞌeyumal, ma sqꞌuechaan̈ ebꞌ chucal 

anima icha tzꞌaj sqꞌuibꞌ an̈ an̈cꞌultac, palta junn̈ej rato syacꞌ sgana ebꞌ, 
slajvi chiꞌ satixcanel ebꞌ dꞌa juneln̈ej.

 8 A achxo Mamin Jehová, masanil tiempo te nivan elcꞌochtaxoni.
 9 Yel ton Mamin, ol acꞌ satjoquel ebꞌ ayoch ajcꞌolal dꞌayach. Masanil ebꞌ 

scꞌulan chucal, ol acꞌ saclemcanbꞌat ebꞌ.
 10 Van acꞌan vip icha yip junoc nocꞌ caltacteꞌal toro. Tzin te tzalaji yujto 

xajan in uuj.
 11 Yovalil ol vil yacꞌji ganar ebꞌ ayoch ajcꞌolal dꞌayin. Ol vabꞌanpax scꞌacvi 

ebꞌ scꞌulan chucal chiꞌ.
 12 A ebꞌ anima vachꞌ spensar, ol qꞌuechaan̈ ebꞌ icha xumaquil teꞌ palma. 

Ol qꞌuibꞌchaan̈ ebꞌ icha val teꞌ cꞌuteꞌ dꞌa Líbano,
 13 yujto ayn̈ejecꞌ ebꞌ dꞌa yamaqꞌuil stemplo Jehová. Ol qꞌuechaan̈ ebꞌ yujto 

ayecꞌ ebꞌ dꞌa slacꞌanil co Diosal.
 14 Vachꞌchom icham animaxo ebꞌ, palta lajanto val ebꞌ icha junoc te teꞌ 

tzato satani, tecꞌanto val yip ebꞌ.
 15 Ol schꞌoxanel ebꞌ to a Jehová co Columal, tojol toni, malaj jabꞌoc chucal 

dꞌay.

Salmo 93

A Jehová Rey toni

 1 Mamin Jehová, Rey ach toni. Nivan chequel a bꞌinajnaquil yedꞌ a poder. 
Tzatz ix utej em cꞌojan yolyibꞌan̈qꞌuinal tic, yuj chiꞌ max ibꞌxilaj.

 2 Mamin Jehová, atax dꞌa yichbꞌanil Yajal achtaxoni. Toxonton ayach 
eqꞌui.

 3 Mamin Jehová, a aꞌ mar tzꞌibꞌxi aꞌ, sqꞌuepax chulnaj aꞌ.
 4 A achxo pax Mamin Jehová, Yajal ach dꞌa satchaan̈, ecꞌal ach dꞌa 

juntzan̈ a aꞌ chiꞌ. Ecꞌto a poder dꞌa aꞌ mar chiꞌ.
 5 Mamin Jehová, a a checnabꞌil ayn̈ej ecꞌ dꞌa juneln̈ej. A a cajnubꞌ nivan 

yelcꞌochi yujto icn̈ej yaj dꞌa masanil tiempo.

Salmo 94

A Jehová Juez yaji

 1 Mamin Jehová, chꞌoxel a bꞌa to Dios ach, to tza pactzitej tas malaj 
svachꞌil.

 2 Ach Sjuezal yolyibꞌan̈qꞌuinal tic, cotan̈, pactzitej dꞌa smojal dꞌa ebꞌ 
syicꞌchaan̈ sbꞌa.

 3 Mamin Jehová, ¿jantacto val tiempo ol tzalajn̈ej ebꞌ scꞌulan chucal?

SALMOS 92 - 94 844  



 4 Masanil ebꞌ chuc chiꞌ, acꞌumtac syutej sbꞌa ebꞌ, syicꞌchaan̈ sbꞌa ebꞌ yedꞌ 
schucal chiꞌ.

 5 Ay, Mamin Jehová, syixtejbꞌat a chon̈abꞌ ebꞌ. Man̈xa tas syal ebꞌ a 
chon̈abꞌ chiꞌ yuj ebꞌ.

 6 Smiljicham ebꞌ ix chamnacxo yetbꞌeyum yuj ebꞌ. Smilpaxcham ebꞌ chꞌoc 
chon̈abꞌil ebꞌ yedꞌ pax ebꞌ unin man̈xalaj smam.

 7 Syalan ebꞌ icha tic: Max yil-laj Jehová sDiosal vin̈aj Jacob tas sco cꞌulej 
tic. Man̈ yojtacocpaxlaj, xchi ebꞌ.

 8 Ex anima te pit, ex malaj jabꞌoc e pensar, abꞌec, ¿bꞌaqꞌuin̈ ol nachajel 
eyuuj?

 9 A Dios ix bꞌoan co chiquin, ¿tocval max yabꞌi tas tzꞌalchaji? Aꞌ ix bꞌoan 
yol co sat, ¿tocval max yilaꞌ tas tze cꞌulej chiꞌ?

 10 Aꞌ tzꞌacꞌan syaelal juntzan̈ nivac nación, ¿tom man̈ ol yacꞌ eyaelal? Aꞌ 
tzꞌacꞌan sjelanil co pensar a on̈ anima on̈ tic, ¿tocval man̈ yojtacoc 
tas tze cꞌulej chiꞌ?

 11 A Jehová yojtac to malaj yelcꞌoch tas sco naꞌ a on̈ anima on̈ tic.
 12 Mamin Jehová, te vachꞌ yic mach tzacꞌ scachnabꞌil. Tzacꞌan pax a 

cꞌaybꞌubꞌal dꞌay,
 13 yic vachꞌ malaj tas snaꞌa ayic sjavi yaelal, yacbꞌan stan̈vej sbꞌoji olan 

bꞌaj tzꞌemcan ebꞌ scꞌulan chucal.
 14 Mamin Jehová, man̈ ol on̈ a patiquejcanel-laj a on̈ a chon̈abꞌ on̈ tic. 

Man̈ ol on̈ actejcanlaj co chꞌocoj.
 15 Yuj chiꞌ, a ebꞌ yajal, a tojolal ol sbꞌeybꞌalej ebꞌ. Axo ebꞌ anima vachꞌ 

spensar, ol yacꞌoch ebꞌ yajal chiꞌ ebꞌ yipoc scꞌool.
 16 Mamin ¿mach tzin colan dꞌa yol scꞌabꞌ ebꞌ ixtum anima yedꞌ ebꞌ scꞌulan 

tas malaj svachꞌil?
 17 Mamin Jehová, tato man̈oc ach tzin a coloꞌ, ayin xom ecꞌ bꞌaj numan 

yaj ebꞌ chamnac.
 18 Mamin Jehová, ayic ix in naani to vanxo in telvi, axo val a vachꞌcꞌolal 

ix in yamanoch vaan.
 19 Ayic man̈ jantacoc tas tzin naꞌa, tzacꞌ in tzalajcꞌolal, tza nivanan in 

cꞌool.
 20 Mamin, malaj a gana to vachꞌ acꞌan yedꞌ ebꞌ juez chuc syutej yilan 

yopisio, to man̈ ichaoc yalan a ley syutej ebꞌ sbꞌoan yaj junoc tas.
 21 A ebꞌ malaj smul syixtej ebꞌ. Syacꞌanoch chamel ebꞌ dꞌa yibꞌan̈ ebꞌ vachꞌ 

sbꞌeybꞌal.
 22 A on̈xo Mamin Jehová, a ach ayach och co colnabꞌiloc. Ach co Diosal, 

icha quen̈ul aji.
 23 A ach ol a pactzitej schucal ebꞌ chuc. Ol satel ebꞌ yuj smul. Ach co 

Diosal, ol acꞌcan lajvoquel ebꞌ.

Salmo 95

Con̈ bꞌitanec dꞌa Jehová dꞌa tzalajcꞌolal

 1 Cotan̈ec, con̈ bꞌitanec dꞌa Jehová dꞌa tzalajcꞌolal. Con̈ bꞌitanec dꞌa co 
Columal.

 2 Ochocon̈ec dꞌa yichan̈ dꞌa acꞌoj yuj diosal. Con̈ bꞌitanec dꞌay, yujto te 
nivan yelcꞌochi.

 3 Yujto a Jehová te nivan yelcꞌochi. Aton Rey yaj dꞌa yibꞌan̈ smasanil ebꞌ dios.
 4 Dꞌa yol scꞌabꞌ ay juntzan̈ xabꞌ olan dꞌa yich lum luum tic. Aꞌ ay yic 

juntzan̈ vitz te chaan̈ yajqꞌuei.
 5 Aꞌ ay yic aꞌ mar, aꞌ bꞌojinac aꞌ. Aꞌ bꞌoannacpax lum luum tic.
 6 Cotan̈ec, caqꞌuequem co bꞌa dꞌa Jehová, con̈ emec cuman dꞌa yichan̈. Aꞌ 

dꞌay tzon̈ emec cuman yujto aꞌ ix on̈ bꞌoani.
 7 Aton co Diosal, a on̈xo tic, schon̈abꞌ on̈. Icha scalnel caji, yuj chiꞌ 

tan̈vabꞌil on̈ yuuj.
Syal Dios icha tic: Tato tzeyabꞌ tas sval ticnaic,

 8 man̈ e pitej e bꞌa icha yutejnac sbꞌa ebꞌ e mam eyicham dꞌa Meriba. Man̈ 
eyutej e bꞌa icha yutejnac pax sbꞌa ebꞌ dꞌa Masah dꞌa taquin̈ luum.

 9 Aton taꞌ yacꞌnac in proval ebꞌ e mam eyicham chiꞌ, vachꞌchom yilnac 
ebꞌ juntzan̈ tas satubꞌtac in bꞌonac.

 10 40 abꞌil te ov vutejnac in bꞌa dꞌa ebꞌ, valannac icha tic: A juntzan̈ anima 
tic, chꞌocn̈ej bꞌaj ayoch spensar ebꞌ, max nachajel-laj yuj ebꞌ tas tzin 
nibꞌej sbꞌeybꞌalej ebꞌ, xin chi.

 11 Yuj chiꞌ yedꞌ val yoval in cꞌool, vacꞌnac in tiꞌ to max ochlaj ebꞌ dꞌa lum 
luum bꞌaj ijan vacꞌnac yicꞌ yip ebꞌ, xchi Dios.

Salmo 96

Squicꞌchaan̈ sbꞌi Jehová dꞌa bꞌital 
(1Cr 16.23‑33)

 1 Aocabꞌ junoc acꞌ bꞌit sco bꞌitej dꞌa Jehová. Con̈ bꞌitanec dꞌay co masanil 
cajan on̈ dꞌa yolyibꞌan̈qꞌuinal tic.

 2 Con̈ bꞌitanec dꞌa Jehová, calec vachꞌ lolonel dꞌay. Junjun cꞌu scalanec el 
co colnabꞌil syacꞌaꞌ.

 3 Calequel yabꞌixal sbꞌinajnaquil yedꞌ tas satubꞌtac ix scꞌulej. Calequel dꞌa 
smasanil chon̈abꞌ yedꞌ dꞌa junjun nación.

 4 Yujto nivan yelcꞌoch Jehová, smoj tzꞌalchaj vachꞌ lolonel dꞌay. Yelxo val 
te ay smay dꞌa yichan̈ masanil ebꞌ dios.

 5 Axo pax sdiosal juntzan̈xo chꞌoc chon̈abꞌil jun, malaj yalani yujto 
yecheln̈ej yaji. Palta axo pax Jehová, aꞌ bꞌoannac satchaan̈.

 6 Te nivan yelcꞌochi, te ay pax spoder. Scheclaj spoder yedꞌ svachꞌil yilji 
dꞌa scajnubꞌ.

 7 Ex anima dꞌa juntzan̈ chon̈abꞌ, alec vachꞌ lolonel dꞌa Jehová yujto te 
nivan yelcꞌochi, te ay pax spoder.

 8 Alec vachꞌ lolonel dꞌay icha val smojal. Ochan̈ec yedꞌ e silabꞌ dꞌa 
yamaqꞌuil stemplo.

 9 Aqꞌuequem e bꞌa dꞌa Jehová dꞌa scajnubꞌ vachꞌ yilji. E masanil ex 
anima, ayocabꞌ e xivcꞌolal dꞌa yichan̈.

 10 Alec dꞌa juntzan̈xo nación to a Jehová Rey toni. Tzatz ix yutej em 
cꞌojan yolyibꞌan̈qꞌuinal tic, yuj chiꞌ max ibꞌxilaj. Junlajann̈ej syutej 
schꞌolbꞌitan juntzan̈ chon̈abꞌ.

 11 Tzalajocabꞌ satchaan̈ yedꞌ lum luum tic. Elocabꞌ yav aꞌ mar yedꞌ masanil 
tas ay dꞌa yol aꞌ.

 12 Ayocabꞌ tzalajcꞌolal dꞌa scal lum jacbꞌen yedꞌ masanil tastac ay dꞌay. 
Elocabꞌ yav masanil teꞌ nivac teꞌ dꞌa tzalajcꞌolal,

 13 yujto van sjavi Jehová. Tic val sjavi. Ol ul yacꞌan Yajalil dꞌa 
yolyibꞌan̈qꞌuinal tic. Ol schꞌolbꞌitan dꞌa vachꞌil yedꞌ dꞌa stojolal.

Salmo 97

A Jehová Rey toni

 1 Tzalajocabꞌ masanil lum luum tic yedꞌ masanil chon̈abꞌ dꞌa stitac aꞌ mar, 
yujto a Jehová Rey toni.

 2 Oyanoch qꞌuicꞌal asun dꞌa spatic yichan̈. Te tecꞌan yaj yopisio yujto tojol 
syutej schꞌolbꞌitani.

 3 Van sbꞌat jun cꞌacꞌ dꞌa yichan̈, ol tzꞌabꞌat ebꞌ ayoch ajcꞌolal dꞌay.
 4 Sacbꞌi yolyibꞌan̈qꞌuinal tic yuj cꞌacꞌ tzꞌecꞌ copnaj yuuj, tzꞌibꞌxi lum luum 

a tzꞌeqꞌui.
 5 Tzꞌulaxbꞌat lum nivac vitz icha nocꞌ chaqꞌuibꞌ dꞌa yichan̈ Jehová Yajal 

dꞌa Smasanil yolyibꞌan̈qꞌuinal tic.
 6 A satchaan̈ schꞌoxanel stojolal, axo ebꞌ chon̈abꞌ, syil stziquiquial ebꞌ.
 7 Ol qꞌuixvoccan ebꞌ syaqꞌuem sbꞌa dꞌa juntzan̈ comon dios, ebꞌ syicꞌchaan̈ 

sbꞌa yedꞌ juntzan̈ yechel chiꞌ, yujto masanil juntzan̈ dios chiꞌ ol 
yaqꞌuem sbꞌa dꞌa yichan̈ Jehová.

 8 Mamin Jehová, a yabꞌixal tas ix utej acꞌan syaelal ebꞌ ajcꞌool, ol yabꞌ ebꞌ 
aj Sion yedꞌ juntzan̈xo chon̈abꞌ dꞌa yol yic Judá, yuj chiꞌ ol tzalaj ebꞌ.

 9 Mamin Jehová, Yajal ach dꞌa yibꞌan̈ masanil yolyibꞌan̈qꞌuinal tic. Ecꞌal 
ach dꞌa yibꞌan̈ masanil comon dios.

 10 A ex mach ex tze xajanej Jehová, chaquec el chucal. Yujto a ebꞌ 
scꞌanabꞌajani, tan̈vabꞌil ebꞌ yuuj. Scolji ebꞌ yuuj dꞌa yol scꞌabꞌ ebꞌ 
scꞌulan chucal.

 11 Tzꞌacꞌji saquilqꞌuinal dꞌa ebꞌ anima vachꞌ spensar yuuj, syacꞌan 
tzalajcꞌolal dꞌa ebꞌ tojol sbꞌeybꞌal.

 12 E masanil ex anima to vachꞌ e pensar, tzalajan̈ec yuj tas vachꞌ ix scꞌulej 
Jehová. Alec vachꞌ lolonel dꞌay.

Salmo 98

Ix yacꞌ ganar oval Jehová

 1 Bꞌitejec acꞌ bꞌit dꞌa Jehová. Ilecnabꞌ tas satubꞌtac ix scꞌulej. Aꞌ ix on̈ 
colan a on̈ schon̈abꞌ on̈ tic yedꞌ yipalil axon̈ej ochi.

 2 Ix schꞌoxel scolval Jehová, ix schꞌoxan yil juntzan̈ nivac nación to tojol 
syutej spactzitan dꞌa ebꞌ ajcꞌol yajoch dꞌay.

 3 Ix eln̈ejcꞌoch tas ix yal dꞌayon̈ a on̈ schon̈abꞌ Israel on̈ tic. Ix yacꞌcot 
svachꞌcꞌolal dꞌayon̈. Masanto dꞌa slajvubꞌ yolyibꞌan̈qꞌuinal tic ix ilchaji 
to ix on̈ colchaj yuj co Diosal.

 4 Ex cajan ex dꞌa masanil sat luum tic, bꞌitanan̈ec dꞌa Jehová dꞌa 
tzalajcꞌolal. Aqꞌuec eyip e bꞌitan dꞌay dꞌa tzalajcꞌolal.

 5 Bꞌitejec bꞌit dꞌa Jehová yedꞌ teꞌ arpa yedꞌ teꞌ ay schꞌan̈al.
 6 Bꞌitanan̈ec dꞌa Jehová co Reyal dꞌa tzalajcꞌolal. Bꞌitanan̈ec, tze puꞌan 

qꞌuen trompeta, tze puꞌanpax nocꞌ chꞌaac.
 7 Bꞌitanocabꞌ aꞌ mar yedꞌ masanil nocꞌ nocꞌ ay dꞌa yol aꞌ. Bꞌitanocabꞌpax 

yolyibꞌan̈qꞌuinal tic yedꞌ ebꞌ cajan dꞌay.
 8 Cꞌan̈ocabꞌ aꞌ nivac aꞌ yuj tzalajcꞌolal. Junlajanocabꞌ tzꞌaj yavaj lum nivac 

vitz dꞌa tzalajcꞌolal dꞌa yichan̈ Jehová,
 9 yujto ol javoc, ol ul yacꞌan Yajalil dꞌa yolyibꞌan̈qꞌuinal tic. Aꞌ ol acꞌan 

Yajalil, junlajan ol yutoc schꞌolbꞌitan juntzan̈ chon̈abꞌ dꞌa stojolal.

Salmo 99

A Jehová Yajal dꞌa ebꞌ rey

 1 A Jehová Rey toni, a dꞌa yibꞌan̈ ebꞌ querubín ayqꞌue scꞌojnubꞌ. Tzꞌibꞌxi 
nivac chon̈abꞌ yuj xivelal, tzꞌibꞌxi pax masanil lum luum.

 2 Nivan ton yelcꞌoch Jehová dꞌa tzalan Sion. Aꞌ ay yopisio dꞌa yibꞌan̈ 
masanil chon̈abꞌ.

 3 Alchajocabꞌ vachꞌ lolonel dꞌay, yujto nivan ton yelcꞌochi, te ay smay, 
Axon̈ej Ochi.

 4 Mamin, a ach tic Rey ach toni, masanil syal uuj, tza xajanej tojolal. A 
ach a bꞌonaccani to lajann̈ej tzꞌaj schꞌolbꞌitaj junjun anima. A dꞌayon̈ 
yin̈tilal on̈ can vin̈aj Jacob tic ix acꞌ tojolal yedꞌ vachꞌilal.

 5 Ex vetchon̈abꞌ, quiqꞌuecchaan̈ sbꞌi Jehová co Diosal. Con̈ emec cuman 
dꞌa yichan̈ yujto Axon̈ej Ochi.

 6 A vin̈aj Moisés yedꞌ vin̈aj Aarón, ecꞌnac ebꞌ vin̈ dꞌa scal ebꞌ sacerdote 
Dios chiꞌ. A vin̈aj Samuel ecꞌnac vin̈ dꞌa scal ebꞌ lesalvinac dꞌa Jehová. 
Ix tacꞌvi dꞌa ebꞌ ayic ix scꞌanan scolval ebꞌ.

 7 Dꞌa scal jun topan̈ asun ix lolon Dios yedꞌ ebꞌ. A scꞌaybꞌubꞌal yedꞌ 
schecnabꞌil ix yacꞌ dꞌa ebꞌ, ix scꞌanabꞌajej ebꞌ.

 8 Mamin Jehová co Diosal, ix ach tacꞌvi dꞌa a chon̈abꞌ. Ix acꞌ nivancꞌolal 
smul ebꞌ, palta ix acꞌ pax syaelal ebꞌ yuj schucal.

 9 Ex vetchon̈abꞌ, quiqꞌuecchaan̈ sbꞌi Jehová co Diosal. Con̈ emec cuman dꞌa 
yichan̈ dꞌa tzalan yic ejmelal, yujto a Jehová co Diosal chiꞌ Axon̈ej Ochi.

Salmo 100

Sbꞌital acꞌoj yuj diosal

 1 Co masanil cajan on̈ dꞌa yolyibꞌan̈qꞌuinal tic, con̈ bꞌitanec dꞌa Jehová dꞌa 
tzalajcꞌolal.

 2 Caqꞌuequem co bꞌa dꞌay dꞌa tzalajcꞌolal. Cotan̈ec dꞌa yichan̈ yedꞌ av yic 
tzalajcꞌolal.

 3 Cham val cojtacaneli to a Jehová Dios toni. Aꞌ ix on̈ bꞌoani, yuj chiꞌ 
yicon̈. A on̈ schon̈abꞌ on̈ tic, icha val scalnel caji.

 4 Con̈ ochec dꞌa puerta yic tzon̈ och dꞌa yol yamaqꞌuil scajnubꞌ yic scalec 
vachꞌ lolonel dꞌay. Caqꞌuec yuj diosal dꞌay, scalanec vachꞌ lolonel dꞌay.

 5 Yujto a Jehová vachꞌ toni. A svachꞌcꞌolal ayn̈ejecꞌ dꞌa juneln̈ej, malaj 
bꞌaj max yaqꞌuelcꞌoch tas syalaꞌ.

Salmo 101

Syacꞌ stiꞌ vin̈ rey dꞌa Dios

Sbꞌit jun tic vin̈aj David.
 1 A vachꞌilal yedꞌ tojolal ol in bꞌitej. Mamin Jehová in gana tzin bꞌitan 

dꞌayach.
 2 Snibꞌej in cꞌol tzin bꞌeybꞌalej tojolal. ¿Bꞌaqꞌuin̈tax val ol ach och vedꞌoc? 

Malaj mach ol alan jabꞌoc chucal dꞌayin yuj in bꞌeybꞌal dꞌa in palacio.
 3 Malaj bꞌaqꞌuin̈ ol in bꞌat qꞌuelan dꞌa chuc pensaril.

Ach in Diosal, max yal-laj in cꞌol sbꞌeybꞌal ebꞌ tzach paticaneli. Malaj 
bꞌaqꞌuin̈ ol in cha ja ebꞌ dꞌa in tzꞌey.

 4 Najat ol vicꞌcanel chucal dꞌa in pensar. Malaj valan vic yedꞌ ebꞌ scꞌulan 
chucal chiꞌ.

 5 Ol in satel ebꞌ cꞌubꞌeltac tzꞌalan specal ebꞌ anima. A ebꞌ acꞌumtac yedꞌ 
ebꞌ syicꞌchaan̈ sbꞌa, man̈ ol techajlaj ebꞌ vuuj.

 6 Ol vilaꞌ mach ebꞌ cꞌanabꞌajum dꞌa sat lum luum tic, a ebꞌ ol munlaj 
vedꞌoc. An̈ej ebꞌ vachꞌ sbꞌeybꞌal ol och in checabꞌoc.

 7 Man̈ ol in cha ajlaj ebꞌ ixtum anima dꞌa in palacio. A ebꞌ naumchaan̈ 
lolonel, man̈ ol in cha ajlaj ebꞌ dꞌa vichan̈.

 8 Mamin Jehová, dꞌa junjun cꞌu ol in satel ebꞌ chuc cajan dꞌa sat co lum 
tic. Ol in satel masanil ebꞌ scꞌulan chucal dꞌa yol a chon̈abꞌ.

Salmo 102

Slesal junoc mach ilcꞌolal yaji

A junoc mach ayoch dꞌa syaelal yuj ilcꞌolal, axo dꞌa Jehová syal sbꞌa.
 1 Mamin Jehová, abꞌ val jun in lesal tic. In gana to scꞌoch vav dꞌayach.
 2 Man̈ ach bꞌat mican dꞌayin ayic ay in och ilcꞌolal. Elocabꞌ dꞌa a cꞌool abꞌan 

in lesal. Comonoc elan̈chamel tzach tacꞌvi dꞌayin ayic tzach vavtani.
 3 Van slajviem in qꞌuinal icha val satem teꞌ tabꞌ. Van stzꞌabꞌat in bꞌaquil 

icha teꞌ cuxcꞌacꞌ svabꞌi.
 4 Man̈xalaj yip in pixan svabꞌi, icha val taquin̈ an̈cꞌultac in ticnaic. 

Maxtzac ochlaj in vejel.
 5 Ix och lotzan in tzꞌumal dꞌa in bꞌaquil yuj bꞌaj tzin te oqꞌui.
 6 Lajan in icha junoc nocꞌ cujubꞌ dꞌa tzꞌinan luum, ma icha nocꞌ xochꞌ bꞌaj 

ay teꞌ cꞌatac pat.
 7 Max ochlaj in vayan̈. Lajan in yedꞌ nocꞌ much tzꞌecꞌ schꞌocojil dꞌa 

chontac pat.
 8 A ebꞌ ayoch ajcꞌolal dꞌayin, junjun cꞌu stzuntzej cus in cꞌool ebꞌ. Tzin 

yacꞌanpax bꞌinaj ebꞌ dꞌa scatabꞌ.

 9 Ichato ticꞌaqꞌuil taan̈ in vael tzin vaꞌa. Scalej sbꞌa yal in sat yedꞌ tas 
svuqꞌuej.

 10 Yujn̈ej a cꞌacꞌalcꞌolal yedꞌ yoval a cꞌol dꞌayin, ix in icꞌanqꞌue vaan, ix 
lajvi chiꞌ ix in a yumancanbꞌat dꞌa najat.

 11 Icha junoc en̈ul vanxo satemi, icha val chiꞌ in qꞌuinal. Van in tacjiem 
icha val an̈ an̈cꞌultac svabꞌi.

 12 A achxo Mamin Jehová, Yajal ach dꞌa masanil tiempo. Ol ach 
nachajn̈ejcot dꞌa masanil qꞌuinal.

 13 Cotan̈, ocꞌocabꞌ a cꞌol dꞌa Sion. Toxo ix ja stiempoal to tzacꞌxi a 
vachꞌcꞌolal dꞌay.

 14 A on̈ a checabꞌ on̈ tic xajan Sion cuuj, vachꞌchom lan̈chajnac emi. Tzon̈ 
oqꞌui yujto ix jujiemi.

 15 Masanil nación yedꞌ ebꞌ vin̈ sreyal yolyibꞌan̈qꞌuinal tic, ol xiv ebꞌ dꞌa 
stziquiquial Jehová te bꞌinajnac.

 16 Ayic ol bꞌoxiqꞌue Sion, ol schꞌoxan sbꞌa dꞌa scal stziquiquial taꞌ.
 17 Aꞌ ol chaan slesal ebꞌ malaj mach scolvaj yedꞌoc. Man̈ ol spatiquejel-laj 

ebꞌ, ayic ol yalan sbꞌa ebꞌ dꞌay.
 18 Tzꞌibꞌchajocabꞌcan dꞌa yol chꞌan̈ uum tas ol scꞌuloc Jehová yic vachꞌ a 

ebꞌ manto aljoclaj, ol yal vachꞌ lolonel ebꞌ dꞌay.
 19 Ato dꞌa scꞌojnubꞌ Jehová dꞌa satchaan̈ ol yilanemta lum luum tic,
 20 yic vachꞌ ol bꞌo yaj bꞌaj stevi ebꞌ presovum. Ol scolancanel ebꞌ vin̈ preso 

yaji, ebꞌ ayoch chamel dꞌa yibꞌan̈,
 21 yic ol aljoquel yabꞌixal dꞌa Sion, yic tzꞌalchajpax vachꞌ lolonel dꞌay dꞌa 

Jerusalén.
 22 Yuj chiꞌ ol ja masanil nación ul yaqꞌuem sbꞌa dꞌa Jehová chiꞌ.
 23 Ix yicꞌanel vip Jehová ayic ayto in qꞌuinal, ix tzap in qꞌuinal yuuj.
 24 Ix valan dꞌay: Ach in Diosal, man̈ acꞌ tzap in qꞌuinal. A val a qꞌuinal a 

ach tic, malaj slajvubꞌ.
 25 Atax dꞌa yichbꞌanil a bꞌonaccanem yich yolyibꞌan̈qꞌuinal tic, a ach pax a 

bꞌonaccan satchaan̈.
 26 Ol satel masanil juntzan̈ tic, a achxo jun, ayachn̈ejeqꞌui. A juntzan̈ tic 

ol ixtaxoc, icha scꞌabꞌicꞌoch junoc cꞌapac, ol a qꞌuexcaneli, icha val 
sqꞌuexanel junoc scꞌa pichul ebꞌ anima, syumancaneli.

 27 A achxo jun, an̈ejaꞌ aji, malaj bꞌaqꞌuin̈ ol ach sateloc.
 28 A ebꞌ cuninal a on̈ a checabꞌ on̈ tic, juncꞌolal ol aj ebꞌ dꞌa ichan̈. Yuj a 

colval, malaj tas ol icꞌan ebꞌ.

Salmo 103

Alchajocabꞌ vachꞌ lolonel dꞌa Jehová

Sbꞌit jun tic vin̈aj David.
 1 Dꞌa smasanil in cꞌool yedꞌ smasanil in pixan, sval vachꞌ lolonel dꞌa Jehová.
 2 Dꞌa smasanil in cꞌool sval vachꞌ lolonel dꞌay. Man̈ ol sat in cꞌol dꞌa 

masanil svachꞌcꞌolal.
 3 Aꞌ val sucan sat masanil in mul. Aꞌ tzꞌacꞌan bꞌoxoc in cꞌool dꞌa masanil 

ilya.

 4 Aꞌ tzin colanel dꞌa yol scꞌabꞌ chamel. Syacꞌn̈ej svachꞌcꞌolal dꞌayin, tzꞌocꞌ 
pax scꞌool dꞌayin.

 5 Aꞌ tzꞌacꞌan masanil tas vachꞌ dꞌayin yacbꞌan pitzan into, yuj chiꞌ ichato 
tzin ochxi quelemal icha nocꞌ nivac chꞌacbꞌa.

 6 A Jehová sbꞌoan yaj dꞌa stojolal dꞌa ebꞌ tzꞌixtaj yuj ebꞌ ixtum anima.
 7 Ix schꞌox sbꞌeybꞌal yedꞌ tas scꞌulej dꞌa vin̈aj Moisés yedꞌ dꞌayon̈ a on̈ 

israel on̈ tic.
 8 A Jehová, xajan on̈ yuuj, te cꞌun yocꞌ scꞌol dꞌayon̈. Man̈ cꞌunoc scot 

yoval, te ay pax svachꞌcꞌolal.
 9 Man̈ cotacoc scal tzon̈ stumani. Max chichonochlaj scꞌol dꞌayon̈ dꞌa 

masanil tiempo.
 10 Max yacꞌlaj co yaelal icha dꞌa smojal yuj co chucal. Max spactzitejlaj 

dꞌayon̈ icha smojal yuj co mul chiꞌ.
 11 Te nivan svachꞌcꞌolal dꞌa ebꞌ ay xivcꞌolal dꞌay. Icha val schaan̈il satchaan̈ 

dꞌa yibꞌan̈ lum luum tic, icha chiꞌ svachꞌcꞌolal chiꞌ dꞌa ebꞌ.
 12 Najat ix yacꞌcanbꞌat co chucal dꞌayon̈, icha snajatil scal bꞌaj sjavi cꞌu 

yedꞌ bꞌaj tzꞌemxi.
 13 Icha junoc mamabꞌil tzꞌocꞌ scꞌol dꞌa yuninal, icha chiꞌ yocꞌ scꞌol Jehová 

dꞌa ebꞌ ay xivcꞌolal dꞌay,
 14 yujto yojtac tas ix aj co bꞌoi, yojtac sicꞌlabꞌil to pococ on̈.
 15 Icha yaj sqꞌuinal an̈ an̈cꞌultac, icha chiꞌ yaj co qꞌuinal a on̈ anima on̈ tic. 

Sqꞌueul an̈, xumacan an̈,
 16 ayic sjavi junoc icꞌ te ov dꞌa an̈, stacji an̈ yuuj. Malaj mach tzꞌabꞌan 

specal tas ix aj an̈.
 17 Palta axo svachꞌcꞌolal Jehová, malaj slajvubꞌ, aytaxonecꞌ dꞌa ebꞌ ay 

xivcꞌolal dꞌay. Tzꞌelcꞌoch stiꞌ dꞌa yin̈tilal ebꞌ anima scꞌanabꞌajan strato,
 18 aton ebꞌ max yactejcan scꞌanabꞌajan schecnabꞌil.
 19 A dꞌa satchaan̈ ix sbꞌo sdespacho Jehová. Ataꞌ ayoch Yajalil dꞌa yibꞌan̈ 

smasanil.
 20 Ex yángel Jehová, ex tecꞌan ex dꞌa e poder, alec vachꞌ lolonel dꞌa 

Jehová, a ex ton cꞌanabꞌajum ex dꞌa slolonel.
 21 Masanil ex satchan̈il checabꞌ, alequel vachꞌ lolonel dꞌa Jehová, a ex ton 

tze cꞌanabꞌajej tas snibꞌej tze cꞌulej.
 22 Masanil tas bꞌobꞌil yuj Jehová dꞌa yol smacbꞌen, yalocabꞌ vachꞌ lolonel 

dꞌa Jehová chiꞌ. Dꞌa smasanil in cꞌool ol val vachꞌ lolonel dꞌa Jehová.

Salmo 104

A Dios stan̈van tas sbꞌonac

 1 Dꞌa smasanil in cꞌool sval vachꞌ lolonel dꞌa Jehová. Ach Jehová in 
Diosal, yelxo val te nivan elcꞌochi. A a tziquiquial yedꞌ a poder, a 
ayoch a pichuloc.

 2 A saquilqꞌuinal tzach pichani. A ach ix acꞌbꞌat jen̈an satchaan̈ icha 
junoc mantiado.

 3 A ach ix a bꞌoqꞌue a pat dꞌa yibꞌan̈ a aꞌ. A asun tzꞌoch a carruajeoc. Icha 
sbꞌey icꞌ a bꞌeyeqꞌui.

 4 A icꞌ tzacꞌ och a checabꞌoc, axo yoc cꞌacꞌ tzacꞌoch acꞌumaloc servil.
 5 Ix a bꞌocanem lum luum tic dꞌa yibꞌan̈ sbꞌachnubꞌal. Malaj bꞌaqꞌuin̈ ol 

ibꞌxoc lum dꞌa yedꞌtal chiꞌ.
 6 Ix a muc sat lum luum tic yedꞌ aꞌ nivan mar, ichato a aꞌ ix och spichuloc 

luum. A a aꞌ ix musan lum nivac vitz.
 7 Palta a ach ix a cachoch vaan aꞌ, yuj chiꞌ ix bꞌat aꞌ elelal. Elan̈chamel ix 

bꞌatcan aꞌ ayic ix yabꞌan a jaj aꞌ icha scꞌan̈ cꞌu.
 8 Ix qꞌuibꞌ lum jolomtac vitz, ix emcan lum chꞌolquixtac, masanto ix 

cꞌochcan aꞌ bꞌaj ix a chꞌoxcani.
 9 Ix acꞌcanem stzꞌacan̈il bꞌaj scꞌochcan aꞌ, max ecꞌbꞌatlaj aꞌ dꞌa jun 

tzꞌacaan̈ chiꞌ. Man̈xo ol smuclaj lum luum chiꞌ aꞌ.
 10 A ach ix acꞌcot a aꞌ ay sjaj yedꞌ aꞌ nivac aꞌ tzꞌecꞌ dꞌa scal lum nivac vitz.
 11 Aton aꞌ chiꞌ syucꞌ nocꞌ cꞌultaquil nocꞌ. A aꞌ syucꞌ pax nocꞌ caltacteꞌal 

bꞌuru yic tzꞌecꞌ staquin̈al stiꞌ nocꞌ.
 12 Dꞌa scꞌabꞌtac te teꞌ dꞌa stitac aꞌ nivac aꞌ chiꞌ sbꞌo soꞌ nocꞌ much, ataꞌ 

tzꞌocꞌ nocꞌ.
 13 Ato dꞌa a cajnubꞌ dꞌa satchaan̈ tzacꞌcot n̈abꞌ dꞌa yibꞌan̈ lum vitz. 

Tzꞌacꞌanemta nivac n̈abꞌ yic satan tastac tzꞌavchaj dꞌa sat lum luum.
 14 Tzacꞌ qꞌuibꞌ an̈ an̈cꞌultac yic vachꞌ scꞌux an̈ nocꞌ nocꞌ. Tzacꞌpax qꞌuibꞌ 

juntzan̈ tas scavej yic scabꞌlej:
 15 Aton vino tzꞌacꞌan tzalajbꞌoc co cꞌool, aceite tzꞌicꞌan copopi tzꞌaj co sat 

yedꞌ pax ixim ixim tzꞌacꞌan quip.
 16 Tzacꞌ yaxbꞌoc masanil te teꞌ yuj n̈abꞌ yedꞌ teꞌ cꞌuteꞌ ix avej dꞌa yol yic 

Líbano.
 17 Ataꞌ sbꞌo soꞌ nocꞌ cotac much. Axo nocꞌ julumchay, a dꞌa scaltac teꞌ taj 

cajanecꞌ nocꞌ.
 18 A dꞌa lum nivac vitz scajnaj nocꞌ cꞌultaquil chiva. Axo dꞌa yoltac 

n̈aqꞌueen scajnaj nocꞌ chich.
 19 A ach ix a bꞌo qꞌuen uj yic tzꞌoch sbꞌisuloc tiempoal. Yojtac cꞌu janicꞌ ol 

bꞌatixcanoc.
 20 A ach tzacꞌ ja qꞌuicꞌalqꞌuinal, axo tzꞌoch dꞌacꞌvalilal. Axo dꞌacꞌvalil chiꞌ 

tzꞌelta nocꞌ cꞌultaquil nocꞌ.
 21 Tzꞌocꞌ nocꞌ choj yuj schibꞌej, scꞌanan svael nocꞌ dꞌayach.
 22 Axo yic sjavi cꞌu jun, scꞌubꞌanxicanel sbꞌa nocꞌ. Axo dꞌa sn̈aqꞌueen nocꞌ 

tzꞌem cutzan svayi.
 23 A on̈xo anima on̈ tic, tzon̈ elta, tzon̈ bꞌat munlajel. Tzon̈ munlaji tzꞌecꞌ 

cꞌu.
 24 Mamin Jehová, man̈xo bꞌischajbꞌenoc jantac tas ix a bꞌocani. Masanil 

tas ix a bꞌocan yedꞌ a jelanil. Majnaquel sat lum luum tic yuj tas ix a 
bꞌocan chiꞌ.

 25 Ina aꞌ mar, te nivan sat aꞌ, man̈ chequeloclaj stitac aꞌ. Man̈xo 
bꞌischajbꞌenoc nocꞌ nocꞌ ay dꞌa yol aꞌ: Ay nocꞌ nivac, ay pax nocꞌ 
cotac.

 26 A dꞌa sat aꞌ tzꞌecꞌ teꞌ barco. A dꞌa yol aꞌ ay nocꞌ nivan leviatán, ix a bꞌo 
nocꞌ yic tzach tzalaj yedꞌ nocꞌ taꞌ.

 27 Masanil juntzan̈ nocꞌ nocꞌ chiꞌ, ayn̈ejoch sat nocꞌ dꞌayach yic tzacꞌ svael 
nocꞌ dꞌa yorail.

 28 A ach tzacꞌ svael nocꞌ chiꞌ, axo nocꞌ sicꞌanqꞌue vaan. Elbꞌen yel uuj yic a 
tastac vachꞌ sva nocꞌ.

 29 Tato tzꞌel a sat dꞌa nocꞌ, xivqꞌue nocꞌ. Tato tziqꞌuecꞌ yicꞌ nocꞌ, scham 
nocꞌ, tzꞌochxican nocꞌ pococal.

 30 Tato tzacꞌxi yicꞌ nocꞌ jun, sqꞌuibꞌ sbꞌisul nocꞌ. Vachꞌ tzꞌaj yiljixi sat lum 
luum tic a bꞌoani.

 31 Mamin Jehová, ayn̈ej ecꞌ a tziquiquial dꞌa masanil qꞌuinal. Tzach tzalaj 
val yedꞌ tas ix a bꞌocani.

 32 Tzꞌibꞌxiqꞌue lum luum tic ayic tzach och qꞌuelan dꞌa luum. Sqꞌue stabꞌil 
lum vitz ayic tza yaman luum.

 33 Mamin Jehová, ol in bꞌitan dꞌayach yacbꞌan ayinto eqꞌui. Yacbꞌan pitzan 
into, ol in bꞌitan dꞌayach ach in Diosal.

 34 Mamin, comonoc val stzalaj a cꞌool yedꞌ tas tzin na tic. An̈ej dꞌayach ay 
in tzalajcꞌolal.

 35 Satocabꞌ el ebꞌ chuc sbꞌeybꞌal yedꞌ ebꞌ tzach paticanel dꞌa sat lum luum 
tic.

A in tic yedꞌ smasanil in cꞌool ol val vachꞌ lolonel dꞌa Jehová. Calec 
vachꞌ lolonel dꞌa Jehová chiꞌ.

Salmo 105

A tas ix scꞌulej Dios yuj svachꞌiloc Israel 
(1Cr 16.7‑22)

 1 Caqꞌuec yuj diosal dꞌa Jehová. Calec co bꞌa dꞌay. Calec dꞌa junjun 
chon̈abꞌ yuj tas ix scꞌulej.

 2 Con̈ bꞌitan̈ec dꞌay. Calequel tas satubꞌtac ix scꞌulej.
 3 Con̈ tzalajec yuj Jehová. Ayocabꞌ pax stzalajcꞌolal ebꞌ emnaquil dꞌay.
 4 Co cꞌanec scolval Jehová. Caqꞌuequem co bꞌa dꞌay dꞌa masanil tiempo.
 5-6 A on̈ yin̈til on̈ vin̈aj Jacob yixchiquin vin̈aj Abraham schecabꞌ Jehová, 

sicꞌbꞌil on̈ el yuj Jehová. Co naeccot tas satubꞌtac ix scꞌulej co Diosal 
yedꞌ juntzan̈ sley ix yalcani.

 7 A Jehová co Diosal ayoch Yajalil dꞌa masanil yolyibꞌan̈qꞌuinal tic.
 8 Syacꞌn̈ejelcꞌoch strato. Tzꞌeln̈ejcꞌoch tas syal dꞌa jantac smilal macan̈il 

anima tzꞌeqꞌui.
 9 Ix elcꞌoch stiꞌ yacꞌnac dꞌa vin̈aj Abraham. Ix elpaxcꞌoch tas yalnaccan 

dꞌa vin̈aj Isaac.
 10 Ix can tas yalnaccan chiꞌ dꞌa vin̈aj Jacob. Ayn̈ejecꞌ jun stiꞌ yacꞌnac chiꞌ 

dꞌayon̈ a on̈ israel on̈ tic dꞌa masanil qꞌuinal.
 11 A Jehová chiꞌ alannaccan dꞌa junjun ebꞌ icha tic: Ol vacꞌ lum Canaán 

dꞌayach, ol ochcan lum icoc, xchi.
 12 Ayic chiꞌ jayvan̈anto ebꞌ, bꞌeyum animan̈ej yajecꞌ ebꞌ dꞌa sat lum luum 

chiꞌ.
 13 Ton̈ej tzꞌecꞌ cajan ebꞌ dꞌa junjun chon̈abꞌ yedꞌ dꞌa smacbꞌen ebꞌ rey.
 14 Palta maj yal scꞌool Dios ix ixtaj ebꞌ, yuj chiꞌ ix cachji ebꞌ rey chiꞌ yuuj, 

ix yalani:
 15 Man̈ eyixtej ebꞌ vic sicꞌbꞌileli. Man̈ e tzuntzej ebꞌ in checabꞌ, xchi.

 16 Ix yacꞌcot jun nivan vejel dꞌa jun lugar chiꞌ, ix yicꞌcanecꞌ masanil tas sva 
ebꞌ.

 17 Palta ayic manto jalaj jun vejel chiꞌ, ix bꞌabꞌlaj checjibꞌat vin̈aj José dꞌa 
Egipto yuj Dios, aton vin̈ ix schon̈bꞌat ebꞌ checabꞌvumal.

 18 Ix lajvi yoc vin̈ yuj qꞌuen cadena, ix ochpax qꞌuen dꞌa sjaj vin̈,
 19 masanto ix elcꞌoch masanil tas yalnac Dios dꞌa vin̈, ix schꞌoxanel Dios 

chiꞌ to yelton tas ix yalel vin̈ chiꞌ.
 20 A vin̈ rey, yajal yaj vin̈ dꞌa yibꞌan̈ jantac anima ix jacanelta vin̈aj José 

chiꞌ dꞌa preso.
 21 Ix acꞌjioch vin̈ yilumaloc spalacio vin̈ rey chiꞌ. Ix acꞌjipaxoch vin̈ yajalil 

dꞌa yibꞌan̈ masanil smacbꞌen vin̈ rey chiꞌ.
 22 Ix scꞌaybꞌej ebꞌ yetyajalil vin̈. Ix acꞌjipax sjelanil ebꞌ ichamtac vinac yuj vin̈.
 23 Axo dꞌa stzacꞌanilxo ix cꞌoch vin̈aj Israel, aton vin̈aj Jacob bꞌaj ayecꞌ 

vin̈aj José. A dꞌa Egipto chiꞌ ix cajnaj vin̈, aton lum sluum ebꞌ yin̈tilal 
vin̈aj Cam.

 24 A Dios ix acꞌan qꞌuibꞌ sbꞌisul yin̈tilal vin̈aj Jacob chiꞌ, yelxo val tecꞌan ix 
aj ebꞌ dꞌa yichan̈ ebꞌ aj Egipto chiꞌ.

 25 Palta a Dios ix acꞌan scꞌulej ebꞌ aj Egipto chiꞌ, ix och ebꞌ ajcꞌolal dꞌa 
schon̈abꞌ chiꞌ, ix ixtaj ebꞌ schecabꞌ yuj ebꞌ.

 26 Ix schecancot vin̈ schecabꞌ Dios chiꞌ, aton vin̈aj Moisés. Ix 
schecanpaxcot vin̈aj Aarón, vin̈ sicꞌbꞌilel yuuj.

 27 A ebꞌ vin̈ ix chꞌoxan smilagro Dios dꞌa ebꞌ aj Egipto chiꞌ. A tas satubꞌtac 
ix scꞌulej ebꞌ vin̈ dꞌa yol smacbꞌen ebꞌ yin̈tilal vin̈aj Cam.

 28 Ix acꞌjicot qꞌuicꞌalqꞌuinal yuj Dios chiꞌ dꞌa smasanil smacbꞌen ebꞌ. Maj 
spitejlaj sbꞌa ebꞌ vin̈ chavan̈ schecabꞌ chiꞌ dꞌa slolonel.

 29 Ix och masanil a aꞌ chicꞌal yuj Dios chiꞌ. Masanil nocꞌ chay ix chami.
 30 Ix yacꞌan bꞌudꞌjoquel masanil chon̈abꞌ dꞌa yol smacbꞌen Egipto yuj nocꞌ 

pajtzaꞌ. Ix laj qꞌue nocꞌ dꞌa sat schꞌat vin̈ rey.
 31 A Dios ix alani, ix qꞌuicꞌbꞌi qꞌuinal scꞌoch nocꞌ cach. Ix pitzvipaxchaan̈ 

nocꞌ cotac us dꞌa masanil yol smacbꞌen Egipto chiꞌ.
 32 Ix yacꞌcot qꞌuen nivac sacbꞌat dꞌa satchaan̈ sqꞌuexuloc n̈abꞌ. Jantac ix 

macꞌvaj cꞌu dꞌa yol smacbꞌen ebꞌ chiꞌ.
 33 Ix lajviem teꞌ uva yedꞌ teꞌ higo, aton yavbꞌen teꞌ ebꞌ. Ix laj jecchaj 

scꞌabꞌtac te teꞌ dꞌa yol smacbꞌen ebꞌ chiꞌ.
 34 Ix yalanxi Dios, ix cꞌoch nocꞌ cꞌulubꞌ. Man̈xo jantacoc nocꞌ ix cꞌochi.
 35 Ix lajviel masanil an̈ an̈cꞌultac yuj nocꞌ. Masanil tastac sqꞌuibꞌ chiꞌ taꞌ, ix 

lajviel yuj nocꞌ.
 36 Ix miljicham masanil ebꞌ sbꞌabꞌel unin ebꞌ aj Egipto chiꞌ. Ix laj cham 

junjun bꞌabꞌel unin dꞌa junjun pat.
 37 Ix lajvi chiꞌ, ix yicꞌanelta ebꞌ schon̈abꞌ. Nivan qꞌuen oro yedꞌ qꞌuen plata 

ix scuchcot ebꞌ, malaj junoc mach tzꞌontac dꞌa scal ebꞌ.
 38 Ix tzalaj ebꞌ aj Egipto chiꞌ ayic ix yilan ebꞌ yelta ebꞌ aj Israel chiꞌ yujto 

te xivnac ebꞌ yuj ebꞌ.
 39 A Dios ix acꞌancot jun asun yen̈uloc ebꞌ schon̈abꞌ chiꞌ. Axo dꞌacꞌvalil, a 

jun cꞌacꞌ tzꞌacꞌan saquilqꞌuinal dꞌa yol sbꞌe ebꞌ.
 40 Ix scꞌanan schibꞌej ebꞌ dꞌa Dios, ix yacꞌcot nocꞌ ubꞌ dꞌa ebꞌ. Aton vael ix 

cot dꞌa satchaan̈ ix acꞌan bꞌudꞌjoc ebꞌ.

 41 Ix jat qꞌuen nivan qꞌueen yuj Dios chiꞌ, ix elta secnaj a nivac aꞌ. Ix bꞌey 
aꞌ dꞌa lum taquin̈ luum chiꞌ icha sbꞌey aꞌ nivac elumaꞌ.

 42 Ix snacot slolonel nivan yelcꞌoch yalnaccan dꞌa vin̈aj Abraham, aton 
schecabꞌ.

 43 Ichaton chiꞌ ajnac yicꞌanelta ebꞌ schon̈abꞌ Dios sicꞌbꞌilel yuuj yedꞌ nivan 
tzalajcꞌolal.

 44 A sluum juntzan̈xo chon̈abꞌ ix yacꞌcanoch dꞌa yol scꞌabꞌ ebꞌ yedꞌ masanil 
tas bꞌobꞌil yuj juntzan̈ chon̈abꞌ chiꞌ.

 45 Ichaton chiꞌ ix yutej Dios dꞌa ebꞌ schon̈abꞌ yic cꞌanabꞌajum syutej sbꞌa 
ebꞌ dꞌa schecnabꞌil yedꞌ dꞌa scꞌaybꞌubꞌal.

Calec vachꞌ lolonel dꞌa Jehová.

Salmo 106

A spitalil ebꞌ israel

 1 Calec vachꞌ lolonel dꞌa Jehová.
Caqꞌuec yuj diosal dꞌay, yujto vachꞌ. Malaj bꞌaqꞌuin̈ slajvi svachꞌcꞌolal.

 2 ¿Mach ol tzacꞌvan yalanel jantac tas satubꞌtac ix scꞌulej Jehová? ¿Mach 
ol yal sbꞌitan dꞌay icha val dꞌa smojal?

 3 Te vachꞌ yic ebꞌ cꞌanabꞌajum dꞌay, ebꞌ sbꞌeybꞌalan tojolal dꞌa masanil 
tiempo.

 4 Mamin Jehová, tzin a nacoti ayic ol acꞌan a vachꞌcꞌolal dꞌa ebꞌ a 
chon̈abꞌ. Tzin a nacoti ayic ol ach javoc colval,

 5 yic vachꞌ ol vil a vachꞌcꞌolal dꞌa a chon̈abꞌ sicꞌbꞌilel uuj, yic ol in tzalaj 
yedꞌ ebꞌ, ol in qꞌuepaxchaan̈ yedꞌ ebꞌ.

 6 Lajan ix aj co mul yedꞌ ebꞌ co mam quicham. Ix co pitej co bꞌa, ix co 
cꞌulej chucal.

 7 Ayic yecꞌnac ebꞌ co mam quicham dꞌa Egipto, malaj ix elcꞌoch smilagro 
Jehová dꞌa ebꞌ. Ix bꞌatcan satcꞌolal snivan vachꞌcꞌolal yuj ebꞌ. Ix och 
ebꞌ ajcꞌolal dꞌay dꞌa stiꞌ aꞌ Chacchac Mar.

 8 Axo ix colanel ebꞌ, ix schꞌoxanel spoder, yic vachꞌ malaj tas tzꞌalchaj dꞌa 
spatic.

 9 Ix tumaj aꞌ Chacchac Mar chiꞌ yuuj, ix tacjiem aꞌ yic tzꞌecꞌta ebꞌ 
schon̈abꞌ dꞌa snan̈al aꞌ mar chiꞌ. Ichato taquin̈al luum bꞌaj ix ecꞌta ebꞌ.

 10 Icha chiꞌ ix aj scolchajel ebꞌ dꞌa yol scꞌabꞌ ebꞌ ajcꞌool, aton ebꞌ schichon 
scꞌol dꞌa ebꞌ.

 11 A aꞌ mar ix mucancan ebꞌ ajcꞌol yajoch chiꞌ dꞌa ebꞌ, man̈xa junoc ebꞌ ix 
eli.

 12 Yuj chiꞌ ix yacꞌoch scꞌool ebꞌ dꞌa tas albꞌil yuj Dios. Ix yalan vachꞌ 
lolonel ebꞌ dꞌay dꞌa bꞌital.

 13 Palta elan̈chamel ix bꞌatcan satcꞌolal tas ix scꞌulej Dios yuj ebꞌ. Maj 
stan̈vejlaj yil ebꞌ tas sna Dios chiꞌ dꞌa yibꞌan̈ ebꞌ.

 14 Axo dꞌa tzꞌinan luum chiꞌ ix stzuntzejcot yoval scꞌool Dios ebꞌ. Yuj 
specꞌal ebꞌ ix yacꞌ proval Dios chiꞌ ebꞌ.

 15 Ix ton yacꞌ Dios chiꞌ tas snibꞌej scꞌol ebꞌ, palta ix yacꞌcot jun nivan yaelal 
dꞌa scal ebꞌ yic scham ebꞌ.

 16 A dꞌa yol smantiado ebꞌ, chuc tas ix sna ebꞌ dꞌa spatic vin̈aj Moisés yedꞌ 
vin̈aj Aarón sicꞌbꞌilel yuj Jehová.

 17 Yuj chi, ix sjac sbꞌa lum luum, ix turjibꞌat vin̈aj Datán, vin̈aj Abiram 
yedꞌ ebꞌ ajun yedꞌ ebꞌ vin̈.

 18 Ix bꞌat jun cꞌacꞌ dꞌa scal ebꞌ smasanil, ix laj tzꞌabꞌat ebꞌ scꞌulan chucal 
chiꞌ.

 19 A dꞌa tzalan Horeb ix sbꞌo jun yechel vacax ebꞌ dꞌa qꞌuen oro, ix 
yacꞌanem sbꞌa ebꞌ dꞌay.

 20 A Dios Nivan Yelcꞌochi ix yactejcan ebꞌ, axo dꞌa jun yechel vacax 
cꞌuxum an̈cꞌultac ix yaqꞌuem sbꞌa ebꞌ.

 21 Ix bꞌat satcꞌolal Dios Scolumal ebꞌ yuuj, aton ix bꞌoan jantac tas 
satubꞌtac dꞌa Egipto.

 22 A dꞌa smacbꞌen ebꞌ yin̈tilal vin̈aj Cam, satubꞌtac tas ix sbꞌoꞌo. Chꞌocxo 
val tas ix scꞌulej dꞌa aꞌ Chacchac Mar chiꞌ.

 23 A Dios ix sna to satel ebꞌ, palta axo vin̈aj Moisés, vin̈ sicꞌbꞌilel yuuj, ix 
tevi yuj ebꞌ, yuj chiꞌ ix ecꞌcanbꞌat yoval scꞌol Dios, majxo satel-laj ebꞌ.

 24 Axo ix ecꞌ janicꞌxo tiempo, ix spaticanel jun luum yax sat ebꞌ. Maj 
yacꞌochlaj ebꞌ dꞌa scꞌool tas ix yal Dios.

 25 A dꞌa yoltac smantiado ebꞌ ix yalubꞌtan̈ej dꞌa spatic Jehová. A tas ix yal 
Dios, maj scꞌanabꞌajejlaj ebꞌ.

 26 Yuj chiꞌ ix yacꞌ stiꞌ Dios dꞌa ebꞌ, ix yalani to ol cham ebꞌ yuuj dꞌa tzꞌinan 
luum,

 27 to ol saclemcanbꞌat ebꞌ yin̈tilal ebꞌ dꞌa scal juntzan̈ chꞌoc chon̈abꞌil, axo 
taꞌ ol miljoccham ebꞌ.

 28 Ix yacꞌanem sbꞌa ebꞌ dꞌa Baal-peor. Ix schiꞌan nocꞌ silabꞌ ebꞌ tzꞌacꞌji dꞌa 
juntzan̈ dios man̈ pitzanoc.

 29 A yuj chucal scꞌulej ebꞌ, ix stzuntzejcot yoval scꞌol Dios ebꞌ, yuj chiꞌ ix 
javi yabꞌil dꞌa scal ebꞌ, ix cham ebꞌ yuuj.

 30 Axo ix qꞌue vaan vin̈aj Finees, ix smilancham jun vin̈ ay smul chiꞌ vin̈, 
ix och vaan chamel chiꞌ.

 31 Ix och tas ix scꞌulej vin̈ chiꞌ svachꞌiloc, to malaj bꞌaqꞌuin̈ ol bꞌat satcꞌolal 
yuj Dios.

 32 An̈ejaꞌ dꞌa a aꞌ yic Meriba, ix tzuntzajcot yoval scꞌool Jehová yuj ebꞌ. 
Chuc ix elcꞌoch vin̈aj Moisés yuj tas ix scꞌulej ebꞌ chiꞌ.

 33 Ix tzuntzaj tac scꞌol vin̈ yuj ebꞌ, yuj chiꞌ comonn̈ej ix lolon vin̈ dꞌa ebꞌ.
 34 Maj satel-laj juntzan̈ chon̈abꞌ ebꞌ icha ix yutej Jehová yalani.
 35 Palta axo tas ix scꞌulej ebꞌ, to ix yicꞌlaj sbꞌa ebꞌ yedꞌ ebꞌ chꞌoc chon̈abꞌil 

chiꞌ, ix sbꞌeybꞌalan sbꞌeybꞌal ebꞌ chiꞌ ebꞌ.
 36 Ix yacꞌanem sbꞌa ebꞌ dꞌa juntzan̈ sdiosal ebꞌ chꞌoc chon̈abꞌil chiꞌ. A val 

yuj jun chiꞌ ix ixtaxel ebꞌ.
 37 Ix laj sn̈us yal yuninal ebꞌ dꞌa ebꞌ demonio silabꞌil.
 38 A schiqꞌuil ebꞌ unin malaj smul ix yiqꞌuel ebꞌ, aton schiqꞌuil ebꞌ yuninal 

ebꞌ yedꞌ ebꞌ yisil ebꞌ, axo dꞌa sdiosal ebꞌ aj Canaán ix yacꞌ ebꞌ silabꞌil. 
Axo lum luum, ix ixtaxbꞌat luum yuj schamel ebꞌ chiꞌ.

 39 Ix ixtaxbꞌat ebꞌ yuj chucal ix scꞌulej chiꞌ, ix och ebꞌ ajmulal dꞌa yol sat 
Jehová.

 40 Ix tzactzaj Jehová, ix cot yoval dꞌa ebꞌ schon̈abꞌ,

 41 yuj chiꞌ ix actajcan ebꞌ dꞌa yol scꞌabꞌ ebꞌ chꞌoc chon̈abꞌil, ix can ebꞌ dꞌa 
yol scꞌabꞌ ebꞌ ajcꞌool chiꞌ.

 42 Ix ixtaj ebꞌ yuj ebꞌ ajcꞌool chiꞌ, ix can ebꞌ dꞌa yalan̈ smandar ebꞌ.
 43 Tzijtum el ix colchajel ebꞌ yuj Dios, palta ix och ebꞌ ajcꞌolal dꞌa tas 

nabꞌil yuj Dios chiꞌ. Yuj chiꞌ ix te juvibꞌat ebꞌ ste cꞌulan chucal chiꞌ.
 44 Palta ayic ix yilan syaelal ebꞌ chiꞌ Jehová, ix yabꞌanpax stevi ebꞌ dꞌay,
 45 ix snacot strato yedꞌ ebꞌ, ix sqꞌuexan spensar chiꞌ dꞌa ebꞌ, yujto yel te 

nivan svachꞌcꞌolal.
 46 Aꞌ ix acꞌan scꞌulej ebꞌ ajcꞌool chiꞌ yic vachꞌ syutej spensar ebꞌ dꞌa ebꞌ.
 47 Ach Mamin Jehová co Diosal, colon̈eli. Icꞌon̈elta dꞌa scal juntzan̈ nación 

yic vachꞌ scal vachꞌ lolonel dꞌayach, yic tzach co bꞌitej dꞌa tzalajcꞌolal.
 48 Calec vachꞌ lolonel dꞌa Jehová co Diosal a on̈ israel on̈ tic dꞌa masanil 

tiempo. Ujocabꞌi, xchiocabꞌ masanil ebꞌ chon̈abꞌ.
Calec vachꞌ lolonel dꞌa Jehová.

LIBRO 5 
(SALMOS 107—150)

Salmo 107

Ayn̈ejecꞌ svachꞌcꞌolal Jehová

 1 Calec vachꞌ lolonel dꞌa Jehová yujto vachꞌ, yujto ayn̈ej svachꞌcꞌolal dꞌa 
masanil tiempo.

 2 A on̈ colbꞌil on̈ xo yuuj, calec to toxo ix on̈ colchajel dꞌa yol scꞌabꞌ ebꞌ 
cajcꞌool.

 3 Aꞌ ix on̈ molbꞌancot dꞌa juntzan̈ chon̈abꞌ, bꞌaj sjavi cꞌu yedꞌ bꞌaj tzꞌem cꞌu 
yedꞌ dꞌa norte yedꞌ dꞌa sur.

 4 Ay mach sbꞌeyecꞌ dꞌa tzꞌinan luum bꞌaj malaj bꞌe, max ilchajlaj sbꞌeal 
junoc chon̈abꞌ yuj ebꞌ bꞌaj syal scajnaji.

 5 Ay svejel ebꞌ, ay staquin̈tial ebꞌ, toxo val scham ebꞌ.
 6 A yuj syaelal ebꞌ chiꞌ, ix yal sbꞌa ebꞌ dꞌa Jehová, axo ix colanel ebꞌ.
 7 Aꞌ ix icꞌanbꞌat ebꞌ bꞌaj tojol sbꞌat sbꞌeal jun chon̈abꞌ bꞌaj syal scajnaj ebꞌ.
 8 Yacꞌocabꞌ yuj diosal ebꞌ dꞌa Jehová yuj svachꞌcꞌolal, yuj pax scolval 

satubꞌtac dꞌayon̈ a on̈ anima on̈ tic.
 9 Aꞌ tzꞌicꞌanecꞌ staquin̈tial mach stacji stiꞌ. Tzijtum pax tas svaji syacꞌ dꞌa 

mach ay svejel.
 10 Ay mach cajanecꞌ dꞌa scal qꞌuicꞌalqꞌuinal bꞌaj ay smay chamel. Ichato 

ayoch ebꞌ preso yuj scuscꞌolal, ichato ay paxoch qꞌuen cadena dꞌa ebꞌ,
 11 yujto max scꞌanabꞌajej slolonel Jehová ebꞌ. Ix spatiquejcanel ebꞌ tas 

nabꞌil yuj Dios Ecꞌto dꞌa yibꞌan̈ smasanil.
 12 Ix acꞌchajoch ebꞌ dꞌa munlajel ya. Ix telvi ebꞌ, man̈xalaj mach ix colvaj 

dꞌa ebꞌ.
 13 A yuj syaelal ebꞌ chiꞌ, ix yal sbꞌa ebꞌ dꞌa Jehová, axo ix colanel ebꞌ dꞌa 

syaelal chiꞌ.
 14 Aꞌ ix ilancot ebꞌ dꞌa scal qꞌuicꞌalqꞌuinal, ix yicꞌanel qꞌuen cadena ayoch 

dꞌa ebꞌ.

 857 SALMOS 106 ,  107



 15 Yacꞌocabꞌ yuj diosal ebꞌ dꞌa Jehová yuj svachꞌcꞌolal, yuj pax scolval 
satubꞌtac dꞌayon̈ a on̈ anima on̈ tic.

 16 A ix jecchitan qꞌuen puerta bronce, ix scꞌocchitan qꞌuen yipumal 
spuertail chiꞌ.

 17 A ebꞌ chuc spensar, ix laj och syaelal ebꞌ. Ayoch ebꞌ dꞌa ilcꞌolal yuj 
schucal.

 18 Ix syajcanel svael ebꞌ. Toxo val scham ebꞌ syutej yabꞌani.
 19 A yuj syaelal ebꞌ chiꞌ, ix yal sbꞌa ebꞌ dꞌa Jehová, axo ix colanel ebꞌ dꞌa 

syaelal chiꞌ.
 20 Aꞌ ix alani, ix bꞌoxi scꞌool ebꞌ. Ix colchaj ebꞌ yuuj dꞌa yol scꞌabꞌ chamel.
 21 Yacꞌocabꞌ yuj diosal ebꞌ dꞌa Jehová yuj svachꞌcꞌolal, yuj pax scolval 

satubꞌtac dꞌayon̈ a on̈ anima on̈ tic.
 22 Yacꞌocabꞌ silabꞌ ebꞌ dꞌay dꞌa acꞌoj yuj diosal. Yalocabꞌ ebꞌ dꞌa tzalajcꞌolal 

tas ix scꞌulej Jehová.
 23 Ay juntzan̈ ebꞌ chon̈vajum ix bꞌat dꞌa yibꞌan̈ aꞌ mar, ix ecꞌ ebꞌ yedꞌ 

sbarco dꞌa yibꞌan̈ aꞌ.
 24 Ataꞌ ix yil ebꞌ tas satubꞌtac ix scꞌulej Jehová.
 25 A Jehová ix alani, ix te ovaj aꞌ, ix qꞌue chulnaj aꞌ dꞌa chaan̈.
 26 Ix icꞌjichaan̈ ebꞌ, ix icꞌjixiem ebꞌ yuj aꞌ, ix somchaj scꞌol ebꞌ yuj smay aꞌ.
 27 Ix te xiv ebꞌ, ix ecꞌ quetcon ebꞌ icha val ucꞌum an̈, man̈xalaj ix aj 

yelcꞌoch sjelanil ebꞌ.
 28 A yuj syaelal ebꞌ chiꞌ ix yal sbꞌa ebꞌ dꞌa Jehová, axo ix colanel ebꞌ dꞌa 

syaelal chiꞌ.
 29 Aꞌ ix icꞌanel chacxuxum icꞌ, ichato chiꞌ ix och numnaj aꞌ.
 30 Ix tzalaj ebꞌ ayic ix yilan ebꞌ snumcꞌaj aꞌ. Axo Dios ix icꞌanbꞌat ebꞌ dꞌa 

puerto bꞌaj dꞌin̈an scꞌoch ebꞌ chiꞌ.
 31 Yacꞌocabꞌ yuj diosal ebꞌ dꞌa Jehová yuj svachꞌcꞌolal, yuj pax scolval 

satubꞌtac dꞌayon̈ a on̈ anima on̈ tic.
 32 Yicꞌocabꞌ chaan̈ Jehová ebꞌ bꞌaj smolbꞌej sbꞌa ebꞌ chon̈abꞌ. Yicꞌocabꞌ 

chaan̈ Dios ebꞌ bꞌaj smolbꞌej sbꞌa ebꞌ ichamtac vinac.
 33 A bꞌaj tzꞌecꞌ a nivac aꞌ yedꞌ bꞌaj sqꞌueul sjaj aꞌ, smeltzajoch taquin̈ lumal 

yuj Jehová.
 34 Aꞌ sqꞌuexan lum luum yax sat yic man̈xalaj tas sqꞌuibꞌ dꞌa luum. Yuj val 

smul ebꞌ anima cajanecꞌ ta, yuj chiꞌ icha chiꞌ tzꞌaji.
 35 A dꞌa lum taquin̈ luum, scheclaj aꞌ cotac n̈ajabꞌ yuj Jehová. Sqꞌuepaxul 

sjaj a aꞌ dꞌa lum yuuj.
 36 Ataꞌ syacꞌ cajnaj ebꞌ anima ay svejel, sbꞌoan nivac chon̈abꞌ ebꞌ taꞌ.
 37 Tzꞌavvi trigo ebꞌ yedꞌ uva dꞌa sat sluum. Te nivan sat yavbꞌen ebꞌ chiꞌ 

syicꞌaꞌ.
 38 Aꞌ Jehová chiꞌ tzꞌacꞌan svachꞌcꞌolal dꞌa ebꞌ, yuj chiꞌ sqꞌuibꞌ sbꞌisul ebꞌ. 

Max emta sbꞌisul nocꞌ smolbꞌetzal nocꞌ ebꞌ.
 39 Tato tzꞌemta sbꞌisul ebꞌ, emnaquilal, ilcꞌolal yedꞌ yaelal sja dꞌa yibꞌan̈ ebꞌ 

yuj ebꞌ ajcꞌool.
 40 Palta a ebꞌ nivac vinac ajcꞌool chiꞌ, a Jehová tzꞌacꞌan satbꞌat ebꞌ dꞌa 

tzꞌinan luum bꞌaj man̈xalaj bꞌe. Man̈xalaj tzꞌajcan yelcꞌoch ebꞌ.
 41 An̈ejaꞌ tzꞌicꞌanel cuscꞌolal dꞌa ebꞌ mebꞌaꞌ, syicꞌanchaan̈ sbꞌisul yuninal 

ebꞌ icha val sqꞌuibꞌ sbꞌisul nocꞌ calnel.

 42 Ayic syilan jun tic ebꞌ anima vachꞌ spensar, stzalaj scꞌol ebꞌ, axo ebꞌ 
anima chuc spensar jun, man̈xalaj tas syal ebꞌ.

 43 A ebꞌ jelan, snaocabꞌ juntzan̈ tic ebꞌ. Nachajocabꞌel svachꞌcꞌolal Jehová 
yuj ebꞌ.

Salmo 108

Scꞌanchaj scolval Dios yuj ebꞌ ajcꞌool

Sbꞌit jun tic vin̈aj David.

(Sal 57.7‑11; 60.5‑12)

 1 Ach in Diosal, te bꞌecan in cꞌool in bꞌitan dꞌayach. Dꞌa smasanil in cꞌool 
ol in bꞌitej vachꞌ lolonel dꞌayach yujto nivan elcꞌochi.

 2 Ayic sacbꞌiqꞌuinal tzin bꞌitan dꞌayach yedꞌ teꞌ arpa yedꞌ pax salterio.
 3 Mamin Jehová, ol in bꞌitej vachꞌ lolonel dꞌayach dꞌa scal anima dꞌa 

juntzan̈xo nación.
 4 A val a vachꞌcꞌolal te nivan, tzꞌecꞌbꞌat dꞌa yibꞌan̈ satchaan̈. Malaj 

bꞌaqꞌuin̈ max aqꞌuelcꞌoch tas tzalaꞌ.
 5 Ach in Diosal, checlajocabꞌ a bꞌinajnaquil dꞌa satchaan̈. Checlajocabꞌ a 

poder dꞌa masanil yolyibꞌan̈qꞌuinal tic.
 6 Colon̈el yedꞌ a poder. Tacꞌvej on̈ yic vachꞌ tzon̈ colchaj a on̈ xajanabꞌil 

on̈ tic uuj.
 7 Ix loloncot Dios masanto dꞌa scajnubꞌ, ix yalan icha tic: Ol tzalaj in cꞌool 

ayic ol in cotac pojanbꞌat lum Siquem yedꞌ yacꞌlical lum Sucot.
 8 Axo lum Galaad yedꞌ lum Manasés vic yaj luum. A Efraín icha in qꞌuen 

xumpil yaji. Axo Judá icha scꞌocochal vopisio yaji.
 9 A Moab, icha yedꞌtal bꞌaj tzin bꞌic in bꞌa yaji. A dꞌa yibꞌan̈ Edom ol 

vacꞌcanbꞌat in xan̈abꞌ. Dꞌa tzalajcꞌolal ol in avajoc yujto ol can ebꞌ 
filisteo dꞌa yalan̈ vuuj, xchi Dios.

 10 Ach in Diosal, ¿mach tzin icꞌanbꞌat dꞌa jun chon̈abꞌ ayoch smuroal dꞌa 
spatic yichan̈? ¿Mach tzin icꞌanbꞌat dꞌa Edom?

 11 Ach co Diosal, ix on̈ a patiquejeli. Maxtzac yal-laj a cꞌol tzach bꞌat yedꞌ 
ebꞌ co soldado dꞌa oval.

 12 Ochan̈ quedꞌoc, colon̈el dꞌa ebꞌ ayoch ajcꞌolal dꞌayon̈. A scolval ebꞌ 
quetanimail dꞌayon̈, malaj yalani.

 13 Ach co Diosal, a yedꞌ a colval ol cacꞌ ganar oval. Aꞌ ach ol a tecꞌcanem 
ebꞌ ayoch ajcꞌolal dꞌayon̈.

Salmo 109

A dꞌa Dios sval in yaelal

Sbꞌit jun tic vin̈aj David. Sbꞌitej jun bꞌit tic vin̈ cuchbꞌum dꞌa bꞌit.
 1 Ach in Diosal, sval vachꞌ lolonel dꞌayach, man̈ ach bꞌat mican dꞌa in lesal.
 2 Yujto a ebꞌ scꞌulan chucal yedꞌ ebꞌ tzꞌacꞌan musansatil anima, chuc syal 

ebꞌ dꞌa in patic. Esn̈ej tas syal ebꞌ chiꞌ dꞌa in patic.

 3 A schichoncꞌolal ebꞌ ste oymaj dꞌa in patic. Tzꞌoch chiꞌan scꞌol ebꞌ 
dꞌayin, palta malaj in mul dꞌa ebꞌ.

 4 A spac in vachꞌcꞌolal dꞌa ebꞌ, to tzꞌoch ebꞌ ajcꞌolal dꞌayin. A inxo jun, van 
in lesalvi yuj ebꞌ.

 5 A in vachꞌ pensaril dꞌa ebꞌ, chuc syutej ebꞌ spactzitan dꞌayin. Axo spac 
in vachꞌcꞌolal dꞌa ebꞌ, to schichon scꞌol ebꞌ dꞌayin.

 6 A junoc vin̈ chuc spensar tzacꞌoch juezal dꞌa yibꞌan̈ vin̈. Aocabꞌ junoc 
yajcꞌool vin̈ tzꞌacꞌancanbꞌat dꞌa yibꞌan̈.

 7 Ayic schꞌolbꞌitaj vin̈, alchajocabꞌi to ay smul vin̈. Ochocabꞌ pax slesal 
vin̈ smuloc.

 8 Tzapanocabꞌ tzutej sqꞌuinal vin̈. Chꞌococabꞌ pax mach tzꞌochcan dꞌa 
yopisio vin̈.

 9 Mebꞌaꞌ uninocabꞌ tzꞌajcan ebꞌ yuninal vin̈. Axo ix yetbꞌeyum vin̈, 
canocabꞌ ix dꞌa man̈ etbꞌeyumal.

 10 Ecꞌocabꞌ ebꞌ yuninal vin̈ scꞌan va sbꞌa dꞌa titac pat. Pechchajocabꞌel ebꞌ 
bꞌaj ecꞌnac spat.

 11 Icꞌchajocabꞌ ecꞌ masanil tastac ay dꞌa ebꞌ yuj vin̈ tzꞌacꞌan tumin majanil. 
Icꞌchajocabꞌbꞌat smunlajel vin̈ yuj ebꞌ chꞌoc animail.

 12 Malajocabꞌ mach tzꞌocꞌ scꞌool dꞌa vin̈. Malajocabꞌ pax mach tzꞌocꞌ scꞌol 
dꞌa ebꞌ yuninal vin̈ mebꞌaxo.

 13 Satocabꞌel yin̈tilal vin̈, satocabꞌel sbꞌi vin̈ dꞌa juneln̈ej.
 14 Mamin Jehová, nacot smul ebꞌ smam yicham vin̈. Mocabꞌ a suc sat smul 

snun vin̈.
 15 Naanocabꞌ smul ebꞌ uuj. Mocxobꞌ nachajcot ebꞌ dꞌa sat luum tic.
 16 Yujto man̈ naanoc yacꞌan vachꞌcꞌolal vin̈. Palta to ix och vin̈ ajcꞌolal 

dꞌa ebꞌ mebꞌaꞌ, dꞌa ebꞌ anima emnaquil yeqꞌui yedꞌ dꞌa ebꞌ ayoch dꞌa 
ilcꞌolal, masanto smilcham ebꞌ vin̈.

 17 Scatabꞌej anima vin̈, cotocabꞌ catabꞌ dꞌa yibꞌan̈ vin̈. Malajocabꞌ bꞌaqꞌuin̈ 
scha vachꞌcꞌolal vin̈ yujto maj yacꞌlaj svachꞌcꞌolal vin̈ dꞌa ebꞌ anima 
chiꞌ.

 18 Axon̈ej catabꞌ syal vin̈, ichato a catabꞌ chiꞌ spichul vin̈ yaji. A catabꞌ 
chiꞌ, icha aꞌ siquil aꞌ scuqꞌuej, ma icha aceite sco suquecꞌ dꞌayon̈, icha 
chiꞌ yaj dꞌa vin̈.

 19 Cotocabꞌ yaelal dꞌa yibꞌan̈ snivanil vin̈ yuj scatabꞌan ebꞌ anima chiꞌ, icha 
smuschaj co nivanil yedꞌ co pichul. Ochocabꞌcan sudꞌan yaelal chiꞌ 
dꞌa vin̈ dꞌa masanil tiempo icha junoc tzecꞌul.

 20 Mamin Jehová, ichaocabꞌ tic tzutej ebꞌ ayoch ajcꞌolal dꞌayin, aton ebꞌ 
tzꞌalan in pecal.

 21 A achxo pax ach Jehová Vajalil, acꞌcot a vachꞌcꞌolal dꞌa vibꞌan̈ yic ol ach 
icꞌjocchaan̈. Yuj a vachꞌcꞌolal dꞌayin, colineli.

 22 Te mebꞌaꞌ in, man̈xo animaoc vedꞌnac svutej vabꞌani, icha val to 
lajvinac in svabꞌi.

 23 Van in satel icha junoc en̈ul. Van vicꞌjibꞌat yuj icꞌ ichoc nocꞌ cꞌulubꞌ.
 24 Van yibꞌxi sjolom in penec, man̈xalaj vip yujto maxtzac in valaj. Van in 

bꞌacbꞌi.
 25 Tzebꞌajtac vilji dꞌa ebꞌ anima. Ayic tzin yilan ebꞌ, sbꞌuchvaj ebꞌ dꞌayin.
 26 Mamin Jehová, ochan̈ vedꞌoc. Ach in Diosal, colinel yuj a vachꞌcꞌolal.

SALMOS 109 860  



 27 Mamin Jehová, yojtaquejocabꞌel ebꞌ anima to a ach ix in utej icha tic.
 28 Malaj yelcꞌoch in scatabꞌan ebꞌ tato a ach tzacꞌcot a vachꞌcꞌolal dꞌayin. 

Qꞌuixvocabꞌ ebꞌ yacbꞌan van stzalaj in cꞌol a in a checabꞌ in tic.
 29 A ebꞌ tzꞌalan in pecal, chamocabꞌ ebꞌ yuj qꞌuixvelal. Toxon̈ejocabꞌ sat 

scꞌol ebꞌ yuj qꞌuixvelal.
 30 Mamin Jehová, ol vacꞌ yuj diosal dꞌayach dꞌa masanil tiempo. Dꞌa scal 

tzijtumal anima ol val vachꞌ lolonel dꞌayach ach in Diosal,
 31 yujto Yalumal ebꞌ mebꞌaꞌ aji. A ach tza colel ebꞌ dꞌa yol scꞌabꞌ ebꞌ sgana 

yacꞌanoch chamel dꞌa yibꞌan̈ ebꞌ.

Salmo 110

A Jehová tzꞌacꞌan yopisio vin̈ rey

Sbꞌit jun tic vin̈aj David.
 1 A Jehová ix alan dꞌa Vajalil: Eman̈ cꞌojan dꞌa in vachꞌ cꞌabꞌ tic, masanto 

ol vacꞌcanoch ebꞌ ayoch ajcꞌolal dꞌayach dꞌa yalan̈ oc, xchi Jehová.
 2 Mamin Rey, a Jehová ol acꞌan opisio yic tzacꞌ yajalil dꞌa Sion masanto 

dꞌa slajvubꞌ lum luum. Ol acꞌ yajalil dꞌa yibꞌan̈ ebꞌ ayoch ajcꞌolal 
dꞌayach.

 3 Ayic ol acꞌan oval yedꞌ ebꞌ ajcꞌool, ol ja ebꞌ a chon̈abꞌ, ol yacꞌanoch sbꞌa 
ebꞌ dꞌa oval chiꞌ edꞌoc. Icha yal acꞌval dꞌa qꞌuin̈ibꞌalil, icha chiꞌ ol aj 
sja ebꞌ vin̈ quelemtac dꞌa jun tzalan to icn̈ej yaji.

 4 Yacꞌnac pax can stiꞌ Jehová, malaj bꞌaqꞌuin̈ ol sqꞌuexaꞌ, yalnac dꞌayach 
icha tic: Sacerdote ach dꞌa masanil tiempo, icha yopisio vin̈aj 
Melquisedec, xchi.

 5 Mamin Jehová, ayecꞌ vin̈ Rey dꞌa a vachꞌ cꞌabꞌ. A dꞌa jun cꞌual ol te cot 
yoval vin̈, ol satjoquel ebꞌ rey yuj vin̈.

 6 A vin̈ ol acꞌan syaelal juntzan̈ nivac nación, ol cham anima, bꞌalbꞌumbꞌa 
ol aj ebꞌ chamnac yuj vin̈. Ol satjoquel ebꞌ yajal dꞌa yolyibꞌan̈qꞌuinal 
tic yuj vin̈.

 7 A dꞌa yol bꞌe ol yucꞌaꞌ vin̈ Rey dꞌa jun a aꞌ sbꞌeyi, yuj chiꞌ ol och yip vin̈.

Salmo 111

A Dios stan̈van schon̈abꞌ

 1 Calec vachꞌ lolonel dꞌa Jehová.
Dꞌa val smasanil in cꞌool ol val vachꞌ lolonel dꞌa Jehová, bꞌaj molanecꞌ 

ebꞌ anima vachꞌ sbꞌeybꞌal.
 2 Yelxo val te satubꞌtac tas scꞌulejnac Jehová. A mach xajanan tas 

scꞌulejnac chiꞌ, snaubꞌtan̈ej ebꞌ dꞌa yibꞌan̈.
 3 Te nivan yelcꞌoch tas scꞌulejnac Jehová chiꞌ, te vachꞌ pax yilji. A 

svachꞌcꞌolal ayn̈ejecꞌ dꞌa masanil tiempo.
 4 Malaj bꞌaqꞌuin̈ ol bꞌatcan satcꞌolal tas satubꞌtac scꞌulejnac. A Jehová chiꞌ 

te nivan svachꞌcꞌolal, te ay pax yoqꞌuelcꞌolal.
 5 Syacꞌ tas svaji dꞌa ebꞌ ay xivcꞌolal dꞌay. Naann̈ej strato yuuj.

 6 A juntzan̈ tas te satubꞌtac ix scꞌulej svachꞌiloc ebꞌ schon̈abꞌ. Ix yacꞌ lum 
sluum ebꞌ chꞌoc chon̈abꞌil yiquej ebꞌ.

 7 Tzꞌeln̈ejcꞌoch tas syalaꞌ, tojol toni. Masanil juntzan̈ schecnabꞌil, yeln̈ej syalaꞌ.
 8 Malaj bꞌaqꞌuin̈ sqꞌuexvi. Te tojol yaji, yeln̈ej pax syalaꞌ.
 9 A Jehová te nivan yelcꞌochi, Axon̈ej Ochi, ix scolel schon̈abꞌ, malaj 

bꞌaqꞌuin̈ ol sqꞌuex strato ix yacꞌcani.
 10 Tato sco nibꞌej jelan tzon̈ aji, ayocabꞌ yelcꞌoch Jehová dꞌa co sat. A ebꞌ 

sbꞌeybꞌalan schecnabꞌil, te aj pensar ebꞌ. Alchajocabꞌ vachꞌ lolonel dꞌa 
Jehová dꞌa masanil qꞌuinal.

Salmo 112

Syacꞌ svachꞌcꞌolal Dios dꞌa ebꞌ vachꞌ sbꞌeybꞌal

 1 Aljocabꞌ vachꞌ lolonel dꞌa Jehová.
Te vachꞌ yic junoc mach ay xivcꞌolal dꞌa Jehová, dꞌa smasanil scꞌol 

scꞌanabꞌajej schecnabꞌil.
 2 A yin̈tilal jun anima vachꞌ chiꞌ, vachꞌ yic ebꞌ yuj Dios, tzꞌacꞌji yopisio ebꞌ 

dꞌa sat luum tic.
 3 Man̈ jantacoc sbꞌeyumal dꞌa yol spat, axo stojolal, ayn̈ejecꞌ dꞌa masanil 

tiempo.
 4 Icha val saquilqꞌuinal dꞌa scal qꞌuicꞌalqꞌuinal, icha chiꞌ yaj Dios dꞌa ebꞌ 

anima vachꞌ spensar, yujto ay yoqꞌuelcꞌolal ebꞌ, ay svachꞌcꞌolal ebꞌ, 
tojol pax sbꞌeybꞌal ebꞌ.

 5 A junoc anima vachꞌ spensar, elbꞌenn̈ej tas yuuj. Masanil tas sbꞌo dꞌa 
smunlajel, tojoln̈ej syutej.

 6 Yuj chiꞌ, malaj bꞌaqꞌuin̈ ol can dꞌa yalan̈. A anima vachꞌ chiꞌ, ol 
nachajn̈ejcot dꞌa masanil tiempo.

 7 Malaj sxivcꞌolal dꞌa junoc abꞌix ay smay. Te tecꞌan syutej yacꞌanoch 
Jehová yipoc scꞌool.

 8 Max xivlaj jabꞌoc, ton̈ej stzevaj dꞌa ebꞌ ayoch ajcꞌolal dꞌay.
 9 Max syaejlaj tastac bꞌaj scolvaj dꞌa ebꞌ mebꞌaꞌ. A svachꞌcꞌolal chiꞌ ayn̈ej 

dꞌa masanil tiempo, te nivan tzꞌaj sbꞌinaj yuj svachꞌil chiꞌ.
 10 A ebꞌ chuc spensar, scot yoval ebꞌ ayic syilan ebꞌ yicꞌjichaan̈ ebꞌ anima 

vachꞌ spensar chiꞌ. Scꞌux val ye ebꞌ scot yoval, ol lajvoccanel ebꞌ. A 
tas sgana ebꞌ anima chuc chiꞌ, man̈ ol elcꞌochlaj.

Salmo 113

Calec vachꞌ lolonel dꞌa Jehová yuj svachꞌcꞌolal

 1 Calec vachꞌ lolonel dꞌa Jehová.
A on̈ schecabꞌ on̈ Jehová, calec vachꞌ lolonel dꞌay.

 2 Aljocabꞌ vachꞌ lolonel dꞌay ticnaic yedꞌ dꞌa masanil qꞌuinal.
 3 Bꞌitajocabꞌ bꞌaj sjavi cꞌu masanto bꞌaj tzꞌem cꞌu.
 4 A Jehová Yajal yaj dꞌa yibꞌan̈ juntzan̈ nivac chon̈abꞌ. A stziquiquial 

tzꞌecꞌbꞌat dꞌa schaan̈il satchaan̈.

 5 Malaj mach lajan yedꞌ Jehová co Diosal. Ato dꞌa yibꞌan̈toqꞌue satchaan̈ 
syacꞌcot Yajalil dꞌa yibꞌan̈ smasanil.

 6 Tzꞌemta qꞌuelan dꞌa yibꞌan̈ satchaan̈ yedꞌ dꞌa sat luum tic.
 7 A tzꞌicꞌanelta ebꞌ mebꞌaꞌ dꞌa yalan̈ smebꞌail, scolvaj pax dꞌa ebꞌ malaj 

jabꞌoc tas dꞌay,
 8 yic vachꞌ tzꞌem cꞌojan ebꞌ dꞌa scal ebꞌ yetanimail ay yelcꞌoch dꞌa yol 

schon̈abꞌ chiꞌ.
 9 A Jehová tzꞌacꞌan unevi ix ix max unevitaxonlaj. Tzꞌoch ix nunabꞌilal, 

tzalajcꞌolal tzꞌajecꞌ ix dꞌa spat yedꞌ yuneꞌ chiꞌ.
Calec vachꞌ lolonel dꞌa Jehová.

Salmo 114

A tas ajnac yelta ebꞌ israel dꞌa Egipto

 1 Ayic ix elta ebꞌ israel yin̈tilal vin̈aj Jacob dꞌa Egipto, aton jun chon̈abꞌ 
chꞌoc stiꞌ,

 2 a Judá yedꞌ Israel ix ochcan schon̈abꞌoc Jehová. Aꞌ ix acꞌan Yajalil dꞌa 
yibꞌan̈.

 3 Ayic ix schꞌoxan sbꞌa Jehová dꞌa aꞌ mar, ix bꞌat aꞌ elelal. Axo aꞌ nivan 
Jordán, ix meltzaj aꞌ dꞌa spatic.

 4 Axo lum vitz yedꞌ lum tzalquixtac ix qꞌue cheneljoc luum icha nocꞌ 
chiva, ma icha nocꞌ yunetac calnel.

 5 ¿Tas ix icꞌan aꞌ mar chiꞌ, yuj chiꞌ ix el aꞌ? ¿Tas ix icꞌan aꞌ Jordán chiꞌ, yuj 
chiꞌ ix meltzaj aꞌ?

 6 ¿Tas ix icꞌan lum vitz yedꞌ lum tzalquixtac, yuj chiꞌ ix qꞌue cheneljoc 
luum icha nocꞌ chiva, ma icha nocꞌ yunetac calnel?

 7 Ibꞌxocabꞌqꞌue lum luum dꞌa yichan̈ Jehová sDiosal vin̈aj Jacob.
 8 Aton ix icꞌanelta a aꞌ dꞌa sat jun qꞌuen tenam, a dꞌa yol qꞌuen ix elta sjaj 

a aꞌ chiꞌ yuuj, ix smolbꞌancan sbꞌa aꞌ.

Salmo 115

A dꞌa satchaan̈ ayecꞌ co Diosal

 1 Mamin Jehová, max yal-laj co cꞌol tzon̈ icꞌjichaan̈. An̈ejocabꞌ dꞌayach 
tzꞌalchaj vachꞌ lolonel yuj a vachꞌcꞌolal, yujto tzaqꞌuelcꞌoch tas tzalaꞌ.

 2 ¿Tas val yuj ol scꞌanbꞌej ebꞌ anima chꞌoc chon̈abꞌil dꞌayon̈, bꞌajtil ay jun 
e Diosal?

 3 Ach co Diosal, a dꞌa satchaan̈ ay ach eqꞌui. Masanil tas nabꞌil uuj, tza 
bꞌon̈ej.

 4 Axo sdiosal ebꞌ chꞌoc chon̈abꞌil chiꞌ, nabꞌa oro, nabꞌa plata, a anima 
sbꞌoani.

 5 Ay stiꞌ sdiosal ebꞌ chiꞌ, palta max lolonlaj. Ay sat, palta max yil-laj.
 6 Ay schiquin, palta max yabꞌlaj. Ay sn̈iꞌ palta max yal-laj sucꞌlan junoc tasi.
 7 Ay scꞌabꞌ, palta max yal-laj syaman junoc tasi. Ay yoc, palta max 

bꞌeylaj, max yal-laj secan sjaj.

 8 A ebꞌ sbꞌoan juntzan̈ yechel chiꞌ yedꞌ ebꞌ tzꞌacꞌanoch scꞌool dꞌay, lajan 
ebꞌ yedꞌoc.

 9 Ex vetchon̈abꞌ Israel, aqꞌuecoch Jehová yipoc e cꞌool, aꞌ tzꞌoch quedꞌoc, 
aꞌ tzon̈ colani.

 10 Ex sacerdote, aqꞌuecoch Jehová yipoc e cꞌool, aꞌ tzꞌoch quedꞌoc, aꞌ tzon̈ 
colani.

 11 Mach on̈ ay yelcꞌoch Jehová dꞌayon̈, caqꞌuecoch yipoc co cꞌool, aꞌ tzꞌoch 
quedꞌoc, aꞌ tzon̈ colani.

 12 Ix on̈ snacot Jehová, ol yacꞌ svachꞌcꞌolal dꞌa quibꞌan̈. Ol yacꞌ svachꞌcꞌolal 
dꞌayon̈ a on̈ israel on̈ tic. Ol yacꞌ svachꞌcꞌolal dꞌa yibꞌan̈ ebꞌ sacerdote 
yin̈tilal vin̈aj Aarón.

 13 Mach on̈ ay yelcꞌoch Jehová dꞌayon̈, ol yacꞌ svachꞌcꞌolal dꞌayon̈, 
vachꞌchom nivac copisio, vachꞌchom malaj quelcꞌochi.

 14 Aocabꞌ Jehová tzꞌacꞌan qꞌuibꞌ sbꞌisul ebꞌ cuninal yedꞌ ebꞌ qui co chiquin.
 15 Yacꞌocabꞌ svachꞌcꞌolal Jehová ix bꞌoan satchaan̈ yedꞌ lum luum tic 

dꞌayon̈.
 16 Aton Jehová ay yic satchaan̈, axo lum luum tic, ix yacꞌ lum dꞌayon̈ a on̈ 

anima on̈ tic.
 17 A ebꞌ toxo ix cꞌoch bꞌaj ay ebꞌ chamnac, maxtzac yal-laj yalan vachꞌ 

lolonel ebꞌ dꞌa Jehová.
 18 A on̈xo pitzan on̈ to tic jun, ol cal vachꞌ lolonel dꞌay ticnaic yedꞌ dꞌa 

masanil qꞌuinal.
Calec vachꞌ lolonel dꞌa Jehová.

Salmo 116

Lesal dꞌa acꞌoj yuj diosal

 1 Tzin xajanej Jehová, yujto ix yabꞌ in lesal ayic ix in tevi dꞌay.
 2 Yujto ix yabꞌ tas ix in cꞌan dꞌay, yuj chiꞌ ol val in bꞌa dꞌay yacbꞌan pitzan 

into.
 3 Ijan val ix in yamchaj yuj chamel. Ix ja syaelal chamel dꞌayin. A ilcꞌolal 

yedꞌ yaelal ix javi dꞌa vibꞌan̈.
 4 Ichato chiꞌ ix valan in bꞌa dꞌa Jehová. Ix in tevi dꞌay yic syacꞌan bꞌoxoc 

in cꞌool.
 5 A Jehová, tojol toni, tzꞌocꞌ scꞌol dꞌayon̈. A co Diosal, yelxo val te nivan 

svachꞌcꞌolal.
 6 A stan̈van ebꞌ emnaquil yeqꞌui. Ayic toxo ix el vip, a ix in colani.
 7 Ayxo in juncꞌolal ticnaic svabꞌi, yujto a Jehová vachꞌ ix yutej scꞌol 

dꞌayin.
 8 Maj in scha chamlaj, ix in scol dꞌa in cuscꞌolal, maj in schalaj telvoc.
 9 Yacbꞌan pitzan into ol in cꞌanabꞌajej.
 10 Ix vacꞌoch Jehová yipoc in cꞌool, dꞌa scal in nivan yaelal ix valani: Te 

ya ayin, xin chi.
 11 Man̈xo animaoc vaj svabꞌi, yuj chiꞌ ix valaꞌ to masanil ebꞌ anima, max 

yal-laj cacꞌanoch tas syal ebꞌ yipoc co cꞌool.
 12 ¿Tas ol vutej vacꞌan spac masanil svachꞌcꞌolal Jehová ix yacꞌ dꞌayin?

 13 Ol vicꞌcot vino ofrendail dꞌay yuj vacꞌan yuj diosal dꞌay, yujto ix in scoloꞌ.
 14 A dꞌa yichan̈ masanil schon̈abꞌ ol vaqꞌuelcꞌoch tas ix val dꞌay.
 15 Te nivan yelcꞌoch dꞌa yichan̈ Jehová ayic scham junoc mach yicxo.
 16 Mamin Jehová, a in ton tic, a checabꞌ in. A ach ix in a coleli, yuj chiꞌ 

libre in ticnaic.
 17 Ol vacꞌ in silabꞌ yuj acꞌoj yuj diosal dꞌayach yuj spacoc a vachꞌcꞌolal. Ol 

val in bꞌa dꞌayach.
 18 Mamin Jehová, ol vaqꞌuelcꞌoch in tiꞌ dꞌayach dꞌa yichan̈ masanil ebꞌ a 

chon̈abꞌ,
 19 dꞌa yamaqꞌuil a templo dꞌa snan̈al chon̈abꞌ Jerusalén.

Scal vachꞌ lolonel dꞌayach Jehová.

Salmo 117

Aloj vachꞌ lolonel dꞌa Jehová

 1 Ex anima cajan ex dꞌa masanil nación yedꞌ chon̈abꞌ, alec vachꞌ lolonel 
dꞌa Jehová.

 2 A svachꞌcꞌolal dꞌayon̈ te nivan. Tzꞌeln̈ejcꞌoch tas syal dꞌa masanil tiempo.
Calec vachꞌ lolonel dꞌa Jehová.

Salmo 118

A spoder Jehová te nivan

 1 Caqꞌuec yuj diosal dꞌa Jehová yujto vachꞌ spensar. A svachꞌcꞌolal 
ayn̈ejecꞌ dꞌa masanil tiempo.

 2 Calec a on̈ israel on̈ tic to a svachꞌcꞌolal Jehová ayn̈ejecꞌ dꞌa masanil 
tiempo.

 3 Yalocabꞌ ebꞌ sacerdote to a svachꞌcꞌolal Jehová ayn̈ejecꞌ dꞌa masanil 
tiempo.

 4 Calec a on̈ ay yelcꞌoch Jehová dꞌayon̈ to a svachꞌcꞌolal ayn̈ejecꞌ dꞌa 
masanil tiempo.

 5 Ay in val och dꞌa in yaelal, ix in avaj dꞌa Jehová, ix yabꞌ in lesal, ix in 
scolaneli.

 6 Ayecꞌ Jehová vedꞌoc, man̈ ol in xivlaj yuj tas ol in yutoc ebꞌ vetanimail.
 7 Ayecꞌ Jehová vedꞌoc, yujto a tzin colani, yuj chiꞌ ol vil yacꞌji ganar ebꞌ 

tzin chacaneli.
 8 Yelxo val te vachꞌ tato scacꞌoch Jehová yipoc co cꞌool dꞌa yichan̈ to a 

ebꞌ quetanimail scacꞌoch yipoc co cꞌool.
 9 Yelxo val te vachꞌ tato scacꞌoch Jehová yipoc co cꞌool dꞌa yichan̈ to a 

ebꞌ yajal scacꞌoch yipoc co cꞌool.
 10-11 Ix och oyan masanil ebꞌ chꞌoc chon̈abꞌil dꞌa in patic vichan̈, palta yuj 

spoder Jehová ix vacꞌ ganar ebꞌ.
 12 Ix och oyan ebꞌ dꞌayin icha val nocꞌ nocꞌal chabꞌ, axo yoval ebꞌ chiꞌ ix 

tupcanel icha stup teꞌ cꞌacꞌ dꞌa junoc teꞌ taquin̈ qꞌuiix. Yuj spoder 
Jehová ix vacꞌ ganar ebꞌ.

 13 Tzin yec telvoc ebꞌ dꞌa smasanil yip snaani, palta axo Jehová sjavi in 
scoloꞌ.

 14 Tzin bꞌitan dꞌa Jehová. A tzꞌacꞌanoch vip, in Columal yaji.
 15 A dꞌa spat ebꞌ anima tojol spensar ay bꞌit yedꞌ tzalajcꞌolal, yujto ix yacꞌ 

ganar oval ebꞌ yuj spoder Jehová te satubꞌtac.
 16 Yuj spoder Jehová chiꞌ ix acꞌji ganar ebꞌ ajcꞌool. Satubꞌtac yoch spoder 

chiꞌ.
 17 Manto ol in chamlaj, palta ayto in qꞌuinal yic vachꞌ ol valel tas ix sbꞌo 

Jehová vedꞌoc.
 18 Te nivan in yaelal ix yacꞌaꞌ, palta maj in scha chamlaj.
 19 Jaquec spuertail stemplo Dios Tojol. In gana tzin ochi yic svacꞌ yuj 

diosal dꞌay taꞌ.
 20 Aton jun tic spuertail bꞌaj tzon̈ cꞌoch dꞌa yichan̈ Jehová. Ataꞌ ol 

ochcꞌoch ebꞌ tojol sbꞌeybꞌal.
 21 Svacꞌ yuj diosal dꞌayach Jehová yujto ix ach tacꞌvi dꞌayin, in Columal 

ach.
 22 A jun qꞌuen qꞌueen malaj yelcꞌoch dꞌa yichan̈ ebꞌ bꞌoum pat, aton qꞌuen 

ix ochcan sjolomoc schiquin teꞌ pat chiꞌ.
 23 Icha chiꞌ ix yutej Jehová. Yuj chiꞌ ayic squilani, ste sat co cꞌool yuuj.
 24 Aton dꞌa jun cꞌu tic ix yaqꞌuelcꞌoch Jehová tas nabꞌilcan yuuj, yuj chiꞌ 

tzon̈ tzalaj ticnaic, tzꞌel lenaj squilaꞌ.
 25 Mamin Jehová, cotan̈ qꞌuelan dꞌayon̈, colon̈eli, vachꞌocabꞌ tzon̈ ajcan 

uuj.
 26 Calec vachꞌ lolonel dꞌa Jun checbꞌilcot yuj Jehová. Scal vachꞌ lolonel 

dꞌayex mach ex molan ex ecꞌ dꞌa stemplo Jehová.
 27 A Jehová Dios toni, a tzꞌacꞌan saquilqꞌuinal dꞌayon̈. Caqꞌuecoch qꞌuin̈, 

squicꞌancot scabꞌ te teꞌ ay xiil, tzon̈ eqꞌuec oyoyoc dꞌa spatic altar.
 28 Scacꞌ yuj diosal dꞌayach Mamin, yujto co Diosal ach, scal vachꞌ lolonel 

dꞌayach, tzach quicꞌanchaan̈.
 29 Calec vachꞌ lolonel dꞌa Jehová yujto te vachꞌ spensar. A svachꞌcꞌolal 

ayn̈ejecꞌ dꞌa masanil tiempo.

Salmo 119
*  Aloj vachꞌ lolonel dꞌa scꞌaybꞌubꞌal Dios

ALEPH
 1 Mamin Jehová, te vachꞌ yic ebꞌ scꞌanabꞌajan a cꞌaybꞌubꞌal, malaj mach 

tzꞌalan ebꞌ chucal.
 2 Te vachꞌ yic ebꞌ scꞌanabꞌajan a cachnabꞌil, dꞌa smasanil scꞌol ebꞌ tzꞌoch 

tzacꞌan uuj.
 3 Aton ebꞌ max cꞌulanlaj chucal, ebꞌ scꞌanabꞌajan sbꞌeybꞌalan tas tzalaꞌ.
 4 Mamin Jehová, a ach ix alaꞌ to tzꞌacan tzꞌaj scꞌanabꞌajax a checnabꞌil.
 5 Comonoc ayn̈ejoch dꞌa in cꞌool in cꞌanabꞌajan a ley.

 6 ¿Tas yuj ol in qꞌuixvoc tato tzin cꞌanabꞌajej masanil a checnabꞌil chiꞌ?
 7 Ol val vachꞌ lolonel dꞌayach dꞌa smasanil in cꞌool ayic toxo ix in cꞌaybꞌej 

a ley te tojol.
 8 Ol in cꞌanabꞌajej a ley. Man̈ in actejcan dꞌa juneln̈ej.
BET
 9 ¿Tas val ol aj ebꞌ quelemtac yic max och smul ebꞌ? An̈ej tato scꞌanabꞌajej 

a lolonel ebꞌ.
 10 Dꞌa smasanil in cꞌol tzin och tzacꞌan uuj. Man̈ a cha viqꞌuel in bꞌa dꞌa a 

checnabꞌil.
 11 Ix cham val in cꞌaybꞌan a lolonel yic vachꞌ max och in mul dꞌayach.
 12 Mamin Jehová, te vachꞌ ach. Cꞌaybꞌej in dꞌa a ley.
 13 Ol valel masanil a ley, aton juntzan̈ albꞌilcan uuj.
 14 Ecꞌbꞌal stzalaj in cꞌool ayic tzin cꞌanabꞌajan in cachnabꞌil tzacꞌaꞌ dꞌa 

yichan̈ pax svicꞌan masanil macan̈il bꞌeyumal.
 15 Ol in naubꞌtan̈ej a checnabꞌil ix acꞌ dꞌayon̈. Ol cham val in naubꞌtan̈an a 

cꞌaybꞌubꞌal.
 16 Ol vacꞌ tzalajbꞌoc in cꞌool yedꞌ a checnabꞌil tic, man̈ ol bꞌatcan a lolonel 

satcꞌolal vuuj.
GUÍMEL
 17 Acꞌ a vachꞌcꞌolal dꞌayin yic vachꞌ ol in cꞌanabꞌajej a lolonel yacbꞌan 

pitzan into.
 18 Jac in sat yic vachꞌ snachajel a cꞌaybꞌubꞌal vuuj, aton te satubꞌtac yochi.
 19 Eqꞌuelbꞌan̈ej vecꞌ dꞌa sat luum tic, man̈ a cꞌubꞌejel a checnabꞌil dꞌayin.
 20 Snibꞌej val in cꞌol svojtaquejel a ley dꞌa junjun rato.
 21 A ach ton tza cach ebꞌ acꞌumtac syutej sbꞌa, aton ebꞌ catabꞌil yujto 

syiqꞌuel sbꞌa ebꞌ dꞌa a checnabꞌil.
 22 Yujto tzin cꞌanabꞌajej in cachnabꞌil tzacꞌaꞌ, yuj chiꞌ colinel dꞌa schucal 

lolonel ebꞌ tzin paticaneli.
 23 Vachꞌchom a ebꞌ yajal smol naej ebꞌ in yixtani, a inxo a checabꞌ in tic, a 

a ley ol in naubꞌtan̈ej.
 24 Svacꞌ tzalaj in cꞌool yuj in cachnabꞌil, yujto syacꞌ in razón.
DÁLET
 25 Ijan val tzin cham svabꞌi, acꞌ in qꞌuinal ichataxon alani.
 26 Ix in chꞌox chajtil in bꞌey dꞌa ichan̈, ix in a tacꞌvani. Cꞌaybꞌej in dꞌa a bꞌeybꞌal.
 27 Acꞌ nachajel vuuj yic vachꞌ tzin cꞌanabꞌajej a checnabꞌil. In gana tzin 

naubꞌtan̈ej juntzan̈ tas ix a cꞌulej to satubꞌtac yochi.
 28 Ay in och dꞌa cuscꞌolal, tecꞌan tzin utej in cꞌanaꞌ icha yaj alancani.
 29 Ochan̈ vedꞌoc yic vachꞌ max vesej, tzacꞌan a vachꞌcꞌolal dꞌayin yuj a 

cꞌaybꞌubꞌal.
 30 Toxo ix vacꞌoch dꞌa in cꞌool to yeln̈ej tas ol valaꞌ, tzin nibꞌej a ley.
 31 Mamin Jehová, te naan in cachnabꞌil ix acꞌaꞌ, man̈ in a cha qꞌuixvoc.
 32 Van vacꞌan vip in cꞌanabꞌajan a checnabꞌil yujto van acꞌan in pensar.
HE
 33 Mamin Jehová, cꞌaybꞌej in dꞌa a ley, in gana tzin cꞌanabꞌajej masanto dꞌa 

slajvubꞌ.
 34 Acꞌ nachajel vuuj yic vachꞌ ol in cꞌanabꞌajej a cꞌaybꞌubꞌal. Dꞌa val 

smasanil in cꞌool in gana tzin cꞌanabꞌajej a cꞌaybꞌubꞌal chiꞌ.

 35 Cuchbꞌej in dꞌa sbꞌeal a checnabꞌil, yujto ay in tzalajcꞌolal dꞌay.
 36 Acꞌ in nibꞌejoch in cachnabꞌil tzacꞌa, mocabꞌ bꞌeyumal tzin nibꞌejochi.
 37 Man̈ a cha vacꞌoch in pensar dꞌa juntzan̈ yechel comon dios. Acꞌ in 

qꞌuinal, yic vachꞌ svacꞌoch a cꞌaybꞌubꞌal dꞌa in cꞌool.
 38 Aqꞌuelcꞌoch dꞌayin a in a checabꞌ in tic, juntzan̈ tas albꞌilcan uuj dꞌa ebꞌ 

ay elcꞌoch dꞌa yol sat.
 39 Te vachꞌ a ley dꞌa yol in sat, yuj chiꞌ colinel dꞌa juntzan̈ lolonel 

stzuntzancot yoval in cꞌool, to tzin xiv dꞌay.
 40 Te xajanabꞌil a checnabꞌil vuuj, acꞌ in qꞌuinal, yujto tojol ach toni.
VAW
 41 Mamin Jehová, acꞌ a vachꞌcꞌolal yedꞌ a colval dꞌayin, ichataxon alani.
 42 Icha chiꞌ ol yal in pactzitan ebꞌ tzin tzuntzani, yujto a a lolonel ayoch 

yipoc in cꞌool.
 43 Ochan̈ vedꞌoc yic svalel a lolonel te yel, yujto yipcꞌolal yaj a ley vuuj.
 44 In gana tzin cꞌanabꞌajej a cꞌaybꞌubꞌal, malajocabꞌ bꞌaqꞌuin̈ svactejcani.
 45 Juncꞌolal ol in ajoc, yujto svacꞌoch a ley dꞌa in cꞌool.
 46 A dꞌa yichan̈ ebꞌ vin̈ rey ol valel a checnabꞌil, man̈ ol in qꞌuixvoclaj 

valani.
 47 Te xajan a checnabꞌil vuuj, ay pax in tzalajcꞌolal yuuj.
 48 Tzin xajanej val a checnabꞌil, in gana val yaji. Tzin te naubꞌtan̈ej a ley 

chiꞌ.
ZAÍN
 49 Nacot tas alnaccan dꞌayin, a in a checabꞌ in tic, a a lolonel chiꞌ ix 

vacꞌoch yipoc in cꞌool.
 50 A lolonel chiꞌ tzꞌacꞌan snivanil in cꞌool ayic ilcꞌolal vaji. A tas alnaccan 

chiꞌ, aton van yacꞌan in qꞌuinal.
 51 A ebꞌ te acꞌumtac, max yactej ebꞌ in stzuntzani, palta max vactejcanlaj 

a cꞌaybꞌubꞌal.
 52 Mamin Jehová, tzin nacot juntzan̈ a ley aytax ecꞌ dꞌa yichbꞌanil. A dꞌa 

juntzan̈ chiꞌ svicꞌ snivanil in cꞌool.
 53 A ebꞌ scꞌulan chucal, syactejcan a cꞌaybꞌubꞌal ebꞌ, yuj chiꞌ ste cot voval.
 54 A a ley ix vacꞌoch in bꞌitoc dꞌa sat luum tic, yujto eqꞌuelbꞌan̈ej veqꞌui.
 55 Mamin Jehová, tzach in nacot dꞌacꞌvalil, in gana tzin cꞌanabꞌajejn̈ej a 

cꞌaybꞌubꞌal.
 56 Sja in tzalajcꞌolal yujto tzin cꞌanabꞌajej a checnabꞌil chiꞌ.
CHET
 57 Mamin Jehová, a achn̈ej tzach in nibꞌej. Toxo ix vacꞌ in tiꞌ to tzin 

cꞌanabꞌajej tas tzalaꞌ.
 58 Dꞌa val smasanil in cꞌool tzin naꞌa to svacꞌ tzalajbꞌoc a cꞌool. Ocꞌoc a 

cꞌool dꞌayin, ichataxon alancani.
 59 Ix in bꞌeytzitej in bꞌeybꞌal, ix in yamoch in cꞌanabꞌajan in cachnabꞌil 

tzacꞌaꞌ.
 60 Dꞌa elan̈chamel svacꞌ vip in cꞌanabꞌajan a checnabꞌil.
 61 A ebꞌ scꞌulan chucal ix yaqꞌuem yaal ebꞌ dꞌa vichan̈, palta max bꞌatlaj a 

cꞌaybꞌubꞌal satcꞌolal vuuj.
 62 A dꞌa chimilacꞌval tzin qꞌue vaan svacꞌan yuj diosal dꞌayach yuj a ley, 

yujto tojol toni.

 63 Vachꞌ vacꞌan yedꞌ ebꞌ syaqꞌuem sbꞌa dꞌayach yedꞌ ebꞌ scꞌanabꞌajan a 
checnabꞌil.

 64 Mamin Jehová, nivan chequel a vachꞌcꞌolal dꞌa yolyibꞌan̈qꞌuinal tic, 
cꞌaybꞌej in dꞌa a ley.

TET
 65 Mamin Jehová, vachꞌ ton ix utej a cꞌool dꞌayin a in a checabꞌ in tic, 

ichataxon alancani.
 66 In gana tzin a cꞌaybꞌej dꞌa a jelanil yedꞌ dꞌa tas scojtaquej, yujto a a 

checnabꞌil svacꞌoch yipoc in cꞌool.
 67 Ayic manto och in yaelal, man̈ jantacoc bꞌaj ix in bꞌat dꞌa scal chucal, 

axo ticnaic jun, tzin cꞌanabꞌajej a lolonel.
 68 A ach tic, te vachꞌ ach, vachꞌn̈ej tas tza cꞌulej. Cꞌaybꞌej in dꞌa a bꞌeybꞌal.
 69 A ebꞌ acꞌumtac, syal lolonel ebꞌ man̈ yeloc dꞌa in patic, a inxo jun, tzin 

cꞌanabꞌajej a checnabꞌil dꞌa smasanil in cꞌool.
 70 Ix ixtaxel spensar ebꞌ scꞌulan chucal, xal in jun, svacꞌ tzalajbꞌoc in cꞌool 

dꞌa a cꞌaybꞌubꞌal.
 71 Te vachꞌ ix in elcꞌochi yujto ix och in yaelal. Ichaton val chiꞌ ix aj in 

cꞌaybꞌan a bꞌeybꞌal.
 72 A a cꞌaybꞌubꞌal dꞌayin ecꞌbꞌal yelcꞌoch dꞌa yichan̈ qꞌuen tzijtumal oro 

yedꞌ qꞌuen plata.
YOD
 73 A ach ton val ix in a bꞌoꞌo. Acꞌ in jelanil yic vachꞌ tzin cꞌaybꞌej a 

checnabꞌil.
 74 A ebꞌ ay elcꞌoch dꞌa yol sat, tzalajocabꞌ scꞌool ebꞌ ayic tzin yilan ebꞌ 

yujto a a lolonel ix vacꞌoch yipoc in cꞌool.
 75 Mamin Jehová, vojtac to te tojol a ley. Ayic tzin acꞌanoch dꞌa ilcꞌolal, 

ayton val yuuj, yuj chiꞌ icha chiꞌ tzutej.
 76 Aocabꞌ a vachꞌcꞌolal snivanan in cꞌool ichataxon alan dꞌayin.
 77 Chꞌox svachꞌil a cꞌool dꞌayin, tzacꞌan pax in qꞌuinal. Ay val in 

tzalajcꞌolal yuj a cꞌaybꞌubꞌal.
 78 Qꞌuixvocabꞌel ebꞌ acꞌumtac syutej sbꞌa, yujto tzin sbꞌaj ebꞌ vachꞌchom 

malaj in mul dꞌa ebꞌ. A inxo tic tzin naubꞌtan̈ej a checnabꞌil.
 79 A ebꞌ ay elcꞌoch dꞌa sat, ebꞌ ojtannac cachnabꞌil tzacꞌaꞌ, smolbꞌejocabꞌ 

sbꞌa ebꞌ vedꞌoc.
 80 Vachꞌocabꞌn̈ej yaj in pensar icha syal a ley, yic vachꞌ malaj bꞌaj ol in 

qꞌuixvoc.
CAF
 81 Toxon̈ej nanon yecꞌ in cꞌool bꞌaqꞌuin̈ ol in a coloꞌ, palta a a lolonel 

svacꞌoch yipoc in cꞌool.
 82 Van yixtax yol in sat yuj in maclani bꞌaqꞌuin̈ ol elcꞌoch tas alnaccani. 

Tzin naan icha tic: ¿Bꞌaqꞌuin̈ ol ach ja acꞌ snivanil in cꞌool? xin chi.
 83 Vachꞌchom man̈xalaj vopisio yujto icham inxo, palta max bꞌatlaj a ley 

satcꞌolal vuuj.
 84 ¿Jantacto tiempo ol vil a in a checabꞌ in tic? ¿Bꞌaqꞌuin̈to val ol acꞌoch 

syaelal ebꞌ ayoch ajcꞌolal dꞌayin?
 85 A ebꞌ acꞌumtac syutej sbꞌa, man̈ naanoc a cꞌaybꞌubꞌal yuj ebꞌ. Toxo ix 

sjoy olan ebꞌ yic tzin telvi dꞌay yalan ebꞌ.

 86 Masanil a checnabꞌil, yeln̈ej syalaꞌ. Ochan̈ vedꞌoc, ina to malaj in mul, 
palta man̈ jantacoc ebꞌ ayoch ajcꞌolal dꞌayin.

 87 Toxo ijan tzin cham yuj ebꞌ, palta max bꞌatlaj a checnabꞌil satcꞌolal 
vuuj.

 88 Acꞌ in qꞌuinal, icha syal jantac a vachꞌcꞌolal, icha chiꞌ ol in cꞌanabꞌajej in 
cachnabꞌil ix acꞌaꞌ.

LAMED
 89 Mamin Jehová, a a lolonel max qꞌuexmajlaj. Ayn̈ejecꞌ dꞌa masanil 

qꞌuinal dꞌa satchaan̈.
 90 A ach tic, tzꞌeln̈ejcꞌoch tas tzal dꞌa masanil tiempo. A ach a bꞌonac lum 

luum tic, yuj chiꞌ an̈ejaꞌ yaj luum ticnaic.
 91 Masanil tasi, an̈ejaꞌ yaji ichataxon yaj alannaccani, an̈ejtonaꞌ aꞌ van a 

cꞌanan ticnaic.
 92 Tato maj in tzalaj in naubꞌtan̈an a cꞌaybꞌubꞌal, toxom ix in lajviel yuj 

cuscꞌolal.
 93 Malaj bꞌaqꞌuin̈ sbꞌatcan a checnabꞌil satcꞌolal vuuj. A yuj a lolonel tic ix 

acꞌ in qꞌuinal.
 94 Colin yujto ic inn̈ej toni, naann̈ej a checnabꞌil vuuj.
 95 A ebꞌ scꞌulan chucal, van stan̈van ebꞌ in lajvieli, palta a inxo jun, a val a 

cachnabꞌil tzalaꞌ, a tzin naubꞌtan̈ej.
 96 Ix vilaꞌ to malaj junoc tas tzꞌacꞌan vachꞌil, axo a checnabꞌil, man̈xo 

jantacoc svachꞌil.
MEM
 97 Te xajan a cꞌaybꞌubꞌal vuuj. Masanil tiempo tzin naubꞌtan̈ej.
 98 Naann̈ej a checnabꞌil vuuj, yuj chiꞌ yelxo val jelan in dꞌa yichan̈ ebꞌ 

ayoch ajcꞌolal dꞌayin.
 99 Ecꞌal in jelanil dꞌa yichan̈ masanil ebꞌ in cꞌaybꞌumal, yujto naann̈ej a 

cꞌaybꞌubꞌal vuuj.
 100 Yelxo val snachajel vuuj dꞌa yichan̈ ebꞌ ichamtac vinac, yujto tzin 

cꞌanabꞌajej a checnabꞌil.
 101 Max yal-laj in cꞌol svacꞌoch in bꞌa dꞌa chuc bꞌeybꞌal, yic vachꞌ tzin 

cꞌanabꞌajejn̈ej a lolonel.
 102 Maj viqꞌuel-laj in bꞌa dꞌa a cꞌaybꞌubꞌal, yujto van in a cꞌaybꞌani.
 103 Ecꞌbꞌal schiꞌal a lolonel dꞌa yichan̈ schiꞌal nocꞌ yal chabꞌ svabꞌi.
 104 Te ay in jelanil ix viqꞌuelta dꞌa a checnabꞌil, yuj chiꞌ tzin chaquel 

masanil chuc bꞌeybꞌal.
NUN
 105 A a lolonel schꞌoxan vachꞌ bꞌeybꞌal dꞌayin ichato a tzꞌacꞌan saquilqꞌuinal 

dꞌa yol in bꞌe, aꞌ schꞌoxan bꞌe dꞌayin.
 106 Ach in Diosal, ix vacꞌ in tiꞌ dꞌayach, yuj chiꞌ yovalil ol in cꞌanabꞌajej. Ol 

in cꞌaybꞌej in bꞌa dꞌa a ley to te tojol.
 107 Mamin Jehová, yelxo val ste cus in cꞌool svabꞌi. Acꞌ in qꞌuinal ichataxon 

alani.
 108 Mamin, cha in vachꞌ lolonel sval dꞌayach dꞌa smasanil in cꞌool, tzin a 

cꞌaybꞌan pax dꞌa a cꞌaybꞌubꞌal.
 109 Junjun cꞌu sjavi tas ay smay dꞌa vibꞌan̈, palta max bꞌatcanlaj a 

cꞌaybꞌubꞌal satcꞌolal vuuj.

 110 A ebꞌ scꞌulan chucal, syaqꞌuem in yaalil ebꞌ, palta max bꞌatlaj a 
checnabꞌil satcꞌolal vuuj.

 111 A a lolonel ix al dꞌayin, vicn̈ej yaj dꞌa masanil tiempo, yujto aꞌ tzꞌacꞌan 
in tzalajcꞌolal.

 112 Toxo ix vacꞌ pensar to ol in cꞌanabꞌajej a ley masanto dꞌa slajvubꞌ.
SAMEC
 113 Tzin chaquel ebꞌ anima chabꞌ sat, palta tzin xajanej a cꞌaybꞌubꞌal.
 114 A ach ton ay ach och ven̈uloc yedꞌ in colnabꞌiloc. A a lolonel ayoch 

yipoc in cꞌool.
 115 Elan̈ec dꞌa in tzꞌey a ex tze cꞌulej chucal, yujto in gana tzin cꞌanabꞌajej 

schecnabꞌil in Diosal.
 116 Mamin, acꞌ vip, ichataxon yaj alancani, yic ayn̈ej in qꞌuinal. Man̈ acꞌ 

lajvoc tas ayoch yipoc in cꞌool.
 117 Ochan̈ vedꞌoc, yic ol in colchajoc. Ichato chiꞌ ol in cꞌanabꞌajan a ley.
 118 Ix a tecꞌcanem ebꞌ syiqꞌuel sbꞌa dꞌa a ley, yujto a sjelanil ebꞌ malaj 

yelcꞌochi.
 119 Icha val cꞌalem, icha chiꞌ yaj ebꞌ scꞌulan chucal dꞌa yol a sat, yuj chiꞌ 

tzin xajanej a lolonel.
 120 A in nivanil tic, tzꞌibꞌxi yuj in xivcꞌolal dꞌayach, yujto te nivan yelcꞌoch 

a ley dꞌayin.
ꞌAYIN
 121 A vachꞌil yedꞌ tojolal tzin bꞌeybꞌalej. Man̈ in actejcan dꞌa yol scꞌabꞌ ebꞌ 

ayoch ajcꞌolal dꞌayin.
 122 Ochan̈ vilumaloc yuj in vachꞌiloc. Mocabꞌ in yixtej ebꞌ acꞌumtac syutej 

sbꞌa.
 123 Van yixtaxel yol in sat yuj in maclan a javi yic tzul in a colani. Van in 

tan̈van in icꞌanel dꞌa libre ichataxon alancani.
 124 Vachꞌ tzutej a cꞌol dꞌayin a in a checabꞌ in tic, icha jantac a vachꞌcꞌolal. 

Cꞌaybꞌej in dꞌa a ley.
 125 Acꞌ in jelanil a in a checabꞌ in tic. In gana svojtaquejel a cachnabꞌil 

tzalaꞌ.
 126 Mamin Jehová, stiempoalxo acꞌan syaelal ebꞌ scꞌulan chucal, yujto ix 

spitej sbꞌa ebꞌ dꞌa a cꞌaybꞌubꞌal.
 127 Ecꞌbꞌal tzin nibꞌej a checnabꞌil dꞌa yichan̈ qꞌuen oro te vachꞌ,
 128 yuj chiꞌ tzin cꞌanabꞌajejn̈ej a checnabꞌil chiꞌ, axo pax masanil chuc 

bꞌeybꞌal, tzin chaccaneli.
PE
 129 Satubꞌtac a cachnabꞌil, yuj val chiꞌ tzin cꞌanabꞌajej dꞌay.
 130 Ayic tzꞌalchajel tas syalelcꞌoch a lolonel, icha val saquilqꞌuinal yaj 

dꞌayon̈. Scꞌaybꞌaj ebꞌ anima emnaquil yuuj.
 131 Tzin te nibꞌej val a checnabꞌil, icha val snibꞌan a aꞌ junoc mach yuj 

taquin̈tial.
 132 Ilincoti, ocꞌoc val a cꞌol dꞌayin icha val tzutej a cꞌol dꞌa ebꞌ tzach xajanani.
 133 Cuchbꞌej in dꞌa a bꞌeybꞌal, icha val yalan a lolonel. Man̈ in a cha acꞌjoc 

ganar yuj chucal.
 134 Colinel dꞌa ebꞌ anima malaj yoqꞌuelcꞌolal. In gana tzin cꞌanabꞌajej a 

checnabꞌil.

 135 Tzalajocabꞌ a cꞌool vuj a in a checabꞌ in tic, tzin a cꞌaybꞌanpax dꞌa a 
ley.

 136 Tzin te oqꞌui, yujto malaj yelcꞌoch a cꞌaybꞌubꞌal dꞌa ebꞌ vetanimail.
TZADE
 137 Mamin Jehová, tojol ach toni, vachꞌn̈ej yelcꞌoch a ley.
 138 Masanil a cachnabꞌil, tojol toni, yuj chiꞌ syal cacꞌanoch dꞌa co cꞌool.
 139 Te tacnac in cꞌool yuj ebꞌ ayoch ajcꞌolal dꞌayin, yujto ix bꞌatcan a lolonel 

satcꞌolal yuj ebꞌ.
 140 A tas tzalaꞌ tzꞌeln̈ejcꞌochi, yuj chiꞌ tzin xajanej a in a checabꞌ in tic.
 141 Emnaquil anima in, paticabꞌil in el yuj ebꞌ vetanimail, palta max 

bꞌatcanlaj a checnabꞌil satcꞌolal vuuj.
 142 A a tojolal malaj bꞌaqꞌuin̈ slajvi. A a cꞌaybꞌubꞌal yeln̈ej syalaꞌ.
 143 Man̈xo animaoc vaj yuj cuscꞌolal yedꞌ yaelal, axo a checnabꞌil tzꞌacꞌan 

in tzalajcꞌolal.
 144 A a cachnabꞌil tojoln̈ej toni. Acꞌ ja in pensar yic vachꞌ ayn̈ej in qꞌuinal.
COF
 145 Mamin Jehová, dꞌa val smasanil in cꞌool tzin avaj dꞌayach, tacꞌvej in, 

yujto in gana tzin cꞌanabꞌajej a ley.
 146 A dꞌayach sval in bꞌa. Ochan̈ vedꞌoc yic vachꞌ ol in cꞌanabꞌajej a 

cachnabꞌil tzalaꞌ.
 147 Ayic manto sacbꞌilaj tzin qꞌue vaan, tzin cꞌanan a colval yujto svacꞌoch 

a lolonel yipoc in cꞌool.
 148 Pitzan in tzꞌecꞌ acꞌval, tzin naubꞌtan̈an tas albꞌilcan uuj.
 149 Mamin Jehová, abꞌ tas svalaꞌ icha jantac a vachꞌcꞌolal. Acꞌ in qꞌuinal 

icha val stojolal a bꞌeybꞌal.
 150 A ebꞌ snaan yacꞌan chucal dꞌayin, ayecꞌ ebꞌ dꞌa in lacꞌanil, palta najat 

yajcan ebꞌ dꞌa a cꞌaybꞌubꞌal.
 151 A achxo pax Mamin, te lacꞌan ayach eqꞌui, yelton val syal masanil a 

checnabꞌil.
 152 Pecatax ix vojtaquejel yuj a cachnabꞌil tic, a ach ix acꞌcan dꞌa juneln̈ej.
REX
 153 Mamin, ilincot yedꞌ in yaelal tic, tzin a colani yujto max bꞌatcan a 

cꞌaybꞌubꞌal satcꞌolal vuuj.
 154 Colinel dꞌa yol scꞌabꞌ ebꞌ tzꞌesanoch dꞌa vibꞌan̈. Acꞌ in qꞌuinal ichataxon 

alani.
 155 A ebꞌ scꞌulan chucal, malaj yalan yic ebꞌ dꞌa a colval, yujto max 

scꞌanabꞌajejlaj a checnabꞌil ebꞌ.
 156 Mamin Jehová, te nivan tzꞌocꞌ a cꞌool dꞌayon̈. Acꞌ in qꞌuinal icha val a 

tojolal.
 157 Man̈ jantacoc ebꞌ ayoch ajcꞌolal dꞌayin yedꞌ ebꞌ tzin ixtani, a inxo jun, 

max viqꞌuel-laj in bꞌa dꞌa a cachnabꞌil.
 158 Tzin chaquel ebꞌ tzꞌecꞌ yibꞌan̈ scꞌulan chucal, aton ebꞌ max cꞌanabꞌajan a 

lolonel.
 159 Mamin Jehová, yelxo val xajan a checnabꞌil vuuj. Acꞌ in qꞌuinal icha val 

jantac a vachꞌcꞌolal.
 160 A a lolonel te yel. Tojolton masanil a cꞌaybꞌubꞌal, malaj bꞌaqꞌuin̈ ol 

lajvoqueloc.

SIN
 161 Vachꞌchom malaj in mul, tzin spech bꞌeyecꞌ ebꞌ anima nivan yopisio, 

palta te nivan yelcꞌoch a lolonel dꞌayin.
 162 Stzalaj in cꞌool yuj tas alnaccani, icha junoc mach te nivan sbꞌeyumal 

syicꞌaꞌ.
 163 Max yal-laj in cꞌool naojqꞌue lolonel, ste taccanel in cꞌool yuuj, palta 

tzin xajanej a cꞌaybꞌubꞌal.
 164 Dꞌa junjun rato svalan vachꞌ lolonel dꞌayach, yujto tojol ton a ley.
 165 A ebꞌ xajanan a cꞌaybꞌubꞌal, juncꞌolaln̈ej yaj ebꞌ, malaj tas tzꞌacꞌan telvoc 

ebꞌ.
 166 Mamin Jehová, van in tan̈van in a colani, yujto van in cꞌanabꞌajan a 

checnabꞌil.
 167 Van in cꞌanabꞌajan a cachnabꞌil te xajan vuuj.
 168 Van in cꞌanabꞌajan a checnabꞌil yedꞌ a cachnabꞌil. Ojtac masanil in 

bꞌeybꞌal.
TAV
 169 Mamin Jehová, qꞌueocabꞌcꞌoch vav dꞌa ichan̈, acꞌ ja in pensar ichataxon 

yalan a lolonel.
 170 Axo in lesal jun, qꞌueocabꞌcꞌoch dꞌa ichan̈, colineli, ichataxon yaj 

alancani.
 171 Sval vachꞌ lolonel dꞌayach, yujto tzin a cꞌaybꞌej dꞌa a bꞌeybꞌal.
 172 Ol in bꞌitej junoc bꞌit yuj tas alnaccani, yujto masanil a checnabꞌil tojol 

yaji.
 173 Ayn̈ejocabꞌcot bꞌachan a cꞌabꞌ dꞌayin yic tzin a colani, yujto tzin te 

nibꞌej a checnabꞌil.
 174 Mamin Jehová, snibꞌej val in cꞌool to tzin a coloꞌ. Ay in tzalajcꞌolal dꞌa a 

cꞌaybꞌubꞌal.
 175 Tzin nibꞌej to pitzaninn̈ej, yic vachꞌ ol in bꞌitan dꞌayach. Aocabꞌ a tojolal 

tzꞌoch vedꞌoc.
 176 Ix in satbꞌat icha nocꞌ calnel sacleminac yajbꞌati. Cotan̈, say in ecꞌ a in a 

checabꞌ in tic, yujto max bꞌatlaj a checnabꞌil satcꞌolal vuuj.

Salmo 120

Lesal yic colval

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Mamin Jehová, ayic ay in och dꞌa somcꞌolal ix in avaj dꞌayach, a achxo 

ix ach tacꞌvi dꞌayin.
 2 Mamin, colinel dꞌa lolonel man̈ yeloc syal ebꞌ naumqꞌue lolonel dꞌa in 

patic.
 3 Ex esalvum, ¿tom man̈ ol yacꞌcot yaelal Dios dꞌa eyibꞌan̈ yujto tze 

nachaan̈ lolonel chiꞌ?
 4 Ol javoc nivan yaelal dꞌa eyibꞌan̈, ichato ol ex juljoc dꞌa jul-labꞌ jay sn̈iꞌ, 

ma ichato ol ex tzꞌabꞌat yuj tzacꞌacꞌ chacxililnac.
 5 Obꞌiltac in, val schucal juntzan̈ anima bꞌaj cajan in tic. Ecꞌbꞌal schucal 

ebꞌ dꞌa ebꞌ aj Mesec, ma dꞌa ebꞌ aj Cedar.

 6 Najtilxo cajan in ecꞌ dꞌa scal ebꞌ malaj sgana dꞌa juncꞌolal.
 7 A in tic, malaj in gana dꞌa oval, ayic svalanel lolonel yic juncꞌolal dꞌa 

scal ebꞌ, axo oval sgana ebꞌ.

Salmo 121

A Jehová in tan̈vumal

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Ayic svilanbꞌat lum jolomtac vitz, svalan dꞌa yol vicoꞌ: ¿Bꞌajtil ol cot in 

colnabꞌil? xin chi.
 2 A dꞌa Jehová scot in colnabꞌil, aton bꞌoannac satchaan̈ yedꞌ sat luum 

tic.
 3 A Jehová co Diosal, man̈ ol ach schalaj telvoc. Malaj bꞌaj ol och numnaj 

svayan̈ ach stan̈vani.
 4 A co tan̈vumal a on̈ israel on̈ tic, max vaylaj, malaj bꞌaqꞌuin̈ 

svayi.
 5 A Jehová tzach tan̈vani, a ayecꞌ dꞌa a tzꞌey yic tzꞌoch en̈uloc.
 6 Man̈ ol ach tzꞌalaj yuj yoc cꞌu dꞌa cꞌualil, man̈ ol ach yixtejpaxlaj yoc 

qꞌuen uj dꞌacꞌvalil.
 7 A Jehová ol ach colanel dꞌa masanil tastac ay smay. Aꞌ ol ach colanel 

dꞌa yol scꞌabꞌ chamel.
 8 Aꞌ ol ach tan̈vanoc ayic tzach bꞌati yedꞌ pax ayic tzach jaxi, ticnaic yedꞌ 

dꞌa masanil tiempo.

Salmo 122

Lesal yuj juncꞌolal dꞌa Jerusalén

Sbꞌit vin̈aj David. Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Man̈xo jantacoc ix in tzalaj yedꞌ ebꞌ ix alan dꞌayin icha tic: Con̈ dꞌa 

stemplo Jehová, xchi ebꞌ.
 2 Axo ticnaic ay on̈xo ecꞌ dꞌa yol chon̈abꞌ Jerusalén tic.
 3 A Jerusalén, junn̈ej chon̈abꞌil yaj sbꞌoi.
 4 A dꞌa jun chon̈abꞌ tic sja junjun macan̈il ebꞌ schon̈abꞌ Jehová, 

yic vachꞌ sbꞌitaj icha yutejnac yalancan dꞌa ebꞌ co mam 
quicham.

 5 A dꞌa jun chon̈abꞌ tic ay juntzan̈ despacho bꞌaj schꞌolbꞌitaj ebꞌ anima yuj 
yin̈tilal vin̈aj David dꞌa stojolal.

 6 Cꞌanec to syacꞌ juncꞌolal Dios dꞌa Jerusalén. Juncꞌolalocabꞌ yaj ebꞌ 
xajanan jun chon̈abꞌ tic.

 7 Ayocabꞌ juncꞌolal dꞌa yol smuroal yedꞌ dꞌa yol spat sreyal jun chon̈abꞌ 
tic, xe chi.

 8 Yuj svachꞌiloc ebꞌ in cꞌabꞌ voc yedꞌ ebꞌ vetchon̈abꞌ, yuj chiꞌ svalaꞌ: 
Ayocabꞌ juncꞌolal, xin chi.

 9 Yujto xajan scajnubꞌ Jehová co Diosal vuuj, yuj chiꞌ ol vacꞌ vip in 
sayanecꞌ tas tzꞌoch svachꞌiloc Jerusalén tic.

Salmo 123

Lesal yic cꞌanoj vachꞌcꞌolal dꞌa Dios

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Mamin Jehová, Yajal ach dꞌa satchaan̈, tzin qꞌue qꞌuelan dꞌayach ayic ay 

tas snibꞌej in cꞌool.
 2 Mamin, a dꞌayach tzon̈ och qꞌuelan, icha val yoch qꞌuelan vin̈ checabꞌ 

dꞌa spatrón, ma icha val yoch qꞌuelan ix criada dꞌa ix spatrona. Ach 
co Diosal, van co maclan yocꞌ a cꞌool dꞌayon̈.

 3 Mamin Jehová, ocꞌoc val a cꞌool dꞌayon̈. Ocꞌocabꞌ a cꞌool dꞌayon̈, yujto 
maxtzac techajlaj cuuj bꞌaj tzon̈ paticajcaneli.

 4 Tzon̈ tzactzaj yuj sbꞌuchval ebꞌ bꞌeyum yedꞌ bꞌaj tzon̈ spatiquejel ebꞌ 
acꞌumtac syutej sbꞌa.

Salmo 124

A Dios Scolumal Israel

Sbꞌit vin̈aj David. Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Tato man̈oc Jehová ix och quedꞌoc ¿tas am ix on̈ ajcani? Ex vetisraelal, 

calec icha tic:
 2 Tato man̈oc Jehová ix och quedꞌoc ayic ix qꞌue vaan ebꞌ anima yacꞌ 

yoval dꞌayon̈,
 3 ix am on̈ spitzanchiejbꞌat ebꞌ ayic ix te cot yoval ebꞌ.
 4-5 Icha am tzꞌaj quicꞌjibꞌey yuj aꞌ elumaꞌ te ov, icham chiꞌ ix aj co satel yuj 

yoval scꞌool ebꞌ chiꞌ.
 6 Calec vachꞌ lolonel dꞌa Jehová, yujto maj yal scꞌool ix on̈ satjiel yuj ebꞌ.
 7 Toxon̈ej ix on̈ el dꞌa yol scꞌabꞌ ebꞌ. Icha tzꞌaj scolchaj junoc nocꞌ much 

dꞌa junoc yaal. Ix on̈ colchaji, ichato ix dꞌin̈chajbꞌat schꞌan̈al jun yaal 
chiꞌ.

 8 A dꞌa Jehová scot co colnabꞌil, aton bꞌoannac satchaan̈ yedꞌ sat luum 
tic.

Salmo 125

A Dios stan̈van schon̈abꞌ

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 A ebꞌ tzꞌacꞌanoch Jehová yipoc scꞌool, lajan ebꞌ icha lum tzalan Sion, 

max ibꞌxilaj jabꞌoc, ayn̈ejecꞌ dꞌa masanil tiempo, icha chiꞌ yaj ebꞌ.
 2 Icha val yajoch oyan lum vitz dꞌa spatic yichan̈ Jerusalén, icha chiꞌ yaj 

Jehová dꞌa ebꞌ schon̈abꞌ ticnaic yedꞌ dꞌa masanil tiempo.
 3 A ebꞌ chuc sbꞌeybꞌal, man̈ ol yacꞌlaj yajalil ebꞌ dꞌa yibꞌan̈ ebꞌ vachꞌ 

sbꞌeybꞌal. Tato maay, axo talaj tzꞌaji, a ebꞌ vachꞌ sbꞌeybꞌal chiꞌ, 
scꞌaybꞌej sbꞌa ebꞌ yacꞌan chucal.

 4 Mamin Jehová, acꞌ a vachꞌcꞌolal dꞌa ebꞌ vachꞌ sbꞌeybꞌal, aton ebꞌ syacꞌ 
val och scꞌol dꞌa tojolal.

 5 Axo ebꞌ tzꞌelcan dꞌa a bꞌeybꞌal, acꞌcanbꞌat ebꞌ bꞌaj ol scha syaelal ebꞌ 
scꞌulan chucal. Ayocabꞌ co juncꞌolal a on̈ israel on̈ tic.

Salmo 126

Icꞌcanel co yaelal

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Ayic ix on̈ yicꞌanxi meltzaj Jehová bꞌaj sacleminac cajcanbꞌati, ix on̈ 

yicꞌancot dꞌa Sion tic, ichato ton̈ej ix on̈ vayichani.
 2 Ichato chiꞌ, ix on̈ te tzevaji, ix el cav yuj tzalajcꞌolal. Yuj chiꞌ ix yal ebꞌ 

chꞌoc chon̈abꞌil icha tic: A Jehová ix acꞌanxi snivan vachꞌcꞌolal dꞌa ebꞌ, 
xchi ebꞌ.

 3 Yel toni, a Jehová ix acꞌan snivan vachꞌcꞌolal dꞌayon̈, yuj chiꞌ tzon̈ te 
tzalaj ticnaic.

 4 Mamin, acꞌn̈ej a vachꞌcꞌolal dꞌa quibꞌan̈, icha tzꞌaj syaxbꞌi sat lum taquin̈ 
luum yuj aꞌ elumaꞌ dꞌa lum Neguev.

 5 A ebꞌ tzꞌavvi dꞌa scal oqꞌuel, ol smol sat tas syavej ebꞌ chiꞌ dꞌa tzalajcꞌolal.
 6 Vachꞌchom van yocꞌ ebꞌ ayic syavanem ixim in̈at te nibꞌabꞌil ebꞌ. Palta 

ayic ol elul ixim trigo chiꞌ, axon̈ej bꞌit ol yacꞌ ebꞌ yuj tzalajcꞌolal ayic 
mecꞌbꞌilxoqꞌue ixim yuj ebꞌ.

Salmo 127

A dꞌa Jehová scot masanil

Bꞌit dꞌa vin̈aj Salomón. Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Tato man̈oc Jehová sbꞌoan junoc pat, nabꞌan̈ej am smunlaj ebꞌ 

munlajvum. Tato man̈oc stan̈van junoc chon̈abꞌ, nabꞌan̈ej am stan̈vaj 
yuj ebꞌ stan̈vumal.

 2 Nabꞌan̈ej syixtej sbꞌa ebꞌ pilan jun cꞌu syacꞌ smunlaji, ste och ebꞌ dꞌa 
ilcꞌolal yic tzꞌilchaj svael ebꞌ, palta axo pax ebꞌ xajan yuj Dios, 
juncꞌolal svay ebꞌ, a Dios chiꞌ tzꞌacꞌan tas tzꞌoch yuj ebꞌ.

 3 A ebꞌ cuninal, silabꞌ Jehová yaj ebꞌ. A ebꞌ cuninal yedꞌ ix quetbꞌeyum, 
svachꞌcꞌolalton Dios yaj ebꞌ.

 4 A ebꞌ cuninal tzꞌalji ayic quelem anima on̈to, icha val juntzan̈ jul-labꞌ ay 
dꞌa yol scꞌabꞌ junoc acꞌum oval yaj ebꞌ.

 5 Te vachꞌ yic mach man̈ jantacoc yuninal chiꞌ. Man̈ ol qꞌuixvoquel-laj yuj 
ebꞌ ayoch ajcꞌolal dꞌay, ayic ol scolan sbꞌa dꞌa yichan̈ ebꞌ yajal.

Salmo 128

A tastac syacꞌ Jehová

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Te vachꞌ yic junoc mach ay xivcꞌolal dꞌa Jehová, sbꞌeybꞌalan pax 

schecnabꞌil.

 2 Dꞌa tzalajcꞌolal ol yabꞌlej sat tas syavej, te vachꞌn̈ej ol elcꞌochoc.
 3 Icha satan teꞌ uva dꞌa spatic schiquin spat, man̈ jantacoc sat syacꞌaꞌ, 

icha val chiꞌ ol aj ix yetbꞌeyum. Icha svol teꞌ olivo, icha val chiꞌ ol 
ajoch oyan ebꞌ yuninal dꞌa spatic smexa.

 4 Icha val chiꞌ ol aj yacꞌan svachꞌcꞌolal Jehová dꞌa junoc mach ay xivcꞌolal 
dꞌay.

 5 Yacꞌocabꞌcot svachꞌcꞌolal Jehová dꞌa quibꞌan̈ masanto dꞌa tzalan Sion. 
Quilocabꞌ svachꞌcꞌolal Jehová dꞌa Jerusalén dꞌa junjun cꞌu yacbꞌan 
pitzan on̈to.

 6 Olto quilec tas ol aj ebꞌ yuninal ebꞌ cuninal.
Ayocabꞌ juncꞌolal dꞌa quibꞌan̈ a on̈ israel on̈ tic.

Salmo 129

Tzon̈ colchajel yuj Jehová

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Yictax yichbꞌanil, man̈ jantacoc yaelal ix yacꞌoch ebꞌ ajcꞌol dꞌa quibꞌan̈ a 

on̈ israel on̈ tic. Yuj chiꞌ a ticnaic calec icha tic:
 2 Man̈xo jantacoc yaelal ix yacꞌoch ebꞌ ajcꞌol dꞌa quibꞌan̈ yictax dꞌa 

yichbꞌanil, palta maj tzacꞌvanlaj chiꞌ dꞌayon̈.
 3 Ix lajvi yich co patic smacꞌan ebꞌ, te nivan chequel ix aj staji schiqꞌuil 

yich co patic chiꞌ yuj ebꞌ.
 4 Axo Jehová, tojol toni, aꞌ ix on̈ colan dꞌa yol scꞌabꞌ ebꞌ scꞌulan chucal 

chiꞌ, xco chiocabꞌi.
 5 A ebꞌ ayoch ajcꞌolal dꞌa Sion, qꞌuixvocabꞌ ebꞌ, bꞌatocabꞌ ebꞌ elelal.
 6 Icha tzꞌaj an̈ an̈cꞌultac sqꞌuibꞌ dꞌa yibꞌan̈ pat, jabꞌn̈ej sqꞌuibꞌ steel, 

elan̈chamel stacjieli, ichocabꞌ taꞌ tzꞌaj ebꞌ.
 7 A an̈ an̈cꞌultac chiꞌ, max co jochlaj an̈, max co tzecꞌpaxlaj an̈ dꞌa manojail.
 8 Man̈ ol yal-laj ebꞌ anima tzꞌecꞌ dꞌa stzꞌey an̈ an̈cꞌultac chiꞌ: Yacꞌocabꞌ 

syaxilal Jehová dꞌa yibꞌan̈ an̈. Sco cꞌan yaxilal dꞌa yibꞌan̈ an̈, man̈ 
xchioc ebꞌ.

Salmo 130

A Jehová yipcꞌolal yaji

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Mamin Jehová, sval in bꞌa dꞌayach yujto ayin och dꞌa vilcꞌolal, ichato ay 

in ecꞌ dꞌa jun olan te jul yich svabꞌi.
 2 Mamin, abꞌ in jaj ticnaic, acꞌcot tzꞌeyan a chiquin ayic tzin avaj in 

cꞌanan a colval.
 3 Mamin Jehová, qꞌuinaloc tato tzꞌibꞌabꞌil co chucal uuj ¿mach val ol 

stecꞌbꞌej sbꞌa dꞌa ichan̈?
 4 Palta a dꞌayach tzꞌilchaj nivancꞌolal cuuj, yic vachꞌ ay elcꞌoch dꞌa co sat.
 5 Mamin Jehová, dꞌa val smasanil in cꞌool tzin tan̈vej yic tzach javi in a 

coloꞌ. Svacꞌoch a lolonel yipoc in cꞌool.

 6 Mamin, ecꞌal in tan̈van a colval dꞌa yichan̈ ebꞌ vin̈ stan̈vumal chon̈abꞌ 
sgana spet sacbꞌi. Ecꞌalto in maclan a colval chiꞌ dꞌa ebꞌ vin̈ stan̈van 
ebꞌ chon̈abꞌ chiꞌ.

 7 Caqꞌuecoch Jehová yipoc co cꞌool a on̈ israel on̈ tic, yujto ay 
yoqꞌuelcꞌolal, bꞌecann̈ej scꞌool scolvaji.

 8 Aꞌ ol on̈ colanel dꞌa yalan̈ smasanil co mul.

Salmo 131

Lesal yic scacꞌoch Dios yipoc co cꞌool

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Mamin Jehová, man̈ acꞌumtacoc svutej in bꞌa, max vicꞌlajchaan̈ in bꞌa, 

max vacꞌoch in bꞌa dꞌa tas nivac yelcꞌochi, dꞌa tas max in tzacꞌvanlaj 
in bꞌoani.

 2 Palta munil ayin eqꞌui, malaj tas tzin naꞌa. Icha val junoc neneꞌ slajvi 
schuni, chelbꞌilqꞌue yuj snun, icha chiꞌ vaji.

 3 Ex vetchon̈abꞌ, caqꞌuecoch Jehová yipoc co cꞌool ticnaic yedꞌ dꞌa 
masanil tiempo.

Salmo 132

A stiꞌ Dios dꞌa vin̈aj David

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1-2 Mamin Jehová Te ay ip, co Diosal ach a on̈ yin̈til on̈ vin̈aj Jacob, nacot 

vin̈aj David yedꞌ syaelal. Nacot stiꞌ vin̈ ix yacꞌ dꞌayach ayic ix yalan vin̈:
 3 Man̈ ol in och dꞌa yol in pat, man̈ ol in ecꞌlaj jichan dꞌa sat in chꞌat,
 4 man̈ ol in mutzꞌlaj in sat, man̈ ol ochlaj numnaj jabꞌoc in vayan̈
 5 ayic manto in bꞌo junoc cajnubꞌ bꞌaj scajnaj Jehová co Diosal Te ay yip a 

on̈ yin̈til on̈ vin̈aj Jacob, xchican vin̈.
 6 A dꞌa Efrata ix cabꞌ yabꞌixal teꞌ scaxail strato Dios, axo dꞌa yol lum 

smacbꞌen vin̈aj Jaar ix ilchaj teꞌ cuuj.
 7 Coyec dꞌa stemplo Jehová, axo taꞌ tzon̈ emec cuman dꞌa yichan̈.
 8 Mamin Jehová, cotan̈ dꞌa a cajnubꞌ ayn̈ej eqꞌui. Cotan̈ yedꞌ teꞌ scaxail a 

trato, aton bꞌaj scheclajel a poder.
 9 Aocabꞌ vachꞌil sbꞌeybꞌalej ebꞌ a sacerdote. Elocabꞌ yav ebꞌ icxo dꞌa 

tzalajcꞌolal.
 10 Yuj tas alnaccan dꞌa vin̈ a checabꞌ aj David, man̈ iqꞌuel a sat dꞌa vin̈ rey 

sicꞌbꞌilel uuj.
 11 Ach Jehová, ix acꞌcan a tiꞌ dꞌa vin̈aj David dꞌa sjichanil to man̈ ol a 

qꞌuexlaj tas ix alaꞌ, ayic ix alan icha tic: A junoc uninal ol vacꞌcanoch 
reyal a qꞌuexuloc.

 12 Tato scꞌanabꞌajej in trato ebꞌ in̈tilal yedꞌ tastac ol val dꞌa ebꞌ, ol ochn̈ej 
ebꞌ dꞌa a despacho dꞌa masanil tiempo, xa chi dꞌa vin̈.

 13 Mamin Jehová, a ach ix a sicꞌcanel lum tzalan Sion yic tzach cajnaj taꞌ, 
yujto icha chiꞌ snibꞌej a cꞌool.

 14 Ix alan icha tic: Aton jun tzalan tic bꞌaj in gana tzin cajnaji. Ol in cajnaj 
dꞌa luum yujto icha chiꞌ ix aj schaan in cꞌool.

 15 Man̈ jantacoc vael uqꞌuel ol vacꞌ dꞌa ebꞌ ayecꞌ cajan taꞌ, ol vacꞌan 
bꞌudꞌjoc scꞌool ebꞌ mebꞌaꞌ.

 16 Ol in col ebꞌ sacerdote. Axo ebꞌ ol in cꞌanabꞌajanoc, ol vacꞌ avajqꞌue ebꞌ 
yuj tzalajcꞌolal.

 17 A dꞌa Sion chiꞌ, ol vacꞌoch jun yin̈tilal vin̈aj David reyal. A vin̈ sicꞌbꞌilel 
vuuj, man̈xa bꞌaqꞌuin̈ ol yactej ebꞌ yin̈tilal vin̈ yacꞌan reyal.

 18 A ebꞌ ayoch ajcꞌolal dꞌa vin̈ ol vacꞌcan qꞌuixvelal ebꞌ. Axo yopisio vin̈, ol 
vicꞌchaan̈, xa chican ach Jehová.

Salmo 133

Te vachꞌ tato junn̈ej tzꞌaj co pensar

Sbꞌit vin̈aj David. Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Naecnabꞌi, man̈ jantacoc svachꞌil schaan sbꞌa yaj ebꞌ scꞌabꞌ yoc sbꞌa ayic 

junn̈ej tzꞌaj spensar ebꞌ.
 2 Lajan yedꞌ jun perfume man̈ jantacoc svachꞌil scot jililoc dꞌa sjolom 

vin̈aj sacerdote Aarón, tzꞌemul dꞌa xil stiꞌ vin̈, tzꞌemcꞌoch dꞌa spayual 
sjaj spichul vin̈.

 3 Lajan val icha yal acꞌval tzꞌem dꞌa sjolom lum vitzal Hermón, tzꞌempax 
dꞌa lum tzalan Sion. A bꞌaj ay juncꞌolal chiꞌ, syacꞌbꞌat svachꞌcꞌolal 
Jehová, aton qꞌuinal dꞌa juneln̈ej.

Salmo 134

A svachꞌcꞌolal Jehová

Sbꞌit ebꞌ israel ayic van sqꞌue ebꞌ dꞌa sbꞌeal Jerusalén.
 1 Ex schecabꞌ Jehová, alec vachꞌ lolonel dꞌa Jehová chiꞌ. Alec vachꞌ 

lolonel dꞌay mach ex tze tan̈vej stemplo tzꞌecꞌ acꞌval.
 2 Iqꞌuecqꞌue van e cꞌabꞌ dꞌa stojolal scajnubꞌ Jehová, tzeyalan vachꞌ 

lolonel dꞌay.
 3 A Jehová bꞌoannac satchaan̈ yedꞌ lum luum tic, aocabꞌ tzꞌacꞌancot 

svachꞌcꞌolal dꞌa eyibꞌan̈ masanto dꞌa lum tzalan Sion.

Salmo 135

Te satubꞌtac tas sbꞌo Jehová

 1 Calec vachꞌ lolonel dꞌa Jehová.
Ex schecabꞌ ex Jehová, alec vachꞌ lolonel dꞌay.

 2 Mach ex ayex ecꞌ dꞌa yamaqꞌuil stemplo Jehová co Diosal,
 3 alec vachꞌ lolonel dꞌay, yujto vachꞌ. Bꞌitanan̈ec dꞌay yujto te ay 

svachꞌcꞌolal dꞌayon̈ anima on̈ tic.
 4 Ix on̈ sicꞌcanel a on̈ israel on̈ yin̈tilal on̈ vin̈aj Jacob, yic tzon̈ och yicoc.

 5 A in tic vojtac val sicꞌlabꞌil to a Jehová co Diosal, yelxo val ecꞌbꞌal 
yelcꞌoch dꞌa yichan̈ masanil comon dios.

 6 Syaln̈ej scꞌulan masanil tas snibꞌej scꞌulej, vachꞌchom dꞌa satchaan̈, ma 
dꞌa sat luum tic, ma dꞌa aꞌ mar, ma pax dꞌa yich aꞌ.

 7 Aꞌ tzꞌacꞌancot asun bꞌaj slajvicꞌoch lum luum tic. Aꞌ tzꞌacꞌanecꞌ copnaj 
lebꞌlon ayic syacꞌan n̈abꞌ. Aꞌ sjacanelta icꞌ bꞌaj molanecꞌ yuuj.

 8 Aꞌ milannaccham ebꞌ bꞌabꞌel unin dꞌa junjun patil ebꞌ aj Egipto yedꞌ pax 
sbꞌabꞌel yuneꞌ junjun nocꞌ snocꞌ ebꞌ.

 9 A dꞌa snan̈al chon̈abꞌ Egipto chiꞌ, ay juntzan̈ tas te satubꞌtac scꞌulejnac 
yic syacꞌan syaelal vin̈ rey yedꞌ pax ebꞌ schecabꞌ vin̈.

 10 Tzijtum juntzan̈ chon̈abꞌ satnaquel yuuj, smilannaccham ebꞌ rey te 
nivac yopisio.

 11 Smilnaccham vin̈aj Sehón, sreyal ebꞌ amorreo yedꞌ vin̈aj Og sreyal 
Basán yedꞌ masanil ebꞌ rey dꞌa yol yic Canaán.

 12 Axo lum sluum ebꞌ rey chiꞌ yacꞌnac dꞌayon̈ a on̈ israel on̈ tic, yic 
squiquejcan luum.

 13 Mamin Jehová, a a bꞌinajnaquil malaj bꞌaqꞌuin̈ ol sateloc. Dꞌa masanil 
tiempo ol ach nachajcotoc.

 14 A Jehová sbꞌoan yaj oval dꞌa ebꞌ schon̈abꞌ, tzꞌocꞌ scꞌol dꞌa ebꞌ schecabꞌ.
 15 A sdiosal ebꞌ chꞌoc chon̈abꞌil, nabꞌa oro, nabꞌa plata, anima sbꞌoani.
 16 Ay stiꞌ sdiosal ebꞌ chiꞌ, palta max lolonlaj. Ay sat, palta max yil-laj.
 17 Ay schiquin, palta max yabꞌlaj, max yicꞌlaj yicꞌ.
 18 A ebꞌ sbꞌoan juntzan̈ yechel chiꞌ yedꞌ ebꞌ tzꞌacꞌanoch dꞌa scꞌool, lajan ebꞌ 

yedꞌoc.
 19 Ex vetisraelal, calec vachꞌ lolonel dꞌa Jehová. Ex sacerdote, ex yin̈tilal 

vin̈aj Aarón, alec vachꞌ lolonel dꞌa Jehová.
 20 Ex yin̈tilal vin̈aj Leví, alec vachꞌ lolonel dꞌa Jehová. Mach ex ay 

yelcꞌoch Jehová dꞌa e sat, alec vachꞌ lolonel dꞌay.
 21 Aljocabꞌ vachꞌ lolonel dꞌa Jehová dꞌa Sion, aton dꞌa Jerusalén bꞌaj cajan.

Calec vachꞌ lolonel dꞌa Jehová.

Salmo 136

A svachꞌcꞌolal Dios ayn̈ejeqꞌui

 1 Calec vachꞌ lolonel dꞌa Jehová yujto te vachꞌ spensar, yujto ayn̈ej 
svachꞌcꞌolal dꞌa masanil tiempo.

 2 Aljocabꞌ vachꞌ lolonel dꞌa Dios, aton sDiosal masanil juntzan̈ dios, yujto 
ayn̈ej svachꞌcꞌolal dꞌa masanil tiempo.

 3 Aljocabꞌ vachꞌ lolonel dꞌa Dios Yajal ebꞌ yajal, yujto ayn̈ej svachꞌcꞌolal 
dꞌa masanil tiempo.

 4 An̈ej sbꞌoan tas te satubꞌtac, yujto ayn̈ej svachꞌcꞌolal dꞌa masanil 
tiempo.

 5 Aꞌ bꞌoannac satchaan̈ yedꞌ sjelanil, yujto ayn̈ej svachꞌcꞌolal dꞌa masanil 
tiempo.

 6 Aꞌ bꞌoannacqꞌue lum luum dꞌa yibꞌan̈ aꞌ mar te jul yich, yujto ayn̈ej 
svachꞌcꞌolal dꞌa masanil tiempo.

 7 Aꞌ bꞌoannac cꞌu yedꞌ qꞌuen uj, yujto ayn̈ej svachꞌcꞌolal dꞌa masanil 
tiempo.

 8 Aꞌ bꞌoannac cꞌu yic ay saquilqꞌuinal dꞌa cꞌualil, yujto ayn̈ej svachꞌcꞌolal 
dꞌa masanil tiempo.

 9 Aꞌ bꞌoannac qꞌuen uj yedꞌ qꞌuen cꞌanal yic ay saquilqꞌuinal dꞌacꞌvalil, 
yujto ayn̈ej svachꞌcꞌolal dꞌa masanil tiempo.

 10 Aꞌ milannaccham ebꞌ bꞌabꞌel unin dꞌa junjun pat dꞌa Egipto, yujto ayn̈ej 
svachꞌcꞌolal dꞌa masanil tiempo.

 11 Aꞌ icꞌannaquelta ebꞌ israel co mam quicham dꞌa Egipto chiꞌ, yujto ayn̈ej 
svachꞌcꞌolal dꞌa masanil tiempo.

 12 Yedꞌ val spoder yicꞌnaquelta ebꞌ, yujto ayn̈ej svachꞌcꞌolal dꞌa masanil 
tiempo.

 13 Aꞌ pojannac em snan̈al aꞌ Chacchac Mar, yujto ayn̈ej svachꞌcꞌolal dꞌa 
masanil tiempo.

 14 Aꞌ icꞌannac ecꞌta ebꞌ israel dꞌa snan̈al aꞌ mar chiꞌ, yujto ayn̈ej 
svachꞌcꞌolal dꞌa masanil tiempo.

 15 Palta axo vin̈ sreyal Egipto yedꞌ ebꞌ soldado, bꞌatnaccan ebꞌ yuuj dꞌa yol 
aꞌ mar chiꞌ, yujto ayn̈ej svachꞌcꞌolal dꞌa masanil tiempo.

 16 Aꞌ icꞌannac bꞌey ebꞌ schon̈abꞌ dꞌa tzꞌinan luum, yujto ayn̈ej svachꞌcꞌolal 
dꞌa masanil tiempo.

 17 Aꞌ milannaccham ebꞌ nivac rey, yujto ayn̈ej svachꞌcꞌolal dꞌa masanil 
tiempo.

 18 Aꞌ icꞌannaquel sqꞌuinal ebꞌ rey te bꞌinajnac, yujto ayn̈ej svachꞌcꞌolal dꞌa 
masanil tiempo.

 19 Aton vin̈aj Sehón sreyal ebꞌ amorreo, icꞌjinaquel sqꞌuinal vin̈ yuuj, yujto 
ayn̈ej svachꞌcꞌolal dꞌa masanil tiempo.

 20 Yedꞌ pax vin̈aj Og sreyal Basán, icꞌjinaquel sqꞌuinal vin̈ yuuj, yujto 
ayn̈ej svachꞌcꞌolal dꞌa masanil tiempo.

 21 Aꞌ icꞌannac ecꞌ lum sluum ebꞌ rey chiꞌ, yujto ayn̈ej svachꞌcꞌolal dꞌa 
masanil tiempo.

 22 Yacꞌnaccan luum quicoc a on̈ israel schecabꞌ on̈ tic, yujto ayn̈ej 
svachꞌcꞌolal dꞌa masanil tiempo.

 23 Aꞌ on̈ naancoti ayic ayon̈ecꞌ dꞌa scal yaelal, yujto ayn̈ej svachꞌcꞌolal dꞌa 
masanil tiempo.

 24 Ix on̈ scolcanel dꞌa yol scꞌabꞌ ebꞌ ayoch ajcꞌolal dꞌayon̈, yujto ayn̈ej 
svachꞌcꞌolal dꞌa masanil tiempo.

 25 Aꞌ tzꞌacꞌan tas sva ebꞌ anima yedꞌ nocꞌ nocꞌ, yujto ayn̈ej svachꞌcꞌolal dꞌa 
masanil tiempo.

 26 Calec vachꞌ lolonel dꞌa sDiosal satchaan̈, yujto ayn̈ej svachꞌcꞌolal dꞌa 
masanil tiempo.

Salmo 137

Sbꞌital yic cuscꞌolal

 1 A dꞌa stiꞌ a aꞌ dꞌa yol yic Babilonia, on̈ em cꞌojan ayic ix co naancot Sion, 
ix on̈ ocꞌ bꞌian.

 2 Ix cacꞌqꞌue locan teꞌ arpa dꞌa scꞌabꞌ teꞌ tacꞌu ay dꞌa stiꞌ a aꞌ chiꞌ.
 3 A ebꞌ ix on̈ icꞌanbꞌat icha dꞌa preso, ix bꞌuchvaj ebꞌ dꞌayon̈, ix yalan ebꞌ 

icha tic: Bꞌitanan̈ec dꞌa tzalajcꞌolal, a sbꞌital Sion tze bꞌitej dꞌayon̈, 
xchi ebꞌ.

 4 ¿Tom ol co bꞌitej bꞌit yic Jehová dꞌa lum chꞌoc chon̈abꞌil? xco 
chi.

 5 Tato sbꞌat satcꞌolal Jerusalén vuuj, satocabꞌ sjelanil in vachꞌ cꞌabꞌ tic in 
chalan teꞌ varpa.

 6 Tato man̈xo naanoc Jerusalén vuuj, tato man̈xa pax in gana dꞌay dꞌa 
yichan̈ pax tas snibꞌej in cꞌool, canocabꞌ lotznaj vacꞌ dꞌa in joom, yic 
vachꞌ man̈xo ol yal-laj in bꞌitani.

 7 Mamin Jehová, nacot ebꞌ aj Edom, yujto ayic ix yamchaj chon̈abꞌ 
Jerusalén, ix yal ebꞌ icha tic: Pojequemi, pojequemi, masanto scheclaj 
cimientoal yich, xchi ebꞌ.

 8 Ex aj Babilonia, ol ex satpaxeloc. Te vachꞌ yic mach ol acꞌanecꞌ spac 
chucal tas ix on̈ eyutej.

 9 Te vachꞌ yic mach ol yaman ebꞌ eyuninal, ol smacꞌanpoj sjolom ebꞌ dꞌa 
spatictac qꞌuen qꞌueen.

Salmo 138

Lesal yic acꞌoj yuj diosalil

Sbꞌit jun tic vin̈aj David.
 1 Mamin Jehová, dꞌa smasanil in cꞌool ol vacꞌ yuj diosal dꞌayach, ol ach 

in bꞌitej dꞌa yichan̈ juntzan̈ dios. *
 2 Ol in em cuman dꞌayach dꞌa stojolal a templo to icn̈ej yaji, yuj 

vacꞌan yuj diosal dꞌayach yuj a vachꞌcꞌolal, yujto tzaqꞌuelcꞌoch 
tas tzalaꞌ. Ix icꞌchaan̈ a bꞌi yedꞌ a lolonel dꞌa yibꞌan̈ masanil 
tastac.

 3 Ix ach tacꞌvi dꞌayin ayic ix in avaj dꞌayach, ix acꞌan vip.
 4 Masanil ebꞌ rey dꞌa yolyibꞌan̈qꞌuinal tic, ol yal vachꞌ lolonel ebꞌ dꞌayach 

ayic ol yabꞌan ebꞌ tas alnaccani.
 5 Ol yal vachꞌ lolonel ebꞌ dꞌayach yuj tastac a bꞌonac, yujto te nivan 

yelcꞌoch a bꞌinajnaquil.
 6 Vachꞌchom te nivan elcꞌochi, palta tzꞌocꞌ a cꞌol dꞌa ebꞌ anima 

emnaquil yeqꞌui, axo ebꞌ syicꞌchaan̈ sbꞌa, max ach bꞌatlaj qꞌuelan 
dꞌa ebꞌ.

 7 Ayic ay in ecꞌ dꞌa scal tas ay smay, pitzan inn̈ej uuj, tzacꞌancot a poder, 
tzin a colanel dꞌa yoval ebꞌ ayoch ajcꞌolal dꞌayin.

 8 Ach Jehová, ol ach och vedꞌoc yic vachꞌn̈ej tzin elcꞌoch dꞌa tas tza na 
dꞌayin. A a vachꞌcꞌolal ayn̈ejecꞌ dꞌa masanil tiempo. A tastac ix iqꞌuel 
yich dꞌayin, mocabꞌ can xepan.

Salmo 139

Masanil tas yojtac Dios

Sbꞌit jun tic vin̈aj David sbꞌitej vin̈ cuchbꞌum dꞌa bꞌit.
 1 Mamin Jehová, ojtac in sicꞌlabꞌil, ix in a bꞌeycꞌolej sicꞌlabꞌil.
 2 Ojtac ayic tzin em cꞌojan yedꞌ pax yic tzin qꞌue vaan. Ayocto tzojtacanel 

tas tzin naꞌa.
 3 Ojtacxo bꞌajtil tzin eqꞌui yedꞌ bꞌajtil svicꞌ vip. Ojtac pax masanil tas tzin 

cꞌulej.
 4 Ayic mantzac in na tas ol valaꞌ a achxo pax Mamin, ojtacxo.
 5 Ayachn̈ejecꞌ dꞌa in patic vichan̈, bꞌachanbꞌat a cꞌabꞌ dꞌa vibꞌan̈.
 6 Satubꞌtac yoch a jelanil tic, man̈ jabꞌoc snachajel vuuj, te nivan 

yelcꞌochi, ste sat in cꞌool yuuj.
 7 ¿Bꞌajto val ol in bꞌat elelal dꞌa Espíritu? ¿Bꞌajto val ol in bꞌat elelal dꞌa 

ichan̈?
 8 Tato tzin qꞌuecꞌoch dꞌa satchaan̈, ataꞌ ayach eqꞌui. Tato tzin em dꞌa yol 

luum, ay ach pax ecꞌta.
 9 Tato tzin bꞌat dꞌa yichan̈bꞌat bꞌaj sjavi cꞌu, ma tzin bꞌat cajan dꞌa 

scꞌaxepal aꞌ mar bꞌaj tzꞌem cꞌu,
 10 palta scꞌoch pax a cꞌabꞌ dꞌayin taꞌ. Tzin a quetzchaan̈ yedꞌ a vachꞌ cꞌabꞌ, 

tzin icꞌan bꞌeyoc.
 11 Tato tzin na in cꞌubꞌejel in bꞌa dꞌa scal qꞌuicꞌalqꞌuinal, mato a 

saquilqꞌuinal oyanoch dꞌa in patic tzꞌoch qꞌuicꞌalqꞌuinalil,
 12 a dꞌacꞌvalil chiꞌ max yal-laj in scꞌubꞌanel dꞌa ichan̈. A qꞌuicꞌalqꞌuinal, 

lajan yedꞌ saquilqꞌuinal dꞌa ichan̈. Malaj sqꞌuexan̈il dꞌacꞌvalil dꞌa 
ichan̈, yujto saquilqꞌuinaln̈ej masanil dꞌayach.

 13 A ach ton ix a bꞌo masanil tas dꞌa in nivanil tic. A ach ix in a bꞌo dꞌa yol 
scꞌool in nun.

 14 Sval vachꞌ lolonel dꞌayach, yujto satubꞌtac tas tza bꞌoꞌo. Sat in cꞌol in 
naani, palta vojtac sicꞌlabꞌil to icha chiꞌ yaji.

 15 Ayic ix qꞌuibꞌ in nivanil tic dꞌa yol scꞌol in nun, vachꞌchom man̈ 
chequeloc, palta man̈ cꞌubꞌeltacoc yaj dꞌa yol a sat.

 16 A ach ix il in nivanil tic ayic manto in aljilaj. Masanil sbꞌisul scꞌual in 
qꞌuinal, tzꞌibꞌabꞌil dꞌa yol a libro ayic mantalaj junoc cꞌual svilaꞌ.

 17 Ach in Diosal, max nachajel-laj vuuj tas yaj a pensar dꞌayin. Man̈xo 
bꞌischajbꞌenoc a pensar chiꞌ.

 18 Tato tzin och ijan in bꞌisani, ecꞌto sbꞌisul dꞌa yichan̈ qꞌuen arena. Ayic 
tzꞌel in vayan̈, ayinn̈ej ecꞌ dꞌa ichan̈.

 19 Ach in Diosal, iqꞌuel sqꞌuinal ebꞌ scꞌulan chucal. Najat tzicꞌcanel ebꞌ 
macꞌumcham anima dꞌa in tzꞌey.

 20 Yujto chuc tas syal ebꞌ, tzach yalubꞌtan̈ej ebꞌ dꞌa chucal.
 21 Mamin Jehová, tzin chac ebꞌ tzach chacani, max in nibꞌejlaj ebꞌ ayoch 

ajcꞌolal dꞌayach.
 22 Juneln̈ej malaj in gana svil ebꞌ, aypaxoch ebꞌ ajcꞌolal dꞌayin valani.
 23 Ach in Diosal, bꞌeytzitej tas vaji, il pax in pensar.
 24 Ilaꞌ tato van in bꞌat dꞌa chucal bꞌeybꞌal, tzin a cuchbꞌanbꞌat dꞌa sbꞌeal 

qꞌuinal to ayn̈ej dꞌa masanil tiempo.

Salmo 140

A lesal yic scꞌanji scolval Dios

Sbꞌit jun tic vin̈aj David sbꞌitej vin̈ cuchbꞌum dꞌa bꞌit.
 1 Mamin Jehová, colinel dꞌa yol scꞌabꞌ ebꞌ scꞌulan chucal, cꞌubꞌej in el dꞌa 

ebꞌ bꞌaj malaj yelcꞌoch a cꞌaybꞌubꞌal,
 2 yedꞌ dꞌa yol scꞌabꞌ ebꞌ naann̈ej chucal yuuj, yujto an̈ej oval sna ebꞌ dꞌa 

masanil tiempo.
 3 A stiꞌ ebꞌ icha val stiꞌ nocꞌ chan, a tas syal ebꞌ icha val svenenoal stiꞌ 

junoc nocꞌ chan smilan anima.
 4 Mamin Jehová, cꞌubꞌej in el dꞌa ebꞌ scꞌulan chucal, ebꞌ malaj yelcꞌoch a 

cꞌaybꞌubꞌal dꞌay, ebꞌ naann̈ej yuuj tas tzꞌaj in yacꞌan telvoc.
 5 A juntzan̈ ebꞌ anima syicꞌchaan̈ sbꞌa chiꞌ, ix yaqꞌuem yaal ebꞌ dꞌa yol in bꞌe.
 6 Mamin Jehová, a dꞌayach ix valaꞌ: In Diosal ach, abꞌ tas svalaꞌ ayic tzin 

avaji svalan in bꞌa dꞌayach.
 7 Mamin Dios, ach Vajalil, in Columal to syaln̈ej uuj, a ach ton tzin a col 

dꞌa scal oval, xin chi.
 8-9 Mamin Jehová, man̈ acꞌ sgana ebꞌ scꞌulan chucal, man̈ acꞌ sgana 

spensar ebꞌ yic max yicꞌchaan̈ sbꞌa ebꞌ. A ebꞌ tzoymajoch dꞌayin, sna 
tastac ebꞌ, palta aocabꞌ tas sna ebꞌ chiꞌ scot dꞌa yibꞌan̈.

 10 Emocabꞌ tzacꞌacꞌ chac xilinac dꞌa yibꞌan̈ ebꞌ, bꞌatocabꞌ ebꞌ dꞌa scal cꞌacꞌ. 
Yumjocabꞌbꞌat ebꞌ dꞌa yol xabꞌ olan, bꞌaj maxtzac yal-laj sqꞌueta ebꞌ.

 11 Mocxobꞌ cajnajecꞌ ebꞌ alum chucal lolonel dꞌa sat luum tic. Javocabꞌ 
yaelal dꞌa yibꞌan̈ ebꞌ malaj yelcꞌoch a cꞌaybꞌubꞌal dꞌay, satocabꞌel ebꞌ.

 12 Vojtac a in tic to a ach tza bꞌo yaj yoval ebꞌ mebꞌaꞌ, tza colanel ebꞌ dꞌa 
yol scꞌabꞌ ebꞌ tzꞌicꞌancanecꞌ junoc tas dꞌa ebꞌ.

 13 A ebꞌ anima vachꞌ spensar, ol yal vachꞌ lolonel ebꞌ dꞌayach. A ebꞌ anima 
tojol sbꞌeybꞌal, ol ajn̈ejecꞌ ebꞌ dꞌa ichan̈.

Salmo 141

Ay val och Jehová yipoc in cꞌool

Sbꞌit jun tic vin̈aj David.
 1 Mamin Jehová, sval in bꞌa dꞌayach, cotan̈ dꞌa elan̈chamel. Abꞌ in jaj 

ayic svalan in bꞌa dꞌa ichan̈.
 2 Mamin, vachꞌocabꞌ sqꞌuecꞌoch in lesal icha val sqꞌue stabꞌil incienso dꞌa 

ichan̈. Axo in cꞌabꞌ mojanqꞌue dꞌayach, lajanocabꞌ val icha ofrenda dꞌa 
yemcꞌualil dꞌa yol a sat.

 3 Mamin Jehová, tan̈vej in tiꞌ, yic vachꞌ man̈ ol val chucal lolonel.
 4 Najat tzicꞌcanel chucal dꞌa in pensar. Man̈ in a cha bꞌeyecꞌ dꞌa chucal 

bꞌeybꞌal. Man̈ in a chabꞌat vael bꞌaj ay snivac vael ebꞌ scꞌulan chucal.
 5 Tato a junoc anima vachꞌ tzin macꞌani, vachꞌton tzin yutej. Tato tzin 

stumej, icha val to syacꞌoch perfume dꞌayin, yuj chiꞌ scha in cꞌool. 
Palta tzin lesalvin̈ej yic vachꞌ syamchajoch vaan tas scꞌulej ebꞌ chuc.

 6 A ebꞌ yajalil ebꞌ scꞌulan chucal, ol ecchajbꞌat ebꞌ dꞌa sattac tenam, icha 
chiꞌ ol aj yilan ebꞌ anima to yel ix valaꞌ.

 7 A sbꞌaquil ebꞌ, sacleminac ol ajcanbꞌat bꞌaj smucchaj ebꞌ chamnac, icha 
tzꞌajcanbꞌat lum luum ayic sbꞌoji junoc olan.

 8 Mamin Jehová in Diosal ach, ay val och in pensar dꞌayach. A dꞌayach 
tzin say in colnabꞌil, man̈ in actejcani.

 9 Colinel dꞌa syaal ebꞌ tzꞌacꞌan chucal dꞌayin.
 10 Canocabꞌ ebꞌ chuc chiꞌ dꞌa syaal chiꞌ, a inxo jun, ol in ecꞌn̈ej.

Salmo 142

A dꞌayach tzin col in bꞌa

Slesal jun tic vin̈aj David ayic ix scꞌubꞌanel sbꞌa vin̈ dꞌa yol qꞌuen n̈aqꞌueen yic tzon̈ scꞌaybꞌej.
 1 Mamin Jehová, a dꞌayach tzin avaji ayic svalan in bꞌa. Svacꞌ val vip in 

cꞌanan dꞌayach to tzꞌocꞌ a cꞌool dꞌayin.
 2 Dꞌa ichan̈ sval in bꞌa, a val dꞌa ichan̈ sval vilcꞌolal.
 3 Mamin Jehová, ayic man̈xo animaoc vaj svabꞌi, ojtac val in bꞌe. A dꞌa 

jun bꞌe bꞌaj tzin bꞌati, ataꞌ ix yaqꞌuem yaal ebꞌ ajcꞌol dꞌayin.
 4 Tzin bꞌat qꞌuelan dꞌa in vachꞌ, malaj junoc mach sjavi yic tzꞌoch vedꞌoc. Malaj 

mach tzin colani. Malaj mach tzꞌoch ilcꞌolal vuuj, vachꞌchom tzin chami.
 5 Mamin, a val dꞌayach sval in bꞌa, svalan icha tic: A dꞌayach tzin col in 

bꞌa, a achn̈ej tzach in nibꞌej dꞌa yichan̈ masanil tas dꞌa sat luum tic.
 6 Cotan̈ qꞌuelan dꞌayin tzin avaj dꞌayach, yujto malaj vip. Colinel dꞌa ebꞌ 

tzin pechan bꞌeyecꞌoc, yujto te ay yip ebꞌ dꞌa vichan̈.
 7 Icꞌ in elta dꞌa scal in yaelal in cꞌanaꞌ, yic vachꞌ ol val vachꞌ lolonel 

dꞌayach, axo ebꞌ anima vachꞌ spensar ol och oyan ebꞌ dꞌa in patic ayic 
ol acꞌan a vachꞌcꞌolal dꞌayin, xin chi.

Salmo 143

A ach ayach och yipoc in cꞌool

Sbꞌit jun tic vin̈aj David.
 1 Mamin Jehová, abꞌ in lesal, cham val abꞌan tas svalaꞌ. Tacꞌvan̈ dꞌayin, 

ina to te tojol ach, tzacꞌann̈ejelcꞌoch tas tzalaꞌ.
 2 Man̈ a cꞌanbꞌej tas vaj a in a checabꞌ in tic, yujto malaj junoc mach 

vachꞌ yaj dꞌa a sat.
 3 Ix in pechji bꞌeyecꞌ yuj ebꞌ ayoch ajcꞌolal dꞌayin, ix in stecꞌanem ebꞌ dꞌa 

sat luum. Ix in yacꞌ cajnaj ebꞌ dꞌa scal qꞌuicꞌalqꞌuinal, icha val yaj ebꞌ 
chamnacxo.

 4 Man̈xo animaoc vaj ticnaic svabꞌi, te somchajnac in cꞌool.
 5 Tzin nacot juntzan̈ cꞌual ecꞌnac dꞌa pecaꞌ, tzin naubꞌtan̈an masanil tas a 

bꞌonac dꞌa yalan̈tax chiꞌ.
 6 A dꞌayach tzin mojbꞌejqꞌue in cꞌabꞌ, tzach in nibꞌej val, icha val junoc 

lum taquin̈ luum snibꞌan a aꞌ.
 7 Mamin Jehová, tacꞌvan̈ dꞌayin dꞌa elan̈chamel, toxo val tzꞌel in cꞌol 

svabꞌi. Man̈ a yaej a colval dꞌayin. Icha val ebꞌ chamnac smucchajemi, 
icham chiꞌ ol in ajoc tato tza yaej a colval dꞌayin.

 8 Acꞌ in nacot a vachꞌcꞌolal dꞌa junjun qꞌuin̈ibꞌalil, ina to a ach tzach 
vacꞌoch yipoc in cꞌool. Chꞌox dꞌayin tas ol aj in bꞌeybꞌati, yujto van in 
lesalvi dꞌayach.

 9 Mamin Jehová, colinel dꞌa yol scꞌabꞌ ebꞌ ajcꞌool, yujto a dꞌayach tzin say 
in colnabꞌil.

 10 Cꞌaybꞌej in yic tzin bꞌo icha tas tza nibꞌej, yujto in Diosal ach. Aocabꞌ 
Espíritu vachꞌ tzin icꞌan bꞌey dꞌa a vachꞌ bꞌeybꞌal.

 11 Mamin, man̈ in a cha chamoc, yic vachꞌ max alchaj chucal lolonel 
dꞌayach. Icꞌ in elta dꞌa scal vilcꞌolal, yujto vachꞌ ach toni.

 12 Yuj a vachꞌcꞌolal dꞌayin, yuj chiꞌ tza satcanel masanil ebꞌ ayoch ajcꞌolal 
dꞌayin, yujto a checabꞌ in.

Salmo 144

A acꞌoj yuj diosal

Sbꞌit jun tic vin̈aj David.
 1 Aljocabꞌ vachꞌ lolonel dꞌa Jehová, aton tzꞌacꞌan vip. Aton val tzin 

cꞌaybꞌani, syacꞌanpax in jelanil yic vachꞌ svacꞌ oval.
 2 Aton icha in n̈aqꞌueen, icha val in cuartel, in Columal paxi. Aꞌ tzin 

cꞌubꞌaneli. Aꞌ ayoch ven̈uloc. Aꞌ tzꞌacꞌanoch ebꞌ chon̈abꞌ dꞌa yalan̈ in 
mandar.

 3 Mamin Jehová ¿tas val jabꞌoc quelcꞌoch a on̈ anima on̈ tic dꞌa yol a sat, 
yuj chiꞌ tzon̈ a nacoti? ¿Tas val quelcꞌochi yuj chiꞌ tzon̈ a yaꞌilej?

 4 A on̈ anima on̈ tic, lajan on̈ icha val bꞌaj squicꞌ quicꞌ, axo co qꞌuinal icha 
val junoc en̈ul tzꞌeqꞌui.

 5 Mamin, jac spuertail satchaan̈ yic tzach emuli. Tzach emul dꞌa jolomtac 
vitz yic sqꞌue stabꞌil lum uuj.

 6 Julemta junoc a jul-labꞌ, aton jun cꞌacꞌ tzꞌecꞌ copnajoc, tza pechanbꞌat 
ebꞌ ayoch ajcꞌolal dꞌayach dꞌa scal somcꞌolal.

 7 Masanto dꞌa satchaan̈ chiꞌ tzaqꞌuemta a cꞌabꞌ tzin a colanel dꞌa jun aꞌ 
mar te nivan, syalelcꞌochi, aton ebꞌ chꞌoc chon̈abꞌil.

 8 Colinel dꞌa ebꞌ esalvum chiꞌ, aton ebꞌ syicꞌchaan̈ scꞌabꞌ syacꞌan stiꞌ dꞌa 
tastac man̈ yeloc.

 9 Ach in Diosal, ol in bꞌitej jun acꞌ bꞌit dꞌayach. Ol in bꞌitan yedꞌ sbꞌital 
salterio dꞌayach.

 10 Uuj val, syal yuj ebꞌ rey, a ach ton ix in a col dꞌa qꞌuen espada tzon̈ 
milanchamoc, a in David a checabꞌ in tic.

 11 A ticnaic, colinel dꞌa yol scꞌabꞌ ebꞌ chꞌoc chon̈abꞌil, ebꞌ esalvum syacꞌ stiꞌ 
dꞌa tastac man̈ yeloc syalaꞌ.

 12 Qꞌuibꞌocabꞌ ebꞌ cuninal icha val tas tzꞌavchaj to ya ilabꞌil. A ebꞌ ix quisil 
lajanocabꞌ ebꞌ ix icha junoc yoyal templo tzeybꞌil, te vachꞌ yilji.

 13 A co pat, bꞌudꞌjinacocabꞌel yuj junjun macan̈ vael. A nocꞌ co calnel, 
qꞌuibꞌocabꞌ sbꞌisul nocꞌ dꞌa smilal. Man̈xo bꞌischajbꞌenocabꞌ tzꞌaj 
sbꞌisul nocꞌ co vacax.

 14 Uneviocabꞌ nocꞌ, mocabꞌ ton̈ejoc tzꞌecꞌ stiꞌ nocꞌ. Malajocabꞌ mach tzꞌel 
yav dꞌa yol scalleal co chon̈abꞌ yuj yaelal.

 15 Yelxo val te vachꞌ yic junoc chon̈abꞌ to icha chiꞌ yaji. Yelxo val te vachꞌ 
yic junoc chon̈abꞌ to a Jehová ayoch sDiosaloc.

Salmo 145

Bꞌitanocabꞌ masanil anima dꞌa Jehová

Bꞌit yic aloj vachꞌ lolonel, yic vin̈aj David.
 1 Ach in Diosal, a ach ton in Reyal ach, ol valcanel a bꞌinajnaquil. Dꞌa 

masanil tiempo ol vacꞌ yuj diosal dꞌayach.
 2 Junjun cꞌu ol val vachꞌ lolonel dꞌayach. Ol ach vicꞌanchaan̈ dꞌa masanil 

tiempo.
 3 Mamin Jehová, te nivan ton elcꞌochi, a moj ton val yalchaj vachꞌ lolonel 

dꞌayach. A a bꞌinajnaquil, man̈xo bꞌischajbꞌenoc.
 4 A ebꞌ mamabꞌil, ol yalel yabꞌixal tastac tza cꞌulej dꞌa ebꞌ yuninal. Axo 

ebꞌ uninabꞌil chiꞌ, ol yal pax ebꞌ dꞌa ebꞌ yixchiquin.
 5 Ol yalel yabꞌixal a tziquiquial ebꞌ, aton te nivan yelcꞌochi, a inxo jun, ol 

in naubꞌtan̈ej tas satubꞌtac tza cꞌulej.
 6 Ol alchajel yabꞌixal tas satubꞌtac ix a cꞌulej, te ay pax smay. A inxo tic, 

ol valel a bꞌinajnaquil.
 7 Ol alchajel yabꞌixal jantac a nivan vachꞌcꞌolal, te chaan̈ ol aljoc to te 

vachꞌ ach toni.
 8 Mamin Jehová, te nivan ton a vachꞌcꞌolal, ay pax oqꞌuelcꞌolal, man̈ 

elan̈chameloc scot oval, tzꞌocꞌn̈ej a cꞌool dꞌayon̈.
 9 Mamin Jehová, yelxo val te vachꞌ ach dꞌa masanil anima. Masanil tas a 

bꞌonac, te xajan uuj.
 10 Mamin Jehová, masanil tastac bꞌobꞌil uuj, yalocabꞌ vachꞌ lolonel 

dꞌayach. Yacꞌocabꞌ yuj diosal ebꞌ a chon̈abꞌ dꞌayach.
 11 Yalocabꞌel ebꞌ to te vachꞌ acꞌan yajalil. Yalocabꞌ vachꞌ lolonel ebꞌ dꞌa tas 

ix a cꞌulej, a schꞌoxanel a nivan poder.
 12 A yabꞌixal a poder yedꞌ a bꞌinajnaquil dꞌa opisio, ol yabꞌ ebꞌ anima.
 13 A opisio ayn̈ej ecꞌ dꞌa juneln̈ej, Yajal ach dꞌa masanil tiempo. A ach tic 

tzacꞌn̈ejelcꞌoch tas tzalaꞌ. Te vachꞌ ach yedꞌ masanil tas a bꞌonac.
 14 Mamin Jehová, tzacꞌ yip ebꞌ toxo val stelvi, tzicꞌan qꞌue vaan ebꞌ 

tzꞌixtaxi.
 15 A masanil ebꞌ anima, stan̈vej a colval ebꞌ, yujto a ach tzacꞌ svael ebꞌ dꞌa 

stiempoal.
 16 Elbꞌenn̈ej tas uuj dꞌa smasanil a cꞌool, tzacꞌan svael masanil tas pitzan.
 17 Mamin Jehová, tojolton a bꞌeybꞌal, te ay a vachꞌcꞌolal dꞌa tas a 

bꞌonaccani.
 18 Bꞌecann̈ej a cꞌol a colvaj dꞌa ebꞌ syal sbꞌa dꞌayach dꞌa smasanil scꞌool.
 19 Mamin Jehová, tzacꞌ tas icha sgana ebꞌ ay xivcꞌolal dꞌayach. Ayic 

scꞌanan ebꞌ, tzabꞌi tza colan ebꞌ.
 20 Mamin Jehová, tzil ebꞌ tzach xajanani. Axo ebꞌ scꞌulan chucal jun, tza 

satel ebꞌ.
 21 Mamin Jehová, sval vachꞌ lolonel dꞌayach. Axo pax masanil tas bꞌobꞌil 

uuj, yalocabꞌ vachꞌ lolonel dꞌayach ticnaic yedꞌ dꞌa masanil tiempo.

Salmo 146

Aloj vachꞌ lolonel yuj tas sbꞌonac Dios

 1 Calec vachꞌ lolonel dꞌa Jehová.
Dꞌa val smasanil in cꞌool ol val vachꞌ lolonel dꞌa Jehová.

 2 Yacbꞌan pitzan into ol val vachꞌ lolonel dꞌay. Yacbꞌan ayinto eqꞌui, ol in 
bꞌitan dꞌa in Diosal.

 3 Man̈ eyacꞌoch anima nivan yelcꞌoch yipoc e cꞌool, yujto animan̈ej ebꞌ, 
yuj chiꞌ max yal-laj scolvaj ebꞌ.

 4 Ayic scham ebꞌ, tzꞌochcan ebꞌ pococal. A dꞌa jun cꞌu chiꞌ slajvicanel 
tastac sna ebꞌ scꞌulej.

 5 Te vachꞌ yic mach schaan scolval sDiosal vin̈aj Jacob. An̈ej Jehová Dios 
chiꞌ ayoch yipoc scꞌool.

 6 A Jehová bꞌoannac satchaan̈, lum luum, aꞌ mar yedꞌ masanil tastac ay 
dꞌa junjun macan̈ chiꞌ. Tzꞌeln̈ejcꞌoch tas syalaꞌ.

 7 Aꞌ sbꞌoan yaj bꞌaj tzꞌixtaj ebꞌ anima, syacꞌanpax svael ebꞌ ay svejel. Aꞌ 
scolanel ebꞌ ayoch dꞌa preso.

 8 A Jehová sjacan sat ebꞌ max ujilaj yilani, squetzan qꞌue vaan ebꞌ stelvi. 
Xajan ebꞌ anima vachꞌ spensar yuuj.

 9 A Jehová scolan ebꞌ anima chꞌoc chon̈abꞌil. An̈ejton pax aꞌ tzꞌilan ebꞌ 
unin chamnac smam yedꞌ ebꞌ ix ix chamnac yetbꞌeyum. Palta tzꞌacꞌji 
somchaj ebꞌ scꞌulan chucal yuuj.

 10 Ex aj Sion, a Jehová ol acꞌan Yajalil dꞌa masanil tiempo. A co Diosal ol 
och Reyal dꞌa juneln̈ej.

Calec vachꞌ lolonel dꞌa Jehová.

Salmo 147

A svachꞌcꞌolal Dios dꞌa Jerusalén

 1 Calec vachꞌ lolonel dꞌa Jehová.
Man̈xo jantacoc svachꞌil co bꞌitan bꞌit dꞌa co Diosal. Smojton val co 

bꞌitan dꞌay yedꞌ juntzan̈ bꞌit te vachꞌ.
 2 A Jehová sbꞌoanxi Jerusalén, ol smolbꞌejxicot ebꞌ quetisraelal 

sacleminac yajcanbꞌati.
 3 A tzꞌacꞌan snivanil scꞌol ebꞌ pitzꞌanoch cuselal dꞌa spixan. Aꞌ tzꞌan̈tan 

syaelal ebꞌ chiꞌ.
 4 Aꞌ naꞌannac jantac sbꞌisul qꞌuen cꞌanal sbꞌonac, yacꞌannacoch sbꞌi junjun 

qꞌueen.
 5 Yelxo val te nivan yelcꞌoch co Diosal tic, nivan spoder, malaj slajvubꞌal 

sjelanil.
 6 Aꞌ tzꞌicꞌan qꞌue vaan ebꞌ anima emnaquil yeqꞌui, palta a ebꞌ scꞌulan 

chucal, tzꞌicꞌchajcanem ebꞌ sicꞌlabꞌil yuuj.
 7 Co bꞌitejec Jehová yic scacꞌan yuj diosal yedꞌ teꞌ arpa sco 

bꞌitejec.
 8 Aꞌ tzꞌacꞌanoch asun dꞌa satchaan̈, slajvi chiꞌ syacꞌancot n̈abꞌ dꞌa sat luum 

tic. Aꞌ tzꞌacꞌan qꞌuibꞌ an̈ an̈cꞌultac dꞌa tzalquixtac.

 9 An̈ejton pax aꞌ tzꞌacꞌan svael nocꞌ nocꞌ yedꞌ nocꞌ yunetac joj ayic tzꞌel 
yav nocꞌ yuj vejel.

 10 A Jehová, max tzalajlaj yedꞌ ebꞌ anima tzꞌacꞌanoch yip nocꞌ chej, ma 
yipal ebꞌ soldado yipoc scꞌool.

 11 Palta stzalaj yedꞌ ebꞌ ay xivcꞌolal dꞌay, aton ebꞌ tzꞌacꞌanoch svachꞌcꞌolal 
yipoc scꞌool.

 12 Ex aj Jerusalén, calec vachꞌ lolonel dꞌa Jehová. Ex aj Sion, co bꞌitejec co 
Diosal.

 13 Aꞌ tzꞌacꞌanoch yip yijchuloc spuertail chon̈abꞌ Jerusalén, syacꞌanpax 
svachꞌcꞌolal dꞌa ebꞌ cuninal.

 14 Aꞌ tzꞌacꞌan juncꞌolal dꞌa yol smacbꞌen co chon̈abꞌ tic, syacꞌanpax bꞌudꞌjoc 
yuj ixim trigo te vachꞌ.

 15 Aꞌ tzꞌacꞌancot slolonel dꞌa sat luum tic, elan̈chamel tzꞌelcꞌochi.
 16 A co Diosal tzꞌacꞌancot qꞌuen sacbꞌacom icha yilji sac lana. Aꞌ 

tzꞌacꞌanoch qꞌuen cheev pococal, icha qꞌuen ticꞌaqꞌuil taan̈ tzꞌajcan 
qꞌueen.

 17 Aꞌ tzꞌacꞌancot qꞌuen sacbꞌat icha qꞌuen cotac qꞌueen. Axo val sical 
qꞌueen, malaj junoc mach stechaj yuuj.

 18 Syalanpaxi to tzꞌulaxbꞌat qꞌueen, syacꞌancot icꞌ, yic sbꞌey yalil qꞌueen 
chiꞌ.

 19 A slolonel yedꞌ scꞌaybꞌubꞌal, ix yacꞌ cojtaquejel a on̈ israel yin̈tilal on̈ 
vin̈aj Jacob tic.

 20 Man̈ ichoctaꞌ ix yutej dꞌa junocxo nación. Maj yojtaquejel-laj 
scꞌaybꞌubꞌal co Diosal juntzan̈xo chon̈abꞌ chiꞌ.

Calec vachꞌ lolonel dꞌa Jehová.

Salmo 148

Aljocabꞌ vachꞌ lolonel dꞌa Jehová yuj tas sbꞌonac

 1 Calec vachꞌ lolonel dꞌa Jehová.
Aljocabꞌ vachꞌ lolonel dꞌa Jehová masanto dꞌa schaan̈il satchaan̈.

 2 Alec vachꞌ lolonel dꞌay masanil ex yángel. Alec vachꞌ lolonel masanil ex 
soldadoal satchaan̈.

 3 Icꞌchajocabꞌ chaan̈ Jehová yuj cꞌu yedꞌ qꞌuen uj. Icꞌchajocabꞌ chaan̈ yuj 
qꞌuen nitcꞌanal te vachꞌ yilji yoc.

 4 Icꞌchajocabꞌ chaan̈ yuj satchaan̈, to chaan̈ ay yedꞌ pax yuj a aꞌ ayecꞌ dꞌa 
yibꞌan̈ satchaan̈ chiꞌ.

 5 Alchajocabꞌ vachꞌ lolonel dꞌa Jehová, yujto ton̈ej ix yalaꞌ ix bꞌocan 
smasanil.

 6 Aꞌ ix bꞌoancan masanil juntzan̈ chiꞌ dꞌa yedꞌtal yic vachꞌ ayecꞌ taꞌ dꞌa 
masanil tiempo, ix yacꞌancanoch dꞌa sleyal to malaj bꞌaqꞌuin̈ ol 
qꞌuexchajoc.

 7 Yalocabꞌ vachꞌ lolonel dꞌa Jehová masanil tastac ay dꞌa sat luum tic, 
nocꞌ nivac nocꞌ ay dꞌa yol aꞌ mar yedꞌ pax nocꞌ ay dꞌa sjulal yich aꞌ,

 8 yedꞌ lebꞌlon, qꞌuen sacbꞌat, qꞌuen sacbꞌacom, qꞌuicꞌal asun yedꞌ 
chacxuxum icꞌ, cꞌanabꞌajumocabꞌ syutej sbꞌa dꞌa slolonel Jehová chiꞌ.

 9 Yalocabꞌ vachꞌ lolonel lum nivac vitz dꞌa Jehová, lum tzalquixtac, te teꞌ 
syacꞌ sat, teꞌ cꞌuteꞌ, 

 10 yedꞌ nocꞌ cꞌultaquil nocꞌ, nocꞌ molbꞌetzal nocꞌ, nocꞌ sn̈ervi, ma sjachvi 
yedꞌ pax nocꞌ much.

 11 Ex sreyal yolyibꞌan̈qꞌuinal tic, ex anima dꞌa junjun chon̈abꞌ, ex yajal 
yedꞌ ex tze bꞌo yaj ebꞌ chon̈abꞌ,

 12 ex vinac, ex ix, ex ichamtac anima yedꞌ pax ex unin, alec vachꞌ lolonel 
dꞌa Jehová e masanil.

 13 Alec vachꞌ lolonel dꞌa Jehová e masanil yujto an̈ej te bꞌinajnac. A 
stziquiquial ay masanto dꞌa yibꞌan̈ satchaan̈ yedꞌ dꞌa yibꞌan̈ lum luum 
tic.

 14 Aꞌ ix acꞌan quipal a on̈ schon̈abꞌ on̈ tic. Calec vachꞌ lolonel dꞌay a on̈ 
israel on̈ tic, a on̈ton te xajanabꞌil on̈ yuuj.

Calec vachꞌ lolonel dꞌa Jehová.

Salmo 149

A Dios bꞌoannac masanil

 1 Calec vachꞌ lolonel dꞌa Jehová.
Co bꞌitejec acꞌ bꞌit dꞌa Jehová. Co bꞌitejec bꞌit dꞌay bꞌaj molan on̈ ecꞌ a on̈ 

yic on̈xo tic.
 2 Ex vetisraelal, con̈ tzalajec yedꞌ co Diosal chaannaquel yich co nación 

tic. Con̈ tzalajec yedꞌ co Reyal a on̈ aj chon̈abꞌ Sion on̈ tic.
 3 Con̈ qꞌueec cheneljoc scalanec vachꞌ lolonel dꞌa Jehová, yic scacꞌan 

ejmelal dꞌay. Con̈ bꞌitanec dꞌay yedꞌ teꞌ arpa yedꞌ pandereta,
 4 yujto stzalaj quedꞌoc a on̈ schon̈abꞌ on̈ tic. Ol yacꞌ co tzalajcꞌolal a on̈ 

emnaquil on̈ tic, yujto ol yacꞌ co colnabꞌil.
 5 Yuj snivanil yelcꞌoch Jehová, con̈ tzalajec a on̈ yic on̈xo tic. An̈ejtonaꞌ 

con̈ bꞌitanec dꞌay yuj tzalajcꞌolal ayic tzon̈ vaycan ochi.
 6 Qꞌueocabꞌ cav co bꞌitan dꞌa Dios, axo jun qꞌuen espada ay ye dꞌa schabꞌil 

pacꞌan̈ yambꞌil cuuj,
 7 yic scacꞌanecꞌ co pac dꞌa ebꞌ chꞌoc chon̈abꞌil, scacꞌanoch yaelal dꞌa 

juntzan̈ nación,
 8 yic vachꞌ tzꞌoch qꞌuen cadena dꞌa sreyal ebꞌ yedꞌ dꞌa ebꞌ anima ay 

yopisio dꞌa scal ebꞌ,
 9 yic scotcan yaelal dꞌa yibꞌan̈ ebꞌ, aton tzꞌibꞌyajcani. A jun nivan opisio 

tic syacꞌ Dios dꞌa masanil ebꞌ scꞌanabꞌajan dꞌay.
Calec vachꞌ lolonel dꞌa Jehová.

Salmo 150

Aljocabꞌ vachꞌ lolonel dꞌa Jehová

 1 Aljocabꞌ vachꞌ lolonel dꞌa Jehová.
Bꞌitanan̈ec dꞌa Dios dꞌa scajnubꞌ. Bꞌitanan̈ec dꞌay yujto te nivan 

sbꞌinajnaquil dꞌa satchaan̈.

 2 Bꞌitanan̈ec dꞌa Dios yuj tas satubꞌtac sbꞌoꞌo. Bꞌitanan̈ec dꞌay yuj 
sbꞌinajnaquil, malaj junoc mach lajan yedꞌoc.

 3 Bꞌitanan̈ec dꞌay yedꞌ qꞌuen trompeta. Bꞌitanan̈ec dꞌay yedꞌ teꞌ arpa yedꞌ 
pax salterio.

 4 Bꞌitanan̈ec dꞌay yedꞌ pandereta, tzex qꞌuepax cheneljoc yuj tzalajcꞌolal. 
Bꞌitanan̈ec dꞌay yedꞌ flauta yedꞌ pax juntzan̈ yamcꞌabꞌ yic bꞌit ay 
schꞌan̈al.

 5 Bꞌitanan̈ec dꞌay yedꞌ qꞌuen platillo tzin̈in̈i scꞌan̈i. Bꞌitanan̈ec dꞌay yedꞌ 
qꞌuen platillo chaan̈ scꞌan̈i.

 6 Masanil tastac syicꞌ yicꞌ, bꞌitanocabꞌ dꞌa Jehová.
Aljocabꞌ vachꞌ lolonel dꞌa Jehová.    

Yichbꞌanil lolonel

1  1 A scꞌaybꞌubꞌal vin̈aj Salomón, aton vin̈ yuninal vin̈aj David sreyal 
Israel.

 2 Ix tzꞌibꞌchajcan juntzan̈ lolonel tic yic vachꞌ snachajel jelanil yedꞌ 
cꞌaybꞌubꞌal, yic scolvaji, yic vachꞌ snachajel juntzan̈ lolonel ay 
yelcꞌoch cuuj.

 3 Yuj chiꞌ syal co bꞌeybꞌalan jelanil, vachꞌilal yedꞌ tojolal icha val yaji.
 4 In gana to sjelanbꞌi spensar ebꞌ quelemtac, ebꞌ mantalaj spensar, to 

tzꞌacꞌji yojtaquejel ebꞌ, yic syil sbꞌa ebꞌ.
 5 Yabꞌocabꞌ juntzan̈ tic ebꞌ ay spensar yic vachꞌ ste ojtaquejel ebꞌ. 

Yabꞌocabꞌ pax ebꞌ jelan yic vachꞌ ste jelanbꞌi ebꞌ yuuj.
 6 A juntzan̈ lolonel tic scolvaj quedꞌoc yic snachajel cuuj tas syalelcꞌoch 

juntzan̈ lolonel satubꞌtac yedꞌ ajaltac, aton tas syal ebꞌ jelan.
 7 Tato sco nibꞌej jelan tzon̈ aji, ayn̈ejocabꞌ yelcꞌoch Jehová dꞌa co sat. 

Tato sco nibꞌej man̈ pensaril jun, co patiquejocabꞌ el jelanil yedꞌ 
cꞌaybꞌubꞌal tzꞌalchaji.

A razón tzꞌacꞌji dꞌa ebꞌ quelemtac

 8 Ach vuninal, cha abꞌ a cꞌaybꞌubꞌal svalaꞌ, man̈ a patiquejel razón syacꞌ 
ix a nun dꞌayach.

A Chꞌan̈ Libro

PROVERBIOS
Proverbios sbꞌi jun libro tic, yujto a dꞌay tzꞌibꞌabꞌil juntzan̈ macan̈il jelanil, vachꞌ 

pensaril yedꞌ tas tzꞌaj yoch ejmelal dꞌa Dios. A juntzan̈ lolonel tic tzijtum el cꞌanbꞌil 
ayic tzꞌacꞌji cꞌaybꞌubꞌal dꞌa ebꞌ anima dꞌa pecaꞌ. A juntzan̈ cotac cꞌaybꞌubꞌal tic, aton 
scuch Proverbios. Nivan syalcot yuj tas tzꞌoch cuuj dꞌa junjun cꞌu. Bꞌabꞌel syacꞌ co 
nacoti, tato sco nibꞌej jelan tzꞌaj co pensar, nivanocabꞌ yelcꞌoch Dios dꞌa yol co sat, co 
cꞌanabꞌajejocabꞌi.

Syalanpaxcot yuj vachꞌ bꞌeybꞌal, yic vachꞌn̈ej cacꞌan yedꞌ Dios, acꞌumocabꞌ razón 
scutej co bꞌa, vachꞌocabꞌ pax caj yedꞌ ebꞌ quetanimail. A val juntzan̈ lolonel tic syalaꞌ 
tas val syutej sbꞌa ebꞌ jelan spensar. A juntzan̈ lolonel tic syalcoti tas val smoj scꞌulej 
junjun anima yedꞌ yuninal yedꞌ yisil. Syalanpax yuj vachꞌ pensaril scꞌanchaj dꞌa 
junjun chon̈abꞌ, ma dꞌa juntzan̈xo anima. Syalanpaxi to yovalil sco tan̈vej co bꞌa yedꞌ 
co nivanil, emnaquil scutej co bꞌa, nivan scutej co cꞌool, ayocabꞌ yelcꞌoch ebꞌ mebꞌaꞌ 
dꞌayon̈, ayocabꞌ pax yelcꞌoch ebꞌ yajal dꞌayon̈ yedꞌ pax ebꞌ camigo.

Ay juntzan̈ versículo tzꞌalan dꞌa jun libro tic to yedꞌ sjelanil Dios sbꞌonac masanil 
tastac ay dꞌa yolyibꞌan̈qꞌuinal tic.
 



 9 Yujto a juntzan̈ co cꞌaybꞌubꞌal tic ol bꞌo a bꞌeybꞌal yuuj, icha val junoc 
mach te vachꞌ tzꞌaj sbꞌoan sbꞌa yedꞌ spichul.

 10 Tato a ebꞌ chuc sbꞌeybꞌal tzach montanbꞌati, man̈ ach bꞌatoc.
 11 Qꞌuinaloc ay bꞌaj syal ebꞌ dꞌayach icha tic: Ochan̈ quedꞌoc yic vachꞌ bꞌat 

co maclejec dꞌa yol bꞌe, yic sco macꞌcham junoc anima tzꞌecꞌ taꞌ.
 12 Malaj tas naan yuuj, ol co yamani, ol co macꞌanchamoc.
 13 Ichato chiꞌ bꞌian ol quicꞌancan masanil macan̈il bꞌeyumal, ol co bꞌudꞌan 

co pat yuj masanil tas ol quelqꞌuej chiꞌ.
 14 Cotan̈, ochan̈ quedꞌoc, ol cacꞌan ic dꞌa tastac ol quicꞌaꞌ, qꞌuinaloc xchi 

ebꞌ.
 15 Palta ach vuninal, man̈ ach bꞌat yedꞌ ebꞌ. Bꞌesel a bꞌa dꞌa yol sbꞌe ebꞌ.
 16 Yujto axon̈ej chucal syacꞌ yip ebꞌ scꞌulani, toxon̈ej snanon scꞌool ebꞌ 

smacꞌancham anima.
 17 Tato syil junoc nocꞌ much yem syaalil, nabꞌan̈ej am tzꞌemi.
 18 Palta a juntzan̈ vinac chiꞌ, a syaalil ebꞌ syaqꞌuemi, an̈ejaꞌ ebꞌ ol 

smilcham sbꞌa dꞌay.
 19 A ebꞌ snibꞌej tzꞌoch bꞌeyumal dꞌa spatic chucal, ol cꞌoch ijan ol cham ebꞌ 

yuj schuc bꞌeybꞌal chiꞌ.

Avtabꞌil on̈ dꞌa jelanilal

 20-21 A dꞌa yoltac calle, bꞌaj sja bꞌe, dꞌa mercado yedꞌ dꞌa yaln̈ej bꞌaj smolbꞌej 
sbꞌa ebꞌ anima, tzon̈ yavtej Dios yic syacꞌan co razón. Syalan icha tic:

 22 A ex quelemtac ex tic, ex mantalaj e pensar, toxonton bꞌuchumtac ex, 
¿bꞌaqꞌuin̈ ol eyactejcan e nibꞌan e man̈ pensaril chiꞌ? ¿bꞌaqꞌuin̈ ol 
eyactejcan e bꞌuchvaji yedꞌ e paticanel jelanil?

 23 Chaec eyabꞌ tas bꞌaj ol ex in cachaꞌ, tato icha chiꞌ, ol vacꞌ in razón 
dꞌayex, ol vacꞌ eyojtaquejel in lolonel.

 24 A in tic tzex vavtejcoti, palta malaj e gana tze cha eyabꞌi.
 25 Tze patiquejel tas svalaꞌ, max yal e cꞌol tzex cachji.
 26-27 Yuj chiꞌ ol ex in tzetzej ayic ol ja chucal dꞌa eyibꞌan̈, ayic ol ja xivcꞌolal, 

yaelal, ilcꞌolal yedꞌ cuscꞌolal dꞌa eyibꞌan̈, icha tzꞌaj sja junoc 
chacxuxum icꞌ slajanel masanil tastac. Ayic van e cham yuj xivelal 
chiꞌ, toxon̈ej ol in bꞌuchvaj dꞌayex.

 28 A dꞌa jun cꞌual chiꞌ, ol ex te avaj dꞌayin, palta man̈xo ol in tacꞌvoclaj 
dꞌayex. Ol eyal e bꞌa dꞌayin, palta man̈ ol vabꞌlaj.

 29 Yujto tze patiquejel jelanil, malaj e gana ay velcꞌoch dꞌa e sat,
 30 malaj e gana tzeyabꞌ tas svalaꞌ, tze patiquejel e cachnabꞌil svacꞌaꞌ,
 31 yuj chiꞌ ol eyabꞌ syail yuj e bꞌeybꞌal chiꞌ, ol ex somchajchaan̈ yuuj.
 32 A ebꞌ mantalaj spensar, ol cham ebꞌ yuj sman̈ pensaril. Ol satel ebꞌ chuc 

spensar, yujto malaj yelcꞌoch razón tzꞌacꞌji dꞌa ebꞌ.
 33 Axo pax ebꞌ schaan yabꞌ tas svalaꞌ, juncꞌolal ol aj ebꞌ, malaj bꞌaj ol xiv 

ebꞌ, xchi Dios.

A tas squicꞌ dꞌa jelanil

2  1 Ach vuninal, acꞌoch juntzan̈ in lolonel tic dꞌa a cꞌool, sicꞌcan juntzan̈ 
in checnabꞌil tic dꞌa a pensar.

 2 Maclej abꞌ jelanil svalaꞌ, acꞌ ip a naaneli.

 3 Dꞌa smasanil a cꞌool tza cꞌan a jelanil yic ol ach jelanbꞌoc.
 4 Acꞌ ip a sayaneqꞌui, icha tzꞌaj saychaj qꞌuen plata, ma junoc bꞌeyumal to 

cꞌubꞌaneli.
 5 Icha chiꞌ ol aj snachajel uuj, tas ol aj a cꞌanabꞌajan Jehová yic 

tzojtaquejel dꞌa val yel.
 6 A Jehová tzꞌacꞌan jelanil. Yuj slolonel scojtaquejel smasanil, syacꞌan 

jelanbꞌoc co pensar.
 7 A Jehová tzꞌacꞌan sjelanil ebꞌ tojol sbꞌeybꞌal, aton ebꞌ max esanlaj.
 8 A Jehová stan̈van ebꞌ vachꞌ syutej sbꞌa, aton ebꞌ scꞌanabꞌajani.
 9 Yuj chiꞌ tato tza maclej abꞌ in checnabꞌil, ol ojtaquejel tojolal yedꞌ tas 

smoj tza cꞌulej, yic vachꞌ ol aj a bꞌeybꞌal.
 10 Icha chiꞌ ol aj sjelanbꞌi a pensar, ol ach tzalaj yedꞌ tas ojtac chiꞌ.
 11 A jelanil yedꞌ vachꞌ pensaril, aton juntzan̈ chiꞌ ol ach colanoc.
 12 A yuj juntzan̈ chiꞌ ol iqꞌuel a bꞌa dꞌa juntzan̈ chuc bꞌeybꞌal yedꞌ dꞌa yol 

scꞌabꞌ ebꞌ anima chuc spensar.
 13 A ebꞌ anima an̈ej chucal scꞌulej chiꞌ, syactejcan vachꞌ bꞌeybꞌal ebꞌ.
 14 Stzalaj val ebꞌ yedꞌ schuc bꞌeybꞌal chiꞌ, ste qꞌuechaan̈ ebꞌ yedꞌ sbꞌeybꞌal 

malaj svachꞌil chiꞌ.
 15 Dꞌa sbꞌeybꞌal ebꞌ chuc chiꞌ syacꞌoch spensar, syactancan jun bꞌeybꞌal ebꞌ 

vachꞌ.
 16 A jelanil yedꞌ vachꞌ pensaril, ol ach scolel dꞌa yol scꞌabꞌ ebꞌ ix ix ayxo 

yetbꞌeyum, aton ebꞌ ix ajmul ix vachꞌ smontan yedꞌ slolonel te vachꞌ,
 17 to yactejnaccan yetbꞌeyum yicꞌnac dꞌa scobꞌesal, sbꞌatcan satcꞌolal stiꞌ 

yacꞌnaccan dꞌa yichan̈ Dios.
 18 Tato tzach bꞌat dꞌa sbꞌeal spat ebꞌ ix chiꞌ, van a bꞌatcan dꞌa sbꞌeal 

chamel.
 19 A mach tzꞌochcan dꞌa yol spat ebꞌ ix, man̈xa bꞌaqꞌuin̈ tzꞌelxita ebꞌ, 

maxtzac yal-laj scajnajxi dꞌa vachꞌ dꞌa yolyibꞌan̈qꞌuinal tic.
 20 Tato tza cha abꞌ jelanil chiꞌ, ol a bꞌeybꞌalej sbꞌeybꞌal ebꞌ tojol spensar.
 21 A ebꞌ tojol syutej sbꞌa, ebꞌ malaj jabꞌoc spaltail, najtil ol ecꞌ ebꞌ dꞌa 

yolyibꞌan̈qꞌuinal tic.
 22 Axo ebꞌ chuc sbꞌeybꞌal yedꞌ ebꞌ ixtum anima, ol icꞌjoquel ebꞌ dꞌa 

yolyibꞌan̈qꞌuinal tic icha co tocꞌanqꞌueta junoc an̈ an̈cꞌultac.

A tas scutej quicꞌan co jelanil

3  1 Ach vuninal, man̈ acꞌ sat a cꞌool dꞌa juntzan̈ in cꞌaybꞌubꞌal tic. Sicꞌcan 
in checnabꞌil tic dꞌa a pensar,

 2 yic vachꞌ ol najatbꞌoc a qꞌuinal yuuj, tzalajcꞌolaln̈ej ol ach ecꞌoc.
 3 Man̈ actejcan a bꞌeybꞌalan vachꞌil, tza cꞌanabꞌajejn̈ej tas ix alaꞌ. Cham 

val a naani, satta a cꞌool dꞌay.
 4 Yuj chiꞌ vachꞌ ach ol ach yil Dios, ol ach bꞌinajpax yuj ebꞌ anima.
 5 Acꞌn̈ejoch a pensar dꞌa Jehová, man̈ acꞌoch a jelanil yipoc a cꞌool.
 6 Nacot Jehová dꞌa masanil tas tza cꞌulej yic vachꞌ a ol colvaj edꞌoc dꞌa 

smasanil.
 7 Man̈ a naꞌ to te jelan ach, nivanocabꞌ yelcꞌoch Jehová dꞌayach, tziqꞌuel 

a bꞌa dꞌa scal chucal.
 8 Tato icha chiꞌ tza cꞌulej, juncꞌolal ol ach ajoc, tecꞌan ol ach ajoc.

 9 Chꞌoxeli to nivan yelcꞌoch Jehová dꞌayach. Tzacꞌan junoc ofrenda dꞌay 
dꞌa tas ay dꞌayach yedꞌ pax dꞌa juntzan̈ sbꞌabꞌel sat tas tzavej.

 10 Tato icha chiꞌ tza cꞌulej, malaj bꞌaqꞌuin̈ ol yacꞌ palta a vael yedꞌ tas 
tzuqꞌuej.

 11 Ach vuninal, man̈ a patiquejel scachnabꞌil Jehová, mocabꞌ cot oval ayic 
tzach stumani.

 12 Yujto a ebꞌ xajanabꞌil yuuj, aton ebꞌ chiꞌ scachaꞌ, icha val tzꞌaj scachan 
yuninal junoc mamabꞌil to stzalaj yedꞌoc.

 13 Tzalajcꞌolal yic ebꞌ syicꞌ sjelanil, aton ebꞌ te ay spensar.
 14 Yujto a tas tzꞌicꞌji dꞌa juntzan̈ chiꞌ yelxo te vachꞌ dꞌa yichan̈ tas tzꞌicꞌji 

dꞌa qꞌuen plata, ma qꞌuen oro.
 15 A jelanil chiꞌ, yelxo val te vachꞌ dꞌa yichan̈ svachꞌil yilji qꞌuen tzꞌoch 

colcꞌabꞌil. Max yal-laj co lajbꞌan jun jelanil chiꞌ yedꞌ juntzan̈xo tastac 
te nibꞌabꞌil.

 16 Yuj jelanil chiꞌ ol najatbꞌoc a qꞌuinal, yuuj ol icꞌ a bꞌeyumal, ol ach 
bꞌinaj pax yuuj.

 17 Tato sco bꞌeybꞌalej jelanil, tzalajcꞌolal tzon̈ eqꞌui, juncꞌolal tzon̈ aji.
 18 Tato tzꞌilchaj jelanil cuuj, ay co qꞌuinal, vachꞌ ol on̈ ecꞌoc, tzalajcꞌolal 

quicoꞌ.
 19 A Jehová ix bꞌoan satchaan̈ yedꞌ sat lum tic yuj sjelanil yedꞌ yaj pensaril.
 20 Yuj sjelanil chiꞌ sqꞌueul sjaj a aꞌ, scotpax yal acꞌval dꞌa scal asun.
 21 Ach vuninal, man̈ actejcan a jelanil yedꞌ a vachꞌ pensaril, man̈ iqꞌuel a 

sat dꞌay.
 22 Yujto ol najatbꞌoc a qꞌuinal yuuj, vachꞌ ol ach elcꞌoch dꞌa sat ebꞌ anima 

yuuj.
 23 Te juncꞌolaln̈ej ol ach ecꞌoc, malaj bꞌaqꞌuin̈ ay tas ol ach icꞌanoc.
 24 Ayic ol icꞌan ip, malaj mach bꞌaj ol ach xivoc, dꞌa tzalajcꞌolal ol ach 

vayoc.
 25-26 Yujto ayoch Jehová yipoc a cꞌool, yuj chiꞌ man̈ ol ach schacan dꞌa junoc 

yaal, man̈ ol a naꞌ to ay tas ol ja dꞌa ibꞌan̈, icha sja dꞌa yibꞌan̈ ebꞌ chuc 
sbꞌeybꞌal.

 27 Man̈ ach bꞌat mican dꞌa ebꞌ scꞌanan colval dꞌayach tato syal tzach colvaj 
dꞌa ebꞌ.

 28 Tato syal a colvaj ticnaic, mocabꞌ alaꞌ to qꞌuicꞌanto tzach colvaji.
 29 Man̈ a na acꞌ chucal dꞌa ebꞌ cajan dꞌa a lacꞌanil, yujto malaj schabꞌcꞌolal 

ebꞌ dꞌayach.
 30 Man̈ icꞌbꞌat ebꞌ etanimail dꞌa yichan̈ ebꞌ yajal tato malaj tzach yutej ebꞌ.
 31 Man̈ a nibꞌejoch bꞌeyumal icha syutej sbꞌa ebꞌ malaj jabꞌoc yoqꞌuelcꞌolal, 

man̈ a cꞌulej icha sbꞌeybꞌal ebꞌ chiꞌ.
 32 Yujto max scha scꞌool Jehová ebꞌ chuc syutej sbꞌa chiꞌ, axo pax ebꞌ vachꞌ 

syutej sbꞌa, vachꞌ yacꞌan yedꞌ ebꞌ.
 33 Scot scatabꞌ Jehová dꞌa yibꞌan̈ ebꞌ chuc sbꞌeybꞌal yedꞌ dꞌa yibꞌan̈ ebꞌ 

cajan yedꞌ ebꞌ, axo pax dꞌa ebꞌ tojol sbꞌeybꞌal, syacꞌ svachꞌcꞌolal.
 34 Sbꞌuchvaj Jehová dꞌa ebꞌ bꞌuchumtac, axo dꞌa ebꞌ emnaquil syutej sbꞌa, 

syacꞌ svachꞌcꞌolal.
 35 A ebꞌ sbꞌeybꞌalan vachꞌil, ol icꞌjocchaan̈ ebꞌ, axo ebꞌ chuc spensar, ol 

acꞌjoc qꞌuixvelal ebꞌ.

A vachꞌilal sco cha yuj jelanil

4  1 Ex vuninal, chaec eyabꞌ in lolonel svalaꞌ. Maclejec eyabꞌi yic vachꞌ ol 
jelanbꞌoc e pensar yuuj.

 2 A cꞌaybꞌubꞌal te vachꞌ svacꞌ dꞌayex, yuj chiꞌ tzeyailejn̈ej dꞌa masanil 
tiempo.

 3 Ayic quelem unin in, ayinto ecꞌ dꞌa yol spat in mam, yelxo val 
xajanabꞌil in yuj ix in nun.

 4 A dꞌa jun tiempoal chiꞌ, icha tic ajnac yacꞌan in cꞌaybꞌubꞌal vin̈ in mam. 
Yalannac vin̈ icha tic: Sicꞌcan in lolonel tic dꞌa a pensar, cꞌanabꞌajej 
tas sval tic, yic vachꞌ ay a qꞌuinal.

 5 Cha a jelanil yedꞌ a vachꞌ pensaril, man̈ acꞌbꞌat in lolonel tic satcꞌolal.
 6 Xajanej a jelanil, man̈ a patiquejeli, yujto ol ach colchaj yuuj.
 7 Yovalil tza sayecꞌ jelanil dꞌa junjun cꞌu. Vachꞌchom ajaltac tzꞌaj 

yilchaj uuj, palta te vachꞌ ama tato a tza bꞌabꞌlaj sayejecꞌ dꞌa yichan̈ 
juntzan̈xo tas ay dꞌayach.

 8 Nibꞌejoch jelanil, yic vachꞌ ol ach icꞌjocchaan̈ yuuj, yic vachꞌ nivan ol aj 
elcꞌoch dꞌa yol sat ebꞌ etanimail.

 9 A yuj jelanil chiꞌ, vachꞌ ol ach elcꞌochoc, ol och qꞌuelan ebꞌ anima yuj a 
jelanil chiꞌ, xchican vin̈ in mam chiꞌ dꞌayin.

 10 Axo ticnaic ach vuninal, cha val abꞌ juntzan̈ in lolonel tic, yic vachꞌ ol 
najatbꞌoc a qꞌuinal.

 11 A in ol ach vicꞌ bꞌey dꞌa sbꞌeybꞌal ebꞌ jelan, ol vacꞌan a bꞌeybꞌalej tojolal.
 12 A dꞌa tojol bꞌeybꞌal chiꞌ, malaj tas ol ach yamanoch vaan, vachꞌchom 

yelcꞌolal ol ach bꞌatoc, palta man̈ ol ach telvoclaj.
 13 Acꞌoch a pensar dꞌa cꞌaybꞌubꞌal tic, man̈ a patiquejeli. Yelxo val tza 

bꞌeybꞌalej yic vachꞌ ay a qꞌuinal.
 14 Man̈ ach bꞌat tzacꞌan dꞌa spatic ebꞌ chuc sbꞌeybꞌal, man̈ a cꞌulej icha tas 

scꞌulej ebꞌ.
 15 Bꞌesel a bꞌa dꞌa scal ebꞌ, acꞌ ip a bꞌeybꞌalan vachꞌil.
 16 Max ochlaj svayan̈ ebꞌ tato max scꞌulej chucal ebꞌ, max yicꞌlaj yip ebꞌ, 

tato malaj junoc mach syixtej ebꞌ.
 17 A chucal yedꞌ ixtoj anima, a juntzan̈ chiꞌ svael ebꞌ yaji.
 18 A sbꞌeybꞌal ebꞌ tojol spensar, lajan icha ayic vanto sacbꞌi masanto sqꞌue 

cꞌu, scheclaj spatic yichan̈ ebꞌ yuuj.
 19 Axo sbꞌeybꞌal ebꞌ chuc spensar jun, lajan icha yic tzon̈ bꞌeyecꞌ dꞌa scal 

qꞌuicꞌalqꞌuinal, man̈ chequeloc bꞌaj sco tenoch coc.
 20 Ach vuninal, cha abꞌ in lolonel tic, maclej val abꞌ sicꞌlabꞌil.
 21 Mocabꞌ iqꞌuel a sat dꞌay, sicꞌcan dꞌa a pensar,
 22 yujto a juntzan̈ lolonel tic tzꞌacꞌan sqꞌuinal ebꞌ tzꞌilchaj yuuj.
 23 Tza yaꞌilej a pensar dꞌa yichan̈ masanil tastac ay dꞌa yolyibꞌan̈qꞌuinal 

tic, yujto a a pensar chiꞌ tzach cuchbꞌan dꞌa vachꞌil, ma dꞌa chucal.
 24 Man̈ esalvumoc tzutej a bꞌa, man̈ a comon alej pax chucal lolonel.
 25 Te tojoln̈ej tzach bꞌat dꞌa ichan̈ dꞌa sbꞌeal vachꞌil, man̈ ach bꞌat qꞌuelan 

dꞌa tas malaj svachꞌil.
 26 Tza yaꞌilej val tas tza cꞌulej icha val co sicꞌlan co bꞌe bꞌaj tzon̈ bꞌeyi, 

aocabꞌ val sbꞌeal vachꞌil bꞌaj tzach ochi.

 27 Man̈ ach elcan dꞌa jun bꞌe te tojol, man̈ ach bꞌatcan dꞌa sbꞌeal chucal.

Tzil val a bꞌa dꞌa ebꞌ ix ix chuc spensar

5  1 Ach vuninal, cha abꞌ in jelanil tic, scham val a maclan abꞌ in razón 
vachꞌ svalaꞌ.

 2 Icha chiꞌ ol aj snachajel uuj, ol yal a lolon yedꞌ jelanil.
 3 A junoc ix ix ay yetbꞌeyum, te vachꞌ slolon ix, cꞌununi slolon ix yic 

tzach smontejbꞌat ix dꞌa chucal.
 4 Axo dꞌa slajvubꞌal, lajanxo tzꞌaj ix icha an̈ ixaj te cꞌaꞌ, icha val tzꞌaj co 

lajvi yuj qꞌuen espada chabꞌ ye.
 5 A mach sbꞌeyecꞌ yedꞌ jun ix ix chiꞌ, ol chamoc. A sbꞌeybꞌal jun ix ix chiꞌ, 

bꞌeal chamel yaji.
 6 A dꞌa ix chiꞌ malaj yelcꞌoch sbꞌeal qꞌuinal, max snalaj ix tato vachꞌ, mato 

chuc sbꞌeybꞌal ix chiꞌ.
 7 Yuj chiꞌ ach vuninal, abꞌ tas svalaꞌ. Man̈ icꞌcanel a bꞌa dꞌa a cachnabꞌil 

svacꞌ tic.
 8 Najat tzach el dꞌa stzꞌey ix ay yetbꞌeyum chiꞌ, xach cꞌochta val dꞌa 

spuertail spat ix.
 9 Tato maay, ol satel a bꞌinaj dꞌa vachꞌil, elan̈chamel ol ach cham yuj 

junoc vin̈ malaj yoqꞌuelcꞌolal.
 10 Tato icha chiꞌ tza cꞌulej, jantacn̈ej a bꞌeyumal ix ilchaj uuj ayic ix acꞌan 

val ip a munlaji, ol acꞌcanbꞌat dꞌa yol scꞌabꞌ junoc chꞌoc animail.
 11 Tato tza cꞌanabꞌajej tas syal ix, toxon̈ej ol ach ocꞌcanecꞌoc, jabꞌjabꞌil ol 

lajvoquem a nivanil.
 12 Axo ol alan icha tic: ¿Tas val yuj ix in patiquejel in cachnabꞌil? ¿Tas val 

yuj maj in cꞌanabꞌajej?
 13 Maj yal in cꞌool ix in cha vabꞌ tas ix yal ebꞌ in cꞌaybꞌumal, octom ix in 

cha vabꞌ dꞌa ebꞌ.
 14 Axo ticnaic jabꞌxon̈ej maj in juviel dꞌa yichan̈ masanil chon̈abꞌ dꞌa 

juneln̈ej, xa chama.
 15 Ucꞌ a aꞌ ictaxon yaji yic vachꞌ tzꞌecꞌ staquin̈al a tiꞌ. (Syalelcꞌochi an̈ej 

yedꞌ ix etbꞌeyum tzacꞌ a gana.)
 16 ¿Tas val yuj ol aj uninal yedꞌ ebꞌ ix ix tzꞌecꞌ dꞌa yoltac calle?
 17 Vachꞌ scolvaj ebꞌ uninal edꞌoc, dꞌa yichan̈ junocxo mach bꞌaj scolvaj ebꞌ 

uninal chiꞌ.
 18 Tzalajan̈, ayocabꞌ uninal yedꞌ ix etbꞌeyum chiꞌ, aton ix, ix icꞌ a bꞌa 

yedꞌoc ayic quelem achto.
 19 Vachꞌocabꞌ yilji ix dꞌa yol a sat, icha val junoc nocꞌ cꞌultaquil chej. 

Mocabꞌ lajvoc a tzalajcꞌolal dꞌa ix, ayocabꞌ a tzalajcꞌolal chiꞌ yujto 
xajan ach yuj ix.

 20 Ach vuninal, man̈ acꞌ somchajel a pensar yuj junoc ix ix ayxo 
yetbꞌeyum. ¿Tas yuj ol ach och chelchel dꞌa junxo ix ix chiꞌ?

 21 A Jehová van ton yilan co bꞌeybꞌal junjun on̈, malaj junoc tas max uji yilani.
 22 A ebꞌ chuc, an̈ejaꞌ schucal ebꞌ chiꞌ ol acꞌan juvoqueloc. An̈ejaꞌ schucal 

ebꞌ chiꞌ ol tzecꞌanoc, icha co tzecꞌji dꞌa junoc lasu.
 23 Yujto max syamoch vaan sbꞌa ebꞌ, yuj chiꞌ ol bꞌatcan ebꞌ dꞌa chamel. Yuj 

sman̈ pensaril ebꞌ chiꞌ, ol satcanel ebꞌ.

Ay smay cacꞌanoch co bꞌa fiadoral

6  1 Ach vuninal, tato tzacꞌoch a bꞌa a majnan qꞌuen tumin yuj junoc chꞌoc 
animail dꞌa junoc etchon̈abꞌ,

 2 van acꞌanem a yaalil, ol cotcan dꞌa ibꞌan̈ yuj bꞌaj ix acꞌoch a bꞌa chiꞌ.
 3 Ach vuninal, icha tic tzutej a colanel a bꞌa dꞌa yol scꞌabꞌ vin̈ aj tumin 

chiꞌ. Ixic, emnaquil tzutej a bꞌa tzach tevi dꞌa vin̈, tza cꞌanan 
nivancꞌolal a bꞌa dꞌa vin̈ yic max ach yacꞌ pural vin̈ a tupanel sbꞌoc 
vin̈ bꞌaj ix acꞌoch a bꞌa chiꞌ.

 4 Smoj val maxtzac ach vay yuuj, mocxobꞌ icꞌ ip junoc rato
 5 masanto tzach el dꞌa yalan̈, icha val yel junoc nocꞌ cꞌultaquil chej dꞌa 

junoc mach pechjinac, ma icha yel junoc nocꞌ much dꞌa junoc yaal.

A cꞌaybꞌubꞌal dꞌa ebꞌ max munlaji

 6 Ach anima malaj a gana a munlaji, ilnabꞌ nocꞌ chꞌequem, sicꞌlabꞌil tzilaꞌ 
tas syutej nocꞌ smunlaji yic tzꞌilchaj svael nocꞌ, scham val a cꞌaybꞌan 
dꞌa nocꞌ.

 7 Vachꞌchom malaj mach schecan munlaj nocꞌ, malaj yajal nocꞌ tzꞌalan 
yabꞌ tas scꞌulej,

 8 palta ayic stiempoan svael nocꞌ, syacꞌ val yip nocꞌ smunlaji yic 
smolancan svael nocꞌ chiꞌ.

 9 Ach anima malaj a gana a munlaji, cꞌocbꞌilxo chiꞌ tzach vayi. Cꞌocbꞌilxo 
chiꞌ tzach ecꞌ jichan.

 10 Yacbꞌan scot numumoc a vayan̈, snecnecan a jolom, jeljumbꞌa tzꞌaj a 
cꞌabꞌ, te vachꞌ tzꞌaj a vayi,

 11 axo tzꞌaji, scot mebꞌail dꞌa ibꞌan̈, ste bꞌat dꞌa ibꞌan̈ icha junoc vin̈ elcꞌum 
edꞌjinac junoc qꞌuen cuchilubꞌ.

A sbꞌeybꞌal ebꞌ chuc

 12 A ebꞌ chuc spensar, an̈ej es tzecꞌ yal ebꞌ dꞌa scal ebꞌ anima.
 13 Smutzꞌmutzꞌan sat ebꞌ yacꞌan yechel, schꞌoxanpax ebꞌ yedꞌ yiximal 

scꞌabꞌ.
 14 Juneln̈ej te chuc spensar ebꞌ, axon̈ej malaj svachꞌil sna scꞌulej ebꞌ. A bꞌaj 

tzꞌecꞌ ebꞌ, an̈ej oval sqꞌuecan vaan yuj ebꞌ.
 15 Yuj chiꞌ elan̈chamel ol ja yaelal dꞌa yibꞌan̈ ebꞌ. Junn̈ej mutzꞌsatil ol aj 

slajviem ebꞌ, man̈xa tas ol yal yuj ebꞌ.

A tastac chacbꞌilel yuj Jehová

 16-19 Ay uqueꞌ tas chacbꞌilel yuj Jehová dꞌa juneln̈ej: Aton icꞌojchan̈bꞌail, 
esalvumal, macꞌojcham anima malaj smul, naojchaan̈ tas malaj 
svachꞌil, chucal scꞌulaji, acꞌojoch es dꞌa yibꞌan̈ junocxo mach yedꞌ 
icꞌojchaan̈ oval dꞌa scal anima.

A syaelal ajmulal

 20 Ach vuninal, sicꞌcan juntzan̈ in cꞌaybꞌubꞌal tic dꞌa a pensar yedꞌ a 
cꞌaybꞌubꞌal syacꞌ ix a nun.

 21 Sicꞌcan dꞌa a pensar, naann̈ejocabꞌ uuj dꞌa masanil tiempo.

 22 A ol ach cuchbꞌan bꞌaj ol ach ecꞌoc, man̈ ol ach xivoc ayic ol ach vayoc. 
Ayic ol el a vayan̈, an̈ejaꞌ juntzan̈ tic naan uuj.

 23 Dꞌa val yel a a cachnabꞌil yedꞌ a cꞌaybꞌubꞌal tic, icha sacqꞌuinal yaj 
dꞌayach. A a cachnabꞌil chiꞌ yedꞌ a pensar tzach cuchbꞌanbꞌat dꞌa 
sbꞌeal qꞌuinal.

 24 A ol ach colanel dꞌa yol scꞌabꞌ ix ix chuc spensar yedꞌ ix ayxo vin̈ 
yetbꞌeyum to te vachꞌ smontan yedꞌ slolonel.

 25 Man̈ acꞌoch a pensar dꞌa svachꞌil yilji ix, man̈ a cha somchajel a cꞌool 
yuj chajtil tzach aj yilanoch ix.

 26 A mach smulan yedꞌ ix ajmul ix, scot mebꞌail dꞌa yibꞌan̈, axo mach 
smontaj yuj ix ay yetbꞌeyum yic smulan ix yedꞌoc, syicꞌcot chamel dꞌa 
yibꞌan̈.

 27 Qꞌuinaloc ay junoc mach tzꞌicꞌanbꞌat teꞌ tzacꞌacꞌ dꞌa sn̈iꞌ scꞌool, max 
ecꞌbꞌatlaj stzꞌabꞌat spichul yuj teꞌ.

 28 A mach sbꞌey dꞌa yibꞌan̈ teꞌ tzacꞌacꞌ, max ecꞌbꞌatlaj stzꞌabꞌat yoc yuj teꞌ.
 29 A mach smulan yedꞌ ix ix ay yetbꞌeyum chiꞌ, yovalil scot dꞌa yibꞌan̈.
 30 Tato ay junoc elcꞌum tzꞌelcꞌan junoc tasi yujto ay svejel, tzato naji val 

dꞌa yibꞌan̈,
 31 palta vachꞌchom icha chiꞌ, tato syamchaji, yovalil uquel tzꞌaj stupan tas 

ix yelqꞌuej chiꞌ, taxon̈ej man̈xalaj tas scan dꞌay.
 32 Tato ay mach tzꞌecꞌ yedꞌ ix ayxo vin̈ yetbꞌeyum, yelxo val malaj jabꞌoc 

spensar. A mach icha chiꞌ scꞌulej, an̈ej syacꞌ lajvoc sbꞌa.
 33 Ol scha syaelal, ol macꞌjocpaxi, man̈xa bꞌaqꞌuin̈ ol bꞌat sqꞌuixvelal chiꞌ 

satcꞌolal yuj ebꞌ anima.
 34 A vin̈ ix ixtaj ix yetbꞌeyum chiꞌ, te ov vin̈ icha te tzacꞌacꞌ, man̈ jabꞌoc 

syacꞌ nivancꞌolal vin̈ ayic scꞌoch stiempoal yacꞌanecꞌ spac vin̈.
 35 A silabꞌ vin̈ ay smul chiꞌ syacꞌ dꞌa vin̈, max schalaj vin̈, vachꞌchom te 

nivan silabꞌ chiꞌ, palta max yacꞌlaj nivancꞌolal vin̈.

Cachnabꞌil yuj smon ix ajmul ix

7  1 Ach vuninal, cha abꞌ in lolonel tic. A juntzan̈ in checnabꞌil svacꞌ tic 
dꞌayach, yovalil tza sicꞌcan dꞌa a pensar.

 2 Cꞌanabꞌajej in checnabꞌil tic yedꞌ in cꞌaybꞌubꞌal yic vachꞌ ol ach ecꞌoc. 
Icha scutej co yaꞌilan snenal yol co sat, icha chiꞌ tzutej a yaꞌilan a 
cachnabꞌil svacꞌ tic.

 3 Naann̈ejocabꞌ uuj, tza sicꞌancan dꞌa a pensar.
 4 Xajanej a jelanil yujto icha anabꞌ yaji, ma icha a vachꞌcꞌool.
 5 Icha chiꞌ ol aj a colchajel dꞌa yol scꞌabꞌ ix ajmul ix, aton ix ayxo 

yetbꞌeyum, ix te vachꞌ smontan yedꞌ slolonel.
 6 Ay junel ix vilelta dꞌa sventenail in pat,
 7 ay juntzan̈ ebꞌ vin̈ quelemtac malaj jabꞌoc sjelanil ayeqꞌui. Axo ix 

vilani, ay jun vin̈ malaj jabꞌoc spensar dꞌa scal ebꞌ vin̈ chiꞌ.
 8-9 Ayic vanxo yem cꞌu, vanxo sqꞌuicꞌbꞌi, ix eqꞌuixcꞌoch vin̈ dꞌa jun esquina, 

ix scꞌaxpitanecꞌ calle vin̈, dꞌa stojolal bꞌaj ay spat jun ix ix ay 
yetbꞌeyum.

 10 Ix elta lemnaj ix scha vin̈. Icha spichul ebꞌ ix ajmul ix spichul ix ayochi, 
icha pax spensar ebꞌ ix chiꞌ spensar ix.

 11 Comonn̈ej slolon ix, max qꞌuixvilaj jabꞌoc ix, max emlaj cꞌojan ix dꞌa 
spat.

 12 An̈ej dꞌa yoltac calle tzꞌecꞌ ix, dꞌa mercado yedꞌ dꞌa yesquinailtac calle, 
ataꞌ smaclej ix yecꞌ junoc vinac.

 13 A jun ix chiꞌ, ix och lacꞌnaj ix dꞌa vin̈ quelem chiꞌ, ix och tzꞌubꞌnaj ix dꞌa 
stiꞌ vin̈, maj qꞌuixvoclaj jabꞌoc ix, ix yalan ix icha tic:

 14 A ticnaic ix vacꞌ in silabꞌ yic in juncꞌolal albꞌilxo vuuj, yuj chiꞌ ayto nocꞌ 
chibꞌej dꞌa in pat ticnaic.

 15 Yuj chiꞌ ix in elta ach in maclej, yujto in gana tzach vilaꞌ. Tic ach ilchaj 
vuuj.

 16 A dꞌa sat in chꞌat toxo ix in lichꞌem jun sábana nabꞌa lino, cotnac dꞌa 
Egipto.

 17 Toxo ix vacꞌoch perfume dꞌay, toxon̈ej sucꞌuqꞌui sjabꞌ, aton mirra, áloes 
yedꞌ teꞌ canela.

 18 Cotan̈ vedꞌoc, ol cacꞌ val co gana masanto ol sacbꞌoc. Ol cacꞌ val 
tzalajbꞌoc co cꞌool co xajanan co bꞌa.

 19 A vin̈ vetbꞌeyum, malaj vin̈ ayecꞌ dꞌa in pat tic, yujto ay bꞌaj te najat ix 
bꞌat vin̈.

 20 Ix yicꞌbꞌat jun mucuc qꞌuen tumin vin̈, yuj chiꞌ manto ol jalaj vin̈ 
masanto ol cꞌoch scꞌual scꞌojnaj qꞌuen uj, xchi ix ix chiꞌ.

 21 A tas te vachꞌ ix yal ix chiꞌ, elan̈chamel ix montaj vin̈ quelem chiꞌ yuuj.
 22 Yuj chiꞌ ix och tzacꞌan vin̈ yuj ix, icha yicꞌjibꞌat junoc nocꞌ vacax bꞌaj ol 

chamoc, ma icha junoc nocꞌ cꞌultaquil chej scan dꞌa chꞌan̈ yaal,
 23 masanto ol ecꞌ junoc jul-labꞌ dꞌa spixan nocꞌ. Icha pax junoc nocꞌ much 

scan dꞌa teꞌ yaal, icha chiꞌ yaj vin̈, max snalaj jabꞌoc vin̈ tato a dꞌa 
spat ix chiꞌ ol cham vin̈.

 24 Yuj chiꞌ ach vuninal, maclej abꞌ tas svalaꞌ. Tan̈vej val abꞌ in lolonel tic.
 25 Man̈ a juel a vachꞌ bꞌeybꞌal dꞌa junoc ix ix icha chiꞌ spensar, yic vachꞌ 

man̈ ol ach sateloc.
 26 Yujto tzijtumxo mach toxo ix cham yuj ebꞌ ix ix icha chiꞌ scꞌulej. Man̈xo 

bꞌischajbꞌenoc mach scham yuj ebꞌ ix.
 27 Tato tzach bꞌat dꞌa sbꞌeal spat ebꞌ ix ix icha chiꞌ, van a bꞌatcan dꞌa sbꞌeal 

chamel.

Vachꞌ lolonel dꞌa jelanil

8  1 Ex quelemtac abꞌec, yujto tzex avtaji yic tzeyicꞌ e jelanil, yic sqꞌuibꞌ 
pax e pensar.

 2 Yaln̈ej bꞌaj ayex eqꞌui, dꞌa junoc tzalan, ma dꞌa yol bꞌe, ma bꞌaj schalaj 
sbꞌa bꞌe, tzex avtaji.

 3 An̈ejtonaꞌ dꞌa spuertail e chon̈abꞌ, tzex avtajpaxi.
 4 E masanil ex anima ayex dꞌa yolyibꞌan̈qꞌuinal tic, abꞌec.
 5 Ex quelemtac to mantalaj e pensar, cꞌaybꞌejec e bꞌa dꞌa jelanil. Ex chuc 

e pensar, sayec jelan pensaril.
 6 Abꞌec val sicꞌlabꞌil, ol alchaj juntzan̈ tastac nivac yelcꞌoch dꞌayex, 

man̈xo jantacoc svachꞌil.
 7 Te yel tas ol alchaj dꞌayex, malaj tas ton̈ej ol nachajqꞌueoc.
 8 Masanil juntzan̈ lolonel tic vachꞌn̈ej, malaj jabꞌoc es dꞌay.

 9 A ebꞌ jelan, secojtac tzꞌaj snachajel juntzan̈ lolonel tic yuj ebꞌ. A ebꞌ ay 
spensar yojtac ebꞌ tas syalelcꞌochi.

 10 Aqꞌuec eyip eyicꞌan e jelanil yedꞌ aj pensaril, yujto yelxo val te nivan 
yelcꞌoch dꞌa yichan̈ qꞌuen oro yedꞌ qꞌuen plata.

 11 Yelxo val te vachꞌ jelanil dꞌa yichan̈ qꞌuen qꞌueen te vachꞌ yilji yedꞌ dꞌa 
yichan̈ junoc tas snibꞌaj val ochi.

 12 A jelanil, yetbꞌeyum sbꞌa yedꞌ vachꞌ pensaril. Syacꞌ cojtaquejel juntzan̈ 
vachꞌ razonal.

 13 Tato ay yelcꞌoch Jehová dꞌayon̈, sco chaccanel chucal. Tato jelan on̈, max 
yal-laj quicꞌanchaan̈ co bꞌa. Max co nibꞌejochlaj chuc bꞌeybꞌal yedꞌ es.

 14 Tato ay co jelanil, syal co naan junoc tas sco cꞌulej dꞌa stojolal, 
tzꞌeln̈ejpaxcꞌochi.

 15 A yuj jelanil syacꞌ yajalil ebꞌ rey, tojol syutej ebꞌ schꞌolbꞌitan tastac yaj 
ebꞌ yetanimail.

 16 Yuj jelanil chiꞌ, a ebꞌ ayoch yajalil, vachꞌ syutej ebꞌ stan̈van schon̈abꞌ, 
vachꞌ pax syutej ebꞌ sbꞌoan yaj yoval ebꞌ anima.

 17 A mach sayanecꞌ jelanil yedꞌ smasanil scꞌool, tzꞌilchaj yuuj.
 18 Yuj jelanil chiꞌ, tzꞌaj co bꞌeyumal, tzon̈ bꞌinaj yuuj, ay pax quelcꞌochi.
 19 A tas tzꞌilchaj yuj jelanil chiꞌ, yelxo te vachꞌ dꞌa yichan̈ qꞌuen oro yedꞌ 

qꞌuen plata sicꞌbꞌileli.
 20 Yuj jelanil, sco bꞌeybꞌalej vachꞌilal yedꞌ tojolal.
 21 A mach snibꞌan jelanil, ol yicꞌ sbꞌeyumal yuuj. Ol bꞌudꞌjoc spat yuj 

masanil tastac vachꞌ.
 22 A jelanil chiꞌ, aytaxoneqꞌui ayic ix el yich smunlajel Jehová, ayic manto 

sbꞌo masanil tastac,
 23 ayic manto sbꞌo yolyibꞌan̈qꞌuinal tic,
 24 ayic mantalaj aꞌ nivac mar, mantalaj pax sjaj aꞌ nivac aꞌ sqꞌueuli yedꞌ 

pax sjaj aꞌ cotac aꞌ.
 25 Ayic manto sbꞌolaj lum tzalquixtac yedꞌ lum nivac vitz, ayxoecꞌ jelanil 

chiꞌ taꞌ.
 26 Ix yicꞌcanel yich jelanil Jehová ayic manto sbꞌolaj lum luum tic, 

mantalaj spococal jun yolyibꞌan̈qꞌuinal tic taꞌ.
 27 Ayic ix sbꞌoanqꞌue satchaan̈ masanto bꞌaj schalaj sbꞌa yedꞌ aꞌ mar, 

aytaxon ecꞌ jelanil chiꞌ taꞌ.
 28 Ayic ix sbꞌoan asun ay dꞌa satchaan̈ yedꞌ pax yic ix syamanoch vaan aꞌ 

mar,
 29 ayic ix yalan dꞌa aꞌ mar chiꞌ to man̈ ol el aꞌ bꞌaj aycani yedꞌ pax ix 

yacꞌanem yich lum luum tic, aytaxon ecꞌ jelanil chiꞌ taꞌ.
 30 A yuj sjelanil Dios ix sbꞌoqꞌue masanil tastac, ste tzalaj yuj tastac ix 

sbꞌo chiꞌ, yujto aꞌ schꞌoxanel sjelanil.
 31 Stzalaj yuj yolyibꞌan̈qꞌuinal yedꞌ ebꞌ anima sbꞌonac.
 32 Axo ticnaic ex anima, abꞌec val tas tzꞌalchaj dꞌayex, bꞌeybꞌalejec jelanil 

yic te vachꞌ eyicoꞌ.
 33 Chaec eyabꞌ e cꞌaybꞌubꞌal, man̈ e patiquejel jelanil.
 34 Te vachꞌ yic mach scham val yabꞌan lolonel yic jelanil,
 35 yujto a mach tzꞌilchaj jelanil chiꞌ yuuj, tzꞌilchajpax sqꞌuinal, syicꞌanpax 

svachꞌcꞌolal Jehová.

 36 Palta a mach max chaan yabꞌ lolonel yic jelanil, munil syicꞌcot yaelal 
dꞌa yibꞌan̈.

Max schalaj sbꞌa jelanil yedꞌ man̈ pensaril

9  1 A ix vilani, ichato ay jun ix ix, ix sbꞌoqꞌue spat, te vachꞌ ix aj yilji, 
uqueꞌ val yoyal ix yaqꞌuem ix.

 2 Ix smilcham nocꞌ nocꞌ ix, ix sbꞌoan jun nivan vael ix, ix sbꞌoan vino ix 
te vachꞌ, ix sbꞌoanbꞌat ix dꞌa sat smexa.

 3 Ix lajvi chiꞌ, ix schecanbꞌat ebꞌ schecabꞌ ix dꞌa juntzan̈ tzalquixtac ay dꞌa 
yol chon̈abꞌ.

 4 Axo ebꞌ schecabꞌ ix chiꞌ ix alan icha tic: Ex quelemtac mantalaj e 
jelanil, cotan̈ec. Ex malaj e pensar, cotan̈ec.

 5 Ol ex vaoc, ol eyucꞌan vino to vachꞌxo yaji.
 6 Actejeccan e man̈ pensaril chiꞌ yic vachꞌ tzalajcꞌolal ol ex ajoc. 

Bꞌeybꞌalejec sbꞌeybꞌal ebꞌ te jelan spensar, xchi ebꞌ schecabꞌ ix chiꞌ. A 
jun ix ix chiꞌ, a jelanil schꞌoxoꞌ.

 7 Tato tzal dꞌa ebꞌ bꞌuchumtac to chuc scꞌulej ebꞌ, an̈ej lolonel man̈ 
vachꞌoc ol yal ebꞌ dꞌayach. Tato tzal dꞌa ebꞌ chuc to man̈ vachꞌoc 
syutej sbꞌa ebꞌ, ton̈ej ol ach sbꞌaj ebꞌ.

 8 Tato tza cach ebꞌ anima acꞌumtac, ol och ebꞌ ajcꞌolal dꞌayach. Tato tzal 
dꞌa ebꞌ ay spensar bꞌajtil tzꞌoch spaltail ebꞌ, ol ach xajanej ebꞌ.

 9 Cꞌaybꞌej ebꞌ jelan yic vachꞌ ol te jelanbꞌoc ebꞌ. Cꞌaybꞌej ebꞌ anima vachꞌ 
spensar yic vachꞌ ol ste ojtaquejel ebꞌ.

 10 Tato sco nibꞌej jelan tzon̈ aji, ayocabꞌ yelcꞌoch Jehová dꞌa co sat. Tato 
scojtaquejel Dios to Axon̈ej Ochi, tzꞌacan co pensar sicꞌlabꞌil syal 
chiꞌ.

 11 A yuj jelanil chiꞌ, ol najatbꞌoc co qꞌuinal, te tzijtum abꞌil ol quilaꞌ.
 12 Tato ay co jelanil, quicn̈ej yaj vachꞌilal. Tato bꞌuchumtac scutej co bꞌa 

jun, munil dꞌa quibꞌan̈ ol cotcan yaelal.
 13 A junoc ix ix malaj spensar, man̈ jantacoc slolon ix, max qꞌuixvilaj 

jabꞌoc ix, malaj pax jabꞌoc tas snachajel yuj ix.
 14 Ton̈ej tzꞌem cꞌojan ix dꞌa yol xila, dꞌa stiꞌ spat chaan̈ yajqꞌue dꞌa tzalan 

dꞌa yol chon̈abꞌ,
 15 syavtancot ebꞌ tojoln̈ej tzꞌecꞌ dꞌa yol bꞌe chiꞌ ix, syalan ix icha tic:
 16 Ex quelemtac mantalaj e jelanil, cotan̈ec, xchi ix. Syalanpax ix dꞌa ebꞌ 

malaj spensar:
 17 A a aꞌ tzꞌelcꞌaji, te vachꞌ yucꞌji aꞌ. A jabꞌoc vael sco va dꞌa elcꞌaltac te 

vachꞌ, * xchi ix.
 18 Axo ebꞌ vin̈ quelemtac chiꞌ, man̈ yojtacoc ebꞌ vin̈ tato a ebꞌ vin̈ 

yavtejnaccot ix, chamnacxo ebꞌ vin̈ ticnaic.

Bꞌabꞌel macan̈ slolonel vin̈aj Salomón

10  1 A juntzan̈ slolonel vin̈aj Salomón: A ebꞌ uninabꞌil ay spensar, syacꞌ 
tzalajbꞌoc scꞌool smam snun ebꞌ. Axo ebꞌ malaj spensar, syacꞌ cus 

scꞌol smam snun ebꞌ chiꞌ.

 2 Tato squicꞌ co bꞌeyumal dꞌa chucal, malaj scacꞌ yalaꞌ. Tato tojol co 
bꞌeybꞌal, tzon̈ colchajel yuj dꞌa yol scꞌabꞌ chamel.

 3 A Jehová malaj bꞌaj ol scha cham ebꞌ vachꞌ sbꞌeybꞌal yuj vejel, palta axo 
ebꞌ chuc jun, max chajilaj yacꞌ sgana ebꞌ yuuj.

 4 Tato malaj co gana tzon̈ munlaji, scot mebꞌail dꞌa quibꞌan̈. Tato tzon̈ 
munlaj sicꞌlabꞌil jun, tzon̈ och bꞌeyumal.

 5 Tato ay co spensar, sco molbꞌejcan sat tas scavej dꞌa stiempoal. Tato 
ton̈ej tzon̈ vay dꞌa stiempoal smolchaj sat avbꞌen chiꞌ jun, scacꞌ 
qꞌuixvelal co bꞌa.

 6 A ebꞌ anima vachꞌ spensar, man̈ jantacoc svachꞌcꞌolal Dios scha ebꞌ. Axo 
ebꞌ chuc jun, a yuj chucal scꞌulej ebꞌ, scotcan yaelal dꞌa yibꞌan̈ ebꞌ.

 7 A ebꞌ vachꞌ spensar, dꞌa vachꞌilal ol aj snajicot ebꞌ. Axo pax ebꞌ chuc jun, 
man̈xa mach ol naancot ebꞌ.

 8 Tato ay co pensar, ol co cꞌanabꞌajej tas schecji co cꞌulej. Palta tato ton̈ej 
tzon̈ comon lolon jun, ol on̈ satel yuuj.

 9 Tato vachꞌ co bꞌeybꞌal, malaj bꞌaj ol on̈ xivoc. Tato a chucal sco cꞌulej 
jun, ol on̈ yamchajelta.

 10 A ebꞌ stzꞌeptzꞌepan sat snaan junoc chucal, scotcan nivac yaelal yuj ebꞌ. 
Yujto ste comon lolon ebꞌ, yuj chiꞌ ol satel ebꞌ.

 11 A slolonel ebꞌ vachꞌ spensar, a ol acꞌan vachꞌilal dꞌa scal ebꞌ anima. Axo 
ebꞌ chuc jun, a yuj chucal scꞌulej ebꞌ, ol cotcan yaelal dꞌa yibꞌan̈ ebꞌ.

 12 Tato ay co chichoncꞌolal, a oval sqꞌue vaan cuuj. Palta tato sco xajanej 
ebꞌ quetanimail, scacꞌn̈ej nivancꞌolal ebꞌ.

 13 Tato ay co pensar, scheclajel co jelanil dꞌa tas scalaꞌ. Tato malaj co 
pensar jun, tzon̈ macꞌjin̈ej dꞌa teꞌ jixcꞌabꞌ teꞌ.

 14 Tato jelan co pensar, sco yaꞌilej tas scalaꞌ. Palta tato malaj co pensar 
jun, tzon̈ te loloni, an̈ej chucal sqꞌue vaan yuj tas scal chiꞌ.

 15 A ebꞌ bꞌeyum, a sbꞌeyumal ebꞌ scolani. Axo pax ebꞌ mebꞌaꞌ jun, malaj tas 
syal scolan ebꞌ.

 16 A co qꞌuinal sco cha spacoc co vachꞌ bꞌeybꞌal. Palta tato chuc scutej co 
bꞌa jun, a yaelal sco cha spacoc.

 17 Tato sco cha cabꞌ co cachnabꞌil, snajatbꞌi co qꞌuinal. Tato max co cha 
cabꞌ jun, quenn̈ej tiempo squilaꞌ.

 18 A ebꞌ elcꞌaltac schichon scꞌol dꞌa junocxo anima, esalvum ebꞌ. A ebꞌ an̈ej 
aloj pecal tzecꞌ yalaꞌ, malaj jabꞌoc spensar ebꞌ.

 19 Tato tzon̈ te comon loloni, tzꞌoch co mul dꞌa scal tas scal chiꞌ. Tato max 
on̈ lolon jun, ay co pensar syal chiꞌ.

 20 A slolonel ebꞌ vachꞌ spensar, te nivan yelcꞌoch icha qꞌuen plata te vachꞌ. 
Axo pax spensar ebꞌ chuc jun, malaj jabꞌoc yelcꞌochi.

 21 A slolonel ebꞌ vachꞌ spensar, man̈ jantacoc ebꞌ scꞌaybꞌaj yuuj. Axo ebꞌ 
malaj spensar jun, scham ebꞌ yuj sman̈ pensaril chiꞌ.

 22 A yuj svachꞌcꞌolal Jehová, tzon̈ och bꞌeyumal, man̈ yujoc bꞌaj tzon̈ te 
munlaji.

 23 A ebꞌ malaj spensar, ste qꞌuechaan̈ ebꞌ ayic scꞌulan chucal ebꞌ. Axo ebꞌ 
ay spensar jun, syacꞌ tzalajbꞌoc scꞌool ebꞌ yuj sjelanil.

 24 A tastac bꞌaj xiv ebꞌ chuc, a sjavi dꞌa yibꞌan̈ ebꞌ. Axo ebꞌ vachꞌ spensar 
jun, tzꞌelcꞌoch tas snibꞌej ebꞌ.

 25 A ebꞌ chuc sbꞌeybꞌal, quenn̈ej tiempo tzꞌecꞌ ebꞌ icha junoc chacxuxum 
icꞌ. Axo pax ebꞌ vachꞌ spensar jun, ayn̈ejecꞌ ebꞌ dꞌa juneln̈ej.

 26 Tato sco chec junoc jaragana, scabꞌ syail yuuj, ecꞌto dꞌa spajil yal nocꞌ 
vinagre dꞌa qꞌuen que, ecꞌto icha syail sbꞌat te tabꞌ dꞌa yol co sat.

 27 Tato ay yelcꞌoch Jehová dꞌayon̈, snajatbꞌi co qꞌuinal. Palta tato chuc sco 
cꞌulej jun, stzap co qꞌuinal.

 28 A tas sjavi dꞌa yichan̈ ebꞌ vachꞌ spensar, aton tzalajcꞌolal. Axo tas ayoch 
yipoc scꞌol ebꞌ chuc jun, max elcꞌochlaj.

 29 A Jehová stan̈van ebꞌ vachꞌ sbꞌeybꞌal. Axo ebꞌ scꞌulan chucal jun, ol 
satjoquel ebꞌ yuuj.

 30 A ebꞌ vachꞌ spensar tecꞌann̈ej yajecꞌ ebꞌ. Axo ebꞌ chuc spensar, man̈ 
nivanoc tiempo tzꞌecꞌ ebꞌ dꞌa yolyibꞌan̈qꞌuinal tic.

 31 A ebꞌ vachꞌ spensar, an̈ej jelanil syal ebꞌ. Axo ebꞌ chuc slolon jun, 
maxtzac chajilaj lolon ebꞌ, ichato spolchajel yacꞌ ebꞌ.

 32 A ebꞌ vachꞌ spensar, tzon̈ tzalaj yuj tas syal ebꞌ. Axo pax ebꞌ chuc 
spensar jun, an̈ej chucal lolonel syal ebꞌ.

11  1 A echlabꞌ man̈ tzꞌacanoc, max schalaj scꞌol Jehová. Axo echlabꞌ 
tzꞌacan jun, stzalaj scꞌool yedꞌoc.

 2 A ebꞌ acꞌumtac, syacꞌ qꞌuixvelal sbꞌa ebꞌ. Axo ebꞌ emnaquil syutej sbꞌa, 
jelan tzꞌaj ebꞌ.

 3 A ebꞌ tojol spensar, a stojolal ebꞌ chiꞌ scuchbꞌani. Axo pax ebꞌ chuc jun, 
satel ebꞌ yuj schabꞌsatil.

 4 Ayic ol javoc scꞌual co chꞌolbꞌitaji, man̈xalaj yopisio co bꞌeyumal, axon̈ej 
co tojolal ol on̈ colanel dꞌa chamel.

 5 Tato tojol scutej co bꞌa, a tojolal chiꞌ tzon̈ icꞌan bꞌey dꞌa vachꞌilal. Axo 
ebꞌ chuc jun, an̈ejaꞌ schucal ebꞌ chiꞌ tzꞌicꞌan sateli.

 6 Tato tojol scutej co bꞌa, a tojolal chiꞌ tzon̈ colan dꞌa yol scꞌabꞌ chucal. A 
ebꞌ chuc sbꞌeybꞌal, a chucal snibꞌej ebꞌ, a tzꞌicꞌancot dꞌa yibꞌan̈ ebꞌ.

 7 Ayic scham ebꞌ chuc, scham ebꞌ yedꞌ tas ayoch yipoc scꞌool. Maxtzac 
elcꞌochlaj tas nabꞌil yuj ebꞌ.

 8 A Jehová scolan ebꞌ tojol spensar dꞌa scal yaelal, axo ebꞌ chuc tzꞌochcan 
dꞌa syaelal sqꞌuexuloc ebꞌ tojol spensar chiꞌ.

 9 A yaloj pecal ebꞌ chuc, satel ebꞌ yetanimail ebꞌ yuuj. Palta a sjelanil ebꞌ 
vachꞌ spensar, aꞌ scolan ebꞌ anima chiꞌ.

 10 Ayic sqꞌuechaan̈ ebꞌ vachꞌ spensar, ste tzalaj ebꞌ anima yuj ebꞌ. Axo yic 
scham ebꞌ chuc jun, tzꞌoch qꞌuin̈ yuj masanil ebꞌ anima.

 11 A ebꞌ vachꞌ sbꞌeybꞌal, sqꞌue vaan schon̈abꞌ ebꞌ yuj sbꞌeybꞌal chiꞌ. Palta 
axo pax schon̈abꞌ ebꞌ chuc, satel yuj schucal sbꞌeybꞌal ebꞌ.

 12 A ebꞌ malaj spensar, chuclaj tas syal ebꞌ dꞌa spatic ebꞌ yetanimail. Axo 
ebꞌ ay spensar jun, cham naabꞌil slolonel ebꞌ syalaꞌ.

 13 A ebꞌ alum pecal, syalelta ebꞌ masanil tas tzꞌalchaj dꞌay dꞌa cꞌubꞌeltaquil. 
Axo ebꞌ vachꞌ spensar jun, a tas syabꞌ ebꞌ, ton̈ej sicꞌcan ebꞌ dꞌa spensar.

 14 Tato malaj mach scuchbꞌan junoc chon̈abꞌ dꞌa vachꞌil, man̈ tecꞌanoc jun 
chon̈abꞌ chiꞌ. Palta tato tzijtum ebꞌ tzꞌacꞌvi razón, vachꞌ tzꞌelcꞌoch jun 
chon̈abꞌ chiꞌ.

 15 Tato scacꞌoch co bꞌa fiadoral dꞌa junoc anima man̈ cojtacoc, chuc tzon̈ 
ajelcꞌochi, tato max co tacꞌ jun, malaj jabꞌoc tas sco naꞌa.

 16 A ebꞌ ix ix vachꞌ spensar, tzꞌicꞌjichaan̈ ebꞌ ix. Axo ebꞌ vin̈ vinac pecꞌ 
tumin, an̈ej qꞌuen tumin chiꞌ tzꞌilchaj yuj ebꞌ vin̈.

 17 Tato tzꞌocꞌ co cꞌool dꞌa ebꞌ quetanimail, a dꞌayon̈ syacꞌ vachꞌil. Tato scacꞌ 
chucal dꞌa ebꞌ quetanimail chiꞌ jun, an̈ejaꞌ on̈ squicꞌcot chucal dꞌa 
quibꞌan̈.

 18 A ebꞌ chuc sbꞌeybꞌal, a tas vachꞌ scha ebꞌ spacoc yalani. Axo ebꞌ tojol 
spensar jun, val yel te vachꞌ tas scha ebꞌ spacoc sbꞌeybꞌal chiꞌ.

 19 Tato sco bꞌeybꞌalej tojolal, vachꞌ ol ecꞌ yibꞌan̈qꞌuinal cuuj. Tato a chucal 
sco cꞌulej jun, ol on̈ cham yuuj.

 20 A Jehová schacanel ebꞌ an̈ej chucal ayecꞌ dꞌa spensar scꞌulani, axo ebꞌ te 
vachꞌ sbꞌeybꞌal, stzalaj yedꞌ ebꞌ.

 21 Ayic schꞌolbꞌitaj ebꞌ anima, max ecꞌbꞌatlaj yacꞌjioch yaelal dꞌa yibꞌan̈ ebꞌ 
chuc, axo ebꞌ tojol sbꞌeybꞌal, malaj tas tzꞌacꞌjioch dꞌa yibꞌan̈ ebꞌ.

 22 A junoc ix ix te vachꞌ yilji, palta malaj spensar ix, lajan ix icha junoc 
qꞌuen qꞌueen xocanxocan nabꞌa oro ayoch dꞌa sn̈iꞌ nocꞌ chitam.

 23 A tas snibꞌej ebꞌ tojol spensar, an̈ej vachꞌilal yedꞌnac. Axo tas snibꞌej ebꞌ 
chuc jun, an̈ej yaelal yedꞌnac.

 24 A ebꞌ elbꞌen yuuj, siejbꞌat ebꞌ tastac ay dꞌay, tzꞌoch ebꞌ bꞌeyumal. Ay pax 
ebꞌ te ya yel yuuj, ste cotcan mebꞌail dꞌa yibꞌan̈ ebꞌ.

 25 A val ebꞌ tzꞌel dꞌa scꞌool yacꞌani, yelxo val ste aj tastac dꞌa ebꞌ. A ebꞌ 
scolvaji, scolji pax ebꞌ.

 26 A ebꞌ max chon̈anlaj ixim strigo, ton̈ej smolbꞌejcan ixim ebꞌ, te chuc 
syal anima dꞌa spatic ebꞌ. Axo ebꞌ yechel schon̈an ixim jun, a vachꞌil 
tzꞌaljican dꞌa yibꞌan̈ ebꞌ.

 27 A ebꞌ ayecꞌ dꞌa spensar scꞌulan vachꞌil, a svachꞌcꞌolal ebꞌ anima tzꞌilchaj 
yuj ebꞌ. A pax ebꞌ scꞌulan chucal jun, a chucal chiꞌ sjavi dꞌa yibꞌan̈ ebꞌ.

 28 Tato a co bꞌeyumal scacꞌoch yipoc co cꞌool, ol on̈ lajvoqueloc icha 
scꞌajbꞌanel teꞌ xiltac teꞌ. Tato tojol co pensar jun, vachꞌ ol on̈ elcꞌoch 
icha syaxbꞌi scꞌabꞌ te teꞌ.

 29 A ebꞌ chuc syutej sbꞌa dꞌa smam snun, ma dꞌa ebꞌ yucꞌtac yedꞌ dꞌa ebꞌ 
yanabꞌ, malaj jabꞌoc tas ol acꞌjoccan dꞌa ebꞌ. A ebꞌ malaj spensar, 
checabꞌ tzꞌajn̈ejcan ebꞌ dꞌa ebꞌ ay spensar.

 30 A spac scha ebꞌ vachꞌ spensar to snajatbꞌi sqꞌuinal ebꞌ. A ebꞌ jelan, vachꞌ 
smontan ebꞌ anima ebꞌ.

 31 A ebꞌ tojol spensar scha spac ebꞌ dꞌa yolyibꞌan̈qꞌuinal tic. An̈ejtonaꞌ ebꞌ 
scꞌulan chucal yedꞌ ebꞌ ajmul, man̈ ol ecꞌbꞌatlaj schaan syaelal ebꞌ yuj 
chucal scꞌulej chiꞌ.

12  1 Tato ay yelcꞌoch dꞌayon̈ ayic tzon̈ cachji, vanton co xajanan jelanil 
syal chiꞌ. Tato schichon co cꞌool ayic tzon̈ cachji jun, malaj co pensar.

 2 A ebꞌ anima vachꞌ spensar, schꞌox svachꞌcꞌolal Jehová dꞌa ebꞌ, axo ebꞌ 
chuc spensar jun, tzꞌacꞌji syaelal ebꞌ dꞌa smojal yuuj.

 3 A chucal malaj jabꞌoc tas syacꞌ yipoc co cꞌool. Axo pax vachꞌ pensaril 
jun, syacꞌ val co tecꞌanil.

 4 A junoc ix ix te vachꞌ spensar, cꞌacꞌ scꞌool vin̈ yetbꞌeyum ix yuuj. Axo 
pax junoc ix ix te chuc spensar jun, tzꞌixtaxel vin̈ yetbꞌeyum ix yuuj.

 5 A ebꞌ anima tojol spensar, an̈ej tojolal nabꞌil yuj ebꞌ. Axo pax ebꞌ chuc 
spensar jun, an̈ej acꞌoj musansatil anima naan yuj ebꞌ.

 6 A yuj slolonel ebꞌ chuc, scham anima. Axo pax yuj slolonel ebꞌ vachꞌ 
spensar jun, scolchaj ebꞌ anima dꞌa chamel.

 7 Ayic sjavi syaelal ebꞌ chuc, satel ebꞌ. Axo pax ebꞌ vachꞌ spensar, nivan 
tiempo syil ebꞌ yedꞌ ebꞌ yuninal.

 8 A ebꞌ anima jelan spensar, vachꞌ lolonel tzꞌalchaj dꞌa ebꞌ. Axo pax ebꞌ 
ayoch chucal dꞌa spensar jun, paticabꞌil el ebꞌ.

 9 A ebꞌ malaj yelcꞌochi, palta ay ebꞌ tzꞌacꞌan servil ebꞌ, te vachꞌ yic ebꞌ dꞌa 
yichan̈ pax ebꞌ nivac vinac syutej sbꞌa, palta malaj tas vachꞌ svaan 
ebꞌ.

 10 A ebꞌ tojol spensar, syaꞌilej nocꞌ smolbꞌetzal nocꞌ ebꞌ. Axo pax ebꞌ chuc 
spensar jun, syixtej nocꞌ smolbꞌetzal nocꞌ ebꞌ.

 11 A ebꞌ smunlaj dꞌa sat luum tic, jantac tas vachꞌ svaan ebꞌ. Axo ebꞌ malaj 
spensar jun, ton̈ej sbꞌalecꞌ tiempo ebꞌ.

 12 A ebꞌ chuc sbꞌeybꞌal, snibꞌejoch sbꞌa ebꞌ bꞌeyumal yuj chucal scꞌulej. Axo 
pax ebꞌ vachꞌ spensar jun, a dꞌa smunlajel ebꞌ syiqꞌuelta tas tzꞌoch 
yuuj.

 13 A ebꞌ chuc, syaalej sbꞌa ebꞌ yuj es syalaꞌ. Axo pax ebꞌ tojol spensar jun, 
vachꞌn̈ej tzꞌaj yel ebꞌ dꞌa tas sja dꞌa yibꞌan̈.

 14 Junjun mach scha spac yuj tastac syalaꞌ, schaan pax spac yuj tastac 
scꞌulej.

 15 A ebꞌ malaj spensar, vachꞌn̈ej tas scꞌulej ebꞌ snaani. Axo pax ebꞌ ay 
spensar jun, scha yabꞌ razón ebꞌ.

 16 A ebꞌ malaj spensar, elan̈chamel schꞌoxel yoval scꞌol ebꞌ. Axo pax ebꞌ ay 
spensar jun, ton̈ej smaqꞌuecꞌ ebꞌ tas tzꞌutaji.

 17 A ebꞌ testigo vachꞌ, an̈ej yel syal ebꞌ. Axo pax ebꞌ testigo chuc jun, an̈ej 
es syal ebꞌ.

 18 A ebꞌ comonn̈ej sloloni, syacꞌ echnaj spixan ebꞌ yetanimail ebꞌ icha yedꞌ 
junoc qꞌuen cuchilubꞌ. Axo pax ebꞌ jelan spensar jun, snivanej scꞌol 
ebꞌ anima ebꞌ yedꞌ tas syalaꞌ.

 19 A ebꞌ an̈ej yel syalaꞌ, nivan tiempo syil ebꞌ. Axo ebꞌ tzꞌesan jun, 
elan̈chamel satel ebꞌ.

 20 A ebꞌ chuc, an̈ej acꞌoj musansatil naan yuj ebꞌ. Axo ebꞌ sayanecꞌ 
juncꞌolal, a tzalajcꞌolal tzꞌilchaj yuj ebꞌ.

 21 A ebꞌ vachꞌ spensar, malaj chucal sja dꞌa yibꞌan̈ ebꞌ. A ebꞌ chuc jun, sja 
bꞌulnaj juntzan̈ yaelal dꞌa yibꞌan̈ ebꞌ.

 22 A Jehová schacanel ebꞌ esalvum. Axo pax ebꞌ an̈ej yel syal jun, xajan 
ebꞌ yuuj.

 23 A ebꞌ jelan spensar, max yicꞌchaan̈ sbꞌa ebꞌ yuj tas yojtac. Axo ebꞌ malaj 
spensar jun, schꞌoxel sman̈ pensaril ebꞌ.

 24 A ebꞌ smunlaji, syacꞌ mandar ebꞌ. Axo pax ebꞌ malaj sgana smunlaj jun, 
checabꞌ tzꞌaj ebꞌ.

 25 A ilcꞌolal syacꞌ cus co cꞌool. Axo pax junoc vachꞌ lolonel jun, syacꞌ co 
tzalajcꞌolal.

 26 A ebꞌ tojol spensar, cuchbꞌum tzꞌaj ebꞌ dꞌa ebꞌ yetanimail dꞌa vachꞌil. Axo 
pax ebꞌ chuc spensar jun, scuchbꞌejbꞌat ebꞌ yetanimail ebꞌ dꞌa chucal.

 27 A ebꞌ jaragana pechum nocꞌ, max sbꞌolaj nocꞌ syamchaj yuj ebꞌ. Axo pax 
ebꞌ jelan spensar jun, jantac bꞌeyumal tzꞌilchaj yuj ebꞌ.

 28 Tato sco bꞌeybꞌalej tojol pensaril, syacꞌ co qꞌuinal. A dꞌa jun bꞌeybꞌal chiꞌ 
malaj chamel.

13  1 A ebꞌ uninabꞌil ay spensar, scha scꞌol ebꞌ scachji yuj smam. Axo ebꞌ 
malaj spensar jun, max schalaj scꞌol ebꞌ scachji.

 2 Tato vachꞌ scutej co loloni, vachꞌ pax tas sco cha spacoc. Tato squixtej 
ebꞌ quetanimail jun, sco cha co yaelal dꞌa smojal.

 3 Tato cham sco naꞌ tas scalaꞌ, syalelcꞌochi to van co colan co qꞌuinal. 
Tato tzon̈ comon lolon jun, a co yaelal squicꞌcot dꞌa quibꞌan̈.

 4 A ebꞌ malaj sgana smunlaji, ay tas snibꞌej ebꞌ, palta max ilchajlaj yuj 
ebꞌ. Axo pax ebꞌ smunlaj jun, masanil tastac ay dꞌa ebꞌ.

 5 A ebꞌ tojol spensar, schaquel esal lolonel ebꞌ. Axo ebꞌ chuc spensar jun, 
an̈ej chucal tzꞌalchaj dꞌa spatic ebꞌ.

 6 A tojol pensaril, a scolan ebꞌ sbꞌeybꞌalan tojolal chiꞌ. A chucal, a satanel 
ebꞌ sbꞌeybꞌalan chucal chiꞌ.

 7 Ay ebꞌ malaj jabꞌoc tas dꞌay, palta icha ebꞌ bꞌeyum syutej sbꞌa ebꞌ. Ay 
pax ebꞌ jun, masanil tastac ay dꞌa ebꞌ, palta icha mebꞌaꞌ syutej sbꞌa 
ebꞌ.

 8 A ebꞌ bꞌeyum, smanxielta sbꞌa ebꞌ dꞌa yol scꞌabꞌ ebꞌ elcꞌum yedꞌ stumin. 
Axo pax ebꞌ mebꞌaꞌ jun, malaj bꞌaqꞌuin̈ tzꞌelcꞌajbꞌat ebꞌ.

 9 A ebꞌ tojol spensar, lajan ebꞌ icha junoc tas copanel scꞌacꞌal. Axo pax ebꞌ 
chuc spensar jun, lajan ebꞌ icha junoc candil tupnac.

 10 A ebꞌ acꞌumtac, an̈ej oval sqꞌue vaan yuj ebꞌ. Axo ebꞌ emnaquil syutej 
sbꞌa jun, scha yabꞌ razón ebꞌ.

 11 A qꞌuen tumin junn̈ej rato tzꞌacꞌji ganar dꞌa chucal, junn̈ej pax rato 
slajviel qꞌueen. Axo pax qꞌuen tumin jabꞌjabꞌil smolchaj jun, snivanbꞌi 
qꞌueen.

 12 A ebꞌ max elcꞌoch tas snibꞌej, te cuscꞌolal tzꞌajcan ebꞌ. Axo pax ebꞌ 
tzꞌelcꞌoch tas snibꞌej jun, ste tzalaj ebꞌ.

 13 A ebꞌ max cꞌanabꞌajan checnabꞌil, sjavi yaelal dꞌa yibꞌan̈ ebꞌ. Axo pax 
ebꞌ scꞌanabꞌajan checnabꞌil jun, te vachꞌ spac scha ebꞌ.

 14 A cꞌaybꞌubꞌal syacꞌ ebꞌ ay spensar, syacꞌ co qꞌuinal, aꞌ tzon̈ colanelta dꞌa 
yol scꞌabꞌ chamel.

 15 A ebꞌ tzꞌacꞌan razón vachꞌ, nibꞌabꞌil ebꞌ. Axo pax ebꞌ a chucal syal jun, 
sbꞌatcan ebꞌ dꞌa syaelal.

 16 A ebꞌ ay spensar, scham val snaan ebꞌ tas scꞌulej. Axo pax ebꞌ malaj 
spensar jun, a tas scꞌulej ebꞌ schꞌoxaneli to malaj spensar ebꞌ.

 17 A ebꞌ checabꞌ chuc syutej tas checji scꞌulej, an̈ej oval sqꞌue vaan yuj ebꞌ. 
Axo ebꞌ checabꞌ vachꞌ syutej tas checji scꞌulej jun, syicꞌcot juncꞌolal 
ebꞌ.

 18 Tato chuc scabꞌi tzꞌacꞌji razón dꞌayon̈, an̈ej mebꞌail yedꞌ qꞌuixvelal sjavi 
dꞌa quibꞌan̈. Tato sco cha cabꞌ co cachnabꞌil jun, tzon̈ icꞌjichaan̈.

 19 Ayic tzꞌilchajcꞌoch cuuj tas sco nibꞌej, tzon̈ te tzalaji, palta a ebꞌ malaj 
spensar, malaj sgana ebꞌ yactancan chucal.

 20 Tato junn̈ej tzon̈ ecꞌ yedꞌ ebꞌ ay spensar, squicꞌ co jelanil dꞌa ebꞌ. Tato 
junn̈ej tzon̈ ecꞌ yedꞌ ebꞌ malaj spensar jun, tzon̈ satcanel yedꞌ ebꞌ.

 21 A ebꞌ chuc tzacꞌann̈ejoch yaelal yuj ebꞌ. Axo pax ebꞌ tojol spensar jun, a 
vachꞌil scha ebꞌ spacoc.

 22 A ebꞌ vachꞌ spensar, syacꞌcan smacbꞌen ebꞌ yixchiquin ebꞌ. Axo 
sbꞌeyumal ebꞌ chuc jun, a dꞌa ebꞌ vachꞌ spensar scani.

 23 A dꞌa sluum ebꞌ mebꞌaꞌ, man̈ jantacoc tas vachꞌ syal yel dꞌa sat, palta yuj 
sman̈ pensaril ebꞌ, malaj tas syicꞌ ebꞌ dꞌa sluum chiꞌ.

 24 Tato max cacꞌ tzalaj ebꞌ cuninal, man̈ xajanoc ebꞌ cuuj syal chiꞌ. Tato 
sco xajanej ebꞌ jun, yunetacto ebꞌ sco yamanoch cacꞌan tzalaj ebꞌ.

 25 A ebꞌ tojol spensar, sva ebꞌ masanto sbꞌudꞌji ebꞌ. Axo pax ebꞌ chuc 
spensar jun, tzꞌochn̈ej svejel ebꞌ.

14  1 A ebꞌ ix ix ay spensar, vachꞌn̈ej yaj yol spat ebꞌ ix. Axo pax ebꞌ ix 
malaj spensar jun, juvinaquel yol spat ebꞌ ix yuuj.

 2 Tato vachꞌ co bꞌeybꞌal, te ay yelcꞌoch Jehová dꞌayon̈. Axo pax ebꞌ chuc 
sbꞌeybꞌal jun, malaj yelcꞌoch Jehová dꞌa ebꞌ.

 3 A tas syal ebꞌ malaj spensar, a tzꞌicꞌancot yaelal dꞌa yibꞌan̈ ebꞌ. Axo pax 
tas syal ebꞌ ay spensar jun, a scolan ebꞌ.

 4 Tato malaj nocꞌ vacax smunlaj dꞌa dꞌocoj luum, malaj ixim trigo sco 
moloꞌ. Yuj smunlajel nocꞌ vacax chiꞌ, nivan ixim trigo chiꞌ squicꞌaꞌ.

 5 A ebꞌ testigo vachꞌ, an̈ej yel syal ebꞌ. Axo pax ebꞌ testigo chuc jun, 
secojtac tzꞌaj yesan ebꞌ.

 6 A ebꞌ bꞌuchumtac, sayecꞌ jelanil ebꞌ, palta max ilchajlaj yuj ebꞌ. Axo pax 
ebꞌ jelan spensar jun, secojtac tzꞌaj yilchaj jelanil yuj ebꞌ.

 7 Quiqꞌuequel co bꞌa dꞌa stzꞌey ebꞌ malaj spensar, yujto malaj tas ol 
quiqꞌuelta dꞌa slolonel ebꞌ syalaꞌ.

 8 A ebꞌ ay spensar, sna val ebꞌ sicꞌlabꞌil tas scꞌulej. Axo pax ebꞌ malaj 
spensar jun, syacꞌ musansatil sbꞌa ebꞌ.

 9 A ebꞌ malaj spensar, malaj tas sna ebꞌ yuj chucal scꞌulej. Axo pax ebꞌ 
anima vachꞌ spensar jun, snibꞌej ebꞌ to tzꞌacꞌji nivancꞌolal yuj Dios.

 10 A on̈n̈ej cojtac tas yuj tzon̈ cusi, ma tas yuj tzon̈ tzalaji. A ebꞌ chꞌoc 
animail, malaj yalan yic ebꞌ dꞌa tas sco na chiꞌ.

 11 A yin̈tilal ebꞌ chuc spensar, ol sateloc, palta a yin̈tilal ebꞌ vachꞌ spensar 
jun, ol qꞌuibꞌn̈ej.

 12 Ay val bꞌeybꞌal te vachꞌ co naani, palta van on̈ yicꞌanbꞌat dꞌa chamel.
 13 Ay bꞌaj tzon̈ tzevaji, palta cusnac co cꞌool. Ay bꞌaj tzon̈ te tzalaji, palta 

cuscꞌolalxo slajvielcꞌochi.
 14 A ebꞌ tzꞌactancan vachꞌ bꞌeybꞌal, stzalaj ebꞌ yuj schuc bꞌeybꞌal. Axo pax 

ebꞌ anima vachꞌ spensar jun, stzalaj ebꞌ yuj svachꞌ bꞌeybꞌal.
 15 A ebꞌ malaj spensar, masanil tas tzꞌalchaji syacꞌoch ebꞌ dꞌa scꞌool. Axo 

pax ebꞌ ay spensar jun, scham val yilan ebꞌ tas scꞌulej.
 16 A ebꞌ ay spensar, ay xivcꞌolal ebꞌ, yuj chiꞌ syiqꞌuel sbꞌa ebꞌ dꞌa chucal. Axo 

pax ebꞌ malaj spensar jun, comonn̈ej syacꞌoch sbꞌa ebꞌ dꞌa yaln̈ej tas.
 17 A ebꞌ cꞌun scot yoval, malaj spensar ebꞌ, comonn̈ej syutej sbꞌa ebꞌ. A ebꞌ 

snaan chucal yic vachꞌ tzꞌecꞌ yuuj, chacbꞌilel ebꞌ
 18 A spac scha ebꞌ malaj spensar, aton man̈ pensaril. Axo spac scha ebꞌ ay 

spensar jun, to svachꞌ jacvi spensar ebꞌ.
 19 A ebꞌ chuc, syaqꞌuem sbꞌa ebꞌ dꞌa ebꞌ vachꞌ, stevioch ebꞌ dꞌa spuertail 

spat ebꞌ vachꞌ chiꞌ.
 20 A ebꞌ mebꞌaꞌ, paticabꞌilel ebꞌ yuj ebꞌ yetanimail. Axo pax ebꞌ bꞌeyum 

jun, man̈ jantacoc yamigo ebꞌ.

 21 Tzꞌoch co mul tato sco patiquejel ebꞌ quetanimail, palta te vachꞌ quicoꞌ 
tato tzꞌocꞌ co cꞌool dꞌa ebꞌ mebꞌaꞌ.

 22 A ebꞌ an̈ej chucal sgana scꞌulej, sjuviel ebꞌ yuj tas sna chiꞌ. Axo pax ebꞌ 
sgana scꞌulan vachꞌil jun, xajan ebꞌ yuj Dios.

 23 A junoc munlajel scacꞌ quip co bꞌoani, ay tas syacꞌ dꞌayon̈, tato an̈ej 
lolonel scacꞌ jun, scot mebꞌail dꞌa quibꞌan̈.

 24 A snivanil yelcꞌoch ebꞌ ay spensar, aton sjelanil ebꞌ. Axo pax yic ebꞌ 
malaj spensar jun, aton sman̈ pensaril ebꞌ.

 25 A ebꞌ testigo yel syalaꞌ, scol ebꞌ yetanimail ebꞌ dꞌa chamel. Palta a ebꞌ 
testigo esalvum jun, syacꞌ musansatil ebꞌ yajal ebꞌ.

 26 A co xivcꞌolal dꞌa Jehová, tzon̈ scol yedꞌ ebꞌ cuninal, yujto yip co cꞌool 
yaji.

 27 Tato ay yelcꞌoch Jehová dꞌa co sat, ay co qꞌuinal, a tzon̈ colanel dꞌa yol 
scꞌabꞌ chamel.

 28 Tato ay ebꞌ rey ayoch reyal dꞌa jantac anima, sbꞌinaj val ebꞌ. Tato 
jayvan̈n̈ej anima bꞌaj ayoch ebꞌ reyal jun, slajviel ebꞌ.

 29 Tato ay co nivancꞌolal, syalelcꞌochi to ay co pensar, tato cꞌun scot coval 
jun, syalelcꞌochi to malaj co pensar.

 30 Tato juncꞌolaln̈ej yaj co pensar, vachꞌn̈ej yaj co nivanil. Tato ay co 
chichoncꞌolal jun, tzꞌoch co yabꞌil.

 31 Tato squixtej ebꞌ mebꞌaꞌ, van co paticanel Dios ix on̈ bꞌoani. Tato ay 
yelcꞌoch Dios dꞌayon̈ jun, tzꞌocꞌ co cꞌool dꞌa ebꞌ.

 32 A ebꞌ chuc, an̈ejaꞌ schucal ebꞌ chiꞌ tzꞌicꞌancot dꞌa yibꞌan̈. Axo ebꞌ vachꞌ 
spensar jun, ayn̈ejoch Dios yipoc scꞌol ebꞌ masanto scham ebꞌ.

 33 A ebꞌ jelan, an̈ej jelanil molanecꞌ dꞌa spensar ebꞌ. Axo pax ebꞌ malaj 
spensar jun, max cꞌochlaj ijan snaan ebꞌ.

 34 Tato a tojolal sbꞌeybꞌalej junoc chon̈abꞌ, sqꞌue val chaan̈, tato a chucal 
sbꞌeybꞌalej jun, tzꞌacꞌji qꞌuixvelal.

 35 A ebꞌ checabꞌ ay spensar, stzalaj vin̈ rey yedꞌ ebꞌ. Axo pax ebꞌ checabꞌ 
malaj spensar jun, scot yoval scꞌol vin̈ rey dꞌa yibꞌan̈ ebꞌ.

15  1 Tato sco pac junoc lolonel dꞌa emnaquilal, stup oval yuuj. Tato ov 
scutej co pacan jun, ste vachꞌ qꞌue vaan oval chiꞌ.

 2 Ayic slolon ebꞌ ay spensar, a jelanil syicꞌ ebꞌ anima dꞌa ebꞌ. Axo yic 
slolon ebꞌ malaj spensar jun, an̈ej man̈ pensaril syal ebꞌ.

 3 Ayn̈ejecꞌ Jehová dꞌa masanil bꞌaj, syiln̈ej tas scꞌulej ebꞌ chuc yedꞌ ebꞌ 
vachꞌ.

 4 A lolonel vachꞌ tzꞌalchaj dꞌayon̈, syacꞌ snivanil co cꞌool, ichato tzon̈ 
yan̈tej. Axo pax chucal lolonel tzꞌalchaj dꞌayon̈ jun, scabꞌ val syail 
yuuj.

 5 A ebꞌ malaj spensar, chuc syabꞌ ebꞌ ayic tzꞌacꞌji scachnabꞌil ebꞌ yuj 
smam. Axo ebꞌ ay spensar jun, scha scꞌol scachnabꞌil ebꞌ syacꞌ smam.

 6 Man̈ jantacoc tas ay dꞌa yol spat ebꞌ anima vachꞌ spensar. Axo ebꞌ chuc 
jun, max yacꞌlaj sgana ebꞌ yedꞌ tas syacꞌ ganar.

 7 Ayic slolon ebꞌ ay spensar, a jelanil syalel ebꞌ. Axo ebꞌ malaj spensar 
jun, malaj yelcꞌoch tas syal ebꞌ.

 8 A silabꞌ ebꞌ chuc, max schalaj scꞌol Jehová, palta scha val yabꞌi ayic 
slesalvi ebꞌ tojol spensar dꞌay.

 9 Max schalaj scꞌool Jehová schuc bꞌeybꞌal ebꞌ chuc, palta te xajan ebꞌ 
sbꞌeybꞌalan tojolal yuuj.

 10 A ebꞌ tzꞌactancan svachꞌ bꞌeybꞌal, smojton val yacꞌji syaelal ebꞌ. Smoj val 
scham ebꞌ malaj sgana scachji.

 11 Syil Jehová chajtil yilji bꞌaj ay ebꞌ chamnac, ¿tocval max yil pax co pensar?
 12 A ebꞌ te bꞌuchumtac, malaj sgana ebꞌ ay mach scachani, toxon max 

scꞌanbꞌej junoc razón ebꞌ dꞌa ebꞌ ay spensar.
 13 A ebꞌ stzalaji, stzetzon sat ebꞌ. Axo pax ebꞌ scus jun, tzꞌoch pitzꞌan 

yaelal dꞌa spixan ebꞌ.
 14 A ebꞌ ay spensar, snibꞌej ebꞌ svachꞌ ojtaquejel jelanil. Axo ebꞌ malaj 

spensar jun, stzalaj ebꞌ yedꞌ sman̈ pensaril chiꞌ.
 15 A ebꞌ ilcꞌolal yaji, cuseltacn̈ej tzꞌecꞌ junjun cꞌu dꞌa ebꞌ. Axo pax ebꞌ 

tzalajcꞌolal yaj jun, qꞌuin̈n̈ej dꞌa ebꞌ junjun cꞌu.
 16 Tato ay yelcꞌoch Jehová dꞌayon̈, yelxo te vachꞌ quicoꞌ vachꞌchom mebꞌaꞌ 

on̈, dꞌa yichan̈ pax to ay co tumin palta ilcꞌolaln̈ej caji.
 17 Te vachꞌ tato sco xajanej co bꞌa vachꞌchom an̈ej an̈ itaj sco chiꞌa, dꞌa 

yichan̈ pax an̈ej nocꞌ chibꞌej sco chiꞌa tato ovaln̈ej caji.
 18 A ebꞌ cꞌun scot yoval, an̈ej oval sqꞌue vaan yuj ebꞌ. Axo pax ebꞌ ay 

snivancꞌolal jun, syacꞌ tup oval ebꞌ.
 19 A dꞌa ebꞌ jaragana, icha val to a te qꞌuiix ayem dꞌa yol sbꞌe ebꞌ. Axo pax 

ebꞌ anima vachꞌ spensar jun, vachꞌn̈ej sbꞌe ebꞌ.
 20 A ebꞌ uninabꞌil ay spensar, syacꞌ tzalajbꞌoc scꞌool smam snun ebꞌ. Axo 

ebꞌ malaj spensar jun, syacꞌ qꞌuixvelal smam snun ebꞌ chiꞌ.
 21 A ebꞌ malaj spensar, stzalaj ebꞌ yedꞌ sman̈ pensaril chiꞌ. Axo ebꞌ ay 

spensar jun, scham val yilan ebꞌ tas sbꞌeybꞌalej.
 22 Tato max co cꞌanbꞌej razón, masanil tas sco naꞌ max elcꞌochlaj. Tato sco 

cha cabꞌ razón vachꞌ jun, vachꞌn̈ej tzꞌaj yelcꞌochi.
 23 Te vachꞌ tato vachꞌ scutej co pacan lolonel. Tato scacꞌ junoc razón ayic 

ay ilcꞌolal, yelxo val te vachꞌ.
 24 A ebꞌ ay spensar, sbꞌey ebꞌ dꞌa sbꞌeal qꞌuinal yic vachꞌ max bꞌatcan ebꞌ 

dꞌa sbꞌeal chamel.
 25 A Jehová satanel tas ay dꞌa ebꞌ acꞌumtac, palta a stan̈van sluum ebꞌ ix ix 

chamnacxo yetbꞌeyum.
 26 Max schalaj scꞌol Jehová tastac nabꞌil yuj ebꞌ chuc, palta a lolonel vachꞌ 

scha scꞌool.
 27 A ebꞌ man̈ jantacoc tas snibꞌej, man̈ jantacoc tas syicꞌcot ebꞌ dꞌa yibꞌan̈ 

ebꞌ cajan yedꞌ dꞌa yol spat. Axo ebꞌ max chaan qꞌuen tumin yic 
smontaji, snajatbꞌi sqꞌuinal ebꞌ.

 28 A ebꞌ tojol spensar, scham val snaan ebꞌ tas syutej spacan junoc lolonel. 
Axo pax ebꞌ chuc spensar jun, ton̈ej scomon alej chucal lolonel ebꞌ.

 29 A Jehová sbꞌat mican dꞌa ebꞌ chuc sbꞌeybꞌal, palta smaclej yabꞌ slesal ebꞌ 
tojol spensar.

 30 A ebꞌ stzetzon sat, stzalaj co cꞌol yuj ebꞌ. A junoc vachꞌ abꞌix syacꞌ co 
tecꞌanil.

 31 Tato sco scha cabꞌ co cachnabꞌil, vachꞌ tzon̈ aj dꞌa scal ebꞌ jelan spensar.
 32 Tato malaj co gana tzon̈ cachji, munil a dꞌayon̈ syacꞌ chucal. Tato scha 

co cꞌol co cachji jun, van quicꞌan co jelanil.

 33 Tato sco cꞌanabꞌajej schecnabꞌil Jehová, squicꞌ co jelanil. Tato co gana 
nivan tzꞌaj quelcꞌochi, yovalil emnaquil scutej co bꞌa.

16  1 A on̈ anima on̈ tic, sco naꞌ tas sco cꞌulej, palta an̈ej Jehová tzꞌalani 
tas tzꞌaj yelcꞌochi.

 2 A on̈ anima on̈ tic, sco naꞌ to a tas sco cꞌulej vachꞌn̈ej, palta a Jehová 
schꞌolbꞌitan tas nabꞌil cuuj chiꞌ.

 3 Tato scacꞌoch masanil tas sco na co cꞌulej abꞌenal dꞌa yol scꞌabꞌ Jehová, 
vachꞌ tzꞌaj yelcꞌochi.

 4 A Jehová ix bꞌoancan masanil tas yic tzꞌelcꞌoch tas nabꞌil yuuj, 
an̈ejtonaꞌ aꞌ ix naancani to a ebꞌ chuc, yovalil ol scha syaelal ebꞌ.

 5 A ebꞌ syicꞌchaan̈ sbꞌa, chacbꞌilel ebꞌ yuj Jehová, yuj chiꞌ man̈ yojtacoclaj 
ebꞌ janicꞌ ol javoc yaelal dꞌa yibꞌan̈ ebꞌ yuuj.

 6 Tato sco xajanej ebꞌ quetanimail, tato sco cꞌanabꞌajej tas scalaꞌ, tzꞌacꞌji 
nivancꞌolal co mul. Tato ay yelcꞌoch Jehová dꞌayon̈, squiqꞌuel co bꞌa 
dꞌa scal chucal.

 7 Tato stzalaj Jehová yedꞌ co bꞌeybꞌal, tzꞌoch juncꞌolal dꞌa co cal yedꞌ ebꞌ 
ajcꞌol yajoch dꞌayon̈.

 8 Vachꞌchom quenn̈ej tas squicꞌ dꞌa co munlajel dꞌa stojolal, yelxo te vachꞌ 
dꞌa yichan̈ pax bꞌaj te nivan tas scacꞌ ganar dꞌa spatic chucal.

 9 A on̈ anima on̈ tic sco naꞌ tas sco cꞌulej, palta axo Jehová tzon̈ cuchbꞌan 
dꞌa tas sco cꞌulej chiꞌ.

 10 A ebꞌ rey schecabꞌ Dios yaj ebꞌ, yuj chiꞌ man̈ smojoc chuc syutej ebꞌ 
schꞌolbꞌitan junoc tas.

 11 A Jehová scha scꞌool masanil echlabꞌ tzꞌacan, yujto a ix acꞌancan 
masanil echlabꞌ chiꞌ.

 12 A ebꞌ rey, a tas man̈ tojoloc, yovalil schaquel ebꞌ, yujto a yopisio ebꞌ chiꞌ 
yovalil a tojolal tzꞌicꞌan bꞌeyoc.

 13 A ebꞌ yel syalaꞌ xajan ebꞌ yuj ebꞌ rey, stzalaj ebꞌ rey chiꞌ yedꞌ ebꞌ.
 14 Tato scot yoval ebꞌ rey ay smay ay chamel, palta a ebꞌ ay spensar jun, 

say ebꞌ tas tzꞌaj sicbꞌi yoval ebꞌ rey chiꞌ.
 15 Tato stzevaj ebꞌ rey, malaj chamel syal chiꞌ, axo svachꞌcꞌolal ebꞌ, lajan 

icha yasunal bꞌabꞌel n̈abꞌ.
 16 Te vachꞌ quicoꞌ tato a jelanil yedꞌ aj pensaril tzꞌilchaj cuuj, dꞌa yichan̈ 

qꞌuen oro yedꞌ qꞌuen plata.
 17 Tato tojol co bꞌeybꞌal, squiqꞌuel co bꞌa dꞌa scal chucal, tato sco yaꞌilej co 

bꞌeybꞌal, syalelcꞌochi to van co yaꞌilan co bꞌa.
 18 Tato acꞌumtac scutej co bꞌa, ma squicꞌchaan̈ co bꞌa, tzon̈ icꞌjiemta, 

man̈xalaj tzꞌaj quelcꞌochi.
 19 Más vachꞌ emnaquil scutej co bꞌa yedꞌ ebꞌ mebꞌaꞌ, dꞌa yichan̈ pax ay tas 

squicꞌ yedꞌ ebꞌ anima acꞌumtac.
 20 A ebꞌ ojtannac yicꞌan bꞌey smunlajel, vachꞌn̈ej tzꞌaj yelcꞌoch ebꞌ. Te 

tzalajcꞌolal yic ebꞌ tzꞌacꞌanoch Jehová yipoc scꞌool.
 21 A ebꞌ jelan spensar, syal anima to te ay spensar ebꞌ. A yuj lolonel vachꞌ 

syal ebꞌ, syicꞌ sjelanil anima chiꞌ.
 22 Tato scham val co naani ayic mantzac co cꞌulej junoc tasi, ayton yiloj 

qꞌuinalil, palta tato sco cach ebꞌ malaj spensar, nabꞌan̈ej squixtej co 
bꞌa.

 23 A ebꞌ jelan, cham snaan ebꞌ tas syutej ebꞌ sloloni, yuj tas syal ebꞌ chiꞌ, 
stzalaj ebꞌ anima.

 24 A lolonel vachꞌ, lajan icha schiꞌal nocꞌ yal chabꞌ, tzon̈ tzalaj yuuj, 
syacꞌan co tecꞌanil.

 25 Ay bꞌeybꞌal te vachꞌ co naani, palta van on̈ yicꞌanbꞌat dꞌa chamel.
 26 Tato ay co vejel, scacꞌ val och dꞌa co cꞌool co munlaj sicꞌlabꞌil.
 27 A ebꞌ chuc, ayn̈ejecꞌ chucal dꞌa spensar ebꞌ, a slolonel ebꞌ, lajan val icha 

sqꞌue n̈iln̈on yoc teꞌ cꞌacꞌ.
 28 A ebꞌ chuc spensar, sqꞌuen̈ej vaan oval yuj ebꞌ. A yuj ebꞌ alum pecal, 

tzꞌoch ajcꞌolal dꞌa scal ebꞌ vachꞌ taxon yacꞌani.
 29 A ebꞌ comonn̈ej smacꞌvaji, syacꞌ musansatil ebꞌ yamigo ebꞌ, yujto a ebꞌ, 

van yicꞌancanbꞌat ebꞌ dꞌa jun bꞌeybꞌal man̈ vachꞌoc.
 30 A ebꞌ snaan yacꞌan chucal, smutzꞌmutzꞌan sat ebꞌ, tato toxo ix sna ebꞌ 

tas ol yutoc scꞌulan chucal chiꞌ, toxon̈ej snubꞌ stiꞌ ebꞌ.
 31 A ebꞌ tzꞌichamaxi, aton jun chiꞌ scha ebꞌ spacoc yujto vachꞌ ix yutej 

sbꞌeybꞌal ebꞌ dꞌa yolyibꞌan̈qꞌuinal tic.
 32 Yelxo te vachꞌ tato nivan scutej co cꞌool dꞌa yichan̈ pax to ste tecꞌton 

quip. Yelxo te vachꞌ tato sco yamoch vaan yoval co cꞌool dꞌa yichan̈ 
bꞌaj scan junoc chon̈abꞌil anima dꞌa yalan̈ co mandar.

 33 Vachꞌchom scacꞌoch suerte dꞌa yibꞌan̈ junoc tas, palta an̈ej Jehová 
snaani tastac tzꞌajelcꞌoch smasanil.

17  1 Vachꞌchom ton̈ej tzon̈ chꞌec vaꞌi, palta tato juncꞌolal caji, másxo 
vachꞌ dꞌa yichan̈ pax to qꞌuin̈ ayon̈ dꞌa junjun cꞌu, tato ovaln̈ej 

caji.
 2 A ebꞌ checabꞌ ay spensar, ecꞌbꞌal yopisio ebꞌ yuj spatrón dꞌa yichan̈ 

junoc yuninal malaj tzꞌochi, ay yalan yic ebꞌ schaan smacbꞌen yedꞌ 
ebꞌ uninabꞌil chiꞌ.

 3 A qꞌuen oro yedꞌ qꞌuen plata tzꞌacꞌchaj proval qꞌuen dꞌa cal cꞌacꞌ tato 
vachꞌ qꞌueen, axo co pensar a Jehová schꞌolbꞌitani.

 4 A ebꞌ chuc sbꞌeybꞌal, scha juntzan̈ chucal lolonel ebꞌ. A ebꞌ esalvum, 
scha juntzan̈ esal lolonel ebꞌ.

 5 Tato tzon̈ bꞌuchvaj dꞌa ebꞌ mebꞌaꞌ, a dꞌa Dios tzon̈ bꞌuchvaji, yujto aton 
ix bꞌoan ebꞌ. Tato tzon̈ tzalaji ayic sjavi cuscꞌolal dꞌa yibꞌan̈ ebꞌ, max 
ecꞌbꞌatlaj yacꞌji co yaelal.

 6 A snivanil yelcꞌoch ebꞌ ichamtac vinac, aton ebꞌ yixchiquin ebꞌ. A ebꞌ 
uninabꞌil, ma isilabꞌil, sqꞌuechaan̈ ebꞌ yuj smam snun.

 7 A ebꞌ malaj spensar, man̈ smojoc syal lolonel yic jelanil ebꞌ. A ebꞌ yajal, 
man̈ smojoc a es syal ebꞌ.

 8 A ebꞌ sbꞌeybꞌalan yacꞌan tumin dꞌa elcꞌaltac, a snaan ebꞌ to vachꞌ 
tzꞌelcꞌoch ebꞌ, yujto yaln̈ej bꞌaj tzꞌecꞌ ebꞌ syaln̈ej icha snibꞌej ebꞌ.

 9 A ebꞌ stechaj yacꞌan nivancꞌolal bꞌaj tzꞌixtaji, snibꞌej ebꞌ to xajan tzꞌilji 
ebꞌ yuj anima. Axo pax ebꞌ an̈ejaꞌ yalubꞌtan̈an junoc lolonel jun, tzꞌel 
ebꞌ svachꞌcꞌool ebꞌ dꞌa stzꞌey.

 10 Nivan tas sbꞌo yuj junoc bꞌelan̈ cachnabꞌil dꞌa ebꞌ ay spensar, dꞌa yichan̈ 
pax to jantac smacꞌji ebꞌ malaj spensar.

 11 A junoc pitn̈ej syutej sbꞌa, an̈ej chucal sayaꞌ, schecchajbꞌat junoc checabꞌ 
malaj yoqꞌuelcꞌolal dꞌay.

 12 Tato sco chalaj co bꞌa yedꞌ junoc nocꞌ nun oso elcꞌabꞌilbꞌat yuneꞌ, yelxo 
val vachꞌ quic dꞌa yichan̈ to sco chalaj co bꞌa yedꞌ junoc anima chuc 
spensar van scꞌulan chucal.

 13 A ebꞌ chuc syutej spactzitan vachꞌil, malaj bꞌaqꞌuin̈ tzꞌel yaelal dꞌa yol 
spat ebꞌ.

 14 Icha yaj a aꞌ molaneqꞌui ayic sjacvielta aꞌ, cꞌojancꞌolal yelta aꞌ masanto 
snivanbꞌi yelta aꞌ, icha chiꞌ yaj junoc oval quenn̈ej tzꞌaj yel yich, palta 
nivan tzꞌajelcꞌochi, yuj chiꞌ vachꞌ tato scacꞌ nivancꞌolal a manto el 
yich oval chiꞌ.

 15 Tato a ebꞌ juez tzꞌacꞌan nivancꞌolal dꞌa yibꞌan̈ ebꞌ ay smul, ma syacꞌoch 
yaelal dꞌa yibꞌan̈ ebꞌ malaj smul, a val chabꞌ chiꞌ max schalaj scꞌol 
Jehová.

 16 ¿Tas yuj sja ebꞌ chuc spensar yedꞌ stumin, yic snibꞌej ebꞌ sman sjelanil? 
¿Tas val ol och yuj ebꞌ? Ina toxonton malaj spensar ebꞌ.

 17 A ebꞌ vachꞌ yacꞌantaxon quedꞌoc, ayn̈ejoch ebꞌ quedꞌoc. Ayic ay co 
yaelal, icha val co cꞌabꞌ coc syutej sbꞌa ebꞌ dꞌayon̈.

 18 A ebꞌ malaj spensar, yaln̈ej mach bꞌaj tzꞌochcan ebꞌ fiadoral, 
stacꞌvancanoch ebꞌ dꞌa yibꞌan̈.

 19 A ebꞌ scham val stzuntzan ebꞌ yetanimail, schampax val ebꞌ yacꞌan 
oval. A ebꞌ syicꞌchaan̈ sbꞌa, munil syacꞌ lajvoquel sbꞌa ebꞌ.

 20 A ebꞌ te chuc spensar, malaj bꞌaqꞌuin̈ tzꞌilchaj vachꞌilal yuj ebꞌ. A ebꞌ 
slolon dꞌa chabꞌsatil, scotcan yaelal dꞌa yibꞌan̈ ebꞌ.

 21 A ebꞌ smam ebꞌ chuc spensar, malaj tzalajcꞌolal scha ebꞌ yuj ebꞌ yuninal 
chiꞌ, an̈ej cuscꞌolal schaꞌ ebꞌ.

 22 A tzalajcꞌolal lajan icha junoc remeyo, axo pax cuscꞌolal jun, ton̈ej 
syiqꞌuel quip.

 23 A ebꞌ yajal chuc, scha qꞌuen tumin ebꞌ dꞌa elcꞌaltac yic vachꞌ max sbꞌolaj 
yaj oval ebꞌ dꞌa vachꞌilal.

 24 A ebꞌ ay spensar, a jelanil sayecꞌ ebꞌ. Axo ebꞌ malaj spensar jun, ton̈ej 
tzꞌecꞌ qꞌueleloc ebꞌ.

 25 A ebꞌ uninabꞌil malaj spensar, an̈ej yoval smam snun ebꞌ syicꞌcoti, an̈ej 
scuscꞌolal ebꞌ syacꞌ ebꞌ.

 26 Man̈ vachꞌoc tato tzꞌicꞌjiel smultu ebꞌ malaj smul, ocxom val to tzꞌicꞌjiel 
junoc dꞌa yopisio yujto vachꞌ syutej sbꞌa.

 27 A ebꞌ malaj val tas syalaꞌ yedꞌ ebꞌ syamoch vaan sbꞌa, aj pensar ebꞌ.
 28 A ebꞌ anima malaj spensar, tato max comon lolon ebꞌ, tzam nachaji to 

ay spensar ebꞌ.

18  1 A ebꞌ syiqꞌuel sbꞌa dꞌa scal ebꞌ yetanimail, an̈ej tas sgana ebꞌ 
sayeqꞌui, max schalaj yabꞌ junoc razón vachꞌ ebꞌ.

 2 A ebꞌ chuc spensar, malaj sgana ebꞌ scꞌaybꞌej junoc tas, an̈ej ebꞌ sgana 
syal yicoꞌ.

 3 Tato tzꞌoch ebꞌ scꞌulan chucal dꞌa co cal, tzon̈ acꞌji qꞌuixvelal yuj ebꞌ. 
Tato tzꞌoch ebꞌ bꞌuchumtac dꞌa co cal, tzon̈ bꞌuchji yuj ebꞌ.

 4 A tas syal ebꞌ anima ay spensar, nivan jelanil syal quicꞌan yuuj. A tas syal 
ebꞌ chiꞌ, lajan icha junoc a aꞌ jul yich, ma icha sical a aꞌ to sqꞌueul sjaj.

 5 Tato ayic ebꞌ tzꞌoch smul syicꞌ ebꞌ vin̈ yajal, axo tas syal ebꞌ malaj smul, 
max schalaj yabꞌ ebꞌ vin̈, yelxo val man̈ vachꞌoc.

 6 A yuj tas syal ebꞌ malaj spensar, sqꞌue vaan oval. A yuj tas syal ebꞌ chiꞌ 
scotcan dꞌa yibꞌan̈ ebꞌ.

 7 A yuj tas syal ebꞌ chuc spensar, tzꞌochcan dꞌa yibꞌan̈ ebꞌ. Yuj tas syal ebꞌ 
chiꞌ, munil syaalej sbꞌa ebꞌ.

 8 A tas syal ebꞌ alum pecal, lajan icha juntzan̈ tas vachꞌ sloji, scꞌoch val 
schiꞌal dꞌa scꞌol ebꞌ tzꞌabꞌan chiꞌ.

 9 A ebꞌ jaragana yedꞌ ebꞌ sjuanel junoc tasi, ichato yucꞌtac sbꞌa ebꞌ.
 10 A Jehová lajan icha junoc cuartel te vachꞌ, a dꞌay scꞌoch ebꞌ tojol 

spensar scol sbꞌa.
 11 A snaan ebꞌ bꞌeyum to a sbꞌeyumal ebꞌ lajan icha junoc muro ayoch dꞌa 

junoc chon̈abꞌ yic scolji yuuj.
 12 A icꞌojchan̈bꞌail tzon̈ icꞌjiemta yuuj, axo emnaquilal, tzon̈ icꞌjichaan̈ 

yuuj.
 13 Yelxo te qꞌuixvelal tato tzon̈ comon tacꞌvi ayic manto cabꞌ junoc lolonel 

sicꞌlabꞌil.
 14 Tato tecꞌan spixan junoc penaay, stechaj syaelal chiꞌ yuuj. Axo pax 

junoc man̈ tecꞌanoc spixan jun, maxtzac techajlaj yuuj.
 15 A ebꞌ aj pensar, tzꞌilchaj jelanil yuj ebꞌ, yujto bꞌecan scꞌool ebꞌ 

scꞌaybꞌani.
 16 Yuj tas co siej, yaln̈ej mach anima tzon̈ chaani, vachꞌchom ebꞌ anima 

nivac yopisio.
 17 A ebꞌ bꞌabꞌel syal sbꞌa, ichato scol sbꞌa ebꞌ snaani, palta ayic scꞌoch ebꞌ 

yajcꞌool ebꞌ chiꞌ jun, scheclajeli tas yaj yoval ebꞌ chiꞌ.
 18 A suerte tzꞌalani slajvi junoc oval, yuj chiꞌ spojchaj snan̈al ebꞌ van 

yacꞌan oval chiꞌ.
 19 Tato sco tzuntzejcot yoval junoc co cꞌabꞌ coc, más secojtac co satanel 

junoc chon̈abꞌ ay smuroal yedꞌ spuertail vachꞌ yajoch yijchul dꞌa 
yichan̈ yic tzon̈ ochxi vachꞌil yedꞌoc, yujto tecꞌan yaj spensar.

 20 A yuj tas scalaꞌ, scot yaelal ma scot tzalajcꞌolal dꞌayon̈.
 21 A lolonel syal yicꞌancot co chamel, ma co qꞌuinal, yuj chiꞌ vachꞌ tato sco 

na tas scalaꞌ, yic vachꞌ tzon̈ elcꞌochi.
 22 Ayic tzꞌoch yetbꞌeyum ebꞌ vin̈ vinac, tzꞌilchaj vachꞌilal yuj ebꞌ vin̈, yujto 

scha svachꞌcꞌolal Jehová ebꞌ vin̈.
 23 A ebꞌ mebꞌaꞌ stevi ebꞌ, axo ebꞌ bꞌeyum, te acꞌumtac syutej sbꞌa ebꞌ stacꞌvi.
 24 Tato te ay camigo, ay smay tzon̈ ixtaxel yuj ebꞌ. Palta ay pax ebꞌ camigo 

yelxo te vachꞌ dꞌa yichan̈ ebꞌ co cꞌabꞌ coc.

19  1 A junoc mebꞌaꞌ vachꞌ syutej sbꞌa, yelxo te vachꞌ yic dꞌa yichan̈ pax 
junoc chuc spensar tzꞌesani.

 2 Man̈ vachꞌoc tato dꞌa smasanil co cꞌol sco comon bꞌoej junoc tas 
man̈ cojtacoc. A tas sco cꞌulej dꞌa elan̈chamel ay bꞌaj man̈ vachꞌoc 
tzꞌajelcꞌochi.

 3 A sman̈ pensaril ebꞌ anima scuchbꞌan satoc, axo tzꞌaji, a dꞌa yibꞌan̈ 
Jehová syacꞌoch ebꞌ.

 4 A ebꞌ bꞌeyum, man̈ jantacoc anima tzꞌoch yamigooc ebꞌ yuj sbꞌeyumal 
chiꞌ, axo pax ebꞌ mebꞌaꞌ jun, tzꞌactajcan ebꞌ yuj ebꞌ yamigo chiꞌ.

 5 A ebꞌ syacꞌoch sbꞌa testigoal dꞌa tas man̈ yeloc, yovalil syabꞌ syail ebꞌ. 
Axo ebꞌ tzꞌacꞌan es, man̈ ol colchajlaj ebꞌ.

 6 A ebꞌ bꞌecan scꞌool sian junoc tas, masanil anima sayanecꞌ ebꞌ yuj yoch 
yamigooc.

 7 A ebꞌ mebꞌaꞌ, spaticajel ebꞌ yuj ebꞌ scꞌabꞌyoc, ocxom pax ebꞌ yamigo 
ebꞌ, ¿tom ato ebꞌ chiꞌ man̈ ol actancan ebꞌ? Toxon̈ej syixtej sbꞌa ebꞌ 
yavtanxicot ebꞌ yamigo chiꞌ.

 8 A ebꞌ sbꞌeybꞌalan tas vachꞌ scꞌaybꞌej, syaꞌilej sbꞌa ebꞌ, masanil tas te 
vachꞌ tzꞌajelcꞌoch dꞌa ebꞌ.

 9 A ebꞌ tzꞌoch testigoal dꞌa tas man̈ yeloc, yovalil syabꞌ syail ebꞌ. 
Tzꞌacꞌjioch chamel dꞌa yibꞌan̈ ebꞌ ton̈ej tzꞌesan chiꞌ.

 10 A ebꞌ chuc spensar, man̈ smojoc to syacꞌ tzalajbꞌoc scꞌool ebꞌ dꞌa vachꞌil, 
an̈ejtonaꞌ ebꞌ ayoch checabꞌoc, man̈ smojoc yacꞌan yajalil ebꞌ dꞌa 
yibꞌan̈ ebꞌ nivac vinac.

 11 A ebꞌ syamanoch vaan yoval scꞌool, ay spensar ebꞌ, sbꞌinaj ebꞌ dꞌa 
vachꞌil tato ton̈ej smaqꞌuecꞌ ebꞌ yuj tas tzꞌutaji.

 12 A yoval scꞌool ebꞌ vin̈ rey ay smay icha junoc nocꞌ choj tzꞌavaji. Axo pax 
svachꞌcꞌolal ebꞌ vin̈ jun, syicꞌcot vachꞌilal icha yal acꞌval tzꞌem dꞌa 
yibꞌan̈ an̈ an̈cꞌultac.

 13 A ebꞌ uninabꞌil malaj spensar, syabꞌ syail smam ebꞌ yuuj. A ebꞌ ix ix ov 
dꞌa ebꞌ yetbꞌeyum, lajan ebꞌ ix icha junoc tzꞌuj sdꞌujdꞌujani.

 14 Sco cha co pat yedꞌ co bꞌeyumal yuj tas syacꞌcan co mam. Axo ix 
quetbꞌeyum ay spensar, a dꞌa Jehová sco cha ix.

 15 Yuj co jaraganail scot co vayan̈. Tato max yal-laj co cꞌool tzon̈ munlaji, 
ol cabꞌ syail yuj vejel.

 16 A ebꞌ scꞌanabꞌajan junoc checnabꞌil, ichato van stan̈van sqꞌuinal ebꞌ. 
Axo pax ebꞌ max yil sbꞌeybꞌal jun, ol miljoccham ebꞌ.

 17 A ebꞌ scolvaj dꞌa ebꞌ mebꞌaꞌ, ichato a dꞌa Jehová van yacꞌan ebꞌ majanil, 
axo Jehová chiꞌ ol acꞌan meltzaj jun majan chiꞌ dꞌa ebꞌ.

 18 Co cachec ebꞌ cuninal yacbꞌan yunetacto ebꞌ yic max bꞌatcan ebꞌ dꞌa yol 
scꞌabꞌ chamel.

 19 A ebꞌ scot yoval dꞌa elan̈chamel, schaocabꞌ spac ebꞌ icha dꞌa smojal. 
Tato sco col ebꞌ dꞌa syaelal chiꞌ, sbꞌeybꞌalejn̈ej yoval ebꞌ chiꞌ.

 20 Tato sco cha cabꞌ razón yedꞌ co cachnabꞌil, ol on̈ jelanbꞌoc.
 21 Man̈ jantacoc tas sco naꞌa, palta an̈ej tas sna Jehová tzꞌelcꞌochi.
 22 A tas sco nibꞌejoch dꞌa ebꞌ quetanimail, to tzꞌelcꞌoch tas syal ebꞌ. Yelxo 

te vachꞌ tato mebꞌaꞌ on̈ dꞌa yichan̈ to squesej.
 23 Tato ay yelcꞌoch Jehová dꞌa co sat, sco cha co qꞌuinal, yuuj paxi tzon̈ aj 

dꞌa tzalajcꞌolal, malaj tas scabꞌ syail.
 24 A ebꞌ jaragana syaqꞌuem scꞌabꞌ ebꞌ dꞌa yol yucꞌabꞌ, palta te ajaltacxopax 

yicꞌanqꞌueta ebꞌ tas ayem dꞌa yol yucꞌabꞌ chiꞌ, yujto te jaragana ebꞌ.
 25 Ayic tzꞌoch yaelal dꞌa yibꞌan̈ ebꞌ puch vinac, sjelanbꞌi spensar ebꞌ mantalaj 

spensar. Ayic scachji ebꞌ ay spensar, snachajel yuj ebꞌ dꞌa elan̈chamel.
 26 A ebꞌ tzꞌelcꞌan junoc tas dꞌa smam, ma ebꞌ spechanel snun dꞌa spat, te 

qꞌuixvelal syutej sbꞌa ebꞌ.
 27 Ex vuninal, tato max e cha eyabꞌ e cachnabꞌil, van eyicꞌancanel e bꞌa 

dꞌa cꞌaybꞌubꞌal te vachꞌ.
 28 A ebꞌ testigo chuc spensar, malaj yelcꞌoch tojolal dꞌa ebꞌ, stzalaj ebꞌ yedꞌ 

schucal spensar chiꞌ.

 29 Vachꞌxo yaj yaelal ol ja dꞌa yibꞌan̈ ebꞌ acꞌumtac. Vachꞌxo pax yaj teꞌ 
jixcꞌabꞌteꞌ ol jixchajoch dꞌa ebꞌ malaj spensar.

20  1 A ebꞌ tzꞌucꞌan an̈, sbꞌajvaj ebꞌ. Sqꞌue somnaj ebꞌ yacꞌan oval ayic 
syucꞌan an̈ an̈ chiꞌ ebꞌ. A ebꞌ syacꞌbꞌat sbꞌa dꞌa scal uqꞌuel an̈ chiꞌ, te 

malaj spensar ebꞌ.
 2 A ebꞌ rey te ov, lajan ebꞌ icha junoc nocꞌ choj tzꞌel yav yuj yoval, a ebꞌ 

stecꞌbꞌej sbꞌa stzuntzan ebꞌ, ay smay scham ebꞌ yuj ebꞌ.
 3 Te vachꞌ yic ebꞌ max mojan oval. Axo ebꞌ chuc spensar jun, syacꞌoch 

sbꞌa ebꞌ dꞌa scal oval chiꞌ.
 4 A ebꞌ jaragana, max munlajlaj ebꞌ dꞌa stiempoal ayic tzꞌavchaj ixim 

aval, malaj pax tas sjachꞌ ebꞌ ayic tzꞌelul stiempoal jachꞌoj.
 5 A tastac cꞌubꞌabꞌilel dꞌa co pensar, lajan icha junoc a aꞌ ay dꞌa yol junoc 

olan jul yich, palta axo ebꞌ ay spensar jun, syaln̈ej snachajel yuj ebꞌ 
tastac ay dꞌa co pensar chiꞌ.

 6 Tzijtum ebꞌ tzꞌalani to tzon̈ xajanej ebꞌ, palta chequeln̈ej ebꞌ syal 
cacꞌanoch yipoc co cꞌool.

 7 A ebꞌ tojol spensar, aton ebꞌ malaj jabꞌoc chucal dꞌa sbꞌeybꞌal, te 
tzalajcꞌolal scan ebꞌ yuninal ebꞌ.

 8 Ayic tzꞌem cꞌojan ebꞌ rey dꞌa scꞌojnubꞌ yic schꞌolbꞌitan junoc tas ebꞌ, an̈ej 
syilanoch jun chucal chiꞌ ebꞌ, elan̈chamel sbꞌoi.

 9 Malaj junoc on̈ syal calani to vachꞌ co pensar, mato malaj jabꞌoc co 
mul.

 10 A echlabꞌ man̈ tzꞌacanoc yedꞌ chꞌan̈ cuerda nivac, max schalaj scꞌool 
Jehová.

 11 A yuj sbꞌeybꞌal ebꞌ anima, scheclajeli tato vachꞌ spensar ebꞌ. Yedꞌ pax 
ebꞌ unin, a dꞌa ebꞌ scheclajeli tato vachꞌ ebꞌ, tato tojol pax ebꞌ.

 12 A Jehová ix bꞌoan co chiquin yic scabꞌi yedꞌ yol co sat yic squilaꞌ.
 13 Man̈ocn̈ej vayan̈ sco cꞌulejec, ta maay ol cot mebꞌail dꞌa quibꞌan̈, 

caqꞌuec quip co munlaji yic vachꞌ ol yacꞌ sobre tas sco vaꞌa.
 14 “Chuclaj juntzan̈ a chon̈ tic,” xchi ebꞌ smanvaji, axo yic toxo ix manvaj 

ebꞌ chiꞌ, syalan ebꞌ, “Te jelan on̈, yujto yechel ix el tas ix co man tic,” 
xchi ebꞌ.

 15 Man̈ jantacoc qꞌuen oro yedꞌ qꞌuen qꞌueen vachꞌ yilji dꞌa yolyibꞌan̈qꞌuinal 
tic, palta a ebꞌ slolon dꞌa jelanil, man̈ comonoc tzꞌilchaj ebꞌ.

 16 A ebꞌ tzꞌoch fiadoral dꞌa junoc chꞌoc animail, yicꞌocabꞌel spichul ebꞌ yic 
syacꞌcan ebꞌ yuj smajananubꞌaloc.

 17 A ebꞌ tzꞌicꞌan jabꞌoc vael dꞌa elcꞌal, man̈xo jantacoc svachꞌil svaji syabꞌ 
ebꞌ, palta axo dꞌa slajvubꞌalxo, icha val to a qꞌuen cꞌaj qꞌueen tzꞌoch 
dꞌa yol stiꞌ ebꞌ syabꞌi.

 18 A junoc tas sco naꞌ, vachꞌ tzꞌajelcꞌochi tato sco cꞌanabꞌajej junoc razón 
vachꞌ. Syal cacꞌan ganar ebꞌ cajcꞌool dꞌa oval, tato vachꞌ scutej cacꞌan 
slajtial.

 19 A ebꞌ alum pecal, max scꞌubꞌejel-laj juntzan̈ lolonel ebꞌ cꞌubꞌeltac yalji, 
yuj chiꞌ man̈ junn̈ejoc tzon̈ aj yedꞌ ebꞌ.

 20 A ebꞌ sbꞌajan smam snun, slajviel sqꞌuinal ebꞌ icha junoc candil stupi.
 21 A bꞌeyumal tzꞌilchaj dꞌa secojtaquil dꞌa sbꞌabꞌelal, a dꞌa slajvubꞌ 

cuseltacxo tzꞌajelcꞌochi.

 22 Malajocabꞌ bꞌaqꞌuin̈ scalaꞌ: Ol co pac co bꞌa, mocabꞌ xco chioc. An̈ej to 
scacꞌoch Jehová dꞌa co cꞌool, yic Aꞌ ol on̈ colanoc.

 23 A juntzan̈ echlabꞌ man̈ tzꞌacanoc, te chuc, chacbꞌilpaxel yuj Jehová.
 24 A Jehová tzon̈ icꞌan bꞌeyoc, yuj chiꞌ man̈ cojtacoc tas ol ja dꞌa quichan̈.
 25 Tato elan̈chamel scacꞌ co tiꞌ dꞌa Dios, slajvi chiꞌ sco naanxi co bꞌa, te ay 

smay.
 26 A ebꞌ rey ay spensar, spechel ebꞌ chuc ebꞌ dꞌa yichan̈, scan ebꞌ chiꞌ dꞌa 

yalan̈ yuj ebꞌ.
 27 A razón syacꞌ Dios dꞌayon̈, icha saquilqꞌuinal yaji yic squil co bꞌa yedꞌ co 

pensar.
 28 A ebꞌ rey, yelxo te vachꞌ yajoch ebꞌ dꞌa yopisio, tato sbꞌeybꞌalej 

vachꞌcꞌolal ebꞌ yedꞌ tojolal.
 29 A ebꞌ quelemtac ste tzalaj ebꞌ yedꞌ yip, axo ebꞌ ichamtac vinac te nivan 

yelcꞌoch ebꞌ yujto sacxo xil sjolom ebꞌ.
 30 A ebꞌ chuc, sja spensar ebꞌ, ayic smacꞌji ebꞌ dꞌa junoc tzꞌuum, 

syactanpax ebꞌ scꞌulan chucal, ayic staji schiqꞌuil ebꞌ smacꞌji.

21  1 A dꞌa yol scꞌabꞌ Jehová, ataꞌ ayoch spensar ebꞌ rey, icha secojtaquil 
sqꞌuexchaj sbꞌe a aꞌ, icha chiꞌ tzꞌaj sqꞌuexchaj spensar ebꞌ rey chiꞌ 

yuuj.
 2 A ebꞌ anima sna ebꞌ to vachꞌn̈ej tas scꞌulej ebꞌ, palta a Jehová 

schꞌolbꞌitan tas yaj spensar ebꞌ.
 3 Tato sco bꞌeybꞌalej vachꞌilal yedꞌ tojolal, a juntzan̈ chiꞌ ecꞌalto yelcꞌoch 

dꞌa yol sat Jehová dꞌa yichan̈ juntzan̈ silabꞌ.
 4 A ebꞌ anima malaj yelcꞌoch Jehová dꞌay, a tas scꞌulej ebꞌ yuj 

yacꞌumtaquil yedꞌ yicꞌojchan̈bꞌail, chuc toni.
 5 A junoc tas cham naabꞌil tzꞌaji, vachꞌ tzꞌelcꞌochi. Axo pax tas comonn̈ej 

sbꞌo jun, a mebꞌail scotcan yuuj.
 6 A ebꞌ syicꞌ sbꞌeyumal yuj es syalaꞌ, junn̈ej rato slajviel sbꞌeyumal ebꞌ 

chiꞌ, axo chamel sjacan dꞌa yibꞌan̈ ebꞌ.
 7 A ebꞌ chuc, an̈ejaꞌ schucal ebꞌ chiꞌ sataneli, yujto malaj sgana ebꞌ 

sbꞌeybꞌalej tojolal.
 8 A sbꞌeybꞌal ebꞌ chuc spensar, man̈ tojoloc, axo pax sbꞌeybꞌal ebꞌ vachꞌ 

spensar jun, te tojol.
 9 Yelxo te vachꞌ tzon̈ aj dꞌa junoc yuneꞌ pat co chꞌocoj, dꞌa yichan̈ pax 

tzon̈ aj dꞌa junoc nivan pat te vachꞌ yedꞌ junoc ix ix ayn̈ejcot yoval.
 10 A ebꞌ chuc, an̈ej chucal sna ebꞌ scꞌulej, man̈ jabꞌoc tzꞌocꞌ scꞌool ebꞌ dꞌa 

ebꞌ yetanimail.
 11 Ayic tzꞌacꞌjioch syaelal ebꞌ puch vinac, scꞌaybꞌejcan jelanil ebꞌ mantalaj 

spensar. A ebꞌ ay spensar, ton̈ej tzꞌalji dꞌa ebꞌ, snachajel jelanil yuj 
ebꞌ.

 12 A Dios tojol toni, scham val yilan ebꞌ chuc, yuj chiꞌ a tzꞌacꞌanoch 
syaelal ebꞌ, yic satel ebꞌ.

 13 Tato max co cha cabꞌi ayic stevioch ebꞌ mebꞌaꞌ dꞌayon̈, axo pax yic tzon̈ 
tevi dꞌa Jehová yic sco cꞌanan colval dꞌay, max schapaxlaj yabꞌ dꞌayon̈.

 14 A silabꞌ tzꞌacꞌji dꞌa cꞌubꞌeltac, stup yoval scꞌool ebꞌ anima yuuj.
 15 Ayic sbꞌo junoc lolonel dꞌa tojolal, a ebꞌ vachꞌ spensar ste tzalaj ebꞌ, axo 

ebꞌ chuc spensar jun, ste xiv ebꞌ yuuj.

 16 A ebꞌ tzꞌicꞌancanel sbꞌa dꞌa vachꞌ bꞌeybꞌal, van sbꞌatcan ebꞌ dꞌa scal ebꞌ 
chamnac.

 17 A ebꞌ tzꞌacꞌanoch sbꞌa dꞌa masanil tas snibꞌej, dꞌa uqꞌuel an̈ yedꞌ dꞌa 
nivac vael, val yel scotcan mebꞌail dꞌa yibꞌan̈ ebꞌ.

 18 A ebꞌ anima man̈ vachꞌoc sbꞌeybꞌal yedꞌ ebꞌ esalvum, syabꞌ val syail ebꞌ 
sqꞌuexuloc ebꞌ tojol spensar.

 19 Yelxo te vachꞌ tato tzon̈ cajnaj dꞌa junoc lugar bꞌaj tzꞌinan, dꞌa yichan̈ 
pax tzon̈ aj yedꞌ junoc ix ix ayn̈ejcot yoval to ya yecvi.

 20 A dꞌa spat ebꞌ jelan spensar, ay stumin ebꞌ molbꞌil yuuj, ay pax tas sva 
ebꞌ, axo pax ebꞌ malaj spensar jun, slajel masanil tas tzꞌilchaj yuj ebꞌ.

 21 A ebꞌ sbꞌeybꞌalan tojolal yedꞌ vachꞌilal, ay sqꞌuinal ebꞌ, bꞌinajnac pax ebꞌ, 
vachꞌn̈ej tzꞌelcꞌoch ebꞌ.

 22 A ebꞌ ay spensar, syal yoch ebꞌ yacꞌ oval dꞌa junoc chon̈abꞌ ayoch 
yilumal sicꞌlabꞌil, syacꞌan telvoc smuroal jun chon̈abꞌ chiꞌ ebꞌ.

 23 A ebꞌ man̈ comonoc sloloni, scol sbꞌa ebꞌ dꞌa scal yaelal.
 24 A ebꞌ acꞌumtac, tzꞌecꞌxo val ebꞌ dꞌa yibꞌan̈ yicꞌanchaan̈ sbꞌa, tzꞌel specal 

ebꞌ yuj tas sbꞌo chiꞌ, te bꞌuchumtac pax ebꞌ.
 25 A ebꞌ jaragana, ste nibꞌejoch tastac ebꞌ, palta max ilchajlaj yuj ebꞌ yujto 

malaj sgana ebꞌ smunlaji.
 26 Junjun cꞌu snibꞌejn̈ej juntzan̈ tastac ebꞌ, axo pax ebꞌ tojol jun, elbꞌenn̈ej 

tastac yuj ebꞌ.
 27 Max schalaj scꞌool yofrenda ebꞌ chuc Jehová, ocxom val ebꞌ syacꞌ 

yofrenda yedꞌ schuc pensaril.
 28 A ebꞌ syacꞌoch sbꞌa testigoal dꞌa es ol satcanel ebꞌ, palta axo pax ebꞌ 

scham val smaclan yabꞌ jun, vachꞌn̈ej tzꞌaj spactzitan ebꞌ.
 29 A ebꞌ chuc ton̈ej stzꞌac yal ebꞌ to te juncꞌolal yaj ebꞌ, axo pax ebꞌ vachꞌ 

spensar jun, yel juncꞌolal ton val yaj ebꞌ.
 30 Vachꞌchom ay mach te jelan, te aj pensar, ma tzijtum tas yojtac, palta 

max yal-laj scachanoch vaan tas sgana Jehová.
 31 A ebꞌ anima, sbꞌoꞌoch stzꞌuum schej ebꞌ ayic sbꞌat ebꞌ dꞌa oval, palta 

an̈ej yuj Jehová syacꞌ ganar oval chiꞌ ebꞌ.

22  1 Tato vachꞌ co bꞌinaji, yelxo te vachꞌ dꞌa yichan̈ to te ay qꞌuen oro 
yedꞌ qꞌuen plata dꞌayon̈.

 2 A ebꞌ bꞌeyum yedꞌ ebꞌ mebꞌaꞌ, lajann̈ej ebꞌ, a Jehová ix bꞌoan ebꞌ.
 3 A ebꞌ aj pensar syil ebꞌ tastac ay smay, scolan sbꞌa ebꞌ dꞌay. Axo pax ebꞌ 

malaj spensar jun, sbꞌeyn̈ejbꞌat ebꞌ masanto yalabꞌaj satcanbꞌat ebꞌ.
 4 Tato emnaquil scutej co bꞌa, tato ay pax yelcꞌoch Jehová dꞌa co sat, 

squicꞌ co bꞌeyumal, tzon̈ bꞌinaji, snajatbꞌi co qꞌuinal.
 5 A dꞌa yol sbꞌe ebꞌ chuc, ichato te ay teꞌ qꞌuiix yedꞌ yaal ayemi. Axo pax 

ebꞌ stan̈vej sbꞌa jun, man̈ junn̈ejoc sbꞌeyecꞌ ebꞌ yedꞌ ebꞌ chuc chiꞌ.
 6 Tato sco cꞌaybꞌej ebꞌ unin dꞌa vachꞌ bꞌeybꞌal, axo ol och ebꞌ icham 

animail, man̈xo ol yicꞌcanel sbꞌa ebꞌ dꞌay.
 7 A ebꞌ bꞌeyum, icha rey yaj ebꞌ dꞌa scal ebꞌ mebꞌaꞌ. Axo pax ebꞌ tzꞌacꞌan 

qꞌuen tumin majanil, yajal yaj ebꞌ dꞌa scal ebꞌ smajnan qꞌuen tumin 
chiꞌ.

 8 A ebꞌ an̈ej chucal scꞌulej, an̈ej yaelal ol scha ebꞌ, man̈xo ol yal yixtan 
ebꞌ yetanimail ebꞌ.

 9 A ebꞌ elbꞌen yuuj, ol scha vachꞌcꞌolal ebꞌ yuj spucanecꞌ tas vachꞌ svaji 
dꞌa scal ebꞌ mebꞌaꞌ.

 10 Ayic spechjiel ebꞌ bꞌuchumtac, tzꞌem numnaj telajbꞌail, oval yedꞌ 
tzuntzojbꞌail.

 11 A ebꞌ rey, ste tzalaj ebꞌ yedꞌ ebꞌ vachꞌ spensar, schꞌoxanpax svachꞌcꞌolal 
ebꞌ dꞌa ebꞌ vachꞌ sloloni.

 12 A Jehová stan̈van ebꞌ aj pensar, stenanpaxecꞌ tastac syal ebꞌ tzꞌesani.
 13 A ebꞌ jaragana syal ebꞌ to a dꞌa yol sbꞌe ebꞌ ay jun nocꞌ choj ayeqꞌui, 

to a nocꞌ ijan ix milancham ebꞌ yalani, yujto malaj sgana ebꞌ sbꞌat 
munlajel.

 14 A slolonel ebꞌ ix ix smulan dꞌa yol scꞌabꞌ yetbꞌeyum, lajan icha junoc 
olan te jul yich, aton bꞌaj sbꞌatcan ebꞌ scatabꞌej Jehová.

 15 A man̈ pensaril ayn̈ejecꞌ dꞌa ebꞌ unin, scan yuj ebꞌ tato smacꞌji ebꞌ dꞌa teꞌ 
jixcꞌabꞌ teꞌ.

 16 A ebꞌ tzꞌixtan ebꞌ mebꞌaꞌ, yujto snibꞌejoch sbꞌa ebꞌ bꞌeyumal yedꞌ ebꞌ 
smontan ebꞌ bꞌeyum, a ebꞌ chiꞌ yuj mebꞌail ol satel ebꞌ.

A 30 slolonel ebꞌ aj pensar

 17 Abꞌec jun tic, ol ex in cꞌaybꞌej dꞌa tastac yalnaccan ebꞌ aj pensar. Scham 
val e cꞌaybꞌani.

 18 Vachꞌ tato tze sicꞌcan dꞌa e pensar yic vachꞌ tzeyalubꞌtan̈ej smasanil.
 19 A ticnaic svacꞌ val eyojtaquejeli, yic vachꞌ tzeyacꞌoch Jehová yipoc e 

cꞌool.
 20 Tic tzin tzꞌibꞌej 30 lolonel dꞌayex: A juntzan̈ lolonel tic, ay pensar vachꞌ 

yedꞌ jelanilal yedꞌnacochi.
 21 Tato tze cꞌaybꞌej, ol eyojtaquej tastac vachꞌ yedꞌ tas yel, yic vachꞌ syal 

eyacꞌan razón vachꞌ dꞌa ebꞌ scꞌanbꞌan yabꞌ dꞌayex.

1

 22 Man̈ eyixtej junoc mebꞌaꞌ yujto max yal-laj scolan sbꞌa. Man̈ eyixtejpax 
junoc mach malaj mach scolan dꞌa yichan̈ ebꞌ yajal,

 23 yujto a Jehová ol colanoc, axo Jehová chiꞌ ol acꞌan spac dꞌayex yuj 
schucal tas tze cꞌulej chiꞌ.

2

 24 Man̈ junoc tzex aj yedꞌ ebꞌ anima chuc spensar yedꞌ pax ebꞌ ton̈ej 
scomon chichon scꞌool,

 25 axo talaj tzꞌaji, tze cꞌaybꞌan schucal bꞌeybꞌal ebꞌ chiꞌ, ichato van e sudꞌan 
e bꞌa dꞌay.

3

 26 Malajocabꞌ bꞌaqꞌuin̈ tzeyacꞌoch e bꞌa e tupan sbꞌoc junocxo anima,
 27 yujto ta malaj tas tzeyutej e tupani, axo tzꞌaji, a e vaynubꞌ tzꞌicꞌchajecꞌ 

dꞌayex.

4

 28 Man̈ e qꞌuex stzꞌacan̈il sluum ebꞌ e mam eyicham yacꞌnaccanemi.

5

 29 A ebꞌ vachꞌ syutej sbꞌa smunlaji, aton ebꞌ chiꞌ ol munlaj dꞌa ebꞌ rey, 
man̈oclaj dꞌa juntzan̈ anima malaj yelcꞌoch ol munlaj ebꞌ, yuj chiꞌ 
vachꞌ tzeyutej e munlaji.

6

23  1 Tato ay ebꞌ nivac vinac tzex avtan vael, scham val e naani mach 
vin̈ bꞌaj ayex ecꞌ dꞌa yichan̈.

 2 Vachꞌchom te ayoch e vejel, vachꞌ tato jabꞌn̈ej tze vaꞌa.
 3 Man̈ yelcꞌolaloc tze va jun vael man̈xo jantacoc svachꞌil chiꞌ, talaj ay tas 

sna vin̈ dꞌa e patic.

7

 4 Man̈ eyacꞌ eyip eyoch bꞌeyumal, man̈ ex och ilcꞌolal yuj juntzan̈ chiꞌ.
 5 A qꞌuen tumin junn̈ej rato slajviel qꞌueen, icha sbꞌat jen̈en̈oc nocꞌ 

chꞌacbꞌa, icha chiꞌ tzꞌaj satxiel qꞌuen tumin chiꞌ.

8

 6 Man̈ ex em cꞌojan dꞌa smexa ebꞌ ya yel yuuj, man̈ e nibꞌejoch svael ebꞌ 
te vachꞌ.

 7 A ebꞌ aj vael chiꞌ, te nivan sna sbꞌa ebꞌ yuj stojol jun vael chiꞌ, vachꞌchom 
syal ebꞌ, vaan̈ec xchi ebꞌ, palta man̈ smasaniloc scꞌool ebꞌ syalaꞌ.

 8 Ol e na e bꞌa yuj tas ix laj e vaem chiꞌ, malaj yopisio juntzan̈ e lolonel 
vachꞌ ix eyutej eyalan dꞌa ebꞌ.

9

 9 Man̈ eyal vachꞌ pensaril dꞌa junoc chuc spensar, yujto ton̈ej ol bꞌuchvaj 
dꞌa e lolonel vachꞌ chiꞌ.

10

 10 Man̈ e qꞌuex stzꞌacan̈il lum luum aytaxcanem dꞌa pecataxo, man̈ e 
tocꞌpaxecꞌ sluum ebꞌ chamnac smam snun,

 11 yujto a Dios Smam ebꞌ, a ol colanel ebꞌ, a ol acꞌan oval eyedꞌoc.

11

 12 Aqꞌuecoch e chiquin dꞌa e cꞌaybꞌubꞌal, aqꞌuecoch e pensar yic ol 
eyojtaquejeli.

12

 13 Man̈ eyactej eyacꞌan tzalaj ebꞌ eyuninal, ¿tom val scham ebꞌ yuj jay 
pajoc tzeyacꞌ dꞌay?

 14 Tato tzeyacꞌ tzalaj ebꞌ, van ton e colancanelta ebꞌ dꞌa chamel.

13

 15-16 Ex vuninal, ayic ol eyicꞌan jelanil, ayic ol vabꞌan e lolon icha dꞌa smojal, 
ol in te tzalaj eyuuj.

14

 17 Man̈ e nibꞌejoch tastac ay dꞌa ebꞌ tzꞌoch bꞌeyumal yuj chucal, an̈ejocabꞌ 
Jehová nivan yelcꞌoch dꞌa e sat.

 18 Tato icha chiꞌ tzeyutej e bꞌa, vachꞌn̈ej ol ex elcꞌochoc, axo tas ayoch 
yipoc e cꞌool, malaj bꞌaqꞌuin̈ ol lajvoqueloc.

15

 19 Ex vuninal, tan̈vejec eyabꞌi, tze cꞌaybꞌan vachꞌilal, tzeyacꞌan eyip e 
bꞌeybꞌalani.

 20 Man̈ junoc tzex ecꞌ yedꞌ ebꞌ ucꞌum an̈ yedꞌ ebꞌ tzꞌecꞌ yibꞌan̈ svaꞌi.
 21 Yujto a ebꞌ ucꞌum an̈ yedꞌ ebꞌ jelan sva chiꞌ, ol te cot mebꞌail dꞌa yibꞌan̈ 

ebꞌ. Axo pax ebꞌ jaragana toxon̈ej olchimtac spichul ebꞌ ayoch yuuj.

16

 22 Cham eyabꞌan tas syal ebꞌ vin̈ e mam, aton ebꞌ vin̈ ix ex ilan pitzvoc. 
Man̈ e patiquejel ebꞌ ix e nun ayic schichimax ebꞌ ix.

 23 Aqꞌuec eyip e sayan tastac yel, jelanil, cꞌaybꞌubꞌal yedꞌ aj pensaril, a 
juntzan̈ chiꞌ man̈ e patiquejcaneli.

 24 A ebꞌ uninabꞌil te vachꞌ, ebꞌ te ay spensar, ste tzalaj smam ebꞌ yedꞌoc.
 25 Yuj chiꞌ, aqꞌuec tzalajbꞌoc scꞌool ebꞌ e mam e nun, yic vachꞌ nivan ol aj 

yelcꞌoch ebꞌ eyuuj.

17

 26 Ex vuninal, tan̈vejec eyabꞌ tas ol valaꞌ, scham val eyilan in bꞌeybꞌal,
 27 yujto a ebꞌ ix ix smulan dꞌa yol scꞌabꞌ ebꞌ yetbꞌeyum, lajan ebꞌ ix icha 

junoc olan te jul yich, palta lodꞌan yool.
 28 Smaclan ebꞌ vin̈ vinac ebꞌ ix dꞌa yol bꞌe, icha syutej sbꞌa ebꞌ elcꞌum, te 

tzijtum ebꞌ vin̈ vinac chiꞌ tzꞌoch smul yuj ebꞌ ix.

18

 29-30 A ebꞌ max actancan yucꞌan an̈ an̈, ebꞌ an̈ejaꞌ yabꞌan svachꞌil yucꞌji an̈ 
an̈ chiꞌ, aton ebꞌ tzꞌabꞌan syail, ebꞌ tzꞌel yav, ebꞌ te ayoch oval dꞌa 
scal, ebꞌ slajvi vachꞌchom malaj junoc tas yuuj, ebꞌ chac jochinac yol 
sat.

 31 Man̈ eyiloch e cꞌool dꞌa an̈ an̈ yax dꞌurinac yilji dꞌa yol scopail, secojtac 
tzꞌaj yucꞌchajemi,

 32 palta axo dꞌa slajvubꞌal jun, lajan icha junoc nocꞌ chan man̈ jantacoc 
syail bꞌaj tzon̈ schiꞌa.

 33 Man̈ jantacoc tas ol acꞌjoc eyil yuuj, tzijtum tastac man̈ vachꞌoc ol 
eyal yuj an̈, ay pax juntzan̈ tas man̈ vachꞌoc ol e naqꞌue yuj an̈ an̈ 
chiꞌ.

 34 Icha val to a dꞌa yibꞌan̈ aꞌ mar ayex ecꞌ ol eyutej eyilani, oybꞌinacxo e 
sat, icha val to dꞌa schon steꞌal junoc nivan barco ayex qꞌue tzeyabꞌi.

 35 Axo ol eyalan icha tic: Ix on̈ smacꞌ ebꞌ, palta maj cabꞌlaj syail, ix on̈ 
macꞌji yedꞌ nocꞌ tzꞌuum, palta maj cabꞌlaj, axo ol el lenaj an̈ dꞌa co sat, 
ol on̈ bꞌatxoc co say an̈, xe chama.

19

24  1 Man̈ e nibꞌejoch tastac ay dꞌa ebꞌ tzꞌoch bꞌeyumal yuj chucal, man̈ 
e nibꞌej jun tzex aj yedꞌ ebꞌ,

 2 yujto an̈ej elcꞌal bꞌaj ayoch spensar ebꞌ, axon̈ej chucal syalubꞌtan̈ej ebꞌ.

20

 3 Tze na sicꞌlabꞌil tas tzeyutej e bꞌoan junoc e pat yedꞌ jelanil yedꞌ aj 
pensaril tzeyaqꞌuem cimientoal yich,

 4 yic vachꞌ icha chiꞌ ol bꞌudꞌjoquel yol e pat yedꞌ juntzan̈ tas vachꞌ yilji 
yedꞌ tastac ay stojol.

21

 5 A ebꞌ aj pensar te tecꞌan ebꞌ. Yuj tas yojtac ebꞌ, ste tecꞌcꞌaj ebꞌ.
 6 Ayic tzex bꞌat dꞌa oval, tze cꞌanbꞌej eyabꞌ junoc razón. Tato tzijtum ebꞌ 

tzꞌacꞌan e razón, ol yal eyuuj.

22

 7 A ebꞌ malaj spensar, max nachajlaj tas syutej ebꞌ scolan sbꞌa dꞌa yichan̈ 
ebꞌ juez, ton̈ej tzꞌoch qꞌuelan ebꞌ yujto malaj sjelanil ebꞌ.

23

 8 A ebꞌ an̈ej chucal snaꞌa, bꞌinajnac ebꞌ yuj schuc pensaril chiꞌ.
 9 A tas sna ebꞌ malaj spensar, aton chucal. Max tzalajlaj ebꞌ anima yedꞌ 

ebꞌ bꞌuchumtac.

24

 10 Tato schabꞌaxqꞌue co cꞌool, ayic ayon̈ och dꞌa ilcꞌolal, malaj co tecꞌanil 
syal chiꞌ.

25

 11 Co coleccanel ebꞌ van yicꞌjibꞌat dꞌa chamel. Co yamecoch vaan ebꞌ 
ichato squetconecꞌ dꞌa stiꞌ yolanil bꞌaj smucchaj ebꞌ chamnac.

 12 Vachꞌchom scalaꞌ to man̈ cojtacoc tas van yicꞌan ebꞌ, axo Dios yojtac tas 
ay dꞌa co pensar, yojtac tas yuj icha chiꞌ sco cꞌulej. A Dios tzon̈ tan̈vani, 
yojtac tas caji, aꞌ ol pactzitan dꞌayon̈ junjun on̈ icha tas sco cꞌulej.

26

 13 Ex vuninal, leqꞌuec schabꞌil nocꞌ acan̈ man̈ jantacoc schiꞌal, abꞌec tonabꞌ 
jabꞌoc schiꞌal ayoch dꞌa nocꞌ.

 14 Icha schiꞌal schabꞌil nocꞌ acan̈ chiꞌ, icha chiꞌ ol aj eyabꞌan schiꞌal jelanil 
yedꞌ aj pensaril. Tato ol ilchaj eyuuj, vachꞌ ol ex ajelcꞌochoc, axo tas 
ayoch yipoc e cꞌool, malaj bꞌaqꞌuin̈ ol lajvoquecꞌ dꞌayex.

27

 15 Man̈ e na chucal pensar dꞌa spatic ebꞌ vachꞌ spensar. Man̈ eyelqꞌuej tas 
ay dꞌa yol spat ebꞌ,

 16 yujto vachꞌchom ijan stelvi uqueloc ebꞌ, an̈ejaꞌ uquel tzꞌicꞌjipax qꞌue vaan 
ebꞌ, axo pax ebꞌ chuc jun, scotxon̈ejcan dꞌa yibꞌan̈ ebꞌ dꞌa juneln̈ej.

28

 17 Man̈ ex tzalajoc ayic scot dꞌa yibꞌan̈ ebꞌ ayoch ajcꞌolal dꞌayex.
 18 Tato tzex qꞌuechaan̈ jun, man̈xo ol yacꞌlaj yoval scꞌol Jehová dꞌa yibꞌan̈ 

ebꞌ, yujto man̈ vachꞌoc e tzalajcꞌolal chiꞌ dꞌa yol sat.

29

 19 Man̈ chucoc tzeyabꞌi ayic sqꞌuibꞌ sbꞌeyumal ebꞌ chuc, man̈ eyiloch e 
cꞌool dꞌa tastac ay dꞌa ebꞌ,

 20 yujto a ebꞌ chuc chiꞌ, man̈ vachꞌoc yic ebꞌ, ol lajvoquel ebꞌ icha tzꞌaj stup 
junoc candil.

30

 21 Ex vuninal, ayocabꞌ yelcꞌoch Jehová yedꞌ ebꞌ rey dꞌa e sat. Man̈ junoc 
tzeyutej e pensar yedꞌ ebꞌ ayoch ajcꞌolal dꞌa ebꞌ rey chiꞌ,

 22 yujto elan̈chamel scham ebꞌ, axo satel ebꞌ chiꞌ. Malaj mach ojtannac tas 
yaelal scotcan dꞌa yibꞌan̈ ebꞌ yuj Dios yedꞌ pax yuj ebꞌ rey chiꞌ.

A juntzan̈xo lolonel yalnaccan ebꞌ ay sjelanil

 23 An̈ejton pax aꞌ juntzan̈xo tic ix yalcan ebꞌ jelan spensar: Yelxo man̈ 
vachꞌoc tato man̈ lajanoc syutej ebꞌ juez sbꞌoan yaj ebꞌ anima.

 24 A ebꞌ juez ton̈ej syaqꞌuel ebꞌ anima ay smul dꞌa libre, chuc syal ebꞌ 
anima dꞌa spatic ebꞌ, spaticajcanel ebꞌ yuj masanil anima.

 25 Axo ebꞌ juez tzꞌacꞌan scastigo ebꞌ ay smul chiꞌ, vachꞌ ton tzꞌelcꞌoch ebꞌ, 
axo ebꞌ anima, vachꞌ syal ebꞌ dꞌa spatic ebꞌ.

 26 A ebꞌ vachꞌ syutej spacan junoc lolonel, lajan ebꞌ icha junoc ebꞌ 
stzꞌubꞌan stiꞌ junoc anima.

 27 Man̈ e bꞌolaj e pat, tato mantalaj tas tze vaꞌa yedꞌ tas ol aj yecꞌ tiempo eyuuj.
 28 Man̈ comonoc tzeyacꞌoch lolonel dꞌa spatic ebꞌ eyetanimail, max yal 

eyalan lolonel man̈ yeloc dꞌa spatic ebꞌ.
 29 Man̈ e na eyaqꞌuecꞌ e pac dꞌa ebꞌ, icha val tzex yutej ebꞌ.
 30 Ix in ecꞌ dꞌa scal smunlajel ebꞌ jaragana yedꞌ dꞌa scal teꞌ uva avabꞌil yuj 

ebꞌ malaj spensar.
 31 A tas ix vil dꞌa sat sluum ebꞌ chiꞌ, an̈ej teꞌ qꞌuiix sqꞌuibꞌqꞌuei. Axo qꞌuen 

tzꞌalqꞌueen ayoch smactealoc, toxo ix lan̈chaj qꞌueen.
 32 Ayic ix vilan juntzan̈ chiꞌ ix in sicꞌancan dꞌa in pensar, ix vicꞌancan in 

cꞌaybꞌubꞌal dꞌay.
 33 Yuj chiꞌ sval dꞌayex: Yacbꞌan tzex vay jabꞌoc, snecnecan pax e jolom e 

vayi yedꞌ jeljumbꞌa tzꞌaj e cꞌabꞌ ayic tzeyicꞌan eyip,
 34 axo mebꞌail ol ja dꞌa eyibꞌan̈, icha junoc elcꞌum edꞌjinac junoc arma.

A schabꞌil macan̈ slolonel vin̈aj Salomón 
(Pr 25.1–29.27)

25  1 Aton juntzan̈ tic slolonel vin̈aj Salomón, axo ebꞌ stzꞌibꞌum vin̈aj 
Ezequías sreyal Judá, ix tzꞌibꞌancani:

 2 Te nivan yelcꞌoch Dios yuj juntzan̈ tas cꞌubꞌeltac yaj yuuj, axo pax ebꞌ 
rey jun, scal ebꞌ vachꞌil yujto scham val schꞌolbꞌitan junoc tas ebꞌ.

 3 Icha snajatil ay satchaan̈ yedꞌ sjulal yich lum luum, icha chiꞌ yaj 
spensar ebꞌ rey, malaj mach snachajel yuuj tas yaj spensar ebꞌ.

 4 Tato tzꞌicꞌchajel smical qꞌuen plata, syal sbꞌo junoc tas vachꞌ dꞌa qꞌueen.
 5 An̈ejtonaꞌ tato tzꞌicꞌchajel ebꞌ chuc dꞌa yopisio yuj ebꞌ rey, syicꞌ yip 

yopisio ebꞌ dꞌa stojolal.
 6 Mocabꞌ eyicꞌchaan̈ e bꞌa dꞌa yichan̈ ebꞌ rey, man̈ ex empax cꞌojan bꞌaj 

tzꞌem cꞌojan ebꞌ nivac vinac.
 7 Yelxo vachꞌ tato tzex avtajbꞌat dꞌa slacꞌanil ebꞌ rey, dꞌa yichan̈ pax to 

tzex icꞌchajelta dꞌa yichan̈ ebꞌ nivac vinac chiꞌ.
 8 A tas tzeyilaꞌ, man̈ eyicꞌbꞌat dꞌa yichan̈ ebꞌ juez dꞌa elan̈chamel, talaj 

ay junocxo ol cꞌochoc ol yalan tas yaji, axo ol ajoc, toxon̈ej ol ex te 
qꞌuixvoc.

 9 Tato ay chaclajbꞌail dꞌa e cal yedꞌ ebꞌ cajan dꞌa e lacꞌanil, aqꞌuec eyip e 
bꞌoan yaj yedꞌ ebꞌ, man̈ e puc specal dꞌa ebꞌ eyetanimail.

 10 Tato maay, axo talaj tzꞌaji, a ebꞌ tzꞌabꞌan specal jun chiꞌ, syamoch ebꞌ ex 
yalubꞌtan̈ani, axo e pecal te chuc tzꞌaj yalubꞌtan̈aji.

 11 A junoc bꞌelan̈ lolonel vachꞌ tzꞌalchaj dꞌa stzolal, lajan icha junoc 
mansan nabꞌa oro, aypaxoch qꞌuen plata yelvanubꞌoc.

 12 Icha qꞌuen colcꞌabꞌ yedꞌ qꞌuen uchiquin nabꞌa oro, yelxo te vachꞌ, icha 
chiꞌ yaj scachnabꞌil ebꞌ jelan dꞌa ebꞌ scha yabꞌ dꞌa tzalajcꞌolal.

 13 A ebꞌ checabꞌ cꞌanabꞌajum, lajan ebꞌ dꞌa yol sat ebꞌ schecan chiꞌ icha aꞌ 
siquilaꞌ scuqꞌuej ayic te ay co taquin̈tial, sicbꞌi scꞌol ebꞌ spatrón ebꞌ 
chiꞌ yuj scꞌanabꞌajumal chiꞌ.

 14 Icha taquin̈ asun yedꞌ taquin̈ icꞌ malaj jabꞌoc sn̈abꞌil, icha chiꞌ yaj ebꞌ 
syicꞌchaan̈ sbꞌa dꞌa tas syacꞌ yalani, palta malaj bꞌaqꞌuin̈ syacꞌ ebꞌ.

 15 Tato nivan scutej co cꞌool dꞌa yichan̈ ebꞌ yajal, syal smontaj ebꞌ cuuj. A 
lolonel vachꞌ tzꞌalchaji, tzꞌem numnaj ebꞌ te pit syutej sbꞌa yuuj.

 16 Ayic tzꞌilchaj nocꞌ yal chabꞌ eyuuj, mocabꞌ ecꞌ yibꞌan̈ e te ucꞌanbꞌat nocꞌ, 
tato maay, ex xejtalaj yuj nocꞌ.

 17 Mocabꞌ xicanoc tzex bꞌat paxyal dꞌa ebꞌ eyamigo, tato maay, axo talaj 
tzꞌaji, sqꞌue chinaj scꞌol ebꞌ eyedꞌoc, yujto nachaji tzex cꞌochi.

 18 A ebꞌ syacꞌoch sbꞌa testigoal dꞌa es dꞌa junoc yetanimail, lajan ebꞌ icha 
junoc te teꞌ, ma junoc qꞌuen espada, ma junoc jul-labꞌ te jay stiꞌ.

 19 Ayic ayon̈ och dꞌa co yaelal, tato a junoc anima max elcꞌoch tas 
syal scacꞌoch yipoc co cꞌool, lajan ichato qꞌuichajnac co xubꞌ tzon̈ 
bꞌeyeqꞌui, ma icha co va yedꞌ junoc qꞌuen que ya ayxo yolanil.

 20 Ayic ayon̈ och dꞌa syaelal, sbꞌitaj junoc bꞌit cabꞌi, lajan syail icha yic 
tzꞌacꞌjioch vinagre dꞌa junoc echen, ma icha yic tzꞌicꞌchajel co pichul 
ayic te ay siic.

 21 Tato ay svejel ebꞌ ayoch ajcꞌolal dꞌayex, aqꞌuec va ebꞌ, ta ay staquin̈tial 
ebꞌ, aqꞌuec aꞌ yuqꞌuej ebꞌ.

 22 Tato icha chiꞌ tzeyutej e bꞌa dꞌa ebꞌ, ol chacbꞌoc sat ebꞌ yuj qꞌuixvelal dꞌa 
eyichan̈, axo Jehová ol pactzitan dꞌayex bꞌaj tzex colvaj chiꞌ dꞌa ebꞌ.

 23 A icꞌ scot dꞌa stojolal norte syicꞌcot n̈abꞌ, icha chiꞌ juntzan̈ chucal 
lolonel, a tzꞌacꞌan ovaj co sat.

 24 Yelxo te vachꞌ tzon̈ aj dꞌa junoc yuneꞌ pat co chꞌocoj, dꞌa yichan̈ pax 
tzon̈ aj dꞌa junoc nivan pat te vachꞌ yedꞌ junoc ix ix to ayn̈ejcot yoval.

 25 Icha a siquil aꞌ scuqꞌuej ayic van stacji co tiꞌ, icha chiꞌ tzꞌaj sjavi junoc 
abꞌix vachꞌ scot dꞌa najat.

 26 A ebꞌ vachꞌ sbꞌeybꞌal scuchbꞌajbꞌat yuj ebꞌ chuc sbꞌeybꞌal, lajan tzꞌaj ebꞌ 
icha sjaj a aꞌ te tat yuj lum socꞌom.

 27 Man̈ vachꞌoc tato nivan nocꞌ yal chabꞌ scuqꞌuej. Man̈ vachꞌoc paxi tato 
an̈ej yic nivan tzꞌaj co bꞌinaj yuj ebꞌ quetanimail sco sayeqꞌui.

 28 A ebꞌ max syamoch vaan sbꞌeybꞌal, lajan ebꞌ icha junoc chon̈abꞌ 
lan̈chajnac smuroal max yal-laj scolan sbꞌa.

26  1 Man̈ smojoc tato tzꞌem qꞌuen sacbꞌacom ayic te cꞌachan, ma 
scot n̈abꞌ dꞌa stiempoal jachꞌoj, ichaton pax chiꞌ, man̈ smojoc 

tzꞌicꞌjichaan̈ ebꞌ malaj spensar.
 2 Tato malaj yuuj tzꞌalji junoc catabꞌ lolonel, malaj bꞌaqꞌuin̈ tzꞌelcꞌochi. 

Lajan icha junoc nocꞌ tzꞌunun ton̈ej tzꞌecꞌ jen̈en̈oc, ma icha nocꞌ 
san̈capech tzꞌecꞌ dꞌa satchaan̈, malaj bꞌaj tzꞌoch vaan.

 3 Scacꞌoch sfreno nocꞌ chej, sco macꞌ nocꞌ bꞌuru dꞌa junoc tzꞌuum, axo teꞌ 
jixcꞌabꞌteꞌ, a teꞌ scacꞌlabꞌej co macꞌan ebꞌ malaj spensar.

 4 Man̈ ex tacꞌvoc dꞌa junoc malaj spensar ayic syalan sman̈ pensaril chiꞌ 
dꞌayex, yic vachꞌ max e lajbꞌej e bꞌa yedꞌoc.

 5 Tacꞌvan̈ec dꞌa junoc malaj spensar icha dꞌa smojal, yic vachꞌ ol nachajel 
yuuj to malaj spensar chiꞌ.

 6 Tato sco checbꞌat ebꞌ malaj spensar dꞌa co checabꞌil, ichato van co xican 
coc, ton̈ej sco saycot yaelal dꞌa quibꞌan̈.

 7 A junoc lolonel syacꞌ junoc malaj spensar, lajan icha yoc junoc coxo, 
malaj yopisio.

 8 Ecꞌal sjelanil junoc mach spixanoch qꞌuen qꞌueen dꞌa yol chꞌan̈ 
mejmeech, dꞌa yichan̈ junoc mach tzꞌicꞌan chaan̈ ebꞌ malaj spensar.

 9 A ebꞌ ucꞌum an̈, vachꞌchom aylaj jantacoc qꞌuiix aybꞌat dꞌa yol yoc ebꞌ, 
palta max yabꞌlaj ebꞌ. Icha pax chiꞌ ebꞌ malaj spensar, max nachaj 
el-laj juntzan̈ jelan lolonel yuj ebꞌ.

 10 A ebꞌ patrón tzꞌacꞌanoch ebꞌ malaj spensar dꞌa smunlajel, ma ebꞌ 
scomon bꞌeyeqꞌui, lajan tzꞌaj ebꞌ icha ebꞌ julvajum ton̈ej scomon julvaj 
dꞌa scal anima.

 11 Icha nocꞌ tzꞌiꞌ slecꞌanxiqꞌue xej, icha chiꞌ yaj ebꞌ malaj spensar, 
smeltzajxi ebꞌ dꞌa sman̈ pensaril chiꞌ.

 12 A ebꞌ malaj spensar, tzato yal co cꞌaybꞌan ebꞌ dꞌa yichan̈ pax ebꞌ syaloch 
sbꞌa jelanil.

 13 A ebꞌ jaragana syal ebꞌ to a dꞌa yol bꞌe ay jun nocꞌ choj lista yajeqꞌui yic 
schiꞌanbꞌat anima nocꞌ, yujto malaj sgana ebꞌ sbꞌat munlajel.

 14 Icha tzꞌaj sbꞌeyecꞌ junoc puerta yuj svisagreal, icha chiꞌ ebꞌ jaragana, 
smeltzajqꞌueejmi ebꞌ dꞌa sat schꞌat.

 15 A ebꞌ jaragana syaqꞌuem scꞌabꞌ ebꞌ dꞌa yol yucꞌabꞌ, palta te nivan 
munlajelalxo dꞌa ebꞌ ayic syicꞌanqꞌueta ebꞌ tas ayem dꞌa yol ucꞌabꞌ 
chiꞌ.

 16 A ebꞌ jaragana, sna ebꞌ to te jelan ebꞌ dꞌa yichan̈ ucvan̈oc anima yojtac 
sya ilan junoc lolonel dꞌa vachꞌilal.

 17 Tato scalbꞌat quic dꞌa scal oval bꞌaj malaj calan quicoꞌ, lajan icha co 
yaman schiquin junoc nocꞌ tzꞌiꞌ te ov.

 18 Icha ebꞌ anima scomon julvaj yedꞌ sjul-labꞌ ayoch scꞌacꞌal,
 19 icha chiꞌ yaj ebꞌ syixtej junoc yamigo, axo slajvi chiꞌ syalan ebꞌ to ton̈ej 

stajni ebꞌ.
 20 Tato malaj teꞌ cꞌatzitz, stupel teꞌ cꞌacꞌ, icha pax chiꞌ tato malaj junoc 

naumqꞌue lolonel, slajviel oval.
 21 A teꞌ acꞌal tzꞌoch tzacꞌaqꞌuil, axo teꞌ cꞌatzitz tzꞌacꞌan ovaj teꞌ cꞌacꞌ, icha 

chiꞌ tzꞌaj sqꞌue vaan oval yuj ebꞌ sayum oval tzꞌeqꞌui.
 22 A tas syal ebꞌ alum pecal, lajan icha juntzan̈ tas vachꞌ sloji, scꞌoch val 

schiꞌal dꞌa scꞌol ebꞌ tzꞌabꞌan chiꞌ.
 23 A juntzan̈ lolonel man jantacoc svachꞌil syal ebꞌ anima chuc tas nabꞌil 

yuuj, lajan icha junoc lum chen ucꞌnac dꞌa qꞌuen plata.
 24 A ebꞌ chuc spensar, vachꞌn̈ej syutej ebꞌ sloloni, palta axo dꞌa spensar ebꞌ, 

ataꞌ ayecꞌ schucal pensaril ebꞌ chiꞌ,
 25 vachꞌchom man̈ jantacoc svachꞌil slolon ebꞌ dꞌayex, man̈ e cha eyabꞌi, 

yujto a ebꞌ chiꞌ, an̈ej chucal sna ebꞌ scꞌulej dꞌayex.
 26 Vachꞌchom max snibꞌej ebꞌ schꞌoxel schucal, palta yovalil ol checlajelta 

dꞌa yichan̈ anima smasanil.
 27 A ebꞌ sjoyan junoc olan yic yaal, an̈ejaꞌ ebꞌ ol bꞌat dꞌa jun olan chiꞌ. A 

ebꞌ tzꞌecanbꞌat junoc qꞌuen qꞌueen dꞌa yibꞌan̈ junoc anima, an̈ejaꞌ 
qꞌueen ol cotpax dꞌa yibꞌan̈ ebꞌ.

 28 A ebꞌ esalvum, schichon scꞌol ebꞌ dꞌa ebꞌ anima syixtej. A ebꞌ ton̈ej 
stzꞌac yal vachꞌil, sjuviel ebꞌ schaan yabꞌ dꞌa ebꞌ.

27  1 Man̈ eyicꞌchaan̈ e bꞌa yuj tas tze cꞌulej qꞌuicꞌan eyalani, yujto man̈ 
eyojtacoc tas tzuji qꞌuicꞌan chiꞌ.

 2 Chꞌococabꞌ ebꞌ tzex alan vachꞌil, yujto man̈ vachꞌoc tato a ex tic 
tzeyaloch e bꞌa vachꞌilal.

 3 A qꞌuen yax qꞌueen yedꞌ qꞌuen arena te al qꞌueen, pural sqꞌue qꞌuen 
cuuj, icha pax chiꞌ yaj yoval ebꞌ chuc spensar, yelxo val max techajlaj 
cuuj.

 4 A cꞌacꞌalcꞌolal te chuc, nivan tas tzꞌixtaxbꞌat yuuj, palta axo 
chichoncꞌolal, malaj mach syal stecꞌbꞌan sbꞌa dꞌa yichan̈.

 5 A ebꞌ tzon̈ xajanani, tzon̈ scach ebꞌ dꞌa juntzan̈ chucal sco cꞌulej.
 6 A ebꞌ vachꞌ eyacꞌan yedꞌoc, say ebꞌ tas vachꞌ tzꞌoch e vachꞌiloc 

vachꞌchom ya tzeyabꞌi. Axo ebꞌ tzꞌoch lacꞌnaj dꞌayex jun, tzeyil e bꞌa 
dꞌa ebꞌ, yujto a ebꞌ chiꞌ, ajcꞌool yajoch ebꞌ dꞌayex.

 7 A ebꞌ bꞌudꞌanxo scꞌool, vachꞌchom a nocꞌ yal chabꞌ syucꞌ ebꞌ, palta 
chuclaj yucꞌji nocꞌ syabꞌ ebꞌ. Axo pax ebꞌ ay svejel jun, vachꞌchom cꞌaꞌ 
junoc tasi, palta te chiꞌ syabꞌ ebꞌ.

 8 A ebꞌ syactejcan yal yuninal, lajan ebꞌ icha junoc nocꞌ much syactejcan 
soꞌ yedꞌ yuneꞌ.

 9 A yuj perfume yedꞌ tas scaqꞌuecꞌ dꞌa co jolom, yuj chiꞌ stzalajbꞌi co 
cꞌool, icha chiꞌ tzꞌaj co tzalaj yuj razón syacꞌ ebꞌ camigo dꞌayon̈ yuj on̈ 
xajanan ebꞌ.

 10 Malaj bꞌaqꞌuin̈ tze chaquel ebꞌ eyamigo yedꞌ pax ebꞌ yamigo ebꞌ e mam. 
Man̈ ex bꞌat eyal e cuscꞌolal dꞌa junoc e cꞌabꞌ eyoc. Te vachꞌ tato 

tzeyal e cuscꞌolal chiꞌ dꞌa ebꞌ eyamigo cajan dꞌa e lacꞌanil, dꞌa yichan̈ 
ebꞌ e cꞌabꞌ eyoc cajan dꞌa najat.

 11 Ex vuninal, jelan tzeyutej e bꞌa, yic vachꞌ tzeyacꞌ tzalajbꞌoc in cꞌool, yic 
vachꞌ ay tas syal in pactzitan dꞌa ebꞌ tzin paticaneli.

 12 A ebꞌ ay spensar, syil ebꞌ tastac ay smay, scolan sbꞌa ebꞌ dꞌay, axo pax 
ebꞌ malaj spensar jun, sbꞌeyn̈ejbꞌat ebꞌ masanto sjavi yaelal dꞌa yibꞌan̈ 
ebꞌ.

 13 A ebꞌ syacꞌoch sbꞌa fiadoral dꞌa ebꞌ anima man̈ yojtacoc, yacꞌocabꞌcan 
junoc mojan̈ spichul ebꞌ yuj qꞌuen tumin chiꞌ.

 14 Tato ayic vanto sacbꞌi, tzon̈ avaj dꞌa ebꞌ camigo yic sco cꞌanbꞌan scꞌol 
ebꞌ, a tzꞌaj yabꞌan ebꞌ, ichato chuc van calan dꞌa ebꞌ.

 15 A ebꞌ ix ix ovaln̈ej yaji, lajan ebꞌ ix icha junoc tzꞌuj sdꞌujdꞌujan dꞌa 
stiempoal n̈abꞌil qꞌuinal.

 16 Tato sco nibꞌej tzꞌoch vaan ebꞌ ix dꞌa yoval scꞌool chiꞌ, lajan icha to sco 
nibꞌej sco yamoch vaan icꞌ, icha pax to sco nibꞌej sco yam aceite dꞌa 
yol co cꞌabꞌ.

 17 A qꞌuen qꞌueen, sn̈icchajqꞌue ye qꞌueen yedꞌ junocxo yetqꞌuenal, icha pax 
chiꞌ ebꞌ anima syicꞌ sjelanil ebꞌ yuj slolon yedꞌ junocxo yetanimail.

 18 A ebꞌ stan̈van teꞌ higo avabꞌil yuuj, slo sat teꞌ ebꞌ, icha pax chiꞌ ebꞌ 
ayoch spensar dꞌa spatrón, tzꞌicꞌjichaan̈ ebꞌ yuj ebꞌ spatrón chiꞌ.

 19 Icha val scutej quilanem co sat dꞌa yol a aꞌ, icha pax chiꞌ scutej quilani 
tas yaj co bꞌeybꞌal ayic squilanoch co pensar.

 20 A chamel yedꞌ bꞌaj smucchaj ebꞌ chamnac, malaj bꞌaqꞌuin̈ sbꞌudꞌji, icha 
chiꞌ ebꞌ anima, malaj bꞌaqꞌuin̈ stzactzaj ebꞌ snibꞌanoch tastac.

 21 A qꞌuen oro yedꞌ qꞌuen plata, tzꞌacꞌchaj proval qꞌuen dꞌa scal cꞌacꞌ, icha 
pax chiꞌ ebꞌ anima, tzꞌacꞌchaj proval ebꞌ yuj tas bꞌaj syal vachꞌ lolonel.

 22 Vachꞌchom sco ten chojoc ebꞌ malaj spensar dꞌa yibꞌan̈ junoc tenlabꞌ, 
palta max el-laj sman̈ pensaril ebꞌ chiꞌ dꞌay.

 23 Ayexn̈ejocabꞌ och ijan eyilan nocꞌ e calnel, scham val eyilanpax tas 
tzeyutej e tan̈van nocꞌ,

 24 yujto a e bꞌeyumal yedꞌ eyopisio man̈ masaniloc tiempo ayecꞌ eyedꞌoc.
 25 Ayic sjochchaj qꞌue vaan an̈ an̈cꞌultac yedꞌ an̈ ac dꞌa jolomtac vitz, 

smolchaj qꞌue vaan an̈, svolanxi an̈ junelxo.
 26 A xil nocꞌ e calnel tzꞌoch e pichuloc, ay pax e tumin yuj nocꞌ e chiva yic 

syal e manan e luum,
 27 a pax nocꞌ e chiva chiꞌ, man̈ jantacoc lech syacꞌ nocꞌ yic tzeyuqꞌuej yedꞌ 

ebꞌ ix eyetbꞌeyum, ebꞌ eyuninal yedꞌ pax ebꞌ smunlaj dꞌayex.

28  1 A ebꞌ scꞌulan chucal, sbꞌat ebꞌ elelal, vachꞌchom malaj mach 
spechan ebꞌ, palta a ebꞌ vachꞌ spensar jun, tecꞌtecꞌ syutej sbꞌa ebꞌ 

icha junoc nocꞌ choj.
 2 Tato pit syutej sbꞌa junoc chon̈abꞌ, toxon̈ej bꞌeleli yecꞌ ebꞌ tzꞌacꞌan yajalil 

dꞌay, palta tato aj pensar jun yajal junoc chon̈abꞌ, syal yicꞌan bꞌey dꞌa 
vachꞌil.

 3 A ebꞌ mebꞌaꞌ tzꞌoch yajalil, tato syixtej ebꞌ yetmebꞌail ebꞌ, lajan ebꞌ icha 
junoc oval yax n̈abꞌ tzꞌixtaxbꞌat avbꞌen yuuj.

 4 A ebꞌ syicꞌcanel sbꞌa dꞌa ley, ste tzalaj ebꞌ yedꞌ ebꞌ scꞌulan chucal. Axo 
pax ebꞌ scꞌanabꞌajan ley jun, tzꞌoch ebꞌ ajcꞌolal dꞌa ebꞌ.

 5 A ebꞌ chuc spensar, max nachajel-laj tojolal yuj ebꞌ. Axo pax ebꞌ syal 
sbꞌa dꞌa Jehová jun, snachajel yuj ebꞌ.

 6 Vachꞌchom mebꞌaꞌ on̈, palta tato vachꞌ co pensar, yelxo val vachꞌ dꞌa 
yichan̈ pax to bꞌeyum on̈, tato an̈ej chucal sco naꞌa.

 7 A ebꞌ uninabꞌil ay spensar, scꞌanabꞌajej masanil sley Dios ebꞌ. Axo pax 
ebꞌ junn̈ej tzꞌecꞌ yedꞌ ebꞌ te pecꞌ qꞌuin̈ jun, a sqꞌuixvelal smam ebꞌ 
syacꞌaꞌ.

 8 A bꞌeyumal syicꞌ junoc anima yuj scꞌanan yuneꞌ stumin syacꞌ majanil, 
a dꞌa yol scꞌabꞌ junoc mach tzꞌocꞌ scꞌol dꞌa ebꞌ mebꞌaꞌ tzꞌacꞌjican 
sbꞌeyumal chiꞌ yuj Dios.

 9 A ebꞌ max cꞌanabꞌajan scꞌaybꞌubꞌal Dios, max chajipaxlaj slesal ebꞌ yuj 
Dios chiꞌ.

 10 A ebꞌ tzꞌacꞌan musansatil ebꞌ vachꞌ sbꞌeybꞌal, yic stelvi ebꞌ dꞌa chucal, 
scan ebꞌ dꞌa yol syaalil syaqꞌuem chiꞌ. A ebꞌ anima vachꞌ sbꞌeybꞌal, a 
vachꞌilal scha ebꞌ.

 11 A ebꞌ bꞌeyum, te jelan spensar ebꞌ snaani. Axo pax ebꞌ mebꞌaꞌ aj pensar, 
syiloch spensar ebꞌ bꞌeyum chiꞌ ebꞌ.

 12 Ayic tzꞌoch ebꞌ vachꞌ sbꞌeybꞌal dꞌa yopisio, ichato scha sqꞌuinal ebꞌ 
anima, palta tato a ebꞌ chuc spensar tzꞌoch dꞌa yopisio chiꞌ, scꞌubꞌejel 
sbꞌa ebꞌ anima dꞌa ebꞌ.

 13 A ebꞌ scꞌubꞌejel smul, man̈ vachꞌoc tzꞌelcꞌoch ebꞌ. Axo ebꞌ syalqꞌueta 
smul jun, syactanpaxcan ebꞌ, tzꞌacꞌji nivancꞌolal ebꞌ.

 14 Te tzalajcꞌolal yic ebꞌ anima ayn̈ej yelcꞌoch Dios dꞌa sat, palta a ebꞌ pit 
syutej spensar, scotcan yaelal dꞌa yibꞌan̈ ebꞌ.

 15 A ebꞌ chuc spensar ayoch yajalil dꞌa junoc chon̈abꞌ mebꞌaꞌ, lajan ebꞌ icha 
junoc nocꞌ choj tzꞌel yav, ma icha junoc nocꞌ oso ay svejel.

 16 A ebꞌ yajal malaj spensar, syixtej ebꞌ yetanimail ebꞌ, palta a ebꞌ yajal 
max yil scꞌool dꞌa tas ay dꞌa ebꞌ yetanimail jun, snajatbꞌi sqꞌuinal ebꞌ.

 17 A ebꞌ milumcham anima, yovalil schampax ebꞌ, man̈ smojoc to ay mach 
scolan ebꞌ.

 18 A ebꞌ vachꞌ spensar scolchajel ebꞌ, palta a ebꞌ chuc spensar jun, 
elan̈chamel sjavi yaelal dꞌa yibꞌan̈ ebꞌ.

 19 A ebꞌ smunlaj dꞌa sat sluum, syacꞌ sobre tas sva ebꞌ, palta a ebꞌ sbꞌat 
tzacꞌan scꞌulan junoc tas malaj yelcꞌochi, an̈ej mebꞌail tzꞌilchaj yuj 
ebꞌ.

 20 A ebꞌ anima max acꞌan musansatil ebꞌ yetanimail, tzꞌicꞌjichaan̈ ebꞌ, 
palta a ebꞌ snibꞌejoch sbꞌa bꞌeyumal yuj yacꞌan musansatil ebꞌ 
yetanimail jun, yovalil syabꞌ syail ebꞌ.

 21 Man̈ vachꞌoc tato chꞌocchꞌoc syutej ebꞌ juez sbꞌoan yaj ebꞌ anima, palta 
ay bꞌaj smontaj ebꞌ juez chiꞌ yuj jabꞌoc tas tzꞌacꞌji dꞌay.

 22 A ebꞌ man̈ elbꞌenoc tas yuuj, syacꞌ yip ebꞌ yoch bꞌeyumal dꞌa 
elan̈chamel, palta man̈ yojtacoc ebꞌ tato sja mebꞌail dꞌa yibꞌan̈ ebꞌ 
yuuj.

 23 A ebꞌ tzon̈ cachanoch vaan, a dꞌa slajvubꞌal yelxo val sco xajanej ebꞌ dꞌa 
yichan̈ ebꞌ tzꞌalan vachꞌ lolonel dꞌayon̈ dꞌa chabꞌsatil.

 24 A ebꞌ tzꞌelcꞌan tastac dꞌa smam snun, syalan ebꞌ to malaj smul ebꞌ 
tzꞌochi, yamigo sbꞌa ebꞌ yedꞌ ebꞌ axon̈ej ixtoj anima scꞌulej.

 25 A ebꞌ man̈xo jantacoc tas snibꞌej, syicꞌchaan̈ oval ebꞌ, palta axo ebꞌ 
tzꞌacꞌanoch Jehová yipoc scꞌool jun, vachꞌn̈ej tzꞌelcꞌoch ebꞌ.

 26 A ebꞌ malaj spensar syal ebꞌ to masanil syal yuj ebꞌ, palta a ebꞌ 
scꞌanbꞌan junoc razón dꞌa ebꞌ jelan, te vachꞌ tzꞌelcꞌoch ebꞌ.

 27 A ebꞌ scolvaj dꞌa ebꞌ mebꞌaꞌ, malaj tas syacꞌ palta dꞌa ebꞌ, palta a ebꞌ max 
colvajlaj dꞌa ebꞌ mebꞌaꞌ chiꞌ jun, tzijtum mach tzꞌalan chuc dꞌa spatic 
ebꞌ.

 28 Ayic tzꞌoch ebꞌ chuc dꞌa yajalil, dꞌa scal xivelal sbꞌeyecꞌ ebꞌ anima. Ayic 
satel ebꞌ chuc chiꞌ, tzꞌicꞌjichaan̈ ebꞌ vachꞌ sbꞌeybꞌal.

29  1 A ebꞌ pit syutej sbꞌa ayic tzꞌacꞌji scachnabꞌil ebꞌ, elan̈chamel satel 
ebꞌ, maxtzacxo yal-laj scolan sbꞌa ebꞌ.

 2 Ayic tzꞌoch ebꞌ vachꞌ spensar dꞌa yopisio, ste tzalaj ebꞌ anima. Axo tato 
a ebꞌ chuc tzꞌoch yajalil jun, ste cus chaan̈ ebꞌ anima yuj ebꞌ.

 3 A ebꞌ uninabꞌil aj pensar, syacꞌ tzalajbꞌoc scꞌool smam snun ebꞌ. Axo pax 
ebꞌ tzꞌecꞌ dꞌa spatic ebꞌ ix ajmul ix jun, slajviel sbꞌeyumal ebꞌ smasanil.

 4 A ebꞌ rey schꞌolbꞌitan junoc tas dꞌa stojolal, te vachꞌ yaj schon̈abꞌ ebꞌ. 
Axo pax ebꞌ rey an̈ej tumin scꞌanel jun, satel schon̈abꞌ ebꞌ chiꞌ yuuj.

 5 A ebꞌ stzꞌac yal vachꞌ lolonel dꞌa ebꞌ yamigo, van yacꞌanem syaalil ebꞌ 
yamigo ebꞌ chiꞌ.

 6 A ebꞌ chuc scꞌulej, icha yaj chꞌan̈ yaal yajoch schucal ebꞌ chiꞌ dꞌay, palta 
a ebꞌ vachꞌ spensar, ay tzalajcꞌolal yedꞌ juncꞌolal dꞌa ebꞌ.

 7 A ebꞌ tojol spensar, a tas snibꞌej ebꞌ to vachꞌ tzꞌaj sbꞌo yaj yoval ebꞌ 
mebꞌaꞌ, palta a ebꞌ chuc jun, bꞌalaj malaj yelcꞌoch ebꞌ mebꞌaꞌ chiꞌ dꞌa 
ebꞌ.

 8 A ebꞌ bꞌuchumtac, ton̈ej sqꞌue somnaj ebꞌ anima yuj ebꞌ. Axo pax ebꞌ ay 
spensar jun, yojtac ebꞌ syacꞌ lajvoc oval.

 9 Tato a ebꞌ ay spensar stelaj sbꞌa yedꞌ junoc malaj spensar dꞌa yichan̈ ebꞌ 
yajal, a ebꞌ malaj spensar chiꞌ, scot yoval ebꞌ, mato ton̈ej sbꞌuchvaj 
ebꞌ, malaj jabꞌoc tas sbꞌo yuj ebꞌ.

 10 A ebꞌ milumcham anima, chuc yilan ebꞌ vachꞌ sbꞌeybꞌal ebꞌ. Snibꞌej ebꞌ 
smilcham ebꞌ anima vachꞌ spensar munil ayeqꞌui.

 11 A ebꞌ malaj spensar, max scꞌubꞌejel-laj yoval ebꞌ, palta a ebꞌ ay spensar, 
syamoch vaan yoval ebꞌ.

 12 A ebꞌ yajal schaan yabꞌ es, masanil ebꞌ ayoch yedꞌ ebꞌ dꞌa yopisio, tzꞌoch 
ebꞌ esalvumal.

 13 A ebꞌ mebꞌaꞌ yedꞌ ebꞌ ixtum anima, lajann̈ej ebꞌ. A Jehová ix acꞌan yol 
sat ebꞌ.

 14 A ebꞌ rey vachꞌ syutej sbꞌoan yaj dꞌa yibꞌan̈ ebꞌ mebꞌaꞌ, te vachꞌn̈ej 
tzꞌajoch ebꞌ dꞌa yopisio chiꞌ dꞌa masanil tiempo.

 15 A ebꞌ tzꞌabꞌan syail yuj scachji, scꞌaybꞌaj ebꞌ yuuj, palta a ebꞌ uninabꞌil 
max cachchaj jun, syacꞌ qꞌuixvelal smam snun ebꞌ.

 16 Ayic stzijtumax ebꞌ chuc, ste qꞌue vaan chucal, palta a ebꞌ vachꞌ 
spensar, ol yil ebꞌ scot yaelal dꞌa yibꞌan̈ ebꞌ chuc chiꞌ.

 17 Co cachec ebꞌ cuninal yic juncꞌolal ol on̈ ecꞌoc, yic tzalajcꞌolal pax ol on̈ 
ajoc.

 18 A bꞌajtil max abꞌchaj slolon ebꞌ schecabꞌ Dios, scꞌulajn̈ej masanil chucal, 
palta te vachꞌ yic ebꞌ scꞌanabꞌajan sley Dios.

 19 Tato ton̈ej sco cach ebꞌ co checabꞌ yedꞌ co tiꞌ, max sqꞌuexlaj smodo ebꞌ, 
vachꞌchom snachajel yuj ebꞌ, palta max scꞌanabꞌajejlaj ebꞌ.

 20 A ebꞌ malaj spensar, vachꞌ tzꞌelcꞌoch ebꞌ dꞌa yichan̈ ebꞌ comonn̈ej 
sloloni.

 21 A ebꞌ max cachan ebꞌ schecabꞌ yunetacto, a dꞌa slajvubꞌal syabꞌ val syail 
ebꞌ yuj ebꞌ.

 22 A ebꞌ ov, syicꞌn̈ejchaan̈ oval ebꞌ. A ebꞌ cꞌun scot yoval, ay juntzan̈ tastac 
man̈ vachꞌoc scꞌulej ebꞌ yuj yoval chiꞌ.

 23 A ebꞌ syicꞌchaan̈ sbꞌa, tzꞌicꞌjiemta ebꞌ, palta a ebꞌ emnaquil jun, 
tzꞌicꞌjichaan̈ ebꞌ.

 24 A ebꞌ syacꞌoch sbꞌa yedꞌ ebꞌ elcꞌum, munil syicꞌcot ebꞌ dꞌa yibꞌan̈. Syacꞌ 
stiꞌ ebꞌ yalan tas yojtac dꞌa stojolal, palta max yal-laj ebꞌ icha syutej 
yacꞌan stiꞌ chiꞌ.

 25 A xivcꞌolal dꞌa ebꞌ quetanimail, lajan icha junoc yaal, palta tan̈vabꞌil on̈ 
yuj Jehová tato scacꞌoch co pensar dꞌay.

 26 Man̈ jantacoc mach sayanecꞌ tas tzꞌaj smontaj ebꞌ yajal, palta an̈ej 
Jehová sbꞌoan yaj tastac dꞌa stojolal.

 27 A ebꞌ vachꞌ spensar, malaj sgana ebꞌ syil ebꞌ chuc, icha pax chiꞌ ebꞌ chuc 
chiꞌ, malaj sgana ebꞌ syil ebꞌ vachꞌ spensar chiꞌ.

A slolonel vin̈aj Agur

30  1 A slolonel vin̈aj Agur, yuninal vin̈aj Jaqué, nivan yelcꞌoch tas 
syalaꞌ. A vin̈aj Agur chiꞌ, ix lolon vin̈ dꞌa vin̈aj Itiel yedꞌ dꞌa vin̈aj 

Ucal, ix yalan vin̈ icha tic:
 2 A in tic, yelxo malaj in pensar dꞌa yichan̈ masanil ebꞌ vetanimail, man̈ 

lajanoc in pensar icha spensar ebꞌ.
 3 Malaj jabꞌoc in jelanil, man̈ vojtacoclaj jabꞌoc tas yaj Dios Axon̈ejochi.
 4 ¿Mach val junoc ix xidꞌqꞌue dꞌa satchaan̈ ix emixta? ¿Mach junoc syal 

syamanoch vaan icꞌ dꞌa yol scꞌabꞌ? ¿Mach junoc syal spichanoch aꞌ 
mar dꞌa yol xotil? ¿Mach ix acꞌanem stzꞌacan̈il lum luum? Alec sbꞌi 
dꞌayin, tato eyojtac yedꞌ tas sbꞌi yuninal.

 5 A Dios stan̈van ebꞌ syacꞌoch scꞌool dꞌay, masanil stiꞌ yacꞌnaccani, 
smojton cacꞌanoch yipoc co cꞌool.

 6 Man̈ eyacꞌoch xicul tastac yalnaccani, ta maay, ol ex tumaj yuuj, axo 
scheclaji to tzeyesej.

 7 Chabꞌn̈ej tas tzin cꞌan dꞌayach Mamin Jehová: A tas tzin cꞌan tic, acꞌ 
dꞌayin yacbꞌan mantzac in chami.

 8 Man̈ a cha vesej, man̈ a cha vacꞌ chucal dꞌa anima. Man̈ in acꞌoch dꞌa 
bꞌeyumal, maval dꞌa mebꞌail. An̈ej tastac yovalil tzꞌoch vuuj dꞌa 
junjun cꞌu, aꞌ tzacꞌ dꞌayin.

 9 Tato man̈xo jantacoc tas tzꞌaj dꞌayin, ach bꞌat talaj satcꞌolal vuuj, axo 
ol valanqꞌuei to man̈ ach vojtacoc. Tato malaj pax tas tzꞌaj dꞌayin, in 
bꞌat talaj elcꞌal. Vuuj talaj tzꞌalchaj chucal dꞌayach.

 10 Man̈ eyal chucal lolonel dꞌa junoc checabꞌ dꞌa yichan̈ spatrón, ta maay, 
ex scatabꞌej talaj jun checabꞌ chiꞌ, axo ol ajoc, ol eyabꞌ syail yuuj.

 11 Ay mach syal chucal lolonel dꞌa smam, an̈ejtonaꞌ max yalpax jabꞌoc 
vachꞌ lolonel dꞌa snun.

 12 Ay mach snaani to malaj jabꞌoc smul, vachꞌchom manto sbꞌoxilaj sbꞌa 
dꞌa yichan̈ Dios yuj schucal.

 13 Ay ebꞌ te nivan yelcꞌoch snaani, syicꞌanchaan̈ sbꞌa ebꞌ dꞌa yichan̈ juntzan̈xo.
 14 Ay ebꞌ malaj jabꞌoc yoqꞌuelcꞌolal dꞌa ebꞌ mebꞌaꞌ, syixtej val ebꞌ mebꞌaꞌ 

chiꞌ ebꞌ, syicꞌanpaxecꞌ ebꞌ tastac ay dꞌa ebꞌ.
 15 Ay chavan̈ yuneꞌ nocꞌ ucꞌumel chicꞌ, an̈ej ucꞌoj chicꞌ syacꞌ nocꞌ. A nocꞌ 

chiꞌ lajan nocꞌ yedꞌ chan̈eꞌ tastac max och vaan snibꞌani:
 16 Aton chamel, ix ix max unevilaj, lum luum malaj yal sat yedꞌ pax teꞌ 

cꞌacꞌ max och vaan sn̈usantzꞌa teꞌ cꞌatzitz.
 17 A ebꞌ spatiquejcanel smam yedꞌ ebꞌ max cꞌanabꞌajan snun, smojton val 

yicꞌchajqꞌueta yol sat ebꞌ yuj nocꞌ joj, axo nocꞌ ostoc schianbꞌat ebꞌ.
 18 Ay chan̈eꞌ tastac sat in cꞌool vilani, max nachajpaxel-laj vuuj:
 19 A tas tzꞌaj yecꞌ jen̈en̈oc nocꞌ chꞌacbꞌa dꞌa satchaan̈, a tas tzꞌaj yecꞌ 

bꞌacꞌacꞌoc nocꞌ chan dꞌa sat qꞌuen tenam, a tas tzꞌaj sbꞌey teꞌ barco dꞌa 
yibꞌan̈ aꞌ mar yedꞌ pax tas tzꞌaj smontan sbꞌa vin̈ vinac yedꞌ ix ix.

 20 Ste satbꞌatpax in cꞌool vilan tas syutej sbꞌa jun ix ix ayxo yetbꞌeyum, 
ayic tzꞌoch ix dꞌa ajmulal. Smulan ix, slajvi chiꞌ sbꞌicanel sbꞌa ix, 
syalan ix: Tocval ay chucal tzin cꞌulej, xchi ix.

 21 Ay chan̈ macan̈ ebꞌ anima max techajlaj sbꞌeybꞌal cuuj, axon̈ej ebꞌ 
tzꞌalchaj dꞌa yol schon̈abꞌ bꞌaj cajan:

 22 Junoc checabꞌ tzꞌoch reyal, junoc malaj spensar to man̈ jantacoc tas svaꞌa,
 23 junoc ix ix chacbꞌilel tzꞌoch yetbꞌeyum yedꞌ pax junoc ix criada 

tzꞌochcan sqꞌuexuloc ix spatrona.
 24 Ay chan̈ macan̈ nocꞌ cotac nocꞌ dꞌa sat lum tic, ecꞌalto spensar nocꞌ dꞌa 

yichan̈ ebꞌ jelan:
 25 Aton nocꞌ sanich, malaj yip nocꞌ, palta smolbꞌejcan svael nocꞌ dꞌa 

stiempoal varesma.
 26 Nocꞌ chich, malaj yip nocꞌ, palta cajan nocꞌ bꞌaj ay yolaniltac qꞌuen qꞌueen.
 27 Nocꞌ cꞌulubꞌ, malaj yajalil nocꞌ tzꞌilani, palta dꞌa stzolal tzꞌaj sbꞌey nocꞌ,
 28 yedꞌ pax nocꞌ patix, syal co yaman nocꞌ, palta tzꞌochcꞌoch nocꞌ bꞌaj ay 

ebꞌ rey.
 29 Ay ox macan̈ nocꞌ nocꞌ te acꞌumtac syutej sbꞌeyi yedꞌ pax junxo nocꞌ 

syicꞌ val chaan̈ sbꞌa:
 30 Aton nocꞌ choj, yelxo ay smay nocꞌ, malaj bꞌaj tzꞌel lemnaj nocꞌ dꞌa 

anima yedꞌ dꞌa junocxo tasi.
 31 Nocꞌ ajtzoꞌ caxlan̈, acꞌumtac sbꞌey nocꞌ, nocꞌ mam chiva, te acꞌumtac 

pax syutej sbꞌa nocꞌ. An̈ejaꞌ pax junoc rey syicꞌchaan̈ sbꞌa, ayic tzꞌecꞌ 
dꞌa yichan̈ ebꞌ soldado.

 32 Tato yuj man̈ pensaril tzeyicꞌchaan̈ e bꞌa, tze naan e cꞌulej tastac man̈ 
vachꞌoc, aqꞌuecoch e cꞌabꞌ dꞌa yalan̈ e tiꞌ tze naanel juntzan̈ ol val tic:

 33 Tato sicꞌlabꞌil sjuytaj nocꞌ lech, tzꞌelta mantequilla, tato tze bꞌan e n̈iꞌ, 
scot schiqꞌuil, tato tze tzuntzejcot yoval junoc eyetanimail, ovalxo 
tzꞌaj slajvi, xchi vin̈aj Agur.

A slolonel vin̈aj rey Lemuel

31  1 A slolonel vin̈aj rey Lemuel, aton bꞌaj ix cꞌaybꞌaj vin̈ yuj ix snun. Ix 
yalan vin̈ icha tic: A ix in nun alannac dꞌayin icha tic:

 2 Ach vuneꞌ, a Dios ix ach acꞌan dꞌayin yuj spacoc tas ix in cꞌan dꞌay, ¿tas 
val junocxo vachꞌ ol val dꞌayach?

 3 Man̈ a juel a bꞌa yuj ebꞌ ix ix, yujto yuj ebꞌ ix ix chiꞌ, man̈ jantacoc ebꞌ 
rey sjuvieli.

 4 Ach Lemuel, man̈ vachꞌoc tato syucꞌ an̈ an̈ ebꞌ yajal,
 5 yujto yuj an̈ an̈ chiꞌ sbꞌat satcꞌolal ley yuj ebꞌ, axo yixtan ebꞌ anima 

emnaquil ebꞌ.
 6 Yucꞌocabꞌ an̈ ebꞌ ayoch dꞌa syaelal. Yucꞌocabꞌ an̈ an̈ te ov, ebꞌ te ayoch 

dꞌa ilcꞌolal.
 7 Yucꞌocabꞌ an̈ ebꞌ yic vachꞌ maxtzac snacot smebꞌail ebꞌ yedꞌ syaelal chiꞌ.
 8 Al yuj ebꞌ max ujilaj yalan sbꞌa dꞌa ebꞌ yajal. Col ebꞌ malaj junoc mach 

scolani.
 9 Acꞌ ip a bꞌoan yaj ebꞌ dꞌa stojolal, col ebꞌ te ilbꞌajcꞌool yedꞌ ebꞌ emnaquil, 

xchi ix in nun chiꞌ dꞌayin, xchi vin̈aj Lemuel chiꞌ.

A ix ix te ay spensar

 10 A junoc ix ix te ay spensar, man̈ comonoc tzꞌilchaj ix, yujto ecꞌto 
yelcꞌoch ix dꞌa yichan̈ qꞌuen qꞌueen caro stojol.

 11 A ix ayoch yipoc scꞌool vin̈ yetbꞌeyum, malaj junoc tas syacꞌ palta dꞌa 
vin̈.

 12 Tzalajcꞌolal yaj vin̈ yetbꞌeyum ix chiꞌ yuuj dꞌa masanil tiempo.
 13 Sbꞌat ix manoj lana yedꞌ lino, yedꞌ smasanil scꞌool ix smunlaj yedꞌ 

juntzan̈ chiꞌ.
 14 Icha junoc teꞌ barco sbꞌat dꞌa najat yicꞌcot tastac, icha chiꞌ yaj ix, sbꞌat 

ix yicꞌcot tastac tzꞌoch yuuj.
 15 Ayto scꞌanaꞌ sqꞌue vaan ix, tzꞌoch ijan ix yacꞌan va vin̈ yetbꞌeyum yedꞌ 

ebꞌ yuneꞌ yedꞌ pax ebꞌ ix smajan.
 16 Sbꞌat ix yil junoc luum yic smanan ix, axo qꞌuen tumin syacꞌ ganar ix, a 

qꞌuen syacꞌlabꞌej ix yavan teꞌ uva dꞌa sat jun luum chiꞌ.
 17 Smunlaj val ix dꞌa smasanil scꞌool.
 18 Scham val yilan ix tas tzꞌaj sbꞌey schon̈. Cꞌual dꞌacꞌval smunlaj ix.
 19 Yedꞌ scꞌabꞌ ix sbꞌo schꞌal yic schꞌalvi.
 20 Naann̈ej ebꞌ mebꞌaꞌ yedꞌ ebꞌ ayoch dꞌa ilcꞌolal yuj ix.
 21 Max yacꞌlaj pensar ix yuj masanil ebꞌ ay dꞌa yol spat ayic te ay siic, 

yujto masanil ebꞌ, te vachꞌ spichul ebꞌ ayochi.
 22 A ix sbꞌoan scꞌuꞌ vachꞌ. A cꞌapac cꞌapac vachꞌ syacꞌoch ix spichuloc.
 23 A vin̈ yetbꞌeyum ix chiꞌ, ojtacabꞌil vin̈ dꞌa scal ebꞌ vin̈ nivac vinac 

dꞌa yol schon̈abꞌ, ayoch vin̈ stzꞌacubꞌoc ebꞌ nivac vinac yaj dꞌa yol 
schon̈abꞌ chiꞌ.

 24 Sbꞌo pichul ix, sbꞌo pax tzecꞌul ix, schon̈an ix dꞌa ebꞌ chon̈um cꞌapac.
 25 Te tecꞌan spensar ix, te ay yelcꞌoch ix dꞌa yol sat ebꞌ yetanimail. Max 

yacꞌlaj pensar ix yuj tas tzꞌoch yuj qꞌuicꞌan.
 26 Dꞌa val jelanil slolon ix, yedꞌ smasanil scꞌol ix syacꞌ cꞌaybꞌubꞌal.
 27 Ayn̈ejoch ix yilani tas tzꞌaj sbꞌey masanil tastac ay dꞌa spat, man̈ 

ton̈ejoc sbꞌalecꞌ tiempo ix.
 28 A ebꞌ yuneꞌ ix yedꞌ vin̈ yetbꞌeyum, syal vachꞌ lolonel ebꞌ dꞌa ix, syalan 

ebꞌ icha tic:

 29 Man̈ jantacoc ebꞌ ix ix vachꞌ sbꞌeybꞌal, palta a achn̈ej te vachꞌ a bꞌeybꞌal 
dꞌa yichan̈ ebꞌ ix smasanil, xchi ebꞌ dꞌa ix.

 30 A svachꞌil yilji snivanil junoc ix ix, ay bꞌaj ton̈ej tzon̈ smontej. Man̈ 
jantacoc svachꞌil yilji sat ix, palta junn̈ej rato sqꞌuexmaj yilji, axo ix 
ix ay yelcꞌoch Jehová dꞌa yol sat, smojton val nivan yelcꞌoch ix.

 31 Alec vachꞌ lolonel yuj ix dꞌa yichan̈ masanil chon̈abꞌ. Aljocabꞌ ix vachꞌil 
yuj masanil tastac scꞌulej. 

Masanil tas malaj yelcꞌochi

1  1-2  A jun vin̈ yuninal vin̈aj David, rey dꞌa Jerusalén, a vin̈ ix alanel 
juntzan̈ lolonel tic.
Masanil tas malaj yelcꞌochi, malaj tas yedꞌnac.

 3 ¿Tas val syacꞌ yal ebꞌ anima dꞌa jantac munlajel sbꞌo dꞌa yolyibꞌan̈qꞌuinal 
tic?

 4 Ay ebꞌ tzꞌalji, ay pax ebꞌ schami, axo pax lum luum tic, an̈ejaꞌ yaj luum.
 5 Sjavi cꞌu, tzꞌemxicani. Icha tzꞌaj yemcan chiꞌ icha chiꞌ sqꞌueul junelxo.
 6 Sbꞌat icꞌ dꞌa sur, smeltzajxi, sbꞌatxican dꞌa norte. Ton̈ej tzꞌecꞌ xumumoc 

icꞌ chiꞌ. Smeltzajxi dꞌa spatic.
 7 A masanil a aꞌ sbꞌeyi, scꞌochcan aꞌ dꞌa aꞌ mar, palta malaj bꞌaqꞌuin̈ 

sbꞌudꞌji aꞌ mar chiꞌ. Sqꞌuexul aꞌ junelxo bꞌajtaxon sqꞌueul sjaj, sbꞌeyxi 
aꞌ bꞌaj sbꞌeytaxoni.

 8 Masanil tas tzon̈ te tzactzaj val yedꞌoc, palta malaj bꞌaqꞌuin̈ tzon̈ 
tzactzaj co matzꞌani. Malaj pax bꞌaqꞌuin̈ tzon̈ tzactzaj cabꞌani.

 9 Masanil tas ay ticnaic, aytaxon dꞌa pecaꞌ. Malaj junoc tas sco cꞌulej 
ticnaic to man̈ scꞌulejnacoc ebꞌ anima dꞌa pecaꞌ chiꞌ. Malaj junoc tas 
toto scheclaj cuj ticnaic.

 10 Ay ebꞌ scomon alani: A jun tic, toto spitzvichaan̈ dꞌa co cal, xchi ebꞌ. 
Palta a jun chiꞌ aytaxoneqꞌui ayic manto on̈ aljilaj a on̈ tic.

A Chꞌan̈ Libro

ECLESIASTÉS
Eclesiastés sbꞌi jun libro tic, syalelcꞌochi jun alumel abꞌix. Sco na jabꞌoc to a vin̈aj 

Salomón yuninal vin̈aj David tzꞌibꞌannaccani. A vin̈ tzꞌibꞌannac, syalcot vin̈ yuj tas sna 
junoc mach, tas pax yelcꞌoch ebꞌ anima. Syalancoti to man̈ nivanoc tiempo tzꞌecꞌ ebꞌ 
anima dꞌa yolyibꞌan̈qꞌuinal tic. Tzijtum el squilaꞌ to a tas sco nibꞌej max elcꞌochlaj icha 
val tzꞌaj co naani.

A vin̈ tzꞌalani to tzꞌeln̈ejcꞌoch tas sco nibꞌej, aton tzalajcꞌolal, bꞌeyumal yedꞌ aj 
pensaril, palta yilnaquelta vin̈ to man̈ smojoc ay yelcꞌoch juntzan̈ tic dꞌa co sat. Maj 
nachajel-laj yuj vin̈ tas val yuj bꞌobꞌil on̈ yuj Dios. An̈ej tas syal vin̈ to yovalil tzon̈ 
munlaji, scacꞌan tzalajbꞌoc co cꞌool yedꞌ tas syacꞌ Dios dꞌayon̈.

Te ayto tas syal yuj juntzan̈ tas sjavi dꞌa quibꞌan̈. Syalancoti tas scutej cacꞌanoch 
Dios dꞌa co cꞌool tato ay co chabꞌcꞌolal. A schꞌoxani tas ayecꞌ dꞌa co pensar, tas pax 
snibꞌej Dios sco cꞌulej. Syalanpaxi to ayocabꞌ yelcꞌoch co qꞌuinal dꞌayon̈. Yuj chiꞌ ay ebꞌ 
tzꞌalani to a jun libro tic lajan icha junoc qꞌuen nen bꞌaj squil co sat. Tzꞌibꞌabꞌilcan jun 
libro tic dꞌa yol chꞌan̈ Biblia yic vachꞌ squilaꞌ tas quilji yedꞌ co bꞌeybꞌal, yujto syil Dios 
masanil tas sco cꞌulej.
 



 11 A ebꞌ ecꞌnac dꞌa pecaꞌ, maxtzac co nacotlaj ebꞌ. Icha chiꞌ ol aj ebꞌ vanto 
sjavi dꞌa quichan̈, man̈xo ol nachajpaxcotlaj ebꞌ yuj ebꞌ toto ol ja dꞌa 
yichan̈ ebꞌ.

A tas yojtac vin̈ tzꞌalanel lolonel
12  A in svalel lolonel tic, ix in och sreyaloc ebꞌ vetisraelal dꞌa chon̈abꞌ 

Jerusalén. 13  Ix vacꞌ val och dꞌa in cꞌol in naan yedꞌ in jelanil yuj masanil 
tastac tzuji dꞌa yolyibꞌan̈qꞌuinal tic. Te al jun icatz aycanoch dꞌa quibꞌan̈ a on̈ 
anima on̈ tic yuj Dios. 14 Icha chiꞌ ix aj snachajel vuuj to a masanil tas sco 
cꞌulej dꞌa yolyibꞌan̈qꞌuinal tic, malaj yelcꞌochi. Lajan val icha bꞌaj sco nibꞌej 
sco yam icꞌ, palta max yamchajlaj cuuj, icha chiꞌ caji.

15 A tas toxonton coxo, maxtzac yal co tojolbꞌitani, max yal-laj co bꞌisan tas 
to malaj.

16-17 Yuj chiꞌ ix in naan icha tic: A in tic, te nivan velcꞌoch yedꞌ in jelanil 
dꞌa yichan̈ ebꞌ ecꞌnac reyal dꞌa Jerusalén tic. Jantac tas ix in cꞌaybꞌej yuj in 
jelanil, yuj chiꞌ ix in naan val tas syacꞌ jelanil chiꞌ dꞌayon̈ yedꞌ tas syacꞌ man̈ 
pensaril yedꞌ quistalil. Ix nachajel vuuj to a juntzan̈ chiꞌ lajan val icha bꞌaj sco 
nibꞌej sco yam icꞌ, palta max yamchajlaj cuuj. Max nachajel-laj vuuj. 18  Val yel 
ayic tzon̈ te jelanbꞌi, ste javipax ilcꞌolal dꞌa quibꞌan̈. Ayic sco te ojtacaneli, ste 
javipax cuscꞌolal dꞌa quibꞌan̈.

2  1 Ix in naan val sicꞌlabꞌil, ix laj vacꞌan proval bꞌajtac tzꞌilchaj tzalajcꞌolal 
vuuj, palta axo ix vilani to malaj bꞌaj tzꞌilchaji. 2  Ix nachajel vuuj to ayic 

sco sayan tas tzꞌaj co tzevaji, tobꞌan man̈ pensaril jun chiꞌ, axo yic scacꞌan co 
gana calani, malaj yelcꞌoch jun chiꞌ.

3  Ix in nibꞌej val ix vojtaquejeli tas val junoc nivan yelcꞌoch sco bꞌo a on̈ 
anima on̈ tic, yacbꞌan pitzan on̈ jayeoc cꞌual dꞌa yolyibꞌan̈qꞌuinal tic. Ix vacꞌ 
val tzalajbꞌoc in cꞌol yedꞌ uqꞌuel an̈, ix vacꞌanoch in bꞌa dꞌa man̈ pensaril, 
palta naann̈ej vuuj to a in jelanil tzin cuchbꞌani.

4 Jantac nivac munlajel ix in bꞌoꞌo. Ix in bꞌo juntzan̈ pat, ix laj vavanpax 
teꞌ uva. 5 Ix laj in bꞌo bꞌajtac tzꞌavchaj teꞌ avbꞌen teꞌ yedꞌ bꞌajtac tzꞌavchaj te 
teꞌ syacꞌ xumaquil. Ix vavanpax masanil macan̈il te teꞌ syacꞌ sat. 6  Ix laj in 
bꞌoanpax yedꞌtal a aꞌ bꞌaj smolchaji yic tzꞌoch yal teꞌ avbꞌen teꞌ chiꞌ. 7 Ay ebꞌ 
vin̈ in checabꞌ yedꞌ ebꞌ ix in checabꞌ ix in manaꞌ, ay pax ebꞌ ix alji dꞌa in pat. 
An̈ejtonaꞌ jantac pax ix aj nocꞌ in vacax yedꞌ nocꞌ in calnel dꞌa yichan̈ ebꞌ 
ecꞌnac cajan dꞌa Jerusalén dꞌa pecataxo. 8  Man̈xo jantacoc qꞌuen plata yedꞌ 
qꞌuen oro ix in molbꞌej, aton qꞌuen cotnac dꞌa ebꞌ sreyal juntzan̈xo nación. Ay 
pax ebꞌ vin̈ vinac yedꞌ ebꞌ ix ix sbꞌitan dꞌayin, aton masanil nibꞌabꞌil yuj ebꞌ 
quetanimail. Jantac pax ebꞌ ix ix, ix vicꞌaꞌ, tzolal sjavi ebꞌ ix dꞌayin.

9 Ix in bꞌinaj val dꞌa yichan̈ masanil ebꞌ ecꞌnac dꞌa Jerusalén tic. Vachꞌchom 
ay masanil juntzan̈ tic dꞌayin, palta maj satel-laj in jelanil. 10 Maj in tenecꞌlaj 
tas ix in nibꞌej. Ix vacꞌn̈ej in gana yedꞌ tas ix in naꞌa. Ix vacꞌ tzalajbꞌoc in cꞌool 
yedꞌ masanil in munlajel, aton jun tzalajcꞌolal chiꞌ ix acꞌji spacoc dꞌayin.

11 Ix lajvi chiꞌ, ix vilanoch masanil in munlajel ix in bꞌo chiꞌ, aton juntzan̈ 
munlajel chiꞌ pural ix bꞌo vuuj. Icha chiꞌ ix aj snachajel vuuj to a masanil 
juntzan̈ chiꞌ, malaj yelcꞌochi. Lajan val icha bꞌaj sco nibꞌej sco yam icꞌ, 
palta max yamchajlaj cuuj. Icha chiꞌ caji, malaj jabꞌoc tas vachꞌ squicꞌ dꞌa 
yolyibꞌan̈qꞌuinal tic.

12  Ix lajvi chiꞌ, ix in naanpaxi tas val yaj jelanil, man̈ pensaril yedꞌ quistalil. 
¿Tasto val ol scꞌulej junocxo mach ol ochcan reyal in qꞌuexuloc? ¿Tocval ay 
junocxo tas chꞌoc ol yal snaanelta sbꞌoani mato scꞌulani? 13  Icha chiꞌ ix aj 
snachajel vuuj to a jelanil yelxo te vachꞌ dꞌa yichan̈ man̈ pensaril, icha yaj 
saquilqꞌuinal te vachꞌ dꞌa yichan̈ qꞌuicꞌalqꞌuinal.

14 A mach n̈ican spensar, te vachꞌ yilan bꞌaj tzꞌeqꞌui. Axo mach malaj spensar 
jun, ichato dꞌa sca l qꞌuicꞌalqꞌuinal sbꞌeyeqꞌui. Vachꞌchom icha chiꞌ, palta 
lajann̈ej tzꞌaj co chami. 15 Ix valan icha tic: A tas ol icꞌan ebꞌ malaj spensar, 
an̈ejaꞌ ol in icꞌan paxoc, yuj chiꞌ jun, malaj jabꞌoc tas squicꞌ dꞌa jelanil chiꞌ. 
An̈ejaꞌ malaj yelcꞌoch juntzan̈ chiꞌ. 16 Yuj chiꞌ vachꞌchom jelan on̈, vachꞌchom 
malaj co pensar, ol on̈ cham co masanil, man̈xo ol on̈ nachajcot yuj anima.

17 Yuj chiꞌ ix in na icha tic, malaj yelcꞌoch co qꞌuinal tic, yujto masanil tas 
sco cꞌulej dꞌa yolyibꞌan̈qꞌuinal tic, ton̈ej squixtej co bꞌa yuuj. Lajan val icha bꞌaj 
sco nibꞌej sco yam icꞌ, palta max yamchajlaj cuuj, icha chiꞌ caji. 18  An̈ejtonaꞌ 
malaj yelcꞌoch masanil juntzan̈ in munlajel ix in bꞌo dꞌa yolyibꞌan̈qꞌuinal tic, 
yujto masanil juntzan̈ chiꞌ an̈ej am dꞌa junocxo mach bꞌaj ol canoc. 19 Taxon̈ej 
jelan, ma malaj spensar jun bꞌaj ol can masanil in munlajel ix vabꞌ syail in 
bꞌoan chiꞌ yedꞌ jelanil, malaj jabꞌoc yelcꞌochi.

20 Ayic svilanoch masanil in munlajel ix in bꞌo chiꞌ, snaan sbꞌa in cꞌool to 
nabꞌan̈ej ix vixtej in bꞌa in te munlaji. 21 Ay bꞌaj jelan co bꞌoan co munlajel 
chiꞌ, te vachꞌ scutej yuj tastac cojtac, palta axo tzꞌaji a dꞌa junoc max munlaj 
jabꞌoc, ataꞌ scani. A jun chiꞌ nabꞌan̈ej, man̈ smojoc icha chiꞌ.

22  Yuj chiꞌ, ¿tas val scacꞌ yalaꞌ ayic te nivan munlajel sco bꞌo yedꞌ jantac tas 
sco naꞌ yuuj? 23  Masanil tiempo sco te naubꞌtan̈ej, al yajoch dꞌa quibꞌan̈ icha 
val junoc icatz. Max yicꞌ jabꞌoc yip co pensar, yuj chiꞌ malaj yelcꞌoch jun chiꞌ.

24 A val tas smoj sco cꞌulej a on̈ anima on̈ tic to tzon̈ vaꞌi scucꞌan aꞌ, scacꞌan 
tzalajbꞌoc co cꞌool yedꞌ tastac squicꞌ dꞌa co munlajel chiꞌ. Icha chiꞌ ix aj 
snachajel vuuj to a jun chiꞌ a dꞌa Dios scoti. 25  ¿Tom syal co tzalaji, ma co 
vaꞌi tato man̈ yujoc Dios? 26 Tato stzalaj Dios quedꞌoc, syacꞌ co jelanil yedꞌ co 
pensar yedꞌ co tzalajcꞌolal. Palta axo ebꞌ chuc jun, a Dios chiꞌ tzꞌacꞌan yip ebꞌ 
yic smunlaj ebꞌ smolbꞌan tastac tzꞌaj dꞌa ebꞌ, axo tzꞌaji, a dꞌa ebꞌ stzalaj Dios 
yedꞌoc chiꞌ scani. Palta a jun tic nabꞌan̈ejpaxi, lajan val icha bꞌaj sco nibꞌej sco 
yam icꞌ, palta max yamchajlaj cuuj.

Masanil tas ayn̈ej stiempoal

3  1 Masanil tas tzuji dꞌa yolyibꞌan̈qꞌuinal tic ayn̈ej stiempoal, ayn̈ej pax 
yorail.

 2 Ay bꞌaj tzꞌalji anima, ay pax bꞌaj scham ebꞌ. Ay bꞌaj ay avnubꞌ, ay pax 
bꞌaj stocꞌji qꞌue vaan tas avabꞌil.

 3 Ay bꞌaj smiljicham anima, ay pax bꞌaj tzꞌan̈taj ebꞌ. Ay bꞌaj sjuchajem 
junoc tas, ay pax bꞌaj sbꞌochajqꞌuei.

 4 Ay bꞌaj tzꞌoch oqꞌuel, ay pax bꞌaj tzꞌoch tzeej. Ay bꞌaj ay cuscꞌolal, ay 
pax bꞌaj ay tzalajcꞌolal.

 5 Ay bꞌaj sjulchaj saclem qꞌuen qꞌueen, ay pax bꞌaj smolbꞌaj qꞌueen. Ay 
bꞌaj sco lacꞌlaj co bꞌa, ay pax bꞌaj maay.

 6 Ay bꞌaj sco sayecꞌ junoc tas, ay pax bꞌaj sco yumeli. Ay bꞌaj sicꞌchajbꞌat 
junoc tas, ay pax bꞌaj syumchajeli.

 7 Ay bꞌaj sn̈icꞌchajbꞌat junoc tas, ay pax bꞌaj stzꞌischaji. Ay bꞌaj numan 
tzon̈ aji, ay pax bꞌaj tzon̈ loloni.

 8 Ay bꞌaj sco xajanej co bꞌa, ay pax bꞌaj sco chaclaj co bꞌa. Ay bꞌaj tzꞌoch 
oval, ay pax bꞌaj tzꞌoch juncꞌolal.

9 ¿Tas val scacꞌ yal a on̈ anima on̈ tic dꞌa jantac munlajel sco bꞌoꞌo? 10 Vojtac 
val jantac munlajel te ajaltac ix yacꞌ Dios co cꞌulej. 11 Te vachꞌ ix yutej Dios 
sbꞌoan masanil tastac, tato sbꞌo dꞌa scꞌual smoj sbꞌoi. Ix yacꞌ Dios co nibꞌej 
cojtacanel tastac ol ujoc dꞌa bꞌaqꞌuin̈, palta max yacꞌlaj nachajel cuuj sicꞌlabꞌil 
tastac van scꞌulani.

12  Ix vojtaquejeli to malaj junocxo tas te vachꞌ syal co cꞌulani, an̈ej to scacꞌ 
tzalajbꞌoc co cꞌool, scacꞌan co gana yedꞌ tastac syacꞌ Dios dꞌayon̈ yacbꞌan 
pitzan on̈. 13  An̈ej tzon̈ vaꞌi, scucꞌan aꞌ, scacꞌan tzalajbꞌoc co cꞌol dꞌa masanil 
tastac squicꞌ dꞌa co munlajel, yujto a Dios tzꞌacꞌan dꞌayon̈. 14  Vojtacpaxi to 
a masanil tastac ix sbꞌo Dios, ayn̈ejecꞌ dꞌa juneln̈ej. Malaj junoc tas syal 
yacꞌanoch xicul, ma syal yicꞌaneli. Icha chiꞌ ix yutejcan Dios yic vachꞌ tzon̈ 
och ejmelal dꞌay. 15 Masanil tastac ay ticnaic, aytaxon ecꞌ dꞌa pecaꞌ. Axo pax 
tas toto ol javoc, toxonton ay dꞌa pecaꞌ. An̈ejaꞌ juntzan̈ chiꞌ tzujixi, yujto a 
Dios tzꞌutan icha chiꞌ.

A tas man̈ smojoc sbꞌeybꞌalaji
16 Ix vilanpax tas tzꞌaj schꞌolbꞌitaj ebꞌ anima dꞌa yolyibꞌan̈qꞌuinal tic, smoj 

val to ay vachꞌil yedꞌ tojolal, palta an̈ej chucal ay. 17 Yuj chiꞌ tzin naꞌ icha tic: 
A Dios ol on̈ chꞌolbꞌitan a on̈ anima on̈ tic, vachꞌchom vachꞌ on̈, ma chuc on̈, 
yujto masanil tastac tzuji, ay scꞌual ol chꞌolbꞌitajoc.

18  Svalanpax yuj co bꞌeybꞌal a on̈ anima on̈ tic, to a Dios tzon̈ acꞌan proval, 
yic snachajel cuuj to lajan on̈ icha nocꞌ nocꞌ. 19 Val yel a on̈ anima on̈ tic yedꞌ 
nocꞌ nocꞌ chiꞌ, lajann̈ej tzꞌaj co chami, scham nocꞌ, tzon̈ champaxi. Lajann̈ej 
tzꞌaj quicꞌan quicꞌ yedꞌ nocꞌ, man̈ ecꞌbꞌaloclaj quelcꞌoch dꞌa yichan̈ nocꞌ, yujto 
malaj yelcꞌoch masanil. 20  Junn̈ej bꞌaj scꞌochcan co nivanil yedꞌ nocꞌ nocꞌ 
chiꞌ, yujto a dꞌa lum luum cotnac on̈, an̈ejtonaꞌ luumal ol ochcan co nivanil 
tic. 21 ¿Tom ay junoc mach man̈ ojtannacoc to a co pixan a on̈ anima on̈ tic 
sqꞌuecan dꞌa satchaan̈, axo sqꞌuinal nocꞌ nocꞌ a dꞌa sat lum tic satcanemi? 22  Ix 
nachajel vuuj to malaj junocxo tas vachꞌ co cꞌulani, an̈ejto scacꞌ tzalajbꞌoc co 
cꞌool yedꞌ tas squicꞌ dꞌa co munlajel, yujto icha chiꞌ yajcan dꞌa quibꞌan̈. ¿Tocval 
ayto mach tzꞌalan cabꞌi tas tzuji ayic chamnac on̈xo?

4  1 Ix in naancot yuj masanil tas man̈ vachꞌoc tzuji dꞌa yolyibꞌan̈qꞌuinal tic. 
Ix vilani to ay ebꞌ tzꞌixtaji, tzꞌocꞌ ebꞌ, palta malaj mach scolan ebꞌ, yujto 

a ebꞌ tzꞌixtan ebꞌ chiꞌ, aton ebꞌ ay yopisio. 2  Yuj chiꞌ ix in naꞌ to te vachꞌ yic ebꞌ 
chamnacxo dꞌa yichan̈ ebꞌ pitzanto. 3 Te vachꞌ yic ebꞌ manto alji dꞌa yichan̈ ebꞌ 
chamnac yedꞌ ebꞌ pitzan tic, yujto a ebꞌ manto alji chiꞌ, manto yil-laj chucal 
tzuji dꞌa yolyibꞌan̈qꞌuinal tic ebꞌ.

4 Ix vilanpaxi to ay bꞌaj squixtej co bꞌa co munlaji yic sco nibꞌan nivan tzꞌaj 
quelcꞌoch yedꞌ tastac ay dꞌayon̈ dꞌa yichan̈ juntzan̈xo ebꞌ. Malaj yelcꞌoch bꞌaj 
squicꞌchaan̈ co bꞌa chiꞌ, yujto lajan val icha bꞌaj sco nibꞌej sco yam icꞌ, palta 
max yamchajlaj cuuj.

5 Ay bꞌaj tzꞌalji to malaj co pensar tato malaj tas sco cꞌulej, scacꞌcham co 
bꞌa yuj vejel. 6  Palta a in tic svalaꞌ to yelxo te vachꞌ vachꞌchom jabꞌn̈ej tas 

ay dꞌayon̈ tato tzalajcꞌolal caji, dꞌa yichan̈ pax munlajeln̈ej caji sco sayan co 
bꞌeyumal. Tato icha chiꞌ, lajan val icha bꞌaj sco nibꞌej sco yam icꞌ, palta max 
yamchajlaj cuuj.

7 Ix vilan junxo tas tzuji dꞌa yolyibꞌan̈qꞌuinal tic to malaj yelcꞌochi. 8  Ay 
mach schꞌocojn̈ej, malaj junoc yuninal, malaj yucꞌtac, palta malaj bꞌaj syicꞌ 
yip, max och vaan sayanecꞌ sbꞌeyumal, malaj bꞌaj syeccot snaꞌ icha tic: ¿Mach 
yuj tzin te munlaji? ¿Tas yuj svixtej in bꞌa? man̈ xchioc. A ebꞌ icha chiꞌ scꞌulej 
nabꞌan̈ej syixtej sbꞌa ebꞌ.

Tato junn̈ej scutej co bꞌa ay quip
9 Vachꞌ tato yaman smunlaj chavan̈oc anima dꞌa yichan̈ junoc mach to 

schꞌocoj smunlaji, yujto nivan tas syicꞌ ebꞌ dꞌa smunlajel chiꞌ. 10 Tato stelvi 
junoc, axo junxo chiꞌ squetzanxi qꞌue vaan. Palta tato a junoc anima 
schꞌocojn̈ej stelvi, malaj mach squetzan qꞌue vaan. 11 An̈ejtonaꞌ tato ay 
chavan̈oc anima junn̈ej svayi, sqꞌuixinalej sbꞌa ebꞌ, palta tato schꞌocoj junoc 
anima svayi, ¿tas tzꞌaj sqꞌuixnaji? 12  A junoc mach schꞌocoj, elan̈chamel 
tzꞌacꞌji ganar yuj junoc ajcꞌool, palta tato chavan̈ sbꞌey ebꞌ jun, syal stecꞌbꞌan 
sbꞌa ebꞌ. Ocxom junoc lasu oxeꞌ yaj spachꞌuchꞌaji, man̈ comonoc sdꞌin̈chaji.

13  Yelxo te vachꞌ yic junoc vin̈ quelem mebꞌaꞌ ay spensar, dꞌa yichan̈ pax 
junoc vin̈ rey icham vinacxo to malaj spensar, maxtzac schalaj yabꞌ razón. 
14-15 Vachꞌchom mebꞌaꞌ vin̈ quelem chiꞌ ayic tzꞌelta vin̈ dꞌa preso, palta syal 
yoch vin̈ reyal. Ix vilanpaxi to masanil anima tzꞌalani to vachꞌ a vin̈ quelem 
chiꞌ tzꞌochcan reyal sqꞌuexuloc vin̈ icham vinac chiꞌ. 16  Vachꞌchom man̈ 
jantacoc sbꞌisul anima tzꞌacꞌanoch vin̈ quelem chiꞌ reyal, palta axo yic tzꞌecꞌ 
tiempo, jantac ebꞌ maxtzac tzalajlaj yedꞌ vin̈. A scacꞌan quip co sayan tas tzꞌaj 
stzalaj masanil ebꞌ anima quedꞌoc malaj yalani, lajan val icha bꞌaj sco nibꞌej 
sco yam icꞌ, palta max yamchajlaj cuuj.

Sco na val sicꞌlabꞌil yuj tas sco tacꞌvej

5  1 Ayic tzon̈ cꞌoch dꞌa stemplo Dios, yelxo te vachꞌ to sco maclej val cabꞌ 
tas tzꞌalchaji, sco bꞌeybꞌalanpaxi, dꞌa yichan̈ pax to sco nitzoch co bꞌa 

sco comon tacꞌvan junoc tas, icha scꞌulej ebꞌ malaj spensar, max snalaj ebꞌ 
tato chuc scꞌulej.

2  Dꞌa sbꞌabꞌelal scham val co naani, ichato chiꞌ bꞌian sco tacꞌvan cacꞌan 
junoc tas dꞌa Dios, yujto a Dios chiꞌ a dꞌa satchaan̈ ayeqꞌui, a on̈xo tic a dꞌa 
sat lum tic ayon̈ eqꞌui. Yuj chiꞌ man̈ comonoc scalaꞌ. 3 Yujto ayic man̈ jantacoc 
tas sco naꞌa, tzon̈ chac vayichan yuuj. Axo yuj bꞌaj tzon̈ te loloni, ay comon 
lolonel malaj yalan scalaꞌ.

4 Ayic sco tacꞌvan junoc tas dꞌa Dios, mocabꞌ quiqꞌuecꞌ tiempo cacꞌani, yujto 
max tzalaj Dios yedꞌ ebꞌ scomon tacꞌvan junoc tas, yuj chiꞌ caqꞌuec tas sco 
tacꞌvej chiꞌ. 5 Más vachꞌ max co comon tacꞌvej co tiꞌoc, dꞌa yichan̈ pax to sco 
tacꞌvej, palta max co cꞌanabꞌajejlaj.

6 Mocabꞌ cacꞌoch co mul co comon tacꞌvan junoc tas, axo ta tzꞌaji ayic schaji 
yuj junoc mach ayoch dꞌa yibꞌan̈ schaani, scalani to satcꞌolal caji ayic ix co 
tacꞌvan chiꞌ. Mocabꞌ co tzuntzejcot yoval scꞌol Dios yuj tas sco tacꞌvej chiꞌ, 
yujto ay smay satanel tastac sco cꞌulej. 7 Yelxo te vachꞌ to ay yelcꞌoch Dios dꞌa 
yol co sat dꞌa yichan̈ pax to nivan tas sco tacꞌvej dꞌay.

A ebꞌ an̈ej dꞌa qꞌuen tumin syacꞌoch spensar
8  Mocabꞌ sat co cꞌol quilan yuj tas tzꞌaj yixtaj ebꞌ mebꞌaꞌ dꞌa co chon̈abꞌ, bꞌaj 

max cꞌanabꞌajaj tojolal, yujto a ebꞌ ay yopisio scolji ebꞌ yuj juntzan̈xo ebꞌ nivac 
yopisio. Axo ebꞌ chiꞌ scolji ebꞌ yuj juntzan̈xo ebꞌ yelxo nivan yopisio dꞌa yibꞌan̈ 
ebꞌ. 9 Yujto an̈ej vin̈ rey nivan yelcꞌoch yedꞌ yopisio dꞌa yibꞌan̈ juntzan̈xo ebꞌ 
vin̈ yajal, yuj chiꞌ yelxo val nivan tas syicꞌcan vin̈ dꞌa tas tzꞌel dꞌa sat lum 
luum tic.

10  Tato sco nibꞌej val och qꞌuen tumin, malaj bꞌaqꞌuin̈ slajvi co nibꞌan 
qꞌueen. An̈ejtonaꞌ tato sco nibꞌej tzon̈ och bꞌeyumal, malaj bꞌaqꞌuin̈ scalaꞌ to 
cꞌocbꞌilxo tas ay dꞌayon̈. Palta a jun chiꞌ man̈ pensaril. 11 Yujto ayic nivanxo 
tas ay dꞌayon̈, nivan pax slajvieli. An̈ej co ganar, ton̈ej squil yecꞌ qꞌuen tumin 
chiꞌ dꞌa yol co cꞌabꞌ. 12  Tato tzon̈ munlaji, taxon̈ej nivan tas sco vaꞌa mato 
jabꞌn̈ej, palta juncꞌolal tzon̈ vayi. Axo ebꞌ bꞌeyum jun, max vaylaj ebꞌ snaan 
yuj tastac ay dꞌay.

13  Ix vilanpaxi to ay val jun tas te cuscꞌolal dꞌa yolyibꞌan̈qꞌuinal tic: A val 
ebꞌ tzꞌoch val ilcꞌolal sayanecꞌ sbꞌeyumal, palta axo tzꞌaji a sbꞌeyumal ebꞌ chiꞌ 
sjuaneli. 14 Yujto ay bꞌaj syacꞌoch schon̈ ebꞌ, axo tzꞌaji a tzꞌicꞌancot dꞌa yibꞌan̈ 
ebꞌ, slajviel tastac ay dꞌa ebꞌ, man̈xalaj jabꞌoc tas vachꞌ syacꞌcan ebꞌ dꞌa ebꞌ 
yuninal. 15 Icha tzꞌaj calji dꞌa yolyibꞌan̈qꞌuinal tic, bꞌeran on̈ eli on̈ javi, axo yic 
tzon̈ meltzajxi malaj jabꞌoc tas squicꞌbꞌat quedꞌoc. 16 Aton jun tic te cuscꞌolal, 
icha tzꞌaj calji, icha pax chiꞌ tzꞌaj co meltzajxi. Malaj jabꞌoc tas squicꞌ dꞌa co 
munlajel squicꞌbꞌat quedꞌoc. 17 Ay bꞌaj ayic pitzan on̈ dꞌa yolyibꞌan̈qꞌuinal tic, 
dꞌa scal xivcꞌolal tzon̈ eqꞌui, dꞌa scal yaelal yedꞌ dꞌa scal cuscꞌolal.

18  An̈ej val jun tas vachꞌ ix vil dꞌa yolyibꞌan̈qꞌuinal tic to tzon̈ vaꞌi, scucꞌan 
aꞌ, scacꞌan tzalajbꞌoc co cꞌol yedꞌ tas squicꞌ dꞌa jantac co munlajel, dꞌa jabꞌ co 
qꞌuinal syacꞌ Dios, aton jabꞌ chiꞌ syacꞌ co cꞌulej dꞌa yolyibꞌan̈qꞌuinal tic. 19 Yedꞌ 
junxo tic, tato a Dios tzꞌacꞌan jantac co bꞌeyumal, syacꞌanpax co tzalajcꞌolal co 
vaꞌan tas squicꞌ dꞌa co munlajel yuj svachꞌcꞌolal. 20 Yacbꞌan a Dios tzꞌacꞌan co 
tzalajcꞌolal chiꞌ, max yal-laj coch ilcꞌolal yuj tas ol aj yecꞌ tiempo cuuj.

6  1 Ay jun tas sjavi dꞌa yibꞌan̈ ebꞌ anima dꞌa yolyibꞌan̈qꞌuinal tic to man̈ 
smojoc scꞌulaj svilaꞌ: 2  A Dios tzꞌacꞌan sbꞌeyumal junoc mach yedꞌ 

snivanil yelcꞌochi, ayxon̈ej tastac snibꞌej, palta max chajilaj yacꞌ tzalajbꞌoc 
scꞌol dꞌa smasanil juntzan̈ chiꞌ, chꞌocxo mach syacꞌ tzalajbꞌoc scꞌol yedꞌoc. 
A jun tic, ixtojbꞌail, man̈ smojoc. 3  Vachꞌchom a junoc vin̈ vinac ay 100-oc 
yuninal, nivan tiempo syil vin̈, palta tato max yacꞌ tzalajbꞌoc scꞌol vin̈ yedꞌ 
tas vachꞌ, tato chuclaj tzꞌaj smucchaj vin̈, a tzin naani to te vachꞌ yic junoc 
eqꞌueltiꞌ unin dꞌa yichan̈ jun vinac chiꞌ. 4 Vachꞌchom a junoc unin chiꞌ, ton̈ej 
tzꞌecꞌ dꞌa ichn̈ejtaꞌ, malaj bꞌaj sbꞌinaj jabꞌoc, 5  maj yil jabꞌoc saquilqꞌuinal, 
malaj jabꞌoc tas syojtaquejeli, vachꞌ yicoꞌ yujto syicꞌ yip, malaj tas snaꞌa. 
6  A pax jun vinac chiꞌ jun, vachꞌchom ix ecꞌ chabꞌoc mil abꞌil, tato maj yacꞌ 
tzalajbꞌoc scꞌol yedꞌ tastac ay dꞌay, malaj yelcꞌochi, a dꞌa slajvubꞌ junn̈ej bꞌaj 
ol can ebꞌ dꞌa chamubꞌ.

7 Masanil co munlajel sco bꞌoꞌo, an̈ej yoch yopisio dꞌa co nivanil, palta malaj 
bꞌaqꞌuin̈ tzon̈ och vaan co nibꞌan tas sco nibꞌej. 8  Man̈ vachꞌoc yic junoc anima 
jelan dꞌa yichan̈ junoc to malaj spensar tato an̈ejaꞌ mebꞌaꞌ jun anima jelan 
chiꞌ, vachꞌchom yojtac yicꞌan bꞌey sbꞌa yedꞌ yetanimail dꞌa svachꞌilal.

9  Yelxo vach ꞌ t ato jabꞌn̈ej tas ay dꞌayon̈, dꞌa yichan̈ pax ton̈ej sco te 
naubꞌtan̈ej coch bꞌeyumal. A tas sco naubꞌtan̈ej chiꞌ malaj yelcꞌochi, lajan 
val icha bꞌaj sco nibꞌej sco yam icꞌ, palta max yamchajlaj cuuj. 10 A tas ayecꞌ 
ticnaic, toxonton tzꞌalchaj dꞌa pecaꞌ. A on̈ anima on̈ tic ojtacabꞌil tas caji, nabꞌa 
anima on̈. Max yal-laj co telan co bꞌa yedꞌ Dios, yujto te ecꞌto yip dꞌayon̈. 11 Ay 
jun lolonel syal icha tic: Tato nivan lolonel scalaꞌ ayic sco telan co bꞌa, ay 
lolonel man̈xalaj yalan scalaꞌ. Malaj jabꞌoc tas vachꞌ squicꞌaꞌ ayic sco telan co 
bꞌa chiꞌ. 12  Malaj mach ojtannac tas junoc vachꞌ dꞌayon̈ anima on̈ tic yic tzon̈ 
ecꞌ jayeꞌ cꞌual dꞌa yolyibꞌan̈qꞌuinal tic, yujto a co qꞌuinal elan̈chamel tzꞌecꞌbꞌat 
icha en̈ul. Malaj junoc mach syal yalani tas ol ujoc dꞌa yolyibꞌan̈qꞌuinal tic 
ayic toxo ix on̈ chami.

Man̈ lajanoc jelanil yedꞌ man̈ pensaril

7  1 Vachꞌ tato vachꞌ co bꞌinaji, dꞌa yichan̈ pax to sucꞌuqꞌui co jabꞌ yedꞌ 
perfume.

Vachꞌ jun cꞌu ayic tzon̈ chami, dꞌa yichan̈ pax jun cꞌu ayic tzon̈ alji.
 2 Vachꞌ ayic tzon̈ bꞌatcan iloj acꞌval bꞌaj tzꞌoch chamel, dꞌa yichan̈ pax 

tzon̈ bꞌatcan iloj qꞌuin̈, yujto a chamel chiꞌ, quicn̈ej yaj co masanil. 
Vachꞌ tato sco naꞌ ayic pitzan on̈to.

 3 Vachꞌ tato tzon̈ oqꞌui, dꞌa yichan̈ pax tzon̈ tzevaji, yujto vachꞌchom 
cuseltac yilji co sat, palta sbꞌo co pensar yuuj.

 4 A ebꞌ n̈ican spensar sna ebꞌ yuj schamel, axo ebꞌ malaj spensar jun, an̈ej 
dꞌa qꞌuin̈ aybꞌat spensar ebꞌ.

 5 Vachꞌ tato sco cha cabꞌ co cachnabꞌil syacꞌ junoc mach jelan spensar, 
dꞌa yichan̈ pax to tzon̈ alji vachꞌil yuj junoc mach malaj spensar.

 6 Ayic scabꞌan yel yav junoc mach malaj spensar stzevaji, malaj jabꞌoc 
yelcꞌochi. Lajan val icha cabꞌan stzꞌitiljubꞌ teꞌ qꞌuiix stzꞌabꞌat yuj teꞌ 
cꞌacꞌ.

 7 A qꞌuen tumin tzꞌacꞌji dꞌa elcꞌaltac, a qꞌuen tzꞌicꞌan yixtaxel spensar ebꞌ 
jelan. Lajan tzꞌajcan ebꞌ icha ebꞌ malaj spensar.

 8 Ayic sbꞌoelcꞌoch junoc tas, te ay tzalajcꞌolal dꞌa yichan̈ ayic tzꞌel yich sbꞌoi.
Tato emnaquil scutej co bꞌa, te vachꞌ quic dꞌa yichan̈ bꞌaj squicꞌchaan̈ co 

bꞌa.
9 Mocabꞌ cꞌunoc scot coval, yujto a chichoncꞌolal chiꞌ yic ebꞌ malaj spensar.
10 Malajocabꞌ bꞌaqꞌuin̈ scalaꞌ to a tas ecꞌnacxo más vachꞌ. A jun chiꞌ, man̈ 

pensaril.
11 Tato jelan on̈, vachꞌ quic dꞌa yichan̈ ebꞌ anima scha smacbꞌen dꞌa 

yolyibꞌan̈qꞌuinal tic. 12  A jelanil chiꞌ te nivan yelcꞌoch dꞌa yichan̈ qꞌuen tumin, 
yujto a tzon̈ icꞌan bꞌey dꞌa juncꞌolal.

13  Scham val quilan tastac bꞌobꞌil yuj Dios: A tas coxo yajcan yuuj, malaj 
mach syal stojolbꞌitani. 14 Tato vachꞌ cajecꞌ squilaꞌ, smoj cacꞌan tzalajbꞌoc co 
cꞌool, palta tato man̈ vachꞌoc cajecꞌ squil jun, scham val co naani to a Dios 
tzꞌutan scha macan̈il, yic vachꞌ a on̈ chamelbꞌa anima caj tic, man̈ cojtacoc 
tas sco cha co bꞌa yedꞌoc.

15 A yedꞌ jabꞌ in qꞌuinal malaj yelcꞌoch tic, ay juntzan̈ tas ix vilaꞌ: Ay bꞌaj a 
ebꞌ anima vachꞌ spensar spet chami. Ay pax bꞌaj jun, a ebꞌ chuc spensar najtil 
tzꞌeqꞌui.

 16 Yuj chiꞌ max on̈ ecꞌ dꞌa yibꞌan̈ co cꞌulan vachꞌil, max on̈ ecꞌ pax dꞌa 
yibꞌan̈ cacꞌanoch co bꞌa jelanil yic max co juel co bꞌa.

 17 Mocabꞌ on̈ ecꞌ dꞌa yibꞌan̈ co te cꞌulan chucal. Mocabꞌ cacꞌpaxoch co bꞌa 
man̈ pensaril, yic max pet on̈ chami.

 18 Sco yaꞌilej co bꞌa dꞌa chabꞌ bꞌeybꞌal tic, tato ay yelcꞌoch Dios dꞌayon̈, 
vachꞌ ol on̈ elcꞌoch yedꞌ juntzan̈ tic.

 19 A junoc mach jelan, ecꞌalto nivan yelcꞌoch yuj sjelanil chiꞌ dꞌa yichan̈ 
lajun̈van̈oc ebꞌ ayoch yajalil dꞌa junoc chon̈abꞌ.

20  Palta malaj junoc on̈ te vachꞌ on̈ dꞌa yolyibꞌan̈qꞌuinal tic. Malaj junoc 
mach on̈ to max och co mul.

21 Mocabꞌ co cha cabꞌ masanil tas tzꞌalji, yic vachꞌ tato chuc syal ebꞌ co 
checabꞌ dꞌayon̈, man̈ yaoc scabꞌi, 22  yujto cojtac to ay bꞌaj chuc pax scal dꞌa 
junocxo mach.

Schꞌolbꞌitaj junoc tas dꞌa jelanil
23 Masanil juntzan̈ tic ix in chꞌolbꞌitej yedꞌ in jelanil, yujto ay val och dꞌa in 

pensar to jelan tzin ajelcꞌochi, palta max nachajel-laj vuuj. 24 Masanil tas tzuji 
max nachajel-laj vuuj, yujto ajaltac yojtacajeli, malaj mach snachajel yuuj.

25  Ix vacꞌ val och dꞌa in cꞌol in sayanecꞌ jelanil yic svojtaquejeli tas yaj 
smasanil. Ix nachajel vuuj to malaj co pensar tato sco cꞌulej chucal, quistal 
on̈ tato sco pitej co bꞌa.

26  Ay jun tas te chuc ix ilchaj vuj dꞌa yichan̈ chamel. Aton ebꞌ ix ix te 
ay smon smusan sat ebꞌ vin̈ vinac, maxtzac actajel ebꞌ vin̈ yuj ix. A vin̈ ay 
yelcꞌoch Dios dꞌa sat, max acꞌjilaj ganar vin̈ yuj ix, palta axo ebꞌ vin̈ scꞌulan 
chucal, cꞌun yacꞌji ganar ebꞌ vin̈.

27-28 Ayic ix vacꞌan vip vojtacanel juntzan̈ tic, a in svalel lolonel tic, ayto pax 
tas maj vojtaquejeli, palta ay jun tas ix vojtaquejel dꞌa scal juntzan̈ tic, tecan 
am junn̈ej vin̈ vinac ay yelcꞌoch dꞌa scal junoc mil vinac. Axo dꞌa scal ebꞌ ix ix, 
malaj junoc ix ay yelcꞌoch ix ilchaj vuuj. 29 An̈ej tas ix chax vuuj to a on̈ anima 
on̈ tic, vachꞌ ix on̈ ajcan sbꞌoan Dios, palta axo ix aji, ix quixtejel co bꞌa.

8  1 Te vachꞌ yic junoc mach jelan spensar, yujto syojtaquejel tas yaj 
yolyibꞌan̈qꞌuinal tic. A sjelanil chiꞌ a tzꞌacꞌan checlaj dꞌa sat, vachꞌchom 

to ovtaxon yilji, axo yuj sjelanil chiꞌ scheclaj svachꞌil scꞌol dꞌa sat chiꞌ.

A tas tzꞌaj scꞌanabꞌajaj vin̈ rey
2  Co cꞌanabꞌajejec tas syal vin̈ rey, yujto icha chiꞌ ix cutej cacꞌan co tiꞌ dꞌa 

Dios. 3 Man̈ elan̈chameloc tzon̈ el dꞌa yichan̈ vin̈ rey chiꞌ, mocabꞌ co tecꞌbꞌejec 
co bꞌa calan quic dꞌa tas man̈ vachꞌoc dꞌa sat vin̈, yujto syaln̈ej scꞌulan vin̈ tas 
snibꞌej. 4 An̈ej vin̈ rey chiꞌ syal yalan slajvubꞌ junoc lolonel, malaj mach syal 
scꞌanbꞌan yabꞌi tas scꞌulej vin̈.

5 Tato sco cꞌanabꞌajej junoc checnabꞌil, malaj tas scot dꞌa quibꞌan̈. Tato ay co 
pensar, snachajel cuuj tas tiempoal ayon̈ eqꞌui, tas pax scutej co cꞌanabꞌajani. 
6-7 Ay val stzolal yedꞌ scꞌual tas tzꞌaj co cꞌanabꞌajan juntzan̈ chiꞌ, palta ay val 
jun tas tzon̈ ixtaneli, yujto man̈ cojtacoc tas tzuji, malaj junoc mach syal 
yalan dꞌayon̈.

8  Malaj mach syal snitzan sqꞌuinal, malaj pax mach syal syamanoch vaan 
schamel. A ebꞌ soldado syal scꞌananel sbꞌa ebꞌ dꞌa scal oval, palta a dꞌa chamel 

chiꞌ, malaj mach syal yeli. A junoc mach chuc, max yal-laj scoljiel dꞌa yol 
scꞌabꞌ chamel yuj schucal.

Ay juntzan̈ malaj jabꞌoc yelcꞌochi
9 Ayic ix vacꞌanoch dꞌa in cꞌol vojtacaneli tastac tzuji dꞌa yolyibꞌan̈qꞌuinal 

tic, masanil juntza n̈ tic ix vilaꞌ. Ay bꞌaj ay ebꞌ ayoch yajalil dꞌa scal ebꞌ 
yetanimail, axo tzꞌaji a ebꞌ tzꞌixtanpax ebꞌ anima chiꞌ.

10 Ay bꞌaj ix vilpaxi to ayic smucchaj junoc vinac chuc spensar, vachꞌchom 
chuc ix yutej sbꞌa vin̈ dꞌa schon̈abꞌ, palta tzꞌicꞌjichaan̈ vin̈ yuj ebꞌ yetchon̈abꞌ 
chiꞌ. Axo pax ebꞌ anima scꞌanabꞌajan Dios, man̈xalaj mach snaancot ebꞌ dꞌa yol 
schon̈abꞌ bꞌaj tzijtum tas vachꞌ scꞌulejnaccani. A juntzan̈ tic, malaj sjolomal 
yaji. 11 Yujto man̈ elan̈chameloc tzꞌacꞌjioch syaelal ebꞌ scꞌulan chucal, yuj chiꞌ 
an̈ej chucal scꞌulej ebꞌ anima. 12  Vachꞌchom syalcan jun lolonel icha tic: A ebꞌ 
scꞌulan vachꞌil ay yelcꞌoch Dios dꞌa ebꞌ, vachꞌn̈ej tzꞌelcꞌoch ebꞌ. 13  Axo pax ebꞌ 
chuc malaj yelcꞌoch Dios dꞌay, chuc tzꞌelcꞌoch ebꞌ, quenn̈ej tiempo syil ebꞌ, 
xchi jun lolonel chiꞌ. Palta ix vilaꞌ to ay ebꞌ ste cꞌulan chucal, nivan tiempo 
syil ebꞌ. 14 A tas man̈ vachꞌoc svil dꞌa yolyibꞌan̈qꞌuinal tic, ay ebꞌ anima vachꞌ 
syutej sbꞌa, axo tzꞌaji, syabꞌ val syail ebꞌ, ichato te chuc ebꞌ. Axo pax ebꞌ te 
chuc jun, tzꞌicꞌjichaan̈ ebꞌ, ichato vachꞌ ebꞌ. A jun tic malaj sjolomal yedꞌnac.

15 Yuj chiꞌ svalaꞌ yacbꞌan ayon̈ecꞌ dꞌa yolyibꞌan̈qꞌuinal tic, smoj val tzon̈ vaꞌi, 
scucꞌan aꞌ, scacꞌan tzalajbꞌoc co cꞌool. Icha chiꞌ juncꞌolal tzon̈ eqꞌui vachꞌchom 
ya tzꞌaj co sayan va co bꞌa dꞌa co qꞌuinal syacꞌ Dios.

16 Yacbꞌan svacꞌ val och dꞌa in cꞌol vojtacaneli yedꞌ vilan pax tastac tzuji dꞌa 
yolyibꞌan̈qꞌuinal tic, ay bꞌaj max och in vayan̈ dꞌacꞌvalil in naan yuuj. 17 Axo ix 
nachajel vuuj jun to a masanil tas scꞌulej Dios yedꞌ tastac tzuji, max nachajel 
cuuj. Vachꞌchom scacꞌ quip cojtacaneli, palta malaj bꞌaqꞌuin̈ snachajel cuuj. 
Vachꞌchom a junoc mach jelan tzꞌalani to snachajel yuuj, palta val yel, malaj 
tas snachaji.

A tas smoj sco cꞌulej

9  1 Ayic ix vacꞌanoch dꞌa in cꞌol in chꞌolbꞌitan jun tic, ix nachajel vuuj to 
a tas scꞌulej ebꞌ vachꞌ yedꞌ ebꞌ jelan spensar, ayecꞌ dꞌa yol scꞌabꞌ Dios. 

Malaj junoc on̈ cojtac tas ay dꞌa quichan̈, tom ol on̈ xajanajoc, mato ol on̈ 
chacjoqueloc. 2  Axo tzꞌaji, vachꞌchom tojol co bꞌeybꞌal, mato man̈ tojoloc, 
vachꞌchom vachꞌ on̈, ma chuc on̈, vachꞌchom sco cꞌanabꞌajej, ma pit on̈, 
vachꞌchom scacꞌ co silabꞌ, mato max cacꞌaꞌ, vachꞌchom ay co mul, mato malaj 
co smul, vachꞌchom scacꞌ co tiꞌ dꞌa Dios, mato max cacꞌ co tiꞌ chiꞌ, palta 
lajann̈ej tas sjavi dꞌa quibꞌan̈.

3  Ay jun tas chuclaj dꞌa scal masanil tas tzuji dꞌa yolyibꞌan̈qꞌuinal tic, aton 
bꞌaj junn̈ej tzon̈ sateli. A tas ayecꞌ dꞌa co pensar co masanil, an̈ej chucal yedꞌ 
man̈ pensaril, axo yic sjavi chamel dꞌa quibꞌan̈, tzon̈ sateli.

4 Yuj chiꞌ an̈ej yic pitzan on̈, ayto tas ayoch yipoc co cꞌool. Te nivan yelcꞌoch 
junoc nocꞌ tzꞌiꞌ pitzan dꞌa yichan̈ junoc nocꞌ chamnac choj. 5 Tato pitzan on̈, 
cojtac to ol on̈ chamoc, axo pax ebꞌ chamnacxo, man̈xalaj tas yojtac ebꞌ, 
man̈xalaj tas syal yacꞌchaj dꞌa ebꞌ, maxtzac nachajcot ebꞌ yuj ebꞌ anima. 6 A bꞌaj 
tzon̈ mucchaji, ataꞌ slajvican co xajanan co bꞌa, co chichoncꞌolal yedꞌ masanil 
chucal. Man̈xa bꞌaqꞌuin̈ ay calan quic dꞌa tas tzuji dꞌa yolyibꞌan̈qꞌuinal tic.

7 Yuj chiꞌ caqꞌuec tzalajbꞌoc co cꞌol co vaꞌi, cuqꞌuec aꞌ, yujto vachꞌ jun tic 
dꞌa yichan̈ Dios. 8  Sacocabꞌ co pichul scacꞌochi, vachꞌocabꞌ scutej co jixbꞌan 
co jolom. 9 Yujto tzapan jabꞌ co qꞌuinal syacꞌ Dios, yuj chiꞌ caqꞌuec tzalajbꞌoc 
co cꞌool junjun on̈ yedꞌ ebꞌ ix quetbꞌeyum xajanabꞌil cuuj. Aton chiꞌ tzꞌacꞌji 
spacoc dꞌayon̈ yuj Dios bꞌaj scabꞌ syail co munlaj dꞌa sat luum tic. 10 Masanil 
tas syal co cꞌulani, co cꞌulejec dꞌa smasanil co cꞌool, yujto a dꞌa campusante 
bꞌaj tzon̈ cꞌochcani, man̈xa munlajel, man̈xa tas syal co naani, man̈xa tas syal 
cojtacaneli, man̈xa pax jelanil.

A tas man̈ tojoloc scꞌulaji
11 Ay jun xo tas svil dꞌa yolyibꞌan̈qꞌuinal tic: A ebꞌ toxon jelan sbꞌeyi, 

man̈ masaniloc ebꞌ tzꞌacꞌan ganar carela. Man̈ masaniloc ebꞌ jelan yacꞌan 
oval tzꞌacꞌan gan ar oval. Man̈ masaniloc ebꞌ jelan spensar vachꞌ svaꞌi. 
Man̈ masaniloc ebꞌ te ay tas ojtannac tzꞌoch bꞌeyumal. Man̈ masaniloc ebꞌ 
cꞌaybꞌabꞌil tzꞌoch yopisio. Palta masanil mach tzꞌilchaj vachꞌil yedꞌ chucal 
yuuj. 12  An̈ejtonaꞌ a on̈ anima on̈ tic, man̈ cojtacoc janicꞌ tzon̈ chami. Icha tzꞌaj 
scan nocꞌ chay dꞌa yol chimpa, ma icha yic scan nocꞌ much dꞌa yol teꞌ yaal, 
icha chiꞌ caji, malaj tas naan cuuj sjavi jucnaj junoc tas dꞌa quibꞌan̈.

13  An̈ejtonaꞌ, ay jun tas ix vilaꞌ, nivan yelcꞌoch jun cꞌaybꞌubꞌal ix vicꞌcan 
dꞌay: 14 Ix vil jun yuneꞌ chon̈abꞌ quenn̈ej anima cajan dꞌay, axo ix aji ay jun vin̈ 
rey te nivan sbꞌisul soldado, ix oymaj vin̈ yedꞌ ebꞌ soldado chiꞌ dꞌa spatictac 
jun yuneꞌ chon̈abꞌ chiꞌ yic syacꞌan oval ebꞌ yedꞌoc. 15  Palta a dꞌa jun yuneꞌ 
chon̈abꞌ chiꞌ, ay jun vin̈ mebꞌaꞌ cajan taꞌ, te jelan spensar vin̈. Ix yal scolan jun 
chon̈abꞌ chiꞌ vin̈ yuj sjelanil chiꞌ, palta malaj mach ix naancot vin̈.

16 Yuj chiꞌ vachꞌchom malaj yelcꞌoch sjelanil spensar jun vin̈ mebꞌaꞌ chiꞌ dꞌa 
ebꞌ anima, maj scha yabꞌ ebꞌ tas syal vin̈, palta a in tic svalaꞌ to ay yelcꞌoch 
junoc mach n̈ican spensar dꞌa yichan̈ junoc mach te vinac syutej sbꞌa.
 17 Te vachꞌ cabꞌan slolonel junoc mach ay pensar to cꞌununi sloloni, dꞌa 

yichan̈ pax cabꞌan yel yav junoc sreyal ebꞌ malaj spensar.
 18 Te nivan yelcꞌoch jelanil dꞌa yichan̈ yamcꞌabꞌ yic oval. Yujn̈ej jabꞌoc tas 

chuclaj sco cꞌulej, te nivan tas tzꞌixtaxeli.

10  1 Yujn̈ej junoc nocꞌ chamnac yax aꞌay tzꞌixtaxbꞌat sjabꞌ perfume te 
vachꞌ. Icha pax chiꞌ junoc mach bꞌinajnac yuj sjelanil, tato scꞌulej 

jabꞌoc chucal, satel sbꞌinajnaquil chiꞌ.
 2 A tas snibꞌej junoc mach n̈ican spensar to a tas vachꞌ bꞌaj syacꞌoch sbꞌa. 

Axo pax tas snibꞌej junoc malaj spensar jun, an̈ej dꞌa chucal bꞌaj 
syacꞌoch sbꞌa.

 3 A ebꞌ malaj spensar, a tas scꞌulej ebꞌ schꞌoxaneli to malaj spensar ebꞌ. 
Elan̈chamel scheclaj ebꞌ yuuj.

 4 Tato a junoc yajal scot yoval dꞌayon̈ yuj co paltail, mocabꞌ 
elan̈chameloc sco cꞌanel co bꞌa dꞌa copisio. Tato emnaquil scutej co 
bꞌa, tzon̈ acꞌji nivancꞌolal vachꞌchom nivan co paltail chiꞌ.

5 Ay val tas man̈ smojoc tzuji dꞌa yolyibꞌan̈qꞌuinal tic, aton tas tzꞌel scꞌulan 
ebꞌ yajal. 6 Yujto a dꞌa ebꞌ malaj spensar tzꞌacꞌji junoc opisio nivan yelcꞌochi, 
axo pax dꞌa ebꞌ smoj yoch yajalil jun, a junoc comon opisio tzꞌacꞌji. 7 Ix vilaꞌ to 
a ebꞌ checabꞌ yaji, yibꞌan̈ chejn̈ej tzꞌecꞌ ebꞌ. Axo pax ebꞌ nivac vinac jun, a dꞌa 
yoc ebꞌ sbꞌeyi, ichato checabꞌ yaj ebꞌ.

 8 A ebꞌ sbꞌoan junoc nivan jul, ay smay sbꞌat ebꞌ dꞌa yool. A ebꞌ sjuanel 
junoc muro, ay smay schiji ebꞌ yuj nocꞌ chan.

 9 A ebꞌ stzeyan qꞌuen qꞌueen, ay smay slajvi ebꞌ yuj qꞌueen. Axo ebꞌ spojvi 
cꞌatzitz, ay smay xican sbꞌa ebꞌ.

 10 Ayic tzꞌem ye qꞌuen chꞌacabꞌ, axo yic sco cꞌanan qꞌueen yovalil scacꞌ val 
quip co dꞌabꞌanoch qꞌueen, yuj chiꞌ más vachꞌ sco n̈icxiqꞌue ye qꞌueen. 
Tato jelan on̈ jun, elan̈chamel sco naꞌ tas tzon̈ aji.

 11 ¿Tasto yalan junoc mach ojtannac smontan nocꞌ chan, tato toxo ix chiji 
yuj nocꞌ?

 12 Tato tzon̈ lolon yedꞌ jelanil, vachꞌ tzꞌalchaj dꞌayon̈. Tato tzon̈ lolon yedꞌ 
co man̈ pensaril jun, munil squicꞌcot dꞌa quibꞌan̈.

 13 Ayic syamanoch slolon junoc malaj spensar, a comon lolonel syalaꞌ, axo yic 
slajvi slolon chiꞌ, ichato malaj jun tas syal chiꞌ, 14 max cꞌunbꞌi ste loloni.

Malaj mach syal yalan tas toto ol ujoc.
 15 A ebꞌ malaj spensar, smacꞌ cꞌunbꞌoc sbꞌa ebꞌ smunlaji, maxtzac nachaj 

yuj ebꞌ bꞌaj ay sbꞌeal schon̈abꞌ.
 16 Obꞌiltac junoc nación to a junoc mach tzapanto spensar ayoch sreyaloc, 

a na an̈ej iloj qꞌuin̈ syacꞌ ebꞌ yichamtac vinaquil.
 17 Te vachꞌ yic junoc nación tato a junoc mach jelan spensar ayoch 

sreyaloc, a na ebꞌ yichamtac vinaquil sva ebꞌ dꞌa yorail yic tzꞌoch yip 
ebꞌ, man̈oclaj dꞌa uqꞌuel an̈ sbꞌatcan ebꞌ.

 18 A ebꞌ chꞌaan scꞌool snipan yibꞌan̈ spat, tzꞌecꞌ tzꞌuj dꞌa ebꞌ, axo tzꞌaji, 
tzꞌem lan̈naj spat ebꞌ chiꞌ dꞌa yibꞌan̈.

 19 A qꞌuin̈ stzalajbꞌi co cꞌool yuuj, tzon̈ tzalaj pax yuj tas scuqꞌuej, palta a 
juntzan̈ tic tumin snibꞌej.

 20 Mocabꞌ calec specal vin̈ rey, mocabꞌ ecꞌ dꞌa co pensar calani. Mocabꞌ cal 
chucal dꞌa ebꞌ bꞌeyum, vachꞌchom co chꞌocoj ayon̈ecꞌ dꞌa co pat, yujto 
jabꞌjabꞌil tzꞌabꞌchaji, ichato a nocꞌ much tzꞌicꞌanbꞌati scꞌoch dꞌa vin̈ rey 
chiꞌ.

11  1 Elbꞌenocabꞌ tastac cuuj, yujto ay jun cꞌual ol co cha spac.
 2 A tastac ay dꞌayon̈, vachꞌ sco pucbꞌat dꞌa ebꞌ malaj 

yicoꞌ, yujto man̈ cojtacoc talaj ay junoc chucal sjavi dꞌa quibꞌan̈ dꞌa 
yolyibꞌan̈qꞌuinal tic.

 3 Tato stelvi junoc te teꞌ, yalxon̈ej bꞌaj sbꞌat teꞌ, scann̈ej teꞌ bꞌaj tzꞌem juan 
chiꞌ. Tato qꞌuicꞌ yilji asun, van scot n̈abꞌ syal chiꞌ.

 4 Tato scacꞌoch co chum chajtil yilji tiempo bꞌaj ayon̈eqꞌui, malaj bꞌaqꞌuin̈ 
tzon̈ avalvi, malaj pax bꞌaqꞌuin̈ sco mol sat cavbꞌen chiꞌ.

5 Man̈ cojtacoc bꞌaj scot icꞌ, man̈ cojtacocpaxi tas tzꞌaj sqꞌuibꞌ junoc neneꞌ 
unin dꞌa yol scꞌol snun, ichaton chiꞌ man̈ cojtacoc tastac scꞌulej Dios, aton ix 
bꞌoan masanil tas.

6  Cavejec co bꞌabꞌel avbꞌen, scavan pax tzacꞌanilto tzꞌochi, yujto man̈ 
cojtacoc mach junoc macan̈ vachꞌ tzꞌaji, tom a bꞌabꞌel chiꞌ, mato a tzacꞌan 
chiꞌ, mato syacꞌ scha macan̈il jun.

7 Te vachꞌ quilan saquilqꞌuinal, vachꞌ quilan pax yoc cꞌu. 8  Vachꞌchom 
tzijtum abꞌil squilaꞌ, palta scacꞌ quip cacꞌan tzalajbꞌoc co cꞌool. Scham val co 
naani to nivan tiempo tzon̈ can dꞌa campusante, man̈xa tas scacꞌ ganar taꞌ, 
man̈xalaj yelcꞌochi.

* 12.1 A jun lolonel “bꞌoumal” a dꞌa hebreo icha val to lajan sjajil icha jun lolonel “mucnabꞌil”. 

A razón dꞌa ebꞌ quelemtac
9 Ex quelemtac yedꞌ ex cobꞌestac, tzalajan̈ec yacbꞌan steton eyip. Aqꞌuec 

tzalajbꞌoc e cꞌool yedꞌ tas vachꞌ yacbꞌan syal eyuuj. Ixiquec bꞌaj tze nibꞌej 
tzex bꞌati, cꞌulejec tas tze nibꞌej tze cꞌulej, palta bꞌian scham val e naani to 
ol ex schꞌolbꞌitej Dios yuj tastac tze cꞌulej chiꞌ. 10  Iqꞌuequel juntzan̈ tas tze 
naubꞌtan̈ej dꞌa e pensar, man̈ ex och ilcꞌolal yuj junoc yaelal dꞌa e nivanil, 
yujto a jabꞌ stiempoal e quelemal e cobꞌesal, malaj yelcꞌochi, junn̈ej rato 
tzꞌecꞌbꞌati.

12  1 Yacbꞌan unin animaexto, naeccot Dios e bꞌoumal, yacbꞌan mantzac 
eyabꞌ syail yuj icham animail. Yujto ay jun tiempoal ol eyal icha tic: 

Man̈xa svachꞌil cajecꞌ scabꞌi, xe chama. * 2  Naeccot Dios chiꞌ ticnaic yacbꞌan 
tzato yal eyilan yoc cꞌu, yoc qꞌuen uj yedꞌ yoc qꞌuen cꞌanal, yic mantzac 
syamoch ste javi yaelal dꞌayex. 3 Yujto ay jun cꞌual a e cꞌabꞌ tzex colan ticnaic, 
toxon̈ej ol luclonoc, axo eyoc te tecꞌan, ol el yip. Man̈xapaxlaj qꞌuen eye bꞌaj 
ol yal e cachꞌan e vael, ol ixtaxpax yol e sat. 4  Ayic ol javoc jun tiempoal 
chiꞌ dꞌa eyibꞌan̈, man̈xo ol yal-laj eyabꞌan tastac scꞌan̈ dꞌa yoltac bꞌe, man̈xo 
ol eyabꞌpaxlaj scꞌan̈ qꞌuen chaꞌ. Pitzan ex xo ayic tzꞌocꞌ nocꞌ much ayic ayto 
scꞌanaꞌ, man̈xo ol eyabꞌ yoch bꞌit dꞌa e tzꞌey. 5 Ol ex xiv e qꞌue dꞌa junoc chaan̈, 
ayxo smay eyecꞌ dꞌa yoltac bꞌe.

Ol syamoch sacbꞌi xil e jolom, tevelxon̈ej ol ex ecꞌ machaljoc, man̈xa pax 
tas ol e naꞌ dꞌa eyetbꞌeyum, yujto vanxo e bꞌatcan dꞌa e cajnubꞌ dꞌa campusante 
dꞌa juneln̈ej. A ebꞌ anima dꞌa yoltac bꞌe, ol laj ocꞌ ebꞌ yuj e chamel.

6 Co naeccot jun Dios on̈ bꞌoani, yujto ay jun cꞌual ol lajvoccꞌoch co qꞌuinal, 
icha junoc candil nabꞌa oro spoji ayic sdꞌin̈chaj scatenail nabꞌa plata bꞌaj 
chinanqꞌuei. Mato icha tzꞌaj spojbꞌat lum chꞌubꞌ dꞌa stiꞌ a aꞌ, ma icha tzꞌaj spoj 
qꞌuen tzꞌecꞌ surson bꞌaj stocꞌjiqꞌueta a aꞌ dꞌa yol jul. 7 Ayic slajvicꞌoch co nivanil 
tic, smeltzajxicanoch pococal dꞌa sat lum tic, ichataxon yaj dꞌa yalan̈taxo. Axo 
co pixan sqꞌuexcan dꞌa Dios, yujto aꞌ acꞌjinacoch dꞌayon̈.

8  A in alum in el lolonel tic svalanxi junelxo: Masanil juntzan̈ tic, malaj 
sjolomal yaji, malaj yelcꞌochi.

A juntzan̈ slajvubꞌ lolonel tzꞌaljicani
9  A val yuj in jelanil, man̈ jantacoc tas vachꞌ ix vacꞌ yojtaquejel ebꞌ 

vetanimail. An̈ejtonaꞌ jantac pax juntzan̈ lolonel ix in sicꞌcani, ix lajvi chiꞌ ix 
in chꞌolbꞌitaneli, ix vacꞌanoch dꞌa stzolal. 10 Ix in say val lolonel to vachꞌn̈ej 
schaan sbꞌa to yel, yic tzin tzꞌibꞌejcan icha val smojal.

11 A tastac syal ebꞌ jelan, lajan val icha junoc teclabꞌ jay sn̈iꞌ stecjioch dꞌa 
nocꞌ vacax, axo yic toxo ix molchaj juntzan̈ lolonel chiꞌ, lajan val icha teꞌ 
estaca tzatz yaj smacꞌchajemi. A juntzan̈ lolonel chiꞌ a Dios Quilumal, aꞌ ix 
acꞌan dꞌayon̈. 12  Ex unin anima, scham val eyilani, man̈ comonoc tzeyacꞌoch 
e bꞌa dꞌa junocxo comon lolonel, yujto a tzꞌibꞌoj uum malaj slajvubꞌ, an̈ejtonaꞌ 
tato te ay tas sco cꞌaybꞌej dꞌay, tzon̈ tzactzajqꞌue yuuj.

13  Icha tic tzꞌaj slajvican juntzan̈ lolonel tic. Ix alchajcan smasanil. Ayocabꞌ 
yelcꞌoch Dios dꞌayon̈, co cꞌanabꞌajejec masanil schecnabꞌil, yujto a jun chiꞌ 

 945 ECLESIASTÉS 11 ,  12



yovalil sco cꞌulej. 14 Yujto a Dios ol chꞌolbꞌitan masanil tastac sco cꞌulej, tato 
vachꞌ, mato chuclaj, vachꞌchom elcꞌaltac ix laj co cꞌulej. 

1  1 A juntzan̈ sbꞌit vin̈aj Salomón, man̈xo jantacoc svachꞌil yalji.

Bꞌabꞌel bꞌit

Syalan ix cobꞌes:

 2 Ach quelem xajanabꞌil vuuj, tzꞌubꞌelta jabꞌoc in tiꞌ. Te vachꞌ svabꞌ dꞌa 
yichan̈ yal uva.

 3 Te vachꞌ yel a jabꞌ yuj yal sucꞌuqꞌui sjabꞌ ayoch dꞌayach. Ayic svabꞌan a 
bꞌinaji, lajan val icha sucꞌuqꞌui sjabꞌ chiꞌ. Yuj chiꞌ te xajan ach yuj ebꞌ 
ix ix.

 4 Iqꞌuinbꞌat dꞌa a pat ach in reyal, iqꞌuinbꞌat edꞌoc elan̈chamel, xchi ix.

Syalan ebꞌ anima:

Te tzalajcꞌolal cajecꞌ edꞌoc, ol co nacot bꞌaj tzon̈ a xajanej yujto te vachꞌ dꞌa 
yichan̈ yal uva. Tobꞌan yuj chiꞌ te xajan ach yuj ebꞌ ix ix tic, xchi ebꞌ.

Syalan ix cobꞌes:

 5 Ex ix aj Jerusalén, a in tic qꞌuicꞌ chꞌuminac vilji, palta te vachꞌ vilji. 
Qꞌuicꞌocabꞌ vilji icha yilji smantiado ebꞌ aj Cedar, palta te vachꞌ vilji 
icha yilji cꞌapac cortina ayoch dꞌa yol spat vin̈aj Salomón.

 6 Man̈ ex och val qꞌuelan dꞌayin, yujto qꞌuicꞌ chꞌuminac vilji, yujto tzꞌanac 
in nivanil yuj yoc cꞌu. A ebꞌ vin̈ in nulej ix cot yoval ebꞌ vin̈ dꞌayin, ix 
in yacꞌanoch ebꞌ vin̈ tan̈voj uva, axo ix aji, maj in yaꞌilej in bꞌa.

 7 Ach quelem xajanabꞌil vuuj, al dꞌayin ¿bꞌajtil tza tan̈vej nocꞌ a calnel? 
¿Bꞌajtil tzicꞌbꞌat nocꞌ yicꞌ yip dꞌa chimcꞌualil? ¿Tas yuj ol in satecꞌ ach 
in say dꞌa scal juntzan̈xo ebꞌ tan̈vum calnel? xchi ix.

A Chꞌan̈ Libro

SBꞌITAL VIN̈AJ SALOMÓN
Cantares sbꞌi jun libro tic, syalelcꞌochi bꞌit man̈ jantacoc svachꞌil. A dꞌa jun libro tic 

sbꞌitaj val jun nivan tzalajcꞌolal dꞌa scal vin̈ vinac yedꞌ ix ix. Man̈ jantacoc juntzan̈xo 
bꞌit tzꞌibꞌabꞌilcan dꞌa jun libro tic. Ay bꞌaj to a vin̈ vinac sbꞌitan ix ix, ay pax bꞌaj jun, a 
ix ix chiꞌ sbꞌitan vin̈ vinac chiꞌ. Ay pax bꞌaj jun, chꞌoc pax junocxo macan̈ anima sbꞌitan 
juntzan̈xo bꞌit dꞌa jun libro tic. Syalanpaxcot jun libro tic yuj jun nivan tzalajcꞌolal 
syabꞌ vin̈ vinac yedꞌ ix ix, vachꞌ schaan sbꞌa yedꞌ jun cꞌaybꞌubꞌal syal chꞌan̈ Biblia to a 
Dios acꞌjinaccan icꞌlajbꞌail.

A ebꞌ cꞌaybꞌum dꞌa scal ebꞌ israel syal ebꞌ to a jun libro tic schꞌox val jun bꞌaj xajan 
chon̈abꞌ Israel yuj Dios. Axo ticnaic, a jun xajanbꞌail chiꞌ, schꞌox bꞌaj xajanej yiglesia 
Cristo.
 



Syalan ebꞌ anima:

 8 Tato man̈ ojtacoc ach ix te vachꞌ ilji dꞌa scal ebꞌ ix ix vachꞌ yilji, ochan̈ 
tzacꞌan yuj yoclem nocꞌ calnel chiꞌ. Tan̈vej va nocꞌ yunetac a chiva 
dꞌa slacꞌanil slechpat ebꞌ vin̈ tan̈vum calnel chiꞌ, xchi ebꞌ.

Syalan vin̈ quelem:

 9 Ach cobꞌes xajanabꞌil vuuj, te vachꞌ ilji svilaꞌ, icha val yilji nocꞌ cobꞌes 
chej stocꞌan scarruaje vin̈ sreyal Egipto.

 10 Te vachꞌ yilji spacꞌultac a tiꞌ dꞌa scal qꞌuen uchiquin, te vachꞌ pax yilji a 
jaj bꞌaj ayoch qꞌuen a ton̈.

 11 Ol co bꞌo qꞌuen uchiquin nabꞌa oro, ol cacꞌoch qꞌuen plata yelvanubꞌoc, 
xchi vin̈.

Syalan ix cobꞌes:

 12 Yacbꞌan cꞌojanem vin̈ rey dꞌa smexa, axo an̈ nardo sumumi yel sjabꞌ dꞌayin.
 13 Ach quelem xajanabꞌil vuuj, lajan ach val icha junoc yubꞌan̈ teꞌ mirra 

sucꞌuqꞌui sjabꞌ ayecꞌ dꞌa scal vim.
 14 Ach xajanabꞌil vuuj, lajan ach icha junoc yubꞌan̈ xumaquil te alheña 

sqꞌuibꞌ dꞌa scal teꞌ uva avabꞌil dꞌa En-gadi, xchi ix.

Syalan vin̈ quelem:

 15 Te vachꞌ ilji ach cobꞌes xajanabꞌil vuuj, val yel te vachꞌ ilji. Lajan 
svachꞌil yilji yol a sat icha yilji yol sat nocꞌ paramuch, xchi vin̈.

Syalan ix cobꞌes:

 16 Te vachꞌ ilji ach quelem xajanabꞌil vuuj, val yel te vachꞌ ilji. A val an̈ 
yax an̈cꞌultac ol och co vaynubꞌoc, xchi ix.

Syalan vin̈ quelem:

 17 A spatzabꞌil co pat ayochi nabꞌa a teꞌ cꞌuteꞌ, axo teꞌ tzicap ayoch dꞌa 
yibꞌan̈, xchi vin̈.

Syalan ix cobꞌes:

2  1 Lajan in icha junoc an̈ xumac dꞌa schꞌolanil yic Sarón, icha an̈ 
chochol sqꞌuibꞌ dꞌa acꞌlic, xchi ix.

Syalan vin̈ quelem:

 2 Dꞌa scal ebꞌ ix yetixal ix xajanabꞌil vuuj, lajan ix icha junoc an̈ xumac 
dꞌa scal teꞌ qꞌuiix, xchi vin̈.

Syalan ix cobꞌes:

 3 Dꞌa scal ebꞌ yetquelemal vin̈ xajanabꞌil vuuj, lajan vin̈ icha junoc teꞌ 
mansan ay dꞌa caltac teꞌ. Man̈ jantacoc svachꞌil vem cꞌojan dꞌa yen̈ul, 
te chiꞌ sat teꞌ svabꞌi.

 4 Ix in yicꞌbꞌat vin̈ dꞌa spatil nivac vael, dꞌa smasanil scꞌol vin̈ ix schꞌoxoꞌ 
to xajan in yuuj.

 5 Acꞌ teꞌ taquin̈ sat uva dꞌayin yic tzꞌoch vip, a val teꞌ mansan tzacꞌ in lo 
yic sicbꞌi in cꞌool, yujto tzin cham ach in nibꞌani.

 6 A scꞌabꞌ vin̈ dꞌa sqꞌuexan̈ syacꞌoch dꞌa yalan̈ in jolom, axo svachꞌ vin̈ 
tzin lacꞌanqꞌuei, xchi ix.

Syalan vin̈ quelem:

 7 Ex cobꞌestac aj Jerusalén, tzin tevi val dꞌayex to man̈ e pitzel svayan̈ ix 
xajanabꞌil vuuj, munil ol el svayan̈ ix, xchi vin̈.

Schabꞌil macan̈

Syalan ix cobꞌes:

 8 A... van sjavi vin̈ xajanabꞌil vuuj. Tzaxo vabꞌ yoch sjaj vin̈. Sqꞌue val 
chennaj vin̈ scot dꞌa jolomtac vitz. Sqꞌue val chennaj vin̈ sjavi dꞌa 
tzalquixtac.

 9 A vin̈ xajanabꞌil vuuj, lajan vin̈ icha nocꞌ chꞌucul, icha val junoc yuneꞌ 
chꞌucul chiꞌ. Ayxoecꞌ vin̈ dꞌa patic pat tic, dꞌan̈anxooch vin̈ dꞌa yolanil 
ventena.

 10 A vin̈ xajanabꞌil vuuj chiꞌ, ix yal vin̈ dꞌayin icha tic: Qꞌuean̈ vaan ach 
xajanabꞌil vuuj, cotan̈ ach nibꞌabꞌil vuuj.

 11 Inai, toxo ix ecꞌbꞌat scꞌual sicn̈abꞌ.
 12 Ayxo an̈ xumac dꞌa caltac teꞌ, toxo ix cꞌoch stiempoal yoch bꞌit, tzaxo 

cabꞌ yoch sjaj nocꞌ cuvajteꞌ dꞌa tic.
 13 Ayxo sat teꞌ higo, sumumi yel sjabꞌ teꞌ uva.

Qꞌuean̈ vaan ach xajanabꞌil vuuj,
ach to te vachꞌ ilji, cotan̈, xchi vin̈ dꞌayin, xchi ix.

Syalan vin̈ quelem:

 14 Ach xajanabꞌil vuuj, lajan ach icha nocꞌ paramuch scꞌubꞌej sbꞌa dꞌa 
sattac qꞌueen. Chꞌox a sat vilaꞌ, lolonan̈ jabꞌoc vabꞌi, yujto te vachꞌtzin 
a loloni, te vachꞌpax ilji.

 15 Pechec nocꞌ vaax yedꞌ nocꞌ yuneꞌ, to syixtej teꞌ cuva nocꞌ, icha teꞌ vanto 
yacꞌan xumaquil, xchi vin̈.

Syalan ix cobꞌes:

 16 Yic in vin̈ xajanabꞌil vuuj, vic pax vin̈, stan̈vi calnel vin̈ dꞌa scal an̈ 
xumac.

 17 Yacbꞌan manta icꞌ dꞌa qꞌuin̈ibꞌalil, ayic manto sacbꞌi, meltzajan̈cot dꞌayin 
ach xajanabꞌil vuuj. Lajan tzutej a bꞌa icha junoc nocꞌ chꞌucul, icha 
nocꞌ quelem chꞌucul toxon̈ej sqꞌue chennaj scot dꞌa tzalquixtac, xchi ix.

3  1 A dꞌa sat in chꞌat dꞌacꞌvalil, ix in vayichej in sayanecꞌ vin̈ xajanabꞌil 
vuuj. Ix in sayecꞌ vin̈, palta maj ilchaj vin̈ vuuj.

 2 Slajvi chiꞌ, ix in qꞌue vaan, ix in ecꞌ in say vin̈ dꞌa yol chon̈abꞌ chiꞌ. Tzin 
sayanecꞌ vin̈ xajanabꞌil vuj dꞌa yoltac calle yedꞌ dꞌa yoltac mercado. Ix 
in sayn̈ej vin̈, palta maj ilchaj vin̈ vuuj.

 3 Ix in cꞌanbꞌan dꞌa ebꞌ policía tzꞌecꞌ stan̈vej chon̈abꞌ chiꞌ: ¿Maj am eyil 
vin̈ xajanabꞌil vuuj? xin chi.

 4 Quenanto val tzin bꞌat dꞌa ebꞌ vin̈ chiꞌ, ix ilchaj vin̈ xajanabꞌil vuuj. Ix in 
och quetzquetz dꞌa scꞌabꞌ vin̈, majxo vactejel-laj vin̈. Ix vicꞌanbꞌat vin̈ 
dꞌa spat ix in nun, dꞌa scuarto ix in nun chiꞌ bꞌaj in alji, xchi ix.

Syalan vin̈ quelem.

 5 Ex cobꞌestac aj Jerusalén, tzin tevi val dꞌayex to man̈ e pitzel svayan̈ ix 
xajanabꞌil vuuj, munil ol el svayan̈ ix, xchi vin̈.

Yoxil macan̈

Syalan ebꞌ anima

 6 ¿Tas jun scot dꞌa tzꞌinan lum chiꞌ, dꞌa scal jun topan̈ tabꞌ scoti, aton dꞌa 
scal stabꞌil mirra yedꞌ incienso yedꞌ masanil macan̈ sucꞌuqꞌui sjabꞌ 
chon̈bꞌil yuj ebꞌ chon̈vajum?

 7 Aton bꞌaj sbꞌachchajecꞌ vin̈aj Salomón. Oyanoch 60 soldado dꞌa spatic, 
aton val juntzan̈ ebꞌ vin̈ soldado te jelan dꞌa scal ebꞌ israel.

 8 Masanil juntzan̈ ebꞌ vin̈ chiꞌ, a qꞌuen espada syacꞌlabꞌej ebꞌ vin̈, te jelan 
ebꞌ vin̈ dꞌa oval. Junjun ebꞌ vin̈ ayoch yespada dꞌa snan̈al, tato ay tas 
ay smay tzꞌecꞌ dꞌacꞌvalil.

 9 A vin̈aj Salomón ix sbꞌo jun bꞌaj sbꞌachchajecꞌ dꞌa te teꞌ vachꞌ ay dꞌa 
Líbano.

 10 A yoyal, nabꞌa plata, axo yijnubꞌ yich, nabꞌa oro. A bꞌaj tzꞌem cꞌojan vin̈, 
a an̈ púrpura ayoch dꞌay. Dꞌa yol chiꞌ ayoch yelvanubꞌ bꞌobꞌil yuj ebꞌ 
ix aj Jerusalén, yuj schꞌoxani to xajan vin̈ yuj ebꞌ ix.

 11 Ex ix aj Sion, elan̈ecbꞌat eyil vin̈aj rey Salomón. Ayqꞌue scorona vin̈, 
aton jun ix yacꞌqꞌue ix snun vin̈ dꞌa sjolom dꞌa scꞌual snupnaji, aton 
jun cꞌu bꞌaj ix te tzalaj scꞌol vin̈, xchi ebꞌ.

Syalan vin̈ quelem:

4  1 Te vachꞌ ilji ach xajanabꞌil vuuj, yelxo val te vachꞌ ilji. A yol a sat 
chequel dꞌa spatic smusil a sat lajan yilji icha yol sat nocꞌ paramuch. 

A xil a jolom, lajan val yilji icha yemta n̈ililoc nocꞌ chiva dꞌa pacꞌan yic 
Galaad.
 2 Axo qꞌuen e, te vachꞌ yilji qꞌueen, lajan yilji qꞌuen icha yilji nocꞌ calnel 

sbꞌicji ayic toxo sjoxji. Tzꞌacan qꞌueen, malaj junoc qꞌueen malaj 
yetbꞌeyum, icha nocꞌ nun calnel junn̈ej sbꞌey yedꞌ yuneꞌ.

 3 Chactzꞌobꞌinac a tiꞌ icha chacchac chꞌal. Sat in cꞌool yuj svachꞌil a loloni. 
Axo spacꞌultac a tiꞌ musan yuj junoc cꞌapac, icha val yilji cꞌaxepoc teꞌ 
granada.

 4 A val a jaj, lajan val icha torre bꞌobꞌil yuj vin̈aj rey David, locjabꞌoch 
mil maclabꞌ jul-labꞌ yic ebꞌ soldado jelan dꞌa spatictac yelvanubꞌoc.

 5 A im schabꞌil, lajan val yilji icha chavan̈oc yunetac chꞌucul tiox sva dꞌa 
scaltac an̈ chochol.

 6 Yacbꞌan manta icꞌ dꞌa qꞌuin̈ibꞌalil, ayic manto sacbꞌi, ol in bꞌat dꞌa 
jolomtac vitz bꞌaj ay an̈ mirra, dꞌa tzalquixtac bꞌaj sucꞌuqꞌui sjabꞌ.

 7 Te vachꞌ ilji ach xajanabꞌil vuuj, te vachꞌ yilji a nivanil smasanil, te 
malaj jabꞌoc a paltail.

 8 Ach to ol ach och vetbꞌeyumoc, con̈ el dꞌa Líbano, con̈ el dꞌa jolom vitz 
Líbano. Ol co puclaj co bꞌa yedꞌ jolom vitz Amana tic, yedꞌ jolom vitz 
Senira. Ol cactejcan vitz Hermón, bꞌaj ay sn̈aqꞌueen nocꞌ choj yedꞌ 
bꞌaj ay nocꞌ leopardo.

 9 Ach xajanabꞌil vuuj, ol ach och vetbꞌeyumoc, toxo ix can in gana 
dꞌayach, yujn̈ej to ix ach cot qꞌuelan junel dꞌayin, ix vilan jun chꞌan̈al 
ton̈ locanoch dꞌa a jaj. Juneln̈ej ix mutzꞌmutzꞌan a sat dꞌayin. Icha chiꞌ 
ix aj yicꞌji in pixan uuj.

 10 Ach ix ol ach och vetbꞌeyumoc, man̈ jantacoc svachꞌil in a xajanani, 
yelxo te vachꞌ dꞌa yichan̈ vino. Yelxo te vachꞌ a perfume tza cꞌan dꞌa 
yichan̈ masanil tas sumumi sjabꞌ.

 11 Ach ol ach och vetbꞌeyumoc, icha yalchabꞌ ayoch dꞌa a tiꞌ, icha val 
yalchabꞌ yedꞌ lech ay dꞌa yol a tiꞌ. Icha sucꞌuqꞌuial sjabꞌ Líbano, icha 
val chiꞌ sjabꞌ a pichul.

 12 Ach ol ach och vetbꞌeyumoc, lajan ach icha junoc avbꞌen macan, icha 
sjaj a aꞌ to macan, te vachꞌ yaj smacchaji.

 13 Lajan ach icha junoc avbꞌen bꞌaj svolan teꞌ granado, a sat tas avabꞌil taꞌ 
man̈ jantacoc schiꞌal, ay pax an̈ alheña,

 14 an̈ nardo, an̈ azafrán yedꞌ juntzan̈ te valeꞌ sucꞌuqꞌui sjabꞌ, teꞌ canela yedꞌ 
masanil macan̈il teꞌ incienso, mirra yedꞌ pax áloes, masanil tastac te 
vachꞌ yel sjabꞌ.

 15 Lajan ach pax icha sjaj a aꞌ dꞌa scal tas avabꞌil, aton aꞌ sqꞌueul sjaj 
tzꞌemta dꞌa Líbano, xchi vin̈.

 16 A icꞌ scot dꞌa stojolal norte yedꞌ icꞌ scot dꞌa stojolal sur, ecꞌocabꞌ 
xumumoc dꞌa scal vavbꞌen, yic vachꞌ sbꞌeybꞌat sucꞌuqꞌuial sjabꞌ.

Syalan ix cobꞌes:

Cotan̈ ach xajanabꞌil vuuj, ochan̈ dꞌa vavbꞌen, tza loan sat tas avabꞌil 
man̈ jantacoc schiꞌal, xchi ix.

Syalan vin̈ quelem:

5  1 Van voch dꞌa scal vavbꞌen ach vetbꞌeyum xajanabꞌil vuuj. Van 
vicꞌanqꞌue in mirra yedꞌ in perfume, van vabꞌlan schabꞌil nocꞌ acan̈, 

van vucꞌan in vino yedꞌ in lech, xchi vin̈.

Syalan ebꞌ amigo dꞌa ebꞌ chavan̈:

Ex amigo vaan̈ec, uqꞌuec aꞌ, uqꞌuec jantac tze nibꞌej, xchi ebꞌ.

Yic schan̈il macan̈

Syalan ix cobꞌes:

 2 Vaynac in bꞌati, palta pitzan in pixan, ix vabꞌani to a vin̈ xajanabꞌil vuuj 
tzꞌavaj dꞌa puerta: Ach cobꞌes xajanabꞌil vuuj, jaquin ochi. Lajan ach 
icha nocꞌ paramuch, malaj jabꞌoc a paltail. Te chꞌayan in jolom yuj yal 
acꞌval. Tzꞌel val jililjoc yal acꞌval chiꞌ dꞌa xil in jolom, xchi vin̈ dꞌayin.

 3 Toxo ix viqꞌuel in pichul, ¿tom ol vacꞌoch junelxo? Toxo ix in bꞌic voc, 
ochtapax pococ dꞌay junelxo, xin chi dꞌa vin̈.

 4 A vin̈ xajanabꞌil vuuj chiꞌ, ix yacꞌochta scꞌabꞌ vin̈ dꞌa yolanil puerta. Ix 
in qꞌue val jucnaj yuuj.

 5 Yuj chiꞌ ix in qꞌue vaan in jacochta vin̈. Toxon̈ej ix el dꞌujuljoc mirra dꞌa 
in cꞌabꞌ, ix ochcan dꞌa spatictac schꞌapul puerta.

 6 A val yic ix vabꞌan slolon vin̈, ijan ix in cham ix vabꞌi. Ayic ix in jacan 
puerta dꞌa vin̈ xajanabꞌil vuuj chiꞌ, man̈xo ayoc ecꞌlaj vin̈. Ix in sayecꞌ 
vin̈, majxo chaxlaj vin̈ vuuj. Ix vavtej vin̈, palta majxo tacꞌvoclaj vin̈ 
dꞌayin.

 7 Ix in ilchajel yuj ebꞌ vin̈ stan̈van chon̈abꞌ. Ix in smacꞌan lajvoc ebꞌ vin̈. 
Te chucxon̈ej ix aj yicꞌanel in xotil ebꞌ vin̈ stan̈van spuertail chon̈abꞌ 
chiꞌ.

 8 Ex cobꞌestac aj Jerusalén, aqꞌuec e tiꞌ: Tato tzꞌilchaj vin̈ in xajanabꞌil 
eyuuj, alec dꞌa vin̈ to van in cham in naan vin̈, xin chi dꞌa ebꞌ ix.

 9 Ix yalan ebꞌ ix cobꞌestac chiꞌ dꞌayin: ¿Tas svachꞌil vin̈ a xajanabꞌil chiꞌ 
dꞌayach, ach ix te vachꞌ ilji dꞌa yichan̈ ebꞌ ix ix vachꞌ yilji? ¿Tas val 
svachꞌil jun vin̈ xajan chiꞌ uuj, yuj chiꞌ tza cꞌan dꞌayon̈ to scacꞌ co tiꞌ? 
xchi ebꞌ ix dꞌayin.

 10 A vin̈ xajanabꞌil vuuj chiꞌ, sac vin̈, chacvasinac yilji vin̈, te vachꞌ yilji 
vin̈ dꞌa yichan̈ lajun̈eꞌ mil vinac.

 11 A sat vin̈, lajan yedꞌ qꞌuen oro te vachꞌ. A xil sjolom vin̈ colochtac, qꞌuicꞌ 
yilji icha nocꞌ joj.

 12 A yol sat vin̈, lajan icha nocꞌ paramuch tzꞌecꞌ dꞌa titac aꞌ, ichato dꞌa 
scal lech tzꞌachanvi nocꞌ, dꞌa stiꞌ sn̈ajabꞌil a aꞌ chiꞌ tzꞌem man̈an 
nocꞌ.

 13 A spacꞌultac stiꞌ vin̈, icha val junoc avbꞌen bꞌaj ay an̈ xumac te vachꞌ 
sjabꞌ. A stiꞌ vin̈, lajan val icha junoc an̈ xumac te vachꞌ sjabꞌ.

 14 A scꞌabꞌ vin̈, lajan icha junoc suyan̈ qꞌuen oro ayoch qꞌuen topacio dꞌay. 
A scꞌool vin̈, icha val qꞌuen marfil n̈ululixon̈ej, te ayoch qꞌuen zafiro 
yelvanubꞌoc.

 15 A val yoc vin̈, lajan val icha chabꞌoc oy nabꞌa mármol ayem dꞌa yibꞌan̈ 
chabꞌoc yich to nabꞌa oro te vachꞌ. Lajan yilji vin̈ icha teꞌ cꞌuteꞌ ay dꞌa 
Líbano, to sicꞌbꞌileli.

 16 A val slolonel vin̈ syalaꞌ, te chiꞌ scabꞌi, te vachꞌn̈ej vin̈ dꞌa smasanil. Icha 
val chiꞌ yilji vin̈ in xajanabꞌil chiꞌ ex cobꞌestac aj Jerusalén, xin chi 
dꞌa ebꞌ ix.

Syal ebꞌ anima

6  1 Ach ix te vachꞌ ilji dꞌa yichan̈ ebꞌ ix ix vachꞌ yilji, ¿bꞌajtil ix cꞌoch vin̈ 
xajanabꞌil chiꞌ uuj? ¿Bꞌajvaltil ix bꞌat vin̈ yic vachꞌ bꞌat co say vin̈? xchi 

ebꞌ dꞌayin.

Syalan ix cobꞌes:

 2 A vin̈ xajanabꞌil chiꞌ vuuj, toxo ix bꞌat vin̈ bꞌaj ay yavbꞌen, dꞌa scal tas 
avabꞌil yuj vin̈ to sucꞌuqꞌui yel sjabꞌ. Ix bꞌat vin̈ yacꞌ tzalajbꞌoc scꞌool 
yedꞌ smolan teꞌ xumac.

 3 A in tic, yic in vin̈ xajanabꞌil vuuj chiꞌ, vic pax vin̈. Syacꞌ tzalajbꞌoc scꞌol 
vin̈ dꞌa scal teꞌ xumac chiꞌ, xchi ix.

Yic yoil macan̈

Syalan vin̈ quelem:

 4 Ach ix xajanabꞌil vuuj, te vachꞌ ilji, nibꞌabꞌilxon̈ej ilji icha val yilji 
chon̈abꞌ Tirsa yedꞌ chon̈abꞌ Jerusalén. Ayxo smay yilji, icha juntzan̈ 
soldado sbꞌey dꞌa stzolal.

 5 Man̈xoocabꞌ mutzꞌmutzꞌan a sat dꞌayin, yujto toxo ix icꞌji in pixan uuj. 
A xil a jolom, lajan yilji icha yemta n̈ililoc nocꞌ chiva dꞌa pacꞌan yic 
Galaad.

 6 A qꞌuen e, toxon̈ej stzꞌilili qꞌueen. Lajan yilji qꞌuen icha nocꞌ calnel toto 
tzꞌelta bꞌaj sbꞌicjieli, chatacvan̈ sbꞌey nocꞌ yedꞌ yuneꞌ, malaj junoc nocꞌ 
to schꞌocoj.

 7 A val spacꞌultac a tiꞌ musan yuj junoc cꞌapac, ichaxon̈ej yilji cꞌaxepoc teꞌ 
granada.

 8 Tzalajocabꞌ vin̈ rey yedꞌ 60 ebꞌ ix yetbꞌeyum reina yaji yedꞌ 80 ebꞌ ix 
schabꞌil yetbꞌeyum yedꞌ pax ebꞌ ix cobꞌestac maxtzac bꞌischaji.

 9 Palta a in tic, junn̈ej ix vicoꞌ. Lajan ix icha val nocꞌ paramuch malaj 
spaltail. An̈ej ix xajanabꞌil yuj snun, yuj chiꞌ malaj junocxo mach 
lajan icha ix tic yalan snun chiꞌ. Ayic tzꞌilji ix yuj ebꞌ ix cobꞌestac, yuj 
ebꞌ ix reina, yuj pax ebꞌ ix schabꞌil yetbꞌeyum vin̈ rey chiꞌ, masanil 
ebꞌ chiꞌ tzꞌalani to vachꞌ yilji ix, xchi vin̈.

Syalan ebꞌ amigo:

 10 ¿Mach jun ix ix schꞌox sbꞌa chiꞌ, icha val schꞌoxan sbꞌa cꞌu dꞌa 
qꞌuin̈ibꞌalil? Vachꞌxon̈ej yilji ix icha yilji qꞌuen uj, icha yilji yoc cꞌu, ay 
smay yilji icha juntzan̈ soldado sbꞌey dꞌa stzolal, xchi ebꞌ.

Syalan ix cobꞌes:

 11 Ix in bꞌat bꞌaj ay teꞌ chꞌacteꞌ nogales, yic svilan masanil tas svolan dꞌa 
chꞌolan. Ix in nibꞌej ix vilaꞌ tato van scan sat teꞌ uva yedꞌ xumaquil teꞌ 
granado.

 12 Man̈xo toc tzin naꞌ, icha val to ayinecꞌ dꞌa yol carruaje yedꞌ vin̈ vajalil, 
xchi ix.

Syalan ebꞌ amigo:

 13 Meltzajan̈, meltzajan̈ ach Sulamita. Meltzajan̈, snibꞌej co cꞌol tzon̈ och 
qꞌuelan dꞌayach, xchi ebꞌ.

Syalan ix cobꞌes:

¿Tas yuj tze nibꞌej tzeyil in chan̈alvi dꞌa scal snan̈al cha tzol anima tic? 
xchi ix Sulamita chiꞌ.

Syalan vin̈ quelem:

7  1 Ach cobꞌes, ach yisil vin̈ rey, man̈xo jantacoc svachꞌil yilji oc dꞌa yol a 
xan̈abꞌ. A val a xubꞌ, te vachꞌ yilji icha val smunlajel junoc jelan sbꞌoan 

tastac yedꞌ qꞌuen oro.

 2 A val a cꞌool, lajan val icha junoc chꞌubꞌ to ayn̈ejem vino dꞌa yool. Axo a 
nan̈al, lajan icha junoc cun̈an̈ ixim trigo oyan och teꞌ xumac dꞌa spatic.

 3 A im schabꞌil, lajan val icha chavan̈oc nocꞌ chꞌucul tiox ix aj yalji.
 4 A a jaj, lajan val icha junoc torre nabꞌa marfil. A yol a sat, lajan 

icha chabꞌ aꞌ n̈ajabꞌ dꞌa chon̈abꞌ Hesbón, junn̈ej ay dꞌa spuertail 
yic Bat-rabim. Axo a n̈iꞌ, lajan val yedꞌ torre dꞌa Líbano, aton jun 
qꞌuelanbꞌat dꞌa chon̈abꞌ Damasco.

 5 A a jolom, chaan̈ ayqꞌuei, lajan icha jolom vitz Carmelo. Te copopi yilji 
xil a jolom icha yilji schꞌalil púrpura. Toxon̈ej tzꞌicꞌjicanqꞌue spixan 
jun vin̈ rey yuj xil a jolom chiꞌ.

 6 Ach xajanabꞌil vuuj, ach ix to nibꞌabꞌil, yelxo te vachꞌ ilji.
 7 Te tojol ilji icha junoc teꞌ palma. Axo im, lajan val icha junjun cꞌojlabꞌ 

sat teꞌ palma chiꞌ.
 8 Tzin nibꞌej qꞌue in bꞌa dꞌa teꞌ palma chiꞌ yic svicꞌanemta teꞌ sat. A im 

lajan val icha junjun cꞌojlabꞌ teꞌ uva. A xobꞌal a tiꞌ, sucꞌuqꞌui sjabꞌ icha 
sjabꞌ teꞌ mansan.

 9 A val a tiꞌ, lajan val icha vino man̈xo jantacoc svachꞌil, xchi vin̈ quelem.

Syalan ix cobꞌes:

Yucꞌocabꞌ vino vin̈ xajanabꞌil vuuj, tzꞌoch dꞌa stiꞌ vin̈, tzꞌecꞌ dꞌa scal ye vin̈.
 10 Yic in vin̈ xajanabꞌil vuuj, te nibꞌabꞌil in yuj vin̈.
 11 Con̈ dꞌa caltac avbꞌen ach xajanabꞌil vuuj, tzꞌecꞌ junoc acꞌval cuuj dꞌa 

scaltac xumaquil an̈ alheña.
 12 Axo dꞌa qꞌuin̈ibꞌalil, tzon̈ bꞌat dꞌa scal teꞌ uva yic squilaꞌ tato ayxo svol 

teꞌ, tato vanxo spoj xumaquil teꞌ. Ol quilaꞌ tato vanxo xumacan teꞌ 
granado, a val taꞌ ol in chꞌoxoꞌ to xajan ach vuuj.

 13 Ayxo sjabꞌ an̈ mandrágora. A dꞌa stiꞌ co pat, ayxo sat masanil tas avabꞌil 
vachꞌ sloji, ay sat taquin̈xo yedꞌ sat toto smolji. Chꞌoc val ix vicꞌcanel 
ic ach xajanabꞌil vuuj, xchi ix.

8  1 Comonoc in nulej ach, junn̈ej am im ix co tzꞌubꞌuꞌ. Tato icha chiꞌ, ayic 
tzach in chaan dꞌa yoltac bꞌe, tzam yal in tzꞌubꞌanelta a tiꞌ, malaj am 

mach tzꞌalan in pecal.
 2 Tzam yal ach vicꞌanbꞌat dꞌa spat ix in nun, tzam ach vicꞌoch dꞌa yol pat 

chiꞌ. A ach am val tzach och in cꞌaybꞌumaloc. A in am svacꞌ vino man̈ 
jantacoc svachꞌil uqꞌuej yedꞌ yal sat teꞌ in granado.

 3 A a cꞌabꞌ dꞌa a qꞌuexan̈ tzacꞌoch dꞌa yalan̈ in jolom, axo a vachꞌ tzin 
lacꞌanqꞌuei, xchi ix.

Syalan vin̈ quelem:

 4 Ex cobꞌestac aj Jerusalén, aqꞌuec e tiꞌ dꞌayin to man̈ ol e pitzel svayan̈ ix 
xajanabꞌil vuuj, munil ol el svayan̈ ix, xchi vin̈.

Yic svaquil macan̈

Syalan ebꞌ amigo:

 5 ¿Mach jun ix ix scot dꞌa tzꞌinan luum chiꞌ, jichanem ix dꞌa yibꞌan̈ vin̈ 
xajanabꞌil yuuj? xchi ebꞌ.

Syalan vin̈ quelem:

A dꞌa yich jun teꞌ mansan ix in xibꞌtejel a vayan̈. Ataꞌ cotnac syail ix a 
nun ayic aljinac.

Syalan ix cobꞌes:

 6 Mocabꞌ a xajanej junocxo ix ix, palta ainn̈ejocabꞌi. Mocabꞌa junocxo 
mach tza lacꞌqꞌuei, palta ainn̈ejocabꞌi. A co xajanbꞌail ay yip icha 
chamel. Icha bꞌaj smucchaj chamnac to max yactejel tas yambꞌil yuuj, 
icha chiꞌ yaj bꞌaj sco xajanej co bꞌa. A bꞌaj sco xajanej co bꞌa, teꞌ cꞌacꞌ 
icha junoc cꞌacꞌ te ov.

 7 A masanil aꞌ mar max tzacꞌvan aꞌ yacꞌan tup jun cꞌacꞌ chiꞌ. Max 
yalpaxlaj yacꞌan tup yoval aꞌ nivac aꞌ. Tato ay mach syaltej masanil 
tas ay dꞌa spat yic smanan jun xajanbꞌail tic, ton̈ej am spaticajcaneli, 
xchi ix.

Syalan ebꞌ vin̈ snulej ix cobꞌes:

 8 Ay jun ix canabꞌ tzacꞌan uninto, mantalaj yim ix. ¿Tas sco cꞌulej yedꞌ ix 
tato sjavi scꞌanumal ix?

 9 Tato lajan ix yedꞌ junoc muro, tzam co bꞌoqꞌue chabꞌoc torre plata dꞌay. 
Tato lajan ix icha junoc puerta, tzam co bꞌo yedꞌ teꞌ chemteꞌ nabꞌa 
cꞌuteꞌ, xchi ebꞌ vin̈.

Syalan ix cobꞌes:

 10 A in tic, lajan in icha junoc muro. Axo vim, lajan icha juntzan̈ torre, yuj 
chiꞌ stzalaj val scꞌol vin̈ xajanabꞌil vuuj vedꞌoc.

 11 A vin̈aj Salomón, ay jun yavbꞌen uva vin̈ dꞌa Baal-hamón. Syacꞌcan vin̈ 
dꞌa yol scꞌabꞌ juntzan̈ ebꞌ stan̈vumal chiꞌ. Ayic ol molchaj sat teꞌ uva 
chiꞌ, ol yacꞌ mil qꞌuen plata junjun ebꞌ dꞌa vin̈.

 12 Emocabꞌ jun mil qꞌuen splata vin̈aj Salomón yedꞌ 200 yic ebꞌ stan̈van 
chiꞌ. A inxo jun, ay vavbꞌen uva dꞌa yol vicoꞌ, a inxon̈ej tzin naꞌ tas 
svutej, xchi ix.

Syalan vin̈ quelem:

 13 Ach xajanabꞌil vuuj, ayach ecꞌ dꞌa scal avbꞌen, tzin nibꞌej svabꞌ yoch a 
jaj. Yedꞌ ebꞌ camigo, snibꞌej pax ebꞌ syabꞌ yoch a jaj, xchi vin̈.

Syalan ix cobꞌes:

 14 Ach xajanabꞌil vuuj, yelcꞌolal a coti. Qꞌuean̈ urnaj icha junoc nocꞌ 
chꞌucul, icha val junoc yuneꞌ chꞌucul dꞌa tzalquixtac bꞌaj tzꞌavchaj 
incienso, xchi ix. 

Ix och smul ebꞌ aj Judá dꞌa Jehová

1  1 A in Isaías in tic, yuninal in vin̈aj Amoz. Ix chꞌoxji vil juntzan̈ tas ix in 
tzꞌibꞌejcan tic yuj tas ol javoc dꞌa yibꞌan̈ ebꞌ aj Judá yedꞌ ebꞌ aj Jerusalén. 

Ix vil juntzan̈ tic ayic ayoch ebꞌ vin̈ tic sreyaloc Judá: Aton vin̈aj Uzías, vin̈aj 
Jotam, vin̈aj Acaz yedꞌ vin̈aj Ezequías.
 2 Ex aj satchaan̈ yedꞌ ex aj sat luum, abꞌec val tas syal Jehová: A ebꞌ in 

chon̈abꞌ tic, ix in qꞌuibꞌtzitej ebꞌ ayic ix cotoch ebꞌ uninal, axo ix aji, 
ix meltzajoch ebꞌ ajcꞌolal dꞌayin.

 3 A nocꞌ vacax, yojtac yajal nocꞌ yedꞌ nocꞌ bꞌuru yojtac nocꞌ bꞌaj 
sva yuj mach ay yicoꞌ. Palta axo in chon̈abꞌ Israel, max bꞌalaj 
nachajel jabꞌoc yuuj tato vicoꞌ. Ichato malaj spensar, xchi 
Jehová.

 4 Ex vetchon̈abꞌ, ix och val e mul, an̈ej val chucal tze cꞌulej icha 
scꞌulejnac ebꞌ co mam quicham. Te chuc tas tze cꞌulej. Ix eyactejcan 
Jehová, ix e patiquejcanel Dios Axon̈ej Ochi, aton co Diosal a on̈ 
israel on̈ tic. Ix ex meltzaj dꞌa e patic.

A Slolonel Dios Dꞌa Vin̈aj

ISAÍAS
Isaías sbꞌi jun libro tic, yujto a slolonel Dios yalnac dꞌa vin̈aj Isaías tzꞌibꞌabꞌilcan 

dꞌay. A vin̈aj Isaías chiꞌ, ecꞌnac cajan vin̈ dꞌa Jerusalén dꞌa abꞌil 700 ayic manto javi 
Jesucristo. A jun libro tic, cha macan̈ yaji: A dꞌa capítulo 1 masanto dꞌa 39, syalcot yuj 
chon̈abꞌ Judá ayic ayecꞌ dꞌa jun tiempoal te ay smay, ayic toxo val tzꞌacꞌji ganar yuj ebꞌ 
aj Asiria. A dꞌa jun tiempoal chiꞌ, syal vin̈ schecabꞌ Dios tic to man̈oc yuj yipalil ebꞌ aj 
Asiria chiꞌ ol acꞌjoc ganar ebꞌ aj Judá chiꞌ, palta yuj smul ebꞌ, yuj spitalil ebꞌ, yuj pax to 
max yacꞌoch Dios ebꞌ yipoc scꞌool.

A juntzan̈ cꞌaybꞌubꞌal te ov yalani, aꞌ ix yal vin̈aj Isaías dꞌa ebꞌ anima chiꞌ. Ay pax 
juntzan̈ chꞌoxnabꞌil ix schꞌox vin̈ dꞌa scal ebꞌ. A yedꞌ juntzan̈ tic ix yacꞌlej vin̈ yicꞌan 
meltzaj ebꞌ anima chiꞌ, yic tzꞌochxi ebꞌ ejmelal dꞌa Dios. Ix yalan vin̈ dꞌa ebꞌ tato max 
scha yabꞌ ebꞌ tas syal Dios, ol javoc yaelal dꞌa yibꞌan̈ ebꞌ. Ix yalanpax vin̈ to ol javoc jun 
yin̈tilal vin̈aj rey David yacꞌ juncꞌolal yedꞌ tzalajcꞌolal dꞌa yolyibꞌan̈qꞌuinal tic.

Axo dꞌa capítulo 40 masanto dꞌa 66, ataꞌ syal vin̈aj Isaías to ol paxta ebꞌ israel 
icꞌbꞌilcanbꞌat dꞌa Babilonia. Ayic ol elcꞌoch jun tic, ol checlajeloc to a Jehová man̈ 
lajanoc icha sdiosal juntzan̈xo nación. A dꞌa juntzan̈ capítulo tic, syalpaxi to a chon̈abꞌ 
Israel schecabꞌ Jehová yaj dꞌa smasanil nación yic syalanel vachꞌ abꞌix. Te tzijtum 
juntzan̈ versículo tzꞌalan yuj jun schecabꞌ Jehová ol yabꞌ syail yuj co mul co masanil 
anima on̈ tic. Tzijtum pax juntzan̈ cꞌaybꞌubꞌal tzꞌalani to a ebꞌ schon̈abꞌ Dios, yovalil 
tojol syutej spensar ebꞌ, scꞌanabꞌajan scꞌual icꞌoj ip ebꞌ yedꞌ pax juntzan̈xo strato Dios 
yacꞌnac yedꞌ ebꞌ.
 



 5 ¿Tas yuj tze te pitej e bꞌa? ¿Tom tze nibꞌejn̈ej tzꞌacꞌjioch yaelal dꞌa 
eyibꞌan̈? Ichato lajvinac e jolom, man̈xalaj jabꞌoc yip e nivanil.

 6 Ichato man̈xa jabꞌoc sjacanil e nivanil chiꞌ yuj yaelal, schacot dꞌa eyoc, 
masanto sqꞌuecꞌoch dꞌa schon eyaal. Ay elnac sat, ay ton̈ej malnac, 
ay pax van scꞌabꞌati. Malaj pax yan̈al tzꞌochi, malaj mach tzꞌacꞌanoch 
jabꞌoc cꞌapac dꞌa sat, malaj jabꞌoc aceite tzꞌoch dꞌay yic spacbꞌi jabꞌoc.

 7 A e macbꞌen tic, toxo ix satjieli. Ix ochcan scꞌacꞌal e chon̈abꞌ. Axo 
masanil eyavbꞌen, a val dꞌa eyichan̈ sloji sat yuj ebꞌ chꞌoc nacional, 
cuseltac ix ajcan smasanil.

 8 Ix actajcan chon̈abꞌ Sion, icha tzꞌaj yactancan slechpat ebꞌ tan̈vum uva, 
ma slechpat ebꞌ tan̈vum melón, ma icha junoc chon̈abꞌ oybꞌilqꞌue yuj 
ebꞌ ajcꞌool yic satel ebꞌ.

 9 Ix to el dꞌa scꞌol Jehová Yajal dꞌa Smasanil, tzon̈ can jayvan̈ on̈xo 
tic, qꞌuinaloc tato maay, lajan am ix aj co satel icha ajnac chon̈abꞌ 
Sodoma yedꞌ Gomorra.

A val ejmelal dꞌa Dios

 10 Ex yajal Jerusalén, lajan ex icha ebꞌ aj Sodoma. E masanil ex anima, 
lajan ex icha ebꞌ aj Gomorra. Abꞌec val scꞌaybꞌubꞌal Jehová co Diosal.

 11 Syal Jehová icha tic: A jantac e silabꞌ tzeyicꞌcot dꞌayin, malaj tzꞌoch 
vuuj. Toxo ix yajalax nocꞌ calnel vuuj, aton nocꞌ sn̈usjitzꞌa masanil 
silabꞌil. Toxopax ix in tzactzaj yedꞌ xepual nocꞌ nocꞌ te bꞌaqꞌuech. 
Maxtzac in nibꞌejlaj schiqꞌuil nocꞌ mam vacax, ma schiqꞌuil nocꞌ mam 
calnel, ma nocꞌ yunetac chiva.

 12 ¿Mach ix cꞌanan juntzan̈ chiꞌ dꞌayex, yuj chiꞌ tzex comon javi yedꞌ nocꞌ 
chiꞌ dꞌa vichan̈, tze comon tecꞌan yamaqꞌuil in templo?

 13 Man̈xo eyicꞌcot juntzan̈ silabꞌ chiꞌ dꞌayin, man̈xalaj tzꞌoch vuuj. 
Maxtzac scha in cꞌol incienso tze n̈usuꞌ. A juntzan̈ e qꞌuin̈ tzeyacꞌochi 
ayic tzꞌalji qꞌuen uj, dꞌa scꞌual icꞌoj ip yedꞌ ayic tze molbꞌan e bꞌa dꞌa 
nivac qꞌuin̈, maxtzac techaj vilani, yujto an̈ej val chucal tze cꞌulej.

 14 A juntzan̈ e qꞌuin̈ ayic tzꞌalji qꞌuen uj chiꞌ yedꞌ juntzan̈xo e qꞌuin̈ bꞌaj tze 
molbꞌej e bꞌa, chacbꞌilxoel vuuj. Maxtzac techaj vilanochi. Toxo ix 
yajalax vuuj.

 15 Ayic tze mojbꞌanqꞌue e cꞌabꞌ dꞌayin, tzex lesalvi, tzin bꞌat mican dꞌayex. 
Vachꞌchom jantac tzeyutej e lesalvi, palta max vabꞌlaj e lesal chiꞌ, 
yujto milumcham anima ex.

 16 A ticnaic, iqꞌuequel juntzan̈ chucal chiꞌ dꞌayex, tzeyactancan e cꞌulani, 
tzeyicꞌanel e bꞌa dꞌa scal.

 17 Cꞌaybꞌejec e bꞌa e cꞌulan vachꞌil. A val tojolal tzeyacꞌoch dꞌa e cꞌool e 
cꞌulani. Colvajan̈ec dꞌa ebꞌ tzꞌixtaji, vachꞌ tzeyutej e bꞌoan yaj ebꞌ unin 
man̈xa smam. Alec syaelal ebꞌ ix ix chamnac yetbꞌeyum, xchi Jehová.

 18 Syalanxi Jehová icha tic: Cotan̈ec, co bꞌoec yaj juntzan̈ tic. Vachꞌchom 
te chuclaj eyilji yuj e mul, palta ol ex in sacbꞌitejcan icha val 
qꞌuen sacbꞌacom. Vachꞌchom max yal yel e mul icha junoc cꞌapac 
qꞌuicꞌmutzꞌinac max el yuqꞌuem, palta ol ex in sacbꞌitejcan icha nocꞌ 
sacsac lana.

 19 Tato tze cha eyabꞌi, ol e lo sat masanil tas vachꞌ tzꞌel dꞌa sat e luum tic.

 20 Palta tato an̈ejaꞌ pit tzeyutej e bꞌa jun, ol ex cham yuj oval ol vacꞌcot 
dꞌayex. A inton val Jehová in svalaꞌ, xchi.

A Jehová ol sacbꞌitan Jerusalén

 21 Ex aj Jerusalén, a dꞌa pecataxo te tecꞌan ex. Palta axo ticnaic, ¿tas 
yuj icha junoc ix ajmul ix, ix ex ajcan dꞌa yol in sat? A dꞌa pecaꞌ 
chiꞌ, a tojolal tze bꞌeybꞌalej, palta axo ticnaic, milumcham anima 
ex.

 22 A dꞌa yalan̈taxo, icha yilji qꞌuen plata eyilji, axo ticnaic, icha smical 
qꞌueen eyilji. A dꞌa yalan̈tax chiꞌ, icha vino te vachꞌ, ichex taꞌ, axo 
ticnaic, icha a aꞌ ix ex ajcani.

 23 A ebꞌ eyajalil, ix te pitbꞌiel ebꞌ, vachꞌ yacꞌan ebꞌ yedꞌ ebꞌ elcꞌum. Stzalaj 
ebꞌ yedꞌ qꞌuen tumin schaꞌ dꞌa elcꞌaltac. Snibꞌej ebꞌ to ay tas siaj dꞌa 
ebꞌ. Maxtzac yal syaelal ebꞌ mebꞌaꞌ man̈xa smam ebꞌ yedꞌ ebꞌ ix ix 
chamnac yetbꞌeyum.

 24 Yuj chiꞌ, a in Jehová Yajal in dꞌa Smasanil, e Diosal in ex aj Israel, a in 
sval icha tic: Cꞌocbꞌilxo chiꞌ. A ex ajcꞌol eyajoch dꞌayin, ol in bꞌo yaj 
eyedꞌoc, ol in pac in bꞌa dꞌayex.

 25 Ol vacꞌoch eyaelal, ol in n̈ustzꞌa masanil e paltail, ol vicꞌancanel 
masanil e mul ayoch dꞌa eyibꞌan̈.

 26 Ol vacꞌanxioch ebꞌ juez te tojol spensar dꞌa e cal icha dꞌa pecatax chiꞌ 
yedꞌ ebꞌ acꞌum razón icha yajtaxon dꞌa sbꞌabꞌelal. Yuj chiꞌ ol yal ebꞌ 
anima dꞌa jun chon̈abꞌ tic: A jun chon̈abꞌ te vachꞌ, te cꞌanabꞌajum, 
xcham ebꞌ.

 27 Yuj in tojolal, ol in colcanel ebꞌ cajan dꞌa Sion, aton ebꞌ ol sna sbꞌa.
 28 Palta axo ebꞌ te pit, ebꞌ scꞌulan chucal yedꞌ ebꞌ tzin paticaneli, ol satel 

ebꞌ.
 29 Icha chiꞌ ol aj e qꞌuixvi, yujto ix laj ex och ejmelal dꞌa juntzan̈ comon 

dios dꞌa yichtac teꞌ ji yedꞌ dꞌa scaltac teꞌ avbꞌen teꞌ.
 30 Icha val tzꞌaj scꞌajbꞌanel xil teꞌ ji chiꞌ, icha pax yaj teꞌ avbꞌen teꞌ man̈xa 

n̈abꞌ tzꞌecꞌ dꞌa yibꞌan̈, icha val chiꞌ ol ex ajcanoc.
 31 A ebꞌ te tecꞌan, icha val an̈ ac ol ajcan ebꞌ. Axo yechel comon dios ix 

sbꞌo ebꞌ, icha namix cꞌacꞌ ol ajcanoc. Junn̈ej ol aj yoch scꞌacꞌal ebꞌ 
yedꞌ yechel chiꞌ, man̈xa mach ol yal smacꞌan tupoc, xchi Jehová.

Ol yacꞌ Yajalil Jehová dꞌa slajvubꞌ cꞌual 
(Mi 4.1‑3)

2  1 Aton juntzan̈ tic ix chꞌoxji vil a in Isaías in yuninal in vin̈aj Amoz, yuj 
tas ol javoc dꞌa yibꞌan̈ Jerusalén yedꞌ dꞌa juntzan̈xo chon̈abꞌ ay dꞌa yol 

smacbꞌen Judá.
 2 A dꞌa slajvubꞌ cꞌual, a lum tzalan bꞌaj ay stemplo Jehová, ol 

chaan̈bꞌocqꞌue luum, ol ecꞌ lum dꞌa yibꞌan̈ juntzan̈xo vitz ay dꞌa 
stzꞌeytac chiꞌ. Masanil ebꞌ anima dꞌa junjun chon̈abꞌ, ol javoc ebꞌ dꞌa 
luum.

 3 Man̈ jantacoc ebꞌ anima dꞌa junjun nación ol laj alan dꞌay junjun icha 
tic: Cotan̈ec, con̈ qꞌueec dꞌa sjolom lum vitz bꞌaj ay stemplo Jehová 
sDiosal vin̈aj Jacob yic tzon̈ scꞌaybꞌej dꞌa sbꞌeybꞌal, yic ol co bꞌeybꞌalej 

* 2.13-14 A teꞌ cꞌuteꞌ yedꞌ teꞌ ji sbꞌinaj dꞌa tic, schꞌoxcot ebꞌ vin̈ yajal. Axo lum vitz yedꞌ lum 
tzalquixtac, schꞌoxcot juntzan̈ nación. 

sbꞌeybꞌal chiꞌ, xcham ebꞌ. Yujto a dꞌa Sion, aton Jerusalén, ol elta 
scꞌaybꞌubꞌal Jehová, aton schecnabꞌil.

 4 A Jehová chiꞌ ol chꞌolbꞌitan yaj masanil nación. Ol yacꞌ lajvoc oval dꞌa 
scal ebꞌ. Yuj chiꞌ a qꞌuen yespada ebꞌ, asaronal ol ochcan qꞌueen, axo 
qꞌuen slanza ebꞌ ol ochcan dꞌa jochlabꞌ trigoal. Man̈xo ol yacꞌ oval 
ebꞌ. Man̈xo ol scꞌaybꞌej sbꞌa ebꞌ yacꞌan oval.

Ol javoc yaelal dꞌa yibꞌan̈ ebꞌ syicꞌchaan̈ sbꞌa

 5 A on̈ yin̈tilalon̈can vin̈aj Jacob tic, con̈ bꞌeyec ecꞌ dꞌa saquilqꞌuinal 
Jehová.

 6 Mamin Jehová, ix on̈ actej val can a on̈ a chon̈abꞌ Israel on̈ tic, a on̈ 
yin̈tilon̈can vin̈aj Jacob tic, yujto bꞌudꞌjinaquel co chon̈abꞌ yuj ebꞌ 
schuman yedꞌ qꞌuen cꞌanal scot dꞌa stojolal bꞌaj sjavi cꞌu yedꞌ ebꞌ 
naumel lolonel icha syutej sbꞌa ebꞌ filisteo. Sbꞌoan strato ebꞌ yedꞌ ebꞌ 
chꞌoc chon̈abꞌil ay scomon dios.

 7 A co chon̈abꞌ, bꞌudꞌjinaquel yuj qꞌuen oro yedꞌ qꞌuen plata, maxtzac 
bꞌischaj jantac co bꞌeyumal. Maxtzac bꞌischaj jantac nocꞌ chej yedꞌ 
carruaje yic oval.

 8 Palta bꞌudꞌjinacpaxel co chon̈abꞌ yuj juntzan̈ yechel comon dios. Slaj 
yalan sbꞌa ebꞌ anima dꞌa juntzan̈ yechel sbꞌo chiꞌ.

 9 Yuj chiꞌ emnaquilxon̈ej ix on̈ ajcani. Mamin, man̈ acꞌ nivancꞌolal ebꞌ 
scꞌulan juntzan̈ chiꞌ.

 10 Ex vetchon̈abꞌ, ochan̈ec dꞌa yoltac qꞌuen n̈aqꞌueen, cꞌubꞌejequel e bꞌa dꞌa 
yoltac jul yuj e xivcꞌolal dꞌa yichan̈ Jehová, te ay smay yilji Jehová 
chiꞌ yedꞌ stziquiquial.

 11 A ebꞌ acꞌumtac, ol em n̈ojan ebꞌ. A ebꞌ syicꞌ val chaan̈ sbꞌa, ol 
icꞌjocxicanem ebꞌ. An̈ej Jehová ol icꞌjocchaan̈ dꞌa jun cꞌual chiꞌ.

 12 Yujto a Jehová Yajal dꞌa Smasanil, ay jun cꞌual nabꞌilxo yuuj, yic 
ol yacꞌancot yoval scꞌol dꞌa yibꞌan̈ ebꞌ syicꞌ val chaan̈ sbꞌa, ol 
icꞌjoccanem ebꞌ yuuj.

 13 Masanil teꞌ cꞌuteꞌ chaan̈ steel dꞌa Líbano yedꞌ masanil teꞌ ji dꞌa Basán, ol 
satjoquel teꞌ yuj Jehová.

 14 Ol satanpaxel masanil lum nivac vitz yedꞌ lum tzalquixtac chaan̈. *
 15 Ol satjocpaxel masanil yedꞌtal ebꞌ soldado chaan̈ yajqꞌue yuuj yedꞌ 

masanil smuroal chon̈abꞌ vachꞌ yajochi.
 16 Ol yacꞌancanem masanil teꞌ barco yic Tarsis dꞌa yich aꞌ mar yedꞌ 

masanil teꞌ barco te vachꞌ yilji.
 17 A ebꞌ syicꞌ val chaan̈ sbꞌa, ol lajvoquel ebꞌ dꞌa juneln̈ej. An̈ej Jehová ol 

icꞌjocchaan̈ dꞌa jun cꞌual chiꞌ.
 18 A Dios ol satanel masanil yechel juntzan̈ comon dios.
 19 Ayic ol syamanoch yacꞌan ibꞌxoc yolyibꞌan̈qꞌuinal tic, ol laj xivqꞌue ebꞌ 

anima. Ol laj scꞌubꞌanel sbꞌa ebꞌ dꞌa yoltac qꞌuen n̈aqꞌueen yedꞌ dꞌa 
yoltac jul. Ataꞌ ol scꞌubꞌejel sbꞌa ebꞌ dꞌa yichan̈ Jehová, yujto te ay 
smay yedꞌ jantac stziquiquial.

 20 A dꞌa jun cꞌual chiꞌ, a ebꞌ anima, ol laj sjulcanbꞌat juntzan̈ yechel scomon 
diosal ebꞌ bꞌaj ay nocꞌ chꞌoov yedꞌ bꞌaj ay nocꞌ sotzꞌ, aton juntzan̈ bꞌobꞌil 
yuj ebꞌ dꞌa qꞌuen plata yedꞌ dꞌa qꞌuen oro bꞌaj ix laj yal sbꞌa.

 21 Ayic ol syamanoch Jehová chiꞌ yacꞌan ibꞌxoc yolyibꞌan̈qꞌuinal tic, ol 
laj scꞌubꞌejel sbꞌa ebꞌ anima dꞌa yoltac qꞌuen n̈aqꞌueen yedꞌ dꞌa yoltac 
sjatelal qꞌuen nivac tenam, yujto ol xiv ebꞌ dꞌa yichan̈, yujto te ay 
smay yilji yedꞌ jantac stziquiquial.

 22 Actejec eyacꞌanoch ebꞌ quetanimail yipoc e cꞌool, yujto a on̈ anima on̈ 
tic, chamel bꞌa anima caji, junn̈ej rato tzꞌel jabꞌ quicꞌ tic.

A syaelal Jerusalén yedꞌ smacbꞌen Judá

3  1 A ticnaic a Jehová Yajal dꞌa Smasanil, ol yicꞌcanel masanil tas tzꞌabꞌlaji 
yedꞌ masanil tas tzꞌucꞌji dꞌa Jerusalén tic yedꞌ dꞌa Judá. Ol yicꞌanpaxel 

masanil ebꞌ yipcꞌolal yaj yuuj:
 2 Aton ebꞌ vin̈ yajalil ebꞌ soldado, ebꞌ vin̈ juez, ebꞌ schecabꞌ Dios, ebꞌ 

ajchum, ebꞌ yichamtac vinaquil chon̈abꞌ,
 3 ebꞌ yajal yaj dꞌa 50 ebꞌ soldado, ebꞌ nivac yelcꞌochi, ebꞌ acꞌum razón, ebꞌ 

tzuji yuuj yedꞌ ebꞌ ajbꞌaal.
 4 Axo ebꞌ quelemtac unin ol och eyajaliloc yuj Jehová chiꞌ, axo ebꞌ ol ex 

acꞌan mandar.
 5 Axo ebꞌ anima, ol qꞌue bꞌuynaj ebꞌ yacꞌan oval, ol laj yacꞌ oval ebꞌ yedꞌ ebꞌ ay 

dꞌa spatic schiquin spat. A ebꞌ vin̈ quelemtac, ol spatiquejel ebꞌ ichamtac 
vinac ebꞌ vin̈. Axo ebꞌ comon anima, ol spatiquejel ebꞌ ay yopisio ebꞌ.

 6 A dꞌa jun tiempoal chiꞌ, ol yal junoc mach dꞌa junoc ayto yuj sbꞌa yedꞌ 
smam icha tic: A ach tic, te ay a pichul, acꞌ yajalil dꞌa jun chon̈abꞌ 
macꞌbꞌilem vecnaj tic, xchama.

 7 Axo jun vin̈ chiꞌ, ol xivbꞌat vin̈, ol yalan vin̈ icha tic: Max yal in 
chaanoch jun opisio tic dꞌa vibꞌan̈, yujto malaj tas tzin va dꞌa in pat, 
malaj pax in pichul vachꞌ vacꞌanochi, man̈ eyacꞌoch jun opisio chiꞌ 
dꞌa vibꞌan̈, xcham vin̈.

 8 Van yem lan̈naj Jerusalén, axo Judá toxo ix lajviemi, yujto a tas syal 
ebꞌ anima yedꞌ tastac scꞌulej ebꞌ, a chiꞌ tzꞌoch ajcꞌolal dꞌa Jehová Dios, 
spitejpax sbꞌa ebꞌ dꞌay.

 9 Scheclajpaxel dꞌa sat ebꞌ to lajan smul ebꞌ icha ebꞌ aj Sodoma, max 
scꞌubꞌejel jabꞌoc ebꞌ. Obꞌiltac ebꞌ. Munil val a ebꞌ tzꞌicꞌancot dꞌa yibꞌan̈.

 10 Alec dꞌa ebꞌ anima vachꞌ sbꞌeybꞌal to vachꞌ ol elcꞌoch ebꞌ, yujto ol tzalaj 
ebꞌ yilanoch svachꞌil spac tas scꞌulej chiꞌ.

 11 Obꞌiltac val ebꞌ anima chuc spensar, te chuc ol elcꞌoch ebꞌ, yujto a tas 
scꞌulej ebꞌ, a chiꞌ ol acꞌjoc spacoc dꞌa ebꞌ.

 12 A ebꞌ quelemtac tzꞌixtanel in chon̈abꞌ tic, axo ebꞌ ix ix tzꞌacꞌan yajalil 
dꞌay. Ex in chon̈abꞌ, a ebꞌ tzex cuchbꞌan chiꞌ, a ebꞌ tzex acꞌan 
musansatil, tzex yicꞌanbꞌat ebꞌ dꞌa bꞌeybꞌal man̈ vachꞌoc.

 13 A Jehová ayecꞌ dꞌa sdespacho, yic schꞌolbꞌitan ebꞌ schon̈abꞌ, syacꞌan 
syaelal ebꞌ.

 14 Ol chꞌolbꞌitaj ebꞌ yajal chon̈abꞌ yedꞌ ebꞌ ichamtac vinac yuj Jehová. Ol 
yalan dꞌa ebꞌ icha tic: A ex tic, ix e satel vavbꞌen uva, aton in chon̈abꞌ. 
Ix eyelqꞌuej tas ay dꞌa ebꞌ mebꞌaꞌ, ix e molbꞌan eyelcꞌal chiꞌ dꞌa yol e pat.

 15 ¿Tas eyalan eyic eyixtan in chon̈abꞌ tic? Tzeyixtej ebꞌ mebꞌaꞌ, man̈xo 
animaoc tzeyutej ebꞌ, xchi Jehová Yajal dꞌa Smasanil.

Yaelal ol cot dꞌa yibꞌan̈ ebꞌ ix aj Jerusalén

 16 An̈ejtonaꞌ syalanpax Jehová icha tic: A ebꞌ ix aj Sion, syicꞌ val chaan̈ 
sbꞌa ebꞌ ix, syum tic, syum tic sat ebꞌ ix, schꞌum tic, schꞌum tic sbꞌa 
ebꞌ ix, ayic sbꞌey ebꞌ ix. Max qꞌuixvi jabꞌoc ebꞌ ix, toxon̈ej stzin̈iljubꞌ 
qꞌuen qꞌueen ayoch dꞌa yoc ebꞌ ix ayic sbꞌey ebꞌ ix chiꞌ. 17 Yuj chiꞌ, ol 
vaqꞌuel bꞌulnaj xil sjolom ebꞌ ix yuj yabꞌil, ol vacꞌ checlaj sqꞌuixvelal 
ebꞌ ix, xchi Jehová chiꞌ.

 18 A dꞌa jun cꞌu chiꞌ, a Jehová ol icꞌanel masanil tastac ayoch yelvanubꞌoc 
snivanil ebꞌ ix aj Jerusalén chiꞌ: Aton ayoch dꞌa yoc ebꞌ ix, dꞌa sjolom 
ebꞌ ix, dꞌa sjaj ebꞌ ix,

 19 dꞌa sjaj scꞌabꞌ ebꞌ ix yedꞌ cꞌapac spichul sat ebꞌ ix.
 20 Ol yicꞌanpaxel spichul sjolom ebꞌ ix, stzecꞌul ebꞌ ix, sperfume ebꞌ ix, 

yuchiquin ebꞌ ix,
 21 scolcꞌabꞌ ebꞌ ix, sqꞌuenal sn̈iꞌ ebꞌ ix,
 22 cꞌapac spichul ebꞌ ix te vachꞌ, jantac scꞌapac ebꞌ ix, sjucan pichul ebꞌ ix, 

syunetac pa ebꞌ ix,
 23 qꞌuen snen ebꞌ ix, scꞌapac ebꞌ ix te jay, cꞌapac tziquiqui yedꞌ stzecꞌul 

sjolom ebꞌ ix.
 24 A sperfume ebꞌ ix te vachꞌ sjabꞌ, a tas te chuc sjabꞌ ol och sqꞌuexuloc. 

Axo chꞌan̈ lasu ol och sqꞌuexuloc stzecꞌul ebꞌ ix, axo xil sjolom ebꞌ 
ix te vachꞌ yaj dꞌa yalan̈taxo, ol el bꞌulnajoc. A pichul ya svaꞌi, a ol 
yacꞌoch ebꞌ ix sqꞌuexuloc pichul te vachꞌ yilji. A sat ebꞌ ix te vachꞌ 
yilji, jechꞌtac ol ajcanoc.

 25 A ebꞌ vin̈ yetbꞌeyum ebꞌ ix te tecꞌan, ol miljoccham ebꞌ vin̈ dꞌa scal oval.
 26 Axo masanil ebꞌ aj Jerusalén, ol ocꞌ ebꞌ yuj cuscꞌolal, yujto ol can 

tzꞌinan schon̈abꞌ ebꞌ chiꞌ.

4  1 A dꞌa jun tiempoal chiꞌ, jayvan̈xon̈ej ebꞌ vin̈ vinac ol canoc, yuj chiꞌ ol 
yal ucvan̈oc ebꞌ ix ix dꞌa junoc vin̈ vinac icha tic: Comonoc tzꞌel dꞌa a 

cꞌool tzon̈ och etbꞌeyumoc, munil ol co say tas ol co va yedꞌ co pichul, an̈ejto 
tzon̈ och etbꞌeyumoc yic man̈xa co qꞌuixvelal bꞌaj malaj quetbꞌeyum, xcham 
ebꞌ ix.

Ol bꞌoxoc yaj Jerusalén

 2 A dꞌa jun tiempoal chiꞌ, a Jehová ol acꞌan checlaj jun mach dꞌa scal 
yin̈tilalcan vin̈aj rey David, icha svol junoc te teꞌ. Te vachꞌ yilji, te 
nivan yelcꞌochi. Axo ebꞌ aytocan dꞌa Israel chiꞌ, ol tzalajxoc ebꞌ ayic 
ol yilan ebꞌ yelul sat tas syavej dꞌa sat sluum chiꞌ.

 3 A jayvan̈xo ebꞌ aycan dꞌa Jerusalén chiꞌ, aton Sion, aton ebꞌ tzꞌibꞌabꞌil 
sbꞌi to scan taꞌ, ol aljoc dꞌa ebꞌ to yicn̈ej Jehová yaj ebꞌ.

 4 A dꞌa jun tiempoal chiꞌ, a Jehová ol chꞌolbꞌitan yaj ebꞌ aj Jerusalén chiꞌ 
yedꞌ spoder. Ol icꞌjocpaxel schucal ebꞌ yedꞌ smul ebꞌ yuj anima ix 
smilchamoc.

 5 A dꞌa cꞌualil ol yacꞌoch jun qꞌuicꞌ asun Jehová dꞌa yibꞌan̈ masanil smacbꞌen 
lum vitzal Sion chiꞌ yedꞌ dꞌa yibꞌan̈ masanil ebꞌ anima molanecꞌ taꞌ. 

Axo dꞌacꞌvalil, ay jun nivac cꞌacꞌ tzꞌacꞌan saquilqꞌuinal dꞌa ebꞌ, yujto a 
stziquiquial Dios chiꞌ ayecꞌ dꞌa yibꞌan̈ ebꞌ anima chiꞌ smasanil.

 6 Aton jun chiꞌ scolan ebꞌ, yujto syacꞌ svevenal dꞌa cꞌualil, yic malaj cꞌacꞌ, 
an̈ejaꞌ scolanpax ebꞌ, yic max cot n̈abꞌ dꞌa yibꞌan̈ ebꞌ yedꞌ icꞌ n̈abꞌ.

A sbꞌital teꞌ avbꞌen uva

5  1 A ticnaic, ol in bꞌitej sbꞌital jun vin̈ vamigo te vachꞌ yedꞌ jun yavbꞌen 
uva. A vin̈ vamigo chiꞌ, ay jun yavbꞌen uva vin̈ dꞌa jun sluum te yax sat 

dꞌa jun tzalan.
 2 Ix sdꞌocqꞌue vaan jun slum vin̈ chiꞌ, ix sicꞌanel qꞌuen qꞌueen vin̈ dꞌa sat 

luum, ix sbꞌoanoch smacteꞌal lum vin̈, axo teꞌ uva te vachꞌ ix yavej 
vin̈ dꞌa luum. Ix sbꞌoqꞌue jun yedꞌtal ebꞌ stan̈van juntzan̈ avbꞌen chiꞌ 
vin̈, chaan̈ ix ajqꞌuei. Ix sbꞌoanpax jun lugar vin̈ bꞌaj stecꞌjiel yal teꞌ 
uva chiꞌ. A snaan vin̈ to teꞌ vachꞌ sat teꞌ uva chiꞌ ol yacꞌaꞌ, axo ix aji, 
te paj teꞌ sat ix yacꞌ chiꞌ.

 3 Yuj chiꞌ ix yalan vin̈ icha tic: A ticnaic ex aj Jerusalén yedꞌ ex aj Judá: 
Alec dꞌayin mach ay spaltail, ¿tom a in, mato a jun vavbꞌen tic?

 4 ¿Tom man̈ tzꞌacanoc ix vutej teꞌ in bꞌoani? ¿Aytom maj nachaj vuj tas 
tzꞌaj teꞌ yavchaji? Ix in tan̈vej yacꞌan sat teꞌ vachꞌ, axo ix aji, paj sat 
teꞌ ix yacꞌaꞌ.

 5 Axo ticnaic jun, ol val dꞌayex tas ol vutej in munlajel tic: Ol viqꞌuel 
smacteꞌal teꞌ chiꞌ yic ol satel teꞌ. Ol jacvoquel smacteꞌal teꞌ chiꞌ, yic 
vachꞌ ol tecꞌjoquem teꞌ yuj nocꞌ nocꞌ.

 6 Ol vactejcan teꞌ ichn̈ej taꞌ. Man̈xa mach ol aqꞌuenan teꞌ, man̈xa mach ol 
icꞌanel teꞌ schuclajil. Ol qꞌuibꞌ an̈ an̈cꞌultac ay sqꞌuixal dꞌa scal teꞌ. Ol 
valan dꞌa asun to maxtzac yacꞌcot sn̈abꞌil dꞌa yibꞌan̈ jun avbꞌen chiꞌ, 
xchi vin̈ aj avbꞌen chiꞌ.

 7 Ichaton chiꞌ yaj ebꞌ yin̈tilal Israel yedꞌ ebꞌ aj Judá. Icha yavbꞌen Jehová 
Yajal dꞌa Smasanil, icha chiꞌ yaj ebꞌ. A Jehová chiꞌ, ix stan̈vej to vachꞌ 
syutej sbꞌa ebꞌ dꞌa scꞌaybꞌubꞌal, palta axo ix aji, a milojcham anima ix 
yacꞌ ebꞌ. Snibꞌej val Jehová chiꞌ to tojol syutej sbꞌa ebꞌ, axo tzꞌaji, tzꞌel 
yav anima yixtaj yuj ebꞌ.

Syaelal ebꞌ chuc

 8 Obꞌiltac ebꞌ tzijtum spat ix smanaꞌ, nivan pax lum sluum ebꞌ ix 
smaccani. Man̈xa jabꞌoc tas ix yactejcan ebꞌ dꞌa juntzan̈xo ebꞌ. Axon̈ej 
ebꞌ snibꞌej tzꞌaj dꞌa sat lum dꞌa jun chon̈abꞌ tic.

 9 A Jehová Yajal dꞌa Smasanil, a ix alan dꞌayin icha tic: A juntzan̈ nivac 
pat te vachꞌ yilji chiꞌ, ol sateloc vachꞌchom te vachꞌ yilji, man̈xalaj 
mach ol cajnaj dꞌay.

 10 A dꞌa junoc 90 chꞌan̈il uva avabꞌil, an̈ej oyeꞌ galón yal sat uva chiꞌ ol elta. 
Axo dꞌa junoc vaqueꞌ quintal in̈at tzꞌavchaji, an̈ej vac almul ol elta.

 11 Obꞌiltac ebꞌ spet qꞌue vaan dꞌa qꞌuin̈ibꞌalil syamanxioch uqꞌuel an̈ ebꞌ, 
ste qꞌue an̈ dꞌa sjolom ebꞌ, scanxon̈ej ebꞌ taꞌ tzꞌecꞌ acꞌval.

 12 A bꞌaj tzꞌoch nivac vael tzꞌucꞌvi an̈ ebꞌ, ataꞌ ayoch juntzan̈ yamcꞌabꞌ yic 
bꞌit: Aton teꞌ arpa, teꞌ violín, qꞌuen pandereta yedꞌ teꞌ flauta. Axo tas 
van snaan Jehová dꞌa yibꞌan̈ ebꞌ, max yacꞌlaj pensar ebꞌ yuuj.

 13 Yujto malaj sgana in chon̈abꞌ tic snachajel yuuj, yuj chiꞌ ol icꞌchajbꞌat 
dꞌa juntzan̈xo chꞌoc nacional. Masanil ebꞌ anima tic yedꞌ ebꞌ yajalil 
ebꞌ, ol cham ebꞌ yuj vejel yedꞌ taquin̈tial.

 14 Yuj chiꞌ, icha val to ol sjac stiꞌ chamel yic ol sbꞌucꞌanbꞌat ebꞌ anima chiꞌ 
yedꞌ ebꞌ yajalil ebꞌ dꞌa Jerusalén tic, aton ebꞌ anima scomon el yav 
tzꞌeqꞌui.

 15 Ol icꞌjoccanem ebꞌ anima syicꞌchaan̈ sbꞌa, emnaquilal ol ajcan ebꞌ.
 16 Axo Jehová Yajal dꞌa Smasanil, ol yacꞌ checlajoc to te nivan yelcꞌochi 

ayic ol schꞌolbꞌitan masanil tas. A Dios chiꞌ yelxo te vachꞌ, ol schꞌoxeli 
to te tojol spensar.

 17 A dꞌa juntzan̈ chon̈abꞌ ix laj em lan̈naj chiꞌ, ataꞌ ol laj va nocꞌ calnel yedꞌ 
nocꞌ chiva.

 18 Obꞌiltac ex mach ex max eyactej e cꞌulan chucal chiꞌ, malaj yalan tas 
tze cꞌulej chiꞌ. Ichato n̈erbꞌil chucal chiꞌ eyuuj, icha sn̈erchaj junoc 
carreta tzecꞌbꞌiloch dꞌa tas sn̈eran chiꞌ.

 19 Tzeyalan icha tic: A co Diosal a on̈ israel on̈ tic, aton Dios Axon̈ej, 
comonoc syalaꞌ scꞌulan tas nabꞌil yuj chiꞌ dꞌa quibꞌan̈, yic ayman̈ 
quilani tas tzon̈ aji, xe chi.

 20 Obꞌiltac ex tzeyal chucal vachꞌilal, axo vachꞌil chiꞌ, a tzeyal chucal. A 
saquilqꞌuinal tzeyal qꞌuicꞌalqꞌuinalil, axo qꞌuicꞌalqꞌuinal chiꞌ tzeyal 
saquilqꞌuinalil. A tas cꞌaꞌ, chiꞌ eyalani, axo tas chiꞌ, cꞌaꞌ eyalani.

 21 Obꞌiltac ex tzeyaloch e bꞌa jelanil, te vachꞌ e pensar e naani.
 22 Obꞌiltac ex te jelan eyucꞌan an̈, jelan e calan an̈ an̈ chiꞌ.
 23 A ex tic yuj qꞌuen tumin tzeyalaꞌ to malaj smul ebꞌ tzꞌoch smul, axo ebꞌ 

malaj smul chiꞌ, max eyal-laj syaelal ebꞌ.
 24 Yuj chiꞌ, icha val tzꞌaj stzꞌabꞌat an̈ ac yuj teꞌ cꞌacꞌ, icha stzꞌabꞌat teꞌ 

xiltac teꞌ taquin̈, icha chiꞌ ol aj e lajvieli. Icha tzꞌaj te teꞌ stacjieli 
yujto cꞌaeltacxo schꞌan̈al yibꞌ teꞌ, toxon̈ej tzꞌel bꞌulnaj xumaquil 
teꞌ, tzꞌochcan pococal, icha chiꞌ ol ex ajoc, yujto ix e chaccanel 
scꞌaybꞌubꞌal Jehová Yajal dꞌa Smasanil. Ix e patiquejpaxel schecnabꞌil 
co Diosal Axon̈ej.

 25 Yuj chiꞌ scot val yoval scꞌol dꞌa eyibꞌan̈, ol yacꞌanoch eyaelal. A lum 
nivac vitz, ol ibꞌxoc luum, toxon̈ej teltumbꞌa ol ex ajcan e cham dꞌa 
yoltac calle. Man̈ yujoc chiꞌ ol och vaan yoval scꞌol Jehová chiꞌ, palta 
to ol yacꞌn̈ej eyaelal chiꞌ.

 26 Ol yicꞌchaan̈ jun bandera Jehová chiꞌ yil juntzan̈xo chon̈abꞌ najat ay. Ol 
xubꞌanbꞌat dꞌa ebꞌ cajan bꞌaj slajvicꞌoch lum luum tic, axo scot lemnaj 
ebꞌ chiꞌ.

 27 Malaj junoc ebꞌ soldado dꞌa scal ebꞌ chiꞌ cꞌunbꞌinac, mato ay svayan̈. 
Malaj pax ebꞌ choyan yajoch stzecꞌul, ma dꞌin̈chimtac schꞌan̈al sxan̈abꞌ.

 28 A yol sjul-labꞌ ebꞌ, te jay sn̈iꞌ, tzatz yaj steꞌal sjul-labꞌ ebꞌ chiꞌ. A yech 
nocꞌ schej ebꞌ, icha val qꞌuen qꞌueen te tzatz, axo scarruaje ebꞌ, jelan 
sbꞌey icha chacxuxum icꞌ.

 29 Ayic tzꞌel yav ebꞌ, icha val yel yav nocꞌ choj ayic sayan schibꞌej nocꞌ. 
Syicꞌanbꞌat nocꞌ bꞌaj ay, man̈xalaj mach syal yicꞌanecꞌ dꞌa nocꞌ.

 30 Ayic ol cot ebꞌ anima dꞌa juntzan̈ chon̈abꞌ chiꞌ, aton dꞌa jun cꞌu chequel 
yaj chiꞌ, ol el yav ebꞌ sjavi dꞌa spatic co chon̈abꞌ tic, icha val scꞌan̈ aꞌ 

mar. A mach ol ilancotoc, ol yil eyaelal chiꞌ ebꞌ. Ichato qꞌuicꞌqꞌuinal 
yaji, ol tup saquilqꞌuinal yuj asun.

Avtabꞌil vin̈aj Isaías yuj Dios

6  1 A dꞌa jun abꞌil ayic ix cham vin̈aj rey Uzías, ataꞌ ix vil Dios Cajal, 
cꞌojanem dꞌa scꞌojnubꞌ te chaan̈ yajqꞌuei. Bꞌudꞌan yol stemplo yuj stitac 

spichul. 2  A dꞌa yibꞌan̈qꞌuei, ay juntzan̈ ángel icha cꞌacꞌ yilji scuch serafín, 
vaqueꞌ scꞌaxil junjun ebꞌ. Chabꞌ scꞌaxil ebꞌ chiꞌ smusan sat, axo chabꞌxo smusan 
yichan̈ ebꞌ, axo yedꞌ chabꞌxo sjen̈vi ebꞌ. 3 Syalan ebꞌ dꞌay junjun icha tic:

A Jehová Axon̈ej val, aton Yajal dꞌa Smasanil. Chequeln̈ej stziquiquial 
dꞌa masanil yolyibꞌan̈qꞌuinal tic, xchi ebꞌ.

4 Ayic ix och jun av chiꞌ, ix ibꞌxiqꞌue spuertail templo chiꞌ, ix bꞌudꞌjiel yool 
chiꞌ yuj tabꞌ. 5  Ix valan icha tic: Ay... obꞌiltac in, ol in chamoc, yujto ix vil 
Jehová, aton Rey dꞌa Smasanil. A in xo pax tic, an̈ej chucal svalaꞌ, cajan in 
paxecꞌ dꞌa scal ebꞌ anima chucn̈ej sloloni, xin chi.

6 Axo dꞌa jun rato chiꞌ, ay jun dꞌa scal ebꞌ ángel chiꞌ ix cot jen̈en̈oc dꞌayin. 
Yedꞌnac jun tenaza bꞌaj ix yicꞌcot tzacꞌacꞌ dꞌa yibꞌan̈ altar. 7 Ix squilanecꞌ dꞌa in 
tiꞌ, ix yalan dꞌayin icha tic:

A jun tzacꞌacꞌ ix in quilecꞌ dꞌa a tiꞌ tic, aꞌ ix icꞌancanel a mul ticnaic, ix 
acꞌji nivancꞌolal a mul, xchi.

8  Ix lajvi chiꞌ ix yalan Jehová chiꞌ icha tic:
¿Mach junoc ol in checbꞌati? ¿Mach val junoc ol och co checabꞌoc? xchi.

Yuj chiꞌ ix in tacꞌvi dꞌay:
Ina in tic Mamin, chequinbꞌati, xin chi.

9 Ix yalan dꞌayin:
Ixic, bꞌat al dꞌa juntzan̈ anima chiꞌ icha tic: Val yel ol eyabꞌn̈ej, palta 

man̈ ol nachajel-laj eyuuj. Ol eyiln̈ej, palta man̈ ol nachajpaxel-laj 
eyuuj, xa chi dꞌa ebꞌ.

 10 Acꞌ somchaj spensar juntzan̈ anima chiꞌ, mac schiquin ebꞌ, tza macan 
sat ebꞌ yic max yil ebꞌ, yic max yabꞌpax ebꞌ, yic max nachajpaxel yuj 
ebꞌ, yic vachꞌ max meltzajxi ebꞌ dꞌayin yic tzin colan ebꞌ, xchi dꞌayin.

11 Ix in cꞌanbꞌan dꞌay icha tic:
Mamin, ¿jantac tiempo ol valel jun tic? xin chi.

Ix yalan dꞌayin:
Ol aln̈ej jun tic masanto ol lajvoquem juntzan̈ chon̈abꞌ, man̈xa mach ol can 

cajan dꞌay. Man̈xa junoc pat ol can anima dꞌa yool, ol can tzꞌinan luum.
 12 A in Jehová in tic ol vacꞌbꞌat juntzan̈ anima tic dꞌa junxo chon̈abꞌ, yic ol 

can val tzꞌinan schon̈abꞌ ebꞌ tic.
 13 Tato ayto jayvan̈ocxo anima olto can dꞌa yol chon̈abꞌ tic, 

smacꞌchajpaxem lan̈naj jun chon̈abꞌ chiꞌ. Icha yic schꞌacjiel junoc teꞌ 
ji, ma junoc teꞌ machꞌ, axon̈ej teꞌ yibꞌ scani, icha chiꞌ ol aj in chon̈abꞌ 
tic. (Palta syal svolanxi teꞌ yibꞌ chiꞌ. Icha chiꞌ ol aj yin̈tilal jayvan̈ocxo 
ebꞌ in chon̈abꞌ sicꞌbꞌilel vuuj), xchi Jehová.

Sbꞌabꞌel lolonel vin̈aj Isaías dꞌa vin̈aj Acaz

7  1 Ayic ayoch vin̈aj Acaz yuninal vin̈aj Jotam yixchiquin vin̈aj Uzías reyal 
dꞌa Judá, ix javi vin̈aj Rezín sreyal Siria yedꞌ vin̈aj Peka yuninal vin̈aj 

* 7.3 Sear-jasub syalelcꞌochi “Ay juntzan̈ ebꞌ ol meltzajoc”. * 7.14 Emanuel syalelcꞌochi “Ayecꞌ 
Dios quedꞌoc”. 

Remalías sreyal Israel yacꞌ oval dꞌa Jerusalén, yic syicꞌanecꞌ ebꞌ vin̈ yalani, 
palta maj yal-laj yuj ebꞌ vin̈. 2  A dꞌa jun tiempoal chiꞌ ix ul alchaj dꞌa vin̈aj rey 
Acaz chiꞌ yedꞌ ebꞌ vin̈ ayoch yopisio yedꞌ vin̈ icha tic: A ebꞌ aj Siria, junn̈ej 
ix yutej sbꞌa ebꞌ yedꞌ ebꞌ aj Israel, van sjavi ebꞌ yacꞌ oval, xchi. Yuj chiꞌ ix 
ibꞌxiqꞌue vin̈ rey yedꞌ ebꞌ anima chiꞌ yuj xivelal, icha val yibꞌxi te teꞌ yuj icꞌ, 
icha chiꞌ sluclon ebꞌ.

3  Yuj chiꞌ ix yal Jehová dꞌayin Isaías in tic icha tic: Ixic, icꞌbꞌat vin̈ uninal 
aj Sear-jasub edꞌoc. Ol a chalaj a bꞌa yedꞌ vin̈aj Acaz chiꞌ bꞌaj tzꞌel yoc a aꞌ 
ay dꞌa jun tanque dꞌa yibꞌan̈ bꞌe, bꞌaj sjucꞌchaj cꞌapac cꞌapac. * 4 Tzalan dꞌa vin̈ 
icha tic:

Tzil val a bꞌa, palta man̈ ach xivoc, man̈ a comon xibꞌtej a bꞌa. Man̈ 
ach xiv yuj vin̈aj Rezín yedꞌ ebꞌ aj Siria chiꞌ yedꞌ pax vin̈ yuninal 
vin̈aj Remalías chiꞌ, yujto scot val yoval ebꞌ dꞌayach icha chabꞌoc teꞌ 
cuxcꞌacꞌ ay stabꞌil.

 5 A ebꞌ aj Siria yedꞌ ebꞌ aj Efraín yedꞌ vin̈ yuninal vin̈aj Remalías chiꞌ, te 
chuc tas van snaan ebꞌ dꞌa a patic. Syalan ebꞌ vin̈ icha tic:

 6 Coyec, bꞌat co maquec ecꞌ Judá, co xibꞌtej ebꞌ anima chiꞌ, squican jun 
chon̈abꞌ chiꞌ, axo vin̈ yuninal vin̈aj Tabeel scacꞌcanoch reyal taꞌ, xchi 
ebꞌ vin̈.

 7 Palta a in Jehová in sval icha tic: Malaj bꞌaqꞌuin̈ ol elcꞌoch jun tas sna 
ebꞌ vin̈ chiꞌ.

 8-9 Yujto a Damasco, a nivan chon̈abꞌ yaj dꞌa Siria chiꞌ, axo vin̈aj Rezín chiꞌ 
ayoch sreyaloc. Axo Samaria, a nivan chon̈abꞌ yaj dꞌa Efraín chiꞌ, axo 
vin̈ yuninal vin̈aj Remalías chiꞌ ayoch sreyaloc. Palta yic val 65 abꞌil 
ticnaic, ol lajvoquem ebꞌ aj Efraín chiꞌ, man̈xo chon̈abꞌoc ol aj ebꞌ. 
Tato a ex pax tic man̈ ol in eyacꞌ val och dꞌa e cꞌol sicꞌlabꞌil, man̈ ol 
cann̈ej e chon̈abꞌ tic, xchi Jehová chiꞌ.

A yabꞌixal jun unin scuch Emanuel
10  Ix yalanxi Jehová dꞌayin Isaías in tic to sval dꞌa vin̈aj Acaz icha tic: 

11 Cꞌan il junoc tas dꞌa Jehová co Diosal. Syal schꞌoxan il junoc tas satubꞌtac 
yilji, vachꞌchom ato dꞌa sjulal yich lum luum tic, mato ato dꞌa yibꞌan̈ satchaan̈, 
xin chi dꞌa vin̈.

12  Ix tacꞌvi vin̈aj Acaz chiꞌ: Maay, a in tic max yal vacꞌan proval Jehová yic 
tzin cꞌan vil junoc tas satubꞌtac dꞌay, xchi vin̈.

13  Yuj chiꞌ ix valan icha tic:
Ex yin̈tilalcan vin̈aj rey David, abꞌec tas ol valaꞌ: A e naani to malaj 

yelcꞌoch e tzuntzan ebꞌ anima. ¿Tom tze nibꞌej tze tzuntzejpax co 
Diosal icha tzeyutej ebꞌ chiꞌ?

 14 A val lacꞌan Jehová ol chꞌoxan junoc tas satubꞌtac dꞌayex: A jun ix 
cobꞌes tic ol pitzvococh jun unin dꞌa spatic ix, ol aljoc jun svinac unin 
ix, Emanuel ol yacꞌ ix sbꞌiej. *

 15 Ayic ayxo spensar jun unin chiꞌ, ol slo queso, ol yabꞌlanpax nocꞌ yal 
chabꞌ yedꞌ ebꞌ yetchon̈abꞌ, yujto ayecꞌ ebꞌ dꞌa scal mebꞌail.

* 8.1 Maher-salal-hasbaz syalelcꞌochi “Toxo val ol icꞌjocbꞌat masanil tas yedꞌ ebꞌ anima dꞌa chꞌoc 
nacional”. 

 16 Ayic mantalaj spensar jun unin chiꞌ, a chabꞌ schon̈abꞌ chavan̈ ebꞌ rey 
bꞌaj tzach xiv tic, ol can tzꞌinan.

 17 A Jehová ol acꞌancot jun yaelal dꞌa ibꞌan̈, yedꞌ dꞌa yibꞌan̈ a chon̈abꞌ 
yedꞌ dꞌa yibꞌan̈ ebꞌ yin̈tilalcan vin̈aj David. A jun tic manta bꞌaj ix 
uji yictax ix yicꞌanel sbꞌa Efraín dꞌa Judá. (Aton vin̈ sreyal Asiria ol 
acꞌanoch jun yaelal chiꞌ.)

 18 A dꞌa jun tiempoal chiꞌ, a Jehová ol acꞌancot ebꞌ soldado cajan dꞌa 
snajatil a aꞌ sbꞌey dꞌa Egipto, ol javoc somnaj ebꞌ icha nocꞌ nivac us, ol 
ja pax ebꞌ aj Asiria icha nocꞌ nocꞌal chabꞌ.

 19 Ol laj aj ebꞌ dꞌa lum nivac yoltac opan, dꞌa yoltac qꞌuen n̈aqꞌueen, dꞌa 
scal lum vayumtac, dꞌa caltac qꞌuiix yedꞌ bꞌajtac syucꞌ aꞌ nocꞌ vacax.

 20 A dꞌa jun tiempoal chiꞌ, icha junoc qꞌuen joxlabꞌ jolom, icha chiꞌ ol 
yutoc Jehová smajnan vin̈ sreyal Asiria, vin̈ cajan dꞌa scꞌaxepalbꞌat aꞌ 
nivan Éufrates. Ol ja vin̈ yicꞌbꞌat masanil tastac ay dꞌayex, ichato ol 
sjoxel xil e jolom vin̈, xil e tiꞌ yedꞌ xil e nivanil.

21 A dꞌa jun tiempoal chiꞌ, yaln̈ej mach ol smol junoc snun vacax, ma 
chavan̈oc snun calnel, 22  ol yacꞌ sobre yal yim nocꞌ dꞌay, ol sbꞌoan nocꞌ queso 
ebꞌ. Yaln̈ej mach ol colchaj dꞌa scal oval chiꞌ, ol slo nocꞌ queso chiꞌ ebꞌ, ol 
yucꞌan nocꞌ yal chabꞌ ebꞌ.

23  A dꞌa junoc lum luum bꞌaj avabꞌil mil ibꞌoc teꞌ uva, mil tumin plata stojol 
dꞌa pecataxo, axo ol ajoc, ol satem juntzan̈ avbꞌen chiꞌ. Ol qꞌuibꞌxoc qꞌue 
steꞌal luum, caltac qꞌuiix ol ajxoc luum. 24 Axon̈ej ebꞌ pechum nocꞌ ol ecꞌ yedꞌ 
sjul-labꞌ taꞌ, yujto ol ochcan lum vayumtaquil yedꞌ caltac qꞌuiixal. 25  A lum 
tzalquixtac sdꞌocji yedꞌ qꞌuen asaron dꞌa yalan̈taxo, vayumtac, caltac qꞌuiix ol 
ajcan luum. Man̈xalaj mach ol yal yavan tas dꞌa luum, axon̈ej nocꞌ vacax yedꞌ 
nocꞌ calnel ol va dꞌa sat luum.

A sbꞌi jun yuninal vin̈aj Isaías

8  1 Ix yalanxi Jehová dꞌayin icha tic: Say junoc tas nivan yaj checꞌan bꞌaj 
ol a tzꞌibꞌejem Maher-salal-hasbaz. Nivac ol utej a tzꞌibꞌanemi. * 2  Slajvi 

chiꞌ tzacꞌancanoch vin̈aj sacerdote Urías yedꞌ vin̈aj Zacarías yuninal vin̈aj 
Jeberequías testigoal, to yel a ach tza tzꞌibꞌej jun chiꞌ, xchi dꞌayin.

3  Ix lajvi chiꞌ, ix in vay yedꞌ ix vetbꞌeyum, aton ix schecabꞌ Dios, ix 
scuchancanoch yuneꞌ ix. Axo yic ix alji jun unin chiꞌ, ix yalan Jehová dꞌayin 
icha tic: A vin̈ unin tic, Maher-salal-hasbaz ol acꞌ sbꞌiej vin̈, xchi. 4 Ayic manto 
yal yalan mamin, nunin vin̈ unin chiꞌ, ol icꞌjocbꞌat masanil sbꞌeyumal chon̈abꞌ 
Damasco yedꞌ chon̈abꞌ Samaria yuj vin̈ sreyal Asiria, xchi Jehová chiꞌ. 5  Ix 
yalanxi dꞌayin icha tic:
 6 Yujto xiv juntzan̈ anima tic dꞌa vin̈aj Rezín yedꞌ dꞌa vin̈ yuninal vin̈aj 

Remalías, tzin spatiquejel ebꞌ a in icha a aꞌ ay dꞌa Siloé vaji, aꞌ 
malalin̈ej sbꞌeyi.

 7-8 A inxo ichato ol vacꞌcot chulnaj aꞌ nivan Éufrates tzꞌel dꞌa stitac smelemal 
dꞌa yibꞌan̈ ebꞌ, ol javoc sibꞌnaj aꞌ dꞌa Judá tic, ol bꞌudꞌjoquel masanil sat 
lum yuj aꞌ. Ol qꞌuecꞌoch sjulal aꞌ dꞌa sjaj ebꞌ anima tic. (Syalelcꞌochi aton 

vin̈ sreyal Asiria yedꞌ masanil soldado). Icha chiꞌ ol yutoc vin̈ smacanecꞌ 
lum a luum ach Emanuel, icha junoc nocꞌ nocꞌ tzꞌel jen̈an scꞌaxil, nivan 
smacaꞌ, icha chiꞌ ol yutoc lum a luum chiꞌ vin̈, xchi Jehová.

 9 Ex nivac chon̈abꞌ, molbꞌejec e bꞌa tzex cot eyacꞌ oval, palta ol ex sateloc. 
Ex nivac chon̈abꞌ te najat ay, abꞌec val, nabꞌan̈ej tzeyicꞌcot eyamcꞌabꞌ 
yic oval, ol ex satjocn̈ejeloc.

 10 Ol eyal-laj eyabꞌ tas ol e cꞌulej, palta man̈ ol schalaj sbꞌa eyalani. Ol och 
dꞌa stzolal tas ol e cꞌulej, palta man̈ ol elcꞌochoc, yujto a Dios ayn̈ej 
ecꞌ quedꞌoc.

An̈ej dꞌa Dios bꞌaj tzon̈ xivi
11 A Jehová yedꞌ val yip ix och yubꞌyubꞌ dꞌayin, ix yalani: Man̈ a bꞌeybꞌalej 

sbꞌeybꞌal juntzan̈ anima tic. 12  Man̈ a mol alej yedꞌ ebꞌ scꞌanan scolval junocxo 
mach. Man̈ a xibꞌtej a bꞌa yuj bꞌaj xiv ebꞌ anima tic. 13  A in Jehová in Yajal 
in dꞌa Smasanil, A inn̈ejocabꞌ dꞌa yol a sat, an̈ej dꞌayin tzach xivi. Ayocabꞌ 
velcꞌoch dꞌa yol a sat. 14 A in ol in och a cajnubꞌoc bꞌaj syal a colan a bꞌa. Palta 
a dꞌa ebꞌ aj Israel yedꞌ ebꞌ aj Judá, icha val qꞌuen qꞌueen bꞌaj sloc sbꞌa yoc ebꞌ 
anima, icha chiꞌ vaji. Yuj chiꞌ ol yamchajelta ebꞌ aj Jerusalén tic. 15 Tzijtum 
ebꞌ ol stenoch yoc, ol telvoc ebꞌ, ol cham ebꞌ, ol can ebꞌ dꞌa yaal, ol yamchaj 
ebꞌ, xchi Jehová dꞌayin.

Ix scꞌaybꞌej ebꞌ scꞌaybꞌum vin̈aj Isaías
16  Ex in cꞌaybꞌum, siqꞌueccan in cꞌaybꞌubꞌal tic dꞌa e pensar, malajocabꞌ 

bꞌaqꞌuin̈ sbꞌat satcꞌolal eyuuj.
 17 Vachꞌchom scꞌubꞌejel sbꞌa Jehová dꞌayon̈ a on̈ yin̈tilal on̈ vin̈aj Jacob tic, 

palta svacꞌoch in cꞌol dꞌay, an̈ej ayoch yipoc in cꞌool.
 18 A in tic yedꞌ ebꞌ vuninal ix yacꞌ Jehová, chꞌoxnabꞌil vaj yedꞌ ebꞌ dꞌa scal 

ebꞌ quetisraelal, yujto icha chiꞌ ix in yutej Jehová Yajal dꞌa Smasanil, 
aton cajanecꞌ dꞌa tzalan Sion.

 19 Ol laj yal ebꞌ anima dꞌayex icha tic: Cꞌanbꞌejec e bꞌa dꞌa ebꞌ vin̈ syal yuuj 
yedꞌ dꞌa ebꞌ scꞌuman spixan ebꞌ chamnac, aton ebꞌ snumnoni yedꞌ ebꞌ 
sajsoni. ¿Tas yuj man̈oc dꞌa ebꞌ co diosal sco cꞌanbꞌej co bꞌa? ¿Tas yuj 
man̈oc dꞌa ebꞌ co chamnac sco cꞌanbꞌej co bꞌa yic scolvaj ebꞌ dꞌayon̈ 
pitzan on̈ tic? xcham ebꞌ.

 20 Tzeyil val tas syal schecnabꞌil Dios yedꞌ scꞌaybꞌubꞌal. Tato a ebꞌ tzex 
cꞌaybꞌan max alan icha syal slolonel Dios chiꞌ, man̈ pensaril tas syal 
ebꞌ chiꞌ.

 21 A ebꞌ anima tic, ol bꞌat tic ol bꞌat tic ebꞌ yuj vejel. Yuj val vejel chiꞌ, 
ol ovaj val ebꞌ. Ol bꞌuchvaj ebꞌ dꞌa sreyal yedꞌ dꞌa sDiosal. Olto qꞌue 
qꞌuelan ebꞌ dꞌa satchaan̈,

 22 ol em qꞌuelan ebꞌ dꞌa sat luum, palta axon̈ej cuscꞌolal ol scha ebꞌ yedꞌ 
yaelal icha qꞌuicꞌalqꞌuinal. Ol can ebꞌ dꞌa scal qꞌuicꞌalqꞌuinal chiꞌ, 
man̈xo ol yal scolan sbꞌa ebꞌ.

Yaljubꞌal Yajalil juncꞌolal

9  1 Palta man̈ masaniloc tiempo ol can ebꞌ tzꞌixtaj chiꞌ dꞌa scal cuscꞌolal. 
Vachꞌchom emnaquil ix ajcan lum Galilea yuj Dios, palta ol icꞌjocxichaan̈ 

luum, aton lum ay dꞌa yol yic Zabulón yedꞌ dꞌa yol yic Neftalí, lum ay dꞌa 
stitac aꞌ Jordán yedꞌ dꞌa stitac aꞌ mar, lum ay dꞌa slacꞌanil lum yic ebꞌ man̈ 
israeloc.
 2 A ebꞌ anima cajan chiꞌ taꞌ, ayecꞌ ebꞌ dꞌa cal qꞌuicꞌalqꞌuinal, palta ol yil 

jun nivan saquilqꞌuinal ebꞌ. Ol cꞌoch copnaj jun saquilqꞌuinal dꞌa ebꞌ 
ay dꞌa cal qꞌuicꞌalqꞌuinal chiꞌ.

 3 Mamin, a ach ix acꞌxi qꞌuibꞌ co bꞌisul dꞌa co chon̈abꞌ tic, ix acꞌanxipax 
co nivan tzalajcꞌolal. Tzon̈ tzalaj co masanil dꞌa ichan̈, icha tzon̈ 
tzalaji ayic sco molan sat cavbꞌen, icha stzalaj ebꞌ soldado ayic 
spojanecꞌ jantac bꞌeyumal syicꞌ ebꞌ dꞌa oval.

 4 Yujto a ach ix a satel jun nación, aton jun icꞌannac on̈ bꞌat dꞌa chꞌoc 
nacional, aton bꞌaj ix acꞌjioch co yaelal. Ix a satel jun nación chiꞌ icha 
utej a satannaquel chon̈abꞌ Madián dꞌa pecaꞌ.

 5 A xan̈abꞌ ebꞌ soldado scꞌan̈i ayic sbꞌat ebꞌ dꞌa oval yedꞌ spichul ebꞌ 
bꞌon̈bꞌil yuj chicꞌ, ol juljocbꞌat dꞌa cal cꞌacꞌ, ol tzꞌabꞌat smasanil.

 6 Yujto ix alji jun vinac unin dꞌa co cal. A Dios ix acꞌan jun unin tic 
dꞌayon̈. A jun unin tic, ol acꞌchajoch yopisio yacꞌan Yajalil. Ol 
acꞌchajoch juntzan̈ bꞌi tic dꞌay: Acꞌum Razón te Jelan, Dios Syal Yuj 
Smasanil, Mamabꞌil Ayn̈ejecꞌ dꞌa Juneln̈ej, Yajalil Acꞌum Juncꞌolal.

 7 Ol yacꞌ reyal sqꞌuexuloc vin̈aj rey David dꞌa yibꞌan̈ masanil lugar. 
Juncꞌolal ol yacꞌ yajalil dꞌa juneln̈ej. Ol yicꞌ val yip yajalil chiꞌ, 
ol schꞌolbꞌitan tas dꞌa stojolal yedꞌ dꞌa vachꞌil. A Jehová Yajal dꞌa 
Smasanil ol acꞌanelcꞌoch jun tic, yujto nabꞌilxo yuuj.

Yoval scꞌol Jehová dꞌa chon̈abꞌ Israel

 8 Ix yal Jehová yuj yaelal ol javoc dꞌa yibꞌan̈ Israel, schon̈abꞌ vin̈aj Jacob.
 9 Yuj chiꞌ masanil ebꞌ anima dꞌa yol yic Efraín masanto ebꞌ cajan dꞌa 

Samaria, ol nachajel yuj ebꞌ to a Jehová tzꞌacꞌancot juntzan̈ yaelal 
chiꞌ, palta yedꞌ yacꞌumtaquil ebꞌ yedꞌ spitalil ebꞌ, syalan ebꞌ icha tic:

 10 Vachꞌchom tzꞌem lan̈naj co xan pat, ol co bꞌoxiqꞌue yedꞌ qꞌuen qꞌueen 
tzeybꞌil. Vachꞌchom schꞌacjiel teꞌ sicómoro sco cꞌan steꞌaloc co pat, 
palta axo pax teꞌ cꞌuteꞌ ol co cꞌan sqꞌuexuloc teꞌ, xchi ebꞌ.

 11 A Jehová ol icꞌancot ebꞌ ajcꞌol yajoch dꞌa vin̈aj Rezín, yic syacꞌan oval 
ebꞌ dꞌa Israel.

 12 A dꞌa stojolal bꞌaj sjavi cꞌu ol cot ebꞌ aj Siria, axo dꞌa stojolal bꞌaj tzꞌem 
cꞌu ol cot ebꞌ filisteo. Junxon̈ej ol aj satjiel Israel yuj ebꞌ. Vachꞌchom 
icha chiꞌ ol ajoc, palta manto ol ochlaj vaan yoval scꞌol Jehová, ol 
yacꞌn̈ejcot yaelal dꞌa schon̈abꞌ.

 13 Palta axo ebꞌ schon̈abꞌ chiꞌ jun, max sna sbꞌa ebꞌ yalanxi sbꞌa dꞌa Dios, 
vachꞌchom ix acꞌjioch syaelal ebꞌ. Max yacꞌoch sbꞌa ebꞌ dꞌa yol scꞌabꞌ 
Jehová Yajal dꞌa Smasanil.

 14 Yuj chiꞌ icha junoc nocꞌ nocꞌ xicjiel sn̈e yedꞌ sjolom yuj junoc mach, ma 
icha bꞌaj junn̈ej cꞌual schꞌacjiel teꞌ palma yedꞌ teꞌ aj, icha chiꞌ ol utaj 
ebꞌ israel chiꞌ yuj Jehová.

 15 (A jun jolom chiꞌ, aton ebꞌ yichamtac vinaquil chon̈abꞌ yedꞌ ebꞌ yajal 
yaji. Axo jun n̈e chiꞌ, aton ebꞌ syaloch sbꞌa schecabꞌoc Dios, palta an̈ej 
es syacꞌ cꞌaybꞌaj ebꞌ.)

 16 A ebꞌ yajal yaji, ton̈ej tzꞌacꞌji musansatil ebꞌ anima yuj ebꞌ, axo ebꞌ 
tzꞌoch tzacꞌan yuj ebꞌ chiꞌ ton̈ej satbꞌat ebꞌ.

 17 Yuj chiꞌ man̈xo ol ocꞌ scꞌol Jehová dꞌa ebꞌ quelemtac vinac, dꞌa ebꞌ unin 
man̈xa smam yedꞌ dꞌa ebꞌ ix ix chamnac yetbꞌeyum, yujto a ebꞌ anima 
tic, juneln̈ej ix te chucbꞌi ebꞌ, axon̈ej chucal lolonel syal ebꞌ smasanil. 
Yuj chiꞌ manto ol ochlaj vaan yoval scꞌol Jehová, ol yacꞌn̈ejcot yaelal 
dꞌa schon̈abꞌ.

 18 A schucal ebꞌ anima chiꞌ, nivan tas tzꞌixtax yuuj, icha val yic tzꞌel cꞌacꞌ 
a stzꞌabꞌat teꞌ qꞌuiix yedꞌ vayumtac, stzꞌapaxbꞌat nivac yax luum yuuj, 
syoyan sbꞌa chacxuxum icꞌ dꞌa scal stabꞌil sqꞌue chiꞌ.

 19 Yuj val yoval scꞌol Jehová Yajal dꞌa Smasanil, van slajviel schon̈abꞌ yedꞌ 
ebꞌ anima, icha tzꞌaj slajviel junoc chon̈abꞌ yuj teꞌ cꞌacꞌ. Man̈xo ol 
ecꞌlaj syaelal ebꞌ anima dꞌay junjun.

 20 Yalxon̈ej tas jabꞌoc ol ilchaj yuj ebꞌ, ol yabꞌlanbꞌat ebꞌ, palta man̈ ol 
ecꞌlaj svejel ebꞌ, man̈ ol bꞌudꞌjoclaj ebꞌ. Yuj chiꞌ ol laj schibꞌat yuninal 
ebꞌ yuj vejel.

 21 A ebꞌ yin̈tilal Manasés, ol yacꞌ oval ebꞌ yedꞌ ebꞌ yic Efraín. Ol spacanpax 
sbꞌa ebꞌ yic Efraín chiꞌ. Axo ol ajoc, ol yacꞌ oval ebꞌ scha macan̈il yedꞌ 
ebꞌ aj Judá. Vachꞌchom icha chiꞌ ol aj ebꞌ, palta manto ol ochlaj vaan 
yoval scꞌol Jehová, ol yacꞌn̈ejcot yaelal dꞌa schon̈abꞌ.

10  1 Obꞌiltac ex tze bꞌo juntzan̈ ley man̈ tojoloc, tzꞌixtax ebꞌ anima yuuj.
 2 Max eyal syaelal ebꞌ mebꞌatac anima tzꞌixtaj dꞌa scal in 

chon̈abꞌ. Malaj yelcꞌoch jabꞌoc ebꞌ dꞌa yol e sat. Tzeyelqꞌuej tastac ay 
dꞌa ebꞌ ix chamnac yetbꞌeyum yedꞌ dꞌa ebꞌ unin man̈xa smam.

 3 ¿Tas val ol eyutej e bꞌa ayic ol javoc eyaelal, ayic ol eyilan scot yaelal chiꞌ 
dꞌa najat? ¿Mach bꞌaj ol e cꞌan colval? ¿Bꞌajtil ol eyacꞌcan e bꞌeyumal?

 4 A mach dꞌa e cal man̈ ol icꞌjocbꞌat dꞌa chꞌoc nacional, ol miljoccham 
yedꞌ ebꞌ chamnacxo. Vachꞌchom icha chiꞌ ol ex ajoc, palta manto ol 
ecꞌ yoval scꞌol Jehová. Ol yacꞌn̈ejoch eyaelal chiꞌ.

A ebꞌ aj Asiria ix yamcꞌabꞌaj yuj Dios

 5 Ix yalan Jehová icha tic: Obꞌiltac vin̈ sreyal Asiria. A ticnaic van 
vacꞌlabꞌan vin̈ icha junoc teꞌ cꞌococh svacꞌlabꞌej yedꞌ yoval in cꞌool yic 
svacꞌanoch eyaelal.

 6 A ex malaj jabꞌoc velcꞌoch dꞌayex, tze tzuntzejpaxcot yoval in cꞌool, 
a vin̈ tzin checbꞌat dꞌayex. Tzin checbꞌat jun vin̈ rey chiꞌ, yic vachꞌ 
syelqꞌuejbꞌat masanil e bꞌeyumal vin̈, tzex stecꞌancanem vin̈ icha lum 
socꞌom dꞌa yoltac bꞌe.

 7 Palta man̈ocn̈ej chiꞌ nabꞌil yuj vin̈ sreyal Asiria chiꞌ, nabꞌil pax yuj vin̈ 
to tzijtum nación ol satel vin̈.

 8 Syalan vin̈ icha tic: Masanil ebꞌ yajal in soldado, icha rey yaj ebꞌ, a in 
svacꞌ mandar ebꞌ.

 9 Lajan ix vutej chon̈abꞌ Calno yedꞌ chon̈abꞌ Carquemis. Icha ix vutej 
Hamat, icha pax chiꞌ ix vutej chon̈abꞌ Arfad. Axo Samaria lajan ix 
ajcan yedꞌ Damasco.

 10 Ix viquejcan juntzan̈ nación tzijtum sdiosal. A val sdiosal ebꞌ chiꞌ, ecꞌto 
yipal dꞌa yichan̈ sdiosal ebꞌ aj Jerusalén yedꞌ ebꞌ aj Samaria.

 11 Yuj chiꞌ jun, a val tas ix in cꞌulej dꞌa Samaria chiꞌ yedꞌ dꞌa sdiosal, ¿tom 
man̈ ol tzacꞌvanpax in cꞌulan dꞌa Jerusalén yedꞌ sdiosal? xchi vin̈, 
xchi Jehová.

 12 Ayic ol lajvoc syamcꞌabꞌaj vin̈ sreyal Asiria chiꞌ yuj Jehová yuj scꞌulan 
tas nabꞌil yuj dꞌa tzalan Sion yedꞌ dꞌa Jerusalén, ichato chiꞌ bꞌian, ol 
yacꞌanxioch yaelal Jehová dꞌa yibꞌan̈ vin̈ yuj masanil tas ix scꞌulej yuj 
yacꞌumtaquil, yujto nivac vinac ix yutej sbꞌa vin̈.

 13 Ix yal vin̈ sreyal Asiria chiꞌ icha tic: Yuj val sjelanil in pensar ix elcꞌoch 
juntzan̈ ix in cꞌulej tic, ix nachaj val in cꞌulani. Ix techaj in qꞌuexan 
smojonal juntzan̈xo chon̈abꞌ, ix vicꞌancanecꞌ masanil tastac ay dꞌay. 
Ix techajpax in tecꞌancanem ebꞌ rey chiꞌ yedꞌ vipal.

 14 Icha val quicꞌanqꞌueta sn̈olobꞌ nocꞌ much dꞌa yol soꞌ ayic malaj nocꞌ 
snun chiꞌ ayeqꞌui, icha chiꞌ ix vutej vicꞌanecꞌ sbꞌeyumal juntzan̈ 
nación chiꞌ. Ix vicꞌanpaxcanecꞌ slum ebꞌ, man̈xalaj bꞌaj ix yal yalan 
sbꞌa ebꞌ. Malaj tas ix yal ebꞌ, ton̈ej ix och qꞌuelan ebꞌ, xchi vin̈.

 15 Palta naec nabꞌi, ¿tocval nivan yelcꞌoch qꞌuen chꞌacabꞌ yedꞌ qꞌuen 
serrucho dꞌa yichan̈ mach scꞌanani? A junoc cꞌococh nabꞌa teꞌ, ¿tom a 
teꞌ ol acꞌan ibꞌxoc junoc anima scꞌanan chiꞌ?

 16 Yuj val chiꞌ, a Jehová Yajal dꞌa Smasanil, aꞌ ol acꞌancot junoc yabꞌil te 
ov, axo ol icꞌanel yip ebꞌ vin̈ soldado te tecꞌan ayoch yipoc scꞌol vin̈ 
sreyal Asiria chiꞌ, ol satel yacꞌumtaquil vin̈ icha stzꞌabꞌat junoc tas yuj 
teꞌ cꞌacꞌ.

 17 A Dios Axon̈ej Ochi, saquilqꞌuinal yaj dꞌa Israel, junn̈ej cꞌual ol satel ebꞌ 
aj Asiria yuuj, icha tzꞌaj stzꞌaem teꞌ qꞌuiix yuj teꞌ cꞌacꞌ.

 18 Ol satel masanil ebꞌ nivac vinac, icha tzꞌaj satel teꞌ nivac teꞌ yedꞌ teꞌ 
avbꞌen teꞌ vachꞌ yilji schꞌacchajemi. Icha junoc mach yaꞌay to man̈xa 
yip, icha chiꞌ ol ajcan Asiria chiꞌ.

 19 Jayvan̈xon̈ej ebꞌ soldado olto canoc, icha tzꞌajcan jayeocxo te teꞌ max 
chꞌacjieli, vachꞌchom junoc unin ol yal sbꞌisan ebꞌ.

 20 A dꞌa jun tiempoal dꞌa bꞌaqꞌuin̈, a jayvan̈xo ebꞌ israel yin̈tilal vin̈aj 
Jacob ol colchajcanoc, man̈xo ol yacꞌoch jun chon̈abꞌ ebꞌ yipoc scꞌool, 
aton jun ijan ix satanel ebꞌ, palta a Jehová sDiosal ebꞌ ol yacꞌoch 
yipoc scꞌool, aton Dios Axon̈ej Ochi.

 21 Ay jayvan̈ ebꞌ yin̈tilal vin̈aj Jacob ol meltzajxioch spensar dꞌa Dios te ay 
yip.

 22 Vachꞌchom a ebꞌ israel, te nivan sbꞌisul ebꞌ icha yarenail stiꞌ aꞌ mar, 
palta jayvan̈xon̈ej ebꞌ ol meltzaj dꞌa schon̈abꞌ. Nabꞌilxo yuj Dios to ol 
satel ebꞌ icha val dꞌa stojolal.

 23 A Jehová Yajal dꞌa Smasanil ol satanel masanil anima dꞌa yol smacbꞌen 
tic, icha ajnac yalani.

 24 Palta aꞌ tzꞌalan icha tic: Ex in chon̈abꞌ cajan dꞌa Sion, vachꞌchom ol ex 
smacꞌ ebꞌ aj Asiria dꞌa teꞌ jixcꞌabꞌ teꞌ, mato yedꞌ scꞌococh ebꞌ, icha 
yutejnac ex ebꞌ aj Egipto, palta man̈ ex xiv dꞌa ebꞌ,

 25 yujto yic val jayeꞌ cꞌual tic ol tupem yoval in cꞌol dꞌayex. Ol in satel ebꞌ 
aj Asiria chiꞌ yedꞌ yoval in cꞌool.

 26 A in Jehová Yajal in dꞌa Smasanil, ol vacꞌoch yaelal dꞌa yibꞌan̈ ebꞌ, icha 
ajnac in satanel chon̈abꞌ Madián dꞌa slacꞌanil qꞌuen tenam yic Oreb, 

* 10.28 A juntzan̈ chon̈abꞌ sbꞌinaj dꞌa tic, a dꞌa yoltac bꞌe bꞌaj scot ebꞌ soldado aj Asiria ul yacꞌ 
oval dꞌa Jerusalén, ataꞌ ay. 

icha ajnac in chꞌoxan in poder ayic in pojannac snan̈al aꞌ Chacchac 
Mar dꞌa Egipto.

 27 A dꞌa jun tiempoal chiꞌ, ol viqꞌuel icatz ayoch dꞌa eyibꞌan̈ yuj ebꞌ aj 
Asiria chiꞌ, icha tzꞌaj scan̈chajel teꞌ yugo ayoch dꞌa yibꞌ sjaj nocꞌ 
vacax.

Scot ebꞌ aj Asiria

 28 A ebꞌ ajcꞌol chiꞌ, aton ebꞌ aj Asiria, van sjavi ebꞌ dꞌa Rimón yedꞌ dꞌa Ajat, 
van yecꞌ ebꞌ dꞌa Migrón. A dꞌa Micmas scan yicatz ebꞌ. *

 29 Ix cꞌaxpajecꞌ ebꞌ dꞌa jun nivan chꞌolan, ix sbꞌoanqꞌue scampamento ebꞌ 
dꞌa Geba. Axo ebꞌ aj Ramá, ix xivcan ebꞌ. A ebꞌ aj Gabaa schon̈abꞌ 
vin̈aj Saúl, van sbꞌat ebꞌ elelal.

 30 Ex cajan ex dꞌa Galim, elocabꞌ eyav. Abꞌec yel av chiꞌ ex aj Lais. Obꞌiltac 
ex ex aj Anatot.

 31 Van sbꞌat ebꞌ aj Madmena elelal. A ebꞌ cajan dꞌa Gebim van bꞌat 
scꞌubꞌanpaxel sbꞌa ebꞌ.

 32 A ticnaic ol ecꞌ acꞌval yuj ebꞌ soldado chiꞌ dꞌa Nob. Smuchꞌ scꞌabꞌ ebꞌ, 
syicꞌanchaan̈ ebꞌ, schꞌoxancot ebꞌ to ol yacꞌ ganar tzalan Sion tic ebꞌ, 
aton chon̈abꞌ Jerusalén.

 33 Ilec val, a Jehová Yajal dꞌa Smasanil ol satanel ebꞌ ayoch ajcꞌolal dꞌay 
icha tzꞌaj schꞌacjiel te teꞌ dꞌa Líbano. Ayxo smay scꞌan̈ yem teꞌ. Aton te 
teꞌ chaan̈ steel, vachꞌ yilji, stelvi dꞌa sat luum.

 34 Icha chiꞌ ol aj satjiel ebꞌ ajcꞌol chiꞌ, icha tzꞌaj schꞌacjiel te teꞌ bꞌaj te 
cꞌayum, aton te teꞌ vachꞌ yilji dꞌa Líbano chiꞌ.

A yopisio vin̈ Mesías

11  1 Icha val svolan junoc te yibꞌ teꞌ, icha chiꞌ ol aj spitzvichaan̈ jun 
yin̈tilal vin̈aj Isaí.

 2 Ol ochn̈ej Yespíritu Jehová yedꞌoc. Aꞌ ol acꞌan sjelanil yedꞌ yaj pensaril. 
Yuj Yespíritu chiꞌ, ol nachajel yacꞌan razón, ay pax yipal. Ol 
yojtaquejel Jehová, ol icꞌjocpaxchaan̈ yuuj.

 3 Ol scꞌanabꞌajej Jehová chiꞌ dꞌa tzalajcꞌolal.
Man̈ ol schꞌolbꞌitej ebꞌ anima dꞌa ichn̈ejtaꞌ, ma yuj tas syabꞌ dꞌa spatic ebꞌ.

 4 Dꞌa stojolal ol sbꞌo yaj yoval ebꞌ mebꞌaꞌ yedꞌ ebꞌ anima emnaquil syutej 
sbꞌa. Ton̈ej ol yalaꞌ ol acꞌjoc syaelal ebꞌ tzꞌecꞌ dꞌa yibꞌan̈, ol acꞌjococh 
ebꞌ scꞌulan chucal chiꞌ dꞌa yol scꞌabꞌ chamel.

 5 A tas tojol yedꞌ tas yel, a chiꞌ ol checlaj dꞌay.
 6 A dꞌa jun tiempoal chiꞌ, a nocꞌ oques yedꞌ nocꞌ yunetac calnel, juncꞌolal 

ol aj nocꞌ. A nocꞌ tigre yedꞌ nocꞌ chiva, junn̈ej ol em cutzan nocꞌ. A 
nocꞌ quelem vacax yedꞌ nocꞌ choj, junn̈ej ol qꞌuibꞌ nocꞌ. Axo junoc 
unin ol tan̈van nocꞌ.

 7 A nocꞌ nun vacax yedꞌ nocꞌ nun oso, junn̈ej ol aj nocꞌ. Axo yuneꞌ nocꞌ, 
junn̈ej ol em cutzan. A nocꞌ choj, a an̈ an̈cꞌultac ol scꞌux nocꞌ icha 
nocꞌ vacax.

 8 A ebꞌ nenetac unin, ol tajnoc ebꞌ bꞌaj ay yolanil nocꞌ chan. Ol sn̈aloch 
scꞌabꞌ ebꞌ dꞌa yolanil nocꞌ ajavchan, palta man̈ ol chijoclaj ebꞌ yuj nocꞌ.

 9 Man̈xa chucal ol ujoc dꞌa jun tzalan sicꞌbꞌilel yuj Jehová. Icha tzꞌaj 
sbꞌudꞌjiel aꞌ mar yuj a aꞌ, icha val chiꞌ ol aj yojtacajel Jehová yuj 
masanil anima dꞌa yolyibꞌan̈qꞌuinal tic, masanil ebꞌ ol ojtacanel 
Jehová chiꞌ.

 10 A dꞌa jun tiempoal chiꞌ, ol checlaj jun rey dꞌa scal yin̈tilal vin̈aj Isaí. 
Chequel ol ajqꞌue dꞌa scal juntzan̈ nación yic ol smolbꞌej sbꞌa ebꞌ bꞌaj 
ayecꞌ chiꞌ. Te nivan ol aj yelcꞌoch jun lugar bꞌaj ol aj chiꞌ.

Ol meltzaj ebꞌ icꞌbꞌilbꞌat dꞌa chꞌoc nacional

 11 A dꞌa jun tiempoal chiꞌ, ol schꞌox spoder Jehová junelxo, yuj chiꞌ ol 
smolbꞌejcot masanil ebꞌ schon̈abꞌ sacleminac yajcanbꞌati. Ol cot ebꞌ 
aytocan dꞌa Asiria, dꞌa Egipto, dꞌa Patros, dꞌa Etiopía, dꞌa Elam, dꞌa 
Sinar, dꞌa Hamat yedꞌ dꞌa juntzan̈xo chon̈abꞌ ay dꞌa stitac aꞌ mar.

 12 A Dios ol chꞌoxanqꞌue junoc yechel dꞌa scal juntzan̈ nación, yic ol 
smolbꞌej sbꞌa ebꞌ israel sacleminac yajcanbꞌati. An̈ejtonaꞌ ol smolbꞌejxi 
sbꞌa ebꞌ aj Judá sacleminac yajcanbꞌat bꞌaj slajvicꞌoch yolyibꞌan̈qꞌuinal 
tic.

 13 Ol lajvoc chichoncꞌolal dꞌa scal Efraín yedꞌ Judá, man̈xo ol yacꞌ oval ebꞌ.
 14 Axo ebꞌ scha macan̈il, junn̈ej ol bꞌat ebꞌ yacꞌ oval dꞌa ebꞌ filisteo dꞌa 

stojolal bꞌaj tzꞌem cꞌu. Ol yacꞌan ganar ebꞌ. Junn̈ej ol aj yicꞌanecꞌ 
sbꞌeyumal ebꞌ cajan dꞌa stojolal bꞌaj sjavi cꞌu ebꞌ, aton Edom, Moab 
yedꞌ pax ebꞌ amonita, yujto ol can ebꞌ dꞌa yol scꞌabꞌ ebꞌ.

 15 A Jehová ol acꞌan tup jun scꞌabꞌ aꞌ Chacchac Mar. Ol yacꞌanpaxcot jun 
oval icꞌ te cꞌacꞌ dꞌa yibꞌan̈ aꞌ Éufrates, ol tup aꞌ. Uqueꞌ macan̈ ol ajcan 
aꞌ, yuj chiꞌ man̈xo ol yiqꞌuel xan̈abꞌ ebꞌ anima ayic ol ecꞌ ebꞌ dꞌa yol aꞌ.

 16 Ayic ol meltzajxoc ebꞌ schon̈abꞌ Jehová aycan dꞌa Asiria, jacanxo jun 
nivan bꞌe bꞌaj ol ecꞌta ebꞌ, icha ajnac bꞌe bꞌaj cotnac ebꞌ chon̈abꞌ israel 
elnac dꞌa Egipto.

Bꞌit yuj acꞌoj yuj diosalil

12  1 A dꞌa jun tiempoal chiꞌ, ol ex bꞌitan icha tic:
Mamin Jehová, scacꞌ yuj diosal dꞌayach. Vachꞌchom ix cot yoval a 

cꞌol dꞌa quibꞌan̈, palta toxo ix ecꞌbꞌati, axo ticnaic, van acꞌan snivanil 
co cꞌool.

 2 Ach co Diosal, co Columal aji. Tzach cacꞌoch yipoc co cꞌool, yuj chiꞌ 
max on̈ xivlaj. Mamin Jehová, tzach co bꞌitej, yujto a achn̈ej tzacꞌ 
quip, tzon̈ a colanpaxi, xe chama.

 3 Icha stzalaj junoc mach stacji stiꞌ syucꞌan a aꞌ sqꞌueul sjaj, icha chiꞌ ol 
ex tzalaj yuj e colnabꞌil ol yacꞌ Jehová.

 4 Yuj chiꞌ a dꞌa jun tiempoal chiꞌ, ol eyal icha tic: Caqꞌuec yuj diosal dꞌa 
Jehová, calec vachꞌ lolonel dꞌay. Calequel dꞌa scal junjun nación 
tastac ix scꞌulej, yic vachꞌ snacot ebꞌ jantac svachꞌil. Malaj junocxo 
lajan yedꞌoc.

 5 Con̈ bꞌitanan̈ec dꞌa Jehová, yujto te nivan yelcꞌoch tas ix scꞌulej, yovalil 
tzꞌojtacajel dꞌa masanil yolyibꞌan̈qꞌuinal tic.

 6 A on̈ cajan on̈ dꞌa Sion tic, elocabꞌ cav dꞌa tzalajcꞌolal, yujto a co Diosal 
ayecꞌ quedꞌ a on̈ israel on̈ tic, Axon̈ej Ochi. Te nivan pax yelcꞌochi, xe 
chama.

A tas ix alchajel dꞌa yibꞌan̈ Babilonia

13  1 Ayocto ix schꞌoxan Jehová vil a in Isaías in yuninal vin̈aj Amoz tas 
ol javoc dꞌa yibꞌan̈ Babilonia, yuj chiꞌ ix val icha tic:

 2 Aqꞌuecqꞌue junoc yechel yic oval dꞌa sjolom junoc lum vitz malaj steꞌal. 
Avajan̈ec dꞌa ebꞌ soldado to tzꞌoch ebꞌ yacꞌ oval. Iqꞌuecqꞌue e cꞌabꞌ tze 
chꞌoxan bꞌaj tzꞌoch tzacꞌnaj ebꞌ soldado dꞌa spuertail bꞌaj tzꞌoch ebꞌ 
yajal yaj dꞌa Babilonia.

 3 Toxo ix vavtej ebꞌ vin̈ in soldado te tecꞌan, toxo ix val dꞌa ebꞌ vin̈ acꞌum 
oval sicꞌbꞌilxoel vuuj, ol tzalaj ebꞌ vin̈ ayic ol in satanel ebꞌ ayoch 
ajcꞌolal dꞌayin yuj yoval in cꞌool, xchi Jehová, xin chi.

 4 Abꞌec val yoch jun av dꞌa jolomtac vitz, tzijtum anima tzꞌel yav, aton 
ebꞌ anima ix laj cot dꞌa juntzan̈xo nación ix smolbꞌej sbꞌa. A Jehová 
Yajal dꞌa Smasanil van smolbꞌan ebꞌ soldado ol acꞌan oval chiꞌ.

 5 Aton ebꞌ ix cot dꞌa juntzan̈ nación te najat, bꞌaj slajvicꞌoch lum luum. A 
Jehová sjavi yedꞌ syamcꞌabꞌ yic yoval scꞌool, ol satanel masanil anima 
dꞌa sat luum tic.

 6 Elocabꞌ veqꞌuecꞌoc eyav, yujto lacꞌanxo sjavi jun cꞌual yic yoval scꞌol 
Jehová Syal Yuj Smasanil. A dꞌa jun cꞌual chiꞌ, ol satjoquel masanil 
tas yuuj.

 7 Yuj chiꞌ jun, masanil anima, ol el yip scꞌabꞌ ebꞌ yuj xivelal, man̈xo 
animaoc ol ajcan ebꞌ.

 8 Ol te xivqꞌue ebꞌ. Ol ja val jun nivan ilcꞌolal yedꞌ yaelal dꞌa yibꞌan̈ ebꞌ. 
Ol qꞌue cotan, ol qꞌue cuman ebꞌ yabꞌan syail, icha junoc ix ix tzꞌalji 
yuneꞌ. Toxon̈ej ol yil-lajoch sat ebꞌ, ol checlajel xivelal dꞌa sat ebꞌ.

 9 Van sjavi jun cꞌu yic Jehová, jun cꞌual bꞌaj man̈xo ol syamoch vaan 
yoval scꞌool. Toxon̈ej ol can tzꞌinan lum luum tic yuuj, ol satel 
masanil ebꞌ chuc.

 10 A dꞌa jun cꞌu chiꞌ, masanil qꞌuen cꞌanal sveei dꞌa satchaan̈, man̈xo ol 
yacꞌlaj yoc qꞌueen. Ol qꞌuicꞌbꞌocpaxel yoc cꞌu ayic van sjavi, man̈xo ol 
yacꞌpaxlaj yoc qꞌuen uj.

 11 Ol yalan Jehová icha tic: Ol vacꞌoch syaelal masanil ebꞌ anima dꞌa 
yolyibꞌan̈qꞌuinal tic yuj chucal scꞌulej ebꞌ. Ol viqꞌuem ebꞌ syicꞌchaan̈ 
sbꞌa. A ebꞌ malaj yelcꞌoch ebꞌ yetanimail dꞌa sat, man̈xa jabꞌoc ol aj 
yelcꞌoch ebꞌ.

 12 Jayvan̈xon̈ej anima ol canoc, yuj chiꞌ puralxon̈ej ol ilchaj ebꞌ icha qꞌuen 
oro te vachꞌ, qꞌuen scot dꞌa Ofir.

 13 Ol in tzicubꞌtan̈ej satchaan̈, ol viqꞌuel lum luum dꞌa yedꞌtal yuj yoval in cꞌol 
a in Jehová Yajal in dꞌa Smasanil. Ol te cot val voval dꞌa jun cꞌual chiꞌ.

 14 A ebꞌ anima, lajan ol aj ebꞌ icha nocꞌ chꞌucul pechbꞌil, ma icha junoc 
n̈ilan̈ nocꞌ calnel saclembꞌati, man̈xa mach smolbꞌani. Ol laj bꞌatcan 
junjun ebꞌ anima chiꞌ elelal dꞌa schon̈abꞌ yedꞌ bꞌajtac cajan.

 15 Yaln̈ej mach ol yamchajoc, ol tecjoc chamoc. Yaln̈ej mach ol yacꞌ 
yamchaj sbꞌa, ol miljocchamoc.

 16 Qꞌuelan val och ebꞌ, ol miljoccham yuninal ebꞌ dꞌa sat luum. Ol laj 
icꞌjoquelta tastac ay dꞌa yoltac spat ebꞌ, ol ixtaj ebꞌ ix yetbꞌeyum ebꞌ.

 17 Ol vacꞌcot ebꞌ aj Media satel ebꞌ. A ebꞌ chiꞌ, man̈ ol och qꞌuelan ebꞌ yuj 
qꞌuen plata, ma qꞌuen oro.

 18 A yedꞌ sjul-labꞌ ebꞌ, ol sjulancham ebꞌ quelemtac ebꞌ. Man̈xo ol ocꞌlaj 
scꞌol ebꞌ dꞌa ebꞌ cotac unin yedꞌ dꞌa ebꞌ acꞌ unin.

 19 A Babilonia chiꞌ, an̈ej vachꞌ yilji dꞌa yichan̈ juntzan̈xo nación. Te 
acꞌumtac ebꞌ caldeo yedꞌoc, icha qꞌuen qꞌueen vachꞌ yilji, palta lajan 
ol ajcan icha ajnaccan Sodoma yedꞌ Gomorra ayic in satannaqueli.

 20 Man̈xa bꞌaqꞌuin̈ ol cajnaj anima dꞌay. Man̈xo ol yaqꞌuem scampamento 
ebꞌ tzꞌecꞌ stan̈vej nocꞌ smolbꞌetzal nocꞌ taꞌ.

 21 Axon̈ej nocꞌ caltacteꞌal nocꞌ ol aj taꞌ. Ol bꞌudꞌjoquel yoltac pat yuj nocꞌ 
tonton yedꞌ nocꞌ avestruz. Ol ecꞌ tzꞌitiljoc nocꞌ cꞌultaquil chiva taꞌ.

 22 A dꞌa yoltac nivac cuartel yedꞌ dꞌa yoltac palacio te vachꞌ yilji dꞌa 
Babilonia chiꞌ, ataꞌ ol laj ocꞌ juntzan̈ nocꞌ icha nocꞌ oques. Van scꞌoch 
scꞌual yic satjiel jun nación chiꞌ, man̈xo ol ecꞌ tiempo, xchi Jehová.

Ol meltzajxoc ebꞌ israel

14  1 Ol ocꞌxoc scꞌol Jehová dꞌa ebꞌ israel, ol schaxioch ebꞌ schon̈abꞌoc. Ol 
icꞌjocxicot ebꞌ bꞌaj cajan yuj Jehová chiꞌ, ol jax ebꞌ dꞌa sluum junelxo. 

Ay ebꞌ chꞌoc chon̈abꞌil junn̈ej ol yutoc sbꞌa yedꞌ ebꞌ, ol javoc cajan ebꞌ dꞌa 
scal ebꞌ yin̈tilal vin̈aj Jacob chiꞌ. 2  Ay juntzan̈ chon̈abꞌ ol colvaj yicꞌancot 
ebꞌ israel chiꞌ yic ol javoc ebꞌ dꞌa sluum chiꞌ. Ol ochcan juntzan̈ ebꞌ chꞌoc 
chon̈abꞌil schecabꞌoc ebꞌ israel dꞌa lum sluum Jehová. A ebꞌ icꞌjinacbꞌat ebꞌ 
israel schecabꞌoc dꞌa yalan̈taxo, ol och ebꞌ schecabꞌoc ebꞌ israel chiꞌ. Axo ebꞌ 
chuc yutejnac sbꞌa dꞌa ebꞌ dꞌa yalan̈taxo, ol can ebꞌ dꞌa yalan̈ smandar ebꞌ.

Sbꞌuchji vin̈ sreyal Babilonia
3  Ex chon̈abꞌ Israel, ayic ol ex colchaj yuj Jehová dꞌa scal e cuscꞌolal yedꞌ 

dꞌa eyaelal bꞌaj ayex och dꞌa checabꞌoc, 4 ol e bꞌitej jun bꞌit tic yic tze bꞌuchan 
vin̈ sreyal Babilonia:

Ilecnabꞌ val tas ix utaj vin̈ ix acꞌanoch co yaelal tic. Ilecnabꞌ val ix aj 
vin̈ yuj yacꞌumtaquil.

 5 Toxo ix icꞌjiel yopisio vin̈ yuj Jehová. Toxo ix can̈chaj scꞌococh vin̈ yic 
yopisio,

 6 aton vin̈ ix acꞌanoch syaelal juntzan̈xo nación. Max ochlaj vaan vin̈ 
yixtan ebꞌ yedꞌ yoval scꞌool. Ilbꞌaj cꞌol ix aj ebꞌ yuj yoval vin̈ chiꞌ, maj 
lajvoc yixtaj ebꞌ yuj vin̈.

 7 Yuj chiꞌ juncꞌolal yaj masanil anima, sbꞌitan ebꞌ yuj tzalajcꞌolal.
 8 A teꞌ tzicap yedꞌ teꞌ cꞌuteꞌ dꞌa Líbano, ichato stzalaj teꞌ, ichato syal teꞌ 

icha tic: Atax yic ach sateli, man̈xalaj mach tzon̈ chꞌacaneli, xchi teꞌ.
 9 A bꞌaj ayecꞌ ebꞌ chamnac, toxon̈ej sqꞌue n̈ilnaj ebꞌ ul schaan vin̈ sreyal 

Babilonia chiꞌ. Ichato tzꞌel svayan̈ spixan ebꞌ chamnac chiꞌ. A ebꞌ 
yajal dꞌa sat lum tic dꞌa pecaꞌ, sqꞌue vaan ebꞌ yuj ul schaan vin̈ rey 
chiꞌ, sqꞌue vaan ebꞌ dꞌa yoltac strono dꞌa yichan̈ vin̈.

 10 Masanil juntzan̈ ebꞌ chiꞌ, syal ebꞌ dꞌa vin̈ icha tic: ¿Tom ix el ip a ach 
tic? ¿Tom lajan ach aj quedꞌoc?

 11 A dꞌa pecaꞌ tzach icꞌjichaan̈ yedꞌ bꞌit yedꞌ teꞌ arpa. Axo ticnaic, ayachxo 
ecꞌ dꞌa co cal a on̈ chamnac on̈ tic. Jichan ach ecꞌ dꞌa a vaynubꞌ dꞌa 
scal nocꞌ aꞌay, axo a cꞌuꞌ, nabꞌa aꞌayxon̈ej, xchi ebꞌ chamnac chiꞌ dꞌa 
vin̈.

 12 Ach nit cꞌanal to tzach veei dꞌa qꞌuin̈ibꞌalil, ix ach yumjicot xututoc 
dꞌa satchaan̈. Ato dꞌa sat lum tic ach javi tan̈najoc. A ach ton tic ix 
aqꞌuem lan̈naj juntzan̈ chon̈abꞌ.

 13 Ix a naꞌ icha tic: Ol in qꞌuecꞌoch dꞌa satchaan̈. Ataꞌ ol in bꞌoem in trono 
dꞌa yibꞌan̈tac qꞌuen scꞌanal Dios. Ataꞌ ol vacꞌ yajalil, ol in em cꞌojan 
dꞌa jun tzalan bꞌaj syacꞌ molchajel dꞌa stojolal norte.

 14 Ol in qꞌuecꞌoch dꞌa yibꞌan̈ asun te chaan̈ ayqꞌuei. Lajan ol in aj yedꞌ Dios 
Axon̈ej Ochi, xa chi.

 15 Palta val yel, toxo ix ach emcꞌoch dꞌa yedꞌtal chamel, ato dꞌa sjulalxo 
yich ix ach emcancꞌochi.

 16 A val ebꞌ tzach ilani, tzꞌoch val qꞌuelan ebꞌ dꞌayach, snaan ebꞌ uuj 
icha tic: ¿Mantoc a jun vin̈ tic tzꞌacꞌan ibꞌxoc masanil anima, vin̈ 
tzꞌacꞌanqꞌue n̈ilnaj masanil nación?

 17 Ix can tzꞌinan yolyibꞌan̈qꞌuinal yuj vin̈, cuseltac ix ajcan junjun chon̈abꞌ 
yuj vin̈, man̈xa junoc ebꞌ ayoch preso ix yaqꞌuel vin̈ dꞌa libre, xchi ebꞌ 
chamnac chiꞌ.

 18 Masanil ebꞌ sreyal junjun nación juncꞌolalxo yaj ebꞌ, oyanoch sbꞌeyumal 
ebꞌ dꞌa stzꞌeytac, munil ayecꞌ junjun ebꞌ bꞌaj mucan.

 19 A achxo tic, najat ix ach yumjicanel icha cꞌalem yajbꞌentacxo. 
A a nivanil, ix yumjicanbꞌat dꞌa scal snivanil ebꞌ vin̈ soldado 
tecbꞌilchamoc, aton dꞌa yol jun xabꞌ yolanil qꞌuen qꞌueen.

 20 Man̈ ol mucjoc a nivanil icha ajnac juntzan̈xo ebꞌ rey, yujto ix ixtejbꞌat 
a nación, yujto ix a milcham ebꞌ anima dꞌa yol a nación chiꞌ. Man̈xa 
bꞌaqꞌuin̈ ol bꞌinaj in̈tilal a ach chuc ach tic.

 21 Bꞌoocabꞌ yedꞌtal bꞌaj ol miljoccham ebꞌ uninal, yuj val jantac chucal 
scꞌulejnac ebꞌ smam yicham ebꞌ. Man̈xo ol yacꞌ mandar masanil 
yolyibꞌan̈qꞌuinal tic ebꞌ. Man̈xo ol bꞌudꞌjoquel sat lum tic yuj yin̈tilal 
ebꞌ, xchi jun bꞌit chiꞌ.

 22 A val Jehová Yajal dꞌa Smasanil tzꞌalan icha tic: Ol vacꞌbꞌat yoval in 
cꞌol dꞌa yibꞌan̈ Babilonia. Ol in satel jun chon̈abꞌ chiꞌ. Man̈xa bꞌaqꞌuin̈ 
ol bꞌinajoc, man̈xa junoc anima ol can dꞌay. Man̈xa yuninal ebꞌ, ma 
yixchiquin ebꞌ ol canoc.

 23 Bꞌesbꞌon ol ajcan in sataneli, ichato ol ecꞌ meslabꞌ dꞌay. Axon̈ej nocꞌ 
tonton ol aj dꞌay, pan̈pumbꞌa ol ajcan a aꞌ dꞌay, xchi Jehová.

Ol satel Asiria

 24 A Jehová Yajal dꞌa Smasanil toxo ix yacꞌ stiꞌ, ix yalan icha tic: Masanil 
tas ix in na in cꞌulej, ol in cꞌulejn̈ej.

 25 Ol in satel ebꞌ aj Asiria dꞌa in chon̈abꞌ. Ol in satel ebꞌ dꞌa lum jolomtac 
vitz dꞌa yol in macbꞌen. Ol vicꞌanel yaelal ayoch yuj ebꞌ dꞌa ebꞌ in 
chon̈abꞌ, man̈xa bꞌaqꞌuin̈ ol ixtaj ebꞌ yuj ebꞌ junelxo.

 26 A jun tic, nabꞌil vuj dꞌa yibꞌan̈ masanil yolyibꞌan̈qꞌuinal tic. Toxo ix in 
naꞌa to ol in satel masanil nación yedꞌ in poder, xchi Jehová.

 27 Tato icha chiꞌ ix aj snaan Jehová Yajal dꞌa Smasanil, ¿machto val junoc 
ol yal scachanoch vaan? Tato vachꞌxo yaj yuuj, ¿machto val junoc ol 
yal sqꞌuexani?

A tas albꞌilcan dꞌa yibꞌan̈ ebꞌ filisteo

 28 A dꞌa jun abꞌil bꞌaj chamnac vin̈aj rey Acaz, ix schec Jehová valcan a in 
Isaías in tic icha tic:

 29 Ex filisteo, manto ex comon tzalaj yuj bꞌaj ix can̈chajbꞌat teꞌ sjixcꞌabꞌ teꞌ 
jun ix acꞌanoch eyaelal. A dꞌa junoc nocꞌ chan, ataꞌ ol pitzvoquelta 
junoc nocꞌ ajavchan te ay smay. Axo dꞌa nocꞌ ajavchan chiꞌ ol 
pitzvoquelta junocxo nocꞌ chan ecꞌbꞌal te chuc, jelan sbꞌeyi ichato 
sjen̈vi nocꞌ.

 30 A ebꞌ mebꞌaꞌ ay dꞌa smacbꞌen Jehová, ol va ebꞌ dꞌa tzalajcꞌolal icha 
nocꞌ calnel. A ebꞌ malaj tas ay chiꞌ dꞌay, ol vay ebꞌ dꞌa tzalajcꞌolal. 
Axo dꞌayex filisteo ex tic, ol yaqꞌuem vejel Jehová chiꞌ dꞌa e cal, axo 
jayvan̈oc ex ol ex canoc, ol ex cham yuj vejel.

 31 Elocabꞌ veqꞌuecꞌoc eyav e masanil ex filisteo, tzex ibꞌxiqꞌue yuj xivelal. 
Yujto a dꞌa norte scot jun n̈ilan̈ ebꞌ soldado icha junoc nivan topan teꞌ 
tabꞌ. Malaj junoc tzꞌelcan dꞌa scal ebꞌ.

 32 ¿Tas ol aj co pacan dꞌa ebꞌ schecjicot dꞌayon̈ yuj jun nación chiꞌ? Alec 
dꞌa ebꞌ to a Jehová ix acꞌan stecꞌanil chon̈abꞌ Sion. A ebꞌ ayoch ilcꞌolal 
dꞌa scal schon̈abꞌ, a dꞌa Sion chiꞌ ol scol sbꞌa ebꞌ.

A tas albꞌilcan dꞌa yibꞌan̈ Moab

15  1 Aton juntzan̈ lolonel tic ix alchaj dꞌa yibꞌan̈ Moab:
Junn̈ej acꞌval ol satel chon̈abꞌ Ar dꞌa yol yic Moab. Ol can tzꞌinan. 

Junn̈ej acꞌval pax ol satel chon̈abꞌ Kir dꞌa yol yic Moab chiꞌ. Ol can 
pax tzꞌinan.

 2 A ebꞌ aj Dibón, ol qꞌue ebꞌ oqꞌuel dꞌa spatil sdiosal dꞌa schon jun tzalan. Ol 
el val yav ebꞌ aj Moab ayic ol pojem chon̈abꞌ Nebo yedꞌ Medeba. Masanil 
ebꞌ vin̈ vinac, ol sjoxel xil sjolom ebꞌ vin̈ yedꞌ xil stiꞌ yuj cuscꞌolal.

 3 A pichul ya sva ayoch yuj ebꞌ, ayic ol ecꞌ ebꞌ dꞌa yoltac bꞌe yedꞌ dꞌa 
yibꞌan̈tac spat. Ol el yav ebꞌ yuj syaelal chiꞌ. Ol laj ocꞌ masanil anima 
chiꞌ dꞌa mercado. Ol tup val yal sat ebꞌ yoqꞌui.

 4 A ebꞌ aj Hesbón yedꞌ ebꞌ aj Eleale, ol scꞌan colval ebꞌ. Olto abꞌchaj yel 
yav ebꞌ chiꞌ dꞌa Jahaza. Masanil ebꞌ soldado yic Moab, ol el yav ebꞌ, ol 
el yip ebꞌ yuj xivelal.

 5 Tzin cus val yuj ebꞌ aj Moab chiꞌ. Ol bꞌatcan ebꞌ elelal smasanil dꞌa Zoar, 
ol cꞌoch ebꞌ dꞌa Eglat-selisiya. Ol qꞌue ebꞌ oqꞌuel dꞌa vitzal Luhit yedꞌ 
bꞌaj sbꞌat sbꞌeal Horonaim. Ol el veqꞌuecꞌoc yav ebꞌ yuj yaelal ol javoc 
dꞌa yibꞌan̈.

 6 Ol tup a aꞌ ay dꞌa yol yic Nimrim. Ol tacjoquel an̈ an̈cꞌultac, man̈xa bꞌaj 
ol ilchaj jabꞌoc yaax.

 7 Yuj chiꞌ ol smolbꞌej sbꞌeyumal ebꞌ, ol yicꞌanbꞌat ebꞌ dꞌa yichan̈bꞌat jun 
schꞌolanil bꞌaj ay teꞌ bꞌacmam.

 8 Ol abꞌchaj yel yav ebꞌ yuj cuscꞌolal masanto bꞌaj slajvicꞌoch smacbꞌen 
Moab chiꞌ. Ol abꞌchajpax dꞌa Eglaim yedꞌ dꞌa Beer-elim.

 9 A a aꞌ ay dꞌa Dimón, ol chacbꞌoquel aꞌ yuj chicꞌ, palta ayto juntzan̈xo 
yaelal ol yacꞌcot Dios dꞌa yibꞌan̈ ebꞌ. Ol yacꞌcot jun nocꞌ choj ol 
chianbꞌat ebꞌ olto el dꞌa Moab chiꞌ yedꞌ ebꞌ pitzanto olto can dꞌa sat 
luum chiꞌ.

Ol bꞌat scol sbꞌa ebꞌ aj Moab dꞌa Judá

16  1 Ex aj Sela ay dꞌa tzꞌinan luum, aqꞌueccot nocꞌ e calnel dꞌa jun yajal 
chon̈abꞌ dꞌa tzalan Sion.

 2 A ebꞌ ix aj Moab, tzꞌecꞌ lemnaj ebꞌ ix dꞌa aꞌ Arnón. Icha nocꞌ much tzꞌel 
lemnaj dꞌa soꞌ yuj xivelal, icha chiꞌ yaj ebꞌ ix.

 3 Ol yalan ebꞌ aj Moab chiꞌ dꞌa ebꞌ aj Sion icha tic: Naec tas tzeyutej on̈ e 
colani. A exxo tzex och co columaloc, icha junoc te teꞌ ay yen̈ul dꞌa 
chimcꞌualil, ichocabꞌ taꞌ tzeyutej on̈ e cꞌubꞌanel dꞌa eyen̈ul. Icha junoc 
tas dꞌacꞌvalil, man̈ chequeloc, icha chiꞌ tzon̈ eyutej a on̈ van co bꞌat 
elelal tic, man̈ on̈ e chꞌoxoꞌ.

 4 Chaon̈eccꞌoch cajan dꞌa e cal, tzon̈ e cꞌubꞌanel dꞌa ebꞌ van on̈ sayaneqꞌui, 
xchi ebꞌ aj Moab chiꞌ.

Ayic ol satel jun mach tzꞌixtan ebꞌ anima chiꞌ yedꞌ satanpaxel juntzan̈ 
schon̈abꞌ ebꞌ,

 5 axo jun yin̈tilalcan vin̈aj David ol och reyal, ol yacꞌan yajalil dꞌa scal 
anima dꞌa svachꞌilal yedꞌ dꞌa sjichanil. Ol yacꞌ val och dꞌa scꞌool 
sbꞌoan yaj ebꞌ anima dꞌa stojolal.

 6 Cojtac val sicꞌlabꞌil tastac val syutej sbꞌa ebꞌ aj Moab yacꞌan 
acꞌumtaquil. Acꞌumtacxon̈ej scomon lolon ebꞌ, palta a tas syal ebꞌ chiꞌ, 
malaj jabꞌoc yelcꞌochi.

 7 Yuj val chiꞌ masanil ebꞌ aj Moab chiꞌ, ol ocꞌ ebꞌ yuj schon̈abꞌ. Ol cus ebꞌ 
smasanil yuj juntzan̈ taquin̈ sat uva quechquiltac scot dꞌa Kir-hareset, 
ol taccanqꞌue scꞌol ebꞌ yuuj.

 8 Masanil teꞌ uva dꞌa Hesbón yedꞌ dꞌa Sibma ol ixtaxbꞌatoc. A dꞌa 
yalan̈taxo, a ebꞌ yajal dꞌa juntzan̈xo nación, stelvi ebꞌ ayic syucꞌan yal 
sat teꞌ uva chiꞌ ebꞌ. A teꞌ uva chiꞌ, tzato cꞌoch teꞌ dꞌa Jazer, scꞌochpax 
teꞌ dꞌa lum taquin̈tac val sat yedꞌ pax dꞌa stitac aꞌ mar.

 9 Yuj chiꞌ tzin ocꞌ icha yocꞌ ebꞌ aj Jazer yuj teꞌ uva ay dꞌa Sibma. 
Tzꞌelpaxcot yal in sat yuj teꞌ ay dꞌa Hesbón yedꞌ dꞌa Eleale. A dꞌa scal 
tas avabꞌil yuj ebꞌ chiꞌ, ataꞌ ol och av yic oval.

 10 A bꞌaj avabꞌil teꞌ uva, man̈xalaj av yic tzalajcꞌolal ol ochoc, man̈xa 
mach ol bꞌitan dꞌa scal teꞌ, man̈xapaxlaj mach ol tecꞌanel yal sat teꞌ. A 
Jehová ol acꞌan satel masanil av chiꞌ.

 11 Te cusnac in cꞌol yuj Moab, yuj pax Kir-hareset, icha scuseltaquil yoch 
sjaj teꞌ arpa.

 12 Vachꞌchom ol bꞌat ebꞌ aj Moab chiꞌ yal sbꞌa dꞌa juntzan̈ lugar chaan̈, 
masanto scꞌunbꞌi ebꞌ, vachꞌchom sbꞌat ebꞌ lesal dꞌa stemplo sdiosal, 
palta man̈xa jabꞌoc tas ol yicꞌ ebꞌ.

13  Aton juntzan̈ lolonel tic yalnaccan Jehová dꞌa yibꞌan̈ Moab dꞌa pecataxo. 
14 Axo ticnaic syal Jehová icha tic:

Yic val oxeꞌ abꞌil ticnaic, icha tzꞌaj sbꞌisan junoc munlajvum stiempoal 
smunlaji, icha chiꞌ ol aj satel sbꞌeyumal Moab. Vachꞌchom tzijtum 

ebꞌ ticnaic, palta junxon̈ej bꞌotzan̈ ol ajcan ebꞌ. Ol paticajel ebꞌ, te 
man̈xalaj yip ebꞌ bꞌaj ol scol sbꞌa, xchi Jehová.

A tas albꞌilcan dꞌa yibꞌan̈ Damasco

17  1 Aton juntzan̈ lolonel tic albꞌilcan dꞌa yibꞌan̈ chon̈abꞌ Damasco: A 
chon̈abꞌ Damasco, man̈xo chon̈abꞌoc ol ajcanoc. Axon̈ej scꞌajil ol 

qꞌuecan bꞌulan.
 2 A juntzan̈ chon̈abꞌ dꞌa stzꞌeytac Aroer, ol can tzꞌinan dꞌa juneln̈ej, ol 

ochcan svalabꞌoc nocꞌ molbꞌetzal nocꞌ. Juncꞌolal ol va nocꞌ taꞌ.
 3 Man̈xalaj chon̈abꞌ ayoch smuroal dꞌa yol yic Efraín. A Damasco, 

man̈xalaj yajalil. A ebꞌ aj Siria olto can chiꞌ, qꞌuixvelal ol ajcan ebꞌ 
icha ebꞌ israel, xchi Jehová Yajal dꞌa Smasanil.

Yaelal ol ja dꞌa yibꞌan̈ Israel

 4 A dꞌa jun cꞌual chiꞌ, ol satel yacꞌumtaquil ebꞌ yin̈tilal vin̈aj Jacob, ol 
satel yip ebꞌ, ol satpaxel sbꞌeyumal ebꞌ.

 5 A schon̈abꞌ ebꞌ chiꞌ, lajan ol ajcan icha bꞌaj toxo ix jochchaj ixim trigo, 
icha tzꞌaj sicꞌjiqꞌue ixim jolom trigo tzato can dꞌa span̈anil yic Refaim. 
Axon̈ej ixim sbꞌatcan satcꞌolal scani.

 6 Lajan pax ol ajcan ebꞌ icha tzꞌajcan junoc teꞌ olivo toxo ix macꞌchajemta 
sat, dꞌun̈quiltac tzꞌajcan chabꞌ oxeoc sat teꞌ chiꞌ dꞌa sn̈itac scꞌabꞌ, ma 
chan̈eꞌ oyeoc scan dꞌa teꞌ steꞌal chiꞌ. Icha chiꞌ ol ajcanoc, xchi Jehová 
co Diosal a on̈ israel on̈ tic.

 7 A dꞌa jun tiempoal chiꞌ, ol meltzajxoc spensar ebꞌ israel dꞌa Mach 
Bꞌojinac, aton sDiosal ebꞌ Axon̈ej Ochi.

 8 Man̈xo ol yacꞌoch juntzan̈ yaltar ebꞌ sbꞌonac yipoc scꞌool. Man̈xalaj ol aj 
yelcꞌoch juntzan̈ teꞌ yechel Asera dꞌa yol sat ebꞌ yedꞌ pax juntzan̈ altar 
bꞌobꞌil yuj ebꞌ bꞌaj sn̈us incienso.

 9 A dꞌa jun tiempoal chiꞌ, a juntzan̈ chon̈abꞌ ayoch smuroal, ol can 
tzꞌinan. Icha ajnaccan tzꞌinan schon̈abꞌ ebꞌ heveo yedꞌ ebꞌ amorreo 
ayic yelnac ebꞌ elelal yuj xivelal dꞌa ebꞌ quetisraelal dꞌa pecaꞌ, icha 
chiꞌ ol ajcanoc.

 10 Yujto ix bꞌat co Diosal satcꞌolal eyuuj, aton Jun coljinac on̈, maxtzac 
e nacoti tato a dꞌay co colnac co bꞌa. Yuj chiꞌ vachꞌchom tzeyavej 
juntzan̈ teꞌ eyavbꞌen teꞌ vachꞌ, teꞌ tzeyicꞌcot dꞌa chꞌoc nacional,

 11 vachꞌchom dꞌa junn̈ej cꞌual tzeyacꞌ qꞌuibꞌ teꞌ yic xumacan teꞌ dꞌa jun cꞌu 
chiꞌ, palta axo yic ol javoc yaelal man̈xa yan̈al dꞌa eyibꞌan̈, malaj tas 
ol eyicꞌ dꞌa eyavbꞌen chiꞌ.

 12 Obꞌiltac ebꞌ soldado scot dꞌa juntzan̈xo chon̈abꞌ, te nivan sbꞌisul ebꞌ, icha 
scꞌan̈ sqꞌue vaan aꞌ mar scꞌan̈ scot ebꞌ. Tzꞌel val yav juntzan̈ chon̈abꞌ 
chiꞌ scoti, icha val scꞌan̈ sbꞌat pon̈oljoc aꞌ nivac aꞌ sbꞌeyi.

 13 Vachꞌchom scꞌan̈ scot ebꞌ, palta ayic ol cachjoc ebꞌ yuj Dios, ol bꞌat ebꞌ 
elelal icha tzꞌaj yicꞌjibꞌat smatzꞌil ixim trigo yuj icꞌ dꞌa jolomtac vitz. 
Icha tzꞌaj yicꞌjibꞌat lum pococ yuj chacxuxum icꞌ, icha chiꞌ ol aj ebꞌ.

 14 A dꞌa yemcꞌualil, te ay smay ebꞌ ajcꞌol chiꞌ quilani, palta axo yic sacbꞌi, 
man̈xalaj ebꞌ ayeqꞌui. Icha chiꞌ ol ajcan ebꞌ tzon̈ elcꞌani yedꞌ pax ebꞌ 
tzon̈ ixtani.

A tas albꞌilcan dꞌa yibꞌan̈ Etiopía

18  1 Obꞌiltac val jun chon̈abꞌ bꞌaj srumumi scꞌaxil nocꞌ cotac nocꞌ, aton 
jun chon̈abꞌ ay dꞌa yichan̈bꞌat aꞌ nivan aꞌ yic Etiopía.

 2 Syacꞌbꞌat ebꞌ schecabꞌ dꞌa yibꞌan̈ aꞌ nivan Nilo, sbꞌat ebꞌ dꞌa yibꞌan̈ aꞌ yedꞌ 
juntzan̈ teꞌ aj tzecꞌbꞌil valsoal. Ex checabꞌ, meltzajan̈ec dꞌa e chon̈abꞌ 
bꞌaj cajan ebꞌ chaan̈ steel, ebꞌ malaj xil snivanil, ebꞌ ay smay sbꞌinaj 
dꞌa juntzan̈xo chon̈abꞌ, ebꞌ te tecꞌan, ebꞌ satanel juntzan̈ chon̈abꞌ, ebꞌ 
cajan dꞌa lum luum macquiltac yaj yuj aꞌ nivac aꞌ.

 3 Masanil ex cajan ex dꞌa yolyibꞌan̈qꞌuinal tic, ayic ol eyilan scheclajqꞌue 
junoc yechel dꞌa lum jolomtac vitz, ol eyabꞌan spuchaj qꞌuen 
trompeta, tze maclej eyabꞌi.

 4 Ix yal Jehová dꞌayin icha tic: Juncꞌolal vajecꞌ dꞌa vedꞌtal. Tzin can 
numan in maclan vilaꞌ tas van yuji, icha yoc cꞌu dꞌa varesma, icha 
pax yal acꞌval tzꞌemi ayic van smolchaj sat avbꞌen.

 5 Ayic vanxo yel xumaquil teꞌ uva, scheclajcan teꞌ sat, palta ayic manto 
ja scꞌual smolchaj sat teꞌ chiꞌ, xicjiel teꞌ scꞌabꞌ malaj sat, sjuljicanel teꞌ. 
Icha tzꞌaj xicjiel teꞌ scꞌabꞌ chiꞌ, icha chiꞌ ol vutej in satanel ebꞌ ajcꞌool.

 6 Toxon̈ej ol comon can teljabꞌ ebꞌ dꞌa jolomtac vitz chiꞌ. A nocꞌ chium 
nocꞌ sjen̈vi yedꞌ nocꞌ caltacteꞌal nocꞌ ol chianbꞌat ebꞌ. A nocꞌ sjen̈vi 
chiꞌ, a dꞌa varesma ol aj nocꞌ taꞌ, axo nocꞌ caltacteꞌal nocꞌ chiꞌ, a dꞌa 
n̈abꞌilqꞌuinal ol aj nocꞌ taꞌ, xchi Jehová.

 7 A dꞌa jun tiempoal chiꞌ, a ebꞌ anima chaan̈ steel, ebꞌ malaj xil snivanil, 
ebꞌ ay smay sbꞌinaj dꞌa juntzan̈xo chon̈abꞌ, ebꞌ te tecꞌan, ebꞌ satanel 
juntzan̈ chon̈abꞌ, ebꞌ cajan dꞌa lum luum macquiltac yaj yuj aꞌ nivac 
aꞌ, ol yicꞌcot yofrenda ebꞌ dꞌa tzalan Sion yic bꞌat och ebꞌ ejmelal dꞌa 
Jehová Yajal dꞌa Smasanil.

A tas albꞌilcan dꞌa yibꞌan̈ Egipto

19  1 A juntzan̈ lolonel tic albꞌilcan dꞌa yibꞌan̈ Egipto:
Ilecnabꞌ sjavi Jehová. Ayqꞌue dꞌa yibꞌan̈ jun asun. Yelcꞌolal sbꞌeyi 

sbꞌat dꞌa Egipto. Tzꞌibꞌxiqꞌue juntzan̈ scomon diosal ebꞌ anima chiꞌ dꞌa 
yichan̈ Jehová chiꞌ, xivpax ebꞌ anima chiꞌ.

 2 Syalan Jehová icha tic: Ol vacꞌ spoj sbꞌa ebꞌ aj Egipto chiꞌ, ol yacꞌlanqꞌue 
oval ebꞌ junjun. A ebꞌ vachꞌ yacꞌani, ol yacꞌlaj oval ebꞌ. Axo juntzan̈ 
chon̈abꞌ, ol syamlaj sbꞌa dꞌa oval, ol yacꞌpax oval juntzan̈ ebꞌ yajal.

 3 Ol vacꞌ somchajbꞌat spensar ebꞌ. Ol ixtaxbꞌat masanil tas nabꞌil yuj 
ebꞌ. Yuj chiꞌ ol yal sbꞌa ebꞌ dꞌa comon dios, dꞌa ebꞌ ajbꞌaal, dꞌa spixan 
chamnac yedꞌ dꞌa ebꞌ ajchum.

 4 Van valancani to ol vacꞌoch junoc rey te ov dꞌa Egipto, ilbꞌajcꞌool ol aj 
ebꞌ anima yuuj, xchi Jehová Yajal dꞌa Smasanil.

 5 Ol tup aꞌ nivan Nilo, taquin̈ ol ajcan bꞌaj sbꞌey aꞌ chiꞌ.
 6 A aꞌ scꞌabꞌ tzꞌelcani, ol tup pax aꞌ, ol qꞌue sjabꞌ bꞌaj sbꞌey aꞌ chiꞌ. Masanil 

aꞌ tzꞌel yoc dꞌa Egipto chiꞌ, jabꞌ jabꞌil ol em aꞌ masanto ol tup aꞌ. A teꞌ 
aj yedꞌ an̈ an̈cꞌultac sqꞌuibꞌ dꞌa stiꞌ aꞌ, ol tacjoqueloc.

 7 Masanil an̈ an̈ ay dꞌa stitac aꞌ Nilo chiꞌ yedꞌ masanil tas avabꞌil taꞌ, ol 
sateloc.

 8 Masanil ebꞌ yamum chay dꞌa aꞌ Nilo chiꞌ yedꞌ ebꞌ syaqꞌuem schimpa dꞌa 
yol aꞌ, ol el yav ebꞌ yocꞌ yuj cuscꞌolal, ol cus ebꞌ yujto van stup aꞌ.

 9 Ol chabꞌaxqꞌue scꞌol ebꞌ sbꞌoan chꞌal lino. Axo ebꞌ sjalani, ol 
somchajcanel ebꞌ.

 10 Ol tac scꞌol ebꞌ sbꞌoan cꞌapac cꞌapac. Ol somchajpax ebꞌ smunlajvum ebꞌ.
 11 Yelxo val malaj spensar ebꞌ yajal yaj dꞌa chon̈abꞌ Zoán. A ebꞌ yacꞌum 

razón vin̈ rey te jelan dꞌa Egipto chiꞌ, man̈xa yopisio spensar ebꞌ chiꞌ. 
Tzato scomon tecꞌbꞌej sbꞌa ebꞌ yalan dꞌa vin̈ rey chiꞌ icha tic: A on̈ tic, 
yin̈til on̈ ebꞌ jelan spensar, yin̈tilal on̈ can ebꞌ rey, xchi ebꞌ.

 12 Ach sreyal Egipto, ¿bꞌajtil ay ebꞌ tzꞌacꞌan a razón, yic syal ebꞌ dꞌayach 
tas nabꞌil dꞌa yibꞌan̈ Egipto yuj Jehová Yajal dꞌa Smasanil?

 13 A ebꞌ yajal dꞌa chon̈abꞌ Zoán, malaj spensar ebꞌ. A ebꞌ yajal dꞌa chon̈abꞌ 
Menfis, ix yacꞌ sbꞌa ebꞌ musansatil. A juntzan̈ ebꞌ yajal chiꞌ ix 
cuchbꞌanbꞌat ebꞌ aj Egipto dꞌa tas man̈ vachꞌoc.

 14 A Jehová ix acꞌanoch somcꞌolal dꞌa scal ebꞌ, aton ebꞌ tzꞌicꞌanbꞌat ebꞌ aj 
Egipto chiꞌ dꞌa tas man̈ vachꞌoc. Masanil tas scꞌulej ebꞌ, lajan icha 
junoc ucꞌum an̈ xeji, tzꞌecꞌ chꞌumchꞌonoc.

 15 Man̈xa ebꞌ aj Egipto chiꞌ syal scolan schon̈abꞌ, vachꞌchom bꞌeyum, ma 
mebꞌaꞌ, vachꞌchom nivan yelcꞌochi, ma malaj yelcꞌochi, man̈xa junoc 
mach stecꞌbꞌej sbꞌa.

16  A val dꞌa jun tiempoal chiꞌ, masanil ebꞌ aj Egipto chiꞌ, icha ebꞌ ix ix ol 
aj ebꞌ, yujto ol el yip ebꞌ yuj xivelal ayic ol yilan ebꞌ scꞌoch yaelal ol yacꞌbꞌat 
Jehová Yajal dꞌa Smasanil dꞌa yibꞌan̈ ebꞌ. 17 Ol te xivqꞌue ebꞌ yuj ebꞌ aj Judá 
ayic ol snaancot ebꞌ tas ol yutoc Jehová chiꞌ syamcꞌabꞌan ebꞌ aj Judá chiꞌ. 18  A 
dꞌa jun tiempoal chiꞌ, ay oyeꞌ chon̈abꞌ dꞌa Egipto chiꞌ ol alan stiꞌ ebꞌ israel, ol 
yacꞌan stiꞌ ebꞌ dꞌa Jehová Yajal dꞌa Smasanil chiꞌ. A dꞌa scal juntzan̈ chon̈abꞌ 
chiꞌ, ay jun scuchan Schon̈abꞌ Cꞌu.

19 A dꞌa jun tiempoal chiꞌ, ay jun yaltar Jehová ol bꞌochaj dꞌa yol smacbꞌen 
Egipto chiꞌ. Axo dꞌa slacꞌanil smojonal smacbꞌen chiꞌ, ataꞌ ol bꞌochajcanqꞌue 
jun qꞌuen qꞌueen yuj yicꞌjichaan̈ Jehová. 20 A jun chiꞌ chꞌoxnabꞌil ol ajcan dꞌa 
ebꞌ aj Egipto yic snajicot Jehová Yajal dꞌa Smasanil yuj ebꞌ. Ayic ol el yav ebꞌ 
yuj ebꞌ tzꞌacꞌanoch syaelal, ol scꞌanan scolval Jehová chiꞌ ebꞌ, ol coljoc ebꞌ 
yuuj. 21 A Jehová, ol yacꞌ yojtaquejel sbꞌa dꞌa ebꞌ aj Egipto chiꞌ. Ol nachajel 
yuj ebꞌ tas yaj Jehová chiꞌ. Ol och ebꞌ ejmelal dꞌay, ol sn̈usan silabꞌ ebꞌ, ol 
yacꞌanpax yofrenda ebꞌ. Ol yacꞌan stiꞌ ebꞌ dꞌay, ol scꞌanabꞌajan ebꞌ tas syal chiꞌ. 
22  Ayic toxo ix acꞌji syaelal ebꞌ aj Egipto chiꞌ yuj Jehová, ol meltzajxoc ebꞌ dꞌay, 
ol ocꞌxoc scꞌol dꞌa ebꞌ, ol coljocxi ebꞌ yuuj.

23  A dꞌa jun tiempoal chiꞌ, ay jun nivan bꞌe ol bꞌat dꞌa Egipto chiꞌ masanto 
ol cꞌoch dꞌa Asiria. Yuj chiꞌ a ebꞌ aj Asiria yedꞌ ebꞌ aj Egipto chiꞌ, ol yal scꞌoch 
ebꞌ dꞌay junjun. A cha macan̈ anima chiꞌ, junxon̈ej ol aj yoch ebꞌ ejmelal dꞌa 
Jehová.

24  A dꞌa jun tiempoal chiꞌ, a ebꞌ israel, junn̈ej ol yutoc sbꞌa ebꞌ yedꞌ ebꞌ 
aj Egipto yedꞌ pax ebꞌ aj Asiria chiꞌ. Yuj ebꞌ ol yacꞌ svachꞌcꞌolal Jehová dꞌa 
masanil yolyibꞌan̈qꞌuinal. 25 A Jehová Yajal dꞌa Smasanil, ol yacꞌ svachꞌcꞌolal 
dꞌa yibꞌan̈ ebꞌ. Ol yalan icha tic: Svacꞌ in vachꞌcꞌolal dꞌa yibꞌan̈ in chon̈abꞌ 
Egipto yedꞌ dꞌa yibꞌan̈ Asiria bꞌobꞌil vuuj yedꞌ dꞌa yibꞌan̈ Israel sicꞌbꞌilel vuuj, 
xcham Jehová chiꞌ.

Ix acꞌji ganar Egipto yedꞌ Etiopía yuj Asiria

20  1 A vin̈aj Sargón sreyal Asiria, ix schecbꞌat ebꞌ soldado vin̈ yedꞌ jun 
yajalil ebꞌ dꞌa chon̈abꞌ Asdod, yic syacꞌan oval ebꞌ dꞌay. Ix yacꞌ ganar 

jun chon̈abꞌ chiꞌ ebꞌ. 2  A dꞌa jun tiempoal chiꞌ, ix yal Jehová dꞌayin Isaías in tic 
icha tic: Iqꞌuel a pichul ya sva ayoch chiꞌ uuj yedꞌ a xan̈abꞌ, xchi.

Ix in cꞌanabꞌajan in cꞌulan icha ix yal chiꞌ, ix vicꞌanel in xan̈abꞌ yedꞌ in 
pichul chiꞌ, axon̈ej yol in pichul ix cani. 3 Ix lajvi chiꞌ, ix yalan Jehová icha tic: 
A vin̈ in checabꞌ aj Isaías tic, oxeꞌ abꞌil ix bꞌeyecꞌ vin̈ dꞌa yoc. Malaj xan̈abꞌ vin̈ 
ayochi, an̈ej pax yol spichul vin̈ ayochi. A jun tic, chꞌoxnabꞌil yaj dꞌa Egipto 
yedꞌ dꞌa Etiopía. 4 Yujto ol icꞌjocbꞌat ebꞌ aj Egipto yedꞌ ebꞌ aj Etiopía chiꞌ yuj ebꞌ 
aj Asiria. Ol icꞌjocbꞌat ebꞌ icham anima yedꞌ ebꞌ quelemtac. Ayic ol icꞌjocbꞌat 
ebꞌ chiꞌ, malaj xan̈abꞌ ebꞌ ayochi, malaj pax spichul ebꞌ, bꞌeranelta syoop ebꞌ 
yic tzꞌacꞌji qꞌuixvelal ebꞌ. 5 A ebꞌ anima ayoch Egipto yedꞌ Etiopía yipoc scꞌool, 
ol xivqꞌue ebꞌ, ol qꞌuixvoc ebꞌ yuj tas ol ujoc chiꞌ. 6 A dꞌa jun tiempoal chiꞌ, a 
ebꞌ anima cajan dꞌa stitac aꞌ mar, ol yal ebꞌ icha tic: Ilecnabꞌ tas tzꞌaj ebꞌ ayoch 
yipoc co cꞌool, aton ebꞌ bꞌaj ix calaꞌ to tzon̈ scol ebꞌ dꞌa vin̈ sreyal Asiria: 
¿Machto val ol on̈ colan ticnaic? xcham ebꞌ, xchi Jehová.

Albꞌilcan tas ol aj satel Babilonia

21  1 Albꞌilcan juntzan̈ lolonel tic yuj lum tzꞌinan luum dꞌa stiꞌ aꞌ mar:
Icha junoc chacxuxum icꞌ tzꞌecꞌ dꞌa lum Neguev, icha chiꞌ ol aj scot 

ebꞌ milvajum dꞌa lum tzꞌinan luum te ay smay.
 2 Ayxo smay jun tas schꞌox Dios vil tic: Ay ebꞌ smeltzajoch yacꞌ chucal 

dꞌa yetanimail. A ebꞌ milvajum, smilvajn̈ej ebꞌ. Ex aj Elam yedꞌ ex aj 
Media, bꞌat ochan̈ec oyan dꞌa spatic chon̈abꞌ Babilonia, tzeyacꞌan oval 
yedꞌoc. A Jehová ix acꞌan stiꞌ to ol yacꞌ lajvoc yaelal ix yacꞌoch jun 
nación chiꞌ.

 3 Yuj tas ix vil chiꞌ tzin ecꞌ bꞌacbꞌon yuj vabꞌan syail icha tzꞌaj junoc ix ix 
tzꞌalji yuneꞌ. A yuj tas svabꞌ chiꞌ tzin somchajchaan̈, yuj tas svil chiꞌ 
man̈xo in animaoc svabꞌi.

 4 Toxon̈ej somson yol in jolom, tzin ibꞌxi yuj xivelal. Te chucxon̈ej in cꞌool 
svabꞌ yuj tas ay smay. Junjun cꞌu, ayic numnonxo sqꞌuicꞌbꞌi, tzin te 
tzalaj val, palta axo ticnaic, toxon̈ej tzin te xiv yuj tas svil tic.

 5 Ix vilani, toxo ix bꞌo juntzan̈ mexa, vachꞌxopax yaj bꞌaj tzꞌem cꞌojan ebꞌ 
avtabꞌil. Van sva ebꞌ, syucꞌan aꞌ ebꞌ, axo dꞌa jun rato chiꞌ, ix och jun 
av icha tic: Ex yajalil ebꞌ soldado, aqꞌuec lista e bꞌa yedꞌ e maclabꞌ 
jul-labꞌ, xchi ix vabꞌi.

 6 A Jehová ix alan dꞌayin icha tic: Ixic, acꞌoch junoc macvajum, yic vachꞌ 
syal masanil tas syilaꞌ.

 7 Ayic syilan vin̈ scot junoc carruaje tocꞌbꞌil yuj chavan̈oc nocꞌ chej, mato 
ay anima ayqꞌue dꞌa yibꞌan̈ nocꞌ bꞌuru, ma dꞌa yibꞌan̈ nocꞌ camello, 
scham val yilan vin̈ tas yaji, xchi Jehová chiꞌ.

 8 A jun vin̈ macvajum chiꞌ, ix el yav vin̈ ix yalan vin̈: A bꞌaj tzin maclej tic 
Mamin, ayinn̈ej ecꞌ dꞌa junjun cꞌu yedꞌ dꞌa junjun acꞌval, tzin macvaji.

 9 Axo ticnaic, svil scot jun carruaje tocꞌbꞌil yuj chavan̈ nocꞌ chej, a jun 
mach ayqꞌue dꞌa yol carruaje chiꞌ, a tzꞌalan icha tic: Ix acꞌji ganar 

Babilonia. Ix sateli. Masanil scomon diosal ebꞌ ix pojbꞌati, chocꞌ ix 
ajcanem dꞌa sat luum, xchi, xchi vin̈ macvajum chiꞌ.

 10 Abꞌec ex vetchon̈abꞌ, a ex ix ex tecꞌjiem icha ixim trigo yuj ebꞌ aj 
Babilonia chiꞌ, a tas ix val tic dꞌayex, aton tas ix vabꞌ yuj Jehová Yajal 
dꞌa Smasanil, aton co Diosal a on̈ israel on̈ tic.

A tas albꞌilcan dꞌa yibꞌan̈ Edom

 11 Aton lolonel tic albꞌilcan dꞌa yibꞌan̈ Edom: Ay junoc ebꞌ aj Edom chiꞌ ix 
avajcot dꞌayin: ¿Jantacto scꞌan sacbꞌi ach macvajum? ¿Jayeto hora 
qꞌuicꞌto? xchi.

 12 Ix in tacꞌvi icha tic: Vanxo sacbꞌi, palta elan̈chamel ol qꞌuicꞌbꞌocxi. Tato 
tza nibꞌej tza cꞌanbꞌejxi, ixic ol xo ul a cꞌanbꞌejxi, xin chi dꞌay.

A tas albꞌilcan dꞌa yibꞌan̈ Arabia

 13 Aton juntzan̈ tic albꞌilcan dꞌa yibꞌan̈ Arabia: Ex chon̈vajum aj Dedán, a 
ex tzex vaycan dꞌa caltac teꞌ dꞌa Arabia,

 14 elan̈ec e cha ebꞌ ay staquin̈tial, tzeyacꞌan aꞌ yuqꞌuej ebꞌ. A ex cajan ex 
dꞌa chon̈abꞌ Tema, elan̈ec bꞌaj tzꞌecꞌ ebꞌ sbꞌat elelal, tzeyaltan vael dꞌa 
ebꞌ.

 15 Yujto van yel ebꞌ elelal dꞌa qꞌuen espada te jay ye yedꞌ jul-labꞌ van 
sjuljieli, aton bꞌaj ov yacꞌan oval.

 16 Ix yalan Jehová dꞌayin icha tic: Yic val jun abꞌil ticnaic, icha tzꞌaj 
sbꞌisan stiempo junoc munlajvum, a val taꞌ ol satel snivanil yelcꞌoch 
chon̈abꞌ Cedar.

 17 A ebꞌ aj Cedar jelan sjulvaji, jayvan̈xon̈ej ebꞌ ol canoc. A in Jehová e 
Diosal in a ex israel ex tic, a in svalaꞌ, xchi.

A tas albꞌilcan dꞌa yibꞌan̈ Jerusalén

22  1 Aton juntzan̈ tic albꞌilcan dꞌa yibꞌan̈ jun chon̈abꞌ ay dꞌa chꞌolan bꞌaj 
schꞌoxji tas nabꞌil yuj Jehová, syalan icha tic:

¿Tas tzex icꞌani yuj chiꞌ e masanil tzex qꞌue dꞌa yibꞌan̈ pat?
 2 Toxon̈ej tzex qꞌue somnajoc, veqꞌueqꞌui yel eyav yuj eyacꞌan qꞌuin̈. A 

ebꞌ anima chamnac dꞌa e cal, man̈oc yuj qꞌuen espada chamnac ebꞌ, 
man̈oc pax dꞌa scal oval chamnac ebꞌ.

 3 Masanil ebꞌ eyajalil, ol bꞌat ebꞌ elelal, palta ol yamchaj ebꞌ yic mantzac 
julvaj ebꞌ. A val ebꞌ soldado te tecꞌan, najat ol bꞌatcan ebꞌ elelal, palta 
ol yamchajn̈ej ebꞌ.

 4 Yuj chiꞌ sval icha tic: Elan̈ec dꞌa in tzꞌey, yujto tzin nibꞌej tzin ocꞌ val 
sicꞌlabꞌil. Man̈ e na tas tzeyutej eyacꞌan snivanil in cꞌool yuj jantac 
yaelal ol javoc dꞌa yibꞌan̈ in chon̈abꞌ.

 5 Yujto a Jehová Yajal dꞌa Smasanil, toxo ix yalaꞌ to ol ja val jun cꞌual 
nivan xivcꞌolal, somcꞌolal yedꞌ yaelal dꞌa yibꞌan̈ lum chꞌolan bꞌaj 
schꞌoxji tas nabꞌil yuuj. Ol macꞌjoquem lan̈naj smuroal chon̈abꞌ. Ol laj 
tacꞌvoc lum vitz yel yav ebꞌ cajan dꞌa chon̈abꞌ chiꞌ.

 6 A ebꞌ aj Elam, van sbꞌoan sjul-labꞌ ebꞌ, ayxoqꞌue ebꞌ dꞌa yol scarruaje, 
ayxopaxqꞌue ebꞌ dꞌa yibꞌan̈ schej. Axo ebꞌ aj Kir, van yicꞌanchaan̈ 
smaclabꞌ jul-labꞌ ebꞌ.

 7 Masanil juntzan̈ lum chꞌolquiltac vachꞌ yilji, bꞌudꞌanxo lum yuj 
carruaje. Axo ebꞌ ayqꞌue dꞌa yibꞌan̈ chej, vanxo yacꞌan oval ebꞌ dꞌa 
spuertail e chon̈abꞌ.

 8 A tas yipcꞌolal yaj yuj Judá, toxo ix sateli.
A dꞌa jun tiempoal chiꞌ, ix eyil juntzan̈ yamcꞌabꞌ yic oval molbꞌil dꞌa jun 

nivan pat scuchan Spatil Te teꞌ yic Líbano. 9-10 Eyilnac pax tzijtum spojelal 
smuroal schon̈abꞌ vin̈aj David. Ix e pojanem juntzan̈ pat chiꞌ yuj eyacꞌanoch 
yipumaloc smuroal chiꞌ. Ix eyacꞌan bꞌudꞌjoc jun yedꞌtaltaxon a aꞌ bꞌaj smolchaj 
dꞌa yalan̈. 11 A dꞌa scal chabꞌ muro ix e bꞌo jun yedꞌtal aꞌ. Axo taꞌ ix bꞌatcan aꞌ 
ay dꞌa yol jun yedꞌtal ay dꞌa pecatax chiꞌ. Palta maj nachajel eyuuj to a Jehová 
van yacꞌancot juntzan̈ yaelal chiꞌ. Atax dꞌa pecaꞌ naan yuuj, palta malaj jabꞌoc 
yelcꞌoch dꞌa e sat.
 12 A dꞌa jun cꞌual chiꞌ, a Jehová Yajal dꞌa Smasanil, aꞌ tzex avtani yic tzex 

oqꞌui, tzex cusi, tze joxanel xil e jolom, tzeyacꞌanpaxoch pichul ya 
svaꞌi yic tze chꞌoxanel e cuscꞌolal yuj e chucal, palta max yal-laj e 
cꞌool.

 13 A tas tze cꞌulej to tzeyacꞌ qꞌuin̈ dꞌa tzalajcꞌolal, tze milancham nocꞌ vacax 
yedꞌ nocꞌ calnel. Tzex va val, tzeyucꞌan an̈. Tzeyalan icha tic: Con̈ 
vaec, cuqꞌuec an̈, caqꞌuec co gana, talaj chamnac on̈xo qꞌuicꞌan, xe chi.

 14 Axo Jehová Yajal dꞌa Smasanil, ix schꞌox sbꞌa dꞌayin, ix yalan dꞌayin: 
Man̈ ol vacꞌ nivancꞌolal jun schucal pensar ebꞌ tic, palta to ol in satel 
ebꞌ, a in Jehová Yajal in dꞌa Smasanil svalaꞌ, xchi.

Lolonel dꞌa vin̈ yilumal spalacio vin̈ rey
15  A Jehová Yajal dꞌa Smasanil ix alan dꞌayin: Ixic, bꞌat il vin̈aj Sebna 

yilumal spalacio vin̈ rey, tzalan dꞌa vin̈ icha tic:
 16 ¿Tas tza cꞌulej dꞌa tic? ¿Mach ix acꞌan opisio a bꞌoan jun yedꞌtal 

chamnac dꞌa jun tzalan tic, tzolanpaxoch a bꞌa dꞌa sat qꞌuen qꞌueen 
bꞌaj ol ach cann̈ej tic a naani?

 17 Vachꞌchom nivan elcꞌoch alani, palta a in Jehová in ol ach in julcanbꞌat 
dꞌa najat. Yedꞌ val jantac vip ol ach in yamani,

 18 ol ach in julcanbꞌat bꞌalbꞌon icha junoc tas cꞌolan cꞌolan. Te najat ol 
ach bꞌatcan dꞌa jun lum luum te levan sat. Ataꞌ ol ach chamoc, ol 
satel carruaje tzꞌacꞌan snivanil elcꞌoch chiꞌ. Tzacꞌ val qꞌuixvelal ebꞌ 
etmunlajvumal dꞌa spalacio vin̈ a reyal chiꞌ.

 19 Ol ach viqꞌuel dꞌa opisio tic, ol ach in julancanel bꞌaj ayach ecꞌ tic.
 20 A dꞌa jun cꞌual chiꞌ, ol vavtejcot vin̈ in checabꞌ aj Eliaquim yuninal 

vin̈aj Hilcías.
 21 Ol vacꞌoch a pichul yic opisio chiꞌ dꞌa vin̈ yedꞌ a cincho yic a 

bꞌinajnaquil. Ol vacꞌancan opisio chiꞌ dꞌa vin̈. Icha junoc mamabꞌil ol 
aj vin̈ dꞌa scal ebꞌ cajan dꞌa Jerusalén tic yedꞌ dꞌa ebꞌ aj Judá.

 22 A dꞌa yol scꞌabꞌ vin̈ ol vacꞌoch sllaveal spalacio ebꞌ yin̈tilalcan vin̈aj 
David. Malaj mach ol yal smacan puerta ol sjac vin̈, malaj pax mach 
ol jacan puerta ol smac vin̈.

 23 Te vachꞌ ol vutej vacꞌanoch vin̈ dꞌa yopisio chiꞌ, icha val tzꞌaj 
slavuxajcanoch junoc tas dꞌa sat pat. Ol bꞌinajcan vin̈ dꞌa scal ebꞌ 
scꞌabꞌyoc.

 24 Masanil ebꞌ scꞌabꞌyoc smam vin̈ yedꞌ yin̈tilal, nivan ol aj yelcꞌoch ebꞌ 
yuj vin̈. Ichato al ol ajcanoch ebꞌ dꞌa yibꞌan̈ vin̈. Icha tzꞌajoch locan 
lum chenxalu yedꞌ masanil yamcꞌabꞌ yic junoc pat dꞌa junoc teꞌ locteꞌ 
macꞌbꞌilochi, icha chiꞌ ol ajoch ebꞌ dꞌa vin̈.

 25 A dꞌa jun cꞌual chiꞌ, a jun te teꞌ vachꞌ yaj smacꞌchajoch chiꞌ, ol elta 
chocnaj teꞌ. Ol emta tan̈naj teꞌ dꞌa sat luum, ol pojcanbꞌat masanil tas 
locanoch chiꞌ dꞌa teꞌ. A val Jehová tzꞌalan dꞌayin, xchi vin̈aj Isaías 
chiꞌ.

A tas albꞌilcan dꞌa yibꞌan̈ Tiro

23  1 Aton juntzan̈ lolonel tic albꞌilcan dꞌa yibꞌan̈ Tiro:
Ex icꞌum bꞌey barco yic Tarsis, elocabꞌ eyav yuj ilcꞌolal, yujto 

toxo ix satel chon̈abꞌ Tiro. Man̈xa junoc pat ix cani, man̈xa bꞌaj syal 
spixchajoch teꞌ barco chiꞌ. Ato dꞌa Chipre ix alchaj jun tic eyabꞌi.

 2 Ex cajan ex dꞌa stitac aꞌ mar yedꞌ ex chon̈vajum aj Sidón, ix ex can 
tzꞌinan, a ex ton e checnacbꞌat ebꞌ e manvajum dꞌa scꞌaxepalecꞌ aꞌ 
mar.

 3 Scꞌoch ebꞌ e manvajum chiꞌ dꞌa Egipto, smanan ixim trigo ebꞌ tzꞌel dꞌa 
stitac aꞌ Nilo. Slajvi chiꞌ schon̈anxi ixim ebꞌ dꞌa juntzan̈xo chon̈abꞌ. 
Aton dꞌa spatic chiꞌ tzeyicꞌ e ganar.

 4 Ex aj Sidón, qꞌuixvan̈ec, yujto a jun chon̈abꞌ bꞌinajnac yuj sjelanil yecꞌ 
dꞌa yibꞌan̈ aꞌ mar, ol yal icha tic: Lajan in ajcan icha junoc ix ix malaj 
yuneꞌ, malaj bꞌaj sqꞌuibꞌtzitej junoc vinac, ma ix unin, yujto ix satel 
ebꞌ masanil, xcham Tiro chiꞌ.

 5 Ayic ol cꞌoch yabꞌixal jun tic dꞌa Egipto, ol och ebꞌ anima dꞌa ilcꞌolal yuj 
tas ix uji dꞌa jun chon̈abꞌ chiꞌ.

 6 Ol yalan ebꞌ icha tic: Elocabꞌ eyav yuj cuscꞌolal ex cajan dꞌa stiꞌ aꞌ mar, 
cꞌaxpajan̈ec ecꞌ dꞌa Tarsis, xcham ebꞌ.

 7 ¿Tom man̈oc jun chon̈abꞌ tic aytaxon dꞌa pecaꞌ, jun bꞌaj tzꞌochn̈ej qꞌuin̈? 
¿Tom man̈oc jun tic bꞌaj sbꞌat ebꞌ anima, bꞌat cajnaj ebꞌ dꞌa juntzan̈xo 
chon̈abꞌ najat ay?

 8 ¿Mach ix naanqꞌue jun tic dꞌa yibꞌan̈ chon̈abꞌ Tiro, jun chon̈abꞌ to yicn̈ej 
ebꞌ rey yaji? A ebꞌ chon̈vajum, nivac vinac ebꞌ, te nivan yelcꞌoch ebꞌ 
dꞌa yolyibꞌan̈qꞌuinal tic.

 9 A Jehová Yajal dꞌa Smasanil ix naani, yuj yicꞌjiem masanil ebꞌ 
syicꞌchaan̈ sbꞌa yedꞌ ebꞌ jelan dꞌa sat lum tic.

 10 Ex aj chon̈abꞌ Tarsis, toxo ix lajviel jun chon̈abꞌ bꞌaj tzex xidꞌecꞌ chon̈val. 
A ticnaic munlajan̈ec dꞌa sat luum, icha syutej sbꞌa ebꞌ aj Egipto.

 11 Ix yacꞌbꞌat scꞌabꞌ Jehová dꞌa yibꞌan̈ aꞌ mar, ix yacꞌan ibꞌxocqꞌue masanil 
chon̈abꞌ. Ix yalani to smacꞌjiem lan̈naj masanil chon̈abꞌ ayoch 
smuroal dꞌa yol yic Canaán.

 12 Ix yalanpax Jehová chiꞌ dꞌa ebꞌ aj Sidón icha tic: Actejec eyacꞌanoch 
juntzan̈ e qꞌuin̈, yujto lajan ix ex ajcan icha junoc ix cobꞌes ix ixtaji. 
Vachꞌchom tzex bꞌatcan dꞌa Chipre, palta man̈ ol eyicꞌlaj eyip taꞌ, xchi 
Jehová chiꞌ.

 13 Ilecbꞌat slum ebꞌ aj Babilonia, aton ol acꞌancanoch Tiro scajnubꞌoc nocꞌ 
caltacteꞌal nocꞌ. Ol sbꞌoqꞌue juntzan̈ yedꞌtal ebꞌ soldado chaan̈ tzꞌaj dꞌa 

spatictac Tiro chiꞌ. Ol laj smacꞌanem lan̈naj juntzan̈ nivac palacio ebꞌ, 
ol satanel ebꞌ. Man̈oclaj ebꞌ aj Asiria ol cꞌulan jun chiꞌ.

 14 Ex chꞌumum barco yic Tarsis, elocabꞌ eyav yuj cuscꞌolal, yujto toxo ix 
em lan̈naj jun chon̈abꞌ ayoch yipoc e cꞌool.

 15 A dꞌa jun tiempoal chiꞌ, a Tiro 70 abꞌil ol bꞌatcan satcꞌolal icha sqꞌuinal 
junoc vin̈ rey. Ato yic ol lajvoc 70 abꞌil chiꞌ, ichato chiꞌ ol javoc dꞌa 
yibꞌan̈ icha syal jun bꞌit sbꞌitaj dꞌa jun ix ajmul ix, syalan icha tic:

 16 Ach ajmul ix, man̈xa mach tzach naancoti. Icꞌbꞌat arpa, bꞌat ach ecꞌ 
dꞌa yoltac chon̈abꞌ. Te vachꞌ tzutej acꞌan sjajil arpa chiꞌ. Tza bꞌitan 
tzijtumoc bꞌit, talaj ayto mach tzach naancoti, xchi jun bꞌit chiꞌ.

17 Ayic ol lajvoc 70 abꞌil chiꞌ, a Jehová ol acꞌanxi chon̈vaj ebꞌ aj Tiro chiꞌ. 
Ol syamanxioch ebꞌ yacꞌanxi chucal yedꞌ masanil ebꞌ rey ay dꞌa sat luum 
tic. 18  Palta a jantac tas ol yacꞌ ganar ebꞌ, ol ochcan yicoc Jehová. Man̈ ol 
sicꞌchajbꞌatoc, palta to ol acꞌjoc dꞌa ebꞌ tzꞌacꞌan servil Jehová chiꞌ, yic vachꞌ 
nivan svael ebꞌ smanaꞌ, smanan pax spichul ebꞌ te vachꞌ.

Yaelal ol javoc dꞌa sat lum tic

24  1 A Jehová ol mesan sat lum luum tic. Toxon̈ej ol can bꞌeran luum. 
Ol laj svuchꞌchitan sat luum tic, ol spechan saclem masanil ebꞌ 

cajan dꞌa luum.
 2 Lajan ol ajcan ebꞌ sacerdote yedꞌ ebꞌ comon anima. Lajan ol ajcan ebꞌ 

vin̈ patrón yedꞌ ebꞌ vin̈ smunlajvum. Lajan ol ajcan ebꞌ ix patrona 
yedꞌ ebꞌ ix smunlajvum, ebꞌ smanvaji yedꞌ ebꞌ schon̈vaji, ebꞌ tzꞌacꞌan 
majanil yedꞌ ebꞌ smajnani, ebꞌ tzꞌacꞌan bꞌocal yedꞌ pax ebꞌ sbꞌocani.

 3 Toxon̈ej ol can bꞌeran luum, yujto ol satel masanil tas vachꞌ ay dꞌa sat 
luum. A Jehová ix alani, ol eln̈ejcꞌochoc.

 4 Ol tacjoc luum, man̈xo vachꞌoc ol aj yilji luum. Masanil yolyibꞌan̈qꞌuinal 
tic ol tacjoqueloc, masanil ebꞌ nivac vinac ol satel ebꞌ. 5 Ol ixtaxbꞌat 
lum luum tic yuj ebꞌ cajan dꞌay, yujto maj scꞌanabꞌajej ebꞌ icha sleyal. 
Ix spitej sbꞌa ebꞌ dꞌa schecnabꞌil Dios. Ix yixtejbꞌat jun strato Dios chiꞌ 
ebꞌ sbꞌonac dꞌa yichbꞌanil.

 6 Yuj chiꞌ ol cotcan jun catabꞌ dꞌa yibꞌan̈ lum luum tic yuj ebꞌ cajan dꞌa sat 
luum. Ol yabꞌ val syail ebꞌ, ol satel ebꞌ. Jayvan̈xon̈ej ebꞌ ol canoc.

 7 Man̈xalaj yal sat teꞌ uva ol canoc, yujto ol tacjoquel teꞌ snunal. 
Cuscꞌolalxon̈ej ol aj ecꞌ ebꞌ tzꞌacꞌan qꞌuin̈.

 8 Man̈xalaj qꞌuin̈ bꞌaj ol cꞌan̈ tan̈bꞌil yedꞌ teꞌ arpa. Man̈xalaj anima ol 
bꞌoan qꞌuin̈ chiꞌ.

 9 Man̈xa mach ol ucꞌvoc an̈ ayic slaj och bꞌit. A an̈ an̈ chiꞌ, cꞌaꞌxo ol aj 
yucꞌji an̈ ol yabꞌ ebꞌ tzꞌucꞌantaxoni.

 10 A jun chon̈abꞌ bꞌaj ay ebꞌ anima sqꞌuen̈ej somnaj yacꞌan qꞌuin̈, ol can 
tzꞌinan. Man̈xa junoc pat bꞌaj ol yal yoch junoc anima.

 11 A ebꞌ anima, ol ocꞌ ebꞌ dꞌa yoltac calle, yujto man̈xa an̈ an̈. Ol lajvoquel 
tzalajcꞌolal dꞌa sat luum.

 12 A juntzan̈ chon̈abꞌ ol ixtaxbꞌatoc, ol pojbꞌat spuertail.
 13 Jayvan̈xon̈ej anima ol can dꞌa junjun nación dꞌa sat luum tic. Ichaxon̈ej 

tzꞌajcan junjunocxo sat teꞌ olivo yedꞌ teꞌ uva ayic smolji sat teꞌ dꞌa 
schaelal, icha chiꞌ ol ajcan ebꞌ anima chiꞌ.

 14 A ebꞌ olto can chiꞌ, ol el yav ebꞌ yuj tzalajcꞌolal. Ol abꞌchaj yel yav ebꞌ 
bꞌaj tzꞌem cꞌu. Ol bꞌitan ebꞌ yujto ol yil jantac yipalil Jehová ebꞌ.

 15 A ebꞌ cajan bꞌaj sjavi cꞌu yedꞌ juntzan̈xo chon̈abꞌ ay dꞌa stitac aꞌ mar, ol 
yal vachꞌ lolonel ebꞌ dꞌa Jehová sDiosal Israel.

 16 Ol abꞌchaj sbꞌitan ebꞌ bꞌaj slajvicꞌoch lum luum, yuj yicꞌjichaan̈ sbꞌi 
Jehová te tojol.

Palta a in svalaꞌ: Ay, obꞌiltac in, van in lajviemi. A ebꞌ ixtum anima chiꞌ, 
man̈xa scachnabꞌil ebꞌ.

 17 A val juntzan̈ ebꞌ cajan dꞌa sat lum tic, ol javoc nivan xivcꞌolal dꞌa 
yibꞌan̈ ebꞌ. Ay jul yedꞌ yaal ol laj em dꞌa yol sbꞌe ebꞌ.

 18 A ebꞌ sbꞌat elelal yuj xivelal chiꞌ, a dꞌa yoltac jul ol bꞌat tan̈naj ebꞌ. 
Tato tzꞌelxi ebꞌ dꞌa jul chiꞌ, axo dꞌa yaal scanxi ebꞌ. Ol cot jun nivan 
yaxn̈abꞌ dꞌa satchaan̈, axo yipumal lum luum tic, ol tzicubꞌtan̈ajoc.

 19 Ol ibꞌxoc val luum sicꞌlabꞌil, ol tzicubꞌtan̈aj luum, ol laj qꞌue n̈iqꞌuiljoc 
luum, chocꞌ ol aj luum.

 20 Toxon̈ej ol ecꞌ chꞌumchꞌon luum icha junoc ucꞌum an̈, icha yecꞌ xecxon 
junoc lechpat yuj icꞌ. Yujto a smul ebꞌ anima, ix te albꞌi dꞌa yibꞌan̈ 
luum. Yuj chiꞌ ol telvoccan luum, man̈xa bꞌaqꞌuin̈ ol qꞌue vaan luum.

 21 A dꞌa jun tiempoal chiꞌ, a Jehová ol acꞌanoch syaelal ebꞌ yajal tzꞌecꞌ dꞌa 
cal icꞌ dꞌa chaan̈ yedꞌ ebꞌ yajal dꞌa sat luum tic, ol acꞌjococh syaelal 
ebꞌ dꞌa tic.

 22 Ol molbꞌaj ebꞌ icha smolbꞌaj junoc n̈ilan̈ ebꞌ presovum dꞌa yol junoc 
olan. Ol macchaj ebꞌ junoc tiempoal. Ol lajvoc chiꞌ ol acꞌjococh 
syaelal ebꞌ.

 23 A dꞌa jun cꞌual chiꞌ, a Jehová Yajal dꞌa Smasanil, ol yacꞌ yajalil yedꞌ 
jantac stziquiquial dꞌa tzalan Sion, aton dꞌa Jerusalén dꞌa yichan̈ ebꞌ 
yichamtac vinaquil schon̈abꞌ. Yuj stziquiquial chiꞌ, a qꞌuen uj yedꞌ cꞌu 
man̈xo ol checlaj yoc, ichato ol qꞌuixvoccanoc.

Bꞌit yic aloj vachꞌ lolonel dꞌa Dios

25  1 Mamin Jehová, in Diosal ach. Ol val vachꞌ lolonel dꞌayach, yujto 
ix aqꞌuelcꞌoch tas satubꞌtac nabꞌil uuj, ix aqꞌuelcꞌoch tas albꞌilcan uj 

dꞌa pecaꞌ.
 2 Icha junoc bꞌulan̈ qꞌuen qꞌueen ix ajcan juntzan̈ chon̈abꞌ uuj. A chon̈abꞌ 

te tecꞌan, ix laj em lan̈najoc. Ix aqꞌuem lan̈naj spalacio ebꞌ chꞌoc 
nacional, man̈xa bꞌaqꞌuin̈ ol bꞌochajxiqꞌueoc.

 3 Yuj chiꞌ, a juntzan̈ nación te tecꞌan, ol ach yicꞌchaan̈, aton juntzan̈ maj 
ocꞌ scꞌol dꞌa yetanimail, ol xivpax ebꞌ dꞌayach.

 4-5 Yujto a dꞌayach scol sbꞌa ebꞌ mebꞌaꞌ, tzach colvaj dꞌa ebꞌ ay tas tzꞌoch yuuj 
dꞌa scuscꞌolal. A ebꞌ anima te chuc, lajan val ebꞌ icha yaxn̈abꞌ ay yicꞌal. 
Lajan pax ebꞌ icha scꞌacꞌal yoc cꞌu dꞌa chimcꞌualil. Palta a ach tzon̈ a 
cꞌubꞌejel icha junoc qꞌuen qꞌueen. Icha chiꞌ tzꞌaj icꞌanem yacꞌumtaquil 
ebꞌ chꞌoc nacional chiꞌ. Icha tzꞌaj siclabꞌ yoc cꞌu ayic tzꞌoch svevenal 
asun, icha chiꞌ tzꞌaj acꞌanoch vaan ebꞌ chuc chiꞌ yel yav.

 6 A dꞌa tzalan Sion tic, ol sbꞌo junoc nivan vael Jehová Yajal dꞌa Smasanil, 
ol yacꞌan dꞌa masanil nación. A schibꞌejal jun vael chiꞌ ecꞌbꞌal te 
vachꞌ, te vachꞌ pax yal sat uva ol ucꞌjoc.

 7 A dꞌa jun tzalan tic ol yiqꞌuel jun cꞌapac Jehová, jun cꞌapac smusan sat 
masanil chon̈abꞌ, aton scuscꞌolal ebꞌ yedꞌ sman̈ pensaril ebꞌ.

 8 Ol yacꞌ lajvoc chamel Jehová dꞌa juneln̈ej. Ol sucanel yal sat ebꞌ anima 
smasanil, ol yacꞌ lajvoc jantac sqꞌuixvelal schon̈abꞌ dꞌa masanil 
yolyibꞌan̈qꞌuinal tic. Aton Jehová tzꞌalan jun tic.

 9 A dꞌa jun cꞌual chiꞌ ol cal icha tic: A Jehová co Diosal tic, aton 
cacꞌnacoch yipoc co cꞌool, a coljinac on̈. Con̈ tzalajec, yujto a ix on̈ 
colani, xco chama.

 10 A Jehová ol tan̈van lum tzalan Sion tic. Yacbꞌan axo chon̈abꞌ Moab van 
stecꞌjiem dꞌa yedꞌtal icha tzꞌaj stecꞌjiem an̈ ac dꞌa scal stzaꞌ nocꞌ nocꞌ.

 11 Ichato ol to yaqꞌuel lian scꞌabꞌ Moab chiꞌ, icha yacꞌan scꞌabꞌ junoc smacꞌan 
a aꞌ, vachꞌchom ol to yacꞌ yip, palta ol satel yacꞌumtaquil yuj Jehová.

 12 Masanil smuroal juntzan̈ nivac chon̈abꞌ, ol em lan̈naj yuj Jehová. Chocꞌ 
ol ajcanem vecan dꞌa sat luum.

Bꞌit yuj yacꞌchaj ganar oval

26  1 A dꞌa jun cꞌu chiꞌ, ol co bꞌitej jun bꞌit tic dꞌa yol smacbꞌen Judá, xchi 
icha tic:

Ay val jun co chon̈abꞌ te tecꞌan bꞌaj vachꞌ co colan co bꞌa. A val Jehová 
ix bꞌoanqꞌue smuroal jun co chon̈abꞌ chiꞌ.

 2 Jaquec spuertail co chon̈abꞌ tic yic tzꞌoch jun chon̈abꞌil ebꞌ anima tojol 
spensar, te cꞌanabꞌajum paxi.

 3 Mamin Jehová, a ach tzacꞌn̈ej sjuncꞌolal ebꞌ tecꞌann̈ej spensar, yujto a 
achn̈ej ayach och yipoc scꞌool ebꞌ.

 4 Ayocabꞌn̈ej och Jehová yipoc co cꞌool, yujto an̈ej syal on̈ scolan dꞌa 
masanil tiempo.

 5 A tzꞌicꞌanem ebꞌ acꞌumtac, ebꞌ cajan dꞌa jun chon̈abꞌ syicꞌchaan̈ sbꞌa. 
Man̈xalaj tzꞌaj yelcꞌoch ebꞌ, ichato tzꞌemcꞌoch sat ebꞌ dꞌa cal pococ.

 6 A ticnaic stecꞌjiem jun chon̈abꞌ chiꞌ yuj ebꞌ emnaquil, yuj ebꞌ mebꞌaꞌ, 
xchi jun bꞌit chiꞌ.

 7 Ach Mamin, tojoln̈ej tzutej. A ach tza tojolbꞌitej sbꞌe ebꞌ tzach 
cꞌanabꞌajani.

 8 Mamin Jehová, sco bꞌeybꞌalej juntzan̈ bꞌeybꞌal syal a cꞌaybꞌubꞌal. A val 
tas sco nibꞌej to naan achn̈ej cuuj.

 9 An̈ej dꞌayach ayoch co pensar dꞌa junjun acꞌval, axo dꞌa qꞌuin̈ibꞌalil sco 
tan̈vej a chꞌoxan a bꞌa. An̈ej yic tzacꞌancot yaelal dꞌa yolyibꞌan̈qꞌuinal 
tic, ol scꞌaybꞌan sbꞌa ebꞌ anima sbꞌeybꞌalan tojolal.

 10 Vachꞌchom tzꞌocꞌ a cꞌol dꞌa ebꞌ chuc, palta max scꞌaybꞌej sbꞌa ebꞌ scꞌulan 
tojolal. Vachꞌchom dꞌa scal ebꞌ anima vachꞌ spensar cajan ebꞌ, palta 
an̈ejaꞌ sbꞌeybꞌalan chucal ebꞌ. Malaj yelcꞌoch a poder dꞌa ebꞌ.

 11 Mamin Jehová, vachꞌxo yaj syaelal ebꞌ uuj, palta max nachajel yuj ebꞌ. 
Yilocabꞌ ebꞌ yic tza xajanan a chon̈abꞌ, qꞌuixvocabꞌel ebꞌ. Satocabꞌel 
ebꞌ yuj yoval a cꞌool vachꞌxo yaj dꞌa ebꞌ ajcꞌol yajoch dꞌayach.

 12 Mamin Jehová, uuj vachꞌ ol on̈ ajoc, yujto uuj syicꞌ sbꞌa masanil tas sco 
cꞌulej.

 13 Mamin Jehová co Diosal, ay juntzan̈xo ebꞌ ix och cajaloc, palta 
snachajel cuuj to a achn̈ej Cajal ach.

* 27.2 A teꞌ uva sbꞌinaj chiꞌ dꞌa juntzan̈ versículo chiꞌ dꞌa tic aton chon̈abꞌ Israel schꞌoxcot teꞌ. 
Syalaꞌ to te xajan chon̈abꞌ Israel chiꞌ yuj Jehová. 

 14 A ebꞌ chiꞌ chamnacxo ebꞌ, man̈xo ol pitzvoclaj ebꞌ. Man̈xa bꞌaqꞌuin̈ ol 
ilchaj ebꞌ, yujto toxo ix acꞌoch syaelal ebꞌ. Ix a satel ebꞌ dꞌa juneln̈ej. 
Man̈xa bꞌaj ol nachajcot ebꞌ.

 15 Mamin, a ach ix acꞌ levanbꞌoc co macbꞌen yic vachꞌ tzach icꞌjichaan̈, a 
ach ix a nitzbꞌat stzꞌacan̈il.

 16 Mamin, dꞌa scal syaelal ix ach co sayeqꞌui. Ayic ix acꞌanoch co yaelal 
chiꞌ yuj co vachꞌiloc, ix on̈ lesalvi dꞌayach dꞌa emnaquilal.

 17 Mamin, icha val junoc ix ix toxo val tzꞌalji yuneꞌ, vanxo stacqꞌue scꞌol ix 
yuj syail, icha chiꞌ ix co cꞌulej dꞌa ichan̈.

 18 Icha syail yalji unin, icha chiꞌ ix aj cabꞌan syail, palta malaj unin ix alji 
dꞌayon̈. Nabꞌan̈ej ix cabꞌ syail, maj on̈ colchajoc, malaj quin̈tilal ol 
cajan sat luum tic.

 19 Mamin, a ebꞌ a chamnac ol pitzvocxi ebꞌ. Ol pitzvocqꞌue ebꞌ vetchon̈abꞌ. 
A ebꞌ ichato vaynac dꞌa yol luum, ol el svayan̈ ebꞌ, ol el yav ebꞌ dꞌa 
tzalajcꞌolal. Mamin Jehová, uuj ol pitzvocxi ebꞌ chamnac chiꞌ, icha 
tzꞌaj sqꞌueul tas avabꞌil dꞌa lum luum dꞌa qꞌuin̈ibꞌalil yuj yal acꞌval.

 20 Ex vetchon̈abꞌ, ochan̈ec dꞌa yol e pat, tze macan e pat chiꞌ ayic tzex och 
chiꞌ. Cꞌubꞌejequel e bꞌa bꞌela, masanto ol ecꞌbꞌat yoval scꞌol Jehová,

 21 yujto ol elta Jehová bꞌaj ay, yic syacꞌanoch syaelal masanil anima cajan 
dꞌa sat lum tic yuj schucal ebꞌ. A lum luum tic man̈xo ol scꞌubꞌejel ebꞌ 
milbꞌilcham dꞌa luum, palta ol checlajoc machtac miljinaccham ebꞌ.

Ol el ebꞌ israel dꞌa libre

27  1 A val dꞌa jun cꞌual chiꞌ, ol yacꞌlabꞌej yespada Jehová, te al, te ay 
smay, jay pax ye, yic ol yacꞌanoch yaelal dꞌa yibꞌan̈ nocꞌ leviatán, 

aton nocꞌ chan jelan sbꞌey yolyonoc, syacꞌan yip nocꞌ sbꞌat elelal. Ol 
macꞌjoccham nocꞌ dragón chiꞌ yuj Jehová, nocꞌ ay dꞌa yol aꞌ mar.
 2 A dꞌa jun cꞌual chiꞌ ol yal Jehová icha tic:

Bꞌitejec teꞌ snunal uva vachꞌ sat syacꞌaꞌ. *
 3 A in Jehová in tzin tan̈vej teꞌ, cotac scal svacꞌanoch yal teꞌ. Tzin tan̈vej 

teꞌ dꞌa cꞌualil yedꞌ dꞌacꞌvalil, yic vachꞌ malaj tas tzꞌicꞌan teꞌ.
 4 Man̈xa voval aycot dꞌa teꞌ. Tato ay teꞌ qꞌuiix, ma comon an̈cꞌultac dꞌa 

scal teꞌ, tzin tecꞌsatoc, tzin n̈usantzꞌa dꞌa juneln̈ej.
 5 Tato snibꞌej ebꞌ ayoch ajcꞌolal dꞌa in chon̈abꞌ chiꞌ scꞌanan in colval, 

ochocabꞌ ebꞌ juncꞌolal vedꞌoc, xchi Jehová chiꞌ.
 6 A dꞌa yic bꞌaqꞌuin̈, a ebꞌ chon̈abꞌ yin̈tilal vin̈aj Jacob, ol yicꞌxi yip ebꞌ. 

Yuj ebꞌ ol yacꞌxicot svachꞌcꞌolal Dios dꞌa yolyibꞌan̈qꞌuinal tic. Lajan 
ol aj ebꞌ icha junoc te teꞌ svolani, syacꞌan xumaquil teꞌ, man̈ jantacoc 
pax sat teꞌ syacꞌaꞌ.

 7 A Dios maj yacꞌoch yaelal dꞌa yibꞌan̈ ebꞌ israel icha ix yutej yacꞌanoch 
dꞌa ebꞌ yajcꞌol ebꞌ. Man̈ masaniloc ebꞌ israel smilnacchamoc, icha 
yutejnac smilancham masanil ebꞌ miljinaccham ebꞌ israel chiꞌ.

 8 Ix yacꞌoch syaelal ebꞌ schon̈abꞌ Jehová, aton yic ix yacꞌan oval ebꞌ, 
ayic ix icꞌjipaxbꞌat ebꞌ dꞌa chꞌoc nacional. Icha tzꞌaj yicꞌjibꞌat tastac 

yuj oval icꞌ scot dꞌa stojolal bꞌaj sjavi cꞌu, icha chiꞌ ix aj yicꞌjibꞌat ebꞌ 
schon̈abꞌ chiꞌ.

 9 Palta jun, ol acꞌjoc nivancꞌolal smul ebꞌ yin̈tilal Jacob chiꞌ, an̈ej tato 
chocꞌ ol yutejcan masanil sqꞌueenal yaltar scomon diosal ebꞌ, icha 
tzꞌaj spojbꞌat qꞌuen pulubꞌ ayic spolji qꞌueen, tato man̈xa pax junoc 
te teꞌ yechel Asera ol canoc, ma altar yic incienso yuj yicꞌjichaan̈ 
scomon diosal ebꞌ. Tato icha chiꞌ ol scꞌuloc ebꞌ, ol sucjoc sat smul ebꞌ.

 10 A juntzan̈ chon̈abꞌ te tecꞌan, ol sateloc. Icha teꞌ pat man̈xa yajal, 
man̈xalaj anima, cuseltacxon̈ej ol ajcanoc. Axon̈ej nocꞌ nocꞌ ol va 
dꞌay. Ol em cutzan nocꞌ, ol scꞌuxel xil te teꞌ nocꞌ, jixcꞌabꞌtac ol ajcan 
teꞌ.

 11 Axo yic ol tacjoquel teꞌ, ol laj cot locꞌoljoc teꞌ scꞌabꞌ, axo ebꞌ ix ix ol 
molbꞌan teꞌ cꞌatzitzal. A jun chon̈abꞌ tic, malaj jabꞌoc spensar. Yuj chiꞌ 
a Jehová bꞌojinac ebꞌ, man̈xo ol cus yuj ebꞌ, man̈xo ol ocꞌ scꞌol dꞌa ebꞌ.

 12 A dꞌa jun cꞌual chiꞌ, ay val tas ol scꞌulej Jehová, ichato ol tecꞌvoc trigo. 
A jantac macbꞌil yuuj bꞌaj ichato ol tecꞌvoc trigo chiꞌ, ol cotn̈ej dꞌa 
aꞌ Éufrates masanto dꞌa smojonal Egipto. Palta a exxo israel ex tic, 
junjunal ol ex sicꞌjocchaan̈ yuuj.

 13 A dꞌa jun cꞌu chiꞌ, ol pujoc jun qꞌuen nivan trompeta chaan̈ sjaj. A ebꞌ 
icꞌbꞌilcanbꞌat dꞌa Asiria yedꞌ dꞌa Egipto, ol javoc ebꞌ yic tzꞌoch ejmelal 
dꞌa Jehová dꞌa jun tzalan yic ejmelal ay dꞌa Jerusalén.

Yabꞌixal chon̈abꞌ Samaria

28  1 Obꞌiltac chon̈abꞌ Samaria, nivan yelcꞌoch dꞌa yol sat ebꞌ ucꞌum an̈ 
dꞌa yol yic Efraín. Yelvanubꞌ yaj dꞌa jun acꞌlic yax sat. Lajan pax 

icha corona xumactac van stacji dꞌa sjolom ebꞌ toxo ix te cham yuj an̈ an̈. A 
ebꞌ cajan dꞌa Samaria chiꞌ, an̈ej uqꞌuel an̈ syacꞌ ebꞌ.
 2 A Jehová ix sicꞌanel jun vin̈ vinac te tecꞌan, te jelan dꞌa oval. Ol javoc 

vin̈ yedꞌ yip, icha yaxn̈abꞌ calan yedꞌ qꞌuen sacbꞌat. Ol javoc vin̈ icha 
chacxuxum icꞌ smacꞌan chaan̈ tastac, icha pax yic syacꞌan yoval aꞌ 
bꞌeyumaꞌ yic tzꞌel aꞌ bꞌaj sbꞌeyi. Yuj yip vin̈ chiꞌ, ol em lan̈naj chon̈abꞌ 
Samaria chiꞌ.

 3 A jun chon̈abꞌ nivan yelcꞌoch dꞌa ebꞌ ucꞌum an̈ chiꞌ, ol steqꞌuem jun vin̈ 
ay yip chiꞌ.

 4 A jun chon̈abꞌ ay dꞌa pan̈an te yax sat vachꞌ yilji chiꞌ, aton jun lajan 
icha junoc taquin̈ corona chiꞌ, ol satjoqueloc. Icha val sat teꞌ higo spet 
eluli, elan̈chamel slojibꞌat yuj junoc mach tzꞌilani, icha chiꞌ ol aj jun 
chon̈abꞌ chiꞌ.

 5 A dꞌa jun cꞌu chiꞌ, a Jehová Yajal dꞌa Smasanil, icha junoc corona te 
vachꞌ yilji, icha chiꞌ ol aj dꞌa ebꞌ anima olto can dꞌa schon̈abꞌ. Icha 
stzalaj junoc mach yedꞌ scorona, icha chiꞌ ol aj stzalaj ebꞌ yedꞌ Jehová.

 6 A Jehová chiꞌ ol acꞌan sna ebꞌ juez yic vachꞌ ol yutoc ebꞌ schꞌolbꞌitan yaj 
ebꞌ anima. Ol yacꞌ pax yip ebꞌ soldado yic stan̈van schon̈abꞌ.

A tas albꞌilcan dꞌa yibꞌan̈ Jerusalén

 7 A ebꞌ vin̈ sacerdote yedꞌ ebꞌ vin̈ schecabꞌ Dios, tzꞌecꞌ chꞌumchꞌon ebꞌ 
vin̈ uqꞌuel an̈, squistalax ebꞌ vin̈ yuj yoval an̈ chiꞌ. Ayic sqꞌue an̈ dꞌa 

sjolom ebꞌ vin̈ schecabꞌ Dios chiꞌ, scomon naanqꞌue ebꞌ vin̈ yalanel 
slolonel Dios, axo ebꞌ vin̈ sacerdote chiꞌ, max sbꞌolaj yaj ebꞌ anima ebꞌ 
vin̈ dꞌa stojolal.

 8 Masanil smexa ebꞌ vin̈ mictac sat, xejtac sat yuj ebꞌ vin̈, man̈xa jabꞌoc 
sat smexa ebꞌ vin̈ chiꞌ vachꞌ.

 9 Syalan ebꞌ anima vuj a in tic: ¿Mach snibꞌej jun vinac tic scꞌaybꞌej? ¿A 
am dꞌa ebꞌ vanto yel dꞌa yim, aton ebꞌ maxtzac chuni?

 10 ¿Tas yuj jabꞌjabꞌil yalan vin̈ dꞌayon̈, icha svulvon ebꞌ unin vanto yel stiꞌ? 
xchi ebꞌ.

 11 Tato malaj sgana ebꞌ yabꞌani, a Dios ol acꞌlabꞌan ebꞌ chꞌoc nacional 
yalan dꞌa ebꞌ, ichato ton̈ej ol vulvon ebꞌ ol yabꞌ ebꞌ.

 12 Aton dꞌa ebꞌ bꞌuchvajnac chiꞌ albꞌil icha tic: Ina val icꞌoj ip tic, yicꞌocabꞌ 
yip ebꞌ cꞌunbꞌinac, siclabꞌocabꞌ scꞌol ebꞌ, xchi Jehová, palta maj 
schalaj yabꞌ ebꞌ.

 13 Yuj chiꞌ, a slolonel Jehová ol alchaj dꞌa ebꞌ dꞌa jabꞌjabꞌil icha svulvon ebꞌ 
unin vanto yel stiꞌ. Yuj chiꞌ, ayic ol bꞌeyecꞌ ebꞌ pacꞌjabꞌ ol aj stelvi ebꞌ, 
ol echnaj ebꞌ, ol can ebꞌ dꞌa yaal, ol icꞌjocbꞌat ebꞌ dꞌa chꞌoc nacional.

 14 Ex yajal eyaj dꞌa Jerusalén tic, ex bꞌuchumtac, abꞌec val slolonel Jehová:
 15 Yujto ix eyal icha tic: Ay co lajtiꞌ yedꞌ yajalil chamel, yuj chiꞌ ayic ol 

javoc tas ol on̈ sataneloc icha aꞌ elumaꞌ, malaj tas ol on̈ icꞌanoc, yujto a 
juntzan̈ lolonel es ix cacꞌoch yipoc co cꞌool, ol co col co bꞌa dꞌay, xe chi.

 16 Yuj chiꞌ, a Jehová Yajal tzꞌalan icha tic: Ol vaqꞌuem junoc mach 
yipumaloc Sion. A jun chiꞌ sicꞌbꞌilel vuuj, malaj bꞌaqꞌuin̈ ol sateloc, te 
nivan yelcꞌochi, lajan icha junoc qꞌuen qꞌueen tzꞌemcan dꞌa yesquinail 
junoc pat. A ebꞌ tzꞌacꞌanoch yipoc scꞌool, malaj bꞌaqꞌuin̈ ol can ebꞌ dꞌa 
qꞌuixvelal.

 17 A dꞌa Sion chiꞌ, ol vacꞌlabꞌej in tojolal icha tzꞌajem chꞌan̈ cuerda, ma 
plomo yic yechel pat, xchi Jehová chiꞌ. Palta a es ix eyacꞌoch yipoc e 
cꞌool chiꞌ, a qꞌuen sacbꞌat ol sataneloc. Axo bꞌaj tze col e bꞌa chiꞌ, a aꞌ 
elumaꞌ ol cuchanbꞌatoc.

 18 A e lajtiꞌ ix eyacꞌ yedꞌ yajalil chamel chiꞌ, ol sateloc. Ayic ol ja jun icha 
elumaꞌ dꞌa eyibꞌan̈ chiꞌ, ol ex can dꞌa yalan̈ yuuj.

 19 Ayic ol javoc dꞌa juntac el, ol ex cuchjocbꞌat yuuj. Junjun qꞌuin̈ibꞌalil, 
ma cꞌual dꞌacꞌval ol ja dꞌayex. Ayic ol eyabꞌan yabꞌixal jun chiꞌ, ol ex 
ibꞌxocqꞌueoc.

 20 Lajan ol ex aj icha junoc mach svay dꞌa junoc chꞌat tzapan steel yedꞌ 
junoc cꞌuꞌ lodꞌan sat.

 21 Icha yutejnac Jehová yacꞌan oval dꞌa lum svitzal Perazim yedꞌ dꞌa lum 
yacꞌlical Gabaón, icha chiꞌ ol yutoc scꞌulan junoc tas satubꞌtac, junoc 
tas man̈ tan̈vabꞌiloc eyuuj.

 22 A ticnaic jun, man̈ ex bꞌuchvajoc, yic vachꞌ max nivtaj eyaelal. Ix vabꞌ 
tas ix yal Jehová Yajal dꞌa Smasanil. Toxo ix snaꞌa to ol satel masanil 
smacbꞌen jun chon̈abꞌ tic.

 23 Maclejec eyabꞌ tas ol valaꞌ, scham val eyabꞌan in lolonel:
 24 A junoc vin̈ sbꞌoan smunlajel yic tzꞌavvi, man̈ocn̈ej dꞌocoj lum syacꞌ vin̈ 

yedꞌ qꞌuen arado, man̈ ton̈ejoc pax ste chocꞌbꞌitej lum vin̈ yedꞌ qꞌuen 
rastrillo.

 25 Ayic toxo ix bꞌo luum, syavan yin̈atil an̈ eneldo vin̈ yedꞌ an̈ comino, 
syavan pax ixim trigo vin̈ dꞌa stzolal. Axo dꞌa stitac syavej ixim 
cebada vin̈ yedꞌ ixim avena, icha bꞌaj smoj yavchaji.

 26 A Dios tzꞌacꞌan nachajel yuj vin̈ tas tzꞌaj smunlaji.
 27 Yujto a an̈ eneldo chiꞌ, max tecꞌchaj an̈, max ecꞌ pax junoc carreta dꞌa 

yibꞌan̈ an̈ comino chiꞌ. Ton̈ej smacꞌjiel an̈ eneldo chiꞌ yedꞌ junoc te teꞌ, 
axo an̈ comino chiꞌ, smacꞌchaj an̈ yedꞌ junoc teꞌ jixcꞌabꞌ teꞌ.

 28 A ixim trigo stecꞌji ixim, syal yecꞌ junoc carreta dꞌa yibꞌan̈ ixim, palta 
tato an̈ejaꞌ yecꞌ teꞌ dꞌa yibꞌan̈ ixim, spoj ixim sat chiꞌ.

 29 Icha chiꞌ syutej Jehová Yajal dꞌa Smasanil snaan tas ol scꞌulej. Satubꞌtac 
yilji tas nabꞌil yuuj, tzꞌeln̈ejcꞌoch yuj sjelanil.

29  1 Ay..., obꞌiltac val chon̈abꞌ Jerusalén, scuch Yaltar Dios, bꞌaj ecꞌnac 
cajan vin̈aj David. Ecꞌocabꞌ juntzan̈ qꞌuin̈ tzꞌecꞌtaxoni.

 2 A Dios ol acꞌanoch ebꞌ anima dꞌa jun chon̈abꞌ tic dꞌa ilcꞌolal yedꞌ dꞌa 
cuscꞌolal. Ol laj cꞌacvoc ebꞌ yabꞌan syail. Axo jun chon̈abꞌ tic, icha 
junoc altar ol ajcan dꞌa yichan̈ Dios.

 3 Ol scheccot soldado Jehová yic tzul yoyan sbꞌa ebꞌ dꞌa spatictac 
Jerusalén tic, ol sbꞌoanoch jun muro ebꞌ bꞌaj ol och oyan dꞌa spatictac 
chiꞌ. Ol sbꞌoanpaxoch sbꞌachteꞌ ebꞌ yic syacꞌan oval ebꞌ yedꞌoc.

 4 Ol acꞌjoc telvoc Jerusalén, ichato ol ecꞌcan telan dꞌa sat luum, axo dꞌa 
sat lum chiꞌ ol lolonqꞌue ebꞌ aj chon̈abꞌ chiꞌ. Toxon̈ej ol qꞌue bꞌulnaj 
ebꞌ slolon dꞌa cal pococ, icha slolon junoc mach yedꞌ spixan chamnac.

 5-6 Axo ol ajoc, elan̈chamel ol yacꞌoch yaelal Jehová dꞌa yibꞌan̈ masanil 
ebꞌ ayoch ajcꞌolal dꞌa Jerusalén tic. Ol macꞌvaj cꞌu, ol ecꞌ quixcabꞌ, ol 
ecꞌ nivac oval icꞌn̈abꞌ ayxo smay scꞌan̈i yedꞌ nivac cꞌacꞌ satanel tastac. 
A ebꞌ ajcꞌol chiꞌ, man̈xo jantacoc sbꞌisul ebꞌ, palta lajan ol ajcan ebꞌ 
icha lum pococ. A ebꞌ tzex ixtani, ol icꞌchajcanbꞌat ebꞌ icha tzꞌaj 
yicꞌchajbꞌat smatzꞌil ixim trigo yuj icꞌ.

 7 Masanil juntzan̈ chon̈abꞌ man̈xo bꞌischajbꞌenoc chiꞌ, aton ebꞌ tzꞌacꞌan 
oval yedꞌ jun chon̈abꞌ scuch yaltar Dios, oymajnac ebꞌ dꞌa spatic, 
spojanem smuroal ebꞌ, lajan ol yutoc sbꞌa ebꞌ icha junoc mach ay tas 
svayichej dꞌacꞌvalil.

 8 A mach ay svejel svayichej svaꞌi, palta axo yic tzꞌel svayan̈, an̈ejaꞌ yoch 
svejel. Ma icha mach stacji stiꞌ svaycani, axo dꞌa svayich, syuqꞌuej aꞌ 
syilaꞌ, palta axo yic tzꞌel svayan̈, an̈ejaꞌ stacji stiꞌ, taquin̈ qꞌuilinac yol 
sjaj. Icha chiꞌ ol aj yelcꞌoch juntzan̈ chon̈abꞌ man̈xo bꞌischajbꞌenoc 
ayoch yacꞌan oval yedꞌ tzalan Sion tic.

 9 Ex aj Jerusalén, bꞌeyan̈ecn̈ej yedꞌ e man̈ pensaril, ichato max eyil jabꞌoc. 
Ecꞌan̈ecn̈ej quetcon icha ucꞌum an̈, vachꞌchom malaj an̈ tzeyuqꞌuej.

 10 Yujto a Jehová ix acꞌancot jun nivan vayan̈ dꞌa eyibꞌan̈. Axo ebꞌ syaloch 
sbꞌa schecabꞌoc Dios tzꞌilan tas sjavi dꞌa eyibꞌan̈ chiꞌ. A Jehová ix 
macan spensar ebꞌ, icha tzꞌaj smacchaj sat junoc mach svay yedꞌ 
junoc cꞌapac.

 11 Yuj chiꞌ masanil tas syal ebꞌ schecabꞌ Dios, lajan ol ajcan icha tas 
tzꞌibꞌabꞌilcan dꞌa junoc tas, palta to macan, ayoch selloal. Tato 
tzꞌalchaj dꞌa junoc mach syal yavtani: Avtej jun um tic, tato xchi dꞌay, 
syalan icha tic: Max yal-laj vavtani, yujto macan, ayoch selloal, xchi.

 12 Tato tzꞌacꞌchajpax dꞌa junoc mach to max yal yavtani: Avtej jun tic, tato 
xchi dꞌay, syalani: Max yal-laj vavtani, xchi.

 13 Yuj chiꞌ ix yal Jehová dꞌayin icha tic: A juntzan̈ anima tic, stzꞌac yal ebꞌ 
to tzin yicꞌchaan̈ ebꞌ, stzꞌacan yal ebꞌ to ay velcꞌoch dꞌa yol sat ebꞌ, 
palta axo val spensar ebꞌ najat yajcanel dꞌayin. Stzꞌac yaqꞌuem sbꞌa 
ebꞌ dꞌayin, palta an̈ej juntzan̈ schecnabꞌil ebꞌ anima snaqꞌuei, a syacꞌ 
ebꞌ cꞌaybꞌajoc.

 14 Yuj chiꞌ a juntzan̈ tas satubꞌtac yilji ol in chꞌox yil jun chon̈abꞌ tic, 
toxon̈ej ol sat scꞌol ebꞌ yuuj. A sjelanil ebꞌ jelan yedꞌ yaj pensaril ebꞌ 
aj pensar, ol sateloc, xchi Jehová.

 15 Obꞌiltac val ebꞌ te vachꞌ syutej scꞌubꞌanel tas nabꞌil yuuj yedꞌ tastac 
scꞌulej ebꞌ dꞌa elcꞌaltac dꞌa Jehová yalani. Syalan ebꞌ icha tic: Malaj 
mach tzon̈ ilani, malaj mach tzon̈ ojtacaneli, xchi ebꞌ.

 16 Palta a ex tic, qꞌuexan̈ tzeyutej. ¿Tocval lajan lum tzꞌacbꞌil lum yedꞌ 
mach stzꞌacani? ¿Tom syal yalan lum dꞌa mach stzꞌacan chiꞌ icha 
tic: Man̈oc ach ix in a tzꞌacaꞌ? Mato syal lum icha tic: A ach tic man̈ 
ojtacoc tas tza cꞌulej, ¿tocval xchi lum dꞌay?

Albꞌilcani to ol colchaj chon̈abꞌ Israel

 17 Quenxon̈ej val tiempo ol ochcan lum yax luum bꞌaj sbꞌo munlajel, axo 
lum bꞌaj sbꞌotaxon munlajel chiꞌ, ol ochcan lum yax lumal.

 18 A dꞌa jun cꞌual chiꞌ, a ebꞌ max ujitaxon yabꞌani, ol yabꞌ ebꞌ yavtaj junoc 
tas tzꞌibꞌabꞌil. Axo ebꞌ max uji yilani, ol yil ebꞌ, ichato ol icꞌchajelta 
ebꞌ dꞌa scal qꞌuicꞌalqꞌuinal.

 19 A ebꞌ emnaquil yaji, ol te tzalaj ebꞌ dꞌa Jehová. A ebꞌ te mebꞌaꞌ, ol te 
tzalaj ebꞌ dꞌa sDiosal Israel Axon̈ej Ochi.

 20 A ebꞌ malaj yelcꞌoch yetanimail dꞌa sat, ol lajvoquem ebꞌ. A ebꞌ pit 
syutej sbꞌa, man̈xo junoc ebꞌ olto canoc. A ebꞌ an̈ej chucal snaꞌa, ol 
satel ebꞌ,

 21 aton ebꞌ snaanqꞌue esal lolonel dꞌa spatic yetanimail. Aton ebꞌ scachan 
ebꞌ juez yic max acꞌjioch syaelal ebꞌ chuc, syacꞌan es ebꞌ yic man̈ 
tojoloc tzꞌaj sbꞌo yaj dꞌa ebꞌ malaj smul.

 22 Yuj chiꞌ a Jehová sDiosal Israel, Jun coljinaccanel vin̈aj Abraham, 
a tzꞌalan icha tic: A ticnaic ex in chon̈abꞌ, ex yin̈tilal vin̈aj Jacob, 
man̈xa bꞌaj ol ex qꞌuixvoc, man̈xa bꞌaj ol chacbꞌoc e sat yuj qꞌuixvelal.

 23 Yujto a ebꞌ eyin̈tilal ol yil ebꞌ tas ol in cꞌulej dꞌa scal, ol yojtaquejel ebꞌ 
to A inxon̈ej Ochi, nivan ol aj velcꞌoch dꞌa yol sat ebꞌ, a in e Diosal in 
israel ex tic.

 24 A ebꞌ ayoch dꞌa somcꞌolal, ol scꞌaybꞌej jelanil ebꞌ, a ebꞌ bꞌuchumtac ol 
scha yabꞌ cꞌaybꞌubꞌal ebꞌ, xchi Jehová.

Obꞌiltac ebꞌ snibꞌan scolval Egipto

30  1 Ix yalan Jehová icha tic:
Obꞌiltac ebꞌ anima tzꞌecꞌ val dꞌa yibꞌan̈. Tzijtum tas sna ebꞌ dꞌa 

yol yicoꞌ, max yal ebꞌ vabꞌi. Comonn̈ej sbꞌo junoc trato ebꞌ schꞌocoj, 
man̈oc in pax svacꞌ scꞌulej ebꞌ. Yuj chiꞌ te nivan tzꞌaj smul ebꞌ dꞌa 
yibꞌan̈.

ISAÍAS 29 ,  30 992  



 2 Elan̈chamel sbꞌat ebꞌ dꞌa Egipto, max scꞌanbꞌej ebꞌ dꞌayin. Snibꞌej ebꞌ 
scolji yuj yipal vin̈ sreyal Egipto chiꞌ, syacꞌanoch ebꞌ yipoc scꞌool.

 3 Palta a scolval jun vin̈ rey chiꞌ, qꞌuixvelal ol utajcan ebꞌ yuuj, ol 
somchajcanqꞌue ebꞌ yuj scolval jun nación chiꞌ.

 4 Vachꞌchom aybꞌat ebꞌ schecabꞌ ebꞌ dꞌa chon̈abꞌ Zoán yedꞌ dꞌa chon̈abꞌ Hanes,
 5 qꞌuixvelal ol utaj ebꞌ yuj Egipto chiꞌ. Malaj jabꞌoc tas ol yicꞌ ebꞌ dꞌay, man̈ 

ol colvaj jabꞌoc dꞌa ebꞌ. An̈ej to ol qꞌuixvoccanel ebꞌ yuuj, xchi Jehová.
 6 A tas ix yal Jehová yuj nocꞌ nocꞌ ay dꞌa yol yic Neguev: A dꞌa jun lugar 

chiꞌ te ay smay. Ataꞌ cajan nocꞌ choj, jantac yocꞌ nocꞌ taꞌ. Ay nocꞌ 
ajavchan yedꞌ nocꞌ chan sjen̈vi. Ataꞌ tzꞌecꞌ nocꞌ chej yedꞌ nocꞌ camello 
scuchanbꞌat sbꞌeyumal chon̈abꞌ Judá yic syacꞌan silabꞌoc dꞌa Egipto, 
palta a jun nación chiꞌ max colvaj jabꞌoc.

 7 A jun nación chiꞌ max yal-laj yuuj, max techaj scolvaji, yuj chiꞌ svacꞌ sbꞌiej 
icha tic: Nocꞌ te ay smay yel yav, palta malaj tas syal yuuj, xchi Jehová.

 8 Ix yalan Jehová dꞌayin icha tic: A ticnaic tzꞌibꞌejcan masanil tas van 
valan tic dꞌayach dꞌa yichan̈ ebꞌ etchon̈abꞌ tic, yic scan yabꞌixal dꞌa 
ebꞌ dꞌa juneln̈ej, yic snaann̈ejcot ebꞌ.

 9 A ebꞌ anima tic, te pit ebꞌ, yin̈tilal esalvum ebꞌ. Malaj sgana ebꞌ syabꞌ in 
checnabꞌil a in Jehová in tic.

 10 Syalan ebꞌ dꞌa ebꞌ in checabꞌ icha tic: Man̈ eyal dꞌayon̈ tas ix acꞌji eyil 
chiꞌ. Man̈ eyal lolonel yic tojolal. A sco cꞌanaꞌ to an̈ej lolonel sco 
nibꞌej scabꞌi, a tzeyalaꞌ.

 11 Elan̈ec dꞌa yol co bꞌe. A co Diosal a on̈ israel on̈ tic Axon̈ej Ochi, man̈xo 
eyalcot dꞌayon̈, xchi ebꞌ, xchi Jehová.

 12 Yuj chiꞌ, a in e Diosal in a ex israel ex tic to A inxon̈ej Ochi, sval icha 
tic: A ex tic ix e patiquejel jun cachnabꞌil, axo pitalil yedꞌ chucal 
tzeyacꞌoch yipoc e cꞌool.

 13 Yuj chiꞌ a eyaelal ol em dꞌa eyibꞌan̈ yuj e mul chiꞌ, lajan ol aj icha junoc 
muro pojeltacxo, tzꞌeyanxoeqꞌui. Yalxon̈ej janicꞌ ol em lan̈najoc.

 14 Ol ex satjoquel icha junoc nivan xalu smacꞌjipojoc, man̈xa nivancꞌolal 
dꞌay. Axo stitac lum chiꞌ, man̈xa jabꞌoc syal yoch lechlabꞌil, maxtzac 
yalpax yicꞌjibꞌat jabꞌoc tzacꞌacꞌ dꞌa cusinu yedꞌoc, xchi Jehová.

 15 A Cajalil, aton Jehová co Diosal a on̈ israel on̈ tic Axon̈ej Ochi, a tzꞌalan 
icha tic: Meltzajan̈ec dꞌayin. Aqꞌuec in och yipoc e cꞌool. Man̈ ex och 
ilcꞌolal. Icha chiꞌ ol aj e colchaji, xchi. Palta max e cha eyabꞌi.

 16 An̈ej to tzeyal icha tic: Maay, a on̈ tic ol on̈ qꞌue dꞌa yibꞌan̈ chej, ol on̈ 
bꞌat elelal, xe chi. Yelton tzeyalaꞌ, ol ex bꞌat elelal chiꞌ. Tzeyalanpax 
icha tic: Ol on̈ qꞌue dꞌa yibꞌan̈ nocꞌ chej jelan sbꞌeyi, xe chi. Palta 
yelxo ecꞌbꞌal jelan sbꞌey ebꞌ eyajcꞌol chiꞌ dꞌa eyichan̈.

 17 An̈ej dꞌa jun pitan̈ ebꞌ ajcꞌol chiꞌ, jun mil ex ol ex el elelal. Vachꞌchom 
an̈ej ovan̈oc ebꞌ ajcꞌol chiꞌ, ol ex el elelal e masanil dꞌa ebꞌ. 
Jayvan̈exxon̈ej ol ex canoc, icha scan lin̈an junoc te teꞌ dꞌa jolom vitz, 
ma icha bandera dꞌa chon tzalan, xchi Jehová chiꞌ.

A yoqꞌuelcꞌolal Dios dꞌa schon̈abꞌ
18  Palta te nivan tzꞌocꞌ scꞌol Jehová dꞌayex, tan̈vabꞌil ex yuuj. Tato vachꞌ 

tzeyutej e bꞌa, ol ocꞌ scꞌol dꞌayex, ol ex yacꞌan nivancꞌolal, yujto tojol toni. 

A ebꞌ tzꞌacꞌanoch Jehová chiꞌ yipoc scꞌool, te vachꞌ yic ebꞌ. 19 Ex aj Sion, ex 
cajan ex dꞌa Jerusalén, man̈xo ol ex ocꞌoc. A Jehová ol ocꞌ scꞌol dꞌayex ayic ol 
yabꞌan yel eyav. Ayic ol eyalan e bꞌa dꞌay, ol tacꞌvoc dꞌayex dꞌa elan̈chamel. 
20 Vachꞌchom tzex ecꞌ dꞌa scal syaelal yuj Dios Cajal, palta e cꞌaybꞌumal yaji. 
Man̈xo ol scꞌubꞌejel sbꞌa dꞌayex, palta ol eyil yedꞌ e sat. 21 Tato ol ex el dꞌa 
e bꞌe, tzex bꞌat dꞌa e vachꞌ, ma dꞌa e qꞌuexan̈, ol eyabꞌ yalji jun lolonel dꞌa e 
patic icha tic: Man̈ ex bꞌat taꞌ, ina sbꞌat bꞌe tic, bꞌatan̈ec dꞌay, xchama. 22  Ol 
e patiquejel juntzan̈ yechel nabꞌa plata yedꞌ e comon dios ayoch oro dꞌay, ol 
eyumancanel icha cꞌalem yajbꞌentac yilji. 23 Ichato chiꞌ bꞌian, ol yacꞌancot n̈abꞌ 
Jehová chiꞌ dꞌa yibꞌan̈ tas tzeyavej, te vachꞌ ol ajoc. A nocꞌ e vacax dꞌa jun 
tiempoal chiꞌ, toxon̈ej ol actajcan nocꞌ bꞌaj ol vaoc. 24 A nocꞌ e vacax yedꞌ nocꞌ 
e bꞌuru smunlaji, vachꞌ ixim cebada ol scꞌux nocꞌ. 25 Ayic ol cꞌoch scꞌual yem 
lan̈naj yedꞌtal ebꞌ eyajcꞌool, ayic ol cham ebꞌ smasanil, tzijtum aꞌ nivac aꞌ ol 
elta secnaj dꞌa jolomtac vitz yedꞌ dꞌa tzalquiltac. 26 Axo yoc qꞌuen uj, icha yoc 
cꞌu ol ajcanoc. Axo pax yoc cꞌu chiꞌ, uquel ol aj yoval yoc. Icha val yoc uqueoc 
cꞌual ol aj jun cꞌual chiꞌ. A val taꞌ ol bꞌoxoc scꞌol schon̈abꞌ Jehová yuuj. Ichato 
ol spich yechen ebꞌ lajvinac yuuj.

Yaelal ol javoc dꞌa yibꞌan̈ Asiria

 27 Ilecnabꞌ scot Jehová dꞌa najat. A yoval scꞌool lajan icha teꞌ cꞌacꞌ sqꞌue 
n̈iln̈on yoc. Ayic sloloni, lajan icha teꞌ cꞌacꞌ stzꞌabꞌat tastac yuuj.

 28 Yuj slolonel chiꞌ satel ebꞌ ajcꞌool, icha val junoc nivan elumaꞌ tzꞌel dꞌa 
smelemal, sqꞌuecꞌoch aꞌ dꞌa sjaj ebꞌ. Ol icꞌjocbꞌat ebꞌ ayoch ajcꞌolal dꞌay, 
icha yel smatzꞌil ixim trigo yuj icꞌ ayic schayaj ixim. Ichato ol acꞌjococh 
sfreno ebꞌ anima chiꞌ, yic tzꞌicꞌjibꞌat ebꞌ bꞌaj ol satel yuj Jehová chiꞌ.

 29 Palta a exxo tic, ol ex bꞌitanoc, icha tzex bꞌitan dꞌacꞌvalil ayic tzꞌoch 
qꞌuin̈ ayic tze naancot tas aj yelnaccot ebꞌ e mam eyicham dꞌa Egipto. 
Tzalajcꞌolal eyicoꞌ, icha ayic tze puꞌan e flauta ayic tzex qꞌue dꞌa 
stzalanil stemplo Jehová Scolumal Israel.

 30 Ol yacꞌ Jehová abꞌchaj sjaj, chaan̈ yel yav, ol schꞌoxanel spoder yedꞌ 
yoval scꞌool, icha teꞌ cꞌacꞌ satanel tastac yedꞌ nivac icꞌ n̈abꞌ yedꞌ scꞌan̈ 
cꞌu yedꞌ sacbꞌat.

 31 Ayic ol yabꞌan sjaj Jehová ebꞌ aj Asiria, ol te xiv ebꞌ, ichato ol macꞌjoc 
qꞌuichaj ebꞌ yuuj yedꞌ sqꞌuen cꞌococh.

 32 Ayic ol spajanoch juntaqueloc scꞌococh Jehová dꞌa ebꞌ aj Asiria chiꞌ, ol 
och tan̈bꞌil yedꞌ arpa yuj ebꞌ schon̈abꞌ. Te ay smay jun oval ol och dꞌa 
Asiria yuj Jehová chiꞌ.

 33 Yujto toxon bꞌobꞌil jun yedꞌtal vin̈ sreyal Asiria yedꞌ ebꞌ soldado yuj 
Jehová, bꞌaj ol tzꞌa snivanil ebꞌ. A jun yedꞌtal chiꞌ te levan sat, jul 
pax yich, bꞌudꞌan yedꞌ teꞌ cꞌatzitz. A Jehová ol acꞌanoch scꞌacꞌal yedꞌ 
slolonel, ol qꞌue n̈iln̈on yoc icha azufre.

Cachnabꞌil dꞌa ebꞌ sna scolji yuj Egipto

31  1 Obꞌiltac ebꞌ bꞌat cꞌanan scolval Egipto. A ebꞌ soldado yic Egipto 
chiꞌ, te nivan sbꞌisul nocꞌ schej ebꞌ yedꞌ scarruaje, te ay pax yip 

ebꞌ. A juntzan̈ chiꞌ syacꞌoch ebꞌ yipoc scꞌool, palta max qꞌue qꞌuelan ebꞌ dꞌa 
Jehová sDiosal Israel Axon̈ej Ochi, max scꞌanpax scolval ebꞌ dꞌay.

 2 Palta te jelan pax Jehová chiꞌ, ol yicꞌcot somcꞌolal dꞌa yibꞌan̈ ebꞌ. Max 
ecꞌbꞌat tas syal dꞌa spatic jun chon̈abꞌ chuc yedꞌ dꞌa spatic ebꞌ scolvaj 
dꞌa ebꞌ scꞌulan chucal chiꞌ.

 3 A ebꞌ aj Egipto chiꞌ animan̈ej ebꞌ, man̈ Diosoc ebꞌ. Axo nocꞌ schej 
ebꞌ, nocꞌn̈ej val nocꞌ, tocval espíritu nocꞌ. Yuj val chiꞌ jun, ayic ol 
yicꞌanchaan̈ scꞌabꞌ Jehová, ol telvoc ebꞌ colvajum, ol telvoc pax ebꞌ 
scolji, junn̈ej ol aj scham ebꞌ.

 4 A Jehová Yajal dꞌa Smasanil ix alan dꞌayin icha tic: Ayic tzꞌel yav 
nocꞌ nivac choj, ayic van schianbꞌat junoc calnel nocꞌ toxo ix yicꞌaꞌ, 
maxtzac xivlaj nocꞌ ayic tzꞌel yav ebꞌ tan̈vum calnel xibꞌtani, 
vachꞌchom tzijtum ebꞌ tzoymaj dꞌa spatictac nocꞌ. Icha chiꞌ ol vutej in 
bꞌa, malaj mach syal in scachanoch vaan yic tzin emul in col tzalan 
Sion.

 5 Icha syutej nocꞌ much stan̈van yuneꞌ dꞌa yol soꞌ, tzꞌecꞌ jen̈en̈oc nocꞌ 
dꞌa yibꞌan̈, icha val chiꞌ ol vutej in tan̈van chon̈abꞌ Jerusalén, ol in 
tan̈vej, ol in colani, xchi.

 6 Ex vetisraelal, meltzajan̈ec dꞌa Jehová bꞌaj pit ix eyutej e bꞌa.
 7 Yujto ayic ol e chacanel juntzan̈ yechel ix e bꞌo yuj e pitalil, aton 

juntzan̈ yechel bꞌobꞌil yedꞌ qꞌuen plata yedꞌ qꞌuen oro,
 8 ol telvoc Asiria yuj qꞌuen espada man̈ animaoc ol acꞌlabꞌanoc. Ol 

elcan lemnaj ebꞌ soldado, axo ebꞌ ol yamchajoc, ol ochcan ebꞌ 
checabꞌoc.

 9 Yuj val xivelal, ol bꞌat vin̈ sreyal ebꞌ elelal yedꞌ ebꞌ yajalil ebꞌ soldado, 
ol yactejcan sbandera ebꞌ. A Jehová ay yic altar dꞌa tzalan Sion, a 
tzꞌalan jun tic, a yoval scꞌol tzꞌoch scꞌacꞌal dꞌa Jerusalén.

A vin̈ rey tojol

32  1 Ay val jun vin̈ rey ol acꞌan yajalil dꞌa stojolal, ay pax ebꞌ yajal dꞌa 
yalan̈ smandar vin̈ te vachꞌ ol yutej yacꞌan yajalil.

 2 Junjun ebꞌ, ichato co columal ol aj ebꞌ dꞌa jun oval icꞌ yedꞌ dꞌa jun oval 
icꞌ n̈abꞌ. Icha a aꞌ dꞌa lum taquin̈ sat, ma icha yen̈ul junoc qꞌuen nivan 
tenam dꞌa tzꞌinan luum, icha chiꞌ ol aj ebꞌ.

 3 A ebꞌ anima ichato max uji yilani, ol yil ebꞌ. Axo ebꞌ ichato max uji 
yabꞌani, ol scha yabꞌ ebꞌ.

 4 A ebꞌ man̈ chamoc snaan tas syalaꞌ, ol tojolbꞌoc spensar ebꞌ. Axo ebꞌ 
tzꞌel squeec sloloni, ol bꞌo slolon ebꞌ.

 5 A junoc anima amancotan, man̈xo ol alchaj vachꞌil. Axo junoc mach 
jelan smusan sat ebꞌ anima, man̈xa jabꞌoc ol aj yelcꞌochi.

 6 Yujto a ebꞌ anima amancotan chiꞌ, an̈ej pensar malaj yelcꞌoch syal ebꞌ. 
An̈ej chucal snaꞌ scꞌulej ebꞌ dꞌa spensar chiꞌ, snibꞌej ebꞌ smacꞌvaji, 
syalan chucal lolonel ebꞌ dꞌa spatic Jehová. Max siej jabꞌoc tas ebꞌ dꞌa 
ebꞌ tzꞌoch svejel yedꞌ dꞌa ebꞌ ay staquin̈tial.

 7 A ebꞌ ixtum anima chiꞌ, syicꞌ yip ebꞌ yuj tas scꞌaybꞌej dꞌa chucal, 
snaanqꞌue chucal ebꞌ. Tzꞌixtaj ebꞌ mebꞌaꞌ snibꞌej sbꞌo yaj yoval yuj yes 
ebꞌ.

 8 Axo ebꞌ vachꞌ scꞌool elbꞌenn̈ej yuuj, yuj svachꞌil ebꞌ chiꞌ, vachꞌn̈ej 
tzꞌelcꞌoch ebꞌ.

A scachnabꞌil ebꞌ ix ix

 9 A exxo ix ex tic, a ex te juncꞌolaln̈ej eyajeqꞌui, malaj tas tze naꞌa, abꞌec 
val tas ol val dꞌayex.

 10 A ticnaic malaj tas tze naꞌa, palta jun, yabꞌ val icha tic junabꞌ, tzex xivqꞌuei, 
yujto man̈xalaj sat avbꞌen ol yacꞌaꞌ, man̈xa sat teꞌ uva ol molchajoc.

 11 A ex val malaj jabꞌoc tas tze naꞌ tic, xivan̈ec, iqꞌuequel e pichul vachꞌ 
ayoch eyuuj. Aqꞌuecoch pichul ya svaꞌi, yic tze chꞌoxaneli to ayex och 
dꞌa syaelal.

 12 Chꞌoxequel e cuscꞌolal chiꞌ, yujto ix ixtaxel lum e luum yax sat bꞌaj te 
vachꞌ tzꞌaj avbꞌen.

 13 Yujto axon̈ej teꞌ qꞌuiix yedꞌ an̈ an̈cꞌultac ol qꞌuibꞌcanqꞌue dꞌa yol co 
chon̈abꞌ yedꞌ dꞌa yoltac juntzan̈ pat bꞌaj tzꞌoch qꞌuin̈ yic tzalajcꞌolal.

 14 A spalacio ebꞌ vin̈ nivac yajal, cuseltac ol ajcanoc, ol can tzꞌinan 
schon̈abꞌ ebꞌ vin̈. A chon̈abꞌ vachꞌ yajoch smuroal, ol ochcan 
svaynubꞌoc nocꞌ nocꞌ. Ataꞌ ol yicꞌ yip nocꞌ caltacteꞌal bꞌuru dꞌa 
tzalajcꞌolal, ol laj va nocꞌ vacax taꞌ.

 15 Palta ayic ol javoc Yespíritu Jehová dꞌa quibꞌan̈ junelxo, a lum taquin̈ 
luum, ol yaxbꞌocxi sat luum. Jantac sat avbꞌen ol yacꞌxi dꞌa luum.

 16 Axo dꞌa masanil lugar, ol bꞌeybꞌalaj tojolal yedꞌ vachꞌilal.
 17 Yujto sbꞌeybꞌalaj tojolal chiꞌ, yuj chiꞌ ay juncꞌolal, tzalajcꞌolal yedꞌ vachꞌ 

pensaril dꞌa masanil tiempo.
 18-19 Vachꞌchom ol laj lan̈chaj te teꞌ yuj qꞌuen sacbꞌat, vachꞌchom ol satel 

juntzan̈ nación, palta ex vetchon̈abꞌ, juncꞌolal ol ex ajoc, ol eyacꞌ 
tzalajbꞌoc e cꞌool bꞌaj ol ex cajnajoc.

 20 Vachꞌ eyicoꞌ yujto man̈ jantacoc a aꞌ bꞌaj vachꞌ ol och yalil eyavbꞌen, te 
ay pax bꞌaj ol yal sva nocꞌ e vacax yedꞌ nocꞌ e bꞌuru.

A Jehová ayoch yipoc co cꞌool

33  1 Obꞌiltac ex, ex satumel anima, ex ixtum anima. Malaj mach tzex 
sataneli, ma tzex ixtani. Ayic ol lajvoc e satanel ebꞌ, tzeyixtanpax 

ebꞌ, ol ex satjoqueloc, ol ex ixtajpaxoc.
 2 Mamin Jehová, ocꞌoc val a cꞌol dꞌayon̈, yipcꞌolal aj cuuj. Ochan̈ quedꞌoc 

dꞌa junjun cꞌu ayic ay co yaelal, tzon̈ a colani.
 3 Ayic syabꞌan ebꞌ anima to scot oval, sbꞌat ebꞌ elelal. Ayic tzach javi on̈ a 

coloꞌ, sacleminac sbꞌat juntzan̈ chon̈abꞌ elelal.
 4 Icha val tzꞌaj satanel avbꞌen nocꞌ cꞌulubꞌ, icha chiꞌ ol aj satjiel sbꞌeyumal 

ebꞌ cajcꞌool.
 5 Mamin Jehová, nivan ton val elcꞌochi, cajan ach dꞌa satchaan̈. A ach ol 

icꞌbꞌey ebꞌ aj Sion dꞌa vachꞌilal yedꞌ dꞌa stojolal.
 6 Ol acꞌ stecꞌanil ebꞌ, sjelanil yedꞌ yaj pensaril ebꞌ. A juntzan̈ chiꞌ ol colan 

ebꞌ. Axo yic ol ach scꞌanabꞌajan ebꞌ, ichato sbꞌeyumal ebꞌ ol ajoc.
 7 Abꞌec val yel yav ebꞌ soldado dꞌa yoltac scalleal e chon̈abꞌ yuj xivelal. 

Abꞌec val yel yav ebꞌ xidꞌnaquecꞌ scꞌan juncꞌolal.
 8 A juntzan̈ bꞌe, ix laj can tzꞌinan, man̈xa mach tzꞌecꞌ dꞌay yuj xivelal. Ix 

juvibꞌat strato ebꞌ ix yacꞌaꞌ. Ix paticajel ebꞌ ix xidꞌecꞌ sbꞌo trato chiꞌ, 
man̈xa mach ay yelcꞌochi.

 9 Ix cuscanqꞌue lum luum, ix juvicanbꞌat yilji luum. Ix qꞌuixvicanqꞌue lum 
Líbano, yujto ix chꞌacjiel steꞌal luum. Axo lum pan̈an yic Sarón, ix 
ochcan lum tzꞌinan lumal, axo lum Basán yedꞌ lum vitzal Carmelo, ix 
can san̈an luum.

 10 Yuj chiꞌ syal Jehová icha tic: A ticnaic jun, ol in qꞌue vaan, ol in 
chꞌoxaneli to te nivan in poder.

 11 A tas nabꞌil eyuuj yedꞌ tas toxo ix e bꞌoꞌo, lajan icha cꞌalem, ma icha an̈ 
ac. Ol in pubꞌat vicꞌ dꞌay, ol tzꞌabꞌat smasanil.

 12 A e chon̈abꞌ, taan̈xon̈ej ol ajcanoc, ol scha scꞌacꞌal icha stzꞌabꞌat teꞌ 
taquin̈ qꞌuiix.

 13 Mach ex najat ayex yedꞌ ex lacꞌan ayex, ilecnabꞌ val tastac ix in cꞌulej, 
scham val eyojtacanel in poder, xchi Jehová.

 14 A ebꞌ chuc sbꞌeybꞌal ay dꞌa Sion, tzꞌibꞌxi ebꞌ yuj xivelal. A ebꞌ malaj 
yelcꞌoch Dios dꞌay, tzꞌibꞌxi ebꞌ, syalan ebꞌ icha tic: A yoval scꞌol Dios, 
lajan icha jun cꞌacꞌ man̈xa bꞌaqꞌuin̈ stupi. ¿Tom ayto junoc on̈ ol yal 
co colchaji? xchi ebꞌ.

 15 A ebꞌ ol colchajoc: Aton ebꞌ sbꞌeybꞌalan tojolal, ebꞌ an̈ej yel syalaꞌ, ebꞌ 
malaj sgana tzꞌoch bꞌeyumal yuj schaan tumin dꞌa elcꞌaltac, ebꞌ max 
yacꞌoch sbꞌa yuj schamel junoc anima, syicꞌanpaxel sbꞌa ebꞌ dꞌa scal 
chucal.

 16 Aton ebꞌ chiꞌ ol colchajoc, malaj tas ol sna ebꞌ, ichato cajanecꞌ ebꞌ dꞌa junoc 
chon̈abꞌ vachꞌ yajoch smuroal, ayn̈ej tas ol sva ebꞌ yedꞌ tas ol yuqꞌuej ebꞌ.

 17 Ayic ol eyilan jun Rey te ay stziquiquial, ol eyilpaxi to te najat ol cꞌoch 
smacbꞌen jun nación tic,

 18 ol e naancoti tas ajnac e xiv dꞌa yalan̈taxo, ol eyalan icha tic: ¿Tas ix scꞌulej 
ebꞌ vin̈ chꞌoc nacional scꞌananel qꞌuen tumin dꞌayon̈? ¿Tas ix scꞌulej ebꞌ 
vin̈ tzꞌechtan qꞌuen tumin chiꞌ? ¿Tas ix scꞌulej ebꞌ vin̈ slaj bꞌisan juntzan̈ 
yedꞌtal ebꞌ soldado yuj snaan ebꞌ jantac sbꞌeyumal co chon̈abꞌ? xe chama.

 19 Man̈xa bꞌaqꞌuin̈ ol eyil ebꞌ acꞌumtac dꞌa e cal, ebꞌ chꞌoc nacional chꞌoc 
tial syalaꞌ, max eyabꞌ tas syal ebꞌ.

 20 Ol eyil chon̈abꞌ Sion, bꞌaj scacꞌtaxonoch qꞌuin̈, aton Jerusalén, jun 
chon̈abꞌ bꞌaj juncꞌolal ol on̈ ajoc. Man̈xa bꞌaqꞌuin̈ ol qꞌuexmajoc. Icha 
junoc mantiado scann̈ej, max chocjiqꞌueta yestacail, max dꞌin̈chaj 
junoc schꞌan̈al, icha chiꞌ ol ajoc.

 21 Ataꞌ ol schꞌox sbꞌa Jehová dꞌayon̈ yedꞌ spoder. Tzijtum a aꞌ levan sat ol 
bꞌey taꞌ, palta man̈ ol yal yoch ebꞌ ajcꞌol yedꞌ snivac barco yacꞌan oval 
quedꞌoc.

 22-23 A schꞌan̈al juntzan̈ barco chiꞌ, man̈ ol tocꞌjoc tzatzbꞌoc dꞌa yoyal, man̈xa 
bꞌaj ol yacꞌ yip schꞌan̈al scꞌapaquil. Ol pojchajecꞌ tastac ay dꞌa ebꞌ 
ajcꞌol chiꞌ, ipan ebꞌ tzꞌem sbꞌey ol icꞌan jabꞌoc yicoꞌ, yujto a Jehová ol 
on̈ colanoc. Aꞌ ol bꞌoanel tas caji, co Reyal pax yaji.

 24 Malaj junoc mach cajan dꞌa Jerusalén tic ol alanoc: Penaay in, man̈ 
xchioc. A ebꞌ cajan dꞌa jun chon̈abꞌ tic, ol icꞌjoquel smul ebꞌ.

A Jehová ol acꞌanoch syaelal Edom

34  1 Ex junjun chon̈abꞌ, nitzeccot e bꞌa tze maclan eyabꞌ tas ol aljoc. 
Yabꞌocabꞌ pax yolyibꞌan̈qꞌuinal tic yedꞌ masanil tas ay dꞌay.

 2 A Jehová, te aycot yoval dꞌa masanil nación yedꞌ dꞌa yibꞌan̈ ebꞌ soldado. 
Toxo ix sna Jehová chiꞌ to ol cham ebꞌ, ol satanel ebꞌ smasanil.

 3 Ol actajcan bꞌulan ebꞌ chamnac chiꞌ, ol te qꞌue sjabꞌ juntzan̈ snivanil ebꞌ 
chiꞌ. Ol chꞌayxoquel jolomtac vitz yuj schiqꞌuil ebꞌ.

 4 Masanil qꞌuen cꞌanal ol tzicubꞌtan̈ajoc, axo satchaan̈ ol chuljoc bꞌecꞌan. 
Masanil qꞌuen cꞌanal, ol cot tan̈aljoc qꞌueen, icha tzꞌaj scot xil teꞌ uva, 
ma teꞌ higo ayic stacji.

 5 Ayic ol lajvoc scꞌanan yespada Jehová dꞌa satchaan̈, ol yacꞌanpaxem dꞌa 
yibꞌan̈ Edom, jun chon̈abꞌ toxo ix och chamel dꞌa yibꞌan̈ yuuj.

 6 Ichato ol och chicꞌ yedꞌ xepuꞌ dꞌa yespada Jehová, icha tzꞌaj qꞌueen ayic 
smiljicham nocꞌ calnel yedꞌ nocꞌ chiva tzꞌacꞌji silabꞌil. Ol sbꞌo jun 
silabꞌ Jehová dꞌa Bosra, te nivan ebꞌ aj Edom chiꞌ ol chamoc.

 7 Ol telvoc ebꞌ icha stelvi nocꞌ cꞌultaquil vacax, ma nocꞌ quelemtac vacax, 
ma nocꞌ mam vacax. Ol chꞌayxoquel sat slum ebꞌ yuj schiqꞌuil, axo 
xepual ebꞌ ol bꞌatcan dꞌa cal pococ.

 8 Aton val dꞌa jun cꞌu chiꞌ ol yacꞌ spac Jehová, aton val dꞌa jun abꞌil chiꞌ 
ol yicꞌcanel yoval scꞌool yuj tas ix utaj chon̈abꞌ Sion yuj ebꞌ.

 9 A bꞌaj sbꞌeytaxon a aꞌ dꞌa Edom chiꞌ, aꞌ asfalto ol bꞌeyoc, axo masanil 
lum pococ ol ochcan lum azufreal, axo lum sat luum ol scha scꞌacꞌal 
lum yuj asfalto chiꞌ.

 10 Cꞌual dꞌacꞌval ol qꞌue n̈iln̈on scꞌacꞌal luum, ol qꞌuen̈ej stabꞌil luum dꞌa 
masanil tiempo. Ol actajcan lum dꞌa juneln̈ej, man̈xa bꞌaqꞌuin̈ ay 
mach ol ecꞌ taꞌ.

 11 Ataꞌ ol aj nocꞌ xochꞌ yedꞌ nocꞌ cujubꞌ. Ataꞌ ol sbꞌo soꞌ nocꞌ joj yedꞌ nocꞌ 
tonton. Cuseltac ol ajcan jun chon̈abꞌ chiꞌ yuj Jehová.

 12 Man̈xa bꞌaqꞌuin̈ ol och junocxo rey yic syacꞌ yajalil dꞌay. Masanil ebꞌ 
yajal ol satel ebꞌ.

 13 Axon̈ej teꞌ qꞌuiix ol qꞌuibꞌqꞌue dꞌa spalacio ebꞌ, axo dꞌa yedꞌtal ebꞌ 
soldado, a teꞌ sac qꞌuiix ol qꞌuibꞌcanqꞌueoc. Axon̈ej nocꞌ oques ol aj taꞌ 
yedꞌ nocꞌ avestruz.

 14 Ataꞌ junn̈ej ol aj nocꞌ vaax yedꞌ nocꞌ oques, axo nocꞌ cꞌultaquil chiva, 
ol laj yavtej sbꞌa nocꞌ taꞌ. Ataꞌ ol cajnaj juntzan̈ nocꞌ nocꞌ xibꞌtani, 
juntzan̈ nocꞌ sjen̈vi dꞌacꞌvalil.

 15 Ataꞌ ol sbꞌo soꞌ nocꞌ cujubꞌ, ol em sn̈olobꞌ nocꞌ, ol elta yuneꞌ nocꞌ taꞌ. 
Ol smolbꞌan sbꞌa nocꞌ yic stan̈vej sbꞌa. Ataꞌ ol smolbꞌejpax sbꞌa nocꞌ 
chꞌacbꞌa, mojan̈il ol aj nocꞌ, jun nocꞌ smam, jun nocꞌ snun.

 16 Sayec eyil bꞌaj tzꞌibꞌabꞌil yuj Jehová. Avtejec bꞌaj syal icha tic: Masanil 
nocꞌ nocꞌ sbꞌinaj tic, malaj junoc nocꞌ man̈ ol cꞌoch taꞌ. Malaj junoc 
nocꞌ man̈ ayoc ecꞌ junoc nocꞌ nunabꞌil yedꞌoc, yujto a Jehová alannac 
to a Yespíritu ol molbꞌan nocꞌ.

 17 Junjun nocꞌ, chequel ol aj yedꞌtal nocꞌ. A val Jehová chiꞌ ol chꞌoxancan 
yedꞌtal junjun nocꞌ bꞌaj ol ajoc. Yicn̈ej nocꞌ ol ajcan dꞌa juneln̈ej, ataꞌ 
ol cajnaj nocꞌ.

Ol jax ebꞌ israel dꞌa Sion

35  1 Tzalajocabꞌqꞌue lum taquin̈ luum, ayocabꞌ xumac dꞌa lum taquin̈ 
sat.

 2 Pacꞌocabꞌ an̈ xumac icha an̈ chochol, tzalajcꞌolalocabꞌ yilji sat luum. 
A Dios ol acꞌan svachꞌil yilji sat lum icha lum Líbano, ol yaxbꞌoc sat 
lum icha lum vitzal Carmelo, ma icha lum acꞌlic yic Sarón. Ol yil ebꞌ 
anima smasanil to nivan yelcꞌoch Jehová co Diosal yedꞌ yipalil.

 3 Aqꞌuec stecꞌanil ebꞌ malaj yip. Iptzitejec ebꞌ cꞌunbꞌinac.
 4 Alec icha tic dꞌa ebꞌ chabꞌcꞌolal yaji: Tecꞌbꞌejec e bꞌa, man̈ ex xivoc, 

ol javoc co Diosal on̈ scoloꞌ. Ol yacꞌanoch syaelal ebꞌ ayoch ajcꞌolal 
dꞌayon̈ icha val smojal, xe chi.

 5 Ichato chiꞌ bꞌian, a ebꞌ max uji yilani ol yil ebꞌ, axo ebꞌ max abꞌani ol 
yabꞌ ebꞌ.

 6 Axo ebꞌ tzꞌem sbꞌeyi ol qꞌue tzꞌitnaj ebꞌ sbꞌeyi, icha nocꞌ cꞌultaquil chej. 
Axo ebꞌ max loloni ol avaj chaan̈ ebꞌ yuj tzalajcꞌolal. A dꞌa lum taquin̈ 
luum yedꞌ dꞌa lum taquin̈ sat ol qꞌueul chulnaj sjaj aꞌ nivac aꞌ sbꞌeyi.

 7 A dꞌa lum taquin̈ luum, ol aj aꞌ nivac n̈ajabꞌ. A dꞌa lum taquin̈ val sat 
yalxon̈ej bꞌaj ol laj qꞌueul sjaj aꞌ. A bꞌaj cajanecꞌ nocꞌ oques ticnaic, 
ataꞌ ol qꞌuibꞌqꞌue teꞌ velecꞌ yedꞌ teꞌ aj.

 8 Ataꞌ ol ecꞌ jun nivan bꞌe. A jun bꞌe chiꞌ ol scuchcan Sbꞌe Ebꞌ Yicxo Dios. 
A ebꞌ chuc yedꞌ ebꞌ pitbꞌinac yuj schucal, man̈ ol yal-laj yecꞌ ebꞌ taꞌ.

 9 A dꞌa jun bꞌe chiꞌ malaj junoc nocꞌ choj ol ajoc, malaj pax junoc nocꞌ 
chium nocꞌ ol ajoc. Ataꞌ ol ecꞌ ebꞌ colbꞌilxo yuj Jehová.

 10 A ebꞌ colbꞌilxo chiꞌ, ol bꞌitan ebꞌ dꞌa tzalajcꞌolal ayic ol cꞌoch ebꞌ dꞌa 
Sion. Tzalajcꞌolal ol ajcan ebꞌ taꞌ dꞌa juneln̈ej, ol ilchaj vachꞌilal yedꞌ 
tzalajcꞌolal yuj ebꞌ, axo yaelal yedꞌ oqꞌuel ol sateloc.

Ix yacꞌ oval vin̈aj Senaquerib yedꞌ Judá 
(2R 18.13‑37; 2Cr 32.1‑19)

36  1 Ayic 14 abꞌilxo yoch vin̈aj Ezequías reyal, ataꞌ ix syamoch vin̈aj 
Senaquerib sreyal Asiria yacꞌan oval dꞌa masanil chon̈abꞌ ayoch 

smuroal dꞌa yol yic Judá, ix acꞌji ganar juntzan̈ chon̈abꞌ chiꞌ yuj vin̈. 2  Vanto 
yacꞌan oval vin̈ dꞌa Laquis, ix schecancot jun yajalil ebꞌ soldado vin̈ yedꞌ jun 
nivan n̈ilan̈ ebꞌ soldado dꞌa vin̈aj rey Ezequías dꞌa Jerusalén. Ix javi vin̈ bꞌaj 
tzꞌemul yoc a aꞌ dꞌa jun yedꞌtal dꞌa yibꞌan̈, bꞌaj sbꞌat bꞌe scꞌoch bꞌaj sjucꞌchaj 
cꞌapac cꞌapac. 3  A vin̈aj Eliaquim yuninal vin̈aj Hilcías yilumal tastac ay 
dꞌa vin̈ rey, vin̈aj Sebna tzꞌibꞌum yedꞌ vin̈aj Joa yuninal vin̈aj Asaf stzꞌibꞌan 
yabꞌixal vin̈ rey chiꞌ, ix elta ebꞌ vin̈ scha vin̈ yajalil ebꞌ soldado chiꞌ. 4 Ix yalan 
vin̈ dꞌa ebꞌ vin̈ icha tic:

—Alec juntzan̈ lolonel tic dꞌa vin̈aj Ezequías, to a vin̈ sreyal Asiria ecꞌbꞌal 
te nivan yelcꞌochi, a vin̈ tzꞌalan icha tic: ¿Tas ayoch yipoc a cꞌool? 5 ¿Tom tza 
naꞌ to yujn̈ej lolonel vachꞌ yalji, sbꞌat ebꞌ in soldado jelan yacꞌan oval elelal tza 
naꞌa? ¿Mach tzacꞌoch yipoc a cꞌool, yuj chiꞌ te vinac tzutej a bꞌa dꞌa vichan̈? 
6 A svilani to a Egipto tzacꞌoch yipoc a cꞌool. Ichocabꞌ taꞌ, palta a Egipto chiꞌ, 
lajan val icha junoc teꞌ aj can̈chajnac, ayic tzon̈ och yubꞌnaj dꞌa sn̈iꞌ teꞌ, sbꞌat 
tzꞌisnaj teꞌ dꞌa co cꞌabꞌ. Icha chiꞌ yaj vin̈ sreyal Egipto chiꞌ dꞌa mach tzꞌacꞌanoch 
vin̈ yipoc scꞌool. 7 Ach Ezequías, tecan tzal icha tic: A on̈ tic a Jehová co Diosal 
scacꞌoch yipoc co cꞌool. Palta ina toxo ix a chec satjiel juntzan̈ altar bꞌaj chaan̈, 
bꞌaj tzꞌoch ebꞌ anima ejmelal dꞌa jun e Diosal chiꞌ. Ix alani to junxon̈ej altar 
bꞌaj tzꞌoch ebꞌ aj Judá yedꞌ ebꞌ aj Jerusalén ejmelal. 8  A ticnaic bꞌo junoc a 

trato yedꞌ vin̈ vajalil, aton vin̈ sreyal Asiria. Syal vin̈ dꞌayach icha tic: Ol vacꞌ 
chabꞌoc mil nocꞌ chej dꞌayach, tato tzꞌilchaj ebꞌ soldado sqꞌue dꞌa yibꞌan̈ nocꞌ 
uuj. ¿Tom ol yal uuj? 9 Tato icha chiꞌ, ¿tom ol tzacꞌvan eyacꞌan oval yedꞌ jun 
n̈ilan̈ ebꞌ co soldado aj Asiria vanto scꞌayi, vachꞌchom tze comon aqꞌuejoch ebꞌ 
aj Egipto yedꞌ scarruaje yipoc e cꞌool? 10 An̈ejtonaꞌ, ¿tom tza naꞌ to tzon̈ comon 
javi co satel jun chon̈abꞌ tic tato man̈oc Jehová ayoch quedꞌoc? Aton val ix on̈ 
checancot ul ex co sateli, xchicot vin̈ rey, xchi vin̈ yajalil ebꞌ soldado chiꞌ.

11 Ix tacꞌvi vin̈aj Eliaquim, vin̈aj Sebna yedꞌ vin̈aj Joa dꞌa jun vin̈ yajalil ebꞌ 
soldado chiꞌ icha tic:

—Sco cꞌan dꞌayach to a dꞌa tiꞌ arameo tzach loloni, yujto scabꞌpax a on̈ 
tic. Man̈ al dꞌa tiꞌ hebreo yic max yabꞌ masanil ebꞌ anima ayqꞌue dꞌa yibꞌan̈ 
smuroal chon̈abꞌ tic, xchi ebꞌ vin̈.

12  Palta ix yalan vin̈ yajalil ebꞌ soldado chiꞌ icha tic:
—Man̈ocn̈ej dꞌa vin̈ eyajalil yedꞌ dꞌayex ix in checjicot yuj vin̈ sreyal Asiria 

val jun tic, palta ix in checjicot ul val dꞌa masanil anima ayqꞌue dꞌa yibꞌan̈tac 
smuroal chon̈abꞌ tic, ajun pax ebꞌ ol abꞌan syail eyedꞌoc, yujto ol e lo e tzaꞌ, ol 
eyucꞌanpax e chul, xchi vin̈.

13  Yuj chiꞌ ix qꞌue lin̈an vin̈ yajal chiꞌ, ix avaj chaan̈ vin̈, ix yalan vin̈ dꞌa tiꞌ 
hebreo:

—Abꞌec val tas syal vin̈ rey ecꞌbꞌal te nivan yelcꞌochi, aton vin̈ sreyal 
Asiria: 14  Man̈ eyacꞌ e bꞌa acꞌjoc musansatil yuj vin̈aj Ezequías chiꞌ, yujto 
man̈ ol yal ex scolan vin̈ dꞌa yol in cꞌabꞌ, xchi vin̈ rey chiꞌ. 15 Tato syal vin̈aj 
Ezequías chiꞌ to an̈ej Jehová tzeyacꞌoch yipoc e cꞌool, syalan vin̈ dꞌayex icha 
tic: Val yel ol on̈ scol Jehová co Diosal, man̈ ol scha acꞌjoc ganar co chon̈abꞌ 
tic yuj vin̈ sreyal Asiria, tato xchi vin̈, 16 man̈ e cha eyabꞌ dꞌa vin̈. Yujto a vin̈ 
sreyal Asiria chiꞌ ix in checancot val dꞌayex to tzex och dꞌa juncꞌolal yedꞌ vin̈, 
tzeyacꞌanoch e bꞌa dꞌa yol scꞌabꞌ vin̈ yic vachꞌ ol e lo sat teꞌ eyuva yedꞌ sat teꞌ 
higo, ol eyucꞌanpax a aꞌ eyictaxoni, 17 masanto ol ex yicꞌbꞌat vin̈ dꞌa jun lum 
luum icha val lum eyic tic, syacꞌ ixim trigo yedꞌ teꞌ uva dꞌa luum. Ol e bꞌo 
ixim pan, ol e bꞌoanpax vino. 18  Tato syal vin̈aj Ezequías chiꞌ to a Jehová ol ex 
colanoc, man̈ eyacꞌ e bꞌa smusej e sat vin̈. ¿Tocval ay junoc sdiosal juntzan̈xo 
chon̈abꞌ ix yal scolan schon̈abꞌ dꞌa yol scꞌabꞌ vin̈ sreyal Asiria chiꞌ? 19 ¿Bꞌajtil 
ix cꞌochcan sdiosal chon̈abꞌ Hamat yedꞌ chon̈abꞌ Arfad? ¿Bꞌajtil ix cꞌochcan 
sdiosal chon̈abꞌ Sefarvaim? ¿Tocval ay junoc dios ix colan Samaria dꞌa yol 
scꞌabꞌ vin̈ rey chiꞌ? 20 ¿Mach junoc sdiosal juntzan̈ chon̈abꞌ chiꞌ ix yal scolan 
schon̈abꞌ dꞌa yol scꞌabꞌ vin̈? ¿Tas yuj tze naꞌ to a Jehová ol colanel Jerusalén 
tic dꞌa yol scꞌabꞌ vin̈? xchi vin̈ yajalil ebꞌ soldado chiꞌ.

21 Numanxon̈ej ix ajcan ebꞌ anima chi, malaj junoc ebꞌ ix alan junoc bꞌelan̈ 
lolonel, yujto ix yal vin̈aj Ezequías chiꞌ to malaj junoc ebꞌ stacꞌvi. 22  Yuj chiꞌ 
a vin̈aj Eliaquim, vin̈aj Sebna yedꞌ vin̈aj Joa chiꞌ, ix sn̈icꞌchitejbꞌat spichul 
ebꞌ vin̈, ix bꞌat ebꞌ vin̈ yal dꞌa vin̈aj Ezequías masanil tas ix yal vin̈ yajalil ebꞌ 
soldado aj Asiria chiꞌ.

Ix colji Judá dꞌa yol scꞌabꞌ ebꞌ aj Asiria 
(2R 19.1‑37; 2Cr 32.20‑23)

37  1 Ayic ix yabꞌan juntzan̈ lolonel chiꞌ vin̈aj rey Ezequías chiꞌ, ix 
sn̈icꞌchitanbꞌat spichul vin̈. Ix yacꞌanoch pichul vin̈ yic cuscꞌolal, ix 

bꞌat vin̈ dꞌa stemplo Jehová. 2  Ix checjicot vin̈aj Eliaquim chiꞌ, vin̈aj Sebna 
chiꞌ yedꞌ ebꞌ sacerdote te icham vinacxo yuj vin̈aj Ezequías chiꞌ, ayoch pichul 
ya sva yuj ebꞌ, ix cot ebꞌ dꞌayin schecabꞌ in Jehová, a inton Isaías in tic. 3  Ix 
ul yalan ebꞌ tas ix yal vin̈aj Ezequías chiꞌ dꞌa ebꞌ, ix yalan ebꞌ dꞌayin icha tic: 
A ticnaic, ayon̈ och dꞌa cuscꞌolal, dꞌa syaelal yedꞌ dꞌa qꞌuixvelcꞌolal. Icha val 
junoc ix ix van yalji yuneꞌ, tzꞌel yip ix, icha chiꞌ caji. 4 Comonoc val ix yabꞌ 
Jehová co Diosal, juntzan̈ lolonel ix yal jun vin̈ yajalil ebꞌ soldado ix scheccot 
vin̈ sreyal Asiria chiꞌ, yic tzul bꞌuchvaj vin̈ dꞌa co Diosal pitzann̈ej. Comonoc 
val sjavi yaelal dꞌa yibꞌan̈ vin̈ yuj Jehová co Diosal, yuj tas ix yal vin̈ chiꞌ. A 
ticnaic lesalvan̈ cuj a on̈ ixto on̈ can tic, xchi ebꞌ checabꞌ chiꞌ.

5 Ayic ix vabꞌan tas ix yal ebꞌ schecabꞌ vin̈ rey chiꞌ, 6 ix valan dꞌa ebꞌ to sbꞌat 
yal ebꞌ dꞌa vin̈ rey chiꞌ tas ix aj yalan Jehová. Ix valan icha tic: Man̈ ach xiv 
dꞌa juntzan̈ bꞌuchval lolonel ix ul yal vin̈ schecabꞌ vin̈ sreyal Asiria chiꞌ dꞌayin. 
7 A in ol vacꞌbꞌat junoc comon abꞌix dꞌa scal ebꞌ. Ayic ol yabꞌan jun abꞌix jun 
vin̈ rey chiꞌ, ol meltzaj vin̈ dꞌa schon̈abꞌ yedꞌ masanil soldado. A dꞌa schon̈abꞌ 
vin̈ chiꞌ ol vacꞌ miljocchamoc, xchi Jehová, xin chi.

8 Axo ix yabꞌan jun vin̈ yajalil ebꞌ soldado chiꞌ to a vin̈ sreyal Asiria chiꞌ toxo 
ix el vin̈ dꞌa chon̈abꞌ Laquis, yuj chiꞌ ix meltzaj vin̈, ix bꞌat vin̈ dꞌa vin̈ sreyal 
Asiria chiꞌ ayic van yacꞌan oval vin̈ dꞌa chon̈abꞌ Libna. 9 Ataꞌ ix yabꞌ vin̈ rey chiꞌ 
to a vin̈aj Tirhaca sreyal Etiopía van scot yedꞌ jantac soldado yacꞌ oval yedꞌ vin̈. 
Yuj chiꞌ ix stzꞌibꞌancot schecnabꞌil vin̈ rey chiꞌ dꞌa vin̈aj Ezequías chiꞌ, syalan 
icha tic: 10 A a Diosal tzacꞌoch yipoc a cꞌol chiꞌ, aꞌ ol ach colan dꞌa yol in cꞌabꞌ 
a naani, palta man̈ a cha ach yacꞌ musansatil. 11 Ix abꞌi tas ix cutej co satanel 
juntzan̈ ebꞌ rey yedꞌ schon̈abꞌ a on̈ sreyal on̈ Asiria tic. ¿Tom a achto val ol ach 
colchajcanoc? 12  ¿Tocval ix colchaj ebꞌ anima yuj sdiosal dꞌa yol scꞌabꞌ ebꞌ in 
mam vicham? Nacot tas ajnac chon̈abꞌ Gozán, Harán, Resef yedꞌ ebꞌ aj Edén, 
aton ebꞌ cajan dꞌa Telasar. 13  Nacot tas utajnacpax vin̈ sreyal Hamat, Arfad, 
Sefarvaim, Hena yedꞌ Iva. Icha chiꞌ ix yutej vin̈ rey chiꞌ stzꞌibꞌancot schecnabꞌil.

14 Ix schaanecꞌ jun tas ix stzꞌibꞌejcot vin̈ rey chiꞌ vin̈aj rey Ezequías chiꞌ, ix 
yavtan vin̈. Ix lajvi chiꞌ ix bꞌat vin̈ dꞌa templo, ix bꞌat yacꞌanoch lechan vin̈ 
dꞌa yichan̈ Jehová, 15 ix lesalvi vin̈ icha tic: 16 Mamin Jehová co Diosal, Yajal 
ach dꞌa Smasanil, a dꞌa snan̈al ebꞌ querubín ayach eqꞌui. A achn̈ej Dios ach 
dꞌa masanil yolyibꞌan̈qꞌuinal tic. A ach a bꞌonac satchaan̈ yedꞌ sat luum tic. 
17 Mamin, comonoc tza maclej val abꞌi. Ina val juntzan̈ lolonel ix stzꞌibꞌejcot 
vin̈aj Senaquerib tic dꞌayin, aton juntzan̈ bꞌuchval lolonel ix yal vin̈ tic dꞌa a 
patic, ach Dios to pitzan achn̈ej. 18  Yelton val Mamin Jehová, a ebꞌ vin̈ sreyal 
Asiria chiꞌ ix satanel juntzan̈ chon̈abꞌ chiꞌ, ix yixtancanbꞌat slum ebꞌ vin̈. 19 Ix 
sn̈usantzꞌa masanil sdiosal ebꞌ vin̈, yujto a juntzan̈ chiꞌ, val yel man̈ diosoc, 
yujto bꞌobꞌil yuj anima, nabꞌa plata, ma teꞌ, ma qꞌueen. Yuj chiꞌ ix yal satanel 
ebꞌ vin̈. 20 A ticnaic jun Mamin Jehová co Diosal, colon̈el dꞌa yol scꞌabꞌ jun 
vin̈ rey chiꞌ, yic syojtaquejel masanil nación to a achn̈ej Dios ach, xchi vin̈aj 
Ezequías chiꞌ.

21 Ix lajvi chiꞌ, ix in checan a in Isaías in tic bꞌat alchaj dꞌa vin̈aj Ezequías 
chiꞌ icha tic: Icha val tic yalan Jehová co Diosal a on̈ israel on̈ tic: Toxo ix vabꞌ 
a lesal ix al dꞌayin yuj vin̈aj Senaquerib sreyal Asiria, xchi.

22  Yuj chiꞌ ix yalan juntzan̈ lolonel tic Jehová dꞌa yibꞌan̈ vin̈ sreyal Asiria 
chiꞌ:

Ach Senaquerib, a ebꞌ ix cobꞌestac aj Sion, ton̈ej tzach stzetzej ebꞌ ix. 
A ebꞌ aj Jerusalén, ton̈ej ol bꞌat miquiljoc ebꞌ ach sbꞌuchani ayic 
elelalxon̈ej ol ach meltzajoc.

 23 ¿Mach jun bꞌaj ix a comon tecꞌbꞌej a bꞌa a bꞌuchani? ¿Mach jun bꞌaj ix 
comon qꞌue val a jaj ix icꞌanchaan̈ a bꞌa dꞌay? Aton val dꞌayin a in 
sDiosal in Israel to A inxon̈ej Ochi.

 24 Ix a checanpaxcot ebꞌ a checabꞌ yic tzicꞌan val chaan̈ a bꞌa, ix ul yalan 
ebꞌ dꞌayin icha tic: Yedꞌ val jantac in carruaje yic oval in qꞌuecꞌoch 
dꞌa sjolom lum vitz te chaan̈ dꞌa yol yic Líbano. Ix in chꞌaquem teꞌ 
cꞌuteꞌ chaan̈ steel yedꞌ teꞌ taj te vachꞌ yilji. Ix in qꞌuecꞌoch dꞌa lum 
jolomtac vitz te chaan̈ bꞌaj cꞌayum te teꞌ.

 25 Yaln̈ej bꞌaj syal in joyan aꞌ ucꞌbꞌilaꞌ vuqꞌuej. Syal vecꞌn̈ej dꞌa a aꞌ dꞌa 
Egipto, ichato tupnac aꞌ, malaj mach syal in syamanoch vaan, xa chi 
ix icꞌan val chaan̈ a bꞌa.

 26 ¿Tom man̈ ojtacoc to a in Jehová in svaqꞌuelcꞌoch masanil juntzan̈ 
chiꞌ? Atax dꞌa pecaꞌ nabꞌil vuuj to ol ujoc juntzan̈ chiꞌ, axo ticnaic 
svaqꞌuelcꞌochi. Yuj chiꞌ ix yal a satanel juntzan̈ chon̈abꞌ vachꞌ yajoch 
smuroal, toxon̈ej ix qꞌuecan bꞌulan scꞌajil uuj.

 27 A ebꞌ cajan dꞌa juntzan̈ chon̈abꞌ chiꞌ, ix te xivcanqꞌue ebꞌ, ix 
qꞌuixvicanqꞌue ebꞌ. Lajan ix ajcan ebꞌ icha an̈ an̈cꞌultac yax latzꞌinac, 
ma icha an̈ an̈cꞌultac sqꞌuibꞌqꞌue dꞌa yibꞌan̈tac pat, stacji yuj icꞌ scot 
bꞌaj sjavi cꞌu.

 28 Vojtacn̈ej bꞌajtac tzach eqꞌui yedꞌ tastac tza cꞌulej. Vojtac to ix cot val 
oval dꞌayin.

 29 Vojtac jantac oval, jantac val acꞌumtaquil, yuj chiꞌ ol vacꞌoch jun qꞌuen 
argolla dꞌa a n̈iꞌ yedꞌ jun freno dꞌa a tiꞌ, ol ach vacꞌan meltzaj dꞌa bꞌe 
bꞌaj ach coti, xchi Jehová.

 30 Axo dꞌayach ach Ezequías, ay jun yechel ol schꞌox Jehová eyilaꞌ. A dꞌa 
jun abꞌil tic yedꞌ dꞌa junxo, ol e va sat ixim trigo munil ol pacꞌqꞌue 
schꞌocoj. Axo dꞌa yoxil abꞌil, a exxo ol eyavej eyicoꞌ, ol e molan sat tas 
ol eyavej chiꞌ. Ol eyavej teꞌ uva, ol e loan sat teꞌ.

 31 A jayvan̈ ex ixto ex can dꞌa Judá tic, lajan ol ex aj icha junoc te teꞌ 
tzꞌavchaji sbꞌat schꞌan̈al yibꞌ, elan̈chamel satani.

 32 A exxo jayvan̈ ex ixto ex can dꞌa Jerusalén, dꞌa tzalan Sion tic, a ex ol 
eyacꞌxi bꞌudꞌjoquel co chon̈abꞌ tic. Icha chiꞌ ol ajoc yujto xajan on̈ yuj 
Jehová Yajal dꞌa Smasanil.

 33 Axo pax yuj vin̈ sreyal Asiria jun, ix yal Jehová icha tic: Man̈ ol och vin̈ 
dꞌa Jerusalén tic, malaj junoc yol sjul-labꞌ vin̈ ol sjuleli. Man̈ ol och 
vin̈ yacꞌ oval dꞌay yedꞌ maclabꞌ jul-labꞌ. Man̈ ol sbꞌoqꞌue stecꞌnubꞌ vin̈ 
dꞌa spatictac smuroal chon̈abꞌ tic.

 34 A in val Jehová in svalaꞌ, a dꞌa bꞌe bꞌaj ol cot vin̈, an̈ejaꞌ taꞌ ol meltzaj 
vin̈. Man̈ ol yal yoch vin̈ dꞌa yol chon̈abꞌ tic.

 35 Ol in tan̈vej jun chon̈abꞌ tic, ol in colani, yujto tzin xajanej vin̈ in 
checabꞌ aj David yedꞌ pax snivanil Velcꞌochi, xchi Jehová, xin chi.

36  A Yángel Jehová ix cꞌoch dꞌa scampamento ebꞌ aj Asiria chiꞌ, ix 
smilancham 185 mil ebꞌ soldado. Chamnacxo ebꞌ ix qꞌuin̈ibꞌi dꞌa junxo cꞌu. 
37 Yuj chiꞌ, ix yiqꞌuel scampamento vin̈aj Senaquerib sreyal Asiria chiꞌ, ix 

pax vin̈ dꞌa chon̈abꞌ Nínive. 38  Ay jun cꞌu ayic van slesalvi vin̈ dꞌa stemplo 
sdiosal scuch Nisroc, axo ebꞌ vin̈ yuninal vin̈, aton vin̈aj Adramelec yedꞌ vin̈aj 
Sarezer, ix bꞌat milancham vin̈ taꞌ. Ix lajvi chiꞌ ix bꞌat ebꞌ vin̈ elelal dꞌa yol yic 
Ararat. Axo vin̈aj Esar-hadón, junxo yuninal vin̈ ix ochcan reyal sqꞌuexuloc.

Ix penaax ay vin̈aj Ezequías 
(2R 20.1‑11; 2Cr 32.24‑26)

38  1 A dꞌa jun tiempoal chiꞌ, te ov jun yaelal ix och dꞌa vin̈aj Ezequías, 
vanxo scham vin̈. A inxo Isaías in schecabꞌ Dios yuninal in vin̈aj 

Amoz, ix in cꞌoch dꞌa vin̈, ix valan dꞌa vin̈ icha tic:
—Icha tic yalan Jehová: Alcani tas ol ajcan tastac ay dꞌayach, yujto ol ach 

chamxon̈ej, man̈xo ol ach bꞌoxoc, xin chi dꞌa vin̈.
2  Ix meltzajoch qꞌuelan vin̈ dꞌa sat spat, ix lesalvi vin̈ dꞌa Jehová icha tic:
3  Tzin tevi dꞌayach Mamin Jehová, nacoti tas ix vutej ach vacꞌan servil dꞌa 

smasanil in cꞌool, ix in cꞌulejn̈ej tas ix scha a cꞌool, xchi vin̈. Ix te ocꞌ val vin̈ 
sicꞌlabꞌil.

4 Ix yalanxi Jehová dꞌayin 5 to sbꞌat valxi dꞌa vin̈aj Ezequías chiꞌ icha tic: A 
Jehová sDiosal vin̈ a mam icham aj David, a tzꞌalan icha tic: Ix vabꞌ a lesal, 
ix vilanpax oqꞌui, yuj chiꞌ ol vacꞌ 15 abꞌilocxo a qꞌuinal. 6 Ol ach in col yedꞌ 
chon̈abꞌ Jerusalén tic dꞌa yol scꞌabꞌ vin̈ sreyal Asiria. Ol in tan̈vej jun chon̈abꞌ 
tic, xchi Jehová, xin chi. 7 Ix in tacꞌvi icha tic:

—A jun yechel ol schꞌox Jehová chiꞌ to yel ol elcꞌoch tas ix yalaꞌ: 8  A juntzan̈ 
bꞌachquiltac schꞌoxan jantac yecꞌ cꞌu yic vin̈aj Acaz, ol yacꞌxi meltzaj Jehová 
lajun̈eoc bꞌachquiltac bꞌaj toxo ix emcꞌoch veven, xin chi. Yuj chiꞌ ix schael 
yich yemxi lajun̈eꞌ bꞌachquiltac veven chiꞌ.

9 Ayic toxo ix bꞌoxi scꞌol vin̈aj Ezequías sreyal Judá chiꞌ, ix sbꞌoan jun bꞌit 
tic vin̈:
 10 A in naani to tecꞌan into ol in chamoc. Yujto ix alchaj dꞌayin to ayinxooch 

dꞌa yol scꞌabꞌ chamel. A in naani to man̈xo ol vil jayeocxo abꞌil.
 11 Mamin Jehová, ix in naꞌ to man̈xo ol ach vil dꞌa sat lum tic. Man̈xo ol 

vilpax junoc ebꞌ cajan dꞌa yolyibꞌan̈qꞌuinal tic valani,
 12 yujto a in qꞌuinal ijan ix sateli, icha tzꞌaj sjuanem smantiado ebꞌ 

tan̈vum calnel. A in qꞌuinal tic, lajan icha tzꞌaj spoljielta cꞌapac cꞌapac 
bꞌaj sbꞌoi. Dꞌa cꞌual dꞌacꞌval ix vabꞌ syail uuj.

 13 Ix el val vav yuj syail tzꞌecꞌ acꞌval, ichato a junoc nocꞌ choj scachꞌan 
vecchaj in bꞌaquil. Dꞌa cꞌual dꞌacꞌval ix vabꞌn̈ej syail uuj.

 14 Cꞌunxon̈ej yel vav icha nocꞌ san̈capech, ix in cꞌacvi icha nocꞌ paramuch. 
Ix in tzactzaj in tan̈van a pactzitan dꞌayin. Mamin Jehová, tzin ixtax 
val svabꞌi, tacꞌvan̈ dꞌayin.

 15 Axo ticnaic, ¿tas vachꞌ valan dꞌayach? Yujto ix acꞌ a tiꞌ to tzin acꞌ bꞌoxoc, 
icha chiꞌ ix in utej. Emnaquilal vecꞌ ticnaic yuj in yaelal ix ecꞌ tic.

 16 Mamin, yujn̈ej tas tza cꞌulej, ay sqꞌuinal ebꞌ anima, ay pax in qꞌuinal 
yedꞌ ebꞌ.

A ach ix acꞌ bꞌoxoc in cꞌool, ix acꞌanxi in qꞌuinal.
 17 Ayic ix javi jun yaelal tic dꞌa vibꞌan̈, ix in te cusi, axo ticnaic, juncꞌolal 

vaji. Ix el dꞌa a cꞌol ix in a colcanel dꞌa yol scꞌabꞌ chamel, yujto ix 
bꞌatcan in mul satcꞌolal uuj, ichato ix acꞌcanbꞌat dꞌa a patic.

* 38.21-22 A dꞌa tic ayoch versículo 21 yedꞌ 22 yujto icha chiꞌ yaj dꞌa 2 Reyes 20.6-9. 

 18 A ebꞌ ayxoecꞌ dꞌa campusante, maxtzac yal yalan vachꞌ lolonel ebꞌ dꞌayach. 
A ebꞌ chamnac chiꞌ, ¿tom ol ach yicꞌchaan̈ ebꞌ? A mach toxo ix emcan 
dꞌa yol luum, ¿tom olto yal stan̈van ebꞌ acꞌanelcꞌoch tas ix al dꞌa ebꞌ?

 19 An̈ej ebꞌ pitzan syal yalan vachꞌ lolonel dꞌayach, icha tzꞌaj valan dꞌayach 
ticnaic. A ebꞌ mamabꞌil nunabꞌil, a ebꞌ tzꞌalan dꞌa ebꞌ yalyuninal to 
tzaqꞌuelcꞌoch tas tzalaꞌ.

 20 A Jehová co Columal yaji, yuj chiꞌ yacbꞌan pitzan on̈, con̈ bꞌitanec dꞌa 
stemplo yedꞌ yamcꞌabꞌ yic bꞌit, xchi vin̈aj Ezequías chiꞌ.

21 Ix in checan bꞌojoc sat teꞌ higo, yic tzꞌacꞌchajoch teꞌ dꞌa sat jun yabꞌil 
chiꞌ, yic sbꞌoxi scꞌool vin̈ yuuj. 22  Ix lajvi chiꞌ, ix scꞌanbꞌan vin̈aj Ezequías chiꞌ 
dꞌayin icha tic:

—¿Tas junoc yechel ol vilaꞌ yic ol nachajel vuj to a Jehová ol acꞌan bꞌoxoc 
in cꞌool, yic syal in bꞌat dꞌa stemplo? xchi vin̈. *

Ebꞌ checabꞌ ix checjicot dꞌa Babilonia 
(2R 20.12‑19; 2Cr 32.27‑31)

39  1 A dꞌa jun tiempoal chiꞌ, a vin̈aj Merodac-baladán, sreyal Babilonia, 
yuninal vin̈aj Baladán, ix yabꞌ vin̈ yalji to penaayaxnac vin̈aj 

Ezequías chiꞌ, palta bꞌoxnacxi scꞌol vin̈. Yuj chiꞌ ix scheccot juntzan̈ ebꞌ 
schecabꞌ vin̈ yic tzul yacꞌancan ebꞌ tas ix tzꞌibꞌejcot vin̈ rey chiꞌ yedꞌ silabꞌ. 2  Ix 
te tzalaj vin̈aj Ezequías chiꞌ yujto ix javi ebꞌ. Ix schꞌoxan masanil sbꞌeyumal 
vin̈ dꞌa ebꞌ, aton qꞌuen plata, qꞌuen oro, perfume, aceite te vachꞌ, bꞌaj molan 
masanil yamcꞌabꞌ yic oval yedꞌ masanil tastac ay dꞌa yedꞌtal bꞌaj molbꞌabꞌil. 
Man̈xa junoc tas ay dꞌa spalacio vin̈ yedꞌ masanil tas ay dꞌa yol smacbꞌen vin̈ 
maj schꞌox dꞌa ebꞌ vin̈. 3  Axo yic ix paxcan ebꞌ vin̈, ix in bꞌat a in Isaías in tic 
schecabꞌ Dios vil vin̈aj rey Ezequías chiꞌ, ix in cꞌanbꞌan icha tic:

—¿Bꞌajtil ix cot juntzan̈ ebꞌ vin̈ vinac chiꞌ? ¿Tas ix ul yal ebꞌ vin̈ dꞌayach? 
xin chi.

Ix yalan vin̈ icha tic:
—A dꞌa jun chon̈abꞌ te najat ix cot ebꞌ vin̈, aton Babilonia, xchi vin̈.
4 Ix in cꞌanbꞌanxi dꞌa vin̈:
—¿Tas ix ul yil ebꞌ vin̈ dꞌa a palacio tic? xin chi.
Ix yalan vin̈ dꞌayin:
—Masanil tas ay dꞌa in palacio tic ix yil ebꞌ vin̈, ix in chꞌoxan masanil 

tastac molbꞌabꞌil vuuj, xchi vin̈.
5 Ix valan dꞌa vin̈ icha tic:
—Abꞌ val tas syal Jehová Yajal dꞌa Smasanil: 6 Ol cꞌoch scꞌual, masanil tas 

ay dꞌa a palacio tic yedꞌ jantac tas ix smolbꞌejcan ebꞌ a mam icham yedꞌ icoꞌ, 
ol icꞌchajbꞌat masanil dꞌa Babilonia chiꞌ. 7 An̈ejtonaꞌ ebꞌ in̈tilal, ol icꞌjocbꞌat ebꞌ 
dꞌa Babilonia chiꞌ, ol icꞌchajel sn̈olobꞌ sqꞌueen ebꞌ, ol ochcan ebꞌ yacꞌumaloc 
servil vin̈ rey chiꞌ dꞌa spalacio, xin chi.

8  Ix yalan vin̈ icha tic:
—A jun lolonel ix schec Jehová al tic dꞌayin, te vachꞌ yaji, xchi vin̈. Yujto 

ix sna vin̈ icha tic: Yacbꞌan pitzan in to, juncꞌolal caji, malaj tas ol in icꞌanoc, 
xchi vin̈.

ISAÍAS 38 ,  39 1004  



Tzꞌacꞌji snivanil scꞌol ebꞌ aj Jerusalén

40  1 A Jehová co Diosal tzꞌalan icha tic:
Aqꞌuec snivanil scꞌol in chon̈abꞌ.

 2 Vachꞌ tzeyutej e lolon dꞌa ebꞌ aj Jerusalén, tzeyalan dꞌa ebꞌ to man̈xa 
bꞌaqꞌuin̈ ol och ebꞌ checabꞌoc, toxo ix stupel spitalil ebꞌ yedꞌ schucal, 
toxo ix scha syaelal ebꞌ ix vacꞌ icha val dꞌa smojal, xchi Jehová.

 3 Ay jun av tzꞌochi, syalan icha tic: Bꞌoec junoc sbꞌe Jehová dꞌa tzꞌinan 
luum, tojol tzeyutej e bꞌoan jun bꞌe dꞌa co Diosal, levan tzeyutej e 
bꞌoan dꞌa lum malaj jabꞌoc tas tzꞌel dꞌa sat.

 4 Bꞌudꞌec lum chꞌolquixtac, aqꞌuec pan̈anbꞌoc masanil lum vitz yedꞌ lum 
tzalquixtac. Tojolbꞌitejec sat lum sattac vitz yedꞌ opquiltac, acꞌlictac 
tzeyutejcan sat luum.

 5 Ichato chiꞌ ol schꞌoxan Jehová to nivan yelcꞌochi, masanil anima ol 
ilanoc. A val Jehová ix alani, xchi jun av chiꞌ.

 6 Ay jun av ix alan icha tic. Avajan̈, xchi. Ix in cꞌanbꞌan dꞌay: ¿Tas ol 
vutej avaj in bꞌa? xin chi dꞌay. Ix tacꞌvi, ix yalani: Aleli to a sqꞌuinal 
masanil ebꞌ anima, lajan icha an̈ an̈cꞌultac cꞌun stacji. Elan̈chamel 
tzꞌecꞌbꞌat svachꞌil yilji ebꞌ icha val tzꞌaj yecꞌbꞌat svachꞌil yilji an̈ 
xumaac ay dꞌa lum pan̈quiltac.

 7 A an̈ an̈cꞌultac, val ticnaic stacjiel an̈, axo xumaquil an̈, tzꞌel bꞌulnajoc 
ayic tzꞌecꞌ yicꞌal Jehová dꞌa scal an̈. Yel, a ex anima ex tic, lajan ex 
icha an̈ an̈cꞌultac chiꞌ.

 8 A an̈ an̈cꞌultac, stacjiel an̈, slaj pucbꞌat xumaquil an̈, palta axo val 
slolonel co Diosal, ayn̈ejecꞌ dꞌa juneln̈ej, xa chi, xchi dꞌayin.

 9 Ex aj Sion, qꞌuean̈ec dꞌa sjolom jun lum vitz. Te chaan̈ tzex avaj taꞌ, yic 
tzeyalanel vachꞌ abꞌix. Ex aj Jerusalén, man̈ ex xiv eyavaji, alec dꞌa 
junjun chon̈abꞌ yic Judá: Ina yajecꞌ co Diosal dꞌa tic, xe chi.

 10 A Jehová Dios van sjavi yedꞌ spoder. Yuj spoder chiꞌ syicꞌanem sbꞌa 
masanil anima dꞌay, yedꞌnac spac tas ix yicꞌ dꞌa smunlajel.

 11 Ol javoc icha junoc tan̈vum calnel stan̈van nocꞌ scalnel, schelanqꞌue 
nocꞌ yunetac calnel chiꞌ dꞌa sn̈iꞌ scꞌool, syailan nocꞌ toto ix aj yuneꞌ.

Malaj mach lajan icha sDiosal Israel

 12 ¿Mach junoc ix echtan aꞌ mar yedꞌ yol scꞌabꞌ yedꞌ yechtan satchaan̈ yedꞌ 
yiximal scꞌabꞌ? ¿Mach junoc ix echtan masanil spococal lum luum dꞌa 
yol junoc echlabꞌ? ¿Mach junoc ix echtan yalil masanil lum vitz yedꞌ 
lum tzalquixtac? Aton Jehová.

 13 ¿Tom ay junoc mach scꞌaybꞌan Jehová, ma tzꞌalan yabꞌi?
 14 ¿Tom ay junoc mach ix acꞌan srazón Jehová, ma ix jacan spensar? ¿Tom 

ay junoc mach ix cꞌaybꞌani yic schꞌolbꞌitan dꞌa stojolal? ¿Tom ay junoc 
mach ix chꞌoxani yic snaani? ¿Tom ay junoc mach ix cꞌaybꞌan dꞌa 
jelanil?

 15 A dꞌa yol sat Jehová, a juntzan̈ nivac chon̈abꞌ, lajan icha junoc dꞌujan̈ 
a aꞌ tzꞌem dꞌa yedꞌtal, ma icha val jabꞌoc lum pococ dꞌa yol junoc 
echlabꞌ. A juntzan̈ lum luum ay dꞌa snan̈al aꞌ mar, lajan icha junoc 
qꞌuen cꞌaj qꞌueen.

 16 Masanil nocꞌ nocꞌ ay dꞌa Líbano, max tzacꞌvanlaj nocꞌ yacꞌchaj silabꞌil 
dꞌa Jehová chiꞌ yedꞌ masanil te teꞌ ay taꞌ, max yabꞌpaxlaj teꞌ yoch 
scꞌatzitzaloc nocꞌ silabꞌ chiꞌ.

 17 Masanil juntzan̈ nivac chon̈abꞌ, malaj jabꞌoc yelcꞌoch dꞌa yol sat Jehová, 
malaj jabꞌoc yopisio dꞌay.

 18 ¿Mach junoc syal e lajbꞌan Dios yedꞌoc? ¿Tas junoc yechel syal e lajbꞌan 
yedꞌoc?

 19 A Dios, man̈ lajanoc yedꞌ junoc yechel comon dios. A ebꞌ sbꞌoan 
juntzan̈ yechel chiꞌ syaqꞌuem ebꞌ dꞌa yol smoldeal, axo junoc tenum 
qꞌueen tzꞌacꞌanoch qꞌuen oro dꞌa spatic, sbꞌoanoch qꞌuen plata 
yelvanubꞌoc.

 20 A junoc mach max techaj sbꞌoan yechel dꞌa qꞌuen oro chiꞌ, say te teꞌ pit 
scꞌai. Syacꞌan teꞌ dꞌa junoc vin̈ bꞌoum teꞌ te jelan, yic sbꞌoan junoc 
yechel chiꞌ vin̈. Vachꞌ syutejqꞌue lin̈an vin̈, yic max telvi.

 21 ¿Tom man̈ eyojtacoc a ex tic? ¿Tom malaj mach ix alan eyabꞌi? ¿Tom 
malaj mach aljinac dꞌayex dꞌa yictax yichbꞌanil? ¿Tom malaj mach ix 
ex cꞌaybꞌani yictax sbꞌonac yolyibꞌan̈qꞌuinal tic?

 22 A sdespacho Dios ayqꞌue dꞌa yibꞌan̈ satchaan̈, aton satchaan̈ chiꞌ 
jen̈anbꞌat dꞌa yibꞌan̈ lum luum tic. Ayic tzon̈ yilanemta Jehová a 
on̈ anima on̈ dꞌa sat lum tic, lajan on̈ icha nocꞌ chil. A Dios chiꞌ ix 
jen̈bꞌanbꞌat satchaan̈ chiꞌ icha junoc cꞌapac, ix slichꞌanbꞌat icha junoc 
mantiado bꞌaj tzꞌaj anima.

 23 A yuj Jehová man̈xa tzꞌajcan yelcꞌoch ebꞌ nivac vinac, syacꞌan satem ebꞌ 
yajal dꞌa sat luum tic.

 24 Lajan ebꞌ yajal chiꞌ icha an̈ unin an̈cꞌultac toto tzꞌavchaji, vanto yem 
schꞌan̈al yibꞌ dꞌa yol luum. Tato syacꞌbꞌat yicꞌ Jehová dꞌa yibꞌan̈ an̈, 
stacjiel an̈, tzꞌicꞌjibꞌat an̈ yuj chacxuxum icꞌ icha yoc trigo. Icha chiꞌ 
tzꞌaj ebꞌ yajal chiꞌ.

 25 A Jehová Dios Axon̈ej Ochi, a scꞌanbꞌani: ¿Mach yedꞌ syal in e lajbꞌani? 
¿Tocval ay mach lajan vedꞌoc? xchi.

 26 Qꞌuean̈ec qꞌuelan dꞌa satchaan̈, ¿tom man̈oc Dios ix bꞌoan masanil 
juntzan̈ chiꞌ? Aton ix bꞌoani. Aꞌ ix bꞌoancanoch junjun qꞌuen cꞌanal 
dꞌa yedꞌtal, syavtan junjun qꞌuen dꞌa sbꞌi. Malaj junoc qꞌuen sati, 
yujto te nivan spoder Jehová chiꞌ.

 27 Ex israel, yin̈tilal Jacob, ¿tas yuj tzeyalubꞌtan̈ej tzeyalan icha tic? A 
Jehová max cot qꞌuelan dꞌayon̈ yuj tas tzon̈ icꞌani, ¿tocval tzꞌoch 
ilcꞌolal cuuj? xe chi.

 28 ¿Tom man̈ eyojtacoc? ¿Tom manta bꞌaj tzeyabꞌi? A Jehová Dios, ayn̈ejecꞌ 
dꞌa juneln̈ej. Aꞌ ix bꞌoan yolyibꞌan̈qꞌuinal tic. Malaj bꞌaj tzꞌel yip, 
malaj bꞌaj scꞌunbꞌi. Man̈xa yalnabꞌil sjelanil.

 29 A tzꞌacꞌan yip ebꞌ cꞌunbꞌinac, axo ebꞌ malaj yip, a tzꞌacꞌan stecꞌanil ebꞌ.
 30 A ebꞌ quelemtac, scꞌunbꞌi ebꞌ, tzꞌel yip ebꞌ. A ebꞌ te ay yip, stelvipax 

ebꞌ.
 31 Palta a val ebꞌ an̈ej Jehová ayoch yipoc scꞌool, tzꞌochn̈ej yip ebꞌ. Te 

tecꞌan ebꞌ icha nocꞌ nivac chꞌacbꞌa sqꞌue jen̈naj yedꞌ yip dꞌa chaan̈, 
scarelavi ebꞌ, palta max cꞌunbꞌilaj ebꞌ, sbꞌey ebꞌ, palta max el-laj yip 
ebꞌ.

Ol coljoc Israel yuj Dios

41  1 Syal Dios icha tic:
Abꞌec ex anima cajan dꞌa stiꞌ aꞌ mar, numan tzex aj dꞌa vichan̈. 

Tecꞌbꞌejec e bꞌa ex nivac chon̈abꞌ, cotan̈ec, junn̈ej tzon̈ ajec. Ol ex 
lolonoc, ol in lolonpax a in tic.

 2 ¿Mach ol acꞌan checlaj jun rey dꞌa stojolal bꞌaj sjavi cꞌu, jun ol acꞌann̈ej 
ganar oval? ¿Mach ol acꞌanoch nivac chon̈abꞌ dꞌa yol scꞌabꞌ, yic ol 
yacꞌanem sbꞌa ebꞌ dꞌay? A yedꞌ yespada jun rey chiꞌ yedꞌ sjul-labꞌ ol 
sactzipanbꞌat ebꞌ icha sbꞌat smatzꞌil ixim trigo yuj icꞌ.

 3 Ol el juntzan̈xo ebꞌ rey elelal dꞌa yichan̈ jun rey chiꞌ. Palta tzalajcꞌolal ol 
bꞌatn̈ej, ichato man̈ ol em yoc dꞌa sat luum.

 4 ¿Mach ol acꞌan elcꞌoch juntzan̈ tic? ¿Mach najinaquelta masanil tastac 
ujinac dꞌa yichbꞌanil? A in ton Jehová in, a in in bꞌonac. A inn̈ej Dios 
in, bꞌabꞌel vaj dꞌa smasanil, slajvubꞌ in paxi.

 5 A juntzan̈ chon̈abꞌ ay dꞌa stitac aꞌ mar, ol yil ebꞌ, ol xiv ebꞌ yilani. 
Masanil ebꞌ cajan bꞌaj slajvicꞌoch lum luum tic, ol ibꞌxocqꞌue ebꞌ yuj 
xivelal yuj tas ol in cꞌulej yedꞌ jun rey chiꞌ, xchi Dios. Ol smolbꞌej sbꞌa 
ebꞌ anima.

 6 Junjun ebꞌ ol laj scuchbꞌejcot sbꞌa, ol yacꞌan yip ebꞌ.
 7 A ebꞌ jelan sbꞌoan yechel tastac, a ebꞌ scuchbꞌan ebꞌ smunlaj dꞌa 

qꞌuen plata. Axo ebꞌ smunlaj dꞌa qꞌuen martillo, a ebꞌ scuchbꞌan ebꞌ 
stenvi qꞌueen dꞌa qꞌuen tenlabꞌ, syalan ebꞌ: Te vachꞌ qꞌuen co niplabꞌ 
qꞌueen tic, xchi ebꞌ. Elan̈chamel slavuxej juntzan̈ yechel chiꞌ ebꞌ, yic 
stzatzbꞌi, yic max telvi.

 8 Syalan Jehová icha tic: Ex israel yin̈tilal Jacob, abꞌec tas svalaꞌ: In 
checabꞌ val eyaji, sicꞌbꞌil ex el vuuj, yin̈tilal ex can vin̈ vamigo aj 
Abraham.

 9 A in ton vicꞌnac ex cot bꞌaj slajvicꞌoch lum luum tic, ex vavtannaccot 
bꞌaj te najat eyajcanbꞌati. Valannac dꞌayex to in checabꞌ ex. A in in 
sicꞌnac ex eli, malaj bꞌaj tzex in patiquejeli.

 10 Man̈ ex xivoc, ayinecꞌ eyedꞌoc. Man̈ ex och ilcꞌolal, yujto a in ton tic e 
Diosal in. A in svacꞌ eyip, a in tzex in coloꞌ. A in tzex in yamoch vaan 
yedꞌ vip svacꞌlabꞌej dꞌa tojolal.

 11 Masanil ebꞌ schichon scꞌol dꞌayex, qꞌuixvelal ol ajcan ebꞌ, emnaquilal ol 
ajcan ebꞌ. A ebꞌ tzꞌacꞌan yip yacꞌan oval eyedꞌoc, ol satcanel ebꞌ.

 12 Olto e say ebꞌ ayoch ajcꞌolal dꞌayex, palta man̈xo ol ilchaj ebꞌ eyuuj. 
A ebꞌ tzꞌacꞌantaxon oval eyedꞌoc, ol cann̈ej ebꞌ icha junoc tas 
malajtaxoni.

 13 Yujto a in Jehová in tic, e Diosal in. A in ix ex in quetz bꞌeyoc. A in ton 
ix val dꞌayex: Man̈ ex xivoc, ol in och eyedꞌoc, xin chi.

 14 Ex israel yin̈tilal Jacob, vachꞌchom quenn̈ej e bꞌisul, malaj eyip, palta 
man̈ ex xivoc, ol in och eyedꞌoc. A in ton e Diosal in A inxon̈ej Ochi, 
e Columal in.

 15 Ol ex vacꞌoch icha junoc qꞌuen icꞌumel sat trigo acꞌto te ay ye. Ol laj e 
macꞌpoj lum nivac vitz, pococ ol ajcan lum eyuuj. A lum tzalquixtac, 
chocꞌ ol eyutejcan lum icha smatzꞌil ixim trigo.

 16 Ol e tzipqꞌue lum dꞌa cal icꞌ, axo icꞌ chiꞌ ol icꞌanbꞌat luum. Ol saclemcanbꞌat 
luum yuj chacxuxum icꞌ. Yuj chiꞌ, ol ex tzalaj dꞌayin Jehová in tic. Ol 
eyicꞌchaan̈ e bꞌa vuuj, a in ton e Diosal in A inxon̈ej Ochi.

 17 A ebꞌ anima mebꞌaꞌ malaj tas ay dꞌay, say a aꞌ ebꞌ, max chaxlaj aꞌ yuj 
ebꞌ. Van scham ebꞌ yuj taquin̈tial. Palta a inxo Jehová in tic, ol in 
colvaj dꞌa ebꞌ, man̈ ol vactejcan ebꞌ a in e Diosal in a ex israel ex tic.

 18 A dꞌa lum jolomtac vitz taquin̈ sat, ol laj vacꞌqꞌueul a nivac aꞌ sbꞌeyi, axo 
dꞌa snan̈altac lum acꞌlic, ol laj qꞌueul sjaj aꞌ cotac aꞌ. A lum taquin̈ sat, 
sitzꞌatac ol ajcan luum. Axo dꞌa lum taquin̈ luum, ol laj qꞌueul aꞌ cotac 
aꞌ sbꞌeyi.

 19 A dꞌa lum taquin̈ lum chiꞌ ol vavej teꞌ cꞌuteꞌ, teꞌ acacia, teꞌ arrayán yedꞌ 
teꞌ olivo. A dꞌa lum taquin̈ sat chiꞌ ol vacꞌ qꞌuibꞌ teꞌ cꞌubꞌtaj, teꞌ taj yedꞌ 
teꞌ tzicap,

 20 yic vachꞌ syil masanil anima, snachajpaxel yuj ebꞌ to a in ton Jehová in 
ix in bꞌo juntzan̈ tic yedꞌ in poder, a in e Diosal in, A inxon̈ej Ochi, a 
in ix in bꞌoꞌo.

Malaj tas syal yuj juntzan̈ comon dios

 21 A Jehová sReyal ebꞌ yin̈tilal Jacob, a tzꞌalan icha tic: Cotan̈ec ex comon 
dios, chꞌoxec e jelanil, chꞌoxec tas tzꞌaj e colan e bꞌa.

 22 Cotan̈ec, ul alec dꞌayon̈ tastac toto ol ujoc. Alec dꞌayon̈ tas syalelcꞌoch 
tastac ujinacxo, ol co cha cabꞌi, yic vachꞌ ol quilaꞌ tas ol aj slajvielcꞌochi.

 23 Tato yel dios ex, alec dꞌayon̈ tas toto ol ujoc chiꞌ, yic scojtaquejeli to 
dios ex. Chꞌoxec val quilaꞌ tas syal eyuuj chiꞌ, taxon̈ej vachꞌ, ma chuc, 
yic sat co cꞌool quilani, yic tzon̈ xivqꞌuei.

 24 Palta a ex val tic, bꞌalaj malaj jabꞌoc eyelcꞌochi, malaj tas syal eyuuj. A 
ebꞌ syaqꞌuem sbꞌa dꞌayex, paticabꞌilel ebꞌ.

 25 Ol vacꞌ checlaj jun mach dꞌa norte, ol vavtejcot dꞌa stojolal bꞌaj sjavi cꞌu, 
ol yalan sbꞌa dꞌayin. Aꞌ ol tecꞌanem ebꞌ yajal, icha stecꞌji lum socꞌom 
yuj vin̈ tzꞌacum luum, icha chiꞌ ol aj ebꞌ.

 26 ¿Tom ay junoc ex ix eyalel yabꞌixal jun tic dꞌa yictax yichbꞌanil, yic 
scabꞌ a on̈ tic? ¿Tom ay junoc ex ayocto ix eyalancani, yic vachꞌ scalaꞌ 
to yel tzeyalaꞌ? Malaj junoc ex comon dios ex tic ix eyal tas ol ujoc 
chiꞌ, malaj anima ix abꞌan eyalani.

 27 Atax dꞌa yichbꞌanil, a in Jehová in tic ix val jun abꞌix tic dꞌa Sion. A in 
ix in checbꞌat jun in checabꞌ dꞌa Jerusalén yic bꞌat yal vachꞌ abꞌix, to 
ol meltzajxoc ebꞌ anima dꞌa schon̈abꞌ chiꞌ.

 28 Tzin maclej vilaꞌ, tocval ay junoc comon dios sjavi, malaj junoc ebꞌ syal 
yacꞌan in razón, malaj junoc syal spacan tas tzin cꞌanbꞌej.

 29 Malaj junoc ebꞌ ay yelcꞌoch jabꞌoc, malaj tas syal sbꞌoan ebꞌ, yuj chiꞌ 
juneln̈ej malaj jabꞌoc yopisio juntzan̈ yechel bꞌobꞌil chiꞌ, xchi Dios.

A jun schecabꞌ Jehová

42  1 Syalanxi Jehová icha tic:
A jun tic in checabꞌ, ayin och yedꞌoc, a in in sicꞌnaqueli, tzin tzalaj 

val yedꞌoc. Ol vacꞌoch Vespíritu dꞌay, yic schꞌolbꞌitej masanil nivac 
chon̈abꞌ dꞌa stojolal.

 2 Man̈ ol avajoc, man̈ ol abꞌchaj yel yav dꞌa yoltac calle.
 3 Ay ebꞌ te ilbꞌaj cꞌool, icha teꞌ aj scan̈chaji, ma ichoc scꞌapaquil candil 

van stupi. Palta ol colvaj in checabꞌ chiꞌ dꞌa ebꞌ, man̈ ol svachꞌ ixtej 
ebꞌ, tojol ol yutoc schꞌolbꞌitan tas yaj ebꞌ.

 4 Man̈ ol el yip, man̈ ol chabꞌax scꞌool. Ol chꞌolbꞌitaj masanil anima dꞌa 
stojolal yuuj dꞌa sat lum tic. A juntzan̈ chon̈abꞌ dꞌa stitac aꞌ mar, ol 
smaclej yabꞌ cꞌaybꞌubꞌal ebꞌ ol yacꞌaꞌ, xchi Jehová.

 5 A Jehová Dios bꞌoannac satchaan̈, yacꞌannacbꞌat jen̈an. Aꞌ ix bꞌoan lum 
luum yedꞌ masanil tastac sqꞌuibꞌ dꞌa sat luum. A tzꞌacꞌan co qꞌuinal, 
syacꞌanpax quicꞌ. Syalan dꞌa jun schecabꞌ chiꞌ icha tic:

 6 A in Jehová in tic, ix ach vavtej yic tza chꞌolbꞌitej masanil anima dꞌa sat 
luum tic dꞌa stojolal. Ol in och edꞌoc. A ach ol ach vacꞌlabꞌej yuj jun 
in trato ol in bꞌo yedꞌ ebꞌ anima smasanil. Ol ach vacꞌoch colvajvumal 
dꞌa ebꞌ chꞌoc nacional.

 7 Ol a jac sat ebꞌ max uji yilani, ol a colanelta ebꞌ ayoch dꞌa preso, aton 
ebꞌ aycanbꞌat dꞌa cal qꞌuicꞌalqꞌuinal.

 8 A in ton Jehová in, aton in bꞌi tic, man̈ ol in cha aljoc vachꞌ lolonel dꞌa 
junocxo mach yuj tas in bꞌonac, man̈ ol in cha icꞌjocchaan̈ yechel 
comon dios in qꞌuexuloc.

 9 Ilecnabꞌ tas ix aj yelcꞌoch masanil tas valnaccani. Axo ticnaic, ay 
juntzan̈xo tas acꞌto ol val dꞌayex. Ayocto svalancan dꞌayex yacbꞌan 
manto ujoc, xchi Dios.

Bꞌit yic aloj vachꞌ lolonel dꞌa Dios

 10 Bꞌitejec junoc acꞌ bꞌit dꞌa Jehová e masanil ex ayex bꞌaj slajvicꞌoch lum 
luum tic, ex tzex ecꞌ dꞌa yibꞌan̈ aꞌ mar, nocꞌ nocꞌ ay dꞌa aꞌ yedꞌ ex pax 
cajan ex dꞌa stitac aꞌ mar chiꞌ, bꞌitanan̈ec dꞌa Dios.

 11 Tzalajocabꞌ ebꞌ yin̈tilal Cedar cajan dꞌa scampamento dꞌa tzꞌinan luum. 
A ebꞌ aj chon̈abꞌ Sela, bꞌitanocabꞌ ebꞌ dꞌa tzalajcꞌolal, qꞌueocabꞌ sjaj 
ebꞌ sbꞌitan dꞌa lum jolomtac vitz.

 12 A ebꞌ ay dꞌa stitac aꞌ mar, yalocabꞌ vachꞌ lolonel ebꞌ dꞌa Jehová.
 13 Ol elta Jehová icha junoc acꞌum oval, ol yacꞌan oval yedꞌ val yoval 

scꞌool icha junoc soldado. Ol el yav yacꞌan oval, ol acꞌjoc ganar ebꞌ 
ajcꞌol chiꞌ yuuj.

 14 A Jehová tzꞌalan icha tic: Najtil numann̈ej vaji, malaj tas svalaꞌ. Axo 
ticnaic, ol el vav icha junoc ix ix van yaj yuneꞌ, scꞌacvi ix, sicꞌsicꞌan ix.

 15 Ol laj in satel lum vitz yedꞌ lum tzalquixtac. Ol vacꞌan tacjoquel 
masanil tas yaax dꞌa sat lum tic. Ol vacꞌan tup aꞌ nivac aꞌ sbꞌeyi. Ol 
ochcan lum taquin̈ lumal, ol laj tupcan aꞌ scan dꞌa yedꞌtal.

 16 A ebꞌ max ujilaj yilani, ol vicꞌbꞌat ebꞌ dꞌa juntzan̈ bꞌe man̈ yojtacoc. 
A qꞌuicꞌalqꞌuinal, ol vacꞌ meltzajoch saquilqꞌuinalil dꞌa ebꞌ. Axo 
pacꞌquiltac, pan̈anxo ol vutejcani. Aton juntzan̈ tic ol vacꞌn̈ejelcꞌochi.

 17 A ebꞌ tzꞌacꞌanoch comon dios yipoc scꞌool yedꞌ ebꞌ tzꞌalan dꞌa juntzan̈ yechel 
icha tic: Co diosal ex, xchi ebꞌ, a ebꞌ chiꞌ qꞌuixvelal ol laj paxcan ebꞌ.

A spitalil ebꞌ israel

 18 Ex max eyabꞌi, abꞌec. Ex max uji eyilani, ilec ticnaic.

 19 Malaj mach juneln̈ej max ilan icha in checabꞌ sicꞌbꞌilel vuuj, malaj mach 
juneln̈ej max chaan yabꞌ icha yalumalel in lolonel checbꞌil vuuj.

 20 Ex israel, te ayn̈ej tas schꞌoxji eyilaꞌ, palta max eyacꞌoch dꞌa e cꞌool 
eyilani. Syal eyabꞌani, palta max e cha eyabꞌi, xchi Jehová.

 21 Ix snibꞌej scꞌol Jehová schꞌoxanel stojolal, yuj chiꞌ ix yacꞌ scꞌaybꞌubꞌal te 
vachꞌ dꞌa schon̈abꞌ.

 22 Palta yuj spitalil jun chon̈abꞌ tic ix elcꞌajbꞌat tastac ay dꞌay yuj ebꞌ 
ajcꞌool. Ix icꞌjibꞌat ebꞌ dꞌa chꞌoc nacional, ix acꞌchajem ebꞌ dꞌa yol jul, 
ix och pax ebꞌ dꞌa preso. Ix ixtaj ebꞌ, man̈xa mach ix colan ebꞌ. Ix 
elcꞌajbꞌat ebꞌ, man̈xa mach ix icꞌanecꞌ ebꞌ dꞌa ebꞌ ix elcꞌanbꞌat chiꞌ.

 23 Palta ¿mach ex bꞌecan e cꞌol e maclan eyabꞌ tas ol val tic? ¿Mach ex 
bꞌecan e cꞌol e chaann̈ej eyabꞌi? Abꞌec tas ol val tic:

 24 ¿Mach ix chaan acꞌjoc ganar ebꞌ israel yin̈tilal Jacob, ayic ix elcꞌajbꞌat 
tastac ay dꞌa ebꞌ? ¿Tom man̈oc Jehová? Atoni, yujto ix och smul ebꞌ 
dꞌay. Maj yal scꞌol ebꞌ ix sbꞌeybꞌalej sbꞌeybꞌal, maj scꞌanabꞌajej pax 
scꞌaybꞌubꞌal Jehová chiꞌ ebꞌ.

 25 Yuj val chiꞌ jun, ix cot yoval Jehová dꞌa ebꞌ, ix acꞌjioch syaelal ebꞌ. Ix 
javi jun oval icha sqꞌue n̈iln̈on teꞌ cꞌacꞌ dꞌa yibꞌan̈ ebꞌ, palta man̈ yujoc 
chiꞌ ix sna sbꞌa ebꞌ.

An̈ej Jehová Colvajum

43  1 Axo ticnaic ex israel, yin̈tilal Jacob, abꞌec. A Jehová bꞌojinac ex, 
aꞌ tzꞌalan icha tic: Man̈ ex xivoc, in colnac ex, ix ex vavtej val dꞌa e 

bꞌi, yujto vic ex.
 2 Ayic ol ex ecꞌ dꞌa yol a aꞌ, ayinecꞌ eyedꞌoc. Ayic ol ex ecꞌ dꞌa aꞌ nivac aꞌ, 

man̈ ol e jicꞌ aꞌ. Ayic ol ex ecꞌ dꞌa scal teꞌ cꞌacꞌ, man̈ ol ex tzꞌabꞌatoc.
 3 A in Jehová in, e Diosal in, e Columal vaji. A inxon̈ej Ochi, a in 

vacꞌlabꞌejnac Egipto, Etiopía yedꞌ Seba e tojoloc.
 4 A ebꞌ anima dꞌa juntzan̈xo nación svacꞌcham e qꞌuexuloc, yic vachꞌ tzex 

colchajcani, yujto te vachꞌ ex vilani, te nivan eyelcꞌoch dꞌayin, tzex in 
xajanejpaxi.

 5 Man̈ ex xivoc, ayinecꞌ eyedꞌoc. Ol in molbꞌejcot ebꞌ eyetchon̈abꞌ dꞌa 
stojolal bꞌaj sjavi cꞌu yedꞌ bꞌaj tzꞌem cꞌu, junxon̈ej ol ex ajoc.

 6 Ol val dꞌa juntzan̈ chon̈abꞌ ay dꞌa stojolal norte icha tic: Chaec meltzaj 
ebꞌ, xin chama. Ol valpax dꞌa juntzan̈ chon̈abꞌ ay dꞌa sur: Man̈ 
eyamoch vaan ebꞌ. Iqꞌueccot ebꞌ vuninal yedꞌ ebꞌ visil aycanbꞌat dꞌa 
najat chiꞌ, bꞌaj slajvicꞌoch yolyibꞌan̈qꞌuinal tic,

 7 aton ebꞌ ayoch in bꞌi dꞌay. A in in bꞌonac ebꞌ, yic tzin yicꞌanchaan̈ ebꞌ, 
xin chama.

 8 Iqꞌueccot ebꞌ in chon̈abꞌ dꞌa tic. Ay yol sat ebꞌ, palta max yil-laj ebꞌ, ay 
schiquin ebꞌ, palta max yabꞌlaj ebꞌ.

 9 Molbꞌejec e bꞌa ex nivac chon̈abꞌ, junn̈ej tzex aj ex chon̈abꞌ. ¿Mach e 
diosal aljinac tas van yuji tic? ¿Mach ebꞌ ayocto yalannaccan yuj 
tastac ujinacxo? Yicꞌocabꞌcot stestigo ebꞌ tato yel yalnac ebꞌ, yic vachꞌ 
tzꞌojtacajeli to yel tas yalnac ebꞌ chiꞌ, xchi Jehová.

 10 A Jehová tzꞌalanxi icha tic: A ex israel ex tic, in testigo ex, in checabꞌ 
ex, sicꞌbꞌil ex el vuuj, yic vachꞌ tzin eyojtaquejeli, tzin eyacꞌanoch 

* 43.14 A ebꞌ caldeo, aton ebꞌ anima cajan dꞌa Babilonia dꞌa pecaꞌ. Te nivac yajoch yopisio ebꞌ, 
yuj chiꞌ yajal yaj ebꞌ dꞌa Babilonia chiꞌ. 

yipoc e cꞌool. Nachajocabꞌpaxel eyuuj to A inn̈ej Dios in. Malaj 
junocxo dios ecꞌnacxo, ma toto ol javoc.

 11 A inn̈ej Jehová in, malaj junoc mach syal scolvaji.
 12 A in valnac to ol ex in coloꞌ, in testigo eyaji to ix elcꞌoch jun chiꞌ. 

Man̈oc junoc comon dios aljinac.
 13 Dꞌa juneln̈ej toxonton Dios in. Malaj junoc mach syal scolanel sbꞌa dꞌa 

yol in cꞌabꞌ, malaj mach syal stenanecꞌ tas tzin cꞌulej, xchi Dios.
 14 A Jehová co Diosal a on̈ israel on̈ tic, Axon̈ej Ochi, jun ix on̈ acꞌanel 

libre, aꞌ tzꞌalan icha tic: Ol in checbꞌat ebꞌ soldado yacꞌ oval dꞌa 
Babilonia yic ol ex in colani. Ol bꞌat ebꞌ caldeo chiꞌ elelal dꞌa yol 
juntzan̈ barco syicꞌchaan̈ sbꞌa ebꞌ yedꞌoc. *

 15 Ex israel, a in Jehová in in bꞌonac ex. E Diosal in, A inxon̈ej Ochi, e 
reyal in paxi, xchi Jehová.

 16 A Jehová jacannac jun bꞌe dꞌa yol aꞌ mar, aton jun bꞌe ecꞌnac dꞌa snan̈al aꞌ.
 17 Yacꞌannac elta jun nivan n̈ilan̈ ebꞌ soldado yedꞌnac scarruaje yedꞌ nocꞌ 

chej, palta satnaquel ebꞌ yuuj. Satnaquel ebꞌ smasanil, man̈xalaj ebꞌ 
cannac. Satnaquem ebꞌ icha stup scꞌacꞌal candil.

 18 A ticnaic syal Jehová dꞌa schon̈abꞌ icha tic: Man̈xo e nacot tas 
ecꞌnacbꞌati, man̈xo e nacot tas ujinacxo.

 19 Palta ay tas toto ol in cꞌulej, ol eyilaꞌ to ol ujoc juntzan̈ chiꞌ ticnaic. 
Ay val jun bꞌe ol in jac dꞌa taquin̈ luum, ol qꞌueul a nivac aꞌ bꞌaj 
taquin̈taxon sat.

 20 Ol in yicꞌchaan̈ nocꞌ caltacteꞌal nocꞌ, nocꞌ oques yedꞌ nocꞌ avestruz, 
yujto ol vacꞌ qꞌueul a aꞌ dꞌa lum taquin̈ lum chiꞌ. Ol laj bꞌey aꞌ bꞌaj 
taquin̈taxon sat yic tzeyucꞌ aꞌ ex in chon̈abꞌ ex sicꞌbꞌil ex el vuuj tic.

 21 Bꞌobꞌil ex vuuj, yic tzeyal vachꞌ lolonel dꞌayin.
 22 Palta ex israel, yin̈tilal Jacob, majxo eyavtej in bꞌi, a tas ix e cꞌulej, to ix 

ex tzactzaj vedꞌoc.
 23 Majxo eyacꞌ nocꞌ calnel silabꞌil dꞌayin, man̈xa velcꞌoch dꞌayex yedꞌ e 

silabꞌ chiꞌ. Maj in cꞌann̈ej ofrenda dꞌayex, maj ex vacꞌ pural eyacꞌan 
incienso dꞌayin.

 24 Maj e manlaj te teꞌ sumumi sjabꞌ yic tzeyacꞌ ofrendail dꞌayin. Maj eyacꞌ 
tzalajbꞌoc in cꞌool yedꞌ xepual nocꞌ nocꞌ ix eyacꞌ silabꞌil. Palta an̈ej val 
chucal tze cꞌulej, in tzactzaj val yuuj. Tze tzuntzejcot voval yuj jantac 
chucal tze cꞌulej chiꞌ.

 25 Palta a in tic, yuj val snivanil velcꞌochi, yuj chiꞌ tzin sucsat e chucal 
chiꞌ, man̈xa bꞌaqꞌuin̈ ol in nacot e mul chiꞌ.

 26 Tato ay val tas tze naꞌ dꞌa vibꞌan̈ jun, co bꞌoec yaj ticnaic. Aleccoti, ol 
checlajoc tato malaj e mul.

 27 A jun vin̈ e bꞌabꞌel mam icham, ochnac smul vin̈. Axo ebꞌ e cꞌaybꞌumal, 
meltzajnacoch ebꞌ ajcꞌolal dꞌayin.

 28 Yuj chiꞌ, ol vacꞌ qꞌuixvelal ebꞌ yajalil e templo a ex chon̈abꞌ Israel ex tic. 
Ex yin̈tilal Jacob, ol ex vactejcani yic tzex satjieli yedꞌ eyixtaji, xchi 
Jehová.

* 44.2 A Jesurún syalelcꞌochi “Jun tojol”. A jun bꞌi tic tzꞌalji pax dꞌa Israel, icha dꞌa jun versículo 
tic. 

An̈ej Jehová Dios

44  1 Syalan Jehová icha tic:
Ex israel, yin̈tilal Jacob, maclejec eyabꞌ tas svalaꞌ, yujto in checabꞌ 

ex, sicꞌbꞌil ex el vuuj.
 2 A in Jehová in tic ix ex in bꞌoꞌo ayic manto ex alji, a in tzin colvaj 

eyedꞌoc. Man̈ ex xiv ex aj Jesurún, * ex yin̈tilal Jacob, in checabꞌ ex, 
sicꞌbꞌil ex el vuuj.

 3 Yujto ol vaqꞌuel yoc a aꞌ dꞌa taquin̈ luum, ol bꞌey aꞌ dꞌa lum taquin̈ sat. 
Ol vacꞌoch Vespíritu dꞌa ebꞌ eyin̈tilal, ol vacꞌan in vachꞌcꞌolal dꞌa ebꞌ.

 4 Icha val sqꞌuibꞌ an̈ an̈cꞌultac ayoch yalil, icha chiꞌ ol aj sqꞌuibꞌ ebꞌ. Icha 
sqꞌuibꞌ teꞌ bꞌacmam dꞌa stitac a aꞌ sbꞌeyi, icha chiꞌ ol aj ebꞌ.

 5 A dꞌa scal ebꞌ, ay mach ol alan icha tic: A in tic, yic in Jehová, xchama. 
Ay pax mach ol alan icha tic: Yin̈tilal in Jacob, xchama. Ay pax 
mach ol tzꞌibꞌanoch dꞌa scꞌabꞌ icha tic: Yic in val Jehová, xchama. Ol 
yacꞌanoch Israel sjolomoc sbꞌi, xchi Jehová.

 6 A Jehová Rey, Scolumal Israel, Yajal dꞌa Smasanil, aꞌ tzꞌalan icha tic: A 
in ton bꞌabꞌel vaj dꞌa smasanil, slajvubꞌ in paxi. A inn̈ej Dios in, malaj 
junocxo.

 7 ¿Mach val junoc lajan vedꞌoc? Tato ay, lolonocabꞌi, yalocabꞌ dꞌayin tas 
yaji. ¿Tocval ay junocxo mach ayocto yalannaccani tastac ujinac yedꞌ 
tas toto ol ujoc? Tato ay, yalocabꞌi tas toto ol ujoc chiꞌ.

 8 Man̈ ex xivoc, tecꞌan tzeyutej e bꞌa. A ex tic in testigo ex to valnac 
juntzan̈ tic dꞌa pecataxo. ¿Tocval ay junocxo dios ma junocxo 
colvajvum? A inn̈ej toni, malaj junocxo vojtac, xchi Jehová.

A yoval scꞌol Jehová dꞌa comon dios
9 A val ebꞌ sbꞌoan yechel juntzan̈ comon dios, malaj jabꞌoc yelcꞌoch ebꞌ. Malaj 

pax jabꞌoc yelcꞌoch juntzan̈ yechel comon dios xajanej ebꞌ chiꞌ. A ebꞌ tzꞌoch 
ejmelal dꞌa juntzan̈ comon dios chiꞌ, max ujilaj yilan ebꞌ, malaj spensar ebꞌ. Yuj 
chiꞌ qꞌuixvelal ol ajcan ebꞌ yuuj. 10 A ebꞌ sbꞌoan junoc yechel comon dios yedꞌ 
qꞌuen qꞌueen, tzꞌoch ebꞌ ejmelal dꞌay, dios yalan ebꞌ, palta nabꞌan̈ej syixtej sbꞌa 
ebꞌ. 11 Masanil ebꞌ tzꞌoch ejmelal dꞌa juntzan̈ yechel chiꞌ, ol qꞌuixvoccan ebꞌ, yujto 
a ebꞌ sbꞌoan juntzan̈ yechel chiꞌ, animan̈ej ebꞌ. Tato smolbꞌej sbꞌa ebꞌ smasanil dꞌa 
vichan̈ yic tzin chꞌolbꞌitan ebꞌ, ol qꞌuixvoc val ebꞌ, ol xivcanqꞌue ebꞌ.

12  Ilecnabꞌi, a vin̈ bꞌoum qꞌueen, syicꞌcot qꞌuen syamcꞌabꞌ vin̈, axo yic toxo 
ix chacxil qꞌuen qꞌueen chiꞌ dꞌa cal cꞌacꞌ, stenan qꞌuen vin̈ yedꞌ qꞌuen martillo 
yic stojolbꞌioch yechel chiꞌ. Yedꞌ val yip scꞌabꞌ vin̈ stenani. Palta tato malaj tas 
sva vin̈, tzꞌoch svejel vin̈, stacjipax stiꞌ vin̈, tzꞌel yip vin̈.

13 Ilecnabꞌpax junoc vin̈ n̈icum teꞌ sbꞌoan junoc yechel: Syechtej teꞌ vin̈ yedꞌ 
junoc echlabꞌ, syacꞌanoch yechel teꞌ vin̈ yedꞌ teꞌ slápiz yedꞌ jun tzꞌacꞌanoch 
yechel, setan setan tzꞌaji. Syamanoch vin̈ smunlaj yedꞌ qꞌuen tzꞌucubꞌ. 
Icha chiꞌ tzꞌaj sbꞌoan jun yechel chiꞌ vin̈, icha anima vachꞌ yilji, icha chiꞌ 
tzꞌajelcꞌochi. Slajvi chiꞌ syacꞌanoch vin̈ dꞌa yol spat.

14 A junoc vin̈ n̈icum teꞌ chiꞌ, sbꞌat vin̈ schꞌac teꞌ cꞌuteꞌ, ma teꞌ tzicap, ma 
teꞌ ji, aton teꞌ sqꞌuibꞌ dꞌa caltac teꞌ. Mato jun, syavej junoc teꞌ taj vin̈, axo 
n̈abꞌ tzꞌicꞌan sqꞌuibꞌ teꞌ. Nivan tzꞌaj teꞌ yic vachꞌ sbꞌo comon dios chiꞌ dꞌa teꞌ. 
15 Aton dꞌa teꞌ tzꞌelta teꞌ scꞌatzitz vin̈, syacꞌanoch scꞌacꞌ vin̈ yedꞌ teꞌ bꞌaj scꞌaxni. 
Sbꞌoanpax svael vin̈ yedꞌ teꞌ cꞌacꞌ chiꞌ. Axo yedꞌ jabꞌocxo teꞌ, sbꞌo junoc yechel 
sdiosal vin̈, tzꞌoch ijan vin̈ yoch ejmelal dꞌay.

16 Aton yedꞌ teꞌ cꞌatzitz chiꞌ syacꞌoch scꞌacꞌ vin̈, sbꞌolan schibꞌej vin̈, sva vin̈, 
sbꞌudꞌji val vin̈ sicꞌlabꞌil yuj sbꞌolbꞌil chibꞌej chiꞌ. Scꞌaxni vin̈ dꞌa teꞌ, syalan vin̈ 
icha tic: Te vachꞌ in aj in qꞌuixnaj dꞌa ti cꞌacꞌ tic, xchi vin̈. 17 Axo yedꞌ jabꞌocxo 
teꞌ scan chiꞌ, sbꞌoanpax junoc yechel scomon diosal vin̈, tzꞌoch ijan vin̈ yem 
n̈ojan ejmelal dꞌay. Stevioch vin̈ dꞌay icha tic: Col in, yujto in diosal ach, xchi 
vin̈ dꞌa teꞌ.

18  A val juntzan̈ anima chiꞌ, malaj spensar ebꞌ, max nachaj jabꞌoc yuj ebꞌ. 
Macan sat ebꞌ, max uji yilan ebꞌ, macan spensar ebꞌ, max nachaj yuj ebꞌ. 
19 Man̈ chamoc snaan ebꞌ, max nachaj jabꞌoc yuj ebꞌ, max yal ebꞌ icha tic: A 
dꞌa nan̈alxo te teꞌ tic ix vacꞌoch in cꞌacꞌ, ix vacꞌan cꞌanbꞌoc in pan, ix in bꞌolpax 
in chibꞌej dꞌa stzacꞌaqꞌuil teꞌ, ix in vaꞌi. Man̈ smojoc tzin bꞌo junoc yechel 
comon dios yajbꞌentac yedꞌ jabꞌocxo teꞌ tic. Man̈ smojoc tzin och ejmelal dꞌa 
jun teꞌ yibꞌ teꞌ tic, man̈ xchioc jabꞌoc ebꞌ. 20 A ebꞌ icha chiꞌ scꞌulej, ichato a 
qꞌuen ticꞌaqꞌuil taan̈ slo ebꞌ. Juvinaquel spensar ebꞌ, satnac ebꞌ, man̈ ol yal 
scolan sbꞌa ebꞌ. Man̈ naanoc yalan ebꞌ icha tic: A tas bꞌobꞌil yuj in cꞌabꞌ tic, 
nabꞌa esn̈ej, man̈ xchioc ebꞌ.

A Jehová tzꞌacꞌan nivancꞌolal Israel

 21 Ex israel, yin̈tilal Jacob, naeccoti to in checabꞌ ex, a in in bꞌonac ex yic 
tzex och in checabꞌoc, mocabꞌ in bꞌat satcꞌolal eyuuj.

 22 A in ix in satel e paltail icha satem yal acꞌval. Ix in satel e mul icha val 
tzꞌaj satem asun. Cotan̈ecxi dꞌayin, yujto ix ex in coloꞌ, xchi Jehová.

 23 A satchan̈, elocabꞌ yav sbꞌitan dꞌa tzalajcꞌolal yuj tas ix scꞌulej Jehová. 
A nivac jul dꞌa sat luum tic, avajocabꞌi. A lum nivac vitz yedꞌ 
lum tzalquixtac, bꞌitanocabꞌ luum dꞌa tzalajcꞌolal yujto ix schꞌox 
stziquiquial Jehová ayic ix scolan ebꞌ israel yin̈tilal Jacob.

 24 A Jehová co Columal tzꞌalan icha tic: A in ton Jehová in, ix ex in 
bꞌoꞌo ayic manto ex alji, a in in bꞌonac masanil tastac. A in in 
jen̈bꞌejnacbꞌat satchaan̈, vacꞌannacpaxcan em lum luum tic dꞌa 
yedꞌtal, ¿tom ay junocxo mach colvajnac vedꞌoc?

 25 A in tzin tenecꞌ tas syal ebꞌ ajchum, tzin juanpaxbꞌat spensar 
ebꞌ naumel lolonel. Svacꞌan somchajel spensar ebꞌ aj pensar, 
squistalaxcan ebꞌ vuuj.

 26 Palta a in svaqꞌuelcꞌoch tas syal ebꞌ in checabꞌ, yic vachꞌ tzꞌajelcꞌoch 
tas syal ebꞌ chiꞌ. A in svalaꞌ to a Jerusalén ol cajnajxoc, axo juntzan̈ 
chon̈abꞌ dꞌa yol yic Judá, ol bꞌochajxoc dꞌa yedꞌtal bꞌaj juvinaquel chiꞌ.

 27 A in syal valan dꞌa aꞌ mar to stup aꞌ. Masanil yoctac aꞌ tzꞌeli, svacꞌ tupoc.
 28 A in sval dꞌa vin̈aj Ciro icha tic: Ach Ciro, a ach ayach och yilumaloc in 

chon̈abꞌ. A ach ol a bꞌo masanil tas tzin nibꞌej. Ol alan dꞌa Jerusalén: 
Ol ach bꞌochajxiqꞌueoc, ol acꞌchajxiem yich templo, xa chi, xin chi dꞌa 
vin̈, xchi Jehová.

A yopisio vin̈aj Ciro yuj Jehová

45  1 A Jehová ix sicꞌanoch vin̈aj Ciro reyal. A ol cuchbꞌan vin̈ yic ol 
yacꞌan ganar juntzan̈ nivac nación vin̈, ol yicꞌanecꞌ yopisio juntzan̈ 

ebꞌ vin̈ sreyal nación chiꞌ vin̈. A Jehová chiꞌ ol acꞌan jacchaj spuertail juntzan̈ 
nivac chon̈abꞌ dꞌa vin̈aj Ciro chiꞌ, malaj junoc mach ol yal smacani. Yuj chiꞌ 
syalan Jehová icha tic:
 2 A in val ol in bꞌabꞌlaj dꞌa ichan̈, ol vacꞌ pan̈anbꞌoc lum luum chaan̈. Ol 

in macꞌpoj juntzan̈ puerta nabꞌa bronce, ol in bꞌijchitanbꞌat qꞌuen 
hierro ayoch yijchuloc.

 3 A juntzan̈ bꞌeyumal cꞌubꞌaneli yedꞌ tas elcꞌaltac yaji, ol vacꞌ dꞌayach, 
yic vachꞌ tzojtaquejeli to a in ton Jehová in, sDiosal in Israel, ix ach 
vavtej dꞌa a bꞌi.

 4 Yuj val to tzin xajanej ebꞌ yin̈tilal vin̈ in checabꞌ aj Jacob, aton chon̈abꞌ 
Israel sicꞌbꞌilel vuuj, yuj chiꞌ tzach vavtej yic tzach bꞌinaji vachꞌchom 
man̈ in ojtacoc.

 5 A inn̈ej Jehová in, malaj junocxo. Malaj junocxo Dios. A inn̈ej toni. 
Vachꞌchom man̈ in ojtacoc, palta a in ol vacꞌ ip

 6 yic vachꞌ syojtaquejel masanil anima ay dꞌa stojolal bꞌaj sjavi cꞌu, 
masanto bꞌaj tzꞌem cꞌu to A inn̈ej Jehová in, malaj junocxo.

 7 A in in bꞌonac saquilqꞌuinal yedꞌ qꞌuicꞌalqꞌuinal. A in svacꞌ juncꞌolal, 
svacꞌanpax yaelal. A in ton Jehová in tzin cꞌulej juntzan̈ tic.

Te ecꞌbꞌalxo spoder Dios

 8 A in ol vacꞌcot tojolal dꞌa satchaan̈, icha yem yal acꞌval, icha yem n̈abꞌ 
dꞌa cal asun, ol schaan lum luum tic yemuli. Checlajocabꞌ colnabꞌil 
icha sat te avbꞌen teꞌ, ayocabꞌ tojolal icha tzꞌaj spojel teꞌ xumac. A in 
ol vacꞌ ujoc jun tic, xchi Jehová.

 9 A mach syacꞌ oval yedꞌ mach bꞌojinac, lajan val icha lum tzꞌacbꞌil lum 
cꞌun spoji. Tocval syal lum tzꞌacbꞌil lum chiꞌ dꞌa mach stzꞌacani ¿Tas 
tza cꞌulej? A ach tic, man̈ ojtacoc a munlaji, man̈ xchioc luum.

 10 An̈ejtonaꞌ, tom smoj syal ebꞌ uninabꞌil dꞌa smam snun icha tic: ¿Tas yuj 
icha tic cajcan eyuuj? tom xchi ebꞌ.

 11 A Jehová co Diosal a on̈ israel on̈ tic, Axon̈ej Ochi, a bꞌojinac on̈, a 
tzꞌalan icha tic: ¿Tom ay eyalan eyic e cꞌanbꞌan dꞌayin yuj tas tzin 
cꞌulej eyedꞌoc? ¿Tom a ex ol eyal tas ol in cꞌulej?

 12 A in in bꞌonac lum luum tic yedꞌ masanil mach cajan dꞌay. A in in 
jen̈bꞌejnacbꞌat satchaan̈ yedꞌ in poder, valannac to scheclaj masanil 
qꞌuen cꞌanal.

 13 Dꞌa stojolal ol vutej ayic ol vacꞌanoch vin̈aj Ciro dꞌa yopisio. A in ol in 
bꞌobꞌat bꞌe dꞌa yichan̈ vin̈ yic ol yacꞌ ganar vin̈. A vin̈ ol bꞌoanxiqꞌue 
in chon̈abꞌ Jerusalén. Axo ebꞌ in chon̈abꞌ icꞌbꞌilbꞌat dꞌa chꞌoc nacional, 
ol acꞌjoquel ebꞌ dꞌa libre yuj vin̈ dꞌa nabꞌan̈ej. Malaj stojol ol scꞌan 
vin̈ dꞌa ebꞌ, malaj spac ol acꞌchaj dꞌa vin̈, a in Jehová Yajal in dꞌa 
Smasanil svalcan jun tic, xchi Jehová.

 14 Syalanxi Jehová dꞌa ebꞌ israel icha tic: A tastac ay dꞌa ebꞌ aj Egipto 
yedꞌ dꞌa ebꞌ aj Etiopía, eyic ol ajcanoc. A ebꞌ aj Sabá chaan̈ steel, ol 

yacꞌoch sbꞌa ebꞌ dꞌa yol e cꞌabꞌ. Ol ochcan ebꞌ e checabꞌoc. Ayoch 
qꞌuen cadena dꞌa ebꞌ ol och tzacꞌan ebꞌ eyuuj, ol em cuman ebꞌ dꞌa 
eyichan̈, ol yalan ebꞌ icha tic: Val yel junn̈ej ton val Dios, malaj 
junocxo. Aton jun Dios chiꞌ ayecꞌ eyedꞌoc, xcham ebꞌ, xchi Jehová.

 15 Yelton val Dios ach, max ach quilochlaj, palta co Columal aj a on̈ israel 
on̈ tic.

 16 Masanil ebꞌ sbꞌoan yechel comon dios, qꞌuixvelal ol aj ebꞌ, ol bꞌatcan ebꞌ.
 17 A on̈xo pax israel on̈ tic jun, a ach ol on̈ a col dꞌa juneln̈ej. Malaj 

bꞌaqꞌuin̈ emnaquilal, ma qꞌuixvelal ol on̈ ajcanoc.
 18 Mamin Jehová, a ach a bꞌonac satchaan̈, a ach a bꞌonaccanem lum 

luum tic dꞌa yedꞌtal. Maj a bꞌolaj lum yic malaj tas ay dꞌa sat, palta 
a bꞌonac luum yic scajchaji. A ach tzal icha tic: A inn̈ej Jehová in, 
malaj junocxo.

 19 A in tic, man̈ elcꞌaltacoc tzin loloni, man̈oc pax dꞌa qꞌuicꞌalqꞌuinal dꞌa 
yoltac lum luum. Malaj tas valnac dꞌa ebꞌ yin̈tilal Jacob icha tic: Man̈ 
in e comon sayejeqꞌui, man̈ xin chioc dꞌa ebꞌ. A in Jehová in tic, an̈ej 
tas yel yedꞌ tas tojol svalaꞌ, xa chi.

A Jehová yedꞌ juntzan̈ comon dios

 20 Syalan Jehová icha tic: Masanil ex ayextoecꞌ dꞌa junjun nación, molbꞌejec 
e bꞌa, cotan̈ec. Malaj jabꞌoc e pensar, a te teꞌ tzeyacꞌoch e diosaloc, tze 
bꞌachan bꞌeyecꞌoc, tzex och ejmelal dꞌa jun dios max yal scolvaji.

 21 Lolonan̈ec, alec tastac tze na chiꞌ dꞌayin, al-lajec eyabꞌ junjun ex. ¿Mach 
aljinaccan juntzan̈ tic yictax yichbꞌanil? ¿Mach aljinaccan dꞌa pecaꞌ? 
¿Tom man̈oc in Jehová in valnaccan juntzan̈ tic jun? Malaj junocxo 
Dios. A inn̈ej toni. A inn̈ej ton svaqꞌuelcꞌoch tas svalaꞌ, Colvajvum in 
paxi.

 22 Jantac ex cajan ex bꞌaj slajvicꞌoch lum luum tic, ojtaquejec in eli, ol ex 
in coloꞌ, yujto A inn̈ej Dios in, malaj junocxo.

 23 A in val svacꞌ in tiꞌ to yel tas svalaꞌ, man̈ ol in qꞌuex tas sval tic. Ol em 
cuman masanil anima dꞌa vichan̈, ol in yojtacanel ebꞌ.

 24 Ol yalan ebꞌ smasanil dꞌayin icha tic: A achn̈ejton Jehová tojol ach, 
ay a poder, xcham ebꞌ. Axo masanil ebꞌ ajcꞌol yajoch dꞌayin, ol 
qꞌuixvoccan ebꞌ.

 25 Vuujn̈ej ol colchaj masanil ebꞌ yin̈tilal Israel, ol yacꞌan tzalajbꞌoc scꞌol 
ebꞌ, xchi Jehová.

46  1 A sdiosal ebꞌ aj Babilonia scuch Bel, qꞌuixvelal ix ajcani, axo 
sdiosal ebꞌ aj Nebo, man̈xalaj yelcꞌochi. A juntzan̈ comon dios chiꞌ, 

ix tzecꞌjioch dꞌa yibꞌan̈ yicatz nocꞌ bꞌuru al yaji, cꞌunbꞌinac nocꞌ.
 2 A juntzan̈ comon dios chiꞌ, man̈xa jabꞌoc yopisio, maj yal scolan sbꞌa, ix 

icꞌchajbꞌat dꞌa chꞌoc nacional.
 3 Ix yalan Jehová icha tic: Maclejec eyabꞌ tas sval ex yin̈tilal Jacob, 

jantac exto cannac ex dꞌa Israel tic, cuchbꞌilexn̈ej vuuj ayic manto ex 
alji. Ix ex in chelbꞌeyecꞌoc.

 4 Ichan̈ej chiꞌ ol in cꞌulej eyedꞌoc, ayic ol ex och icham animail, sacxo xil 
e jolom, ayinn̈ej och eyedꞌoc. A in in bꞌonac ex, ol ex in tan̈vejn̈ej. Ol 
in ochn̈ej eyedꞌoc, ol ex in coln̈ej.

 5 ¿Mach junoc syal in e lajbꞌan yedꞌoc? ¿Mach junoc lajan vedꞌoc e naani?
 6 Ay ebꞌ syicꞌqꞌueta qꞌuen oro dꞌa yol yedꞌtal, syechtan qꞌuen plata dꞌa 

yol echlabꞌ, syacꞌan qꞌuen ebꞌ dꞌa junoc vin̈ jelan sbꞌoani yic sbꞌo 
junoc sdiosal ebꞌ dꞌa qꞌueen. Axo sbꞌoelcꞌochi, tzꞌoch ebꞌ ejmelal dꞌay, 
syalan sbꞌa ebꞌ dꞌay.

 7 Syacꞌanqꞌue ebꞌ dꞌa sjolom sjen̈jabꞌ, syicꞌanbꞌat ebꞌ. Syacꞌanqꞌue ebꞌ dꞌa 
sat junoc smexa. Scanxon̈ej checꞌan taꞌ, maxtzac ibꞌxi. Vachꞌchom 
jantac yavajoch ebꞌ ay yic chiꞌ dꞌay, palta max tacꞌvi, max colji ebꞌ 
yuuj dꞌa syaelal.

 8 Naeccot jun tic ex anima pit, scham val e naancoti yic max bꞌat 
satcꞌolal eyuuj tastac in cꞌulejnac.

 9 Naeccot tas ujinac dꞌa pecataxo to A inn̈ej Dios in, malaj junocxo, malaj 
junocxo dios lajan vedꞌoc.

 10 A in valnaccan dꞌa yictax yichbꞌanil tas ol ujoc dꞌa slajvubꞌ. Ayocto 
valannaccani tastac toto ol ujoc. Masanil tas nabꞌil vuuj ol in 
cꞌulejn̈ej.

 11 Ol vavtejcot jun vinac dꞌa najat bꞌaj sjavi cꞌu, ol ja jucnaj icha junoc 
nocꞌ chꞌacbꞌa. A tas nabꞌil vuuj, a chiꞌ ol vacꞌ scꞌulej. Icha vutejnac 
valani, icha chiꞌ ol ujoc.

 12 Ex anima pit, mach ex najat eyajcanel dꞌa tojolal, abꞌec tas ol valaꞌ.
 13 A colnabꞌil svacꞌaꞌ toxo val tzꞌelcꞌoch vuuj, man̈xo ol ecꞌ tiempo in colan 

chon̈abꞌ Sion, ol bꞌinajxoc Israel tic vuuj, xchi Jehová.

Acꞌbꞌil ganar Babilonia

47  1 Icha tic yalan Jehová yuj Babilonia:
Eman̈cot dꞌa a despacho ach Babilonia, eman̈ cꞌojan dꞌa cal pococ. 

A dꞌa pecaꞌ lajan ach icha junoc ix cobꞌes mantalaj vinac syicꞌaꞌ. Axo 
ticnaic man̈xo ol alchajoc to yuneꞌ cobꞌes ya ilabꞌil ach. A ticnaic 
checabꞌ achxo.

 2 Ochan̈ dꞌa qꞌuen chaꞌ, jax ixim trigo, iqꞌuel smusil a sat, tocꞌqꞌue a 
cꞌapac dꞌa a xubꞌ yic tzach cꞌaxpaj dꞌa yol a aꞌ.

 3 Iljocabꞌ a nivanil bꞌeranel chiꞌ, ilchajocabꞌ a nivanil qꞌuixvelal yilji. A 
jun chiꞌ ol vacꞌ spacoc dꞌayach, malaj junoc mach edꞌnac bꞌaj ol ocꞌ in 
cꞌool, xchi Jehová.

 4 A co Columal a on̈ israel on̈ tic, co Diosal Axon̈ej Ochi, Jehová Yajal dꞌa 
Smasanil, a tzꞌalan icha tic:

 5 Ex caldeo, eman̈ec cꞌojan dꞌa cuseltaquil dꞌa cal qꞌuicꞌalqꞌuinal. Man̈xa 
bꞌaqꞌuin̈ ol ex bꞌinaj yajalil dꞌa juntzan̈xo nivac nación.

 6 Ayic aycot voval dꞌa in chon̈abꞌ, ix vactejcan ebꞌ, ichato man̈ in 
chon̈abꞌoc ebꞌ. Ix vacꞌoch ebꞌ dꞌa qꞌuixvelal, ix vacꞌancanoch ebꞌ dꞌa 
yol e cꞌabꞌ, maj ocꞌ e cꞌol dꞌa ebꞌ. Ipan ebꞌ ichamtac animaxo ya ix 
eyutej.

 7 Ix eyalanpax icha tic: A on̈ tic yajal on̈ dꞌa masanil tiempo, xe chi. 
Malaj jabꞌoc tas ix e naꞌ tas ol ex ajelcꞌochoc.

 8 Yuj chiꞌ ach chon̈abꞌ Babilonia, abꞌ val tas ol valaꞌ: Lajan ach icha 
syutej sbꞌoan sbꞌa junoc ix ajmul ix. Te juncꞌolalxo ajeqꞌui, tza naan 
dꞌa a pensar to malaj junocxo mach lajan icha ach tic. Tza naani to 

malaj bꞌaqꞌuin̈ ol ach can icha junoc ix ix chamnac yetbꞌeyum, malaj 
bꞌaqꞌuin̈ pax ol ach can man̈ uninal a naani.

 9 Vachꞌchom jantac ebꞌ ajchum yedꞌ ebꞌ ajbꞌaal, palta man̈xo ol ach coljoc 
yuj ebꞌ ayic ol ja lemnaj cha macan̈ chiꞌ dꞌa ibꞌan̈, aton junixtaquil 
yedꞌ man̈ uninal. Junn̈ej cꞌual ol javoc lemnaj juntzan̈ chiꞌ dꞌayach.

 10 A a naani to vachꞌn̈ej ajecꞌ dꞌa a chucal chiꞌ, malaj mach tzꞌilan tas tza 
cꞌulej. A tas ojtac yedꞌ a jelanil tzach acꞌan musansatil. Tza naani to a 
achn̈ej, malaj junocxo.

 11 Palta ol ja val jun yaelal dꞌa ibꞌan̈, man̈xo ol yal a yamanoch vaan yedꞌ 
ebꞌ ajbꞌaal chiꞌ. Ayic ol javoc jun yaelal chiꞌ, man̈xo ol yal a cachani. 
Ol javoc lemnaj dꞌa ibꞌan̈ ayic man̈ naanoc uuj.

 12 Bꞌeybꞌalej ajchumal yedꞌ ajbꞌaalil chiꞌ, aton juntzan̈ chiꞌ a cꞌaybꞌejnac 
yictax cobꞌes ach. Ol vilaꞌ tato olto och yopisio uuj, ol vilaꞌ tato olto 
xiv ebꞌ anima dꞌayach yuuj.

 13 Tzijtum ebꞌ acꞌum razón ix smolbꞌej sbꞌa edꞌoc, ix ach tzactzajcꞌoch yedꞌ 
ebꞌ. Javocabꞌ ebꞌ schuman yedꞌ qꞌuen cꞌanal chiꞌ ticnaic. Ayic syilan 
qꞌuen cꞌanal chiꞌ ebꞌ, snachajel yuj ebꞌ yalani. A ebꞌ tzꞌalan tas tzuji 
dꞌa junjun uj, javocabꞌ ebꞌ ach scol ticnaic.

 14 Palta lajan ol aj ebꞌ icha yoc ixim trigo, a cꞌacꞌ ol n̈usantzꞌa ebꞌ. Man̈xo 
ol yal scolan sbꞌa ebꞌ dꞌa cal cꞌacꞌ chiꞌ. A jun cꞌacꞌ chiꞌ te ov, man̈ 
lajanoc icha junoc comon cꞌacꞌ scan stzacꞌaqꞌuil tzon̈ em cꞌojan tzon̈ 
cꞌaxni dꞌa stiꞌ.

 15 Icha chiꞌ ol ajelcꞌoch ebꞌ a colvajum chiꞌ, aton ebꞌ bꞌaj ix a cꞌanbꞌejn̈ej 
yictax ach cotochi. Ol ach actajcan yuj ebꞌ smasanil, junjun ebꞌ ol 
bꞌatcan dꞌa sbꞌeal satnaquil, man̈xa junoc mach ol ach colanoc, xchi 
Jehová.

Syal Jehová yuj tas ol ujoc

48  1 A Jehová tzꞌalan icha tic:
Abꞌec val jun tic ex yin̈tilal Jacob, ex tze cuch Israel, yin̈tilal ex 

pax Judá. Tze loc in bꞌi a in Jehová in tic, tzeyalani to tzex och 
ejmelal dꞌayin e Diosal in, palta man̈ yeloc tzeyalaꞌ, chabꞌsatil tzex 
loloni.

 2 Tzeyalani to aj chon̈abꞌ ex dꞌa in chon̈abꞌ vicn̈ej yaji. Tzin eyacꞌanoch 
yipoc e cꞌool eyalani, a in ton Jehová e Diosal in Yajal in dꞌa Smasanil.

 3 Ayocto valannaccan yuj tas ix uji tic. A in val ix vacꞌ eyojtaquejeli. 
Elan̈chamel ix laj elcꞌoch tas valnaccan chiꞌ.

 4 Vojtac to te pit ex, max eyiqꞌuem e bꞌa, max ex qꞌuixvi jabꞌoc dꞌa vichan̈.
 5 Ayocto valannaccan dꞌayex ayic manto uji juntzan̈ tic. Yuj chiꞌ max yal 

eyalan icha tic yuj juntzan̈ e comon dios nabꞌa teꞌ, ma qꞌueen: A co 
diosal tic ix naan jun tic, a ix acꞌan elcꞌochi, man̈ xe chioc.

 6 A ex tic eyabꞌnac masanil tas valnaccan chiꞌ. Scham val e naan yuuj, 
tzeyalaneli to yel valnac. Axo ticnaic ol vacꞌ eyojtaquejel juntzan̈xo 
tas cꞌubꞌeltac yaji, juntzan̈ man̈ eyojtacoc.

 7 Aton tas to ato ticnaic svalaꞌ, man̈ valnacoc dꞌa pecaꞌ, juntzan̈ tas to 
malaj bꞌaj eyabꞌnac specal yalji masanto ticnaic. Yuj chiꞌ man̈ ol yal 
eyalani to eyojtacxo.

 8 Yel toni, a jun tic manta bꞌaj eyabꞌnac, manto eyojtacoc, an̈ejaꞌ manto 
eyabꞌpax ticnaic. Yujto vojtactaxoni to max e cꞌanabꞌajej, pit ex yictax 
ex alji.

 9 Palta ay in nivancꞌolal dꞌayex, yuj chiꞌ ix in yamoch vaan yoval in cꞌol dꞌa 
eyibꞌan̈ yuj in bꞌinajnaquil. Maj ex in sateli yic man̈ chucoc tzꞌaj in bꞌinaji.

 10 Naec to ix ex in sacbꞌitej, man̈ ichoc tzꞌaj qꞌuen plata dꞌa cal cꞌacꞌ, palta 
aton yedꞌ yaelal ix ex vacꞌ proval.

 11 Yuj vicꞌjichaan̈, icha chiꞌ ex vutej, yic man̈ chucoc tzꞌaj yalchaj in bꞌi. A aloj 
vachꞌ lolonel smoj yalji dꞌayin, max in cha alchaj dꞌa junocxo, xchi Jehová.

A Jehová ol colan schon̈abꞌ

 12 Icha tic yalan Jehová: Ex israel yin̈tilal Jacob, abꞌec val tas ol valaꞌ: 
A ex sicꞌbꞌil ex el vuuj. A inn̈ej ton Dios in, bꞌabꞌel vaj dꞌa smasanil, 
slajvubꞌ in paxi.

 13 A in vacꞌnaccanem lum luum tic dꞌa yedꞌtal, in jen̈bꞌannacbꞌat satchaan̈ 
yedꞌ in poder. Ton̈ej valnac sbꞌi juntzan̈ tic, spitzvinacchaan̈.

 14 Molbꞌejec e bꞌa e masanil, tzeyabꞌan tas ol valaꞌ: ¿Mach val junoc comon dios 
ayocto yalannac to a jun vin̈ vinac sicꞌbꞌilel vuuj, a vin̈ ol cꞌulan masanil 
tas nabꞌilxo vuj dꞌa yibꞌan̈ Babilonia to a yipalil ol satanel ebꞌ caldeo?

 15 A in ol vavtejcot vin̈, ol javoc vin̈, yaln̈ej bꞌaj ol bꞌat vin̈, ol yacꞌn̈ej ganar vin̈.
 16 Nitzeccot e bꞌa dꞌayin, abꞌec tas ol valaꞌ: Yictax ix in yamanoch in lolon 

dꞌa ebꞌ anima, cꞌunn̈ej snachajel tas svalaꞌ, axo tzꞌelcꞌoch tas sval chiꞌ, 
ayinn̈ej ecꞌ taꞌ, xchi Jehová.

A ticnaic jun, checbꞌil in cot yuj Jehová Yajal, yic tzin lolon yuj spoder Yespíritu.
 17 A Jehová Dios, co Columal a on̈ israel on̈ tic Axon̈ej Ochi, a tzꞌalan 

icha tic: A in Jehová e Diosal in, a in tzin chꞌox dꞌayex tas ol och e 
vachꞌiloc, a in tzin chꞌox bꞌe bꞌaj smoj tzex bꞌati.

 18 Comonoc val ix e cꞌanabꞌajej in checnabꞌil, tato icha chiꞌ a vachꞌilal tze 
chaꞌa tzam qꞌuen̈ej chaan̈ icha aꞌ nivac aꞌ max tupi, axo e colnabꞌil 
tzam jan̈ej icha scotn̈ej bꞌalaljoc sat aꞌ mar.

 19 Man̈xom bꞌischajbꞌenoc ebꞌ eyin̈tilal, icha yarenail stiꞌ aꞌ mar. Maj am 
viqꞌuemta e bꞌisul, maj am in bꞌat mican dꞌayex, xchi Jehová.

 20 Syalanxi Jehová icha tic: Elan̈ec dꞌa Babilonia, elan̈ec elelal dꞌa scal 
ebꞌ aj Caldea. Alequel jun abꞌix tic yedꞌ av yic tzalajcꞌolal. Tzeyacꞌan 
ojtacajel masanto bꞌaj slajvicꞌoch yolyibꞌan̈qꞌuinal tic. Tzeyalan icha 
tic: A Jehová on̈ colanel dꞌa yol scꞌabꞌ Babilonia, a on̈ yin̈til on̈ Jacob, 
aton jun schecabꞌ, xe chi, xchi Jehová.

 21 Ayic yecꞌnac ebꞌ co mam quicham dꞌa taquin̈ luum yuj Jehová, man̈ 
tacjinacoc stiꞌ ebꞌ, yujto a Jehová chiꞌ pojjinac qꞌuen tenam, yelnaccot 
chulnaj aꞌ nivac aꞌ sbꞌeyi.

 22 Axo pax ebꞌ scꞌulan chucal, malaj jabꞌoc vachꞌil ol scha ebꞌ, xchi Jehová.

A schecabꞌ Jehová sacqꞌuinal yaj dꞌa masanil nación

49  1 A jun schecabꞌ Jehová tzꞌalan icha tic:
Ex anima cajan dꞌa stitac aꞌ mar, abꞌec tas ol valaꞌ. Ex anima te 

najat ayex, maclejec eyabꞌi: A Jehová avtannac in ayic manto in alji. 
Yalnaccanel in bꞌi ayic cuchbꞌil into och yuj in nun.

 2 A tas svalaꞌ lajan icha qꞌuen espada te jay ye, icha chiꞌ ajnaccan yuj 
Dios. Scꞌubꞌejnac in el dꞌa yalan̈ scꞌabꞌ. Icha junoc jul-labꞌ te jay sn̈iꞌ, 
icha chiꞌ yutejnac in, scꞌubꞌejnac in dꞌa yol yedꞌtal sjul-labꞌ.

 3 Yalannac dꞌayin icha tic: Ach Israel in checabꞌ ach, uuj ol checlaj in 
vachꞌil, xchi dꞌayin.

 4 Palta ix in naani to nabꞌan̈ej ix in munlaji. Nabꞌan̈ej ix el vip, malaj 
tas ix vicꞌaꞌ, xin chi. Palta vojtac to chequel yaji tas vaj dꞌa yichan̈ 
Jehová. A spac in munlajel chiꞌ, ayecꞌ dꞌa yol scꞌabꞌ.

 5 Axo ticnaic jun, toxo ix in cha snivanil velcꞌoch dꞌa yichan̈ Jehová in 
Diosal, a tzꞌacꞌan vip. Ayinto ecꞌ dꞌa yol scꞌol in nun ix snaani to tzin 
och schecabꞌoc, yic svicꞌan meltzaj ebꞌ israel yin̈tilal Jacob junelxo 
dꞌay.

 6 Ix yalan Jehová dꞌayin icha tic: In checabꞌ ach yic tza tojolbꞌitanxi 
ebꞌ yin̈tilal Jacob, tzicꞌanxi meltzaj ebꞌ israel cannacto tic dꞌayin. 
Palta man̈ocn̈ej yuj chiꞌ ix ach in sicꞌcaneli, palta yic tzach vacꞌoch 
saquilqꞌuinalil dꞌa juntzan̈xo nación masanto bꞌaj slajvicꞌoch 
yolyibꞌan̈qꞌuinal, yic scolchaj ebꞌ vuuj, xchi dꞌayin, xchi jun schecabꞌ 
chiꞌ.

 7 A Jehová Scolumal Israel, Dios Axon̈ej Ochi, slolon dꞌa schecabꞌ, aton 
jun paticabꞌileli, yajbꞌil yuj masanil nación, checabꞌ pax yajoch dꞌa 
ebꞌ yajal. Syalan icha tic: Ayic ol ach yilan ebꞌ yajal, ol qꞌue vaan 
ebꞌ, ol em n̈ojan ebꞌ dꞌa ichan̈, yujto a in Jehová sDiosal in Israel, 
A inxon̈ej Ochi, ix ach in siqꞌueli, svacꞌanelcꞌoch tas valnac, xchi 
Jehová.

Ol bꞌochajxiqꞌue Jerusalén

 8 Syalan Jehová dꞌa schecabꞌ icha tic: Ayic ol cꞌoch stiempoal in chꞌoxan 
in vachꞌcꞌolal, ol ach in coloꞌ, ol in pacan tas ix a cꞌan dꞌayin. Ol ach 
in tan̈vej, ol ach vacꞌoch yic tzacꞌanelcꞌoch in trato yedꞌ masanil 
chon̈abꞌ, yic sbꞌochajxiqꞌue in chon̈abꞌ, yic tza pojanxiecꞌ smacbꞌen ebꞌ 
dꞌa lum luum cannac tzꞌinan.

 9 Tzin checan al dꞌa ebꞌ icha to preso yaj dꞌa qꞌuicꞌalqꞌuinal icha tic: 
Elan̈eccan dꞌa libre, xa chi. Ol ilchaj tastac tzꞌoch yuj ebꞌ, icha nocꞌ 
calnel yax bꞌaj stan̈vaj va dꞌa titac bꞌe, axo dꞌa lum taquin̈ sat, ayxo 
tas sva nocꞌ.

 10 Man̈xo ol yacꞌ vejel ebꞌ yedꞌ taquin̈tial, man̈xo ol yabꞌ syail ebꞌ yuj 
scꞌacꞌal yoc cꞌu, yujto a in tzin xajanej ebꞌ, ol vicꞌbꞌat ebꞌ bꞌaj ay 
sjajtac a aꞌ.

 11 Ol in jac jun bꞌe dꞌa jolomtac vitz, te vachꞌ ol aj in bꞌoan sbꞌeal in 
chon̈abꞌ, xchi Jehová.

 12 Ilecnabꞌ scot in chon̈abꞌ dꞌa najat, ay ebꞌ scot dꞌa norte, ay pax ebꞌ scot 
bꞌaj tzꞌem cꞌu, ay pax ebꞌ scot dꞌa yol yic Sinim.

 13 Avajocabꞌ satchaan̈ yedꞌ sat luum tic dꞌa tzalajcꞌolal. Yedꞌ lum nivac vitz 
elocabꞌ yav lum yuj tzalajcꞌolal, yujto a Jehová van yacꞌan snivanil 
scꞌol schon̈abꞌ. Toxo ix ocꞌ scꞌol dꞌa ebꞌ ayoch dꞌa syaelal.

 14 Syalan ebꞌ aj Sion icha tic: Ix on̈ yactejcan Jehová, ix on̈ bꞌatcan 
satcꞌolal yuj Cajalil, xchi ebꞌ.

 15 Palta syalanxi Jehová icha tic: A junoc ix nunabꞌil, ¿tocval sbꞌat 
satcꞌolal yuneꞌ ix yuuj? Vachꞌchom sbꞌat satcꞌolal yuj ix jun, palta a in 
tic man̈ ol ex bꞌat satcꞌolal vuuj.

 16 Ichato tzꞌibꞌabꞌil e bꞌi dꞌa yol in cꞌabꞌ, yuj chiꞌ naan exn̈ej vuuj.
 17 Elan̈chamel ol bꞌochajxiqꞌue smuroal e chon̈abꞌ, axo ebꞌ ajcꞌol 

pojjinaquemi, ebꞌ satannaqueli, vanxo yel ebꞌ.
 18 Ex aj Sion, ilecnabꞌ dꞌa e patic eyichan̈, a ebꞌ icꞌbꞌilbꞌat dꞌa chꞌoc 

nacional, van smolbꞌanxi sbꞌa ebꞌ yic sjax ebꞌ eyedꞌoc.
A in Jehová in tzin loc in bꞌi svalani to ol eyicꞌchaan̈ e bꞌa yuj ebꞌ 

eyetchon̈abꞌ chiꞌ. Icha val stzalaj junoc ix cobꞌes yuj yelvanubꞌ spichul 
ayic snupnaji, icha chiꞌ ol aj e tzalaj yuj ebꞌ van sjax chiꞌ.

 19 Yujto a e chon̈abꞌ tic macꞌbꞌilcanem lan̈najoc, cuseltac yajcani. 
Axo ticnaic, man̈xo ol yabꞌlaj lum scajan ebꞌ anima chiꞌ. A ebꞌ 
macꞌjinaccanem lan̈naj chiꞌ, najatxo ay ebꞌ.

 20 A ebꞌ yuninal ebꞌ aljinac dꞌa chꞌoc nacional chiꞌ, ol yal ebꞌ dꞌayex icha 
tic: Te jabꞌn̈ej jun lum luum tic dꞌayon̈, aqꞌuec co luum bꞌaj tzon̈ 
cajnaji, xcham ebꞌ.

 21 Ol e naan icha tic: ¿Mach ay yuninal juntzan̈ ebꞌ tic? A on̈ tic man̈xalaj 
cuninal. Maxtzac yalpaxlaj yalji ebꞌ, icꞌbꞌil on̈ bꞌat dꞌa jun chꞌoc 
nacional, chacbꞌil on̈ eli. ¿Mach ix ilan qꞌuibꞌ ebꞌ cuninal tic? ¿Bꞌajtil 
ix cot ebꞌ? xe chama.

 22 A in Jehová Eyajal in ol val dꞌa juntzan̈xo nación, ol vicꞌanpaxchaan̈ 
in bandera yil ebꞌ, yic ol icꞌjoccot ebꞌ eyuninal chiꞌ yuj ebꞌ, ol ul 
acꞌjoccan ebꞌ.

 23 A ebꞌ yajal, icha e mam ol aj ebꞌ, axo ebꞌ ix yetbꞌeyum ebꞌ, icha e nun 
ol aj ebꞌ ix. Ol em n̈ojan ebꞌ yajal chiꞌ dꞌa sat luum dꞌa eyichan̈, 
emnaquil ol aj ebꞌ yic tzex yicꞌanchaan̈ ebꞌ. Ataꞌ ol nachajel eyuuj to a 
in Jehová in, a inn̈ej Dios in. A ebꞌ tzin acꞌanoch yipoc scꞌool, man̈ ol 
can ebꞌ dꞌa qꞌuixvelal, xchi Jehová.

 24 A junoc vin̈ vinac te ay yip, ¿tzam yal stocꞌjiecꞌ masanil tas ix yicꞌ vin̈ 
dꞌa oval? ¿Tzam yal stocꞌjicanecꞌ junoc presovum dꞌa junoc yajal te 
ov?

 25 A Jehová tzꞌalan icha tic: A dꞌa ebꞌ te ay yip ol in tocꞌcanecꞌ ebꞌ 
presovum. A dꞌa ebꞌ yajal ecꞌbꞌal te ov, ol in tocꞌcanecꞌ tastac ix yicꞌ 
ebꞌ dꞌa oval. Yujto a in ol vacꞌ oval yedꞌ ebꞌ eyajcꞌol chiꞌ, ol in colan 
ebꞌ eyetchon̈abꞌ chiꞌ.

 26 A in ol vacꞌ scꞌulej ebꞌ ix ex ixtan chiꞌ, to ol smil-lajcham sbꞌa ebꞌ. 
Ol och ebꞌ icha ucꞌuman̈il yuj scot yoval bꞌaj ol smil-lajcham sbꞌa 
chiꞌ. Yuj chiꞌ ol yojtaquejel masanil anima to a in ton val Jehová e 
Columal in. A in sDiosal in vin̈aj Jacob to Syal Vuj Smasanil, xchi 
Jehová.

50  1 A Jehová tzꞌalan icha tic dꞌa schon̈abꞌ:
Ex israel, ¿tom tze naꞌa to a in ix ex in pechbꞌat icha junoc vin̈ 

spechanbꞌat yetbꞌeyum? Tato icha chiꞌ, ¿bꞌajtil ay yumal puclajbꞌail ix 
in bꞌo chiꞌ eyedꞌoc? ¿Tom a in ix ex in chon̈bꞌat checabꞌoc? Tato icha 
chiꞌ ¿mach bꞌaj ay in bꞌoc, yuj chiꞌ ix ex in chon̈bꞌati? A ex tic, ix ex 
icꞌjibꞌat dꞌa chꞌoc nacional yuj e mul, yuj e chucal.

 2 ¿Tas yuj ayic ix in javi, malaj mach ix vilaꞌ? ¿Tas yuj ayic ix ex vavtani 
malaj mach ix in tacꞌvani? ¿Tom max techaj vuj ex in colan e naani? 
¿Tom max yal ex vacꞌanel dꞌa libre? Naec val to cꞌocbꞌil junoc bꞌelan̈ 
lolonel svalaꞌ, stupem aꞌ mar, axo bꞌaj sbꞌey aꞌ nivac aꞌ, taquin̈ tzꞌajcani, 
axo nocꞌ chay, xcham nocꞌ yuj taquin̈tial, scꞌabꞌat nocꞌ yuj man̈ aꞌil.

 3 A in svacꞌ qꞌuicꞌbꞌoquel satchaan̈, icha ebꞌ scus yuj schamnac, xchi 
Jehová.

Scꞌanabꞌajej jun Schecabꞌ Jehová

 4 A jun schecabꞌ Jehová chiꞌ tzꞌalan icha tic: A Jehová Vajalil, a ix acꞌan 
jelanbꞌoc in loloni yic vachꞌ svacꞌ stecꞌanil ebꞌ cꞌunbꞌelal yaji. Junjun 
qꞌuin̈ibꞌalil syacꞌan in nibꞌej yic svabꞌ tas syacꞌ in cꞌaybꞌej.

 5 A Jehová Vajalil ix acꞌan sjelanil in pensar, ix in cꞌanabꞌajejn̈ej, man̈ 
pitoc ix vutej in bꞌa.

 6 Ix vacꞌ yich in patic smacꞌ ebꞌ ajcꞌool. Malaj tas sval dꞌa ebꞌ stzucanel xil 
in tiꞌ. Maj in cꞌubꞌejel in sat dꞌa ebꞌ tzin bꞌuchani yedꞌ ebꞌ stzubꞌan in 
sat.

 7 A Jehová Yajal, a scolvaj vedꞌoc, yuj chiꞌ maj chabꞌax in cꞌol yuj tas tzin 
yutej ebꞌ chiꞌ. Tecꞌan ix vutej in bꞌa vacꞌan techajoc, yujto vojtac to 
man̈ ol el in qꞌuixvelal.

 8 A jun tzin colani, ayecꞌ dꞌa in tzꞌey. Tato ay mach tzꞌacꞌanoch dꞌa vibꞌan̈, 
tzin bꞌat yedꞌoc dꞌa yichan̈ vin̈ tzin chꞌolbꞌitani. A junoc ay chucal 
syal dꞌa in patic, cotocabꞌ dꞌa in tzꞌey tic, syalani.

 9 A Jehová Yajal, aꞌ scolvaj vedꞌoc. ¿Mach ol yal yacꞌanoch junoc tas dꞌa 
vibꞌan̈? Masanil ebꞌ ayoch ajcꞌolal dꞌayin, ol lajvoquel ebꞌ icha junoc 
pichul ijtacxo, xchi jun schecabꞌ Jehová chiꞌ.

 10 A ex ay yelcꞌoch Jehová dꞌa yol e sat, tzeyabꞌanpax tas syal schecabꞌ: 
Tato tzex bꞌey dꞌa qꞌuicꞌalqꞌuinal, tato malaj tas tzꞌacꞌan sacqꞌuinal 
dꞌayex, aqꞌuecoch Jehová yipoc e cꞌool, tzex bꞌeyn̈ej yedꞌoc.

 11 A exxo tzeyacꞌoch scꞌacꞌal juntzan̈ teꞌ yic syacꞌ yoc dꞌayex, an̈ejaꞌ dꞌa 
yoc chiꞌ tzex bꞌeyi. A Jehová ol acꞌancot jun yaelal dꞌa eyibꞌan̈, 
toxon̈ej ol ex emcan jichan dꞌa scal eyaelal chiꞌ.

Lolonel yic snivanil scꞌol Jerusalén

51  1 A Jehová tzꞌalan icha tic:
A ex tze nibꞌej e bꞌeybꞌalej tojolal, tze nibꞌej tzex javi dꞌayin, abꞌec 

val tas ol valaꞌ: Ilecnabꞌ bꞌaj cotnac eyin̈tilal, bꞌaj pax cotnac yin̈tilal 
ebꞌ e mam eyicham.

 2 Ina vin̈ e mam eyicham aj Abraham yedꞌ ix e nun chichim ix Sara, 
malaj yuninal ebꞌ ayic vavtannac ebꞌ, palta vacꞌnac in vachꞌcꞌolal dꞌa 
ebꞌ, tzijtum ix aj yin̈tilal ebꞌ.

 3 Ol vacꞌ in vachꞌcꞌolal dꞌa Sion, aton jun chon̈abꞌ macꞌbꞌilem lan̈najoc. A 
lum taquin̈ luum, ol yaxbꞌoccan sat luum, icha lum Edén ol aj luum. 
Yuj chiꞌ ol tzalaj ebꞌ cajan taꞌ, ol bꞌitan ebꞌ, ol yacꞌan yuj diosal ebꞌ 
dꞌayin.

 4 Ex in chon̈abꞌ, maclejec eyabꞌ tas ol valaꞌ, abꞌec ex junjun chon̈abꞌ: Ol 
valel in cꞌaybꞌubꞌal yedꞌ in checnabꞌil. Icha saquilqꞌuinal ol aj dꞌayex.

 5 Lacꞌanxo sja scꞌual in chꞌolbꞌitani, van sjapax scꞌual yic tzin colvaji. A 
yedꞌ in poder ol vacꞌan yajalil dꞌa yibꞌan̈ juntzan̈ chon̈abꞌ. A juntzan̈ 
chon̈abꞌ ay dꞌa stitac aꞌ mar, ol yacꞌoch in poder ebꞌ yipoc scꞌool.

 6 Qꞌuean̈ec qꞌuelan dꞌa satchaan̈, tzex empax qꞌuelan dꞌa sat luum tic. A 
satchaan̈ chiꞌ, ol satem icha satem teꞌ tabꞌ, axo sat lum tic, ol cꞌabꞌoc 
icha scꞌabꞌi junoc pichul. A ebꞌ anima cajan dꞌa sat lum tic, ol satel 
ebꞌ icha satel nocꞌ us. Palta a colnabꞌil svacꞌaꞌ ay dꞌa juneln̈ej. A in 
tojolal malaj slajvubꞌ.

 7 A ex eyojtac tojolal, ex tzeyacꞌoch in checnabꞌil dꞌa e cꞌool, abꞌec: Man̈ 
ex xiv yuj sbꞌuchval lolonel ebꞌ anima dꞌayex. Mocabꞌ chabꞌax e cꞌool 
yuj tas syal ebꞌ chiꞌ,

 8 yujto ol satel ebꞌ icha junoc pichul ijtacxo, ma icha tzꞌaj junoc lana 
pichul scꞌuxjibꞌat yuj nocꞌ ij. Palta a in tojolal yedꞌ in colval ayn̈ejecꞌ 
dꞌa juneln̈ej, xchi Jehová.

 9 Mamin Jehová, colvajan̈, cotan̈ yedꞌ a poder, icha a cꞌulejnac dꞌa pecaꞌ. 
A ach chocꞌ utejnac nocꞌ nivan nocꞌ dꞌa yol aꞌ mar, aton nocꞌ Rahab.

 10 A ach a jacnac aꞌ mar, aton aꞌ te jul yich, a dꞌa sjulal yich aꞌ mar chiꞌ, 
icha bꞌe utejnac yic tzꞌecꞌ ebꞌ colbꞌil uuj.

 11 Ichaton chiꞌ ol aj smeltzaj ebꞌ colbꞌilxo el uj Mamin Jehová. Ol javoc ebꞌ 
dꞌa Sion tic yedꞌ bꞌit yic tzalajcꞌolal. Ol tzetzon sat ebꞌ stzalaji, ol satel 
oqꞌuel yedꞌ cuscꞌolal.

 12 A Jehová tzꞌalan icha tic: A in Jehová in svacꞌ eyip, ¿tas yuj tzex xiv dꞌa 
ebꞌ anima chamelbꞌa yaji, to lajan ebꞌ icha an̈ an̈cꞌultac cꞌun stacjieli?

 13 A in Jehová in, a in in bꞌonac ex. A in in jen̈bꞌejnacbꞌat satchaan̈, in 
bꞌoannaquem lum luum tic dꞌa yedꞌtal. ¿Tom ix in bꞌatcan satcꞌolal 
eyuuj, yuj chiꞌ tzex xiv dꞌa jun tzex ixtani, jun snaan ex sataneli? 
Palta man̈ ex xivoc, a in ol in satel yoval scꞌol jun tzex ixtan chiꞌ.

 14 A ebꞌ syabꞌ syail bꞌaj tzꞌixtaj chiꞌ, elan̈chamel ol coljoc ebꞌ. Man̈ ol cham 
ebꞌ dꞌa yol preso, man̈ ol yacꞌ vejel ebꞌ.

 15 A in Jehová e Diosal in, a in bꞌi, Jehová Yajal dꞌa Smasanil. A in 
svacꞌqꞌue pon̈oljoc sat aꞌ mar.

 16 A in in jen̈bꞌejnacbꞌat satchaan̈, in bꞌoannacpaxem lum luum tic dꞌa 
yedꞌtal. A in svacꞌ eyalel in lolonel, tzex in colanel yedꞌ in poder. A in 
sval dꞌa Sion: A ex tic in chon̈abꞌ ex, xin chi, xchi Jehová.

 17 Aqꞌuequel e vayan̈ ex aj Jerusalén, qꞌuean̈ec vaan. Ix eyabꞌ val syail 
yuj yoval scꞌol Jehová ix yacꞌcot dꞌa eyibꞌan̈, palta toxo ix ecꞌbꞌati. 
Lajan ex aj icha junoc mach satel scꞌol yucꞌan an̈ an̈, man̈xalaj jabꞌoc 
an̈ chiꞌ syactejcan dꞌa yol yedꞌtal. 18  A dꞌa scal ebꞌ eyuninal ix eyil 
qꞌuibꞌoc, malaj junoc ebꞌ ix chꞌoxan bꞌe dꞌayex, malaj junoc ebꞌ ix ex 
quetzanbꞌati.

 19 Aton cha macan̈ tas ix javi dꞌa eyibꞌan̈ tic: Ix macꞌchajem lan̈naj e 
chon̈abꞌ, ix champax ebꞌ cajan dꞌay yuj vejel yuj oval. ¿Machto val ol 
ocꞌ scꞌol dꞌayex? ¿Machto val ol acꞌan snivanil e cꞌool?

 20 Toxo ix el yip ebꞌ eyuninal, toxo ix telvi ebꞌ icha nocꞌ cꞌultaquil chej 
scan dꞌa chꞌan̈ yaal. Toxon̈ej ix can teljabꞌ ebꞌ dꞌa schiquintac calle, 
yujto ix yabꞌ val syail yoval scꞌol Jehová e Diosal ebꞌ, yuj scachji ebꞌ 
yuuj.

 21 Ex aj Jerusalén, van eyabꞌan val syail, icha ucꞌum an̈ eyeqꞌui, palta man̈ 
ex ucꞌumoc pax an̈.

 22 A Jehová Cajal co Diosal paxi, aꞌ tzꞌalan icha tic: A in Jehová e Diosal 
in tzex in coloꞌ, a in ton sval icha tic: Ol viqꞌuecꞌ scopail yoval in cꞌol 
chiꞌ dꞌayex, man̈xa bꞌaqꞌuin̈ ol eyabꞌxi syail yuuj.

 23 A dꞌa ebꞌ ixtannac ex, ataꞌ ol vacꞌ jun scopail yoval in cꞌol chiꞌ, aton 
dꞌa ebꞌ aljinac dꞌayex icha tic: Eman̈ec lachan dꞌa sat luum to ol on̈ 
bꞌeyecꞌ dꞌa eyibꞌan̈, xchi ebꞌ. Emnac ex lachan dꞌa sat lum chiꞌ, ecꞌnac 
tecꞌton ebꞌ dꞌa eyibꞌan̈ icha lum pococ, xchi Jehová.

Ol actajel Jerusalén

52  1 Ex aj Sion schon̈abꞌ Dios, aqꞌuequel e vayan̈, qꞌuean̈ec vaan, 
tecꞌbꞌejec e bꞌa. Chꞌoxequel svachꞌil eyilji, yujto man̈xa bꞌaqꞌuin̈ ol 

jax ebꞌ chꞌoc nacional chꞌoc sdiosal yacꞌ chucal dꞌayex.
 2 Qꞌuean̈ec vaan ex aj Jerusalén, maqꞌuequel pococ dꞌayex, ol ex emxoc 

cꞌojan dꞌa e despacho eyacꞌan yajalil. Ex aj Sion, ex ix ex xidꞌecꞌ dꞌa 
chꞌoc nacional, iqꞌuequel tas tzecꞌbꞌiloch dꞌa e jaj.

 3 A Jehová Cajal tzꞌalan icha tic: Malaj val jabꞌoc tumin ix in cha dꞌa e 
patic ayic ix ex icꞌchajbꞌat checabꞌoc. An̈ejtonaꞌ, malaj pax tumin ol 
vacꞌaꞌ yic tzex vicꞌanxi meltzajoc.

 4 A in chon̈abꞌ tic, bꞌatnac dꞌa Egipto dꞌa pecaꞌ, chꞌoc chon̈abꞌil ajnac yecꞌ 
ebꞌ taꞌ. Axo ticnaic ix ixtaj ebꞌ yuj ebꞌ aj Asiria, vachꞌchom malaj 
jabꞌoc yuuj.

 5 Axo ticnaic, ¿tas smoj tzin cꞌulej? Dꞌa ichn̈ej taꞌ ix icꞌjibꞌat in chon̈abꞌ tic 
dꞌa Babilonia. A ebꞌ tzꞌacꞌan yajalil dꞌa yibꞌan̈ ebꞌ, syicꞌchaan̈ sbꞌa ebꞌ, 
max yactej ebꞌ in sbꞌuchani.

 6 Yuj chiꞌ, ol cꞌoch scꞌual, ol yojtaquejel in chon̈abꞌ tic to Dios in, ol 
nachajel yuj ebꞌ to a in ix in lolon dꞌa ebꞌ, xchi Jehová.

 7 Jantac svachꞌil quilan dꞌa tzalquixtac, ayic sjavi junoc mach tzꞌalan 
vachꞌ abꞌix. Yedꞌnac yabꞌixal juncꞌolal, syalanpax yabꞌixal colnabꞌil, 
syalan icha tic: Ex aj Sion, a e Diosal van yoch Reyal, xchi.

 8 Abꞌec, a ebꞌ stan̈vumal e chon̈abꞌ, tzꞌel yav ebꞌ, jun lajan tzꞌaj sqꞌue 
n̈ilnaj ebꞌ yel yav yuj tzalajcꞌolal, yujto syil val ebꞌ sjax Jehová dꞌa 
Sion.

 9 Ex aj Jerusalén juvinaccan e chon̈abꞌ, elocabꞌ eyav e bꞌitan dꞌa 
tzalajcꞌolal, yujto ol ocꞌxoc scꞌol Jehová dꞌayex, ol scolanxi Jerusalén.

 10 Yujto ol schꞌox spoder Jehová yil juntzan̈xo nación. Masanil anima dꞌa 
yolyibꞌan̈qꞌuinal tic, ol yojtaquejel ebꞌ to a Dios on̈ colanxi.

 11 Elan̈ec, elan̈ecta dꞌa yol scꞌabꞌ ebꞌ aj Babilonia. A ex eyedꞌnac yamcꞌabꞌ 
yic stemplo Jehová, man̈ eyam tas man̈ vachꞌoc, man̈ eyacꞌbꞌat e bꞌa 
dꞌa scal chucal.

 12 Man̈ scꞌacꞌaliloc, man̈ elelaloc ol ex elta, yujto a Jehová co Diosal ol 
oymaj dꞌa e patictac, ol ex stan̈vani.

Syaelal jun Schecabꞌ Jehová

 13 Ix yalan Jehová icha tic: A jun in Checabꞌ tic vachꞌn̈ej ol elcꞌochoc, ol 
icꞌjoc val chaan̈, ol bꞌinaj val.

 14 Tzijtum mach ol sat scꞌol yilani, yujto ol ixtax yilji, man̈xo animaoc ol 
aj yilji yuj tas ol utajoc.

 15 Icha pax chiꞌ jantac nación, ol sat scꞌol yilani ayic ol icꞌjocchaan̈. A ebꞌ 
rey toxon̈ej ol och qꞌuelan ebꞌ, yujto ol yil ebꞌ, ol nachajel yuj ebꞌ tas 
to manta bꞌaj ix yabꞌ ebꞌ yalji, xchi Jehová.

53  1 Ol yal Israel icha tic:
¿Toc ay mach tzꞌacꞌanoch dꞌa scꞌol tas scaleli? ¿Toc ay mach 

snachajel yuuj to a spoder Jehová scheclaj dꞌa jun abꞌix tic? xcham 
ebꞌ.

 2 Snibꞌej Jehová to a jun schecabꞌ chiꞌ sqꞌuibꞌ icha svol junoc te teꞌ tzꞌem 
schꞌan̈al yibꞌ dꞌa taquin̈ luum. Man̈ nibꞌabꞌiloc yilji, malaj tas vachꞌ 
squiloch dꞌay.

 3 A ebꞌ anima, ol sbꞌuch jun checabꞌ chiꞌ ebꞌ, ol spatiquejel ebꞌ. Ol 
acꞌjococh yaelal dꞌa yibꞌan̈ yuj ebꞌ, ol techaj yuuj, yujto cꞌajan yabꞌan 
syail. Icha junoc mach man̈xo smojoc yiljiochi, ol paticajeloc. Malaj 
ol elcꞌoch jun checabꞌ chiꞌ dꞌayon̈.

 4 A co naani to a Dios tzꞌacꞌanoch yaelal dꞌa yibꞌan̈, syacꞌanpaxcan dꞌa 
emnaquilal, palta man̈ ichoctaꞌ. A co yaelal a on̈ tic ol acꞌjococh dꞌa 
yibꞌan̈, ol yabꞌ syail co qꞌuexuloc.

 5 Ol tecjoquecꞌ qꞌuen dꞌa snivanil yuj co pitalil, ol yabꞌan val syail yuj co 
chucal. Yuj syaelal ol yabꞌ chiꞌ, ol ochxi juncꞌolal dꞌa co cal yedꞌ Dios. 
Yuj yechnaj chiꞌ, ol yacꞌxi co qꞌuinal.

 6 Co masanil ix on̈ saclemcanbꞌat icha nocꞌ calnel. Junjun on̈ ix co naꞌ tas 
bꞌeal bꞌaj ix co nibꞌej bꞌaj ix on̈ bꞌatcani, axo Jehová ol acꞌancanoch 
co mul co masanil dꞌa yibꞌan̈ jun schecabꞌ chiꞌ.

 7 Ol acꞌjoc val och syaelal yuj ebꞌ anima, emnaquilal ol aj yuj ebꞌ, palta 
malaj tas ol yalaꞌ. Ol icꞌjocbꞌat yuj ebꞌ, icha tzꞌaj yicꞌjibꞌat nocꞌ calnel 
bꞌaj smiljichamoc. Malaj tas ol yalaꞌ, numann̈ej ol ajoc, icha nocꞌ 
calnel sjoxchaji.

 8 Ol icꞌchajelta dꞌa preso yic schꞌolbꞌitaji, ol acꞌjococh chamel dꞌa 
yibꞌan̈. Malaj mach ol och ilcꞌolal yuj schamel chiꞌ. Ol icꞌchajel dꞌa 
yolyibꞌan̈qꞌuinal tic yuj co mul a on̈ schon̈abꞌ on̈ tic. Cuuj ol yabꞌ 
syail.

 9 Malaj val jabꞌoc chucal ol scꞌulej, malaj jabꞌoc es ol elta dꞌa stiꞌ. 
Vachꞌchom icha chiꞌ, a snaan ebꞌ anima to ol mucchaj dꞌa scal ebꞌ 
chuc, palta axo dꞌa scal ebꞌ bꞌeyum ol mucchajoc.

 10 A Jehová tzꞌalan icha tic: Ol vacꞌ yabꞌ syail in checabꞌ icha yaj in naani. 
Ol yacꞌoch sbꞌa silabꞌil dꞌa yol scꞌabꞌ chamel yic tzꞌacꞌjican lajvoc smul 
masanil anima. Yuj chiꞌ ol pitzvoccan dꞌa juneln̈ej, ol yil ebꞌ yin̈tilal. 
Yuuj, ol elcancꞌoch tas nabꞌil vuuj.

 11 Ayic toxo ix lajviecꞌ juntzan̈ yaelal chiꞌ dꞌa yibꞌan̈, ol tzalaj yuj spac 
jun yaelal chiꞌ to man̈ nabꞌan̈ejoc ix yabꞌ syail. Tzijtum ebꞌ anima ol 
ochcan vachꞌil yuj yojtacanel in checabꞌ chiꞌ ebꞌ, yujto ol icꞌjoccanel 
smul ebꞌ yuuj.

 12 Yuj chiꞌ ol vacꞌ yopisio dꞌa scal ebꞌ nivac yelcꞌochi. Ay yalan yic yedꞌ ebꞌ 
yacꞌan ganar oval, yujto ix yacꞌoch sbꞌa dꞌa yol scꞌabꞌ chamel. Icha 
val tzꞌutaj ebꞌ scꞌulan chucal, icha chiꞌ ix utaji. Ix sbꞌec sbꞌa yuj smul 

* 54.1 A dꞌa tic max bꞌinaj Jerusalén, palta a yuj juntzan̈xo pasaje, cojtac to aꞌ, yujto a capital 
yaj dꞌa yol smacbꞌen Judá. 

masanil anima, ix tevi yuj ebꞌ yic tzꞌacꞌjican lajvoc smul ebꞌ chiꞌ, xchi 
Jehová.

Xajann̈ej ebꞌ israel yuj Jehová

54  1 Ix yalan Jehová icha tic dꞌa Jerusalén:
Ex aj Jerusalén, qꞌuean̈ecchaan̈ e bꞌitan dꞌa tzalajcꞌolal. A dꞌa 

pecaꞌ lajan e chon̈abꞌ icha junoc ix ix max unevilaj, actabꞌilcan yuj 
yetbꞌeyum. Axo ticnaic, lajan icha junoc ix tzijtum yuneꞌ ix alji, ecꞌbꞌal 
sbꞌisul yuneꞌ ix dꞌa yichan̈ junoc ix ix ayn̈ejecꞌ vin̈ yetbꞌeyum yedꞌoc. *

 2 Aqꞌuec levanbꞌoc e macbꞌen bꞌaj cajan ex, man̈ ex xiv e levbꞌitani. Icha 
junoc mach slevbꞌitan smantiado, sjuclitej schꞌan̈al, smacꞌan tzatzbꞌoc 
yestacail, icha chiꞌ tze cꞌulej.

 3 Yujto ol levanbꞌoc e macbꞌen chiꞌ, yuj chiꞌ ol eyicꞌcanecꞌ slum ebꞌ anima 
cajan dꞌa e patic eyichan̈. A ebꞌ eyin̈tilal ol acꞌan ganar juntzan̈xo 
nación, ol cajnaj ebꞌ dꞌa juntzan̈ chon̈abꞌ cannac tzꞌinan.

 4 Ex aj Jerusalén, man̈ ex xivoc, man̈xo ol ex can dꞌa qꞌuixvelal, man̈xo 
emnaquiloc ol ex utajoc. Man̈xo ol e nacot tas ajnac yel e qꞌuixvelal 
dꞌa pecaꞌ, ayic ex actajcan icha junoc ix ix man̈xa yetbꞌeyum.

 5 Yujto a in in bꞌonac ex, icha eyetbꞌeyum vaji. A in bꞌi Jehová Yajal dꞌa 
Smasanil. E Columal vaji, e Diosal a inxon̈ej Ochi, sDiosal in pax 
masanil anima.

 6 A e chon̈abꞌ tic, lajan icha junoc ix cobꞌes ix actabꞌilcan yuj yetbꞌeyum, 
cuscꞌolal yajcan ix. Icha chiꞌ ajnaccan e chon̈abꞌ tic, axo ticnaic, A in 
e Diosal in tzex vavtejxi.

 7 Ex aj Jerusalén, quenn̈ej tiempoal ix ex vactejcani, axo ticnaic, tzex in 
chaanxi yujto te xajan ex vuuj.

 8 Ix cot voval dꞌayex jun tiempoal, ix in cꞌubꞌejel in bꞌa dꞌayex, palta yujto 
tzex in xajanej dꞌa juneln̈ej, yuj chiꞌ ix ocꞌxi in cꞌol dꞌayex, a in ton 
Jehová e Columal vaji, a in svalaꞌ.

 9 Icha val vutejnac vacꞌan in tiꞌ dꞌa vin̈aj Noé to man̈xa bꞌaqꞌuin̈ ol jax 
jun oval aꞌ mucjinac yolyibꞌan̈qꞌuinal tic, icha chiꞌ tzꞌaj vacꞌan in tiꞌ 
ticnaic, man̈xo ol cot voval dꞌayex junelxo, man̈xo ol ex in tumej.

 10 Vachꞌchom sqꞌuexmaj yedꞌtal lum nivac vitz, tzꞌem lan̈naj lum tzalquixtac, 
palta malaj bꞌaqꞌuin̈ ol vactej ex in xajanani. Malaj bꞌaqꞌuin̈ ol lajvoc in 
trato ix valaꞌ to ayn̈ej juncꞌolal dꞌa in cal eyedꞌoc. A in Jehová in svalaꞌ.

A acꞌ Jerusalén

 11 Ix yalanxi Jehová icha tic: Obꞌiltac ex, ex aj Jerusalén. Ix eyabꞌ val 
syail yuj tas ix ecꞌ dꞌa eyibꞌan̈, malaj val junoc mach ix acꞌan snivanil 
e cꞌool. Axo ticnaic ol vacꞌcanem e chon̈abꞌ tic dꞌa yibꞌan̈ qꞌuen qꞌueen 
vachꞌ yilji, ol vacꞌancanem yich dꞌa yibꞌan̈ qꞌuen zafiro.

 12 A yelvanubꞌ e chon̈abꞌ, ol in bꞌo yedꞌ qꞌuen rubí, axo spuertail, ol in bꞌo 
yedꞌ qꞌuen berilo, axo smuroal ol in bꞌo yedꞌ qꞌuen qꞌueen te vachꞌ 
yilji.

 13 Ol in cꞌaybꞌej ebꞌ eyuninal yic vachꞌ ol aj yelcꞌoch ebꞌ.
 14 A tojolal, ol yicꞌn̈ej yipoc dꞌa e cal, ol ex colchajcanel dꞌa yol scꞌabꞌ ebꞌ 

anima tzex ixtani, ebꞌ tzex xibꞌtani. Man̈xa mach ol ex xibꞌtanoc.
 15 Tato ay mach ol javoc yacꞌ oval eyedꞌoc, man̈oc in svacꞌcot ebꞌ, yuj chiꞌ 

ol eyacꞌn̈ej ganar ebꞌ.
 16 Ilecnabꞌi, a in ix in bꞌo vin̈ tenum qꞌueen, syacꞌoch scꞌacꞌal teꞌ tzacꞌacꞌ 

vin̈ yic sbꞌoan yamcꞌabꞌ vin̈ yic oval. A in pax ix in bꞌo ebꞌ satanel 
anima yedꞌ juntzan̈ syamcꞌabꞌ vin̈ chiꞌ.

 17 Palta malaj junoc yamcꞌabꞌ yic oval ol yal ex sataneli. A ebꞌ tzꞌacꞌanoch 
tas dꞌa eyibꞌan̈, numanxon̈ej ol ajcan ebꞌ eyuuj. Aton juntzan̈ tic svacꞌ 
dꞌa ebꞌ tzin acꞌan servil. A in ol ex in coloꞌ, xchi Jehová.

Avtabꞌil masanil anima yuj Jehová

55  1 Ix yalan Jehová icha tic:
Masanil ex stacji e tiꞌ, cotan̈ec, ul uqꞌuec a aꞌ. A ex malaj e tumin, 

cotan̈ec ul chaec tas tze va dꞌa nabꞌan̈ej, ul chaec yal uva yedꞌ lech 
man̈ tupbꞌiloc.

 2 ¿Tas yuj tze comon lajej e tumin dꞌa tas man̈ vaeloc? ¿Tas yuj tze 
comon lajej e tojol tze cha dꞌa tas to max bꞌudꞌji e cꞌol yuuj? Abꞌec 
val sicꞌlabꞌil tas ol valaꞌ: Tato tze cꞌanabꞌajej tas svalaꞌ, ol e va vael te 
vachꞌ, ol ex bꞌudꞌjoc val sicꞌlabꞌil.

 3 Cotan̈ec dꞌayin, maclejec val eyabꞌ tas svalaꞌ, ol ex ajn̈ejecꞌoc. Ol in bꞌo 
junoc in trato eyedꞌoc dꞌa juneln̈ej yujto tzex in xajanej, yic tzꞌelcꞌoch 
in tiꞌ vacꞌnac dꞌa vin̈aj rey David.

 4 A in vacꞌnacoch vin̈aj David chiꞌ testigoal dꞌa juntzan̈xo nación, yic 
scuchbꞌan vin̈, ma yic syacꞌan yajalil vin̈ dꞌay.

 5 Ol eyavtejcot ebꞌ anima man̈ eyojtacoc. A ebꞌ anima chiꞌ elan̈chamel ol 
ja lemnaj ebꞌ dꞌayex, yujto a in Jehová e Diosal in, A inxon̈ej Ochi, a 
in ol ex vacꞌ icꞌjocchaan̈, xchi Jehová.

 6 Aqꞌuecoch e bꞌa dꞌa yol scꞌabꞌ Jehová, yacbꞌan tzato yal eyavaj dꞌay. 
Avajan̈ec dꞌay, yacbꞌan lacꞌanto ayeqꞌui.

 7 A ex chuc e bꞌeybꞌal yedꞌ ex chuc e pensar, actejeccan juntzan̈ e 
chucal chiꞌ. Meltzajan̈ec dꞌa Jehová. Ol ocꞌxoc scꞌol dꞌayex, ol ex yacꞌ 
nivancꞌolal co Diosal.

 8 Ix yalan Jehová icha tic: A tas nabꞌil vuuj, man̈ lajanoc yedꞌ tas tze 
naꞌa. A tas tzin cꞌulej, man̈ lajanoc yedꞌ tas tze cꞌulej.

 9 A in pensar yedꞌ tas tzin cꞌulej chiꞌ man̈ lajanoc icha eyicoꞌ, yujto yel 
val te ecꞌbꞌalxo tas tzin naꞌ chiꞌ dꞌa yichan̈ schaan̈il yajqꞌue satchaan̈ 
dꞌa yibꞌan̈ lum luum tic.

 10 A yaxn̈abꞌ yedꞌ qꞌuen sacbꞌacom tzꞌemta dꞌa satchaan̈, max meltzajlaj 
dꞌa ichn̈ej taꞌ, palta to schꞌayxican lum luum yuuj yic vachꞌ sqꞌueul 
masanil tas tzꞌavchaj dꞌa luum. Syacꞌan sat, tzꞌelta yin̈atil yic syal 
yavchajxi, syacꞌanpax svael ebꞌ anima.

 11 Icha yaxn̈abꞌ chiꞌ, icha chiꞌ yaj in lolonel, max meltzajlaj dꞌayin dꞌa 
ichn̈ej taꞌ, palta to sbꞌocan tas nabꞌil vuuj, tzꞌelpaxcꞌoch tas tzin nibꞌej.

 12 Tzalajcꞌolal ol aj eyelta bꞌaj ayex ecꞌ presoal, juncꞌolal ol aj e meltzaj 
dꞌa e chon̈abꞌ. Masanil lum vitz, lum tzalquixtac, ichato ol qꞌue val 

sjaj lum dꞌa chaan̈ yuj tzalajcꞌolal. A teꞌ nivac teꞌ, icha val to ol stzꞌit 
scꞌabꞌ teꞌ stzalaji.

 13 A lum bꞌaj ay teꞌ qꞌuiix, a teꞌ cꞌubꞌtaj ol qꞌuibꞌoc. A lum bꞌaj ay teꞌ sac 
qꞌuiix, a teꞌ arrayán ol qꞌuibꞌ sqꞌuexuloc teꞌ. Ol in cꞌulej juntzan̈ tic 
yic sbꞌinaj in bꞌi a in Jehová in tic, yic tzin nachajn̈ejcot dꞌa juneln̈ej, 
xchi Jehová.

A colnabꞌil tzꞌaltaj dꞌa masanil anima

56  1 Ix yalan Jehová icha tic:
Bꞌeybꞌalejec tojolal, aocabꞌ tas vachꞌ tze cꞌulej, yujto toxo val ol ex 

in coleli. Ol in chꞌoxel in poder in colvaji.
 2 Te vachꞌ yic ebꞌ scꞌanabꞌajan juntzan̈ checnabꞌil tic, sbꞌeybꞌalan ebꞌ icha 

val yaji, aton ebꞌ nivan yelcꞌoch scꞌual icꞌoj ip dꞌay, max yixtejbꞌat ebꞌ, 
aton ebꞌ syailan sbꞌa, max scꞌulej chucal ebꞌ, xchi Jehová.

 3 Tato ay ebꞌ chꞌoc nacional syacꞌoch sbꞌa dꞌa yol scꞌabꞌ Jehová, mocabꞌ 
yal ebꞌ icha tic: A Jehová max in chaanoch dꞌa scal schon̈abꞌ tic. 
An̈ejtonaꞌ ebꞌ vin̈ malaj yuninal, mocabꞌ yal ebꞌ vin̈ icha tic: A in tic 
lajan in icha junoc teꞌ taquin̈ teꞌ.

 4 A Jehová tzꞌalan icha tic: Tato a ebꞌ vin̈ malaj yuninal chiꞌ nivan 
yelcꞌoch scꞌual icꞌoj ip dꞌay, scꞌanabꞌajan pax ebꞌ vin̈ tas tzin nibꞌej, 
tojol syutej sbꞌa ebꞌ vin̈ dꞌa in trato,

 5 ay jun tas te vachꞌ ol vacꞌ dꞌa ebꞌ vin̈ dꞌa yichan̈ to ay yuninal, ma yisil. 
A jun chiꞌ, to ol bꞌinajn̈ej ebꞌ vin̈ dꞌa in templo yedꞌ dꞌa scal in chon̈abꞌ. 
Ol vacꞌanpax jun sbꞌi ebꞌ vin̈ dꞌa juneln̈ej, malaj bꞌaqꞌuin̈ ol sateloc.

 6 Axo pax ebꞌ chꞌoc chon̈abꞌil syacꞌoch sbꞌa dꞌa yol in cꞌabꞌ, yic tzin yacꞌan 
servil ebꞌ, tzꞌochpax ebꞌ ejmelal dꞌayin, tzin sxajanej ebꞌ, scꞌanabꞌajan 
pax scꞌual icꞌoj ip ebꞌ, tojol syutej sbꞌa ebꞌ dꞌa in trato, ol in chaoch 
ebꞌ dꞌa scal in chon̈abꞌ.

 7 Ol vicꞌcot ebꞌ dꞌa jun in tzalan vicn̈ej yaji. Ol vacꞌan tzalajbꞌoc scꞌol 
ebꞌ dꞌa spatil bꞌaj tzꞌoch lesal dꞌayin. Ol in cha silabꞌ ebꞌ sn̈ustzꞌa dꞌa 
yibꞌan̈ valtar, yujto a in templo tic, ol alchaj yuuj to spatil lesal yaj 
dꞌa masanil chon̈abꞌ.

 8 A in Jehová Yajal in dꞌa Smasanil, a in tzin molbꞌejcot ebꞌ israel 
aycanbꞌat dꞌa juntzan̈ chꞌoc nacional, a in svalaꞌ: Ol vicꞌcot juntzan̈ 
ebꞌ chꞌoc nacional yic junn̈ej tzꞌaj ebꞌ yedꞌ ebꞌ israel molbꞌilxo vuuj, 
xchi Jehová.

A schucal pensar ebꞌ yajalil chon̈abꞌ

 9 Ix yalan Jehová icha tic: Ex chꞌoc nacional, cotan̈ec icha nocꞌ chium 
nocꞌ. Cotan̈ec milval, ul satequel in chon̈abꞌ tic, icha syacꞌ nocꞌ 
caltacteꞌal nocꞌ sjavi, schianbꞌat nocꞌ calnel.

 10 Yujto a ebꞌ stan̈vumal in chon̈abꞌ tic, ichato maxtzac yal yilan ebꞌ, 
maxtzac nachajel yuj ebꞌ tas scꞌulej. Lajan ebꞌ icha nocꞌ tzꞌiꞌ max 
chivaji. Jichanecꞌ ebꞌ tzꞌecꞌ cꞌu. An̈ej vayan̈ sgana ebꞌ scꞌulej.

 11 Lajan ebꞌ icha nocꞌ tzꞌiꞌ tzꞌochn̈ej svejel, malaj bꞌaqꞌuin̈ sbꞌudꞌji. A ebꞌ 
yilumal in chon̈abꞌ tic, max nachajel jabꞌoc yuj ebꞌ, an̈ej tas sgana ebꞌ 
sayeqꞌui.

 12 Syalan ebꞌ icha tic: Coyec bꞌat co sayec an̈ an̈, a an̈ te ov scuqꞌuejec, 
yic sqꞌue val an̈ dꞌa co jolom. Scucꞌanpax an̈ qꞌuicꞌan icha sco cꞌulej 
ticnaic, mato ol te ecꞌ yibꞌan̈ cucꞌan an̈ jun, xchi ebꞌ.

57  1 Ayic scham ebꞌ anima vachꞌ spensar, malaj mach snaan ebꞌ. Ayic 
satem ebꞌ vachꞌ sbꞌeybꞌal chiꞌ, malaj mach snachajel yuuj to ayic 

scham ebꞌ chiꞌ, scolchajcanel ebꞌ dꞌa scal yaelal.
 2 A ebꞌ vachꞌ sbꞌeybꞌal chiꞌ, juncꞌolal yaj ebꞌ, van yicꞌan yip ebꞌ bꞌaj scꞌoch chiꞌ.

Ay yoval scꞌol Jehová dꞌa ejmelal dꞌa comon dios

 3 Ix yalan Jehová icha tic: Cotan̈ec dꞌayin a ex tze bꞌeybꞌalej chucal, a ex 
ton tze bꞌeybꞌalej ajchumal, ex tzex em ajmulal.

 4 ¿Mach ebꞌ tze bꞌuchuꞌ? ¿Mach ebꞌ tzeyedꞌtej sat, tzꞌelta jabꞌan eyacꞌ tze 
chacaneli? A ex tic te chuc ex, te esalvum ex.

 5 A dꞌa yichtac teꞌ ji yedꞌ te teꞌ cꞌayum xiil, ataꞌ tze cꞌulej ajmulal. 
Tzeyacꞌanpax ebꞌ eyuninal silabꞌil dꞌa e diosal dꞌa scaltac qꞌuen 
qꞌueen dꞌa stitac aꞌ cotac aꞌ sbꞌeyi.

 6 Ex israel, scha val e cꞌol eyoch ejmelal dꞌa qꞌuen qꞌueen n̈eleli sat dꞌa 
yoltac aꞌ cotac aꞌ sbꞌeyi, a juntzan̈ chiꞌ ix e sicꞌcanel e diosaloc. Aton 
dꞌa juntzan̈ chiꞌ tze sequem vino, tzeyacꞌan sat eyavbꞌen silabꞌil dꞌay. 
¿Am e naani to man̈ ol vacꞌoch eyaelal yuj juntzan̈ tas tze cꞌulej chiꞌ?

 7 A dꞌa lum jolomtac vitz te chaan̈ ay steꞌal, ataꞌ tze bꞌo e vaynubꞌ, tze 
n̈usanpax e silabꞌ.

 8 A dꞌa yoloch e puerta, ataꞌ tzeyacꞌoch yechel e diosal yajbꞌentac yilji. A 
inxo tic, tzin bꞌatcan satcꞌolal eyuuj. Tze quichanel bꞌeran e bꞌa, tzex 
ecꞌ jichan dꞌa sat e chꞌat levan sat. Tzeyacꞌan e trato e mulan yedꞌ ebꞌ 
tze nibꞌejochi, tzex vay yedꞌ ebꞌ.

 9 Tzeyicꞌanbꞌat aceite yedꞌ jantac perfume, tzex bꞌat lemnaj dꞌa jun yechel 
comon dios scuch Moloc, tzex och ejmelal dꞌay. Tze checanbꞌat 
ebꞌ e checabꞌ dꞌa najat bꞌat sayanecꞌ juntzan̈xo e diosal, masanto 
tzꞌemcꞌoch ebꞌ bꞌaj ay ebꞌ chamnac.

 10 Tzex cꞌunbꞌi eyecꞌ dꞌa najat chiꞌ, palta max nachajel jabꞌoc eyuuj to 
malaj yelcꞌoch jun tze cꞌulej chiꞌ. Yujto te nibꞌabꞌil jun tze sayecꞌ chiꞌ, 
yuj chiꞌ tzꞌochxi eyip, tze sayanxi.

 11 ¿Mach juntzan̈ ebꞌ bꞌaj tzex xivi to nivan yelcꞌoch chiꞌ dꞌayex, yuj chiꞌ 
tzin eyactejcani, tzin bꞌat satcꞌolal eyuuj? ¿Tom yujto man̈xa tas 
svalaꞌ, yuj chiꞌ man̈xa velcꞌoch dꞌayex?

 12 A ticnaic, ol vacꞌ checlaj juntzan̈ e bꞌeybꞌal te vachꞌ e naan chiꞌ, palta 
man̈ ol ex colchajlaj yuuj.

 13 Ayic ol el eyav e cꞌanan in colval, ol valan dꞌayex: Aocabꞌ e comon 
diosal chiꞌ tzex colani, xin chama. A masanil juntzan̈ chiꞌ, ol 
icꞌchajbꞌat yuj icꞌ, an̈ej yedꞌ jun pusoc icꞌ chiꞌ ol bꞌatoc. Axo pax ebꞌ 
tzin acꞌanoch yipoc scꞌool jun, ol cajnajn̈ej ebꞌ dꞌa in chon̈abꞌ tic, ol 
ajn̈ej ebꞌ dꞌa lum tzalan vicn̈ej yaji, xchi Jehová.

A ebꞌ israel sna sbꞌa

 14 Ol abꞌjoc yalchaj icha tic: Bꞌoec jun bꞌe, te pan̈an tzeyutej, iqꞌuequel 
tastac ayem dꞌa yol bꞌe chiꞌ yic vachꞌ tzꞌecꞌ in chon̈abꞌ, xchama.

 15 Yujto a Dios Axon̈ej nivan Yelcꞌochi, Ayn̈ej ecꞌ dꞌa juneln̈ej, scuchan pax 
Axon̈ej Ochi, a tzꞌalan icha tic: A in tic, cajan in dꞌa lugar te chaan̈ to 
vicn̈ej yaji, palta ay in pax ecꞌ yedꞌ ebꞌ emnaquilal yaji yedꞌ ebꞌ sna 
sbꞌa scꞌool yuj schucal, a in sviptzitej ebꞌ.

 16 Man̈xo ol cot voval dꞌa in chon̈abꞌ tic, man̈xo ol vacꞌn̈ejcot voval dꞌa ebꞌ 
dꞌa juneln̈ej, talaj a juntzan̈ anima bꞌobꞌil vuj tic, schabꞌaxqꞌue scꞌol 
ebꞌ dꞌayin.

 17 Yuj smul ebꞌ israel tic yic sayann̈ej scomon diosal ebꞌ, ix cot voval dꞌa 
ebꞌ, ix vacꞌanoch syaelal ebꞌ, ix in paticanel ebꞌ. Palta ix spitejn̈ej val 
sbꞌa ebꞌ, ix scꞌulan ebꞌ icha tas snibꞌej.

 18 Ix vil val sbꞌeybꞌal ebꞌ, palta ol van̈tej ebꞌ, ol vacꞌan yicꞌ yip ebꞌ. Ol in 
tan̈van ebꞌ, ol vacꞌan snivanil scꞌol ebꞌ scus yuj smul.

 19 Ol valan dꞌa ebꞌ icha tic: A ex najat cajan ex yedꞌ ex lacꞌan ayex, 
juncꞌolalocabꞌ eyaji, xin chama. Yujto a in ol van̈tej in chon̈abꞌ tic.

 20 Palta axo ebꞌ chuc sbꞌeybꞌal jun, lajan ebꞌ icha aꞌ mar scot bꞌalbꞌon sat, 
max ochlaj vaan, syicꞌancot jantac cꞌalem.

 21 A ebꞌ scꞌulan chucal, malaj jabꞌoc vachꞌil ol scha ebꞌ, xchi Jehová.

A tzecꞌojcꞌolal

58  1 Ix yalan Jehová dꞌayin icha tic:
Avajan̈ dꞌa chaan̈, man̈ ach xiv avaji. Te chaan̈ tzꞌel av icha spuji 

junoc qꞌuen trompeta. Al dꞌa ebꞌ yin̈tilal Jacob tic to te pit ebꞌ, te 
chuc ebꞌ.

 2 Junjun cꞌu scomon och ebꞌ ejmelal dꞌayin. Scomon tzalaj ebꞌ, snibꞌan ebꞌ 
yojtaquejel in bꞌeybꞌal, icha junoc chon̈abꞌil anima sbꞌeybꞌalan tojolal, 
ichato malaj bꞌaj syiqꞌuel spensar ebꞌ dꞌa in checnabꞌil, ichato scꞌan 
juntzan̈ checnabꞌil ebꞌ yic tojolal dꞌayin, schꞌoxan ebꞌ to stzalaj ebꞌ 
sjavi dꞌayin.

 3 Ijan scot yoval ebꞌ dꞌayin syalan ebꞌ icha tic: Nabꞌan̈ej tzon̈ comon och 
tzecꞌojcꞌolal dꞌayach, tocval tzon̈ ilaꞌ. Nabꞌan̈ej squixtej co bꞌa coch 
ejmelal dꞌayach, tocval tzon̈ a naꞌa, xchi ebꞌ. Svalan icha tic: Yel toni, 
ayic tzex och dꞌa tzecꞌojcꞌolal chiꞌ, an̈ej tas tze nibꞌej, a chiꞌ tze cꞌulej, 
tzeyixtan ebꞌ e munlajvum.

 4 Ayic tzex comon och dꞌa tzecꞌojcꞌolal chiꞌ, an̈ej telajbꞌail yedꞌ oval 
tzeyacꞌaꞌ, tze macꞌlan e bꞌa yuj e chuc pensaril. Tocval ol vabꞌ e lesal 
dꞌa jun e tzecꞌojcꞌolal tzeyacꞌ chiꞌ.

 5 ¿Tom a e naani to tzin tzalaj yedꞌ tas tzeyutej e bꞌa chiꞌ? A jun tze cꞌulej 
chiꞌ cuscꞌolal, tzex comon em n̈ojan icha spacchaj teꞌ aj, tzex comon 
ecꞌ jichan dꞌa yibꞌan̈ qꞌuen ticꞌaqꞌuil taan̈ yedꞌ pichul ya svaꞌi. ¿Tom a 
jun chiꞌ tzeyacꞌ scuch tzecꞌojcꞌolal te vachꞌ dꞌa yol in sat e naani?

 6 Palta man̈ ichoc taꞌ. Ol val dꞌayex to a tzecꞌojcꞌolal scha in cꞌool, aton 
stzolal tic: Colequelta ebꞌ anima ayoch dꞌa yol scꞌabꞌ ebꞌ chuc spensar. 
Man̈xo eyixtej ebꞌ smunlaj dꞌayex, actejequel ebꞌ tzꞌixtaj chiꞌ, man̈xo 
eyixtej ebꞌ.

 7 A ebꞌ anima scham yuj vejel, aqꞌuec svael ebꞌ. Axo ebꞌ malaj spat, 
aqꞌuec sposado ebꞌ dꞌa e pat. A ebꞌ malaj spichul, aqꞌuecoch spichul 
ebꞌ, man̈ eyactej eyacꞌan snivanil scꞌol ebꞌ eyetchon̈abꞌ.

 8 Tato icha chiꞌ tzeyutej e bꞌa, yaln̈ej bꞌaj ol checlaj in vachꞌcꞌolal dꞌayex, 
icha tzꞌaj sqꞌuin̈ibꞌi dꞌa junxo cꞌu. Elan̈chamel ol ex colchajoc. A in e 
tojolal vaji, bꞌabꞌel in bꞌat eyuuj, axo in tziquiquial, tzacꞌan eyuuj.

 9 Yuj chiꞌ tato ol ex avaj dꞌayin, elan̈chamel ol in tacꞌvoc dꞌayex. Tato 
ol el eyav e cꞌanan in colval, ol valan dꞌayex icha tic: Ina in tic, xin 
chama. Tzeyiqꞌuel juntzan̈ chucal chiꞌ dꞌa e cal. Man̈ e suy slumal ebꞌ 
eyetanimail, man̈xo e naqꞌue esal lolonel dꞌa spatic ebꞌ.

 10 Tato tzeyacꞌ svael ebꞌ ay svejel, tzex colvaj dꞌa ebꞌ ay tas tzꞌoch yuuj, 
tato icha chiꞌ, ol checlaj e vachꞌil dꞌa scal anima icha saquilqꞌuinal 
dꞌa scal qꞌuicꞌalqꞌuinal. Ol ex checlajel icha yoc cꞌu dꞌa chimcꞌualil dꞌa 
scal qꞌuicꞌalqꞌuinal chiꞌ.

 11 Tato icha chiꞌ, ol ex in cuchbꞌejn̈ej. Jantac e vael ol vacꞌ dꞌa lum tzꞌinan 
luum. Ol vacꞌan yip e nivanil, lajan ol ex aj icha junoc tas avabꞌil 
ayn̈ejoch yalil, ma icha junoc sjaj a aꞌ malaj bꞌaqꞌuin̈ stupi.

 12 Ol e bꞌoxiqꞌue e chon̈abꞌ dꞌa yedꞌtal bꞌaj jubꞌilemi, aton dꞌa yibꞌan̈ 
yich aycanem dꞌa pecaꞌ. Ol alchaj dꞌayex to bꞌoumexxiqꞌue muro 
lan̈chajnac, bꞌoumexxiqꞌue pat lan̈chajnaquemi.

Tas tzꞌalji yuj scꞌual icꞌoj ip

 13 A in Jehová in tic svalaꞌ: Tato man̈ comonoc tzeyutejbꞌat scꞌual icꞌoj ip, 
malaj e munlajel tze bꞌo dꞌa jun cꞌu vic yaj chiꞌ, tato tzex tzalaj paxi 
yujn̈ej to ay yelcꞌoch jun cꞌu chiꞌ dꞌayex, max eyal comon lolonel,

 14 tato icha chiꞌ, ol ex tzalaj vedꞌoc. A in ol vacꞌ snivanil eyelcꞌoch dꞌa masanil 
chon̈abꞌ. Ol eyacꞌ tzalajbꞌoc e cꞌool dꞌa lum luum vacꞌnac e macbꞌenoc dꞌa 
e mam eyicham aj Jacob. A in ton Jehová in svalcan jun tic.

A syaelal Israel yuj schucal

59  1 Tocval tzꞌel yip spoder Jehová, yuj chiꞌ maxtzac yal scolvaji, 
tocval ix chacan̈bꞌi Jehová, yuj chiꞌ maxtzac yabꞌ e tevi, maay.

 2 A chucal tze cꞌulej, a chiꞌ ayecꞌ dꞌa scal e nan̈al yedꞌ Dios. A juntzan̈ e 
mul chiꞌ, a tzꞌecꞌ macan dꞌa e cal yedꞌ Dios chiꞌ, yuj chiꞌ maxtzac yabꞌ 
tas tzeyalaꞌ.

 3 A ex tic, chicꞌtac e cꞌabꞌ e milancham anima, mictac e cꞌabꞌ e cꞌulan 
chucal. Axon̈ej es yedꞌ chucal tzꞌelta dꞌa yol e tiꞌ.

 4 Malaj junoc ex vachꞌ tzeyutej e bꞌa. Max e chꞌolbꞌitej yaj ebꞌ anima 
dꞌa stojolal, ma dꞌa stzolal. A tas malaj yelcꞌochi yedꞌ esal lolonel, a 
tzeyacꞌlabꞌej ayic sbꞌo yaj eyoval. Tze cꞌulan chucal, yujto a chiꞌ ayecꞌ 
dꞌa e pensar.

 5 A tas nabꞌil eyuuj chiꞌ, lajan val icha sn̈olobꞌ nocꞌ chan. A mach sloan sn̈olobꞌ 
nocꞌ chan chiꞌ, schamn̈ej. Ayic smacꞌji pojoc, a nocꞌ cotac ajavchan tzꞌelta 
dꞌa yool. An̈ejaꞌ tas nabꞌil eyuj chiꞌ, icha schꞌal nocꞌ xim yaji.

 6 A schꞌal nocꞌ xim chiꞌ, max yal-laj sbꞌo pichul yedꞌoc, malaj mach spich 
sbꞌa yedꞌ tas sbꞌo nocꞌ chiꞌ. Icha schꞌal nocꞌ xim chiꞌ, icha chiꞌ juntzan̈ 
chucal tze cꞌulej, malaj jabꞌoc tas tzeyicꞌ dꞌay.

 7 Tzex bꞌat lemnaj dꞌa scal chucal. Elan̈chamel tze milcham ebꞌ anima 
malaj smul. An̈ej dꞌa chucal ayoch e pensar, a bꞌaj tzex eqꞌui, jantac 
tastac tze satcaneli.

 8 An̈ej oval tzeyacꞌaꞌ, malaj jabꞌoc tojolal scheclaj dꞌa tas tze cꞌulej. A e 
bꞌeybꞌal chiꞌ, juneln̈ej man̈ vachꞌoc. A ebꞌ tzꞌoch tzacꞌan eyuuj, malaj 
jabꞌoc juncꞌolal tzꞌilchaj yuj ebꞌ dꞌayex.

 9 Yuj chiꞌ syalan ebꞌ anima icha tic: Malaj mach stecꞌbꞌan sbꞌa cuuj, 
malaj mach tzon̈ colanel dꞌa yol scꞌabꞌ ebꞌ tzon̈ ixtani. Sco tan̈vej 
tzalajcꞌolal, palta axo cuscꞌolal oyan och dꞌa co patic. Sco tan̈vej 
bꞌaqꞌuin̈ tzon̈ colchajel dꞌa yol scꞌabꞌ ebꞌ tzon̈ ixtani, palta malaj mach 
tzon̈ colani.

 10 Toxon̈ej sco machlej bꞌaj tzon̈ eqꞌui, icha yecꞌ machmon junoc mach 
max uji yilan dꞌa sat pat. A dꞌa chimcꞌualil tzon̈ telvi, ichato dꞌacꞌvalil 
ayon̈eqꞌui. Vachꞌchom tecꞌan on̈ scabꞌi, palta ichato chamnac on̈xo.

 11 Ay bꞌaj scot coval, sn̈iii yol co jaj icha nocꞌ oso, mato tzon̈ cꞌacvi icha 
nocꞌ paramuch. Sco tan̈vej co chꞌolbꞌitaj dꞌa stojolal, palta malaj 
bꞌaqꞌuin̈ sbꞌo caji. Sco tan̈vej co colji, palta najat yajcanel dꞌayon̈.

 12 Mamin Jehová, yel ix co pitej co bꞌa dꞌayach. A co mul chiꞌ tzꞌicꞌancot 
dꞌa quibꞌan̈. Chequel yaj co pitalil, cojtac co mul chiꞌ.

 13 Ach co Diosal, te pit scutej co bꞌa dꞌayach, max ach co cꞌanabꞌajejlaj. 
Max co nibꞌejoch tzacꞌan co bꞌa uuj. An̈ej val chucal yedꞌ ixtoj anima 
sco cꞌan co cꞌulej. Nabꞌil cuuj tas tzꞌaj cacꞌan es yedꞌ quixtan ebꞌ 
quetanimail.

 14 Sco chaquel bꞌaj sbꞌo yaj ebꞌ quetanimail. A tojolal, najat yajcanbꞌat 
cuuj. A tas yel, man̈xalaj mach schaan yabꞌ bꞌaj smolbꞌej sbꞌa ebꞌ 
anima. Axo tojolal chiꞌ, maxtzac checlaj bꞌaj ay.

 15 Man̈xa mach tzꞌalan tas yel, axo ebꞌ snibꞌej yactancan chucal, tzꞌicꞌjiecꞌ 
tastac ay dꞌa ebꞌ, xchi ebꞌ anima.

Ol colvaj Dios dꞌa ebꞌ schon̈abꞌ

A Jehová max scha scꞌol juntzan̈ tic, yujto maxtzac chꞌolbꞌitaj ebꞌ anima 
dꞌa stojolal.

 16 Toxon̈ej sat scꞌol Jehová ayic syilani to malaj mach syacꞌlej sbꞌoan yaj 
jun tic. Yuj chiꞌ syacꞌoch sbꞌa scolan ebꞌ yedꞌ spoder, ol yacꞌ ganar 
scolan ebꞌ.

 17 Icha ebꞌ soldado ayoch spichul yic oval, icha chiꞌ ol aj sjavi Jehová yedꞌ 
yoval scꞌool, yic syacꞌan spac dꞌa ebꞌ ixtum anima. A stojolal, icha 
qꞌuen maclabꞌ n̈iꞌ cꞌol yaji. Axo scolnabꞌil, lajan icha qꞌuen xumpil.

 18 Ol spacan dꞌa junjun mach, ato syalaꞌ tas scꞌulej. Ol yacꞌanoch syaelal 
ebꞌ ayoch ajcꞌolal dꞌay. A ebꞌ schichon scꞌol dꞌay, aton ebꞌ cajan dꞌa 
scꞌaxepal aꞌ mar, ol yacꞌ spac dꞌa ebꞌ dꞌa smojal.

 19 Masanil ebꞌ anima dꞌa yolyibꞌan̈qꞌuinal tic, bꞌaj sqꞌueul cꞌu, masanto bꞌaj 
tzꞌem cꞌu, ayic ol yilanoch stziquiquial Jehová ebꞌ, ol xiv ebꞌ, yujto ol 
ja icha val junoc aꞌ elumaꞌ, ichato pechbꞌil yuj junoc oval icꞌ.

 20 A Jehová tzꞌalani to ol javoc scol ebꞌ aj Sion, aton ebꞌ yin̈tilal Jacob sna 
sbꞌa yuj schucal.

 21 Syalan Jehová icha tic: A ticnaic tzin bꞌocan jun in trato eyedꞌoc, 
svacꞌancan in tiꞌ to a Vespíritu yedꞌ in cꞌaybꞌubꞌal svacꞌcan dꞌayex, ol 
cann̈ej eyedꞌoc. Ol eyalancan dꞌa ebꞌ eyuninal yedꞌ dꞌa ebꞌ eyin̈tilal ol 
eln̈ej, yic tze cꞌanabꞌajej dꞌa juneln̈ej, xchi Jehová.

Sbꞌinajnaquil acꞌ Jerusalén

60  1 Ix yalan Jehová icha tic:
Ex aj Jerusalén, qꞌuean̈ecxi vaan, te vachꞌ eyicoꞌ yujto 

scheclajxiqꞌue in tziquiquial dꞌa e cal.
 2 Axo yolyibꞌan̈qꞌuinal tic, a qꞌuicꞌqꞌuinal ol musancanoc, ichato ol can 

juntzan̈xo nación dꞌa scal jun nivan qꞌuicꞌalqꞌuinal. A exxo tic, a in Jehová 
in tic ol vacꞌ saquilqꞌuinal dꞌayex, ol checlajel in tziquiquial dꞌa e cal.

 3 A juntzan̈ nivac nación chiꞌ, ol javoc dꞌayex yuj e saquilqꞌuinal chiꞌ. A 
ebꞌ vin̈ rey, ol javoc ebꞌ vin̈ ul yil in tziquiquial ol checlaj chiꞌ.

 4 Qꞌuean̈ec qꞌuelan, tzeyilan dꞌa e patic eyichan̈ to a masanil ebꞌ 
eyetchon̈abꞌ, ol laj smolbꞌej sbꞌa ebꞌ sjax dꞌayex. A ebꞌ eyal eyuninal, 
najat ol cot ebꞌ, mecꞌbꞌil ebꞌ ol ul acꞌjoccan ebꞌ dꞌayex.

 5 Ayic ol eyilan icha chiꞌ, ol ex qꞌue jucnaj e tzalaji, ol ex te tzalaj val. 
Yujto ol laj yicꞌcot sbꞌeyumal juntzan̈ nación ay dꞌa scꞌaxepal aꞌ mar, 
ol ul yacꞌancan ebꞌ dꞌayex.

 6 Ol majel sat e lum tic yuj jantac nocꞌ camello ol yicꞌcot ebꞌ aj Madián 
yedꞌ ebꞌ aj Efa. Ol javocpax masanil ebꞌ aj Sabá, yedꞌnac qꞌuen oro ebꞌ 
yedꞌ incienso. Ol yalanel vachꞌ lolonel ebꞌ dꞌayin Jehová in tic, yuj tas 
tzin cꞌulej.

 7 Masanil nocꞌ calnel ay dꞌa Cedar, ol eyiquej nocꞌ. Masanil nocꞌ chꞌac 
calnel ay dꞌa Nebaiot, a nocꞌ ol eyacꞌlabꞌej, yic ol eyacꞌan nocꞌ silabꞌil 
dꞌa valtar, aton silabꞌ nibꞌabꞌil vuuj. Icha chiꞌ ol vutej, yic ay yelcꞌoch 
in templo dꞌayex.

 8 Ol eyalan icha tic: ¿Tas juntzan̈ scot chiꞌ, icha scot asun, ma icha scꞌoch 
nocꞌ paramuch dꞌa yedꞌtal?

 9 A jun ol eyil chiꞌ, aton teꞌ barco scot dꞌa scꞌaxepal aꞌ mar, bꞌabꞌel scot 
teꞌ yic Tarsis yuj teꞌ. Van yicꞌjicot ebꞌ eyuninal aycanbꞌat dꞌa najat 
yuj ebꞌ, yedꞌnac qꞌuen oro ebꞌ yedꞌ qꞌuen plata. Ol in icꞌjocchaan̈ a in 
Jehová e Diosal, A inxon̈ej Ochi. A in pax ol ex vacꞌ bꞌinajoc.

 10 A ebꞌ chꞌoc nacional, a ebꞌ ol bꞌoanxiqꞌue smuroal e chon̈abꞌ, axo ebꞌ 
sreyal ebꞌ ol ex acꞌan servil. Vachꞌchom yuj yoval in cꞌool ix vacꞌoch 
eyaelal, axo ticnaic, yuj in vachꞌcꞌolal tzꞌocꞌxi in cꞌol dꞌayex.

 11 A spuertail e chon̈abꞌ, jacann̈ej dꞌa cꞌualil yedꞌ dꞌacꞌvalil yic syicꞌcot 
sbꞌeyumal juntzan̈ nación chiꞌ dꞌayex, yic sjavipax sreyal ebꞌ dꞌa eyichan̈.

 12 A juntzan̈ nivac nación, ma ebꞌ rey man̈ ol ex acꞌan servil, ol satjoquel 
ebꞌ. Man̈xa bꞌaj ol checlaj jabꞌoc ebꞌ.

 13 A jantac sbꞌeyumal lum Líbano ol icꞌchajcot dꞌayex: Aton teꞌ taj, teꞌ 
cꞌubꞌtaj yedꞌ teꞌ tzicap. Ol och teꞌ svachꞌil yelvanubꞌoc in templo, yic 
ol vicꞌchaan̈ jun lugar chiꞌ bꞌaj ol in ajoc.

 14 Masanil yin̈tilal ebꞌ ix ex ixtan chiꞌ, ol javoc ebꞌ yaqꞌuem sbꞌa dꞌayex. 
Masanil ebꞌ ix ex chacaneli, ol ul em cuman ebꞌ dꞌayex, ol yalan ebꞌ 
dꞌayex icha tic: A ex aj chon̈abꞌ Sion ex tic, yicn̈ej Jehová eyaji, aton 
sDiosal Israel Axon̈ej Ochi, xcham ebꞌ.

 15 Vachꞌchom actabꞌil ex can dꞌa pecaꞌ, chacbꞌil ex eli, man̈xa mach 
tzꞌecꞌ bꞌaj ecꞌnac ex chiꞌ, palta axo ticnaic, ol vacꞌ eyicꞌjichaan̈ yedꞌ e 
bꞌinajnaquilal yuj masanil chon̈abꞌ dꞌa juneln̈ej.

 16 A juntzan̈ nación chiꞌ, ol yacꞌ e vael ebꞌ te vachꞌ, axo ebꞌ sreyal ebꞌ, 
ol yicꞌcot sbꞌeyumal ebꞌ, ol ex yacꞌan servil ebꞌ, icha syutej junoc 
ix nunabꞌil yacꞌan chunoc yuneꞌ. Icha chiꞌ ol aj eyojtacaneli to a in 
Jehová e Diosal in, e Columal vaji, a in sDiosal in vin̈aj Jacob, tzex in 
coloꞌ.

 17 Ol in qꞌuex masanil tas ay dꞌayex: A qꞌuen oro ol vacꞌ sqꞌuexuloc 
qꞌuen bronce, axo qꞌuen plata ol vacꞌ sqꞌuexuloc qꞌuen hierro. A 
qꞌuen bronce ol vacꞌ sqꞌuexuloc te teꞌ, axo qꞌuen hierro chiꞌ ol vacꞌ 
sqꞌuexuloc qꞌuen comon qꞌueen. A ebꞌ eyajalil, dꞌa stojolal ol ex 
schꞌolbꞌitej ebꞌ, yuj chiꞌ juncꞌolal ol ex ajoc.

 18 A dꞌa e luum chiꞌ, man̈xa milojcham anima, oval yedꞌ jantac chucal ol 
ujoc. Man̈xa tas ol satel dꞌa yol e macbꞌen chiꞌ yuj oval. A in ol ex in 
col icha junoc muro, ol in eyicꞌchaan̈ yujto ix ex in coloꞌ.

 19 Man̈xalaj ol och yoc cꞌu eyuuj, ma yoc qꞌuen uj dꞌacꞌvalil, yujto a in 
Jehová saquilqꞌuinal ol in aj dꞌayex dꞌa juneln̈ej. A in e Diosal in tic ol 
ex vacꞌ bꞌinajoc.

 20 A jun saquilqꞌuinal ol vacꞌ dꞌayex chiꞌ, a ol ochcan sqꞌuexuloc yoc 
cꞌu yedꞌ yoc qꞌuen uj. A jun chiꞌ, malaj bꞌaqꞌuin̈ ol tupoc, yujto a in 
Jehová in saquilqꞌuinal ol in aj dꞌayex dꞌa juneln̈ej. Man̈xa bꞌaqꞌuin̈ ol 
ex cusoc.

 21 Masanil ebꞌ eyetchon̈abꞌ, vachꞌn̈ej ol aj spensar ebꞌ. Ol yiquejpax slum 
ebꞌ dꞌa juneln̈ej. Lajan ol aj ebꞌ icha svol junoc teꞌ avbꞌen teꞌ avabꞌil 
vuuj. Ol in cꞌulej jun chiꞌ yuj vicꞌjichaan̈.

 22 A ebꞌ quenn̈ej sbꞌisul dꞌa e cal, ol qꞌuibꞌ val sbꞌisul ebꞌ, te tecꞌan ol aj ebꞌ 
icha junoc nivan chon̈abꞌ. Ayic ol cꞌoch stiempoal yelcꞌoch juntzan̈ tic, 
a in val Jehová in ol vaqꞌuelcꞌoch dꞌa elan̈chamel, xchi Jehová chiꞌ.

Yabꞌixal scolnabꞌil Israel

61  1 A Yespíritu Jehová Cajalil ayoch dꞌayin, yujto sicꞌbꞌil in el yuuj. 
Checbꞌil in cot yuuj, yic tzul valel vachꞌ abꞌix dꞌa ebꞌ mebꞌaꞌ, svacꞌan 

stecꞌanil ebꞌ man̈xa yip yuj cuscꞌolal, svalan dꞌa ebꞌ icha preso yaji to syal 
yel ebꞌ dꞌa libre.
 2 Svalanpaxeli to ix ja scꞌual co colchaj yuj Jehová co Diosal, scꞌual pax 

yacꞌanecꞌ co pac dꞌa ebꞌ cajcꞌool. Ix in checjicoti yic svacꞌan snivanil 
scꞌol ebꞌ cuscꞌolal yaji.

 3 Tzin javipax vacꞌ tzalajcꞌolal dꞌa ebꞌ aj Sion cuscꞌolal yaji, aton 
ebꞌ syacꞌqꞌue qꞌuen ticꞌaqꞌuil taan̈ dꞌa sjolom, a tzalajcꞌolal svacꞌ 
sqꞌuexuloc oqꞌuel. A bꞌit yic aloj vachꞌ lolonel svacꞌcanoch sqꞌuexuloc 
ilcꞌolal. Lajan ol aj ebꞌ icha junoc teꞌ ji avabꞌil yuj Jehová, yic 
sbꞌeybꞌalej tojolal ebꞌ yuj yicꞌanchaan̈ Jehová chiꞌ ebꞌ.

 4 A juntzan̈ chon̈abꞌ satnaqueli, ol sbꞌoxiqꞌue ebꞌ, ol sbꞌoanpaxqꞌue 
juntzan̈ pat ebꞌ macꞌbꞌilem lan̈naj dꞌa pecaꞌ.

 5 Ex vetchon̈abꞌ, a ebꞌ chꞌoc nacional ol tan̈van nocꞌ e calnel, e munlajel 
yedꞌ eyavbꞌen uva.

 6 Ol yalan ebꞌ to sacerdote ex Jehová, schecabꞌ ex co Diosal. Ol ex tzalaj 
yedꞌ sbꞌeyumal juntzan̈xo nación chiꞌ. Vachꞌ ol aj eyilji yuj tastac 
vachꞌ yilji ol yacꞌ ebꞌ dꞌayex.

 7 A ex tic, icha val ix aj eyabꞌan syail, qꞌuixvelal yedꞌ bꞌuchval, icha pax 
chiꞌ ol aj e chaan e bꞌeyumal yedꞌ e tzalajcꞌolal, malaj slajvubꞌ.

 8 Yujto a val tojolal snibꞌej Jehová, scot yoval yuj elcꞌal yedꞌ ixtoj anima. 
Yuj chiꞌ val dꞌa smojal ol aj spacan dꞌa ebꞌ ix ex ixtani. Ol lajvoc chiꞌ, 
ol sbꞌoan jun strato eyedꞌoc dꞌa masanil tiempo.

 9 Ol bꞌinaj val eyin̈tilal dꞌa scal masanil chon̈abꞌ. Masanil mach ol ex 
ilanoc, ol nachajel yuj ebꞌ to a Jehová tzꞌacꞌan svachꞌcꞌolal dꞌayex.

 10 Tzin te tzalaj val ticnaic yuj Jehová, tzin qꞌue val chaan̈ in tzalaj yuj in 
Diosal, yujto te vachꞌ ix yutej yacꞌan in colnabꞌil yedꞌ tojolal, ichato ix 
och in pichuloc yuuj. Icha svachꞌil tzꞌajoch spichul junoc vin̈ quelem 
yedꞌ junoc ix cobꞌes ayic snupnaj ebꞌ, icha chiꞌ in yutej.

 11 Icha tzꞌaj sqꞌueul tas sqꞌuibꞌ dꞌa sat luum, ma icha yelta svol junoc te teꞌ, 
icha chiꞌ ol aj yacꞌan checlaj tojolal Jehová Cajal dꞌa yichan̈ masanil 
nación yuj yicꞌjichaan̈.

62  1 Ix yalan Jehová icha tic:
Yuj val to tzex in xajanej ex aj Sion, yuj chiꞌ man̈ ol in em numan. 

Yuj val to tzex in xajanej ex aj Jerusalén, yuj chiꞌ man̈ ol vicꞌlaj vip 
masanto ol checlajel e tojolal icha yic sqꞌuin̈ibꞌi, axo e colnabꞌil, ol 
checlajel icha yajoch scꞌacꞌal teꞌ taj dꞌa qꞌuicꞌalqꞌuinal.

 2 Masanil nación ol och qꞌuelan yilan e tojolal. Masanil ebꞌ rey, ol och 
qꞌuelan ebꞌ yilan snivanil eyelcꞌochi. Yuj chiꞌ ol acꞌchajoch junxo 
eyacꞌ bꞌi. A in Jehová in tic ol vacꞌochi.

 3 Icha scheclajel snivanil yelcꞌoch junoc vin̈ rey yuj scorona, icha chiꞌ ol 
aj vacꞌan checlaj snivanil velcꞌochi, yujto ayex ecꞌ dꞌa yol in cꞌabꞌ.

 4 Man̈xo ol e cuch “Actabꞌilcani”, man̈xo ol alchajpax dꞌa e lum tic, 
“Satbꞌileli”, palta to ol e cuch: “Nibꞌabꞌil”. Axo lum e luum ol scuchcan: 
“Nupnajnac,” yujto nibꞌabꞌil ex vuuj. Yajal vaj dꞌa lum e luum tic.

 5 Yujto icha val junoc vin̈ quelem snupnaj yedꞌ junoc ix cobꞌes, icha chiꞌ 
ol in aj eyedꞌoc, ol in ochxoc eyedꞌoc, ol in tzalaj eyedꞌoc, icha stzalaj 
junoc vin̈ quelem yedꞌ yetbꞌeyum, icha chiꞌ ol in tzalaj eyedꞌoc.

 6 Ex aj Jerusalén, ix vacꞌcanoch e tan̈vumal dꞌa yibꞌan̈ smuroal e chon̈abꞌ. 
Dꞌa cꞌual dꞌacꞌval ol yal ebꞌ icha tic: A ex tzex avaj dꞌa Jehová, man̈ 
ex och vaan eyavaj dꞌay.

 7 Man̈ e cha yicꞌ yip Jehová, masanto ol sbꞌoxiqꞌue Jerusalén tic, yic 
vachꞌ masanil ebꞌ anima dꞌa yolyibꞌan̈qꞌuinal tic, ol yal vachꞌ lolonel 
ebꞌ dꞌay, xcham ebꞌ, xchi Jehová.

 8 A Jehová toxo ix yacꞌ stiꞌ, ol yaqꞌuelcꞌoch tas ix yal chiꞌ yuj spoder. Ix 
yalan icha tic: Man̈xa bꞌaqꞌuin̈ ol in cha svabꞌat e trigo ebꞌ ajcꞌool, 
man̈oc ebꞌ chꞌoc nacional ol ucꞌanbꞌat e vino, aton tastac tzeyicꞌ dꞌa e 
munlajel.

 9 Palta to a ex val ol e mol sat eyavbꞌen, ol e vaani, ol eyalan vachꞌ 
lolonel dꞌayin yuuj. Ol e molanpax sat eyuva, ol eyucꞌan yal eyuva 
chiꞌ dꞌa yol yamaqꞌuil in templo, xchi Jehová.

 10 Ex aj Jerusalén, elan̈ec dꞌa spuertail e chon̈abꞌ, bꞌoecbꞌat sbꞌe ebꞌ 
eyetchon̈abꞌ van sjaxi. Pan̈an tzeyutej bꞌaj chꞌolquixtac, tzeyicꞌanel 
qꞌuen qꞌueen dꞌa yol bꞌe chiꞌ. Tzeyacꞌanqꞌue junoc bandera yic 
schꞌoxan dꞌa juntzan̈xo nación bꞌajtil ay jun bꞌe chiꞌ.

 11 A Jehová tzꞌalan dꞌa ebꞌ cajan bꞌaj slajvicꞌoch yolyibꞌan̈qꞌuinal tic: Alec 
dꞌa ebꞌ aj Sion icha tic: Ilecnabꞌ sjavi e Columal, yedꞌnac tas ix yicꞌ 
yuj smunlajel, xe chi, xchi Jehová.

 12 A ebꞌ israel, ol alchajoc to schon̈abꞌ Dios yaj ebꞌ, sicꞌbꞌilel ebꞌ, aton 
masanil ebꞌ ix colji yuj Jehová. A Jerusalén ol scuch Chon̈abꞌ 
Nibꞌabꞌil, Man̈xo Actabꞌiloccani.

A spac syacꞌ Jehová dꞌa ebꞌ ajcꞌool

63  1 —¿Mach jun scot dꞌa nivan chon̈abꞌ Bosra, dꞌa yol smacbꞌen Edom, 
chacchac spichul ayochi, te ayxo smay yilji, yedꞌnac val yip scoti? 

Ix tacꞌvi Jehová icha tic:
—A in Jehová in tzin javi, ay in poder in colvaji. Svalanpaxi to ol in 

chꞌolbꞌitej yaj dꞌa stojolal, xchi.
 2 —¿Tas yuj chacchac yilji a pichul, ichato ach tecꞌviel yal sat uva? xin chi dꞌay.
 3 Ix yalani:

—Yujto ix in teqꞌuem juntzan̈ nación icha stecꞌjiel yal sat uva. A inn̈ej, 
malaj junocxo nación ix och vedꞌoc. Aycot voval ix in tecꞌanem ebꞌ 
vajcꞌool, yujto aycot yoval in cꞌool dꞌa ebꞌ. Icha chiꞌ ix aj yoch chititoc 
schiqꞌuil ebꞌ dꞌayin, ix chicꞌax in pichul tic.

 4 Yujto ix in naꞌ to ix javi scꞌual in colanel in chon̈abꞌ, svacꞌanpax spac dꞌa 
ebꞌ ajcꞌool.

 5 Ix in ecꞌ qꞌueleloc, tato ay mach scolvaj vedꞌoc. Palta ix satqꞌue in cꞌool, 
yujto malaj mach tzꞌoch vedꞌoc. Yuj chiꞌ a val yuj yoval in cꞌol ix in 
tecꞌbꞌan in bꞌa, yuj chiꞌ ix yal in colan in chon̈abꞌ in chꞌocoj.

 6 Yedꞌ val yoval in cꞌool, ix in tecꞌanem masanil nación. Ix in satanel ebꞌ 
yedꞌ voval, ix bꞌey val schiqꞌuil ebꞌ vuj dꞌa sat luum, xchi Jehová.

A svachꞌcꞌolal Dios dꞌa Israel

 7 In gana svaleli jantac tzon̈ xajanej Jehová, tzin bꞌitan val jantac tas 
ix scꞌulej cuuj. Tzon̈ xajanej a on̈ yin̈tilal on̈ Israel tic. Jantac tas ix 
scꞌulej cuuj, ix ocꞌxi scꞌol dꞌayon̈, yujto te xajan on̈ yuuj.

 8 Ix yalan Jehová icha tic: A juntzan̈ anima tic, in chon̈abꞌ ebꞌ, vuninal 
ebꞌ, man̈xo ol meltzajoch ebꞌ ajcꞌolal dꞌayin, xchi. Yuj chiꞌ ix coljiel 
ebꞌ yuj Jehová chiꞌ

 9 dꞌa masanil syaelal. Man̈ chꞌococ mach ix schecbꞌat scol ebꞌ, palta a 
val ix schꞌox sbꞌa icha ángel yic scolan ebꞌ. Yujto xajan ebꞌ yuuj, 
tzꞌocꞌ scꞌol dꞌa ebꞌ, yuj chiꞌ ix colji ebꞌ yuuj. Ix quetzjibꞌey ebꞌ yuuj, 
ichataxon scꞌulej yedꞌ ebꞌ.

 10 Palta te pit ix yutej sbꞌa ebꞌ dꞌay, ix yacꞌan cus Yespíritu Jehová chiꞌ ebꞌ, 
aton Espíritu Axon̈ej Ochi. Yuj chiꞌ ix meltzajoch ajcꞌolal dꞌa ebꞌ, ix 
yacꞌan oval yedꞌ ebꞌ.

 11 Yuj chiꞌ, ix snaancot ebꞌ tas ujinac dꞌa pecaꞌ, dꞌa stiempoal vin̈aj Moisés. 
Ix scꞌanbꞌan ebꞌ icha tic: ¿Bꞌajtil ay Jehová coljinac ebꞌ co mam 
quicham dꞌa aꞌ mar, stan̈vumal pax ebꞌ? ¿Bꞌajtil ay jun yacꞌnacoch 
Yespíritu Axon̈ej Och dꞌa ebꞌ?

 12 Aton jun schꞌoxnac spoder dꞌa vin̈aj Moisés. A Jehová pojjinac snan̈al aꞌ 
mar dꞌa yichan̈ ebꞌ schon̈abꞌ, yic sbꞌinajn̈ej sbꞌi ebꞌ dꞌa juneln̈ej.

 13 A icꞌannac ecꞌ ebꞌ schon̈abꞌ dꞌa yich aꞌ mar chiꞌ. Maj el n̈ernaj ebꞌ, icha 
yecꞌ nocꞌ chej dꞌa tzꞌinan luum, xchi ebꞌ.

 14 A Yespíritu Jehová icꞌannac bꞌey ebꞌ schon̈abꞌ chiꞌ, yic syacꞌan yicꞌ 
yip ebꞌ, icha syacꞌ nocꞌ vacax tzꞌicꞌjiem vael dꞌa lum acꞌlictac. Icha 
chiꞌ yutejnac yicꞌan bꞌey ebꞌ schon̈abꞌ chiꞌ, yic sbꞌinaj yuj snivanil 
yelcꞌochi.

Lesal dꞌa Dios yuj scꞌanchaj colval

 15 Mamin Jehová, ilon̈cot dꞌa jun edꞌtal to icn̈ej yaji, aton satchaan̈ 
bꞌaj cajan ach, bꞌaj man̈ jantacoc svachꞌil. ¿Bꞌaqꞌuin̈to ol a chꞌox a 
vachꞌcꞌolal yedꞌ ipalil chiꞌ? ¿Bꞌaqꞌuin̈ ol ocꞌxoc a cꞌool dꞌayon̈? ¿Mato 
ix lajvi a nivancꞌolal chiꞌ dꞌayon̈?

 16 A ach tic, co Mam ach. Vachꞌchom a vin̈aj Abraham yedꞌ vin̈aj Israel 
man̈ on̈ yojtacoc ebꞌ, palta a ach tic co Mam ach, toxonton co 
Columal ach.

 17 Mamin ¿tas yuj tzon̈ icꞌcanel dꞌa yol a bꞌe, tzacꞌan pitbꞌoquel co pensar 
yic man̈xa elcꞌoch dꞌayon̈? Acꞌxi a vachꞌcꞌolal dꞌayon̈ a checabꞌ on̈ tic, 
a on̈ yin̈tilal on̈ can ebꞌ a chon̈abꞌ to icn̈ej yaji.

 18 A on̈ a chon̈abꞌ on̈ tic, sicꞌbꞌil on̈ el uuj, jayen̈ej abꞌil ix co caj lum co 
luum, axo ticnaic, a ebꞌ ayoch ajcꞌolal dꞌayon̈ ix tecꞌanem a templo.

 19 Ichato malaj bꞌaj tzacꞌ yajalil dꞌayon̈, ichato malaj bꞌaj sbꞌinaji to ic on̈. 
Ichn̈ejtaꞌ caji.

64  1 Mamin, comonoc tza jac satchaan̈ tzach emta dꞌa sat luum tic, yic 
tzꞌibꞌxi lum nivac vitz dꞌa ichan̈,

 2 icha tzꞌaj xejqꞌue a aꞌ yuj teꞌ cꞌacꞌ ov yajochi. Eman̈coti yic tzach 
yojtaquejel ebꞌ ayoch ajcꞌolal dꞌayach, yic tzꞌibꞌxiqꞌue nivac chon̈abꞌ 
dꞌa ichan̈ yuj xivelal.

 3 Comonoc tza cꞌulej icha a cꞌulejnac dꞌa pecaꞌ. Ayic emnacul chiꞌ, a 
cꞌulannac tastac man̈ naanoc cuuj, te satubꞌtac yilji. A lum nivac vitz 
ibꞌxinacqꞌue lum dꞌa ichan̈.

 4 Atax dꞌa pecaꞌ chiꞌ, malaj bꞌaj tzꞌabꞌchaji, malaj bꞌaj tzꞌilchaj junocxo 
dios scꞌulan icha tas tza cꞌulej yuj svachꞌiloc ebꞌ tzach acꞌanoch dꞌa 
scꞌool.

 5 Dꞌa tzalajcꞌolal tza cha ebꞌ vachꞌn̈ej tas scꞌulej, naann̈ej yuj ebꞌ scꞌulan 
tas tza nibꞌej. A achxo tzacꞌcot yoval a cꞌol dꞌayon̈, yujto ix och co 
mul dꞌayach, sco cꞌulann̈ej chucal. ¿Tzatom yal co colchaji?

 6 Co masanil, lajan on̈ dꞌa yol a sat icha mach man̈ vachꞌoc icha yalan 
ley. Masanil tas vachꞌ sco cꞌulej calani, lajan icha junoc cꞌapac 
cꞌapac mictac. Yuj co chucal, yuj chiꞌ lajan on̈ icha teꞌ taquin̈ xil teꞌ 
tzꞌicꞌjibꞌat yuj icꞌ.

 7 Malaj junoc on̈ sco cꞌan a colval, maxtzac co nacot co cꞌoch dꞌayach, 
yujto tza cꞌubꞌejel a bꞌa dꞌayon̈, tzon̈ actancan dꞌa yol scꞌabꞌ co chucal.

 8 Palta a ach tic Mamin Jehová, co mam ach. A on̈ tic, icha lum tzꞌacbꞌil 
lum caji, a achxo tic, ichato co tzꞌacumal aji, a ach a bꞌonac on̈ co 
masanil.

 9 Mamin, mocabꞌ te cot oval dꞌayon̈. Man̈xoocabꞌ a nan̈ejcot co chucal. 
Ina to a chon̈abꞌ on̈.

 10 A juntzan̈ chon̈abꞌ ic yaji, toxo ix can tzꞌinan, toxo ix lan̈chajcanem 
Jerusalén, man̈xalaj mach cajan dꞌay.

 11 A a templo te vachꞌ yilji to icn̈ej yaji, aton bꞌaj ochnac ebꞌ co mam 
quicham ejmelal dꞌayach, toxo ix lajviem stzꞌabꞌati. A tas te nibꞌabꞌil 
cuuj, aton a templo chiꞌ, toxo ix lajvieli.

 12 Mamin Jehová, ayic tzilan masanil juntzan̈ tic, ¿tom malaj tas ol a 
cꞌulej yuuj? ¿Tom ol acꞌn̈ejoch co yaelal?

Yaelal dꞌa yibꞌan̈ ebꞌ pit

65  1 Ix yalan Jehová icha tic:
Ix vacꞌ in bꞌa yojtaquejel ebꞌ max in cꞌanbꞌaneqꞌui. Ix in chꞌox in bꞌa 

dꞌa ebꞌ max yal sbꞌa dꞌayin. A dꞌa ebꞌ max in cꞌanbꞌanecꞌ chiꞌ, ataꞌ ix 
valaꞌ: Ina in tic, xin chi dꞌa ebꞌ.

 2 Masanil tiempo jecann̈ejbꞌat in cꞌabꞌ vavtancot jun chon̈abꞌ te pit, palta 
axon̈ej chucal snibꞌej scꞌulej.

 3 Val dꞌa vichan̈ scꞌulej chucal ebꞌ, syacꞌan silabꞌ ebꞌ dꞌa juntzan̈ scomon 
diosal dꞌa scaltac yavbꞌen teꞌ ebꞌ, sn̈usan incienso ebꞌ dꞌa yibꞌan̈ altar 
bꞌobꞌil yedꞌ lum ladrillo.

 4 Tzꞌem cꞌojan ebꞌ dꞌa scal bꞌajtac mucan ebꞌ chamnac. Tzꞌecꞌ acꞌval yuj 
ebꞌ bꞌajtac cꞌubꞌeltac. Schiꞌan schibꞌejal nocꞌ chitam ebꞌ, syacꞌan 
bꞌudꞌjoc schen ebꞌ yuj yal chibꞌej to ay yovalil yuj ley.

 5 Syalan ebꞌ icha tic: Canan̈ taꞌ, man̈ a nitzcot a bꞌa dꞌayon̈, yujto chꞌocxo 
quel dꞌayach, xchi ebꞌ dꞌayin. Tzin tzactzaj val yuj juntzan̈ anima tic, 
lajan val tas scꞌulej ebꞌ icha stabꞌil teꞌ cꞌacꞌ ayochi tzꞌecꞌ cꞌu, sbꞌat dꞌa 
yol co n̈iꞌ.

 6 Palta masanil juntzan̈ schucal ebꞌ chiꞌ, tzꞌibꞌabꞌilcan dꞌa vichan̈, man̈ 
ton̈ejoc ol vilochi. Ol vacꞌ spac dꞌa ebꞌ icha val smojal.

 7 Yuj val schucal ebꞌ chiꞌ yedꞌ schucal ebꞌ smam yicham ebꞌ, 
stzuntzejnaccot voval ebꞌ, ayic sn̈usannac silabꞌ ebꞌ dꞌa jolomtac vitz. 
Yuj chiꞌ ol in chꞌolbꞌitej yaj ebꞌ, ol vacꞌan spac dꞌa ebꞌ icha val smojal, 
xchi Jehová.

Syacꞌ stiꞌ Jehová yacꞌan vachꞌilal

 8 Ix yalan Jehová icha tic: A junoc cꞌojlabꞌ sat uva ayto yalil, max yixtej 
ebꞌ anima, yujto ayto yalil vachꞌ yicꞌanel ebꞌ dꞌay. Icha chiꞌ ol in cꞌulej, 
man̈ ol in satel masanil in chon̈abꞌ, yujto tzin xajanej ebꞌ in checabꞌ.

 9 Ol vactejcan jayvan̈ocxo ebꞌ yin̈tilal Jacob, yic vachꞌ ayto anima ol 
cajnaj dꞌa lum luum dꞌa yol yic Judá. A ebꞌ in checabꞌ sicꞌbꞌilel vuj 
chiꞌ, ol cajnaj ebꞌ taꞌ, ol yican lum ebꞌ.

 10 A dꞌa span̈anil lum Sarón, man̈xo jantacoc nocꞌ calnel ol ajoc, axo dꞌa 
yacꞌlical chon̈abꞌ Acor ol va nocꞌ vacax, aton nocꞌ smolbꞌetzal nocꞌ ebꞌ 
in chon̈abꞌ tzꞌoch ejmelal dꞌayin.

 11 Palta man̈ ichoctaꞌ ol vacꞌ dꞌayex mach ex ix eyicꞌcanel e bꞌa dꞌayin. A 
jun tzalan bꞌaj tzꞌoch ejmelal dꞌayin, ix bꞌatcan satcꞌolal eyuuj, axon̈ej 
dꞌa juntzan̈ comon dios scuch Gad yedꞌ Meni tzeyacꞌ vael yedꞌ vino 
silabꞌil, aton juntzan̈ comon dios tzꞌalani tas ol ex ajoc yedꞌ tas ol 
javoc dꞌa eyibꞌan̈ eyalani.

 12 Yuj chiꞌ a in svalaꞌ tas ol javoc dꞌa eyibꞌan̈. Chuclaj tas van ex stan̈vani. 
A qꞌuen espada ol ex milancham vuuj, ol ex em cuman, ol tzepchajel e 
jolom. Yujto ix ex vavtej, palta maj ex tacꞌvoc dꞌayin, ix in lolon dꞌayex, 
palta maj e cha eyabꞌi. Ix e cꞌulej juntzan̈ chucal max scha in cꞌool.

 13 Yuj chiꞌ a ebꞌ in checabꞌ ay tas sva ebꞌ, a exxo tic ol ex cham yuj vejel. 
Ay tas ol yuqꞌuej ebꞌ, a exxo tic ol ex cham yuj taquin̈tial. Ol tzalaj 
ebꞌ, a exxo tic qꞌuixvelal ol ex ajcanoc.

 14 Ol bꞌitan ebꞌ yuj tzalajcꞌolal, a exxo tic, ol ex ocꞌ yuj cuscꞌolal yuj yaelal.
 15 A ebꞌ sicꞌbꞌilel vuj chiꞌ, ol ex yacꞌ bꞌinaj ebꞌ ayic ol scatabꞌan junocxo 

anima ebꞌ. Ol ex in sateli, palta a dꞌa ebꞌ in checabꞌ ol vacꞌ jun acꞌ bꞌi 
yic syacꞌ bꞌinaj ebꞌ.

 16 Yaln̈ej mach dꞌa jun chon̈abꞌ tic scꞌan vachꞌilal dꞌa yibꞌan̈, a dꞌayin ol 
scꞌanaꞌ, a in Dios in svaqꞌuelcꞌoch tas svalaꞌ. Yaln̈ej mach syacꞌ stiꞌ 
dꞌa junoc tasi, a in bꞌi ol yacꞌ bꞌinajoc. A dꞌa jun tiempoal chiꞌ, jantac 
yaelal toxo ix ecꞌbꞌati, ol bꞌatcan satcꞌolal, man̈xo ol in nacoti.

 17 Abꞌec, ol in bꞌo jun acꞌ satchaan̈ yedꞌ jun acꞌ yolyibꞌan̈qꞌuinal. A tastac 
ecꞌnacxo, ol bꞌatcan satcꞌolal, man̈xa bꞌaqꞌuin̈ ol nachajcotoc.

 18 Tzalajan̈ec dꞌa masanil tiempo yuj tas ol in cꞌulej, yujto ol in bꞌoxiqꞌue 
chon̈abꞌ Jerusalén bꞌaj ay tzalajcꞌolal, a ebꞌ anima cajan taꞌ ol tzalaj 
ebꞌ vuuj.

 19 Ol in tzalajpax val yuj in chon̈abꞌ Jerusalén chiꞌ, man̈xa bꞌaqꞌuin̈ ol 
abꞌchaj yel yav ebꞌ anima yuj yaelal taꞌ.

 20 Malaj ebꞌ unin jayen̈ej cꞌual ol ecꞌ taꞌ ol chamoc, malaj pax ebꞌ icham 
anima manto cꞌoch yabꞌilal ol chamoc. Tato ay mach scham dꞌa 100 
abꞌil sqꞌuinal, unin animato schami. A mach ol chamoc ayic manto 
cꞌoch dꞌa 100 abꞌil chiꞌ, a yuj schucal spet chami.

 21 A ebꞌ in chon̈abꞌ chiꞌ ol laj sbꞌo spat ebꞌ, ol cajnaj ebꞌ dꞌa yool. Ol yavej 
yuva ebꞌ, man̈ chꞌococ mach ol loan sat.

 22 Man̈xo ton̈ejoc ol sbꞌoqꞌue spat ebꞌ, chꞌocxo mach ol aj dꞌa yool. Man̈ ol 
yavej yavbꞌen ebꞌ, chꞌocxopax mach ol loan sat. A ebꞌ in chon̈abꞌ chiꞌ, 
ol najatbꞌoc sqꞌuinal ebꞌ icha sqꞌuinal te teꞌ. A ebꞌ sicꞌbꞌilel vuuj chiꞌ, 
najtil ol yacꞌ tzalajbꞌoc scꞌol ebꞌ yedꞌ smunlajel.

 23 A ebꞌ in chon̈abꞌ chiꞌ, man̈ nabꞌan̈ejoc ol munlaj ebꞌ, man̈ ol cham 
yuninal ebꞌ vanto sqꞌuibꞌi. Yujto a in chon̈abꞌ chiꞌ, a ebꞌ anima 
vacꞌnaccan in vachꞌcꞌolal dꞌa yibꞌan̈ a in Jehová in tic, a ebꞌ ay 
yin̈tilal ebꞌ. Icha chiꞌ ol aj pax ebꞌ yuninal ebꞌ.

 24 Ayic manto in yavtej ebꞌ, toxo ix in tacꞌvi dꞌa ebꞌ, ayic manto lajvi yalan 
ebꞌ, toxo ix vabꞌ tas syal ebꞌ.

 25 A nocꞌ oques yedꞌ nocꞌ calnel, junn̈ej ol va nocꞌ. A nocꞌ choj, a an̈ 
an̈cꞌultac ol scꞌux nocꞌ ichoc nocꞌ vacax. Axo nocꞌ chan, a lum pococ 
ol slo nocꞌ. A dꞌa in tzalan bꞌaj tzꞌoch ejmelal dꞌayin, malaj junoc tas 
ol yal yixtani. A in val svalaꞌ, xchi Jehová.

A ejmelal dꞌa comon dios

66  1 Ix yalan Jehová icha tic:
A satchaan̈ in despacho yaji, axo sat luum tic sbꞌachnubꞌ voc yaji. A 

exxo tic, ¿bꞌajtil ol e bꞌoqꞌue junoc in pat bꞌaj vachꞌ tzin aji?

 2 A in Jehová in svalaꞌ to a in val in bꞌonac juntzan̈ tastac ix vacꞌ bꞌinaj 
tic, icha chiꞌ ajnac spitzvichaan̈ smasanil.

A ebꞌ te emnaquil yaji, a in ol in tan̈vej ebꞌ, aton ebꞌ scus yuj smul, ebꞌ 
ay yelcꞌoch in lolonel dꞌay.

 3 Ay ex tzex tzalaj e cꞌulan juntzan̈ tastac yajbꞌentac dꞌa vichan̈. Yuj chiꞌ 
ayic tze milancham nocꞌ vacax silabꞌil dꞌayin, a dꞌa in sat ichato a 
junoc anima tze milchamoc. Ayic tze milancham nocꞌ calnel silabꞌil 
dꞌayin, a dꞌa in sat ichato a sjaj nocꞌ tzꞌiꞌ tze chꞌumeli. Ayic tzeyacꞌan 
sat eyavbꞌen ofrendail dꞌayin, a dꞌa in sat ichato a schiqꞌuil nocꞌ 
chitam tze tobꞌemi. Ayic tze n̈usan incienso dꞌayin, a dꞌa in sat ichato 
a dꞌa comon dios tzeyal vachꞌ lolonel.

 4 Yuj chiꞌ toxo ix in naꞌ tas yaelal ol javoc dꞌa eyibꞌan̈. A tas bꞌaj te cꞌun 
e xivi, a chiꞌ ol vacꞌcot dꞌayex, yujto ix ex vavtej, palta malaj mach 
ix tacꞌvi dꞌayin. Ix in lolon dꞌayex, palta maj e cha eyabꞌi, ix e cꞌulan 
chucal. Ix e cꞌulan juntzan̈ tas max schalaj in cꞌool, xchi Jehová.

Tzꞌel ebꞌ anima libre

 5 A ex tze cha eyabꞌi, abꞌec val tas syal Jehová: Ay juntzan̈ ebꞌ 
eyetchon̈abꞌ schichon scꞌol dꞌayex, tzex spechanbꞌeyecꞌ ebꞌ, yujto 
tzeyal e bꞌa dꞌayin, syalan ebꞌ icha tic: Schꞌoxocabꞌ stziquiquial 
Jehová chiꞌ, squil jabꞌoc e tzalaji, xchi ebꞌ. Palta a ebꞌ chiꞌ, te 
qꞌuixvelal ol ajcan ebꞌ, xchi Jehová.

 6 Abꞌec jun n̈ilili scꞌan scot dꞌa chon̈abꞌ chiꞌ, scꞌan̈ scotpax dꞌa templo. 
Aton Jehová scꞌan̈ scoti, yic syacꞌan spac dꞌa ebꞌ ajcꞌol dꞌa smojal.

 7 Syalan Jehová icha tic: A chon̈abꞌ Sion, lajan val icha junoc ix ix 
mantalaj syail yuneꞌ scoti, tzꞌalji yuneꞌ ix chiꞌ.

 8 ¿Tom ay mach ix abꞌani, mato ay mach ix ilan jun chiꞌ? ¿Tom ay junoc 
chon̈abꞌ junn̈ej cꞌual tzꞌoch nacional? ¿Tom ay junoc chon̈abꞌ junn̈ej 
cꞌual sbꞌoi? Palta a Sion tic, quenn̈ej ol yabꞌ syail ol ochxoc nacional.

 9 ¿Tom ol yal in yamanoch vaan jun van yalji, yujto a in svacꞌ aljoc? 
Maay. Man̈ ol yalpaxlaj in tenanecꞌ spitzvixi jun chon̈abꞌ tic. A in 
Jehová e Diosal in svalaꞌ, icha chiꞌ ol ajoc.

 10 A ex tze xajanej Jerusalén, tzalajan̈ec yedꞌoc. A ex ocꞌnac ex yuuj ayic 
yabꞌannac syail, mol tzalajan̈ec yedꞌoc.

 11 Yujto a Jerusalén chiꞌ, lajan icha junoc ix nunabꞌil smontej yuneꞌ, 
syacꞌan yim, icha chiꞌ ol aj yacꞌan snivanil e cꞌool, masanto ol ex 
tzalaj yuuj, yujto nivan vachꞌilal ol scha Jerusalén chiꞌ.

 12 A in Jehová in svalaꞌ: Ol vacꞌbꞌat vachꞌilal dꞌa scal ebꞌ anima dꞌa jun 
chon̈abꞌ tic. Ol yicꞌcot sbꞌeyumal juntzan̈xo nación dꞌay. Icha sjavi 
junoc aꞌ elumaꞌ, icha chiꞌ ol aj sjavi. Icha junoc neneꞌ unin nibꞌabꞌil ol 
ex utajoc, ichato ol ex chunoc, ol ex cheljoc, ichato ol ex chenchenan 
dꞌa sat xubꞌ.

 13 Icha junoc ix nunabꞌil smontej yuneꞌ, icha chiꞌ ol aj ex in montani. Icha 
chiꞌ ol aj eyicꞌan snivanil e cꞌol dꞌa Jerusalén, xchi Jehová.

 14 Ayic ol eyilan juntzan̈ tic, ol ex te tzalajoc. Ol eyicꞌxi eyipoc, icha tzꞌaj 
syaxbꞌixi an̈ an̈cꞌultac. Yujto ol schꞌox spoder Jehová dꞌa scal ebꞌ 
schecabꞌ, axo yoval scꞌol ol yacꞌ dꞌa ebꞌ ayoch ajcꞌolal dꞌay.

 15 Yujto a Jehová ol javoc dꞌa cal cꞌacꞌ, a scarruaje lajan icha chacxuxum 
icꞌ. Ol javoc yacꞌoch yoval scꞌol dꞌa ebꞌ ajcꞌol icha sqꞌue n̈iln̈on yoc teꞌ 
cꞌacꞌ.

 16 A yedꞌ cꞌacꞌ yedꞌ yespada Jehová, ol schꞌolbꞌitej masanil anima dꞌa 
yolyibꞌan̈qꞌuinal tic, tzijtum ebꞌ ol cham yuuj.

 17 A val Jehová tzꞌalan icha tic: A ebꞌ tzꞌoch ejmelal dꞌa comon dios dꞌa 
scaltac teꞌ avbꞌen teꞌ, stzalaj ebꞌ scꞌulan icha scꞌulej mach scuchbꞌan 
ebꞌ, schiꞌan nocꞌ chitam ebꞌ, nocꞌ chꞌoov yedꞌ juntzan̈xo nocꞌ nocꞌ 
yajbꞌentac, junn̈ej ol satel ebꞌ smasanil.

 18 Yuj tastac sna ebꞌ yedꞌ tastac scꞌulej ebꞌ, ol in molbꞌej masanil anima dꞌa 
junjun tiꞌal, dꞌa junjun chon̈abꞌ, ol in chꞌoxan in poder yil ebꞌ.

 19 Ol in chꞌoxan in poder dꞌa ebꞌ olto canoc, ol in checanbꞌat ebꞌ dꞌa 
juntzan̈xo chon̈abꞌ tic: Aton dꞌa Tarsis, dꞌa Fut, dꞌa Lud bꞌaj cajan ebꞌ 
jelan sjulvaj dꞌa jul-labꞌ. Ol in checanpaxbꞌat ebꞌ dꞌa Tubal, dꞌa Javán 
yedꞌ dꞌa juntzan̈ chon̈abꞌ najat dꞌa stitac aꞌ mar bꞌaj man̈ abꞌchajnacoc 
in bꞌinaji yedꞌ bꞌaj man̈ ilbꞌiloc in poder. Ol bꞌat yalel yabꞌixal snivanil 
velcꞌoch ebꞌ dꞌa juntzan̈ chon̈abꞌ chiꞌ.

 20 A in Jehová in svalaꞌ to dꞌa masanil chon̈abꞌ, ol icꞌjoccot masanil ebꞌ 
eyetchon̈abꞌ ayecꞌ dꞌa scal ebꞌ. Ay ebꞌ ol icꞌjoccot dꞌa yibꞌan̈ nocꞌ chej, 
dꞌa yol carruaje, dꞌa yibꞌan̈ bꞌachlabꞌ, dꞌa yibꞌan̈ nocꞌ mula yedꞌ dꞌa 
yibꞌan̈ nocꞌ camello. Icha junoc silabꞌ ol aj sjavi ebꞌ dꞌa tzalan bꞌaj 
tzꞌoch ejmelal dꞌayin dꞌa Jerusalén tic. Icha tzꞌaj yicꞌancot junoc 
ofrenda ebꞌ in chon̈abꞌ dꞌa in templo dꞌa yol junoc yedꞌtal te vachꞌ, 
icha chiꞌ ol aj yicꞌchajcot ebꞌ.

 21 A dꞌa scal juntzan̈ ebꞌ ixto cani, ataꞌ ol in siqꞌuel ebꞌ ol och sacerdoteal 
yedꞌ levitail, xchi Jehová.

 22 Syalanpax Jehová icha tic: A acꞌ satchaan̈ yedꞌ acꞌ yolyibꞌan̈qꞌuinal ol in 
bꞌoꞌo, ol ajn̈ejecꞌ dꞌa juneln̈ej. Icha chiꞌ ol aj eyajn̈ejeqꞌui, ol ex bꞌinaj 
yedꞌ eyin̈tilal dꞌa juneln̈ej.

 23 Junjun scꞌual icꞌoj ip dꞌa junjun semana yedꞌ juntac el tzꞌalji qꞌuen uj, ol 
javoc masanil ebꞌ anima, ol ul em cuman ebꞌ dꞌayin.

 24 Ayic tzꞌelta ebꞌ in chon̈abꞌ, ol yilan snivanil ebꞌ chamnac ebꞌ, aton ebꞌ 
pit yutejnac sbꞌa dꞌayin. Ayn̈ejoch nocꞌ aꞌay schianbꞌat snivanil ebꞌ 
chiꞌ, axo cꞌacꞌ van sn̈usantzꞌa ebꞌ, malaj bꞌaqꞌuin̈ stupi. Yajbꞌentac yilji 
ebꞌ dꞌa sat masanil anima tzꞌilani, xchi Jehová. 

1  1  A in Jeremías in tic, yuninal in vin̈aj Hilcías, yin̈tilal in ebꞌ 
sacerdote cajan dꞌa chon̈abꞌ Anatot dꞌa yol smacbꞌen lum Benjamín. 

Aton dꞌa jun tic tzꞌibꞌabꞌilcan tas ix yal Jehová dꞌayin yic svaleli. 2  Ix el 
yich slolon Jehová dꞌayin ayic 13 abꞌil yoch vin̈aj Josías yuninal vin̈aj 
Amón reyal dꞌa Judá. 3  Ix lolonn̈ej dꞌayin ayic ayoch vin̈aj Joacim yuninal 
vin̈aj Josías chiꞌ reyal dꞌa Judá. Ix lolonn̈ej pax dꞌayin masanto ayic 
yoil ujal yoch yuxluchil abꞌil yoch vin̈aj Sedequías reyal, yuninal pax 
vin̈aj Josías chiꞌ. Ataꞌ ix icꞌjibꞌat ebꞌ cajan dꞌa Jerusalén icha preso dꞌa 
Babilonia.

Ix avtaj vin̈aj Jeremías yuj Jehová

 4 Ayic ix el yich slolon Jehová dꞌayin, ix yalan icha tic:

A Slolonel Dios Dꞌa Vin̈aj

JEREMÍAS
Jeremías sbꞌi jun libro tic, yujto a slolonel Dios yalnac dꞌa vin̈aj Jeremías aꞌ 

tzꞌibꞌabꞌilcan dꞌay. A vin̈aj Jeremías chiꞌ, ecꞌnac cajan vin̈ dꞌa yol smacbꞌen Judá ayic 
toxoval tzꞌicꞌjibꞌat ebꞌ aj Judá chiꞌ dꞌa Babilonia. A jun tic ujinac dꞌa abꞌil 600 ayic 
manto javi Jesucristo. Tzijtum el ix yal vin̈aj Jeremías chiꞌ to ol javoc yaelal dꞌa yibꞌan̈ 
juntzan̈ nación yuj smul, yujto a ebꞌ anima cajan dꞌay, a dꞌa juntzan̈ comon dios tzꞌoch 
ebꞌ ejmelal. An̈ejaꞌ pitzanto vin̈aj Jeremías chiꞌ ayic ix acꞌji ganar Jerusalén yuj ebꞌ 
aj Babilonia, ix yilan vin̈ sbꞌat vin̈ rey yedꞌ juntzan̈xo ebꞌ cajan taꞌ icha presoal. Palta 
ix yalanpaxcan vin̈ to a ebꞌ aj Judá chiꞌ ol meltzajxoc ebꞌ dꞌa sluum chiꞌ, ol sbꞌoanxi 
schon̈abꞌ ebꞌ chiꞌ.

A jun libro tic chan̈ macan̈ yaji. A bꞌabꞌel macan̈, tzꞌel yich dꞌa capítulo 1 masanto 
dꞌa 25. Ataꞌ syal juntzan̈ lolonel vin̈aj Jeremías chiꞌ dꞌa ebꞌ anima yedꞌ dꞌa ebꞌ yajal yaj 
dꞌa chon̈abꞌ chiꞌ dꞌa stiempoal chan̈van̈ ebꞌ slajvubꞌ rey. A schabꞌil macan̈, tzꞌel yich dꞌa 
capítulo 26 masanto dꞌa 45. A dꞌa tic syalcot yuj tastac ix ecꞌ dꞌa yibꞌan̈ vin̈aj Jeremías. 
Syalanpaxcot yuj juntzan̈ abꞌix to ayocto ix yalancan Dios dꞌa vin̈, aton yuj tas ol yutej 
Dios chiꞌ yacꞌan snivanil scꞌol ebꞌ anima. A yoxil macan̈, tzꞌel yich dꞌa capítulo 46 
masanto dꞌa 51. A dꞌa tic ix yalcan juntzan̈ lolonel Dios dꞌa yibꞌan̈ juntzan̈ nación ay 
dꞌa slacꞌanil Israel. A schan̈il macan̈, aton capítulo 52. A dꞌa tic syal yuj tas ix aj yacꞌji 
ganar Jerusalén yedꞌ tas ix aj yicꞌjibꞌat ebꞌ anima dꞌa Babilonia.

A vin̈aj Jeremías chiꞌ, te xajan val ebꞌ yetchon̈abꞌ vin̈ yuuj, ix cus val vin̈ ayic ix 
yalan vin̈ to ol javoc yaelal dꞌa yibꞌan̈ ebꞌ, ol satjoquel schon̈abꞌ ebꞌ. Man̈ jantac juntzan̈ 
versículo tzꞌalancoti to ix te cus vin̈ yujto schecabꞌ Dios yaj vin̈, palta a slolonel Dios, 
lajan val icha junoc cꞌacꞌ sqꞌue n̈iln̈onoc, max yal smacꞌji tupoc, icha chiꞌ yaj dꞌa vin̈.

A juntzan̈ versículo vachꞌ dꞌa jun libro tic, a tzꞌalancot yuj tastac ol ujoc ayic toxo ix 
ecꞌ juntzan̈ yaelal tic, ol sbꞌo junxo schabꞌil strato Dios yedꞌ schon̈abꞌ. A jun trato chiꞌ, 
ol scꞌanabꞌajej ebꞌ yujto ol tzꞌibꞌchajcanoch dꞌa spixan ebꞌ.
 



 

* 1.12 A dꞌa hebreo quenxon̈ej man̈ lajanoc sjajil chabꞌ lolonel tic: “Almendro” yedꞌ “Sviln̈ej”. 

 5 Ach Jeremías, yictax manto ach vacꞌ pitzvoc dꞌa a nun, sicꞌbꞌilachxoel 
vuuj. Ayic manto ach alji, sicꞌbꞌilachxoel vuuj yic tzach och in 
checabꞌoc dꞌa juntzan̈ chon̈abꞌ, xchi dꞌayin.

 6 Ix in tacꞌvi icha tic:
Mamin Jehová, ach Vajalil, unin into. Maxto nachaj tas svutej in loloni, 

xin chi.
 7 Ix yalanxi Jehová chiꞌ dꞌayin: Man̈ alaꞌ to unin ach. An̈ej to ol ach bꞌat 

bꞌaj ol ach in checbꞌati, ol alan tas ol in chec alaꞌ.
 8 Malaj mach bꞌaj tzach xivi. A in Jehová in svalaꞌ to ayinn̈ejoch edꞌoc 

yic tzach in colani, xchi dꞌayin.
 9 Ix lajvi chiꞌ, ix yacꞌancot scꞌabꞌ, ix yacꞌanoch dꞌa in tiꞌ, ix yalan 

dꞌayin:
 10 Aton val ticnaic svacꞌoch in lolonel dꞌa a tiꞌ. Tzach in checbꞌat dꞌa 

juntzan̈ chon̈abꞌ yic tzalan yabꞌ ebꞌ to ol javoc yaelal dꞌa yibꞌan̈ ebꞌ, 
ol satel ebꞌ, ol lajvoquem ebꞌ. Ay chon̈abꞌ chiꞌ ol satel dꞌa juneln̈ej, ay 
pax ol bꞌochajxiqꞌueoc, xchi Jehová.

A chabꞌ tas ix chꞌoxji yil vin̈aj Jeremías

 11 Ix lolonxi Jehová dꞌayin, ix yalani: ¿Tas tzil chiꞌ ach Jeremías? xchi. A 
jun teꞌ cꞌabꞌ almendro svilaꞌ, xin chi.

 12 Yel tzalaꞌ. Ol viln̈ej to a tas sval tic dꞌayach ol elcꞌoch dꞌa elan̈chamel, 
xchi Jehová chiꞌ. *

 13 Ix yalanxi Jehová chiꞌ dꞌayin dꞌa schaelal: ¿Tas tzil chiꞌ? xchi dꞌayin. 
Svil jun lum chen van xeji, van stobꞌcot dꞌa stojolal norte, xin chi 
dꞌay.

 14 Ix yalanxi dꞌayin: A dꞌa norte chiꞌ, ataꞌ ol cot yaelal ol javoc dꞌa yibꞌan̈ 
masanil ebꞌ anima cajan dꞌa tic.

 15 A in Jehová in tic sval dꞌayach to ol laj vavtejcot jantac soldado scot 
dꞌa juntzan̈ chon̈abꞌ ay dꞌa norte. Ol oymaj ebꞌ dꞌa spatictac chon̈abꞌ 
Jerusalén tic yedꞌ dꞌa spatictac juntzan̈xo chon̈abꞌ dꞌa smacbꞌen Judá. 
Ol javoc sreyal ebꞌ, ol sbꞌoanem sdespacho ebꞌ dꞌa spuertail Jerusalén 
tic.

 16 Aton jun yaelal tic ol vacꞌcot dꞌa yibꞌan̈ ebꞌ anima ix och smul dꞌayin. 
Ix in yactejcan ebꞌ, axo dꞌa juntzan̈ comon dios ix sbꞌo ebꞌ, ataꞌ ix och 
ebꞌ ejmelal. Ix sn̈usanpaxtzꞌa incienso ebꞌ dꞌay.

 17 A ticnaic acꞌ ip, tecꞌbꞌej a bꞌa, bꞌat alan masanil tas ol in chec alaꞌ. Man̈ 
ach xiv dꞌa ebꞌ etanimail chiꞌ. Tato ol ach xivoc, ol ach vacꞌ ibꞌxocqꞌue 
dꞌa yichan̈ ebꞌ.

 18 A ticnaic tzach vacꞌoch icha junoc chon̈abꞌ te tecꞌan, icha val junoc oy 
nabꞌa hierro, ma icha muro nabꞌa bronce. Yuj chiꞌ ol yal a tecꞌbꞌan 
a bꞌa dꞌa yichan̈ chon̈abꞌ Judá, dꞌa yichan̈ ebꞌ rey, ebꞌ yajal, ebꞌ 
sacerdote yedꞌ dꞌa yichan̈ masanil anima.

 19 Ol yacꞌ oval ebꞌ chiꞌ edꞌoc, palta a in val Jehová in svalaꞌ to man̈ 
ol ach telvoc yuj ebꞌ, yujto ayinn̈ejoch edꞌoc ach in colani, xchi 
Jehová.

A spitalil ebꞌ chon̈abꞌ israel

2  1 Ix yalanxi Jehová dꞌayin icha tic:
 2 Ixic, bꞌat alan yabꞌ ebꞌ aj Jerusalén to a in Jehová in sval dꞌa 

ebꞌ icha tic: Tzin navalcoti ayic ex vacꞌanoch in chon̈abꞌoc. Ix in e 
cꞌanabꞌajej val, ix in e xajanej val, icha junoc ix cobꞌes toto snupnaji 
xajanan vin̈ yetbꞌeyum. Ix ex ochval tzacꞌan vuj dꞌa tzꞌinan luum, dꞌa 
lum malaj bꞌaj tzꞌavchaj tas dꞌay.

 3 Ayic chiꞌ vicn̈ej eyaj a ex israel ex tic, icha val bꞌabꞌel sat avbꞌen. A 
in Jehová in svalaꞌ to yaln̈ej mach ebꞌ ex ixtani, ix och smul ebꞌ, ix 
vacꞌcot yaelal dꞌa yibꞌan̈ ebꞌ, xchi dꞌayin.

 4 E masanil ex yin̈tilalcan vin̈aj Jacob, aton vin̈aj Israel, maclejec eyabꞌ 
tas syal Jehová.

 5 Syalan dꞌayex icha tic:
¿Tas in paltail ix yil ebꞌ e mam eyicham? ¿Tas yuj ix in spatiquejcanel 

ebꞌ, axo dꞌa comon dios malaj yelcꞌoch bꞌaj ix yal sbꞌa ebꞌ? Yuj chiꞌ 
man̈xalaj jabꞌoc ix ajcan yelcꞌoch ebꞌ.

 6 Majxo in snacot ebꞌ, vachꞌchom a in ix viqꞌuelta ebꞌ dꞌa Egipto, ix vicꞌan 
bꞌey ebꞌ dꞌa lum tzꞌinan luum, lum taquin̈ sat, lum pacꞌquiltac, lum 
malaj mach cajan dꞌay, lum malaj mach tzꞌecꞌ dꞌa sat.

 7 A in ix vacꞌoch ebꞌ dꞌa lum te yax sat tic, bꞌaj te ay tas vachꞌ syabꞌlej 
ebꞌ. Palta a exxo yin̈tilal ex ebꞌ tic, ex cajan ex dꞌa sat in luum tic, 
ix eyixtejbꞌat luum yuj e chucal, yuj chiꞌ maxtzac scha in cꞌol jun in 
luum tic.

 8 A ebꞌ sacerdote maxtzac in snacot ebꞌ. A ebꞌ tzex cꞌaybꞌani, maxtzac in 
yojtaquejel ebꞌ. A ebꞌ yajal yaj dꞌa e chon̈abꞌ, smeltzajoch ebꞌ ajcꞌolal 
dꞌayin, axo ebꞌ syaloch sbꞌa in checabꞌoc, a sbꞌi Baal syalel ebꞌ. Axo 
dꞌa comon dios syal sbꞌa ebꞌ, aton juntzan̈ malaj jabꞌoc tas vachꞌ syicꞌ 
ebꞌ dꞌay, xchi Jehová.

A tas albꞌilcan yuj Jehová dꞌa yibꞌan̈ Israel

 9 Ix yalanpax Jehová icha tic: A in Jehová in svalaꞌ to ol vacꞌ oval 
eyedꞌoc yedꞌ pax ebꞌ eyin̈tilal.

 10 Ixiquec dꞌa chon̈abꞌ Chipre ay dꞌa snan̈al aꞌ mar, dꞌa stojolal bꞌaj tzꞌem 
cꞌu, tzeyilan val. Tze checanbꞌat ebꞌ e checabꞌ dꞌa chon̈abꞌ Cedar dꞌa 
stojolal bꞌaj sjavi cꞌu, sbꞌat yilan val ebꞌ tato ayxo bꞌaj tzuji icha val 
jun tic.

 11 ¿Tom ay junoc chon̈abꞌ scomon actancan sdiosal, vachꞌchom a sdiosal 
ebꞌ chiꞌ man̈ Diosoc? A exxo ex in chon̈abꞌ ex tic, ix in eyactejcani. 
Vachꞌchom a in ix ex vacꞌ val bꞌinajoc, palta axo dꞌa comon dios 
malaj yelcꞌochi, ataꞌ tzeyal e bꞌa.

 12 Yuj chiꞌ a in Jehová in svalaꞌ: Ex cajan ex dꞌa satchaan̈, satocabꞌ e cꞌool, 
checlajocabꞌ xivelal dꞌa e sat yuj tas van yuji tic.

 13 A in chon̈abꞌ tic, cha macan̈ smul ix och dꞌayin: A in tic lajan in icha 
sjaj a aꞌ sqꞌueuli, palta ix in spatiquejeli. Ix sbꞌoanpax sdiosal lajan 
icha yedꞌtal a aꞌ jateltacxo, maxtzac yal-laj scan vaan aꞌ dꞌa yool, xchi 
Jehová.

* 2.16 “Ix smacꞌpoj e jolom ebꞌ” xchi dꞌa tic, palta ay pax bꞌaj syalaꞌ: “Ix sjoxel xil e jolom ebꞌ”. 

A tas ix aj yelcꞌoch spitalil ebꞌ israel

 14 Ix yalanpax Jehová chiꞌ icha tic: A ex in chon̈abꞌ Israel ex tic, man̈ 
checabꞌoc eyajcaneli, palta ¿tas yuj tzex ixtaj icha tzꞌutaj ebꞌ checabꞌ?

 15 ¿Tas yuj ix och ebꞌ anima ajcꞌolal dꞌayex? Icha yel yav nocꞌ choj icha 
chiꞌ yel yav ebꞌ dꞌayex. Ix can tzꞌinan e luum, ix tzꞌabꞌat e chon̈abꞌ. 
Man̈xa mach syal scajnaj dꞌay.

 16 A ebꞌ soldado aj Menfis yedꞌ ebꞌ aj Tafnes yic Egipto, ix smacꞌpoj e 
jolom ebꞌ. *

 17 Aton val juntzan̈ tic ix eyicꞌcot dꞌa eyibꞌan̈, yujto ix in e patiquejel a in 
Jehová e Diosal in tic, yacbꞌan ix ex in cuchbꞌej bꞌeyoc.

 18 Axo ticnaic ¿tas tzeyacꞌ yalaꞌ, yuj chiꞌ tzex bꞌat e cꞌan scolval ebꞌ aj 
Egipto ay dꞌa stiꞌ aꞌ Nilo? ¿Tas pax tzeyacꞌ yalaꞌ yuj chiꞌ tzex bꞌat e 
cꞌan scolval ebꞌ aj Asiria ay dꞌa stiꞌ aꞌ Éufrates?

 19 A in Jehová Yajal in dꞌa Smasanil, a in svalaꞌ: A val e mul chiꞌ ol 
icꞌancot eyaelal dꞌa eyibꞌan̈. A e pitalil ol acꞌanbꞌat dꞌa eyibꞌan̈. 
Nachajocabꞌel eyuuj to te chuc ix e cꞌulej yujto ix in e patiquejeli, a in 
Jehová e Diosal in. Ol vacꞌoch yaelal dꞌa eyibꞌan̈ yujto malaj velcꞌoch 
dꞌayex, xchi Jehová.

A spitalil chon̈abꞌ Israel

 20 Atax dꞌa pecaꞌ ix ex och ijan e pitan e bꞌa dꞌayin. Maj yal e cꞌol ix in e 
cꞌanabꞌajej. Ix eyalani: Malaj co gana tzach cacꞌ servil, xe chi. Axon̈ej 
ajmulal ix e cꞌulej dꞌa tzalquixtac yedꞌ dꞌa yichtac te teꞌ cꞌayum xiil.

 21 Icha val tzꞌaj yavchaj teꞌ uva te vachꞌ, icha chiꞌ ix aj ex vavani, lajan ex 
icha yin̈atil teꞌ uva te vachꞌ. ¿Tas yuj lajanxon̈ej tzex ajcan icha teꞌ 
caltacteꞌal uva?

 22 A in val Jehová in svalaꞌ: Vachꞌchom tze comon bꞌiquejel e bꞌa yedꞌ 
qꞌuen yal taan̈, mato nivan xapon tzeyaqꞌuecꞌ dꞌayex, palta a e mul 
chiꞌ, chequel yajecꞌ dꞌa in sat. Malaj bꞌaqꞌuin̈ syal e sacbꞌicani.

 23 Tze comon alan icha tic: A on̈ tic maj co juel co bꞌa calan co bꞌa dꞌa comon 
dios, xe chi. Naeccoti, tas ix eyutej e bꞌa dꞌa lum chꞌolquixtac. Ton̈ej tzex 
comon ecꞌ jechechoc icha junoc nocꞌ nun camello sayanecꞌ nocꞌ smam.

 24 Lajan ex val icha junoc nocꞌ caltacteꞌal nun bꞌuru cꞌajan sbꞌeyecꞌ bꞌaj 
malaj anima, sucꞌlan nocꞌ tzꞌecꞌ nocꞌ ayic van stajni nocꞌ. Malaj mach 
syal syaman vanaj nocꞌ. Ayic stajni nocꞌ chiꞌ, secojtac tzꞌaj schax nocꞌ 
yuj nocꞌ mam bꞌuru chiꞌ.

 25 Ex israel, actejec e bꞌeyecꞌ e sayanecꞌ e comon diosal. Nabꞌan̈ej slajvi 
eyoc yedꞌ stacji e tiꞌ e bꞌeyeqꞌui. Palta a ex tic tzeyalaꞌ: Maay, ayoch co 
pensar dꞌa juntzan̈ comon dios, yuj chiꞌ ol caln̈ej co bꞌa dꞌay, xe chi.

Smoj sjavi syaelal ebꞌ israel

 26 Icha val sqꞌuixvi junoc elcꞌum ayic syamchajelta, icha val chiꞌ ol aj e 
qꞌuixvi a ex israel ex tic yedꞌ ebꞌ e reyal, ebꞌ eyajal, ebꞌ sacerdote yedꞌ 
pax ebꞌ syaloch sbꞌa in checabꞌoc.

 27 Tzeyal dꞌa junoc te teꞌ icha tic: Mamin, xe chi dꞌa teꞌ. Tzeyalanpax dꞌa 
junoc qꞌuen qꞌueen: Nunin, xe chi. Axo pax dꞌayin jun, a yich e patic 
tze meltzitejcoti. Maxtzac ex cot qꞌuelan dꞌayin. Axo val yic tzeyilani 
to ay tas tzex icꞌani: Cotan̈, colvajan̈, xe chi dꞌayin.

 28 Ex aj Judá, icha val sbꞌisul e chon̈abꞌ, icha chiꞌ sbꞌisul e diosal. ¿Bꞌajtil 
ay juntzan̈ e comon diosal ix e bꞌo chiꞌ? Cotocabꞌ ebꞌ, ol quilani tato 
ol yal ex scolan ebꞌ ayic ol javoc yaelal dꞌa eyibꞌan̈.

 29 A in val Jehová in svalaꞌ: ¿Tas in mul dꞌayex yuj chiꞌ tzeyalubꞌtan̈ej to 
max ex in coloꞌ? Ina e masanil tze pitej e bꞌa dꞌayin.

 30 Nabꞌan̈ej svacꞌoch eyaelal, maxtzac yal pax e cꞌol tze cꞌanabꞌajej in 
cꞌaybꞌubꞌal. Lajan ex val icha junoc nocꞌ choj te ov, tze milcham ebꞌ 
in checabꞌ svacꞌbꞌat dꞌa e cal.

 31 ¿Tas animail eyaj a ex yin̈tilal ex can Israel? Maclejec eyabꞌ tas svalaꞌ. 
¿Tom malaj jabꞌoc tas svacꞌ dꞌayex? ¿Tom icha taquin̈ luum vaj dꞌayex, 
mato icha junoc lum luum te ay smay? Ex in chon̈abꞌ, ¿tas val yuj 
tzeyal dꞌayin icha tic: Munil quic co bꞌa, malaj tzach och cuuj? xe chi.

 32 ¿Tom ol sat scꞌol junoc ix cobꞌes dꞌa ston̈, ma dꞌa spichul ayic sbꞌat ix dꞌa 
nupnajel? Palta a exxo pax in chon̈abꞌ ex tic, junjun cꞌu tzin bꞌatn̈ej 
satcꞌolal eyuuj.

 33 Lajan ex icha ebꞌ ix ajmul ix yojtac bꞌe bꞌaj sbꞌati, ayic sayanecꞌ ebꞌ vin̈ 
vinac ebꞌ ix. Sat cꞌaybꞌum eyaj dꞌa chucal.

 34 Te chicꞌtac e pichul yuj schiqꞌuil ebꞌ mebꞌaꞌ yedꞌ ebꞌ malaj smul. Tze 
milcham ebꞌ, vachꞌchom malaj bꞌaj tzꞌoch ebꞌ elcꞌal dꞌayex.

 35 Vachꞌchom tze cꞌulej icha chiꞌ, palta tzeyalan icha tic: A on̈ tic, te vachꞌ 
on̈, malaj co mul, man̈xalaj yoval scꞌol Jehová dꞌayon̈, xe chi. Palta a 
in Jehová in tic ol vacꞌcot yaelal dꞌa eyibꞌan̈, yujto tzeyalaꞌ to malaj e 
mul.

 36 ¿Tas yuj tze pech e bꞌa yic tze qꞌuexan ebꞌ tze nibꞌej scolvaj eyedꞌoc? 
Icha val ajnac yel e qꞌuixvelal yuj ebꞌ aj Asiria, yujto maj ex scol ebꞌ, 
icha pax chiꞌ ol aj yel e qꞌuixvelal yuj ebꞌ aj Egipto.

 37 Toxon̈ej n̈ojan ex em yuj qꞌuixvelal ayic ol ex meltzajcot dꞌa Egipto chiꞌ, 
yujto toxo ix in patiquejel ebꞌ tzeyacꞌoch yipoc e cꞌool chiꞌ. Malaj tas 
ol eyacꞌ yal yedꞌ ebꞌ, xchi Jehová.

Ix spitej val sbꞌa ebꞌ israel dꞌa Jehová

3  1 Ix yalanxi Jehová icha tic:
Ex israel, tato ay junoc ix ix spuc sbꞌa yedꞌ vin̈ yetbꞌeyum, syicꞌan 

junocxo vin̈ ix, tato spucxi sbꞌa ix yedꞌ vin̈ schabꞌil chiꞌ, a vin̈ 
yetbꞌeyum ix chiꞌ, maxtzac yal yicꞌlanxi sbꞌa vin̈ yedꞌ ix. Tato 
syicꞌlajxi sbꞌa ebꞌ jun, a lum luum tic sjuviel lum dꞌa yol in sat. Palta 
a in Jehová in tic svalaꞌ to lajan ix eyutej e bꞌa icha ebꞌ ix ajmul ix 
tzijtum svinac, axo ticnaic, tze nibꞌej tzex meltzajxicot dꞌayin.

 2 Qꞌuean̈ec qꞌuelan dꞌa lum tzalquixtac man̈xalaj steꞌal, scham eyilan 
lum jolomtac tzalan chiꞌ. ¿Toc ayto lum tzalan chiꞌ bꞌaj maj e cꞌulej 
ajmulal? Tzex em cꞌojan dꞌa titac bꞌe tze maclan yecꞌ ebꞌ tzex mulan 
chiꞌ yedꞌoc, icha tzꞌaj smaclan ebꞌ árabe yecꞌ ebꞌ tzꞌecꞌ bꞌaj malaj 
anima. Yuj eyajmulal chiꞌ ix eyixtejbꞌat lum luum tic.

 3 Yuj val e mul chiꞌ maxtzac yacꞌ n̈abꞌ dꞌa stiempoal. Icha ebꞌ ix ajmul ix 
maxtzac qꞌuixvi jabꞌoc, icha val chiꞌ eyaji.

 4 Ina ato eyalan tic dꞌayin: Mamin, vachꞌ acꞌan quedꞌoc yictax yuneꞌ 
chon̈abꞌ on̈to.

 5 ¿Tom ayn̈ejcot oval dꞌayon̈? ¿Tom ayn̈ejcot oval chiꞌ dꞌa juneln̈ej? xe chi. 
Yacbꞌan van eyalan icha chiꞌ, vann̈ej pax e cꞌulan jantac tas malaj 
svachꞌil stechaj e cꞌulani, xchi Jehová.

Scachnabꞌil Israel yedꞌ Judá yuj Jehová
6 A dꞌa yol stiempoal vin̈aj rey Josías, ix yal Jehová dꞌayin icha tic: ¿Ix am 

val il tas ix scꞌulej ebꞌ etchon̈abꞌ israel? Icha val ebꞌ ix ajmul ix ix yutej sbꞌa 
ebꞌ. Ix laj bꞌat ebꞌ scꞌulej ajmulal dꞌa tzalquixtac yedꞌ dꞌa yichtac te teꞌ cꞌayum 
xiil. 7 A in tic, a tzin naani to ayic toxo ix scꞌulej ebꞌ icha chiꞌ, ol meltzajpaxcot 
ebꞌ dꞌayin, palta maj meltzajxicot ebꞌ. A chon̈abꞌ Judá te pit, ix yil tas scꞌulej 
chon̈abꞌ Israel ayto yuj sbꞌa yedꞌoc. 8  Ix yilanpax ebꞌ to ix in puc in bꞌa yedꞌ 
ebꞌ israel yuj yajmulal, palta a ebꞌ aj Judá chiꞌ maj xiv jabꞌoc ebꞌ, ix empax 
ebꞌ ajmulal. 9 Yujto malaj yelcꞌoch ajmulal dꞌa ebꞌ, yuj chiꞌ ix yixtejbꞌat lum 
luum tic ebꞌ yuj smul chiꞌ, yuj pax to ix och ebꞌ ejmelal dꞌa comon dios nabꞌa 
qꞌueen, nabꞌa teꞌ. 10 Vachꞌchom ix yil ebꞌ tas ix aj ebꞌ israel chiꞌ, man̈ yujoc chiꞌ 
ix meltzajxicot ebꞌ dꞌayin dꞌa smasanil scꞌool, palta ton̈ej ix stzꞌac meltzajcot 
sbꞌa ebꞌ dꞌayin, xchi Jehová.

11 Ix yalanpax Jehová dꞌayin icha tic: A ebꞌ israel te pit ebꞌ, palta quenn̈ej 
val smul ebꞌ dꞌa yichan̈ ebꞌ aj Judá. A ebꞌ aj Judá chiꞌ maj yacꞌ elcꞌoch tas ix 
yal ebꞌ. 12  Ach Jeremías, ixic qꞌuelan dꞌa stojolal norte, tzalanbꞌat jun lolonel 
tic dꞌa ebꞌ etisraelal ay dꞌa norte chiꞌ.

A val Jehová tzꞌalan dꞌayex icha tic: Ex israel te pit, meltzajan̈ecxicot 
dꞌayin. Man̈ ovaloc ol vutej ex in chaani, man̈ masaniloc tiempo 
aycot voval dꞌayex, yujto tzꞌocꞌ in cꞌol dꞌayex.

 13 An̈ej to tzeyojtaquejel e chucal, to te pit ix eyutej e bꞌa dꞌayin, a in 
Jehová e Diosal in tic. A in svalaꞌ to ix och e mul e cꞌulan ajmulal 
yedꞌ juntzan̈ comon dios dꞌa yichtac te teꞌ cꞌayum xiil. Maj e 
cꞌanabꞌajej jabꞌoc in checnabꞌil, xchi Jehová dꞌayex, xa chi, xchi 
dꞌayin.

14  Ix yalanxi Jehová icha tic: Ex in chon̈abꞌ te pit, meltzajan̈ecxi dꞌayin, 
yujto eyetbꞌeyum vaji. Junjun ex ol ex vicꞌcot dꞌa junjun chon̈abꞌ. Chatacvan̈ 
ol aj ex vicꞌancot dꞌa junjun macan̈ in̈tilal. Icha chiꞌ ol aj ex vicꞌanxicancot dꞌa 
Sion. 15 Ol vacꞌoch ebꞌ eyilumal icha val in gana, axo ebꞌ ol acꞌan yajalil dꞌa 
eyibꞌan̈ dꞌa jelanil yedꞌ dꞌa sjichanil. 16 A in val Jehová in svalaꞌ to ayic toxo 
ix qꞌuibꞌxi e bꞌisul dꞌa e chon̈abꞌ tic, man̈xa bꞌaj ol eyacꞌ bꞌinaj teꞌ scaxail in 
trato. Man̈xa bꞌaj ol e nacot teꞌ, man̈xo pax olto javoc teꞌ dꞌa e pensar. Man̈xo 
ol e bꞌo junocxo sqꞌuexul teꞌ. 17 A dꞌa jun tiempoal chiꞌ, a Jerusalén ol alchaj 
yuuj to in despacho yaj a in Jehová in tic. Masanil chon̈abꞌ ol smolbꞌej sbꞌa 
dꞌa tic yic tzꞌoch ebꞌ ejmelal dꞌayin. Man̈xo ol yacꞌ sbꞌa ebꞌ scuchbꞌajbꞌat yuj 
schuc pensaril.

18  A dꞌa jun tiempoal chiꞌ, junxon̈ej ol aj chon̈abꞌ Judá yedꞌ chon̈abꞌ Israel. 
Junxon̈ej ol aj e meltzajcot dꞌa jun nación dꞌa stojolal norte, axo e javican 
cajan dꞌa lum luum vacꞌnac smacbꞌenej ebꞌ e mam eyicham.

 19 Ex israel, ix in naꞌ to tzex in chaoch vuninaloc, svacꞌan jun lum 
te nibꞌabꞌil tic dꞌayex. An̈ej val jun lum tic te vachꞌ yilji dꞌa 
yolyibꞌan̈qꞌuinal tic. Ix in naꞌ to ol in eyal e mamoc dꞌa juneln̈ej, 
man̈xo ol in eyactejcan valani.

 20 Palta a in val Jehová in svalaꞌ to icha junoc ix ix te chuc dꞌa vin̈ 
yetbꞌeyum, icha chiꞌ ix eyutej e bꞌa dꞌayin.

 21 Tzꞌabꞌchaj yoch jaj dꞌa lum tzalquixtac man̈xa steꞌal, aton ebꞌ israel tzꞌel 
yav yoqꞌui scꞌanan colval ebꞌ. Ix elcan ebꞌ dꞌa sbꞌeal tojolal. Ix in bꞌat 
satcꞌolal yuj ebꞌ, a in Jehová sDiosal in ebꞌ tic.

 22 Ex anima te pit, cotan̈ecxi dꞌayin, ol vicꞌanel jun pitalil ayoch dꞌa e 
pensar chiꞌ, xchi Jehová chiꞌ.

Ix tacꞌvi ebꞌ israel chiꞌ icha tic: Ina cajecꞌ tic, scacꞌoch co bꞌa dꞌa yol a 
cꞌabꞌ, yujto a ach tic Jehová co Diosal ach.

 23 Nabꞌan̈ej on̈ xidꞌecꞌ dꞌa tzalquixtac, on̈ avaj chaan̈ cacꞌan qꞌuin̈ dꞌa 
juntzan̈ comon dios. An̈ej val dꞌayach Jehová co Diosal tzꞌilchaj co 
colnabꞌil.

 24 Yictax yuneꞌ chon̈abꞌ on̈to, on̈ och ejmelal dꞌa juntzan̈ yechel 
qꞌuixvubꞌtac chiꞌ, yuj chiꞌ ix acꞌ satel tastac ix aj dꞌa ebꞌ co mam 
quicham, aton nocꞌ calnel yedꞌ nocꞌ vacax. Ix champax yuninal ebꞌ 
yedꞌ yisil ebꞌ.

 25 Quiqꞌuec em co bꞌa yuj qꞌuixvelal, yujto a on̈ tic yedꞌ ebꞌ co mam 
quicham, ix te och val co mul dꞌa Jehová co Diosal. Yictax yuneꞌ 
chon̈abꞌ on̈to masanto ticnaic, max co cꞌanabꞌajej tas syal dꞌayon̈, 
xchi ebꞌ.

Cachnabꞌil yic tzꞌoch naojbꞌail

4  1 A val Jehová tzꞌalani:
Ex israel, tato dꞌa val yel tze nibꞌej tzex meltzajxi dꞌayin, actejeccan 

juntzan̈ e diosal yajbꞌentac chiꞌ.
 2 Aqꞌuec e tiꞌ dꞌa vichan̈, tzeyacꞌan elcꞌoch tas tzeyalaꞌ. Ichato chiꞌ bꞌian, 

ol in yicꞌanchaan̈ masanil nación, ol vacꞌan in vachꞌcꞌolal dꞌa ebꞌ, 
xchi.

 3 Syalanxi Jehová dꞌayex, ex aj Judá yedꞌ ex aj Jerusalén:
Ix pitbꞌiel e pensar icha lum luum malaj mach smunlaj dꞌa sat, an̈ej teꞌ 

qꞌuix sqꞌuibꞌ dꞌay. Comonoc cꞌun tzeyutej jabꞌoc e pensar yic tzꞌoch in 
lolonel dꞌay.

 4 Ex aj Judá yedꞌ ex aj Jerusalén, cꞌanabꞌajejec in trato ix in bꞌo eyedꞌoc. 
Chꞌoxequel in trato dꞌa e bꞌeybꞌal, aton in trato chabꞌil eyuuj. 
Ojtaquejec eli to a in ton Jehová e Diosal in. Tato maay, a yuj e chuc 
bꞌeybꞌal chiꞌ scot yoval in cꞌol dꞌa eyibꞌan̈ icha teꞌ cꞌacꞌ man̈xa mach 
syal smacꞌan tupoc.

Ol satjoquel Judá

 5 Alec juntzan̈ tic dꞌa ebꞌ aj Judá yedꞌ dꞌa ebꞌ aj Jerusalén: Aqꞌuec ocꞌ 
qꞌuen trompeta dꞌa masanil chon̈abꞌ, xe chi. Te chaan̈ tzex avaji 
tzeyalan icha tic: Co molbꞌejec co bꞌa dꞌa yol juntzan̈ chon̈abꞌ vachꞌ 
yaj smuroal, xe chi.

 6 Iqꞌuecchaan̈ e bandera schꞌoxani to sbꞌat e cꞌubꞌejel e bꞌa dꞌa Sion. Sayec 
ecꞌ bꞌaj tze col e bꞌa, man̈ ex och vaan. Yujto a dꞌa norte ol vicꞌcot jun 
nivan yaelal ol satanel smasanil.

 7 Icha yelta nocꞌ choj bꞌaj ay, icha chiꞌ ol aj scot ebꞌ ol ul satanel juntzan̈ 
chon̈abꞌ tic. Toxo ix elta ebꞌ dꞌa yol schon̈abꞌ yic tzul satanel e 
chon̈abꞌ tic ebꞌ, ol smacꞌanem lan̈naj ebꞌ, man̈xa mach ol can dꞌay.

 8 Yuj chiꞌ aqꞌuecoch pichul ya svaꞌi, ocꞌan̈ec, elocabꞌ eyav yuj yaelal, 
yujto a val yoval in cꞌol a in Jehová in tic manto el-laj dꞌa eyibꞌan̈, 
xchi Jehová.

 9 A val Jehová tzꞌalanxi icha tic: A dꞌa jun tiempoal chiꞌ, a vin̈ rey yedꞌ 
ebꞌ yajal, ol el yip ebꞌ yuj xivelal. A ebꞌ sacerdote yedꞌ ebꞌ syaloch 
sbꞌa in checabꞌoc, toxon̈ej ol satcan scꞌol ebꞌ, xchi.

 10 Ix valan Jeremías in tic: Ay Mamin ¿tas yuj ix a qꞌuexan̈ tiej ebꞌ aj 
Jerusalén tic? Ix acꞌ a tiꞌ acꞌan juncꞌolal dꞌa ebꞌ, axo ticnaic, a qꞌuen 
cuchilubꞌ ijanoch dꞌa sjaj ebꞌ uuj, xin chi.

 11 Ix yalanxi Jehová dꞌayin icha tic: A dꞌa jun tiempoal chiꞌ, ol val dꞌa ebꞌ 
aj Jerusalén: Ay jun taquin̈ icꞌ scot dꞌa lum tzalquixtac ay dꞌa taquin̈ 
luum. Sjavi xumnaj dꞌa stojolal in chon̈abꞌ, man̈ ichoc icꞌ tzꞌicꞌanel 
smatzꞌil ixim trigo.

 12 A jun icꞌ svacꞌcot chiꞌ, te ov dꞌa yichan̈ junxo icꞌ chiꞌ. A jun icꞌ sbꞌinaj tic, 
aton yaelal ol vacꞌcot dꞌa yibꞌan̈ in chon̈abꞌ, xchi Jehová.

Ol oymaj ebꞌ ajcꞌol dꞌa Israel

 13 Ix yalanxi Jehová icha tic: Ilec val scot ebꞌ soldado ajcꞌool, icha val scot 
junoc asun scot ebꞌ. A val scarruaje ebꞌ lajan sbꞌey icha chacxuxum 
icꞌ. Axo nocꞌ schej ebꞌ ecꞌbꞌal sbꞌey nocꞌ dꞌa yichan̈ nocꞌ chꞌacbꞌa. Yuj 
chiꞌ ol eyal icha tic: Obꞌiltac on̈ val, ol on̈ sateloc, xe chama.

 14 Ex aj Jerusalén, iqꞌuequel masanil chucal ay dꞌa e pensar yic vachꞌ ol ex 
colchajoc. ¿Bꞌaqꞌuin̈to val ol eyactej e naan chucal?

 15 Ato dꞌa Dan yedꞌ dꞌa lum tzalquixtac yic Efraín, ataꞌ scot yabꞌixal oval.
 16 Alec dꞌa juntzan̈ chꞌoc chon̈abꞌil yedꞌ dꞌa Jerusalén to a dꞌa jun chon̈abꞌ 

te najat ay, ataꞌ scot ebꞌ ajcꞌool. Tzꞌel yav ebꞌ scot yacꞌ oval yedꞌ 
juntzan̈ chon̈abꞌ dꞌa yol yic Judá.

 17 Ol oymaj ebꞌ dꞌa chon̈abꞌ Jerusalén, icha ebꞌ stan̈van junoc munlajel. A 
in val Jehová in svalaꞌ to icha chiꞌ ol ujoc, yujto ix ste pitej sbꞌa ebꞌ 
dꞌayin.

 18 Yuj e bꞌeybꞌal yedꞌ tas tze cꞌulej sjavi juntzan̈ tic dꞌa eyibꞌan̈. A yuj e 
chucal, te chuc tzꞌaj eyelcꞌochi, syabꞌ val syail e pixan yuuj, xchi 
Jehová.

Scus scꞌool vin̈aj Jeremías yuj schon̈abꞌ

 19 Ay..., ste cus in cꞌool, tzꞌoch val pitzꞌan dꞌa in pixan. Stin̈tin̈an in pixan 
yuj tas sjavi chiꞌ. Maxtzac in em numan. Toxo ix vabꞌ yocꞌ qꞌuen 
trompeta yedꞌ yel yav ebꞌ soldado yic tzꞌoch oval.

 20 Tzoltzon sja abꞌix yic juntzan̈ yaelal sjavi. Masanil chon̈abꞌ tic toxo ix 
laj juvibꞌati. Elan̈chamel ix lajviem co campamento, ix ixtaxbꞌat bꞌaj 
cajan on̈.

 21 ¿Jantacto val tiempo ol vil sbandera ebꞌ soldado yedꞌ vabꞌan spuchaj 
qꞌuen trompeta? xin chi.

 22 Ix yalanxi Jehová icha tic: A ebꞌ in chon̈abꞌ, te malaj spensar ebꞌ, max 
in yojtaquejel ebꞌ. Lajan ebꞌ icha ebꞌ unin malaj jabꞌoc spensar, man̈ 
jabꞌoc snachajel yuj ebꞌ. Te jelan ebꞌ dꞌa chucal. Man̈ yojtacoc ebꞌ 
scꞌulan vachꞌil, xchi.

A tas ol aj slajviem chon̈abꞌ

 23 A in Jeremías in tic, ix chꞌoxji vil sat luum tic, tzꞌinanxon̈ej ix ajcani. Ix 
vilpaxqꞌue satchaan̈, man̈xalaj saquilqꞌuinal dꞌay.

 24 Ix laj vil lum nivac vitz, ix ibꞌxiqꞌue luum yedꞌ pax lum tzalquixtac, ix 
laj tzicubꞌtan̈aj luum.

 25 Ix vilani man̈xalaj anima, axo masanil nocꞌ sjen̈vi toxo ix bꞌat nocꞌ 
elelal.

 26 Ix vilanpaxi, a lum luum bꞌaj ay avbꞌen, toxo ix can tzꞌinan luum. 
Masanil chon̈abꞌ toxo ix juviemi. Yuj yoval scꞌol Jehová icha chiꞌ ix aj 
masanil juntzan̈ chiꞌ.

 27 Ix yalanxi Jehová icha tic: Masanil lum luum ol juvocbꞌatoc, palta man̈ 
ol in satel lum dꞌa juneln̈ej.

 28 Cuseltac ol ajcan lum luum tic, axo satchaan̈ ol qꞌuicꞌbꞌoccanoc. Icha 
chiꞌ ol ajoc yujto icha chiꞌ ix aj in naani, ix valan paxi. Man̈ ol in 
qꞌuexlaj tas ix in naꞌ chiꞌ, man̈ ol ecꞌbꞌatlaj tas ix val chiꞌ, xchi Jehová.

 29 Ayic syabꞌan ebꞌ anima yel yav ebꞌ soldado ayqꞌue dꞌa yibꞌan̈ chej yedꞌ 
ebꞌ yedꞌnac sjul-labꞌ, sbꞌat ebꞌ elelal, bꞌat scꞌubꞌejel sbꞌa ebꞌ dꞌa caltac 
teꞌ, sqꞌuecan lotzlon ebꞌ dꞌa sattac qꞌuen tenam. Yuj chiꞌ ix laj can 
tzꞌinan schon̈abꞌ ebꞌ. Man̈xalaj mach scajnajcan dꞌay.

 30 A Jerusalén van slajviemi, lajan icha junoc ix ix nabꞌaxon̈ej syacꞌoch 
scꞌapac púrpura, syacꞌanoch qꞌuen oro ix vachꞌ yilji, qꞌuicꞌ syutej 
stitac sat ix yacꞌan ucꞌoc. Man̈xa yelcꞌoch bꞌaj sbꞌo sbꞌa ix chiꞌ, yujto 
a ebꞌ vin̈ vinac nibꞌabꞌil yuj ix, yajbꞌilxoel ix yuj ebꞌ vin̈. Toxon̈ej sna 
ebꞌ vin̈ tas ol aj smilan ix ebꞌ vin̈. Icha chiꞌ van scꞌulan Jerusalén yedꞌ 
juntzan̈xo chꞌoc nacional.

 31 A ebꞌ aj Sion tzꞌel yav chiꞌ. Svabꞌ val yel yav ebꞌ icha yel yav junoc ix ix 
bꞌabꞌelto tzꞌalji yuneꞌ. Scꞌacvi ebꞌ, syacꞌanel lian scꞌabꞌ ebꞌ, syalan ebꞌ: 
Ay, obꞌiltac on̈. Ol on̈ miljoccham yuj ebꞌ milum anima, xchi ebꞌ.

A smul Jerusalén

5  1 Ix yalanxi Jehová dꞌayin icha tic: Ecꞌan̈ dꞌa scalleal Jerusalén tic, tzilan 
masanil anima, tzilan dꞌa mercado tato ay junoc anima sbꞌeybꞌalan 

tojolal, vachꞌn̈ej syutej sbꞌa. Vachꞌchom junoc pitan̈ tzꞌilchaj uuj, ol vacꞌ 
nivancꞌolal Jerusalén tic.
 2 Ay ebꞌ stzꞌacan sloc in bꞌi ayic syacꞌan stiꞌ ebꞌ, palta dꞌa es sloc in bꞌi chiꞌ 

ebꞌ, xchi Jehová.
 3 Mamin Jehová, a ebꞌ tza nibꞌej, aton ebꞌ yeln̈ej syalaꞌ. Yuj chiꞌ ix 

acꞌoch syaelal ebꞌ a chon̈abꞌ tic, palta malaj yelcꞌoch dꞌa ebꞌ. Ix acꞌ 
lajvoquem ebꞌ, palta maj nachajpaxel yuj ebꞌ. Te pit spensar ebꞌ, icha 
stzatzil junoc qꞌuen qꞌueen. Malaj sgana ebꞌ syactejcan schuc bꞌeybꞌal.

 4 Ix in naꞌ icha tic: Tecan a ebꞌ mebꞌaꞌ malaj val jabꞌoc spensar, a ebꞌ icha 
chiꞌ scꞌulani, yujto man̈ yojtacoc ebꞌ tas sgana Jehová Dios dꞌa ebꞌ 
yedꞌ tas syal dꞌa ebꞌ.

 5 Ol bꞌat in lolon yedꞌ ebꞌ anima nivac yelcꞌochi, xin chi. A valani to 
yojtac ebꞌ tas sgana Jehová Dios dꞌa ebꞌ yedꞌ tas syal dꞌa ebꞌ. Palta 
masanil juntzan̈ ebꞌ chiꞌ, ix spitejpax sbꞌa ebꞌ dꞌa Dios. Maj yal scꞌol 
ebꞌ ix scꞌanabꞌajej Jehová chiꞌ.

 6 Yuj val chiꞌ ol elta nocꞌ choj dꞌa caltac yax luum, ol miljoccham ebꞌ yuj 
nocꞌ. A nocꞌ oques ay dꞌa tzꞌinan luum ol tzilchitanbꞌat ebꞌ. Axo nocꞌ 
leopardo, ol laj cꞌoch nocꞌ dꞌa stitac schon̈abꞌ ebꞌ. Tato tzꞌelta ebꞌ, 
chocꞌ tzꞌajcan ebꞌ yuj nocꞌ, yujto te nivan smul ebꞌ ix ochi, man̈xo 
bꞌischajbꞌenoc spitalil ebꞌ.

 7 Yuj chiꞌ syal Jehová icha tic: ¿Tasto val ol aj ex vacꞌan nivancꞌolal? A ebꞌ 
eyuninal, ix in yactejcan ebꞌ, syacꞌan stiꞌ ebꞌ dꞌa sbꞌi juntzan̈ comon 
dios to man̈ diosoc. Jantac vael ix vacꞌ dꞌa ebꞌ, palta maj in scꞌanabꞌajej 
ebꞌ, an̈ej ajmulal scꞌulej ebꞌ, molann̈ejecꞌ ebꞌ bꞌaj ay ebꞌ ix ajmul ix.

 8 Icha nocꞌ mam chej n̈epepi yuj bꞌaqꞌuech, toxon̈ej tzꞌel yav jin̈in̈i yeqꞌui, 
icha chiꞌ ebꞌ, comonxon̈ej stzuntzejbꞌat ebꞌ ix ix ebꞌ ay dꞌa slacꞌanil, 
ebꞌ ix ayxo yetbꞌeyum.

 9 ¿Tom man̈ ol vacꞌoch syaelal ebꞌ yuj juntzan̈ sbꞌeybꞌal chiꞌ? ¿Tom man̈ ol 
vacꞌ spac dꞌa junoc chon̈abꞌ dꞌa smojal icha tas scꞌulej?

 10 Ochocabꞌ ebꞌ ajcꞌol satanel teꞌ uva, palta man̈ masaniloc teꞌ ol 
lajvoqueloc. Sjecocabꞌel teꞌ scꞌabꞌ ebꞌ, yujto man̈xo vicoc teꞌ.

 11 A in val Jehová in svalaꞌ to icha chiꞌ ol ajoc, yujto maj scꞌanabꞌajej ebꞌ 
aj Israel yedꞌ ebꞌ aj Judá in trato ix in bꞌo yedꞌoc, xchi Jehová dꞌayin.

A yaelal ol javoc

 12 A ebꞌ aj Israel yedꞌ ebꞌ aj Judá, man̈ yeloc tas syal ebꞌ dꞌa spatic Jehová. 
Syalan ebꞌ icha tic: A Dios malaj tas sna dꞌa quibꞌan̈. Man̈ ol cabꞌlaj 
syail yuj oval, ma yuj vejel.

 13-14 A ebꞌ schecabꞌ Dios malaj yelcꞌoch tas syal ebꞌ, man̈oc slolonel Dios syal 
ebꞌ, xchi ebꞌ.

Palta a val Jehová Dios Yajal dꞌa Smasanil, aꞌ ix alan juntzan̈ tic dꞌayin: 
Yujto syal ebꞌ icha chiꞌ, yuj chiꞌ a val tic ol javoc dꞌa yibꞌan̈ ebꞌ. A in 
lolonel ol elta dꞌa a tiꞌ, lajan val ol vutej icha teꞌ cꞌacꞌ. Axo ebꞌ anima 
tic, lajan ol aj ebꞌ icha teꞌ cꞌatzitz. Axo jun cꞌacꞌ chiꞌ ol satanel ebꞌ 
smasanil, xchi Jehová.

 15 A val Jehová tzꞌalan icha tic: Ex yin̈tilal Israel, a jun chon̈abꞌ te najat 
ay, te tecꞌan, aytaxon dꞌa pecaꞌ, ol vicꞌcot dꞌayex, aton jun chon̈abꞌ to 
man̈ eyojtacoc stiꞌ, man̈ ol eyabꞌlaj tas ol yal ebꞌ.

 16 Masanil juntzan̈ anima chiꞌ, te jelan ebꞌ yacꞌan oval, a syamcꞌabꞌ ebꞌ yic 
oval yedꞌnac chamel.

 17 Ol slajel sat eyavbꞌen ebꞌ yedꞌ e vael. Ol smilcham eyuninal ebꞌ 
yedꞌ eyisil. Ol schianbꞌat nocꞌ e calnel ebꞌ yedꞌ nocꞌ e vacax, ol 
sloanpaxbꞌat sat teꞌ uva ebꞌ yedꞌ sat teꞌ higo avabꞌil eyuuj. A ebꞌ 
soldado ebꞌ ol macꞌanem lan̈naj e chon̈abꞌ vachꞌ yajoch smuroal 
ayoch yipoc e cꞌool, xchi Jehová.

JEREMÍAS 5 1050  



18 A val Jehová ix alan dꞌayin: Vachꞌchom tzijtum yaelal ol ja dꞌa jun tiempoal 
chiꞌ, palta man̈ ol ex in satel-laj dꞌa juneln̈ej. 19 Tato ay mach ol cꞌanbꞌan 
dꞌayach: ¿Tas yuj syacꞌcot juntzan̈ tic Jehová co Diosal dꞌa quibꞌan̈? tato xchi 
ebꞌ, tzal dꞌa ebꞌ icha tic: Icha chiꞌ ex yutej yujto ix e patiquejcaneli, axo juntzan̈ 
chꞌoc diosal ix eyacꞌ servil dꞌa yol e macbꞌen tic. Yuj chiꞌ yovalil ol eyacꞌ servil 
ebꞌ chꞌoc animail dꞌa junocxo macbꞌen man̈ eyicoc, xa chi, xchi Jehová dꞌayin.

Cachnabꞌil dꞌa chon̈abꞌ Israel

 20 Ix yalanxi Jehová icha tic: Alec dꞌa ebꞌ yin̈tilalcan Jacob cajan dꞌa 
smacbꞌen Judá:

 21 Ex anima malaj e pensar, abꞌec juntzan̈ tic: Ay yol e sat, palta max 
yal-laj eyilani. Ay e chiquin, palta max eyabꞌlaj.

 22 A ex tic, malaj velcꞌoch dꞌayex. A in tic ix in bꞌocanem qꞌuen arena dꞌa 
stitac aꞌ mar dꞌa juneln̈ej. Vachꞌchom sqꞌue vaan aꞌ scꞌan̈ yem pon̈naj 
aꞌ, palta max ecꞌlaj aꞌ dꞌa qꞌuen arena aycanem chiꞌ vuuj. Tato icha 
chiꞌ in poder tzeyilaꞌ, ¿tom man̈ smojoc e xiv dꞌayin?

 23 A ex tic te pit ex, ix in e patiquejcaneli.
 24 Max e na jabꞌoc eyal icha tic: Ayocabꞌ yelcꞌoch Jehová co Diosal dꞌayon̈, 

yujto a tzꞌacꞌancot n̈abꞌ dꞌa stiempoal, syacꞌanpax elul sat cavbꞌen dꞌa 
stiempoal, man̈ xe chioc.

 25 Palta yuj e mul tzꞌoch vaan juntzan̈ tic, yuj chiꞌ max yal eyacꞌan 
tzalajbꞌoc e cꞌool yedꞌ juntzan̈ in vachꞌcꞌolal tic, xchi Jehová, xa chi.

 26 A dꞌa in chon̈abꞌ tic, ay val ebꞌ anima te chuc, say modo ebꞌ tas tzꞌaj 
yixtan ebꞌ anima ebꞌ, icha ebꞌ tzꞌacꞌanem syaalil nocꞌ much.

 27 Sbꞌudꞌ spat ebꞌ yedꞌ masanil tastac sutel ebꞌ dꞌa ebꞌ anima, icha tzꞌaj 
yacꞌjioch nocꞌ much dꞌa yol steꞌ, sbꞌudꞌji yuj nocꞌ, yuj chiꞌ nivan tzꞌaj 
yelcꞌoch ebꞌ yuj sbꞌeyumal syelqꞌuej chiꞌ.

 28 Naynay yaj ebꞌ yuj bꞌaqꞌuech. Man̈xa yalnabꞌil schucal ebꞌ. Max sbꞌolaj 
yaj ebꞌ dꞌa stojolal tas tzꞌutaj ebꞌ unin chamnac smam yedꞌ ebꞌ mebꞌaꞌ.

 29 ¿Tom man̈ ol vacꞌcot yaelal dꞌa eyibꞌan̈ yuj juntzan̈ tic? A in val Jehová 
in svalaꞌ to ol vacꞌ spac dꞌayex in chon̈abꞌ ex tic icha val dꞌa smojal.

 30 Xivubꞌtac, satcꞌolaltac yuj tas tzuji dꞌa jun chon̈abꞌ tic.
 31 A ebꞌ syaloch sbꞌa in checabꞌoc, an̈ej es syal ebꞌ. Axo ebꞌ sacerdote syacꞌ 

yajalil ebꞌ icha sgana. Axo in chon̈abꞌ tic, vachꞌ syabꞌi. Palta, ¿tas val 
ol aj ebꞌ ayic ol ja slajvubꞌ?

Oymajnac ebꞌ ajcꞌol dꞌa Jerusalén

6  1 Ex yin̈tilal Benjamín, sayec bꞌaj tze col e bꞌa. Elan̈ec dꞌa Jerusalén. 
Puec qꞌuen trompeta dꞌa Tecoa, aqꞌuecqꞌue teꞌ tabꞌ chꞌoxnabꞌilal dꞌa 

Bet-haquerem, yujto dꞌa norte scot jun nivan yaelal, nivan tas ol lajvoquel yuuj.
 2 Toxo val ol in satel ebꞌ anima ay dꞌa Sion, ebꞌ te nibꞌabꞌil.
 3 A ebꞌ rey yedꞌ ebꞌ soldado ol javoc ebꞌ dꞌa jun chon̈abꞌ tic, ol sbꞌoan 

scampamento ebꞌ dꞌa spatictac. A bꞌaj ol can junjun ebꞌ, ol satn̈ejel 
yuj ebꞌ.

 4 A ebꞌ eyajcꞌol chiꞌ, syal ebꞌ icha tic: Caqꞌuec lista co bꞌa cacꞌan oval 
yedꞌoc. Cotan̈ec, caqꞌuec oval yedꞌ dꞌa chimcꞌualil. Palta an̈ej to van 
yem cꞌu, vanxo yoch veven,

 5 yuj chiꞌ dꞌacꞌvalil ol on̈ ochec cacꞌ oval yedꞌoc. Ol co macꞌanem lan̈naj 
yedꞌtal ebꞌ soldado stan̈van chon̈abꞌ, xchi ebꞌ.

 6 A Jehová Yajal dꞌa Smasanil tzꞌalan icha tic: Chꞌaquequel te teꞌ, tze 
bꞌoanqꞌue e tecꞌnubꞌ yic tzex och eyacꞌ oval dꞌa Jerusalén. Ol vacꞌoch 
yaelal dꞌa yibꞌan̈ jun chon̈abꞌil anima chiꞌ, yujto axon̈ej ixtoj anima 
syacꞌ ebꞌ.

 7 A dꞌa Jerusalén chiꞌ spacꞌchaan̈ chucal, icha val sqꞌueul sjaj junoc a aꞌ. 
An̈ej ixtoj anima yedꞌ chucal sbꞌinaj dꞌay. Yuj chiꞌ ol jan̈ej yaelal dꞌa 
yibꞌan̈ jun chon̈abꞌ chiꞌ.

 8 Bꞌoec e bꞌeybꞌal ex aj Jerusalén, yic vachꞌ max viqꞌuel in pensar dꞌayex. 
Tato maay, ol vacꞌcan tzꞌinan e luum tic, man̈xalaj mach ol cajnajcan 
dꞌay, xchi Jehová.

Ix alchaj yuj yaelal

 9 Ix yalan Jehová Yajal dꞌa Smasanil dꞌayin icha tic: A ebꞌ israel tic 
man̈xa junoc ebꞌ ol canoc, icha tzꞌaj smolchaj sat teꞌ uva man̈xa bꞌaj 
scan junoc pitan̈ sat, icha chiꞌ ol aj ebꞌ. Yuj chiꞌ yacbꞌan manto uji 
jun chiꞌ, colcanel jantac ebꞌ syal yelcani, icha val tzꞌaj yecꞌ ebꞌ svachꞌ 
molan teꞌ sat uva dꞌa scꞌabꞌ, xchi dꞌayin.

 10 Ix in tacꞌvi: ¿Mamin, mach ol abꞌanoc tato sval jun abꞌix tic? Icha val to 
macan schiquin ebꞌ, max yabꞌlaj ebꞌ. Ton̈ej sbꞌuchvaj ebꞌ, max schalaj 
scꞌol a lolonel ebꞌ.

 11 Mamin, scot pax yoval in cꞌol edꞌoc dꞌa jun chon̈abꞌ tic. Maxtzac techaj 
vuj in yamanoch vaan, xin chi.

Ix yalan Jehová dꞌayin icha tic: Aqꞌuem yoval in cꞌol chiꞌ dꞌa yibꞌan̈ 
ebꞌ unin tzꞌecꞌ dꞌa yoltac calle yedꞌ dꞌa yibꞌan̈ ebꞌ vin̈ quelemtac 
umaneqꞌui. Ol yamchaj ebꞌ vin̈ vinac yedꞌ ix yetbꞌeyum yedꞌ ebꞌ te 
icham animaxo.

 12 Masanil spat ebꞌ, smunlajel ebꞌ, ebꞌ ix yetbꞌeyum ebꞌ, chꞌocxo mach ol 
icꞌancanoc. Yujto a in val Jehová in svalaꞌ, ol vicꞌqꞌue in cꞌabꞌ vacꞌan 
syaelal ebꞌ cajan dꞌa jun chon̈abꞌ tic.

 13 Masanil ebꞌ nivac yelcꞌochi yedꞌ ebꞌ malaj yelcꞌochi, an̈ej tas syutej 
ebꞌ yacꞌan ganar dꞌa spatic chucal snaꞌa. An̈ejaꞌ ebꞌ syaloch sbꞌa in 
checabꞌoc yedꞌ ebꞌ sacerdote, axon̈ej elcꞌal syacꞌ ebꞌ.

 14 Snibꞌej ebꞌ scꞌubꞌejel jantac yaelal syabꞌ in chon̈abꞌ, syalan ebꞌ to ay 
juncꞌolal, palta man̈ yeloclaj.

 15 Max qꞌuixvi jabꞌoc ebꞌ scꞌulan juntzan̈ tas max techaj vilani. Malaj 
jabꞌoc sqꞌuixvelal ebꞌ, man̈ yojtacoc ebꞌ tas jun qꞌuixvelal chiꞌ. Yuj chiꞌ 
a in val Jehová in svalaꞌ, a val yic ol vacꞌan syaelal ebꞌ, ol satcanel 
ebꞌ, xchi Jehová.

A spitalil chon̈abꞌ Israel

 16 Ix yalan Jehová dꞌa ebꞌ schon̈abꞌ icha tic: Ayic ex och tecꞌtecꞌ bꞌaj 
sculusej sbꞌa bꞌe, ix valan dꞌayex: Scham val eyilan bꞌaj tzex bꞌati. 
Tze cꞌanbꞌej eyabꞌi tas bꞌeal yicꞌnac ebꞌ e mam eyicham. Aton dꞌa bꞌe 
vachꞌ chiꞌ tzex bꞌati, ataꞌ ol eyicꞌ eyip, xin chi dꞌayex. Palta ix eyalani: 
Maay, malaj co gana tzon̈ bꞌat taꞌ, xe chi.

 17 Icha spuchaj qꞌuen trompeta yic syacꞌan abꞌix to van sjavi oval dꞌa scal 
ebꞌ anima, icha chiꞌ ix vutej in checanbꞌat ebꞌ in checabꞌ ex scachaꞌ, 
ix in checan yal ebꞌ icha tic: Actejeccan e chuc bꞌeybꞌal tic, yic man̈ 
ol ja yaelal dꞌa eyibꞌan̈, xin chi. Palta ix eyalan icha tic: Malaj co 
gana scactejcani, xe chi.

 18 Yuj chiꞌ svalan icha tic: Abꞌec ex chꞌoc chon̈abꞌil, ojtaquejequel tas ol 
ujoc dꞌa in chon̈abꞌ tic.

 19 Abꞌec e masanil ex cajan ex dꞌa sat luum tic: Ol vicꞌcot junoc yaelal te 
chuc dꞌa yibꞌan̈ jun chon̈abꞌ tic, yuj chucal sna ebꞌ scꞌulej, yujto maj 
scha yabꞌ in lolonel ebꞌ, ix spatiquejel in cꞌaybꞌubꞌal ebꞌ.

 20 Ex in chon̈abꞌ, ¿tasto yuj tzeyicꞌcot incienso yic chon̈abꞌ Sabá dꞌayin 
yedꞌ te teꞌ sucꞌuqꞌui sjabꞌ scot dꞌa juntzan̈ chon̈abꞌ najat? Maxtzac 
schalaj in cꞌol juntzan̈ e silabꞌ tze n̈ustzꞌaoc, ma juntzan̈xo e silabꞌ 
tzeyacꞌaꞌ, xchi Jehová.

 21 Yuj juntzan̈ tic ix yalan Jehová dꞌayin icha tic: Ol vaqꞌuem junoc tas 
bꞌaj ol sloc sbꞌa eyoc dꞌa yichan̈ ebꞌ eyajcꞌool. Ebꞌ mamabꞌil, ebꞌ 
uninabꞌil, ebꞌ cajan dꞌa slacꞌanil ebꞌ yedꞌ ebꞌ yamigo ebꞌ, lajann̈ej ol aj 
scham ebꞌ smasanil, xchi Jehová.

Jun oval scot dꞌa norte

 22 Ix yalan Jehová icha tic: Ato dꞌa snajatil lum luum ay dꞌa stojolal norte, 
ataꞌ ay jun chon̈abꞌ te ay yip van yacꞌan lista sbꞌa scoti.

 23 Yedꞌnac sjul-labꞌ ebꞌ yedꞌ slanza. Te chuc ebꞌ, malaj yoqꞌuelcꞌolal ebꞌ. 
Icha val scꞌan̈ sqꞌue vaan aꞌ mar, icha val chiꞌ yel yav ebꞌ scoti, ayqꞌue 
ebꞌ dꞌa yibꞌan̈ chej. Listaxo yaj ebꞌ scot yacꞌ oval eyedꞌoc a ex cajan ex 
dꞌa Jerusalén tic, xchi Jehová.

 24 A ebꞌ anima dꞌa Jerusalén tic, ol yal ebꞌ icha tic: Toxo ix cabꞌ jun abꞌix 
chiꞌ, ix el quip yuj xivelal. Te ya scabꞌi, icha val yabꞌan syail junoc ix 
ix ayic tzꞌalji yuneꞌ.

 25 Man̈xo ex bꞌat munlajel, man̈xo ex bꞌeyecꞌ dꞌa yoltac bꞌe, yujto te ay 
xivcꞌolal. Yalxon̈ej bꞌaj ayecꞌ ebꞌ ajcꞌool yedꞌ syamcꞌabꞌ yic oval, 
xcham ebꞌ anima chiꞌ.

26 Ix yalan Jehová dꞌa schon̈abꞌ icha tic:
Ex in chon̈abꞌ, aqꞌuecoch pichul ya svaꞌi yic tze chꞌoxanel e cuscꞌolal. 

Ecꞌan̈ec bꞌalbꞌon dꞌa scal qꞌuen ticꞌaqꞌuil taan̈. Ochan̈ec val dꞌa 
cuscꞌolal, ocꞌan̈ec val sicꞌlabꞌil, icha val yic scham junoc cꞌotan̈ 
eyuninal, yujto a jun mach ol ex sataneloc, van sja tzacꞌnajoc, xchi.

 27 Ix yalan Jehová dꞌayin icha tic: Tzach vacꞌochi yic tzacꞌan proval in 
chon̈abꞌ tic. Tza chꞌolbꞌitej val ebꞌ sicꞌlabꞌil, tzilan val tas yaj sbꞌeybꞌal ebꞌ.

 28 Te pit ebꞌ smasanil, alum pecal ebꞌ. Ix pitbꞌiel spixan ebꞌ icha stzatzil 
qꞌuen bronce, ma qꞌuen hierro.

 29 Ayic slavaj teꞌ cꞌacꞌ yedꞌ junoc lavlabꞌ, schacbꞌi teꞌ, tzꞌulaxel qꞌuen plomo 
dꞌa scal qꞌuen plata. Palta axo in chon̈abꞌ tic, vachꞌchom ix vacꞌlej in 
bꞌoan sbꞌeybꞌal ebꞌ, palta malaj jabꞌoc yelcꞌochi, yujto malaj jabꞌoc 
svachꞌil sbꞌeybꞌal ebꞌ, max satel chucal dꞌa scal ebꞌ. 30 Yuj chiꞌ ol aljoc 
yuj ebꞌ to lajan ebꞌ icha schucal qꞌuen plata sjulchajeli, yujto a in 
Jehová in tic, ix in spatiquejel ebꞌ, xchi Jehová.

* 7.18 A jun tzꞌalchaji, “ix yajalil satchaan̈”, a jun chiꞌ a junoc sdiosal ebꞌ chꞌoc chon̈abꞌil. 

Slolonel vin̈aj Jeremías dꞌa templo

7  1 Ix yalanxi Jehová dꞌayin a in Jeremías in tic: 2-3  Ochan̈ tecꞌtecꞌ dꞌa 
spuertail in templo a in Jehová in tic, tzalan juntzan̈ lolonel tic dꞌa ebꞌ 

anima: Masanil ex cajan ex dꞌa Judá, mach ex tzex och dꞌa jun puerta tic yic 
tzex och ejmelal dꞌa Jehová, scham val eyabꞌan jun lolonel yic Jehová Yajal 
dꞌa Smasanil, aton co Diosal: Tato ol e bꞌo e bꞌeybꞌal yedꞌ tas tze cꞌulej, ol ex 
vacꞌ cajnaj dꞌa sat lum tic. 4 Man̈ eyacꞌoch e pensar dꞌa ebꞌ tzꞌesani, ebꞌ tzꞌalan 
icha tic: Cojtac val to malaj tas ol on̈ icꞌanoc, yujto ayecꞌ scajnubꞌ Jehová dꞌa 
tic, aton val stemplo tic, scomon chiej ebꞌ.

5 Tato tze bꞌo e bꞌeybꞌal yedꞌ tas tze cꞌulej, tato vachꞌn̈ej tzeyutej e bꞌa dꞌayex 
junjun ex, 6  tato max eyixtej ebꞌ chꞌoc chon̈abꞌil, ebꞌ unin man̈xa smam yedꞌ 
ebꞌ ix chamnacxo yetbꞌeyum ayecꞌ dꞌa e cal, tato max e milcham ebꞌ anima 
malaj smul, tato max ex och ejmelal dꞌa juntzan̈ comon dios, juntzan̈ tzꞌicꞌan 
e juvieli, 7 tato icha chiꞌ tze cꞌulej, ol ex vacꞌcan cajan dꞌa jun lum tic, aton 
lum vacꞌnaccan dꞌa ebꞌ e mam eyicham dꞌa juneln̈ej.

8  Palta a ex tic, tzeyacꞌoch juntzan̈ esal lolonel malaj yelcꞌoch dꞌa e cꞌool. 
9 Tzex elcꞌani, tzex macꞌvicham anima, tze cꞌulej ajmulal, tze loc in bꞌi dꞌa es, 
tze n̈usan incienso dꞌa Baal, tzex och ejmelal dꞌa comon dios to malaj eyalan 
eyic dꞌay. 10  Slajvi chiꞌ tzex ja pax dꞌa vichan̈ dꞌa in templo tic, tzeyalani: 
Malaj tas ol on̈ icꞌanoc, xe chi. An̈ej yic tzex elbꞌati tze bꞌeybꞌalanxi juntzan̈ 
tas yajbꞌentac dꞌa yol in sat. 11 ¿Tom tze naꞌ to a in templo tic lajan yedꞌ qꞌuen 
n̈aqꞌueen bꞌaj scꞌubꞌej sbꞌa ebꞌ elcꞌum? A in val Jehová in svalaꞌ to sviln̈ej 
masanil juntzan̈ tze cꞌulej tic.
 12 Ixiquec bꞌaj ecꞌnac chon̈abꞌ Silo bꞌaj ecꞌnac in cajnubꞌ, aton jun chiꞌ 

in sicꞌnaquel dꞌa sbꞌabꞌelal bꞌaj in chꞌoxnac in bꞌa. Ataꞌ ol eyilaꞌ tas 
vutejnac in satanel yuj smul ebꞌ e mam eyicham. 13  A in Jehová 
in svalaꞌ to ix e cꞌulej juntzan̈ chucal tic, tzijtum el ix val dꞌayex 
to tzeyactejcani, palta maj e cꞌanabꞌajej. Ix ex vavtej, palta maj ex 
tacꞌvoclaj dꞌayin. 14 Yuj chiꞌ icha val vutejnac in cajnubꞌ dꞌa Silo chiꞌ, 
icha chiꞌ ol vutejcan in templo tic, aton jun vacꞌnac dꞌa ebꞌ e mam 
eyicham yedꞌ dꞌayex tic, aton jun tzeyacꞌoch yipoc e cꞌol ticnaic. 15 Ol 
ex vicꞌcanel dꞌa vichan̈, icha val ix aj vicꞌanel ebꞌ eyetchon̈abꞌ dꞌa 
vichan̈ dꞌa yalan̈taxo, aton ebꞌ yin̈tilal Efraín, xchi Jehová, xa chi dꞌa 
ebꞌ.

A schucalil ebꞌ israel
16  Ix yalanxi Jehová dꞌayin icha tic: Ach Jeremías, man̈ ach lesalvoc yuj 

jun chon̈abꞌ tic. Man̈ al dꞌayin, man̈ ach tevoc dꞌayin yuj ebꞌ, yujto man̈ ol 
in tacꞌvoc dꞌayach. 17 ¿Tom max il tastac scꞌulej ebꞌ dꞌa juntzan̈ chon̈abꞌ dꞌa 
yol yic Judá yedꞌ dꞌa yoltac calle dꞌa Jerusalén? 18  A ebꞌ yuninal ebꞌ sayancot 
teꞌ cꞌatzitz, axo ebꞌ mamabꞌil tzꞌacꞌanoch teꞌ cꞌacꞌ, axo ebꞌ ix nunabꞌil sbꞌoan 
ixim cꞌoxox pan yic syacꞌan ebꞌ silabꞌil dꞌa sdiosalil, jun scuchan ix yajalil 
satchaan̈. * Stzuntzej val cot yoval in cꞌol ebꞌ ayic syacꞌan vino ebꞌ silabꞌil dꞌa 
comon dios. 19 A in val Jehová in svalaꞌ to man̈oc inn̈ej tzin yixtej ebꞌ, palta 

munil syixtej pax sbꞌa ebꞌ yacꞌan qꞌuixvelal sbꞌa. 20 Yuj chiꞌ, a in Jehová Yajal 
in svalaꞌ to ol vacꞌcot yoval in cꞌol dꞌa yibꞌan̈ jun lugar tic: Aton dꞌa yibꞌan̈ ebꞌ 
anima, dꞌa nocꞌ nocꞌ yedꞌ te teꞌ yedꞌ dꞌa yibꞌan̈ masanil avbꞌen. Lajan val voval 
chiꞌ icha junoc teꞌ cꞌacꞌ tzꞌeli, maxtzac yal-laj stupi, xchi Jehová.

21 A Jehová Yajal dꞌa Smasanil, aton sDiosal Israel, a tzꞌalan dꞌa schon̈abꞌ 
icha tic: Aqꞌuec e gana eyacꞌan e silabꞌ, nocꞌ sn̈usjitzꞌaoc, tze chiꞌan schibꞌejal 
juntzan̈xo nocꞌ silabꞌ chiꞌ. 22  Palta ayic vicꞌannaquelta ebꞌ e mam eyicham dꞌa 
Egipto, malaj tas valnac dꞌa ebꞌ yuj nocꞌ silabꞌ sn̈usji yedꞌ ofrenda. 23  A tas 
in bꞌabꞌlaj alejnac dꞌa ebꞌ to tzin scꞌanabꞌajej ebꞌ. Tato icha chiꞌ, a in ton tzin 
och sDiosaloc ebꞌ, axo ebꞌ tzꞌochcan in chon̈abꞌoc. Valannac to scꞌanabꞌajej 
ebꞌ icha val tas ix valaꞌ, yic vachꞌn̈ej tzꞌelcꞌoch ebꞌ. 24 Palta maj schalaj yabꞌ 
ebꞌ, maj scꞌanabꞌajej ebꞌ. A tas scꞌulejnac ebꞌ to yacꞌnac pitbꞌoquel spensar ebꞌ, 
scꞌanabꞌajannac schucal spensar ebꞌ. Octom svachꞌ bꞌoejnac sbꞌeybꞌal ebꞌ, palta 
to svachꞌ juejnaquel sbꞌa ebꞌ. 25 Yictax yelnaccot ebꞌ e mam eyicham dꞌa Egipto 
masanto ticnaic, tzin checn̈ejbꞌat ebꞌ in checabꞌ yalaꞌ. 26  Palta a ex tic, max e 
cꞌanabꞌajej, max e cha eyabꞌ tas svalaꞌ. Te pit tzeyutej e bꞌa. Yelxo val te chuc 
tzeyutej e bꞌa dꞌa yichan̈ ebꞌ e mam eyicham chiꞌ.

27 A achxo tic ach Jeremías, al masanil juntzan̈ tic, vachꞌchom man̈ ol 
schalaj yabꞌ ebꞌ dꞌayach. Aln̈ej, vachꞌchom man̈ ol tacꞌvoc ebꞌ. 28  Al dꞌa ebꞌ 
icha tic: A ex val tic juneln̈ej te pit ex, malaj e gana tzex cachji yuj Jehová co 
Diosal. Man̈xa mach yel syal dꞌa e cal, xa chi dꞌa ebꞌ.
 29 Ex aj Jerusalén, joxequel xil e jolom yuj cuscꞌolal, tzeyumaneli. Ixiquec 

dꞌa lum tzalquixtac cuseltac yilji, tze bꞌitan bꞌit yic cuscꞌolal, yujto 
toxo ix ex vactejcan yuj yoval in cꞌool, xchi Jehová.

Schꞌolanil yic ebꞌ macꞌbꞌilchamoc
30 Ix yalanxi Jehová icha tic: A ebꞌ aj Judá, te chuc scꞌulej ebꞌ dꞌa vichan̈. A 

juntzan̈ scomon diosal ebꞌ yajbꞌentac ix yacꞌ val och ebꞌ dꞌa yol in templo. Icha 
chiꞌ ix aj sjuviel in templo chiꞌ yuj ebꞌ. 31 A dꞌa schꞌolanil lum Ben-hinom, ataꞌ 
ix sbꞌoqꞌue jun altar ebꞌ yic Tofet bꞌaj sn̈ustzꞌa yuninal ebꞌ yedꞌ yisil. Man̈oc 
in ix in chec scꞌulej ebꞌ, maj ecꞌpaxlaj jabꞌoc dꞌa in pensar. 32  Yuj chiꞌ a in val 
Jehová in svalaꞌ, ay jun tiempoal to a jun chꞌolan chiꞌ, man̈xo ol scuch Tofet, 
ma schꞌolanil lum Ben-hinom, palta ol scuchcan icha tic: Lum Schꞌolanil yic 
ebꞌ macꞌbꞌilchamoc. Yujto man̈xa bꞌaj syal smucji ebꞌ chamnac, yuj chiꞌ a dꞌa 
lum Tofet chiꞌ ol bꞌat juljoccan ebꞌ. 33  A snivanil ebꞌ anima ayecꞌ ticnaic dꞌa 
jun chon̈abꞌ tic, ol och schibꞌejoc nocꞌ ostoc yedꞌ nocꞌ chium nocꞌ dꞌa caltac 
teꞌ. Man̈xa mach ol xibꞌtan nocꞌ dꞌa ebꞌ. 34 Ol vacꞌ satel ebꞌ anima dꞌa juntzan̈ 
chon̈abꞌ yic Judá. Axo dꞌa yoltac scalleal Jerusalén, man̈xa bꞌit yic qꞌuin̈ yedꞌ 
yic tzalajcꞌolal. Man̈xa pax bꞌit yic nupnajel ol ochoc. Ichaxon̈ej tzꞌinan luum 
ol ajcan jun chon̈abꞌ tic, xchi Jehová.

8  1 Ix yalanxi Jehová icha tic:
A dꞌa jun tiempoal chiꞌ, ol joychajqꞌueta sbꞌaquil ebꞌ acꞌannac reyal dꞌa 

Judá bꞌaj mucan, sbꞌaquil ebꞌ acꞌannac yajalil, sbꞌaquil ebꞌ sacerdote, sbꞌaquil 
ebꞌ yalnacoch sbꞌa in checabꞌoc yedꞌ sbꞌaquil pax juntzan̈xo ebꞌ ecꞌnac cajan 
dꞌa Jerusalén. 2  Ol laj bꞌatcan lean sbꞌaquil ebꞌ chiꞌ dꞌa yoc cꞌu, dꞌa yoc qꞌuen uj 
yedꞌ dꞌa yoc qꞌuen cꞌanal. Ayic pitzanto ebꞌ, xajan juntzan̈ chiꞌ yuj ebꞌ, yacꞌnac 
servil ebꞌ, yalnac sbꞌa ebꞌ dꞌay. Yuj chiꞌ malaj mach ol molanqꞌue sbꞌaquil ebꞌ 

chiꞌ yic smucchaji. Ol cann̈ej taꞌ icha tzꞌajcan stzaꞌ nocꞌ nocꞌ. 3  A in Jehová 
Yajal in dꞌa Smasanil, a in svalaꞌ to a jantac ebꞌ anima pitzanto ol can dꞌa scal 
juntzan̈ anima te chuc tic, ol snibꞌej cham sbꞌa ebꞌ dꞌa yichan̈ to pitzan bꞌaj ol 
in saclemcanbꞌat ebꞌ dꞌa scal juntzan̈xo chon̈abꞌ.

Yaelal dꞌa yibꞌan̈ chon̈abꞌ Israel

 4 A Jehová ix alan dꞌayin icha tic: Ach Jeremías icha tic tzutej alan dꞌa 
jun in chon̈abꞌ tic: Tato ay junoc mach stelvi, tocval maxtzac qꞌue 
vaan. Tato ay junoc mach satbꞌat dꞌa junoc bꞌe, tocval maxtzac sayxi 
sbꞌe chiꞌ.

 5 Palta a exxo tic ex israel, ¿tas yuj tzeyiqꞌuel e bꞌa dꞌayin? Ex aj 
Jerusalén, ¿tas yuj maxtzac ex meltzajxi dꞌayin? ¿Tas yuj a dꞌa 
juntzan̈ comon dios tzeyacꞌoch e pensar, axo dꞌayin malaj e gana e 
meltzajxi?

 6 Ix in maclej val vabꞌi, palta malaj mach slolon dꞌa stojolal. Malaj val 
junoc mach sna sbꞌa dꞌa schucal syalani: ¿Tas val ix in cꞌulej? man̈ 
xchioc. Sbꞌatcan ebꞌ smasanil dꞌa yol bꞌe, icha sbꞌat lemnaj nocꞌ chej 
dꞌa oval.

 7 A nocꞌ cigüeña tzꞌecꞌ jen̈en̈oc dꞌa satchaan̈, yojtac nocꞌ bꞌaqꞌuin̈ ol 
meltzaj nocꞌ. Yedꞌ nocꞌ cuvajteꞌ, nocꞌ san̈capech yedꞌ nocꞌ grulla, 
yojtac nocꞌ bꞌaqꞌuin̈ ol bꞌat nocꞌ dꞌa junocxo lugar. A exxo pax tic ex 
in chon̈abꞌ, man̈ eyojtacoc jabꞌoc in cꞌaybꞌubꞌal.

 8 ¿Tas yuj tzeyalaꞌ to ay e pensar, eyojtac in cꞌaybꞌubꞌal eyalani? Palta 
axo ebꞌ slaj tzꞌibꞌanelta in cꞌaybꞌubꞌal, slaj sqꞌuex ebꞌ tas syalaꞌ.

 9 A juntzan̈ ebꞌ jelan yalan chiꞌ, ol qꞌuixvoccanel ebꞌ, ol somchajqꞌue 
scꞌol ebꞌ, ol cotcan dꞌa yibꞌan̈ ebꞌ. Ix spatiquejel in lolonel ebꞌ, yuj chiꞌ 
¿bꞌajtil ol yicꞌ sjelanil ebꞌ?

 10 Yuj val chiꞌ ol vacꞌcanoch ebꞌ ix yetbꞌeyum ebꞌ dꞌa yol scꞌabꞌ ebꞌ chꞌoc 
vinaquil, axo sluum ebꞌ chꞌoc mach ol icancanoc. Masanil ebꞌ nivac 
yelcꞌochi yedꞌ ebꞌ malaj yelcꞌochi, axon̈ej yacꞌan ganar ebꞌ dꞌa spatic 
chucal, a chiꞌ sna ebꞌ. Icha pax chiꞌ ebꞌ syaloch sbꞌa in checabꞌoc yedꞌ 
ebꞌ sacerdote, axon̈ej elcꞌal syacꞌ ebꞌ.

 11 Snibꞌej ebꞌ scꞌubꞌejel jantac yaelal syabꞌ in chon̈abꞌ. Syalan ebꞌ to ay 
juncꞌolal, palta man̈ yeloclaj.

 12 Max qꞌuixvi ebꞌ scꞌulan juntzan̈ tas max techaj vilani. Malaj jabꞌoc 
sqꞌuixvelal ebꞌ, man̈ yojtacoc ebꞌ tas jun qꞌuixvelal chiꞌ. Yuj chiꞌ, a in 
val Jehová in svalaꞌ, a val yic ol vacꞌan syaelal ebꞌ, ol satcanel ebꞌ, 
xchi Jehová, xa chi.

 13 Syalanpax Jehová icha tic: Ol viqꞌuel ebꞌ in chon̈abꞌ dꞌa tic, yujto icha 
val junoc snunal teꞌ uva, ma junoc steꞌal teꞌ higo malaj sat, ton̈ej 
scꞌajbꞌanel xiil ayic van stacjieli, icha chiꞌ yaj ebꞌ. Yuj chiꞌ a tas ix vacꞌ 
dꞌa yol scꞌabꞌ ebꞌ, ol vicꞌxiecꞌ dꞌa ebꞌ, xchi.

 14 Ol yal ebꞌ aj Judá icha tic:
¿Tas yuj tzon̈ can dꞌa tic? Co molbꞌejec co bꞌa, con̈ bꞌateccan dꞌa chon̈abꞌ 

vachꞌ yajoch smuroal. Ataꞌ ol co col co bꞌa, vachꞌchom dꞌa scal oval 
ol on̈ chamoc. A Jehová co Diosal tzon̈ sataneli, yujto ix och co mul 
dꞌay, ichato ix yacꞌ cucꞌ a aꞌ aybꞌat veneno dꞌa scal.

 15 Ix co naꞌ to vachꞌ ol on̈ elcꞌochoc, palta malaj tas vachꞌ ix acꞌji dꞌayon̈. A 
co naani to tzalajcꞌolal ol on̈ ajoc, palta an̈ej xivcꞌolal ix javi dꞌayon̈.

 16 Van sjavi ebꞌ ajcꞌol dꞌayon̈. Sjornaj sn̈iꞌ nocꞌ schej ebꞌ dꞌa Dan, scabꞌul 
ato dꞌa tic. Ayic tzꞌocꞌ nocꞌ, tzꞌibꞌxi val lum luum tic. Sjavi ebꞌ satel co 
chon̈abꞌ tic yedꞌ masanil tastac ay dꞌay yedꞌ masanil on̈ cajan on̈ dꞌa 
tic, xchi ebꞌ.

 17 Ix yalanxi Jehová icha tic: Ol vacꞌcot chamel dꞌa e cal icha val schivaj 
nocꞌ chan te ov schivaji. Man̈xalaj mach syal yacꞌan nanamax nocꞌ, 
xchi Jehová chiꞌ.

A scuscꞌolal vin̈aj Jeremías yuj schon̈abꞌ

 18 A in cuscꞌolal tic man̈xalaj yan̈al, slajvi val el in pixan yuuj svabꞌi.
 19 Tzꞌabꞌchaj val yel yav ebꞌ vetchon̈abꞌ dꞌa smasanil yol co macbꞌen. Syalan 

ebꞌ, ¿tom man̈xo ayoquecꞌ Jehová dꞌa Sion? ¿Tom man̈xo ayoquecꞌ co 
reyal sicꞌbꞌil och yuj Jehová taꞌ? xchi ebꞌ. Ix tacꞌvi Jehová dꞌa ebꞌ icha 
tic: ¿Tas yuj ix e tzuntzejcot yoval in cꞌool ayic ix ex och ejmelal dꞌa 
comon dios, juntzan̈ yechel malaj yelcꞌochi, chꞌoc bꞌaj cotnac? xchi.

 20 Syalan ebꞌ anima icha tic: Toxo ix ecꞌbꞌat stiempoal co colji, icha 
yecꞌbꞌat stiempoal jochoj trigo, ma icha yecꞌbꞌat stiempoal smolchaj 
sat avbꞌen, xchi ebꞌ.

 21 Svabꞌ val syail yuj syaelal ebꞌ vetchon̈abꞌ. Toxo ix qꞌuechaan̈ cuscꞌolal 
yedꞌ xivcꞌolal dꞌayin.

 22 Yacbꞌan ay yan̈al dꞌa Galaad, ay pax ebꞌ syal yan̈tan taꞌ, ¿tas yuj max 
an̈taj in chon̈abꞌ tic?

9  1 Comonoc lajan in sat tic icha sjaj a aꞌ tzꞌel yoc, yic cꞌual dꞌacꞌval tzin ocꞌ 
yuj jantac ebꞌ vetchon̈abꞌ ix chami.

 2 Comonoc ay junoc bꞌaj syal vaj dꞌa tzꞌinan luum, yic vachꞌ najat tzin 
bꞌatcan dꞌa in chon̈abꞌ tic. Yujto ix spatiquejel Dios ebꞌ, ixtum anima 
ebꞌ.

 3 Te jelan yesan ebꞌ. Sqꞌue val chaan̈ ebꞌ yedꞌ es chiꞌ, icha val junoc mach 
sqꞌuechaan̈ ste julanel sjul-labꞌ. Man̈xa jabꞌoc tas yel tzꞌalji. Yuj chiꞌ 
syal Jehová icha tic: Masn̈ej ste chucbꞌiel ebꞌ. Maxtzac yal scꞌol ebꞌ 
tzin yaloch sDiosaloc.

 4 Ach Jeremías, man̈xo acꞌoch ebꞌ amigo yedꞌ ebꞌ a cꞌabꞌ oc yipoc a cꞌool, 
yujto chuclaj tas van snaan ebꞌ dꞌa a patic. A tas sna masanil ebꞌ 
amigo chiꞌ, syicꞌlajcot ebꞌ dꞌa yibꞌan̈ junjun.

 5 Syacꞌlaj musansatil sbꞌa ebꞌ. Man̈xa mach slolon dꞌa yel. Toxo ix te cꞌay 
ebꞌ yesani. Maxtzac yal sqꞌuexan spensar ebꞌ.

 6 A val tas ay dꞌa scal ebꞌ, an̈ej acꞌoj musansatil, ixtoj anima, yuj chiꞌ 
maxtzac yal scꞌol ebꞌ tzin yal sDiosaloc.

 7 Yuj chiꞌ a in Jehová Yajal in dꞌa Smasanil svalaꞌ: ¿Tasto val junocxo syal 
in cꞌulan yedꞌ in chon̈abꞌ tic? An̈ej to ol vacꞌoch ebꞌ dꞌa syaelal, icha 
tzꞌaj yacꞌjioch qꞌuen plata dꞌa cal cꞌacꞌ, yic tzꞌel schucal qꞌueen.

 8 A tas tzꞌelta dꞌa stiꞌ ebꞌ lajan icha jul-labꞌ jay ye scham anima yuuj. 
Axon̈ej es tzecꞌ yal ebꞌ. Vachꞌ scꞌumlan sbꞌa ebꞌ yedꞌ ebꞌ yamigo 
yalani, palta axo dꞌa spensar ebꞌ van snaani tas ol yutej ebꞌ yacꞌan 
chucal dꞌa ebꞌ yamigo chiꞌ.

 9 A in val Jehová in svalaꞌ: ¿Tom man̈ smojoc vacꞌanoch syaelal ebꞌ yuj 
tas scꞌulej chiꞌ? ¿Tom man̈ smojoc vacꞌan spac dꞌa in chon̈abꞌ tic?

 10 Ix valanxi a in Jeremías in tic: Tzin te ocꞌ val yuj lum tzalquixtac, tzin 
cus val yuj lum taquin̈tac sat bꞌaj sva nocꞌ nocꞌ, yujto toxo ix te tacji 
sat luum. Man̈xa mach tzꞌecꞌ taꞌ. Man̈xa junoc nocꞌ vacax tzꞌabꞌchaj 
yoqꞌui. A nocꞌ caltacteꞌal nocꞌ yedꞌ nocꞌ much toxo ix bꞌat nocꞌ elelal.

 11 Ix vabꞌ yalan Jehová icha tic: A jun chon̈abꞌ Jerusalén tic, icha junoc 
bꞌulan̈ qꞌueen bꞌaj cajan nocꞌ nivac oques, icha chiꞌ ol vutejcani. A 
juntzan̈ chon̈abꞌ dꞌa yol yic Judá, ol can tzꞌinan. Man̈xa junoc anima 
ol cajnajcan dꞌay, xchi Jehová.

12  Ix valan dꞌa Jehová icha tic: Malaj junoc on̈ snachajel cuuj tas yuj a jun 
co chon̈abꞌ tic tzꞌinan luum ix ajcani. Al dꞌayon̈ tas yuj icha chiꞌ ix ajcani, xin 
chi dꞌay.

13  Ix tacꞌvi Jehová chiꞌ dꞌayin icha tic: Icha tic ix aji yujto ix spatiquejel 
in cꞌaybꞌubꞌal ebꞌ. Maj scꞌanabꞌajej ebꞌ, maj sbꞌeybꞌalej ebꞌ. 14  Ix yacꞌan val 
pitbꞌoquel spensar ebꞌ, ix yacꞌanem sbꞌa ebꞌ dꞌa juntzan̈ comon dios, icha 
ix aj scꞌaybꞌajcan ebꞌ yuj smam yicham. 15  Yuj chiꞌ a in Jehová Yajal in dꞌa 
Smasanil, sDiosal in Israel svalaꞌ: Ol vacꞌ yabꞌ syail ebꞌ dꞌa junjun cꞌu, ol qꞌue 
val chiꞌan sat ebꞌ yabꞌan syail icha scꞌaꞌil junoc tas cꞌaꞌ sva ebꞌ, ma syucꞌ ebꞌ. 
16  Ol in saclemancanbꞌat ebꞌ dꞌa juntzan̈ chon̈abꞌ man̈ yojtacoc yedꞌ pax ebꞌ 
smam yicham ebꞌ man̈ yojtacoc ebꞌ. Ol in checbꞌat ebꞌ soldado yacꞌ oval yedꞌ 
ebꞌ, masanto ol satel ebꞌ smasanil, xchi Jehová.

Cuscꞌolal dꞌa Jerusalén

 17 A Jehová Yajal dꞌa Smasanil tzꞌalan icha tic: Abꞌec, bꞌat chequec 
icꞌchajcot ebꞌ ix ix aytaxonoch dꞌa yibꞌan̈ yoqꞌui.

 18 Yalocabꞌ ebꞌ aj Jerusalén: Cotocabꞌ ebꞌ ix dꞌa elan̈chamel, cusocabꞌ ebꞌ 
ix cuuj. Bꞌudꞌjocabꞌel yol co sat yuj yaal, elocabꞌ bꞌulnaj xil co sat yuj 
jantac yal co sat coqꞌui, xchiocabꞌ ebꞌ.

 19 A dꞌa chon̈abꞌ Sion, tzꞌabꞌchaj val yoch oqꞌuel yuj cuscꞌolal. Syalan ebꞌ 
icha tic: Te obꞌiltac on̈, van co sateli, scabꞌ val syail yuj qꞌuixvelal. A 
ticnaic, yovalil scactejcan co chon̈abꞌ tic, yujto toxo ix laj em lan̈naj 
co pat, xchi ebꞌ tzꞌocꞌ chiꞌ, xchi Jehová.

 20 Ex ix, maclejec eyabꞌ slolonel Jehová, aqꞌuec val och e chiquin dꞌa tas 
syalaꞌ. Cꞌaybꞌejec ebꞌ eyuneꞌ yedꞌ ebꞌ ix vachꞌ eyacꞌan yedꞌoc yic tzꞌocꞌ 
ebꞌ yuj scuscꞌolalil chamel.

 21 A chamel toxo ix och dꞌa yoltac co pat, toxo ix cꞌoch dꞌa yoltac co 
palacio. Slaj cham ebꞌ unin dꞌa yoltac calle, schampax ebꞌ quelemtac 
dꞌa yoltac chon̈abꞌ.

 22 Ix yal Jehová dꞌayin icha tic: Al dꞌa ebꞌ to a in sval icha tic: Toxon̈ej 
sactzipinac ol ajcan snivanil ebꞌ anima, icha tzꞌajcan tzipan stzaꞌ nocꞌ 
nocꞌ dꞌa acꞌlictac. Icha val tzꞌajcan ixim trigo manojail dꞌa spatic ebꞌ 
sjochani tato malaj mach smolanqꞌue vaan ixim, icha chiꞌ ol ajcan 
ebꞌ, xa chi, xchi Jehová dꞌayin.

 23 Ix yalanpax Jehová icha tic: A ebꞌ jelan, mocabꞌ yacꞌoch sjelanil ebꞌ 
chiꞌ yipoc scꞌool, ebꞌ ay yip, mocabꞌ yacꞌoch yip ebꞌ chiꞌ yipoc scꞌool, 
an̈ejtonaꞌ ebꞌ bꞌeyum, mocabꞌ yacꞌoch sbꞌeyumal ebꞌ chiꞌ yipoc scꞌool.

 24 A in Jehová in svalaꞌ, tato ay mach ay tas syacꞌoch yipoc scꞌool, a in 
ocabꞌ tzin yacꞌoch yipoc scꞌool, tzin yojtacaneli to a in Jehová in. 
Svaqꞌuelcꞌoch svachꞌil in cꞌool, tzin chꞌolbꞌitan tas yaj anima dꞌa stojolal. 
Aton juntzan̈ tic snibꞌej in cꞌool sbꞌeybꞌalej ebꞌ anima, xchi Jehová.

 25-26 Ix yalanxi Jehová icha tic: Van sja stiempoal vacꞌan syaelal ebꞌ aj Egipto, 
ebꞌ aj Judá, ebꞌ aj Edom, ebꞌ aj Amón, ebꞌ aj Moab yedꞌ ebꞌ cajan dꞌa 
tzꞌinan luum, aton ebꞌ sjoxel xil spacꞌul stiꞌ. Masanil juntzan̈ anima chiꞌ 
acꞌbꞌil circuncidar ebꞌ, palta max scꞌanabꞌajej jun trato schꞌoxan jun 
yechel chiꞌ ebꞌ, an̈ejtonaꞌ pax ebꞌ israel max scꞌanabꞌajej ebꞌ, xchi Jehová.

Juntzan̈ yechel comon dios yedꞌ ejmelal dꞌa Dios pitzan

10  1 A in Jeremías in tic, ix val icha tic: E masanil ex vetchon̈abꞌ israel, 
maclejec eyabꞌ tas syal Jehová. 2  A tzꞌalan dꞌayex icha tic:

Man̈ e bꞌeybꞌalej sbꞌeybꞌal juntzan̈xo nación, man̈ ex xiv yuj juntzan̈ tas 
schꞌox sbꞌa dꞌa satchaan̈, icha syutej sbꞌa juntzan̈ chꞌoc chon̈abꞌil chiꞌ.

 3 A sbꞌeybꞌal juntzan̈ nación chiꞌ, malaj jabꞌoc yelcꞌochi. Sbꞌat suycot 
junoc te yibꞌ teꞌ ebꞌ dꞌa caltac teꞌ, axo junoc vin̈ n̈icum teꞌ sn̈ican teꞌ 
yedꞌ syamcꞌabꞌ. 

 4 Slajvi chiꞌ syacꞌanoch qꞌuen plata yedꞌ qꞌuen oro vin̈ yelvanubꞌoc. 
Smacꞌanbꞌat slavuxal teꞌ vin̈ yedꞌ qꞌuen martillo yic stzatzbꞌi teꞌ, yic 
max el cꞌotnaj teꞌ.

 5 A juntzan̈ yechel chiꞌ, lajan icha xibꞌtanubꞌal nocꞌ much dꞌa scal junoc 
avbꞌen. Max yal-laj sloloni. Yovalil scuchji bꞌeyecꞌoc, yujto max yal-laj 
sbꞌeyi. Man̈ ex xiv dꞌa juntzan̈ chiꞌ, yujto malaj chucal, ma vachꞌil 
syacꞌ dꞌa ebꞌ anima, xchi Jehová.

 6 Mamin Jehová, malaj junocxo mach lajan edꞌoc, yujto te nivan elcꞌochi, 
te bꞌinajnac ach, syal uj smasanil.

 7 Ach sReyal masanil nación, ¿tom ay junoc mach man̈ smojoc xiv dꞌayach? 
Smoj val te nivan elcꞌoch dꞌa masanil anima. A dꞌa scal ebꞌ jelan yedꞌ dꞌa 
scal ebꞌ rey dꞌa yolyibꞌan̈qꞌuinal tic, malaj junocxo mach lajan edꞌoc.

 8 Masanil ebꞌ anima chiꞌ malaj spensar ebꞌ, malaj sjelanil ebꞌ, max yal 
scꞌaybꞌaj jabꞌoc ebꞌ yuj juntzan̈ yechel bꞌobꞌil dꞌa te teꞌ chiꞌ.

 9 A juntzan̈ yechel comon dios chiꞌ, bꞌobꞌil yuj ebꞌ tenum qꞌueen, nabꞌa plata, 
aton qꞌuen icꞌbꞌilcot dꞌa Tarsis yedꞌ qꞌuen oro icꞌbꞌilcot dꞌa Ufaz. A cꞌapac 
cꞌapac qꞌuicꞌmutzꞌinac yilji yedꞌ cꞌapac chacchac cꞌapac ayoch spichuloc. 
Masanil juntzan̈ chiꞌ, bꞌobꞌil yuj ebꞌ anima jelan spensar sbꞌoan tastac.

 10 Axo Jehová, aton Dios pitzan, Dios dꞌa val yel, Rey dꞌa juneln̈ej. Ayic 
scot yoval, tzꞌibꞌxi val lum luum tic yuuj. Maxtzac yal-laj stecꞌbꞌan 
sbꞌa juntzan̈ nivac chon̈abꞌ dꞌa yichan̈ yoval scꞌol Jehová chiꞌ.

11 Ex vetisraelal, alec dꞌa ebꞌ chꞌoc chon̈abꞌil icha tic: A juntzan̈ comon dios, 
man̈oc bꞌoannac satchaan̈ yedꞌ lum luum tic, ol satel dꞌa yolyibꞌan̈qꞌuinal tic, 
man̈xa junoc ol canoc, xe chi.

Bꞌit yic aloj vachꞌ lolonel dꞌa Dios 
(Jer 51.15‑19)

 12 A Jehová bꞌoannac lum luum tic yedꞌ spoder, a yedꞌ sjelanil sbꞌonac 
yolyibꞌan̈qꞌuinal tic. An̈ejaꞌ yedꞌ sjelanil chiꞌ sbꞌonac pax satchaan̈.

 13 Ayic tzꞌavaj Jehová chiꞌ, tzꞌibꞌxiqꞌue a aꞌ dꞌa satchaan̈, sqꞌue vaan asun 
dꞌa chaan̈ yuuj masanto bꞌaj slajvicꞌoch lum luum tic. Tzꞌecꞌ copoljoc 
lebꞌlon dꞌa scal nivac yaxn̈abꞌ yuuj, sjacanelta icꞌ bꞌaj molan yuuj.

 14 Masanil ebꞌ anima tzꞌacꞌanoch comon dios yipoc scꞌool, malaj spensar 
ebꞌ, malaj tas yojtac ebꞌ. Masanil ebꞌ tenum qꞌueen, tzꞌacꞌji qꞌuixvelal 
ebꞌ yuj juntzan̈ yechel sbꞌo chiꞌ. A juntzan̈ yechel sbꞌo ebꞌ chiꞌ, malaj 
yelcꞌochi, malaj spixan.

 15 A juntzan̈ yechel chiꞌ, malaj jabꞌoc yopisio, smoj val stzetzaji. Ayic ol 
javoc yaelal yuj Jehová, ol sateloc.

 16 Te chꞌoc yel co Diosal a on̈ yin̈tilal on̈ vin̈aj Jacob tic. A bꞌoannac 
masanil tasi, ix on̈ sicꞌanpaxel a on̈ israel on̈ tic yic tzon̈ ochcan 
yicoc. A sbꞌi, aton Jehová Yajal dꞌa Smasanil.

A yaelal dꞌin̈an sjavi

 17 Ex aj Jerusalén, oybꞌilxoqꞌue co chon̈abꞌ yuj ebꞌ ajcꞌool, molbꞌejec 
masanil e cꞌael.

 18 Yujto syal Jehová icha tic: A ticnaic ol in molcot yaelal dꞌa e patic 
masanto ol yal eyamchaji. Masanil ex cajan ex dꞌa jun chon̈abꞌ tic, ol 
ex in pechbꞌat dꞌa najat, icha tzꞌaj sjuljibꞌat junoc qꞌuen qꞌueen yedꞌ 
chꞌan̈ mejmeech, xchi.

 19 Ix valan a in Jeremías in tic: Obꞌiltac in, van vabꞌan syail. A vechen tic 
malaj yan̈al. A jun yaelal tic vic yaji yuj chiꞌ ol vacꞌ techajoc.

 20 Toxo ix em lan̈naj co pat, icha mantiado sdꞌin̈chaj schꞌan̈al. Toxo ix 
cham ebꞌ cuninal, ix on̈ yactejcan ebꞌ, yuj chiꞌ man̈xa mach scolvaj 
quedꞌoc yic slichꞌanqꞌue jabꞌoc quen̈ul.

 21 A ebꞌ yilumal co chon̈abꞌ, malaj spensar ebꞌ. Max scꞌan sjelanil ebꞌ dꞌa 
Jehová. Yuj chiꞌ on̈ saclembꞌat icha nocꞌ calnel.

 22 Abꞌec val sjavi jun abꞌix tic. Ay jun chon̈abꞌ scot dꞌa stojolal norte n̈ilili 
scꞌan̈ scoti. A jun chiꞌ ol acꞌancanoch juntzan̈ co chon̈abꞌ tic tzꞌinan 
lumal. Axon̈ej nocꞌ nivac oques ol cajnajcan dꞌay.

 23 Mamin Jehová, vojtac sicꞌlabꞌil to a on̈ anima on̈ tic man̈ cojtacoc tas ol 
aj quelcꞌochi. Max nachaj cuj tastac sjavi dꞌa quichan̈.

 24 Acꞌ co yaelal icha val dꞌa stojolal, palta man̈ocabꞌ yedꞌ yoval a cꞌool yic 
max on̈ a sateli.

 25 Aqꞌuem yoval a cꞌol dꞌa yibꞌan̈ juntzan̈ chꞌoc chon̈abꞌil, juntzan̈ chon̈abꞌ 
to man̈ ach ojtannacoc, juntzan̈ chon̈abꞌ max yal sbꞌa dꞌayach, yujto 
ix satel co chon̈abꞌ ebꞌ a on̈ yin̈tilal on̈ vin̈aj Jacob tic. Juneln̈ej ix on̈ 
satel ebꞌ. Ix laj yacꞌcan tzꞌinan co chon̈abꞌ tic ebꞌ, xin chi.

Max cꞌanabꞌajajlaj strato Dios

11  1 Ix yalanxi Jehová dꞌayin Jeremías in tic icha tic: 2  Abꞌ val tas syal 
in trato, tzalan dꞌa ebꞌ aj Judá yedꞌ pax dꞌa ebꞌ cajan dꞌa Jerusalén. 

3  Tzalan dꞌa ebꞌ to a in Jehová sDiosal in ebꞌ, a in svalaꞌ to scatabꞌaj mach 
max cꞌanabꞌajan tas syal in trato tic. 4 Aton in trato in bꞌonac yedꞌ ebꞌ e mam 
eyicham, ayic vicꞌannaquelta ebꞌ dꞌa Egipto. A jun nación chiꞌ, lajan yaj dꞌa 
ebꞌ icha junoc horno bꞌaj stzꞌa qꞌuen hierro. Valannac dꞌa ebꞌ: Cꞌanabꞌajejinec, 
bꞌoec masanil tas svalaꞌ. Tato icha chiꞌ tze cꞌulej, ol ex och in chon̈abꞌoc, 

a inxo ol in och e Diosaloc, xin chi dꞌa ebꞌ. 5  A exxo pax tic, tato ol in e 
cꞌanabꞌajej, ol vacꞌn̈ej elcꞌoch in tiꞌ vacꞌnac dꞌa ebꞌ e mam eyicham, yic svacꞌan 
jun e luum, aton lum te yax sat bꞌaj ayex ecꞌ tic, xchi Jehová, xa chi, xchi 
dꞌayin. Yuj chiꞌ ix in tacꞌvi dꞌay icha tic:

Ujocabꞌ Mamin Jehová, xin chi.
6 Yuj chiꞌ ix yalanxi Jehová dꞌayin icha tic: Al jun checnabꞌil tic dꞌa juntzan̈ 

chon̈abꞌ ay dꞌa yol yic Judá yedꞌ dꞌa yoltac scalleal Jerusalén. Tzalan dꞌa 
ebꞌ anima icha tic: Maclejec eyabꞌ jun trato tic, tze bꞌeybꞌalan tas syalaꞌ. 
7 Ayic vicꞌannaquelta ebꞌ e mam eyicham dꞌa Egipto, cham val valnac dꞌa 
ebꞌ to scha yabꞌ ebꞌ tas svalaꞌ. Atax dꞌa jun tiempoal chiꞌ masanto ticnaic 
ayinn̈ejoch valani. 8  Palta maj schalaj yabꞌ ebꞌ, maj scꞌanabꞌajej ebꞌ, an̈ej to 
vachꞌ pitbꞌinaquel spensar ebꞌ. Yacꞌannacbꞌat sbꞌa ebꞌ dꞌa scal chucal. Maj yal 
scꞌol ebꞌ scꞌanabꞌajej tas svalaꞌ. Yuj chiꞌ vacꞌnacbꞌat yaelal dꞌa yibꞌan̈ ebꞌ, icha 
yajcan dꞌa in trato chiꞌ, xchi Jehová.

9 Ix yalanxi Jehová dꞌayin icha tic: A ebꞌ aj Judá yedꞌ ebꞌ cajan dꞌa Jerusalén, 
ix slajtiej sbꞌa ebꞌ yic syicꞌanel sbꞌa ebꞌ dꞌa yol in cꞌabꞌ. 10 Ix scꞌulejxi chucal 
ebꞌ icha sbꞌeybꞌalejnac ebꞌ e mam eyicham. Aton ebꞌ man̈ cꞌanabꞌajannacoc 
tas valnac, axo dꞌa juntzan̈ comon dios yacꞌnacoch spensar ebꞌ, yochnac ebꞌ 
ejmelal dꞌay. A pax ticnaic man̈oc chon̈abꞌ Israel, man̈oc pax chon̈abꞌ Judá 
scꞌanabꞌajan in trato in bꞌonac yedꞌ ebꞌ e mam eyicham chiꞌ. 11 Yuj chiꞌ a in 
val Jehová in svalaꞌ, ol vacꞌcot yaelal dꞌa yibꞌan̈ ebꞌ, man̈xo ol yal scolan sbꞌa 
ebꞌ dꞌay. Olto avaj ebꞌ dꞌayin scꞌanan in colval, palta man̈xo ol in tacꞌvoc dꞌa 
ebꞌ. 12-13  Ichato chiꞌ bꞌian a ebꞌ aj Judá yedꞌ ebꞌ cajan dꞌa Jerusalén tic, ol bꞌat 
sn̈us incienso ebꞌ yic scꞌanan colval dꞌa juntzan̈ sdiosal chiꞌ. Yujto a ebꞌ aj 
Judá tic, tzijtum val sdiosal ebꞌ, lajan sbꞌisul icha sbꞌisul schon̈abꞌ ebꞌ. An̈ejaꞌ 
pax ebꞌ cajan dꞌa Jerusalén, te tzijtum altar ix sbꞌoqꞌue ebꞌ, icha val scalleal 
chon̈abꞌ, aton taꞌ sn̈us incienso ebꞌ dꞌa Baal, jun comon dios yajbꞌentac. Palta 
man̈ ol yal-laj scolji ebꞌ dꞌa syaelal chiꞌ yuj juntzan̈ scomon diosal chiꞌ. 14 Ach 
Jeremías, man̈ ach lesalvoc yuj jun chon̈abꞌ tic. Man̈ al dꞌayin, man̈ ach tevoc 
dꞌayin yuj ebꞌ, yujto man̈ ol in tacꞌvoc, vachꞌchom ol scꞌan in colval ebꞌ dꞌa 
scal syaelal.
 15 Ix yalan Jehová to sval dꞌa ebꞌ vetchon̈abꞌ icha tic: Ex in chon̈abꞌ 

xajanabꞌil vuuj, malaj eyalan eyic e javi dꞌa in cajnubꞌ, yujto man̈ 
jantacoc tas yajbꞌentac tze cꞌulej. A xepual yedꞌ schibꞌejal nocꞌ e 
silabꞌ, man̈ ol yal ex scolanel dꞌa jun yaelal ol javoc dꞌa eyibꞌan̈. 
Man̈xo eyacꞌoch qꞌuin̈ dꞌa in cajnubꞌ tic.

 16 Yujto a dꞌa yalan̈taxo, lajan ex icha junoc teꞌ olivo cꞌayum xiil, te ay 
sat. Palta axo ticnaic, ol ex in sateli, icha tzꞌaj slajviem junoc te teꞌ 
sjecchaj scꞌabꞌ yuj junoc oval icꞌ n̈abꞌ, stzꞌabꞌat teꞌ yuj scꞌacꞌal lebꞌlon.

17 A in Jehová Yajal in dꞌa Smasanil, a in ix ex vacꞌ pitzvoc ex aj Israel 
yedꞌ ex aj Judá, icha yavchaj junoc te teꞌ. Palta toxo ix valaꞌ to ol ex in satel 
yuj jantac chucal tze cꞌulej, icha junoc te teꞌ stocꞌjiqꞌueta dꞌa yol luum. Ix e 
tzuntzejcot yoval in cꞌool, yujto ix e n̈us incienso dꞌa Baal, xchi Jehová.

Snibꞌej ebꞌ aj Anatot smilcham vin̈aj Jeremías
18  Mamin Jehová, ix acꞌ vojtaquejeli to ay ebꞌ ajcꞌol dꞌayin van snaan in 

smilani. Ix a jac in pensar yic snachajel vuuj. 19 Juncꞌolal vajeqꞌui, icha junoc 

nocꞌ calnel tzꞌicꞌjibꞌat bꞌaj smiljichamoc, palta man̈ vojtacoc tas van snaan ebꞌ 
dꞌa in patic. Syalan ebꞌ icha tic: Co maqꞌuecchamoc, yic vachꞌ man̈xa mach ol 
naancotoc, icha val tzꞌaj xicjiel junoc te teꞌ syacꞌ sat, xchi ebꞌ.
 20 Mamin Jehová, Yajal ach dꞌa Smasanil, Juez ach dꞌa stojolal. Ojtac tas 

ayecꞌ dꞌa co pensar. Acꞌ vil tas ol aj acꞌan spac dꞌa juntzan̈ anima tic, 
yujto toxo ix vabꞌenejoch dꞌa yol a cꞌabꞌ tas sna ebꞌ dꞌa in patic, xin 
chi.

21 A ebꞌ aj Anatot, ix sna ebꞌ tas tzꞌaj in chami. Ix yalan ebꞌ to tzin smilcham 
ebꞌ tato an̈ejaꞌ valanel slolonel Jehová. 22  A Jehová Yajal dꞌa Smasanil ix alan 
yuj ebꞌ aj Anatot chiꞌ icha tic: Ayic ol in bꞌoan yaj yedꞌ ebꞌ, a ebꞌ quelemtac 
ol cham ebꞌ dꞌa scal oval, axo yuninal ebꞌ yedꞌ yisil, ol cham ebꞌ yuj vejel. 
23 Man̈xa junoc ebꞌ vinac ol canoc, yujto ol ja scꞌual ol in chꞌolbꞌitan tas scꞌulej 
ebꞌ. Ol javoc yaelal dꞌa yibꞌan̈ ebꞌ, xchi Jehová.

A tas scꞌanbꞌej vin̈aj Jeremías

12  1 Ix valan dꞌa Jehová icha tic: Mamin Jehová, vachꞌchom vojtac to te 
tojol a pensar, palta in gana tzin telaj in bꞌa edꞌoc. Tzin nibꞌej tzin 

cꞌanbꞌej juntzan̈ tic dꞌayach: ¿Tas yuj vachꞌn̈ej yaj ebꞌ chuc sbꞌeybꞌal? ¿Tas yuj 
juncꞌolal yaj ebꞌ an̈ej chucal snaꞌa?
 2 A ach a bꞌonac ebꞌ, vachꞌn̈ej sqꞌuibꞌ ebꞌ, icha junoc te teꞌ vachꞌ sbꞌat 

schꞌan̈al yibꞌ, vachꞌ sqꞌuibꞌi, syacꞌan sat, icha chiꞌ yaj ebꞌ. An̈ej yedꞌ stiꞌ 
ebꞌ syal vachꞌ lolonel dꞌayach, axo spensar ebꞌ najat yajeli.

 3 Palta a ach tic Mamin Jehová, ojtac in. Tzilaꞌ jantac yajoch in pensar 
dꞌayach. Icꞌbꞌat juntzan̈ anima chiꞌ, icha tzꞌaj yicꞌjibꞌat nocꞌ calnel bꞌaj 
smiljichamoc. Tza sicꞌcanel ebꞌ, yic vachꞌ ol cham ebꞌ dꞌa jun cꞌual 
ayic ol miljoccham anima.

 4 ¿Bꞌaqꞌuin̈ ol och vaan stacji yibꞌan̈qꞌuinal tic yedꞌ stacjiel an̈ an̈cꞌultac 
scꞌux nocꞌ nocꞌ? An̈ejaꞌ nocꞌ much van scham nocꞌ yuj schucal ebꞌ 
anima cajan dꞌa jun chon̈abꞌ tic. Sna ebꞌ to max il tastac scꞌulej ebꞌ, 
xin chi dꞌa Jehová.

Ix spacan Dios

 5 Ix yalan Jehová dꞌayin: Tato maj ach tzacꞌvan a bꞌey yedꞌ ebꞌ sbꞌey dꞌa 
yoc, ¿tas val ol aj a lajbꞌan a bꞌey yedꞌ ebꞌ ayqꞌue dꞌa yibꞌan̈ chej? Tato 
man̈ juncꞌolaloc ajecꞌ bꞌaj secan, ¿tas ol aj a naani tato tzach ecꞌ dꞌa 
scaltac svayumtaquil stitac aꞌ Jordán?

 6 Ijan spax ip, palta manto ojtacoc to a ebꞌ ayoch ajcꞌolal dꞌayach, aton 
ebꞌ ayto uj a bꞌa yedꞌoc. Tzꞌavaj ebꞌ scot ebꞌ dꞌa a patic icha ebꞌ 
pechum nocꞌ. Vachꞌchom vachꞌn̈ej syutej lolon sbꞌa ebꞌ dꞌayach, man̈ 
acꞌoch ebꞌ yipoc a cꞌool, xchi dꞌayin.

Scuscꞌolal Jehová yuj schon̈abꞌ

 7 Ix yalanxi Jehová icha tic: Ol vactejcan in chon̈abꞌ tic, ol in patiquejel 
jun chon̈abꞌ to vic yaji. Ol vacꞌoch in chon̈abꞌ xajanabꞌil tic vuj dꞌa yol 
scꞌabꞌ ebꞌ ajcꞌool.

 8 A ebꞌ in chon̈abꞌ victaxon yaj tic, icha junoc nocꞌ choj dꞌa caltac teꞌ tzꞌel 
yav scoti, icha chiꞌ syutej sbꞌa ebꞌ dꞌayin, yuj chiꞌ tzin yajcanel ebꞌ.

* 13.4 A Perat, a aꞌ nivan Éufrates syalaꞌ. Tecan man̈oclaj taꞌ xidꞌecꞌ vin̈aj Jeremías chiꞌ yacꞌcan 
jun tzecꞌul chiꞌ. Tecan a dꞌa Pará jun ay dꞌa slacꞌanil Anatot, ataꞌ xidꞌecꞌ vin̈. 

 9 A in chon̈abꞌ tic, lajan val icha junoc nocꞌ chꞌacbꞌa chꞌoc yilji, 
stzocꞌjicham nocꞌ yuj juntzan̈xo nocꞌ yetchꞌacbꞌail. Cotocabꞌ masanil 
juntzan̈xo chon̈abꞌ ul satel in chon̈abꞌ tic.

 10 Tzijtum ebꞌ yilumal ebꞌ chꞌoc chon̈abꞌil ol satanel in chon̈abꞌ tic, ichato 
van satanel teꞌ uva ebꞌ avabꞌil vuuj. Ol steqꞌuem ladꞌan in munlajel 
ebꞌ. A lum luum nibꞌabꞌil vuuj, taquin̈ lum ol ajcan lum yuj ebꞌ.

 11 Cuseltacxon̈ej ol ajcan in chon̈abꞌ tic yuj ebꞌ, ichato ol ocꞌ lum dꞌayin. 
Masanil in chon̈abꞌ tic, cuseltacxon̈ej ol ajcanoc. Man̈xa mach ol 
naan jabꞌoc yuuj.

 12 Masanil dꞌa tzalquixtac dꞌa tzꞌinan luum, ol javoc ebꞌ vin̈ vinac 
sateli, yujto a vespada a in Jehová in tic, a ol satanel masanil bꞌaj 
slajvicꞌoch smacbꞌen in chon̈abꞌ tic. Man̈xalaj junoc mach juncꞌolal ol 
ajoc.

 13 Ix yavej ixim trigo ebꞌ, axo teꞌ qꞌuiix ix qꞌuibꞌ sqꞌuexuloc. Nabꞌan̈ej ix 
munlaj ebꞌ. Ix lajviel yavbꞌen ebꞌ, qꞌuixvelalxo smolanqꞌue jabꞌjabꞌ sat 
yavbꞌen ebꞌ chiꞌ, yuj val yoval in cꞌol dꞌa ebꞌ, xchi Jehová.

A stiꞌ Jehová ix yacꞌaꞌ
14 Icha tic sval a in Jehová in tic yuj juntzan̈ nación te chuc dꞌa slacꞌanil 

Israel tic, to ix yiqꞌuecꞌ lum luum ebꞌ ix vacꞌ smacbꞌenej Israel in chon̈abꞌ: Ol 
viqꞌuel ebꞌ dꞌa sluum junjun, axo ebꞌ aj Judá ol viqꞌuel ebꞌ dꞌa scal ebꞌ. 15 Ayic 
toxo ix viqꞌuel juntzan̈ chꞌoc chon̈abꞌil chiꞌ, ol ocꞌxoc in cꞌol dꞌa ebꞌ, ol vicꞌan 
meltzaj ebꞌ dꞌa sluum yedꞌ dꞌa schon̈abꞌ junjun. 16  A juntzan̈ chon̈abꞌ chiꞌ ix 
cꞌaybꞌan in chon̈abꞌ yacꞌan stiꞌ dꞌa sbꞌi Baal. Axo ol ajoc, tato ol scꞌanabꞌajej 
scꞌaybꞌubꞌal in chon̈abꞌ tic ebꞌ, ol slocan in bꞌi ebꞌ dꞌa tas syalaꞌ, tato icha chiꞌ 
ol yal yaj ebꞌ dꞌa scal ebꞌ in chon̈abꞌ tic. 17 Tato man̈ ol scꞌanabꞌajej ebꞌ tas sval 
jun, a in val Jehová in svalaꞌ to ol in satel ebꞌ icha stocꞌjiqꞌueta junoc te teꞌ 
yedꞌ schꞌan̈al yibꞌ, xchi Jehová.

A yabꞌixal jun tzecꞌul nabꞌa lino

13  1 Ix yalan Jehová dꞌayin icha tic: Ixic, bꞌat man junoc tzecꞌul nabꞌa 
lino, tzacꞌanoch dꞌa a nan̈al ayic manto jucꞌchajoc, xchi dꞌayin. 2  Ix 

in manan jun tzecꞌul chiꞌ icha ix yal Jehová, ix vacꞌanoch dꞌa in nan̈al. 3  Ix 
yalanxi Jehová dꞌayin: 4  Icꞌbꞌat jun a tzecꞌul ix a man chiꞌ, jun ayoch dꞌa a 
nan̈al chiꞌ, tzach bꞌat dꞌa Perat. * Ataꞌ tza cꞌubꞌejel dꞌa sjatelal junoc qꞌuen 
tenam, xchi Jehová. 5 Ix in bꞌat bꞌian, ix in cꞌubꞌanel jun tzecꞌul chiꞌ, icha ix 
aj yalan Jehová dꞌayin.

6  Ix ecꞌ junoc tiempoal, ix yalanxi Jehová icha tic: Ixic dꞌa Perat, bꞌat 
icꞌxicot jun tzecꞌul in checnac bꞌat a cꞌubꞌejel taꞌ, xchi dꞌayin. 7 Ix in bꞌat bꞌian, 
ix in joyan bꞌaj aycan chiꞌ vuuj, ix vicꞌancoti, palta cꞌaxo, man̈xalaj yopisio.

8 Ix yalanxi Jehová dꞌayin yic svaleli: 9 Icha tic ol aj in satanel yicꞌojchan̈bꞌail 
Judá yedꞌ Jerusalén. 10 A ex in chon̈abꞌ ex tic, te chuc ex, malaj e gana tze 
cꞌanabꞌajej in checnabꞌil, an̈ej tas tze nibꞌej a tze cꞌulej. Tzex och ejmelal 
dꞌa juntzan̈ comon dios, tzeyacꞌan servil. Lajan ex icha jun tzecꞌul man̈xalaj 

yopisio tic. 11 Icha junoc mach stzecꞌoch junoc tzecꞌul dꞌa snan̈al, icha chiꞌ ix 
in cꞌulej eyedꞌ ex aj Israel yedꞌ ex aj Judá, yic junn̈ej tzex aj vedꞌoc, in chon̈abꞌ 
eyaji, yic tzeyacꞌan ojtacajeli to bꞌinajnac in, nivan velcꞌochi. Palta maj in e 
cꞌanabꞌajej, xchi Jehová, xa chi, xchi dꞌayin.

Yabꞌixal yedꞌtal vino
12  Ix yalanxi Jehová dꞌayin icha tic: Al dꞌa ebꞌ etchon̈abꞌ tic: A Jehová co 

Diosal tzꞌalani: Junjun yedꞌtal vino, smoj sbꞌudꞌji yuj vino, xa chi. Ol yalan 
ebꞌ dꞌayach: Toxon cojtac to junjun yedꞌtal vino smoj sbꞌudꞌji yuuj, xcham 
ebꞌ. 13  Ol alan dꞌa ebꞌ to a in sval icha tic: Ol vacꞌ sat e cꞌol e masanil ex 
cajan ex dꞌa jun chon̈abꞌ tic yuj yoval in cꞌool, icha val tzꞌaj sat scꞌol mach 
nivan vino syuqꞌuej. A ebꞌ ol satel scꞌol chiꞌ, aton ebꞌ rey yin̈tilal vin̈aj David, 
ebꞌ sacerdote, ebꞌ syaloch sbꞌa in checabꞌoc yedꞌ masanil ex cajan ex dꞌa 
Jerusalén tic. 14 Ol vacꞌ e macꞌlajcham e bꞌa icha tzꞌaj spojbꞌat lum yedꞌtal vino 
ayic stenlan sbꞌa luum. Lajan ol yutej sbꞌa ebꞌ mamabꞌil yedꞌ ebꞌ uninabꞌil. 
A in val Jehová in svalaꞌ, ol ex in sateli, man̈xo ol ocꞌlaj in cꞌol dꞌayex, xchi 
Jehová, xa chi, xchi dꞌayin.

Scachnabꞌil chon̈abꞌ Judá

 15 Ex aj Judá, a Jehová van slolon dꞌayex. Emnaquil tzeyutej e bꞌa, tze 
maclan eyabꞌ tas syalaꞌ.

 16 Alecqꞌueta e mul dꞌa Jehová co Diosal, yacbꞌan manta tas scot dꞌa 
eyibꞌan̈, icha scꞌulej ebꞌ sbꞌeyecꞌ dꞌa sat pacꞌan dꞌa scal qꞌuicꞌalqꞌuinal. 
Tze naꞌ to ol ja vachꞌilal dꞌayex palta te nivan yaelal ol cot dꞌa eyibꞌan̈ 
yuj Jehová, ichato ol qꞌuicꞌbꞌoc qꞌuinal ol eyilaꞌ.

 17 Tato max e cha eyabꞌi, elcꞌaltac ol in ocꞌ yuj eyicꞌojchan̈bꞌail chiꞌ. Ol elta 
yal in sat, yujto ol ex icꞌchajcanbꞌat dꞌa najat, xin chi dꞌa ebꞌ.

A slolonel Jehová dꞌa vin̈ rey

 18 Ix yalanxi Jehová dꞌayin: Al dꞌa vin̈ a reyal yedꞌ dꞌa ix snun vin̈: 
Eman̈eccot dꞌa xilail e reyal, tzex em cꞌojan dꞌa sat luum, yujto ol 
icꞌchajel e corona man̈ jantacoc svachꞌil yilji ayqꞌue dꞌa e jolom.

 19 A juntzan̈ chon̈abꞌ dꞌa Neguev ol macchaj yuj ebꞌ soldado, ol oymaj 
ebꞌ dꞌa spatictac, man̈xa mach ol yal yochi. Masanil ebꞌ aj Judá, ol 
icꞌchajcanbꞌat ebꞌ dꞌa najat.

 20 Ixiquec qꞌuelan dꞌa stojolal norte, tzeyilan scot ebꞌ ajcꞌool. ¿Tas yaj 
in chon̈abꞌ vacꞌnacoch dꞌa yol e cꞌabꞌ e tan̈vani, aton ebꞌ ayoch e 
bꞌinajbꞌiloc?

 21 ¿Tas ol eyalaꞌ ayic ol vacꞌanoch juntzan̈ anima eyajaliloc, aton ebꞌ 
eyacꞌnacoch yipoc e cꞌool? Ol ja yaelal dꞌa eyibꞌan̈ icha sjavi yaelal 
dꞌa yibꞌan̈ junoc ix ix van yalji yuneꞌ.

 22 Ex aj Jerusalén, tato tze cꞌanbꞌej tas yuj sjavi juntzan̈ tic dꞌa eyibꞌan̈, 
nachajocabꞌ el eyuuj to yuj jantac e mul, yuj chiꞌ bꞌeran ex eli tzex 
eqꞌui, tzex te ixtajpaxi.

 23 A junoc qꞌuicꞌal anima, tocval syal sqꞌuexmaj yilji. A spintotaquil nocꞌ 
leopardo, tocval syal sqꞌuexmaji. Ichextaꞌ te cꞌaynac ex dꞌa chucal, 
maxtzac yal sqꞌuexmaj e bꞌeybꞌal.

 24 Yuj chiꞌ ol ex in saclemejbꞌati, icha tzꞌaj saclemcanbꞌat smatzꞌil ixim 
trigo yuj icꞌ scot dꞌa taquin̈ luum.

 25 Aton val tic aycanoch dꞌa eyibꞌan̈ vuuj, icha val smojal. Yujto ix in 
bꞌatcan satcꞌolal eyuuj, axon̈ej juntzan̈ comon dios tzeyacꞌoch yipoc e 
cꞌool.

 26 Ol ex vaqꞌuel bꞌeran, ol ex vacꞌan qꞌuixvelal.
 27 Ix vil jantac eyajmulal, aton juntzan̈ qꞌuixvelaltac tze cꞌulej. Yajbꞌentac 

tas tze cꞌulej dꞌa lum jolomtac vitz yedꞌ dꞌa yichtac te teꞌ cꞌayum xiil. 
Ex aj Jerusalén, obꞌiltac ex, ¿bꞌaqꞌuin̈ ol eyactejcan e cꞌulan chucal 
chiꞌ? xchi Jehová.

Jun nivan tiempo man̈xalaj n̈abꞌ

14  1 Yuj val jun nivan tiempo man̈xalaj n̈abꞌ syacꞌaꞌ, yuj chiꞌ ix lolon 
Jehová dꞌayin Jeremías in tic, ix yalan icha tic:

 2 A ebꞌ aj Judá tzꞌocꞌ val ebꞌ yuj cuscꞌolal, man̈xa yip schon̈abꞌ ebꞌ, 
toxon̈ej teltumbꞌa ebꞌ dꞌa sat luum yuj cuscꞌolal. Sqꞌue val yav ebꞌ aj 
Jerusalén yuj syaelal.

 3 A ebꞌ bꞌeyum, schecbꞌat ebꞌ schecabꞌ ebꞌ icꞌoj aꞌ. Sbꞌat ebꞌ say aꞌ dꞌa 
yoltac jul, palta man̈xalaj aꞌ, malaj yol schꞌubꞌ ebꞌ smeltzaj ebꞌ. 
Toxon̈ej smac sat ebꞌ yuj qꞌuixvelal.

 4 Sqꞌue tamaljoc lum luum sjat yuj staquin̈al. Yuj chiꞌ a ebꞌ munlajvum, 
stac val scꞌol ebꞌ, smac sat ebꞌ yuj qꞌuixvelal.

 5 Icha chiꞌ nocꞌ cꞌultaquil chej, syactejcan yuneꞌ nocꞌ toto tzꞌalji, yujto 
man̈xa an̈ an̈cꞌultac scꞌux nocꞌ.

 6 Yedꞌ nocꞌ caltacteꞌal bꞌuru, a dꞌa tzalquixtac bꞌaj malaj steꞌal scot 
tecꞌtecꞌ nocꞌ. Sucꞌlan icꞌ nocꞌ icha nocꞌ oques. Scꞌunbꞌi val yol sat nocꞌ 
yilani, yujto man̈xa an̈ an̈cꞌultac vachꞌ scꞌuxan nocꞌ, xchi Jehová.

Ix tevi vin̈aj Jeremías yuj ebꞌ anima

 7 Mamin Jehová, vachꞌchom te nivan co mul dꞌa a sat, palta colvajan̈ 
dꞌayon̈ yic vachꞌ max ach alchaj chucal. Tzijtum el sco pitej co bꞌa 
dꞌayach, tzꞌochpax co mul.

 8 A achn̈ej ayach och yipoc co cꞌool, a achn̈ej pax co Columal aji ayic 
ayon̈ och dꞌa syaelal. ¿Tas yuj icha chꞌoc chon̈abꞌil tzutej a bꞌa dꞌa co 
chon̈abꞌ tic, icha junoc paxyalvum junn̈ej acꞌval tzꞌecꞌ dꞌayon̈?

 9 ¿Tas yuj lajan ach icha junoc soldado satcꞌolal yaji syamji, maxtzac yal 
scolvaji? Palta Mamin, tic pax ayachecꞌ dꞌa co cal. Masanil chon̈abꞌ 
ojtannac to a chon̈abꞌ on̈. Man̈ on̈ actejcani, xin chi.

10 Aton juntzan̈ tic ix yal Jehová yuj ebꞌ chon̈abꞌ israel: A ebꞌ anima dꞌa jun 
chon̈abꞌ tic, te ay stzalajcꞌolal ebꞌ sbꞌeyeqꞌui. Sbꞌat ebꞌ dꞌa jun, sbꞌat ebꞌ dꞌa 
junxo. Yuj chiꞌ man̈ jabꞌoc tzin tzalaj yedꞌ ebꞌ. A ticnaic ol in nacot schucal 
ebꞌ, ol in chꞌolbꞌitan tastac scꞌulej ebꞌ, xchi.

11 Ix yalanxi Jehová dꞌayin icha tic: Man̈ ach tevoc dꞌayin yuj svachꞌiloc 
juntzan̈ anima dꞌa jun chon̈abꞌ tic. 12  Vachꞌchom tzꞌoch ebꞌ dꞌa tzecꞌojcꞌolal, 
palta man̈ ol in tacꞌvoclaj dꞌa ebꞌ. Vachꞌchom tzijtum silabꞌ sn̈us ebꞌ yedꞌ 
jantac sat avbꞌen syicꞌcot ebꞌ ofrendail, palta man̈ ol in tzalaj yedꞌ ebꞌ. Ol in 
satel ebꞌ yuj oval, yuj vejel yedꞌ pax yuj ilya, xchi dꞌayin.

13  Ix in tacꞌvi dꞌa Jehová chiꞌ icha tic: Palta Mamin Jehová in Diosal, a ebꞌ 
syaloch sbꞌa a checabꞌoc, syal ebꞌ dꞌa ebꞌ anima tic to malaj oval ol ochoc. 
Malaj vejel ol javoc. Syal ebꞌ to ol acꞌn̈ej juncꞌolal bꞌaj cajan on̈ tic, xin chi.

14 Ix tacꞌvi Jehová dꞌayin icha tic: Tato icha chiꞌ tzꞌaj yalanel ebꞌ checabꞌ 
chiꞌ dꞌa in bꞌi, van yesan ebꞌ syal chiꞌ, yujto man̈oc in tzin chec yal ebꞌ. Malaj 
junoc checnabꞌil ix vacꞌ dꞌa ebꞌ, maj in lolonpax dꞌa ebꞌ. A juntzan̈ syal ebꞌ chiꞌ 
to a in ix vacꞌ yil ebꞌ yalani, palta man̈ yeloclaj, malaj yelcꞌochi. Munil dꞌa yol 
yic ebꞌ snachaan̈ juntzan̈ syal chiꞌ. 15 A in Jehová in sval dꞌa juntzan̈ checabꞌ 
stecꞌbꞌej sbꞌa yalanel dꞌa in bꞌi to malaj oval, malaj vejel ol javoc dꞌa yibꞌan̈ 
chon̈abꞌ tic, man̈oc in tzin chec yal ebꞌ, yuj chiꞌ ol cham ebꞌ yuj oval yedꞌ yuj 
vejel chiꞌ. 16  Yedꞌ pax ebꞌ anima bꞌaj syal ebꞌ chiꞌ, ol cham ebꞌ yuj oval yedꞌ 
vejel. Ol cham ebꞌ ix yetbꞌeyum ebꞌ yedꞌ yalyuninal. Toxon̈ej ol can teljabꞌ 
snivanil ebꞌ dꞌa yoltac scalleal chon̈abꞌ Jerusalén. Malaj mach ol mucan ebꞌ. 
Icha chiꞌ ol aj stupanel smul ebꞌ ix yacꞌochi. 17 Yuj chiꞌ al juntzan̈ tic dꞌa ebꞌ 
anima:

Cꞌual dacꞌvalxo yel yal in sat vocꞌ yuj yaelal ayxo smay ix javi dꞌa 
yibꞌan̈ ebꞌ vetchon̈abꞌ, yuj yaelal tzꞌacꞌan echnaj ebꞌ.

 18 Ayic tzin ecꞌ dꞌa cal munlajel svilani, ay snivanil anima teltumbꞌa 
yajcan yuj oval. Axo yic tzin ochxita dꞌa yol chon̈abꞌ tic, svilani to 
van scham anima yuj vejel. Axo ebꞌ syaloch sbꞌa schecabꞌoc Dios yedꞌ 
ebꞌ sacerdote, toxo ix icꞌchajbꞌat ebꞌ dꞌa chꞌoc chon̈abꞌil man̈ yojtacoc, 
xa chi, xchi Jehová dꞌayin.

 19 Yuj chiꞌ ix valan icha tic: Mamin Jehová, ¿tom juneln̈ej ix iqꞌuel ebꞌ aj 
Judá tic dꞌa a cꞌool? ¿Tom toxo ix a patiquejel chon̈abꞌ Sion? ¿Tas yuj 
ix on̈ acꞌ echnajoc to maxtzac yal can̈taji? Sco nibꞌej juncꞌolal caji, 
palta malaj jabꞌoc tas vachꞌ sjavi dꞌayon̈. Sco naꞌ to vachꞌn̈ej ol on̈ 
bꞌey dꞌa quichan̈, palta an̈ej tas ay smay ix ja dꞌa quibꞌan̈.

 20 Mamin Jehová, scojtaquejel co chucal yedꞌ pax spitalil ebꞌ co mam 
quicham. Ix och val co mul dꞌayach.

 21 Yuj val yicꞌjichaan̈ a bꞌi, man̈xo on̈ a patiquejeli. Man̈ a patiquejel jun 
chon̈abꞌ tic bꞌaj ay a despacho to nivan yelcꞌochi. Nacot a trato ix acꞌ 
quedꞌoc. ¿Tocval man̈ ol aqꞌuelcꞌochi?

 22 Malaj junoc comon dios, sdiosal chꞌoc chon̈abꞌil ol yal yacꞌancot n̈abꞌ. A 
satchaan̈ max yal-laj yacꞌancot yaxn̈abꞌ dꞌa yol yicoꞌ. Mamin Jehová, 
co Diosal ach, yuj chiꞌ tzach cacꞌoch yipoc co cꞌool, yujto a achn̈ej 
tzacꞌcot juntzan̈ tic, xin chi dꞌa Jehová.

Yaelal ol javoc dꞌa yibꞌan̈ Judá

15  1 Ix tacꞌvi Jehová dꞌayin icha tic: Vachꞌchom a vin̈aj Moisés, ma vin̈aj 
Samuel tzul tevoc dꞌayin yuj ebꞌ, man̈xo ol ocꞌ in cꞌol dꞌa in chon̈abꞌ 

tic. Al dꞌa ebꞌ to tzꞌel ebꞌ dꞌa vichan̈, sbꞌat ebꞌ. 2  Tato ay ebꞌ scꞌanbꞌan dꞌayach, 
bꞌajtil tzon̈ bꞌati, tato xchi ebꞌ, al juntzan̈ sval tic dꞌa ebꞌ:

A mach ayoch dꞌa yibꞌan̈ scham yuj ilya, aꞌ ilya chiꞌ ol milanoc. A mach 
ayoch dꞌa yibꞌan̈ scham dꞌa oval, a dꞌa oval chiꞌ ol chamoc. A mach 
ayoch dꞌa yibꞌan̈ scham yuj vejel, a vejel chiꞌ ol milanoc. A pax mach 
ayoch dꞌa yibꞌan̈ yicꞌjibꞌat dꞌa chꞌoc chon̈abꞌil, ol icꞌjocn̈ejbꞌatoc, xa 
chi.

3  A in Jehová in svalaꞌ: Ol vacꞌcot chan̈ macan̈ yaelal dꞌa yibꞌan̈ ebꞌ anima 
tic: Ol cham ebꞌ dꞌa scal oval, ol n̈erjoc bꞌeyecꞌ snivanil ebꞌ yuj nocꞌ tzꞌiꞌ, ol 
chijocbꞌat ebꞌ yuj nocꞌ ostoc, axo nocꞌ caltacteꞌal nocꞌ ol vachꞌ lajanel ebꞌ. 4 Ol 
javoc jun yaelal chiꞌ yuj val juntzan̈ chucal ix scꞌulej vin̈aj Manasés yuninal 
vin̈aj Ezequías dꞌa Jerusalén, ayic ayoch vin̈ reyal dꞌa Judá. Masanil chon̈abꞌ 
dꞌa yolyibꞌan̈qꞌuinal tic, ol te xiv ebꞌ yilanoch juntzan̈ yaelal ol javoc dꞌa 
yibꞌan̈ in chon̈abꞌ tic.
 5 Ex aj Jerusalén, ¿machto val ol ocꞌ scꞌol dꞌayex? ¿Machto val ol cus scꞌol 

eyuuj? ¿Machto val ol och ilcꞌolal eyuuj?
 6 A in Jehová in svalaꞌ, a ex tic ix in e patiquejeli, ex te juvieli. Toxo ix 

in te tzactzaj ex vacꞌan nivancꞌolal, yuj chiꞌ toxo ix vicꞌchan̈ in cꞌabꞌ 
vacꞌan eyaelal yic tzex in sataneli.

 7 Ol ex viqꞌuelta dꞌa yoltac e chon̈abꞌ dꞌa yol e macbꞌen tic, ol ex in 
saclemejbꞌat icha tzꞌaj saclem smatzꞌil ixim trigo yuj icꞌ. Ol vacꞌan 
satjoquel in chon̈abꞌ tic. Man̈xa junoc eyuninal ol vacꞌcani, yujto max 
yal e cꞌol tzeyactejcan e chuc bꞌeybꞌal.

 8 Vuujn̈ej tzijtum ol ajcan ebꞌ ix ix ol cham yetbꞌeyum, icha val 
yarenail stiꞌ aꞌ mar maxtzac bꞌischaji. Dꞌa chimcꞌualil ol javoc 
jun yaelal dꞌa yibꞌan̈ ebꞌ ix nunabꞌil aybꞌat yuneꞌ dꞌa oval, 
ayn̈ej ebꞌ nancꞌolal ol javoc cuscꞌolal yedꞌ xivcꞌolal dꞌa yibꞌan̈ 
ebꞌ.

 9 A ebꞌ ix nunabꞌil man̈ jantacoc yuneꞌ, tzꞌel yip ebꞌ ix yuj qꞌuixvelal, 
maxtzac yal yicꞌan yicꞌ ebꞌ ix, emnaquilxon̈ej tzꞌajcan ebꞌ ix. A cꞌualil 
smeltzajcanoch dꞌacꞌvalil dꞌa ebꞌ ix. Tato ayto ebꞌ ol can dꞌa yol 
schon̈abꞌ chiꞌ, a in Jehová in svalaꞌ to ol vacꞌ miljoccham ebꞌ yuj ebꞌ 
ajcꞌool, xchi Jehová.

Scuscꞌolal vin̈aj Jeremías

 10 Nunin, obꞌiltac in. ¿Tas val yuj ix in acꞌ aljoc? An̈ej val oval yedꞌ 
telajbꞌail svacꞌ yedꞌ masanil anima. Malaj junoc mach bꞌaj ix vacꞌ 
tumin majanil, malaj pax mach bꞌaj ix in majnej qꞌueen, palta 
masanil ebꞌ tzin catabꞌani.

 11 Mamin Jehová, elocabꞌcꞌoch bꞌaj tzin scatabꞌej ebꞌ chiꞌ tato chuc ix 
vutej ach vacꞌan servil, tato maj in cꞌan a vachꞌcꞌolal dꞌa yibꞌan̈ 
ebꞌ ayoch ajcꞌolal dꞌayin, ayic ayoch ebꞌ dꞌa cuscꞌolal yedꞌ dꞌa 
syaelal.

Yaelal ol javoc dꞌa yibꞌan̈ ebꞌ israel

 12 Ix yalan Jehová icha tic: Ex aj Judá, ¿toc ay mach syal smacꞌan can̈chaj 
qꞌuen bronce yedꞌ qꞌuen hierro? Icha chiꞌ yaj ebꞌ ajcꞌol ol cot dꞌa 
stojolal norte, man̈ ol techaj eyacꞌan oval yedꞌ ebꞌ.

 13 Yuj val jantac e chucal ex aj Israel, yuj chiꞌ a val e bꞌeyumal yedꞌ 
masanil tas ay dꞌa sat e lum tic, ol vacꞌ dꞌa ebꞌ eyajcꞌool chiꞌ. Nabꞌan̈ej 
ol yicꞌbꞌat ebꞌ, man̈ ol stupcanlaj ebꞌ dꞌayex.

 14 Ol ex vacꞌcanoch schecabꞌoc ebꞌ eyajcꞌol chiꞌ dꞌa jun lum luum man̈ 
eyojtacoc, yujto a yoval in cꞌool lajan icha teꞌ cꞌacꞌ, ol ex satel yuuj, 
xchi Jehová.

Ix tevi val vin̈aj Jeremías dꞌa Jehová

 15 Mamin Jehová, ojtac smasanil, na in coti, colin. Pactzitej dꞌa ebꞌ 
vajcꞌool. Mocabꞌ acꞌ nivancꞌolal ebꞌ, pactzitej dꞌa ebꞌ yacbꞌan manto in 
smilcham ebꞌ. Ilnabꞌ val, uuj tzin sbꞌuch ebꞌ.

 16 Ayic tzalan a lolonel dꞌayin tzin chan̈ej vabꞌi, an̈ej ayoch in 
tzalajcꞌolaloc, yujto ic in Mamin Jehová in Diosal, Yajal ach dꞌa 
Smasanil.

 17 Man̈ junn̈ejoc tzin ecꞌ yedꞌ ebꞌ stzalaj scꞌulan chucal. Yuj vopisio acꞌnac, 
in chꞌocoj tzin eqꞌui, yujto svabꞌ syail yoval a cꞌol edꞌoc.

 18 ¿Tas val yuj malaj bꞌaqꞌuin̈ tzꞌoch vaan in yaelal icha junoc echen malaj 
yan̈al? ¿Tom ol in ixtej icha aꞌ elumaꞌ stupemi?

Spacanxi Jehová

 19 Yuj chiꞌ ix tacꞌvi Jehová dꞌayin icha tic: Tato tzach meltzajcot dꞌayin, ol 
ach in chaxi, icha chiꞌ bꞌian ol yal in acꞌan servil. Tato max a comon 
alej comon lolonel, an̈ej tas nivan yelcꞌoch tzalaꞌ, a ach ol ach lolon 
vuuj. A ebꞌ anima ol meltzajcot ebꞌ ul yabꞌan a loloni, man̈oc ach ol a 
cha abꞌ slolonel ebꞌ.

 20 Lajan val ol ach vutejcan dꞌa ebꞌ etchon̈abꞌ tic icha junoc muro nabꞌa 
bronce. Ol yacꞌ oval ebꞌ edꞌoc, palta a in val Jehová in svalaꞌ to man̈ 
ol ach yacꞌ ganar ebꞌ, yujto ayin och edꞌoc, ol ach in coloꞌ.

 21 Ol ach in colel dꞌa yol scꞌabꞌ ebꞌ chuc, ol ach in coln̈ej dꞌa ebꞌ 
milumcham anima, xchi dꞌayin.

Schecnabꞌil Jehová dꞌa vin̈aj Jeremías

16  1 Ix lolon Jehová dꞌayin, ix yalan icha tic: 2  Man̈ acꞌoch etbꞌeyum, man̈ 
ol aj uninal dꞌa jun chon̈abꞌ tic. 3  A in Jehová in tic ol val dꞌayach 

tas ol javoc dꞌa yibꞌan̈ ebꞌ unin ol aljoc dꞌa jun chon̈abꞌ tic yedꞌ dꞌa yibꞌan̈ ebꞌ 
mamabꞌil nunabꞌil. 4 Ol cham ebꞌ yuj juntzan̈ ilya te ov, malaj mach ol ocꞌ yuj 
ebꞌ, malaj mach ol mucan ebꞌ. Toxon̈ej ol can teljabꞌ ebꞌ dꞌa sat luum, icha 
tzꞌaj nocꞌ nocꞌ. A oval yedꞌ vejel ol icꞌan scham ebꞌ. Axo snivanil ebꞌ chiꞌ, ol 
laj chijocbꞌat yuj nocꞌ ostoc yedꞌ nocꞌ chium nocꞌ dꞌa caltac teꞌ, xchi Jehová 
dꞌayin.

5 Ix yalanxi Jehová dꞌayin icha tic: Man̈ ach och dꞌa yol junoc pat bꞌaj ayecꞌ 
ebꞌ anima iloj acꞌval yuj chamnac. Man̈ ach ocꞌ yedꞌ ebꞌ, man̈ acꞌ snivanil 
scꞌol ebꞌ, yujto a in Jehová in svalaꞌ to ix viqꞌuel juncꞌolal dꞌa ebꞌ, maxtzac in 
xajanej ebꞌ, maxtzac ocꞌ in cꞌol dꞌa jun chon̈abꞌ tic. 6 Ol cham ebꞌ icham anima 
yedꞌ ebꞌ unin. Man̈xalaj mach ol mucan ebꞌ, malaj mach ol ocꞌ yuj ebꞌ. Malaj 
mach ol yacꞌ echnaj snivanil, ma sjoxanel xil sjolom yuj schꞌoxanel scuscꞌolal 
yuj ebꞌ. 7 Man̈xalaj mach ol bꞌoan vael yuj chamel chiꞌ, yic tzꞌacꞌji snivanil 
scꞌol ebꞌ ayto yuj sbꞌa yedꞌ jun ix cham chiꞌ, vachꞌchom a ebꞌ mamabꞌil 
nunabꞌil schami.

8  An̈ejtonaꞌ man̈ ach och cꞌojan dꞌa yol junoc pat a vaꞌi yedꞌ ucꞌan aꞌ bꞌaj ay 
junoc qꞌuin̈. 9 Yujto a in Jehová in Yajal in dꞌa Smasanil, e Diosal in, a in sval 
icha tic: Ol vacꞌ lajvoc qꞌuin̈ yic tzalajcꞌolal, icha qꞌuin̈ yic nupnajel dꞌa jun 
chon̈abꞌ tic. A dꞌa yol e tiempoal tic ol ujoc jun tic, ol eyil val.

10 Ayic ol alan jun lolonel tic dꞌa ebꞌ etchon̈abꞌ tic, ol scꞌanbꞌej ebꞌ dꞌayach: 
¿Tas yuj ol yacꞌcot jun nivan yaelal chiꞌ Jehová dꞌa quibꞌan̈? ¿Tas chucal ix 
co cꞌulej? ¿Tas co mul ix och dꞌa Jehová co Diosal? xcham ebꞌ. 11 Tza pacan 
dꞌa ebꞌ icha tic: A val Jehová tzꞌalan icha tic: A ebꞌ e mam eyicham ix in 
yactejcan ebꞌ, ix bꞌat tzacꞌan ebꞌ dꞌa spatic comon dios, ix och ebꞌ ejmelal 
dꞌay. Ix in spaticanel ebꞌ, maj scꞌanabꞌajej scꞌaybꞌubꞌal ebꞌ ix vacꞌaꞌ. 12  A exxo 
pax tic, ecꞌal te chuc tze cꞌulej dꞌa yichan̈ ebꞌ e mam eyicham chiꞌ. Junjun ex 
tze cꞌulej chucal scot dꞌa e pensar, maxtzac e cꞌanabꞌajej tas svalaꞌ. 13  Yuj chiꞌ 
ol ex viqꞌuel dꞌa jun lum tic, ol ex vacꞌancanbꞌat dꞌa junocxo chon̈abꞌ man̈ 
eyojtacoc, man̈ yojtacoc pax ebꞌ e mam eyicham. Ataꞌ cꞌual dꞌacꞌval ol eyacꞌ 
servil juntzan̈ comon dios. Man̈xo ol ocꞌ in cꞌol dꞌayex, xchi Jehová, xa chi 
dꞌa ebꞌ.

14 Palta a in Jehová in svacꞌ in tiꞌ: A ticnaic, ayic slocan in bꞌi ebꞌ anima tic, 
syalan ebꞌ icha tic: Dꞌa sbꞌi Jehová Dios icꞌannaquelta ebꞌ co mam quicham 
dꞌa Egipto, xchi ebꞌ. 15 Palta ol javoc jun tiempoal, ol yalan ebꞌ anima icha tic: 
Dꞌa sbꞌi Jehová, aton ix icꞌanelta ebꞌ israel dꞌa juntzan̈ chon̈abꞌ dꞌa norte yedꞌ 
dꞌa juntzan̈xo chon̈abꞌ bꞌaj ix saclemcanbꞌat ebꞌ, xcham ebꞌ. Yujto a in ol vicꞌ 
meltzaj ebꞌ etisraelal dꞌa schon̈abꞌ, aton lum luum vacꞌnaccan dꞌa ebꞌ e mam 
eyicham.

16 Palta ayic manto ol ujoc jun chiꞌ, ol vicꞌcot ebꞌ yajcꞌol ebꞌ israel yic tzul 
yamji ebꞌ yuj ebꞌ, icha tzꞌaj syaman nocꞌ chay ebꞌ yamum chay yedꞌ schimpa, 
ma icha ebꞌ pechum nocꞌ sbꞌat tzacꞌan dꞌa spatic nocꞌ nocꞌ dꞌa tzalquixtac, 
tzecꞌ sayan nocꞌ ebꞌ dꞌa yoltac qꞌuen n̈aqꞌueen yedꞌ dꞌa yoltac sjatelal qꞌueen. 
17 Yujto svil masanil tastac scꞌulej ebꞌ. Malaj junoc mach syal scꞌubꞌanel sbꞌa 
dꞌa yol in sat, ma scꞌubꞌanel schucal dꞌa vichan̈. 18  Ol vacꞌ spac dꞌa ebꞌ yuj 
chucal scꞌulej chiꞌ, yujto ix yixtejbꞌat in lum ebꞌ yuj juntzan̈ sdiosal to man̈ 
pitzanoc, yajbꞌentac icha snivanil junoc chamnac. Ix scꞌulej ebꞌ tas to max 
scha in cꞌool, xchi Jehová.

Slesal vin̈aj Jeremías

 19 Mamin Jehová, vilumal ach, in tan̈vumal aji. A ach val tzin a coloꞌ ayic 
ay in och dꞌa syaelal. Ol cot juntzan̈ chon̈abꞌ bꞌaj slajvicꞌoch lum luum 
tic, ol ul yalan ebꞌ dꞌayach: A ebꞌ co mam quicham, an̈ej dꞌa juntzan̈ 
comon dios malaj vachꞌ yochi, malaj yopisio, an̈ej taꞌ yacꞌnaquem sbꞌa 
ebꞌ.

 20 ¿Tom syal sbꞌoan sdiosal ebꞌ anima? Tato a ebꞌ sbꞌoani, man̈ diosoc syal 
chiꞌ, xcham ebꞌ, xin chi.

 21 Ix yalanxi Jehová icha tic: Yuj chiꞌ dꞌa juneln̈ej ol vacꞌ yojtaquejel in 
poder ebꞌ. Icha val chiꞌ ol aj yojtacanel ebꞌ to a in Jehová in a inn̈ej 
Dios in, xchi.

Yaelal dꞌa yibꞌan̈ Judá yuj schucal

17  1 Ix yalan Jehová icha tic: Ex aj Judá, maxtzac el e chucal dꞌa e pensar. 
Max satlaj e chucal chiꞌ dꞌa schiquintac eyaltar. Scan yechel icha letra 

tzꞌochcan dꞌa junoc qꞌuen qꞌueen yuj qꞌuen cincel ma yuj qꞌuen diamante.
 2 A ebꞌ eyuninal snacot juntzan̈ altar ebꞌ, snaanpaxcot juntzan̈ te teꞌ 

yechel comon dios ebꞌ, teꞌ ay dꞌa yichtac te teꞌ cꞌayum xiil dꞌa juntzan̈ 

tzalquixtac chaan̈ yajqꞌuei, 3  yedꞌ dꞌa jolomtac vitz dꞌa stitaquel 
chon̈abꞌ. Yuj e chucal tzeyacꞌoch dꞌa juntzan̈ lugar yic ejmelal bꞌaj 
chaan̈ dꞌa masanil e macbꞌen tic, ol vacꞌ elcꞌajbꞌat e bꞌeyumal yedꞌ 
tastac ay dꞌayex.

 4 Yovalil ol ex icꞌjoquel dꞌa sat lum e lum tic, aton lum ix vacꞌ e 
macbꞌenej. Ol ex vacꞌcanoch schecabꞌoc ebꞌ ayoch ajcꞌolal dꞌayex 
dꞌa jun luum man̈ eyojtacoc, yujto toxo ix cot yoval in cꞌol dꞌayex. 
A yoval in cꞌol chiꞌ, lajan icha junoc cꞌacꞌ malaj bꞌaqꞌuin̈ stupi, xchi 
Jehová.

Juntzan̈xo lolonel

 5 Ix yalanxi Jehová icha tic: Obꞌiltac ebꞌ tzin icꞌanel dꞌa scꞌool, axo anima 
syacꞌoch ebꞌ yipoc scꞌol yic scolvaj yedꞌ ebꞌ snaani.

 6 Lajan val ebꞌ icha teꞌ qꞌuiix dꞌa tzꞌinan luum, malaj bꞌaqꞌuin̈ syil vachꞌil. 
Sqꞌuibꞌqꞌue teꞌ dꞌa caltac qꞌueen yedꞌ dꞌa lum luum ay atzꞌam atzꞌam 
dꞌay yedꞌ bꞌaj max yal scajnaj anima.

 7 Palta te vachꞌ yic ebꞌ anima tzin acꞌanoch yipoc scꞌool.
 8 Lajan val ebꞌ icha te teꞌ avabꞌil dꞌa stitac a aꞌ, sbꞌat val schꞌan̈al yibꞌ 

bꞌaj sbꞌey a aꞌ chiꞌ. Malaj sna teꞌ vachꞌchom te ay cꞌacꞌ, cꞌayumn̈ej xil 
teꞌ. Dꞌa stiempoal malaj n̈abꞌ, malaj jabꞌoc tzꞌicꞌan teꞌ, malaj bꞌaqꞌuin̈ 
syactej yacꞌan sat teꞌ. Icha chiꞌ yaj ebꞌ.

 9 ¿Toc ay junoc tas yelxo val acꞌum musansatil, icha spensar ebꞌ anima? 
Malaj sbꞌonabꞌil jun spensar ebꞌ chiꞌ. ¿Mach val syal yojtacaneli?

 10 A in val Jehová in tzin chꞌolbꞌitej tastac ay dꞌa junjun pensar. Vojtac val 
tastac tzꞌecꞌ dꞌa spixan junjun anima. A in svacꞌ spac dꞌa junjun dꞌa 
smojal icha scꞌulej, xchi Jehová.

 11 A ebꞌ tzꞌoch bꞌeyumal yuj ixtoj anima, lajan val ebꞌ icha junoc nocꞌ 
much sman̈elta n̈olobꞌ man̈ yicoc. Ayic te tecꞌanto ebꞌ ol ecꞌxoc 
sbꞌeyumal ebꞌ chiꞌ, axo ol aj scheclaji to malaj spensar ebꞌ.

 12 A scajnubꞌ Dios bꞌobꞌilcan yictax yichbꞌanil, lajan val icha junoc palacio 
te vachꞌ yilji, chaan̈ bꞌobꞌilcanqꞌuei.

 13 Mamin Jehová, a ach ayachoch yipoc co cꞌol a on̈ israel on̈ tic. Masanil 
ebꞌ tzach actancani, ol qꞌuixvoccanel ebꞌ. Masanil ebꞌ tzꞌel dꞌa a tzꞌey, 
ol satcanel ebꞌ icha tzꞌaj satel junoc bꞌi tzꞌibꞌabꞌilem dꞌa cal pococ. Ol 
satcanel ebꞌ yujto tzach yactejcan ebꞌ, yujto a ach tic lajan ach icha 
junoc sjaj a aꞌ.

Ix tevi vin̈aj Jeremías dꞌa Jehová

 14 Mamin Jehová, acꞌ bꞌoxoc in cꞌool yic tzin bꞌoxicani. Col in, yic vachꞌ 
tzin colchajcani, yujto an̈ej dꞌayach sval vachꞌ lolonel.

 15 Syal ebꞌ anima dꞌayin icha tic: ¿Bꞌaqꞌuin̈ ol elcꞌoch slolonel Jehová alnac 
dꞌayon̈? Elocabꞌcꞌoch tas syal chiꞌ ticnaic, xchi ebꞌ.

 16 Mamin, malaj bꞌaj ix in tevi dꞌayach yic tzin cꞌanancot junoc tas tzꞌicꞌan 
satel ebꞌ anima. Max in nibꞌej pax sjavi junoc yaelal dꞌa yibꞌan̈ ebꞌ. A 
ach tic ojtac tas ix in cꞌanaꞌ, yujto dꞌa ichan̈ ix valaꞌ.

 17 Man̈ in acꞌoch dꞌa xivcꞌolal, yujto a dꞌayach tzin col in bꞌa ayic ay in och 
dꞌa syaelal.

 18 Qꞌuixvocabꞌcanel ebꞌ tzin pechan bꞌeyecꞌoc, mocabꞌ in qꞌuixvoquel a in 
tic. Xivocabꞌ ebꞌ chiꞌ, mocabꞌ in xiv a in tic. Acꞌcot yaelal dꞌa yibꞌan̈ 
ebꞌ, satel ebꞌ dꞌa juneln̈ej.

A tas ix alchaj yuj scꞌual icꞌoj ip
19 Ix yalan Jehová dꞌayin icha tic: Ixic, bꞌat ochan̈ lin̈an dꞌa spuertail 

chon̈abꞌ bꞌaj tzꞌeli tzꞌoch ebꞌ sreyal Judá. Ataꞌ tzalel in lolonel. Ichan̈ej chiꞌ 
tza cꞌulej dꞌa juntzan̈ spuertail Jerusalén. 20  Tzalan dꞌa ebꞌ anima icha tic: 
Ex rey yedꞌ jantac ex cajan ex dꞌa Jerusalén tic yedꞌ e masanil ex aj Judá, 
machtac ex tzex och dꞌa juntzan̈ puerta tic, abꞌec val tas syal Jehová: 21 Tzeyil 
val e bꞌa, man̈ e cuch eyicatz dꞌa scꞌual icꞌoj ip, man̈ eyicꞌochta dꞌa spuertail 
Jerusalén tic, yic max ja yaelal dꞌa eyibꞌan̈ yuuj. 22  Man̈ eyicꞌpaxelta junoc 
eyicatz dꞌa yol e pat dꞌa scꞌual icꞌoj ip chiꞌ. Malajocabꞌ junoc munlajel tze 
cꞌulej dꞌa jun cꞌu chiꞌ. Nivanocabꞌ yelcꞌoch dꞌayex icha ajnac valan dꞌa ebꞌ e 
mam eyicham. 23  Palta man̈ schanacoc yabꞌ ebꞌ tas valnac chiꞌ. Spitejnac sbꞌa 
ebꞌ, man̈ scꞌanabꞌajejnacoc scachnabꞌil ebꞌ vacꞌnac.

24 A in val Jehová in svalaꞌ: Cꞌanabꞌajejec tas svalaꞌ, man̈ eyicꞌcot eyicatz 
dꞌa spuertail chon̈abꞌ tic dꞌa scꞌual icꞌoj ip. Nivanocabꞌ yelcꞌoch jun cꞌu chiꞌ 
dꞌayex, malajocabꞌ junoc munlajel tze cꞌulej. 25  Tato tze cꞌanabꞌajej tas sval 
tic, ayn̈ej ebꞌ yin̈tilal vin̈aj David ol ochn̈ej reyal dꞌa in chon̈abꞌ tic. Ol ochta 
ebꞌ dꞌa spuertail yedꞌ carruaje n̈erbꞌil yuj nocꞌ chej, ajun ebꞌ eyajalil ex aj 
Judá ex tic yedꞌ pax ebꞌ aj Jerusalén tic. A jun chon̈abꞌ tic malaj bꞌaqꞌuin̈ ol 
can tzꞌinan. 26 Ol laj cot ebꞌ anima dꞌa junjun chon̈abꞌ dꞌa yol yic Judá, aton 
juntzan̈ ay dꞌa spatic yichan̈ Jerusalén tic, dꞌa yol yic Benjamín, dꞌa acꞌlic, 
dꞌa tzalquixtac yedꞌ pax dꞌa yol yic Neguev. Ol yicꞌcot nocꞌ nocꞌ ebꞌ silabꞌil 
yic sn̈usjitzꞌa dꞌa templo. Ol yicꞌpaxcot juntzan̈xo nocꞌ silabꞌ ebꞌ, ixim trigo, 
incienso yedꞌ ofrenda yic syacꞌan yuj diosal ebꞌ dꞌayin.
 27 Palta tato man̈ ol e cꞌanabꞌajej in checnabꞌil tic jun, tato man̈ nivanoc 

yelcꞌoch jun cꞌual chiꞌ dꞌayex, tato ol eyicꞌochta eyicatz dꞌa spuertail 
chon̈abꞌ tic dꞌa jun cꞌu chiꞌ, ol vacꞌ n̈usjoctzꞌa masanil palacio dꞌa 
Jerusalén tic. Man̈xa mach ol yal smacꞌan tup jun cꞌacꞌ chiꞌ, xchi 
Jehová, xa chi, xchi dꞌayin.

Cꞌaybꞌubꞌal dꞌa yibꞌan̈ vin̈ tzꞌacum

18  1 Ix lolon Jehová dꞌayin, ix yalan icha tic: 2  Ixic, eman̈ dꞌa spat jun vin̈ 
tzꞌacum luum. Ataꞌ ol val jun lolonel dꞌayach, xchi dꞌayin. 3  Ix in em 

bꞌian, van stzꞌacvi vin̈ dꞌa jun tzꞌaclabꞌ tzꞌecꞌ sururoc. 4 Ayic van stzꞌacan jun 
lum chen vin̈, axo ix aji ix ixtaxbꞌat lum dꞌa yol scꞌabꞌ vin̈. Yuj chiꞌ an̈ejaꞌ yedꞌ 
lum slumal chiꞌ ix sbꞌo junxo luum vin̈ icha snibꞌej.

5 Dꞌa jun rato chiꞌ ix yalan Jehová dꞌayin icha tic: 6 A in val Jehová in sval 
dꞌayex israel ex tic: ¿Tom max yal ex vutan icha syutej lum luum vin̈ tzꞌacum 
tic stzꞌacani? A ex tic, lajan eyaj dꞌa yol in cꞌabꞌ icha yaj lum luum dꞌa yol 
scꞌabꞌ vin̈ tzꞌacum tic.  7 Qꞌuinaloc a in tic tzin naꞌ in juanbꞌati, ma in satanel 
junoc chon̈abꞌ, ma junoc macbꞌen, 8  palta tato a jun chon̈abꞌ chiꞌ sna sbꞌa 
scꞌool, syicꞌanel sbꞌa dꞌa scal chucal, an̈ejtonaꞌ in tzin qꞌuexpax in pensar, 
maxtzac vacꞌbꞌat jun yaelal chiꞌ dꞌa yibꞌan̈. 9 Qꞌuinaloc tzin naꞌ in bꞌoanqꞌue 
junoc chon̈abꞌ yedꞌ vacꞌan qꞌuibꞌoc, 10  palta tato an̈ej chucal scꞌulej, max 

scꞌanabꞌajej pax tas svalaꞌ, tzin qꞌuexpax in pensar, maxtzac vacꞌ in vachꞌcꞌolal 
nabꞌil vuj vacꞌan dꞌay.

11 Al dꞌa ebꞌ cajan dꞌa Judá yedꞌ dꞌa Jerusalén to a in sval juntzan̈ lolonel tic: 
Van in naan tas ol ex vutej, tas ol aj vacꞌanoch eyaelal, yuj chiꞌ actejeccan e 
chuc bꞌeybꞌal, cꞌulejec vachꞌil, xchi Jehová, xa chi. 12  Ol yalan ebꞌ dꞌayach icha 
tic: Man̈ ixtej a bꞌa on̈ a cachani. A on̈ tic ol co cꞌulejn̈ej chucal, icha tas scot 
dꞌa co pensar co cꞌulani, xcham ebꞌ, xchi Jehová.
 13 Yuj chiꞌ ix yalanxi Jehová icha tic: Cꞌanbꞌejec ecꞌ dꞌa junjun nación, tato 

ay bꞌaj ix abꞌchaj scꞌulaj icha tas scꞌulej ebꞌ etisraelal tic. A ebꞌ tic 
yelxo val te chuc tas scꞌulej ebꞌ.

 14 ¿Toc ay junoc tiempoal man̈ ayoquem qꞌuen sacbꞌacom dꞌa jolomtac vitz 
dꞌa yol yic Líbano? ¿Ay am bꞌaj stup a aꞌ te siic scot dꞌa jolomtac vitz 
chiꞌ?

 15 Palta a ex in chon̈abꞌ ex tic, man̈ junn̈ejoc bꞌaj ayexcani, cotac scal 
tze qꞌuexan e pensar. Tzin eyactancani, axo dꞌa tas man̈ diosoc tze 
n̈us incienso. Ex satbꞌat dꞌa jun bꞌe aytaxon dꞌa pecaꞌ. Axo dꞌa bꞌe yic 
chucal bꞌaj tzex bꞌati.

 16 Yuj e chucal chiꞌ ol can tzꞌinan e chon̈abꞌ tic. Ol te bꞌuchjocn̈ej. Masanil 
ebꞌ ol ecꞌ dꞌa tic, ol laj syum sat ebꞌ ex stzetzani, yujto satubꞌtac ol aj 
yilji.

 17 Icha tzꞌaj saclembꞌat tastac yuj icꞌ scot bꞌaj sjavi cꞌu, icha chiꞌ ol aj ex 
vacꞌan saclembꞌat yuj ebꞌ eyajcꞌool. Ol in bꞌat mican dꞌayex ayic ol ja 
scꞌual sjavi e yaelal chiꞌ. Man̈xo ol in bꞌat qꞌuelan dꞌayex, xchi Jehová.

A tas ix nachaj dꞌa yibꞌan̈ vin̈aj Jeremías
18  Ix yalan ebꞌ anima chiꞌ icha tic: Co naec tas scutej vin̈aj Jeremías tic yuj 

tas syal vin̈ dꞌa quibꞌan̈. Tocval ol lajvoquel ebꞌ sacerdote tzon̈ cꞌaybꞌani, ma 
ebꞌ aj pensar tzꞌacꞌan co razón, ma ebꞌ schecabꞌ Dios tzꞌalan slolonel Dios chiꞌ 
dꞌayon̈. Yuj chiꞌ co naecqꞌue esal lolonel dꞌa spatic vin̈, yic smiljicham vin̈. 
Man̈ ol co cꞌanabꞌajejlaj tas syal vin̈ chiꞌ, xchi ebꞌ.

Slesal vin̈aj Jeremías

 19 Mamin Jehová, cotan̈ val qꞌuelan dꞌayin, tzabꞌan val tas syal ebꞌ ayoch 
ajcꞌolal tic dꞌayin.

 20 ¿Tom yedꞌ chucal tzꞌaj spactzitaj vachꞌcꞌolal? A ebꞌ chiꞌ toxo ix sna ebꞌ 
tas ol yutej ebꞌ in smilanchamoc.

Nacoti to ix in cꞌoch dꞌa ichan̈ in tevi dꞌayach yuj svachꞌiloc ebꞌ, yic max 
acꞌcot yoval a cꞌol dꞌa yibꞌan̈ ebꞌ.

 21 Axo ticnaic jun, acꞌ cham yuninal ebꞌ yuj vejel yedꞌ yuj oval. Canocabꞌ 
ebꞌ ix yetbꞌeyum ebꞌ junixtaquil, man̈xaocabꞌ junoc yuneꞌ ebꞌ ix 
scani. Miljocabꞌcham ebꞌ vin̈ yetbꞌeyum ebꞌ ix, axo ebꞌ vin̈ yuneꞌ ebꞌ 
ix quelemtacxo, chamocabꞌ ebꞌ dꞌa oval.

 22 Acꞌcot junoc n̈ilan̈ soldado elcꞌum dꞌa scal ebꞌ. Abꞌchajocabꞌ yel yav ebꞌ 
yuj syaelal, yujto ichato sjoy olan ebꞌ bꞌaj ol in mucchajoc, say modo 
ebꞌ tas tzꞌaj in telvi dꞌa yol scꞌabꞌ ebꞌ.

 23 Palta a ach tic Mamin Jehová, ojtac masanil tastac smol alej ebꞌ dꞌa 
vibꞌan̈ yic tzin smilancham ebꞌ yalani. Man̈ acꞌ nivancꞌolal ebꞌ, 

mocabꞌ bꞌat smul ebꞌ chiꞌ satcꞌolal uuj. Satocabꞌel ebꞌ dꞌa ichan̈, acꞌoch 
syaelal ebꞌ yuj yoval a cꞌool.

Cꞌaybꞌubꞌal dꞌa lum pojel chꞌubꞌ

19  1 Ix yalan Jehová dꞌayin icha tic: Bꞌat man junoc lum chꞌubꞌ, tzicꞌanbꞌat 
ebꞌ yichamtac vinaquil chon̈abꞌ edꞌoc yedꞌ ebꞌ sacerdote ichamtac 

vinacxo. 2  Tzach el dꞌa puerta bꞌaj tzꞌel ebꞌ sbꞌat acꞌojcan cꞌalem dꞌa schꞌolanil 
yic Ben-hinom, ataꞌ ol al juntzan̈ lolonel sval tic dꞌayach dꞌa ebꞌ. 3 Tzalan icha 
tic: Ex sreyal Judá yedꞌ ex cajan ex dꞌa Jerusalén tic, abꞌec val slolonel Jehová 
co Diosal Yajal dꞌa Smasanil: Abꞌec, ol vacꞌbꞌat jun nivan yaelal dꞌa yibꞌan̈ 
e chon̈abꞌ tic. Masanil mach ol abꞌanoc, ol sat scꞌol ebꞌ yabꞌani. 4 Yujto tzin 
eyactejcani, tzeyacꞌanoch jun lugar tic yicoc comon dios. Tze n̈usan incienso 
dꞌa juntzan̈ comon dios man̈ eyojtacoc yedꞌ ebꞌ e mam eyicham. Man̈xa 
yalnabꞌil jantac ebꞌ unin malaj smul tze milchamoc. 5  Ix e bꞌoqꞌue juntzan̈ 
altar bꞌaj tze n̈ustzꞌa ebꞌ eyuninal silabꞌil dꞌa Baal. Tze cꞌulan val tas man̈oc in 
svacꞌ e cꞌulej, max ecꞌ dꞌa in pensar juntzan̈ tas tze cꞌulej chiꞌ. 6 Yuj chiꞌ, a in 
val Jehová in tic svalaꞌ: Ay val jun cꞌual to a jun chꞌolan tic, man̈xo ol scuch 
Tofet, ma schꞌolanil yic Ben-hinom, palta schꞌolanil bꞌaj smiljicham anima 
ol sbꞌiejcani. 7 Yuj jantac anima ol cham dꞌa jun chꞌolan tic, ol vacꞌ ixtaxel 
tas nabꞌil eyuj ex aj Judá yedꞌ ex aj Jerusalén. Ol ex vacꞌ acꞌjoc ganar yuj ebꞌ 
eyajcꞌol snibꞌej tzex milanchamoc. Axo e nivanil ol och schibꞌejoc nocꞌ ostoc 
yedꞌ nocꞌ caltacteꞌal nocꞌ. 8  Ol ochcan e chon̈abꞌ tic tzꞌinan lumal, xivubꞌtac ol 
ajcanoc. A ebꞌ ol ecꞌ dꞌa tic, ol xiv ebꞌ, ol sat scꞌol ebꞌ yilani, ol bꞌuchvaj ebꞌ yuj 
tas ol ajcan chiꞌ. 9 Ol vacꞌ e chilajbꞌat eyuninal yedꞌ eyisil yuj vejel, ol vacꞌan 
e chilajbꞌat e bꞌa, ayic ol oymaj ebꞌ ajcꞌol dꞌa spatic e chon̈abꞌ, xchi Jehová, 
xa chi dꞌa ebꞌ.

10 Ayic slajvi alan juntzan̈ tic, tza macꞌanpoj jun lum chꞌubꞌ chiꞌ dꞌa yichan̈ 
ebꞌ anima ajun edꞌ chiꞌ, 11 tzalan dꞌa ebꞌ icha tic: A Jehová Yajal dꞌa Smasanil 
tzꞌalan icha tic: Ol in satel jun chon̈abꞌ tic, icha tzꞌaj smacꞌjipoj junoc lum 
chꞌubꞌ maxtzac yal sbꞌo junelxo. A dꞌa lum Tofet tic ol e muquem ebꞌ e 
chamnac, yujto man̈xa bꞌaj ol yal e mucan ebꞌ. 12  A in Jehová in svalaꞌ, icha 
chiꞌ ol vutej jun chon̈abꞌ tic yedꞌ ebꞌ cajan dꞌay, lajan ol aj icha ol aj Tofet tic. 
13  Te yajbꞌentac ol ajcan masanil pat dꞌa Jerusalén tic yedꞌ spalacio ebꞌ sreyal 
Judá. An̈ejtonaꞌ yajbꞌentac ol ajcan span̈anil yibꞌan̈tac pat bꞌaj sn̈usji incienso 
dꞌa qꞌuen cꞌanal dꞌa satchaan̈ yedꞌ bꞌaj tze sequem vino ofrendail dꞌa comon 
dios. Icha Tofet chiꞌ ol ajcanoc, xchi Jehová, xa chi dꞌa ebꞌ, xchi Jehová dꞌayin.

14 Ayic ix lajvi in cꞌulan juntzan̈ tic, a in Jeremías in tic, in paxta dꞌa Tofet 
chiꞌ, bꞌaj ix valcanel slolonel Jehová. In och lin̈an dꞌa yol yamaqꞌuil stemplo 
Dios, ix valan dꞌa masanil ebꞌ anima icha tic: 15 A Jehová co Diosal Yajal dꞌa 
Smasanil tzꞌalan icha tic: Ol vacꞌbꞌat yaelal dꞌa yibꞌan̈ jun e chon̈abꞌ tic yedꞌ 
dꞌa yibꞌan̈ juntzan̈xo chon̈abꞌ ay dꞌa e lacꞌanil. Ol javoc masanil juntzan̈ yaelal 
toxo ix val tic dꞌa eyibꞌan̈, yujto ix e pitej e bꞌa, maxtzac e cꞌanabꞌajej tas 
svalaꞌ, xchi Jehová, xin chi dꞌa ebꞌ.

A tas albꞌil dꞌa yibꞌan̈ vin̈aj Pasur

20  1 Ay jun vin̈ scuchan Pasur yuninal vin̈aj Imer, sat sacerdote yaj vin̈ 
dꞌa stemplo Jehová. Ayic ix yabꞌan vin̈ tas ix val a in Jeremías in 

tic, 2  ix in schecan macꞌjoc vin̈, ix in schecan acꞌjocpaxoch vin̈ dꞌa teꞌ cepo 
dꞌa spuertail templo dꞌa stojolal smacbꞌen Benjamín. 3  Axo dꞌa junxo cꞌu, a 
vin̈ ix alani to tzin icꞌchajel dꞌa yol teꞌ cepo chiꞌ. Yuj chiꞌ ix valan dꞌa vin̈ 
icha tic: A Jehová ix qꞌuexan a bꞌi. Magor-misabib ol a bꞌiejcani, syalelcꞌochi 
xivcꞌolaln̈ej yaji. 4  Yujto syal Jehová icha tic: Ol vacꞌoch xivcꞌolal dꞌa ibꞌan̈ 
yedꞌ masanil ebꞌ vachꞌ acꞌan yedꞌoc. Qꞌuelan ach val ochi ol miljoccham ebꞌ 
a vachꞌcꞌool yuj yespada ebꞌ ajcꞌool. A exxo aj Judá ex tic ol ex vacꞌoch dꞌa 
yol scꞌabꞌ vin̈ sreyal Babilonia. Ay ex ol ex yicꞌbꞌat vin̈ dꞌa Babilonia chiꞌ, ayex 
pax ol ex smilcham vin̈. 5 Masanil e bꞌeyumal yedꞌ masanil tastac ay stojol ay 
dꞌayex yedꞌ sbꞌeyumal ebꞌ sreyal Judá ol vacꞌoch dꞌa yol scꞌabꞌ ebꞌ ajcꞌol chiꞌ, 
ol yicꞌanbꞌat ebꞌ dꞌa Babilonia chiꞌ. 6 A achxo tic ach Pasur, ol ach icꞌchajbꞌat 
checabꞌoc dꞌa Babilonia chiꞌ yedꞌ masanil ebꞌ cajan edꞌ dꞌa a pat. Ataꞌ ol ach 
chamoc, ol ach mucchajcan taꞌ yedꞌ ebꞌ a vachꞌcꞌool chiꞌ, aton ebꞌ bꞌaj ix 
esejcanel in tiꞌoc, xchi Jehová, xin chi.

A scuscꞌolal vin̈aj Jeremías dꞌa yichan̈ Jehová

 7 Mamin Jehová, ton̈ej ix in a montej. Ix in cꞌanabꞌajan tas ix alaꞌ. Yelxo 
te tecꞌan ach, yuj chiꞌ ix in acꞌ ganar. Masanil tiempo tzin tzetzaji, 
masanil anima tzin bꞌuchan uuj.

 8 Ayic svalan dꞌa ebꞌ juntac el icha tic: Ol javoc yaelal dꞌa eyibꞌan̈, ol ex 
lajvoqueloc, xin chin̈ej dꞌa ebꞌ. Yuj chiꞌ ayn̈ejoch ebꞌ yalan chucal 
lolonel dꞌayin, tzin sbꞌuchan pax ebꞌ, yujto svalel a lolonel.

 9 Tato svalaꞌ to maxtzac ach vacꞌ bꞌinajoc, maxtzac valpaxel a lolonel, 
axo tzꞌaji, icha teꞌ cꞌacꞌ tzꞌaj a lolonel chiꞌ dꞌayin. Stzꞌabꞌat in bꞌaquil 
yuj svabꞌi. Tzin nibꞌej tzin och vaan valanel a lolonel tic, palta 
maxtzac yal-laj.

 10 Svabꞌ val sajson ebꞌ in sbꞌuchani: Syalan ebꞌ icha tic: Ina vin̈ xivcꞌolaln̈ej 
yaj tic, xchi ebꞌ. Syalanpax ebꞌ: Coyec, bꞌat quiqꞌuecchaan̈ esal lolonel 
dꞌa yibꞌan̈ vin̈, xchi ebꞌ. An̈ejtonaꞌ ebꞌ in vachꞌcꞌool, snibꞌej ebꞌ bꞌaj 
tzin lectaji. Syalan ebꞌ vuuj icha tic: Co sayec modo tas tzꞌaj cacꞌan 
ganar cacꞌanec ecꞌ co pac dꞌa vin̈, xchi ebꞌ.

 11 Palta a ach tic Mamin Jehová, ayachn̈ej ecꞌ vedꞌoc, icha junoc soldado 
malaj mach tzꞌacꞌan ganar. A ebꞌ tzin pechani ol acꞌjoc ganar ebꞌ, a 
inxo jun man̈ ol in yacꞌ ganar ebꞌ. Ol qꞌuixvoccanel ebꞌ, man̈ ol satlaj 
scꞌol ebꞌ dꞌa sqꞌuixvelal chiꞌ.

 12 Mamin Jehová, Yajal ach dꞌa Smasanil, a ach tza chꞌolbꞌitej ebꞌ tojol 
sbꞌeybꞌal, tzilan tastac sna ebꞌ anima. Chꞌox vil tas ol utej acꞌan syaelal 
juntzan̈ anima tic, yujto toxo ix vacꞌoch in bꞌa abꞌenal dꞌa yol a cꞌabꞌ.

 13 Bꞌitejec Jehová, alec vachꞌ lolonel dꞌay. A scolanel ebꞌ tzꞌabꞌan syail dꞌa 
yol scꞌabꞌ ebꞌ ixtum anima.

 14 Te chuc jun cꞌu bꞌaj aljinac in. Mocabꞌ alchaj vachꞌil dꞌa jun cꞌu bꞌaj 
aljinac in dꞌa in nun.

 15 Obꞌiltac jun vinac xidꞌ alannac dꞌa vin̈ in mam to ix alji jun yuninal vin̈ 
yic stzalaj vin̈.

 16 Satocabꞌel jun vinac chiꞌ, icha juntzan̈ chon̈abꞌ ix satjiel yuj Dios dꞌa 
juneln̈ej. Yabꞌocabꞌ vin̈ yel av yuj yaelal dꞌa qꞌuin̈ibꞌalil yedꞌ av yic 
acꞌoj oval dꞌa chimcꞌualil.

 17 ¿Tas yuj maj in macꞌjicham yuj jun vinac chiꞌ ayic manto in alji? Tato 
icha chiꞌ, cann̈ejnac in am dꞌa ix in nun chiꞌ, ichato dꞌa ix mucchajnac 
in cani.

 18 ¿Tas val yuj aljinac in? ¿Tom yuj vilan syaelal, yic tzin cham dꞌa 
qꞌuixvelal? xin chi.

Yaelal ol javoc dꞌa yibꞌan̈ Jerusalén

21  1 A vin̈aj rey Sedequías ix checancot vin̈aj Pasur yuninal vin̈aj 
Malquías yedꞌ vin̈aj sacerdote Sofonías yuninal vin̈aj Maasías, yic 

sjavi ebꞌ vin̈ in yil a in Jeremías in tic, yic syalan ebꞌ vin̈ dꞌayin icha tic: 
2  Tzon̈ tevi dꞌayach to tza cꞌan dꞌa Jehová cuuj, yujto a vin̈aj Nabucodonosor 
sreyal Babilonia, van yacꞌan oval vin̈ quedꞌoc. Cꞌan dꞌa Jehová chiꞌ to schꞌox 
spoder, icha scꞌulejnac dꞌa pecataxo, yic syicꞌanel vin̈aj Nabucodonosor chiꞌ, 
xchi ebꞌ vin̈.

3  Ix lajvi chiꞌ ix lolon Jehová dꞌayin. Ix in tacꞌvi dꞌa ebꞌ vin̈ schecabꞌ vin̈ rey 
chiꞌ icha tic: Alec dꞌa vin̈aj Sedequías chiꞌ 4 to a Jehová co Diosal a on̈ israel 
on̈ tic, a tzꞌalani: Ol vacꞌ meltzaj ebꞌ a soldado dꞌa spatic, aton ebꞌ tzꞌacꞌan 
oval yedꞌ vin̈ sreyal Babilonia. Axo ebꞌ soldado vin̈ chiꞌ aton ebꞌ oyanxo och 
dꞌa spatictac jun chon̈abꞌ tic, ol in molbꞌejoch ebꞌ dꞌa yol jun chon̈abꞌ tic. 
5  A in ol vacꞌ oval eyedꞌoc yedꞌ in poder yedꞌ pax yoval in cꞌol te ay smay. 
6 Ol vacꞌcham masanil ebꞌ anima cajan dꞌa jun chon̈abꞌ tic, ol cham ebꞌ yedꞌ 
nocꞌ nocꞌ yuj jun nivan yabꞌil. 7 Ol lajvoc chiꞌ, a achxo tic ach Sedequías, ol 
ach vacꞌoch dꞌa yol scꞌabꞌ vin̈aj Nabucodonosor yedꞌ dꞌa juntzan̈xo ebꞌ ayoch 
ajcꞌolal dꞌayach. Ol ach vacꞌoch dꞌa yol scꞌabꞌ ebꞌ yedꞌ ebꞌ a checabꞌ, ebꞌ a 
soldado yedꞌ ebꞌ anima pitzanto ol can dꞌa jun chon̈abꞌ tic, aton ebꞌ olto can 
yuj jun nivan yabꞌil, oval yedꞌ vejel. A in val Jehová in svalaꞌ, man̈ ol ocꞌ scꞌol 
jun vin̈ rey chiꞌ dꞌa ebꞌ, ol miljoccham ebꞌ yuj vin̈.

8  Ix yalanxi Jehová dꞌayin icha tic: Al dꞌa juntzan̈ anima tic to a in sval icha 
tic: Svacꞌ e sicꞌlej, ¿tom a e qꞌuinal, mato a e chamel? 9 A mach ol can dꞌa jun 
chon̈abꞌ tic, ol cham yuj oval, yuj vejel yedꞌ yuj ilya. Axo pax ebꞌ ol el yacꞌoch 
sbꞌa dꞌa yol scꞌabꞌ ebꞌ aj Babilonia van yacꞌan oval dꞌa jun chon̈abꞌ tic jun, man̈ 
ol chamlaj ebꞌ, tevelxon̈ej ol colchaj ebꞌ. 10 A in Jehová in svalaꞌ, toxo ix in naꞌ 
vacꞌancot yaelal dꞌa yibꞌan̈ jun chon̈abꞌ tic, man̈xooc vachꞌil ol vacꞌcoti. Ol 
vacꞌoch dꞌa yol scꞌabꞌ vin̈ sreyal Babilonia, axo vin̈ ol n̈usantzꞌaoc.

A tas ix alchaj dꞌa yibꞌan̈ vin̈ sreyal Judá

 11-12 Alpax dꞌa ebꞌ sreyal Judá yin̈tilal vin̈aj David icha tic:
Scham val eyabꞌan tas sval a in Jehová in tic: Vachꞌocabꞌ tzeyutej e bꞌoan 

yaj yoval ebꞌ anima dꞌa junjun cꞌu. Tze col ebꞌ tzꞌixtaj yuj ebꞌ ixtum 
anima. Tato chuc tzeyutej e bꞌoan yaj jun, ol cot yoval in cꞌol dꞌa 
eyibꞌan̈, icha teꞌ cꞌacꞌ te ov sqꞌue n̈iln̈on yoc man̈xa mach syal stupani.

Yaelal ol ja dꞌa yibꞌan̈ Jerusalén

 13 Ex aj Jerusalén, te chaan̈ eyajqꞌue dꞌa yibꞌan̈ lum acꞌlic, icha yajqꞌue 
junoc nivan tenam dꞌa lum acꞌlic chiꞌ. Palta a in Jehová in svalaꞌ to 
aycot yoval in cꞌol dꞌayex. Tzeyal icha tic: ¿Mach ol yal yacꞌan oval 
quedꞌoc? ¿Mach ol yal sqꞌueul bꞌaj sco col co bꞌa tic? xe chi.

 14 A in Jehová in svalaꞌ to ol vacꞌoch eyaelal icha val smojal yuj tastac 
tze cꞌulej. Ol vacꞌoch scꞌacꞌal e palacio. Axo tastac ay dꞌa spatictac e 
chon̈abꞌ, ol lajvoquel stzꞌabꞌati, xchi Jehová, xin chi dꞌa ebꞌ schecabꞌ 
vin̈aj Sedequías chiꞌ.

A tas ix alchaj dꞌa ebꞌ sreyal Judá

22  1 Ix yalan Jehová dꞌayin: Ixic dꞌa spalacio vin̈ sreyal Judá, tzalan 
juntzan̈ lolonel tic 2  dꞌa vin̈, aton vin̈ yin̈tilal vin̈aj David. Tzalan pax 

dꞌa yichan̈ masanil ebꞌ ayoch yopisio yedꞌ vin̈ yedꞌ pax dꞌa ebꞌ anima ay taꞌ to 
smaclej yabꞌ in lolonel tic ebꞌ. 3  A tojolal yedꞌ vachꞌilal a tze bꞌeybꞌalej. Man̈ 
eyixtej ebꞌ eyetanimail, man̈ eyixtej ebꞌ chꞌoc chon̈abꞌil, ma ebꞌ unin chamnac 
smam yedꞌ ebꞌ ix ix chamnac yetbꞌeyum. Man̈ e milcham ebꞌ anima malaj 
smul. 4 Tato dꞌa val yel ol e bꞌeybꞌalej juntzan̈ sval tic, ol ochn̈ej ebꞌ yin̈tilal 
vin̈aj David reyal dꞌa tic. Ayoch ebꞌ dꞌa yol carruaje yedꞌ dꞌa yibꞌan̈ chej ol 
ochta ebꞌ dꞌa spuertail palacio tic, ajun masanil ebꞌ ay yopisio yedꞌ ebꞌ yedꞌ 
pax ebꞌ anima. 5 Palta tato man̈ ol e cha eyabꞌ juntzan̈ ix val a in Jehová in 
tic jun, a jun palacio tic ol sateloc, xchi Jehová, xa chi dꞌa ebꞌ, xchi dꞌayin.

6 Ix yalanxi Jehová icha tic.
A spalacio vin̈ sreyal Judá, a dꞌa yol in sat lajan val icha svachꞌil yilji 

lum Galaad, icha pax lum jolom vitz Líbano. Palta svacꞌ in tiꞌ svalani 
to ol meltzajcanoch icha tzꞌinan luumal. Man̈xa mach ol cajnaj dꞌay.

 7 Ol vicꞌcot ebꞌ anima ay syamcꞌabꞌ yic oval dꞌa jun palacio tic yic satanel 
ebꞌ. Ol smacꞌanelta teꞌ cꞌuteꞌ ebꞌ, aton teꞌ man̈ jantacoc svachꞌil ayoch 
spatzabꞌiloc, ol sn̈usancantzꞌa teꞌ ebꞌ.

8  Ol cot ebꞌ anima dꞌa juntzan̈xo chon̈abꞌ, ol ecꞌ ebꞌ dꞌa stzꞌey jun chon̈abꞌ 
tic, ol laj scꞌanbꞌan ebꞌ dꞌay junjun: ¿Tas yuj icha tic ix yutej jun nivan chon̈abꞌ 
tic Jehová? xcham ebꞌ. 9 Ol tacꞌvoc juntzan̈xo ebꞌ icha tic: Icha tic ix yutej 
Jehová sDiosal ebꞌ, yujto ix yactejcan strato ebꞌ sbꞌonac yedꞌoc, axo dꞌa 
juntzan̈ comon dios bꞌaj ix och ebꞌ ejmelal, xcham ebꞌ, xchi Jehová.

A tas ix yal vin̈aj Jeremías dꞌa vin̈aj Salum

 10-11 Man̈ ex ocꞌ yuj schamel vin̈aj Josías, ocꞌan̈ec yuj vin̈aj Salum yuninal 
vin̈aj Josías chiꞌ. Yujto ix icꞌjibꞌat vin̈ dꞌa juneln̈ej, man̈xa bꞌaqꞌuin̈ ol 
meltzaj vin̈, man̈xo ol yil-laj schon̈abꞌ vin̈ bꞌaj aljinac.

A yuj vin̈aj Salum chiꞌ, vin̈ ix och sreyaloc Judá ayic toxo ix cham vin̈ 
smam vin̈ chiꞌ, a Jehová tzꞌalan yuj vin̈ icha tic. Ix icꞌjiel vin̈ dꞌa 
jun chon̈abꞌ tic, man̈xo ol meltzajlaj vin̈. 12  A dꞌa jun chon̈abꞌ bꞌaj ix 
icꞌjibꞌat vin̈ chiꞌ, ataꞌ ol cham vin̈. Man̈xo ol ul yilxi schon̈abꞌ vin̈ tic.

A tas ix alchaj dꞌa vin̈aj Joacim

 13 Obꞌiltac ach, yuj val a chucal tza bꞌoanqꞌue a palacio yedꞌ a nivac pat. 
Tzacꞌ munlaj ebꞌ anima, palta max a tuplaj scꞌu ebꞌ.

 14 Tzalan icha tic: Ol in bꞌoqꞌue junoc in nivan palacio, axo dꞌa yibꞌan̈ ol 
in bꞌoqꞌue juntzan̈xo levan tzꞌaj yool. Ol jacvoccan sventenail, axo teꞌ 
cꞌuteꞌ ol vacꞌoch yichtacoc, axo yelav, chacchac ol ajoc, xa chi.

 15 ¿Am a naani to yujn̈ejto ayachecꞌ dꞌa yoltac pat nabꞌa cꞌuteꞌ ayoch dꞌay, 
yuj chiꞌ rey ach to nivan elcꞌochi? A vin̈ a mam ix yacꞌ tzalajbꞌoc scꞌol 

vin̈, yujto tojol ix yutej sbꞌa vin̈, vachꞌn̈ej tas ix scꞌulej vin̈, yuj chiꞌ 
vachꞌn̈ej ix ajelcꞌoch vin̈.

 16 Ix scol ebꞌ mebꞌaꞌ vin̈ yedꞌ ebꞌ tzꞌixtaj yuj ebꞌ chuc spensar. Yuj chiꞌ 
vachꞌn̈ej ix elcꞌoch vin̈. A in Jehová in svalaꞌ to a sbꞌeybꞌal vin̈ chiꞌ 
schꞌoxani to yojtac in vin̈.

 17 Palta a ach tic, an̈ej bꞌeyumal tza nibꞌej dꞌa spatic chucal. Tza checan 
miljoccham ebꞌ anima malaj smul, tzixtan ebꞌ etchon̈abꞌ, xchi Jehová.

 18 Syal Jehová yuj vin̈aj Joacim yuninal vin̈aj Josías sreyal Judá icha tic:
Malaj ebꞌ ol ocꞌ yuj schamel vin̈. Malaj ebꞌ ol alan icha tic: Ay, ach 

vetanimail. Obꞌiltac on̈. Toxo ix cham vin̈ co reyal, icha co mam yaj 
vin̈, man̈ xchioc ebꞌ.

 19 Icha tzꞌaj junoc nocꞌ chamnac bꞌuru, icha chiꞌ ol utaj vin̈, ol 
n̈erchajcanel vin̈ dꞌa tiel chon̈abꞌ Jerusalén, xchi Jehová.

A tas ix alchaj dꞌa yibꞌan̈ Jerusalén

 20 Ix yalanxi Jehová icha tic: Ex aj Judá, qꞌuean̈ec dꞌa jolom vitz Líbano 
tzex avaj taꞌ. Te chaan̈ tzex avaj dꞌa jolomtac vitz yic Basán yedꞌ dꞌa 
tzalquixtac yic Abarim, yujto masanil ebꞌ ayoch eyedꞌoc toxo ix satel 
ebꞌ.

 21 A in tic, ix val dꞌayex yic vachꞌ eyajecꞌ dꞌa e chon̈abꞌ, palta maj yal e cꞌol 
ix eyabꞌi. Ichan̈ej chiꞌ ix eyutej e bꞌa yictax vanto eyoch chon̈abꞌil, 
toxon max e cha eyabꞌ tas svalaꞌ.

 22 Ol icꞌjocbꞌat ebꞌ eyajalil yuj ebꞌ ajcꞌool, icha yicꞌjibꞌat junoc tas yuj oval 
icꞌ, axo ebꞌ ayoch eyedꞌoc ol icꞌjocbꞌat ebꞌ dꞌa junocxo chꞌoc chon̈abꞌil. 
Toxon̈ej ol ex qꞌuixvoccanoc. Man̈xa ol ajcan eyelcꞌoch yuj jantac e 
chucal.

 23 A ticnaic, te tzalajcꞌolal eyajecꞌ dꞌa e pat nabꞌa cꞌuteꞌ cotnac steꞌal dꞌa 
Líbano. Palta ayic ol javoc yaelal dꞌa eyibꞌan̈, ol el eyav eyabꞌan syail, 
icha yabꞌan syail junoc ix ix tzꞌalji yuneꞌ, xchi Jehová.

A tas ix yal Dios dꞌa vin̈aj rey Jeconías
24  Ix yalan Jehová dꞌa vin̈aj Jeconías yuninal vin̈aj Joacim sreyal Judá: 

Vachꞌchom aylaj tzach och vuj icha junoc colcꞌabꞌ ayoch dꞌa svachꞌ cꞌabꞌ ebꞌ 
nivac vinac, palta svacꞌ in tiꞌ to ol ach in julcaneli. 25 Ol ach vacꞌcanoch dꞌa 
yol scꞌabꞌ ebꞌ ajcꞌol bꞌaj tzach te xivi, ebꞌ snibꞌan ach smilanchamoc, aton 
vin̈aj Nabucodonosor sreyal Babilonia yedꞌ ebꞌ ajun yedꞌoc. 26  Ol ach vacꞌ 
icꞌjocbꞌat yedꞌ ix a nun dꞌa lum luum bꞌaj man̈oc taꞌ ex alji, ataꞌ ol ex cham e 
chavan̈il. 27 Man̈xo ol ex meltzaj dꞌa tic, vachꞌchom olto e nibꞌej meltzajxi e 
bꞌa, xchi Jehová.

A tas ix scꞌanbꞌej vin̈aj Jeremías

 28 ¿Tom lajan vin̈aj Jeconías tic yedꞌ junoc lum chen pojeltac man̈xa 
yopisio, ma icha junoc yamcꞌabꞌ man̈xa mach snibꞌani? ¿Tas yuj 
sjuljicanbꞌat vin̈ yedꞌ ebꞌ yin̈tilal dꞌa jun lum luum man̈ yojtacoc?

 29 Abꞌec val ex aj Judá, scham val eyabꞌan tas syal Jehová.
 30 A Jehová tzꞌalanxi icha tic: Tzꞌibꞌchajocabꞌcan bꞌaj ay sbꞌi ebꞌ yin̈tilal 

ebꞌ rey to a jun vinac tic, lajan tzꞌajcan icha junoc vinac malaj 

yuninal, icha junoc vinac man̈ vachꞌoc ix aj yelcꞌochi. Yujto man̈xa 
junoc yin̈tilal vin̈ ol och reyal dꞌa spalaciocan vin̈aj David, syacꞌanxi 
reyal dꞌa Judá tic, xchi Jehová.

A tas scacꞌoch yipoc co cꞌol dꞌa bꞌaqꞌuin̈

23  1 A Jehová tzꞌalan icha tic: Ex yilumal in chon̈abꞌ, obꞌiltac ex, 
lajan ex icha junoc tan̈vum calnel smilancham nocꞌ scalnel chiꞌ, 

saclemcanbꞌat nocꞌ yuuj. Icha chiꞌ tzeyutej ebꞌ in chon̈abꞌ tic, xchi Jehová.
2  A Jehová co Diosal a on̈ israel on̈ tic, a tzꞌalan dꞌa ebꞌ yilumal schon̈abꞌ 

tzꞌacꞌan yajalil dꞌay: Ex yilumal in chon̈abꞌ, ix e saclemcanbꞌat ebꞌ in chon̈abꞌ, 
ix e xibꞌtancanbꞌat ebꞌ, maj e tan̈vej ebꞌ. Yuj chiꞌ a in Jehová in tic svalaꞌ, 
ol vacꞌoch eyaelal yuj tas ix e cꞌulej chiꞌ. 3  Axo ebꞌ ix in saclemcanbꞌat dꞌa 
juntzan̈xo chꞌoc chon̈abꞌil, a in Jehová in tic svalaꞌ, ol vicꞌ meltzaj ebꞌ. Ol 
vacꞌanxi cajnaj ebꞌ dꞌa schon̈abꞌ, ol vacꞌanxi qꞌuibꞌ sbꞌisul ebꞌ. 4 Ol vacꞌanoch 
yilumal ebꞌ, yic maxtzac xiv ebꞌ, man̈xa junoc ebꞌ ol satoc, xchi Jehová.
 5 Ix yalan Jehová icha tic: Ay jun cꞌu ol javoc, ol vacꞌoch jun yin̈tilal vin̈aj 

rey David reyal dꞌa in chon̈abꞌ tic. A jun rey chiꞌ te tojol spensar. Yedꞌ 
sjelanil ol yacꞌ reyal, tojol ol yutej schꞌolbꞌitan masanil chon̈abꞌ.

 6 A dꞌa stiempoal ol yacꞌ reyal chiꞌ, ol colchajcanel ebꞌ aj Judá yedꞌ pax 
ebꞌ aj Israel, man̈xalaj tas ol sna ebꞌ. Aton jun bꞌi tic ol acꞌjoc sbꞌioc: A 
Jehová sbꞌoanel tas tzon̈ aj dꞌa stojolal.

7-8  A ticnaic, sloc in bꞌi ebꞌ anima tic, syalan ebꞌ icha tic: Yojtac val Jehová, 
jun icꞌannaquelta ebꞌ co mam quicham dꞌa Egipto, xchi ebꞌ. Palta svacꞌcan in 
tiꞌ ticnaic to ay jun cꞌu ol javoc ol yal ebꞌ icha tic: Yojtac val Jehová, jun ix 
on̈ icꞌanelta dꞌa norte yedꞌ dꞌa juntzan̈xo chon̈abꞌ bꞌaj ix on̈ saclemcanbꞌati, 
xcham ebꞌ. Ichato chiꞌ ol cajnajxi ebꞌ israel chiꞌ dꞌa sluum, xchi Jehová.

Lolonel ix alchaj dꞌa ebꞌ syaloch sbꞌa schecabꞌoc Dios

 9 Icha tic ix val dꞌa ebꞌ syaloch sbꞌa schecabꞌoc Dios: A Jehová ix alan jun 
lolonel nivan yelcꞌoch dꞌayin. Yuj chiꞌ ix och val pitzꞌan dꞌa in pixan 
sicꞌlabꞌil, ix ibꞌxiqꞌue in nivanil. Icha squetconecꞌ ebꞌ ucꞌum an̈ toxo 
val stelvi, icha chiꞌ ix in aji.

 10 A ebꞌ anima cajan dꞌa jun chon̈abꞌ tic, an̈ej val ajmulal scꞌulej ebꞌ, syacꞌ 
val yip ebꞌ scꞌulan chucal. A ebꞌ nivac yelcꞌochi, an̈ej ixtoj anima 
syacꞌ ebꞌ. Yuj chiꞌ toxo ix catabꞌaj lum luum tic yuj Jehová, toxo ix 
tacjiel luum, toxo ix tzꞌabꞌat an̈ an̈cꞌultac bꞌaj sva nocꞌ nocꞌ.

 11 A Jehová tzꞌalan icha tic: A val ebꞌ syaloch sbꞌa in checabꞌoc tic yedꞌ ebꞌ 
sacerdote, malaj velcꞌoch dꞌa yol sat ebꞌ. Svil val scꞌulan chucal ebꞌ 
dꞌa yol in templo.

 12 A in Jehová in svalaꞌ to yuj chiꞌ te qꞌuicꞌalqꞌuinal ol ajcan sbꞌe ebꞌ, te 
n̈ereri ol aj paxoc. Ichato ol ecchajbꞌat ebꞌ, ol telvoc ebꞌ. Axo yic ol in 
chꞌolbꞌitan ebꞌ, ol vacꞌancot yaelal te ya dꞌa yibꞌan̈ ebꞌ.

 13 Vilnac val ebꞌ yalnacoch sbꞌa in checabꞌoc dꞌa Samaria, te chuc tas 
scꞌulejnac ebꞌ. Yalnaquel slolonel Baal ebꞌ, icha chiꞌ aj scuchbꞌannac 
satbꞌat in chon̈abꞌ Israel ebꞌ.

 14 Ix vilpax ebꞌ syaloch sbꞌa in checabꞌoc dꞌa Jerusalén, te chuc tas scꞌulej 
ebꞌ. An̈ej ajmulal scꞌulej ebꞌ, ixtum anima pax ebꞌ, syiptzitan ebꞌ 

scꞌulan chucal ebꞌ. Malaj junoc mach syactejcan scꞌulan chucal. A val 
tzꞌaj vilani, a juntzan̈ anima tic yedꞌ ebꞌ cajan dꞌa Jerusalén, lajan val 
ebꞌ yedꞌ ebꞌ aj Sodoma yedꞌ ebꞌ aj Gomorra.

 15 Yuj chiꞌ a in Jehová Yajal in dꞌa Smasanil, sval juntzan̈ lolonel tic yuj 
juntzan̈ ebꞌ syaloch sbꞌa in checabꞌoc chiꞌ: Yujto yuj ebꞌ sqꞌuechaan̈ 
chucal dꞌa masanil smacbꞌen ebꞌ tic, yuj chiꞌ ol vacꞌ tas cꞌaꞌ sva ebꞌ 
yedꞌ yuqꞌuej ebꞌ, to scham anima yuuj.

 16 A in Jehová Yajal in dꞌa Smasanil sval icha tic: Ex aj Israel, man̈ 
eyacꞌoch tas syal ebꞌ syaloch sbꞌa in checabꞌoc chiꞌ yipoc e cꞌool, 
yujto a tas syal ebꞌ chiꞌ esn̈ej, dꞌa yol yic ebꞌ snaelta, man̈oc in tzin 
chec yal ebꞌ.

 17 A dꞌa ebꞌ bꞌaj malaj yelcꞌoch in lolonel, ataꞌ syal ebꞌ icha tic: Vachꞌn̈ej 
ol aj eyelcꞌochi, xchi ebꞌ. A dꞌa ebꞌ stecꞌbꞌej sbꞌa scꞌulan tas snaelta 
dꞌa yol yicoꞌ, syal ebꞌ icha tic: Malaj junoc yaelal ol javoc dꞌa eyibꞌan̈, 
xchi ebꞌ.

 18 Palta a in Jehová in, a in svalaꞌ to a ebꞌ syaloch sbꞌa in checabꞌoc chiꞌ, 
malaj juneloc xidꞌecꞌ ebꞌ bꞌaj tzꞌoch molchajel, ayic tzin lolon yedꞌ ebꞌ 
in checabꞌ. Malaj juneloc syabꞌ ebꞌ in loloni.

 19 Te chuc ebꞌ, yuj chiꞌ ol vacꞌoch syaelal ebꞌ yedꞌ yoval in cꞌool. A yoval in 
cꞌol chiꞌ lajan val icha junoc oval icꞌ n̈abꞌ sja xumnajoc.

 20 Man̈ ol vanaj yoval in cꞌol chiꞌ, masanto ol elcꞌoch tas nabꞌil vuuj. Ato 
bꞌaqꞌuin̈, ol nachajel juntzan̈ tic eyuuj.

 21 Man̈oc in tzin chec juntzan̈ checabꞌ chiꞌ, malaj tas sval dꞌa ebꞌ. Ton̈ej 
scomon bꞌat lemnaj ebꞌ yalel slolonel chiꞌ dꞌa in bꞌi.

 22 Comonoc syojtaquejel ebꞌ tas nabꞌil vuuj, a am in lolonel syal ebꞌ dꞌa in 
chon̈abꞌ. Tato icha chiꞌ, toxom ix yactejcan schuc bꞌeybꞌalil in chon̈abꞌ 
tic, man̈xa am chucal scꞌulej ebꞌ.

 23 A in Jehová in svalxi icha tic: Vachꞌchom dꞌa lacꞌan, ma dꞌa te najat, a 
in tic Dios inn̈ej dꞌa smasanil bꞌaj.

 24 A in val Jehová in svalaꞌ: Malaj junoc bꞌaj vachꞌ e cꞌubꞌanel e bꞌa dꞌayin. 
¿Tom man̈ eyojtacoc to ayinn̈ej ecꞌ dꞌa masanil satchaan̈ yedꞌ dꞌa 
masanil sat luum?

25  Svabꞌ val tas syal juntzan̈ checabꞌ esalvum chiꞌ, stecꞌbꞌej val sbꞌa ebꞌ 
yalani to a in lolonel syal ebꞌ, a in tzin lolon dꞌa ebꞌ dꞌa svayich yalani. 
26 ¿Bꞌaqꞌuin̈ ol yactej juntzan̈ syaloch sbꞌa in checabꞌoc chiꞌ yalan esal lolonel 
chiꞌ? ¿Bꞌaqꞌuin̈ ol yactej ebꞌ yalan juntzan̈ lolonel ton̈ej snaqꞌue dꞌa yol yic 
chiꞌ? 27 A ebꞌ chiꞌ sna ebꞌ tas tzꞌaj in bꞌatcan satcꞌolal yuj in chon̈abꞌ yuj 
svayich ebꞌ syal-laj dꞌay junjun, icha val scꞌulejnac ebꞌ e mam eyicham, ayic 
in bꞌatnac satcꞌolal yuj ebꞌ, axon̈ej comon dios Baal bꞌaj yacꞌnaquem sbꞌa ebꞌ. 
28-29 A in val Jehová in svalaꞌ: Tato ay junoc checabꞌ chiꞌ ay tas svayichej, 
yalocabꞌi to vayich. Palta tato a in lolonel scha jun, yalocabꞌ dꞌa sjichanil. 
¿Tom lajan yopisio ixim sat trigo yedꞌ yoc? Icha chiꞌ in lolonel, man̈ lajanoc 
yedꞌ vayich. A in lolonel lajan val icha teꞌ cꞌacꞌ, ma icha qꞌuen almágana chocꞌ 
tzꞌaj qꞌuen nivac qꞌueen yuuj.

30  Yuj chiꞌ, te aycot yoval in cꞌol dꞌa juntzan̈ checabꞌ ton̈ej syal-laj yabꞌ 
slolonel junjun, syalan ebꞌ to a in lolonel syal ebꞌ. 31 A in svalaꞌ, te aycot 
yoval in cꞌol dꞌa juntzan̈ checabꞌ te vachꞌ syutej sloloni, syalan ebꞌ to a in 

* 23.33 A chabꞌ lolonel syal tic, razón yedꞌ icatz, lajan yalji dꞌa hebreo. 

lolonel syalel ebꞌ. 32  A in svalaꞌ, te aycot yoval in cꞌol dꞌa juntzan̈ checabꞌ stzꞌac 
yal svayich. A yuj juntzan̈ nivac esal lolonel syal ebꞌ chiꞌ, satcanbꞌat ebꞌ in 
chon̈abꞌ. Man̈oc in tzin checbꞌat ebꞌ, man̈oc in svacꞌ in checnabꞌil dꞌa ebꞌ, yuj 
chiꞌ malaj tas vachꞌ yicꞌan ebꞌ in chon̈abꞌ tic dꞌa ebꞌ, xchi Jehová.

A tas tzꞌaj yalchajel slolonel Jehová
33  Ix yalanxi Jehová dꞌayin icha tic: Ach Jeremías, tato ay junoc anima 

dꞌa yol chon̈abꞌ tic, ma junoc syaloch sbꞌa in checabꞌoc, ma junoc sacerdote 
scꞌanbꞌan dꞌayach: ¿Tas syal srazón Jehová? tato xchi ebꞌ. Tzalan dꞌa ebꞌ icha 
tic: Lajan ex icha val junoc icatz dꞌa Jehová, yuj chiꞌ ol ex actajem yuuj, xa 
chi. * 34  Tato a junoc checabꞌ, ma junoc sacerdote, ma junoc comon anima 
tzꞌalan icha tic: Srazón Jehová, tato xchi ebꞌ, a in ol vacꞌoch yaelal dꞌa yibꞌan̈ 
ebꞌ yedꞌ ebꞌ cajan yedꞌoc.
 35 Tato ay junoc mach scꞌanbꞌan dꞌa junoc yamigo, ma dꞌa junoc scꞌabꞌ 

yoc yuj tas svalaꞌ, syal yalan icha tic: ¿Tas ix yutej Jehová spacani? 
ma ¿tas ix yal Jehová? xchiocabꞌi. 36 Palta max yal yalan icha tic: A 
srazón Jehová tzin cꞌanbꞌej. Tato syal icha chiꞌ, a jun lolonel chiꞌ ol 
meltzajcanoch icatzil dꞌay. Yujto ix yixtejbꞌat ebꞌ anima tic tas sval a 
in e Diosal pitzan in tic, Jehová Yajal in dꞌa Smasanil.

37 Icha tic tzꞌaj e cꞌanbꞌan dꞌa jun in checabꞌ: ¿Tas spac ix yal Jehová, ma tas 
ix yalaꞌ? xe chi. 38  Ach Jeremías, tato tzato yal ebꞌ: Srazón Jehová, tato xchi 
ebꞌ, tzal dꞌa ebꞌ icha tic: A val Jehová tzꞌalani: Yujto a ex tic tzeyaln̈ej juntzan̈ 
lolonel bꞌaj ix ex in cachaꞌ to maxtzac eyalaꞌ, 39 yuj chiꞌ ol ex bꞌat satcꞌolal vuuj 
yedꞌ pax jun chon̈abꞌ ix vacꞌ dꞌayex yedꞌ dꞌa ebꞌ e mam eyicham. Najat ol ex in 
yumcaneli. 40 Masanil tiempo ol ex vacꞌcan qꞌuixvelal, man̈xalaj jabꞌoc yelcꞌoch 
ol ex ajcanoc. Man̈xo ol bꞌat satcꞌolal eyuj tas ol ex utaj chiꞌ, xchi Jehová.

Yabꞌixal chabꞌ mooch teꞌ higo

24  1 A vin̈aj Jeconías sreyal Judá, yuninal vin̈aj Joacim, ix icꞌjibꞌat vin̈ 
preso yuj vin̈aj Nabucodonosor sreyal Babilonia. Ix icꞌchajpaxbꞌat 

ebꞌ ayoch yajalil yedꞌ vin̈, ebꞌ bꞌoum pat yedꞌ ebꞌ tenum qꞌueen. Ix lajvi chiꞌ 
icha dꞌa vayichal ix aj schꞌoxan chabꞌ mooch sat teꞌ higo Jehová dꞌayin, ayecꞌ 
dꞌa yichan̈ templo. 2  A dꞌa yol junoc mooch chiꞌ, ayem teꞌ sat higo te vachꞌ, 
qꞌuin̈xo, aton teꞌ bꞌabꞌel sat, axo dꞌa yol junxo teꞌ mooch chiꞌ, ayem teꞌ higo 
te chucxolaj, maxtzac yal-laj co loani.  3  Axo ix scꞌanbꞌan Jehová dꞌayin: 
¿Jeremías, tas tzil chiꞌ? xchi. Ix in tacꞌvi, ix valani: Ay chabꞌ mooch teꞌ sat 
higo svilaꞌ. Ay teꞌ man̈xo jantacoc svachꞌil, ay pax teꞌ te chucxolaj, maxtzac 
yal-laj co loani, xin chi. 4 Ix lajvi chiꞌ, ix yalan Jehová dꞌayin icha tic: 5 A in 
Jehová e Diosal in svalaꞌ: Icha val sat teꞌ higo vachꞌ chiꞌ, icha chiꞌ yaj chon̈abꞌ 
Judá dꞌa yol in sat, aton ebꞌ ix vacꞌ icꞌjocbꞌat dꞌa smacbꞌen ebꞌ caldeo. Te 
vachꞌ ol vutoc in bꞌa dꞌa ebꞌ. 6 Ol in tan̈vejn̈ej ebꞌ, ol vicꞌanxi meltzaj ebꞌ dꞌa 
jun schon̈abꞌ tic. A tic ol vicꞌchaan̈ ebꞌ, man̈xo ol in satel-laj ebꞌ. Icha val 
to ol vavejem ebꞌ, man̈xo ol in tocꞌqꞌueta ebꞌ. 7 Ol vacꞌ val spensar ebꞌ, yic 
syojtaquejel ebꞌ to a in ton Jehová Dios in. Ol och ebꞌ in chon̈abꞌoc, a inxo ol 
in och sDiosaloc ebꞌ. Yujto dꞌa smasanil scꞌol ebꞌ ol meltzajcot dꞌayin.

8 Axo vin̈aj Sedequías sreyal Judá, ebꞌ yajal yaj yedꞌ vin̈ yedꞌ masanil ebꞌ cajan 
dꞌa Jerusalén, aton ebꞌ ixto can cajan dꞌa tic yedꞌ pax ebꞌ ix cꞌoch cajan dꞌa Egipto, 
lajan val ebꞌ dꞌa yol in sat icha sat teꞌ higo te chucxolaj chiꞌ, aton teꞌ maxtzac 
yal sloji. 9 Ol vacꞌbꞌat junoc nivan yaelal dꞌa yibꞌan̈ ebꞌ. Ol te xiv juntzan̈xo chꞌoc 
nacional yuuj. Man̈xalaj ol ajcan yelcꞌoch ebꞌ. A ebꞌ anima dꞌa juntzan̈ nación bꞌaj 
ol in saclemejbꞌat ebꞌ chiꞌ, ol te bꞌuchvaj ebꞌ dꞌa ebꞌ, ol bꞌajjoc ebꞌ yuj ebꞌ, ol javoc 
catabꞌ dꞌa yibꞌan̈ ebꞌ. 10 Ol vacꞌbꞌat oval, vejel yedꞌ ilya dꞌa yibꞌan̈ ebꞌ. Man̈xa junoc 
ebꞌ ol can dꞌa sat lum luum ix vacꞌ dꞌa ebꞌ yedꞌ dꞌa smam yicham ebꞌ, xchi Jehová.

A ebꞌ ajcꞌol scot dꞌa norte

25  1 Ayic schan̈il abꞌil yoch vin̈aj Joacim yuninal vin̈aj Josías reyal dꞌa Judá, 
aton yic bꞌabꞌel abꞌil yoch vin̈aj Nabucodonosor reyal dꞌa Babilonia, ix 

lolon Jehová dꞌayin a in Jeremías in tic yuj tas ol aj chon̈abꞌ Judá. 2  Ix valan 
jun lolonel tic dꞌa masanil ebꞌ anima ay dꞌa yol yic Judá yedꞌ dꞌa masanil ebꞌ 
cajan dꞌa Jerusalén. Yuj chiꞌ ix valan icha tic: 3 Ayic 13 abꞌil yoch vin̈aj Josías 
yuninal vin̈aj Amón reyal dꞌa Judá tic, ix el yich slolon Jehová dꞌayin, yuj chiꞌ 23 
abꞌilxo slolonn̈ej dꞌayin. Tzijtum el ix val dꞌayex, palta man̈ jabꞌoc tze cha eyabꞌi. 
4 Vachꞌchom tzijtum el ix scheccot ebꞌ schecabꞌ Jehová dꞌayex, palta maj e chan̈ej 
eyabꞌ tas ix checji yal ebꞌ, maj e cꞌanabꞌajej. 5 Ix yal val ebꞌ dꞌayex to tzeyactejcan 
e chuc bꞌeybꞌal, yic vachꞌ tzex cajnajn̈ej dꞌa lum luum yacꞌnac Jehová dꞌa ebꞌ co 
mam quicham. 6 Man̈ ex bꞌat dꞌa spatic comon dios, man̈ ex och ejmelal dꞌay. Man̈ 
e tzuntzejcot yoval scꞌol Jehová yuj eyoch ejmelal dꞌa juntzan̈ dios to a ex tze bꞌo 
tic, yic vachꞌ max yacꞌcot junoc yaelal Jehová dꞌa eyibꞌan̈, xchi ebꞌ schecabꞌ chiꞌ. 
7 Axo ticnaic, syal Jehová icha tic: A ex tic max yal e cꞌol tze cha eyabꞌ tas svalaꞌ. 
Tze tzuntzej val cot yoval in cꞌool, yujto tzex och ejmelal dꞌa juntzan̈ e diosal tze 
bꞌoꞌo. Yuj chiꞌ an̈ejaꞌ ex tzeyicꞌcot yaelal dꞌa eyibꞌan̈, xchi Jehová.

8 Yuj chiꞌ syalanxi Jehová Yajal dꞌa Smasanil icha tic: Yujto max e cha eyabꞌ 
tas svalaꞌ, 9 yuj chiꞌ ol vavtejcot masanil juntzan̈ chꞌoc chon̈abꞌil scot dꞌa norte 
yedꞌ pax vin̈aj Nabucodonosor sreyal Babilonia. Ol vacꞌlabꞌej vin̈ yic sjavi vin̈ 
yedꞌ juntzan̈ chon̈abꞌ chiꞌ yacꞌ oval dꞌa jun chon̈abꞌ tic yedꞌ dꞌa juntzan̈xo chon̈abꞌ 
ay dꞌa slacꞌanil yedꞌ ebꞌ anima cajan dꞌay. Ol vacꞌ satel ebꞌ smasanil. Juneln̈ej ol 
vacꞌ lajvoquel ebꞌ. A ebꞌ ol ilanoc, ol xivqꞌue ebꞌ, ol bꞌuchvaj ebꞌ dꞌa ebꞌ. 10 A val 
ol vutejcan ebꞌ chiꞌ, man̈xa bꞌaj ol abꞌchaj yoch bꞌit yic qꞌuin̈ yuj tzalajcꞌolal, ma 
bꞌit yic nupnajel. Man̈xa bꞌaj ol abꞌchaj scꞌan̈ qꞌuen chaꞌ, man̈xa bꞌaj ol ilchaj yoc 
candil. 11 Masanil jun chon̈abꞌ tic ol can tzꞌinan, ol em lan̈najoc. A jun chon̈abꞌ tic 
yedꞌ juntzan̈xo chon̈abꞌ ay dꞌa slacꞌanil tic, 70 abꞌil ol can dꞌa yalan̈ smandar vin̈ 
sreyal Babilonia chiꞌ. 12 A in val Jehová in svacꞌ in tiꞌ, ayic ol lajvoc 70 abꞌil chiꞌ, ol 
in chꞌolbꞌitan smul vin̈ sreyal Babilonia chiꞌ yedꞌ masanil ebꞌ cajan dꞌa smacbꞌen 
vin̈, aton ebꞌ caldeo. Ol in satel ebꞌ dꞌa juneln̈ej. 13 Masanil juntzan̈ yaelal ix valaꞌ, 
ol vaqꞌuem dꞌa yibꞌan̈ jun chon̈abꞌ chiꞌ, aton tastac tzꞌibꞌabꞌilcan dꞌa jun uum 
tic, aton tas ix in chec yalcan vin̈aj Jeremías yuj masanil juntzan̈ chon̈abꞌ. 14 Ol 
vacꞌoch ebꞌ dꞌa yol scꞌabꞌ nivac chon̈abꞌ yedꞌ ebꞌ nivac yajal. Icha chiꞌ ol aj schaan 
spac ebꞌ, icha val smojal tas scꞌulej, xchi Jehová.

A jun copa yechel yaelal
15 A Jehová co Diosal a on̈ israel on̈ tic, aꞌ ix chꞌoxan dꞌayin icha vayichal, 

ix yalan dꞌayin: Ina jun copa tic, bꞌudꞌan yuj vino, schꞌoxel yoval in cꞌool. 

Icꞌbꞌati, tzacꞌan yucꞌ masanil nación bꞌaj ol ach in checbꞌati. 16 Ayic ol yucꞌan 
ebꞌ, ol xej ebꞌ, ol quistalax ebꞌ yuuj. Icha chiꞌ ol aj ebꞌ yuj jun oval ol vacꞌbꞌat 
dꞌa scal, xchi Jehová.

17 Ix in chaan jun copa chiꞌ dꞌa Jehová, ix vacꞌan yucꞌ masanil chon̈abꞌ chiꞌ tas 
ayem dꞌa yool, aton juntzan̈ bꞌaj ix in schecaꞌ. 18 Ix vacꞌ yucꞌ ebꞌ aj Jerusalén yedꞌ 
masanil ebꞌ cajan dꞌa junjun chon̈abꞌ dꞌa yol yic Judá. Ix yucꞌ ebꞌ yedꞌ sreyal yedꞌ 
yajalil, yic slajviel ebꞌ yuuj. A ebꞌ ol ilan ebꞌ, ol xiv ebꞌ, ol bꞌuchjoc ebꞌ, ol catabꞌaj 
ebꞌ yuj ebꞌ, icha van quilan ticnaic. 19 Ix vacꞌanpax yucꞌ vin̈ sreyal Egipto, ebꞌ 
yajal, ebꞌ nivac vinac yedꞌ masanil ebꞌ anima cajan taꞌ, 20 yedꞌ pax ebꞌ anima ton̈ej 
tzꞌecꞌ taꞌ. Ix vacꞌanpax yucꞌ masanil ebꞌ rey ay dꞌa chon̈abꞌ Uz yedꞌ masanil ebꞌ ay 
dꞌa yol smacbꞌen ebꞌ filisteo: Aton dꞌa Ascalón, dꞌa Gaza, dꞌa Ecrón yedꞌ ebꞌ anima 
ixto can dꞌa Asdod. 21 Ix vacꞌanpax dꞌa ebꞌ sreyal Edom, Moab yedꞌ dꞌa ebꞌ yin̈tilal 
Amón. 22 Yedꞌ dꞌa ebꞌ sreyal Tiro yedꞌ Sidón yedꞌ masanil ebꞌ sreyal junjun nación 
ay dꞌa stitac aꞌ mar Mediterráneo. 23 Ix vacꞌanpax dꞌa ebꞌ aj Dedán, dꞌa ebꞌ aj 
Tema, dꞌa ebꞌ aj Buz yedꞌ dꞌa masanil ebꞌ anima spiljoxejel yibꞌtac schiquin. 24 Ix 
vacꞌanpax dꞌa ebꞌ rey dꞌa Arabia yedꞌ dꞌa masanil macan̈il anima cajan dꞌa taquin̈ 
luum. 25 Ix vacꞌpax yucꞌ ebꞌ rey dꞌa Zimri, dꞌa Elam yedꞌ dꞌa Media, 26 yedꞌ dꞌa ebꞌ 
rey dꞌa norte, aton ebꞌ lacꞌnic ma ebꞌ najtic scal. Syalelcꞌochi, masanil ebꞌ rey dꞌa 
yolyibꞌan̈qꞌuinal ix ucꞌani. Slajvubꞌalxo ol yucꞌ vin̈ sreyal Babilonia.

27 Ix lajvi chiꞌ ix yalanxi Jehová dꞌayin icha tic: Alaꞌ to a in Jehová Yajal in 
dꞌa Smasanil, sDiosal in Israel, a in ix valaꞌ: Uqꞌuejec e masanil ex yajal ex tic 
masanto sqꞌue dꞌa e jolom, ol ex xejoc, ol ex telvoc. Man̈xo ol ex qꞌue vaan. 
Icha chiꞌ ol ex aj yuj jun oval ol vacꞌbꞌat dꞌa e cal, xchi Jehová. 28  Tato malaj 
sgana ebꞌ schaan jun copa chiꞌ dꞌayach, max yucꞌ pax ebꞌ, al dꞌa ebꞌ icha tic: A 
Jehová Yajal dꞌa Smasanil, aꞌ tzꞌalani: Yovalil ol eyuqꞌuej. 29 Tic val tzin chael 
yich vacꞌanbꞌat yaelal dꞌa yibꞌan̈ jun chon̈abꞌ vic yaji. ¿Tzam e naꞌ to man̈ ol 
cꞌoch yaelal chiꞌ dꞌa eyibꞌan̈? A in val Jehová in svalaꞌ to a jun chiꞌ man̈ ol 
ecꞌbꞌat scꞌoch dꞌa eyibꞌan̈, yujto ol vacꞌbꞌat oval dꞌa yibꞌan̈ masanil ebꞌ cajan 
dꞌa sat luum tic, xchi Jehová, xa chi.

30 Ach Jeremías, al masanil juntzan̈ lolonel tic dꞌa ebꞌ:
A Jehová icha scꞌan̈ cꞌu, icha chiꞌ ol aj yavajemta dꞌa satchaan̈, aton dꞌa 

scajnubꞌ to yicn̈ej yaji. Icha val yel yav ebꞌ tecꞌumel yal uva, icha chiꞌ 
ol aj yel yav scot yoval dꞌa masanil anima cajan dꞌa sat luum tic.

 31 Olto abꞌchaj scꞌan̈ bꞌaj slajvicꞌoch lum luum tic, yujto ay tas ol yal Jehová 
dꞌa yibꞌan̈ masanil nación. Ol chꞌolbꞌitaj ebꞌ anima yuuj, ol yacꞌancanoch 
chamel dꞌa yibꞌan̈ masanil ebꞌ chuc, xchi Jehová, xa chi, xchi dꞌayin.

 32 A Jehová Yajal dꞌa Smasanil tzꞌalan icha tic: Abꞌec, dꞌa stzolal ol aj 
syamchaj junjun nación yuj jun yaelal ol javoc, icha sjavi junoc oval 
icꞌ n̈abꞌ. Van smolbꞌan sbꞌa jun nivan yaelal chiꞌ bꞌaj slajvicꞌoch lum 
luum tic, xchi Jehová.

 33 A ebꞌ ol cham yuj Jehová dꞌa jun cꞌu chiꞌ, teltumbꞌa ol ajcan ebꞌ dꞌa 
smasanil yolyibꞌan̈qꞌuinal tic. Malaj mach ol ocꞌ yuj ebꞌ, malaj mach 
ol molbꞌan snivanil ebꞌ yic smucji. Toxon̈ej ol can bꞌulan snivanil ebꞌ 
dꞌa sat luum icha stzaꞌ nocꞌ nocꞌ.

 34 Elocabꞌ eyav yuj yaelal ex yilumal chon̈abꞌ. Ecꞌan̈ec bꞌalbꞌon dꞌa sat 
luum, yujto toxo ix ja scꞌual e miljichamoc. Ol ex saclemcanbꞌatoc. Ol 
ex acꞌjoc ganar, ol ex miljoccham icha nocꞌ chꞌac calnel te bꞌaqꞌuech.

 35 A ebꞌ yilumal chon̈abꞌ, man̈ ol yal sbꞌat ebꞌ elelal. A ebꞌ stan̈vumal 
chon̈abꞌ chiꞌ man̈ ol colchajcanel ebꞌ.

 36 Abꞌec val scꞌacvi ebꞌ yilumal chon̈abꞌ chiꞌ. Tzꞌel yav ebꞌ yuj yaelal, yujto 
toxo ix satel schon̈abꞌ ebꞌ yuj Jehová, icha stacjiel an̈ an̈cꞌultac bꞌaj 
sva nocꞌ calnel.

 37 Ix satjiel schon̈abꞌ ebꞌ chiꞌ yuj yoval scꞌol Jehová.
 38 Ix elta jucnaj Jehová dꞌa yedꞌtal icha junoc nocꞌ choj. Yedꞌ val yoval 

scꞌool ix yacꞌancot jun oval te ay smay dꞌa scal juntzan̈ anima chiꞌ, 
chocꞌ ix ajem lan̈naj schon̈abꞌ ebꞌ.

Ix acꞌjioch chamel dꞌa yibꞌan̈ vin̈aj Jeremías

26  1 Ayic ix och vin̈aj Joacim yuninal vin̈aj Josías reyal dꞌa Judá, ataꞌ ix 
lolon Jehová dꞌayin Jeremías in tic. 2  Ix yalan icha tic: Ajan̈ tecꞌtecꞌ 

dꞌa yamaqꞌuil in templo, tzalan masanil tas ix val tic dꞌayach dꞌa ebꞌ aj Judá 
tzul och ejmelal dꞌa in templo tic. Malaj junoc lolonel to max alaꞌ. 3  Talaj 
scha yabꞌ ebꞌ dꞌayach, syactancan schuc bꞌeybꞌal ebꞌ, tato icha chiꞌ, man̈xo 
ol vacꞌbꞌat yaelal nabꞌil vuj vacꞌanbꞌat dꞌa yibꞌan̈ ebꞌ yuj schuc bꞌeybꞌal chiꞌ. 
4 Tzal dꞌa ebꞌ to a in Jehová in sval dꞌa ebꞌ icha tic: Yujto max e cha eyabꞌ in 
cꞌaybꞌubꞌal svalaꞌ, max e cꞌanabꞌajej paxi, 5 max e cha eyabꞌ e cachji yuj ebꞌ in 
checabꞌ, vachꞌchom tzijtum el ix in checbꞌat ebꞌ, palta maj e cꞌanabꞌajej ebꞌ, 
6 yuj chiꞌ, icha vutejnac in cajnubꞌ dꞌa Silo, icha chiꞌ ol vutej jun templo tic. Ol 
vacꞌbꞌat catabꞌ dꞌa yibꞌan̈ jun chon̈abꞌ tic dꞌa scal masanil juntzan̈xo chon̈abꞌ 
ay dꞌa yolyibꞌan̈qꞌuinal, xchi Jehová, xa chi dꞌa ebꞌ.

7 A ebꞌ sacerdote, ebꞌ syaloch sbꞌa schecabꞌoc Dios yedꞌ masanil ebꞌ anima, 
ix yabꞌ val ebꞌ valan juntzan̈ lolonel chiꞌ dꞌa templo. 8  Ayic ix lajvi valan 
masanil tas ix schec Jehová valaꞌ, ix in syaman ebꞌ. Ix yalan ebꞌ dꞌayin icha 
tic: Ol ach chamoc. 9 ¿Tas val yuj tza tecꞌbꞌej a bꞌa alan dꞌa sbꞌi Jehová to a jun 
stemplo tic lajan ol ajcan icha ajnac scajnubꞌ dꞌa Silo? Tzalani to ol satel jun 
chon̈abꞌ tic, man̈xa mach ol cajnaj dꞌay, xa chi, xchi ebꞌ. Masanil anima ix ja 
n̈ilnaj dꞌa yamaqꞌuil templo chiꞌ, ix oymaj ebꞌ dꞌa in patic.

10 Ayic ix yabꞌan ebꞌ yajal dꞌa Judá tas van yuji chiꞌ, ix cot ebꞌ dꞌa spalacio 
vin̈ rey, ix javi ebꞌ dꞌa templo bꞌaj ay jun acꞌ puerta, ataꞌ ix javi cꞌojan ebꞌ. 11 Ix 
yalan ebꞌ sacerdote yedꞌ ebꞌ syaloch sbꞌa schecabꞌoc Dios chiꞌ dꞌa ebꞌ yajal yedꞌ 
dꞌa ebꞌ anima chiꞌ icha tic: A jun vin̈ tic smoj scham vin̈, yujto ix yal vin̈ to 
ay yaelal ol ja dꞌa yibꞌan̈ co chon̈abꞌ tic. A ex tic tzeyabꞌn̈ej tas syal vin̈ chiꞌ, 
xchi ebꞌ.

12  Ix valan dꞌa ebꞌ yajal chiꞌ yedꞌ dꞌa ebꞌ anima chiꞌ icha tic: A Jehová ix 
checan val tas ix eyabꞌ dꞌa spatic jun templo tic yedꞌ dꞌa spatic co chon̈abꞌ tic. 
13  Bꞌoec e bꞌeybꞌal yedꞌ tas tze cꞌulej, cꞌanabꞌajejec Jehová co Diosal yic vachꞌ 
man̈ ol yacꞌcot juntzan̈ yaelal toxo ix alchaj chiꞌ dꞌa eyibꞌan̈. 14 A in tic, ayin 
val ecꞌ dꞌa yol e cꞌabꞌ, syaln̈ej e cꞌulan tas tze nibꞌej dꞌayin. 15 Palta, ojtaquejec 
val el sicꞌlabꞌil: Tato a ex yedꞌ ebꞌ anima tic tzin e milchamoc, ol och e mul 
yujto tze milcham junoc mach malaj smul. Yujto val yel, a Jehová ix checan 
val juntzan̈ lolonel tic, xin chi dꞌa ebꞌ.

16 Yuj chiꞌ ix yalan ebꞌ yajal yedꞌ ebꞌ anima chiꞌ dꞌa ebꞌ sacerdote yedꞌ dꞌa ebꞌ 
syaloch sbꞌa schecabꞌoc Dios chiꞌ: Man̈ smojoc scham jun vin̈ tic, yujto a dꞌa 
sbꞌi Jehová co Diosal ix lolon vin̈ dꞌayon̈, xchi ebꞌ. 17 Ay juntzan̈ ebꞌ yichamtac 

vinaquil chon̈abꞌ ix qꞌue vaan, ix yalan ebꞌ dꞌa ebꞌ anima molanecꞌ chiꞌ: 18  A 
dꞌa stiempoal vin̈aj Ezequías sreyal Judá, a vin̈aj Miqueas aj Moreset ix lolon 
dꞌa sbꞌi Jehová dꞌa masanil ebꞌ cajan dꞌa Judá, ix yalan vin̈ icha tic:

A Jehová Yajal dꞌa Smasanil tzꞌalan icha tic: A Sion tic ol can yicoc 
munlajel. A pax Jerusalén ol emcan lan̈najoc, axo jun tzalan bꞌaj ay 
templo tic, vayumtac ol ajoc, xchi Jehová, xchi vin̈.

19 Palta tocval ix miljicham vin̈ yuj vin̈aj rey Ezequías chiꞌ yedꞌ pax yuj ebꞌ 
anima. An̈ej to ix xiv vin̈, ix tevi vin̈ dꞌa Jehová. Yuj chiꞌ majxo yacꞌcot yaelal 
Jehová toxo ix yal chiꞌ. Tato sco milcham vin̈aj Jeremías tic, ol quicꞌcot yaelal 
dꞌa quibꞌan̈, xchi ebꞌ.

20  (Yedꞌ pax vin̈ schecabꞌ Dios scuchan Urías yuninal vin̈aj Semaías, aj 
Quiriat-jearim, a vin̈ ix lolon dꞌa sbꞌi Jehová dꞌa jun chon̈abꞌ tic yedꞌ dꞌa 
juntzan̈xo chon̈abꞌ ay dꞌa yol smacbꞌen, icha ix aj valan Jeremías in tic. 21 A 
vin̈aj rey Joacim yedꞌ ebꞌ ayoch yajalil yedꞌoc yedꞌ ebꞌ nivac yopisio, ix yabꞌ 
ebꞌ tas ix yal vin̈. Ix snibꞌej vin̈ rey chiꞌ smilcham vin̈. Axo yic ix yabꞌan vin̈aj 
Urías chiꞌ tas yaji, ix xivbꞌat vin̈, ix bꞌat vin̈ elelal dꞌa Egipto. 22  Ix checjibꞌat 
vin̈aj Elnatán yuninal vin̈aj Acbor yedꞌ juntzan̈xo ebꞌ vin̈ vinac yuj vin̈aj 
rey Joacim dꞌa Egipto chiꞌ. 23  Aton ebꞌ vin̈ ix bꞌat icꞌancot vin̈aj Urías chiꞌ, ix 
yacꞌanoch vin̈ ebꞌ dꞌa yol scꞌabꞌ vin̈ rey chiꞌ. Ix yalan vin̈ to smiljicham vin̈, 
syumjibꞌat snivanil vin̈ bꞌaj sbꞌatcan snivanil ebꞌ comon anima. Icha chiꞌ ix 
aji.)

24 Palta a in Jeremías in tic, maj in acꞌjioch dꞌa yol scꞌabꞌ ebꞌ anima yic tzin 
smilancham ebꞌ, yujto a vin̈aj Ahicam yuninal vin̈aj Safán ix yacꞌoch sbꞌa 
vedꞌoc.

A teꞌ yugo ayoch chꞌoxnabꞌiloc

27  1 Ayic toto ochnac vin̈aj Sedequías yuninal vin̈aj Josías reyal dꞌa 
Judá, ix lolon Jehová dꞌayin Jeremías in tic. 2  Ix yalan icha tic: Bꞌo 

junoc teꞌ yugo yedꞌ juntzan̈oc nocꞌ tzꞌuum, tzacꞌanqꞌue dꞌa yibꞌan̈ a jaj. 3 Slajvi 
chiꞌ, tzacꞌanbꞌat junoc checnabꞌil dꞌa ebꞌ sreyal Edom, dꞌa ebꞌ yic Moab, dꞌa 
ebꞌ yic Amón, dꞌa ebꞌ yic Tiro yedꞌ dꞌa ebꞌ yic Sidón. A dꞌa ebꞌ checabꞌ sjavi 
ul yil vin̈aj rey Sedequías dꞌa Jerusalén, ataꞌ tzacꞌbꞌati. 4 Tzal dꞌa ebꞌ to syal 
ebꞌ dꞌa ebꞌ sreyal, to a in Jehová Yajal in dꞌa Smasanil, sDiosal in Israel tic, 
a in svalaꞌ: 5  Yedꞌ val in poder te nivan, in bꞌonac yolyibꞌan̈qꞌuinal tic yedꞌ 
masanil tastac ay dꞌay. In bꞌonac ebꞌ anima yedꞌ nocꞌ nocꞌ, yuj chiꞌ syal vacꞌan 
dꞌa yaln̈ej mach bꞌaj in gana svacꞌaꞌ. 6 Yuj chiꞌ, a ticnaic svacꞌcanoch juntzan̈ 
nación tic dꞌa yol scꞌabꞌ vin̈ in checabꞌ aj Nabucodonosor sreyal Babilonia. 
Svacꞌpaxcanoch nocꞌ caltacteꞌal nocꞌ dꞌa yalan̈ smandar vin̈. 7 Masanil 
nación ol can dꞌa yol scꞌabꞌ vin̈, dꞌa yol scꞌabꞌ yuninal vin̈ yedꞌ dꞌa yol scꞌabꞌ 
yixchiquin vin̈, masanto ol ja scꞌual yacꞌji ganar Babilonia chiꞌ. Ichato chiꞌ ol 
can Babilonia chiꞌ dꞌa yol scꞌabꞌ juntzan̈xo nación yedꞌ dꞌa yol scꞌabꞌ juntzan̈xo 
rey nivac yelcꞌoch yedꞌ yopisio. 8  A in Jehová in svalaꞌ, tato ay junoc nación 
max yacꞌoch sbꞌa dꞌa yalan̈ smandar vin̈aj Nabucodonosor chiꞌ, ol vacꞌoch 
yaelal dꞌa yibꞌan̈, aton oval, vejel yedꞌ ilya, masanto ol satel ebꞌ yuj vin̈.

9 Yuj chiꞌ, man̈ e cha eyabꞌ tas syal ebꞌ tzꞌalan dꞌayex to max eyacꞌoch e bꞌa 
dꞌa yalan̈ smandar vin̈aj Nabucodonosor sreyal Babilonia chiꞌ. A ebꞌ tzꞌalan 
juntzan̈ chiꞌ, aton ebꞌ tic: Ebꞌ syaloch sbꞌa in checabꞌoc, ebꞌ naumel lolonel, 

ebꞌ snaanel tas syal vayich yalani yedꞌ ebꞌ schuman yedꞌ qꞌuen cꞌanal yedꞌ 
ebꞌ scomon alan tastac toto ol ujoc. 10 Masanil juntzan̈ tas syal ebꞌ chiꞌ, esn̈ej, 
yujto ol ex icꞌjocbꞌat dꞌa juntzan̈xo chꞌoc nacional. A in ol ex in pechbꞌati, ataꞌ 
ol ex chamoc. 11 Axo pax juntzan̈ nación syacꞌoch sbꞌa dꞌa yol scꞌabꞌ vin̈ sreyal 
Babilonia chiꞌ, a in Jehová in svalaꞌ to ol vacꞌn̈ejcan ebꞌ dꞌa sluum, ol munlaj 
ebꞌ taꞌ, xchi Jehová, xa chibꞌati, xchi dꞌayin.

12  Yuj chiꞌ ix valanxi juntzan̈ tic dꞌa vin̈aj Sedequías sreyal Judá icha tic: 
Acꞌoch a bꞌa dꞌa yol scꞌabꞌ vin̈ sreyal Babilonia yedꞌ schon̈abꞌ vin̈, yic vachꞌ 
max ex chami. 13  ¿Tas yuj tza bꞌeccham a bꞌa yedꞌ a chon̈abꞌ yuj oval, vejel 
yedꞌ pax yuj ilya? Yujto toxo ix yal Jehová to a juntzan̈ chiꞌ ol icꞌan masanil 
nación man̈ ol yacꞌoch sbꞌa dꞌa yol scꞌabꞌ vin̈ sreyal Babilonia chiꞌ. 14 Man̈ a 
cha abꞌ tas syal juntzan̈ ebꞌ syaloch sbꞌa schecabꞌoc Dios, ebꞌ tzꞌalani to max 
acꞌoch a bꞌa dꞌa yol scꞌabꞌ vin̈ sreyal Babilonia chiꞌ, yujto nabꞌa es tas syal ebꞌ 
chiꞌ. 15 A Jehová ix alani to man̈oc schecan yal juntzan̈ chiꞌ ebꞌ, nabꞌa es tas 
syal ebꞌ. Tato tza cꞌanabꞌajej tas syal ebꞌ chiꞌ jun, ol ach icꞌjoquel dꞌa tic yedꞌ 
ebꞌ esalvum checabꞌ tzꞌalan chiꞌ dꞌayach, ol ach cham yedꞌ ebꞌ, xin chi dꞌa vin̈ 
rey chiꞌ.

16 Ix lajvi chiꞌ, ix valan pax dꞌa ebꞌ sacerdote yedꞌ dꞌa masanil anima icha 
tic: A val Jehová tzꞌalani: Man̈ e cha eyabꞌ tas syal juntzan̈ ebꞌ syaloch sbꞌa 
in checabꞌoc chiꞌ. Syalan ebꞌ dꞌayex to toxo ol acꞌjoc meltzaj masanil yamcꞌabꞌ 
yic templo icꞌbꞌilbꞌat dꞌa Babilonia. A juntzan̈ syal ebꞌ chiꞌ dꞌayex, esal lolonel. 
17 Yuj chiꞌ man̈ e cha eyabꞌi. Aqꞌuec val och e bꞌa dꞌa yol scꞌabꞌ vin̈ sreyal 
Babilonia chiꞌ, yic vachꞌ ol ex cajnajn̈ej dꞌa tic. ¿Tas yuj ol can tzꞌinan jun 
chon̈abꞌ tic? 18  Tato yel in checabꞌ ebꞌ, tato yedꞌnac in lolonel ebꞌ, tevocabꞌ 
ebꞌ dꞌayin a in Jehová Yajal in dꞌa Smasanil, yic max vachꞌ icꞌjibꞌat juntzan̈xo 
yamcꞌabꞌ yic in templo dꞌa Babilonia yedꞌ tastac cannac dꞌa spalacio ebꞌ 
tzꞌacꞌan reyal dꞌa Judá yedꞌ dꞌa Jerusalén, xchi Jehová, xin chi dꞌa ebꞌ.

19-21 Ayic ix icꞌjibꞌat vin̈aj Jeconías sreyal Judá, vin̈ yuninal vin̈aj Joacim 
yuj vin̈aj Nabucodonosor sreyal Babilonia, ix icꞌjipaxbꞌat ebꞌ ayoch yajalil 
dꞌa Jerusalén yedꞌ vin̈. Ayic ix icꞌjibꞌat ebꞌ chiꞌ maj icꞌjibꞌatlaj juntzan̈ nivac 
oy, jun nivan pila nabꞌa bronce yedꞌ sbꞌachnubꞌal yedꞌ juntzan̈xo syamcꞌabꞌil 
templo yedꞌ tas ix can dꞌa spalacio ebꞌ sreyal Judá yedꞌ Jerusalén. Yuj chiꞌ ix 
yal Jehová icha tic: Abꞌec tas sval a in Jehová Yajal in dꞌa Smasanil, e Diosal 
in a ex israel ex tic. 22  A in svalaꞌ to masanil tas ix can chiꞌ ol icꞌjocbꞌat dꞌa 
Babilonia, ataꞌ ol cann̈ej, masanto ayic ol ex vicꞌanxi meltzaj dꞌa e chon̈abꞌ 
tic, xchi Jehová.

A vin̈aj Jeremías yedꞌ vin̈aj Hananías

28  1 Ayic schan̈il abꞌil yoch vin̈aj Sedequías reyal dꞌa Judá, ayic yoil ujal 
yoch jun abꞌil chiꞌ, a vin̈aj Hananías yuninal vin̈aj Azur, aj Gabaón, 

jun vin̈ syaloch sbꞌa schecabꞌoc Dios, ix lolon vin̈ dꞌayin Jeremías in tic dꞌa 
templo. Dꞌa yichan̈ ebꞌ sacerdote yedꞌ dꞌa yichan̈ ebꞌ anima smasanil, ix yalan 
vin̈:

2  —A Jehová Yajal dꞌa Smasanil, co Diosal a on̈ israel on̈ tic, a tzꞌalan 
icha tic: Ol in macꞌ can̈chaj jun teꞌ syugo vin̈ sreyal Babilonia, aton spoder 
vin̈ ayem dꞌa eyibꞌan̈. 3  Yic val chabꞌ abꞌil tic, ol vacꞌ icꞌjoc meltzaj masanil 
yamcꞌabꞌ yic templo icꞌbꞌilbꞌat yuj vin̈aj Nabucodonosor dꞌa Babilonia. 4 A in 

Jehová in svalaꞌ to ol vacꞌ meltzaj vin̈aj Jeconías sreyal Judá, vin̈ yuninal vin̈aj 
Joacim yedꞌ masanil ebꞌ anima icꞌbꞌilbꞌat dꞌa Babilonia chiꞌ. Ol in can̈chitej 
syugo vin̈ rey chiꞌ ayem dꞌa eyibꞌan̈, xchi Jehová, xchi vin̈aj Hananías chiꞌ.

5 Ix in tacꞌvi dꞌa vin̈ dꞌa yichan̈ ebꞌ sacerdote yedꞌ dꞌa yichan̈ masanil anima 
ayecꞌ dꞌa templo chiꞌ. Ix valan icha tic:

6 —Ichocabꞌ chiꞌ. Comonoc icha chiꞌ scꞌulej Jehová. Comonoc syaqꞌuelcꞌoch 
juntzan̈ lolonel tzal chiꞌ, syacꞌan icꞌjoc meltzaj masanil yamcꞌabꞌ yic templo 
icꞌbꞌilbꞌat dꞌa Babilonia chiꞌ yedꞌ masanil anima. 7 Palta abꞌ val juntzan̈ tas ol 
val tic dꞌayach yedꞌ dꞌa ebꞌ anima tic: 8  A ebꞌ schecabꞌ Dios ecꞌnac dꞌa pecaꞌ, 
ayic manto on̈ alji edꞌoc, yalnac ebꞌ to ol ja oval, yaelal yedꞌ ilya dꞌa yibꞌan̈ 
juntzan̈ nación ay spoder. 9 Palta tato ay junoc checabꞌ tzꞌalani to ol ja vachꞌil 
dꞌa juntzan̈ nación, ato yic ol elcꞌochoc, ichato chiꞌ ol checlajeloc to a Jehová 
ix checan yalaꞌ, xin chi.

10 Ix lajvi chiꞌ ix yicꞌanel jun teꞌ yugo chiꞌ vin̈aj Hananías ayoch dꞌa in jaj, ix 
scan̈chitan teꞌ vin̈. 11 Ix yalan vin̈ dꞌa yichan̈ ebꞌ anima chiꞌ icha tic:

—Syal Jehová icha tic : Yic val chabꞌ abꞌil tic, ol viqꞌuel spoder vin̈aj 
Nabucodonosor ayoch dꞌa yibꞌan̈ juntzan̈ nación tic, xchi Jehová chiꞌ, xchi 
vin̈. Ix lajvi chiꞌ ix in bꞌatxi. 12  Ayic ix ecꞌbꞌat jun tiempoal ayic toxo ix smacꞌ 
can̈chaj teꞌ yugo vin̈aj Hananías ix yiqꞌuel dꞌa in jaj chiꞌ, ix lolon Jehová 
dꞌayin, ix yalan icha tic: 13  Ixic, bꞌat al dꞌa vin̈aj Hananías to a in Jehová in 
svalaꞌ: A ach ix a can̈chitej teꞌ yugo nabꞌa teꞌ, a inxo ol vacꞌoch jun yugo nabꞌa 
hierro sqꞌuexuloc te teꞌ chiꞌ. 14 A in Jehová Yajal in dꞌa Smasanil, sDiosal in 
Israel sval icha tic: Ix vacꞌoch jun yugo nabꞌa hierro dꞌa yibꞌan̈ juntzan̈ nación 
valnac, yic scan ebꞌ dꞌa yalan̈ smandar vin̈aj Nabucodonosor sreyal Babilonia. 
An̈ejtonaꞌ nocꞌ caltacteꞌal nocꞌ, ix vacꞌcanoch nocꞌ dꞌa yalan̈ smandar jun vin̈ 
rey chiꞌ, xchi Jehová.

15 Ix lajvi chiꞌ, ix valan dꞌa vin̈aj Hananías chiꞌ icha tic:
—Hananías, abꞌ val tas ol valaꞌ. Man̈oc Jehová ix checan alaꞌ. Palta a tas 

tzal syacꞌoch ebꞌ anima yipoc scꞌool chiꞌ man̈ yeloclaj. 16 Yuj chiꞌ syal Jehová 
icha tic: Ol ach in satel dꞌa sat lum tic. Yuj a lolonel ix al chiꞌ, ix vachꞌ pitbꞌiel 
juntzan̈ anima tic dꞌayin, yuj chiꞌ a dꞌa jun abꞌil tic ol ach chamoc, xchi 
Jehová, xin chi dꞌa vin̈.

17 A dꞌa yuquil uj dꞌa jun abꞌil chiꞌ, ix cham vin̈aj Hananías chiꞌ.

Scarta vin̈aj Jeremías dꞌa ebꞌ icꞌbꞌilbꞌat dꞌa Babilonia

29  1 A in Jeremías in tic schecabꞌ in Dios, ix vacꞌbꞌat jun in carta dꞌa ebꞌ 
yichamtac vinaquil chon̈abꞌ, dꞌa ebꞌ sacerdote, dꞌa ebꞌ schecabꞌ Dios 

yedꞌ dꞌa masanil anima aj Jerusalén icꞌbꞌilbꞌat yuj vin̈aj Nabucodonosor dꞌa 
Babilonia. 2  Ix vacꞌbꞌat jun carta tic, ayic toxo ix icꞌjibꞌat vin̈aj rey Jeconías dꞌa 
Babilonia chiꞌ yedꞌ ix reina, aton ix snun vin̈. Ix icꞌjipaxbꞌat ebꞌ smunlaj dꞌa 
palacio, ebꞌ yajal yaj dꞌa Judá yedꞌ dꞌa Jerusalén, ebꞌ jelan sbꞌoan tastac yedꞌ 
pax ebꞌ tenum qꞌueen. 3  Ix icꞌjibꞌat jun carta tic yuj vin̈aj Elasa yuninal vin̈aj 
Safán yedꞌ vin̈aj Gemarías yuninal vin̈aj Hilcías. Aton ebꞌ vin̈ tic ix checjibꞌat 
yuj vin̈aj Sedequías sreyal Judá dꞌa vin̈aj Nabucodonosor sreyal Babilonia 
chiꞌ. A jun carta chiꞌ, icha tic syalaꞌ:

4 E masanil ex aj Jerusalén icꞌbꞌilbꞌat dꞌa Babilonia yuj co Diosal a on̈ israel 
on̈ tic, aton Jehová Yajal dꞌa Smasanil, a tzꞌalan dꞌayex icha tic: 5 Bꞌoec e pat, 

tzex cajnaj dꞌay, avejec eyavbꞌen teꞌ yic tze loan sat. 6 Aqꞌuecoch eyetbꞌeyum, 
aljocabꞌ eyuninal. Ochocabꞌ pax yetbꞌeyum ebꞌ eyuninal chiꞌ, aljocabꞌ pax 
yuninal ebꞌ, qꞌuibꞌocabꞌ e bꞌisul, mocabꞌ emta e bꞌisul chiꞌ. 7 Munlajan̈ec yuj 
svachꞌiloc jun chon̈abꞌ bꞌaj ix ex vacꞌbꞌat chiꞌ. Cꞌanec in colval dꞌa yibꞌan̈, tato 
vachꞌ tzꞌaj jun chon̈abꞌ chiꞌ, vachꞌ pax ol ex aj yedꞌoc. 8  Yujto a in Jehová Yajal 
in dꞌa Smasanil, e Diosal in, a in sval juntzan̈ tic: Man̈ eyacꞌ e bꞌa musansatil 
yuj juntzan̈ ebꞌ syesejoch sbꞌa in checabꞌoc yedꞌ ebꞌ naumel lolonel yalani. 
Man̈ e cha eyabꞌ svayich ebꞌ syalaꞌ. 9 A tas syal ebꞌ chiꞌ dꞌa in bꞌi, nabꞌa es. A 
in Jehová in svalaꞌ to man̈oc in tzin chec yal ebꞌ.

10 Svalanxi: Ayic ol tzꞌacvoc 70 abꞌil yacꞌan yajalil Babilonia chiꞌ, ol vacꞌ in 
vachꞌcꞌolal dꞌayex, ol vacꞌanpaxelcꞌoch bꞌaj ix vacꞌ in tiꞌ to ol ex vicꞌxi meltzaj dꞌa 
tic. 11 A in val Jehová in svalaꞌ, vojtac tas nabꞌil vuj dꞌa e patic. A tas nabꞌil chiꞌ 
vuuj, man̈ yujoc eyabꞌan syaelal, palta yuj e vachꞌiloc yic vachꞌ ay tas tzeyacꞌoch 
yipoc e cꞌol dꞌa bꞌaqꞌuin̈. 12 Ol lajvoc chiꞌ, ol eyal e bꞌa dꞌayin, ol ex lesalvoc dꞌayin, 
ol vabꞌan e lesal chiꞌ. 13 A in val Jehová in svalaꞌ to ol ex javoc dꞌayin, ol in chꞌox 
in bꞌa dꞌayex, yujto ol eyacꞌoch e bꞌa dꞌa yol in cꞌabꞌ dꞌa smasanil e cꞌool. 14 A in 
Jehová in svalaꞌ, ol in chꞌoxn̈ej in bꞌa dꞌayex. Ol in qꞌuex tas eyaji. Ol ex vicꞌcot dꞌa 
masanil nación yedꞌ dꞌa masanil bꞌaj ix ex in saclemejcanbꞌati. Ol ex in molbꞌej, ol 
ex vicꞌanpax meltzaj bꞌaj ayex ecꞌ cajan ayic ix ex icꞌjibꞌati, xchi Jehová.

15 A ex tic tzeyalaꞌ: Ayxo ebꞌ schecabꞌ Jehová dꞌayon̈ dꞌa Babilonia tic, xe chi. 
16 Palta syal Jehová icha tic dꞌa yibꞌan̈ vin̈ rey ayoch dꞌa sdespachocan vin̈aj 
rey David yedꞌ dꞌa ebꞌ cajan dꞌa jun chon̈abꞌ tic, aton juntzan̈ ebꞌ ayto eyuj e bꞌa 
yedꞌoc, ebꞌ maj icꞌjibꞌat dꞌa Babilonia chiꞌ: 17 A in Jehová Yajal in dꞌa Smasanil 
sval icha tic: Ol vacꞌbꞌat oval, vejel yedꞌ ilya dꞌa scal ebꞌ. Lajan ol vutejcan ebꞌ 
icha juntzan̈ teꞌ higo cꞌaeltacxo, te chuclaj, maxtzac yal sloji. 18 Ol in pechbꞌeyecꞌ 
ebꞌ yuj oval, yuj vejel, yuj pax ilya. Ol vacꞌan yajjoc ebꞌ yuj masanil nación. Ol ja 
catabꞌ dꞌa yibꞌan̈ ebꞌ, ol xiv ebꞌ anima yuj ebꞌ ayic ol yilanoch ebꞌ. Ol bꞌuchvaj ebꞌ 
dꞌa ebꞌ, ol bꞌajjoc ebꞌ yuj juntzan̈ nación bꞌaj ol in saclemejcanbꞌati. 19 A in Jehová 
in svalaꞌ to tzijtum el ix alji dꞌa ebꞌ yuj ebꞌ in checabꞌ, palta maj scha yabꞌ ebꞌ tas 
ix yal ebꞌ in checabꞌ chiꞌ. An̈ejtonaꞌ ex pax tic maj e chapax eyabꞌi. 20 E masanil 
ex aj Jerusalén ix ex vacꞌ icꞌjocbꞌat dꞌa Babilonia, abꞌec val in lolonel svalaꞌ.

21 A in Jehová Yajal in dꞌa Smasanil, e Diosal in paxi, sval yuj vin̈aj Acab 
yuninal vin̈aj Colaías yedꞌ yuj vin̈aj Sedequías yuninal vin̈aj Maasías, aton 
ebꞌ vin̈ tzꞌalan juntzan̈ esal lolonel dꞌa in bꞌi: Ol vacꞌoch ebꞌ vin̈ dꞌa yol scꞌabꞌ 
vin̈aj Nabucodonosor sreyal Babilonia. A vin̈ ol checan miljoccham ebꞌ vin̈ 
dꞌa eyichan̈. 22  Yuj chiꞌ, ex aj Judá, ex icꞌbꞌil ex bꞌat dꞌa Babilonia, tato ayex 
ol e nibꞌej e catabꞌej junoc mach, ol eyal icha tic: Ach yutejocabꞌ Jehová 
icha utajnac vin̈aj Sedequías yedꞌ vin̈aj Acab, aton ebꞌ vin̈ schecnac vin̈aj 
Nabucodonosor n̈usjoctzꞌaoc, xe chama. 23 Icha chiꞌ ol aj sja dꞌa yibꞌan̈ ebꞌ vin̈, 
yujto te chuc tas scꞌulej ebꞌ vin̈ dꞌa yol e chon̈abꞌ. Tzꞌem ebꞌ vin̈ ajmulal yedꞌ 
ebꞌ ix yetbꞌeyum ebꞌ yetvinaquil. Syalan juntzan̈ esal lolonel ebꞌ vin̈ dꞌa in 
bꞌi, man̈oc in tzin chec yal ebꞌ vin̈. A in Jehová in svalaꞌ, vojtac tas yaji, xchi 
Jehová, xin chibꞌat dꞌa jun in carta chiꞌ.

Jun lolonel dꞌa vin̈aj Semaías
24-32  Ay jun vin̈ scuchan Semaías aj Nehelam ayecꞌ dꞌa Babilonia chiꞌ. Dꞌa 

yol yic vin̈ ix yacꞌcot jun carta dꞌa masanil ebꞌ anima cajantocan dꞌa Jerusalén 

yedꞌ dꞌa vin̈aj sacerdote Sofonías yuninal vin̈aj Maasías yedꞌ dꞌa juntzan̈xo ebꞌ 
vin̈ sacerdote. A dꞌa jun carta chiꞌ ix yalcot vin̈ dꞌa vin̈aj Sofonías chiꞌ icha tic: 
A Jehová Dios ix ach acꞌanoch sacerdoteal sqꞌuexuloc vin̈aj Joiada, yic vachꞌ 
cuchbꞌum tzach aj dꞌa stemplo. Tato ay mach scꞌoch dꞌayach aycot dꞌa sjolom 
tzꞌoch ijan slolon icha ebꞌ schecabꞌ Dios. A jun chiꞌ elan̈chamel tzacꞌoch dꞌa 
yol teꞌ cepo, tza tzecꞌan yedꞌ qꞌuen cadena. ¿Tas yuj maj a cach vin̈aj Jeremías 
aj Anatot? Ix stecꞌbꞌej sbꞌa vin̈ slolon dꞌa ichan̈, icha schecabꞌ Dios syutej sbꞌa 
vin̈, yujto ix yacꞌcot jun carta vin̈ dꞌayon̈ dꞌa Babilonia tic. Syalan vin̈ icha tic: 
Najtilto ol ex cajnaj taꞌ. Bꞌoec e pat, tzex cajnaj dꞌay, avejec eyavbꞌen teꞌ yic 
tze loan sat, xchi jun scarta vin̈ chiꞌ dꞌayon̈, xchi scarta vin̈aj Semaías chiꞌ. Ix 
yavtan jun carta chiꞌ vin̈aj sacerdote Sofonías vabꞌ a in Jeremías in tic.

Ix lajvi chiꞌ, a Jehová Yajal dꞌa Smasanil, aton co Diosal a on̈ israel on̈ tic, 
ix lolon dꞌayin. Ix yalan icha tic: Albꞌat dꞌa ebꞌ icꞌbꞌilbꞌat dꞌa Babilonia to a in 
sval icha tic: A vin̈aj Semaías aj Nehelam, vin̈ ix alani to a in ix in chec yal 
vin̈ to toxo ol meltzaj vin̈ dꞌa Babilonia chiꞌ. Palta man̈oc in ix in chec yal jun 
esal lolonel vin̈ ix eyacꞌoch yipoc e cꞌol chiꞌ. Yuj chiꞌ, a in Jehová in svalaꞌ 
to ol vacꞌ syaelal vin̈aj Semaías chiꞌ yedꞌ pax ebꞌ yin̈tilal. Man̈xalaj junoc 
yin̈tilal vin̈ chiꞌ ol aj dꞌa scal ebꞌ in chon̈abꞌ, yic syacꞌan tzalajbꞌoc scꞌol dꞌa in 
vachꞌcꞌolal ol vacꞌ dꞌayex, yujto ix ex scuchbꞌej vin̈ yic tze pitej e bꞌa dꞌayin, 
xchi Jehová, xa chibꞌati, xchi dꞌayin.

A stiꞌ Jehová ix yacꞌ dꞌa Israel

30  1 Aton slolonel Jehová tic ix yal dꞌayin Jeremías in tic: 2  A in Jehová e 
Diosal in a ex israel ex tic, sval icha tic: Tzꞌibꞌejcan masanil tas ix val 

dꞌayach, 3 yujto ol cꞌoch scꞌual, ol vacꞌ meltzaj ebꞌ in chon̈abꞌ Israel yedꞌ ebꞌ aj 
Judá icꞌbꞌilbꞌat dꞌa Babilonia. A in Jehová in svalaꞌ to ol vicꞌxi meltzaj ebꞌ dꞌa 
lum luum vacꞌnac smacbꞌenej ebꞌ e mam eyicham, xchi Jehová.

4 Aton tas ix yal Jehová tic dꞌa yibꞌan̈ chon̈abꞌ Israel yedꞌ dꞌa Judá. 5 Ix yalan 
icha tic:

Tzꞌabꞌchaj val yel av yuj xivcꞌolal, man̈xalaj tzalajcꞌolal.
 6 Cꞌanbꞌejec val eyabꞌi, tocval ay junoc vin̈ vinac tzꞌaj yuneꞌ. ¿Tas yuj svilaꞌ, a 

ebꞌ vin̈ vinac te tecꞌan, toxon̈ej vetzꞌvetzꞌoch ebꞌ vin̈ dꞌa scꞌol icha ebꞌ ix 
ix aycot syail unevel dꞌay? ¿Tas yuj sacxon̈ej yilji sat ebꞌ vin̈ smasanil?

 7 Ay jun cꞌual to man̈xa yalnabꞌil yaelal ol ujoc, malaj junocxo cꞌu lajan 
yedꞌ jun cꞌu ol javoc chiꞌ. Aton dꞌa jun tiempoal chiꞌ ol och val yaelal 
dꞌa yibꞌan̈ ebꞌ yin̈tilal Jacob, palta ol colchajel ebꞌ dꞌa scal.

 8 A in Jehová Yajal in dꞌa Smasanil sval icha tic: Ol viqꞌuel teꞌ yugo ayoch 
dꞌa sjaj ebꞌ in chon̈abꞌ, aton bꞌaj ayoch ebꞌ checabꞌvumal. Man̈xa 
bꞌaqꞌuin̈ ol och ebꞌ checabꞌvumal dꞌa ebꞌ chꞌoc chon̈abꞌil.

 9 A in Jehová sDiosal in ebꞌ tic ol in yacꞌ servil, ol yacꞌanpax servil vin̈ 
yin̈til vin̈aj David ebꞌ, aton vin̈ ol vacꞌoch sreyaloc ebꞌ.

 10 Ex israel yin̈tilal Jacob, in checabꞌ eyaji, man̈ ex xivoc, yujto ol ex in 
colel yedꞌ ebꞌ eyuninal dꞌa jun nación najat bꞌaj ix ex icꞌjibꞌati. A in 
Jehová in svalaꞌ to ol ex cajnajxi dꞌa juncꞌolal, man̈xa tas ol e naꞌa, 
man̈xa mach ol ex xibꞌtanoc.

 11 Ex yin̈tilal Jacob, in checabꞌ eyaji, man̈ ex xivoc. Ayinn̈ejoch eyedꞌoc, 
ol in satel masanil juntzan̈ nación bꞌaj ix ex in saclemejbꞌati. Palta a 

ex tic man̈ ol ex in satel-laj, an̈ej to ol vacꞌoch eyaelal icha dꞌa smojal. 
Man̈ ol ecꞌbꞌatlaj in chꞌolbꞌitan tas eyaji.

 12 A bꞌaj ix ex lajvi chiꞌ, max yal yan̈taji, a eyaelal man̈xalaj sbꞌonabꞌil.
 13 Malaj mach tzꞌalan eyaelal, malaj mach tzꞌan̈tan eyechen chiꞌ. Man̈xa 

yan̈al eyaelal chiꞌ.
 14 Masanil ebꞌ tzex xajanani, toxo ix ex bꞌat satcꞌolal yuj ebꞌ. ¿Toc tzato 

sna ebꞌ tas tzex aji? A in ix ex vacꞌ echnajoc, icha ajcꞌol vajoch 
dꞌayex. Te nivan eyaelal ix vacꞌochi, yujto man̈ jantacoc e chucal, 
man̈xo bꞌischajbꞌenoc.

 15 ¿Tas yuj tzꞌel val eyav yuj eyechen chiꞌ? Man̈xa yan̈al eyaelal chiꞌ, yujto 
man̈xo bꞌischajbꞌenoc e mul, yuj chiꞌ icha chiꞌ tzex vutej.

 16 Palta masanil ebꞌ snibꞌej ex sataneli, ol satel ebꞌ. Masanil ebꞌ ayoch 
ajcꞌolal dꞌayex, ol icꞌjoccanbꞌat ebꞌ dꞌa chꞌoc chon̈abꞌil. A ebꞌ ix 
icꞌanbꞌat tastac ay dꞌayex, ol icꞌjocpaxbꞌat yic ebꞌ. A ebꞌ ix elcꞌanbꞌat e 
cꞌael, ol elcꞌajpaxbꞌat yic ebꞌ.

 17 Vachꞌchom a ebꞌ eyajcꞌool chiꞌ syal ebꞌ dꞌa e patictac icha tic: A Sion 
toxo ix actajcani, man̈xalaj mach tzꞌocꞌ scꞌol yuuj, xchi ebꞌ. Palta a in 
Jehová in svalaꞌ to ol vacꞌ bꞌoxoc e cꞌool, ol van̈tej eyechen chiꞌ.

 18 Yujto ol cꞌoch scꞌual, ol ex vicꞌxi meltzaj a ex yin̈tilal ex Jacob tic bꞌaj 
icꞌbꞌil ex bꞌati. Ol ocꞌ in cꞌol dꞌayex. A e chon̈abꞌ ol bꞌoxocqꞌue bꞌaj 
jubꞌilem dꞌa sbꞌabꞌelal yedꞌ pax e palacio ol bꞌoxoc dꞌa yedꞌtal.

 19 Ataꞌ ol qꞌue e jaj e bꞌitan yuj eyacꞌan yuj diosal, ol ex tzevaj dꞌa 
tzalajcꞌolal. Ol vacꞌ qꞌuibꞌ e bꞌisul, man̈ jayvan̈ocn̈ej ol ex ajoc. Man̈ ol 
ex paticajeloc, a in ol vacꞌ snivanil eyelcꞌochi.

 20 A ex israel ex tic, icha eyaj dꞌa pecaꞌ, icha chiꞌ ol ex ajxoc. Tecꞌan ol ex 
ajxoc dꞌa vichan̈. Ol vacꞌoch syaelal ebꞌ ix ex ixtani.

 21 A in Jehová in svalaꞌ to a dꞌa e cal ol elta jun mach ol och eyajaliloc, a 
ol ex cuchbꞌanoc. A jun eyajalil chiꞌ ol vacꞌ javoc dꞌa in tzꞌey. Yujto 
malaj junoc mach scomon tecꞌbꞌej sbꞌa sjavi dꞌa in tzꞌey.

 22 Ol ex och in chon̈abꞌoc, a inxo ol in och e Diosaloc, xchi Jehová.
 23 A yoval scꞌol Jehová ol ja dꞌa yibꞌan̈ ebꞌ chuc, icha val junoc oval icꞌ 

n̈abꞌ sjavi xumnajoc.
 24 A yoval scꞌol chiꞌ, man̈ ol ecꞌbꞌatlaj masanto ol elcꞌoch tas nabꞌil yuuj. 

Masanil juntzan̈ tic ol nachajel eyuuj dꞌa slajvubꞌ cꞌual.

Ol meltzaj ebꞌ israel dꞌa schon̈abꞌ

31  1 A Jehová tzꞌalan icha tic: A val dꞌa jun tiempoal ol javoc chiꞌ, a in 
ol in och sDiosaloc junjun macan̈il ebꞌ yin̈tilal Israel, axo ebꞌ ol och 

in chon̈abꞌoc.
 2 A ebꞌ israel ix elcan dꞌa yol scꞌabꞌ chamel, ix scha in vachꞌcꞌolal ebꞌ dꞌa 

tzꞌinan luum, ayic van sayanecꞌ ebꞌ bꞌaj syicꞌ yip.
 3 A dꞌa pecataxo in chꞌoxnac in bꞌa dꞌayex valannac icha tic: Ex israel 

xajan ex vuj dꞌa masanil qꞌuinal, yuj chiꞌ tzꞌocꞌn̈ej in cꞌool dꞌayex.
 4 Ol ex vicꞌxiqꞌuechaan̈. Eyedꞌnac e pandereta ol ex qꞌuex cheneljoc yuj 

tzalajcꞌolal.
 5 Ol eyavejxi teꞌ eyuva dꞌa lum tzalquixtac dꞌa yol yic Samaria. A mach ol 

yavej yuva chiꞌ, ol yacꞌ tzalajbꞌoc scꞌol yedꞌ sat.

 6 Yujto ol javoc jun cꞌual to a ebꞌ stan̈vumal chon̈abꞌ dꞌa tzalquixtac dꞌa 
yol smacbꞌen Efraín, chaan̈ ol el yav ebꞌ icha tic: Cotan̈ec, coyec dꞌa 
Sion dꞌa Jehová co Diosal, xcham ebꞌ, xchi Jehová.

 7 Ix yalanxi Jehová icha tic: Bꞌitanan̈ec dꞌa tzalajcꞌolal yuj jun chon̈abꞌil 
ebꞌ yin̈tilal Jacob, aton jun te nivan yelcꞌoch dꞌa yichan̈ masanil 
nación. Abꞌchajocabꞌ e bꞌitani, tzeyalan icha tic: Mamin Jehová, col 
on̈ a chon̈abꞌ on̈ tic, a on̈ ayon̈ to can tic, xe chi.

 8 Ol vicꞌ meltzaj ebꞌ dꞌa jun nación ay dꞌa norte. Ol in molbꞌejcot ebꞌ bꞌaj 
slajvicꞌoch yolyibꞌan̈qꞌuinal. A dꞌa scal ebꞌ chiꞌ, ataꞌ ol javoc ebꞌ max 
yal-laj yilani yedꞌ ebꞌ tzꞌem sbꞌeyi, ebꞌ ix yabꞌix yedꞌ ebꞌ ix ato val 
yalji yuneꞌ. Te nivan ol aj sbꞌisul ebꞌ smeltzajxi.

 9 Axon̈ej lesal yedꞌ oqꞌuel ol yacꞌ ebꞌ ayic ol meltzajxoc ebꞌ. A inxo ol 
vicꞌbꞌat ebꞌ dꞌa a aꞌ tzꞌel yoc yedꞌ dꞌa yol jun bꞌe te acꞌlic, man̈xa bꞌaj 
ol telvoc ebꞌ. Yujto mamabꞌil vaj dꞌa chon̈abꞌ Israel tic. Axo chon̈abꞌ 
Efraín, ichato in bꞌabꞌel unin yaji, xchi Jehová.

 10 Syalanxi Jehová chiꞌ icha tic: Ex junjun nación, abꞌec val in loloni. 
Alequel dꞌa juntzan̈ chon̈abꞌ lacꞌan yedꞌ dꞌa juntzan̈ chon̈abꞌ dꞌa 
scꞌaxepal aꞌ mar te najat ay, tzeyalan icha tic: A Jehová ix acꞌan 
saclem ebꞌ israel, an̈ejtonaꞌ pax ol molbꞌanxicot ebꞌ. Ol tan̈vajxoc ebꞌ 
yuuj icha tzꞌaj stan̈vaj nocꞌ calnel yuj stan̈vumal, xe chi.

 11 Yujto ol in colcanel ebꞌ yin̈tilal Jacob, ol in colancan ebꞌ dꞌa yol scꞌabꞌ 
juntzan̈ nación te ay yip.

 12 Ol ja ebꞌ, ol sbꞌitan bꞌit ebꞌ dꞌa tzalajcꞌolal dꞌa tzalan Sion, axo yacꞌan 
tzalajbꞌoc scꞌol ebꞌ yedꞌ jantac tas vachꞌ ol vacꞌ dꞌay, aton ixim trigo, 
vino, aceite, nocꞌ calnel yedꞌ nocꞌ vacax. Lajan ol aj ebꞌ icha teꞌ avbꞌen 
teꞌ ayn̈ejoch yalil, man̈xo ol el-laj yip ebꞌ junelxo. 13  Ol qꞌue cheneljoc 
ebꞌ ix cobꞌestac yuj tzalajcꞌolal. Ol tzalaj pax ebꞌ vin̈ quelemtac yedꞌ 
ebꞌ vin̈ ichamtac vinac. A in ol vacꞌ snivanil scꞌol ebꞌ, ol meltzajoch 
scuscꞌolal ebꞌ dꞌa tzalajcꞌolal, yelxo nivan stzalajcꞌolal ebꞌ ol vacꞌ dꞌa 
yichan̈ yaelal ix yil ebꞌ.

 14 A ebꞌ sacerdote a val vael te vachꞌ ol vacꞌ sva ebꞌ, axo ebꞌ in chon̈abꞌ ol 
yacꞌ tzalajbꞌoc scꞌol yedꞌ masanil tas ol vacꞌ dꞌay, xchi Jehová.

 15 Syalanxi Jehová chiꞌ icha tic: Tzꞌabꞌchaj val yoch av dꞌa chon̈abꞌ Ramá, 
ay mach sicꞌsicꞌan val yocꞌ yuj yaelal. A ix Raquel tzꞌocꞌ val ix yuj ebꞌ 
yuneꞌ. Man̈xa sgana ix snivanaj scꞌool, yujto man̈xalaj ebꞌ yuneꞌ ix ix 
cani.

 16 Ach Raquel, man̈xo ach ocꞌoc, mocxobꞌ el yal a sat yujto a in Jehová in 
svalaꞌ, a tas ix a cꞌulej yuj svachꞌiloc ebꞌ uneꞌ chiꞌ, ol a cha spac. A ebꞌ 
uneꞌ chiꞌ, ol elta ebꞌ dꞌa schon̈abꞌ ebꞌ ajcꞌool, ol jaxcan cajan ebꞌ dꞌa tic.

 17 A in Jehová in svalaꞌ to syal acꞌanoch yipoc a cꞌol tas ol ujoc dꞌa 
bꞌaqꞌuin̈. A ebꞌ uneꞌ, ol meltzajxoc ebꞌ dꞌa schon̈abꞌ tic.

 18 Ix vabꞌ val scꞌacvi ebꞌ aj Efraín yuj cuscꞌolal, syalan ebꞌ icha tic: Ix on̈ 
a cꞌaybꞌej icha tzꞌaj scꞌaybꞌaj junoc nocꞌ quelem vacax man̈ yojtacoc 
smunlaji, palta ix quileli. Icꞌon̈ meltzaj edꞌoc, bꞌecan co cꞌol co 
meltzaji, yujto a ach tic Jehová, co Diosal ach.

 19 Ix quiqꞌuel co bꞌa dꞌayach, palta ix co na co bꞌa ticnaic. Ayic ix nachajel 
co chucal cuuj, toxon̈ej ix on̈ em n̈ojan yuj qꞌuixvelal. Emnaquilxon̈ej 

scutej co bꞌa yuj jantac co mul ix och dꞌa yictax co quelem uninal, 
xchi ebꞌ aj Efraín chiꞌ dꞌayin.

 20 A in Jehová in svalaꞌ to a ebꞌ aj Efraín tic, ichato vuninal yaj ebꞌ, xajan 
ebꞌ vuuj. Vachꞌchom svacꞌ syaelal ebꞌ, palta max vactej in naan ebꞌ, ya 
svabꞌ yuj ebꞌ, yujto tzꞌocꞌ val in cꞌol dꞌa ebꞌ.

 21 Ex aj Israel, sicꞌlabꞌil tzeyilcan jun bꞌe bꞌaj tzex bꞌati, yujto an̈ejaꞌ dꞌa 
jun bꞌe chiꞌ ol ex meltzajxoc yic tzex jax dꞌa e chon̈abꞌ ol eyactejcan 
tic.

Meltzajan̈ec ex chon̈abꞌ Israel. Meltzajan̈ec dꞌa juntzan̈ e chon̈abꞌ.
 22 ¿Bꞌaqꞌuin̈ ol eyactejcan e bꞌeyecꞌ icha junoc ix ix te pit? A in Jehová in 

ol vacꞌ ujoc junoc tas to manta bꞌaj tzuji dꞌa yolyibꞌan̈qꞌuinal tic: A 
junoc ix ix ol tzuntzanbꞌat junoc vin̈ vinac, xchi Jehová.

Vachꞌ ol ajxoc Israel
23  A Jehová Yajal dꞌa Smasanil, aton co Diosal a on̈ israel on̈ tic, a tzꞌalan 

icha tic: Ayic ol vicꞌanxicot ebꞌ israel tic dꞌa sluum bꞌaj cajantaxoni, ol laj yal 
ebꞌ anima cajan dꞌa yol yic Judá icha tic: Yacꞌocabꞌ svachꞌcꞌolal Jehová dꞌa 
yibꞌan̈ jun tzalan sicꞌbꞌilel yuuj, bꞌaj sbꞌeybꞌalaj tojolal, xcham ebꞌ. 24  Ol laj 
cajnajxoc ebꞌ anima dꞌa juntzan̈ chon̈abꞌ dꞌa yol yic Judá yedꞌ ebꞌ munlajvum 
tzꞌavan tastac, yedꞌ pax ebꞌ tan̈vum calnel ol cajnaj ebꞌ taꞌ. 25 A in ol vacꞌxi yip 
ebꞌ cꞌunbꞌinac. A ebꞌ tzꞌel yip yuj vejel, ol vacꞌ bꞌudꞌjoc scꞌol ebꞌ, xchi Jehová.

26 Ayic ix lajvi vilan juntzan̈ tic ix el in vayan̈, ix in ecꞌ qꞌueleloc, te vachꞌ 
jun ix chꞌoxji vil tic.

27 A val Jehová tzꞌalan icha tic: Ol cꞌoch scꞌual, ol vacꞌanxi qꞌuibꞌ sbꞌisul ebꞌ 
anima yedꞌ nocꞌ nocꞌ dꞌa Israel yedꞌ dꞌa Judá. 28  A in val Jehová in svalaꞌ to 
icha val ix aj vacꞌan vip in tocꞌaneli, in juanemi, vacꞌan icꞌjoquemi, in sataneli 
yedꞌ vacꞌan ixtajoc, an̈ejtonaꞌ icha chiꞌ ol aj vacꞌanxi vip vacꞌanxiem yich, yic 
tzin bꞌoanxiqꞌuei.

29 A dꞌa jun tiempoal chiꞌ man̈xo ol yal ebꞌ anima icha tic: A ebꞌ mamabꞌil 
ix slo teꞌ uva ebꞌ te paj, axo ebꞌ uninabꞌil, jululixon̈ej sbꞌat spajil teꞌ dꞌa yichtac 
ye ebꞌ, man̈ xchioc ebꞌ. 30 Yujto junjun mach ol cham yuj smul. A mach ol loan 
teꞌ paj uva chiꞌ, munil a ol abꞌan spajil teꞌ, xchi Jehová.

31 Ix yalanxi Jehová icha tic: Ol javoc scꞌual, ol in bꞌoan junocxo in trato 
yedꞌ ebꞌ yin̈tilal Israel yedꞌ ebꞌ yin̈tilal Judá. 32  A in Jehová in svalaꞌ to a 
jun trato chiꞌ, man̈ lajanoc yedꞌ jun in bꞌonac yedꞌ ebꞌ e mam eyicham ayic 
vicꞌannaquelta ebꞌ dꞌa Egipto. Ichato ochnac in quetzquetz dꞌa scꞌabꞌ ebꞌ 
ayic vicꞌannaquelta ebꞌ chiꞌ, palta maj scꞌanabꞌajej in trato ebꞌ in bꞌo yedꞌoc, 
vachꞌchom ichato vetbꞌeyum vutejnac ebꞌ. 33 Aton in trato tic ol in bꞌo eyedꞌoc 
a ex yin̈tilal ex israel tic dꞌa jun tiempoal chiꞌ: A in val Jehová in svalaꞌ 
to ol vacꞌoch juntzan̈ in checnabꞌil dꞌa e pixan, ichato ol in tzꞌibꞌejcanoch 
dꞌa e pensar, ol in och e Diosaloc, a exxo ol ex och in chon̈abꞌoc. 34 Man̈xo 
yovaliloc ay junoc ex ol eyal dꞌa ebꞌ eyetchon̈abꞌ icha tic: Ojtaquejel Jehová, 
man̈xo xe chioc. Yujto a in Jehová in svalaꞌ to e masanil ol in eyojtaquejeli, 
vachꞌchom ebꞌ unin, ma ebꞌ icham anima. Ol vacꞌ nivancꞌolal schucal ebꞌ, 
man̈xa bꞌaqꞌuin̈ ol in nacot smul ebꞌ, xchi Jehová.
 35 A Jehová ix acꞌancanoch cꞌu yic syacꞌan saquilqꞌuinal dꞌa cꞌualil, qꞌuen 

uj yedꞌ qꞌuen cꞌanal yic syacꞌ saquilqꞌuinal dꞌacꞌvalil. Aꞌ tzꞌacꞌanqꞌue 

pon̈naj aꞌ mar ayic scꞌan̈ aꞌ. A Jehová Yajal dꞌa Smasanil tzꞌalan icha 
tic:

 36 Yacbꞌan manto satel juntzan̈ tzꞌacꞌan saquilqꞌuinal chiꞌ, a ex israel ex tic 
man̈ ol ex satel-laj dꞌa nacional dꞌa vichan̈.

 37 A in Jehová in svalaꞌ: Icha satchaan̈ malaj bꞌaqꞌuin̈ syal yechtaji, mato 
icha sjulal yich lum luum malaj bꞌaqꞌuin̈ tzꞌojtacajeli, icha chiꞌ vaj 
eyedꞌ in chon̈abꞌ israel ex tic, malaj bꞌaqꞌuin̈ ol ex in patiquejel yuj 
tas tze cꞌulej, xchi Jehová.

38  A in Jehová in svalxi icha tic: Ol ja scꞌual to ol bꞌochajxiqꞌue in chon̈abꞌ, 
schael yich dꞌa torre Hananel, masanto ol cꞌoch dꞌa jun puerta ay dꞌa jun 
schiquin. 39 Tojoln̈ej ol bꞌat dꞌa smojonal, masanto dꞌa lum tzalan yic Gareb, 
scumlajbꞌat dꞌa stojolal Goa. 40  Masanil lum schꞌolanil bꞌaj smucchaj ebꞌ 
chamnac, bꞌaj sbꞌat yumchajcanel qꞌuen ticꞌaqꞌuil taan̈ yedꞌ dꞌa yibꞌan̈ stiꞌ a 
aꞌ scuch Cedrón, masanto dꞌa junxo schiquin bꞌaj ay puerta yic nocꞌ chej, dꞌa 
stojolal bꞌaj sjavi cꞌu, vic ol ajcanoc. Masanil juntzan̈ chiꞌ, man̈xa bꞌaqꞌuin̈ ol 
juchajemoc, man̈xa bꞌaqꞌuin̈ ol sateloc, xchi Jehová.

Manbꞌil jun luum yuj vin̈aj Jeremías

32  1 Ayic ayoch slajun̈il abꞌil yoch vin̈aj Sedequías reyal dꞌa Judá, ayic 
18 abꞌilxo pax yoch vin̈aj Nabucodonosor reyal dꞌa Babilonia, ix lolon 

Jehová dꞌayin Jeremías in tic. 2  A dꞌa yic chiꞌ van yacꞌan oval ebꞌ soldado 
vin̈aj Nabucodonosor chiꞌ dꞌa Jerusalén, a inxo Jeremías in tic, ayin och preso 
dꞌa yamaqꞌuil bꞌaj ayecꞌ ebꞌ stan̈vumal spalacio ebꞌ sreyal Judá. 3  A vin̈aj rey 
Sedequías chiꞌ ix in checan yamjoc, yujto ix val icha tic: A Jehová tzꞌalani: 
Ol vacꞌoch jun chon̈abꞌ tic dꞌa yol scꞌabꞌ vin̈ sreyal Babilonia. 4 Axo vin̈aj rey 
Sedequías, man̈xo ol yal-laj scolanel sbꞌa vin̈ dꞌa yol scꞌabꞌ ebꞌ caldeo. Ol 
yamchaj vin̈ yuj vin̈ sreyal Babilonia chiꞌ. Yovalil ol cꞌoch vin̈ dꞌa yichan̈ jun 
vin̈ rey chiꞌ. Ol lolon vin̈ yedꞌ vin̈, ol yil val och vin̈. 5 A vin̈aj Nabucodonosor 
chiꞌ, ol schec icꞌjocbꞌat vin̈aj Sedequías chiꞌ vin̈ dꞌa Babilonia chiꞌ. Ataꞌ ol 
cann̈ej vin̈ masanto ol cham vin̈. Vachꞌchom ol eyacꞌ oval yedꞌ ebꞌ caldeo chiꞌ, 
palta man̈ ol yal-laj eyuuj, xchi Jehová, xin chi. Yuj chiꞌ ayin och dꞌa preso 
chiꞌ.

6 Ataꞌ ix yal Jehová dꞌayin icha tic: 7 Ilnabꞌi, a vin̈aj Hanamel yuninal vin̈aj 
Salum vin̈ a cꞌabꞌ oc, ol javoc vin̈ dꞌayach, ol ul yalan vin̈ icha tic: Man jun 
in lum ay dꞌa Anatot. Smoj ton val a ach tza manaꞌ, yujto ayto cuj co bꞌa, 
xcham vin̈, xchi Jehová dꞌayin. 8  Icha ix aj yalan chiꞌ dꞌayin, icha chiꞌ ix aji. 
Ix javi vin̈ in cꞌabꞌ voc chiꞌ dꞌayin ayic ayinecꞌ dꞌa yamaqꞌuil bꞌaj ayecꞌ ebꞌ 
stan̈vumal spalacio vin̈ rey chiꞌ. Ix ul yalan vin̈ dꞌayin icha tic: Man jun in 
luum ay dꞌa Anatot, dꞌa yol smacbꞌen Benjamín. A ach ay alan ic a manani, 
scan lum dꞌa yol a cꞌabꞌ, yujto te ayto cuj co bꞌa, xchi vin̈ dꞌayin. Yuj chiꞌ ix 
nachajel vuuj to slolonel Jehová jun chiꞌ. 9 Ix in manan lum dꞌa vin̈aj Hanamel 
chiꞌ, ix vacꞌan 17 qꞌuen plata stojoloc luum. 10 Ix in tzꞌibꞌancan jun trato chiꞌ, 
ix in macancan yedꞌ in sello dꞌa yichan̈ ebꞌ testigo. 11 Ix lajvi chiꞌ, ix vicꞌancot 
jun bꞌaj ix tzꞌibꞌchajcan jun trato bꞌaj ayoch sello chiꞌ, axo scopiail maj och 
selloal yic vachꞌ syal yilji. 12  Ix lajvi chiꞌ, a val dꞌa yichan̈ vin̈ in cꞌabꞌ voc 
aj Hanamel chiꞌ yedꞌ dꞌa yichan̈ pax ebꞌ testigo yedꞌ dꞌa yichan̈ masanil ebꞌ 
vetchon̈abꞌ cꞌojanem taꞌ ix vacꞌan in firma bꞌaj ix tzꞌibꞌchajcan jun trato chiꞌ, 

ix vacꞌancan schabꞌil dꞌa vin̈aj Baruc yuninal vin̈aj Nerías, yixchiquin vin̈aj 
Maaseías. 13  Dꞌa yichan̈ ebꞌ ix val dꞌa vin̈aj Baruc chiꞌ icha tic: 14  A Jehová 
Yajal dꞌa Smasanil, co Diosal a on̈ israel on̈ tic, a ix alani to scan juntzan̈ bꞌaj 
ix tzꞌibꞌchajcan jun trato tic, aton jun ayoch selloal yedꞌ jun malaj selloal, 
tza sicꞌcan dꞌa yol junoc lum chen yic vachꞌ najtil ol ecꞌoc. 15 A Jehová Yajal 
dꞌa Smasanil, co Diosal, a tzꞌalan icha tic: A bꞌaqꞌuin̈, ol laj smanxi spat ebꞌ 
anima, slum ebꞌ yedꞌ teꞌ uva avabꞌilxo dꞌa jun nación tic, xchi Jehová, xin chi.

Slesal vin̈aj Jeremías
16 Ix lajvi vacꞌancan jun bꞌaj ix tzꞌibꞌchaj jun trato yic jun lum luum chiꞌ dꞌa 

vin̈aj Baruc chiꞌ, ix in lesalvi dꞌa Jehová icha tic: 17 Mamin Jehová yedꞌ val 
a poder a bꞌonac satchaan̈ yedꞌ lum luum tic. Malaj tas ajaltac sbꞌo uuj. 18  A 
ach tic, tza xajanej jantac macan̈il anima tzꞌeqꞌui. Palta tzacꞌpaxoch yaelal 
dꞌa yibꞌan̈ ebꞌ uninabꞌil yuj smul smam yicham. Ach Dios te nivan elcꞌochi, 
masanil syal uuj. A a bꞌi, Jehová Yajal dꞌa Smasanil. 19 Te nivan elcꞌoch dꞌa 
tas tza naꞌ yedꞌ dꞌa tas tza cꞌulej. A ach tic, tzil masanil tastac scꞌulej ebꞌ 
anima, tza pacan dꞌa junjun ebꞌ icha val smojal tas scꞌulej chiꞌ. 20  A ach a 
bꞌonac juntzan̈ tas nivac satubꞌtac dꞌa Egipto yedꞌ juntzan̈ chꞌoxnabꞌil nivan 
yelcꞌochi. An̈ejtonaꞌ ticnaic jantac tas tza chꞌox pax dꞌa co cal a on̈ israel on̈ 
tic yedꞌ dꞌa scal masanil anima, yuj chiꞌ tzach bꞌinaj val. 21 Yedꞌ val jantac a 
poder chiꞌ icꞌnaquelta a chon̈abꞌ Israel tic dꞌa Egipto, a chꞌoxannac juntzan̈ tas 
satubꞌtac yedꞌ juntzan̈ chꞌoxnabꞌil nivac yelcꞌochi. Yuj chiꞌ xivnac val masanil 
anima. 22  Slajvi chiꞌ acꞌannac jun lum te yax sat tic dꞌayon̈ israel on̈ tic, icha 
ajnac acꞌannaccan a tiꞌ dꞌa ebꞌ co mam quicham. 23  Palta ayic scajnajnac ebꞌ 
dꞌa sat lum luum tic, yicannac lum ebꞌ, maj scha yabꞌ a checnabꞌil ebꞌ, maj 
scꞌanabꞌajej a cꞌaybꞌubꞌal ebꞌ, maj scꞌulej ebꞌ tas tza chec scꞌulej. Yuj chiꞌ ix 
acꞌcot masanil juntzan̈ yaelal tic dꞌa quibꞌan̈.

24 A ticnaic, a ebꞌ caldeo toxo ix sbꞌoqꞌue juntzan̈ stecꞌnubꞌ ebꞌ yic syacꞌan 
oval ebꞌ dꞌa co chon̈abꞌ tic. Yuj oval, vejel yedꞌ ilya, ol yacꞌ ganar co chon̈abꞌ 
tic ebꞌ acꞌum oval chiꞌ. Mamin, van yelcꞌoch tas alnaccani. 25  Palta Mamin 
Jehová, vachꞌchom ol acꞌjoc ganar jun co chon̈abꞌ tic yuj ebꞌ caldeo chiꞌ, palta 
a ach ix alaꞌ: Man jun lum chiꞌ, tza tupan dꞌa yichan̈ ebꞌ testigo, xa chi, xin 
chi dꞌa in lesal chiꞌ.

26 Ix lajvi chiꞌ, ix tacꞌvi Jehová dꞌayin icha tic: 27 A in Jehová in, sDiosal in 
smasanil anima. ¿Toc ay tas ajaltac sbꞌo vuuj? 28  Yuj chiꞌ sval dꞌayach, a in ol 
vacꞌoch jun chon̈abꞌ tic dꞌa yol scꞌabꞌ vin̈aj Nabucodonosor sreyal ebꞌ caldeo 
dꞌa Babilonia. 29 A ebꞌ caldeo van yacꞌan oval dꞌa jun chon̈abꞌ tic, ol ochta 
ebꞌ dꞌa yool, ol yacꞌanoch scꞌacꞌal ebꞌ. Ol tzꞌabꞌat masanil juntzan̈ pat bꞌaj ix 
laj yacꞌoch smul ebꞌ anima dꞌayin, aton dꞌa span̈anil yibꞌan̈ juntzan̈ pat chiꞌ 
bꞌaj ix sn̈us incienso ebꞌ dꞌa Baal. Ix yacꞌan vino ebꞌ dꞌa juntzan̈ comon dios, 
yuj chiꞌ ix stzuntzejcot yoval in cꞌol ebꞌ. 30 Atax yic ix el yich chon̈abꞌ Israel 
yedꞌ Judá, ix sbꞌeybꞌalej juntzan̈ tas max scha in cꞌol ebꞌ. A in val Jehová in 
svalaꞌ to max yactej ebꞌ stzuntzancot yoval in cꞌol yuj juntzan̈ yechel comon 
dios sbꞌoqꞌue ebꞌ. 31 A ebꞌ anima dꞌa jun chon̈abꞌ tic, yictax ix el yich scajnaj 
ebꞌ dꞌay, masanto ticnaic, malaj jabꞌoc vachꞌil scꞌulej ebꞌ, an̈ej yoval in cꞌol 
stzuntzejcot ebꞌ, yuj chiꞌ ol in satel ebꞌ yedꞌ schon̈abꞌ tic. 32  A ebꞌ Israel yedꞌ 
ebꞌ aj Judá, stzuntzej val cot yoval in cꞌol ebꞌ yuj jantac chucal scꞌulej, lajan 

ebꞌ yedꞌ sreyal, ebꞌ yajal, ebꞌ sacerdote, ebꞌ syaloch sbꞌa in checabꞌoc yedꞌ 
pax masanil anima cajan dꞌa Jerusalén yedꞌ dꞌa Judá tic. 33  Max cot qꞌuelan 
ebꞌ dꞌayin, palta to a yich spatic ebꞌ syacꞌcoti. Vachꞌchom max vactej in 
cꞌaybꞌan ebꞌ, palta man̈ val jabꞌoc scha yabꞌ ebꞌ, malaj yelcꞌoch dꞌa ebꞌ bꞌaj 
tzin cachaꞌ. 34  Ix yixtejbꞌat in templo ebꞌ to vicn̈ej yaji, ix yacꞌanoch juntzan̈ 
yechel yajbꞌentac ebꞌ dꞌa yool. 35 An̈ejtonaꞌ ix sbꞌopaxqꞌue altar yic Baal ebꞌ 
dꞌa schꞌolanil yic Ben-hinom, ataꞌ sn̈ustzꞌa yuninal ebꞌ yedꞌ yisil ebꞌ silabꞌil dꞌa 
comon dios Moloc. Icha val chiꞌ tzꞌaj yoch smul ebꞌ aj Judá scꞌulan tas man̈oc 
in svalaꞌ, max ecꞌ jabꞌoc dꞌa in pensar juntzan̈ tas sbꞌeybꞌalej ebꞌ chiꞌ.

A tas ol ujoc bꞌaqꞌuin̈
36 Syal ebꞌ anima icha tic: A co chon̈abꞌ tic, ol acꞌjococh dꞌa yol scꞌabꞌ vin̈ 

sreyal Babilonia yuj oval, yuj vejel yedꞌ pax yuj ilya, xchi ebꞌ. Palta a in 
Jehová e Diosal in svalaꞌ: 37 Ol in molbꞌejxi ebꞌ bꞌaj ol in saclemejbꞌat dꞌa 
junjun nación yuj yoval in cꞌol te ay smay. Ol lajvoc chiꞌ, ol in vicꞌanxicot ebꞌ. 
A dꞌa tic ol aj ebꞌ, man̈xa tas ol icꞌan ebꞌ. 38  Ol och ebꞌ in chon̈abꞌoc, a inxo ol 
in och sDiosaloc ebꞌ. 39 Junxon̈ej ol vutej spensar ebꞌ, lajanxon̈ej ol yutej ebꞌ in 
yacꞌan servil dꞌa masanil tiempo, yic tzꞌoch svachꞌiloc ebꞌ yedꞌ yin̈tilal. 40 Ol in 
bꞌo junoc in trato yedꞌ ebꞌ dꞌa juneln̈ej, man̈ ol vactejcan vacꞌan in vachꞌcꞌolal 
dꞌa ebꞌ. Ol vacꞌ scꞌulej ebꞌ to ayn̈ej ol aj velcꞌoch dꞌa sat ebꞌ, yic man̈xa bꞌaqꞌuin̈ 
ol yicꞌcanel sbꞌa ebꞌ dꞌayin. 41 Yedꞌ val in tzalajcꞌolal ol vacꞌan vachꞌilal dꞌa ebꞌ. 
Dꞌa val yel ol vacꞌ cajnaj ebꞌ dꞌa jun luum tic dꞌa smasanil in cꞌool.

42  Icha val ix aj vacꞌanbꞌat jun nivan yaelal dꞌa yibꞌan̈ jun chon̈abꞌ tic, icha 
chiꞌ ol aj vacꞌanpaxbꞌat vachꞌilal dꞌa yibꞌan̈, icha ix aj vacꞌan in tiꞌ. 43  A ebꞌ 
anima tic syal ebꞌ to ol can tzꞌinan jun chon̈abꞌ tic. Man̈xa anima, ma nocꞌ 
nocꞌ ol can dꞌay. Ol acꞌjoc ganar yuj ebꞌ caldeo, xchi ebꞌ. Palta ol meltzajxoc 
ebꞌ anima sman lum luum tic. 44 Ol sman sluum ebꞌ, ol sbꞌoan yumal ebꞌ yedꞌ 
sello yedꞌ pax sfirma ebꞌ testigo. Icha chiꞌ ol ujoc dꞌa yol yic Benjamín yedꞌ 
dꞌa spatic yichan̈ Jerusalén yedꞌ dꞌa juntzan̈xo chon̈abꞌ dꞌa yol yic Judá, dꞌa 
tzalquixtac, dꞌa acꞌlictac yedꞌ dꞌa yol smacbꞌen Neguev. A in val Jehová in 
svalaꞌ to ol vicꞌxichaan̈ in chon̈abꞌ tic, xchi Jehová.

Vachꞌ ol ajxoc Jerusalén

33  1 A in Jeremías in tic ayinto och dꞌa preso dꞌa yamaqꞌuil bꞌaj ayecꞌ 
ebꞌ stan̈vumal palacio, ix lolonxi Jehová dꞌayin, ix yalani: 2  A in 

Jehová in in bꞌonaquem yolyibꞌan̈qꞌuinal tic. Vachꞌ vutejnaccan luum dꞌa 
yedꞌtal, a in sval dꞌayach icha tic: 3  Avajan̈ dꞌayin, ol in tacꞌvoc dꞌayach. Ol 
in chꞌox dꞌayach tas nivac yelcꞌochi yedꞌ tas satubꞌtac yalji to man̈ ojtacoc. 
4 A in Jehová e Diosal in, ay val jun in lolonel svalcan dꞌa yibꞌan̈ spat ebꞌ aj 
Jerusalén yedꞌ dꞌa yibꞌan̈ spalacio ebꞌ vin̈ sreyal Judá. A juntzan̈ pat chiꞌ van 
sjuchajemi yic scꞌanchaj sqꞌuenal dꞌa juntzan̈ olan dꞌa smuroal chon̈abꞌ, yic 
vachꞌ max och ebꞌ caldeo yacꞌ oval yedꞌoc. 5 A dꞌa yol juntzan̈ pat chiꞌ, toxon̈ej 
ol bꞌudꞌjoquel yuj snivanil ebꞌ anima ol miljoccham yuj ebꞌ caldeo yuj yoval 
in cꞌol te ay smay. Ol in bꞌat mican dꞌa jun chon̈abꞌ tic, yujto te nivan smul ebꞌ 
ix och dꞌayin. 6 Palta ol van̈tej ebꞌ, ol vacꞌanxi sqꞌuinal ebꞌ, ol vacꞌan cajnaj ebꞌ 
dꞌa juncꞌolal, man̈xa tas ol icꞌan ebꞌ. 7 Ol vicꞌxi meltzaj ebꞌ aj Judá yedꞌ ebꞌ aj 
Israel bꞌaj icꞌbꞌilbꞌat dꞌa chꞌoc chon̈abꞌil. Ol laj in bꞌoanxiqꞌue schon̈abꞌ ebꞌ icha 

dꞌa sbꞌabꞌelal. 8  Ol viqꞌuel schucal ebꞌ ix yacꞌoch dꞌayin. Ol vacꞌan nivancꞌolal 
smul ebꞌ yedꞌ spitalil dꞌayin. 9 Ol te tzalajbꞌoc in cꞌol yuj Jerusalén tic. A val 
yic ol yabꞌan masanil nación yuj tas nivan yelcꞌoch ol in cꞌulej dꞌa in chon̈abꞌ 
tic, ol yal vachꞌ lolonel ebꞌ dꞌayin, ol in yacꞌan bꞌinaj ebꞌ. Palta ol sat val scꞌol 
ebꞌ, ol ibꞌxocqꞌue ebꞌ yuj xivelal ayic ol yilan ebꞌ jantac vachꞌil yedꞌ juncꞌolal 
ol vacꞌ dꞌa in chon̈abꞌ tic.

10-11 A ex tic tzeyalaꞌ to a jun lum tic cuseltac yajcani, man̈xa anima, ma 
nocꞌ nocꞌ tzꞌilchaj dꞌay. Vachꞌchom icha chiꞌ yajcani, a dꞌa yoltac scalleal 
Jerusalén, dꞌa juntzan̈ chon̈abꞌ dꞌa Judá tzꞌinan yajcani, bꞌaj man̈xa junoc 
anima, ma junoc nocꞌ nocꞌ ayecꞌ dꞌay, ataꞌ ol abꞌchajxoc yoch bꞌit yic qꞌuin̈, 
bꞌit yic tzalajcꞌolal, sbꞌit ebꞌ quelemtac yedꞌ ebꞌ ix cobꞌestac ayic snupnaj ebꞌ. 
Ol icꞌchajcot ofrenda yic acꞌoj yuj diosal dꞌa in templo, ol abꞌchaj yalji icha 
tic: Calec vachꞌ lolonel dꞌa Jehová Yajal dꞌa Smasanil, yujto te vachꞌ, xajan on̈ 
yuuj dꞌa masanil qꞌuinal, xcham ebꞌ. A in Jehová in svalaꞌ to ol vicꞌxichaan̈ 
jun chon̈abꞌ tic icha dꞌa sbꞌabꞌelal, xchi Jehová.

12  A Jehová Yajal dꞌa Smasanil tzꞌalan icha tic: A dꞌa jun lum cannac 
tzꞌinan tic, man̈xa anima, man̈xa nocꞌ nocꞌ ay dꞌay, palta a dꞌa spatic yichan̈ 
juntzan̈ chon̈abꞌ tic, man̈ jantacoc ol ajxoc an̈ an̈cꞌultac bꞌaj ol tan̈vajxoc nocꞌ 
calnel yuj ebꞌ stan̈vumal. 13  A dꞌa juntzan̈ chon̈abꞌ dꞌa tzalquixtac, dꞌa lum 
acꞌlictac, dꞌa lum Neguev, dꞌa lum yic Benjamín, dꞌa juntzan̈ ay dꞌa spatic 
yichan̈ Jerusalén yedꞌ pax dꞌa juntzan̈xo chon̈abꞌ dꞌa yol yic Judá, ol iljocxi 
ebꞌ tan̈vum calnel, ol abꞌchaj sbꞌisan nocꞌ scalnel ebꞌ chiꞌ.

14  Ol cꞌoch scꞌual, ol elcꞌoch bꞌaj ix vacꞌ in tiꞌ vacꞌan in vachꞌcꞌolal dꞌa 
chon̈abꞌ Israel yedꞌ dꞌa Judá. 15 Ayic ol javoc jun tiempo chiꞌ, ol vacꞌoch jun 
yin̈tilal vin̈aj David reyal. A ol icꞌanchaan̈ tojolal yedꞌ vachꞌilal dꞌa jun nación 
tic. 16  A dꞌa jun tiempoal chiꞌ, a ebꞌ aj Judá ol colchajcanel ebꞌ, axo ebꞌ aj 
Jerusalén, man̈xa tas ol icꞌan ebꞌ. A jun bꞌi tic ol acꞌjoc dꞌa ebꞌ: “A Jehová tzon̈ 
acꞌanoch vachꞌil”, xchama. 17 A in Jehová in svalaꞌ: Malaj bꞌaqꞌuin̈ ol satel 
yin̈tilal vin̈aj David, ol ochn̈ej ebꞌ reyal dꞌa Israel. 18  An̈ejtonaꞌ malaj bꞌaqꞌuin̈ 
ol satpaxel ebꞌ sacerdote yin̈tilal Leví, ol sn̈usn̈ej silabꞌ ebꞌ dꞌayin. Dꞌa junjun 
cꞌu ol sn̈usan ixim trigo ebꞌ silabꞌil yedꞌ juntzan̈xo silabꞌ ol yacꞌ ebꞌ dꞌayin, 
xchi Jehová.

19 Ix yalanxi Jehová dꞌayin icha tic: 20 A in Jehová in tic svalaꞌ to ay jun 
in trato vacꞌnaccani to ay cꞌualil yedꞌ dꞌacꞌvalil dꞌa stiempoal. Max yal-laj 
sqꞌuexmaj jun in trato chiꞌ. 21 An̈ejtonaꞌ max yal-laj satel in trato vacꞌnac yedꞌ 
vin̈ in checabꞌ aj David to tzꞌochn̈ej ebꞌ yin̈tilal vin̈ reyal dꞌa sdespacho. Man̈ 
ol satelpax in trato in bꞌonac yedꞌ ebꞌ yin̈tilal Leví yic tzin yacꞌan servil ebꞌ 
dꞌa sacerdoteal. 22  A ebꞌ yin̈tilal vin̈ in checabꞌ aj David chiꞌ yedꞌ ebꞌ yin̈tilal 
Leví tzin acꞌan servil, ol vacꞌ qꞌuibꞌ sbꞌisul ebꞌ icha qꞌuen cꞌanal, ma icha qꞌuen 
yarenail stiꞌ aꞌ mar malaj mach syal sbꞌisani, xchi Jehová.

23  Ix yalanxi Jehová dꞌayin icha tic: 24  ¿Tom max nachajel uuj tas syal 
ebꞌ anima, syal ebꞌ to ix in patiquejel cha macan̈ in̈tilal sicꞌbꞌilel vuuj, aton 
Israel yedꞌ Judá? Yuj chiꞌ man̈xa yelcꞌoch ebꞌ in chon̈abꞌ chiꞌ dꞌa ebꞌ, man̈xo 
naciónoclaj yaj dꞌa yol sat ebꞌ. 25  A in Jehová in in bꞌonac jun in trato yedꞌ 
cꞌualil yedꞌ dꞌacꞌvalil. Svalani chajtil tzꞌaj sbꞌey satchaan̈ yedꞌ sat lum tic, 
max qꞌuexmajlaj. 26 An̈ejtonaꞌ malaj pax bꞌaqꞌuin̈ ol qꞌuexmaj in trato yedꞌ ebꞌ 
yin̈tilal Jacob yedꞌ pax ebꞌ yic vin̈ in checabꞌ aj David. Yovalil ol in siqꞌuelta 

junoc yin̈tilal vin̈, ol yacꞌan reyal dꞌa yibꞌan̈ ebꞌ yin̈tilal Abraham, Isaac yedꞌ 
Jacob. Ol vicꞌxichaan̈ ebꞌ, yujto te ay voqꞌuelcꞌolal dꞌa ebꞌ, xchi Jehová.

A tas ix alchaj dꞌa vin̈aj rey Sedequías

34  1 Ayic van yacꞌan oval vin̈aj Nabucodonosor sreyal Babilonia dꞌa 
Jerusalén yedꞌ dꞌa juntzan̈xo chon̈abꞌ ay dꞌa slacꞌanil, yedꞌnac 

masanil ebꞌ soldado vin̈ yedꞌ masanil juntzan̈ nación aycan dꞌa yalan̈ smandar 
vin̈, ataꞌ ix lolon Jehová dꞌayin Jeremías in tic, ix yalan icha tic: 2  A in Jehová 
e Diosal in sval dꞌayach, bꞌat al dꞌa vin̈aj Sedequías sreyal Judá: Icha tic 
yalan Jehová: Ol vacꞌoch jun chon̈abꞌ tic dꞌa yol scꞌabꞌ vin̈ sreyal Babilonia, ol 
yacꞌoch scꞌacꞌal vin̈. 3  A ach tic man̈xo ol yal-laj el lemnajoc, ol ach yamchaj 
yuj ebꞌ, ol ach yacꞌanoch ebꞌ dꞌa yol scꞌabꞌ vin̈aj Nabucodonosor chiꞌ, ol il-laj 
och a sat yedꞌ vin̈, ol ach lolon yedꞌ vin̈, ol ach yicꞌanbꞌat vin̈ dꞌa Babilonia 
chiꞌ. 4 Yuj chiꞌ ach Sedequías, abꞌ val tas ol val a in Jehová in tic: Man̈ ol ach 
miljoccham dꞌa qꞌuen espada. 5 Juncꞌolal ol aj a chami. A in Jehová in svacꞌ 
in tiꞌ to icha yutejnac ebꞌ anima sn̈usan incienso ayic smucchajnac ebꞌ a mam 
icham, aton ebꞌ ochnac reyal ayic manto ach och a ach tic, icha chiꞌ ol aj 
sn̈uschaj incienso chiꞌ ayic ol ach mucchajoc. Ol ocꞌ ebꞌ uuj, ol yalan ebꞌ icha 
tic: Ay, ix cham vin̈ co reyal, xcham ebꞌ, xchi Jehová, xa chi, xchi dꞌayin.

6  Ix valan masanil juntzan̈ tic dꞌa vin̈aj rey Sedequías dꞌa Jerusalén, 
7 yacbꞌan a ebꞌ soldado yic Babilonia ayxo och ebꞌ yacꞌan oval dꞌa chon̈abꞌ 
Jerusalén tic, dꞌa Laquis yedꞌ dꞌa Azeca. A dꞌa yol yic Judá axon̈ej juntzan̈ 
chon̈abꞌ chiꞌ vachꞌ yajoch smuroal manto acꞌji ganar yuj ebꞌ soldado yic 
Babilonia chiꞌ.

A ebꞌ israel ayoch checabꞌoc ix acꞌjiel ebꞌ dꞌa libre
8  Ix lajvi chiꞌ ix lolonxi Jehová dꞌayin Jeremías in tic, ayic toxo ix yacꞌ 

jun strato vin̈aj Sedequías yedꞌ ebꞌ cajan dꞌa Jerusalén, yic tzꞌacꞌjiel ebꞌ 
ayoch checabꞌoc dꞌa libre. 9 Icha tic ix aj jun trato chiꞌ: Masanil ebꞌ israel 
ayoch checabꞌoc dꞌa ebꞌ yetchon̈abꞌ, tzꞌacꞌjiel ebꞌ dꞌa libre, vachꞌchom 
vinac, vachꞌchom ix, yic man̈xa junoc yetchon̈abꞌ ebꞌ tzꞌochcan schecabꞌoc. 
10 Masanil ebꞌ yajal yedꞌ masanil ebꞌ anima, ix scha scꞌol jun trato chiꞌ ebꞌ. 
Icha chiꞌ ix aj yacꞌanel ebꞌ schecabꞌvum ebꞌ chiꞌ dꞌa libre. Man̈xa junoc ebꞌ 
tzꞌacꞌji pural yacꞌan servil junocxo yetchon̈abꞌ. 11 Ix lajvi chiꞌ ix sqꞌuexanxi 
spensar ebꞌ ix actanel ebꞌ schecabꞌ chiꞌ, yuj chiꞌ ix yacꞌxi pural ebꞌ yochxi ebꞌ 
schecabꞌoc.

12  Yuj chiꞌ ix yalan Jehová dꞌayin icha tic: 13  A in Jehová e Diosal in, 
vacꞌnaccan jun in trato yedꞌ ebꞌ e mam eyicham ayic vicꞌannaquelta ebꞌ 
dꞌa Egipto, bꞌaj ayoch ebꞌ checabꞌoc. Valnac dꞌa ebꞌ dꞌa yictax chiꞌ 14  to dꞌa 
junjun yuctaquil abꞌil syaqꞌuel ebꞌ schecabꞌ ebꞌ dꞌa libre, aton ebꞌ eyetisraelal 
schon̈nacoch sbꞌa dꞌa ebꞌ, yacꞌannac servil ebꞌ vaqueoc abꞌil. Palta a ebꞌ e mam 
eyicham chiꞌ, maj scha yabꞌ ebꞌ tas valnac, maj scꞌanabꞌajej ebꞌ. 15 Icha pax chiꞌ 
ix eyutej e bꞌa a ex tic. Palta ix e qꞌuex e bꞌeybꞌal, yujto van e cꞌulan tas scha in 
cꞌool, yujto ix eyaqꞌuel ebꞌ eyetchon̈abꞌ ayoch e checabꞌoc dꞌa libre. Ix eyacꞌan 
e tiꞌ dꞌa jun trato ix e bꞌo dꞌa vichan̈, aton dꞌa yol in templo vicn̈ej yaji. 16 Ix 
lajvi chiꞌ, ix e qꞌuexanxi e bꞌeybꞌal, ix in e patiquejcaneli. Ix eyacꞌanxi pural 
ebꞌ e checabꞌ chiꞌ ex yacꞌanxi servil, vachꞌchom toxo ix eyaqꞌuel ebꞌ dꞌa libre. 

17 Yuj chiꞌ, a in Jehová in svalaꞌ: Maj e cꞌanabꞌajej tas ix valaꞌ, maj eyaqꞌuel ebꞌ 
eyetchon̈abꞌ dꞌa libre. Yuj chiꞌ, a in Jehová in svalaꞌ to ol vacꞌbꞌat oval, vejel 
yedꞌ ilya dꞌa eyibꞌan̈. Ol xiv masanil nación ayic ol yabꞌan ebꞌ tas ol ex vutej.

18-19 A ebꞌ yajal dꞌa Judá yedꞌ dꞌa Jerusalén, ebꞌ tzꞌacꞌan servil dꞌa palacio, 
ebꞌ sacerdote yedꞌ masanil ebꞌ anima cajan taꞌ, ix sbꞌo jun strato ebꞌ dꞌa 
vichan̈. Chapoj ix yutej jun nocꞌ quelem vacax ebꞌ, ix lajvi chiꞌ ix bꞌeyecꞌ ebꞌ 
dꞌa scal nocꞌ. Palta elan̈chamel ix spatiquejel jun trato bꞌaj ix yacꞌ stiꞌ ebꞌ chiꞌ.

Icha ix yutej nocꞌ vacax chiꞌ ebꞌ, icha chiꞌ ol vutej ebꞌ. 20 Ol vacꞌoch ebꞌ dꞌa 
yol scꞌabꞌ ebꞌ yajcꞌool, ol miljoccham ebꞌ yuj ebꞌ. A nocꞌ ostoc yedꞌ nocꞌ chium 
nocꞌ ol chianbꞌat snivanil ebꞌ. 21 Ol vacꞌoch vin̈aj Sedequías sreyal Judá yedꞌ 
ebꞌ ayoch yajalil yedꞌ vin̈ dꞌa yol scꞌabꞌ ebꞌ ajcꞌool, ebꞌ snibꞌejtaxon smilancham 
ebꞌ. Ol acꞌjoc ganar ebꞌ yuj ebꞌ vin̈ soldado aj Babilonia, vachꞌchom toxo ix 
actajcan ebꞌ yuj ebꞌ. 22  Palta a in Jehová in svalaꞌ: Ol vicꞌxicot ebꞌ dꞌa jun 
chon̈abꞌ tic, ol yacꞌan oval ebꞌ dꞌay. Ol acꞌjoc ganar yuj ebꞌ, ol sn̈usancantzꞌa 
ebꞌ. Axo juntzan̈xo chon̈abꞌ dꞌa yol yic Judá, ol vacꞌcan tzꞌinan, man̈xa junoc 
anima ol can cajan dꞌay, xchi Jehová.

A vin̈aj Jeremías yedꞌ ebꞌ yin̈tilal vin̈aj Recab

35  1 Ayic ayoch vin̈aj Joacim yuninal vin̈aj Josías reyal dꞌa Judá, ataꞌ 
ix lolon Jehová dꞌayin, ix yalan icha tic: 2  Ixic bꞌaj ayecꞌ ebꞌ yin̈tilal 

vin̈aj Recab, tzach lolon yedꞌ ebꞌ. Tzicꞌanbꞌat ebꞌ dꞌa junoc cuarto dꞌa in 
templo, tzacꞌan vino yucꞌ ebꞌ, xchi dꞌayin. 3  Yuj chiꞌ ix bꞌat in sayecꞌ vin̈aj 
Jaazanías yuninal junxo vin̈aj Jeremías, yixchiquin vin̈aj Habasinías. Ix 
vicꞌbꞌat vin̈ yedꞌ ebꞌ yucꞌtac yedꞌ pax ebꞌ yuninal ebꞌ yedꞌ masanil ebꞌ yin̈tilal 
vin̈aj Recab cajan taꞌ. 4 Ix vicꞌbꞌat ebꞌ dꞌa stemplo Jehová, dꞌa jun cuarto yic 
ebꞌ yuninal vin̈aj Hanán yuninal vin̈aj Igdalías, aton vin̈ ay yelcꞌoch Dios 
dꞌay. A jun cuarto chiꞌ, junn̈ej yaj yedꞌ yic ebꞌ yajal yaj dꞌa templo chiꞌ. A dꞌa 
yibꞌan̈ scuarto vin̈aj Maasías yuninal vin̈aj Salum ataꞌ ay, aton vin̈ yajalil ebꞌ 
stan̈vumal templo. 5 Ix vacꞌan juntzan̈ xalu yedꞌ vaso bꞌudꞌan yedꞌ vino dꞌa ebꞌ, 
ix valan dꞌa ebꞌ: Uqꞌuec jabꞌoc vino tic, xin chi dꞌa ebꞌ.

6  Ix tacꞌvi ebꞌ dꞌayin icha tic: A on̈ tic, max cucꞌlaj vino tic, yujto a vin̈aj 
Jonadab yuninal vin̈aj Recab, aton vin̈ co mam quicham a on̈ tic, a vin̈ 
acꞌannaccan yovalil to max cucꞌ vino. An̈ejtonaꞌ ebꞌ quin̈tilal max yal-laj 
yucꞌan ebꞌ. 7 Yacꞌannac pax yovalil vin̈ to max co bꞌo co pat, max cavej 
cavbꞌen, max cavej pax co uva. Yalannac pax vin̈ dꞌayon̈ to an̈ej dꞌa yoltac 
mantiado tzon̈ aji, ichan̈ej chiꞌ ol aj quecꞌ dꞌa masanil tiempo dꞌa sat lum 
bꞌaj eqꞌuelbꞌan̈ej quecꞌ tic. 8  A on̈ tic, van co cꞌanabꞌajan tas yalnaccan vin̈ 
co mam quicham aj Jonadab chiꞌ. Yuj chiꞌ malaj bꞌaj scucꞌ vino tic, ma ebꞌ ix 
quetbꞌeyum yedꞌ ebꞌ cuninal max yucꞌlaj ebꞌ. 9 Malaj co pat sco bꞌoꞌo, malaj teꞌ 
uva scavej, malaj co lum bꞌaj syal cavan cavbꞌen. 10 An̈ej dꞌa yoltac mantiado 
tzon̈ aji, van co cꞌanabꞌajan tas yalnaccan vin̈ co mam quicham chiꞌ. 11 Palta 
axo yic ix javi vin̈aj Nabucodonosor sreyal Babilonia yacꞌ oval dꞌa jun nación 
tic, ix on̈ el elelal. Ix co naani to vachꞌ tzon̈ jacan dꞌa Jerusalén tic, yujto on̈ 
el dꞌa ebꞌ soldado caldeo yedꞌ dꞌa ebꞌ soldado aj Siria. Yuj chiꞌ ayon̈ecꞌ cajan 
dꞌa Jerusalén tic, xchi ebꞌ yin̈tilal vin̈aj Recab.

12  Ix lajvi chiꞌ, ix yalan Jehová dꞌayin Jeremías in tic icha tic: 13 A in Jehová 
Yajal in dꞌa Smasanil, sDiosal in Israel, sval dꞌayach, ixic bꞌat al dꞌa masanil 

ebꞌ aj Judá yedꞌ dꞌa ebꞌ aj Jerusalén to scꞌaybꞌej val jun cꞌaybꞌubꞌal tic ebꞌ, yic 
scꞌanabꞌajan in checnabꞌil ebꞌ. 14 A ebꞌ yin̈tilal vin̈aj Jonadab yuninal vin̈aj 
Recab chiꞌ, scꞌanabꞌajej val ebꞌ tas yalnaccan smam yicham ebꞌ chiꞌ. Max 
yucꞌ vino ebꞌ masanto ticnaic. An̈ejaꞌ scꞌanabꞌajan ebꞌ, max yucꞌlaj ebꞌ. Ichin 
pax taꞌ, tzijtum el ix vacꞌ in checnabꞌil dꞌayex, palta max in e cꞌanabꞌajej. 
15 Tzijtum ebꞌ in checabꞌ ix in checbꞌat dꞌayex yic syal ebꞌ to tzeyactejcan e 
chuc bꞌeybꞌal yedꞌ e chuc pensaril. Tzin chec yal ebꞌ to max eyaqꞌuem e bꞌa dꞌa 
juntzan̈ comon dios, ma eyoch ejmelal dꞌay, yic vachꞌ tzex cajnajn̈ej dꞌa lum 
luum vacꞌnac dꞌa ebꞌ e mam eyicham yedꞌ dꞌayex. Palta juneln̈ej max e cha 
eyabꞌi, max in e cꞌanabꞌajej. 16 A ebꞌ yin̈tilal vin̈aj Jonadab chiꞌ, scꞌanabꞌajej 
ebꞌ tas yalnac smam yicham chiꞌ, a exxo tic, juneln̈ej max in e cꞌanabꞌajej. 
17 Yuj chiꞌ a in val Jehová Yajal in dꞌa Smasanil, e Diosal in, a in sval icha tic: 
Ol vacꞌbꞌat juntzan̈ yaelal albꞌilxo vuj dꞌa eyibꞌan̈ e masanil ex cajan ex dꞌa 
Judá yedꞌ dꞌa Jerusalén tic. Yujto ix ex in cachaꞌ, palta maj e cꞌanabꞌajej. Ix 
in avaj dꞌayex, palta maj ex tacꞌvoc dꞌayin, xchi Jehová, xa chi, xchi dꞌayin.

18  Ix valanxi dꞌa ebꞌ yin̈tilal vin̈aj Recab chiꞌ: A Jehová Yajal dꞌa Smasanil, 
co Diosal, a tzꞌalani: Yujto tze cꞌanabꞌajej tas yalnaccan vin̈ e mam eyicham 
chiꞌ, 19 yuj chiꞌ a in Jehová Yajal in dꞌa Smasanil, sDiosal in Israel, a in svalaꞌ: 
Malaj bꞌaqꞌuin̈ ol  satel yin̈tilal vin̈aj Jonadab chiꞌ in yacꞌan servil, xchi 
Jehová, xin chi dꞌa ebꞌ.

Ix avtaj tas ix yal Dios dꞌa vin̈aj Jeremías

36  1 Ayic schan̈il abꞌil yoch vin̈aj Joacim, yuninal vin̈aj Josías reyal dꞌa 
Judá, ix lolon Jehová dꞌayin ix yalan icha tic: 2  Icꞌcot junoc bꞌaj tzach 

tzꞌibꞌani. Tza tzꞌibꞌan masanil tas ix val dꞌa yibꞌan̈ Israel yedꞌ dꞌa yibꞌan̈ Judá 
yedꞌ dꞌa yibꞌan̈ masanil nación, yictax ix in chaanel yich valan dꞌayach dꞌa 
stiempoal vin̈aj Josías masanto ticnaic. 3  Talaj ayic ol yabꞌan ebꞌ aj Judá, yuj 
juntzan̈ yaelal tzin naꞌ dꞌa yibꞌan̈ ebꞌ tic, ol yactancan schucal bꞌeybꞌal ebꞌ, yic 
icha chiꞌ ol aj vacꞌan nivancꞌolal smul ebꞌ, xchi Jehová.

4 Ix vavtancot vin̈aj Baruc yuninal vin̈aj Nerías. Ix valan dꞌa vin̈ masanil 
tas ix yal Jehová dꞌayin, ix stzꞌibꞌancan vin̈. 5  Ix lajvi chiꞌ ix valan dꞌa vin̈ 
icha tic: Ilnabꞌ val tas vaji, tzin cachjioch vaan in bꞌat dꞌa stemplo Jehová. 
6  Yuj chiꞌ, ayic ol javoc scꞌual tzecꞌojcꞌolal junelxo, tzach bꞌat dꞌa yamaqꞌuil 
stemplo Jehová. Ataꞌ ol avtej tas ix in chec a tzꞌibꞌej tic, yic vachꞌ a masanil 
ebꞌ aj Jerusalén yedꞌ masanil ebꞌ cajan dꞌa yol yic Judá ol javoc dꞌa tic, ol 
yabꞌ slolonel Jehová ebꞌ. 7 Talaj syalxi sbꞌa ebꞌ anima tic dꞌa Jehová chiꞌ, 
syactancan schucal bꞌeybꞌal ebꞌ. Yujto nabꞌilxo yuj Jehová to te nivan yoval 
scꞌool ol yacꞌcot dꞌa yibꞌan̈ juntzan̈ anima tic, xin chi dꞌa vin̈aj Baruc chiꞌ. 8  Ix 
scꞌulan vin̈aj Baruc chiꞌ masanil tas ix val chiꞌ dꞌay. Ix bꞌat vin̈ dꞌa stemplo 
Jehová, ix yavtan slolonel Jehová chiꞌ vin̈, aton tas ix stzꞌibꞌej vin̈ chiꞌ.

9 A dꞌa sbꞌalun̈il uj dꞌa yoil abꞌil yoch vin̈aj Joacim yuninal vin̈aj Josías 
reyal dꞌa Judá, ataꞌ ix sna vin̈aj Joacim chiꞌ to a ebꞌ anima cajan dꞌa Jerusalén 
yedꞌ juntzan̈xo ebꞌ ix cot dꞌa juntzan̈xo chon̈abꞌ dꞌa yol yic Judá, yovalil tzꞌoch 
ebꞌ dꞌa tzecꞌojcꞌolal dꞌa yichan̈ Jehová. 10 Axo vin̈aj Baruc ix avtan tas ix in 
chec stzꞌibꞌej, yic syabꞌ masanil anima. A dꞌa jun amacꞌ chaan̈ yajqꞌue dꞌa 
stemplo Jehová dꞌa stzꞌey jun acꞌ puerta bꞌaj ay scuarto vin̈aj Gemarías vin̈ 
tzꞌibꞌum, vin̈ yuninal vin̈aj Safán, ataꞌ ix yavtej vin̈.

Ix avtaj tas tzꞌibꞌabꞌil yabꞌ ebꞌ ay yopisio
11 A vin̈aj Micaías yuninal vin̈aj Gemarías, yixchiquin vin̈aj Safán, ix yabꞌ 

vin̈ masanil slolonel Jehová ix yavtej vin̈aj Baruc chiꞌ. 12  Yuj chiꞌ ix bꞌat vin̈ dꞌa 
spalacio vin̈ rey, dꞌa scuarto vin̈ tzꞌibꞌum, bꞌaj molanecꞌ ebꞌ vin̈ nivac yopisio: 
Aton vin̈aj Elisama tzꞌibꞌum, vin̈aj Delaía yuninal vin̈aj Semaías, vin̈aj Elnatán 
yuninal vin̈aj Acbor, vin̈aj Gemarías yuninal vin̈aj Safán, vin̈aj Sedequías 
yuninal vin̈aj Ananías yedꞌ masanil ebꞌ ayoch dꞌa yopisio chiꞌ. 13 Ix yalan vin̈aj 
Micaías chiꞌ masanil tas ix yabꞌ yuj tas tzꞌibꞌabꞌil yuj vin̈aj Baruc chiꞌ, ayic ix 
yavtan vin̈ dꞌa yichan̈ ebꞌ anima. 14 Axo ebꞌ vin̈ nivac yopisio chiꞌ ix checanbꞌat 
vin̈aj Jehudí yuninal vin̈aj Netanías, yixchiquin vin̈aj Selemías yin̈tilal vin̈aj 
Cusi, yic bꞌat yalan vin̈ dꞌa vin̈aj Baruc chiꞌ, yic syicꞌcot tas tzꞌibꞌabꞌil chiꞌ yuj 
vin̈, aton jun ix yavtej vin̈ dꞌa yichan̈ ebꞌ anima. Yuj chiꞌ ix yicꞌcot jun bꞌaj 
tzꞌibꞌabꞌil chiꞌ vin̈aj Baruc chiꞌ dꞌa yichan̈ ebꞌ vin̈. 15 Ix yalan ebꞌ vin̈ icha tic:

—Eman̈ cꞌojan, tzavtan cabꞌi tas ix a tzꞌibꞌej chiꞌ, xchi ebꞌ vin̈.
Ix yavtan vin̈. 16 A val yic ix yabꞌan juntzan̈ chiꞌ ebꞌ vin̈, ix xiv ebꞌ vin̈, ix 

och qꞌueljabꞌ ebꞌ vin̈ dꞌay junjun, ix yalan ebꞌ vin̈ icha tic dꞌa vin̈:
—Yovalil ol cal juntzan̈ tic dꞌa vin̈ rey, xchi ebꞌ vin̈.
17 Ix scꞌanbꞌan ebꞌ vin̈ dꞌa vin̈ icha tic:
—Al dꞌayon̈, ¿tas ix utej a tzꞌibꞌan juntzan̈ tic? ¿Am vin̈aj Jeremías ix alan 

dꞌayach? xchi ebꞌ vin̈.
18  Ix tacꞌvi vin̈ dꞌa ebꞌ vin̈ icha tic:
—Aton vin̈aj Jeremías ix alan dꞌayin, ix in tzꞌibꞌancan yedꞌ tinta, xchi vin̈.
19 Ix yalan ebꞌ vin̈ icha tic:
—Bꞌat cꞌubꞌejel a bꞌa yedꞌ vin̈aj Jeremías chiꞌ, malajocabꞌ mach tzꞌojtacaneli 

bꞌaj tzex cꞌochi, xchi ebꞌ vin̈.

A vin̈aj Joacim ix n̈usantzꞌa tas tzꞌibꞌabꞌil
20  Ix yacꞌancan tas tzꞌibꞌabꞌil ebꞌ vin̈ ay yopisio chiꞌ dꞌa scuarto vin̈aj 

Elisama vin̈ tzꞌibꞌum, ix bꞌat yalan masanil juntzan̈ chiꞌ ebꞌ vin̈ dꞌa vin̈ rey 
dꞌa yamaqꞌuil spalacio. 21 Ix lajvi chiꞌ ix checjibꞌat vin̈aj Jehudí yuj vin̈ rey 
chiꞌ yic bꞌat yicꞌancot vin̈ tas tzꞌibꞌabꞌil yuj vin̈aj Baruc chiꞌ, jun ix can dꞌa 
scuarto vin̈aj Elisama. Ayic ix javi vin̈ yedꞌoc, ix yavtan vin̈ dꞌa yichan̈ vin̈ 
rey chiꞌ yedꞌ dꞌa yichan̈ masanil ebꞌ ay yopisio chiꞌ, oyanecꞌ ebꞌ smaclan yabꞌi. 
22  Yujto sbꞌalun̈il uj yoch jun abꞌil chiꞌ, yuj chiꞌ ayecꞌ vin̈ rey dꞌa scuarto bꞌaj 
tzꞌaj dꞌa stiempoal siic. Axo dꞌa yichan̈ vin̈ ayoch jun yedꞌtal tzacꞌacꞌ, chac 
xeinac yaj teꞌ dꞌa yool. 23  Ayic ix lajvi yavtan vin̈aj Jehudí oxeꞌ, ma chan̈eꞌ 
macan̈ tzꞌibꞌabꞌil chiꞌ, ix scotac polanbꞌat vin̈ rey juntzan̈ toxo ix avtaj chiꞌ 
yedꞌ jun pol-labꞌ scꞌan ebꞌ tzꞌibꞌum. Ix yacꞌanoch vin̈ dꞌa yol cꞌacꞌ chiꞌ. Icha 
chiꞌ ix aj sn̈usantzꞌa masanil tas tzꞌibꞌabꞌil chiꞌ vin̈. 24 Vachꞌchom ix yabꞌ vin̈ 
rey yedꞌ ebꞌ ayecꞌ chiꞌ yedꞌ vin̈ tas ix yal jun tzꞌibꞌabꞌil chiꞌ, palta maj xiv 
jabꞌoc ebꞌ, maj schꞌoxel scuscꞌolal ebꞌ yuuj. 25  A vin̈aj Elnatán, vin̈aj Delaía 
yedꞌ vin̈aj Gemarías ix tevi ebꞌ vin̈ dꞌa vin̈ rey chiꞌ yic max sn̈ustzꞌa vin̈, palta 
maj schalaj yabꞌ vin̈ tas ix yal ebꞌ vin̈. 26  Ton̈ej ix yal vin̈ rey chiꞌ dꞌa vin̈aj 
Jerameel yin̈tilal ebꞌ rey, dꞌa vin̈aj Seraías yuninal vin̈aj Azriel yedꞌ dꞌa vin̈aj 
Selemías yuninal vin̈aj Abdeel, yic tzin icꞌjicot a in Jeremías in tic yedꞌ vin̈ in 
tzꞌibꞌum aj Baruc chiꞌ. Palta a Jehová on̈ cꞌubꞌaneli.

Juntzan̈xo tas ix schec vin̈aj Jeremías tzꞌibꞌchajoc
27 Ayic toxo ix sn̈ustzꞌa tas tzꞌibꞌabꞌil vin̈ rey chiꞌ, aton juntzan̈ lolonel ix in 

chec stzꞌibꞌej vin̈aj Baruc, ix lolonxi Jehová dꞌayin, ix yalan icha tic: 28  Icꞌcot 
junocxo bꞌaj ol a tzꞌibꞌejxi juntzan̈ lolonel ix acꞌ tzꞌibꞌchaj dꞌa sbꞌabꞌelal chiꞌ, 
aton ix sn̈ustzꞌa vin̈aj Joacim sreyal Judá. 29 Tzalan pax juntzan̈ lolonel tic 
dꞌa vin̈ rey chiꞌ icha tic: Icha val tic yalan Jehová: A ach tic, ix a n̈ustzꞌa tas 
tzꞌibꞌabꞌil, ix a tuman pax vin̈aj Jeremías, yujto ix stzꞌibꞌej vin̈ to ol javoc vin̈ 
sreyal Babilonia ul satel jun nación tic, man̈xa junoc anima, ma junoc nocꞌ 
nocꞌ ol canoc. 30 Yuj chiꞌ a in val Jehová in sval dꞌayach ach Joacim sreyal 
Judá, malaj junoc in̈tilal ol cann̈ej dꞌa sdespacho vin̈aj David. A a nivanil ol 
can telan dꞌa yoc cꞌu yedꞌ dꞌa scal sical dꞌacꞌvalil. 31 A ach tic yedꞌ in̈tilal yedꞌ 
pax ebꞌ ayoch yajalil edꞌoc, ol vacꞌoch yaelal dꞌa eyibꞌan̈ yuj e mul. Ol ja dꞌa 
yibꞌan̈ ebꞌ aj Jerusalén yedꞌ dꞌa yibꞌan̈ ebꞌ cajan dꞌa Judá juntzan̈ yaelal toxo 
ix valcan tic, aton juntzan̈ maj e cha eyabꞌi, xchi Jehová, xa chi, xchi dꞌayin.

32  Ix lajvi chiꞌ, ix vicꞌanxicot junxo bꞌaj stzꞌibꞌchaj tastac, ix vacꞌan dꞌa vin̈aj 
Baruc vin̈ in tzꞌibꞌum, ix stzꞌibꞌan vin̈ tastac ix valaꞌ, aton tastac tzꞌibꞌabꞌil dꞌa 
juntzan̈ ix sn̈ustzꞌa vin̈aj rey Joacim chiꞌ. Ayto pax stzꞌacubꞌ tas valnac chiꞌ 
ix tzꞌibꞌaji.

A tas ix scꞌan vin̈aj Sedequías dꞌa vin̈aj Jeremías

37  1 Ix acꞌjioch vin̈aj Sedequías yuninal vin̈aj Josías reyal dꞌa Judá yuj 
vin̈aj Nabucodonosor sreyal Babilonia. A vin̈ ix ochcan sqꞌuexuloc 

vin̈aj Jeconías yuninal vin̈aj Joacim. 2  An̈ejtonaꞌ vin̈aj Sedequías chiꞌ yedꞌ 
ebꞌ ayoch yajalil yedꞌoc yedꞌ pax masanil ebꞌ yetchon̈abꞌ vin̈, maj scꞌanabꞌajej 
slolonel Jehová ebꞌ ix schec val a in Jeremías in tic, a in schecabꞌ in Dios.

3 A vin̈aj rey Sedequías chiꞌ ix checancot vin̈aj Jucal yuninal vin̈aj Selemías 
yedꞌ vin̈aj sacerdote Sofonías yuninal vin̈aj Maasías, yic tzul in yilan ebꞌ 
vin̈, ix yalan ebꞌ vin̈ dꞌayin icha tic: Lesalvan̈ dꞌa Jehová co Diosal cuuj, xchi 
ebꞌ vin̈. 4 Ayic chiꞌ manto in acꞌjioch dꞌa preso, yuj chiꞌ libre to in bꞌeyecꞌ dꞌa 
scal ebꞌ anima. 5 A ebꞌ soldado aj Babilonia oyanoch ebꞌ dꞌa spatic Jerusalén 
tic, palta dꞌa jun tiempoal chiꞌ, ix yabꞌ ebꞌ to van scot ebꞌ soldado vin̈ sreyal 
Egipto dꞌa schon̈abꞌ, yuj chiꞌ ix el ebꞌ dꞌa Jerusalén.

6 Ix lolonxi Jehová dꞌayin, ix schecan val dꞌa ebꞌ vin̈ ix checjicot chiꞌ dꞌayin 
icha tic: 7 Alec dꞌa vin̈ sreyal Judá, vin̈ ix ex checancot ul e cꞌanbꞌej dꞌayin, a 
ebꞌ soldado vin̈ sreyal Egipto ix cot colval eyedꞌoc eyalani, palta ol meltzaj 
ebꞌ dꞌa Egipto. 8  Yuj chiꞌ, ol cotxoc ebꞌ aj Babilonia chiꞌ yic tzul yacꞌan oval 
ebꞌ yedꞌ Jerusalén tic, ol acꞌjoc ganar jun chon̈abꞌ tic yuj ebꞌ, ol yacꞌancanoch 
scꞌacꞌal ebꞌ. 9 Ix yalanxi Jehová icha tic: Man̈ eyacꞌ musansatil e bꞌa, tzeyalani 
to toxo ix el ebꞌ soldado aj Babilonia dꞌa e cal, yujto man̈ ichaoc taꞌ yaji. 
10 Vachꞌchom ol eyacꞌ ganar ebꞌ soldado van yacꞌan oval eyedꞌ chiꞌ, yuj chiꞌ 
axon̈ej ebꞌ lajvinac ol can dꞌa scampamento ebꞌ, palta ol qꞌuex vaan ebꞌ, ol 
yacꞌanoch cꞌacꞌ ebꞌ dꞌa jun e chon̈abꞌ tic, xchi Jehová, xin chi dꞌa ebꞌ.

Ochnac vin̈aj Jeremías dꞌa preso
11 Ayic ix el ebꞌ soldado Babilonia dꞌa Jerusalén, yujto ix yabꞌ ebꞌ to vanxo 

sjavi ebꞌ soldado vin̈ sreyal Egipto, 12  vanxo velta a in Jeremías in tic dꞌa 

yol chon̈abꞌ chiꞌ, yic tzin bꞌatcan dꞌa yol yic Benjamín, yic sbꞌat in chaan in 
macbꞌen dꞌa ebꞌ ayto vuj in bꞌa yedꞌoc valani. 13 Ayic in cꞌoch dꞌa spuertail bꞌaj 
sbꞌat bꞌe dꞌa yol yic Benjamín chiꞌ, ataꞌ ay jun vin̈ scuchan Irías yuninal vin̈aj 
Selemías, yixchiquin vin̈aj Hananías, yajal yaj vin̈ dꞌa ebꞌ stan̈van puerta chiꞌ. 
A jun vin̈ chiꞌ in yamanoch vaan, yalan vin̈ dꞌayin icha tic:

—A ach tic, vanxo och yedꞌ ebꞌ aj Babilonia, xchi vin̈.
14 In tacꞌvi dꞌa vin̈ icha tic:
—Maay, malaj in tzin och yedꞌ ebꞌ aj Babilonia chiꞌ, xin chi dꞌa vin̈.
Palta maj scha yabꞌ vin̈, an̈ej to in yicꞌbꞌat vin̈ dꞌa yichan̈ ebꞌ vin̈ yajal. 

15  Cot yoval ebꞌ vin̈ yajal chiꞌ dꞌayin, in schecan macꞌjoc ebꞌ vin̈, bꞌat in 
yacꞌanoch ebꞌ vin̈ dꞌa preso dꞌa spat vin̈aj Jonatán, vin̈ tzꞌibꞌum. A spat vin̈ 
chiꞌ och presoal yuj ebꞌ. 16 Yuj chiꞌ, in cann̈ej dꞌa preso dꞌa jun cuarto bꞌobꞌil 
dꞌa yol luum. Nivan tiempo in can taꞌ.

17 Axo vin̈aj rey Sedequías in acꞌan icꞌjoccot dꞌa spalacio. Ayic in cꞌoch dꞌa 
yichan̈ vin̈ rey chiꞌ, scꞌanbꞌan vin̈ dꞌayin dꞌa elcꞌaltac icha tic:

—¿Ay am junoc slolonel Jehová tzal dꞌayin? xchi vin̈.
In tacꞌvi dꞌa vin̈ icha tic:
—Ay toni. Icha val tic yalani: A ach tic mamin rey, ol ach acꞌjococh dꞌa yol 

scꞌabꞌ vin̈ sreyal Babilonia, xin chi. 18  An̈ejtonaꞌ in cꞌanbꞌej dꞌa vin̈aj Sedequías 
chiꞌ icha tic: ¿Tas in mul ix och dꞌayach mamin rey yedꞌ dꞌa ebꞌ ayoch yajalil 
edꞌoc yedꞌ pax dꞌa ebꞌ anima, yuj chiꞌ ix in a chec acꞌjococh dꞌa preso? 19 ¿Tas 
ix aj yelcꞌoch slolonel juntzan̈ ebꞌ syaloch sbꞌa schecabꞌoc Dios, ebꞌ ix alani to 
man̈ ol javoc vin̈ sreyal Babilonia yacꞌ oval yedꞌ jun chon̈abꞌ tic? 20 Axo ticnaic 
jun mamin rey, a tas ol in cꞌan dꞌayach, comonoc tzacꞌ dꞌayin: Man̈xo in a cha 
icꞌjocbꞌat dꞌa spat vin̈aj Jonatán, vin̈ tzꞌibꞌum, axo talaj tzꞌaji tzin cham taꞌ.

21 Yuj chiꞌ, yalan vin̈aj rey Sedequías chiꞌ to tzin can dꞌa jun yamaqꞌuil bꞌaj 
ayecꞌ ebꞌ stan̈van palacio chiꞌ, axo dꞌa junjun cꞌu tzꞌacꞌji junjun pan dꞌayin, 
smanji dꞌa ebꞌ bꞌoum pan. Ichan̈ej chiꞌ aji, yacbꞌan ayto ixim pan chiꞌ dꞌa yol 
chon̈abꞌ chiꞌ. Icha chiꞌ aj in cann̈ej dꞌa amacꞌ chiꞌ.

Ix acꞌjiem vin̈aj Jeremías dꞌa yol jun jul yedꞌtal aꞌ

38  1 A vin̈aj Sefatías yuninal vin̈aj Matán, vin̈aj Gedalías yuninal vin̈aj 
Pasur, vin̈aj Jucal yuninal vin̈aj Selemías yedꞌ vin̈aj Pasur yuninal 

vin̈aj Malquías, a ebꞌ vin̈ tic, ix yabꞌ ebꞌ vin̈ tas ix val dꞌa yichan̈ ebꞌ anima 
ayic ix valani: 2  A Jehová tzꞌalan icha tic: A mach ol can dꞌa yol chon̈abꞌ tic, ol 
cham yuj oval, yuj vejel, ma yuj ilya. Axo mach ol yacꞌoch sbꞌa dꞌa yol scꞌabꞌ 
ebꞌ aj Babilonia, a ebꞌ chiꞌ ol colchaj ebꞌ, man̈ ol chamlaj ebꞌ. 3  Ol vacꞌoch jun 
chon̈abꞌ tic dꞌa yol scꞌabꞌ ebꞌ soldado vin̈ sreyal Babilonia. Ol acꞌjoc ganar jun 
chon̈abꞌ tic yuj ebꞌ, xchi Jehová, xin chi.

4 Yuj chiꞌ ix yal ebꞌ vin̈ yajal chiꞌ dꞌa vin̈ rey chiꞌ icha tic:
—Chec miljoccham jun vinac tic, yujto schabꞌaxqꞌue scꞌol ebꞌ soldado 

aytoecꞌ dꞌa yol chon̈abꞌ tic yuj tas syal vin̈, syacꞌan somchaj spensar ebꞌ anima 
vin̈. A jun vinac tic, man̈oc svachꞌil ebꞌ quetchon̈abꞌ tic say vin̈, palta a co 
yaelal say vin̈, xchi ebꞌ vin̈.

5 Ix tacꞌvi vin̈aj rey Sedequías chiꞌ dꞌa ebꞌ vin̈ icha tic:
—Ichocabꞌtaꞌ, syaln̈ej e cꞌulan tas e gana dꞌa vin̈, malaj jabꞌoc tas syal valan 

dꞌayex, xchi vin̈.

6 Yuj chiꞌ ix in syaman ebꞌ vin̈, ix in yacꞌanem ebꞌ vin̈ yedꞌ jun lasu dꞌa yol 
jun yedꞌtal bꞌaj smolbꞌej sbꞌa a aꞌ. A jun chiꞌ, yic vin̈aj Malquías yuninal vin̈ 
rey chiꞌ. A dꞌa yamaqꞌuil bꞌaj ayecꞌ ebꞌ stan̈van palacio, ataꞌ ay. A dꞌa yol jun 
chiꞌ man̈xalaj a aꞌ chiꞌ, axon̈ej lum socꞌom ay. Yuj chiꞌ ayic ix in emcꞌoch chiꞌ, 
ix in bꞌatcan dꞌa scal lum socꞌom chiꞌ.

7 Ayic cꞌojan em vin̈ rey chiꞌ dꞌa spuertail bꞌaj sbꞌat bꞌe dꞌa yol yic Benjamín, 
ix yabꞌan vin̈aj Ebed-melec to toxo ix in acꞌjiem dꞌa yol jun yedꞌtal aꞌ chiꞌ. A 
jun vin̈ vinac chiꞌ aj Etiopía vin̈, ay yopisio vin̈ dꞌa spalacio vin̈ rey chiꞌ. 8  Ix 
elta vin̈ dꞌa yol palacio chiꞌ, ix yalan vin̈ dꞌa vin̈ rey chiꞌ icha tic:

9 —Mamin rey, te chuc tas ix scꞌulej juntzan̈ vinac tic dꞌa vin̈aj Jeremías 
schecabꞌ Dios. Ix yaqꞌuem vin̈ ebꞌ vin̈ dꞌa yol jun yedꞌtal aꞌ jul yich. Ataꞌ ol 
cham vin̈ yuj vejel, yujto man̈xalaj tas svaji dꞌa yol chon̈abꞌ tic, xchi vin̈.

10 Ix lajvi chiꞌ ix yalan vin̈ rey chiꞌ dꞌa vin̈aj Ebed-melec chiꞌ icha tic:
—Icꞌbꞌat junoc 30 ebꞌ vin̈ vinac tic, bꞌat eyicꞌanqꞌueta vin̈aj Jeremías chiꞌ 

dꞌa jun jul chiꞌ, yacbꞌan manto cham vin̈, xchi vin̈. 11 Ix lajvi chiꞌ ix bꞌat vin̈aj 
Ebed-melec chiꞌ yedꞌ ebꞌ vin̈ dꞌa jun cuarto ay dꞌa yalan̈ bꞌaj sicꞌchaj tastac yic 
palacio, ix bꞌat yicꞌancot juntzan̈ cꞌatac cꞌapac ebꞌ vin̈. Ix yacꞌanem cꞌapac ebꞌ 
vin̈ yedꞌ jun lasu dꞌayin. 12  Ix yalan vin̈ dꞌayin icha tic:

—Acꞌoch juntzan̈ cꞌapac chiꞌ dꞌa yalan̈ a cꞌabꞌ yic vachꞌ max ach lajvi yuj 
chꞌan̈ lasu tic, xchi vin̈.

Icha chiꞌ ix vutej. 13  Ix yacꞌanem chꞌan̈ lasu chiꞌ ebꞌ vin̈, ix in yicꞌanqꞌueta 
ebꞌ vin̈. Axo dꞌa yamaqꞌuil bꞌaj ayecꞌ ebꞌ stan̈van palacio ix in yactejcan ebꞌ 
vin̈.

Avtabꞌil vin̈aj Jeremías yuj vin̈aj Sedequías
14 Ix yalan vin̈aj rey Sedequías chiꞌ to tzin icꞌjibꞌat a in Jeremías in tic dꞌa 

yichan̈ vin̈, masanto dꞌa yoxil spuertail templo. Ataꞌ ix yal vin̈ dꞌayin icha tic:
—Ay jun tas tzin cꞌanbꞌej dꞌayach, in gana to tzꞌacan ol aj a pacan dꞌayin, 

xchi vin̈.
15 Ix valan icha tic:
—Tato tzin pac dꞌayach mamin rey, tzam in a chec miljocchamoc, tato svacꞌ 

junoc razón dꞌayach, tom ol a cha abꞌi, xin chi.
16 Palta cꞌubꞌeltac ix yacꞌ stiꞌ vin̈ dꞌayin icha tic:
—Dꞌa yichan̈ Jehová tzꞌacꞌan co qꞌuinal svacꞌ in tiꞌ dꞌayach to man̈ ol ach 

in chec miljocchamoc, man̈ ol ach vacꞌpaxoch dꞌa yol scꞌabꞌ ebꞌ sgana ach 
smilanchamoc, xchi vin̈.

17 Ix valanxi dꞌa vin̈ icha tic:
—A Jehová Yajal dꞌa Smasanil, aton co Diosal a on̈ israel on̈ tic, a tzꞌalan 

dꞌayach icha tic: Tato tzacꞌoch a bꞌa dꞌa yol scꞌabꞌ ebꞌ yajal yaj dꞌa ebꞌ soldado 
vin̈ sreyal Babilonia, ol ach colchaj yedꞌ masanil ebꞌ cajan edꞌ dꞌa a pat, axo 
jun chon̈abꞌ tic man̈ ol n̈usjoctzꞌaoc. 18  Tato man̈ ol acꞌoch a bꞌa dꞌa yol scꞌabꞌ 
ebꞌ jun, ol yacꞌ ganar jun chon̈abꞌ tic ebꞌ, ol sn̈usantzꞌa ebꞌ. A achxo tic man̈ ol 
yal-laj a colan a bꞌa, xchi Jehová, xin chi dꞌa vin̈.

19 Ix tacꞌvi vin̈ icha tic:
—Tzin xiv dꞌa ebꞌ quetchon̈abꞌ toxo ix och yedꞌ ebꞌ aj Babilonia chiꞌ, talaj 

tzin acꞌchajoch dꞌa yol scꞌabꞌ ebꞌ, obꞌiltac am tzin yutej ebꞌ, xchi vin̈.
20 Ix in tacꞌvixi, ix valan icha tic:

—Maay mamin rey, man̈ ol ach acꞌchajoch dꞌa yol scꞌabꞌ ebꞌ. Cꞌanabꞌajej 
val slolonel Jehová sval tic dꞌayach, yic vachꞌ ol ach elcꞌochoc, man̈ ol ach 
chamoc. 21 Yujto toxo ix schꞌox Jehová dꞌayin mamin rey tas ol ujoc tato man̈ 
ol acꞌoch a bꞌa dꞌa yol scꞌabꞌ ebꞌ chiꞌ. 22  Masanil ebꞌ ix ix ol can dꞌa a palacio, 
yovalil ol icꞌjoquelta ebꞌ ix, ol acꞌchajoch ebꞌ ix dꞌa yol scꞌabꞌ ebꞌ yajal soldado 
yic vin̈ sreyal Babilonia chiꞌ. Ol bꞌuchvaj ebꞌ ix dꞌayach icha tic:

A ebꞌ amigo, ton̈ej ix ach yacꞌ musansatil ebꞌ, yuj chiꞌ ix ach acꞌji ganar. 
Ix ach actajcan yuj ebꞌ dꞌa cal socꞌom, ix el ebꞌ dꞌayach, xcham ebꞌ ix.

23 —Mamin rey, masanil ebꞌ ix etbꞌeyum yedꞌ ebꞌ uninal, ol acꞌjococh ebꞌ dꞌa 
yol scꞌabꞌ ebꞌ aj Babilonia chiꞌ. A achxo jun, man̈xo ol yal el dꞌa yol scꞌabꞌ ebꞌ. 
Palta to ol ach acꞌjococh dꞌa yol scꞌabꞌ vin̈ sreyal Babilonia chiꞌ, ol yacꞌanoch 
scꞌacꞌal jun chon̈abꞌ tic ebꞌ, xin chi dꞌa vin̈ rey chiꞌ.

24 Ix tacꞌvixi vin̈ dꞌayin icha tic:
—Tato tza nibꞌej max ach chami, malaj junoc mach bꞌaj tzal jun tic. 

25 Tato syojtaquejel juntzan̈xo ebꞌ yajal to ix ach lolon vedꞌoc, ol javoc ebꞌ, ol 
scꞌanbꞌan ebꞌ tas ix al dꞌayin yedꞌ tas ix val dꞌayach. Ol yal ebꞌ dꞌayach to man̈ 
ol ach smilcham ebꞌ tato tzꞌacan ol al dꞌa ebꞌ. 26  Palta ol al dꞌa ebꞌ to ton̈ej 
tzach tevi dꞌayin yic maxtzac ach bꞌat preso dꞌa spat vin̈aj Jonatán yic max 
ach cham taꞌ, xchi vin̈ rey chiꞌ dꞌayin.

27 Ichaton chiꞌ ix aji. Masanil ebꞌ vin̈ yajal chiꞌ ix bꞌat in ilani, ix scꞌanbꞌan 
ebꞌ vin̈ dꞌayin. Icha val ix aj yalan vin̈ rey chiꞌ dꞌayin, icha chiꞌ ix vutej valan 
dꞌa ebꞌ vin̈. Yuj chiꞌ ix yactej ebꞌ vin̈ scꞌanbꞌan dꞌayin, yujto malaj junoc mach 
ix abꞌan tas ix val yedꞌ vin̈ rey chiꞌ. 28  Yuj chiꞌ ix in cann̈ej dꞌa yamaqꞌuil bꞌaj 
ayecꞌ ebꞌ stan̈vumal palacio masanto ix acꞌji ganar Jerusalén.

Ix acꞌji ganar Jerusalén 
(2R 24.20–25.21; 2Cr 36.17‑21; Jer 52.3‑30)

39  1 Ayic slajun̈il uj yic sbꞌalun̈il abꞌil yoch vin̈aj Sedequías reyal dꞌa 
Judá, ataꞌ ix javi vin̈aj Nabucodonosor sreyal Babilonia yedꞌ ebꞌ 

soldado, ix yoymitan Jerusalén ebꞌ. 2  Ayic sbꞌalun̈il cꞌual yoch schan̈il uj 
yic 11 abꞌil yoch vin̈aj Sedequías chiꞌ reyal, ataꞌ ix smaqꞌuel amnaj smuroal 
chon̈abꞌ chiꞌ ebꞌ soldado chiꞌ. 3  Ataꞌ ix och masanil ebꞌ yajal soldado yic vin̈ 
sreyal Babilonia chiꞌ. A dꞌa jun puerta ay dꞌa snan̈al chon̈abꞌ chiꞌ, ataꞌ ix ajecꞌ 
ebꞌ. A ebꞌ vin̈ nivac yajal chiꞌ, aton ebꞌ vin̈ tic: Vin̈aj Nergal-sarezer, vin̈aj 
Samgar-nebo, vin̈aj Sarsequim yedꞌ pax junxo vin̈ scuchan Nergal-sarezer.

4 Ayic ix yilan vin̈aj rey Sedequías yedꞌ ebꞌ soldado tas van yuji, ix bꞌat ebꞌ 
elelal dꞌacꞌvalil. A dꞌa scal teꞌ yavbꞌen teꞌ ebꞌ rey, ataꞌ ix el ebꞌ, ix elcꞌoch ebꞌ 
dꞌa jun puerta ay dꞌa scal chabꞌ muro. Icha chiꞌ ix aj scꞌoch ebꞌ dꞌa yol bꞌe 
scꞌoch dꞌa span̈anil stiꞌ aꞌ Jordán. 5-6  Palta ix och ebꞌ soldado yic Babilonia 
chiꞌ dꞌa spatic ebꞌ, ix yamchaj vin̈aj Sedequías chiꞌ yuj ebꞌ dꞌa span̈anil Jericó. 
Ix yicꞌanbꞌat vin̈ ebꞌ dꞌa vin̈aj rey Nabucodonosor dꞌa chon̈abꞌ Ribla dꞌa yol 
smacbꞌen Hamat. Ataꞌ ix yal vin̈ tas ol utaj vin̈aj Sedequías chiꞌ. Ix schecan 
vin̈ miljoccham ebꞌ yuninal vin̈aj Sedequías chiꞌ dꞌa yichan̈ yedꞌ masanil ebꞌ 
nivac vinac yaj dꞌa Judá. 7 Ix schecanpax vin̈ icꞌjiqꞌueta yol sat vin̈aj Sedequías 
chiꞌ, stzecꞌchaj pax vin̈ dꞌa qꞌuen cadena yic tzꞌicꞌjibꞌat vin̈ dꞌa Babilonia.

8  Axo ebꞌ soldado Babilonia chiꞌ ix acꞌanoch scꞌacꞌal spalacio vin̈ yedꞌ 
masanil pat ay dꞌa Jerusalén chiꞌ. Ix smacꞌanem lan̈naj smuroal jun chon̈abꞌ 

chiꞌ ebꞌ. 9 Axo vin̈aj Nabuzaradán yajal dꞌa ebꞌ stan̈vumal vin̈ sreyal Babilonia 
chiꞌ, ix yicꞌbꞌat masanil ebꞌ aj Judá vin̈ dꞌa Babilonia chiꞌ, aton ebꞌ ixto can dꞌa 
yol chon̈abꞌ chiꞌ yedꞌ ebꞌ ix yacꞌoch sbꞌa yedꞌ ebꞌ aj Babilonia chiꞌ yedꞌ masanil 
ebꞌ anima. 10 Axon̈ej juntzan̈ ebꞌ mebꞌaꞌ ix yactejcan vin̈ dꞌa yol yic Judá chiꞌ, 
aton ebꞌ malaj jabꞌoc tas ay dꞌay. Ix acꞌchaj lum luum bꞌaj avabꞌil teꞌ uva dꞌa 
ebꞌ yedꞌ juntzan̈xo teꞌ avbꞌen teꞌ.

Ix acꞌjiel vin̈aj Jeremías dꞌa libre
11 A vin̈aj Nabucodonosor sreyal Babilonia, ix yal vin̈ dꞌa vin̈aj Nabuzaradán 

yajal dꞌa ebꞌ stan̈vumal vin̈ rey chiꞌ yuj tas tzin aj a in Jeremías in tic, ix 
yalan vin̈ icha tic: 12  Icꞌbꞌat vin̈ tic, tza tan̈van vin̈, man̈ ixtej vin̈, masanil 
tas scꞌan vin̈, tzacꞌ dꞌa vin̈, xchi vin̈ rey chiꞌ. 13  Yuj chiꞌ a vin̈aj Nabuzaradán 
yedꞌ vin̈aj Nabusazbán yedꞌ pax vin̈aj Nergal-sarezer yedꞌ juntzan̈xo ebꞌ vin̈ 
ay yopisio yedꞌ vin̈ sreyal Babilonia chiꞌ, 14  ix in schec icꞌjielta ebꞌ vin̈ dꞌa 
yamaqꞌuil bꞌaj ayin och preso chiꞌ. Ix in yacꞌancanoch ebꞌ vin̈ dꞌa yol scꞌabꞌ 
vin̈aj Gedalías yuninal vin̈aj Ahicam, yixchiquin vin̈aj Safán, yic tzin yacꞌan 
meltzaj vin̈ dꞌa in pat. Icha chiꞌ ix aj in can cajan dꞌa scal ebꞌ vetchon̈abꞌ.

Slolonel Jehová dꞌa vin̈aj Ebed-melec
15 Ayic ayintoecꞌ dꞌa yamaqꞌuil bꞌaj ayecꞌ ebꞌ stan̈vumal palacio chiꞌ, ix lolon 

Jehová dꞌayin, ix yalan icha tic: 16 Ixic dꞌa vin̈aj Ebed-melec aj Etiopía, tzalan 
dꞌa vin̈ icha tic: A Jehová Yajal dꞌa Smasanil, sDiosal Israel, a tzꞌalan icha tic: 
Ol vaqꞌuelcꞌoch tas valnaccan dꞌa spatic jun chon̈abꞌ tic. Ol javoc yaelal, man̈oc 
vachꞌilal. Ayic ol elcꞌoch juntzan̈ chiꞌ ol il val yedꞌ a sat. 17 A in Jehová in svalaꞌ 
to ol ach in tan̈vej yic vachꞌ man̈ ol ach och dꞌa yol scꞌabꞌ juntzan̈ anima bꞌaj 
tzach xiv chiꞌ. 18  A in val svalaꞌ to ol ach in colel dꞌa yol scꞌabꞌ ebꞌ, yuj chiꞌ man̈ 
ol ach miljocchamoc, yujto ayoch a pensar dꞌayin, xchi Jehová, xin chi dꞌa vin̈.

Ix can vin̈aj Jeremías yedꞌ vin̈aj Gedalías

40  1 Ix lolon Jehová dꞌayin ayic toxo ix in actajel dꞌa Ramá yuj vin̈aj 
Nabuzaradán yajal dꞌa ebꞌ stan̈vumal vin̈ sreyal Babilonia. Ix yil vin̈ 

to tzecꞌan in dꞌa qꞌuen cadena, ay in och dꞌa scal ebꞌ aj Jerusalén yedꞌ ebꞌ aj 
Judá, ebꞌ van yicꞌjibꞌat dꞌa Babilonia.

2  Ix in yicꞌanelta vin̈, ix yalan vin̈ dꞌayin icha tic: A Jehová a Diosal ix 
alani to ol yacꞌcot jun nivan yaelal tic dꞌa yibꞌan̈ jun chon̈abꞌ tic. 3 A ticnaic 
toxo ix yaqꞌuelcꞌoch tas ix yal chiꞌ. Ix yacꞌcot juntzan̈ tic dꞌa eyibꞌan̈, yujto 
maj e cꞌanabꞌajej tas ix yalaꞌ. 4 A ticnaic, ol viqꞌuel qꞌuen cadena tic dꞌayach. 
Tato a gana tzach bꞌat vedꞌ dꞌa Babilonia, syalaꞌ, a in ol ach in ya ilej. Tato 
malaj a gana tzach bꞌat jun, canan̈ dꞌa tic. Bꞌecan yaj masanil lum luum tic 
dꞌayach, syal a sicꞌlan bꞌaj snibꞌej a cꞌol tzach cani, xchi vin̈ dꞌayin. 5  Ayic 
manto in tacꞌvoclaj dꞌa vin̈, ix yalanxi vin̈ icha tic: Vachꞌ tzach meltzaj bꞌaj 
ayecꞌ vin̈aj Gedalías yuninal vin̈aj Ahicam, yixchiquin vin̈aj Safán, aton vin̈ 
chiꞌ ix yacꞌoch vin̈ sreyal Babilonia gobernadoral dꞌa Judá, tzach cajnaj yedꞌ 
vin̈ dꞌa scal ebꞌ etchon̈abꞌ. Syal pax a bꞌat bꞌaj a gana, xchi vin̈ dꞌayin. Ix lajvi 
chiꞌ ix yacꞌan jun silabꞌ yedꞌ jabꞌoc vael vin̈ dꞌayin, ix yalan quil co bꞌa vin̈ 
dꞌayin. 6 Icha chiꞌ ix aj in bꞌatcan dꞌa vin̈aj Gedalías dꞌa chon̈abꞌ Mizpa. Ix in 
cajnaj yedꞌ vin̈ dꞌa scal ebꞌ anima ixto can yuj vin̈aj Nabucodonosor chiꞌ.

Ebꞌ ix och ajcꞌolal dꞌa vin̈aj Gedalías 
(2R 25.23‑24)

7 Ay ebꞌ vin̈ yajalil ebꞌ soldado aj Judá scꞌubꞌejnaccanel sbꞌa dꞌa caltac teꞌ 
dꞌa ebꞌ soldado aj Babilonia. Ix yabꞌan ebꞌ vin̈ to a vin̈aj Gedalías yuninal 
vin̈aj Ahicam ix acꞌjioch gobernadoral yuj vin̈ sreyal Babilonia chiꞌ. A vin̈ ix 
och yajaliloc ebꞌ vin̈ vinac, ebꞌ ix ix, ebꞌ unin yedꞌ ebꞌ mebꞌaꞌ, aton ebꞌ maj 
icꞌjocbꞌatlaj dꞌa Babilonia chiꞌ. 8  Yuj chiꞌ ix bꞌat ebꞌ vin̈ yil vin̈ dꞌa Mizpa chiꞌ, 
aton ebꞌ vin̈ tic: Vin̈aj Ismael yuninal vin̈aj Netanías, vin̈aj Johanán yedꞌ 
vin̈aj Jonatán, aton ebꞌ vin̈ yuninal vin̈aj Carea, vin̈aj Seraías yuninal vin̈aj 
Tanhumet yedꞌ jayvan̈ ebꞌ vin̈ yuninal vin̈aj Efai aj Netofa, vin̈aj Jezanías 
yuninal jun vin̈ aj Maacat, ajun ebꞌ vin̈ soldado ebꞌ vin̈ yedꞌoc. 9 Ix yacꞌan stiꞌ 
vin̈aj Gedalías dꞌa ebꞌ vin̈, ix yalan vin̈ icha tic: Man̈ ex xiv eyacꞌanoch e bꞌa 
dꞌa yol scꞌabꞌ ebꞌ aj Babilonia chiꞌ. Cajnajan̈ec dꞌa tic. Aqꞌuecoch e bꞌa dꞌa yol 
scꞌabꞌ vin̈ sreyal Babilonia chiꞌ yic malaj tas ol ex icꞌanoc. 10 A in tic ol in can 
dꞌa Mizpa tic, yic vachꞌ a in ol ex vacꞌ checlaj dꞌa yichan̈ ebꞌ aj Babilonia chiꞌ, 
ayic ol javoc ebꞌ dꞌa tic. A ex tic, molbꞌejec sat teꞌ uva yedꞌ sat teꞌ avbꞌen teꞌ 
yedꞌ aceite. Icha chiꞌ ol ex cann̈ej dꞌa juntzan̈ chon̈abꞌ toxo ix eyicꞌ chiꞌ, xchi 
vin̈ dꞌa ebꞌ vin̈. 11 An̈ejtonaꞌ jantac ebꞌ aj Judá aybꞌat dꞌa Moab, dꞌa Amón, 
dꞌa Edom yedꞌ dꞌa juntzan̈xo nación, ix yabꞌan ebꞌ to ayto anima ix can yuj 
vin̈ sreyal Babilonia dꞌa Judá. Ix yabꞌanpax ebꞌ to a vin̈aj Gedalías yuninal 
vin̈aj Ahicam, yixchiquin vin̈aj Safán ix acꞌjioch gobernadoral. 12  Masanil ebꞌ 
sacleminac yajcanbꞌat chiꞌ, ix meltzajxi ebꞌ dꞌa Judá. Ix javi ebꞌ schꞌox sbꞌa 
dꞌa vin̈aj Gedalías dꞌa Mizpa chiꞌ. Ix lajvi chiꞌ ix smolbꞌan sat teꞌ uva ebꞌ yedꞌ 
juntzan̈xo sat teꞌ avbꞌen teꞌ.

13 A vin̈aj Johanán yuninal vin̈aj Carea yedꞌ juntzan̈xo ebꞌ vin̈ yajal soldado 
ix can dꞌa caltac teꞌ chiꞌ, ix cꞌoch ebꞌ vin̈ dꞌa vin̈aj Gedalías dꞌa Mizpa chiꞌ, 14 ix 
yalan ebꞌ vin̈ dꞌa vin̈ icha tic:

—¿Ix am abꞌi  to a vin̈aj Baalis sreyal Amón ix checancot vin̈aj Ismael 
yuninal vin̈aj Netanías yic tzach smilanchamoc? xchi ebꞌ vin̈.

Palta a vin̈aj Gedalías chiꞌ, maj schalaj vin̈ dꞌa ebꞌ vin̈. 15  Yuj chiꞌ dꞌa 
cꞌubꞌeltac ix yal vin̈aj Johanán dꞌa vin̈aj Gedalías chiꞌ:

—Cha in bꞌati yic bꞌat in milcham vin̈aj Ismael chiꞌ. Malaj junoc mach ol 
ojtacaneloc mach ix milancham vin̈. ¿Tas yuj ol ach co cha smilcham vin̈? 
Tato ol ach cham yuj vin̈, ol saclemcanbꞌat masanil ebꞌ ayxoecꞌ tic edꞌoc, 
axom somchajbꞌat ebꞌ toxo ix can dꞌa Judá tic junelxo, xchi vin̈.

16 Ix tacꞌvi vin̈aj Gedalías chiꞌ dꞌa vin̈ icha tic:
—Man̈ a naꞌ icha chiꞌ. A tas tzꞌalchaj dꞌa spatic vin̈aj Ismael chiꞌ, man̈ 

yeloclaj, xchi vin̈.

Ix miljicham vin̈aj Gedalías 
(2R 25.25‑26)

41  1 A dꞌa yuquil uj ix bꞌat vin̈aj Ismael yuninal vin̈aj Netanías yedꞌ lajun̈van̈ 
soldado dꞌa Mizpa yic bꞌat lolon ebꞌ vin̈ yedꞌ vin̈aj Gedalías chiꞌ, junn̈ej 

ix va ebꞌ vin̈ yedꞌ vin̈. (A vin̈aj Ismael chiꞌ, yixchiquin pax vin̈ vin̈aj Elisama, 
yin̈tilal ebꞌ vin̈ rey, nivan yopisio vin̈ dꞌa vin̈ sreyal Judá dꞌa yalan̈taxo.) 2 Yacbꞌan 
van sva ebꞌ vin̈, ix qꞌue vaan vin̈aj Ismael yedꞌ ebꞌ vin̈ lajun̈van̈ ajun yedꞌ chiꞌ, 

ix smilancham vin̈aj Gedalías chiꞌ ebꞌ vin̈ dꞌa qꞌuen espada, aton vin̈ ix acꞌjioch 
gobernadoral dꞌa Judá yuj vin̈ sreyal Babilonia. 3 Ix smilanpaxcham masanil ebꞌ 
aj Judá yedꞌ ebꞌ soldado aj Babilonia ayecꞌ yedꞌ vin̈aj Gedalías vin̈aj Ismael chiꞌ.

4 Axo dꞌa jun xo cꞌu, ayic toxo ix cham vin̈aj Gedalías chiꞌ, manta mach 
tzꞌojtacanel tas ix uji chiꞌ, 5 ix cꞌoch 80 ebꞌ vin̈ vinac spetoj dꞌa Siquem, dꞌa Silo 
yedꞌ dꞌa Samaria. Toxo ix sjoxel xil stiꞌ ebꞌ vin̈, tzilchimtac spichul ebꞌ vin̈ ayochi, 
axo snivanil ebꞌ vin̈ echentac yaji, munil a ebꞌ vin̈ icha chiꞌ ix yutej sbꞌa. Yedꞌnac 
ixim trigo ebꞌ vin̈ yedꞌ incienso yic syacꞌ ebꞌ vin̈ silabꞌil dꞌa Jehová dꞌa templo. 6 A 
dꞌa Mizpa chiꞌ ix elta vin̈aj Ismael chiꞌ ul scha ebꞌ vin̈, van stzꞌacan ocꞌ sbꞌa vin̈, 
axo yic ix schalan sbꞌa vin̈ yedꞌ ebꞌ vin̈, ix yalan vin̈ dꞌa ebꞌ vin̈ icha tic:

—Cotan̈ec, ul ilec vin̈aj Gedalías yuninal vin̈aj Ahicam, xchi vin̈.
7 Palta an̈ej  yic ix cꞌoch ebꞌ vin̈ vinac chiꞌ dꞌa snan̈al chon̈abꞌ chiꞌ, ix 

miljicham ebꞌ vin̈ yuj vin̈aj Ismael chiꞌ yedꞌ ebꞌ ajun yedꞌ vin̈. Ix yumjicanbꞌat 
snivanil ebꞌ vin̈ dꞌa yol jun nivan jul yedꞌtal aꞌ. 8  Palta ay lajun̈van̈ ebꞌ vin̈ dꞌa 
scal ebꞌ vin̈ van smiljicham chiꞌ ix alan dꞌa vin̈aj Ismael chiꞌ:

—Man̈ on̈ a milchamoc, a on̈ tic ay ixim co trigo, ixim cebada, co aceite, ay 
pax nocꞌ co yal chabꞌ. A juntzan̈ chiꞌ cꞌubꞌanel cuj dꞌa spatictaquel co chon̈abꞌ, 
xchi ebꞌ vin̈.

Yuj chiꞌ majxo miljoccham ebꞌ vin̈ yuj vin̈aj Ismael yedꞌ ebꞌ ajun yedꞌ vin̈. 
9 (A jun jul bꞌaj ix acꞌjiem snivanil ebꞌ vin̈ ix smilcham vin̈aj Ismael chiꞌ, 
aton jun schecnac vin̈aj rey Asa joychajoc, yic scolannac sbꞌa vin̈ dꞌa vin̈aj 
Baasa sreyal Israel. A jun jul chiꞌ te levan, palta ix bꞌudꞌji yuj snivanil ebꞌ 
anima ix smilcham vin̈aj Ismael chiꞌ.) 10 Ix yicꞌanbꞌat ebꞌ ix yisil vin̈ rey vin̈aj 
Ismael chiꞌ yedꞌ ebꞌ anima ayecꞌ dꞌa Mizpa chiꞌ, aton ebꞌ ix acꞌji stan̈vej vin̈aj 
Gedalías yuj vin̈aj Nabuzaradán. Ix icꞌjibꞌat ebꞌ yuj vin̈, yic sbꞌatcan ebꞌ dꞌa 
yol smacbꞌen Amón presoal.

11 Axo yic ix yabꞌan vin̈aj Johanán yuninal vin̈aj Carea yedꞌ ebꞌ yajalil 
soldado ayecꞌ yedꞌoc, yuj jantac chucal ix scꞌulej vin̈aj Ismael chiꞌ, 12  ix 
smolbꞌan masanil ebꞌ soldado ebꞌ vin̈, ix bꞌat ebꞌ vin̈ yacꞌ oval yedꞌ vin̈aj 
Ismael chiꞌ. A bꞌaj ay jun nivan yedꞌtal aꞌ dꞌa Gabaón, ataꞌ ix ilchaj vin̈ yuj ebꞌ 
vin̈. 13 Axo ebꞌ van yicꞌjibꞌat icha presoal yuj vin̈aj Ismael chiꞌ, ayic ix yilan 
vin̈aj Johanán chiꞌ ebꞌ yedꞌ ebꞌ vin̈ yajalil ebꞌ soldado ajun yedꞌ vin̈, ix te 
tzalaj ebꞌ. 14 Ix meltzaj ebꞌ smasanil, ix yacꞌanoch sbꞌa ebꞌ yedꞌ vin̈aj Johanán 
chiꞌ. 15 Palta axo vin̈aj Ismael chiꞌ yedꞌ vajxacvan̈xo ebꞌ vin̈ ajun yedꞌoc, ix el 
lemnaj ebꞌ vin̈, ix bꞌatcan ebꞌ vin̈ dꞌa yol yic Amón.

16 A vin̈aj Johanán yedꞌ ebꞌ soldado chiꞌ ix icꞌanxicanecꞌ ebꞌ anima, ix coljipax 
ebꞌ yuj ebꞌ vin̈, aton ebꞌ cajan dꞌa Mizpa ix yicꞌbꞌat vin̈aj Ismael chiꞌ ayic ix lajvi 
smilancham vin̈aj Gedalías vin̈. A juntzan̈ ebꞌ anima chiꞌ, ay ebꞌ vin̈ soldado, ay ebꞌ 
ix ix, ay ebꞌ unin, ay pax ebꞌ nivac yopisio. Aton ebꞌ ix icꞌjixicanecꞌ dꞌa vin̈aj Ismael 
dꞌa Gabaón 17-18 yic sbꞌat ebꞌ elelal dꞌa Egipto yujto xivnac ebꞌ dꞌa ebꞌ aj Babilonia, 
yujto ix miljicham vin̈aj Gedalías, vin̈ ix sicꞌjioch gobernadoral yuj vin̈ sreyal 
Babilonia yuj vin̈aj Ismael. Ix bꞌatn̈ej ebꞌ, masanto ix cꞌoch ebꞌ dꞌa Gerut-quimam, 
dꞌa slacꞌanil Belén. Ataꞌ ix och vaan ebꞌ, yujto van sbꞌat ebꞌ dꞌa Egipto chiꞌ yalani.

Ix scꞌan slesal ebꞌ anima dꞌa vin̈aj Jeremías

42  1 Masanil ebꞌ vin̈ yajalil ebꞌ soldado ajun yedꞌ vin̈aj Johanán yuninal 
vin̈aj Carea yedꞌ pax vin̈aj Jezanías yuninal vin̈aj Osaías yedꞌ 

masanil ebꞌ anima, ebꞌ ay yelcꞌochi yedꞌ ebꞌ malaj yelcꞌochi, ix javi ebꞌ dꞌayin 
Jeremías schecabꞌ in Dios tic. 2  Ix yalan ebꞌ icha tic:

—Ay val jun tas ol co cꞌan dꞌayach ticnaic, man̈ a tenecꞌ dꞌayon̈: Lesalvan̈ 
dꞌa Jehová co Diosal cuj jayvan̈ on̈ ix on̈ can ic. A dꞌa yalan̈taxo, tzijtum co 
bꞌeyi, palta axo ticnaic axon̈ej jayvan̈ on̈ ayon̈ecꞌ tic on̈ cani. 3 Lesalvan̈ dꞌa 
Jehová co Diosal cuuj yic vachꞌ ol schꞌox dꞌayon̈ tas bꞌeal ol qꞌuicꞌaꞌ yedꞌ tas 
vachꞌ ol co cꞌulej, xchi ebꞌ.

4 Ix in tacꞌvi dꞌa ebꞌ, ix valan icha tic:
—Vachꞌ yaji. Ol in lesalvoc dꞌa Jehová co Diosal eyuuj, icha ix aj e cꞌanan 

chiꞌ dꞌayin. Jantacn̈ej tas ol yal Jehová dꞌayin a ol valxi dꞌayex. Malaj jabꞌoc 
tas ol in cꞌubꞌejeli, xin chi dꞌa ebꞌ.

5 Ix tacꞌvixi ebꞌ dꞌayin icha tic:
—Aocabꞌ Jehová chiꞌ testigo tzꞌajcan dꞌayon̈, tato man̈ ol co cꞌanabꞌajej tas 

ol yal chiꞌ dꞌayach. 6 Tato ol scha co cꞌol tas ol aj spacan Jehová co Diosal chiꞌ 
dꞌayach, mato man̈ ol scha co cꞌool, palta ol co cꞌanabꞌajejn̈ej tas ol yal chiꞌ. 
Scal dꞌayach to tza cꞌan dꞌay cuuj yic vachꞌ ol on̈ elcꞌochoc, xchi ebꞌ.

A spac slesal vin̈aj Jeremías
7 Sbꞌalun̈ilxo cꞌual chiꞌ, ichato chiꞌ ix lolon Jehová dꞌayin. 8  Yuj chiꞌ ix 

vavtejcot vin̈aj Johanán yedꞌ ebꞌ vin̈ yajal soldado yedꞌ masanil ebꞌ anima, 
ebꞌ nivac yelcꞌochi yedꞌ ebꞌ malaj yelcꞌochi. 9 Ix valan icha tic: A Jehová co 
Diosal a on̈ israel on̈ tic, bꞌaj ix in tevi yuj tas ix eyal dꞌayin, a tzꞌalan icha tic: 
10 Tato tzex cajnajcan dꞌa jun lum tic, ol vacꞌbꞌat vachꞌilal dꞌa eyibꞌan̈, man̈xo 
ol ex in sateli. Ol vacꞌ qꞌuibꞌ e bꞌisul, man̈xo ol ex vacꞌ icꞌjocbꞌatoc. Yujto ya 
ix vabꞌ yuj jun nivan yaelal ix vacꞌbꞌat dꞌa eyibꞌan̈ tic. 11 A in Jehová in svalaꞌ: 
Man̈xo ex xiv dꞌa vin̈ sreyal Babilonia, aton vin̈ bꞌaj tzex te xivi. A ticnaic 
man̈xo ex xivoc, yujto ayinn̈ejecꞌ eyedꞌoc, ol ex in colel dꞌa yol scꞌabꞌ vin̈. 12  Ay 
val voqꞌuelcꞌolal dꞌayex. An̈ejtonaꞌ ol vacꞌ ocꞌ pax scꞌol jun vin̈ rey chiꞌ dꞌayex, 
ol ex yacꞌanxi meltzaj vin̈ dꞌa e chon̈abꞌ, xchi Jehová.

13 Palta tato max e cꞌanabꞌajej tas syal Jehová co Dios chiꞌ, tato tzeyal icha 
tic: Malaj co gana co can dꞌa jun chon̈abꞌ tic. 14 Ol on̈ bꞌat dꞌa Egipto. Ataꞌ 
ol on̈ cajnajoc, bꞌaj man̈xo ol quil oval, man̈xo ol cabꞌ yocꞌ qꞌuen trompeta, 
man̈xo ol on̈ cham yuj vejel, tato xe chi, 15 yuj chiꞌ abꞌec a ex ayex to can dꞌa 
Judá tic, tas val syal Jehová co Diosal Yajal dꞌa Smasanil: Tato tzex ecꞌ val 
dꞌa yibꞌan̈ e bꞌat dꞌa Egipto chiꞌ yic tzex cajnaj taꞌ e naani, 16 a oval yedꞌ vejel 
bꞌaj tzex xiv chiꞌ, ol cꞌoch dꞌayex taꞌ. Ataꞌ ol ex chamoc. 17 Masanil ebꞌ sbꞌat 
dꞌa Egipto yic scajnaj taꞌ, ol cham ebꞌ yuj oval, yuj vejel, yuj pax ilya. Malaj 
junoc mach man̈ ol chamoc, man̈xalaj mach ol yal scolan sbꞌa dꞌa yaelal ol 
vacꞌbꞌat taꞌ, xchi Jehová.

18  A Jehová Yajal dꞌa Smasanil, co Diosal, a tzꞌalan icha tic: Icha ix aj sja 
yoval in cꞌol dꞌa yibꞌan̈ ebꞌ cajan dꞌa Jerusalén, icha val chiꞌ ol aj sja pax yoval 
in cꞌol dꞌa eyibꞌan̈ a ex tic, tato ol ex bꞌat dꞌa Egipto chiꞌ. Ayic ol ex yilan ebꞌ 
anima dꞌa juntzan̈xo nación to icha sjavi dꞌa yibꞌan̈ ebꞌ catabꞌil, icha chiꞌ ol ex 
ajoc, ol xiv ebꞌ, ol ex bꞌuchjoc yuj ebꞌ. Man̈xa bꞌaqꞌuin̈ ol eyilxi jun e lum tic, 
xchi Jehová. 19 A ex aj Judá ex ixto ex can tic, a Jehová van yalan dꞌayex yic 
max ex bꞌat dꞌa Egipto chiꞌ. Ojtaquejequeli to a in van valan dꞌayex ticnaic, 
20 te nivan e pitalil van eyacꞌanochi, yujto ix e chec in cꞌanbꞌej dꞌa Jehová 

* 43.13 A jun scuch obelisco, aton qꞌuen qꞌueen latzꞌbꞌilqꞌue tzꞌucan yuj ebꞌ, tzꞌubꞌan tzꞌubꞌan yaj 
schon. A ebꞌ aj Egipto chiꞌ, a jun sdiosal ebꞌ schꞌox jun chiꞌ. 

co Diosal, ix eyalan dꞌayin icha tic: Lesalvan̈ dꞌa Jehová co Diosal cuuj. Ol 
acꞌan cojtaquejel masanil tas ol yalaꞌ, ol co cꞌanabꞌajani, xe chi. 21 Toxo ix 
vacꞌ eyojtaquejel tas ix yal Jehová co Diosal chiꞌ, palta max yal pax e cꞌol tze 
cꞌanabꞌajej. 22  Yuj chiꞌ, ojtaquejequeli to ol ex cham yuj oval, yuj vejel, yuj pax 
ilya dꞌa jun chon̈abꞌ bꞌaj e gana tzex bꞌatcan chiꞌ, xin chi dꞌa ebꞌ.

Bꞌatnac ebꞌ aj Judá dꞌa Egipto

43  1 Ayic ix lajvi valan masanil tas ix schec Jehová val dꞌa ebꞌ anima 
chiꞌ, 2  axo vin̈aj Jezanías yuninal vin̈aj Osaías, vin̈aj Johanán yuninal 

vin̈aj Carea yedꞌ pax juntzan̈xo ebꞌ vin̈ vinac te acꞌumtac, ix yalan ebꞌ vin̈ 
dꞌayin: Man̈ yeloc juntzan̈ lolonel tzal chiꞌ. Yujto a Jehová co Diosal maj 
yal-laj dꞌayach to max on̈ bꞌat dꞌa Egipto yic tzon̈ cajnaj taꞌ. 3  A vin̈aj Baruc 
yuninal vin̈aj Nerías, a vin̈ tzꞌalan juntzan̈ lolonel tic dꞌa co patic yic tzon̈ 
yacꞌoch vin̈ dꞌa yol scꞌabꞌ ebꞌ aj Babilonia chiꞌ, yic tzon̈ smilancham ebꞌ, ma 
on̈ yicꞌanbꞌat ebꞌ dꞌa Babilonia chiꞌ, xchi ebꞌ vin̈.

4 Icha chiꞌ ix aj yoch spitalil vin̈aj Johanán yedꞌ ebꞌ vin̈ yajal soldado yedꞌ 
pax masanil ebꞌ anima. Maj canlaj ebꞌ dꞌa Judá icha ix aj yalan Jehová chiꞌ. 
5  A ebꞌ aj Judá ix saclembꞌat dꞌa junjun nación, aton ebꞌ toxo ix smolbꞌejxi 
sbꞌa dꞌa Judá chiꞌ yic scajnajxi ebꞌ taꞌ, a vin̈aj Johanán chiꞌ yedꞌ ebꞌ vin̈ yajal 
soldado ix icꞌanbꞌat ebꞌ dꞌa Egipto. 6 Ix yicꞌanpaxbꞌat ebꞌ vin̈ vinac ebꞌ vin̈, ebꞌ 
ix ix, ebꞌ unin yedꞌ ebꞌ ix yisil vin̈ rey yedꞌ masanil ebꞌ ix acꞌjicanoch dꞌa yol 
scꞌabꞌ vin̈aj Gedalías yuj vin̈aj Nabuzaradán. Ix in yicꞌanpaxbꞌat ebꞌ vin̈ yedꞌ 
vin̈aj Baruc. 7 Man̈ jabꞌoc ix scꞌanabꞌajej ebꞌ tas ix yal Jehová. Ix on̈ bꞌat co 
masanil dꞌa Egipto chiꞌ. Ato dꞌa jun chon̈abꞌ scuch Tafnes ix on̈ cꞌoch cajan.

8  A dꞌa chon̈abꞌ Tafnes chiꞌ ix lolon Jehová dꞌayin, ix yalan icha tic: 9 Icꞌbꞌat 
jayeoc nivac qꞌueen, tza mucan dꞌa scal lum bꞌaqꞌuech lum dꞌa stiꞌ yamaqꞌuil 
spalacio ebꞌ vin̈ sreyal Egipto ay dꞌa jun chon̈abꞌ tic. Dꞌa yichan̈ ebꞌ etchon̈abꞌ 
chiꞌ tza muquem qꞌueen. 10 Tzalan dꞌa ebꞌ icha tic: A Jehová co Diosal a on̈ 
israel on̈ tic, Yajal dꞌa Smasanil, a tzꞌalani: Ol vicꞌcot vin̈aj Nabucodonosor 
in checabꞌ, vin̈ sreyal Babilonia, ol vacꞌ yaqꞌuem scꞌojnubꞌ vin̈, ol sbꞌoanqꞌue 
smantiado vin̈ yen̈uloc dꞌa yibꞌan̈ juntzan̈ qꞌuen qꞌueen ix a muquem tic. 11 Ol 
javoc vin̈, ol satanel Egipto tic vin̈. A mach yic yaj scham yuj ilya, a ilya chiꞌ 
ol icꞌan schami. A mach yic yaj yicꞌjibꞌat dꞌa chꞌoc chon̈abꞌil, ol icꞌjocn̈ejbꞌatoc. 
A mach yic yaj smiljicham dꞌa oval, dꞌa oval chiꞌ ol chamoc. 12  Ol sn̈usantzꞌa 
juntzan̈ stemplo sdiosal ebꞌ aj Egipto tic vin̈, ol yicꞌanbꞌat juntzan̈ scomon 
diosal ebꞌ chiꞌ vin̈. Icha junoc tan̈vum calnel pilan syiqꞌuel nocꞌ sip dꞌa 
spichul, icha chiꞌ ol yutej Egipto tic vin̈aj Nabucodonosor chiꞌ, pilan ol yicꞌbꞌat 
sbꞌeyumal vin̈, juncꞌolal ol meltzaj vin̈. 13 Ol juchajpaxem juntzan̈ obelisco dꞌa 
Bet-semes dꞌa Egipto, axo stemplo sdiosal ebꞌ ol n̈usjoctzꞌaoc, xchi Jehová, xin 
chi dꞌa ebꞌ. *

Slolonel Jehová dꞌa ebꞌ aj Judá dꞌa Egipto

44  1 Aton juntzan̈ lolonel tic ix yal Jehová dꞌayin Jeremías in tic, yic 
sval dꞌa ebꞌ aj Judá, aton ebꞌ ix cꞌoch cajan dꞌa yol smacbꞌen Egipto, 

aton dꞌa Migdol, dꞌa Tafnes, dꞌa Menfis yedꞌ dꞌa Patros. 2  A Jehová Yajal dꞌa 
Smasanil, aton co Diosal a on̈ israel on̈ tic, a tzꞌalan icha tic: A ex tic, ix eyil 
masanil yaelal ix vacꞌbꞌat dꞌa yibꞌan̈ Jerusalén yedꞌ dꞌa yibꞌan̈ juntzan̈ chon̈abꞌ 
dꞌa yol yic Judá. A ticnaic a juntzan̈ chon̈abꞌ chiꞌ satnaqueli. Man̈xa junoc 
mach cajan dꞌay, 3  yujn̈ej val chucal scꞌulej ebꞌ. Ix stzuntzejcot yoval in cꞌol 
ebꞌ, yujto ix och ebꞌ ejmelal dꞌa juntzan̈ comon dios, ix sn̈usanpax incienso 
ebꞌ dꞌa juntzan̈ chiꞌ. A dꞌa juntzan̈ dios chiꞌ, malaj yalan yic ebꞌ yedꞌ ex a ex 
tic yedꞌ pax ebꞌ e mam eyicham. 4 Tzijtum el ix in checbꞌat ebꞌ in checabꞌ, yic 
sbꞌat yalan ebꞌ dꞌayex to max e bꞌeybꞌalej juntzan̈ chiꞌ, yujto max schalaj in 
cꞌool. 5 Palta maj e cꞌanabꞌajej, maj e chapax eyabꞌ tas ix valaꞌ. Maj eyactejcan 
e cꞌulan chucal, ix ex te qꞌue val chaan̈ e n̈usan incienso dꞌa juntzan̈ comon 
dios chiꞌ. 6  Yuj chiꞌ ix cot yoval in cꞌool, icha teꞌ cꞌacꞌ ix aj scꞌoch copnaj dꞌa 
yibꞌan̈ juntzan̈ chon̈abꞌ dꞌa yol yic Judá yedꞌ dꞌa yoltac scalleal Jerusalén. Icha 
chiꞌ ajnac yem lan̈najoc masanto ticnaic.

7 Yuj chiꞌ, a in Jehová Yajal in dꞌa Smasanil, e Diosal in, a in svalaꞌ: ¿Tas yuj 
tzeyicꞌcot jun nivan yaelal chiꞌ dꞌa eyibꞌan̈? ¿Tas yuj ol ex cham e masanil ex 
aj Judá? Ol cham ebꞌ vin̈ vinac, ebꞌ ix ix, ebꞌ unin yedꞌ pax ebꞌ vanto yalji, 
syalelcꞌochi to man̈xa ex ol ex canoc. 8  ¿Tas yuj tzin e tzuntzej yuj tas tze 
cꞌulej, tze n̈usan incienso dꞌa juntzan̈ comon dios dꞌa Egipto bꞌaj ix ex javi 
cajan tic? Yuj val juntzan̈ chiꞌ ol ex sateloc. Ol ex bꞌuchjoc yuj juntzan̈xo 
nación dꞌa yolyibꞌan̈qꞌuinal tic ayic ol yilan ebꞌ to icha tas sjavi dꞌa yibꞌan̈ ebꞌ 
catabꞌil, icha chiꞌ ol ex ajoc. 9 ¿Tom toxo ix bꞌat satcꞌolal eyuuj jantac chucal 
scꞌulejnac ebꞌ e mam eyicham, ebꞌ vin̈ sreyal Judá yedꞌ ebꞌ ix yetbꞌeyum yedꞌ 
pax juntzan̈ chucal e cꞌulejnac yedꞌ ebꞌ ix eyetbꞌeyum dꞌa juntzan̈ chon̈abꞌ 
dꞌa yol yic Judá yedꞌ dꞌa yoltac scalleal Jerusalén? 10 An̈ejtonaꞌ ticnaic, max e 
qꞌuex e bꞌeybꞌal, max ex xivpax jabꞌoc. Max e cꞌanabꞌajej in checnabꞌil yedꞌ in 
cꞌaybꞌubꞌal vacꞌnac dꞌayex yedꞌ dꞌa ebꞌ e mam eyicham.

11 Yuj chiꞌ a in Jehová Yajal in dꞌa Smasanil, e Diosal in, a in svalaꞌ: Toxo ix 
in naꞌ to ol vacꞌbꞌat jun yaelal dꞌa eyibꞌan̈, ol ex vacꞌan satel e masanil ex aj 
Judá. 12  A ex ix ex canlej cajan dꞌa Judá, palta ix ex ecꞌ dꞌa yibꞌan̈ e javi dꞌa 
Egipto tic. Ol ex satel dꞌa juneln̈ej, schacot dꞌa ebꞌ neneꞌ unin masanto dꞌa ebꞌ 
icham anima, ol cham ebꞌ yuj oval yuj pax vejel. Ol ja in catabꞌ dꞌa eyibꞌan̈, 
obꞌiltac ol ex vutoccanoc. A ebꞌ ol ex ilanoc ol te xiv ebꞌ. 13  Ol vacꞌ eyaelal 
mach ex ix ex javi cajan dꞌa Egipto tic yedꞌ oval, vejel yedꞌ pax ilya icha ajnac 
vacꞌan syaelal ebꞌ aj Jerusalén. 14 Malaj junoc ex aj Judá ex tic, a ex ix ex ja 
cajan dꞌa Egipto tic olto ex canoc, man̈xa junoc mach ol yal yeli. Vachꞌchom 
ol e nibꞌejxicꞌoch e bꞌa dꞌa Judá yic tzex cajnajxi dꞌay, palta axon̈ej jayvan̈oc 
ex ol ex el elelal, ol ex cꞌoch e col e bꞌa taꞌ, xchi Jehová, xin chi dꞌa ebꞌ.

15  Yuj chiꞌ masanil ebꞌ vin̈ ojtannac to a ebꞌ ix yetbꞌeyum ebꞌ vin̈ sn̈us 
incienso ebꞌ ix dꞌa juntzan̈ comon dios yedꞌ masanil ebꞌ ix ix ayecꞌ taꞌ, te 
tzijtum ebꞌ molaneqꞌui yedꞌ pax masanil ebꞌ aj Judá cajan dꞌa Egipto yedꞌ dꞌa 
Patros, ix tacꞌvi ebꞌ dꞌayin icha tic:

16  —A on̈ tic, man̈ ol co cꞌanabꞌajejlaj slolonel Jehová ix al chiꞌ dꞌayon̈. 
17 An̈ej tas sco naꞌ an̈ej ol co bꞌeybꞌalej. Ol co n̈usn̈ej incienso, ol cacꞌn̈ej pax 
vino silabꞌil dꞌa ix yajalil satchaan̈, icha van co cꞌulan ticnaic, icha scꞌulejnac 
pax ebꞌ co mam quicham yedꞌ ebꞌ co reyal yedꞌ ebꞌ yajalil dꞌa yoltac juntzan̈ 
chon̈abꞌ dꞌa Judá yedꞌ dꞌa yoltac scalleal Jerusalén. Yujto a dꞌa pecaꞌ chiꞌ, 

ay co vael, tzalajcꞌolaln̈ej ecꞌnac on̈, malaj yaelal javinac dꞌa quibꞌan̈. 18  Ato 
ix cactan co n̈usan incienso yedꞌ cacꞌan vino silabꞌil dꞌa ix yajalil satchaan̈, 
man̈xalaj tas ay dꞌayon̈, tzon̈ cham yuj vejel yedꞌ yuj oval, xchi ebꞌ.

19 Ix yalan ebꞌ ix ix icha tic:
—A on̈ tic ix co bꞌo ixim vail icha yechel ix yajalil satchaan̈, ix co n̈usan 

incienso, ix cacꞌanpax vino silabꞌil dꞌay. Masanil tas ix co cꞌulej chiꞌ, dꞌa 
yichan̈ ebꞌ vin̈ quetbꞌeyum ix co cꞌulej, xchi ebꞌ ix.

20 Ix lajvi chiꞌ, ix in tacꞌvi dꞌa ebꞌ vin̈ vinac yedꞌ dꞌa ebꞌ ix ix alan juntzan̈ 
chiꞌ dꞌayin, ix valan icha tic:

21 —¿Am e naan a ex tic to man̈ yojtacoc Jehová, ma ix bꞌat satcꞌolal yuj 
bꞌaj ix e n̈us incienso dꞌa juntzan̈ comon dios chiꞌ dꞌa yoltac chon̈abꞌ yedꞌ 
dꞌa yoltac scalleal Jerusalén icha yutejnac sbꞌa ebꞌ co mam quicham, ebꞌ co 
reyal, ebꞌ yajal yaj dꞌa co cal yedꞌ masanil ebꞌ anima dꞌa yol yic Judá? 22  Palta 
majxo techaj juntzan̈ e bꞌeybꞌal te chuc chiꞌ yuj Jehová chiꞌ, maj scha scꞌool. 
Yuj chiꞌ a co chon̈abꞌ toxo ix pojchajem ticnaic, man̈xa mach cajan dꞌay. Toxo 
ix ja scatabꞌ Jehová dꞌa yibꞌan̈, ste xiv anima yilani. 23  A jun yaelal ayoch 
dꞌa quibꞌan̈ tic, ix javi yujto an̈ejaꞌ e n̈usan incienso dꞌa juntzan̈ comon dios. 
An̈ejaꞌ eyacꞌanoch e mul dꞌa Jehová, yujto maj e cꞌanabꞌajej scꞌaybꞌubꞌal, 
slolonel yedꞌ pax schecnabꞌil, xin chi dꞌa ebꞌ.

24 Ix valanxi dꞌa ebꞌ ix ix yedꞌ dꞌa masanil anima chiꞌ icha tic:
—Abꞌec val jun slolonel Jehová tic ex vetchon̈abꞌ, ex cajan ex dꞌa yol yic 

Egipto tic ticnaic. 25 A Jehová Yajal dꞌa Smasanil, co Diosal a on̈ israel on̈ tic, 
a tzꞌalan icha tic: A ex tic yedꞌ ebꞌ ix eyetbꞌeyum, ix eyacꞌ e tiꞌ dꞌa ix yajal 
satchaan̈ e n̈usan incienso, eyacꞌanpax vino silabꞌil dꞌa ix, van e cꞌanabꞌajan 
e cꞌulan bꞌaj ix eyacꞌ e tiꞌ chiꞌ. Vachꞌtoni, cꞌanabꞌajejec e cꞌulan bꞌaj ix eyacꞌ e 
tiꞌ chiꞌ. 26 Palta e masanil ex aj Judá cajan ex dꞌa Egipto tic, abꞌec tas sval a 
in Jehová in tic dꞌayex: A in val svacꞌ in tiꞌ to man̈xa junoc ex aj Judá ex tic 
olto in eyacꞌ bꞌinaj dꞌa Egipto tic ayic tzeyacꞌan e tiꞌ dꞌa junoc tas. 27 Yujto van 
vilani to ol vacꞌbꞌat yaelal dꞌa eyibꞌan̈, man̈oc vachꞌil ol vacꞌbꞌati. Masanil ex 
aj Judá cajan ex dꞌa Egipto tic, ol ex satel yuj oval, yuj pax vejel. 28  Jayvan̈ 
exxon̈ej ol ex colchaj dꞌa scal oval, ol ex el dꞌa Egipto tic, ol ex meltzaj dꞌa 
Judá. Ichato chiꞌ e masanil ex aj Judá ix ex javi dꞌa Egipto tic, ol eyilaꞌ mach 
ol elcꞌoch slolonel, am vicoꞌ, mato a eyic ol elcꞌochoc. 29 A in Jehová in svacꞌ 
jun chꞌoxnabꞌil tic, ol vacꞌ yaelal nabꞌil vuj dꞌa eyibꞌan̈, ol ex in satel dꞌa jun 
nación tic, icha ix aj vacꞌan in tiꞌ. 30 Ol vacꞌoch vin̈aj Hofra sreyal Egipto dꞌa 
yol scꞌabꞌ ebꞌ ajcꞌol snibꞌan smilan vin̈, icha ix aj vacꞌanoch vin̈aj Sedequías 
sreyal Judá dꞌa yol scꞌabꞌ vin̈aj Nabucodonosor sreyal Babilonia, aton vin̈ 
yajcꞌol vin̈ snibꞌan smilanchamoc, xchi Jehová, xin chi.

A stiꞌ Jehová ix yacꞌ dꞌa vin̈aj Baruc

45  1 A dꞌa yic schan̈il abꞌil yoch vin̈aj Joacim yuninal vin̈aj Josías 
reyal dꞌa Judá, ayic toxo ix tzꞌibꞌchaj yuj vin̈aj Baruc yuninal vin̈aj 

Nerías tas ix val Jeremías in tic schecabꞌ in Dios, ataꞌ ix val dꞌa vin̈aj Baruc 
chiꞌ: 2-3  A Jehová co Diosal tzꞌalan dꞌayach icha tic: Ach Baruc, van alan 
icha tic: Obꞌiltac in. An̈ej yaelal yedꞌ ilcꞌolal syacꞌ Jehová dꞌayin. Vanxo 
in cꞌunbꞌi voqꞌui, maxtzac yal vicꞌan vip svabꞌi, xa chi. 4  Ina a in Jehová 
in, tzin satel tas ix in bꞌoꞌo, van in tocꞌanqꞌueta tas ix vavej dꞌa masanil 

jun nación tic. 5  ¿Tom smoj tza cꞌan tas tzꞌaj a qꞌuechaan̈? Man̈xo a cꞌanaꞌ, 
yujto ol vacꞌoch yaelal dꞌa yibꞌan̈ masanil anima. Palta a in Jehová in 
svalaꞌ, yaln̈ej bꞌaj ol ach cꞌochoc, man̈ ol ach in cha miljocchamoc, xchi 
Jehová, xin chi dꞌa vin̈.

Acꞌbꞌil ganar ebꞌ aj Egipto dꞌa Carquemis

46  1  Ix lolonxi Jehová dꞌayin Jeremías in tic yuj juntzan̈ nación. 
2  Ix yal yuj Egipto, yuj vin̈aj Necao sreyal Egipto yedꞌ pax 

ebꞌ soldado vin̈, aton vin̈ ix acꞌji ganar dꞌa Carquemis dꞌa slacꞌanil aꞌ 
Éufrates yuj vin̈aj Nabucodonosor sreyal Babilonia. Aton yic schan̈il 
abꞌil yoch vin̈aj Joacim yuninal vin̈aj Josías reyal dꞌa Judá, aton taꞌ ix 
uji jun chiꞌ.
 3 Tzꞌavaj ebꞌ yajalil ebꞌ soldado, syalan ebꞌ icha tic: Bꞌoec e maclabꞌ 

jul-labꞌ. Ixiquec oval.
 4 Aqꞌuecoch stzꞌum nocꞌ e chej, tzex qꞌue dꞌa yibꞌan̈ nocꞌ. Aqꞌuecqꞌue e 

qꞌuen xumpil tze tzolan e bꞌa. N̈iquecqꞌue ye sn̈iꞌ e lanza. Aqꞌuecoch 
smacul sn̈iꞌ e cꞌool, xchi ebꞌ.

 5 Palta, ¿tas jun van yuji tic? A svilani to a ebꞌ soldado vin̈aj Necao van 
smeltzaj ebꞌ dꞌa spatic yuj xivelal, sacleminac sbꞌatcan ebꞌ elelal. 
Maxtzac meltzajbꞌat qꞌuelan ebꞌ dꞌa spatic.

 6 A ebꞌ jelan sbꞌeyi maxtzac yal-laj yel lemnaj ebꞌ. Yedꞌ pax ebꞌ te tecꞌan, 
maxtzac yal-laj scolan sbꞌa ebꞌ. A dꞌa stojolal norte dꞌa stiꞌ aꞌ Éufrates, 
ataꞌ tzꞌacꞌji ganar ebꞌ, schampaxcan ebꞌ.

 7 ¿Mach jun nación syicꞌchaan̈ sbꞌa chiꞌ icha aꞌ Nilo, ma icha junoc a aꞌ 
tzꞌel dꞌa smelemal?

 8 Aton Egipto van yicꞌanchaan̈ sbꞌa, icha tzꞌaj sqꞌue aꞌ Nilo, ma icha junoc 
a aꞌ tzꞌel dꞌa smelemal. Ix yalan ebꞌ aj Egipto chiꞌ icha tic: Ol on̈ 
qꞌuibꞌchaan̈, ol co mac sat lum luum tic, ol laj co satel chon̈abꞌ yedꞌ 
masanil ebꞌ cajan dꞌay, xchi ebꞌ.

 9 Pilec eyip yedꞌ nocꞌ e chej. Iqꞌuecbꞌat e carruaje. Bꞌatocabꞌ ebꞌ soldado aj 
Etiopía yedꞌ ebꞌ aj Libia, yedꞌnacocabꞌ smaclabꞌ jul-labꞌ ebꞌ. Bꞌatocabꞌ 
pax ebꞌ soldado aj Lidia te jelan sjulvaji.

 10 Aton jun scꞌual yoval in cꞌol a in Jehová Yajal in dꞌa smasanil, jun cꞌual 
yic ol in pacan in bꞌa dꞌa ebꞌ ayoch ajcꞌolal dꞌayin. Yuj qꞌuen espada ol 
cham ebꞌ smasanil, masanto ol pimbꞌoc qꞌuen yuj chicꞌ, yujto tzijtum 
ebꞌ soldado ol vacꞌ miljoccham dꞌa norte, dꞌa slacꞌanil aꞌ Éufrates. 
Icha nocꞌ silabꞌ ol aj scham ebꞌ.

 11 Ex aj Egipto, ixiquec dꞌa Galaad e say yan̈al tas tzex icꞌan chiꞌ. 
Vachꞌchom te nivan yan̈al chiꞌ tze cꞌanaꞌ, palta malaj ol ochoc, yujto 
man̈xalaj yan̈al tas tzex icꞌan chiꞌ.

 12 Yojtacxo masanil nación to van yel e qꞌuixvelal. Masanil bꞌaj tzꞌabꞌchaj 
yel eyav. Toxon̈ej stenlaj sbꞌa ebꞌ soldado, junn̈ej bꞌaj stelvican ebꞌ dꞌa 
sat luum, xchi Jehová.

Ol javoc vin̈aj Nabucodonosor dꞌa Egipto
13  Ix yalanxi Jehová dꞌayin Jeremías in tic yuj tas ol aj sja vin̈aj 

Nabucodonosor sreyal Babilonia yacꞌ oval dꞌa Egipto tic:

 14 Alel dꞌa yol smacbꞌen Egipto, aton dꞌa Migdol, dꞌa Menfis yedꞌ dꞌa Tafnes 
icha tic: Aqꞌuec lista e bꞌa. Macvajan̈ec, yujto van scham ebꞌ anima 
dꞌa e lacꞌanil yuj qꞌuen espada.

 15 ¿Tas yuj toxon̈ej teltumbꞌa ebꞌ soldado? ¿Tas yuj maj yal stecꞌbꞌan sbꞌa 
ebꞌ? Icha chiꞌ ix aji yujto a in Jehová in ix vacꞌ acꞌjoc ganar ebꞌ.

 16 A ebꞌ soldado sloc sbꞌa yoc ebꞌ, stelvi ebꞌ, syal-lan ebꞌ dꞌay junjun: On̈ 
elec dꞌa tic, paxocon̈ec dꞌa co chon̈abꞌ, dꞌa co nación bꞌaj ix on̈ alji. On̈ 
elec lemnajoc yacbꞌan manto on̈ miljoccham dꞌa oval tic.

 17 A vin̈ sreyal Egipto tic ton̈ej ste lolon vin̈, palta malaj vachꞌ yoch vin̈, 
xchi ebꞌ.

 18 A in Rey in, a in bꞌi aton Jehová Yajal dꞌa Smasanil, a in svacꞌ in tiꞌ: 
Icha lum vitzal Tabor ecꞌal schaan̈il dꞌa juntzan̈xo lum vitz, ma icha 
lum vitzal Carmelo te chaan̈ yajqꞌue dꞌa yibꞌan̈ aꞌ mar, icha chiꞌ yip 
jun ajcꞌol van sjavi dꞌayex.

 19 Yuj chiꞌ, a ex cajan ex dꞌa Egipto tic, aqꞌuec lista e bꞌa yujto ol ex 
icꞌjocbꞌat dꞌa chꞌoc nacional. A chon̈abꞌ Menfis ol can tzꞌinan, ol-laj 
juchajcanemoc, man̈xalaj mach ol cajnaj dꞌay.

 20 A Egipto tic lajan icha junoc cobꞌes vacax vachꞌ yilji, palta dꞌa stojolal 
norte van scot jun ajcꞌol icha nocꞌ cach ol ul sataneloc.

 21 A juntzan̈ soldado majnabꞌilcoti, te bꞌaqꞌuech ebꞌ, icha nocꞌ quelem 
vacax bꞌaqꞌuech, palta ipan ebꞌ ol bꞌat elelal. Man̈xo ol yal-laj 
stecꞌbꞌan sbꞌa ebꞌ, yujto sjavi scꞌual yacꞌji ganar ebꞌ, sjavi yorail yacꞌji 
syaelal ebꞌ.

 22 A in Jehová in svalaꞌ, ayic ol javoc ebꞌ soldado ul yacꞌ oval dꞌa Egipto 
tic, ol el lemnaj ebꞌ aj Egipto tic icha sbꞌat junoc nocꞌ chan ayic xiv 
nocꞌ. Icha sbꞌat ebꞌ vin̈ vinac yedꞌ schꞌacabꞌ chꞌacoj teꞌ, icha chiꞌ ol aj 
sjavi ebꞌ ajcꞌol chiꞌ dꞌa ebꞌ.

 23 A in Jehová in svalaꞌ, vachꞌchom malaj mach schaxoch dꞌa ebꞌ icha 
te teꞌ cꞌayum, palta ol chꞌacjoquel ebꞌ icha tzꞌaj schꞌacjiel teꞌ nivac 
chꞌacteꞌ. Yujto ecꞌto sbꞌisul ebꞌ ajcꞌol chiꞌ dꞌa nocꞌ cꞌulubꞌ, man̈xo 
bꞌischajbꞌenoc ebꞌ.

 24 A ebꞌ aj Egipto tic ol acꞌjoc qꞌuixvelal ebꞌ, ol acꞌjococh ebꞌ dꞌa yol scꞌabꞌ 
juntzan̈ nación ol cot dꞌa stojolal norte, xchi Jehová.

25 A Jehová Yajal dꞌa Smasanil, sDiosal Israel a tzꞌalan icha tic: Ol in satel 
Amón, aton sdiosal ebꞌ aj Tebas. Ol vacꞌpax syaelal ebꞌ aj Egipto, sdiosal ebꞌ 
yedꞌ sreyal ebꞌ. Ol vacꞌ syaelal vin̈ sreyal Egipto chiꞌ yedꞌ ebꞌ tzꞌacꞌanoch vin̈ 
yipoc scꞌool. 26  Ol vacꞌoch ebꞌ dꞌa yol scꞌabꞌ ebꞌ ajcꞌol ol milanchamoc, aton 
vin̈aj Nabucodonosor sreyal Babilonia yedꞌ ebꞌ soldado. Palta a in Jehová in 
svalaꞌ to a dꞌa bꞌaqꞌuin̈, ol cajnajxoc anima dꞌa Egipto tic, ichataxon yaji, xchi 
Jehová.

A Jehová ol colan schon̈abꞌ 
(Jer 30.10‑11)

 27 Ix yalanpax Jehová icha tic: Ex aj Israel yin̈tilal Jacob, in checabꞌ eyaji, 
man̈ ex xivoc, yujto ol ex in colel yedꞌ ebꞌ eyuninal dꞌa jun nación 
najat bꞌaj ix ex icꞌjibꞌati. A in Jehová in svalaꞌ to ol ex cajnajxoc dꞌa 
juncꞌolal, man̈xa tas ol e naꞌa, man̈xa mach ol ex xibꞌtanoc.

 28 Ex yin̈tilal Jacob in checabꞌ eyaji, man̈ ex xivoc. Ayinn̈ejoch eyedꞌoc, ol 
in satel masanil juntzan̈ nación bꞌaj ix ex in saclemejbꞌati. Palta a ex 
tic man̈ ol ex in satel-laj, man̈ ol ex canpaxlaj dꞌa ichn̈ejtaꞌ, an̈ej to ol 
vacꞌoch eyaelal icha dꞌa smojal, xchi Jehová.

A tas albꞌilcan dꞌa yibꞌan̈ ebꞌ filisteo

47  1 Ix lolon Jehová dꞌayin Jeremías in tic yuj ebꞌ filisteo, ayic manto 
cꞌoch vin̈ sreyal Egipto yacꞌ oval dꞌa chon̈abꞌ Gaza:

 2 Ix yalan Jehová chiꞌ icha tic: A dꞌa stojolal norte ol cot val n̈ililoc ebꞌ soldado, 
icha val yel pon̈oljoc aꞌ elumaꞌ tzꞌel dꞌa stitac smelemal. Pilan ol satel jun 
nación chiꞌ ebꞌ yedꞌ masanil tastac ay dꞌay yedꞌ juntzan̈xo chon̈abꞌ. Masanil 
ebꞌ cajan dꞌa schon̈abꞌ ebꞌ filisteo chiꞌ, ol el yav ebꞌ yabꞌan syail.

 3 A val yic ol yabꞌan ebꞌ scꞌan̈ yem yoc nocꞌ chej yedꞌ scꞌan̈ scot carruaje, 
a ebꞌ vin̈ mamabꞌil yedꞌ ebꞌ ix nunabꞌil ol te el yip ebꞌ, ol yactejcan 
yal yuninal ebꞌ.

 4 Toxo ix cꞌoch scꞌual satel ebꞌ filisteo yedꞌ ebꞌ scolvaj yedꞌ ebꞌ, aton ebꞌ aj 
Tiro yedꞌ ebꞌ aj Sidón, xchi Jehová.

A Jehová ol satanel ebꞌ filisteo chiꞌ, aton masanil ebꞌ cotnac dꞌa Creta 
dꞌa snan̈al aꞌ mar.

 5 Masanil ebꞌ aj Gaza ol sjoxel xil sjolom ebꞌ yuj cuscꞌolal. Axo ebꞌ ay 
dꞌa Ascalón man̈xo ol yal-laj slolon ebꞌ yuj satcanqꞌue scꞌool. A exxo 
cajan ex dꞌa yacꞌlical stiꞌ aꞌ mar, ¿bꞌaqꞌuin̈ ol eyactej eyacꞌan echnaj e 
nivanil yuj e chꞌoxanel e cuscꞌolal?

 6 Ay, a yespada Jehová. ¿Bꞌaqꞌuin̈ val ol och vaan? Comonoc tzꞌacꞌjixiem 
dꞌa yol yatut yic tzꞌoch vaan, man̈xa tas scꞌulej.

 7 Palta ¿tas val ol aj yoch vaan? A Jehová ix alani to icha chiꞌ tzuji. 
An̈ejaꞌ ix alani to tzꞌoch oval dꞌa chon̈abꞌ Ascalón yedꞌ dꞌa masanil ebꞌ 
cajan dꞌa stitac aꞌ mar.

A tas albꞌilcan dꞌa yibꞌan̈ Moab

48  1 A Jehová Yajal dꞌa Smasanil, aton sDiosal Israel, aꞌ ix alan icha tic 
yuj chon̈abꞌ Moab:

Obꞌiltac chon̈abꞌ Nebo, yujto ix juchajemi. An̈ejtonaꞌ chon̈abꞌ 
Quiriataim, toxo ix acꞌji ganar, qꞌuixvelal ix ajcani. Toxo ix juchajem 
lan̈naj smuroal dꞌa sat luum.

 2 Toxo ix satel sbꞌinajnaquil Moab. A dꞌa chon̈abꞌ Hesbón, ataꞌ sna ebꞌ 
ajcꞌol syalan ebꞌ tas ol yutoc ebꞌ satanel Moab dꞌa juneln̈ej. An̈ejtonaꞌ 
chon̈abꞌ Madmena, ol sateloc, man̈ ol och vaan oval sataneli.

 3 A ebꞌ aj Horonaim ol el yav ebꞌ: Tzon̈ chami, tzon̈ lajvieli, xcham ebꞌ.
 4 A Moab toxo ix sateli, tzꞌabꞌchaj yel yav ebꞌ scotac unin ebꞌ cajan dꞌay.
 5 Tzꞌocꞌ ebꞌ, tzꞌel yal sat ebꞌ, sqꞌue ebꞌ dꞌa lum svitzal Luhit. Axo ebꞌ tzꞌem 

dꞌa Horonaim, tzꞌabꞌchaj yel yav ebꞌ yuj syail tas tzuji chiꞌ.
 6 A mach tzato yal yeli, elocabꞌ lemnajoc, scolocabꞌ sbꞌa. Lajanocabꞌ 

syutej sbꞌa icha nocꞌ caltacteꞌal bꞌuru dꞌa tzꞌinan luum.
 7 A ebꞌ aj Moab, a smunlajel ebꞌ yedꞌ sbꞌeyumal ayoch yipoc scꞌool, palta 

ol icꞌjocbꞌat ebꞌ dꞌa chꞌoc nacional. A jun sdiosal ebꞌ scuchan Quemos 
ol icꞌjocbꞌatoc yedꞌ ebꞌ ayoch sacerdoteal dꞌay yedꞌ ebꞌ nivac yelcꞌochi.

 8 A in Jehová in svalaꞌ: A jun oval chiꞌ, ol laj cꞌoch dꞌa masanil chon̈abꞌ 
dꞌa yol smacbꞌen Moab, man̈xa junoc mach ol elcanoc. A juntzan̈ 
chon̈abꞌ ay dꞌa chꞌolquixtac yedꞌ dꞌa pan̈quiltac ol juvoccanbꞌat 
smasanil.

 9 Ichato ol och scꞌaxil ebꞌ aj Moab yic sbꞌat ebꞌ elelal. Masanil chon̈abꞌ 
ay dꞌa yol smacbꞌen, ol sateloc. Man̈xa mach ol can cajan dꞌay, xchi 
Jehová.

10  (Catabꞌajocabꞌ mach max cꞌulan dꞌa smasanil scꞌol tas snibꞌej Jehová. 
Catabꞌajocabꞌ mach max yacꞌlabꞌej yespada smilvaji.)

11 A ebꞌ aj Moab juncꞌolaln̈ej yaj ebꞌ, malaj bꞌaj tzꞌicꞌjibꞌat ebꞌ dꞌa chꞌoc 
nacional. Icha vino ton̈ej tan̈anemi, max qꞌuexchaj yedꞌtal, yuj chiꞌ max 
qꞌuexvi sjabꞌ, max satel svachꞌil yucꞌji, icha chiꞌ yaj ebꞌ.
 12 A in Jehová in svalaꞌ: Ol ja scꞌual, ol in checanbꞌat juntzan̈ soldado, 

ol yicꞌanbꞌat ebꞌ aj Moab ebꞌ dꞌa juntzan̈xo chꞌoc nacional, icha tzꞌaj 
sqꞌuexji vino dꞌa yol yedꞌtal. Ol macꞌchajem lan̈naj schon̈abꞌ ebꞌ, icha 
tzꞌaj smacꞌjipoj yedꞌtal vino man̈xa tas ayem dꞌa yool. Cuseltacxon̈ej 
ol ajcan schon̈abꞌ ebꞌ chiꞌ. 13 Yuj chiꞌ a ebꞌ aj Moab chiꞌ ol qꞌuixvoc ebꞌ 
yuj jun sdiosal scuch Quemos, icha ajnac sqꞌuixvi scꞌol ebꞌ israel yuj 
sdiosal dꞌa Betel, aton jun yacꞌnacoch ebꞌ yipoc scꞌool.

 14 Man̈xaocabꞌ yal ebꞌ aj Moab icha tic: A on̈ tic te jelan on̈, nivan 
quelcꞌochi, acꞌum on̈ oval, man̈xoocabꞌ xchi ebꞌ.

 15 Toxo ix cꞌoch jun rey ol satanel juntzan̈ chon̈abꞌ dꞌa yol smacbꞌen Moab 
chiꞌ, ol cham ebꞌ quelemtac te tecꞌan cajan dꞌay. A in ton Rey in sval 
jun tic, Jehová Yajal dꞌa Smasanil in bꞌi.

 16 Toxo ix cꞌoch scꞌual sjavi yaelal dꞌa yibꞌan̈ chon̈abꞌ Moab, ix ja scꞌual 
sateli.

 17 Jantac ex cajan ex dꞌa slacꞌanil Moab yedꞌ ex eyojtac jantac snivanil 
yelcꞌochi, ocꞌan̈ec yuuj, tzeyalan icha tic: A snivanil yelcꞌoch Moab 
yedꞌ svachꞌil yilji toxo ix sateli, xe chiocabꞌi.

 18 Actejeccan snivanil eyelcꞌoch ex aj Dibón, emnaquil tzeyutej e bꞌa, 
yujto a mach van satanel Moab, van scꞌoch dꞌayex, vanxo spojanem 
smuroal e chon̈abꞌ.

 19 Ex aj Aroer, ochan̈ec lin̈an dꞌa titac bꞌe, tzeyilani. Cꞌanbꞌejec dꞌa ebꞌ aj 
Dibón ixto yal yeli tas ix uji.

 20 A Moab qꞌuixvelal ix ajcani, yujto ix acꞌji syaelal. Ocꞌan̈ec yuj syaelal 
chiꞌ. Alequel dꞌa stitac aꞌ Arnón to a Moab toxo ix sateli, xchi Jehová.

21-24  Toxo ix javi yaelal albꞌilcan dꞌa yibꞌan̈ juntzan̈ chon̈abꞌ ay dꞌa lum 
acꞌlictac: Aton Holón, Jahaza, Mefaat, Dibón, Nebo, Bet-diblataim, Quiriataim, 
Bet-gamul, Bet-meón, Queriot, Bosra yedꞌ dꞌa yibꞌan̈ masanil juntzan̈xo 
chon̈abꞌ ay dꞌa yol yic Moab, aton juntzan̈ ay dꞌa slacꞌanil yedꞌ juntzan̈ najat ay.
 25 A Jehová tzꞌalan icha tic: A yipalil Moab toxo ix lajvi. A snivanil 

yelcꞌochi toxo ix sateli.
 26 Aqꞌuec somchaj spensar ebꞌ aj Moab, yujto ix spitej sbꞌa ebꞌ dꞌayin. 

Bꞌuchjocabꞌ ebꞌ yuj ebꞌ anima, icha tzꞌaj sbꞌuchji junoc ucꞌum an̈ tzꞌecꞌ 
bꞌalbꞌon dꞌa scal xej.

 27 Naeccot ex aj Moab ayic e bꞌuchvajnac dꞌa ebꞌ aj Israel, icha tzꞌaj 
sbꞌuchji junoc elcꞌum, icha chiꞌ eyutejnac e bꞌuchvaj dꞌa ebꞌ.

 28 Ex aj Moab, actejeccan e chon̈abꞌ, ixiquec, cajnajan̈ec dꞌa sattac qꞌuen 
tenam icha nocꞌ cuvajteꞌ sbꞌo soꞌ dꞌa yoltac sjatelal qꞌueen.

 29 Cojtac jantac val syicꞌchaan̈ sbꞌa ebꞌ aj Moab. Te acꞌumtac ebꞌ, an̈ej ebꞌ 
nivan yelcꞌoch snaani. Te nivac vinac syutej sbꞌa ebꞌ.

 30 A in Jehová in, vojtac to syicꞌ val chaan̈ sbꞌa ebꞌ, palta malaj syacꞌ yal 
ebꞌ yujto malaj yalan jun bꞌaj syicꞌchaan̈ sbꞌa ebꞌ chiꞌ.

 31 Yuj chiꞌ tzin oqꞌui, scus in cꞌol yuj ebꞌ aj Moab, yuj pax ebꞌ aj Kir-hares.
 32 Ol in ocꞌ val yuj chon̈abꞌ Sibma, ecꞌto ol aj vocꞌ yuuj dꞌa yichan̈ ayic ix 

och oqꞌuel yuj Jazer. Yujto ix qꞌuibꞌbꞌat icha teꞌ uva, ix ecꞌcꞌoch dꞌa 
scꞌaxepal aꞌ mar, ix cꞌoch pax dꞌa aꞌ n̈ajabꞌ yic Jazer chiꞌ. Axo ticnaic 
ix cꞌoch scꞌual sjavi ebꞌ ol sataneloc, icha tzꞌaj scꞌoch scꞌual smolji sat 
teꞌ uva yedꞌ sat juntzan̈xo teꞌ avbꞌen teꞌ.

 33 Man̈xa av yic tzalajcꞌolal ol abꞌchaj dꞌa scaltac teꞌ avbꞌen teꞌ bꞌaj te 
yax sat dꞌa Moab. Man̈xalaj vino bꞌaj smolbꞌaji, yujto man̈xa mach 
stecꞌanel yal sat teꞌ uva chiꞌ, man̈xa bꞌit yic tzalajcꞌolal.

 34 A ebꞌ anima dꞌa Hesbón, tzꞌel yav ebꞌ yuj yaelal. Chequelto yel yav ebꞌ 
chiꞌ dꞌa Eleale, dꞌa Jahaza. Scꞌoch yav ebꞌ chiꞌ dꞌa Zoar masanto dꞌa 
Horonaim yedꞌ dꞌa Eglat-selisiya. Yujto toxo ix laj tup sjaj a aꞌ dꞌa 
Nimrim.

 35 A in Jehová in svalaꞌ: Ol satel ebꞌ aj Moab tzꞌoch ejmelal, sn̈usan silabꞌ 
yedꞌ incienso ebꞌ dꞌa juntzan̈ comon dios dꞌa jolomtac vitz.

 36 Icha yocꞌ flauta spuji yuj cuscꞌolal, icha chiꞌ tzꞌaj vocꞌ yuj ebꞌ aj Moab chiꞌ, 
yuj pax ebꞌ aj Kir-hares, yujto a sbꞌeyumal ebꞌ ix smolbꞌej, toxo ix lajvieli.

 37 Yuj yaelal yedꞌ cuscꞌolal, masanil ebꞌ toxo ix sjoxel xil sjolom, toxo ix 
sjoxpaxel xil stiꞌ ebꞌ. Masanil ebꞌ toxo ix spol lajvoc scꞌabꞌ, axon̈ej 
pichul ya sva yic cuscꞌolal ayoch yuj ebꞌ.

 38 Masanil span̈anil yibꞌan̈tac pat dꞌa Moab yedꞌ dꞌa yoltac calle, axon̈ej 
oqꞌuel yuj cuscꞌolal tzꞌabꞌchaji, yujto a in Jehová in ix in macꞌ vecchaj 
Moab icha tzꞌaj smacꞌjipoj junoc lum chen malaj vachꞌ yochi.

 39 A Moab chocꞌ ix ajcani. Ocꞌan̈ec yuuj, yujto qꞌuixvelal ix ajcani, toxo ix 
juchajbꞌati. Masanil anima dꞌa juntzan̈ nación dꞌa slacꞌanil sbꞌuchvaj 
ebꞌ dꞌay, xivpax ebꞌ yilani, xchi Jehová.

 40 Syalanxi Jehová icha tic: A jun ajcꞌol dꞌa Moab, ol cꞌoch jucnaj icha 
junoc nocꞌ chꞌacbꞌa jen̈aneli scꞌochi.

 41 Ol och juntzan̈ chon̈abꞌ vachꞌ yajoch smuroal dꞌa yol scꞌabꞌ ebꞌ ajcꞌol 
chiꞌ. A dꞌa jun cꞌual chiꞌ, a ebꞌ soldado yic Moab ol ibꞌxocqꞌue ebꞌ icha 
junoc ix ix van yalji yuneꞌ.

 42 A Moab chiꞌ, man̈xo nacionoc ol ajcanoc, yujto ix yicꞌchaan̈ sbꞌa dꞌa 
vichan̈, ix och smul dꞌayin a in Jehová in tic.

 43 Yuj chiꞌ sval icha tic: A ebꞌ cajan dꞌa Moab, lajan ol aj ebꞌ icha nocꞌ nocꞌ 
spechji yuj ebꞌ pechum nocꞌ. Ay smay sbꞌat sutnaj ebꞌ dꞌa junoc olan, 
ma scan ebꞌ dꞌa junoc yaal.

 44 A ebꞌ ol el lemnaj dꞌa ebꞌ pechjinac chiꞌ, ol bꞌat sutnaj ebꞌ dꞌa junoc olan. 
A ebꞌ ol qꞌuexta dꞌa jun olan chiꞌ, axo dꞌa junoc yaal ol can ebꞌ. Yujto 
a in ol vacꞌbꞌat yaelal nabꞌil vuuj dꞌa yibꞌan̈ Moab chiꞌ.

 45 Ay ebꞌ ol el lemnajoc, man̈xalaj yip ebꞌ, ol bꞌat ebꞌ say bꞌaj ol scol sbꞌa 
dꞌa Hesbón. Palta a dꞌa Hesbón chiꞌ, aton schon̈abꞌcan vin̈aj rey 

Sehón, van stzꞌabꞌati, ol bꞌeyn̈ejbꞌat teꞌ cꞌacꞌ chiꞌ. Ol tzꞌabꞌat masanil 
jolomtac vitz dꞌa yol yic Moab yedꞌ jun chon̈abꞌ Hesbón chiꞌ, aton jun 
syicꞌchaan̈ sbꞌa.

 46 Ex aj Moab obꞌiltac ex. Ex schon̈abꞌ ex jun dios scuch Quemos, toxo ix 
ex sateli. A ebꞌ eyuninal yedꞌ ebꞌ ix eyisil, ix icꞌchajbꞌat ebꞌ dꞌa chꞌoc 
nacional.

 47 A in Jehová in svalaꞌ: Ay jun cꞌual ol vicꞌxi meltzaj ebꞌ aj Moab chiꞌ 
bꞌajtac icꞌbꞌilbꞌati, xchi Jehová.

Aton juntzan̈ yaelal tic ix yalcan Jehová dꞌa yibꞌan̈ Moab.

A tas albꞌilcan dꞌa yibꞌan̈ Amón

49  1 A tas yalnaccan Jehová dꞌa yibꞌan̈ chon̈abꞌ Amón ayic yalannaccan 
icha tic: ¿Tom malaj yin̈tilal Israel syal smacbꞌenan lum luum tic? 

¿Tas yuj a juntzan̈ anima tzꞌoch ejmelal dꞌa jun comon dios scuch Milcom 
scajnaj dꞌa lum sluum ebꞌ yin̈tilal Gad? ¿Tas yuj a ebꞌ amonita scajnaj dꞌa 
juntzan̈ schon̈abꞌ ebꞌ chiꞌ?
 2 Palta a in Jehová in svalaꞌ, ol cꞌoch scꞌual, ol abꞌchaj yel av yic oval dꞌa 

chon̈abꞌ Rabá, snivan chon̈abꞌ ebꞌ amonita. Junn̈ej bꞌulan̈ ol ajcan 
smacꞌjiem lan̈najoc, ol tzꞌabꞌat masanil yaldeail. A in Jehová in svalaꞌ 
to icha chiꞌ ol aj yicꞌanxiecꞌ slum ebꞌ aj Israel dꞌa ebꞌ tocꞌjinac eqꞌui.

 3 Ocꞌan̈ec yuj cuscꞌolal ex aj Hesbón, yujto a chon̈abꞌ Hai toxo ix sateli. 
Ex ix aj Rabá, ochan̈ec dꞌa cuscꞌolal. Aqꞌuecoch pichul ya sva yuj 
cuscꞌolal, tzex oqꞌui. Xiquec lajvoc e nivanil, ecꞌan̈ec jin̈in̈oc dꞌa yol e 
chon̈abꞌ yuj e cuscꞌolal, yujto a e diosal scuch Milcom ol icꞌjocbꞌatoc 
yedꞌ ebꞌ ayoch sacerdoteal dꞌay yedꞌ pax ebꞌ anima nivac yopisio.

 4 Ex anima pit, ¿tas yuj tzeyicꞌchaan̈ e bꞌa yuj lum e chꞌolquixtac yax 
sat? An̈ej e bꞌeyumal molbꞌil, aꞌ ayoch yipoc e cꞌool, yuj chiꞌ tzeyalaꞌ: 
¿Mach val ol yal yacꞌan oval quedꞌoc? xe chinaji.

 5 A in Jehová Yajal in dꞌa Smasanil sval icha tic: Ol vacꞌbꞌat xivcꞌolal dꞌa 
eyibꞌan̈, masanil chon̈abꞌ ayecꞌ dꞌa e lacꞌanil ol cꞌoch yacꞌ oval dꞌayex. 
Junjun ex, ol ex pechchajeloc, man̈xalaj mach ol yal ex smolbꞌanxi.

 6 Palta ol vicꞌxi meltzaj ebꞌ aj Amón chiꞌ bꞌajtac ol icꞌjocbꞌatoc, xchi 
Jehová.

A tas albꞌilcan dꞌa yibꞌan̈ chon̈abꞌ Edom
7 A tas ix yal Jehová Yajal dꞌa Smasanil dꞌa yibꞌan̈ Edom:

¿Tom man̈xa jelanil dꞌa chon̈abꞌ Temán? ¿Tom maxtzac yal yacꞌvi razón 
ebꞌ jelan? ¿Tom ix satel masanil sjelanil ebꞌ chiꞌ?

 8 Ex aj Dedán, elan̈ec lemnajoc, ixiquec e cꞌubꞌejel e bꞌa dꞌa yoltac qꞌuen 
n̈aqꞌueen. Yujto ol in satel schon̈abꞌ vin̈aj Esaú tic. Toxo ix cꞌoch 
scꞌual vacꞌanoch syaelal.

 9 Ayic smolchaj sat teꞌ uva, ay bꞌaj scan junjunxo xucꞌyatil teꞌ. Ayic scꞌoch 
ebꞌ elcꞌum dꞌacꞌvalil, an̈ej tas yovalil tzꞌoch yuj ebꞌ syelqꞌuejbꞌati. 
10 Palta a dꞌa schon̈abꞌ vin̈aj Esaú tic, man̈xalaj jabꞌoc tas olto 
vacꞌcani. Vojtac smasanil, malaj bꞌaj ol yal e cꞌubꞌanel e bꞌa. Masanil 
ebꞌ eyuninal, ebꞌ e cꞌabꞌ eyoc yedꞌ ebꞌ cajan dꞌa e lacꞌanil, ol satel ebꞌ. 
Man̈xa mach olto canoc.

JEREMÍAS 48 ,  49 1116  



 11 Canocabꞌ ebꞌ eyuninal mebꞌail, ol in tan̈vej ebꞌ. Yedꞌ ebꞌ ix junixtac, syal 
in yacꞌanoch ebꞌ ix yipoc scꞌool, xchi Jehová.

12 Ix yalanxi Jehová icha tic: A ebꞌ man̈ smojoc yabꞌan syail, a ticnaic yovalil ol 
yabꞌ syail ebꞌ yuj yoval in cꞌool, ichato ol yucꞌ vino ebꞌ te ov. Oc exxom a ex tic, 
¿tom man̈ ol eyabꞌ syail e naani? Yovalil ol eyabꞌ syail yuj yoval in cꞌool. 13 Yujto 
a in Jehová in svacꞌ in tiꞌ: A chon̈abꞌ Bosra ol can tzꞌinan, a ebꞌ anima ol ilanoc ol 
te xiv ebꞌ, ol bꞌuchjoc yuj ebꞌ, ol yacꞌ bꞌinaj ebꞌ ayic ol scatabꞌan junoc mach ebꞌ. 
Axo juntzan̈xo chon̈abꞌ dꞌa yol yic Edom chiꞌ, ol satpaxel dꞌa juneln̈ej, xchi Jehová.
 14 Ix javi jun abꞌix dꞌayin yuj Jehová icha tic: Van schecjicot jun checabꞌ ul 

yalel dꞌa scaltac nación icha tic: Molbꞌejec e bꞌa, tzex bꞌat dꞌa Edom, 
aqꞌuec lista e bꞌa yic tzex bꞌat eyacꞌ oval yedꞌoc, xchi jun checabꞌ chiꞌ, 
xchi Jehová.

 15 Ex aj Edom, emnaquil ol ex vutejcan dꞌa scal masanil nación. Man̈xalaj 
ol aj eyelcꞌoch dꞌa yol sat masanil anima.

 16 Munil a ex ix eyacꞌ musansatil e bꞌa yuj eyacꞌumtaquil. A e naani to masanil 
mach xiv dꞌayex. Ichato dꞌa sjatelaltac qꞌuen tenam, ma dꞌa jolomtac vitz 
cajan ex. Palta a in Jehová in svalaꞌ, vachꞌchom te chaan̈ bꞌaj tzex cajnaj 
icha nocꞌ chꞌacbꞌa te chaan̈ bꞌaj sbꞌo soꞌ, palta yovalil ol ex viqꞌuemta taꞌ.

17 Masanil mach ol ecꞌ dꞌa Edom chiꞌ, ol te xiv ebꞌ yilani, ol satpax scꞌol ebꞌ 
yuj nivan yaelal ol ja dꞌa yibꞌan̈. 18  A in Jehová in svalaꞌ: A Edom chiꞌ lajan ol 
aj icha ajnac satjiel Sodoma, Gomorra yedꞌ juntzan̈xo chon̈abꞌ dꞌa slacꞌanil. 
Man̈xa mach ol cajnajxoc dꞌay, man̈xa pax mach ol bꞌeyecꞌ dꞌay. 19 Icha junoc 
nocꞌ choj tzꞌelta dꞌa svayumtaquil stiꞌ aꞌ Jordán, sqꞌuecꞌoch jucnaj nocꞌ bꞌaj sva 
nocꞌ calnel, saclemcanbꞌat nocꞌ calnel chiꞌ yuj nocꞌ, icha val chiꞌ ol aj in cꞌoch 
dꞌa chon̈abꞌ Edom. Ol el lemnaj ebꞌ anima cajan taꞌ. A jun mach sicꞌbꞌilel vuj 
ol vacꞌoch yajaliloc ebꞌ. ¿Mach syal slajbꞌan sbꞌa vedꞌoc? ¿Mach syal stelan 
sbꞌa vedꞌoc? ¿Mach ebꞌ yajal syal stecꞌbꞌan sbꞌa dꞌa vichan̈? 20 Abꞌec tas toxo ix 
in naꞌ a in Jehová in tic dꞌa yibꞌan̈ Edom yedꞌ dꞌa yibꞌan̈ ebꞌ cajan dꞌa Temán: 
A ebꞌ yuninal ebꞌ ol icꞌchajbꞌat ebꞌ, ol juchajem spat ebꞌ. 21 Ayic ol acꞌjoc ganar 
Edom chiꞌ, ol ibꞌxocqꞌue lum luum. Ol el yav ebꞌ scꞌanan colval, ol cꞌoch yav 
ebꞌ chiꞌ dꞌa aꞌ Chacchac Mar. 22  A ebꞌ ajcꞌol chiꞌ, ol cꞌoch lemnaj ebꞌ dꞌa Bosra 
icha scꞌoch jen̈en̈oc junoc nocꞌ chꞌacbꞌa. A dꞌa jun cꞌual chiꞌ, a ebꞌ soldado aj 
Edom, ol ibꞌxocqꞌue ebꞌ icha junoc ix ix van yalji yuneꞌ, xchi Jehová.

A tas albꞌilcan dꞌa yibꞌan̈ Damasco

 23 Ix yalanpax Jehová dꞌa yibꞌan̈ Damasco icha tic:
A ebꞌ aj chon̈abꞌ Hamat yedꞌ ebꞌ aj Arfad, man̈xo animaoc ix aj spensar 

ebꞌ, yujto te chuclaj abꞌix ix cꞌoch dꞌa ebꞌ. Ix te qꞌuechaan̈ xivcꞌolal dꞌa 
ebꞌ, maxtzac yal-laj yajecꞌ ebꞌ dꞌa tzalajcꞌolal.

 24 A ebꞌ aj Damasco chiꞌ, van snaanbꞌat sbꞌa ebꞌ elelal, palta man̈xalaj yip 
ebꞌ. Axon̈ej xivcꞌolal, ilcꞌolal yedꞌ yaelal ay dꞌa scal ebꞌ, icha junoc ix 
ix van yalji yuneꞌ.

 25 A jun chon̈abꞌ te bꞌinajnac chiꞌ, jun chon̈abꞌ tzalajcꞌolaln̈ej yaji, toxo ix 
actajcani.

 26 A in Jehová Yajal in dꞌa Smasanil svalaꞌ: A dꞌa jun cꞌual chiꞌ, a ebꞌ 
quelemtac teltumbꞌa ol ajcan ebꞌ dꞌa yoltac calle, masanil ebꞌ soldado 
ebꞌ ol chamoc.

 27 Ol vacꞌoch scꞌacꞌal smuroal Damasco chiꞌ, axo jun cꞌacꞌ chiꞌ ol satanel 
spalacio vin̈aj Ben-adad, xchi Jehová.

A tas albꞌilcan dꞌa yibꞌan̈ Cedar yedꞌ Hazor
28 Icha tic ix yal Jehová dꞌa yibꞌan̈ ebꞌ ay dꞌa yol smacbꞌen Cedar yedꞌ dꞌa ebꞌ 

yajalil chon̈abꞌ Hazor, aton juntzan̈ ix yacꞌ ganar vin̈aj Nabucodonosor sreyal 
Babilonia, ix yalan icha tic:

Ex aj Babilonia, ixiquec eyacꞌ oval dꞌa Cedar. Bꞌat satequel ebꞌ anima 
cajan dꞌa stojolal bꞌaj sjavi cꞌu.

 29 Iqꞌuequecꞌ nocꞌ scalnel ebꞌ, smantiado ebꞌ yedꞌ jantac syamcꞌabꞌ ebꞌ. 
Iqꞌuequecꞌ nocꞌ scamello ebꞌ, tzeyalan icha tic: Masanil bꞌaj ay 
xivcꞌolal, xe chi dꞌa ebꞌ.

 30 A in Jehová in svalaꞌ: A ex cajan ex dꞌa chon̈abꞌ Hazor, elan̈ec lemnajoc. 
Ixiquec, cꞌubꞌejequel e bꞌa, yujto a vin̈aj Nabucodonosor sreyal 
Babilonia toxo ix snaꞌ vin̈ tas ol ex yutej.

 31 A in Jehová in sval dꞌayex ex aj Babilonia: Ixiquec eyacꞌ oval dꞌa jun 
chon̈abꞌ malaj tas snaꞌa, tzalajcꞌolaln̈ej yajeqꞌui, malaj spuertail 
ayochi, man̈ listaoc yaji, schꞌocoj ayeqꞌui.

 32 Ixiquec, tzeyelcꞌancot nocꞌ scamello ebꞌ yedꞌ pax nocꞌ svacax ebꞌ. 
Yalxon̈ej bꞌaj ol vacꞌbꞌat yaelal dꞌa yibꞌan̈ ebꞌ sjoxel xil spacꞌul stiꞌ, yuj 
chiꞌ ol saclemcanbꞌat ebꞌ.

 33 A chon̈abꞌ Hazor ol can tzꞌinan dꞌa juneln̈ej, axon̈ej nocꞌ oques ol cajnaj 
taꞌ. Man̈xa mach ol cajnaj dꞌay, man̈xa junoc mach ol bꞌeyecꞌ taꞌ, xchi 
Jehová.

A tas albꞌilcan dꞌa yibꞌan̈ Elam
34 Ayic ix schaanel yich vin̈aj Sedequías yacꞌan reyal dꞌa Judá, ataꞌ ix lolon 

Jehová dꞌayin Jeremías in tic dꞌa yibꞌan̈ chon̈abꞌ Elam, ix yalan icha tic:
 35 A in Jehová Yajal in dꞌa Smasanil sval icha tic: Ol in macꞌcan̈chaj 

sjul-labꞌ ebꞌ soldado aj Elam, aton syamcꞌabꞌ ebꞌ yic oval nivan 
yelcꞌochi.

 36 Ol vacꞌbꞌat junoc oval dꞌa jun chon̈abꞌ chiꞌ, icha junoc oval icꞌ, yalxon̈ej 
bꞌaj scoti. Yalxon̈ej bꞌaj ol icꞌchajbꞌat ebꞌ. Man̈xa junoc nación bꞌaj 
man̈ ol cꞌoch ebꞌ scꞌubꞌej sbꞌa.

 37 A in val Jehová in svalaꞌ to toxon̈ej ol ibꞌxocqꞌue ebꞌ aj Elam chiꞌ dꞌa 
yichan̈ ebꞌ yajcꞌol snibꞌej smilani. Ol vacꞌbꞌat yaelal yuj yoval in cꞌol 
dꞌa yibꞌan̈ ebꞌ. Ol cꞌoch oval chiꞌ dꞌa ebꞌ masanto ol satel ebꞌ.

 38 A in val Jehová in svalaꞌ to ol vacꞌ Yajalil taꞌ. Ol vacꞌ miljoccham ebꞌ 
rey yedꞌ ebꞌ yajal yaj dꞌa Elam chiꞌ.

 39 Palta ay jun cꞌual, ol vicꞌxi meltzaj ebꞌ aj Elam chiꞌ, xchi Jehová.

A tas albꞌilcan dꞌa yibꞌan̈ Babilonia

50  1 A tas ix alchaj dꞌa yibꞌan̈ Babilonia schon̈abꞌ ebꞌ caldeo. A Jehová ix 
alan dꞌayin Jeremías schecabꞌ in tic icha tic:

 2 Alequel jun abꞌix tic, aqꞌuec yojtaquejel masanil nación. Iqꞌuecchaan̈ 
yechel to tzeyalel jun abꞌix tic, man̈ e cꞌubꞌejel jabꞌoc. Alec icha 
tic: A Babilonia ol acꞌjoc ganar. A comon dios scuchan Bel ol acꞌjoc 

qꞌuixvelal. A yechel comon dios Merodac ol pojbꞌatoc. A juntzan̈ 
sdiosal ebꞌ aj Babilonia chiꞌ, qꞌuixvelal ol ajcanoc, chocꞌ ol ajcan 
juntzan̈ yechel chiꞌ.

 3 A dꞌa norte, ataꞌ ol cot jun nación ol ul acꞌan oval yedꞌoc. A ol acꞌancan 
tzꞌinan jun chon̈abꞌ chiꞌ icha tzꞌinan luum. Man̈xa anima ol cajnaj 
dꞌay, man̈xa pax nocꞌ nocꞌ, masanil ol bꞌat elelal, xchi Jehová.

Ol meltzajxoc ebꞌ israel
4 Ix yalan Jehová icha tic: Ay jun cꞌual, a ebꞌ aj Israel yedꞌ ebꞌ aj Judá, ol ocꞌ 

ebꞌ, ol yacꞌanoch sbꞌa ebꞌ dꞌa yol in cꞌabꞌ. 5 Ol scꞌanbꞌejecꞌ jun bꞌe ebꞌ scꞌoch dꞌa 
Sion, ataꞌ ol bꞌat ebꞌ, ol yalan ebꞌ icha tic: Con̈ meltzajec dꞌa Jehová. Junxon̈ej 
tzon̈ ajec yedꞌoc. Sco bꞌoan junoc co trato yedꞌoc dꞌa juneln̈ej, man̈xa bꞌaqꞌuin̈ 
sbꞌat satcꞌolal cuuj, xcham ebꞌ.

6  A in chon̈abꞌ tic, lajan icha nocꞌ calnel satnacbꞌati, max tan̈vaj yuj 
stan̈vumal, yuj chiꞌ satcanbꞌat nocꞌ dꞌa jolomtac vitz. Axon̈ej dꞌa jolomtac vitz 
chiꞌ tzꞌecꞌ nocꞌ, axo tzꞌaji, sat scꞌol nocꞌ dꞌa smacteꞌ. 7 Axo yic schalan sbꞌa nocꞌ 
yedꞌ junoc ajcꞌol yajoch dꞌay, smiljicham nocꞌ yuuj. Icha chiꞌ yaj in chon̈abꞌ 
tic, syal ebꞌ ajcꞌol chiꞌ dꞌa ebꞌ icha tic: A jun tic man̈ co muloc, yujto a ebꞌ ix 
och smul dꞌa Jehová, aton jun tzꞌacꞌan svael ebꞌ, aton jun ayoch yipoc scꞌol ebꞌ 
smam yicham ebꞌ, xchi ebꞌ.
 8 Ex in chon̈abꞌ, elan̈ec dꞌa Babilonia schon̈abꞌ ebꞌ caldeo. Bꞌabꞌlajan̈ec 

icha nocꞌ mam chiva scuchbꞌan nocꞌ calnel.
 9 Yujto ol vicꞌcot jantac soldado dꞌa juntzan̈ chon̈abꞌ dꞌa norte, yic ol ul 

yacꞌan oval ebꞌ dꞌa Babilonia chiꞌ. Ol stzolan sbꞌa ebꞌ sjavi dꞌay, ol 
yacꞌan ganar ebꞌ yujto te jelan ebꞌ dꞌa oval chiꞌ. Ayic sjulvaj ebꞌ, malaj 
junoc sjul-labꞌ ebꞌ chiꞌ bꞌen̈ej tzꞌeqꞌui.

 10 A in val Jehová in svalaꞌ, masanil tastac ay dꞌa ebꞌ aj Babilonia chiꞌ, ol 
yicꞌbꞌat ebꞌ. Ol yicꞌbꞌat masanil tastac snibꞌej ebꞌ.

Ol acꞌjoc ganar Babilonia

 11 A ex val tic ex aj Babilonia, ix ex tzalaj val ayic ix eyicꞌanbꞌat tastac 
ay dꞌa ebꞌ in chon̈abꞌ. Ix ex qꞌue val cheneljoc icha junoc nocꞌ cobꞌes 
vacax stecꞌvi trigo. Ix el pax eyav icha nocꞌ chej.

 12 Yuj chiꞌ a e chon̈abꞌ bꞌaj aljinac ex, qꞌuixvelal ol ajcanoc. Slajvubꞌ ol 
ajcan dꞌa scal juntzan̈xo nación. Taquin̈ luum ol ajcanoc, ol can 
tzꞌinan.

 13 Yujto ol cot val voval dꞌay, man̈xa junoc mach ol cajnajcan dꞌay, 
cuseltac ol ajcanoc. Masanil mach ol ecꞌ taꞌ, ol xiv ebꞌ yilan jantac 
yaelal ol javoc dꞌa yibꞌan̈ jun chon̈abꞌ chiꞌ.

 14 Masanil ex eyedꞌnac e jul-labꞌ, oymajan̈ec dꞌa spatic Babilonia, 
julvajan̈ec dꞌay. Man̈xoocabꞌ ex och vaan e julvaj dꞌay yujto toxo ix 
och smul dꞌayin Jehová in tic.

 15 Aqꞌuequel eyav yic oval dꞌa masanil spatictac chon̈abꞌ chiꞌ: Vanxo yacꞌji 
ganar Babilonia. Van yem lan̈naj yoyal, van yem vecnaj smuroal, xe 
chi. A in Jehová in tic, stiempoalxo in pacan in bꞌa dꞌa Babilonia chiꞌ. 
Paquecpax e bꞌa a ex tic, icha val ix yutej juntzan̈xo nación, ichocabꞌ 
val taꞌ tzeyutej paxi.

 16 Man̈xaocabꞌ junoc mach tzeyactejcan dꞌa Babilonia chiꞌ, man̈ eyactejcan 
ebꞌ tzꞌavvi, ma ebꞌ smolan sat avbꞌen chiꞌ. A val yic ol yilan ebꞌ 
yoch jun oval chiꞌ, a ebꞌ chꞌoc chon̈abꞌil ayecꞌ taꞌ, ol meltzaj ebꞌ dꞌa 
schon̈abꞌ. Junjun ebꞌ ol meltzajxi dꞌa slugar, xchi Jehová.

Meltzajnac ebꞌ aj Israel
17 Ix yalanxi Jehová icha tic: Icha nocꞌ calnel satnacbꞌati, pechbꞌil yuj nocꞌ choj, 

icha chiꞌ yaj ebꞌ aj Israel. Bꞌabꞌel acꞌbꞌil ganar ebꞌ yuj vin̈ sreyal Asiria. Ix lajvi 
chiꞌ, axo vin̈aj Nabucodonosor sreyal Babilonia ix vachꞌ satanel ebꞌ. 18 Yuj chiꞌ a in 
Jehová Yajal in dꞌa Smasanil, sDiosal in Israel sval icha tic: Ol vacꞌoch syaelal vin̈ 
sreyal Babilonia yedꞌ masanil schon̈abꞌil, icha val vutejnac vin̈ sreyal Asiria. 19 Ol 
vicꞌxi meltzaj ebꞌ aj Israel dꞌa sluum. Ol yabꞌlej ebꞌ masanil tas vachꞌ tzꞌel dꞌa lum 
Carmelo yedꞌ dꞌa lum Basán. Ol yabꞌlej ebꞌ jantac tas snibꞌej, aton tastac sqꞌuibꞌ 
dꞌa lum tzalquixtac dꞌa yol yic Efraín yedꞌ dꞌa Galaad. 20 A in val Jehová in svalaꞌ: 
A dꞌa jun cꞌual chiꞌ, ol in colel ebꞌ aj Israel yedꞌ ebꞌ aj Judá dꞌa chucal scꞌulej, ol 
vacꞌ lajvoc smul ebꞌ, man̈xa bꞌaj ol ilchajoc, ol vacꞌ sat dꞌa juneln̈ej, xchi Jehová.

Yaelal dꞌa yibꞌan̈ Babilonia

 21 Ix yalan Jehová icha tic: A in val Jehová in tzex in checaꞌ: Aqꞌuec oval 
dꞌa smacbꞌen Merataim yedꞌ masanil ebꞌ cajan dꞌa Pecod. Pechec 
ebꞌ, mileccham ebꞌ, masanto syal satel ebꞌ smasanil. Cꞌanabꞌajejec 
masanil in checnabꞌil.

 22 Tzꞌabꞌchaj val yoch oval dꞌa nación chiꞌ, te nivan ix aj satel ebꞌ.
 23 A Babilonia icha junoc martillo, ix smacꞌpoj masanil yolyibꞌan̈qꞌuinal. 

Axo ticnaic, aꞌ ol macꞌjocpojoc, chocꞌ ol ajcanoc. Ol te xivbꞌat masanil 
nación ayic ol yilan ebꞌ tas ol ajcan Babilonia chiꞌ.

 24 A in Jehová in ix vaqꞌuem syaalil Babilonia. Majxo yil-laj ebꞌ scan dꞌay, 
yujto ix och ebꞌ ajcꞌolal dꞌayin.

 25 Ix in jaquelta masanil yamcꞌabꞌ yic oval molan vuuj, ix viqꞌuelta yic 
tzin chꞌoxan yoval in cꞌool, yujto ay jun in munlajel yovalil ol yicꞌ 
sbꞌa dꞌa schon̈abꞌ ebꞌ caldeo chiꞌ.

 26 Yalxon̈ej bꞌaj tzex och eyacꞌ oval dꞌa ebꞌ. Jaquec bꞌaj molanecꞌ svael ebꞌ. 
Molbꞌejec scꞌael ebꞌ, tze sataneli. Man̈xaocabꞌ jabꞌoc scani.

 27 Mileccham masanil soldado ebꞌ. Obꞌiltac ebꞌ, toxo ix javi scꞌual syaelal 
ebꞌ, xchi Jehová.

28  Ay ebꞌ quetisrael tzꞌel lemnaj dꞌa Babilonia, sjavi ebꞌ dꞌa Sion, syalan ebꞌ 
chajtil val tzꞌaj spacan sbꞌa Jehová co Diosal dꞌa ebꞌ aj Babilonia chiꞌ yuj tas 
ix scꞌulej ebꞌ dꞌa stemplo.
 29 Syalanxi Jehová: Avtejec masanil ebꞌ julvajvum yic tzꞌoch ebꞌ yacꞌ 

oval dꞌa Babilonia. Ochan̈ec oyan dꞌa spatic yic malaj mach tzꞌeli. 
Pactzitejec val icha smojal. Utejec val icha ix yutej sbꞌa dꞌa juntzan̈xo, 
yujto te acꞌumtac ix yutej sbꞌa dꞌayin Jehová sDiosal in Israel.

 30 Yuj chiꞌ a ebꞌ quelemtac aj Babilonia, ol laj can teljabꞌ ebꞌ scham dꞌa 
yoltac calle. A ebꞌ soldado ol miljoccham ebꞌ smasanil dꞌa jun cꞌual chiꞌ.

 31 A in Jehová Yajal in dꞌa Smasanil svalaꞌ: Ayinoch ajcꞌolal dꞌayex ticnaic 
ex aj Babilonia, yujto te acꞌumtac tzeyutej e bꞌa. Toxo ix javi scꞌual 
yic sja yaelal dꞌa eyibꞌan̈.

 32 Ex anima tzeyicꞌchan̈ e bꞌa, ol ex acꞌjoc ganar. Man̈xa mach ol ex 
icꞌanchaan̈. Ol vacꞌoch scꞌacꞌal masanil e chon̈abꞌ chiꞌ. Ol lajvoquel 
masanil spatictac yuj jun cꞌacꞌ chiꞌ, xchi Jehová.

33  A Jehová Yajal dꞌa Smasanil tzꞌalan icha tic: A ebꞌ aj Israel yedꞌ ebꞌ aj 
Judá, van yabꞌan syail ebꞌ bꞌaj tzꞌixtaj ticnaic. Ayoch ebꞌ dꞌa yol scꞌabꞌ ebꞌ 
ajcꞌool, man̈ val jabꞌoc tzꞌactajel ebꞌ yuj ebꞌ. 34 Palta a in scolumal in ebꞌ, a in 
bꞌi, Jehová Yajal dꞌa Smasanil. Ol in chꞌolbꞌitej tas tzꞌutaj ebꞌ chiꞌ dꞌa stojolal. 
Ol vacꞌan juncꞌolal dꞌa in chon̈abꞌ tic, axo chon̈abꞌ Babilonia, axon̈ej xivcꞌolal 
ol vacꞌbꞌat dꞌa yibꞌan̈, xchi Jehová.
 35 Syalanpax Jehová: Ochocabꞌ oval dꞌa Babilonia yedꞌ dꞌa masanil ebꞌ 

cajan dꞌay yedꞌ pax dꞌa ebꞌ yajal dꞌa scal ebꞌ yedꞌ ebꞌ aj pensar.
 36 Ochocabꞌ oval dꞌa ebꞌ naumel lolonel yalani, quistalaxocabꞌ ebꞌ.
 37 Mileccham ebꞌ soldado sluclon yuj xivelal. Mileccham nocꞌ chej tocꞌjinac 

carruaje. Mileccham ebꞌ soldado manbꞌilcot ayecꞌ dꞌa scal ebꞌ, lajanocabꞌ 
tzꞌajcan ebꞌ icha ebꞌ ix ix. Ochan̈ec bꞌaj ay sbꞌeyumal ebꞌ, tzeyelcꞌanbꞌati.

 38 Tupocabꞌ masanil a aꞌ, yujto a Babilonia chiꞌ schon̈abꞌil juntzan̈ comon 
dios yajbꞌentac. A yuj juntzan̈ chiꞌ, ste satel spensar ebꞌ anima chiꞌ.

39 Yuj chiꞌ a dꞌa jun chon̈abꞌ chiꞌ, axon̈ej nocꞌ caltacteꞌal nocꞌ ol cajnajoc, 
nocꞌ oques yedꞌ nocꞌ avestruz. Man̈xa bꞌaqꞌuin̈ ol cajnajxi anima taꞌ. 40 Lajan ol 
vutejcan icha Sodoma, Gomorra yedꞌ juntzan̈xo chon̈abꞌ ay dꞌa slacꞌanil ayic 
in satannaqueli. Malaj mach ol cajnajxoc taꞌ.
 41 Ilec val juntzan̈ soldado scot dꞌa stojolal norte. Tzijtum ebꞌ rey scot yedꞌ 

jun nación te ay yip. Lista yaj ebꞌ scot yacꞌ oval.
 42 Yedꞌnac sjul-labꞌ ebꞌ yedꞌ slanza. Yelxo val te ov ebꞌ, man̈xa jabꞌoc 

yoqꞌuelcꞌolal ebꞌ. Lajan val yel yav ebꞌ icha scꞌan̈ aꞌ mar, ayqꞌue ebꞌ dꞌa 
yibꞌan̈ chej. Listaxo yaj ebꞌ yic sjavi ebꞌ yacꞌ oval dꞌa Babilonia chiꞌ.

 43 Ayic ol yabꞌan jun abꞌix tic vin̈ sreyal Babilonia chiꞌ, ol sicbꞌoquel vin̈ 
yuj xivelal. Ol te ochcan vin̈ dꞌa ilcꞌolal yedꞌ dꞌa yaelal, icha junoc ix 
ix van yalji yuneꞌ.

44 Ol in cꞌoch icha junoc nocꞌ choj tzꞌelta lemnaj dꞌa caltac vayumtac dꞌa 
stitac aꞌ Jordán sqꞌuecꞌoch bꞌaj sva nocꞌ calnel, saclembꞌat nocꞌ yuj nocꞌ. Icha 
chiꞌ ol aj vacꞌan saclem ebꞌ aj Babilonia chiꞌ, ol vacꞌanoch jun yajal taꞌ to 
sicꞌbꞌilel vuuj. ¿Mach val syal slajbꞌan sbꞌa vedꞌoc? ¿Mach val syal stelan sbꞌa 
vedꞌoc? ¿Mach yajalil syal stecꞌbꞌan sbꞌa dꞌa vichan̈? 45 Abꞌec val tas ix aj in 
naan Jehová in tic dꞌa yibꞌan̈ Babilonia schon̈abꞌ ebꞌ caldeo: A yuninal ebꞌ, ol 
icꞌchajbꞌatoc, ol em lan̈naj spat ebꞌ dꞌa yibꞌan̈. 46 Ol ibꞌxocqꞌue lum luum ayic 
ol acꞌjoc ganar ebꞌ, ol abꞌchaj yel yav ebꞌ dꞌa juntzan̈xo nación, xchi Jehová.

Ol satjoquel Babilonia

51  1 Ix yalan Jehová icha tic: Ol vacꞌbꞌat jun nivan icꞌ dꞌa Babilonia yedꞌ 
dꞌa ebꞌ cajan dꞌay, ol satjoquel ebꞌ yuuj.

 2 Icha tzꞌaj yel smatzꞌil ixim trigo yuj icꞌ, icha chiꞌ ol utaj yuj ebꞌ ajcꞌool. 
Man̈xalaj ebꞌ cajan dꞌay ol canoc. Ayic ol cꞌoch jun cꞌual yic ol 
satjoquel ebꞌ chiꞌ, yalxon̈ej bꞌaj ol cot ebꞌ ajcꞌol yacꞌ oval yedꞌ ebꞌ.

 3 Sbꞌoꞌocabꞌ sjul-labꞌ ebꞌ julvajvum. Yacꞌocabꞌoch smacul sn̈iꞌ scꞌol ebꞌ. 
Mocabꞌ ocꞌ scꞌol ebꞌ dꞌa ebꞌ quelemtac aj Babilonia. Satocabꞌel ebꞌ 
soldado dꞌa juneln̈ej.

 4 Dꞌa masanil schon̈abꞌ ebꞌ caldeo, ol laj can teljabꞌ ebꞌ anima scham 
dꞌa yoltac calle. 5 Vachꞌchom a ebꞌ aj Israel yedꞌ ebꞌ aj Judá, ix och 
smul ebꞌ dꞌayin, palta maxto vactejcanlaj ebꞌ a in Jehová Yajal in dꞌa 
Smasanil, sDiosal in ebꞌ, a inxon̈ej Ochi.

 6 Elan̈ec lemnaj dꞌa Babilonia chiꞌ, mach ex e gana tze col e bꞌa yic vachꞌ 
max ex cham yuj smul. Yujto ix cꞌoch scꞌual vacꞌan in pac dꞌay icha 
val smojalil.

 7 Ix vacꞌlabꞌej Babilonia ayic ix vacꞌanem yoval in cꞌol dꞌa yibꞌan̈ masanil 
nación. Ix in yam icha junoc copa nabꞌa oro bꞌaj ix yucꞌ an̈ masanil 
yolyibꞌan̈qꞌuinal tic. Ayic ix yucꞌan ebꞌ chiꞌ, ix qꞌue dꞌa sjolom ebꞌ.

 8 Palta elan̈chamel ix em lan̈naj Babilonia chiꞌ, chocꞌ ix aji. Ocꞌan̈ec yuuj. 
Iqꞌueccot yan̈al, ol quilaꞌ tato olto an̈tajoc, xchi Jehová.

 9 A ebꞌ chꞌoc nacional cajan taꞌ, syal ebꞌ icha tic: Toxo ix can̈tej Babilonia 
tic, palta maxtzac bꞌolaj. Canocabꞌi. Con̈ paxec junjun on̈ bꞌajtac 
ay co chon̈abꞌ, yujto a smul jun chon̈abꞌ tic, toxo ix qꞌuecꞌoch dꞌa 
satchaan̈, ix ecꞌbꞌat dꞌa yibꞌan̈ asun, xchi ebꞌ.

 10 Syal ebꞌ aj Israel yedꞌ ebꞌ aj Judá: Van spactzitan Jehová yuj tas ix on̈ 
utaji. Coyec, calequel dꞌa Sion tas toxo ix scꞌulej co Diosal, xchi ebꞌ.

 11 A Jehová nabꞌilxo yuuj to ol satel Babilonia, yuj chiꞌ aꞌ ix checancot 
ebꞌ sreyal Media yic tzul satanel ebꞌ. Icha val chiꞌ ix aj spacan sbꞌa 
Jehová chiꞌ yuj tas ix utaj stemplo yuj ebꞌ. Tzꞌalchaj dꞌa ebꞌ soldado: 
Lista tzeyutej e jul-labꞌ. Aqꞌuecoch e maclabꞌ jul-labꞌ.

 12 Iqꞌuecchaan̈ junoc yechel yic tze chꞌoxani to sbꞌat eyacꞌ oval dꞌa 
smuroal Babilonia, xchi. Vachꞌocabꞌ tzꞌaj yoch oyan ebꞌ soldado dꞌa 
spatic. Ayocabꞌ ebꞌ stan̈vani. Ayocabꞌ ebꞌ scꞌubꞌejel sbꞌa yic smaclan 
ebꞌ soldado ebꞌ tzꞌelta yacꞌ oval dꞌayex. Yujto van yelcꞌoch tas nabꞌil 
yuj Jehová scꞌulan dꞌa ebꞌ cajan dꞌa Babilonia chiꞌ.

 13 A ex val tic ex aj Babilonia, dꞌa stitac aꞌ nivac aꞌ cajan ex, yuj chiꞌ te 
bꞌeyum ex. Toxo ix javi scꞌual e satel dꞌa juneln̈ej.

 14 A Jehová Yajal dꞌa Smasanil, toxo ix yacꞌ stiꞌ, ix yalani: Ol te 
bꞌudꞌjoquel yol e nación tic yuj ebꞌ ajcꞌool icha val nocꞌ cꞌulubꞌ man̈xo 
bꞌischajbꞌenoc. Ol el yav ebꞌ ayic ol ex yacꞌan ganar ebꞌ, xchi.

Bꞌit yic aloj vachꞌ lolonel dꞌa Dios

 15 A Jehová bꞌoannac lum luum tic yedꞌ spoder yedꞌ sjelanil. Sbꞌoannacpax 
yolyibꞌan̈qꞌuinal tic. Yedꞌ pax sjelanil chiꞌ, sjen̈bꞌannacbꞌat satchaan̈.

 16 A tzꞌalani, n̈ilili scꞌan̈ cꞌu syacꞌan n̈abꞌ. A tzꞌicꞌanchaan̈ asun bꞌaj 
slajvicꞌoch lum luum tic. A tzꞌacꞌanecꞌ copnaj lebꞌlon dꞌa scal yaxn̈abꞌ. 
A tzꞌicꞌanelta icꞌ bꞌaj molbꞌabꞌil yuuj.

 17 A ebꞌ anima, yelxo val malaj jabꞌoc spensar ebꞌ. Max qꞌuixvi jabꞌoc ebꞌ 
yuj juntzan̈ yechel comon dios sbꞌoꞌo. A juntzan̈ yechel chiꞌ, malaj 
spixan, ton̈ej syacꞌ sbꞌa ebꞌ anima chiꞌ musansatil yuuj.

 18 A juntzan̈ yechel chiꞌ, malaj jabꞌoc yelcꞌochi, yic bꞌuchval yaji. Ayic ol 
javoc jun cꞌual, ol satel juntzan̈ chiꞌ yuj Jehová.

 19 A sDiosal vin̈aj Jacob te chꞌoc yeli, a ix bꞌoan masanil tastac. A ix 
sicꞌanel Israel yic tzꞌochcan schon̈abꞌoc. A sbꞌi, Jehová Yajal dꞌa 
Smasanil.

A Babilonia syamcꞌabꞌ Jehová yaji

 20 Ix yalan Jehová icha tic: A Babilonia icha in nivan macꞌlabꞌ qꞌueen 
yaji, icha pax in yamcꞌabꞌ yic oval yaji. A yedꞌoc ix vacꞌ acꞌjoc ganar 
juntzan̈ nación yedꞌ sreyal.

 21 A yedꞌoc ix in milcham nocꞌ chej yedꞌ ebꞌ ayqꞌue dꞌa yibꞌan̈ nocꞌ. Ix 
vacꞌanpax lajvoquel carruaje yedꞌ ebꞌ ayqꞌue dꞌa yool.

 22 A yedꞌoc ix vacꞌ miljoccham ebꞌ vin̈ vinac, ebꞌ ix ix, ebꞌ ichamtac, ebꞌ 
quelemtac yedꞌ ebꞌ ix cobꞌestac.

 23 A yedꞌoc ix vacꞌ miljoccham ebꞌ tan̈vum calnel yedꞌ nocꞌ calnel chiꞌ. Ix 
vacꞌanpax miljoccham ebꞌ smunlaj yedꞌ nocꞌ vacax, ix champax nocꞌ 
vacax chiꞌ. Ix vacꞌan miljoccham ebꞌ gobernador yedꞌ ebꞌ yajal.

Yaelal dꞌa yibꞌan̈ Babilonia

 24 A in val Jehová in sval dꞌayex in chon̈abꞌ ex tic: Dꞌa eyichan̈ ol vacꞌ val 
spac dꞌa Babilonia yedꞌ dꞌa ebꞌ cajan dꞌay icha val smojal chucal ix 
scꞌulej ebꞌ dꞌa Sion.

 25 A Babilonia chiꞌ, lajan icha junoc nivan vitz satanel masanil sat lum 
luum. Yuj chiꞌ ajcꞌol in dꞌay, ol vacꞌan syaelal. A yedꞌ vip ol vequem 
juynajoc. Ol bꞌatcan bꞌulnaj dꞌa sattac pacꞌan. Lajan ol ajcan icha 
junoc vitz tzꞌanacbꞌati.

 26 Man̈xa junoc qꞌuen qꞌueen ol elta dꞌa scal juntzan̈ ol em lan̈naj chiꞌ olto 
cꞌanchajoc ayic ol bꞌo junocxo pat. Tzꞌininixon̈ej ol ajcan Babilonia 
chiꞌ dꞌa juneln̈ej.

 27 Iqꞌuecqꞌue schꞌoxnabꞌil yic oval dꞌa Babilonia. Puec qꞌuen trompeta yic 
syacꞌ lista sbꞌa juntzan̈xo nación scot yacꞌ oval yedꞌoc. Qꞌueocabꞌ van 
ebꞌ aj Ararat, ebꞌ aj Mini yedꞌ pax ebꞌ aj Askenaz yacꞌ oval yedꞌoc. 
Sicꞌjocabꞌoch junoc yajal yic scuchbꞌan ebꞌ soldado dꞌa oval. Bꞌatocabꞌ 
nocꞌ chej dꞌa oval icha nocꞌ cꞌulubꞌ man̈xo bꞌischajbꞌenoc.

 28 Yacꞌocabꞌ lista sbꞌa juntzan̈xo nación sbꞌat yacꞌ oval dꞌay. Cotocabꞌ ebꞌ 
sreyal Media, ebꞌ gobernador, ebꞌ nivac yopisio yedꞌ masanil ebꞌ 
anima ay dꞌa yol smacbꞌen, xchi Jehová.

 29 A lum luum tic, ol ibꞌxocqꞌue luum. Ol tzicubꞌtan̈aj luum, yujto ol 
yaqꞌuelcꞌoch Jehová tas nabꞌil yuuj. A Babilonia ol can tzꞌinan icha 
tzꞌinan luum, man̈xalaj mach ol cajnaj dꞌay.

 30 A ebꞌ soldado yic Babilonia chiꞌ, man̈xo ol yal scolan sbꞌa ebꞌ. Toxon̈ej 
ol ochcan ebꞌ dꞌa yoltac bꞌaj scol sbꞌa. Man̈xalaj yip ebꞌ, lajan ol 
ajcan ebꞌ icha ebꞌ ix ix. Ol laj macꞌjoquem lan̈naj schon̈abꞌ ebꞌ, ol laj 
n̈usjoctzꞌa spat ebꞌ.

 31 Bꞌelbꞌonxon̈ej ol aj scꞌoch ebꞌ checabꞌ yal dꞌa vin̈ sreyal Babilonia to 
toxo ix acꞌji ganar schon̈abꞌ vin̈ chiꞌ smasanil.

 32 A bꞌaj jay a aꞌ bꞌaj tzꞌecꞌ ebꞌ anima, ol laj macjoc yuj ebꞌ ajcꞌol chiꞌ. A 
bꞌaj scol sbꞌa ebꞌ soldado, ol n̈usjoctzꞌaoc, yuj chiꞌ ol te xiv ebꞌ soldado 
chiꞌ.

 33 A Jehová Yajal dꞌa Smasanil, sDiosal Israel, syal icha tic: A ebꞌ aj 
Babilonia, lajan ebꞌ icha ixim trigo vachꞌxo yajem dꞌa yol junoc 
tecꞌlabꞌ, toxo val scꞌoch stiempo stecꞌchaji, xchi Jehová.

 34-35 A ebꞌ aj chon̈abꞌ Sion, syal ebꞌ icha tic: A vin̈aj Nabucodonosor sreyal 
Babilonia, chocꞌ ix on̈ yutej vin̈. Mesesi ix yutejcan co chon̈abꞌ vin̈ 
icha junoc ucꞌabꞌ man̈xa tas dꞌa yool. Ichato ix on̈ sturbꞌat vin̈ icha 
junoc nocꞌ nivaquil nocꞌ ay dꞌa yol aꞌ mar. Ix bꞌudꞌji val scꞌol vin̈ yuj 
masanil tastac ay dꞌayon̈, axo ixto cani ix syumcanel vin̈. Stupocabꞌ 
Babilonia icha val ix on̈ yutej. Stupocabꞌ ebꞌ caldeo, yuj ebꞌ anima ix 
smilcham ebꞌ dꞌa co cal, xchi ebꞌ aj Jerusalén chiꞌ.

A tas albꞌilcan dꞌa ebꞌ aj Jerusalén

 36 Syal Jehová dꞌa ebꞌ aj Jerusalén icha tic: A in ol in chꞌolbꞌitej dꞌa stojolal 
tas ix ex utaji. Ol vaqꞌuecꞌ e pac dꞌa ebꞌ eyajcꞌool. Ol laj vacꞌ tup 
masanil aꞌ n̈ajabꞌ yedꞌ sjajtac a aꞌ ay dꞌa Babilonia.

 37 Toxon̈ej ol qꞌuecan bꞌulan scꞌajil. Axon̈ej nocꞌ oques ol cajnaj taꞌ, man̈xalaj 
mach olto cajnaj dꞌay. Ol te xiv ebꞌ anima yilani, ol bꞌuchvaj pax ebꞌ dꞌay.

 38 Ol el yav ebꞌ aj Babilonia chiꞌ icha nocꞌ choj, ol el pax yav ebꞌ icha nocꞌ 
yunetac choj chiꞌ.

 39 Yacbꞌan ste cꞌacꞌbꞌi ebꞌ stzalaji, ichato ol in bꞌo junoc nivan vael dꞌa ebꞌ, 
ol vacꞌan an̈ yucꞌ ebꞌ, yic stzalaj ebꞌ. Slajvi chiꞌ ol satel scꞌol ebꞌ svay 
dꞌa juneln̈ej, man̈xa bꞌaqꞌuin̈ ol el svayan̈ ebꞌ chiꞌ.

 40 Ol vicꞌbꞌat ebꞌ bꞌaj ol miljocchamoc, icha tzꞌaj yicꞌjibꞌat nocꞌ yunetac 
calnel, nocꞌ chiva yedꞌ nocꞌ chꞌac calnel bꞌaj smilji.

Ol acꞌjoc ganar Babilonia

 41 A Babilonia te bꞌinajnac dꞌa yolyibꞌan̈qꞌuinal tic, palta ol acꞌjoc ganar. 
Toxon̈ej ol xivcanqꞌue juntzan̈ nación ayic ol yilan ebꞌ.

 42 Icha val to a aꞌ mar ol bꞌat secnaj dꞌa yibꞌan̈, ol mucchajcan yuj aꞌ.
 43 A val schon̈abꞌil, ol laj can tzꞌinan, icha tzꞌinan luum ol ajcanoc. Man̈xa 

mach ol cajnajxoc dꞌay, man̈xa pax mach ol ecꞌ taꞌ.
 44 Ix yalanxi Jehová icha tic: Ol vacꞌ val och yaelal dꞌa yibꞌan̈ Bel sdiosal 

Babilonia. Ol vacꞌ xejejqꞌueta tas toxo ix sbꞌucꞌbꞌati, man̈xo ol javoc juntzan̈ 
nación yaqꞌuem sbꞌa dꞌay. Ol empax lan̈naj smuroal Babilonia chiꞌ.

 45 Ex in chon̈abꞌ, elan̈ec taꞌ, colec e bꞌa dꞌa yoval in cꞌol sjavi dꞌa yibꞌan̈.
 46 Man̈ eyacꞌ pensar, man̈ ex xiv yuj tas tzꞌalji dꞌa yol jun nación chiꞌ. 

Chꞌoc chꞌocn̈ej tas sbꞌinaj dꞌa junjun abꞌil, axon̈ej xivcꞌolal sbꞌinaji, 
ayn̈ej oval dꞌa scal ebꞌ yajal.

 47 Icha chiꞌ ol aj sja scꞌual vacꞌanoch yaelal dꞌa yibꞌan̈ juntzan̈ sdiosal 
Babilonia chiꞌ. Masanil jun nación chiꞌ ol acꞌjoc qꞌuixvelal, toxon̈ej ol 
bꞌudꞌjoccanel yuj ebꞌ chamnac.

 48 A in val Jehová in svalaꞌ: A satchaan̈ yedꞌ yolyibꞌan̈qꞌuinal tic yedꞌ 
masanil tas ay dꞌay, ol te tzalajoc ayic ol acꞌjoc ganar Babilonia chiꞌ, 
yujto a dꞌa norte ol cot ebꞌ ol sataneloc.

 49 Ol satjoqueloc yujto te nivan anima ix smilcham dꞌa Israel, te nivan pax 
ebꞌ anima ix satjiel dꞌa yolyibꞌan̈qꞌuinal tic yuuj, xchi Jehová.

A tas ix alchaj dꞌa ebꞌ aj Israel ayecꞌ dꞌa Babilonia

 50 Syal Jehová dꞌa ebꞌ aj Israel ayecꞌ dꞌa Babilonia icha tic: A ex mach ex 
ol ex el dꞌa scal chamel ol ujoc chiꞌ, elan̈ec lemnajoc, man̈ ex och 

vaan. Vachꞌchom najat ayex, palta aqꞌuec val och e pensar dꞌayin 
Jehová in tic, naecpaxcot Jerusalén.

 51 Palta a ex tic, tzeyal icha tic: Tzon̈ te qꞌuixvi ayic scabꞌan tas syal ebꞌ 
dꞌayon̈. Qꞌuixavtacon̈xon̈ej scabꞌi, yujto a ebꞌ chꞌoc chon̈abꞌil toxo ix 
och ebꞌ dꞌa yoltac cuarto Yicn̈ej Dios Yaji, xe chi.

 52 Palta a in Jehová in svalaꞌ: Ol ja jun cꞌual ol vacꞌan val och yaelal dꞌa 
yibꞌan̈ sdiosal ebꞌ aj Babilonia yedꞌ dꞌa masanil yol smacbꞌen, toxon̈ej 
ol el yav ebꞌ anima ol lajvoc.

 53 Vachꞌchom sqꞌuecꞌoch Babilonia dꞌa satchaan̈ yalani, chaan̈ syutej 
sbꞌoanqꞌue smuroal, palta ol vacꞌbꞌat ebꞌ ajcꞌol bꞌat sataneloc, xchi Jehová.

Ol satjoquel Babilonia

 54 Ol abꞌchaj yel yav ebꞌ aj Babilonia, ol abꞌchaj satjiel masanil schon̈abꞌ 
ebꞌ caldeo.

 55 Aton Jehová ol sataneloc, ol cꞌoch scꞌual slajvi jantac av tzꞌel dꞌay. A 
ebꞌ ajcꞌol ol javoc xumnaj ebꞌ dꞌay icha aꞌ mar, ol cꞌan̈ val yem ebꞌ dꞌa 
yibꞌan̈ jun chon̈abꞌ chiꞌ.

 56 Ol javoc ebꞌ satel Babilonia chiꞌ, ol syaman masanil ebꞌ soldado ebꞌ, ol 
macꞌjoc can̈chaj sjul-labꞌ ebꞌ. Yujto a Jehová, Dios toni, syacꞌ spac dꞌa 
junjun icha val dꞌa smojal.

 57 A in Rey in, a in bꞌi, Jehová Yajal dꞌa Smasanil, a in sval icha tic: 
Ichato ol vacꞌ an̈ an̈ yucꞌ ebꞌ yajal dꞌa Babilonia, ebꞌ aj pensar, ebꞌ 
gobernador, ebꞌ nivac yopisio yedꞌ ebꞌ soldado, ol cot svayan̈ ebꞌ dꞌa 
juneln̈ej. Man̈xo ol el-laj svayan̈ ebꞌ chiꞌ.

 58 A smuroal Babilonia te levan sat, palta ol em lan̈naj dꞌa juneln̈ej. A 
spuertail nivac, ol tzꞌabꞌatoc. Nabꞌan̈ej ix munlaj juntzan̈ nación dꞌay. 
A jantac munlajel bꞌaj ix cꞌunbꞌi ebꞌ, ton̈ej ol tzꞌabꞌatoc, xchi Jehová.

Icꞌbꞌilbꞌat slolonel vin̈aj Jeremías dꞌa Babilonia
59 Ayic schan̈il abꞌil yoch vin̈aj Sedequías reyal dꞌa Judá, ix bꞌat vin̈ dꞌa 

Babilonia, ajun vin̈aj Seraías yuninal vin̈aj Nerías yixchiquin vin̈aj Maaseías ix 
bꞌat yedꞌ vin̈. A vin̈ ay yalan yic yilan tas tzꞌaj vin̈ rey chiꞌ. Ayic manto bꞌat ebꞌ 
vin̈ dꞌa Babilonia chiꞌ, a in Jeremías in tic schecabꞌ in Dios, ix vacꞌ jun checnabꞌil 
dꞌa vin̈aj Seraías chiꞌ. 60 Junxon̈ej ix vacꞌ tzꞌibꞌchajcan masanil tas toxo ix alchaji 
to dꞌin̈an sja dꞌa yibꞌan̈ Babilonia chiꞌ. 61 Ix valan dꞌa vin̈aj Seraías chiꞌ icha tic: 
Ayic tzach cꞌoch dꞌa Babilonia chiꞌ, tzil val tas tzutej avtan masanil juntzan̈ 
lolonel tic. 62  Tzalan icha tic: Mamin Jehová a ach ix alaꞌ to ol a satel jun nación 
tic. Man̈xa anima ol cajnajxoc dꞌay, man̈xa pax nocꞌ nocꞌ. Ol can tzꞌinan uj dꞌa 
juneln̈ej, xa chi. 63 Ayic slajvi val avtan juntzan̈ lolonel tic, tza tzecꞌanoch junoc 
qꞌuen qꞌueen bꞌaj tzꞌibꞌabꞌil tic, tza julancanbꞌat dꞌa yol aꞌ Éufrates, 64 tzalani: 
Icha val tic ol aj satcanem Babilonia, man̈xa bꞌaqꞌuin̈ ol qꞌuex vaan yuj jantac 
yaelal ol javoc dꞌa yibꞌan̈ yuj Jehová, xa chi, xin chi dꞌa vin̈.

Ochnac vin̈aj Sedequías reyal 
(2R 24.18‑20; 2Cr 36.11‑16)

52  1 A vin̈aj Sedequías, 21 abꞌil sqꞌuinal vin̈ ayic ix och vin̈ reyal. 11 
abꞌil ix yacꞌ reyal vin̈ dꞌa Jerusalén. A ix snun vin̈ Hamutal sbꞌi ix, 

yisil ix vin̈aj Jeremías aj chon̈abꞌ Libna. 2  Te chuc tas ix scꞌulej vin̈ dꞌa yichan̈ 
Jehová, icha scꞌulejnac vin̈aj Joacim. 3  Yuj chiꞌ ix cot yoval scꞌol Jehová dꞌa 
ebꞌ aj Jerusalén yedꞌ dꞌa ebꞌ aj Judá, ix yiqꞌuel ebꞌ dꞌa yichan̈.

Ix acꞌji ganar Jerusalén 
(2R 24.20–25.7; Jer 39.1‑7)

Ix spitej sbꞌa vin̈aj Sedequías chiꞌ dꞌa vin̈ sreyal Babilonia, 4 yuj chiꞌ ayic 
slajun̈il cꞌual yoch slajun̈il uj yic sbꞌalun̈il abꞌil yoch vin̈ reyal, ix cot vin̈aj 
Nabucodonosor sreyal Babilonia, ix javi vin̈ dꞌa Jerusalén yedꞌ ebꞌ soldado. 
Ix oymaj ebꞌ, ix sbꞌoanqꞌue scampamento ebꞌ dꞌa spatictac chon̈abꞌ chiꞌ. 
Ix sbꞌoanpaxqꞌue s tec ꞌnubꞌ ebꞌ dꞌa spatictac yic syacꞌan oval ebꞌ yedꞌoc. 
5  Oyann̈ejoch ebꞌ dꞌa spatic chon̈abꞌ chiꞌ masanto ix tzꞌacvi 11 abꞌil yoch 
vin̈aj Sedequías chiꞌ reyal. 6 Ayic bꞌalun̈exo cꞌual yoch schan̈il uj yic jun abꞌil 
chiꞌ, ix te em vejel, man̈xa val jabꞌoc tas sva ebꞌ anima. 7 Ix sbꞌoan jun olan 
ebꞌ soldado caldeo dꞌa smuroal, palta axo dꞌacꞌvalil ix el lemnaj vin̈aj rey 
Sedequías yedꞌ masanil ebꞌ soldado. A dꞌa scal yavbꞌen teꞌ ebꞌ rey ix el ebꞌ, ix 
elcꞌoch ebꞌ dꞌa jun puerta dꞌa snan̈al chabꞌ muro. Icha chiꞌ ix aj sbꞌat ebꞌ dꞌa 
jun bꞌe sbꞌat dꞌa chꞌolan scꞌoch dꞌa aꞌ Jordán. 8 Palta a ebꞌ soldado yic Babilonia 
chiꞌ, ix och ebꞌ dꞌa spatic vin̈aj rey Sedequías chiꞌ. Axo dꞌa yacꞌlical Jericó ix 
yamchaj vin̈ yuj ebꞌ, axo ebꞌ soldado ajun yedꞌ vin̈ rey chiꞌ, ix actajcan vin̈ yuj 
ebꞌ, ix saclemcanbꞌat ebꞌ. 9 Ix syaman vin̈aj rey Sedequías chiꞌ ebꞌ soldado yic 
Babilonia chiꞌ, ix yicꞌanbꞌat vin̈ ebꞌ dꞌa vin̈aj Nabucodonosor ayecꞌ dꞌa Ribla, 
dꞌa yol smacbꞌen chon̈abꞌ Hamat. Ataꞌ ix yal vin̈ tas ol utaj vin̈aj Sedequías 
chiꞌ. 10 Val dꞌa yichan̈ vin̈ ix miljicham ebꞌ yuninal yedꞌ ebꞌ yajal yaj dꞌa Judá. 
11 Axo pax vin̈, ix checji icꞌchajqꞌueta yol sat vin̈, ix tzecꞌchaj vin̈ dꞌa qꞌuen 
cadena, ix icꞌchajbꞌat vin̈ preso dꞌa Babilonia. Ataꞌ ix cham vin̈.

Ix juchajem templo dꞌa Jerusalén 
(2R 25.8‑21; 2Cr 36.17‑21; Jer 39.8‑10)

12  Ayic slajun̈il cꞌual yoch yoil uj ayic 19 abꞌil yoch vin̈aj Nabucodonosor 
reyal dꞌa Babilonia, ix javi vin̈aj Nabuzaradán dꞌa Jerusalén chiꞌ. Sat yajal 
yaj vin̈ yuj vin̈aj Nabucodonosor chiꞌ, yajal pax yaj vin̈ dꞌa ebꞌ stan̈van vin̈ 
rey chiꞌ. 13  A vin̈ ix ul n̈usantzꞌa templo, spalacio ebꞌ rey yedꞌ pax spat ebꞌ 
nivac yajal dꞌa Jerusalén yedꞌ masanil pat. 14 Axo masanil ebꞌ soldado ajun 
yedꞌ vin̈ ix pojanem smuroal Jerusalén chiꞌ. 15 Ix yicꞌanbꞌat ebꞌ anima vin̈ dꞌa 
Babilonia, aton ebꞌ aycan dꞌa chon̈abꞌ chiꞌ, ebꞌ ix yacꞌoch sbꞌa yedꞌ vin̈ sreyal 
Babilonia chiꞌ yedꞌ pax jantacxo ebꞌ anima. 16 Axon̈ej junjunxo ebꞌ mebꞌaꞌ ix 
cani, yic smunlaj ebꞌ yedꞌ yavan teꞌ uva ebꞌ.

17 A ebꞌ soldado yic Babilonia chiꞌ ix macꞌanpoj masanil yamcꞌabꞌ nabꞌa 
bronce dꞌa templo: Aton yoyal, yichtac yedꞌ pax jun nivan pila yic a aꞌ. Ix 
yicꞌanbꞌat masanil qꞌuen bronce chiꞌ ebꞌ dꞌa Babilonia. 18  Ix yicꞌanpaxbꞌat 
yedꞌtal qꞌuen ticꞌaqꞌuil taan̈ ebꞌ, qꞌuen pala, qꞌuen icha texlex, qꞌuen nivac 
palangana, qꞌuen nivac cuchara yedꞌ masanil yamcꞌabꞌ nabꞌa bronce scꞌanchaji 
ayic tzꞌoch ejmelal. 19 Ix yicꞌanpaxbꞌat juntzan̈ yamcꞌabꞌ nabꞌa oro, nabꞌa plata 
vin̈aj Nabuzaradán chiꞌ: Aton juntzan̈ qꞌuen palangana, qꞌuen yedꞌtal tzacꞌacꞌ, 
qꞌuen nivac ucꞌabꞌ bꞌaj smolchaj qꞌuen ticꞌaqꞌuil taan̈, qꞌuen candil, qꞌuen 
nivan cuchara yedꞌ juntzan̈ vaso bꞌaj tzꞌacꞌji vino dꞌa ofrendail. 20 Maxtzac yal 

snachajeli jantac yalil juntzan̈ tas nabꞌa bronce yacꞌnac bꞌojoc vin̈aj Salomón 
dꞌa templo chiꞌ: Aton chabꞌ oy, jun nivan pila bꞌaj smolchaj a aꞌ yedꞌ lajchaveꞌ 
yechel toro cuchjinac jun pila chiꞌ. 21 Junjun oy chiꞌ, ecꞌto 8 metro steel. Ay 
am nan̈aloc svaquil metro spatic, palta olan yool, uqueꞌ centímetro spimal. 
22  Junjun oy chiꞌ ay smacul sjolom, ecꞌto chabꞌ metro steel, nabꞌa bronce paxi. 
A dꞌa spatictac chiꞌ ayoch jun icha qꞌuen malla nabꞌa bronce, aypaxoch yechel 
sat teꞌ granado yelvanubꞌoc. Lajan yaj chabꞌ oy chiꞌ. 23 A dꞌa junjun tzol yol sat 
qꞌuen malla chiꞌ, ayoch 100 yechel sat teꞌ granado chiꞌ, a bꞌaj nivan chequel, 
ay 96 ayochi.

Icꞌbꞌilbꞌat ebꞌ aj Judá
24 A vin̈aj Nabuzaradán chiꞌ ix yaman vin̈aj Seraías sat sacerdote yedꞌ vin̈aj 

Sofonías schabꞌil sacerdote yedꞌ oxvan̈ ebꞌ vin̈ stan̈van tiꞌ templo. 25 Axo dꞌa 
scal ebꞌ anima aytocan dꞌa Jerusalén, ix icꞌjibꞌat jun vin̈ yajalil ebꞌ soldado 
yedꞌ ucvan̈xo ebꞌ vin̈ vinac ayoch dꞌa yopisio yacꞌan servil vin̈ rey dꞌa chon̈abꞌ 
chiꞌ. Ix icꞌchajpaxbꞌat jun vin̈ sat tzꞌibꞌum yaj dꞌa scal ebꞌ soldado (a vin̈ 
edꞌjinac slistail ebꞌ) yedꞌ pax 60 ebꞌ aj chon̈abꞌ nivac yopisio dꞌa yol schon̈abꞌ 
chiꞌ. 26-27 A vin̈aj Nabuzaradán ix icꞌanbꞌat masanil juntzan̈ ebꞌ tic dꞌa yichan̈ 
vin̈ sreyal Babilonia ayecꞌ dꞌa Ribla dꞌa yol smacbꞌen chon̈abꞌ Hamat. Ataꞌ ix 
schec vin̈ sreyal Babilonia miljoccham ebꞌ.

Icha chiꞌ ix aj yicꞌjiel ebꞌ aj Judá chiꞌ dꞌa sluum. 28  A sbꞌisul ebꞌ anima ix 
icꞌjibꞌat yuj vin̈aj Nabucodonosor chiꞌ, aton tic: Ayic yuquilxo abꞌil yoch vin̈ 
reyal, 3 mil 23 ebꞌ anima aj Judá ix icꞌjibꞌati. 29 Axo dꞌa 18 abꞌil yoch vin̈ 
reyal, 823 ebꞌ aj Jerusalén ix icꞌjibꞌati. 30 Axo dꞌa 23 abꞌil yoch vin̈ reyal chiꞌ, 
745 ebꞌ aj Judá ix icꞌjibꞌat yuj vin̈aj Nabuzaradán. Yuj chiꞌ a sbꞌisul ebꞌ ix 
icꞌjibꞌat chiꞌ ay 4 mil 600 ebꞌ dꞌa smasanil.

Ix actajel vin̈aj rey Joaquín 
(2R 25.27‑30)

31 Ayic 25 cꞌual yoch slajchavil uj ayic 37 abꞌilxo yicꞌjibꞌat vin̈aj Joaquín 
sreyal Judá dꞌa Babilonia, ix och vin̈aj Evil-merodac reyal dꞌa Babilonia chiꞌ. 
Ix schꞌox svachꞌcꞌolal vin̈ dꞌa vin̈aj Joaquín chiꞌ, ix yicꞌanelta vin̈ vin̈ dꞌa preso. 
32  Te vachꞌ ix yutej sbꞌa vin̈ rey chiꞌ dꞌa vin̈ dꞌa yichan̈ juntzan̈xo ebꞌ vin̈ rey 
ayoch preso taꞌ. 33  Ichato chiꞌ ix sqꞌuexanel spichul vin̈aj Joaquín chiꞌ yic 
preso, axon̈ej yedꞌ vin̈ rey ix va vin̈ masanto ix cham vin̈. 34  Ix acꞌchajpax 
sgasto vin̈ yuj vin̈ sreyal Babilonia chiꞌ masanto ix cham vin̈. 

Bꞌabꞌel bꞌit yic cuscꞌolal

1  1 Cuseltacxon̈ej ix ajcan chon̈abꞌ Jerusalén bꞌaj tzijtum anima dꞌa pecaꞌ. 
Lajan ix ajcan jun nivan chon̈abꞌ tic icha tzꞌajcan junoc ix ix toxo ix 

cham yetbꞌeyum. A dꞌa pecaꞌ, ichato yajal yaj dꞌa scal juntzan̈ nación, axo 
ticnaic, tzꞌacꞌji pural yoch dꞌa munlajel.
 2 Lajan icha junoc ix ix sicꞌsicꞌan yocꞌ dꞌacꞌvalil, chalali val yemta yal sat 

dꞌa spacꞌultac stiꞌ. A dꞌa scal juntzan̈ nación vachꞌ yacꞌan yedꞌoc, man̈xa 
junoc tzꞌacꞌan snivanil scꞌool. Masanil ix meltzajoch ajcꞌolal dꞌay.

 3 Ix icꞌjibꞌat ebꞌ aj Judá dꞌa chꞌoc chon̈abꞌil. Qꞌuixvubꞌtac yaj ebꞌ yuj 
munlajel te ya bꞌaj ayochi. Ayxoecꞌ ebꞌ dꞌa scal juntzan̈xo nación. 
Maxtzac yicꞌ jabꞌoc yip ebꞌ. Ix yamchaj ebꞌ yuj ebꞌ spechani, yuj chiꞌ 
ayxoecꞌ ebꞌ dꞌa scal yaelal.

 4 Cuseltacxon̈ej yaj sbꞌeal Sion ticnaic. Man̈xalaj mach sjavi dꞌa qꞌuin̈. 
Tzꞌinini yajcan stiꞌ chon̈abꞌ. Axon̈ej oqꞌuel syacꞌ ebꞌ sacerdote. A ebꞌ ix 
cobꞌestac tacnacxon̈ej scꞌol ebꞌ ix. A ebꞌ aj Jerusalén ayoch yaelal dꞌa 
yibꞌan̈ ebꞌ.

 5 Toxo ix acꞌji ganar ebꞌ cajan dꞌa Sion. Ix icꞌjibꞌat ebꞌ dꞌa chꞌoc chon̈abꞌil 
yuj ebꞌ yajcꞌool. A Jehová ix acꞌanoch yaelal dꞌa yibꞌan̈ ebꞌ, yujto te 
pit ix yutej sbꞌa ebꞌ. A ebꞌ yajcꞌol ebꞌ chiꞌ, van sqꞌuechaan̈ ebꞌ.

 6 Toxo ix satel svachꞌil yilji chon̈abꞌ Sion chiꞌ. A ebꞌ yajalil ebꞌ, lajan ebꞌ 
icha nocꞌ cꞌultaquil chej maxtzac ilchaj svael. Van yel yip, yuj chiꞌ 
toxon̈ej sn̈er yoc dꞌa yichan̈ ebꞌ spechani.

 7 A val dꞌa scꞌual ayoch ebꞌ aj Jerusalén yabꞌan syail, ix snaancot masanil 
sbꞌeyumal ebꞌ dꞌa yalan̈taxo. Ayic ix yamchaj ebꞌ yuj ebꞌ yajcꞌol chiꞌ, 
man̈xa mach ix colanel ebꞌ. A val yic tzꞌilji ebꞌ yuj juntzan̈xo ebꞌ 
yajcꞌool, sbꞌuchji ebꞌ yujto toxo ix telvi ebꞌ.

 8 A ebꞌ aj Jerusalén chiꞌ, yelxo nivan schucal ebꞌ ix yacꞌochi, yuj chiꞌ smoj 
val syajjiel ebꞌ. Dꞌa pecaꞌ nivan yelcꞌoch jun chon̈abꞌ chiꞌ dꞌa yol sat ebꞌ 

A Oyeꞌ Bꞌit Yic

CUSCꞌOLAL
Lamentaciones sbꞌi jun libro tic, syalelcꞌochi cuscꞌolal. A jun libro tic, ay oyeꞌ macan 

cuscꞌolal tzꞌibꞌabꞌil dꞌay, junjun dꞌa junjun capítulo. Syal yuj cuscꞌolal yedꞌ yaelal ayic 
smacꞌjinaquem lan̈naj chon̈abꞌ Jerusalén. Te cuscꞌolal ajnaccani, yujto man̈ jantacoc 
tas janac dꞌa yibꞌan̈. Vachꞌchom a jun libro tic te nivan syalcot yuj yaelal, ma cuscꞌolal, 
palta ay pax juntzan̈ versículo tzꞌalancoti to yovalil scacꞌoch Dios yipoc co cꞌool, 
scacꞌanpaxoch tastac toto ol ujoc yipoc co cꞌool.
 



anima, axo ticnaic, syaj ebꞌ, yujto toxo ix ilji sqꞌuixveltaquil. Yuj chiꞌ a 
ebꞌ aj Jerusalén tzꞌocꞌ val ebꞌ, toxon̈ej scꞌubꞌejel sat ebꞌ yuj qꞌuixvelal.

 9 Te nivan chequel yaj schucal ebꞌ cajan dꞌa Jerusalén chiꞌ, palta malaj 
tas sna ebꞌ yuj tas ol javoc dꞌa yibꞌan̈. Te satubꞌtac ix aj stelvi 
schon̈abꞌ ebꞌ, malaj mach snivanan scꞌol ebꞌ. Syal ebꞌ anima taꞌ: 
Mamin Jehová, ina val co yaelal, yujto a ebꞌ ajcꞌol dꞌayon̈ syicꞌchaan̈ 
sbꞌa ebꞌ on̈ yixtani, xchi ebꞌ.

 10 A ebꞌ ajcꞌool chiꞌ, toxo ix yiquej masanil sbꞌeyumal ebꞌ aj Jerusalén ebꞌ. 
Ix yil val ebꞌ aj chon̈abꞌ chiꞌ yoch lemnaj ebꞌ chꞌoc chon̈abꞌil dꞌa yol 
stemplo Dios, aton juntzan̈ anima yalnac Jehová to max yal yochi.

 11 Masanil ebꞌ cajan taꞌ tzꞌocꞌ ebꞌ, tzꞌecꞌ ebꞌ sayan svael. Toxo ix yacꞌbꞌat 
sbꞌeyumal ebꞌ sqꞌuexuloc svael yic max cham ebꞌ. Ix yalan ebꞌ: 
Mamin Jehová, cotan̈ qꞌuelan dꞌayon̈ yuj tas ix aj co telvi. Il val och a 
cꞌol dꞌayon̈ yuj co yaelal.

 12 A ex tzex ecꞌ dꞌa co lacꞌanil tic, ochan̈ec vaan tze naani. ¿Toc ay val 
yaelal icha quic tic? Yelxo val sco te abꞌej syail. Ix yacꞌcot jun yaelal 
tic Jehová dꞌa quibꞌan̈ yuj yoval scꞌool.

 13 Ato dꞌa satchaan̈ ix yacꞌcot jun cꞌacꞌ Jehová, yic syacꞌ lajvoquem 
co bꞌaquil. Ix sbꞌoem jun yaal dꞌa quichan̈, icha val chiꞌ ix aj co 
meltzajcot dꞌa co patic. Ix on̈ actajcan yuuj, cotac scal syacꞌanoch 
yaelal dꞌa quibꞌan̈.

 14 A Jehová, toxo ix yaloch co chucal dꞌa co sat, an̈ejaꞌ co chucal chiꞌ ix 
on̈ tzecꞌani, icha val junoc icatz al yajoch dꞌa quibꞌan̈. Tzꞌel val quip 
yuuj. Ix on̈ yacꞌoch Dios Cajal dꞌa yol scꞌabꞌ ebꞌ cajcꞌool. Maxtzac yal 
co tecꞌbꞌan co bꞌa dꞌa yichan̈ ebꞌ.

 15 A Jehová ix spatiquejel ebꞌ soldado tzon̈ colan calani. Ix yacꞌcot jantac 
ebꞌ soldado ajcꞌol dꞌayon̈ yic satel masanil ebꞌ co soldado quelemtac. 
Toxo ix on̈ tecꞌjiem a on̈ aj Judá on̈ tic yuj Jehová, icha val tzꞌaj 
stecꞌjiel yal sat teꞌ uva.

 16 Yuj val juntzan̈ tic tzꞌel val yal co sat coqꞌui. Man̈xalaj mach tzꞌacꞌan 
snivanil co cꞌool. Man̈xalaj mach syal yacꞌan co tecꞌanil. A dꞌa scal 
oval chiꞌ ix cactejcan ebꞌ cuninal, yujto ix on̈ can dꞌa yalan̈ yuj ebꞌ 
ajcꞌol chiꞌ.

 17 Ix quicꞌchaan̈ co cꞌabꞌ co tevi, palta malaj mach tzꞌacꞌan snivanil co 
cꞌool. A Jehová ix molbꞌancot ebꞌ cajan dꞌa co lacꞌanil yic syacꞌan oval 
ebꞌ quedꞌoc. A Jerusalén tic, yajyoncꞌolal ix ajcan dꞌa ebꞌ.

 18 Ix scꞌulej val Jehová icha val smojalil, yujto ix co pitej co bꞌa dꞌa 
schecnabꞌil. Ex chon̈abꞌ, abꞌec val tas ol calaꞌ. Ilec val co yaelal. A ebꞌ 
cuninal, toxo ix icꞌjibꞌat ebꞌ dꞌa chꞌoc chon̈abꞌil.

 19 Ix co cꞌan scolval juntzan̈ nación ayoch quedꞌoc yalani, palta ton̈ej tzon̈ 
yixtej ebꞌ. A ebꞌ vin̈ sacerdote yedꞌ ebꞌ vin̈ ichamtac vinac, ayic van 
yecꞌ ebꞌ vin̈ say svael, ix cham ebꞌ vin̈ yuj vejel dꞌa yoltac scalleal 
chon̈abꞌ tic.

 20 Mamin Jehová, ina val tas caji. Max techajlaj co yaelal tic cuj scabꞌi. 
Pitzꞌitzꞌi yoch dꞌa co cꞌol scabꞌi ayic sco naancot co pitalil. A dꞌa 
spatiquel co chon̈abꞌ tic smiljicham ebꞌ cuninal dꞌa qꞌuen espada, axo 
dꞌa yol chon̈abꞌ, ay pax chamel.

 21 A ebꞌ chꞌoc chon̈abꞌil, syabꞌ val ebꞌ yel cav yuj co cuscꞌolal, palta malaj 
mach snivanan co cꞌool. Masanil ebꞌ ayoch ajcꞌolal dꞌayon̈, yojtacxon̈ej 
co yaelal ebꞌ, stzalaj val ebꞌ yuj yaelal ix acꞌoch dꞌa quibꞌan̈. Javocabꞌ 
jun cꞌu albꞌilcan uj dꞌa pecaꞌ, yic vachꞌ lajan ol aj ebꞌ icha caj tic.

 22 Nacot jantac schucal ebꞌ. Utejpax ebꞌ yuj schucal, icha val tzon̈ utej yuj 
quic tic. Te nivanxo tzon̈ oqꞌui, tzꞌel yip co pixan scabꞌi, xchi ebꞌ aj 
Jerusalén chiꞌ dꞌa Jehová.

Schabꞌil bꞌit yic cuscꞌolal

2  1 Te vachꞌ yilji chon̈abꞌ Sion, palta ix qꞌuicꞌbꞌi qꞌuinal dꞌay yujto te 
nivan ix aj scot yoval scꞌol Jehová. Man̈ jantacoc svachꞌil yilji Israel 

palta ix juvieli. Majxo snacotlaj scajnubꞌ Jehová yuj yoval scꞌool chiꞌ.
 2 Man̈xa junoc chon̈abꞌ bꞌaj cajan ebꞌ yin̈tilal vin̈aj Jacob ixto can yuj 

Jehová. A yuj yoval scꞌool, elan̈chamel ix laj yacꞌ lajvoquem scuartel 
ebꞌ aj Judá. Toxo ix satel snivanil yelcꞌoch jun nación yedꞌ masanil 
ebꞌ yajal yaj dꞌay.

 3 Yuj yoval scꞌol chiꞌ, ix yacꞌ lajvoc masanil yipal Israel. Ix yiqꞌuel scolval 
dꞌay ayic ix javi ebꞌ ajcꞌool. Ix yacꞌoch scꞌacꞌalcꞌolal dꞌa yibꞌan̈ yin̈tilal 
vin̈aj Jacob, icha val junoc cꞌacꞌ satanel masanil tas.

 4 A Jehová, lajan val ix yutej sbꞌa icha junoc ajcꞌool, ix yacꞌbꞌat sjul-labꞌ 
dꞌa stojolal chon̈abꞌ. Icha val junoc milum anima, ix smilcham ebꞌ 
xajan cuuj. Icha junoc cꞌacꞌ, icha val chiꞌ yajoch yoval scꞌol dꞌa yibꞌan̈ 
scajnubꞌ ebꞌ aj Sion.

 5 Lajan ix scꞌulej Jehová icha val scꞌulej junoc ajcꞌool, juneln̈ej ix 
lajviem Israel yuuj. Ix spojem masanil scuartel yedꞌ sdespacho Judá. 
Tzololixon̈ej sjavi cuscꞌolal dꞌa yibꞌan̈ ebꞌ aj Judá chiꞌ yuuj.

 6 Icha tzꞌaj yixtajbꞌat junoc lechpat, icha val chiꞌ ix aj yixtanbꞌat stemplo 
Jehová bꞌaj smolbꞌej sbꞌa ebꞌ chon̈abꞌ. A ix acꞌan sbꞌatcan qꞌuin̈ 
satcꞌolal yedꞌ scꞌual icꞌoj ip yuj ebꞌ aj Sion. A yuj yoval scꞌol Jehová ix 
spatiquejcanel ebꞌ rey yedꞌ ebꞌ sacerdote.

 7 Toxo ix spatiquejel yaltar Jehová, man̈xa yopisio stemplo yuuj. Toxo ix 
yacꞌcanoch dꞌa yol scꞌabꞌ ebꞌ ajcꞌool yic sjuchajem smuroal. Val yel 
yav ebꞌ ajcꞌol dꞌa stemplo Jehová, ichato scꞌual qꞌuin̈.

 8 A Jehová ix naan sjuanem smuroal chon̈abꞌ Sion. Ix cham val snaani 
tas ol aj sjuan lajvoc. Maj ocꞌlaj scꞌool masanto ix lajviem yuuj. 
Junxon̈ej ix aj yem juynaj storreal yedꞌ smuroal.

 9 Toxon̈ej ix emcan vecan spuertail jun chon̈abꞌ chiꞌ dꞌa sat luum. Ix 
can̈chajpaxbꞌat yijchul ayochi. A vin̈ sreyal yedꞌ ebꞌ ayoch yajalil, ix 
bꞌatcan ebꞌ dꞌa scal ebꞌ chꞌoc chon̈abꞌil bꞌaj malaj scꞌaybꞌubꞌal Dios. 
Man̈xalaj tas syacꞌ Jehová yil ebꞌ schecabꞌ.

 10 A ebꞌ yichamtac vinaquil chon̈abꞌ Sion man̈xalaj syal ebꞌ, cꞌojanem ebꞌ 
dꞌa sat luum. Syacꞌqꞌue pococ ebꞌ dꞌa sjolom, syacꞌanoch pichul ebꞌ yic 
cuscꞌolal. A ebꞌ ix cobꞌestac ix dꞌa Jerusalén tzꞌem n̈ojan ebꞌ ix dꞌa sat 
luum yuj qꞌuixvelal.

 11 Ste ixtaxel in sat yuj oqꞌuel, max techaj cuscꞌolal vuj svabꞌi. Man̈xalaj 
in tecꞌanil yic svilan satel ebꞌ vetchon̈abꞌ. A ebꞌ unin tzato chuni, 
scham ebꞌ dꞌa yoltac calle yuj vejel.

 12 Syal ebꞌ unin dꞌa snun icha tic: Acꞌ co vael, acꞌ co vino, xchi ebꞌ. Ichato 
echen tzꞌicꞌan ebꞌ, stelvi ebꞌ dꞌa yoltac scalleal chon̈abꞌ. Tzꞌem n̈ojnaj 
ebꞌ dꞌa yol scꞌabꞌ snun, tzꞌel scꞌol ebꞌ.

 13 ¿Mach yedꞌoc ol ex in lajbꞌej ex aj Jerusalén? Ex aj chon̈abꞌ Sion, ¿tas 
junoc chꞌoxnabꞌil tzin chꞌox dꞌayex yic svacꞌan snivanil e cꞌool? Te 
nivan ix aj e lajviemi, ¿machto val ol ex acꞌan bꞌoxoc?

 14 A tas ix yal ebꞌ syesejoch sbꞌa schecabꞌoc Dios dꞌayex, es masanil. Maj 
chꞌoxjiel e mul yuj ebꞌ, yuj chiꞌ maj qꞌuexvi e pensar. Ix alji es lolonel 
dꞌayex, ix eyacꞌanoch dꞌa e cꞌool.

 15 Ayic tzꞌilji Jerusalén yuj ebꞌ tzꞌecꞌ dꞌa yol bꞌe, stzꞌit scꞌabꞌ ebꞌ sbꞌuchvaj 
dꞌay. Tzꞌel yav ebꞌ, stzicubꞌtan̈an sat ebꞌ sbꞌuchvaji. Syalan ebꞌ icha tic: 
¿Tobꞌan am a jun chon̈abꞌ tic sbꞌinaj dꞌa sat lum tic to man̈xo jantacoc 
svachꞌil yilji? xchi ebꞌ.

 16 Masanil ebꞌ ajcꞌol sbꞌuchvaj dꞌay, tzꞌel yav ebꞌ, schin̈an scꞌabꞌ ebꞌ, syalan 
ebꞌ icha tic: Toxo ix co satel Jerusalén dꞌa juneln̈ej. Aton jun cꞌu tic ix 
co tan̈vej val, a ticnaic van quilani, xchi ebꞌ.

 17 Toxo ix elcꞌoch tas nabꞌil yuj Jehová, toxo ix elcꞌoch slolonel nabꞌil yuj 
dꞌa pecaꞌ. Ix on̈ yacꞌ sateli, majxo ocꞌlaj scꞌol dꞌayon̈. Ix el dꞌa scꞌol on̈ 
yacꞌan tzetzajoc, ix schaan yicꞌchaan̈ sbꞌa ebꞌ ajcꞌol chiꞌ.

 18 Ex aj Sion, cꞌanec scolval Jehová dꞌa smasanil e cꞌool. Cꞌual dꞌacꞌval 
ocabꞌ yel yal e sat eyoqꞌui. Man̈ ex och vaan eyoqꞌui.

 19 Cotac scal tzex qꞌue vaan, tzex avaj dꞌacꞌvalil, tze cꞌanan scolval 
Jehová. Mojbꞌejecqꞌue e cꞌabꞌ tzex ocꞌ dꞌa smasanil e cꞌol dꞌa yichan̈ 
Jehová. Cꞌanec yoqꞌuelcꞌolal yuj ebꞌ eyuninal, yujto a bꞌaj schalaj sbꞌa 
bꞌe van scham ebꞌ yuj vejel.

 20 Mamin Jehová, naval sicꞌlabꞌil, ¿toc ay junocxo chon̈abꞌ tzutej icha tic? 
¿Tocval smoj ay ebꞌ ix nunabꞌil schianbꞌat yuneꞌ tzato chuni? ¿Toc val 
smoj smacꞌjicham ebꞌ sacerdote yedꞌ ebꞌ a checabꞌ dꞌa yol a templo?

 21 A ebꞌ unin yedꞌ ebꞌ ichamtac vinac, toxo ix em latzꞌan ebꞌ dꞌa yoltac 
calle schami. A ebꞌ quelemtac yedꞌ ebꞌ ix cobꞌestac, ix cham ebꞌ yuj 
qꞌuen espada. Dꞌa scꞌual yoval a cꞌool ix a macꞌcham ebꞌ, majxo ocꞌlaj 
a cꞌol dꞌa ebꞌ.

 22 Mamin Jehová, yalxon̈ej bꞌaj ix icꞌcot tzijtum yaelal dꞌa Jerusalén, icha 
val tzꞌaj sjavi ebꞌ anima dꞌa scꞌual qꞌuin̈. Man̈xalaj mach ix colchajel 
dꞌa scꞌual yoval a cꞌol chiꞌ. A ebꞌ cuninal ix quil qꞌuibꞌoc, ebꞌ ix co 
cꞌaybꞌej, ix miljicham ebꞌ yuj ebꞌ ajcꞌool.

Yoxil bꞌit yic cuscꞌolal

3  1 A in tic, nivan val ix aj vabꞌan syail yuj yoval scꞌol Dios.
 2 Ix in spechbꞌat dꞌa scal qꞌuicꞌalqꞌuinal bꞌaj juneln̈ej qꞌuicꞌolinac. Ix 

in yacꞌ bꞌey dꞌa yoltac bꞌe bꞌaj malaj saquilqꞌuinal.
 3 Masanil cꞌu ichan̈ej tic in smacꞌan yedꞌ yoval scꞌool.
 4 Ix yacꞌ ichamax in nivanil, chocꞌxon̈ej ix yutejcanbꞌat in bꞌaquil.
 5 Ix in smacchej yedꞌ yaelal yedꞌ cuscꞌolal.
 6 Ix in yacꞌ aj dꞌa scal qꞌuicꞌalqꞌuinal, icha yaj ebꞌ chamnacxo.
 7 Ix in smacchej bꞌaj man̈xa bꞌaj syal veli. Yedꞌ val qꞌuen nivac cadena ix 

in stzecꞌaꞌ.

 8 Vachꞌchom tzꞌel vav in cꞌanan scolval, max scha yabꞌ tas tzin cꞌan dꞌay.
 9 Ix smac in bꞌe yedꞌ qꞌuen qꞌueen, yuj chiꞌ axon̈ej dꞌa qꞌuex bꞌe tzin bꞌati.
 10 Lajan ix yutej sbꞌa Jehová dꞌayin icha junoc nocꞌ oso scꞌubꞌejel sbꞌa, icha 

junoc nocꞌ choj tzꞌelta jucnaj dꞌayin.
 11 Ix in sn̈erel dꞌa yol bꞌe yic chocꞌ tzin yutejcanbꞌati, ix in actajcan yuuj.
 12 Ix sbꞌoꞌoch sjul-labꞌ, ix can ijan dꞌayin yedꞌ sjul-labꞌ chiꞌ.
 13 A sjul-labꞌ ix sjulcot dꞌayin, ix cꞌaxpaj dꞌa yol in cꞌool.
 14 Masanil ebꞌ vetanimail sbꞌuchvaj dꞌayin, a inxon̈ej tzin yal ebꞌ dꞌa scal 

slolonel.
 15 Dꞌa val syaelal ix in ajecꞌ yuj Dios. Te cꞌaꞌ tas ix yacꞌ vuqꞌuej.
 16 Ix el vecnaj qꞌuen ve ayic ix in em latnaj dꞌa sat lum yuuj, ix in can 

telan dꞌa cal pococ.
 17 Man̈xalaj in juncꞌolal, man̈xo naanoc tzalajcꞌolal vuuj.
 18 Svalani to man̈xa in tecꞌanil, yujto man̈xo ayococh Jehová yipoc in 

cꞌool.
 19 A tzin naancot in cuselal yedꞌ vecꞌ in chꞌocojil, te ya svabꞌi.
 20 A val yic tzin naancot juntzan̈ chiꞌ, man̈xo animaoc tzin aj svabꞌi.
 21 Palta ay jun tas tzin nibꞌej, ayn̈ejecꞌ dꞌa in pensar, aton jun chiꞌ in gana 

svacꞌn̈ejoch yipoc in cꞌool.
 22 Aton val yuj svachꞌcꞌolal Jehová max on̈ sateli, yujto tzꞌocꞌn̈ej scꞌool 

dꞌayon̈.
 23 Junjun qꞌuin̈ibꞌalil scheclaj svachꞌcꞌolal Jehová, syaln̈ej cacꞌanoch dꞌa co 

cꞌool.
 24 Yuj chiꞌ svalaꞌ to icha in macbꞌen yaj Jehová, an̈ej ayoch yipoc in cꞌool.
 25 A ebꞌ tzꞌacꞌanoch Jehová dꞌa scꞌool, te vachꞌ Jehová chiꞌ dꞌa ebꞌ, aton ebꞌ 

to sbꞌec val och sbꞌa dꞌa yol scꞌabꞌ.
 26 Te vachꞌ tato numan tzon̈ aj co tan̈vani masanto scolvaj Jehová dꞌayon̈.
 27 Yelxo vachꞌ tato ayic unin animaon̈to scacꞌanoch co bꞌa dꞌa yalan̈ 

smandar Dios.
 28 Vachꞌ tato numan tzon̈ aj co chꞌocoj yacbꞌan syacꞌoch co yaelal Jehová.
 29 Yovalil tzon̈ och ejmelal, tzon̈ em n̈ojan dꞌa sat luum, talaj tzꞌocꞌ scꞌol 

Jehová dꞌayon̈.
 30 Vachꞌchom tzon̈ macꞌji, tzon̈ bꞌuchji, palta co chaocabꞌi.
 31 Max on̈ yactejcan Jehová dꞌa juneln̈ej.
 32 Vachꞌchom syacꞌoch co yaelal, palta tzꞌocꞌpax scꞌool dꞌayon̈, yujto te 

nivan svachꞌcꞌolal.
 33 Val yel malaj sgana syacꞌoch co cuscꞌolal yedꞌ co yaelal.
 34 A Jehová Dios Axon̈ej Ochi, malaj sgana tzꞌixtaj ebꞌ anima dꞌa preso,
 35 malaj pax sgana tzꞌicꞌjiel sderecho ebꞌ acꞌbꞌil yuuj.
 36 Man̈ vachꞌoc dꞌa sat Dios tato max chꞌolbꞌitaj ebꞌ anima dꞌa stojolal.
 37 Max elcꞌochlaj tas sco naꞌ tato man̈oc Jehová tzꞌalani.
 38 Max javilaj vachꞌilal ma yaelal, tato man̈oc Dios Axon̈ej Och tzꞌalani.
 39 ¿Tas yuj chuc scabꞌi tato yuj co chucal syacꞌ co yaelal Dios?
 40 Co bꞌeycꞌolejec val co bꞌa sicꞌlabꞌil, chajtil yilji co bꞌeybꞌal, scacꞌanxioch 

co bꞌa dꞌa yol scꞌabꞌ Jehová.
 41 Caqꞌuecbꞌat co pensar dꞌa Dios aj satchaan̈, scalan dꞌa co lesal icha tic:
 42 Ix och co mul, ix co pitej co bꞌa dꞌayach, maj on̈ acꞌ nivancꞌolal.

LAMENTACIONES 3 1132  



 43 Ix javi yoval a cꞌol dꞌayon̈, ix on̈ a pechani, ix on̈ a sateli, majxo ocꞌlaj a 
cꞌool dꞌayon̈.

 44 Ix a cꞌubꞌejel a bꞌa, najat ach bꞌatcan dꞌayon̈ yic maxtzac abꞌ co lesal.
 45 Icha cꞌalem ix on̈ utej dꞌa scal masanil anima.
 46 Masanil ebꞌ cajcꞌool, ix on̈ sbꞌuchval ebꞌ.
 47 Tzon̈ te xivi yujto a ebꞌ ajcꞌol dꞌayon̈ tzon̈ syam ebꞌ, tzon̈ yixtan ebꞌ, tzon̈ 

satanel ebꞌ, xco chi.
 48 Tzꞌel val jiljon yal in sat vocꞌ yuj cuscꞌolal, yujto van satel ebꞌ vetchon̈abꞌ.
 49 Man̈ ol vactej vocꞌ yuj vabꞌann̈ej syail
 50 masanto ol yacꞌcot svachꞌcꞌolal Jehová dꞌayon̈ dꞌa satchaan̈.
 51 Te yaxo pax svabꞌ yedꞌ in pixan yuj tas tzꞌecꞌ dꞌa yibꞌan̈ ebꞌ ix ix dꞌa yol 

in chon̈abꞌ.
 52 A ebꞌ ajcꞌool, tzin spech ebꞌ vachꞌchom malaj jabꞌoc in mul. Icha tzꞌaj 

spechji junoc nocꞌ much icha chiꞌ tzin yutej ebꞌ.
 53 Pitzan in val ix in syumanem ebꞌ dꞌa yol jun jul, ix smacancan stiꞌ jun 

jul chiꞌ ebꞌ yedꞌ jun qꞌuen qꞌueen, man̈xa bꞌaj syal veli.
 54 Ichato ay in em dꞌa yol a aꞌ, ix in naani to yicxo chamel vaji.
 55 Mamin Jehová, ato dꞌa sjulal yich jun jul tic tzin avaj dꞌayach.
 56 Abꞌ yoch in jaj, man̈ actej abꞌan in tevi.
 57 Ix a nitzcot a bꞌa dꞌayin ayic ix ach vavtani, ix alan dꞌayin: Man̈ ach 

xivoc, xa chi.
 58 Mamin, ix in a colcanel dꞌa yol scꞌabꞌ chamel.
 59 Mamin Jehová, ojtac tas tzin utaj dꞌa man̈ stojolaloc tic. Bꞌo yaj dꞌayin 

dꞌa stojolal.
 60 Ojtac tas snibꞌej ebꞌ ajcꞌol dꞌayin yedꞌ tas sna ebꞌ tzin yutej.
 61 Mamin Jehová, ix abꞌ jantac chucal syal ebꞌ dꞌa in patic yedꞌ jantac tas 

sna ebꞌ tzin yutej.
 62 Jun cꞌu syacꞌ ebꞌ in yalubꞌtan̈ani, snaan ebꞌ tas ol in yutoc.
 63 Ilnabꞌ val, cꞌual dꞌacꞌval in sbꞌuchan ebꞌ.
 64 Mamin Jehová, acꞌ spac dꞌa ebꞌ icha val smojalil yuj tas tzin yutej.
 65 Acꞌ pitbꞌoquel spensar ebꞌ, tzacꞌanbꞌat catabꞌ dꞌa yibꞌan̈ ebꞌ.
 66 Mamin, pech ebꞌ yedꞌ yoval a cꞌool. Satel ebꞌ dꞌa yolyibꞌan̈qꞌuinal tic.

A schan̈il bꞌit yic cuscꞌolal

4  1 Ina val tas ix aj sqꞌuicꞌbꞌi yilji scopopial qꞌuen oro te vachꞌ. Masanil 
qꞌuen qꞌueen vachꞌ yilji dꞌa templo, sacleminac ix ajcanbꞌat qꞌuen dꞌa 

yoltac calle.
 2 A ebꞌ quelemtac dꞌa chon̈abꞌ Sion, te nibꞌabꞌil ebꞌ dꞌa yichan̈ qꞌuen oro 

vachꞌ. Axo ticnaic jun, lajan tzꞌutaj ebꞌ icha junoc lum comon chen.
 3 A nocꞌ nun oques syacꞌ chunoc yuneꞌ nocꞌ, axo pax ebꞌ ix vetchon̈abꞌ 

tic, maxtzac ocꞌ scꞌol ebꞌ ix, lajan ebꞌ ix icha nocꞌ avestruz tzꞌecꞌ dꞌa 
taquin̈ luum syactejcan sn̈olobꞌ.

 4 A ebꞌ unin vanto schuni scham ebꞌ yuj taquin̈tial, sqꞌuecan lotzan yacꞌ ebꞌ 
dꞌa sjoom. Scꞌan svael ebꞌ unin chiꞌ, palta malaj mach tzꞌacꞌan dꞌa ebꞌ.

 5 A ebꞌ anima tzijtum tas sva dꞌa pecaꞌ, van scham ebꞌ yuj vejel dꞌa yoltac 
calle ticnaic. A ebꞌ ix qꞌuibꞌ dꞌa yoltac pat te vachꞌ yilji, van sayan ebꞌ 
tas syabꞌlej dꞌa scaltac cꞌalem.

 6 A yaelal ix javi dꞌa yibꞌan̈ in chon̈abꞌ yuj schucal, te ecꞌto dꞌa yichan̈ yic ebꞌ aj 
Sodoma. A Sodoma chiꞌ, junn̈ej rato satnaqueli, malaj mach cusnac yuuj.

 7 A ebꞌ yajal dꞌa co cal, copopi yilji ebꞌ dꞌa yichan̈ qꞌuen sacbꞌacom, te sac 
yilji ebꞌ dꞌa yichan̈ lech. Te chac yilji snivanil ebꞌ dꞌa yichan̈ qꞌuen 
coral. Te vachꞌ yilji ebꞌ dꞌa yichan̈ qꞌuen zafiro.

 8 Axo ticnaic, te qꞌuicꞌ yilji ebꞌ dꞌa yichan̈ qꞌuicꞌbꞌalil. A mach tzꞌilan ebꞌ 
dꞌa yoltac calle, maxtzac nachaj yuj ebꞌ mach ebꞌ. Toxo ix och lotzan 
stzꞌumal ebꞌ dꞌa sbꞌaquil, taquin̈xon̈ej ebꞌ icha teꞌ cꞌatzitz.

 9 Te vachꞌ yic mach ix cham dꞌa oval dꞌa yichan̈ mach cꞌojancꞌolal ix 
cham yuj vejel.

 10 Yuj vejel ix javi dꞌa yibꞌan̈ in chon̈abꞌ yuj oval, a ebꞌ ix ix vachꞌ spensar 
smilcham yuneꞌ ebꞌ ix, stzꞌan̈an ebꞌ ix schiꞌa.

 11 Ix elcꞌoch jantac yoval scꞌol Jehová, ix yacꞌcot scꞌacꞌalcꞌolal. Ix 
yacꞌanoch scꞌacꞌal chon̈abꞌ Sion, masanto ix yal slajviem cimientoal.

 12 A ebꞌ sreyal juntzan̈ chon̈abꞌ dꞌa yolyibꞌan̈qꞌuinal tic yedꞌ ebꞌ cajan dꞌay, 
maj sna ebꞌ tato ay ebꞌ ajcꞌol ol yal yoch dꞌa yol chon̈abꞌ Jerusalén.

 13 Icha chiꞌ ix uji yuj smul ebꞌ syaloch sbꞌa schecabꞌoc Dios yedꞌ ebꞌ 
sacerdote. Ix tobꞌcanbꞌat schiqꞌuil anima malaj smul yuj ebꞌ.

 14 Axo ticnaic, ton̈ej smachlej ebꞌ tzꞌecꞌ ebꞌ dꞌa yoltac calle icha ebꞌ max 
uji yilani. Quen̈echtac spichul ebꞌ yuj chicꞌ, man̈xa mach syal scꞌol 
syaman spichul ebꞌ chiꞌ.

 15 Man̈ ex javoc dꞌa co tzꞌey, yujto te chicꞌtac ex, man̈ on̈ eyamaꞌ, xchi ebꞌ 
yetchon̈abꞌ ebꞌ dꞌay. Yuj chiꞌ ix bꞌat ebꞌ dꞌa juntzan̈xo chon̈abꞌ, palta 
malaj mach schaan ebꞌ.

 16 Yedꞌ yoval scꞌol Jehová ix yacꞌ saclembꞌat ebꞌ, majxo tan̈vaj ebꞌ yuuj. 
Man̈xalaj yelcꞌoch ebꞌ sacerdote dꞌa yol sat ebꞌ chꞌoc chon̈abꞌil, majxo 
ocꞌlaj scꞌol ebꞌ dꞌa ebꞌ ichamtac vinac.

 17 Nabꞌan̈ej ix on̈ cꞌunbꞌi co maclan sjavi jun chon̈abꞌ on̈ scoloꞌ. Ayon̈qꞌue 
dꞌa chaan̈ sco maclan quil sjavi jun nación ijan ix on̈ colan yalani, 
palta maj yalpaxlaj yuuj.

 18 Ayn̈ejoch sat ebꞌ ajcꞌol dꞌayon̈ bꞌaj tzon̈ bꞌeyeqꞌui. Max yal-laj quelbꞌat 
dꞌa yol chon̈abꞌ. Van sjavi slajvubꞌal co qꞌuinal, toxo ix javi co chamel.

 19 A ebꞌ tzon̈ pechani, te jelan sbꞌey ebꞌ dꞌa yichan̈ nocꞌ chꞌacbꞌa tzꞌecꞌ 
jen̈en̈oc. Tzacꞌann̈ej ebꞌ dꞌa co patic dꞌa jolomtac vitz, tzon̈ macji yuj 
ebꞌ dꞌa tzꞌinan luum.

 20 A vin̈ co reyal ayoch yipoc co cꞌool, vin̈ sicꞌbꞌilel yuj Jehová, toxo ix yamchaj 
vin̈ yuj ebꞌ. A sco naani to a vin̈ ol on̈ colan dꞌa juntzan̈xo nación.

 21 Ex aj Edom, ex tzeyacꞌ yajalil dꞌa masanil smacbꞌen chon̈abꞌ Uz, 
tzevajan̈ec, tzalajan̈ec yacbꞌan tzato yalaꞌ. Ol cꞌochpax yaelal dꞌa 
eyibꞌan̈. Icha ebꞌ ucꞌum an̈ ol ex ajoc, qꞌuixvelal ol ex ajcanoc.

 22 Ex aj Sion, toxo ix ecꞌbꞌat jantac eyaelal. Man̈xo ol ex acꞌjocxibꞌat dꞌa 
preso yuj Jehová. A exxo tic ex aj Edom, yuj e chucal ol yacꞌpax 
eyaelal Jehová, ol yacꞌ checlaj jantac e mul.

Yoil bꞌit yic cuscꞌolal

5  1 Mamin Jehová, nacot jantac tas ix ecꞌbꞌat dꞌa quibꞌan̈, ina val tzꞌaj 
quixtaji.

 2 Masanil co macbꞌen, ix yiquej ebꞌ chꞌoc chon̈abꞌil, axo co pat yicxo ebꞌ 
yaji.

 3 Mebꞌaꞌ unin ix on̈ ajcani, man̈xalaj co mam. Axo ebꞌ ix co nun, toxo ix 
can ebꞌ ix schꞌocojil, man̈xalaj yetbꞌeyum ebꞌ ix.

 4 A a aꞌ scuqꞌuej, sco man aꞌ, axo teꞌ co cꞌatzitz, sco tup teꞌ.
 5 Ayn̈ejoch ebꞌ ajcꞌol on̈ spechan bꞌeyecꞌoc. Tzon̈ te cꞌunbꞌi, palta maxtzac 

yal quicꞌan jabꞌoc quip yujto ijanoch ebꞌ dꞌa co patic.
 6 Ix bꞌat bꞌechan̈ co cꞌabꞌ dꞌa ebꞌ aj Egipto yedꞌ dꞌa ebꞌ aj Asiria, yuj co 

cꞌanan jabꞌoc co vael yic max on̈ chami.
 7 A ebꞌ co mam quicham ochnac smul, palta chamnacxo ebꞌ, axo dꞌa 

quibꞌan̈ scotcan yaelal yuj smul ebꞌ chiꞌ.
 8 A ticnaic ayon̈ och dꞌa yol scꞌabꞌ ebꞌ ayoch checabꞌoc dꞌa yalan̈taxo. 

Man̈xalaj mach tzon̈ colanel dꞌa yol scꞌabꞌ ebꞌ.
 9 Scal xivcꞌolal sbꞌat co say jabꞌoc co vael, yujto ay smay yuj ebꞌ acꞌum 

oval dꞌa tzꞌinan luum.
 10 Yuj scꞌacꞌal vejel tzon̈ te qꞌuicꞌbꞌi.
 11 Dꞌa Sion yedꞌ dꞌa juntzan̈ chon̈abꞌ dꞌa yol yic Judá, tzꞌixtaj ebꞌ ix 

quetbꞌeyum yedꞌ ebꞌ ix quisil.
 12 Ix qꞌue dꞌun̈an ebꞌ cajalil yuj ebꞌ ayoch ajcꞌolal dꞌayon̈. Man̈xa yelcꞌoch 

jabꞌoc ebꞌ ichamtac vinac dꞌa yol sat ebꞌ.
 13 A ebꞌ vin̈ quelemtac tecꞌan, tzꞌacꞌjioch ebꞌ vin̈ dꞌa jaxoj harina, axo ebꞌ 

vin̈ yunetac quelem, stelvi ebꞌ vin̈ dꞌa yalan̈ teꞌ cꞌatzitz.
 14 Man̈xalaj ebꞌ vin̈ ichamtac vinac ayecꞌ dꞌa stiꞌ chon̈abꞌ sbꞌoan yaj yoval 

ebꞌ anima. Man̈xalaj ebꞌ vin̈ quelemtac sbꞌitan dꞌa tzalajcꞌolal.
 15 Man̈xalaj co tzalajcꞌolal. A co chan̈al yic tzalajcꞌolal, ix meltzajoch 

cuscꞌolalil.
 16 Maxtzac on̈ bꞌinaj icha dꞌa pecaꞌ. Te obꞌiltac on̈, yujto ix och co mul.
 17 Man̈xa yip co pixan yuj cuscꞌolal, van yixtax yol co sat yuj oqꞌuel.
 18 Yujto ix satjiel stemplo Dios dꞌa tzalan Sion, yuj chiꞌ axon̈ej nocꞌ vaax 

tzꞌecꞌ taꞌ.
 19 Palta a ach pax tic ach Jehová, Yajal achn̈ej, ayn̈ej ecꞌ opisio dꞌa 

masanil qꞌuinal.
 20 ¿Tas yuj tzon̈ bꞌatcan satcꞌolal uj dꞌa juneln̈ej? ¿Tas yuj te nivanxo 

tiempo ix on̈ actejcani?
 21 Mamin Jehová, icꞌon̈xi meltzaj dꞌayach, ol on̈ meltzajxoc. Comonoc 

vachꞌ tzon̈ ajxi icha dꞌa yalan̈taxo.
 22 Palta ina ix on̈ a patiquejcaneli. Ix ecꞌ dꞌa yibꞌan̈ acꞌancot yaelal dꞌa 

quibꞌan̈. 

Ix yil stziquiquial Dios vin̈aj Ezequiel

1  1-3 A in sacerdote Ezequiel in tic, yuninal in vin̈aj Buzi. A junel ayinecꞌ dꞌa 
stiꞌ jun a aꞌ scuch Quebar dꞌa Babilonia, ayinecꞌ dꞌa scal ebꞌ vetchon̈abꞌ aj 

Judá icꞌbꞌilcot preso. Ayic oyeꞌ cꞌualxo yoch schan̈il uj yic abꞌil 30, ayic toxo ix 
ecꞌbꞌat oyeꞌ abꞌil yicꞌjicot vin̈aj rey Joaquín preso, ataꞌ ix jacchaj satchaan̈, ix 
vilan stziquiquial Jehová, ix lolon dꞌayin, ix yacꞌanem spoder dꞌa vibꞌan̈. 4 Ix 
vilani to a dꞌa stojolal norte ix cot jun nivan oval icꞌ yedꞌ jun nivan qꞌuicꞌal 
asun. A dꞌa scal asun chiꞌ ix elta cꞌacꞌ yedꞌ lebꞌlon, axo dꞌa spatic yichan̈ toxon̈ej 
scopopi. A dꞌa scal cꞌacꞌ chiꞌ ay jun tas toxon̈ej sveei, icha val sveeial yilji qꞌuen 
bronce. 5 Axo dꞌa snan̈al ayelta chan̈van̈ ángel querubín sbꞌi icha yilji anima. 
6 Chan̈eꞌ sat yedꞌ chan̈eꞌ scꞌaxil junjun ebꞌ. 7 A xubꞌ ebꞌ masanto dꞌa yoc tojoln̈ej 

A Slolonel Dios Dꞌa Vin̈aj

EZEQUIEL
Ezequiel sbꞌi jun libro tic, yujto a slolonel Dios yalnac dꞌa vin̈aj Ezequiel tzꞌibꞌabꞌilcan 

dꞌay. A dꞌa abꞌil 586 ayic manto javi Jesucristo, ix javi ebꞌ soldado aj Babilonia yacꞌ 
oval dꞌa Jerusalén. A vin̈aj Ezequiel schecabꞌ Dios chiꞌ, icꞌjibꞌat vin̈ icha presoal dꞌa 
Babilonia yedꞌ juntzan̈xo ebꞌ aj Judá ayic manto acꞌji ganar Jerusalén chiꞌ. Ayxoecꞌ 
vin̈aj Ezequiel dꞌa Babilonia chiꞌ ayic smacꞌjiem lan̈naj Jerusalén yuj ebꞌ ajcꞌol chiꞌ. 
Yuj chiꞌ schecnac Dios yal vin̈ dꞌa ebꞌ ayecꞌ yedꞌoc dꞌa Babilonia chiꞌ yedꞌ pax dꞌa ebꞌ 
aj Jerusalén.

A jun libro tic chan̈ macan̈ yaji: A bꞌabꞌel macan̈, tzꞌel yich dꞌa capítulo 1 masanto 
dꞌa 24. A dꞌa tic syalcoti to tzꞌavtaj vin̈ schecabꞌ Dios chiꞌ yic syalan vin̈ dꞌa ebꞌ anima 
to ol javoc yoval scꞌol Dios dꞌa yibꞌan̈ ebꞌ, ol acꞌjoc ganar chon̈abꞌ Jerusalén. A schabꞌil 
macan̈, tzꞌel yich dꞌa capítulo 25 masanto dꞌa 32. A dꞌa tic syalcoti to a yoval scꞌol 
Dios ol javocpax dꞌa yibꞌan̈ juntzan̈xo nación, juntzan̈ tzꞌixtanel Jerusalén chiꞌ. Ay pax 
juntzan̈ lolonel chiꞌ yalel vin̈ ayic toxo ix acꞌji ganar Jerusalén chiꞌ. A yoxil macan̈, 
tzꞌel yich dꞌa capítulo 33 masanto dꞌa 39. A dꞌa tic syal juntzan̈xo slolonel Dios aljinac 
dꞌa ebꞌ anima aycanbꞌat dꞌa Babilonia chiꞌ. Aljinacpaxi to ol bꞌochajxi Jerusalén chiꞌ, 
aljinacpaxcan juntzan̈ lolonel dꞌa yibꞌan̈ Gog. Axo schan̈il macan̈, tzꞌel yich dꞌa capítulo 
40 masanto dꞌa 48. A dꞌa tic ix chꞌoxji dꞌa vin̈aj Ezequiel chiꞌ icha vayich, yuj tas ol aj 
chon̈abꞌ Israel chiꞌ yedꞌ stemplo Dios dꞌa bꞌaqꞌuin̈.

A vin̈aj Ezequiel chiꞌ, ay val och Dios dꞌa scꞌol vin̈ sicꞌlabꞌil, te jelan spensar vin̈, 
jantac tas ix chꞌoxji yil vin̈ icha vayich, ix laj sicꞌcan vin̈ dꞌa spensar. A jantac ix acꞌji 
yil vin̈ chiꞌ, ix yacꞌ val och vin̈ dꞌa scꞌool, yuj chiꞌ ix stecꞌbꞌej sbꞌa vin̈ yalanel slolonel 
Dios chiꞌ. Ix yacꞌ val och vin̈ dꞌa scꞌol yalanel dꞌa ebꞌ yetchon̈abꞌ yic sqꞌuex spensar ebꞌ. 
A dꞌa jun libro tic syalcot jun abꞌix ojtacabꞌil, aton bꞌaj sbꞌinajcot juntzan̈ taquin̈ bꞌac, 
palta a juntzan̈ taquin̈ bꞌac chiꞌ, ix pitzvixi, aton tic syal dꞌa 37.1-14. A vin̈ checabꞌ tic, 
sacerdote pax vin̈, ix yal vin̈ to yovalil vachꞌ scutej co bꞌa dꞌa Dios.
 



 

* 2.1 A dꞌa hebreo syalaꞌ “ach yuninal anima” xchi, syalelcꞌochi anima chamelbꞌa, man̈ ichoc 
Dios to ayn̈ejecꞌ dꞌa masanil qꞌuinal, yuj chiꞌ anima scal dꞌa tic. 

yajemi, axo samil yoc ebꞌ icha yech nocꞌ vacax, sveei icha qꞌuen bronce n̈icbꞌilel 
smical. 8  A juntzan̈ ebꞌ chiꞌ, chan̈eꞌ sat yedꞌ chan̈eꞌ scꞌaxil junjun ebꞌ. Ay pax 
chan̈eꞌ scꞌabꞌ ebꞌ icha yic anima dꞌa schan̈il pacꞌan̈ scostil dꞌa yalan̈ scꞌaxil chiꞌ. 
9 Syil-laj sbꞌa scꞌaxil ebꞌ chiꞌ ayic sbꞌey ebꞌ, sbꞌatn̈ej ebꞌ bꞌaj qꞌuelanbꞌati, max 
sutmaj snivanil ebꞌ bꞌaj sbꞌati. 10 Icha val tic yilji sat junjun ebꞌ: A dꞌa yichan̈ ebꞌ 
lajan yilji icha sat anima. Axo dꞌa svachꞌ ebꞌ lajan yilji icha sat nocꞌ choj. Axo dꞌa 
sqꞌuexan̈ ebꞌ, lajan yilji icha sat nocꞌ vacax. Axo dꞌa spatic ebꞌ, lajan yilji icha sat 
nocꞌ nivac chꞌacbꞌa. Ichaton chiꞌ yilji sat ebꞌ. 11 Ayic syacꞌanel lian chabꞌ scꞌaxil 
junjun ebꞌ, schalaj sbꞌa yedꞌ yic ebꞌ ay dꞌa junjun schiquin, axo yedꞌ chabꞌxo jun, 
smusej snivanil ebꞌ. 12  Junlajann̈ej tzꞌaj sbꞌat ebꞌ dꞌa yichan̈, man̈ jabꞌoc sutmaj 
ebꞌ ayic sbꞌat ebꞌ, ato aꞌ bꞌaj scuchbꞌajbꞌat ebꞌ yuj spoder Dios. 13 A dꞌa scal ebꞌ, 
ay jun tas sbꞌeyeqꞌui, lajan yilji icha tzacꞌacꞌ chacxilinac, ma icha yilji junoc tas 
ayoch scꞌacꞌal. Toxon̈ej sveei yilji, axo dꞌa scal tzꞌelta copoljoc cꞌacꞌ. 14 A juntzan̈ 
ebꞌ chiꞌ sbꞌat xumnaj ebꞌ, elan̈chamel sjax xumnaj ebꞌ, icha yecꞌ copoljoc lebꞌlon.

15 Ayic ix vilan juntzan̈ ebꞌ chiꞌ, ix vilan pax dꞌa sat luum, dꞌa stzꞌey junjun 
ebꞌ ay junjun xocanxocan yilji. 16  A chan̈eꞌ xocanxocan chiꞌ, lajann̈ej yilji 
schan̈il, sveei yilji icha qꞌuen topacio, axo dꞌa yool junjun, ay junxo xocanxocan 
ayochi, chꞌocchꞌoc bꞌaj qꞌuelanbꞌat junjun. 17 Syaln̈ej sbꞌat dꞌa schan̈il pacꞌan̈, 
man̈ yovaliloc sutmaji. 18 Ix vilani to a junjun juntzan̈ xocanxocan chiꞌ chaan̈ 
yajqꞌuei, satubꞌtac yilji, ayn̈ej yol sat dꞌa spatic yichan̈. 19 Ayic sbꞌeybꞌat ebꞌ 
querubín chiꞌ, sbꞌeypaxbꞌat juntzan̈ xocanxocan chiꞌ. Tato sqꞌue vaan ebꞌ dꞌa sat 
luum, sqꞌuepax vaan juntzan̈ chiꞌ yedꞌ ebꞌ. 20 A ebꞌ querubín chiꞌ, sbꞌatn̈ej ebꞌ 
bꞌaj tzꞌicꞌjibꞌat yuj spoder Dios, sbꞌatn̈ejpax juntzan̈ xocanxocan chiꞌ yedꞌ ebꞌ, 
yujto a dꞌay ayoch spixan ebꞌ. 21 Ayic sbꞌey ebꞌ querubín chiꞌ, sbꞌeypax juntzan̈ 
xocanxocan chiꞌ, tato tzꞌoch vaan ebꞌ, tzꞌochpax vaan. Tato sqꞌue vaan ebꞌ dꞌa 
sat lum tic, sqꞌuepax vaan juntzan̈ chiꞌ, yujto a dꞌa juntzan̈ chiꞌ ayoch spixan ebꞌ.

22  A dꞌa yibꞌan̈ ebꞌ querubín chiꞌ, ay jun tas bꞌachanbꞌati, toxon̈ej copopi 
icha yilji qꞌuen cheev, satubꞌtac yilji. 23 A dꞌa yalan̈ jun bꞌachanbꞌat chiꞌ, ataꞌ 
tojol tzꞌaj yel lian chabꞌ scꞌaxil junjun ebꞌ, schalan sbꞌa sn̈iꞌ scꞌaxil ebꞌ chiꞌ. Axo 
chabꞌxo smusan snivanil ebꞌ. 24-25 Ix vabꞌanpax scꞌan̈ scꞌaxil ebꞌ chiꞌ ayic sbꞌat 
jen̈en̈oc ebꞌ. Icha val scꞌan̈ yem aꞌ nivac pajav, ma icha scꞌan̈ cꞌu, ma icha scꞌan̈ 
yecꞌ junoc nivan n̈ilan̈ ebꞌ soldado ma icha val to a Dios Syal yuj Smasanil van 
sloloni. Ayic tzꞌoch vaan ebꞌ querubín chiꞌ sjen̈vi, syicꞌanem scꞌaxil ebꞌ chiꞌ, 
scꞌan̈n̈ej jun scꞌan̈ chiꞌ dꞌa yibꞌan̈ jun bꞌachanbꞌat dꞌa yibꞌan̈ ebꞌ chiꞌ. 26 A dꞌa 
yibꞌan̈ jun bꞌachanbꞌat chiꞌ, ix vil jun trono icha val svachꞌil yilji qꞌuen zafiro. A 
dꞌa yol jun trono chiꞌ, ataꞌ cꞌojanem jun icha yilji anima. 27 Ix vilanpaxi to a jun 
cꞌojanem chiꞌ, a dꞌa snan̈al sqꞌuen̈ejcot dꞌa yibꞌan̈, lajan yilji icha qꞌuen bronce 
copopi, sqꞌue scꞌacꞌal. Axo dꞌa snan̈al chiꞌ tzꞌemn̈ej dꞌa yalan̈, lajan yilji icha teꞌ 
cꞌacꞌ, axo spatictac, toxon̈ej sveei, 28  icha yilji chacpan scheclaj dꞌa scal asun 
ayic syacꞌan n̈abꞌ, icha chiꞌ yajoch oyan dꞌa spatictac.

Ix avtaj vin̈aj Ezequiel yuj Dios

2  1 Ix vabꞌan yoch jun jaj, ix yalan dꞌayin icha tic: Ach anima, qꞌuean̈ 
vaan, yujto ay tas ol val dꞌayach, xchi. * 2  Yacbꞌan van slolon chiꞌ, ix och 

Yespíritu Dios dꞌayin, ix in yicꞌanqꞌue lin̈an. Ichato chiꞌ ix vabꞌan yoch sjaj 
jun slolon chiꞌ dꞌayin. 3  Ix yalann̈ej icha tic: Ach anima, ol ach in checbꞌat dꞌa 
scal ebꞌ etchon̈abꞌ israel, aton ebꞌ ix ste pitej sbꞌa dꞌayin, ix och ebꞌ ajcꞌolal 
dꞌayin icha scꞌulejnac ebꞌ e mam eyicham dꞌa pecaꞌ, icha pax chiꞌ ebꞌ masanto 
ticnaic. 4 A ticnaic tzach in checbꞌat dꞌa juntzan̈ anima te ov sat yuj spital, 
man̈ jabꞌoc scha yabꞌ ebꞌ, palta tzal dꞌa ebꞌ icha tic: Icha tic yalan Jehová 
Cajalil, xa chi dꞌa ebꞌ. 5 Vachꞌchom ol scha yabꞌ ebꞌ, mato maay, yujto te pit 
ebꞌ, palta ol nachajel yuj ebꞌ to in checabꞌ aj dꞌa scal ebꞌ. 6 Ach anima, man̈ 
ach xiv dꞌa ebꞌ, man̈ ach xivpax yuj tas ol yal ebꞌ dꞌayach. Vachꞌchom icha dꞌa 
scal teꞌ qꞌuiix, ma dꞌa scal nocꞌ sinaan ayach eqꞌui, palta man̈ ach xivoc, man̈ 
ach xiv yuj tas syal ebꞌ dꞌayach, man̈ ach xivpax tas tzꞌaj sat ebꞌ ste cot yoval 
dꞌayach yujto te pit ebꞌ. 7 A ach yovalil ol al in lolonel dꞌa ebꞌ, taxon̈ej ol scha 
yabꞌ ebꞌ mato maay, yujto te pit ebꞌ. 8  Scham val a chaan abꞌ tas svalaꞌ, man̈ 
a pitej a bꞌa icha ebꞌ chiꞌ. Jac a tiꞌ ol a vaan tas ol vacꞌ dꞌayach, xchi dꞌayin.

9 Ix vilani ay jun cꞌabꞌ bꞌachancot dꞌayin, yedꞌnac jun tas chulbꞌil tzꞌibꞌabꞌil. 
10  Ix xuyanbꞌat jun chiꞌ dꞌa vichan̈. Tzꞌibꞌabꞌil dꞌa schabꞌil pacꞌan̈. A tas 
tzꞌibꞌabꞌilem chiꞌ dꞌay, aton yabꞌixal cuscꞌolal, yaelal yedꞌ xivcꞌolal ol ujoc.

3  1 Ix yalanxi jun chiꞌ dꞌayin icha tic: Ach anima, cꞌuxbꞌat jun bꞌaj tzꞌibꞌabꞌil 
juntzan̈ lolonel tic, tzach bꞌat al dꞌa masanil ebꞌ etisraelal, xchi dꞌayin.

2  Ix in jacan in tiꞌ, ix yacꞌan in cꞌuxbꞌat jun bꞌaj tzꞌibꞌabꞌil chiꞌ. 3  Elan̈chamel 
ix yal dꞌayin: Bꞌuqꞌuem jun tzꞌibꞌabꞌil ix vacꞌ tic dꞌayach, sbꞌudꞌjicanel a cꞌol 
yuuj, xchi dꞌayin.

Yuj chiꞌ ix in bꞌuqꞌuemi, te chiꞌ ix vabꞌ icha nocꞌ yalchabꞌ. 4 Ix yalan dꞌayin 
icha tic: Ixic, tzalan dꞌa ebꞌ etisraelal jantac tas ol val dꞌayach. 5 Man̈ vanoc 
ach in checanbꞌat dꞌa scal ebꞌ anima max yal alan stiꞌ, mato max nachaj uuj, 
palta a dꞌa ebꞌ etchon̈abꞌ tzach in checbꞌati. 6  Man̈ vanoc ach in checanbꞌat 
dꞌa juntzan̈ nación bꞌaj tzijtum tiꞌ tzꞌalchaji to ajaltac snachajel uuj. Tato a dꞌa 
juntzan̈ chon̈abꞌ chiꞌ tzach in checbꞌati, tzam scha yabꞌ ebꞌ tas tzalaꞌ. 7 Palta 
a ebꞌ etchon̈abꞌ chiꞌ jun, man̈ ol schalaj yabꞌ ebꞌ dꞌayach, yujto malaj sgana 
ebꞌ schaan yabꞌ tas svalaꞌ, yujto te pit syutej spensar ebꞌ. 8  Palta a in ol vacꞌ a 
tecꞌanil dꞌa yichan̈ ebꞌ, yic ol a tecꞌbꞌan a bꞌa alan juntzan̈ lolonel tic dꞌa ebꞌ. 
9 Icha val stzatzil qꞌuen diamante, ma icha qꞌuen yaxqꞌueen ol ach vutoc dꞌa 
yichan̈ ebꞌ. Man̈ jabꞌoc ol ach xiv dꞌa ebꞌ vachꞌchom scot val yoval sat ebꞌ yuj 
spital, xchi dꞌayin.

10 Ix yalanxi dꞌayin icha tic: Ach anima, maclej val abꞌ tas ol val dꞌayach, 
tza sicꞌancan dꞌa a pensar. 11 Ixic, tzach bꞌat bꞌaj ayecꞌ ebꞌ etchon̈abꞌ icꞌbꞌilcot 
preso, tzalan dꞌa ebꞌ, taxon̈ej scha yabꞌ ebꞌ tas ol alaꞌ, mato maay, palta tzal 
dꞌa ebꞌ icha tic: Icha tic yalan Jehová Cajalil, xa chi dꞌa ebꞌ, xchi dꞌayin.

12  Ix lajvi chiꞌ, ix in yicꞌanchaan̈ Yespíritu Dios, axo dꞌa in patic ix vabꞌ yoch 
jun av icha scꞌan̈ yecꞌ quixcabꞌ, ix yalani: Alchajocabꞌ vachꞌil dꞌa stziquiquial 
Jehová bꞌaj ayeqꞌui, xchi. 13  Ix vabꞌanpax scꞌan̈ scꞌaxil ebꞌ querubín ayic 
syil-lan sbꞌa. A juntzan̈ xocanxocan junn̈ej yaj yedꞌ ebꞌ, scꞌan̈paxi, xivubꞌtac 
scꞌan̈i. 14 Axo Yespíritu Dios ix in icꞌanqꞌue vaan, ix in yicꞌanbꞌati. Te cuscꞌolal 
ix in aji, ix cot voval, ix in bꞌati. Axo spoder Jehová ayoch dꞌayin. 15 Ayic ix in 
cꞌoch dꞌa chon̈abꞌ Tel-abib dꞌa stiꞌ a nivan Quebar, aton bꞌaj cajan on̈ ecꞌ mach 
on̈ icꞌbꞌil on̈ cot icha preso tic, uqueꞌ cꞌual majxo in lolonlaj, yujto ix sat in cꞌol 
yuj tas ix vilaꞌ yedꞌ tas ix vabꞌ chiꞌ.

Acꞌbꞌiloch vin̈aj Ezequiel stan̈vumaloc chon̈abꞌ 
(Ez 33.1‑9)

16  Ayic ix lajvi uqueꞌ cꞌual chiꞌ, ix lolon Jehová dꞌayin, ix yalan icha tic: 
17 Ach anima, a in ix ach vacꞌoch stan̈vumaloc ebꞌ etchon̈abꞌ israel. Ayic ol 
valan in lolonel dꞌayach, a achxo ol al dꞌa ebꞌ in qꞌuexuloc yic ol yojtaquejel 
ebꞌ. 18  Ayic ol valan dꞌa junoc mach to ol cham yuj smul, tato a ach tic man̈ 
ol al dꞌay, man̈ ol a cachaꞌ yic syactejcan chucal scꞌulej chiꞌ, yic max chami, 
ayic scham jun anima yuj smul chiꞌ, a dꞌa ibꞌan̈ scan schamel chiꞌ vuuj. 
19 Palta tato tzal dꞌay jun, tza cachanpax dꞌa schucal chiꞌ, palta max yactejcan 
schucal bꞌeybꞌal chiꞌ, ol cham yuj smul chiꞌ, a schamel chiꞌ max canlaj dꞌa 
ibꞌan̈. 20 An̈ejtonaꞌ, tato ay junoc mach vachꞌ sbꞌeybꞌal, palta syactejcan svachꞌ 
bꞌeybꞌal chiꞌ, scꞌulan chucal, a in ol in cha svachꞌ cꞌulej chucal chiꞌ masanto 
schami. Tato a ach tic max a cachaꞌ, tato schami, a tas vachꞌ scꞌulejnac dꞌa 
yalan̈tax chiꞌ man̈xalaj yelcꞌoch dꞌa vichan̈, ol cham yuj smul chiꞌ, palta axo 
dꞌa ibꞌan̈ scan schamel chiꞌ vuuj. 21 Palta tato tza cach jun anima chiꞌ jun yic 
max scꞌulej chucal chiꞌ, schaan yabꞌi, maxtzac scꞌulej chucal chiꞌ. A jun anima 
chiꞌ olto pitzvoc eqꞌui, yujto ix scꞌanabꞌajej bꞌaj ix a cach chiꞌ. A achxo tic 
tzach colchajcani, xchi Jehová dꞌayin.

Ix och vin̈aj Ezequiel queecal
22  Ix yacꞌanqꞌue scꞌabꞌ Jehová dꞌa vibꞌan̈, ix yalan dꞌayin icha tic: Qꞌuean̈ 

vaan, ixic dꞌa jun acꞌlic chiꞌ. Ataꞌ ol in lolon dꞌayach, xchi. 23  Ix in qꞌue vaan 
bꞌian, ix in bꞌat dꞌa jun acꞌlic chiꞌ. Ataꞌ ix vil stziquiquial Jehová, icha ix aj 
vilan dꞌa stiꞌ aꞌ nivan Quebar. Ix in julanem lachnaj in bꞌa dꞌa sat luum. 24 Ix 
och Yespíritu Dios chiꞌ dꞌayin, ix in yicꞌanqꞌue lin̈an, ix yalan dꞌayin icha 
tic: Ixic, tza macanoch a bꞌa dꞌa yol a pat. 25 Ach anima, ol ach tzecꞌchajcan 
dꞌa yol a pat, yic vachꞌ maxtzac ach elta dꞌa scal ebꞌ etchon̈abꞌ. 26  Ichato ol 
vacꞌcanqꞌue lotzan acꞌ dꞌa a joom, yic vachꞌ man̈xo ol yal a loloni, man̈xo ol 
yal a cachan ebꞌ, yujto te pit ebꞌ. 27 Ayic ay tas snibꞌej in cꞌol ol alaꞌ, ol ach vacꞌ 
lolonoc, ol alani: Icha tic yalan Jehová Cajalil, xa chi. A mach sgana schaan 
yabꞌi, yabꞌocabꞌi. A pax mach malaj sgana schaan yabꞌ jun, schumxo, yujto a 
jun chon̈abꞌ tic te pit, xchi Jehová.

Yalnac vin̈aj Ezequiel yuj oval dꞌa Jerusalén

4  1 Ix yalanxi Jehová dꞌayin icha tic: A ticnaic ach anima, icꞌcot junoc lum 
xan, tzacꞌanem lum dꞌa ichan̈, tza tzꞌibꞌanem yechel chon̈abꞌ Jerusalén 

dꞌa luum. 2  Slajvi chiꞌ, tzacꞌanoch oyan yechel yamcꞌabꞌ yic oval, campamento 
yedꞌ tecꞌnubꞌ dꞌa spatic smuroal, 3  tzacꞌanoch junoc qꞌuen icha qꞌuen saꞌam 
dꞌa a cal yedꞌ jun chon̈abꞌ chiꞌ. A jun chiꞌ, lajan icha junoc muro, tzach och 
dꞌa yichan̈ jun chon̈abꞌ chiꞌ, ichato van acꞌan oval yedꞌoc. Icha chiꞌ ol aj yoch 
chꞌoxnabꞌiloc dꞌa ebꞌ etchon̈abꞌ.

4 Slajvi chiꞌ, tzach ecꞌ jichan dꞌa a qꞌuexan̈, icha chiꞌ ol aj a chꞌoxanel yaelal 
ol javoc dꞌa yibꞌan̈ ebꞌ etchon̈abꞌ yuj smul. An̈ej dꞌa a qꞌuexan̈ chiꞌ ol ach ecꞌn̈ej 
jichan yacbꞌan van a chꞌoxanel yaelal ol javoc dꞌa yibꞌan̈ ebꞌ yuj smul chiꞌ. 
5 Ay 390 cꞌual ol a cꞌulej jun chiꞌ, syalelcꞌochi junjun abꞌil schꞌox junjun cꞌual, 
icha chiꞌ ol aj yabꞌan syail ebꞌ israel yuj smul chiꞌ. 6  Ayic ol lajvoc juntzan̈ 

cꞌual chiꞌ, axo dꞌa a vachꞌ tzach ecꞌ jichan. Icha chiꞌ ol aj a chꞌoxanel yaelal ol 
ja dꞌa yibꞌan̈ ebꞌ aj Judá yuj smul. 40 cꞌual ol ach ecꞌ jichan dꞌa a vachꞌ chiꞌ, 
syalelcꞌochi junjun abꞌil schꞌox junjun cꞌual, icha chiꞌ ol aj yabꞌan syail ebꞌ 
yuj smul chiꞌ. 7 Tzach bꞌat qꞌuelan dꞌa jun yechel Jerusalén bꞌaj oyanoch ebꞌ 
ajcꞌool, tza pilanqꞌue scꞌabꞌ a pichul, tzicꞌanchaan̈ a cꞌabꞌ chiꞌ, tzach lolon dꞌa 
ebꞌ etchon̈abꞌ chiꞌ dꞌa in bꞌi. 8  Ichato ol ach in tzecꞌ yedꞌ chꞌan̈ lasu yic vachꞌ 
max yal ecꞌ bꞌalbꞌonoc masanto ol tzꞌacvoc scꞌual a chꞌoxanel syaelal ebꞌ chiꞌ.

9 Ayic manto ach tzecꞌchaj chiꞌ, tzicꞌcot jabꞌoc ixim trigo, ixim cebada, ixim 
mijo, ixim avena, an̈ avastut, an̈ lenteja yedꞌ ixim centeno, calan tzꞌaj yem 
dꞌa yol junoc lum chen. A yedꞌ juntzan̈ chiꞌ tza bꞌo a vael, ol a vaan dꞌa 390 
cꞌual bꞌaj ol ach ecꞌ jichan dꞌa a qꞌuexan̈ chiꞌ. 10 Tzechtej nan̈al libra tza va 
dꞌa junjun cꞌu, chequeln̈ej yorail tzach vaꞌi. 11 Chequel pax yorail yic tzucꞌan 
nan̈aloc litro a aꞌ dꞌa junjun cꞌu. 12  A jun vael tza bꞌo chiꞌ, icha tzꞌaj sbꞌo ixim 
pan cebada tzutej. Dꞌa yichan̈ ebꞌ anima chiꞌ tzacꞌ tajoc ixim dꞌa cal cꞌacꞌ, a 
stzaꞌ ebꞌ anima chiꞌ tza cꞌan a cꞌatzitzoc, xchi Jehová.

13 Ix lajvi chiꞌ, ix yalanpax Jehová icha tic: Ol a va juntzan̈ vael man̈ vachꞌoc 
chiꞌ icha yalan ley, yuj a chꞌoxaneli to icha chiꞌ ol aj svaan ebꞌ etisraelal vael 
man̈ vachꞌoc icha yalan ley dꞌa juntzan̈xo nación bꞌaj ol in saclemejbꞌat ebꞌ, 
xchi Jehová.

14 Ix in tacꞌvi dꞌay icha tic: Maay Mamin Jehová, malaj bꞌaj tzin yam junoc 
tas man̈ vachꞌoc icha yalan ley. Malaj bꞌaj tzin chiꞌ schibꞌejal nocꞌ nocꞌ to ton̈ej 
syacꞌcham sbꞌa, ma nocꞌ smiljicham yuj nocꞌ chium nocꞌ dꞌa caltac teꞌ, ma 
junoc macan̈ nocꞌ chibꞌej to man̈ vachꞌoc icha yalan ley, xin chi.

15  Ix yalanxi Jehová dꞌayin icha tic: Syal a stzaꞌ nocꞌ vacax tza cꞌan dꞌa 
cꞌatzitzal sqꞌuexuloc stzaꞌ ebꞌ anima chiꞌ, yic tza bꞌoan a vael chiꞌ, xchi.

16 Ix yalanxi dꞌayin icha tic: Ol in satel vael dꞌa Jerusalén. Echtabꞌilxon̈ej ol 
aj svael ebꞌ yedꞌ tas syuqꞌuej ebꞌ, yuj chiꞌ dꞌa scal ilcꞌolal yedꞌ dꞌa scal xivcꞌolal 
ol va ebꞌ, ol yucꞌan aꞌ ebꞌ. 17 Man̈xa a aꞌ yedꞌ svael ebꞌ, toxon̈ej ol xivqꞌue ebꞌ 
yil-lanoch sbꞌa junjun. Yuj val smul ebꞌ chiꞌ cꞌojancꞌolal ol aj satel ebꞌ, xchi 
Jehová.

Ix sjoxel xil sjolom vin̈aj Ezequiel

5  1 Ix yalanpax Jehová dꞌayin icha tic: A ticnaic ach anima, icꞌcot junoc 
qꞌuen cuchilubꞌ te jay ye, icha val junoc qꞌuen navaja scꞌan ebꞌ joxvajum, 

tza josanel xil a jolom yedꞌ xil a tiꞌ dꞌa qꞌueen. Slajvi chiꞌ, tzicꞌanpaxcot 
junoc echlabꞌ, ox macan̈ tzꞌaj echtan a xil chiꞌ. 2  Ayic ol lajvoc a chꞌoxan 
yechel syaelal chon̈abꞌ chiꞌ, a junoc macan̈ a xil chiꞌ, tza n̈ustzꞌa dꞌa snan̈al 
yol yechel chon̈abꞌ chiꞌ. Slajvi chiꞌ, tzicꞌanxicot qꞌuen cuchilubꞌ chiꞌ, tza 
chocꞌ cupan junoc macan̈ a xil chiꞌ dꞌa spatictac yechel chon̈abꞌ chiꞌ, axo 
junocxo yoxil macan̈, tza tzipancanbꞌat dꞌa cal icꞌ. Chꞌoxnabꞌil jun chiꞌ to a 
in ol vacꞌcot ebꞌ ajcꞌool, ol och ebꞌ dꞌa spatic ebꞌ etchon̈abꞌ chiꞌ yedꞌ qꞌuen 
yespada. 3 Tzicꞌancanel jayeoc a xil chiꞌ tza pichancanoch dꞌa stiꞌ a pichul. 4 A 
dꞌa juntzan̈ chiꞌ tziqꞌuel jayeoc, tza n̈usantzꞌa dꞌa cal cꞌacꞌ. Icha jun cꞌacꞌ chiꞌ, 
icha chiꞌ ol aj sjavi yaelal dꞌa scal masanil ebꞌ etchon̈abꞌ.

5  A in val Jehová in svalaꞌ: Aton Jerusalén schꞌox jun yechel tic, a in 
vacꞌnaquem dꞌa scal juntzan̈xo nación. 6  Palta a ebꞌ aj Jerusalén chiꞌ, yelxo 
val ix spatiquejel in cꞌaybꞌubꞌal ebꞌ yedꞌ in checnabꞌil, yelxo val chuc ebꞌ 

dꞌa yichan̈ ebꞌ anima dꞌa juntzan̈ nación ay dꞌa slacꞌanil ebꞌ chiꞌ, yujto maj 
scꞌanabꞌajej in cꞌaybꞌubꞌal chiꞌ ebꞌ, maj sbꞌeybꞌalej pax in checnabꞌil ebꞌ.

7 Yuj chiꞌ a in Jehová in svalaꞌ: Yujto ecꞌal te pit ebꞌ dꞌa yichan̈ juntzan̈xo 
nación ay dꞌa spatictac chiꞌ, man̈ val jabꞌoc scꞌanabꞌajej in checnabꞌil ebꞌ, 
ecꞌbꞌal te chuc sbꞌeybꞌal ebꞌ dꞌa yichan̈ sbꞌeybꞌal ebꞌ anima ay dꞌa slacꞌanil ebꞌ 
chiꞌ. 8  Yuj chiꞌ a in Jehová in svalaꞌ: Ol in och pax ajcꞌolal dꞌa ebꞌ aj Jerusalén 
chiꞌ. Dꞌa yichan̈ juntzan̈ nación chiꞌ ol vacꞌoch syaelal ebꞌ. 9 Ix och ebꞌ ejmelal 
dꞌa juntzan̈ comon dios yajbꞌentac, yuj chiꞌ ol in cꞌulej tas to manta bꞌaj tzin 
cꞌulej juneloc, malaj pax bꞌaj ol in cꞌulej junelocxo. 10  A ol aj dꞌa scal ebꞌ 
chiꞌ, a ebꞌ mamabꞌil ol schibꞌat yalyuninal ebꞌ yuj vejel. A ebꞌ uninabꞌil ol 
schipaxbꞌat smam snun ebꞌ. Ol vacꞌ val och yaelal dꞌa yibꞌan̈ ebꞌ. Axo mach 
man̈ ol chamoc, ol in saclemejcanbꞌat dꞌa masanil yolyibꞌan̈qꞌuinal tic. 11 A 
in Jehová in svalaꞌ. Yujto a ebꞌ chiꞌ yelxo val ix yixtejbꞌat in templo ebꞌ yuj 
sdiosal te yajbꞌentac yedꞌ yuj juntzan̈ sbꞌeybꞌal ebꞌ te chuc, yuj chiꞌ ol in 
satel ebꞌ, man̈xo ol vacꞌ nivancꞌolal ebꞌ. Man̈xo ol ocꞌ in cꞌol dꞌa ebꞌ. 12  A 
junoc macan̈ ebꞌ, ol cham ebꞌ dꞌa yol chon̈abꞌ chiꞌ yuj ilya yedꞌ vejel. Axo 
junocxo macan̈ ebꞌ, ol miljoccham ebꞌ dꞌa spatictac chon̈abꞌ chiꞌ. Axo junxo 
yoxil macan̈ ebꞌ, ol in saclemejcanbꞌat ebꞌ dꞌa masanil yolyibꞌan̈qꞌuinal tic, a 
in val ol vacꞌoch ebꞌ ajcꞌol dꞌa spatic ebꞌ yedꞌ qꞌuen yespada. 13  Icha val chiꞌ ol 
aj sicbꞌi yoval in cꞌool, vachꞌ ol aj in cꞌol ol vabꞌi. Ayic toxo ix viqꞌuel yoval in 
cꞌol chiꞌ dꞌa ebꞌ, ichato chiꞌ ol nachajel yuj ebꞌ to a in ton Jehová in ix in chec 
cꞌulaj juntzan̈ tic yuj yoval in cꞌool. 14 A in Jehová in svalaꞌ to man̈xa mach 
ol vacꞌcan dꞌa Jerusalén, masanil anima ay dꞌa slacꞌanil yedꞌ ebꞌ ol ecꞌ taꞌ ol 
bꞌuchvaj ebꞌ dꞌay. 15 A val yic ol vacꞌanoch yaelal dꞌa yibꞌan̈ ebꞌ yedꞌ yoval in 
cꞌool, masanil ebꞌ ay dꞌa slacꞌanil ebꞌ ol yajanoc yedꞌ sbꞌuchvaj ebꞌ dꞌa chon̈abꞌ 
Jerusalén chiꞌ. Schꞌoxnabꞌil yoval in cꞌol ol ajoc. 16 Icha val tzꞌaj sjulvaj junoc 
mach yedꞌ sjul-labꞌ yic smilvaji, icha chiꞌ ol aj in satanel ebꞌ yuj vejel. A in val 
ol vacꞌbꞌat nivan vejel dꞌa yibꞌan̈ ebꞌ, man̈xalaj svael ebꞌ, icha chiꞌ ol aj satel 
ebꞌ. 17 A in Jehová in svalaꞌ to a in ol vacꞌbꞌat jun nivan vejel, ilya yedꞌ chamel 
dꞌa yibꞌan̈ ebꞌ yedꞌ nocꞌ chium nocꞌ, pilan ol chijocbꞌat yuninal ebꞌ yuj nocꞌ. 
Tzijtum ebꞌ ol champax dꞌa scal oval, xchi Jehová.

A yoval scꞌol Jehová dꞌa comon dios

6  1 Ix yalanxi Jehová dꞌayin icha tic: 2  Ach anima, ixic qꞌuelan dꞌa stojolal 
jolomtac vitz yic Israel, tzalan dꞌa yibꞌan̈ ebꞌ cajan taꞌ 3  icha tic: Abꞌec 

val tas syal Jehová dꞌa yibꞌan̈ ebꞌ syaqꞌuem sbꞌa dꞌa comon dios dꞌa jolomtac 
vitz yic Israel, dꞌa tzalquixtac, dꞌa pacꞌquiltac yedꞌ dꞌa chꞌolquixtac: Ol 
vacꞌbꞌat oval dꞌa ebꞌ. Ol in satpaxel juntzan̈ lugar chaan̈ bꞌaj tzꞌoch ejmelal. 
4 Ol in macꞌpoj juntzan̈ altar bꞌaj syacꞌ silabꞌ ebꞌ yedꞌ bꞌaj sn̈us incienso ebꞌ. 
Ol in milancham ebꞌ vinac dꞌa yichan̈ juntzan̈ yechel chiꞌ. 5 Ol vacꞌcan teljabꞌ 
snivanil ebꞌ dꞌa yichan̈ juntzan̈ comon dios chiꞌ. Axo dꞌa spatictac juntzan̈ 
yechel chiꞌ ol in saclemejecꞌ sbꞌaquil ebꞌ. 6  Ol can tzꞌinan masanil schon̈abꞌ 
ebꞌ bꞌajtac cajan yedꞌ masanil lugar chaan̈ bꞌaj tzꞌoch ejmelal. Masanil yaltar 
ebꞌ chiꞌ ol pojcanbꞌatoc yedꞌ masanil juntzan̈ yechel chiꞌ chocꞌ ol ajcanoc yedꞌ 
altar bꞌaj sn̈us incienso ebꞌ, ol em lan̈najoc. Masanil tas bꞌobꞌil yuj ebꞌ anima 
chiꞌ ol sateloc. 7 A ebꞌ olto canoc, ayic ol yilan snivanil ebꞌ ix cham dꞌa scal 
ebꞌ, ichato chiꞌ ol nachajel yuj ebꞌ to a in ton Jehová sDiosal in ebꞌ.

8  Palta a dꞌa scal ebꞌ ol in saclemejcanbꞌat dꞌa juntzan̈xo nación chiꞌ, ay 
ebꞌ bꞌaj ol ocꞌ in cꞌool, ol in colcanel ebꞌ dꞌa yol scꞌabꞌ chamel. 9 A ebꞌ man̈ 
ol cham chiꞌ, ol in snacot ebꞌ dꞌa juntzan̈ nación bꞌaj ayecꞌ chiꞌ. Ol snacot ebꞌ 
tas ix aj vabꞌan syail yuj bꞌaj in spatiquejel ebꞌ ayic yochnac ebꞌ ejmelal dꞌa 
juntzan̈ comon dios. Toxon̈ej ol syajlaj sbꞌa ebꞌ yuj jantac chucal scꞌulejnac yuj 
sbꞌeybꞌal ebꞌ te yajbꞌentac, 10 yuj chiꞌ ol nachajel yuj ebꞌ to a in Jehová in, a 
inn̈ej Dios in, man̈ ton̈ejoc ix valaꞌ to ix vacꞌbꞌat juntzan̈ yaelal tic dꞌa yibꞌan̈ 
ebꞌ, xchi Jehová.

11  Ix yal anxi Jehová Cajalil icha tic dꞌayin: Pocꞌubꞌtan̈ej a cꞌabꞌ, 
tecꞌubꞌtan̈ejem oc, elocabꞌ av yic tzꞌel a cꞌol yuj jantac tas ix javi dꞌa yibꞌan̈ 
ebꞌ etisraelal yuj jantac tas yajbꞌentac scꞌulej ebꞌ. Yuj chiꞌ ix cham ebꞌ yuj 
oval, yuj vejel yedꞌ yuj ilya. 12  A ebꞌ najat aycanbꞌati, ol cham ebꞌ yuj ilya, 
axo ebꞌ lacꞌan ayeqꞌui, ol cham ebꞌ yuj oval. Axo ebꞌ man̈ ol cham yuj oval 
chiꞌ, a vejel ol icꞌan scham ebꞌ. Icha chiꞌ ol aj slajvi vicꞌanel yoval in cꞌol dꞌa 
ebꞌ. 13 Ayic ol yilan snivanil ebꞌ milbꞌilcham dꞌa spatictac juntzan̈ yechel chiꞌ 
ebꞌ, dꞌa spatictac juntzan̈ altar, dꞌa tzalquixtac, dꞌa jolomtac vitz, dꞌa yichtac 
te teꞌ cꞌayum xiil yedꞌ dꞌa yichtac teꞌ ji cꞌayum xiil, aton dꞌa juntzan̈ lugar 
bꞌaj sn̈ustzꞌa incienso ebꞌ silabꞌil dꞌa juntzan̈ comon dios chiꞌ, icha chiꞌ ol aj 
snachajel yuj ebꞌ to a in ton Jehová sDiosal in ebꞌ. 14  Ol vicꞌchaan̈ in cꞌabꞌ 
vacꞌan syaelal ebꞌ yaln̈ej bꞌaj cajan. Masanil juntzan̈ lugar bꞌaj ecꞌnac cajan 
ebꞌ, toxon̈ej ol can tzꞌinan icha lum tzꞌinan luum yic sur, masanto scꞌoch dꞌa 
Diblat dꞌa norte. Icha chiꞌ ol aj snachajel yuj ebꞌ to a in ton Jehová sDiosal in 
ebꞌ, xchi Jehová.

Lacꞌanxo ay slajvubꞌ cꞌual

7  1 Ix yalanxi Jehová dꞌayin icha tic: 2  Ach anima, a in val Jehová Yajal 
in, a in sval dꞌa chon̈abꞌ Israel icha tic: Toxo ix cꞌoch slajvubꞌ, toxo ix 

cꞌoch slajvubꞌal lum luum smasanil. 3  Toxo ix cꞌoch e lajvubꞌal a ex israel ex 
tic. Ol vacꞌ val bꞌat yoval in cꞌol dꞌa eyibꞌan̈, ol in cꞌanbꞌej val vabꞌi chajvaltil 
yaj e bꞌeybꞌal, ol vacꞌanoch yaelal dꞌa eyibꞌan̈ yuj e bꞌeybꞌal yajbꞌentac chiꞌ. 4 A 
ticnaic man̈xo ol valaꞌ to ay voqꞌuelcꞌolal dꞌayex. Ol vacꞌoch yaelal dꞌa eyibꞌan̈ 
yuj e bꞌeybꞌal yelxo te chuc. Ol vacꞌ eyabꞌ syail yuj masanil chucal tze cꞌulej. 
Icha val chiꞌ ol aj snachajel eyuuj to a in Jehová e Diosal in, xchi Jehová.

5 Ix yalanxi Jehová icha tic: A in Jehová in tic svalaꞌ: Van scꞌoch jun nivan 
yaelal dꞌa eyibꞌan̈. 6 Ilecnabꞌi vanxo sjavi slajvubꞌ, toxo ix javi e lajvubꞌal. 7 Tic 
val sjavi scꞌual yic tzex lajviel e masanil ex cajan ex dꞌa jun nación chiꞌ. Toxo 
val sjavi scꞌual, axon̈ej xivcꞌolal ay, toxo val slajvi tzalajcꞌolal dꞌa jolomtac 
vitz. 8-9 A ticnaic, tzꞌacan ol vacꞌbꞌat yoval in cꞌol dꞌa eyibꞌan̈, masanto ol yal 
sicbꞌi in cꞌool. Ol ex in chꞌolbꞌitej yuj chucal tze cꞌulej, ol vacꞌoch eyaelal yuj e 
bꞌeybꞌal yelxo val te chuc tze cꞌulej. Man̈xo ol valaꞌ to ay voqꞌuelcꞌolal dꞌayex. 
Icha val chiꞌ ol aj snachajel eyuuj to a in Jehová in svacꞌoch eyaelal.

10 Ilecnabꞌi, toxo ix javi scꞌual yaelal ayxo smay yic slajviel jun chon̈abꞌ chiꞌ. 
Toxo ix qꞌuechaan̈ chucal dꞌa yol smacbꞌen, tzijtum icꞌojchan̈bꞌail. 11 Sqꞌue val 
chaan̈ ebꞌ yixtan yetanimail. A juntzan̈ anima chiꞌ, man̈xa junoc ebꞌ ol canoc. 
Man̈xa jabꞌoc sbꞌeyumal ebꞌ ol canoc, man̈xo ol bꞌinaj snivanil yelcꞌoch ebꞌ. 
12  Toxo val sjavi scꞌual jun yaelal chiꞌ. Mocabꞌ tzalaj scꞌol ebꞌ smanvaji, mocabꞌ 
cus scꞌol ebꞌ schon̈vaji, yujto ol vacꞌbꞌat yoval in cꞌol dꞌa yibꞌan̈ ebꞌ smasanil. 

13  A mach toxo ix schon̈ sluum, man̈xo ol yal yicꞌanxi luum yacbꞌan pitzanto 
yedꞌ mach ix manan chiꞌ, yujto man̈xo ol yal scachjioch vaan jun yaelal van 
sjavi chiꞌ. A ebꞌ chuc, malaj junoc ebꞌ ol yal scolan sbꞌa.

14  Vachꞌchom ol pujoc qꞌuen trompeta yic syacꞌan lista sbꞌa ebꞌ sbꞌat dꞌa 
oval, palta malaj mach ol bꞌat dꞌa oval chiꞌ, yujto a yoval in cꞌool ayoch dꞌa 
yibꞌan̈ ebꞌ smasanil.  15  Dꞌa spatiquel chon̈abꞌ ay oval, axo dꞌa yool ay ilya 
yedꞌ vejel. A ebꞌ ayecꞌ dꞌa smunlajel, ol miljoccham ebꞌ, axo ebꞌ ayecꞌ dꞌa yol 
chon̈abꞌ, ol cham ebꞌ yuj vejel chiꞌ yedꞌ ilya. 16  A ebꞌ olto yal yeli, ol bꞌat scol 
sbꞌa ebꞌ dꞌa caltac yaxluum, ataꞌ ol ocꞌ ebꞌ yuj smul icha yoc nocꞌ muuc dꞌa 
yoltac chꞌolan. 17 Masanil ebꞌ ol el yip scꞌabꞌ, ol luclon yoc ebꞌ yuj xivelal. 
18  Ol yacꞌoch pichul ebꞌ ya svaꞌi yuj schꞌoxanel syaelal chiꞌ. Ol luclon masanil 
snivanil ebꞌ. Chacxon̈ej ol aj yilji sat ebꞌ yuj qꞌuixvelal, josbꞌilel xil sjolom ol 
ecꞌ ebꞌ. 19  Toxon̈ej ol syumel qꞌuen plata ebꞌ yedꞌ qꞌuen oro dꞌa yoltac calle, 
icha tzꞌaj syumchajel cꞌalem, yujto man̈ ol yal scolchajel ebꞌ dꞌa scꞌual yoval 
in cꞌol a in Jehová in tic yuj qꞌueen. Tocval ol yal yacꞌan bꞌudꞌjoc scꞌol ebꞌ 
yedꞌ qꞌuen oro chiꞌ, yujto a yuj qꞌueen ix bꞌat ebꞌ dꞌa chucal. 20 Yujto ay qꞌuen 
qꞌueen te vachꞌ yilji chiꞌ dꞌa ebꞌ, yuj chiꞌ ix yicꞌ val chaan̈ sbꞌa ebꞌ, a qꞌuen 
chiꞌ ix sbꞌo ebꞌ scomon diosej yajbꞌentac. Yuj chiꞌ a juntzan̈ qꞌuen vachꞌ yilji 
ay dꞌa ebꞌ chiꞌ, icha cꞌalem ol vutejcan qꞌueen yil ebꞌ. 21 Ol vicꞌcot ebꞌ chꞌoc 
chon̈abꞌil te chuc yelqꞌuejbꞌat sbꞌeyumal ebꞌ, yic tzul yicꞌanecꞌ sdiosal ebꞌ chiꞌ 
ebꞌ, syixtanbꞌat ebꞌ. 22  Ol viqꞌuel in bꞌa dꞌa jun nación chiꞌ, axo ebꞌ elcꞌum chiꞌ 
ol ixtanbꞌat in templo vicn̈ej yaji. Man̈xa ol ajcan yelcꞌoch yuj ebꞌ.

23  Acꞌ bꞌo juntzan̈oc qꞌuen cadena, yujto a dꞌa jun nación chiꞌ man̈ jantacoc 
ebꞌ macꞌumc ham anima ol tzecꞌchaj dꞌa qꞌueen. A dꞌa yol jun chon̈abꞌ 
chiꞌ, axon̈ej chucal scꞌulaji. 24  A in ol vicꞌcot juntzan̈ anima te chuc dꞌa 
juntzan̈ nación, axo ebꞌ ol icancan pat dꞌa jun nación chiꞌ. Yujto ol in satel 
yacꞌumtaquil ebꞌ nivac vinac, ol ixtaxbꞌat juntzan̈ lugar bꞌaj tzꞌoch ebꞌ ejmelal. 
25  Ayic ol javoc nivac xivcꞌolal dꞌa ebꞌ, ol yacꞌ yip ebꞌ sayan juncꞌolal, palta 
man̈xo ol ilchajlaj yuj ebꞌ. 26  Cotac scal ol javoc syaelal ebꞌ, icha pax chiꞌ ol 
javoc yabꞌixal xivcꞌolal dꞌa ebꞌ. Nabꞌan̈ej ol say junoc in checabꞌ ebꞌ to syal 
yalan tas ol ujoc. Man̈xa ebꞌ sacerdote ol cꞌaybꞌan ebꞌ, ma ebꞌ ichamtac vinac 
ol acꞌan srazón ebꞌ. 27 A ebꞌ sreyal ebꞌ yedꞌ ebꞌ yajalil ebꞌ, ol yacꞌoch pichul ebꞌ 
ya svaꞌi yuj schꞌoxanel cuscꞌolal ol javoc dꞌa yibꞌan̈ ebꞌ. Axo masanil anima, 
toxon̈ej ol ibꞌxocqꞌue ebꞌ yuj xivelal. Ato syal sbꞌeybꞌal ebꞌ, icha chiꞌ ol vutej 
ebꞌ. Ol in chꞌolbꞌitej ebꞌ icha ix yutej ebꞌ yixtan ebꞌ yetanimail. Icha chiꞌ ol aj 
yojtacanel ebꞌ to a in ton Jehová sDiosal in ebꞌ, xchi Jehová dꞌayin.

A tas ix chꞌoxji yil vin̈aj Ezequiel yuj Jerusalén

8  1 Ayic yoil cꞌual yoch svaquil uj yic svaquil abꞌil, cꞌojan in em dꞌa in pat 
yedꞌ ebꞌ yichamtac vinaquil chon̈abꞌ Judá, axo ix aji, ix yacꞌanem spoder 

Jehová Cajalil dꞌa vibꞌan̈. 2  Axo ix vilani ay jun icha yilji anima lin̈anecꞌ dꞌa 
in tzꞌey. A dꞌa snan̈al tzꞌemn̈ejcoti, icha val cꞌacꞌ yilji, axo pax yibꞌan̈ snan̈al 
sqꞌuen̈ej, veei yilji icha qꞌuen bronce ayoch dꞌa cal cꞌacꞌ. 3  A jun icha anima 
chiꞌ, ix yacꞌcot jun scꞌabꞌ dꞌa vibꞌan̈, ix syaman xil in jolom. Axo Yespíritu 
Dios ix in icꞌanqꞌue dꞌa cal icꞌ, icha vayich ix aj in yicꞌanbꞌat dꞌa Jerusalén, yic 
schꞌoxan vilaꞌ tas ay taꞌ. Ix in yacꞌanoch dꞌa jun puerta ay dꞌa yol yamaqꞌuil 
templo, aton jun ay dꞌa stojolal norte. Ataꞌ ay yedꞌtal jun comon dios, aton 

* 8.14 Tamuz aton junxo sbꞌi jun dios Baal. 

jun stzuntzancot yoval scꞌol Jehová. 4 A val taꞌ ayecꞌ stziquiquial co Diosal a 
on̈ israel on̈ tic, icha val ix aj schꞌoxji vilaꞌ ayic ayinecꞌ dꞌa jun acꞌlic. 5 Ix lajvi 
chiꞌ, ix yalan dꞌayin icha tic: Ach anima, bꞌatan̈ qꞌuelan dꞌa stojolal norte, 
xchi dꞌayin.

Ix in bꞌat qꞌuelan, ix vilan dꞌa stzꞌey spuertail dꞌa snorteal altar. Ataꞌ ix vil 
jun yechel stzuntzancot yoval scꞌol Jehová.

6  Ix lajvi chiꞌ ix yalan dꞌayin icha tic: Ach anima, ¿tzam val il tas te 
yajbꞌentac scꞌulej ebꞌ etisraelal tic? Yuj val juntzan̈ tic najat tzin el dꞌa in 
templo tic. Palta ayto val juntzan̈xo yelxo te chuc ol ilaꞌ, xchi dꞌayin.

7 Ix lajvi chiꞌ ix in yicꞌanelta bꞌaj tzon̈ och dꞌa yamaqꞌuil templo chiꞌ, ix 
vilani ay jun olan dꞌa yich templo chiꞌ. 8  Ix yalan Jehová chiꞌ dꞌayin icha tic: 
Levbꞌitej jun olan dꞌa yich templo chiꞌ, xchi dꞌayin.

Yuj chiꞌ ix in levbꞌitan jun olan chiꞌ, ix chax jun puerta vuuj. 9 Ix yalan dꞌayin: 
Ochan̈ dꞌa yool, ol ilan val tas yajbꞌentac scꞌulej ebꞌ taꞌ, xchi dꞌayin. 10 Ix in och 
bꞌian, ix vilani to a dꞌa sattac yich pat chiꞌ, ataꞌ tzꞌibꞌabꞌiloch masanil yechel 
nocꞌ nocꞌ sn̈ervi dꞌa sat luum tic yedꞌ yechel masanil nocꞌ nocꞌ man̈ vachꞌoc 
icha yalan ley yedꞌ masanil macan̈il tas syaloch ebꞌ vetisraelal sdiosaloc. 11 A 
dꞌa yichan̈ juntzan̈ yechel chiꞌ ayoch 70 ebꞌ yichamtac vinaquil chon̈abꞌ Israel, 
aypaxoch vin̈aj Jaazanías yuninal vin̈aj Safán dꞌa scal ebꞌ, ayoch ebꞌ ejmelal dꞌa 
juntzan̈ yechel chiꞌ. Junjun ebꞌ yedꞌnacqꞌue junjun chaynubꞌ ebꞌ yic incienso, a 
dꞌa yol juntzan̈ chiꞌ bꞌacaqui sqꞌue stabꞌil incienso chiꞌ.

12  Ix yalanxi Jehová dꞌayin icha tic: Ina val tas scꞌulej juntzan̈ yichamtac 
vinaquil chon̈abꞌ Israel tic dꞌa elcꞌaltac. Junjun ebꞌ ayecꞌ dꞌa yichan̈ sbꞌachnubꞌ 
sdiosal. A juntzan̈ ebꞌ tic a snaan ebꞌ to max vil ebꞌ, actabꞌilxocan jun chon̈abꞌ 
tic vuuj snaan ebꞌ, xchi dꞌayin. 13  Ix yalanpax dꞌayin icha tic: Ayto val 
juntzan̈xo te yajbꞌentac ol ilaꞌ, xchi.

14 Ix in yicꞌanpaxbꞌat dꞌa spuertail stemplo chiꞌ, aton jun scan dꞌa stojolal 
norte. Ataꞌ cꞌojanem juntzan̈ ebꞌ ix ix, van yocꞌ ebꞌ ix yuj sdiosal scuch 
Tamuz. * 15 Ix lajvi chiꞌ, ix yalan dꞌayin icha tic: ¿Ix am il juntzan̈ tic? Palta 
ayto val juntzan̈xo te yajbꞌentac ol ilaꞌ, xchi dꞌayin.

16 Ix lajvi chiꞌ ix in yicꞌanbꞌat dꞌa jun yuneꞌ amacꞌ ayoch dꞌa spatictac templo 
chiꞌ, aton dꞌa scal altar yedꞌ stiꞌ templo chiꞌ. Ataꞌ ayecꞌ 25 ebꞌ vin̈ vinac, a yich 
spatic ebꞌ vin̈ aycanbꞌat dꞌa stojolal stemplo Jehová chiꞌ, qꞌuelanbꞌat ebꞌ vin̈ 
dꞌa stojolal bꞌaj sjavi cꞌu, n̈ojanem ebꞌ vin̈ dꞌa sat luum, ayoch ebꞌ vin̈ ejmelal 
dꞌa cꞌu chiꞌ. 17 Ix yalanxi dꞌayin icha tic: Ach anima ¿toxom ix ilaꞌ? Man̈ocn̈ej 
dꞌa tic ay juntzan̈ tas yajbꞌentac scꞌulej ebꞌ tic, palta toxo ix bꞌudꞌjiel yol 
nación tic yuj sqꞌuechaan̈ ebꞌ yixtan anima. ¿Toc junel chaeln̈ej stzuntzejcot 
yoval in cꞌol ebꞌ? Svabꞌ val sjabꞌ chucal scꞌulej ebꞌ chiꞌ. 18  Palta a in tic, ol vacꞌ 
spac dꞌa ebꞌ yedꞌ yoval in cꞌool. Man̈xo ol ocꞌ in cꞌol dꞌa ebꞌ. Vachꞌchom ol avaj 
ebꞌ dꞌayin, palta man̈xo ol in tacꞌvej ebꞌ, xchi Jehová dꞌayin.

A schamel ebꞌ scꞌulan chucal

9  1 Ix lajvi chiꞌ, te chaan̈ ix vabꞌ yoch jun av: Cotocabꞌ ebꞌ ol acꞌanoch 
yaelal dꞌa jun chon̈abꞌ tic, junjun ebꞌ yedꞌnacocabꞌ syamcꞌabꞌ yic oval yic 

satanel ebꞌ, xchi.

2  Ix vilani to ay vacvan̈ ebꞌ vin̈ vinac ix och dꞌa yol jun nivan puerta ay 
dꞌa stojolal norte, junjun ebꞌ vin̈ yedꞌnac syamcꞌabꞌ bꞌaj smacꞌcham anima. 
A dꞌa scal ebꞌ vin̈ chiꞌ, ix vilpax scot jun vin̈ ayoch spichul nabꞌa lino. A dꞌa 
snan̈al vin̈, ataꞌ ayoch syamcꞌabꞌ yic tzꞌibꞌ. Ix vilan yoch ebꞌ vin̈, ix ochcꞌoch 
ebꞌ vin̈ dꞌa slacꞌanil altar nabꞌa bronce. 3  Axo stziquiquial Jehová co Diosal 
a on̈ israel on̈ tic ix qꞌue vaan, ix el dꞌa yibꞌan̈ juntzan̈ yechel querubín, bꞌaj 
aytaxoneqꞌui, ix can dꞌa spuertail templo chiꞌ. A Jehová chiꞌ ix avtan jun 
vin̈ ayoch pichul lino chiꞌ yuuj, aton jun vin̈ edꞌjinac yamcꞌabꞌ yic tzꞌibꞌ dꞌa 
snan̈al. 4 Ix yalan Jehová chiꞌ dꞌa vin̈ icha tic: Ecꞌan̈ dꞌa masanil yol chon̈abꞌ 
Jerusalén t ic,  tzacꞌanoch yechel dꞌa snan̈al sat masanil anima tzꞌocꞌ yuj 
chucal yajbꞌentac scꞌulej ebꞌ anima dꞌa chon̈abꞌ tic, xchi.

5 Ix lajvi chiꞌ ix vabꞌan yalanxi dꞌa ebꞌ vin̈ edꞌjinac syamcꞌabꞌ yic oval chiꞌ: 
Ixiquec dꞌa spatictac vin̈ chiꞌ, tzex ecꞌ dꞌa cal chon̈abꞌ tic smasanil, mocabꞌ ocꞌ 
e cꞌol dꞌa ebꞌ anima, tze milcham 6  masanil ebꞌ vin̈ ichamtac vinac, ebꞌ vin̈ 
quelemtac, ebꞌ ix cobꞌestac, ebꞌ ix ix yedꞌ ebꞌ unin, masanto man̈xalaj junoc 
ebꞌ scani. Palta man̈ e milcham junoc ebꞌ ayoch yechel dꞌa snan̈al chiꞌ. Tze 
chael yich dꞌa in templo tic, xchi Jehová. Ix schaanel yich ebꞌ vin̈ smilancham 
ebꞌ vin̈ ichamtac vinac ayecꞌ dꞌa yamaqꞌuil templo chiꞌ.

7 Ix lajvi chiꞌ, ix yalan Jehová dꞌa ebꞌ vin̈ icha tic: Ixtejequel templo tic, 
tzeyacꞌan bꞌudꞌjoc yamaqꞌuil yuj snivanil ebꞌ scham chiꞌ, slajvi chiꞌ tzex bꞌati, 
xchi.

Ix vilan sbꞌat lemnaj ebꞌ vin̈ bꞌian, ix och ijan ebꞌ vin̈ smilancham ebꞌ anima 
dꞌa masanil yol chon̈abꞌ chiꞌ. 8  Ayic van smilancham ebꞌ anima chiꞌ ebꞌ vin̈, 
a inxon̈ej in can dꞌa yichan̈ Jehová, ix in em n̈ojan dꞌa sat luum, ix te cus in 
cꞌool, yuj chiꞌ ix el vav: Mamin Jehová Vajalil, ¿tom ol a satel masanil ebꞌ 
aytocan dꞌa Israel yuj yoval a cꞌol dꞌa Jerusalén tic? xin chi.

9 Ix tacꞌvi dꞌayin icha tic: A val smul ebꞌ aj Israel yedꞌ ebꞌ aj Judá tic, yelxo 
val te nivan. Yelxo val bꞌudꞌjinaquel yol juntzan̈ chon̈abꞌ chiꞌ yuj snivanil 
ebꞌ anima smiljichamoc. Man̈xa jabꞌoc tojolal scꞌulej ebꞌ. A snaan ebꞌ to toxo 
ix vactejcan jun nación tic, maxtzac vil tas scꞌulej ebꞌ snaani. 10  A ticnaic 
maxtzac ocꞌ in cꞌol dꞌa ebꞌ, ol vacꞌxon̈ejoch syaelal ebꞌ yuj masanil tas tzꞌel 
scꞌulani, xchi Jehová.

11 Ix lajvi chiꞌ, ix jax jun vin̈ vinac ayoch lino spichuloc chiꞌ, yedꞌnac pax 
yamcꞌabꞌ yic tzꞌibꞌ dꞌa snan̈al, ix yalan vin̈ icha tic: Mamin Vajalil, toxo ix in 
cꞌanabꞌajej tas ix a chec in cꞌulej, xchi vin̈.

Ix actajcan templo yuj stziquiquial Jehová

10  1 Ix lajvi chiꞌ ix vilan dꞌa yibꞌan̈ jun bꞌachanbꞌat dꞌa yibꞌan̈ ebꞌ 
querubín, ataꞌ ix schꞌox sbꞌa jun tas icha junoc trono, lajan val yilji 

icha qꞌuen zafiro. 2  Ix yalan Jehová dꞌa jun vin̈ vinac ayoch lino spichuloc chiꞌ 
icha tic: Ochan̈ dꞌa scal juntzan̈ xocanxocan ay dꞌa yalan̈ juntzan̈ querubín 
chiꞌ, tzicꞌanelta jun jopoc tzacꞌacꞌ ayoch scꞌacꞌal, aton juntzan̈ ay dꞌa snan̈al 
juntzan̈ querubín chiꞌ, tza tzipanbꞌat dꞌa yibꞌan̈ jun chon̈abꞌ tic, xchi dꞌa vin̈.

Axo ix vilani, ix scꞌanabꞌajan vin̈ tas ix yal Jehová chiꞌ. 3  A ebꞌ querubín 
chiꞌ ayecꞌ ebꞌ dꞌa jun spacꞌul templo chiꞌ dꞌa stojolal sur. Ix em jun yasunal 
stziquiquial Jehová, ix bꞌudꞌjiel yamaqꞌuil templo chiꞌ yuuj. 4  Toxo ix qꞌue 
van stziquiquial Jehová dꞌa yibꞌan̈ juntzan̈ yechel querubín bꞌaj aytaxoneqꞌui, 

ix can dꞌa spuertail templo chiꞌ. Ix bꞌudꞌjiel templo yuj jun asun chiꞌ, axo 
yamaqꞌuil templo chiꞌ, toxon̈ej scopopi yilji yuj stziquiquial Jehová chiꞌ. 
5 Tzato abꞌchajn̈ej scꞌan̈ scꞌaxil ebꞌ querubín chiꞌ dꞌa jun nivan amacꞌ dꞌa stiel 
templo chiꞌ. Lajan val icha sjaj Dios Syal yuj Smasanil ayic sloloni. 6 Ayic ix 
yalan Jehová dꞌa jun vin̈ vinac ayoch lino spichuloc chiꞌ to syiqꞌuelta cꞌacꞌ 
dꞌa scal juntzan̈ xocanxocan dꞌa snan̈al ebꞌ querubín chiꞌ, ix och vin̈ bꞌian, 
ix och lin̈an vin̈ dꞌa stzꞌey junoc juntzan̈ xocanxocan chiꞌ. 7-8  A dꞌa yalan̈ 
scꞌaxil ebꞌ querubín chiꞌ, ataꞌ ayelta scꞌabꞌ ebꞌ icha cꞌabꞌ anima. A junoc ebꞌ 
querubín chiꞌ ix yacꞌbꞌat scꞌabꞌ dꞌa scal cꞌacꞌ ayelta dꞌa snan̈al ebꞌ chiꞌ, ix 
yicꞌanelta jabꞌoc cꞌacꞌ chiꞌ, ix yacꞌanoch dꞌa yol scꞌabꞌ vin̈ ayoch lino spichuloc 
chiꞌ. Ix schaanecꞌ vin̈, ix yicꞌanelta vin̈. 9 Ix vilan pax chan̈eꞌ xocanxocan 
toxon̈ej scopopi yilji icha qꞌuen topacio, junn̈ej yaj yedꞌ ebꞌ querubín chiꞌ. 
10 A juntzan̈ chiꞌ lajann̈ej, a dꞌa junjun ay junocxo xocanxocan scꞌaxpaj ecꞌ 
dꞌa snan̈al yool. 11  Ayic sbꞌat ebꞌ querubín chiꞌ, a bꞌaj qꞌuelanbꞌat ebꞌ sbꞌati, 
sbꞌatn̈ej ebꞌ, max sutmaj snivanil ebꞌ bꞌaj sbꞌat chiꞌ, palta to syal sbꞌatn̈ej ebꞌ 
dꞌa schan̈il pacꞌan̈ bꞌaj qꞌuelanbꞌati. 12  Masanil snivanil ebꞌ, yich spatic ebꞌ, 
scꞌabꞌ ebꞌ yedꞌ scꞌaxil ebꞌ, ayn̈ej yol sat, icha juntzan̈ xocanxocan chiꞌ. 13  Ix 
vabꞌan yalchaj sbꞌi juntzan̈ xocanxocan chiꞌ: Xocanxocan surancani. 14 A ebꞌ 
querubín chiꞌ, chan̈eꞌ sat junjun ebꞌ. A sbꞌabꞌel sat ebꞌ lajan yilji icha sat junoc 
querubín, axo schabꞌil, lajan yilji icha sat anima, axo yoxil, lajan yilji icha sat 
nocꞌ choj, axo schan̈il, lajan yilji icha sat nocꞌ nivac chꞌacbꞌa. 15 A ebꞌ querubín 
chiꞌ, an̈ejtonaꞌ ebꞌ ix vil dꞌa stiꞌ aꞌ nivan Quebar. Ix qꞌue vaan ebꞌ. 16 Ayic sbꞌat 
ebꞌ, sbꞌatpax juntzan̈ xocanxocan chiꞌ yedꞌ ebꞌ. Ayic syicꞌanqꞌue scꞌaxil ebꞌ ayic 
sqꞌue jen̈naj ebꞌ dꞌa sat luum, sqꞌuepax vaan juntzan̈ xocanxocan chiꞌ yedꞌ ebꞌ. 
17 Ayic tzꞌoch vaan ebꞌ, tzꞌochpax vaan juntzan̈ xocanxocan chiꞌ. Ayic sqꞌue 
vaan ebꞌ, sqꞌuepax vaan juntzan̈ chiꞌ yedꞌ ebꞌ, yujto a dꞌa juntzan̈ xocanxocan 
chiꞌ ayoch spixan ebꞌ.

18  Ix lajvi chiꞌ ix qꞌue vaan stziquiquial Jehová dꞌa spuertail templo chiꞌ, axo 
dꞌa yibꞌan̈ ebꞌ querubín chiꞌ ix cꞌochcani. 19 Qꞌuelan in val ochi ix yicꞌanqꞌue 
scꞌaxil ebꞌ, ix qꞌue vaan ebꞌ dꞌa sat lum tic yedꞌ juntzan̈ xocanxocan chiꞌ, axo 
dꞌa spuertail yamaqꞌuil stemplo Jehová dꞌa stojolal bꞌaj sjavi cꞌu ix vanaj ebꞌ. 
A stziquiquial Jehová co Diosal a on̈ israel on̈ tic ayecꞌ dꞌa yibꞌan̈ ebꞌ. 20 Aton 
juntzan̈ ebꞌ querubín tic vilnac dꞌa yalan strono Jehová co Diosal a on̈ israel 
on̈ tic, ayic ayinecꞌ dꞌa stiꞌ aꞌ nivan Quebar. Icha chiꞌ ix aj snachajel vuuj to 
querubín ebꞌ. 21 A junjun ebꞌ chiꞌ, chan̈eꞌ sat ebꞌ, chan̈eꞌ pax scꞌaxil junjun 
ebꞌ. Axo dꞌa yalan̈ scꞌaxil ebꞌ chiꞌ, ayelta scꞌabꞌ ebꞌ icha yilji cꞌabꞌ anima. 22  A 
sat ebꞌ, lajann̈ej yilji icha yilji ebꞌ vilnac dꞌa stiꞌ aꞌ nivan Quebar chiꞌ. Ayic 
sbꞌeybꞌat ebꞌ, tojoln̈ej sbꞌat ebꞌ bꞌaj qꞌuelanbꞌat dꞌa yichan̈.

Yaelal dꞌa yibꞌan̈ ebꞌ yajalil chon̈abꞌ Israel

11  1 A Yespíritu Dios chiꞌ ix in icꞌanbꞌat bꞌaj ay spuertail stemplo Jehová 
chiꞌ dꞌa stojolal bꞌaj sjavi cꞌu. A dꞌa jun puerta chiꞌ, ayecꞌ 25 ebꞌ vin̈ 

vinac, axo dꞌa scal ebꞌ vin̈ chiꞌ, ayecꞌ vin̈aj Jaazanías yuninal vin̈aj Azur yedꞌ 
vin̈aj Pelatías yuninal vin̈aj Benaías, aton ebꞌ vin̈ chiꞌ yajal yaj dꞌa scal ebꞌ 
anima. 2  Ix yalan Jehová dꞌayin icha tic: Ach anima, aton val juntzan̈ vinac 
tic ayn̈ejecꞌ dꞌa spensar scꞌulan chucal, scuchbꞌan ebꞌ anima ebꞌ dꞌa chucal 
chiꞌ. 3  Syalan ebꞌ icha tic: Man̈ toxooc ol satel co chon̈abꞌ tic, co bꞌoecqꞌue co 

pat. A co chon̈abꞌ tic lajan icha junoc qꞌuen chen, a on̈xo tic lajan on̈ icha nocꞌ 
chibꞌej tzꞌem dꞌa yol chen chiꞌ, xchi ebꞌ. 4 Yuj chiꞌ ach anima alel in lolonel yuj 
tas ol ja dꞌa yibꞌan̈ ebꞌ, xchi Jehová dꞌayin.

5 Ix lajvi chiꞌ ix ja pax Yespíritu Jehová dꞌayin, ix yalan icha tic: Al dꞌa ebꞌ 
anima chiꞌ to a in sval icha tic: Ex israel, vojtac val sicꞌlabꞌil tas tze naꞌa. 6 Te 
tzijtumxo anima ix e milcham dꞌa jun chon̈abꞌ tic, bꞌudꞌan yoltac calle yuj 
chamnac chiꞌ. 7 Yuj chiꞌ a in Jehová in sval dꞌayex: A Jerusalén tic, lajan val 
icha junoc qꞌuen chen. Axo nocꞌ chibꞌej chiꞌ, aton ebꞌ anima tze milcham dꞌa 
yoltac calle chiꞌ. Palta a exxo tic, ol ex viqꞌuel dꞌa yol chon̈abꞌ tic. 8  Vojtac to 
tzex xiv dꞌa oval, yuj chiꞌ a in Jehová in ol vacꞌcot oval chiꞌ dꞌa eyibꞌan̈. 9 Ol 
vacꞌoch yaelal dꞌa eyibꞌan̈, ol ex viqꞌuel dꞌa yol chon̈abꞌ tic, ol ex vacꞌanoch 
dꞌa yol scꞌabꞌ ebꞌ chꞌoc chon̈abꞌil. 10 Ol ex miljoccham dꞌa qꞌuen espada. A in 
ol vacꞌoch eyaelal dꞌa yichan̈bꞌat smojonal Israel tic. Icha chiꞌ ol aj snachajel 
eyuuj to a in ton Jehová e Diosal in. 11 A jun chon̈abꞌ tic, man̈ lajanoc ol aj 
icha junoc qꞌuen chen dꞌayex, a exxo pax tic, man̈ lajanoc ol ex aj icha nocꞌ 
chibꞌej. A dꞌa yichan̈bꞌat smojonal Israel tic, ataꞌ ol vacꞌoch eyaelal. 12  Icha chiꞌ 
ol aj snachajel eyuuj to a in ton Jehová e Diosal in. Yujto a ex tic man̈ jabꞌoc 
ix e bꞌeybꞌalej in checnabꞌil, maj e cꞌanabꞌajej in cꞌaybꞌubꞌal, palta a sbꞌeybꞌal 
juntzan̈ nación ay dꞌa e lacꞌanil tic ix e bꞌeybꞌalej, xchi Jehová, xa chi dꞌa ebꞌ, 
xchi dꞌayin.

13  Yacbꞌan van valan juntzan̈ tic, ix vilani ix cham vin̈aj Pelatías yuninal 
vin̈aj Benaías. Ix in em lachnaj dꞌa sat luum, ix vacꞌanel vav, ix valani: Ay 
Mamin Jehová, ¿tom ol a satel jayvan̈xo anima ixto can dꞌa Israel tic? xin chi.

Jun strato Dios yedꞌ ebꞌ israel
14 Ix yalanxi Jehová dꞌayin icha tic: 15 Ach anima, a ebꞌ etisraelal aycan dꞌa 

Jerusalén tic, syal ebꞌ eyuuj a ex ayto eyuj e bꞌa icꞌbꞌil ex bꞌat dꞌa Babilonia 
icha tic: A ebꞌ chiꞌ, te najat ix icꞌjicanel ebꞌ dꞌa tzꞌey Jehová, yuj chiꞌ a lum 
luum tic, toxo ix acꞌjican lum co macbꞌenoc xchi ebꞌ eyuuj. 16 Yuj chiꞌ al dꞌa 
ebꞌ cajan dꞌa Jerusalén icha tic: Icha tic yalan Jehová Cajalil: Ix viqꞌuel ebꞌ 
dꞌa sluum, ix in saclemanbꞌat ebꞌ dꞌa juntzan̈ chꞌoc nacional. Palta yacbꞌan 
ayecꞌ ebꞌ junoc tiempoal taꞌ, ayinecꞌ yedꞌ ebꞌ, ichato ayecꞌ jun bꞌaj cajan in 
ecꞌ dꞌa scal ebꞌ. 17 A in ol ex in molbꞌejxi dꞌa juntzan̈ nación bꞌaj sacleminac 
eyajcanbꞌati, ol ex vicꞌanxi meltzajoc. Ol vacꞌanxi lum e luum e macbꞌenoc.

18  Ol meltzajxoc ebꞌ dꞌa schon̈abꞌ, ol satanel masanil juntzan̈ yechel 
yajbꞌentac ebꞌ. 19 Ol viqꞌuel jun pensar ayoch dꞌa ebꞌ icha qꞌuen qꞌueen, axo 
jun acꞌ pensar te vachꞌ ol vacꞌoch dꞌa ebꞌ. 20 Icha chiꞌ ol aj yajecꞌ ebꞌ icha val 
yalan in cꞌaybꞌubꞌal, ol sbꞌeybꞌalan pax in checnabꞌil ebꞌ, in chon̈abꞌ ol ajxoc 
ebꞌ, a inxo ol in ochxoc sDiosaloc ebꞌ. 21 Axo pax ebꞌ to olto bꞌeybꞌalan juntzan̈ 
bꞌeybꞌal yajbꞌentac chiꞌ, a in Jehová in svalaꞌ to ol vacꞌoch yaelal dꞌa yibꞌan̈ 
ebꞌ yuuj, xchi Jehová dꞌayin.

Ix el stziquiquial Jehová dꞌa Jerusalén
22  Ix lajvi chiꞌ ix vilan sqꞌue vaan ebꞌ querubín, ix bꞌat jen̈en̈oc ebꞌ, ix 

bꞌatpax juntzan̈ xocanxocan yedꞌ ebꞌ. A stziquiquial Jehová co Diosal a on̈ 
israel on̈ t ic ayem dꞌa yibꞌan̈ ebꞌ. 23  Junn̈ej ix qꞌue vaan yedꞌ ebꞌ, ix el dꞌa 
chon̈abꞌ Jerusalén chiꞌ. Axo dꞌa sjolom jun lum vitz dꞌa stojolal bꞌaj sjavi cꞌu 

dꞌa chon̈abꞌ chiꞌ ataꞌ ix vanaji. 24 Ix lajvi chiꞌ, ix vilani a Yespíritu Dios ix in 
icꞌanxicot dꞌa Babilonia tic, aton bꞌaj ayecꞌ juntzan̈ ebꞌ vetchon̈abꞌ icꞌbꞌilcot 
dꞌa tic. Aton juntzan̈ tic ix schꞌox Yespíritu Dios vilaꞌ. Ix lajvi chiꞌ, man̈xalaj 
tas ix vilaꞌ. 25 Masanil juntzan̈ tas ix schꞌox Jehová chiꞌ dꞌayin, ix val dꞌa ebꞌ 
icꞌbꞌilcot chiꞌ dꞌa Babilonia tic.

Chꞌoxnabꞌil yaj vin̈aj Ezequiel

12  1 Ix yalanxi Jehová dꞌayin icha tic: 2  Ach anima, a juntzan̈ anima 
bꞌaj cajan ach ecꞌ dꞌa scal tic, te pit ebꞌ. Nabꞌan̈ej ay yol sat ebꞌ, 

palta max yil-laj ebꞌ. Nabꞌan̈ej ay schiquin ebꞌ, palta max yabꞌ ebꞌ tas svalaꞌ, 
yujto a jun chon̈abꞌ tic juneln̈ej te pit. 3  Yuj chiꞌ molbꞌej a cꞌael, ichato van 
icꞌjibꞌat dꞌa chꞌoc chon̈abꞌil. Dꞌa cꞌualil, yichan̈ val ebꞌ tzach elta dꞌa yol a pat, 
chꞌocxo bꞌaj tzach bꞌatcani, tecan ol nachajel yuj ebꞌ icha chi, vachꞌchom 
te pit ebꞌ. 4  Dꞌa cꞌualil, val dꞌa yichan̈ ebꞌ smasanil, tzicꞌanelta a cꞌael chiꞌ, 
ichato tzach icꞌjibꞌati. An̈ejaꞌ dꞌa yemcꞌualil, tzach elta pax dꞌa yichan̈ ebꞌ, 
ichato tzach icꞌjibꞌat dꞌa chꞌoc chon̈abꞌil. 5 Ol junoc olan dꞌa sat a pat, tzach 
el taꞌ yedꞌ masanil a cꞌael dꞌa yichan̈ ebꞌ smasanil. 6 Ayic vanxo sqꞌuicꞌbꞌi, tza 
jolomjen̈jabꞌan masanil a cꞌael chiꞌ, val dꞌa yichan̈ ebꞌ smasanil tzach eli. Tza 
musej a sat yic vachꞌ max yal ilan bꞌaj tzach bꞌati. In gana to a ach tzach och 
chꞌoxnabꞌilal dꞌa ebꞌ etisraelal tic, xchi dꞌayin.

7 Ix vacꞌan lista masanil in cꞌael icha val ix aj yalan Jehová chiꞌ dꞌayin. 
Dꞌa cꞌualil ix in elta yedꞌ in cꞌael chiꞌ, icha val ebꞌ van yicꞌjibꞌat dꞌa chꞌoc 
chon̈abꞌil. Axo dꞌa yemcꞌualil ix in bꞌoan jun olan dꞌa sat in pat, axo yic van 
sqꞌuicꞌbꞌi, ix in jolomjen̈jabꞌan masanil in cꞌael chiꞌ. Yichan̈ val ebꞌ ix in elta.

8  Axo dꞌa qꞌuin̈ibꞌalil dꞌa junxo cꞌu, ix yalanxi Jehová dꞌayin icha tic: 9 Ach 
anima, a ebꞌ etisraelal tic yelxo te pit ebꞌ, ¿toc val maj scꞌanbꞌej ebꞌ dꞌayach 
yuj tas van a cꞌulan chiꞌ? 10  Al dꞌa ebꞌ icha tic: A Jehová Cajal tzꞌalan icha 
tic: A jun tzin chec cꞌulaj tic, chꞌoxnabꞌil yaji, icha val tic ol aj vin̈ sreyal 
Jerusalén yedꞌ masanil anima cajan taꞌ, xchi Jehová, xa chi dꞌa ebꞌ. 11 Tzalan 
paxi to chꞌoxnabꞌil aj dꞌa ebꞌ. Yujto yovalil icha chiꞌ ol aj ebꞌ aj Jerusalén chiꞌ, 
icha val van utan a bꞌa chiꞌ, yujto ol icꞌjocbꞌat ebꞌ dꞌa chꞌoc chon̈abꞌil. 12  A vin̈ 
sreyal ebꞌ, yovalil ol sjolomjen̈jabꞌejbꞌat scꞌael vin̈ ayic van sqꞌuicꞌbꞌi, ol el vin̈ 
dꞌa jun olan bꞌobꞌil yuj ebꞌ dꞌa smuroal Jerusalén chiꞌ. Ol smusan sat vin̈, yic 
vachꞌ man̈ ol yil vin̈ bꞌaj sbꞌati. 13 A in ol vacꞌbꞌat jun icha chꞌan̈ yaal dꞌa yibꞌan̈ 
vin̈ rey chiꞌ, ol can vin̈ dꞌa yol chꞌan̈, ol icꞌjoccot vin̈ dꞌa Babilonia, dꞌa slum 
ebꞌ caldeo tic, palta man̈ ol yil-laj jun chon̈abꞌ tic vin̈. A dꞌa tic ol cham vin̈. 
14 Ol saclemcanbꞌat ebꞌ soldado stan̈van vin̈ yedꞌ pax juntzan̈xo ebꞌ soldado. 
A in ol vacꞌ pechjoc ebꞌ yedꞌ qꞌuen espada. 15 Ayic toxo ix in saclemejbꞌat ebꞌ 
dꞌa juntzan̈xo nación chiꞌ, ol nachajel yuj ebꞌ to a in ton Jehová sDiosal in ebꞌ. 
16  Palta a in ol vacꞌ colchajcanel jayvan̈ocxo ebꞌ dꞌa scal oval, dꞌa scal vejel 
yedꞌ dꞌa scal ilya, yic vachꞌ a dꞌa juntzan̈xo nación bꞌaj ol bꞌatcan ebꞌ chiꞌ, ol 
yal ebꞌ yuj jantac tas yajbꞌentac scꞌulejnac. Ol yojtaquejpaxel ebꞌ to a in ton 
Jehová sDiosal in ebꞌ, xchi Jehová.

Ol can val tzꞌinan Jerusalén
17 Ix yalanxi Jehová dꞌayin icha tic: 18  Ach anima, luclonan̈qꞌue yuj xivelal 

yedꞌ ilcꞌolal ayic tzach vaꞌi yedꞌ ayic tzucꞌan aꞌ. 19 Al dꞌa masanil ebꞌ etchon̈abꞌ 

EZEQUIEL 11 ,  12 1148  



chiꞌ icha tic: Icha val tic yalan Jehová Cajalil dꞌa ebꞌ cajan dꞌa Jerusalén yedꞌ 
dꞌa masanil ebꞌ cajan dꞌa smacbꞌen Israel chiꞌ: Dꞌa scal ilcꞌolal ol va ebꞌ, dꞌa 
scal somcꞌolal ol yuqꞌuej aꞌ ebꞌ, yujto a jun nación chiꞌ ol lajvoquemoc. Ol can 
val tzꞌinan yuj masanil ixtoj anima scꞌulej ebꞌ cajan dꞌay. 20 Masanil chon̈abꞌ 
bꞌajtac cajan anima ol laj emcan lan̈najoc, ol can pax tzꞌinan lum smacbꞌen 
ebꞌ chiꞌ. Icha chiꞌ ol aj snachajel eyuuj to a in ton Jehová e Diosal in, xchi 
dꞌayin.

21 Ix yalanxi Jehová dꞌayin icha tic: 22  Ach anima, ¿tas syalelcꞌoch jun 
slolonel ebꞌ israel syal icha tic? Ton̈ej bꞌelbꞌon yecꞌ tiempo, max elcꞌochlaj tas 
syal ebꞌ schecabꞌ Dios, xchi ebꞌ. 23  Yuj chiꞌ al dꞌa ebꞌ: Icha tic yalan Jehová 
Cajalil: A yuj tas ol in cꞌulej, man̈xo ol eyal-laj jun lolonel chiꞌ, yujto toxo 
ol cꞌoch stiempoal yelcꞌoch juntzan̈ tas in chꞌoxnac yil ebꞌ in checabꞌ, xchi 
Jehová, xa chi dꞌa ebꞌ. 24 Yujto man̈xa mach ol stzꞌac yalaꞌ to ay tas te vachꞌ 
ix yil dꞌa svayich, ma snaanchaan̈ junoc esal lolonel dꞌa e cal. 25  Yujto a in 
Jehová in ol in lolonoc. Yaln̈ej tas ol val chiꞌ elan̈chamel ol elcꞌochoc. A ex 
anima ex te pit ex tic, ol eyil val to a in ol in lolonoc, ol vacꞌanelcꞌoch tas sval 
chiꞌ, xchi dꞌayin.

26 Ix yalanxi Jehová dꞌayin icha tic: 27 Ach anima, a ebꞌ etisraelal chiꞌ, syal 
ebꞌ to a juntzan̈ ix in chꞌox ilaꞌ yedꞌ juntzan̈ lolonel ix alaꞌ to olto ebꞌ yelcꞌochi, 
28  yuj chiꞌ al dꞌa ebꞌ to a in Jehová in svalaꞌ to a tas svalaꞌ man̈ ol ecꞌ tiempo 
yelcꞌochi, yovalil ol elcꞌoch dꞌa elan̈chamel, xchi Jehová dꞌayin.

Syaelal ebꞌ syaloch sbꞌa schecabꞌoc Jehová

13  1 Ix yalanxi Jehová dꞌayin icha tic: 2  Ach anima, al juntzan̈ in lolonel 
tic dꞌa juntzan̈ ebꞌ syaloch sbꞌa in checabꞌoc dꞌa ebꞌ etisraelal, aton ebꞌ 

scomon lolon dꞌa yol yicoꞌ. Al dꞌa ebꞌ to smaclej yabꞌ in lolonel ebꞌ, a in Jehová 
e Yajal in tic sval icha tic: 3-4 Ex israel, obꞌiltac val juntzan̈ ebꞌ syaloch sbꞌa 
in checabꞌoc chiꞌ, malaj spensar ebꞌ, an̈ej spensar ebꞌ dꞌa yol yic syalaꞌ, tocval 
ay tas schꞌoxji yil ebꞌ. Lajan val ebꞌ icha nocꞌ vaax cajan bꞌaj emnac lan̈naj 
junoc chon̈abꞌ. 5  Icha val muro max nipchaj spojelal ayic sjavi scꞌual oval, 
icha chiꞌ yaj ebꞌ yin̈tilal Israel, man̈ jabꞌoc sbꞌo sbꞌeybꞌal ebꞌ yuj ebꞌ syaloch 
sbꞌa in checabꞌoc chiꞌ yic max vacꞌ syaelal ebꞌ ayic ol in javoc in chꞌolbꞌitan 
ebꞌ a in Jehová in tic. 6  A tas tzꞌacꞌji yil ebꞌ yalani, man̈ yeloclaj. A lolonel 
ayocto syalancanel ebꞌ, es juntzan̈ chiꞌ. Syal ebꞌ to a in lolonel syalel ebꞌ, palta 
man̈oc in tzin chec yal ebꞌ. Vachꞌchom es juntzan̈ syal ebꞌ chiꞌ, palta syacꞌoch 
ebꞌ yipoc scꞌool to ol elcꞌoch yalan ebꞌ. 7 Yuj chiꞌ sval dꞌa ebꞌ icha tic: A ex tic 
tzeyaloch e bꞌa in checabꞌoc. Tocval man̈ esoc tas tzeyalaꞌ ayic tzeyalani to ay 
tas ix chꞌoxji eyilaꞌ, tze naanel lolonel, ayic tzeyalani: Icha tic yalan Jehová 
xe chi, palta malaj tas sval dꞌayex. 8  Yuj chiꞌ a in Jehová in svalaꞌ: Yujto a 
ex tic tzeyalaꞌ to ay tas tzin chꞌox eyilaꞌ, palta man̈ yeloclaj, yuj chiꞌ ay in 
och ajcꞌolal dꞌayex. 9 Ol vicꞌ val chaan̈ in cꞌabꞌ vacꞌanoch syaelal juntzan̈ ebꞌ 
syaloch sbꞌa in checabꞌoc chiꞌ, yujto an̈ej tas man̈ yeloc syal ebꞌ. Malaj yalan 
yic ebꞌ scꞌoch bꞌaj smolbꞌej sbꞌa ebꞌ yetisraelal, max tzꞌibꞌchajcan sbꞌi ebꞌ dꞌa 
slistail ebꞌ yetchon̈abꞌ chiꞌ, man̈xo ol meltzajpax ebꞌ dꞌa sluum. Icha chiꞌ ol aj 
snachajel eyuuj to a in ton Jehová e Yajal in.

10 A juntzan̈ ebꞌ syaloch sbꞌa in checabꞌoc chiꞌ, ton̈ej syacꞌ ebꞌ in chon̈abꞌ 
ebꞌ musansatil, syalan ebꞌ icha tic: A ticnaic man̈xo e naꞌ to ay tas ol ja 

dꞌa quibꞌan̈, xchi ebꞌ, palta man̈ yeloclaj syal ebꞌ. Lajan ebꞌ icha junoc mach 
stzicanoch qꞌuen taan̈ dꞌa junoc yichtac pat chuclaj yaj sbꞌoi. 11 Al dꞌa ebꞌ 
stzicanoch qꞌuen taan̈ chiꞌ to ol telvoc jun yich pat chiꞌ ayic ol vacꞌancot nivac 
yaxn̈abꞌ ay yicꞌal, ay pax sacbꞌatil, 12  ol em lan̈naj jun yich pat chiꞌ. Ichato chiꞌ 
bꞌian ol scꞌanbꞌan ebꞌ anima: ¿Tas yopisio juntzan̈ qꞌuen taan̈ ix eyacꞌoch chiꞌ? 
xcham ebꞌ. A jun yich pat chiꞌ, a Jerusalén yedꞌ schucal, a schꞌoxoꞌ. 13  Yuj chiꞌ 
a in Jehová Yajal in svalaꞌ: A val yuj yoval in cꞌool ichato ol vacꞌbꞌat nivac 
yaxn̈abꞌ ay yicꞌal, ay pax sacbꞌatil. Yedꞌ val yoval in cꞌool ol vacꞌanem lan̈naj 
jun yichtac pat chiꞌ. 14 Ol vaqꞌuem lan̈naj chon̈abꞌ Jerusalén chiꞌ, ol em lan̈naj 
dꞌa sat luum, masanto ol checlaj yich aycanemi. Ayic ol em lan̈naj jun chon̈abꞌ 
chiꞌ, a dꞌa scal spojelal chiꞌ ol ex chamoc. Icha chiꞌ ol aj snachajel eyuuj to a 
in ton Jehová e Diosal in. 15 Ol vacꞌvalbꞌat yoval in cꞌol dꞌa jun yichtac pat chiꞌ 
yedꞌ dꞌa ebꞌ ix acꞌanoch qꞌuen taan̈ dꞌay, ol yalan ebꞌ anima icha tic: Man̈xa 
jabꞌoc jun yichtac pat chiꞌ ix cani, man̈xa pax ebꞌ ix acꞌanoch staan̈il ix cani, 
xcham ebꞌ. 16 A ebꞌ stzꞌac yaloch sbꞌa in checabꞌoc chiꞌ, aton ebꞌ tzꞌalan dꞌa ebꞌ 
yetisraelal tas tzꞌacꞌji yil ebꞌ yalani. Syalan ebꞌ to malaj tas ol javoc dꞌa yibꞌan̈ 
Jerusalén, aton ebꞌ tic yedꞌ tas syal ebꞌ chiꞌ schꞌox ebꞌ ix acꞌanoch qꞌuen taan̈ 
dꞌa yichtac pat. Palta a in val Jehová Yajal in svalaꞌ to man̈ ichoc syal ebꞌ chiꞌ 
svalaꞌ, xchi Jehová.

Syaelal ebꞌ ix ix syaloch sbꞌa schecabꞌoc Dios
17 Ix yalanxi Jehová icha tic: Ach anima, al dꞌa juntzan̈ ebꞌ ix etisraelal 

syaloch sbꞌa in checabꞌoc, palta an̈ej dꞌa yol yic ebꞌ scomon loloni. 18  Icha 
tic tzꞌaj alan dꞌa ebꞌ ix: Icha tic yalan Jehová Cajalil: Obꞌiltac ex tze pixoch 
juntzan̈ cꞌapac dꞌa scꞌabꞌ ebꞌ anima, tze pixanpaxoch cꞌapac dꞌa sjolom ebꞌ, 
ato syal jantacxo yabꞌilal ebꞌ. Tze nibꞌej tzꞌoch tzacꞌan ebꞌ eyuuj. Yic vachꞌ 
yecꞌ tiempo eyuuj, tzeyalani to syal e macꞌanecꞌ schamel ebꞌ, ma syal pax 
eyacꞌancham ebꞌ. 19 A ex tic, an̈ej yuj jun jopoc ixim cebada, ma yuj jabꞌoc 
ti pan tzin e paticanel dꞌa yichan̈ ebꞌ in chon̈abꞌ. Tzeyacꞌcham ebꞌ anima 
man̈ smojoc schami, axo ebꞌ anima man̈xo smojoc pitzan, a ebꞌ chiꞌ max 
eyacꞌchamoc. Icha chiꞌ tzꞌaj eyixtan ebꞌ in chon̈abꞌ scha yabꞌ eyes chiꞌ. 20 Yuj 
chiꞌ a in val Jehová Yajal in svalaꞌ: Ayinoch ajcꞌolal dꞌayex yuj juntzan̈ cꞌapac 
tze pixoch dꞌa ebꞌ anima chiꞌ yic tzeyacꞌan ebꞌ musansatil icha tzꞌaj smacchaj 
nocꞌ much. Ol in n̈iqꞌuel juntzan̈ cꞌapac chiꞌ dꞌa scꞌabꞌ ebꞌ anima chiꞌ. Icha 
chiꞌ ol aj yelcan ebꞌ dꞌa yol e cꞌabꞌ. 21 Ol in colel in chon̈abꞌ dꞌa yol e cꞌabꞌ bꞌaj 
tzeyacꞌ musansatil ebꞌ yedꞌ juntzan̈ cꞌapac tzeyacꞌoch dꞌa sat ebꞌ chiꞌ. Man̈xa 
bꞌaqꞌuin̈ ol montaj ebꞌ eyuj junelxo. Icha chiꞌ ol aj snachajel eyuuj to a in 
ton Jehová e Diosal in. 22  A yuj eyes chiꞌ tzeyacꞌ chabꞌaxqꞌue scꞌol ebꞌ vachꞌ 
spensar, aton ebꞌ malaj in gana svacꞌ cus scꞌool, ix e cuchbꞌan ebꞌ te chuc 
scꞌulej, yuj chiꞌ max sna sbꞌa ebꞌ dꞌa schucal chiꞌ yic scolchaj ebꞌ. 23  Yuj chiꞌ 
man̈xalaj bꞌaj ol eyalaꞌ to ay tas tzꞌacꞌji eyilaꞌ, ma olto e tzꞌac e nael tas ol 
ujoc. A in ol in colel in chon̈abꞌ dꞌa yol e cꞌabꞌ. Icha chiꞌ ol aj snachajel eyuuj 
to a in ton Jehová e Diosal in, xchi Jehová, xa chi dꞌa ebꞌ ix, xchi dꞌayin.

Ay yoval scꞌol Jehová dꞌa ebꞌ tzꞌoch ejmelal dꞌa comon dios

14  1 Ay ebꞌ yichamtac vinaquil chon̈abꞌ Israel ix javi dꞌayin yic tzin 
cꞌanbꞌej dꞌa Jehová yuj ebꞌ. 2  Yuj chiꞌ ix yalan Jehová dꞌayin icha tic: 

3  Ach anima, a juntzan̈ anima tic toxo ix yacꞌoch spensar ebꞌ dꞌa comon dios, 
syacꞌanoch sbꞌa ebꞌ dꞌa yol scꞌabꞌ chucal yuj juntzan̈ chiꞌ. ¿Tom olto in tacꞌvoc 
dꞌa ebꞌ ayic ol scꞌanbꞌan junoc tas ebꞌ dꞌayin? 4 Al dꞌa ebꞌ to a in Jehová Yajal 
in sval icha tic: Yaln̈ej mach ex israelal ex tic tzeyacꞌoch e pensar dꞌa comon 
dios, tzeyacꞌanoch e bꞌa dꞌa yol scꞌabꞌ chucal yuj juntzan̈ chiꞌ, slajvi chiꞌ tzex 
javi e cꞌanbꞌej junoc tas dꞌa ebꞌ in checabꞌ, a in ol vacꞌ spac dꞌayex icha val 
smojal, yujto tzijtum e diosal chiꞌ, xchi Jehová, xa chi dꞌa ebꞌ.

5 Icha chiꞌ ol aj vicꞌan meltzaj spensar ebꞌ israel dꞌayin, aton ebꞌ ix yiqꞌuel 
sbꞌa dꞌayin,  axo dꞌa comon dios ix och ebꞌ ejmelal. 6  Yuj chiꞌ al dꞌa ebꞌ 
etisraelal chiꞌ icha tic: Icha tic yalan Jehová Yajal: Meltzajan̈eccot dꞌayin, 
actejeccan juntzan̈ comon dios yedꞌ juntzan̈ e bꞌeybꞌal yajbꞌentac tze cꞌulej 
chiꞌ, xa chi dꞌa ebꞌ. 7 Tato ay junoc ebꞌ ma junoc chꞌoc chon̈abꞌil ayecꞌ dꞌa 
scal ebꞌ tzin paticaneli, axo dꞌa comon dios tzꞌoch ejmelal, syacꞌanoch sbꞌa 
dꞌa yol scꞌabꞌ chucal yuj juntzan̈ chiꞌ, slajvi chiꞌ sjavi dꞌa junoc in checabꞌ yic 
scꞌanbꞌan dꞌayin yuuj, a in val ol vacꞌ spac dꞌay. 8  Ol in och ajcꞌolal dꞌay, ol 
in satel dꞌa scal in chon̈abꞌ yic tzꞌoch chꞌoxnabꞌil, yic sbꞌinaj yuj ebꞌ anima. 
Icha chiꞌ ol aj snachajel eyuuj to a in ton Jehová e Diosal in. 9 Palta tato ay 
junoc in checabꞌ smontaj yuj junoc anima, syalan junoc tas dꞌa yol yicoꞌ, a in 
Jehová in ol in vachꞌ aqꞌuej montajoc. Ol in och ajcꞌolal dꞌa jun in checabꞌ chiꞌ, 
ol in satel dꞌa scal ebꞌ in chon̈abꞌ Israel. 10 Yovalil ol javoc yaelal dꞌa yibꞌan̈ 
jun anima ix montan jun in checabꞌ chiꞌ yedꞌ pax dꞌa yibꞌan̈ jun in checabꞌ ix 
pacan dꞌa yol yic chiꞌ. 11 Yuj chiꞌ a ebꞌ in chon̈abꞌ Israel man̈xo ol in spatiquejel 
ebꞌ, man̈xo ol bꞌat ebꞌ dꞌa spatic chucal. A in val Jehová Yajal in svalaꞌ to in 
chon̈abꞌ ebꞌ, a inxo sDiosal in ebꞌ, xchi Jehová.

A vin̈aj Noé, vin̈aj Daniel yedꞌ vin̈aj Job
12  Ix yalanxi Jehová dꞌayin icha tic: 13  Ach anima, qꞌuinaloc ay junoc 

chon̈abꞌ tzꞌecꞌ dꞌa yibꞌan̈ yoch smul dꞌayin, svacꞌanoch syaelal, svicꞌanecꞌ 
svael, yuj chiꞌ scham ebꞌ anima yedꞌ nocꞌ nocꞌ yuj vejel. 14 Qꞌuinaloc a dꞌa scal 
ebꞌ chiꞌ cajan vin̈aj Noé, vin̈aj Daniel yedꞌ vin̈aj Job, a in val Jehová Yajal in 
svalaꞌ to an̈ej am oxvan̈ ebꞌ vin̈ chiꞌ scolchaji, yujto tojol sbꞌeybꞌal ebꞌ vin̈, 
malaj junocxo mach scolchaj yedꞌ ebꞌ vin̈.

15 Qꞌuinaloc svacꞌbꞌat nocꞌ chium nocꞌ dꞌa jun chon̈abꞌ chiꞌ yic smiljicham 
masanil yuninal ebꞌ cajan taꞌ yuj nocꞌ, scan tzꞌinan. Man̈xa mach sbꞌeyecꞌ 
taꞌ yuj xivcꞌolal dꞌa nocꞌ. 16  Qꞌuinaloc a dꞌa jun chon̈abꞌ chiꞌ cajan ebꞌ vin̈ 
oxvan̈ chiꞌ, an̈ej am ebꞌ vin̈ scolchaji. Malaj junoc mach syal scolanel ebꞌ vin̈, 
vachꞌchom yuninal ebꞌ vin̈ mato yisil ebꞌ vin̈, max yal-laj scolchaj ebꞌ. A in val 
Jehová in svalaꞌ to scan tzꞌinan jun chon̈abꞌ chiꞌ.

17 Qꞌuinaloc svacꞌbꞌat oval dꞌa yibꞌan̈ jun chon̈abꞌ chiꞌ yic scham ebꞌ anima 
yedꞌ nocꞌ nocꞌ, 18  qꞌuinaloc ataꞌ cajan ebꞌ vin̈ oxvan̈ chiꞌ, an̈ej am ebꞌ vin̈ 
scolchajeli. A in val Jehová Yajal in svalaꞌ to maxtzac am yal scolchaj ebꞌ 
yuninal ebꞌ vin̈ yedꞌ yisil ebꞌ vin̈ yuuj.

19 Qꞌuinaloc svacꞌbꞌat ilya dꞌa yibꞌan̈ jun chon̈abꞌ chiꞌ yedꞌ val yoval in cꞌool 
svacꞌanbꞌat chamel dꞌa yibꞌan̈ ebꞌ anima yedꞌ dꞌa yibꞌan̈ nocꞌ nocꞌ. 20 Qꞌuinaloc 
ataꞌ cajan vin̈aj Noé, vin̈aj Daniel yedꞌ vin̈aj Job chiꞌ, an̈ej am ebꞌ vin̈ scolchaji. 
A in val Jehová Yajal in svalaꞌ, vachꞌchom tojol sbꞌeybꞌal ebꞌ vin̈, palta max 
yal-laj scolan ebꞌ yuninal ebꞌ vin̈, ma yisil ebꞌ vin̈.

21 A in val Jehová Yajal in svalaꞌ: Te ayxo smay ol ujoc, ayic ol vacꞌanbꞌat 
chan̈eꞌ yaelal dꞌa yibꞌan̈ Jerusalén chiꞌ: Aton oval, vejel, nocꞌ chium nocꞌ 
yedꞌ ilya, scham anima yedꞌ nocꞌ nocꞌ yuj juntzan̈ chiꞌ. 22  Palta ay jayvan̈ ebꞌ 
ol colchajcanel yedꞌ yuninal yedꞌ yisil. A ebꞌ chiꞌ ol icꞌjoccot ebꞌ dꞌa tic, ol 
eyilanoch sbꞌeybꞌal ebꞌ yedꞌ jantac chucal scꞌulej ebꞌ. Icha chiꞌ ol aj eyactan 
e cus yuj yaelal svacꞌbꞌat dꞌa yibꞌan̈ Jerusalén chiꞌ. 23  A in val Jehová Yajal in 
svalaꞌ to icha chiꞌ ol aj snachajel eyuuj to malaj tas man̈ smojoc svacꞌbꞌat dꞌa 
yibꞌan̈ Jerusalén chiꞌ, xchi Jehová.

A Jerusalén lajan icha junoc ibꞌ teꞌ uva

15  1 Ix yalanxi Jehová dꞌayin icha tic:
 2 Ach anima, ¿tom ecꞌbꞌal yelcꞌoch steꞌal teꞌ uva dꞌa yichan̈ 

junoc te teꞌ?
 3 A steꞌal teꞌ uva chiꞌ malaj yopisio teꞌ, max yal-laj yoch teꞌ locteal, max 

yalpaxlaj sbꞌo junoc tas dꞌa teꞌ.
 4 Tato tzꞌoch teꞌ cꞌatzitzal, stzꞌabꞌat teꞌ, a stzacꞌaqꞌuil teꞌ chiꞌ, malaj 

tzꞌochi.
 5 Ayic manto tzꞌa teꞌ chiꞌ, malaj tzꞌoch teꞌ, ¿tom ato val yic stzꞌabꞌat teꞌ, 

ichato chiꞌ tzꞌoch yopisio teꞌ?
 6 Yuj chiꞌ a in Jehová in tic svalaꞌ: Icha yaj teꞌ uva tzꞌicꞌjielta dꞌa scal te 

teꞌ yic sn̈usjitzꞌa teꞌ, icha chiꞌ ol aj vacꞌanoch syaelal ebꞌ cajan dꞌa 
Jerusalén chiꞌ.

 7 A in val ay in och ajcꞌolal dꞌa ebꞌ. Vachꞌchom ol el lemnaj ebꞌ dꞌa jun 
yaelal chiꞌ, palta a yaelal chiꞌ ol satanel ebꞌ. Ayic ol in och ajcꞌolal dꞌa 
ebꞌ, ol nachajel eyuuj to a in ton Jehová e Diosal in.

 8 A in val Jehová Yajal in svalaꞌ to ol vacꞌcan tzꞌinan jun chon̈abꞌ chiꞌ, 
yujto maj in scꞌanabꞌajej ebꞌ, xchi Jehová.

A tas ajnac yel yich Jerusalén

16  1 Ix yalanxi Jehová dꞌayin icha tic: 2  Ach anima, al yabꞌ ebꞌ aj 
Jerusalén tastac te yajbꞌentac scꞌulej ebꞌ. 3  Al dꞌa ebꞌ to a in Jehová 

Yajal in, a in svalaꞌ to icha tic yaj yabꞌixal Jerusalén chiꞌ: A Jerusalén chiꞌ, 
lajan icha junoc ix ix a dꞌa Canaán aljinac. Amorreo smam ix, axo snun ix, 
hetea. 4 Ayic yaljinac ix, maj poljiel-laj smuxuc ix, maj bꞌicchajel-laj jabꞌoc ix, 
maj ecꞌ jabꞌoc yal atzꞌam dꞌa ix, maj pichchaj jabꞌoc ix yedꞌ cꞌapac. 5 Man̈xa 
mach ix ocꞌ scꞌol sbꞌoan juntzan̈ chiꞌ dꞌa ix. Ayic ix alji ix chiꞌ, ix can telan 
ix yuj ebꞌ dꞌa sat luum, ix yajji ix yuj ebꞌ. 6 Axo yic ix in ecꞌ dꞌa stzꞌey ix, ix 
vilani to miicmiic ix yuj schiqꞌuil, ix in naani to smoj sqꞌuibꞌ ix. 7 Ix vacꞌan 
qꞌuibꞌ ix icha junoc teꞌ caltacteꞌal teꞌ spacꞌqꞌueta dꞌa yol luum. Ix qꞌuibꞌqꞌue 
ix, ix cobꞌesax ix, ix elta yim ix, ix qꞌuibꞌpax xil sjolom ix. Palta juneln̈ej te 
bꞌeranel ix.

8  Ix in ecꞌxi junelxo dꞌa slacꞌanil ix chiꞌ, ix vilani to smojxo yoch yetbꞌeyum 
ix. Yuj chiꞌ ix vacꞌbꞌat jun cꞌapac dꞌa yibꞌan̈ ix. Icha val chiꞌ ix aj in pichan 
ix, yujto bꞌerann̈ejel ix. A in Jehová in svalaꞌ to ix vacꞌ in trato yedꞌ ix yic 
tzꞌochcan ix dꞌa yol in cꞌabꞌ. 9 Ix in bꞌiquel schiqꞌuil ix, ix in sacbꞌitej ix, ix 
vacꞌanoch perfume dꞌa ix. 10  Ix vacꞌanoch jun pichul te vachꞌ yilji stzꞌibꞌul 
dꞌa ix. Ix vacꞌanoch xan̈abꞌ tzꞌuum te vachꞌ dꞌa ix yedꞌ pax jun tzecꞌul nabꞌa 

lino yedꞌ pax jun spichul ix te vachꞌ yaj sjalchaji. 11 Te vachꞌ ix aj vacꞌanoch 
yelvanubꞌ dꞌa ix. Ix vacꞌoch qꞌuen brazalete dꞌa sjaj scꞌabꞌ ix yedꞌ pax jun ton̈ 
dꞌa sjaj ix. 12  Ix vacꞌanpaxoch jun qꞌuen icha colcꞌabꞌ dꞌa sn̈iꞌ ix yedꞌ yuchiquin 
ix yedꞌ pax jun corona te vachꞌ yilji dꞌa sjolom ix. 13  Pichichi ix ajcan ix yedꞌ 
qꞌuen oro yedꞌ pax qꞌuen plata. A spichul ix chiꞌ, aton cꞌapac lino te vachꞌ, 
aton juntzan̈ cꞌapac te vachꞌ yaj sjalchaji yedꞌ cꞌapac te vachꞌ yilji stzꞌibꞌul. Ix 
vacꞌan ixim pan te vachꞌ dꞌa ix yic sva ix yedꞌ yal chabꞌ yedꞌ pax yaceiteal sat 
teꞌ olivo. Te vachꞌxon̈ej ix aj yilji ix, yuj chiꞌ ix och ix reinail. 14 Te bꞌinajnac ix 
aj ix dꞌa caltac nación yuj svachꞌil yilji chiꞌ. A in Jehová in svalaꞌ to tzꞌacaqui 
ix aj in bꞌoanel ix yedꞌ yelvanubꞌ.

A yajmulal Jerusalén
15 Yujto te bꞌinajnac ix aj ix, ix yacꞌanoch spensar ix dꞌa svachꞌil yilji chiꞌ, 

axo dꞌa ajmulal ix bꞌatcan ix, ix yacꞌan sbꞌa ix dꞌa yaln̈ej mach tzꞌecꞌ taꞌ. 16 A 
yedꞌ spichul ix ix sbꞌoqꞌue smantiado bꞌaj tzꞌoch ejmelal dꞌa comon dios dꞌa 
tzalquixtac, ataꞌ ix em ix ajmulal. A juntzan̈ tas ix scꞌulej ix chiꞌ, man̈ smojoc 
ix scꞌulej ix. 17 Ix yicꞌanel masanil qꞌuen qꞌuen ix te vachꞌ yilji, qꞌuen oro yedꞌ 
qꞌuen plata vacꞌnac dꞌa ix. A yedꞌ qꞌueen ix sbꞌoqꞌue yechel vinac ix yic tzꞌoch 
ix ajmulal yedꞌoc. 18  A spichul ix te vachꞌ yilji chiꞌ yedꞌ aceite yedꞌ incienso ix 
vacꞌ dꞌa ix, ix yacꞌ ix dꞌa juntzan̈ comon dios chiꞌ. 19 A ixim pan bꞌobꞌil dꞌa ixim 
harina te vachꞌ, aceite yedꞌ nocꞌ yal chabꞌ ix vacꞌ svaeloc ix, ix yacꞌ ix silabꞌil 
te vachꞌ sjabꞌ dꞌa juntzan̈ yechel, aton juntzan̈ te vachꞌ sjabꞌ. Aton val juntzan̈ 
chiꞌ scꞌulej ix dꞌa vichan̈ a in Jehová in tic.

20  An̈ejtonaꞌ a ebꞌ vuninal yedꞌ ebꞌ visil ix vil sat yedꞌ ix, ix sn̈ustzꞌa ix 
silabꞌil dꞌa juntzan̈ comon dios chiꞌ, icha vael ix aj ebꞌ unin chiꞌ dꞌa juntzan̈ 
yechel chiꞌ.  Man̈ ton̈ejoc ix em ix dꞌa ajmulal chiꞌ, 21 palta ix yicꞌbꞌat ebꞌ 
vuninal ix, ix n̈usantzꞌa ebꞌ ix silabꞌil dꞌa juntzan̈ yechel chiꞌ. 22  Dꞌa scal 
juntzan̈ smul ix te yajbꞌentac scꞌulej chiꞌ, majxo snacot ix tas ix aj scotoch dꞌa 
uninal, majxo snacot ix tato bꞌeranel ix ayic aytoecꞌ ix dꞌa scal schiqꞌuil. A jun 
ix ix chiꞌ, aton Jerusalén schꞌoxoꞌ.

23 A in val Jehová Yajal in svalaꞌ: Obꞌiltac chon̈abꞌ Jerusalén chiꞌ yuj juntzan̈ 
chucal scꞌulej. 24 Yaln̈ej bꞌaj tzalquixtac, ataꞌ ix sbꞌoqꞌue bꞌaj tzꞌem ajmulal. 
25 A bꞌaj slajvicancꞌoch junjun calle ix sbꞌoqꞌue juntzan̈ bꞌaj tzꞌem ajmulal chiꞌ. 
A svachꞌil yilji, yajbꞌentac ix ajcani. Ix yacꞌbꞌat sbꞌa dꞌa yalxon̈ej mach tzꞌecꞌ 
taꞌ. 26 Ix yacꞌanbꞌat sbꞌa dꞌa jun chon̈abꞌ ay dꞌa slacꞌanil, aton Egipto te pecꞌ dꞌa 
ajmulal. Yuj chiꞌ ix stzuntzejcot yoval in cꞌool yuj sqꞌuechaan̈ dꞌa ajmulal chiꞌ.

27 Yu j chiꞌ ay in och ajcꞌolal dꞌay, ix vacꞌanoch yaelal dꞌa yibꞌan̈. Ix 
vicꞌanemta svael, ix vacꞌanpaxoch dꞌa yol scꞌabꞌ ebꞌ ajcꞌool, aton ebꞌ filisteo. 
A ebꞌ chiꞌ i x sat scꞌol ebꞌ yilan sbꞌeybꞌal Jerusalén te qꞌuixveltac scꞌulej 
chiꞌ. 28  Palta ix yacꞌpaxbꞌat sbꞌa dꞌa Asiria. Palta max cꞌoch scꞌool. 29 Ix 
yacꞌanpaxbꞌat sbꞌa dꞌa Babilonia, aton schon̈abꞌ ebꞌ chon̈vajum, palta man̈ 
yujoc chiꞌ ix cꞌoch scꞌool. 30 A in val Jehová in svalaꞌ: A Jerusalén te pecꞌ dꞌa 
ajmulal chiꞌ, lajan val ix yutej sbꞌa icha junoc ix ajmul ix maxtzac qꞌuixvi yuj 
tas syutej sbꞌa. 31 Ix sbꞌoqꞌue juntzan̈ bꞌaj tzꞌem ajmulal dꞌa bꞌajtac slajvicꞌoch 
calle yedꞌ bꞌajtac smolbꞌej sbꞌa anima, ix yacꞌanbꞌat sbꞌa dꞌa ajmulal chiꞌ. Palta 
nabꞌan̈ej syacꞌbꞌat sbꞌa, man̈ lajanoc syutej sbꞌa icha ebꞌ ix ajmul ix scꞌan 
stojol.

32  Icha juntzan̈ ix te chuc syutej sbꞌa dꞌa yetbꞌeyum, syacꞌbꞌat sbꞌa dꞌa 
junocxo chꞌoc vinaquil, icha chiꞌ ix yutej sbꞌa Jerusalén chiꞌ. 33  A ebꞌ ix ajmul 
ix stupchaj ebꞌ ix, axo pax Jerusalén chiꞌ, aꞌ ix acꞌan silabꞌ dꞌa ebꞌ bꞌaj syaltej 
sbꞌa chiꞌ. A ix tupan ebꞌ yic yaln̈ej bꞌaj scot ebꞌ scꞌulan ajmulal chiꞌ yedꞌoc. 
34 Yuj chiꞌ chꞌoc yel Jerusalén chiꞌ dꞌa yichan̈ juntzan̈xo ebꞌ ix ajmul ix. Malaj 
mach sayaneqꞌui yic smulan yedꞌoc, max tupchajpaxi, palta to a stupan ebꞌ 
scꞌulan ajmulal chiꞌ yedꞌoc, yuj chiꞌ chꞌoc yel dꞌa yichan̈ ebꞌ ix ajmul ix chiꞌ.

35  Yuj chiꞌ, abꞌec val tas sval yuj ix ajmul ix chiꞌ: 36  A in Jehová Yajal in 
svalaꞌ: Malaj sqꞌuixvelal, ix squichanel bꞌeran sbꞌa yic scꞌulan ajmulal yedꞌ 
ebꞌ xajanej sbꞌa yedꞌoc, ix em cuman dꞌa juntzan̈ comon dios yajbꞌentac. 
Ix stobꞌanem schiqꞌuil ebꞌ yuneꞌ yic syacꞌan silabꞌil. 37 Yuj chiꞌ ol in molbꞌej 
masanil juntzan̈ ebꞌ xajanabꞌil chiꞌ yuuj, aton ebꞌ ix yacꞌ sgana yedꞌoc, juntzan̈ 
ebꞌ xajan yuuj yedꞌ juntzan̈ ebꞌ ix schaqueli. Ol in molbꞌejoch oyan ebꞌ dꞌa 
spatic, val dꞌa yichan̈ ebꞌ ol in quichel bꞌeran yic vachꞌ ol yil ebꞌ to bꞌeraneli. 
38  Ol vacꞌ syaelal dꞌa smojal, icha tzꞌutaj junoc ix ajmul ix yedꞌ pax junoc ix 
macꞌumcham anima. Yedꞌ val yoval in cꞌool yedꞌ in chichoncꞌolal ol vacꞌoch 
dꞌa yol scꞌabꞌ chamel. 39 Ol vacꞌoch Jerusalén chiꞌ dꞌa yol scꞌabꞌ juntzan̈ 
nación chiꞌ yic ol satel juntzan̈ tzalquixtac ebꞌ bꞌaj ix em ajmulal yedꞌ bꞌaj ix 
och ejmelal dꞌa juntzan̈ comon dios chiꞌ. Ol yiqꞌuel spichul ebꞌ yedꞌ juntzan̈ 
yelvanubꞌ ayoch dꞌay, toxon̈ej ol can bꞌeran. 40 Man̈xo bꞌischajbꞌenoc anima ol 
qꞌue vaan dꞌa spatic Jerusalén chiꞌ, ol sjulqꞌuenancham ebꞌ, ol smilancham ebꞌ 
yedꞌ qꞌuen espada. 41 Ol yacꞌoch scꞌacꞌal chon̈abꞌ chiꞌ ebꞌ, dꞌa yichan̈ juntzan̈xo 
nación ol javoc yaelal dꞌa yibꞌan̈. Icha chiꞌ ol aj vacꞌan lajvoc yajmulal chiꞌ, 
man̈xa bꞌaqꞌuin̈ ol stup ebꞌ bꞌaj ay sgana chiꞌ. 42  Icha chiꞌ ol aj sicbꞌi yoval in 
cꞌol dꞌa yibꞌan̈, man̈xo ol chichon in cꞌol dꞌay. Man̈xo ol cot yoval in cꞌol dꞌay. 
43  Ix bꞌat satcꞌolal yuuj chajtil yaji ayic uninto, yuj chiꞌ ix stzuntzej val cot 
yoval in cꞌool yuj sbꞌeybꞌal te yajbꞌentac chiꞌ. Yuj chiꞌ a in val Jehová in svalaꞌ 
to ol vacꞌoch yaelal dꞌa yibꞌan̈ yuj sbꞌeybꞌal chiꞌ.

Icha ix nunabꞌil icha chiꞌ ix uneabꞌil
44  Masanil ebꞌ anima ol alan jun lolonel tic dꞌa spatic Jerusalén chiꞌ. Ol 

yalan ebꞌ: Icha val ix nunabꞌil, icha pax chiꞌ ix uneabꞌil, xcham ebꞌ. 45  A 
Jerusalén chiꞌ, lajan icha junoc ix yuneꞌ junoc ix ix schacanel vin̈ yetbꞌeyum 
yedꞌ ebꞌ yuneꞌ. Icha pax chiꞌ ebꞌ ix snulej, schacpaxel ebꞌ vin̈ yetbꞌeyum ebꞌ 
ix yedꞌ ebꞌ yuneꞌ ebꞌ ix, yujto a ix snun ebꞌ ix chiꞌ, hitita ton ix, axo smam 
ebꞌ ix, amorreo vin̈. 46 A dꞌa stojolal norte, ataꞌ ay ix snulej ix bꞌabꞌel ix, aton 
Samaria yedꞌ yaldeail. Axo dꞌa stojolal sur, ataꞌ ay ix snulej ix tzacꞌan, aton 
Sodoma yedꞌ yaldeail. 47 Man̈ocn̈ej sbꞌeybꞌal juntzan̈ chon̈abꞌ chiꞌ ix sbꞌeybꞌalej 
Jerusalén chiꞌ, man̈ocn̈ej pax juntzan̈ tas yajbꞌentac ix scꞌulej juntzan̈ chon̈abꞌ 
chiꞌ ix scꞌulej, palta ecꞌbꞌal tas te yajbꞌentac ix scꞌulej, yujto man̈ cꞌocbꞌiloc 
juntzan̈ chiꞌ ix yabꞌi. 48  A in Jehová Yajal in svalaꞌ: A Sodoma yedꞌ yaldeail, 
man̈ scꞌulejnacoc tas te chuc icha val tas scꞌulej Jerusalén chiꞌ yedꞌ yaldeail. 
49 Aton val juntzan̈ smul Sodoma chiꞌ yedꞌ masanil yaldeail: Yicꞌnac val 
chaan̈ sbꞌa, man̈xo jantacoc tas yabꞌlejnac, vachꞌn̈ej yaji, palta maj colvajlaj 
dꞌa ebꞌ mebꞌaꞌ, maj colvajpax dꞌa ebꞌ ay stzapan majan. 50 A snaani to an̈ej te 
nivan yelcꞌochi, ochnacpax ijan sbꞌeybꞌalan juntzan̈ tas tzin yajaꞌ, yuj chiꞌ in 
satnaqueli, icha val tzꞌaj eyilanoch ticnaic. 51 Axo pax Samaria yedꞌ yaldeail, 

ix scꞌulej chucal, palta max tzacꞌvan dꞌa tas te chuc scꞌulej Jerusalén chiꞌ. Man̈ 
jantacoc tas yelxo val te yajbꞌentac scꞌulej Jerusalén chiꞌ. A juntzan̈xo chon̈abꞌ 
dꞌa slacꞌanil, vachꞌtacto val tas scꞌulej. 52  A ticnaic, a Jerusalén chiꞌ yovalil ol 
yacꞌ techaj qꞌuixvelal, yujto a schucalil yelxo te chuc dꞌa yichan̈ yic Sodoma 
yedꞌ dꞌa yichan̈ yic Samaria. A chabꞌ chon̈abꞌ chiꞌ, ayic sco lajbꞌan schucal 
yedꞌ yic Jerusalén, vachꞌtacto val.

53  A Sodoma yedꞌ yaldeail vachꞌ ol ajxoc vuuj. A Samaria yedꞌ yaldeail 
vachꞌ ol aj paxoc. Icha pax chiꞌ Jerusalén vachꞌ ol ajxoc vuuj. 54  Palta a 
Jerusalén chiꞌ yovalil ol yacꞌ techaj emnaquilal yedꞌ qꞌuixvelal yuj tas te 
chuc ix scꞌulej. A Sodoma yedꞌ Samaria ol snivanej sbꞌa scꞌool ayic ol yilani 
to ix vacꞌ syaelal Jerusalén chiꞌ. 55 Ayic ol vacꞌan ajxoc Sodoma yedꞌ yaldeail, 
Samaria yedꞌ yaldeail icha yaj dꞌa yalan̈taxo, ol vacꞌpax ajxoc Jerusalén yedꞌ 
yaldeail icha dꞌa yalan̈taxo. 56-57 Ayic ix yicꞌanchaan̈ sbꞌa Jerusalén, aton yic 
manto ilchajelta schucalil, ix bꞌuchvaj dꞌa Sodoma. Palta a ticnaic, a Edom, 
Filistea yedꞌ masanil nación, ol bꞌuchvaj dꞌa Jerusalén chiꞌ. Masanil anima 
dꞌa yolyibꞌan̈qꞌuinal tic ol paticaneloc. 58  A ticnaic, a in Jehová in svalaꞌ to a 
Jerusalén chiꞌ yovalil ol yabꞌ syail yuj sbꞌeybꞌal te yajbꞌentac.

59 A in Jehová Yajal in svalaꞌ: Ol vacꞌ spac icha val smojalil dꞌa Jerusalén 
chiꞌ, yujto maj scꞌanabꞌajej scꞌulan icha ix aj yacꞌan strato vedꞌoc. 60 Palta a in 
tic, ol in nacot in trato vacꞌnac yedꞌoc ayic uninto, ol in bꞌoanxi in trato chiꞌ 
yedꞌoc, malaj bꞌaqꞌuin̈ ol lajvoc. 61 A Jerusalén chiꞌ, ol snacot schuc bꞌeybꞌal, 
ol qꞌuixvocpaxi ayic ol vacꞌanoch chavan̈ snulej chiꞌ dꞌa yol smacbꞌen, 
aton Samaria yedꞌ Sodoma. Ichato nunabꞌil ol ajcan dꞌa chabꞌ chon̈abꞌ chiꞌ. 
Vachꞌchom malaj yalan yic chabꞌ chon̈abꞌ chiꞌ dꞌa in trato in bꞌonac yedꞌ 
Jerusalén chiꞌ, 62  palta yuj in trato ol in bꞌoxi yedꞌ Jerusalén chiꞌ icha chiꞌ 
ol ajoc. Icha val chiꞌ ol aj snachajel yuj Jerusalén to a inton Jehová sDiosal 
in. 63  Ol vacꞌ nivancꞌolal masanil tas ix scꞌulej Jerusalén chiꞌ, palta yovalil 
ol snacot juntzan̈ sbꞌeybꞌal chiꞌ, ol qꞌuixvoc yuuj, yuj chiꞌ man̈xa bꞌaqꞌuin̈ ol 
yicꞌchaan̈ sbꞌa, a in Jehová in svalaꞌ, xchi Jehová, xa chi dꞌa ebꞌ, xchi dꞌayin.

A scꞌabꞌ jun te teꞌ yedꞌ jun nocꞌ chꞌacbꞌa

17  1 Ix yalanxi Jehová dꞌayin icha tic: 2  Ach anima, al jun abꞌix tic dꞌa ebꞌ 
etisraelal dꞌa chꞌoxnabꞌilal. 3  Icha tic tzꞌaj alani:

Icha tic yalan Jehová Cajalil: Ay val jun nocꞌ nivan chꞌacbꞌa ix cꞌoch dꞌa 
Líbano, a scꞌaxil nocꞌ te nivac, te najatto scꞌoch jen̈an, tzꞌibꞌibꞌi yilji 
xiil nocꞌ. A dꞌa scꞌabꞌ jun teꞌ cꞌuteꞌ ix cꞌoch nocꞌ.

 4 Ix yicꞌanel schon teꞌ nocꞌ, ix bꞌat nocꞌ. Axo dꞌa jun chon̈abꞌ dꞌa smacbꞌen 
ebꞌ chon̈vajum ix cꞌoch nocꞌ yedꞌ teꞌ.

 5 Ix lajvi chiꞌ ix yicꞌanqꞌue jun yin̈atil teꞌ nocꞌ, axo bꞌaj ay slumal ix 
yavejem teꞌ nocꞌ, bꞌaj sbꞌo munlajel dꞌa stitac a aꞌ icha tzꞌaj yavchaj teꞌ 
bꞌacmam.

 6 Axo yic ix volan teꞌ, te nivaquil ix aj teꞌ, te tzijtum ix aj xiil teꞌ, pejann̈ej 
ix aj steel teꞌ. Ix sdꞌin̈bꞌejbꞌat sbꞌa scꞌabꞌtac teꞌ bꞌaj ayecꞌ nocꞌ nivan 
chꞌacbꞌa chiꞌ, ix bꞌeyn̈ejbꞌat schꞌan̈al yibꞌ teꞌ dꞌa yol luum. Man̈ 
jantacoc svol teꞌ yedꞌ scꞌabꞌtac ix qꞌuibꞌi.

 7 Palta ay junxo nocꞌ nivan chꞌacbꞌa, te nivac scꞌaxiil, man̈xo jantacoc 
xiil. Ix bꞌat jun te teꞌ chiꞌ, ix bꞌeyn̈ejbꞌat schꞌan̈al yibꞌ teꞌ yedꞌ scꞌabꞌtac 

* 17.15 A nocꞌ schabꞌil nivan chꞌacbꞌa chiꞌ, a vin̈ sreyal Egipto schꞌoxoꞌ. 

dꞌa stojolal junxo nocꞌ nivan chꞌacbꞌa chiꞌ, yic vachꞌ nivan a aꞌ syacꞌ 
nocꞌ dꞌa teꞌ.

 8 Palta toton te vachꞌ lum bꞌaj avabꞌilem teꞌ chiꞌ. Te ayn̈ej a aꞌ chiꞌ, yuj 
chiꞌ syal sbꞌeyn̈ejbꞌat scꞌabꞌtac teꞌ, syacꞌanpax sat teꞌ dꞌa stiempoal, yic 
te vachꞌ tzꞌaj yilji teꞌ, xchi Jehová, xa chi.

 9 Al dꞌa ebꞌ etchon̈abꞌ icha tic: Icha val tic yalan Jehová: A jun teꞌ chiꞌ, 
man̈ ol te qꞌuibꞌlaj teꞌ. A nocꞌ nivan chꞌacbꞌa dꞌa sbꞌabꞌelal, a nocꞌ ol 
tocꞌanqꞌueta schꞌan̈al yibꞌ teꞌ, icha val chiꞌ ol aj scꞌael bꞌulnaj sat teꞌ 
yedꞌ xiil. Ol tacjoc pax juntzan̈ svol teꞌ toto ix qꞌueuli. Man̈ yovaliloc 
yedꞌ nivac ip, ma yedꞌ tzijtumoc anima ol tocꞌanqꞌueta teꞌ dꞌa yol 
luum yic stacji.

 10 Vachꞌchom ol qꞌuexchaj bꞌaj tzꞌavchaj teꞌ, palta man̈xo ol qꞌueulaj svol 
teꞌ. Ayic ol ecꞌ icꞌ scot dꞌa stojolal bꞌaj sjavi cꞌu dꞌa teꞌ, ol tacjoc teꞌ. Ol 
tacjoc teꞌ bꞌaj avabꞌil chiꞌ, xchi Jehová, xa chi, xchi dꞌayin.

11 Ix yalanxi Jehová dꞌayin icha tic: 12  Cꞌanbꞌej dꞌa juntzan̈ anima te pit tic, 
tato snachajel jun abꞌix tic yuj ebꞌ. Tzalan dꞌa ebꞌ icha tic: A nocꞌ bꞌabꞌel nivan 
chꞌacbꞌa chiꞌ, aton vin̈ sreyal Babilonia schꞌoxoꞌ. A vin̈ ix cꞌoch dꞌa Jerusalén, 
ix bꞌat yicꞌancot ebꞌ yajal yedꞌ vin̈ sreyal Judá vin̈ preso dꞌa Babilonia tic. 
13  Ix lajvi chiꞌ, axo jun vin̈ yin̈tilal ebꞌ rey ix yacꞌoch vin̈ reyal dꞌa Judá. A 
vin̈ sreyal Babilonia chiꞌ ix acꞌan pural vin̈ yacꞌan stiꞌ to cꞌanabꞌajum ol yutej 
sbꞌa vin̈ dꞌa vin̈. Ix yicꞌancot ebꞌ nivac vinac yaj dꞌa Jerusalén chiꞌ vin̈ preso 
14 yic man̈xalaj tzꞌaj yelcꞌoch smacbꞌen Judá chiꞌ, yic maxtzac yal yicꞌanqꞌue 
vaan sbꞌa, vachꞌn̈ej yajeqꞌui yacbꞌan scꞌanabꞌajej jun stiꞌ ix yacꞌ chiꞌ. 15 Palta 
a vin̈ rey chiꞌ te pit ix yutej sbꞌa vin̈ dꞌa vin̈ sreyal Babilonia tic. Ix yacꞌbꞌat 
schecabꞌ vin̈ dꞌa vin̈ sreyal Egipto * yic scꞌanancot nocꞌ chej vin̈ yedꞌ jantacoc 
soldado. ¿Tzam e naꞌ to ol yal scolanel sbꞌa vin̈ yedꞌ jun spensar chiꞌ? ¿Tom 
ol yal scolanel sbꞌa junoc mach max cꞌanabꞌajan junoc strato? 16 A in Jehová 
Yajal in svacꞌ in tiꞌ: A dꞌa Babilonia tic ol cham vin̈ sreyal Judá chiꞌ, yujto 
malaj yelcꞌoch bꞌaj ix yacꞌ stiꞌ vin̈, maj scꞌanabꞌajej strato vin̈ ix sbꞌo yedꞌ vin̈ 
rey ix acꞌan yopisio. 17 A vin̈ sreyal Egipto chiꞌ, vachꞌchom te tzijtum soldado 
vin̈ te tecꞌan, palta man̈ ol yal-laj scolvaj vin̈ dꞌa oval ayic ol sbꞌoanqꞌue 
stecꞌnubꞌ ebꞌ soldado aj Babilonia yedꞌ muro dꞌa spatictac chon̈abꞌ Jerusalén 
yic smilancham anima. 18  Maj scꞌanabꞌajej bꞌaj ix yacꞌ stiꞌ vin̈ sreyal Judá chiꞌ, 
maj elcꞌoch tas syal strato vin̈ ix sbꞌo chiꞌ, yuj chiꞌ man̈ ol yal-laj scolan sbꞌa 
vin̈.

19 A in Jehová Yajal in svacꞌ in tiꞌ: Maj scꞌanabꞌajej vin̈ rey bꞌaj ix yacꞌ stiꞌ 
dꞌa vichan̈, aton jun trato ix yacꞌ vin̈ bꞌaj ix in yacꞌ bꞌinajoc, yuj chiꞌ ol vacꞌoch 
yaelal dꞌa yibꞌan̈ vin̈. 20 Ichato ol vacꞌbꞌat junoc chꞌan̈ yaal dꞌa yibꞌan̈ vin̈, ol 
can vin̈ dꞌa yol chꞌan̈, ol vacꞌ icꞌjoccot vin̈ dꞌa Babilonia tic. Ol vacꞌoch yaelal 
dꞌa yibꞌan̈ vin̈, yujto te pit ix yutej sbꞌa vin̈ dꞌayin. 21 A ebꞌ soldado vin̈ te 
jelan, ol cham ebꞌ dꞌa oval, axo ebꞌ olto canoc, ol saclemcanbꞌat ebꞌ. Icha chiꞌ 
ol aj snachajel eyuuj to a in ton Jehová in ix val jun tic.

22-23  A in Jehová Yajal in svalaꞌ: A in ol viqꞌuel schon teꞌ cꞌuteꞌ chiꞌ. A junoc 
yuninal schon teꞌ ol viqꞌueli, ol vavanem dꞌa junoc jolom vitz te chaan̈ yajqꞌue 
dꞌa Israel. Ol qꞌuibꞌqꞌue scꞌabꞌtac teꞌ, nivan cꞌuteꞌ ol aj teꞌ, te vachꞌ pax ol aj teꞌ. 

* 17.24 A te teꞌ sbꞌinaj chiꞌ dꞌa tic, a ebꞌ yajal dꞌa yolyibꞌan̈qꞌuinal tic schꞌoxcoti. 

A dꞌa yich teꞌ chiꞌ, ol cajnaj masanil macan̈il nocꞌ nocꞌ, axo dꞌa scꞌabꞌtac teꞌ ol 
sbꞌo soꞌ masanil macan̈il nocꞌ much. 24 Icha chiꞌ ol aj yojtacanel masanil te teꞌ 
to a in ton Jehová in syal in chꞌacanel teꞌ nivac teꞌ syicꞌchaan̈ sbꞌa, syal vacꞌan 
qꞌuibꞌ teꞌ cotac steel. A in svacꞌ tacjoc te teꞌ te yaax, svacꞌan pax yaxbꞌoc teꞌ 
taquin̈. A in Jehová in svalaꞌ, ol vacꞌpaxelcꞌochoc, xchi Jehová, xa chi dꞌa ebꞌ, 
xchi dꞌayin. *

A mach tzꞌoch smul aꞌ schami

18  1 Ix yalanxi Jehová dꞌayin icha tic: 2  ¿Tas yuj an̈ejaꞌ eyalubꞌtan̈an jun 
lolonel dꞌa spatic chon̈abꞌ Israel: A ebꞌ mamabꞌil slo pajal uva ebꞌ, axo 

ebꞌ uninabꞌil jululixon̈ej sbꞌat spajil chiꞌ dꞌa yichtac ye ebꞌ? 3 A in Jehová Yajal 
in svalaꞌ to a jun lolonel chiꞌ man̈xa bꞌaqꞌuin̈ ol eyalubꞌtan̈ej a ex aj Israel ex 
tic. 4 Yujto vic yaj masanil anima, ebꞌ mamabꞌil yedꞌ pax ebꞌ uninabꞌil. A mach 
tzꞌoch smul, aꞌ schami.

5 Qꞌuinaloc ay junoc vin̈ vinac tojol spensar, vachꞌn̈ej tas scꞌulej vin̈. 6 Max 
och vin̈ yedꞌ ebꞌ tzꞌacꞌanoch qꞌuin̈ dꞌa jolomtac vitz yic tzꞌoch ebꞌ ejmelal dꞌa 
juntzan̈ comon dios. Max yacꞌoch juntzan̈ scomon diosal ebꞌ yetisraelal vin̈ 
chiꞌ yipoc scꞌool. Max mulan vin̈ yedꞌ ix yetbꞌeyum junoc yetanimail, max 
yil-laj sbꞌa vin̈ yedꞌ ix yetbꞌeyum ayic ayoch ix dꞌa sbꞌislabꞌ uj. 7 Max yixtej 
junoc yetanimail vin̈, palta to syacꞌ meltzaj tas aycan dꞌa vin̈ yuj junoc anima 
ay sbꞌoc dꞌay. Max elcꞌanvi vin̈. Syacꞌ svael ebꞌ ay svejel vin̈, syacꞌan spichul 
ebꞌ malaj yicoꞌ. 8  Max yacꞌ qꞌuen tumin vin̈ dꞌa majanil yic scꞌananel nivan 
yuneꞌ qꞌuen vin̈. Max yixtej junoc yetanimail vin̈, palta vachꞌ tzꞌaj sbꞌoan 
yaj junoc lolonel vin̈ dꞌa yibꞌan̈ chavan̈oc ay oval dꞌa scal. 9 Sbꞌeybꞌalan in 
checnabꞌil vin̈ yedꞌ in cꞌaybꞌubꞌal. A junoc vin̈ vinac icha chiꞌ, val yel tojol ton 
sbꞌeybꞌal vin̈, ol najatbꞌoc sqꞌuinal vin̈, a in val Jehová in svalaꞌ.

10  Qꞌuinaloc ay junoc yuninal jun vin̈ vinac chiꞌ te elcꞌum, mato 
macꞌumcham anima tzꞌaji. Sbꞌeybꞌalej juntzan̈ tastac 11 maj sbꞌeybꞌalej smam, 
palta to syacꞌoch qꞌuin̈ dꞌa jolomtac vitz, tzꞌoch ejmelal dꞌa yechel comon dios, 
smulan pax yedꞌ ix yetbꞌeyum junoc yetanimail, 12  syixtan ebꞌ anima ilbꞌajcꞌol 
yuj smebꞌail, tzꞌelcꞌanvi, max yacꞌ meltzaj tas aycan dꞌay yuj ebꞌ ay sbꞌoc dꞌay, 
an̈ej juntzan̈ comon dios chiꞌ syacꞌoch yipoc scꞌool, scꞌulan tas te yajbꞌentac 
dꞌa vichan̈. 13  A stumin syacꞌ majanil te nivan yuneꞌ scꞌanaꞌ. A junoc anima 
icha chiꞌ sbꞌeybꞌal, ol tzapanbꞌoc sqꞌuinal. Yujto ix scꞌulej juntzan̈ tastac tzin 
yaj chiꞌ, man̈ ol ecꞌbꞌatlaj schami. A schamel chiꞌ, a dꞌa yibꞌan̈ scani.

14  Qꞌuinaloc ay junoc yuninal jun vinac chuc sbꞌeybꞌal chiꞌ, syilaꞌ tastac 
juntzan̈ chuc scꞌulej smam chiꞌ, palta man̈oc juntzan̈ chiꞌ scꞌulej. 15  Max 
yacꞌoch qꞌuin̈ dꞌa jolomtac vitz yic tzꞌoch ejmelal dꞌa yechel comon dios. Max 
yacꞌoch son dꞌa juntzan̈ scomon diosal ebꞌ yetisraelal. Max mulan yedꞌ ix 
yetbꞌeyum junoc yetanimail. 16  Max yixtej junoc yetanimail, max elcꞌanvi, 
max canlaj tas aycan dꞌay yuj ebꞌ ay sbꞌoc dꞌay. Syacꞌ svael ebꞌ malaj svael, 
syacꞌan spichul ebꞌ malaj yicoꞌ. 17 Malaj junoc mach syixtej yujto a stumin 
syacꞌ majanil man̈ nivanoc yuneꞌ scꞌanaꞌ. Sbꞌeybꞌalan in checnabꞌil yedꞌ in 
cꞌaybꞌubꞌal. A jun anima icha chiꞌ, man̈ ol cham yuj smul smam chiꞌ, palta to 
ol najatbꞌoc sqꞌuinal.

18  Axo smam chiꞌ ol cham yuj smul chiꞌ, yujto ixtum anima, elcꞌum, te chuc 
tas ix scꞌulej dꞌa yol schon̈abꞌ. 19 Tato ayex ol e cꞌanbꞌej icha tic: ¿Tas yuj max 
cotcan dꞌa yibꞌan̈ ebꞌ uninabꞌil yuj smul smam? tato xe chi. Tato a yuninal 
chiꞌ an̈ej tas vachꞌ yedꞌ tojolal scꞌulej, scꞌanabꞌajan in cꞌaybꞌubꞌal, ol najatbꞌoc 
sqꞌuinal. 20 A mach tzꞌoch smul, a ol chamoc. Man̈oc ebꞌ uninabꞌil ol tupanel 
smul smam, man̈oc pax ebꞌ mamabꞌil chiꞌ ol tupanel smul ebꞌ yuninal chiꞌ. 
A mach vachꞌ sbꞌeybꞌal, vachꞌ spac ol schaꞌa, axo pax mach chuc sbꞌeybꞌal, a 
chucal ol scha spacoc schucal chiꞌ.

A Jehová tojol syutej schꞌolbꞌitan anima 
(Ez 33.10‑20)

21 Tato ay junoc anima chuc sbꞌeybꞌal tzꞌactancan schucal chiꞌ, sbꞌeybꞌalan 
masanil in checnabꞌil, sbꞌeybꞌalanpax tojolal, val yel a jun anima chiꞌ man̈ 
ol pet chamoc. 22  A in tic, man̈xo ol in nacot juntzan̈ chucal ix scꞌulej chiꞌ, ol 
najatbꞌoc sqꞌuinal yujto a tojolal scꞌulej. 23 A in Jehová in svalaꞌ: Malaj in gana 
scham ebꞌ chuc sbꞌeybꞌal, palta in gana to sqꞌuex sbꞌeybꞌal ebꞌ yic snajatbꞌi 
sqꞌuinal ebꞌ.

24 Tato a junoc anima vachꞌ sbꞌeybꞌal, palta syactejcan scꞌulan vachꞌil chiꞌ, 
axo juntzan̈ tas yajbꞌentac scꞌulej ebꞌ chuc, a chiꞌ scꞌulej, ¿tom ol vacꞌ najatbꞌoc 
sqꞌuinal jun anima chiꞌ tze naꞌa? Man̈xo ol in nacot tastac vachꞌ ix scꞌulej chiꞌ. 
Ol cham yuj chucal scꞌulej chiꞌ. 25  A ex tic tzeyalaꞌ to man̈ tojoloc tas tzin 
cꞌulej, yuj chiꞌ abꞌec ex aj Israel: ¿Yel am val to man̈ tojoloc tas tzin cꞌulej 
chiꞌ? ¿Tom man̈oc ex tze cꞌulej tas man̈ tojoloc chiꞌ jun? 26 Tato a junoc anima 
vachꞌ sbꞌeybꞌal, syactejcan scꞌulan vachꞌil chiꞌ, axo chucal scꞌulej, ol cham 
yuj chucal scꞌulej chiꞌ. 27 Palta tato a junoc anima chuc sbꞌeybꞌal, syactejcan 
schucal chiꞌ, axo vachꞌil yedꞌ tojolal scꞌulej, ol colchaj dꞌa yol scꞌabꞌ chamel. 
28  Yujto ix nachajel yuuj ix yactancan schucal scꞌulej chiꞌ, val yel man̈ ol 
chamlaj, ol najatbꞌoc sqꞌuinal.

29 A exxo aj Israel ex tic, an̈ejtonaꞌ tzeyalaꞌ to man̈ tojoloc tas tzin cꞌulej. 
¿Tom man̈oc ex man̈ tojoloc tas tze cꞌulej chiꞌ jun? 30  A in Jehová Yajal in 
svalaꞌ: Ol ex in chꞌolbꞌitej junjun ex icha tas tze cꞌulej. Yuj chiꞌ naec e bꞌa, 
actejeccan e chuc bꞌeybꞌal chiꞌ dꞌa juneln̈ej. Tato maay, yuj e chuc bꞌeybꞌalil 
chiꞌ ol ex sateloc. 31 Ex israel, ¿tom tze nibꞌej cham e bꞌa yuj chiꞌ max e qꞌuex 
e pensar yedꞌ e bꞌeybꞌal? Palta actejeccan masanil chucal tze cꞌulej chiꞌ yic 
man̈ ol ex chamoc. 32  A in Jehová in svalaꞌ, malaj in gana to ay mach schami. 
Actejeccan chucal chiꞌ yic ol najatbꞌoc e qꞌuinal, xchi Jehová.

Bꞌit yic cuscꞌolal yuj ebꞌ sreyal Israel

19  1 Ach anima, bꞌitej jun bꞌit yic cuscꞌolal yuj ebꞌ sreyal Israel, tzalan 
icha tic:

 2 Ay jun nocꞌ nun choj te bꞌinajnac, cajan nocꞌ dꞌa scal juntzan̈ nocꞌ mam 
choj. A dꞌa scal nocꞌ chiꞌ ix sqꞌuibꞌtzitej yuneꞌ nocꞌ.

 3 Ay jun yuneꞌ nocꞌ ix yil qꞌuibꞌoc. Ix scꞌaybꞌanqꞌue syaman schibꞌej, axo 
ebꞌ anima ix chijibꞌat yuuj.

 4 Ix yabꞌ specal juntzan̈ nación tas scꞌulej nocꞌ yuneꞌ chiꞌ. Ix yamji 
nocꞌ yuj ebꞌ dꞌa jun yaal, ix yacꞌanoch jun gancho ebꞌ dꞌa nocꞌ, ix 
sn̈eranbꞌat nocꞌ ebꞌ dꞌa Egipto.

 5 Ayic ix yilan jun nocꞌ nun choj chiꞌ to maj elcꞌoch tas ayoch yipoc scꞌol 
nocꞌ, ix yilan qꞌuibꞌ junxo yuneꞌ nocꞌ.

 6 Axo ix quelemax nocꞌ yuneꞌ chiꞌ, junn̈ej ix ecꞌ nocꞌ yedꞌ nocꞌ mam choj 
chiꞌ. Ix scꞌaybꞌan sbꞌa nocꞌ syaman schibꞌej, axo ebꞌ anima ix chijibꞌat 
yuj nocꞌ.

 7 Man̈xo jantacoc anima smil nocꞌ dꞌa yoltac cuartel. Tzijtum nivac 
chon̈abꞌ syixtejbꞌat nocꞌ. Tzꞌibꞌxiqꞌue yolyibꞌan̈qꞌuinal tic ayic tzꞌel yav 
nocꞌ.

 8 Yuj chiꞌ ix och juntzan̈ nación ay dꞌa slacꞌanil chiꞌ ajcꞌolal dꞌa nocꞌ. Ix 
sbꞌoanem yaal ebꞌ dꞌa nocꞌ, ix yamchaj nocꞌ yuj ebꞌ.

 9 Yedꞌ qꞌuen gancho ix yacꞌanoch nocꞌ ebꞌ dꞌa yol jaula, ix yicꞌanbꞌat ebꞌ 
dꞌa vin̈ sreyal Babilonia. Ix macchajcan nocꞌ taꞌ yic man̈xa mach 
tzꞌabꞌan yel yav nocꞌ dꞌa jolomtac vitz dꞌa yol yic Israel. (A jun nocꞌ 
nun choj chiꞌ, a ix snun ebꞌ sreyal Judá schꞌoxoꞌ.)

 10 A e nun chiꞌ ex rey, lajan pax icha junoc ibꞌ teꞌ uva avabꞌil dꞌa stitac 
junoc a aꞌ, te nivan ix aji, man̈xo jantacoc sat ix yacꞌaꞌ, tzijtum svol ix 
qꞌuibꞌi yujto ayn̈ejoch yalil.

 11 Ay juntzan̈ scꞌabꞌ teꞌ, qꞌuenal teꞌ ix aji, a ix och scꞌocochoc ebꞌ rey. Te 
chaan̈ ix aj steel teꞌ sqꞌuibꞌi, ix ecꞌbꞌat teꞌ dꞌa yibꞌan̈ juntzan̈xo teꞌ 
nivac teꞌ. Chꞌoc ix aj yel teꞌ dꞌa scal juntzan̈xo te teꞌ yujto te chaan̈ 
steel teꞌ, te tzijtum pax scꞌabꞌtac teꞌ.

 12 Palta ix tocꞌjiqꞌueta teꞌ uva chiꞌ yuj yoval scꞌol Dios. Yuj icꞌ ix cot dꞌa 
stojolal bꞌaj sjavi cꞌu ix tacjiel teꞌ yedꞌ sat. Ix jecjiel scꞌabꞌtac teꞌ, ix 
tacji. Ix n̈usjipaxtzꞌa jun scꞌabꞌ teꞌ qꞌuenal teꞌ ix aj chiꞌ.

 13 Axo ticnaic, a dꞌa tzꞌinan luum avabꞌil teꞌ nunal uva chiꞌ.
 14 A dꞌa jun teꞌ scꞌabꞌ chiꞌ ix elta cꞌacꞌ, yuj jun cꞌacꞌ chiꞌ ix tzꞌabꞌat 

juntzan̈xo scꞌabꞌ teꞌ, ix tzꞌapaxbꞌat sat teꞌ. Man̈xalaj scꞌabꞌ teꞌ qꞌuenal 
teꞌ tzato yal yoch scꞌocochoc ebꞌ rey, xchi jun bꞌit chiꞌ, xchi Jehová. 
(Aton jun bꞌit tic yic cuscꞌolal, yuj chiꞌ ol bꞌitajoc.)

A svachꞌcꞌolal Dios yedꞌ spital chon̈abꞌ Israel

20  1 Ayic lajun̈eꞌ cꞌual yoch yoil uj, ayic yuquil abꞌilxo ayon̈ ecꞌ dꞌa 
Babilonia tic, ay tas ix snibꞌej juntzan̈ yichamtac vinaquil chon̈abꞌ 

Israel scꞌanbꞌej dꞌa Jehová, yuj chiꞌ ix em cꞌojan ebꞌ dꞌa vichan̈. 2  Ix yalan 
Jehová dꞌayin icha tic: 3 Ach anima, al dꞌa ebꞌ yichamtac vinaquil chon̈abꞌ Israel 
tic: Icha tic yalan Jehová Cajal: ¿Tom tzex javi dꞌayin ul e cꞌanbꞌan eyabꞌi? Val 
yel a in val svacꞌ in tiꞌ to man̈ ol in tacꞌvoc dꞌayex, xchi Jehová, xa chi dꞌa ebꞌ.

4 Ach anima al dꞌa ebꞌ tas syaelal ebꞌ ol vacꞌaꞌ. Scham val acꞌan yojtaquejel 
ebꞌ tas te yajbꞌentac scꞌulejnac ebꞌ smam yicham ebꞌ. 5  Al dꞌa ebꞌ icha tic: 
A Jehová Cajal tzꞌalan icha tic: Ayic in sicꞌanel ebꞌ e mam eyicham chiꞌ, 
vacꞌannac in tiꞌ dꞌa ebꞌ, in chꞌoxannac in bꞌa dꞌa ebꞌ dꞌa Egipto. Ataꞌ vacꞌnac in 
tiꞌ dꞌa ebꞌ, valannac: A in ton Jehová e Diosal in. 6 A dꞌa jun tiempoal chiꞌ vacꞌ 
in tiꞌ vicꞌanelta ebꞌ dꞌa Egipto chiꞌ, yic svicꞌanbꞌat ebꞌ dꞌa jun luum to a in val 
ix in sayaꞌ, aton dꞌa jun lum luum te yax sat, yelxo te vachꞌ dꞌa yichan̈ masanil 
lum luum. 7 Val dꞌa ebꞌ icha tic: Junjun ex tzeyactejcan juntzan̈ e diosal te 
yajbꞌentac, man̈ eyixtejel e bꞌa yuj sdiosal ebꞌ aj Egipto tic, yujto a in Jehová 
e Diosal in, xin chi dꞌa ebꞌ.

8  Palta spitej sbꞌa ebꞌ dꞌayin. Maj yal scꞌol ebꞌ scha yabꞌ tas valaꞌ. Maj 
satel-laj sdiosal ebꞌ yajbꞌentac chiꞌ, maj yactejpaxcan juntzan̈ sdiosal ebꞌ 
aj Egipto chiꞌ ebꞌ. Yuj chiꞌ in na vacꞌ syaelal ebꞌ yedꞌ masanil yoval in cꞌol 
dꞌa yol smacbꞌen Egipto chiꞌ. 9 Palta maj in cꞌulejlaj icha in na chiꞌ yic man̈ 
chucoc syal juntzan̈ nación bꞌaj cajan ecꞌ ebꞌ chiꞌ dꞌa in patic, yuj chiꞌ in chꞌox 
snivanil velcꞌoch dꞌa ebꞌ dꞌa yichan̈ ebꞌ chꞌoc nacional chiꞌ, ayic vicꞌanelta ebꞌ 
dꞌa Egipto chiꞌ.

10 Vicꞌanelta ebꞌ dꞌa nación chiꞌ, vicꞌancanbꞌat ebꞌ dꞌa tzꞌinan luum. 11 Ataꞌ 
vacꞌ in cꞌaybꞌubꞌal yedꞌ in checnabꞌil yojtaquejel ebꞌ, tato sbꞌeybꞌalej ebꞌ 
vachꞌn̈ej tzꞌecꞌ ebꞌ. 12  Vacꞌan jun scꞌual icꞌoj ip vic yaj dꞌa ebꞌ yic scꞌanabꞌajej 
ebꞌ, yic tzꞌochcan schꞌoxnabꞌiloc in trato vacꞌcan yedꞌ ebꞌ, yic snaanpaxcot ebꞌ 
to a in Jehová in tic in sicꞌcanel ebꞌ. 13  Palta spitej sbꞌa ebꞌ dꞌayin dꞌa tzꞌinan 
luum chiꞌ, maj scꞌanabꞌajej in cꞌaybꞌubꞌal ebꞌ, spatiquejel in checnabꞌil ebꞌ, 
aton juntzan̈ vacꞌ dꞌa ebꞌ yic vachꞌn̈ej tzꞌecꞌ ebꞌ. Maj scꞌanabꞌajej pax scꞌual 
icꞌoj ip val dꞌa ebꞌ. Yuj chiꞌ in na in satel ebꞌ yedꞌ yoval in cꞌol dꞌa tzꞌinan lum 
chiꞌ. 14 Palta yic max in yal juntzan̈ nación ilan vicꞌanelta ebꞌ dꞌa Egipto chiꞌ 
chucal, yuj chiꞌ maj in satel-laj ebꞌ.

15 An̈ejtonaꞌ dꞌa tzꞌinan lum chiꞌ vacꞌ in tiꞌ to man̈ ol vacꞌoch ebꞌ dꞌa jun lum 
vacꞌ in tiꞌ vacꞌan dꞌa ebꞌ, aton jun lum te yax sat, te vachꞌ dꞌa yichan̈ masanil 
lum luum, 16 yujto maj scꞌanabꞌajej in cꞌaybꞌubꞌal ebꞌ, spatiquejel in checnabꞌil 
ebꞌ, maj scꞌanabꞌajej jun scꞌual icꞌoj ip ebꞌ, aton jun cꞌu vic yaji. An̈ej dꞌa 
juntzan̈ comon dios yajbꞌentac ayoch spensar ebꞌ, 17 palta ocꞌ in cꞌol dꞌa ebꞌ, 
yuj chiꞌ maj in satel-laj ebꞌ dꞌa tzꞌinan luum chiꞌ.

18  Ataꞌ val dꞌa ebꞌ yuninal ebꞌ to max scꞌulej ebꞌ icha sbꞌeybꞌal smam ebꞌ 
chiꞌ, max yixtejpaxel sbꞌa ebꞌ yuj juntzan̈ comon dios yajbꞌentac chiꞌ. 19 Valani 
to a in Jehová in sDiosal in ebꞌ to scꞌanabꞌajej val in checnabꞌil ebꞌ yedꞌ in 
cꞌaybꞌubꞌal. 20 Nivanocabꞌ yelcꞌoch scꞌual icꞌoj ip vic yaj dꞌa yol sat ebꞌ. A jun 
chiꞌ chꞌoxnabꞌil yaj dꞌa jun trato in bꞌo yedꞌ ebꞌ yic syojtaquejel ebꞌ to a in ton 
Jehová sDiosal in ebꞌ.

21 Palta an̈ejaꞌ spitejpax sbꞌa ebꞌ yuninal ebꞌ chiꞌ dꞌayin. Maj scꞌanabꞌajejlaj 
in cꞌaybꞌubꞌal ebꞌ, maj sbꞌeybꞌalej pax in checnabꞌil ebꞌ, aton yuj juntzan̈ chiꞌ 
vachꞌn̈ej tzꞌecꞌ ebꞌ scꞌanabꞌajani. An̈ejtonaꞌ yixtejel scꞌual icꞌoj ip ebꞌ, aton 
jun cꞌu vic yaji. Yuj chiꞌ in naꞌ in satel ebꞌ yedꞌ yoval in cꞌol dꞌa tzꞌinan lum 
chiꞌ. 22  Palta yic max in yal juntzan̈ nación ilan vicꞌanelta ebꞌ dꞌa Egipto chiꞌ 
chucal, yuj chiꞌ maj in satel-laj ebꞌ. 23  Palta yacbꞌan aytoecꞌ ebꞌ dꞌa tzꞌinan 
lum chiꞌ, vacꞌan in tiꞌ to ol in saclemejbꞌat ebꞌ dꞌa scaltac nación dꞌa masanil 
yolyibꞌan̈qꞌuinal tic, 24 yujto maj scꞌanabꞌajej in cꞌaybꞌubꞌal ebꞌ, spatiquejpaxel 
in checnabꞌil ebꞌ, maj scꞌanabꞌajej scꞌual icꞌoj ip ebꞌ, aton jun vic yaji. An̈ej 
dꞌa juntzan̈ dios yajbꞌentac bꞌaj yacꞌoch spensar ebꞌ, aton sdiosal ebꞌ smam 
yicham ebꞌ. 25 Yuj chiꞌ vacꞌan juntzan̈ cꞌaybꞌubꞌal yedꞌ checnabꞌil man̈ vachꞌoc 
dꞌa ebꞌ, juntzan̈ max yal vachꞌ tzꞌecꞌ ebꞌ anima yuuj. 26 Vacꞌan yixtejel sbꞌa ebꞌ 
yuj silabꞌ to a sbꞌabꞌel yuninal ebꞌ sn̈ustzꞌa silabꞌil. A juntzan̈ chiꞌ vacꞌ scꞌulej 
ebꞌ yic vachꞌ man̈xo animaoc tzꞌaj ebꞌ yic syojtaquejel ebꞌ to a in ton Jehová 
in sDiosal in ebꞌ.

27 Yuj chiꞌ ach anima, al dꞌa ebꞌ etisraelal to a in Jehová Yajal in sval 
icha tic: A ebꞌ e mam eyicham stzuntzejnac val cot yoval in cꞌol ebꞌ, in 
spaticannaquel ebꞌ ayic sbꞌoannac juntzan̈xo tic ebꞌ: 28  Ayic toxo ix vicꞌoch ebꞌ 

dꞌa sat lum lum vacꞌnac in tiꞌ vacꞌan dꞌa ebꞌ, yilanoch juntzan̈ tzalquixtac ebꞌ 
yedꞌ juntzan̈ te teꞌ te cꞌayum xiil, ataꞌ sn̈us silabꞌ ebꞌ, ofrenda ebꞌ, incienso ebꞌ 
sumumi sjabꞌ, stobꞌanpaxem vino ebꞌ ofrendail dꞌa juntzan̈ comon dios, yuj 
juntzan̈ chiꞌ stzuntzejcot yoval in cꞌol ebꞌ. 29 In cꞌanbꞌan dꞌa ebꞌ icha tic: ¿Tas 
yaj juntzan̈ chaan̈ bꞌaj tzex bꞌat chiꞌ? xin chi dꞌa ebꞌ. Yuj chiꞌ Chaan̈ Yajqꞌuei, 
icha chiꞌ sbꞌiejnaccani, xchi Jehová, xa chi dꞌa ebꞌ.

30 Al dꞌa ebꞌ etisraelal to a in Jehová Yajal in sval icha tic: A ex tic tze jubꞌat 
e bꞌa icha ajnac sjuanbꞌat sbꞌa ebꞌ e mam eyicham chiꞌ. Tze tecꞌbꞌej val e bꞌa 
eyoch ejmelal dꞌa juntzan̈ comon dios te yajbꞌentac chiꞌ. 31 Slajvi e juanel e bꞌa yuj 
bꞌaj tze n̈ustzꞌa ebꞌ eyuninal silabꞌil dꞌa juntzan̈ comon dios chiꞌ, tzex javi pax e 
cꞌanbꞌej dꞌayin tas snibꞌej e cꞌool. Val yel, a in Jehová Yajal in svacꞌ in tiꞌ to man̈ ol 
in tacꞌvoc dꞌayex. 32 A ex tic ix e na eyoch ejmelal dꞌa te teꞌ yedꞌ dꞌa qꞌuen qꞌueen, 
icha syutej sbꞌa juntzan̈xo nación. Palta malaj bꞌaqꞌuin̈ ol in cha e cꞌulej juntzan̈ 
chiꞌ. 33 Yuj chiꞌ a in Jehová Yajal in svacꞌ in tiꞌ to a in ol vacꞌ yajalil dꞌa eyibꞌan̈ 
yedꞌ in poder yedꞌ pax yoval in cꞌool. 34 Ol ex vicꞌanelta dꞌa juntzan̈ nación, ol ex 
in molbꞌan bꞌaj sacleminac eyajcanbꞌat vuuj, ol in chꞌox val in poder yedꞌ yoval in 
cꞌol dꞌayex, 35-36 ol ex in molbꞌan dꞌa jun tzꞌinan luum dꞌa scal juntzan̈ nación. A 
in Jehová in svalaꞌ to a in val ol ex in chꞌolbꞌitej, ol vacꞌanoch yaelal dꞌa eyibꞌan̈, 
icha ajnac vacꞌanoch yaelal dꞌa yibꞌan̈ ebꞌ e mam eyicham dꞌa tzꞌinan lum dꞌa yol 
yic Egipto. 37 Icha syutej vin̈ tan̈vum calnel sicꞌlan nocꞌ scalnel ayic sbꞌisan nocꞌ 
vin̈, icha chiꞌ ol ex vutej. Ol ex in siqꞌuelta mach ex ol ex och dꞌa in trato ol in bꞌo 
eyedꞌoc. 38 A ebꞌ te pit tzꞌoch ajcꞌolal dꞌayin, ol viqꞌuelta ebꞌ bꞌaj sacleminac eyaj 
ticnaic, ol in satel ebꞌ dꞌa e cal, man̈ ol ochlaj ebꞌ dꞌa smacbꞌen ebꞌ eyetisraelal. 
Icha val chiꞌ ol aj eyojtacaneli to a in ton Jehová e Diosal in.

39 Ex aj Israel, a in Jehová Yajal in sval icha tic: Yujto te pit tzeyutej e bꞌa 
dꞌayin, yuj chiꞌ ixiquec, ochan̈ec ejmelal dꞌa juntzan̈ comon dios yajbꞌentac 
chiꞌ. Palta ol cꞌoch scꞌual axo dꞌayin ol eyal e bꞌa. Man̈xo ol eyixtejel snivanil 
velcꞌochi, yujto man̈xo ol eyacꞌ juntzan̈ eyofrenda dꞌa juntzan̈ comon dios 
chiꞌ. 40 A dꞌa jun tzalan vic yaji, aton jun vitz te chaan̈ dꞌa smacbꞌen Israel, ataꞌ 
ol ex och ejmelal dꞌayin e masanil ex israel. A in Jehová Yajal in svalaꞌ to ataꞌ 
ol ex in cha yedꞌ smasanil in cꞌool. Ataꞌ ol in cꞌan dꞌayex to ol eyacꞌ eyofrenda 
dꞌayin yedꞌ pax bꞌabꞌel sat eyavbꞌen yedꞌ masanil tas victaxon yaji. 41 Ayic toxo 
ix ex viqꞌuelta dꞌa scaltac juntzan̈ nación yedꞌ bꞌajtac sacleminac eyajcanbꞌat 
chiꞌ ticnaic, dꞌa tzalajcꞌolal ol ex in cha icha incienso sumumi sjabꞌ. Ol in 
chꞌox val snivanil velcꞌoch dꞌayex dꞌa yichan̈ masanil nación.

42  Ayic ol ex vicꞌanxibꞌat dꞌa lum luum vacꞌnac in tiꞌ vacꞌan dꞌa ebꞌ e mam 
eyicham, aton lum Israel, ataꞌ ol nachajel eyuuj to a in ton Jehová e Diosal in. 
43 Ataꞌ ol e nacot juntzan̈ e bꞌeybꞌal malaj svachꞌil yedꞌ jantac chucal tze cꞌulej 
ticnaic. Ayic ol e naancot juntzan̈ e chucal chiꞌ ol ex te qꞌuixvoc. 44 Ex israel, 
ayic ol eyilani to max vacꞌ eyaelal icha val smojal yuj jantac chucal tze cꞌulej 
chiꞌ, palta to tzꞌocꞌ in cꞌol dꞌayex yuj snivanil velcꞌochi, ataꞌ ol eyojtaquejeli to 
a in ton Jehová e Diosal in, xchi Jehová, xa chi dꞌa ebꞌ etisraelal chiꞌ.

A syaelal ebꞌ cajan dꞌa stojolal sur
45 Ix yalanxi Jehová dꞌayin icha tic:
46 Ach anima, bꞌatan̈ qꞌuelan dꞌa stojolal sur, tzalanbꞌat juntzan̈ lolonel tic 

dꞌa lum nivac yax lum ay dꞌa smacbꞌen sur chiꞌ. 47 Tzalan icha tic: A Jehová 

Yajal tzꞌalan icha tic: A in ol vacꞌoch jun cꞌacꞌ yic ol tzꞌabꞌat masanil lum yax 
luum, aton te teꞌ yaax xiil yedꞌ teꞌ taquin̈. Masanil tas ay dꞌa sat lum lum chiꞌ ol 
tzꞌabꞌatoc, schabꞌat dꞌa sur masanto scꞌoch dꞌa norte. Malaj mach ol yal smacꞌan 
tup jun cꞌacꞌ chiꞌ. 48 Masanil yolyibꞌan̈qꞌuinal tic ol ojtacaneloc to a in ix vacꞌoch 
jun cꞌacꞌ chiꞌ, yujto a jun cꞌacꞌ chiꞌ, man̈ ol tuplaj, xchi Jehová dꞌayin.

49 Ix lajvi chiꞌ ix in tacꞌvi icha tic: Ay Mamin Jehová, a ebꞌ anima syal ebꞌ to 
an̈ej dꞌa qꞌuexan̈ lolonelal tzin loloni, xin chi dꞌa Jehová chiꞌ.

A yespada Jehová

21  1 Ix lajvi chiꞌ, ix yalanxi Jehová dꞌayin icha tic: 2 Ach anima, bꞌatan̈ qꞌuelan 
dꞌa stojolal Jerusalén, tzalanbꞌat juntzan̈ lolonel tic dꞌa yibꞌan̈ juntzan̈ 

stemplo ebꞌ comon dios. Alcanel in lolonel tic dꞌa chon̈abꞌ Israel. 3 Tzalani: A Jehová 
tzꞌalan icha tic: A in ol in och ajcꞌolal dꞌayex. Ol vicꞌqꞌueta vespada ol in milancham 
ebꞌ vachꞌ sbꞌeybꞌal yedꞌ ebꞌ chuc sbꞌeybꞌal. 4 Ol vicꞌqꞌueta vespada, junlajan ol aj in 
milancham masanil anima. Ol cham ebꞌ vachꞌ yedꞌ ebꞌ chuc, ol schael yich scham 
ebꞌ dꞌa sur masanto ol cꞌoch dꞌa norte. 5 Masanil yolyibꞌan̈qꞌuinal tic ol ojtacaneloc 
to a in ix vicꞌqꞌueta vespada, man̈ ol vacꞌxiem dꞌa yol yatut, xchi Jehová.

6 Ach anima, sicꞌsicꞌanan̈ val oqꞌui, yabꞌocabꞌ val syail a pixan, tzach ocꞌ dꞌa 
yichan̈ ebꞌ etchon̈abꞌ. 7 Tato scꞌanbꞌej ebꞌ dꞌayach tas yuj tzach oqꞌui, tzalan 
dꞌa ebꞌ icha tic: A yuj yabꞌixal jun tas toxo ol ujoc tzin oqꞌui. Masanil anima 
dꞌa yolyibꞌan̈qꞌuinal tic, man̈xo animaoc ol ajcan ebꞌ, toxon̈ej ol emcan n̈ojan 
ebꞌ. Man̈xalaj mach olto yal stecꞌbꞌan sbꞌa. Masanil ebꞌ ol luclonqꞌue yoc yuj 
xivelal, xa chi dꞌa ebꞌ. A in Jehová in svalaꞌ to van sjavi stiempoal, yovalil ol 
elcꞌochoc, xchi Jehová.

8  Ix yalanxi Jehová dꞌayin icha tic: 9 Ach anima, lolonan̈ dꞌa in bꞌi, tzalani 
to a in Jehová in sval icha tic:

Ilecnabꞌ val qꞌuen espada van sjavi. A qꞌuen espada te jayxo yaj ye 
qꞌueen. Toxon̈ej copopi yilji qꞌueen.

 10 Jayxo yaj qꞌueen yic xicjicham anima. N̈icbꞌilel qꞌueen yic tzꞌel copnaj 
scꞌacꞌal qꞌueen. Man̈xalaj tzalajcꞌolal yujto a vin̈ e reyal max xivlaj 
vin̈ dꞌa yaelal yedꞌ dꞌa scachnabꞌil.

 11 Copopi ix aj qꞌuen espada chiꞌ sn̈icjieli yic scꞌanchaji. Toxo ix acꞌjioch 
ye qꞌueen yic tzꞌacꞌjioch qꞌuen dꞌa yol scꞌabꞌ jun mach ol xicancham 
anima yedꞌ qꞌueen, xa chi.

 12 Ach anima, elocabꞌ av, yujto ol xicjoccham ebꞌ aj Israel yedꞌ masanil 
ebꞌ yajal dꞌa scal ebꞌ. A ebꞌ yajal chiꞌ, junn̈ej ol aj scham ebꞌ yedꞌ ebꞌ 
comon anima. Yuj chiꞌ tan̈ubꞌtan̈ej sn̈iꞌ a cꞌol yuj cuselal.

 13 Val yel ol ujoc jun yaelal chiꞌ. ¿Tas ol ex ajcan a ex tic ayic man̈xalaj ol 
aj yelcꞌoch vin̈ e reyal dꞌa qꞌuen espada chiꞌ? A in Jehová in svalaꞌ to 
man̈xalaj ol aj yelcꞌoch vin̈ e reyal chiꞌ.

 14 Ach anima, tzꞌit a cꞌabꞌ tzalan dꞌa ebꞌ etchon̈abꞌ chiꞌ icha tic: 
Dꞌabꞌjocabꞌn̈ejoch qꞌuen espada dꞌa anima. Xicjocabꞌcham anima 
dꞌa qꞌuen. Masanil anima scham yuj xivelal, yujto yaln̈ej bꞌaj smilji 
anima yuj qꞌueen.

 15 Yuj qꞌuen espada chiꞌ ste sat scꞌol ebꞌ anima yuj xivelal. A dꞌa masanil 
chon̈abꞌ ayxoecꞌ qꞌuen vuuj yic xicjicham anima. Toxon̈ej copopi yilji 
qꞌueen, te jay yajqꞌue ye qꞌueen yic xicjicham anima.

* 21.21 A juntzan̈ tas sbꞌinaj dꞌa tic, aton tas tzꞌaj snaanel ebꞌ tas yovalil scꞌulej ebꞌ. 

 16 Xiqueccham anima dꞌa qꞌuen espada dꞌa e vachꞌ yedꞌ dꞌa e qꞌuexan̈. 
Yaln̈ej bꞌaj chamocabꞌ anima yuj sjayil ye qꞌueen.

 17 A in Jehová in svalaꞌ to ol in tzꞌit pax in cꞌabꞌ, masanto ol sicbꞌoc yoval 
in cꞌol dꞌa in chon̈abꞌ tic, xchi Jehová dꞌayin.

18 Ix yalanxi Jehová dꞌayin icha tic: 19 Ach anima, bꞌo yechel chabꞌoc bꞌe bꞌaj ol 
bꞌat vin̈ sreyal Babilonia yedꞌ qꞌuen espada. A chabꞌ bꞌe chiꞌ junn̈ej chon̈abꞌ bꞌaj ol 
eloc, axo bꞌaj spoj sbꞌa, ol a bꞌooch chabꞌoc yechel ol chꞌoxanoc tas chon̈abꞌil bꞌaj ol 
cꞌoch junjun. 20 Tzacꞌoch yechel junoc bꞌe bꞌaj ol bꞌat vin̈ rey chiꞌ yedꞌ qꞌuen espada 
dꞌa chon̈abꞌ Rabá, dꞌa yol yic Amón. Tza bꞌoan yechel junocxo bꞌe chiꞌ scꞌoch dꞌa 
Jerusalén, aton jun chon̈abꞌ vachꞌ yajoch smuroal dꞌa yol yic Judá. 21 A vin̈ sreyal 
Babilonia chiꞌ, ol och vaan vin̈ bꞌaj spoj sbꞌa chabꞌ bꞌe chiꞌ, ol scꞌanbꞌan vin̈ mach 
junoc bꞌe chiꞌ syicꞌaꞌ. Ol scalej sjul-labꞌ vin̈, ol scꞌanbꞌej pax vin̈ dꞌa sdiosal, ol sayan 
yil seyubꞌ junoc nocꞌ nocꞌ vin̈. * 22 A dꞌa svachꞌ cꞌabꞌ vin̈, ataꞌ ol elul sjul-labꞌ schꞌoxan 
dꞌa stojolal Jerusalén, syalelcꞌochi to tzꞌoch oval dꞌa Jerusalén chiꞌ. Ol miljoccham 
anima taꞌ. Ol el av yic oval. Ol bꞌochaj macꞌlabꞌ poj puerta. Ol bꞌochajqꞌue tecꞌnubꞌ 
dꞌa spatictac chon̈abꞌ chiꞌ, ol oymaj ebꞌ soldado dꞌa spatictac smasanil. 23 Palta axo 
ebꞌ anima dꞌa Jerusalén chiꞌ, ol sna ebꞌ to a jun lolonel tzꞌalchaj tic to man̈ ol ujoc 
yuj juntzan̈ trato toxo ix yacꞌ ebꞌ. Palta a vin̈aj Nabucodonosor chiꞌ ol acꞌan snacot 
jantac schucal ebꞌ, yuj chiꞌ ol icꞌjoccot ebꞌ dꞌa Babilonia tic yuj vin̈.

24 Yuj chiꞌ a in Jehová Yajal in svalaꞌ: A val e chucal yedꞌ e pital, te chequel yaji. 
Masanil e mul yedꞌ jantac chucal tze cꞌulej, te jacan yaji, yuj chiꞌ ol ex yamchajoc. 
25 A ach val tic ach sreyal Israel, te chuc ach, yajbꞌil ach eli, lacꞌanxo sjavi 
stiempoal a chaan slajvubꞌ yaelal. 26 A in Jehová Yajal in svalaꞌ: Ol icꞌchajel scꞌox 
vin̈ sat sacerdote, ol icꞌchajpaxel scorona vin̈ rey. Masanil ol qꞌuexchajoc. A ebꞌ 
emnaquil, ol icꞌjocchaan̈ ebꞌ, axo ebꞌ nivac yelcꞌochi, emnaquil ol ajcan ebꞌ. 27 Ol 
satel smasanil. A in ol in satel yopisio ebꞌ sreyal Israel. Man̈xo ol yicꞌ yip ichataxon 
yaji, masanto ol javoc jun mach ay yalan yic dꞌay, a dꞌa jun chiꞌ ol vacꞌ opisio chiꞌ.

Yaelal dꞌa yibꞌan̈ ebꞌ amonita
28  Ach anima, al dꞌa in bꞌi icha tic: Icha tic yalan Jehová Yajal dꞌa ebꞌ 

amonita, aton ebꞌ sbꞌuchvaj dꞌa in chon̈abꞌ: Ilec val qꞌuen espada van sjavi, 
vachꞌxo yaj qꞌueen yic smiljicham anima, toxon̈ej copopi yilji qꞌueen, toxon̈ej 
tzꞌel copnaj scꞌacꞌal qꞌueen icha lebꞌlon yic satel anima. 29 A tas syil ebꞌ 
naumel lolonel yedꞌ juntzan̈ lolonel tzꞌalchaj dꞌa e patic, man̈ yeloc. Ol och 
qꞌuen espada dꞌa sjaj ebꞌ chuc. Toxo ix javi scꞌual yacꞌji slajvubꞌ syaelal ebꞌ.

30 ¿Am e naani to ol vacꞌxiem qꞌuen espada chiꞌ dꞌa yol yatut? Maay, palta 
to ol ex in chꞌolbꞌitej bꞌaj aljinac ex, aton bꞌaj cajan ex. 31 Icha val junoc cꞌacꞌ 
tzꞌeli, icha val chiꞌ ol aj vacꞌanbꞌat yoval in cꞌol dꞌa eyibꞌan̈. Ol ex vacꞌoch dꞌa 
yol scꞌabꞌ ebꞌ anima chuc spensar, aton ebꞌ te jelan smilvaji. 32  Ol ex sateloc, ol 
ex tzꞌabꞌatoc, ol tobꞌcanbꞌat e chiqꞌuil dꞌa masanil yol e chon̈abꞌ. A in Jehová 
in svalaꞌ to man̈xa mach ol ex naancotoc, xchi Jehová.

A schucalil chon̈abꞌ Jerusalén

22  1 Ix yalanxi Jehová dꞌayin icha tic: 2  Ach anima, al jantac yaelal 
ol och dꞌa yibꞌan̈ jun chon̈abꞌ smilancham anima. A yuj jantac tas 

yajbꞌentac ix scꞌulej, 3  al dꞌay icha tic: A Jehová Yajal tzꞌalan icha tic: Ex aj 
Jerusalén, ex tze milcham ebꞌ cajan dꞌa e cal, tze bꞌoanqꞌue juntzan̈ yechel 
sjuanbꞌat e pensar, yuj chiꞌ a ex tzeyicꞌcot yaelal dꞌa eyibꞌan̈. 4  Yuj jantac 
anima ix e milchamoc, ol javoc dꞌa eyibꞌan̈ ticnaic. Yuj juntzan̈ yechel ix e 
bꞌoqꞌuei ix ixtaxel e pensar, yuj chiꞌ toxo ix javi slajvubꞌ cꞌual dꞌa eyibꞌan̈. 
Yuj chiꞌ a in svacꞌ scꞌulej masanil nación tzex bꞌajani, tzex sbꞌuchanpaxi. 
5 Tzꞌel val eyav eyacꞌan chucal dꞌa ebꞌ eyetanimail, yuj chiꞌ masanil nación ol 
bꞌuchvaj dꞌayex, ebꞌ ay dꞌa e lacꞌanil yedꞌ ebꞌ ay dꞌa najat. 6 A jantac ebꞌ yajal 
cajan dꞌa e cal chiꞌ, smilcham anima ebꞌ, yujto ay yopisio ebꞌ. 7 Man̈xa yelcꞌoch 
e mam e nun dꞌa e sat. Tzeyixtej ebꞌ chꞌoc chon̈abꞌil. Tze tocꞌanecꞌ tastac 
ay dꞌa ebꞌ man̈xa smam yedꞌ pax dꞌa ebꞌ ix ix chamnacxo vin̈ yetbꞌeyum. 
8  Man̈xa yelcꞌoch in cajnubꞌ dꞌa e sat yedꞌ scꞌual icꞌoj ip vic yaji. 9 A dꞌa e cal ay 
mach snaanqꞌue lolonel dꞌa spatic yetanimail yic smiljichamoc. Tzex bꞌatpax 
dꞌa qꞌuin̈ tzꞌoch dꞌa jolomtac vitz yic tzex och ejmelal dꞌa comon dios. Te 
qꞌuixvelal tas tze cꞌulej taꞌ. 10 Ayex tzex mulan yedꞌ ix yetbꞌeyum e mam, ayex 
tzex mulan yedꞌ ebꞌ ix ix ayic ayoch ebꞌ ix dꞌa sbꞌislabꞌ uj. 11 Ayex tzex mulan 
yedꞌ ix yetbꞌeyum ebꞌ eyetanimail, ayex pax tzex mulan yedꞌ ebꞌ ix eyalibꞌ, 
ayex pax tzex mulan yedꞌ ebꞌ ix eyanabꞌ yisil e mam. 12  A in Jehová in svalaꞌ, 
ay ebꞌ eyajalil schaan tumin yic syacꞌanoch chamel ebꞌ dꞌa yibꞌan̈ ebꞌ malaj 
smul. Tzeyixtej ebꞌ eyetanimail, yujto a qꞌuen e tumin tzeyacꞌ smajnej ebꞌ, 
nivan yuneꞌ qꞌuen tze cꞌaneli. Comonn̈ej tzeyacꞌoch dꞌa yibꞌan̈ ebꞌ eyetanimail 
yic tzex och bꞌeyumal, a inxo tic tzin bꞌatcan satcꞌolal eyuuj.

13  Te aycot voval yuj bꞌaj tzeyixtej ebꞌ anima chiꞌ, yuj pax bꞌaj tze milcham 
ebꞌ. 14 ¿Tzam e nalaj to ol yal e tecꞌbꞌan e bꞌa dꞌa vichan̈ ayic ol vacꞌan eyaelal? 
A tas toxo ix val a in Jehová in tic, yovalil ol vaqꞌuelcꞌochi. 15  Ol ex in 
saclemejbꞌat dꞌa scaltac nación yedꞌ dꞌa scaltac masanil chon̈abꞌ, icha val chiꞌ 
ol aj vicꞌanel e chucal chiꞌ. 16 Qꞌuixvelal ol eyutejcan e bꞌa dꞌa yichan̈ masanil 
nación. Icha chiꞌ ol aj snachajel eyuuj to a in Jehová e Diosal in, xchi Jehová, 
xa chi, xchi dꞌayin.

17 Ix yalanxi Jehová dꞌayin icha tic: 18  Ach anima, a ebꞌ etisraelal man̈xalaj 
tzꞌoch ebꞌ vuuj. Lajan val ebꞌ icha smical qꞌuen plata tzꞌeli ayic sn̈usji qꞌueen 
dꞌa horno, syalelcꞌochi aton qꞌuen cobre, qꞌuen estaño, qꞌuen hierro yedꞌ qꞌuen 
plomo. 19 Yuj chiꞌ a in Jehová Yajal in sval icha tic: A ex tic, lajan ex icha 
smical qꞌuen plata chiꞌ, malaj yopisio, yuj chiꞌ ol ex in molbꞌej dꞌa yol chon̈abꞌ 
Jerusalén chiꞌ. 20-22  Icha tzꞌaj qꞌuen plata, qꞌuen cobre, qꞌuen hierro, qꞌuen 
plomo yedꞌ qꞌuen estaño, junxon̈ej tzꞌaj yacꞌchajbꞌat qꞌuen dꞌa yol junoc horno, 
tzꞌulaxbꞌat qꞌuen dꞌa scal cꞌacꞌ chiꞌ, icha val chiꞌ ol ex vutej yedꞌ yoval in cꞌool. 
Ol ex in molbꞌej, ol vacꞌanoch yaelal dꞌa eyibꞌan̈ dꞌa yol chon̈abꞌ chiꞌ. Icha 
val chiꞌ ol aj snachajel eyuuj to a in ton Jehová in ix vacꞌcot yoval in cꞌol dꞌa 
eyibꞌan̈, xchi Jehová.

23  Ix yalanxi Jehová dꞌayin icha tic: 24  Ach anima, al dꞌa ebꞌ etisraelal 
icha tic: A e chon̈abꞌ, man̈ vachꞌoc yaj dꞌa vichan̈, yuj val yoval in cꞌool 
malaj jabꞌoc n̈abꞌ syacꞌaꞌ. 25  A ebꞌ syaloch sbꞌa in checabꞌoc ayecꞌ dꞌa e cal, 
junlajan tzꞌaj smilvicham anima ebꞌ. Lajan val ebꞌ icha nocꞌ choj tzꞌel yav, 
scotac tzilchitanbꞌat schibꞌej. Syelcꞌanbꞌat sbꞌeyumal yedꞌ tastac vachꞌ ay dꞌa 
ebꞌ anima chiꞌ ebꞌ. Tzijtum ebꞌ ix ix scham yetbꞌeyum dꞌa e cal yuj ebꞌ. 26  A 
ebꞌ sacerdote, a in cꞌaybꞌubꞌal yedꞌ juntzan̈ tas vic yaji ix yixtejbꞌat ebꞌ. A 

tas vachꞌ yedꞌ tas man̈ vachꞌoc dꞌa yichan̈ ley, malaj sqꞌuexan̈il dꞌa sat ebꞌ. 
Max cꞌaybꞌaj ebꞌ anima yuj ebꞌ yic syojtaquejel ebꞌ tas vachꞌ yedꞌ tas man̈ 
vachꞌoc. An̈ejtonaꞌ max scꞌanabꞌajej in cꞌual icꞌoj ip ebꞌ. Yuj chiꞌ chequel to 
malaj velcꞌoch dꞌa sat ebꞌ. 27 A ebꞌ yajal yaj dꞌa e chon̈abꞌ chiꞌ, smilcham anima 
ebꞌ, yujto snibꞌej val ebꞌ tzꞌoch bꞌeyumal, lajan val ebꞌ icha nocꞌ oques scotac 
tzilchitejbꞌat schibꞌej. 28  A ebꞌ syaloch sbꞌa in checabꞌoc, a tas man̈ vachꞌoc 
scꞌubꞌejel ebꞌ, icha tzꞌaj yoch qꞌuen taan̈ dꞌa junoc cꞌa pat. Syalan ebꞌ to ay tas 
svacꞌ yil ebꞌ, syalanel esal lolonel ebꞌ. Syal ebꞌ to a in svacꞌ juntzan̈ lolonel 
chiꞌ yal ebꞌ, palta val yel malaj tas tzin chec yalel ebꞌ. 29 A ebꞌ anima sqꞌue 
val chaan̈ ebꞌ yixtan yetanimail yedꞌ elcꞌal. A val ebꞌ mebꞌaꞌ malaj tas ay dꞌay, 
a ebꞌ syixtej ebꞌ. Yelxo val man̈ tojoloc tas scꞌulej ebꞌ dꞌa ebꞌ chꞌoc chon̈abꞌil 
cajan dꞌa scal ebꞌ. 30 A in tic, ix in sayecꞌ dꞌa scal e chon̈abꞌ chiꞌ, talaj ay junoc 
mach vachꞌtacto val spensar, stevi dꞌayin yuj schon̈abꞌ yic vachꞌ max in sateli, 
palta malaj junoc mach ix ilchaj vuuj. 31 Yuj chiꞌ a in Jehová in svacꞌbꞌat 
yaelal dꞌa yibꞌan̈ ebꞌ, ol in satel ebꞌ yedꞌ in cꞌacꞌalcꞌolal. Icha chiꞌ ol aj sjavi dꞌa 
yibꞌan̈ ebꞌ yuj chucal scꞌulej, xchi Jehová, xa chi dꞌa ebꞌ, xchi dꞌayin.

A yabꞌixal Samaria yedꞌ Jerusalén

23  1 Ix yalanxi Jehová dꞌayin icha tic: 2  Ach anima, ay jun abꞌix ol val 
abꞌi: A dꞌa junel, ay chavan̈ ebꞌ ix ix snulej sbꞌa, junn̈ej snun ebꞌ ix. 

3  Yictax cobꞌes unin ebꞌ ix, ix yacꞌanoch sbꞌa ebꞌ ix ajmulal dꞌa Egipto. Ataꞌ 
ix bꞌanji yim ebꞌ ix, yuj chiꞌ man̈xo cobꞌestacoc ix ajcan ebꞌ ix. 4 A ix bꞌabꞌel, 
Ahola sbꞌi ix, aton Samaria schꞌoxcot ix. Axo ix schabꞌil chiꞌ, Aholiba sbꞌi ix, 
aton Jerusalén schꞌoxcot ix. A in ix vacꞌoch ebꞌ ix vetbꞌeyumoc, ix aj vuninal 
yedꞌ visil yedꞌ ebꞌ ix. * 5 Te chuc ix yutej sbꞌa ix Ahola chiꞌ, ix mulan ix dꞌa yol 
in cꞌabꞌ yedꞌ ebꞌ aj Asiria bꞌaj te ay sgana ix, aton ebꞌ soldado 6 ayoch cꞌapac 
yaax pichul yuuj. Masanil ebꞌ yajal, ebꞌ capitán, ebꞌ quelemtac te vachꞌ yilji, 
masanil ebꞌ ayqꞌue dꞌa yibꞌan̈ chej ix mulan yedꞌ ix. 7 A yedꞌ ebꞌ te vachꞌ yilji 
dꞌa scal ebꞌ aj Asiria chiꞌ ix mulan ix Ahola chiꞌ. Ix yacꞌanpaxbꞌat spensar ix 
dꞌa sdiosal ebꞌ, ix och ix ejmelal dꞌa juntzan̈ chiꞌ. 8  Atax yic ayecꞌ ix dꞌa Egipto 
chiꞌ ix ochcan ix ajmulal, maxtzac yactejlaj ix. Yixtax scobꞌesal ix tzijtum 
mach ix mulan yedꞌ ix, ix laj bꞌanji yim ix yuj ebꞌ. Man̈xo cobꞌesoclaj ix ajcan 
ix, palta to ix ochcan ix ajmul ixal. 9 Yuj chiꞌ ix vacꞌoch ix dꞌa yol scꞌabꞌ ebꞌ 
bꞌaj ay sgana chiꞌ, aton ebꞌ aj Asiria, ebꞌ ix snibꞌejbꞌat ix. 10 Axo ix aji, ix el 
bꞌeran ix yuj ebꞌ, ix icꞌjiecꞌ ebꞌ yuneꞌ ix yuj ebꞌ, ix xicjicham ix yuj ebꞌ. Icha 
chiꞌ ix aj yacꞌanoch yaelal ebꞌ dꞌa yibꞌan̈ ix. A tas ix utaj ix chiꞌ, te nivan ix aj 
sbꞌinaj dꞌa scal ebꞌ ix ix.

11 Axo pax ix Aholiba, snulej ix chiꞌ, ix yil val juntzan̈ chiꞌ ix, palta ix ecꞌ ix 
dꞌa yibꞌan̈ yacꞌanoch sbꞌa ajmulal dꞌa yichan̈ ix Ahola chiꞌ. 12  Ix yacꞌanpaxoch 
sbꞌa ix dꞌa yol scꞌabꞌ ebꞌ aj Asiria chiꞌ, aton dꞌa masanil ebꞌ yajal, ebꞌ soldado te 
vachꞌ yilji spichul ayochi, ebꞌ quelemtac te vachꞌ yilji ayqꞌue dꞌa yibꞌan̈ chej. 
13 Ix vilani to ix yixtejpaxbꞌat sbꞌa ix yedꞌ ebꞌ chiꞌ, lajan ix yutej sbꞌa ix icha val 
ix yutej sbꞌa ix snulej chiꞌ. 14 Palta yelxo val ix ecꞌ ix dꞌa yibꞌan̈ scꞌulan ajmulal 
chiꞌ. Ix yilan juntzan̈ yechel ix tzꞌibꞌabꞌiloch dꞌa sattac pat, aton yechel ebꞌ 
caldeo chacchac yilji spichul, 15  ayoch stzecꞌul snan̈al ebꞌ, aypaxoch cꞌapac 

stzecꞌul sjolom ebꞌ tzijtum yelav, icha val to yajalil soldado ebꞌ, aj Caldea ebꞌ. 
16 Ayic ix yilanoch juntzan̈ yechel ebꞌ aj Babilonia chiꞌ ix, ix ste nibꞌejoch ix, 
yuj chiꞌ ix yacꞌbꞌat schecabꞌ ix dꞌa Babilonia chiꞌ. 17 Ix lajvi chiꞌ, ix javi ebꞌ aj 
Babilonia chiꞌ, ix ul mulan ebꞌ yedꞌ ix. Tzijtum tas ix yutej sbꞌa ebꞌ yedꞌ ix, 
masanto ix yajjiqꞌue ebꞌ yuj ix. 18  Icha chiꞌ ix aj yacꞌanoch sbꞌa ix ajmulal dꞌa 
yichan̈ chon̈abꞌ. Ix schꞌoxanel bꞌeran snivanil ix, masanto ix in yajel ix, icha 
ix in cꞌulej yedꞌ ix snulej ix. 19 Palta yelcꞌolal ix och ix ajmulal chiꞌ. Ix snaancot 
scobꞌesal ix dꞌa pecaꞌ, ayic smulannac ix dꞌa Egipto, 20 yictax yacꞌannacoch sbꞌa 
ix dꞌa yol scꞌabꞌ ebꞌ ste nibꞌej val sbꞌa ix yedꞌoc, aton juntzan̈ vinac lajan syutej 
sbꞌa icha nocꞌ bꞌuru ma nocꞌ chej dꞌa junoc nocꞌ nun chej.

21 A ach val tic ach Aholiba, tza nacot ajmulal a cꞌulejnac ayic cobꞌes achto, 
ayic sbꞌanannac im ebꞌ aj Egipto, tza nibꞌej tza cꞌulejxi icha chiꞌ. 22  Yuj chiꞌ a 
in Dios Yajal in sval icha tic: A juntzan̈ ebꞌ ix a nibꞌej chiꞌ, aton ebꞌ yajbꞌilxo 
uuj ticnaic, a in ol vacꞌoch ebꞌ ajcꞌolal dꞌayach, yalxon̈ej bꞌaj ol cot ebꞌ, 23 aton 
ebꞌ aj Babilonia yedꞌ ebꞌ aj Caldea, ebꞌ aj Pecod, ebꞌ aj Soa yedꞌ ebꞌ aj Coa 
yedꞌ masanil ebꞌ aj Asiria. Masanil juntzan̈ quelemtac te vachꞌ yilji, ebꞌ yajal 
yedꞌ ebꞌ nivac yopisio yedꞌ ebꞌ soldado ayqꞌue dꞌa yibꞌan̈ chej. 24  Ol cot ebꞌ 
chiꞌ dꞌayach yedꞌ jantac carruaje yedꞌ ebꞌ soldado. Toxon̈ej ol oymaj ebꞌ dꞌa a 
patic, yedꞌnac syamcꞌabꞌ ebꞌ yic oval yedꞌ sqꞌuen xumpil, yedꞌnac pax smaclabꞌ 
jul-labꞌ ebꞌ. A in ol vacꞌ yopisio ebꞌ yic syacꞌan a yaelal, icha yalan sley ebꞌ. 
25 Yedꞌ val in cꞌacꞌalcꞌolal ol vacꞌbꞌat yoval in cꞌol dꞌa ibꞌan̈. A ebꞌ chiꞌ ol ach 
ixtan sicꞌlabꞌil. Ol spolel a n̈iꞌ ebꞌ yedꞌ a chiquin. A ebꞌ ol canoc, ol xicjoccham 
ebꞌ dꞌa qꞌuen espada. Ol icꞌjoquecꞌ ebꞌ uneꞌ, ebꞌ vinac unin yedꞌ ebꞌ ix. Axo 
dꞌa slajvubꞌal, ol n̈uschajtzꞌa ebꞌ olto canoc. 26 Ol yiqꞌuel a pichul ebꞌ yedꞌ pax 
masanil qꞌuen qꞌueen ayoch elvanubꞌoc. 27 Icha val chiꞌ ol aj slajvicancꞌoch 
ajmulal a cꞌulejnac dꞌa Egipto chiꞌ, man̈xa bꞌaqꞌuin̈ ol a nibꞌejxibꞌat juntzan̈ 
chiꞌ. Man̈xo pax ol a nacot Egipto chiꞌ.

28  Aton val juntzan̈ tic sval a in Jehová Yajal in tic: A in ol ach vacꞌoch 
dꞌa yol scꞌabꞌ juntzan̈ nación tza chaqueli, aton juntzan̈ yajbꞌil uuj. 29 Ol yacꞌ 
val chucal ebꞌ dꞌayach. A ebꞌ chiꞌ ol icancan tas ix icꞌ dꞌa a munlajel, toxon̈ej 
ol ach elcan bꞌeran yuj ebꞌ. Ol checlaj juntzan̈ schucal a nivanil bꞌaj ix a 
cꞌulej ajmulal chiꞌ. 30 Icha chiꞌ ol aj sjavi dꞌa ibꞌan̈, yujto ix ach tzalaj a cꞌulan 
ajmulal yedꞌ juntzan̈ nación chiꞌ, a na ix ach och pax ejmelal dꞌa juntzan̈ 
sdiosal ebꞌ. 31 Yujto icha sbꞌeybꞌal ix a nulej chiꞌ ix a bꞌeybꞌalej, yuj chiꞌ a 
yaelal ix vacꞌoch dꞌa yibꞌan̈ ix, a ol vacꞌpaxoch dꞌa ibꞌan̈ a ach tic, icha val to 
lajan tas ayem dꞌa yol junoc nivan vaso svacꞌ eyuqꞌuej.
 32 A in Jehová Yajal in svalaꞌ: A tas ix yucꞌ ix a nulej chiꞌ, aꞌ ol ucꞌpaxi. 

A jun vaso te nivan yool, a ol ucꞌlabꞌej. Masanil nación ol ach 
bꞌuchanoc, ol ach stzetzan pax yuj jun nivan vaso tzucꞌlabꞌej chiꞌ.

 33 Ol oybꞌoc a sat yuj tas ay dꞌa yol vaso chiꞌ, ol ach cuspaxqꞌue yuuj. Ol 
ach xiv val qꞌuei yujto chuc tas ol yicꞌcot dꞌa ibꞌan̈. Aton jun vaso chiꞌ 
ix yucꞌlabꞌej ix a nulej ix Samaria.

 34 A in Jehová Yajal in svalaꞌ: Ol ucꞌlabꞌej jun vaso chiꞌ, man̈xa tas ol can 
dꞌa yool. Ol lajvoc chiꞌ ol a macꞌanpojoc, axo yedꞌ spojelal chiꞌ ol a 
jotzꞌ lajvoc im.

35 Yujto ix in bꞌatcan satcꞌolal uuj, ix ach el mican dꞌayin, yuj chiꞌ yovalil ol 
abꞌ val syail yuj ajmulal chiꞌ, xchi Jehová.

36 Ix yalanxi Jehová dꞌayin icha tic: Ach anima, alel jantac yaelal ol javoc 
dꞌa yibꞌan̈ ix Ahola yedꞌ dꞌa yibꞌan̈ ix Aholiba chiꞌ. Vachꞌ tzutej alanoch dꞌa 
sat ebꞌ ix jantac tas yajbꞌentac ix scꞌulej ebꞌ ix. 37 A ebꞌ ix chiꞌ, ix mulan ebꞌ ix 
dꞌa yol in cꞌabꞌ, chicꞌtac scꞌabꞌ ebꞌ ix yuj bꞌaj smilcham yuneꞌ. Ix in yactejcan 
ebꞌ ix, axo dꞌa comon dios ix och ebꞌ ix ejmelal. Ix sn̈usantzꞌa yuneꞌ ebꞌ ix 
silabꞌil dꞌa juntzan̈ comon dios chiꞌ, aton juntzan̈ vuninal ix vil sat yedꞌ ebꞌ ix. 
38  An̈ejtonaꞌ ix scꞌulej pax juntzan̈ tic ebꞌ ix: A in templo yedꞌ scꞌual icꞌoj ip vic 
yaji, junn̈ej cꞌual ix aj yixtanbꞌat ebꞌ ix. 39 Aton dꞌa jun cꞌual ayic ix sn̈usantzꞌa 
vuninal ebꞌ ix silabꞌil yic syicꞌanchaan̈ sdiosal ebꞌ ix chiꞌ. Ix javi pax ebꞌ ix ul 
yixtejbꞌat in templo, aton val juntzan̈ chiꞌ ix sbꞌeybꞌalej ebꞌ ix dꞌa yol in pat.

40 Ix yacꞌbꞌat schecabꞌ ebꞌ ix yic tzꞌavtaj ebꞌ vin̈ vinac cajan dꞌa najat. Axo 
ix Aholiba ix sbꞌic sbꞌa ix, ix yacꞌan ucꞌ sat ix, ix yacꞌanpaxoch qꞌuen qꞌueen 
ix dꞌay yelvanubꞌoc, yic schaji sjavi ebꞌ vin̈ chiꞌ yuj ix. 41 Ix em cꞌojan ix dꞌa 
jun chꞌat man̈xo jantac svachꞌil yilji, vachꞌxo pax yajem vael dꞌa sat mexa. Ix 
yacꞌanpaxem incienso ix yedꞌ aceite to vic yaj dꞌa sat mexa chiꞌ. 42  Toxon̈ej 
sn̈iln̈ilan juntzan̈ comon anima yic syacꞌanoch qꞌuin̈ ebꞌ yedꞌ ix, aton juntzan̈ 
ucꞌum an̈ scot dꞌa tzꞌinan luum, ix yacꞌanoch yelvanubꞌ ebꞌ dꞌa ix, ix yacꞌoch 
qꞌuen brazalete ebꞌ dꞌa scꞌabꞌ ix, ix yacꞌanpaxqꞌue corona ebꞌ man̈xo jantac 
svachꞌil dꞌa sjolom ix. 43  Ix lajvi chiꞌ ix in naan dꞌa yibꞌan̈ ebꞌ ix man̈xalaj 
svachꞌil yuj yajmulal chiꞌ: Scꞌulejocabꞌ ajmulal chiꞌ ebꞌ vin̈ vinac yedꞌ ebꞌ 
ix yujto ichan̈ej chiꞌ scꞌulej ebꞌ ix. 44  Ix javi ebꞌ vin̈, ix vay ebꞌ vin̈ yedꞌ ebꞌ 
ix chucal ix chiꞌ, aton ix Ahola yedꞌ ix Aholiba, icha val tzꞌaj svay ebꞌ vin̈ 
vinac yedꞌ ebꞌ ix ajmul ix. 45 Palta a ebꞌ vin̈ vinac vachꞌ sbꞌeybꞌal, a ebꞌ vin̈ ol 
acꞌanoch yaelal dꞌa yibꞌan̈ ebꞌ ix, icha val smojalil yajmulal ebꞌ ix, yuj pax bꞌaj 
smilcham anima ebꞌ ix.

46  Yuj chiꞌ a in Jehová Yajal in svalaꞌ: Smolocabꞌ sbꞌa masanil nación dꞌa 
spatic ebꞌ ix chiꞌ yic tzꞌacꞌjioch ebꞌ ix dꞌa nivan xivcꞌolal, yic tzꞌelcꞌajpaxbꞌat 
tastac ay dꞌa ebꞌ ix. 47 Masanil nación chiꞌ ol julqꞌuenancham ebꞌ ix, ol 
xicjocpaxcham ebꞌ ix dꞌa qꞌuen espada. Ol macꞌjoccham svinac unin ebꞌ ix yedꞌ 
yix unin ebꞌ ix, ol n̈usjocpaxtzꞌa spat ebꞌ ix. 48  Icha chiꞌ ol aj vacꞌan satel jun 
bꞌeybꞌal chiꞌ dꞌa smacbꞌen Israel. Icha chiꞌ ol aj snachajel yuj masanil ebꞌ ix ix to 
max yal-laj sbꞌeybꞌalan ajmulal ebꞌ ix. 49 A chavan̈ ebꞌ ix chiꞌ, ol vacꞌ syaelal ebꞌ 
ix yuj yajmulal, yuj pax smul ebꞌ ix bꞌaj tzꞌoch ejmelal dꞌa comon dios. Icha chiꞌ 
ol aj snachajel yuj ebꞌ ix to a in ton Dios Yajal in, xchi Jehová, xa chi dꞌa ebꞌ.

Jun qꞌuen chen ayqꞌue dꞌa yibꞌan̈ cꞌacꞌ

24  1 A dꞌa slajun̈il cꞌual yic slajun̈il uj, ayic sbꞌalun̈ilxo abꞌil quicꞌjicot 
dꞌa Babilonia tic, ataꞌ ix lolon Jehová dꞌayin, ix yalan icha tic: 2  Ach 

anima, tzꞌibꞌejcani tas cꞌual yedꞌ jantac yoch uj ticnaic, yujto a dꞌa jun cꞌual 
tic ix och vin̈ sreyal Babilonia yacꞌ oval dꞌa Jerusalén. 3  Alcanel jun abꞌix tic 
dꞌa chꞌoxnabꞌilal dꞌa jun chon̈abꞌ te pit chiꞌ. Tzalan icha tic: A Jehová Yajal 
tzꞌalan icha tic:

Acꞌjocabꞌqꞌue junoc qꞌuen chen dꞌa yibꞌan̈ cꞌacꞌ, acꞌjocabꞌpaxem a aꞌ dꞌa 
yool.

 4 Acꞌjocabꞌem nocꞌ chibꞌej dꞌa yool, aton nocꞌ nibꞌabꞌil, cꞌolquixtac tzꞌaj 
nocꞌ. Aocabꞌ nocꞌ xubꞌ yedꞌ nocꞌ sbꞌacꞌchil yich spatic tzꞌemi yedꞌ pax 
nocꞌ sbꞌaquil te vachꞌ.

* 24.6 A dꞌa tic a Jerusalén, aton schꞌoxcot jun chen, axo nocꞌ chibꞌej, aton ebꞌ anima cajan dꞌay 
schꞌoxcoti. Ayic ix cꞌoch yaelal dꞌa yibꞌan̈ ebꞌ, junlajan ix aj scham masanil anima. 

 5 Icꞌjocabꞌbꞌat junoc nocꞌ calnel te vachꞌ, nivanocabꞌ cꞌatzitz tzꞌacꞌchajoch 
dꞌa yalan̈ jun chen chiꞌ yic vachꞌ xej sicꞌlabꞌil, masanto stajibꞌat nocꞌ 
bꞌac chiꞌ.

 6 Yujto a in Jehová Yajal in sval icha tic: Obꞌiltac jun chon̈abꞌ milumcham 
anima. Lajan icha junoc chen cꞌustacxo. A scꞌustaquil chiꞌ maxtzac 
el-laj. Dꞌa junjunal tzꞌaj icꞌanqꞌueta nocꞌ chibꞌej chiꞌ, man̈ a sicꞌlejlaj 
nocꞌ. *

 7 Bꞌudꞌjinacxoel jun chon̈abꞌ chiꞌ yuj schiqꞌuil ebꞌ anima smiljicham dꞌay. 
Man̈oc dꞌa sat lum tzꞌem chicꞌ chiꞌ yic smucchaj yuj lum pococ, palta 
to dꞌa yibꞌan̈ qꞌuen qꞌueen malaj tas ay dꞌa yibꞌan̈, ataꞌ stobꞌemi.

 8 Ol cann̈ej schiqꞌuil ebꞌ anima chiꞌ dꞌa yibꞌan̈ qꞌuen qꞌueen chiꞌ vuuj yic 
chequeln̈ej yaji, yuj chiꞌ ol cot yoval in cꞌool, ol vacꞌan spac icha dꞌa 
smojal.

 9 A in Jehová Yajal in sval icha tic: Obꞌiltac val jun chon̈abꞌ te 
milumcham anima chiꞌ. Ichato ol vacꞌoch jun nivan cꞌacꞌ dꞌa yalan̈.

 10 Cotocabꞌ nivanoc teꞌ cꞌatzitz, ochocabꞌ scꞌacꞌal teꞌ. Icha chiꞌ tzꞌaj staji 
nocꞌ chibꞌej chiꞌ, masanto ol yal stupxej masanil yaal, yic stzꞌabꞌat 
nocꞌ bꞌac ayem dꞌa yol chen chiꞌ.

 11 Canocabꞌ jun qꞌuen chen malaj tas ayem dꞌa yool dꞌa yibꞌan̈ cꞌacꞌ 
chiꞌ, masanto schacbꞌiel stzꞌai. Icha chiꞌ ol aj sacbꞌi yel smictaquil, 
masanto tzꞌel scꞌustaquil chiꞌ.

 12 Nabꞌan̈ej ix in cꞌunbꞌi vicꞌanel scꞌustaquil jun chen chiꞌ, palta maj el-laj, 
vachꞌchom dꞌa teꞌ cꞌacꞌ, palta max el-laj.

13  A jun scꞌustaquil chiꞌ schꞌoxanel yajmulal chon̈abꞌ Jerusalén. Ix vacꞌ vip 
in bꞌicanel schucal chiꞌ, palta man̈ jabꞌoc ix eli. A ticnaic, man̈xa tas syal 
yicꞌaneli, masanto ol lajvoc vacꞌanbꞌat yoval in cꞌol dꞌa yibꞌan̈, ichato chiꞌ 
ol sacbꞌoccaneloc. 14 A in Jehová in svalaꞌ: Toxo ix javi stiempoal vacꞌanoch 
syaelal, man̈xo ol in yamoch vaan in bꞌa. Man̈xalaj voqꞌuelcꞌolal, man̈ ol in 
na in bꞌa. A in svalaꞌ to ol vacꞌ val och syaelal icha val smojalil yuj sbꞌeybꞌal, 
xchi Jehová dꞌayin.

A schamel ix yetbꞌeyum vin̈aj Ezequiel
15 Ix yalanxi Jehová dꞌayin icha tic: 16 Ach anima, a ix etbꞌeyum te xajanabꞌil 

uuj, elan̈chamel ol cham ix, a in ol viqꞌuecꞌ sqꞌuinal ix chiꞌ. Palta man̈ ol a 
chꞌoxel-laj a cuscꞌolal yuj ix, man̈ ol ach ocꞌpaxlaj. 17 Dꞌa elcꞌaltac ol abꞌ 
syail, palta man̈ ol a chꞌoxel-laj a cuscꞌolal chiꞌ icha scꞌulej juntzan̈xo anima. 
Ayn̈ejqꞌue smusil a jolom, ayn̈ejoch a xan̈abꞌ ol ach ecꞌoc. Man̈ ol a musej a sat 
yuj a chꞌoxanel a cuscꞌolal, man̈ ol a va vael svaji ayic ay chamel, xchi dꞌayin.

18  A dꞌa qꞌuin̈ibꞌalil ix in lolon yedꞌ ebꞌ anima, axo dꞌa yemcꞌualil ix cham 
ix vetbꞌeyum. Axo dꞌa junxo qꞌuin̈ibꞌalil ix in cꞌulan icha ix yal Jehová 
dꞌayin. 19 Axo masanil ebꞌ anima dꞌa chon̈abꞌ tic ix alan dꞌayin: Al dꞌayon̈ tas 
syalelcꞌoch juntzan̈ tas tza cꞌulej chiꞌ, xchi ebꞌ dꞌayin.

20 Ix valan dꞌa ebꞌ to a Jehová ix lolon dꞌayin, ix yalan icha tic: 21 Al dꞌa 
ebꞌ etisraelal to a in Dios Yajal in sval icha tic: Ol vacꞌ ixtaxbꞌat in templo 

scham e cꞌol eyilani, tze te nibꞌej paxi, ay val och snivaniloc eyelcꞌochi yedꞌ 
eyipumaloc. A ebꞌ eyuninal yedꞌ ebꞌ eyisil ix can dꞌa Jerusalén, ol miljoccham 
ebꞌ dꞌa oval, xchi Jehová. 22  Palta ol e cꞌulej pax a ex tic icha tas tzin cꞌulej 
tic. Man̈ ol e musej e sat yuj e chꞌoxanel eyaelal, man̈ ol e va pax vael svaji 
ayic ay chamel. 23  Man̈ ol eyiqꞌuel-laj smusil e jolom, man̈ ol eyicꞌpaxel-laj 
e xan̈abꞌ. Man̈ ol e chꞌoxel-laj e cuscꞌolal, man̈ ol ex ocꞌpaxlaj. Ol te el eyip 
yuj e chucalil, junjun ex ol ex te cusoc. 24 A in Ezequiel in tic, a in tzin och 
chꞌoxnabꞌilal dꞌayex. Masanil tas tzin cꞌulej tic, aꞌ ol e cꞌulej pax a ex tic. Ayic 
ol ujoc masanil juntzan̈ tic, ol nachajel eyuuj to a Dios Yajal toni, xin chi dꞌa 
ebꞌ.

25 Ix yalanxi Jehová dꞌayin icha tic: A dꞌa jun cꞌual ayic ol vicꞌanel yipumal 
Israel, aton in templo, yelxo val ste tzalaj ebꞌ yuj svachꞌil yilji, ayoch spensar 
ebꞌ dꞌay, snibꞌej val ebꞌ, ol vacꞌpax satel yalyuninal ebꞌ. 26 A dꞌa jun cꞌual chiꞌ 
ay jun mach ol elcan taꞌ, ol ul yal yabꞌixal dꞌayach. 27 A dꞌa jun cꞌu chiꞌ ol yal 
a lolonxi, yuj chiꞌ ol ach lolon yedꞌ jun mach ol elcan chiꞌ. Icha val chiꞌ ol aj 
och dꞌa chꞌoxnabꞌilal dꞌa ebꞌ etisraelal, yuj chiꞌ ol nachajel yuj ebꞌ to a in ton 
Jehová sDiosal in ebꞌ, xchi Jehová dꞌayin.

A tas albꞌilcan dꞌa yibꞌan̈ chon̈abꞌ Amón

25  1  Ix lolonxi Jehová dꞌayin, ix yalan icha tic: 2  Ach anima, 
meltzajan̈bꞌat qꞌuelan dꞌa stojolal smacbꞌen ebꞌ amonita, tzalanel 

in lolonel dꞌa yibꞌan̈ ebꞌ. 3  Tzalan dꞌa ebꞌ icha tic: Abꞌec slolonel Dios Yajal, 
icha val tic yalani: A ex tic, ix ex qꞌue val umnajoc, ix el eyav e tzevaji ayic 
ix eyilani to van yixtajbꞌat in templo, ayic ix icꞌjibꞌat ebꞌ aj Judá dꞌa chꞌoc 
chon̈abꞌil, masanto ix can tzꞌinan sluum ebꞌ, aton smacbꞌen Israel. 4 Yuj chiꞌ 
ol ex vacꞌoch dꞌa yol scꞌabꞌ ebꞌ anima ay bꞌaj sjavi cꞌu yic vachꞌ a ebꞌ ol acꞌan 
yajalil dꞌa e macbꞌen, ol sbꞌoanqꞌue scampamento ebꞌ dꞌa e cal. Masanil sat 
eyavbꞌen ol smol ebꞌ, ol yucꞌan pax lech ebꞌ syacꞌ nocꞌ e vacax. 5 A dꞌa chon̈abꞌ 
Rabá axon̈ej nocꞌ camello ol va dꞌay. Masanil e macbꞌen ex aj Amón, axon̈ej 
nocꞌ calnel ol va dꞌay. Icha chiꞌ ol aj snachajel eyuuj to a in ton Jehová in tzex 
vutej icha chiꞌ.

6  A in Dios Yajal in svalaꞌ: A ex val tic ex amonita ix e tzꞌit val e cꞌabꞌ, ix 
ex qꞌue cheneljoc, ix te tzalajpax e cꞌool yic tzex bꞌuchvaj dꞌa ebꞌ israel yuj 
yaelal ix javi dꞌa yibꞌan̈ ebꞌ. 7 Yuj chiꞌ, ol vicꞌchaan̈ in cꞌabꞌ, ol vacꞌanoch yaelal 
dꞌa eyibꞌan̈, ol ex vacꞌoch dꞌa yol scꞌabꞌ juntzan̈xo nación yic ol icꞌchajecꞌ 
masanil tastac ay dꞌayex. Ol ex in satanel dꞌa scaltac chon̈abꞌ, ol ex satel dꞌa 
juneln̈ej. Icha chiꞌ ol aj eyojtacaneli to a in ton Jehová in tzex vutej icha chiꞌ, 
xchi Jehová.

A tas albꞌilcan dꞌa yibꞌan̈ chon̈abꞌ Moab
8  A in Dios Yajal in svalaꞌ: A ebꞌ aj Moab yedꞌ ebꞌ aj Seir syal ebꞌ to lajan 

Judá yedꞌ juntzan̈xo nación. 9 Yuj chiꞌ ol in cha acꞌjoc satel juntzan̈ chon̈abꞌ 
macan dꞌa smojonal Moab chiꞌ, aton juntzan̈ te vachꞌ yilji: Bet-jesimot, 
Baal-meón yedꞌ Quiriataim. 10 Ol vacꞌan scꞌulej ebꞌ anima cajan bꞌaj sjavi cꞌu 
to aꞌ ebꞌ ol icancan smacbꞌen ebꞌ aj Moab yedꞌ yic ebꞌ aj Amón. Man̈xa junoc 
nación olto naancot Amón chiꞌ. 11 Ol vacꞌoch yaelal dꞌa yibꞌan̈ ebꞌ aj Moab. 
Icha chiꞌ ol aj snachajel yuj ebꞌ to a in ton Jehová in svutej ebꞌ icha chiꞌ.

A tas albꞌilcan dꞌa yibꞌan̈ chon̈abꞌ Edom
12  A in Dios Yajal in svalaꞌ: A ebꞌ aj Edom, te chuc tas ix scꞌulej ebꞌ, ix 

ecꞌ yibꞌan̈ spacan sbꞌa ebꞌ dꞌa ebꞌ aj Judá, yuj chiꞌ te nivan smul ebꞌ ix och 
dꞌa vichan̈. 13  Yuj chiꞌ svalaꞌ to ol vicꞌchaan̈ in cꞌabꞌ, ol vacꞌanoch yaelal dꞌa 
yibꞌan̈ ebꞌ aj Edom chiꞌ. Ol vacꞌ satel masanil anima yedꞌ nocꞌ nocꞌ. Ol vacꞌ 
val juvocanbꞌatoc, ol schael dꞌa Temán masanto dꞌa Dedán. Masanil anima ol 
cham dꞌa oval. 14 A in Dios Yajal in svalaꞌ to a in chon̈abꞌ Israel ol vacꞌlabꞌej 
ayic ol in pacan in bꞌa dꞌa Edom chiꞌ. Ol acꞌjococh syaelal ebꞌ aj Edom chiꞌ yuj 
ebꞌ icha val yaj yoval in cꞌool. Icha chiꞌ ol aj yabꞌan ebꞌ tas ol vutej in pacan 
in bꞌa.

A tas albꞌilcan dꞌa yibꞌan̈ ebꞌ filisteo
15 A in Dios Yajal in svalaꞌ: A ebꞌ filisteo te chuc tas ix scꞌulej ebꞌ yuj bꞌaj 

ix spac sbꞌa dꞌa ebꞌ aj Judá. Maj ocꞌlaj jabꞌoc scꞌol ebꞌ dꞌa ebꞌ, yedꞌ val jantac 
schucal scꞌol ebꞌ ix satel ebꞌ aj Judá chiꞌ, yuj bꞌaj yajcꞌol sbꞌa ebꞌ atax dꞌa pecaꞌ. 
16 Yuj chiꞌ a in svalaꞌ to ol vicꞌchaan̈ in cꞌabꞌ, ol vacꞌanoch yaelal dꞌa yibꞌan̈ ebꞌ 
filisteo chiꞌ. Ol in satel ebꞌ quereteo dꞌa juneln̈ej yedꞌ ebꞌ aytocan dꞌa stitac aꞌ 
mar. 17 Te ayxo smay ol vutej vacꞌan spac dꞌa ebꞌ. Ol vacꞌoch yaelal dꞌa yibꞌan̈ 
ebꞌ yedꞌ val yoval in cꞌool. Ayic ol in cꞌulan icha chiꞌ, ol yojtaquejel ebꞌ to a in 
ton Jehová in svutej ebꞌ icha chiꞌ, xchi Jehová.

A tas albꞌilcan dꞌa yibꞌan̈ chon̈abꞌ Tiro

26  1 A dꞌa bꞌabꞌel cꞌual yoch uj yic yuxluchil abꞌil quicꞌjicot dꞌa Babilonia 
tic, ataꞌ ix lolon Jehová dꞌayin, ix yalan icha tic: 2  Ach anima, icha 

tic ix yal ebꞌ aj Tiro yuj Jerusalén:
A Jerusalén ix sateli. A dꞌa yalan̈taxo sbꞌe ebꞌ chon̈vajum yaji. Ataꞌ 

stupcan ebꞌ yic vachꞌ tzꞌecꞌ ebꞌ yedꞌ schon̈ chiꞌ. A ticnaic vachꞌxo 
quecꞌ yedꞌ co chon̈ chiꞌ. Te nivan co bꞌeyumal ol quicꞌaꞌ, yacbꞌan a jun 
chon̈abꞌ chiꞌ toxo ix satjieli, xchi ebꞌ.

 3 Yuj chiꞌ a in Dios Yajal in tic svalaꞌ: Toxo ix in och ajcꞌolal dꞌa Tiro chiꞌ, 
tzijtum nación ol vicꞌqꞌue vaan yic tzꞌoch ajcꞌolal dꞌay, icha val tzꞌaj 
sqꞌue vaan sat aꞌ mar.

 4 Ol smaqꞌuem vecnaj smuroal ebꞌ, ol spojanpaxem storreal ebꞌ. A spococal 
lum luum mesesi ol yutej ebꞌ, axon̈ej qꞌuen nivac qꞌueen ol canoc.

 5 A bꞌaj ecꞌnac jun chon̈abꞌ chiꞌ, ol can dꞌa snan̈al aꞌ mar. Ataꞌ ol yacꞌ 
tacjoc chꞌan̈ schimpa ebꞌ yamum chay. A in Dios Yajal in svalaꞌ, a 
Tiro chiꞌ ol icꞌchajbꞌat tastac ay dꞌay yuj juntzan̈xo nación.

 6 A ebꞌ cajan dꞌa junjun chon̈abꞌ ay dꞌa stitac aꞌ mar, ol laj miljoccham ebꞌ 
dꞌa oval. Icha val chiꞌ ol aj snachajel yuj ebꞌ to a in Jehová in svutej 
ebꞌ icha chiꞌ.

 7 A in Jehová Yajal in svalaꞌ: A dꞌa norte ol vicꞌbꞌat vin̈aj Nabucodonosor 
sreyal Babilonia, aton vin̈ te nivan yopisio. A vin̈ ol acꞌan oval dꞌa 
Tiro chiꞌ. Ol cꞌoch vin̈ yedꞌ ebꞌ soldado ayqꞌue dꞌa yibꞌan̈ chej yedꞌ pax 
carruaje yedꞌ jantacxo ebꞌ soldado.

 8 A yedꞌ qꞌuen espada ol miljoccham masanil ebꞌ cajan dꞌa juntzan̈ 
chon̈abꞌ dꞌa stitac aꞌ mar. Ol bꞌochajqꞌue junoc muro dꞌa spatictac 

Tiro chiꞌ. Ol sbꞌopaxqꞌue sbꞌachnubꞌ ebꞌ yic tzꞌoch ebꞌ yacꞌ oval dꞌay. 
Yedꞌnacpax smaclabꞌ jul-labꞌ ebꞌ ol och ebꞌ.

 9 Ol yacꞌ oval ebꞌ yedꞌ macꞌlabꞌ poj muro, yedꞌ qꞌuen hierro ol smacꞌpoj 
torre ebꞌ.

 10 Man̈xo jantacoc nocꞌ chej yedꞌnac vin̈ rey chiꞌ, ol bꞌudꞌjoquel chon̈abꞌ 
yuj pococ ol stecꞌqꞌue vaan nocꞌ. Ayic ol och vin̈ sreyal Babilonia dꞌa 
spuertail chon̈abꞌ chiꞌ, ol te ibꞌxocqꞌue smuroal yuj scꞌan̈ carreta, 
carruaje, yuj pax scꞌan̈ yem yoc nocꞌ chej chiꞌ, icha tzꞌaj junoc 
chon̈abꞌ toxo ix acꞌji ganar.

 11 Pilan ol stecꞌ yoltac calle nocꞌ chej chiꞌ. Pilan ol miljoccham ebꞌ anima 
dꞌa qꞌuen espada. Ol jecchajem juntzan̈ qꞌuen nivac oy te vachꞌ yilji.

 12 Man̈xa jabꞌoc sbꞌeyumal ebꞌ ol can yuj ebꞌ. Masanil chon̈ ol yicꞌbꞌat ebꞌ. 
Ol smacꞌanpoj smuroal chon̈abꞌ chiꞌ ebꞌ. A juntzan̈ nivac pat vachꞌ 
yilji ticnaic ol smacꞌcanpoj ebꞌ, ato dꞌa yol aꞌ mar ol yumchajcanbꞌat 
qꞌuen qꞌueen, spatzabꞌil yedꞌ masanil spojelal.

 13 Icha chiꞌ ol aj vacꞌan satel sbꞌit ebꞌ. Man̈xa bꞌaj ol abꞌchaj scꞌan teꞌ yarpa ebꞌ.
 14 A jun chon̈abꞌ chiꞌ, axon̈ej qꞌuen samqꞌueen ol can dꞌay vuuj. Man̈xalaj 

tas ol qꞌuibꞌ dꞌa yibꞌan̈, ataꞌ ol yacꞌ tacjoc schimpa ebꞌ yamum chay. 
Man̈xa bꞌaqꞌuin̈ ol bꞌochajxiqꞌue chon̈abꞌ Tiro chiꞌ. A in Jehová in 
svalaꞌ, ol vacꞌanpaxelcꞌochi, xchi Dios Yajal.

15  A in Dios Yajal in sval yuj Tiro icha tic: Masanil chon̈abꞌ dꞌa stitac aꞌ 
mar, ol ibꞌxocqꞌue yuj xivelal ayic ol bꞌat yolax Tiro, ayic ol el pax yav ebꞌ ol 
lajvoc yedꞌ ebꞌ van schami. 16  Masanil ebꞌ sreyal juntzan̈ chon̈abꞌ dꞌa stitac 
aꞌ mar chiꞌ, ol emta ebꞌ dꞌa yoltac scꞌojnubꞌ, ol yiqꞌuel sxotil ebꞌ yedꞌ spichul 
ebꞌ ayoch yelvanubꞌ. Ol te och ebꞌ dꞌa nivan xivcꞌolal, ol em cꞌojan ebꞌ dꞌa sat 
luum. Junjun cꞌu ol ibꞌxoc ebꞌ yuj xivelal yuj tas ol javoc dꞌa yibꞌan̈ Tiro chiꞌ. 
17 Ol sbꞌitej jun bꞌit ebꞌ yic cuscꞌolal yuuj icha tic:

A chon̈abꞌ Tiro te nivan yelcꞌochi, masanil ebꞌ anima ay dꞌa stitac a aꞌ, 
ste xiv ebꞌ dꞌay. Te bꞌinajnac dꞌa scal ebꞌ tzꞌecꞌ dꞌa yibꞌan̈ aꞌ mar, palta 
a ticnaic toxo ix satjieli.

 18 A ticnaic toxo ix acꞌchajoch juntzan̈ chon̈abꞌ ay dꞌa stiꞌ aꞌ mar chiꞌ dꞌa 
xivcꞌolal, yujto ix acꞌji ganar Tiro chiꞌ. A ebꞌ cajan dꞌa sat lum luum 
ay dꞌa snan̈al a aꞌ, te ayoch ebꞌ dꞌa xivcꞌolal yujto ix satjieli, xcham 
ebꞌ dꞌa jun sbꞌit chiꞌ.

19 Yuj chiꞌ sval a in Dios Yajal in tic icha tic: Ol vacꞌ acꞌjoc satel Tiro chiꞌ, 
icha juntzan̈xo chon̈abꞌ man̈xa junoc anima cajan dꞌay. Ol vacꞌ mucchajcanem 
dꞌa yich aꞌ mar. 20  Ol vacꞌpaxcanem ebꞌ cajan dꞌay masanto bꞌaj ayecꞌ ebꞌ 
chamnac, ebꞌ anima ecꞌnac dꞌa pecaꞌ. Ol vacꞌcanem ebꞌ dꞌa snajatil sjulal 
yich lum luum dꞌa scal ebꞌ anima ecꞌnac dꞌa juntzan̈ chon̈abꞌ satjinaquel dꞌa 
juneln̈ej. Icha chiꞌ ol aj yajecꞌ ebꞌ dꞌa scal ebꞌ chamnacxo chiꞌ. Man̈xa bꞌaqꞌuin̈ 
ol cajnajxoc anima dꞌa Tiro chiꞌ, man̈xa bꞌaqꞌuin̈ ol checlaj snivanil yelcꞌoch 
dꞌa scal nación. 21 A in Jehová Yajal in svalaꞌ to ayxo smay ol ajcan vuuj, 
vachꞌchom ol saychajecꞌoc, palta man̈xa bꞌaj ol ilchajoc, xchi Dios.

Bꞌit yic chamel yuj chon̈abꞌ Tiro

27  1 Ix yalanxi Jehová dꞌayin icha tic: 2  Ach anima, bꞌitej jun bꞌit yic 
chamel yuj chon̈abꞌ Tiro, 3  aton jun chon̈abꞌ ay dꞌa stiꞌ aꞌ mar, jun 

schon̈vaj yedꞌ juntzan̈xo chon̈abꞌ ay dꞌa stitac aꞌ chiꞌ. Tzal icha tic: A Dios Yajal 
tzꞌalan icha tic:

A ebꞌ aj chon̈abꞌ Tiro syicꞌchaan̈ sbꞌa ebꞌ. A snaan ebꞌ to an̈ej schon̈abꞌ 
ebꞌ vachꞌ yilji.

 4 A smojonal bꞌaj tzꞌecꞌ ebꞌ ato dꞌa stitac aꞌ mar scꞌochi. Te vachꞌ ix yutej 
ebꞌ sbꞌoan teꞌ sbarco.

 5 Vachꞌ ix aj sbꞌoꞌoch schemteal teꞌ, aton teꞌ chemteꞌ nabꞌa cꞌubꞌtaj 
tzꞌicꞌjicot dꞌa jolom vitz Senir. Ix bꞌochaj yoyal dꞌa teꞌ cꞌuteꞌ scot dꞌa 
Líbano.

 6 A teꞌ macꞌlabꞌ bꞌey barco chiꞌ, bꞌobꞌil teꞌ dꞌa teꞌ ji scot dꞌa Basán. Axo 
yibꞌan̈ teꞌ bꞌobꞌil dꞌa teꞌ tzicap scot dꞌa stitac a aꞌ dꞌa Chipre. Ayoch 
qꞌuen marfil yelvanubꞌoc teꞌ barco chiꞌ.

 7 A cꞌapac cꞌapac ayqꞌue dꞌa chaan̈ yic tzꞌicꞌjibꞌey teꞌ yuj icꞌ, nabꞌa lino 
bꞌobꞌil dꞌa Egipto, aypaxoch yelvanubꞌ cꞌapac, an̈ejaꞌ cꞌapac chiꞌ ayoch 
sbanderailoc teꞌ. A cꞌapac cꞌapac ayqꞌue yen̈uloc ebꞌ anima, a an̈ chꞌal 
qꞌuicꞌmutzꞌinac yedꞌ an̈ yax chꞌal ayoch dꞌa cꞌapac, aton an̈ scot dꞌa 
chon̈abꞌ Elisa, dꞌa stiꞌ aꞌ mar.

 8 A ebꞌ smacꞌan bꞌey teꞌ barco chiꞌ, a dꞌa Sidón yedꞌ dꞌa Arvad cajan ebꞌ. 
Axo ebꞌ schꞌuman teꞌ barco chiꞌ aj Tiro ebꞌ, aton ebꞌ te n̈ican spensar.

 9 Ajun ebꞌ vin̈ ichamtac vinac aj Gebal sbꞌoan bꞌaj tzꞌixtax teꞌ barco chiꞌ, 
yujto te jelan ebꞌ vin̈. Masanil ebꞌ tzꞌecꞌ dꞌa yol teꞌ barco chiꞌ, scꞌoch 
ebꞌ manval ma chon̈val dꞌa chon̈abꞌ Tiro chiꞌ.

 10 A ebꞌ vin̈ aj Persia, ebꞌ vin̈ aj Lidia yedꞌ ebꞌ vin̈ aj Libia, a ebꞌ vin̈ ayoch 
soldadooc, a ebꞌ vin̈ tzꞌacꞌan oval. A smaclabꞌ jul-labꞌ ebꞌ vin̈ yedꞌ 
sqꞌuen xumpil, slocbꞌejqꞌue ebꞌ vin̈ dꞌa sattac smuroal chon̈abꞌ, ichato 
yelvanubꞌ yaji, te vachꞌ yilji yuuj.

11 A ebꞌ vin̈ aj Arvad, junn̈ej yajecꞌ ebꞌ vin̈ yedꞌ ebꞌ vin̈ soldado aj Tiro, 
oyanoch ebꞌ vin̈ dꞌa spatic smuroal chon̈abꞌ chiꞌ. Axo dꞌa torre, ay ebꞌ vin̈ aj 
Gamad. Slocbꞌejqꞌue smaclabꞌ jul-labꞌ ebꞌ vin̈ dꞌa sattac muro chiꞌ yic te vachꞌ 
tzꞌaj yilji chon̈abꞌ chiꞌ. 12  A ebꞌ aj Tarsis syacꞌ qꞌuen plata ebꞌ, qꞌuen hierro, 
qꞌuen estaño yedꞌ qꞌuen plomo sqꞌuexuloc tastac sman taꞌ. 13  Yedꞌ pax ebꞌ aj 
Grecia, ebꞌ aj Tubal yedꞌ ebꞌ aj Mesec smanvaj ebꞌ taꞌ. A tas syacꞌ ebꞌ stojoloc 
tas sman chiꞌ, aton ebꞌ checabꞌ yedꞌ juntzan̈ yamcꞌabꞌ nabꞌa bronce. 14  Yedꞌ 
pax ebꞌ aj Bet-togarma, a tas sman ebꞌ dꞌa Tiro chiꞌ, a nocꞌ chej scꞌanchaj dꞌa 
munlajel, nocꞌ scꞌanchaj dꞌa oval yedꞌ nocꞌ mula yic icatz, a nocꞌ syacꞌcan ebꞌ 
stojoloc tas sman chiꞌ. 15 A ebꞌ aj Dedán yedꞌ dꞌa juntzan̈xo chon̈abꞌ dꞌa stitac 
aꞌ mar, a tas sman ebꞌ, stup ebꞌ yedꞌ marfil yedꞌ teꞌ ébano. 16 A ebꞌ aj Edom, 
tzijtum tas sman ebꞌ taꞌ, stup ebꞌ yedꞌ qꞌuen granate, cꞌapac cꞌapac chacchac 
yilji, cꞌapac cꞌapac ayoch yelvanubꞌ, cꞌapac lino, qꞌuen coral yedꞌ qꞌuen rubí. 
17 A ebꞌ aj Judá yedꞌ ebꞌ aj Israel smanvaj ebꞌ taꞌ. A yedꞌ ixim trigo tzꞌel dꞌa 
Minit yedꞌ teꞌ higo spet eluli, nocꞌ yalchabꞌ, aceite yedꞌ pax bálsamo syacꞌ 
ebꞌ stojoloc. 18  A ebꞌ aj Damasco, te nivan tas sman ebꞌ taꞌ. A tas man ebꞌ 
chiꞌ, stup ebꞌ yedꞌ vino sbꞌo dꞌa Helbón yedꞌ nocꞌ sacsac lana. 19 A ebꞌ aj Dan 
yedꞌ ebꞌ aj Grecia, a tas sman ebꞌ, stup ebꞌ yedꞌ qꞌuen hierro bꞌobꞌilxo scot 
dꞌa yol smacbꞌen Uzal, jun macan̈ teꞌ valeꞌ sumumi sjabꞌ yedꞌ pax teꞌ canela. 
20 Ato dꞌa Dedán scot juntzan̈ cꞌapac cꞌapac caro stojol tzꞌoch dꞌa yibꞌan̈ silla 
nocꞌ chej. 21 A ebꞌ aj Arabia yedꞌ masanil ebꞌ yajal yaj dꞌa Cedar, a tas sman 

ebꞌ stup ebꞌ yedꞌ nocꞌ yunetac calnel, nocꞌ chꞌac calnel yedꞌ pax nocꞌ chiva. 
22  A ebꞌ chon̈vajum aj Sabá yedꞌ ebꞌ aj Raama, a tas sman ebꞌ, stup ebꞌ yedꞌ 
perfume te vachꞌ, qꞌuen qꞌueen te vachꞌ yilji yedꞌ qꞌuen oro. 23  A ebꞌ aj Harán, 
ebꞌ aj Cane, ebꞌ aj Edén, ebꞌ aj Sabá, ebꞌ aj Asiria yedꞌ masanil ebꞌ aj Media, 
aton ebꞌ chiꞌ smanvaj taꞌ. 24  A tas sman ebꞌ chiꞌ, stup ebꞌ yedꞌ pichul vachꞌ 
yilji, cꞌapac qꞌuicꞌmutzꞌinac yedꞌ cꞌapac tzꞌibꞌabꞌiloch yelvanubꞌ yedꞌ alfombra 
tzijtum stzꞌibꞌul yedꞌ chꞌan̈ lasu te vachꞌ yaj schꞌumchaji. 25 A tas sman ebꞌ yedꞌ 
tas schon̈ ebꞌ chiꞌ, a teꞌ nivac barco scuchanecꞌ dꞌa sat aꞌ mar.

A Tiro chiꞌ lajan icha junoc teꞌ barco te al yicatz tzꞌecꞌ dꞌa yibꞌan̈ aꞌ mar.
 26 A ebꞌ smacꞌan bꞌey teꞌ barco chiꞌ, najatto syicꞌbꞌat teꞌ ebꞌ dꞌa yibꞌan̈ aꞌ, axo 

pax icꞌ scot dꞌa stojolal bꞌaj sjavi cꞌu, aꞌ smacꞌan poj teꞌ dꞌa yibꞌan̈ aꞌ.
 27 Ayic tzꞌixtaxbꞌat teꞌ, sbꞌatcan jantac bꞌeyumal, chon̈ yedꞌ masanil tas 

yedꞌnac teꞌ dꞌa yich aꞌ mar chiꞌ. Sbꞌatpaxcan ebꞌ tzꞌicꞌan bꞌey teꞌ, ebꞌ 
tzꞌacꞌanoch snipul teꞌ, ebꞌ chon̈vajum, ebꞌ soldado yedꞌ juntzan̈ ebꞌ 
ayecꞌ dꞌa yol teꞌ dꞌa yich aꞌ chiꞌ.

 28 A ebꞌ ayecꞌ dꞌa stitac aꞌ chiꞌ, syabꞌ ebꞌ yel yav ebꞌ smunlaj dꞌa teꞌ barco 
van sbꞌatcan dꞌa yich aꞌ chiꞌ.

 29 A ebꞌ smacꞌan bꞌey juntzan̈xo teꞌ barco, tzꞌemta ebꞌ dꞌa yol sbarco chiꞌ. A 
ebꞌ tzꞌicꞌan bꞌey teꞌ chiꞌ, tzꞌoch vaan ebꞌ dꞌa stiꞌ aꞌ mar.

 30 Ol syamanoch ebꞌ anima sqꞌue sjaj yocꞌ yuj cuselal yuj Tiro chiꞌ. Ol 
yacꞌanqꞌue pococ ebꞌ dꞌa sjolom, ol ecꞌ bꞌalbꞌon ebꞌ dꞌa scal qꞌuen 
ticꞌaqꞌuil taan̈.

 31 Ol stzucanel xil sjolom ebꞌ, ol yacꞌanoch pichul ebꞌ ya svaꞌi, ol ocꞌ ebꞌ 
yuj cuscꞌolal.

 32 Ol bꞌitaj bꞌit yic chamel dꞌa yibꞌan̈ Tiro chiꞌ. Ol alchaj yuj cuscꞌolal icha 
tic: Tasto val chon̈abꞌil ix yal slajbꞌan sbꞌa yedꞌ Tiro, palta a ticnaic 
toxo satjiel dꞌa snan̈al aꞌ mar.

 33 A val yic ix bꞌat chon̈ dꞌa yibꞌan̈ aꞌ mar, ix yicꞌbꞌat tastac ay yopisio yuj 
juntzan̈xo nación. Ix te och ebꞌ sreyal yolyibꞌan̈qꞌuinal tic bꞌeyumal 
yuuj.

 34 A ticnaic toxo ol satjoqueloc, ol bꞌatcan dꞌa yol aꞌ mar. Ato dꞌa yich aꞌ 
ol bꞌatcanoc. Masanil tastac ay dꞌay, ebꞌ smunlaj dꞌay, ol bꞌatcan ebꞌ 
smasanil dꞌa yich aꞌ.

 35 Masanil anima dꞌa juntzan̈ nación dꞌa stitac aꞌ mar, toxon̈ej ol sat scꞌol 
ebꞌ yuuj. Ebꞌ sreyal ebꞌ, toxon̈ej ol xiv ebꞌ, ol checlaj xivelal chiꞌ dꞌa 
sat ebꞌ.

 36 A ebꞌ chon̈vajum dꞌa junjun nación, ayic ol yilanoch ebꞌ, ol bꞌuchvaj ebꞌ 
dꞌay. Masanil anima ol xiv yilan tas ol aj satjieli, man̈xa bꞌaqꞌuin̈ ol 
bꞌochajxoc, xa chi, xchi Jehová.

Lolonel albꞌilcan dꞌa yibꞌan̈ vin̈ sreyal Tiro

28  1 Ix yalanxi Jehová dꞌayin icha tic: 2  Ach anima, al dꞌa vin̈ sreyal Tiro 
icha tic:

A Jehová Yajal tzꞌalan icha tic: Ach rey tzicꞌchaan̈ a bꞌa tzalani: A in 
tic dios in, ay vopisio dꞌa yibꞌan̈ aꞌ mar icha junoc dios, xa chi. Palta 
a ach tic anima ach, man̈ ach diosoc, vachꞌchom tza naꞌ to jelan ach 
icha junoc dios.

 3 ¿Tocval ecꞌbꞌal a jelanil dꞌa yichan̈ vin̈aj Daniel? ¿Tocval malaj junoc tas 
cꞌubꞌeltac dꞌayach?

 4 Yuj a jelanil yedꞌ aj pensaril, ix ach te och bꞌeyumal. Ix acꞌ bꞌudꞌjoc a 
caxa yedꞌ qꞌuen oro yedꞌ qꞌuen plata.

 5 Yuj a jelanil dꞌa chon̈, ix qꞌuechaan̈ a bꞌeyumal. Yuj a bꞌeyumal chiꞌ te 
acꞌumtac ach aji.

 6 Yuj chiꞌ a in Jehová Yajal in svalaꞌ: Yujto tza naꞌ to lajan a pensar yedꞌ 
junoc dios,

 7 yuj chiꞌ ol vicꞌcot ebꞌ chꞌoc nacional dꞌayach, ebꞌ anima malaj jabꞌoc 
yoqꞌuelcꞌolal, ol yicꞌqꞌueta yespada ebꞌ dꞌayach. Ol satjoquel snivanil 
elcꞌochi yedꞌ masanil tastac te vachꞌ yilji ix icꞌ yedꞌ a jelanil chiꞌ.

 8 Ato dꞌa yoltac xabꞌ olan ol ach bꞌatcanoc. Obꞌiltac ol aj a cham dꞌa sjulal 
yich aꞌ mar.

 9 ¿Tocval ol to al dꞌa yichan̈ ebꞌ ol ach milancham chiꞌ to dios ach? A dꞌa 
yol scꞌabꞌ ebꞌ ol ach milancham chiꞌ, lajan ach icha junoc comon anima.

 10 A in Jehová in sval juntzan̈ lolonel tic to dꞌa yol scꞌabꞌ ebꞌ chꞌoc 
nacional ol ach chamoc, icha tzꞌaj scham ebꞌ chuc, xchi Jehová, xa 
chi dꞌa vin̈ sreyal Tiro chiꞌ, xchi dꞌayin.

Bꞌit yuj schamel vin̈ sreyal Tiro
11 Ix yalanxi Jehová dꞌayin icha tic: 12  Ach anima, bꞌitej junoc bꞌit yic 

chamel yuj vin̈ sreyal Tiro, tzalan icha tic:
Icha val tic yalan Jehová Yajal: A achn̈ej te vachꞌ ix aj a bꞌoi, te jelan a 

pensar, te vachꞌ pax ilji.
 13 A dꞌa Edén, dꞌa jun avbꞌen yic Dios, ataꞌ ach eqꞌui. Elvanubꞌ yaj qꞌuen 

qꞌueen man̈xo jantacoc svachꞌil yilji: Aton qꞌuen rubí, qꞌuen crisólito, 
qꞌuen jade, qꞌuen topacio, qꞌuen cornalina, qꞌuen jaspe, qꞌuen zafiro, 
qꞌuen granate yedꞌ qꞌuen esmeralda. A qꞌuen syamnubꞌal qꞌuen chiꞌ 
nabꞌa oro, bꞌobꞌil yic tzꞌoch yopisio uj dꞌa jun cꞌual ayic ix ach bꞌoi.

 14 Ach querube, a in ix vacꞌ opisio och a tan̈vej jun tzalan to vic yaji, a in 
ach vacꞌqꞌue taꞌ. Dꞌa scaltac qꞌuen qꞌueen copopi yilji ix ach bꞌeyeqꞌui.

 15 Te vachꞌ a bꞌeybꞌal yictax dꞌa jun cꞌual ix ach bꞌoi, masanto ix checlaj 
chucal dꞌayach.

 16 Yujto ix te qꞌuibꞌxopax a chon̈, yuj chiꞌ ix acꞌ val chucal dꞌa ebꞌ anima, 
ix och a mul. Yuj chiꞌ ix ach in yumel dꞌa vichan̈, ix ach in pechanel 
dꞌa in tzalan. Ach querube tan̈vum ach, ix ach in pechel dꞌa scal 
qꞌuen qꞌueen copopi yilji.

 17 A yuj svachꞌil ilji ix icꞌchaan̈ a bꞌa. A yuj svachꞌil ilji chiꞌ ix ixtaxel 
a jelanil. A in ix ach in yumem dꞌa sat luum, ix ach vacꞌanoch dꞌa 
chꞌoxnabꞌilal dꞌa yichan̈ ebꞌ rey.

 18 Tzijtum a mul ix acꞌochi, ix ixtej mach schon̈vaji yedꞌ mach smanvaj 
dꞌayach. Ix ixtejbꞌat juntzan̈ templo, yuj chiꞌ ix vaqꞌuelta jun cꞌacꞌ 
dꞌayach, ix ach tzꞌabꞌati. Taan̈xon̈ej ix ach vutejcan dꞌa sat luum dꞌa 
yichan̈ mach tzach ilani.

 19 Masanil nación ojtannac ach, ol te sat scꞌol ach yilani. Masanil anima 
ol xivoc ayic ol ach yilani. Man̈xa bꞌaqꞌuin̈ ol ach ajxoc ecꞌoc, xchi 
Jehová, xa chi dꞌa vin̈ sreyal Tiro chiꞌ, xchi dꞌayin.

A tas albꞌilcan dꞌa yibꞌan̈ chon̈abꞌ Sidón
20 Ix yalanxi Jehová dꞌayin icha tic: 21 Ach anima, ixic qꞌuelan dꞌa stojolal 

chon̈abꞌ Sidón, tzalanel in lolonel dꞌa spatic. 22  Tzalan icha tic:
A Dios Yajal tzꞌalan icha tic: A in svalaꞌ to ay in och ajcꞌolal dꞌa chon̈abꞌ 

Sidón. Ol laj in icꞌjocchaan̈ dꞌa scaltac nación yuj tas ol in cꞌulej dꞌay. 
Ayic ol vacꞌanoch syaelal chiꞌ, ol checlaj snivanil velcꞌoch dꞌa scal ebꞌ, 
ol ojtacajeloc to a inn̈ej Jehová Dios in.

 23 Ol vacꞌcot ilya dꞌa yibꞌan̈, ol bꞌey chicꞌ dꞌa yoltac scalleal. Masanil ebꞌ 
cajan dꞌay ol chamoc. Yalxon̈ej bꞌaj ol cot qꞌuen espada ol xicancham 
ebꞌ. Icha val chiꞌ ol aj yojtacanel ebꞌ aj Sidón chiꞌ to a in ton Jehová 
in svutej icha chiꞌ.

 24 A juntzan̈ nación dꞌa slacꞌanil Israel, icha yaj teꞌ qꞌuiix yaji. Syabꞌ syail 
Israel chiꞌ yuj bꞌaj schacjiel yuj juntzan̈ nación chiꞌ, palta a ticnaic 
man̈xa bꞌaqꞌuin̈ ol yabꞌ syail Israel chiꞌ, icha chiꞌ ol aj yojtacajeli to a 
inn̈ej Dios Yajal in, xchi Jehová, xa chi.

25 A in Dios Yajal in svalaꞌ: Ayic ol in molbꞌanxicot ebꞌ yin̈tilalcan Israel dꞌa 
scaltac nación bꞌaj sacleminac yajcanbꞌati, ol in chꞌoxel snivanil velcꞌoch dꞌa 
ebꞌ dꞌa yichan̈ juntzan̈ nación chiꞌ. A ebꞌ yin̈tilalcan Israel chiꞌ, ol cajnajxoc 
ebꞌ dꞌa lum smacbꞌen, aton lum vacꞌnaccan dꞌa vin̈ in checabꞌ aj Jacob. 
26  Man̈xalaj tas ol icꞌan ebꞌ taꞌ, juncꞌolalxon̈ej ol aj scajnaj ebꞌ. Ol sbꞌoqꞌue 
spat ebꞌ, ol yavan yuva ebꞌ. A in ol vacꞌoch yaelal dꞌa yibꞌan̈ juntzan̈ nación 
ix ixtan ebꞌ. Icha chiꞌ ol aj yojtacanel ebꞌ to a in ton Jehová sDiosal in ebꞌ, 
xchi Jehová.

A tas albꞌilcanel dꞌa yibꞌan̈ Egipto

29  1 Ayic slajchavil cꞌual, dꞌa slajun̈il uj yic slajun̈il abꞌil quicꞌjicot dꞌa 
Babilonia tic, ix lolon Jehová dꞌayin, ix yalan icha tic: 2  A ticnaic ach 

anima, ixic qꞌuelan dꞌa stojolal Egipto, tzalanel in lolonel dꞌa yibꞌan̈ yedꞌ dꞌa 
yibꞌan̈ vin̈ sreyal. 3  Icha tic tzꞌaj alani:

A Dios Yajal tzꞌalan icha tic: Ach sreyal Egipto, lajan ach icha junoc 
nocꞌ nocꞌ te nivan cutzanecꞌ dꞌa yol a aꞌ. Ix alaꞌ to ic aꞌ Nilo, a in ix in 
bꞌo aꞌ, xa chi. Palta a ticnaic ajcꞌol vajoch dꞌayach.

 4 Ol vacꞌoch junoc gancho dꞌa yol a tiꞌ, axo nocꞌ chay ayecꞌ dꞌa a aꞌ bꞌaj 
ayach ecꞌ chiꞌ, ol och lotzjabꞌ nocꞌ dꞌa a tzꞌumal. A dꞌa yol a aꞌ bꞌaj 
ayach ecꞌ chiꞌ, ataꞌ ol ach vicꞌqꞌueta yedꞌ nocꞌ chay lotzlumbꞌa yajoch 
dꞌa a tzꞌumal chiꞌ.

 5 Ol ach in yumcanbꞌat dꞌa taquin̈ luum yedꞌ nocꞌ chay ix qꞌueta edꞌoc 
dꞌa yol a aꞌ chiꞌ. Ol ach telvoc bꞌaj taquin̈ lum chiꞌ. Man̈xa mach ol 
ach sicꞌanqꞌue vaan, man̈xa pax mach ol ach mucanoc. Ol ach vacꞌ 
schibꞌat nocꞌ caltacteꞌal nocꞌ yedꞌ nocꞌ ostoc tzꞌecꞌ dꞌa satchaan̈.

 6 Icha val chiꞌ ol aj yojtacanel masanil ebꞌ cajan dꞌa Egipto to a in ton 
Jehová in svutej icha chiꞌ. A chon̈abꞌ Israel ix scꞌan a colval, palta 
lajan ach dꞌay icha junoc teꞌ aj tzꞌoch cꞌocochoc.

 7 Ichato ix ach syam icha teꞌ cꞌococh, palta ach pojbꞌati, ach bꞌat vecnaj 
dꞌa yol scꞌabꞌ, yuj chiꞌ ix lajvi scꞌabꞌ chiꞌ, ix telvi paxi. Icha chiꞌ ix utej 
a bꞌa dꞌa Israel chiꞌ.

8  Yuj chiꞌ a in Dios Yajal in svalaꞌ to ol ach miljoccham dꞌa qꞌuen espada. 
Axo ebꞌ anima cajan dꞌa Egipto chiꞌ, ol miljocpaxcham ebꞌ yedꞌ masanil nocꞌ 
nocꞌ. 9 Juneln̈ej ol can tzꞌinan Egipto chiꞌ. Icha val chiꞌ ol aj yojtacanel ebꞌ 
to a in Jehová in svutej icha chiꞌ. A ach tic ach rey ix alaꞌ: A aꞌ Nilo vic aꞌ, a 
in ix in bꞌo aꞌ, xa chi. 10 Yuj chiꞌ a in svalaꞌ to ajcꞌol in dꞌayach yedꞌ dꞌa a aꞌ 
bꞌaj ayach ecꞌ chiꞌ. Ol vacꞌcan tzꞌinan Egipto chiꞌ, ayxo smay ol ajcanoc, icha 
taquin̈ luum ol ajcanoc, ol schael dꞌa Migdol, ol ecꞌ dꞌa Asuán, masanto dꞌa 
smojonal Etiopía. 11 Man̈xa anima, man̈xa pax nocꞌ nocꞌ olto ecꞌ taꞌ. 40 abꞌil 
man̈xa mach ol cajnaj taꞌ. 12  Ol vacꞌcan tzꞌinan Egipto chiꞌ, icha ix vutejcan 
juntzan̈xo nación. 40 abꞌil ol laj can tzꞌinan juntzan̈ chon̈abꞌ dꞌa yol smacbꞌen. 
Yelxo te ecꞌbꞌal ol aj sjuchajbꞌat dꞌa yichan̈ juntzan̈xo chon̈abꞌ jubꞌilxobꞌati. Ol 
in saclemanbꞌat ebꞌ cajan taꞌ dꞌa scal juntzan̈xo nación.

13  A in D ios  Yajal in svalaꞌ: Ayic toxo ix ecꞌbꞌat 40 abꞌil chiꞌ, ol in 
molbꞌanxicot ebꞌ aj Egipto dꞌa juntzan̈ nación bꞌaj sacleminac yajcanbꞌat ebꞌ 
chiꞌ. 14 A ebꞌ aj Egipto sacleminac yajcanbꞌat chiꞌ, ol cꞌochxoc ebꞌ dꞌa Patros, 
aton ay dꞌa sur yic Egipto, bꞌaj aljinac ebꞌ smam yicham ebꞌ. Ataꞌ ol cajnajxoc 
ebꞌ, palta man̈xalaj ol aj yelcꞌoch ebꞌ. 15 A jun nación chiꞌ, yelxo val emnaquil 
ol aj dꞌa yichan̈ masanil nación. Man̈xalaj bꞌaqꞌuin̈ ol yicꞌxichaan̈ sbꞌa dꞌa 
yibꞌan̈ juntzan̈xo nación. Yunexon̈ej ol ajcan vuuj, man̈xa bꞌaqꞌuin̈ ol acꞌchaj 
ganar juntzan̈xo nación yuuj. 16 Man̈xa bꞌaqꞌuin̈ ol yacꞌoch Egipto chiꞌ ebꞌ aj 
Israel yipoc scꞌool. A yuj tas ol javoc dꞌa yibꞌan̈ Egipto chiꞌ, ol nachajel yuj ebꞌ 
aj Israel to te chuc ix scꞌulej ebꞌ ayic ix scꞌanan scolval Egipto chiꞌ ebꞌ. Icha 
chiꞌ ol aj snachajel yuj ebꞌ to a in ton Jehová Yajal in, xchi Jehová, xa chi.

17 A dꞌa bꞌabꞌel cꞌu, dꞌa bꞌabꞌel uj, ayic 27 abꞌilxo quicꞌjicot dꞌa Babilonia tic, 
ix yalan Jehová dꞌayin icha tic: 18  Ach anima, a vin̈aj Nabucodonosor sreyal 
Babilonia tic, te nivan munlajel ix yacꞌoch vin̈ dꞌa yibꞌan̈ ebꞌ soldado yic 
syacꞌan oval ebꞌ dꞌa chon̈abꞌ Tiro. Ix cꞌajbꞌanel xil sjolom ebꞌ soldado chiꞌ, ix 
lajvi sjolom sjen̈jabꞌ ebꞌ yuj icatz, palta malaj tas ix yicꞌ vin̈ yedꞌ ebꞌ soldado 
dꞌa Tiro chiꞌ. 19 Yuj chiꞌ a in Jehová Yajal in svalaꞌ: A in ol vacꞌoch Egipto 
chiꞌ dꞌa yol scꞌabꞌ vin̈aj Nabucodonosor chiꞌ. Masanil sbꞌeyumal yedꞌ masanil 
tastac ay dꞌay ol yiqꞌuecꞌ vin̈. A dꞌa tas ol yiqꞌuecꞌ vin̈ chiꞌ, ataꞌ ol tupchaj ebꞌ 
soldado bꞌaj ix te munlaji. 20 A in Jehová Yajal in svalaꞌ, yuj bꞌaj ix te munlaj 
vin̈ yedꞌ ebꞌ soldado dꞌa Tiro chiꞌ, ol vacꞌoch Egipto chiꞌ dꞌa yol scꞌabꞌ vin̈, 
yujto a dꞌayin ix munlaj ebꞌ.

21 A dꞌa jun tiempoal chiꞌ, ol vacꞌ stecꞌanil chon̈abꞌ Israel. Ichato chiꞌ ach 
Ezequiel, ol yaln̈ej alanel in lolonel. Icha chiꞌ ol aj yojtacanel ebꞌ to a in ton 
Jehová sDiosal in ebꞌ, xchi Jehová dꞌayin.

A yaelal dꞌa yibꞌan̈ Egipto

30  1 Ix yalanxi Jehová dꞌayin icha tic: 2  Ach anima, alel in lolonel icha tic:
Icha val tic yalan Jehová Yajal: Elocabꞌ eyav yuj jun cꞌual chiꞌ. 3  A 

scꞌual yoval scꞌol Jehová lacꞌanxo ay. A dꞌa jun cꞌual chiꞌ ol qꞌuicꞌbꞌoc 
qꞌuinal. Ataꞌ ol acꞌjoc syaelal juntzan̈ nación.

 4 Ol javoc oval dꞌa Egipto. Axo Etiopía ol ibꞌxocqꞌue yuj xivelal. A dꞌa 
jun cꞌual chiꞌ, tzijtum ebꞌ aj Egipto chiꞌ ol miljocchamoc, ol icꞌjocbꞌat 
sbꞌeyumal ebꞌ. Ol macꞌjoquem vecnaj Egipto chiꞌ masanto dꞌa yipumal 
yich.

 5 A ebꞌ aj Etiopía, ebꞌ aj Fut, ebꞌ aj Lud, ebꞌ aj Arabia yedꞌ ebꞌ aj Libia, 
junn̈ej ol aj smiljicham ebꞌ yedꞌ ebꞌ aj Egipto dꞌa jun oval chiꞌ. Ol 
champax ebꞌ ay dꞌa juntzan̈xo chon̈abꞌ ay strato yedꞌ Egipto chiꞌ.

 6 A in Jehová in svalaꞌ: A juntzan̈ nación scolvaj yedꞌ Egipto chiꞌ, ol cham 
yedꞌoc dꞌa scal oval chiꞌ, ol schael yich dꞌa Migdol masanto dꞌa Asuán. 
Man̈xo ol yicꞌchaan̈ sbꞌa Egipto chiꞌ, palta to emnaquil ol ajcanoc.

7 A Egipto chiꞌ, ol vacꞌcan tzꞌinan icha ix ajcan juntzan̈xo nación. A juntzan̈ 
chon̈abꞌ ay dꞌa yol smacbꞌen, ol can tzꞌinan icha juntzan̈xo chon̈abꞌ. 8  Ayic ol 
vacꞌanoch scꞌacꞌal Egipto chiꞌ, ol satpaxel juntzan̈ nación scolvaj yedꞌoc. Icha 
chiꞌ ol aj yojtacajeli to a in ton Jehová in svutej icha chiꞌ.

9 Ayic ol cꞌoch yaelal dꞌa yibꞌan̈ Egipto chiꞌ, ol in checbꞌat checabꞌ dꞌa yibꞌan̈ 
aꞌ mar yic tzꞌalchaj yabꞌ ebꞌ anima malaj jabꞌoc tas sna dꞌa Etiopía, yic ol te 
xivchaan̈ ebꞌ. A jun cꞌual chiꞌ, vanxo sjavi.

10  A in Dios Yajal in svalaꞌ: A in ol in chec scꞌulej vin̈aj Nabucodonosor 
sreyal Babilonia, yic satel masanil sbꞌeyumal chon̈abꞌ Egipto chiꞌ vin̈. 11 A 
vin̈ rey chiꞌ, ol bꞌat vin̈ yedꞌ ebꞌ soldado, man̈xo ol ocꞌlaj scꞌol ebꞌ dꞌa Egipto 
chiꞌ. Ol satel jun nación chiꞌ vin̈ smasanil. A yedꞌ qꞌuen espada ol och ebꞌ 
soldado dꞌa Egipto chiꞌ. Ol majel jun chon̈abꞌ chiꞌ yuj snivanil ebꞌ chamnac. 
12  Ol vacꞌanpax tup aꞌ Nilo. A dꞌa yol scꞌabꞌ ebꞌ anima te chuc, ataꞌ ol vacꞌoch 
jun nación chiꞌ. A in Jehová in svalaꞌ: Ol satcanel jun nación chiꞌ yuj ebꞌ chꞌoc 
chon̈abꞌil. Masanil tas ay dꞌay ol in cha satjoqueloc.
 13 A in Dios Yajal in svalaꞌ: Ol vacꞌ satel juntzan̈ yechel comon dios, ol 

in satanpaxel masanil juntzan̈ comon dios ay dꞌa chon̈abꞌ Menfis. 
Man̈xa mach olto acꞌan yajalil dꞌa Egipto chiꞌ. Axon̈ej xivelal ol 
vacꞌoch dꞌa masanil anima dꞌa nación chiꞌ.

 14 Ol in satel chon̈abꞌ Patros, ol vacꞌanoch scꞌacꞌal chon̈abꞌ Zoán, ol 
vacꞌanoch yaelal dꞌa yibꞌan̈ chon̈abꞌ Tebas.

15 Ol vacꞌvalbꞌat yoval in cꞌol dꞌa yibꞌan̈ chon̈abꞌ Sin, aton yipumal Egipto. 
Ol vacꞌpax satel jantac sbꞌeyumal Tebas chiꞌ. 16 Ol vacꞌoch scꞌacꞌal Egipto, axo 
ebꞌ aj Sin chiꞌ toxon̈ej ol ecꞌ quetcon ebꞌ yabꞌan syail. Ol cotac olchaj smuroal 
chon̈abꞌ Tebas chiꞌ. Axo chon̈abꞌ Menfis ol ochn̈ejcan yaelal dꞌa yibꞌan̈. 17 A 
ebꞌ quelemtac aj chon̈abꞌ Avén yedꞌ ebꞌ aj Pibeset, ol cham ebꞌ dꞌa scal oval. 
Axo jantacto ebꞌ cajan taꞌ, ol icꞌchajbꞌat ebꞌ dꞌa chꞌoc nacional. 18  Ayic ol 
vacꞌan satel snivanil yelcꞌoch Egipto chiꞌ, aton yipalil yedꞌ yicꞌojchan̈bꞌail, ol 
qꞌuicꞌbꞌoc yoc cꞌu dꞌa yibꞌan̈ chon̈abꞌ Tafnes, ol qꞌuicꞌbꞌoc qꞌuinal yuj asun dꞌa 
Egipto chiꞌ. Axo masanil ebꞌ cajan taꞌ, ol icꞌjoccanbꞌat ebꞌ dꞌa chꞌoc nacional 
yuj ebꞌ ajcꞌool. 19 A in val ol vacꞌoch yaelal dꞌa yibꞌan̈ Egipto chiꞌ. Icha val chiꞌ 
ol aj yojtacanel ebꞌ to a in ton Jehová in svutej icha chiꞌ, xchi Jehová.

20  Ayic yuquil cꞌual yoch bꞌabꞌel uj, ayic yuxluchilxo abꞌil quicꞌjicot dꞌa 
Babilonia tic, ix yalanxi Jehová dꞌayin icha tic: 21 Ach anima, ichato ix in 
macꞌqꞌuichaj scꞌabꞌ vin̈ sreyal Egipto. Malaj mach tzꞌan̈tani, malaj pax junoc 
mach stzecꞌani yic sbꞌoxi yic syal syamanxi qꞌuen yespada vin̈. 22  Yuj chiꞌ 
sval a in Jehová Yajal in tic: Ayinoch ajcꞌolal dꞌa vin̈ sreyal Egipto chiꞌ. Ol in 
macꞌqꞌuichaj junxo scꞌabꞌ vin̈ vachꞌto, yujto a junxo qꞌuichajnacxo, yuj chiꞌ 
ol yactejel qꞌuen yespada vin̈. 23  Ol in saclemejbꞌat ebꞌ aj Egipto chiꞌ dꞌa scal 
juntzan̈xo nación. Sacleminac ol ajcanbꞌat ebꞌ. 24  Ol vacꞌ val yip scꞌabꞌ vin̈ 
sreyal Babilonia chiꞌ. Ol vacꞌoch qꞌuen vespada dꞌa yol scꞌabꞌ vin̈. Palta ol in 

macꞌ qꞌuichaj scꞌabꞌ vin̈ sreyal Egipto chiꞌ schabꞌil. Ol el yav vin̈ scꞌacvi dꞌa 
yichan̈ vin̈ yajcꞌol chiꞌ, icha scꞌacvi junoc mach vanxo schami. 25 Ol vacꞌ yip 
scꞌabꞌ vin̈ sreyal Babilonia chiꞌ, ol vacꞌanoch qꞌuen vespada dꞌa yol scꞌabꞌ vin̈, 
a vin̈ ol och ajcꞌolal dꞌa Egipto chiꞌ, axo vin̈ sreyal Egipto chiꞌ ol viqꞌuel yip 
scꞌabꞌ vin̈, icha chiꞌ ol aj yojtacanel ebꞌ aj Egipto chiꞌ to a in Jehová in svutej 
icha chiꞌ. 26 Ol in saclemejbꞌat masanil ebꞌ aj Egipto dꞌa scaltac chon̈abꞌ yedꞌ 
dꞌa scaltac nación. Icha chiꞌ ol aj snachajel yuj ebꞌ to a in ton Jehová in svutej 
icha chiꞌ, xchi Jehová.

A vin̈ sreyal Egipto lajan vin̈ icha teꞌ cꞌuteꞌ

31  1 Ayic bꞌabꞌel cꞌu yic yoxil uj, ayic yuxluchil abꞌil quicꞌjicot dꞌa 
Babilonia tic, ataꞌ ix yal Jehová dꞌayin icha tic: 2  Ach anima, al dꞌa 

vin̈ sreyal Egipto yedꞌ dꞌa masanil ebꞌ anima ay dꞌa yol smacbꞌen Egipto chiꞌ 
icha tic:

¿Mach val yedꞌ syal co lajbꞌan snivanil elcꞌochi?
 3 Ol ach in lajbꞌej yedꞌ vin̈ sreyal Asiria: A vin̈ chiꞌ lajan ix aj vin̈ yedꞌ 

junoc teꞌ tzicap, ma icha junoc teꞌ cꞌuteꞌ ay dꞌa Líbano, a scꞌabꞌtac teꞌ, 
te vachꞌ yen̈ul dꞌa caltac teꞌ, chaan̈ steel teꞌ, tzato ecꞌbꞌat teꞌ dꞌa yibꞌan̈ 
juntzan̈xo te teꞌ te chaan̈ steel.

 4 Te vachꞌ sqꞌuibꞌ teꞌ yuj n̈abꞌ yedꞌ yuj yal sat lum luum chiꞌ. Tzꞌel yoc a aꞌ 
dꞌa yich teꞌ. Icha chiꞌ tzꞌaj yoch yal juntzan̈xo te teꞌ ay taꞌ.

 5 Yujto man̈ jantacoc a aꞌ, yuj chiꞌ te chaan̈ ix aj steel teꞌ dꞌa yichan̈ 
masanil te teꞌ ay dꞌa caltac teꞌ. Te nivan ix ajel mayan scꞌabꞌtac teꞌ.

 6 Masanil macan̈il nocꞌ much ix sbꞌo soꞌ dꞌa scꞌabꞌtac teꞌ. Masanil nocꞌ 
nocꞌ ay dꞌa caltac teꞌ, a dꞌa yich teꞌ ix cajnaj nocꞌ, ataꞌ pax ix aj yuneꞌ 
nocꞌ. A dꞌa yalan̈ yen̈ul scꞌabꞌtac teꞌ chiꞌ, ix yal yajecꞌ tzijtumoc 
nación.

 7 An̈ejaꞌ jun teꞌ chiꞌ man̈ jantacoc svachꞌil ix aj yilji teꞌ, te najat ix ajel 
scꞌabꞌ teꞌ, yujto ay jun nivan aꞌ tzꞌecꞌ dꞌa scal schꞌan̈al yibꞌ teꞌ.

 8 Malaj junoc teꞌ cꞌuteꞌ dꞌa scal te yavbꞌen teꞌ Dios ix yal slajbꞌan sbꞌa yedꞌ 
teꞌ. Malaj junoc teꞌ taj lajan ix aj scꞌabꞌtac yedꞌ teꞌ. Malaj pax junoc 
teꞌ castaño lajan ix aj xil yedꞌ teꞌ. Malaj junoc te teꞌ dꞌa Edén yavbꞌen 
Dios ix yal slajbꞌan sbꞌa yedꞌ svachꞌil yilji teꞌ.

 9 A Dios ix utan icha chiꞌ, yuj chiꞌ tzijtum ix aj scꞌabꞌtac teꞌ, te vachꞌ ix aj 
yilji teꞌ dꞌa yichan̈ juntzan̈xo te teꞌ dꞌa yavbꞌen Dios chiꞌ.

10 Yuj chiꞌ a in Jehová Yajal in sval icha tic: A jun te teꞌ chiꞌ, te chaan̈ ix aj 
steel teꞌ. Ix ecꞌbꞌat steel teꞌ chiꞌ dꞌa juntzan̈xo te teꞌ te chaan̈ steel, aton vin̈ 
sreyal Asiria schꞌoxcot te teꞌ tic, ix yicꞌ val chaan̈ sbꞌa vin̈. 11 Yuj chiꞌ a in ix 
vacꞌ satjoquel vin̈. Ix vacꞌoch vin̈ dꞌa yol scꞌabꞌ jun vin̈ yajal chꞌoc chon̈abꞌil, 
ix acꞌji syaelal vin̈ icha val jantac schucal. 12  A juntzan̈ ebꞌ chꞌoc chon̈abꞌil 
chiꞌ malaj yoqꞌuelcꞌolal ebꞌ, a ebꞌ ix chꞌacanel teꞌ, toxon̈ej ix can telan teꞌ. A 
scꞌabꞌtac teꞌ ix can̈chajbꞌati, yujto ix telvi teꞌ dꞌa scaltac te teꞌ dꞌa jolomtac vitz 
yedꞌ dꞌa chꞌolquixtac dꞌa yol nación chiꞌ. Masanil anima cajan dꞌa yen̈ul teꞌ ix 
bꞌat ebꞌ elelal, ix actajcan teꞌ.

13  Masanil macan̈il nocꞌ much, ix javi nocꞌ dꞌa scꞌabꞌtac teꞌ toxo ix telvi 
chiꞌ yedꞌ masanil nocꞌ caltacteꞌal nocꞌ, ix aj nocꞌ taꞌ. 14  Icha chiꞌ ix aji yic 
man̈xa junoc te teꞌ te chaan̈ ol aj steel. Vachꞌchom te ay a aꞌ tzꞌecꞌ dꞌa yich 

teꞌ, palta man̈xa junoc teꞌ ol ecꞌbꞌat dꞌa juntzan̈xo te teꞌ te chaan̈ steel, yujto 
masanil teꞌ ol chꞌacchajeloc. A jun tic syalelcꞌochi to masanil ebꞌ nivac yajal 
dꞌa yolyibꞌan̈qꞌuinal tic, ol cham ebꞌ icha tzꞌaj scham comon anima. Ichan̈ej 
chiꞌ ol aj sbꞌatcan ebꞌ dꞌa yedꞌtal ebꞌ chamnac.

15 A in Dios Yajal in svalaꞌ: Ayic ix em jun te teꞌ chiꞌ dꞌa yedꞌtal ebꞌ chamnac, 
ix vacꞌ tup a aꞌ ay dꞌa yol luum, ix in yamanoch vaan a aꞌ tzꞌel yoc. Yuj chiꞌ 
a jolom vitz Líbano, ix cusqꞌuei, axo masanil te teꞌ ix tacji teꞌ. 16 Ix vaqꞌuem 
teꞌ dꞌa yedꞌtal ebꞌ chamnac, ix cꞌochcan teꞌ yedꞌ juntzan̈ chamnacxo ayxo ecꞌ 
taꞌ. Ayic ix cꞌan̈ yem teꞌ chiꞌ, ix ibꞌxiqꞌue juntzan̈ nación. Yuj chiꞌ toxon̈ej ix te 
tzalaj te teꞌ ayn̈ejoch yal dꞌa yalan̈taxo, axo ticnaic ayxoecꞌ teꞌ bꞌaj sbꞌatcan 
ebꞌ chamnac, aton teꞌ ay dꞌa Edén yedꞌ pax teꞌ te vachꞌ ay dꞌa Líbano. 17 A 
mach ix ecꞌ cajan dꞌa yalan̈ yen̈ul teꞌ, aton juntzan̈ nación ayoch yedꞌoc, ajun 
pax ebꞌ ix cꞌoch yedꞌoc bꞌaj ayecꞌ ebꞌ chamnac yuj oval.

18  A ach tic ach sreyal Egipto, ¿mach junoc ebꞌ rey ecꞌnacxo tza nibꞌej tza 
lajbꞌej a bꞌa yedꞌoc? A ach tic te vachꞌ ilji, te nivan elcꞌochi, palta ol ach cꞌoch 
bꞌaj ay ebꞌ nivac yajal chamnacxo chiꞌ. Junn̈ej bꞌaj ol ach can yedꞌ ebꞌ ayecꞌ 
chiꞌ taꞌ. A syalelcꞌochi, aton ebꞌ anima chamnac yuj oval, ebꞌ malaj yelcꞌoch 
Dios dꞌay. Ach sreyal Egipto, aton jun tic ol javoc dꞌa ibꞌan̈ yedꞌ ebꞌ a soldado, 
xchi Jehová Yajal, xa chi, xchi dꞌayin.

Lajan vin̈ sreyal Egipto icha junoc nocꞌ nivaquil nocꞌ

32  1 A dꞌa bꞌabꞌel cꞌu, dꞌa slajchavil uj, ayic slajchavil abꞌil quicꞌjicot dꞌa 
Babilonia tic, ix yalanxi Jehová dꞌayin icha tic: 2  Ach anima, bꞌitej 

jun bꞌit yic chamel yuj vin̈ sreyal Egipto, tzalan icha tic:
Ach rey, tza lajbꞌej a bꞌa yedꞌ junoc nocꞌ choj dꞌa scaltac nación, palta 

lajan ach icha junoc nocꞌ nivan nocꞌ ay dꞌa yol aꞌ mar. Tzach ecꞌ 
chucꞌuljoc dꞌa yol aꞌ, yuj chiꞌ statbꞌi aꞌ uuj.

3 Yuj chiꞌ a Jehová Yajal tzꞌalan icha tic: Ol in molbꞌej juntzan̈ nación, ol och 
ebꞌ ajcꞌolal dꞌayach, ichato ol ach in yam yedꞌ in chimpa. A dꞌa yol in chimpa 
chiꞌ ol ach canoc, axo ebꞌ chiꞌ ol ach icꞌanqꞌueta dꞌa stiꞌ aꞌ. 4 Ol ach in n̈erel 
dꞌa stiꞌ aꞌ, ol ach vacꞌanbꞌat pacꞌjabꞌ bꞌaj te chequel. Ol javoc nocꞌ ostoc yedꞌ 
nocꞌ caltacteꞌal nocꞌ dꞌayach, a nocꞌ ol ach chianbꞌatoc. 5 Ol vacꞌ bꞌudꞌjoquel 
jolomtac vitz yedꞌ chꞌolquixtac yuj a nivanil ol cꞌabꞌat chiꞌ. 6  Ol vacꞌ ucꞌ sat 
lum lum tic yuj a chiqꞌuil, masanto ol cꞌoch dꞌa yichtac lum vitz. A yedꞌ a 
chiqꞌuil chiꞌ ol bꞌudꞌjoc el a aꞌ. 7 Ayic ol ach vacꞌan sateloc, ol vacꞌ qꞌuicꞌbꞌoc 
satchaan̈, ol tup yoc qꞌuen cꞌanal, ol qꞌuicꞌbꞌoc yoc cꞌu. Ol tuppaxel yoc qꞌuen 
uj. 8  A in Dios Yajal in svalaꞌ, uuj ol vacꞌ tup masanil saquilqꞌuinal scopoljubꞌ 
yoc ay dꞌa satchaan̈. Ol vacꞌ qꞌuicꞌbꞌoc qꞌuinal dꞌa yibꞌan̈ masanil a chon̈abꞌ.

9 Ayic ol ach satel chiꞌ, ol cꞌoch yabꞌixal dꞌa juntzan̈xo nación to man̈ 
ojtacoc. Ol vacꞌ ibꞌxocqꞌue chon̈abꞌ yuj xivelal ayic ol yabꞌan yabꞌixal a yaelal 
chiꞌ ebꞌ. 10 Uj val ol vacꞌbꞌat yaelal dꞌa yibꞌan̈ tzijtumoc nación. Ol vacꞌ val 
xivqꞌue ebꞌ sreyal nación chiꞌ ayic ol vacꞌanecꞌ copnaj yoc vespada dꞌa yichan̈ 
ebꞌ. A val yic ol ach satel chiꞌ, ol te xiv ebꞌ yujto sna ebꞌ to ol champax ebꞌ.

11 A in Jehová Yajal in sval icha tic: A vin̈ sreyal Babilonia ol javoc dꞌayach 
yedꞌ qꞌuen yespada yic ol ul yacꞌ oval. 12  A ebꞌ a soldado man̈ jantacoc sbꞌisul 
chiꞌ, ol xicjoccham ebꞌ yuj yespada juntzan̈xo ebꞌ soldado malaj yoqꞌuelcꞌolal. 
Ol satjoquel masanil ebꞌ a soldado yuj ebꞌ yedꞌ pax masanil icꞌojchan̈bꞌail ol 

satjoquel yuj ebꞌ. 13  Ol in satel masanil nocꞌ a molbꞌetzal nocꞌ sva dꞌa stitac 
a aꞌ. Man̈xa bꞌaqꞌuin̈ ol tatbꞌoc aꞌ stecꞌan ebꞌ anima, ma nocꞌ nocꞌ chiꞌ. 14 A in 
val Jehová Yajal in svalaꞌ to icha chiꞌ ol aj syaxbꞌixi aꞌ, melelixon̈ej ol aj sbꞌey 
aꞌ. 15 Ayic ol vacꞌancan tzꞌinan Egipto chiꞌ, ol cham ebꞌ anima yedꞌ nocꞌ nocꞌ, 
cuseltacxon̈ej ol ajcanoc. Icha chiꞌ ol aj yojtacanel ebꞌ to a in ton Jehová in 
svutej icha chiꞌ.

16  A in Jehová Yajal in svalaꞌ to a jun bꞌit yic chamel tic ol sbꞌitej ebꞌ ix 
ix dꞌa junjun nación ayic ol ocꞌ ebꞌ ix yuj Egipto chiꞌ, yuj pax jantac sbꞌisul 
anima ol chamoc, xchi Jehová.

Ayoch Egipto dꞌa yol scꞌabꞌ chamel
17 Ayic 15 cꞌual yoch slajun̈il uj, dꞌa slajchavil abꞌil quicꞌjicot dꞌa Babilonia 

tic, ix yalanxi Jehová dꞌayin icha tic: 18  Ach anima, bꞌitej jun bꞌit yic chamel, 
yujto man̈ jantacoc ebꞌ soldado yic Egipto ol chamoc, tzalan icha tic:

A ebꞌ jelan, ol cham ebꞌ, ol emcan ebꞌ dꞌa yalan̈ lum luum tic. Ol 
emcꞌoch ebꞌ bꞌaj ayecꞌ juntzan̈xo ebꞌ ayxoecꞌ taꞌ.

 19 Ach yajal, te vachꞌton ilji a naani, palta ol ach emcꞌoch telan dꞌa scal 
ebꞌ man̈ schon̈abꞌoc Dios, xa chi.

20 Ol cham ebꞌ aj Egipto chiꞌ, icha ajnac ebꞌ chamnac dꞌa oval. Ijanxooch 
qꞌuen espada dꞌa masanil ebꞌ anima chiꞌ. 21 A ebꞌ yajalil ebꞌ soldado nivac 
yelcꞌochi, ayxoecꞌ ebꞌ bꞌaj ayecꞌ ebꞌ chamnac, ol yalan ebꞌ yuj ebꞌ aj Egipto 
yedꞌ ebꞌ ayoch yedꞌ ebꞌ: E... a ebꞌ ix cham dꞌa scal oval, toxo ix emul ebꞌ dꞌa 
tic. Toxo ix ecꞌ jichan ebꞌ quedꞌoc a on̈ man̈ on̈ schon̈abꞌoc Dios tic, xcham ebꞌ.

22  Ataꞌ ayecꞌ vin̈ ecꞌnac sreyaloc Asiria yedꞌ masanil ebꞌ soldado, oyanoch 
ebꞌ dꞌa spatic vin̈ bꞌaj ayecꞌ ebꞌ chamnac chiꞌ, aton dꞌa oval chamnac ebꞌ 
smasanil. 23  Ato dꞌa sjulal yich jun xabꞌ olan chiꞌ ayecꞌ vin̈, oyanoch ebꞌ 
soldado dꞌa spatic vin̈. A ebꞌ soldado chiꞌ, yacꞌnacoch xivcꞌolal ebꞌ dꞌa scal ebꞌ 
anima dꞌa yolyibꞌan̈qꞌuinal tic, palta dꞌa scal oval chiꞌ chamnac ebꞌ smasanil. 
24-25 Ataꞌ aypaxecꞌ vin̈ ecꞌnac sreyaloc Elam, ayecꞌ vin̈ dꞌa scal ebꞌ chamnac dꞌa 
scal oval. Axo dꞌa spatic yichan̈ vin̈ oyanoch ebꞌ soldado, ebꞌ man̈ schon̈abꞌoc 
Dios. Masanil ebꞌ chiꞌ, a dꞌa scal oval chamnac ebꞌ. Ayic pitzanto ebꞌ, te xivnac 
ebꞌ anima dꞌa yolyibꞌan̈qꞌuinal tic yuj ebꞌ, palta qꞌuixvelal ajnac scham ebꞌ dꞌa 
scal oval, ayxoecꞌ ebꞌ dꞌa scal ebꞌ chamnac ticnaic.

26 Ataꞌ ayecꞌ vin̈ ecꞌnac sreyaloc Mesec yedꞌ vin̈ ecꞌnac sreyaloc Tubal. A dꞌa 
spatictac ebꞌ vin̈, oyanoch masanil ebꞌ soldado ebꞌ vin̈. Vachꞌchom xivnac ebꞌ 
anima cajan dꞌa yolyibꞌan̈qꞌuinal tic dꞌa ebꞌ ayic pitzanto ebꞌ, palta chamnac ebꞌ 
man̈ schon̈abꞌoc Dios chiꞌ dꞌa scal oval. 27 Man̈ lajanoc ajnac smucji ebꞌ icha ajnac 
smucji ebꞌ soldado te jelan ecꞌnac dꞌa pecaꞌ. A ebꞌ chiꞌ mucbꞌil ebꞌ yedꞌ syamcꞌabꞌ 
yic oval. Aycanoch yespada ebꞌ dꞌa yalan̈ sjolom. Yuj schucal ebꞌ ayoch yaelal dꞌa 
yibꞌan̈ ebꞌ, yujto a juntzan̈ ebꞌ chiꞌ xibꞌtejnac ebꞌ anima ebꞌ dꞌa yolyibꞌan̈qꞌuinal tic.

28  Ach sreyal Egipto, ol ach satjoqueloc. Ol ach cꞌoch dꞌa scal ebꞌ man̈ 
schon̈abꞌoc Dios, ebꞌ milbꞌilcham dꞌa oval.

29 Ataꞌ ayecꞌ vin̈ ecꞌnac sreyaloc Edom yedꞌ pax ebꞌ yajal. Vachꞌchom te 
nivan ajnac yelcꞌoch ebꞌ, palta ataꞌ ayecꞌ ebꞌ dꞌa scal ebꞌ chamnac dꞌa oval. 
Ataꞌ ayecꞌ ebꞌ dꞌa scal ebꞌ man̈ schon̈abꞌoc Dios bꞌaj scꞌochcan ebꞌ chamnac.

30  Ataꞌ ayecꞌ masanil ebꞌ acꞌjinac yajalil dꞌa norte yedꞌ pax ebꞌ aj Sidón. 
Vachꞌchom te nivan ajnac yelcꞌoch ebꞌ, yacꞌnac val och xivcꞌolal ebꞌ dꞌa scal 

ebꞌ yetanimail, palta qꞌuixvelal ajnac scham ebꞌ. Emnacxocꞌoch ebꞌ dꞌa scal 
ebꞌ chamnac, aton ebꞌ chamnac dꞌa oval, ebꞌ man̈ schon̈abꞌoc Dios emnacxo 
bꞌaj scꞌochcan ebꞌ chamnac, xa chi.

31 A in Jehová Yajal in svalaꞌ to ayic ol yilan juntzan̈xo ebꞌ rey vin̈ sreyal 
Egipto yedꞌ masanil ebꞌ soldado, ol snivanan sbꞌa scꞌol vin̈ yuj schamel ebꞌ 
yetchon̈abꞌ, yujto ix cham vin̈ yedꞌ masanil ebꞌ soldado dꞌa oval. 32  A in ix vacꞌ 
yacꞌoch xivcꞌolal vin̈ sreyal Egipto chiꞌ dꞌa scal ebꞌ anima dꞌa yolyibꞌan̈qꞌuinal 
tic, palta a in Jehová Yajal in svalaꞌ to ol cꞌochcan vin̈ yedꞌ ebꞌ soldado vin̈ 
tzijtum sbꞌisul dꞌa scal ebꞌ man̈ in chon̈abꞌoc, aton ebꞌ chamnac dꞌa oval, xchi 
Jehová.

A tas yovalil scꞌulej ebꞌ stan̈vumal chon̈abꞌ 
(Ez 3.16‑21)

33  1 Ix yalanxi Jehová dꞌayin icha tic: 2  Ach anima, al dꞌa ebꞌ etisraelal 
to a in sval icha tic: Ayic svacꞌancot oval dꞌa junoc nación, a ebꞌ 

anima taꞌ, say ebꞌ mach junoc tzꞌoch yilumaloc ebꞌ. 3  Ayic syilan vin̈ yilumal 
chiꞌ to van sjavi ebꞌ soldado ajcꞌool, spuꞌan strompeta vin̈ yic scol sbꞌa ebꞌ 
anima chiꞌ. 4  Tato ay mach max scol sbꞌa ayic tzꞌocꞌ qꞌuen trompeta chiꞌ, 
axo tzꞌaji smiljicham yuj ebꞌ ajcꞌool chiꞌ, munil aꞌ tzꞌicꞌancot chamel chiꞌ dꞌa 
yibꞌan̈. 5 Yujto syabꞌ yocꞌ qꞌuen trompeta chiꞌ, palta max scꞌanabꞌajej scolan 
sbꞌa. Yuj chiꞌ munil aꞌ tzꞌicꞌancot chamel chiꞌ dꞌa yibꞌan̈. Qꞌuinaloc scol sbꞌa 
jun, max am chamlaj. 6  Palta tato a vin̈ yilumal chon̈abꞌ chiꞌ, syil vin̈ scot 
ebꞌ ajcꞌool chiꞌ, max spulaj qꞌuen strompeta vin̈ chiꞌ, axo ebꞌ anima max scol 
sbꞌa ebꞌ, axo sjavi ebꞌ ajcꞌol chiꞌ smilancham ebꞌ anima ebꞌ, a ebꞌ scham chiꞌ, 
scham ebꞌ yuj smul, palta a schamel ebꞌ chiꞌ scan dꞌa yibꞌan̈ vin̈ stan̈van chiꞌ, 
xchi Jehová, xa chi.

7 Ach anima, a ach ix ach vacꞌoch stan̈vumaloc ebꞌ etchon̈abꞌ Israel. Ayic 
ol vacꞌan in cachnabꞌil dꞌayach, a achxo ol a cach ebꞌ anima tic in qꞌuexuloc. 
8  Tato ol val dꞌayach yuj ebꞌ chuc sbꞌeybꞌal to ol cham ebꞌ yuj smul, palta tato 
a ach tic man̈ ol al dꞌa ebꞌ, man̈ ol a cach ebꞌ yic syactejcan chucal scꞌulej ebꞌ 
chiꞌ, yic max cham ebꞌ, qꞌuinaloc scham ebꞌ yuj smul chiꞌ, a dꞌa ibꞌan̈ scan 
schamel ebꞌ chiꞌ vuuj. 9 Palta tato tzal dꞌa ebꞌ jun, yic sna sbꞌa ebꞌ syactancan 
schucal ebꞌ chiꞌ, palta max yactejcan ebꞌ sbꞌeybꞌalan chucal chiꞌ, scham ebꞌ yuj 
smul chiꞌ, a schamel ebꞌ chiꞌ max canlaj dꞌa ibꞌan̈, xchi Jehová dꞌayin.

A Jehová tojol syutej schꞌolbꞌitan anima 
(Ez 18.21‑32)

10 Ix yalanxi Jehová dꞌayin icha tic: Ach anima, al dꞌa ebꞌ etisraelal chiꞌ icha 
tic: A ex tic tzeyal icha tic: A val co pitalil yedꞌ co chucal tzꞌecꞌxo val yibꞌan̈, 
ijan val tzon̈ lajviel yuuj scabꞌi. ¿Tom olto yal co colchaji? xe chi. 11 Palta al dꞌa 
ebꞌ to a in Dios Yajal in svalaꞌ to malaj in gana scham ebꞌ chuc sbꞌeybꞌal. Palta 
in gana sqꞌuex sbꞌeybꞌal ebꞌ yic snajatbꞌi sqꞌuinal ebꞌ. Ex israel, actejeccan e 
chuc bꞌeybꞌal chiꞌ, ¿tas yuj ol ex chamoc? xchi Jehová, xa chi dꞌa ebꞌ.

12  Ach anima, al dꞌa ebꞌ etchon̈abꞌ chiꞌ icha tic: Tato ay ebꞌ vachꞌtaxon 
sbꞌeybꞌal, axo tzꞌaji scꞌulan chucal ebꞌ, man̈ ol colchajlaj ebꞌ yuj sbꞌeybꞌal 
vachꞌtaxon chiꞌ. Tato ay ebꞌ te chuctaxon sbꞌeybꞌal, snaan sbꞌa ebꞌ, axo vachꞌil 
sbꞌeybꞌalej ebꞌ, man̈ ol chamlaj ebꞌ yuj schucal dꞌa yalan̈tax chiꞌ. A pax ebꞌ 

sbꞌeybꞌalan tojolal, axo tzꞌaji axo man̈ tojoloc sbꞌeybꞌalej ebꞌ, man̈ ol colchajlaj 
ebꞌ yuj stojolal dꞌa yalan̈tax chiꞌ. 13  Vachꞌchom ix vacꞌ in tiꞌ vacꞌan sqꞌuinal 
ebꞌ tojol sbꞌeybꞌal chiꞌ, a stojol bꞌeybꞌal ebꞌ chiꞌ syacꞌoch yipoc scꞌool, axo 
tzꞌaji scꞌulanxi chucal ebꞌ, man̈xalaj yelcꞌoch bꞌaj tojol yutejnac sbꞌeybꞌal ebꞌ 
chiꞌ, ol chamn̈ej ebꞌ yuj smul chiꞌ. 14 Vachꞌchom ayoch chamel dꞌa yibꞌan̈ ebꞌ 
chuc scꞌulej vuuj, palta tato sna sbꞌa scꞌol ebꞌ, syactan ebꞌ scꞌulan masanil 
chucal scꞌulej chiꞌ: 15  Syacꞌan meltzaj ebꞌ tas aycan dꞌay yuj qꞌuen majan 
tumin, syacꞌanxi meltzaj tastac yelqꞌuejnac ebꞌ, scꞌanabꞌajan in cꞌaybꞌubꞌal 
ebꞌ, aton yuj vachꞌ tzꞌecꞌ ebꞌ anima, val yel a ebꞌ chiꞌ ol scha sqꞌuinal ebꞌ, man̈ 
ol chamlaj ebꞌ. 16  Yujto vachꞌxo tas scꞌulej ebꞌ, ayxo sqꞌuinal ebꞌ, man̈xo ol 
in nacot schucal ebꞌ scꞌulejnac dꞌa yalan̈tax chiꞌ. 17 A ebꞌ etchon̈abꞌ chiꞌ syal 
ebꞌ to man̈ tojoloc svutej in chꞌolbꞌitan ebꞌ, palta val yel a ebꞌ man̈ tojoloc 
syutej sbꞌa. 18  Tato ay ebꞌ syactejcan scꞌulan vachꞌil, axo chucal scꞌulej ebꞌ, 
ol cham ebꞌ yuj tas scꞌulej chiꞌ. 19 Tato a ebꞌ chuc sbꞌeybꞌal sna sbꞌa scꞌool, 
syactancan schucal ebꞌ chiꞌ, axo vachꞌil scꞌulej ebꞌ yedꞌ tojolal, ol scha sqꞌuinal 
ebꞌ yuj vachꞌil scꞌulej chiꞌ. 20 Tzeyalanxi icha tic: A Jehová man̈ tojoloc syutej 
schꞌolbꞌitani, xe chi. Palta a in tic, junjunal tzex in chꞌolbꞌitej, ato syal tas tze 
cꞌulej, xchi Jehová, xa chi dꞌa ebꞌ.

Ix acꞌji ganar Jerusalén
21 Ayic oyeꞌ  cꞌual yoch slajun̈il uj, ayic slajchavil abꞌilxo quicꞌjicot dꞌa 

Babilonia tic, ay jun vin̈ vinac ix el elelal dꞌa Jerusalén, ix javi vin̈ dꞌayin, 
ix ul yalan vin̈ to toxo ix acꞌji ganar chon̈abꞌ chiꞌ yuj ebꞌ ajcꞌool. 22  A dꞌa 
qꞌuicꞌbꞌalil yic manto ja vin̈ chiꞌ, ix yacꞌanem spoder Jehová dꞌa vibꞌan̈. Axo 
dꞌa qꞌuin̈ibꞌalil ayic ix javi jun vin̈ chiꞌ, ix yalxi in loloni.

A smul ebꞌ anima
23  Ix yalanxi Jehová dꞌayin icha tic: 24  Ach anima, a ebꞌ anima cajan dꞌa 

juntzan̈ chon̈abꞌ macꞌbꞌilem lan̈naj dꞌa yol yic ebꞌ etisraelal, syal ebꞌ icha tic: A 
vin̈aj Abraham junn̈ej patil vin̈, palta schanac jun luum tic vin̈ smacbꞌenoc. A 
on̈xo pax tic jun, tzijtum co bꞌeyi, smoj quicꞌan luum, xchi ebꞌ. 25 Yuj chiꞌ al dꞌa 
ebꞌ to a in Dios Yajal in sval dꞌa ebꞌ icha tic: A ex tic tze chi nocꞌ chibꞌej yedꞌ 
schiqꞌuil. Tzex och ejmelal dꞌa yechel comon dios, tze milancham anima, tze 
comon nibꞌan eyicꞌan jun luum tic. 26 Tzeyixtan ebꞌ eyetanimail yedꞌ eyespada. 
Tze cꞌulan tas yajbꞌentac, tzex mulan yedꞌ ebꞌ ix ix ay yetbꞌeyum. Slajvi chiꞌ tze 
comon nibꞌan eyiquej jun lum luum chiꞌ, xchi Jehová, xa chi dꞌa ebꞌ.

27 Tzalanpax dꞌa ebꞌ to a in Jehová Yajal in sval icha tic dꞌa yibꞌan̈ ebꞌ: A ebꞌ 
cajan dꞌa juntzan̈ chon̈abꞌ macꞌbꞌilem lan̈najoc, ol miljocpaxcham ebꞌ. Axo 
ebꞌ cajan bꞌaj man̈xalaj teꞌ pat, a nocꞌ caltacteꞌal nocꞌ ol chianbꞌat ebꞌ. Axo ebꞌ 
cajan dꞌa yoltac qꞌuen n̈aqꞌueen, a ilya ol icꞌan scham ebꞌ. 28  Ol cann̈ej tzꞌinan 
lum luum chiꞌ, cuseltac ol ajcan luum. Ol vacꞌan lajvoc yacꞌumtaquil ebꞌ. 
Cuseltac ol ajcan lum tzalquixtac yic chon̈abꞌ Israel. Man̈xa junoc anima ol 
ecꞌ taꞌ. 29 Ayic ol vacꞌancan tzꞌinan jun lum chiꞌ yuj smul ebꞌ yajbꞌentac scꞌulej, 
ichato chiꞌ ol yojtacanel ebꞌ to a in Jehová in svutej icha chiꞌ, xchi Jehová, 
xa chi dꞌa ebꞌ.

30  Ix yalanxi icha tic: Ach anima, a ebꞌ etchon̈abꞌ chiꞌ, ayic schalan sbꞌa 
ebꞌ bꞌaj ay smuroal chon̈abꞌ chiꞌ yedꞌ dꞌa stitac spat ebꞌ, tzach sbꞌuchan ebꞌ, 

stzꞌacan yal ebꞌ dꞌay junjun icha tic: Coyec, bꞌat cabꞌec slolonel Jehová, xchi 
ebꞌ. 31 Icha chiꞌ tzꞌaj yicꞌlancot sbꞌa ebꞌ in chon̈abꞌ chiꞌ, ol javoc ebꞌ, ol em 
cꞌojan ebꞌ dꞌa ichan̈ yabꞌan tas ol alaꞌ. Palta max sbꞌeybꞌalej ebꞌ tas tzal chiꞌ. 
Ton̈ej stzꞌac yal ebꞌ, axo spensar ebꞌ, an̈ej chucal ayecꞌ dꞌay. 32  A ach tic lajan 
ach dꞌa ebꞌ icha junoc mach te vachꞌ sbꞌitani, te vachꞌ yoch sjaj, te vachꞌ 
schalan teꞌ arpa. Scha yabꞌ ebꞌ tas tzalaꞌ, palta max sbꞌeybꞌalej ebꞌ tas tzal 
chiꞌ. 33 Palta ayic ol elcꞌoch masanil tas tzal chiꞌ, ichato chiꞌ ol snaancot ebꞌ to 
in checabꞌ aj dꞌa scal ebꞌ, xchi Jehová.

A tas albꞌilcan dꞌa yibꞌan̈ ebꞌ stan̈vumal chon̈abꞌ Israel

34  1 Ix yalanxi Jehová dꞌayin icha tic: 2  Ach anima, al dꞌa ebꞌ stan̈vumal 
chon̈abꞌ Israel to a in Dios Yajal in sval dꞌa ebꞌ icha tic: Ay, ex 

stan̈vumal Israel, obꞌiltac ex, a exn̈ej tze tan̈vej e bꞌa. Man̈oc ebꞌ in chon̈abꞌ 
tze tan̈vej icha smojal. 3  A ex tic lajan ex icha ebꞌ tan̈vum calnel chuc. An̈ej 
yal yim nocꞌ snibꞌej ebꞌ syuqꞌuej, sbꞌoan spichul ebꞌ yedꞌ xil nocꞌ, smilancham 
nocꞌ te bꞌaqꞌuech ebꞌ schia, palta max stan̈vej nocꞌ ebꞌ dꞌa smojalil. 4  Max 
syaꞌilej nocꞌ malaj yip ebꞌ, max yil-laj nocꞌ ay syabꞌil ebꞌ, max yan̈tej nocꞌ 
lajvinac ebꞌ yedꞌ nocꞌ qꞌuiich. Max smolbꞌej nocꞌ saclembꞌat ebꞌ, max say nocꞌ 
satbꞌat ebꞌ. Max yal scꞌol ebꞌ stan̈vej nocꞌ, an̈ej to smacꞌ nocꞌ ebꞌ. 5 A nocꞌ calnel 
chiꞌ ton̈ej satecꞌ nocꞌ yujto malaj stan̈vumal nocꞌ, yuj chiꞌ axo nocꞌ chium 
nocꞌ schianbꞌat nocꞌ. 6 Ton̈ej spuccanbꞌat nocꞌ elelal dꞌa jolomtac vitz yedꞌ dꞌa 
tzalquixtac. Saclemcanbꞌat nocꞌ dꞌa sat lum luum tic. Man̈xalaj mach tzꞌoch 
ilcꞌolal bꞌat sayanecꞌ nocꞌ, ma scꞌanbꞌan nocꞌ. Icha chiꞌ tzeyutej ebꞌ in chon̈abꞌ 
tic.

7 Yuj chiꞌ ex stan̈vumal in chon̈abꞌ, scham val eyabꞌan tas svalaꞌ. 8  A in Dios 
Yajal in sval icha tic: A in chon̈abꞌ tic, eyuuj lajan ix aj ebꞌ icha nocꞌ calnel 
malaj stan̈vumal tzꞌelcꞌajbꞌati, schijibꞌat nocꞌ yuj nocꞌ chium nocꞌ, a exxo tze 
tzꞌac eyil in chon̈abꞌ tic, max e tan̈vej ebꞌ, a exn̈ej tze tan̈vej e bꞌa. 9 Yuj chiꞌ, 
ex stan̈vumal in chon̈abꞌ, abꞌec val juntzan̈ in lolonel tic. 10 A in Jehová Yajal 
in svalaꞌ: Aycot voval, ol vacꞌ yovalil in chon̈abꞌ tic dꞌayex. Ol ex viqꞌuel dꞌa 
eyopisio chiꞌ, yic man̈xo ol e tzꞌac eyil in chon̈abꞌ tic, yujto a exn̈ej tze tan̈vej 
e bꞌa. Ol viqꞌuel ebꞌ in chon̈abꞌ tic dꞌa yol e cꞌabꞌ yic man̈xo ol ex va dꞌa spatic 
ebꞌ.

Jun tan̈vum calnel vachꞌ
11 A in Dios Yajal in svalaꞌ to a in val ol in molbꞌejxi ebꞌ in chon̈abꞌ tic, ol 

in tan̈van ebꞌ. 12  Icha ebꞌ tan̈vum calnel tzꞌoch val ilcꞌolal yuj nocꞌ scalnel 
ayic saclembꞌat nocꞌ, icha chiꞌ ol aj voch ilcꞌolal yuj in chon̈abꞌ tic. Ol in 
molbꞌejxicot ebꞌ bꞌaj sacleminac yajcanbꞌat chiꞌ, ol vicꞌanelta ebꞌ dꞌa cal 
qꞌuicꞌalqꞌuinal bꞌaj aycanbꞌat chiꞌ. 13  A in ol vicꞌxicot ebꞌ dꞌa scal juntzan̈ 
nación bꞌaj sacleminac yajcanbꞌati, ol vicꞌanxibꞌat ebꞌ dꞌa sat sluum. Ol 
cꞌochxoc cajan ebꞌ dꞌa lum tzalquixtac yedꞌ dꞌa lum chꞌolquixtac bꞌaj ay sjajtac 
a aꞌ dꞌa yol smacbꞌen Israel chiꞌ, aton lum bꞌaj syal scajnaj anima. 14 Ol vicꞌbꞌat 
ebꞌ dꞌa lum te yax sat, aton lum tzalquixtac dꞌa yol yic Israel chiꞌ. Ataꞌ ol 
vacꞌ yicꞌ yip ebꞌ, ol vacꞌan tas te vachꞌ sva ebꞌ taꞌ. 15  A in Jehová Yajal in 
svalaꞌ to ol in tan̈vej in chon̈abꞌ, ol vacꞌan yicꞌ yip ebꞌ taꞌ. 16 Ol in sayecꞌ ebꞌ 
satnaccanbꞌati, ol vacꞌan meltzaj ebꞌ sacleminac yajcanbꞌati, ol van̈tan ebꞌ 

lajvinac yedꞌ ebꞌ qꞌuichajnac, ol vacꞌan stecꞌanil ebꞌ malaj stecꞌanil. Palta ol in 
satel ebꞌ yajal yaj dꞌa scal ebꞌ, aton ebꞌ tzꞌixtan ebꞌ. Te vachꞌ ol vutej in tan̈van 
in chon̈abꞌ chiꞌ.

17 A in Jehová Yajal in sval dꞌayex in chon̈abꞌ ex tic: Ol ex in chꞌolbꞌitej 
junjun ex, ex to lajan ex icha nocꞌ calnel yedꞌ ex lajan ex icha nocꞌ chiva. 
18  Ayex lajan ex icha nocꞌ calnel tecꞌan, an̈ej an̈ an̈cꞌultac vachꞌ scꞌuxuꞌ, axo 
an̈ maxtzac scꞌuxlaj nocꞌ toxon̈ej stecꞌnubꞌej an̈ nocꞌ. A a aꞌ te yaax snibꞌej nocꞌ 
syuqꞌuej, palta axo yoc nocꞌ stecꞌanqꞌue statil aꞌ. 19 ¿Tocval vachꞌ tato a nocꞌ 
calnel malaj yip scꞌuxan an̈ an̈cꞌultac stecꞌnubꞌaj chiꞌ, axo a aꞌ stecꞌchajqꞌue 
statil chiꞌ syucꞌ nocꞌ? 20 Yuj chiꞌ a in Jehová Yajal in sval dꞌayex: A in ol in 
chꞌolbꞌitej ebꞌ syicꞌchaan̈ sbꞌa yedꞌ ebꞌ emnaquil syutej sbꞌa. 21 A ex tecꞌan 
ex tic, lajan ex icha nocꞌ calnel bꞌaqꞌuech stenqꞌue telnaj nocꞌ malaj yip, 
spechanbꞌeyecꞌ nocꞌ malaj yip chiꞌ nocꞌ. 22  Yuj chiꞌ a in ol in col ebꞌ emnaquil 
yaj dꞌa scal ebꞌ in chon̈abꞌ, yic vachꞌ man̈xo ol eyixtej ebꞌ. 23  A in ol vacꞌoch 
junoc stan̈vumal ebꞌ in chon̈abꞌ chiꞌ, aton in checabꞌ yin̈tilal vin̈aj David. A 
ol ex tan̈van icha junoc tan̈vum calnel vachꞌ syutej stan̈van nocꞌ scalnel. 24 A 
in Jehová in svalaꞌ to a in e Diosal in, axo vin̈ in checabꞌ yin̈tilal vin̈aj David 
chiꞌ ol vacꞌoch eyajaliloc. 25 Ol vacꞌ in trato eyedꞌoc, yic vachꞌ juncꞌolal ol ex 
ajoc. Ol in satel masanil tas ay smay dꞌa e cal yic vachꞌ man̈xa tas ol e naꞌa.

26  Ol vacꞌcot in vachꞌcꞌolal dꞌa eyibꞌan̈ dꞌa spatictac jun tzalan bꞌaj tzꞌoch 
ejmelal dꞌayin, ol vacꞌancot n̈abꞌ dꞌa stiempoal. 27 Ol yacꞌxoc sat teꞌ avbꞌen teꞌ, 
a lum luum tic ol yacꞌxi tas tzꞌavchaj dꞌa sat luum, juncꞌolal ol ex ajxoc dꞌa e 
luum. Ol ex in colel dꞌa yol scꞌabꞌ ebꞌ bꞌaj ayex och checabꞌoc. Icha chiꞌ ol aj 
snachajel eyuuj to a in ton Jehová e Diosal in. 28  Man̈xo ol elcꞌajbꞌat tastac 
ay dꞌayex yuj juntzan̈xo nación, man̈xo ol ex chijocbꞌat yuj nocꞌ chium nocꞌ, 
man̈xa mach bꞌaj ol ex xivoc. 29 A in ol vacꞌxi qꞌuibꞌ tas tzꞌel dꞌa sat e luum 
chiꞌ, yic man̈xa bꞌaqꞌuin̈ ol eyacꞌ vejel. Man̈xo ol ex bꞌuchjoc yuj juntzan̈xo 
nación. 30 Icha chiꞌ ol aj eyojtacaneli to a in ton Jehová e Diosal in, ayinecꞌ 
eyedꞌoc, in chon̈abꞌ eyaj a ex yin̈tilal Israel ex tic. 31 A in svalaꞌ to in chon̈abꞌ 
eyaji, icha in calnel eyaji, tan̈vabꞌil ex vuuj, a in Jehová Yajal in e Diosal in, 
xchi Jehová, xa chi dꞌa ebꞌ, xchi dꞌayin.

A tas albꞌilcan dꞌa yibꞌan̈ lum Seir

35  1 Ix yalanxi Jehová dꞌayin icha tic: 2  Ach anima, ixic qꞌuelan dꞌa 
stojolal lum tzalquixtac yic Seir. Tzalan in lolonel dꞌa yibꞌan̈ luum. 

3  Tzalan icha tic:
A Jehová Yajal tzꞌalan icha tic: Ex cajan ex dꞌa tzalquixtac yic Seir, a in 

svalaꞌ to ay cot voval dꞌayex, ol vacꞌoch yaelal dꞌa eyibꞌan̈, ol vacꞌcan 
tzꞌinan e chon̈abꞌ, ol macꞌjoccanem lan̈najoc.

 4 A juntzan̈ e chon̈abꞌ, ol in satel dꞌa juneln̈ej. Ol vacꞌcan tzꞌinan. Icha 
chiꞌ ol aj snachajel eyuuj to a in ton Jehová in svutej icha chiꞌ

5 Yujto ayexn̈ejoch ajcꞌolal dꞌa chon̈abꞌ Israel, e milnaccham ebꞌ ayic ayoch 
syaelal ebꞌ yuj smul. 6 Yuj chiꞌ a in Dios Yajal in svacꞌ in tiꞌ to ol ex vacꞌcanoch 
dꞌa yol scꞌabꞌ chamel, axo chamel chiꞌ ol ex pechan bꞌeyecꞌoc, ol ex cham 
yuuj. 7 Ol vacꞌcan tzꞌinan lum tzalquixtac Seir chiꞌ, man̈xo ol in cha ecꞌ anima 
taꞌ. 8  Ol vacꞌcan bꞌudꞌjoc el lum tzalquixtac, lum chꞌolquixtac yedꞌ yoltac a 
aꞌ yuj snivanil ebꞌ chamnac, aton ebꞌ ol cham dꞌa oval. 9 Juneln̈ej ol vacꞌcan 

tzꞌinan lum e luum chiꞌ, man̈xalaj mach olto cajnajcan dꞌa e chon̈abꞌ chiꞌ. Icha 
chiꞌ ol aj eyojtacaneli to a in ton Jehová in svutej icha chiꞌ.

10 A ex tic eyojtac to a in Jehová in ayinecꞌ yedꞌ ebꞌ israel tic, palta tzeyalan 
icha tic: A smacbꞌen Israel yedꞌ Judá, quic ol ajcanoc, xe comon chiej. 11 Palta 
a in Dios Yajal in svacꞌ in tiꞌ to icha val yoval e cꞌool yedꞌ e chichoncꞌolal 
ayoch dꞌa Israel tic, icha pax chiꞌ ol ex vutej. Icha chiꞌ ol aj snachajel yuj 
ebꞌ israel to a in svacꞌoch eyaelal yuj tas ix eyutej ebꞌ. 12  Icha chiꞌ ol aj 
eyojtacaneli to a in Jehová in ix vabꞌ val e bꞌuchval lolonel ayic ix eyalan 
icha tic: A lum tzalquixtac dꞌa yol smacbꞌen Israel, ix can val tzꞌinan luum. 
Co maquec quiquej luum, xe chi. 13  Ix eyicꞌ val chaan̈ e bꞌa dꞌayin, ix in e 
bꞌuchani, palta ix vabꞌn̈ej tas ix eyal chiꞌ.

14  A i n Dios Yajal in sval juntzan̈ tic: Masanil yolyibꞌan̈qꞌuinal tic ol 
tzalajqꞌueoc ayic ol ex in satanel chiꞌ. 15 Yujto a ex tic, ix ex te tzalaji ayic ix 
lajviel chon̈abꞌ Israel, yuj chiꞌ ol in pactzitej dꞌayex icha ix eyutej e bꞌa chiꞌ. Ol 
vacꞌcan tzꞌinan lum tzalquixtac Seir chiꞌ, aton e macbꞌen ex yin̈tilalcan Edom. 
Icha chiꞌ ol aj eyojtacaneli to a in ton Jehová in svutej icha chiꞌ, xchi Jehová, 
xa chi dꞌa ebꞌ, xchi dꞌayin.

Ol icꞌjocxichaan̈ chon̈abꞌ Israel

36  1 Ach anima, al dꞌa ebꞌ etisraelal cajan dꞌa tzalquixtac dꞌa yol yic 
Israel to smaclej yabꞌ in lolonel ebꞌ. 2  A in val Jehová Yajal in svalaꞌ: A 

ebꞌ ayoch ajcꞌolal dꞌayex, ix scomon alej ebꞌ to yicxo masanil lum tzalquixtac 
ebꞌ aytaxoni. 3 Ayic ix smacanecꞌ juntzan̈xo nación chiꞌ lum tzalquixtac dꞌa yol 
e macbꞌen chiꞌ yiquej, ix satanel ebꞌ tastac ay dꞌa sat luum, ix ex sbꞌuchan ebꞌ. 
4 Yuj chiꞌ, a in Jehová Yajal in sval dꞌayex israel ex ayex dꞌa lum tzalquixtac, 
dꞌa lum chꞌolquixtac, dꞌa chon̈abꞌ macꞌbꞌilem lan̈najoc yedꞌ dꞌa chon̈abꞌ cannac 
tzꞌinan, aton juntzan̈ chon̈abꞌ elcꞌabꞌilbꞌat tastac ay dꞌay yuj juntzan̈ chon̈abꞌ 
ay dꞌa slacꞌanil. 5  Yuj chiꞌ yedꞌ val yoval in cꞌool svalan dꞌa yibꞌan̈ chon̈abꞌ 
Edom yedꞌ juntzan̈xo nación icha tic: Tzalajcꞌolal ix aj eyoch dꞌa in chon̈abꞌ, 
yedꞌ val e chichoncꞌolal ix eyicꞌanecꞌ lum luum, ix e satanel tastac ay dꞌa sat 
luum, xchi Jehová, xa chi dꞌa ebꞌ.

6 Ix yalanxi Jehová dꞌayin icha tic: A in Dios Yajal in sval dꞌayex israel ex 
tic, ex cajan ex dꞌa lum tzalquixtac, dꞌa lum jolomtac vitz, dꞌa lum chꞌolquixtac 
yedꞌ dꞌa lum pacꞌquiltac: Ay val cot yoval in cꞌol dꞌa yibꞌan̈ juntzan̈xo nación 
chiꞌ eyuuj, yujto tzex yixtej val ebꞌ, tzex sbꞌuchan ebꞌ. 7 Yuj chiꞌ svacꞌ in tiꞌ to 
a juntzan̈ nación chiꞌ, a in ol vacꞌ qꞌuixvelal ebꞌ. 8  A dꞌa lum tzalquixtac dꞌa 
yol e macbꞌen, jantac teꞌ avbꞌen teꞌ ol yacꞌ sat, yic ol e lo sat teꞌ, yujto toxo ol 
ex meltzajoc. 9 A in val ol ex in tan̈vej, ol ex cꞌochxoc, ol eyavanxi eyavbꞌen 
dꞌa sat lum e luum chiꞌ. 10 Elan̈chamel ol vacꞌxi qꞌuibꞌ e bꞌisul dꞌa lum e luum 
chi. Ol laj qꞌuibꞌ e bꞌisul dꞌa junjun e chon̈abꞌ. Ol laj e bꞌoxiqꞌue e chon̈abꞌ 
macꞌbꞌilem lan̈najoc. 11 Ol vacꞌ qꞌuibꞌ sbꞌisul nocꞌ e molbꞌetzal nocꞌ, ol qꞌuibꞌ 
pax e bꞌisul. Jantac anima ol cajnajxoc dꞌa junjun e chon̈abꞌ, ecꞌbꞌal svachꞌil 
ol ex ajxoc icha eyaj pecataxo. Icha chiꞌ ol aj eyojtacaneli to a in ton Jehová 
in svutej icha chiꞌ. 12  Ol ex vicꞌbꞌat dꞌa lum tzalquixtac chiꞌ, ol eyicꞌanxican 
lum eyictaxon yaji. Man̈xo ol miljoccham ebꞌ eyuninal dꞌa juntzan̈ luum chiꞌ.

13-14  A ebꞌ anima dꞌa juntzan̈xo nación syal ebꞌ to a lum tzalquixtac dꞌa 
yol yic Israel tzꞌacꞌancham ebꞌ anima yedꞌ yuninal. Palta a in Jehová Yajal 

 1185 EZEQUIEL 35 ,  36



in svalaꞌ to man̈xa bꞌaqꞌuin̈ ol satel ebꞌ in chon̈abꞌ yuj lum luum chiꞌ, man̈xo 
ol chamlaj yuninal ebꞌ yuj luum. 15 Man̈xa bꞌaqꞌuin̈ ol ex in cha bꞌuchjoc yuj 
juntzan̈xo nación dꞌa lum e luum chiꞌ, man̈xa anima ol cham yuj luum, xchi 
Jehová, xa chi dꞌa ebꞌ.

16 Ix yalanxi Jehová dꞌayin icha tic: 17 Ach anima, ayic cajanecꞌ ebꞌ e mam 
eyicham dꞌa sluum dꞌa pecataxo, yixtejnacbꞌat lum sluum ebꞌ chiꞌ yuj chucal 
scꞌulej. A sbꞌeybꞌal ebꞌ chiꞌ yajbꞌentac dꞌa vichan̈. 18  Yuj chiꞌ vacꞌnac val cot 
yoval in cꞌol dꞌa yibꞌan̈ ebꞌ, yujto jantac anima smilnaccham ebꞌ dꞌa sat sluum 
chiꞌ, ochnac pax ebꞌ ejmelal dꞌa juntzan̈ comon dios. 19 Yuj val schucal sbꞌeybꞌal 
ebꞌ chiꞌ, vacꞌoch syaelal ebꞌ, in saclemejcanbꞌat ebꞌ dꞌa juntzan̈xo nación. 20 Axo 
yic scꞌoch ebꞌ dꞌa juntzan̈xo nación chiꞌ, te chuc yal ebꞌ anima chiꞌ dꞌayin yuj 
ebꞌ, yalan ebꞌ anima chiꞌ icha tic: Tato yel schon̈abꞌ Jehová yaj juntzan̈ anima 
tic, ¿tas yuj tzꞌicꞌjiel ebꞌ dꞌa schon̈abꞌ chiꞌ? xchi ebꞌ. 21 Yuj chiꞌ vabꞌ val syail 
yuj juntzan̈ bꞌuchval lolonel, yuj smul ebꞌ e mam eyicham chiꞌ, chuclaj tas 
syal ebꞌ anima chiꞌ dꞌayin dꞌa juntzan̈ nación bꞌaj cꞌochnac ebꞌ chiꞌ. 22  Yuj chiꞌ, 
al dꞌa ebꞌ etisraelal chiꞌ to a in Jehová Yajal in sval icha tic: A tas ol in cꞌulej, 
man̈ eyujoc ol in cꞌulej, palta yuj vacꞌan bꞌinaj in bꞌi, yujto te chuc yalan ebꞌ 
anima chiꞌ dꞌayin eyuuj, aton ebꞌ bꞌajtac cꞌochnac ex can chiꞌ. 23  Yuj chiꞌ ol 
in chꞌox val snivanil velcꞌoch dꞌa yichan̈ juntzan̈ nación ix in bꞌuchan eyuuj 
chiꞌ. A in val Jehová Yajal in svalaꞌ to a dꞌayex ol in chꞌoxel snivanil velcꞌochi, 
dꞌa yichan̈ ebꞌ anima chiꞌ. Ichato chiꞌ ol nachajel yuj ebꞌ to a in ton Jehová in 
svutej icha chiꞌ. 24 A in ol ex viqꞌuelta dꞌa scal juntzan̈ nación bꞌaj sacleminac 
eyajcanbꞌat chiꞌ, ol ex in molbꞌanxi, ol ex vicꞌanxibꞌat dꞌa e luum chiꞌ. 25 Ol ex 
in sacbꞌitanxi yuj juntzan̈ chucal ix e cꞌulej, icha junoc tas sbꞌicjiel yedꞌ a aꞌ 
yaax. Ol vicꞌanel e mul yuj bꞌaj ex och ejmelal dꞌa juntzan̈ comon dios. 26 Ol 
vacꞌoch jun acꞌ pensar dꞌayex sqꞌuexuloc jun e chuc pensaril chiꞌ. Ol vicꞌanel 
jun pensar pit ayoch dꞌayex, axo cꞌanabꞌajumal ol vacꞌoch dꞌayex. 27 Ol vacꞌoch 
Vespíritu dꞌayex yic tze bꞌeybꞌalan in cꞌaybꞌubꞌal yedꞌ in checnabꞌil. 28  Ol ex 
cajnajxoc dꞌa lum vacꞌnac dꞌa ebꞌ e mam eyicham, ol ex ochxoc in chon̈abꞌoc, 
a inxo ol in ochxoc e Diosaloc. 29 A in ol ex in tan̈vej, yic vachꞌ man̈xo ol 
eyixtejbꞌat e bꞌa yuj juntzan̈ chucal tze cꞌulej chiꞌ, ol vacꞌanxi yacꞌ sat ixim e 
trigo, yic vachꞌ man̈xa bꞌaqꞌuin̈ ol eyacꞌ vejel. 30 Ol vacꞌ val yacꞌ sat te eyavbꞌen 
teꞌ yedꞌ masanil tastac tzeyavej dꞌa sat luum, yic vachꞌ man̈xo ol ex bꞌuchjoc 
yuj juntzan̈xo nación yuj eyacꞌan vejel. 31 Ayic ol e naancot e chuc bꞌeybꞌal yedꞌ 
tas yajbꞌentac e cꞌulejnac, ol ex qꞌuixvoc yuuj. 32  A in Jehová Yajal in svalaꞌ: 
Ojtaquejequel ex israel ex tic to man̈ yujoc e vachꞌil svacꞌan in vachꞌcꞌolal 
dꞌayex, yujto smoj eyecan qꞌuixvoc e bꞌa yuj e chuc bꞌeybꞌal chiꞌ.

33  A in Jehová Yajal in sval icha tic: A val yic ol vicꞌanel e chucal, ol ex 
vacꞌanxi cajnaj dꞌa e chon̈abꞌ, ol e bꞌoanxiqꞌuei. 34 A lum luum cannac tzꞌinan 
chiꞌ, ol avchajxi avbꞌen dꞌa luum, axo yic ol ecꞌ ebꞌ anima taꞌ, ol yilan ebꞌ to 
ayxo tas avabꞌil dꞌa luum. 35 Ol yalan ebꞌ icha tic: A jun lum luum tic cannac 
tzꞌinan luum, axo ticnaic ayxo tas avabꞌil dꞌa luum, lajanxo yilji lum icha lum 
Edén. Macꞌbꞌilem lan̈naj juntzan̈ chon̈abꞌ tic, axo ticnaic ix laj bꞌochajxiqꞌuei, 
ayxo pax anima cajan dꞌay, xcham ebꞌ. 36  A juntzan̈ chon̈abꞌ aycan dꞌa e 
lacꞌanil, ol yojtaquejel ebꞌ to a in Jehová in tic tzin bꞌoxiqꞌue tas macꞌbꞌilem 
lan̈najoc, ichato svavejxiem tas tocꞌbꞌilqꞌueta. A in Jehová in svalaꞌ, yovalil ol 
elcꞌoch tas svalcan tic.

37 A in Jehová Yajal in sval icha tic: Ex yin̈tilal Israel, a tastac ol e cꞌan 
dꞌayin, ol vacꞌ dꞌayex. Ol vacꞌan qꞌuibꞌ e bꞌisul icha tzꞌaj sqꞌuibꞌ sbꞌisul nocꞌ 
calnel. 38  A juntzan̈ chon̈abꞌ emnac lan̈naj chiꞌ, ol bꞌudꞌjocxiel yuj ebꞌ anima, 
lajanxon̈ej ol aj yecꞌ ebꞌ anima chiꞌ icha yecꞌ n̈ililoc nocꞌ calnel tzꞌicꞌchajcot 
silabꞌil dꞌa Jerusalén dꞌa qꞌuin̈al. Icha chiꞌ ol aj eyojtacaneli to a in ton Jehová 
e Diosal in, xchi Jehová, xa chi dꞌa ebꞌ, xchi dꞌayin.

A juntzan̈ taquin̈ bꞌac

37  1 Ix yacꞌanem spoder Jehová dꞌa vibꞌan̈, axo Yespíritu ix acꞌan vilaꞌ, 
ichato ayinecꞌ dꞌa jun pan̈an bꞌaj bꞌudꞌan yuj juntzan̈ bꞌac. 2  Ix in 

yicꞌanecꞌ Jehová dꞌa scaltac juntzan̈ bꞌac chiꞌ, ix vilani majnaquel sat lum 
pan̈an chiꞌ yuj juntzan̈ sbꞌaquil anima chiꞌ. Te tzijtum juntzan̈ bꞌac chiꞌ, te 
taquin̈xo. 3  Ix yalan Jehová dꞌayin icha tic: Ach anima, ¿tzam yal spitzvixi 
juntzan̈ taquin̈ bꞌac tic tza naꞌ? xchi. Ix in tacꞌvi dꞌay icha tic: Mamin Dios 
Vajalil, a achn̈ej ojtac, xin chi.

4 Ix yalanxi Jehová dꞌayin icha tic: Al dꞌa juntzan̈ taquin̈ bꞌac tic to scha 
yabꞌ in lolonel ebꞌ. 5 Al dꞌa ebꞌ to a in Jehová Yajal in sval icha tic: Ol vacꞌxioch 
eyicꞌ yic tzex pitzvixi. 6 Ol vacꞌ eyamlajxi e bꞌa, ol vacꞌanxioch e bꞌacꞌchil, ol 
ochxipax e tzꞌumal, ol vacꞌanxi eyicꞌ eyicꞌ, ol ex pitzvocxoc. Icha chiꞌ ol aj 
eyojtacaneli to a in ton Jehová in, xchi Jehová, xa chi dꞌa ebꞌ. 7 Ix valan dꞌa 
ebꞌ icha ix aj yalan Jehová chiꞌ dꞌayin. Yacbꞌan van valan chiꞌ dꞌa ebꞌ, ix 
vabꞌan scꞌan̈ jun tas, ticni tobꞌan quixcabꞌ ix eqꞌui, icha chiꞌ ix aj yoch ijan 
syamanxi sbꞌa juntzan̈ bꞌac chiꞌ. 8  Axo ix vilani, van syamanxi sbꞌa juntzan̈ 
bꞌac chiꞌ, ayxo och schꞌan̈al, sbꞌacꞌchil yedꞌ stzꞌumal. An̈ej to manto yicꞌlaj 
yicꞌ ebꞌ.

9 Ix vabꞌan yalan Jehová dꞌayin icha tic: Ach anima, al dꞌa icꞌ icha tic: A 
Jehová tzꞌalan icha tic: Ach icꞌ, cotan̈ dꞌa masanil yolyibꞌan̈qꞌuinal, tzach 
ochcan dꞌa juntzan̈ nivanil chamnacxo tic, yic spitzvixi ebꞌ, xchi Jehová, xa 
chi. 10  Ix valan icha ix yutej yalan Jehová chiꞌ dꞌayin, ix och yicꞌ juntzan̈ 
nivanil chiꞌ, ix pitzvixi ebꞌ, ix qꞌue lin̈an ebꞌ. Man̈xo bꞌischajbꞌenoc ebꞌ icha 
junoc nivan n̈ilan̈ ebꞌ soldado.

11 Ix yalanxi Jehová dꞌayin icha tic: Ach anima, a ex chon̈abꞌ Israel ex tic, 
lajan ex icha juntzan̈ bꞌac tic. Tzeyal icha tic: Taquin̈xo co bꞌaquil, man̈xa tas 
ayoch yipoc co cꞌool, toxo ix on̈ sateli, xe chi. 12  Yuj chiꞌ al yabꞌ ebꞌ etchon̈abꞌ 
tic to a in Jehová in sval icha tic: Ex in chon̈abꞌ, ol in jac bꞌaj mucan ex, ol 
ex vicꞌanelta taꞌ, ol ex vacꞌan meltzaj dꞌa e chon̈abꞌ. 13  Ayic ol in jacan bꞌaj 
mucan ex chiꞌ, ol ex vicꞌanelta, ol eyojtacaneli to a in ton Jehová in e Diosal 
in. 14 A in val svalaꞌ to ol vacꞌoch Vespíritu dꞌayex, axo e pitzvi chiꞌ, axo ex 
vacꞌanxican cajnaj dꞌa e luum chiꞌ. Icha chiꞌ ol aj eyojtacaneli to a in ton 
Jehová in valnac juntzan̈ tic, ix vacꞌanpaxelcꞌochi, xchi Jehová, xa chi dꞌa 
ebꞌ, xchi dꞌayin.

Ol yil-lajxi sbꞌa Israel yedꞌ Judá
15  Ix yalanxi Jehová dꞌayin icha tic: 16  Ach anima, say chabꞌoc te teꞌ, tza 

tzꞌibꞌanoch dꞌa junoc teꞌ icha tic: A teꞌ schꞌoxan Judá yedꞌ ebꞌ yetisraelal ajun 
yedꞌoc. Slajvi chiꞌ tza tzꞌibꞌanpaxoch dꞌa junxo teꞌ icha tic: A teꞌ schꞌoxan 
Efraín yin̈tilal José yedꞌ masanil ebꞌ yetisraelal ajun yedꞌoc. Icha chiꞌ tzꞌaj a 

tzꞌibꞌani. 17 Slajvi chiꞌ tzacꞌan yil-laj sbꞌa sn̈iꞌ teꞌ dꞌa yol a cꞌabꞌ, ichato junn̈ej 
teꞌal teꞌ. 18  Tato ol scꞌanbꞌej ebꞌ etchon̈abꞌ dꞌayach icha tic: Al dꞌayon̈ tas 
syalelcꞌoch jun tza chꞌox tic, ta xchi ebꞌ, 19 tzalan dꞌa ebꞌ icha tic: Icha val 
tic yalan Jehová Yajal: Ol vicꞌqꞌue teꞌ schꞌoxan yin̈tilal José, teꞌ ayoch dꞌa 
yol scꞌabꞌ Efraín yedꞌ juntzan̈xo yin̈tilal Israel ayoch yedꞌoc, ol vacꞌan yil-laj 
sbꞌa teꞌ yedꞌ teꞌ schꞌoxan Judá, junn̈ej ol vutej chabꞌ te teꞌ chiꞌ dꞌa yol in 
cꞌabꞌ, xchi Jehová, xa chi dꞌa ebꞌ. 20 Dꞌa val yichan̈ ebꞌ tzicꞌanqꞌue te teꞌ chiꞌ 
schabꞌil, aton teꞌ bꞌaj ix a tzꞌibꞌejoch chiꞌ, 21 tzalan icha tic: A Jehová Yajal 
tzꞌalan icha tic: Ol ex viqꞌuelta dꞌa scaltac juntzan̈ nación bꞌaj cꞌochnac ex 
cani. Yaln̈ej bꞌaj ayex eqꞌui ol ex vacꞌanxi meltzaj dꞌa sat e luum. 22  Junxon̈ej 
chon̈abꞌil ol ex vutej dꞌa lum tzalquixtac dꞌa yol yic Israel chiꞌ, junxon̈ej e 
reyal ol vacꞌochi. Man̈xa bꞌaqꞌuin̈ ol ex pojchajbꞌatoc. Man̈xo chabꞌoc nación 
ol ex ajoc. 23  Man̈xo ol eyixtejbꞌat e bꞌa yedꞌ juntzan̈ e comon dios yajbꞌentac 
chiꞌ, ma yedꞌ juntzan̈ocxo macan̈il chucal tze cꞌulej. Yujto ol viqꞌuel e pitalil, 
ol vicꞌanel e mul ayoch dꞌa eyibꞌan̈. Ol ex ochxoc in chon̈abꞌoc, a inxo ol 
in ochxoc e Diosaloc. 24  Aton vin̈ in checabꞌ yin̈tilal vin̈aj David ol och e 
reyaloc yedꞌ e tan̈vumaloc e masanil. Ol e cꞌanabꞌajan in cꞌaybꞌubꞌal yedꞌ in 
checnabꞌil. 25 Ol ex cajnajxoc dꞌa jun luum vacꞌnac dꞌa vin̈ in checabꞌ aj Jacob, 
aton lum bꞌaj ecꞌnac ebꞌ e mam eyicham. Ataꞌ ol cajnaj ebꞌ eyuninal yedꞌ 
masanil ebꞌ eyin̈tilal dꞌa masanil tiempo. Axo vin̈ in checabꞌ yin̈tilal vin̈aj 
David ol ochn̈ej e reyaloc. 26 Ol vacꞌ in trato yic juncꞌolal eyedꞌoc, yic vachꞌ 
ol ex aj dꞌa tzalajcꞌolal. Dꞌa juneln̈ej ol in bꞌocan jun in trato chiꞌ eyedꞌoc, yic 
tzalajcꞌolaln̈ej ol ex ajoc. Ol vacꞌan qꞌuibꞌ e bꞌisul, dꞌa masanil tiempo ol can 
in templo dꞌa e cal. 27 Ol in cajnaj dꞌa e cal, ol in ochxoc e Diosaloc, a exxo 
ol ex ochxoc in chon̈abꞌoc. 28  Ol aj in templo chiꞌ dꞌa e cal dꞌa juneln̈ej, axo 
masanil juntzan̈xo nación ol nachajel yuj ebꞌ to sicꞌbꞌil ex el vuuj yic tzex 
ochcan vicoc, xchi Jehová, xa chi dꞌa ebꞌ.

A tas albꞌilcan dꞌa yibꞌan̈ vin̈aj Gog

38  1  Ix yalanxi Jehová dꞌayin icha tic: 2  Ach anima, a ticnaic 
meltzajan̈bꞌat qꞌuelan dꞌa stojolal chon̈abꞌ Magog. Tzalan juntzan̈ in 

lolonel tic dꞌa yibꞌan̈ vin̈aj Gog, sat yajal yaj dꞌa Mesec yedꞌ dꞌa Tubal. 3  Al 
dꞌa vin̈ to a in Dios Yajal in sval icha tic: Ach Gog sat yajal aj dꞌa Mesec yedꞌ 
dꞌa Tubal, a in val svalaꞌ to ayinxooch ajcꞌolal dꞌayach. 4  Ichato ol vacꞌoch 
junoc qꞌuen gancho dꞌa yalan̈ a tiꞌ, ol ach vicꞌan meltzajoc. Ol ach vicꞌancot 
dꞌa tic yedꞌ masanil ebꞌ a soldado ayqꞌue dꞌa yibꞌan̈ chej, ebꞌ yedꞌnac yespada, 
ebꞌ edꞌjinac smaclabꞌ jul-labꞌ yedꞌ masanil juntzan̈xo yamcꞌabꞌ yic oval. 5  A 
dꞌa scal ebꞌ chiꞌ ayoch ebꞌ soldado aj Persia, ebꞌ aj Etiopía yedꞌ ebꞌ aj Libia. 
Masanil ebꞌ chiꞌ yedꞌnac smaclabꞌ jul-labꞌ ebꞌ yedꞌ pax sqꞌuen xumpil ebꞌ. 6 Ay 
pax masanil ebꞌ soldado aj Gomer yedꞌ ebꞌ aj Bet-togarma, aton ebꞌ ay dꞌa 
norte yedꞌ pax juntzan̈xo chon̈abꞌ man̈xo bꞌischajbꞌenoc ayoch edꞌoc. 7 Acꞌ 
lista a bꞌa yedꞌ a yamcꞌabꞌ yic oval yedꞌ masanil ebꞌ soldado tzacꞌ mandar. 
8  Ayic nivanxo tiempo toxo ix eqꞌui, ol a naanchaan̈ to ol acꞌ oval yedꞌ 
chon̈abꞌ Israel, aton jun chon̈abꞌ najtil cannac tzꞌinan yuj oval. Palta a dꞌa jun 
tiempoal chiꞌ meltzajnacxo ebꞌ anima sacleminac yajcanbꞌat dꞌa juntzan̈xo 
nación, cajanxo ebꞌ dꞌa sluum chiꞌ dꞌa juncꞌolal. 9 Icha val junoc qꞌuicꞌ asun 
ol aj a cꞌoch dꞌa jun chon̈abꞌ chiꞌ yedꞌ juntzan̈xo nación ayoch edꞌoc. Ol ach 

cꞌoch yedꞌ masanil ebꞌ a soldado man̈xo bꞌischajbꞌenoc, icha val junoc nivan 
yaxn̈abꞌ.

10 A in Jehová in sval icha tic: Te chuclaj tas ol a naꞌ a cꞌulej dꞌa jun tiempoal 
chiꞌ. 11 Ol alan icha tic: Ol bꞌat vacꞌ oval yedꞌ juntzan̈ anima, malaj smuroal 
schon̈abꞌ ebꞌ ayochi, malaj spuertail, malaj pax yijchul ayochi, tzalajcꞌolal yaj 
ebꞌ, malaj bꞌaj vachꞌ scolan sbꞌa ebꞌ. 12  Ol vicꞌanecꞌ tastac ay dꞌa ebꞌ, ol in och 
dꞌa juntzan̈ chon̈abꞌ toto ix bꞌochajxiqꞌuei, aton ebꞌ anima toto meltzajnac dꞌa 
juntzan̈ nación. A ebꞌ chiꞌ tzijtum nocꞌ smolbꞌetzal nocꞌ ebꞌ yedꞌ juntzan̈xo tas 
ay dꞌa ebꞌ. Aton ebꞌ cajan dꞌa snan̈al yolyibꞌan̈qꞌuinal tic, xa chama. 13 A ebꞌ aj 
Sabá, ebꞌ aj Dedán yedꞌ ebꞌ chon̈vajum scot dꞌa Tarsis, ol scꞌanbꞌej ebꞌ dꞌayach 
icha tic: ¿Tom tzach javi elcꞌal? ¿Tom ix a molbꞌej ebꞌ a soldado tic tzach javi 
yedꞌ ebꞌ yic tzul icꞌanecꞌ qꞌuen plata, qꞌuen oro, nocꞌ molbꞌetzal nocꞌ? xcham 
ebꞌ, xchi Jehová, xa chi dꞌa vin̈.

14 Yuj chiꞌ ach anima, al dꞌa vin̈aj Gog chiꞌ to a in Jehová Yajal in sval icha 
tic: Ayic te tzalajcꞌolalxo yaj in chon̈abꞌ Israel, ol a naanqꞌue acꞌan oval chiꞌ 
yedꞌ ebꞌ. 15  Ol ach cotn̈ej dꞌa a luum te najat dꞌa norte, te nivan juntzan̈xo 
chon̈abꞌ ol cot edꞌoc, ayqꞌue ebꞌ dꞌa yibꞌan̈ chej. Man̈xo bꞌischajbꞌenoc ebꞌ 
soldado ol cot edꞌoc. 16  Ol acꞌan oval yedꞌ in chon̈abꞌ Israel chiꞌ, ol ach och 
oyan dꞌa spatictac, icha tzꞌajem asun dꞌa yibꞌan̈ lum luum. Ach Gog, a dꞌa 
jun tiempoal chiꞌ ol ach vicꞌcot dꞌa sat lum in luum chiꞌ yic ol yil juntzan̈xo 
nación tas ol vutej ach in sataneli, icha chiꞌ ol aj yojtacanel ebꞌ to a inn̈ej 
nivan velcꞌochi.

17 A in Jehová Yajal in sval icha tic: A ach ton tic valnac uuj dꞌa ebꞌ in 
checabꞌ dꞌa pecaꞌ, ayic yalannaccanel in lolonel ebꞌ dꞌa scal ebꞌ in chon̈abꞌ 
Israel. Najtil yacꞌnac ebꞌ yalancan uuj to a in ol ach vicꞌcot acꞌ oval yedꞌ ebꞌ 
in chon̈abꞌ.

A yaelal dꞌa yibꞌan̈ vin̈aj Gog
18  A in Dios Yajal in sval icha tic: Ayic ol javoc vin̈aj Gog yacꞌ oval dꞌa 

Israel chiꞌ, ol cot val yoval in cꞌol dꞌa yibꞌan̈ vin̈. 19 Yuj val yoval in cꞌol chiꞌ, 
ay val nivan quixcabꞌ te ov ol ecꞌ dꞌa Israel chiꞌ. 20 Masanil nocꞌ chay dꞌa yol 
aꞌ mar, nocꞌ much tzꞌecꞌ jen̈en̈oc, nocꞌ caltacteꞌal nocꞌ yedꞌ pax nocꞌ sn̈ervi 
dꞌa sat luum, ol ibꞌxocqꞌue nocꞌ smasanil yuj xivelal dꞌa vichan̈. Icha chiꞌ 
ol aj masanil anima dꞌa yolyibꞌan̈qꞌuinal tic. Ol laj el lum vitz cꞌacapil, ol 
elta vequeljoc qꞌuen tenam, ol em lan̈naj smuroaltac chon̈abꞌ. 21 A in Jehová 
Yajal in sval icha tic: A dꞌa lum tzalquixtac dꞌa yol smacbꞌen in chon̈abꞌ, ol 
vacꞌbꞌat chamel dꞌa yibꞌan̈ ebꞌ soldado vin̈aj Gog. Munil a ebꞌ soldado chiꞌ ol 
smil-lajcham sbꞌa junjun yedꞌ qꞌuen yespada. 22  Ol vacꞌbꞌat yaelal, ilya yedꞌ 
chamel dꞌa yibꞌan̈ vin̈. Ol vacꞌbꞌat oval yaxn̈abꞌ, nivac sacbꞌat yedꞌ azufre 
ayoch scꞌacꞌal dꞌa yibꞌan̈ vin̈ yedꞌ soldado yedꞌ masanil nación ajun yedꞌ vin̈. 
23  Icha chiꞌ ol aj in chꞌoxanel snivanil velcꞌoch dꞌa yichan̈ juntzan̈xo nación, 
icha chiꞌ ol aj yojtacanel ebꞌ to a in ton Jehová in, a inn̈ej Dios in, xchi 
Jehová.

Ix acꞌji ganar vin̈aj Gog

39  1 Ach anima, al dꞌa vin̈aj Gog to a in Jehová in sval icha tic: Ach 
Gog, yajal aj dꞌa Mesec yedꞌ dꞌa Tubal, sval dꞌayach to ayinxooch 

ajcꞌolal dꞌayach. 2  A in ol vacꞌ a cꞌulej, ol ach vicꞌcot dꞌa najat dꞌa stojolal 
norte, yic ol ach javoc dꞌa lum tzalquixtac yic Israel. 3  Ataꞌ chocꞌ ol vutej jun 
a jul-labꞌ edꞌnac dꞌa a qꞌuexan̈ cꞌabꞌ yedꞌ yol a jul-labꞌ edꞌnac dꞌa a vachꞌ cꞌabꞌ. 
4 A achxo jun yedꞌ ebꞌ a soldado ol ach vacꞌoch dꞌa yol scꞌabꞌ chamel yedꞌ ebꞌ 
yic juntzan̈xo nación ajun edꞌoc, ol ex cham dꞌa lum tzalquixtac dꞌa yol yic 
Israel. Axo nocꞌ ostoc yedꞌ nocꞌ chium nocꞌ ol ex vacꞌ chianbꞌat taꞌ. 5 Ol ex can 
teljabꞌ dꞌa sat lum luum chiꞌ. A in Jehová Yajal in svacꞌ in tiꞌ svutan icha chiꞌ. 
6 Ol vacꞌcot cꞌacꞌ dꞌa yibꞌan̈ nación scuchan Magog yedꞌ dꞌa yibꞌan̈ masanil ebꞌ 
anima juncꞌolal cajan dꞌa stitac aꞌ mar. Icha chiꞌ ol aj yojtacanel ebꞌ to a in ton 
Jehová in svutej icha chiꞌ. 7 Icha chiꞌ ol vutej in chꞌoxan snivanil velcꞌoch dꞌa 
in chon̈abꞌ Israel, yic man̈xa bꞌaqꞌuin̈ ol in sbꞌuch ebꞌ. Icha chiꞌ ol aj yojtacanel 
juntzan̈xo nación to a in ton Jehová in, sDiosal in Israel. 8  A jun cꞌual chiꞌ, 
vanxo sjavi, a in val Jehová in svalaꞌ to yovalil ol ujoc, xchi Jehová, xa chi.

9 Axo masanil ebꞌ anima cajan dꞌa junjun chon̈abꞌ dꞌa smacbꞌen Israel, ol 
elta ebꞌ smol masanil yamcꞌabꞌ yic oval ol can chiꞌ, aton jul-labꞌ, maclabꞌ 
jul-labꞌ, cotac lanza, nivac lanza yedꞌ juntzan̈xo yamcꞌabꞌ. Uqueꞌ abꞌil ol yacꞌ 
ebꞌ scꞌatzitzan masanil juntzan̈ chiꞌ. 10  A in Jehová Yajal in svalaꞌ, man̈xo 
yovaliloc ol bꞌat ebꞌ israel chiꞌ saycot scꞌatzitz dꞌa najat, man̈xo ol bꞌat ebꞌ yicꞌ 
scꞌatzitz dꞌa caltac teꞌ, yujto masanil juntzan̈ yamcꞌabꞌ yic oval chiꞌ, a ol scꞌan 
ebꞌ scꞌatzitzoc. Icha chiꞌ ol aj yicꞌanxicanecꞌ ebꞌ tastac ul yicꞌnacbꞌat ebꞌ ajcꞌol 
chiꞌ dꞌa ebꞌ.

A tas ol aj smucchaj vin̈aj Gog
11 A dꞌa jun cꞌu chiꞌ a in ol vacꞌ jun yedꞌtal bꞌaj ol mucchaj vin̈aj Gog yedꞌ 

ebꞌ soldado vin̈ dꞌa yol smacbꞌen Israel chiꞌ, aton jun pan̈an bꞌaj tzꞌecꞌ ebꞌ 
anima scot dꞌa stojolal aꞌ mar Muerto. Man̈xo ol yal-laj sbꞌey anima dꞌa jun 
bꞌe chiꞌ yuj ebꞌ mucbꞌil chiꞌ taꞌ. Ol say sbꞌi jun lugar chiꞌ ebꞌ: Lum pan̈an bꞌaj 
mucbꞌil vin̈aj Gog yedꞌ ebꞌ soldado, xcham ebꞌ. 12  Uqueꞌ ujal ol yacꞌ ebꞌ israel 
mucoj chamnac chiꞌ, icha chiꞌ bꞌian, vachꞌ ol ajxican sluum ebꞌ chiꞌ dꞌa yol 
in sat. 13  Masanil ebꞌ israel ol colvaj ebꞌ smucan ebꞌ anima ol cham chiꞌ. A 
in Jehová Yajal in svalaꞌ, ayic ol in chꞌoxan in poder, ol te bꞌinajcan chon̈abꞌ 
Israel. 14 Ayic ol ecꞌ uqueꞌ ujal chiꞌ, ay jun n̈ilan̈ ebꞌ vin̈ vinac ol tupchajoc. Ol 
laj ecꞌ ebꞌ yilaꞌ bꞌajtac aycan jabꞌjabꞌoc snivanil ebꞌ chamnac dꞌa yol smacbꞌen 
ebꞌ chiꞌ smasanil, yic smucan masanil nivanil ebꞌ pucancanbꞌati. Icha chiꞌ 
bꞌian, vachꞌ ol ajxican slum ebꞌ chiꞌ dꞌa yol in sat. 15  Ayic ol ilchaj sbꞌaquil 
chamnac yuj ebꞌ tzecꞌ sayan chiꞌ, ol yacꞌcanqꞌue junoc yechel ebꞌ, axo yic sjavi 
ebꞌ smucan chamnac chiꞌ, a ebꞌ ol icꞌanbꞌat bꞌaj smucchaji, aton lum scuch 
span̈anil bꞌaj mucbꞌil vin̈aj Gog yedꞌ ebꞌ soldado. 16  Icha chiꞌ bꞌian, vachꞌ ol 
ajxican slum ebꞌ chiꞌ dꞌa yol in sat, xchi Jehová. (An̈ejtonaꞌ dꞌa slacꞌanil lum 
chiꞌ, ay pax jun chon̈abꞌ ol scuch Lum bꞌaj smucji ebꞌ soldado.)

17 Ix yalanxi Jehová Yajal dꞌayin icha tic: Ach anima, al dꞌa masanil nocꞌ 
ostoc yedꞌ dꞌa masanil nocꞌ chium nocꞌ: Cotocabꞌ nocꞌ dꞌa juntzan̈xo nación, 
smolbꞌejocabꞌ sbꞌa nocꞌ dꞌa tzalquixtac dꞌa yol yic Israel, ichato ol in bꞌo junoc 
nivan vael dꞌa nocꞌ. Ol schi chibꞌej nocꞌ, ol yucꞌanpax chicꞌ nocꞌ. 18  A schibꞌejal 
ebꞌ soldado ol schi nocꞌ. Ol yucꞌan schiqꞌuil ebꞌ yajal dꞌa yolyibꞌan̈qꞌuinal tic 
nocꞌ. Ol chijoc ebꞌ icha tzꞌaj nocꞌ chꞌac calnel, nocꞌ yunetac calnel, nocꞌ chiva 
yedꞌ nocꞌ bꞌaqꞌuech vacax scot dꞌa Basán. 19 A jun vael ol in bꞌo chiꞌ, ol schi 

xepuꞌ nocꞌ masanto ol penaayax nocꞌ yuuj. Ol yucꞌ val chicꞌ nocꞌ masanto ol 
qꞌue dꞌa sjolom nocꞌ icha ebꞌ ucꞌum an̈. 20 A in Jehová in svalaꞌ to a jun nivan 
vael ol in bꞌo chiꞌ, aton schibꞌejal nocꞌ chej yedꞌ yic ebꞌ soldado ayqꞌue dꞌa 
yibꞌan̈ nocꞌ yedꞌ yic ebꞌ soldado tecꞌan dꞌa oval yedꞌ yic masanil macan̈il ebꞌ 
soldado, masanto ol bꞌudꞌjoc scꞌol nocꞌ yuuj.

Ol smolbꞌejxi sbꞌa ebꞌ israel
21 Icha tic ol aj in chꞌoxan in poder dꞌa yichan̈ juntzan̈xo chꞌoc nacional. 

Masanil nación ol ojtacaneloc tas tzꞌaj in chꞌolbꞌitani yedꞌ vacꞌanoch yaelal 
dꞌa yibꞌan̈ ebꞌ. 22  A dꞌa jun cꞌual chiꞌ yedꞌ ol bꞌeyn̈ejbꞌatoc, a ebꞌ israel ol 
yojtaquejel ebꞌ to a in ton Jehová in sDiosal in ebꞌ. 23  Masanil juntzan̈xo 
nación ol ojtacaneloc to a ebꞌ israel yuj spital ebꞌ ix icꞌjibꞌat ebꞌ dꞌa juntzan̈xo 
chꞌoc nacional. Yujto te pit yutejnac sbꞌa ebꞌ dꞌayin, yuj chiꞌ majxo in cot 
qꞌuelan dꞌa ebꞌ. Ix vactancan ebꞌ dꞌa yol scꞌabꞌ ebꞌ ajcꞌool, icha chiꞌ ix aj yacꞌji 
ganar ebꞌ, ix miljicham ebꞌ dꞌa oval. 24 Ix vutej ebꞌ icha dꞌa smojal yuj chucal 
scꞌulej yedꞌ spitalil, yuj chiꞌ majxo in bꞌat qꞌuelan dꞌa ebꞌ.

25 Yuj chiꞌ a in Dios Yajal in svalaꞌ: A ticnaic ol ocꞌ val in cꞌol dꞌa chon̈abꞌ 
Israel chiꞌ, aton ebꞌ yin̈tilalcan Jacob. Ol vicꞌanxichaan̈ ebꞌ, yic tzin bꞌinaj dꞌa 
vachꞌil, yic tzꞌicꞌjichaan̈ in bꞌi to malaj junocxo mach syal slajbꞌan sbꞌa vedꞌoc. 
26 Ayic ol cajnajxoc ebꞌ dꞌa schon̈abꞌ, man̈xalaj tas ol sna ebꞌ, man̈xalaj mach 
ol xibꞌtan ebꞌ. Icha chiꞌ ol sat sqꞌuixvelal ebꞌ dꞌa scꞌool yuj spitalil yedꞌ chucal 
scꞌulej ebꞌ dꞌayin. 27 Ayic ol vicꞌanelta ebꞌ dꞌa yoltac schon̈abꞌ ebꞌ yajcꞌool, ol 
in molbꞌanxi ebꞌ, icha val chiꞌ ol aj snachajel yuj juntzan̈ nación to chꞌoc vel 
dꞌa yichan̈ comon sdiosal ebꞌ. 28  A in ix in chec icꞌjocbꞌat ebꞌ dꞌa juntzan̈xo 
chꞌoc nacional, an̈ejaꞌ in ol in molbꞌejxicot ebꞌ dꞌa schon̈abꞌ. Man̈xa junoc ebꞌ 
ol can taꞌ. Icha chiꞌ ol aj yojtacanel ebꞌ to a in ton Jehová sDiosal in ebꞌ. 29 A in 
Jehová in svalaꞌ to man̈xo ol vactejcan ebꞌ junelxo, yujto ol vacꞌcot Vespíritu 
dꞌa yibꞌan̈ chon̈abꞌ Israel chiꞌ, xchi Jehová.

A yabꞌixal stemplo Dios

40  1 Ayic 25 abꞌilxo quicꞌjicot dꞌa Babilonia tic, ayic slajun̈il cꞌual yoch 
bꞌabꞌel uj, ayic 14 abꞌilxo yacꞌji ganar Jerusalén, ataꞌ ix yaqꞌuem 

spoder Jehová dꞌa vibꞌan̈. Ix vilani, ichato ix in icꞌjibꞌat dꞌa smacbꞌen Israel.
2  A dꞌa smacbꞌen Israel chiꞌ, a dꞌa sjolom jun lum vitz te chaan̈, ataꞌ ix in 

yicꞌqꞌue Jehová ix vilaꞌ. Ataꞌ ix vilbꞌat jun pat dꞌa stojolal sur, lajan yilji icha 
junoc nivan chon̈abꞌ. 3 Ix in yicꞌanbꞌat Jehová dꞌa jun chon̈abꞌ chiꞌ. Ataꞌ ix vil 
jun vin̈ vinac lajan yilji icha qꞌuen bronce. Lin̈anecꞌ vin̈ dꞌa stiꞌ jun puerta, 
yedꞌnac jun chꞌan̈ chꞌan̈ nabꞌa lino vin̈ yedꞌ jun teꞌ aj syacꞌlabꞌej yechtani. 
4  Ix yalan jun vin̈ vinac chiꞌ dꞌayin icha tic: Ach anima, scham val abꞌani 
yedꞌ ilan tas ol in chꞌox dꞌayach, yujto a Dios ix ach icꞌancot dꞌa tic yic vachꞌ 
tzojtaquejeli. Ol lajvoc chiꞌ ol alan masanil tas tzil tic dꞌa ebꞌ etchon̈abꞌ Israel, 
xchi vin̈ dꞌayin.

A spuertail templo dꞌa stojolal bꞌaj sjavi cꞌu
5 A dꞌa spatictac templo chiꞌ ay jun muro oyanochi. A jun teꞌ aj yedꞌnac jun 

vin̈ vinac chiꞌ, oxeꞌ metro steel teꞌ. Ix yechtan jun muro chiꞌ vin̈. A jun chiꞌ 
oxeꞌ metro spimal, oxeꞌ pax metro schaan̈il yajqꞌuei. 6 Ix lajvi chiꞌ, ix bꞌat vin̈ 

dꞌa jun puerta dꞌa stojolal bꞌaj sjavi cꞌu, ix qꞌue vin̈ bꞌaj bꞌachquiltac sqꞌuei, 
ix yechtan jolom puerta vin̈. A jun chiꞌ oxeꞌ metro yajoch dꞌa yoloch puerta 
chiꞌ. 7 A dꞌa yoloch spuertail chiꞌ, ataꞌ ay jun calle tzꞌochi, axo dꞌa stitac jun 
calle chiꞌ, ay juntzan̈ cuarto bꞌaj ay ebꞌ stan̈van puerta chiꞌ. A junjun cuarto 
chiꞌ, oxeꞌ metro sat, oxeꞌ metro pax schaan̈il. Axo spimal yajcan dꞌa scal 
junjun cuarto chiꞌ, nan̈al yoxil metro spimal. Axo dꞌa scal bꞌaj slajviochcꞌoch 
juntzan̈ cuarto chiꞌ yedꞌ jun scorredoral, oxeꞌ metro, a jun yuneꞌ amacꞌ chiꞌ 
qꞌuelanbꞌat dꞌa templo. 8-9 Ix yechtan jun yuneꞌ amacꞌ chiꞌ vin̈, bꞌaj tzon̈ och 
dꞌa yol templo, chan̈eꞌ metro sat. Ay chabꞌ nivac oy, jun metro spimal. 10 A dꞌa 
stitac jun calle bꞌaj tzon̈ och dꞌa stojolal bꞌaj sjavi cꞌu, ay oxeꞌ cuarto lajann̈ej 
yool, lajann̈ej spimal ayoch dꞌa snan̈al junjun.

11 Ix lajvi chiꞌ, ix yechtan jun scalleal juntzan̈ cuarto chiꞌ vin̈, a sat calle 
chiꞌ yic tzꞌoch dꞌa sattac juntzan̈ cuarto chiꞌ oyeꞌ metro sat, axo sat calle chiꞌ 
dꞌa sattac juntzan̈ spimal aycan dꞌa snan̈al juntzan̈ cuarto chiꞌ, nan̈al yuquil 
metro sat. 12  A dꞌa stiꞌ juntzan̈ cuarto dꞌa scalleal chiꞌ, ay junjun yunetac 
muro ayochi, nan̈al metro spimal, axo schaan̈il yajqꞌuei, nan̈al metro paxi. 
Junjun juntzan̈ cuarto chiꞌ, ay oxeꞌ metro sat yedꞌ oxeꞌ metro schaan̈il. 13 Ix 
lajvi chiꞌ, ix yechtan masanil sat schon juntzan̈ cuarto chiꞌ vin̈, scotn̈ej dꞌa jun 
cuarto dꞌa jun cꞌaxep masanto dꞌa junxo cuarto qꞌuelcꞌumbꞌa yaj yedꞌoc, ay 
12 metro yedꞌ nan̈alxo dꞌa masanil. 14 Ix lajvi chiꞌ ix yechtan jun scorredoral 
qꞌuelanbꞌat dꞌa templo chiꞌ vin̈, 10 metro yajecꞌ cꞌatan. 15 A jantac yajoch jun 
calle chiꞌ, schael yich dꞌa puerta masanto bꞌaj slajviochcꞌochi, 25 metro steel. 
16 Masanil juntzan̈ cuarto chiꞌ ay sventenail dꞌa spatictac, qꞌuelanbꞌat dꞌa jun 
nivan amacꞌ. Ay pax sventenail dꞌa snan̈al juntzan̈ cuarto chiꞌ. Axo dꞌa sattac 
spacꞌul calle chiꞌ, ayoch yechel teꞌ palma dꞌay.

A bꞌabꞌel yamaqꞌuil templo nivan
17 Ix lajvi chiꞌ, ix in yicꞌanbꞌat vin̈ vil jun bꞌabꞌel nivan amacꞌ dꞌa yolochi. 

A dꞌa oxeꞌ pacꞌan̈ dꞌa stitac jun nivan amacꞌ chiꞌ ay 30 cuarto, a dꞌa stitac 
yedꞌ dꞌa spatictac juntzan̈ cuarto chiꞌ, a qꞌuen qꞌueen latzꞌbꞌilemi. 18  A qꞌuen 
qꞌueen latzꞌbꞌilem chiꞌ, tzꞌecꞌ qꞌueen dꞌa sattac 30 cuarto chiꞌ, scꞌoch qꞌuen 
dꞌa spatictac juntzan̈ cuarto bꞌaj ay puerta, ayn̈ejoch dꞌa spatictac jun nivan 
amacꞌ chiꞌ. A jun nivan amacꞌ chiꞌ, ayem dꞌa spatictac junxo schabꞌil amacꞌ. 
19 Ix yechtej scal jun bꞌabꞌel puerta vin̈, masanto dꞌa junxo spuertail schabꞌil 
amacꞌ, ay 50 metro sat, icha pax chiꞌ dꞌa stojolal norte yedꞌ dꞌa stojolal bꞌaj 
sjavi cꞌu.

A puerta dꞌa norte
20 Ix yechtan pax scꞌatul yedꞌ sat jun puerta vin̈ yic jun bꞌabꞌel amacꞌ dꞌa 

stojolal norte. 21 Ay oxeꞌ cuarto dꞌa junjun pacꞌan̈ scalleal jun puerta chiꞌ. 
Macbꞌil snan̈al, ay jun yuneꞌ yamaqꞌuil, lajann̈ej yechel yedꞌ spuertail dꞌa 
stojolal bꞌaj sjavi cꞌu, syalelcꞌochi 25 metro scꞌatul, 12 metro yedꞌ nan̈alxo sat. 
22  A jun scorredoral chiꞌ yedꞌ sventenail yedꞌ yechel teꞌ palma, lajann̈ej yedꞌ 
juntzan̈ ay dꞌa stojolal bꞌaj sjavi cꞌu. Uqueꞌ sbꞌachquiltaquil sqꞌuecꞌoch bꞌaj ay 
puerta chiꞌ, axo scalleal chiꞌ scan dꞌa yool. 23 A dꞌa stojolal jun bꞌabꞌel puerta 
chiꞌ, ataꞌ ay pax spuertail jun schabꞌil amacꞌ, lajann̈ej icha jun ay dꞌa stojolal 
bꞌaj sjavi cꞌu. Ix yechtan pax snan̈al chabꞌ puerta chiꞌ vin̈, 50 metro scal.

Junxo puerta dꞌa stojolal sur
24  Ix lajvi chiꞌ, ix in yicꞌanxibꞌat vin̈ dꞌa jun puerta dꞌa stojolal sur. Ix 

yechtan juntzan̈ cuarto vin̈, juntzan̈ spimal snan̈al juntzan̈ cuarto chiꞌ yedꞌ 
jun scorredoral, lajann̈ej yechel yedꞌ juntzan̈xo. 25  A jun puerta chiꞌ yedꞌ 
scalleal, ay sventenail icha juntzan̈xo. A yechel dꞌa smasanil, ay 25 metro 
yajochi, 12 metro yedꞌ nan̈alxo slevanil. 26 Uqueꞌ bꞌachquiltac sqꞌuecꞌoch dꞌa 
jun puerta chiꞌ, ay pax jun scorredoral dꞌa yool. Aypaxoch yechel teꞌ palma 
dꞌa sattac dꞌa junjun pacꞌan̈. 27 A jun schabꞌil amacꞌ, ay pax jun spuertail dꞌa 
stojolal sur. Ix yechtan scal chabꞌ puerta dꞌa stojolal sur chiꞌ vin̈, 50 metro 
scal.

Jun schabꞌil amacꞌ yedꞌ spuertail dꞌa sur
28 Ix lajvi chiꞌ, ix in yicꞌanbꞌat vin̈ dꞌa spuertail jun schabꞌil amacꞌ dꞌa stojolal 

sur. Ix yechtan jun puerta chiꞌ vin̈, lajann̈ej yechel yedꞌ juntzan̈xo puerta. 
29-30 A scuartoal yedꞌ scorredoral yedꞌ sattac, lajann̈ej yechel yedꞌ juntzan̈xo 
puerta. A jun puerta chiꞌ yedꞌ scorredoral, ay sventenail dꞌa spatictac. Ay 25 
metro yajoch scalleal, 12 metro yedꞌ nan̈alxo slevanil. 31 A jun corredor chiꞌ, 
qꞌuelcꞌumbꞌa yaj yedꞌ jun bꞌabꞌel amacꞌ, an̈ejaꞌ ayoch yechel teꞌ palma dꞌa 
sattac scalleal chiꞌ. A dꞌa jun puerta chiꞌ ay vajxaqueꞌ bꞌachquiltac sqꞌuecꞌoch 
dꞌay.

Spuertail schabꞌil amacꞌ dꞌa stojolal bꞌaj sjavi cꞌu
32  Ix lajvi chiꞌ, ix in yicꞌanxibꞌat vin̈ dꞌa schabꞌil amacꞌ, dꞌa jun puerta dꞌa 

stojolal bꞌaj sjavi cꞌu, ix yechtan jun puerta chiꞌ vin̈, lajann̈ej yechel icha 
juntzan̈xo. 33 Ay spuertail, scorredoral yedꞌ sventenail dꞌa spatictac. 25 metro 
yajoch scalleal, 12 metro yedꞌ nan̈alxo slevanil. 34 A jun corredor qꞌuelcꞌumbꞌa 
yedꞌ jun bꞌabꞌel amacꞌ, ayoch yechel teꞌ palma dꞌa sattac junjun pacꞌan̈ 
scalleal. A dꞌa jun puerta chiꞌ ay vajxaqueꞌ bꞌachquiltac sqꞌuecꞌoch dꞌay.

Spuertail schabꞌil amacꞌ dꞌa stojolal norte
35  Ix lajvi chiꞌ ix in yicꞌanbꞌat vin̈ dꞌa jun puerta dꞌa stojolal norte. Ix 

yechtan jun puerta chiꞌ vin̈, a jun chiꞌ lajann̈ej yedꞌ juntzan̈xo. 36  Ay pax 
scuartoal yedꞌ spimal snan̈al juntzan̈ cuarto chiꞌ, scorredoral yedꞌ sventenail 
dꞌa spatictac. 25 metro yajoch scalleal, 12 metro yedꞌ nan̈alxo slevanil. 37 A 
scorredoral qꞌuelcꞌumbꞌa yaj yedꞌ jun bꞌabꞌel amacꞌ. Ayoch yechel teꞌ palma 
dꞌa sattac dꞌa junjun spacꞌul. A dꞌa jun puerta chiꞌ ay vajxaqueꞌ bꞌachquiltac 
sqꞌuecꞌoch dꞌay.

Juntzan̈ cuarto junn̈ej yaj yedꞌ puerta
38  Ay jun cuarto junn̈ej yaj yedꞌ jun corredor chiꞌ dꞌa junjun puerta. Ataꞌ 

sbꞌicchaj nocꞌ nocꞌ tzꞌacꞌji silabꞌil. 39 A dꞌa corredor dꞌa stiꞌ puerta chiꞌ, ay 
chan̈eꞌ mexa qꞌueen latzꞌbꞌilqꞌuei, chabꞌchabꞌ dꞌa junjun pacꞌan̈. A dꞌa yibꞌan̈ 
juntzan̈ mexa chiꞌ, ataꞌ smiljicham nocꞌ nocꞌ sn̈usjitzꞌa masanil silabꞌil, nocꞌ 
silabꞌ yic tzꞌacꞌji tup mul yedꞌ nocꞌ silabꞌ tzꞌacꞌji stojoloc mul. 40 A dꞌa spatiquel 
corredor dꞌa puerta dꞌa stojolal norte chiꞌ, ay chabꞌ qꞌuen qꞌueen icha mexa 
dꞌa junjun pacꞌan̈, 41 syalelcꞌochi, ay chan̈eꞌ juntzan̈ qꞌueen chiꞌ dꞌa yool yedꞌ 

chan̈eꞌ dꞌa spatiquel jun corredor chiꞌ. Ay vajxaqueꞌ mexa chiꞌ dꞌa smasanil, 
aton dꞌa yibꞌan̈ juntzan̈ chiꞌ smiljicham nocꞌ silabꞌ. 42  A chan̈eꞌ mexa bꞌaj 
smiljicham nocꞌ nocꞌ sn̈usjitzꞌa masanil silabꞌil, a qꞌuen qꞌueen tzeybꞌil ayoch 
dꞌay. 75 centímetro sat schan̈il pacꞌan̈, 50 centímetro schaan̈il steel junjun. 
A dꞌa yibꞌan̈ juntzan̈ chiꞌ, ataꞌ tzꞌacꞌjiqꞌue yamcꞌabꞌ scꞌanchaji ayic smiljicham 
nocꞌ silabꞌ chiꞌ. 43  A dꞌa yol jun corredor chiꞌ, ay juntzan̈ qꞌuen gancho 
locjabꞌqꞌue dꞌa junjun pacꞌan̈, 25 centímetro steel junjun qꞌueen. Masanil nocꞌ 
chibꞌej tzꞌacꞌji silabꞌil, tzꞌacꞌjiqꞌue nocꞌ dꞌa yibꞌan̈ juntzan̈ qꞌueen mexa chiꞌ.

44 Ix lajvi chiꞌ, ix in yicꞌanoch vin̈ dꞌa schabꞌil amacꞌ. Ataꞌ ay chabꞌ cuarto 
qꞌuelanelta dꞌa stojolal bꞌabꞌel amacꞌ. Ay jun dꞌa slacꞌanil puerta dꞌa norte, 
qꞌuelanbꞌat dꞌa stojolal sur. Axo pax junxo, a dꞌa slacꞌanil puerta dꞌa stojolal 
sur ay, qꞌuelanbꞌat dꞌa stojolal norte.

45 Ix yalan vin̈ dꞌayin icha tic: A jun cuarto qꞌuelanbꞌat dꞌa stojolal sur chiꞌ, 
a ebꞌ vin̈ sacerdote smunlaj dꞌa templo ay yicoꞌ. 46 Axo jun cuarto qꞌuelanbꞌat 
dꞌa stojolal norte, yic ebꞌ vin̈ sacerdote smunlaj dꞌa altar bꞌaj sn̈usji nocꞌ silabꞌ. 
Masanil ebꞌ vin̈ sacerdote yin̈tilal vin̈aj Sadoc, an̈ej ebꞌ vin̈ dꞌa scal ebꞌ yin̈tilal 
vin̈aj Leví syal yacꞌan servil dꞌa yichan̈ Jehová, xchi jun vin̈ chiꞌ dꞌayin.

A schabꞌil amacꞌ yedꞌ templo
47 Ix lajvi chiꞌ, ix yechtan jun schabꞌil amacꞌ vin̈. Lajann̈ej yechel schan̈il 

pacꞌan̈, 50 metro yaji. Axo altar bꞌaj sn̈usji silabꞌ, a dꞌa yichan̈ templo ayeqꞌui. 
48  Ix in yicꞌbꞌat jun vin̈ vinac chiꞌ dꞌa scorredoral templo, ix yechtan spatictac 
jun corredor chiꞌ vin̈, nan̈al yoxil metro spimal. Axo spuertail, uqueꞌ metro 
sat. A sattac ay dꞌa stiꞌ puerta chiꞌ, nan̈al schabꞌil metro ayelta dꞌa junjun 
pacꞌan̈. 49 A jun corredor chiꞌ, lajun̈eꞌ metro slevanil, vaqueꞌ metro yool. 
Bꞌachquiltac sqꞌuei. Ay chabꞌ qꞌuen nivac oy dꞌa stiꞌ spuertail, junjun dꞌa 
junjun pacꞌan̈.

41  1 Ix lajvi chiꞌ, ix in yicꞌanoch jun vin̈ vinac chiꞌ dꞌa yol jun bꞌabꞌel 
cuarto yic templo, ix yechtan stitac spuertail chiꞌ vin̈, oxeꞌ metro 

spimal junjun. 2  Axo spuertail, oyeꞌ metro sat. Axo sattac ay dꞌa stiꞌ puerta 
chiꞌ, nan̈al yoxil metro ayelta dꞌa junjun pacꞌan̈. Ix lajvi chiꞌ ix yechtan pax 
jun bꞌabꞌel cuarto chiꞌ vin̈, 20 metro steel, 10 metro slevanil. 3  Ix lajvi chiꞌ, 
ix bꞌat yechtan junxo cuarto vin̈ dꞌa yichochi. Ix yechtan sattac stiꞌ spuertail 
vin̈, jun metro spimal. Axo puerta chiꞌ, oxeꞌ metro sat, axo sattac dꞌa junjun 
pacꞌan̈ stiꞌ puerta chiꞌ, nan̈al schan̈il metro ayelta. 4 Ix lajvi chiꞌ, ix yechtan 
jun cuarto chiꞌ vin̈, 10 metro sat schan̈il pacꞌan̈. Ix yalan vin̈ dꞌayin icha tic: 
A jun cuarto tic, Yicn̈ej Dios Yaji, xchi vin̈.

Juntzan̈ cuarto bꞌobꞌil dꞌa spatictac templo
5 Ix lajvi chiꞌ, ix yechtan spimal spatictac jun templo chiꞌ vin̈, oxeꞌ metro 

spimal. A dꞌa spatictac templo chiꞌ, ay juntzan̈ cuarto, chabꞌ metro yaj yich 
junjun, junn̈ej yaj yedꞌ templo chiꞌ. 6  A juntzan̈ cuarto chiꞌ, ayqꞌue jun dꞌa 
yibꞌan̈ junxo, oxeꞌ piso yaji, axo dꞌa junjun piso, ay 30 cuarto. Axo dꞌa sattac 
templo chiꞌ lotzanoch junjun piso. A dꞌa yibꞌan̈ juntzan̈ chiꞌ, ataꞌ tzꞌoch 
spatzabꞌil junjun cuarto, yuj chiꞌ max ochlaj dꞌa yool. 7 A juntzan̈ cuarto ay dꞌa 
schabꞌil piso ayoch dꞌa spatictac templo chiꞌ, levan yol dꞌa yichan̈ juntzan̈ ay 
dꞌa bꞌabꞌel piso. Axo juntzan̈xo dꞌa yoxil piso, nivan yol dꞌa yichan̈ juntzan̈ dꞌa 

schabꞌil piso chiꞌ. Ay jun cꞌooch bꞌe sqꞌue dꞌa bꞌabꞌel piso, sqꞌue dꞌa schabꞌil, 
masanto sqꞌuecꞌoch dꞌa yoxil piso. 8-11 Ix vilani to a templo bꞌobꞌilqꞌue dꞌa 
yibꞌan̈ jun yich, oxeꞌ metro schaan̈il yajqꞌue jun yich chiꞌ. An̈ejaꞌ jun chiꞌ 
ayoch yichoc juntzan̈ cuarto ay dꞌa spatictac templo chiꞌ. Axo jun yich chiꞌ 
nan̈al yoxil  metro bꞌechanel dꞌa spatiquel juntzan̈ cuarto chiꞌ. Ay junxo 
amacꞌ ayoch dꞌa spatictac yich templo chiꞌ yedꞌ dꞌa scal juntzan̈ scuarto ebꞌ 
sacerdote, 10 metro sat. Ay spuertail juntzan̈ cuarto dꞌa spatictac templo chiꞌ, 
tzꞌelul dꞌa amacꞌ ay dꞌa spatictac chiꞌ. Ay jun puerta dꞌa stojolal norte, ay pax 
junxo dꞌa stojolal sur.

Jun cuarto dꞌa stojolal bꞌaj tzꞌem cꞌu
12  A dꞌa stojolal bꞌaj tzꞌem cꞌu dꞌa stojolal jun amacꞌ dꞌa spatictac templo 

chiꞌ, ay jun nivan cuarto 35 metro sat, 45 metro scꞌatul yool. A yichtac, nan̈al 
yoxil metro spimal.

A yechel templo dꞌa smasanil
13  Ix lajvi chiꞌ, ix yechtan scꞌatul templo chiꞌ vin̈. A scꞌatul chiꞌ 50 metro. 

Axo jun amacꞌ dꞌa spatic templo chiꞌ masanto dꞌa jun cuarto dꞌa stojolal bꞌaj 
tzꞌem cꞌu yedꞌ pax spimal yichtac, 50 metro dꞌa smasanil. 14  A dꞌa sat jun 
templo chiꞌ yedꞌ yamaqꞌuil stiꞌ ay dꞌa stojolal bꞌaj sjavi cꞌu, 50 metro pax jun 
chiꞌ smasanil. 15 Ix lajvi chiꞌ, ix yechtan scꞌatul jun nivan cuarto vin̈, jun ay 
dꞌa spatic templo qꞌuelancot dꞌa amacꞌ yedꞌ yichtac, 50 metro smasanil.

A tas yaj templo

A chabꞌ cuarto dꞌa yol templo yedꞌ scorredoral qꞌuelanbꞌat dꞌa amacꞌ, 16 ayoch 
teꞌ chemteꞌ dꞌa spatictac. Ay sventenail yoxil, cotac sventenail chiꞌ. Sbꞌatn̈ej teꞌ 
chemteꞌ dꞌa tiꞌ puerta masanto dꞌa yool, ayn̈ejoch teꞌ dꞌa sat yichtac smasanil. 
Sbꞌatn̈ej teꞌ dꞌa spisoal, sqꞌuecꞌoch teꞌ dꞌa sventenail chiꞌ. A juntzan̈ sventenail 
chiꞌ ay smacul dꞌa spatiqueli, xayayi yajochi. 17 Aypaxoch teꞌ chemteꞌ dꞌa 
yichtac dꞌa yol bꞌabꞌel cuarto dꞌa yibꞌan̈ puerta tzꞌoch dꞌa yol schabꞌil cuarto. 
18 Majnaquel sattac teꞌ chemteꞌ chiꞌ yuj yechel ebꞌ querubín yedꞌ pax yechel teꞌ 
palma. Jun yechel teꞌ palma chiꞌ, jun yechel querubín chiꞌ, ichan̈ej chiꞌ yajoch 
smasanil. Chabꞌchabꞌ sat junjun querubín chiꞌ. 19 A jun sat, lajan yilji icha sat 
anima, qꞌuelanoch dꞌa yechel teꞌ palma chiꞌ. Axo junxo, lajan icha yilji sat nocꞌ 
choj, qꞌuelanpaxoch dꞌa junxo yechel teꞌ palma chiꞌ. Ichan̈ej chiꞌ yajoch dꞌa yol 
templo chiꞌ. 20  Sbꞌatn̈ej juntzan̈ yechel dꞌa piso masanto dꞌa jolom puerta. 21 A 
yoyal spuertail jun bꞌabꞌel cuarto chiꞌ, lajan yaj teꞌ schabꞌil, chan̈ tzalan̈ yaj teꞌ.

A jun altar

A dꞌa yichan̈ jun cuarto yicn̈ej Jehová yaji, ay jun tas lajan val yilji 22  icha 
junoc altar nabꞌa teꞌ, jun metro schan̈il pacꞌan̈, nan̈al schabꞌil metro yajqꞌue 
schaan̈il. A schiquintac, pax yich yedꞌ spatictac, nabꞌa teꞌ. Ix yalan jun vin̈ 
chiꞌ dꞌayin: Aton jun mexa tic ayoch dꞌa yichan̈ Jehová, xchi vin̈.

A juntzan̈ puerta
23 A spuertail bꞌabꞌel cuarto yedꞌ spuertail jun cuarto yicn̈ej Dios yaji, chabꞌ 

jen̈an yaji. 24 Axo junjun jen̈an chiꞌ, chabꞌchabꞌ macan̈ yaji, ayoch svisagreal 

dꞌa snan̈al. 25  A dꞌa sattac spuertail jun bꞌabꞌel cuarto chiꞌ, ayoch yechel 
querubín yedꞌ yechel teꞌ palma. Lajan yilji yedꞌ juntzan̈ ayoch dꞌa sattac 
yichtac chiꞌ. A dꞌa yichan̈elta spuertail scorredoral ayqꞌue spatil nabꞌa teꞌ. 26 A 
dꞌa junjun pacꞌan̈ scorredoral chiꞌ, ay sventenail cotac sat. Aypaxoch yechel 
teꞌ palma dꞌa sattac yichtac chiꞌ. A sventenail juntzan̈ cotac cuarto oyanoch 
dꞌa spatic templo chiꞌ, ayoch smacul dꞌa spatic, xayayi yajochi.

A juntzan̈ pat dꞌa patictac templo

42  1 Ix lajvi chiꞌ, ix in yicꞌanelta vin̈ dꞌa amacꞌ dꞌa spatictac templo dꞌa 
stojolal norte. Ix in yicꞌanoch vin̈ dꞌa yol chabꞌ pat dꞌa spatiquel 

amacꞌ chiꞌ yedꞌ dꞌa stojolal norte dꞌa jun nivan cuarto dꞌa spatic templo chiꞌ. 
2  A chabꞌ pat dꞌa stojolal norte chiꞌ, 50 metro scꞌatul, 25 metro sat. 3 A jun pat 
scan dꞌa stiꞌ jun amacꞌ ay dꞌa spatictac templo chiꞌ, 10 metro sat. Axo junxo 
pat, a dꞌa stojolal bꞌaj latzꞌbꞌilem qꞌuen qꞌueen dꞌa bꞌabꞌel amacꞌ scani. Oxeꞌ 
piso yaj junjun pat chiꞌ. Junjun piso sqꞌuei, yunen̈ej yool dꞌa yichan̈ jun ay 
dꞌa yalan̈. 4 A dꞌa scal juntzan̈ pat chiꞌ, ay jun calle, oyeꞌ metro sat, 50 metro 
steel, tzꞌochn̈ejcꞌoch dꞌa yolochi. A spuertail juntzan̈ cuarto chiꞌ, a dꞌa stojolal 
norte ayochi. 5 A juntzan̈ cuarto dꞌa yoxil piso, yunen̈ej dꞌa yichan̈ juntzan̈xo 
dꞌa schabꞌil piso ay dꞌa yalan̈, yujto ay scorredoral, yuj chiꞌ yunexon̈ej yool. 
6 Oxeꞌ piso yaj juntzan̈ pat chiꞌ, palta malaj yoyal icha yoyal juntzan̈ cuarto 
ay dꞌa spatictac jun bꞌabꞌel amacꞌ, yuj chiꞌ a jun piso dꞌa yibꞌan̈, yunen̈ej yol 
dꞌa yichan̈ jun ay dꞌa snan̈al, axo jun snan̈al chiꞌ yunen̈ej dꞌa yichan̈ jun ay 
dꞌa yalan̈.

7 A jun pat ayoch dꞌa stiꞌ jun bꞌabꞌel amacꞌ chiꞌ, tzꞌecꞌ dꞌa yichan̈ junxo pat, 
25 metro scꞌatul, junn̈ej sbꞌat cꞌatan yedꞌ smuroal stitac bꞌabꞌel amacꞌ. 8  Yujto 
a jun pat ay dꞌa stzꞌey bꞌabꞌel amacꞌ chiꞌ, 25 metron̈ej scꞌatul, axo pax junxo 
pat ay dꞌa spatic templo chiꞌ, 50 metro scꞌatul. 9 A juntzan̈ cuarto dꞌa bꞌabꞌel 
piso, ay spuertail yic tzon̈ el dꞌa bꞌabꞌel amacꞌ, dꞌa jun pacꞌan̈ ay dꞌa stojolal 
bꞌaj sjavi cꞌu, 10 bꞌaj tzꞌelul jun muro dꞌa stiꞌ amacꞌ chiꞌ.

Axo dꞌa stojolal sur, dꞌa stiꞌ jun amacꞌ dꞌa spatictac templo yedꞌ jun nivan 
cuarto, ataꞌ ay pax chabꞌxo pat. 11 Lajann̈ej yaj yechel yedꞌ sbꞌonabꞌil, icha 
chabꞌ pat dꞌa stojolal norte. Lajann̈ej yaj bꞌaj tzon̈ ochi yedꞌ bꞌaj tzon̈ eli yedꞌ 
jun scalleal dꞌa scal chabꞌ pat chiꞌ. 12  A tzon̈ och dꞌa juntzan̈ cuarto dꞌa stojolal 
sur, ay jun puerta bꞌaj schael yich jun scalleal chiꞌ bꞌaj tzꞌelul jun smuroal 
yich, aton jun muro chiꞌ smacan dꞌa stojolal bꞌaj sjavi cꞌu.

13 Ix yalan jun vin̈ chiꞌ dꞌayin icha tic: A jun pat dꞌa stojolal norte yedꞌ jun 
ay dꞌa stojolal sur, aton juntzan̈ ay dꞌa stitac amacꞌ dꞌa spatictac templo, an̈ej 
ebꞌ vin̈ sacerdote ay yicoꞌ. Ataꞌ schi nocꞌ silabꞌ ebꞌ vin̈ to an̈ej Jehová ay yicoꞌ, 
yujto a ebꞌ vin̈ tzꞌacꞌan servil Jehová. Ataꞌ syacꞌpaxoch ebꞌ vin̈ juntzan̈ tas to 
yic Jehová yaji, aton ixim trigo tzꞌacꞌji ofrendail, ixim tzꞌacꞌji yedꞌ nocꞌ silabꞌ 
tzꞌacꞌji yuj yacꞌji tup mul yedꞌ nocꞌ silabꞌ tzꞌacꞌji yuj stojoloc mul. A juntzan̈ 
cuarto bꞌaj tzꞌacꞌji juntzan̈ ofrenda chiꞌ yic Jehová yaji. 14 Tato tzꞌoch ebꞌ vin̈ 
sacerdote dꞌa yol templo chiꞌ, max yal-laj yel ebꞌ vin̈ dꞌa jun bꞌabꞌel amacꞌ ayic 
manto sqꞌuexel spichul ebꞌ vin̈ syacꞌochi ayic tzꞌoch ebꞌ vin̈ munlajel dꞌa yol 
templo chiꞌ. Yujto a spichul ebꞌ vin̈ chiꞌ, nivan yelcꞌochi, yuj chiꞌ max yal-laj 
yel ebꞌ vin̈ dꞌa scal ebꞌ anima yedꞌoc. Yovalil chꞌoc spichul ebꞌ vin̈ syacꞌochi 
ayic tzꞌel ebꞌ vin̈, xchi vin̈ dꞌayin.

A yechel spatictac templo
15  Ayic ix lajvi yechtan yol templo chiꞌ vin̈, ix in yicꞌanelta vin̈ dꞌa jun 

puerta ay dꞌa stojolal bꞌaj sjavi cꞌu. Ix lajvi chiꞌ ix och ijan vin̈ yechtan lum 
spatictaquel templo chiꞌ. 16  A jun teꞌ aj yedꞌnac vin̈, a teꞌ ix yacꞌlabꞌej vin̈ 
yechtani. A jun pacꞌan̈ dꞌa stojolal bꞌaj sjavi cꞌu, 250 metro yoc. 17 Ix yechtan 
pax junxo pacꞌan̈ vin̈ dꞌa stojolal norte. A jun chiꞌ an̈ejaꞌ 250 metro yoc. 18 Axo 
pax jun pacꞌan̈xo dꞌa stojolal sur, an̈ejaꞌ 250 metro yoc. 19 Axo jun slajvubꞌ 
dꞌa stojolal bꞌaj tzꞌem cꞌu, an̈ejaꞌ 250 metro yoc. 20 Ix yechtejn̈ej vin̈ schan̈il 
pacꞌan̈. A smuroal ayoch dꞌa spatictac slumal templo chiꞌ, 250 metro junjun 
pacꞌan̈. A jun muro chiꞌ smacancan jun lugar yic Dios yaj chiꞌ, axo spatiquel 
muro chiꞌ, comon yaji.

Ochnac stziquiquial Jehová dꞌa templo

43  1 Ix lajvi chiꞌ ix in yicꞌanxibꞌat vin̈ dꞌa jun puerta dꞌa stojolal bꞌaj 
tzꞌem cꞌu. 2  Ix vilan stziquiquial Jehová co Diosal a on̈ israel on̈ tic, 

dꞌa stojolal bꞌaj tzꞌem cꞌu chiꞌ. Te chaan̈ scꞌan̈i, icha scꞌan̈ yem aꞌ nivac pajav. 
Copopi ix aj yilji sat luum yuuj. 3 A tas ix vil chiꞌ, lajan val icha jun ix vilaꞌ 
ayic ix javi Jehová ul yacꞌan satel Jerusalén, lajan pax icha jun ix vil dꞌa stiꞌ aꞌ 
nivan Quebar. Ix in em lachnaj dꞌa sat lum yuuj. 4 A stziquiquial Jehová chiꞌ, 
ix och dꞌa yol templo dꞌa jun puerta dꞌa stojolal bꞌaj sjavi cꞌu.

5 Yuj chiꞌ ix vabꞌi to a Yespíritu Dios ix in icꞌanqꞌue vaan, ix in yicꞌanoch 
dꞌa jun schabꞌil amacꞌ, ix vilani, bꞌudꞌjinaquel yol templo chiꞌ yuj stziquiquial 
Jehová chiꞌ. 6 Ix lajvi chiꞌ, ix vabꞌani, ato dꞌa yol templo chiꞌ ay jun mach ix 
lolonelta dꞌayin. Axo jun vin̈ vinac chiꞌ lin̈anoch vin̈ dꞌa in tzꞌey. 7 Ix yalan 
icha tic: Ach anima, aton jun lugar tic bꞌaj ay in despacho, bꞌaj ol vacꞌ reyal. 
A tic ol in cajnaj dꞌa juneln̈ej dꞌa e cal a ex israel ex tic. A ex tic yedꞌ ebꞌ e 
reyal, man̈xo ol in e patiquejel-laj yuj eyoch ejmelal dꞌa comon dios yedꞌ e 
mucan ebꞌ e reyal dꞌa slacꞌanil in templo tic, icha e cꞌulejnac dꞌa pecataxo. 8  A 
pecatax chiꞌ sbꞌonacqꞌue spalacio ebꞌ dꞌa stzꞌey in templo. Junn̈ej muro aycan 
dꞌa scal spuertail in templo yedꞌ spuertail spalacio ebꞌ chiꞌ. Ix in alji chucal 
yuj schucal sbꞌeybꞌal ebꞌ yajbꞌentac dꞌa yol in sat. Yuj chiꞌ ix cot voval dꞌa ebꞌ, 
ix in satanel ebꞌ. 9 Axo ticnaic yactejocabꞌ ebꞌ yoch ejmelal dꞌa scomon diosal, 
syactanpax ebꞌ smucan ebꞌ sreyal dꞌa in tzꞌey, yic ol in cajnaj dꞌa scal ebꞌ dꞌa 
juneln̈ej. 10 A ticnaic ach anima, al dꞌa ebꞌ etisraelal chajtil yaj templo ix ilaꞌ, 
yic vachꞌ scham yilan ebꞌ, yic sqꞌuixvi ebꞌ yuj schucal. 11 Tato ol qꞌuixvoc ebꞌ 
yuj tas scꞌulej chiꞌ, tzalan dꞌa ebꞌ chajtil yaj in templo yedꞌ tastac ay dꞌa yool, 
chajtil yaj spuertail. Syalelcꞌochi, chajtil yaj templo chiꞌ smasanil, tas yaj pax 
juntzan̈ schecnabꞌilal yovalil scꞌanabꞌajaji. Tzꞌibꞌej yechel masanil juntzan̈ 
chiꞌ, yic vachꞌ ol nachajel yuj ebꞌ sicꞌlabꞌil yic ol sbꞌo ebꞌ icha yaj chiꞌ. Tza 
tzꞌibꞌanpax masanil juntzan̈ checnabꞌil yic scꞌanabꞌajej ebꞌ. 12  Aton val juntzan̈ 
tic checnabꞌil yuj in templo: Masanil lum tzalan dꞌa spatictac templo chiꞌ, 
juneln̈ej to vic yaj luum, xchi Jehová dꞌayin.

Jun altar
13 A juntzan̈ echlabꞌ ix cꞌanchaj dꞌa templo, aꞌ ix cꞌanchaj pax dꞌa yechel jun 

altar dꞌa yamaqꞌuil templo chiꞌ. Aton yechel jun altar chiꞌ: A cimientoal yich, 

nan̈al metro ayem dꞌa yol lum, nan̈al pax metro yajel dꞌa spatic yichan̈. Axo 
dꞌa stiꞌ jun ayel chiꞌ ay jabꞌxo tzalanqꞌue dꞌa stitac, 25 centímetro yajqꞌuei. 
14 A jantac yajqꞌue jun bꞌabꞌel bꞌachan̈ scot dꞌa yich, jun metro yajqꞌuei, nan̈al 
metro yajel dꞌa spatic bꞌaj sbꞌat junxo bꞌachan̈. Axo jun schabꞌil bꞌachan̈ chiꞌ, 
chabꞌ metro yajqꞌuei, nan̈al metro yajel dꞌa spatic bꞌaj sbꞌat junxo bꞌachan̈. 
Axo jun yoxil bꞌachan̈ chiꞌ an̈ejaꞌ chabꞌ metro yajqꞌuei, 15 aton taꞌ sn̈usjitzꞌa 
silabꞌ. A jun chiꞌ, chabꞌ metro yajqꞌue schaan̈il. Ay schiquintac dꞌa junjun 
yesquinail, chaan̈ yajqꞌue dꞌa yibꞌan̈ bꞌaj stzꞌa silabꞌ chiꞌ. 16 A jun chiꞌ vaqueꞌ 
metro junjun pacꞌa n̈. 17 Axo schabꞌil bꞌachan̈, uqueꞌ metro junjun pacꞌan̈. 
Axo dꞌa stitac, ay jabꞌxo tzalanqꞌuei, 25 centímetro yajqꞌuei. Axo scꞌoochal 
sqꞌuecꞌoch dꞌa altar chiꞌ, a dꞌa stojolal bꞌaj sjavi cꞌu scani.

18  Ix lajvi chiꞌ, ix yalan jun vin̈ vinac chiꞌ dꞌayin: Ach anima, a Jehová 
Yajal tzꞌalan icha tic: Ayic bꞌobꞌilxo jun altar chiꞌ, yovalil scꞌanabꞌajaj juntzan̈ 
checnabꞌil tic: Sn̈usjitzꞌa junoc nocꞌ nocꞌ silabꞌil dꞌa yibꞌan̈, stzicchajoch schiqꞌuil 
nocꞌ dꞌay. 19 A in Jehová in svalaꞌ to a dꞌa ebꞌ sacerdote levita yin̈tilal Sadoc, 
aton ebꞌ tzꞌoch dꞌa vichan̈ in yacꞌan servil, syacꞌan junoc nocꞌ quelem vacax 
ebꞌ silabꞌil yuj yacꞌji tup mul. 20 Slajvi chiꞌ, syicꞌanqꞌue jabꞌoc schiqꞌuil nocꞌ ebꞌ, 
stzicanoch ebꞌ dꞌa schiquintac altar chiꞌ schan̈il yedꞌ dꞌa schiquintac yic schabꞌil 
bꞌachan̈ yich yedꞌ dꞌa spatictac yich altar chiꞌ smasanil. Icha chiꞌ tzꞌaj sacbꞌican 
jun altar chiꞌ yic tzꞌochcan vicoc. 21 Slajvi chiꞌ syicꞌanel nocꞌ vacax chiꞌ ebꞌ, 
nocꞌ tzꞌacꞌji silabꞌil chiꞌ, sn̈usantzꞌa nocꞌ ebꞌ dꞌa spatiquel templo dꞌa jun lugar 
chequel yaji. 22  Axo dꞌa junxo cꞌu, sn̈usantzꞌa junoc nocꞌ chiva ebꞌ, junoc nocꞌ 
malaj jabꞌoc spaltail yuj yacꞌji tup mul. Icha chiꞌ tzꞌaj sacbꞌitan jun altar chiꞌ 
ebꞌ sacerdote chiꞌ, icha syutej ebꞌ yedꞌ nocꞌ vacax. 23 Ayic slajvi juntzan̈ chiꞌ, 
syicꞌancot junoc nocꞌ quelem vacax ebꞌ yedꞌ junoc nocꞌ chꞌac calnel, malajocabꞌ 
jabꞌoc spaltail no cꞌ schavan̈il. 24  Icha chiꞌ tzꞌaj yicꞌancot nocꞌ ebꞌ dꞌayin. 
Syacꞌanoch yatzꞌamil nocꞌ ebꞌ, sn̈usantzꞌa nocꞌ ebꞌ yuj in yicꞌanchaan̈. 25 Uqueꞌ 
cꞌual sn̈ustzꞌa nocꞌ silabꞌ chiꞌ ebꞌ, syacꞌanpax junoc nocꞌ chiva ebꞌ silabꞌil, junoc 
nocꞌ quelem vacax yedꞌ junoc nocꞌ chꞌac calnel yuj yacꞌji tup mul. Malajocabꞌ 
jabꞌoc spaltail nocꞌ yoxvan̈il. 26 Ichan̈ej chiꞌ scꞌulej ebꞌ dꞌa uqueꞌ cꞌual chiꞌ, yuj 
sacbꞌitan jun altar chiꞌ ebꞌ yic tzꞌochcan vicoc. 27 Axo slajvi yuquil cꞌual chiꞌ, 
axo dꞌa svajxaquil cꞌual yedꞌ sbꞌeyn̈ejbꞌati, syacꞌn̈ej nocꞌ silabꞌ chiꞌ ebꞌ, nocꞌ stzꞌa 
smasanil yedꞌ silabꞌ yic juncꞌolal. Ichato chiꞌ a in Jehová in svalaꞌ to tzex in cha 
dꞌa tzalajcꞌolal, xchi Jehová, xchi vin̈ dꞌayin.

A yopisio puerta dꞌa stojolal bꞌaj sjavi cꞌu

44  1 Ix in yicꞌxibꞌat vin̈ dꞌa spuertail templo dꞌa stojolal bꞌaj sjavi cꞌu. Ix 
vilani, macan jun puerta chiꞌ.

2  Ataꞌ ix yal Jehová dꞌayin icha tic: A jun puerta tic, ol cann̈ej macan, malaj 
bꞌaqꞌuin̈ ol jacchajoc. Malaj mach ol yal yoch dꞌay, yujto a dꞌa jun tic ix in 
och a in sDiosal in Israel tic. 3 An̈ej vin̈ yajalil chon̈abꞌ syal scꞌoch vael taꞌ yic 
schiꞌan nocꞌ silabꞌ vin̈ dꞌa vichan̈. A dꞌa corredor tzꞌoch vin̈, tzꞌochcꞌoch vin̈ 
dꞌa jun bꞌabꞌel amacꞌ, an̈ejaꞌ ataꞌ stzꞌelxita vin̈, xchi Jehová chiꞌ dꞌayin.

Ebꞌ smoj yoch dꞌa yol templo
4 Ix lajvi chiꞌ ix in yicꞌanbꞌat jun vin̈ vinac chiꞌ dꞌa jun puerta dꞌa stojolal 

norte dꞌa yichan̈ templo. Ix vilani ix bꞌudꞌjiel yol templo chiꞌ yuj stziquiquial 

Jehová. Ayic ix vilan jun chiꞌ ix in em lachnaj dꞌa sat luum. 5  Ix yalanxi 
Jehová dꞌayin icha tic: Ach anima, scham val ilani, schampax abꞌan sleyal 
jun templo tic. Scham val ilani mach ebꞌ syal yoch dꞌa yol templo tic, mach 
pax ebꞌ max yal yochi.

6 Al dꞌa ebꞌ etisraelal chiꞌ to a in Jehová in sval icha tic: Ex in chon̈abꞌ Israel, 
te pit ex, actejec e bꞌeybꞌalan tas yajbꞌentac. 7 A ex tic ix eyixtejbꞌat in templo. 
Comonxon̈ej ix e chaoch ebꞌ chꞌoc chon̈abꞌil dꞌa yool, aton juntzan̈ anima malaj 
yechel in trato dꞌa spensar yedꞌ dꞌa snivanil. Ix eyixtejbꞌat eyacꞌan silabꞌ dꞌayin, 
aton xepual nocꞌ silabꞌ yedꞌ schiqꞌuil nocꞌ, palta max e cꞌanabꞌajej in trato, axo 
tas yajbꞌentac tze cꞌulej. 8 Maj e cꞌanabꞌajej in checnabꞌil yuj tas vic yaji, palta to 
ix eyactejcan eyopisio chiꞌ dꞌa yol scꞌabꞌ ebꞌ chꞌoc chon̈abꞌil, xchi Jehová, xa chi.

9 Yuj chiꞌ a in Jehová in sval icha tic: Man̈xa bꞌaqꞌuin̈ ol och junoc anima 
chꞌoc chon̈abꞌil dꞌa in templo, aton ebꞌ cajan dꞌa e cal, ebꞌ man̈ ayococh yechel 
in trato dꞌa spensar yedꞌ dꞌa snivanil. 10 A ebꞌ levita ix in actancani ayic in 
yactancan masanil ebꞌ yetisraelal ebꞌ, yic tzꞌoch ebꞌ ejmelal dꞌa juntzan̈ comon 
dios, ol scha spac ebꞌ yuj schucal chiꞌ. 11 Syal smunlaj ebꞌ yic stan̈vej spuertail 
in templo yedꞌ dꞌa junocxo munlajel dꞌa in templo chiꞌ. Syal smilancham nocꞌ 
silabꞌ ebꞌ, aton nocꞌ sn̈usjitzꞌa silabꞌil dꞌayin yedꞌ juntzan̈xo nocꞌ silabꞌ syacꞌ 
ebꞌ chon̈abꞌ. Yovalil bꞌecan scꞌol ebꞌ yacꞌan servil ebꞌ yetchon̈abꞌ chiꞌ. 12  A dꞌa 
yalan̈taxo yacꞌnac servil ebꞌ yetisraelal ebꞌ yic tzꞌoch ebꞌ ejmelal dꞌa juntzan̈ 
comon dios. Icha chiꞌ ix aj scuchbꞌan ebꞌ yetisraelal ebꞌ chiꞌ dꞌa chucal. Yuj 
chiꞌ a in Jehová Yajal in svacꞌ in tiꞌ to ol scha spac ebꞌ yuj smul chiꞌ. 13 Max 
yal-laj yoch ebꞌ dꞌa vichan̈ in yacꞌan servil dꞌa sacerdoteal, max yalpaxlaj 
syaman juntzan̈ tas nivac yelcꞌoch ebꞌ, aton juntzan̈ vic yaji. Yovalil ol javoc 
qꞌuixvelal dꞌa yibꞌan̈ ebꞌ yuj schucalil scꞌulejnac chiꞌ. 14 A ticnaic, ol vacꞌoch ebꞌ 
stan̈vumaloc in templo, masanil comon munlajel ol vacꞌ sbꞌo ebꞌ taꞌ.

Ebꞌ sacerdote
15 Palta a ebꞌ sacerdote levita, yin̈tilal vin̈aj Sadoc, a ebꞌ chiꞌ ix in yacꞌn̈ej 

servil ebꞌ, vachꞌchom a ebꞌ yetisraelal ebꞌ ix in yactejcan ebꞌ. Yuj chiꞌ a in 
Jehová Yajal in svalaꞌ to an̈ej ebꞌ chiꞌ syal scꞌoch dꞌa vichan̈ yic tzin yacꞌan 
servil. Syal yoch ebꞌ dꞌa vichan̈ yic syacꞌ xepual nocꞌ nocꞌ yedꞌ schiqꞌuil nocꞌ 
silabꞌil dꞌayin. 16 An̈ej ebꞌ syal yoch dꞌa yol in templo yic tzin yacꞌan servil ebꞌ 
dꞌa tastac ay dꞌa yol templo chiꞌ. An̈ej ebꞌ syal yilan in munlajel taꞌ. 17 Ayic 
tzꞌoch ebꞌ dꞌa spuertail schabꞌil amacꞌ, yovalil a pichul lino syacꞌoch ebꞌ. Ayic 
ayoch ebꞌ dꞌa yopisio taꞌ, ma dꞌa yol templo, max yal-laj a pichul lana syacꞌoch 
ebꞌ. 18  Yovalil ayqꞌue scꞌox ebꞌ nabꞌa lino. Yovalil lino pax yol svex ebꞌ ayochi. 
Mocabꞌ stzecꞌ snan̈al ebꞌ dꞌa junoc tas tzꞌicꞌan yel yalil. 19 Ayic manto elta ebꞌ 
dꞌa bꞌabꞌel amacꞌ, bꞌaj ayecꞌ ebꞌ yetchon̈abꞌ ebꞌ, yovalil syicꞌcanel spichul ebꞌ 
scꞌan dꞌa yopisio dꞌa yol templo chiꞌ, scan dꞌa yol juntzan̈ cuarto dꞌa yool chiꞌ. 
Axo junxo spichul ebꞌ syacꞌochi yic vachꞌ max ochcan smay jun pichul chiꞌ 
dꞌa ebꞌ ayecꞌ chiꞌ.

20  Max sjoxel-laj dꞌabꞌan sjolom ebꞌ. Scha qꞌuibꞌ xil sjolom ebꞌ chiꞌ, an̈ej 
sn̈itac sjoxel ebꞌ. 21 Malaj junoc ebꞌ sacerdote chiꞌ tzꞌucꞌan vino ayic tzꞌoch dꞌa 
schabꞌil amacꞌ. 22  Max yal yicꞌan ebꞌ ix ix chamnacxo yetbꞌeyum ebꞌ, ma ebꞌ ix 
actabꞌilcan yuj yetbꞌeyum, palta an̈ej junoc ix yetisraelal ebꞌ cobꞌesto syicꞌaꞌ, 
ma junoc ix yetbꞌeyum junoc yetsacerdoteal ebꞌ chamnacxo.

23 A ebꞌ sacerdote chiꞌ, yovalil scꞌaybꞌej ebꞌ in chon̈abꞌ ebꞌ yic syojtaquejel 
ebꞌ tas sicꞌbꞌilel vuuj yedꞌ tas man̈ sicꞌbꞌiloquel vuuj, tas vachꞌ yedꞌ tas man̈ 
vachꞌoc, icha yalan ley. 24 An̈ejaꞌ, tato ay bꞌaj tzꞌoch oval, a ebꞌ sbꞌoani icha 
yalan ley. Yovalil scꞌanabꞌajej sleyal juntzan̈ in qꞌuin̈ ebꞌ, scꞌanabꞌajej pax jun 
scꞌual icꞌoj ip ebꞌ, aton jun cꞌu vic yaji.

25 Malaj bꞌaqꞌuin̈ syam junoc snivanil chamnac ebꞌ yic max yixtejbꞌat sbꞌa 
ebꞌ, icha yalan ley. An̈ej tato a smam snun ebꞌ, ma junoc yuninal ebꞌ, ma yisil 
ebꞌ, ma junoc yucꞌtac ebꞌ, ma junoc yanabꞌ ebꞌ cobꞌesto schami, syal syaman 
ebꞌ. 26 Slajvi chiꞌ yovalil sacbꞌitej sbꞌa ebꞌ icha yalan ley, uqueꞌ cꞌual maxtzac 
ochlaj ebꞌ munlajel dꞌa yol in templo chiꞌ. 27 Ayic tzꞌochxi ebꞌ dꞌa yol in templo 
chiꞌ yic smunlajxi ebꞌ, a in Jehová in svalaꞌ, yovalil syacꞌ junoc nocꞌ silabꞌ ebꞌ 
yuj stupil smul.

28  Malaj junoc smacbꞌen ebꞌ sacerdote syicꞌ dꞌa e chon̈abꞌ, ichato a in ayin 
och smacbꞌenoc ebꞌ. 29 A svael ebꞌ sacerdote chiꞌ, aton tas tzꞌacꞌji dꞌayin yuj ebꞌ 
eyetchon̈abꞌ yedꞌ nocꞌ silabꞌ tzꞌacꞌji dꞌayin yuj yacꞌji tup mul yedꞌ nocꞌ tzꞌacꞌji 
stojoloc mul yedꞌ masanil silabꞌ syacꞌ ebꞌ yetisraelal ebꞌ dꞌayin. A juntzan̈ 
chiꞌ, yicn̈ej ebꞌ sacerdote chiꞌ yaji. 30 A ebꞌ sacerdote chiꞌ, a bꞌabꞌel sat avbꞌen 
te vachꞌ, yovalil scha ebꞌ yedꞌ masanil tas tzꞌacꞌji dꞌayin. Ayic sbꞌoan ixim 
pan ebꞌ in chon̈abꞌ, a ixim bꞌabꞌel sbꞌoi, a ixim syacꞌ ebꞌ dꞌa ebꞌ sacerdote 
chiꞌ yic vachꞌ svacꞌ in vachꞌcꞌolal dꞌa yibꞌan̈ ebꞌ. 31 A ebꞌ sacerdote chiꞌ, max 
yal-laj schiꞌan junoc nocꞌ much ebꞌ, ma junocxo nocꞌ nocꞌ scomon chami, mato 
milbꞌilcham yuj nocꞌ chium nocꞌ.

A lum luum yic Jehová yaji 
(Ez 48.9‑20)

45  1-3  Ayic tzꞌoch suerte yic spucchajecꞌ lum luum dꞌa junjun in̈tilal, 
yovalil chꞌoc tzꞌicꞌchajcanel jabꞌoc luum vic tzꞌajcan a in Jehová in 

tic, 12 kilómetro yedꞌ nan̈alxo steel luum, oyeꞌ kilómetro sat luum. Masanil 
jun lum chiꞌ, vic tzꞌajcan luum. A dꞌa snan̈al lum chiꞌ, ataꞌ tzꞌicꞌjicanel junoc 
macan̈ lum bꞌaj scan templo, 250 metro tzꞌaj lum dꞌa schan̈il pacꞌan̈. A dꞌa 
spatictac lum chiꞌ scan pax jabꞌoc lum colan tzꞌajcani, 25 metro sat. 4 A jun 
macan̈ lum chiꞌ yic ebꞌ sacerdote smunlaj dꞌa templo tzꞌaj luum, aton ebꞌ 
tzꞌoch dꞌa vichan̈ in yacꞌan servil. Ataꞌ syal sbꞌoanqꞌue spat ebꞌ dꞌa spatictac in 
templo chiꞌ. 5 An̈ejaꞌ tzꞌicꞌchajcanel junxo macan̈ lum luum, 12 kilómetro yedꞌ 
nan̈alxo steel, oyeꞌ kilómetro sat. A jun lum chiꞌ, yic ebꞌ levita tzꞌajcan luum, 
aton ebꞌ smunlaj dꞌa templo yic vachꞌ ay bꞌaj sbꞌoqꞌue spat ebꞌ bꞌaj scajnaji. 
6 Axo dꞌa scostil lum vic yaji, yovalil scan junxo macan̈ luum. A jun lum chiꞌ 
yic chon̈abꞌ tzꞌajcan luum. 12 kilómetro yedꞌ nan̈alxo tzꞌaj steel luum, nan̈al 
yoxil kilómetro tzꞌaj sat luum, yic chon̈abꞌ Israel tzꞌajcan luum.

A lum sluum vin̈ yajal 
(Ez 48.21‑22)

7 An̈ejtonaꞌ, ay chabꞌ macan̈ lum luum, yic vin̈ yajal tzꞌajcan luum. Ay 
jun macan̈ lum scan dꞌa stojolal bꞌaj sjavi cꞌu, axo junxo macan̈ luum, a dꞌa 
stojolal bꞌaj tzꞌem cꞌu scan luum, syalelcꞌochi aton dꞌa stzꞌey lum vic yaji 
yedꞌ dꞌa stzꞌey lum yic ebꞌ chon̈abꞌ. Lajan tzꞌaj steel luum yedꞌ lum yic junjun 
in̈tilal. 8  A jun macan̈ luum chiꞌ yic vin̈ yajal Israel tzꞌajcan luum. Yuj chiꞌ, a 

* 45.12 A jun ciclo quenn̈ej dꞌa yichan̈ nan̈al onza. 

lum yic ebꞌ in chon̈abꞌ, man̈xo ol yiqꞌuecꞌ lum ebꞌ vin̈ yajal ebꞌ chiꞌ, palta ol 
can lum dꞌa junjun macan̈ in̈tilal.

A tas yovalil scꞌanabꞌajej ebꞌ vin̈ yajal
9 A in Jehová Yajal in svalaꞌ: Ex yajal Israel, man̈xo eyixtej ebꞌ in chon̈abꞌ, 

vachꞌn̈ejocabꞌ tzeyutej e bꞌa, tojoln̈ej tzeyutej e chꞌolbꞌitan junoc tasi. Actejec 
e tocꞌanecꞌ lum slum ebꞌ in chon̈abꞌ.

10 A echlabꞌ te tzꞌacan tze cꞌanaꞌ. 11 A eyechlabꞌ tze cꞌan dꞌa sat eyavbꞌen, 
lajanocabꞌ yool yedꞌ eyechlabꞌ tze cꞌan dꞌa tas aꞌ yaji. A nivan echlabꞌ, aton 
homer, 220 litro yool, a tzꞌacꞌan yechel masanil echlabꞌ. A jun homer chiꞌ, 
lajun̈eꞌ bato aꞌ tzꞌem dꞌa yool, lajun̈eꞌ pax efa sat avbꞌen tzꞌem dꞌay.

12  An̈ejaꞌ pax tas tzꞌechtaj yalil: A 20 gera, lajan yalil yedꞌ jun ciclo, axo 
pax 60 ciclo lajan yalil yedꞌ jun mina. * 13  Aton juntzan̈ ofrenda tic yovalil 
syacꞌ ebꞌ etisraelal: A ixim e trigo yedꞌ ixim e cebada 60 macan̈ tzeyutej 
ixim. Jun macan̈ ixim tzeyacꞌaꞌ. 14 Icha pax chiꞌ tzeyutej eyaceite, 100 macan̈ 
tzeyutej. Jun macan̈ tzeyacꞌpaxi. 15  Axo pax nocꞌ calnel sva bꞌaj yax an̈ 
an̈cꞌultac dꞌa yol yic Israel, jun nocꞌ tzeyiqꞌuel dꞌa scal 200 oc nocꞌ. A in 
Jehová in svalaꞌ, masanil juntzan̈ tic ol cꞌanchaj dꞌa ofrendail yedꞌ dꞌa silabꞌ 
stzꞌai yedꞌ dꞌa silabꞌ yic juncꞌolal yedꞌ silabꞌ yuj yacꞌji tup smul ebꞌ in chon̈abꞌ 
Israel.

16  Yovalil masanil in chon̈abꞌ Israel tzꞌacꞌan juntzan̈ ofrenda chiꞌ dꞌa vin̈ 
yajal yaj dꞌa scal ebꞌ. 17 A vin̈ yajal chiꞌ tzꞌacꞌan nocꞌ nocꞌ stzꞌa silabꞌil yedꞌ 
ixim trigo ofrendail yedꞌ vino tzꞌacꞌji ayic tzꞌalji qꞌuen uj, dꞌa cꞌual icꞌoj ip yedꞌ 
dꞌa juntzan̈ nivac qꞌuin̈ vic yaji. Yovalil syacꞌ pax silabꞌ vin̈ yic stup mul, ixim 
trigo ofrendail, silabꞌ stzꞌai, silabꞌ yic juncꞌolal yic vachꞌ tzꞌacꞌji tup schucalil 
ebꞌ yin̈tilal Israel.

A qꞌuin̈ yic snachajcot tas ajnac yelta ebꞌ israel dꞌa Egipto
18  A in Dios Yajal in svalaꞌ: A dꞌa bꞌabꞌel cꞌu yic bꞌabꞌel uj, yovalil tzeyacꞌ 

junoc nocꞌ quelem vacax malaj spaltail yic sacbꞌican in templo. 19 A vin̈ sat 
sacerdote tzꞌicꞌanqꞌue jabꞌoc schiqꞌuil nocꞌ vacax chiꞌ, aton nocꞌ ix acꞌji silabꞌil 
yuj yacꞌji tup mul, sucanoch schiqꞌuil nocꞌ vin̈ dꞌa smarcoal spuertail in 
templo, dꞌa spatictac schiquintac schan̈il yedꞌ dꞌa yoxmacan̈il yich altar chaan̈ 
ayqꞌuei yedꞌ dꞌa smarcoal spuertail chabꞌil amacꞌ. 20 An̈ejaꞌ icha chiꞌ tzꞌaj pax 
dꞌa yuquil cꞌual, yuj yaln̈ej mach tzꞌoch smul to man̈ scꞌanoc scꞌool, mato man̈ 
yojtacoc tato van yoch smul. Icha chiꞌ tzꞌaj sacbꞌicanel in templo chiꞌ. 21 Ayic 
14 yoch bꞌabꞌel uj, tze chaanel yich qꞌuin̈ yic tze naancot tas ajnac eyelta dꞌa 
Egipto. Uqueꞌ cꞌual tze va ixim pan malaj yich. 22  A dꞌa jun cꞌual chiꞌ, a vin̈ 
yajal, yovalil syacꞌ junoc nocꞌ quelem vacax vin̈ silabꞌil yuj smul, yuj pax yic 
masanil ebꞌ chon̈abꞌ. 23 A dꞌa junjun cꞌu dꞌa uqueꞌ cꞌual qꞌuin̈ chiꞌ, yovalil syacꞌ 
ucvan̈ nocꞌ quelemtac vacax vin̈ yajal chiꞌ yedꞌ ucvan̈oc nocꞌ chꞌac calnel, aton 
nocꞌ malaj jabꞌoc spaltail. Sn̈usjitzꞌa nocꞌ silabꞌil dꞌayin. Tzꞌacꞌjipax junoc nocꞌ 
mam chiva dꞌa junjun cꞌu silabꞌil yuj yacꞌchaj tup mul. 24 A yedꞌ junjun nocꞌ 
vacax chiꞌ yedꞌ junjun nocꞌ calnel chiꞌ, tzꞌacꞌjipax 40 libraoc ixim trigo yedꞌ 
nan̈al schan̈il litrooc aceite.

Qꞌuin̈ yic chinama
25 An̈ejpaxaꞌ dꞌa uqueꞌ cꞌual qꞌuin̈ yic chinama, aton jun qꞌuin̈ schael yich 

dꞌa 15 yoch yuquil uj, a vin̈ yajal chiꞌ yovalil syacꞌn̈ej silabꞌ vin̈. Lajan sbꞌisul 
nocꞌ silabꞌ chiꞌ syacꞌ vin̈ dꞌa junjun cꞌu, icha nocꞌ syacꞌ vin̈ dꞌa qꞌuin̈ yic tze 
naancot tas ajnac eyelta dꞌa Egipto, aton nocꞌ tzꞌacꞌji yuj stupchaj mul, nocꞌ 
tzꞌacꞌji silabꞌil yedꞌ ixim trigo yedꞌ aceite ofrendail.

A tas yovalil sbꞌo vin̈ yajal ayic ay qꞌuin̈

46  1 A in Jehová Yajal in svalaꞌ: A jun spuertail schabꞌil amacꞌ dꞌa 
stojolal bꞌaj sjavi cꞌu, a dꞌa vaqueꞌ cꞌual munlajel, yovalil macann̈ej, 

an̈ej dꞌa scꞌual icꞌoj ip sjacvi yedꞌ dꞌa scꞌual yic tzꞌalji qꞌuen uj. 2  A vin̈ yajal 
chiꞌ tzꞌoch vin̈ dꞌa jun puerta dꞌa bꞌabꞌel amacꞌ, tzꞌoch vin̈ dꞌa jun corredor dꞌa 
stojolal bꞌaj sjavi cꞌu. Tzꞌoch lin̈an vin̈ dꞌa smarcoal jun puerta chiꞌ, yacbꞌan 
van sn̈usantzꞌa nocꞌ silabꞌ ebꞌ sacerdote yedꞌ nocꞌ silabꞌ yic juncꞌolal syacꞌ vin̈. 
Slajvi chiꞌ tzꞌoch vin̈ ejmelal dꞌayin bꞌaj ayecꞌ chiꞌ, ichato chiꞌ tzꞌel vin̈ dꞌa 
corredor chiꞌ, palta scann̈ej jacan jun puerta chiꞌ, masanto vanxo sqꞌuicꞌbꞌi 
smacchaji. 3  Axo dꞌa scꞌual icꞌoj ip yedꞌ dꞌa yic tzꞌalji qꞌuen uj, yovalil tzul 
och ebꞌ chon̈abꞌ ejmelal dꞌayin, dꞌa yichan̈ jun puerta chiꞌ. 4  A nocꞌ silabꞌ 
yovalil syacꞌ vin̈ yajal chiꞌ dꞌayin yic sn̈usjitzꞌa dꞌa scꞌual icꞌoj ip, vacvan̈ nocꞌ 
quelemtac calnel yedꞌ jun nocꞌ chꞌac calnel, malajocabꞌ jabꞌoc spaltail nocꞌ 
yucvan̈il. 5 Yovalil syacꞌ 40 libraoc ixim harina vin̈ yedꞌ nocꞌ chꞌac calnel chiꞌ. 
Axo yedꞌ nocꞌ quelemtac calnel chiꞌ, ato aꞌ jantac tzꞌel dꞌa scꞌol vin̈ yacꞌani. 
A yedꞌ 40 libraoc ixim harina, syacꞌ pax nan̈al schan̈il litro aceite vin̈. 6 Axo 
dꞌa scꞌual ayic tzꞌalji qꞌuen uj, yovalil syacꞌ junoc nocꞌ quelem vacax vin̈, 
vacvan̈oc nocꞌ quelemtac calnel yedꞌ junoc nocꞌ chꞌac calnel. Masanil juntzan̈ 
nocꞌ chiꞌ, malajocabꞌ spaltail nocꞌ. 7 A yedꞌ nocꞌ quelem vacax chiꞌ syacꞌ 40 
libraoc ixim harina vin̈. Icha pax chiꞌ tzꞌaj yacꞌan jun nocꞌ chꞌac calnel chiꞌ 
vin̈. Axo pax yedꞌ nocꞌ quelemtac calnel chiꞌ, yaln̈ej jantac tzꞌel dꞌa scꞌol vin̈ 
yacꞌani. Axo yedꞌ junjun 40 libraoc ixim harina chiꞌ, syacꞌ nan̈al schan̈il litro 
aceite vin̈.

8  Ayic tzꞌoch vin̈ yajal dꞌa spuertail schabꞌil amacꞌ chiꞌ, tzꞌoch vin̈ dꞌa 
corredor chiꞌ, an̈ejaꞌ taꞌ tzꞌelxi vin̈. 9 Ayic tzul och ebꞌ chon̈abꞌ ejmelal dꞌayin 
dꞌa junjun qꞌuin̈, yovalil a tic scꞌulej ebꞌ: A mach tzꞌoch dꞌa bꞌabꞌel amacꞌ dꞌa 
spuertail, dꞌa stojolal norte, a dꞌa puerta dꞌa stojolal sur tzꞌelxi. Axo mach 
tzꞌoch dꞌa puerta dꞌa stojolal sur chiꞌ, a dꞌa puerta dꞌa stojolal norte chiꞌ 
tzꞌelxi. Malaj junoc mach smeltzajxiel dꞌa puerta bꞌaj ix ochi, palta to tzꞌel dꞌa 
junxo puerta qꞌuelancot bꞌaj ix och chiꞌ. 10 A vin̈ yajal chiꞌ, yovalil tzꞌoch vin̈ 
yedꞌ ebꞌ chon̈abꞌ, tzꞌel pax vin̈ yedꞌ ebꞌ. 11 A dꞌa nivac qꞌuin̈ yedꞌ scꞌual molanil, 
syacꞌ 40 libraoc ixim harina vin̈ yajal chiꞌ yedꞌ junjun nocꞌ quelemtac vacax. 
Icha pax chiꞌ ixim syacꞌ vin̈ yedꞌ junjun nocꞌ chꞌac calnel. Axo pax yedꞌ junjun 
nocꞌ quelemtac calnel, yaln̈ej jantac tzꞌel dꞌa scol vin̈ yacꞌani. A yedꞌ junjun 40 
libraoc ixim harina chiꞌ, syacꞌ pax nan̈aloc schan̈il litro aceite vin̈.

12  Ayic tzꞌel dꞌa scꞌol vin̈ yajal chiꞌ yacꞌan junoc nocꞌ silabꞌ dꞌayin, junoc nocꞌ 
sn̈usjitzꞌaoc, ma junoc nocꞌ yic juncꞌolal, yovalil sjacchaj puerta dꞌa stojolal 
bꞌaj sjavi cꞌu, syacꞌan silabꞌ vin̈ chiꞌ, icha syacꞌ vin̈ dꞌa scꞌual icꞌoj ip. Slajvi chiꞌ 
tzꞌelxita vin̈ dꞌa puerta chiꞌ, ichato chiꞌ smacchajxicani.

A ofrenda tzꞌacꞌji dꞌa junjun cꞌu
13-15  Junjun qꞌuin̈ibꞌalil dꞌa junjun cꞌu syacꞌ silabꞌ vin̈ yajal chiꞌ dꞌayin. 

Yovalil syacꞌ junoc nocꞌ quelem calnel vin̈, yic sn̈usjitzꞌa nocꞌ silabꞌil dꞌayin, 
jun abꞌil sqꞌuinal nocꞌ, malaj jabꞌoc spaltail nocꞌ. A yedꞌ jun nocꞌ quelem calnel 
chiꞌ, syacꞌ pax 14 libraoc ixim harina vin̈ yedꞌ junoc litro aceite secchajem dꞌa 
yibꞌan̈ ixim. A jun tic, yovalil scꞌanabꞌajej vin̈ dꞌa masanil tiempo.

A tas yovalil scꞌulej vin̈ yajal yedꞌ sluum
16 A in Jehová Yajal in svalaꞌ: Tato a vin̈ yajal chiꞌ siej jabꞌoc lum smacbꞌen 

dꞌa junoc yuninal, a jun lum chiꞌ tzꞌochcan smacbꞌenoc yuninal chiꞌ. 17 Palta 
tato a vin̈ yajal chiꞌ siej jabꞌoc lum dꞌa junoc schecabꞌ yic smacbꞌenej, masanto 
sjavi abꞌil yic tzꞌel tas dꞌa libre, ichato chiꞌ syicꞌanxi lum vin̈ yajal chiꞌ. Axo 
scan lum smacbꞌenoc ebꞌ yuninal vin̈. 18  A vin̈ yajal chiꞌ, malaj yalan yic 
vin̈ stocꞌanecꞌ smacbꞌen junocxo anima. A lum sluum vin̈, a lum syacꞌ vin̈ 
smacbꞌenoc ebꞌ yuninal. Icha chiꞌ, malaj ebꞌ malaj smacbꞌen scan dꞌa scal in 
chon̈abꞌ, xchi Jehová.

A juntzan̈ cusinu dꞌa templo
19 Ix lajvi chiꞌ, ix in yicꞌanbꞌat jun vin̈ vinac chiꞌ dꞌa yoloch stiꞌ jun puerta, 

dꞌa chabꞌ pat yic ebꞌ sacerdote scan dꞌa stojolal norte. Ix schꞌoxan vin̈ dꞌayin 
dꞌa stojolal bꞌaj tzꞌem cꞌu dꞌa spatic chabꞌ pat chiꞌ. 20 Ix yalan vin̈ dꞌayin icha 
tic: Aton dꞌa tic yovalil ol stzꞌan̈ nocꞌ silabꞌ ebꞌ sacerdote tzꞌacꞌji silabꞌil yuj 
yacꞌji tup mul, ma yuj stojoloc mul. A dꞌa tic ol bꞌochaj pax ixim harina 
tzꞌacꞌji ofrendail. Icha chiꞌ, max icꞌchajel juntzan̈ tastac chiꞌ dꞌa bꞌabꞌel amacꞌ, 
yic vachꞌ max ochcan stziquiquial juntzan̈ tas yic Dios yaj dꞌa ebꞌ anima, 
xchi vin̈ dꞌayin. 21 Ix lajvi chiꞌ, ix in yicꞌanelta vin̈ dꞌa jun bꞌabꞌel amacꞌ, ix 
in yicꞌanecꞌ vin̈ dꞌa schan̈il pacꞌan̈. 22  Ix vilan dꞌa junjun schiquintac amacꞌ 
chiꞌ, ay juntzan̈xo yunetac amacꞌ. Lajan yechel schan̈il. 20 metro steel, 15 
metro sat. 23  A dꞌa spatictac juntzan̈ yunetac amacꞌ chiꞌ, ayqꞌue jun muro 
nabꞌa qꞌueen, axo dꞌa yichtac jun muro chiꞌ, ayqꞌue bꞌaj tzꞌoch cꞌacꞌ. 24 Ix lajvi 
chiꞌ, ix yalan vin̈ dꞌayin icha tic: Aton dꞌa juntzan̈ cusinu tic stzꞌan̈ nocꞌ silabꞌ 
ebꞌ smunlaj dꞌa templo tic, aton silabꞌ syacꞌ ebꞌ chon̈abꞌ, xchi vin̈ dꞌayin.

Jun a aꞌ sqꞌueul dꞌa yol templo

47  1 Ix lajvi chiꞌ, ix in yicꞌanoch vin̈ dꞌa spuertail templo dꞌa stojolal 
bꞌaj sjavi cꞌu. Axo ix vilani, ay jun a aꞌ sqꞌueul dꞌa yalan̈ stiꞌ puerta 

chiꞌ. A jun a aꞌ chiꞌ sbꞌatcan aꞌ dꞌa stojolal bꞌaj sjavi cꞌu, dꞌa co vachꞌ ayic tzon̈ 
elta dꞌa templo chiꞌ, tzꞌecꞌ aꞌ dꞌa stojolal sur dꞌa jun altar. 2  Ix lajvi chiꞌ, ix in 
yicꞌanelta vin̈ dꞌa spatic bꞌabꞌel amacꞌ chiꞌ, dꞌa jun puerta dꞌa stojolal norte. 
Ix bꞌat voyan in bꞌa dꞌa spatic amacꞌ chiꞌ yuj vin̈, masanto dꞌa jun puerta dꞌa 
stojolal bꞌaj sjavi cꞌu. Ix vilani, ay jun aꞌ yuneꞌ aꞌ sqꞌueul dꞌa stojolal sur dꞌa 
jun puerta chiꞌ. 3 A jun vin̈ chiꞌ, ix bꞌat vin̈ dꞌa stojolal bꞌaj sjavi cꞌu, yedꞌnac 
jun chꞌan̈ chꞌan̈ vin̈ yic echlabꞌ. Ix yechtan 500 metro vin̈, ix in yicꞌanecꞌ vin̈ 
dꞌa yol a aꞌ chiꞌ, a dꞌa sjaj voc ix qꞌueul aꞌ. 4  Ix lajvi chiꞌ, ix yechtanxi 500 
metroxo vin̈, ix in yicꞌanxi ecꞌ vin̈ dꞌa yol aꞌ. Axo dꞌa sjolom in penec ix qꞌueul 
aꞌ. Ix yechtanxi 500 metroxo vin̈, ix in yicꞌanxi ecꞌ vin̈ dꞌa yol aꞌ. Axo dꞌa in 

nan̈al ix qꞌuecꞌoch aꞌ. 5 Ix yechtanxi 500 metroxo vin̈. A aꞌ chiꞌ te nivan ix aj 
aꞌ, man̈xalaj mach syal scꞌaxpaj dꞌa yol aꞌ. Te jul ix aj yich aꞌ, syal queqꞌui, 
palta toxon̈ej sco macꞌaꞌ. 6 Ix yalan vin̈ dꞌayin: Ach anima, scham val a naan 
tas ix il tic, xchi vin̈.

Ix lajvi chiꞌ ix in yicꞌanxicot vin̈ dꞌa stitac a aꞌ chiꞌ. 7 Axo ix vilani, man̈xo 
jantacoc te teꞌ ay dꞌa stitac aꞌ chiꞌ. 8  Ix lajvi chiꞌ, ix yalanxi vin̈ dꞌayin: A jun 
aꞌ tic, sbꞌat aꞌ dꞌa stojolal bꞌaj sjavi cꞌu, sbꞌatn̈ej aꞌ dꞌa schꞌolanil aꞌ Jordán, 
sbꞌatcan aꞌ dꞌa yol aꞌ mar Muerto. Ayic ol cꞌoch aꞌ dꞌa yol aꞌ chiꞌ, ol chibꞌocqꞌue 
aꞌ mar chiꞌ yuj aꞌ. 9  Yalxon̈ej bꞌaj ol cꞌoch jun aꞌ tic, vachꞌ ol cajnaj masanil 
macan̈il nocꞌ nocꞌ dꞌa yol aꞌ, man̈xo jantacoc nocꞌ chay ol qꞌuibꞌoc. Yujto a 
jun aꞌ tic, ol chibꞌocqꞌue a aꞌ cꞌachiꞌ yuj aꞌ, ol te qꞌuibꞌ tastac ay sqꞌuinal dꞌa 
yol aꞌ. 10  Tzijtum ebꞌ yamum chay ol aj dꞌa stiꞌ aꞌ. A dꞌa En-gadi masanto 
dꞌa En-eglaim ol yacꞌ tacjoc schimpa ebꞌ yamum chay chiꞌ. Man̈xo jantacoc 
macan̈il nocꞌ chay ol qꞌuibꞌ dꞌa aꞌ, icha smacan̈il schayil aꞌ mar Mediterráneo. 
11 Axo pax stitac aꞌ socꞌomtac, ma bꞌaj ay aꞌ cotac n̈ajabꞌ, man̈ ol chibꞌoclaj 
aꞌ, ataꞌ ay a aꞌ cꞌachiꞌ, ataꞌ ol yicꞌqꞌueta yatzꞌam anima. 12  A dꞌa stitac a aꞌ 
chiꞌ, ol qꞌuibꞌqꞌue masanil macan̈il te teꞌ sloji sat. A te teꞌ chiꞌ, malaj bꞌaqꞌuin̈ 
scꞌajbꞌanem xiil teꞌ. Man̈ ol yactejpax yacꞌan sat teꞌ. Junjun uj syacꞌn̈ej sat teꞌ, 
yujto a aꞌ tzꞌelta dꞌa templo ayoch yaloc teꞌ. A sat teꞌ chiꞌ, ol lochajoc, axo xil 
teꞌ ol och remeyoal, xchi vin̈ dꞌayin.

A stzꞌacan̈il jun nación chiꞌ
13 Ix yalan Jehová Yajal dꞌayin icha tic: Aton stzꞌacan̈il lum luum ol schaꞌ 

lajchaveꞌ macan̈ ebꞌ yin̈tilal Israel smacbꞌenoc. (A ebꞌ yin̈tilal vin̈aj José cha 
macan̈ smacbꞌen ebꞌ ol yicꞌaꞌ. 14 A in ix vacꞌ in tiꞌ vacꞌan jun lum tic dꞌa ebꞌ e 
mam yicham. Lajann̈ej tzꞌaj e pucanecꞌ lum dꞌa e cal e lajchaveꞌ in̈tilal. Aton 
jun lum tic ol vacꞌ e macbꞌenoc.)

15  Aton stzꞌacan̈il lum tic dꞌa jun pacꞌan̈ dꞌa stojolal norte: Schael dꞌa aꞌ 
mar Mediterráneo, scꞌ och dꞌa chon̈abꞌ Hetlón yedꞌ dꞌa chon̈abꞌ Zedad, 
16  Hamat,  Berota yedꞌ Sibraim, aton ay dꞌa scal stzꞌacan̈il Damasco yedꞌ 
Hamat masanto scꞌoch dꞌa Hazar-haticón, aton stzꞌacan̈ sbꞌa yedꞌ Haurán. 
17 Yuj chiꞌ, a stzꞌacan̈il luum schael dꞌa aꞌ mar Mediterráneo masanto scꞌoch 
dꞌa Hazar-enán. Axo dꞌa norte scan lum yic chon̈abꞌ Damasco yedꞌ lum yic 
Hamat.

18  Axo stzꞌacan̈il lum dꞌa stojolal bꞌaj sjavi cꞌu, aton tic: Tzꞌecꞌ dꞌa stitac 
lum yic chon̈abꞌ Haurán yedꞌ yic Damasco. Sbꞌatn̈ej dꞌa stitac aꞌ Jordán, aton 
aꞌ chiꞌ tzꞌacan̈ yaj dꞌa scal chon̈abꞌ Galaad yedꞌ Israel, masanto scꞌoch dꞌa 
chon̈abꞌ Tamar dꞌa stojolal sur dꞌa yic aꞌ mar Muerto.

19 Axo pax stzꞌacan̈il lum dꞌa stojolal sur, aton tic: Schael dꞌa chon̈abꞌ Tamar, 
tzꞌecꞌ dꞌa sjajtac aꞌ Meriba-cades yedꞌ dꞌa aꞌ elumaꞌ yic Egipto, masanto scꞌoch 
dꞌa aꞌ Mediterráneo.

20  Axo pax dꞌa stojolal bꞌaj tzꞌem cꞌu, a aꞌ mar Mediterráneo ayoch 
stzꞌacan̈iloc luum. Schael dꞌa stzꞌacan̈il yic Egipto tzꞌecꞌn̈ej dꞌa stiꞌ aꞌ mar chiꞌ 
masanto scꞌoch bꞌaj tzon̈ och dꞌa chon̈abꞌ Hamat.

21 Aton jun lum tic yovalil spucchajecꞌ dꞌa e cal junjun macan̈ ex yin̈tilal 
Israel ex tic. 22  A lum ol eyicꞌ yedꞌ ebꞌ chꞌoc chon̈abꞌil ayecꞌ dꞌa e cal, aton 
ebꞌ ayxo yuninal. Ayic ol e pucanecꞌ luum dꞌa e cal, lajan lum yic ebꞌ chꞌoc 

chon̈abꞌil chiꞌ ol yicꞌ eyedꞌoc. 23  A in Jehová Yajal in svalaꞌ to a ebꞌ chꞌoc 
chon̈abꞌil chiꞌ, ol schaꞌ smacbꞌen ebꞌ yaln̈ej bꞌaj cajan dꞌa scal junjun in̈tilal chiꞌ.

A tas tzꞌaj spucanecꞌ lum sluum ebꞌ israel

48  1-7 A stzꞌacan̈il Israel dꞌa norte, schael dꞌa aꞌ mar Mediterráneo, tzꞌecꞌ 
dꞌa Hetlón yedꞌ bꞌaj tzꞌoch bꞌe dꞌa Hamat yedꞌ dꞌa Hazar-enán, tzꞌecꞌ 

dꞌa stojolal sur dꞌa lum yic Damasco yedꞌ Hamat chiꞌ. Junjun macan̈ yin̈tilal 
Israel scha junoc macan̈ lum luum smacbꞌenoc, sbꞌat stzꞌacan̈il lum dꞌa stojolal 
bꞌaj sjavi cꞌu, masanto scꞌoch dꞌa aꞌ mar Mediterráneo, dꞌa stojolal bꞌaj tzꞌem 
cꞌu. Icha tic ol aj schaan lum smacbꞌen ebꞌ chiꞌ dꞌa stzolal, schael yich dꞌa norte 
scotn̈ej dꞌa sur: Dan, Aser, Neftalí, Manasés, Efraín, Rubén yedꞌ Judá.

A lum sicꞌbꞌilel yicoc Jehová 
(Ez 45.1‑6)

8  A dꞌa stzꞌey lum smacbꞌen Judá, ataꞌ ay jun lum sicꞌbꞌileli: 12 kilómetro 
yedꞌ nan̈alxo sat luum. Axo steel luum, lajan yedꞌ steel lum smacbꞌen junjun 
in̈tilal, scot dꞌa stojolal bꞌaj sjavi cꞌu masanto dꞌa stojolal bꞌaj tzꞌem cꞌu. A dꞌa 
snan̈al lum chiꞌ, ataꞌ ay in templo.

9-10 A dꞌa jun lum luum vic yaj chiꞌ, ay jun macan̈ luum, 12 kilómetro yedꞌ 
nan̈alxo steel luum, oyeꞌ kilómetro pax sat luum. A dꞌa snan̈al lum chiꞌ, ataꞌ ay 
in templo. 11 A jun lum chiꞌ, yic lum ebꞌ sacerdote ayoch in yacꞌan servil, aton ebꞌ 
yin̈tilal vin̈aj Sadoc, ebꞌ maj tzacꞌlaj dꞌa spatic ebꞌ yetisraelal ayic in yactancan 
ebꞌ, icha ix yutej sbꞌa ebꞌ yetlevitail ebꞌ. 12-13 A dꞌa stiꞌ lum yic ebꞌ sacerdote chiꞌ, 
ataꞌ ay lum yic ebꞌ levita. A lum chiꞌ, 12 kilómetro yedꞌ nan̈alxo steel luum, oyeꞌ 
kilómetro pax sat luum. A lum vic yaj chiꞌ, 12 kilómetro yedꞌ nan̈alxo steel luum, 
10 kilómetro sat luum. 14 A jun macan̈ lum chiꞌ an̈ej lum te vachꞌ dꞌa yol nación 
chiꞌ. Malaj junoc macan̈ lum chiꞌ syal schon̈chajeli. Max yal-laj sqꞌuexchaj luum, 
max yalpaxlaj yacꞌchaj lum dꞌa junocxo anima, yujto vic yaj luum.

15-18  Ay junxo macan̈ luum dꞌa scostil lum vic yaj chiꞌ, 12 kilómetro yedꞌ 
nan̈alxo steel luum, nan̈al yoxil kilómetro sat luum, comon yaj luum. A dꞌa 
snan̈al yol lum chiꞌ, ataꞌ ay nivan chon̈abꞌ. Axo jantacto lum colan scani, syal 
scajnaj anima, syal pax sva nocꞌ nocꞌ taꞌ. A jun chon̈abꞌ chiꞌ, 2 mil 250 metro 
schan̈il pacꞌan̈. A dꞌa spatictac chon̈abꞌ chiꞌ, ay jabꞌxo lum luum oyaneqꞌui, 
125 metro sat luum. A nocꞌ nocꞌ sva dꞌa jabꞌxo lum luum chiꞌ. A dꞌa jun pacꞌan 
dꞌa stojolal bꞌaj sjavi cꞌu dꞌa jun chon̈abꞌ chiꞌ, ay jun macan̈ lum luum, oyeꞌ 
kilómetro steel luum. An̈ejaꞌ dꞌa stojolal bꞌaj tzꞌem cꞌu, ay pax junxo macan̈ 
luum, oyeꞌ kilómetro pax steel luum. A dꞌa juntzan̈ lum chiꞌ smunlaj anima 
ay dꞌa chon̈abꞌ chiꞌ, axo sat yavbꞌen ebꞌ smoloꞌ, a syabꞌlej ebꞌ. 19 Yaln̈ej mach 
anima dꞌa yic junjun macan̈ yin̈tilal Israel smunlaj dꞌa yol chon̈abꞌ chiꞌ, syal 
smunlaj ebꞌ dꞌa chabꞌ macan̈ lum chiꞌ. 20 Masanil lum vic yaji yedꞌ lum yic 
jun nivan chon̈abꞌ ay dꞌa snan̈al jun lum sicꞌbꞌilcanel chiꞌ, 12 kilómetro yedꞌ 
nan̈alxo lum dꞌa schan̈il pacꞌan̈.

Lum sluum vin̈ yajal 
(Ez 45.7‑8)

21-22  A vin̈ yajal chon̈abꞌ chiꞌ, a vin̈ tzꞌican lum aycan dꞌa snan̈al lum 
smacbꞌen Judá yedꞌ lum smacbꞌen Benjamín, syalelcꞌochi, aton lum ay dꞌa 

stzꞌeytac lum vic yaji yedꞌ dꞌa stzꞌey lum yic chon̈abꞌ. Ay jun macan̈ luum 
dꞌa stojolal bꞌaj sjavi cꞌu, 12 kilómetro yedꞌ nan̈alxo sat luum, sbꞌatn̈ej lum 
dꞌa tzꞌacan̈ dꞌa stojolal bꞌaj sjavi cꞌu chiꞌ. Axo pax dꞌa stojolal bꞌaj tzꞌem cꞌu 
ay junxo macan̈ luum, masanto dꞌa aꞌ mar Mediterráneo scꞌoch luum. A dꞌa 
scal chabꞌ macan̈ lum chiꞌ, ataꞌ ay lum vic yaji, aton lum bꞌaj ay in templo 
yedꞌ lum yic ebꞌ sacerdote yedꞌ pax lum yic ebꞌ levita. Ataꞌ ay pax lum bꞌaj ay 
nivan chon̈abꞌ.

A lum smacbꞌen juntzan̈xo in̈tilal
23-27 A lum smacbꞌen juntzan̈xo macan̈ yin̈tilal Israel, sbꞌatn̈ej dꞌa sur. 

Junjun in̈tilal ol scha junjun macan̈ sluum, schael dꞌa tzꞌacan̈ dꞌa stojolal bꞌaj 
sjavi cꞌu masanto scꞌoch dꞌa tzꞌacan̈ dꞌa stojolal bꞌaj tzꞌem cꞌu. Icha tic ol aj 
schaan smacbꞌen ebꞌ chiꞌ dꞌa stzolal: Benjamín, Simeón, Isacar, Zabulón yedꞌ 
Gad.

28  A dꞌa stojolal sur ay lum smacbꞌen Gad, a stzꞌacan̈il luum, schael dꞌa 
Tamar, tzꞌecꞌ dꞌa sjaj a aꞌ yic Meriba-cades, dꞌa aꞌ elumaꞌ yic Egipto, masanto 
scꞌoch dꞌa aꞌ mar Mediterráneo.

29 Aton jun lum chiꞌ ol scha juntzan̈ yin̈tilal Israel smacbꞌenoc. Icha chiꞌ ol 
aj e pucanecꞌ luum.

A spuertail chon̈abꞌ
30-34 A jun chon̈abꞌ dꞌa snan̈al luum chiꞌ, ayoch muro dꞌa spatictac. A muro 

chiꞌ, 2 mil 250 metro yaj junjun pacꞌan̈, lajan yaj schan̈il pacꞌan̈. A dꞌa junjun 
pacꞌan̈ ay oxeꞌ puerta. A dꞌa junjun puerta chiꞌ ayoch sbꞌi junjun yin̈tilal 
Israel, icha tic yaj stzolal: A dꞌa oxeꞌ puerta dꞌa stojolal norte, ayoch sbꞌi yic 
Rubén, yic Judá yedꞌ yic Leví. A dꞌa oxeꞌ puerta dꞌa stojolal bꞌaj sjavi cꞌu, 
ayoch sbꞌi yic José, yic Benjamín yedꞌ yic Dan. A dꞌa oxeꞌ puerta dꞌa stojolal 
sur, ayoch sbꞌi yic Simeón, yic Isacar yedꞌ yic Zabulón. Axo pax dꞌa oxeꞌ 
puerta dꞌa stojolal bꞌaj tzꞌem cꞌu, ayoch sbꞌi yic Gad, yic Aser yedꞌ yic Neftalí. 
35 A jun muro chiꞌ 9 kilómetro yajoch dꞌa spatictac nivan chon̈abꞌ chiꞌ. A sbꞌi 
jun chon̈abꞌ chiꞌ ayic ol bꞌeyn̈ejbꞌatoc: A Jehová ayecꞌ dꞌa tic, ol sbꞌiej, xchi 
Jehová, xin chi. 

A yichbꞌanil yabꞌixal vin̈aj Daniel

1  1 Ayic yoxilxo abꞌil yoch vin̈aj Joacim reyal dꞌa Judá, ix cꞌoch vin̈aj 
Nabucodonosor sreyal Babilonia yedꞌ ebꞌ soldado, yic syacꞌan oval ebꞌ 

dꞌa Jerusalén. Yuj chiꞌ ix och oyan ebꞌ dꞌa spatic chon̈abꞌ chiꞌ. 2  A Dios Cajalil 
ix acꞌanoch vin̈aj rey Joacim chiꞌ dꞌa yol scꞌabꞌ vin̈aj Nabucodonosor chiꞌ yedꞌ 
juntzan̈xo ebꞌ anima aj Judá yedꞌ jantac yamcꞌabꞌ scꞌanchaj dꞌa stemplo Dios. 
A juntzan̈ yamcꞌabꞌ chiꞌ, ix yicꞌcot vin̈, ix javi dꞌa Babilonia tic, ix schecan 
vin̈ acꞌchajoch dꞌa spatil sdiosal bꞌaj sicꞌchaj tas tzꞌacꞌji dꞌa sdiosal vin̈ chiꞌ. 
3 Ayic ix javi ebꞌ, ix yalan vin̈ rey chiꞌ dꞌa vin̈aj Aspenaz, aton vin̈ yajal yaj dꞌa 
ebꞌ yilumal sdespacho vin̈ rey chiꞌ to sicꞌchajel jayvan̈oc ebꞌ vin̈ quelemtac 
dꞌa scal ebꞌ yin̈tilal ebꞌ vin̈ rey aj Judá chiꞌ yedꞌ dꞌa scal ebꞌ yin̈tilal ebꞌ nivac 
yopisio ix icꞌchajcot chiꞌ. 4 Ix yalan vin̈ rey chiꞌ icha tic: A ebꞌ vin̈ quelemtac 
chiꞌ, yovalil te vachꞌ yilji ebꞌ vin̈, malaj jabꞌoc spaltail snivanil ebꞌ vin̈, jelan 
ebꞌ vin̈, ay spensar ebꞌ vin̈, snachajel tas yuj ebꞌ vin̈, ebꞌ vin̈ smoj val yacꞌan 
servil dꞌa palacio. Yovalil scꞌaybꞌej stiꞌ ebꞌ caldeo ebꞌ vin̈ yedꞌ tas tzꞌibꞌabꞌil 
yuj ebꞌ. 5 Ix yalanpax vin̈ rey dꞌa vin̈aj Aspenaz chiꞌ to a svael vin̈ yedꞌ svino 
vin̈ syabꞌlej ebꞌ vin̈ quelemtac chiꞌ, scꞌaybꞌajpax oxeoc abꞌil ebꞌ vin̈. Slajvi chiꞌ, 
tzꞌoch ebꞌ vin̈ yacꞌ servil vin̈ rey chiꞌ.

A vin̈aj Daniel yedꞌ oxvan̈ ebꞌ vin̈ yetquelemal
6 A dꞌa scal juntzan̈ ebꞌ vin̈ quelemtac ix sicꞌchajel yuj vin̈aj Aspenaz chiꞌ, 

ataꞌ ayoch vin̈aj Daniel, vin̈aj Ananías, vin̈aj Misael yedꞌ vin̈aj Azarías. 
Aton ebꞌ vin̈ tic ix cot dꞌa scal ebꞌ yin̈tilal Judá. 7 Ix qꞌuexchaj sbꞌi ebꞌ vin̈ 
yuj vin̈aj Aspenaz chiꞌ. A vin̈aj Daniel chiꞌ, Beltsasar ix sbꞌiej vin̈, axo vin̈aj 
Ananías, Sadrac ix sbꞌiej vin̈, axo pax vin̈aj Misael, Mesac ix sbꞌiej vin̈, axo 

A Slolonel Dios Dꞌa Vin̈aj

DANIEL
Daniel sbꞌi jun libro tic, yujto a yabꞌixal vin̈aj Daniel chiꞌ aycan dꞌay. A jun tic, 

tzꞌibꞌchajnaccani ayic ayoch ebꞌ aj Judá dꞌa syaelal yuj vin̈ sreyal Babilonia. A jun 
libro tic ox macan̈ yaji: A bꞌabꞌel macan̈, aton capítulo 1. A dꞌay syal yuj yichbꞌanil jun 
libro tic. Axo schabꞌil macan̈, schael dꞌa capítulo 2 masanto dꞌa 7. Aton dꞌa tic stzꞌilchaj 
vaqueꞌ abꞌix bꞌaj syalaꞌ to a sDiosal vin̈aj Daniel chiꞌ ecꞌalto yelcꞌoch dꞌa yibꞌan̈ nación, 
dꞌa yibꞌan̈ juntzan̈ comon dios yedꞌ dꞌa yibꞌan̈ ebꞌ vin̈ rey. Axo pax yoxil macan̈, schael 
dꞌa capítulo 8 masanto dꞌa 12. A dꞌa tic syal yuj oxeꞌ tas syilnac vin̈aj Daniel chiꞌ dꞌa 
svayich, yuj ebꞌ ayoch ajcꞌolal dꞌa Dios yedꞌ dꞌa schon̈abꞌ, yedꞌ pax tas ol aj scan ebꞌ dꞌa 
yalan̈ smandar Dios chiꞌ. Tzijtum tas tzꞌibꞌabꞌilcan dꞌa jun libro tic, sbꞌinajpaxcan dꞌa 
Chꞌan̈ Nuevo Testamento to yovalil ol ujoc.
 



vin̈aj Azarías jun, Abed-nego ix sbꞌiej vin̈. 8  A vin̈aj Daniel chiꞌ, ix sna vin̈ 
to man̈ ol svalaj juntzan̈ tas ay yovalil yuj sley Dios, yuj chiꞌ ix tevi vin̈ dꞌa 
vin̈aj Aspenaz chiꞌ to max acꞌji pural vin̈ svaan svael vin̈ rey yedꞌ tas syuqꞌuej 
vin̈. 9 Ix och Dios yedꞌ vin̈aj Daniel chiꞌ, yuj chiꞌ te vachꞌ vin̈ dꞌa yol sat vin̈aj 
Aspenaz chiꞌ. Vachꞌchom icha chiꞌ, 10 palta ix yal vin̈aj Aspenaz chiꞌ icha tic:

—Tzin xiv dꞌa vin̈ vajalil, yujto a vin̈ ix alani tas ol e vaꞌa yedꞌ tas ol 
eyuqꞌuej. Qꞌuinaloc axo ol yilan vin̈ to bꞌactac ex dꞌa scal juntzan̈xo ebꞌ vin̈ 
quelemtac tic, ol am in schec miljoccham vin̈ rey chiꞌ eyuuj, xchi vin̈.

11 Axo vin̈aj Aspenaz chiꞌ, ix yacꞌoch jun yilumal vin̈aj Daniel chiꞌ vin̈ yedꞌ 
ebꞌ vin̈ oxvan̈ quelemtac chiꞌ. Yuj chiꞌ ix yal vin̈aj Daniel chiꞌ dꞌa vin̈ yilumal 
chiꞌ icha tic:

12  —Tzin tevi dꞌayach to tzon̈ acꞌ proval dꞌa lajun̈eoc cꞌual. An̈ej comon 
vael tzacꞌ dꞌayon̈, mocabꞌ acꞌ nocꞌ chibꞌej co chiꞌa, an̈ej pax a aꞌ tzacꞌ cuqꞌuej. 
13  Ayic stzꞌacvi lajun̈eꞌ cꞌual chiꞌ, tzon̈ a lajbꞌan yedꞌ juntzan̈xo ebꞌ vin̈ 
quelemtac svaan svael vin̈ rey chiꞌ. Ichato chiꞌ syalxo acꞌan dꞌayon̈ tas ol co 
va chiꞌ, ato syal chajtil quiljiochi, xchi vin̈.

14 Ix schaan scꞌol vin̈ tas ix scꞌan ebꞌ vin̈ chiꞌ. Lajun̈eꞌ cꞌual ix acꞌji proval ebꞌ 
vin̈. 15 Axo yic ix tzꞌacvi lajun̈eꞌ cꞌual chiꞌ, ix iljiochi to te vachꞌ yilji ebꞌ vin̈, 
te tecꞌan ebꞌ vin̈ dꞌa yichan̈ juntzan̈xo ebꞌ vin̈ ix vaan svael vin̈ rey chiꞌ. 16 Yuj 
chiꞌ, majxo acꞌjilaj vael yedꞌ vino yic vin̈ rey chiꞌ dꞌa ebꞌ vin̈ yuj vin̈ yilumal 
ebꞌ vin̈ chiꞌ, axon̈ej comon vael ix yacꞌ vin̈ dꞌa ebꞌ vin̈.

17 A ebꞌ vin̈ quelemtac chiꞌ schan̈van̈il, ix acꞌji sjelanil ebꞌ vin̈ yuj Dios 
yic snachajel jantac scꞌaybꞌubꞌal ebꞌ aj Babilonia chiꞌ yuj ebꞌ vin̈ yedꞌ tas 
tzꞌibꞌabꞌil. Axo vin̈aj Daniel chiꞌ, ay pax sjelanil vin̈ snaanel tas syalelcꞌoch 
juntzan̈ vayich yedꞌ juntzan̈ tas tzꞌacꞌji yilaꞌ. 18  Axo yic ix cꞌoch stiempoal 
icha yalnaccan vin̈ rey, ix molbꞌaj masanil ebꞌ vin̈ quelemtac ix cꞌay chiꞌ yuj 
vin̈aj Aspenaz, ix yicꞌanbꞌat ebꞌ vin̈ vin̈ dꞌa yichan̈ vin̈aj rey Nabucodonosor 
chiꞌ. 19 Ayic ix cꞌoch ebꞌ vin̈ dꞌa yichan̈ vin̈ rey chiꞌ, ix lolon vin̈ yedꞌ ebꞌ vin̈, 
palta a dꞌa scal ebꞌ vin̈ quelemtac chiꞌ smasanil, malaj junoc ebꞌ vin̈ syal 
slajbꞌan sbꞌa yedꞌ ebꞌ vin̈ chan̈van̈ chiꞌ, aton vin̈aj Daniel, vin̈aj Ananías, vin̈aj 
Misael yedꞌ vin̈aj Azarías. Yuj chiꞌ ix acꞌjicanoch ebꞌ vin̈ yacꞌ servil vin̈ rey 
chiꞌ. 20 Juntaquel scꞌanbꞌej razón vin̈ rey chiꞌ dꞌa ebꞌ vin̈ yuj juntzan̈ jelanil 
yedꞌ tastac ajaltac snachajeli, ix nachajel yuj ebꞌ vin̈, lajun̈el val ecꞌto sjelanil 
spensar ebꞌ vin̈ chan̈van̈ chiꞌ dꞌa yichan̈ masanil ebꞌ ajchum yedꞌ ebꞌ naumel 
lolonel ay dꞌa yol masanil smacbꞌen vin̈. 21 Axo vin̈aj Daniel chiꞌ ix cann̈ej vin̈ 
dꞌa yopisio chiꞌ, masanto dꞌa bꞌabꞌel abꞌil yoch vin̈aj Ciro reyal.

A svayich vin̈aj Nabucodonosor

2  1 Ayic schabꞌilxo abꞌil yoch vin̈aj Nabucodonosor reyal, ay jun tas ix acꞌji 
svayichej vin̈. Ix te och vin̈ ilcꞌolal yuj jun svayich chiꞌ, yuj chiꞌ majxo 

ochlaj svayan̈ vin̈. 2  Axo masanil ebꞌ vin̈ syal yuj yalani, ebꞌ vin̈ ajbꞌaal, ebꞌ 
vin̈ jelan yedꞌ ebꞌ vin̈ schuman yedꞌ qꞌuen cꞌanal, ix checji avtajcot ebꞌ vin̈ yuj 
vin̈ rey chiꞌ, yic tzul yal ebꞌ vin̈ tas syalelcꞌoch jun svayich vin̈ chiꞌ. Axo yic ix 
javi ebꞌ vin̈ dꞌa yichan̈ vin̈, 3  ix yalan vin̈ dꞌa ebꞌ vin̈ icha tic:

—Ay val jun tas ix in vayichej, te ilcꞌolal vaj yuuj. Tzin nibꞌej svojtaquejeli 
tas syalelcꞌochi, xchi vin̈.

4 Ix yalan ebꞌ vin̈ dꞌa vin̈ dꞌa tiꞌ arameo icha tic:

—Mamin rey, ayocabꞌn̈ej opisio tic dꞌa juneln̈ej. Al dꞌayon̈ a on̈ a checabꞌ on̈ 
tic tas ix a vayichej chiꞌ, ol calan dꞌayach tas syalelcꞌochi, xchi ebꞌ vin̈.

5 Ix tacꞌvi vin̈ rey chiꞌ dꞌa ebꞌ vin̈ icha tic:
—Toxo ix in naꞌa, tato man̈ ol eyal dꞌayin tas ix in vayichej chiꞌ yedꞌ tas 

syalelcꞌochi, chocꞌ ol ex aj e xicjichamoc, axo e pat, ol pojchajcanemoc. 6 Palta 
tato ol eyal dꞌayin tas ix in vayichej chiꞌ yedꞌ tas syalelcꞌochi, nivan silabꞌ ol 
vacꞌ spacoc dꞌayex, te nivan pax ol aj eyelcꞌochi. Yuj chiꞌ, alec dꞌayin tas ix in 
vayichej chiꞌ yedꞌ tas syalelcꞌochi, xchi vin̈ dꞌa ebꞌ vin̈.

7 Ix tacꞌvi ebꞌ vin̈ jelan chiꞌ dꞌa schaelal icha tic:
—Mamin rey, al a vayich chiꞌ dꞌayon̈ a on̈ a checabꞌ on̈ tic yic ol cal dꞌayach 

tas syalelcꞌochi, xchi ebꞌ vin̈.
8  Ix tacꞌvi vin̈ rey chiꞌ dꞌa ebꞌ vin̈ icha tic:
—Vojtacxo to ton̈ej tze say modo tas tzꞌaj e colan e bꞌa, yuj chiꞌ tzeyiqꞌuecꞌ 

tiempo, yujto eyojtac to a tas ix val dꞌa e patic man̈ ol ecꞌlaj. 9 Tato man̈ ol 
eyalaꞌ tas ix in vayichej chiꞌ, a tas nabꞌil vuj dꞌa eyibꞌan̈, ol ujoc, yujto ix e mol 
alej tas tzeyutej e pacan dꞌayin dꞌa esal, yacbꞌan van e tan̈van in qꞌuexan tas 
nabꞌil vuj dꞌa e patic. Alec tas ix in vayichej chiꞌ, yic snachajel vuuj to ol yal 
eyalani tas syalelcꞌochi, xchi vin̈.

10 Ix tacꞌvixi ebꞌ vin̈ icha tic:
—Mamin rey, malaj junoc anima dꞌa yolyibꞌan̈qꞌuinal tic syal snachajel 

yuuj tas tza cꞌanbꞌej tic. An̈ejtonaꞌ, malaj junoc rey vachꞌchom te bꞌinajnac 
scꞌanbꞌan icha jun tic dꞌa ebꞌ vin̈ jelan. 11 Yujto a jun tic, te ajaltac snachajeli. 
Malaj junoc mach syal yalani, an̈ej am ebꞌ dios snachaj yuuj, palta a ebꞌ chiꞌ, 
man̈oc dꞌa co cal ay ebꞌ a on̈ anima on̈ tic, xchi ebꞌ vin̈.

12  Ayic ix yabꞌan vin̈ rey icha chiꞌ, ix cot val yoval vin̈ sicꞌlabꞌil. Ix yalan 
vin̈ to xicjicham ebꞌ vin̈ jelan chiꞌ dꞌa masanil yol yic Babilonia. 13 Ayic ix elta 
jun ley chiꞌ, ix saychajecꞌ vin̈aj Daniel yedꞌ ebꞌ vin̈ oxvan̈ yetbꞌeyum vin̈, yic 
schampax ebꞌ vin̈.

Yalnac vin̈aj Daniel tas ix svayichej vin̈ rey
14 A vin̈aj Arioc, yajal yaj vin̈ dꞌa ebꞌ stan̈vumal vin̈ rey. Ix acꞌjioch yopisio 

vin̈ yic smilancham masanil ebꞌ vin̈ jelan chiꞌ. Van smolbꞌaj ebꞌ vin̈ yuj vin̈, 
axo vin̈aj Daniel chiꞌ ix lolon yedꞌ vin̈ dꞌa jelanil yedꞌ dꞌa emnaquilal. 15  Ix 
scꞌanbꞌan yabꞌ vin̈ icha tic:

—¿Tas yuj elan̈chamel ix yaqꞌuelta jun ley te ov tic vin̈ rey chiꞌ? xchi vin̈.
Ix yalan vin̈aj Arioc tas yaji. 16 Ix lajvi chiꞌ ix bꞌat vin̈aj Daniel yic stevi vin̈ 

dꞌa vin̈ rey yic tzꞌacꞌji jabꞌocxo stiempo vin̈, yic syalan vin̈ tas syalelcꞌoch jun 
vayich chiꞌ. Ix scha scꞌol vin̈ rey tas ix yal vin̈ chiꞌ. 17 Yuj chiꞌ ix bꞌatxi vin̈aj 
Daniel chiꞌ dꞌa spat. Ix yalan vin̈ dꞌa ebꞌ vin̈ yetbꞌeyum, aton vin̈aj Ananías, 
vin̈aj Misael yedꞌ vin̈aj Azarías, chajtil yaj jun lolonel chiꞌ. 18  Ix yalan vin̈ 
dꞌa ebꞌ vin̈ to scꞌan scolval sDiosal satchan̈ ebꞌ vin̈ yic snachajel jun lolonel 
satubꞌtac chiꞌ yuj ebꞌ vin̈, yic max miljicham ebꞌ vin̈ yedꞌ juntzan̈xo ebꞌ vin̈ 
jelan dꞌa yol yic Babilonia chiꞌ. 19 Axo dꞌa jun acꞌval chiꞌ, ix yacꞌ Dios svayichej 
vin̈aj Daniel tas jun svayich vin̈ rey chiꞌ yedꞌ tas syalelcꞌochi. Yuj chiꞌ, ix yal 
vachꞌ lolonel vin̈ dꞌa sDiosal satchaan̈. 20 Ix yalan vin̈ icha tic:

Ach co Diosal, alchajocabꞌ vachꞌ lolonel dꞌayach dꞌa masanil tiempo, 
yujto ic yaj masanil jelanil yedꞌ poder.

 21 A ach ojtac jantac tiempo syacꞌ yajalil junjun mach, yujto a ach 
tzacꞌoch ebꞌ dꞌa yopisio. An̈ejaꞌ a ach syal icꞌanxiel ebꞌ. Uuj ay spensar 
ebꞌ ay spensar. Uuj ay sjelanil ebꞌ jelan.

 22 A ach tzacꞌ ojtacajel tas satubꞌtac yedꞌ tas cꞌubꞌeltac yaji. Ojtac masanil 
tastac ay dꞌa cal qꞌuicꞌalqꞌuinal, yujto aj saquilqꞌuinal ach.

 23 Ach co Diosal, sDiosal ach pax ebꞌ co mam quicham, scacꞌ yuj diosal 
dꞌayach. Scalanpax vachꞌ lolonel, yujto ix acꞌ in jelanil yedꞌ in 
tecꞌanil. A ticnaic, ix acꞌ vojtaquejeli tas ix co cꞌan dꞌayach. Ix acꞌ 
cojtaquejeli tas yaj svayich vin̈ rey, xchi vin̈ dꞌa Dios.

24 Ayic ix lajvi slesalvi vin̈aj Daniel chiꞌ, ix bꞌat vin̈ dꞌa vin̈aj Arioc, aton 
vin̈ ix acꞌji yopisio yic smilancham masanil ebꞌ vin̈ jelan dꞌa Babilonia chiꞌ. Ix 
yalan vin̈ dꞌa vin̈ icha tic:

—Man̈ a milcham ebꞌ vin̈ jelan chiꞌ. Icꞌ in bꞌat dꞌa yichan̈ vin̈ rey. Ol valaꞌ 
tas syalelcꞌoch svayich vin̈ chiꞌ, xchi vin̈.

25 Yuj chiꞌ dꞌa elan̈chamel ix icꞌchajbꞌat vin̈ yuj vin̈aj Arioc chiꞌ dꞌa yichan̈ 
vin̈aj rey Nabucodonosor chiꞌ. Ix yalan vin̈aj Arioc chiꞌ dꞌa vin̈ rey chiꞌ icha 
tic:

—Mamin rey, a dꞌa scal juntzan̈ ebꞌ icꞌbꞌilcot dꞌa Judá, ix ilchaj jun vin̈ 
vinac vuuj. A vin̈ ol alanoc tas syalelcꞌoch a vayich chiꞌ, xchi vin̈.

26 Ix yalan vin̈ rey chiꞌ dꞌa vin̈aj Daniel chiꞌ, scuchanpax Beltsasar, icha tic:
—¿Ol am yal alani tas ix in vayichej chiꞌ, tas pax syalelcꞌochi? xchi vin̈.
27 Ix tacꞌvi vin̈ icha tic:
—Mamin rey, a jun tas satubꞌtac tza nibꞌej tzojtaquejel chiꞌ, vachꞌchom a 

ebꞌ vin̈ jelan, ebꞌ vin̈ schuman yedꞌ qꞌuen cꞌanal yedꞌ ebꞌ vin̈ ajbꞌaal, malaj 
junoc ebꞌ vin̈ snachajel yuuj. 28  Palta ay jun Dios ay dꞌa satchaan̈, aꞌ syal 
yacꞌan cojtaquejel tas satubꞌtac. A ix acꞌan ojtaquejeli tas ol ujoc dꞌa bꞌaqꞌuin̈. 
A ticnaic ol val dꞌayach tas ix a vayichej chiꞌ. 29 Ach Mamin rey, ayic jichan 
ach ecꞌ dꞌa sat chꞌat, van a naani tastac ol ujoc dꞌa bꞌaqꞌuin̈, axo Dios, aton 
tzꞌacꞌan ojtacajel tas satubꞌtac, aꞌ ix chꞌoxan dꞌayach. 30 An̈ejaꞌ pax ix chꞌoxan 
jun tic dꞌayin, man̈ yujoc to te jelan in dꞌa yichan̈ masanil ebꞌ anima, maay, 
palta yuj vacꞌan ojtaquejeli tas syalelcꞌoch a vayich chiꞌ, yic ol nachajel uuj 
tas tza naꞌa.

31 Mamin rey, a tas ix il dꞌa a vayich chiꞌ to ay jun yechel anima te nivan, 
lin̈anecꞌ dꞌa ichan̈. Veei yilji, te ay smay yilji. 32  A sjolom, nabꞌa oro. Axo 
sn̈iꞌ scꞌool yedꞌ scꞌabꞌ, nabꞌa plata. Axo scꞌool yedꞌ yibꞌtac xubꞌ, nabꞌa bronce. 
33 Axo xubꞌ yedꞌ spenec, nabꞌa hierro, axo samil yoc yedꞌ yiximal yoc, a qꞌuen 
hierro calan yaj yedꞌ lum luum mucbꞌil dꞌa cal cꞌacꞌ. 34 Mamin rey, yacbꞌan 
van ilan jun chiꞌ, ay jun qꞌuen qꞌueen munil ix cot dꞌa sat vitz, malaj mach ix 
ecancot qꞌueen. A val dꞌa yoc jun yechel chiꞌ bꞌaj calan yaj qꞌuen hierro yedꞌ 
lum luum, ataꞌ ix och tan̈naj qꞌueen. 35 N̈ej val chiꞌ ix pojbꞌat qꞌuen hierro yedꞌ 
lum luum chiꞌ, qꞌuen bronce, qꞌuen plata yedꞌ qꞌuen oro chiꞌ, pococxon̈ej ix 
ajcanbꞌati. Icha val smatzꞌil ixim trigo bꞌaj stecꞌchaj dꞌa varesma tzꞌicꞌjibꞌat yuj 
icꞌ, man̈xa jabꞌoc scani, icha chiꞌ ix ajcanbꞌat jun yechel chiꞌ. Axo qꞌuen qꞌueen 
ix macꞌanpoj jun yechel chiꞌ, ix qꞌuibꞌchaan̈ qꞌueen. Icha lum nivac vitz ix aj 
qꞌueen, ix macchajel yolyibꞌan̈qꞌuinal tic yuj qꞌueen.

36  Mamin rey, aton jun tic ix a vayichej. A ticnaic ol val dꞌayach tas 
syalelcꞌochi. 37 A ach tic, sat aj dꞌa masanil ebꞌ rey, yujto a Dios aj satchaan̈, aꞌ 

ix ach acꞌanoch reyal. Ix yacꞌanpax a jelanil yedꞌ a bꞌinajnaquil yedꞌ snivanil 
elcꞌochi. 38  Ix ach yacꞌoch yajalil dꞌa yibꞌan̈ masanil lum luum bꞌaj cajan ebꞌ 
anima, nocꞌ nocꞌ yedꞌ nocꞌ much. A Dios chiꞌ ix acꞌanoch masanil juntzan̈ 
chiꞌ dꞌa yol a cꞌabꞌ, yuj chiꞌ a ach ton tzach schꞌox sjolom jun yechel to nabꞌa 
oro ix il chiꞌ. 39 Ayic ol lajvoquecꞌ opisio tic, ol qꞌue vaan junxo nación, palta 
man̈ lajanoclaj yedꞌ jun ic tic. Slajvi chiꞌ, ol qꞌue vaan junxo yoxil, aton jun 
schꞌox qꞌuen bronce chiꞌ. Aton jun chiꞌ ol acꞌan yajalil dꞌa yibꞌan̈ masanil 
yolyibꞌan̈qꞌuinal tic. 40 Ol lajvoc chiꞌ, ol qꞌue vaan junxo schan̈il te ay yip, icha 
qꞌuen hierro. A qꞌuen hierro chiꞌ smacꞌan poj masanil tastac, pococ tzꞌaj yuj 
qꞌueen. Icha chiꞌ ol aj junxo ol qꞌue vaan chiꞌ, ol satjoquel juntzan̈xo nación 
yuuj.

41 Ix ilanpax yoc yedꞌ yiximal yoc jun yechel chiꞌ, calan yaj qꞌuen hierro chiꞌ 
yedꞌ lum luum mucbꞌil dꞌa scal cꞌacꞌ. A jun chiꞌ syalelcꞌochi to a jun nación 
chiꞌ cha macan̈ yaji: Jun macan̈ ay jabꞌoc yip icha qꞌuen hierro, icha ix aj ilan 
qꞌuen hierro calan yaj yedꞌ lum luum chiꞌ. 42  A yiximal yoc calan yaj yedꞌ 
qꞌuen hierro yedꞌ lum luum chiꞌ, a jun chiꞌ, syalelcꞌochi to a jun nación chiꞌ ay 
jabꞌoc yip, axo nan̈alxo malaj val yip. 43  Icha val ix aj ilan qꞌuen hierro calan 
yedꞌ lum luum chiꞌ, icha chiꞌ ol yutej sbꞌa ebꞌ yajal dꞌa juntzan̈ nación chiꞌ. Ol 
laj yicꞌlaj sbꞌa yal yuninal ebꞌ yic junn̈ej ol yutoc sbꞌa ebꞌ yalani, palta man̈ 
ol elcꞌochlaj tas sna ebꞌ chiꞌ, icha qꞌuen hierro max scalej sbꞌa yedꞌ lum luum. 
44 A dꞌa stiempoal juntzan̈ ebꞌ yajal chiꞌ, ataꞌ ol qꞌue vaan junxo nación yuj 
Dios aj satchaan̈, man̈xa bꞌaqꞌuin̈ ol sateloc, man̈xo ol can dꞌa yalan̈ junocxo. 
Ol satjoquel juntzan̈xo nación chiꞌ yuuj, ol cann̈ej dꞌa juneln̈ej. 45  Aton chiꞌ 
syalelcꞌoch qꞌuen qꞌueen ix il scot dꞌa sat vitz to malaj junoc mach ix ecancoti. 
Aton yuj qꞌueen pococxon̈ej ix ajcanbꞌat qꞌuen hierro, qꞌuen bronce, lum 
luum, qꞌuen plata yedꞌ qꞌuen oro. Mamin rey, a Dios te Nivan Yelcꞌochi, aꞌ ix 
chꞌoxan dꞌayach tas ol ujoc dꞌa bꞌaqꞌuin̈ chiꞌ. A jun a vayich chiꞌ te yel, icha 
val tzꞌaj valan tic, icha chiꞌ ol aj yelcꞌochi, xchi vin̈aj Daniel dꞌa vin̈ rey chiꞌ.

46 Ayic ix yabꞌan jun chiꞌ vin̈aj rey Nabucodonosor chiꞌ, ix em cumnaj vin̈ 
dꞌa yichan̈ vin̈aj Daniel chiꞌ, ichato chiꞌ ix schecan vin̈ acꞌchaj silabꞌ yedꞌ 
incienso dꞌa vin̈. 47 Ix yalanpax vin̈ dꞌa vin̈aj Daniel chiꞌ icha tic:

—Val yel a e Diosal a ex tic, an̈ej yelxo nivan dꞌa yichan̈ juntzan̈xo dios. 
Aton val yajalil ebꞌ rey, a schꞌoxanpax tas satubꞌtac yaji. Tic val a achn̈ej ix 
nachajel jun lolonel tic uuj, xchi vin̈.

48  Axo vin̈ rey chiꞌ ix acꞌanoch vin̈aj Daniel chiꞌ dꞌa jun opisio te nivan 
yelcꞌochi. Ix acꞌchajpax silabꞌ te vachꞌ dꞌa vin̈, yuj chiꞌ ix acꞌchajoch vin̈ yajalil 
dꞌa yol yic Babilonia chiꞌ. Ix ochpax vin̈ yajalil dꞌa masanil ebꞌ vin̈ jelan dꞌa 
smacbꞌen chiꞌ.

49 Ix scꞌan yopisio juntzan̈xo ebꞌ vin̈ yetbꞌeyum vin̈aj Daniel dꞌa vin̈ rey chiꞌ. 
Ix schaan scꞌol vin̈ rey chiꞌ, ix och ebꞌ vin̈ yajalil dꞌa yol yic Babilonia chiꞌ, 
aton vin̈aj Sadrac, vin̈aj Mesac yedꞌ vin̈aj Abed-nego. Axo vin̈aj Daniel chiꞌ, a 
dꞌa sdespacho vin̈ rey chiꞌ ayoch vin̈ dꞌa yopisio.

Ejmelal dꞌa jun yechel nabꞌa oro

3  1 Ix schec vin̈aj rey Nabucodonosor bꞌochaj jun yechel ayoch oro dꞌay, 30 
metro steel, axo sat, oxeꞌ metro. Ix yalan vin̈ to tzꞌacꞌjiem dꞌa jun acꞌlic 

scuchan Dura dꞌa yol yic Babilonia chiꞌ. 2-3  Ayic toxo ix bꞌoel jun yechel chiꞌ, 

ix yavtancot ebꞌ vin̈ ayoch yajalil vin̈ dꞌa masanil yol smacbꞌen, aton ebꞌ vin̈ 
yajalil soldado, ebꞌ vin̈ gobernador, ebꞌ vin̈ acꞌum razón dꞌa yoltac chon̈abꞌ, 
ebꞌ vin̈ molum tumin, ebꞌ vin̈ juez yedꞌ juntzan̈xo ebꞌ vin̈ ayoch yajalil. Yuj 
chiꞌ ix smolbꞌej sbꞌa juntzan̈ ebꞌ vin̈ nivac yajal chiꞌ dꞌa yichan̈ jun yechel chiꞌ, 
yic tzꞌoch sqꞌuin̈ yuj ebꞌ vin̈. 4 A jun mach ayoch dꞌa yibꞌan̈ sloloni, te chaan̈ 
ix aj yalani: Abꞌec e masanil ex anima ix ex cot dꞌa masanil chon̈abꞌ yedꞌ dꞌa 
junjun nación yedꞌ dꞌa junjun tiꞌal. 5 Ayic ol eyabꞌan sqꞌue sjaj masanil son tic, 
aton flauta, tan̈bꞌil, arpa, salterio, zamponia yedꞌ masanil juntzan̈xo son, ol 
ex em cumnaj e masanil dꞌa yichan̈ jun nivan yechel ix schec bꞌojoc vin̈aj rey 
Nabucodonosor tic. 6 Masanil mach man̈ ol em cumnaj ejmelal dꞌa jun yechel 
tic, elan̈chamel ol yumchajbꞌat dꞌa yol jun horno n̈iln̈on sqꞌue scꞌacꞌal, xchi.

7 Yuj chiꞌ, masanil anima ayecꞌ molan chiꞌ, ayic ix yabꞌan ebꞌ sqꞌue n̈ilnaj 
son chiꞌ, ix em cumnaj ebꞌ, ix yacꞌanem sbꞌa ebꞌ dꞌa jun yechel chiꞌ.

8  A dꞌa yic chiꞌ, ay juntzan̈ ebꞌ vin̈ aj Caldea ix ul acꞌan queja ebꞌ vin̈ aj Judá 
dꞌa vin̈aj rey Nabucodonosor chiꞌ. 9 Ix yalan ebꞌ vin̈ icha tic:

—Mamin rey, ayocabꞌ opisio dꞌa masanil tiempo. 10 A ach ix alaꞌ to ayic 
sqꞌue sjaj masanil son tic, tzꞌem cumnaj masanil anima ejmelal dꞌa yichan̈ jun 
nivan yechel tic, 11 axo mach max cꞌanabꞌajani, syumchajbꞌat dꞌa yol horno 
sqꞌue n̈iln̈on scꞌacꞌal, xa chi. 12  Palta ay juntzan̈ ebꞌ vin̈ aj Judá, aton vin̈aj 
Sadrac, vin̈aj Mesac yedꞌ vin̈aj Abed-nego, ebꞌ vin̈ ix acꞌoch yopisio dꞌa yol 
smacbꞌen Babilonia tic, maj scꞌanabꞌajej ebꞌ vin̈ tas ix alaꞌ. Max och ebꞌ vin̈ 
ejmelal dꞌa juntzan̈ a diosal, max empax cuman ebꞌ vin̈ dꞌa jun yechel a diosal 
ix a chec bꞌochajqꞌue tic, xchi ebꞌ vin̈.

13  Ayic ix yabꞌan jun chiꞌ vin̈aj rey Nabucodonosor chiꞌ, ix cot val yoval vin̈ 
sicꞌlabꞌil, ix schecan vin̈ icꞌchajcot ebꞌ vin̈ oxvan̈ chiꞌ. Axo yic ix cꞌoch ebꞌ vin̈ 
dꞌa yichan̈ vin̈, 14 ix scꞌanbꞌan vin̈ dꞌa ebꞌ vin̈ icha tic:

—¿Tom yel a ex tic Sadrac, Mesac yedꞌ Abed-nego maj ex och ejmelal dꞌa 
juntzan̈ in diosal yedꞌ dꞌa yechel in diosal ix in chec bꞌochajqꞌue tic? 15  A 
ticnaic jun, tato bꞌecan e cꞌool, ayic ol eyabꞌan sqꞌue sjaj son chiꞌ junelxo, ol 
ex och ejmelal dꞌa yichan̈ jun yechel ix in chec bꞌochajqꞌue tic, malaj tas ol 
ex icꞌanoc. Tato max e cꞌanabꞌajej eyem cuman ejmelal jun, a val dꞌa jun rato 
chiꞌ, ol ex yumchajbꞌat dꞌa yol jun horno n̈iln̈on sqꞌue scꞌacꞌal. Tato icha chiꞌ 
ol ex utajoc, ¿machto junoc dios ol yal ex scolanel dꞌa yol in cꞌabꞌ? xchi vin̈.

16 Ix tacꞌvi ebꞌ vin̈ dꞌa vin̈ rey chiꞌ, ix yalan ebꞌ vin̈ icha tic:
—Mamin rey, malaj tas vachꞌ calan yuj jun tic. 17 A co Diosal bꞌaj tzon̈ och 

ejmelal a on̈ tic, syal on̈ scolanel dꞌa scal cꞌacꞌ dꞌa horno chiꞌ. Aꞌ ol on̈ colanel 
dꞌa yol a cꞌabꞌ. 18  Vachꞌchom man̈ ol on̈ coljoc yuj jun, palta mamin rey scacꞌ 
ojtaquejeli to man̈ ol on̈ em cuman dꞌa juntzan̈ a diosal chiꞌ yedꞌ dꞌa jun 
yechel a diosal ix a chec bꞌojoc tic, xchi ebꞌ vin̈.

Ix colchaj ebꞌ oxvan̈ quelemtac dꞌa scal cꞌacꞌ
19 Ayic ix yabꞌan juntzan̈ slolonel ebꞌ vin̈ quelemtac vin̈aj rey Nabucodonosor 

chiꞌ, ix chacbꞌi val sat vin̈ scot yoval. Ix schecan ecchajqꞌue scꞌacꞌal jun horno 
chiꞌ vin̈, masanto jantac stechaj schacbꞌi sicꞌlabꞌil. 20 Ix schecan juntzan̈ ebꞌ 
vin̈ soldado vin̈ te ay yip, yic stzecꞌchaj ebꞌ vin̈ oxvan̈ chiꞌ, syumchajbꞌat ebꞌ 
vin̈ dꞌa scal cꞌacꞌ dꞌa yol horno chiꞌ. 21 A ebꞌ vin̈ oxvan̈ chiꞌ ayto och spichul ebꞌ 
vin̈ scꞌan dꞌa yopisio bꞌaj ayochi, ix tzecꞌchaj ebꞌ vin̈ yic syumchajbꞌat ebꞌ vin̈ 

dꞌa scal cꞌacꞌ dꞌa yol horno chiꞌ. 22  Snibꞌej vin̈ rey chiꞌ to elan̈chamel syumjiem 
ebꞌ vin̈ dꞌa yol horno chiꞌ, yuj chiꞌ ayic ix yumjiem ebꞌ vin̈ yuj ebꞌ vin̈ soldado 
chiꞌ, ix qꞌueul copnaj teꞌ cꞌacꞌ chiꞌ dꞌa ebꞌ vin̈ soldado chiꞌ, ix cham ebꞌ vin̈ 
yujto te ov scꞌacꞌal. 23  Axo pax ebꞌ vin̈ oxvan̈ chiꞌ, tzecꞌbꞌil ebꞌ vin̈ ix emcꞌoch 
ebꞌ vin̈ dꞌa yol horno chiꞌ.

24 Dꞌa elan̈chamel ix qꞌue jucnaj vin̈aj rey Nabucodonosor chiꞌ, ix xivqꞌue 
vin̈, ix yalan vin̈ dꞌa ebꞌ vin̈ yajal ayecꞌ taꞌ:

—¿Tom man̈ oxvan̈ocn̈ej ebꞌ vin̈ quelemtac tzecꞌbꞌil ix yumjicanem dꞌa scal 
cꞌacꞌ chiꞌ? xchi vin̈.

—Ichaton chiꞌ mamin rey, xchi ebꞌ vin̈.
25  —Palta chan̈van̈ ebꞌ vin̈ svilaꞌ, tijanel ebꞌ vin̈, sbꞌeyecꞌ ebꞌ vin̈ dꞌa scal 

cꞌacꞌ chiꞌ, malaj val jabꞌoc tas tzꞌicꞌan ebꞌ vin̈. Axo jun schan̈il chiꞌ, lajan val 
yilji icha junoc dios, xchi vin̈.

26 Ix lajvi yalan jun chiꞌ vin̈aj Nabucodonosor chiꞌ, ix snitzanbꞌat sbꞌa vin̈ dꞌa 
slacꞌanil stiꞌ horno chiꞌ, ix yalan vin̈ icha tic:

—Sadrac, Mesac yedꞌ ach Abed-nego, schecabꞌ ex Dios Jun Te Nivan 
Yelcꞌochi, elan̈eccoti, tzex cot dꞌa tic, xchi vin̈.

Ix elta ebꞌ vin̈ yoxvan̈il dꞌa cal cꞌacꞌ chiꞌ. 27 Ix lajvi chiꞌ ix cꞌoch umnaj 
masanil ebꞌ vin̈ yajal dꞌa yol jun nación chiꞌ yedꞌ ebꞌ vin̈ tzꞌacꞌan srazón vin̈ 
rey yil ebꞌ vin̈ oxvan̈ quelemtac chiꞌ, malaj val jabꞌoc snivanil ebꞌ vin̈ ix tzꞌa 
yuj cꞌacꞌ chiꞌ. Ix chamval yilan ebꞌ vin̈ to malaj jabꞌoc xil sjolom ebꞌ vin̈ ix 
tzꞌai, malaj pax jabꞌoc spichul ebꞌ vin̈ ix tzꞌai, malaj val jabꞌoc sjabꞌ teꞌ cꞌacꞌ 
chiꞌ dꞌa ebꞌ vin̈.

28  A dꞌa jun rato chiꞌ, ix yalan vin̈aj rey Nabucodonosor chiꞌ icha tic: 
Alchajocabꞌ vachꞌ lolonel dꞌa sDiosal vin̈aj Sadrac, vin̈aj Mesac yedꞌ vin̈aj 
Abed-nego to a ix checancot yángel yic scoljiel ebꞌ schecabꞌ syacꞌ val och 
scꞌool dꞌay. Maj scꞌanabꞌajej in checnabꞌil a in rey in tic ebꞌ vin̈, bꞌecan 
scꞌol ebꞌ vin̈ scham dꞌa yichan̈pax yem cuman dꞌa yaln̈ej tas diosal to man̈ 
sDiosaloc ebꞌ vin̈. 29 A ticnaic a in svalaꞌ to yaln̈ej mach anima sbꞌuchvaj 
dꞌa sDiosal vin̈aj Sadrac, vin̈aj Mesac yedꞌ vin̈aj Abed-nego tic, chocꞌ tzꞌaj 
ebꞌ schami. Axo spat ebꞌ sjuchajem smasanil, vachꞌchom tas chon̈abꞌil, tas 
nacional, ma tas tiꞌal syalaꞌ, yujto malaj junocxo dios syal scolvaj icha sDiosal 
ebꞌ vin̈ tic, xchi vin̈.

30 Ix lajvi chiꞌ ix yacꞌanoch ebꞌ vin̈ oxvan̈ quelemtac chiꞌ vin̈ rey dꞌa nivac 
opisio dꞌa smacbꞌen Babilonia chiꞌ.

Ochnac vin̈aj rey Nabucodonosor icha nocꞌal

4  1 Ix yacꞌanbꞌat jun abꞌix vin̈ rey dꞌa yol masanil smacbꞌen icha tic: A in rey 
Nabucodonosor in tic, svacꞌ stzatzil e cꞌool e masanil ex chon̈abꞌ, ma ex 

nación yalxon̈ej tas tiꞌal tzeyalaꞌ, a ex masanil ex cajan ex dꞌa yolyibꞌan̈qꞌuinal 
tic. 2  In gana tzeyojtaquejel e masanil tastac satubꞌtac ix scꞌulej Dios Nivan 
Yelcꞌoch dꞌayin. 3 Te satubꞌtacxon̈ej tas scꞌulej, man̈ jantacoc spoder, Yajal ton 
dꞌa masanil tiempo, a yopisio malaj slajvubꞌ.

4 A in Nabucodonosor in tic, tzalajcꞌolal vajecꞌ dꞌa in palacio. 5 Palta a dꞌa 
jun acꞌval, ay jun tas ix in vayichej. A yuj tas ix vil chiꞌ yedꞌ tas ix in naꞌa, 
ix in te xivi. 6 Yuj chiꞌ ix in chec avtajcot masanil ebꞌ jelan dꞌa Babilonia tic, 
yic syalan ebꞌ tas syalelcꞌoch in vayich chiꞌ. 7 Ix javi ebꞌ smasanil: Aton ebꞌ 

ajbꞌaal, ebꞌ naumel lolonel, ebꞌ schuman yedꞌ qꞌuen cꞌanal yedꞌ ebꞌ ajchum. 
Ix valan in vayich chiꞌ dꞌa ebꞌ, palta maj yal-laj ebꞌ dꞌayin tas syalelcꞌochi. 
8  Stzacꞌanilxo ix javi vin̈aj Daniel, scuchan pax Beltsasar, icha sbꞌi in diosal, 
ayoch sjelanil juntzan̈ dios dꞌa vin̈. Ix valan in vayich chiꞌ dꞌa vin̈ icha tic: 
9 Ach Beltsasar, yajal aj dꞌa scal ebꞌ jelan spensar, vojtac to ayoch sjelanil 
juntzan̈ dios dꞌayach, ojtacpax masanil tas satubꞌtac. Scham val abꞌani tas ix 
vil dꞌa in vayich, ol alan dꞌayin tas syalelcꞌochi. 10 Aton val in vayich ix vil tic 
ayic jichan in ecꞌ in vayi:

A dꞌa snan̈al lum luum tic ix vil jun te teꞌ te chaan̈ steel.
 11 Ix qꞌuibꞌchaan̈ teꞌ, te nivan ix aj spatic teꞌ. A schon teꞌ, ix qꞌuecꞌoch dꞌa 

satchaan̈, chequel teꞌ masanto bꞌaj slajvicꞌoch lum luum.
 12 Te vachꞌ yilji xil teꞌ, man̈ jantacoc sat teꞌ, cꞌocbꞌil val syabꞌ sat teꞌ chiꞌ 

sloan masanil anima. Axo masanil nocꞌ nocꞌ, tzꞌoch nocꞌ scꞌubꞌej 
sbꞌa dꞌa yen̈ul yich teꞌ. Axo dꞌa scꞌabꞌtac teꞌ sbꞌo soꞌ nocꞌ much, axo 
masanil tas pitzan dꞌa yolyibꞌan̈qꞌuinal tic, cꞌocbꞌil svatzitaj ebꞌ yuj 
sat teꞌ.

13  Axo ix aj jun, ix vilan jun ángel dꞌa in vayich chiꞌ, to stan̈vej 
yolyibꞌan̈qꞌuinal tic, van yemta dꞌa satchaan̈. 14 Te chaan̈ ix el yav, ix yalan 
icha tic:

Chꞌaquequel te teꞌ chiꞌ, xiquequel scꞌabꞌ teꞌ, tzeyicꞌanel xil teꞌ, tze 
saclemanbꞌat sat teꞌ chiꞌ smasanil. Saclemocabꞌcanbꞌat masanil nocꞌ 
nocꞌ ayoch dꞌa yalan̈ yen̈ul teꞌ yedꞌ masanil nocꞌ much ayoch dꞌa 
scꞌabꞌtac teꞌ.

 15 Axon̈ej yibꞌ teꞌ tzeyactejcani, tze tzecꞌancan teꞌ yibꞌ chiꞌ yedꞌ qꞌuen 
cadena to hierro yedꞌ bronce. Scan jun chiꞌ dꞌa scal an̈ an̈cꞌultac chiꞌ, 
axo yal acꞌval ol em dꞌa yibꞌan̈, axo an̈ an̈cꞌultac ol scꞌux icha nocꞌ 
caltacteꞌal nocꞌ.

 16 Ol ixtaxel spensar. Lajanxo ol aj spensar icha spensar nocꞌ nocꞌ. A jun 
macan̈ yaelal chiꞌ, uqueꞌ abꞌil ol yacꞌaꞌ.

 17 A on̈ ángel on̈ sco tan̈vej yolyibꞌan̈qꞌuinal tic, a on̈ scalaꞌ to ol javoc 
jun yaelal tic dꞌa yibꞌan̈, yic vachꞌ syojtaquejel ebꞌ anima smasanil 
to a Dios Nivan Yelcꞌochi, ay yopisio dꞌa yibꞌan̈tac nación. A tzꞌacꞌan 
opisio dꞌa mach sgana syacꞌochi, syalpax yacꞌanoch junoc mach 
emnaquil yajaliloc junoc nación, xchi jun ángel chiꞌ.

18 Aton in vayich ix vil tic. A ticnaic ach Beltsasar, al dꞌayin tas syalelcꞌochi, 
yujto malaj val junocxo ebꞌ ay tas syal yuuj dꞌa yol in macbꞌen tic snachajel 
yuuj. Palta a ach tic ol yal snachajel uuj, yujto ayoch sjelanil juntzan̈ dios 
dꞌayach, xin chi.

19 Axo vin̈aj Daniel chiꞌ, aton vin̈ scuchpax Beltsasar, quen am man̈ junoc 
hora ix can numan vin̈. Ix somchajqꞌue spensar vin̈, palta ix valan dꞌa vin̈: 
Beltsasar, man̈ acꞌ pensar yuj jun in vayich chiꞌ yedꞌ tas syalelcꞌochi, xin chi. 
Ix yalan vin̈ dꞌayin: Ay mamin rey, comonoc val dꞌa yibꞌan̈ ebꞌ ayoch ajcꞌolal 
dꞌayach ol em tas syalelcꞌoch jun a vayich tic. 20 Mamin rey, a jun te teꞌ te 
chaan̈ steel ix il chiꞌ, aton jun teꞌ ix qꞌuecꞌoch dꞌa satchaan̈, teꞌ ix checlaj dꞌa 
najat, 21 teꞌ vachꞌ yilji xiil, teꞌ tzijtum sat, teꞌ cꞌocbꞌiln̈ej syabꞌ sat sloan masanil 
tas pitzan, teꞌ bꞌaj tzꞌoch masanil nocꞌ nocꞌ scꞌubꞌej sbꞌa dꞌa yalan̈ yen̈ul scꞌabꞌ, 
teꞌ bꞌaj sbꞌo soꞌ nocꞌ much dꞌa scaltac scꞌabꞌ, 22  a ach ton tic mamin rey. To 

DANIEL 4 1214  



ix ach qꞌuen̈ejchaan̈ yuj snivanil elcꞌoch chiꞌ. Ix qꞌuecꞌoch a bꞌinajnaquil dꞌa 
satchaan̈. Yajal ach dꞌa masanil yolyibꞌan̈qꞌuinal tic. 23 Ix ilanpax yemta jun 
ángel stan̈vumal yolyibꞌan̈qꞌuinal tic dꞌa satchaan̈, ix yalani: Chꞌaquec telvoc 
te nivan teꞌ chiꞌ, yic slajviem teꞌ. Axon̈ej yibꞌ teꞌ yedꞌ schꞌan̈al yibꞌ tzeyacꞌcani. 
Stzecꞌchajcan yibꞌ teꞌ yedꞌ qꞌuen cadena to hierro yedꞌ bronce, scan dꞌa caltac 
an̈cꞌultac. Emocabꞌ yal acꞌval dꞌa yibꞌan̈ taꞌ, ol cajnaj yedꞌ nocꞌ nocꞌ uqueoc 
abꞌil. 24 A syalelcꞌoch jun tic mamin rey, a jun Dios Nivan Yelcꞌochi, aꞌ tzꞌalan 
jun tic dꞌa ibꞌan̈. 25 Ol ach pechchajel dꞌa scal ebꞌ anima tic. Ol ach bꞌatcan 
dꞌa scal nocꞌ nocꞌ, axo an̈ an̈cꞌultac ol a cꞌux icha nocꞌ vacax. Ol em yal 
acꞌval dꞌa ibꞌan̈. Mamin rey, icha chiꞌ ol ach ajecꞌ uqueoc abꞌil, masanto ol 
nachajel uuj to a jun Dios Nivan Yelcꞌochi, aꞌ yajal yaj dꞌa yibꞌan̈ ebꞌ anima. A 
tzꞌacꞌanpaxoch ebꞌ yajal icha sgana mach syacꞌochi. 26 A jun lolonel ix alchaji 
to scan yibꞌ teꞌ yedꞌ schꞌan̈al yibꞌ chiꞌ, syalelcꞌochi to ol ach cꞌochxoc dꞌa 
opisio chiꞌ ayic toxo ix nachajel uuj to a Dios yajal yaj dꞌa yolyibꞌan̈qꞌuinal 
tic. 27 Yuj chiꞌ mamin rey, cha abꞌ masanil juntzan̈ lolonel sval tic dꞌayach. 
Yuj chiꞌ tojoln̈ej tzutej a bꞌa, man̈xo acꞌoch a mul. Comonoc val tzactejcan a 
cꞌulan chucal, tzach colvaj dꞌa ebꞌ tzꞌixtaji. Tato icha chiꞌ, tecan ol ach can dꞌa 
juncꞌolal yedꞌ a qꞌuechaan̈ dꞌa masanil tasi, xchi vin̈aj Daniel chiꞌ dꞌayin, xchi 
vin̈ rey Nabucodonosor chiꞌ.

28  Masanil juntzan̈ lolonel ix alchaj dꞌa vin̈aj rey Nabucodonosor chiꞌ, ix 
elcꞌochi. 29 Yabꞌilal yalchaj juntzan̈ chiꞌ dꞌa vin̈ rey chiꞌ, ayic van sbꞌeyecꞌ 
vin̈ dꞌa span̈anil yibꞌan̈ spalacio dꞌa Babilonia, 30  ix yalan vin̈ icha tic: Ina 
val yilji nivan chon̈abꞌ Babilonia tic. A in yedꞌ val in poder ix in bꞌoqꞌuei yic 
scheclajeli to nivan velcꞌochi, xchi vin̈.

31 Vanto val yalan juntzan̈ lolonel chiꞌ vin̈, ix yabꞌan vin̈ yoch jun lolonel dꞌa 
satchaan̈, ix yalani: Scham abꞌan juntzan̈ lolonel tic ach rey Nabucodonosor, a 
opisio chiꞌ, toxo ix icꞌchajecꞌ dꞌayach. 32  Ol ach pechchajel dꞌa scal ebꞌ anima, 
ol ach bꞌatcan dꞌa scal nocꞌ nocꞌ. A an̈ an̈cꞌultac ol a cꞌux ichoc nocꞌ nocꞌ 
dꞌa uqueoc abꞌil, masanto ol yal snachajel uuj to a Dios Nivan Yelcꞌochi, aꞌ 
tzꞌacꞌan yajalil dꞌa yibꞌan̈ masanil anima yedꞌ dꞌa yibꞌan̈ masanil nación dꞌa 
yolyibꞌan̈qꞌuinal tic. Aꞌ tzꞌacꞌanoch dꞌa yajalil mach sgana syacꞌochi, xchi jun 
lolonel chiꞌ.

33  A dꞌa jun rato chiꞌ, ix elcꞌoch tas albꞌilcan dꞌa yibꞌan̈ vin̈aj rey 
Nabucodonosor chiꞌ, ix pechchajcanel vin̈ dꞌa scal ebꞌ anima. A an̈ an̈cꞌultac 
ix scꞌux vin̈ icha nocꞌ vacax, axo yal acꞌval ix em dꞌa yibꞌan̈ snivanil vin̈. Ix 
qꞌuibꞌ xiil vin̈ icha nocꞌ chꞌacbꞌa, an̈ejaꞌ icha yech nocꞌ ix aj qꞌuen yech vin̈.

Ix bꞌoxi spensar vin̈ rey
34 Ix yalanpaxbꞌat vin̈ rey chiꞌ icha tic: Ayic ix lajvi stiempoal yaelal ayoch 

dꞌa vibꞌan̈ a in Nabucodonosor in tic, ix in qꞌue qꞌuelan dꞌa satchaan̈, ix bꞌo 
in pensar dꞌa in locoal. Ix valan vachꞌ lolonel dꞌa Dios Te Nivan Yelcꞌochi, ix 
vicꞌanchaan̈ sbꞌi Jun ayn̈ejecꞌ dꞌa juneln̈ej:

Yujto Yajal ton dꞌa juneln̈ej, a yopisio malaj slajvubꞌ.
 35 A dꞌa yichan̈, malaj val jabꞌoc tas syal yuj ebꞌ cajan dꞌa sat luum tic. 

Scꞌulejn̈ej tas snibꞌej dꞌa scal ebꞌ ayecꞌ dꞌa satchaan̈ yedꞌ dꞌa scal ebꞌ 
cajan dꞌa sat luum tic. Malaj mach syal syamanoch vaan scꞌabꞌ syalan 
dꞌay, ¿tas yuj icha chiꞌ tza cꞌulej? man̈ xchioc.

36  A dꞌa jun rato chiꞌ, ix meltzaj in pensar ix vabꞌi yedꞌ vicꞌanxi vopisio 
nivan yelcꞌochi yedꞌ in poder. Axo ebꞌ in checabꞌ yedꞌ ebꞌ nivac yopisio dꞌa 
in despacho, ix javi ebꞌ ul in sayeqꞌui. Ix in ochxi yajalil dꞌa in nación, ix 
yicꞌanxi yip vopisio. Te nivan ix ajxi dꞌa yichan̈ icha yaj dꞌa yalan̈taxo.

37 A ticnaic, a in val svicꞌchaan̈ Jun sReyal satchaan̈. Svalanpax vachꞌ 
lolonel dꞌay, yujto a masanil tas scꞌulej, vachꞌn̈ej, tojoln̈ej dꞌa smasanil. 
Syalpax yicꞌanemta ebꞌ syaloch sbꞌa to nivan yelcꞌochi, xchibꞌat vin̈aj 
Nabucodonosor chiꞌ.

Juntzan̈ tas ix tzꞌibꞌchajoch dꞌa sat pat

5  1 A vin̈aj Belsasar sreyal Babilonia, ix yavtej mil ebꞌ nivac yopisio 
vin̈ dꞌa yol snación dꞌa jun nivan vael. A dꞌa jun vael chiꞌ, ix yucꞌ an̈ 

ebꞌ, ix yucꞌan an̈ vin̈ yedꞌ ebꞌ. 2-3  Vanxo sqꞌue an̈ dꞌa sjolom vin̈ rey chiꞌ, ix 
schecan vin̈ icꞌchajcot copa yedꞌ ucꞌabꞌ nabꞌa oro, aton juntzan̈ yicꞌnaccot 
vin̈aj Nabucodonosor smam icham vin̈ dꞌa templo dꞌa Jerusalén. A dꞌa yol 
juntzan̈ copa yedꞌ juntzan̈ ucꞌabꞌ ix bꞌat icꞌchajcot chiꞌ, ataꞌ ix yucꞌ an̈ vin̈ yedꞌ 
ebꞌ ix yetbꞌeyum yedꞌ juntzan̈xo ebꞌ ix schabꞌil yetbꞌeyum yedꞌ pax masanil 
ebꞌ ayoch yedꞌ vin̈ dꞌa vael chiꞌ. 4 Masanil ebꞌ ix cham yuj an̈, ix yicꞌanchaan̈ 
sdiosal ebꞌ nabꞌa oro, plata, bronce, hierro, te teꞌ yedꞌ qꞌuen qꞌueen.

5 A dꞌa jun rato chiꞌ, ix checlaj jun cꞌabꞌ anima bꞌaj sacqꞌuinal yuj candil, 
ix och ijan stzꞌibꞌanoch dꞌa sat pat chiꞌ. Ayic ix yilan jun cꞌabꞌ stzꞌibꞌan chiꞌ 
vin̈ rey, 6 sac ix aj sat vin̈ yuj xivelal. Ix luclonqꞌue yoc vin̈, ix el val yip vin̈.  
7 Elan̈chamel ix el yav vin̈, ix yavtancot ebꞌ naumel lolonel vin̈, ebꞌ schuman 
yedꞌ qꞌuen cꞌanal yedꞌ ebꞌ ajchum. Ix yalan vin̈ dꞌa ebꞌ:

—A mach syal yilan juntzan̈ tzꞌibꞌabꞌiloch chiꞌ, syalan dꞌayin tas 
syalelcꞌochi, tzꞌacꞌchajoch junoc pichul púrpura dꞌay, tzꞌacꞌchajoch junoc 
cadena oro dꞌa sjaj, tzꞌoch dꞌa yoxil yajalil dꞌa in macbꞌen tic, xchi vin̈.

8  Masanil ebꞌ jelan ayoch yopisio yacꞌan srazón vin̈ rey chiꞌ, ix och ebꞌ dꞌa 
yol jun cuarto, palta malaj val junoc ebꞌ ix nachajel yuuj tas syalelcꞌochi. 9 Ix 
te xiv vin̈aj rey Belsasar chiꞌ, sac ix aj yilji sat vin̈. Axo masanil ebꞌ vin̈ vinac 
ayecꞌ yedꞌ vin̈ taꞌ, ix somchajpax scꞌool ebꞌ vin̈. 10 Ayic ix yabꞌan ix reina, snun 
vin̈ rey chiꞌ yel yav vin̈ yedꞌ pax ebꞌ avtabꞌil, ix och ix dꞌa yol scuartoal bꞌaj 
ayoch qꞌuin̈ chiꞌ, ix yalan ix icha tic:

—Ayocabꞌn̈ej opisio dꞌa juneln̈ej. Mocabꞌ acꞌ pensar, mocabꞌ ach sacbꞌielpax 
yuj xivelal, 11 yujto a dꞌa yol a macbꞌen tic, ay jun vin̈ syal snachajel yuuj, 
ayoch sjelanil juntzan̈ dios dꞌa vin̈. A dꞌa yol stiempoal vin̈ a mam icham, a 
jun vin̈ vinac chiꞌ, ix schꞌox val vin̈ to ay spensar vin̈ te vachꞌ, ay spensar vin̈ 
sicꞌlabꞌil icha yic ebꞌ dios. Yuj chiꞌ, a vin̈aj rey Nabucodonosor a mam icham, 
a vin̈ ix acꞌanoch jun vin̈ chiꞌ yajaliloc ebꞌ ay spensar, ebꞌ naumel lolonel, ebꞌ 
schuman yedꞌ qꞌuen cꞌanal yedꞌ ebꞌ ajchum. 12  Daniel sbꞌi jun vin̈ chiꞌ, axo 
vin̈ a mam icham chiꞌ ix acꞌan scuch vin̈ Beltsasar. Te ay sjelanil vin̈ yedꞌ tas 
yojtac, yic snachajel vayich yuj vin̈, syal snachajpaxel yuj vin̈ tas syalelcꞌoch 
junoc lolonel to ajaltac snachajeli yedꞌ sbꞌoan yaj junoc tas to nivan yaji. 
Avtejcot vin̈ an. A vin̈ ol acꞌan ojtaquejel tas syalelcꞌoch juntzan̈ tzꞌibꞌ dꞌa sat 
pat tic, xchi ix dꞌa vin̈ rey chiꞌ.

13  Ix avtaj vin̈aj Daniel chiꞌ, ix icꞌchajbꞌat vin̈ dꞌa yichan̈ vin̈ rey chiꞌ, ix 
scꞌanbꞌan vin̈ dꞌa vin̈:

* 5.28 A dꞌa lolonel arameo lajan sjajil jun lolonel “Pojlajbꞌail” yedꞌ jun lolonel “persas.” 

—¿A ach am tic tza cuch Daniel, aj Judá icꞌbꞌilcot preso yuj vin̈aj 
Nabucodonosor vin̈ in mam icham? 14 Ix alchaj dꞌayin tobꞌ ayoch sjelanil juntzan̈ 
dios dꞌayach, tobꞌ ay a pensar, jelan ach. 15 Yuj chiꞌ ix ach vavtej. Ix vavtej 
masanil ebꞌ vin̈ jelan yedꞌ ebꞌ naumel lolonel, yic syavtej juntzan̈ lolonel ebꞌ 
tzꞌibꞌabꞌiloch tic yedꞌ yalan ebꞌ dꞌayin tas syalelcꞌochi, palta malaj val junoc ebꞌ 
snachajel yuuj tas syalelcꞌochi. 16 Ix alchaj dꞌayin tobꞌ syal acꞌan checlajel lolonel 
ajaltac snachajeli. Yuj chiꞌ ta syal avtan juntzan̈ lolonel tic, tzalan dꞌayin tas 
syalelcꞌochi, ol acꞌchajoch pichul púrpura dꞌayach, ol acꞌchajpaxoch junoc cadena 
oro dꞌa a jaj, ol ach och dꞌa yoxil yajalil dꞌa yol in macbꞌen tic, xchi vin̈ rey chiꞌ.

17 Ix yalan vin̈aj Daniel chiꞌ icha tic:
—Canocabꞌ a silabꞌ chiꞌ dꞌayach mamin rey. Syal acꞌan jun opisio chiꞌ dꞌa 

junocxo, palta ol vavtej jun tzꞌibꞌ tic, ol valan dꞌayach tas val syalelcꞌoch 
juntzan̈ lolonel tzꞌibꞌabꞌiloch dꞌa sat pat tic.

18  Mamin rey, a Dios Te Nivan Yelcꞌochi, aꞌ ix acꞌan yopisio vin̈aj 
Nabucodonosor a mam icham yedꞌ snivanil yelcꞌochi, sbꞌinajnaquil yedꞌ 
stziquiquial. 19 Yuj opisio ix acꞌchaj chiꞌ dꞌa vin̈, ix xiv masanil anima dꞌa junjun 
nación yedꞌ dꞌa junjun tiꞌal, yujto nivan yelcꞌoch vin̈ rey chiꞌ dꞌa yol sat ebꞌ. A 
mach sgana vin̈ schami, schamn̈ej, axo mach malaj sgana vin̈ schami, max 
miljichamoc. Ay pax mach ix icꞌjiel dꞌa yopisio yuj vin̈, ay pax mach ix acꞌjioch 
dꞌa yopisio, ato aꞌ tas snibꞌej scꞌool vin̈. 20 Palta a val yic ix yicꞌanchaan̈ sbꞌa vin̈, 
ix ixtaxel sbꞌeybꞌal vin̈. Ix icꞌchajel vin̈ dꞌa yopisio dꞌa reyal chiꞌ yedꞌ snivanil 
yelcꞌochi. 21 Ix pechchajel vin̈ dꞌa scal ebꞌ yetanimail, ix ochcan spensar vin̈ 
icha spensar nocꞌ nocꞌ. Junn̈ej ix aj vin̈ yedꞌ nocꞌ caltacteꞌal bꞌuru. Ix scꞌux an̈ 
an̈cꞌultac vin̈ icha nocꞌ vacax. Ix empax yal acꞌval dꞌa snivanil vin̈, masanto ix 
yal snachajel yuj vin̈ chajtil val yaj Dios, Jun Te Nivan Yelcꞌochi, yajal pax yaj 
dꞌa yolyibꞌan̈qꞌuinal tic. A tzꞌacꞌanoch ebꞌ yajal to sgana syacꞌochi. 22  A achxo 
pax tic, mamin rey Belsasar, yixchiquin ach vin̈, vachꞌchom ojtac tas ix uji chiꞌ, 
palta man̈ val jabꞌoc tziqꞌuem a bꞌa. 23 Palta yelxo ix icꞌchaan̈ a bꞌa dꞌa yichan̈ 
Jun Yajalil satchaan̈. Ix acꞌan icꞌchajcot juntzan̈ copa dꞌa a mexa yedꞌ juntzan̈ 
ucꞌabꞌ yic stemplo Jun Yajal satchaan̈ chiꞌ. A dꞌa yol juntzan̈ chiꞌ ix ucꞌ vino 
yedꞌ masanil ebꞌ avtabꞌil uuj. Ix eyicꞌchaan̈ juntzan̈ dios to max yal yilani, max 
yal yabꞌani, malaj pax jabꞌoc tas yojtac. Man̈oc pax dꞌa Dios ix al vachꞌ lolonel, 
ina a pax dꞌa yol scꞌabꞌ ay a qꞌuinal, a pax snaan tas tza cꞌulej. 24 Yuj chiꞌ ix 
yacꞌcot Dios jun cꞌabꞌ ix tzꞌibꞌan juntzan̈ lolonel tic, 25 MENE, MENE, TEKEL, 
UPARSIN. 26 A juntzan̈ tic icha tic syalelcꞌochi: MENE: Toxo ix sbꞌis Dios jayeꞌ 
cꞌu ayachto och dꞌa opisio, toxo ix schꞌox slajvubꞌ. 27 TEKEL: Toxo ix ach echtaj 
dꞌa yol echlabꞌ, man̈ tzꞌacanoc alil. 28 PERES: A a macbꞌen, van spojchajbꞌati, ix 
acꞌchajoch dꞌa yol scꞌabꞌ ebꞌ Medo yedꞌ ebꞌ Persa, xchi vin̈aj Daniel chiꞌ. *

29 Ix lajvi chiꞌ, ix schecan vin̈aj rey Belsasar chiꞌ acꞌchajoch pichul púrpura 
dꞌa vin̈aj Daniel chiꞌ. Ix acꞌchajoch jun cadena nabꞌa oro dꞌa sjaj vin̈. Ix yalan 
vin̈ rey chiꞌ dꞌa masanil anima to a dꞌa jun rato chiꞌ, ix ochcan vin̈aj Daniel 
chiꞌ dꞌa yoxil yajalil dꞌa yol smacbꞌen.

30 A dꞌa jun acꞌval chiꞌ ix miljicham vin̈aj Belsasar sreyal ebꞌ caldeo chiꞌ. 
31 Axo vin̈aj Darío aj Media ix yacꞌoch sbꞌa yajalil sqꞌuexuloc vin̈. 62 abꞌil 
sqꞌuinal vin̈aj Darío chiꞌ.

Ix yumchajem vin̈aj Daniel dꞌa scal nocꞌ choj

6  1 Ix yacꞌanoch 120 ebꞌ vin̈ gobernador vin̈aj Darío chiꞌ, yic syil junjun 
macan̈ chon̈abꞌ ebꞌ vin̈ dꞌa yol smacbꞌen. 2  Ix yacꞌanoch oxvan̈xo sat yajal 

vin̈ dꞌa ebꞌ vin̈ gobernador chiꞌ, yic syilan ebꞌ vin̈ yedꞌ stan̈van masanil tastac, 
yic vachꞌ tzꞌacan tzꞌaj yacꞌchaj qꞌuen tumin syacꞌ ebꞌ vin̈ dꞌa vin̈ rey chiꞌ. Dꞌa 
scal ebꞌ vin̈ sat yaj chiꞌ ayoch vin̈aj Daniel chiꞌ. 3 Ix checlajel vin̈aj Daniel chiꞌ 
dꞌa scal ebꞌ vin̈ yetyajalil chiꞌ, yujto vachꞌn̈ej syutej sbꞌa vin̈. Yuj chiꞌ ix sna 
vin̈ rey chiꞌ to tzꞌoch vin̈ sat yajalil dꞌa yol smacbꞌen chiꞌ. 4 Axo juntzan̈ ebꞌ 
vin̈ yetyajalil vin̈ chiꞌ, ix say modo ebꞌ vin̈ tas tzꞌaj yemta vin̈ dꞌa yopisio chiꞌ. 
Palta te cꞌanabꞌajum vin̈, max elcꞌan vin̈ dꞌa tas scꞌulej, ayoch spensar vin̈ 
dꞌa yopisio chiꞌ. Yuj chiꞌ malaj junoc tas syal yalanqꞌue ebꞌ vin̈ dꞌa spatic vin̈. 
5 Yuj chiꞌ ix ochn̈ej ijan ebꞌ vin̈ snaani, ix yalan ebꞌ vin̈: Malaj val junoc tas 
syal calanqꞌue dꞌa spatic vin̈, an̈ej yuj scꞌanabꞌajan sDiosal vin̈, xchi ebꞌ vin̈.

6  Yuj chiꞌ ix slajtiej sbꞌa ebꞌ vin̈ yajal chiꞌ, yic bꞌat yalan ebꞌ vin̈ dꞌa vin̈aj 
Darío chiꞌ. Ayic ix cꞌoch ebꞌ vin̈ dꞌa yichan̈ vin̈, ix yalan ebꞌ vin̈ icha tic:

—Mamin rey Darío, ayocabꞌn̈ej opisio dꞌa juneln̈ej. 7 Ix co mol lajtiej co bꞌa 
co masanil a on̈ yajal on̈ tic dꞌa yol a macbꞌen tic. Ix co naani to tzaqꞌuelta 
junoc ley yic tzꞌalchajel dꞌa scal masanil anima dꞌa masanil yol a macbꞌen tic 
to malaj junoc mach scꞌanan scolval sdiosal, ma dꞌa junocxo yetanimail dꞌa 
junoc ujal, palta an̈ej dꞌayach syal sbꞌa mamin rey. A mach max cꞌanabꞌajan 
jun ley chiꞌ, tojoln̈ej syumjicanem bꞌaj macbꞌil nocꞌ choj. 8  Yuj chiꞌ, mamin 
rey, acꞌ tzꞌibꞌchaj jun ley chiꞌ, tzacꞌanoch a sello dꞌay yic vachꞌ malaj mach 
syal sqꞌuexani. Aꞌ co ley a on̈ medos yedꞌ persas on̈ tic, max yal-laj yecꞌbꞌati, 
xchi ebꞌ vin̈.

9 Yuj chiꞌ ix schec vin̈aj rey Darío chiꞌ tzꞌibꞌchaj jun ley chiꞌ, ix yacꞌanoch 
vin̈ dꞌa yopisio. 10 Axo ix yabꞌan vin̈aj Daniel to toxo ix alchajel jun ley chiꞌ, 
ix qꞌuen̈ej vin̈ dꞌa yol spat dꞌa chaan̈, ix sjacanxi sventena vin̈ qꞌuelanbꞌat 
dꞌa stojolal Jerusalén. Ix em cuman vin̈, ix lesalvi vin̈ dꞌa Dios, ix yacꞌan yuj 
diosal vin̈ dꞌay. Oxel slesalvi vin̈ dꞌa junjun cꞌu, ichataxon scꞌulej vin̈. 11 Axo 
juntzan̈ ebꞌ vin̈ chiꞌ, ix smolbꞌej sbꞌa ebꞌ vin̈, ix yilan ebꞌ vin̈ to van slesalvi vin̈ 
yedꞌ stevi vin̈ dꞌa Dios. 12  Yuj chiꞌ ix bꞌat ebꞌ vin̈ dꞌa vin̈ rey chiꞌ. Ix bꞌat yalan 
ebꞌ vin̈ yuj jun ley toxo ix alchajel chiꞌ, ix yalan ebꞌ vin̈ icha tic:

—Toton ix a chec alchajel jun ley tzꞌalan icha tic: Yaln̈ej mach syal sbꞌa dꞌa 
sdiosal, ma dꞌa junocxo chꞌoc animail dꞌa junoc ujal, tato man̈oc dꞌa vin̈ rey 
syal tas snibꞌej, yovalil syumchajem bꞌaj macbꞌil nocꞌ choj, xchi. ¿Man̈ am 
yeloc icha chiꞌ? xchi ebꞌ vin̈.

—Ichaton chiꞌ ix aji. A jun ley chiꞌ yovalil scꞌanabꞌajaji, a co leyal a on̈ 
medos yedꞌ persas on̈ tic, max yal-laj yecꞌbꞌat tas syalaꞌ, xchi vin̈ rey chiꞌ.

13 Yuj chiꞌ ix ochn̈ej ijan ebꞌ vin̈ yalan icha tic:
—A vin̈aj Daniel, vin̈ icꞌchajnaccot dꞌa Judá, max scꞌanabꞌajejlaj vin̈. Mamin 

rey, man̈ jabꞌoc xiv vin̈ dꞌayach, malaj pax jabꞌoc yelcꞌoch jun ley chiꞌ dꞌa vin̈. 
Toxo ix quilaꞌ to oxel slesalvi vin̈ dꞌa sDiosal dꞌa junjun cꞌu, xchi ebꞌ vin̈.

14 Ayic ix yabꞌan vin̈ rey chiꞌ icha chiꞌ, ix och vin̈ dꞌa cuscꞌolal. Masanil jun 
cꞌual chiꞌ, ix sayecꞌ vin̈ tas tzꞌaj scolchajel vin̈aj Daniel chiꞌ. 15 Axo yic vanxo 
sbꞌat cꞌu, ix smolbꞌanxi sbꞌa juntzan̈ ebꞌ vin̈ vinac chiꞌ dꞌa yichan̈ vin̈ rey chiꞌ, 
ix yalan ebꞌ vin̈:

—Mamin rey, ojtac val to a co ley a on̈ medos yedꞌ persas on̈ tic, ta ay 
junoc lolonel, ma junoc ley toxo ix yalel vin̈ rey, maxtzac yal-laj yecꞌbꞌati, 
xchi ebꞌ vin̈.

16  Ix lajvi chiꞌ, ix schecan vin̈ rey chiꞌ icꞌchajcot vin̈aj Daniel chiꞌ yic 
syumchajem vin̈ bꞌaj macbꞌil nocꞌ choj chiꞌ. Ayic manto yumchajem vin̈, ix 
yalan vin̈ rey chiꞌ dꞌa vin̈:

—Comonoc val ol ach coljoc yuj a Diosal to ayachn̈ejoch acꞌan servil, xchi 
vin̈.

17 Ayic toxo ix yumjicanem vin̈ dꞌa scal nocꞌ choj chiꞌ, ix acꞌjicanem jun qꞌuen 
qꞌueen smaculoc. Ix acꞌjicanoch sello yic yopisio vin̈ rey chiꞌ dꞌa qꞌueen yedꞌ sello 
ebꞌ vin̈ nivac yajal yaj yedꞌ vin̈, yic vachꞌ max tenjiecꞌ tas ix alchaj dꞌa spatic 
vin̈aj Daniel chiꞌ.  18 Ix lajvi chiꞌ, ix bꞌat vin̈ rey chiꞌ dꞌa spalacio, palta majxo 
valaj vin̈, majxo schec vin̈ icꞌchajcot ebꞌ tzꞌacꞌan tzalajbꞌoc scꞌool. Ix bꞌat vay vin̈, 
palta juneln̈ej maj ochlaj svayan̈ vin̈ dꞌa jun acꞌval chiꞌ. 19 Ix pet qꞌue vaan vin̈, ix 
bꞌat lemnaj vin̈ dꞌa stiꞌ bꞌaj macbꞌil nocꞌ choj chiꞌ. 20 Ayic ix cꞌoch vin̈ dꞌa slacꞌanil 
chiꞌ, ix avaj vin̈ dꞌa vin̈aj Daniel chiꞌ. Cuseltac ix yutej avaj sbꞌa vin̈, ix yalan vin̈:

—Daniel, ach schecabꞌ jun Dios pitzan, aton jun Dios tzacꞌn̈ej servil ¿ix am 
yal ach scolanel a Diosal dꞌa nocꞌ choj chiꞌ? xchi vin̈.

21 Ix tacꞌvi vin̈aj Daniel chiꞌ icha tic:
—Mamin rey, ayocabꞌ opisio dꞌa juneln̈ej. 22  Ix scheccot jun yángel in Diosal 

yic smacan stiꞌ nocꞌ choj tic. Yuj chiꞌ malaj val jabꞌoc tas ix in yutej nocꞌ, 
yujto yojtac to malaj jabꞌoc in mul dꞌa yichan̈. Malaj pax tas chuc ix in cꞌulej 
dꞌayach, xchi vin̈.

23  Yuj chiꞌ ix te tzalajqꞌue vin̈ rey chiꞌ, ix schecan vin̈ icꞌchajqꞌueta vin̈aj 
Daniel bꞌaj ay nocꞌ choj chiꞌ. Axo yic ix qꞌueul vin̈, ix yilan ebꞌ to malaj 
jabꞌoc bꞌaj ix lajvi vin̈, yujto a sDiosal vin̈ ayoch yipoc scꞌool. 24 Ix lajvi chiꞌ, 
ix yalan vin̈ rey chiꞌ to sbꞌat icꞌjicot ebꞌ vin̈ ix alanqꞌue jun lolonel dꞌa spatic 
vin̈aj Daniel chiꞌ. Ix yumjicanem ebꞌ vin̈ dꞌa scal nocꞌ choj chiꞌ yedꞌ yetbꞌeyum 
yedꞌ yalyuninal junjun ebꞌ vin̈. Manto emcꞌochlaj ebꞌ dꞌa scal nocꞌ, ix qꞌueta 
tzacaljoc nocꞌ dꞌa ebꞌ, chocꞌ ix aj ebꞌ yuj nocꞌ.

25  Ix lajvi chiꞌ, ix yacꞌan tzꞌibꞌchaj vin̈aj rey Darío jun tic dꞌa masanil 
anima yaln̈ej tas tiꞌal ay dꞌa yol smacbꞌen chiꞌ. Ix yalanbꞌat vin̈ icha tic: 
Juncꞌolalocabꞌ eyaji. 26 Svalan dꞌayex e masanil dꞌa yol in macbꞌen, nivanocabꞌ 
yelcꞌoch sDiosal vin̈aj Daniel dꞌa yol e sat.

Yujto a sDiosal vin̈ chiꞌ, pitzan toni, ayn̈ejecꞌ dꞌa juneln̈ej. A yopisio, 
malaj bꞌaqꞌuin̈ ol sateloc, malaj slajvubꞌ.

 27 A Jun Colvajum chiꞌ, a scolan ebꞌ yic yedꞌ spoder. Schꞌoxan tas satubꞌtac 
dꞌa satchaan̈ yedꞌ dꞌa sat luum tic. A ix colanel vin̈aj Daniel dꞌa nocꞌ 
choj, xchibꞌat vin̈ rey chiꞌ.

28  Ayn̈ejoch vin̈aj Daniel chiꞌ dꞌa yopisio ayic ayoch vin̈aj Darío dꞌa reyal 
yedꞌ pax yic ayoch vin̈aj Ciro aj Persia reyal.

Tas ix yil vin̈aj Daniel dꞌa svayich

7  1 A dꞌa yic bꞌabꞌel abꞌil yoch vin̈aj Belsasar reyal dꞌa Babilonia, ay jun 
acꞌval, ay juntzan̈ tas ix acꞌji vil a in Daniel tic dꞌa in vayich. Axo ix in 

qꞌue vaan, ix in tzꞌibꞌan tastac nivan yelcꞌoch dꞌa in vayich chiꞌ. Aton juntzan̈ 
tic ix in tzꞌibꞌejcani:

* 7.13 A dꞌa tic syalaꞌ “jun mach lajan yilji icha anima”, vachꞌchom ecꞌto dꞌa yichan̈ anima. 
An̈ejaꞌ syalpaxcot jun tic dꞌa Cristo. Tzijtum bꞌaj ix yacꞌ bꞌinaj jun bꞌi chiꞌ Jesús dꞌay. 

2  Ix vil dꞌa in vayich to a dꞌa schan̈ pacꞌan̈il yolyibꞌan̈qꞌuinal, ix cot pon̈naj 
icꞌ dꞌa yibꞌan̈ a aꞌ, ix ibꞌxiqꞌue aꞌ nivan mar chiꞌ yuuj. 3 Axo ix aji, ix checlajqꞌue 
chan̈van̈ nocꞌ nivac nocꞌ dꞌa yol aꞌ mar chiꞌ, chꞌocchꞌoc yilji junjun nocꞌ. 4 A 
jun nocꞌ ix bꞌabꞌlaj qꞌueuli, lajan yilji nocꞌ icha nocꞌ choj, palta ay scꞌaxil nocꞌ 
icha yic nocꞌ dꞌiv. Ayic van vilan nocꞌ chiꞌ, ix jecchitajel scꞌaxil nocꞌ chiꞌ. Ix 
acꞌchajqꞌue lin̈an dꞌa sat luum, icha tzꞌajqꞌue lin̈an anima ix ajqꞌuei. Ix qꞌuexvi 
spensar, icha spensar anima ix aji.

5 Axo nocꞌ schabꞌil, lajan yilji nocꞌ icha nocꞌ oso, tzꞌeyanqꞌue jun pacꞌan̈ snivanil 
nocꞌ dꞌa yichan̈ junxo pacꞌan̈. A dꞌa yol stiꞌ nocꞌ, ay oxeꞌ bꞌaquil costil. Ix vabꞌan 
yalchaj dꞌa nocꞌ: Ixic, tza chiꞌan jantac chibꞌej snibꞌej a cꞌool, xchi dꞌa nocꞌ.

6  Axo nocꞌ yoxil, lajan yilji nocꞌ icha nocꞌ tzꞌibꞌchoj. Ay chan̈eꞌ scꞌaxil nocꞌ 
dꞌa snan̈al yich spatic. Ix vilanpaxi to ay chan̈eꞌ sjolom nocꞌ, ix acꞌchaj spoder 
nocꞌ yacꞌan yajalil.

7 Axo nocꞌ schan̈il ix vil dꞌa in vayich chiꞌ, te chuclaj yilji nocꞌ. Te ay smay 
quilan nocꞌ, te ay yip nocꞌ. Te nivac qꞌuen ye nocꞌ, nabꞌa hierro. Chocꞌ tzꞌaj 
masanil tas yuj nocꞌ, sbꞌucꞌanem nocꞌ, axo jantacto scan yuj nocꞌ, stecꞌcanem 
nocꞌ. Yelxo te chꞌoc yilji jun nocꞌ chiꞌ dꞌa yichan̈ juntzan̈xo nocꞌ ix vil dꞌa 
sbꞌabꞌelal. Ay lajun̈eꞌ schꞌaac nocꞌ.

8  Yacbꞌan qꞌuelan in och dꞌa juntzan̈ schꞌaac nocꞌ chiꞌ, ix vilani, ix qꞌueul 
junxo syuneꞌ chꞌaac nocꞌ dꞌa scal juntzan̈xo chiꞌ. Ayic ix qꞌueul junxo schꞌaac 
nocꞌ chiꞌ, ix stenancanel oxeꞌ chꞌaac aytaxon chiꞌ. Axon̈ej jun chiꞌ ix can 
sqꞌuexuloc juntzan̈ chiꞌ. A jun chꞌaac chiꞌ, ay yol sat yedꞌ stiꞌ icha yic anima, 
ix yicꞌchaan̈ sbꞌa yedꞌ tas ix yalaꞌ.

A sbꞌeycꞌolal Dios

 9 Ix vilann̈ej, masanto ix acꞌchajem juntzan̈ cꞌojnubꞌ yic ebꞌ yajal, axo 
Dios, Jun Aytaxoneqꞌui, ix em cꞌojan dꞌa scꞌojnubꞌ. Te sac yilji spichul 
icha yilji qꞌuen sacbꞌacom. Axo xil sjolom, te sac yilji icha nocꞌ sacsac 
lana. A scꞌojnubꞌ chiꞌ yedꞌ sruedail, ichato sqꞌue n̈iln̈on scꞌacꞌal.

 10 Ay jun cꞌacꞌ tzꞌelta dꞌa yichan̈ icha sbꞌey a aꞌ. A ebꞌ tzꞌacꞌan servil, 
lin̈anoch ebꞌ dꞌa yichan̈, millonalxo sbꞌisul ebꞌ. Ix lajvi chiꞌ ix el yich 
schꞌolbꞌitaj juntzan̈ nación, ix jacvi juntzan̈ chꞌan̈ libro.

11 Qꞌuelan inn̈ejoch yuj juntzan̈ bꞌuchval lolonel van yalan jun yuneꞌ chꞌaac 
chiꞌ. Yacbꞌan van vilan chiꞌ, ix macꞌjicham jun nocꞌ chiꞌ. Chocꞌxon̈ej ix aj nocꞌ, 
ix yumjibꞌat nocꞌ dꞌa scal cꞌacꞌ, ix tzꞌabꞌat nocꞌ. 12  Axo juntzan̈xo nocꞌ chiꞌ, ix 
icꞌchajecꞌ yopisio nocꞌ, palta ixto chajiecꞌ nocꞌ jabꞌocxo.

13  Ix vilann̈ej dꞌa in vayich chiꞌ:
Ix vilani to ay jun mach ix cot dꞌa scal asun, lajan yilji icha anima. Ix 

cꞌoch bꞌaj ayecꞌ Dios Jun Aytaxonecꞌ chiꞌ, ix och dꞌa yichan̈. *
 14 Ix acꞌchaj yopisio, spoder yedꞌ snivanil yelcꞌochi. Masanil anima, yaln̈ej 

tas tiꞌal tzꞌacꞌan servil. A spoder ayn̈ejecꞌ dꞌa juneln̈ej, malaj bꞌaqꞌuin̈ 
ol lajvoc yopisio chiꞌ.

15 Ix in xivcanqꞌuei ayic ix vilan juntzan̈ tic, ix somchaj in pensar yuuj. 16 Ix 
in och dꞌa stzꞌey junoc lin̈anoch taꞌ, ix in cꞌanbꞌan dꞌay tas syalelcꞌoch juntzan̈ 

chiꞌ. Ix tacꞌvi dꞌayin icha tic: 17 A chan̈van̈ nocꞌ nocꞌ ix il chiꞌ, aton chan̈eꞌ 
nación ol checlajqꞌue dꞌa yolyibꞌan̈qꞌuinal tic. 18  Ayic ol lajvoquecꞌ juntzan̈ 
nación chiꞌ, a ebꞌ yicxo Dios, Jun Te Nivan Yelcꞌochi, ol acꞌjoccanoch ebꞌ 
yajalil dꞌa juneln̈ej, man̈xalaj bꞌaqꞌuin̈ ol icꞌjoquecꞌ yopisio ebꞌ chiꞌ, xchi.

19 Ix in cꞌanbꞌejxi dꞌay, tas yaj nocꞌ schan̈il nocꞌ chiꞌ, te chꞌoc yilji nocꞌ dꞌa 
yichan̈ juntzan̈xo nocꞌ chiꞌ. Nabꞌa hierro qꞌuen ye nocꞌ, nabꞌa bronce yech 
nocꞌ. Masanil tas chocꞌ tzꞌaj yuj nocꞌ, sturanbꞌat nocꞌ, axo jantacto scani, 
stecꞌcanem nocꞌ. 20 An̈ejtonaꞌ, ix in cꞌanbꞌejpaxi tas syalelcꞌoch lajun̈eꞌ schꞌaac 
nocꞌ chiꞌ yedꞌ junxo schꞌaac nocꞌ tzacꞌanto ix qꞌueul chiꞌ, jun ix tenanel oxexo 
ayic ix qꞌueuli. Te nivan pax yelcꞌoch dꞌa yichan̈ juntzan̈xo chꞌaac chiꞌ. A jun 
toto ix qꞌueul chiꞌ, ay yol sat, ay pax stiꞌ, syalan bꞌuchval lolonel. 21 Ix vilani 
to a jun chꞌaac chiꞌ, syacꞌ oval yedꞌ ebꞌ yicxo Dios. Ix acꞌji ganar ebꞌ yuuj, 
22  masanto ix cꞌoch Dios, Jun Aytaxoneqꞌui. Ix sbꞌoan yaj dꞌa ebꞌ, yujto ix 
cꞌoch scꞌual schaan yopisio ebꞌ. 23  Ix yalan dꞌayin icha tic:

A nocꞌ schan̈il chiꞌ, aton jun schan̈il nación ol checlajqꞌue dꞌa 
yolyibꞌan̈qꞌuinal tic. Chꞌoc yel dꞌa yichan̈ juntzan̈xo nación ol ecꞌoc. 
Ol smaquecꞌ masanil yolyibꞌan̈qꞌuinal tic, ol yacꞌan yajalil dꞌa malaj 
yoqꞌuelcꞌolal.

 24 A lajun̈eꞌ schꞌaac chiꞌ, aton lajun̈van̈ ebꞌ vin̈ yajal. A ebꞌ vin̈ ol acꞌan 
yajalil dꞌa lajun̈ macan̈ yaj jun nación chiꞌ. A dꞌa scal juntzan̈ ebꞌ vin̈ 
chiꞌ, ol qꞌue vaan junxo rey te chꞌoc yel dꞌa yichan̈ juntzan̈xo ebꞌ vin̈ 
dꞌa sbꞌabꞌelal chiꞌ, ol icꞌjoquel oxvan̈oc ebꞌ vin̈ rey chiꞌ dꞌa yopisio 
yuuj.

 25 Ol te bꞌuchvaj dꞌa Dios Te Nivan Yelcꞌochi, ol yixtejn̈ej ebꞌ yicxo Dios chiꞌ. 
Ol yacꞌlan sqꞌuexan juntzan̈ ley yedꞌ juntzan̈ qꞌuin̈ albꞌilcan yuj Dios. 
Ol acꞌchajcan ebꞌ yicxo Dios chiꞌ dꞌa yol scꞌabꞌ dꞌa nan̈al schan̈il abꞌil.

 26 Palta ayic ol javoc scꞌual, ol chꞌolbꞌitajoc, ol icꞌchajel spoder chiꞌ, ol 
satel dꞌa juneln̈ej.

 27 Axo yajalil yedꞌ spoder yedꞌ snivanil yelcꞌoch juntzan̈ nación dꞌa 
yolyibꞌan̈qꞌuinal tic, ol acꞌchaj dꞌa ebꞌ yicxo Dios chiꞌ, aton Jun Te 
Nivan Yelcꞌochi. A Dios ol acꞌan yajalil dꞌa juneln̈ej. Masanil ebꞌ 
ayoch yajalil dꞌa yolyibꞌan̈qꞌuinal tic ol acꞌan servil, ol scꞌanabꞌajan 
ebꞌ dꞌay, xchi dꞌayin.

28  Aton slajvubꞌal juntzan̈ tas ix alchajcan dꞌayin a in Daniel in tic. Ix te 
somchaj in cꞌool. Ix tup in chiqꞌuil yuj xivelal, palta malaj junoc mach bꞌaj ix 
val juntzan̈ lolonel tic.

Jun nocꞌ chꞌac calnel yedꞌ jun nocꞌ mam chiva

8  1 A dꞌa yoxil abꞌil yoch vin̈aj Belsasar reyal, ay juntzan̈xo tas ix acꞌji vilaꞌ, 
ayic toxo ix acꞌji vil juntzan̈ dꞌa sbꞌabꞌelal. 2  A ix aj vilani, ichato ayinecꞌ 

dꞌa chon̈abꞌ Susa, dꞌa yol yic Elam, dꞌa stiꞌ aꞌ Ulai. 3  Axo ix vilani, ay jun nocꞌ 
chꞌac calnel ayecꞌ dꞌa stiꞌ aꞌ chiꞌ. Ay chabꞌ schꞌaac nocꞌ nivac steel, palta ay jun 
schꞌac nocꞌ chiꞌ tzacꞌanto ix qꞌueuli, te nivan steel dꞌa yichan̈ junxo chiꞌ. 4 Axo 
ix vilani, a yedꞌ schꞌac jun nocꞌ calnel chiꞌ, ix yacꞌ lajvoc tastac ay dꞌa stojolal 
bꞌaj tzꞌem cꞌu yedꞌ dꞌa norte yedꞌ pax dꞌa sur. Malaj junocxo nocꞌ syal stecꞌbꞌan 
sbꞌa dꞌa yichan̈, malaj mach syal scolanelta sbꞌa dꞌa yol scꞌabꞌ. Scꞌulejn̈ej tas 
snibꞌej. Ix yicꞌ val chaan̈ sbꞌa.

5 Vanto in naan yuj tas ix vil chiꞌ, axo ix vilani, ay jun nocꞌ mam chiva van 
sjavi dꞌa stojolal bꞌaj tzꞌem cꞌu. Yelcꞌolal scot nocꞌ, icha val to max em jabꞌoc 
yoc nocꞌ dꞌa sat luum. A jun nocꞌ chiva chiꞌ, ay val jun schꞌaac nocꞌ te chequel. 
A dꞌa scal yol sat nocꞌ ayqꞌueta. 6  Ayic ix cꞌoch nocꞌ dꞌa slacꞌanil nocꞌ calnel 
chabꞌ schꞌaac chiꞌ, nocꞌ ix vil dꞌa stiꞌ a aꞌ, ix bꞌat jucnaj nocꞌ dꞌa nocꞌ yedꞌ 
jantac yoval scꞌool. 7 Ix smacꞌan can̈chaj schꞌaac nocꞌ calnel chiꞌ nocꞌ schabꞌil. 
Man̈xalaj yip nocꞌ calnel chiꞌ yic stecꞌbꞌej sbꞌa dꞌa yichan̈ nocꞌ chiva chiꞌ. Ix 
lajvi chiꞌ, ix telvi nocꞌ yuj nocꞌ chiva chiꞌ dꞌa sat luum, ix tecꞌjiem etzan nocꞌ 
yuj nocꞌ. Malaj mach ix yal scolan nocꞌ.

8  Axo nocꞌ mam chiva chiꞌ, ix ste vachꞌ iqꞌuejchaan̈ sbꞌa nocꞌ. Axo ix aji, ayic 
te tecꞌan nocꞌ chiꞌ, ix can̈chajbꞌat jun schꞌaac nocꞌ te nivan chiꞌ, axo chan̈exo 
schꞌaac nocꞌ ix qꞌueul sqꞌuexuloc jun chiꞌ. Ayic ix qꞌueul schꞌaac nocꞌ chiꞌ, ix 
bꞌatcan qꞌuelan junjun chꞌaac chiꞌ dꞌa stojolal schan̈il pacꞌan̈ yolyibꞌan̈qꞌuinal 
tic. 9 A dꞌa junoc juntzan̈ chꞌaac chiꞌ, ix paqꞌuelta junxo yuneꞌ chꞌaac. A jun 
chiꞌ, te nivan ix aji yedꞌ yipalil ix smac juntzan̈ lugar dꞌa sur yedꞌ dꞌa stojolal 
bꞌaj sjavi cꞌu. Ix smacpax lum luum te nibꞌabꞌil. 10 Yelxo te chaan̈ ix aj sqꞌuibꞌi, 
masanto ix qꞌuecꞌoch bꞌaj ay qꞌuen cꞌanal. Ix syumanemta jayeoc qꞌuen cꞌanal 
chiꞌ, ix stecꞌanem qꞌuen dꞌa sat luum. 11 Ix stecꞌbꞌan sbꞌa dꞌa yichan̈ vin̈ yajalil 
ebꞌ ay dꞌa satchaan̈ chiꞌ. Ix scachanoch vaan yacꞌchaj silabꞌ tzꞌacꞌji dꞌa Dios dꞌa 
junjun cꞌu. Ix yixtanbꞌat bꞌaj tzꞌochtaxon ejmelal dꞌa Dios chiꞌ. 12  A yuj schuc 
pensaril jun yajal chiꞌ, ix yacꞌoch soldado bꞌaj tzꞌacꞌjitaxon silabꞌ dꞌa junjun 
cꞌu yedꞌ scachjioch vaan yacꞌji silabꞌ chiꞌ. Ix satanel jun ejmelal vachꞌ albꞌilcan 
yuj Dios. Ichato chiꞌ bꞌian ix scꞌulan tas snibꞌej.

13  Ix lajvi chiꞌ, ix vabꞌani to ay jun ángel scꞌanbꞌan dꞌa junxo ángel icha tic: 
¿Jantacto tiempo yic ol lajvoc juntzan̈ squil tic? ¿Jantacto tiempo ol yacꞌ jun 
yajbꞌil yuj Dios tic sqꞌuexan silabꞌ tzꞌacꞌjitaxon dꞌa junjun cꞌu? ¿Bꞌaqꞌuin̈ ol 
och vaan stecꞌjiem ebꞌ soldado yic satchaan̈ yedꞌ jun Lugar Yicn̈ej Dios Yaji? 
xchi. 14 Ix tacꞌvi junxo ángel chiꞌ icha tic: Ato yic ol lajvoquecꞌ 2,300 el man̈ 
ol acꞌchaj silabꞌ dꞌa yemcꞌualil yedꞌ dꞌa qꞌuin̈ibꞌalil. Ato taꞌ ol lajvoc juntzan̈ 
chiꞌ. Ichato chiꞌ, ol icꞌjoquel jun tas man̈ vachꞌoc ayoch dꞌa Lugar Yicn̈ej Dios 
Yaji, xchi jun ángel chiꞌ.

15  A in Daniel in tic, vanto in naan tas ix vil chiꞌ, yic snachajel vuuj tas 
syalelcꞌochi. Axo ix vilani, ay jun icha yilji anima ix schꞌoxqꞌue sbꞌa dꞌa 
vichan̈. 16  Ix vabꞌan yoch jun av scot dꞌa stiꞌ aꞌ Ulai, icha val sjaj anima, ix 
yalan icha tic: Gabriel, vachꞌ alej dꞌa jun vin̈ vinac tic yic snachajel yuj vin̈ 
tas ix yil chiꞌ, xchi.

17 Axo ix javi ángel Gabriel chiꞌ dꞌa in tzꞌey. Ix in em cumnajoc, ix emcꞌoch 
snan̈al in sat dꞌa sat luum yuj xivelal. Ix yalan dꞌayin: Ach anima, ojtaquejeli 
to a tas ix il chiꞌ, ato dꞌa slajvubꞌ tiempoal ol ujoc, xchi.

18  Ayic vanto slolon chiꞌ dꞌayin, ix in ecꞌ lian dꞌa sat luum. Ix satel in cꞌool, 
yuj chiꞌ ix och yubꞌnaj dꞌayin, ix in squetzanqꞌue lin̈an. 19 Ix yalan dꞌayin:

Ol val dꞌayach tas ol ujoc ayic toxo ol lajvoc yoval scꞌol Dios. A jun tas ix il 
chiꞌ, a lajvubꞌ cꞌual schꞌoxcoti.

20 A nocꞌ calnel chabꞌ schꞌac ix il chiꞌ, aton ebꞌ vin̈ sreyal Media yedꞌ Persia 
schꞌox nocꞌ. 21 Axo pax nocꞌ mam chiva ix il chiꞌ, aton vin̈ sreyal Grecia schꞌox 
nocꞌ. A jun schꞌaac nocꞌ nivaquil ayqꞌueta dꞌa scal yol sat, a jun vin̈ bꞌabꞌel 
rey schꞌoxoꞌ. 22  A chan̈eꞌ chꞌaac ix qꞌueul sqꞌuexuloc jun ix can̈chajbꞌat chiꞌ, 

syalelcꞌochi to ol spoj snan̈al jun nación chiꞌ. Chan̈eꞌ nacional ol ajelcꞌochoc, 
palta man̈ lajanoc yip yedꞌ jun bꞌabꞌel.
 23 Ayic toxo ol lajvoquecꞌ yopisio juntzan̈ nación chiꞌ, ayic ol tzꞌacvoc 

chucalil dꞌa yichan̈ Dios, ay jun rey ol acꞌan yajalil, malaj tzꞌoch tas 
dꞌay, te jelan yacꞌan musansatil.

 24 Ol yicꞌ val yip sicꞌlabꞌil, palta man̈oc yedꞌ yip dꞌa yol yicoꞌ. Satubꞌtac ol 
yutej satanel tastac. Vachꞌ ol elcꞌoch dꞌa tas ol scꞌulej. Ol acꞌjoc ganar 
ebꞌ soldado te ay yip yuuj yedꞌ ebꞌ yicxo Dios.

 25 Yuj sjelanil, ol yal yixtan ebꞌ anima, ol ste iqꞌuejchaan̈ sbꞌa. Tzijtum 
anima ol sateli ayic malaj jabꞌoc tas sna ebꞌ. Ol stecꞌbꞌej sbꞌa dꞌa 
yichan̈ Dios, Jun Yajalil ebꞌ yajal. Vachꞌchom icha chiꞌ ol yutoc sbꞌa, 
palta ol satjoqueloc, man̈ yujoc spoder anima.

26  A tas ix il dꞌa silabꞌ tzꞌacꞌji dꞌa yemcꞌualil yedꞌ dꞌa qꞌuin̈ibꞌalil, tic val 
ix vachꞌ alchajel dꞌayach. A jun chiꞌ yovalil ol elcꞌochoc. Canocabꞌn̈ej dꞌa 
a pensar, malajocabꞌ bꞌaj tzalaꞌ, yujto a juntzan̈ chiꞌ, ol elcꞌochoc ayic te 
nivanxo tiempo ol ecꞌoc, xchi ángel Gabriel chiꞌ.

27 A inxo Daniel in tic, ix te el vip ix vabꞌi. Ix in penaayax jayeꞌ cꞌual. Ix 
lajvi chiꞌ, ix in qꞌue vaan, ix bꞌat vilanxi vopisio ayoch yuj vin̈ rey. Palta 
te ilcꞌolal vaj yuj jun ix chꞌoxchaj vil chiꞌ, yujto max nachajel vuj tas val 
syalelcꞌochi.

Ix lesalvi vin̈aj Daniel yuj schon̈abꞌ

9  1-2  A vin̈aj Darío yuninal vin̈aj Asuero yin̈tilal ebꞌ medo, ix och vin̈ reyal 
dꞌa smacbꞌen ebꞌ caldeo. A dꞌa bꞌabꞌel abꞌil yoch vin̈ dꞌa yajalil chiꞌ, a 

in Daniel in tic, van in cꞌaybꞌan juntzan̈ chꞌan̈ libro bꞌaj lolonnac Jehová dꞌa 
vin̈aj Jeremías, aton vin̈ schecabꞌ. Yuj chiꞌ ix nachajel vuuj to a Jerusalén, 
70 abꞌil ol can tzꞌinan. 3  Yuj chiꞌ ix in lesalvi, ix in tevi dꞌa Dios Cajal. Ix in 
ochpax dꞌa tzecꞌojcꞌolal. Ix vacꞌanoch pichul yic tzecꞌojcꞌolal chiꞌ, ix in em 
cꞌojan dꞌa scal qꞌuen ticꞌaqꞌuil taan̈. 4  Ix in lesalvi dꞌa Jehová in Diosal, ix 
valan in bꞌa dꞌay icha tic:

Mamin, Vajal ach, te nivan elcꞌochi, te satubꞌtac yilji a poder. Tzaqꞌuelcꞌoch 
a trato yic tzacꞌan a vachꞌcꞌolal dꞌa ebꞌ tzach xajanani, aton ebꞌ scꞌanabꞌajan a 
checnabꞌil. 5 Ix och co chucal yedꞌ co pital dꞌayach. Axon̈ej chucal ix co cꞌulej. 
Ix co patiquejcanel a checnabꞌil yedꞌ a cꞌaybꞌubꞌal. 6 Maj co maclej cabꞌ tas ix 
yal ebꞌ a checabꞌ. Yalnac a lolonel ebꞌ dꞌa ebꞌ co reyal, dꞌa ebꞌ yajal yaj dꞌa co 
cal, dꞌa ebꞌ co mam quicham yedꞌ dꞌa masanil ebꞌ quetchon̈abꞌ. 7 Ach Mamin 
Cajal, te tojol a pensar, xal on̈ israel on̈ tic, qꞌuixvelaltac cajecꞌ scabꞌi. A ebꞌ 
cotnac dꞌa Judá yedꞌ dꞌa Jerusalén yedꞌ juntzan̈xo ebꞌ quetisraelal cajan dꞌa 
najat yedꞌ dꞌa lacꞌan, ix on̈ a saclemejcanbꞌati, yujto man̈ cꞌanabꞌajumoc ix 
cutej co bꞌa dꞌayach. 8  A on̈ tic Mamin Jehová, qꞌuixavtac co cꞌool dꞌa ichan̈, 
yujto ix och co mul dꞌayach yedꞌ pax ebꞌ co reyal, ebꞌ yajal yaj dꞌa co cal 
yedꞌ pax ebꞌ co mam quicham. 9 Palta a ach tic Mamin, co Diosal ach, te ay 
oqꞌuelcꞌolal yedꞌ a nivancꞌolal, vachꞌchom a on̈ tic axon̈ej pitalil sco cꞌulej dꞌa 
ichan̈. 10 Mamin Jehová co Diosal, maj ach co cꞌanabꞌajej icha ix aj a checan 
yal ebꞌ a checabꞌ dꞌayon̈. 11 A on̈ tic, co masanil ix co tenecꞌ a checnabꞌil, ix 
ach co patiquejeli, man̈xalaj co gana ix cabꞌ tas ix alaꞌ. Yuj co mul chiꞌ, ix javi 
masanil juntzan̈ yaelal dꞌa quibꞌan̈, aton tas tzꞌibꞌabꞌilcan dꞌa yol chꞌan̈ libro 

* 9.24 A jun lolonel semana dꞌa tic, a dꞌa hebreo syalaꞌ “Uqueꞌ”. Max yal-laj tato uqueꞌ cꞌual mato 
uqueꞌ abꞌil. 

stzꞌibꞌejnaccan vin̈ a checabꞌ aj Moisés. 12  Toxo ix elcꞌoch tas ix alaꞌ to ol javoc 
dꞌa quibꞌan̈ a on̈ tic yedꞌ dꞌa ebꞌ cajalil. Te nivan ix aj acꞌan syaelal Jerusalén 
dꞌa yichan̈ juntzan̈xo chon̈abꞌ. 13 Masanil juntzan̈ yaelal tzꞌibꞌ yajcan dꞌa chꞌan̈ 
libro yuj vin̈aj Moisés, ix javi dꞌa quibꞌan̈ ticnaic. Palta an̈ej dꞌa spatic chucal 
ix on̈ bꞌatcani, majxo co cꞌanabꞌajej a lolonel yic tzacꞌ a vachꞌcꞌolal dꞌayon̈. 
14 Yuj val chiꞌ Mamin Jehová co Diosal, ix a naꞌ acꞌcot jun nivan yaelal tic dꞌa 
quibꞌan̈. A ach tic, tojol ach dꞌa masanil tas tza cꞌulej, a on̈xo tic, maj co bꞌalaj 
chaej cabꞌ dꞌayach.

15 Ach co Diosal Cajal ach, a chꞌoxnac val a nivan poder ayic icꞌannaquelta 
ebꞌ co mam quicham dꞌa Egipto. Yuj chiꞌ te bꞌinajnac ach masanto ticnaic, 
palta a on̈ tic jun, ix och co mul, an̈ej chucal sco cꞌulej. 16 Mamin Cajal, cojtac 
to tza cꞌulejn̈ej tas tzalaꞌ. Yuj chiꞌ eloc val dꞌa a cꞌol icꞌanel yaelal yedꞌ yoval a 
cꞌol ayoch dꞌa yibꞌan̈ chon̈abꞌ Jerusalén, yujto a chon̈abꞌ yaji, icpax yaj tzalan 
Sion. Masanil nación ay dꞌa slacꞌanil sbꞌuchvaj ebꞌ dꞌa a chon̈abꞌ chiꞌ, yujn̈ej co 
chucal yedꞌ yuj schucal ebꞌ co mam quicham. 17 Ach co Diosal, abꞌ val in lesal 
yedꞌ bꞌaj tzin tevi a in a checabꞌ in tic. Yuj val a bꞌinaji, chꞌox a vachꞌcꞌolal dꞌa 
yibꞌan̈ a templo tzꞌinan yajcani. 18  Cha abꞌ Mamin, ilnabꞌ val tas yaji, tzꞌinan 
yajcan jun a chon̈abꞌ sbꞌinaj to ic yaji. Man̈ yujoc co vachꞌil dꞌa yol quicoꞌ tzon̈ 
tevi dꞌayach, palta a val yuj a nivan vachꞌcꞌolal. 19 Mamin Cajalil, tacꞌvej on̈, 
acꞌ lajvoc co chucal. Cotan̈, colvajan̈ quedꞌoc. Yuj val a bꞌinajnaquil, mocabꞌ 
ecꞌ tiempo on̈ a colani, yujto ojtacabꞌil to ic on̈ yedꞌ a chon̈abꞌ Jerusalén, xin 
chi dꞌa in lesal chiꞌ.

Ayocto ix alchajel yuj 70 semana
20  Yacbꞌan vann̈ej in lesalvi, van valanqꞌueta in mul yedꞌ smul ebꞌ 

vetchon̈abꞌ israel, tzin tevioch dꞌa Jehová in Diosal yuj tzalan Sion yicn̈ej 
yaji. 21 Yacbꞌan van in lesalvi chiꞌ, axo ángel Gabriel, jun schꞌoxnac sbꞌa dꞌayin 
dꞌa yalan̈taxo, ix javi jen̈en̈oc bꞌaj ayinecꞌ chiꞌ, ichaval yorail yic tzꞌacꞌji silabꞌ 
dꞌa Jehová dꞌa yemcꞌualil. 22  Ix yalan dꞌayin icha tic:

Daniel, tzin javi dꞌayach yic tzul vacꞌan a jelanil yic snachajel uuj tas ol 
javoc dꞌa yibꞌan̈ ebꞌ etchon̈abꞌ. 23 Ayic ix a yamanoch a lesalvi, a Dios ix pacan 
a lesal chiꞌ, yuj chiꞌ tzin javi ul val dꞌayach, yujto te xajan ach yuj Dios. A 
ticnaic, maclej abꞌ tas ol val dꞌayach yic ol nachajel uuj tas ol acꞌjoc il tic.
 24 Ol ecꞌ 70 semana * dꞌa yibꞌan̈ ebꞌ etisraelal yedꞌ dꞌa yibꞌan̈ a chon̈abꞌ to 

yicn̈ej Dios yaji, masanto yic ol lajvoquecꞌ pitalil yedꞌ chucal, axo 
yacꞌji tup masanil mul, ataꞌ, tojoln̈ej ol aj dꞌa smasanil tiempo. Ol 
elcꞌoch masanil tas ix chꞌoxji yil ebꞌ schecabꞌ Dios yedꞌ tas albꞌilcan 
yuj ebꞌ. Ol acꞌchajoch jun lugar yicn̈ej Dios yaj dꞌa yopisio.

 25 Yovalil ol nachajel jun tic uuj: Ayic ol alchajoc to ol bꞌochajxiqꞌue chon̈abꞌ 
Jerusalén, ol ecꞌ uqueꞌ semana bꞌabꞌel, slajvi chiꞌ ol ecꞌ pax 62 semana. 
Ichato chiꞌ ol ja jun Yajal to sicꞌbꞌileli. A dꞌa jun tiempoal chiꞌ, ol 
bꞌochajxiqꞌue scalleal yedꞌ smuroal Jerusalén chiꞌ dꞌa scal jantac yaelal.

 26 Ayic toxo ix lajviecꞌ 62 semana chiꞌ, ol miljoccham jun Yajal sicꞌbꞌilel 
chiꞌ, ichato malaj tas syicꞌaꞌ. Slajvi chiꞌ ol juchajem templo yedꞌ 

chon̈abꞌ Jerusalén yuj ebꞌ anima ayoch yedꞌ jun yajal ol javoc. Icha 
val yel aꞌ elumaꞌ, icha chiꞌ ol aj slajviel Jerusalén chiꞌ. A tas nabꞌil yuj 
Dios, ol ochn̈ej oval yedꞌ somchajbꞌail masanto dꞌa slajvubꞌ cꞌual.

 27 A jun yajal ol javoc chiꞌ, tzijtum ebꞌ anima ol yacꞌ pural yic sbꞌoan 
strato yedꞌoc dꞌa junoc semana, palta dꞌa val snan̈albꞌi jun semana 
chiꞌ, axo scachanoch vaan yacꞌchaj silabꞌ yedꞌ ofrenda dꞌa Dios. Axo 
jun yajal chuc chiꞌ, ol yacꞌoch tas to yajbꞌil yuj Dios dꞌa yol templo. 
Ayn̈ejecꞌ taꞌ, masanto ol yacꞌcot Dios tas nabꞌil yuuj dꞌa yibꞌan̈ jun 
yajal chuc chiꞌ, xchi ángel Gabriel chiꞌ dꞌayin.

A tas ix yil vin̈aj Daniel dꞌa stiꞌ aꞌ Tigris

10  1 A dꞌa yoxil abꞌil yoch vin̈aj Ciro reyal dꞌa Persia, ix alchajxi slolonel 
Dios dꞌayin Daniel in tic, Beltsasar pax in bꞌi. Icha vayich ix aj yalji 

dꞌayin. A jun tas ix vabꞌ chiꞌ, te yel, syal yuj jun nivan oval, palta ix nachajel 
vuuj tas syalelcꞌochi.

2 A dꞌa juntzan̈ cꞌual chiꞌ, oxeꞌ semana ix in och dꞌa cuscꞌolal. 3 Malaj vael vachꞌ 
ix in vaꞌa, maj in nibꞌej jabꞌoc chibꞌej, maj vucꞌ pax vino, malaj val jabꞌoc perfume 
ix vacꞌoch dꞌayin, masanto ix ecꞌ oxeꞌ semana chiꞌ. 4 Ayic 24 yoch bꞌabꞌel uj dꞌa yic 
abꞌil chiꞌ, ayinecꞌ dꞌa stiꞌ aꞌ nivan Tigris. 5 Ix in bꞌat qꞌuelan, ix vilan jun vin̈ vinac 
ayoch spichul nabꞌa lino yedꞌ jun stzecꞌul nabꞌa oro te vachꞌ. 6 Toxon̈ej scopopi 
snivanil icha qꞌuen topacio, toxon̈ej copopi yilji sat icha lebꞌlon. A yol sat, sqꞌue 
n̈iln̈on yoc icha teꞌ cꞌacꞌ. A scꞌabꞌ yedꞌ yoc, copopi yilji icha qꞌuen bronce vachꞌ yaj 
sn̈icchaji, axo sjaj, ichaval yoch sjaj junoc nivan n̈ilan̈ anima.

7 A inn̈ej ix yal vilan jun chiꞌ, axo masanil ebꞌ anima ayecꞌ vedꞌoc, maj yil-laj 
ebꞌ, yujto ix javi xivelal dꞌa ebꞌ, ix bꞌat ebꞌ scꞌubꞌejel sbꞌa. 8  A inxon̈ej ayinecꞌ 
in chꞌocoj ayic ix vilan jun chiꞌ, ix tup in chiqꞌuil, man̈xa vip ix vabꞌi. 9 Ayic 
ix vabꞌan slolonqꞌue jun chiꞌ, ix te pax vip, ix satel in cꞌool, ix in em n̈ojnaj 
dꞌa sat luum. 10 Axo ix aji, ix och yubꞌyubꞌ jun cꞌabꞌ dꞌayin, ix in squetzanqꞌue 
vaan, masanto ix yal in qꞌue cuman yedꞌ sjolom in penec yedꞌ in cꞌabꞌ. 11 Ix 
yalan dꞌayin icha tic: Daniel, ach xajanabꞌil yuj Dios, schamval abꞌan tas ol 
valaꞌ. Qꞌuean̈ vaan, yujto in checjicot dꞌayach, xchi.

A val yic ix lajvi yalan juntzan̈ lolonel chiꞌ, toxon̈ej tzin lucloni, ix in qꞌue lin̈an. 
12 Ichato chiꞌ ix yalan dꞌayin: Daniel, man̈ ach xivoc. Yictax ix a chaanel yich och 
ejmelal, yic tza cꞌanan a jelanil, yic snachajel tas ajaltac uuj, a Dios ix abꞌan a 
lesal. Yuj chiꞌ in checjicot dꞌayach. 13 A jun ángel yajal yaj dꞌa yol yic Persia, aꞌ ix in 
yamanoch vaan dꞌa 21 cꞌual. Axo pax Miguel, aton jun sat ángel yaji, aꞌ ix javi yic 
scolvaj vedꞌoc, ix can yacꞌ oval yedꞌ jun yajalil Persia chiꞌ. 14 Yuj chiꞌ a ticnaic, tzul 
vacꞌ nachajel uuj tas ol ecꞌ dꞌa yibꞌan̈ a chon̈abꞌ tic dꞌa slajvubꞌ tiempoal. A jun ol 
chꞌoxchaj ilaꞌ, a yuj tas ol ujoc dꞌa slajvubꞌ tiempoal syalaꞌ, xchi. 15 Ayic van yalan 
juntzan̈ lolonel chiꞌ dꞌayin, majxo yal-laj in loloni, toxon̈ej ix in em qꞌuelan dꞌa sat 
luum. 16 Axo ix aji, ay jun lajan yilji icha anima, elan̈chamel ix syam in tiꞌ. Axo ix 
valan dꞌa jun lin̈anoch dꞌa vichan̈ chiꞌ: Mamin, a yuj jun tas ix vil tic, ix och val 
pitzꞌan dꞌa in cꞌool, man̈xalaj vip svabꞌi. 17 Mamin, ¿tas val ol aj in lolon edꞌoc a 
in a checabꞌ in tic, yujto man̈xalaj vip, maxtzac yal-laj vicꞌan vicꞌ svabꞌi? xin chi.

18  Axo jun lajan yilji icha anima chiꞌ, ix ochxi yamyam dꞌayin, ix vicꞌanxi 
vip. 19 Ix yalan dꞌayin icha tic: Man̈ ach xivoc, man̈ acꞌ pensar. Te xajan ach 
yuj Dios. An̈ej to tza tecꞌbꞌej a bꞌa, xchi.

Yacbꞌan vanto slolon chiꞌ dꞌayin, ix vicꞌan val vip ix vabꞌi, ix valani: Mamin, 
lolonan̈ dꞌayin, yujto ix ochxi vip junelxo uuj, xin chi dꞌay. 20-21 Ix yalan 
dꞌayin: ¿Ojtac ama tas yuj tzin javi dꞌayach? Ol val dꞌayach tas tzꞌibꞌabꞌilem 
dꞌa yol chꞌan̈ libro to yel. A ticnaic ol vacꞌpax oval yedꞌ jun ángel yajal yaj 
dꞌa Persia. Ayic ol lajvoc vacꞌan oval chiꞌ yedꞌoc, ol ja jun ángel yajal yaj dꞌa 
Grecia. A dꞌa jun oval chiꞌ, an̈ej val Miguel scolvaj vedꞌoc, aton jun ángel yajal 
yaj dꞌa a chon̈abꞌ Israel.

11  1 A in ix in ochpax yedꞌ vin̈aj Darío sreyal Media dꞌa bꞌabꞌel abꞌil yoch 
vin̈ reyal chiꞌ, xchi. 2  Ix yalanxi dꞌayin: A ticnaic, ol vacꞌ ojtaquejel 

tas dꞌin̈an ol ujoc.

A ebꞌ vin̈ rey yic norte yedꞌ yic sur

Ayto och oxvan̈ ebꞌ vin̈ rey dꞌa Persia, slajvi chiꞌ ol och junxo vin̈ schan̈il rey. 
A jun vin̈ chiꞌ, más te bꞌeyum vin̈ dꞌa yichan̈ ebꞌ oxvan̈ chiꞌ. A yuj sbꞌeyumal vin̈ 
chiꞌ, ol yicꞌ yip vin̈, ol yacꞌan val oval vin̈ yedꞌ vin̈ sreyal Grecia. 3 Slajvi chiꞌ, ol 
och jun vin̈ sreyal Grecia chiꞌ, te acꞌum oval. Ol te levanbꞌoc smacbꞌen chiꞌ, ol 
scꞌulan masanil tas snibꞌej. 4 Palta ayic toxo ix yicꞌ yip yopisio vin̈ chiꞌ, chan̈poj 
ol ajcanbꞌatoc. A yopisio jun vin̈ rey chiꞌ, man̈ ol bꞌeyn̈ejbꞌat dꞌa ebꞌ yin̈tilal. Ol 
el yip yopisio vin̈ chiꞌ, man̈xo lajanoc ol aj yip icha dꞌa sbꞌabꞌelal, yujto chan̈poj 
ol ajoc, chꞌocxo pax mach ol ochcan reyal sqꞌuexuloc vin̈.

5  A jun vin̈ ol ochcan sreyaloc sur, ol ste iqꞌuej yip vin̈, palta a junocxo 
vin̈ yajal soldado te nivan ol aj yopisio dꞌa yichan̈ jun vin̈ sreyal sur chiꞌ, ol 
yacꞌan yajalil vin̈ dꞌa jun macbꞌen te levan chiꞌ. 6 Axo yic ol ecꞌ jayeoc abꞌil, 
a ebꞌ vin̈ chavan̈ rey chiꞌ, ol sbꞌo junoc strato ebꞌ vin̈. A jun vin̈ sreyal sur 
chiꞌ, ol yacꞌbꞌat junoc yisil vin̈ dꞌa vin̈ sreyal norte, yic vachꞌ ay juncꞌolal dꞌa 
scal chabꞌ macbꞌen chiꞌ. Palta man̈ ol yal yuj ix yicꞌan bꞌey jun trato yedꞌ vin̈ 
yetbꞌeyum chiꞌ. Yuj chiꞌ ol miljoccham ix yedꞌ vin̈ yedꞌ yuneꞌ ix yedꞌ pax ebꞌ 
schecabꞌ ix. 7 Palta ay junoc scꞌabꞌ yoc ix ol och reyal, ol yacꞌan oval yedꞌ ebꞌ 
soldado yic norte. Ol acꞌjoc ganar ebꞌ yuuj yedꞌ chon̈abꞌ bꞌaj cajan jun vin̈ 
sreyal norte chiꞌ. 8  Ol yicꞌbꞌat sdiosal ebꞌ ay dꞌa norte chiꞌ dꞌa Egipto, aton 
juntzan̈ bꞌobꞌil dꞌa qꞌuen qꞌueen yedꞌ juntzan̈ syamcꞌabꞌ ebꞌ nabꞌa oro yedꞌ 
plata. Ol ecꞌbꞌat jayeoc abꞌil, malaj oval ol och dꞌa scal ebꞌ. 9 Ol lajvoc chiꞌ, a 
jun vin̈ sreyal norte chiꞌ, ol yacꞌ oval vin̈ yedꞌ jun vin̈ sreyal sur chiꞌ, palta 
man̈ ol yal-laj yuj vin̈, ol meltzaj vin̈ dꞌa schon̈abꞌ.

10 Palta axo ebꞌ yuninal vin̈ sreyal norte chiꞌ, ol qꞌue vaan ebꞌ yacꞌ oval. Man̈ 
jantacoc sbꞌisul soldado ebꞌ ol smolbꞌej. A junoc ebꞌ yuninal vin̈ chiꞌ ol bꞌat 
yedꞌ ebꞌ soldado yacꞌ oval yedꞌ vin̈ sreyal sur chiꞌ yic syacꞌan ganar yalani. 
Ol ecꞌbꞌat ebꞌ icha junoc elumaꞌ, masanto ol cꞌoch ebꞌ dꞌa schon̈abꞌ vin̈ sreyal 
sur chiꞌ. 11 Yuj chiꞌ ol te cot yoval vin̈ sreyal sur chiꞌ. Ol elta vin̈ yacꞌ oval dꞌa 
jun n̈ilan̈ soldado ajcꞌol chiꞌ, ol satjoquel ebꞌ smasanil yuj vin̈. 12  Yujto ol satel 
jun n̈ilan̈ ebꞌ ajcꞌol chiꞌ yuj vin̈, ol yicꞌanchaan̈ sbꞌa vin̈, tzijtumto juntzan̈xo 
ebꞌ ajcꞌool ol smilcham vin̈, palta man̈ nivanoc tiempo ol yacꞌ yopisio vin̈ 
chiꞌ. 13  Ayic ol ecꞌbꞌat jayeoc abꞌil, a vin̈ sreyal norte chiꞌ, te ecꞌbꞌal nivan ebꞌ 
soldado ol smolbꞌej vin̈ dꞌa yichan̈ ebꞌ ix smolbꞌej dꞌa sbꞌabꞌelal, ol bꞌatxoc vin̈ 
yacꞌ oval yedꞌ vin̈ sreyal sur chiꞌ, yedꞌnac syamcꞌabꞌ ebꞌ yic oval smasanil.

14 A dꞌa jun tiempoal chiꞌ, tzijtum ebꞌ ol och ajcꞌolal dꞌa vin̈ sreyal sur chiꞌ. A 
dꞌa scal ebꞌ chiꞌ, ay juntzan̈ ebꞌ etisraelal te chuc spensar, ol spac sbꞌa ebꞌ yic 

tzꞌelcꞌoch tas acꞌbꞌil yil ebꞌ snaani, palta man̈ ol yacꞌlaj ganar ebꞌ. 15 Ol javoc 
vin̈ sreyal norte chiꞌ, ol och oyan soldado dꞌa spatictac jun chon̈abꞌ te tecꞌan, 
ol acꞌjoc ganar jun chon̈abꞌ chiꞌ yuj ebꞌ. A ebꞌ soldado te jelan yic sur, man̈ ol 
yal-laj stecꞌbꞌan sbꞌa ebꞌ dꞌa yichan̈ vin̈ ajcꞌol chiꞌ. 16 A vin̈ ol acꞌan ganar chiꞌ, 
ol scꞌulejn̈ej vin̈ tas snibꞌej dꞌa jun vin̈ ol acꞌjoc ganar chiꞌ. Man̈xalaj mach ol 
yal stecꞌbꞌan sbꞌa dꞌa yichan̈ vin̈. Ol can vin̈ dꞌa sat lum luum te vachꞌ, aton 
Israel, ol satanel vin̈ jantacn̈ej tas sgana. 17 Ol yacꞌ yip vin̈ yedꞌ ebꞌ soldado 
yicꞌanecꞌ slum vin̈ sreyal sur chiꞌ. Ol yacꞌan jun strato vin̈ yedꞌ vin̈ rey chiꞌ, ol 
yacꞌanbꞌat junoc yisil vin̈ yetbꞌeyumoc jun vin̈ rey chiꞌ, yic syacꞌan ganar vin̈ 
yalani, palta man̈ ol elcꞌochlaj icha tas sna vin̈ chiꞌ. 18  Ol lajvoc chiꞌ, ol yacꞌan 
oval vin̈ yedꞌ juntzan̈ chon̈abꞌ ay dꞌa stitac aꞌ mar. Tzijtum ebꞌ ol acꞌjoc ganar 
yuj vin̈, palta ay jun yajal soldado ol cachan vanaj vin̈, icha chiꞌ ol aj yel 
sqꞌuixvelal vin̈ sreyal norte chiꞌ. 19 Ol lajvoc chiꞌ, ol meltzaj vin̈ dꞌa smacbꞌen 
bꞌaj ay juntzan̈ schon̈abꞌ, te ay yip, palta ol acꞌjoc ganar, ol sateloc.

20  C hꞌocxo junxo vin̈ rey ol ochcan sqꞌuexuloc vin̈, a jun vin̈ chiꞌ, ol 
schecbꞌat junoc mach vin̈, bꞌat scꞌananel tumin syacꞌ ebꞌ dꞌa vin̈, yic sqꞌuecꞌoch 
vin̈ yedꞌ yopisio chiꞌ snaani. Palta jayeanto cꞌual yoch vin̈ dꞌa yopisio chiꞌ, ol 
miljoccham vin̈, man̈oc dꞌa scal oval ol cham vin̈.

21 Ol lajvoc chiꞌ, ay jun vin̈ te malaj yelcꞌoch ol och reyal sqꞌuexuloc vin̈. A 
jun vin̈ chiꞌ, man̈ smojoc yoch vin̈ dꞌa yopisio. Man̈ naanoc yuj ebꞌ anima ayic 
ol och vin̈ reyal chiꞌ yuj yacꞌan musansatil ebꞌ anima chiꞌ. 22  Masanil ebꞌ ajcꞌol 
yajoch dꞌa vin̈, ol satel ebꞌ yuj vin̈, ol satpaxel vin̈ sat sacerdote yic Dios. 23 Ol 
acꞌjocpax musansatil ebꞌ yuj vin̈, aton ebꞌ ol yacꞌlej sbꞌoan strato yedꞌ vin̈ dꞌa 
vachꞌilal. Vachꞌchom quenn̈ej anima ayoch yedꞌ vin̈, palta ol yacꞌn̈ej ganar 
vin̈. 24 Ayic man̈ naanoc yuj ebꞌ anima chiꞌ, ol och vin̈ dꞌa sat sluum ebꞌ, aton 
lum te vachꞌ. Ol scꞌulejn̈ej vin̈ tastac to maj scꞌulej ebꞌ smam yicham. Masanil 
tas ol yicꞌ vin̈ dꞌa oval chiꞌ, ol spojecꞌ vin̈ dꞌa scal ebꞌ ajun yedꞌoc. Ol snibꞌej 
vin̈ yacꞌ oval yedꞌ juntzan̈ chon̈abꞌ to tecꞌan, palta man̈ nivanoc tiempo ol yal 
yuj vin̈.

25 Ol yacꞌoch sjelanil vin̈ chiꞌ yipoc scꞌool, ol yacꞌan oval vin̈ yedꞌ vin̈ sreyal 
sur. Nivan sbꞌisul soldado ol och yedꞌ vin̈, palta a vin̈ sreyal sur chiꞌ yedꞌ val 
yip yedꞌ pax soldado te jelan ol yacꞌan oval yedꞌ vin̈. Palta man̈ ol yal-laj 
stecꞌbꞌan sbꞌa ebꞌ soldado chiꞌ, yujto ton̈ej ol acꞌjoc musansatil vin̈ sreyal sur 
chiꞌ. 26 A ebꞌ yetyajalil vin̈ sreyal sur chiꞌ avtabꞌil vael yuuj dꞌa smexa, ipan 
ebꞌ ol meltzajoch ajcꞌolal dꞌay. Ol lajvoquel ebꞌ soldado chiꞌ, tzijtum ebꞌ ol 
chamoc. 27 A tas nabꞌil yuj chavan̈ ebꞌ vin̈ rey chiꞌ, an̈ej yacꞌan chucal ebꞌ dꞌay 
junjun. Ol mol em cꞌojan ebꞌ vael dꞌa smexa. Ol yacꞌan es ebꞌ dꞌay junjun, 
palta malaj junoc ebꞌ ol elcꞌoch tas snibꞌej, yujto manto cꞌoch scꞌual albꞌilcan 
yuj Dios. 28  Axo vin̈ sreyal norte chiꞌ, ol meltzajxoc vin̈ dꞌa schon̈abꞌ yedꞌ 
masanil tas ol yicꞌ vin̈ dꞌa oval chiꞌ. Ol lajvoc chiꞌ, ol och vin̈ ajcꞌolal dꞌa 
ejmelal syacꞌ ebꞌ israel, aton jun strato Dios sbꞌonac yedꞌ ebꞌ, axo scꞌulan vin̈ 
masanil tas nabꞌil yuuj chiꞌ. Ol lajvoc chiꞌ, ol meltzaj vin̈ dꞌa smacbꞌen. 29 Ayic 
ol cꞌoch stiempoal nabꞌil yuj Dios, ol bꞌatxoc vin̈ yedꞌ ebꞌ soldado yacꞌ oval 
dꞌa sur. Palta a dꞌa junelxo chiꞌ, man̈xo ol yacꞌlaj ganar vin̈ icha dꞌa sbꞌabꞌelal. 
30 Yujto a ebꞌ soldado dꞌa stojolal bꞌaj tzꞌem cꞌu, ol javoc ebꞌ dꞌa yol barco. A 
ebꞌ chiꞌ ol cachanoch vaan vin̈. Icha chiꞌ ol aj xiv vin̈ sreyal norte chiꞌ, axo 
smeltzaj vin̈ chiꞌ dꞌa spatic. Yuj chiꞌ, axo dꞌa yibꞌan̈ strato Dios yedꞌ ebꞌ israel 

ol smaqꞌuel yoval scꞌol vin̈. Ol schaan vin̈ yabꞌ tas ol yal ebꞌ actannaccan jun 
trato chiꞌ.

31 Axo ebꞌ soldado chiꞌ, ol yixtejbꞌat stemplo Dios ebꞌ yedꞌ cuartel junn̈ej 
yaj yedꞌoc. Ol syamoch vaan ebꞌ yacꞌchaj silabꞌ dꞌa junjun cꞌu. Axo tas 
yajbꞌilel yuj Dios, a ol yacꞌoch ebꞌ dꞌa yol templo chiꞌ yic syixtanel ebꞌ. 
32  Ol smontej ebꞌ etisraelal jun vin̈ rey chiꞌ, aton ebꞌ toxo ix actancan strato 
Dios. Axo pax ebꞌ chon̈abꞌ xajanan sDiosal, ol stecꞌbꞌej sbꞌa ebꞌ dꞌa yichan̈ 
tas ol ujoc chiꞌ. 33  Ay ebꞌ jelan dꞌa scal ebꞌ etchon̈abꞌ ol cꞌaybꞌan tzijtumoc 
ebꞌ etchon̈abꞌ chiꞌ, palta ay ebꞌ ol miljocchamoc, ay ebꞌ ol n̈usjoctzꞌaoc, 
ay ebꞌ ol elcꞌajbꞌat tastac ay dꞌay, ay pax ebꞌ ol icꞌjocbꞌat checabꞌil. 34  Ayic 
ol cꞌoch stiempoal spechchaj bꞌeyecꞌ ebꞌ, malaj val mach ol colvaj dꞌa ebꞌ. 
Tzijtum mach junn̈ej ol yutej sbꞌa yedꞌ ebꞌ, palta chabꞌsat juntzan̈ ebꞌ chiꞌ. 
35  Ol miljoccham jayvan̈oc ebꞌ cꞌaybꞌum jelan dꞌa scal a chon̈abꞌ chiꞌ, yic 
vachꞌ ol acꞌchaj proval juntzan̈xo ebꞌ olto canoc, yic vachꞌ tzꞌicꞌchajel ebꞌ 
chabꞌsat chiꞌ dꞌa scal ebꞌ, axo stojolbꞌi spensar ebꞌ chiꞌ, masanto ol cꞌoch 
slajvubꞌ tiempoal nabꞌil yuj Dios.

36  A vin̈ sreyal norte chiꞌ, ol scꞌulej vin̈ icha tas snibꞌej, ichaton chiꞌ ol aj 
yicꞌanchaan̈ sbꞌa vin̈, ol yalan vin̈ to nivan yelcꞌoch vin̈ dꞌa yichan̈ comon 
dios. Ol yal bꞌuchval lolonel vin̈ dꞌa Dios te yel. Ol scꞌulejn̈ej masanil tas ol 
snibꞌej vin̈ masanto ol javoc yoval scꞌol Dios dꞌa yibꞌan̈ vin̈, yujto a tas nabꞌil 
yuj Dios chiꞌ, ol elcꞌochoc. 37 A jun vin̈ rey chiꞌ, malaj yelcꞌoch sdiosal ebꞌ 
smam yicham vin̈ dꞌay. Malaj pax yelcꞌoch tas nibꞌabꞌil yuj ebꞌ ix ix dꞌa yol 
sat vin̈ yedꞌ pax comon dios, yujto a jun vin̈ chiꞌ, ol yal vin̈ to ecꞌbꞌal nivan 
yelcꞌoch vin̈ dꞌa yichan̈ masanil juntzan̈ chiꞌ. 38  Palta chꞌoc jun dios bꞌaj ol 
och vin̈ ejmelal, aton dꞌa jun dios bꞌaj man̈ yacꞌnacoquem sbꞌa ebꞌ smam 
yicham vin̈, aton jun dios stan̈van chon̈abꞌ to tecꞌan. Ol yacꞌan silabꞌ vin̈ 
dꞌay, aton qꞌuen oro, qꞌuen plata, qꞌuen qꞌueen te vachꞌ yilji yedꞌ juntzan̈xo 
tastac to te caro stojol. 39 A yuj scolval jun chꞌoc diosal chiꞌ, ol yacꞌ ganar 
juntzan̈ chon̈abꞌ te ay yip vin̈. A ebꞌ ol yacꞌoch sbꞌa dꞌa yol scꞌabꞌ jun vin̈ rey 
chiꞌ, ol acꞌjococh ebꞌ dꞌa juntzan̈ nivac opisio yuj vin̈, ol acꞌchaj lum luum 
stojoloc ebꞌ.

40  Ayic ol cꞌoch slajvubꞌ tiempoal chiꞌ, a vin̈ sreyal sur, ol yacꞌ oval vin̈ 
yedꞌ jun vin̈ sreyal norte chiꞌ. Palta ol elta vin̈ sreyal norte chiꞌ yacꞌ oval 
yedꞌ vin̈ yedꞌ val smasanil yipal. Ol elta vin̈ yedꞌ scarruaje yic oval yedꞌ ebꞌ 
soldado ayqꞌue dꞌa yibꞌan̈ chej. Tzijtum pax barco ol cot yedꞌ vin̈. Tzijtum 
nación ol yacꞌ ganar vin̈, yujto icha sbꞌey aꞌ elumaꞌ sbꞌey ebꞌ soldado vin̈. 
41 Ol ochpax vin̈ dꞌa lum luum te vachꞌ. Tzijtum nación ol yacꞌ ganar vin̈. 
Axo pax ebꞌ cajan dꞌa Edom yedꞌ dꞌa Moab ol colchajcanel ebꞌ, ecꞌbꞌalto 
pax nan̈al ebꞌ aj Amón ol colchajoc. 42  Ol yicꞌpaxecꞌ juntzan̈xo nación vin̈, 
man̈xo ol techajpax scolan sbꞌa Egipto dꞌa vin̈. 43  Ol icꞌchajbꞌat masanil 
sbꞌeyumal Egipto chiꞌ, icha qꞌuen oro, qꞌuen plata yedꞌ juntzan̈xo tas vachꞌ. 
Ol canpax ebꞌ aj Libia yedꞌ ebꞌ aj Etiopía dꞌa yol scꞌabꞌ vin̈. 44  Palta ol javoc 
yabꞌixal ebꞌ cajan dꞌa stojolal bꞌaj sjavi cꞌu yedꞌ dꞌa norte dꞌa vin̈, ol och 
vin̈ dꞌa xivcꞌolal yuuj. Yuj chiꞌ ol elta vin̈ yedꞌ yoval scꞌool, te nivan anima 
ol snaꞌ vin̈ smilchamoc. 45  Ol sbꞌoanqꞌue scampamento vin̈ dꞌa scal aꞌ mar 
yedꞌ jun tzalan bꞌaj ay stemplo Dios, aton taꞌ ol cꞌoch stiempoal satel vin̈, 
man̈xa junoc mach ol colan vin̈.

A slajvubꞌal

12  1 A dꞌa jun tiempoal chiꞌ, a ángel Miguel, sat ángel yaji, stan̈vumal 
ebꞌ etchon̈abꞌ israel, ol och vaan.

A dꞌa jun tiempoal chiꞌ te ay val nivan yaelal. Manta juneloc ix uji 
jun chiꞌ yictax ix el yich spitzviqꞌue vaan juntzan̈ nación. A dꞌa jun 
tiempoal chiꞌ, ay ebꞌ etchon̈abꞌ ol colchajoc, syalelcꞌochi, aton ebꞌ 
tzꞌibꞌabꞌil sbꞌi dꞌa yol chꞌan̈ libro yic Dios.

 2 Tzijtum ebꞌ chamnacxo ol pitzvocpaxi. Ay juntzan̈ ebꞌ ol chaan sqꞌuinal 
dꞌa juneln̈ej. Ay pax juntzan̈xo ebꞌ ol bꞌatcan dꞌa scal qꞌuixvelal, ol 
yajchajcanel ebꞌ dꞌa juneln̈ej.

 3 A ebꞌ jelan, ebꞌ ix cuchbꞌan tzijtum anima dꞌa vachꞌ bꞌeybꞌal, ol checlaj 
ebꞌ dꞌa masanil tiempo icha scopopial yilji qꞌuen cꞌanal ay dꞌa 
satchaan̈.

4  Palta a ach tic Daniel, maccan jun libro tic. Tza sicꞌancani masanto ol 
javoc slajvubꞌal tiempo chiꞌ, tzacꞌancanoch sello dꞌay. Tzijtum anima ol bꞌat 
tic, ol bꞌat tic yuj snibꞌan yojtaquejeli tas van yuji, xchi jun ángel chiꞌ dꞌayin.

5  Ix vilan chavan̈xo ebꞌ vinac lin̈anecꞌ dꞌa stiꞌ aꞌ nivan Tigris, junjun ebꞌ 
dꞌa junjun stitac aꞌ. 6 A junoc ebꞌ chiꞌ ix cꞌanbꞌan dꞌa jun vinac ayoch pichul 
lino yuuj, lin̈anecꞌ dꞌa yibꞌan̈qꞌue ebꞌ, ix yalan icha tic: ¿Bꞌaqꞌuin̈ val ol lajvoc 
juntzan̈ tas ayxo smay yilji tic? xchi dꞌay. 7 Axo jun vinac ayoch pichul lino 
yuuj chiꞌ, ix yicꞌchaan̈ scꞌabꞌ, ix yacꞌan stiꞌ dꞌa yichan̈ Dios ayn̈ejeqꞌui, ix 
yalani: Ayic ol lajvoc nan̈al schan̈il abꞌil, ayic man̈xalaj yip ebꞌ schon̈abꞌ Dios 
ol can yuj ebꞌ ajcꞌol chiꞌ, ichato chiꞌ ol lajvoquecꞌ masanil juntzan̈ tic, xchi.

8  Ix vabꞌ val tas ix yalaꞌ, palta maj nachajel-laj vuuj. Yuj chiꞌ ix in cꞌanbꞌej 
dꞌay icha tic: Mamin, ¿tas val ol aj slajviecꞌ masanil juntzan̈ tic? xin chi. 
9 Ix yalan dꞌayin icha tic: Manto a na yuj juntzan̈ tic Daniel, yujto masanil 
juntzan̈ tic, ton̈ej ol sicꞌchajcanoc masanto ol javoc slajvubꞌ. 10  Yuj juntzan̈ 
yaelal chiꞌ tzijtum ebꞌ anima ol icꞌjoccanel smul, ol tojolbꞌoccan spensar, 
axo ebꞌ chuc jun, ol qꞌuen̈ejchaan̈ ebꞌ scꞌulan chucal. Man̈ ol nachajel yuj 
ebꞌ tas van yuji chiꞌ. Axo ebꞌ anima jelan chiꞌ, ol nachajel yuj ebꞌ. 11 Ayic 
ol yamchajoch vaan yacꞌchaj silabꞌ dꞌa junjun cꞌu yedꞌ yic ol acꞌchajoch tas 
yajbꞌil yuj Dios dꞌa yol stemplo yic tzꞌixtaxeli, ichato chiꞌ bꞌian, ol el yich jun 
mil 290 cꞌual. 12  Te tzalajcꞌolal yic ebꞌ tecꞌan ol yutej sbꞌa masanto ol tzꞌacvoc 
mil 335 cꞌual. 13  Palta a ach tic, tecꞌann̈ej tzutej a bꞌa masanto dꞌa slajvubꞌal, 
ichato chiꞌ ol icꞌan ip. Ato dꞌa slajvubꞌ cꞌual, ol ach pitzvocxi, axo a chaan spac 
chiꞌ, xchi dꞌayin. 

Ix yetbꞌeyum vin̈aj Oseas yedꞌ ebꞌ yuninal

1  1 A in Oseas in tic, yuninal in vin̈aj Beeri, ix lolon Jehová dꞌayin ayic ix 
yacꞌan reyal ebꞌ vin̈ tic dꞌa chon̈abꞌ Judá: Aton vin̈aj Uzías, vin̈aj Jotam, 

vin̈aj Acaz yedꞌ vin̈aj Ezequías. Axo dꞌa Israel a vin̈aj Jeroboam yuninal vin̈aj 
Joás ayoch reyal. Aton dꞌa tic tzꞌibꞌabꞌilcan tas ix yal Jehová dꞌayin.

2  Ayic ix schaanel yich Jehová slolon dꞌayin, ix yalan icha tic: A ebꞌ 
etisraelal, te chuc scꞌulej ebꞌ dꞌa vichan̈, ix yiqꞌuel sbꞌa ebꞌ dꞌayin icha junoc 
ix ajmul ix. Yuj chiꞌ, a junoc ix ajmul ix tzicꞌ etbꞌeyumoc. Ay ebꞌ yuneꞌ ix ol 
aljoc dꞌa yajmulal, xchi dꞌayin.

3  Yuj chiꞌ ix vicꞌ ix scuchan Gomer yisil vin̈aj Diblaim vetbꞌeyumoc. Ix 
lajvi chiꞌ ix scuchanoch yuneꞌ ix, ix alji jun in vinac unin yedꞌ ix. 4 Ix yalan 
Jehová dꞌayin icha tic: Jezreel ol acꞌ sbꞌiej vin̈ unin chiꞌ, yujto dꞌa yic jayeꞌ 
cꞌual tic, ol vacꞌoch syaelal ebꞌ yin̈tilal vin̈aj rey Jehú yuj jantac anima ix 
smilcham ebꞌ dꞌa chon̈abꞌ Jezreel. Ol vacꞌpax lajvoquel chon̈abꞌ Israel chiꞌ. * 
5 A dꞌa jun cꞌual chiꞌ, ol in satel ebꞌ soldado Israel dꞌa lum schꞌolanil Jezreel 
chiꞌ, xchi dꞌayin.

6 Ix scuchanxioch yuneꞌ ix Gomer chiꞌ, ix unin jun yuneꞌ ix, ix alji. Ix yalan 
Jehová dꞌayin icha tic: “Man̈-xajanabꞌiloc” tzacꞌ sbꞌiej ix isil chiꞌ, yujto man̈xo 
ol ocꞌ in cꞌol dꞌa chon̈abꞌ Israel tic. Man̈xo ol vacꞌlaj nivancꞌolal. 7 Axo pax 
chon̈abꞌ Judá, ol ocꞌ in cꞌol dꞌay. A in Jehová in sDiosal in ebꞌ ol in coloꞌ, palta 

A Slolonel Dios Dꞌa Vin̈aj

OSEAS
Oseas sbꞌi jun libro tic, yujto a slolonel Dios yalnac dꞌa vin̈aj Oseas tzꞌibꞌabꞌilcan 

dꞌay. A vin̈aj Oseas chiꞌ schecabꞌ Dios yaj vin̈. Lolonnac vin̈ dꞌa ebꞌ yetisraelal cajan dꞌa 
stojolal norte ayic ecꞌnacxo vin̈aj Amós. A dꞌa jun tiempoal chiꞌ te ay smay, ayic manto 
acꞌji ganar chon̈abꞌ Samaria dꞌa abꞌil 721 ayic manto javi Jesucristo. A vin̈aj Oseas chiꞌ, 
ochnac val vin̈ ilcꞌolal yuj ebꞌ yetchon̈abꞌ, yujto tzꞌoch ebꞌ ejmelal dꞌa juntzan̈ comon 
dios, spitanpax sbꞌa ebꞌ dꞌa Jehová. A vin̈aj Oseas chiꞌ, slajbꞌej schucal spensar ebꞌ 
yetisraelal vin̈ yedꞌ schucal spensar ix yetbꞌeyum vin̈, aton ix Gomer, yujto ajmul ix 
ix. Icha val yutejnac ix yactancan vin̈aj Oseas chiꞌ, icha pax chiꞌ syutej sbꞌa ebꞌ israel 
yactancan Jehová. Yuj chiꞌ javinac yaelal dꞌa yibꞌan̈ ebꞌ. Axo dꞌa slajvubꞌxo ocꞌnacxi 
scꞌol Dios dꞌa schon̈abꞌ chiꞌ, sxajananxi, yicꞌannacxi meltzajoc yic tzꞌochxican ebꞌ yicoc. 
A jun libro tic, cha macan̈ yaji: Bꞌabꞌel macan̈, tzꞌel yich dꞌa capítulo 1 masanto dꞌa 3. 
A dꞌa tic syal yabꞌixal vin̈aj Oseas chiꞌ yedꞌ ix yetbꞌeyum. Schabꞌil macan̈, tzꞌel yich 
dꞌa capítulo 4 masanto dꞌa 14. A dꞌa tic syalcot tas albꞌilcan dꞌa yibꞌan̈ chon̈abꞌ Israel.
 

 

* 1.4 Jezreel syalelcꞌochi “A Dios tzꞌavvi”. 



man̈oc yedꞌ ebꞌ soldado ayqꞌue dꞌa yibꞌan̈ chej yedꞌnac syamcꞌabꞌ yic oval, 
palta yedꞌ in poder ol in col ebꞌ, xchi.

8  Axo yic toxo ix el ix unin chiꞌ dꞌa yim, ix scuchanxioch yuneꞌ ix 
Gomer chiꞌ, ix alji junxo svinac unin ix. 9 Ix yalanxi Jehová dꞌayin icha tic: 
“Man̈-in-chon̈abꞌoc”, icha chiꞌ tzacꞌ sbꞌiej vin̈ unin chiꞌ, yujto a ex israel ex tic, 
man̈xo in chon̈abꞌoc eyaji, man̈xo in e Diosaloc.

Ol Bꞌoxiqꞌue chon̈abꞌ Israel

 10 Palta ay val jun cꞌual, lajan ol ajxi sbꞌisul ebꞌ israel tic icha yarenail 
stiꞌ aꞌ mar, malaj mach syal sbꞌisani. A bꞌaj ix val dꞌa ebꞌ icha tic: 
“Man̈-ex-in-chon̈abꞌoc”, xin chi, ataꞌ ol alchaj dꞌa ebꞌ: Yuninal ex Dios 
pitzan.

 11 Ol smolbꞌej sbꞌa ebꞌ aj Judá yedꞌ ebꞌ aj Israel dꞌa jun tiempoal chiꞌ, 
junxon̈ej yajalil ebꞌ ol yacꞌochi. Ol te qꞌuechaan̈ ebꞌ, yujto te nivan 
yelcꞌoch jun cꞌual yic Jezreel chiꞌ.

2  1 Al dꞌa ebꞌ etchon̈abꞌ icha tic: Schon̈abꞌ Dios caji, xajan on̈ yuuj, xa chi, 
xchi Jehová.

A Jehová xajanan schon̈abꞌ

 2 Ix yalan Jehová dꞌayin to svacꞌoch in bꞌa chꞌoxnabꞌiloc yedꞌ ebꞌ vuninal 
yedꞌ pax ix snun ebꞌ, yuj chiꞌ ix valan icha tic dꞌa ebꞌ unin chiꞌ: A ix e 
nun chiꞌ man̈xo vetbꞌeyumoc ix, man̈xo in yetbꞌeyumoc pax ix, palta 
alec dꞌa ix to maxtzac yacꞌoch sbꞌa ix ajmulal, yactejocabꞌcan ebꞌ vin̈ 
scꞌuman ix chiꞌ.

 3 Tato an̈ejaꞌ scꞌulan ix icha chiꞌ, ol vacꞌ qꞌuixvelal ix, ol viqꞌuel spichul 
ix, ol can bꞌeran ix icha yic ix alji. Ichaval taquin̈ lum ol ajcan ix 
vuuj, ol champax ix yuj taquin̈tial.

 4 Man̈ ol ocꞌpaxlaj in cꞌol dꞌayex, yujto yuneꞌ ex ix dꞌa yajmulal.
 5 A ix e nun chiꞌ, ix och ix ajmulal. Ix ixtaxel svachꞌilal ix ayic ix yalan ix 

icha tic: Ol bꞌat in say mach nibꞌabꞌil vuuj, mach tzꞌacꞌan in vael yedꞌ 
tas svuqꞌuej, mach tzꞌacꞌan in lana yedꞌ in lino, in perfume yedꞌ in 
vino, xchi ix.

 6 Yuj chiꞌ ichato ol in mac sbꞌe ix dꞌa teꞌ qꞌuiix, ol vacꞌanoch macteꞌ dꞌa 
spatictac, yuj chiꞌ man̈xo ol ilchaj sbꞌe ix bꞌaj ol bꞌatoc.

 7 Ol bꞌat tzacꞌan ix dꞌa spatic mach snibꞌej chiꞌ, palta man̈ ol yamchaj yuj 
ix. Ol sayecꞌ ix, palta man̈xo ol ilchaj yuj ix. Yuj chiꞌ ol yalan ix icha 
tic: Ol in meltzaj dꞌa vin̈ vicꞌnac dꞌa sbꞌabꞌelal. Vachꞌtaxon vaj yedꞌ vin̈ 
dꞌa yichan̈ icha ticnaic, xcham ix, xin chi dꞌa ebꞌ.

 8 Yuj tas scꞌulej ebꞌ vetisraelal chiꞌ, yuj chiꞌ ix yal Jehová icha tic: Maj 
yojtaquejel ebꞌ tato a in svacꞌ strigo ebꞌ, svino ebꞌ yedꞌ sperfume ebꞌ 
to a in svacꞌ nivanbꞌoc qꞌuen plata yedꞌ qꞌuen oro dꞌa ebꞌ, axo dꞌa 
juntzan̈ comon dios ix yacꞌ ebꞌ.

 9 Yuj chiꞌ ol viqꞌuecꞌ ixim in trigo yedꞌ in vino, ol vicꞌanpaxecꞌ nocꞌ in 
lana yedꞌ in lino tzꞌoch spichuloc ebꞌ.

 10 Qꞌuelanoch juntzan̈ chon̈abꞌ ix montanbꞌat yic syal sbꞌa ebꞌ dꞌa scomon 
diosal, ol vacꞌan qꞌuixvoc ebꞌ. Man̈xa mach ol colanel ebꞌ dꞌa yol in 
cꞌabꞌ.

* 2.16 Baal syalelcꞌochi “yajal”. Ay pax bꞌaj syalelcꞌochi “etbꞌeyumabꞌil”. Palta maj yal scꞌol Dios 
tzꞌacꞌchaj bꞌinaj yedꞌ jun bꞌi chiꞌ yujto icha chiꞌ sbꞌi jun sdiosal ebꞌ chꞌoc chon̈abꞌil. 

 11 Ol vacꞌ lajvoc stzalajcꞌolal ebꞌ yuj qꞌuin̈ yic tzꞌalji qꞌuen uj yedꞌ dꞌa scꞌual 
icꞌoj ip yedꞌ masanil juntzan̈xo qꞌuin̈ tzꞌochtaxoni.

 12 A ebꞌ israel ix alani: A juntzan̈ comon dios ix acꞌan sat teꞌ uva yedꞌ teꞌ 
higo stojoloc bꞌaj ix caqꞌuem co bꞌa, xchi ebꞌ. Yuj chiꞌ a in Jehová in ol 
in satel juntzan̈ teꞌ uva yedꞌ teꞌ higo chiꞌ. A bꞌaj avabꞌil chiꞌ ol vacꞌoch 
vayumtaquil, axo nocꞌ caltacteꞌal nocꞌ ol abꞌlanbꞌat avbꞌen chiꞌ.

 13 A in Jehová in svalaꞌ to ol vacꞌoch yaelal dꞌa yibꞌan̈ ebꞌ, yujto nivan 
tiempo ix yaltej incienso ebꞌ dꞌa juntzan̈ yechel Baal. Ix laj sbꞌoan 
sbꞌa ebꞌ icha junoc ix ix syacꞌoch yuchiquin yedꞌ ston̈ tzꞌoch tzacꞌan 
yuj ebꞌ vin̈ nibꞌabꞌil yuuj, syacꞌan sat scꞌool dꞌa vin̈ yetbꞌeyum. Icha 
chiꞌ in yutej chon̈abꞌ Israel tic.

Te xajan chon̈abꞌ Israel yuj Dios

 14 Vachꞌchom icha chiꞌ ix scꞌulej chon̈abꞌ Israel tic, palta ol in montej, ol 
vicꞌanxibꞌat dꞌa tzꞌinan luum. Ataꞌ ol val vachꞌ lolonel dꞌay.

 15 Ol vacꞌanxi sluum bꞌaj avabꞌil yuva. A schꞌolanil ilcꞌolal ol vacꞌoch 
schꞌolanil yipcꞌolal. Icha yaj dꞌa sbꞌabꞌelal ayic yelnaccot dꞌa Egipto 
icha chiꞌ ol vutocxicani. Ataꞌ ol tacꞌvoc dꞌayin, ichaval scꞌulej junoc ix 
cobꞌes ix.

 16 A in Jehová in svalaꞌ to a dꞌa jun cꞌual chiꞌ, ol in yal yetbꞌeyumoc. 
Man̈xo ol yal jun chon̈abꞌ tic to Baal vaj dꞌay. *

 17 Juneln̈ej ol viqꞌuel dꞌa stiꞌ yacꞌan bꞌinaj juntzan̈ Baal, man̈xa bꞌaqꞌuin̈ ol 
yacꞌ bꞌinajoc.

 18 A dꞌa jun cꞌual chiꞌ, ol vacꞌ in trato yedꞌ nocꞌ caltacteꞌal nocꞌ, nocꞌ much 
yedꞌ nocꞌ chan, yic man̈xalaj tas ol utaj yuj nocꞌ. Dꞌa juneln̈ej ol 
vicꞌcanel qꞌuen lanza dꞌa jun chon̈abꞌ tic yedꞌ juntzan̈xo yamcꞌabꞌ yic 
oval, yic vachꞌ ol yicꞌ yip in chon̈abꞌ tic, man̈xa tas ol snaꞌa.

 19 Ach chon̈abꞌ Israel, ichato ol ach vicꞌ dꞌa juneln̈ej. Toton val icha 
vetbꞌeyum ol ach aj dꞌa stojolal yedꞌ dꞌa smojalil, yujto ol ocꞌ val och 
in cꞌol dꞌayach yedꞌ ach in xajanani.

 20 Ichato ol ach vicꞌaꞌ, ol in cꞌulejn̈ej tas ix valaꞌ, ichato chiꞌ ol in ojtacaneli 
to Jehová in.

 21 A in Jehová in svalaꞌ: A dꞌa jun cꞌual chiꞌ, ol in tacꞌvoc dꞌayach, ol val 
dꞌa satchaan̈, axo satchaan̈ chiꞌ ol acꞌancot n̈abꞌ dꞌa sat luum.

 22 Ol yacꞌan ixim trigo lum luum, vino yedꞌ aceite. Ichaval chiꞌ ol aj in 
pacan slesal in chon̈abꞌ bꞌobꞌil vuuj.

 23 Ol vacꞌxi cajnaj in chon̈abꞌ dꞌa sat lum luum tic yic tzꞌoch vedꞌoc. Ol ocꞌ 
in cꞌool dꞌa ix “Man̈-xajanabꞌiloc” yedꞌ dꞌa vin̈aj “Man̈-in-chon̈abꞌoc”, 
ol valan icha tic: In chon̈abꞌ ach, xin chama. Axo ol alan dꞌayin: In 
Diosal ach, xchama, xchi Jehová.

Ol yicꞌxi ix yetbꞌeyum vin̈aj Oseas

3  1 Ix yalan Jehová dꞌayin icha tic: Xajanejxi ix etbꞌeyum, vachꞌchom 
smulan ix yedꞌ mach snibꞌej. Icha chiꞌ ol utoc a chꞌoxani tas tzꞌaj in 

xajanan ebꞌ etisraelal, vachꞌchom syacꞌoch spensar ebꞌ dꞌa comon dios yedꞌ 
yicꞌanbꞌat taquin̈ uva ebꞌ silabꞌoc dꞌa juntzan̈ comon dios chiꞌ, xchi dꞌayin.
 2 Yuj chiꞌ, ix in mananxi ix dꞌa 15 siclo qꞌuen plata yedꞌ chan̈eꞌ quintal 

ixim cebada yic tzꞌochxi ix vetbꞌeyumoc.
 3 Ix valan dꞌa ix icha tic: Najtil ol in a tan̈vej dꞌa in pat dꞌa ichn̈ej 

taꞌ. Man̈xo ach och ajmulal, man̈xo altej a bꞌa dꞌa junocxo vinac. 
An̈ejtonaꞌ in, ol in tan̈vej yecꞌ jun tiempoal chiꞌ, malaj pax junocxo ix 
ol in sayaꞌ, ichato chiꞌ ol quicꞌlanxi co bꞌa, xin chi dꞌa ix.

 4 Icha pax chiꞌ chon̈abꞌ Israel, najtil ol ecꞌ dꞌa ichn̈ej taꞌ, malaj sreyal, 
malaj pax yajalil. Man̈xo ol sn̈uslaj silabꞌ dꞌayin, man̈xalaj qꞌuen 
qꞌueen bꞌaj ol yacꞌ silabꞌ ebꞌ dꞌa juntzan̈ comon dios. Man̈xalaj pichul 
yic ebꞌ sacerdote, man̈xalaj comon dios dꞌa yol spat junjun ebꞌ.

 5 Ol lajvoc chiꞌ jun, a dꞌa slajvubꞌ cꞌual, ol meltzajxoc ebꞌ. Ol in yalanxi 
ebꞌ sDiosaloc, ol schaan junoc yin̈tilal vin̈aj David ebꞌ sreyaloc. Icha 
chiꞌ ol aj yoch ebꞌ ejmelal dꞌa vichan̈ a in Jehová in tic yedꞌ schaan 
svachꞌil ebꞌ tas ol vacꞌaꞌ.

A yoval scꞌol Jehová dꞌa Israel

4  1 Ex vetisraelal, abꞌec slolonel Jehová. Van yalan Jehová chiꞌ dꞌa yibꞌan̈ 
masanil anima cajan dꞌa jun chon̈abꞌ tic, yujto man̈xalaj mach tzꞌelcꞌoch tas 

syalaꞌ. Man̈xalaj mach vachꞌto spensar, man̈xalaj mach syacꞌoch spensar dꞌay.
 2 Sqꞌuechaan̈ ebꞌ sqꞌuexan stiꞌ dꞌa tas syalaꞌ, syesan ebꞌ. Smilvaj ebꞌ, 

tzꞌelcꞌan ebꞌ, an̈ej ajmulal scꞌulej ebꞌ. Slaj yixtej yetanimail ebꞌ, cotac 
scal smilancham anima ebꞌ.

 3 Yuj chiꞌ, a slum jun chon̈abꞌ tic, ol can tzꞌinan. A ebꞌ cajan dꞌay, 
man̈xalaj yip ebꞌ. Ol cham nocꞌ caltacteꞌal nocꞌ, nocꞌ much yedꞌ 
masanil nocꞌ chay ay dꞌa yoltac a aꞌ.

Syal smul ebꞌ sacerdote Jehová

 4 Syalan Jehová dꞌayin icha tic: Malajocabꞌ mach scot yoval dꞌa ebꞌ 
chon̈abꞌ tic, yujto a mach ay voval yedꞌoc aton eyedꞌ ex sacerdote.

 5 Yuj chiꞌ, a dꞌa cꞌualil ol ex telvoc icha dꞌacꞌvalil. Ol telvoc pax ebꞌ in 
checabꞌ eyedꞌoc. A in ol vacꞌ lajvoc chon̈abꞌ Israel to icha e nun yaji.

 6 Ol in satel jun in chon̈abꞌ tic, yujto man̈xo in naanoc yuuj. A exxo ex 
sacerdote, yelxo maxtzac in e naꞌa. Yuj chiꞌ ol ex viqꞌuel dꞌa eyopisio. 
Yujto ix bꞌat in cꞌaybꞌubꞌal satcꞌolal eyuuj, yuj chiꞌ man̈xo ol in nacot 
ebꞌ eyin̈tilal.

 7 Icha ix aj sqꞌuibꞌ e bꞌisul ex sacerdote, icha chiꞌ ix aj sqꞌuechaan̈ smul in 
chon̈abꞌ. Yuj chiꞌ a e bꞌinajnaquil, qꞌuixvelaltac ol vutejcani.

 8 Yuj silabꞌ syacꞌ in chon̈abꞌ yuj smul, vachꞌ e vaꞌi, yuj chiꞌ tze nibꞌej to 
tzꞌochn̈ej smul in chon̈abꞌ tic dꞌayin.

 9 Yuj chiꞌ lajan ol aj yabꞌan syail ebꞌ in chon̈abꞌ eyedꞌoc a ex sacerdote ex 
tic. Yuj e bꞌeybꞌal chiꞌ ol vacꞌoch yaelal dꞌa eyibꞌan̈ yedꞌ ebꞌ.

 10 Yujto maxtzac in yacꞌ servil ebꞌ in chon̈abꞌ, axo jun comon dios scuch 
Baal syacꞌ servil ebꞌ. Vachꞌchom sva ebꞌ, svay ebꞌ yedꞌ ebꞌ ix ajmul ix 
dꞌa stemplo scomon diosal chiꞌ, palta man̈ yujoc chiꞌ nivan ol satan 
smunlajel ebꞌ, man̈ ol qꞌuibꞌpax sbꞌisul ebꞌ.

* 4.15 A dꞌa tic sbꞌinaj Bet-avén syalelcꞌochi “spatil comon dios” malaj yelcꞌochi. Palta a jun bꞌi 
tic scꞌanchaj yuj chon̈abꞌ Betel syalelcꞌochi “spat Dios”. A dꞌa chon̈abꞌ Betel tic ix yacꞌoch stemplo 
juntzan̈ comon dios vin̈aj Jeroboam yic tzꞌoch ebꞌ israel ejmelal dꞌay. 

 11 Yuj yajmulal ebꞌ yedꞌ yucꞌuman̈il ebꞌ, yuj chiꞌ ix quistalax spensar ebꞌ.
 12 A dꞌa junoc te teꞌ scꞌanbꞌej yabꞌ ebꞌ in chon̈abꞌ tic tas scꞌulej ebꞌ. Axo 

te teꞌ chiꞌ tzꞌacꞌan srazón ebꞌ yalani. Yuj yajmulal ebꞌ chiꞌ, yuj chiꞌ ix 
juviel ebꞌ. Icha val tzꞌaj yactancan vin̈ yetbꞌeyum junoc ix ix, smulan 
yedꞌ junocxo vinac, icha chiꞌ ix in yutej ebꞌ, sbꞌatcan tzacꞌan ebꞌ yuj 
comon dios.

 13 A dꞌa jolomtac vitz yedꞌ dꞌa tzalquixtac, ataꞌ sn̈us incienso ebꞌ yedꞌ 
yacꞌan silabꞌ ebꞌ dꞌa yalan̈ yen̈ul xil teꞌ álamo, teꞌ ji yedꞌ teꞌ machꞌ. Yuj 
chiꞌ, slaj em ebꞌ ix eyisil yedꞌ ebꞌ ix eyalibꞌ dꞌa ajmulal.

 14 Palta man̈ ol vacꞌochlaj syaelal ebꞌ ix eyisil yedꞌ ebꞌ ix eyalibꞌ yuj 
yajmulal chiꞌ, yujto a ex jun tze cꞌulej ajmulal chiꞌ, tzeyacꞌan silabꞌ 
yedꞌ ebꞌ ix ix sbꞌeybꞌalan ajmulal. Yuj chiꞌ, a jun chon̈abꞌ malaj 
spensar tic, ol ixtaxeloc.

 15 Vachꞌchom ix och smul chon̈abꞌ Israel, palta mocabꞌ och smul chon̈abꞌ 
Judá. Mocabꞌ bꞌat och ebꞌ ejmelal dꞌa Gilgal, mocabꞌ qꞌuepax ebꞌ dꞌa 
Bet-avén. Mocabꞌ sloc in bꞌi ebꞌ a in Jehová pitzan in tic. *

 16 A chon̈abꞌ Israel, te pit, lajan val icha junoc nocꞌ vacax te ov. Tato icha 
chiꞌ, ¿tom ol yal in tan̈van ebꞌ icha junoc nocꞌ yuneꞌ calnel bꞌaj yax 
an̈cꞌultac?

 17 Axo chon̈abꞌ Efraín ix och tzacꞌan yuj juntzan̈ comon dios, palta olxo 
yil sbꞌa.

 18 Masanil ebꞌ syal sbꞌa dꞌa juntzan̈ comon dios, tzꞌecꞌ tzuyjabꞌ ebꞌ dꞌa scal 
ebꞌ yetucꞌuman̈il. Maxtzac yactej ebꞌ scꞌulan ajmulal. A ebꞌ yajalil ebꞌ, 
a tas qꞌuixvelaltac sgana ebꞌ scꞌulan dꞌa yichan̈ to tzꞌalji ebꞌ vachꞌil.

 19 Icha tzꞌaj yicꞌchajbꞌat cꞌalem yuj icꞌ, icha chiꞌ ol aj yicꞌchajbꞌat ebꞌ. Malaj 
ol yacꞌ yal ebꞌ yuj juntzan̈ silabꞌ syacꞌ dꞌa juntzan̈ scomon diosal chiꞌ.

5  1 Abꞌec val juntzan̈ tic ex sacerdote. Maclejec eyabꞌ ex chon̈abꞌ Israel. 
Abꞌec pax ex yin̈tilal ex ebꞌ rey: A dꞌa eyibꞌan̈ a ex tic ol och jun yaelal 

tic, yujto a ex tic, icha junoc chꞌan̈ yaal eyaj dꞌa Mizpa yedꞌ dꞌa jolom vitz 
Tabor.
 2 Tzijtum anima ix e macꞌcham yuj e pitalil, yuj chiꞌ ol vacꞌoch yaelal dꞌa 

eyibꞌan̈.
 3 Ex israel ayex dꞌa yol yic Efraín, vojtac tas eyaji. ¿Tom tze naꞌa to man̈ 

vojtacoc tas eyaj chiꞌ? Ix eyacꞌoch e bꞌa ajmulal, ix eyixtejel e bꞌa dꞌa 
yajbꞌentaquil.

 4 Yuj e chuc bꞌeybꞌal chiꞌ, max yal e meltzajcot dꞌayin. An̈ej dꞌa juntzan̈ 
comon dios tzeyal e bꞌa. Yuj val to e gana e cꞌulan ajmulal, yuj chiꞌ 
maxtzac in e na jabꞌoc.

 5 Ex aj Efraín, a eyicꞌojchan̈bꞌail schꞌoxanel e chucalil. Ex aj Israel, munil ol 
ex telvoc yuj eyajmulal chiꞌ. Yedꞌ ex aj Judá lajan ol aj e telvi yedꞌ ebꞌ.

 6 Ol bꞌat in e sayeqꞌui, eyedꞌnac nocꞌ e calnel yedꞌ nocꞌ e vacax yic tzeyacꞌ 
silabꞌil dꞌayin. Palta man̈xo ol in ilchajlaj eyuuj, yujto toxo ix viqꞌuel 
in bꞌa dꞌa e cal.

 7 Yujto te chuc ix eyutej e bꞌa dꞌayin, ay eyuninal mitzꞌ unin yaji. Yuj chiꞌ 
a dꞌa qꞌuin̈ ayic tzꞌalji qꞌuen uj, ataꞌ ol ex satel yedꞌ e munlajel.

Syaelal chon̈abꞌ Israel yedꞌ chon̈abꞌ Judá

 8 Puchajocabꞌ nocꞌ chꞌaac yic oval dꞌa Gabaa, puchajocabꞌpax qꞌuen 
trompeta dꞌa Ramá. Avajan̈ec dꞌa Bet-avén. Ayocabꞌ xivcꞌolal dꞌa scal 
ebꞌ anima yic Benjamín.

 9 A in sval dꞌa scal masanil ebꞌ yin̈til Israel yuj tas yovalil ol javoc dꞌa yibꞌan̈ 
ebꞌ: A ebꞌ aj Efraín, ol lajvoquel ebꞌ yuj yaelal ol javoc dꞌa jun cꞌual chiꞌ.

 10 A in Jehová in svalaꞌ: A ebꞌ yajal dꞌa Judá, lajan ebꞌ icha juntzan̈ anima 
tzꞌicꞌanchaan̈ tzꞌacaan̈, yuj chiꞌ ol in satel ebꞌ yedꞌ yoval in cꞌool.

 11 A chon̈abꞌ Efraín tic, toxo ix ja dꞌa yibꞌan̈. Man̈xalaj tas ay dꞌay, yujto ix 
yacꞌoch dꞌa scꞌol yoch tzacꞌan yuj juntzan̈ comon dios.

 12 A in ol vixtejbꞌat chon̈abꞌ Efraín icha tzꞌaj yixtax junoc tas yuj nocꞌ aꞌay. 
Ol vixtanbꞌat chon̈abꞌ Judá icha tzꞌaj scꞌabꞌat junoc tas.

 13 Ayic ix yilan chon̈abꞌ Efraín to ya ay, ix yilanpax yechen Judá, ix bꞌat 
chon̈abꞌ Efraín chiꞌ dꞌa Asiria scꞌan scolval jun rey bꞌinajnac yacꞌan 
oval, palta maj yal-laj yuj jun rey chiꞌ yacꞌan bꞌoxoc scꞌool, maj 
yalpaxlaj yan̈tan yechen chiꞌ.

 14 Icha val tzꞌaj smacvaj junoc nocꞌ choj, icha chiꞌ ol aj in macvaj dꞌa 
chon̈abꞌ Efraín yedꞌ dꞌa chon̈abꞌ Judá. A in ol in chocꞌ tzilejbꞌat ebꞌ, 
ol vactancan ebꞌ bꞌian, axo in bꞌat chiꞌ. Ol in tzacꞌchaan̈ ebꞌ, man̈xa 
mach ol yal scolan ebꞌ dꞌa yol in cꞌabꞌ.

 15 Axo in meltzaj chiꞌ dꞌa elan̈chamel bꞌaj cajan in masanto ol yojtaquejel 
smul ebꞌ, axo sjavi ebꞌ chiꞌ yal sbꞌa dꞌayin. A dꞌa scal syaelal ebꞌ chiꞌ, 
ol yal sbꞌa ebꞌ dꞌayin dꞌa smasanil scꞌool.

Syal ebꞌ israel to ol meltzajxoc ebꞌ dꞌa Dios

6  1 Ol yal ebꞌ chon̈abꞌ icha tic: Cotan̈ec e masanil, con̈ meltzajec dꞌa 
Jehová. A ix on̈ chocꞌtzilanbꞌati, an̈ejaꞌ ol on̈ an̈tanpaxoc. Ix on̈ yacꞌ 

echnajoc, an̈ejaꞌ a ol an̈tanpax quechen chiꞌ.
 2 A val yecꞌbꞌat chabꞌ cꞌual, ichato chiꞌ ol yacꞌan co qꞌuinal. Axo dꞌa yoxil 

cꞌual, ol on̈ yacꞌanpax pitzvoc, ol on̈ cajnaj dꞌa yichan̈.
 3 Caqꞌuec quip cojtacanel Jehová. Icha cojtacaneli to ol sacbꞌoc, cojtac 

to ol jax dꞌayon̈ tato sco na co bꞌa. Ol yacꞌcot svachꞌcꞌolal dꞌa 
quibꞌan̈, icha tzꞌaj syaxbꞌi sat lum luum yuj bꞌabꞌel n̈abꞌ yedꞌ slajvubꞌ 
n̈abꞌilqꞌuinal, xcham ebꞌ.

A spac ol yacꞌ Jehová dꞌa ebꞌ

 4 Icha tic yalan Jehová: ¿Tas vachꞌ ol ex vutoc ex aj Efraín? ¿Tas vachꞌ ol ex 
vutoc ex aj Judá? A bꞌaj tzin e xajanej, lajan icha asun dꞌa qꞌuin̈ibꞌalil, 
lajan icha yal acꞌval dꞌa ayto sqꞌuin̈ibꞌi, axo sqꞌuin̈ibꞌi, satemi.

 5 Yuj in lolonel ix vacꞌ yal ebꞌ in checabꞌ, ol ex in sateli. Nivan chequel ol 
aj eyaelal chiꞌ icha val yoc cꞌu.

 6 A val tas in gana tze cꞌulej to tzꞌocꞌ e cꞌol dꞌa eyetanimail yedꞌ in 
eyojtacaneli to e Diosal in, man̈ocn̈ej e n̈usantzꞌa silabꞌ dꞌayin in 
gana.

 7 A ex in chon̈abꞌ ex tic, maj e cꞌanabꞌajej in trato eyedꞌoc, icha yutejnac 
sbꞌa vin̈aj Adán. Chuc ix eyutej e bꞌa dꞌayin.

 8 A ebꞌ anima dꞌa chon̈abꞌ Galaad, an̈ej chucal scꞌulej ebꞌ, masanil bꞌaj ay 
chicꞌ yuj bꞌaj smilvaj ebꞌ.

 9 A ebꞌ sacerdote, icha junoc molan̈ elcꞌum yecꞌ ebꞌ. Smac anima ebꞌ 
yic smacꞌanchamoc. Dꞌa sbꞌeal Siquem smacꞌvicham anima ebꞌ, 
scꞌulanpax masanil chucal ebꞌ.

 10 A ebꞌ aj Efraín ix och ebꞌ ajmulal. Ix yixtejbꞌat sbꞌa ebꞌ yedꞌ ebꞌ 
yetisraelal. Yuj chiꞌ te yajbꞌentac yilji ebꞌ svilaꞌ.

 11 Yedꞌ ex pax ex aj Judá, van sjavi scꞌual eyaelal.
Tzin nibꞌej tzin qꞌuex tas ayoch dꞌa yibꞌan̈ in chon̈abꞌ Israel,

7  1 palta ayic van van̈tan in chon̈abꞌ Efraín yedꞌ Samaria valani, ataꞌ 
snachajel smul ebꞌ yedꞌ schucal ebꞌ vuuj. Yujto junlajanxon̈ej tzꞌaj 

sbꞌeybꞌalan es ebꞌ. Elcꞌum ebꞌ smasanil, tzꞌoch ebꞌ elcꞌal dꞌa yoltac pat yedꞌ 
dꞌa yoltac calle.
 2 Tocval sna ebꞌ tato naan schucal ebꞌ chiꞌ vuuj. A ticnaic a tas scꞌulej ebꞌ 

a oyanoch dꞌa spatic yichan̈ ebꞌ, yuj chiꞌ an̈ej schucal ebꞌ chiꞌ svilaꞌ.

A smul ebꞌ yajal

 3 A ebꞌ rey yedꞌ ebꞌ yajal ste tzalaj ebꞌ yuj chucal yedꞌ yuj yixtum animail ebꞌ.
 4 An̈ej ajmulal sbꞌo ebꞌ smasanil. A tas sgana ebꞌ chiꞌ, lajan icha junoc 

horno jabꞌn̈ej scꞌacꞌal tzꞌochi yacbꞌan spajbꞌi ixim harina, axo yic toxo 
ix pajbꞌi ixim, tzꞌoch scꞌacꞌal sicꞌlabꞌil.

 5 Ayic tzꞌoch qꞌuin̈ yuj vin̈ rey, a ebꞌ ayoch dꞌa yopisio yedꞌ vin̈, syucꞌ an̈ 
ebꞌ, syacꞌan an̈ ebꞌ yucꞌ vin̈ masanto sqꞌue an̈ dꞌa sjolom vin̈ yedꞌ ebꞌ. 
Ton̈ej scomon tzalaj vin̈ yedꞌ ebꞌ sbꞌuchvaj dꞌay.

 6 Ayn̈ejoch chuc pensaril dꞌa spensar ebꞌ. Lajan yoval ebꞌ icha scꞌacꞌal 
junoc horno pilan acꞌval ayoch scꞌacꞌal, axo sqꞌuin̈ibꞌi dꞌa junxo cꞌu, 
spuchajxi chacbꞌoc.

 7 Lajan ebꞌ smasanil icha scꞌacꞌal horno chiꞌ, ix satel vin̈ yajalil ebꞌ yuj 
yoval chiꞌ. Lajan syutej sbꞌa ebꞌ dꞌa smasanil ebꞌ sreyal, palta malaj 
junoc ebꞌ scꞌanbꞌan dꞌayin tas smoj scꞌulej.

Ix yactejcan sDiosal ebꞌ israel

 8 A chon̈abꞌ Efraín toxo ix scalej sbꞌa yedꞌ juntzan̈ chꞌoc chon̈abꞌil. Lajan 
ebꞌ icha junoc ixim vaꞌil max sutchaji.

 9 A ebꞌ chꞌoc chon̈abꞌil ix acꞌan lajvoc yip, palta max yil-laj tas van yutaji. 
A xil sjolom toxo ix sacbꞌieli, tocval syilochi.

 10 A in Jehová sDiosal in ebꞌ israel. Vachꞌchom jantac tas ix ja dꞌa yibꞌan̈ 
ebꞌ yuj schucal, palta yuj yacꞌumtaquil ebꞌ maxtzac sna sbꞌa scꞌol ebꞌ 
smeltzajcot dꞌayin.

 11 A chon̈abꞌ Efraín malaj jabꞌoc spensar, jun rato sbꞌat scꞌan colval dꞌa 
Egipto, axo dꞌa junxo rato sbꞌatxi scꞌan colval dꞌa Asiria. Lajan icha 
junoc nocꞌ uch ton̈ej sat bꞌeyecꞌoc.

 12 Palta ayic ol bꞌat ebꞌ taꞌ, ol in yumbꞌat in chꞌan̈ yaal dꞌa yibꞌan̈ ebꞌ. Ol 
telvoc ebꞌ icha junoc nocꞌ much. Ol vacꞌoch yaelal dꞌa yibꞌan̈ ebꞌ, icha 
ix aj yalchaj bꞌaj smolbꞌej sbꞌa ebꞌ.

 13 Obꞌiltac ebꞌ, yujto ix in spatiquejel ebꞌ. Ol satel ebꞌ yuj yaelal ol javoc, 
yujto ix och spitalil ebꞌ dꞌayin. Tzin nibꞌej tzin col ebꞌ, palta man̈ 
yeloc tas syal ebꞌ dꞌayin.

 14 Man̈ smasaniloc scꞌol ebꞌ tzin yavtej ayic tzꞌel yav ebꞌ dꞌa sat schꞌat. 
Spol sbꞌa ebꞌ yic scꞌanan ebꞌ dꞌa Baal yic vachꞌ tzꞌaj strigo ebꞌ, yedꞌ 
yuva ebꞌ. Yuj chiꞌ tzꞌoch ebꞌ ajcꞌolal dꞌayin.

 15 Ix in cꞌaybꞌej ebꞌ, ix vacꞌanpax yip ebꞌ, palta axo ebꞌ, a chucal sna ebꞌ dꞌa 
in patic.

 16 Smeltzaj ebꞌ palta man̈oclaj dꞌayin, a in to A inxon̈ej Ochi. Icha junoc 
jul-labꞌ coxo, max yamchajlaj tas sjulchaj chiꞌ yedꞌoc, icha chiꞌ ebꞌ. 
Yuj yacꞌumtaquil slolon ebꞌ yajalil, yuj chiꞌ ol cham ebꞌ yuj qꞌuen 
espada. Axo ebꞌ aj Egipto, toxon̈ej ol bꞌuchvaj ebꞌ dꞌa ebꞌ.

Ix cot dꞌa yibꞌan̈ chon̈abꞌ Israel yuj Dios

8  1 Puchajocabꞌ qꞌuen trompeta, yujto sjavi jucnaj ebꞌ ajcꞌol dꞌa yibꞌan̈ in 
chon̈abꞌ icha junoc nocꞌ chꞌacbꞌa, yujto maj scꞌanabꞌajej in trato ebꞌ ix 

vacꞌ yedꞌoc. Ix spitej sbꞌa ebꞌ dꞌa in cꞌaybꞌubꞌal.
 2 Vachꞌchom syal ebꞌ dꞌayin: Co Diosal ach, tzach cojtaquejeli, xchi ebꞌ,
 3 palta a ebꞌ israel, toxo ix spatiquejel ebꞌ tas vachꞌ, yuj chiꞌ ol pechchaj 

ebꞌ yuj ebꞌ yajcꞌool.
 4 Ayic ix yacꞌanoch sreyal ebꞌ, maj scꞌanbꞌej ebꞌ dꞌayin mach tzꞌochi. Ix 

say yajalil ebꞌ, palta man̈oc junoc sicꞌbꞌilel vuuj. Ix sbꞌoqꞌue sdiosal 
ebꞌ yedꞌ qꞌuen splata yedꞌ qꞌuen yoro. Yuj chiꞌ syicꞌcot ebꞌ dꞌa yibꞌan̈.

 5 Tzin yaj jun vacax bꞌobꞌil dꞌa qꞌuen oro bꞌaj tzꞌoch ebꞌ aj Samaria 
ejmelal. Yuj chiꞌ te aycot voval dꞌa ebꞌ. Machequel bꞌaqꞌuin̈ ol yactej 
ebꞌ israel scꞌulan jun chucal chiꞌ. 6 Man̈ diosoc jun yechel vacax chiꞌ 
yujto bꞌobꞌil yuj junoc bꞌoum yechel. Yuj chiꞌ ol macꞌjoc vecchajoc.

 7 Chuc tas ix scꞌulej ebꞌ, yuj chiꞌ te nivan yaelal ol javoc dꞌa yibꞌan̈ ebꞌ. 
Malaj yavbꞌen ebꞌ ol sjachꞌaꞌ, malaj harina ol yicꞌ ebꞌ dꞌa sjolom 
strigo. Vachꞌchom ay jabꞌoc ol yicꞌ ebꞌ jun, axo ebꞌ chꞌoc chon̈abꞌil ol 
vaanbꞌat dꞌa ebꞌ.

 8 A chon̈abꞌ Israel ol acꞌchaj lajvoc. Man̈xa jabꞌoc ol aj yelcꞌoch dꞌa yol sat 
juntzan̈xo chon̈abꞌ, icha junoc lum cꞌa chen man̈xa vachꞌ yochi, icha 
chiꞌ ol ajoc.

 9 Malaj spensar ebꞌ, lajan ebꞌ icha junoc nocꞌ caltacteꞌal bꞌuru an̈ej snaan 
bꞌaj sbꞌati. Ix bꞌat ebꞌ dꞌa Asiria, ix stupan ebꞌ yic scolvaj yedꞌ ebꞌ. Icha 
junoc ix ix syactejcan vin̈ yetbꞌeyum, stupan junoc vin̈ snibꞌej, icha 
chiꞌ ix yutej sbꞌa ebꞌ.

 10 Vachꞌchom stup juntzan̈xo chon̈abꞌ ebꞌ yic scolji ebꞌ yuuj, a in Jehová in 
ol in molbꞌej ebꞌ, yic syabꞌan syail ebꞌ yuj junoc rey te ay yip.

 11 A ebꞌ aj chon̈abꞌ Efraín, tzijtum altar ix sbꞌoqꞌue ebꞌ bꞌaj syacꞌ silabꞌ ebꞌ 
yic tzꞌel smul ebꞌ yalani, palta yuj juntzan̈ altar chiꞌ ste och smul ebꞌ.

 12 Vachꞌchom tzijtum cꞌaybꞌubꞌal ix vacꞌ tzꞌibꞌchaj dꞌa ebꞌ, palta comon 
lolonel ix ajcan dꞌa yol sat ebꞌ.

 13 Syacꞌ silabꞌ ebꞌ dꞌayin, schiꞌanpax schibꞌejal nocꞌ ebꞌ, palta max in tzalaj 
yedꞌ ebꞌ. Naan schucal ebꞌ vuuj. Ol vacꞌanoch yaelal dꞌa yibꞌan̈ ebꞌ. Ol 
vacꞌxi meltzaj ebꞌ dꞌa Egipto.

 14 A ebꞌ israel sbꞌoqꞌue cuartel ebꞌ bꞌaj scol sbꞌa, palta man̈xo in naanoc 
yuj ebꞌ, vachꞌchom a in ix in bꞌo ebꞌ. A Judá tzijtum chon̈abꞌ ayoch 
smuroal sbꞌoqꞌuei, palta ol in n̈ustzꞌa schon̈abꞌ, yedꞌ scuartel chiꞌ, xchi 
Jehová.

A syaelal chon̈abꞌ Israel ix yalel vin̈aj Oseas

9  1 Ex vetisraelal man̈ ex tzalajoc, man̈ ex qꞌue chennaj yuj tzalajcꞌolal 
icha ebꞌ chꞌoc chon̈abꞌil, yujto ix eyactejcan co Diosal, icha tzꞌaj 

yactancan yetbꞌeyum ebꞌ ix ajmul ix. Tzex te tzalaj e chꞌoxani to xajan Baal 
eyuuj, yujto vachꞌ tzꞌaj sat tas tzeyavej yuuj eyalani.
 2 Yuj chiꞌ man̈xalaj ixim trigo yedꞌ sat teꞌ uva ol e moloꞌ. A e vino acꞌto 

man̈xo ol yabꞌlaj.
 3 Man̈xo ol yal-laj eyaj dꞌa schon̈abꞌ Jehová. Ayex ol ex meltzaj dꞌa 

Egipto, ayex ol ex bꞌat dꞌa Asiria. A tas yajbꞌentac dꞌa yichan̈ Jehová 
ol e va taꞌ.

 4 Man̈xo ol yal-laj eyacꞌan vino silabꞌil yuj eyicꞌanchaan̈ Jehová, man̈ ol 
schalaj e silabꞌ taꞌ. A tas ol e vaꞌa, icha tas svaji ayic ay chamel, yuj 
chiꞌ a mach ol vaanoc, ol can chucal dꞌa yichan̈ ley. Ol yal yecꞌ svejel 
ebꞌ yuuj, palta man̈ ol yal-laj yicꞌanbꞌat ebꞌ dꞌa stemplo Jehová.

 5 Man̈xo ol yal eyacꞌan qꞌuin̈, juntzan̈ qꞌuin̈ yic Jehová.
 6 Ol ex el lemnaj dꞌa jun yaelal ol javoc. Axo ebꞌ aj Egipto ol ex 

molanbꞌatoc. A dꞌa chon̈abꞌ Menfis ol ex mucchaj yuj ebꞌ. A bꞌaj 
molbꞌil qꞌuen e plata ayoch e bꞌeyumaloc yedꞌ bꞌaj ix ex ecꞌ cajan, ol 
qꞌuibꞌqꞌue an̈ an̈cꞌultac, nabꞌa qꞌuiix ol ajcanoc.

 7 Ex vetisraelal, van sjavi scꞌual sjavi yaelal. Ol nachajel eyuuj to toxo 
ix cꞌoch scꞌual yic tze cha e tojol icha smojalil. Tzeyal icha tic: A ebꞌ 
schecabꞌ Dios, te malaj spensar ebꞌ. A ebꞌ cuchbꞌabꞌil yuj Yespíritu 
Dios toxo ix och ebꞌ locoal, xe chi. Tzeyal icha chiꞌ, yujto tzꞌalchaj e 
chucal yuj ebꞌ, yuj chiꞌ schichon e cꞌool dꞌa ebꞌ.

 8 A Dios ix yacꞌoch ebꞌ schecabꞌ ex stan̈vej ex aj Efraín, palta tze bꞌoem 
yaal dꞌa yoltac sbꞌe ebꞌ e tan̈vumal chiꞌ. Inatax dꞌa stemplo Dios 
schichon e cꞌool dꞌa ebꞌ.

 9 Ix ex ixtaxel dꞌa juneln̈ej, icha ix uji dꞌa chon̈abꞌ Gabaa. Palta axo Jehová 
ol snacot e chucal chiꞌ, ol acꞌchajoch yaelal dꞌa eyibꞌan̈ yuj e mul chiꞌ. *

Ol yabꞌ syail ebꞌ israel yuj smul

 10 Syal Jehová icha tic: Ayic ix in chalan in bꞌa yedꞌ ebꞌ israel, ix in te 
tzalaji, icha mach tzꞌilchaj teꞌ uva yuj dꞌa tzꞌinan luum. A ebꞌ e mam 
eyicham, icha teꞌ sat higo te nibꞌabꞌil spet eluli, icha chiꞌ ajnac ebꞌ dꞌa 
yol in sat. Axo scꞌochnac ebꞌ dꞌa chon̈abꞌ Peor, yoch ebꞌ ejmelal dꞌa 
Baal sdiosal jun chon̈abꞌ chiꞌ, te yajbꞌentac yutejnac sbꞌa ebꞌ icha jun 
comon dios xajanejnac ebꞌ chiꞌ.

 11 A snivanil yelcꞌoch chon̈abꞌ Efraín, ton̈ej ol satqꞌue icha sbꞌat jen̈naj 
junoc nocꞌ much. Man̈xa unin ol aljoc dꞌay, man̈xa ebꞌ ix ix ol och 
yabꞌixal, man̈xalaj pax ebꞌ ix ol scuchoch yuneꞌ.

 12 Tato ay bꞌaj ol qꞌuibꞌ ebꞌ unin chiꞌ, a inxo ol viqꞌuel sqꞌuinal ebꞌ, man̈xo 
junoc ol vacꞌcani. Obꞌiltac juntzan̈ anima chiꞌ ayic ol vicꞌanel in bꞌa 
dꞌa ebꞌ.

 13 Ayic ix vilan ebꞌ aj Efraín, lajan icha junoc teꞌ palma avabꞌil bꞌaj te yax 
sat, icha chiꞌ yaj ebꞌ ix vilaꞌ. Palta a ticnaic, ol yiqꞌuelta yuninal ebꞌ 
yic smacꞌjichamoc, xchi Jehová. *

 14 Mamin Jehová, ¿Tas smoj tzin cꞌan dꞌayach to tzacꞌ dꞌa juntzan̈ anima 
tic? Vachꞌ ama, tato malaj yuneꞌ ebꞌ ix ix. Tato ay ebꞌ ix ay yuneꞌ jun, 
vachꞌ ama to malaj yal yim ebꞌ ix yic maxtzac yacꞌ chunoc yuneꞌ ebꞌ 
ix chiꞌ.

A yoval scꞌol Jehová dꞌa chon̈abꞌ Efraín

 15 Ix yalan Jehová icha tic: Dꞌa Gilgal ix chael yich scꞌulan chucal ebꞌ, 
yuj chiꞌ a pax taꞌ ix el yich voch ajcꞌolal dꞌa ebꞌ. Yuj masanil chucal 
scꞌulej ebꞌ, yuj chiꞌ ol viqꞌuelta ebꞌ dꞌa lum in luum ix vacꞌ dꞌa ebꞌ. 
Man̈xo ol in xajanej ebꞌ, yujto smasanil ebꞌ yajal ebꞌ, te pit.

 16 A chon̈abꞌ Efraín echenxo yaji. Lajan icha junoc te teꞌ toxo ix tacji 
schꞌan̈al yip, maxtzac yacꞌ sat. Vachꞌchom ay yuninal ebꞌ, a inxo ol 
vacꞌcham yuninal ebꞌ chiꞌ to xajanabꞌil yuuj, xchi Jehová.

 17 A jun chon̈abꞌ tic, max cha yabꞌ ebꞌ tas syal in Diosal. Yuj chiꞌ a ol 
paticanel ebꞌ, axo dꞌa scal juntzan̈ chꞌoc chon̈abꞌil ol saclemcanbꞌat 
ebꞌ.

Ol juchajem yaltar ebꞌ israel

10  1 Ex vetisraelal, lajan ex icha jun ibꞌoc teꞌ uva te ay sat yicn̈ej 
schꞌocoj. Icha satan teꞌ uva chiꞌ, icha chiꞌ eyaltar ix e bꞌoqꞌuei. 

Axo ix ex te och bꞌeyumal, ix e vachꞌ bꞌoej eyaltar chiꞌ bꞌaj tzeyal e bꞌa dꞌa 
juntzan̈ e comon diosal chiꞌ.
 2 A ex tic, chapoj yaj e pixan. Axo ticnaic, ol e tupel e chucal chiꞌ. A 

Jehová ol juanem masanil eyaltar chiꞌ, ol sjuanpaxem juntzan̈ yechel 
e diosal chiꞌ.

 3 Yuj chiꞌ ol eyal icha tic: Malaj co reyal, yujto malaj yelcꞌoch Jehová dꞌa 
yol co sat. Palta, ¿tasto val tzꞌoch junoc rey chiꞌ cuuj? xe chama.

 4 An̈ej lolonel tzeyacꞌaꞌ, tzeyacꞌan e tiꞌ dꞌa es. Ayic tze chꞌolbꞌitan tas yaj 
ebꞌ anima, man̈ tojoloc tzeyutej. A tze bꞌoan tas yaj ebꞌ anima chiꞌ, 
lajan icha junoc oval an̈cꞌultac sqꞌuibꞌqꞌue dꞌa cal munlajel.

 5-6 A ebꞌ aj Samaria ol luclon ebꞌ yuj xivelal, ol yalan ebꞌ: ¿Tas ol utaj 
co diosal? xcham ebꞌ. A jun vacax sdiosal ebꞌ ay dꞌa Bet-avén 
ol icꞌchajbꞌat dꞌa chon̈abꞌ Asiria, yic tzꞌacꞌchaj dꞌa vin̈ rey nivan 
yelcꞌochi. Yuj chiꞌ ol cus ebꞌ chon̈abꞌ, ol ocꞌ ebꞌ yedꞌ ebꞌ sacerdote, 
yujto a svachꞌilal yilji jun chiꞌ, toxo ix sateli. Icha chiꞌ ol can chon̈abꞌ 
Efraín dꞌa qꞌuixvelal yujto ix yal sbꞌa dꞌa jun yechel vacax chiꞌ.

 7 Ol satel chon̈abꞌ Samaria yedꞌ sreyal, icha sbꞌatcan bꞌachachoc junoc 
cꞌajil teꞌ dꞌa yibꞌan̈ a aꞌ.

 8 Ol lajvoquem stemplo sdiosal ebꞌ chꞌoc chon̈abꞌil, aton juntzan̈ bꞌaj 
ix och chon̈abꞌ Israel dꞌa chucalil. Ol qꞌuibꞌqꞌue teꞌ qꞌuiix bꞌaj ay 
yaltar ebꞌ chiꞌ. Ol yalan ebꞌ yuj lum vitz yedꞌ yuj lum tzalan icha tic: 
Comonoc syal scot juynaj dꞌa quibꞌan̈ yic tzon̈ scꞌubꞌejeli, xcham ebꞌ.

Syaelal chon̈abꞌ Israel ix och yuj Jehová

 9 Ix yalan Jehová icha tic: A ex israel ex tic, ix e chael yich e cꞌulan 
chucal dꞌa Gabaa, an̈ejaꞌ icha chiꞌ tze cꞌulej ticnaic. Yuj chiꞌ ol ex satel 
yuj oval dꞌa Gabaa chiꞌ.

 10 A in ol in na bꞌaqꞌuin̈ ol vacꞌoch yaelal yibꞌan̈ jun chon̈abꞌ tic. Ayic ol 
vacꞌanoch yaelal chiꞌ yuj jantac schucal scꞌulej, ol och oyan juntzan̈ 
chon̈abꞌ dꞌa spatic yacꞌan oval yedꞌoc.

 11 A dꞌa yalan̈taxo, lajan chon̈abꞌ Efraín icha junoc nocꞌ vacax cꞌaynacxo 
smunlaji, scꞌanabꞌajej stecꞌvi trigo. Axo ticnaic a ebꞌ aj Judá yedꞌ 
juntzan̈xo ebꞌ yin̈til Jacob ol yabꞌ syail ebꞌ icha junoc nocꞌ vacax bꞌaj 
tzꞌoch teꞌ yugo dꞌa sjaj yic smunlaj nocꞌ dꞌocoj luum yedꞌ scalan lum 
yedꞌ qꞌuen rastrillo.

 12 A ex tic lajan ex icha junoc luum actabꞌilcani, man̈xa mach smunlaj 
dꞌay. Palta axo ticnaic bꞌoec e bꞌeybꞌal icha tzꞌaj yavchajxi tas dꞌa jun 
lum actabꞌilcan chiꞌ. A tas ol eyavej, a tojolal, axo tas ol e jachꞌaꞌ aton 
bꞌaj tzex in xajanej. Smojxo tzeyacꞌoch e bꞌa dꞌa yol in cꞌabꞌ, masanto 
ol in javoc vacꞌ e colnabꞌil icha yem n̈abꞌ.

 13 Palta a ex xo tic an̈ej chucal tze cꞌulej, yuj chiꞌ van e chaan spac tas 
man̈ tojoloc tze cꞌulej chiꞌ. Van e chaan spac e lecꞌtial.

Yujto ix eyacꞌoch e carruaje yic oval yedꞌ ebꞌ e soldado tzijtum sbꞌisul 
yipoc e cꞌool,

 14 yuj chiꞌ ol qꞌue somnaj masanil ebꞌ soldado chiꞌ, ol satel e cuartel icha 
ix aj satel chon̈abꞌ Bet-arbel yuj vin̈aj rey Salmán. Dꞌa jun oval chiꞌ, ix 
macꞌchaj chojoc ebꞌ ix nunabꞌil yedꞌ yuneꞌ.

 15 Ex aj Betel, icha chiꞌ ol ex utaj yuj jantac e chucal. A vin̈ e reyal ol 
bꞌabꞌlaj cham dꞌa qꞌuin̈ibꞌalil, xchi Jehová.

A Dios xajan schon̈abꞌ yuuj

11  1 Ix yal Jehová icha tic: Ayic unin chon̈abꞌto Israel tic, ix in xajanej. 
Icha vuninal yaji, ato dꞌa Egipto ix vavtejcoti.

 2 Ayic ix vavtancot chiꞌ, te najat ix el dꞌa in tzꞌey. A dꞌa juntzan̈ dios 
Baal ix yacꞌ silabꞌ jun in chon̈abꞌ tic. Ix sn̈us incienso ebꞌ dꞌa juntzan̈ 
yechel.

 3 Ayic unin chon̈abꞌto Efraín tic, ichato ix in chelbꞌeyoc. Vachꞌchom icha 
chiꞌ, palta max yal scꞌool ebꞌ snaꞌa tato a in tzin tan̈vej ebꞌ.

 4 Ix in quetzcot Efraín chiꞌ yujto xajan vuuj, icha tzꞌaj squetzchaj junoc 
nocꞌ vacax. Lajan svutej icha junoc mach tzꞌicꞌanel yugo dꞌa nocꞌ 
vacax, vachꞌ tzꞌaj yacꞌan svael. Icha chiꞌ ix vutej in bꞌa dꞌa ebꞌ.

 5 Palta man̈ jabꞌoc ix in yacꞌoch ebꞌ yipoc scꞌool. A Egipto ix yacꞌoch ebꞌ 
yipoc scꞌool, palta yuj chiꞌ dꞌa yalan̈ smandar chon̈abꞌ Asiria ol canoc.

 6 Ol och oval dꞌa schon̈abꞌ ebꞌ. Yuj oval chiꞌ ol em juynaj scuartel ebꞌ. Ol 
satel ebꞌ yujto ix yacꞌoch sjelanil ebꞌ yipoc scꞌool.

* 11.8 Adma yedꞌ Zeboim sbꞌi juntzan̈ chon̈abꞌ satnac el yedꞌ chon̈abꞌ Sodoma yedꞌ Gomorra icha 
syal dꞌa Deuteronomio 29.23. 

 7 A in chon̈abꞌ tic naan yuuj to tzꞌelcan dꞌa in patic yic syal sbꞌa dꞌa 
juntzan̈ comon dios. Vachꞌchom tzꞌavaj ebꞌ scꞌanan colval dꞌa juntzan̈ 
comon dios chiꞌ, palta man̈ ol colvajlaj dꞌa ebꞌ.

 8 ¿Tas val ol aj ex vactancan ex chon̈abꞌ Efraín? ¿Tas val ol aj ex 
vactancan ex yin̈tilal Israel? ¿Ol am yal ex vacꞌan satel icha ix vutej 
chon̈abꞌ Adma? ¿Ol am ex vutej icha ix vutej chon̈abꞌ Zeboim? Ya 
syabꞌ in pixan, scus in cꞌol eyuuj. *

 9 Man̈ ol in cꞌulejlaj ichaval yoval in cꞌool. Man̈ ol in meltzajlaj ex vacꞌan 
satel ex chon̈abꞌ Efraín, yujto Dios in, man̈ in animaoc. Ayinecꞌ 
eyedꞌoc A inxon̈ej Ochi, yuj chiꞌ man̈ ol in javoc ex in sateli.

 10 A in Jehová in ol el vav icha junoc nocꞌ choj. Yuj chiꞌ ol te ibꞌxoc ebꞌ 
vuninal yuj xivelal, ol cot ebꞌ dꞌa bꞌaj tzꞌem cꞌu, ol och tzacꞌan ebꞌ 
vuuj.

 11 Ol cot lemnaj ebꞌ dꞌa Egipto yedꞌ dꞌa Asiria icha nocꞌ cuvajteꞌ. A in 
Jehová in svalaꞌ, ol vacꞌ cajnaj ebꞌ junelxo dꞌa scajnubꞌ junjun.

A schucal ebꞌ schon̈abꞌ Dios

 12 A chon̈abꞌ Efraín yin̈til Israel, an̈ej es scꞌulej dꞌa vichan̈. Dꞌa chabꞌsatil 
syal sbꞌa dꞌayin. Axo ebꞌ aj Judá, te pit syutej sbꞌa ebꞌ dꞌayin, a in 
sDiosal in ebꞌ A inxon̈ej Ochi, tzꞌeln̈ejcꞌoch tas svalaꞌ.

12  1 Masanil tas scꞌulej chon̈abꞌ Efraín, nabꞌan̈ej. Ton̈ej syixtejbꞌat sbꞌa. 
Ste qꞌueval chaan̈ dꞌa ixtoj anima. Comonxon̈ej sbꞌo strato yedꞌ ebꞌ 

aj Asiria, syacꞌanpaxbꞌat aceite ebꞌ yic smontan Egipto, xchi Jehová.
 2 A ebꞌ aj Judá ay smul ebꞌ dꞌa yol sat Jehová chiꞌ. A ol acꞌanoch yaelal 

dꞌa schon̈abꞌ vin̈aj Jacob yuj sbꞌeybꞌal. Ol stup dꞌa ebꞌ, icha val tas 
sbꞌeybꞌalej ebꞌ.

 3 Inatax ayic manto aljoc vin̈aj Jacob chiꞌ, syamnac yich yoc vin̈ yucꞌtac 
vin̈, axo yic icham vinacxo vin̈, stelajnac sbꞌa vin̈ yedꞌ Dios.

 4 Stelajnac sbꞌa vin̈ yedꞌ Dios yedꞌ jun ángel, masanto yacꞌnac ganar jun 
ángel chiꞌ vin̈. Ocꞌnac vin̈, scꞌanannac svachꞌcꞌolal Dios vin̈ dꞌa yibꞌan̈. 
A dꞌa Betel schꞌoxnac sbꞌa Dios dꞌa vin̈, lolonnac vin̈ yedꞌ taꞌ.

 5 A Jehová Yajal dꞌa Smasanil, aton sbꞌi bꞌinajnac.
 6 Palta a ex israel ex tic, meltzajan̈ec dꞌa co Diosal. Cꞌanabꞌajum tzeyutej 

e bꞌa dꞌay, tojoln̈ej tzeyutej e bꞌeybꞌal. Ayocabꞌn̈ej och yipoc e cꞌool.
 7 Icha tic yalan Jehová: A ebꞌ chon̈vajum yic Efraín, a echlabꞌ man̈ 

tzꞌacanoc scꞌan ebꞌ, yujto scham val ebꞌ yelcꞌani.
 8 Syal ebꞌ icha tic: Vachꞌchom toxo on̈ och bꞌeyumal, vachꞌchom bꞌeyum 

on̈xo, palta malaj mach syal scot yoval dꞌayon̈, yic syalan ebꞌ to on̈ 
och bꞌeyumal yuj cacꞌan musansatil ebꞌ anima, xchi ebꞌ, xchi Jehová.

 9 Syalanxi Jehová chiꞌ icha tic: A in Jehová in, atax yic ayex ecꞌ dꞌa 
Egipto e Diosal in. Ol ex vacꞌ cajnaj junelxo dꞌa yoltac mantiado, icha 
dꞌa juntzan̈ cꞌual ayic molan ex ecꞌ dꞌa tzꞌinan luum.

 10 A in tic ix in lolon dꞌa ebꞌ in checabꞌ. Tzijtum sbꞌisul tas ix vacꞌ yil ebꞌ. A 
ebꞌ chiꞌ ix vacꞌ alanel in cꞌaybꞌubꞌal dꞌa chꞌoxnabꞌilal.

 11 A dꞌa Galaad ay sdiosal ebꞌ chꞌoc chon̈abꞌil, palta man̈xa jabꞌoc yelcꞌoch 
ol ajcanoc. A dꞌa Gilgal syacꞌ nocꞌ vacax ebꞌ dꞌa silabꞌil, palta lajanxo 
ol ajcan yaltar ebꞌ icha qꞌuen qꞌuen molbꞌilqꞌue bꞌulan dꞌa cal 
munlajel, xchi Jehová.

 12 A vin̈aj Jacob, bꞌatnaccan vin̈ elelal dꞌa yoltac yic Aram. Ataꞌ ochnac 
vin̈ dꞌa tan̈voj calnel yuj yicꞌan ix yetbꞌeyum vin̈.

 13 A yedꞌ jun schecabꞌ yicꞌnaquelta chon̈abꞌ Israel Jehová dꞌa Egipto. 
An̈ejaꞌ yedꞌ jun schecabꞌ chiꞌ, stan̈vejn̈ej.

 14 Palta a val anima yic Efraín, ix stzuntzejcot yoval scꞌol Jehová ebꞌ. Ix 
yacꞌ chabꞌax scꞌol ebꞌ. Yuj chiꞌ ol yacꞌ Jehová chiꞌ stupel ebꞌ jantac 
chucal ix scꞌulej, an̈ejaꞌ yuj schucal ebꞌ chiꞌ ol em dꞌa yibꞌan̈.

Ol lajvoc em chon̈abꞌ Israel

13  1 Ayic slolonnac ebꞌ yichamtac vinaquil chon̈abꞌ Efraín dꞌa pecaꞌ, 
axo juntzan̈xo yin̈tilal Israel chꞌoxannac to ay yelcꞌoch dꞌa yol sat 

ebꞌ. Axo ticnaic, ol cham ebꞌ aj Efraín chiꞌ yuj smul ix yacꞌochi, ix och ebꞌ 
ejmelal dꞌa Baal.
 2 Tzato qꞌuen̈ej chaan̈ ebꞌ yacꞌanoch smul. Sbꞌoqꞌue qꞌuen plata ebꞌ 

sdiosaloc, icha val tas snibꞌej scꞌool ebꞌ, icha pax tas scot dꞌa spensar 
ebꞌ, icha chiꞌ syutej ebꞌ sbꞌoan sdiosal. Slajvi chiꞌ syalanpaxqꞌue ebꞌ: 
Aqꞌuec e silabꞌ dꞌay, xchi ebꞌ. Axo ebꞌ anima jun, stzꞌubꞌelta stiꞌ jun 
yechel ebꞌ lajan yilji icha vacax chiꞌ.

 3 Yuj chiꞌ lajann̈ej ol aj ebꞌ icha asun ayemi ayic sqꞌuin̈ibꞌi, icha pax yal 
acꞌval ayemi ayic te acꞌvalto to spet satemi. Lajan pax ebꞌ icha matzꞌil 
trigo tzꞌicꞌchajbꞌat yuj icꞌ, ma icha te tabꞌ tzꞌel dꞌa junoc ventena.

 4 Ix yalan Jehová icha tic: A in Jehová e Diosal in, atax yic ayex ecꞌ dꞌa 
Egipto, malaj junocxo tas tzeyacꞌoch e diosaloc, palta a inn̈ej. A inn̈ej 
e Columal vaji.

 5 Te vachꞌ ajnac ex in tan̈van dꞌa taquin̈ luum, bꞌaj te ay cꞌacꞌ.
 6 Palta a val yic ix yacꞌan sobre e vael, ix e te iqꞌuejchaan̈ e bꞌa, ix in 

bꞌatcan satcꞌolal eyuuj.
 7 Yuj chiꞌ icha junoc nocꞌ choj ol vutej in bꞌa dꞌayex, ma icha junoc nocꞌ 

tzꞌibꞌchoj smacvaj dꞌa yoltac bꞌe.
 8 Ol in elta jucnaj dꞌa eyichan̈, icha junoc nocꞌ nun oso to toxo ix icꞌchajbꞌat 

yuneꞌ. Ol ex vacꞌan chocꞌbꞌocbꞌat taꞌ, icha junoc nocꞌ choj schianbꞌat 
schibꞌej, ma icha tzꞌaj schocꞌ jecchitanbꞌat schibꞌej junoc nocꞌ chium nocꞌ.

 9 Ol ex vacꞌ satel a ex israel ex tic, malaj mach ol yal stenaneqꞌui.
 10 Ix e cꞌan e reyal yedꞌ e cuchbꞌumal, palta ¿tom a ebꞌ syal tan̈van 

masanil e chon̈abꞌ tic?
 11 Aycot voval dꞌayex ayic ix vacꞌan e reyal chiꞌ, an̈ejaꞌ aypaxcot voval 

dꞌayex ayic ix vicꞌanpaxecꞌ ebꞌ e reyal chiꞌ.
 12 Chequel yaj schucal chon̈abꞌ Efraín. Tzꞌibꞌ ix ajcan smul chiꞌ.
 13 A chon̈abꞌ Israel, scꞌoch scꞌual yic sna sbꞌa, palta te malaj spensar, icha junoc 

unin man̈ vachꞌoc syutej sayancot sbꞌa ayic tzꞌalji dꞌa snun, icha chiꞌ yaji.
 14 Ol in colcanel in chon̈abꞌ dꞌa yol slumal chamel. Ol in colcanel dꞌa 

yol scꞌabꞌ chamel. A in ol vacꞌ satel chamubꞌ. Man̈xo ol in chꞌox 
voqꞌuelcꞌolal dꞌa chon̈abꞌ Efraín chiꞌ.

 15 Vachꞌchom sqꞌuen̈ejchaan̈ dꞌa scal ebꞌ yetisraelal, palta ol cot voval 
dꞌay. Lajan ol aj scot voval chiꞌ icha cꞌacꞌ dꞌa yichchaan̈, icha yecꞌ 
chacxuxum icꞌ dꞌa tzꞌinan luum, yuj chiꞌ ol tup sjajtac a aꞌ, axo ebꞌ 
ajcꞌool ol icꞌanbꞌat masanil sbꞌeyumal.

 16 A chon̈abꞌ Samaria ol yicꞌ pax syaelal, yujto pit syutej sbꞌa dꞌayin. Ol 
cham ebꞌ yuj qꞌuen espada. A yuninal ebꞌ ol tenchajem dꞌa sat luum 
chiꞌ, xchi Jehová.

Syal vin̈aj Oseas to smeltzaj Israel dꞌa Jehová

14  1 Ex vetisraelal, meltzajan̈ec dꞌa Jehová co Diosal, vachꞌchom ix ex 
telvi val yuj e mul.

 2 Meltzajan̈ecxi dꞌa Jehová, tzex tevi dꞌay icha tic: Acꞌ tup co mul, tza 
chaan quejmelal yedꞌ co aloj vachꞌ lolonel scal dꞌayach.

 3 A Asiria max yal co coljiel yuuj. ¿Toc val syal pax co colchajel yuj nocꞌ 
chej? Man̈xo ol caloch juntzan̈ tas sco bꞌo co diosaloc, yujto an̈ej val 
dꞌayach ach Jehová syicꞌ snivanil scꞌol ebꞌ unin man̈xa smam snun, 
xe chi.

A Jehová ol yacꞌn̈ej sqꞌuinal ebꞌ israel

 4 Syalan Jehová icha tic: Ol vacꞌ ja spensar ebꞌ dꞌa spitalil. Vachꞌchom 
man̈ smojoc, palta ol in xajanej ebꞌ, yujto man̈xo ol vacꞌcot yoval in 
cꞌol dꞌa ebꞌ.

 5 Ichaval tzꞌaj xumaquil an̈ chochol yuj yal acꞌval, ma icha teꞌ cꞌuteꞌ dꞌa 
sjolomtac vitzal Líbano to najat sbꞌat schꞌan̈al yibꞌ, icha chiꞌ ol vutej 
ebꞌ israel.

 6 Yuj chiꞌ te vachꞌ ix aj yel mayan icha val scꞌabꞌtac teꞌ olivo, lajan pax 
sjabꞌ icha val sjabꞌ teꞌ cꞌuteꞌ dꞌa Líbano.

 7 Ol in yacꞌxioch ebꞌ yipoc scꞌool. Vachꞌxo ol aj sqꞌuibꞌ icha sqꞌuibꞌ ixim 
trigo, vachꞌxon̈ej xumacan icha teꞌ uva. Te bꞌinajnac ol aj ichaval vino 
scot dꞌa Líbano chiꞌ.

 8 Ex aj Efraín, ¿toc ay yopisio juntzan̈ comon dios chiꞌ? A in ol in tacꞌvoc 
dꞌayex, ol ex in tan̈vejpaxi. Icha junoc teꞌ taj yax xiil, icha chiꞌ vaj 
eyuuj. Vuuj val, vachꞌ tzex elcꞌochi, xchi Jehová.

Slajvubꞌal

 9 A ebꞌ jelan yedꞌ ebꞌ aj pensar ol nachajel juntzan̈ in lolonel tic yuj ebꞌ. 
A sbꞌe Jehová, te tojol. A ebꞌ vachꞌ spensar, a ebꞌ sbꞌat dꞌa yol jun bꞌe 
chiꞌ, axo ebꞌ te pit, stelvi ebꞌ dꞌay. 

1  1 A in Joel in tic yuninal in vin̈aj Petuel. A dꞌa jun uum tic ix in tzꞌibꞌej 
slolonel Jehová ix yal dꞌayin yic svaleli.

A yaelal ix cot yuj nocꞌ cꞌulubꞌ

 2 Ex ichamtac vinac yedꞌ ex masanil cajan ex dꞌa jun nación tic, abꞌec val 
juntzan̈ tic. ¿Toc ay bꞌaj ix eyil tas lajan icha jun tic? Malaj pax bꞌaj ix 
uji junoc icha tic ayic ix ecꞌ ebꞌ co mam quicham.

 3 Alec juntzan̈ tic dꞌa ebꞌ eyuninal, axo ebꞌ ol alan dꞌa ebꞌ yuninal, axo 
ebꞌ chiꞌ ol alan pax dꞌa ebꞌ toto ol aljoc.

 4 Masanil tas ix slajel nocꞌ cꞌulubꞌ. Axo jantacto ix cani, chꞌocxo pax 
junxo macan̈ nocꞌ ix ul lajaneli. *

 5 A ex ucꞌum ex an̈, aqꞌuequel e vayan̈. A exxo ucꞌum ex vino, ocꞌan̈ec, 
yujto man̈xalaj vino chiꞌ ol eyuqꞌuej.

 6 Icha jun nivan n̈ilan̈ soldado te ay smay, icha chiꞌ ix aj sja nocꞌ cꞌulubꞌ 
dꞌa yol co macbꞌen tic. Maxtzac bꞌischaj nocꞌ. A ye nocꞌ, lajan icha ye 
nocꞌ choj.

 7 Toxo ix satjiel teꞌ uva yuj nocꞌ, toxo pax ix slajel teꞌ higo nocꞌ. Tzꞌinini ix 
ajcan yuj nocꞌ. Ix yicꞌanel stzꞌumal masanil teꞌ avbꞌen nocꞌ, sacxon̈ej 
ix ajcan scꞌabꞌtac teꞌ.

 8 Ocꞌan̈ec icha junoc ix cobꞌes tzꞌoqꞌui, spichan sbꞌa ix yedꞌ pichul yic 
cuscꞌolal, yujto toxo ix cham vin̈ ix yacꞌ stiꞌ snupnaj yedꞌ ix.

A Slolonel Dios Dꞌa Vin̈aj

JOEL
Joel sbꞌi jun libro tic, yujto a slolonel Dios yalnac dꞌa vin̈aj Joel tzꞌibꞌabꞌilcan dꞌay. A 

vin̈aj Joel chiꞌ schecabꞌ Dios yaj vin̈. Man̈ cojtacoc val sicꞌlabꞌil tas tiempoal yalnaccan 
juntzan̈ tic vin̈, yujto malaj junocxo bꞌaj syalcani. Te nivan yaelal jun yalnaccan vin̈ 
schecabꞌ Dios chiꞌ. A dꞌa capítulo 1 versículos 1-2 yedꞌ 11, ataꞌ sbꞌabꞌlaj alejcot yuj nocꞌ 
cꞌulubꞌ. Syalanpax yuj jun tiempoal bꞌaj majxo yacꞌlaj n̈abꞌ. Chꞌoxjinac yil vin̈ to a 
juntzan̈ chiꞌ a schꞌoxancot yoval scꞌol Jehová dꞌa mach spitej sbꞌa dꞌay. A vin̈ schecabꞌ 
Dios chiꞌ, a vin̈ tzꞌavtan ebꞌ anima chiꞌ yic sna sbꞌa ebꞌ. Yalannac vin̈ to toxo ix yacꞌ stiꞌ 
Dios scolan ebꞌ anima, syacꞌanpax svachꞌcꞌolal dꞌa yibꞌan̈ ebꞌ. Aton syal dꞌa capítulo 
2 versículos 12-29. Ay juntzan̈xo versículo ojtacabꞌil dꞌa jun libro tic, aton capítulo 2 
versículos 28-30. A dꞌay syalcan yuj sjaubꞌal Yespíritu Dios dꞌa yibꞌan̈ masanil anima. 
Axo dꞌa capítulo 3, ataꞌ syal yuj yaelal dꞌa yibꞌan̈ juntzan̈ nación ajcꞌol yajoch dꞌa 
chon̈abꞌ Israel.
 

 

* 1.4 A vin̈aj Joel tic syacꞌ bꞌinaj chan̈eꞌ macan̈ nocꞌ cꞌulubꞌ vin̈. A on̈ tic malaj tas vachꞌ tzꞌaj 
calanel sqꞌuexan̈il nocꞌ. 



 9 Icha chiꞌ tzꞌaj yocꞌ ebꞌ vin̈ sacerdote tzꞌacꞌan servil Jehová, yujto man̈xa 
vael yedꞌ vino dꞌa templo, aton ofrenda tzꞌacꞌji dꞌa Jehová.

 10 Toxo ix juvi masanil lum co luum, ichato ayoch lum dꞌa cuscꞌolal, yujto 
tzꞌinan ix ajcan luum. Toxo ix lajviel ixim trigo, ix tacjiel teꞌ uva, ix 
ixtaxpaxel teꞌ olivo.

 11 A ex munlajvum ex tic, ocꞌan̈ec, cusan̈ec, yujto toxo ix lajviem 
eyavbꞌen. Man̈xa jochoj trigo yedꞌ cebada.

 12 Toxo ix tacjiel teꞌ uva, ix lajviel teꞌ higo, ix tacjipaxel teꞌ granado, teꞌ 
palma, teꞌ mansan yedꞌ masanil teꞌ avbꞌen teꞌ. Icha chiꞌ ix aj slajvi 
stzalajcꞌolal ebꞌ anima.

 13 A ex sacerdote ex tic, a ex tzex acꞌvi servil dꞌa altar tic, aqꞌuecoch 
pichul yic cuscꞌolal. Pilan acꞌval tzeyacꞌ eyocꞌ dꞌa templo, tzex ocꞌ yuj 
yaelal, yujto a dꞌa stemplo Dios man̈xalaj ixim pan yedꞌ vino tzꞌacꞌji 
ofrendail.

 14 Avtejec masanil ebꞌ anima, ochan̈ec dꞌa tzecꞌojcꞌolal yedꞌ ebꞌ. 
Molbꞌejecoch e bꞌa dꞌa stemplo Jehová Dios yedꞌ masanil ebꞌ 
yichamtac vinaquil chon̈abꞌ yedꞌ masanil ebꞌ anima, tzex tevi dꞌa 
Jehová.

 15 Ay..., te lacꞌanxo sjavi jun cꞌual yic yoval scꞌol Jehová. Jun cꞌu ay smay 
yic ol on̈ satel Dios Syal Yuj Smasanil.

 16 Dꞌa val quichan̈ ix yiqꞌuel co vael. Ix lajvi tzalajcꞌolal dꞌa stemplo 
Jehová co Diosal.

 17 A ixim in̈at, ton̈ej ix cꞌaem ixim dꞌa yol luum, yuj chiꞌ man̈xalaj ixim 
trigo. Axo spatil ixim, man̈xa tas dꞌa yool, ix lajvi smasanil.

 18 Tzꞌel val yav nocꞌ nocꞌ yeqꞌui. Nabꞌaxon̈ej tzꞌecꞌ nocꞌ vacax say yan̈. 
Vanxo scham nocꞌ calnel yuj vejel.

 19 Tzin avaj dꞌayach Jehová, yujto toxo ix tacji smasanil. Ichato ix ecꞌ cꞌacꞌ 
dꞌa scal an̈ an̈cꞌultac dꞌa svalabꞌ lum nocꞌ nocꞌ yedꞌ dꞌa smasanil caltac 
teꞌ.

 20 Yedꞌ masanil nocꞌ nocꞌ ay dꞌa caltac teꞌ chiꞌ, tzꞌavaj nocꞌ dꞌayach, yujto 
toxo ix tup masanil a aꞌ, ichato ix tzꞌabꞌat masanil an̈ an̈cꞌultac yuj 
cꞌacꞌ.

Tzijtum nocꞌ cꞌulubꞌ

2  1 Puchajocabꞌ qꞌuen trompeta dꞌa tzalan Sion. Puec junoc chꞌoxnabꞌil 
yic oval dꞌa tzalan yic ejmelal dꞌa Jehová. Ibꞌxocabꞌqꞌue masanil ebꞌ 

cajan dꞌa Judá yuj xivelal, yujto lacꞌanxo sjavi scꞌual yoval scꞌol Jehová.
 2 A jun cꞌual chiꞌ scꞌual qꞌuicꞌalqꞌuinal. Scꞌual te ay asun, yuj chiꞌ musan. 

A val nocꞌ cꞌulubꞌ, lajan nocꞌ icha junoc n̈ilan̈ ebꞌ soldado. Lajan 
sbꞌat cꞌamamoc nocꞌ icha sbꞌat cꞌamamoc veven, masanto smuschaj 
jolomtac vitz yuuj. Malaj bꞌaj ix uji icha tic dꞌa yalan̈taxo, man̈xapax 
bꞌaqꞌuin̈ ol ujoc junelxo.

 3 Lajan nocꞌ icha teꞌ cꞌacꞌ slajviel masanil tas yuuj. Ayic manto javi nocꞌ, 
te vachꞌ yilji lum luum, icha val yilji Edén. Axo yic ol lajvoc yecꞌ nocꞌ, 
lajanxo ol ajcan icha tzꞌinan luum. Man̈xa jabꞌoc tas ol canoc.

 4 Lajan yilji nocꞌ icha nocꞌ chej. Sbꞌat lemnaj nocꞌ icha tzꞌaj sbꞌat nocꞌ chej 
chiꞌ dꞌa oval.

 5 Icha scꞌan̈ junoc carruaje yic oval, ma icha scꞌan̈ teꞌ xiltac teꞌ stzꞌabꞌat 
yuj cꞌacꞌ, icha val chiꞌ tzꞌaj scꞌan̈ scot nocꞌ dꞌa jolomtac vitz. Icha 
junoc n̈ilan̈ soldado te ay yip, tzololi sbꞌat dꞌa oval, icha val chiꞌ nocꞌ.

 6 Ayic ol yilan ebꞌ anima, ol te ibꞌxocqꞌue ebꞌ yuj xivelal. Sacxon̈ej ol aj 
yilji sat ebꞌ yuuj.

 7 Icha ebꞌ soldado te jelan dꞌa oval, bꞌen̈ej yecꞌ lemnaj ebꞌ dꞌa yibꞌan̈tac 
muro, tojol tzꞌaj sbꞌat ebꞌ dꞌa ebꞌ ajcꞌool, max elcanlaj ebꞌ dꞌa titac bꞌe, 
icha val chiꞌ nocꞌ.

 8 Max stenlaj sbꞌa junjun nocꞌ. Tojoln̈ej syutejbꞌat sbꞌa nocꞌ dꞌa yol sbꞌe. 
Vachꞌxon̈ej tzꞌaj yecꞌ tzololoc nocꞌ icha yecꞌ ebꞌ soldado dꞌa scal 
yespada ebꞌ yajcꞌool.

 9 Ayic scꞌoch lemnaj nocꞌ dꞌa chon̈abꞌ, bꞌen̈ej yecꞌ lemnaj nocꞌ dꞌa 
yibꞌan̈tac muro, bꞌen̈ej yoch nocꞌ dꞌa yoltac pat. Icha val elcꞌum tzꞌoch 
dꞌa yoltac ventena.

 10 Tzꞌibꞌxiqꞌue lum luum tic dꞌa yichan̈ nocꞌ, tzꞌoch en̈ul dꞌa satchaan̈ yuj 
nocꞌ. Stup yoc cꞌu, yoc qꞌuen uj, man̈xa qꞌuen cꞌanal scopoljubꞌ yuj 
yen̈ul nocꞌ.

 11 A Jehová bꞌabꞌel yecꞌ yuj nocꞌ. Syacꞌan abꞌchaj sjaj, icha val scꞌan̈ cꞌu. 
Tzijtum sbꞌisul nocꞌ, maxtzac bꞌischaj nocꞌ scꞌanabꞌajan schecnabꞌil 
Dios. Ayxo smay jun cꞌual yic yoval scꞌol Jehová chiꞌ. Malaj mach ol 
yal stecꞌbꞌan sbꞌa dꞌa yichan̈.

Yoqꞌuelcꞌolal Jehová

 12 Palta a ticnaic, a Jehová tzꞌalan icha tic: Meltzajan̈eccot dꞌayin dꞌa 
smasanil e cꞌool. Ochan̈ec dꞌa tzecꞌojcꞌolal, elocabꞌ eyav. Ocꞌan̈ec, 
xchi.

 13 On̈ cusec yuj co mul dꞌa smasanil co cꞌool, man̈ ton̈ejoc sco tzilchitejbꞌat 
co pichul. Con̈ meltzajec dꞌa Jehová co Diosal, yujto vachꞌ scꞌool. Ay 
yoqꞌuelcꞌolal, ay snivancꞌolal, tzon̈ xajanej. Bꞌecan scꞌol yicꞌanel jun 
yaelal tic dꞌa quibꞌan̈.

 14 Con̈ meltzajec dꞌa Dios, talaj max yacꞌoch yaelal dꞌa quibꞌan̈. Tato icha 
chiꞌ a svachꞌcꞌolal ol yacꞌcoti, ol yacꞌan co trigo yedꞌ co vino. Yuj chiꞌ 
ay tas ol yal cacꞌan ofrendail dꞌay.

 15 Puchajocabꞌ qꞌuen trompeta dꞌa tzalan Sion, yic smolbꞌej sbꞌa masanil 
chon̈abꞌ yic tzꞌoch dꞌa tzecꞌojcꞌolal.

 16 Smolbꞌejocabꞌ sbꞌa masanil schon̈abꞌ Dios, sacbꞌitejocabꞌ sbꞌa. 
Smolbꞌejocabꞌ sbꞌa ebꞌ ichamtac vinac, ebꞌ unin yedꞌ ebꞌ vanto schuni. 
A ebꞌ ato yicꞌlan sbꞌa, elocabꞌcot ebꞌ dꞌa yol spat chiꞌ.

 17 Ocꞌocabꞌ ebꞌ sacerdote, ebꞌ tzꞌacꞌan servil Jehová. A dꞌa snan̈al templo 
yedꞌ altar, yalocabꞌ ebꞌ icha tic: Mamin Jehová, acꞌ nivancꞌolal 
dꞌa quibꞌan̈ a on̈ a chon̈abꞌ on̈ tic. Malajocabꞌ mach tzon̈ bꞌuchani. 
Mocabꞌ on̈ telvoc dꞌa yol scꞌabꞌ ebꞌ chꞌoc chon̈abꞌil, yic man̈ ol yal ebꞌ 
icha tic: ¿Bꞌajtil ay jun e Diosal chiꞌ? mocabꞌ xchioc ebꞌ, xchiocabꞌ ebꞌ 
sacerdote chiꞌ.

 18 Slajvi chiꞌ ol yacꞌan svachꞌcꞌolal Jehová yedꞌ yoqꞌuelcꞌolal dꞌayon̈ a on̈ 
schon̈abꞌ on̈ tic.

 19 Ol yalan icha tic:

* 3.2 A Josafat syalelcꞌochi “A Jehová schꞌolbꞌitani”. 

Ol vacꞌ ixim e trigo, e vino yedꞌ eyaceite masanto ol ex bꞌudꞌjoc. Man̈xo 
ol yal in cꞌool ol bꞌuchvaj ebꞌ chꞌoc chon̈abꞌil dꞌayex.

 20 A ebꞌ ajcꞌol scot dꞌa norte, najat ol viqꞌuel ebꞌ dꞌa e tzꞌey, ol 
vacꞌancanbꞌat ebꞌ dꞌa tzꞌinan luum. A ebꞌ bꞌabꞌel, ol vacꞌcanbꞌat ebꞌ 
dꞌa yol aꞌ mar Muerto, axo ebꞌ tzacꞌan, ol vacꞌcanbꞌat ebꞌ dꞌa aꞌ mar 
Mediterráneo. Ataꞌ ol cꞌabꞌat ebꞌ, ol qꞌue sjabꞌ ebꞌ. Te satubꞌtac tas ol 
in cꞌulej dꞌa e cal, xcham Jehová.

 21 Tzalajocabꞌ lum luum. Mocabꞌ xiv ebꞌ cajan dꞌa luum, yujto ay val tas te 
satubꞌtac ol scꞌulej Jehová.

 22 Tzalajocabꞌ nocꞌ cꞌultaquil nocꞌ, mocabꞌ xiv nocꞌ, yujto ol yaxbꞌocxi an̈ 
an̈cꞌultac, axo te teꞌ, ol yacꞌxi sat teꞌ, tzijtum ol aj sat teꞌ higo yedꞌ teꞌ 
uva.

 23 Masanil ex cajan ex dꞌa Sion, tzalajan̈ec. Tzalajan̈ec dꞌa Jehová co 
Diosal, yujto ol yacꞌ n̈abꞌil qꞌuinal dꞌayon̈ dꞌa scꞌual, bꞌabꞌel n̈abꞌ yedꞌ 
lajvubꞌ n̈abꞌ, icha scꞌulejtaxoni.

 24 Te vachꞌ ol aj ixim trigo, man̈xo jantacoc ol ajxoc vino yedꞌ aceite.
 25 Syalan Jehová: Ol vacꞌ sqꞌuexul masanil eyavbꞌen ix lajviel yuj juntzan̈ 

nocꞌ cꞌulubꞌ icha soldado ix vacꞌbꞌat dꞌa e cal dꞌa juntzan̈ abꞌil ix eqꞌui.
 26 Axo ticnaic, ol ex vaoc masanto ol ex bꞌudꞌjoc. Ol eyalan vachꞌ lolonel 

dꞌayin Jehová e Diosal in, yujto satubꞌtac tas ix in cꞌulej dꞌa e cal. 
Man̈xa bꞌaqꞌuin̈ ol ex canxoc dꞌa qꞌuixvelcꞌolal.

 27 Ol nachajel eyuj a ex israel ex tic to ayinecꞌ dꞌa e cal a in Jehová e 
Diosal in. A inn̈ej e Diosal in, malaj junocxo. Man̈xa bꞌaqꞌuin̈ ol ex 
canxoc dꞌa qꞌuixvelcꞌolal.

Ol javoc Yespíritu Dios

 28 Ayic ol lajvoc yecꞌbꞌat juntzan̈ tic, ol vacꞌoch Vespíritu dꞌa masanil anima. 
Ol yalel in lolonel ebꞌ eyuninal yedꞌ ebꞌ eyisilal. Ol in lolon dꞌa ebꞌ 
ichamtac vinac dꞌa vayichal. Axo ebꞌ quelemtac, ay tas ol in chꞌox yil ebꞌ.

 29 A dꞌa juntzan̈ cꞌual chiꞌ, ol vacꞌpaxoch Vespíritu dꞌa ebꞌ vin̈ checabꞌ yedꞌ 
dꞌa ebꞌ ix checabꞌ.

 30 Ol in chꞌoxan juntzan̈ tas dꞌa satchaan̈ yedꞌ dꞌa sat luum, ay chicꞌ, cꞌacꞌ, 
ma nivac tabꞌ icha asun yedꞌ juntzan̈xo tas te satubꞌtac.

 31 A cꞌu ol qꞌuicꞌbꞌoc, axo qꞌuen uj, chac ol aj qꞌueen icha chicꞌ. A juntzan̈ 
tic ol ujoc ayic manto javoc jun scꞌual yic svacꞌcot yoval in cꞌool. A 
jun cꞌual chiꞌ te nivan yelcꞌochi, te ay smay.

 32 Axo masanil mach syal sbꞌa dꞌayin Jehová in, ol colchajoc. Icha val yaj 
valancani, a dꞌa tzalan Sion dꞌa Jerusalén, ay mach ol colchajoc, a val 
ebꞌ sicꞌbꞌilel vuuj, olto can ebꞌ, xchi Jehová.

3  1 Syalan Jehová icha tic: A val dꞌa jun cꞌual chiꞌ, ol vacꞌxi in vachꞌcꞌolal 
dꞌa Judá yedꞌ dꞌa Jerusalén.

 2 Ol in molbꞌan masanil juntzan̈ nación, ol vicꞌanbꞌat dꞌa schꞌolanil yic 
Josafat. Ataꞌ ol vacꞌ yaelal dꞌa yibꞌan̈ ebꞌ yuj tas ix yutej in chon̈abꞌ 
Israel ebꞌ, yujto ix saclembꞌat ebꞌ israel chiꞌ yuj ebꞌ dꞌa masanil 
yolyibꞌan̈qꞌuinal. Ix spucanbꞌat in lum ebꞌ dꞌa spatic. *

 3 Ix spucanbꞌat ebꞌ in chon̈abꞌ ebꞌ dꞌa suerteal. Ix schon̈anel ebꞌ vinac 
unin yedꞌ ebꞌ ix unin ebꞌ, ix satanel stojol ebꞌ unin chiꞌ ebꞌ dꞌa uqꞌuel 
an̈ yedꞌ dꞌa ebꞌ ix ajmul ix.

A yaelal ol yacꞌ Jehová dꞌa yibꞌan̈ masanil nación

 4 ¿Tas e gana dꞌayin ex aj Tiro, ex aj Sidón yedꞌ ex aj Filistea? ¿Tom e 
gana tze pac e bꞌa dꞌayin? Tato e gana tze pac e bꞌa, dꞌa elan̈chamel ol 
vacꞌ spac dꞌayex icha val dꞌa smojal. 5 A ex tic, ix eyelqꞌuej qꞌuen plata 
yedꞌ qꞌuen oro dꞌayin, ix eyicꞌanbꞌat in bꞌeyumal dꞌa e templo. 6 Ix e 
chon̈bꞌat ebꞌ aj Judá yedꞌ pax ebꞌ cajan dꞌa Jerusalén dꞌa ebꞌ griego, 
yic najat sbꞌatcan ebꞌ dꞌa sluum. 7 Palta a in ol viqꞌuelta ebꞌ bꞌaj ix e 
chon̈bꞌat chiꞌ. A exxo ol vacꞌ eyabꞌ syail, icha val ix aj yabꞌan syail ebꞌ 
chiꞌ eyuuj. 8  A in val Jehová in svalaꞌ to ol vacꞌoch ebꞌ eyuninal yedꞌ 
ebꞌ eyisil dꞌa yol scꞌabꞌ ebꞌ aj Judá. Axo ebꞌ ol chon̈anel ebꞌ dꞌa ebꞌ 
sabeo, aton ebꞌ te najat cajan, xchi Jehová.

 9 Alec juntzan̈ tic dꞌa masanil nación: Bꞌoec e bꞌa dꞌa oval. Avtejec ebꞌ te 
tecꞌan. Javocabꞌ ebꞌ yic sbꞌat ebꞌ dꞌa oval chiꞌ.

 10 Sbꞌoꞌocabꞌ qꞌuen asaron ebꞌ yespadaoc. A qꞌuen sjochlabꞌ trigo ebꞌ, 
sbꞌoꞌocabꞌpax qꞌuen ebꞌ slanzaoc. A mach malaj yip, yalocabꞌi to te ay 
yip ticnaic.

 11 Masanil anima dꞌa juntzan̈ nación ay dꞌa spatic yichan̈ Israel, cotocabꞌ 
ebꞌ dꞌa elan̈chamel, smolbꞌejocabꞌ sbꞌa ebꞌ. Ix valan icha tic: Mamin 
Jehová, icꞌcot ebꞌ a soldado te tecꞌan, xin chi.

 12 Syalan Jehová icha tic: Sbꞌoꞌocabꞌ sbꞌa masanil nación, javocabꞌ ebꞌ dꞌa 
schꞌolanil Josafat, yujto ataꞌ ol in em cꞌojan dꞌa in despacho yic tzin 
chꞌolbꞌitej masanil chꞌoc nacional ay dꞌa spatic yichan̈ in chon̈abꞌ tic.

 13 Yuj jantac schucal juntzan̈ nación chiꞌ, yuj chiꞌ toxo ix javi scꞌual 
schꞌolbꞌitaj ebꞌ. Icha tzꞌaj sjochchaj ixim trigo toxo ix cꞌanbꞌi, icha chiꞌ 
tzeyutej ebꞌ. Teqꞌuequem ladꞌan ebꞌ, icha stecꞌchaj teꞌ sat uva vachꞌxo 
yaji yic sbꞌochaj vino, xchi Jehová.

 14 Man̈xo jantacoc anima dꞌa schꞌolanil bꞌaj ol chꞌolbꞌitaji. Toxo ol cꞌoch 
scꞌual yic yoval scꞌol Jehová taꞌ.

 15 A cꞌu yedꞌ qꞌuen uj, man̈xo ol yacꞌlaj yoc yedꞌ pax qꞌuen cꞌanal, 
man̈xalaj scopopial qꞌueen.

 16 Icha scꞌan̈ cꞌu, icha val chiꞌ ol aj yacꞌan abꞌchaj sjaj Jehová scot dꞌa 
jolom vitz Sion dꞌa Jerusalén. A satchaan̈ yedꞌ lum luum, ol ibꞌxoc. 
Axo Jehová ol colan schon̈abꞌ, aton chon̈abꞌ Israel.

Ol ajxoc stzalajcꞌolal Judá

 17 Ix yalan Jehová: A ex tic ol eyojtaquejeli to a in Jehová e Diosal in, 
ayinecꞌ dꞌa tzalan Sion bꞌaj tzꞌoch ejmelal dꞌayin. A Jerusalén tic, in 
chon̈abꞌ ol ajcanoc. Man̈xa bꞌaqꞌuin̈ ol ex can dꞌa yol scꞌabꞌ ebꞌ chꞌoc 
chon̈abꞌil.

 18 A dꞌa jun tiempoal chiꞌ, ol te qꞌuibꞌ teꞌ uva dꞌa jolomtac vitz yedꞌ 
masanil tzalquixtac ol bꞌudꞌjoc el yuj nocꞌ vacax. A sjajtac a aꞌ dꞌa 
Judá, ol te qꞌue aꞌ. Axo dꞌa in templo ol qꞌueul bꞌurnaj jun sjaj aꞌ, ol 
pucaxbꞌat aꞌ dꞌa schꞌolanil Sitim.

 19 A Egipto, ol ixtaxcanbꞌatoc. Axo Edom, tzꞌinan luum ol ajcanoc, yujto ix 
yacꞌ oval ebꞌ yedꞌ ebꞌ aj Judá. Ataꞌ ix tobꞌcan schiqꞌuil ebꞌ malaj smul 
yuj ebꞌ.

 20 A in ol in pactzitej schamel ebꞌ smilnac ebꞌ.
 21 Man̈xo ol vacꞌ nivancꞌolal ebꞌ ay smul chiꞌ. Vachꞌ ol aj scajnaj Judá yedꞌ 

Jerusalén dꞌa masanil qꞌuinal. A inxo Jehová in tic, ol in cajnaj dꞌa 
jolom vitz Sion, xchi Jehová. 

A yaelal dꞌa yibꞌan̈ juntzan̈ nación

1  1 A in Amós in tic tan̈vum in nocꞌ dꞌa chon̈abꞌ Tecoa. Ayic ayoch vin̈aj 
Uzías reyal dꞌa Judá, axo vin̈aj Jeroboam yuninal vin̈aj Joás ayoch reyal 

dꞌa Israel, chabꞌ abꞌil dꞌa yalan̈tax jun nivan quixcabꞌ, ix yalan juntzan̈ lolonel 
tic Dios dꞌayin yic svalel dꞌa chon̈abꞌ Israel.
 2 Icha scꞌan̈ smacꞌvaj cꞌu, icha chiꞌ tzꞌaj yoch sjaj Jehová dꞌa jolom vitz 

Sion dꞌa Jerusalén. Masanil svalabꞌ luum nocꞌ nocꞌ tzꞌixtaxbꞌati, 
stacjipax an̈ an̈cꞌultac dꞌa jolom vitz Carmelo.

A chon̈abꞌ Siria

 3 Icha tic yalan Jehová: Ix ecꞌ dꞌa yibꞌan̈ scꞌulan chucal ebꞌ aj Damasco, 
yuj chiꞌ yovalil ol vacꞌoch syaelal ebꞌ, yujto icha tzꞌaj stecꞌji ixim 
trigo, icha chiꞌ ix utaj ebꞌ aj Galaad yuj ebꞌ.

 4 Yuj chiꞌ ol vacꞌoch scꞌacꞌal spat ebꞌ rey yin̈tilal vin̈aj Hazael. A jun cꞌacꞌ 
chiꞌ ol acꞌan lajvoquel scuartel vin̈aj Ben-adad.

 5 Yovalil ol in macꞌpoj masanil spuertail chon̈abꞌ Damasco. Ol vacꞌan 
satel masanil ebꞌ cajan dꞌa schꞌolanil Avén yedꞌ ebꞌ yajal dꞌa Bet-edén. 
Yuj chiꞌ ol icꞌchajbꞌat ebꞌ sirio preso dꞌa Kir, xchi Jehová.

A schon̈abꞌ ebꞌ filisteo

 6 A Jehová tzꞌalan icha tic: Man̈ jantacoc chucal ix scꞌulej ebꞌ aj Gaza, 
yuj chiꞌ yovalil ol vacꞌoch syaelal ebꞌ, yujto masanil anima cajan 

A Slolonel Dios Dꞌa Vin̈aj

AMÓS
Amós sbꞌi jun libro tic, yujto a slolonel Dios yalnac dꞌa vin̈aj Amós, a tzꞌibꞌabꞌilcan 

dꞌay. A dꞌa yol yic Judá cajan vin̈, palta yalnac slolonel Dios vin̈ dꞌa ebꞌ israel ay dꞌa 
stojolal norte dꞌa abꞌil 750 ayic manto javi Cristo. A vin̈aj Amós chiꞌ, molum nocꞌ vin̈, 
palta avtajnac vin̈ yuj Dios yic syalanel slolonel Dios chiꞌ vin̈ dꞌa ebꞌ yetisraelal. A dꞌa 
jun tiempoal chiꞌ, a jun chon̈abꞌil ebꞌ anima chiꞌ, te bꞌeyum ebꞌ sicꞌlabꞌil, scꞌanabꞌajej 
val schecnabꞌil Dios ebꞌ yalani, man̈xa tas sna ebꞌ yuj juntzan̈xo nación ay dꞌa slacꞌanil 
ebꞌ. Palta a val chucal scꞌulej ebꞌ, syixtan ebꞌ mebꞌaꞌ ebꞌ. A bꞌaj scꞌanabꞌajej ebꞌ chiꞌ 
yalani, ton̈ej syal ebꞌ, man̈oc dꞌa spensar ebꞌ scoti. A tas ayoch yipoc scꞌool ebꞌ junn̈ej 
rato slajvieli. A vin̈aj Amós chiꞌ, schael yich vin̈ yalan yuj yaelal ol javoc dꞌa yibꞌan̈ 
junjun nación ay dꞌa slacꞌanil Israel chiꞌ. Yalannacpax vin̈ to a juntzan̈ yaelal chiꞌ ol 
javocpax dꞌa yibꞌan̈ Israel chiꞌ yedꞌ Judá, yujto a Dios Yajal yaj dꞌa masanil nación. 
Aꞌ ol chꞌolbꞌitan masanil anima yuj spitalil, axo dꞌa slajvubꞌxo ol cꞌochxoc Israel chiꞌ 
ichataxon yaj dꞌa sbꞌabꞌelal.
 



dꞌa juntzan̈ chon̈abꞌ yic Israel ix yicꞌbꞌat ebꞌ, ix schon̈anbꞌat ebꞌ 
checabꞌvumal dꞌa Edom.

 7 Yuj chiꞌ ol vacꞌoch scꞌacꞌal smuroal Gaza chiꞌ. A jun cꞌacꞌ chiꞌ ol acꞌan 
lajvoquel scuartel ebꞌ.

 8 Ol vacꞌ satel ebꞌ ayoch yajalil dꞌa Asdod yedꞌ pax ebꞌ yajal dꞌa Ascalón. 
Yedꞌ masanil in poder ol vacꞌ oval yedꞌ ebꞌ aj Ecrón, man̈xa junoc ebꞌ 
filisteo ol to canoc, xchi Jehová Yajal dꞌa Smasanil.

A chon̈abꞌ Tiro

 9 A Jehová tzꞌalan icha tic: Man̈ jantacoc chucal ix scꞌulej ebꞌ aj Tiro, 
yuj chiꞌ yovalil ol vacꞌoch syaelal ebꞌ, yujto masanil anima cajan dꞌa 
juntzan̈ chon̈abꞌ yic Israel ix schon̈bꞌat ebꞌ checabꞌvumal dꞌa Edom, 
majxo snacot jabꞌoc stiꞌ yacꞌnac yedꞌ ebꞌ dꞌa amigoal.

 10 Yuj chiꞌ ol vacꞌoch scꞌacꞌal smuroal Tiro chiꞌ. A jun cꞌacꞌ chiꞌ ol acꞌan 
lajvoquel scuartel ebꞌ, xchi Jehová.

A chon̈abꞌ Edom

 11 A Jehová tzꞌalan icha tic: Man̈ jantacoc chucal ix scꞌulej ebꞌ aj Edom, 
yuj chiꞌ yovalil ol vacꞌoch syaelal ebꞌ, yujto ix spech ebꞌ scꞌabꞌ yoc 
ebꞌ chiꞌ yedꞌ qꞌuen espada, aton ebꞌ israel. Ix smacꞌcham ebꞌ dꞌa malaj 
yoqꞌuelcꞌolal, bꞌecan scꞌol ebꞌ ix scꞌulan chucal yedꞌ yoval scꞌool. 
Majxo bꞌatlaj yoval scꞌol ebꞌ chiꞌ satcꞌolal yuuj.

 12 Yuj chiꞌ ol vacꞌoch scꞌacꞌal chon̈abꞌ Temán. A jun cꞌacꞌ chiꞌ ol acꞌan 
lajvoquel scuartel ebꞌ aj Bosra, xchi Jehová.

A chon̈abꞌ Amón

 13 A Jehová tzꞌalan icha tic: Man̈ jantacoc chucal ix scꞌulej ebꞌ aj Amón, 
yuj chiꞌ yovalil ol vacꞌoch syaelal ebꞌ. Ayic ix yacꞌan oval ebꞌ dꞌa 
Galaad yic syicꞌan jabꞌocxo slum ebꞌ, ix sjac snivanil ebꞌ ix yabꞌix ebꞌ.

 14-15 Yuj chiꞌ ol vacꞌoch scꞌacꞌal muro dꞌa Rabá. A jun cꞌacꞌ chiꞌ ol acꞌan 
lajvoquel scuartel ebꞌ. Ol el yav ebꞌ van yacꞌan oval. A dꞌa scal oval 
chiꞌ yedꞌ oval icꞌ ol yamchaj vin̈ sreyal ebꞌ yedꞌ ebꞌ soldado nivac 
yelcꞌochi. Ol icꞌjocbꞌat ebꞌ preso dꞌa chꞌoc chon̈abꞌil, xchi Jehová.

A chon̈abꞌ Moab

2  1 A Jehová tzꞌalan icha tic: Man̈ jantacoc chucal ix scꞌulej ebꞌ aj Moab, 
yuj chiꞌ yovalil ol vacꞌoch syaelal ebꞌ. Ix sn̈ustzꞌa sbꞌaquil vin̈ sreyal 

Edom ebꞌ, taan̈xon̈ej ix ajcan stzꞌabꞌati.
 2 Yuj chiꞌ ol vacꞌoch scꞌacꞌal Moab chiꞌ. A jun cꞌacꞌ chiꞌ ol acꞌan lajvoquel 

cuartel dꞌa Queriot. Dꞌa scal av yic oval yedꞌ yocꞌ qꞌuen trompeta, ol 
cham masanil ebꞌ aj Moab chiꞌ.

 3 Ol vacꞌcham vin̈ sreyal ebꞌ yedꞌ ebꞌ vin̈ ayoch yedꞌ vin̈ dꞌa yopisio, xchi 
Jehová.

A chon̈abꞌ Judá

 4 A Jehová tzꞌalan icha tic: Man̈ jantacoc chucal ix scꞌulej ebꞌ aj Judá, yuj 
chiꞌ yovalil ol vacꞌoch syaelal ebꞌ. Maj scha yabꞌ in cꞌaybꞌubꞌal ebꞌ, 

maj scꞌanabꞌajej pax in ley ebꞌ. Palta a dꞌa juntzan̈ tas malaj yelcꞌoch 
bꞌaj ix yaqꞌuem sbꞌa ebꞌ, aton dꞌa juntzan̈ comon dios bꞌaj yalnac sbꞌa 
ebꞌ smam yicham ebꞌ.

 5 Yuj chiꞌ ol vacꞌoch scꞌacꞌal Judá, axo jun cꞌacꞌ chiꞌ ol acꞌan lajvoquel 
cuartel dꞌa Jerusalén, xchi Jehová.

A chon̈abꞌ Israel

 6 A Jehová tzꞌalan icha tic: Man̈ jantacoc chucal ix scꞌulej ebꞌ aj Israel tic, 
yuj chiꞌ yovalil ol vacꞌoch syaelal ebꞌ. Ix schon̈el ebꞌ mebꞌaꞌ ebꞌ vachꞌ 
spensar dꞌa scal, yujto max yal stupan sbꞌoc ebꞌ dꞌa ebꞌ, vachꞌchom 
yujn̈ej stojol jun mojoc xan̈abꞌ.

 7 Tzꞌixtax ebꞌ mebꞌaꞌ yuj ebꞌ, man vachꞌoc pax syutej ebꞌ sbꞌoan yaj ebꞌ 
mebꞌaꞌ emnaquil chiꞌ. Qꞌuixvelal in bꞌinaj yuj ebꞌ chꞌoc chon̈abꞌil yuj 
schucal ebꞌ. A vin̈ mamabꞌil yedꞌ vin̈ yuninal, junn̈ej ix cobꞌes smulan 
ebꞌ vin̈ yedꞌoc.

 8 Tzꞌecꞌ jichan ebꞌ dꞌa yibꞌan̈ pichul scha bꞌaj syacꞌ tumin majanil, smulan 
ebꞌ dꞌa yichan̈ junjun altar. Svaan vael ebꞌ tzꞌaltaj dꞌa juntzan̈ comon 
dios. Sman an̈ an̈ ebꞌ yedꞌ qꞌuen multa schaꞌa, syucꞌan an̈ ebꞌ dꞌa 
stemplo juntzan̈ sdiosal chiꞌ, xchi Jehová.

 9 Syalanxi Jehová: A in Jehová in svalaꞌ, vacꞌnac satel ebꞌ amorreo yuj 
vacꞌan slum ebꞌ dꞌayex. Vachꞌchom chaan̈ steel ebꞌ icha steel teꞌ cꞌuteꞌ, 
tzatz pax ebꞌ icha teꞌ ji, palta juneln̈ej vacꞌnac satel ebꞌ.

 10 Palta a ex tic, vicꞌnaquelta ebꞌ e mam eyicham dꞌa Egipto, vicꞌannacbꞌat 
ebꞌ 40 abꞌil dꞌa tzꞌinan luum, yuj vacꞌan slum ebꞌ amorreo chiꞌ dꞌa ebꞌ.

 11 Ix vicꞌchaan̈ juntzan̈ ebꞌ eyin̈tilal in checabꞌoc, axo juntzan̈xo ebꞌ, 
vacꞌnacoch ebꞌ nazareoal yic tzꞌoch ebꞌ vicoc. ¿Tom man̈ yeloc 
juntzan̈ tic, ex israel?

 12 A exxo tic, ix eyacꞌ pural ebꞌ vicxo chiꞌ yucꞌvi an̈, ix e cachan ebꞌ in 
checabꞌ yic max yalel in lolonel ebꞌ.

 13 Yuj chiꞌ nivan yaelal ol vacꞌcot dꞌa eyibꞌan̈, ol ex cꞌacvoc yuuj icha 
sn̈achꞌachꞌi junoc carreta al yaj yuj ixim trigo.

 14 A dꞌa jun cꞌual chiꞌ, a ebꞌ jelan sbꞌeyi, man̈xo ol yal-laj yel ebꞌ, axo ebꞌ 
te ay yip, ichato man̈xa jabꞌoc yip ebꞌ. A ebꞌ soldado tecꞌan, man̈xo ol 
yal scolan sbꞌa ebꞌ.

 15 A mach sjulvaj yedꞌ jul-labꞌ, man̈xo ol yal stecꞌbꞌan sbꞌa. Man̈xo ol yal 
scolan sbꞌa ebꞌ jelan sbꞌeyi, man̈xo ol yalpax scolan sbꞌa ebꞌ tzꞌel 
lemnaj ayqꞌue dꞌa yibꞌan̈ nocꞌ chej.

 16 A in Jehová in svalaꞌ to a dꞌa jun cꞌual chiꞌ, a ebꞌ jelan dꞌa oval, ol 
yactejcan syamcꞌabꞌ ebꞌ yic oval, ol bꞌat ebꞌ elelal, xchi Jehová.

A smunlajel ebꞌ schecabꞌ Dios

3  1 Ex chon̈abꞌ Israel, abꞌec tas sval a in Jehová in tic. A in ton 
vicꞌnaquelta ebꞌ e mam eyicham dꞌa Egipto.

 2 A exn̈ej tic ix ex in sicꞌcanel dꞌa scal masanil juntzan̈xo chon̈abꞌ ay dꞌa 
yolyibꞌan̈qꞌuinal tic. Yuj chiꞌ ol vacꞌoch eyaelal yuj masanil chucal tze 
cꞌulej.

 3 Tato ay chavan̈oc junn̈ej sbꞌeyi, syalelcꞌochi to vachꞌ yacꞌan ebꞌ.

 4 Tato tzꞌel yav nocꞌ choj dꞌa caltac teꞌ, syalelcꞌochi to toxo ix yamchaj 
schibꞌej nocꞌ. Tato tzꞌel yav nocꞌ yuneꞌ choj dꞌa svaynubꞌ dꞌa yoltac 
n̈aqꞌueen, syalelcꞌochi to ay tas ix yamchaj yuj nocꞌ.

 5 Tato tzꞌem junoc nocꞌ much dꞌa sat luum, syalelcꞌochi to ay junoc yaal 
ayemi. Tato sqꞌue ritnaj jun yaal ayem dꞌa sat luum chiꞌ, ay tas toxo ix 
can dꞌay.

 6 Tato spuchaj qꞌuen trompeta, syacꞌ lista sbꞌa ebꞌ soldado. Tato ay junoc 
yaelal tzꞌecꞌ dꞌa scal chon̈abꞌ, syalelcꞌochi to a in svacꞌcoti.

 7 Malaj junoc tas tzin cꞌulej tato manto val-laj dꞌa ebꞌ in checabꞌ.
 8 Tato tzꞌel yav nocꞌ choj, ¿tom ay junoc mach max xivqꞌuei? Axo pax ebꞌ 

in checabꞌ ¿tom man̈ ol yalel in lolonel ebꞌ tato a in tzin chec yal ebꞌ? 
xchi Jehová.

Ol juchajem chon̈abꞌ Samaria

 9 Laj alequel dꞌa scuartel chon̈abꞌ Asdod yedꞌ dꞌa scuartel chon̈abꞌ Egipto: 
Cotan̈ec dꞌa jolomtac vitz dꞌa spatictac chon̈abꞌ Samaria. Ilec val 
somchaj ebꞌ anima yuj yixtan yetanimail, xe chi.

 10 A Jehová tzꞌalan icha tic: Man̈ yojtacoc jabꞌoc ebꞌ scꞌulan tojolal. Dꞌa yoltac 
spat ebꞌ ay masanil tas ton̈ej syiqꞌuecꞌ ebꞌ dꞌa anima, xchi Jehová chiꞌ.

 11 Yuj chiꞌ syal Jehová, aton Yajal yaji: A jun ajcꞌol ol javoc ol och oyan dꞌa 
snación ebꞌ tic, ol yacꞌan lajvoquel scuartel ebꞌ, ol yicꞌanelta masanil 
tas ay dꞌa yol sdespacho ebꞌ, xchi Jehová chiꞌ.

 12 Icha tic yalan Jehová: Icha chabꞌoc yoc nocꞌ calnel, ma jabꞌoc sn̈iꞌ schiquin 
nocꞌ scolchajcanel yuj stan̈vumal dꞌa yol stiꞌ junoc nocꞌ choj, icha chiꞌ ol 
aj ebꞌ israel cajan dꞌa Samaria, aton ebꞌ te vachꞌ svaynubꞌ bꞌaj svayi.

 13 Abꞌec a ex tic, tzeyalan dꞌa ebꞌ yin̈tilalcan vin̈aj Jacob, a in Jehová Dios, 
Yajal in dꞌa Smasanil svalaꞌ:

 14 A dꞌa jun cꞌual ol vacꞌoch yaelal dꞌa yibꞌan̈ Israel yuj chucal scꞌulej, ol 
in pojem masanil yaltar dꞌa Betel. A schiquintac juntzan̈ altar chiꞌ ol 
macꞌchajem dꞌa sat luum.

 15 A in Jehová in svalaꞌ, ol vacꞌ lajvoquem pat scꞌanchaj dꞌa stiempoal siic yedꞌ 
juntzan̈ scꞌanchaj dꞌa stiempoal cꞌacꞌ. Ol vacꞌ lajvoc masanil juntzan̈ pat 
ayoch qꞌuen marfil yelvanubꞌoc, ol in juanbꞌat juntzan̈ nivac pat chiꞌ, xchi.

4  1 Ex ix, bꞌaqꞌuech ex yuj e bꞌeyumal icha nocꞌ vacax dꞌa Basán, ex 
cajan ex dꞌa tzalan yic chon̈abꞌ Samaria, abꞌec val jun tic: Tzeyixtej ebꞌ 

mebꞌaꞌ yedꞌ ebꞌ ilbꞌajcꞌol yilji, tzeyalan dꞌa ebꞌ vin̈ eyetbꞌeyum: Iqꞌueccot an̈ 
an̈ to scuqꞌuej an̈, xe chi.
 2 A Jehová aton Yajal yaji, ix sloc sbꞌi ix yacꞌan stiꞌ, ix yalani: Ol cꞌoch 

scꞌual, ol acꞌchajoch gancho dꞌayex, ol ex n̈erchajbꞌeyoc, axo ebꞌ 
eyuneꞌ, ol och locan anzuelo dꞌa ebꞌ, ol jachchajbꞌat ebꞌ.

 3 A in Jehová in svalaꞌ, tzololixon̈ej ol aj eyicꞌchajel bꞌaj ol macꞌchaj poj 
pat chiꞌ, ol ex icꞌchajpaxbꞌat dꞌa najat.

Jun cachnabꞌil dꞌa qꞌuexan lolonel

 4 Ixiquec dꞌa Betel yedꞌ dꞌa Gilgal, tzeyacꞌanoch e mul icha e gana taꞌ. 
Slajvi chiꞌ tzeyacꞌan eyofrenda dꞌa junjun qꞌuin̈ibꞌalil, dꞌa schabꞌjial 
tzeyacꞌanpax e diezmo.

 5 N̈usec ixim pan ay yich dꞌa ofrendail yuj e acꞌoj yuj diosal. Alequel dꞌa 
scal anima yuj jantac eyofrenda tzꞌel dꞌa e cꞌool eyacꞌani, yujto icha 
chiꞌ e gana tze cꞌulej.

 6 Yuj chiꞌ, ix vacꞌ eyabꞌ syail vejel dꞌa masanil yol e chon̈abꞌ tic, palta 
man̈ yujoc chiꞌ ix ex meltzajcot dꞌayin.

 7 Ix vacꞌanoch vaan n̈abꞌ dꞌa oxeꞌ ujal ayic manto elul sat eyavbꞌen. Ix 
yacꞌ n̈abꞌ dꞌa jun chon̈abꞌ, axo dꞌa junxo, maay. Ay bꞌaj ix yacꞌ n̈abꞌ 
chiꞌ, ay bꞌaj maay, yuj chiꞌ ix tacjiel masanil eyavbꞌen.

 8 Chabꞌ oxeꞌ chon̈abꞌil ex ix ex bꞌat sayoj aꞌ dꞌa junocxo chon̈abꞌ, palta 
maj yabꞌlaj aꞌ yic tzꞌecꞌ staquin̈al e tiꞌ. Tocval yuj chiꞌ ix ex meltzajcot 
dꞌayin.

 9 Ix vacꞌ eyaelal yedꞌ icꞌ te cꞌacꞌ yedꞌ juntzan̈xo yaelal, ix vacꞌan ixtax tas 
tzeyavej yedꞌ eyuva. Axo nocꞌ cꞌulubꞌ ix cꞌuxanbꞌat teꞌ eyigo yedꞌ teꞌ 
eyolivo. Tocval yuj chiꞌ ix ex meltzajcot dꞌayin.

 10 Ix vacꞌcot juntzan̈ yaelal dꞌa eyibꞌan̈, icha val ix aj vacꞌanbꞌat yaelal 
dꞌa Egipto. Ix cham ebꞌ e quelemtac dꞌa scal oval, axo ebꞌ eyajcꞌol 
chiꞌ ix icancan nocꞌ e chej, ix eyabꞌan sjabꞌ chamnac ayecꞌ dꞌa e 
campamento. Tocval yuj chiꞌ ix ex meltzajcot dꞌayin.

 11 Ix ex vacꞌ lajvoquem icha ix aj vacꞌan lajvoquem chon̈abꞌ Sodoma 
yedꞌ Gomorra, yuj chiꞌ a ex ixto ex can tic, icha junoc cuxcꞌacꞌ 
tzꞌicꞌchajcanelta dꞌa yol cꞌacꞌ, icha val chiꞌ eyaji. Tocval yuj chiꞌ ix ex 
meltzajcot dꞌayin.

 12 Icha chiꞌ ol ex vutej ex aj Israel. Yuj chiꞌ bꞌoec e bꞌa, yujto ol eyil-laj och 
e sat vedꞌoc a in e Diosal in tic.

 13 A in Jehová in, ix in bꞌo nivac vitz yedꞌ icꞌ, svacꞌan yojtaquejel ebꞌ 
anima tas nabꞌil vuuj. A in svacꞌ meltzajoch saquilqꞌuinal dꞌa 
qꞌuicꞌalqꞌuinalil, chaan̈ tzin bꞌeyecꞌ dꞌa yibꞌan̈ lum luum. A in bꞌi, aton 
Jehová Dios, Yajal in dꞌa Smasanil, xchi Jehová chiꞌ.

Tzꞌavtaj chon̈abꞌ Israel yic sna sbꞌa

5  1 Ex vetisraelal, abꞌec val in lolonel yic cuscꞌolal svalcanel dꞌa eyibꞌan̈:
 2 A co chon̈abꞌ tic, toxo ix lajviel yuj oval. Lajan icha junoc ix cobꞌes 

ix, ix lajvi yuj qꞌuen espada, ix can telan dꞌa sat sluum, malaj mach 
scolani yic sqꞌue vaan. Ix actajcan schꞌocoj dꞌa slugar, malaj mach 
tzꞌicꞌanqꞌue vaan.

 3 A Jehová Yajal tzꞌalan dꞌayex icha tic: Tato a junoc e chon̈abꞌ 
tzꞌacꞌanbꞌat junoc mil soldado dꞌa oval, axon̈ej cien ol meltzajoc. Tato 
ay junocxo e chon̈abꞌ tzꞌacꞌanbꞌat cien soldado, axon̈ej lajun̈van̈ ol 
meltzajoc, xchi.

 4 A Jehová tzꞌalan dꞌayex icha tic: Meltzajan̈ec dꞌayin, yic man̈ ol ex 
chamoc.

 5 Man̈ ex bꞌat dꞌa chon̈abꞌ Betel yedꞌ dꞌa Gilgal, man̈ ex bꞌatpax dꞌa 
Beerseba, yujto a ebꞌ aj Gilgal chiꞌ, yovalil ol bꞌatcan ebꞌ preso dꞌa 
junoc chꞌoc nacional, axo Betel chiꞌ, yovalil ol juvoccanbꞌatoc, xchi.

 6 Meltzajan̈ec dꞌa Jehová yic man̈ ol ex chamoc. Tato maay, ol yacꞌcot 
cꞌacꞌ dꞌa yibꞌan̈ e macbꞌen tic, malaj junoc mach dꞌa Betel ol yal 
yacꞌan tupoc.

 7 A ex val tze qꞌuex tojolal dꞌa chucal, obꞌiltac ex, yujto max e bꞌo yaj ebꞌ 
anima dꞌa vachꞌilal.

 8 Meltzajan̈ec dꞌa Jehová, aton bꞌoannac qꞌuen cꞌanal scuchan Mootz yedꞌ 
pax qꞌuen cꞌanal scuchan Oxdꞌilan̈. A pax tzꞌacꞌanoch qꞌuicꞌalqꞌuinal 
dꞌa saquilqꞌuinal, syacꞌpaxoch saquilqꞌuinal chiꞌ dꞌa qꞌuicꞌalqꞌuinalil. 
Aton pax tzꞌavtan a aꞌ ay dꞌa aꞌ mar, secanem dꞌa yibꞌan̈ lum luum. 
9 A tzꞌacꞌan lajvoquel ebꞌ soldado tecꞌan, slajvipaxcanem scuartel ebꞌ 
yuuj, Jehová sbꞌi.

 10 Obꞌiltac ex val, a ex schichonoch e cꞌool dꞌa mach sbꞌoan tojolal bꞌaj 
tzꞌoch bꞌeycꞌolal, tzeyacꞌan chucal dꞌa junoc tzꞌacꞌan testigoal dꞌa yel.

 11 To tzeyixtej val ebꞌ mebꞌaꞌ, tzeyicꞌanecꞌ strigo ebꞌ anima dꞌa nabꞌan̈ej. 
Man̈ ol yal-laj eyajecꞌ dꞌa e pat bꞌobꞌil dꞌa qꞌuen qꞌueen, man̈xo ol yal 
pax eyucꞌan yal sat teꞌ uva ix eyavej.

 12 Vojtac jantac juntzan̈ chucal ix e cꞌulej. Man̈xalaj slajvubꞌ e mul. 
Tzeyixtej ebꞌ vachꞌ spensar, tze chaan qꞌuen tumin yic man̈ vachꞌoc 
tzeyutej e bꞌoan yaj ebꞌ anima. A dꞌa juzgado tzeyacꞌoch dꞌa yibꞌan̈ 
ebꞌ mebꞌaꞌ anima vachꞌ spensar.

 13 Yuj chiꞌ a mach ay spensar, tzꞌem numan, yujto chucxon̈ej tas tzuji ticnaic.
 14 Man̈xo e cꞌulej chucal. A vachꞌil tze cꞌulej yic vachꞌ man̈ ol ex chamoc. 

Tato icha chiꞌ, a Jehová Yajal dꞌa Smasanil, dꞌa val yel ol ajn̈ejecꞌ 
eyedꞌoc, icha tzꞌaj eyalan chiꞌ.

 15 Yajequel chucal. A vachꞌil tze xajanej. Scham eyilani tato vachꞌxo tzꞌaj 
schꞌolbꞌitaj yaj anima dꞌa juzgado. Tecan icha chiꞌ ol ocꞌ scꞌol Jehová 
Yajal dꞌa Smasanil dꞌayex mach ex yin̈tilal ex can vin̈aj José.

 16 A Jehová Yajal dꞌa Smasanil tzꞌalan icha tic: Ol och cuscꞌolal dꞌa 
masanil bꞌajtac smolbꞌej sbꞌa anima. A dꞌa masanil yoltac calle ol och 
av yic yaelal, ol avtaj ebꞌ munlajvum yic tzul ocꞌ ebꞌ yedꞌ ebꞌ yopisio 
taxon yoqꞌui.

 17 Ayic ol in javoc vacꞌoch yaelal, ol te ocꞌ ebꞌ avum uva, xchi Jehová.
 18 Obꞌiltac val mach snibꞌej sjavi scꞌual yic yoval scꞌol Jehová. ¿Eyojtac 

ama tas ol ex aj dꞌa jun cꞌual chiꞌ? A jun cꞌual chiꞌ, qꞌuicꞌalqꞌuinal 
xon̈ej ol ajoc, man̈xa saquilqꞌuinal.

 19 A dꞌa jun cꞌual chiꞌ, lajan val ol aj ebꞌ anima icha junoc mach tzꞌel 
lemnaj dꞌa junoc nocꞌ choj, axo bꞌaj ayecꞌ junoc nocꞌ oso bꞌen̈ej 
scꞌochi, ma icha yic tzꞌoch junoc mach dꞌa yol spat, tzꞌoch ijan dꞌa sat 
qꞌuilabꞌ yalani, axo pax junoc nocꞌ chan schiꞌan taꞌ.

 20 A jun cꞌual yic yoval scꞌol Jehová chiꞌ, te qꞌuicꞌalqꞌuinal ol ajoc, man̈xa 
jabꞌoc saquilqꞌuinal ol checlajoc.

 21 Ix yalan Jehová icha tic: Tzin yajaꞌ, malaj in gana juntzan̈ qꞌuin̈ 
tzeyacꞌochi. Malaj in gana dꞌa e molanil nivan yelcꞌoch eyalani.

 22 Malaj in gana dꞌa e silabꞌ tzeyacꞌ dꞌayin yuj in eyicꞌanchaan̈, malaj in 
gana dꞌa ixim trigo tzeyacꞌ eyofrendaoc. Max in chapax nocꞌ vacax 
bꞌaqꞌuech tzeyacꞌ silabꞌil dꞌayin yuj e juncꞌolal vedꞌoc eyalani.

 23 Najat tzex el dꞌa in tzꞌey ayic tzꞌoch e jaj e bꞌitani. Man̈xa in gana svabꞌ 
yoch sjaj eyarpa chiꞌ.

 24 Palta a tas in gana dꞌayex to tze bꞌeybꞌalej tojolal icha sbꞌey a aꞌ. Man̈ 
eyactej e cꞌulan vachꞌil icha junoc sjaj a aꞌ max tupi.

25 A ex val tic ex israel, a dꞌa 40 abꞌil ecꞌnac ebꞌ e mam eyicham dꞌa lum 
tzꞌinan luum. ¿Tocval a dꞌayin sn̈usnac silabꞌ ebꞌ yedꞌ ofrenda taꞌ? 26  Maay, 
palta a ebꞌ chiꞌ, scuchnac bꞌeyecꞌ yen̈ul yibꞌan̈ jun sdiosal ebꞌ scuch Moloc yedꞌ 
sbꞌachnubꞌal yechel jun dios Quiún yajbꞌentac, sbꞌonac yechel qꞌuen cꞌanal ebꞌ 
sdiosaloc, an̈ejaꞌ icha chiꞌ tze cꞌulej a ex tic. 27 Yuj chiꞌ ol ex vacꞌbꞌat preso dꞌa 
yichan̈bꞌat Damasco. Icha chiꞌ tzꞌaj valan a in Jehová Yajal in dꞌa Smasanil, 
xchi Jehová chiꞌ.

Ol juchajem chon̈abꞌ Israel

6  1 Obꞌiltac ex mach ex secojtac tzꞌaj yecꞌ eyuj dꞌa Sion. Obꞌiltac ex malaj 
tas tze naꞌ dꞌa Samaria, ex yajalil nación to nivan eyelcꞌoch eyalani, a 

ex ton tzeyacꞌoch Israel yipoc e cꞌool.
 2 A ex tic tzeyal icha tic: Ixiquec dꞌa chon̈abꞌ Calne, tzeyilan sicꞌlabꞌil. 

Axo taꞌ tzex bꞌatpax dꞌa nivan chon̈abꞌ Hamat, tzex emul dꞌa Gat dꞌa 
yol yic ebꞌ filisteo. ¿Tom te vachꞌ juntzan̈ chon̈abꞌ chiꞌ dꞌa quichan̈? 
¿Tom te nivac juntzan̈ nación chiꞌ dꞌa yichan̈ co nación tic? xe chi.

 3 A ex tic, malaj e gana tze naꞌa tato van sja jun scꞌual yaelal, palta a yuj 
tas tze cꞌulej, van slacꞌanbꞌi ul jun scꞌual yaelal chiꞌ.

 4 A ex tic, a bꞌaj tzex em tzꞌeyan e vaꞌi, yelxo te vachꞌ yilji. Nivan vael 
tzeyacꞌaꞌ ayic tze chiꞌan nocꞌ yunetac calnel yedꞌ nocꞌ quelemtac 
vacax bꞌaqꞌuech.

 5 Ton̈ej tzꞌecꞌ tiempo e bꞌoan juntzan̈ bꞌit malaj yelcꞌochi, tze bꞌitan yedꞌ 
sonal teꞌ arpa icha scꞌulejnac vin̈aj rey David.

 6 Dꞌa yol nivac vaso tzeyucꞌ vino. A perfume vachꞌ tze cꞌanaꞌ, palta man̈ 
jabꞌoc tzeyacꞌ pensar tato van yixtaxel yol e nación.

 7 A ex tic, bꞌabꞌel ol ex bꞌatcan preso dꞌa chꞌoc chon̈abꞌil, icha chiꞌ ol aj 
slajviel e qꞌuin̈ bꞌaj tzex bꞌulbꞌulan chiꞌ.

8  Toxo ix sloc sbꞌi Jehová yacꞌan stiꞌ, aton Yajal dꞌa Smasanil. A tzꞌalan icha 
tic:

Tzin yaj yicꞌojchan̈bꞌail jun chon̈abꞌ yin̈tilal vin̈aj Jacob tic.
Man̈ val jabꞌoc scha in cꞌol snivac pat ebꞌ, yuj chiꞌ ol vacꞌoch jun chon̈abꞌ 

tic dꞌa yol scꞌabꞌ ebꞌ ajcꞌool yedꞌ masanil tas ay dꞌay, xchi Jehová chiꞌ.
9 Yuj chiꞌ, tato ay lajun̈van̈oc ebꞌ vin̈ vinac dꞌa junoc pat, ol cham ebꞌ vin̈ 

slajun̈van̈il. 10 A junoc scꞌabꞌ yoc juntzan̈ chamnac chiꞌ ol icꞌanelta snivanil ebꞌ 
dꞌa yol pat yic ol tzꞌaoc, ol yalan dꞌa yaln̈ej mach aycan dꞌa yol chiꞌ: ¿Aytom 
mach ayecꞌ edꞌoc? xchama. Axo junxo chiꞌ ol tacꞌvoc: Malaj mach, xchama. Ol 
yalanpax jun ix cꞌanbꞌan chiꞌ: Tzꞌin xa chi, axo talaj tzꞌaji, tzacꞌ bꞌinaj Jehová, 
xchama. 11 Yujto ol yacꞌcot yaelal Jehová dꞌa yibꞌan̈ masanil pat, juntzan̈ nivac 
pat yedꞌ juntzan̈ cotac pat, masanil ol ixtaxcanbꞌatoc.
 12 ¿Tom syal sqꞌue nocꞌ chej dꞌa sat qꞌuen tenam? ¿Tom syal smunlaj nocꞌ 

vacax sdꞌocan luum dꞌa yibꞌan̈ aꞌ mar? Palta a ex tic, ix e qꞌuex tojolal 
dꞌa tas tzꞌixtanel anima. A juntzan̈ bꞌeybꞌal vachꞌ, tzeyalaꞌ to chuc.

 13 A ex tic, toxon̈ej tzeyicꞌchan̈ e bꞌa, yujto ix telvi chon̈abꞌ Lodebar eyuuj, 
palta tocval ay jabꞌoc yelcꞌochi. Tzeyalanpaxi to syal eyuuj, yujto ix 
eyicꞌ yuneꞌ chon̈abꞌ Carnaim.

 14 Scham val eyilan a ex israel ex tic. A Jehová Dios Yajal dꞌa Smasanil 
tzꞌalan icha tic: Ol in chec junoc nación yic syiqꞌuecꞌ e luum dꞌa 

Hamat dꞌa yol smojonal dꞌa stojolal norte, masanto scꞌoch dꞌa a 
aꞌ ayoch smojonal dꞌa stojolal sur, ol ex och dꞌa syaelal yuuj, xchi 
Jehová chiꞌ.

Oxeꞌ tas ix acꞌji yil vin̈aj Amós

7  1 Ayic toxo ix xicchajel an̈ bꞌabꞌel sacate yic vin̈ rey, ayic vanxo scotxi 
svol an̈, a Jehová Yajal ix acꞌan vilaꞌ to van yacꞌan pitzvocqꞌue nocꞌ 

cꞌulubꞌ. 2  Ayic vanxo slajviel an̈ an̈cꞌultac yuj nocꞌ cꞌulubꞌ chiꞌ, ix valan icha 
tic:

—Mamin Jehová, ocꞌocabꞌ a cꞌool dꞌayon̈ a on̈ yin̈tilal on̈can vin̈aj Jacob 
tic, ina to yuneꞌ chon̈abꞌ on̈n̈ej. ¿Tas val ol aj stechaj jun tic cuuj? xin chi.

3  Ix snaan sbꞌa Jehová yuj jun tic, ix yalan icha tic:
—A jun tic man̈ ol ujoclaj, xchi.
4  Ix schꞌoxanpax Jehová Yajal junxo tic dꞌayin. Ix yacꞌlabꞌej cꞌacꞌ yic 

syacꞌanoch yaelal, chac xilinac stzacꞌaqꞌuil. Ix tacji aꞌ nivan mar yuuj, van 
stacjipax lum slumal chon̈abꞌ Israel. 5 Ix valani:

—Mamin Jehová, ocꞌocabꞌ a cꞌool, ochan̈ vaan. ¿Tom val ol techaj cuj a on̈ 
yin̈tilal on̈can vin̈aj Jacob tic? Ina to yuneꞌ chon̈abꞌ on̈, xin chi.

6  Ix snaan sbꞌa Jehová yuj tas nabꞌil yuuj, ix yalan icha tic:
—Man̈ ol ujocpax jun tic, xchi.
7 Ix schꞌoxanpax junxo tic Jehová dꞌayin. Ix vilani lin̈anecꞌ dꞌa sat jun pat 

bꞌobꞌil yedꞌ plomo, yubꞌbꞌilpaxqꞌue jun plomo chiꞌ yuuj.  8  Ix scꞌanbꞌan dꞌayin 
icha tic:

—¿Tas tzil chiꞌ Amós? xchi.
—A jun qꞌuen plomo yic ebꞌ bꞌoum pat svilaꞌ, xin chi.
—Icha tzꞌaj yilji junoc sat pat yedꞌ qꞌuen plomo, icha chiꞌ ol aj vilani chajtil 

yilji in chon̈abꞌ Israel tic, tato tojol sbꞌeybꞌal, mato maay. Tato chuc, man̈xo 
ol vacꞌ nivancꞌolal schucal chiꞌ. 9 A juntzan̈ bꞌaj syal sbꞌa ebꞌ yin̈tilal vin̈aj 
Isaac dꞌa jolomtac vitz, ol lajvoquemoc. A juntzan̈ stemplo ebꞌ aj Israel, ol 
juchajemoc, ol in checan satjoquel yin̈tilal vin̈aj Jeroboam yedꞌ qꞌuen espada, 
xchi Jehová.

A vin̈aj Amós yedꞌ vin̈aj Amasías
10 A vin̈aj Amasías sacerdote yaj dꞌa Betel, a vin̈ ix checan alchaj dꞌa vin̈aj 

Jeroboam sreyal Israel icha tic: Mamin rey, a vin̈aj Amós, van yecꞌ vin̈ dꞌa 
scal ebꞌ quetchon̈abꞌ, yic tzꞌoch ebꞌ ajcꞌolal dꞌayach. Maxtzac techaj yuj ebꞌ 
anima yuj tas syalel vin̈ chiꞌ. 11 Tzꞌecꞌ vin̈ dꞌa co cal yal icha tic: Dꞌa qꞌuen 
espada ol cham vin̈aj Jeroboam, ol icꞌchajcanbꞌat masanil chon̈abꞌ Israel tic 
preso dꞌa chꞌoc chon̈abꞌil, xchi vin̈, xchibꞌat vin̈.

12  Ix yalan vin̈aj Amasías dꞌayin Amós in tic icha tic:
—Elan̈ dꞌa tic ach schecabꞌ Dios. Ixic dꞌa Judá, ataꞌ ol acꞌchaj a vael yuj tas 

tzal chiꞌ. 13  Palta malaj tas tzal dꞌa chon̈abꞌ Betel tic, yujto a dꞌa tic tzꞌoch vin̈ 
rey ejmelal, to nivan templo yaj dꞌa yol smacbꞌen vin̈, xchi vin̈aj Amasías chiꞌ.

14 Palta ix in tacꞌvi Amós a in tic icha tic:
—A in tic, man̈ in schecabꞌoctaxon Dios, malaj pax in gana tzin schecabꞌej. 

A in tic tan̈vum in vacax, molum in pax sat caltacteꞌal higo. 15 Palta a Jehová 
ix in icꞌanel dꞌa spatic nocꞌ vacax chiꞌ, ix yalan dꞌayin icha tic: Ixic, bꞌat 

alel in lolonel dꞌa in chon̈abꞌ Israel, xchi dꞌayin. 16  Yuj chiꞌ scham val abꞌan 
slolonel Jehová ticnaic ach Amasías. Aton juntzan̈ lolonel ix al dꞌayin icha 
tic: Man̈ alel slolonel Dios dꞌa scal ebꞌ israel yin̈tilal vin̈aj Isaac, xa chi dꞌayin. 
17 Yuj chiꞌ a juntzan̈ tic syal Jehová dꞌayach: Dꞌa yichan̈ chon̈abꞌ ol och ix 
etbꞌeyum dꞌa ajmul ixal. A ebꞌ vin̈ uninal yedꞌ ebꞌ ix isilal, ol xicjoccham ebꞌ. 
Ol pojchajcanecꞌ a luum. Axo dꞌa slum ebꞌ chꞌoc chon̈abꞌil ol ach chamoc, axo 
ebꞌ quetisraelal, najatto ol icꞌchajcanbꞌat ebꞌ preso, xchi Jehová, xin chi.

A smoochal sat avbꞌen qꞌuin̈xo

8  1 Ix schꞌox Jehová vil jun mooch sat avbꞌen qꞌuin̈xo. 2  Ix scꞌanbꞌan 
dꞌayin icha tic:

—¿Tas tzil chiꞌ Amós? xchi dꞌayin.
—A jun mooch sat avbꞌen qꞌuin̈xo svilaꞌ, xin chi dꞌay.
Ix yalanxi dꞌayin icha tic:
—A Israel, ichaval to toxo ix qꞌuin̈bꞌi. Man̈xo ol vacꞌxi nivancꞌolal. 3  Ayic ol 

vacꞌanoch syaelal ebꞌ chiꞌ, a ebꞌ ix ix sbꞌitan dꞌa spatil ebꞌ yajal, ol ocꞌ ebꞌ ix 
yuj cuscꞌolal. Tzijtum anima ol chamoc, ol can teljabꞌ snivanil ebꞌ. Malaj tas 
ol abꞌchajoc, xchi Jehová.

Lacꞌanxo sjavi bꞌeycꞌolal dꞌa yibꞌan̈ Israel

 4 Scham e maclan eyabꞌ juntzan̈ lolonel tic, mach ex tzeyixtej ebꞌ 
emnaquil yeqꞌui yedꞌ ebꞌ mebꞌaꞌ dꞌa chon̈abꞌ tic. 5 Tzeyalan dꞌa yoltac 
e pat dꞌa qꞌuin̈ ayic tzꞌalji qꞌuen uj: ¿Bꞌaqꞌuin̈ ol lajvoc yecꞌ jun qꞌuin̈ 
tic yic syal co chon̈an co trigo? ¿Bꞌaqꞌuin̈ ol lajvoc yecꞌ scꞌual icꞌoj 
ip, yic ol yal co chon̈anxi sat cavbꞌen, ol cacꞌlabꞌan echlabꞌ man̈ 
tzꞌacanoc, axo stojol nivan ol co cꞌanaꞌ? 6 Ol co chon̈anpax scꞌaelal 
ixim trigo. Ol quixtej juntzan̈ ebꞌ mebꞌaꞌ tic, masanto ol yal schon̈anel 
sbꞌa ebꞌ dꞌayon̈, yic tzꞌoch ebꞌ co checabꞌoc. Icha chiꞌ ol aj stupanel 
sbꞌoc ebꞌ dꞌayon̈, vachꞌchom jabꞌn̈ej sbꞌoc ebꞌ chiꞌ icha stojol jun mojoc 
xan̈abꞌ, xe chi. 7 Yuj chiꞌ ix yacꞌ stiꞌ Jehová sDiosal vin̈aj Jacob, ix 
yalan icha tic: Malaj bꞌaqꞌuin̈ ol bꞌat e chucal satcꞌolal vuuj, xchi.

 8 Yuj chiꞌ ol ibꞌxocqꞌue lum luum, ol ocꞌ masanil ebꞌ cajan dꞌa sat luum. 
Masanil jun chon̈abꞌ tic ol ibꞌxocqꞌuei, ol qꞌue lum dꞌa chaan̈, ol 
empax luum icha tzꞌaj aꞌ Nilo, sqꞌuibꞌqꞌue aꞌ, stupxiem aꞌ.

 9 A in Jehová in sval yuj jun cꞌual chiꞌ: Dꞌa chimcꞌualil, ol vaqꞌuem cꞌu, ol 
och qꞌuicꞌalqꞌuinal dꞌa cꞌualil.

 10 A in ol vacꞌoch scꞌual e qꞌuin̈ dꞌa cuscꞌolal. Axo e bꞌit yuj tzalajcꞌolal ol 
vacꞌoch dꞌa oqꞌuel yuj chamel. Axo pichul yic cuscꞌolal ol eyacꞌochi, ol e 
joxanel xil e jolom yuj e chꞌoxanel e cuscꞌolal. Ol ex ocꞌ icha junoc mach 
tzꞌocꞌ yuj junoc cꞌotan̈ yuninal ix chami. Cuscꞌolal ol aj slajvi masanil.

 11 Ay val jun cꞌual ol vacꞌcot vejel dꞌa yolyibꞌan̈qꞌuinal tic. Man̈ vejeloc yuj 
vael, man̈ taquin̈tialoc yuj a aꞌ, palta vejel yic tzꞌabꞌchaj in lolonel. A 
in Jehová Syal Vuj Masanil, a in svalaꞌ.

 12 A ebꞌ anima, toxon̈ej ol bꞌeyecꞌ ebꞌ sayanecꞌ mach tzꞌalan in lolonel. Ol 
bꞌat ebꞌ dꞌa stitac aꞌ mar Muerto, masanto ol cꞌoch ebꞌ dꞌa stitac aꞌ 
mar Mediterráneo, ol ecꞌchaj ebꞌ dꞌa schan̈il pacꞌan̈ yolyibꞌan̈qꞌuinal, 
palta malaj mach ol ilchaj yuj ebꞌ.

 13 A dꞌa jun cꞌual chiꞌ, a ebꞌ ix cobꞌestac te vachꞌ yilji yedꞌ ebꞌ quelemtac te 
tecꞌan, ol el yip ebꞌ yuj taquin̈tial.

 14 Icha chiꞌ ol aj ebꞌ syacꞌ stiꞌ dꞌa juntzan̈ yechel qꞌuixvelaltac ay dꞌa 
Samaria, aton ebꞌ tzꞌalan icha tic: Svacꞌ in tiꞌ dꞌa sbꞌi sdiosal ebꞌ aj 
Dan, ma dꞌa sbꞌi sdiosal ebꞌ aj Beerseba, xchi ebꞌ. Yuj chiꞌ man̈xa 
bꞌaqꞌuin̈ ol qꞌue vaan ebꞌ, xchi Jehová.

Ol satjoquel chon̈abꞌ Israel

9  1 Axo ix vilani ayecꞌ Jehová dꞌa stzꞌey jun altar, ix yalan dꞌayin icha tic:
Macꞌ yoyal templo tic, masanto tzꞌibꞌxiqꞌue sjolom yoyal chiꞌ, tzꞌem 

vecnaj dꞌa yibꞌan̈ ebꞌ anima. Tato ayto mach scani, axo yedꞌ qꞌuen 
espada ol vacꞌcham ebꞌ. Vachꞌchom olto snael sbꞌa ebꞌ, palta man̈xo 
junoc mach olto colchajcaneloc.

 2 Vachꞌchom scꞌubꞌejel sbꞌa ebꞌ dꞌa sjulal yich bꞌaj ay ebꞌ chamnac, ol yal 
vicꞌanqꞌueta ebꞌ taꞌ. Vachꞌchom sqꞌue ebꞌ dꞌa satchaan̈ yalani, palta 
ataꞌ ol viqꞌuemta ebꞌ.

 3 Tato sbꞌat ebꞌ scꞌubꞌejel sbꞌa dꞌa jolom vitz Carmelo, palta ataꞌ ol bꞌat in 
yamcot ebꞌ. Tato sbꞌat ebꞌ scꞌubꞌejel sbꞌa dꞌayin dꞌa yich aꞌ mar yalani, 
ol in checbꞌat nocꞌ nivac nocꞌ ay dꞌa yol aꞌ mar chiꞌ, yic schijibꞌat ebꞌ 
yuj nocꞌ.

 4 Vachꞌchom ol ex yicꞌbꞌat ebꞌ ajcꞌol dꞌa chꞌoc chon̈abꞌil, ol bꞌat ex in 
chec xicjoccham yedꞌ qꞌuen espada. Ol vacꞌanbꞌat yaelal dꞌa eyibꞌan̈, 
man̈oc vachꞌilal ol vacꞌbꞌati, xchi Jehová.

 5 Ayic syaman lum luum tic Jehová Yajal dꞌa Smasanil, tzꞌibꞌxiqꞌue luum, 
axo ebꞌ anima smasanil, tzꞌocꞌqꞌue ebꞌ. Toxon̈ej sqꞌuei tzꞌem lum yuj 
spoder, icha val syutej sbꞌa aꞌ Nilo.

 6 A dꞌa satchaan̈ ix sbꞌo scajnubꞌ, ichato dꞌa yibꞌan̈ lum luum tic ix sbꞌoem 
yich. Syavtejcot a aꞌ dꞌa aꞌ mar yic scot secnaj aꞌ dꞌa yibꞌan̈ lum luum 
tic. Jehová ton sbꞌi.

 7 A Jehová tzꞌalan icha tic: A dꞌa yol in sat a ex israel ex tic, lajan ex yedꞌ 
ebꞌ aj Etiopía. Icha ix aj ex vicꞌancot dꞌa Egipto, icha pax chiꞌ ix aj 
vicꞌancot ebꞌ filisteo dꞌa Creta yedꞌ ebꞌ amorreo dꞌa Quir, xchi.

 8 A in Jehová in svil jun nación te chuc tic, svalan icha tic: Ol in satel dꞌa 
sat lum luum tic. Palta a in Jehová in svalaꞌ to man̈ ol in satel-laj ebꞌ 
yin̈tilal vin̈aj Jacob tic dꞌa juneln̈ej.

 9 Ol in chec chayjoc ebꞌ yin̈tilal Israel tic dꞌa caltac nación, ichaval tzꞌaj 
schaychaj ixim trigo dꞌa yol chaylabꞌ to malaj junoc sat ixim tzꞌeli.

 10 Masanil ebꞌ chuc dꞌa in chon̈abꞌ tic, ol xicjoccham ebꞌ dꞌa qꞌuen espada, 
aton ebꞌ tzꞌalan icha tic: A juntzan̈ yaelal chiꞌ, man̈ ol jalaj dꞌa 
quibꞌan̈, man̈ ol on̈ yamchaj yuuj, xchi ebꞌ, xchi Jehová chiꞌ.

Ol bꞌochajxiqꞌue Jerusalén dꞌa bꞌaqꞌuin̈
11 Ix yalan Jehová: A yopisio vin̈aj David ix lajviem icha junoc pat jubꞌilemi, 

palta ay jun cꞌual ol in bꞌoxiqꞌuei. Ol vacꞌanpax yopisio vin̈ dꞌa yin̈tilal, 
icha dꞌa pecaꞌ. 12  Ichato chiꞌ, a jantacto ebꞌ aj Edom olto canoc yedꞌ masanil 
juntzan̈xo chon̈abꞌ to victaxoni, ol ochcan ebꞌ dꞌa yol scꞌabꞌ yin̈tilal Israel, 
xchi Jehová Jun ix acꞌancan slolonel, ol yacꞌanpax elcꞌochoc.

13  Syalxi Jehová: Ol javoc stiempoal ayic manto lajvi sjochchaj ixim trigo, 
ol cꞌoch pax stiempoal sdꞌocchajxi luum yic tzꞌavchaj ixim junelxo. Manto 
lajvi stecꞌchajel yal sat teꞌ uva, tzꞌochxi avoj trigo junelxo. Axo dꞌa jolomtac 
vitz yedꞌ dꞌa tzalquixtac, ol ste aqꞌuej sat teꞌ uva, ol bꞌey yal sat teꞌ icha sjaj 
a aꞌ, 14 yujto ol vicꞌcot in chon̈abꞌ Israel bꞌaj aybꞌat dꞌa chꞌoc chon̈abꞌil. Ol laj 
sbꞌoanxi schon̈abꞌ ebꞌ juvinaquemi, yic scajnajxi ebꞌ dꞌay, ol yavanxi yuva ebꞌ, 
ol yucꞌan vino ebꞌ. Ol yavan teꞌ avbꞌen teꞌ ebꞌ, ol sloan sat teꞌ ebꞌ.
 15 A in Jehová Dios in svalaꞌ, ol vacꞌxi cajnaj ebꞌ dꞌa sluum. Man̈xa 

bꞌaqꞌuin̈ ol el ebꞌ junelxo dꞌa sat slum ix vacꞌ chiꞌ, xchi Jehová. 

A yaelal ol cot dꞌa yibꞌan̈ chon̈abꞌ Edom
1 A in Abdías in tic, icha vayich ix yutej Jehová yalan juntzan̈ tic dꞌayin yuj 

ebꞌ aj Edom:
Ix vabꞌ yalan Jehová Cajal icha tic: Ix schecbꞌat jun schecabꞌ dꞌa 

juntzan̈xo nación, ix bꞌat yalan jun lolonel tic: Aqꞌuec lista e bꞌa. Bꞌat 
caqꞌuec oval dꞌa Edom, xchi.

Icha tic yalan Jehová Cajal dꞌa ebꞌ aj Edom:
 2 Ex aj Edom, man̈xa jabꞌoc ol aj eyelcꞌoch vuuj dꞌa scal juntzan̈xo 

nación, ol ex in patiquejcaneli.
 3 A eyacꞌumtaquil tzex acꞌan musansatil. Cajan ex dꞌa yoltac qꞌuen nivac 

tenam yedꞌ dꞌa jolomtac vitz te chaan̈, yuj chiꞌ tze naꞌa to malaj mach 
syal ex sataneli.

 4 A in Jehová in svalaꞌ, vachꞌchom tzex te bꞌat icha nocꞌ dꞌiv sbꞌo soꞌ bꞌaj 
te chaan̈, ichato dꞌa scal qꞌuen cꞌanal, ato taꞌ ol ex viqꞌuemta.

 5 Qꞌuinaloc dꞌacꞌvalil sjavi junoc elcꞌum, max yicꞌbꞌatlaj masanil tastac. 
Qꞌuinaloc a junoc smolan sat avbꞌen, ayto bꞌaj scan junjunocxo yuuj. 
Palta a ebꞌ ajcꞌool, juneln̈ej ol ex satel yuj ebꞌ.

 6 A ex yin̈tilalcan vin̈aj Esaú, ilbꞌajcꞌol ol ex ajcanoc. Masanil e bꞌeyumal 
molan eyuuj, ol elcꞌajbꞌatoc.

 7 Masanil ebꞌ ayoch eyedꞌoc, ol ex yacꞌ musansatil ebꞌ. Ol ex spechel ebꞌ dꞌa sat 
e luum. A ebꞌ vachꞌ eyacꞌan yedꞌoc, ol meltzajoch ebꞌ ajcꞌolal dꞌayex, a ebꞌ 
junn̈ej sva eyedꞌoc, ol sbꞌoem yaal ebꞌ dꞌa yol e bꞌe, palta man̈ ol e nael-laj.

 8 Ex aj Edom, ayic ol vacꞌanoch eyaelal, ol in satel masanil ebꞌ ay spensar 
dꞌa e cal, man̈xa junoc ebꞌ jelan ol can dꞌa yol e macbꞌen chiꞌ.

 9 Ex aj Temán, a ebꞌ jelan yacꞌan oval dꞌa e cal, ol te ibꞌxocqꞌue ebꞌ yuj 
xivelal. Man̈xa junoc ex cajan ex dꞌa tzalquixtac dꞌa Edom ol ex 
canoc.

A Slolonel Dios Dꞌa Vin̈aj

ABDÍAS
Abdías sbꞌi jun libro tic, yujto a slolonel Dios yalnac dꞌa vin̈aj Abdías tzꞌibꞌabꞌilcan 

dꞌay. A jun yuneꞌ abꞌix aycan dꞌa jun libro tic, aton tas slaj scꞌulej ebꞌ aj Edom dꞌa ebꞌ aj 
Judá ayic van yacꞌji ganar Jerusalén yuj ebꞌ ajcꞌool. A vin̈aj Abdías vin̈ schecabꞌ Dios 
chiꞌ, a vin̈ alannac to ol javoc yaelal dꞌa yibꞌan̈ ebꞌ aj Edom yuj tas scꞌulej ebꞌ chiꞌ, icha 
syal dꞌa versículo 1 masanto dꞌa 14. Syalanpaxcan vin̈ to jabꞌxon̈ej tiempo sjavi yoval 
scꞌol Dios. Ayic ol javoc jun cꞌual chiꞌ, ol javal dꞌa yibꞌan̈ ebꞌ aj Edom chiꞌ. Axo ebꞌ aj 
Judá, ol chajoc sbꞌoxiqꞌue schon̈abꞌ ebꞌ dꞌa sluum, ol cꞌochxoc ebꞌ ichataxon yaji, xchi 
dꞌa versículo 15 masanto dꞌa 21.
 



A schucal ebꞌ aj Edom

 10 Qꞌuixvelalxon̈ej ol ex ajcanoc. Ol ex satcanel dꞌa juneln̈ej, yujto ix 
eyixtej ebꞌ yin̈tilal vin̈aj Jacob, aton vin̈ yucꞌtac vin̈ e mam eyicham 
Esaú.

 11 A ex tic, ton̈ej ix ex och qꞌuelan ayic ix macꞌchajpoj spuertail Jerusalén 
yuj ebꞌ ajcꞌool, ayic ix icꞌchajbꞌat masanil ebꞌ soldado Jerusalén chiꞌ 
yuj ebꞌ chꞌoc chon̈abꞌil. Ayic ix spucanecꞌ sbꞌeyumal Jerusalén ebꞌ 
ajcꞌool chiꞌ, lajan ix eyutej e bꞌa yedꞌ ebꞌ.

 12 Comonoc maj ex tzevajoc ayic ix eyilan tas ix aj ebꞌ e cꞌabꞌ eyoc chiꞌ, 
dꞌa jun cꞌu ayic ix javi yaelal dꞌa yibꞌan̈ ebꞌ aj Judá. Comonoc maj ex 
tzalajoc ayic ix lajviem ebꞌ dꞌa jun cꞌu chiꞌ. Comonoc maj ex bꞌuchvaj 
dꞌa ebꞌ, ayic ayoch ebꞌ dꞌa syaelal.

 13 Comonoc maj ex och dꞌa yol in chon̈abꞌ ayic ayoch ebꞌ dꞌa syaelal. 
Comonoc maj ex tzevaj yuj tas ix icꞌan ebꞌ. Comonoc maj eyelqꞌuej 
tastac ay dꞌa ebꞌ.

 14 Comonoc maj ex och e mac sat ebꞌ van sbꞌat elelal dꞌa bꞌajtac ay utzin 
bꞌe yic tze macꞌancham ebꞌ. Comonoc maj eyacꞌoch ebꞌ dꞌa yol scꞌabꞌ 
ebꞌ ajcꞌool ayic ayoch ebꞌ dꞌa syaelal.

 15 Lacꞌanxo sjavi jun cꞌual ayic ol vacꞌancot yoval in cꞌol dꞌa yibꞌan̈ 
masanil nación. Icha tas ix e cꞌulej, ichaval chiꞌ ol ex yutej juntzan̈xo 
anima. Ol e chaan spac icha val smojal.

 16 Icha ix aj e tzalaj eyucꞌan an̈ dꞌa tzalan bꞌaj tzꞌoch ejmelal dꞌayin, 
ichaval chiꞌ ol aj eyabꞌan syail yoval in cꞌool yedꞌ juntzan̈xo nación. 
Ichato ol eyucꞌ an̈ an̈ te ov masanto ol ex telvoc, ol ex satel dꞌa 
juneln̈ej.

Ol icꞌjichaan̈ Israel

 17 Palta a tzalan Sion, vicxo ol ajcanoc. Ataꞌ ol cajnajxoc ebꞌ yin̈tilal Jacob 
olto colchajcanoc yedꞌ lum sluum juntzan̈xo chꞌoc nacional, ol yiquej 
pax can lum ebꞌ.

 18 A ebꞌ yin̈tilal Jacob chiꞌ, aton ebꞌ yin̈tilal José, a ebꞌ chiꞌ, lajan ol aj ebꞌ 
icha yoc teꞌ cꞌacꞌ sqꞌue n̈iln̈onoc. Axo ebꞌ yin̈tilal Esaú, lajan ol aj 
ebꞌ icha an̈ ac stzꞌabꞌat yuj cꞌacꞌ dꞌa juneln̈ej. A in Jehová in svalaꞌ to 
man̈xa junoc ebꞌ yin̈tilal Esaú ol colchajcaneloc.

19 A ebꞌ israel cajan dꞌa lum Neguev, ol yicꞌ lum tzalquixtac ebꞌ dꞌa yol yic 
Edom. An̈ejaꞌ ebꞌ cajan dꞌa pan̈quiltac, ol yicꞌpax lum sluum ebꞌ filisteo ebꞌ. 
A ebꞌ yin̈tilal Israel, ol yicꞌxi lum smacbꞌen Efraín ebꞌ yedꞌ lum smacbꞌen 
Samaria. Axo ebꞌ yic Benjamín ol icꞌancan lum smacbꞌen Galaad. 20  Axo 
nan̈alxo ebꞌ israel, ebꞌ icꞌbꞌilbꞌat dꞌa chꞌoc chon̈abꞌil, a ebꞌ ol scha smacbꞌen 
dꞌa lum smacbꞌen ebꞌ aj Canaán, masanto dꞌa chon̈abꞌ Sarepta. Axo ebꞌ aj 
Jerusalén icꞌbꞌilbꞌat dꞌa chꞌoc chon̈abꞌil cajan dꞌa Sefarad, a ebꞌ ol icꞌan juntzan̈ 
chon̈abꞌ dꞌa yol yic Neguev. 21 Ol qꞌuecꞌoch ebꞌ colchajnac chiꞌ dꞌa tzalan Sion, 
ol yacꞌ yajalil ebꞌ dꞌa slum ebꞌ yin̈tilal Esaú. A dꞌa jun tiempoal chiꞌ, axon̈ej 
Jehová ol acꞌan Yajalil. 

Ix bꞌat vin̈aj Jonás elelal dꞌa Dios yalani

1  1 Ay jun vin̈ scuchan Jonás yuninal vin̈aj Amitai. A junel, ix lolon Jehová 
dꞌa vin̈, ix yalan icha tic: 2  Ixic lemnaj dꞌa jun nivan chon̈abꞌ Nínive, 

tzalan dꞌa ebꞌ anima cajan taꞌ to ol in satel ebꞌ yedꞌ schon̈abꞌ chiꞌ, yujto svil 
val jantac chucal scꞌulej ebꞌ, xchi Jehová. 3  Palta maj scꞌanabꞌajej vin̈ tas ix 
yal Jehová chiꞌ, yuj chiꞌ ix snabꞌat sbꞌa vin̈ elelal dꞌa chon̈abꞌ Tarsis. Ix em vin̈ 
dꞌa chon̈abꞌ Jope bꞌaj sjavi teꞌ barco dꞌa stiꞌ aꞌ mar. Ataꞌ ix ilchaj jun teꞌ barco 
yuj vin̈, vanxo sbꞌat teꞌ dꞌa Tarsis chiꞌ. Ix stupan spasaje vin̈, yic najat sbꞌatcan 
vin̈ dꞌa yichan̈ Jehová snaani.

4  Palta axo Jehová ix acꞌancot jun icꞌ te ov dꞌa yibꞌan̈ aꞌ mar, ijan val 
sjecchaj teꞌ barco chiꞌ yuj yoval aꞌ. 5 Ix xivqꞌue ebꞌ edꞌjinac teꞌ barco chiꞌ, ix laj 
yalan sbꞌa junjun ebꞌ dꞌa sdiosal. Ix och ijan ebꞌ syumancanbꞌat yicatz teꞌ dꞌa 
yol aꞌ yic sebꞌbꞌi teꞌ. Axo vin̈aj Jonás chiꞌ, ix em vin̈ dꞌa jun colxo yol teꞌ barco 
chiꞌ dꞌa yalan̈, axo taꞌ ix vay vin̈.

6 Axo vin̈ sat yaj dꞌa teꞌ barco chiꞌ ix emcꞌoch bꞌaj vaynac vin̈ chiꞌ, ix yalan 
vin̈ dꞌa vin̈ icha tic: ¿Tas yuj an̈ej vayan̈ tzacꞌ dꞌa tic ach anima? Qꞌuean̈ vaan. 
Al a bꞌa dꞌa a diosal, talaj tzꞌocꞌ scꞌool dꞌayon̈ tzon̈ colchaji, xchi vin̈.

7 Ix laj yalan ebꞌ edꞌjinac teꞌ barco chiꞌ dꞌay junjun: A ticnaic caqꞌuec junoc 
co sorteo, yic vachꞌ snachajel cuuj mach ay smul yuj chiꞌ sja jun tic dꞌa 
quibꞌan̈, xchi ebꞌ. Ix yacꞌan sorteo ebꞌ chiꞌ, axo dꞌa yibꞌan̈ vin̈aj Jonás chiꞌ ix 
emi. 8  Ix yalan ebꞌ icha tic dꞌa vin̈: Al dꞌayon̈ tas yuj sja jun tic dꞌa quibꞌan̈. 
¿Tas opisio? ¿Bꞌajtil ix ach coti? ¿Tas sbꞌi a chon̈abꞌ? ¿Tas aji? xchi ebꞌ dꞌa vin̈.

A Slolonel Dios Dꞌa Vin̈aj

JONÁS
Jonás sbꞌi jun libro tic, yujto a yabꞌixal vin̈aj Jonás tzꞌibꞌabꞌilcan dꞌay. Chꞌoc yel 

jun libro tic dꞌa yichan̈ juntzan̈xo libro yic ebꞌ schecabꞌ Dios. A juntzan̈ libro chiꞌ, 
cꞌaybꞌubꞌaln̈ej ay dꞌay. Palta a dꞌa jun libro tic jun, syalcot yuj spitalil jun vin̈ schecabꞌ 
Dios, aton vin̈aj Jonás. Checbꞌilbꞌat vin̈ yal slolonel Dios dꞌa chon̈abꞌ Nínive, yic sna 
sbꞌa ebꞌ dꞌa smul, tato maay ol satjoquel ebꞌ yuj Dios. Palta maj yal-laj scꞌol vin̈ bꞌati, 
stenanecꞌ vin̈ tas yal Dios, yuj chiꞌ javi jun nivan yaelal dꞌa yibꞌan̈ vin̈. Yuj jun nivan 
yaelal chiꞌ, snaan sbꞌa scꞌool vin̈, sbꞌat vin̈ yalel slolonel Dios chiꞌ dꞌa chon̈abꞌ Nínive 
chiꞌ dꞌa chabꞌcꞌolal. Cot yoval vin̈aj Jonás chiꞌ yujto acꞌji nivancꞌolal ebꞌ aj Nínive chiꞌ 
yuj Dios, yujto sna sbꞌa ebꞌ.

A jun libro tic, schꞌoxcoti to a Dios syaln̈ej yacꞌanelcꞌoch tas snibꞌej scꞌulej dꞌa 
yolyibꞌan̈qꞌuinal tic. Palta a dꞌa masanil juntzan̈ tic, ataꞌ schꞌox Dios to xajanej ebꞌ 
anima, tzꞌocꞌpax scꞌool dꞌa ebꞌ. A Dios ay snivancꞌolal, scolvajpaxi. A ebꞌ ajcꞌol yajoch 
dꞌa chon̈abꞌ Israel, tzꞌacꞌjipax nivancꞌolal ebꞌ yuj Dios chiꞌ.
 



9 Ix tacꞌvi vin̈aj Jonás chiꞌ: A in tic hebreo in, a dꞌa Jehová sDiosal satchaan̈, 
ataꞌ sval in bꞌa, aton ix bꞌoan aꞌ mar tic yedꞌ lum luum, xchi vin̈. 10-11 Yuj chiꞌ, 
ix och ijan vin̈ yalan dꞌa ebꞌ edꞌjinac teꞌ barco chiꞌ to van yel vin̈ elelal dꞌa 
yichan̈ Jehová yalani. Axo ix yabꞌan ebꞌ to icha chiꞌ yaji, ix yilanpax ebꞌ to 
yelcꞌolal ste ovaj aꞌ mar chiꞌ, ix te vachꞌ xivqꞌue ebꞌ, ix och ijan ebꞌ scꞌanbꞌan 
dꞌa vin̈ icha tic: ¿Tas yuj icha tic tzutej a bꞌa? ¿Tas tzach cutej ticnaic yic 
svanaj aꞌ mar tic? xchi ebꞌ.

12  Ix yalan vin̈ icha tic: Yumineccanbꞌat dꞌa yol aꞌ mar tic, yic svanaj aꞌ, 
vojtac to vuuj sjavi jun tic dꞌa quibꞌan̈, xchi vin̈.

13  Ix spilan val yip ebꞌ yicꞌanbꞌey teꞌ barco chiꞌ yic smeltzajbꞌat teꞌ bꞌaj ay 
lum luum yalan ebꞌ, palta juneln̈ej majxo yal-laj yuj ebꞌ, yujto yelcꞌolal ste 
ovajchaan̈ aꞌ mar chiꞌ. 14 Yuj chiꞌ ix tevi ebꞌ dꞌa Jehová, ix yalan ebꞌ icha tic: 
Mamin Jehová, man̈ on̈ a satel yuj schamel jun vin̈ vinac tic, tato malaj smul 
vin̈ jun, comonoc max acꞌcan schamel vin̈ tic dꞌa quibꞌan̈, yujto a ach tic 
Jehová van a cꞌulan icha tas nabꞌil uuj, xchi ebꞌ. 15 Ayic ix lajvi yalan ebꞌ icha 
chiꞌ, ix syumancanbꞌat vin̈aj Jonás chiꞌ ebꞌ dꞌa yol aꞌ mar chiꞌ, icha chiꞌ ix aj 
yoch vaan aꞌ. 16 Ayic ix yilan jun chiꞌ ebꞌ edꞌjinac teꞌ barco chiꞌ, ix te xiv ebꞌ 
dꞌa Jehová, ix yacꞌan jun silabꞌ ebꞌ dꞌay, ix yacꞌanpax stiꞌ ebꞌ dꞌay.

17 Yacbꞌan chiꞌ axo Jehová ix acꞌancot jun nocꞌ nivan chay, ix turjibꞌat vin̈aj 
Jonás chiꞌ yuj nocꞌ. Oxeꞌ cꞌual yedꞌ oxeꞌ acꞌval ix ecꞌ vin̈ dꞌa yol scꞌol nocꞌ chay chiꞌ.

A slesal vin̈aj Jonás

2  1 Ayic ayecꞌ vin̈ dꞌa yol scꞌool nocꞌ chay chiꞌ, ix lesalvi vin̈ dꞌa Jehová 
sDiosal. Ix yalan vin̈ icha tic:

 2 Mamin Jehová, a val dꞌa scal in yaelal ix in avaj dꞌayach. Ix ach tacꞌvi dꞌayin 
ayic ayinecꞌ dꞌa chamel. Ataꞌ ix in avaj dꞌayach, ix abꞌan tas ix valaꞌ.

 3 Ato dꞌa sjulal yich aꞌ mar ix in a yumcanemi, juneln̈ej ix yoy sbꞌa a aꞌ 
dꞌayin. A aꞌ nivac aꞌ ix laj ecꞌ dꞌa vibꞌan̈.

 4 Ataꞌ ix in naꞌ to ix in icꞌcanel dꞌa ichan̈ dꞌa juneln̈ej, a valani to man̈xa 
bꞌaqꞌuin̈ ol vil a templo to ic yaji.

 5 Ix in mucchajcanem dꞌa sjulal yich aꞌ mar chiꞌ. Ix och bꞌacꞌan juntzan̈ 
an̈ an̈ cꞌultac ay dꞌa yol aꞌ chiꞌ dꞌa in jolom.

 6 Ix in emcan dꞌa yichtac juntzan̈ vitz dꞌa yol aꞌ chiꞌ. Juneln̈ej ix in can taꞌ 
valani, palta a ach tic Jehová in Diosal ach, ix in a colcanel dꞌa chamel.

 7 Axo yic vanxo slajvi in qꞌuinal ix vabꞌi, ix ach in naancot Mamin. Ix 
cꞌoch in lesal dꞌa ichan̈ dꞌa a templo.

 8 A ebꞌ slaj yaqꞌuem sbꞌa dꞌa yechel comon dios malaj yelcꞌochi, 
spatiquejcanel a vachꞌcꞌolal ebꞌ tza nibꞌej tzacꞌ dꞌa ebꞌ.

 9 Palta a inxo tic, ol vacꞌ in silabꞌ dꞌayach yuj vacꞌan yuj diosal dꞌayach. 
Ol in cꞌanabꞌajej bꞌaj ix vacꞌ in tiꞌ dꞌayach. A achxon̈ej syal a colvaj 
Mamin Jehová, xchi vin̈aj Jonás chiꞌ.

10  Ix lajvi chiꞌ, axo Jehová ix checanbꞌat nocꞌ nivan chay chiꞌ, yic bꞌat 
xejajcanel vin̈aj Jonás chiꞌ yuj nocꞌ dꞌa stiꞌ aꞌ mar chiꞌ.

Ix sna sbꞌa ebꞌ aj Nínive

3  1 Ix lolonxi Jehová dꞌa schaelal dꞌa vin̈aj Jonás chiꞌ. Ix yalan icha tic: 
2  Ixic lemnaj dꞌa nivan chon̈abꞌ Nínive, sbꞌat alan tas ol val tic dꞌayach, 

xchi dꞌa vin̈. 3  Yuj chiꞌ, ix bꞌat vin̈aj Jonás chiꞌ dꞌa Nínive chiꞌ icha ix aj yalan 
Jehová. A jun chon̈abꞌ chiꞌ te nivan, ay am oxeoc cꞌual stecꞌnabꞌil yecꞌ yool. 
4 Ix och vin̈aj Jonás chiꞌ dꞌa yol chon̈abꞌ chiꞌ. A dꞌa bꞌabꞌel cꞌu te chaan̈ ix yal 
vin̈ icha tic: Yic val chavinac cꞌual tic ol satjoquel jun chon̈abꞌ tic, xchi vin̈.

5 Masanil ebꞌ anima cajan dꞌa jun nivan chon̈abꞌ chiꞌ, ebꞌ icham anima yedꞌ 
ebꞌ unin, ix yacꞌoch slolonel Dios ebꞌ dꞌa scꞌool, ix och ebꞌ dꞌa tzecꞌojcꞌolal, ix 
laj yacꞌanoch pichul ebꞌ ya svaꞌi. Icha chiꞌ ix yutej ebꞌ schꞌoxanel scuscꞌolal 
yuj smul.

6 Axo ix cꞌoch yabꞌixal jun tic dꞌa vin̈ sreyal Nínive chiꞌ, ix qꞌue vaan vin̈ dꞌa 
sdespacho, ix yicꞌanel spichul vin̈ yic sreyal, ix yacꞌanoch pichul vin̈ ya svaꞌi, 
ix em cꞌojan vin̈ dꞌa scal qꞌuen ticꞌaqꞌuil taan̈. 7 A vin̈ rey chiꞌ yedꞌ ebꞌ ayoch 
yajalil yedꞌ vin̈, ix yaqꞌuelta jun ley ebꞌ dꞌa masanil chon̈abꞌ chiꞌ, xchi icha tic: 
Malaj junoc on̈ tzon̈ vaꞌi. Malaj pax junoc on̈ scacꞌ va nocꞌ co vacax, ma nocꞌ 
co calnel, max cacꞌpaxlaj yucꞌ aꞌ nocꞌ. 8  A tas ol co cꞌulej to ol caqꞌuecoch co 
pichul ya svaꞌi yedꞌ nocꞌ co molbꞌetzal nocꞌ chiꞌ, yic sco chꞌoxanel co cuscꞌolal. 
Ol on̈ lesalvoc dꞌa Dios yedꞌ val masanil quip, ol cactancan masanil chucal sco 
cꞌulej, ol cactan co macꞌan ebꞌ quetanimail, 9 talaj tzato sqꞌuex spensar Dios 
dꞌa quibꞌan̈, tzꞌoch vaan yoval scꞌool, yic man̈ ol on̈ chamlaj, xchi jun ley chiꞌ.

10 Ayic ix yilan Dios to ix sna sbꞌa ebꞌ aj Nínive chiꞌ, ix yactancan schuc 
bꞌeybꞌal ebꞌ, ix snaani to man̈ ol satel jun chon̈abꞌ chiꞌ icha ix yutej schecan 
alchajeloc.

Ix cot yoval vin̈aj Jonás

4  1 Palta axo vin̈aj Jonás chiꞌ, te chuc ix yabꞌ vin̈ yujto ix sqꞌuex spensar 
Jehová, ix te cot yoval vin̈. 2  Yuj chiꞌ ix lesalvi vin̈ dꞌa Jehová, ix yalan 

vin̈ icha tic: Ina val Mamin Jehová, aton val jun tic ix in naꞌ ayic ayin to ecꞌ 
dꞌa in chon̈abꞌ. Yuj chiꞌ ix in nibꞌej ix in el lemnaj dꞌa ichan̈, ix in bꞌatcan dꞌa 
Tarsis valani. Yujto vojtac to Dios ach, te ay val oqꞌuelcꞌolal, man̈ cꞌunoc scot 
oval. Ayic tzalani to ol acꞌoch junoc yaelal, junanto rato chiꞌ snaan pax sbꞌa 
a cꞌool, yujto te nivan a cꞌool. 3  Yuj chiꞌ tzin tevi dꞌayach Mamin Jehová to 
tziqꞌuel in qꞌuinal, más am vachꞌ to tzin chami, dꞌa yichan̈ pax to pitzan in, 
xchi vin̈.

4 Ix tacꞌvi Jehová chiꞌ dꞌa vin̈ icha tic:
—¿Tom vachꞌ scot oval icha tic tza naꞌa? xchi dꞌa vin̈.
5 Ix el vin̈ dꞌa stiel chon̈abꞌ chiꞌ dꞌa stojolal bꞌaj sjavi cꞌu. Ataꞌ ix sbꞌoqꞌue 

xiltac teꞌ vin̈ dꞌa yibꞌan̈, ix em cꞌojan vin̈ dꞌa yen̈ul chiꞌ, ix smaclan yil vin̈ tas 
ol aj jun chon̈abꞌ chiꞌ. 6 Axo Jehová ix acꞌan qꞌuibꞌ jun ibꞌ teꞌ chꞌupacꞌteꞌ. A jun 
teꞌ chiꞌ ix qꞌuibꞌqꞌue yen̈uloc vin̈. Yuj chiꞌ vachꞌ yajecꞌ vin̈ taꞌ. Ix te tzalaj vin̈ 
yuj teꞌ. 7 Axo yic ix qꞌuin̈ibꞌi dꞌa junxo cꞌu, van stacjiel teꞌ, yujto a Jehová ix 
acꞌancot jun nocꞌ cꞌosnocꞌ ix cꞌuxan schꞌan̈al yip teꞌ. 8  Axo yic ix qꞌue cꞌu, ix 
yacꞌancot jun icꞌ Jehová te ov scꞌacꞌal dꞌa stojolal bꞌaj sjavi cꞌu, te ov ix em yoc 
cꞌu dꞌa sjolom vin̈aj Jonás chiꞌ. Ix och ijan yel yip vin̈ yuj cꞌacꞌ chiꞌ. Yuj chiꞌ ix 
snibꞌej cham sbꞌa vin̈. Ix yalan vin̈:

—Más am vachꞌ tzin chami, dꞌa yichan̈ pax to pitzan in, xchi vin̈.
9 Ix yalanpax Jehová dꞌa vin̈ icha tic:
—¿Tom vachꞌ tza cꞌulej scot oval yujn̈ej to ix tacjiel te teꞌ ix qꞌuibꞌqꞌue 

en̈uloc chiꞌ? xchi Jehová.

—Ay valan vicoꞌ, vachꞌchom tzin cham yuj voval tic, xchi vin̈.
10 Ix yalanxi Jehová dꞌa vin̈ icha tic:
—¿Toc a ach ix avej jun te teꞌ tic? ¿Toc a ach pax ix acꞌ qꞌuibꞌ teꞌ? Junn̈ej 

acꞌval ix qꞌuibꞌ teꞌ, axo dꞌa junxo acꞌval ix tacjixiel teꞌ. Palta a ach tic tzach 
cus yuj teꞌ. 11 A in xo pax tic, ¿tom man̈ ol cus in cꞌol yuj jun nivan chon̈abꞌ 
Nínive tic, ecꞌto 120 mil ebꞌ unin mantalaj spensar cajan dꞌay? An̈ejtonaꞌ, man̈ 
jantacoc pax nocꞌ nocꞌ ay dꞌay, xchi dꞌa vin̈. 

A tas ol ja dꞌa yibꞌan̈ Samaria yedꞌ Jerusalén

1  1 A in Miqueas in tic, aj chon̈abꞌ Moreset in. A dꞌa stiempoal vin̈aj Jotam, 
vin̈aj Acaz yedꞌ vin̈aj Ezequías, aton ebꞌ vin̈ sreyal Judá, a Jehová ix 

chꞌoxan vilaꞌ tas ol aj Samaria yedꞌ Jerusalén. Yuj chiꞌ ix valel icha tic:
 2 E masanil ex vetchon̈abꞌ, abꞌec juntzan̈ tic. Scham eyabꞌan e masanil 

cajan ex dꞌa yolyibꞌan̈qꞌuinal tic. A Jehová Yajal, ato dꞌa stemplo 
yicn̈ej yaji, ato taꞌ ol yalel masanil e chucal.

 3 Ol elta Jehová bꞌaj cajan, ol bꞌeycot dꞌa schontac lum vitz.
 4 Ol laj ulaxbꞌat lum vitz chiꞌ dꞌa yalan̈ yoc Jehová chiꞌ, icha tzꞌaj 

yulaxbꞌat nocꞌ chaqꞌuibꞌ dꞌa cal cꞌacꞌ. Ol laj cot juyuljoc lum vitz chiꞌ 
icha aꞌ elumaꞌ ayic ol jatqꞌue lum nivac acꞌlic.

 5 Ol ujoc juntzan̈ tic, yujn̈ej spital ebꞌ yin̈tilal vin̈aj Jacob, yuj mul dꞌa 
yol smacbꞌen Israel. ¿Bꞌajtil scheclaj spitalil ebꞌ chiꞌ? A dꞌa chon̈abꞌ 
Samaria. ¿Bꞌajtil scheclaj yejmelal ebꞌ aj Judá dꞌa scomon diosal? A 
dꞌa Jerusalén.

 6 Yuj chiꞌ syal Jehová icha tic: Ol in satel jun chon̈abꞌ Samaria tic, 
toxon̈ej ol qꞌuecan bꞌulan spojelal. Jacanxon̈ej ol ajcan icha bꞌaj syal 
yavchaj teꞌ uva. Ato dꞌa yoltac chꞌolan ol in yumcanem qꞌuen sqꞌuenal 
jun chon̈abꞌ tic, ol checlajcanqꞌueta cimientoal yich.

 7 Chocꞌ ol ajcanbꞌat juntzan̈ yechel comon dios. Masanil juntzan̈ comon 
dios chiꞌ ol in n̈ustzꞌaoc. A yedꞌ qꞌuen tumin yic ajmulal, ataꞌ bꞌobꞌil, 
yuj chiꞌ a dꞌa stojol ajmulal chiꞌ ol ochixcan qꞌueen, xchi Jehová.

A Slolonel Dios Dꞌa Vin̈aj

MIQUEAS
Miqueas sbꞌi jun libro tic, yujto a slolonel Dios yalnac dꞌa vin̈aj Miqueas tzꞌibꞌabꞌilcan 

dꞌay. A vin̈aj Miqueas chiꞌ, schecabꞌ Dios yaj vin̈, cajan vin̈ dꞌa jun yuneꞌ chon̈abꞌ ay 
dꞌa yol yic Judá dꞌa stiempoal vin̈aj Isaías. Yojtac vin̈ sicꞌlabꞌil to jabꞌxon̈ej tiempo sjavi 
yoval scꞌol Dios dꞌa yibꞌan̈ ebꞌ aj Judá, icha aj sjavi dꞌa yibꞌan̈ ebꞌ aj Israel, yujto lajan 
smul ebꞌ yedꞌ ebꞌ aj Israel chiꞌ. Yuj chiꞌ yalnac vin̈aj Miqueas chiꞌ to ol javoc yaelal dꞌa 
yibꞌan̈ ebꞌ aj Judá chiꞌ, yujto man̈ vachꞌoc tas scꞌulej ebꞌ, tzꞌixtaj ebꞌ mebꞌaꞌ yuj ebꞌ, yuj 
chiꞌ ol chꞌolbꞌitaj yaj ebꞌ.

Palta ayic toxo ix ecꞌ jun yaelal dꞌa yibꞌan̈ ebꞌ anima chiꞌ, ol yacꞌanxi svachꞌcꞌolal 
Dios dꞌa yibꞌan̈ ebꞌ, yujto xajan ebꞌ yuuj, nivan pax scꞌol dꞌa yibꞌan̈ ebꞌ. A dꞌa capítulo 
5 versículos 2-5, ataꞌ syalcot yuj jun acꞌum juncꞌolal ol javoc dꞌa yolyibꞌan̈qꞌuinal tic. 
A dꞌa scal ebꞌ yin̈tilalcan vin̈aj David, ataꞌ ol checlajoc. Toxonton sicꞌbꞌilel yuj Dios. A 
dꞌa chon̈abꞌ Belén, ataꞌ ol aljoc, xchi. Axo dꞌa capítulo 6 versículo 8, ataꞌ syalcoti tastac 
ajnac yel yich slolon masanil ebꞌ schecabꞌ Dios.
 



 

* 1.10 A juntzan̈ chon̈abꞌ sbꞌinaj dꞌa tic, a dꞌa yoltac bꞌe bꞌaj scot ebꞌ soldado ajcꞌol sjavi ul yacꞌ 
oval dꞌa Jerusalén, ataꞌ ay. Junjun juntzan̈ chiꞌ, ayn̈ej yelcꞌoch sbꞌi icha sjajil dꞌa hebreo. 

A scuscꞌolal vin̈aj Miqueas

 8 Yuj chiꞌ tzin ocꞌ yuj cuscꞌolal. Bꞌeran in eli, malaj in xan̈abꞌ ayochi tzin 
bꞌeyeqꞌui. Toxon̈ej tzꞌel vav icha junoc nocꞌ oques, ma icha junoc nocꞌ 
cujubꞌ.

 9 Yujto a yechen Samaria, man̈xalaj yan̈al. Toxo ix yamchajpaxcꞌoch 
Judá yuj yaelal chiꞌ, masanto scꞌoch dꞌa tiꞌ chon̈abꞌ Jerusalén, aton 
schon̈abꞌ ebꞌ vetchon̈abꞌ.

 10 Man̈ eyal juntzan̈ tic dꞌa ebꞌ cajan dꞌa Gat. Mocabꞌ ex ocꞌ dꞌa yichan̈ ebꞌ. 
Ecꞌan̈ec bꞌalbꞌon dꞌa cal pococ yuj e cuscꞌolal chiꞌ dꞌa Bet-le-afra. *

 11 A exxo cajan ex dꞌa Safir, ixiqueccan dꞌa chꞌoc chon̈abꞌil, vachꞌchom 
bꞌeran ex eli. Dꞌa qꞌuixveltaquil tzex icꞌchajbꞌati. Man̈xo jabꞌoc tzꞌelta 
ebꞌ cajan dꞌa Zaanán ex scoloꞌ. Ay oqꞌuel dꞌa Bet-esel, man̈xa mach ol 
och eyedꞌoc.

 12 A ebꞌ cajan dꞌa Marot, cumcon yecꞌ ebꞌ yabꞌan syail, smaclej ebꞌ sjavi 
colval, palta toxo ix cꞌoch yaelal chiꞌ dꞌa tiꞌ chon̈abꞌ Jerusalén yuj 
Jehová.

 13 A exxo cajan ex dꞌa Laquis, te pit ex icha ebꞌ israel. A yuj e pital chiꞌ ix 
och smul ebꞌ aj Sion. Aqꞌuecoch nocꞌ e chej te jelan sbꞌey dꞌa carruaje 
yic oval.

 14 Ex aj Moreset-gat, actejeccan e chon̈abꞌ chiꞌ dꞌa juneln̈ej. A ebꞌ sreyal 
Israel, nabꞌan̈ej ix stan̈vej scolval ebꞌ aj Aczib ebꞌ.

 15 Ix yalan Jehová icha tic: Ex cajan ex dꞌa Maresa, ol vacꞌoch e chon̈abꞌ 
chiꞌ dꞌa yol scꞌabꞌ ebꞌ ajcꞌool. A ebꞌ nivac yelcꞌoch dꞌa scal ebꞌ israel, ol 
bꞌat scꞌubꞌejel sbꞌa ebꞌ dꞌa yoltac qꞌuen n̈aqꞌueen dꞌa Adulam.

 16 A exxo ex aj Jerusalén, joxequel xil e jolom yuj cuselal. Chacbꞌerinac 
ocabꞌxon̈ej tzꞌajcan e jolom chiꞌ icha sjolom nocꞌ xulem, yujto a ebꞌ 
eyuninal te xajanabꞌil eyuuj, ol icꞌchajbꞌat ebꞌ dꞌa chꞌoc chon̈abꞌil, 
xchi Jehová.

Obꞌiltac ebꞌ ixtum mebꞌaꞌ

2  1 Obꞌiltac ol aj ebꞌ ayecꞌ dꞌa sat schꞌat snaubꞌtan̈an tas chucal scꞌulej, 
axo sqꞌuin̈ibꞌi jun, scꞌulan ebꞌ tas sna chiꞌ, yujto ayecꞌ dꞌa yol scꞌabꞌ ebꞌ 

scꞌulani.
 2 Tato syiloch scꞌol ebꞌ dꞌa junoc luum, stocꞌn̈ejecꞌ ebꞌ. Tato syiloch scꞌol 

ebꞌ dꞌa junoc pat, syicꞌn̈ejecꞌ ebꞌ. Icha chiꞌ tzꞌaj yixtaj ebꞌ anima yedꞌ 
yuninal yuj ebꞌ.

 3 Yuj chiꞌ syal Jehová icha tic: A in tic, ay tas tzin na pax dꞌa e patic a ex 
tic. Ol vacꞌbꞌat junoc nivan yaelal dꞌa e cal, man̈xo ol yal-laj e colan 
e bꞌa. Man̈xo acꞌumtacoc ol aj e bꞌeyeqꞌui, yujto scꞌualxo jun nivan 
yaelal.

 4 A dꞌa jun cꞌual chiꞌ, ol stzꞌac bꞌitej bꞌit ebꞌ anima mebꞌaꞌ yuj ex 
sbꞌuchani. Ol yal ebꞌ icha tic: A ticnaic, toxo ix on̈ can dꞌa yalan̈ yuj 
ebꞌ ajcꞌool dꞌa juneln̈ej. A co chon̈abꞌ, toxo ix qꞌuexvi yajal, man̈xalaj 

mach syal scachvaji. A lum co luum, ix spuquecꞌ lum ebꞌ ajcꞌol chiꞌ 
dꞌa spatic, xcham ebꞌ dꞌa sbꞌit chiꞌ, xchi Jehová.

 5 Yuj e chucal chiꞌ man̈xa eyalan eyic dꞌa e macbꞌen dꞌa scal ebꞌ schon̈abꞌ 
Jehová.

A ebꞌ syaloch sbꞌa schecabꞌoc Dios

 6 Ix yalan ebꞌ anima dꞌayin icha tic: Man̈ al dꞌayon̈ to ol javoc yaelal dꞌa 
quibꞌan̈. ¿Tocval ol javoc jun qꞌuixvelal chiꞌ dꞌa quibꞌan̈?

 7 ¿Tocval catabꞌil schon̈abꞌ vin̈aj Jacob? ¿Tocval ix lajvi snivancꞌolal Dios, 
yuj chiꞌ icha chiꞌ ol on̈ yutej? ¿Tocval syacꞌcot yaelal Dios dꞌa yibꞌan̈ 
ebꞌ tojol sbꞌeybꞌal? xchi ebꞌ.

 8 Yuj chiꞌ syal Jehová icha tic: A ex tic, tzex och ajcꞌolal dꞌa in chon̈abꞌ. 
A ebꞌ smeltzajcot dꞌa oval, sna ebꞌ to man̈xalaj tas ol icꞌan ebꞌ, palta a 
exxo tic tzeyiqꞌuel spichul ebꞌ.

 9 Tze pechelta ebꞌ ix ix dꞌa yoltac spat bꞌaj tzalajcꞌolal yajeqꞌui. Juneln̈ej 
tzeyicꞌpaxecꞌ smacbꞌen ebꞌ yuneꞌ ebꞌ ix, ix vacꞌaꞌ.

 10 Qꞌuean̈ec vaan, ixiquec. Maxtzac yal tzex aj dꞌa tic, yujto man̈ jantacoc 
chucal tze cꞌulej dꞌa sat lum luum tic, yuj chiꞌ toxo ix ixtaxel lum dꞌa 
juneln̈ej.

 11 Tato ay junoc esalvum sjavi dꞌayex, syalani to malaj tas ol javoc dꞌa 
eyibꞌan̈, vachꞌ ol ex ajoc, aton val jun chiꞌ in checabꞌ eyalani, xchi 
Jehová.

Syal Dios to ol scol schon̈abꞌ

 12 Syalanpax Dios icha tic: Ol ex in molbꞌej e masanil ex yin̈tilalcan vin̈aj 
Jacob, a ex ton aj Israel ex tzexto cani. Ol ex in molbꞌej, icha tzꞌaj 
smolbꞌan nocꞌ scalnel junoc tan̈vum calnel dꞌa smacteꞌ. Icha nocꞌ 
calnel dꞌa junoc acꞌlic man̈xo jantacoc yel yav tzꞌeqꞌui, icha chiꞌ ol aj 
yel eyav yuj tzalajcꞌolal.

 13 Bꞌabꞌel in bꞌat in pojan bꞌe dꞌa eyichan̈, a exxo tzacꞌan ex och vuuj. 
Axo eyel dꞌa stiꞌ spuertail jun chon̈abꞌ yic tzex el dꞌa libre, aton jun 
chon̈abꞌ bꞌaj ix ex icꞌjibꞌati. A in Jehová in, e Reyal in, bꞌabꞌel in bꞌat 
dꞌa eyichan̈, xchi Jehová.

A lolonel tzꞌalchaj dꞌa spatic ebꞌ yajal elcꞌum

3  1 Ix lajvi chiꞌ ix valani: Ex yajal chon̈abꞌ Israel, abꞌec tas sval tic: Smoj 
val eyojtacanel tojolal.

 2 Palta a ex tic tzeyajcanel tojolal, axon̈ej chucal tze xajanej. Ichaval to 
tzeyiqꞌuel stzꞌumal ebꞌ quetchon̈abꞌ, axon̈ej sbꞌaquil ebꞌ scan jelan eyuuj.

 3 Ichato pitzanto ebꞌ quetchon̈abꞌ tze chianbꞌat ebꞌ, tzeyicꞌanel stzꞌumal 
ebꞌ, tze vacꞌchitan sbꞌaquil ebꞌ. Lajan tzeyutej ebꞌ icha nocꞌ chibꞌej 
tzꞌacꞌjiem tajoc dꞌa yol chen.

 4 Ay jun cꞌual ol e cꞌan scolval Jehová, palta man̈xo ol cotlaj qꞌuelan 
dꞌayex. A dꞌa jun cꞌual chiꞌ, ol bꞌat mican Jehová dꞌayex yuj chucal tze 
cꞌulej, xin chi.

 5 A Jehová tzꞌalan yuj ebꞌ syaloch sbꞌa schecabꞌoc, aton ebꞌ scuchbꞌan 
chon̈abꞌ dꞌa chucal: A ebꞌ checabꞌ chiꞌ, tato vachꞌ tzꞌaj stupji ebꞌ, syal 

ebꞌ to ay juncꞌolal. Palta tato ay ebꞌ max acꞌan tas syabꞌlej ebꞌ, syacꞌ 
yovalil ebꞌ dꞌa ebꞌ. Yuj chiꞌ sval yuj juntzan̈ ebꞌ checabꞌ chiꞌ icha tic:

 6 Ichato ol emcan cꞌu dꞌa ebꞌ, ol can ebꞌ dꞌa scal qꞌuicꞌalqꞌuinal. Man̈xa 
bꞌaqꞌuin̈ ol yal ebꞌ to ix chꞌoxchaj tas yil ebꞌ. Man̈xo ol yal-laj yalan 
ebꞌ tas ol ujoc bꞌaqꞌuin̈, xchi Jehová.

 7 A juntzan̈ ebꞌ checabꞌ yedꞌ juntzan̈ ebꞌ naumel lolonel chiꞌ yalani, 
man̈xalaj ol aj yelcꞌoch ebꞌ, numanxon̈ej ol ajcan ebꞌ, yujto malaj tas 
ol schꞌox Dios yil ebꞌ.

 8 A inxo pax tic, ayoch Yespíritu Jehová dꞌayin, yuj chiꞌ ay vip, 
snachajpaxel tojolal vuuj, yuj chiꞌ tzin tecꞌbꞌej in bꞌa valanoch jantac 
smul Israel dꞌa sat.

 9 Ex yajalil Israel, abꞌec juntzan̈ tic: A ex tic tze patiquejel tojolal. Axo 
chucal tze cꞌulej sqꞌuexuloc tojolal chiꞌ.

 10 Tze bꞌoqꞌue Jerusalén, aton chon̈abꞌ yic tzalan Sion yuj tas tzeyiqꞌuecꞌ 
dꞌa ebꞌ anima tze macꞌchamoc yedꞌ dꞌa juntzan̈ tas man̈ tojoloc tze 
cꞌulej.

 11 A ex yajal ex chon̈abꞌ, max e bꞌolaj yaj ebꞌ eyetanimail dꞌa stojolal yuj 
e chaan tumin. Yedꞌ ex sacerdote ex, tze cꞌan tumin dꞌa ebꞌ anima 
tze cꞌaybꞌej. An̈ejtonaꞌ ex tzeyesejoch e bꞌa schecabꞌoc Dios, tzeyalaꞌ 
to ay tas schꞌoxji eyilaꞌ yuj e chaan tumin. Ayoch Dios yipoc e cꞌool 
eyalani, yuj chiꞌ tzeyal icha tic: A Jehová ayoch quedꞌoc, yuj chiꞌ 
malaj tas ol javoc dꞌa quibꞌan̈, xe chi.

 12 Yuj chiꞌ, eyuj a ex tic, a Jerusalén chon̈abꞌ yic tzalan Sion, icha lum 
luum dꞌocbꞌil yedꞌ arado ol ajcanoc, toxon̈ej ol qꞌuecan bꞌulan 
spojelal, axo dꞌa tzalan yic templo, vayumtac ol aj sqꞌuibꞌcanqꞌue te 
teꞌ dꞌay.

A Jehová ol acꞌan yajalil dꞌa slajvubꞌ cꞌual 
(Is 2.2‑4)

4  1 A dꞌa slajvubꞌ cꞌual, a jun tzalan bꞌaj ay stemplo Jehová, nivan ol aj 
yelcꞌochi. A jun vitz chiꞌ, te chaan̈ ol aj steel dꞌa yichan̈ juntzan̈xo vitz. 

Ol javoc masanil juntzan̈xo nación dꞌay.
 2 Man̈ jantacoc sbꞌisul ebꞌ anima dꞌa junjun nación ol laj alan dꞌay junjun 

icha tic: Cotan̈ec, con̈ qꞌueec dꞌa jolom vitz bꞌaj ay stemplo Jehová 
sDiosal vin̈aj Jacob yic tzon̈ scꞌaybꞌej dꞌa sbꞌeybꞌal, yic ol co bꞌeybꞌalej 
sbꞌeybꞌal chiꞌ, xcham ebꞌ. Yujto a dꞌa Sion, aton Jerusalén ol elta 
scꞌaybꞌubꞌal Jehová, aton schecnabꞌil.

 3 A Jehová ol chꞌolbꞌitan yaj masanil nación. Aꞌ ol alan tas ol laj aj 
juntzan̈ nación chiꞌ, vachꞌchom najat ay. Yuj chiꞌ ol sbꞌo qꞌuen 
yespada ebꞌ dꞌa asaronal. Axo qꞌuen slanza ebꞌ ol sbꞌo dꞌa jochlabꞌ 
trigoal. Malaj junoc nación ol acꞌan oval yedꞌ junocxo. Man̈xalaj 
mach ol cꞌay dꞌa acꞌoj oval.

 4 A ebꞌ anima, man̈xalaj bꞌaj ol xiv ebꞌ. Junjun mach ol yal yicꞌan yip 
dꞌa yalan̈ yen̈ul scꞌabꞌ teꞌ yuva yedꞌ dꞌa yalan̈ yen̈ul scꞌabꞌ teꞌ yigo. A 
Jehová Yajal dꞌa Smasanil syacꞌ stiꞌ dꞌa jun tic.

 5 Junjun nación scꞌanabꞌajan sdiosal yalani, an̈ejtonaꞌ a on̈ tic, ol co 
cꞌanabꞌajej Jehová co Diosal dꞌa masanil tiempo.

Ol scolel schon̈abꞌ Jehová

 6-7 A Jehová tzꞌalan icha tic: A dꞌa jun cꞌual chiꞌ, ol in molbꞌej in chon̈abꞌ, 
aton ebꞌ toxo ix yabꞌ syail vuj dꞌa chꞌoc chon̈abꞌil, ebꞌ coxo, ebꞌ 
cꞌumbꞌinac, ebꞌ sacleminac yaji yedꞌ juntzan̈ ebꞌ pitzanto ixto cani. 
Ol in bꞌoxi snación ebꞌ chiꞌ, te nivan ol ajxoc yelcꞌochi. A in Jehová 
in ol vacꞌ yajalil dꞌa yibꞌan̈ in chon̈abꞌ chiꞌ dꞌa tzalan Sion dꞌa masanil 
qꞌuinal.

 8 Ato dꞌa tzalan Sion yic Jerusalén ol in tan̈vej in chon̈abꞌ icha junoc 
tan̈vum calnel. Axo Jerusalén tic, ol yacꞌxi yajalil dꞌa smacbꞌen bꞌaj 
yacꞌnac yajalil dꞌa pecaꞌ, xchi Jehová.

 9 A ticnaic ex aj Jerusalén, ¿tas yuj tzꞌel eyav icha junoc ix ix ayic scꞌoch 
scꞌual yalji yuneꞌ? ¿Tom malaj junoc rey bꞌaj ayex tic? ¿Tom man̈xa 
junoc ebꞌ acꞌum razón dꞌa e cal?

 10 Ex aj chon̈abꞌ Sion, abꞌec syail, elocabꞌ eyav yuj yaelal, icha val syaelal 
syabꞌ junoc ix ix ayic tzꞌalji yuneꞌ, yujto ol ex el dꞌa yol e chon̈abꞌ tic. 
Ol bꞌat ex cajnajcan dꞌa caltac teꞌ. Vachꞌchom ol ex cꞌochn̈ej masanto 
dꞌa Babilonia, palta ato taꞌ ol ex coljoquel yuj Jehová dꞌa yol scꞌabꞌ ebꞌ 
eyajcꞌool.

 11 A ticnaic, tzijtum nación van sqꞌue vaan ajcꞌolal dꞌa e patic, syalan ebꞌ 
icha tic: Ol cacꞌ val co gana quilan tas ol aj yixtaxbꞌat Sion tic, xchi 
ebꞌ.

 12 Palta a juntzan̈ nación chiꞌ, man̈ yojtacoc ebꞌ tas nabꞌil yuj Jehová. Man̈ 
yojtacoc ebꞌ tato ol molchajqꞌue ebꞌ yuuj icha smolchajbꞌat ixim trigo 
bꞌaj stecꞌchaji.

 13 Ex aj Sion, qꞌuean̈ec vaan, teqꞌuequem juntzan̈ nación chiꞌ, yujto syal 
Jehová icha tic: A in ol vacꞌ eyip e tecꞌanem juntzan̈ nación chiꞌ, icha 
junoc mam vacax hierro schꞌaac, axo yech stecꞌvi trigo nabꞌa bronce. 
Ol eyiqꞌuecꞌ sbꞌeyumal juntzan̈ nación chiꞌ, yujto man̈oc dꞌa stojolal 
ix ilchaj yuj ebꞌ, ol eyacꞌan dꞌayin a in ton Yajal in dꞌa masanil 
yolyibꞌan̈qꞌuinal, xchi Jehová.

Ol acꞌjoc jun Sreyal Israel yuj Jehová

5  1 Ex aj Sion, bꞌoecoch smuroal bꞌaj tze col e bꞌa, yujto ix javi oyan ebꞌ 
ajcꞌol dꞌa e patic. Ol smacꞌ spacꞌultac stiꞌ vin̈ yajalil Israel ebꞌ yedꞌ teꞌ 

jixcꞌabꞌ teꞌ.
 2 A Jehová tzꞌalan icha tic: A chon̈abꞌ Belén ay dꞌa Efrata, vachꞌchom 

yunen̈ej dꞌa scal chon̈abꞌ dꞌa yol yic Judá, palta ataꞌ ol cot jun ol 
vacꞌoch yajalil dꞌa yibꞌan̈ in chon̈abꞌ Israel. Ol cot dꞌa jun in̈tilal 
aytaxon dꞌa pecaꞌ, a jun ol acꞌan yajalil chiꞌ, aytaxon yictax 
yichbꞌanil, xchi Jehová.

 3 Axo ticnaic, ol yactejcan schon̈abꞌ Jehová dꞌa yol scꞌabꞌ ebꞌ ajcꞌool, 
masanto ol aljoc jun yuneꞌ ix ix van stan̈van yalji chiꞌ. Ichato chiꞌ ol 
meltzaj ebꞌ scꞌabꞌ yoc jun Yajal icꞌbꞌilcanbꞌat dꞌa chꞌoc chon̈abꞌil chiꞌ, 
ol smolbꞌanxi sbꞌa ebꞌ yedꞌ ebꞌ yetchon̈abꞌ.

 4 A jun Rey chiꞌ, ol qꞌue vaan yedꞌ spoder yedꞌ yopisio acꞌbꞌil yuj Jehová 
yic stan̈vej schon̈abꞌ, yic tzꞌaj ebꞌ dꞌa juncꞌolal, yujto a jun Rey 

chiꞌ, nivan ol aj yelcꞌoch dꞌa scal masanil nación bꞌaj slajvicꞌoch 
yolyibꞌan̈qꞌuinal tic.

 5 A jun Rey chiꞌ ol icꞌancot juncꞌolal. Ayic ol javoc ebꞌ aj Asiria dꞌa yol co 
nación tic, yic tzꞌoch ebꞌ dꞌa yoltac co cuartel, ol co checbꞌat ucvan̈ 
vajxacvan̈oc ebꞌ yajal nivac yelcꞌochi, yic syacꞌ oval ebꞌ yedꞌ ebꞌ aj 
Asiria chiꞌ.

 6 A ebꞌ chiꞌ yedꞌ qꞌuen yespada ebꞌ ol yacꞌ ganar ebꞌ aj Asiria chiꞌ, aton 
snación vin̈aj Nimrod. Ol on̈ colchaj yuj jun cajalil dꞌa ebꞌ aj Asiria 
chiꞌ, ayic ol cꞌaxpajecꞌta ebꞌ dꞌa co mojon yic syicꞌanecꞌ lum co luum 
ebꞌ yalani.

 7 A dꞌa jun tiempoal chiꞌ, a ebꞌ yin̈tilal vin̈aj Jacob ixto cani, yuj ebꞌ ol ja 
vachꞌilal dꞌa scal juntzan̈ nación, icha tzꞌaj yacꞌan yaxilal yal acꞌval, 
ma yaxn̈abꞌ dꞌa yibꞌan̈ an̈ an̈cꞌultac syacꞌcot Jehová, man̈oc ebꞌ anima 
tzꞌacꞌancoti.

 8 A ebꞌ yin̈tilal vin̈aj Jacob olto can chiꞌ, lajan ol aj ebꞌ dꞌa scal juntzan̈ 
nación icha junoc nocꞌ choj ay dꞌa scal nocꞌ cꞌultaquil nocꞌ, ma icha 
junoc nocꞌ choj tzꞌoch dꞌa scal junoc n̈ilan̈ nocꞌ calnel. Ayic tzꞌoch 
nocꞌ dꞌa scal nocꞌ calnel chiꞌ, syamancot nocꞌ scotac tzilchitanbꞌat 
nocꞌ. Man̈xa junoc mach syal scolanel nocꞌ.

 9 Ex yin̈tilal vin̈aj Jacob, icha chiꞌ ol aj eyacꞌan ganar ebꞌ eyajcꞌool, ol e 
satanel ebꞌ.

 10 Ex vetisraelal, a Jehová tzꞌalan icha tic dꞌayex: A dꞌa jun cꞌual chiꞌ, ol in 
macꞌcham nocꞌ e chej, ol in satanel e carruaje yic oval.

 11 A e chon̈abꞌ ayoch smuroal yedꞌ e cuartel ol in satel dꞌa juneln̈ej.
 12 Ol in satanel ebꞌ ajbꞌaal dꞌa e cal. Man̈xo junoc ebꞌ ajchum ol vacꞌcan 

dꞌa e cal chiꞌ.
 13 Ol in satel juntzan̈ e comon dios yedꞌ qꞌuen qꞌueen bꞌaj tzex lesalvi, yic 

man̈xo ol ex och ejmelal dꞌa juntzan̈ tas tze bꞌo e diosaloc chiꞌ.
 14 Ol in tocꞌqꞌueta masanil te teꞌ bꞌaj tzex och ejmelal, ol in satanel e 

chon̈abꞌ bꞌaj tzeyacꞌ e silabꞌ dꞌa juntzan̈ comon dios.
 15 Yedꞌ val yoval in cꞌool ol in pactzitej dꞌa juntzan̈ nación max in 

cꞌanabꞌajan jabꞌoc, xchi Jehová.

Syacꞌ yovalil Dios tas chuc scꞌulej Israel

6  1 Ex vetisraelal, scham val eyabꞌan tas schec Jehová valaꞌ.
Mamin Jehová, yamoch alan smul chon̈abꞌ Israel dꞌa yichan̈ lum 

jolomtac vitz, yabꞌocabꞌ a jaj lum tzalquixtac.
 2 Yabꞌocabꞌ lum jolomtac vitz yedꞌ yich lum luum to ol al smul a chon̈abꞌ 

Israel, ol acꞌan oval yedꞌoc.
 3 Ex vetisraelal, scham val eyabꞌan tas syal Jehová. Aꞌ tzꞌalan icha tic: 

Tacꞌvan̈ec dꞌayin ex in chon̈abꞌ. ¿Tas ix aj ex vixtani, ma tas ix ex 
vutej?

 4 Ina a in vicꞌnaquelta ebꞌ e mam eyicham dꞌa Egipto. In colannac ebꞌ 
bꞌaj ayoch checabꞌvumal chiꞌ. A in in checnacbꞌat vin̈aj Moisés, vin̈aj 
Aarón yedꞌ ix María, aton ebꞌ cuchbꞌannac ebꞌ.

 5 Ex in chon̈abꞌ, naeccoti tas chucal snanac vin̈aj Balac sreyal Moab 
dꞌa yibꞌan̈ ebꞌ e mam eyicham chiꞌ. Naecpaxcoti tas yutejnac vin̈aj 

Balaam yuninal vin̈aj Beor spacani. Naecpaxcoti tas ujinac dꞌa scal 
Sitim yedꞌ Gilgal. Tze naanpaxcoti tastac vutejnac ex in colani, xchi 
Jehová.

A tas snibꞌej Jehová dꞌa ebꞌ schon̈abꞌ

 6 Scꞌanbꞌej ebꞌ israel icha tic: ¿Tas ol cacꞌ dꞌa Jehová Dios Axon̈ej Ochi, 
ayic ol on̈ och ejmelal dꞌay? ¿Ol am on̈ och dꞌa yichan̈ yedꞌ nocꞌ 
calnel jun abꞌil sqꞌuinal yic sco n̈ustzꞌa nocꞌ silabꞌil?

 7 ¿Ol am tzalajbꞌoc scꞌol Jehová, tato scacꞌ junoc mil nocꞌ chꞌac calnel 
silabꞌil dꞌay yedꞌ lajun̈eoc mil chꞌubꞌ aceite? ¿Tom stzalaj pax scꞌol 
tato scacꞌ co bꞌabꞌel unin dꞌay silabꞌil yuj co chucal? xchi ebꞌ.

 8 Ex vetchon̈abꞌ, toxo ix yal Jehová tas vachꞌ dꞌa sat yedꞌ tas snibꞌej 
dꞌayon̈, aton juntzan̈ tic: Tojol scutej co bꞌa, sco xajanej ebꞌ 
quetanimail. Emnaquilal scutej co bꞌa dꞌa co Diosal.

 9 A Jehová tzꞌalan dꞌa schon̈abꞌ icha tic: A mach dꞌa emnaquilal scham 
yabꞌan tas valaꞌ, te ay pensar. Jaocabꞌ e pensar yuj eyaelal, ayocabꞌ 
velcꞌoch dꞌa yol e sat, a inton svacꞌoch eyaelal chiꞌ.

 10 ¿Tom ol bꞌat satcꞌolal vuuj tas molanecꞌ dꞌa spat ebꞌ chuc, aton bꞌeyumal 
ix yicꞌ ebꞌ dꞌa chucalil yedꞌ pax juntzan̈ echlabꞌ man̈ tzꞌacanoc yajbꞌil 
vuuj?

 11 ¿Tas ol aj vacꞌan nivancꞌolal dꞌa yibꞌan̈ juntzan̈ anima tic, yujto a 
echlabꞌ man̈ tzꞌacanoc scꞌan ebꞌ?

 12 A juntzan̈ ebꞌ bꞌeyum dꞌa scal chon̈abꞌ tic, elcꞌum ebꞌ, ixtum anima ebꞌ, 
esalvumn̈ej ebꞌ smasanil.

 13 Yuj chiꞌ ol vacꞌoch eyaelal. Ol ex in satel yuj e mul.
 14 Ol ex vaoc, palta man̈ ol ex bꞌudꞌjoclaj, ol ochn̈ej e vejel. Man̈ jantacoc 

sat eyavbꞌen ol e molbꞌej, palta man̈ ol eyil-laj bꞌaj ol cꞌochoc. Tato ay 
bꞌaj ol ilchaj jabꞌoc tas eyuuj, axo dꞌa scal oval ol vacꞌ lajvoquel dꞌayex.

 15 Ol ex avvoc, palta malaj jabꞌoc tas ol eyicꞌaꞌ. Ol e teqꞌuel yal sat teꞌ 
eyolivo, palta man̈oc exlaj ol e cꞌan jabꞌoc yaceiteal teꞌ. Ol e teqꞌuel 
yal sat teꞌ eyuva, palta man̈oc exlaj ol eyucꞌ svinoal.

 16 Yujto a schucal bꞌeybꞌal vin̈aj Omri tze cꞌanabꞌajej. A schucal bꞌeybꞌal 
vin̈aj Acab tze bꞌeybꞌalej. Yuj chiꞌ ol vacꞌbꞌat yaelal yedꞌ bꞌuchval 
lolonel dꞌa eyibꞌan̈. Icha chiꞌ ol aj e qꞌuixvi dꞌa yichan̈ ebꞌ in chon̈abꞌ 
tzin cꞌanabꞌajan dꞌa val yel, xchi Jehová.

A schucal chon̈abꞌ Israel

7  1 Yuj chiꞌ, ix valanxi icha tic: Ay... Obꞌiltac in. Lajan in icha ebꞌ tzꞌecꞌ 
sayoj sat uva, ma sayoj sat higo yic sloꞌo ayic toxo ix lajviecꞌ sat avbꞌen. 

Man̈xalaj junoc teꞌ sat nibꞌabꞌil tzꞌilchaji.
 2 Icha chiꞌ vaji, yujto man̈xa junoc anima vachꞌ, ma tojol spensar dꞌa 

yichan̈ Dios tzꞌilchaj vuuj. Axon̈ej macꞌojcham anima scꞌulej ebꞌ. 
Syacꞌlajem syaalil ebꞌ junjun.

 3 Cuchbꞌum ebꞌ dꞌa ebꞌ scꞌulan chucal. A ebꞌ yajal yedꞌ ebꞌ juez, scꞌan 
tumin ebꞌ dꞌa elcꞌaltac dꞌa ebꞌ tzꞌoch smul dꞌa yetanimail. A ebꞌ nivac 
yelcꞌochi, a tas sja dꞌa spensar ebꞌ, a chiꞌ syal ebꞌ dꞌa ebꞌ yajal chiꞌ, yuj 
chiꞌ lajan tzꞌaj spensar ebꞌ tas syutej yixtan ebꞌ yetanimail chiꞌ.

 4 A ebꞌ vachꞌtacto dꞌa scal ebꞌ, lajan ebꞌ icha teꞌ qꞌuiix. A ebꞌ tojoltacto val 
tas scꞌulej, lajan ebꞌ icha teꞌ chac qꞌuiix. Palta, lacꞌanxo sjavi scꞌual 
yic ol acꞌchajcot yaelal dꞌa yibꞌan̈ ebꞌ, icha ix aj yalanel ebꞌ schecabꞌ 
Dios. Axon̈ej somcꞌolal ol javoc dꞌa scal ebꞌ.

 5 Yuj chiꞌ ex vetchon̈abꞌ, mocabꞌ eyacꞌoch tas syal ebꞌ ay dꞌa e lacꞌanil dꞌa 
e cꞌool, man̈ eyacꞌoch junoc eyamigo yipoc e cꞌool. Scham e naan tas 
tzeyal yedꞌ ix eyetbꞌeyum.

 6 Yujto a ebꞌ uninabꞌil, spatiquejcanel smam ebꞌ. A ebꞌ ix uneabꞌil, 
spitej sbꞌa ebꞌ ix dꞌa snun. A ebꞌ ix alibꞌal, tzꞌoch ebꞌ ix ajcꞌolal dꞌa 
ebꞌ ix yalibꞌ. A ebꞌ junn̈ej yaj dꞌa yol spat, tzꞌoch ebꞌ ajcꞌolal dꞌay 
junjun.

 7 Palta a inxo pax tic, a Jehová ayoch yipoc in cꞌool. An̈ej Dios in 
Columal yipcꞌolal yaj vuuj, yujto syabꞌ tas svalaꞌ.

A Jehová ol colvaj dꞌa ebꞌ israel

 8 A ex ajcꞌool eyajoch dꞌayon̈, man̈ ex tzalaj yuj tas tzon̈ icꞌani. 
Vachꞌchom tzon̈ telvi, palta ol on̈ qꞌuex vaan. Vachꞌchom tzoymaj 
qꞌuicꞌalqꞌuinal dꞌa co patic, palta a Jehová saquilqꞌuinal yaj 
dꞌayon̈.

 9 Ix och co mul dꞌa Jehová, yuj chiꞌ ol cacꞌ techaj yoval scꞌool, masanto 
yic ol on̈ schꞌolbꞌitej, axo on̈ stojolbꞌitan chiꞌ. A Jehová ol yacꞌ quil 
saquilqꞌuinal, ol quilaꞌ tas ol on̈ yutej scolaneli.

 10 Ex cajcꞌool, ol acꞌjoc pax jun tic eyilaꞌ, toxon̈ej ol ex te qꞌuixvocan yuuj. 
A ex tic, tzeyal dꞌayon̈ icha tic: ¿Bꞌajtil ay Jehová e Diosal chiꞌ? xe 
chi. Palta a ticnaic ol quil val e telvi, ol ex co tecꞌubꞌtan̈ej icha val 
stecꞌji lum socꞌom dꞌa yoltac bꞌe.

 11 Ex vetchon̈abꞌ aj Jerusalén, van scꞌoch scꞌual yic ol bꞌochajxiqꞌue 
smuroal co chon̈abꞌ, yic ol nivanbꞌoc co macbꞌen.

 12 Yujto van sja scꞌual sjavi juntzan̈ anima dꞌayon̈, aton ebꞌ scot dꞌa 
masanil nación. Ol cot ebꞌ dꞌa Asiria dꞌa stiꞌ aꞌ nivan Éufrates, ol 
cotpax ebꞌ dꞌa Egipto dꞌa stiꞌ aꞌ Nilo. Ol laj cot ebꞌ ay dꞌa scꞌaxepal aꞌ 
mar yedꞌ ebꞌ ay dꞌa tzalquixtac dꞌa najat.

 13 A yuj smul ebꞌ anima dꞌa juntzan̈ nación chiꞌ, tzꞌinan lumxon̈ej ol ajcan 
lum smacbꞌen ebꞌ.

 14 Mamin Jehová, tan̈vej on̈ a on̈ a chon̈abꞌ on̈ sicꞌbꞌil on̈ el uuj, icha nocꞌ 
calnel aycan dꞌa caltac teꞌ, a dꞌa najat dꞌa spatic yichan̈ nocꞌ ay val 
an̈ yax an̈cꞌultac. Icꞌon̈bꞌat icha utejnac on̈ dꞌa pecaꞌ, icꞌon̈bꞌat bꞌaj 
vachꞌ tzon̈ aj icha nocꞌ calnel te vachꞌ bꞌaj sva dꞌa Basán yedꞌ dꞌa 
Galaad.

 15 Chꞌox quil tas satubꞌtac icha a cꞌulejnac ayic icꞌannaquelta ebꞌ co mam 
quicham dꞌa Egipto.

 16 Icha chiꞌ, ol yil juntzan̈ nación, ol qꞌuixvoccan ebꞌ, vachꞌchom nivac 
yelcꞌoch ebꞌ, palta ol sat scꞌol ebꞌ, man̈xalaj tas ol yal ebꞌ, icha ebꞌ 
chacan̈ ol ajcan ebꞌ.

 17 Toxon̈ej ol sjachecꞌ sbꞌa ebꞌ yuj xivcꞌolal dꞌa scal lum pococ icha nocꞌ 
chan. Van xiv ebꞌ ol elta ebꞌ dꞌa scuartel. Ach Jehová co Diosal, ol xiv 
ebꞌ dꞌayach.

Tzꞌacꞌji lajvoc smul chon̈abꞌ Israel yuj Dios

 18 Ach co Diosal, malaj junoc dios lajan edꞌoc, yujto a ach tic, tzacꞌ lajvoc 
smul ebꞌ a chon̈abꞌ tzato cani, tzacꞌanpax nivancꞌolal spitalil ebꞌ. Man̈ 
ayocn̈ejecꞌ yoval a cꞌol dꞌa juneln̈ej, yujto tzach tzalaj a chꞌoxan a 
vachꞌcꞌolal dꞌayon̈.

 19 Ol ocꞌxi a cꞌol dꞌayon̈. Ichato ol a muccanem co mul. Ichato ol a 
yumcanbꞌat co chucal dꞌa sjulal yich aꞌ mar.

 20 Mamin, ayocabꞌn̈ej a vachꞌcꞌolal, tzon̈ a xajanejn̈ej icha ajnac acꞌancan a 
tiꞌ dꞌa pecaꞌ dꞌa ebꞌ co mam quicham, aton vin̈aj Abraham yedꞌ vin̈aj 
Jacob. 

 1275 MIQUEAS 7



 1276  

A spac yoval scꞌool Dios

1  1 A in Nahum in tic, aj chon̈abꞌ Elcos in, ix schꞌox Jehová dꞌayin schecabꞌ 
in tic tas ol javoc dꞌa yibꞌan̈ chon̈abꞌ Nínive.

 2 A Jehová Dios toni, spactzitej yedꞌ yoval scꞌol dꞌa ebꞌ tzꞌicꞌan ecꞌ yichan̈. 
Spactzitej dꞌa ebꞌ chuc syutej sbꞌa dꞌay, ste cotval yoval dꞌa ebꞌ ajcꞌool 
yajoch dꞌay.

 3 A Jehová, man̈ cꞌunoc scot yoval, palta te ay spoder, yovalil syacꞌoch 
yaelal dꞌa yibꞌan̈ ebꞌ tzꞌoch smul. A dꞌa scal chacxuxum icꞌ sbꞌeyeqꞌui, 
axo asun, spococal yoc yaji.

 4 A tzꞌalani stupem aꞌ mar. An̈ejaꞌ tzꞌacꞌanpax tup masanil a aꞌ. 
Stacjicanbꞌat masanil lum luum dꞌa Basán yedꞌ pax dꞌa vitzal 
Carmelo yuuj. Tzꞌixtaxpaxbꞌat yilji teꞌ xumaac dꞌa Líbano 
yuuj.

 5 Tzꞌibꞌxiqꞌue lum vitz, tzꞌulaxpaxbꞌat lum tzalquixtac dꞌa yichan̈. 
Tzꞌibꞌxiqꞌue lum luum tic smasanil ayic schꞌoxan sbꞌa. Stzicubꞌtan̈aj 
yolyibꞌan̈qꞌuinal tic yedꞌ masanil anima yuuj.

 6 ¿Mach syal stecꞌbꞌan sbꞌa dꞌa yichan̈ yoval scꞌool, ma syal scachanoch 
vaan yoval scꞌool chiꞌ? A yoval scꞌool chiꞌ, tzꞌem copnaj icha teꞌ cꞌacꞌ, 
spojbꞌat qꞌuen nivac qꞌueen yuuj.

 7 Te vachꞌ scꞌol Jehová, a scolvaj dꞌayon̈ dꞌa scal co yaelal. A ebꞌ syacꞌoch 
scꞌol dꞌay, scolji ebꞌ yuuj.

 8 Axo pax ebꞌ chuc syutej sbꞌa dꞌay jun, satjiel ebꞌ yuuj icha tzꞌaj 
scuchjibꞌat masanil tas yuj aꞌ elumaꞌ. Syacꞌcanbꞌat qꞌuicꞌalqꞌuinal dꞌa 
yibꞌan̈ ebꞌ ajcꞌol yajoch dꞌay.

 9 Ex aj Nínive, ¿toc val ay yelcꞌoch jabꞌoc tas tze na dꞌa spatic Jehová? Aꞌ 
ol ex satanel dꞌa juneln̈ej. Malaj mach syal stecꞌbꞌan sbꞌa chaeloc dꞌa 
yichan̈.

A Slolonel Dios Dꞌa Vin̈aj

NAHUM
Nahum sbꞌi jun libro tic, yujto a slolonel Dios yalnac dꞌa vin̈aj Nahum tzꞌibꞌabꞌilcan 

dꞌay. A dꞌa jun libro tic syalaꞌ to ay tzalajcꞌolal, yujto satjinaquel nivan chon̈abꞌ Nínive, 
aton jun nivan chon̈abꞌ chiꞌ tzꞌacꞌan mandar dꞌa yol yic Asiria. Acꞌbꞌil ganar jun 
chon̈abꞌ chiꞌ dꞌa abꞌil 612 ayic manto javi Jesucristo. Ayic yacꞌjinac ganar jun chon̈abꞌ 
chiꞌ, tzalajnac val masanil nación dꞌa jun tiempoal chiꞌ, yujto a jun nivan chon̈abꞌ chiꞌ, 
max ocꞌ jabꞌoc scꞌol dꞌa juntzan̈xo chiꞌ. A jun chon̈abꞌ chiꞌ, te ajcꞌol yajoch dꞌa chon̈abꞌ 
Israel. A vin̈aj Nahum chiꞌ, yilnac vin̈ to a yuj spital jun chon̈abꞌ chiꞌ, satnaquel yuj 
yoval scꞌol Dios.
 



 10 Vachꞌchom te tecꞌan ex eyabꞌan icha ebꞌ ucꞌum an̈, ma ichato lajan ex 
icha teꞌ qꞌuiix jeljumbꞌa yaji, palta ol ex satel icha tzꞌaj stzꞌabꞌat an̈ 
taquin̈ ac.

 11 A dꞌa e chon̈abꞌ Nínive chiꞌ, ataꞌ ay jun mach snaan chucal dꞌa spatic 
Jehová, aton jun acꞌum cꞌool dꞌa chucal.

 12 Yuj chiꞌ syal Jehová dꞌa schon̈abꞌ Jerusalén icha tic: Vachꞌchom 
man̈xo jantacoc sbꞌisul ebꞌ aj Asiria, ma te ay yip ebꞌ yalani, palta ol 
satjoquel ebꞌ. A in ix vacꞌoch yaelal dꞌa eyibꞌan̈, palta man̈xa bꞌaqꞌuin̈ 
ol vacꞌxioch eyaelal chiꞌ.

 13 Ol ex in colel dꞌa yol scabꞌ ebꞌ aj Asiria tzꞌacꞌanoch yaelal dꞌa eyibꞌan̈, ol 
in cotac dꞌin̈chitanbꞌat qꞌuen cadena ayoch dꞌayex yuj ebꞌ, xchi Jehová.

 14 A Jehová tzꞌalan dꞌa vin̈ sreyal Asiria icha tic: Malaj in̈tilal ol ach 
acꞌancan bꞌinajoc. Ol in satel juntzan̈ a diosal ayecꞌ dꞌa yol a templo. 
Chequelxo yaj bꞌaj ol ach mucchajoc, yujto malaj elcꞌochi, xchi 
Jehová.

 15 Ilecnabꞌi, van sjavi jun mach tzꞌalanel vachꞌ abꞌix yic juncꞌolal dꞌa 
jolomtac vitz. Ex aj Judá aqꞌuecoch e qꞌuin̈, cꞌanabꞌajejec bꞌaj ix eyacꞌ 
e tiꞌ. Man̈xalaj bꞌaqꞌuin̈ ol ex ixtaj yuj ebꞌ chuc chiꞌ, toxo ix satel ebꞌ 
dꞌa juneln̈ej.

Ol satel chon̈abꞌ Nínive

2  1 Ex aj Nínive, a mach ol ex sataneloc, vanxo sjavi dꞌayex. Qꞌueocabꞌ 
ebꞌ e tan̈vumal dꞌa chaan̈, maquec bꞌe. Tzeqꞌuecoch qꞌuen eyespada dꞌa 

e nan̈al. Molbꞌejec masanil ebꞌ e soldado.
 2 Vachꞌchom ix icꞌchajbꞌat tastac ay dꞌa ebꞌ israel yuj ebꞌ ajcꞌool, lajan 

ix ajcan ebꞌ icha teꞌ uva man̈xalaj scꞌabꞌtac, palta a Jehová ol 
icꞌanxichaan̈ snivanil yelcꞌoch ebꞌ yin̈tilal vin̈aj Jacob chiꞌ icha dꞌa 
yalan̈taxo.

 3 A ebꞌ soldado ajcꞌol van scot dꞌayex, chacchac yilji smaclabꞌ jul-labꞌ ebꞌ 
yedꞌ spichul ayochi. Listaxo yaj ebꞌ yic syacꞌan oval. A scarruaje ebꞌ, 
toxon̈ej copopi yilji, maxtzac och vaan nocꞌ schej ebꞌ.

 4 Jin̈in̈ixon̈ej yecꞌ ebꞌ yedꞌ scarruaje dꞌa yoltac calle, toxon̈ej tzꞌocꞌ yecꞌ 
ebꞌ yedꞌ scarruaje sveei icha junoc tas ayoch scꞌacꞌal dꞌa yol chon̈abꞌ, 
lajan yecꞌ ebꞌ icha yecꞌ lebꞌlon ayic smacꞌvaj cꞌu.

 5 Syavtej ebꞌ soldado te tecꞌan vin̈ sreyal Nínive, toxon̈ej vanpichan scot 
ebꞌ. Sbꞌat lemnaj ebꞌ dꞌa smuroal schon̈abꞌ van sbꞌo bꞌaj scol sbꞌa ebꞌ.

 6 Sjacchaj juntzan̈ puerta dꞌa stitac a aꞌ, tzꞌem vecnaj spalacio vin̈ rey chiꞌ.
 7 Tzꞌicꞌchajcanbꞌat ix reina dꞌa preso, ajun ebꞌ ix schecabꞌ ix sbꞌatcan 

yedꞌoc. Junchel yocꞌ ebꞌ ix icha nocꞌ cuvajteꞌ, stan̈ubꞌtan̈an sn̈iꞌ scꞌol 
ebꞌ ix yuj cuselal.

 8 Icha tzꞌaj yel a aꞌ bꞌaj molaneqꞌui, icha chiꞌ ol aj yel lemnaj masanil ebꞌ 
cajan dꞌa Nínive chiꞌ. Olto avtajcot ebꞌ, ol yalan ebꞌ tzꞌavtancot ebꞌ 
chiꞌ icha tic: Ochan̈ec vaan. Meltzajan̈ec, xcham ebꞌ. Palta man̈xalaj 
mach ol chaan yabꞌi.

 9 Ol alchaj dꞌa ebꞌ ajcꞌool: Iqꞌuecbꞌat qꞌuen oro yedꞌ qꞌuen plata, yujto a 
sbꞌeyumal chon̈abꞌ Nínive yedꞌ tas vachꞌ yilji ay dꞌay, malaj sbꞌisul, 
xchama.

 10 Toxo ix juchaj lajvoc Nínive, tzꞌinini ix ajcani. Tzꞌel val yip ebꞌ cajan 
dꞌay yuj xivelal. Toxon̈ej sluclon yoc ebꞌ smasanil. Man̈xalaj mach ay 
yip, sacxon̈ej yilji sat ebꞌ yuj xivelal.

 11-12 A chon̈abꞌ Nínive, a dꞌa totoval tic, lajan icha sn̈aqꞌueen nocꞌ choj 
yedꞌ yuneꞌ. A nocꞌ choj yedꞌ yuneꞌ chiꞌ, vachꞌ yaj nocꞌ syabꞌi, 
stzalaj nocꞌ dꞌa sn̈aqꞌueen chiꞌ, malaj mach sxibꞌtan nocꞌ. Smilcham 
schibꞌej nocꞌ mam choj chiꞌ, spojanecꞌ nocꞌ dꞌa nocꞌ snun yedꞌ 
dꞌa nocꞌ yuneꞌ. Bꞌudꞌann̈ej yol sn̈aqꞌueen nocꞌ chiꞌ yuj chibꞌej 
dꞌa masanil tiempo, icha chiꞌ yaj Nínive chiꞌ, palta, ¿tas ix icꞌan 
ticnaic?

Ol satel Nínive dꞌa juneln̈ej

 13 A Jehová Yajal dꞌa Smasanil ix alan icha tic: Ayinoch ajcꞌolal dꞌayex ex 
aj Nínive. Ol in n̈ustzꞌa e carruaje yic oval, tabꞌxon̈ej ol vutejcani. Ol 
in milcham masanil ebꞌ soldado, ol in satanel masanil tas elcꞌabꞌil 
eyuj ayecꞌ dꞌa e macbꞌen. Man̈xa bꞌaqꞌuin̈ ov ol yutej sbꞌa ebꞌ e 
checabꞌ sloloni, xchi Jehová.

3  1 Obꞌiltac ex ex aj Nínive, ixtum anima ex, macꞌumcham anima ex paxi. 
Malaj slajvubꞌ tas elcꞌabꞌil eyuuj.

 2 A ticnaic, a dꞌa yol e chon̈abꞌ tzꞌabꞌchaj scꞌan̈ spajanoch stzꞌuum ebꞌ 
ajcꞌol dꞌa nocꞌ schej. N̈ilili scꞌan̈ carruaje, slaj qꞌue cheneljoc. Chꞌocxo 
scꞌan̈ yem yoc nocꞌ chej n̈erjinac carruaje chiꞌ.

 3 Tzꞌilchaj yecꞌ nocꞌ chej. Toxon̈ej copoljubꞌ yecꞌ scꞌacꞌal qꞌuen espada 
tzꞌeqꞌui. Scopoljubꞌ yilji sn̈iꞌ qꞌuen lanza. Man̈xo bꞌischajbꞌenoc ebꞌ 
soldado schami. Toxon̈ej cuchcumbꞌa yajcan snivanil ebꞌ chamnac 
chiꞌ. Toxon̈ej sloc sbꞌa yoc ebꞌ anima dꞌay.

 4 Icha chiꞌ ix aj sjavi yaelal dꞌa yibꞌan̈ e chon̈abꞌ, yujto ix ixtaj val 
juntzan̈xo chon̈abꞌ yuuj, icha junoc ix ajmul ix smontejoch ebꞌ vin̈ 
vinac dꞌa spatic, icha junoc ix ix te vachꞌ yilji te nibꞌabꞌil, icha chiꞌ 
ix yutej sbꞌa. A ebꞌ eyajalil, te jelan ebꞌ dꞌa ajbꞌaalil yedꞌ dꞌa montoj 
chon̈abꞌ yic syacꞌ yajalil ebꞌ dꞌa yibꞌan̈.

 5 A Jehová Yajal dꞌa Smasanil tzꞌalan icha tic: Ayinoch ajcꞌolal dꞌayex ex 
aj Nínive. Ol in chꞌoxel sqꞌuixvelal e chon̈abꞌ dꞌa scal masanil nación. 
Icha tzꞌaj yicꞌchajel spichul junoc ix ajmul ix dꞌa yichan̈ anima yuj 
schꞌoxjiel sqꞌuixvelal,

 6 sjulchajpaxoch masanil tas mictac dꞌa ix yic schꞌoxchaji to yajbꞌilel ix, 
icha chiꞌ ol aj in chꞌoxanel sqꞌuixvelal e chon̈abꞌ Nínive chiꞌ.

 7 Masanil anima ol ilanoc, ol snitzel sbꞌa ebꞌ dꞌay, ol yalan ebꞌ icha tic: A 
chon̈abꞌ Nínive, toxo ix can tzꞌinan. ¿Machto ol ocꞌ scꞌol dꞌay? ¿Bꞌajto 
val ol quicꞌcot mach ol nivanan scꞌool? xcham ebꞌ.

 8 ¿Tocval te ecꞌbꞌal stecꞌanil e chon̈abꞌ chiꞌ dꞌa yichan̈ chon̈abꞌ Tebas 
ay dꞌa stiꞌ aꞌ Nilo, aton jun oybꞌilqꞌue yuj aꞌ tzijtumal aꞌ? A aꞌ ayoch 
smuroaloc, aꞌ pax aꞌ ayoch scolnabꞌiloc.

 9 Maxtzac bꞌischaj ebꞌ soldado yic Etiopía yedꞌ ebꞌ yic Egipto ix colvaj 
yedꞌoc. A ebꞌ aj Fut yedꞌ ebꞌ aj Libia ayoch ebꞌ yedꞌoc.

 10 Palta, a ebꞌ aj Tebas chiꞌ, ix icꞌchajbꞌat ebꞌ dꞌa chꞌoc chon̈abꞌil. A 
ebꞌ yuninal ebꞌ, ix macꞌchaj vecchaj ebꞌ dꞌa schiquintac calle. Ix 

acꞌchajoch suerte dꞌa yibꞌan̈ ebꞌ nivac vinac cuchbꞌum dꞌa scal ebꞌ, yic 
tzꞌilchaji mach tzꞌican ebꞌ, ix ochpax qꞌuen cadena dꞌa ebꞌ.

 11 Yedꞌ ex pax ex aj Nínive, icha ucꞌum an̈ ol ex ajcanoc. Ol eyacꞌlej e 
cꞌubꞌanel e bꞌa dꞌa ebꞌ eyajcꞌool, palta nabꞌan̈ej ol eyixtej e bꞌa, yovalil 
ol ex ilchajelta yuj ebꞌ.

 12 Masanil e cuartel, lajan ol aj icha sat teꞌ higo qꞌuin̈xo cꞌun scot 
cꞌotoljoc, tato ay ebꞌ tzꞌucan teꞌ, bꞌexon̈ej sloanbꞌat sat teꞌ ebꞌ.

 13 A ebꞌ e soldado, lajan ol aj ebꞌ icha ebꞌ ix ix. A bꞌe tzꞌoch dꞌa smuroal 
e chon̈abꞌ, jacanxon̈ej ol ajcan dꞌa ebꞌ eyajcꞌool, yujto ol tzꞌabꞌat 
spuertailtac.

 14 Ex aj Nínive, ayocabꞌ aꞌ eyaal yic vachꞌ ol techaj taquin̈tial eyuuj ayic 
oyanoch ebꞌ ajcꞌol dꞌa spatic e chon̈abꞌ. Aqꞌuecoch yipumal e muro, 
ochan̈ec dꞌa tecꞌoj socꞌom, tzeyicꞌancot smoldeal lum ladrillo.

 15 Vachꞌchom tze cꞌulej masanil juntzan̈ chiꞌ, palta ol ex chamoc. Ol ex 
n̈usjoctzꞌaoc, ol ex xicjoccham dꞌa qꞌuen espada. Ol ex satn̈ejeloc, 
icha tas avabꞌil slajviel yuj nocꞌ cꞌulubꞌ. Ix te qꞌuibꞌchaan̈ e bꞌisul icha 
nocꞌ cꞌulubꞌ, ma icha nocꞌ chil.

 16 A ebꞌ e chon̈vajum, ix te qꞌuibꞌchaan̈ sbꞌisul ebꞌ, ecꞌto ix aj sbꞌisul ebꞌ 
dꞌa yichan̈ qꞌuen cꞌanal. Palta ayic syilan ebꞌ sjavi tas ay smay, tzꞌel 
lemnaj ebꞌ icha yel lemnaj nocꞌ cꞌulubꞌ.

 17 A ebꞌ e soldado sicꞌbꞌileli, lajan ebꞌ icha junoc nivan uman̈ nocꞌ cꞌulubꞌ 
tzꞌochcan bꞌulan dꞌa sattac pat ayic ay sicn̈abꞌ, axo tzꞌel yoc cꞌu, sbꞌat 
jen̈eljoc nocꞌ. ¿Toc ayto mach ojtannac bꞌaj sbꞌat nocꞌ?

 18 Ach sreyal Asiria, a ebꞌ stan̈vumal a chon̈abꞌ, vaynac ebꞌ. A ebꞌ ayoch 
dꞌa yopisio uuj, ton̈ej syicꞌ yip ebꞌ. A ebꞌ a soldado, sacleminac yajbꞌat 
ebꞌ dꞌa jolomtac vitz, ¿toc ayto mach syal smolbꞌan ebꞌ?

 19 A jantac ix aj slajviem a chon̈abꞌ chiꞌ, man̈xalaj sbꞌonabꞌil. A yuj echen 
chiꞌ ol ach chamoc. Masanil ebꞌ ol abꞌan yabꞌixal tas ix ach icꞌani, 
toxon̈ej ol stzꞌit scꞌabꞌ ebꞌ yuj tzalajcꞌolal, yujto masanil mach ix abꞌan 
syail yuj a chucal chiꞌ, xchi Jehová. 

Ix yal vin̈aj Habacuc yuj tas man̈ tojoloc

1  1 Aton lolonel tic ix yal Jehová dꞌayin Habacuc in tic, a in ton schecabꞌ in.
 2 Ix val dꞌa Jehová icha tic: Mamin Jehová, ¿bꞌaqꞌuin̈to ol a cha abꞌ 

tas svalaꞌ? Ina jantac yel vav tzin cꞌanan a colval. ¿Tom man̈ ol ach 
colvaj dꞌayon̈? Jantac vavaj dꞌayach yuj ebꞌ anima sqꞌuechaan̈ yixtan 
ebꞌ anima dꞌa co cal tic.

 3 ¿Tas yuj tzacꞌ vil juntzan̈ chucal scꞌulej ebꞌ anima yedꞌ juntzan̈ tas man̈ 
tojoloc scꞌulej ebꞌ? Axon̈ej chucal, miloj anima, oval yedꞌ telajbꞌail 
scꞌulej ebꞌ anima svilaꞌ.

 4 Maxtzac yacꞌochlaj yopisio a ley ebꞌ yajal, maxtzac chꞌolbꞌitajlaj ebꞌ 
anima dꞌa stojolal. A ebꞌ vachꞌ sbꞌeybꞌal, tzꞌixtaj ebꞌ yuj ebꞌ scꞌulan 
chucal. Sqꞌuexan tojolal ebꞌ dꞌa chucal, xin chi dꞌay.

A spac syal Jehová

 5 Ix tacꞌvi Jehová, ix yalan icha tic: Ilecnabꞌ juntzan̈xo nación, satocabꞌ 
e cꞌool, yujto toxo ix in naꞌ tas juntzan̈ ol in cꞌulej dꞌa e cal dꞌa jun 
tiempoal tic. Ayic ol ujoc juntzan̈ chiꞌ, vachꞌchom ay mach ol alan 
dꞌayex, palta ijan val man̈ ol e chalaj.

 6 Ol vicꞌcot ebꞌ caldeo yic syacꞌ oval ebꞌ eyedꞌoc. A juntzan̈ anima chiꞌ, 
juneln̈ej malaj jabꞌoc yoqꞌuelcꞌolal ebꞌ. An̈ej oval sgana ebꞌ. Tzecꞌ 

A Slolonel Dios Dꞌa Vin̈aj

HABACUC
Habacuc sbꞌi jun libro tic, yujto a slolonel Dios yalnac dꞌa vin̈aj Habacuc tzꞌibꞌabꞌilcan 

dꞌay. Ayic satbꞌilxoel ebꞌ aj Asiria yuj ebꞌ aj Babilonia, ataꞌ syamoch ebꞌ yicꞌanecꞌ 
juntzan̈xo nación ayoch dꞌa yalan̈ smandar ebꞌ aj Asiria chiꞌ. A vin̈aj Nahum syal 
vin̈ tas ajnac chon̈abꞌ Nínive sateli. Axo vin̈aj Habacuc chiꞌ, tzꞌoch val vin̈ ilcꞌolal yuj 
chucal scꞌulej ebꞌ schon̈abꞌ Dios sicꞌbꞌilel yuuj. Scꞌanbꞌan vin̈aj Habacuc chiꞌ dꞌa Dios, 
jantac to val tiempo stechaj yilanoch ebꞌ anima chiꞌ yuj schucal. Yalan Dios to a ebꞌ aj 
Babilonia ol yacꞌlabꞌej yic ol yacꞌanoch syaelal ebꞌ schon̈abꞌ. Yuj chiꞌ scꞌanbꞌanpax vin̈aj 
Habacuc chiꞌ icha tic: ¿Tas yuj a juntzan̈ anima te chuc chiꞌ tzacꞌlabꞌej yic syacꞌanoch 
syaelal ebꞌ anima quenn̈ej val smul tic? xchi vin̈. Yuj chiꞌ spacanpax Dios dꞌa vin̈, 
yalani to yovalil ol yacꞌpaxoch syaelal ebꞌ aj Babilonia chiꞌ ayic ol javoc stiempoal. 
Yacbꞌan mantzac elcꞌoch jun chiꞌ, a ebꞌ scꞌanabꞌajan Dios, svachꞌ cꞌanabꞌajejocabꞌ ebꞌ, 
ayocabꞌ och Dios chiꞌ yipoc scꞌool ebꞌ. Axo dꞌa slajvubꞌ jun libro tic, ataꞌ syalaꞌ tas ol aj 
satjiel ebꞌ aj Babilonia chiꞌ. Aypaxoch jun bꞌit yic aloj vachꞌ lolonel dꞌa Dios yic sbꞌitaji. 
Syalanpaxi to a Dios ayoch yipoc scꞌol vin̈ schecabꞌ Dios chiꞌ, vachꞌchom ayecꞌ vin̈ dꞌa 
scal syaelal.
 



yoymitej yolyibꞌan̈qꞌuinal tic ebꞌ yic syicancan lum luum ebꞌ man̈ 
yicoc.

 7 A juntzan̈ anima chiꞌ, te ay smay ebꞌ, ste xiv ebꞌ anima dꞌa ebꞌ. 
Syicꞌvalchaan̈ sbꞌa ebꞌ. An̈ej dꞌa spensar ebꞌ scot tas snibꞌej scꞌulej, 
yujto nivan yelcꞌoch ebꞌ snaani.

 8 Ecꞌto sjelanil sbꞌey nocꞌ schej ebꞌ dꞌa yichan̈ nocꞌ tzꞌibꞌchoj. Axo ebꞌ 
soldado ayqꞌue dꞌa yibꞌan̈ nocꞌ chej chiꞌ, ecꞌto te ov ebꞌ dꞌa yichan̈ nocꞌ 
oques tzꞌecꞌ dꞌacꞌvalil. Man̈xo bꞌischajbꞌenoc nocꞌ schej ebꞌ, najatto 
ay nocꞌ scot lemnaj nocꞌ dꞌa oval chiꞌ, icha nocꞌ chꞌacbꞌa ayic syaman 
schibꞌej nocꞌ.

 9 Satcanel masanil tastac ebꞌ bꞌaj tzꞌeqꞌui, ste qꞌuechaan̈ xivcꞌolal yuj 
jantac tas scꞌulej ebꞌ. Icha sbꞌisul yarenail stiꞌ aꞌ mar, icha chiꞌ sbꞌisul 
ebꞌ anima syicꞌbꞌat ebꞌ dꞌa schon̈abꞌ.

 10 Ton̈ej sbꞌuchvaj ebꞌ dꞌa ebꞌ rey yedꞌ dꞌa ebꞌ anima nivac yelcꞌoch yalani. 
Ton̈ej stzetzej juntzan̈ chon̈abꞌ ebꞌ ayoch smuroal. Sbꞌoqꞌue bꞌulan 
lum luum ebꞌ stecꞌnubꞌoc dꞌa spatictac juntzan̈ smuroal chiꞌ yic syacꞌ 
ganar juntzan̈ chon̈abꞌ chiꞌ ebꞌ.

 11 Tzan̈ej yacꞌ ganar junoc chon̈abꞌ ebꞌ, sbꞌat ebꞌ dꞌa junxo. Icha yecꞌ 
chacxuxum icꞌ, icha chiꞌ yecꞌ ebꞌ. Tzꞌoch smul ebꞌ dꞌa vichan̈, yujto a 
yip ebꞌ syacꞌoch sdiosaloc, xchi Jehová.

A tas ix yalxi vin̈aj Habacuc

 12 Ix valanxi icha tic: Mamin Jehová, Dios ach taxoni, tojol ach toni. Man̈ 
ol on̈ a cha satel dꞌa juneln̈ej. Ach Jehová co Columal, a ach ix acꞌ yip 
ebꞌ caldeo yuj acꞌanoch yaelal dꞌa quibꞌan̈.

 13 A ach tic, man̈ jabꞌoc scha a cꞌol chucal, max a nibꞌej il co chucal a on̈ 
anima on̈ tic. Palta, ¿tas yuj ton̈ej tzach och qꞌuelan dꞌa ebꞌ anima te 
chuc chiꞌ? Ina a ebꞌ chuc van satanel ebꞌ vachꞌtacto sbꞌeybꞌal.

 14 ¿Tas yuj icha nocꞌ chay ay dꞌa yol aꞌ mar tzon̈ utej a on̈ anima on̈ tic, ma 
icha nocꞌ nocꞌ malaj yajal tzon̈ utej?

 15 A ebꞌ caldeo tzꞌicꞌanecꞌ juntzan̈xo nación, icha scꞌulej ebꞌ yamum chay 
ayic syaman nocꞌ chay ebꞌ yedꞌ qꞌuen anzuelo yedꞌ pax chꞌan̈ chimpa, 
axo yic syilan ebꞌ sqꞌueul bꞌulnaj nocꞌ chay chiꞌ, ste tzalaj ebꞌ.

 16 Yuj chiꞌ, a ebꞌ yamum chay chiꞌ, tzꞌoch ebꞌ ejmelal dꞌa qꞌuen yanzuelo 
yedꞌ dꞌa schimpa, syacꞌan silabꞌ ebꞌ dꞌay, sn̈usanpax incienso ebꞌ dꞌa 
juntzan̈ syamcꞌabꞌ chiꞌ. Ste tzalaj ebꞌ yujto vachꞌ sva ebꞌ yuj syamcꞌabꞌ 
chiꞌ.

 17 ¿Tom ol syamn̈ej juntzan̈ nación ebꞌ caldeo yedꞌ syamlabꞌ, yic satel ebꞌ 
anima ebꞌ dꞌa man̈xa oqꞌuelcꞌolal?

2  1 Icha yajoch junoc stan̈vumal chon̈abꞌ, icha chiꞌ ol aj in tan̈van vabꞌ 
tas ol yal Jehová dꞌayin, yic snachajel vuuj tas ol yutej spacan tas ix in 

cꞌanbꞌej dꞌay, xin chi.

A spac ix yacꞌ Jehová

 2 Ix yalan Jehová dꞌayin icha tic: Tzꞌibꞌejcan juntzan̈ tas ol in chꞌox il tic 
dꞌa junoc lechan̈ lum tzꞌacbꞌil luum, yic a mach ol avtanoc, ol bꞌat 
yalel dꞌa elan̈chamel.

 3 A jun tas van ilan tic, manto cꞌochlaj stiempoal yelcꞌochi, palta yovalil 
ol elcꞌochoc, man̈ esoclaj. Tan̈vej, vachꞌchom olto ebꞌoc, palta ol 
eln̈ejcꞌochoc.

 4 Tzꞌibꞌej to a ebꞌ te chuc, te acꞌumtac syutej sbꞌa ebꞌ, palta a ebꞌ tojol 
sbꞌeybꞌal, ol ajn̈ej ecꞌ ebꞌ yujto tzin yacꞌoch ebꞌ dꞌa scꞌool, xchi Jehová.

A tas ol aj ebꞌ ixtum anima

 5 A ebꞌ aj Babilonia te acꞌumtac ebꞌ, smusej sat ebꞌ anima ebꞌ icha an̈ 
an̈ smusan sat ebꞌ tzꞌucꞌani. Max och vaan ebꞌ sayan tas snibꞌej. Slaj 
smaccanecꞌ slum masanil nación ebꞌ. Lajan ebꞌ icha chamel, ma jul 
bꞌaj smucchaj ebꞌ chamnac max tzactzaj schaan ebꞌ chamnac chiꞌ.

 6 Palta masanil ebꞌ anima dꞌa juntzan̈ nación tzꞌacꞌji ganar chiꞌ, ol 
bꞌuchvaj ebꞌ dꞌa ebꞌ chiꞌ, ol yalan ebꞌ icha tic: Obꞌiltac ex, yujto 
ix ex och bꞌeyumal yuj tastac man̈ eyicoc. ¿Bꞌaqꞌuin̈ ol eyactej e 
molbꞌanqꞌue bꞌulan masanil tas tze cha yuj eyixtan ebꞌ quetanimail? 
xcham ebꞌ.

 7 Ex aj Babilonia, ayic man̈ naanoc eyuuj, ol cꞌoch ebꞌ van sqꞌuecan sbꞌoc 
chiꞌ dꞌayex, ol bꞌat ex xibꞌtej ebꞌ, masanil tastac ay dꞌayex ol yicꞌbꞌat 
ebꞌ, man̈xa jabꞌoc ol yactejcan ebꞌ.

 8 Ix eyicꞌcanecꞌ tastac ay dꞌa ebꞌ anima dꞌa juntzan̈xo nación, palta a ebꞌ 
ixto cani, a ebꞌ ol icꞌanecꞌ tastac ay dꞌayex. Icha chiꞌ ol ex yutej ebꞌ, 
yujto tzijtum mach ix e milchamoc, maj ocꞌlaj jabꞌoc e cꞌool dꞌa ebꞌ 
anima dꞌa juntzan̈ nación chiꞌ yedꞌ dꞌa schon̈abꞌ ebꞌ.

 9 Obꞌiltac ex, yujto ix e bꞌudꞌ e pat yuj masanil tas ix eyelqꞌuej chiꞌ, yic 
syal e colan e bꞌa dꞌa tas ay smay e naani.

 10 Icha chiꞌ ix aj eyicꞌancot qꞌuixvelal dꞌa yibꞌan̈ e chon̈abꞌ chiꞌ. A ex ix 
eyicꞌcot dꞌa eyibꞌan̈, yujto tzijtum nación ix e sateli.

 11 A ebꞌ ix bꞌoanoch yichtac e pat yedꞌ spatzabꞌil, ol avaj ebꞌ yuj yalan sbꞌa 
yuj syaelal munlajel ix sbꞌo chiꞌ.

 12 Obꞌiltac ex sicꞌlabꞌil, ix laj e bꞌo e chon̈abꞌ yuj masanil tas ix eyacꞌ ganar 
dꞌa chucal ix e cꞌulej, ix ex qꞌuechaan̈ e milancham anima.

 13 Masanil munlajel bꞌaj ix cꞌunbꞌi juntzan̈ nación ix eyacꞌ ganar chiꞌ, te 
nabꞌan̈ej. A cꞌacꞌ ol satanel masanil tas ix sbꞌo ebꞌ chiꞌ. Icha chiꞌ ix aj 
snaan Jehová Yajal dꞌa Smasanil.

 14 Tzꞌacan ol aj yojtacajel stziquiquial Jehová yuj ebꞌ anima smasanil, icha 
tzꞌaj sbꞌudꞌjiel bꞌaj molanecꞌ aꞌ mar yuj a aꞌ.

 15 Obꞌiltac ebꞌ tzꞌacꞌan an̈ an̈ yuqꞌuej ebꞌ yetanimail ay dꞌa slacꞌanil spat 
yic syil sqꞌuixvelal ebꞌ ebꞌ. Icha ex pax taꞌ a ex tic, obꞌiltac ex, yujto a 
yedꞌ yoval e cꞌol ix eyacꞌ qꞌuixvelal juntzan̈ nación ay dꞌa e lacꞌanil.

 16 A ticnaic, man̈xo ol ex icꞌjocchaan̈, palta to ol iljoc e qꞌuixvelal, icha 
ix eyutej eyilan sqꞌuixvelal juntzan̈xo nación ayecꞌ dꞌa e lacꞌanil. 
A Jehová ol ex acꞌan qꞌuixvelal. Icha junoc ucꞌum an̈ tzꞌecꞌ yibꞌan̈ 
yucꞌan an̈, icha chiꞌ ol ex ajoc. Ol eyabꞌ syail yuj Jehová, icha yaelal 
ix eyacꞌoch dꞌa yibꞌan̈ juntzan̈xo nación. Yuj chiꞌ qꞌuixvelal ol ex 
ajcan yuj eyacꞌumtaquil.

 17 A ex tic, ix e chꞌaquel teꞌ nivac teꞌ dꞌa Líbano, yuj chiꞌ a ticnaic, van 
eyabꞌan syail. Ix e milcham nocꞌ nocꞌ taꞌ, palta axo ticnaic a nocꞌ ol 

ex acꞌanoch dꞌa xivcꞌolal. Icha chiꞌ ol ex utajoc, yujto man̈ jantacoc 
anima ix e milchamoc. Man̈ jantacoc chucal ix eyacꞌoch dꞌa snación 
ebꞌ, dꞌa schon̈abꞌ ebꞌ yedꞌ dꞌa ebꞌ anima cajan dꞌa schon̈abꞌ ebꞌ chiꞌ.

 18 Malaj vachꞌ yoch junoc comon dios sbꞌo ebꞌ anima. A juntzan̈ chiꞌ, ton̈ej 
tzex satbꞌeyecꞌ yuuj, max yal-laj sloloni. ¿Tas yuj a ebꞌ sbꞌoan chiꞌ 
syacꞌoch juntzan̈ sbꞌo ebꞌ chiꞌ yipoc scꞌool?

 19 Obꞌiltac ex mach ex tzeyal icha tic dꞌa juntzan̈ yechel bꞌobꞌil dꞌa te teꞌ: 
Aqꞌuec el e vayan̈, xe chi dꞌa teꞌ. Qꞌuean̈ec lin̈an, xe chi pax dꞌa qꞌuen 
qꞌueen toxonton max lolonlaj. ¿Tom syal ex scuchbꞌan juntzan̈ chiꞌ? 
Vachꞌchom copopi yilji juntzan̈ chiꞌ yuj qꞌuen oro, ma yuj qꞌuen plata, 
palta malaj tas syal yuuj, yujto malaj spixan.

 20 Palta a Jehová, ayecꞌ dꞌa yol stemplo yicn̈ej yaji, yuj chiꞌ numanocabꞌ 
tzꞌaj masanil tas ay dꞌa yolyibꞌan̈qꞌuinal tic dꞌa yichan̈.

A slesal vin̈aj Habacuc

3  1 Aton in lesal a in Habacuc in, schecabꞌ in Dios.
 2 Mamin Jehová, ayic svabꞌan yabꞌixal masanil tas a bꞌonac, ste sat 

in cꞌol yuuj. Bꞌo icha tas a bꞌonac dꞌa pecaꞌ chiꞌ dꞌa co tiempoal tic. 
Vachꞌchom dꞌa scal yoval a cꞌool, chꞌox oqꞌuelcꞌolal dꞌayon̈.

 3 A Dios Axon̈ej Ochi, scot dꞌa lum tzalan Parán dꞌa yol yic Temán. 
Smacchajel masanil satchaan̈ yuj stziquiquial, axo masanil 
yolyibꞌan̈qꞌuinal tzꞌalan vachꞌ lolonel dꞌay.

 4 Sjavi dꞌa scal stziquiquial. Tzꞌelta copoljoc cꞌacꞌ dꞌa yol scꞌabꞌ, schꞌoxanel 
spoder cꞌubꞌanel yuuj.

 5 A ilya bꞌabꞌel sbꞌat yuuj, a dꞌa spatic tzacꞌan sbꞌat chamel.
 6 Ayic tzꞌoch vaan, tzꞌibꞌxiqꞌue lum luum tic smasanil. Masanil juntzan̈ 

nación slaj ibꞌxiqꞌue yuj xivelal ayic tzꞌoch qꞌuelan dꞌa ebꞌ. A juntzan̈ 
lum vitz aytaxon dꞌa pecaꞌ, slaj qꞌue tamaljoc luum, slaj em lan̈aljoc 
luum. Yujto a Jehová van sbꞌoan icha tas sbꞌonac dꞌa pecaꞌ,

 7 yuj chiꞌ svil yochcan ebꞌ anima cajan dꞌa chon̈abꞌ Cusán dꞌa ilcꞌolal. 
Svilpax yochcan ebꞌ cajan dꞌa chon̈abꞌ Madián dꞌa xivcꞌolal.

 8 Mamin Jehová, man̈oc dꞌa aꞌ nivac aꞌ ix cot oval. Man̈oc pax dꞌa aꞌ mar 
ix cot yoval a cꞌool. Ayic ix ach bꞌat dꞌa oval yic tza satel ebꞌ ajcꞌool, 
ichato ix ach qꞌue dꞌa yibꞌan̈ a chej, mato ach qꞌue dꞌa yol a carruaje 
yic oval.

 9 Ichato ix laj icꞌqꞌueta a jul-labꞌ dꞌa yol yedꞌtal, yic tzach julvaj yedꞌoc.
A aꞌ nivac aꞌ, ix teꞌ qꞌue aꞌ, ix el aꞌ dꞌa smelemal uuj.

 10 Ayic ix a chꞌoxan a bꞌa, ix te ibꞌxiqꞌue lum nivac vitz, ix cot nivac 
yaxn̈abꞌ dꞌa satchaan̈, ix cꞌan̈ sqꞌue chulnaj aꞌ mar, ayxo smay ix aj 
sqꞌue vaan aꞌ ayic ix a chꞌoxan a bꞌa chiꞌ.

 11 Ix och vaan cꞌu yedꞌ qꞌuen uj ayic copoljubꞌ yel scꞌacꞌal a jul-labꞌ yedꞌ a 
lanza ayic sbꞌati.

 12 Yedꞌ yoval a cꞌool ix a tecꞌcanem lum luum tic. Yedꞌ pax a cꞌacꞌalcꞌolal 
ix a tecꞌcanem juntzan̈ nación.

 13 Ix ach elta yic tzach colvaj dꞌa a chon̈abꞌ yedꞌ dꞌa vin̈ rey sicꞌbꞌilel 
uuj. Axo vin̈ yajalil ebꞌ anima te chuc, ix a tecꞌcanem vin̈. Ix a satel 
schon̈abꞌ vin̈, masanto ix checlaj yich.

 14 A ebꞌ yajal yaj dꞌa scal ebꞌ ajcꞌol chiꞌ, a yedꞌ syamcꞌabꞌ ebꞌ yic oval, a 
yedꞌoc ix a milcham ebꞌ ayic ix ja ebꞌ dꞌayon̈ yic tzon̈ satanel ebꞌ 
yalani.

 15 Ichato ix ach bꞌey dꞌa yibꞌan̈ aꞌ mar yedꞌ nocꞌ a chej, yuj chiꞌ ix qꞌue 
chulnaj aꞌ mar chiꞌ.

 16 Ayic ix vabꞌan masanil tas ol javoc dꞌa quibꞌan̈, ix in xivqꞌuei. Ix 
ibꞌxiqꞌue in tiꞌ. Masanil in nivanil ix el yip, ix el pax yip in xubꞌ. 
Vachꞌchom icha chiꞌ ol ajoc, palta nivan ol vutoc in cꞌol in tan̈van jun 
cꞌual ayic ol javoc yaelal dꞌa yibꞌan̈ ebꞌ tzꞌacꞌan oval quedꞌoc.

 17-18 Tzin te tzalaj val uuj ach Jehová in Columal, vachꞌchom man̈ ol 
xumacan teꞌ higo, man̈ ol satan teꞌ uva yedꞌ teꞌ olivo, man̈ ol yacꞌ sat 
tas tzꞌavchaji, vachꞌchom ol satel masanil nocꞌ calnel yedꞌ nocꞌ vacax 
dꞌa yol macteꞌ, palta ol valn̈ej vachꞌ lolonel dꞌayach.

 19 Mamin Jehová, a ach tzacꞌ vip, tzacꞌan yip voc yic syal in bꞌey icha nocꞌ 
cꞌultaquil chej, tzin icꞌanqꞌue bꞌaj chaan̈, bꞌaj ol in colchajoc.

Bꞌitajocabꞌ jun bꞌit tic yuj vin̈ scuchbꞌan ebꞌ sbꞌitan yedꞌ juntzan̈ 
yamcꞌabꞌ ayoch schꞌan̈al. 

Scꞌual yoval scꞌol Jehová

1  1 Aton juntzan̈ lolonel tic ix yal Jehová dꞌayin Sofonías in tic, yuninal in 
vin̈aj Cus, yixchiquin in vin̈aj Gedalías yuninal vin̈aj Amarías yuninal 

vin̈aj Ezequías. Ayic ayoch vin̈aj Josías yuninal vin̈aj Amón reyal dꞌa Judá, 
ataꞌ ix lolon Jehová dꞌayin.
 2 A Jehová ix alan dꞌayin icha tic: Ol in satel masanil tas ay dꞌa sat luum 

tic.
 3 Ol in satel ebꞌ anima, ol in satel nocꞌ nocꞌ, nocꞌ much yedꞌ pax nocꞌ 

chay. Ol in satel ebꞌ chuc yedꞌ schucal. Ol in satel ebꞌ anima dꞌa sat 
lum luum tic.

 4 Ol vacꞌoch yaelal dꞌa yibꞌan̈ chon̈abꞌ Judá yedꞌ pax dꞌa yibꞌan̈ masanil 
ebꞌ cajan dꞌa Jerusalén. Ol in satel juntzan̈ bꞌaj tzꞌoch ebꞌ ejmelal 
dꞌa comon dios scuchan Baal dꞌa jun chon̈abꞌ tic. Man̈xa bꞌaj ol 
checlajcanoc yedꞌ pax sbꞌi ebꞌ sacerdote ol in sucsatoc.

 5 Ol in satel ebꞌ sqꞌue dꞌa yibꞌan̈tac pat lesal dꞌa masanil tas chequel dꞌa 
satchaan̈. Ol in satpaxel ebꞌ tzꞌem cuman yic tzin yacꞌan bꞌinajoc, 
palta syacꞌpax bꞌinaj sdiosal ebꞌ scuch Milcom.

 6 Ol in satpaxel ebꞌ syiqꞌuel sbꞌa dꞌayin, aton ebꞌ max yal sbꞌa dꞌayin, ebꞌ 
max yaqꞌuem sbꞌa yic scꞌanbꞌan sbꞌa dꞌayin.

 7 Numan tzex aj dꞌa vichan̈ a in Jehová in tic, yujto a scꞌual yoval in 
cꞌool, lacꞌanxo ay. Toxo ix in siqꞌuel nocꞌ nocꞌ ol in milcham silabꞌoc. 
Toxo pax ix in sicꞌcanel mach avtabꞌil vael vuuj.

 8 A dꞌa jun cꞌual chiꞌ, ol vacꞌ val och yaelal dꞌa yibꞌan̈ ebꞌ yajal yedꞌ dꞌa 
yibꞌan̈ ebꞌ yuninal ebꞌ vin̈ rey yedꞌ pax dꞌa yibꞌan̈ juntzan̈xo ebꞌ 
tzꞌacꞌanoch spichul ebꞌ chꞌoc chon̈abꞌil.

A Slolonel Dios Dꞌa Vin̈aj

SOFONÍAS
Sofonías sbꞌi jun libro tic, yujto a slolonel Dios yalnac dꞌa vin̈aj Sofonías tzꞌibꞌabꞌilcan 

dꞌay. Ecꞌnac vin̈ dꞌa stiempoal vin̈aj Nahum yedꞌ vin̈aj Habacuc. A yuj tas syal jun 
libro tic, snachajel cuuj to ayocto yalannaccanel juntzan̈ lolonel tic vin̈ ayic mantzac 
meltzajxi spensar ebꞌ aj Judá dꞌa schecnabꞌil Jehová dꞌa stiempoal vin̈aj rey Josías. A 
jun libro tic, syalcot yuj smul ebꞌ anima slaj ochi, yuj chiꞌ syacꞌcot yaelal Dios yic satel 
ebꞌ. Syalanpaxcot yuj yaelal ol javoc dꞌa yibꞌan̈ ebꞌ aj Judá, yujto tzꞌoch ebꞌ ejmelal 
dꞌa juntzan̈ comon dios. Ol satjocpaxel juntzan̈ chon̈abꞌ dꞌa yol smacbꞌen ebꞌ filisteo 
yuj Dios. Palta axo pax chon̈abꞌ Jerusalén jun, yalnac Dios to ol bꞌochajxoc. A dꞌa jun 
tiempoal chiꞌ, a ebꞌ anima ol cajnaj ebꞌ dꞌa emnaquilal yedꞌ dꞌa stojolal. Yuj chiꞌ a jun 
libro tic, slajvican yedꞌ jun bꞌit yic tzalajcꞌolal.
 



 9 Ol vacꞌoch yaelal dꞌa yibꞌan̈ ebꞌ tzꞌochbꞌat tzꞌitnaj dꞌa yibꞌan̈ sbꞌachnubꞌ 
spuertail templo, ebꞌ syacꞌ bꞌudꞌjoc stemplo scomon diosal yedꞌ 
bꞌeyumal syicꞌ ebꞌ dꞌa spatic yelcꞌumal yedꞌ pax yuj yacꞌan musansatil 
ebꞌ yetanimail.

 10 A dꞌa jun cꞌual chiꞌ, ol abꞌchaj yel yav anima dꞌa puerta bꞌaj tzꞌoch ebꞌ 
chon̈um chay dꞌa schabꞌil macan̈ chon̈abꞌ. Ol abꞌchaj scꞌan̈ yel cꞌacap 
dꞌa lum tzalquixtac.

 11 Avajan̈ec, mach ex cajan ex dꞌa mercado, yujto masanil ebꞌ 
chon̈vajum ol chamel ebꞌ, masanil ebꞌ tzꞌacꞌan tumin majanil, ol 
satel ebꞌ.

 12 A dꞌa jun cꞌual chiꞌ, ol in say vil Jerusalén, icha tzꞌaj saychaj junoc tas 
satbꞌat yedꞌ teꞌ tzꞌictaj. Ol vacꞌoch yaelal dꞌa yibꞌan̈ ebꞌ anima malaj 
tas snaꞌ ticnaic, lajan ebꞌ icha vino ton̈ej tan̈anem yich, syal ebꞌ icha 
tic: A Jehová, max yacꞌcotlaj vachꞌil dꞌa quibꞌan̈, an̈ejtonaꞌ man̈ ol 
yacꞌpaxcotlaj chucal, xchi ebꞌ.

 13 Yuj chiꞌ a masanil jantac sbꞌeyumal ebꞌ, ol icꞌchajecꞌoc yedꞌ spat ebꞌ 
ol juchajemoc. Ol sbꞌoqꞌue spat ebꞌ, palta man̈oc ebꞌ ol cajnaj dꞌa 
yool. Ol yavej yuva ebꞌ, palta man̈oc ebꞌ ol ucꞌan svinoal, xchi 
Jehová.

 14 Lacꞌanxo ay jun scꞌual yoval scꞌol Jehová. Te nivan yelcꞌoch jun cꞌual 
chiꞌ. Lacꞌanxo ay, yelcꞌolal sjavi. Abꞌec, a dꞌa jun cꞌual chiꞌ, vachꞌchom 
ebꞌ soldado te tecꞌan, ol ocꞌ ebꞌ yuj xivelal.

 15 A jun cꞌual chiꞌ, scꞌual yoval scꞌol Jehová, scꞌual yaelal yedꞌ cuscꞌolal. A 
dꞌa jun cꞌual chiꞌ, ol juvoquel chon̈abꞌ, tzꞌinini ol ajcanoc, ol qꞌuicꞌbꞌoc 
qꞌuinal, qꞌuicꞌalqꞌuinalxon̈ej ol ajoc, ol muslajpaxoc, vevenxon̈ej ol 
ajcanoc.

 16 A dꞌa jun cꞌual chiꞌ, scꞌual spuchaj qꞌuen trompeta yic oval yedꞌ yel yav 
ebꞌ soldado yacꞌan oval dꞌa chon̈abꞌ ayoch smuroal yedꞌ storreal te 
chaan̈ yajqꞌuei.

 17 Syalan Jehová icha tic: Ol vacꞌ val och ebꞌ anima dꞌa ilcꞌolal, yuj chiꞌ 
lajan ol aj sbꞌeyecꞌ ebꞌ icha sbꞌeyecꞌ ebꞌ max uji yilani, yujto sicꞌlabꞌil 
ix och schucal ebꞌ dꞌa vichan̈. A schiqꞌuil ebꞌ, ol bꞌatcan quibꞌnaj icha 
lum pococ, axo snivanil ebꞌ, toxon̈ej ol qꞌuecan bꞌulan icha stzaꞌ nocꞌ 
nocꞌ, xchi Jehová chiꞌ.

 18 A dꞌa scꞌual yoval scꞌol Jehová, a qꞌuen oro yedꞌ qꞌuen splata ebꞌ anima, 
man̈xo ol yal scoljiel ebꞌ yuj qꞌueen. Yujto a yoval scꞌol chiꞌ ol acꞌan 
satel jun nación tic. Man̈ junipoc ol satel masanil ebꞌ cajan dꞌa jun 
nación tic. Icha tzꞌaj stzꞌabꞌat junoc tas yuj teꞌ cꞌacꞌ, icha chiꞌ ol aj 
satel ebꞌ.

2  1 Ex anima malaj jabꞌoc sqꞌuixvelal, molbꞌejec e bꞌa yic tze naan 
sicꞌlabꞌil,

 2 yacbꞌan manto javi jun cꞌual naanxo yuj Jehová, jun cꞌual te ay smay. 
Ol ex saclembꞌat yuuj icha tzꞌaj yicꞌjibꞌat smatzꞌil ixim trigo yuj icꞌ.

 3 Mach ex emnaquil tzeyutej e cꞌanabꞌajan tojolal dꞌa jun nación tic, 
aqꞌuecoch e bꞌa dꞌa yol scꞌabꞌ Jehová e masanil. Bꞌeybꞌalejec tojolal 
yedꞌ emnaquilal, talaj olto ilchaj bꞌaj ol e col e bꞌa dꞌa jun cꞌual yic 
yoval scꞌol Jehová chiꞌ.

A yaelal ol javoc dꞌa yibꞌan̈ juntzan̈ nación

 4 Tzꞌinini ol ajcan chon̈abꞌ Gaza. Cuseltac ol ajcan chon̈abꞌ Ascalón. Dꞌa 
cꞌualil ol pechchajel ebꞌ cajan dꞌa Asdod, axo pax ebꞌ cajan dꞌa Ecrón 
ol icꞌchajel ebꞌ, icha stocꞌchajqꞌueta junoc te teꞌ yedꞌ schꞌan̈al yibꞌ.

 5 Mach ex cotnac ex dꞌa Creta, ex cajan ex dꞌa stitac aꞌ mar, toxo ix yal 
Jehová tas ol javoc dꞌa eyibꞌan̈. Syalan icha tic: Ol in satel chon̈abꞌ 
Canaán, aton schon̈abꞌ ebꞌ filisteo. Man̈xo junoc mach ol can cajan 
taꞌ, xchi Jehová.

 6 Masanil chon̈abꞌ dꞌa stitac aꞌ mar, axon̈ej nocꞌ calnel ol va dꞌay. Axon̈ej 
taꞌ ol sbꞌoqꞌue slech pat ebꞌ tan̈vum calnel yedꞌ smacteꞌ nocꞌ scalnel 
ebꞌ chiꞌ.

 7 A ebꞌ man̈ ol cham dꞌa Judá, ol yicꞌ smacbꞌen ebꞌ dꞌa jun lum luum 
chiꞌ. Ataꞌ ol laj bꞌat ebꞌ stan̈vej nocꞌ scalnel, axo dꞌa teꞌ pat dꞌa 
Ascalón ol laj vay ebꞌ dꞌacꞌvalil, yujto a Jehová Dios ol tan̈van ebꞌ, ol 
icꞌjocpaxqꞌue chaan̈ ebꞌ yuuj.

 8 A Jehová tzꞌalan icha tic: Ix vabꞌ val sbꞌuchvaj ebꞌ moabita yedꞌ ebꞌ 
amonita dꞌa ebꞌ in chon̈abꞌ, syalanpax ebꞌ to ol yiqꞌuecꞌ lum sluum ebꞌ 
in chon̈abꞌ tic ebꞌ yalani.

 9 Yuj chiꞌ, a in Jehová in tic svalaꞌ, a Moab yedꞌ Amón chiꞌ, lajan ol aj 
icha ajnac Sodoma yedꞌ Gomorra, aton meltzajnacoch bꞌaj sqꞌuibꞌqꞌue 
teꞌ qꞌuiix yedꞌ pax bꞌaj sbꞌo atzꞌam atzꞌam. Tzꞌinini ol ajcan dꞌa 
juneln̈ej. Axo ebꞌ man̈ ol cham dꞌa in chon̈abꞌ, a ebꞌ ol icꞌanelta tastac 
ay dꞌa ebꞌ, a ebꞌ ol macbꞌenancan slum ebꞌ chiꞌ, xchi Jehová.

 10 Aton spac chiꞌ ol scha Moab yedꞌ Amón, yujto ix bꞌuchvaj ebꞌ dꞌayon̈ 
schon̈abꞌ on̈ Jehová Yajal dꞌa Smasanil. Ix yalanpax ebꞌ to syiqꞌuecꞌ 
lum co luum ebꞌ.

 11 Ol cot val yoval scꞌool Jehová dꞌa ebꞌ. Ol satel juntzan̈ comon dios ay 
dꞌa smasanil yolyibꞌan̈qꞌuinal tic. Axo ebꞌ cajan dꞌa juntzan̈ lum luum 
ay dꞌa snan̈al aꞌ mar, ol och ebꞌ ejmelal dꞌa Jehová bꞌaj cajan junjun.

 12 Yedꞌ ex pax tic, ex aj Etiopía, ol ex cham yuj yespada Jehová.
 13 Ol yacꞌanpax yaelal Jehová dꞌa yibꞌan̈ ebꞌ cajan dꞌa Asiria ay dꞌa norte yic 

satel ebꞌ. Tzꞌinini ol ajcan chon̈abꞌ Nínive yuuj, tzꞌinan luum ol ajcanoc.
 14 Ol juchajem spat ebꞌ. Axon̈ej nocꞌ molbꞌetzal nocꞌ yedꞌ nocꞌ cꞌultaquil 

nocꞌ ol aj taꞌ. Axon̈ej nocꞌ cujubꞌ yedꞌ nocꞌ sotzꞌ ol ocꞌ dꞌa schontac 
yoyal spat ebꞌ chiꞌ, ol laj oqꞌuelta nocꞌ dꞌa ventena. Toxon̈ej ol och 
bꞌulan nocꞌ joj dꞌa stiꞌ spuertail spat ebꞌ chiꞌ. Axo teꞌ cꞌuteꞌ ayoch 
schemtealoc yool, ol laj el teꞌ.

 15 Icha chiꞌ ol utaj jun chon̈abꞌ te acꞌumtac syutej sbꞌa, malaj tas snaꞌa, 
syipcꞌolej sbꞌa schꞌocoj, syalan ebꞌ cajan dꞌay icha tic: Malaj junocxo 
chon̈abꞌ lajan yedꞌ co chon̈abꞌ tic, xchi ebꞌ. Palta ol can tzꞌinan, 
axon̈ej nocꞌ chium nocꞌ ol cajnajcan taꞌ. A ebꞌ ol ecꞌ dꞌa slacꞌanil chiꞌ, 
ol schin̈ubꞌtan̈ej scꞌabꞌ ebꞌ, ol bꞌuchvaj ebꞌ dꞌay.

A schucal Jerusalén yedꞌ scolnabꞌil

3  1 Obꞌiltac ebꞌ aj Jerusalén, aton jun chon̈abꞌ bꞌaj cajan ebꞌ anima te pit, 
ebꞌ yelxo val te chuc yedꞌ pax ebꞌ ixtum anima.

 2 Maj scha yabꞌ ebꞌ tas ix yal Jehová, te chuc pax ix yabꞌ ebꞌ ayic ix 
cachji ebꞌ yuuj. Maj yacꞌoch Jehová sDiosal ebꞌ yipoc scꞌool, maj 
scꞌanbꞌejpax jabꞌoc sbꞌa ebꞌ dꞌay.

 3 A ebꞌ sreyal ebꞌ, lajan ebꞌ icha nocꞌ choj tzꞌel yav yuj vejel. Axo ebꞌ 
sjuezal ebꞌ, lajan ebꞌ icha nocꞌ oques man̈xo junoc sbꞌaquil schibꞌej 
syactejcani yic schi dꞌa junxo cꞌu.

 4 A ebꞌ syaloch sbꞌa schecabꞌoc Dios, syicꞌchaan̈ sbꞌa ebꞌ, an̈ej dꞌa yol yic 
ebꞌ scomon loloni. A ebꞌ sacerdote, syixtejbꞌat scajnubꞌ Dios ebꞌ, max 
scꞌanabꞌajej pax scꞌaybꞌubꞌal Dios chiꞌ ebꞌ.

 5 Palta, ayecꞌ Jehová dꞌa co chon̈abꞌ tic, an̈ej tas tojol scꞌulej, malaj 
juneloc scꞌulej junoc tas man̈ vachꞌoc. Junjun qꞌuin̈ibꞌalil schꞌoxanel 
stojolal. Axo pax ebꞌ chuc, max qꞌuixvi jabꞌoc ebꞌ.

 6 A Jehová tzꞌalan icha tic: Toxo ix laj in satel juntzan̈ nación. Toxo ix laj 
vec lan̈chaj storreal smuroal schon̈abꞌ ebꞌ. Tzꞌinini ix vutejcan yoltac 
calle, man̈xalaj junoc mach tzꞌecꞌ taꞌ. A dꞌa juntzan̈ chon̈abꞌ chiꞌ, 
man̈xa junoc anima cajan.

 7 Ix vutej icha chiꞌ, talaj a ebꞌ aj Jerusalén tic, ol ja sxivcꞌolal ebꞌ dꞌayin, yic a ol 
vacꞌan scachnabꞌil ebꞌ, ol in scꞌanabꞌajej ebꞌ. Tato icha chiꞌ, man̈ ol in juem 
scajnubꞌ ebꞌ, man̈ ol vacꞌpaxoch syaelal ebꞌ, icha ix aj in naani. Palta axo 
ebꞌ jun, yelcꞌolal ix tzalaj val ebꞌ scꞌulan masanil macan̈ chucal dꞌa vichan̈.

 8 Yuj chiꞌ tan̈vejec sjavi jun cꞌu ayic ol in chꞌoxanel smul masanil ebꞌ scꞌulan 
chucal. A in Jehová in sval icha tic: Toxo ix in na to ol in molbꞌej masanil 
nación yedꞌ masanil chon̈abꞌ, yic ol vacꞌoch yoval in cꞌol dꞌa yibꞌan̈ ebꞌ 
anima cajan dꞌay. Masanil yolyibꞌan̈qꞌuinal ol satel yuj yoval in cꞌool.

 9 Ayic ol cꞌoch jun cꞌual chiꞌ, axon̈ej lolonel vachꞌ ol vacꞌ yal ebꞌ anima 
smasanil, yic vachꞌ a masanil ebꞌ anima dꞌa junjun chon̈abꞌ, ol yal 
vachꞌ lolonel ebꞌ dꞌayin. Junxon̈ej ol aj yalan sbꞌa ebꞌ dꞌayin.

 10 A ebꞌ in chon̈abꞌ sacleminac yajcanbꞌat ticnaic dꞌa scꞌaxepal a aꞌ yic 
Etiopía, a dꞌa jun cꞌual chiꞌ ol laj javoc ebꞌ smasanil ul yaqꞌuem sbꞌa 
dꞌayin yedꞌ yofrenda.

 11 Ex in chon̈abꞌ, a dꞌa jun cꞌual chiꞌ, man̈xo ol ex qꞌuixvoc yuj e chuc 
bꞌeybꞌal, aton bꞌaj ix e pitej e bꞌa dꞌayin. A dꞌa jun cꞌual chiꞌ, ol viqꞌuel 
ebꞌ stzalaj yedꞌ yacꞌumtaquil dꞌa e cal. Man̈xo acꞌumtacoc ol eyutej e 
bꞌa dꞌa jun tzalan bꞌaj tzꞌoch ejmelal dꞌayin.

 12 Axon̈ej ebꞌ anima emnaquilal syutej sbꞌa ol vacꞌcan cajan dꞌa in chon̈abꞌ 
chiꞌ, axon̈ej dꞌayin ol scol sbꞌa ebꞌ.

 13 A ebꞌ aj Israel olto canoc, man̈xo ol scꞌulej ebꞌ tas man̈ tojoloc, man̈xo 
ol yalpax lolonel ebꞌ man̈ yeloc. Man̈xalaj pax bꞌaqꞌuin̈ ol yixtej ebꞌ 
yetanimail ebꞌ. Juncꞌolalxon̈ej ol aj ebꞌ, man̈xalaj mach bꞌaj ol xiv ebꞌ, 
toxon̈ej ol va ebꞌ, juncꞌolalxon̈ej ol aj ebꞌ, xchi Jehová.

Bꞌit yic tzalajcꞌolal yuj Jerusalén

 14 Bꞌitanan̈ec ex aj Sion. Qꞌueocabꞌ chaan̈ e jaj e bꞌitan ex aj Israel. 
Tzalajan̈ec ex aj Jerusalén, tzalajan̈ec val.

 15 A Jehová, toxo ix yicꞌcanel ebꞌ tzꞌacꞌanoch yaelal dꞌa quibꞌan̈, toxo 
ix spatiquejel ebꞌ ayoch ajcꞌolal dꞌayon̈. A Jehová co Reyal ayecꞌ 
quedꞌoc. Man̈xalaj bꞌaj ol on̈ xivoc.

 16 A dꞌa jun cꞌual chiꞌ, ol yal anima dꞌa ebꞌ aj Jerusalén icha tic: Ex aj Sion, 
man̈xo ex xivoc, man̈xoocabꞌ el yip e cꞌabꞌ yuj xivelal.

 17 A Jehová e Diosal ayecꞌ eyedꞌoc. A spoder tzex colani, ste tzalaj 
eyedꞌoc. Yujto xajan ex yuuj, yuj chiꞌ man̈xalaj tas ol yalaꞌ. A yuj 
stzalajcꞌolal chiꞌ ol bꞌitanoc,

 18 icha tzꞌaj yoch bꞌit dꞌa scꞌual qꞌuin̈, xcham ebꞌ.
Syalan Jehová: Ol viqꞌuel juntzan̈ cuscꞌolal ayoch dꞌa eyibꞌan̈, ol 

vicꞌanpaxel qꞌuixvelal tzex icꞌani.
 19 A dꞌa jun cꞌual chiꞌ, ol vacꞌ yovalil dꞌa juntzan̈ ebꞌ ix ex ixtani. Ol in 

colvaj dꞌa ebꞌ yatac val ay yedꞌ dꞌa ebꞌ saclemnaccanbꞌati. Ol vicꞌ val 
chaan̈ snivanil eyelcꞌoch dꞌa masanil yolyibꞌan̈qꞌuinal yuj bꞌaj ix ex 
ixtaji.

 20 A dꞌa jun cꞌual chiꞌ, ol ex vicꞌcoti. Ol ex in molbꞌej, ol in qꞌuexan tas 
ayoch dꞌa eyibꞌan̈. Ol ex vicꞌan val chaan̈, nivan ol aj eyelcꞌoch dꞌa 
scal masanil chon̈abꞌ dꞌa yolyibꞌan̈qꞌuinal tic. Ol eyil val ex vicꞌanxi 
chaan̈, xchi Jehová. 

Schecchaj bꞌo templo

1  1 Dꞌa schabꞌil abꞌil yoch vin̈aj Darío reyal, dꞌa sbꞌabꞌel cꞌual yic svaquil 
uj, a Jehová ix in checan a in Hageo schecabꞌ in tic yic bꞌat in lolon yedꞌ 

vin̈ sgobernadoral Judá, aton vin̈aj Zorobabel yuninal vin̈aj Salatiel yedꞌ pax 
vin̈aj Josué, vin̈ sat sacerdote yuninal vin̈aj Josadac.

2-3  A Jehová Yajal dꞌa Smasanil ix in checanbꞌat val juntzan̈ tic: A ex tic, 
tzeyalaꞌ to ayto scꞌoch scꞌual yic sbꞌochajxiqꞌue in cajnubꞌ. 4 Palta vachꞌ jun, 
aocabꞌ dꞌa pat te vachꞌ yilji bꞌaj tzex cajnaji yacbꞌan axo in cajnubꞌ max 
eyamochlaj e bꞌoanxi. 5 A in Jehová Yajal in dꞌa Smasanil, a in svalaꞌ, ¿tom 
max e na val jabꞌoc yuj tas van yecꞌ dꞌa eyibꞌan̈ tic? 6 Te nivan tastac tzeyavej, 
palta quenn̈ej sat tze moloꞌ. Tzex vaꞌi, palta max ex bꞌudꞌjilaj. Tzeyuqꞌuej aꞌ, 
palta max ecꞌlaj e taquin̈tial. Tzeyacꞌoch e pichul, palta max ex qꞌuixnajlaj 
yuuj. Axo mach scha stojol bꞌaj smunlaj dꞌa junoc cꞌu, ichato dꞌa yol mucuc 
olan yich syaqꞌuem stojol chiꞌ. 7 A in Jehová Yajal in dꞌa Smasanil sval dꞌayex, 
¿tom max e na val jabꞌoc yuj tas van yecꞌ dꞌa eyibꞌan̈ tic? 8  A ticnaic jun, 
ixiquec dꞌa caltac yax luum, tzeyicꞌancot te teꞌ yic tze bꞌoanxiqꞌue in cajnubꞌ. 
Ichato chiꞌ bꞌian, ol in aj taꞌ dꞌa tzalajcꞌolal, ol eyicꞌanxichaan̈ in bꞌi.

9 A ex tic tze naꞌa to te nivan sat tas ol eyicꞌ dꞌa tas ix eyavej chiꞌ, palta quenn̈ej 
pax tzeyicꞌaꞌ. A in Jehová in svalaꞌ, a jabꞌoc tze molbꞌejcan dꞌa e pat, a in tzin pu 
saclem dꞌayex. ¿Tas yuuj? Yujto a in cajnubꞌ, lan̈chimtac yajcani, a exxo tic, an̈ej 
e bꞌoanqꞌue e pat bꞌaj ayoch e pensar. 10 Yujton chiꞌ max yacꞌlaj n̈abꞌ bꞌaj cajan 
ex tic, malaj tas syacꞌ lum luum tic dꞌayex. 11 Ix in yamoch vaan yem n̈abꞌ dꞌa 
yibꞌan̈ tas tzeyavej yedꞌ dꞌa jolomtac vitz, yic stacjiel ixim trigo, teꞌ uva, teꞌ olivo 
yedꞌ masanil sat avbꞌen slaj molji. Man̈xalaj n̈abꞌ tzꞌem dꞌa eyibꞌan̈, man̈xooc dꞌa 
yibꞌan̈ nocꞌ e molbꞌetz, man̈xooc pax dꞌa yibꞌan̈ masanil e munlajel, xchi Jehová.

12  A juntzan̈ slolonel Jehová Dios ix valaꞌ, ayic ix yabꞌan vin̈aj Zorobabel 
yedꞌ vin̈aj Josué, aton vin̈ sat sacerdote yedꞌ masanil ebꞌ anima, ix te xiv ebꞌ 

A Slolonel Dios Dꞌa Vin̈aj

HAGEO
Hageo sbꞌi jun libro tic, yujto a slolonel Dios yalnac dꞌa vin̈aj Hageo tzꞌibꞌabꞌilcan 

dꞌay. Syalcot yuj slolonel Dios albꞌilcan dꞌa ebꞌ anima janacxi dꞌa Jerusalén, aton ebꞌ 
xidꞌnaquecꞌ icha presoal dꞌa Babilonia. Aljinac slolonel Dios tic dꞌa ebꞌ dꞌa abꞌil 520 ayic 
manto javi Jesucristo. Cotnac yoval Dios chiꞌ dꞌa ebꞌ schon̈abꞌ chiꞌ, yujto tzꞌecꞌ tiempo 
an̈ejaꞌ max sbꞌoxiqꞌuelaj stemplo Dios chiꞌ ebꞌ. Palta a ebꞌ anima, man̈ jantacoc svachꞌil 
spat ebꞌ bꞌaj cajan. Yuj chiꞌ javinac yaelal dꞌa yibꞌan̈ ebꞌ. Palta yacꞌnacpaxcan stiꞌ Dios 
dꞌa ebꞌ to ol cꞌochxoc ebꞌ ichataxon yaji tato sna sbꞌa ebꞌ, syactancan ebꞌ scꞌulan chucal.
 



dꞌa Jehová, yuj chiꞌ ix scꞌanabꞌajej ebꞌ. 13  Yuj chiꞌ, ix valan icha tic: A Jehová 
tzꞌalani: Ayinn̈ejecꞌ eyedꞌoc xchi, xin chi.

14-15 Icha chiꞌ ix aj yiptzitaj vin̈aj Zorobabel gobernador dꞌa Judá yedꞌ vin̈aj 
Josué sat sacerdote yedꞌ pax masanil ebꞌ anima yuj Jehová. Ayic 24 cꞌual yoch 
svaquil uj, dꞌa schabꞌil abꞌil yoch vin̈aj Darío reyal, aton taꞌ ix syamoch ebꞌ 
sbꞌoanxi scajnubꞌ sDiosal, aton Jehová Yajal dꞌa Smasanil.

A snivanil yelcꞌoch acꞌ templo

2  1 Ayic 21 yoch yuquil uj, ix lolonxi Jehová dꞌayin Hageo in tic. 2  Ix yalani 
to sval dꞌa vin̈aj Zorobabel yedꞌ dꞌa vin̈aj Josué yedꞌ pax dꞌa masanil ebꞌ 

anima icha tic: 3  A ex eyilnacto svachꞌil yilji jun templo dꞌa yalan̈taxo, alec 
tato lajan yedꞌ jun sco sbꞌo tic ticnaic. Tecan tze naꞌa to malaj jabꞌoc yelcꞌochi 
tato sco lajbꞌej yedꞌ junxo chiꞌ. 4 Ach Zorobabel, mocabꞌ chabꞌax a cꞌool yedꞌ 
ach Josué sat sacerdote. Mocabꞌ chabꞌax e cꞌol ex chon̈abꞌ. Munlajan̈ec, yujto 
a in Jehová Yajal in dꞌa Smasanil, ayinecꞌ eyedꞌoc. 5  Ayn̈ej och Vespíritu 
eyedꞌoc icha ajnac vacꞌan can in tiꞌ ayic vicꞌannaquelta ebꞌ e mam eyicham 
dꞌa Egipto, yuj chiꞌ man̈ ex xivoc.

6 Toxo val ol in tzicubꞌtan̈ej yolyibꞌan̈qꞌuinal tic, aton satchaan̈, aꞌ mar yedꞌ 
lum luum tic. 7 Ol laj vacꞌ ibꞌxoc masanil nación, axo sbꞌeyumal ebꞌ, ol laj 
yicꞌcot ebꞌ dꞌa in cajnubꞌ. A in Jehová Yajal dꞌa Smasanil svalaꞌ, ol bꞌudꞌjoquel 
in cajnubꞌ tic yuj sbꞌeyumal ebꞌ chiꞌ. 8  A in ay vic qꞌuen plata yedꞌ qꞌuen oro. 
9 A in Jehová Yajal in dꞌa Smasanil svalaꞌ: A snivanil yelcꞌoch in cajnubꞌ tic, 
ecꞌto ol aj sbꞌinaj dꞌa yichan̈ jun bꞌabꞌel. A tic ol vacꞌ pitzvoc juncꞌolal, xchi 
Jehová, xin chi.

A Dios ix cachan ebꞌ schon̈abꞌ
10  Ayic 24 yoch sbꞌalun̈il uj, an̈ejaꞌ dꞌa schabꞌil abꞌilxo yoch vin̈aj Darío 

reyal, ix yal Jehová dꞌayin Hageo in tic icha tic: 11 Cꞌanbꞌej dꞌa ebꞌ vin̈ 
sacerdote tas syal ley yuj tas tzꞌabꞌlaji, xchi dꞌayin. 12  Yuj chiꞌ, ix valan dꞌa ebꞌ 
vin̈ sacerdote chiꞌ icha tic: Qꞌuinaloc ay junoc mach edꞌjinac jabꞌoc chibꞌej, 
pichbꞌiloch dꞌa stiꞌ spichul, yic Dios jabꞌ chibꞌej chiꞌ yujto ix acꞌji silabꞌil dꞌay. 
Qꞌuinaloc a stitac spichul chiꞌ tzꞌoch dꞌa ixim pan, ma dꞌa junoc vael toxo ix 
taji, ma dꞌa vino, ma dꞌa aceite, ma dꞌa junocxo tas vachꞌ svaji. ¿Am yuj chiꞌ 
yicxon̈ej Dios tzꞌajcan juntzan̈ vael chiꞌ? xin chi dꞌa ebꞌ vin̈.

—Maay, xchi ebꞌ vin̈ dꞌayin.
13  Ix valanxi icha tic: Qꞌuinaloc ay junoc mach man̈ vachꞌoc dꞌa yichan̈ ley 

yujto ix syam snivanil junoc chamnac, slajvi chiꞌ syaman juntzan̈ tas tzꞌabꞌlaj 
ix laj cal chiꞌ: ¿Tzam ixtax juntzan̈ chiꞌ icha yalan ley? xin chi. Ix tacꞌvi ebꞌ 
vin̈: Iꞌ... tzꞌixtaxi, xchi ebꞌ vin̈.

14 Yuj chiꞌ ix valani: A Jehová tzꞌalan icha tic: Icha chiꞌ yaj juntzan̈ anima 
tic. Masanil tas scꞌulej ebꞌ yedꞌ tas syacꞌ ebꞌ dꞌayin, juneln̈ej malaj svachꞌil. 
15  Naec nabꞌi, tas eyaji ayic manto eyamoch e bꞌoanxiqꞌue in cajnubꞌ tic. 
16  Yujto a dꞌa yic chiꞌ, ay mach bꞌat icꞌancot 20 echlabꞌoc ixim trigo yalani, 
axo scꞌoch bꞌaj molbꞌabꞌil ixim chiꞌ yuuj, an̈ej lajun̈eꞌ echlabꞌ ixim ayeqꞌui. 
An̈ejtonaꞌ ay mach sbꞌat bꞌaj smolbꞌaj vino, bꞌat yicꞌancot 50 chꞌubꞌoc yalani, 
axo syicꞌanqꞌueta, an̈ej 20 chꞌubꞌ sqꞌueta. 17 A in tic, ix in satel masanil tas 
tzeyavej yedꞌ juntzan̈ yabꞌil yedꞌ pax qꞌuen sacbꞌat, palta maj ex meltzajcotlaj 

dꞌayin. 18  A dꞌa jun cꞌu 24 yic sbꞌalun̈il uj tic, ix eyaqꞌuem yich in templo. 19 A 
ticnaic, cham val ol eyilaꞌ tas ol ex ajoc. Vachꞌchom man̈xalaj ixim trigo dꞌa 
yedꞌtal, ma manto yacꞌ sat teꞌ uva, teꞌ higo, teꞌ granado yedꞌ teꞌ olivo, palta 
a ticnaic yedꞌ yic ol bꞌeyn̈ejbꞌatoc, ol vacꞌ val in vachꞌcꞌolal dꞌa eyibꞌan̈, xchi 
Jehová, xin chi.

A stiꞌ Jehová ix yacꞌ dꞌa vin̈aj Zorobabel
20 An̈ejaꞌ dꞌa jun cꞌu chiꞌ ix lolon Jehová dꞌayin Hageo in tic. 21 Ix yalan icha 

tic: Al dꞌa vin̈aj Zorobabel sgobernadoral Judá to a in Jehová in sval icha 
tic: Ol in tzicubꞌtan̈ej satchaan̈ yedꞌ lum luum tic. 22  Masanil yipal juntzan̈ 
nación dꞌa yolyibꞌan̈qꞌuinal tic, ol laj in sateli, ol vicꞌancanel yopisio ebꞌ yajal. 
Ol laj vecqꞌue pacꞌaljoc masanil carruaje yic oval yedꞌ masanil ebꞌ ayqꞌue dꞌa 
yibꞌan̈. Ol laj cham nocꞌ chej yedꞌ ebꞌ ayqꞌue dꞌa yibꞌan̈ nocꞌ. Junjun soldado 
ol xiclajcham sbꞌa yedꞌ yetsoldadoal ajun yedꞌoc. 23  A in Jehová Yajal in dꞌa 
Smasanil sval dꞌayach ach in checabꞌ Zorobabel yuninal vin̈aj Salatiel, a dꞌa 
jun cꞌual chiꞌ, ol vacꞌoch opisio icha yopisio in sello, yujto a in ix ach in 
siqꞌuelta, xchi Jehová, xin chi dꞌa vin̈aj Zorobabel chiꞌ. 

Syavtej schon̈abꞌ Jehová

1  1 A in Zacarías in, yuninal in vin̈aj Berequías, yixchiquin in vin̈aj Iddo. A 
dꞌa svajxaquil uj, dꞌa schabꞌil abꞌil yoch vin̈aj Darío reyal, ix lolon Jehová 

dꞌayin schecabꞌ in tic yic svaleli, ix yalan icha tic:
2-3  A in Jehová Yajal in dꞌa Smasanil, ix te cot voval dꞌa ebꞌ a mam icham, 

yuj chiꞌ al tas sval tic dꞌa ebꞌ etchon̈abꞌ: A in Jehová in svalaꞌ, meltzajan̈ecxicot 
dꞌayin yic ol in meltzajxipaxbꞌat dꞌayex. 4 Man̈ e pitej e bꞌa icha ix aj spitan 
sbꞌa ebꞌ e mam eyicham chiꞌ. Ix yal ebꞌ in checabꞌ dꞌa ebꞌ dꞌa pecaꞌ chiꞌ: Icha 
val tic yalan Jehová Yajal dꞌa Smasanil: Naecval e bꞌa dꞌa e chuc pensaril yedꞌ 
pax dꞌa chucal tze cꞌulej, xchi Jehová, xchi ebꞌ in checabꞌ chiꞌ, palta maj scha 
yabꞌ ebꞌ, maj scꞌanabꞌajejpaxlaj ebꞌ. 5 Palta a ticnaic, ¿bꞌajtil ayecꞌ ebꞌ e mam 
eyicham chiꞌ? An̈ejtonaꞌ pax ebꞌ in checabꞌ, man̈xo pitzanoc ebꞌ ticnaic. 6 Axo 
pax in lolonel yedꞌ in checnabꞌil ix val dꞌa ebꞌ in checabꞌ chiꞌ, ix elcꞌoch dꞌa ebꞌ 
e mam eyicham chiꞌ, yuj chiꞌ ix sna sbꞌa scꞌol ebꞌ, ix yalan ebꞌ: A Jehová Yajal 
dꞌa Smasanil, ix on̈ yutej icha ix aj snaani, icha smojal co chuc pensaril yedꞌ 
chucal sco cꞌulej, xchi ebꞌ, xchi Jehová dꞌayin.

A tas chꞌoxbꞌil yil vin̈aj Zacarías
7 A in Zacarías in tic, ix in cha juntzan̈ lolonel tic dꞌa Jehová, dꞌa 24 yoch 

yuxluchil uj (aton jun uj scuch Sebat) dꞌa schabꞌil abꞌil yoch vin̈aj Darío reyal. 
8  A dꞌa jun acꞌval, ix chꞌoxji vil jun tic dꞌa in vayich: Ix vil jun vin̈ vinac 
ayqꞌue dꞌa yibꞌan̈ jun nocꞌ chacchac chej, ix vanaj nocꞌ dꞌa jun chꞌolan dꞌa 
scal juntzan̈ teꞌ arrayán. Axo dꞌa spatic jun vin̈ chiꞌ, ay junxo n̈ilan̈ nocꞌ chej, 
ay pax mach ayqꞌue dꞌa yibꞌan̈ nocꞌ. A dꞌa scal nocꞌ chiꞌ, ay nocꞌ chacchac, ay 
nocꞌ sacbꞌalinac, ay pax nocꞌ sacsac. 9 Ix in cꞌanbꞌan dꞌa jun ángel van slolon 
vedꞌoc icha tic: Mamin, ¿tas yaj juntzan̈ ebꞌ ayqꞌue dꞌa yibꞌan̈ chej chiꞌ? xin 

A Slolonel Dios Dꞌa Vin̈aj

ZACARÍAS
Zacarías sbꞌi jun libro tic, yujto a slolonel Dios yalnac dꞌa vin̈aj Zacarías tzꞌibꞌabꞌilcan 

dꞌay. A tzꞌalancot yuj juntzan̈ lolonel aljinac dꞌa vin̈ ayic meltzajnacxo vin̈ dꞌa 
Babilonia. Cha macan̈ yaj jun libro tic: Bꞌabꞌel macan̈, tzꞌel yich dꞌa capítulo 1 masanto 
dꞌa 8, ataꞌ syalaꞌ to ay tas ix chꞌoxji yil vin̈aj Zacarías chiꞌ icha vayich yuj Dios, aton dꞌa 
abꞌil 520-518 ayic manto javi Jesucristo. Syalanpaxcot yuj tas ajnac sbꞌochajxi chon̈abꞌ 
Jerusalén yedꞌ tas ajnac sbꞌochajxi stemplo Dios, yedꞌ pax tas ajnac sbꞌoanxi spensar 
ebꞌ anima chiꞌ. Syalanpaxcot yuj sjaubꞌal Cristo. Axo dꞌa capítulo 9 masanto dꞌa 14, 
ataꞌ syal yuj Cristo yedꞌ yic ol schꞌolbꞌitaj ebꞌ chon̈abꞌ israel yedꞌ juntzan̈xo nación. 
Syalanpaxi to a Israel ol cꞌochxoc icha yajtaxoni.
 



chi. Ix tacꞌvi dꞌayin, ix yalan icha tic: Ol in chꞌox dꞌayach tas yaj ebꞌ, xchi. 
10 Yuj chiꞌ, ix yalan jun vin̈ ayecꞌ dꞌa scal juntzan̈ teꞌ arrayán chiꞌ icha tic: Aton 
ebꞌ tic ix checjibꞌat yuj Jehová yic bꞌat sbꞌeytzitan masanil yolyibꞌan̈qꞌuinal 
tic ebꞌ, xchi.

11 Ix yalan ebꞌ ayqꞌue dꞌa yibꞌan̈ chej chiꞌ dꞌa Yángel Jehová ayecꞌ dꞌa scal teꞌ 
arrayán chiꞌ icha tic: Toxo ix on̈ ecꞌ dꞌa masanil yolyibꞌan̈qꞌuinal tic. Vachꞌn̈ej 
yaj ix quilaꞌ, te juncꞌolal yaji, xchi ebꞌ. 12  Ix yalan Yángel Jehová chiꞌ icha 
tic: Mamin Jehová, Yajal ach dꞌa Smasanil, 70 abꞌilxo yajcot yoval a cꞌol dꞌa 
yibꞌan̈ Jerusalén yedꞌ dꞌa yibꞌan̈ Judá. ¿Jantacto val tiempo, ichato chiꞌ ol 
ocꞌxoc a cꞌol dꞌa masanil ebꞌ a chon̈abꞌ chiꞌ? xchi.

13  Ix tacꞌvi Jehová dꞌa jun ángel van slolon chiꞌ vedꞌoc, ix yacꞌan snivanil 
scꞌool. 14 Elan̈chamel ix yal jun ángel chiꞌ to svalel juntzan̈ lolonel tic: Aton 
juntzan̈ tic ix yal Jehová, Yajal dꞌa Smasanil: Te xajan chon̈abꞌ Jerusalén vuuj 
yedꞌ tzalan Sion. 15 Yuj chiꞌ te aycot yoval in cꞌol dꞌa yibꞌan̈ juntzan̈xo nación 
malaj jabꞌoc tas snaꞌa. Ayic quenn̈ej yoval in cꞌol dꞌa yibꞌan̈ Jerusalén chiꞌ, 
ix te ecꞌ ebꞌ dꞌa yibꞌan̈ yacꞌan yaelal dꞌay. 16 Yuj chiꞌ, a in Jehová in sval icha 
tic: A ticnaic, ol vacꞌxi in vachꞌcꞌolal dꞌa Jerusalén. Ol vacꞌan bꞌochajxiqꞌue 
in templo taꞌ, ol bꞌochajpaxqꞌue chon̈abꞌ Jerusalén chiꞌ, xchi Jehová dꞌa jun 
ángel chiꞌ.

17 Ix yalanxi jun ángel chiꞌ dꞌayin icha tic: Alpaxel juntzan̈xo tic: A Jehová 
Yajal dꞌa Smasanil tzꞌalan icha tic: Ol vicꞌxichaan̈ juntzan̈ in chon̈abꞌ tic, ol 
vacꞌanxi snivanil scꞌol Sion. Ol valanel junelxo to a Jerusalén tic, in chon̈abꞌ 
yaji, sicꞌbꞌilel vuuj, xchi Jehová, xchi jun ángel chiꞌ.

Chabꞌ tas ix chꞌoxji yil vin̈aj Zacarías
18  Ix in qꞌue qꞌuelan, ix vilan chan̈eꞌ nocꞌ chꞌaac. 19-21 Ix in cꞌanbꞌan dꞌa jun 

ángel van slolon chiꞌ vedꞌoc icha tic: ¿Tas syalelcꞌoch chan̈eꞌ nocꞌ chꞌaac chiꞌ? 
xin chi dꞌay. Ix yalan dꞌayin icha tic: A juntzan̈ nocꞌ chꞌaac chiꞌ, a juntzan̈ 
nación acꞌannacoch yaelal dꞌa yibꞌan̈ ebꞌ aj Israel, ebꞌ aj Judá yedꞌ ebꞌ aj 
Jerusalén schꞌoxcot nocꞌ, saclemnacbꞌat ebꞌ yuuj, xchi dꞌayin. Ix lajvi chiꞌ, ay 
pax chan̈van̈ ebꞌ vin̈ tenum qꞌueen ix schꞌox Jehová vilaꞌ. Ix in cꞌanbꞌan icha 
tic: ¿Tas tzul scꞌulej juntzan̈ ebꞌ vin̈ tenum qꞌueen tic? xin chi. Ix yalan dꞌayin 
icha tic: A juntzan̈ ebꞌ vin̈ tic, ix javi ebꞌ vin̈ ul xibꞌtani yedꞌ yacꞌan satel 
yipalil juntzan̈ nación ix saclemanbꞌat ebꞌ aj Judá, xchi dꞌayin.

A jun vin̈ vinac edꞌjinac jun chꞌan̈ cuerda

2  1 Ix in qꞌuexxi qꞌuelan, ix vilani to ay jun vin̈ vinac edꞌjinac jun chꞌan̈ 
cuerda. 2  Ix in cꞌanbꞌan dꞌa vin̈: ¿Bꞌajtil tzach bꞌati? xin chi. Ix yalan vin̈ 

dꞌayin icha tic: Van in bꞌat vechtej chon̈abꞌ Jerusalén, yic snachajeli jantac 
scꞌatul yedꞌ jantac sat, xchi vin̈.

3  Yuj chiꞌ, ix vilan sbꞌat jun ángel van slolon chiꞌ vedꞌoc. Ay junxo ángel 
chiꞌ ix elta ul schaꞌa, aꞌ ix alan dꞌay: 4 Ixic dꞌa elan̈chamel, al dꞌa vin̈ quelem 
chiꞌ icha tic: A Jerusalén, man̈xo ol yal-laj yoch smuroal, yujto a ebꞌ anima 
ol cajnajxoc dꞌay, man̈xo jantacoc ol aj sbꞌisul ebꞌ. Ol te qꞌuibꞌpaxchaan̈ nocꞌ 
smolbꞌetzal nocꞌ ebꞌ. 5 Palta a Jehová tzꞌalani: A in ol in och oyan dꞌa spatictac 
Jerusalén chiꞌ icha junoc cꞌacꞌ, icha muro. Ol in chꞌox in tziquiquial dꞌa scal 
chon̈abꞌ chiꞌ, xchi Jehová, xa chi, xchi jun ángel chiꞌ.

* 3.8 A schecabꞌ Dios scuchan Svol sbꞌinaj chiꞌ dꞌa tic, aton Cristo. Il Isaías 11.1. 

Ol scolel schon̈abꞌ Jehová
6-7 A Jehová tzꞌalan icha tic: A in ix ex vacꞌ saclembꞌat dꞌa masanil 

yolyibꞌan̈qꞌuinal. Palta a ticnaic, sval dꞌayex icha tic: Ex aj Sion, elan̈eccot 
elan̈chamel dꞌa Babilonia ay dꞌa stojolal norte bꞌaj sacleminac eyajcanbꞌati, 
xchi Jehová.

8-9 A Jehová Yajal dꞌa Smasanil, schecan val juntzan̈ lolonel tic dꞌa juntzan̈ 
nación ix ex pechan saclem a ex schon̈abꞌ ex tic. A tzꞌalan icha tic: Yaln̈ej 
mach tzꞌixtan in chon̈abꞌ tic, ichato a snenal yol in sat syixtej. Yuj chiꞌ a in ol 
vacꞌ oval yedꞌ juntzan̈ nación chiꞌ, a in ol in chec ebꞌ ayoch schecabꞌoc ebꞌ yic 
a ebꞌ ol icꞌanecꞌ jantac sbꞌeyumal ebꞌ, xchi Jehová. Icha chiꞌ ol aj schꞌoxan sbꞌa 
stziquiquial Jehová, icha pax chiꞌ ol aj snachajel eyuuj to aꞌ ix in checancot 
val dꞌayex.

10 A Jehová tzꞌalan icha tic: Bꞌitanan̈ec dꞌa tzalajcꞌolal ex aj Sion, yujto ol 
in cꞌochoc, ol in cajnaj dꞌa e cal, xchi Jehová. 11 Ayic ol ujoc jun tic, tzijtum 
nación ol javoc dꞌa Jehová, ol och schon̈abꞌoc. Ol cajnajn̈ej Jehová chiꞌ dꞌa 
e cal. Icha chiꞌ ol aj snachajel eyuuj to a Jehová Yajal dꞌa Smasanil ix in 
checancot dꞌayex. 12  A Jehová, ol yacꞌ checlaj dꞌa sat lum luum yictaxoni to a 
Judá yicoꞌ, axo pax Jerusalén sicꞌbꞌilel yuuj. 13  Numcꞌajocabꞌ masanil anima 
dꞌa yolyibꞌan̈qꞌuinal dꞌa yichan̈ Jehová, yujto van scot yuj ebꞌ schon̈abꞌ, van 
yelta dꞌa yol scajnubꞌ yicn̈ej yaji.

Ix qꞌuexjiel spichul vin̈aj Josué

3  1 Ix chꞌoxji vilaꞌ to a vin̈aj Josué, aton vin̈ sat sacerdote, lin̈anoch vin̈ 
dꞌa yichan̈ Yángel Jehová. A dꞌa stojolal svachꞌ vin̈aj Josué chiꞌ, ataꞌ 

lin̈anoch vin̈ Satanás, yic syaloch smul vin̈aj Josué chiꞌ vin̈. 2  Ix yalan 
Yángel Jehová chiꞌ dꞌa vin̈ Satanás chiꞌ icha tic: A Jehová ix sicꞌanel chon̈abꞌ 
Jerusalén, a tzach cachani. Yujto a jun vin̈ vinac tic, lajan vin̈ icha junoc 
cuxcꞌacꞌ tzꞌicꞌchajelta dꞌa yol cꞌacꞌ, xchi. 3  A vin̈aj Josué chiꞌ, te mictac spichul 
vin̈ ayochi, lin̈ann̈ejoch vin̈ dꞌa yichan̈ Yángel Jehová chiꞌ. 4 A Yángel Jehová 
chiꞌ ix alan dꞌa juntzan̈ schecabꞌ lin̈anoch dꞌa yichan̈ to tzꞌicꞌchajel spichul 
vin̈aj Josué te mictac ayochi. Ix yalanpax dꞌa vin̈aj Josué chiꞌ icha tic: 
Scham val ilani, a syalelcꞌoch jun tic to a in svicꞌcanel a mul. A ticnaic ol 
vacꞌ cꞌapac pichul yic qꞌuin̈ acꞌochi, xchi. 5 Ix lajvi chiꞌ, ix valani: Comonoc 
val tzꞌacꞌchajqꞌue junoc cꞌox te sac dꞌa sjolom vin̈aj Josué chiꞌ, xin chi. Ix 
yacꞌanqꞌue ebꞌ bꞌian. Ix lajvi chiꞌ ix yacꞌanoch pichul yic qꞌuin̈ chiꞌ ebꞌ dꞌa vin̈, 
yacbꞌan lin̈ann̈ejecꞌ Yángel Jehová chiꞌ taꞌ.

6  Ix lajvi chiꞌ, ix yalan Yángel Jehová dꞌa vin̈aj Josué chiꞌ icha tic: 7 Aton 
val juntzan̈ tic syal Jehová Yajal dꞌa Smasanil dꞌayach: Cha abꞌ tas svalaꞌ, tza 
cꞌanabꞌajann̈ej masanil tas svacꞌ a cꞌulej. Tato ol a cꞌulej masanil juntzan̈ chiꞌ, 
ol ach ochcan yilumaloc in templo, ol a tan̈vann̈ej yedꞌ yamaqꞌuil. A in ol vacꞌ 
opisio och dꞌa vichan̈ icha ebꞌ in checabꞌ ayecꞌ dꞌa vichan̈ tic. 8 Ach Josué, scham 
val abꞌani, a ach tic, sat sacerdote aji. Scham yabꞌanpax ebꞌ ayoch dꞌa yopisio 
edꞌoc, yujto a ex tic, chꞌoxnabꞌil eyaj yuj junoc tas toxo val ol ujoc. Ol vicꞌcot in 
checabꞌ, aton jun scuch Svol. * 9 A in svacꞌoch jun qꞌuen qꞌueen uqueꞌ pacꞌan̈ dꞌa 

* 4.5 A jun tas scꞌanbꞌaj dꞌa tic, ato dꞌa versículo 10 tzꞌacꞌji spac. 

yichan̈ vin̈aj Josué. A in ol in tzꞌibꞌej och dꞌa qꞌueen icha tic: Junn̈ej cꞌual ol aj 
vicꞌanel smul ebꞌ cajan dꞌa jun nación tic. 10 A dꞌa jun cꞌual chiꞌ, ol eyavtej e bꞌa. 
Dꞌa tzalajcꞌolal ol aj eyicꞌan eyip dꞌa yalan̈ yen̈ul xil teꞌ eyuva yedꞌ teꞌ eyigo. A in 
Jehová Yajal in dꞌa Smasanil sval jun tic, xchi Jehová, xchi jun ángel chiꞌ.

Jun sbꞌachnubꞌ candil yedꞌ chabꞌ teꞌ olivo

4  1 Ix meltzajcot jun ángel ix lolon chiꞌ vedꞌoc, ix xibꞌtanel in vayan̈, icha 
yel lenaj svayan̈ junoc mach vaynacbꞌati. Ix scꞌanbꞌan dꞌayin icha tic: 

2  ¿Tas tzilaꞌ? xchi dꞌayin. Ix valan dꞌay: Svil jun bꞌachnubꞌ candil nabꞌa oro 
yedꞌ jun yedꞌtal aceite ayqꞌue dꞌa yibꞌan̈. A dꞌa jun bꞌachnubꞌ chiꞌ, ayoch uqueꞌ 
candil. Junjun candil chiꞌ ay stuboal tzꞌicꞌan bꞌey aceite chiꞌ. 3 Junn̈ej ay chabꞌ 
teꞌ olivo yedꞌ jun bꞌachnubꞌ candil chiꞌ, jun teꞌ ayoch dꞌa svachꞌ, aypaxoch 
junxo teꞌ dꞌa sqꞌuexan̈, xin chi dꞌay.

4 Ix in cꞌanbꞌan pax dꞌay icha tic: Mamin, ¿tas val syalelcꞌoch jun tic? xin 
chi dꞌay. 5 Ix yalan dꞌayin: ¿Tom man̈ ojtacoc tas syalelcꞌochi? xchi dꞌayin. Ix 
valani: Maay mamin, xin chi dꞌay. *

6 Ix yalanxi jun ángel chiꞌ dꞌayin icha tic: Aton jun lolonel tic syal Jehová 
Yajal dꞌa Smasanil dꞌa vin̈aj Zorobabel: Man̈ yujoc ebꞌ soldado, man̈ yujoc pax 
ipalil, palta a yuj Vespíritu ol yal uuj. 7 Ach Zorobabel, vachꞌchom te ajaltac 
sbꞌo in templo icha nivac vitz, palta malaj ol och dꞌayach. A ach ol acꞌoch 
qꞌuen lajvubꞌ qꞌueen nivan yelcꞌochi, yacbꞌan tzꞌel yav masanil ebꞌ chon̈abꞌ 
icha tic: Te vachꞌ yilji. Ayocabꞌ svachꞌcꞌolal Dios dꞌa yibꞌan̈, xcham ebꞌ, xchi 
Jehová, xchi jun ángel chiꞌ.

8 Ix lajvi chiꞌ, ix yalan Jehová dꞌayin icha tic: 9 A vin̈aj Zorobabel ix acꞌanem 
yich jun templo tic, an̈ejaꞌ vin̈ ol lajanpaxoc. Ichato chiꞌ, ol nachajel yuj in 
chon̈abꞌ to a in Jehová Yajal in dꞌa Smasanil ix ach in checbꞌat alaꞌ. 10  A 
juntzan̈ ebꞌ tzꞌalani to malaj svachꞌil jun templo ayic ex el yich sbꞌoi, ayic ol 
yilanoch ebꞌ to van yacꞌanoch plomo vin̈aj Zorobabel dꞌa qꞌuen lajvubꞌ qꞌueen, 
ol tzalajqꞌue ebꞌ, xchi Jehová.

Ix lajvi juntzan̈ tic, ix yalan jun ángel chiꞌ icha tic: A uqueꞌ candil tic, aton 
schꞌoxancot yol sat Jehová, to syil dꞌa masanil yolyibꞌan̈qꞌuinal, xchi dꞌayin.

11 Ix in cꞌanbꞌanxi dꞌay: ¿Tas pax syalelcꞌoch chabꞌ teꞌ olivo chiꞌ, junjun teꞌ 
dꞌa stzꞌeytac jun bꞌachnubꞌ candil chiꞌ? xin chi dꞌay. 12  Ix in cꞌanbꞌanpaxi: 
¿Tas syalelcꞌoch chabꞌ scꞌabꞌ teꞌ olivo junn̈ej yaj yedꞌ chabꞌ tubo nabꞌa oro bꞌaj 
tzꞌem aceite chiꞌ? xin chi. 13 Ix tacꞌvi jun ángel chiꞌ dꞌayin icha tic: ¿Tom man̈ 
ojtacoc tas syalelcꞌochi? xchi dꞌayin. Maay mamin, man̈ vojtacoclaj, xin chi.

14 Ix yalan dꞌayin: Aton chabꞌ scꞌabꞌ tic schꞌoxancot ebꞌ chavan̈ sicꞌbꞌileli, 
aton ebꞌ tzꞌacꞌan servil Jehová, aton Yajal dꞌa Smasanil yolyibꞌan̈qꞌuinal tic, 
xchi jun ángel chiꞌ.

A jun tzꞌecꞌ jen̈en̈oc bꞌaj tzꞌibꞌabꞌiloch lolonel

5  1 Ay junxo ix chꞌoxji vilaꞌ. Ay jun bꞌaj tzꞌibꞌabꞌiloch juntzan̈ lolonel, tzꞌecꞌ 
jen̈en̈oc ix vilaꞌ. 2  Axo jun ángel chiꞌ ix cꞌanbꞌan dꞌayin icha tic: ¿Tas jun 

tzil chiꞌ? xchi dꞌayin. Ix valan dꞌay: Ay jun bꞌaj tzꞌibꞌabꞌiloch juntzan̈ lolonel 
tzꞌecꞌ jen̈en̈oc svilaꞌ. Bꞌalun̈eꞌ metro scꞌatul, nan̈al yoil metro sat, xin chi.

ZACARÍAS 3 - 5 1296  



3 Ix yalan dꞌayin icha tic: Ataꞌ tzꞌibꞌabꞌiloch jun yaelal ol ja dꞌa yibꞌan̈ masanil 
ebꞌ chuc dꞌa jun nación tic. Icha syal tas tzꞌibꞌabꞌiloch dꞌa junoc pacꞌan̈, ol satel 
masanil ebꞌ elcꞌum. Icha syal tas tzꞌibꞌabꞌiloch dꞌa junxo pacꞌan̈, ol satel masanil 
ebꞌ syacꞌ stiꞌ dꞌa esal. 4 A Jehová Yajal dꞌa Smasanil tzꞌalan icha tic: A in ol vacꞌbꞌat 
jun yaelal tic, yic vachꞌ tzꞌoch dꞌa yol spat ebꞌ elcꞌum yedꞌ ebꞌ slocan in bꞌi dꞌa esal. 
Ol ajn̈ej ecꞌ jun yaelal chiꞌ dꞌa yol spat ebꞌ chiꞌ, masanto man̈xa junoc teꞌ patzabꞌ, 
ma junocxo qꞌuen qꞌueen ol canoc, xchi Jehová, xchi jun ángel chiꞌ dꞌayin.

A jun ix ix ayem dꞌa yol jun echlabꞌ
5 Ix lajvi chiꞌ, ix javi jun ángel dꞌa in tzꞌey, ix yalan dꞌayin icha tic: Scham 

val ilan jun van schꞌoxanqꞌue sbꞌa chiꞌ, xchi dꞌayin. 6 Ix in cꞌanbꞌan dꞌay: ¿Tas 
jun chiꞌ? xin chi. Ix yalan dꞌayin: A jun chiꞌ, echlabꞌ. Aton schꞌoxancot schucal 
ebꞌ anima cajan dꞌa jun nación tic, xchi.

7 A jun echlabꞌ chiꞌ, plomo ayoch smaculoc stiꞌ. Axo yic ix icꞌjichaan̈ jun 
smacul chiꞌ, a jun ix ix cꞌojanem dꞌa yol jun echlabꞌ chiꞌ. 8  Ix yalan jun ángel 
chiꞌ dꞌayin icha tic: A jun ix ix, ix il chiꞌ, aton mul schꞌoxcot ix, xchi. Ix lajvi 
chiꞌ, ix ecjicanem ix dꞌa yol jun echlabꞌ chiꞌ yuj jun ángel chiꞌ, ix smacancan 
stiꞌ yedꞌ jun smacul nabꞌa plomo chiꞌ.

9 Ix vilanpaxi, ay chavan̈ ebꞌ ix ix van scot jen̈en̈oc yuj yipal icꞌ. A ebꞌ ix 
chiꞌ, ay scꞌaxil ebꞌ ix icha yic nocꞌ julumchay, ix yicꞌanqꞌue jun echlabꞌ chiꞌ ebꞌ 
ix, ix bꞌatxi jen̈en̈oc ebꞌ ix.

10  Ix in cꞌanbꞌanxi dꞌa jun ángel van slolon chiꞌ vedꞌoc icha tic: ¿Bꞌajtil 
syicꞌbꞌat jun echlabꞌ chiꞌ ebꞌ ix ix chiꞌ? xin chi dꞌay. 11 Ix yalan dꞌayin: Ol bꞌat 
sbꞌo jun templo ebꞌ ix dꞌa Babilonia. Ayic toxo ix bꞌoel jun templo chiꞌ, ol 
sbꞌoanoch cꞌojan jun echlabꞌ chiꞌ ebꞌ ix dꞌa yibꞌan̈ sbꞌachnubꞌal, xchi dꞌayin.

A chan̈eꞌ carruaje yic oval

6  1 Ay pax junxo ix chꞌoxji vilaꞌ. Ix vil yelta chan̈eꞌ carruaje yic oval dꞌa scal 
snan̈al chabꞌ tzalan nabꞌa bronce. 2  A jun bꞌabꞌel carruaje, n̈erbꞌil yuj nocꞌ 

chacchac chej. Axo jun schabꞌil, qꞌuiqꞌuicꞌ yilji nocꞌ n̈erjinac. 3 Axo jun yoxil, 
sacsac yilji nocꞌ n̈erjinac. Axo junxo schan̈il, sacbꞌalinac yilji nocꞌ n̈erjinac.

4 Ix in cꞌanbꞌan dꞌa jun ángel van slolon chiꞌ vedꞌoc icha tic: Mamin, ¿tas 
val syalelcꞌoch junxo tic? xin chi dꞌay. 5  Ix yalan dꞌayin icha tic: A juntzan̈ 
nocꞌ chej yedꞌ carruaje tic, a chan̈eꞌ espíritu schꞌoxoꞌ. A Dios Yajal dꞌa masanil 
yolyibꞌan̈qꞌuinal, a schecancot ebꞌ. 6 A jun carruaje n̈erbꞌil yuj nocꞌ qꞌuiqꞌuicꞌ 
chej chiꞌ, sbꞌat dꞌa jun nación dꞌa stojolal norte. Axo jun carruaje n̈erbꞌil yuj 
nocꞌ sacsac chej chiꞌ, sbꞌat dꞌa stojolal bꞌaj tzꞌem cꞌu. Axo junxo carruaje 
n̈erbꞌil yuj nocꞌ chej sacbꞌalinac chiꞌ, sbꞌat dꞌa stojolal sur, xchi jun ángel chiꞌ.

7 A juntzan̈ nocꞌ chej te ay yip chiꞌ, ix tzalaj nocꞌ sbꞌat sbꞌeytzitej masanil 
yolyibꞌan̈qꞌuinal tic. Ix yalan jun ángel chiꞌ dꞌa nocꞌ icha tic: Ixiquec e 
bꞌeytzitej masanil yolyibꞌan̈qꞌuinal tic, xchi dꞌa nocꞌ. Ix bꞌat nocꞌ bꞌian.

8 Ix lajvi chiꞌ, ix avajcot jun ángel chiꞌ dꞌayin icha tic: Ilnabꞌ val, a jun carruaje 
ix bꞌat dꞌa jun nación dꞌa stojolal norte, aꞌ ol bꞌoan tas nabꞌil vuuj taꞌ, xchi.

Ix acꞌjiqꞌue scorona vin̈aj Josué
9 Ix yalan Jehová dꞌayin icha tic: 10  Cha yofrenda ebꞌ meltzajnaccot dꞌa 

Babilonia: Aton vin̈aj Heldai, vin̈aj Tobías yedꞌ vin̈aj Jedaías. An̈ejtonaꞌ dꞌa 

* 7.3 A jun tas scꞌanbꞌaj dꞌa tic, ato dꞌa 8.19 tzꞌacꞌji spac. 

jun cꞌu chiꞌ, tzach bꞌatpax dꞌa spat vin̈aj Josías yuninal vin̈aj Sofonías. 11 A 
yedꞌ qꞌuen plata yedꞌ qꞌuen oro ol a cha chiꞌ tza bꞌo junoc corona, tzacꞌanqꞌue 
dꞌa sjolom vin̈aj Josué, aton vin̈ sat sacerdote yuninal vin̈aj Josadac. 12  Tzalan 
dꞌa vin̈ icha tic: A Jehová Yajal dꞌa Smasanil tzꞌalani: Ay jun vinac scuchan 
Svol, ol tecꞌcꞌaj bꞌaj ayeqꞌui, aꞌ ol bꞌoanxiqꞌue in templo. 13 Aton dꞌin̈antaxon 
sbꞌoanxiqꞌue in templo chiꞌ, ol bꞌinaj val icha junoc rey, ol em cꞌojan dꞌa 
sdespacho yic syacꞌan yajalil. A dꞌa stzꞌey sdespacho chiꞌ ol em cꞌojan jun vin̈ 
sacerdote, junn̈ej pensaril ol aj ebꞌ schavan̈il, xa chi dꞌa vin̈. 14 A corona ol 
acꞌ bꞌo chiꞌ, scan dꞌa in templo yic snachajcot vin̈aj Heldai, vin̈aj Tobías, vin̈aj 
Jedaías yedꞌ vin̈aj Hen yuninal vin̈aj Sofonías, xchi Jehová dꞌayin.

15 Ol cot ebꞌ anima dꞌa najat, ol colvaj ebꞌ eyedꞌoc yic sbꞌochajxiqꞌue stemplo 
Jehová. Icha chiꞌ ol aj snachajel eyuuj to a Jehová Yajal dꞌa Smasanil ix in 
checancot val dꞌayex. A jun tic ol ujoc tato tze cꞌanabꞌajej dꞌa smasanil e cꞌool 
tas syal Jehová co Diosal.

A tzecꞌojcꞌolal man̈ chabꞌiloc yuj Dios

7  1 A dꞌa schan̈il cꞌual yoch sbꞌalun̈il uj, (aton uj scuchan Quisleu), ayic 
schan̈il abꞌil yoch vin̈aj Darío reyal, ataꞌ ix lolon Jehová dꞌayin Zacarías 

in tic. 2  A dꞌa jun cꞌu chiꞌ, a ebꞌ aj Betel ix checancot vin̈aj Sarezer, vin̈aj 
Regem-melec yedꞌ juntzan̈xo ebꞌ vin̈ vinac dꞌa stemplo Jehová Yajal dꞌa 
Smasanil, yic scꞌanan svachꞌcꞌolal Jehová chiꞌ ebꞌ vin̈ dꞌa yibꞌan̈. 3 Ix scꞌanbꞌan 
ebꞌ vin̈ dꞌa ebꞌ vin̈ schecabꞌ Jehová yedꞌ dꞌa ebꞌ vin̈ sacerdote icha tic: Dꞌa yoil 
uj dꞌa junjun abꞌil tzon̈ och dꞌa tzecꞌojcꞌolal, scacꞌanoch pichul yic cuscꞌolal 
yic sco naancot bꞌaj juchajnac em templo. ¿Ol am co cꞌulejn̈ej icha chiꞌ, mato 
man̈xo? xchi ebꞌ vin̈. *

4  Axo Jehová ix alan dꞌayin icha tic: 5  Al dꞌa masanil ebꞌ anima ay dꞌa 
yol nación tic yedꞌ dꞌa ebꞌ vin̈ sacerdote: A ex tic, 70 abꞌilxo e bꞌeybꞌalan 
eyacꞌanoch pichul yic cuscꞌolal yedꞌ eyoch dꞌa tzecꞌojcꞌolal dꞌa yoil uj yedꞌ dꞌa 
yuquil uj, palta man̈ yujoc in eyicꞌanchaan̈ tze cꞌulej jun chiꞌ. 6  An̈ejaꞌ ayic 
tzex vaꞌi, tzeyucꞌan aꞌ, yicn̈ej tzeyacꞌ tzalajbꞌoc e cꞌool e chꞌocoj, xchi Jehová, 
xa chi. 7 A tas sval tic dꞌayex, aton yalnac ebꞌ schecabꞌ Jehová dꞌa pecaꞌ, ayic 
juncꞌolal yajecꞌ Jerusalén, tzijtum anima cajan dꞌay, tzijtum pax chon̈abꞌ 
oyanoch dꞌa spatictac yedꞌ dꞌa smacbꞌen Neguev yedꞌ dꞌa acꞌlic.

8  Yuj chiꞌ a Jehová tzꞌalan icha tic: 9 Aton val juntzan̈ tic valnac dꞌa ebꞌ 
in chon̈abꞌ dꞌa pecaꞌ: Vachꞌ tzeyutej e chꞌolbꞌitan ebꞌ eyetanimail, vachꞌ 
tzeyutej e cꞌool, ocꞌocabꞌ e cꞌol dꞌayex junjun ex. 10 Man̈ eyacꞌ chucal dꞌa ebꞌ 
ix ix chamnacxo yetbꞌeyum, ma ebꞌ unin man̈xa smam. Man̈ eyixtejpax ebꞌ 
chꞌoc chon̈abꞌil, ma ebꞌ mebꞌaꞌ. Man̈ e na eyacꞌ chucal dꞌayex junjun ex, xin 
chi dꞌa ebꞌ in checabꞌ chiꞌ, xchi Jehová. 11 Palta a ebꞌ co mam quicham chiꞌ, 
maj scꞌanabꞌajej ebꞌ, chꞌoc bꞌaj ix yacꞌoch spensar ebꞌ smasanil, chacan̈ ix 
yutej sbꞌa ebꞌ. 12  Ix yacꞌan pitbꞌoc spensar ebꞌ icha qꞌuen yaxqꞌueen, yic vachꞌ 
max scha yabꞌ ebꞌ tas ix yal Jehová Yajal dꞌa Smasanil yuj Yespíritu dꞌa ebꞌ 
schecabꞌ dꞌa pecaꞌ, aton juntzan̈ cꞌaybꞌubꞌal yedꞌ checnabꞌil.

Yuj chiꞌ ix te cot yoval scꞌol Jehová dꞌa ebꞌ, 13  ix yalan icha tic: Yujto max 
scha yabꞌ ebꞌ dꞌayin ayic tzin lolon dꞌa ebꞌ, ichinpaxtaꞌ a in tic, man̈ ol in 

tacꞌvoc dꞌa ebꞌ ayic ol tevoc ebꞌ dꞌayin. 14  Yuj chiꞌ ix vacꞌ saclem ebꞌ, icha 
syutej cꞌalem chacxuxum icꞌ. Ix bꞌatcan ebꞌ dꞌa juntzan̈ nación man̈ yojtacoc. 
Axo snación ebꞌ, ix can tzꞌinan, man̈xalaj junoc anima ix cajnajcan dꞌay. A 
snación ebꞌ te nibꞌabꞌil chiꞌ, ix can tzꞌinan, xchi Jehová.

Ol yacꞌxi svachꞌcꞌolal Jehová dꞌa Jerusalén

8  1 A Jehová Yajal dꞌa Smasanil ix alan dꞌayin icha tic: 2  A in Jehová in 
sval icha tic: Te aycot yoval in cꞌol yuj tas tzꞌutaj Sion. 3  Ol in meltzaj 

dꞌa Jerusalén yic tzin cajnajxi taꞌ. Ichato chiꞌ a Jerusalén chiꞌ, Chon̈abꞌ 
Cꞌanabꞌajum ol sbꞌiejxicani. Axo in tzalan a in Jehová Yajal in dꞌa Smasanil, 
ol scuch tzalan Yicn̈ej Jehová. 4  A ebꞌ vin̈ ichamtac vinac yedꞌ ebꞌ ix 
chichimtac ix, ol emxoc cꞌojan ebꞌ bꞌajtac smolbꞌej sbꞌa anima dꞌa Jerusalén. 
Cꞌocochteꞌxon̈ej ol ecꞌ ebꞌ yuj icham animail. 5  Axo bꞌaj smolbꞌej sbꞌa ebꞌ 
anima chiꞌ, ol bꞌudꞌjoc yuj ebꞌ unin stajni taꞌ. 6 A ebꞌ anima aycan dꞌa yol in 
chon̈abꞌ tic, toxon̈ej ol sat scꞌol ebꞌ yilan jun chiꞌ. Palta a in tic, man̈ ol satlaj 
in cꞌol vilani. A in ton Jehová in sval juntzan̈ tic. 7 A in ol in col in chon̈abꞌ 
dꞌa yol scꞌabꞌ juntzan̈ nación dꞌa stojolal bꞌaj sjavi cꞌu yedꞌ bꞌaj tzꞌem cꞌu. 8  Ol 
vicꞌanxicot ebꞌ, ol cajnajxoc ebꞌ dꞌa Jerusalén tic. Ol ochxoc ebꞌ in chon̈abꞌoc, 
ol in ochn̈ej sDiosaloc ebꞌ. Ol vacꞌxi yajalil dꞌa ebꞌ dꞌa stojolal, icha ix aj 
valani, xchi Jehová.

9 A Jehová Yajal dꞌa Smasanil tzꞌalan icha tic: A ex ix eyabꞌ juntzan̈ 
lolonel ix yalel ebꞌ in checabꞌ atax ix em yich sbꞌojixi in templo, aqꞌuec eyip, 
munlajan̈ec e masanil. 10  A dꞌa yalan̈tax juntzan̈ cꞌual chiꞌ, malaj bꞌaj scot 
stojol ebꞌ vin̈ munlajvum yedꞌ stojol nocꞌ chej smunlaji. Yuj ebꞌ ajcꞌool, man̈ 
juncꞌolaloc tzex bꞌeyeqꞌui, an̈ejtonaꞌ a in ix vacꞌ eyajcꞌolej e bꞌa. 11 Palta axo 
ticnaic, a in Jehová Yajal in dꞌa Smasanil svalaꞌ to man̈xo ol in cꞌulej dꞌayex 
a ex tzex can dꞌa jun chon̈abꞌ tic, icha ix in cꞌulej dꞌa yalan̈tax chiꞌ. 12  Dꞌa 
juncꞌolal ol ex ajoc, ol yacꞌ n̈abꞌ, yuj chiꞌ a teꞌ eyuva, ol ste aqꞌuej sat teꞌ, ol 
yacꞌ val sat tas tzeyavej dꞌa sat e luum. A inxo ol vacꞌ masanil juntzan̈ tic 
dꞌayex a ex janac exxi dꞌa jun chon̈abꞌ tic. 13  Ex aj Judá yedꞌ ex aj Israel, icha 
ix aj e bꞌinaj dꞌa scatabꞌ juntzan̈xo chon̈abꞌ, icha pax chiꞌ ol aj e bꞌinaj yuj ebꞌ 
dꞌa vachꞌilal, yujto a in ol ex in coleli. Man̈ ex xivoc, tecꞌbꞌejec e bꞌa.

14  A in ton Jehová Yajal in dꞌa Smasanil sval icha tic: Ix in naꞌ vacꞌoch 
syaelal ebꞌ e mam eyicham ayic ix stzuntzancot voval ebꞌ. A tas ix in naꞌ 
chiꞌ, ix in cꞌulej. 15 Ichapax chiꞌ ticnaic, ix in naꞌ to ol vacꞌ in vachꞌcꞌolal dꞌa 
Jerusalén yedꞌ dꞌa Judá. Yuj chiꞌ man̈ ex xivoc. 16 Aton val juntzan̈ tic yovalil 
tze cꞌulej: An̈ej tas yel tzeyal-laj dꞌayex junjun ex. Tze chꞌolbꞌitej yaj tas dꞌa 
stojolal, yic vachꞌ ay juncꞌolal dꞌa e cal. 17 Man̈ eyacꞌ chucal dꞌayex junjun ex, 
man̈ eyacꞌ e tiꞌ dꞌa esal dꞌayex junjun ex. A in Jehová in svalaꞌ, val yel malaj 
in gana dꞌa juntzan̈ bꞌeybꞌal chiꞌ, xchi Jehová.

18  Ix yalanxi Jehová Yajal dꞌa Smasanil dꞌayin icha tic: 19 Ex yin̈tilal Judá, 
a tzecꞌojcꞌolal tzꞌoch dꞌa schan̈il uj, dꞌa yoil, dꞌa yuquil yedꞌ dꞌa slajun̈il uj, ol 
meltzajcanoch dꞌa qꞌuin̈al yuj e tzalajcꞌolal. Yuj chiꞌ, bꞌeybꞌalejec tojolal yedꞌ 
juncꞌolal, xchi Jehová.

20 A Jehová Yajal dꞌa Smasanil tzꞌalan icha tic: Ol cot anima dꞌa juntzan̈xo 
nivac nación, ol javoc ebꞌ dꞌa Jerusalén tic. 21 A ebꞌ anima dꞌa junoc nación, 
ol ecꞌ yal ebꞌ dꞌa ebꞌ ay dꞌa junocxo icha tic: Coyec, bꞌat caqꞌuequem co bꞌa 

dꞌa Jehová Yajal dꞌa Smasanil yic syacꞌ svachꞌcꞌolal dꞌayon̈. Coyec elan̈chamel 
quedꞌoc, xcham ebꞌ. 22  Yuj chiꞌ man̈xo jantacoc anima dꞌa nivac nación te ay 
yip ol ja dꞌa Jerusalén tic, ol ul yaqꞌuem sbꞌa ebꞌ dꞌayin a in Jehová Yajal in 
dꞌa Smasanil, yic scꞌanan in vachꞌcꞌolal ebꞌ dꞌa yibꞌan̈. 23  A dꞌa jun tiempoal 
chiꞌ, lajun̈van̈ ebꞌ chꞌoc chon̈abꞌil tzꞌalan chꞌoc tiꞌal ol och tzuctzuc dꞌa spichul 
junoc aj Judá, ol yalan ebꞌ icha tic: Sco nibꞌej tzon̈ bꞌat edꞌoc, yujto ix cabꞌi to 
a Dios ayoch eyedꞌoc, xcham ebꞌ, xchi Jehová.

Ol javoc yaelal dꞌa yibꞌan̈ ebꞌ ajcꞌool

9  1 Yujto ayoch sat Jehová dꞌa masanil anima, icha yajoch sat dꞌa masanil 
yin̈tilal Israel, yuj chiꞌ aꞌ tzꞌalan juntzan̈ lolonel tic dꞌa yibꞌan̈ chon̈abꞌ 

Hadrac yedꞌ dꞌa yibꞌan̈ nivan chon̈abꞌ Damasco. 2  Yuj chiꞌ ol yacꞌcot yaelal 
dꞌa chon̈abꞌ Hamat, aton ay dꞌa stitac smacbꞌen Damasco chiꞌ. Ol yacꞌpaxcot 
yaelal chiꞌ dꞌa Tiro yedꞌ dꞌa Sidón, vachꞌchom te jelan spensar ebꞌ. 3 A chon̈abꞌ 
Tiro chiꞌ, ix sbꞌoqꞌue smuroal, man̈xo jantacoc qꞌuen oro yedꞌ qꞌuen plata ix 
smolbꞌejqꞌue juyan icha tzꞌaj smolchajqꞌue juyan lum luum. 4  A Dios Yajal 
ol icꞌanecꞌ masanil sbꞌeyumal chiꞌ, ol syumancanbꞌat dꞌa yol aꞌ mar. Ol 
tzꞌacanbꞌat jun chon̈abꞌ chiꞌ smasanil.

5 Ayic ol yilan jun chiꞌ chon̈abꞌ Ascalón, ol xivbꞌatoc. Ol te och chon̈abꞌ Gaza 
yedꞌ chon̈abꞌ Ecrón dꞌa ilcꞌolal, yujto ix satel jun chon̈abꞌ ayoch yipoc scꞌol ebꞌ. 
A Gaza chiꞌ, man̈xalaj sreyal ol canoc. Axo Ascalón, man̈xo junoc anima ol 
cajnajcan dꞌay. 6 A dꞌa Asdod, chꞌocchꞌoc macan̈il ebꞌ anima ol cajnaj dꞌay. Yuj 
chiꞌ syal Jehová icha tic: Icha val chiꞌ ol aj in satanel yicꞌojchan̈bꞌail ebꞌ filisteo. 
7 Man̈xo ol in cha smilcham anima ebꞌ. A dꞌa scal ebꞌ filisteo chiꞌ, ayto ebꞌ ol 
canoc, ol ochcan ebꞌ vicoc. Lajan ol ajcan ebꞌ icha junoc macan̈ ebꞌ aj Judá. A ebꞌ 
aj Ecrón chiꞌ, ol cajnaj ebꞌ dꞌa scal ebꞌ aj Judá icha ebꞌ jebuseo. 8 A in ol in ajn̈ejecꞌ 
dꞌa in cajnubꞌ, ol in tan̈vejn̈ej, yic malaj junoc soldado ajcꞌol ol och dꞌa yool. 
Man̈xo ol yixtejpaxlaj in chon̈abꞌ tic ebꞌ, yujto a in val ol in tan̈vej, xchi Jehová.

A sreyal Israel ol javoc

 9 A Jehová tzꞌalan icha tic: Tzalajan̈ec ex aj chon̈abꞌ Sion. Bꞌitanan̈ec 
dꞌa tzalajcꞌolal ex aj Jerusalén. Ina val sjavi e reyal dꞌa e cal dꞌa 
emnaquilal, te tojol spensar. Aꞌ ol ex colanoc. Ayqꞌue dꞌa yibꞌan̈ jun 
nocꞌ yuneꞌ bꞌuru, yuneꞌ jun nocꞌ nun bꞌuru.

 10 Aꞌ ol acꞌan lajvoquel carruaje yic oval dꞌa Efraín yedꞌ nocꞌ schej ebꞌ aj 
Jerusalén yedꞌ pax sjul-labꞌ ebꞌ yic oval. Aꞌ ol alanoc to juncꞌolal tzꞌaj 
masanil nación. Aꞌ ol acꞌan yajalil dꞌa stiꞌ aꞌ mar, masanto dꞌa stiꞌ 
junxo aꞌ, scotn̈ej dꞌa aꞌ Éufrates, masanto dꞌa slajvubꞌal lum luum.

 11 Ex aj Jerusalén, yuj val schiqꞌuil junoc nocꞌ silabꞌ, yuj chiꞌ ay yopisio 
in trato eyedꞌoc, yuj chiꞌ ol ex vicꞌqꞌueta dꞌa jun olan teꞌ jul yich bꞌaj 
malaj a aꞌ, aton bꞌaj sacleminac eyajbꞌat dꞌa chꞌoc chon̈abꞌil.

 12 Mach ex sacleminac eyajbꞌat chiꞌ, aqꞌuec in och yipoc e cꞌool, meltzajan̈ec 
bꞌaj vachꞌ ol ex ajoc. A in sval dꞌayex to ol vacꞌxi in vachꞌcꞌolal dꞌa eyibꞌan̈. 
Ecꞌto ol aj vacꞌanxi in vachꞌcꞌolal dꞌayex dꞌa yichan̈ dꞌa yalan̈taxo.

 13 Ol vacꞌlabꞌej Judá icha jul-labꞌ te vachꞌ. Axo Efraín ol vacꞌlabꞌej dꞌa 
yoloc in jul-labꞌ chiꞌ. Ol vacꞌlabꞌej ebꞌ aj Sion icha vespada yic ol 
vacꞌan oval yedꞌ ebꞌ aj Grecia, xchi Jehová.

 14 A Jehová ol schꞌox sbꞌa dꞌa yibꞌan̈ ebꞌ schon̈abꞌ, icha lebꞌlon ol aj 
sjulvaji. A Dios Yajal ol puꞌan strompeta, icha oval chacxuxum icꞌ 
scot dꞌa sur, icha chiꞌ ol aj sbꞌat yacꞌ oval yedꞌ ebꞌ ajcꞌool.

 15 A Jehová Yajal dꞌa Smasanil ol colvaj yedꞌ ebꞌ schon̈abꞌ. Ol satjoquel 
syamcꞌabꞌ yic oval ebꞌ ajcꞌol chiꞌ yuj ebꞌ, chocꞌxon̈ej ol ajcanoc. Ol el 
val yav ebꞌ chon̈abꞌ chiꞌ icha ucꞌum an̈, yujto ix yacꞌ ganar ebꞌ yajcꞌol 
ebꞌ chiꞌ. Ol bꞌudꞌjoc val ebꞌ yuj jantac vino ol yuqꞌuej, icha tzꞌaj sbꞌudꞌji 
nivac ucꞌabꞌ yuj schiqꞌuil nocꞌ silabꞌ, aton stobꞌjiecꞌ dꞌa schꞌaac altar.

 16 A dꞌa jun cꞌual chiꞌ, a Jehová ol colanel schon̈abꞌ icha tzꞌaj scolan nocꞌ 
calnel junoc yilumal. Tziquiqui ol aj yilji ebꞌ dꞌa yol schon̈abꞌ, icha 
yilji qꞌuen qꞌueen te vachꞌ yilji dꞌa junoc corona.

 17 Man̈ jantacoc svachꞌil ol aj masanil tas dꞌa schon̈abꞌ chiꞌ, yujto te vachꞌ 
ol aj ixim trigo yedꞌ vino. Vachꞌn̈ej ol aj sqꞌuibꞌ ebꞌ quelemtac yedꞌ ebꞌ 
ix cobꞌestac dꞌay.

A Jehová ol colanel schon̈abꞌ

10  1 Cꞌanec qꞌuinal n̈abꞌ dꞌa Jehová, aꞌ ol acꞌan dꞌayex. Aꞌ tzꞌacꞌan ecꞌ 
copoljoc lebꞌlon, aꞌ ol acꞌancot tzijtumal n̈abꞌ, yic vachꞌ ol qꞌuibꞌqꞌue 

eyavbꞌen dꞌa sat lum e luum e masanil.
 2 Man̈ ichoctaꞌ spac tzꞌacꞌji dꞌa ebꞌ scꞌanbꞌej yabꞌ dꞌa yechel comon dios 

yedꞌ dꞌa ebꞌ ajchum. A juntzan̈ ebꞌ chiꞌ, ton̈ej syesej ebꞌ, malaj yelcꞌoch 
svayich ebꞌ syalaꞌ, ton̈ej tzꞌacꞌji musansatil anima yuj ebꞌ. A slolonel 
ebꞌ yic syacꞌan snivanil scꞌol ebꞌ anima, malaj jabꞌoc yelcꞌochi. Yuj 
chiꞌ ton̈ej satecꞌ jun chon̈abꞌ tic icha nocꞌ calnel syabꞌ syail, yujto 
malaj stan̈vumal.

 3 Yuj chiꞌ syal Jehová icha tic: Toxo ix cot voval dꞌa ebꞌ stan̈van in 
chon̈abꞌ, yuj chiꞌ ol vacꞌoch syaelal ebꞌ. A in Jehová Yajal in dꞌa 
Smasanil ol in tan̈vej in chon̈abꞌ, aton ebꞌ yin̈tilal Judá. Nivan ol aj 
yelcꞌoch ebꞌ, icha nocꞌ chej acꞌum oval.

 4 A dꞌa scal ebꞌ chiꞌ, ay jun mach ol elta, te nivan ol aj yelcꞌochi, 
icha junoc qꞌuen qꞌueen te nivan yelcꞌochi, icha junoc estaca yic 
mantiado, icha pax jul-labꞌ yic oval, aton ol cuchbꞌan ebꞌ.

 5 Ol ecꞌ tecꞌton ebꞌ dꞌa yibꞌan̈ ebꞌ yajcꞌool, icha stecꞌanqꞌue socꞌom ebꞌ 
soldado dꞌa yoltac calle. Ol yacꞌan ganar oval ebꞌ, yujto ay in och yedꞌ 
ebꞌ. Ol qꞌuixvoccanqꞌue ebꞌ ajcꞌol ayqꞌue dꞌa yibꞌan̈ chej yuj ebꞌ.

 6 A in ol vacꞌ stecꞌanil ebꞌ yin̈tilal Judá, ol vacꞌanxi colchajel ebꞌ yin̈tilal 
vin̈aj José. Ol in cuchbꞌanxi meltzaj ebꞌ dꞌa schon̈abꞌ, yujto tzꞌocꞌ in 
cꞌol dꞌa ebꞌ. Ol cajnajxoc ebꞌ junelxo, ichato malaj bꞌaj ix vactejcan 
ebꞌ. A in ton Jehová sDiosal in ebꞌ, ol vabꞌn̈ej tas ol scꞌan ebꞌ dꞌayin.

 7 Tecꞌan ol aj ebꞌ aj Israel icha soldado. Ol tzalaj scꞌol ebꞌ icha ebꞌ tzꞌucꞌan 
vino. Ayic ol yilan jun tic ebꞌ yuninal ebꞌ, ol tzalajpax scꞌol ebꞌ. Ol te 
tzalaj val scꞌol ebꞌ yuj in colval.

 8 Ol in xubꞌan dꞌa ebꞌ yic ol in molbꞌej ebꞌ, yujto colchajnacxo ebꞌ vuuj. Ol 
te nivanbꞌoc sbꞌisul ebꞌ, icha val ix aj ebꞌ dꞌa pecaꞌ.

 9 Ix in saclemejbꞌat ebꞌ dꞌa scaltac nación. Vachꞌchom najat ay ebꞌ, 
palta ol in nachajcot yuj ebꞌ. Ay val jun cꞌual ol meltzaj ebꞌ yedꞌ yal 
yuninal.

 1301 ZACARÍAS 9 ,  10



 10 Ol vicꞌxi meltzaj ebꞌ dꞌa Egipto. Ol vicꞌpaxcot ebꞌ dꞌa Asiria. Ol 
vicꞌanbꞌat ebꞌ dꞌa Galaad yedꞌ dꞌa Líbano. Te nivan ol aj sbꞌisul ebꞌ, 
ijan val man̈xalaj bꞌaj ol aj ebꞌ.

 11 Ayic ol ecꞌ ebꞌ dꞌa scal yaelal, ichato dꞌa yol aꞌ mar ol ecꞌ ebꞌ, a in ol 
viqꞌuel yip aꞌ. Axo aꞌ Nilo, ol vacꞌ tup aꞌ. Ol vacꞌan satel yicꞌojchan̈bꞌail 
ebꞌ aj Asiria. Ol vacꞌpax satel yopisio ebꞌ yajal dꞌa Egipto.

 12 A in ol vacꞌ yipalil in chon̈abꞌ. Vuuj val ol yal yuuj. A in val Jehová in 
sval juntzan̈ lolonel tic, xchi Jehová.

11  1 Jacchajocabꞌ bꞌe dꞌa teꞌ cꞌacꞌ yic sbꞌat tzꞌabꞌat teꞌ cꞌuteꞌ dꞌa Líbano.
 2 Ocꞌocabꞌ teꞌ taj, yujto toxo ix telvi teꞌ cꞌuteꞌ. A juntzan̈ te 

teꞌ man̈xo jantacoc svachꞌil chiꞌ, toxo ix lajviel teꞌ. Ocꞌocabꞌ teꞌ ji dꞌa 
yol yic Basán, yujto a teꞌ nivac teꞌ, te cꞌayum, toxo ix chꞌacjiel teꞌ.

 3 Abꞌec val yel yav ebꞌ tan̈vum calnel yoqꞌui, yujto man̈xalaj an̈ an̈cꞌultac 
scꞌux nocꞌ snocꞌ ebꞌ. Abꞌec pax yel yav nocꞌ choj, yujto toxo ix lajviel 
nivac vayumtac dꞌa stiꞌ aꞌ Jordán.

A chavan̈ ebꞌ tan̈vum calnel
4 Ix yal Jehová in Diosal dꞌayin icha tic: Tan̈vej val nocꞌ calnel to dꞌin̈an 

smiljichamoc. 5 A ebꞌ smananel nocꞌ, malaj jabꞌoc sna ebꞌ yuj bꞌaj smilcham 
nocꞌ, axo ebꞌ schon̈an nocꞌ chiꞌ, syal ebꞌ icha tic: Yuj val dios, a ticnaic bꞌeyum 
on̈xo, xchi ebꞌ. Axo pax ebꞌ stan̈vumal nocꞌ, man̈ jabꞌoc tzꞌocꞌ scꞌol ebꞌ yuj 
nocꞌ. 6  Ichinpaxtaꞌ a in tic, man̈ jabꞌoc ol ocꞌ in cꞌol dꞌa anima cajan dꞌa sat 
jun luum tic. A in Jehová in svalaꞌ to ol laj vacꞌoch ebꞌ dꞌa yol scꞌabꞌ ebꞌ 
yetchon̈abꞌ yedꞌ pax dꞌa yol scꞌabꞌ sreyal ebꞌ. A ebꞌ chiꞌ ol ixtanel sat lum luum 
tic, man̈xo ol in col-laj ebꞌ anima chiꞌ dꞌa yol scꞌabꞌ ebꞌ, xchi Jehová.

7 Ichato chiꞌ ix in och in tan̈vej nocꞌ calnel dꞌin̈an smiljicham chiꞌ, axo ebꞌ 
manum calnel chiꞌ ix in tupani. Ix in sayan chabꞌ teꞌ cꞌococh. Ay jun teꞌ ix 
vacꞌ scuch Vachꞌcꞌolal, axo junxo teꞌ ix vacꞌ scuch Junn̈ej yaji. 8  A dꞌa jun ujal, 
oxvan̈ ebꞌ tan̈vum calnel chiꞌ ix in chec paxoc, yujto man̈xa in gana dꞌa ebꞌ, 
man̈xa pax sgana ebꞌ dꞌayin.

9 Ix valan dꞌa nocꞌ calnel chiꞌ icha tic: Man̈xo ol ex in tan̈vej. Tato ay 
junoc ex tzex chami, chaman̈ec. Tato ay junoc mach tzex milanchamoc, ex 
miljocabꞌchamoc. A exxo tzex to cani, tze satlajel e bꞌa, xin chi dꞌa nocꞌ.

10 Ix vicꞌanchaan̈ teꞌ in cꞌococh ix vacꞌ scuch Vachꞌcꞌolal, ix in locan can̈chaj 
teꞌ, yic scheclajeli to slajvi strato Jehová ix sbꞌo yedꞌ masanil chon̈abꞌ. 11 Aton 
dꞌa jun cꞌu chiꞌ, ix lajvican jun trato chiꞌ, axo ebꞌ ay yic nocꞌ calnel chiꞌ, van 
yilan ebꞌ tas van in cꞌulan chiꞌ, ix nachajel yuj ebꞌ to a Jehová van slolon yuj 
tas van in cꞌulan chiꞌ. 12  Ix valan dꞌa ebꞌ icha tic: Tato e gana, aqꞌuec in tojol, 
tato maay jun, canocabꞌ icha chiꞌ, xin chi dꞌa ebꞌ. Yuj chiꞌ te nivan in tojol ix 
yacꞌ ebꞌ yalani, 30 n̈ej qꞌuen plata ix yacꞌ ebꞌ dꞌayin.

13  Ix yalan Jehová dꞌayin icha tic: Te jabꞌtzin jabꞌ in tojol ix yacꞌ ebꞌ tic, yuj 
chiꞌ julcanbꞌat qꞌuen bꞌaj sicꞌchaj qꞌuen tumin dꞌa templo, xchi. Ix vicꞌanbꞌat 
qꞌueen, ix in yumancanbꞌat qꞌuen bꞌaj sicꞌchaj qꞌuen tumin chiꞌ. 14 Ix in locan 
can̈chaj junxo teꞌ cꞌococh ix vacꞌ scuch Junn̈ej yaji. Icha chiꞌ ix aj in chꞌoxani 
to man̈xo junn̈ejoc yaj Judá yedꞌ Israel.

15 Ix yalanxi Jehová dꞌayin icha tic: A ticnaic, utej a bꞌa icha jun tan̈vum 
calnel man̈ jabꞌoc syacꞌoch scꞌol stan̈van nocꞌ calnel chiꞌ. 16 Yujto ol vacꞌoch 

ZACARÍAS 10 ,  11 1302  



 

* 12.11 Hadad-rimón, icha chiꞌ junxo sbꞌi jun comon dios Baal. Ayic stacji avbꞌen ayic ay siic, 
syal ebꞌ anima to toxo ix cham Baal, syacꞌanoch jun qꞌuin̈ ebꞌ yujto syabꞌ syail ebꞌ yuuj yalani. 

junoc stan̈vumal jun nación tic, te chuc ol yutej sbꞌa icha junoc tan̈vum calnel 
max yacꞌ pensar yuj nocꞌ calnel satbꞌati, max saylaj nocꞌ, max yan̈tejpax nocꞌ 
echen yaji, max yacꞌpaxlaj svael nocꞌ scham yuj vejel. Palta to schibꞌat nocꞌ 
bꞌaqꞌuech, masanil qꞌuen yech nocꞌ schibꞌati. 17 Obꞌiltac val jun stan̈vumal in 
chon̈abꞌ malaj pensar chiꞌ, yujto syactejcan tas stan̈vej. Sicbꞌocabꞌel svachꞌ 
cꞌabꞌ, tzepjocabꞌel dꞌa qꞌuen espada, icꞌjocabꞌpaxqꞌueta yol sat dꞌa svachꞌ, xchi 
Jehová.

Ol colchajel Jerusalén

12  1 A Jehová, sbꞌoumal satchaan̈ yedꞌ yich yolyibꞌan̈qꞌuinal tic, aꞌ 
tzꞌacꞌanpax sqꞌuinal ebꞌ anima, aꞌ tzꞌalan yuj chon̈abꞌ Israel icha tic: 

2  A in Jehová in tic, a in ol vacꞌlabꞌej Jerusalén, ol ecꞌ quetcon juntzan̈ nación 
ay dꞌa slacꞌanil yuj xivelal, aton juntzan̈ ol acꞌan oval yedꞌ Jerusalén yedꞌ 
Judá.

3 A dꞌa jun tiempoal chiꞌ, icha junoc qꞌuen qꞌueen te al ol vutejcan Jerusalén 
dꞌa juntzan̈xo nación. Vachꞌchom masanil nación ol snibꞌej yacꞌ oval yedꞌoc, 
chocꞌ ol ajcan ebꞌ yuuj. 4  Palta a in ol in tan̈vej ebꞌ yin̈tilal Judá. Ol in te 
xibꞌtej masanil nocꞌ chej molanecꞌ taꞌ, axo ebꞌ ayqꞌue dꞌa yibꞌan̈ nocꞌ, ol 
quistalaxcan ebꞌ. Ol vacꞌ qꞌuicꞌyataxcan nocꞌ schej juntzan̈ nación chiꞌ. 5 Ayic 
ol yilan juntzan̈ tic ebꞌ yajalil Judá, ol yalan ebꞌ icha tic: A val Jehová Yajal 
dꞌa Smasanil, co Diosal yedꞌ ebꞌ aj Jerusalén, a tzꞌacꞌan yip ebꞌ aj Jerusalén 
chiꞌ, xcham ebꞌ.

6  A dꞌa jun oval chiꞌ, a ebꞌ yajalil Judá, icha junoc tzacꞌacꞌ chac xilinac 
tzꞌoch dꞌa scal teꞌ cꞌatzitz ol vutej ebꞌ, ma icha sqꞌue scꞌacꞌal junoc tobꞌan̈ 
taj tzꞌoch dꞌa scal ixim trigo manojail yaji. Icha chiꞌ ol aj satanel masanil 
juntzan̈ nación ebꞌ ay dꞌa slacꞌanil Judá. A dꞌa jun tiempoal chiꞌ, man̈ jantacoc 
ebꞌ anima ol cajnajxoc dꞌa Jerusalén. 7 Palta a in Jehová in tic, bꞌabꞌel ol in 
colcanel juntzan̈ cotac chon̈abꞌ dꞌa yol yic Judá, yic vachꞌ man̈ ol yicꞌchaan̈ 
sbꞌa ebꞌ yin̈tilal vin̈aj David yedꞌ masanil ebꞌ cajan dꞌa Jerusalén dꞌa yichan̈ 
ebꞌ aj Judá chiꞌ. 8  A in Jehová in tic, ol in tan̈vejpax ebꞌ cajan dꞌa Jerusalén 
chiꞌ. A ebꞌ malaj yip dꞌa scal ebꞌ chiꞌ, tecꞌan ol aj ebꞌ icha vin̈aj rey David dꞌa 
pecaꞌ. Axo pax ebꞌ yin̈tilal vin̈aj rey David chiꞌ, bꞌabꞌel sbꞌat ebꞌ dꞌa yichan̈ ebꞌ, 
lajan ol aj stecꞌanil ebꞌ icha in tecꞌanil, ma icha stecꞌanil ebꞌ vángel.

9 A dꞌa jun tiempoal chiꞌ, ol vacꞌ vip in satanel masanil juntzan̈ nación ol 
yacꞌ oval yedꞌ Jerusalén chiꞌ. 10 Ol vacꞌ Vespíritu dꞌa ebꞌ yin̈tilal vin̈aj David 
yedꞌ dꞌa juntzan̈xo ebꞌ cajan dꞌa Jerusalén, yic tzꞌocꞌ scꞌol ebꞌ, stevipax ebꞌ 
dꞌayin. Ayic ol in yilan ebꞌ ix in tecani, ol ocꞌqꞌue ebꞌ icha yocꞌ junoc anima 
yuj schamel jun cꞌotan̈ yuninal, ma yuj sbꞌabꞌel yuninal. 11 A dꞌa jun cꞌual 
chiꞌ, ol och val jun nivan cuscꞌolal dꞌa ebꞌ aj Jerusalén, icha tzꞌaj scus ebꞌ 
anima dꞌa acꞌlic Meguido yuj jun comon dios scuch Hadad-rimón. * 12-14 Junjun 
macan̈ in̈tilal dꞌa nación chiꞌ, chꞌocchꞌoc yaj ebꞌ ayic ol ocꞌ ebꞌ: Aton yin̈tilal 
vin̈aj David, yin̈tilal vin̈aj Natán, yin̈tilal vin̈aj Leví, yin̈tilal vin̈aj Simei yedꞌ 
juntzan̈xo macan̈ in̈tilal, chꞌocchꞌoc bꞌaj ol ocꞌ ebꞌ. Yedꞌ ebꞌ ix yetbꞌeyum ebꞌ, 
chꞌoc bꞌaj ol ocꞌpax ebꞌ ix.

* 13.6 A ebꞌ syaloch sbꞌa schecabꞌoc Dios, syacꞌ echnaj sbꞌa ebꞌ, yujto icha chiꞌ yalan scꞌaybꞌubꞌal 
ebꞌ. 

13  1 A dꞌa jun cꞌual chiꞌ, ol jacchaj jun sjaj a aꞌ, yic vachꞌ ol yal sbꞌicchajel 
smul ebꞌ yin̈tilal vin̈aj David yedꞌ pax schucal ebꞌ yedꞌ yic ebꞌ cajan 

dꞌa Jerusalén. 2  A in Jehová in tic svalaꞌ to a dꞌa masanil yol jun nación 
tic, ol vacꞌ satel masanil juntzan̈ comon dios yic vachꞌ man̈xo ol nachajcot 
sbꞌi. Masanil ebꞌ syaloch sbꞌa in checabꞌoc, ol in satpaxel ebꞌ dꞌa yol nación 
tic yedꞌ masanil ebꞌ ayoch spensar dꞌa ebꞌ demonio. 3  Yuj chiꞌ, tato ay junoc 
mach stzꞌac yal in lolonel, axo smam snun ol alan dꞌay icha tic: A ach tic, 
man̈xo smojoc pitzan ach, ¿tas yuj tza tecꞌbꞌej a bꞌa alanel esal lolonel, tzalani 
to slolonel Jehová tzalaꞌ? xcham ebꞌ dꞌay. An̈ejaꞌ smam snun chiꞌ ol tecan 
chamoc, yujto syesejoch sbꞌa in checabꞌoc.

4 A dꞌa jun cꞌual chiꞌ, masanil ebꞌ syaloch sbꞌa in checabꞌoc, ol qꞌuixvocqꞌue 
ebꞌ yuj tas ix chꞌoxchaj yil ebꞌ chiꞌ. Man̈xo ol yacꞌochlaj pichul ebꞌ yic ebꞌ in 
checabꞌ yic syacꞌan musansatil anima ebꞌ. 5 Palta ol yal junjun ebꞌ icha tic: A 
in tic, man̈ in schecabꞌoc Dios, an̈ej to munlajvum in. Yictax unin in, ix in 
cꞌaybꞌaj dꞌa munlajel, xcham ebꞌ. 6 Tato ay junoc mach scꞌanbꞌan dꞌa junoc ebꞌ 
icha tic: ¿Tas yaj juntzan̈ echen dꞌa a nivanil chiꞌ? tato xchi, ol spacan icha tic: 
Ix in acꞌji echnaj dꞌa spat ebꞌ vamigo, xcham ebꞌ, xchi Jehová. *

Ol miljoccham Vin̈ stan̈vumal schon̈abꞌ Dios

 7 A Jehová Yajal dꞌa Smasanil tzꞌalan icha tic: Icꞌchajocabꞌqꞌue qꞌuen 
espada yic stecjicham Vin̈ stan̈vumal in chon̈abꞌ, aton Vin̈ lajan 
vedꞌoc. Miljocabꞌcham Vin̈ tan̈vum calnel chiꞌ, axo nocꞌ calnel chiꞌ ol 
saclemcanbꞌat nocꞌ. Ol in ochcan ajcꞌolal dꞌa nocꞌ yunetac calnel chiꞌ.

 8 A in Jehová in svalaꞌ to a ebꞌ cajan dꞌa jun nación tic, ecꞌto nan̈al ebꞌ ol 
chamoc. Jayvan̈xon̈ej ebꞌ olto canoc.

 9 A ebꞌ olto can chiꞌ, ol vacꞌ yabꞌ syaelal ebꞌ, yic tzꞌelcan schucal ebꞌ, icha 
tzꞌaj yel smical qꞌuen plata dꞌa scal cꞌacꞌ, ma icha tzꞌaj sbꞌo qꞌuen oro. 
Ol lajvoc chiꞌ, ol yalan sbꞌa ebꞌ dꞌayin, a inxo ol in tacꞌvoc dꞌa ebꞌ. Ol 
valani to in chon̈abꞌ ebꞌ, axo ebꞌ ol alan icha tic: Aton val Jehová co 
Diosal, xcham ebꞌ, xchi Jehová.

Ol colchaj Jerusalén yuj Jehová

14  1 Toxo ol javoc scꞌual yoval scꞌol Jehová. A ebꞌ ajcꞌool, ol spucbꞌat ebꞌ 
tastac ay dꞌa ebꞌ cajan dꞌa Jerusalén, a dꞌa yol chon̈abꞌ chiꞌ ol spuquecꞌ 

ebꞌ. 2  A dꞌa jun cꞌual chiꞌ, a Jehová ol molbꞌan masanil nación yic syacꞌan 
oval yedꞌ Jerusalén. Ol acꞌjoc ganar yuj ebꞌ. Ol icꞌjocbꞌat masanil tastac ay 
dꞌa yoltac pat yuj ebꞌ. Masanil ebꞌ ix ix ol yixtej ebꞌ ajcꞌool chiꞌ. Ol icꞌchajbꞌat 
nan̈aloc ebꞌ cajan chiꞌ dꞌa preso yuj ebꞌ. Nan̈alto pax ebꞌ ol can dꞌa Jerusalén 
chiꞌ. 3 Palta elan̈chamel ol elta Jehová yacꞌ oval yedꞌ juntzan̈ nación chiꞌ, icha 
ajnac yacꞌan oval dꞌa pecaꞌ. 4 A dꞌa jun cꞌual chiꞌ, ol em tecꞌtecꞌ yoc dꞌa lum 
tzalan Olivo dꞌa yichan̈ Jerusalén dꞌa stojolal bꞌaj sjavi cꞌu. Ol pojchaj snan̈al 
jun lum tzalan chiꞌ, ol jacvoc jun nivan chꞌolan, scot dꞌa stojolal bꞌaj sjavi cꞌu, 
tzꞌecꞌcꞌoch dꞌa stojolal bꞌaj tzꞌem cꞌu. A nan̈aloc jun tzalan chiꞌ, ol bꞌatcan dꞌa 
stojolal norte, axo nan̈alxo, ol bꞌatcan dꞌa stojolal sur. 5 Axo dꞌa jun chꞌolan 

chiꞌ ol ex el lemnajoc, yujto ol cꞌochn̈ej dꞌa Azal. Ol ex el lemnaj icha ajnac 
yel lemnaj ebꞌ e mam eyicham yuj jun quixcabꞌ ecꞌnac ayic ayoch vin̈aj Uzías 
reyal dꞌa Judá. Axo Jehová co Diosal ol javoc yedꞌ masanil ebꞌ yicxo.

6 A dꞌa jun cꞌual chiꞌ, sacleinacn̈ej ol ajoc, man̈toc te sacqꞌuinal, man̈toc te 
qꞌuicꞌqꞌuinal. 7 A jun cꞌual chiꞌ, an̈ej Jehová ojtannac tas ol ajoc. Malaj junoc 
cꞌual icha jun cꞌu ol yacꞌ chiꞌ, sacqꞌuinaln̈ej, man̈ cꞌualiloc, man̈ dꞌacꞌvaliloc 
paxi, yuj ch iꞌ ayic ol em cꞌu, man̈ ol qꞌuicꞌbꞌoclaj. 8  A dꞌa jun cꞌual chiꞌ, 
ol qꞌueul jun a aꞌ dꞌa Jerusalén, ol eln̈ej yoc aꞌ dꞌa n̈abꞌil qꞌuinal yedꞌ dꞌa 
varesma. A jun aꞌ chiꞌ, nan̈al aꞌ ol bꞌatcan dꞌa aꞌ mar Muerto, axo nan̈alxo aꞌ, 
ol bꞌatcan aꞌ dꞌa aꞌ mar Mediterráneo. 9 A dꞌa jun cꞌual chiꞌ, a Jehová ol acꞌan 
yajalil dꞌa masanil yolyibꞌan̈qꞌuinal tic. An̈ej Jehová chiꞌ ol bꞌinajoc yujto 
an̈ej Dios. 10 Pan̈anxon̈ej ol ajcan lum luum, aton lum sbꞌat dꞌa Geba masanto 
dꞌa Rimón, dꞌa stojolal sur yic Jerusalén. Axo Jerusalén chiꞌ, chaan̈ ol ajcan 
icha junoc tzalan. A bꞌaj ol cajnaj ebꞌ anima dꞌa Jerusalén chiꞌ, ol schael dꞌa 
puerta yic Benjamín, ol ecꞌ dꞌa jun puerta dꞌa pecaꞌ, masanto dꞌa junxo puerta 
yic yesquinail. Ol bꞌatn̈ej dꞌa storreal yic Hananeel, masanto bꞌaj stecꞌchajel 
yal sat teꞌ yuva vin̈ rey. 11 A Jerusalén chiꞌ, man̈xa bꞌaqꞌuin̈ ol sateloc. Ol 
cajnajxoc anima dꞌay, man̈xalaj tas ol sna ebꞌ.

12  A juntzan̈ nación ol acꞌan oval yedꞌ Jerusalén chiꞌ, ol acꞌchaj val och 
syaelal yuj Jehová. A ebꞌ anima chiꞌ, pitzanto ebꞌ ol syamanoch sbꞌacꞌchil 
ebꞌ scꞌabꞌati, ol cꞌabꞌat yol sat ebꞌ dꞌa yedꞌtal, ol cꞌapaxbꞌat yacꞌ ebꞌ dꞌa yol stiꞌ. 
13  A dꞌa jun cꞌual chiꞌ, ol yacꞌcot nivan xivcꞌolal Jehová dꞌa scal ebꞌ anima 
chiꞌ. Junjun ebꞌ ol syamlaj sbꞌa yedꞌ mach ajun yedꞌoc, ol smil-lancham sbꞌa 
ebꞌ. 14 A dꞌa jun cꞌual chiꞌ, ol cot ebꞌ aj Judá scol ebꞌ aj Jerusalén. Ol tocꞌjoc 
ecꞌ masanil sbꞌeyumal juntzan̈ nación ay dꞌa slacꞌanil chiꞌ yuj ebꞌ, man̈xo 
jantacoc qꞌuen oro, qꞌuen plata yedꞌ pichul ol smolbꞌej ebꞌ. 15 A jun yaelal ol 
em dꞌa yibꞌan̈ ebꞌ anima, an̈ejaꞌ ol javocpax dꞌa yibꞌan̈ nocꞌ chej, nocꞌ mula, 
nocꞌ camello, nocꞌ bꞌuru yedꞌ masanil nocꞌ smolbꞌetzal nocꞌ ebꞌ ajcꞌol ayecꞌ dꞌa 
scampamento.

16  Ayic ol lajvoc juntzan̈ chiꞌ, a ebꞌ anima olto can dꞌa juntzan̈ chon̈abꞌ 
ix yacꞌ oval  yedꞌ Jerusalén chiꞌ, junjun abꞌil, ol javoc ebꞌ yacꞌoch qꞌuin̈ 
yic Chinama, yic tzꞌochpax ebꞌ ejmelal dꞌa jun Rey, aton Jehová Yajal dꞌa 
Smasanil. 17 Tato ay junoc nación dꞌa yolyibꞌan̈qꞌuinal tic man̈ ol javoc dꞌa 
Jerusalén yic tzꞌoch ejmelal dꞌa jun Rey chiꞌ, man̈xo ol yacꞌlaj n̈abꞌ dꞌa 
smacbꞌen. 18  Tato ay ebꞌ aj Egipto man̈ ol javoc yacꞌoch qꞌuin̈ yic Chinama, 
man̈ ol yacꞌpaxlaj n̈abꞌ dꞌa slum ebꞌ. Ol javoc yaelal dꞌa yibꞌan̈ ebꞌ yuj Jehová 
icha yaelal ol javoc dꞌa yibꞌan̈ juntzan̈ nación max javilaj chiꞌ. 19 Aton val jun 
yaelal chiꞌ yovalil ol javoc dꞌa yibꞌan̈ Egipto yedꞌ dꞌa yibꞌan̈ juntzan̈xo nación 
max javi yacꞌoch qꞌuin̈ yic Chinama.

20  A dꞌa jun cꞌual chiꞌ, a dꞌa qꞌuen yunetac campana yedꞌnac nocꞌ chej 
tzꞌibꞌabꞌiloch icha tic: Yicxon̈ej Jehová yaji, xchi. Yedꞌ qꞌuen chen ol cꞌanchaj 
dꞌa stemplo Jehová bꞌaj ol tajoc nocꞌ schibꞌejal nocꞌ silabꞌ, yicxon̈ej pax Jehová 
ol ajoc, icha yaj nivac ucꞌabꞌ scꞌanchaj dꞌa altar. 21 Masanil qꞌuen chen dꞌa 
Jerusalén yedꞌ dꞌa Judá, yicxon̈ej Jehová Yajal dꞌa Smasanil ol ajoc. A mach 
sbꞌat yacꞌ junoc silabꞌ taꞌ, syal scꞌanan juntzan̈ chen chiꞌ, syacꞌan tajoc nocꞌ 
chibꞌej syacꞌ silabꞌil chiꞌ. A dꞌa jun cꞌual chiꞌ, man̈xalaj ebꞌ chon̈vajum ol ilchaj 
dꞌa stemplo Jehová Yajal dꞌa Smasanil. 

Xajan ebꞌ israel yuj Dios

1  1 A in Malaquías in tic, schecabꞌ Dios vaj dꞌa ebꞌ vetisraelal.
2  A Jehová tzꞌalan icha tic: A in tic tzex in xajanej, palta a exxo tic, 

tzex tacꞌvi dꞌayin icha tic: ¿Tas val scutej cojtacaneli tato tzon̈ a xajanej? xe 
chi. Palta a in Jehová in sval dꞌayex icha tic: Vachꞌchom yucꞌtac sbꞌa vin̈aj 
Esaú yedꞌ vin̈aj Jacob, palta te xajan vilnac vin̈aj Jacob chiꞌ, aton vin̈ e mam 
eyicham, 3  axo vin̈aj Esaú chiꞌ, maay. A lum tzalquixtac bꞌaj cajan ebꞌ yin̈tilal 
vin̈aj Esaú chiꞌ, cuseltacxon̈ej ix ajcan lum vuuj, axon̈ej nocꞌ caltacteꞌal nocꞌ 
ay taꞌ.

4 Qꞌuinaloc a ebꞌ edomita yin̈tilalcan vin̈aj Esaú tzꞌalan icha tic: Vachꞌchom 
on̈ sateli, palta ol co bꞌoxiqꞌue co chon̈abꞌ tic, ta xchi ebꞌ. Vachꞌchom sbꞌoxiqꞌue 
ebꞌ, palta a in ol in satxieli. Ol yal ebꞌ anima dꞌa schon̈abꞌ ebꞌ chiꞌ icha tic: 
A jun nación tic, schon̈abꞌil ebꞌ chuc, ayn̈ejcot yoval scꞌol Jehová dꞌa yibꞌan̈ 
dꞌa masanil tiempo, xcham ebꞌ. 5  A ex israel ex tic, ol eyil val sicꞌlabꞌil, ol 
eyalan icha tic: A Jehová, yelxo val te nivan yelcꞌoch dꞌa yolyibꞌan̈qꞌuinal tic, 
man̈ocn̈ej dꞌa yol co macbꞌen tic, xe chama, xchi Jehová.

Scachji ebꞌ sacerdote yuj Jehová
6  A Jehová Yajal dꞌa Smasanil tzꞌalan dꞌa ebꞌ sacerdote icha tic: A ebꞌ 

uninabꞌil, ay yelcꞌoch smam snun ebꞌ dꞌa sat. A ebꞌ checabꞌ, ay pax yelcꞌoch 
spatrón ebꞌ dꞌa sat. Yuj chiꞌ ex sacerdote, tato mamabꞌil vaj dꞌayex eyalani, 
¿tas pax yuj malaj velcꞌoch dꞌayex? Tato yajal vaj dꞌayex eyalani, ¿tas yuj max 
in e cꞌanabꞌajej? A ex tic tzin e patiquejeli, palta tzato val eyal icha tic: ¿Tas 
scutej ach co paticaneli? xe chi. 7 Tzeyicꞌcot e silabꞌ man̈ smojoc sjavi dꞌa valtar, 

A Slolonel Dios Dꞌa Vin̈aj

MALAQUÍAS
Malaquías sbꞌi jun libro tic, yujto a slolonel Dios yalnac dꞌa vin̈aj Malaquías 

tzꞌibꞌabꞌilcan dꞌay. A jun libro tic, tecan tzꞌibꞌabꞌilcan dꞌa stiempoal vin̈aj Esdras yedꞌ 
vin̈aj Nehemías, yujto bꞌobꞌilxopax stemplo Dios ayic stzꞌibꞌchajnaccani. A ebꞌ anima 
yedꞌ ebꞌ sacerdote, schꞌoxel spitalil ebꞌ dꞌa tastac to yicn̈ej Dios yaji. Maxtzac yacꞌ 
ofrenda ebꞌ to yovalil syacꞌ ebꞌ. Spatiquej val el juntzan̈ checnabꞌil ebꞌ aycan dꞌa yol 
scꞌabꞌ.

Yuj chiꞌ a vin̈aj Malaquías schecabꞌ Dios chiꞌ, yalnac vin̈ dꞌa ebꞌ anima chiꞌ to ol 
chꞌolbꞌitaj ebꞌ yuj Dios, yic vachꞌ tzꞌajxican ebꞌ. Palta ayic manto uji jun chiꞌ, ol scheccot 
jun schecabꞌ yic tzul yacꞌan snacot strato Dios chiꞌ ebꞌ anima chiꞌ. Vachꞌchom ay yaelal 
ol javoc dꞌa yibꞌan̈ ebꞌ spitej sbꞌa chiꞌ, palta axo ebꞌ scꞌanabꞌajan Dios chiꞌ, ay val 
tzalajcꞌolal yedꞌ svachꞌcꞌolal Dios chiꞌ ol scha ebꞌ.
 



tzato val e cꞌanbꞌani: ¿Bꞌajtil tzꞌoch co mul chiꞌ dꞌayach? xe chi. Tzꞌoch e mul 
chiꞌ, yujto ichato malaj yelcꞌoch valtar dꞌa e sat. 8 ¿Tom vachꞌ tze naꞌa to a nocꞌ 
nocꞌ ay spaltail tzeyacꞌ dꞌayin silabꞌil, aton nocꞌ malaj yol sat, nocꞌ qꞌuiich yedꞌ 
nocꞌ penaay? Qꞌuinaloc tzeyicꞌbꞌat juntzan̈ nocꞌ chiꞌ e silabꞌoc dꞌa ebꞌ eyajalil, 
¿tom ol ex scha ebꞌ yuj juntzan̈ e silabꞌ chiꞌ tze naꞌa? 9 A ebꞌ anima tzꞌalan 
dꞌayex icha tic: Ex sacerdote, cꞌanec dꞌa Dios cuuj, yic tzꞌocꞌ scꞌol dꞌayon̈, xchi 
ebꞌ. Palta a in Jehová Yajal in dꞌa Smasanil sval icha tic: Tato a juntzan̈ nocꞌ 
ix val tic ol eyacꞌ e silabꞌoc dꞌayin, ¿tocval ol in cha dꞌayex dꞌa tzalajcꞌolal? 
10 Comonoc a junoc ex tic tze mac spuertail in templo, yic vachꞌ man̈ nabꞌan̈ejoc 
scomon och cꞌacꞌ dꞌa valtar. Yujto a in Jehová Yajal in dꞌa Smasanil, max in 
tzalaj jabꞌoc eyedꞌoc, man̈xo ol in cha eyofrenda chiꞌ. 11 Palta te nivan velcꞌoch 
dꞌa sat masanil anima dꞌa yolyibꞌan̈qꞌuinal tic. A val tas vachꞌ sn̈ustzꞌa ebꞌ 
silabꞌil dꞌayin. Syacꞌan yofrenda ebꞌ dꞌayin icha val dꞌa smojalil, yujto nivan 
velcꞌoch dꞌa yol sat ebꞌ. 12  Palta a exxo tic, malaj jabꞌoc velcꞌoch dꞌa yol e sat. 
Tzeyalani to malaj yelcꞌoch valtar yedꞌ juntzan̈ silabꞌ tzꞌacꞌji dꞌayin. 13 Tzeyalan 
icha tic: Tzon̈ tzactzajcꞌoch yedꞌ juntzan̈ tic, xe chi. Tzin e paticaneli. Slajvi 
chiꞌ tzeyacꞌan juntzan̈ nocꞌ e silabꞌ dꞌayin, aton nocꞌ tzeyelqꞌuej, nocꞌ qꞌuiich 
yedꞌ nocꞌ penaay. ¿Tom ol in cha juntzan̈ chiꞌ dꞌayex tze naꞌa? 14 A in Rey in, 
nivan velcꞌochi, xiv masanil chon̈abꞌ dꞌayin, yuj chiꞌ tzin catabꞌej ebꞌ stacꞌvej stiꞌ 
yacꞌan junoc scalnel malaj spaltail silabꞌil dꞌayin, slajvi chiꞌ sqꞌuexan pax nocꞌ 
ebꞌ, axo junoc nocꞌ penaay syacꞌ ebꞌ, xchi Jehová Yajal dꞌa Smasanil.

2  1 Syalanpax Jehová Yajal dꞌa Smasanil icha tic: A ticnaic ex sacerdote, 
a dꞌayex sval juntzan̈ checnabꞌil tic: 2  Yovalil ayocabꞌ velcꞌoch dꞌa yol 

e sat yedꞌ eyopisio tic. Tato man̈ ol e cꞌanabꞌajej, ol ex in catabꞌej. Ayic ol 
eyalan vachꞌ lolonel dꞌa yibꞌan̈ junoc mach, axo catabꞌ ol vacꞌcan dꞌa yibꞌan̈ 
sqꞌuexuloc. Val yel, a jun eyopisio chiꞌ, toxo ix in catabꞌej, yujto max e 
cꞌanabꞌajej in checnabꞌil.

3  Eyuj a ex tic ex sacerdote, yuj chiꞌ ol vacꞌ qꞌuixvelal ebꞌ eyin̈tilal, a nocꞌ 
tzeyicꞌcot silabꞌil chiꞌ dꞌayin, a stzaꞌ nocꞌ ol in juloch dꞌa e sat. Junn̈ej ol 
aj ex in julanel yedꞌ stzaꞌ nocꞌ chiꞌ. 4  Icha chiꞌ ol aj snachajel eyuuj to a in 
Jehová Yajal in dꞌa Smasanil a in svacꞌ jun checnabꞌil tic, yic vachꞌ a in trato 
vacꞌnaccan yedꞌ ebꞌ yin̈tilal Leví, aton ebꞌ e mam eyicham, ol bꞌeyn̈ejbꞌatoc.

5 A in trato yedꞌ ebꞌ chiꞌ to svacꞌ sqꞌuinal ebꞌ yedꞌ sjuncꞌolal, yic ay velcꞌoch 
dꞌa yol sat ebꞌ. Ix schꞌoxel ebꞌ to ay velcꞌoch dꞌa yol sat ebꞌ, ix in scꞌanabꞌajan ebꞌ. 
6 Yeln̈ej tas ix yal ebꞌ, malaj bꞌaj ix yesej ebꞌ. Vachꞌn̈ej ix ecꞌ ebꞌ vedꞌoc. Jantac ebꞌ 
ix yiqꞌuelta ebꞌ dꞌa scal chucal. 7 A ex sacerdote ex tic, a eyopisio to tze cꞌaybꞌej 
ebꞌ anima yic tzin yojtaquejel ebꞌ. Smoj scꞌoch masanil anima dꞌayex, yic syabꞌan 
scꞌaybꞌubꞌal ebꞌ, yujto a in Jehová Yajal in dꞌa Smasanil, in checabꞌ eyaji.

8  A exxo pax tic, toxo ix in e patiquejeli. Yuj cꞌaybꞌubꞌal ix eyacꞌaꞌ, yuj 
chiꞌ tzijtum ebꞌ ix juvicaneli. A ex ix eyixtejbꞌat in trato vacꞌnac yedꞌ vin̈ e 
mam eyicham. 9 Max e cꞌanabꞌajej tas tzin nibꞌej, yujto man̈ lajanoc tzeyutej 
e chꞌolbꞌitan smasanil anima, yuj chiꞌ sviqꞌuecꞌ snivanil eyelcꞌochi, emnaquil 
tzex ajcan dꞌa sat masanil anima, xchi Jehová Yajal dꞌa Smasanil.

A spitalil ebꞌ aj Judá
10 A on̈ tic junn̈ej co Mam, aton Dios bꞌojinac on̈ co masanil. ¿Tas yuj scacꞌlaj 

musansatil co bꞌa, scacꞌlan chucal dꞌayon̈ junjun on̈, squixtanbꞌat strato Dios 

yacꞌnac yedꞌ ebꞌ co mam quicham? 11 A ebꞌ vetchon̈abꞌ aj Judá, maj scꞌanabꞌajej 
ebꞌ bꞌaj ix yacꞌ stiꞌ dꞌa yichan̈ Dios. Te chuclaj tas ix scꞌulej ebꞌ dꞌa Jerusalén 
yedꞌ dꞌa masanil yol smacbꞌen Israel. Ix yixtejbꞌat scajnubꞌ Jehová ebꞌ, aton 
jun yicn̈ej yaji, xajan yuuj. A ebꞌ vin̈ vinac, ix yicꞌlaj sbꞌa ebꞌ vin̈ yedꞌ ebꞌ ix ix 
chꞌoc chon̈abꞌil tzꞌoch ejmelal dꞌa comon dios. 12  A Jehová Yajal dꞌa Smasanil, 
comonoc tzꞌel dꞌa scꞌol satanel masanil ebꞌ scꞌulan juntzan̈ chiꞌ dꞌa co cal a on̈ 
yin̈tilal on̈ vin̈aj Jacob tic, yalxon̈ej mach, vachꞌchom syicꞌpaxcot silabꞌ ebꞌ dꞌay.

13 Ay val junxo tas tze cꞌulej: Toxon̈ej schꞌayxiel yaltar Jehová yuj yal e sat 
eyoqꞌui. Tzex ocꞌ val sicꞌlabꞌil, yujto maxtzac chaji eyofrenda yuj Jehová. 14 Tzato 
e cꞌanbꞌan dꞌa Jehová chiꞌ icha tic: ¿Tas yuj maxtzac a cha cofrenda chiꞌ? xe chi. 
Aton yuj tic: Yujto a val Jehová ix ilani to max e cꞌanabꞌajej e tiꞌ eyacꞌnac dꞌa ebꞌ 
ix ix eyicꞌnac e bꞌa yedꞌoc dꞌa e quelemal, vachꞌchom a ebꞌ ix chiꞌ eyetbꞌeyum ebꞌ 
ix bꞌaj eyacꞌnac e tiꞌ chiꞌ eyicꞌlan e bꞌa yedꞌoc. 15 ¿Tom man̈ junn̈ejoc bꞌobꞌil on̈ yuj 
Dios yic junn̈ej nivanil tzon̈ aj yedꞌ ebꞌ ix? ¿Tas nabꞌil yuj Dios, yuj chiꞌ icha chiꞌ ix 
on̈ yutej tze naꞌa? Icha chiꞌ ix on̈ yutej, yic vachꞌ a ebꞌ cuninal ay yelcꞌoch Dios dꞌa 
yol sat ebꞌ. Yuj chiꞌ tzeyil val e bꞌa yedꞌ e pensar yic man̈ chucoc tzeyutej e bꞌa dꞌa 
ebꞌ ix eyetbꞌeyum bꞌaj ix eyacꞌ e tiꞌ eyicꞌlan e bꞌa yedꞌoc dꞌa e quelemal. 16 A val 
Jehová co Diosal a on̈ israel on̈ tic, aton Yajal dꞌa Smasanil tzꞌalan icha tic: Tzeyil 
val e bꞌa, aqꞌuec elcꞌoch e tiꞌ eyacꞌnac dꞌa ix eyetbꞌeyum. Yujto a jun pojlajbꞌail 
chiꞌ, te chuc dꞌa yol in sat, yuj chiꞌ man̈ e jubꞌat e bꞌa yuj jun chiꞌ, xchi Jehová.

A scꞌual yic ol chꞌolbꞌitaj anima
17 Toxo ix tzactzajqꞌue Jehová yuj tas tzeyalaꞌ, tzato val e cꞌanbꞌan icha 

tic: ¿Tas ix calaꞌ yuj chiꞌ stzactzajqꞌue Jehová chiꞌ quedꞌoc? xe chi. Stzactzaj 
eyedꞌoc, yujto tzeyalaꞌ to a Jehová scha scꞌol ebꞌ scꞌulan chucal, stzalaj yedꞌ 
ebꞌ eyalani. Tzeyalanpaxi to malaj junoc Dios schꞌolbꞌitan dꞌa stojolal.

3  1 A Jehová Yajal dꞌa Smasanil tzꞌalan icha tic: Ol in checbꞌat jun 
in checabꞌ, yic bꞌat sbꞌo in bꞌe a in Yajal in tic tan̈vabꞌil in eyuuj. 

Elan̈chamel ol in och dꞌa yol in templo. Tze nibꞌej scꞌoch lemnaj in checabꞌ 
chiꞌ, yic syacꞌan elcꞌoch in trato. Abꞌec, a in ton val ol in cꞌochoc.

2  Palta, ¿mach ol techaj yuj dꞌa jun cꞌu ayic ol in cꞌoch chiꞌ? ¿Mach val ol 
stecꞌbꞌej sbꞌa dꞌa vichan̈? Yujto a vopisio, lajan val icha schaquil teꞌ cꞌacꞌ scꞌan 
ebꞌ bꞌoum qꞌueen, ma icha nocꞌ xapon scꞌan ebꞌ sjucꞌvi. 3  A in Jehová in tic ol 
in em cꞌojan, yic tzin sacbꞌitan ebꞌ yin̈tilal Leví, icha val tzꞌaj yicꞌjiel smical 
qꞌuen plata, ma qꞌuen oro dꞌa scal cꞌacꞌ. Ichato chiꞌ, ol yacꞌan yofrenda ebꞌ dꞌa 
vichan̈, icha dꞌa smojal yedꞌ dꞌa stojolal. 4 A in Jehová in tic, ol in tzalaj yedꞌ 
yofrenda ebꞌ aj Jerusalén yedꞌ ebꞌ ay dꞌa juntzan̈xo lugar dꞌa yol smacbꞌen 
Judá, icha ajnac in tzalaj yedꞌoc dꞌa pecataxo.

5 A in Jehová Yajal in dꞌa Smasanil sval icha tic: Ol in cꞌoch dꞌa e cal yic tzex 
in chꞌolbꞌitej. Elan̈chamel ol vacꞌoch dꞌa yibꞌan̈ juntzan̈ ebꞌ tic: Aton ebꞌ ajbꞌaal, 
ebꞌ scꞌulan ajmulal, ebꞌ esalvum, ebꞌ man̈ tzꞌacanoc stupan smunlajvum, ebꞌ 
tzꞌixtan ebꞌ ix chamnac yetbꞌeyum yedꞌ ebꞌ unin chamnac smam yedꞌ ebꞌ chꞌoc 
chon̈abꞌil. Ol vacꞌpaxoch dꞌa yibꞌan̈ ebꞌ malaj velcꞌoch dꞌay.

A Diezmo yedꞌ Ofrenda
6  A in Jehová Yajal in dꞌa Smasanil, malaj bꞌaqꞌuin̈ tzin qꞌuexmaji. Yuj 

chiꞌ, a ex yin̈tilal ex Jacob tic, maj ex satel-laj 7 vachꞌchom ix e patiquejel in 

checnabꞌil, maj e cꞌanabꞌajejlaj, lajan ix eyutej e bꞌa icha yutejnac sbꞌa ebꞌ e 
mam eyicham. A ticnaic, meltzajan̈ecxi dꞌayin, yic ol in meltzajxibꞌat qꞌuelan 
dꞌayex. Palta e ex tic tze cꞌanbꞌej: ¿Tas tzꞌaj co meltzajxi dꞌayach? xe chi. 8  A in 
xo tic tzin cꞌanbꞌej dꞌayex: ¿Tom smoj tzꞌelcꞌan ebꞌ anima dꞌa sDiosal? Palta a 
ex tic tzin eyelqꞌuej. Tzato e cꞌanbꞌan icha tic: ¿Tas bꞌaj tzach quelqꞌuej chiꞌ? 
xe chi. A bꞌaj tzin eyelqꞌuej, aton dꞌa masanil e diezmo yedꞌ eyofrenda. 9 Yuj 
chiꞌ dꞌa val yel catabꞌil exxo e masanil, yujto e masanil tzin eyelqꞌuej. 10 A 
ticnaic jun, iqꞌueccot masanil e diezmo bꞌaj smolchaj dꞌa in templo, yic vachꞌ 
ay tas sva ebꞌ tzin acꞌan servil taꞌ. A in Jehová Yajal in dꞌa Smasanil sval icha 
tic: To tzin eyacꞌ proval. Icha val chiꞌ ol aj eyilani to ol in jac satchaan̈, ol in 
secanemta in vachꞌcꞌolal dꞌa eyibꞌan̈, man̈xalaj bꞌaj ol aj yedꞌtal eyuuj.  11 A 
in svalaꞌ to man̈ ol in cha lajvoquel tas avabꞌil eyuuj yuj nocꞌ nocꞌ, man̈ ol 
in chapax ixtaxel sat eyuva ayic manto qꞌuin̈bꞌi. 12  Ol yal juntzan̈xo chon̈abꞌ 
eyuuj to te vachꞌ eyicoꞌ yujto te vachꞌ ol elcꞌoch e chon̈abꞌ tic, xchi Jehová.

Tzꞌocꞌ scꞌool Dios dꞌa ebꞌ schon̈abꞌ
13  Syalanpax Jehová icha tic: A ex tic, te chuc tzeyal dꞌayin. Tzato val e 

cꞌanbꞌan icha tic: ¿Tas chuc scal dꞌayach? xe chi. 14 Icha tic tzeyutej eyalani: 
Nabꞌan̈ej scacꞌ servil Dios. Malaj scacꞌ yalaꞌ tato sco cꞌanabꞌajej tas syalaꞌ, 
scacꞌanoch pichul yic cuscꞌolal dꞌa yichan̈ Jehová Yajal dꞌa Smasanil, yic sco 
chꞌoxan co cuscꞌolal yuj co mul. 15 Squil val ebꞌ syicꞌchaan̈ sbꞌa, tzalajcꞌolal yaj 
ebꞌ. Yedꞌ ebꞌ chuc, vachꞌn̈ej tzꞌelcꞌoch ebꞌ. A ebꞌ stecꞌbꞌej sbꞌa dꞌa yichan̈ Dios, 
malaj pax yaelal sja dꞌa yibꞌan̈ ebꞌ, xe chi, xchi Jehová.

16 A ebꞌ ay yelcꞌoch Jehová dꞌa yol sat, slolon ebꞌ dꞌay junjun, axo Jehová 
chiꞌ tzꞌabꞌan tas syal ebꞌ chiꞌ. Yuj chiꞌ schecji tzꞌibꞌchajcan sbꞌi ebꞌ dꞌa jun 
libro, aton taꞌ sbꞌinajcan ebꞌ ay yelcꞌoch Jehová dꞌa yol sat, yujto ay val och 
spensar ebꞌ dꞌay.

17 A Jehová Yajal dꞌa Smasanil tzꞌalan icha tic: Ay jun cꞌual ol in chꞌolbꞌitej 
masanil ebꞌ anima. A ebꞌ ay velcꞌoch dꞌay, ol in sicꞌcanel ebꞌ yic tzꞌochcan ebꞌ 
vicoc. Icha junoc mamabꞌil tzꞌocꞌ scꞌool dꞌa junoc yuninal tzꞌacꞌan servil, icha 
chiꞌ ol aj yocꞌ in cꞌool dꞌa ebꞌ. 18  Ataꞌ ol nachajel eyuuj to chꞌoc spac yic ebꞌ 
vachꞌ sbꞌeybꞌal tzin acꞌan servil, chꞌoc pax spac yic ebꞌ chuc sbꞌeybꞌal max in 
acꞌanlaj servil, xchi Jehová.

Ol ja scꞌual yoval scꞌol Jehová

4  1 A Jehová Yajal dꞌa Smasanil tzꞌalan icha tic: Abꞌec, van sja scꞌual yic 
ol in chꞌoxan yoval in cꞌool. Ol in satel masanil ebꞌ bꞌuchumtac yedꞌ 

ebꞌ scꞌulan chucal icha val tzꞌaj stzꞌabꞌat an̈ ac dꞌa yol junoc horno. Man̈xa 
junoc ebꞌ ol canoc. 2  Palta a ex to ay velcꞌoch dꞌa e sat, icha val sqꞌueul cꞌu 
dꞌa qꞌuin̈ibꞌalil, icha chiꞌ ol vutej in chꞌoxan in colval dꞌayex. Yuj chiꞌ, ol ex 
tzalajxoc. Ol ex qꞌue cheneljoc yuj tzalajcꞌolal, icha tzꞌaj sqꞌue cheneljoc nocꞌ 
quelemtac vacax tzꞌelta bꞌaj macan. 3 A dꞌa jun cꞌual chiꞌ, a ex tic toxon̈ej ol 
e tecꞌcanem ebꞌ scꞌulan chucal, icha val tzꞌaj stecꞌjiem qꞌuen ticꞌaqꞌuil taan̈, 
icha chiꞌ ol eyutej ebꞌ.

4 Naeccot in checnabꞌil vacꞌnaccan dꞌa vin̈ in checabꞌ aj Moisés, ayic ayecꞌ 
vin̈ dꞌa sjolom lum vitz scuch Horeb. A juntzan̈ cꞌaybꞌubꞌal yedꞌ checnabꞌil 
chiꞌ, smoj val to tze cꞌanabꞌajej e masanil a ex israel ex tic.

5 Abꞌec, ol in bꞌabꞌlaj chequejbꞌat vin̈ in checabꞌ aj Elías, ayic manto javi jun 
cꞌual yic ol checlaj yoval in cꞌool. A jun cꞌual chiꞌ, te nivan yelcꞌochi, ayxo 
smay ol ujoc. 6 A vin̈aj Elías chiꞌ ol acꞌanoch ebꞌ mamabꞌil yedꞌ ebꞌ uninabꞌil 
dꞌa juncꞌolal. Tato man̈ ol sna sbꞌa ebꞌ, axo yic ol in cꞌochoc, axo in satanel e 
chon̈abꞌ chiꞌ dꞌa juneln̈ej, xchi Jehová. 

A Chꞌan̈ 
Nuevo Testamento



A masanil Slolonel chiꞌ, a Dios 
chiꞌ ix acꞌan tzꞌibꞌchajoc, yuj 
chiꞌ ay yopisio on̈ scꞌaybꞌani. Ay 
yopisio on̈ scachanoch vaan. Ay 
yopisio yacꞌan bꞌo co pensar. Ay 
pax yopisio on̈ scꞌaybꞌan dꞌa tas 
scutej co tojolbꞌitan co bꞌeybꞌal.  
Icha chiꞌ yopisio Slolonel chiꞌ, 
yic a on̈ yic on̈xo Dios, tzꞌacan 
snachajel cuuj, syaln̈ej pax co 
cꞌulan jantacn̈ej tas vachꞌ. 

2 Timiteo 3.16‑17

A stzolal sbꞌi ebꞌ smam yicham Jesucristo 
(Lc 3.23‑38)

1  1 A jun libro tic syalcot yabꞌixal Jesucristo yin̈tilal vin̈aj rey David, 
yin̈tilal pax vin̈aj Abraham. Aton stzolal sbꞌi ebꞌ smam yicham Jesucristo 

tic. 2  A vin̈aj Abraham smam vin̈aj Isaac, a vin̈aj Isaac chiꞌ smam vin̈aj Jacob, 
a vin̈aj Jacob chiꞌ smam vin̈aj Judá yedꞌ ebꞌ yucꞌtac. 3  A vin̈aj Judá chiꞌ smam 
vin̈aj Fares yedꞌ vin̈aj Zara. Tamar sbꞌi ix snun ebꞌ vin̈ schavan̈il. A vin̈aj 
Fares chiꞌ smam vin̈aj Esrom, a vin̈aj Esrom chiꞌ smam vin̈aj Aram. 4 A vin̈aj 
Aram chiꞌ smam vin̈aj Aminadab, a vin̈aj Aminadab chiꞌ smam vin̈aj Naasón, 
a vin̈aj Naasón chiꞌ smam vin̈aj Salmón. 5  A vin̈aj Salmón chiꞌ smam vin̈aj 
Booz, a ix Rahab snun vin̈aj Booz chiꞌ. A vin̈aj Booz chiꞌ smam vin̈aj Obed, a 
ix snun vin̈, Rut sbꞌi ix. A vin̈aj Obed chiꞌ smam vin̈aj Isaí. 6 A vin̈aj Isaí chiꞌ 
smam vin̈aj David, aton vin̈ rey. A vin̈aj David chiꞌ smam vin̈aj Salomón. A ix 
snun vin̈aj Salomón chiꞌ aton ix yetbꞌeyumcan vin̈aj Urías.

7 A vin̈aj Salomón chiꞌ smam vin̈aj Roboam, a vin̈aj Roboam chiꞌ smam 
vin̈aj Abías, a vin̈aj Abías chiꞌ smam vin̈aj Asa. 8  A vin̈aj Asa chiꞌ smam vin̈aj 
Josafat, a vin̈aj Josafat chiꞌ smam vin̈aj Joram, a vin̈aj Joram chiꞌ smam vin̈aj 
Uzías. 9 A vin̈aj Uzías chiꞌ smam vin̈aj Jotam, a vin̈aj Jotam chiꞌ smam vin̈aj 
Acaz, a vin̈aj Acaz chiꞌ smam vin̈aj Ezequías. 10 A vin̈aj Ezequías chiꞌ smam 

A Vachꞌ Abꞌix Ix Stzꞌibꞌejcan

SAN MATEO
San Mateo sbꞌi jun libro tic. Bꞌabꞌel libro dꞌa yol Nuevo Testamento, syalcoti to a 

Jesús “Rey toni”. A dꞌay tzꞌibꞌabꞌilcan vachꞌ abꞌix yic Jesucristo ix stzꞌibꞌejcan vin̈aj 
apóstol Mateo. Ayocto ix aljican yabꞌixal to a dꞌa Jesús, ataꞌ ol yaqꞌuelcꞌoch stiꞌ Dios 
yacꞌnaccan dꞌa ebꞌ anima icha yaj stzꞌibꞌchajcan dꞌa Antiguo Testamento. A jun vachꞌ 
abꞌix tic, man̈ocn̈ej ebꞌ israel ay yicoꞌ, aton ebꞌ bꞌaj ulnaquecꞌ Jesús chiꞌ, palta yic 
masanil anima dꞌa yolyibꞌan̈qꞌuinal tic. A jun vachꞌ abꞌix tic tzꞌalani to an̈ej Jesucristo 
syal yacꞌan scolnabꞌil masanil anima.

Syalcot jun libro tic to a Jesús Rey toni, Yajal yaji, yuj schꞌoxanel yopisio yic syalanel 
slolonel Dios yedꞌ juntzan̈ cꞌaybꞌubꞌal vachꞌ yic Dios. Ay oyeꞌ macan̈ bꞌaj tzꞌilchaj 
juntzan̈ cꞌaybꞌubꞌal chiꞌ: A dꞌa capítulo 5 masanto dꞌa 7, ataꞌ tzꞌilchaj juntzan̈ cꞌaybꞌubꞌal 
ix yal Jesús dꞌa sjolom lum vitz, syalcot yuj bꞌeybꞌal yedꞌ juntzan̈ tas ay yalan yic dꞌa 
ebꞌ ayoch dꞌa yol scꞌabꞌ Dios. Axo dꞌa capítulo 10, syal yuj tas ix aj scꞌaybꞌaj ebꞌ schecabꞌ 
Jesús yic syalanel vachꞌ abꞌix chiꞌ ebꞌ, tas tzꞌaj yoch ebꞌ anima dꞌa yol scꞌabꞌ Dios. Axo 
dꞌa capítulo 13, syalcot juntzan̈ abꞌix schꞌoxanel tastac ay dꞌa yol scꞌabꞌ Dios. Axo 
capítulo 18, syalcot tas snibꞌej Dios dꞌa ebꞌ tzꞌoch tzꞌacꞌan yedꞌoc. Axo dꞌa capítulo 24 
yedꞌ 25, syalcot yuj tastac ol ujoc dꞌa slajvubꞌ tiempoal, yic ol checlajel yopisio Dios.
 



 

* 1.21 A Jesús, syalelcꞌochi “A Dios Colvajum”. 

vin̈aj Manasés, a vin̈aj Manasés chiꞌ smam vin̈aj Amón, a vin̈aj Amón chiꞌ 
smam vin̈aj Josías. 11 A vin̈aj Josías chiꞌ smam vin̈aj Jeconías yedꞌ ebꞌ yucꞌtac. 
Dꞌa jun tiempoal chiꞌ, ix icꞌjibꞌat ebꞌ israel dꞌa Babilonia.

12  Ayic ayecꞌ ebꞌ dꞌa Babilonia chiꞌ, ix alji vin̈aj Salatiel yuninal vin̈aj 
Jeconías. A vin̈aj Salatiel chiꞌ smam vin̈aj Zorobabel. 13  A vin̈aj Zorobabel 
chiꞌ smam vin̈aj Abiud, a vin̈aj Abiud chiꞌ smam vin̈aj Eliaquim, a vin̈aj 
Eliaquim chiꞌ smam vin̈aj Azor. 14 A vin̈aj Azor chiꞌ smam vin̈aj Sadoc, a vin̈aj 
Sadoc chiꞌ smam vin̈aj Aquim, a vin̈aj Aquim chiꞌ smam vin̈aj Eliud. 15  A 
vin̈aj Eliud chiꞌ smam vin̈aj Eleazar, a vin̈aj Eleazar chiꞌ smam vin̈aj Matán, 
a vin̈aj Matán chiꞌ smam vin̈aj Jacob. 16 A vin̈aj Jacob chiꞌ smam vin̈aj José, 
vin̈ yetbꞌeyum ix María, ix snun Jesús, aton Cristo.

17 Yuj chiꞌ chequel yaji to ay 14 macan̈ smam yicham chiꞌ, scot dꞌa vin̈aj 
Abraham masanto dꞌa vin̈aj David. Tzꞌelxi yich dꞌa vin̈aj David chiꞌ, masanto 
ix icꞌjibꞌat ebꞌ israel dꞌa Babilonia, ay 14 macan̈ paxi. Axo yic ix icꞌjibꞌat ebꞌ 
dꞌa Babilonia chiꞌ masanto ix alji Cristo, 14 macan̈ paxi.

A yaljubꞌal Jesucristo 
(Lc 2.1‑7)

18  Icha tic ix aj yalji Jesucristo. A vin̈aj José ayxo strato vin̈ yedꞌ ix María. 
Palta ton̈ejanto ay strato ebꞌ, manto yicꞌlaj sbꞌa ebꞌ. Palta axo ix María chiꞌ, 
ayxo unin yedꞌnac ix, yujto a Yespíritu Dios ix acꞌan scuchoch jun unin chiꞌ 
ix. 19 A vin̈aj José chiꞌ, te tojol spensar vin̈, malaj sgana vin̈ scheclajelta ix 
dꞌa scal anima. Yuj chiꞌ ix sna vin̈ yactejcan ix dꞌa elcꞌaltac, yic malaj mach 
tzꞌojtacanel jun chiꞌ. 20 Axo yic vanto snaan jun chiꞌ vin̈, ay jun yángel Dios 
Cajal ix chꞌox sbꞌa dꞌa vin̈ dꞌa svayich. Ix yalan dꞌa vin̈:

—Ach José, yin̈til vin̈aj David, man̈ ach xiv icꞌan ix María tic etbꞌeyumoc. 
Yujto a Yespíritu Dios ix acꞌan pitzvoc jun unin chiꞌ dꞌa ix. 21 A jun unin ol 
aljoc chiꞌ, vinac unin. JESÚS * ol acꞌ sbꞌiej, yujto aꞌ ol ex colancanelta a ex 
schon̈abꞌ ex tic dꞌa yalan̈ e mul, xchi dꞌa vin̈.

22  Icha chiꞌ ix aj yelcꞌoch tas yalnaccan Dios Cajal, ayic ix lolon dꞌa stiꞌ jun 
schecabꞌ icha tic:
 23 Ay jun ix cobꞌes, manta vinac syicꞌaꞌ, palta ay jun unin ol pitzvoc dꞌa ix.

A jun unin ol aljoc chiꞌ, vinac unin.
Emanuel ol acꞌjoc sbꞌiej, xchi dꞌa Slolonel Dios Tzꞌibꞌabꞌilcani. Emanuel, 

syalelcꞌochi, ayecꞌ Dios quedꞌoc.
24 Axo ix el svayan̈ vin̈aj José chiꞌ, ix scꞌanabꞌajan vin̈ icha ix yutej yalan 

jun yángel Dios Cajal chiꞌ. Ichato chiꞌ, ix schaan scꞌol vin̈ yicꞌan ix. 25 Palta 
maj yil-laj sbꞌa vin̈ yedꞌ ix, masanto ix alji jun unin chiꞌ. Axo ix alji, JESÚS ix 
yacꞌ ebꞌ sbꞌiej.

A ebꞌ vin̈ mago xidꞌ ilan Jesús

2  1 A dꞌa chon̈abꞌ Belén, dꞌa yol yic Judea, ataꞌ ix alji Jesús. A dꞌa jun 
tiempoal chiꞌ, a vin̈aj Herodes ayoch reyal dꞌa Judea. Ay juntzan̈ ebꞌ vin̈ 

vinac scuchan mago schuman yedꞌ qꞌuen cꞌanal. Ayic toxo ix alji Jesús, ix cot 
ebꞌ vin̈ bꞌaj sja cꞌu. Ix ja ebꞌ vin̈ dꞌa Jerusalén. 2  Ix scꞌanbꞌanecꞌ ebꞌ vin̈:

—¿Bꞌaj ay jun unin toto ix alji, jun ol och e reyaloc a ex israel ex tic? A bꞌaj 
sja cꞌu, ataꞌ ix quil sqꞌueul jun qꞌuen cꞌanal. A qꞌuen schꞌoxani to ix alji. Yuj 
chiꞌ on̈ coti, yic scaqꞌuem co bꞌa dꞌay, xchi ebꞌ vin̈.

3  Axo ix yabꞌan specal jun chiꞌ vin̈aj rey Herodes, ix te somchaj spensar 
vin̈. Yedꞌ jantac ebꞌ ay dꞌa Jerusalén chiꞌ, ix te somchajqꞌue ebꞌ yedꞌ vin̈. 4 Ix 
yavtancot masanil ebꞌ vin̈ sat sacerdote vin̈ yedꞌ ebꞌ vin̈ cꞌaybꞌum dꞌa ley 
Moisés. Ix scꞌanbꞌan vin̈ dꞌa ebꞌ vin̈:

—¿Bꞌajtil ol aljoc vin̈ Cristo? xchi vin̈ dꞌa ebꞌ vin̈.
5 Ix yalan ebꞌ vin̈:
—A dꞌa chon̈abꞌ Belén, dꞌa yol yic Judá, ataꞌ ol aljoc vin̈. Yujto ay jun 

schecabꞌ Dios tzꞌibꞌannaccan icha tic:
 6 A jun chon̈abꞌ Belén, dꞌa yol yic Judea, yunen̈ej dꞌa yichan̈ juntzan̈xo 

chon̈abꞌ ay dꞌa yol yic Judá chiꞌ.
Palta ecꞌal yopisio dꞌa yichan̈ juntzan̈xo chon̈abꞌ chiꞌ.
Yujto ataꞌ ol aljoc jun vin̈ yajal,
A ol ilan in chon̈abꞌ Israel, xchi dꞌa Slolonel Dios Tzꞌibꞌabꞌilcani, xchi ebꞌ 

vin̈.
7 Axo vin̈aj Herodes chiꞌ ix checan avtajcot ebꞌ vin̈ mago chiꞌ. Elcꞌaltac ix 

scꞌanbꞌej vin̈ yabꞌ dꞌa ebꞌ vin̈, bꞌacꞌn̈itax ix schꞌox sbꞌa jun cꞌanal chiꞌ dꞌa ebꞌ 
vin̈. 8  Ix lajvi yabꞌan vin̈, ix checjibꞌat ebꞌ vin̈ yuj vin̈ dꞌa chon̈abꞌ Belén. Ayic 
manto bꞌat ebꞌ vin̈, ix stzꞌacan yal vin̈ icha tic:

—Ixiquec dꞌa Belén chiꞌ. Cham val e cꞌanbꞌan eyabꞌi bꞌajtil ayecꞌ jun unin 
chiꞌ. Slajvi schax chiꞌ eyuuj, tzul eyalan dꞌayin, yic ol in bꞌat vacꞌpaxem in bꞌa 
dꞌay, xchi vin̈.

9 Ix lajvi yabꞌan juntzan̈ chiꞌ ebꞌ vin̈, ix bꞌat ebꞌ vin̈. Axo jun cꞌanal syil ebꞌ 
vin̈ bꞌaj sjavi cꞌu chiꞌ, bꞌabꞌel sbꞌat yuj ebꞌ vin̈, masanto ix cꞌoch dꞌa stojolal 
yibꞌan̈ bꞌaj ay jun unin chiꞌ. Ataꞌ ix och vaan. 10  Axo ix yilanxi jun cꞌanal 
chiꞌ ebꞌ vin̈, ix te tzalaj ebꞌ vin̈. 11 Ix och ebꞌ vin̈ dꞌa yol jun pat chiꞌ. Ix yilan 
jun unin chiꞌ ebꞌ vin̈ yedꞌ snun, aton ix María. Ix em cuman ebꞌ vin̈ dꞌay. Ix 
yacꞌanem sbꞌa ebꞌ vin̈ dꞌay. Ix lajvi chiꞌ, ix sjacan juntzan̈ scaxa ebꞌ vin̈ bꞌaj 
ayem juntzan̈ silabꞌ. Ix sian oro ebꞌ vin̈ dꞌa jun unin chiꞌ. Ix sian juntzan̈ te 
sucꞌuqꞌui sjabꞌ ebꞌ vin̈, sn̈usji yedꞌ juntzan̈xo yal te sucꞌuqꞌui sjabꞌ scuchan 
mirra. 12  Axo ix alji dꞌa ebꞌ vin̈ dꞌa svayich, to maxtzac ecꞌ ebꞌ vin̈ yal dꞌa vin̈aj 
Herodes chiꞌ. Yuj chiꞌ chꞌocxo bꞌe bꞌaj ix pax ebꞌ vin̈ dꞌa schon̈abꞌ.

Ix bꞌat vin̈aj José elelal dꞌa Egipto
13  Ix lajvi spax ebꞌ vin̈ mago chiꞌ, ay jun yángel Dios Cajal ix chꞌox sbꞌa dꞌa 

vin̈aj José chiꞌ dꞌa svayich, ix yalani:
—Qꞌuean̈ vaan. Icꞌbꞌat vin̈ unin tic edꞌoc yedꞌ snun. Elan̈ec dꞌa elan̈chamel. 

Tzex bꞌat dꞌa Egipto. Tzex cann̈ej taꞌ, masanto ol valxi dꞌayach, yujto a 
vin̈aj Herodes ol checan sayjoquecꞌ jun unin tic, yujto sgana vin̈ ol yacꞌ 
miljocchamoc, xchi jun ángel chiꞌ.

14  Yuj chiꞌ, ix qꞌue vaan vin̈aj José chiꞌ. Ix yicꞌanbꞌat jun unin chiꞌ vin̈ 
yedꞌ ix María dꞌacꞌvalil. Ix bꞌat ebꞌ dꞌa Egipto. 15  Ataꞌ ix aj ebꞌ masanto ix 
cham vin̈aj Herodes chiꞌ. Icha chiꞌ ix aj yelcꞌoch tas yalnaccan Dios Cajal 
a ix lolon dꞌa stiꞌ jun schecabꞌ. Xchi icha tic: A dꞌa Egipto ix vavtej paxta 
Vuninal, xchi.

A vin̈aj Herodes checjinac miljoccham ebꞌ unin
16 Axo ix yilan vin̈aj Herodes chiꞌ to majxo ecꞌ ebꞌ vin̈ mago chiꞌ yal dꞌa vin̈, 

ix snaanel vin̈ to ton̈ej ix acꞌji musansatil vin̈ yuj ebꞌ vin̈. Yuj chiꞌ, ix te cot 
yoval vin̈. Ix schecan miljoccham jantacn̈ej ebꞌ vinac unin vin̈ ay dꞌa chon̈abꞌ 
Belén yedꞌ ebꞌ ay dꞌa slacꞌanil jun chon̈abꞌ chiꞌ. Ix laj cham ebꞌ schabꞌil abꞌil 
yedꞌ ebꞌ manto tzꞌacvi chabꞌ abꞌil. Yujto icha chiꞌ stiempoal ix scꞌanbꞌej vin̈ 
dꞌa ebꞌ vin̈ mago chiꞌ. 17 Icha chiꞌ ix aj yelcꞌoch tas tzꞌibꞌabꞌilcan yuj jun vin̈ 
schecabꞌ Dios scuchan Jeremías. Xchi icha tic:
 18 Ix abꞌchaj jun av dꞌa chon̈abꞌ Ramá.

Ay jun nivan oqꞌuel yedꞌ jun nivan cuscꞌolal.
A ix Raquel, ix ocꞌ ix yuj ebꞌ yuneꞌ.
Malaj sgana ix tzꞌacꞌji snivanil scꞌool, yujto man̈xalaj ebꞌ yuneꞌ ix, xchi.

19 Axo yic ix cham vin̈aj Herodes chiꞌ, ix schꞌoxan sbꞌa jun yángel Dios Cajal 
dꞌa vin̈aj José chiꞌ dꞌa svayich, ayic ayecꞌ vin̈ dꞌa Egipto. Ix yalan dꞌa vin̈:

20  —Qꞌuean̈ vaan. Icꞌbꞌat vin̈ unin tic yedꞌ snun. Paxan̈ec dꞌa e chon̈abꞌ, 
yujto a ebꞌ vin̈ sgana smilancham jun unin tic, chamnacxo ebꞌ vin̈, xchi jun 
ángel chiꞌ.

21 Ix lajvi chiꞌ, ix qꞌue vaan vin̈aj José chiꞌ. Ix yicꞌancot jun unin chiꞌ vin̈ 
yedꞌ ix snun dꞌa yol yic Israel chiꞌ. 22  Palta ix yabꞌan vin̈aj José chiꞌ to a jun 
vin̈ yuninal vin̈aj Herodes scuchan Arquelao aycanoch sqꞌuexuloc vin̈ smam 
chiꞌ yacꞌan mandar dꞌa Judea chiꞌ. Yuj chiꞌ, ix xiv vin̈ scꞌoch cajan taꞌ. Ix 
yalan Dios dꞌa vin̈ dꞌa svayich tas scꞌulej. Yuj chiꞌ ix bꞌatcan ebꞌ dꞌa yol yic 
Galilea. 23  Ayic ix cꞌoch ebꞌ taꞌ, ix cajnaj ebꞌ dꞌa chon̈abꞌ Nazaret. Icha chiꞌ ix 
aj yelcꞌoch tas yalnaccan ebꞌ schecabꞌ Dios dꞌa pecaꞌ. Tzꞌibꞌabꞌilcan yuj ebꞌ, 
chajtil to ol yal ebꞌ anima to aj Nazaret Jesús.

A vin̈aj Juan ix acꞌan bautizar, ix alanel slolonel Dios 
(Mr 1.1‑8; Lc 3.1‑9,15‑17; Jn 1.19‑28)

3  1 A dꞌa jun tiempoal chiꞌ, ay jun vin̈ scuchan Juan ix acꞌan bautizar dꞌa 
tzꞌinan luum dꞌa yol yic Judea. Ataꞌ ix yalel slolonel Dios vin̈ dꞌa ebꞌ 

anima ix laj cꞌoch dꞌay. 2  Ix yalan vin̈ icha tic dꞌa ebꞌ:
—Naec e bꞌa yuj e chucal, yujto toxo ol vachꞌ och Dios aj satchaan̈ Yajalil, 

xchi vin̈.
3  Ay jun vin̈ schecabꞌ Dios scuchan Isaías, ayocto ix stzꞌibꞌancan yabꞌixal 

vin̈aj Juan chiꞌ vin̈ dꞌa Slolonel Dios Tzꞌibꞌabꞌilcani, xchi icha tic:
Ay jun dꞌa tzꞌinan luum, chaan̈ ol yal icha tic: Icha tzꞌaj sbꞌo bꞌe yic 

sjavi junoc yajal, icha chiꞌ tzeyutej e bꞌoan e bꞌeybꞌal, yujto ol javoc 
Dios Cajal, xchama, xchi dꞌa Slolonel Dios chiꞌ.

4 A vin̈aj Juan chiꞌ, a xil nocꞌ camello ayoch spichuloc vin̈, axo stzecꞌul vin̈, 
a nocꞌ tzꞌuum. A juntzan̈ nocꞌ icha nocꞌ yol sojoy schi vin̈, axo nocꞌ caltacteꞌal 
yal chabꞌ syuqꞌuej vin̈. 5  A ebꞌ aj Jerusalén smasanil, scꞌoch ebꞌ smaclej 
yabꞌ dꞌa vin̈. Ay pax ebꞌ dꞌa junjun chon̈abꞌ dꞌa yol yic Judea yedꞌ ebꞌ ay dꞌa 
slacꞌanil aꞌ nivan Jordán scꞌochi, 6 ix laj yalanqꞌueta smul ebꞌ. Ix lajvi chiꞌ, ix 
yacꞌan acꞌjoc bautizar sbꞌa ebꞌ yuj vin̈ dꞌa aꞌ Jordán chiꞌ.

7 Tzijtum ebꞌ fariseo yedꞌ ebꞌ saduceo ix laj cꞌoch bꞌaj van yacꞌan bautizar 
vin̈ chiꞌ. Ix yalan vin̈ dꞌa ebꞌ:

—A ex tic, te jelan ex dꞌa chucal icha nocꞌ chan. ¿Mach ix alan dꞌayex to 
syal e colanel e bꞌa dꞌa jun nivan yaelal ol javoc? 8  Tato tze na e bꞌa yuj e 
mul, yovalil vachꞌ tzeyutej e bꞌa yic scheclajeli to ix e na e bꞌa. 9 Man̈ eyal 
icha tic: Malaj pena, yin̈til on̈ can vin̈aj Abraham. Yuj chiꞌ malaj tas ol javoc 
dꞌa quibꞌan̈, man̈ xe chioc. Yujto a in sval dꞌayex, tato sgana Dios, syal yoch 
juntzan̈ qꞌuen qꞌueen tic yin̈tilaloc vin̈aj Abraham chiꞌ e qꞌuexuloc. 10 A jun 
yaelal ol javoc chiꞌ, lajan icha junoc vin̈ vinac lista yaj yedꞌ schꞌacabꞌ dꞌa yich 
juntzan̈ teꞌ avbꞌen teꞌ. Jantacn̈ej teꞌ chuclaj sat syacꞌaꞌ, ol laj chꞌacjoquel teꞌ. 
Ol syumancanbꞌat teꞌ vin̈ dꞌa yol cꞌacꞌ. 11 A in tic, dꞌa val yel tzex vacꞌ bautizar 
dꞌa a aꞌ, yic chequel to ix e na e bꞌa. Palta ay val junxo tzacꞌan sjavi vuuj. A 
ol acꞌan Yespíritu Dios dꞌayex, mato a cꞌacꞌ ol yacꞌ dꞌayex. Icha to ol ex acꞌjoc 
bautizar yuuj. A jun ol javoc chiꞌ, yelxo val nivan yelcꞌoch dꞌa vichan̈. Man̈ 
in mojoc vacꞌan servil, vachꞌchom ton̈ej sviqꞌuel xan̈abꞌ. 12  A jun chiꞌ, lajan 
icha junoc vin̈ sluchanqꞌue vaan strigo yedꞌ sluchlabꞌ, yic tzꞌel smatzꞌil ixim. 
Smesanxiqꞌue vaan dꞌa stecꞌlabꞌ. Sicꞌanxibꞌat ixim trigo chiꞌ dꞌa yedꞌtal. Axo 
yoc ixim chiꞌ, sn̈ustzꞌa dꞌa yol jun cꞌacꞌ malaj bꞌaqꞌuin̈ stupi, xchi vin̈aj Juan 
chiꞌ dꞌa ebꞌ.

Ix acꞌji bautizar Jesús yuj vin̈aj Juan 
(Mr 1.9‑11; Lc 3.21‑22)

13  A dꞌa jun tiempoal chiꞌ, spetoj Jesús dꞌa yol yic Galilea. Ix cꞌoch dꞌa aꞌ 
nivan Jordán, bꞌaj ayecꞌ vin̈aj Juan, yic syacꞌan acꞌjoc bautizar sbꞌa. 14 A dꞌa 
sbꞌabꞌelal max yal-laj scꞌool vin̈aj Juan chiꞌ syacꞌ bautizar Jesús. Yuj chiꞌ ix 
yal vin̈ dꞌa Jesús chiꞌ:

—Smoj a in tzin acꞌ bautizar, yuj chiꞌ man̈ smojoc a in tzach vacꞌ bautizar, 
xchi vin̈.

15 Palta ix yalan Jesús chiꞌ dꞌa vin̈:
—Yovalil ol a cꞌulej jun tic yujto smoj sco cꞌanabꞌajej jantacn̈ej tas syal Dios, 

xchi dꞌa vin̈.
Ichato chiꞌ, ix chaan scꞌol vin̈aj Juan chiꞌ. 16 Axo yic ix lajvi yacꞌji bautizar 

Jesús, ix qꞌuexta dꞌa yol aꞌ. Axo dꞌa jun rato chiꞌ, ix jacvi satchaan̈. Ix yilan 
yemul Yespíritu Dios dꞌa yibꞌan̈, icha junoc nocꞌ paramuch. 17 Axo ix yabꞌan 
ebꞌ, ay jun ix lolonemta dꞌa satchaan̈. Ix yalan icha tic:

—Aton jun tic, Vuninal. Te xajanabꞌil vuuj. Tzin tzalaj val yedꞌoc, xchi.

Ix acꞌji proval Jesús yuj vin̈ diablo 
(Mr 1.12‑13; Lc 4.1‑13)

4  1 Axo Jesús ix icꞌjibꞌat yuj Yespíritu Dios dꞌa taquin̈ luum. Ix cꞌoch taꞌ yic 
tzꞌacꞌji proval yuj vin̈ diablo.

2  40 cꞌual majxo valaj Jesús chiꞌ, ichato chiꞌ ix och svejel. 3 Axo vin̈ diablo 
ix cꞌoch yacꞌlan smontanbꞌat dꞌa chucal, ix yalan vin̈:

—Ina Yuninal ach Dios, al dꞌa juntzan̈ qꞌueen tic yic tzꞌoch qꞌuen panil, 
xchi vin̈ dꞌay.

4 Palta ix yalan Jesús:
—A dꞌa Slolonel Dios Tzꞌibꞌabꞌilcani, a tzꞌalan icha tic: Man̈ yujocn̈ej tas 

svaji ay co qꞌuinal. Palta yuj jantacn̈ej tas syal Dios ay co qꞌuinal, xchicani, 
xchi Jesús.

* 4.15-16 A vin̈aj Zabulón yedꞌ vin̈aj Neftalí, aton chabꞌ in̈tilal ebꞌ israel cajan dꞌa stiꞌ aꞌ mar yic 
Galilea. Aton ebꞌ ix ixtaji ayic ix javi juntzan̈ chon̈abꞌ ay dꞌa norte yuj yacꞌan oval yedꞌ ebꞌ. Yuj 
chiꞌ syalaꞌ to “ichato chamnac el ebꞌ”. 

5 Ix lajvi chiꞌ, ix icꞌjibꞌat yuj vin̈ diablo chiꞌ dꞌa jun chon̈abꞌ yicn̈ej Dios yaji, 
aton Jerusalén. Ix yicꞌanqꞌue Jesús chiꞌ vin̈ dꞌa schon stemplo Dios. 6 Ix yalan 
vin̈ dꞌay icha tic:

—Ina Yuninal ach Dios, eman̈ chennaj dꞌa sat luum chiꞌ, yujto syalcan dꞌa 
Slolonel Dios Tzꞌibꞌabꞌilcani:

Ol yal Dios dꞌa ebꞌ yángel, yic tzach stan̈vej ebꞌ.
Ol ach quetzchajqꞌue yuj ebꞌ, yic vachꞌ man̈ ol a tenoch oc dꞌa qꞌuen 

qꞌueen, xchicani, xchi vin̈ diablo chiꞌ.
7 Ix tacꞌvi pax Jesús chiꞌ:
—Palta syalpax icha tic dꞌa Slolonel Dios Tzꞌibꞌabꞌilcani: Man̈ in eyacꞌ 

proval, yujto e Yajal in, e Diosal in, xchicani, xchi dꞌa vin̈.
8  Ix yicꞌanxibꞌat Jesús chiꞌ vin̈ diablo, ix cꞌoch ebꞌ dꞌa jun nivan tzalan. Ix 

schꞌoxan masanil nación vin̈ dꞌa yolyibꞌan̈qꞌuinal tic dꞌay. Ix schꞌoxan vin̈ to 
te nivan yelcꞌoch svachꞌil. 9 Ix lajvi chiꞌ, ix yalan vin̈:

—Masanil juntzan̈ tic, ol vacꞌ iquej, tato tzach em cuman dꞌayin, tzalan a 
bꞌa dꞌayin, xchi vin̈.

10 Palta ix yalan Jesús dꞌa vin̈:
—Ach Satanás, elan̈ dꞌa in tzꞌey. Yujto icha tic syal dꞌa Slolonel Dios 

Tzꞌibꞌabꞌilcani: A dꞌayin tzeyal e bꞌa, yujto e Yajal in, e Diosal in. A inn̈ej tzin 
eyacꞌ servil, xchi Dios, xchi Jesús chiꞌ.

11  Yuj chiꞌ, ix actajcan Jesús chiꞌ yuj vin̈. Axo ebꞌ ángel ix ul acꞌan 
servil.

Ix schael yich yopisio Jesús dꞌa Galilea 
(Mr 1.14‑15; Lc 4.14‑15)

12  Axo yic ix yabꞌan Jesús to preso yaj vin̈aj Juan, ix bꞌatxi dꞌa yol yic 
Galilea. 13  Man̈oc dꞌa Nazaret ix cꞌochi, palta a dꞌa Capernaum, ataꞌ ix 
cꞌoch cajan. A jun chon̈abꞌ chiꞌ, a dꞌa stiꞌ aꞌ n̈ajabꞌ ay. A dꞌa yol smacbꞌen 
ebꞌ yin̈tilal vin̈aj Zabulón yedꞌ vin̈aj Neftalí, ataꞌ ay. 14  Icha chiꞌ ix aj 
yelcꞌoch tas tzꞌibꞌabꞌilcan yuj vin̈aj Isaías schecabꞌ Dios dꞌa pecaꞌ, xchi 
icha tic:
 15 A dꞌa yol yic Zabulón yedꞌ dꞌa yol yic Neftalí, a dꞌa stiꞌ aꞌ n̈ajabꞌ ataꞌ ay, 

dꞌa scꞌaxepalecꞌ aꞌ nivan Jordán.
Ataꞌ ay jun chon̈abꞌ Galilea sbꞌi, aton bꞌaj cajan ebꞌ man̈ 

israeloc.
 16 A ebꞌ anima chiꞌ, ayto ecꞌ ebꞌ dꞌa qꞌuicꞌalqꞌuinal, * palta ol yil jun 

saquilqꞌuinal ebꞌ te nivan yelcꞌochi.
A ebꞌ ayecꞌ taꞌ, ichato chamnac ebꞌ, palta ol cꞌoch saquilqꞌuinal dꞌa ebꞌ, 

xchi dꞌa Slolonel Dios chiꞌ.
17 Axo yic ix cꞌoch Jesús chiꞌ taꞌ, ix och ijan yalanel slolonel Dios dꞌa ebꞌ 

anima chiꞌ, ix yalan icha tic:
—Naec e bꞌa, yujto toxo ol vachꞌ och Dios aj satchaan̈ Yajalil, xchi dꞌa 

ebꞌ.

Ix avtaj chan̈van̈ ebꞌ yamum chay yuj Jesús 
(Mr 1.16‑20; Lc 5.1‑11)

18  Ayic van sbꞌeyecꞌ Jesús dꞌa stiꞌ aꞌ n̈ajabꞌ yic Galilea, ix yilani ayecꞌ 
vin̈aj Simón scuch pax Pedro yedꞌ jun vin̈ yucꞌtac vin̈ scuchan Andrés. Van 
yacꞌanem jun schimpa ebꞌ vin̈ yic yamlabꞌ chay dꞌa yol aꞌ, yujto yamum chay 
ebꞌ vin̈.

19 Axo Jesús ix alan dꞌa ebꞌ vin̈:
—Ochan̈ec in cꞌaybꞌumoc. Ol vacꞌoch eyopisio. Icha tzeyutej eyaman nocꞌ 

chay tic, icha chiꞌ ol eyutoc eyicꞌancot ebꞌ anima dꞌayin, xchi dꞌa ebꞌ vin̈.
20  Dꞌa jun rato chiꞌ ix yactejcan chꞌan̈ schimpa ebꞌ vin̈. Ix och ebꞌ vin̈ 

scꞌaybꞌumoc Jesús chiꞌ.
21 Janicꞌanto sbꞌat ebꞌ, ix ilchaj chavan̈xo ebꞌ vin̈ yucꞌtac sbꞌa yuuj, aton 

vin̈aj Jacobo yedꞌ vin̈aj Juan. A vin̈aj Zebedeo ay yic ebꞌ vin̈. Ayoch ebꞌ vin̈ 
dꞌa yol jun barco yedꞌ smam chiꞌ, van snipan schimpa ebꞌ vin̈ yic yamlabꞌ 
chay. Axo Jesús ix avtancot ebꞌ vin̈. 22  Dꞌa jun rato chiꞌ ix yactancan smam ebꞌ 
vin̈ chiꞌ yedꞌ jun barco chiꞌ, ix och ebꞌ vin̈ scꞌaybꞌumoc Jesús.

Yalnac vachꞌ abꞌix Jesús dꞌa ebꞌ anima 
(Lc 6.17‑19)

23 Ix ecꞌ Jesús dꞌa yol yic Galilea chiꞌ yedꞌ ebꞌ scꞌaybꞌum. Ix laj ecꞌ scꞌaybꞌej 
ebꞌ anima dꞌa yoltac spatil sculto. Ix ecꞌ yalanel jun vachꞌ abꞌix, chajtil tzꞌaj 
yoch ebꞌ dꞌa yol scꞌabꞌ Dios aj satchaan̈. Jantacn̈ej juntzan̈ yabꞌil tzꞌicꞌan ebꞌ 
anima chiꞌ, ix laj bꞌoxican ebꞌ yuuj. 24 Ix laj pucaxel yabꞌixal Jesús dꞌa scal 
masanil yol yic Siria. Yuj chiꞌ ix icꞌjibꞌat ebꞌ penaay smasanil dꞌay, jantacn̈ej 
juntzan̈ yabꞌil yedꞌ juntzan̈ ilya tzꞌicꞌan ebꞌ. An̈ejtonaꞌ, ay pax ebꞌ tzꞌixtaj yuj 
ebꞌ enemigo, ebꞌ scot dꞌa sjolom yedꞌ ebꞌ sicbꞌinaqueli. Ix laj icꞌjibꞌat ebꞌ dꞌay. 
Yuj chiꞌ ix bꞌoxican ebꞌ smasanil yuuj. 25 Jantac ebꞌ aj Galilea chiꞌ, ix laj och 
tzacꞌan ebꞌ yuuj. An̈ejtonaꞌ, ay ebꞌ dꞌa juntzan̈ chon̈abꞌ dꞌa yol yic Decápolis, 
dꞌa Jerusalén, dꞌa Judea yedꞌ pax dꞌa scꞌaxepalecꞌ aꞌ nivan Jordán, ix laj och 
pax tzacꞌan ebꞌ yuuj.

Yalnac el slolonel Dios Jesús dꞌa jun tzalan

5  1 A ix yilan ebꞌ anima Jesús, ix qꞌue dꞌa jun tzalan. Ix em cꞌojan taꞌ, axo 
ebꞌ scꞌaybꞌum ix cꞌoch ebꞌ dꞌay. 2  Ix scꞌaybꞌan ebꞌ, ix yalan icha tic:

Ebꞌ te vachꞌ yicoꞌ 
(Lc 6.20‑23)

3 —A ebꞌ snachajel yuuj to man̈ vachꞌoc ebꞌ dꞌa yichan̈ Dios, te vachꞌ yic ebꞌ, 
yujto ayxo och ebꞌ dꞌa yol scꞌabꞌ Dios aj satchaan̈.

4 A ebꞌ scus yuj smul, te vachꞌ yic ebꞌ, yujto a Dios ol acꞌan snivanil scꞌool ebꞌ.
5 A ebꞌ emnaquil syutej sbꞌa, te vachꞌ yic ebꞌ, yujto ol yiquej jun lugar ebꞌ 

yalnaccan Dios.
6  A ebꞌ te ay sgana stojolbꞌitan spensar, te vachꞌ yic ebꞌ, yujto ol och Dios 

yedꞌ ebꞌ, yic vachꞌ icha chiꞌ ol aj stojolbꞌi ebꞌ.
7 A ebꞌ tzꞌocꞌ scꞌool dꞌa ebꞌ yetanimail, te vachꞌ yic ebꞌ, yujto tzꞌocꞌ pax scꞌool 

Dios dꞌa ebꞌ.

8  A ebꞌ malaj chucal dꞌa spensar, te vachꞌ yic ebꞌ, yujto ol yil Dios ebꞌ.
9 A ebꞌ acꞌum lajvoc oval, te vachꞌ yic ebꞌ, yujto a Dios ol alan ebꞌ yuninaloc.
10 A ebꞌ tzꞌabꞌan syail yujto vachꞌ syutej sbꞌa ebꞌ, te vachꞌ yic ebꞌ, yujto ayoch 

ebꞌ dꞌa yol scꞌabꞌ Dios aj satchaan̈.
11 A exxo tic, tato vuuj tzex bꞌajji, tato ay tas tzꞌacꞌjioch dꞌa eyibꞌan̈, te vachꞌ 

eyicoꞌ. An̈ejtonaꞌ tato vuuj tzꞌacꞌjicot juntzan̈ es dꞌa eyibꞌan̈, te vachꞌ eyicoꞌ. 
12  Tzex tzalaj val sicꞌlabꞌil, yujto te nivan spac ol e cha dꞌa satchaan̈. Icha tzꞌaj 
yacꞌjioch dꞌa eyibꞌan̈ ticnaic, icha chiꞌ ajnac och dꞌa yibꞌan̈ ebꞌ schecabꞌ Dios 
dꞌa pecaꞌ.

Icha atzꞌam atzꞌam, icha saquilqꞌuinal, icha chiꞌ caji 
(Mr 9.50; Lc 14.34‑35)

13  Icha atzꞌam atzꞌam, icha chiꞌ eyaj dꞌa yolyibꞌan̈qꞌuinal tic. Qꞌuinaloc 
a atzꞌam atzꞌam satel scꞌachial, ¿tas to ol aj scꞌachibꞌixi? Man̈xalaj tzꞌoch 
atzꞌam. Ton̈ej syumjiel atzꞌam, slaj stecꞌnubꞌan ebꞌ anima.

14  Icha saquilqꞌuinal, icha chiꞌ eyaj dꞌa yolyibꞌan̈qꞌuinal tic. Qꞌuinaloc ay 
junoc chon̈abꞌ dꞌa junoc tzalan, max yal-laj co cꞌubꞌaneli.  15 Ayic scacꞌanoch 
scꞌacꞌal co candil, ¿tom a dꞌa yalan̈ junoc cajón scacꞌcan ochi? Maay, palta 
chaan̈ scutejqꞌuei, yic vachꞌ syil ebꞌ tzꞌoch dꞌa yol pat chiꞌ. 16 Icha yaj jun candil 
chiꞌ, icha chiꞌ eyaji. Chꞌoxequel saquilqꞌuinal dꞌa ebꞌ anima, syalelcꞌochi, aton 
e vachꞌ bꞌeybꞌal tze chꞌox yil ebꞌ, yuj chiꞌ ol yal vachꞌ lolonel ebꞌ dꞌa co Mam 
Dios ayecꞌ dꞌa satchaan̈.

Yalnac Jesús tas yopisio ley Moisés
17 Man̈ e naꞌa to in ja vacꞌ lajvoc ley Moisés yedꞌ juntzan̈ scꞌaybꞌubꞌal ebꞌ 

schecabꞌ Dios dꞌa pecaꞌ. Man̈ yujoc jun chiꞌ in javi, palta in javi yic vachꞌ ol 
elcꞌoch tas syal jun ley chiꞌ. 18  Val yel sval dꞌayex, yovalil ol elcꞌoch masanil 
tas tzꞌibꞌabꞌilcan dꞌa jun ley chiꞌ. Yacbꞌan ayto ecꞌ jun yolyibꞌan̈qꞌuinal tic 
yedꞌ satchaan̈, malaj val jabꞌoc Slolonel Dios Tzꞌibꞌabꞌilcan chiꞌ ol sateloc. 
Vachꞌchom a junoc letra, ma junoc punto, malaj val junoc tas ol sateloc, 
masanto ol elcꞌoch masanil tas tzꞌibꞌyajcan dꞌay. 19 Ay juntzan̈ checnabꞌil dꞌa 
jun ley chiꞌ, ichato malaj val yelcꞌochi, palta yaln̈ej mach max cꞌanabꞌajan 
smasanil, syalanpax dꞌa ebꞌ anima to max scꞌanabꞌajej pax ebꞌ, tato ol cꞌoch 
ebꞌ dꞌa yol scꞌabꞌ Dios dꞌa satchaan̈, val yel malaj val ol aj yelcꞌoch ebꞌ dꞌa 
scal ebꞌ ayecꞌ taꞌ. Palta a ebꞌ scꞌanabꞌajan tas syal jun ley chiꞌ, syalanpax dꞌa 
ebꞌ anima to scꞌanabꞌajej ebꞌ, ayic ol cꞌoch ebꞌ dꞌa yol scꞌabꞌ Dios chiꞌ, yel ton 
val te nivan ol aj yelcꞌoch ebꞌ dꞌa scal ebꞌ ayecꞌ taꞌ. 20 A ebꞌ cꞌaybꞌum dꞌa ley 
Moisés yedꞌ ebꞌ fariseo, ichato te tojol sbꞌeybꞌal ebꞌ dꞌa yichan̈ ebꞌ anima, palta 
sval dꞌayex, tato man̈ ecꞌocto svachꞌil e bꞌeybꞌal chiꞌ dꞌa ebꞌ, toton man̈ ton ol 
ex cꞌochlaj dꞌa yol scꞌabꞌ Dios.

Yalnac Jesús yuj chichoncꞌolal 
(Lc 12.57‑59)

21 Cabꞌnac tas albꞌilcan dꞌa ebꞌ co mam quicham dꞌa pecaꞌ. Xchi icha tic: 
Man̈ e macꞌcham ebꞌ eyetanimail. Yaln̈ej mach smacꞌancham junocxo anima, 
yovalil ol cꞌoch dꞌa yichan̈ ley, axo taꞌ ol chꞌolbꞌitaj tas yaji, xchi. 22  Palta a in 
sval dꞌayex, yaln̈ej mach junoc schichonoch scꞌool dꞌa junoc yetanimail, ol 

chꞌolbꞌitaj tas yaji. Yaln̈ej mach sbꞌuchvaj dꞌa junoc yetanimail, ol chꞌolbꞌitaj 
yuj ebꞌ sat yajal. An̈ejtonaꞌ yaln̈ej mach junoc sbꞌajan junoc yetanimail, ay 
smay sbꞌatcan dꞌa infierno dꞌa scal cꞌacꞌ.

23 Yuj chiꞌ, ayic tzex cꞌoch yedꞌ eyofrenda bꞌaj tzeyacꞌ dꞌa Dios, tato tze nacoti 
to ay bꞌaj ix och e mul dꞌa junocxo anima, 24 canocabꞌ jun eyofrenda chiꞌ bꞌela. 
Bꞌat e bꞌocan yaj yedꞌoc. Slajvi chiꞌ, tzex jaxi, tzeyacꞌan eyofrenda chiꞌ.

25 Qꞌuinaloc ay ebꞌ tzꞌacꞌanoch dꞌa eyibꞌan̈, tzex yicꞌanbꞌat ebꞌ dꞌa vin̈ yajal, 
ayic van to e bꞌat dꞌa yol bꞌe, tze bꞌoancan yaj yedꞌ ebꞌ, yic vachꞌ maxtzac bꞌat 
ex yacꞌoch ebꞌ dꞌa yol scꞌabꞌ vin̈ yajal chiꞌ. Yujto a vin̈ yajal chiꞌ tzex acꞌanoch 
dꞌa yol scꞌabꞌ ebꞌ vin̈ polencía. Axo ebꞌ vin̈ tzex acꞌanbꞌat preso. 26 Val yel sval 
dꞌayex, maxtzac ex actajeli masanto tze tup e multa smasanil.

Yalnac Jesús yuj ajmulal
27 Cabꞌnac pax tas albꞌilcan dꞌa sley Dios, ayic yalannaccani: Man̈ ex em 

ajmulal, xchi. 28  Palta a in tic sval dꞌayex, yaln̈ej mach syiloch scꞌool dꞌa junoc 
ix ix, a jun chiꞌ toxo ix em ajmulal yedꞌ ix dꞌa spensar.

29 Qꞌuinaloc ayex, yuj yol e sat ay dꞌa e vachꞌ, tzꞌixtaxel e pensar. Tato icha chiꞌ, 
vachꞌ ama tzeyiqꞌuelta jun yol e sat chiꞌ, tzeyumaneli. Yujto vachꞌ tato jabꞌn̈ej e 
nivanil satcaneli, dꞌa yichan̈ tzex bꞌatcan dꞌa infierno yedꞌ e nivanil chiꞌ smasanil. 
30 Qꞌuinaloc ayex yuj e cꞌabꞌ ay dꞌa e vachꞌ tzꞌixtaxel e pensar. Tato icha chiꞌ, te 
vachꞌ tato tze tzepel jun e cꞌabꞌ chiꞌ, tzeyumancaneli. Yujto vachꞌ tato jabꞌn̈ej e 
nivanil satcaneli, dꞌa yichan̈ tzex bꞌatcan dꞌa infierno yedꞌ e nivanil chiꞌ smasanil.

Ix yalcan Jesús yuj ebꞌ spuc sbꞌa yedꞌ yetbꞌeyum 
(Mt 19.9; Mr 10.11‑12; Lc 16.18)

31 Atax dꞌa pecaꞌ albꞌilcan jun tic: A vin̈ spuc sbꞌa yedꞌ ix yetbꞌeyum, yovalil 
sbꞌocan junoc yumal ayic spucan sbꞌa ebꞌ chiꞌ, syacꞌancan vin̈ dꞌa ix, xchi. 32 Palta 
a in tic, sval dꞌayex, tato ay mach spuc sbꞌa yedꞌ ix yetbꞌeyum, tato man̈ yujoc 
ajmulal, tato icha chiꞌ, a vin̈ tzꞌacꞌanoch ix dꞌa ajmulal. An̈ejtonaꞌ, yaln̈ej mach 
junoc vin̈ tzꞌicꞌan jun ix spucnac sbꞌa yedꞌ vin̈ yetbꞌeyum, tzꞌochpax vin̈ ajmulal.

Max yal co locan sbꞌi junoc tasi
33  Cabꞌnac tas albꞌilcan dꞌa ebꞌ co mam quicham dꞌa pecaꞌ, xchi icha tic: 

Tato tze loc sbꞌi Dios Cajal, tzeyacꞌan e tiꞌ, yovalil tze cꞌanabꞌajej juntzan̈ tas 
tzeyalcan chiꞌ, xchi. 34 Palta a in tic sval dꞌayex, mocabꞌa junoc tas tze loc sbꞌi. 
Max yal e locan sbꞌi satchaan̈, yujto a jun chiꞌ, aton sdespacho Dios. 35 Yedꞌ 
pax sat luum tic, max yal e locan sbꞌi, yujto icha stecꞌnubꞌ Dios yaji. Yedꞌ pax 
Jerusalén, max yal e locan sbꞌi, yujto a jun chiꞌ, aton schon̈abꞌ jun co Reyal 
te nivan yelcꞌochi. 36 An̈ejtonaꞌ e jolom, max yal e locan pax sbꞌi, yujto man̈ 
eyicoc e chꞌocoj, yujto max yal eyacꞌan sacbꞌoc junoc pitan̈ xil e jolom ma 
eyacꞌanxi qꞌuicꞌbꞌoc. 37 Ayic tzex loloni, Yel toni, xe chin̈ej, Maay, xe chi. Max 
yal e locan sbꞌi junoc tasi, yujto a jun locoj bꞌi chiꞌ dꞌa vin̈ diablo scoti.

Max yal co pacan co bꞌa 
(Lc 6.29‑30)

38  Cabꞌnac tas albꞌilcan dꞌa pecaꞌ. Xchi icha tic: Tato ay junoc mach smacꞌan 
poj yol sat junocxo, macꞌjocabꞌ pax poj yicoꞌ. An̈ejtonaꞌ tato ay mach smacꞌanel 

* 5.41 A ebꞌ israel ayoch ebꞌ dꞌa yalan̈ smandar ebꞌ yajal soldado. Yuj chiꞌ a ebꞌ yajal dꞌa Roma 
syal yacꞌan pural ebꞌ yacꞌan scuch icatz ebꞌ. 

ye junoc, macꞌjocabꞌ pax el yicoꞌ, xchi. 39 Palta a in tic, sval dꞌayex, man̈ eyacꞌ 
oval yedꞌ ebꞌ chuc syutej sbꞌa dꞌayex. Tato ay junoc mach sdꞌobꞌanbꞌat e tiꞌ dꞌa 
e vachꞌ, tze meltzitejbꞌat junxo pacꞌan̈ dꞌay. 40 Tato ay mach sgana stocꞌanecꞌ 
e camix dꞌa yichan̈ ley, tzeyacꞌpaxbꞌat e chumpa dꞌay. 41 An̈ejtonaꞌ, tato ay 
junoc mach tzex acꞌan pural e cuchanbꞌat nan̈aloc legua yicatz, tato icha chiꞌ, 
jun legua tze cuchbꞌat dꞌay. * 42  Yaln̈ej mach junoc scꞌanan smajnej junoc tas 
dꞌayex, man̈ ex bꞌat micnaj dꞌay.

Sco xajanej ebꞌ schichonoch scꞌool dꞌayon̈ 
(Lc 6.27‑28,32‑36)

43 Cabꞌnac tas albꞌilcan dꞌa pecaꞌ. Xchi icha tic: Tze xajanej ebꞌ vachꞌ eyacꞌan 
yedꞌoc. Axo ebꞌ eyajcꞌool, schichonoch e cꞌool dꞌa ebꞌ, xchi.

44 Palta a in tic sval dꞌayex: Yovalil tze xajanej ebꞌ ajcꞌol yajoch dꞌayex. Tzex 
lesalvipax yuj ebꞌ tzꞌacꞌanoch junoc chucal dꞌa eyibꞌan̈. 45 Icha chiꞌ tzeyutej e 
chꞌoxanel e bꞌa to yel yuninal ex co Mam ay dꞌa satchaan̈, yujto a tzꞌacꞌanemta 
yoc cꞌu dꞌa yibꞌan̈ ebꞌ chuc yedꞌ dꞌa yibꞌan̈ ebꞌ vachꞌ. An̈ejtonaꞌ, syacꞌanpax emta 
n̈abꞌ dꞌa yibꞌan̈ ebꞌ man̈ tojoloc spensar yedꞌ dꞌa yibꞌan̈ ebꞌ tojol spensar. 46 Tato 
an̈ej ebꞌ tzex xajanan tze xajanej, ¿tom ol e cha spac jun chiꞌ tze naꞌa? Ina ebꞌ 
vin̈ tecumel tumin, an̈ejaꞌ icha pax chiꞌ syutej sbꞌa ebꞌ vin̈. 47 An̈ejtonaꞌ, tato 
an̈ej ebꞌ e vachꞌ cꞌool tze cꞌumej, ¿tom ay yelcꞌoch jun chiꞌ e naani? Ina ebꞌ man̈ 
ojtannacoc Dios, an̈ejaꞌ icha pax chiꞌ syutej sbꞌa ebꞌ. 48  Yovalil tzꞌacan ex dꞌa 
masanil tas vachꞌ, icha co Mam ayecꞌ dꞌa satchaan̈, tzꞌacan dꞌa masanil tas vachꞌ.

A tas scutej co colvaj dꞌa ebꞌ mebꞌaꞌ

6  1 Tzeyil val e bꞌa, man̈toc an̈ej dꞌa yichan̈ ebꞌ anima vachꞌ tzeyutej e 
bꞌa. Tato ichan̈ej chiꞌ tzeyutej e bꞌa, malaj spac ol e cha dꞌa co Mam 

ayecꞌ dꞌa satchaan̈. 2  Yuj chiꞌ, ayic tzex colvaj dꞌa ebꞌ mebꞌaꞌ, malajocabꞌ bꞌaj 
tzeyalaꞌ, yujto a ebꞌ chabꞌ sat syacꞌ ebꞌ yojtaquejel masanil anima, icha chiꞌ 
scꞌulej ebꞌ dꞌa yoltac spatil sculto ebꞌ yedꞌ dꞌa yol calle yic slaj yal ebꞌ anima 
to vachꞌ ebꞌ. Val yel sval dꞌayex, toxo ix scha spac jun svachꞌil ebꞌ chiꞌ. Toxon 
malaj jabꞌoc spac ol scha ebꞌ dꞌa Dios. 3 A exxo pax tic, a tzex colvaj dꞌa ebꞌ 
mebꞌaꞌ, mocabꞌ eyal dꞌa junocxo mach, vachꞌchom eyamigo val, man̈ eyal 
yabꞌi. 4 Cꞌubꞌeltacn̈ej tzex colvaj dꞌa ebꞌ mebꞌaꞌ chiꞌ. Vachꞌchom cꞌubꞌeltac tzex 
colvaj dꞌa ebꞌ, a co Mam Dios tzꞌilani. Yuj chiꞌ, aꞌ ol acꞌan spac dꞌayex.

Yalnaccan Jesús, chajtil scutej co bꞌa co lesalvi 
(Lc 11.2‑4)

5 Ayic tzex lesalvi, mocabꞌ ex lesalvoc ichoc ebꞌ chabꞌsat. Yujto a ebꞌ chiꞌ, 
sgana ebꞌ ton̈ej sqꞌue lin̈an slesalvi dꞌa yoltac spatil culto yedꞌ bꞌaj scha sbꞌa 
calle dꞌa esquina, yic slaj yal ebꞌ anima to vachꞌ ebꞌ. Val yel sval dꞌayex, toxo 
ix scha spac svachꞌil ebꞌ chiꞌ. Toxon malaj jabꞌoc spac ol scha ebꞌ dꞌa Dios. 6 A 
exxo tic, ayic tzex lesalvi, tze macchejoch e bꞌa dꞌa yol e pat. Slajvi chiꞌ, dꞌa 
cꞌubꞌeltac tzeyacꞌ e lesal dꞌa co Mam Dios. Vachꞌchom dꞌa cꞌubꞌeltac tzeyacꞌ e 
lesal dꞌay, aꞌ ol abꞌanoc, ol yacꞌan spac dꞌayex.

7 Ayic tzex lesalvi, mantoc ton̈ej tzex comon loloni, icha syutej sbꞌa ebꞌ man̈ 
ojtannacoc Dios. A ebꞌ chiꞌ, yujn̈ej to najat syutej yoc slesal ebꞌ, syabꞌan Dios 
snaan ebꞌ. 8  Yuj chiꞌ, man̈ lajanoc tzeyutej e lesalvi yedꞌ ebꞌ, yujto yojtacxo co 
Mam Dios tas tzꞌoch eyuuj ayic mantzac e cꞌan dꞌay. 9 Yuj chiꞌ icha tic tzeyutej 
e lesalvi:

Ach co Mam, ay ach ecꞌ dꞌa satchaan̈. Nivanocabꞌ yelcꞌoch a bꞌi.
 10 Ach ochocabꞌ yajalil dꞌa tic. Cꞌanabꞌajaxocabꞌ tas tza nibꞌej dꞌa sat luum 

tic, icha tzach cꞌanabꞌajax dꞌa satchaan̈.
 11 Acꞌ tas sco va dꞌa cꞌu tic.
 12 Acꞌ lajvoc co mul yujto a on̈ tic scacꞌ nivancꞌolal ebꞌ tzꞌoch smul dꞌayon̈.
 13 Man̈ on̈ a cha montajbꞌat dꞌa chucal.

Tzon̈ a colanel dꞌa yol scꞌabꞌ vin̈ chuc. Yujto masanil tiempo Yajal 
achn̈ej. Te nivan a poder. Te nivan elcꞌochi. Amén.

14  A ex tic, tato tzeyacꞌ nivancꞌolal ebꞌ tzꞌoch smul dꞌayex, axo co Mam 
ayecꞌ dꞌa satchaan̈ ol acꞌan lajvoc e mul. 15 Palta tato max eyacꞌ nivancꞌolal ebꞌ 
tzꞌoch smul dꞌayex, axo co Mam Dios max acꞌan pax lajvoc e mul.

A tas tzꞌaj coch dꞌa tzecꞌojcꞌolal
16 Ayic tzex och dꞌa tzecꞌojcꞌolal, man̈ lajanoc tzeyutej e bꞌa yedꞌ ebꞌ chabꞌ 

sat. Yujto a ebꞌ chiꞌ, ejmeltac syutej sat ebꞌ, yic syil ebꞌ anima to ayoch ebꞌ 
dꞌa tzecꞌojcꞌolal. Val yel sval dꞌayex, toxo ix scha spac jun stzecꞌojcꞌolal ebꞌ 
chiꞌ. Toxon malaj spac ol scha ebꞌ dꞌa Dios. 17 A exxo pax tic, ayic tzex och 
tzecꞌojcꞌolal, tze bꞌiquel e sat, tze jixbꞌan e jolom, 18  yic vachꞌ malaj mach 
snaani tato ayex och dꞌa tzecꞌojcꞌolal. Tato icha chiꞌ, an̈ej dꞌa yichan̈ co Mam 
Dios ayex och dꞌa tzecꞌojcꞌolal. Vachꞌchom cꞌubꞌeltac tzex ochi, ol yilaꞌ, aꞌ ol 
acꞌanxi spac dꞌayex.

A co bꞌeyumal dꞌa satchaan̈ 
(Lc 12.33‑34)

19 Man̈ e mol e bꞌeyumal dꞌa yolyibꞌan̈qꞌuinal tic. A juntzan̈ chiꞌ, tzꞌoch 
ijaxoc, scꞌabꞌati, tzꞌoch ebꞌ elcꞌum dꞌay. 20 Más vachꞌ dꞌa satchaan̈ tze mol e 
bꞌeyumal. Yujto a jun e bꞌeyumal dꞌa satchaan̈ chiꞌ, max ochlaj ijaxoc, max 
cꞌalaj. Max ochpaxlaj ebꞌ elcꞌum dꞌay. 21 Yujto a bꞌaj sco molbꞌej co bꞌeyumal 
chiꞌ, ataꞌ scacꞌbꞌat co pensar.

A scandilal co nivanil 
(Lc 11.34‑36)

22  A yol co sat, icha junoc candil, icha chiꞌ yaj dꞌa co nivanil tic. Yuj chiꞌ tato 
junn̈ej bꞌaj ayoch co sat, saquilqꞌuinal caji, vachꞌ scutej co bꞌa yedꞌ co nivanil. 
23 Palta tato ayex chꞌocchꞌoc bꞌaj tzeyacꞌoch e sat, tzex can dꞌa qꞌuicꞌalqꞌuinal 
yuuj. A jun saquilqꞌuinal ayoch dꞌayex, tato smeltzajoch qꞌuicꞌalqꞌuinalil 
dꞌayex, ol ex can dꞌa qꞌuicꞌalqꞌuinal sicꞌlabꞌil.

A Dios yedꞌ qꞌuen tumin 
(Lc 16.13)

24 Malaj junoc on̈ syal cacꞌan servil chavan̈oc patrón, yujto ay junoc ol co 
patiquejeli, axo junocxo, ol co xajanej. Ay jun bꞌaj ol cacꞌoch co pensar, axo 

* 7.3 A jun tzꞌalji cꞌajil cꞌalemal chiꞌ, aton junoc chucal quenn̈ej yaji. Axo tas tzꞌalji patzabꞌil 
chiꞌ, aton junoc chucal te nivan yaji. * 7.6 Perla, a jun qꞌuen qꞌueen sacsac, sveei paxi. Te caro 
stojol. An̈ej ebꞌ bꞌeyum scꞌanani. 

junocxo malaj jabꞌoc yelcꞌoch dꞌa co sat. Yuj chiꞌ max yal-laj cacꞌan servil 
Dios, scacꞌanpax och co pensar dꞌa qꞌuen tumin.

A Dios tzꞌilan ebꞌ yuninal 
(Lc 12.22‑31)

25 Sval dꞌayex, man̈ ex och ilcꞌolal yuj tas ol icꞌan yecꞌ tiempo eyuuj, yuj tas 
tze vaꞌa yedꞌ pax tas tzꞌaj e pichchaji. A Dios tzꞌacꞌan co qꞌuinal, ocxom tas 
sco vaꞌa, ¿tom man̈ ol yacꞌaꞌ? A ix acꞌan co nivanil, ¿tom man̈ ol yacꞌ pax co 
pichul? 26 Tzeyilnabꞌ nocꞌ much tzꞌecꞌ jen̈en̈oc dꞌa satchaan̈. Malaj tas syavej 
nocꞌ. Max jachꞌvilaj nocꞌ. Malaj pax tas smol nocꞌ. Palta a co Mam Dios ay 
dꞌa satchaan̈ tzꞌacꞌan svael nocꞌ. Inatax tzꞌacꞌji svael nocꞌ, oc exxom a ex tic, 
más nivan eyelcꞌoch dꞌa yichan̈ nocꞌ. 27 ¿Tom ay junoc ex syal eyacꞌanoch 
nan̈alocxo vara e teel vachꞌchom tzex och ilcꞌolal?

28 An̈ejtonaꞌ, ¿tas yuj tze naubꞌtan̈ej yuj e pichul? Tzeyilnabꞌ sqꞌuibꞌ juntzan̈ 
an̈ xumac. A juntzan̈ chiꞌ max munlajlaj. Max chꞌalvilaj. 29 Palta sval dꞌayex, 
a yecꞌnac vin̈aj rey Salomón, vachꞌchom man̈ jantacoc svachꞌil yilji vin̈ yedꞌ 
spichul, palta maj tzacꞌvanlaj svachꞌil yilji vin̈ icha juntzan̈ an̈ xumac chiꞌ. 30 A 
juntzan̈ an̈ chiꞌ, ton̈ej ayecꞌ an̈ ticnaic, axo qꞌuicꞌan tzꞌoch an̈ scꞌacꞌaloc horno. 
Vachꞌchom icha chiꞌ an̈, palta a Dios tzꞌacꞌan svachꞌil yilji an̈. Yuj chiꞌ, ol yacꞌpax 
e pichul. Palta inai, teveln̈ej tzeyacꞌoch Dios dꞌa e cꞌool. 31 Yuj chiꞌ man̈ ex och 
ilcꞌolal. Man̈ eyalaꞌ: ¿Tas ol co vaꞌa? ¿Bꞌaj ol cot co pichul? man̈ xe chioc. 32  Yujto 
a ebꞌ man̈ ojtannacoc Dios, syacꞌoch spensar ebꞌ sayanecꞌ juntzan̈ chiꞌ. Palta a 
co Mam ayecꞌ dꞌa satchaan̈, a ojtannac to ay tzꞌoch juntzan̈ chiꞌ cuuj. 33 Yuj chiꞌ, 
tzeyacꞌ eyip eyacꞌanoch e bꞌa dꞌa yol scꞌabꞌ Dios. Tojoln̈ej tzeyutej e bꞌeybꞌal, 
icha sgana. Tato icha chiꞌ, ol yacꞌ juntzan̈ chiꞌ dꞌayex smasanil. 34 Yuj chiꞌ, man̈ 
ex och ilcꞌolal yuj tas eyaj qꞌuicꞌan. Yujto man̈ eyojtacoc tas tzex icꞌan qꞌuicꞌan 
chiꞌ, mocabꞌ e naubꞌtan̈ej yuuj. Cꞌocbꞌiln̈ejocabꞌ sco na tas tzon̈ aj dꞌa junjun cꞌu.

Max yal co chꞌolbꞌitan tas yaj junocxo anima 
(Lc 6.37‑38,41‑42)

7  1 Man̈ e chꞌolbꞌitej tas yaj junoc anima yic man̈ ol ex chꞌolbꞌitaj pax 
yuj co Mam Dios. 2  Yujto icha tzꞌaj e chꞌolbꞌitan tas yaj ebꞌ eyetanimail 

chiꞌ, icha chiꞌ ol ex yutoc Dios ex schꞌolbꞌitani. A eyechlabꞌ tzeyacꞌlabꞌej, a ol 
acꞌlabꞌaj pax dꞌayex. 3  Qꞌuinaloc ay junoc eyetanimail sbꞌat jabꞌoc cꞌalem dꞌa 
yol sat, a exxo tic ay junoc patzabꞌ ayoch dꞌa yol e sat, tato max e na to ayoch 
jun patzabꞌ chiꞌ dꞌa yol e sat, ¿tom ol yal eyilan jabꞌ cꞌalem aybꞌat dꞌa yol sat 
junxo chiꞌ? * 4 Tato ayoch jun patzabꞌ chiꞌ dꞌa yol e sat, ¿tom ol yal eyalan dꞌa 
jun chiꞌ: Aybꞌat jun cꞌalem dꞌa yol a sat, in gana svicꞌqꞌueta dꞌayach, tom xe 
chi dꞌay? 5  Tato icha chiꞌ tzeyutej eyalani, chabꞌ sat ex. Yovalil tze bꞌabꞌlaj 
iqꞌuejcanel jun patzabꞌ chiꞌ dꞌa yol e sat. Icha chiꞌ bꞌian, ol yal eyilani, axo 
eyicꞌanelta jun cꞌalem chiꞌ dꞌa yol sat jun eyetanimail chiꞌ.

6 A slolonel Dios yicn̈ej yaji, lajan icha juntzan̈ ton̈ perla * sbꞌi, te caro stojol. 
Yuj chiꞌ, max yal cacꞌan dꞌa ebꞌ malaj yelcꞌoch Dios dꞌa sat. Yujto a ebꞌ chiꞌ, 

lajan yaj ebꞌ icha juntzan̈ nocꞌ tzꞌiꞌ scot dꞌayon̈, tzon̈ schiꞌan nocꞌ. Ay pax ebꞌ 
icha juntzan̈ nocꞌ chitam, ton̈ej slaj steqꞌuem tas scacꞌ dꞌay.

Cꞌanec, sayec, avajan̈ecoch dꞌa stiꞌ puerta 
(Lc 11.9‑13; 6.31)

7 Cꞌanec, ol acꞌjoc dꞌayex. Sayec, ol ilchaj eyuuj. Avajan̈ecoch dꞌa stiꞌ 
puerta, ol jacchaj teꞌ dꞌayex. 8  Yujto a ebꞌ scꞌanani, ol scha ebꞌ. Axo ebꞌ 
sayani, ol ilchaj yuj ebꞌ. An̈ejtonaꞌ ebꞌ tzꞌavajoch dꞌa stiꞌ puerta, ol jacjoc 
teꞌ dꞌa ebꞌ.

9 Qꞌuinaloc ayex, a ebꞌ eyuninal scꞌanan yooch dꞌayex, ¿tom a junoc qꞌueen 
ol eyacꞌ dꞌa ebꞌ? 10  Tato a junoc chay scꞌan ebꞌ dꞌayex, ¿tom a junoc nocꞌ 
chan tzeyacꞌ dꞌa ebꞌ? 11 A ex tic, vachꞌchom malaj e vachꞌil, palta eyojtac tas 
tzeyutej eyacꞌan juntzan̈ tas vachꞌ dꞌa ebꞌ eyuninal. Ocxom co Mam Dios ayecꞌ 
dꞌa satchaan̈, ¿tom man̈ ol yacꞌ junoc vachꞌil dꞌa ebꞌ scꞌanan dꞌay?

12  E gana te vachꞌ syutej sbꞌa ebꞌ eyetanimail dꞌayex. Ichaocabꞌ pax taꞌ 
tzeyutej e bꞌa dꞌa ebꞌ. Yujto icha chiꞌ syal juntzan̈ ley Moisés aycani yedꞌ 
juntzan̈ chꞌan̈ uum tzꞌibꞌabꞌilcan yuj ebꞌ schecabꞌ Dios dꞌa pecaꞌ.

A jun icha puerta yunen̈ej sat 
(Lc 13.24)

13  Ay jun icha puerta yunen̈ej sat, ataꞌ slaj ex ochi. Ay pax junxo icha 
puerta te levan yedꞌ jun icha nivan bꞌe te levan, palta yic syaelal. Yuj chiꞌ 
man̈ jantacoc ebꞌ anima sbꞌatcan taꞌ. 14 Palta axo jun icha puerta yic qꞌuinal, 
yunen̈ej yedꞌ jun bꞌe scꞌoch taꞌ icha utzin bꞌe. Yuj chiꞌ, malaj val ebꞌ anima 
sbꞌat taꞌ.

A co bꞌeybꞌal lajan icha sat te teꞌ 
(Lc 6.43‑44)

15 Ay ebꞌ nivanoc syaloch sbꞌa schecabꞌoc Dios. Tzeyil val e bꞌa dꞌa ebꞌ, yujto 
a ol cꞌoch ebꞌ dꞌayex, nivanoc nanam ol yutoc sbꞌa ebꞌ, icha junoc nocꞌ calnel. 
Palta axo spensar ebꞌ, te chuc, icha nocꞌ oques te ov. 16  Yujn̈ej sbꞌeybꞌal ebꞌ, ol 
eyojtaquejel ebꞌ, icha cojtacanel juntzan̈ te teꞌ yuj sat. ¿Tom syal quicꞌanelta 
sat teꞌ uva dꞌa teꞌ qꞌuiix? ¿tom higo sat teꞌ syacꞌaꞌ? 17 Yujto a juntzan̈ snunal 
te teꞌ vachꞌ, vachꞌ sat syacꞌaꞌ. Yedꞌ pax juntzan̈ snunal te teꞌ chuc, chucn̈ej sat 
syacꞌaꞌ. 18  A junoc snunal te teꞌ vachꞌ max yacꞌ junoc sat teꞌ chuc. Yedꞌ pax 
juntzan̈ snunal te teꞌ chuc, max yal yacꞌan junoc sat vachꞌ. 19 Icha juntzan̈ teꞌ 
chuc sat syacꞌaꞌ, schꞌacjieli, syumjibꞌat dꞌa yol cꞌacꞌ, icha chiꞌ ol aj ebꞌ malaj 
svachꞌil sbꞌeybꞌal. 20  Yuj chiꞌ, a ebꞌ nivanoc syacꞌoch sbꞌa schecabꞌoc Dios, 
yujn̈ej sbꞌeybꞌal ebꞌ chiꞌ ol eyojtacanel ebꞌ.

21 Ay ebꞌ ol alan dꞌayin: Ach Mamin Vajal, xcham ebꞌ, palta man̈ masaniloc 
ebꞌ ol och dꞌa yol scꞌabꞌ Dios aj satchaan̈. Palta an̈ej val ebꞌ scꞌanabꞌajan tas 
sgana in Mam ayecꞌ dꞌa satchaan̈ chiꞌ, an̈ej val ebꞌ ol cꞌochoc. 22  Ato yic ol 
ja jun cꞌual chiꞌ, tzijtum ebꞌ ol alan dꞌayin: Mamin, Mamin calnac val el a 
lolonel. Yuj a poder quicꞌnaquel juntzan̈ enemigo dꞌa ebꞌ anima. An̈ejtonaꞌ 
yuj a poder, tzijtum milagro co chꞌoxnac, xcham ebꞌ dꞌayin. 23  Palta ol valan 
dꞌa ebꞌ: Toxon man̈ ex vojtacoc. Elan̈ec dꞌa in tzꞌey, yujto an̈ej chucal ix laj e 
cꞌulej, xin cham dꞌa ebꞌ.

Yovalil sco cꞌanabꞌajej icha syal Jesús 
(Lc 6.47; Mr 1.22)

24  A ebꞌ tzꞌabꞌan in lolonel, tato scꞌanabꞌajej ebꞌ tas svalaꞌ, lajan ebꞌ icha 
junoc vin̈ jelan ix bꞌoan spat dꞌa yibꞌan̈ qꞌueen. 25 Axo ix yacꞌan jun yax n̈abꞌ, 
ix ja aꞌ elumaꞌ, ix ochpax chulan jun icꞌ te ov dꞌa jun pat chiꞌ. Palta maj 
telvoclaj, yujto a dꞌa yibꞌan̈ qꞌueen bꞌobꞌilqꞌuei. 26  Palta ay juntzan̈xo ebꞌ 
tzꞌabꞌan in lolonel, max scꞌanabꞌajej ebꞌ tas svalaꞌ. Lajan ebꞌ icha junoc vin̈ 
malaj spensar, ix sbꞌoqꞌue spat dꞌa yibꞌan̈ qꞌuen arena. 27 Axo ix yacꞌan jun yax 
n̈abꞌ. Ix ja aꞌ elumaꞌ, ix och pax chulan icꞌ te ov dꞌa spat vin̈ chiꞌ, yuj chiꞌ ix 
cꞌan̈ val stelvi, xchi Jesús dꞌa ebꞌ.

28  Axo yic ix lajvi yalan Jesús dꞌa ebꞌ anima chiꞌ, ix sat scꞌool ebꞌ yuj juntzan̈ 
scꞌaybꞌubꞌal chiꞌ. 29 Yujto ix cꞌaybꞌaj ebꞌ yuuj, ix checlajeli to ay yopisio yuj 
Dios. Man̈ lajanoclaj scꞌaybꞌan ebꞌ icha scꞌaybꞌaj ebꞌ yuj ebꞌ cꞌaybꞌum dꞌa ley 
Moisés.

Bꞌoxinac scꞌool jun vin̈ penaay yuj jun yabꞌil scuchan lepra 
(Mr 1.40‑45; Lc 5.12‑16)

8  1 Axo yic ix emixta Jesús dꞌa jun tzalan chiꞌ, tzijtum anima ix och tzacꞌan 
yuuj. 2  Ay jun vin̈ penaay yuj jun yabꞌil scuch lepra, ix cꞌoch dꞌa Jesús. Ix 

em cuman vin̈ dꞌa yichan̈. Ix yalan vin̈ dꞌay:
—Mamin, tato syal a cꞌool, syal acꞌan bꞌoxoc in cꞌool, xchi vin̈ dꞌay.
3  Yuj chiꞌ, ix maslaj vin̈ yuj Jesús.
—In gana tzach in bꞌoxicani, xchi dꞌa vin̈. Dꞌa val jun rato chiꞌ ix bꞌoxican 

vin̈ yuj jun yabꞌil chiꞌ.
4 Ix lajvi chiꞌ, ix yalan dꞌa vin̈:
—Abꞌi, ay ta bꞌaj tzal jun tic. Palta ixic, chꞌox a bꞌa dꞌa vin̈ sacerdote. Acꞌ 

jun silabꞌ ix yalcan Moisés yic tzꞌilji to ach bꞌoxi, xchi Jesús dꞌa vin̈.

Ix bꞌoxi scꞌool jun schecabꞌ vin̈ yajal soldado 
(Lc 7.1‑10)

5  Axo yic ix cꞌoch Jesús dꞌa chon̈abꞌ Capernaum, ix cꞌoch jun vin̈ yajal 
soldado dꞌay. Ix tevi vin̈ dꞌay, 6 ix yalan vin̈:

—Mamin, ay jun vin̈ in checabꞌ manbꞌilel vuuj aycan dꞌa in pat, jichanecꞌ 
vin̈ dꞌa sat schꞌat. Te sicbꞌinaquel vin̈, te ya yaj vin̈, xchi vin̈ dꞌay.

7 Yuj chiꞌ, ix yalan Jesús dꞌa vin̈:
—Tato icha chiꞌ, ol in bꞌat vacꞌ bꞌoxoc vin̈, xchi dꞌa vin̈.
8  Ix yalanxi vin̈ dꞌay:
—Palta Mamin, man̈ smojoc a cꞌoch dꞌa in pat. Ton̈ejocabꞌ tzalaꞌ, sbꞌoxican 

jun vin̈ in checabꞌ chiꞌ. 9 Yujto a in tic, ay in och dꞌa vopisio, ay junxo tzin 
acꞌan mandar. An̈ejtonaꞌ ay ebꞌ soldado svacꞌ mandar. Tato ay ebꞌ bꞌaj svalaꞌ 
to sbꞌat ebꞌ, sbꞌatn̈ej ebꞌ. Tato ay pax ebꞌ bꞌaj svalaꞌ to scot ebꞌ, scotn̈ej ebꞌ. 
An̈ejtonaꞌ, tato ay junoc tas tzin chec sbꞌo junoc in checabꞌ, sbꞌon̈ej. Yuj chiꞌ, 
vojtac, icha svutej vacꞌan mandar ebꞌ chiꞌ, icha chiꞌ tzutej acꞌan mandar 
masanil tas a ach tic, xchi vin̈.

10 Axo ix yabꞌan juntzan̈ chiꞌ Jesús, ix sat scꞌool yabꞌani. Yuj chiꞌ ix yalan 
dꞌa ebꞌ ajun yedꞌoc:

* 8.11 Ol em cꞌojan ebꞌ vael yedꞌ vin̈aj Abraham, syalelcꞌochi to ol och ebꞌ dꞌa yol scꞌabꞌ Dios. 
* 8.12 Dꞌa cal qꞌuicꞌalqꞌuinal syalelcꞌochi yaelal yedꞌ cuscꞌolal. 

—Val yel sval dꞌayex, manta junoc ebꞌ quetisraelal svil yacꞌanoch scꞌool 
dꞌa Dios icha jun vin̈ tic. 11 Svalanpax dꞌayex, tzijtum ebꞌ ol cot bꞌaj sja cꞌu 
yedꞌ bꞌaj tzꞌem cꞌu. Ol em cꞌojjabꞌ ebꞌ sva yedꞌ vin̈aj Abraham, * vin̈aj Isaac 
yedꞌ vin̈aj Jacob dꞌa mexa bꞌaj ayoch Dios aj satchaan̈ Yajalil. 12  Axo ebꞌ 
quetisraelal, smoj ton val scꞌoch ebꞌ taꞌ, palta ay ebꞌ ol yumjoccanbꞌat dꞌa 
qꞌuicꞌalqꞌuinal. * Ataꞌ ol ocꞌ ebꞌ. Ol laj siqꞌuicꞌoc ebꞌ yoqꞌui yuj yabꞌan syail, 
xchi dꞌa ebꞌ.

13  Ix lajvi chiꞌ, ix yalanxi dꞌa vin̈ yajal soldado chiꞌ:
—Paxan̈ dꞌa a pat. Icha val tzutej acꞌanoch Dios dꞌa a cꞌool, icha pax chiꞌ ol 

aj sbꞌo dꞌayach, xchi dꞌa vin̈.
Axo jun vin̈ schecabꞌ vin̈ chiꞌ, a val dꞌa jun rato chiꞌ ix bꞌoxican vin̈.

Tzijtum ebꞌ anima ix bꞌoxi scꞌool yuj Jesús 
(Mr 1.29‑34; Lc 4.38‑41)

14 Ix lajvi chiꞌ, ix bꞌat Jesús dꞌa spat vin̈aj Pedro. Axo ix cꞌochi, ix yilani, 
jichanecꞌ ix sn̈iꞌ vin̈aj Pedro chiꞌ yuj jun cꞌacꞌal yabꞌil. 15 Yuj chiꞌ ix yamji scꞌabꞌ 
ix yuj Jesús. Dꞌa jun rato chiꞌ, ix sicbꞌi jun cꞌacꞌal yabꞌil chiꞌ dꞌa ix. Yuj chiꞌ ix 
qꞌue vaan ix. Ix och ijan ix scꞌatcꞌancot ebꞌ.

16  Axo dꞌa yic numumixo sqꞌuicꞌbꞌi, tzijtum ebꞌ ayoch enemigo dꞌay 
ix icꞌjibꞌat dꞌa Jesús. Junn̈ej bꞌelan̈ lolonel ix yalaꞌ, ix el ebꞌ enemigo chiꞌ. 
An̈ejtonaꞌ ix yacꞌcan bꞌoxoc masanil ebꞌ penaay. 17 Icha chiꞌ ix aj yelcꞌoch tas 
yalnaccan vin̈aj Isaías schecabꞌ Dios dꞌa pecaꞌ, xchi icha tic:

A ix icꞌanel juntzan̈ co yaelal. Van yabꞌan syail co qꞌuexuloc, xchican 
Slolonel Dios Tzꞌibꞌabꞌilcani.

A ebꞌ sgana yoch tzacꞌan yuj Jesús 
(Lc 9.57‑62)

18  Axo dꞌa junel, ix yilan Jesús, tzijtum anima ix smolbꞌejcꞌoch sbꞌa dꞌay. Yuj 
chiꞌ, ix yalan dꞌa ebꞌ scꞌaybꞌum:

—Coyec dꞌa scꞌaxepal jun aꞌ nivan n̈ajabꞌ tic, xchi dꞌa ebꞌ.
19 Palta ayic manto bꞌat ebꞌ, ay jun vin̈ cꞌaybꞌum dꞌa ley Moisés ix cꞌoch dꞌay. 

Ix yalan vin̈ dꞌay:
—Ach in Cꞌaybꞌumal, yaln̈ej bꞌaj ol ach bꞌatoc, ol in och tzacꞌan uuj, xchi 

vin̈ dꞌay.
20 Axo ix yalan Jesús dꞌa vin̈:
—A nocꞌ vaax, ay sn̈aqꞌueen nocꞌ. A nocꞌ much, ay pax soꞌ nocꞌ bꞌaj svayi. 

A inxo Acꞌbꞌil in cot yuj Dios voch animail, malaj in pat bꞌaj tzin vayi, xchi 
dꞌa vin̈.

21 Ay junxo vin̈ scꞌaybꞌum ix alani:
—Mamin, ol in bꞌat edꞌoc, palta in gana tzacꞌ in permiso. Ato ol cham vin̈ 

in mam ol in bꞌat edꞌoc, xchi vin̈ dꞌay.
22  Palta ix yalanpax dꞌa vin̈:
—Con̈ vedꞌoc. A ebꞌ chamnacto el dꞌa yichan̈ Dios, a ebꞌ chiꞌ syal smucan 

ebꞌ yetchamnaquil chiꞌ, xchi Jesús dꞌa vin̈.

 1327 SAN MATEO 8



Numcꞌajnac icꞌ yedꞌ aꞌ n̈ajabꞌ yuj Jesús 
(Mr 4.35‑41; Lc 8.22‑25)

23  Ix lajvi chiꞌ, ix och Jesús dꞌa yol barco. Ix och pax ebꞌ scꞌaybꞌum yedꞌoc. 
Ix bꞌat ebꞌ. 24 Palta ayic van sbꞌey ebꞌ, ix ja jun icꞌ te ov. Ix och chulnaj aꞌ dꞌa 
yol teꞌ barco chiꞌ. Axo Jesús vaynacbꞌat dꞌa yol teꞌ. 25 Yuj chiꞌ ix pitzjiel svayan̈ 
yuj ebꞌ.

—Mamin, col on̈. Van co bꞌat dꞌa yich aꞌ, xchi ebꞌ dꞌay.
26  —¿Tas yuj tzex te xivi? Te teveln̈ej tzeyacꞌoch Dios dꞌa e cꞌool, xchi dꞌa 

ebꞌ.
Ix lajvi chiꞌ, ix qꞌue vaan. Ix scachanoch vaan jun icꞌ chiꞌ yedꞌ aꞌ n̈ajabꞌ chiꞌ. 

Yuj chiꞌ ix numcꞌaj smasanil. 27 Ix te sat scꞌool ebꞌ sicꞌlabꞌil. Ix laj yalan ebꞌ 
junjun:

—¿Tas val yaj jun vin̈ tic? Inai ix cꞌanabꞌajax vin̈ yuj icꞌ yedꞌ aꞌ n̈ajabꞌ tic, 
xchi ebꞌ.

A chavan̈ ebꞌ tzꞌixtax yuj ebꞌ enemigo dꞌa lugar Gadara 
(Mr 5.1‑20; Lc 8.26‑39)

28  Ix lajvi chiꞌ, ix cꞌoch ebꞌ dꞌa junxo scꞌaxepal bꞌat aꞌ, dꞌa chon̈abꞌ Gadara. 
Ataꞌ ix cot chavan̈ ebꞌ vin̈ bꞌaj smucji ebꞌ chamnac. Ix cꞌoch ebꞌ vin̈ dꞌa Jesús. 
A chavan̈ ebꞌ vin̈ chiꞌ, ayoch ebꞌ enemigo dꞌa ebꞌ vin̈. Yelxo te ov ebꞌ vin̈. Yuj 
chiꞌ, malaj junoc mach sbꞌeyecꞌ dꞌa jun bꞌe tzꞌecꞌ bꞌaj ayecꞌ ebꞌ vin̈ chiꞌ. 29 Ix 
qꞌue yav ebꞌ vin̈ dꞌa Jesús:

—Ach Yuninal Dios, ¿tas och dꞌayon̈? ¿Tom tzach ja acꞌoch yaelal dꞌa 
quibꞌan̈ yacbꞌan manto cꞌoch stiempoal? xchi ebꞌ dꞌay.

30 Axo dꞌa slacꞌanil jun lugar chiꞌ, tzijtum juntzan̈ nocꞌ chitam van svaꞌi. 
31 Yuj chiꞌ ix tevi ebꞌ enemigo chiꞌ dꞌa Jesús, ix yalan ebꞌ:

—Tato tzon̈ a pecheli, a dꞌa juntzan̈ nocꞌ chitam chiꞌ tzon̈ acꞌbꞌati, xchi ebꞌ 
dꞌay:

32  —Ixiquec, xchi Jesús chiꞌ dꞌa ebꞌ.
Yuj chiꞌ, ix el ebꞌ enemigo chiꞌ dꞌa ebꞌ vin̈ chavan̈ chiꞌ. Axo dꞌa nocꞌ chitam 

chiꞌ ix ochxican ebꞌ. Axo dꞌa jun rato chiꞌ, ix bꞌat n̈ilnaj nocꞌ elelal. Ix bꞌat nocꞌ 
dꞌa sattac vitz, masanto ix cꞌoch nocꞌ dꞌa yol aꞌ nivan n̈ajabꞌ. Ataꞌ ix sjicꞌ aꞌ 
nocꞌ, ix cham nocꞌ smasanil.

33  Axo ebꞌ stan̈vumal nocꞌ, ix xivbꞌat ebꞌ, ix bꞌat ebꞌ elelal. Elan̈chamel ix 
cꞌoch ebꞌ dꞌa yol chon̈abꞌ. Ataꞌ ix yalel ebꞌ smasanil. Ix yalanpax ebꞌ tas ix utaj 
ebꞌ ayoch enemigo chiꞌ dꞌay. 34 Yuj chiꞌ ix bꞌat ebꞌ ay dꞌa chon̈abꞌ chiꞌ smasanil 
yil Jesús. Axo yic ix yilan ebꞌ, ix laj tevi ebꞌ dꞌay, yic elan̈chamel tzꞌelxi dꞌa 
yol slugar ebꞌ chiꞌ.

Bꞌoxinac scꞌool vin̈ sicbꞌinaquel yuj Jesús 
(Mr 2.1‑12; Lc 5.17‑26)

9  1 Axo Jesús ix ochxi dꞌa yol teꞌ barco. Ix bꞌatxi dꞌa junxo scꞌaxepal aꞌ. Ix 
cꞌochxi dꞌa schon̈abꞌ. 2  Ataꞌ ay jun vin̈ sicbꞌinac eli, ix icꞌjibꞌat vin̈ dꞌa sat 

svaynubꞌ yuj juntzan̈ ebꞌ vin̈ vinac dꞌa Jesús. Axo ix yilan Jesús to ix yacꞌoch 
ebꞌ dꞌa scꞌool. Yuj chiꞌ ix yalan dꞌa vin̈ sicbꞌinac el chiꞌ:

—Ach vetanimail, tecꞌtecꞌ tzutej a bꞌa. Ix acꞌjican lajvoc a mul, xchi dꞌa vin̈.

3  Ataꞌ ayecꞌ jayvan̈ ebꞌ vin̈ cꞌaybꞌum dꞌa ley Moisés, ix snaan ebꞌ vin̈: A jun 
vin̈ tic, ton̈ej sbꞌuchvaj vin̈ dꞌa Dios, xchi ebꞌ vin̈. 4 Axo Jesús yojtacxo tas sna 
ebꞌ vin̈, yuj chiꞌ ix yal dꞌa ebꞌ vin̈:

—¿Tas yuj tze na juntzan̈ malaj svachꞌil tic? 5 ¿Bꞌaja junoc secojtac calan 
tze naꞌa? ¿A a mul toxo ix acꞌji lajvoc, xco chama, ma: Qꞌuean̈ vaan, bꞌeyan̈, 
mato xco chi? 6  A ticnaic jun, ol in chꞌox dꞌayex to a in Acꞌbꞌil in cot yuj Dios 
voch animail tic, ay vopisio vacꞌan lajvoc smul ebꞌ ay dꞌa yolyibꞌan̈qꞌuinal tic, 
xchi dꞌa ebꞌ vin̈.

Ix lajvi chiꞌ, ix yalan dꞌa vin̈ sicbꞌinaquel chiꞌ:
—Qꞌuean̈ vaan. Icꞌchaan̈ a vaynubꞌ. Paxan̈ dꞌa a pat, xchi dꞌa vin̈.
7 Dꞌa jun rato chiꞌ, ix qꞌue vaan vin̈, ix pax vin̈ dꞌa spat. 8  Ayic ix yilan jun 

chiꞌ ebꞌ anima, ix te sat scꞌool ebꞌ. Ix laj yalan vachꞌ lolonel ebꞌ dꞌa Dios yujto 
te nivan spoder Jesús ix schꞌox dꞌa ebꞌ anima.

Ix avtaj vin̈aj Mateo yuj Jesús 
(Mr 2.13‑17; Lc 5.27‑32)

9 Ix bꞌatxi Jesús. Ayic van sbꞌeyi, ix yilani ayecꞌ jun vin̈ scuch Mateo, 
cꞌojanem vin̈ bꞌaj stequel alcabar.

—Ochan̈ in cꞌaybꞌumoc, xchi Jesús dꞌa vin̈.
Dꞌa jun rato chiꞌ ix qꞌue vaan vin̈, ix och tzacꞌan vin̈ yuj Jesús. 10 Ix lajvi 

chiꞌ, ix icꞌjibꞌat Jesús yuj vin̈ vael dꞌa spat. Axo yic van sva yedꞌ ebꞌ scꞌaybꞌum, 
an̈ejtonaꞌ tzijtum ebꞌ tecumel alcabar yedꞌ juntzan̈xo ebꞌ te chuc sbꞌeybꞌal 
ix va yedꞌ ebꞌ. 11 Axo ix yilan jun chiꞌ ebꞌ vin̈ fariseo. Ix yalan ebꞌ vin̈ dꞌa ebꞌ 
scꞌaybꞌum Jesús:

—A jun e Cꞌaybꞌumal tic, ¿tas yuj junn̈ej sva yedꞌ ebꞌ tecumel alcabar yedꞌ 
juntzan̈xo ebꞌ malaj svachꞌil sbꞌeybꞌal tic? xchi ebꞌ vin̈.

12  Ayic ix yabꞌan jun chiꞌ Jesús, ix yalan dꞌa ebꞌ vin̈:
—A ebꞌ vachꞌ scꞌool, malaj tzꞌoch vin̈ an̈tum yuj ebꞌ. An̈ej ebꞌ penaay, ay 

tzꞌoch vin̈ yuuj. 13  Ixiquec an, ojtaquejequel tas syalelcꞌoch jun yalnaccan 
Dios dꞌa Slolonel Tzꞌibꞌabꞌilcani, a ix yalan icha tic: In gana tzꞌocꞌ e cꞌool dꞌa 
ebꞌ eyetanimail. Man̈ocn̈ej juntzan̈ silabꞌ sn̈usji chiꞌ in gana, xchi. Man̈ yujoc 
vavtan ebꞌ toxon vachꞌ sbꞌeybꞌal snaani, in javi. Palta in javi vavtejcot ebꞌ 
toxonton ojtannac to malaj svachꞌil sbꞌeybꞌal, xchi Jesús dꞌa ebꞌ vin̈.

A sbꞌeybꞌal ebꞌ fariseo yedꞌ scꞌaybꞌubꞌal Jesús 
(Mr 2.18‑22; Lc 5.33‑39)

14 A junel ix cꞌoch ebꞌ scꞌaybꞌum vin̈aj Juan, aton vin̈ tzꞌacꞌan bautizar bꞌaj 
ayecꞌ Jesús. Ix scꞌanbꞌan ebꞌ dꞌay:

—¿Tas yuj max och ebꞌ a cꞌaybꞌum tic dꞌa tzecꞌojcꞌolal? A on̈ tic, scacꞌ val 
och co bꞌa dꞌa tzecꞌojcꞌolal. Icha pax chiꞌ syutej sbꞌa ebꞌ fariseo, xchi ebꞌ dꞌay.

15 Yuj chiꞌ ix yalan Jesús dꞌa ebꞌ:
—Qꞌuinaloc ay junoc qꞌuin̈ nupnajel. A ebꞌ avtabꞌil sbꞌat taꞌ, ¿tom syal 

yoch ebꞌ dꞌa tzecꞌojcꞌolal ayic ayto ecꞌ vin̈ van yoch yetbꞌeyum chiꞌ yedꞌ ebꞌ? 
Palta ato ol ja stiempoal man̈xo ayoquecꞌ vin̈ yedꞌ ebꞌ, ato taꞌ ol och ebꞌ dꞌa 
tzecꞌojcꞌolal.

16  Malaj mach tzꞌacꞌanoch junoc acꞌ cꞌapac manto jucꞌji juneloc snipuloc 
junoc cꞌa pichul. Yujto a jun acꞌ cꞌapac chiꞌ, tzꞌutzꞌi, svachꞌ tocꞌji n̈icꞌchaj jun 

* 9.17 Stzꞌisnac stzꞌumal nocꞌ nocꞌ ebꞌ anima dꞌa pecaꞌ yedꞌtaloc svino. Ayic spajbꞌi vino chiꞌ, 
sipjiqꞌuei, sn̈icꞌchaj yedꞌtal cꞌaxo chiꞌ yuuj. 

cꞌa pichul chiꞌ yuuj. 17 Ol val junxo chꞌoxnabꞌil: Max yal-laj yacꞌchajem vino 
manto sipji dꞌa yol junoc cꞌa tzꞌum yedꞌtal * vino. Tato icha chiꞌ, sn̈icꞌchaj jun 
tzꞌuum chiꞌ yuj jun vino chiꞌ, tzꞌixtax schabꞌil macan̈. Yuj chiꞌ, a dꞌa yol junoc 
acꞌ tzꞌuum tzeyaqꞌuem vino manto sipji, yic vachꞌ ol aj schabꞌil.

A ix yisil vin̈aj Jairo yedꞌ jun ix ix penaay 
(Mr 5.21‑43; Lc 8.40‑56)

18  Ayic van yalan juntzan̈ chiꞌ Jesús, ix cꞌoch jun vin̈ sat yaj dꞌa spatil sculto 
ebꞌ, ix em cuman vin̈ dꞌa yichan̈ Jesús, ix yalan vin̈:

—A jun ix visil, toxomlaj ix cham ix naic. Palta con̈ vedꞌoc. In gana bꞌat 
aqꞌuecꞌ a cꞌabꞌ dꞌa yibꞌan̈ ix, yic ol pitzvocxi ix, xchi vin̈.

19 Yuj chiꞌ ix qꞌue vaan Jesús. Ix bꞌat yedꞌ vin̈. Ix bꞌat pax ebꞌ scꞌaybꞌum 
yedꞌoc. 20  Axo dꞌa scal ebꞌ anima van sbꞌat yedꞌoc, ay jun ix ix penaay. 
Slajchavilxo abꞌil penaay ix yuj yel jun aꞌ dꞌa snivanil ix. Yuj chiꞌ ix cꞌoch ix 
dꞌa spatic Jesús. Ix yamji stiꞌ spichul yuj ix. 21 Yujto ix sna ix: Ton̈ejocabꞌ tzin 
yamlej stiꞌ spichul, sbꞌoxican in cꞌool, xchi ix. 22  Yuj chiꞌ ix meltzajbꞌat qꞌuelan 
Jesús dꞌa ix, ix yalan dꞌa ix:

—Ach ix, tecꞌtecꞌ tzutej a bꞌa. Tzach bꞌoxican vuuj, yujto in acꞌoch dꞌa a 
cꞌool, xchi dꞌa ix.

Dꞌa jun rato chiꞌ ix bꞌoxican ix.
23  Axo yic ix cꞌoch Jesús dꞌa spat vin̈ yajal chiꞌ, ix yilani van spuꞌan sflauta 

ebꞌ ay syamcꞌabꞌ yic bꞌit. Axo masanil ebꞌ anima, toxon̈ej vejanchaan̈ ebꞌ 
oqꞌuel. 24 Yuj chiꞌ ix yalan Jesús dꞌa ebꞌ:

—Elan̈ec dꞌa tic. A ix tic, man̈ chamnacoclaj ix. Ton̈ej svay ix, xchi dꞌa ebꞌ.
Palta ton̈ej ix tzetzaj Jesús chiꞌ yuj ebꞌ. 25 Axo yic ix lajvi yelta ebꞌ anima 

chiꞌ, ix ochcꞌoch bꞌaj ay ix cobꞌes chiꞌ. Ix yamji scꞌabꞌ ix yuuj, ix qꞌue vaan ix 
bꞌian. 26  A dꞌa smasanil jun lugar chiꞌ, masanil ebꞌ anima ix abꞌan tas ix uji 
chiꞌ.

Ix jacvi sat chavan̈ ebꞌ vin̈ max uji yilani
27 Ayic van sbꞌatxi Jesús dꞌa yol bꞌe, ix och tzacꞌan chavan̈ ebꞌ vin̈ max uji 

yilan yuuj, ix syamanoch ebꞌ vin̈ yalan icha tic:
—Ach yin̈tilal vin̈aj David, ¿tom max ocꞌ a cꞌool dꞌayon̈? xchi ebꞌ vin̈ dꞌay.
28  Axo yic ix och dꞌa yol pat, ix cꞌoch ebꞌ vin̈ dꞌay. Yuj chiꞌ ix yalan dꞌa ebꞌ 

vin̈:
—¿Tzam eyacꞌoch dꞌa e cꞌool to syal in bꞌoan tas e gana? xchi dꞌa ebꞌ vin̈.
—Iꞌ, scacꞌoch Mamin, xchi ebꞌ vin̈ dꞌay.
29 Yuj chiꞌ ix maslaj sat ebꞌ vin̈ yuuj. Ix yalan dꞌa ebꞌ vin̈:
—Icha tzeyutej eyacꞌanoch dꞌa e cꞌool tic, icha chiꞌ ol aj e bꞌoxi, xchi dꞌa 

ebꞌ vin̈.
30 Icha chiꞌ ix aj sjacvi sat ebꞌ vin̈ chiꞌ. Tzaxo uji yilan ebꞌ vin̈. Yuj chiꞌ, ix 

cham val yalan Jesús chiꞌ dꞌa ebꞌ vin̈:
—Ayta bꞌaj tzeyal jun tic, xchi dꞌa ebꞌ vin̈.
31 Palta axo yic ix bꞌat ebꞌ vin̈, ix yalan ebꞌ vin̈ dꞌa masanil lugar.

Ix lolonxi jun vin̈ max ujitaxon sloloni
32  Vanto spax ebꞌ vin̈ chiꞌ, ix quetzjicot junxo vin̈ dꞌa Jesús. A jun vin̈ chiꞌ 

max ujilaj slolon vin̈, yujto ayoch jun enemigo dꞌa vin̈. 33  Axo yic ix el jun 
enemigo chiꞌ dꞌa vin̈ yuj Jesús, ix och ijan vin̈ sloloni. Yuj chiꞌ ix te sat scꞌool 
ebꞌ anima ayecꞌ taꞌ, ix yalan ebꞌ:

—A dꞌa co cal a on̈ aj Israel on̈ tic, manta bꞌaj squil junoc icha jun tic, xchi 
ebꞌ.

34 Palta axo ebꞌ vin̈ fariseo ix alani:
—A jun vin̈ tic, syal ton yicꞌanel ebꞌ enemigo chiꞌ vin̈, yujto a jun yajal yaj 

dꞌa ebꞌ enemigo chiꞌ, a ayoch yedꞌ vin̈, xchi ebꞌ vin̈.

Ix ocꞌ scꞌool Jesús dꞌa ebꞌ anima
35  Axo Jesús ix laj ecꞌ dꞌa juntzan̈ chon̈abꞌ yedꞌ dꞌa juntzan̈ aldea. Ix ecꞌ 

scꞌaybꞌej ebꞌ anima dꞌa yoltac spatil culto. Ix yalanel vachꞌ abꞌix, chajtil tzꞌaj 
yoch ebꞌ dꞌa yol scꞌabꞌ Dios. Yaln̈ej tas juntzan̈ yaelal tzꞌicꞌan ebꞌ yedꞌ tas ilyail, 
ix laj bꞌoxi scꞌool ebꞌ. 36  Ayic ix och qꞌuelan dꞌa ebꞌ anima chiꞌ, ix ocꞌ scꞌool 
dꞌa ebꞌ, yujto ix yilaꞌ to lajan ebꞌ icha juntzan̈ nocꞌ calnel malaj stan̈vumal, te 
ayoch ebꞌ dꞌa syaelal, te cusnac ebꞌ. 37 Yuj chiꞌ ix yalan dꞌa ebꞌ scꞌaybꞌum:

—A ebꞌ anima tic, lajan ebꞌ icha ixim trigo stiempoalxo sjochchaji. Val yel, 
cꞌojan ayto ebꞌ, palta jayvan̈n̈ej mach smunlaj dꞌa scal ebꞌ. 38 Yuj chiꞌ lesalvan̈ec 
dꞌa jun aj munlajel chiꞌ, yic ol schecbꞌat ebꞌ smunlajvum dꞌa scal ebꞌ, xchi Jesús.

A Jesús ix checanbꞌat ebꞌ scꞌaybꞌum yalel yabꞌixal 
(Mr 3.13‑19; 6.7‑13; Lc 6.12‑19; 9.1‑6)

10  1 Axo Jesús ix avtancot ebꞌ scꞌaybꞌum slajchavan̈il. Ix acꞌji yopisio ebꞌ 
yicꞌanel ebꞌ enemigo. Ix yacꞌanpax yopisio ebꞌ yacꞌan bꞌoxoc scꞌool ebꞌ 

yalxon̈ej tas ilyail tzꞌicꞌani ma yaelal.
2  A ebꞌ lajchavan̈ schecabꞌ tic: Aton vin̈aj Simón, scuchan Pedro yedꞌ jun 

vin̈ yucꞌtac vin̈ scuchan Andrés, vin̈aj Jacobo yedꞌ pax jun vin̈ yucꞌtac vin̈ 
scuchan Juan. A ebꞌ vin̈ chavan̈ tic, yuninal ebꞌ vin̈ vin̈aj Zebedeo. 3  Yedꞌ pax 
vin̈aj Felipe, vin̈aj Bartolomé, vin̈aj Tomás, vin̈aj Mateo, vin̈ tecumel alcabar 
dꞌa yalan̈taxo, vin̈aj Jacobo yuninal vin̈aj Alfeo yedꞌ vin̈aj Tadeo. 4  Ay pax 
junxo vin̈ scuch Simón, yetbꞌeyumejnac ebꞌ Zelote yedꞌ vin̈aj Judas aj Queriot, 
aton vin̈ ix acꞌanoch Jesús dꞌa yol scꞌabꞌ chamel dꞌa slajvubꞌalxo.

5 Aton ebꞌ lajchavan̈ tic ix checjibꞌat yuj Jesús. Ayic manto bꞌat ebꞌ, ix yalan 
juntzan̈ checnabꞌil tic dꞌa ebꞌ:

—Ayic tzex bꞌati, man̈ ex ecꞌ dꞌa juntzan̈ schon̈abꞌ ebꞌ man̈ israeloc. Man̈ 
ex ecꞌ pax dꞌa juntzan̈ chon̈abꞌ dꞌa yol yic Samaria. 6  An̈ej dꞌa ebꞌ satnacto 
dꞌa scal ebꞌ quetisraelal, an̈ej taꞌ tzex eqꞌui. Yujto icha juntzan̈ nocꞌ calnel 
satnaqueqꞌui, icha chiꞌ yaj ebꞌ. 7 Bꞌat eyaleli to toxo ol vachꞌ och Dios aj 
satchaan̈ Yajalil. 8  A ebꞌ penaay yuj lepra, bꞌat eyacꞌ bꞌoxoc ebꞌ. Yedꞌ juntzan̈xo 
ebꞌ penaay, tzeyacꞌ pax bꞌoxoc scꞌool ebꞌ. Tzeyacꞌanpax pitzvoc ebꞌ chamnac. 
An̈ejtonaꞌ, slaj eyiqꞌuel ebꞌ enemigo ayoch dꞌa ebꞌ anima. Nabꞌan̈ej ix e cha jun 
opisio tic, yuj chiꞌ nabꞌan̈ej tzex colvaj pax dꞌa ebꞌ.

9 Ayic tzex bꞌati, man̈ eyicꞌbꞌat e tumin. Malaj junoc centavo tzeyicꞌbꞌati. 
10 Man̈ eyicꞌbꞌat e pa. Junn̈ej e camix tzeyacꞌochi, tzex bꞌati. Man̈ eyicꞌbꞌat jun 

* 10.14 Stziccanel spococal yoc ebꞌ cꞌaybꞌum ayic max schaanlaj yabꞌ ebꞌ anima yabꞌixal 
colnabꞌil, yuj schꞌoxanel ebꞌ to man̈ schon̈abꞌoc Dios ebꞌ anima chiꞌ. 

mojocxo e xan̈abꞌ. Man̈ eyicꞌ e cꞌococh. Sval juntzan̈ tic dꞌayex, yujto a ebꞌ 
smunlaji, smoj ton schaan ebꞌ tas syabꞌlej.

11 Ayic tzex cꞌoch dꞌa junjun chon̈abꞌ, dꞌa junjun aldea, tze say junoc mach 
vachꞌ sbꞌeybꞌal bꞌaj smoj e cani, masanto tzex bꞌatxi dꞌa junocxo lugar. 12  Ayic 
tzex cꞌoch dꞌa jun pat chiꞌ, tzeyal dꞌa ebꞌ aj pat chiꞌ: Ayocabꞌ sjuncꞌolal Dios 
eyedꞌoc, xe chi dꞌa ebꞌ. 13  Tato smoj ebꞌ icha chiꞌ, elocabꞌcꞌoch icha tzeyal chiꞌ 
dꞌa ebꞌ. Palta tato man̈ smojoc ebꞌ icha chiꞌ jun, mocabꞌ elcꞌoch icha tzeyal 
chiꞌ dꞌa ebꞌ. 14 Tato max ex scha ebꞌ, tato malaj sgana ebꞌ dꞌa tas tzeyal chiꞌ, 
tzex elixta dꞌa yol spat ebꞌ yedꞌ dꞌa yol schon̈abꞌ ebꞌ chiꞌ. Tze tzicancanel 
spococal eyoc, * yic tze chꞌoxancaneli to man̈xalaj eyalan eyic dꞌa ebꞌ. 15 Val 
yel sval dꞌayex, ayic ol ja jun cꞌual schꞌolbꞌitaj tas yaj ebꞌ anima, yelxo val 
nivan syaelal ebꞌ ol acꞌjoc dꞌa yichan̈ ebꞌ aj Sodoma yedꞌ ebꞌ aj Gomorra.

A tastac ol acꞌjococh dꞌa yibꞌan̈ ebꞌ yic Cristo
16 Abꞌec, tzex in checbꞌati. Icha juntzan̈ nocꞌ calnel sbꞌat dꞌa scal nocꞌ oques, 

icha chiꞌ ol ex ajoc. Yuj chiꞌ, lista tzeyutej e bꞌa icha junoc nocꞌ chan te jelan. 
Palta te nanam tzeyutej e bꞌa ichoc nocꞌ paramuch. 17 Tzeyil val e bꞌa, yujto 
ay ebꞌ ol ex icꞌanbꞌat dꞌa ebꞌ vin̈ yajal. Ol ex smacꞌ ebꞌ dꞌa yoltac spatil sculto. 
18  Ol ex yicꞌbꞌat ebꞌ dꞌa yichan̈ ebꞌ vin̈ nivac yajal yedꞌ dꞌa yichan̈ ebꞌ vin̈ rey 
vuuj. Yuj chiꞌ ol yal eyalanel vabꞌixal dꞌa ebꞌ vin̈ chiꞌ yedꞌ dꞌa ebꞌ man̈ israeloc. 
19 Palta ayic ol ex acꞌjococh dꞌa yol scꞌabꞌ ebꞌ vin̈ yajal chiꞌ, man̈ e na yuj tas 
ol eyalaꞌ. Man̈ ex och ilcꞌolal yuj tas ol eyutoc eyalan dꞌa ebꞌ vin̈, yujto a dꞌa 
jun rato chiꞌ, a Dios ol acꞌan nachajel eyuuj tas ol eyalaꞌ. 20 Man̈oc ex ol ex 
lolonoc, yujto a Yespíritu Dios, aton co Mam ol ex majnanoc, ol eyalani.

21 A dꞌa jun tiempoal chiꞌ, ay ebꞌ ucꞌtacabꞌil ol acꞌanoch yucꞌtac dꞌa yol scꞌabꞌ 
chamel. Ay pax ebꞌ mamabꞌil icha chiꞌ ol yutoc sbꞌa dꞌa ebꞌ yuninal. An̈ejtonaꞌ, 
ay pax ebꞌ uninabꞌil ol yacꞌ oval yedꞌ smam chiꞌ, ol yacꞌanoch smam ebꞌ dꞌa 
yol scꞌabꞌ chamel. 22  Masanil ebꞌ anima ol chichonoch scꞌool dꞌayex vuuj. 
Palta a mach ol acꞌan techaj smasanil juntzan̈ chiꞌ, a ebꞌ chiꞌ ol colchajoc. 
23  Ayic syacꞌan chucal ebꞌ dꞌayex dꞌa junoc chon̈abꞌ bꞌaj ayex eqꞌui, elan̈ec dꞌa 
ebꞌ, tzex bꞌat dꞌa junocxo chon̈abꞌ. Val yel sval dꞌayex, ayic manto ex ecꞌchaj 
dꞌa masanil juntzan̈ schon̈abꞌ ebꞌ quetisraelal, ol in jax a in Acꞌbꞌil in cot yuj 
Dios voch animail tic.

24 Malaj junoc ebꞌ cꞌaybꞌum ecꞌto yelcꞌoch dꞌa yichan̈ scꞌaybꞌumal. An̈ejtonaꞌ, 
malaj junoc tzꞌacꞌan servil ecꞌto yelcꞌoch dꞌa jun tzꞌacꞌan mandar. 25 Tato lajan 
tzꞌaj junoc cꞌaybꞌum yedꞌ scꞌaybꞌumal, smoj ton icha chiꞌ tzꞌaji. Icha pax chiꞌ 
junoc checabꞌ yedꞌ spatrón. A in tic, ichato aj pat in. A exxo tic, icha uninabꞌil 
ex. Ay ebꞌ tzꞌalani to Beelzebú in, to yajal ebꞌ enemigo vaji. Ocxom val dꞌayex 
a ex tic.

An̈ej dꞌa Dios syal tzon̈ xivi 
(Lc 12.2‑7)

26 Yuj chiꞌ, man̈ ex xiv dꞌa ebꞌ anima. Jantacn̈ej tas cꞌubꞌeltac yaj ticnaic, ol laj 
checlajelta. Yedꞌ jantacn̈ej tas cꞌubꞌeltac yaji, ol laj acꞌjoc ojtacajeloc. 27 A juntzan̈ 

SAN MATEO 10 1332  



 

* 10.42 A slugar ebꞌ israel, te qꞌuixin luum, taquin̈al luum paxi, yuj chiꞌ a siaj junoc vaso siquilaꞌ 
te nivan colval dꞌa ebꞌ bꞌeyum anima syabꞌi. 

tas sval dꞌayex dꞌa cꞌubꞌeltaquil, tzeyalel dꞌa ebꞌ anima. Yedꞌ juntzan̈xo tas 
cꞌubꞌeltac tzin sajoch dꞌa e chiquin, tzeyalel dꞌa yoltac calle. 28 Man̈ ex xiv dꞌa ebꞌ 
syal smilan e nivanil tic, yujto a e pixan max yal smilan ebꞌ. Palta a dꞌa Dios bꞌaj 
tzex xivi, yujto a syal satanel e pixan yedꞌ e nivanil, syacꞌancanbꞌat dꞌa infierno.

29 Tzeyilnabꞌ juntzan̈ nocꞌ cotac much. Ayic schon̈chaj nocꞌ, chavan̈ nocꞌ dꞌa 
jun yuneꞌ tumin, palta malaj junoc nocꞌ scomon chami, tato man̈ ichoc taꞌ sgana 
co Mam Dios. 30-31 Palta a exxo tic, yelxo val nivan eyelcꞌoch dꞌa yichan̈ masanil 
nocꞌ cotac much chiꞌ. Ina masanil xil e jolom bꞌisbꞌil yuuj. Yuj chiꞌ, man̈ ex xivoc.

A ebꞌ max qꞌuixvi yalani, to yic Cristo ebꞌ 
(Lc 12.8‑9)

32  Yaln̈ej mach ebꞌ max qꞌuixvi yalan dꞌa yichan̈ ebꞌ anima to vicoꞌ, a inxo 
tic, ol val ebꞌ vicoc dꞌa co Mam Dios ayecꞌ dꞌa satchaan̈. 33 Palta axo ebꞌ tzꞌalan 
dꞌa yichan̈ ebꞌ anima to man̈ vicoc ebꞌ, an̈ejtonaꞌ in, ol valpax dꞌa co Mam 
Dios ayecꞌ dꞌa satchaan̈ to man̈ vicoc ebꞌ.

Yuj Jesús, ay ebꞌ syacꞌ oval 
(Lc 12.51‑53; 14.24‑27)

34 Man̈ e naꞌ to in ja vacꞌ juncꞌolal dꞌa scal ebꞌ anima dꞌa yolyibꞌan̈qꞌuinal tic. 
Man̈ yujoc yoch juncꞌolal dꞌa scal ebꞌ in javi. Palta yuj yoch oval dꞌa scal ebꞌ. 
35 In javi, yic vachꞌ ay ebꞌ vin̈ vinac ol yacꞌ oval yedꞌ smam. Ay ebꞌ ix ix ol yacꞌ 
oval yedꞌ snun. Ay ebꞌ ix alibꞌal ol yacꞌ oval yedꞌ ix yalibꞌ. 36 Yuj chiꞌ, a ebꞌ jun 
yaj yedꞌ junoc mach dꞌa yol spat, aton ebꞌ ol laj meltzajoch ajcꞌolal dꞌay junjun.

37 A mach másxo val xajanej smam snun dꞌa vichan̈, man̈ smojoc yoch vicoc. 
An̈ejtonaꞌ, a mach másxo val xajanej yuninal dꞌa vichan̈, man̈ smojoc yoch vicoc. 
38  A mach man̈ bꞌecanoc scꞌool yabꞌan syail vuuj, man̈ bꞌecanoc scꞌool yoch 
chamel dꞌa yibꞌan̈, tzꞌoch dꞌa spenec teꞌ culus, man̈ smojoc yoch tzacꞌan vuuj. 39 A 
ebꞌ sgana scol sbꞌa dꞌa yolyibꞌan̈qꞌuinal tic, ol satel sqꞌuinal ebꞌ dꞌa juneln̈ej. Palta 
axo ebꞌ sbꞌec sbꞌa scham vuuj, aton ebꞌ ol scha sqꞌuinal dꞌa juneln̈ej.

A ebꞌ ol chaan spac dꞌa Dios 
(Mr 9.41)

40 A ebꞌ tzex chaani, a in tzin scha ebꞌ. Axo ebꞌ tzin chaan chiꞌ, van schaan pax 
jun checjinac in cot ebꞌ. 41 A ebꞌ schaan junoc schecabꞌ Dios, yujn̈ej to schecabꞌ Dios 
yaji, ol scha spac ebꞌ icha yic ebꞌ schecabꞌ Dios chiꞌ. A ebꞌ schaan junoc mach tojol 
sbꞌeybꞌal, yujn̈ej to tojol sbꞌeybꞌal, ol scha spac ebꞌ icha yic ebꞌ tojol sbꞌeybꞌal chiꞌ. 
42 Yaln̈ej junoc mach ebꞌ sian junoc vaso siquilaꞌ * dꞌa junoc ebꞌ in cꞌaybꞌum, yujn̈ej 
to in cꞌaybꞌum, vachꞌchom junoc malaj val yelcꞌochi, val yel ol scha spac ebꞌ.

Ix schecbꞌat chavan̈ scꞌaybꞌum vin̈aj Juan dꞌa Jesús 
(Lc 7.18‑35)

11  1 Ayic ix lajvi yalan juntzan̈ checnabꞌil chiꞌ Jesús dꞌa ebꞌ scꞌaybꞌum 
slajchavan̈il, ix bꞌati. Ix ecꞌ yalel slolonel Dios yabꞌ ebꞌ anima dꞌa 

juntzan̈ chon̈abꞌ dꞌa jun lugar chiꞌ, ix scꞌaybꞌanpax ebꞌ anima chiꞌ.

2  A dꞌa jun tiempoal chiꞌ, ayoch vin̈aj Juan dꞌa preso, vin̈ tzꞌacꞌan bautizar. 
Ix yabꞌan vin̈ tastac van scꞌulan Cristo, yuj chiꞌ ix schecbꞌat chavan̈ ebꞌ vin̈ 
scꞌaybꞌum vin̈ dꞌa Jesús chiꞌ. 3  Ix bꞌat scꞌanbꞌan ebꞌ vin̈ dꞌay icha tic:

—¿Tom a ach tic tan̈vabꞌil a ja cuuj, mato chꞌoc junocxo sco tan̈vej sjavi? 
xchi ebꞌ vin̈ dꞌay.

4 Yuj chiꞌ ix yalan dꞌa ebꞌ vin̈:
—Paxan̈ec dꞌa vin̈aj Juan chiꞌ, tzeyalan dꞌa vin̈ tastac van eyabꞌani, eyilan 

dꞌa tic. 5 Tzeyal dꞌa vin̈ to a ebꞌ max ujilaj yilani, tzaxo yal yilan ebꞌ. A ebꞌ max 
uji sbꞌeyi, tzaxo yal sbꞌey ebꞌ. A ebꞌ slaj cꞌa yuj lepra, slaj bꞌoxican scꞌool ebꞌ. 
A ebꞌ max uji yabꞌani, tzaxo yabꞌ ebꞌ, yedꞌ ebꞌ chamnac, ay ebꞌ van spitzvixi. 
Axo ebꞌ mebꞌaꞌ, van yalji vachꞌ abꞌix yic colnabꞌil dꞌa ebꞌ. 6 Yuj chiꞌ a ebꞌ tzin 
acꞌanoch yipoc scꞌool, te vachꞌ yic ebꞌ. Icha chiꞌ tzeyutej eyalan dꞌa vin̈aj Juan 
chiꞌ a tzex cꞌochxi, xchi Jesús chiꞌ dꞌa ebꞌ vin̈.

7 Ayic toxo ix bꞌat ebꞌ vin̈ schecabꞌ vin̈aj Juan chiꞌ, ix och ijan Jesús yalan 
dꞌa ebꞌ anima yuj vin̈aj Juan chiꞌ:

—¿Tas xidꞌ eyilnac dꞌa tzꞌinan luum? ¿Tom a junoc teꞌ aj tzꞌibꞌxi yuj icꞌ xidꞌ 
eyilnac? 8  Tato maay jun, ¿tas xidꞌ eyilnac? ¿Mato a jun anima te vachꞌ spichul 
xidꞌ eyilnac? Cojtac to a ebꞌ vachꞌ spichul chiꞌ ayecꞌ ebꞌ dꞌa spat ebꞌ vin̈ rey. 
9 Palta jun, ¿tas xidꞌ eyilnac? ¿Tom xidꞌ eyilnac jun vin̈ tzꞌalanel slolonel Dios? 
Yel, yalumel slolonel Dios yaj vin̈aj Juan chiꞌ, palta man̈ocn̈ej jun chiꞌ yopisio 
vin̈. 10 Aton yabꞌixal vin̈aj Juan chiꞌ yalnaccan Dios dꞌa Slolonel Tzꞌibꞌabꞌilcani. 
Ayic ayocto yalannaccan yuj vin̈ icha tic:

Ol in checbꞌat jun in checabꞌ, ol bꞌabꞌlaj bꞌat uuj.
Icha tzꞌaj sbꞌo bꞌe, icha chiꞌ ol yutoc sbꞌoan sbꞌeybꞌal ebꞌ anima, ayic 

manto ach cꞌochi, xchican dꞌa Slolonel Dios chiꞌ.
11 Sval dꞌayex to a dꞌa scal ebꞌ anima, malaj junoc mach ecꞌto yelcꞌoch dꞌa 
vin̈aj Juan chiꞌ. Palta dꞌa scal ebꞌ ayoch dꞌa yol scꞌabꞌ Dios, vachꞌchom ebꞌ 
malaj val yelcꞌochi, másxo ecꞌto svachꞌil yic ebꞌ dꞌa yichan̈ yic vin̈aj Juan 
chiꞌ.

12  Atax ix och ijan vin̈aj Juan chiꞌ yacꞌan bautizar, masanto ticnaic, tzijtum 
ebꞌ anima yelcꞌolal tzꞌoch dꞌa yol scꞌabꞌ Dios. Ay ebꞌ tecꞌtecꞌ syutej sbꞌa, 
syacꞌ val pural sbꞌa ebꞌ yacꞌanoch sbꞌa dꞌa yol scꞌabꞌ. 13  Ayic manto alji vin̈aj 
Juan chiꞌ, yalnaccan ebꞌ schecabꞌ Dios smasanil to ol vachꞌ och Dios Yajalil. 
An̈ejtonaꞌ, icha pax chiꞌ yalan ley Moisés. 14  Tato e gana tzeyacꞌoch dꞌa e 
cꞌool, a vin̈aj Juan chiꞌ aton vin̈aj Elías, vin̈ tan̈vabꞌil sjavi eyuuj. 15 A juntzan̈ 
tzeyabꞌ tic, naec val sicꞌlabꞌil.

16 —¿Mach yedꞌoc ol in lajbꞌej ebꞌ anima dꞌa jun tiempoal tic? ¿Chajtil yaj 
spensar ebꞌ tze naꞌa? Lajan ebꞌ icha ebꞌ unin stajni dꞌa mercado. Ay ebꞌ tzꞌalan 
dꞌa ebꞌ yetuninal: 17 Ayic ix co puꞌan co flauta eyuuj, maj ex chan̈alvoclaj. 
Ayic ix on̈ bꞌitan dꞌa cuseltaquil, maj ex ocꞌlaj quedꞌoc, xchi ebꞌ. Icha ebꞌ unin 
malaj sgana dꞌa junoc tas chiꞌ, icha chiꞌ eyaj a ex tic. 18  Yujto a sbꞌeybꞌal vin̈aj 
Juan chiꞌ, malaj juntzan̈ tas vachꞌ svaꞌa syuqꞌuej vin̈, yuj chiꞌ tzeyalani to 
enemigo ayoch dꞌa vin̈. 19 Axo ticnaic in japax a in Acꞌbꞌil in cot yuj Dios voch 
animail tic, tzin vaꞌi, svucꞌan aꞌ dꞌa scal ebꞌ anima. Tzeyalanpaxi to bꞌucꞌtzin 
in, ucꞌum in an̈, svamigoan pax ebꞌ vin̈ tecumel alcabar yedꞌ juntzan̈xo ebꞌ 
chuc sbꞌeybꞌal. Palta a ebꞌ ay sjelanil Dios dꞌay, scheclajelta sjelanil ebꞌ chiꞌ 
dꞌa tastac scꞌulej, xchi Jesús dꞌa ebꞌ.

* 12.1-2 A icꞌojel jayeoc jolom trigo yedꞌ vuchojel trigo chiꞌ, lajan icha jochoj trigo dꞌa yol sat ebꞌ 
fariseo. A jun chiꞌ ay yovalil scꞌulan ebꞌ dꞌa scꞌual icꞌoj ip, icha chiꞌ yalan dꞌa Éxodo 20.8-11. 

A juntzan̈ chon̈abꞌ bꞌaj max sna sbꞌa ebꞌ anima 
(Lc 10.13‑15)

20  Ix lajvi chiꞌ, ix och ijan Jesús yalani tas smul ebꞌ anima dꞌa juntzan̈ 
chon̈abꞌ bꞌaj ix sbꞌo juntzan̈ milagro, yujto vachꞌchom te ay milagro ix sbꞌo 
taꞌ, palta max sna jabꞌoc sbꞌa ebꞌ. Ix yalani:

21 —A ex val tic ex aj Corazín, te chuc eyicoꞌ. Yedꞌ ex aj Betsaida, te chuc 
pax eyicoꞌ. Octom dꞌa Tiro yedꞌ dꞌa Sidón ix bꞌoji juntzan̈ milagro icha ix 
bꞌoji dꞌa e cal tic. Tato icha chiꞌ, pecataxom snanac sbꞌa ebꞌ. Toxom ix yacꞌoch 
juntzan̈ pichul ebꞌ ya svaꞌi. Toxom ix yacꞌqꞌue qꞌuen ticꞌaqꞌuil taan̈ ebꞌ dꞌa 
sjolom, yic scheclajeli to ste cus ebꞌ yuj smul. 22  Yuj chiꞌ sval dꞌayex, ato 
ol ja jun cꞌual yic ol chꞌolbꞌitaj yaj ebꞌ anima, yelxo val nivan e yaelal ol 
acꞌjoc dꞌa yichan̈ ebꞌ aj Tiro yedꞌ ebꞌ aj Sidón chiꞌ. 23  An̈ejtonaꞌ, icha ex chiꞌ 
ex aj Capernaum. Nivanoc tze naꞌ to smoj ol ex qꞌuecꞌoch dꞌa satchaan̈. Palta 
ton̈ej ol ex emcan dꞌa scal ebꞌ chamnac. Octom a dꞌa Sodoma bꞌobꞌil juntzan̈ 
milagro icha ix bꞌoji dꞌa e cal. Tato icha chiꞌ, snanac am sbꞌa ebꞌ, axo schon̈abꞌ 
ebꞌ chiꞌ, ay am ecꞌ ticnaic. 24  Yuj chiꞌ sval dꞌayex, ato ol ja jun cꞌual yic ol 
chꞌolbꞌitaj yaj ebꞌ anima, yelxo val nivan e yaelal ol acꞌjoc dꞌa yichan̈ ebꞌ aj 
Sodoma chiꞌ, xchi Jesús.

A Jesucristo tzꞌacꞌan quicꞌ quip 
(Lc 10.21‑22)

25 A dꞌa jun tiempoal chiꞌ, ix lesalvi Jesús, ix yalan icha tic:
—Mamin, Yajal ach dꞌa satchaan̈ yedꞌ dꞌa yolyibꞌan̈qꞌuinal tic. Yuj val dios 

dꞌayach Mamin, yujto ix a cꞌubꞌejel juntzan̈ tic dꞌa ebꞌ jelan, dꞌa ebꞌ te ay 
spensar dꞌa yichan̈ ebꞌ yetanimail, axo dꞌa ebꞌ icha unin, ataꞌ ix a chꞌoxoꞌ. 
26 Icha chiꞌ ix aj Mamin, yujto icha chiꞌ a gana, xchi dꞌa Dios.

27 Ix lajvi chiꞌ, ix yalanxi:
—A in Mam ix acꞌanoch masanil tas dꞌa yol in cꞌabꞌ. A in Yuninal in tic, 

malaj junoc mach ojtannac in sicꞌlabꞌil, an̈ej in Mam ojtannac in. An̈ejtonaꞌ, 
malaj junoc mach ojtannac in Mam chiꞌ. A inn̈ej Yuninal in, vojtac, ojtacabꞌil 
pax yuj ebꞌ in gana svacꞌ yojtaquejeli. 28  Cotan̈ec dꞌayin masanil ex tzꞌel eyip e 
munlaji yedꞌ ex te al eyaj yuj eyicatz, ol vacꞌ eyicꞌ eyip. 29 Ol vacꞌ junoc icatz e 
cuch vedꞌoc. Cꞌaybꞌejec dꞌayin, yujto a in tic nanam in, emnaquil in. Tato icha 
chiꞌ, ol eyicꞌ eyip. 30 Yujto a jun icatz svacꞌ e cuch tic, man̈ aloc, man̈ ajaltacoc 
in eyacꞌan servil, xchi Jesús dꞌa ebꞌ.

Telajbꞌail yuj scꞌual icꞌoj ip 
(Mr 2.23–3.6; Lc 6.1‑11)

12  1 A dꞌa jun scꞌual icꞌoj ip, ix ecꞌ Jesús dꞌa jun bꞌe dꞌa scal ixim trigo 
yedꞌ ebꞌ scꞌaybꞌum. Axo ebꞌ scꞌaybꞌum chiꞌ, ix te och svejel ebꞌ. Yuj 

chiꞌ, ix scꞌutzelta ixim jolom trigo chiꞌ ebꞌ, * ix svuchanel ixim ebꞌ scꞌuxuꞌ. 
2  Palta ix yilan juntzan̈ ebꞌ vin̈ fariseo tas ix scꞌulej ebꞌ, yuj chiꞌ ix yalan ebꞌ 
dꞌa Jesús:

* 12.4 A jun abꞌix tic, tzꞌilchaj dꞌa 1 Samuel 21.1-6. 

—Ina ebꞌ a cꞌaybꞌum tic. Van smunlaj ebꞌ dꞌa scꞌual icꞌoj ip, palta man̈ 
sleyaloc sco cꞌulej icha chiꞌ, xchi ebꞌ vin̈.

3  Palta ix yalan dꞌa ebꞌ vin̈:
—¿Tom manta bꞌaj tzeyil dꞌa Slolonel Dios Tzꞌibꞌabꞌilcani, tas scꞌulejnac vin̈aj 

David dꞌa junel, ayic ste ochnac svejel vin̈ yedꞌ ebꞌ ajun yedꞌoc? 4 Xidꞌnaquecꞌ 
vin̈ dꞌa scajnubꞌ Dios. Svanac juntzan̈ ixim pan vin̈ yicn̈ej Dios yaji yedꞌ ebꞌ ajun 
yedꞌoc chiꞌ. * A juntzan̈ ixim pan chiꞌ, an̈ej ebꞌ sacerdote ay yalan yic svaan ixim. 
Man̈ sleyaloc scomon vaan ixim vin̈ yedꞌ ebꞌ ajun yedꞌoc. Palta man̈ muloc jun 
scꞌulejnac vin̈ chiꞌ yedꞌ ebꞌ dꞌa yichan̈ Dios. 5 ¿Tom malaj bꞌaj ix eyil dꞌa ley Moisés 
to a ebꞌ sacerdote, ebꞌ ay dꞌa yol stemplo Dios, man̈ scꞌanabꞌajejnacoc scꞌual icꞌoj 
ip ebꞌ? Palta man̈ ochnacoclaj smuloc ebꞌ. 6 Palta a in tic sval dꞌayex, ay jun dꞌa e 
cal tic ecꞌto yelcꞌoch dꞌa yichan̈ stemplo Dios, a in ton tic. 7 Octom val snachajel 
eyuuj tas yalnaccan Dios dꞌa Slolonel Tzꞌibꞌabꞌilcani, ayic yalannaccan icha tic: In 
gana tzꞌocꞌ e cꞌool dꞌa ebꞌ eyetanimail. Man̈ocn̈ej juntzan̈ silabꞌ sn̈usji chiꞌ in gana, 
xchi. Octom snachajel jun tic eyuuj, max am eyalaꞌ to tzꞌoch smul ebꞌ malaj smul. 
8 A in tic Acꞌbꞌil in cot yuj Dios voch animail, yuj chiꞌ syal valani tas sco cꞌulej dꞌa 
scꞌual icꞌoj ip, xchi Jesús dꞌa ebꞌ vin̈ fariseo chiꞌ.

9 Ix lajvi chiꞌ, ix bꞌat Jesús, ix cꞌoch dꞌa yol spatil sculto ebꞌ vin̈. 10 Ataꞌ ay 
jun vin̈ sicbꞌinaquel scꞌabꞌ, juneln̈ej taquin̈ roquinac. Axo ebꞌ vin̈ chiꞌ, sgana 
ebꞌ vin̈ ay junoc smul Jesús tzꞌilchaji, yic syacꞌoch ebꞌ vin̈ dꞌa yibꞌan̈. Yuj chiꞌ, 
ix stzꞌacan scꞌanbꞌej ebꞌ vin̈ dꞌay:

—¿Ay am sleyal scacꞌ bꞌoxoc junoc penaay dꞌa scꞌual icꞌoj ip, mato maay? 
xchi ebꞌ vin̈.

11 Yuj chiꞌ ix yalan dꞌa ebꞌ vin̈:
—Qꞌuinaloc ay junoc nocꞌ e calnel sbꞌat dꞌa yol junoc xabꞌ dꞌa scꞌual icꞌoj 

ip, ¿tom max ex bꞌat eyicꞌqꞌueta nocꞌ? 12  Ocxom junoc anima, yelxo val 
nivan yelcꞌoch dꞌa yichan̈ junoc nocꞌ calnel chiꞌ. Yuj chiꞌ, sleyal ton sco cꞌulej 
juntzan̈ tas vachꞌ dꞌa scꞌual icꞌoj ip, xchi dꞌa ebꞌ vin̈.

13  Ix lajvin̈ej chiꞌ, ix yalan dꞌa vin̈:
—Aqꞌuel lian a cꞌabꞌ chiꞌ, xchi dꞌa vin̈.
Ix slianel scꞌabꞌ vin̈ chiꞌ, ix bꞌoxican bꞌian. Lajan ix aj yedꞌ jun toxonton 

vachꞌ chiꞌ. 14 Axo ix elta ebꞌ vin̈ fariseo chiꞌ, ix slajtian sbꞌa ebꞌ vin̈ tas ol yutoc 
ebꞌ vin̈ smilan Jesús.

Ayocto yalannaccan Dios yuj Jesucristo
15 Ayic ix snaanel Jesús tas sgana ebꞌ syutej, ix sbꞌesanel sbꞌa taꞌ. Tzijtum 

anima ix bꞌat yedꞌoc. Masanil ebꞌ penaay, ix laj bꞌoxican scꞌool ebꞌ yuuj. 16 Ix 
yalan dꞌa ebꞌ:

—Ayta bꞌaj tzeyaleli mach in, xchi.
17 Icha chiꞌ ix aj yelcꞌoch tas tzꞌibꞌabꞌilcan yuj vin̈aj Isaías, vin̈ schecabꞌ Dios 

dꞌa pecaꞌ. Xchican icha tic:
 18 A jun tic, in checabꞌ yaji, sicꞌbꞌil yajcanel vuuj.

Te xajan vuuj. Tzin qꞌue val chaan̈ yedꞌoc. Ol vacꞌ Vespíritu dꞌay.
Ol yalanel dꞌa scal ebꞌ man̈ israeloc to ol chꞌolbꞌitaj tas yaj ebꞌ dꞌa 

stojolal.

 19 Malaj bꞌaj ol yacꞌ oval. Malaj bꞌaj ol el yav. Malaj mach ol abꞌan sjaj dꞌa 
yol calle.

 20 Ay ebꞌ obꞌiltac, icha junoc teꞌ aj spacchaji, ma icha junoc candil van 
stupi, icha chiꞌ yaj ebꞌ, palta aꞌ ol colvaj yedꞌ ebꞌ, man̈ ol ixtaj ebꞌ 
yuuj. Icha chiꞌ ol yutoc sbꞌa, masanto ol vachꞌ och yajalil, axo yacꞌan 
yajalil chiꞌ dꞌa stojolal.

 21 Axo ebꞌ anima dꞌa junjun chon̈abꞌ, ol yacꞌoch ebꞌ yipoc scꞌool, xchi Dios 
dꞌa Slolonel Tzꞌibꞌabꞌilcani.

Ay ebꞌ aljinac to a vin̈ diablo ayoch yedꞌ Jesús 
(Mr 3.19‑30; Lc 11.14‑23; 12.10)

22  Ay jun vin̈ ix icꞌjibꞌat dꞌa Jesús. Max ujilaj yilan vin̈, max yalpaxlaj slolon 
vin̈, yujto ixtabꞌil vin̈ yuj jun enemigo. Axo Jesús ix acꞌan bꞌoxoc scꞌool vin̈. 
Yuj chiꞌ ix yilxi vin̈, ix lolonxi vin̈. 23  Axo ebꞌ anima smasanil ix te sat scꞌool 
ebꞌ yilani. Ix laj yalan ebꞌ:

—A jun vin̈ tic, ¿tecan a jun yin̈tilal vin̈aj David vin̈ tan̈vabꞌil sja cuuj? 
xchi ebꞌ.

24 Palta ayic ix yabꞌan juntzan̈ chiꞌ ebꞌ vin̈ fariseo, ix yalan ebꞌ vin̈:
—A jun vin̈ tic, syalton yicꞌanel ebꞌ enemigo vin̈, yujto a vin̈ Beelzebú, 

yajal ebꞌ enemigo, a ayoch yedꞌ vin̈, xchi ebꞌ vin̈.
25 Axo Jesús, yojtacxo tas van snaan ebꞌ vin̈ chiꞌ, yuj chiꞌ ix yalan dꞌa ebꞌ 

vin̈:
—A junoc nación spoj sbꞌa dꞌa yol yicoꞌ, sjuvieli. An̈ejtonaꞌ junoc chon̈abꞌ, 

ma junoc pat spoj sbꞌa dꞌa yol yicoꞌ, sjuvipaxeli. 26  An̈ejtonaꞌ, icha pax chiꞌ 
vin̈ Satanás, tato spechel ebꞌ yetenemigoal vin̈, spojnacxom sbꞌa ebꞌ, ¿tom ol 
najtilax yopisio vin̈? 27 A ex tic tzeyalaꞌ, yujto ayoch vin̈ Beelzebú vedꞌoc yuj 
chiꞌ tzin pechel ebꞌ enemigo chiꞌ. Tato yel tzeyalaꞌ, ¿mach ayoch yedꞌ ebꞌ e 
cꞌaybꞌum chiꞌ ayic spechanel ebꞌ enemigo chiꞌ ebꞌ? An̈ejtonaꞌ ebꞌ e cꞌaybꞌum 
chiꞌ schꞌoxanel e paltail. 28  Palta yujn̈ej Yespíritu Dios tzin pechel ebꞌ enemigo 
chiꞌ. Yuj chiꞌ, scheclajeli to toxo ix och Dios yacꞌ yajalil dꞌa e cal.

29 Qꞌuinaloc ay junoc vin̈ te ay yip. Malaj junoc mach syal scomon och dꞌa 
yol spat vin̈, syicꞌanbꞌat tastac ay dꞌa vin̈. An̈ej tato tzꞌacꞌji ganar stzecꞌchajcan 
vin̈ aj pat chiꞌ, an̈ej icha chiꞌ, syal yicꞌjibꞌat tastac ay dꞌa yol spat vin̈ chiꞌ.

30 A ebꞌ man̈ ayococh vedꞌoc, ajcꞌool ebꞌ dꞌayin. A ebꞌ max molbꞌancot ebꞌ 
anima dꞌayin, a ebꞌ spechan saclem ebꞌ anima chiꞌ.

31 Yuj chiꞌ, sval dꞌayex, yalxon̈ej tas smul ebꞌ anima, yalxon̈ej tas malaj 
svachꞌil syal ebꞌ, ol yal yacꞌji lajvoc yuj Dios. Palta a ebꞌ sbꞌuchvaj dꞌa Yespíritu 
Dios, man̈xo ol acꞌjoclaj nivancꞌolal ebꞌ. 32  A ebꞌ tzꞌalan junoc chucal dꞌa in 
patic a in Acꞌbꞌil in cot yuj Dios voch animail tic, syal yacꞌji lajvoc smul ebꞌ. 
Palta axo ebꞌ sbꞌuchvaj dꞌa spatic Yespíritu Dios, a smul ebꞌ chiꞌ, man̈xo ol 
ecꞌbꞌatlaj, vachꞌchom ticnaic, vachꞌchom dꞌa junxo tiempoal toto ol javoc.

33  Naec sicꞌlabꞌil, tato ay junoc te teꞌ vachꞌ, vachꞌ sat teꞌ syacꞌaꞌ. Tato ay 
junoc te teꞌ chuc, chuc sat teꞌ syacꞌaꞌ. Yuj sat teꞌ chiꞌ, scojtaquejel tas teꞌal teꞌ. 
34 A ex tic, lajan ex icha juntzan̈ nocꞌ chan. Malaj e vachꞌil. Yuj chiꞌ, ¿tom ay 
jabꞌoc tas vachꞌ syal eyalani? Yujto an̈ej tas ay dꞌa e pensar, an̈ej chiꞌ tzeyalaꞌ. 
35  Tato vachꞌ co pensar, vachꞌ scutej co bꞌa, yujto an̈ej tas vachꞌ chiꞌ ay dꞌa 
co pensar. Axo ta chuc co pensar, chuc scutej co bꞌa, yujto an̈ej chucal sco 

naꞌa. 36 Yuj chiꞌ, sval dꞌayex, ato yic ol ja jun cꞌual yic ol chꞌolbꞌitaj tas eyaji, 
jantacn̈ej juntzan̈ lolonel malaj yopisio tzeyalaꞌ, ol chꞌolbꞌitaj tas eyaj yuuj. 
37 Yujto a Dios ol ex chꞌolbꞌitan yuj tas tzeyalaꞌ. Ol yalaꞌ, tato malaj e mul yuj 
tas slaj eyal chiꞌ, mato ay, xchi Jesús.

A ebꞌ cꞌanjinac yil junoc milagro 
(Mr 8.12; Lc 11.29‑32)

38  Ay juntzan̈ ebꞌ vin̈ cꞌaybꞌum dꞌa ley Moisés yedꞌ juntzan̈ ebꞌ vin̈ fariseo 
ix alan dꞌa Jesús:

—Ach co cꞌaybꞌumal, co gana tza chꞌox junoc milagro quilaꞌ, xchi ebꞌ vin̈ 
dꞌay.

39 Yuj chiꞌ ix yalan dꞌa ebꞌ vin̈:
—A ex dꞌa jun tiempoal tic, malaj e vachꞌil, man̈oc dꞌa Dios tzeyacꞌoch e 

pensar. Ton̈ej tze cꞌan eyil junoc milagro, junoc schꞌoxan spoder Dios. Palta 
a junoc milagro ol chꞌoxjoc eyilaꞌ, aton jun icha schꞌoxnac Dios yedꞌ jun vin̈ 
schecabꞌ scuchan Jonás. 40 A vin̈aj Jonás chiꞌ, oxeꞌ cꞌual, oxeꞌ acꞌval ecꞌnac vin̈ 
dꞌa yol scꞌool jun nocꞌ nivan chay. Icha ajnac vin̈aj Jonás chiꞌ, icha chiꞌ ol in aj 
pax a in tic, a in Acꞌbꞌil in cot yuj Dios voch animail tic. Oxeꞌ cꞌual, oxeꞌ acꞌval 
ol in ecꞌ dꞌa yol luum. 41 Ayic ecꞌ yalannaccanel yabꞌixal Dios vin̈aj Jonás dꞌa 
ebꞌ aj Nínive, snanac val sbꞌa ebꞌ. Axo ticnaic, ayinecꞌ eyedꞌoc, ecꞌto velcꞌoch 
dꞌa yichan̈ vin̈aj Jonás chiꞌ, palta max e nalaj e bꞌa. Yuj chiꞌ, ato ol javoc jun 
cꞌual yic ol chꞌolbꞌitaj tas eyaji, a ebꞌ aj Nínive chiꞌ, ol qꞌue vaan ebꞌ, ol yalan 
e mul ebꞌ. 42  Icha pax chiꞌ jun ix yajal dꞌa Sur dꞌa pecaꞌ, te najat cotnac ix, 
ul yabꞌannac sjelanil vin̈aj Salomón ix. Axo ticnaic, ay in ecꞌ dꞌa tic, ecꞌto 
velcꞌoch dꞌa yichan̈ vin̈, palta max ul e cꞌanbꞌej eyabꞌ dꞌayin. Yuj chiꞌ, ato ol 
javoc jun cꞌual ayic ol chꞌolbꞌitaj tas eyaji, ol qꞌue vaan ix, ol yalan e mul ix.

A yabꞌixal jun enemigo scꞌochxi dꞌa yedꞌtal 
(Lc 11.24‑26)

43  Qꞌuinaloc ay jun enemigo tzꞌel dꞌa junoc anima ticnaic. Tzꞌecꞌ dꞌa tzꞌinan 
luum, sayan bꞌaj syicꞌ yip. Palta max ilchaj yuuj. 44 Yuj chiꞌ snaani: Ol in pax 
dꞌa in pat bꞌaj cotnac in, xchi. Axo yic scꞌochxi, syilan jun anima chiꞌ, icha 
junoc pat mesesi yool, malaj yajal, vachꞌ yilji. 45  Yuj chiꞌ smeltzajxibꞌat dꞌa 
spatic, sbꞌat yicꞌancot ucvan̈ocxo ebꞌ enemigo ecꞌto schucal dꞌa yichan̈. Svachꞌ 
och cajan ebꞌ smasanil dꞌa jun anima chiꞌ. Yuj chiꞌ, ste juviel jun anima chiꞌ 
icha dꞌa sbꞌabꞌelal. Icha jun anima chiꞌ, icha chiꞌ ol aj svachꞌ juviel e pensar a 
ex tic, xchi Jesús dꞌa ebꞌ.

A ix snun Jesús yedꞌ ebꞌ yucꞌtac 
(Mr 3.31‑35; Lc 8.19‑21)

46 Vanto yalan Jesús dꞌa ebꞌ anima chiꞌ, ix cꞌoch ix snun yedꞌ ebꞌ yucꞌtac. A 
dꞌa tiꞌ pat ix cꞌoch ebꞌ. Sgana ebꞌ scꞌumej Jesús chiꞌ. 47 Yuj chiꞌ ay jun vin̈ ix 
alan dꞌa Jesús:

—Ix ja ix a nun yedꞌ ebꞌ ucꞌtac dꞌa tiꞌ pat. Sgana ebꞌ slolon edꞌoc, xchi vin̈ 
dꞌay.

48  Palta ix yalan Jesús dꞌa vin̈:
—¿Mach ix in nun, mach ebꞌ vucꞌtac chiꞌ tza naꞌa? xchi.

49 Ix lajvi chiꞌ, ix schꞌoxan ebꞌ scꞌaybꞌum dꞌa vin̈.
—Aton ebꞌ tic, icha in nun, icha vucꞌtac yaj ebꞌ. 50 Yujto a mach scꞌulan tas 

sgana in Mam dꞌa satchaan̈, aton ebꞌ chiꞌ icha vucꞌtac, icha vanabꞌ, icha in 
nun yaji, xchi Jesús.

A yabꞌixal vin̈ tzicumbꞌat in̈at trigo 
(Mr 4.1‑9; Lc 8.4‑8)

13  1 Dꞌa jun cꞌual chiꞌ, ix elta Jesús dꞌa yol pat. Ix bꞌat em cꞌojan dꞌa stiꞌ aꞌ 
n̈ajabꞌ. 2  Tzijtum anima ix cꞌoch bꞌaj ayecꞌ chiꞌ. Yuj chiꞌ, ix och dꞌa yol 

jun barco. Ataꞌ ix em cꞌojan. Axo ebꞌ anima chiꞌ ix can ebꞌ dꞌa stiꞌ aꞌ. 3 Tzijtum 
juntzan̈ abꞌix ix yal dꞌa ebꞌ. Ix yalan icha tic:

—Ay jun vin̈ ix bꞌat tzicojcanbꞌat in̈at trigo. 4 Ayic van stzicanbꞌat ixim vin̈, 
ay ixim ix emcan dꞌa yol bꞌe. Axo nocꞌ much ix lojanqꞌue ixim. 5 Ay juntzan̈xo 
ixim ix emcan dꞌa yibꞌan̈tac qꞌuen sam qꞌueen, bꞌaj jabꞌn̈ej slumal. Elan̈chamel 
ix ja ixim, yujto quenn̈ej slumal. 6 Palta axo yic ix el yoc cꞌu, elan̈chamel ix 
tacjiel ixim, yujto malaj val schꞌan̈al yibꞌ ixim. 7 Ay juntzan̈xo ixim ix emcan 
dꞌa scaltac an̈ an̈cꞌultac. Axo ix te qꞌuibꞌ juntzan̈ an̈ an̈cꞌultac chiꞌ, ix satel 
ixim in̈at chiꞌ dꞌa scal an̈. 8  Ay pax juntzan̈xo ixim ix emcan bꞌaj yax sat luum. 
A juntzan̈ ixim chiꞌ, ix satan ixim. Ay ixim ix yacꞌ sat dꞌa cien. Ay ixim ix yacꞌ 
sat dꞌa 60. Ay ixim ix yacꞌ sat dꞌa 30. 9 A juntzan̈ tzeyabꞌ tic, naec val sicꞌlabꞌil, 
xchi Jesús chiꞌ dꞌa ebꞌ.

Max nachajel slolonel Dios yuj ebꞌ anima 
(Mr 4.10‑12; Lc 8.9‑10)

10 Axo ebꞌ scꞌaybꞌum Jesús ix cꞌoch dꞌa stzꞌey. Ix scꞌanbꞌan ebꞌ dꞌay:
—¿Tas yuj an̈ej juntzan̈ abꞌix schꞌoxanel cꞌaybꞌubꞌal tzal dꞌa ebꞌ? xchi ebꞌ 

dꞌay.
11 Yuj chiꞌ ix yalan dꞌa ebꞌ:
—An̈ej dꞌayex schꞌox co Mam Dios juntzan̈ tas mantalaj mach ojtannac, 

yic snachajel eyuuj tas tzꞌaj eyoch dꞌa yol scꞌabꞌ. Palta axo dꞌa juntzan̈xo ebꞌ 
quetanimail, max schꞌoxlaj. 12  Yujto a mach snibꞌej snachajel yuuj, ayto tas ol 
vachꞌ nachajel yuuj. Axo ebꞌ malaj sgana snachajel juntzan̈ tic yuuj, ol icꞌjoc 
ecꞌ dꞌa ebꞌ. 13  Yuj chiꞌ, an̈ej juntzan̈ abꞌix schꞌoxanel cꞌaybꞌubꞌal sval dꞌa ebꞌ.

Yujto vachꞌchom syil junoc tas ebꞌ, scanxi ebꞌ dꞌa ichn̈ej taꞌ. Ichato 
malaj tas syil ebꞌ. An̈ejtonaꞌ, vachꞌchom syabꞌ ebꞌ, palta max 
nachajel-laj yuj ebꞌ.

14 Yuj ebꞌ anima chiꞌ, icha tic ix aj yelcꞌoch tas yalnaccan vin̈aj Isaías ayic 
yalannaccan vin̈ icha tic:

Val yel ol yabꞌ ebꞌ, palta man̈ ol nachajel-laj yuj ebꞌ.
Val yel ol yil ebꞌ, palta man̈ ol nachaj paxel-laj yuj ebꞌ.

 15 Yujto a ebꞌ anima tic, toxo ix pitbꞌiel ebꞌ.
Ichato macan schiquin ebꞌ, ichato smutzꞌ sat ebꞌ, yic vachꞌ max uji yilan 

ebꞌ, max yabꞌ pax ebꞌ yedꞌ schiquin. Yuj chiꞌ max nachajel-laj yuj ebꞌ. 
Max sqꞌuex jabꞌoc spensar ebꞌ, max colchaj ebꞌ vuuj, xchi Dios dꞌa 
Slolonel Tzꞌibꞌabꞌilcani.

16  Palta a ex tic, vachꞌ eyicoꞌ, jacan e sat eyilani, jacan pax e chiquin 
eyabꞌani. 17 Val yel sval dꞌayex, tzijtum ebꞌ schecabꞌ Dios dꞌa pecaꞌ yedꞌ 

juntzan̈xo ebꞌ te tojol sbꞌeybꞌal, sgana ebꞌ yilnac juntzan̈ tzeyil tic, palta maj 
yil-laj ebꞌ. Sgana ebꞌ yabꞌnac juntzan̈ tzeyabꞌ tic, palta maj yabꞌlaj ebꞌ.

A tas syalelcꞌoch yabꞌixal vin̈ tzicumbꞌat trigo 
(Mr 4.13‑20; Lc 8.11‑15)

18  Aqꞌuec och e chiquin dꞌayin. Ol val dꞌayex tas syalelcꞌoch yabꞌixal vin̈ 
tzicumbꞌat in̈at trigo. 19 A juntzan̈ in̈at ix emcan dꞌa yol bꞌe, syalelcꞌochi, ay 
ebꞌ anima tzꞌabꞌan slolonel Dios, chajtil tzꞌaj yoch ebꞌ dꞌa yol scꞌabꞌ, palta 
max nachajel-laj yuj ebꞌ. Axo vin̈ diablo scꞌoch dꞌa ebꞌ, syicꞌanel slolonel 
Dios chiꞌ vin̈ dꞌa spensar ebꞌ. 20 Axo juntzan̈xo in̈at ix emcan dꞌa yibꞌan̈ qꞌuen 
qꞌueen, syalelcꞌochi, ay juntzan̈xo anima tzꞌabꞌan slolonel Dios. Nivanoc 
sqꞌuechaan̈ ebꞌ schaani. 21 Palta malaj stecꞌanil ebꞌ. Axo yic sja junoc yaelal, 
mato tzꞌacꞌjioch dꞌa yibꞌan̈ ebꞌ yuj slolonel Dios, elan̈chamel sjuvixiel spensar 
ebꞌ. 22  Axo juntzan̈xo in̈at ix emcan dꞌa caltac an̈cꞌultac, syalelcꞌochi, ay 
juntzan̈xo ebꞌ tzꞌabꞌan slolonel Dios, palta te ilcꞌolaln̈ej yaj ebꞌ yuj juntzan̈ yic 
yolyibꞌan̈qꞌuinal tic. Syacꞌan musansatil sbꞌa ebꞌ yuj sbꞌeyumal. Yuj juntzan̈ 
chiꞌ, sjuviel ebꞌ dꞌa slolonel Dios. Lajan tzꞌaj ebꞌ icha ixim trigo malaj sat 
syacꞌaꞌ. 23 Palta axo juntzan̈ in̈at ix emcan bꞌaj ay syaxil sat luum, syalelcꞌochi, 
ay juntzan̈xo ebꞌ tzꞌabꞌan slolonel Dios, snachajel yuj ebꞌ. A ebꞌ chiꞌ, lajan ebꞌ 
icha juntzan̈ in̈at nivan sat syacꞌaꞌ. Ay ebꞌ lajan icha juntzan̈ in̈at syacꞌ sat dꞌa 
cien. Ay pax ebꞌ icha juntzan̈ syacꞌ sat dꞌa 60 yedꞌ dꞌa 30, xchi Jesús.

A yabꞌixal an̈ avalan̈ ay dꞌa scal ixim trigo
24 Ix yalan junxo abꞌix tic Jesús dꞌa ebꞌ scꞌaybꞌum:
—Ol val dꞌayex chajtil tzꞌaj yoch ebꞌ anima dꞌa yol scꞌabꞌ Dios aj satchaan̈. 

Lajan icha junoc vin̈ ix tzicanem yin̈at trigo te vachꞌ dꞌa sat sluum. 25  Axo 
dꞌacꞌvalil, vaynac vin̈, ix cꞌoch jun vin̈ ajcꞌool dꞌa sluum vin̈ chiꞌ. Ix stzicanem 
juntzan̈ in̈at avalan̈ dꞌa scal strigo vin̈ chiꞌ. 26 Axo yic vanxo spoj ixim trigo 
chiꞌ, ix checlaji to ay an̈ avalan̈ dꞌa scal ixim. 27 Yuj chiꞌ, axo ebꞌ schecabꞌ vin̈ 
aj luum chiꞌ xidꞌ alan dꞌay: Mamin, a juntzan̈ in̈at a tzicnaquem dꞌa jun a 
luum chiꞌ, te vachꞌ, palta ¿bꞌaj am ix cot juntzan̈ an̈ avalan̈ ix pacꞌ dꞌa scal? 
xchi ebꞌ dꞌa vin̈. 28  Tecan a junoc vajcꞌool xidꞌ tzicanem juntzan̈ chiꞌ dꞌa scal 
ixim, xchi vin̈ dꞌa ebꞌ. ¿Ay am a gana bꞌat co toqꞌuel juntzan̈ an̈ avalan̈ chiꞌ? 
xchi ebꞌ dꞌa vin̈. 29 Maay, yujto ayic ol e tocꞌanel juntzan̈ an̈ avalan̈ chiꞌ, ol el 
pax ixim trigo chiꞌ yedꞌoc. 30 Canocabꞌn̈ej icha chiꞌ masanto ol jochchaj ixim 
trigo chiꞌ. Ato taꞌ ol val dꞌa ebꞌ in majan, ol stocꞌanel juntzan̈ an̈ avalan̈ chiꞌ 
ebꞌ. Ol stzecꞌan ebꞌ manojail, ol sn̈usantzꞌa ebꞌ. Ol lajvoc chiꞌ, ol sjochanel 
ixim trigo chiꞌ ebꞌ bꞌian, ol smolbꞌancan ixim ebꞌ dꞌa yol spatil, xchi vin̈ dꞌa 
ebꞌ schecabꞌ chiꞌ, xchi Jesús.

A yabꞌixal sat an̈ mostaza 
(Mr 4.30‑32; Lc 13.18‑19)

31 Ix lajvi chiꞌ, ix yalanpax junxo abꞌix tic Jesús:
—Ol val dꞌayex chajtil tzꞌaj sqꞌuibꞌ sbꞌisul ebꞌ anima yoch dꞌa yol scꞌabꞌ 

Dios aj satchaan̈. A sbꞌisul ebꞌ chiꞌ, lajan icha junoc in̈at mostaza syavej junoc 
vin̈ dꞌa sat sluum. 32  A juntzan̈ in̈at chiꞌ, yelxo te cotac dꞌa yichan̈ masanil 
juntzan̈xo in̈at. Palta axo sqꞌuibꞌi, más nivac tzꞌaj dꞌa yichan̈ juntzan̈xo an̈ 

SAN MATEO 13 1340  



scavej dꞌa junjun abꞌil. Lajan tzꞌaj icha juntzan̈ te teꞌ. Axo nocꞌ much, scꞌoch 
nocꞌ dꞌa scꞌabꞌ, sbꞌoan soꞌ nocꞌ taꞌ, xchi Jesús.

A yabꞌixal yich pan 
(Lc 13.20‑21)

33  Ix yalanpax junxo abꞌix tic Jesús dꞌa ebꞌ:
—Ol valxi dꞌayex chajtil tzꞌaj sqꞌuibꞌ sbꞌisul ebꞌ anima yoch dꞌa yol scꞌabꞌ 

Dios aj satchaan̈. Lajan icha jabꞌ yich pan syacꞌoch junoc ix ix dꞌa scal oxeoc 
echlabꞌ harina. Masanil ixim harina chiꞌ sipji yuuj, xchi Jesús.

Abꞌixn̈ej juntzan̈ yalnac Jesús dꞌa ebꞌ anima 
(Mr 4.33‑34)

34 Ayic ix yalanel Jesús dꞌa scal ebꞌ anima chiꞌ, an̈ej juntzan̈ abꞌix ajaltac 
snachajeli, a ix yal dꞌa ebꞌ. An̈ej juntzan̈ abꞌix chiꞌ ix yacꞌlabꞌej ayic ix yalanel 
dꞌa ebꞌ. 35 Icha chiꞌ ix aj yelcꞌoch tas tzꞌibꞌabꞌilcan dꞌa pecaꞌ yuj jun schecabꞌ 
Dios ayic ix yalani:

A juntzan̈ abꞌix ajaltac snachajeli, a ol val dꞌa ebꞌ anima.
Ol val juntzan̈ tas malaj mach ojtannac yictax ix bꞌojican 

yolyibꞌan̈qꞌuinal tic yuj Dios, xchi dꞌa Slolonel Tzꞌibꞌabꞌilcani.

A tas syalelcꞌoch yabꞌixal an̈ avalan̈
36 Axo Jesús, ix tacꞌlancan sbꞌa yedꞌ ebꞌ anima chiꞌ, ix ochxi dꞌa yol pat. Ix 

och pax ebꞌ scꞌaybꞌum yedꞌoc. Ix yalan ebꞌ dꞌay:
—A yabꞌixal an̈ avalan̈ ix al chiꞌ, al dꞌayon̈ tas val syalelcꞌochi, xchi ebꞌ 

dꞌay.
37 Yuj chiꞌ ix yalan dꞌa ebꞌ:
—A jun tzicumbꞌat in̈at trigo te vachꞌ, syalelcꞌochi, a in Acꞌbꞌil in cot yuj 

Dios voch animail tic. 38  Axo jun luum chiꞌ, syalelcꞌochi, aton yolyibꞌan̈qꞌuinal 
tic. A juntzan̈ in̈at vachꞌ chiꞌ, aton ebꞌ ayoch dꞌa yol scꞌabꞌ Dios. Axo juntzan̈ 
an̈ avalan̈ chiꞌ, aton ebꞌ yic vin̈ diablo. 39 A jun yajcꞌool vin̈ aj luum chiꞌ, 
aton vin̈ diablo chiꞌ. A jun tiempoal ol jochchajel ixim trigo chiꞌ, syalelcꞌochi, 
aton yic ol lajvoquecꞌ yolyibꞌan̈qꞌuinal tic. Axo ebꞌ jochum trigo chiꞌ, aton ebꞌ 
ángel. 40 Icha stocꞌjiel juntzan̈ an̈ avalan̈ chiꞌ sn̈usjitzꞌaoc, icha chiꞌ ol aj ebꞌ 
anima ayic ol lajvoquecꞌ yolyibꞌan̈qꞌuinal tic. 41 A in Acꞌbꞌil in cot yuj Dios 
voch animail tic, ol in checcot ebꞌ vángel. Ol laj smolbꞌan juntzan̈ ebꞌ tzꞌacꞌan 
juvoquel spensar ebꞌ yetanimail yedꞌ juntzan̈xo ebꞌ chuc scꞌulej. Ol laj icꞌjoc 
el ebꞌ bꞌaj ol in och Yajalil. 42  Axo syumchajcanbꞌat ebꞌ dꞌa yol jun icha horno 
bꞌaj ayoch cꞌacꞌ. Ol laj ocꞌ ebꞌ taꞌ. Ol siqꞌuicꞌoc ebꞌ yoqꞌui. 43  Axo ebꞌ tojol 
sbꞌeybꞌal, icha val yilji cꞌu, icha chiꞌ ol aj yilji ebꞌ dꞌa yol scꞌabꞌ co Mam Dios. 
A val juntzan̈ tzeyabꞌ tic, naec val sicꞌlabꞌil.

A yabꞌixal jun tas cꞌubꞌabꞌil dꞌa yol luum
44  A bꞌaj tzꞌoch ebꞌ anima dꞌa yol scꞌabꞌ Dios aj satchaan̈, lajan icha 

junoc tas te vachꞌ, te caro stojol, cꞌubꞌanel dꞌa yol luum. Ayic tzꞌilchaj yuj 
junoc vin̈ vinac, dꞌa jun rato chiꞌ svachꞌ mucancan vin̈ junelxo. Ste tzalaj 
vin̈ yuuj. Yuj chiꞌ schon̈el vin̈ masanil tas ay dꞌay, yic smanan jun luum 
chiꞌ vin̈ yicoc.

 1341 SAN MATEO 13



A yabꞌixal jun qꞌuen ton̈ perla sbꞌi
45 A bꞌaj tzꞌoch ebꞌ anima dꞌa yol scꞌabꞌ Dios aj satchaan̈, lajan icha junoc 

manvajum tzecꞌ sayan juntzan̈ qꞌuen ton̈ te caro stojol, perla sbꞌi. 46  Tato 
ay junoc te vachꞌ tzꞌilchaj yuuj, te caro stojol, schon̈el masanil tas ay dꞌay, 
smanan jun perla chiꞌ yicoc.

A yabꞌixal jun chimpa yamlabꞌ chay
47 Ol val junxo abꞌix tic dꞌayex chajtil tzꞌaj yoch ebꞌ anima dꞌa yol scꞌabꞌ 

Dios aj satchaan̈. Lajan icha junoc chimpa yamlabꞌ chay tzꞌacꞌjiem yol aꞌ, 
tzijtum macan̈il nocꞌ chay tzꞌochcan dꞌa yol chꞌan̈. 48  Axo yic sbꞌudꞌji chꞌan̈, 
syicꞌanqꞌueta chꞌan̈ ebꞌ yamum chay chiꞌ, syicꞌanel ebꞌ dꞌa stiꞌ aꞌ. Ataꞌ tzꞌem 
cꞌojan ebꞌ, sicꞌanel nocꞌ vachꞌ ebꞌ, smolbꞌan nocꞌ ebꞌ dꞌa yol junoc xuuc. Axo 
nocꞌ schucal, syumcanel nocꞌ ebꞌ. 49 Icha chiꞌ ol aj ebꞌ anima, ayic ol lajvoquecꞌ 
yolyibꞌan̈qꞌuinal tic, ol cot ebꞌ ángel ul yiqꞌuel ebꞌ chuc dꞌa scal ebꞌ vachꞌ. 
50 Axo syumjicanbꞌat ebꞌ chiꞌ dꞌa yol jun icha horno bꞌaj ayoch cꞌacꞌ. Ol te ocꞌ 
ebꞌ taꞌ. Ol siqꞌuicꞌoc ebꞌ yoqꞌui, xchi Jesús.

A yopisio ebꞌ scꞌaybꞌum Jesús
51 Ix lajvi chiꞌ ix scꞌanbꞌan Jesús dꞌa ebꞌ scꞌaybꞌum:
—¿Tzam nachajel juntzan̈ tic smasanil eyuuj? xchi dꞌa ebꞌ.
—Snachajel cuuj Mamin, xchi ebꞌ dꞌay.
52  —A ex tic, cꞌaybꞌabꞌil exxo, chajtil tzꞌaj yoch ebꞌ anima dꞌa yol scꞌabꞌ Dios 

aj satchaan̈. Yuj chiꞌ, syal eyacꞌan cꞌaybꞌaj juntzan̈ acꞌ cꞌaybꞌubꞌal yedꞌ juntzan̈ 
ojtacabꞌilxo, xchi dꞌa ebꞌ.

Ayecꞌ Jesús dꞌa Nazaret 
(Mr 6.1‑6; Lc 4.16‑30)

53  A ix lajvi yalan juntzan̈ abꞌix chiꞌ Jesús, ix elxi dꞌa jun lugar chiꞌ. 54 Ix 
cꞌochxi dꞌa schon̈abꞌ. Ix och dꞌa yol spatil culto. Ataꞌ ix scꞌaybꞌej ebꞌ anima. A 
ebꞌ anima chiꞌ ton̈ej ix sat scꞌool ebꞌ yuuj. Ix laj yalan ebꞌ:

—¿Bꞌaj am ix scꞌaybꞌej sjelanil jun vin̈ tic? ¿Tas syutej vin̈ sbꞌoan juntzan̈ 
milagro tic? 55 A jun vin̈ tic, yuninal vin̈ vin̈ n̈icum teꞌ. Axo ix snun vin̈, aton 
ix María. Cojtac pax ebꞌ yucꞌtac vin̈, aton vin̈aj Jacobo, vin̈aj José, vin̈aj 
Simón yedꞌ vin̈aj Judas. 56 An̈ejtonaꞌ pax ebꞌ ix yanabꞌ vin̈, ayecꞌ ebꞌ ix dꞌa co 
cal. Yuj chiꞌ, ¿bꞌaj am ix yicꞌ jun sjelanil vin̈ tic? xchi ebꞌ.

57 Yuj chiꞌ, ton̈ej ix somchajel spensar ebꞌ yuuj. Palta ix yalan Jesús chiꞌ dꞌa ebꞌ:
—A ebꞌ schecabꞌ Dios, ay yelcꞌoch ebꞌ dꞌa yichan̈ ebꞌ anima smasanil. Palta 

axo dꞌa yichan̈ ebꞌ yetchon̈abꞌ ebꞌ yedꞌ dꞌa yichan̈ ebꞌ jun yaj yedꞌ ebꞌ dꞌa yol 
spat, malaj yelcꞌoch ebꞌ, xchi Jesús.

58 Jayen̈ej milagro ix sbꞌo dꞌa jun lugar chiꞌ, yujto max yacꞌochlaj ebꞌ dꞌa scꞌool.

A schamel vin̈aj Juan, vin̈ tzꞌacꞌan bautizar 
(Mr 6.14‑29; Lc 9.7‑9)

14  1 A dꞌa jun tiempoal chiꞌ, ix yabꞌan specal Jesús vin̈aj Herodes, aton 
vin̈ yajal dꞌa yol yic Galilea. 2  Yuj chiꞌ ix yalan vin̈ dꞌa ebꞌ tzꞌacꞌan 

servil:

SAN MATEO 13 ,  14 1342  



—A jun vin̈ chiꞌ, aton vin̈aj Juan, vin̈ acꞌjinac bautizar, ix pitzvixi vin̈ dꞌa 
scal ebꞌ chamnac. Yuj chiꞌ ay yopisio vin̈ sbꞌoan juntzan̈ milagro chiꞌ, xchi 
vin̈.

3-4 Icha chiꞌ ix yutej vin̈ yalani, yujto a vin̈ miljinaccham vin̈aj Juan chiꞌ. 
Icha tic yuuj chamnac vin̈aj Juan chiꞌ: Ay jun vin̈ yucꞌtac vin̈aj Herodes chiꞌ 
scuchan Felipe. Herodías sbꞌi ix yetbꞌeyum vin̈aj Felipe chiꞌ. A vin̈aj Herodes 
chiꞌ ix montanel ix yetbꞌeyum vin̈aj Felipe chiꞌ. Yuj chiꞌ a vin̈aj Juan chiꞌ ix 
bꞌat alan dꞌa vin̈aj Herodes chiꞌ icha tic:

—Man̈ smojoc tzicꞌ jun ix tic, xchi vin̈.
Axo ix Herodías chiꞌ ix acꞌan scꞌool vin̈aj Herodes chiꞌ. Yuj chiꞌ ix checji 

yamjoc vin̈aj Juan chiꞌ, ix och vin̈ dꞌa preso, ix och qꞌuen cadena dꞌa vin̈. 
5 Sgana vin̈ smilancham vin̈aj Juan chiꞌ, palta xiv vin̈ dꞌa ebꞌ anima, yujto ix 
nachajel yuj ebꞌ anima chiꞌ smasanil to a Dios ay schecabꞌ vin̈aj Juan chiꞌ. 
6 Axo yic ix och sqꞌuin̈al yabꞌilal vin̈aj Herodes chiꞌ, ix yavtancot juntzan̈ ebꞌ 
nivac vinac vin̈. Axo ix yuneꞌ ix Herodías chiꞌ, ix cꞌoch ix dꞌa yichan̈ ebꞌ, ix 
chan̈alvi ix. Te vachꞌ schan̈alvi ix ix yil vin̈aj Herodes chiꞌ. 7 Yuj chiꞌ ix yacꞌ 
stiꞌ vin̈ dꞌa ix, ix slocan sbꞌi Dios vin̈:

—Yaln̈ej tas junoc ol a cꞌan dꞌayin, ol vacꞌ dꞌayach, xchi vin̈ dꞌa ix.
8  Axo ix snun ix, ix acꞌan scꞌuloc, yuj chiꞌ ix yal ix dꞌa vin̈aj Herodes chiꞌ:
—Acꞌ sjolom vin̈aj Juan, vin̈ tzꞌacꞌan bautizar dꞌayin dꞌa yol junoc pultu, 

xchi ix. 9 Axo ix yabꞌan jun chiꞌ vin̈ rey chiꞌ, ix te cus chaan̈ vin̈. Palta toxo ix 
sloc sbꞌi Dios vin̈, ix yabꞌanpax ebꞌ vin̈ ayecꞌ yedꞌ vin̈. Yuj chiꞌ ix yalan vin̈ to 
tzꞌacꞌji dꞌa ix. 10 Ix yacꞌan órden vin̈ to sbꞌat tzepjiel sjolom vin̈aj Juan chiꞌ dꞌa 
preso. 11 Slajvi chiꞌ, tzꞌicꞌchajcot dꞌa yol junoc pultu. Icha chiꞌ ix yutej ebꞌ. Ix 
acꞌji sjolom vin̈aj Juan chiꞌ dꞌa ix. Axo ix ix acꞌan dꞌa ix snun chiꞌ.

12  Axo ebꞌ scꞌaybꞌum vin̈aj Juan chiꞌ, ix cꞌoch ebꞌ. Ix yicꞌanbꞌat snivanil vin̈ 
ebꞌ, ix bꞌat smucanem ebꞌ. Ix lajvi chiꞌ, ix bꞌat yalan ebꞌ dꞌa Jesús tas ix aj vin̈aj 
Juan chiꞌ schami.

Oyeꞌ mil vinac ix yacꞌ va Jesús 
(Mr 6.30‑44; Lc 9.10‑17; Jn 6.1‑14)

13  A ix yabꞌan jun chiꞌ Jesús, ix och dꞌa yol jun teꞌ barco yedꞌ ebꞌ scꞌaybꞌum. 
Schꞌocojxon̈ej ebꞌ ix bꞌat dꞌa jun lugar bꞌaj malaj anima. Palta ix yabꞌan ebꞌ 
anima to sbꞌat ebꞌ. Yuj chiꞌ ix laj elta ebꞌ dꞌa junjun chon̈abꞌ. Ix laj bꞌat ebꞌ dꞌa 
yoc yic scꞌoch ebꞌ bꞌaj scꞌoch Jesús chiꞌ. 14 Axo ix elta dꞌa yol teꞌ barco chiꞌ, ix 
yilani, man̈ jantacoc ebꞌ anima ayxo ecꞌ taꞌ. Yuj chiꞌ ix ocꞌ scꞌool dꞌa ebꞌ. Ix 
yacꞌan bꞌoxoc scꞌool juntzan̈ ebꞌ penaay ix icꞌjibꞌat dꞌay. 15 Axo dꞌa yemcꞌualil, 
ix cꞌoch ebꞌ scꞌaybꞌum dꞌa stzꞌey. Ix yalan ebꞌ:

—Ina vanxo yem cꞌu, palta dꞌa jun lugar tic malaj anima. Yuj chiꞌ, tecan 
vachꞌ tza chec pax ebꞌ anima tic dꞌa juntzan̈ aldea dꞌa slacꞌanil tic, yic vachꞌ 
ol sman va sbꞌa ebꞌ taꞌ, xchi ebꞌ dꞌay.

16 —Man̈ yovaliloc bꞌat sman va sbꞌa ebꞌ. Aqꞌuec va ebꞌ a ex tic, xchi Jesús 
dꞌa ebꞌ scꞌaybꞌum chiꞌ.

17 —Palta oyeꞌn̈ej ixim pan quedꞌnac yedꞌ cha pitan̈ nocꞌ chay, xchi ebꞌ dꞌay.
18  —Iqꞌueccot dꞌayin, xchi Jesús dꞌa ebꞌ.
19 Ix lajvi chiꞌ, ix yalan dꞌa ebꞌ anima to tzꞌem cꞌojan ebꞌ dꞌa jun acꞌlic bꞌaj 

ayecꞌ chiꞌ. Ix yicꞌanchaan̈ o lechan̈ pan chiꞌ yedꞌ cha pitan̈ nocꞌ chay chiꞌ. Ix 

qꞌue qꞌuelan dꞌa satchaan̈, ix yacꞌan yuj diosal yuuj. Ix xepanbꞌat ixim pan 
chiꞌ. Ix lajvi chiꞌ, ix yacꞌanbꞌat dꞌa ebꞌ scꞌaybꞌum chiꞌ. Axo ebꞌ ix pucanbꞌat 
dꞌa scal ebꞌ anima chiꞌ. 20 Ix va ebꞌ smasanil, ix bꞌudꞌji ebꞌ. Ayic ix lajvi sva 
ebꞌ chiꞌ, ix smolanqꞌue vaan lajchavexo xuuc ixim ix yacꞌ sobre ebꞌ scꞌaybꞌum 
chiꞌ. 21 Oyeꞌ mil ebꞌ vin̈ vinac ix vaꞌi. Axo ebꞌ ix ix yedꞌ ebꞌ unin ix vaꞌi, maj 
bꞌisjoclaj ebꞌ.

Bꞌeynac Jesús dꞌa sat aꞌ n̈ajabꞌ 
(Mr 6.45‑52; Jn 6.16‑21)

22  Ix lajvi chiꞌ, ix yalan Jesús dꞌa ebꞌ scꞌaybꞌum to tzꞌochxi ebꞌ dꞌa yol teꞌ 
barco chiꞌ, yic sbꞌabꞌlaj cꞌaxpajcanecꞌ ebꞌ dꞌa a aꞌ chiꞌ. Axo Jesús ixto cani, ix 
yalan quilcobꞌa dꞌa ebꞌ anima chiꞌ. 23  Ix lajvi stacꞌlan sbꞌa yedꞌ ebꞌ, ix bꞌat dꞌa 
jun tzalan, yic slesalvi taꞌ. Axo yic ix qꞌuicꞌbꞌi, ayecꞌ taꞌ schꞌocoj. 24 Axo ebꞌ 
scꞌaybꞌum, van snan̈albꞌi yecꞌcꞌoch ebꞌ dꞌa snan̈al aꞌ. Palta pural sbꞌey teꞌ barco 
chiꞌ yuj aꞌ, yujto ov sja icꞌ dꞌa yichan̈ ebꞌ. 25 Axo yic ayto sacbꞌi, ix cꞌoch Jesús 
dꞌa stzꞌey ebꞌ. Van sbꞌeybꞌat dꞌa sat aꞌ. 26 Ayic ix yilan ebꞌ scꞌaybꞌum chiꞌ sbꞌey 
dꞌa sat aꞌ, ix te xiv ebꞌ yuuj. Ix el yav ebꞌ yuj xivelal. Ix laj yalan ebꞌ:

—Tecan to labꞌ jun squil tic, xchi ebꞌ.
27 Palta ix yal Jesús dꞌa ebꞌ:
—Tecꞌan tzeyutej e bꞌa. A in. Man̈ ex xivoc, xchi dꞌa ebꞌ.
28  Axo ix yalan vin̈aj Pedro dꞌay:
—Mamin, tato yel a ach, avtej in bꞌat edꞌ taꞌ, yic ol in bꞌeybꞌat dꞌa sat aꞌ yic 

tzin cꞌoch dꞌayach, xchi vin̈ dꞌay.
29 —Cotan̈, xchi dꞌa vin̈.
Yuj chiꞌ ix elta vin̈ dꞌa yol teꞌ barco chiꞌ. Ix bꞌeybꞌat vin̈ dꞌa sat aꞌ yic scꞌoch 

vin̈ dꞌa Jesús chiꞌ. 30 Axo ix yabꞌan vin̈, te ov icꞌ, ix xivqꞌue vin̈. Yuj chiꞌ ijan ix 
bꞌat vin̈ dꞌa yich aꞌ, ix el yav vin̈.

—Mamin, colin, xchi vin̈.
31 Yedꞌn̈ej chiꞌ, ix bꞌat yamji scꞌabꞌ vin̈ yuj Jesús, ix yalan dꞌa vin̈:
—A ach tic, te jabꞌn̈ej tzin acꞌoch dꞌa a cꞌool. ¿Tas yuj tzacꞌ chabꞌcꞌolal? xchi 

dꞌa vin̈.
32  Axo yic ix och ebꞌ dꞌa yol teꞌ barco chiꞌ, ix och vaan jun icꞌ chiꞌ. 33 Axo ebꞌ 

ayecꞌ dꞌa yol teꞌ, ix em cuman ebꞌ dꞌa yichan̈ Jesús. Ix yalan ebꞌ:
—Val yel a ach tic, Yuninal ach Dios, xchi ebꞌ dꞌay.

Bꞌoxinac scꞌool ebꞌ penaay dꞌa Genesaret 
(Mr 6.53‑56)

34 Ix cꞌaxpajecꞌ ebꞌ dꞌa aꞌ chiꞌ. Ix cꞌoch ebꞌ dꞌa Genesaret. 35 Axo ix yilan ebꞌ 
anima to a Jesús, ix laj yalanel ebꞌ dꞌa juntzan̈ lugar chiꞌ. Yuj chiꞌ ix icꞌjibꞌat 
masanil ebꞌ penaay dꞌay. 36  Ix scꞌanan ebꞌ syam jabꞌoc stiꞌ spichul. A ebꞌ ix 
yamani, ix bꞌoxican scꞌool ebꞌ yuuj.

A juntzan̈ tas tzꞌacꞌan juvoquel co pensar 
(Mr 7.1‑23)

15  1 Ay juntzan̈ ebꞌ vin̈ fariseo yedꞌ ebꞌ vin̈ cꞌaybꞌum dꞌa ley Moisés, ix 
cot ebꞌ vin̈ dꞌa Jerusalén. Ix smolbꞌan sbꞌa ebꞌ vin̈ bꞌaj ayecꞌ Jesús. Ix 

scꞌanbꞌan ebꞌ vin̈ dꞌay:

2  —¿Tas yuj max scꞌanabꞌajej sbꞌeybꞌal ebꞌ co mam quicham ebꞌ a cꞌaybꞌum? 
¿Tas yuj max sbꞌiquel scꞌabꞌ ebꞌ ayic sva ebꞌ icha sley ebꞌ co mam quicham 
chiꞌ? xchi ebꞌ vin̈ dꞌay.

3  Yuj chiꞌ ix yalan Jesús dꞌa ebꞌ vin̈:
—A exxo tic, ¿tas yuj max e cꞌanabꞌajej juntzan̈ schecnabꞌil Dios? An̈ej juntzan̈ 

sley ebꞌ co mam quicham tze cꞌanabꞌajej. 4 Yalnaccan Dios icha tic: Ayocabꞌ yelcꞌoch 
e mam e nun dꞌa e sat. A mach sbꞌajan smam snun, smiljichamoc, xchi Dios. 5 Palta 
a exxo tic, tzeyalaꞌ to man̈ yovaliloc scolvaj junoc mach dꞌa smam snun. Tato ay 
junoc tzꞌalan dꞌa smam snun: Max yal in colvaj dꞌayex, yujto masanil tas ay dꞌayin, 
a Dios ay yicoꞌ, tato xchi, te vachꞌ tzeyabꞌi. 6 A exxo tic tzeyalaꞌ, tato ay mach tzꞌalan 
icha chiꞌ, man̈xo yovaliloc scolvaj dꞌa smam snun. Icha chiꞌ tzeyutej eyixtanel 
schecnabꞌil Dios, yujto an̈ej juntzan̈ sley ebꞌ co mam quicham chiꞌ tze cꞌanabꞌajej. 
7 Chabꞌ sat ex. Yel ton val tas yalnaccan vin̈aj Isaías eyuuj icha tic:
 8 A ebꞌ anima tic, an̈ej yedꞌ stiꞌ ebꞌ syal vachꞌ lolonel dꞌayin. Palta axo 

spensar ebꞌ, najat yajcaneli.
 9 Nivanoc tzul yaqꞌuem sbꞌa ebꞌ dꞌayin. An̈ej juntzan̈ schecnabꞌil anima 

syacꞌ ebꞌ cꞌaybꞌajoc, xchi Dios dꞌa Slolonel Tzꞌibꞌabꞌilcani, xchi Jesús 
chiꞌ dꞌa ebꞌ vin̈.

10 Ix lajvi chiꞌ, ix yavtancot ebꞌ anima. Ix yalan dꞌa ebꞌ:
—Abꞌec. Nachajocabꞌ eyuuj tas svalaꞌ: 11 A juntzan̈ tas scacꞌoch dꞌa co tiꞌ, 

max on̈ juviel-laj yuuj dꞌa yichan̈ Dios. Palta a juntzan̈ tas tzꞌelta dꞌa co tiꞌ, a 
tzon̈ juanel dꞌa yichan̈, xchi dꞌa ebꞌ.

12  Yuj chiꞌ, ix cꞌoch ebꞌ scꞌaybꞌum dꞌa stzꞌey. Ix yalan ebꞌ:
—¿Ojtac ama to ix te cot yoval ebꞌ vin̈ fariseo chiꞌ yuj jun ix al chiꞌ? xchi ebꞌ dꞌay.
13  Ix yalanpax dꞌa ebꞌ:
—Jantacn̈ej juntzan̈ te teꞌ man̈ avabꞌiloc yuj co Mam Dios ayecꞌ dꞌa satchaan̈, 

ol tocꞌjocqꞌueta teꞌ yedꞌ schꞌan̈al yibꞌ. Yuj chiꞌ, icha junoc te teꞌ stocꞌjiqꞌueta yedꞌ 
schꞌan̈al yibꞌ chiꞌ, icha chiꞌ ol aj ebꞌ. 14 Yuj chiꞌ, yilxo ebꞌ. Lajan ebꞌ icha junoc 
mach max uji yilani, nivanoc squetzbꞌat junocxo mach max uji pax yilani. 
Qꞌuinaloc ay junoc mach max uji yilani, squetzanbꞌat junocxo mach max uji 
yilan chiꞌ yedꞌoc, syetbꞌatej sbꞌa ebꞌ dꞌa junoc vitz schavan̈il, xchi Jesús.

15 Axo ix yalan vin̈aj Pedro dꞌa Jesús:
—Al dꞌayon̈ tas syalelcꞌoch jun abꞌix ix al dꞌa ebꞌ fariseo chiꞌ, xchi vin̈ dꞌay.
16 Yuj chiꞌ ix yalan Jesús:
—¿Tom max nachajpaxel jun chiꞌ eyuuj? 17 ¿Tom man̈ eyojtacoc? A tas 

scacꞌoch dꞌa co tiꞌ, a dꞌa yol co cꞌool tzꞌemcꞌochi, axo dꞌa junxo rato, tzꞌelxicani. 
18  Palta a juntzan̈ tas tzꞌelta dꞌa co tiꞌ, a dꞌa co pensar spitzvicoti. Aton juntzan̈ 
chiꞌ tzon̈ juanel dꞌa yichan̈ Dios. 19 Yujto a dꞌa spensar ebꞌ anima spitzvi chuc 
pensaril, miloj anima, ajmulal, elcꞌal, testigoal dꞌa es yedꞌ bꞌuchumtaquil. 
20 Aton juntzan̈ chiꞌ tzꞌicꞌan sjuviel ebꞌ anima dꞌa yichan̈ Dios. Palta vachꞌchom 
max co bꞌiquel co cꞌabꞌ tzon̈ vaꞌi, max on̈ juviel-laj dꞌa yichan̈ Dios, xchi Jesús.

A jun ix ix man̈ israeloc yacꞌnacoch Jesús dꞌa scꞌool 
(Mr 7.24‑30)

21 Ix lajvi chiꞌ, ix bꞌatxi Jesús. Ix cꞌoch dꞌa yol yic Tiro yedꞌ dꞌa Sidón. 22  Ataꞌ 
ay jun ix man̈ israeloc, aj Canaán ix. Ix cꞌoch ix dꞌa Jesús. Ix avaj chaan̈ ix 
dꞌay:

* 15.26 A mach bꞌaj ix sbꞌabꞌlaj schꞌoxej sbꞌa Jesús, aton dꞌa ebꞌ israel, schon̈abꞌ Dios, palta a ix 
Sirofenisa man̈ israeloc ix, yuj chiꞌ syal Jesús yuj ebꞌ uninabꞌil yedꞌ nocꞌ yunetac tzꞌiꞌ. 

—Mamin, yin̈til ach vin̈aj David, ocꞌoc val a cꞌool dꞌayin. Ay jun ix vuneꞌ 
ayoch jun enemigo dꞌay. Syabꞌ val syail ix yuuj, xchi ix dꞌay.

23  Palta max tacꞌvilaj dꞌa ix. Axo ix cꞌoch ebꞌ scꞌaybꞌum dꞌa stzꞌey, ix yalan 
ebꞌ dꞌay:

—Octom tza chec meltzaj jun ix tic, yujto man̈ jantacoc yavaj ix dꞌa co 
patic, xchi ebꞌ dꞌay.

24 Ix lajvi chiꞌ, ix tacꞌvi Jesús:
—An̈ej dꞌa ebꞌ quetisraelal checbꞌil in cot yuj Dios. Yujto icha yaj juntzan̈ 

nocꞌ calnel sateqꞌui, icha chiꞌ yaj ebꞌ, xchi.
25  Palta ix ecꞌbꞌat ix dꞌa yichan̈ ebꞌ. Ix em cuman ix dꞌa yichan̈ Jesús. Ix 

yalan ix dꞌay:
—Mamin, colvajan̈ dꞌayin, xchi ix dꞌay.
26  —Palta man̈ vachꞌoc tato stocꞌjiecꞌ yooch ebꞌ uninabꞌil, tzꞌacꞌjibꞌat dꞌa 

nocꞌ yunetac tzꞌiꞌ, * xchi Jesús dꞌa ix.
27 Palta ix tacꞌvi ix dꞌay:
—Yel ton Mamin, palta a nocꞌ yunetac tzꞌiꞌ chiꞌ sicꞌanqꞌue scꞌajil yooch ebꞌ 

uninabꞌil dꞌa yalan̈ smexa vin̈ aj pat, xchi ix dꞌay.
28  Yuj chiꞌ ix yalanxi dꞌa ix:
—A ach tic, svilaꞌ tzacꞌ val och Dios dꞌa a cꞌool. Yuj chiꞌ, bꞌoocabꞌ icha tas 

tza nibꞌej chiꞌ, xchi dꞌa ix.
A dꞌa jun rato chiꞌ, ix bꞌoxican scꞌool ix yuneꞌ ix chiꞌ.

Tzijtum ebꞌ bꞌoxinac scꞌool yuj Jesús
29 Ix lajvi chiꞌ, ix bꞌatxi Jesús. Ix bꞌeybꞌat dꞌa stiꞌ aꞌ n̈ajabꞌ yic Galilea. Ix 

cꞌoch dꞌa jun tzalan. Ix em cꞌojan taꞌ. 30 Man̈ jantacoc ebꞌ anima ix cꞌoch bꞌaj 
ayecꞌ chiꞌ. Ix icꞌjicot juntzan̈ ebꞌ max yal sbꞌeyi, ebꞌ max uji yilani, ebꞌ max yal 
sloloni yedꞌ ebꞌ malaj scꞌabꞌ. Tzijtumto juntzan̈xo ebꞌ penaay ix icꞌjicot dꞌay. 
Ix icꞌjicot ebꞌ dꞌa yichan̈ Jesús. Axo ix acꞌan bꞌoxoc scꞌool ebꞌ. 31 A ebꞌ max yal 
sloloni, ix lolonqꞌue ebꞌ, a ebꞌ malaj scꞌabꞌ, ix bꞌoxi ebꞌ. A ebꞌ max yal sbꞌeyi, ix 
bꞌeyxi ebꞌ. An̈ejaꞌ ebꞌ max uji yilani, ix yilxi ebꞌ. Ayic ix yilan juntzan̈ chiꞌ ebꞌ 
anima, ix te sat scꞌool ebꞌ. Ix yalan vachꞌ lolonel ebꞌ dꞌa Dios.

Ix acꞌji va chan̈eꞌ mil ebꞌ vinac 
(Mr 8.1‑10)

32  Ix yavtancot ebꞌ scꞌaybꞌum Jesús, ix yalan dꞌa ebꞌ:
—Tzꞌocꞌ in cꞌool yuj juntzan̈ anima tic, yujto chabꞌjitax jacan ebꞌ dꞌayin. A 

ticnaic man̈xa tas sva ebꞌ. Max yal in cꞌool tzin chec pax ebꞌ dꞌa spat, tato max 
va ebꞌ sbꞌati. Ay smay tzꞌel yip ebꞌ dꞌa yol bꞌe, xchi dꞌa ebꞌ.

33  —Palta tzijtum ebꞌ. ¿Tas ol cutoc cacꞌan va ebꞌ dꞌa jun tzꞌinan luum tic? 
xchi ebꞌ scꞌaybꞌum chiꞌ.

34 —¿Jayeꞌ ixim pan eyedꞌnac? xchi dꞌa ebꞌ.
—Uquen̈ej ixim yedꞌ jay cꞌotan̈ nocꞌ chay, xchi ebꞌ dꞌay.
35 Ix lajvi chiꞌ, ix yalan dꞌa ebꞌ anima chiꞌ to tzꞌem cꞌojjabꞌ ebꞌ dꞌa sat luum. 

36 Ix yicꞌanchaan̈ ixim pan chiꞌ yuquil yedꞌ jay cꞌotan̈ nocꞌ chay chiꞌ. Ix yacꞌan 

yuj diosal dꞌa Dios yuuj. Ix xepanbꞌat ixim pan chiꞌ yedꞌ nocꞌ chay chiꞌ. Ix 
yacꞌan dꞌa ebꞌ scꞌaybꞌum. Axo ebꞌ ix pucanbꞌat dꞌa ebꞌ anima chiꞌ. 37 Ix va ebꞌ 
smasanil, ix bꞌudꞌji ebꞌ. A ix lajvi sva ebꞌ, uqueto xuuc ixim ix yacꞌ sobre ix 
smolqꞌue ebꞌ scꞌaybꞌum chiꞌ. 38  Chan̈eꞌ mil ebꞌ vin̈ vinac ix vaꞌi. Axo ebꞌ ix ix 
yedꞌ ebꞌ unin, maj bꞌisjoclaj ebꞌ. 39 Ix lajvi chiꞌ, ix yalan quilcobꞌa Jesús dꞌa ebꞌ 
anima chiꞌ. Ix ochxi dꞌa yol teꞌ barco. Ix bꞌat dꞌa yol yic Magadán.

A ebꞌ cꞌanjinac yil junoc milagro dꞌa Jesús 
(Mr 8.11‑13; Lc 12.54‑56)

16  1 Ay juntzan̈ ebꞌ fariseo yedꞌ ebꞌ saduceo ix cꞌoch dꞌa Jesús, yujto 
sgana ebꞌ yacꞌan proval. Yuj chiꞌ ix scꞌan yil junoc milagro ebꞌ scot dꞌa 

satchaan̈. 2  Palta ix yalan Jesús dꞌa ebꞌ:
—A ex tic, ay bꞌaj tzeyal icha tic dꞌa yemcꞌualil: A qꞌuicꞌan maxtzac yacꞌlaj 

n̈abꞌ, yujto van stzꞌa asun, xe chi. 3  Ay bꞌaj tzeyal pax dꞌa qꞌuin̈ibꞌalil: A 
ticnaic musan, te qꞌuicꞌ asun, ol yacꞌ n̈abꞌ, xe chi. Jelan eyilan juntzan̈ asun, 
tzeyalani tato ol yacꞌ n̈abꞌ, mato maay. Ay juntzan̈xo yechel schꞌoxan tas yaj 
jun tiempoal tic, palta ina max nachajel juntzan̈ chiꞌ eyuuj. Yuj chiꞌ, chabꞌ 
sat ex. 4 A ex tic, te chuc ex, man̈oclaj dꞌa Dios tzeyacꞌoch e pensar. Yuj chiꞌ 
ton̈ej tze cꞌan eyil junoc milagro scot dꞌa Dios. Palta an̈ej jun milagro ol acꞌjoc 
eyilaꞌ, aton jun icha schꞌoxnac Dios yedꞌ vin̈aj Jonás, xchi dꞌa ebꞌ.

Ix lajvi chiꞌ, ix el dꞌa stzꞌey ebꞌ, ix bꞌati.

A juntzan̈ cꞌaybꞌubꞌal syal ebꞌ fariseo 
(Mr 8.14‑21)

5  Ix bꞌat Jesús yedꞌ ebꞌ scꞌaybꞌum dꞌa junxo scꞌaxepal aꞌ n̈ajabꞌ. Axo ebꞌ 
scꞌaybꞌum chiꞌ, maj snalaj ebꞌ yicꞌbꞌat ixim pan yic svaꞌa. 6 Ix yalan Jesús dꞌa 
ebꞌ:

—Abꞌec tas sval tic. Tzeyil val e bꞌa yuj yich span ebꞌ fariseo yedꞌ yuj yich 
span ebꞌ saduceo, xchi dꞌa ebꞌ.

7 Yuj chiꞌ ix yalubꞌtan̈an ebꞌ yuj juntzan̈ ix yal chiꞌ.
—Syal icha chiꞌ, yujto maj quicꞌcotlaj ixim co pan, xchi ebꞌ.
8  Axo Jesús yojtacxo tas van yalan ebꞌ. Yuj chiꞌ ix yalanpax dꞌa ebꞌ:
—¿Tas yuj tzeyalaꞌ to malaj ixim e pan? Teveln̈ej tzeyacꞌoch Dios dꞌa e 

cꞌool. 9 ¿Tom an̈ejaꞌ max nachajel eyuuj? ¿Tom max e nacoti ayic vacꞌannac 
oyeꞌ pan dꞌa oyeꞌ mil vinac, jayeto xuuc yacꞌnac sobre e molnacxiqꞌuei? 
10  Yedꞌ vacꞌannac pax uqueꞌ pan dꞌa chan̈eꞌ mil vinac, ¿tom max e nacoti 
jayeto xuuc yacꞌnac sobre e molnacxiqꞌuei? 11 Ayic ix valan dꞌayex yuj yich 
span ebꞌ fariseo yedꞌ yich span ebꞌ saduceo, ¿tas yuj max nachajel eyuuj tas 
syalelcꞌochi? A e naani to a ixim pan svalaꞌ, xchi dꞌa ebꞌ.

12  Ayic ix yalan juntzan̈ chiꞌ Jesús, ichato chiꞌ ix nachajel yuj ebꞌ to man̈oc 
yich pan bꞌaj syil sbꞌa ebꞌ, palta aton dꞌa juntzan̈ cꞌaybꞌubꞌal syal ebꞌ fariseo 
yedꞌ ebꞌ saduceo.

Yalnac vin̈aj Pedro to a Jesús, aton Cristo 
(Mr 8.27‑30; Lc 9.18‑21)

13  Ayic ix cꞌoch Jesús yedꞌ ebꞌ scꞌaybꞌum dꞌa yol yic Cesarea yic Filipo, ix 
scꞌanbꞌan dꞌa ebꞌ:

—A in Acꞌbꞌil in cot yuj Dios voch animail tic, ¿mach in am yalan ebꞌ 
anima tzeyabꞌi? xchi dꞌa ebꞌ.

14 —Ay ebꞌ tzꞌalani, tobꞌ a ach tic Juan ach, vin̈ ix acꞌan bautizar. Ay pax ebꞌ 
tzꞌalani tobꞌ Elías ach. Ay pax ebꞌ tzꞌalani, tobꞌ Jeremías ach, mato junocxo 
schecabꞌ Dios ecꞌnac dꞌa pecaꞌ, xchi ebꞌ dꞌay.

15 —Xal ex tic, ¿mach in e naani? xchi dꞌa ebꞌ.
16 Axo vin̈aj Pedro ix tacꞌvi dꞌay, ix yalan vin̈ icha tic:
—A achton tic, Cristo ach, Yuninal ach Dios pitzan, xchi vin̈ dꞌay.
17 Yuj chiꞌ ix yalanxi Jesús dꞌa vin̈:
—Simón, yuninal ach vin̈aj Jonás, te vachꞌ icoꞌ, yujto a jun ix al tic, man̈oclaj 

junoc anima ix acꞌa n nachajel uuj, palta aton in Mam ayecꞌ dꞌa satchaan̈, 
a ix acꞌan nachajel  uuj. 18  A in sval dꞌayach, a ach ton Pedro ach. (Pedro 
syalelcꞌochi, qꞌueen.) A dꞌa yibꞌan̈ jun tenam chiꞌ ol in bꞌo viglesia. A viglesia 
chiꞌ, man̈ ol acꞌjoc ganar ebꞌ yuj spoder chamel. 19 A dꞌayach ol vacꞌ sllaveal yic 
tzꞌoch ebꞌ anima dꞌa yol scꞌabꞌ Dios aj satchaan̈. A tas ol alaꞌ to ay yovalil dꞌa 
yolyibꞌan̈qꞌuinal tic, ay pax yovalil dꞌa satchaan̈. An̈ejtonaꞌ a tas ol alaꞌ to malaj 
yovalil dꞌa yolyibꞌan̈qꞌuinal tic, malaj pax yovalil dꞌa satchaan̈, xchi Jesús dꞌa vin̈.

20 Ix lajvi chiꞌ, ix yalan dꞌa ebꞌ scꞌaybꞌum chiꞌ:
—Ayta bꞌaj tzeyalaꞌ to a in tic Cristo in, xchi dꞌa ebꞌ.

Ayocto yalancan Jesús yuj schamel 
(Mr 8.31–9.1; Lc 9.22‑27)

21 A dꞌa jun tiempoal chiꞌ, ix och ijan Jesús yalan dꞌa ebꞌ scꞌaybꞌum tas ol ja 
dꞌa yibꞌan̈. Ix yalani:

—Yovalil ol in bꞌat  dꞌa Jerusalén. Ataꞌ ol acꞌjococh dꞌa vibꞌan̈ yuj ebꞌ 
ichamtac vinac ay yopisio, ebꞌ sat sacerdote yedꞌ ebꞌ cꞌaybꞌum dꞌa ley Moisés. 
Ol in smilcham ebꞌ, palta axo dꞌa schabꞌjial, ol in pitzvocxi, xchi dꞌa ebꞌ.

22  Palta axo vin̈aj Pedro ix icꞌanelta Jesús chiꞌ schꞌocoj, yic syacꞌlan vin̈ 
scachani.

—Mamin, man̈ ichoctaꞌ sgana Dios. A juntzan̈ ix al chiꞌ, man̈ ol jalaj dꞌa 
ibꞌan̈, xchi vin̈ dꞌay.

23  Palta ix och val qꞌuelan Jesús dꞌa vin̈, ix yalani:
—Elan̈ dꞌa in stzꞌey ach Satanás, yujto a gana tzacꞌ somchajel in pensar. 

Man̈oclaj juntzan̈ tas yic Dios bꞌaj tzacꞌoch a pensar. An̈ej juntzan̈ yic anima 
tza naꞌa, xchi dꞌa vin̈.

24 Ix lajvi chiꞌ, ix yalanpax dꞌa ebꞌ scꞌaybꞌum:
—Tato ay mach sgana tzꞌoch in cꞌaybꞌumoc, yovalil man̈xo yicoc sbꞌa 

schꞌocoj. Sbꞌecocabꞌ sbꞌa yabꞌan syail vuuj, taxon̈ej scham dꞌa teꞌ culus. 
Tato icha chiꞌ, ochocabꞌ tzacꞌan vuuj. 25  Yujto a ebꞌ sgana scol sbꞌa dꞌa 
yolyibꞌan̈qꞌuinal tic, ol satel sqꞌuinal ebꞌ dꞌa juneln̈ej. Axo ebꞌ sbꞌec sbꞌa scham 
vuuj, aton ebꞌ chiꞌ ol scha sqꞌuinal dꞌa juneln̈ej. 26  Qꞌuinaloc tato squiquej 
masanil tas ay dꞌa yolyibꞌan̈qꞌuinal tic, palta tato tzon̈ satcanel dꞌa juneln̈ej, 
¿tas co ganar? ¿Tasto val ol cacꞌ stojoloc yic tzon̈ colchajeli? 27 Yujto a in 
Acꞌbꞌil in cot yuj Dios voch animail tic, a yedꞌ spoder in Mam ol in ja yedꞌ ebꞌ 
vángel. Axo vacꞌan spac chiꞌ dꞌa junjun anima, icha tastac ix scꞌulej ebꞌ. 28  Val 
yel sval dꞌayex, ay juntzan̈ ex ayex ecꞌ dꞌa tic, manto ex chamlaj, olto eyil in 
javi, ol in och Yajalil, xchi dꞌa ebꞌ scꞌaybꞌum chiꞌ.

Qꞌuexmajnac yilji Jesús 
(Mr 9.2‑13; Lc 9.28‑36)

17  1 Obꞌxitax chiꞌ, axo Jesús ix icꞌanbꞌat vin̈aj Pedro, vin̈aj Jacobo yedꞌ 
vin̈ yucꞌtac vin̈ scuchan Juan. Schꞌocojil ebꞌ ix bꞌat yedꞌoc dꞌa jun 

nivan tzalan. 2  Ataꞌ ix qꞌuexmaj yilji Jesús dꞌa yichan̈ ebꞌ. Veei ix aj sat icha 
yoc cꞌu, axo spichul, te sac ix aj icha saquilqꞌuinal. 3  Axo dꞌa jun rato chiꞌ, ix 
ul schꞌox sbꞌa vin̈aj Moisés yedꞌ vin̈aj Elías. Ix lolon ebꞌ yedꞌ Jesús. 4 Yuj chiꞌ 
ix yalan vin̈aj Pedro dꞌa Jesús chiꞌ:

—Mamin, te vachꞌ cajecꞌ dꞌa tic. Tato a gana, sco bꞌo oxeoc lechpat, jun icoꞌ, 
jun yic vin̈aj Moisés yedꞌ jun yic vin̈aj Elías, xchi vin̈.

5 Van to yalan vin̈aj Pedro chiꞌ, ix cꞌoch jun asun. Ix em moyan dꞌa yibꞌan̈ ebꞌ. 
Toxon̈ej veei yilji. Ix lajvi chiꞌ, ix abꞌchaj jun lolonel dꞌa scal asun chiꞌ, ix yalani:

—Aton jun tic Vuninal, te xajanabꞌil vuuj. Tzin tzalaj val yedꞌoc. Aqꞌuecoch 
e chiquin dꞌa tas syalaꞌ, xchi.

6 Ayic ix yabꞌan jun chiꞌ ebꞌ scꞌaybꞌum, ix em lachaljoc ebꞌ. Ix te xivbꞌat ebꞌ. 
7 Yuj chiꞌ ix cꞌoch Jesús dꞌa stzꞌey ebꞌ. Ix maslaj ebꞌ yuuj.

—Qꞌuean̈ec vaan. Man̈ ex xivoc, xchi dꞌa ebꞌ.
8  Axo ix yilan ebꞌ, man̈xalaj mach ayeqꞌui. Axon̈ej Jesús ayeqꞌui. 9 Ayic van 

yemxita ebꞌ dꞌa jun tzalan chiꞌ, ix yalan Jesús dꞌa ebꞌ:
—Ayta bꞌaj tzeyalelta jun ix eyil chiꞌ. A in Acꞌbꞌil in cot yuj Dios voch animail 

tic, ato yic ol in pitzvocxi dꞌa scal ebꞌ chamnac, ato taꞌ ol eyaleli, xchi dꞌa ebꞌ.
10 Ix lajvi chiꞌ, ix scꞌanbꞌan ebꞌ scꞌaybꞌum chiꞌ dꞌay:
—A ebꞌ cꞌaybꞌum dꞌa ley Moisés, syal ebꞌ: A vin̈aj Elías, yovalil ol bꞌabꞌlaj 

javoc, xchi ebꞌ. ¿Tas am yuj syal ebꞌ icha chiꞌ? xchi ebꞌ dꞌa Jesús.
11 Ix yalanxi dꞌa ebꞌ:
—Yel ton syal ebꞌ, yovalil ol javoc vin̈aj Elías chiꞌ, yic sna sbꞌa ebꞌ anima. 

12  Palta sval dꞌayex ulnacxoecꞌ vin̈. Palta max nachajel yuj ebꞌ tato a vin̈. Yuj 
chiꞌ, yutejnac vin̈ ebꞌ icha val sgana. Icha pax chiꞌ ol aj vabꞌan syail yuj ebꞌ a 
in Acꞌbꞌil in cot yuj Dios voch animail tic, xchi Jesús dꞌa ebꞌ scꞌaybꞌum chiꞌ.

13 Icha chiꞌ ix aj snachajel yuj ebꞌ to aton vin̈aj Juan, vin̈ acꞌannac bautizar, 
ix yal Jesús.

Bꞌoxinac scꞌool jun unin ayoch jun enemigo dꞌay 
(Mr 9.14‑29; Lc 9.37‑43)

14 Axo ix cꞌochxi ebꞌ bꞌaj ay jun n̈ilan̈ anima. Ix cꞌoch jun vin̈ dꞌa Jesús, ix 
em cuman vin̈ dꞌa yichan̈, ix yalan vin̈ dꞌay:

15 —Mamin, ¿ma max ocꞌ a cꞌool dꞌa jun vuninal? Scot numnaj dꞌa sjolom. 
Te ya yaj yuuj. Tzijtum elxo sbꞌat dꞌa yol cꞌacꞌ yedꞌ dꞌa yol a aꞌ yuuj. 16  Ix 
vicꞌcot dꞌa ebꞌ a cꞌaybꞌum tic, palta maj bꞌolaj scꞌool yuj ebꞌ, xchi vin̈ dꞌa Jesús.

17 Yuj chiꞌ ix yalan Jesús chiꞌ:
—A ex tic, max eyacꞌoch Dios dꞌa e cꞌool, te pit ex. Inai, ayxo tiempo ay in 

ecꞌ eyedꞌoc. ¿Bꞌaqꞌuin̈to val ol nachajel eyuuj? Svabꞌ val syail eyuuj. Ixiquec 
bꞌat iqꞌueccot vin̈ unin chiꞌ, xchi.

18  Axo ix cꞌoch vin̈ unin chiꞌ dꞌa Jesús, ix stuman jun enemigo ayoch chiꞌ 
dꞌa vin̈. Yuj chiꞌ ix el jun enemigo chiꞌ dꞌa vin̈. Dꞌa jun rato chiꞌ, ix bꞌoxican 
scꞌool vin̈ yuuj.

19 Axo yic ix can Jesús schꞌocoj yedꞌ ebꞌ scꞌaybꞌum, ix scꞌanbꞌan ebꞌ dꞌay:
—¿Tas am yuj maj el jun enemigo chiꞌ cuuj? xchi ebꞌ dꞌay.
20-21 —Maj el-laj yujto max eyacꞌ val och Dios dꞌa e cꞌool. Val yel sval 

dꞌayex, tato tzeyacꞌoch Dios chiꞌ dꞌa e cꞌool, vachꞌchom jabꞌn̈ej, icha junoc 
pitan̈ sat an̈ mostaza, ol yal eyalan icha tic dꞌa jun vitz tic: Elan̈ dꞌa edꞌtal tic, 
ixic dꞌa junocxo lugar, xe chi. Tato icha chiꞌ, ol el eyuuj. Masanil tas ol yal 
eyuuj tato yel tzeyacꞌoch Dios dꞌa e cꞌool, xchi dꞌa ebꞌ.

Ayocto ix yalancan Jesús yuj schamel 
(Mr 9.30‑32; Lc 9.43‑45)

22  Ayic molanxoecꞌ Jesús yedꞌ ebꞌ scꞌaybꞌum dꞌa yol yic Galilea, ix yalan 
dꞌa ebꞌ:

—A in Acꞌbꞌil in cot yuj Dios voch animail tic, ol in acꞌjococh dꞌa yol scꞌabꞌ 
ebꞌ anima. 23  Ol in smilancham ebꞌ. Axo dꞌa schabꞌjial, ol in pitzvocxoc, xchi 
dꞌa ebꞌ.

Ayic ix yabꞌan juntzan̈ chiꞌ ebꞌ, ix te cus ebꞌ.

A jun tumin stecjiel yuj stemplo Dios
24 Ayic ix cꞌoch ebꞌ dꞌa Capernaum, a ebꞌ tecumel tumin yuj stemplo Dios 

xidꞌ alan dꞌa vin̈aj Pedro:
—A vin̈ e Cꞌaybꞌumal tic, ¿tzam yacꞌ qꞌuen tumin vin̈ stecjiel yic stemplo 

Dios? xchi ebꞌ vin̈.
25 —Syacꞌ qꞌuen vin̈, xchi vin̈ dꞌa ebꞌ.
Axo yic ix cꞌochxi vin̈aj Pedro dꞌa yol pat, a Jesús ix bꞌabꞌlaj alan dꞌa vin̈:
—Simón, ¿tas tza naꞌa? A juntzan̈ tumin stecjiel yuj ebꞌ rey, ¿mach am 

tzꞌacꞌani? ¿Am ebꞌ yuninal ebꞌ tzꞌacꞌani, mato a ebꞌ anima? xchi dꞌa vin̈.
26 —A ebꞌ anima, xchi vin̈.
Yuj chiꞌ, ix yalanxi Jesús dꞌa vin̈:
—Tato icha chiꞌ, a ebꞌ uninabꞌil, man̈ yovaliloc syacꞌ ebꞌ. 27 Palta malaj co 

gana somchaj scꞌool ebꞌ. Yuj chiꞌ, ixic dꞌa stiꞌ aꞌ n̈ajabꞌ. Bꞌat aqꞌuem qꞌuen 
anzuelo dꞌa yol aꞌ. A jun nocꞌ bꞌabꞌel chay syamchaj uuj, tzicꞌqꞌueta nocꞌ. Axo 
dꞌa yol stiꞌ nocꞌ ol ilchaj jun tumin uuj. Cꞌocbꞌil ol yabꞌ jun tumin stecjiel chiꞌ 
dꞌayon̈. Yuj chiꞌ tzicꞌcot jun tumin chiꞌ, bꞌat acꞌan dꞌa ebꞌ tecumel tumin chiꞌ 
cuuj co chavan̈il, xchi dꞌa vin̈.

¿Mach am junoc más nivan yelcꞌochi? 
(Mr 9.33‑37; Lc 9.46‑48)

18  1 A dꞌa jun tiempoal chiꞌ, ix cꞌoch ebꞌ scꞌaybꞌum Jesús dꞌay. Ix 
scꞌanbꞌan ebꞌ:

—¿Mach am junoc más nivan yelcꞌoch dꞌa yol scꞌabꞌ Dios aj satchaan̈? xchi 
ebꞌ dꞌay.

2  Axo Jesús ix avtancot jun unin, ix yacꞌanoch dꞌa scal ebꞌ. 3 Ix yalan dꞌa ebꞌ:
—Val yel sval dꞌayex, tato max e qꞌuex e pensar, tato man̈ lajanoc tzꞌaj e 

pensar icha ebꞌ unin, max yal eyoch dꞌa yol scꞌabꞌ Dios aj satchaan̈. 4 Yuj chiꞌ, 
a ebꞌ te emnaquil syutej sbꞌa icha jun unin tic, an̈ej ebꞌ te nivan yelcꞌoch taꞌ. 
5 A mach schaan junoc anima lajan icha jun unin tic, yujto vic jun anima chiꞌ, 
a in tzin schaꞌa.

6  Palta tato ay mach tzꞌacꞌan somchaj spensar junoc anima tzin acꞌanoch 
dꞌa scꞌool, aton junoc icha spensar ebꞌ unin tic, chuc yic jun chiꞌ. Octom 
bꞌabꞌel spixjioch junoc nivan qꞌuen dꞌa sjaj, syumjicanbꞌat dꞌa yol aꞌ mar yic 
sjicꞌvichamoc, yacbꞌan manto yacꞌ somchaj spensar jun anima chiꞌ. Tato icha 
chiꞌ, más vachꞌ yicoꞌ. 7 Obꞌiltac ebꞌ anima yuj juntzan̈ tas tzꞌacꞌan somchajel 
spensar. Masanil tiempo ay juntzan̈ chiꞌ, palta a val ebꞌ tzꞌacꞌan somchajel 
spensar ebꞌ yetanimail, te chuc yic ebꞌ.

8  Tato a junoc e cꞌabꞌ, ma junoc eyoc tzex icꞌanbꞌat dꞌa chucal, más vachꞌ 
tze tzepeli, tzeyumaneli, yujto vachꞌchom man̈ ex tzꞌacanoc, tato ol e cha e 
qꞌuinal dꞌa juneln̈ej, te vachꞌ eyicoꞌ. Palta vachꞌchom tzꞌacan e cꞌabꞌ yedꞌ eyoc, 
tato ol ex bꞌatcan dꞌa scal jun cꞌacꞌ malaj bꞌaqꞌuin̈ stupi, te chuc eyicoꞌ. 9 Tato a 
junoc yol e sat tzex icꞌanbꞌat dꞌa chucal, más vachꞌ tzeyiqꞌuelta, tzeyumaneli. 
Yujto vachꞌchom junn̈ej yol e sat, tato ol e cha e qꞌuinal dꞌa juneln̈ej, te vachꞌ 
eyicoꞌ. Palta vachꞌchom tzꞌacan yol e sat, tato ol ex bꞌatcan dꞌa scal cꞌacꞌ dꞌa 
infierno, te chuc eyicoꞌ.

A yabꞌixal junoc nocꞌ calnel satnac 
(Lc 15.3‑7)

10-11 Man̈ e patiquejel ebꞌ unin tic. Sval dꞌayex to a ebꞌ ángel stan̈van junjun 
ebꞌ, masanil tiempo ayecꞌ ebꞌ yedꞌ co Mam Dios dꞌa satchaan̈.

12  Qꞌuinaloc ay junoc mach ay junoc ciento scalnel. Tato satbꞌat junoc, 
syactancan nocꞌ 99 bꞌaj ayecꞌ chiꞌ, sbꞌat sayan nocꞌ satcan chiꞌ. 13 Tato tzꞌilchaj 
nocꞌ yuuj, ste tzalaj yuj nocꞌ. Axo nocꞌ 99 ayecꞌ chiꞌ, ichato max tzalaj yuj 
nocꞌ. 14 Icha pax chiꞌ co Mam ay dꞌa satchaan̈. Malaj sgana ay junoc dꞌa scal 
ebꞌ unin tic sateli.

Yovalil scacꞌ nivancꞌolal dꞌa junocxo anima 
(Lc 17.3)

15 Tato ay junoc ucꞌtac tzꞌoch smul dꞌayach, bꞌat al dꞌay schꞌocoj to ix och 
smul dꞌayach. Tato scha yabꞌ dꞌayach, tzacꞌ ganar a montan jun ucꞌtac chiꞌ. 
16 Palta tato max scha yabꞌ dꞌayach, tzicꞌbꞌat jun chavan̈ocxo mach, bꞌat yalan 
ebꞌ dꞌay. Ayocabꞌ chavan̈ oxvan̈oc testigo, yic vachꞌ ay yip masanil tas tzꞌalji, 
icha syal dꞌa Slolonel Dios Tzꞌibꞌabꞌilcani. 17 Palta tato an̈ejaꞌ max scha yabꞌi, 
tzal dꞌa iglesia. Tato an̈ejaꞌ max scha yabꞌ pax dꞌa ebꞌ, canocabꞌ ichn̈ej taꞌ. Icha 
junoc comon anima dꞌa chꞌoc chon̈abꞌil, ma junoc tecumel tumin, ichocabꞌ 
taꞌ tzꞌajcan dꞌa ichan̈.

18  Val yel sval dꞌayex, a tas ol eyalaꞌ to ay yovalil dꞌa yolyibꞌan̈qꞌuinal 
tic, a jun chiꞌ ay pax yovalil dꞌa satchaan̈. An̈ejtonaꞌ, a tas ol eyalaꞌ to 
malaj yovalil dꞌa yolyibꞌan̈qꞌuinal tic, a jun chiꞌ malaj pax yovalil dꞌa 
satchaan̈.

19 Svalan pax dꞌayex, tato ay chavan̈oc ex lajann̈ej e naan tas ol e cꞌanaꞌ, 
axo co Mam Dios ayecꞌ dꞌa satchaan̈ ol acꞌan dꞌayex, 20 yujto a bꞌaj ay chavan̈ 
oxvan̈oc anima smolbꞌej sbꞌa, yic syalan sbꞌa ebꞌ dꞌayin, ayinecꞌ yedꞌ ebꞌ, xchi 
Jesús.

21 Axo vin̈aj Pedro ix cꞌoch dꞌa stzꞌey, ix yalan vin̈ dꞌay:
—Mamin, tato ay junoc vucꞌtac tzijtum el tzꞌoch smul dꞌayin, ¿jayel svacꞌ 

nivancꞌolal dꞌay? ¿Yovalil am svacꞌ nivancꞌolal uqueloc? xchi vin̈.

* 18.22 Ix yal Jesús: “70 el dꞌa ucꞌtac” xchi, (quen max elcꞌoch dꞌa 500). Ato a spensar ebꞌ 
israel, a jun número 7 chiꞌ, te tzꞌacan dꞌa yol sat ebꞌ, yuj chiꞌ 70 el dꞌa ucꞌtac, syalelcꞌochi to 
max on̈ tzacꞌvan co bꞌisani jayel tzꞌoch smul junoc mach dꞌayon̈, yovalil scacꞌ nivancꞌolal dꞌay. 
* 18.24 Lajun̈eꞌ mil talento ix aj yalan Jesús. * 18.25 A dꞌa pecataxo, schon̈ji anima dꞌa 
checabꞌoc. * 18.28 Cien denario ix aj yalan Jesús. 

22  —Sval dꞌayach, man̈ uquelocn̈ej tzacꞌ nivancꞌolal. Vachꞌchom 500 el * 
tzꞌoch smul dꞌayach, yovalil an̈ejaꞌ tzacꞌn̈ej nivancꞌolal, xchi Jesús.

A yabꞌixal jun vin̈ max acꞌan nivancꞌolal
23  Ol val dꞌayex chajtil ol aj ebꞌ ayxo och dꞌa yol scꞌabꞌ Dios aj satchaan̈. 

Lajan icha junoc vin̈ rey sbꞌo yaj scuenta yedꞌ ebꞌ tzꞌacꞌan servil. 24 Ayic ix 
och ijan sbꞌoan yaj juntzan̈ scuenta vin̈ chiꞌ, ix icꞌjicot jun vin̈ tzꞌacꞌan servil, 
man̈xo bꞌischajbꞌenoc * jantac sbꞌoc vin̈ dꞌa vin̈ rey chiꞌ. 25 Palta a jun vin̈ chiꞌ, 
malaj stumin vin̈. Yuj chiꞌ ix yal vin̈ rey chiꞌ to yovalil schon̈jiel vin̈ * yedꞌ ix 
yetbꞌeyum, ebꞌ yuninal yedꞌ jantacn̈ej tas ay dꞌa vin̈, talaj stupchajel sbꞌoc vin̈ 
chiꞌ. 26 Axo vin̈ tzꞌacꞌan servil chiꞌ, ix em cuman vin̈ dꞌa yichan̈ vin̈ rey chiꞌ. Ix 
tevioch vin̈ dꞌa vin̈: Mamin, acꞌ in nivancꞌolal. Jabꞌjabꞌil ol in tup in bꞌoc chiꞌ 
smasanil dꞌayach, xchi vin̈. 27 Yuj chiꞌ, ix yil scꞌol vin̈ rey chiꞌ dꞌa vin̈. Ix acꞌjican 
lajvoc sbꞌoc vin̈ smasanil. Ix el vin̈ dꞌa libre. 28 Axo yic ix el vin̈ dꞌa libre chiꞌ, ix 
ilchajel jun vin̈ yetmunlajvumal vin̈ yuuj, ay jabꞌ sbꞌoc vin̈ dꞌa vin̈. * Yuj chiꞌ ix 
och bꞌinbꞌin vin̈ dꞌa sjaj vin̈, ix yalan vin̈: Acꞌcot a bꞌoc chiꞌ dꞌayin val ticnaic, 
xchi vin̈. 29 Palta ix em cumnaj jun vin̈ ay sbꞌoc chiꞌ dꞌa yichan̈ vin̈. Ix tevi vin̈ 
dꞌa vin̈: Acꞌ in nivancꞌolal. Jabꞌjabꞌil ol in tup in bꞌoc chiꞌ dꞌayach smasanil, 
xchi vin̈. 30 Palta maj yal scꞌool vin̈ ix yacꞌ nivancꞌolal vin̈. Yuj chiꞌ, ix icꞌjibꞌat 
vin̈ dꞌa preso yuj vin̈, masanto ix stup sbꞌoc vin̈ chiꞌ dꞌa vin̈. 31 Axo ix yilan 
juntzan̈xo ebꞌ vin̈ yetmunlajvumal vin̈ chiꞌ tas ix scꞌulej vin̈, ix te och ebꞌ vin̈ 
ilcꞌolal yilani. Yuj chiꞌ ix bꞌat yal ebꞌ vin̈ dꞌa vin̈ rey chiꞌ, tas ix scꞌulej vin̈. 32  Axo 
vin̈ rey chiꞌ, ix checan avtajcot vin̈. Ix yalan vin̈: Ach in checabꞌ, puch vinac 
ach. Inai, ix vacꞌ lajvoc a bꞌoc chiꞌ smasanil, yujto ix al a bꞌa dꞌayin. 33 Octom 
val ix il a cꞌol dꞌa vin̈ etbꞌeyum chiꞌ, icha ix ocꞌ in cꞌool dꞌayach, xchi vin̈. 34 Yuj 
chiꞌ, ix te cot yoval vin̈ rey chiꞌ. Ix acꞌjioch vin̈ dꞌa preso yuj vin̈. Ix yalan vin̈ to 
tzꞌacꞌjioch yaelal dꞌa yibꞌan̈ vin̈ masanto stup sbꞌoc vin̈ chiꞌ. 35 Yuj chiꞌ, a ex tic, 
tato max eyacꞌ nivancꞌolal dꞌa ebꞌ eyucꞌtac eyanabꞌ dꞌa smasanil e cꞌool, icha 
chiꞌ ol ex yutocxi co Mam Dios ay dꞌa satchaan̈, xchi Jesús dꞌa ebꞌ.

Yalnac Jesús yuj ebꞌ spuc sbꞌa 
(Mr 10.1‑12; Lc 16.18)

19  1 Ix lajvi yalan juntzan̈ chiꞌ Jesús, ix elxi dꞌa Galilea bꞌaj ayecꞌ chiꞌ. Ix 
cꞌoch dꞌa yol yic Judea dꞌa scꞌaxepalecꞌ aꞌ nivan Jordán. 2  Tzijtum ebꞌ 

anima ix och tzacꞌan yuuj. Ix acꞌji bꞌoxoc scꞌool ebꞌ penaay taꞌ yuuj.
3  Ay juntzan̈ ebꞌ fariseo ix cꞌoch dꞌay. Sgana ebꞌ yacꞌan proval. Yuj chiꞌ ix 

scꞌanbꞌan ebꞌ:
—¿Ay am sleyal spuc sbꞌa junoc vin̈ vinac yedꞌ ix yetbꞌeyum yaln̈ej tas 

yuuj? xchi ebꞌ.
4 Yuj chiꞌ, ix yalan dꞌa ebꞌ:
—¿Tom manta bꞌaj tzeyil dꞌa Slolonel Dios Tzꞌibꞌabꞌilcani, atax yic sbꞌoannac 

yolyibꞌan̈qꞌuinal tic Dios, bꞌobꞌil vin̈ vinac yedꞌ ix ix? 5 Yalnaccani: Yuj chiꞌ, a 

vin̈ vinac, yovalil syactejcan smam snun vin̈, yic junxon̈ej tzꞌajcan vin̈ yedꞌ 
ix yetbꞌeyum. Axo ebꞌ schavan̈il, ichato junxon̈ej nivanil tzꞌaj ebꞌ, xchi Dios. 
6 Yel man̈xo chavan̈oc ebꞌ, junxon̈ej yaj ebꞌ. Yuj chiꞌ, a ebꞌ junxon̈ej yajcan yuj 
Dios, max yal-laj yacꞌanoch sbꞌa anima yic spucan sbꞌa ebꞌ, xchi Jesús dꞌa ebꞌ.

7 Ix yalanxi ebꞌ dꞌay:
—¿Palta tas yuj yalnaccan vin̈aj Moisés to a vin̈ vinac syal yacꞌan yumal yic 

pucojbꞌail vin̈ dꞌa ix yetbꞌeyum, slajvi chiꞌ schecan pax ix vin̈? xchi ebꞌ dꞌay.
8  —Yuj e pital, yuj chiꞌ yalnaccan vin̈aj Moisés to syal e pucan e bꞌa yedꞌ ix 

eyetbꞌeyum chiꞌ. Palta atax sbꞌoannac yolyibꞌan̈qꞌuinal tic Dios, man̈ ichoctaꞌ 
yajcan yuuj. 9 Yuj chiꞌ, sval dꞌayex, a mach spuc sbꞌa yedꞌ ix yetbꞌeyum, syicꞌan 
junocxo ix, tzꞌem vin̈ ajmulal. An̈ej tato tzꞌem ix dꞌa mul yedꞌ junocxo vinac, 
syal spucan sbꞌa vin̈ yedꞌ ix, xchi dꞌa ebꞌ.

10 Axo ebꞌ scꞌaybꞌum ix alan dꞌay:
—Tato icha chiꞌ, más am vachꞌ max cacꞌoch ix quetbꞌeyum, xchi ebꞌ.
11 Yuj chiꞌ ix yalan dꞌa ebꞌ:
—Palta man̈ masaniloc anima stechaj yuj jun tzeyal chiꞌ. An̈ej ebꞌ tzꞌoch 

Dios yedꞌoc, an̈ej ebꞌ stechaj yuuj. 12  Ay juntzan̈ ebꞌ, atax dꞌa yaljubꞌal aytaxon 
palta yaj ebꞌ. Yuj chiꞌ max yal yoch yetbꞌeyum ebꞌ. Ay pax ebꞌ toto sjuvi 
yuj ebꞌ yetanimail. Yuj chiꞌ max yal yoch yetbꞌeyum ebꞌ. Ay pax ebꞌ max 
yacꞌochtaxon yetbꞌeyum, yujto axon̈ej Yajalil ebꞌ ay dꞌa satchaan̈ sgana syacꞌ 
servil. A ebꞌ tzꞌacꞌan techaj jun tic, techajocabꞌ yuj ebꞌ, xchi Jesús dꞌa ebꞌ.

A ebꞌ unin ix icꞌjibꞌat dꞌa Jesús 
(Mr 10.13‑16; Lc 18.15‑17)

13  I x lajvi chiꞌ, ay juntzan̈ ebꞌ unin ix yicꞌbꞌat ebꞌ anima dꞌa Jesús, yic 
syaqꞌuecꞌ scꞌabꞌ dꞌa sjolom ebꞌ, slesalvi yuj ebꞌ. Palta axo ebꞌ scꞌaybꞌum ix 
cachanoch vaan ebꞌ.

14 Palta ix yalan dꞌa ebꞌ scꞌaybꞌum chiꞌ:
—Chaeccot ebꞌ unin dꞌayin. Man̈ e cach ebꞌ sja dꞌayin. Yujto an̈ej ebꞌ lajan 

spensar icha ebꞌ unin tic, an̈ej ebꞌ ol yal yoch dꞌa yol scꞌabꞌ Dios aj satchaan̈, 
xchi dꞌa ebꞌ.

15  Ichato chiꞌ, ix yacꞌanecꞌ scꞌabꞌ dꞌa sjolom ebꞌ. Ix lajvi chiꞌ, ix el dꞌa jun 
lugar chiꞌ.

A jun vin̈ quelem bꞌeyum ix lolon yedꞌ Jesús 
(Mr 10.17‑31; Lc 18.18‑30)

16 A junel, ay jun vin̈ quelem ix cꞌoch dꞌa Jesús. Ix yalan vin̈ dꞌay:
—Ach in vachꞌ Cꞌaybꞌumal, tzin cꞌanbꞌej dꞌayach, ¿tas vachꞌ tzin cꞌulej yic 

vachꞌ ol in cha in qꞌuinal dꞌa juneln̈ej? xchi vin̈ dꞌay.
17 —¿Tas yuj tzin al vachꞌil? Junn̈ej mach vachꞌ, aton Dios, malaj junocxo. 

Tato a gana tza cha a qꞌuinal, cꞌanabꞌajej juntzan̈ checnabꞌil tic, xchi Jesús 
dꞌa vin̈.

18  —¿Tastac juntzan̈ checnabꞌil tzin cꞌanabꞌajej chiꞌ? xchi vin̈ dꞌay.
—Man̈ e milcham eyetanimail. Man̈ ex em ajmulal. Man̈ ex elcꞌanoc. Man̈ 

e naqꞌue lolonel dꞌa spatic ebꞌ eyetanimail. 19 Ayocabꞌ yelcꞌoch e mam e nun 
dꞌa e sat. Ichaocabꞌ eyaꞌilan e bꞌa, ichaocabꞌ chiꞌ e xajanan ebꞌ ay dꞌa spatic 
schiquin e pat.

20 —Atax in cotoch uninal, tzin cꞌanabꞌajej juntzan̈ checnabꞌil tic smasanil. 
Yuj chiꞌ ¿tasto val in paltail? xchi vin̈.

21 —Tato a gana man̈xa jabꞌoc a paltail, ixic, bꞌat chon̈canel smasanil tastac 
ay dꞌayach. Tzacꞌan stojol dꞌa ebꞌ mebꞌaꞌ, yuj chiꞌ ol a cha a bꞌeyumal dꞌa 
satchaan̈. Ichato chiꞌ bꞌian, tzach jaxi, axo och chiꞌ in cꞌaybꞌumoc, xchi Jesús 
dꞌa vin̈.

22  Ayic ix yabꞌan juntzan̈ chiꞌ vin̈, cuscꞌolalxo ix pax vin̈, yujto man̈ jantacoc 
tas ay dꞌa vin̈.

23  Ix lajvi chiꞌ, ix yalanxi Jesús dꞌa ebꞌ scꞌaybꞌum:
—Val yel sval dꞌayex, a ebꞌ bꞌeyum, tato ol och ebꞌ dꞌa yol scꞌabꞌ Dios 

aj satchaan̈, te pural ol och ebꞌ. 24  Svalan dꞌayex: Qꞌuinaloc ay junoc nocꞌ 
camello, ¿tom ol yal yecꞌ nocꞌ dꞌa yixal junoc qꞌuen acxa? Icha chiꞌ yaj ebꞌ 
bꞌeyum. Yelxo val pural ol och ebꞌ dꞌa yol scꞌabꞌ Dios, xchi dꞌa ebꞌ.

25 Ayic ix yabꞌan jun chiꞌ ebꞌ scꞌaybꞌum, ix te sat scꞌool ebꞌ. Ix laj yalan ebꞌ:
—Tato icha chiꞌ, ¿mach ebꞌ ol colchaj jun? xchi ebꞌ.
26 Yuj chiꞌ, ix och qꞌuelan Jesús dꞌa ebꞌ, ix yalani:
—A jun tic malaj junoc anima syal yuuj. Palta an̈ej Dios syal yuuj. Yujto 

masanil tas syaln̈ej yuuj, xchi dꞌa ebꞌ.
27 Axo vin̈aj Pedro ix alan dꞌay:
—Mamin, a on̈ tic, ix cactejcan masanil tas ay dꞌayon̈, on̈ och a cꞌaybꞌumoc. 

Yuj chiꞌ, ¿tas am spac ol co chaꞌa? xchi vin̈.
28  —Val yel sval dꞌayex, ato yic ol acꞌbꞌocxi masanil tastac, ato taꞌ ol e cha 

spac eyicoꞌ. A in Acꞌbꞌil in cot yuj Dios voch animail tic, ol in em cꞌojan dꞌa 
in cꞌojnubꞌ, bꞌaj ol checlajel in poder. A exxo ix ex och in cꞌaybꞌumoc tic, 
ol ex em cꞌojan e lajchavan̈il dꞌa junjun e cꞌojnubꞌ. Ol e chꞌolbꞌitan yaj ebꞌ 
quetisraelal slajchavil macan̈. 29 A mach syactejcan spat vuuj, mato yucꞌtac, 
yanabꞌ, mato smam snun, ma yuninal, mato sluum syactejcan vuuj, a jun 
chiꞌ, te nivan spac ol schaꞌa. An̈ejtonaꞌ ol schaan sqꞌuinal dꞌa juneln̈ej. 30 Ay 
ebꞌ anima nivan yelcꞌoch dꞌa co cal ticnaic. Palta a ebꞌ chiꞌ, tzijtum ebꞌ malaj 
jabꞌoc ol aj yelcꞌoch dꞌa jun tiempoal chiꞌ. An̈ejtonaꞌ, ay ebꞌ malaj jabꞌoc 
yelcꞌoch dꞌa co cal ticnaic, palta a dꞌa scal ebꞌ chiꞌ, ay ebꞌ nivan ol aj yelcꞌoch 
dꞌa jun tiempoal chiꞌ, xchi Jesús dꞌa ebꞌ.

A jun abꞌix yic ebꞌ munlajvum

20  1 Ix yalan Jesús dꞌa ebꞌ scꞌaybꞌum icha tic:
—Ol val dꞌayex tas tzꞌaj yoch ebꞌ anima dꞌa yol scꞌabꞌ Dios aj 

satchaan̈. A junel, ay jun vin̈ patrón ayto sacbꞌi ix qꞌue vaan. Ix bꞌat vin̈ say 
ebꞌ smajan yic smolanel sat teꞌ uva ebꞌ. 2  Ayic ix ilchaj ebꞌ, ix yacꞌ strato vin̈ 
yedꞌ ebꞌ. Ix yalan vin̈ dꞌa ebꞌ to jun denario ol stup scꞌu junjun ebꞌ vin̈. Ichato 
chiꞌ bꞌian, ix checjibꞌat ebꞌ dꞌa smunlajel vin̈ chiꞌ.  3  Axo dꞌa qꞌuecꞌualilxo, 
ix bꞌat vin̈ dꞌa mercado. Ix yilan vin̈ to ay juntzan̈xo ebꞌ vin̈ ton̈ej ayeqꞌui. 
4 Yuj chiꞌ ix yalan vin̈ dꞌa ebꞌ vin̈: Tato e gana tze say munlaj e bꞌa, ixiquec 
munlajel dꞌayin. Tzꞌacan ol vacꞌ e tojol, yaln̈ej jantac ol ex munlajoc, xchi vin̈. 
Yuj chiꞌ ix bꞌat ebꞌ vin̈ dꞌa vin̈ munlajel chiꞌ. 5 Axo dꞌa chimxocꞌual, ix bꞌatxi 
vin̈. An̈ejaꞌ lajan ix yutej vin̈ yacꞌanxi strato yedꞌ juntzan̈xo ebꞌ vin̈, icha ix 
yutej vin̈ dꞌa qꞌuecꞌualil. An̈ejaꞌ icha chiꞌ ix yutej vin̈ dꞌa tzꞌeymajcꞌualxo. 
6  Axo dꞌa yemxocꞌualil, ix bꞌatxi vin̈ dꞌa mercado chiꞌ. Axo ix yilan vin̈, ay 

juntzan̈xo ebꞌ vin̈ ton̈ej ayeqꞌui, ix yalanpax vin̈ dꞌa ebꞌ vin̈: ¿Tas yuj ton̈ej 
ayex ecꞌ dꞌa tic tzꞌecꞌ cꞌu? xchi vin̈. 7 Malaj mach tzon̈ manani, xchi ebꞌ vin̈ 
dꞌa vin̈. Tato icha chiꞌ, ixiquec, munlajan̈ec jabꞌoc dꞌayin. Ol vacꞌ e tojol icha 
syal jantac ol ex munlajoc, xchi vin̈. 8  Axo dꞌa qꞌuicꞌbꞌalxo, ix yalan vin̈ dꞌa 
jun vin̈ scaporal: Avtejcot ebꞌ vin̈ in majan chiꞌ, tza tupan ebꞌ vin̈. A ebꞌ vin̈ 
tzacꞌanto ix och dꞌa in munlajel chiꞌ, a ebꞌ vin̈ tza bꞌabꞌlaj tupej. Axo ebꞌ 
vin̈ bꞌabꞌel ix ochi, tzacꞌanto tza tup ebꞌ vin̈, xchi vin̈. 9 Yuj chiꞌ, a ebꞌ vin̈ 
yemxocꞌualil ix ochi, a ebꞌ vin̈ ix bꞌabꞌlajcꞌoch scha stojol. Junjun denario ix 
scha ebꞌ vin̈ stojoloc. 10 Axo ebꞌ vin̈ ix bꞌabꞌlaj och dꞌa smunlajel chiꞌ, a snaan 
ebꞌ vin̈ to más nivan stojol ebꞌ vin̈ ol schaꞌa. Palta an̈ejtonaꞌ junjunn̈ej denario 
ix scha ebꞌ vin̈. 11 Ayic ix schaan stojol ebꞌ vin̈ chiꞌ, ix cot yoval ebꞌ vin̈ dꞌa vin̈ 
patrón chiꞌ. 12  Ix yalan ebꞌ vin̈: Ach co patrón, a ebꞌ vin̈ ix och dꞌa slajvubꞌxo 
munlajel, junxon̈ej hora ix yacꞌ ebꞌ vin̈ quedꞌoc, palta lajan co tojol ix acꞌ yedꞌ 
ebꞌ vin̈. Palta a on̈ tic pural ix ecꞌ cꞌu cuuj, man̈ jantacoc cꞌacꞌ ix cabꞌi, xchi 
ebꞌ vin̈. 13 Axo vin̈ patrón chiꞌ ix alan dꞌa jun vin̈ dꞌa scal ebꞌ vin̈: Ach vamigo, 
man̈ chucoc svutej in bꞌa dꞌayex. Inai, jun denario ix cutej co trato. 14 Yuj chiꞌ, 
cha a tojol. Ixic. Axo juntzan̈xo ebꞌ vin̈ tzacꞌanto ix och dꞌa in munlajel, a in 
dꞌa in gana, tzꞌacan svacꞌ stojol ebꞌ vin̈. 15 Yujto a in, vic in tumin. Max yal 
scot oval dꞌayin, yujto vachꞌ svutej in bꞌa dꞌa junjun anima, xchi vin̈. Icha 
chiꞌ syal jun abꞌix tic. 16 Yuj chiꞌ, a ebꞌ malaj yelcꞌoch ticnaic, más nivan ol aj 
yelcꞌoch ebꞌ. Axo ebꞌ nivan yelcꞌoch ticnaic, man̈xalaj ol aj yelcꞌoch ebꞌ taꞌ, 
xchi Jesús dꞌa ebꞌ.

Ayocto ix yalancan Jesús yuj schamel 
(Mr 10.32‑34; Lc 18.31‑34)

17 Axo Jesús van sbꞌatxi dꞌa yol bꞌe yedꞌ ebꞌ ajun yedꞌoc, van sbꞌat ebꞌ dꞌa 
Jerusalén. Ayic van sbꞌey ebꞌ, ix yavtanelta ebꞌ scꞌaybꞌum slajchavan̈il dꞌa scal 
ebꞌ anima chiꞌ. Ix yalan dꞌa ebꞌ:

18  Inai, ticnaic van co bꞌat dꞌa Jerusalén. A in tic, vachꞌchom Acꞌbꞌil in cot 
yuj Dios voch animail, palta ol in acꞌjococh dꞌa yol scꞌabꞌ ebꞌ vin̈ sacerdote 
yedꞌ dꞌa yol scꞌabꞌ ebꞌ vin̈ cꞌaybꞌum dꞌa ley Moisés. Ol yacꞌoch chamel ebꞌ vin̈ 
dꞌa vibꞌan̈. 19 Ol in acꞌjococh dꞌa yol scꞌabꞌ ebꞌ man̈ israeloc. Ol in sbꞌuch ebꞌ. 
Ol in smacꞌan ebꞌ. Ol in culusajqꞌueoc. Axo dꞌa schabꞌjial, ol in pitzvocxoc, 
xchi dꞌa ebꞌ.

A tas scꞌannac ix snun vin̈aj Jacobo yedꞌ vin̈aj Juan 
(Mr 10.35‑45)

20 A ix yetbꞌeyum vin̈aj Zebedeo, ix cꞌoch ix dꞌa Jesús yedꞌ chavan̈ ebꞌ yuneꞌ, 
aton vin̈aj Jacobo yedꞌ vin̈aj Juan. Ix em cuman ix dꞌa yichan̈, yujto sgana ix 
scꞌan jabꞌoc tas dꞌay. 21 Yuj chiꞌ ix yalan dꞌa ix:

—¿Tas a gana tza cꞌan dꞌayin? xchi.
—Ayic ol ach och Yajalil, comonoc tza cha em cꞌojan ebꞌ vin̈ vuneꞌ tic dꞌa a 

tzꞌey, jun vin̈ dꞌa a vachꞌ, axo junxo vin̈ dꞌa a qꞌuexan̈, xchi ix dꞌay.
22  Ix yalan Jesús dꞌa ebꞌ vin̈ schavan̈il:
—Max nachajel-laj eyuj tas tze cꞌan dꞌayin. ¿Tom ol techaj yaelal eyuuj icha 

ol in utaj a in tic? xchi dꞌa ebꞌ vin̈.
—Ol techajoc, xchi ebꞌ vin̈ dꞌay.

23  —Val yel ol ex acꞌjoc proval icha ol in utajoc. Icha ol vabꞌ syail a in tic, 
icha chiꞌ ol aj eyabꞌanpax syail. Palta a in tic, malaj valan vic ex vacꞌan em 
cꞌojan dꞌa in vachꞌ ma dꞌa in qꞌuexan̈. Yujto a co Mam Dios bꞌojinaccani mach 
ebꞌ ol em cꞌojan taꞌ. Yuj chiꞌ ol acꞌjoc dꞌa ebꞌ, xchi Jesús dꞌa ebꞌ vin̈.

24 Axo lajun̈van̈xo ebꞌ scꞌaybꞌum, ayic ix yabꞌan juntzan̈ chiꞌ ebꞌ, ix cot yoval 
ebꞌ dꞌa ebꞌ chavan̈ chiꞌ. 25  Yuj chiꞌ ix avtajcot ebꞌ slajchavan̈il yuj Jesús. Ix 
yalan dꞌa ebꞌ:

—Eyojtacxo, a ebꞌ ayoch yajalil dꞌa junjun nivac chon̈abꞌ, a ebꞌ tzꞌacꞌan 
mandar. Axo ebꞌ nivac vinac, yajal ton yaj ebꞌ dꞌa yibꞌan̈ ebꞌ anima. 26 Palta a 
ex tic, man̈ ichoctaꞌ ol aj dꞌa e cal. Tato ay mach sgana nivan tzꞌaj yelcꞌoch dꞌa 
e cal, yovalil tzꞌoch ex yacꞌ servil. 27 A mach sgana sat tzꞌaj dꞌa e cal, yovalil 
tzꞌoch e checabꞌoc. 28  Ichin pax taꞌ a in Acꞌbꞌil in cot yuj Dios voch animail tic, 
man̈ yujoc in yacꞌan servil ebꞌ anima in javi, palta yuj ul vacꞌan servil ebꞌ, in 
ja vacꞌcham in bꞌa yuj ebꞌ, yic vachꞌ tzijtum mach ol colchaj vuuj, xchi dꞌa ebꞌ.

Jacvinac sat chavan̈ vinac yuj Jesús 
(Mr 10.46‑52; Lc 18.35‑43)

29 Ayic van yelxi ebꞌ dꞌa Jericó, tzijtum anima ix och tzacꞌan yuj Jesús. 
30 Axo dꞌa tiꞌ bꞌe, cꞌojanem chavan̈ vinac max uji yilani. Axo ix yabꞌan ebꞌ to 
van yecꞌ Jesús, te chaan̈ ix avaj ebꞌ:

—Mamin, ach Yin̈tilalcan vin̈aj David, ¿tom max ocꞌ a cꞌool dꞌayon̈? xchi 
ebꞌ dꞌay.

31 Palta axo ebꞌ anima ix cachan ebꞌ yic tzꞌem numan ebꞌ. Palta masn̈ej ix 
avaj chaan̈ ebꞌ:

—Mamin, ach Yin̈tilal can vin̈aj David, ¿tom max ocꞌ a cꞌool dꞌayon̈? xchi ebꞌ.
32  Yuj chiꞌ, ix och vaan Jesús, ix yavtancot ebꞌ:
—¿Tas e gana tzex vutej? xchi.
33  —Mamin, co gana tza jac co sat, xchi ebꞌ.
34 Ix ocꞌ scꞌool Jesús dꞌa ebꞌ. Ix maslaj sat ebꞌ chiꞌ yuuj. Dꞌa jun rato chiꞌ ix 

jacvi sat ebꞌ, ix och tzacꞌan ebꞌ yuuj.

Cꞌochnac Jesús dꞌa Jerusalén 
(Mr 11.1‑11; Lc 19.28‑40; Jn 12.12‑19)

21  1 Axo yic van scꞌoch Jesús yedꞌ ebꞌ scꞌaybꞌum dꞌa slacꞌanil Jerusalén, 
ix cꞌoch ebꞌ dꞌa chon̈abꞌ Betfagé, dꞌa yich lum tzalan scuch Olivo. Axo 

Jesús ix checanbꞌat chavan̈ ebꞌ scꞌaybꞌum. 2  Ix yalan dꞌa ebꞌ:
—Ixiquec dꞌa jun aldea dꞌa quichan̈bꞌat tic. Ataꞌ ol ilchaj jun nocꞌ nun bꞌuru 

eyuuj, etzanoch nocꞌ. Aypaxecꞌ jun nocꞌ quelem yuneꞌ nocꞌ yedꞌoc. Tze tijelta 
nocꞌ schavan̈il, tzeyicꞌancot nocꞌ dꞌa tic. 3  Tato ay mach tas tzꞌalan dꞌayex, 
tzeyalan dꞌa ebꞌ: Ay ol och nocꞌ yuj Cajalil. Ol ul cacꞌxican nocꞌ dꞌa jun rato, 
xe chi, xchi Jesús dꞌa ebꞌ.

4 Icha chiꞌ ix aj yelcꞌoch tas tzꞌibꞌyajcan yuj jun schecabꞌ Dios dꞌa pecaꞌ, ayic 
ix yalan icha tic:
 5 Tzeyal dꞌa ebꞌ aj chon̈abꞌ Sion icha tic:

Ina sja e Reyal dꞌayex. Emnaquil sja yedꞌ jun nocꞌ bꞌuru. Ayqꞌue dꞌa 
yibꞌan̈ jun nocꞌ quelem bꞌuru, yuneꞌ jun nocꞌ nun bꞌuru, xe chi, xchi 
dꞌa Slolonel Dios Tzꞌibꞌabꞌilcani.

* 21.8 Syaqꞌuem spichul anima yedꞌ xiltac te teꞌ dꞌa yoltac bꞌe, yuj schꞌoxanel ebꞌ to stzalaj ebꞌ 
ayic sjavi junoc rey, ma junocxo mach nivan yelcꞌochi. * 21.12 Schon̈vi nocꞌ ebꞌ anima dꞌa 
yamaqꞌuil templo yuj yacꞌji nocꞌ silabꞌil. Yuj chiꞌ schon̈chaj nocꞌ taꞌ. Ay pax ebꞌ qꞌuexum tumin 
taꞌ, yic sqꞌuexji stumin ebꞌ anima scot dꞌa juntzan̈xo chꞌoc chon̈abꞌil, yic syal smanan silabꞌ ebꞌ. 
Tzijtum mach syixtej ebꞌ dꞌa spatic juntzan̈ chiꞌ. 

6 Ix bꞌat ebꞌ scꞌaybꞌum chiꞌ. Ix scꞌanabꞌajej ebꞌ icha ix yal Jesús. 7 Ix yicꞌancot jun 
nocꞌ nun bꞌuru chiꞌ ebꞌ yedꞌ jun nocꞌ quelem bꞌuru chiꞌ dꞌa Jesús. Axo ebꞌ scꞌaybꞌum 
chiꞌ ix acꞌanqꞌue spichul stzꞌamoc nocꞌ. Ix lajvi chiꞌ ix qꞌue Jesús dꞌa yibꞌan̈ nocꞌ 
quelem bꞌuru chiꞌ. 8 Ayic van sbꞌey nocꞌ, tzijtum ebꞌ anima ix laj slichꞌem spichul * 
dꞌa yol bꞌe bꞌaj van sbꞌeybꞌat chiꞌ. Ay pax ebꞌ ix laj xicanelta te cꞌabꞌtac teꞌ ay xiil. Ix 
laj yacꞌanem ebꞌ dꞌa yol bꞌe. 9 Axo ebꞌ bꞌabꞌel yedꞌ ebꞌ tzacꞌan, ix laj yalanqꞌue ebꞌ:

—Yuj val Dios dꞌa jun Yin̈tilalcan vin̈aj David. Calec vachꞌ lolonel dꞌa vin̈ 
checbꞌilcot yuj Dios Cajal. Caqꞌuec yuj diosal dꞌa Dios aj satchaan̈, xchi ebꞌ.

10  Ayic ix cꞌoch Jesús dꞌa yol chon̈abꞌ Jerusalén, masanil anima ix laj 
somchaj chaan̈. Ix laj yalan ebꞌ:

—¿Mach jun sja tic? xchi ebꞌ.
11 Axo ebꞌ n̈ilanecꞌ yedꞌ Jesús ix alani:
—Aton Jesús, aj Nazaret yic Galilea. Aton jun tic schecabꞌ Dios, xchi ebꞌ.

Ix pechjielta ebꞌ anima yuj Jesús dꞌa yamaqꞌuil stemplo Dios 
(Mr 11.15‑19; Lc 19.45‑48; Jn 2.13‑22)

12  Ix lajvi chiꞌ, ix och Jesús dꞌa yol yamaqꞌuil stemplo Dios. Ix spechanelta 
ebꞌ chon̈vajum yedꞌ ebꞌ manvajum. Ix laj slocan pacꞌlaj smexa ebꞌ qꞌuexum 
tumin yedꞌ xila ebꞌ chon̈um paramuch. * 13  Ix yalan dꞌa ebꞌ:

—Icha tic yalnaccan Dios dꞌa Slolonel Tzꞌibꞌabꞌilcani: A in pat ol aljoc yuuj 
to yicn̈ej lesal yaji, xchi. Palta a ex tic, icha junoc n̈aqꞌueen bꞌaj scꞌubꞌejel sbꞌa 
ebꞌ elcꞌum, icha chiꞌ tzeyutej, xchi dꞌa ebꞌ.

14 Ayic ayecꞌ dꞌa yamaqꞌuil stemplo Dios chiꞌ, ay juntzan̈ ebꞌ max uji yilan 
ix cꞌoch dꞌay yedꞌ juntzan̈ ebꞌ max yal sbꞌeyi. Ix bꞌoxican ebꞌ yuuj. 15  Palta 
axo ebꞌ vin̈ sat sacerdote yedꞌ ebꞌ vin̈ cꞌaybꞌum dꞌa ley Moisés, ix yil juntzan̈ 
milagro ebꞌ vin̈ ix sbꞌo chiꞌ. Ix yabꞌanpax ebꞌ vin̈ to ay juntzan̈ ebꞌ unin tzꞌalan 
dꞌa yamaqꞌuil stemplo Dios chiꞌ: Yuj val Dios dꞌa jun Yin̈tilalcan vin̈aj David, 
xchi ebꞌ. Yuj chiꞌ ix te cot yoval ebꞌ vin̈. 16 Ix yalan ebꞌ vin̈ dꞌa Jesús:

—¿Tom max abꞌ tas syal ebꞌ unin tic? xchi ebꞌ vin̈ dꞌay.
—Svabꞌ yalan ebꞌ. ¿Tom malaj bꞌaj tzeyil dꞌa Slolonel Dios Tzꞌibꞌabꞌilcani, 

bꞌaj tzꞌalji icha tic dꞌa co Mam Dios?
A ebꞌ unin yedꞌ ebꞌ van to schuni, a ebꞌ tzacꞌlabꞌej yic syal vachꞌ lolonel 

ebꞌ dꞌayach.
Icha chiꞌ syalaꞌ, xchi Jesús dꞌa ebꞌ vin̈.

17 Ix lajvi chiꞌ, ix bꞌatxi Jesús chiꞌ, ix can ebꞌ yuuj. Ix elxi dꞌa Jerusalén chiꞌ, 
ix cꞌoch dꞌa Betania. Axo taꞌ ix ecꞌ jun acꞌval.

Tacjinaquel jun teꞌ higo yuj Jesús 
(Mr 11.12‑14,20‑26)

18  Axo dꞌa qꞌuin̈ibꞌalil, van spax Jesús dꞌa Jerusalén ix och svejel. 19 Axo ix 
yilani, ay jun teꞌ higo dꞌa tiꞌ bꞌe. Ix cꞌoch dꞌa teꞌ, palta malaj junoc sat teꞌ ix 
ilchaj yuuj. Ton̈ej cꞌayum xil teꞌ. Yuj chiꞌ ix yalan dꞌa teꞌ:

—Man̈xa bꞌaqꞌuin̈ ol ach satanoc, xchi dꞌa teꞌ.
Dꞌa jun rato chiꞌ, ix tacjiel teꞌ. 20 Ayic ix yilan jun chiꞌ ebꞌ scꞌaybꞌum, ix sat 

scꞌool ebꞌ.
—¿Tastaxlaj yuj junn̈ej rato ix tacjiel jun teꞌ tic? xchi ebꞌ.
21 Val yel sval dꞌayex, tato tzeyacꞌoch Dios dꞌa e cꞌool, tato malaj e 

chabꞌcꞌolal, yaln̈ej junoc tas ol yal eyuuj. Man̈ocn̈ej tas icha ix vutej jun teꞌ tic 
ol yal eyuuj. Vachꞌchom ol eyal dꞌa jun tzalan tic: Elan̈ dꞌa edꞌtal tic. Yumbꞌat a 
bꞌa dꞌa yol aꞌ n̈ajabꞌ, tato xe chi, ol yaln̈ej eyuuj icha chiꞌ. 22  Yaln̈ej tas tze cꞌanaꞌ 
ayic tzex lesalvi, ol acꞌjoc dꞌayex tato tzeyacꞌoch dꞌa e cꞌool, xchi dꞌa ebꞌ.

A yopisio Jesús 
(Mr 11.27‑33; Lc 20.1‑8)

23  Ix ochxi Jesús dꞌa yol yamaqꞌuil stemplo Dios. Ix scꞌaybꞌan ebꞌ anima taꞌ. 
Axo ebꞌ vin̈ sat sacerdote yedꞌ ebꞌ vin̈ ichamtac vinac dꞌa scal ebꞌ israel chiꞌ, 
ix cꞌoch ebꞌ vin̈, ix scꞌanbꞌan ebꞌ vin̈ dꞌay:

—¿Tas elcꞌochi, yuj chiꞌ a comon bꞌoej juntzan̈ chiꞌ evi? ¿Mach val acꞌjinac 
opisio chiꞌ? xchi ebꞌ vin̈.

24 Yuj chiꞌ ix yalan Jesús chiꞌ dꞌa ebꞌ vin̈:
—An̈ejtonaꞌ, ol in cꞌanbꞌejpax junoc tas dꞌayex. Tato ol eyal dꞌayin, ol 

valpax dꞌayex mach acꞌjinac vopisio in bꞌoan juntzan̈ chiꞌ. 25 ¿Mach acꞌjinac 
yopisio vin̈aj Juan, yic yacꞌannac bautizar ebꞌ anima vin̈? ¿Am Dios ix acꞌani, 
mato anima? Alec dꞌayin, xchi dꞌa ebꞌ vin̈.

Yuj chiꞌ, ix slajtian sbꞌa ebꞌ vin̈ yuj juntzan̈ ix yal chiꞌ. Ix laj yalanqꞌue ebꞌ 
vin̈:

—¿Tas ol cutoc calan dꞌay? Tato scalaꞌ to a Dios acꞌjinac yopisio vin̈, axom 
ol yalan dꞌayon̈: ¿Tas yuj maj eyacꞌoch vin̈ dꞌa e cꞌool jun? xchama. 26  Palta 
tato scalaꞌ to yicn̈ej anima yopisio vin̈, ay smay yuj ebꞌ anima, yujto a vin̈aj 
Juan chiꞌ, schecabꞌ Dios yaj vin̈ snaan ebꞌ smasanil, xchi ebꞌ vin̈.

27 Yuj chiꞌ ix yalan ebꞌ vin̈ dꞌa Jesús:
—Man̈ cojtacoclaj, xchi ebꞌ vin̈ dꞌay.
—Tato icha chiꞌ, man̈ ol val pax dꞌayex mach acꞌjinac vopisio in bꞌoan 

juntzan̈ chiꞌ, xchi Jesús dꞌa ebꞌ vin̈.

A yabꞌixal chavan̈ uninabꞌil
28  Ix yalan Jesús dꞌa ebꞌ vin̈:
—¿Tas tze na yuj jun abꞌix ol val tic? Ay jun vin̈, ay chavan̈ yuninal vin̈. 

Ix yalan vin̈ dꞌa vin̈ bꞌabꞌel unin: Ach vuninal, ixic dꞌa co munlajel, xchi vin̈. 
29 Maay, man̈ ol in bꞌatlaj, xchi vin̈ dꞌa vin̈ smam chiꞌ. Palta dꞌa jun rato chiꞌ, 
ix snaan sbꞌa vin̈, ix bꞌat vin̈ dꞌa smunlajel vin̈ smam chiꞌ. 30 Ix yalanpax vin̈ 
dꞌa vin̈ schabꞌil icha ix yutej vin̈ yalan dꞌa vin̈ bꞌabꞌel. Yuj chiꞌ ix tacꞌvi vin̈ 
schabꞌil chiꞌ: Inye Mamin, ol in bꞌatoc, xchi vin̈. Palta maj bꞌatlaj vin̈. 31 A 
ticnaic, tzin cꞌanbꞌej dꞌayex, ¿mach junoc ebꞌ uninabꞌil chiꞌ ix cꞌanabꞌajan icha 
sgana smam chiꞌ? xchi Jesús dꞌa ebꞌ vin̈.

—Aton vin̈ bꞌabꞌel unin chiꞌ, xchi ebꞌ vin̈.
Yuj chiꞌ ix yalanxi Jesús dꞌa ebꞌ:
—Val yel sval dꞌayex, tato ayex ol ex och dꞌa yol scꞌabꞌ Dios, a val ebꞌ 

tecumel tumin yedꞌ ebꞌ ix ajmul ix ol bꞌabꞌlaj och dꞌayex. 32  Yujto a vin̈aj 

* 21.33 Ay bꞌaj a chon̈abꞌ Israel schꞌoxcot teꞌ uva. Il Isaías 5.1-7. 

Juan chiꞌ ix ul alancan dꞌayex chajtil tzeyutej e tojolbꞌitan e bꞌa, palta maj 
eyacꞌochlaj dꞌa e cꞌool. Axo ebꞌ tecumel tumin yedꞌ ebꞌ ix ajmul ix, ay ebꞌ ix 
acꞌanoch vin̈ dꞌa scꞌool. Vachꞌchom eyilnac tas yutejnac snaan sbꞌa ebꞌ, palta 
a exxo tic maj e nalaj e bꞌa yedꞌ ebꞌ, maj eyacꞌoch tas ix yal vin̈aj Juan chiꞌ 
dꞌa e cꞌool.

A yabꞌixal ebꞌ munlajvum chuc 
(Mr 12.1‑12; Lc 20.9‑19)

33  Aqꞌuecoch e chiquin dꞌa junxo abꞌix ol val dꞌayex. Ay jun vin̈ ix avan 
juntzan̈ teꞌ uva * dꞌa sat sluum. Ix smacan vin̈ yedꞌ qꞌuen tzꞌalqꞌueen. Ix sbꞌoan 
jun yedꞌtal bꞌaj stecꞌjiel yal sat teꞌ uva chiꞌ vin̈. Ix sbꞌoanqꞌue jun bꞌaj tzꞌaj ebꞌ 
stan̈van teꞌ uva chiꞌ vin̈, chaan̈ ix aji.

Ix lajvi chiꞌ, ix yacꞌanbꞌat sluum vin̈ chiꞌ majanil yedꞌ teꞌ uva chiꞌ dꞌa 
juntzan̈ ebꞌ munlajvum. Ix bꞌatcan vin̈ dꞌa junxo chon̈abꞌ najat. 34  Axo yic 
ix ja stiempoal smolchajel sat teꞌ, ix checancot juntzan̈ ebꞌ schecabꞌ vin̈ dꞌa 
ebꞌ vin̈ munlajvum chiꞌ. Ix bꞌat scꞌanan smajananubꞌal luum ebꞌ. 35  Ayic ix 
cꞌoch ebꞌ, ix yamchajcot ebꞌ yuj ebꞌ vin̈. Ay jun ix smacꞌ ebꞌ vin̈. Ay junxo 
smilcham ebꞌ vin̈. Axo junxo ix sjulqꞌuenejcham ebꞌ vin̈. 36  Axo vin̈ aj luum 
chiꞌ ix checanbꞌat juntzan̈xo ebꞌ schecabꞌ. Ecꞌalto sbꞌisul ebꞌ ix bꞌatxi chiꞌ dꞌa 
ebꞌ ix bꞌat dꞌa sbꞌabꞌelal. Palta lajan ix aj ebꞌ icha ebꞌ ix bꞌabꞌlaj xidꞌecꞌ chiꞌ.

37 Ichato chiꞌ ix schecanbꞌat jun yuninal vin̈. Tato icha chiꞌ ol xiv ebꞌ vin̈ 
dꞌa jun vuninal tic, xchi vin̈. 38  Palta axo ix yilan ebꞌ vin̈ to van scꞌoch jun 
yuninal vin̈ chiꞌ, ix laj yalan ebꞌ vin̈: Ina sjavi vin̈ uninabꞌil tic. A ticnaic tato 
ol cham vin̈ smam vin̈, axo vin̈ ol ochcan ajluumal. Co mileccham vin̈, yic 
vachꞌ a dꞌayon̈ ol can luum, xchi ebꞌ vin̈.

39 Yuj chiꞌ, ayic ix cꞌoch vin̈, ix yamchajcot vin̈ yuj ebꞌ vin̈. Ix sjachanbꞌat 
vin̈ ebꞌ vin̈ dꞌa stitac avbꞌen chiꞌ. Ataꞌ ix smilcham vin̈ ebꞌ vin̈.

40 Yuj chiꞌ, tzin cꞌanbꞌej dꞌayex, ayic ol cꞌoch vin̈ aj luum chiꞌ, ¿tas ol yutoc 
ebꞌ vin̈ munlajvum chiꞌ vin̈ tze naꞌa? xchi Jesús dꞌa ebꞌ vin̈ fariseo chiꞌ.

41 —Man̈ ol acꞌjoc nivancꞌolal ebꞌ vin̈ yuj vin̈. Ol smilcham ebꞌ vin̈ chuc 
spensar chiꞌ vin̈. Ol yacꞌanxican sluum vin̈ chiꞌ majanil dꞌa juntzan̈ocxo ebꞌ 
vin̈. A ebꞌ vin̈ chiꞌ ol acꞌan smajananubꞌal dꞌa vin̈ ayic ol cꞌoch stiempoal, xchi 
ebꞌ vin̈.

42  Yuj chiꞌ ix yalanxi Jesús dꞌa ebꞌ vin̈:
—¿Tom malaj bꞌaj tzeyil dꞌa Slolonel Dios Tzꞌibꞌabꞌilcani bꞌaj syalaꞌ?

A jun qꞌuen qꞌueen malaj yelcꞌoch dꞌa yichan̈ ebꞌ bꞌoum pat,
aton qꞌuen ix ochcan sjolomoc schiquin teꞌ pat chiꞌ.
Icha tic ix aj yuj Dios Cajal. Yuj chiꞌ ayic squilani, ste sat co cꞌool yuuj, 

xchi dꞌa Slolonel Dios chiꞌ.
43 Yuj chiꞌ sval dꞌayex, ol yal Dios to man̈xalaj eyalan eyic eyoch dꞌa yol scꞌabꞌ. 
Axo ol yalan dꞌa juntzan̈xo ebꞌ anima, to ay yalan yic ebꞌ yoch e qꞌuexuloc. 
Yujto a ebꞌ chiꞌ, lajan ebꞌ icha ebꞌ tzꞌacꞌan smajananubꞌal teꞌ avbꞌen uva dꞌa 
vin̈ aj luum chiꞌ. 44 Tato ay junoc mach tzꞌem tan̈naj dꞌa yibꞌan̈ jun qꞌueen tic, 
chocꞌ tzꞌaji. Tato a qꞌueen tzꞌem tan̈naj dꞌa yibꞌan̈ junocxo, icha pococ tzꞌaji, 
xchi Jesús dꞌa ebꞌ vin̈.

* 22.11 A dꞌa jun tiempoal chiꞌ tzꞌacꞌji spichul ebꞌ avtabꞌil chiꞌ dꞌa junoc qꞌuin̈ yuj vin̈ ay yic 
qꞌuin̈ chiꞌ. 

45 Axo ebꞌ vin̈ sat sacerdote yedꞌ ebꞌ vin̈ fariseo, ayic ix yabꞌan juntzan̈ abꞌix 
chiꞌ ebꞌ vin̈, ix snaanel ebꞌ vin̈ to a yuj ebꞌ vin̈ ix yal juntzan̈ chiꞌ Jesús. 46 Yuj 
chiꞌ sgana ebꞌ vin̈ ix syamaꞌ. Palta ix xiv ebꞌ vin̈ dꞌa ebꞌ anima, yujto a Jesús 
schecabꞌ ton Dios yaj dꞌa ebꞌ anima chiꞌ.

A yabꞌixal jun nupnajel

22  1 Ix yalan junxo abꞌix tic Jesús dꞌa ebꞌ vin̈, xchi icha tic:
2  —Ol val dꞌayex chajtil ol aj yoch ebꞌ anima dꞌa yol scꞌabꞌ Dios aj 

satchaan̈. Ay jun vin̈ rey ix yacꞌoch sqꞌuin̈ jun yuninal yic snupnaji. 3 Ayic van 
syamchajoch jun qꞌuin̈ chiꞌ, ix checanbꞌat ebꞌ schecabꞌ vin̈, yic tzꞌicꞌjicot ebꞌ 
avtabꞌil yuj vin̈. Palta maj yal-laj scꞌool ebꞌ ix cot dꞌa jun qꞌuin̈ chiꞌ. 4 Yuj chiꞌ, 
ix yalanxi vin̈ dꞌa juntzan̈xo ebꞌ schecabꞌ: Ixiquec, bꞌat alec dꞌa ebꞌ avtabꞌil 
chiꞌ vuuj to vachꞌxo yaj tas ol sva ebꞌ vuj dꞌa tic. To ix vacꞌ miljoc juntzan̈ nocꞌ 
vacax yedꞌ juntzan̈xo nocꞌ nocꞌ bꞌaqꞌuech yacꞌji servil. Listaxo yaj smasanil 
ticnaic. Yuj chiꞌ, ixiquec, alec dꞌa ebꞌ to elan̈chamel scot ebꞌ dꞌa jun nupnajel 
tic, xchi vin̈ rey chiꞌ dꞌa ebꞌ. 5 Yuj chiꞌ, ix bꞌat ebꞌ schecabꞌ vin̈ chiꞌ yalaꞌ. Palta 
axo ebꞌ avtabꞌil chiꞌ, maj stacꞌcotlaj sbꞌa ebꞌ. Ay jun ix bꞌatcan yil sluum. Ay 
junxo, ix bꞌat dꞌa snegocio. 6 Axo juntzan̈xo ebꞌ ix yamancan ebꞌ schecabꞌ vin̈ 
chiꞌ. Ix yacꞌan chucal ebꞌ dꞌa ebꞌ. An̈ejaꞌ ix miljicham ebꞌ yuj ebꞌ. 7 Axo vin̈ rey 
chiꞌ, ix cot yoval vin̈. Yuj chiꞌ, ix schecbꞌat juntzan̈ ebꞌ soldado vin̈, yic bꞌat 
miljoccham ebꞌ ix macꞌancham ebꞌ schecabꞌ vin̈ chiꞌ. Axo schon̈abꞌ ebꞌ, ix 
n̈usjicantzꞌaoc. 8  Ix lajvi chiꞌ, ix yalan vin̈ dꞌa juntzan̈xo ebꞌ schecabꞌ: Vachꞌxo 
yaj smasanil tas yic jun nupnajel tic, palta a ebꞌ avtabꞌil chiꞌ, man̈ ton smojoc 
to a ebꞌ tzꞌavtaji. 9 Yuj chiꞌ ixiquec dꞌa calle. Jantacn̈ej ebꞌ tzꞌilchaj eyuuj, 
tzeyicꞌcot ebꞌ dꞌa jun qꞌuin̈ tic, xchi vin̈ dꞌa ebꞌ. 10 Yuj chiꞌ, ix bꞌat juntzan̈xo 
ebꞌ schecabꞌ vin̈ chiꞌ dꞌa calle. Jantacn̈ej ebꞌ ix ilchaj yuj ebꞌ, ebꞌ chuc yedꞌ 
ebꞌ vachꞌ, ix molbꞌaj ebꞌ. Yuj chiꞌ, ix te bꞌudꞌji jun pat bꞌaj ix och jun qꞌuin̈ chiꞌ 
yuj ebꞌ anima.

11 Ix lajvi chiꞌ, ix ochcꞌoch vin̈ rey chiꞌ yil ebꞌ ix cꞌoch chiꞌ. Ix yilan vin̈, 
ay jun vin̈ man̈oclaj cꞌapac pichul yic nupnajel ayoch yuuj. * 12  Yuj chiꞌ, ix 
yalan vin̈ rey chiꞌ dꞌa vin̈: Ach vetanimail, ¿tas yuj tzach comon ja dꞌa 
jun nupnajel tic? Ina man̈oclaj cꞌapac pichul yic nupnajel ayoch uuj, xchi 
vin̈. Maj tacꞌvoclaj vin̈. 13  Yuj chiꞌ ix yalan vin̈ rey chiꞌ dꞌa juntzan̈ ebꞌ 
schecabꞌ ayecꞌ yedꞌ taꞌ: Tzeqꞌuec pitan jun vin̈ tic. Tzeyicꞌanbꞌat vin̈. Tze 
yumancanbꞌat vin̈ bꞌaj ay qꞌuicꞌalqꞌuinal. Ataꞌ ol ocꞌ vin̈. Ol siqꞌuicꞌoc vin̈ 
yoqꞌui, ol juchꞌuchꞌoc ye vin̈ yuj yabꞌan syail, xchi vin̈. 14  Icha chiꞌ syal jun 
abꞌix tic, yujto tzijtum ebꞌ avtabꞌil yuj Dios, palta jayvan̈n̈ej ebꞌ sicꞌbꞌileli, 
xchi Jesús dꞌa ebꞌ vin̈.

A jun tumin scꞌanjiel yuj ebꞌ vin̈ yajal 
(Mr 12.13‑17; Lc 20.20‑26)

15 Ix lajvi chiꞌ, ix yicꞌanel sbꞌa ebꞌ vin̈ fariseo chiꞌ. Ix slajtian sbꞌa ebꞌ vin̈ dꞌa 
spatic Jesús, tas ol yutoc ebꞌ vin̈ yacꞌanoch dꞌa yibꞌan̈ yuj slolonel, yujto sgana 
ebꞌ vin̈ yacꞌanoch dꞌa yibꞌan̈. 16 Yuj chiꞌ, ix schecbꞌat jayvan̈ ebꞌ scꞌaybꞌum ebꞌ 

* 22.16 A ebꞌ spartido vin̈aj Herodes, sgana ebꞌ to an̈ej vin̈aj Herodes chiꞌ yedꞌ yuninal tzꞌoch 
yajaliloc ebꞌ. 

vin̈ dꞌa Jesús chiꞌ yedꞌ jayvan̈ ebꞌ spartido vin̈aj Herodes. * Ix bꞌat yalan ebꞌ 
dꞌay:

—Ach co Cꞌaybꞌumal, cojtac to te yel tzalaꞌ. Cojtac paxi, a jun cꞌaybꞌubꞌal 
sgana Dios, tza cꞌaybꞌej dꞌa yel. Junlajan tzutej a pensar dꞌa spatic ebꞌ anima, 
yujto max ach och qꞌuelan dꞌa ebꞌ. 17 ¿Tas tzꞌaj tza naꞌ? A juntzan̈ tumin 
scꞌanjiel dꞌayon̈ yuj vin̈ yajal dꞌa Roma, ¿ay am sleyal scacꞌaꞌ, ma to maay? 
xchi ebꞌ dꞌay.

18  Palta yojtacxo Jesús to chuc snaan ebꞌ dꞌa spatic. Yuj chiꞌ, ix yalan dꞌa ebꞌ:
—A ex tic, chabꞌ sat ex. ¿Tas yuj tzin eyacꞌ proval? 19 Chꞌoxec vil junoc 

tumin tzꞌacꞌji dꞌa vin̈ yajal chiꞌ, xchi dꞌa ebꞌ vin̈.
Yuj chiꞌ, ix chꞌoxji jun tumin chiꞌ yilaꞌ. 20 Ix scꞌanbꞌanxi dꞌa ebꞌ vin̈:
—¿Mach ayoch yechel dꞌa jun tumin tic? ¿Mach ay yic jun bꞌi tzꞌibꞌabꞌiloch 

tic? xchi dꞌa ebꞌ.
21 —Aton yechel vin̈ yajal dꞌa Roma yedꞌ sbꞌi vin̈, xchi ebꞌ.
—Yuj chiꞌ, a tas yictaxon vin̈ yajal chiꞌ, aqꞌuec dꞌa vin̈. Palta a tas yictaxon 

Dios, aqꞌuec dꞌay, xchi dꞌa ebꞌ vin̈.
22  Ayic ix yabꞌan juntzan̈ chiꞌ ebꞌ, ton̈ej ix sat scꞌol ebꞌ. Yuj chiꞌ ix el ebꞌ dꞌa 

stzꞌey Jesús chiꞌ, ix bꞌat ebꞌ bꞌian.

A ebꞌ tzꞌalani to man̈ ol pitzvocxi ebꞌ chamnac 
(Mr 12.18‑27; Lc 20.27‑40)

23  A dꞌa jun cꞌu chiꞌ, ay juntzan̈ ebꞌ vin̈ saduceo ix cꞌoch dꞌa Jesús. A ebꞌ vin̈ 
chiꞌ tzꞌalani to man̈ ol pitzvocxi ebꞌ chamnac. Yuj chiꞌ, ix yalan ebꞌ vin̈ dꞌay:

24 —Ach co Cꞌaybꞌumal, a vin̈aj Moisés tzꞌibꞌannaccani: Qꞌuinaloc ay junoc 
vin̈ schami, scan ix yetbꞌeyum vin̈, palta malaj junoc yuninal vin̈. Tato icha 
chiꞌ, axo junoc yucꞌtac vin̈ tzꞌicꞌanxican ix, yic vachꞌ tato tzꞌaj yuninal junxo 
vin̈ chiꞌ, ichato yuninal vin̈ ix cham chiꞌ yaji. Icha chiꞌ yaj yalancan vin̈aj 
Moisés chiꞌ. 25 A junel, ay ucvaan̈ ebꞌ vin̈ yucꞌtac sbꞌa ecꞌnac dꞌa co cal. A vin̈ 
bꞌabꞌel vinac icꞌjinac jun ix ix, palta cham vin̈. Malaj yuninal vin̈ alji yedꞌ ix. 
Axo vin̈ yucꞌtac vin̈ icꞌanpaxcan ix. 26  Palta champax junxo vin̈ chiꞌ, malaj 
pax yuninal vin̈ ajcan yedꞌ ix. Icha chiꞌ ajpax vin̈ yoxil. Ecꞌ ebꞌ vin̈ yucvan̈il 
dꞌa ix. 27 Chamel ebꞌ vin̈ yucvan̈il, ichato chiꞌ bꞌian, scham ix. 28  Axo yic ol 
pitzvocxi ebꞌ chamnac, ¿mach junoc ebꞌ vin̈ ol icꞌan ix? yujto yicꞌnac ix ebꞌ 
vin̈ yucvan̈il, xchi ebꞌ vin̈.

29 Yuj chiꞌ, ix yalan Jesús dꞌa ebꞌ vin̈:
—Ton̈ej tzex somchaji, yujto man̈ eyojtacoc tas syal dꞌa Slolonel Dios 

Tzꞌibꞌabꞌilcani. Man̈ eyojtacocpaxi jantac spoder Dios. 30 Yujto ayic ol pitzvocxi 
ebꞌ chamnac, man̈xalaj icꞌlajbꞌail. Yujto lajan ol aj ebꞌ yedꞌ ebꞌ yángel Dios ay 
dꞌa satchaan̈. 31 Palta toxon chequel yaji to ol pitzvocxi ebꞌ chamnac. ¿Tom 
manta bꞌaj tzeyil dꞌa Slolonel Dios Tzꞌibꞌabꞌilcani, tas yalnaccan Dios, ayic 
yalannaccani? 32  A in ton tic, sDiosal in vin̈aj Abraham, sDiosal in vin̈aj Isaac, 
sDiosal in pax vin̈aj Jacob, xchi. Yuj chiꞌ vachꞌchom chamnac ebꞌ vin̈, palta 
cojtac to man̈ satnacoc el ebꞌ vin̈ dꞌa juneln̈ej, yujto yalnac Dios to sDiosal 
ebꞌ vin̈ yaji.

* 22.44 A mach tzꞌem cꞌojan dꞌa svachꞌ junoc yajal, schꞌoxoꞌ to nivan yelcꞌoch dꞌa yol sat jun chiꞌ. 

33  Ayic ix yabꞌan ebꞌ anima juntzan̈ ix yal chiꞌ, ix te sat scꞌol ebꞌ.

A jun checnabꞌil nivan yelcꞌochi 
(Mr 12.28‑34)

34 Axo yic ix yabꞌan ebꞌ vin̈ fariseo to ix em numnaj ebꞌ vin̈ saduceo chiꞌ 
yuj Jesús, yuj chiꞌ ix smolbꞌej sbꞌa ebꞌ vin̈ dꞌa stzꞌey. 35  Ay jun vin̈ dꞌa scal 
ebꞌ cꞌaybꞌum dꞌa ley Moisés. Sgana vin̈ syacꞌ proval Jesús. Yuj chiꞌ, ix stzꞌac 
scꞌanbꞌej vin̈ dꞌay:

36  —Ach in Cꞌaybꞌumal, ¿bꞌaja junoc checnabꞌil dꞌa ley Moisés nivan 
yelcꞌoch dꞌa yichan̈ smasanil? xchi vin̈ dꞌay.

37 Ix yalan Jesús dꞌa vin̈:
—Tze xajanej Dios Cajal dꞌa smasanil e cꞌool, dꞌa smasanil e pixan yedꞌ 

dꞌa smasanil e pensar. 38  Aton jun checnabꞌil tic, nivan yelcꞌoch dꞌa yichan̈ 
smasanil. 39 Axo junxo checnabꞌil tic, quen man̈ lajanoc yelcꞌoch yedꞌoc, xchi 
icha tic: Ichaocabꞌ eyaꞌilan e bꞌa, ichaocabꞌ chiꞌ e xajanan ebꞌ ay dꞌa spatic 
schiquin e pat. 40 Tato sco cꞌanabꞌajej chabꞌ checnabꞌil tic, syalelcꞌochi, van co 
cꞌanabꞌajan sley Dios smasanil yedꞌ jantacn̈ej tas tzꞌibꞌyajcan yuj ebꞌ schecabꞌ, 
xchi Jesús dꞌa vin̈.

A Cristo, aton Yuninal Dios 
(Mr 12.35‑37; Lc 20.41‑44)

41 Aytoecꞌ ebꞌ vin̈ fariseo chiꞌ, ix scꞌanbꞌan Jesús dꞌa ebꞌ vin̈:
42  —¿Tas xe chi yuj Cristo? ¿Mach ay yin̈tilal tze naꞌa? xchi dꞌa ebꞌ vin̈.
—A Cristo chiꞌ, yin̈tilalcan vin̈aj rey David, xchi ebꞌ vin̈ dꞌay.
43  Ix tacꞌvi Jesús:
—Palta yuj Yespíritu Dios yalnac vin̈aj David chiꞌ to a Cristo, Yajal yaj dꞌa 

vin̈, xchi icha tic:
 44 A Dios Cajal alannac dꞌa Vajalil icha tic: Eman̈ cꞌojan dꞌa in vachꞌ cꞌabꞌ 

tic, * masanto ol vacꞌcanoch ebꞌ ayoch ajcꞌolal dꞌayach dꞌa yalan̈ oc, 
xchi Dios dꞌa Vajalil, xchi vin̈.

45 Icha chiꞌ yutejnac vin̈aj David yalancani to a Cristo Yajal yaj dꞌay. Yuj chiꞌ, 
¿tom yin̈tilaln̈ej vin̈aj David chiꞌ yaji? xchi Jesús dꞌa ebꞌ vin̈.

46 Palta malaj junoc mach ix pacan dꞌay. Yuj chiꞌ, atax dꞌa jun cꞌu chiꞌ, malaj 
junoc mach stecꞌbꞌej sbꞌa scꞌanbꞌan junocxo tas dꞌay.

A smul ebꞌ vin̈ fariseo yedꞌ ebꞌ vin̈ cꞌaybꞌum dꞌa ley Moisés 
(Mr 12.38‑40; Lc 11.37‑54; 20.45‑47)

23  1 Ix lajvi chiꞌ, ix yalan Jesús dꞌa ebꞌ anima yedꞌ dꞌa ebꞌ scꞌaybꞌum:
2  —A ebꞌ cꞌaybꞌum dꞌa ley Moisés yedꞌ ebꞌ fariseo, ay yopisio ebꞌ 

yalan tas yaj ley chiꞌ. 3  Yuj chiꞌ, yaln̈ej tas syal ebꞌ chiꞌ, tze cꞌanabꞌajej. Palta 
man̈ e cꞌulej icha scꞌulej ebꞌ chiꞌ. Yujto a tas syal ebꞌ, max scꞌanabꞌajejlaj ebꞌ. 
4 A juntzan̈ schecnabꞌil ebꞌ, lajan icha junoc icatz te al. Syacꞌqꞌue bꞌulan ebꞌ 
dꞌa yibꞌan̈ anima, palta max yacꞌoch yiximal scꞌabꞌ ebꞌ sdꞌun̈anbꞌat jabꞌoc dꞌa 
yibꞌan̈ ebꞌ. 5 Yujn̈ej to sgana ebꞌ to vachꞌ ebꞌ dꞌa yichan̈ anima, nivanoc scꞌulej 
ebꞌ juntzan̈ vachꞌil chiꞌ yil ebꞌ. Ay juntzan̈ tzꞌuum bꞌaj tzꞌibꞌabꞌiloch jabꞌoc 

slolonel Dios, syacꞌoch ebꞌ dꞌa scꞌabꞌ yedꞌ dꞌa snan̈al sat. Nivac syutejoch ebꞌ, 
yic vachꞌ ebꞌ dꞌa yichan̈ ebꞌ anima snaani. Jucan pax syutejoch spichul ebꞌ, 
yelxo val te jucan yajoch schional yuj ebꞌ. 6  Ayic tzꞌoch juntzan̈ nivac vael, 
an̈ej bꞌaj te vachꞌ, an̈ej taꞌ tzꞌem cꞌojan ebꞌ. Yedꞌ pax dꞌa yoltac spatil sculto 
ebꞌ, an̈ej val dꞌa juntzan̈ xila ebꞌ nivac vinac tzꞌem cꞌojan ebꞌ. 7 Axo yic slaj 
ecꞌ ebꞌ dꞌa calle, stzalaj val ebꞌ ayic slaj yacꞌanem sbꞌa ebꞌ anima dꞌa ebꞌ. Ste 
qꞌuechaan̈ ebꞌ ayic tzꞌalji ebꞌ yuj ebꞌ anima scꞌaybꞌumaloc.

8  Pal ta a exxo tic, man̈ e cha aljoc e bꞌa cꞌaybꞌumal, yujto junn̈ej e 
cꞌaybꞌumal. A exxo tic, eyucꞌtac e bꞌa, eyanabꞌ e bꞌa e masanil. 9 Malaj junoc 
mach dꞌa yolyibꞌan̈qꞌuinal tic tze comon alej e mamoc. Yujto junn̈ej e Mam, 
aton Dios ay dꞌa satchaan̈. 10 Man̈ e cha aljoc e bꞌa cuchbꞌumal, yujto junn̈ej 
e Cuchbꞌumal, a in ton Cristo in tic. 11 A mach syacꞌoch sbꞌa checabꞌoc dꞌa e 
cal, aton jun chiꞌ te nivan yelcꞌochi. 12  A mach syicꞌchaan̈ sbꞌa, ol icꞌjocxiemi. 
Palta axo ebꞌ syiqꞌuem sbꞌa, aton ebꞌ ol icꞌjocchaan̈.

13-14 A exxo tic ex cꞌaybꞌum dꞌa ley Moisés yedꞌ ex fariseo, te chuc eyicoꞌ. 
Chabꞌ sat ex. Tze macoch vaan ebꞌ anima, yic max och ebꞌ dꞌa yol scꞌabꞌ Dios 
aj satchaan̈. Max ex och a ex tic. Max e chapaxoch ebꞌ sgana yochi.

15 A ex cꞌaybꞌum ex dꞌa ley Moisés yedꞌ ex fariseo, te chuc eyicoꞌ. Chabꞌ sat 
ex. Tzex ecꞌ dꞌa sat luum tic yedꞌ dꞌa sat aꞌ mar, yic ay mach tze montejoch 
eyedꞌoc. Axo ebꞌ tzꞌoch eyedꞌ chiꞌ, ton̈ej svachꞌ juviel spensar ebꞌ eyuuj. Yuj 
chiꞌ, eyuuj ecꞌbꞌal yaelal ol acꞌjococh dꞌa yibꞌan̈ ebꞌ dꞌa eyichan̈.

16 A ex tic, lajan ex icha junoc mach max uji yilani, chꞌoxum bꞌe syutej sbꞌa 
dꞌa junocxo. Te chuc eyicoꞌ, yujto tzeyal icha tic: Tato ay mach slocan sbꞌi 
stemplo Dios, malaj tzꞌochi, xe chi. Palta tato ay mach slocan sbꞌi qꞌuen oro 
ayoch dꞌa stemplo Dios chiꞌ, yovalil scꞌanabꞌajej, xe chi. 17 Yuj chiꞌ, te quistal 
ex, musansatil eyaji. ¿Bꞌaja junoc más nivan yelcꞌoch tze naꞌa? ¿Tom a qꞌuen 
oro chiꞌ schꞌocoj, mato a stemplo Dios chiꞌ? A qꞌuen oro chiꞌ, yujto ayoch 
qꞌuen dꞌa stemplo Dios, yujn̈ej chiꞌ yic Dios yaj qꞌueen. 18  Tzeyalan paxi: Tato 
ay mach slocan sbꞌi jun altar bꞌaj sn̈usjitzꞌa juntzan̈ silabꞌ dꞌa Dios, malaj 
tzꞌochi, xe chi. Palta axo mach slocan sbꞌi jun silabꞌ ay dꞌa altar chiꞌ, yovalil 
scꞌanabꞌajej, xe chi. 19 Yuj chiꞌ te quistal ex. Musansatil eyaji. ¿Bꞌaja junoc más 
nivan yelcꞌoch tze naꞌa? ¿Tom a jun silabꞌ chiꞌ, mato a jun altar chiꞌ? A jun 
silabꞌ chiꞌ, yujto ayecꞌ dꞌa yibꞌan̈ jun altar chiꞌ, yujn̈ej chiꞌ yic Dios yaji. 20 Yuj 
chiꞌ, tato ay mach slocan sbꞌi altar, man̈ocn̈ej jun altar chiꞌ sloc sbꞌi. Slocpax 
sbꞌi jantacn̈ej tas ayqꞌue dꞌa yibꞌan̈. 21 An̈ejtonaꞌ, tato ay mach slocan sbꞌi 
stemplo Dios, man̈ocn̈ej templo chiꞌ sloc sbꞌi. Slocpax sbꞌi Dios yedꞌoc, yujto 
cajan Dios chiꞌ taꞌ. 22  Tato ay pax mach slocan sbꞌi satchaan̈, syalelcꞌochi, van 
slocan sbꞌi sdespacho Dios. Slocpax sbꞌi Dios yedꞌoc, yujto ataꞌ ayecꞌ Dios chiꞌ.

23  A ex cꞌaybꞌum ex dꞌa ley Moisés yedꞌ ex fariseo, te chuc eyicoꞌ. Chabꞌ 
sat ex. Tzeyacꞌ sdiezmoal juntzan̈ an̈ alavena, juntzan̈ an̈ anix yedꞌ juntzan̈ 
an̈ comino. P alt a ay juntzan̈ schecnabꞌil Dios nivan yelcꞌochi, max e 
cꞌanabꞌajejlaj. A checnabꞌil chiꞌ tzꞌalani to yovalil tojol scutej co bꞌa, tzꞌocꞌ 
pax co cꞌool dꞌa ebꞌ quetanimail, scacꞌanpaxelcꞌoch tas scalaꞌ. Palta inai malaj 
tzꞌoch juntzan̈ tic dꞌayex. Octom tze cꞌanabꞌajej juntzan̈ tic, tze cꞌanabꞌajan 
pax juntzan̈xo chiꞌ. 24 A ex pax tic, lajan ex icha junoc mach max uji yilani, 
chꞌoxum bꞌe syutej sbꞌa dꞌa junocxo. An̈ej nocꞌ us tzeyicꞌcanel dꞌa scal tas 
tzeyuqꞌuej. Slajvi chiꞌ, axo nocꞌ camello tze turbꞌati.

* 23.35 A vin̈ bꞌabꞌel vinac macꞌbꞌilcham yuj yetanimail, aton vin̈aj Abel, icha chiꞌ yalan dꞌa 
Génesis 4.1-8. Axo vin̈aj Zacarías, milbꞌilcham yuj ebꞌ yetisraelal, icha chiꞌ yalan dꞌa chꞌan̈ 
slibroal yabꞌixal ebꞌ israel chiꞌ. 2 Crónicas 24.21. * 23.38 Ix yalan Jesús: “A jun e pat ol can 
tzꞌinan,” syalelcꞌochi a jun templo, ma syalelcꞌochi a chon̈abꞌ Jerusalén. 

25  A ex cꞌaybꞌum ex dꞌa ley Moisés yedꞌ ex fariseo, te chuc eyicoꞌ. Chabꞌ 
sat ex. A ex tic lajan ex icha junoc mach an̈ej spatic svaso yedꞌ yucꞌabꞌ 
sbꞌiqueli, axo yool mictac. Ichex ton taꞌ a ex tic, te vachꞌn̈ej tzeyutej e bꞌa 
dꞌa yichan̈ anima, palta axo dꞌa elcꞌaltac jun, ton̈ej tzex och bꞌeyumal yuj 
eyixtan anima, yuj eyacꞌan sgana e pecꞌal. 26  A ex fariseo ex tic, ichato max 
uji eyilan jabꞌoc. Bꞌabꞌlaj bꞌoejec e pensar, ichato chiꞌ, vachꞌ ol ex aj dꞌa 
yichan̈ anima.

27 A ex cꞌaybꞌum ex dꞌa ley Moisés yedꞌ ex fariseo, te chuc eyicoꞌ. Chabꞌ 
sat ex. Lajan ex icha bꞌaj smucchaj ebꞌ chamnac, sac yilji. A dꞌa spatic te 
vachꞌ yilji, palta axo dꞌa yool, bꞌudꞌan yuj sbꞌaquil juntzan̈ chamnac chiꞌ 
yedꞌ juntzan̈xo tas tzon̈ ixtanel dꞌa sat ley. 28  Ichex taꞌ, yujto a dꞌa yichan̈ 
ebꞌ anima, nivanoc vachꞌ tzeyutej e bꞌa, palta axo e pensar, chabꞌ sat yaji, 
te chuc.

29 A ex cꞌaybꞌum ex dꞌa ley Moisés yedꞌ ex fariseo, chuc eyicoꞌ. Chabꞌ sat 
ex. A ex tic, tzato e bꞌoqꞌue bꞌaj mucan ebꞌ schecabꞌ Dios. An̈ejaꞌ pax juntzan̈ 
ebꞌ tojol spensar mucan taꞌ, tzato e bꞌoqꞌue smonumentoal. 30  Tzeyalani: 
Qꞌuinaloc ay on̈ ecꞌ dꞌa stiempoal ebꞌ co mam quicham dꞌa pecaꞌ chiꞌ, man̈ 
cacꞌnac am och co bꞌa yedꞌ ebꞌ ayic smilannaccham ebꞌ schecabꞌ Dios chiꞌ 
ebꞌ, nivanoc xe chi. 31 Palta a tzeyalan icha chiꞌ, tze chꞌoxeli to yin̈til ex ebꞌ 
miljinac ebꞌ schecabꞌ Dios chiꞌ. 32  A exxo, tze vachꞌ aqꞌuejoch stzꞌacubꞌ tas 
scꞌulejnac ebꞌ e mam eyicham chiꞌ.

33 A ex tic, te jelan ex dꞌa chucal icha nocꞌ chan. An̈ejtonaꞌ, icha pax chiꞌ ebꞌ 
e mam eyicham chiꞌ. ¿Tom ol yal e colanel e bꞌa dꞌa jun yaelal dꞌa infierno? 
34 Abꞌec. Ol in checbꞌat juntzan̈ ebꞌ schecabꞌ Dios dꞌayex, ebꞌ ay sjelanil dꞌa yic 
Dios yedꞌ ebꞌ cꞌaybꞌum. Ay ebꞌ ol e culusejqꞌuei, ol e milancham ebꞌ. Ay ebꞌ 
ol e macꞌ dꞌa yoltac spatil culto. Ol laj e pech bꞌeyecꞌ ebꞌ dꞌa junjun chon̈abꞌ. 
35 Yuj chiꞌ, a dꞌa eyibꞌan̈ ol ja schamel masanil ebꞌ tojol spensar ix miljicham 
dꞌa yolyibꞌan̈qꞌuinal tic, yictax ix cham vin̈aj Abel, jun vin̈ tojol spensar, 
masanto yic ix miljicham vin̈aj Zacarías yuninal vin̈aj Berequías. A vin̈aj 
Zacarías chiꞌ, ix miljicham vin̈ yuj ebꞌ e mam eyicham chiꞌ dꞌa snan̈al stemplo 
Dios yedꞌ altar. * 36 Val yel sval dꞌayex, a schamel junjun ebꞌ chiꞌ, ol ochcan e 
muloc a ex ayex ecꞌ ticnaic.

Cusnac Jesús yuj ebꞌ aj Jerusalén 
(Lc 13.34‑35)

37 A ex val tic ex aj Jerusalén, chuc eyicoꞌ, tzꞌocꞌ val in cꞌool eyuuj. Slaj 
e miln̈ejcham ebꞌ schecabꞌ Dios. Axo juntzan̈xo ebꞌ schecjicot dꞌayex yuj 
Dios, ton̈ej slaj e julcham ebꞌ dꞌa qꞌuen yax qꞌueen. Tzijtum elxo in gana tzex 
vavtejcot dꞌayin, icha junoc nocꞌ caxlan̈ syavtejcot yuneꞌ, smoyanqꞌue yuneꞌ 
nocꞌ chiꞌ, palta toxon max yal e cꞌool. 38  Abꞌec. A jun e templo tic, * ol can 
tzꞌinan. 39 Sval dꞌayex to man̈xo ol in eyil-laj, masanto ol eyal icha tic: Calec 
vachꞌ lolonel dꞌa jun checbꞌilcot yuj Dios Cajal, xe chama, xchi Jesús dꞌa ebꞌ.

Yalnac Jesús to ol em lan̈naj stemplo Dios 
(Mr 13.1‑2; Lc 21.5‑6)

24  1 Ix elta Jesús dꞌa yamaqꞌuil stemplo Dios. Ayic van sbꞌati, ix cꞌoch 
ebꞌ scꞌaybꞌum dꞌay. Ix schꞌoxan junjun macan̈il yic stemplo Dios chiꞌ 

ebꞌ dꞌay. 2  Ix yalan dꞌa ebꞌ:
—¿Tzam eyil juntzan̈ nivac pat tic smasanil? Val yel sval dꞌayex, a juntzan̈ 

qꞌuen qꞌueen latzꞌbꞌilqꞌue tic, man̈xa junoc qꞌuen ol can dꞌa yibꞌan̈ qꞌuen 
yetqꞌueenal. Ol juchajem smasanil, xchi dꞌa ebꞌ.

A juntzan̈ yechel yic lajvubꞌ cꞌual 
(Mr 13.3‑23; Lc 21.7‑24; 17.22‑24)

3 Ix lajvi chiꞌ, ix bꞌat dꞌa tzalan Olivo. Ix em cꞌojan taꞌ. Axo ebꞌ scꞌaybꞌum, ix 
cꞌoch ebꞌ schꞌocoj dꞌay, ix yalan ebꞌ:

—Sco nibꞌej tzal dꞌayon̈, ¿bꞌaqꞌuin̈ ol ja jun ix al chiꞌ? ¿Tas junoc yechel ol 
acꞌan checlajoc to toxo ol ach javoc, to toxo pax ol lajvoquecꞌ jun tiempoal 
tic? xchi ebꞌ dꞌay.

4 Yuj chiꞌ ix yalanxi Jesús chiꞌ dꞌa ebꞌ:
—Te lista tzeyutej e bꞌa, yic malaj junoc mach ol ex acꞌan musansatil. 

5  Yujto tzijtum ebꞌ ol esanel in bꞌi, ol laj yalan ebꞌ: A in ton tic Cristo in, 
xcham ebꞌ. Tzijtum mach ol smusej sat ebꞌ. 6  Ol eyabꞌ yoch juntzan̈ nivac 
oval. Ol eyabꞌanpax specal juntzan̈xo ijan ol ochoc. Palta man̈ ex xivoc, yujto 
yovalil icha chiꞌ ol ujoc elcꞌochi. Palta manto ol lajvoc el-laj yolyibꞌan̈qꞌuinal 
tic taꞌ. 7 Yujto ay juntzan̈ nivac chon̈abꞌ ol yacꞌ oval yedꞌ juntzan̈xo nivac 
chon̈abꞌ. Ol yacꞌan oval ebꞌ yajal yedꞌ ebꞌ yetyajalil. Ol ja pax vejel dꞌa yibꞌan̈ 
ebꞌ. Ol laj ecꞌ quixcabꞌ. 8  A juntzan̈ chiꞌ, bꞌabꞌel yaelal. Ayto juntzan̈xo ol javoc.

9 A ex tic, ol laj ex acꞌjococh dꞌa yol scꞌabꞌ ebꞌ yajal, yic ol ex och dꞌa syaelal 
yuj ebꞌ. Ol laj ex smilcham ebꞌ. Masanil ebꞌ anima ol laj och ajcꞌolal dꞌayex 
vuuj. 10 A dꞌa jun tiempoal chiꞌ, tzijtum mach ol meltzajxican dꞌa spatic. Ol 
laj och ebꞌ ajcꞌolal dꞌa ebꞌ yetbꞌeyum taxon chiꞌ. Ol laj yacꞌlajoch sbꞌa ebꞌ dꞌa 
yol scꞌabꞌ chamel. 11 Tzijtum mach ol yaloch sbꞌa schecabꞌoc Dios. Tzijtum 
ebꞌ anima ol smusej sat ebꞌ. 12  Ol te qꞌue vaan chucal. Yuj chiꞌ tzijtum ebꞌ 
man̈xo ol xajanan Dios. 13  Palta a ebꞌ tecꞌan syutej sbꞌa yabꞌan syail masanto 
dꞌa slajvubꞌ, aton ebꞌ chiꞌ ol colchajoc. 14 Axo jun vachꞌ abꞌix tzꞌalani chajtil 
tzꞌaj yoch ebꞌ anima dꞌa yol scꞌabꞌ Dios, yovalil ol laj aljoquel dꞌa smasanil 
yolyibꞌan̈qꞌuinal tic, yic ol laj yabꞌ ebꞌ dꞌa junjun chon̈abꞌ. Ichato chiꞌ, ol ja 
slajvubꞌ chiꞌ.

15 A vin̈aj Daniel, vin̈ schecabꞌ Dios dꞌa pecaꞌ, a vin̈ aljinaccan yuj jun vin̈ 
tzꞌacꞌan chucal, tzꞌacꞌan juvoc juntzan̈ tasi. A mach tzꞌavtan jun abꞌix chiꞌ, 
nachajocabꞌ el yuuj. Ayic ol eyilan jun chiꞌ dꞌa yol stemplo Dios, 16 a ebꞌ ayecꞌ 
dꞌa Judea, bꞌatocabꞌ ebꞌ elelal dꞌa tzalquixtac. 17 A ebꞌ ayqꞌue dꞌa span̈anil 
yibꞌan̈ spat, man̈xoocabꞌ emixta ebꞌ yic tzꞌoch ebꞌ yiqꞌuelta junoc tas dꞌa yol 
spat, yic sbꞌat ebꞌ elelal.  18  Yedꞌ ebꞌ aybꞌat dꞌa smunlajel, man̈xoocabꞌ ol ul 
yicꞌ spichul ebꞌ bꞌaj ix cani. 19 A dꞌa jun tiempoal chiꞌ, te chuc yic ebꞌ ix yabꞌix 
yedꞌ ebꞌ ix vanto schuni yuneꞌ ayic ol bꞌat ebꞌ elelal. 20 Cꞌanec dꞌa Dios, yic 
man̈oc dꞌa n̈abꞌil qꞌuinal ol ex bꞌat elelal, mato dꞌa scꞌual icꞌoj ip. 21 Yujto te 
nivan yaelal ol javoc dꞌa jun tiempoal chiꞌ. Manta bꞌaj tzuji icha chiꞌ yictax 

ix sbꞌoan yolyibꞌan̈qꞌuinal tic Dios. An̈ej val jun chiꞌ, man̈xa bꞌaqꞌuin̈ ol ujoc 
pax junelxo. 22  Tato max scꞌochlitej stiempoal jun yaelal chiꞌ Dios, malaj am 
junoc mach ol colchajcanel dꞌa yol scꞌabꞌ chamel, palta yuj ebꞌ sicꞌbꞌilxoel 
yuuj, ol scꞌochlitej.

23 Tato ay ebꞌ ol alan icha tic dꞌayex: Ina yajecꞌ Cristo dꞌa tic, mato, ina yajecꞌ 
dꞌa chiꞌ, ta xchi ebꞌ, man̈ e cha eyabꞌi. 24 Yujto ay ebꞌ ol laj yaloch sbꞌa Cristoal. 
Ay pax ebꞌ ol yaloch sbꞌa schecabꞌoc Dios. Ol laj schꞌox juntzan̈ yechel ebꞌ yedꞌ 
juntzan̈ milagro, ol laj musaj sat ebꞌ anima yuj ebꞌ. A ebꞌ sicꞌbꞌilxoel yuj Dios, 
ijan val ol yacꞌ ganar ebꞌ sjuanel spensar ebꞌ. 25 Ayocto svalancan juntzan̈ tic 
dꞌayex. 26 Yuj chiꞌ, tato ay ebꞌ ol alan icha tic dꞌayex: Abꞌec. Ayecꞌ Cristo dꞌa 
tzꞌinan luum, tato xchi ebꞌ, man̈ ex bꞌat eyilaꞌ. Tato ay pax ebꞌ ol alanoc: Ina 
yajecꞌ dꞌa yol jun pat chiꞌ, tato xchi ebꞌ, man̈ e cha eyabꞌi. 27 Yujto ayic ol in 
javoc a in Acꞌbꞌil in cot yuj Dios voch animail tic, masanil mach ol ilanoc, icha 
tzꞌaj yecꞌ copnaj lebꞌlon bꞌaj sjavi cꞌu, scheclaj bꞌaj tzꞌem cꞌu, masanil mach 
tzꞌilani. 28  Tato smolbꞌej sbꞌa nocꞌ ostoc, syalelcꞌochi to ay junoc nocꞌ chamnac 
nocꞌ, icha chiꞌ ol ajoc ayic ol in javoc chiꞌ.

A tas ol aj sja Jesús dꞌa schaelal 
(Mr 13.24‑37; Lc 21.25‑33; 17.26‑30,34‑36)

29 Ayic ol ecꞌchaj juntzan̈ yaelal chiꞌ, a cꞌu ol qꞌuicꞌbꞌoqueloc, man̈xo ol 
yacꞌlaj yoc qꞌuen uj. Axo qꞌuen cꞌanal, ol cot qꞌuen dꞌa satchaan̈. Axo juntzan̈ 
yipal satchaan̈ chiꞌ ol tzicubꞌtan̈ajoc. 30  Ichato chiꞌ bꞌian, axo scheclaj jun 
yechel dꞌa satchaan̈ to a in Acꞌbꞌil in cot yuj Dios voch animail tic van vemuli. 
Axo ebꞌ anima dꞌa junjun chon̈abꞌ dꞌa yolyibꞌan̈qꞌuinal tic, ol laj siqꞌuicꞌoc ebꞌ 
yoqꞌui, yujto ol yil ebꞌ vemul dꞌa scal asun. Man̈ jantacoc in poder, te nivan 
in tziquiquial. 31 A inxo, ol in checcot ebꞌ vángel, te chaan̈ ol spu strompeta 
ebꞌ yic smolchajcot ebꞌ sicꞌbꞌilel vuuj. Ol laj icꞌjoccot ebꞌ bꞌaj slajvicꞌoch 
yolyibꞌan̈qꞌuinal tic masanto bꞌaj ay yich chaan̈.

32  Abꞌec jun abꞌix ol val yuj teꞌ higo. Ayic svolanxi teꞌ scꞌabꞌ, eyojtacxo to 
toxo ol ja n̈abꞌilqꞌuinal. 33  An̈ejtonaꞌ, ayic ol eyilan sja masanil juntzan̈ ix val 
tic, ol nachajel eyuuj to toxo ol in javoc, ichato ayinxo ecꞌ dꞌa stiꞌ puerta. 
34  Val yel sval dꞌayex, man̈ ol satel juntzan̈ anima tic, masanto ol ecꞌchaj 
juntzan̈ ix val tic smasanil. 35 A satchaan̈ yedꞌ yolyibꞌan̈qꞌuinal tic, ol sateloc, 
palta a in lolonel, malaj bꞌaqꞌuin̈ ol lajvoqueloc.

36 Palta malaj mach ojtannac bꞌaja cꞌu, jantac yorail ol in javoc. A ebꞌ ángel 
ay dꞌa satchaan̈, man̈ yojtacoclaj ebꞌ. A inxo tic, Yuninal in Dios, palta man̈ 
vojtacoc paxlaj. An̈ej Dios Mamabꞌil ojtannac.

37 Icha dꞌa stiempoal vin̈aj Noé, icha chiꞌ ol aj jun tiempoal ayic ol in ja a 
in Acꞌbꞌil in cot yuj Dios voch animail tic. 38  Yujto ayic manto ja jun oval aꞌ 
mucvajum, ¿toc ay tas sna ebꞌ anima? Ton̈ej sva ebꞌ, syucꞌan aꞌ ebꞌ, syicꞌlan 
sbꞌa ebꞌ. Icha chiꞌ van scꞌulan ebꞌ, ayic sjavinac scꞌual yoch vin̈aj Noé dꞌa yol 
teꞌ arca chiꞌ. 39 Maj nachajel-laj jabꞌoc yuj ebꞌ masanto sjavinac jun oval aꞌ 
mucvajum chiꞌ. Ataꞌ chamnac ebꞌ smasanil. Icha ajnac ebꞌ dꞌa jun tiempoal 
chiꞌ, icha chiꞌ ol aj ebꞌ anima ayic ol in javoc. 40 Qꞌuinaloc ay chavan̈oc vinac 
aybꞌat munlajel ayic ol in ja chiꞌ, ay jun ol icꞌjocbꞌatoc, axo junxo ol canoc. 
41 An̈ejtonaꞌ tato ay chavan̈oc ebꞌ ix ix van scheni: Jun ix ol icꞌjocbꞌatoc, axo 
junxo ix ol canoc.

* 25.1 Ato aꞌ sbꞌeybꞌal ebꞌ, sbꞌat vin̈ ol nupnaj chiꞌ bꞌaj ay spat ix ix bꞌat yicꞌancoti, yic sbꞌat ix dꞌa 
spat vin̈. Stan̈vaj sja ebꞌ yuj ebꞌ yamigo, yic vachꞌ molan sbꞌat ebꞌ dꞌa jun qꞌuin̈ chiꞌ. 

42  Yuj chiꞌ, te lista tzeyutej e bꞌa, yujto man̈ eyojtacoc jantac yorail ol in 
javoc, a in e Yajal vaji. 43 An̈ejtonaꞌ tato ay junoc vin̈ aj pat ticnaic, tato yojtac 
vin̈ janicꞌ ol ja junoc elcꞌum dꞌacꞌvalil, lista syutej sbꞌa vin̈ yic max yal yoch 
jun elcꞌum chiꞌ. 44 Yuj chiꞌ, an̈ejtonaꞌ ex, te lista tzeyutej e bꞌa, yujto ayic man̈ 
in maclabꞌiloc eyuuj, ataꞌ ol in javoc.

A ebꞌ checabꞌ yedꞌ spatrón 
(Lc 12.41‑48)

45 Qꞌuinaloc ay junoc vin̈ patrón yedꞌ junoc schecabꞌ. A vin̈ scꞌanabꞌajani, 
vin̈ ay spensar, aton vin̈ ol yacꞌoch yopisio vin̈ yilan spat yedꞌ masanil tas ay 
dꞌay. ¿Palta mach jun scꞌanabꞌajan chiꞌ tze naꞌa? 46 Aton vin̈ van smunlaj icha 
sgana vin̈ patrón chiꞌ ayic ol jaxoc. Te vachꞌ yic vin̈ chiꞌ. 47 Val yel sval dꞌayex, 
ol acꞌjococh yopisio vin̈ dꞌa yibꞌan̈ masanil tas ay dꞌa vin̈ spatrón chiꞌ. 48  Palta 
tato a vin̈ checabꞌ chiꞌ chuc spensar, a snaan vin̈ to man̈ ol ja vin̈ spatrón chiꞌ 
dꞌa elan̈chamel, 49 tzꞌoch ijan vin̈ smacꞌan ebꞌ yetchecabꞌvumal chiꞌ. Ton̈ej 
tzꞌecꞌ vin̈ vael yedꞌ ebꞌ ucꞌum an̈. Tzꞌucꞌvi an̈ vin̈ yedꞌ ebꞌ. 50 Axo dꞌa jun cꞌual 
man̈ maclabꞌiloc yuj vin̈ checabꞌ chiꞌ, ataꞌ ol jax vin̈ spatrón chiꞌ. Man̈ yojtacoc 
yorail vin̈. 51 Ol acꞌjocbꞌat jun vin̈ checabꞌ chiꞌ dꞌa syaelal. Ol acꞌjocbꞌat vin̈ 
yedꞌ ebꞌ yetchabꞌsatil. Ataꞌ ol ocꞌ ebꞌ. Ol siqꞌuicꞌoc ebꞌ yocꞌ yabꞌan syail, xchi 
Jesús dꞌa ebꞌ scꞌaybꞌum.

A yabꞌixal lajun̈van̈ ebꞌ ix cobꞌestac

25  1 Ol val dꞌayex, chajtil ol aj ebꞌ anima, ayic ol vachꞌ och Dios aj 
satchaan̈ Yajalil. Lajan icha lajun̈van̈ ebꞌ ix cobꞌestac. Ix yicꞌbꞌat 

scandil ebꞌ ix dꞌacꞌvalil. Ix bꞌat ebꞌ ix dꞌa jun nupnajel. Ix bꞌat ebꞌ ix scha 
vin̈ van snupnaj chiꞌ. * 2  Ovan̈ ebꞌ ix quistal, ovan̈ pax ebꞌ ix ay spensar. 
3  A ebꞌ ix quistal chiꞌ, malaj yaceite ebꞌ ix ix yicꞌbꞌat yedꞌoc yic scandil. 
An̈ej jabꞌ aycanem dꞌa yol scandil ebꞌ ix chiꞌ. 4  Axo ebꞌ ix ay spensar chiꞌ, 
chꞌoc ix yicꞌbꞌat nan̈alxo yaceite ebꞌ ix. 5  Axo vin̈ van snupnaj chiꞌ, ix 
ecꞌ hora sjavi vin̈. Yuj chiꞌ, ix laj cot svayan̈ ebꞌ ix. Ix laj vaybꞌat ebꞌ ix. 
6  Axo dꞌa chimilacꞌval, ay jun mach ix avaj dꞌa ebꞌ ix: Van sja vin̈ van 
snupnaji, bꞌat chaec vin̈, xchi dꞌa ebꞌ ix. 7 Yuj chiꞌ, ix laj qꞌue vaan ebꞌ 
ix. Ix yacꞌanoch scꞌacꞌal scandil ebꞌ ix chiꞌ. 8  Axo ebꞌ ix quistal chiꞌ ix 
alan dꞌa ebꞌ ix ay spensar chiꞌ: Aqꞌuec jabꞌoc eyaceite tic co cꞌanaꞌ. Axo 
val stup quic tic, xchi ebꞌ ix. 9  Max cacꞌlaj. Talaj ol lajvoc pax quic tic. 
Ixiquec, ix manec eyic bꞌaj schon̈chaji, xchi ebꞌ ix. 10  Yuj chiꞌ ix bꞌat ebꞌ 
ix sman yicoꞌ. Aytobꞌat ebꞌ ix, ix ja vin̈ van snupnaj chiꞌ. A ebꞌ ix lista 
yaj yedꞌ scandil chiꞌ, ix ochcan ebꞌ ix yedꞌ vin̈ bꞌaj tzꞌoch qꞌuin̈ nupnajel 
chiꞌ. Ix macchajcan teꞌ puerta bꞌaj ix ochcan ebꞌ chiꞌ. 11 Axo ix jax ebꞌ ix 
quistal chiꞌ, ix to avajoch ebꞌ ix: Mamin, Mamin, jacon̈ ochi, xchi ebꞌ ix. 
12  Axo ix yalan vin̈ dꞌa ebꞌ ix: Val yel sval dꞌayex, man̈ ex vojtacoclaj, 
xchi vin̈ dꞌa ebꞌ ix.

13  Yuj chiꞌ, sval dꞌayex, te lista tzeyutej e bꞌa, yujto man̈ eyojtacoc bꞌaja 
scꞌual, yorail ol in javoc, xchi Jesús dꞌa ebꞌ.

* 25.15 Ay 75 libra qꞌuen plata dꞌa junjun talento. 

A yabꞌixal oxvan̈ ebꞌ checabꞌ 
(Lc 19.11‑27)

14 Ol val dꞌayex, chajtil ol aj ebꞌ anima, ayic ol vachꞌ och Dios aj satchaan̈ 
Yajalil. Lajan icha jun vin̈ ix bꞌat dꞌa junxo chon̈abꞌ te najat. Ayic manto bꞌat 
vin̈, ix yavtancot ebꞌ schecabꞌ vin̈. Ix yacꞌancan juntzan̈ stumin vin̈ dꞌa yol 
scꞌabꞌ ebꞌ.

15 Ay jun bꞌaj ix yacꞌ oyeꞌ talento vin̈. * Axo dꞌa junxo, chabꞌ talento ix yacꞌ 
vin̈. Ay pax junxo bꞌaj ix yacꞌ jun talento vin̈, ato syal sjelanil junjun ebꞌ. Ix 
lajvi chiꞌ, ix bꞌat vin̈. 16  Axo vin̈ checabꞌ ix chaan oyeꞌ talento chiꞌ, ix yacꞌ 
snegocio vin̈ yedꞌ qꞌueen. Ix yacꞌan ganar oyexo talento vin̈. 17 Icha pax chiꞌ 
vin̈ ix chaan chabꞌ talento chiꞌ, ix yacꞌ ganar chabꞌxo talento vin̈. 18  Palta axo 
vin̈ junn̈ej talento ix chaan chiꞌ, ix sjoy bꞌaj ix smuquem qꞌuen tumin chiꞌ vin̈.

19 Pecataxo chiꞌ ix jax vin̈ spatrón ebꞌ chiꞌ. Ix sbꞌoan scuenta vin̈ yedꞌ 
junjun ebꞌ. 20 A vin̈ chajinac oyeꞌ talento chiꞌ, a vin̈ ix bꞌabꞌlaj cꞌoch dꞌa vin̈. Ix 
yacꞌan oyexo talento ix yacꞌ ganar vin̈ chiꞌ. Ix yalan vin̈ dꞌa vin̈ spatrón chiꞌ: 
Mamin, acꞌnaccan oyeꞌ talento qꞌuen a tumin tic dꞌayin, palta ticnaic, ina pax 
oyexo talento yuneꞌ qꞌueen ix vacꞌ ganar tic, xchi vin̈. 21 Yuj chiꞌ ix yalan vin̈ 
spatrón vin̈ chiꞌ: Vachꞌ jun. Te vachꞌ ix utej a munlaj dꞌayin. Ix a cꞌanabꞌajej 
icha in gana. Yujto ix a cꞌanabꞌajej yedꞌ jabꞌ tic, yuj chiꞌ tzijtumto tas ol vacꞌ 
dꞌayach. Yuj chiꞌ tzalajan̈ vedꞌoc, xchi vin̈ dꞌa vin̈ schecabꞌ chiꞌ. 22  Ix lajvi chiꞌ, 
ix cꞌoch vin̈ bꞌaj cannac chabꞌ talento chiꞌ. Ix yalan vin̈ dꞌa vin̈ spatrón chiꞌ: 
Mamin, acꞌnaccan chabꞌ talento qꞌuen a tumin tic dꞌayin, palta ticnaic, ina 
chabꞌxo talento yuneꞌ qꞌuen ix vacꞌ ganar tic, xchi vin̈. 23  Yuj chiꞌ ix yalanxi 
vin̈ spatrón vin̈ chiꞌ: Vachꞌ jun. Vachꞌ ix utej a munlaj dꞌayin. Ix a cꞌanabꞌajej 
icha in gana. Yujto ix a cꞌanabꞌajej yedꞌ jabꞌ tic, yuj chiꞌ tzijtumto tas ol vacꞌ 
dꞌayach. Yuj chiꞌ, tzalajan̈ vedꞌoc, xchi vin̈ dꞌa junxo schecabꞌ chiꞌ. 24  Palta 
axo ix cꞌoch vin̈ junn̈ej talento cannac chiꞌ dꞌay, ix yalan vin̈: Ach in patrón, 
vojtac to ov ach. Ton̈ej tzach jachꞌvi, palta malaj tas tzavej. Ton̈ej tza cha tas 
syacꞌ ganar junocxo anima. 25 Yuj chiꞌ, in xiv dꞌayach, in mucnaquem qꞌuen 
a tumin chiꞌ dꞌa yol luum. Ina qꞌuen tic, xchi vin̈. 26 Axo ix yalan vin̈ spatrón 
vin̈ chiꞌ: A ach tic, nivanoc checabꞌ ach, palta malaj a vachꞌil. Te jaragana 
ach. Tato ojtac to ton̈ej tzin jachꞌvi, palta malaj tas svavej, ton̈ej tzin cha 
viquej tas syacꞌ ganar junocxo anima. 27 Tato icha chiꞌ, ¿tas yuj maj acꞌbꞌat 
qꞌuen in tumin tic majanil, yic vachꞌ tzin chapax qꞌuen yedꞌ yuneꞌ in javi? 
xchi vin̈ dꞌa vin̈ schecabꞌ chiꞌ. 28  Ix lajvi chiꞌ, ix yalan vin̈ dꞌa juntzan̈ ebꞌ ayecꞌ 
ta: Iqꞌuequecꞌ qꞌuen talento tic dꞌa vin̈. Aqꞌuec qꞌuen dꞌa vin̈ ay lajun̈eꞌ talento 
yicoꞌ. 29 Yujto a mach ay yicoꞌ, ol vachꞌ acꞌjoc dꞌay yic ol yacꞌ sobre yic chiꞌ. 
Axo ebꞌ malaj val yicoꞌ, ol vachꞌ icꞌjoquecꞌ jabꞌ yic ebꞌ chiꞌ. 30 Axo vin̈ checabꞌ 
malaj tzꞌoch tic, bꞌat yumeccanbꞌat vin̈ dꞌa scal qꞌuicꞌalqꞌuinal. Ataꞌ ol ocꞌ vin̈. 
Ol siqꞌuicꞌoc vin̈ yocꞌ yuj yabꞌan syail, xchi vin̈, xchi Jesús dꞌa ebꞌ.

Ayic ol chꞌolbꞌitaj tas yaj ebꞌ anima
31 A in Acꞌbꞌil in cot yuj Dios voch animail tic, ol in ja yedꞌ ebꞌ vángel 

smasanil, ol in och Yajalil. Ol in em cꞌojan dꞌa in cꞌojnubꞌ. Ato taꞌ ol checlajelta 

to te nivan velcꞌochi. 32  Ol laj och molan junjun chon̈abꞌ dꞌa vichan̈. Ol in 
pojan snan̈al ebꞌ icha junoc vin̈ tan̈vum calnel spojanel nocꞌ scalnel dꞌa scal 
nocꞌ chiva. 33  A ebꞌ icha nocꞌ calnel chiꞌ, ol can ebꞌ dꞌa in vachꞌ. Axo ebꞌ icha 
nocꞌ chiva, ol can ebꞌ dꞌa in qꞌuexan̈. 34 A in Rey in tic, ol val dꞌa ebꞌ ay dꞌa in 
vachꞌ chiꞌ: A ex tic, yacꞌnac svachꞌcꞌolal in Mam dꞌayex. Ochan̈ec vedꞌoc bꞌaj 
svacꞌ Yajalil. Yujto atax ix sbꞌoan yolyibꞌan̈qꞌuinal tic Dios ix sbꞌoancan jun tic 
eyicoc. 35 Yujto ayic yochnac in vejel, in eyacꞌnac vaoc. Ayic stacjinac in tiꞌ, 
eyacꞌnac aꞌ vuqꞌuej. Ayic in bꞌeyecꞌ icha yecꞌ junoc bꞌeyum anima, eyacꞌnac in 
posado. 36 Ayic malaj in pichul, eyacꞌnac vicoꞌ. Ayic penaay in, xidꞌnac ex in 
eyilaꞌ. Axo yic ay in och preso, xidꞌnac ex in e cꞌumej, xin cham dꞌa ebꞌ. 37 Axo 
ebꞌ tojol sbꞌeybꞌal chiꞌ ol alan dꞌayin: Mamin, ¿bꞌacꞌn̈i ix quil yoch a vejel yedꞌ 
stacji a tiꞌ? ¿Toc ay tas ix cacꞌ dꞌayach? 38  ¿Bꞌacꞌn̈i ix quil a bꞌeyecꞌ icha junoc 
bꞌeyum anima chiꞌ, yic tza cꞌan a posado chiꞌ? Axo yic malaj a pichul, ¿toc ay 
tas cacꞌnac dꞌayach? 39 Ayic penaay ach yedꞌ dꞌa yic ay ach och dꞌa preso chiꞌ, 
¿toc ay bꞌaj xidꞌnac on̈ ach quilaꞌ? xcham ebꞌ dꞌayin. 40 Icha to chiꞌ bꞌian, ol 
valan dꞌa ebꞌ: Val yel sval dꞌayex, ayic ix eyacꞌan juntzan̈ tic dꞌa ebꞌ vucꞌtac, 
ebꞌ vanabꞌ, vachꞌchom dꞌa ebꞌ malaj yelcꞌochi, syalelcꞌochi, a dꞌayin ix eyacꞌaꞌ, 
xin cham dꞌa ebꞌ.

41 Ichato chiꞌ, ol valan dꞌa ebꞌ ay dꞌa in qꞌuexan̈: Elan̈ec a ex tic dꞌa in tzꞌey, 
yujto aycot yoval scꞌool Dios dꞌa eyibꞌan̈. Ixiquec dꞌa jun cꞌacꞌ malaj bꞌaqꞌuin̈ 
stupi, dꞌa jun lugar sbꞌonac Dios yicoc vin̈ diablo yedꞌ ebꞌ yángel. 42  Yujto ayic 
ix och in vejel, maj in eyacꞌ vaoc. Ayic ix tacji in tiꞌ, malaj jabꞌoc tas ix eyacꞌ 
vuqꞌuej. 43  Ayic ix in bꞌeyecꞌ icha junoc bꞌeyum anima, maj eyacꞌ in posado. 
Ayic malaj in pichul, malaj jabꞌoc in pichul ix eyacꞌaꞌ. An̈ejtonaꞌ, ayic penaay 
in yedꞌ ayic ay in och dꞌa preso, maj xidꞌ in eyil jabꞌoc, xin cham dꞌa ebꞌ. 
44 Yuj chiꞌ, icha tic ol yal ebꞌ dꞌayin: Mamin, ¿bꞌacꞌn̈i ix ach quilaꞌ ayic ix och 
a vejel, ayic ix tacji a tiꞌ chiꞌ, ayic ix ach bꞌeyeqꞌui, ayic malaj a pichul chiꞌ, 
ayic penaay ach, ayic preso aji? ¿Tom ay bꞌaj maj on̈ colvaj dꞌayach? xcham 
ebꞌ dꞌayin. 45  Palta ol valan dꞌa ebꞌ: Val yel sval dꞌayex, ayic maj ex colvaj 
dꞌa juntzan̈ ebꞌ tic, vachꞌchom malaj tzꞌoch ebꞌ, syalelcꞌochi, a dꞌayin maj ex 
colvajoc, xin cham dꞌa ebꞌ. 46  A ebꞌ chiꞌ, ol bꞌat ebꞌ dꞌa syaelal dꞌa juneln̈ej. 
Palta axo ebꞌ tojol sbꞌeybꞌal, ol scha sqꞌuinal ebꞌ dꞌa juneln̈ej, xchi Jesús dꞌa 
ebꞌ.

A tas ajnac syamchaj Jesús 
(Mr 14.1‑2; Lc 22.1‑2; Jn 11.45‑53)

26  1 Ayic ix lajvi yalan juntzan̈ chiꞌ Jesús, ix yalanxi dꞌa ebꞌ scꞌaybꞌum:
2  —Eyojtac, chabꞌejocxo tzꞌoch qꞌuin̈ yic sco naancoti tas aj 

yelnaccot ebꞌ co mam quicham dꞌa Egipto. A in Acꞌbꞌil in cot yuj Dios voch 
animail tic, ataꞌ ol in acꞌjococh dꞌa yol scꞌabꞌ ebꞌ ol in culusanchamoc, xchi 
dꞌa ebꞌ.

3  Axo ebꞌ vin̈ sat sacerdote, ebꞌ vin̈ cꞌaybꞌum dꞌa ley Moisés yedꞌ ebꞌ vin̈ 
ichamtac vinac, ix smolbꞌej sbꞌa ebꞌ vin̈ dꞌa spat vin̈aj Caifás, vin̈ sat sacerdote. 
4 Ataꞌ ix laj yal ebꞌ vin̈ tas ol yutoc ebꞌ vin̈ yacꞌanoch es dꞌa yibꞌan̈ Jesús, yic 
syamchaj yuj ebꞌ vin̈, smilancham ebꞌ vin̈. 5 Palta ix yalan ebꞌ vin̈:

—Max yal-laj co yaman vin̈ dꞌa yol qꞌuin̈ tic, yujto ay smay ol qꞌue somnaj 
ebꞌ anima scot yoval dꞌayon̈ yuj vin̈, xchi ebꞌ vin̈.

* 26.7 A qꞌuen alabastro, aton jun qꞌuen vachꞌ yilji, cꞌun paxi, scꞌanchaj qꞌueen ayic sbꞌochaj 
yedꞌtal an̈ flor yedꞌ juntzan̈ limeta vachꞌ yilji. * 26.15 Treinta tumin plata, aton stojol vin̈ 
checabꞌ yic smanchaji. 

Qꞌuenac jun sucꞌuqꞌui sjabꞌ dꞌa sjolom Jesús 
(Mr 14.3‑9; Jn 12.1‑8)

6 Ix cꞌoch Jesús dꞌa Betania. Ix ochcꞌoch dꞌa yol spat vin̈aj Simón. A dꞌa yic 
yalan̈taxo, penaay vin̈ yuj jun yabꞌil scuchan lepra. 7 Ayic cꞌojanem Jesús 
svaꞌi, ix cꞌoch jun ix ix dꞌay. Yedꞌnac jun limeta ix sbꞌonac yedꞌ jun qꞌuen 
scuch alabastro. * Bꞌudꞌudꞌi qꞌueen dꞌa jun sucꞌuqꞌui sjabꞌ te caro stojol. Ix 
stobꞌanqꞌue jun chiꞌ ix dꞌa sjolom Jesús. 8  Axo ix yilan jun chiꞌ ebꞌ scꞌaybꞌum 
Jesús chiꞌ, ix cot yoval ebꞌ dꞌa ix. Ix laj yalanqꞌue ebꞌ:

—¿Tas yuj nabꞌan̈ej tzꞌixtax jun tic? 9 A jun sucꞌuqꞌui sjabꞌ tic, te caro stojol. 
Octom ix chon̈chaji, axo stojol chiꞌ tzꞌacꞌji dꞌa ebꞌ mebꞌaꞌ, xchi ebꞌ.

10 Axo ix yabꞌan juntzan̈ chiꞌ Jesús, ix yalan dꞌa ebꞌ:
—¿Tas yuj tze tzuntzej ix? A jun scꞌulej ix tic dꞌayin, vachꞌ toni. 11 A ebꞌ 

mebꞌaꞌ tzeyal chiꞌ, ayn̈ejecꞌ ebꞌ eyedꞌoc. Palta a inxo tic, man̈ masaniloc 
tiempo ay in ecꞌ eyedꞌoc. 12  Ayocto ix yacꞌanoch jun sucꞌuqꞌui sjabꞌ tic ix dꞌa 
in nivanil tic, yic vachꞌ listaxo vaj yedꞌ in muquil. 13 Val yel sval dꞌayex, yaln̈ej 
bꞌajtil ol aljoquel vachꞌ abꞌix yic colnabꞌil dꞌa yolyibꞌan̈qꞌuinal tic, ol aljoc pax 
yabꞌixal tas ix scꞌulej ix tic, yic ol najoccot ix, xchi dꞌa ebꞌ vin̈.

Chon̈bꞌil Jesús yuj vin̈aj Judas 
(Mr 14.10‑11; Lc 22.3‑6)

14 Ay jun vin̈ dꞌa scal ebꞌ vin̈ slajchavan̈il, aton vin̈aj Judas aj Queriot, ix 
bꞌat lolon vin̈ yedꞌ ebꞌ vin̈ sat sacerdote. 15 Ix yalan vin̈ dꞌa ebꞌ vin̈ icha tic:

—Tato svacꞌoch Jesús dꞌa yol e cꞌabꞌ, ¿jantac tzin e tupuꞌ? xchi vin̈.
Yuj chiꞌ, 30 plata tumin * ix acꞌji dꞌa vin̈ yuj ebꞌ vin̈. 16  Yuj chiꞌ ix sayan 

modo vin̈ tas ol yutoc yacꞌanoch Jesús dꞌa yol scꞌabꞌ ebꞌ.

A Santa Cena 
(Mr 14.12‑25; Lc 22.7‑23; Jn 13.21‑30; 1Co 11.23‑26)

17 A dꞌa jun sbꞌabꞌel cꞌual qꞌuin̈ svaji ixim pan malaj yich aybꞌat dꞌa scal, ix 
cꞌoch ebꞌ scꞌaybꞌum Jesús dꞌay, ix scꞌanbꞌan ebꞌ:

—¿Bꞌajtil a gana sco bꞌo bꞌaj ol on̈ vaoc yic sco naancoti tas aj yelnaccot ebꞌ 
co mam quicham dꞌa Egipto? xchi ebꞌ dꞌay.

18 —Ixiquec dꞌa chon̈abꞌ. Ay jun vin̈ bꞌaj ol ex cꞌoch dꞌa spat. Icha tic ol eyal dꞌa 
vin̈: Xchicot co Cꞌaybꞌumal to quenxon̈ej tiempo ayeqꞌui. Yuj chiꞌ syalaꞌ to dꞌa a pat 
tic ol va quedꞌ a on̈ scꞌaybꞌum on̈ tic, yic sco nacot yedꞌoc tas aj yelnaccot ebꞌ co 
mam quicham dꞌa Egipto, xchi. Icha chiꞌ tzeyutej eyalan dꞌa vin̈, xchi Jesús dꞌa ebꞌ.

19 Yuj chiꞌ, ix bꞌat ebꞌ scꞌaybꞌum chiꞌ sbꞌo icha ix yal chiꞌ. Ix sbꞌoan ebꞌ tas ol 
schi ebꞌ dꞌa qꞌuin̈ chiꞌ.

20 Axo dꞌa qꞌuicꞌbꞌalil, ix cꞌoch Jesús chiꞌ vael yedꞌ ebꞌ scꞌaybꞌum chiꞌ. 21 Ayic 
van sva yedꞌ ebꞌ, ix yalani:

—Val yel sval dꞌayex, ay jun dꞌa co cal tic ol in acꞌanoch dꞌa yol scꞌabꞌ 
chamel, xchi dꞌa ebꞌ.

* 26.28 A jun trato tic, aton jun acꞌ trato yalnaccan vin̈aj Jeremías dꞌa pecaꞌ, aton tzꞌilchaj dꞌa 
Jeremías 31.31-33. Ayic schꞌoxanel ebꞌ to yel ol elcꞌoch jun trato, toxonton tzꞌel schiqꞌuil junoc 
nocꞌ nocꞌ yuj ebꞌ. Éxodo 24.8. * 26.30 A jun bꞌit sbꞌitaj yic qꞌuin̈ yic snajicoti tas aj yelnaccot 
ebꞌ israel dꞌa Egipto, tecan a Salmo 115 masanto dꞌa 118. 

22  Ix laj och ebꞌ ilcꞌolal yabꞌan jun chiꞌ. Yuj chiꞌ, junjun ebꞌ ix och ijan 
scꞌanbꞌan yabꞌ dꞌay:

—Mamin, ¿tom a in? xchi junjun ebꞌ dꞌay.
23  Yuj chiꞌ ix yalan dꞌa ebꞌ:
—A jun van sva vedꞌ dꞌa jun ucꞌabꞌ ayecꞌ dꞌa co nan̈al tic, a ol in acꞌanoch 

dꞌa yol scꞌabꞌ chamel. 24 A in tic, Acꞌbꞌil in cot yuj Dios voch animail tic, palta 
yovalil ol in chamoc, icha yaj stzꞌibꞌchajcan dꞌa Slolonel Dios. Palta te chuc 
yic jun ol in acꞌanoch dꞌa yol scꞌabꞌ chamel chiꞌ. Octom maj uneajlaj. Tato icha 
chiꞌ, más vachꞌ yicoꞌ, xchi dꞌa ebꞌ.

25  Axo vin̈aj Judas, vin̈ ol acꞌanoch dꞌa yol scꞌabꞌ chamel chiꞌ, ix alan 
dꞌay:

—Ach in Cꞌaybꞌumal, ¿tom a in? xchi vin̈.
—A ach toni, xchi dꞌa vin̈.
26 Ayic van sva yedꞌ ebꞌ scꞌaybꞌum chiꞌ, ix yicꞌanchaan̈ ixim pan. Ix yacꞌan 

yuj diosal yuj ixim. Ix lajvin̈ej chiꞌ, ix xepanbꞌat ixim, ix yacꞌan dꞌa ebꞌ 
scꞌaybꞌum.

—Vaan̈ec. Aton in nivanil tic, xchi dꞌa ebꞌ.
27 Ix lajvi chiꞌ, ix syaman jun vaso ayem yal sat uva dꞌa yool. Ix yacꞌan yuj 

diosal dꞌa Dios yuuj. Ix yacꞌanpax dꞌa ebꞌ.
—Mol uqꞌuejec jun tic e masanil. 28  Yujto aton jun tic in chiqꞌuil. Yuj in 

chiqꞌuil tic ol elcꞌoch jun strato Dios eyedꞌoc. * Ol elcan in chiqꞌuil tic, yic 
vachꞌ tzijtum mach ol acꞌjoc lajvoc smul yuuj. 29 Palta svalcan dꞌayex ticnaic 
to man̈xa bꞌaj ol vucꞌ yal sat teꞌ uva, masanto dꞌa jun cꞌu ol vucꞌxi eyedꞌoc, 
ayic ol vachꞌ och co Mam Dios Yajalil, xchi dꞌa ebꞌ.

Yalnaccan Jesús to ol yiqꞌuel vin̈aj Pedro dꞌa yibꞌan̈ 
(Mr 14.26‑31; Lc 22.31‑34; Jn 13.36‑38)

30 Ix lajvi sbꞌitan jun bꞌit * ebꞌ dꞌa Dios, ix elta ebꞌ. Ix bꞌat ebꞌ dꞌa tzalan Olivo. 
31 Ataꞌ ix yal Jesús dꞌa ebꞌ:

—Masanil ex tic ol ex somchajcanel vuuj dꞌa jun acꞌval tic. Yujto 
tzꞌibꞌyajcan dꞌa Slolonel Dios: Ol in milcham vin̈ tan̈vum calnel. Axo nocꞌ 
calnel chiꞌ, ol saclemcanbꞌat nocꞌ, xchi. 32  Palta axo yic ol in pitzvocxi, ol in 
bꞌabꞌlaj cꞌoch eyuuj dꞌa Galilea, xchi dꞌa ebꞌ.

33  Axo vin̈aj Pedro ix alan dꞌay:
—Vachꞌchom ol somchajcanel spensar ebꞌ dꞌayach, palta a in tic, malaj 

bꞌaqꞌuin̈ ol in somchajeloc, xchi vin̈.
34  —Val yel sval dꞌayach, a dꞌa jun acꞌval tic, ayic manto ocꞌ nocꞌ 

caxlan̈, oxel ol iqꞌuel dꞌa ibꞌan̈ ol alani to man̈ in ojtacoc, xchi Jesús 
dꞌa vin̈.

35  —Vachꞌchom ol in miljoccham edꞌoc, palta man̈ ol valaꞌ to man̈ ach 
vojtacoc, xchi vin̈aj Pedro chiꞌ dꞌay.

An̈ejtonaꞌ icha chiꞌ ix laj yal ebꞌ scꞌaybꞌum chiꞌ smasanil.

Lesalvinac Jesús dꞌa Getsemaní 
(Mr 14.32‑42; Lc 22.39‑46)

36 Ix lajvi chiꞌ, ix cꞌoch Jesús yedꞌ ebꞌ scꞌaybꞌum dꞌa Getsemaní. Ataꞌ ix yal 
dꞌa ebꞌ:

—Canan̈ec dꞌa tic. Ol bꞌat in lesalvoc dꞌa chiꞌ, xchi dꞌa ebꞌ.
37 Ix lajvi chiꞌ, ix yicꞌanbꞌat vin̈aj Pedro yedꞌ chavan̈ ebꞌ yuninal vin̈aj 

Zebedeo yedꞌoc. Ix och ijan Jesús scusi, ix och ilcꞌolal. 38  Yuj chiꞌ ix yalan 
dꞌa ebꞌ:

—Tzin te cusi, ijan val tzin cham yuj cuselal. Canan̈ec dꞌa tic. Pitzanocabꞌ 
ex vedꞌoc, xchi Jesús dꞌa ebꞌ.

39 Ix lajvi chiꞌ, ix snitzanbꞌat sbꞌa, ix em cuman ix emcꞌoch snan̈al sat dꞌa sat 
luum. Ix lesalvi icha tic:

—Mamin, tato syalaꞌ, iqꞌuecꞌ jun yaelal tic dꞌa vibꞌan̈. Palta mocabꞌ ichoc in 
gana a in tic, palta ichocabꞌ val a gana, xchi.

40 Ix lajvi chiꞌ, ix cꞌoch dꞌa ebꞌ vin̈ oxvan̈ chiꞌ, palta ix yilani, vaynac ebꞌ vin̈. 
Yuj chiꞌ ix yalan dꞌa vin̈aj Pedro:

—¿Tom max yal pitzan ex junoc hora vedꞌoc? 41  Aqꞌuec el e vayan̈. 
Lesalvan̈ec, yic man̈ ol ex telvoc ayic tzex montajbꞌat dꞌa chucal. A co pensar, 
tecꞌan toni, palta axo co nivanil, malaj yip, xchi dꞌa ebꞌ.

42  Ix lajvi chiꞌ, ix bꞌatxi lesal, ix yalan icha tic:
—Mamin, tato max yal yecꞌ jun yaelal tic dꞌa vibꞌan̈, elocabꞌcꞌoch tas nabꞌil 

uuj, xchi.
43  Axo ix cꞌochxi junelxo, ix yilani an̈ejaꞌ vaynac ebꞌ scꞌaybꞌum chiꞌ, yujto 

max techaj vayan̈ yuj ebꞌ. 44  Yuj chiꞌ ix canxi ebꞌ yuuj. Ix bꞌat lesalvixi dꞌa 
yoxelal. Ix yalanxi icha ix yutej yalan dꞌa sbꞌabꞌelal. 45 Axo ix cꞌochxi dꞌa ebꞌ 
scꞌaybꞌum chiꞌ, ix yalan dꞌa ebꞌ:

—¿Tom an̈ejaꞌ vaynac ex? ¿Tom ton̈ej tzeyicꞌ eyip? A ticnaic, a in Acꞌbꞌil in 
cot yuj Dios voch animail tic, ix cꞌoch yorail vacꞌjioch dꞌa yol scꞌabꞌ ebꞌ vin̈ 
chuc. 46 Qꞌuean̈ec vaan, coyec, yujto lacꞌanxo ayecꞌ vin̈ ol in acꞌanoch dꞌa yol 
scꞌabꞌ ebꞌ ajcꞌool, xchi dꞌa ebꞌ vin̈.

Yamchajnac Jesús 
(Mr 14.43‑50; Lc 22.47‑53; Jn 18.2‑11)

47 Vanto yalani, ix javi vin̈aj Judas. A vin̈ chiꞌ nivanoc ayoch stzꞌacubꞌoc 
ebꞌ uxluchvan̈ schecabꞌ Jesús chiꞌ. Tzijtum anima ix cꞌoch yedꞌ vin̈. Yedꞌnac 
yespada ebꞌ yedꞌ te teꞌ. A ebꞌ vin̈ sat sacerdote yedꞌ ebꞌ vin̈ ichamtac vinac 
ay yopisio dꞌa scal ebꞌ israel chiꞌ ix checancot ebꞌ. 48  A vin̈aj Judas chiꞌ, vin̈ 
ol acꞌanoch Jesús dꞌa yol scꞌabꞌ ebꞌ, toxo ix slajtiej sbꞌa vin̈ yedꞌ ebꞌ. Ix yalan 
vin̈ icha tic:

—A vin̈ ol in tzꞌubꞌelta stiꞌ, aton vin̈ chiꞌ tzeyamaꞌ, xchi vin̈ dꞌa ebꞌ.
49 Yuj chiꞌ, elan̈chamel ix cꞌoch vin̈ dꞌa Jesús. Ix yalan vin̈ dꞌay:
—Buenas noches, ach in Cꞌaybꞌumal, xchi vin̈ dꞌay.
Ix lajvi chiꞌ, ix stzꞌubꞌanelta stiꞌ vin̈.
50 —Ach vamigo, cꞌulej tas tzul a cꞌuloc chiꞌ dꞌa tic, xchi dꞌa vin̈.
Ix lajvi chiꞌ, ix cꞌoch umnaj ebꞌ vin̈ dꞌay. Ix syaman ebꞌ vin̈. Ix stzecꞌan ebꞌ 

vin̈.

* 26.53 “Lajchaveꞌ legión ángel” ix yutej yalan Jesús, junjun legión, vaqueꞌ mil sbꞌisul. 

51 Palta ay jun vin̈ scꞌaybꞌum Jesús chiꞌ ix icꞌanqꞌueta qꞌuen yespada. Ix 
stzepanel schiquin jun vin̈ schecabꞌ vin̈ sat sacerdote. 52  Yuj chiꞌ ix yalan 
Jesús dꞌa vin̈ scꞌaybꞌum chiꞌ:

—Acꞌxiem qꞌuen espada chiꞌ dꞌa yol yatut, yujto a ebꞌ tzꞌacꞌan oval yedꞌ 
qꞌuen espada, ol champax ebꞌ yuj qꞌueen. 53  ¿Tom man̈ ojtacoc, tato in gana 
tzin cꞌancot dꞌa Dios, aton in Mam, ecꞌto dꞌa 72 mil * ebꞌ ángel ol yacꞌcot in scol 
dꞌa elan̈chamel? 54 Palta tato ol in cꞌancoti, man̈ ol elcꞌochlaj tas tzꞌibꞌyajcan 
dꞌa Slolonel Dios, yujto tzꞌibꞌyajcani to yovalil icha tic ol in ajoc, xchi Jesús.

55 Ix lajvi chiꞌ, ix yalanpax dꞌa ebꞌ vin̈ ix cꞌoch chiꞌ:
—¿Tom yajal in dꞌa scal ebꞌ tzꞌacꞌan oval yedꞌ ebꞌ yajal tzeyilaꞌ, yuj chiꞌ 

eyedꞌ eyespada yedꞌ e teꞌ, tzex ja in eyamaꞌ? Junjun cꞌu tzex in cꞌaybꞌan dꞌa 
yol yamaqꞌuil stemplo Dios, palta maj in eyam taꞌ. 56 Palta icha ton tic ol aj 
yelcꞌoch tas tzꞌibꞌyajcan yuj ebꞌ schecabꞌ Dios dꞌa Slolonel, xchi dꞌa ebꞌ vin̈.

Ix actajcan yuj ebꞌ scꞌaybꞌum chiꞌ schꞌocoj. Ix bꞌat ebꞌ elelal smasanil.

Cꞌochnac Jesús dꞌa yichan̈ ebꞌ vin̈ sat yajal 
(Mr 14.53‑65; Lc 22.54‑55,63‑71; Jn 18.12‑14,19‑24)

57 A ebꞌ vin̈ ix yaman Jesús, ix yicꞌbꞌat ebꞌ vin̈ dꞌa vin̈aj Caifás, aton vin̈ 
sat sacerdote. Ataꞌ ix smolbꞌej sbꞌa ebꞌ cꞌaybꞌum dꞌa ley Moisés yedꞌ ebꞌ vin̈ 
ichamtac vinac ay yopisio. 58  Axo vin̈aj Pedro, najat tzacꞌanto sbꞌat vin̈ yuuj. 
Ix ochcꞌoch vin̈ dꞌa yamaqꞌuil spat vin̈ sat yaj dꞌa ebꞌ vin̈ chiꞌ. Ix em cꞌojan vin̈ 
yedꞌ ebꞌ vin̈ polencía, yic syilan vin̈ tas ol ajoc.

59 Axo ebꞌ vin̈ sat sacerdote, ebꞌ vin̈ ichamtac vinac yedꞌ masanil ebꞌ vin̈ sat 
yajal, ix say juntzan̈ vinac ebꞌ vin̈, yic syacꞌoch es ebꞌ dꞌa yibꞌan̈ Jesús chiꞌ yic 
tzꞌoch chamel dꞌa yibꞌan̈. 60 Man̈ jantacoc ebꞌ ix cꞌochi. Ix yacꞌanoch juntzan̈ 
es ebꞌ dꞌa yibꞌan̈. Palta malaj junoc ebꞌ ix elcꞌoch tas ix yalaꞌ. Cꞌojancꞌolal to ix 
qꞌue van chavan̈xo vinac chiꞌ, ix yacꞌan val och es ebꞌ dꞌa yibꞌan̈. 61 Ix yalan ebꞌ:

—Ix cabꞌ yalani: A in tic, syal in satanel stemplo Dios, axo dꞌa schabꞌjial 
tzin bꞌoanxiqꞌuei, xchi, xchi ebꞌ.

62  Axo vin̈ sat sacerdote, ix qꞌue vaan, ix yalan vin̈ dꞌa Jesús:
—¿Tom max ach tacꞌvi jabꞌoc? ¿Tom max abꞌ juntzan̈ syacꞌoch ebꞌ vin̈ tic 

dꞌa ibꞌan̈? xchi vin̈ dꞌay.
63  Axo Jesús tzꞌinn̈ej xchi. Yuj chiꞌ ix yalanxi vin̈ dꞌay:
—Al dꞌayon̈, tato Cristo ach, tato Yuninal ach Dios. Yovalil tzal dꞌa sat Dios 

pitzan, tato yel tzalaꞌ, xchi vin̈ dꞌay.
64  —A in ton tic, icha tzal chiꞌ. Svalanpax dꞌayex, a in Acꞌbꞌil in cot yuj 

Dios voch animail tic, ol in eyilaꞌ, cꞌojan in em dꞌa svachꞌ cꞌabꞌ Dios, aton Jun 
nivan spoder. Ol eyilpax vemul dꞌa scal asun dꞌa satchaan̈, xchi Jesús dꞌa vin̈.

65 Ayic ix yabꞌan juntzan̈ chiꞌ vin̈ sat sacerdote chiꞌ, ix sn̈icꞌchitan spichul 
vin̈ scot yoval. Ix yalan vin̈ dꞌa ebꞌ yetyajalil chiꞌ:

—A jun vin̈ tic sbꞌuchvaj vin̈ dꞌa Dios. ¿Tasto tzꞌoch testigo sco sayaꞌ? Toxo 
ix cabꞌ sbꞌuchvaj vin̈. 66 ¿Tas xe chi yuj vin̈ ticnaic? xchi vin̈.

—Ix och smul vin̈. Smoj scham vin̈, xchi ebꞌ vin̈.
67 Ix lajvi chiꞌ, ix tzubꞌaj sat Jesús chiꞌ yuj ebꞌ. Ix dꞌobꞌjibꞌat stiꞌ, ay pax ebꞌ ix 

tzꞌitanbꞌat sat. 68  Ix yalan ebꞌ dꞌay:

—A ach nivanoc tzach alnax Cristoal tic, alaꞌ mach tzach macꞌani, xchi 
ebꞌ dꞌay.

Yicꞌnaquel vin̈aj Pedro dꞌa yibꞌan̈ 
(Mr 14.66‑72; Lc 22.56‑62; Jn 18.15‑18,25‑27)

69 Axo vin̈aj Pedro, cꞌojanecꞌ vin̈ dꞌa yamaqꞌuil jun pat chiꞌ. Ix cꞌoch jun ix 
criada dꞌa vin̈.

—A ach tic, etbꞌeyum a bꞌa yedꞌ Jesús aj Nazaret tic, xchi ix dꞌa vin̈.
70 Palta ix yiqꞌuel vin̈ dꞌa yibꞌan̈ dꞌa yichan̈ ebꞌ smasanil:
—A jun tzal tic, man̈ vojtacoclaj, xchi vin̈ dꞌa ix.
71 Axo yic ix elta vin̈aj Pedro chiꞌ dꞌa stiꞌ spuertail amacꞌ, ix ilji vin̈ yuj 

junxo ix.
—Aton jun vin̈ tic, yetbꞌeyum sbꞌa yedꞌ Jesús aj Nazaret tic, xchi ix.
72  Palta ix yicꞌanxiel vin̈ dꞌa yibꞌan̈. Ix slocan sbꞌi Dios vin̈:
—Man̈ vojtacoclaj jun vin̈ tic, xchi vin̈ dꞌa ebꞌ.
73 Junanto rato chiꞌ, ix cꞌoch ebꞌ aytaxon ecꞌ taꞌ dꞌa vin̈aj Pedro chiꞌ, ix yalan 

ebꞌ dꞌa vin̈:
—Val yel, etbꞌeyum a bꞌa yedꞌ ebꞌ scꞌaybꞌum Jesús tic, yujto lajan a lolon 

yedꞌ ebꞌ scabꞌi, xchi ebꞌ.
74 Yuj chiꞌ, ix scꞌanancot yoval scꞌool Dios vin̈ dꞌa yibꞌan̈. Ix slocan sbꞌi Dios 

vin̈:
—A jun vin̈ tic, man̈ vojtacoclaj vin̈, xchi vin̈ dꞌa ebꞌ.
Van to yalan jun chiꞌ vin̈, ix ocꞌ nocꞌ caxlan̈. 75 Yuj chiꞌ, ix snaancot vin̈ tas 

ix yal Jesús, ayic ix yalan icha tic: Ayic mantzac ocꞌ nocꞌ caxlan̈, oxel ol iqꞌuel 
dꞌa ibꞌan̈ to man̈ in ojtacoc, xchi dꞌa vin̈. Yuj chiꞌ ix sbꞌesanelta sbꞌa vin̈aj 
Pedro chiꞌ, ix te ocꞌ vin̈ sicꞌlabꞌil.

Icꞌbꞌilbꞌat Jesús dꞌa yichan̈ vin̈aj Pilato 
(Mr 15.1; Lc 23.1‑2; Jn 18.28‑32)

27  1 Axo ix qꞌuin̈ibꞌi, ix smolbꞌan sbꞌa ebꞌ sat sacerdote smasanil yedꞌ 
ebꞌ ichamtac vinac ay yopisio dꞌa scal ebꞌ israel. Ix laj yalan ebꞌ tas 

ol yutoc ebꞌ yacꞌanoch chamel dꞌa yibꞌan̈ Jesús. 2  Yuj chiꞌ, ix stzecꞌ ebꞌ, ix 
yicꞌanbꞌat ebꞌ, xidꞌ yacꞌanoch ebꞌ dꞌa yol scꞌabꞌ vin̈aj Poncio Pilato, aton vin̈ 
gobernador.

Schamel vin̈aj Judas
3  A vin̈aj Judas, vin̈ ix acꞌanoch Jesús dꞌa yol scꞌabꞌ ebꞌ vin̈, ayic ix yabꞌan 

vin̈ to ix och chamel dꞌa yibꞌan̈ Jesús chiꞌ, ix snaan sbꞌa scꞌool vin̈. Ix bꞌatxi 
vin̈ bꞌaj ay ebꞌ vin̈ sat sacerdote yedꞌ ebꞌ vin̈ ichamtac vinac, yujto ix snibꞌej 
vin̈ ix yacꞌxi meltzaj 30 plata tumin ix scha dꞌa ebꞌ vin̈. 4 Yuj chiꞌ, ix yalan vin̈ 
dꞌa ebꞌ vin̈:

—Ix och val in mul, yujto ix vacꞌoch Jesús chiꞌ dꞌa yol scꞌabꞌ chamel, palta 
malaj jabꞌoc smul, xchi vin̈.

Palta ix yalan ebꞌ vin̈:
—A on̈ tic, malaj coch dꞌa a mul chiꞌ. A chumxo dꞌa chiꞌ, xchi ebꞌ vin̈.
5 A ix yabꞌan jun chiꞌ vin̈, ix syumancan och juntzan̈ tumin chiꞌ vin̈ dꞌa yol 

yamaqꞌuil stemplo Dios. Ix lajvi chiꞌ, ix bꞌat vin̈ sdꞌun̈bꞌejcham sbꞌa.

6 Axo ebꞌ vin̈ sat sacerdote ix sicꞌanqꞌue qꞌuen tumin chiꞌ, ix yalan ebꞌ vin̈:
—Max yal-laj cacꞌanoch juntzan̈ tumin tic dꞌa scal qꞌuen ofrenda, yujto ix 

manjicham jun vin̈ yuj qꞌueen, xchi ebꞌ vin̈.
7 Yuj chiꞌ, ix laj yal-lan yabꞌ ebꞌ vin̈. Ix yalan ebꞌ vin̈ tas ol och qꞌueen. Ix 

lajvi chiꞌ, ix smanan jun sluum jun vin̈ tzꞌacum ebꞌ vin̈, yic ataꞌ smucji ebꞌ 
chꞌoc chon̈abꞌil slaj chami. 8  Yuj chiꞌ, Slumal Chicꞌ ix sbꞌiejcan jun lugar chiꞌ. 
Icha chiꞌ ix sbꞌiejn̈ejcani. 9 Icha chiꞌ ix aj yelcꞌoch tas yalnaccan vin̈aj Jeremías 
schecabꞌ Dios dꞌa pecaꞌ, ayic yalannaccani: Ix yicꞌ 30 plata tumin ebꞌ, aton 
stojol jantac snanac ebꞌ aj Israel. 10 A dꞌa jun tumin chiꞌ ix manjiel sluum jun 
vin̈ tzꞌacum. Icha chiꞌ yalnaccan Dios Cajal dꞌayin, xchi.

Cꞌochnac Jesús dꞌa yichan̈ vin̈aj Pilato 
(Mr 15.2‑5; Lc 23.3‑5; Jn 18.33‑38)

11 Ayic ix cꞌoch Jesús dꞌa yichan̈ vin̈aj Pilato, vin̈ gobernador, ix scꞌanbꞌan 
vin̈ dꞌay:

—¿Tom a ach tic, Sreyal ach ebꞌ israel? xchi vin̈ dꞌay.
—Yel ton tzalaꞌ, xchi.
12  Axo ebꞌ vin̈ sat sacerdote yedꞌ ebꞌ vin̈ ichamtac vinac, ix yacꞌbꞌat ebꞌ vin̈ 

dꞌa yibꞌan̈, palta maj tacꞌvoclaj. 13  Yuj chiꞌ ix yalanxi vin̈aj Pilato chiꞌ dꞌay:
—¿Tom max abꞌ juntzan̈ tas syacꞌoch ebꞌ vin̈ dꞌa ibꞌan̈ tic? xchi vin̈ dꞌay.
14 Palta man̈ val jabꞌoc ix tacꞌvi. Yuj chiꞌ ix te sat scꞌool vin̈ yuuj.

Ochnac chamel dꞌa yibꞌan̈ Jesús 
(Mr 15.6‑20; Lc 23.13‑25; Jn 18.38–19.16)

15  A dꞌa junjun abꞌil dꞌa scꞌual qꞌuin̈, tzꞌacꞌjielta junjun ebꞌ preso yuj vin̈ 
gobernador, ato syalaꞌ, mach scꞌanelta ebꞌ anima. 16 A dꞌa preso chiꞌ ayoch jun 
vin̈ scuchan Barrabás. Ojtacabꞌil vin̈ yuj ebꞌ anima smasanil. 17 Ayic molanecꞌ 
ebꞌ chiꞌ, ix scꞌanbꞌan vin̈aj Pilato chiꞌ dꞌa ebꞌ:

—¿Mach junoc e gana svaqꞌuel dꞌa libre, am vin̈aj Barrabás, mato a Jesús, 
syal ebꞌ Cristoal? xchi vin̈ dꞌa ebꞌ.

18  Icha chiꞌ ix yal vin̈, yujto yojtactaxon vin̈ to yuj schichoncꞌolal ebꞌ vin̈ 
sacerdote ix acꞌjioch Jesús chiꞌ dꞌa yol scꞌabꞌ vin̈.

19 Cꞌojanem vin̈aj Pilato chiꞌ dꞌa sdespacho, ix cꞌoch schecabꞌ ix yetbꞌeyum 
vin̈ dꞌay. Ix yalanbꞌat ix: Man̈ a locbꞌej a bꞌa dꞌa vin̈ tojol spensar chiꞌ, yujto ix 
in vayichej vin̈ qꞌuiqꞌui. Tzin xivbꞌat yuj jun in vayich chiꞌ, xchi ix.

20 Palta axo ebꞌ vin̈ sat sacerdote yedꞌ ebꞌ vin̈ ichamtac vinac ix acꞌan scꞌool 
ebꞌ anima, yic a vin̈aj Barrabás scꞌanelta ebꞌ. Axo Jesús scꞌan cham ebꞌ. 21 Ix 
scꞌanbꞌanxi vin̈ gobernador chiꞌ dꞌa ebꞌ:

—¿Mach junoc ebꞌ chavan̈ tic e gana svaqꞌuelta dꞌa libre? xchi vin̈.
—A vin̈aj Barrabás co gana tzaqꞌuelta, xchi ebꞌ.
22  —Palta ¿tas ol vutoc Jesús, tzꞌaljipax Cristoal tic? xchi vin̈.
—Culusejqꞌuei, xchi ebꞌ smasanil.
23  —Palta ¿tas val junoc chucal ix scꞌulej vin̈ tzeyilaꞌ? xchi vin̈.
Palta ix qꞌue umnaj ebꞌ yalani:
—Culusejqꞌuei, xchi ebꞌ.
24 Axo ix yilan vin̈aj Pilato chiꞌ to max yacꞌ ganar vin̈ scolan Jesús, ton̈ej 

ix vachꞌ qꞌue somnaj ebꞌ anima yalan yuuj. Yuj chiꞌ, ix schec vin̈ icꞌjicot jabꞌ 

* 27.34 Tzꞌacꞌchaj jun yal uva calan yaj yedꞌ jun cꞌa chiꞌ dꞌa ebꞌ culusabꞌil, yic vachꞌ max yabꞌ val 
syail ebꞌ. 

yaal. Ix sbꞌicanel scꞌabꞌ vin̈ dꞌa yichan̈ ebꞌ anima chiꞌ smasanil. Icha chiꞌ ix 
yutej vin̈ schꞌoxan dꞌa ebꞌ to man̈ locanoc vin̈ yedꞌ ebꞌ. Ix yalanxi vin̈ dꞌa ebꞌ:

—A in tic malaj voch dꞌa schamel vin̈ tojol spensar tic. E chumxo dꞌa chiꞌ, 
xchi vin̈ dꞌa ebꞌ.

25 Yuj chiꞌ, ix laj yalan ebꞌ smasanil dꞌa vin̈:
—Ochocabꞌcan schamel vin̈ chiꞌ co muloc yedꞌ dꞌa yibꞌan̈ ebꞌ cuninal, xchi 

ebꞌ.
26 Ayic ix yabꞌan jun chiꞌ vin̈, ix acꞌjielta vin̈aj Barrabás chiꞌ dꞌa libre. Axo 

Jesús ix schec macꞌjoc vin̈. Ix acꞌjioch dꞌa yol scꞌabꞌ ebꞌ sculusanqꞌuei.
27 Axo ebꞌ vin̈ soldado yic vin̈ yajal chiꞌ, ix yicꞌanbꞌat Jesús ebꞌ dꞌa spat vin̈. 

Ataꞌ ix yavtejcot ebꞌ soldado ebꞌ masanil. 28  Ix squichan el spichul Jesús ebꞌ 
vin̈. Ix yacꞌanoch junxo pichul chacchac ebꞌ vin̈ dꞌay. 29 Ix sjalan setan jun 
teꞌ qꞌuiix ebꞌ vin̈. Ix yacꞌanqꞌue ebꞌ vin̈ dꞌa sjolom scoronaoc, yic lajan tzꞌaj 
yilji icha junoc rey snaan ebꞌ vin̈. Ix yacꞌoch jun teꞌ aj ebꞌ vin̈ scꞌocochoc dꞌa 
svachꞌ cꞌabꞌ. Ix lajvi chiꞌ, ix laj stzꞌacan em cuman sbꞌa ebꞌ vin̈ dꞌa yichan̈. Ix 
laj bꞌuchvaj ebꞌ vin̈ dꞌay. Ix laj stzꞌacan yal ebꞌ vin̈ dꞌay:

—Tzalajan̈ ach sreyal ebꞌ israel, xchi ebꞌ vin̈.
30 Ix tzubꞌaj yuj ebꞌ vin̈. Ix tocꞌjiecꞌ teꞌ aj chiꞌ dꞌay. Ix ste pajanoch teꞌ ebꞌ vin̈ 

dꞌa sjolom. 31 Ayic ix lajvi sbꞌuchvaj ebꞌ vin̈ dꞌay, ix squichanxiel jun pichul 
chacchac chiꞌ ebꞌ vin̈ dꞌay. Ix yacꞌanxioch spichultaxon chiꞌ ebꞌ vin̈. Ichato chiꞌ 
ix yicꞌanbꞌat ebꞌ vin̈ bꞌaj ol culusajqꞌueoc.

Ix culusajqꞌue Jesús 
(Mr 15.21‑32; Lc 23.26‑43; Jn 19.17‑27)

32  Ayic van sbꞌat ebꞌ vin̈ yedꞌ Jesús, ix ilchajel jun vin̈ aj Cirene scuchan 
Simón yuj ebꞌ vin̈. Ix acꞌji pural vin̈ yuj ebꞌ vin̈ yic scuchanbꞌat teꞌ sculusal 
Jesús chiꞌ.

33  Icha chiꞌ ix aj scꞌoch ebꞌ dꞌa jun lugar scuch Gólgota. A Gólgota chiꞌ, 
syalelcꞌochi, Bꞌaj Ay Sbꞌaquil Jolom. 34  Ataꞌ ix yacꞌ yal uva ebꞌ vin̈ yuqꞌuej, 
calan yaj yedꞌ an̈ ixaj. * Palta ayic ix yabꞌlani, maj schalaj yuqꞌuej dꞌa ebꞌ vin̈.

35  Ichato chiꞌ ix culusajqꞌue Jesús chiꞌ. Axo ebꞌ vin̈ soldado chiꞌ, ix yacꞌ 
suerte ebꞌ vin̈, yic spojecꞌ spichul Jesús ebꞌ vin̈ dꞌa spatic. 36  Ix lajvi chiꞌ, ix 
em cꞌojan ebꞌ stan̈van yilaꞌ. 37 Axo dꞌa sjolom sculusal chiꞌ ix och jun letra. A 
tzꞌalani tas yuj ix acꞌjioch chamel dꞌa yibꞌan̈. Aton Jesús tic, Sreyal ebꞌ israel, 
xchi jun letra chiꞌ.

38  An̈ejtonaꞌ ay chavan̈ ebꞌ elcꞌum ix culusajqꞌue yedꞌoc, jun dꞌa svachꞌ, jun 
dꞌa sqꞌuexan̈. Junjun sculusal junjun ebꞌ. 39 Axo ebꞌ ix laj ecꞌ taꞌ, sbꞌuchvajqꞌue 
ebꞌ dꞌay. 40 Ix yalan ebꞌ:

—A ach ton tic, ix alaꞌ to tza satel stemplo Dios, axo dꞌa schabꞌjial tza 
bꞌoanxiqꞌue sqꞌuexul. Col a bꞌa ticnaic. Tato yel Yuninal ach Dios, eman̈cot 
dꞌa teꞌ culus chiꞌ, xchi ebꞌ dꞌay.

41 Icha pax chiꞌ ebꞌ vin̈ sat sacerdote, ebꞌ vin̈ cꞌaybꞌum dꞌa ley Moisés, ebꞌ 
vin̈ fariseo yedꞌ ebꞌ vin̈ ichamtac vinac, ix laj bꞌuchvaj ebꞌ vin̈ dꞌay. Ix laj 
yalanqꞌue ebꞌ vin̈:

* 27.60 A ebꞌ israel, syacꞌoch schamnac ebꞌ dꞌa yol juntzan̈ n̈aqꞌueen, smacchan stiꞌ ebꞌ yedꞌ jun 
nivan qꞌueen. 

42  —Nivanoc ix colchaj juntzan̈xo ebꞌ yuj vin̈, palta ina max ujilaj scolan 
sbꞌa vin̈ ticnaic. A jun vin̈ tic nivanoc co Reyal a on̈ israel on̈ tic. A ticnaic, 
yicꞌocabꞌemta sbꞌa vin̈ dꞌa teꞌ culus tic quilaꞌ. Ichato chiꞌ, ol cacꞌanoch dꞌa co 
cꞌool. 43 Nivanoc ix yacꞌoch Dios vin̈ yipoc scꞌool. Yuj chiꞌ colvajocabꞌ Dios chiꞌ 
yedꞌ vin̈ quil ticnaic tato yel xajan vin̈ yuj Dios. Inato ix yal vin̈ to Yuninal 
Dios, xchi ebꞌ vin̈.

44 Axo ebꞌ elcꞌum culusabꞌilqꞌue yedꞌ chiꞌ, ix bꞌuchvaj pax ebꞌ dꞌay.

A schamel Jesús 
(Mr 15.33‑41; Lc 23.44‑49; Jn 19.28‑30)

45 Axo dꞌa chimcꞌualil, ix qꞌuicꞌbꞌi dꞌa masanil yolyibꞌan̈qꞌuinal tic, masanto 
dꞌa a las tres. 46 Ix lajvi chiꞌ, ix avajqꞌue Jesús chiꞌ:

—Elí, Elí, ¿lama sabactani? xchi. Syalelcꞌochi: Ach in Diosal, ach in Diosal, 
¿tas yuj tzin actejcan in chꞌocoj? xchi.

47 Ay jayvan̈ ebꞌ ayecꞌ taꞌ, ayic ix yabꞌan ebꞌ jun ix yal chiꞌ, ix yalan ebꞌ:
—A dꞌa vin̈aj Elías, vin̈ schecabꞌ Dios, ataꞌ tzꞌavaji, xchi ebꞌ.
48  Dꞌa jun rato chiꞌ, ix bꞌat lemnaj jun vin̈. Ix yicꞌancot jun tzꞌubꞌlabꞌ vin̈, ix 

slabꞌanem vin̈ dꞌa scal vinagre. Ix yacꞌanoch vin̈ dꞌa sjolom jun teꞌ aj, ix yacꞌan 
vin̈ stzꞌubꞌuꞌ. 49 Palta ay juntzan̈xo ebꞌ ix alan dꞌa vin̈:

—Yilxo vin̈, quil bꞌela tato ol ja vin̈aj Elías chiꞌ ul scol vin̈, xchi ebꞌ.
50 Axo Jesús, te chaan̈ ix avajqꞌue junelxo. Ichato chiꞌ ix chami. 51 Val dꞌa jun 

rato chiꞌ, axo jun cꞌapac cortina ayoch smaculoc snan̈al stemplo Dios, chabꞌn̈ej 
ix aj snan̈al cꞌapac sn̈icꞌchaji. Ix n̈icꞌchajcot dꞌa sjolom masanto dꞌa yoctac. Ix ecꞌ 
pax jun nivan quixcabꞌ. Ix laj jat juntzan̈ nivac qꞌueen. 52  Axo juntzan̈xo qꞌuen 
joybꞌilel yool bꞌaj ayoch ebꞌ chamnac, ay qꞌuen ix laj jacvi. Axo juntzan̈ ebꞌ yicxo 
Dios chamnacxo, tzijtum ebꞌ ix pitzvixi yedꞌ snivanil. 53 Ato yic ix pitzvixi Jesús, 
ato taꞌ ix elta ebꞌ dꞌa juntzan̈ qꞌuen bꞌaj aycanoch chiꞌ. Ix cꞌoch ebꞌ dꞌa yol chon̈abꞌ 
Jerusalén chiꞌ, aton jun chon̈abꞌ yicn̈ej Dios yaji. Tzijtum ebꞌ anima ix laj ilan ebꞌ.

54 Axo ebꞌ vin̈ soldado stan̈vumal Jesús yedꞌ vin̈ scapitanil ebꞌ, ix yabꞌan ebꞌ 
vin̈ yecꞌ jun quixcabꞌ chiꞌ. Ix yilanpax ebꞌ vin̈ juntzan̈xo tas ix uji. Yuj chiꞌ, ix 
te xiv ebꞌ vin̈. Ix laj yalan ebꞌ vin̈:

—A jun vin̈ ix cham tic, val yel Yuninal ton Dios, xchi ebꞌ vin̈.
55 Ay pax juntzan̈ ebꞌ ix ix najattac aycoti, van yilan ebꞌ ix. A ebꞌ ix chiꞌ, ecꞌnac 

ebꞌ ix yedꞌ Jesús chiꞌ ayic ayecꞌ dꞌa Galilea. Axo scoti, scot ebꞌ ix yedꞌoc yic tzꞌacꞌji 
servil yuj ebꞌ ix. 56 A dꞌa scal ebꞌ ix, ayecꞌ ix María aj Magdala, ix María snun 
vin̈aj Jacobo yedꞌ vin̈aj José yedꞌ pax ix snun ebꞌ yuninal vin̈aj Zebedeo.

Acꞌjinacoch snivanil Jesús dꞌa yol jun qꞌueen 
(Mr 15.42‑47; Lc 23.50‑56; Jn 19.38‑42)

57 Ay jun vin̈ bꞌeyum scuchan José aj chon̈abꞌ Arimatea. Scꞌaybꞌumpax Jesús 
yaj vin̈. 58 Axo dꞌa yemcꞌualil ix cꞌoch vin̈ dꞌa vin̈aj Pilato. Ix scꞌananemta snivanil 
Jesús chiꞌ vin̈. Yuj chiꞌ ix yalan vin̈aj Pilato chiꞌ to tzꞌacꞌji snivanil Jesús chiꞌ dꞌa 
vin̈. 59 Ix bꞌat yicꞌanemta vin̈. Ix spichanoch vin̈ dꞌa jun cꞌapac sábana te sac. 60 Ay 
jun qꞌueen joybꞌilxoel yool, * yictaxon vin̈aj José chiꞌ, mantalaj junoc chamnac 

tzꞌacꞌjioch dꞌa yool. Ataꞌ ix yacꞌcanoch snivanil Jesús chiꞌ vin̈. Ix sbꞌalanoch jun 
nivan qꞌueen vin̈ smaculoc stiꞌ, ix pax vin̈. 61 Axo ix María aj Magdala yedꞌ junxo 
ix María, ix cꞌoch ebꞌ ix taꞌ, ix em cꞌojan ebꞌ ix dꞌa slacꞌanil qꞌueen.

Stan̈vejnac ebꞌ soldado bꞌaj mucchajnac Jesús
62  A dꞌa jun cꞌual chiꞌ, scꞌual yacꞌan lista sbꞌa ebꞌ israel, yujto qꞌuicꞌanocxo 

scꞌual icꞌoj ip. Axo dꞌa junxo cꞌu ix cꞌoch ebꞌ vin̈ sat sacerdote yedꞌ ebꞌ vin̈ 
fariseo dꞌa vin̈aj Pilato. 63  Ix yalan ebꞌ vin̈:

—Ach cajal, sco nacot jun vin̈ esalvum chiꞌ, a ix yalani: Schabꞌjial in chami, 
ol in pitzvocxi, nivanoc xchi vin̈. 64 Yuj chiꞌ, ma max acꞌ pavor dꞌayon̈. Tza 
checbꞌat stan̈vumal jun bꞌaj xidꞌ acꞌjicanoch snivanil vin̈ chiꞌ, masanto tzꞌel 
schabꞌjial chiꞌ. Tato maay, tecan ol bꞌat ebꞌ scꞌaybꞌum vin̈ yelqꞌuejelta snivanil 
chiꞌ. Ol lajvoc chiꞌ, axo ol yalanel ebꞌ dꞌa scal ebꞌ anima: Ix pitzvixi Jesús dꞌa 
scal ebꞌ chamnac, xcham ebꞌ. Tato icha chiꞌ, axo jun slajvubꞌalxo es más nivan 
ol aj dꞌa yichan̈ jun bꞌabꞌel es ix yal chiꞌ, xchi ebꞌ vin̈ dꞌa vin̈aj Pilato chiꞌ.

65 Yuj chiꞌ ix yalan vin̈aj Pilato chiꞌ:
—A ex tic ay e soldado. Olxo eyilaꞌ tas ol eyutoc e tan̈vani, xchi vin̈.
66 Yuj chiꞌ, ix yicꞌanbꞌat ebꞌ soldado ebꞌ vin̈ chiꞌ. Ix stan̈van qꞌuen ebꞌ vin̈. Ix 

yacꞌoch jun sello ebꞌ vin̈ dꞌa smacul qꞌueen. Axo ebꞌ soldado chiꞌ, ix can ebꞌ 
dꞌa stiꞌ qꞌueen stan̈vej.

Ix pitzvixi Jesús 
(Mr 16.1‑8; Lc 24.1‑12; Jn 20.1‑10)

28  1 Axo ix ecꞌbꞌat scꞌual icꞌoj ip, ix qꞌuin̈ibꞌi dꞌa domingo, bꞌabꞌel cꞌu 
yic semana. Ix bꞌat ix María aj Magdala yedꞌ junxo ix María bꞌaj 

ix acꞌjicanoch snivanil Jesús. 2  Axo yic van scꞌoch ebꞌ ix taꞌ, ix ecꞌ jun nivan 
quixcabꞌ, yujto a jun yángel Dios Cajal ix emta dꞌa satchaan̈. Ix cꞌoch dꞌa jun 
qꞌuen chiꞌ. Ix yicꞌanelta qꞌuen smacul chiꞌ. Ix em cꞌojan dꞌa yibꞌan̈ qꞌueen. 3 Icha 
yecꞌ copnaj cꞌacꞌ yilji, te sac spichul icha qꞌuen sacbꞌat. 4 Axo ebꞌ soldado, van 
stan̈van qꞌuen qꞌueen chiꞌ, ayic ix yilan ebꞌ, ix te ibꞌxiqꞌue ebꞌ yuj xivelal. Ix laj 
telvi ebꞌ, icha chamnac ix aj ebꞌ. 5 Axo jun ángel chiꞌ ix alan dꞌa ebꞌ ix:

—Man̈ ex xivoc. Vojtac to a Jesús tzecꞌ e sayaꞌ, aton jun ix culusajqꞌuei. 6 Man̈xo 
ayococh dꞌa tic. Toxo ix pitzvixi icha yaj yalancan dꞌayex. Cotan̈ec, ilecnabꞌi, ilec 
yedꞌtal bꞌaj ix ul yacꞌoch ebꞌ vin̈. 7 Ixiquec, bꞌat alec elan̈chamel dꞌa ebꞌ scꞌaybꞌum 
to ix pitzvixi dꞌa scal ebꞌ chamnac. Ol bꞌabꞌlajcꞌoch eyuuj dꞌa Galilea. Ataꞌ ol eyilaꞌ. 
Aton juntzan̈ tic tzul val dꞌayex, xchi jun ángel chiꞌ dꞌa ebꞌ ix.

8  Dꞌa jun rato chiꞌ, ix yactancan qꞌuen bꞌaj mucan chiꞌ ebꞌ ix. Ix xiv ebꞌ ix, 
palta ix te tzalajpax ebꞌ ix. Yuj chiꞌ, ix bꞌat lemnaj ebꞌ ix yal dꞌa ebꞌ scꞌaybꞌum 
Jesús chiꞌ. 9 Axo yic vanto sbꞌey ebꞌ ix, ix schꞌoxan sbꞌa Jesús dꞌa ebꞌ ix. Ix 
cꞌanbꞌaj scꞌool ebꞌ ix yuuj. Yuj chiꞌ, ix cꞌoch ebꞌ ix dꞌa stzꞌey. Ix yacꞌanem sbꞌa 
ebꞌ ix dꞌay. Ix syaman yoc Jesús chiꞌ ebꞌ ix. 10 Ix yalan dꞌa ebꞌ ix:

—Man̈ ex xivoc. Ixiquec, bꞌat alec dꞌa ebꞌ in cꞌaybꞌum to sbꞌat ebꞌ dꞌa 
Galilea, yujto ataꞌ ol in yil ebꞌ, xchi dꞌa ebꞌ ix.

A tas yalnac ebꞌ soldado
11 Ayic van sbꞌat ebꞌ chiꞌ, a jayvan̈ ebꞌ soldado ix tan̈van qꞌuen chiꞌ, ix bꞌat 

ebꞌ dꞌa chon̈abꞌ. Ix cꞌoch ebꞌ dꞌa ebꞌ vin̈ sat sacerdote. Ix laj yal ebꞌ tas ix uji. 

12  Ix lajvi yabꞌan juntzan̈ chiꞌ ebꞌ vin̈, ix bꞌat yal-lan yabꞌ ebꞌ vin̈ yedꞌ ebꞌ vin̈ 
ichamtac vinac ay yopisio. Ix laj yalan ebꞌ vin̈ to nivan tumin ol yacꞌ ebꞌ vin̈ 
dꞌa ebꞌ soldado chiꞌ. 13  Yuj chiꞌ, ix yalan ebꞌ vin̈ dꞌa ebꞌ soldado chiꞌ:

—Yovalil tzeyalaꞌ: Ayic vaynac on̈ dꞌacꞌvalil, a ebꞌ scꞌaybꞌum xidꞌ icꞌanelta 
snivanil Jesús chiꞌ, xe chi. 14 Tato syabꞌ specal jun tic vin̈ gobernador, malaj 
pena. Ol on̈ bꞌat co bꞌo yaj yedꞌ vin̈, xchi ebꞌ vin̈.

15 Yuj chiꞌ, ix scha juntzan̈ tumin chiꞌ ebꞌ vin̈ soldado chiꞌ. Ix ecꞌ yalan ebꞌ 
vin̈ icha ix yal ebꞌ vin̈ chiꞌ. Yuj chiꞌ an̈ejaꞌ tzꞌabꞌchaj jun es chiꞌ dꞌa scal ebꞌ 
israel.

Schecnacbꞌat ebꞌ scꞌaybꞌum Jesús 
(Mr 16.14‑18; Lc 24.36‑49; Jn 20.19‑23)

16  Axo ebꞌ uxluchvan̈ scꞌaybꞌum Jesús chiꞌ, ix bꞌat ebꞌ dꞌa Galilea. Ataꞌ ix 
cꞌoch ebꞌ dꞌa jun tzalan yalnaccan Jesús. 17 Ataꞌ ix yil Jesús ebꞌ. Ix laj em 
cumjabꞌ ebꞌ dꞌay. Palta ay jayvan̈ ebꞌ ay schabꞌcꞌolal. 18  Axo Jesús, ix cꞌoch dꞌa 
stzꞌey ebꞌ. Ix yalan dꞌa ebꞌ:

—In acꞌjioch Yajalil dꞌa yibꞌan̈ masanil tas ay dꞌa satchaan̈ yedꞌ dꞌa 
yolyibꞌan̈qꞌuinal tic. 19 Yuj chiꞌ, ixiquec, cꞌaybꞌejec ebꞌ anima dꞌa junjun 
chon̈abꞌ, yic ol laj och ebꞌ in cꞌaybꞌumoc. Slaj eyacꞌ bautizar ebꞌ dꞌa sbꞌi Dios 
Mamabꞌil yedꞌ Dios Uninabꞌil, a in ton tic yedꞌ Dios Espíritu Santo. 20  Tze 
cꞌaybꞌej ebꞌ, yic vachꞌ a jantacn̈ej tas valnaccan dꞌayex ol laj scꞌanabꞌajej 
ebꞌ. Abꞌec, ay in ecꞌ eyedꞌ dꞌa masanil tiempo, masanto ol lajvoquecꞌ 
yolyibꞌan̈qꞌuinal tic, xchi Jesús dꞌa ebꞌ. 

A vin̈aj Juan tzꞌacꞌan bautizar ix alanel slolonel Dios 
(Mt 3.1‑12; Lc 3.1‑9,15‑17; Jn 1.19‑28)

1  1 Icha tic ix aj yel yich vachꞌ abꞌix yic Jesucristo, Yuninal Dios. 2  A jun 
schecabꞌ Dios scuchan Isaías ix tzꞌibꞌancan tas xchi Dios dꞌa Yuninal. Ix 

yalan Dios icha tic:
Ol in checbꞌat jun in checabꞌ, ol bꞌabꞌlaj bꞌat dꞌayach. Icha tzꞌaj sbꞌo bꞌe, icha 

chiꞌ ol yutoc sbꞌoan sbꞌeybꞌal ebꞌ anima, ayic manto ach cꞌochi, xchi.
 3 A jun chiꞌ ol avaj dꞌa tzꞌinan luum, ol yalan icha tic: Icha tzꞌaj sbꞌo bꞌe 

ayic sjavi junoc yajal, icha chiꞌ tzeyutej e bꞌoan e bꞌeybꞌal, yujto ol 
javoc vin̈ Cajal, icha chiꞌ ol yalaꞌ, xchican dꞌa Slolonel Dios chiꞌ.

4 A vin̈aj Juan ix acꞌan bautizar ebꞌ anima dꞌa tzꞌinan luum chiꞌ, ix yalan vin̈ 
dꞌa ebꞌ ix cꞌoch dꞌay: Yovalil tze na val e bꞌa yuj e mul yic tzꞌacꞌjican lajvoc e 
mul chiꞌ yuj Dios. Ichato chiꞌ ol ex vacꞌan bautizar, xchi vin̈ dꞌa ebꞌ. 5 Axo ebꞌ 
anima dꞌa junjun chon̈abꞌ dꞌa yol yic Judea yedꞌ smasanil ebꞌ aj Jerusalén ix 
cꞌoch ebꞌ smaclej yabꞌ dꞌa vin̈aj Juan chiꞌ. Slajvi yalanqꞌueta smul junjun ebꞌ, 
ichato chiꞌ tzꞌacꞌji bautizar ebꞌ yuj vin̈ dꞌa aꞌ nivan Jordán.

6 A vin̈aj Juan chiꞌ, a xil nocꞌ camello ayoch spichuloc vin̈, axo stzecꞌul vin̈, 
tzꞌuum. Axo juntzan̈ nocꞌ icha nocꞌ yol sojoy schi vin̈. Axo nocꞌ yal chabꞌ, aꞌ 
nocꞌ syucꞌ vin̈. 7 Ix yalanel vin̈ dꞌa scal ebꞌ anima:

—Ay junxo mach tzacꞌan sja vuuj, ecꞌalto yopisio dꞌa vichan̈. Man̈ in mojoc 
vacꞌan servil, vachꞌchom ton̈ej tzin em n̈ojan in tijanel schꞌan̈al xan̈abꞌ. 8  A in 

A Vachꞌ Abꞌix Ix Stzꞌibꞌejcan

SAN MARCOS
San Marcos sbꞌi jun libro tic. Schael yich yalan yuj vachꞌ abꞌix yic Jesucristo yuninal 

Dios. A Jesucristo yel Yuninal Dios, Ochnac Animail. Syalcoti to ay val tas sbꞌonac 
Jesús, syalanpaxcoti to ay val yopisio. A yopisio chiꞌ scheclajel yuj scꞌaybꞌubꞌal syacꞌaꞌ. 
Ay yopisio dꞌa yibꞌan̈ ebꞌ demonio, syalpax yacꞌan lajvoc mul. A Jesús chiꞌ a val aljinac 
to a Dios ix checancot dꞌa scal ebꞌ anima. Ulnac eqꞌui yuj ul yacꞌancham sbꞌa yic scolan 
ebꞌ anima dꞌa yalan̈ smul.

A vin̈ tzꞌibꞌannac jun libro tic yelxo val sna vin̈ yuj tas sbꞌonac Jesús yedꞌ slolonel 
yedꞌ scꞌaybꞌubꞌal. Ayic slajvi yalan jayeoc versículo vin̈ yuj vin̈aj Juan Bautista, 
syalanpaxcot vin̈ yuj sbautismo Jesús yedꞌ bꞌaj acꞌji proval. Slajvi chiꞌ syalanpax vin̈ yuj 
smunlajel Jesús yedꞌ tas syutej sbꞌoanxi scꞌol ebꞌ penaay. Syalanpax vin̈ yuj scꞌaybꞌubꞌal 
Jesús chiꞌ. Yacbꞌan tzꞌecꞌ tiempo, a ebꞌ scꞌaybꞌum Jesús chiꞌ ix nachajel yuj ebꞌ mach 
Jesús chiꞌ. Axo pax ebꞌ ajcꞌool, junjun cꞌu syacꞌlan ebꞌ scachanoch vaan Jesús chiꞌ. A 
juntzan̈ slajvubꞌ capítulo syalcot yuj jun semana dꞌa yalan̈to schamel Jesús, syalanpax 
yuj schamel dꞌa teꞌ culus, yuj tas ajnac spitzvixi yedꞌ tas ajnac spax dꞌa satchaan̈.
 



tic tzex vacꞌ bautizar dꞌa a aꞌ. Axo ol acꞌan Yespíritu Dios dꞌayex, ichato ol ex 
acꞌjoc bautizar yuuj, xchi.

Ix acꞌji bautizar Jesús 
(Mt 3.13‑17; Lc 3.21‑22)

9 A dꞌa jun tiempoal chiꞌ, ix cot Jesús dꞌa Nazaret, dꞌa yol yic Galilea, xidꞌ 
yacꞌan bautizar sbꞌa dꞌa vin̈aj Juan dꞌa aꞌ nivan Jordán. 10 Ayic van sqꞌuexta 
dꞌa yol aꞌ, ix yilan sjacvi satchaan̈. Ix emul Yespíritu Dios dꞌa yibꞌan̈ icha nocꞌ 
paramuch. 11 Ix abꞌchaj yaljiemta jun lolonel dꞌa satchaan̈, ix yalan icha tic:

—A ach ton tic Vuninal ach, xajanabꞌil ach vuuj. Tzin tzalaj val edꞌoc, xchi 
dꞌa Jesús.

A vin̈ Satanás ix acꞌan proval Jesús 
(Mt 4.1‑11; Lc 4.1‑13)

12  Ix lajvi chiꞌ ix icꞌjibꞌat Jesús yuj Yespíritu Dios dꞌa jun lum tzꞌinan luum. 
13  Ataꞌ ix xidꞌecꞌ 40 cꞌual bꞌaj ay juntzan̈ nocꞌ nocꞌ ay smay. Ataꞌ ix yacꞌlej vin̈ 
Satanás yacꞌan proval. Ix lajvi chiꞌ, axo ebꞌ ángel ix ulecꞌ yacꞌ servil.

Ix el yich smunlaj Jesús dꞌa Galilea 
(Mt 4.12‑17; Lc 4.14‑15)

14 Ayxo och vin̈aj Juan dꞌa preso, ix cꞌoch Jesús dꞌa Galilea. Ataꞌ ix yalcanel 
vachꞌ abꞌix, tas ol aj yoch ebꞌ anima dꞌa yol scꞌabꞌ Dios. 15 Ix yalan icha tic:

—Ix cꞌoch stiempoal, jabꞌxon̈ej yoch Dios Yajalil. Yuj chiꞌ, naec e bꞌa. 
Aqꞌuecoch jun vachꞌ abꞌix yic colnabꞌil dꞌa e cꞌool, xchi.

A Jesús ix avtancot chan̈van̈ ebꞌ yamum chay 
(Mt 4.18‑22; Lc 5.1‑11)

16 Van yecꞌ Jesús dꞌa stiꞌ aꞌ n̈ajabꞌ yic Galilea. Axo ix yilani, ataꞌ ayecꞌ vin̈aj 
Simón yedꞌ jun yucꞌtac scuchan Andrés. Van yacꞌanem chꞌan̈ schimpa ebꞌ yic 
yamlabꞌ chay dꞌa yol aꞌ, yujto yamum chay ebꞌ. 17 Ix yalan Jesús dꞌa ebꞌ:

—Ochan̈ec in cꞌaybꞌumoc, ol vacꞌoch eyopisio. Icha tzeyutej eyaman nocꞌ 
chay tic, icha chiꞌ ol eyutoc eyicꞌancot ebꞌ anima dꞌayin, xchi Jesús dꞌa ebꞌ.

18  Val dꞌa jun rato chiꞌ ix yactancan chꞌan̈ schimpa ebꞌ chiꞌ, ix och ebꞌ 
scꞌaybꞌumoc Jesús chiꞌ.

19 Axo ix bꞌat jabꞌxo Jesús chiꞌ, ix yilanbꞌat ebꞌ yuninal vin̈aj Zebedeo, aton 
vin̈aj Jacobo yedꞌ vin̈aj Juan. Ayoch ebꞌ dꞌa yol jun barco, van snipan schimpa 
ebꞌ. 20 Ix yavtancot ebꞌ. Yuj chiꞌ, ix yactancan smam ebꞌ chiꞌ yedꞌ ebꞌ smajan 
ebꞌ dꞌa yol teꞌ barco chiꞌ, ix bꞌat ebꞌ yedꞌoc.

A jun vin̈ bꞌaj ix el jun enemigo 
(Lc 4.31‑37)

21 Ix cꞌoch ebꞌ dꞌa chon̈abꞌ Capernaum. Axo dꞌa scꞌual icꞌoj ip, aton sábado, 
ix och ijan Jesús scꞌaybꞌan ebꞌ dꞌa yoltac spatil culto. 22  Ix te sat scꞌool 
ebꞌ yabꞌan juntzan̈ cꞌaybꞌubꞌal ix yalaꞌ, yujto ayic ix cꞌaybꞌaj ebꞌ yuuj, ix 
checlajeli to ay yopisio yuj Dios, man̈ ichoc ebꞌ cꞌaybꞌum dꞌa ley Moisés. 
23  Ataꞌ ix cꞌoch jun vin̈ ayoch jun enemigo dꞌay. Ix qꞌue yav jun enemigo 
chiꞌ, ix yalani:

24 —¿Tas alan ic dꞌayon̈, ach Jesús aj Nazaret? ¿Tom tzach ja on̈ a sateli? 
Vojtac ach. A ach tic, sicꞌbꞌil ach el yuj Dios, xchi dꞌay.

25 Axo Jesús ix tuman jun enemigo chiꞌ:
—Tzꞌin xa chi. Elan̈ dꞌa vin̈ tic, xchi.
26  Ix cot dꞌa sjolom vin̈ yuj jun enemigo chiꞌ. Ix te el yav vin̈. Ichato chiꞌ 

bꞌian, ix el jun enemigo chiꞌ. 27 Ix te sat scꞌool ebꞌ anima smasanil yilani. Yuj 
chiꞌ, ix laj yalanqꞌue ebꞌ:

—¿Tas yaj jun vin̈ tic? ¿Tas cꞌaybꞌubꞌal jun vin̈ sjavi tic? A vin̈ tic, ay spoder vin̈ 
scachan ebꞌ enemigo. Ina ticnaic, scꞌanabꞌajax vin̈ yuj ebꞌ, xchi ebꞌ anima chiꞌ.

28 Dꞌa val jun rato chiꞌ, ix pucax el yabꞌixal Jesús dꞌa masanil yol yic Galilea chiꞌ.

Tzijtum ebꞌ ix bꞌoxi scꞌool yuj Jesús 
(Mt 8.14‑17; Lc 4.38‑41)

29 Ix lajvi yelta ebꞌ dꞌa yol spatil culto chiꞌ, ix bꞌat Jesús yedꞌ vin̈aj Jacobo 
yedꞌ vin̈aj Juan. Ix cꞌoch ebꞌ dꞌa spat vin̈aj Simón yedꞌ vin̈aj Andrés. 30 Axo ix 
sn̈iꞌ vin̈aj Simón chiꞌ, van scham ix yuj cꞌacꞌal yabꞌil. Yuj chiꞌ ix yalan ebꞌ yabꞌ 
Jesús to penaay ix. 31 Ichato chiꞌ ix cꞌoch dꞌa stzꞌey ix. Ix syaman scꞌabꞌ ix, ix 
yicꞌanqꞌue vaan ix. Val dꞌa jun rato chiꞌ ix bꞌoxi scꞌol ix yuj jun cꞌacꞌal yabꞌil 
chiꞌ, ix och ijan ix scꞌatcꞌancot ebꞌ.

32  Axo yic toxo ix bꞌat cꞌu, vanxo sqꞌuicꞌbꞌi, ix icꞌjibꞌat ebꞌ penaay smasanil 
dꞌa Jesús yedꞌ ebꞌ ayoch enemigo dꞌay. 33  Ix smolbꞌan sbꞌa ebꞌ aj chon̈abꞌ chiꞌ 
smasanil dꞌa ti puerta. 34 Tzijtum macan̈il yabꞌil tzꞌicꞌan ebꞌ, ix bꞌoxican ebꞌ 
yuj Jesús chiꞌ. Tzijtum ebꞌ enemigo ix icꞌjiel dꞌa ebꞌ. Maj chajoclaj lolon ebꞌ 
enemigo chiꞌ, yujto yojtacxo ebꞌ to Yuninal Dios.

Ix ecꞌ Jesús yalcanel slolonel Dios dꞌa Galilea 
(Lc 4.42‑44)

35 Ayto scꞌanaꞌ ix qꞌue vaan Jesús, ix bꞌat dꞌa stiel chon̈abꞌ. Ataꞌ ix lesalvi. 
36 Axo vin̈aj Simón yedꞌ ebꞌ yetcꞌaybꞌumal, ix bꞌat ebꞌ sayeqꞌui. 37 Axo ix ilchaj 
yuj ebꞌ, ix yalan ebꞌ dꞌay:

—Masanil ebꞌ anima, van yecꞌ ebꞌ ach sayeqꞌui, xchi ebꞌ dꞌay.
38  Palta ix yalan Jesús dꞌa ebꞌ:
—Coyec dꞌa juntzan̈ aldea dꞌa lacꞌan tic, yic bꞌat valcanel slolonel Dios dꞌa 

scal ebꞌ anima taꞌ. Yuj jun tic in coti, xchi dꞌa ebꞌ.
39 Ix lajvi chiꞌ, ix ecꞌ yalancanel slolonel Dios dꞌa yoltac spatil culto dꞌa yol 

yic Galilea. Ix yicꞌanel ebꞌ enemigo chiꞌ dꞌa ebꞌ anima.

Bꞌoxinac scꞌool jun vin̈ penaay yuj lepra 
(Mt 8.1‑4; Lc 5.12‑16)

40 Ay jun vin̈ penaay yuj jun yabꞌil scuchan lepra ix cꞌoch dꞌa Jesús. Ix em 
cuman vin̈, ix yalan vin̈:

—Tato syal a cꞌool, syal in acꞌan bꞌoxoc, xchi vin̈ dꞌay.
41 Axo Jesús ix ocꞌ scꞌool, ix syamlan vin̈.
—Tzin nibꞌej sbꞌoxican a cꞌool, xchi dꞌa vin̈.
42  Ix lajvi yalan jun chiꞌ, ix tacji jun yabꞌil chiꞌ dꞌa vin̈, ix bꞌoxi scꞌool vin̈. 

43  Ix lajvi chiꞌ, ix checji pax vin̈ yuj Jesús. Ayic ix schecan pax vin̈ chiꞌ, ix 
cham val yalan dꞌa vin̈:

* 2.14 Aton vin̈aj Leví scuchan pax Mateo dꞌa San Mateo 9.9. 

44 —Abꞌi, ayta bꞌaj tzalel jun tic. Palta ixic, chꞌox a bꞌa dꞌa vin̈ sacerdote. 
Bꞌat acꞌan jun silabꞌ dꞌa Dios icha yalnaccan Moisés, yic tzꞌilji to ach bꞌoxi, 
xchi dꞌa vin̈.

45 Axo ix bꞌat vin̈, ix syamanoch vin̈ yalaneli chajtil ix aj sbꞌoxi. Ix spucanel 
specal vin̈, yuj chiꞌ max yal yoch Jesús dꞌa yol junoc chon̈abꞌ, yujto tzijtum 
ebꞌ sgana scꞌoch dꞌay. Bꞌaj malaj val anima ix eqꞌui, palta ix laj cot ebꞌ anima 
dꞌa junjun lugar, ix cꞌoch ebꞌ dꞌay.

Bꞌoxinac scꞌool jun vin̈ sicbꞌinaqueli 
(Mt 9.1‑8; Lc 5.17‑26)

2  1 Ayxom sjayiloc cꞌu, ix cꞌochxi Jesús dꞌa chon̈abꞌ Capernaum. Axo ix 
yabꞌan ebꞌ anima to ayecꞌ dꞌa spat. 2  Yuj chiꞌ, man̈ jantacoc anima ix 

smolbꞌej sbꞌa dꞌa spat chiꞌ, man̈xalaj bꞌaj tzꞌaj ebꞌ. Axo Jesús ix alanel slolonel 
Dios dꞌa scal ebꞌ. 3  Ay jun vin̈ sicbꞌinaquel ix icꞌjicot yuj chan̈van̈ ebꞌ vin̈. 
4 Palta maj yal-laj yoch ebꞌ bꞌaj ayecꞌ Jesús chiꞌ, yujto tzijtum anima. Yuj chiꞌ 
ix qꞌue ebꞌ dꞌa span̈anil yibꞌan̈ jun pat chiꞌ. Axo dꞌa stojolal bꞌaj ayeqꞌui, ataꞌ 
ix yol ebꞌ. Ix lajvi chiꞌ, ix yacꞌanem dꞌun̈un̈oc vin̈ sicbꞌinaquel chiꞌ ebꞌ yedꞌ 
svaynubꞌ bꞌaj ayecꞌ chiꞌ. 5  Ix yilan Jesús chiꞌ to ix yacꞌoch ebꞌ dꞌa scꞌool, ix 
yalan dꞌa vin̈ sicbꞌinaquel chiꞌ:

—Ach vetanimail, ix acꞌji lajvoc a mul, xchi dꞌa vin̈.
6 Palta ay juntzan̈ ebꞌ vin̈ cꞌaybꞌum dꞌa ley Moisés cꞌojanem taꞌ. Ix snaan ebꞌ 

vin̈ icha tic: 7 ¿Tas yuj syal vin̈ icha chiꞌ? Te bꞌuchumtac vin̈ dꞌa Dios. Malaj 
junoc anima syal yacꞌan lajvoc co mul, an̈ej val Dios, xchi ebꞌ vin̈. 8  Axo Jesús 
yojtacxo tas sna ebꞌ vin̈. Yuj chiꞌ ix yalan dꞌa ebꞌ vin̈:

—¿Tas yuj van e naan juntzan̈ chiꞌ? 9 ¿Bꞌaja junoc secojtac calan tze naꞌa? 
Tic ix acꞌji lajvoc a mul, ¿tom xco chi? ¿Mato: Qꞌuean̈ vaan, bꞌeyan̈ xco chi? 
10 Palta a ticnaic, ol in chꞌox dꞌayex to a in Acꞌbꞌil in cot yuj Dios voch animail 
tic, ay vopisio vacꞌancan lajvoc smul ebꞌ anima dꞌa yolyibꞌan̈qꞌuinal tic, xchi 
dꞌa ebꞌ vin̈.

Ix lajvi chiꞌ, ix yalan dꞌa vin̈ sicbꞌinaquel chiꞌ:
11 —A in tic sval dꞌayach, qꞌuean̈ vaan. Icꞌqꞌue vaan a vaynubꞌ tic. Paxan̈ dꞌa 

a pat, xchi Jesús chiꞌ dꞌa vin̈.
12  Dꞌa jun rato chiꞌ, ix qꞌue vaan vin̈. Ix yicꞌanchaan̈ svaynubꞌ vin̈ chiꞌ. 

Qꞌuelanoch ebꞌ, ix pax vin̈. Yuj chiꞌ ix te sat scꞌol ebꞌ smasanil. Ix laj yalan 
vachꞌ lolonel ebꞌ dꞌa Dios.

—Malaj bꞌaj squiltaxon jun tic, xchi ebꞌ.

Ix och vin̈aj Leví scꞌaybꞌumoc Jesús 
(Mt 9.9‑13; Lc 5.27‑32)

13 Ix lajvi chiꞌ, ix cꞌochxi Jesús dꞌa stiꞌ aꞌ n̈ajabꞌ junelxo. Ix laj cꞌoch masanil 
ebꞌ anima dꞌay, ix scꞌaybꞌan ebꞌ. 14 Axo yic van sbꞌati, ix yilani to ayecꞌ jun 
vin̈ scuch Leví, * vin̈ yuninal vin̈aj Alfeo, cꞌojanem vin̈ bꞌaj stecchajel alcabar.

—Ochan̈ in cꞌaybꞌumoc, xchi Jesús chiꞌ dꞌa vin̈.
Yuj chiꞌ ix qꞌue vaan vin̈, ix och vin̈ scꞌaybꞌumoc Jesús. 15 Axo ix cꞌoch Jesús 

dꞌa spat vin̈aj Leví chiꞌ, ayic ix em cꞌojan vael yedꞌ ebꞌ scꞌaybꞌum, ay juntzan̈xo 

* 2.22 Il nota dꞌa Mateo 9.17. 

ebꞌ tecumel alcabar ix em cꞌojan yedꞌ ebꞌ yedꞌ juntzan̈xo ebꞌ chuc sbꞌeybꞌal, 
yujto tzijtumxo ebꞌ ix och tzacꞌan yuuj. 16 Axo ebꞌ vin̈ cꞌaybꞌum dꞌa ley Moisés 
yedꞌ ebꞌ vin̈ fariseo, ix yilan ebꞌ vin̈ to van sva Jesús yedꞌ ebꞌ malaj svachꞌil 
sbꞌeybꞌal chiꞌ. Yuj chiꞌ ix yalan ebꞌ vin̈ dꞌa ebꞌ vin̈ scꞌaybꞌum Jesús chiꞌ:

—¿Tas yuj sva Jesús yedꞌ ebꞌ tecumel alcabar yedꞌ juntzan̈xo ebꞌ malaj 
svachꞌil sbꞌeybꞌal tic? xchi ebꞌ vin̈.

17 Axo ix yabꞌan Jesús, ix yalan dꞌa ebꞌ vin̈:
—Qꞌuinaloc ay junoc vin̈ an̈tum, a ebꞌ vachꞌ scꞌool, malaj tzꞌoch vin̈ yuj ebꞌ. An̈ej 

ebꞌ penaay ay tzꞌoch vin̈ yuuj. Maj in javilaj vavtejcot ebꞌ vachꞌ sbꞌeybꞌal snaani, 
palta yuj vavtan ebꞌ ojtannac to malaj svachꞌil sbꞌeybꞌal, xchi Jesús dꞌa ebꞌ vin̈.

Max schalaj sbꞌa jun icham bꞌeybꞌal yedꞌ jun acꞌ cꞌaybꞌubꞌal 
(Mt 9.14‑17; Lc 5.33‑39)

18  A junel ix och ebꞌ scꞌaybꞌum vin̈aj Juan yedꞌ ebꞌ scꞌaybꞌum ebꞌ fariseo dꞌa 
tzecꞌojcꞌolal. Yuj chiꞌ ay ebꞌ ix cꞌoch dꞌa Jesús, ix yalan ebꞌ dꞌay:

—A ebꞌ scꞌaybꞌum vin̈aj Juan yedꞌ ebꞌ scꞌaybꞌum ebꞌ fariseo, ayoch ebꞌ 
dꞌa tzecꞌojcꞌolal, palta axo ebꞌ a cꞌaybꞌum tic, ¿tas yuj max och ebꞌ dꞌa 
tzecꞌojcꞌolal? xchi ebꞌ dꞌay.

19 Yuj chiꞌ ix yalan Jesús dꞌa ebꞌ:
—Qꞌuinaloc ay junoc nupnajel ticnaic, a ebꞌ avtabꞌil taꞌ, ¿tom syal yoch ebꞌ 

dꞌa tzecꞌojcꞌolal yacbꞌan aytoecꞌ vin̈ snupnaj chiꞌ yedꞌ ebꞌ? Ayic aytoecꞌ vin̈ 
yedꞌ ebꞌ, max yal yoch ebꞌ dꞌa tzecꞌojcꞌolal. 20 Palta ato yic ol ja stiempoal ol 
icꞌjoquel vin̈ dꞌa scal ebꞌ, ato taꞌ ol och ebꞌ dꞌa tzecꞌojcꞌolal.

21 Qꞌuinaloc ay junoc cꞌa pichul tzolchaji, ¿tom ay junoc mach tzꞌacꞌanoch 
junoc acꞌ cꞌapac snipuloc jun cꞌa pichul chiꞌ? Yujto a jun acꞌ cꞌapac chiꞌ tzꞌutzꞌi, 
svachꞌ tocꞌan n̈icꞌchaj jun cꞌa cꞌapac chiꞌ. Svachꞌ ixtaxbꞌat jun cꞌa cꞌapac chiꞌ 
yuuj. 22  An̈ejtonaꞌ, malaj junoc mach syal yacꞌanem vino manto sipjoc dꞌa yol 
junoc cꞌa tzꞌuum yedꞌtal vino. * Yujto a sipji vino chiꞌ, ton̈ej sn̈icꞌchaj jun cꞌa 
tzꞌuum chiꞌ yuuj. Ton̈ej tzꞌixtax vino chiꞌ yedꞌ jun tzꞌuum chiꞌ. Yuj chiꞌ, an̈ej 
dꞌa yool juntzan̈ acꞌ tzꞌuum, an̈ej taꞌ tzꞌem acꞌ vino chiꞌ, xchi Jesús dꞌa ebꞌ.

Telajbꞌail yuj scꞌual icꞌoj ip 
(Mt 12.1‑14; Lc 6.1‑11)

23 Dꞌa jun scꞌual yic syicꞌ yip ebꞌ aj Israel, ix ecꞌ Jesús yedꞌ ebꞌ scꞌaybꞌum dꞌa 
jun bꞌe dꞌa scal ixim trigo. Axo ebꞌ scꞌaybꞌum chiꞌ ix cꞌutzanelta ixim jolom 
trigo chiꞌ ayic van sbꞌey ebꞌ. 24 Yuj chiꞌ, axo ebꞌ fariseo ix alan dꞌa Jesús:

—A ticnaic, ¿tas yuj smunlaj ebꞌ a cꞌaybꞌum dꞌa scꞌual icꞌoj ip? Malaj sleyal 
scꞌulan ebꞌ icha chiꞌ, xchi ebꞌ.

25 Palta ix yalan Jesús dꞌa ebꞌ:
—¿Tom malaj bꞌaj tzeyil dꞌa Slolonel Dios Tzꞌibꞌabꞌilcani, tas scꞌulejnac 

vin̈aj David dꞌa junel, ayic yoch svejel vin̈ yedꞌ ebꞌ ajun yedꞌoc? 26 Xidꞌnac ecꞌ 
vin̈ dꞌa scajnubꞌ Dios ayic ayoch vin̈aj Abiatar sat sacerdoteal. Ataꞌ svanac 
juntzan̈ ixim pan vin̈ yic Dios yaji, yacꞌanpax ixim vin̈ dꞌa ebꞌ ajun yedꞌoc. A 
juntzan̈ ixim pan chiꞌ, an̈ej ebꞌ sacerdote ay yalan yic svaan ixim. Palta a jun 
scꞌulejnac ebꞌ chiꞌ, man̈ muloclaj dꞌa sat Dios.

27 A Dios bꞌoannac scꞌual icꞌoj ip yuj svachꞌiloc ebꞌ anima, palta man̈ yujoc 
scꞌanabꞌajax scꞌual icꞌoj ip chiꞌ, bꞌojinac anima yuj Dios chiꞌ. 28  A in tic syal 
valani tas sco cꞌulej dꞌa scꞌual icꞌoj ip, yujto Acꞌbꞌil in cot yuj Dios voch 
animail, xchi Jesús dꞌa ebꞌ.

Bꞌoxinac jun vin̈ sicbꞌinaquel scꞌabꞌ 
(Mt 12.9‑14; Lc 6.6‑11)

3  1 Ix ochxi Jesús dꞌa yol spatil culto. Ataꞌ ay jun vin̈ sicbꞌinaquel scꞌabꞌ, 
juneln̈ej taquin̈ roquinac. 2  Ay ebꞌ stan̈van yilaꞌ tato sbꞌoxi scꞌabꞌ vin̈ yuj 

Jesús dꞌa scꞌual icꞌoj ip, yujto sgana ebꞌ yacꞌanoch dꞌa yibꞌan̈. 3  Ix yalan Jesús 
dꞌa vin̈ sicbꞌinaquel scꞌabꞌ chiꞌ:

—Qꞌuean̈ lin̈an, cotan̈ dꞌa co nan̈al tic, xchi Jesús dꞌa vin̈.
4 Ix lajvi chiꞌ ix yalan dꞌa ebꞌ anima:
—¿Bꞌaja junoc ay sleyal co cꞌulan dꞌa scꞌual icꞌoj ip tze naꞌa? ¿Tzam yal co 

cꞌulan juntzan̈ tas vachꞌ, ma a juntzan̈ malaj svachꞌil syal co cꞌulani? ¿Tzam 
yal scacꞌ bꞌoxoc junoc penaay, ma to syal co vachꞌ milanchamoc? xchi Jesús.

Palta tzꞌinxon̈ej xchi ebꞌ. 5 Ix ecꞌ qꞌueleloc Jesús dꞌa ebꞌ, ix cot yoval. Ix te 
cusqꞌuei yujto te pit ebꞌ. Ix yalan dꞌa vin̈:

—Aqꞌuel lian a cꞌabꞌ chiꞌ, xchi.
Ix yacꞌanel lian vin̈. Icha chiꞌ ix aj sbꞌoxicani. 6  Ayic toxo ix elta ebꞌ vin̈ 

fariseo, ix lolon ebꞌ vin̈ yedꞌ ebꞌ spartido vin̈aj Herodes. Ix laj slajtian sbꞌa ebꞌ 
chajtil ol yutoc ebꞌ smilancham Jesús.

Tzijtum anima ix cꞌoch dꞌa stiꞌ aꞌ n̈ajabꞌ
7 Axo Jesús ix cꞌoch dꞌa stiꞌ aꞌ n̈ajabꞌ yic Galilea yedꞌ ebꞌ scꞌaybꞌum. Tzijtum 

ebꞌ anima ix cꞌoch yedꞌ ebꞌ. Ay ebꞌ ix cot dꞌa yol yic Galilea, 8  dꞌa yol yic 
Judea, dꞌa chon̈abꞌ Jerusalén, dꞌa yol yic Idumea yedꞌ dꞌa scꞌaxepal aꞌ Jordán. 
Ay pax ebꞌ ix cot dꞌa slacꞌanil Tiro yedꞌ Sidón. Ix yabꞌan ebꞌ to man̈xo jantacoc 
milagro ix sbꞌo Jesús. Yuj chiꞌ tzijtum ebꞌ ix cꞌoch dꞌay. 9 Yuj chiꞌ ix yalan 
Jesús dꞌa ebꞌ scꞌaybꞌum to syacꞌ lista junoc barco ebꞌ, yic max vitzꞌcꞌaj yuj 
ebꞌ anima. 10 Man̈ jantacoc ebꞌ toxo ix bꞌoxi scꞌool yuuj. Yuj chiꞌ tzijtum ebꞌ 
penaay syecoch sbꞌa yic smaslan Jesús chiꞌ ebꞌ. 11 Axo juntzan̈ ebꞌ enemigo, 
ayic syilan Jesús ebꞌ, tzꞌem cuman ebꞌ dꞌa yichan̈, tzꞌavajqꞌue ebꞌ:

—A ach tic, Yuninal ach Dios, xchi ebꞌ.
12  Palta scachji ebꞌ yuuj, yic max yalel ebꞌ mach.

A Jesús sicꞌjinaquel lajchavan̈ ebꞌ schecabꞌ 
(Mt 10.1‑4; Lc 6.12‑16)

13  Ix lajvi chiꞌ, ix bꞌat Jesús dꞌa jun tzalan. Axo ebꞌ sgana to tzꞌecꞌ yedꞌoc, ix 
yavtejcot ebꞌ, ix cꞌoch ebꞌ dꞌay. 14 Lajchavan̈ ebꞌ ix acꞌjioch yopisio, yic vachꞌ 
tzꞌecꞌ ebꞌ yedꞌoc, yic syalanpaxel slolonel Dios ebꞌ. 15  Ix yacꞌanoch yopisio 
ebꞌ yicꞌanel enemigo ebꞌ dꞌa ebꞌ anima. 16  A ebꞌ lajchavan̈ chiꞌ aton ebꞌ tic: 
Vin̈aj Simón, scuchan pax Pedro yuj Jesús, 17 vin̈aj Jacobo yedꞌ vin̈ yucꞌtac 
vin̈ scuch Juan. A chavan̈ ebꞌ tic, yuninal ebꞌ vin̈aj Zebedeo. Ix acꞌjican scuch 
ebꞌ Boanerges. Boanerges syalelcꞌochi, yuninal cꞌu scꞌan̈i. * 18  Ayecꞌ pax vin̈aj 

Andrés, vin̈aj Felipe, vin̈aj Bartolo, vin̈aj Mateo, vin̈aj Tomás, vin̈aj Jacobo 
yuninal vin̈aj Alfeo, vin̈aj Tadeo yedꞌ vin̈aj Simón. A vin̈aj Simón tic, spartido 
sbꞌa vin̈ yedꞌ ebꞌ Zelote. 19 Ayecꞌ pax vin̈aj Judas aj Queriot, aton vin̈ ix 
acꞌanoch Jesús dꞌa yol scꞌabꞌ chamel.

Ay ebꞌ ix alani to a vin̈ diablo ayoch dꞌa Jesús 
(Mt 12.22‑32; Lc 11.14‑23; 12.10)

20 Ix lajvi chiꞌ, ix bꞌat Jesús dꞌa jun pat yedꞌ ebꞌ scꞌaybꞌum. Tzijtum anima 
ix smolbꞌej sbꞌa junelxo. Yuj chiꞌ maxtzac yacꞌ tiempo sva ebꞌ. 21 A ix yabꞌan 
ebꞌ scꞌabꞌ yoc Jesús, ix javi ebꞌ, ijan ix syam ebꞌ, yujto a snaan ebꞌ to loco yaji.

22  Ay juntzan̈ ebꞌ vin̈ cꞌaybꞌum dꞌa ley Moisés ix cot dꞌa Jerusalén, ix yalan 
ebꞌ vin̈:

—A Beelzebú yajalil ebꞌ enemigo, ayoch yedꞌ Jesús tic. Yuj chiꞌ, syal ton 
yicꞌanel ebꞌ enemigo chiꞌ, yujto aꞌ ayoch yedꞌoc, xchi ebꞌ.

23  Axo Jesús ix avtancot ebꞌ vin̈, ix yalan dꞌa ebꞌ vin̈:
—A vin̈ Satanás chiꞌ, ¿tas ol yutoc vin̈ spechanel ebꞌ yetenemigoal? 

24 Qꞌuinaloc ay junoc nivan chon̈abꞌ bꞌaj slaj spoj sbꞌa ebꞌ yajal, slaj yacꞌan 
oval ebꞌ. Tato icha chiꞌ, dꞌa jun rato sjuviel jun chon̈abꞌ chiꞌ. 25 Qꞌuinaloc ay 
junoc patil ebꞌ anima, spoj sbꞌa yuj oval. Tato icha chiꞌ, jun rato sjuviel jun 
patil ebꞌ anima chiꞌ. 26 An̈ejtonaꞌ, icha chiꞌ yaj pax vin̈ Satanás. Qꞌuinaloc spoj 
sbꞌa vin̈ yedꞌ ebꞌ yetenemigoal, syacꞌan oval vin̈ yedꞌ ebꞌ. Tato icha chiꞌ, sjuviel 
vin̈. Icha chiꞌ tzꞌaj yel yopisio vin̈.

27 Qꞌuinaloc ay junoc vinac te ay yip. Malaj junoc mach syal scomon och dꞌa 
yol spat vin̈, syicꞌanelta tastac ay dꞌay. An̈ej ta syacꞌ ganar ebꞌ vin̈ stzecꞌancan 
vin̈ aj pat chiꞌ bꞌabꞌel, ichato chiꞌ, syal yicꞌjiel tastac ay dꞌa vin̈.

28  Dꞌa val yel sval dꞌayex, yaln̈ej tas smul ebꞌ anima yedꞌ jantacn̈ej tas 
malaj svachꞌil syal ebꞌ dꞌa spatic Dios, ol yal yacꞌan lajvoc Dios. 29 Palta a ebꞌ 
bꞌuchumtac dꞌa Yespíritu Dios, a jun smul ebꞌ chiꞌ, toxon man̈ ol acꞌjoc lajvoc. 
Scan dꞌa yibꞌan̈ ebꞌ dꞌa juneln̈ej, xchi Jesús.

30 Icha chiꞌ ix yutej yalani, yujto ix yal ebꞌ to a vin̈ enemigo ayoch yedꞌoc.

A ix snun Jesús yedꞌ ebꞌ yucꞌtac 
(Mt 12.46‑50; Lc 8.19‑21)

31 Ix lajvi chiꞌ, ix cꞌoch ix snun Jesús yedꞌ ebꞌ yucꞌtac. An̈ej dꞌa tiꞌ pat ix cꞌoch 
ebꞌ. Ix schecan avtajelta Jesús ebꞌ. 32  Axo ebꞌ cꞌojanem dꞌa stzꞌey ix alan dꞌay:

—Ayecꞌ ix a nun yedꞌ ebꞌ ucꞌtac dꞌa tiꞌ pat, van ach sayan ebꞌ, xchi ebꞌ.
33  Palta ix yalan Jesús dꞌa ebꞌ:
—¿Mach ix in nun chiꞌ, mach ebꞌ vucꞌtac chiꞌ tze naꞌa? xchi dꞌa ebꞌ.
34 Ix lajvi chiꞌ, ix ecꞌ qꞌueleloc dꞌa ebꞌ cꞌojanem dꞌa stzꞌey chiꞌ, ix yalani:
—A ex tic, icha val in nun, icha val vucꞌtac eyaji. 35 Yujto a ebꞌ scꞌanabꞌajan 

icha sgana Dios, aton val ebꞌ chiꞌ icha vucꞌtac, icha vanabꞌ, icha in nun yaji, 
xchi Jesús.

A yabꞌixal vin̈ tzicumbꞌat in̈at trigo 
(Mt 13.1‑9; Lc 8.4‑8)

4  1 Ayic ix syamanxi och Jesús scꞌaybꞌan ebꞌ anima dꞌa stiꞌ aꞌ n̈ajabꞌ, tzijtum 
anima ix smolbꞌej sbꞌa. Yuj chiꞌ, ix och dꞌa yol jun barco ayecꞌ dꞌa stiꞌ aꞌ, 

ix em cꞌojan. Axo ebꞌ anima chiꞌ, ix can ebꞌ smasanil dꞌa stiꞌ aꞌ. 2  Tzijtum tas ix 
yacꞌ scꞌaybꞌej ebꞌ. Ix yalan juntzan̈ abꞌix dꞌa ebꞌ. Xchi icha tic:

3 —Abꞌec. Ay jun vin̈ ix bꞌat tzicojbꞌat in̈at trigo. 4 Ayic van stzicanbꞌat vin̈, 
ay ixim ix emcan dꞌa yoltac bꞌe. Axo nocꞌ much ix ecꞌ lojanqꞌue ixim. 5  Ay 
pax juntzan̈xo ixim ix emcan dꞌa yibꞌan̈tac qꞌuen samqꞌueen, bꞌaj jabꞌn̈ej 
slumal. Elan̈chamel ix javi ixim, yujto jabꞌn̈ej slumal. 6  Palta axo ix el yoc 
cꞌu, elan̈cha mel  ix tacjiel ixim, yujto malaj val schꞌan̈al yibꞌ ixim. 7 Ay 
pax juntzan̈xo ixim ix emcan dꞌa caltac an̈cꞌultac. Axo ix te qꞌuibꞌ juntzan̈ 
an̈cꞌultac chiꞌ, ton̈ej ix satel juntzan̈ in̈at chiꞌ dꞌa scal an̈. Yuj chiꞌ majxo yacꞌlaj 
sat. 8  Palta ay juntzan̈xo ix emcan bꞌaj yax sat luum. A juntzan̈ chiꞌ ix javi, ix 
qꞌuibꞌi, ix aj sjolom. Ay ix yacꞌ sat dꞌa 30. Ay ix yacꞌ dꞌa 60. Ay ix yacꞌ dꞌa jun 
ciento. 9 A juntzan̈ tzeyabꞌ tic, naec val sicꞌlabꞌil, xchi Jesús dꞌa ebꞌ.

A yopisio juntzan̈ abꞌix schꞌoxanel cꞌaybꞌubꞌal 
(Mt 13.10‑17; Lc 8.9‑10)

10  Ay ic man̈xalaj ebꞌ anima chiꞌ ayecꞌ yedꞌ Jesús, axo ebꞌ scꞌaybꞌum 
slajchavan̈il yedꞌ ebꞌ ayecꞌ dꞌa stzꞌey, ix scꞌanbꞌej ebꞌ dꞌay:

—¿Tas yuj abꞌixn̈ej tzꞌaj a cꞌaybꞌan ebꞌ anima? xchi ebꞌ.
11 Yuj chiꞌ, ix yalan dꞌa ebꞌ:
—An̈ej dꞌayex schꞌox Dios juntzan̈ tas manta mach ojtannac, yic vachꞌ 

snachajel eyuuj chajtil tzꞌaj eyoch dꞌa yol scꞌabꞌ. Palta axo dꞌa ebꞌ anima 
smasanil, an̈ej juntzan̈ abꞌix schꞌoxanel cꞌaybꞌubꞌal svalaꞌ, 12  yic man̈ ol 
nachajel yuj ebꞌ. Vachꞌchom syil junoc tas ebꞌ, scanxin̈ej ebꞌ ichn̈ej taꞌ. 
Ichato malaj tas syil ebꞌ. An̈ejtonaꞌ, vachꞌchom syabꞌ ebꞌ, palta max nachajel 
jabꞌoc yuj ebꞌ. Yuj chiꞌ, max sqꞌuex spensar ebꞌ, max acꞌji lajvoc smul ebꞌ 
yuj Dios.

A tas syalelcꞌoch yabꞌixal vin̈ tzicumbꞌat in̈at trigo 
(Mt 13.18‑23; Lc 8.11‑15)

13  —Tato man̈ eyojtacoc tas syalelcꞌoch jun abꞌix ix val tic, ¿tas ol eyutoc 
eyojtacanel juntzan̈xo abꞌix smasanil? 14  A vin̈ tzicumbꞌat in̈at trigo chiꞌ, 
syalelcꞌochi, aton ebꞌ tzꞌalanel slolonel Dios. 15  A juntzan̈ in̈at ix emcan dꞌa 
yoltac bꞌe chiꞌ, syalelcꞌochi, a ebꞌ ix abꞌan slolonel Dios. Palta axo yic slajvi 
yabꞌan ebꞌ, scꞌoch vin̈ Satanás, syicꞌanel slolonel Dios vin̈ dꞌa ebꞌ. 16  Axo 
juntzan̈ in̈at ix emcan dꞌa yibꞌan̈ qꞌuen qꞌueen, syalelcꞌochi, ay juntzan̈xo 
anima tzꞌabꞌan slolonel Dios, te tzalajcꞌolal scha ebꞌ. 17 Palta malaj jabꞌoc 
stecꞌanil ebꞌ, icha junoc te teꞌ malaj schꞌan̈al yibꞌ. Axo yic sja junoc yaelal, 
mato tzꞌacꞌjioch dꞌa yibꞌan̈ ebꞌ yuj slolonel Dios, jun rato sjuviel spensar 
ebꞌ. 18  Axo juntzan̈xo in̈at ix emcan dꞌa caltac an̈cꞌultac, syalelcꞌochi, ay 
juntzan̈xo ebꞌ tzꞌabꞌan slolonel Dios. 19 Palta an̈ej yic yolyibꞌan̈qꞌuinal tic sna 
ebꞌ. Sjuviel spensar ebꞌ yujto snibꞌejoch sbꞌa ebꞌ bꞌeyumal. Tzijtum juntzan̈ 
tas snibꞌejoch ebꞌ. Yuj chiꞌ, sjuviel ebꞌ dꞌa slolonel Dios. Lajan tzꞌaj ebꞌ icha 
juntzan̈ in̈at malaj jabꞌoc sat syacꞌaꞌ. 20  Palta axo juntzan̈xo in̈at ix emcan 
bꞌaj yax sat luum, syalelcꞌochi, ay juntzan̈xo ebꞌ tzꞌabꞌan slolonel Dios, 
syacꞌval och ebꞌ dꞌa scꞌool. A ebꞌ chiꞌ, lajan ebꞌ icha juntzan̈ in̈at syacꞌ sat 
dꞌa 30. Ay pax ebꞌ lajan icha juntzan̈ syacꞌ sat dꞌa 60, yedꞌ dꞌa jun ciento, 
xchi Jesús.

A masanil tas cꞌubꞌeltac yaji ol checlajelta 
(Lc 8.16‑18)

21 Ix yalanxi Jesús:
—Ayic sco tzꞌicanoch co candil, ¿tom a dꞌa yalan̈ junoc cajón, ma dꞌa yalan̈ 

junoc chꞌat scacꞌcani? A dꞌa yibꞌan̈ junoc tas chaan̈, ataꞌ scacꞌqꞌuei, yic vachꞌ 
syacꞌ yoc dꞌa yol co pat. 22  Icha pax chiꞌ jantac tas cꞌubꞌabꞌileli, ol checlajoc. 
Yedꞌ jantacn̈ej tas cꞌubꞌeltac yaji, ol checlajel smasanil. 23  A juntzan̈ van 
eyabꞌan tic, naec val sicꞌlabꞌil.

24  Aqꞌuec val och e chiquin dꞌa tas van eyabꞌani, yujto icha tzeyutej 
eyacꞌanoch e chiquin, icha chiꞌ ol yutoc Dios yacꞌanpax nachajel eyuuj. Ayto 
pax tas ol vachꞌ acꞌjoc nachajel eyuuj. 25 Yujto a mach sgana snachajel yuuj, 
ol vachꞌ acꞌjoc nachajel yuj ebꞌ. Axo ebꞌ malaj sgana snachajel yuuj, a jabꞌoc 
tas ijan snachajel yuj ebꞌ, ol vachꞌ icꞌjoc ecꞌ dꞌa ebꞌ, xchi Jesús.

A yabꞌixal juntzan̈ in̈at sqꞌuibꞌi
26 —Ol val dꞌayex chajtil tzꞌaj yoch ebꞌ anima dꞌa yol scꞌabꞌ Dios. Lajan icha 

junoc vin̈ stzicbꞌat yin̈at dꞌa sat junoc sluum. 27 Slajvi chiꞌ, svay vin̈ junjun 
acꞌval, sqꞌuex van vin̈ dꞌa junjun cꞌu. Axo pax juntzan̈ in̈at chiꞌ sqꞌueuli, 
sqꞌuibꞌi. Palta man̈ yojtacoc vin̈ tas tzꞌaj sqꞌuibꞌi, 28  yujto yujn̈ej syaxil sat 
luum sqꞌuibꞌi. Bꞌabꞌel sqꞌueul xiil. Slajvi chiꞌ, sqꞌueul sjolom, tzꞌoch sat. 29 Ayic 
scꞌanbꞌi, sjochchaji, yujto scꞌoch stiempoal yeli.

A yabꞌixal sat an̈ mostaza 
(Mt 13.31‑32; Lc 13.18‑19)

30 ¿Chajtil tzꞌaj sqꞌuibꞌ sbꞌisul ebꞌ anima yoch dꞌa yol scꞌabꞌ Dios tze naꞌa? 
Ol val jun abꞌix tic eyabꞌi, chajtil tzꞌaj sqꞌuibꞌ sbꞌisul ebꞌ. 31 A ebꞌ chiꞌ, lajan 
ebꞌ icha juntzan̈ in̈at mostaza tzꞌavchaj dꞌa junoc luum. A juntzan̈ in̈at chiꞌ, 
yelxo te cotac dꞌa yichan̈ masanil juntzan̈xo in̈at dꞌa yolyibꞌan̈qꞌuinal tic. 
32  Palta ayic toxo ix avchaji, sqꞌuibꞌi, ecꞌto tzꞌaj dꞌa yichan̈ masanil juntzan̈xo 
itaj scavej dꞌa junjun abꞌil. Te nivac tzꞌaj scꞌabꞌ, syal sbꞌoan soꞌ nocꞌ much dꞌa 
yen̈ul, xchi Jesús dꞌa ebꞌ.

Abꞌixn̈ej yalnac Jesús dꞌa ebꞌ anima 
(Mt 13.34‑35)

33  Tzijtum juntzan̈ abꞌix icha jun tic ix yal Jesús dꞌa ebꞌ ayic ix yalanel 
slolonel. An̈ej juntzan̈ tas snachajel yuj ebꞌ, ix yaleli. 34 An̈ej juntzan̈ abꞌix 
chiꞌ ix yacꞌlabꞌej a ix yalanel dꞌa ebꞌ anima. Axo yic ayecꞌ schꞌocoj yedꞌ ebꞌ 
scꞌaybꞌum, ix laj yal dꞌa ebꞌ tastac syalelcꞌoch masanil juntzan̈ chiꞌ.

Ix numcꞌaj icꞌ yedꞌ aꞌ n̈ajabꞌ yuj Jesús 
(Mt 8.23‑27; Lc 8.22‑25)

35 An̈ejaꞌ dꞌa jun cꞌu chiꞌ ayic van sqꞌuicꞌbꞌi, ix yalan Jesús dꞌa ebꞌ scꞌaybꞌum:
—Coyec dꞌa junxo scꞌaxepal aꞌ chiꞌ, xchi.
36  Yuj chiꞌ ix yactejcan juntzan̈ ebꞌ anima ayecꞌ dꞌa stiꞌ aꞌ n̈ajabꞌ chiꞌ. Ix 

och ebꞌ dꞌa yol teꞌ barco dꞌa bꞌajtaxon ayoch Jesús chiꞌ, ix bꞌat ebꞌ. Ix bꞌat 
pax juntzan̈xo barco yedꞌ ebꞌ. 37 Palta ix javi jun icꞌ te ov dꞌa yibꞌan̈ aꞌ. Ix och 

chulnaj aꞌ dꞌa yol teꞌ barco chiꞌ. Ix macꞌjioch aꞌ dꞌa yol teꞌ yuj icꞌ chiꞌ. Ijan ix 
bꞌat teꞌ dꞌa yich aꞌ. 38  Axo Jesús vaynac dꞌa yichelcꞌoch teꞌ barco chiꞌ, ayoch 
scꞌan̈ jolom. Yuj chiꞌ, ix pitzjiel svayan̈ yuj ebꞌ.

—Mamin, ¿tom max a na jabꞌoc to van co bꞌat dꞌa yich aꞌ? xchi ebꞌ dꞌay.
39 Yuj chiꞌ ix qꞌue vaan, ix cachji jun icꞌ chiꞌ yuuj yedꞌ aꞌ n̈ajabꞌ chiꞌ:
—Ochan̈ vaan. Numan tzach aji, xchi.
Ichato chiꞌ bꞌian, ix och vaan jun icꞌ chiꞌ, ix numcꞌaji.
40 Ix lajvi chiꞌ, ix yalan dꞌa ebꞌ scꞌaybꞌum chiꞌ:
—¿Tas yuj tzex te xivi? ¿Tas yuj maxto eyacꞌoch Dios dꞌa e cꞌool? xchi dꞌa 

ebꞌ.
41 Axo ebꞌ, ton̈ej ix te sat scꞌool ebꞌ yuuj. Ix laj yalan ebꞌ:
—¿Tas yaj jun vin̈ tic? Ina scꞌanabꞌajax vin̈ yuj icꞌ yedꞌ aꞌ n̈ajabꞌ tic, xchi ebꞌ.

A jun vin̈ ayoch enemigo dꞌay dꞌa Gerasa 
(Mt 8.28‑34; Lc 8.26‑39)

5  1 Ix cꞌoch Jesús yedꞌ ebꞌ scꞌaybꞌum dꞌa junxo scꞌaxepal aꞌ n̈ajabꞌ chiꞌ dꞌa 
Gerasa. 2  Ayic van yelta Jesús dꞌa yol teꞌ barco chiꞌ, ix cot jun vin̈ bꞌaj 

smucchaj ebꞌ chamnac, ix cꞌoch vin̈ dꞌay. A jun vin̈ chiꞌ, ayoch enemigo dꞌa 
vin̈. 3 An̈ej bꞌaj mucan ebꞌ chamnac, an̈ej taꞌ cajan vin̈. Malaj junoc mach syal 
stzecꞌan vin̈, vachꞌchom yedꞌ qꞌuen cadena. 4 Yujto tzijtum elxo stzecꞌchaj vin̈ 
yedꞌ qꞌuen dꞌa sjaj yoc yedꞌ dꞌa scꞌabꞌ, palta dꞌa juntac el sdꞌin̈chajbꞌat qꞌueen 
yuj vin̈. Malaj junoc mach stzacꞌvan syaman vin̈. 5 Masanil tiempo, dꞌacꞌvalil 
yedꞌ dꞌa cꞌualil, ton̈ej sbꞌeyecꞌ vin̈ dꞌa jolomtac vitz, yedꞌ bꞌaj smucchaj ebꞌ 
chamnac. Tzꞌavaj vin̈. Ste maqꞌuej lajvoc sbꞌa vin̈ dꞌa juntzan̈ qꞌuen qꞌueen. 
6 Najatto ix yilbꞌat Jesús chiꞌ vin̈, ix spilan yip vin̈ scot dꞌay. Cꞌaxel yem cuman 
vin̈ dꞌa yichan̈ scꞌochi. 7-8  Yuj chiꞌ ix yalan Jesús:

—Ach enemigo, elan̈ dꞌa vin̈, xchi.
Ix lajvi chiꞌ, ix te qꞌue yav vin̈ yalani:
—¿Tas alan ic dꞌayin, ach Jesús? A ach tic, Yuninal ach Dios, jun te Nivan 

Yelcꞌochi. Tzin tevi val dꞌayach dꞌa yichan̈ Dios, man̈ in ixtej, xchi vin̈ dꞌay.
9 Ix lajvi chiꞌ, ix scꞌanbꞌan Jesús dꞌa vin̈:
—¿Tas a bꞌi? xchi dꞌa vin̈.
—Legión in bꞌi, yujto tzijtum co bꞌeyi, xchi vin̈.
10 Ix och ijan vin̈ stevi dꞌa Jesús, yic max checjiel ebꞌ enemigo chiꞌ dꞌa jun 

lugar chiꞌ. 11 Ay juntzan̈ nocꞌ chitam van sva dꞌa stzꞌey jun tzalan chiꞌ. 12  Yuj 
chiꞌ ix tevioch masanil ebꞌ enemigo chiꞌ dꞌa Jesús:

—Checon̈canbꞌat dꞌa scal nocꞌ chitam chiꞌ, yic a dꞌa nocꞌ ol on̈ ochcanoc, 
xchi ebꞌ.

13  Axo Jesús ix chaanbꞌat ebꞌ dꞌa nocꞌ. Yuj chiꞌ ix el ebꞌ dꞌa vin̈, axo dꞌa nocꞌ 
chitam chiꞌ ix bꞌat ochxican ebꞌ. Ay am chabꞌoc mil nocꞌ. Ix laj syumanbꞌat 
sbꞌa nocꞌ smasanil dꞌa sattac vitz. Ix laj bꞌat nocꞌ dꞌa yol aꞌ n̈ajabꞌ chiꞌ. Ix laj 
sjicꞌ aꞌ nocꞌ, ix cham nocꞌ.

14 Axo ebꞌ stan̈vumal nocꞌ ix te xiv ebꞌ. Ix laj bꞌat ebꞌ elelal. Ix laj ecꞌ ebꞌ 
yalcanel yabꞌixal jun chiꞌ dꞌa chon̈abꞌ yedꞌ bꞌaj najat yajbꞌati. Yuj chiꞌ, ix laj 
cꞌoch ebꞌ anima yilaꞌ tas jun ix uji chiꞌ. 15 Axo ix cꞌoch ebꞌ bꞌaj ayecꞌ Jesús, ix 
yilan ebꞌ to a vin̈ bꞌaj ix el ebꞌ enemigo chiꞌ, cꞌojanecꞌ vin̈ taꞌ. Ayxo och spichul 
vin̈, te vachꞌxo scꞌol vin̈. Yuj chiꞌ, ix te xiv ebꞌ. 16  A ebꞌ ix ilan tas ix scꞌulej 

Jesús chiꞌ, a ebꞌ ix alan dꞌa juntzan̈xo ebꞌ vanto scꞌochi. Ix laj yalan ebꞌ tas ix 
aj yel ebꞌ enemigo chiꞌ yedꞌ tas ix aj pax nocꞌ chitam chiꞌ. 17 Yuj chiꞌ, ix tevi ebꞌ 
anima chiꞌ dꞌa Jesús, yic tzꞌel dꞌa yol slugar ebꞌ chiꞌ.

18  Ayic ix ochxi Jesús dꞌa yol barco, axo vin̈ bꞌaj ix el ebꞌ enemigo chiꞌ, ix 
scꞌan pavor vin̈ dꞌa Jesús yic vachꞌ sbꞌatcan vin̈ yedꞌoc. 19 Palta ix yalan dꞌa 
vin̈:

—Paxan̈ dꞌa a pat, bꞌaj ay a mam yedꞌ ebꞌ ucꞌtac. Tzalan icha tic dꞌa ebꞌ: 
Nivan tas ix sbꞌo Dios Cajal dꞌayin. Ix te ocꞌ scꞌool dꞌayin, xa chi, xchi Jesús 
dꞌa vin̈.

20  Yuj chiꞌ, ix bꞌat vin̈. Ix ecꞌ pax vin̈ dꞌa juntzan̈xo chon̈abꞌ dꞌa yol yic 
Decápolis. Ix laj yalanel vin̈ jantac tas ix sbꞌo Jesús dꞌay. Yuj chiꞌ ix te sat scꞌol 
ebꞌ smasanil.

A ix yisil vin̈aj Jairo yedꞌ junxo ix penaay 
(Mt 9.18‑26; Lc 8.40‑56)

21 Ix lajvi chiꞌ, ix ecꞌxi Jesús dꞌa aꞌ n̈ajabꞌ bꞌaj ix coti. Axo yic ix cꞌochxi 
dꞌa stiꞌ aꞌ chiꞌ, tzijtum anima ix smolbꞌej sbꞌa. 22  Ix cꞌoch jun vin̈ yajal yaj dꞌa 
spatil culto, scuch Jairo. Ayic ix yilan Jesús vin̈, ix em cuman vin̈ dꞌa yichan̈. 
23  Ix te tevi vin̈ dꞌay, ix yalan vin̈:

—Toxo val scham jun ix visil. Con̈ vedꞌoc, bꞌat aqꞌuecꞌ a cꞌabꞌ dꞌa yibꞌan̈ ix, 
yic ol bꞌoxoc scꞌool ix yic man̈ ol cham ix, xchi vin̈ dꞌay.

24 Yuj chiꞌ ix bꞌat Jesús yedꞌ vin̈. Tzijtum pax anima ix bꞌat yedꞌoc, ix ste 
vitzꞌej sbꞌa ebꞌ. 25 Palta ay junxo ix, ayxo slajchavil abꞌil syamanoch yel jun aꞌ 
dꞌa snivanil ix. 26 Tzijtum ebꞌ an̈tum bꞌaj ix bꞌat yixtej sbꞌa ix. Masanil tastac 
ay dꞌa ix, ix schon̈el ix yuj stupan ebꞌ. Palta maj bꞌoxilaj ix yuj ebꞌ, masn̈ej ix 
te nivtaj ix. 27 Palta ix yabꞌan yabꞌixal Jesús ix. Yuj chiꞌ ix cꞌoch ix dꞌa spatic 
dꞌa scal ebꞌ anima. Ix syaman stiꞌ spichul Jesús chiꞌ ix, 28  yujto ix snaꞌ ix: 
Ton̈ejocabꞌ tzin yam jabꞌoc stiꞌ spichul, tzin bꞌoxicani, xchi ix. 29 Dꞌa jun rato 
chiꞌ, ix och vaan jun syaelal ix chiꞌ. Ix yabꞌan ix sbꞌoxi scꞌool yuj jun syaelal 
chiꞌ. 30  Axo Jesús yojtac to ay mach ix bꞌoxi scꞌool yuj spoder. Yuj chiꞌ, ix 
meltzajbꞌat qꞌuelan dꞌa ebꞌ anima chiꞌ, ix scꞌanbꞌan dꞌa ebꞌ:

—¿Mach jun ix yaman in pichul tic? xchi dꞌa ebꞌ.
31 Axo ebꞌ scꞌaybꞌum ix alan dꞌay:
—Ina te vitzꞌan yaj bꞌaj ayach ecꞌ dꞌa scal ebꞌ anima tic, slajvi chiꞌ tza 

cꞌanbꞌani: ¿Mach jun in yamani? xa chi, xchi ebꞌ dꞌay.
32  Palta ix ecꞌ qꞌueleloc dꞌa scal ebꞌ anima sayani mach jun ix yaman chiꞌ. 

33  Axo ix ix chiꞌ, ix te ibꞌxiqꞌue ix yuj xivelal. Yujto yojtacxo ix to ix bꞌoxi 
scꞌool ix yuuj. Yuj chiꞌ, ix cꞌoch ix dꞌay. Ix em cuman ix dꞌa yichan̈. Yelcꞌolal 
ix yal ix smasanil dꞌa yel. 34 Yuj chiꞌ ix yal Jesús chiꞌ dꞌa ix:

—Ach ix, yujto in acꞌoch dꞌa a cꞌool, yuj chiꞌ ach bꞌoxi. Paxan̈ dꞌa 
tzalajcꞌolal. Tic ach bꞌoxi dꞌa jun a yaelal tic, xchi dꞌa ix.

35 Ayic van yalan Jesús, ay juntzan̈ ebꞌ vin̈ ix cot dꞌa spat vin̈ yajal yaj dꞌa 
spatil culto chiꞌ. Ix yalan ebꞌ vin̈ dꞌa vin̈aj Jairo chiꞌ:

—A jun ix isil chiꞌ, toxo ix cham ix. Nabꞌaxon̈ej tza tzuntzej co Cꞌaybꞌumal 
tic yic bꞌat yilani, xchi ebꞌ vin̈ dꞌa vin̈.

36 Palta ayic ix yabꞌan Jesús chiꞌ tas ix yal ebꞌ vin̈, ix yalan dꞌa vin̈:
—Man̈ a na jun chiꞌ. Acꞌ val och Dios dꞌa a cꞌool, xchi.

* 6.11 Il nota dꞌa Mateo 10.14. 

37 Ix lajvi chiꞌ, malaj ebꞌ anima ix schabꞌat yedꞌoc. An̈ej vin̈aj Pedro, vin̈aj 
Jacobo yedꞌ vin̈aj Juan yucꞌtac vin̈aj Jacobo chiꞌ ix schabꞌat yedꞌoc. 38  Axo ix 
cꞌoch ebꞌ dꞌa spat vin̈ yajal chiꞌ, ix yilani, vejanchaan̈ ebꞌ oqꞌuel. Man̈ jantacoc 
yel yav ebꞌ. 39 Yuj chiꞌ, ix och dꞌa yol pat chiꞌ, ix yalan dꞌa ebꞌ:

—¿Tas yuj tzex te oqꞌui? A ix unin tic, man̈ chamnacoclaj ix, ton̈ej svay ix, 
xchi dꞌa ebꞌ.

40  Palta ton̈ej ix tzevaj ebꞌ. Axo ix lajvi yelta ebꞌ anima chiꞌ yuuj, ix 
yicꞌanoch smam snun ix, yedꞌ ebꞌ ajun yedꞌoc. Ix ochcꞌoch ebꞌ bꞌaj ayecꞌ ix 
unin chiꞌ. 41 Ix syaman scꞌabꞌ ix, ix yalan dꞌa ix:

—Talita cumi, xchi. Syalelcꞌochi: Ach ix unin, a in sval dꞌayach, qꞌuean̈ 
vaan, xchi.

42  Dꞌa jun rato chiꞌ, ix qꞌue van ix, ix bꞌey ix. Slajchavilxo abꞌil ix. Axo ebꞌ 
anima ayecꞌ taꞌ, ix te sat scꞌool ebꞌ. 43  Palta ix cham val yalan Jesús dꞌa ebꞌ:

—Ayta bꞌaj tzeyalel jun tic. Aqꞌuec va ix unin tic, xchi dꞌa ebꞌ.

Ayecꞌ Jesús dꞌa chon̈abꞌ Nazaret 
(Mt 13.53‑58; Lc 4.16‑30)

6  1 Ix paxta Jesús dꞌa jun lugar bꞌaj ayecꞌ chiꞌ, ix cꞌochxi dꞌa schon̈abꞌ. 
Ix cꞌoch pax ebꞌ scꞌaybꞌum yedꞌoc. 2  Axo dꞌa scꞌual icꞌoj ip ix syamoch 

scꞌaybꞌan ebꞌ anima dꞌa yol spatil culto. Tzijtum ebꞌ ix abꞌan sloloni. Palta 
ton̈ej ix sat scꞌool ebꞌ yuuj. Ix laj yalan ebꞌ:

—¿Bꞌajtil ix scꞌaybꞌej juntzan̈ tic jun vin̈ tic? ¿Bꞌaj ix yicꞌ jun sjelanil vin̈ 
tic? ¿Tas syutej vin̈ sbꞌoan juntzan̈ milagro tic? 3 Yujto a jun vin̈ tic, n̈icum teꞌ 
vin̈, yuneꞌ vin̈ ix María. Yucꞌtac sbꞌa vin̈ yedꞌ vin̈aj Jacobo, vin̈aj José, vin̈aj 
Judas yedꞌ vin̈aj Simón. Ay pax ebꞌ ix yanabꞌ vin̈ ayecꞌ dꞌa co cal tic, xchi ebꞌ.

Yuj chiꞌ, ton̈ej ix somchaj spensar ebꞌ yuj Jesús chiꞌ. 4 Palta ix yalan dꞌa ebꞌ:
—A ebꞌ schecabꞌ Dios, ay val yelcꞌoch ebꞌ dꞌa yichan̈ ebꞌ anima smasanil. 

Palta axo dꞌa yichan̈ ebꞌ yetchon̈abꞌ ebꞌ, dꞌa yichan̈ ebꞌ scꞌabꞌ yoc ebꞌ yedꞌ dꞌa 
yichan̈ ebꞌ junn̈ej yaj yedꞌ ebꞌ dꞌa yol spat, malaj yelcꞌoch ebꞌ, xchi Jesús.

5 Maj yal-laj sbꞌoan juntzan̈ milagro taꞌ. Ton̈ej ix yacꞌbꞌat scꞌabꞌ dꞌa yibꞌan̈ 
jayvan̈ ebꞌ penaay, yic sbꞌoxi scꞌool ebꞌ. 6  Ix sat scꞌool Jesús yujto maj 
yacꞌochlaj ebꞌ dꞌa scꞌool. Ix lajvi chiꞌ, ix ecꞌ scꞌaybꞌej ebꞌ ay dꞌa juntzan̈ aldea 
dꞌa slacꞌanil schon̈abꞌ.

Schecnacbꞌat ebꞌ scꞌaybꞌum Jesús 
(Mt 10.5‑15; Lc 9.1‑6)

7 Axo Jesús ix avtancot ebꞌ scꞌaybꞌum slajchavan̈il. Ix lajvi chiꞌ, chatacvan̈il 
ix yutej schecanbꞌat ebꞌ. Ix acꞌji yopisio ebꞌ yicꞌanel ebꞌ enemigo. 8  Ayic 
mantzac bꞌat ebꞌ, ix yalan dꞌa ebꞌ:

—Ayic tzex bꞌati, man̈ eyicꞌ jabꞌoc tas yic yol e bꞌe. Man̈ eyicꞌ e pa, man̈ 
eyicꞌ eyooch, man̈ eyicꞌ e tumin. An̈ej e cꞌococh tzeyicꞌaꞌ. 9 An̈ej e pichul 
ayoch eyuuj yedꞌ e xan̈abꞌ. 10 Yaln̈ej mach junoc pat bꞌaj tzex cꞌochi, ataꞌ tzex 
aji masanto tzex paxta. 11 Tato ay ebꞌ max ex chaani, tato malaj sgana ebꞌ 
schaan yabꞌi, man̈ ex aj taꞌ. Tze tziccanel spococal eyoc, yic tze chꞌoxeli to 
man̈xa eyalan eyic dꞌa ebꞌ, * xchi Jesús dꞌa ebꞌ.

12  Axo ix bꞌat ebꞌ scꞌaybꞌum chiꞌ, ix laj yalanel ebꞌ to yovalil sna sbꞌa ebꞌ 
anima yuj smul. 13  Man̈ jantacoc ebꞌ enemigo ix yiqꞌuel ebꞌ dꞌa ebꞌ anima. 
Tzijtum val ebꞌ penaay bꞌaj ix laj suquecꞌ aceite ebꞌ. Ix laj bꞌoxican scꞌool ebꞌ.

A schamel vin̈aj Juan, vin̈ tzꞌacꞌan bautizar 
(Mt 14.1‑12; Lc 9.7‑9)

14 A dꞌa jun tiempoal chiꞌ, ayic ix yabꞌan vin̈aj rey Herodes juntzan̈ tastac 
ix scꞌulej Jesús, yujto ix te pucaxel yabꞌixal dꞌa scal masanil ebꞌ anima. Yuj 
chiꞌ ix yalan vin̈:

—A jun vin̈ chiꞌ, aton vin̈aj Juan vin̈ acꞌannac bautizar, ix pitzvixi vin̈ dꞌa 
scal ebꞌ chamnac. Yuj chiꞌ, ay spoder vin̈ scꞌulan juntzan̈ chiꞌ, xchi vin̈.

15 Axo juntzan̈xo ebꞌ anima ix alani:
—A jun vin̈ chiꞌ, aton vin̈aj Elías, xchi ebꞌ.
Axo juntzan̈xo ebꞌ ix alani:
Aton jun schecabꞌ Dios, icha ebꞌ ay dꞌa pecaꞌ, xchi ebꞌ.
16 Palta axo vin̈aj rey Herodes chiꞌ, ayic ix yabꞌan juntzan̈ chiꞌ vin̈, ix yalan 

vin̈:
—A jun vin̈ syal ebꞌ chiꞌ, aton vin̈aj Juan. Aton vin̈ ix viqꞌuel sjolom. A vin̈ 

ix pitzvixi dꞌa scal ebꞌ chamnac, xchi vin̈.
17-19 Icha tic ix aj scham vin̈aj Juan yuj vin̈aj Herodes. Ay jun yucꞌtac 

vin̈aj Herodes chiꞌ scuchan Felipe, Herodías sbꞌi ix yetbꞌeyum vin̈. Axo vin̈aj 
Herodes chiꞌ ix montanel ix yetbꞌeyum vin̈aj Felipe chiꞌ. Axo vin̈aj Juan chiꞌ 
ix bꞌat alan dꞌa vin̈aj Herodes chiꞌ:

—Man̈ sleyaloc tzicꞌ ix yetbꞌeyum vin̈ ucꞌtac tic, xchi vin̈.
Yuj chiꞌ, ix te cot yoval ix Herodías chiꞌ. Ix yacꞌan scꞌool vin̈aj Herodes chiꞌ 

ix. Yuj chiꞌ, ix yal vin̈ to syamchaj vin̈aj Juan chiꞌ. Ix yacꞌanoch vin̈ vin̈ dꞌa 
preso. Ix och qꞌuen cadena dꞌa vin̈. Axo ix Herodías chiꞌ, ix te chichonoch 
scꞌool ix dꞌa vin̈aj Juan chiꞌ. Sgana ix smiljicham vin̈, palta max yal-laj yuj 
ix dꞌa elan̈chamel, 20 yujto toxon yojtac vin̈aj Herodes chiꞌ to tojol spensar 
vin̈aj Juan chiꞌ, to yic Dios yaj vin̈. Yuj chiꞌ, ix xiv vin̈ yuj vin̈aj Juan chiꞌ, 
ix yacꞌanoch stan̈vumal vin̈ vin̈, yic max cham vin̈ yuj ix Herodías chiꞌ. Ay 
bꞌaj syal slolonel Dios vin̈aj Juan dꞌa vin̈aj Herodes chiꞌ. Ton̈ej ste somchaj 
scꞌool vin̈ yuj vin̈, palta ste tzalaj vin̈ yabꞌan dꞌa vin̈. 21 Palta ayic ix och jun 
qꞌuin̈ yic yabꞌilal vin̈aj Herodes chiꞌ, ataꞌ ix yil ix Herodías chiꞌ tas ol yutoc 
ix yacꞌancham vin̈aj Juan chiꞌ, yujto ay jun nivan vael ix och yuj vin̈ rey chiꞌ. 
Ix yacꞌ va ebꞌ yetyajalil vin̈, ebꞌ yajal ebꞌ soldado yedꞌ ebꞌ nivac vinac dꞌa yol 
yic Galilea chiꞌ. 22  Axo jun ix yuneꞌ ix Herodías chiꞌ ix cꞌoch bꞌaj van sva ebꞌ 
chiꞌ. Ix chan̈alvi ix. Axo vin̈aj Herodes yedꞌ ebꞌ vin̈ ayoch vael yedꞌoc, te vachꞌ 
schan̈alvi ix ix yil ebꞌ. Yuj chiꞌ, ix yalan vin̈ dꞌa ix:

—Cꞌan dꞌayin tas tza nibꞌej, ol vacꞌ dꞌayach, xchi vin̈ dꞌa ix.
23 Ix yacꞌan stiꞌ vin̈ dꞌa ix, ix slocan sbꞌi Dios vin̈:
—Yaln̈ej tas junoc tza cꞌan dꞌayin, ol vacꞌn̈ej dꞌayach. Vachꞌchom a masanil 

tas ay dꞌa yol in macbꞌen, nan̈al ol vacꞌ dꞌayach, xchi vin̈ dꞌa ix.
24 Axo ix elixta ix. Ix yalan ix dꞌa ix snun:
—¿Tas a gana ol in cꞌanaꞌ? xchi ix.
Ix tacꞌvi ix snun ix chiꞌ:
—A sjolom vin̈aj Juan, vin̈ tzꞌacꞌan bautizar tza cꞌanaꞌ, xchi ix.

25 Ix lajvi chiꞌ, ix cꞌochxi ix dꞌa vin̈ rey chiꞌ, ix yalan ix:
—In gana tzacꞌ sjolom vin̈aj Juan, vin̈ tzꞌacꞌan bautizar dꞌayin. Dꞌa yol 

junoc pultu in gana tzacꞌ dꞌayin, xchi ix.
26 Ix te cusqꞌue vin̈ rey chiꞌ ayic ix yabꞌan vin̈. Palta majxo yal-laj stenanecꞌ 

vin̈, yujto toxo ix sloc sbꞌi Dios vin̈. Ix yabꞌpax ebꞌ vin̈ ayecꞌ yedꞌ vin̈. 
27 Yuj chiꞌ, ix schecbꞌat jun vin̈ soldado vin̈ stzepel sjolom vin̈aj Juan chiꞌ, 
syicꞌancoti. 28  Ix bꞌat jun vin̈ soldado chiꞌ dꞌa teꞌ preso, ix bꞌat yicꞌanel sjolom 
vin̈aj Juan chiꞌ vin̈. Ix lajvi chiꞌ, ix yicꞌancot vin̈ dꞌa yol jun pultu, ix yacꞌan 
vin̈ dꞌa ix. Axo ix ix acꞌan dꞌa ix snun chiꞌ.

29 Axo ebꞌ scꞌaybꞌum vin̈aj Juan chiꞌ, ayic ix yabꞌan ebꞌ, ix cꞌoch ebꞌ. Ix 
yicꞌanbꞌat snivanil vin̈ ebꞌ, ix bꞌat smucanem ebꞌ.

A Jesús ix acꞌan va oyeꞌ mil vinac 
(Mt 14.13‑21; Lc 9.10‑17; Jn 6.1‑14)

30 A ebꞌ schecabꞌ Jesús ix cꞌochxi ebꞌ dꞌay. Ix yalan ebꞌ masanil tastac ix 
scꞌulej ebꞌ yedꞌ masanil tas ix scꞌaybꞌej ebꞌ. 31 Ixto lajvi yalan ebꞌ, ix yalan 
Jesús dꞌa ebꞌ:

—Coyec co chꞌocoj bꞌaj malaj anima, yic squicꞌ quip taꞌ, xchi.
Ix yal icha chiꞌ, yujto malaj scolanil ebꞌ yuj ebꞌ anima, yujto scꞌochn̈ej ebꞌ 

anima dꞌay. Max och jabꞌoc scolanil ebꞌ sva yuj ebꞌ.
32  Axo Jesús, ix och dꞌa yol jun teꞌ barco yedꞌ ebꞌ scꞌaybꞌum. Schꞌocoj ebꞌ ix 

bꞌat bꞌaj malaj anima. 33 Palta tzijtum mach ix ilan sbꞌat ebꞌ, yojtacxo ebꞌ to 
a Jesús. Yuj chiꞌ, ay ebꞌ ix cot dꞌa junjun chon̈abꞌ dꞌa slacꞌanil chiꞌ. Ix bꞌat ebꞌ 
dꞌa yoc, ix bꞌabꞌlaj cꞌoch ebꞌ bꞌaj ix cꞌoch chiꞌ. 34 Axo ix elta Jesús dꞌa yol teꞌ 
barco chiꞌ, ix yilanbꞌati to man̈ jantacoc anima ayxo ecꞌ taꞌ. Ix ocꞌ scꞌool dꞌa 
ebꞌ, yujto lajan ebꞌ icha nocꞌ calnel malaj stan̈vumal. Yuj chiꞌ, tzijtum tas bꞌaj 
ix scꞌaybꞌej ebꞌ. 35 Axo yic vanxo sbꞌat cꞌu ix cꞌoch ebꞌ scꞌaybꞌum dꞌa stzꞌey. Ix 
yalan ebꞌ dꞌay:

—Ina vanxo sbꞌat cꞌu. Palta a jun lugar tic, te tzꞌinan. 36 Yuj chiꞌ tecan vachꞌ 
tza checbꞌat ebꞌ anima tic bꞌajtac ay anima yedꞌ dꞌa juntzan̈ aldea dꞌa lacꞌan 
tic, yic vachꞌ ol laj sman va sbꞌa ebꞌ taꞌ, yujto malaj tas sva ebꞌ dꞌa tic, xchi ebꞌ.

37 —Aqꞌuec va ebꞌ a ex tic, xchi Jesús dꞌa ebꞌ scꞌaybꞌum chiꞌ. Palta ix yalan 
ebꞌ dꞌay:

—¿Tom syal co bꞌat co man chabꞌoc am ciento denario pan, yic ol cacꞌ sva 
ebꞌ? xchi ebꞌ.

38  —¿Jayeꞌ ixim pan chiꞌ eyedꞌ jun? Sayec eyilaꞌ, xchi Jesús dꞌa ebꞌ. Axo yic 
ix lajvi yilan ebꞌ, ix yalan ebꞌ dꞌay:

—An̈ej oyeꞌ ixim quedꞌnac yedꞌ cha pitan̈ nocꞌ chay, xchi ebꞌ.
39 Ix lajvi chiꞌ, ix yalan Jesús, to tzꞌem cꞌojan ebꞌ anima smasanil dꞌa jun 

acꞌlic chiꞌ, macquiltac tzꞌaj ebꞌ. 40 A ix aj em cꞌojan ebꞌ vin̈, ay 100 dꞌa junjun 
macan̈ yedꞌ 50 dꞌa juntzan̈xo. 41 Ix lajvi chiꞌ, ix yicꞌanchaan̈ oyeꞌ pan chiꞌ Jesús 
yedꞌ cha pitan̈ chay chiꞌ. Ix qꞌue qꞌuelan dꞌa satchaan̈, ix yacꞌan yuj diosal, 
ix xepanbꞌat ixim pan chiꞌ. Ix lajvi chiꞌ, ix yacꞌan dꞌa ebꞌ scꞌaybꞌum chiꞌ, yic 
spucanbꞌat ebꞌ dꞌa ebꞌ anima chiꞌ. Ix spucanpaxbꞌat cha pitan̈ chay chiꞌ dꞌa 
ebꞌ smasanil. 42  Ix va ebꞌ smasanil, ix bꞌudꞌji ebꞌ. 43 Ayic ix lajvi sva ebꞌ chiꞌ, 
ix sicꞌanqꞌue lajchavexo xuuc ixim ix yacꞌ sobre ebꞌ yedꞌ pax nocꞌ chay chiꞌ. 
44 Oyeꞌ mil ebꞌ vin̈ vinac ix vaꞌi.

Bꞌeynac Jesús dꞌa sat aꞌ n̈ajabꞌ 
(Mt 14.22‑27; Jn 6.16‑21)

45  Ix lajvi chiꞌ, ix yalan Jesús dꞌa ebꞌ scꞌaybꞌum to tzꞌochxi ebꞌ dꞌa yol teꞌ 
barco, yic sbꞌabꞌlaj cꞌaxpajcanecꞌ ebꞌ dꞌa junxo scꞌaxepal aꞌ n̈ajabꞌ chiꞌ, yic 
scꞌoch ebꞌ dꞌa chon̈abꞌ Betsaida. Axo Jesús chiꞌ ixto cani, ix yalan quilcobꞌa 
dꞌa ebꞌ anima chiꞌ. 46 Ix lajvi stacꞌlancan sbꞌa yedꞌ ebꞌ, ix bꞌat dꞌa jun tzalan yic 
slesalvi taꞌ. 47 Axo yic toxo ix qꞌuicꞌbꞌi, vanxo scꞌoch ebꞌ scꞌaybꞌum chiꞌ yedꞌ teꞌ 
barco dꞌa snan̈al aꞌ. Axo Jesús ix can schꞌocoj dꞌa stiꞌ aꞌ. 48  Axo yic ayto scꞌanaꞌ 
ix yilanbꞌat Jesús to van yel yip ebꞌ smacꞌan aꞌ, yujto te ov sja icꞌ dꞌa yichan̈ 
ebꞌ. Van sbꞌeybꞌat dꞌa yoc dꞌa sat aꞌ ix cꞌoch dꞌa ebꞌ. Bꞌen̈ej ijan ix ecꞌbꞌat dꞌa 
ebꞌ. 49 Palta ix yilbꞌat ebꞌ to van sbꞌey dꞌa sat aꞌ, a snaan ebꞌ to labꞌ jun van 
scꞌoch chiꞌ dꞌa ebꞌ. Yuj chiꞌ ix te el yav ebꞌ. 50 Ix yil ebꞌ smasanil, yuj chiꞌ ix te 
xivqꞌue ebꞌ. Palta ix yalan Jesús dꞌa ebꞌ:

—Tecꞌbꞌejec e bꞌa. A in. Man̈ ex xivoc, xchi dꞌa ebꞌ.
51 Ix lajvi chiꞌ, ix och dꞌa yol teꞌ barco chiꞌ yedꞌ ebꞌ. Ix och vaan jun icꞌ chiꞌ 

yuuj. Yuj chiꞌ, ix te sat scꞌool ebꞌ. 52  Vachꞌchom toxo ix yil jun milagro ix 
sbꞌo Jesús ebꞌ yedꞌ ixim pan, palta max nachajel spoder yuj ebꞌ, yujto manto 
yacꞌoch jabꞌoc spensar ebꞌ dꞌay.

Bꞌonacxi scꞌool ebꞌ penaay dꞌa Genesaret 
(Mt 14.34‑36)

53  Ix lajvi scꞌaxpajecꞌ ebꞌ dꞌa aꞌ chiꞌ, ix cꞌoch ebꞌ dꞌa jun lugar scuchan 
Genesaret. Ix yacꞌancanoch etzan teꞌ barco chiꞌ ebꞌ dꞌa stiꞌ aꞌ. 54 Ix lajvin̈ej yelta 
ebꞌ dꞌa yol teꞌ barco chiꞌ, ix yilanoch ebꞌ anima to a Jesús. 55 Yuj chiꞌ, ix laj yalan 
ebꞌ dꞌa smasanil jun lugar chiꞌ. Ix laj syamanoch ebꞌ sbꞌachancot ebꞌ penaay 
dꞌa sat svaynubꞌ bꞌaj ayecꞌ Jesús chiꞌ. 56 Masanil bꞌajtac ix ecꞌ Jesús, dꞌa aldea, 
dꞌa chon̈abꞌ yedꞌ bꞌajtac ay anima, ix laj icꞌjielta ebꞌ penaay dꞌa yoltac calle. Ix 
scꞌanan pavor ebꞌ dꞌa Jesús chiꞌ, yic syamji jabꞌoc stiꞌ spichul yuj ebꞌ penaay 
chiꞌ. Axo jantacn̈ej ebꞌ ix yaman stiꞌ spichul chiꞌ, ix bꞌoxican scꞌool ebꞌ yuuj.

A juntzan̈ tas tzꞌixtanel co pensar 
(Mt 15.1‑20)

7  1 Ay juntzan̈ ebꞌ vin̈ fariseo yedꞌ jayvan̈ ebꞌ vin̈ cꞌaybꞌum dꞌa ley Moisés, 
ix cot ebꞌ vin̈ dꞌa Jerusalén. Ix smolbꞌan sbꞌa ebꞌ vin̈ bꞌaj ayecꞌ Jesús. 

2  Ix yilanoch ebꞌ scꞌaybꞌum Jesús chiꞌ ebꞌ vin̈, to man̈ ichoc val yaj sleyal ebꞌ 
vin̈ syutej ebꞌ sbꞌican scꞌabꞌ ayic sva ebꞌ. Ix och spaltail ebꞌ dꞌa sat ebꞌ vin̈ 
yuj scꞌabꞌ chiꞌ. Yuj chiꞌ, ix yalan ebꞌ vin̈ to malaj svachꞌil ebꞌ. 3  Yujto a ebꞌ vin̈ 
fariseo chiꞌ yedꞌ smasanil juntzan̈xo ebꞌ aj Israel, an̈ej sbꞌeybꞌal smam yicham 
ebꞌ sbꞌeybꞌalej. Yuj chiꞌ, tato max sbꞌiquel scꞌabꞌ ebꞌ icha syal sbꞌeybꞌal ebꞌ chiꞌ, 
max valaj ebꞌ. 4  Axo yic sjax ebꞌ dꞌa mercado, max valaj ebꞌ masanto sbꞌic 
scꞌabꞌ ebꞌ, icha chiꞌ syalelcꞌoch jun sbꞌeybꞌal ebꞌ chiꞌ. Man jantacto juntzan̈xo 
tas sbꞌeybꞌalej ebꞌ, icha yic sbꞌican el svaso ebꞌ, xalu yedꞌ juntzan̈xo qꞌuen 
yamcꞌabꞌ yic vael. 5 Yuj chiꞌ, a ebꞌ vin̈ fariseo chiꞌ yedꞌ ebꞌ vin̈ cꞌaybꞌum dꞌa ley 
Moisés, ix yal ebꞌ vin̈ dꞌa Jesús:

—¿Tas yuj max scꞌanabꞌajej juntzan̈ sbꞌeybꞌal ebꞌ co mam quicham ebꞌ a 
cꞌaybꞌum tic? Ina max sbꞌic scꞌabꞌ ebꞌ ayic sva ebꞌ, xchi ebꞌ vin̈.

6  Yuj chiꞌ, ix yal Jesús dꞌa ebꞌ vin̈:
—A ex tic, te chabꞌ sat ex. Yel ton val yalnaccan vin̈aj Isaías eyuuj, ayic 

stzꞌibꞌannaccan vin̈ icha tic:
A ebꞌ anima tic, an̈ej dꞌa stiꞌ ebꞌ syal vachꞌ lolonel dꞌayin.
Palta axo spensar ebꞌ, najat yajcanel dꞌayin.

 7 Nivanoc tzul yaqꞌuem sbꞌa ebꞌ dꞌayin.
An̈ej juntzan̈ schecnabꞌil anima syacꞌ ebꞌ cꞌaybꞌajoc, xchi Dios dꞌa 

Slolonel.
8  Yujto a ex tic, ix eyactejcan schecnabꞌil Dios yic vachꞌ an̈ej juntzan̈ 

sbꞌeybꞌal e mam eyicham tze cꞌanabꞌajej. 9 Ton̈ej tzeyixtejel schecnabꞌil Dios, 
yuj e cꞌanabꞌajan juntzan̈ sbꞌeybꞌal ebꞌ e mam eyicham chiꞌ. 10  Yalnaccan 
vin̈aj Moisés icha tic: Ayocabꞌ yelcꞌoch e mam e nun dꞌa e sat. A ebꞌ sbꞌajan 
smam snun, smiljicham ebꞌ, xchi. 11 Palta a exxo tic, tzeyalaꞌ to man̈ yovaliloc 
scolvaj junoc mach dꞌa smam snun. Tato ay junoc mach tzꞌalan icha tic dꞌa 
smam snun: Max yal in colvaj dꞌayex, yujto a masanil tas ay dꞌayin, yicn̈ej 
Dios yaji, tato xchi, te vachꞌ tzeyabꞌi. 12  Tato ay mach tzꞌalan icha chiꞌ, a exxo 
tic tzeyalaꞌ to man̈xo yovaliloc scolvaj ebꞌ dꞌa smam snun chiꞌ. 13  Icha chiꞌ 
tzeyutej eyixtanel schecnabꞌil Dios, yujto an̈ej sbꞌeybꞌal ebꞌ e mam eyicham 
tzeyacꞌ scꞌaybꞌej ebꞌ. Tzijtumto juntzan̈xo tas tze cꞌulej icha juntzan̈ tic, xchi 
Jesús dꞌa ebꞌ.

14 Ix lajvi chiꞌ, ix yavtanxicot ebꞌ anima Jesús. Ix yalan dꞌa ebꞌ:
—Maclejec eyabꞌ e masanil tas ol valaꞌ. Nachajocabꞌel eyuuj: 15-16 A juntzan̈ 

tas tzꞌoch dꞌa co tiꞌ, max on̈ juviel-laj yuuj dꞌa yichan̈ Dios. Palta a juntzan̈ tas 
scot dꞌa co pensar, a tzon̈ acꞌan juvoquel dꞌa yichan̈ Dios, xchi dꞌa ebꞌ.

17 Ix lajvi chiꞌ, ix actajcan ebꞌ anima yuj Jesús, ix och dꞌa yol pat yedꞌ ebꞌ 
scꞌaybꞌum. Ix scꞌanbꞌan ebꞌ dꞌay:

—¿Tas syalelcꞌoch jun ix al tic? xchi ebꞌ dꞌay.
18  Ix yalanpax dꞌa ebꞌ:
—¿Tom max nachajel eyuuj? ¿Tom man̈ eyojtacoc? A tas tzꞌoch dꞌa co tiꞌ 

max on̈ juviel-laj yuuj dꞌa yichan̈ Dios, 19 yujto man̈oc dꞌa co pensar scꞌochi. 
Ton̈ej tzꞌem dꞌa yol co cꞌool, axo dꞌa junxo rato, tzꞌelixcani, xchi dꞌa ebꞌ.

Icha chiꞌ ix yutej yalani to a jantacn̈ej tas sco vaꞌa, malaj yovalil yuj Dios. 
20 Ix yalanxi junxo tic dꞌa ebꞌ:

—A juntzan̈ tas scot dꞌa co pensar, a tzon̈ juanel dꞌa yichan̈ Dios. 21 Yujto a 
dꞌa spensar ebꞌ anima spitzvi juntzan̈ chuc pensaril tic. Ay ebꞌ ayxo yetbꞌeyum 
tzꞌem dꞌa mul. Ay pax ebꞌ malaj yetbꞌeyum tzꞌempaxi. Ay ebꞌ smacꞌancham 
yetanimail. 22  Ay ebꞌ tzꞌelcꞌani. Ay ebꞌ syiloch scꞌool dꞌa junocxo. Ay ebꞌ malaj 
svachꞌil syutej sbꞌa. Ay ebꞌ tzꞌesani. Ay ebꞌ malaj jabꞌoc sqꞌuixvelal scomon 
cꞌulan junoc tasi. Ay ebꞌ schichonoch scꞌool dꞌa junoc mach vachꞌ yaji. Ay 
ebꞌ comonn̈ej sbꞌuchvaji. Ay ebꞌ acꞌumtac syutej sbꞌa. An̈ejtonaꞌ, ay pax ebꞌ 
malaj jabꞌoc spensar. 23  A juntzan̈ chucal tic, a dꞌa spensar ebꞌ anima spitzvi. 
A tzꞌixtanel ebꞌ dꞌa yichan̈ Dios, xchi Jesús.

Ay jun ix man̈ israeloc ix yacꞌoch Jesús dꞌa scꞌool 
(Mt 15.21‑28)

24 Ix lajvi chiꞌ, ix elxi Jesús dꞌa jun lugar chiꞌ, ix cꞌoch dꞌa yol yic Tiro yedꞌ 
Sidón. Axo dꞌa yol jun pat ix och vaan. Yujto sgana to malaj mach tzꞌojtacaneli 

* 7.27 Il nota dꞌa Mateo 15.26. 

tato ayecꞌ taꞌ, palta maj yal-laj scꞌubꞌanel sbꞌa. 25 Ataꞌ ayecꞌ jun ix unin, ayoch 
jun enemigo dꞌa ix, axo ix yabꞌan ix snun ix to ix cꞌoch Jesús taꞌ. Yuj chiꞌ, ix 
bꞌat ix yilaꞌ. Ix bꞌat em cuman ix dꞌay. 26  A jun ix chiꞌ, griega ix, aj Sirofenicia 
ix. Ix tevi ix dꞌa Jesús, yic syiqꞌuel jun enemigo chiꞌ dꞌa ix yuneꞌ ix chiꞌ. 27 Axo 
ix yalan dꞌa ix:

—Bꞌabꞌlaj vaocabꞌcan ebꞌ unin. Man̈ vachꞌoc tato stocꞌjiecꞌ svael ebꞌ, 
tzꞌacꞌjibꞌat dꞌa nocꞌ yunetac tzꞌiꞌ, xchi. *

28  Palta axo ix tacꞌvi ix dꞌay:
—Yel ton Mamin, palta a nocꞌ yunetac tzꞌiꞌ chiꞌ sicꞌanqꞌuechaan̈ scꞌajil 

yooch ebꞌ unin dꞌa yalan̈ mexa, xchi ix dꞌay.
29 Yuj chiꞌ, ix yalanxi Jesús dꞌa ix:
—A jun ix al tic dꞌayin, te vachꞌ. Syalxo a pax dꞌa a pat, yujto toxo ix el jun 

enemigo chiꞌ dꞌa ix uneꞌ chiꞌ, xchi dꞌa ix.
30  Axo ix cꞌochxi ix dꞌa spat, ix yilan ix to cꞌotanecꞌ ix yuneꞌ chiꞌ dꞌa sat 

schꞌat. Toxo ix el jun enemigo chiꞌ dꞌa ix.

Ix jacvi schiquin jun vin̈ chacan̈
31 Ayic ix elxi Jesús dꞌa Tiro bꞌaj ayecꞌ chiꞌ, ix ecꞌ dꞌa chon̈abꞌ Sidón yedꞌ dꞌa 

juntzan̈ chon̈abꞌ ay dꞌa yol yic Decápolis. Ix lajvi chiꞌ, ix cꞌoch dꞌa stiꞌ aꞌ n̈ajabꞌ 
yic Galilea. 32  Axo yic ayecꞌ taꞌ, ix icꞌjicot jun vin̈ chacan̈ dꞌay yuj ebꞌ anima, 
pural syal pax slolon vin̈. Ix tevi ebꞌ dꞌa Jesús yic syacꞌbꞌat scꞌabꞌ dꞌa yibꞌan̈ 
vin̈. 33  Yuj chiꞌ, ix yicꞌanelta vin̈ dꞌa scal ebꞌ anima chiꞌ, ix yacꞌanoch yiximal 
scꞌabꞌ dꞌa yol schiquin vin̈. Ix stzubꞌani. Ix lajvi chiꞌ, ix slatzanoch scꞌabꞌ dꞌa 
sn̈iꞌ yacꞌ vin̈. 34 Ix qꞌue qꞌuelan dꞌa satchaan̈, ix javi sicꞌson scꞌool.

—Efata, xchi. Syalelcꞌochi: Jacvocabꞌi.
35 Dꞌa jun rato chiꞌ, ix jacvi schiquin vin̈. Ix tijviel yacꞌ vin̈. Ix lolonqꞌue vin̈. 

36  Ix lajvi chiꞌ, ix cham val yalan Jesús dꞌa ebꞌ anima:
—Ayta bꞌaj tzeyalel jun ix eyil tic, xchi dꞌa ebꞌ.
Axo yic ix yalan jun chiꞌ dꞌa ebꞌ, masn̈ej ix ste alejel ebꞌ. 37 Ix te sat scꞌool 

ebꞌ. Ix laj yalan ebꞌ:
—Masanil tas scꞌulej, vachꞌn̈ej. Sjacvi schiquin ebꞌ chacan̈. Slolonpax ebꞌ 

max uji taxon sloloni, xchi ebꞌ.

Ix acꞌji va chan̈eꞌ mil ebꞌ vinac 
(Mt 15.32‑39)

8  1 A dꞌa jun tiempoal chiꞌ, man̈ jantacoc ebꞌ anima ix smolbꞌejcꞌoch sbꞌa 
dꞌa Jesús, palta malaj tas sva ebꞌ. Yuj chiꞌ ix yavtancot ebꞌ scꞌaybꞌum 

Jesús, ix yalan dꞌa ebꞌ:
2  —A in tic, tzꞌocꞌ in cꞌool yuj juntzan̈ ebꞌ anima tic, yujto chabꞌjitax ix 

javican ebꞌ vedꞌ dꞌa tic, palta man̈xalaj tas sva ebꞌ. 3  Tato malaj tas sva ebꞌ, 
tzin checan pax ebꞌ dꞌa spat, tecan ol el yip ebꞌ dꞌa yol bꞌe, yujto ay ebꞌ najat 
ix coti, xchi Jesús dꞌa ebꞌ.

4 —Palta, ¿tas ol cutoc cacꞌan va ebꞌ dꞌa jun lugar tic? xchi ebꞌ scꞌaybꞌum 
chiꞌ.

5 —¿Jayeꞌ ixim pan eyedꞌnac? xchi dꞌa ebꞌ.

—Uquen̈ej ixim, xchi ebꞌ dꞌay.
6  Ix lajvi chiꞌ, ix yalan Jesús dꞌa ebꞌ anima chiꞌ to tzꞌem cꞌojan ebꞌ dꞌa sat 

luum. Ix yicꞌanchaan̈ ixim pan chiꞌ yuquil, ix yacꞌan yuj diosal dꞌa Dios yuj 
ixim. Ix xepanbꞌat ixim pan chiꞌ, ix yacꞌan ixim dꞌa ebꞌ scꞌaybꞌum. Axo ebꞌ 
ix pucanbꞌat ixim dꞌa ebꞌ anima chiꞌ. 7 Ay jayvan̈ yunetac chay yedꞌnac ebꞌ. 
Ix yacꞌanpax yuj diosal dꞌa Dios yuj nocꞌ. Ix lajvi chiꞌ, ix yalanpax dꞌa ebꞌ to 
spucbꞌat nocꞌ chay chiꞌ ebꞌ dꞌa ebꞌ anima chiꞌ. 8  Ix va ebꞌ smasanil, ix bꞌudꞌji 
ebꞌ. Ix lajvi sva ebꞌ chiꞌ, uqueto xuuc bꞌudꞌan ix yacꞌ sobre ix can yuj ebꞌ. 
9 Ay am chan̈eoc mil sbꞌisul ebꞌ ix vaꞌi. Ix lajvi chiꞌ, ix checji pax ebꞌ yuuj. 
10  Ix ochxi dꞌa yol teꞌ barco yedꞌ ebꞌ scꞌaybꞌum chiꞌ. Ix bꞌat ebꞌ dꞌa yol yic 
Dalmanuta.

A ebꞌ fariseo ix cꞌanan yil junoc milagro 
(Mt 16.1‑4; Lc 12.54‑56)

11 Ay juntzan̈ ebꞌ vin̈ fariseo ix cꞌoch dꞌa Jesús. Ix och ijan ebꞌ vin̈ stelan sbꞌa 
yedꞌoc, yujto sgana ebꞌ vin̈ syacꞌ proval. Yuj chiꞌ, ix scꞌanan yil junoc milagro 
ebꞌ vin̈ scot dꞌa Dios. 12  Axo Jesús ix ja sicꞌson scꞌool. Ix yalani:

—A ex tic, ¿tas yuj tze cꞌan eyil junoc milagro dꞌayin? Val yel sval dꞌayex, 
malaj junoc milagro ol in chꞌox eyilaꞌ, xchi Jesús.

13  Ix lajvi chiꞌ, ix yactancan ebꞌ vin̈ fariseo chiꞌ Jesús, ix ochxi dꞌa yol teꞌ 
barco chiꞌ yedꞌ ebꞌ scꞌaybꞌum. Ix cꞌaxpajecꞌ ebꞌ dꞌa junxo scꞌaxepal aꞌ n̈ajabꞌ 
chiꞌ.

A juntzan̈ scꞌaybꞌubꞌal ebꞌ fariseo 
(Mt 16.5‑12)

14 Axo ebꞌ scꞌaybꞌum Jesús, maj sna ebꞌ yicꞌbꞌat jabꞌoc ixim span. An̈ej val 
jun pitan̈ ixim yedꞌnac ebꞌ dꞌa yol teꞌ barco chiꞌ. 15 Ix yalan Jesús dꞌa ebꞌ:

—Abꞌec. Tzeyil val e bꞌa dꞌa yich span ebꞌ fariseo yedꞌ dꞌa yich span vin̈aj 
Herodes, yujto te ay smay tzex juviel yuuj, xchi dꞌa ebꞌ.

16 Axo ebꞌ scꞌaybꞌum chiꞌ, ix laj yalan ebꞌ yuj tas ix yalaꞌ:
—Syal icha tic, yujto malaj ixim co pan quedꞌnac, xchi ebꞌ.
17 Palta yojtac Jesús tas van yalan ebꞌ. Yuj chiꞌ, ix yal dꞌa ebꞌ:
—¿Tas yuj tzeyalaꞌ to malaj ixim e pan? ¿Tom max nachajel eyuuj? ¿Tom 

man̈ eyojtacoc tas syalelcꞌoch jun tic? Te max in eyacꞌoch dꞌa e cꞌool. 18  ¿Tom 
maj eyilaꞌ? ¿Tom maj eyabꞌi? ¿Tom max e nacoti? 19 Ayic ix in pucanecꞌ oyeꞌ 
ixim pan dꞌa scal oyeꞌ mil vinac, ¿jayeto xuuc ixim ix yacꞌ sobre ix e sicꞌqꞌuei? 
xchi dꞌa ebꞌ.

—Lajchaveꞌ xuuc, xchi ebꞌ.
20  —Axo yic ix in pucanxiecꞌ uqueꞌ ixim pan dꞌa scal chan̈eꞌ mil anima, 

¿jayeto xuuc ix bꞌudꞌji, ix yacꞌ sobre ix e sicꞌqꞌuei? xchi.
Uqueꞌ xuuc, xchi ebꞌ.
21 —¿Tas yuj max nachajel jabꞌoc eyuuj jun? xchi dꞌa ebꞌ.

Ix jacvi sat jun vin̈ yuj Jesús
22  Ix lajvi chiꞌ, ix cꞌoch ebꞌ dꞌa chon̈abꞌ Betsaida. Ay jun vin̈ max uji yilani, 

ix quetzchajbꞌat vin̈ dꞌa Jesús yuj ebꞌ anima. Ix tevi ebꞌ dꞌa Jesús chiꞌ to 
syamji vin̈ yuuj. 23 Axo Jesús ix yaman scꞌabꞌ vin̈. Ix squetzanbꞌat vin̈ dꞌa stiel 

chon̈abꞌ. Ix sucanecꞌ jabꞌ stzubꞌ dꞌa yol sat vin̈. Ix yacꞌanecꞌ scꞌabꞌ dꞌa yibꞌan̈ 
vin̈. Ix lajvi chiꞌ ix scꞌanbꞌani tato tzaxo yal yilan vin̈. 24 Yuj chiꞌ, ix yacꞌlej vin̈ 
yilani. Ix yalan vin̈ dꞌa Jesús chiꞌ:

—Tzaxo vil juntzan̈ anima, an̈ejto lajan ebꞌ yedꞌ te teꞌ svilaꞌ, palta sbꞌeyecꞌ 
ebꞌ, xchi vin̈.

25 Axo Jesús ix sucanxiecꞌ scꞌabꞌ dꞌa yibꞌan̈ sat vin̈. Ichato chiꞌ, ix vachꞌ jacvi 
yol sat vin̈ chiꞌ. Te vachꞌxo ix aj yilan vin̈. 26 Ix lajvi chiꞌ, ix checji pax vin̈ dꞌa 
spat yuuj. Ix yalan dꞌa vin̈:

—Man̈ ach ecꞌ dꞌa yol chon̈abꞌ. Ayta mach bꞌaj tzal jun tic, xchi Jesús dꞌa 
vin̈.

Yalnac vin̈aj Pedro to a Jesús aton vin̈ Cristo 
(Mt 16.13‑20; Lc 9.18‑21)

27 Ix lajvi chiꞌ, ix ecꞌ Jesús dꞌa juntzan̈ aldea dꞌa yol yic Cesarea yic Filipos 
yedꞌ ebꞌ scꞌaybꞌum. Axo yic van sbꞌey ebꞌ, ix scꞌanbꞌan dꞌa ebꞌ:

—¿Mach in yalan ebꞌ anima tzeyabꞌi? xchi dꞌa ebꞌ.
28  —Ay ebꞌ tzꞌalani, tobꞌ a ach tic Juan ach, vin̈ acꞌannac bautizar. Ay pax 

ebꞌ tzꞌalani tobꞌ Elías ach. Ay pax ebꞌ tzꞌalani tobꞌ schecabꞌ ach Dios ecꞌnac dꞌa 
pecaꞌ, xchi ebꞌ scꞌaybꞌum chiꞌ dꞌay.

29 —Xal ex, ¿mach in eyalani? xchi dꞌa ebꞌ. Yuj chiꞌ ix tacꞌvi vin̈aj Pedro 
dꞌay:

—A ach tic, Cristo ach, xchi vin̈ dꞌay.
30 Palta ix yalanxi Jesús dꞌa ebꞌ:
—Ayta bꞌaj tzeyalel jun tic, xchi.

Ayocto ix yalancan Jesús yuj schamel 
(Mt 16.21‑28; Lc 9.22‑27)

31 Axo dꞌa jun tiempo chiꞌ, ix syamoch Jesús scꞌaybꞌan ebꞌ scꞌaybꞌum yuj 
tastac ol javoc dꞌa yibꞌan̈, ix yalan icha tic:

—A in Acꞌbꞌil in cot yuj Dios voch animail tic, yovalil ol vabꞌ syail. A val ebꞌ 
ichamtac vinac ay yopisio, ebꞌ sat sacerdote yedꞌ ebꞌ cꞌaybꞌum dꞌa ley Moisés, 
ol in spatiquejcanel ebꞌ. Ol in smilancham ebꞌ. Palta axo dꞌa schabꞌjial, ol in 
pitzvocxoc, xchi dꞌa ebꞌ.

32  Tojoln̈ej ix yutej Jesús yalan juntzan̈ chiꞌ dꞌa ebꞌ. Palta axo vin̈aj Pedro, 
ix icꞌanelta Jesús chiꞌ schꞌocoj. Ix yacꞌlan vin̈ scachanoch vaan yalani. 33 Palta 
axo Jesús, ix meltzajbꞌat qꞌuelan dꞌa juntzan̈xo ebꞌ scꞌaybꞌum. Ix scachanoch 
vaan vin̈aj Pedro chiꞌ, ix yalan dꞌa vin̈:

—Ach Satanás, elan̈ dꞌa in tzꞌey, yujto man̈oc juntzan̈ yic Dios bꞌaj tzacꞌoch 
a pensar. An̈ej juntzan̈ yic anima bꞌaj ayoch a pensar, xchi dꞌa vin̈.

34 Ix lajvi chiꞌ, ix yavtancot ebꞌ scꞌaybꞌum yedꞌ ebꞌ anima, ix yalan dꞌa ebꞌ:
—Tato ay ebꞌ sgana tzꞌoch in cꞌaybꞌumoc, yovalil man̈xo yicoc sbꞌa ebꞌ 

schꞌocoj. Yabꞌocabꞌ syail ebꞌ vuuj, vachꞌchom dꞌa teꞌ culus. Tato icha chiꞌ, 
ochocabꞌ ebꞌ in cꞌaybꞌumoc. 35  Yujto yaln̈ej mach ebꞌ sgana an̈ej dꞌa 
yolyibꞌan̈qꞌuinal tic scol sbꞌa, ol satel sqꞌuinal ebꞌ dꞌa juneln̈ej. Palta axo 
ebꞌ ol yacꞌcham sbꞌa vuuj, yuj pax jun vachꞌ abꞌix yic colnabꞌil tic, aton ebꞌ 
ol scha sqꞌuinal dꞌa juneln̈ej. 36  Qꞌuinaloc tato squiquej masanil tas ay dꞌa 
yolyibꞌan̈qꞌuinal tic, palta tato tzon̈ satcanel dꞌa juneln̈ej, ¿tas co ganar? 

37 ¿Tasto val ol cacꞌ stojoloc yic tzon̈ colchajeli? 38  A val ebꞌ anima dꞌa jun 
tiempo tic, man̈oc dꞌa Dios syacꞌoch spensar ebꞌ. Malaj jabꞌoc svachꞌil ebꞌ. 
A mach sqꞌuixvi vuuj dꞌa yichan̈ ebꞌ anima, sqꞌuixvi pax yuj in lolonel, 
an̈ejtonaꞌ, a in Acꞌbꞌil in cot yuj Dios voch animail tic, ol in qꞌuixvocpax yuuj, 
ayic ol in ja yedꞌ spoder in Mam yedꞌ ebꞌ ángel yicxo yaji.

9  1 Val yel sval dꞌayex, ay ex manto ex chamlaj ol eyil svachꞌ och Dios 
Yajalil yedꞌ spoder, xchi dꞌa ebꞌ.

Ix qꞌuexmaj yilji Jesús 
(Mt 17.1‑13; Lc 9.28‑36)

2  Obꞌxitax chiꞌ, ix icꞌjibꞌat vin̈aj Pedro, vin̈aj Jacobo yedꞌ vin̈aj Juan yuj 
Jesús dꞌa jun nivan tzalan. Schꞌocoj ebꞌ ix bꞌat yedꞌoc. Ataꞌ ix qꞌuexmaj yilji 
dꞌa yichan̈ ebꞌ. 3  A spichul, te tziquiqui ix aji. Te sac ix aj yilji. Malaj mach dꞌa 
yolyibꞌan̈qꞌuinal tic stzacꞌvan sacbꞌitan junoc cꞌapac icha chiꞌ. 4 Axo ix yilan 
ebꞌ, ayecꞌ vin̈aj Elías yedꞌ vin̈aj Moisés van slolon ebꞌ yedꞌoc. 5  Yuj chiꞌ, ix 
yalan vin̈aj Pedro dꞌay.

—Mamin, te vachꞌ cajecꞌ dꞌa tic. Tecan vachꞌ sco bꞌo oxeoc lechpat, jun icoꞌ, 
jun yic vin̈aj Moisés yedꞌ junoc yic vin̈aj Elías chiꞌ, xchi vin̈ dꞌay.

6 Man̈ yojtacoc vin̈aj Pedro chiꞌ tas syalaꞌ yujto te xivnac ebꞌ scꞌaybꞌum chiꞌ. 
7 Ix lajvi chiꞌ, ix cꞌoch jun asun, ix em moyan dꞌa yibꞌan̈ ebꞌ. Ix aljiemta jun 
lolonel dꞌa scal jun asun chiꞌ, ix yalani:

—Aton jun tic Vuninal, te xajanabꞌil vuuj. Aqꞌuecoch e chiquin dꞌay, xchi 
jun lolonel chiꞌ.

8  Ix lajvi chiꞌ, ix yilan ebꞌ to man̈xalaj mach ayeqꞌui. Axon̈ej Jesús ayeqꞌui.
9 Ayic van yemxita ebꞌ dꞌa jun tzalan chiꞌ, ix yalan dꞌa ebꞌ:
—Ayta bꞌaj tzeyalel jun ix eyil tic. A in Acꞌbꞌil in cot yuj Dios voch animail, 

ato yic ol in pitzvocxi dꞌa scal ebꞌ chamnac, ato taꞌ ol eyaleli, xchi Jesús dꞌa ebꞌ.
10 Yuj chiꞌ, muniln̈ej yojtac jun chiꞌ ebꞌ. Malaj junoc mach bꞌaj ix yal ebꞌ. 

Palta ix laj snaubꞌtan̈an ebꞌ yuj tas ix yal chiꞌ to ol pitzvocxi dꞌa scal ebꞌ 
chamnac. 11 Ix lajvi chiꞌ, ix scꞌanbꞌan ebꞌ dꞌa Jesús:

—A ebꞌ cꞌaybꞌum dꞌa ley Moisés, slaj yal ebꞌ icha tic: A vin̈aj Elías, yovalil 
ol bꞌabꞌlaj javoc, xchi ebꞌ. ¿Tas am yuj syal ebꞌ icha chiꞌ? xchi ebꞌ oxvan̈ chiꞌ. 
12  Yuj chiꞌ, ix yalan Jesús dꞌa ebꞌ:

—Yel toni, yovalil ol bꞌabꞌlaj javoc vin̈aj Elías chiꞌ, yic vachꞌ listaxo yaj 
smasanil ayic tzin javi, palta ¿tas syal dꞌa Slolonel Dios Tzꞌibꞌabꞌilcan vuuj, 
a in Acꞌbꞌil in cot yuj Dios voch animail tic? Ataꞌ syalaꞌ to ol vabꞌ syail, ol in 
paticajcanel yuj ebꞌ anima. 13 Palta sval dꞌayex yuj vin̈aj Elías chiꞌ, ulnacxoecꞌ 
vin̈. Ay ebꞌ yacꞌnac sgana dꞌa spatic vin̈ icha snibꞌej. Icha val tzꞌibꞌabꞌilcan yuj 
vin̈ dꞌa Slolonel Dios, icha val chiꞌ ix yutej ebꞌ, xchi dꞌa ebꞌ scꞌaybꞌum chiꞌ.

Bꞌonacxi scꞌool jun vin̈ unin ayoch enemigo dꞌay 
(Mt 17.14‑21; Lc 9.37‑43)

14  Ayic vanxo scꞌochxi ebꞌ bꞌaj aycan juntzan̈xo ebꞌ scꞌaybꞌum chiꞌ, ix 
yilanbꞌat Jesús to man̈ jantacoc anima ayecꞌ yedꞌ ebꞌ. Axo ebꞌ vin̈ cꞌaybꞌum 
dꞌa ley Moisés, van stelan sbꞌa ebꞌ vin̈ yedꞌ ebꞌ scꞌaybꞌum Jesús chiꞌ. 15  Axo 
smasanil ebꞌ ayecꞌ taꞌ, ayic ix yilanbꞌat Jesús chiꞌ ebꞌ, ix te sat scꞌol ebꞌ. Yuj 
chiꞌ, ix bꞌat lemnaj ebꞌ schaꞌa. 16 Axo ix cꞌoch ebꞌ dꞌa stzꞌey, ix scꞌanbꞌan dꞌa ebꞌ:

—¿Tas yuj tze telaj e bꞌa yedꞌ ebꞌ vin̈? xchi dꞌa ebꞌ.
17 Ay jun vin̈ ix tacꞌviqꞌue dꞌa scal ebꞌ anima chiꞌ:
—Mamin, ix vicꞌcot jun vuninal dꞌayach. Ayoch jun enemigo dꞌay, yuj chiꞌ 

max ujilaj sloloni. 18  Yalxon̈ej bꞌaj scot dꞌay, syumji telvoc yuuj. Svoman stiꞌ, 
sjuchꞌuchꞌi ye, stzatzbꞌicanel yuuj. Ix val dꞌa ebꞌ a cꞌaybꞌum to syiqꞌuel ebꞌ, 
palta maj yal-laj yicꞌanel ebꞌ dꞌay, xchi vin̈ dꞌa Jesús chiꞌ.

19 Yuj chiꞌ ix yalan Jesús chiꞌ:
—A... a ex tic, te max eyacꞌoch Dios dꞌa e cꞌool. Ina ayxo tiempo ayinecꞌ 

eyedꞌoc. ¿Bꞌaqꞌuin̈to val ol nachajel eyuuj? Svabꞌ val syail eyuuj. Iqꞌueccot jun 
unin chiꞌ dꞌayin, xchi.

20  Yuj chiꞌ, ix bꞌat yicꞌancot jun yuninal vin̈ chiꞌ ebꞌ. A ix yilanoch jun 
enemigo chiꞌ to a Jesús, masn̈ej ix cot yoval scot dꞌa sjolom jun unin chiꞌ. Ix 
telvi dꞌa sat luum, ix te ecꞌ bꞌalbꞌonoc. Ix voman stiꞌ. 21 Yuj chiꞌ, ix scꞌanbꞌan 
Jesús dꞌa smam jun unin chiꞌ:

—¿Jantacxo tiempo syamchaj yuuj? xchi.
Ix yalan vin̈:
—Atax dꞌa yuninal aytaxonoch dꞌay. 22  Tzijtumxo el tzꞌoch dꞌa yol cꞌacꞌ 

yuuj, sbꞌat dꞌa yol aꞌ, sgana scham yuuj snaani. Palta tato syal a bꞌoani, ocꞌoc 
val a cꞌool dꞌayon̈, xchi vin̈ dꞌay.

23  —¿Tas yuj tzalaꞌ tato syal vuuj? Syalaꞌ ta tzacꞌoch Dios dꞌa a cꞌool. A 
mach tzꞌacꞌanoch Dios dꞌa scꞌool, masanil tas ol yal yuuj, xchi Jesús dꞌa vin̈.

24 Yuj chiꞌ, te chaan̈ ix yal vin̈ smam vin̈ unin chiꞌ:
—Svacꞌoch dꞌa in cꞌool. Colvajan vedꞌoc dꞌa in chabꞌcꞌolal, xchi vin̈.
25 Axo ix yilan Jesús, man̈ jantacoc anima van smolchajcꞌoch dꞌay, yuj chiꞌ 

ix stuman jun enemigo chiꞌ:
—Ach enemigo, acꞌum chacan̈il, macum ti anima, sval dꞌayach, elan̈ dꞌa 

jun unin tic. Man̈xo ach och dꞌay junelxo, xchi Jesús.
26 Yuj chiꞌ, ix el yav jun enemigo chiꞌ. Te ov ix cotxi dꞌa sjolom jun unin chiꞌ. 

Ichato chiꞌ bꞌian ix el dꞌay. Axo jun unin chiꞌ, icha chamnac ix ajcan yuuj. Yuj 
chiꞌ, tzijtum ebꞌ ix alani:

—Ix chami, xchi ebꞌ.
27 Palta axo Jesús ix yaman scꞌabꞌ, ix squetzanqꞌue vaan.
28  Ix lajvin̈ej chiꞌ, ix och Jesús schꞌocoj yedꞌ ebꞌ scꞌaybꞌum dꞌa yol pat. Ataꞌ 

ix scꞌanbꞌej ebꞌ dꞌay:
—¿Tas yuj maj yal quicꞌanel jun enemigo chiꞌ? xchi ebꞌ.
29 Yuj chiꞌ ix yalan dꞌa ebꞌ:
—A jun macan̈ enemigo tic, man̈ comonoc tzꞌeli. An̈ej tato tzex lesalvi, ol 

yal eyicꞌaneli, xchi Jesús dꞌa ebꞌ.

Ayocto ix yalanxi Jesús yuj schamel 
(Mt 17.22‑23; Lc 9.43‑45)

30  Ayic ix elxi ebꞌ taꞌ, ix ecꞌ ebꞌ dꞌa yol yic Galilea. Sgana Jesús malaj 
mach tzꞌabꞌan bꞌaj van scꞌochi, 31 yujto van scꞌaybꞌan ebꞌ scꞌaybꞌum. Ix yalan 
dꞌa ebꞌ:

—A in Acꞌbꞌil in cot yuj Dios voch animail tic, ol in acꞌjococh dꞌa yol scꞌabꞌ 
juntzan̈ vinac. Ol in smilcham ebꞌ. Palta axo dꞌa schabꞌjial chiꞌ, ol in pitzvocxi, 
xchi dꞌa ebꞌ.

* 9.42 Il nota dꞌa Mateo 18.6. 

32  Palta max nachajel yuj ebꞌ tas ix yalaꞌ. Ix xivpax ebꞌ scꞌanbꞌan dꞌay tas 
syalelcꞌochi.

¿Mach am junoc más nivan yelcꞌochi? 
(Mt 18.1‑5; Lc 9.46‑48)

33  Ix lajvi chiꞌ, ix cꞌoch ebꞌ dꞌa chon̈abꞌ Capernaum. Axo yic ayxoecꞌ ebꞌ dꞌa 
yol jun pat, ix scꞌanbꞌan Jesús dꞌa ebꞌ:

—¿Tas yuj ix e telaj e bꞌa dꞌa yol bꞌe? xchi dꞌa ebꞌ.
34  Palta tzꞌinxon̈ej xchi ebꞌ, yujto ayic van sbꞌey ebꞌ, ix laj stelaj sbꞌa ebꞌ, 

mach junoc nivan yelcꞌoch dꞌa scal ebꞌ.
35 Yuj chiꞌ ix em cꞌojan Jesús. Ix yavtancot ebꞌ slajchavan̈il. Ix yalan dꞌa ebꞌ:
—Tato ay junoc ex e gana nivan eyelcꞌoch dꞌa e cal dꞌa yichan̈ Dios, yovalil 

más emnaquil tzeyutej e bꞌa dꞌa eyichan̈ e masanil. Yovalil tzex och eyacꞌ 
servil ebꞌ eyetcꞌaybꞌumal tic smasanil, xchi Jesús dꞌa ebꞌ.

36 Ix lajvi chiꞌ, ix yicꞌanoch jun unin Jesús dꞌa scal ebꞌ. Ix schelanqꞌuei. Ix 
yalan dꞌa ebꞌ:

37 —A mach schaan junoc unin icha jun tic, yujto vicoꞌ, a in ton tzin scha 
ebꞌ. Man̈oc inn̈ej tzin scha ebꞌ. Scha pax jun checjinac in cot ebꞌ, xchi.

A mach man̈ ajcꞌoloc dꞌayon̈ ayoch quedꞌoc 
(Mt 10.42; Lc 9.49‑50)

38  Axo vin̈aj Juan ix alan dꞌa Jesús:
—Mamin, ay jun vin̈ ix quilaꞌ van yicꞌanel ebꞌ enemigo vin̈ dꞌa ebꞌ anima. 

Syalan vin̈ to yuj a poder sbꞌo juntzan̈ chiꞌ vin̈. Palta ix co cachoch vaan vin̈, 
yujto man̈ junn̈ejoc yaj quedꞌoc, xchi vin̈ dꞌay.

39 Palta ix yalan Jesús:
—Max yal-laj e cachanoch vaan vin̈, yujto malaj junoc mach sbꞌoan junoc 

milagro dꞌa in bꞌi, slajvi chiꞌ syalan chuc dꞌa in patic. 40  Yujto a ebꞌ man̈ 
ayococh ajcꞌolal dꞌayon̈, junn̈ej caj yedꞌ ebꞌ. 41 Tato ay mach scolvaj dꞌayex, 
yujto vic ex, a in Cristo in tic, vachꞌchom an̈ej junoc vaso aꞌ siej ebꞌ, yovalil 
ol scha spac ebꞌ.

Ay smay sjuviel co pensar 
(Mt 18.6‑9; Lc 17.1‑2)

42  Palta tato ay mach tzꞌacꞌan somchaj spensar junoc anima tzin acꞌanoch 
dꞌa scꞌool, to icha spensar unin tzꞌaj spensar chiꞌ, chuc yic jun anima chiꞌ. 
Octom bꞌabꞌel spixjioch junoc nivaquil qꞌueen * dꞌa sjaj, syumjicanbꞌat dꞌa 
yol aꞌ mar yic sjicꞌan aꞌ schami, yacbꞌan mantzac yacꞌ somchaj spensar jun 
anima chiꞌ. Tato icha chiꞌ, más vachꞌ yicoꞌ. 43-44 Tato yuj junoc e cꞌabꞌ sjuviel 
e pensar, más vachꞌ tze tzepel jun e cꞌabꞌ chiꞌ, yic man̈ ol juvoquel e pensar 
yuj dꞌa juneln̈ej. Yujto vachꞌchom junxon̈ej e cꞌabꞌ, tato ol e cha e qꞌuinal dꞌa 
juneln̈ej, te vachꞌ eyicoꞌ. Palta vachꞌchom tzꞌacan e cꞌabꞌ, tato ol ex bꞌatcan dꞌa 
infierno, dꞌa scal cꞌacꞌ malaj bꞌaqꞌuin̈ stupi, te chuc eyicoꞌ. 45-46 Tato yuj junoc 
eyoc sjuviel e pensar, más vachꞌ tze tzepel jun eyoc chiꞌ, yic vachꞌ max juviel 
e pensar yuuj dꞌa juneln̈ej. Yujto vachꞌchom junxon̈ej eyoc, tato ol e cha e 

qꞌuinal dꞌa juneln̈ej, te vachꞌ eyicoꞌ. Palta vachꞌchom tzꞌacan eyoc, tato ol ex 
bꞌatcan dꞌa infierno, dꞌa scal cꞌacꞌ malaj bꞌaqꞌuin̈ stupi, te chuc eyicoꞌ. 47 Tato 
yuj junoc e sat sjuviel e pensar, más vachꞌ tzeyiqꞌuelta, yic man̈ ol juvoquel e 
pensar yuuj dꞌa juneln̈ej. Yujto vachꞌchom junxon̈ej e sat, tato ol ex och bꞌaj 
ayoch Dios Yajalil, te vachꞌ eyicoꞌ. Palta vachꞌchom tzꞌacan yol e sat, tato ol 
ex bꞌatcan dꞌa infierno, dꞌa scal cꞌacꞌ malaj bꞌaqꞌuin̈ stupi, te chuc eyicoꞌ. 48  A 
dꞌa jun lugar chiꞌ, malaj bꞌaqꞌuin̈ ol lajvoc yabꞌan syail ebꞌ anima chiꞌ taꞌ. Axo 
jun cꞌacꞌ chiꞌ, malaj bꞌaqꞌuin̈ ol tupoc.

49 Icha tzꞌaj yem yatzꞌamil tas sco chiꞌa, icha chiꞌ ol aj yem cꞌacꞌ dꞌa yibꞌan̈ 
ebꞌ smasanil. 50 A atzꞌam atzꞌam, te ay yopisio. Palta qꞌuinaloc satel scꞌachial 
atzꞌam, ¿tasto val ol aj scꞌachibꞌixi? Icha yatzꞌamil tas schichaji, te ay yopisio, 
ichocabꞌ ex taꞌ. Ayocabꞌ pax juncꞌolal dꞌa e cal, xchi Jesús dꞌa ebꞌ.

Yalnac Jesús yuj ebꞌ spuc sbꞌa 
(Mt 19.1‑12; Lc 16.18)

10  1 Ix elxi Jesús dꞌa Capernaum bꞌaj ayecꞌ chiꞌ, ix ecꞌ dꞌa yol yic Judea. 
Ix cꞌoch dꞌa junxo lugar ay dꞌa scꞌaxepal aꞌ Jordán. Ataꞌ ix smolbꞌej 

sbꞌa ebꞌ anima dꞌay junelxo. Ix scꞌaybꞌan ebꞌ ichataxon smodo. 2  Ay juntzan̈ ebꞌ 
vin̈ fariseo ix cꞌoch dꞌay, yujto sgana ebꞌ vin̈ syacꞌ proval. Yuj chiꞌ, ix scꞌanbꞌan 
ebꞌ vin̈ dꞌay tato ay sleyal spucan sbꞌa junoc vin̈ vinac yedꞌ ix yetbꞌeyum. 3 Yuj 
chiꞌ, ix yalan Jesús dꞌa ebꞌ vin̈:

—¿Tas schican schecnabꞌil Moisés dꞌa Slolonel Dios Tzꞌibꞌabꞌilcani? xchi.
4 Ix yalan ebꞌ vin̈:
—Yalnaccan vin̈aj Moisés chiꞌ to syal yacꞌan junoc yumal vin̈ yic pucojbꞌail 

dꞌa ix yetbꞌeyum, slajvi chiꞌ spucan sbꞌa vin̈ yedꞌ ix, xchi ebꞌ vin̈ dꞌay.
5 Ix yalanxi Jesús:
—Yuj val e pital, yuj chiꞌ yalnaccan jun checnabꞌil chiꞌ vin̈aj Moisés chiꞌ. 

6 Palta atax sbꞌoannac yolyibꞌan̈qꞌuinal tic Dios, sbꞌoannaccan vin̈ vinac yedꞌ 
ix ix. 7 Atax taꞌ yalnaccan icha tic: A vin̈ vinac, ol yactejcan smam snun vin̈ 
yic junxon̈ej tzꞌajcan vin̈ yedꞌ ix yetbꞌeyum. 8  Junxon̈ej nivanil tzꞌajcan ebꞌ 
schavan̈il, xchi Dios. Yel, man̈xo chavan̈oc ebꞌ, junxon̈ej yaj ebꞌ. 9 Yuj chiꞌ, a 
ebꞌ junxon̈ej yajcan yuj Dios max yal-laj spojan sbꞌa ebꞌ yuj ebꞌ anima, xchi 
Jesús dꞌa ebꞌ vin̈.

10 Ix lajvi chiꞌ ix ochxi Jesús dꞌa yol pat yedꞌ ebꞌ scꞌaybꞌum, ix scꞌanbꞌan ebꞌ 
dꞌay, tas syalelcꞌoch jun ix yal chiꞌ.

11 Yuj chiꞌ ix yalan dꞌa ebꞌ:
—A mach spuc sbꞌa yedꞌ ix yetbꞌeyum, syicꞌan junocxo ix, tzꞌem ajmulal. 

12  An̈ejtonaꞌ a junoc ix ix spuc sbꞌa yedꞌ vin̈ yetbꞌeyum, syicꞌan junocxo vinac 
ix, tzꞌem ix ajmulal, xchi Jesús dꞌa ebꞌ.

Icꞌbꞌilcot ebꞌ unin dꞌa Jesús 
(Mt 19.13‑15; Lc 18.15‑17)

13 Ix lajvi chiꞌ, ay juntzan̈ unin ix icꞌjicot dꞌa Jesús yuj ebꞌ anima, yic syaqꞌuecꞌ 
scꞌabꞌ dꞌa sjolom ebꞌ. Palta axo ebꞌ scꞌaybꞌum ix cachanoch vaan ebꞌ tzꞌicꞌancot 
ebꞌ unin chiꞌ. 14 A ix yilan jun chiꞌ Jesús, ix cot yoval dꞌa ebꞌ, ix yalani:

—Chaeccot ebꞌ unin dꞌayin. Man̈ e cach ebꞌ, yujto an̈ej ebꞌ lajan spensar 
icha ebꞌ unin tic ay yalan yic yoch dꞌa yol scꞌabꞌ Dios. 15 Val yel sval dꞌayex, a 

ebꞌ max chaan Dios Yajaloc icha syutej schaan junoc unin, man̈ ol och ebꞌ dꞌa 
yol scꞌabꞌ, xchi Jesús dꞌa ebꞌ.

16 Ix lajvi chiꞌ, ix schelanqꞌue ebꞌ unin chiꞌ. Ix yacꞌanecꞌ scꞌabꞌ dꞌa sjolom ebꞌ. 
Ix scꞌanan svachꞌcꞌolal Dios dꞌa yibꞌan̈ ebꞌ.

A yabꞌixal jun vin̈ quelem bꞌeyum 
(Mt 19.16‑30; Lc 18.18‑30)

17 Axo yic van sbꞌatxi Jesús dꞌa yol bꞌe, ay jun vin̈ ix spil yip scot dꞌay. Ix em 
cumnaj vin̈ dꞌa yichan̈ scꞌochi. Ix yalan vin̈ dꞌay:

—Ach in vachꞌ Cꞌaybꞌumal, tzin cꞌanbꞌej dꞌayach, ¿tas ol vutoc in chaan in 
qꞌuinal dꞌa juneln̈ej? xchi vin̈ dꞌay.

18  —¿Tas yuj tzin al vachꞌil? Junn̈ej mach vachꞌ, an̈ejton Dios. 19 Inai, ojtac 
juntzan̈ schecnabꞌil Dios tzꞌalan icha tic: Man̈ ach em ajmulal. Man̈ a milcham 
junoc etanimail. Man̈ ach elcꞌanoc. Man̈ acꞌoch es dꞌa yibꞌan̈ junoc etanimail. 
Man̈ acꞌ musansatil junoc etanimail. Ayocabꞌ yelcꞌoch a mam a nun dꞌa a sat, 
xchi Jesús dꞌa vin̈.

20 —Mamin, atax in cotoch uninal, tzin cꞌanabꞌajej juntzan̈ checnabꞌil tic 
smasanil, xchi vin̈ dꞌay.

21 Yuj chiꞌ, ix och qꞌuelan Jesús dꞌa vin̈. Ix te xajanaj vin̈ yuuj. Ix yalan dꞌa 
vin̈:

—Ayto junxo max ach tzacꞌvani. Ixic, bꞌat chon̈el jantac tas ay dꞌayach. 
Tzacꞌan stojol dꞌa ebꞌ mebꞌaꞌ, yic ol a cha a bꞌeyumal dꞌa satchaan̈. Slajvi chiꞌ, 
tzach jax dꞌayin, axo och in cꞌaybꞌumoc chiꞌ, xchi dꞌa vin̈.

22  Axo ix yabꞌan juntzan̈ chiꞌ vin̈, ix te cus vin̈. Yuj chiꞌ te cuscꞌolalxo ix pax 
vin̈, yujto man̈ jantacoc tas ay dꞌa vin̈.

23  Axo ix lajvi spax vin̈, ix meltzajbꞌat qꞌuelan Jesús dꞌa ebꞌ scꞌaybꞌum. Ix 
yalan dꞌa ebꞌ:

—A val ebꞌ bꞌeyum, ay val smay man̈ ol ochlaj ebꞌ dꞌa yol scꞌabꞌ Dios, xchi 
dꞌa ebꞌ.

24 A ebꞌ scꞌaybꞌum chiꞌ, ix te sat scꞌol ebꞌ yabꞌan juntzan̈ chiꞌ. Palta ix yalanxi 
dꞌa ebꞌ:

—Ex in cꞌaybꞌum, a ebꞌ syacꞌoch sbꞌeyumal yipoc scꞌool, ay val smay man̈ ol 
ochlaj ebꞌ dꞌa yol scꞌabꞌ Dios. 25 Qꞌuinaloc ay junoc nocꞌ camello ticnaic. ¿Tom 
ol yal yecꞌ nocꞌ dꞌa yixal junoc qꞌuen acxa? Icha chiꞌ yaj ebꞌ bꞌeyum, yelxo val 
pural ol och ebꞌ dꞌa yol scꞌabꞌ Dios, xchi. 

26 Ayic ix yabꞌan jun chiꞌ ebꞌ, ix te vachꞌ satbꞌat scꞌool ebꞌ. Ix laj yalan ebꞌ:
—Tato icha chiꞌ, ¿mach ol yal scolchaji? xchi ebꞌ.
27 Yuj chiꞌ, ix och qꞌuelan Jesús dꞌa ebꞌ, ix yalani:
—A jun tic, malaj junoc anima syal yuuj. Palta a Dios syal yuuj. Yujto 

masanil tas syaln̈ej yuuj, xchi.
28  Axo vin̈aj Pedro ix alan dꞌay:
—Mamin, a on̈ tic, ix cactejcan smasanil tastac, on̈ och a cꞌaybꞌumoc, xchi 

vin̈ dꞌay.
29 —Val yel sval dꞌayex, a mach syactejcan spat vuuj, mato yucꞌtac, yanabꞌ, 

smam snun, ma yuninal, ma sluum syactejcan vuuj, yuj pax jun vachꞌ abꞌix 
yic colnabꞌil, te nivan spac ol schaꞌa. 30 Ol acꞌjoc junoc ciento spat, yucꞌtac, 
yanabꞌ, snun, yuninal, yedꞌ sluum dꞌa jun tiempo tic. Ol yabꞌ ton syail ebꞌ yuj 

ebꞌ anima, palta axo dꞌa yic jun tiempoal ol javoc, ol scha sqꞌuinal ebꞌ dꞌa 
juneln̈ej.

31 Ay ebꞌ nivan yelcꞌoch dꞌa co cal ticnaic, palta a ebꞌ chiꞌ, malaj ol aj 
yelcꞌoch ebꞌ dꞌa jun tiempoal chiꞌ. An̈ejtonaꞌ ay ebꞌ malaj yelcꞌoch dꞌa co cal 
ticnaic, palta a dꞌa jun tiempoal chiꞌ, nivan ol aj yelcꞌoch ebꞌ, xchi Jesús dꞌa 
ebꞌ.

Ayocto ix yalanxican Jesús yuj schamel 
(Mt 20.17‑19; Lc 18.31‑34)

32  Axo Jesús ix bꞌatxi dꞌa yol jun bꞌe scꞌoch dꞌa Jerusalén. Ix bꞌabꞌlaj yuj 
ebꞌ scꞌaybꞌum. A ebꞌ scꞌaybꞌum chiꞌ, ton̈ej ix sat scꞌool ebꞌ. Axo juntzan̈xo ebꞌ 
anima ajun yedꞌ ebꞌ, ix te xiv ebꞌ. Axo Jesús, ix avtanelta ebꞌ scꞌaybꞌum chiꞌ 
slajchavan̈il dꞌa scal ebꞌ anima chiꞌ. Ix och ijan yalan dꞌa ebꞌ tastac ol javoc 
dꞌa yibꞌan̈.

33  —Ina van co bꞌat dꞌa Jerusalén ticnaic. A in Acꞌbꞌil in cot yuj Dios 
voch animail tic, ol in acꞌjococh dꞌa yol scꞌabꞌ ebꞌ sat sacerdote yedꞌ dꞌa yol 
scꞌabꞌ ebꞌ cꞌaybꞌum dꞌa ley Moisés. Ol yacꞌanoch chamel ebꞌ dꞌa vibꞌan̈. Ol in 
acꞌjococh dꞌa yol scꞌabꞌ ebꞌ chꞌoc chon̈abꞌil. 34 Ol in sbꞌuch ebꞌ. Ol in smacꞌan 
ebꞌ. Ol in stzubꞌej ebꞌ. Ol in smilancham ebꞌ. Palta axo dꞌa schabꞌjial ol in 
pitzvocxi, xchi Jesús dꞌa ebꞌ.

A tas ix scꞌan vin̈aj Jacobo yedꞌ vin̈aj Juan 
(Mt 20.20‑28)

35 A ebꞌ vin̈ yuninal vin̈aj Zebedeo, aton vin̈aj Jacobo yedꞌ vin̈aj Juan, ix 
cꞌoch ebꞌ vin̈ yal dꞌa Jesús:

—Mamin, a tas ol co cꞌan dꞌayach, co gana tzacꞌ dꞌayon̈, xchi ebꞌ vin̈ dꞌay.
36 —¿Tas e gana svacꞌ dꞌayex? xchi dꞌa ebꞌ vin̈.
37 —Ayic ol ach och yajalil, tzoc on̈ a cha em cꞌojan dꞌa a tzꞌey, * jun on̈ dꞌa 

a vachꞌ, jun on̈xo dꞌa a qꞌuexan̈, xchi ebꞌ vin̈ dꞌay.
38  —Max nachajel eyuuj tas tze cꞌan dꞌayin. ¿Tom ol techaj yaelal e yuuj 

icha ol in utaj a in tic? A val jun tas ol javoc dꞌa vibꞌan̈ ichato ol in acꞌjoc 
bautizar yuuj, ¿tom ol techaj eyuuj? xchi dꞌa ebꞌ vin̈.

39 —Ol techajoc, xchi ebꞌ vin̈.
—Val yel, ol ex acꞌjoc proval, icha ol in ajoc. Icha ol vabꞌ syail, icha chiꞌ ol 

aj eyabꞌanpax syail. 40 Palta a in tic, malaj valan vic ex vacꞌan em cꞌojan dꞌa 
in vachꞌ cꞌabꞌ, ma dꞌa in qꞌuexan̈. Yujto a co Mam Dios bꞌojinaccani mach ebꞌ 
ol em cꞌojan taꞌ, xchi dꞌa ebꞌ vin̈.

41 Ayic ix yabꞌan lajun̈van̈xo ebꞌ yetcꞌaybꞌumal ebꞌ chiꞌ, ix cot yoval ebꞌ 
dꞌa vin̈aj Jacobo yedꞌ dꞌa vin̈aj Juan chiꞌ. 42  Axo Jesús chiꞌ ix avtancot ebꞌ 
slajchavan̈il, ix yalan dꞌa ebꞌ:

—Toxon eyojtac to a ebꞌ ayoch yajalil dꞌa junjun nivac chon̈abꞌ, syacꞌ 
mandar ebꞌ. Axo ebꞌ nivac vinac, yajal yaj ebꞌ dꞌa yibꞌan̈ ebꞌ anima. 43  Palta a 
exxo tic, man̈ ichoc taꞌ ol aj dꞌa e cal. Tato ay mach sgana nivan tzꞌaj yelcꞌoch 
dꞌa e cal, yovalil tzꞌoch ex yacꞌ servil. 44 An̈ejtonaꞌ, tato ay mach sgana sat 
tzꞌaj dꞌa e cal, yovalil tzꞌoch e checabꞌoc. 45 Yujto a in tic, vachꞌchom Acꞌbꞌil 

in cot yuj Dios voch animail, man̈ yujoc vacꞌji servil in javi, palta yuj vacꞌan 
servil. Ix in javi ul vacꞌcham in bꞌa sqꞌuexuloc ebꞌ anima, yic vachꞌ tzijtum ebꞌ 
ol colchajcanel vuuj, xchi Jesús dꞌa ebꞌ.

Ix jacvi sat vin̈aj Bartimeo yuj Jesús 
(Mt 20.29‑34; Lc 18.35‑43)

46 Ix cꞌoch Jesús dꞌa chon̈abꞌ Jericó yedꞌ ebꞌ scꞌaybꞌum. Axo yic ix bꞌatxi ebꞌ, man̈ 
jantacoc anima ix bꞌat yedꞌ ebꞌ. Axo dꞌa jun tiꞌ bꞌe, ay jun vin̈ cꞌojanemi, Bartimeo 
sbꞌi vin̈, yuninal vin̈aj Timeo, max ujilaj yilan vin̈. Ton̈ej scꞌan jabꞌoc tas vin̈ dꞌa ebꞌ 
anima. 47 Axo ix yabꞌan vin̈ to van yecꞌ Jesús aj Nazaret, yuj chiꞌ ix avaj chaan̈ vin̈:

—Jesús, ach Yin̈tilal vin̈aj David, ¿ma max ocꞌ a cꞌool dꞌayin? xchi vin̈ dꞌay.
48  Yuj chiꞌ, tzijtum ebꞌ ix cachan vin̈aj Bartimeo chiꞌ yic tzꞌem numan vin̈. 

Palta masn̈ej ix te avaj vin̈.
—Ach Yin̈tilal vin̈aj David, ¿ma max ocꞌ a cꞌool dꞌayin? xchi vin̈ dꞌay.
49 Yuj chiꞌ ix och vaan Jesús, ix yalani:
—Avtejeccot vin̈ dꞌayin, xchi.
Yuj chiꞌ, ix bꞌat ebꞌ yal dꞌa vin̈:
—Tzalajan̈. Qꞌuean̈ vaan, yujto tzach yavtejbꞌat Jesús, xchi ebꞌ. 50 Yuj chiꞌ, ix 

syumancanel jun sábana vin̈ bꞌacꞌanoch dꞌay. Ix qꞌue jucnaj vin̈. Elan̈chamel 
ix bꞌat vin̈ dꞌa Jesús. 51 Ix scꞌanbꞌan Jesús dꞌa vin̈:

—¿Tas a gana tzach vutej? xchi dꞌa vin̈.
—Mamin, in gana svilxi, xchi vin̈ dꞌay.
52  Ix ach bꞌoxi yujto ix acꞌoch Dios dꞌa a cꞌool. Yuj chiꞌ, syalxo a pax ticnaic, 

xchi Jesús dꞌa vin̈.
Dꞌa jun rato chiꞌ ix yilxi vin̈. Ix lajvi chiꞌ, ix och tzacꞌan vin̈ yedꞌ Jesús bꞌaj 

van sbꞌati.

Ix cꞌoch Jesús dꞌa Jerusalén 
(Mt 21.1‑11; Lc 19.28‑40; Jn 12.12‑19)

11  1 Ayic van scꞌoch Jesús yedꞌ ebꞌ scꞌaybꞌum dꞌa slacꞌanil Betfagé 
yedꞌ Betania, dꞌa yichan̈bꞌat tzalan Olivo dꞌa slacꞌanil Jerusalén, ix 

schecanbꞌat chavan̈ ebꞌ scꞌaybꞌum, 2  ix yalan dꞌa ebꞌ:
—Ixiquec dꞌa jun chon̈abꞌ dꞌa quichan̈bꞌat tic. Ayic ol ex cꞌoch taꞌ, ol eyilan 

jun nocꞌ quelem bꞌuru etzanochi. A jun nocꞌ chiꞌ mantalaj mach sqꞌue juneloc 
dꞌa yibꞌan̈ nocꞌ. Tze tijelta nocꞌ, tzeyicꞌancot nocꞌ. 3  Tato ay ebꞌ tzꞌalan icha tic 
dꞌayex: ¿Tas yuj tze tijelta nocꞌ? ta xchi ebꞌ, tzeyalan dꞌa ebꞌ: Yujto ay tzꞌoch 
nocꞌ yuj jun Cajalil, ol ul cacꞌxican nocꞌ dꞌa jun rato, xe chi, xchi Jesús dꞌa ebꞌ.

4 Yuj chiꞌ ix bꞌat ebꞌ, ix yilan nocꞌ quelem bꞌuru chiꞌ ebꞌ. Etzanoch nocꞌ dꞌa 
stiꞌ jun pat dꞌa yol bꞌe. Ix stijanelta nocꞌ ebꞌ. 5 Palta ay juntzan̈ ebꞌ ayecꞌ taꞌ ix 
cꞌanbꞌan dꞌa ebꞌ:

—¿Tas tze cꞌulej tic? ¿Tas yuj tze tijelta nocꞌ bꞌuru tic? xchi ebꞌ.
6  Ix yalan ebꞌ icha ix yutej Jesús yalani. Yuj chiꞌ ix acꞌji nocꞌ dꞌa ebꞌ. 7 Ix 

yicꞌanbꞌat nocꞌ ebꞌ dꞌa Jesús. Ix yacꞌanqꞌue juntzan̈ spichul ebꞌ stzꞌaamoc nocꞌ. 
Ix lajvi chiꞌ, ix qꞌue Jesús dꞌa yibꞌan̈ nocꞌ. 8  Ayic van sbꞌey yedꞌ nocꞌ, tzijtum 
ebꞌ anima ix laj lichꞌanem spichul dꞌa yol bꞌe bꞌaj van sbꞌeybꞌat chiꞌ. * Ay pax 

juntzan̈xo ebꞌ ix xicanelta te cꞌabꞌtac teꞌ ay xiil. Ix laj yacꞌanem teꞌ ebꞌ dꞌa yol 
bꞌe chiꞌ. 9 Axo ebꞌ bꞌabꞌel yedꞌ ebꞌ tzacꞌan, ix laj avajqꞌue ebꞌ:

—Yuj val dios. Calequel vachꞌ lolonel dꞌa jun Acꞌbꞌilcot yuj Dios Cajal. 
10  Calec vachꞌ lolonel dꞌa jun ol och Cajaloc tic, icha yutejnac co mam 
quicham David yoch yajalil dꞌa pecaꞌ. Caqꞌuec yuj diosal dꞌa Dios, xchi ebꞌ.

11 Axo ix cꞌoch Jesús dꞌa Jerusalén, ix och dꞌa yol yamaqꞌuil stemplo Dios, ix 
ecꞌ qꞌueleloc yilan smasanil juntzan̈ tas ayecꞌ taꞌ. Palta yujto vanxo yem cꞌu, 
yuj chiꞌ ix bꞌat dꞌa chon̈abꞌ Betania yedꞌ ebꞌ scꞌaybꞌum slajchavan̈il.

A tas ix yal Jesús dꞌa teꞌ higo 
(Mt 21.18‑19)

12  Axo yic ix qꞌuin̈ibꞌi dꞌa junxo cꞌu, ix elxi ebꞌ dꞌa Betania chiꞌ, axo Jesús 
ix och svejel dꞌa yol bꞌe. 13  Najatto ix yilbꞌat jun teꞌ higo, te ay xil teꞌ. Ix bꞌat 
yilanbꞌati, talaj ay junoc sat teꞌ tzꞌilchaj yuuj. Palta axo ix cꞌoch dꞌa teꞌ, an̈ej 
xil teꞌ ay, yujto man̈ stiempoaloc satan teꞌ.

14 Yuj chiꞌ ix yalan dꞌa teꞌ:
—Man̈xa junoc mach ol loan a sat, xchi dꞌa teꞌ.
Ix yabꞌ ebꞌ scꞌaybꞌum yalan jun chiꞌ.

Ebꞌ pechbꞌilelta dꞌa yol yamaqꞌuil stemplo Dios 
(Mt 21.12‑17; Lc 19.45‑48; Jn 2.13‑22)

15 Ix lajvi chiꞌ, ix cꞌochxi ebꞌ dꞌa Jerusalén. Ix och Jesús dꞌa yol yamaqꞌuil 
stemplo Dios. Ix och ijan spechanelta ebꞌ schon̈vaj taꞌ yedꞌ ebꞌ smanvaji. Ix 
laj slocan pacꞌlaj smexa ebꞌ qꞌuexum tumin yedꞌ xila ebꞌ chon̈um paramuch. * 
16 Man̈xalaj junoc mach ix chajiecꞌ yedꞌ syamcꞌabꞌ dꞌa yamaqꞌuil stemplo Dios 
yuuj. 17 Ix scꞌaybꞌan ebꞌ, ix yalani:

—Yalnaccan Dios icha tic dꞌa Slolonel Tzꞌibꞌabꞌilcani: A in templo ol alchaj 
yuuj to yicn̈ej lesal yaj yuj junjun chon̈abꞌ, xchi. Palta a ex tic, icha junoc 
n̈aqꞌueen bꞌaj scꞌubꞌejel sbꞌa ebꞌ elcꞌum, icha chiꞌ tzeyutej, xchi Jesús dꞌa ebꞌ.

18  Axo ebꞌ vin̈ sat sacerdote yedꞌ ebꞌ vin̈ cꞌaybꞌum dꞌa ley Moisés, ayic 
ix yabꞌan ebꞌ vin̈ tas ix scꞌulej Jesús, ix te xiv ebꞌ vin̈ yuuj, yujto te nivan 
yelcꞌoch juntzan̈ scꞌaybꞌubꞌal dꞌa yichan̈ ebꞌ anima smasanil. Yuj chiꞌ, ix sayan 
ebꞌ vin̈ tas syutej smilancham Jesús chiꞌ. 19 Axo dꞌa qꞌuicꞌbꞌalil, ix elxi Jesús 
yedꞌ ebꞌ scꞌaybꞌum dꞌa Jerusalén chiꞌ.

Ix tacjiel teꞌ higo 
(Mt 21.20‑22)

20 Axo dꞌa junxo qꞌuin̈ibꞌalil, a ix paxta ebꞌ, ix yilanxi teꞌ higo ebꞌ, toxo ix 
tacjiel teꞌ masanto dꞌa schꞌan̈al yibꞌ. 21 Axo vin̈aj Pedro ix naancoti. Yuj chiꞌ, 
ix yalan vin̈ dꞌa Jesús:

—Mamin, ina teꞌ higo a catabꞌej evi. Toxo ix tacjiel teꞌ, xchi vin̈ dꞌay.
22  Yuj chiꞌ ix yalan Jesús:
—Aqꞌuecoch Dios dꞌa e cꞌool. 23  Qꞌuinaloc ayex tzeyal dꞌa jun vitz tic: Elan̈ 

dꞌa edꞌtal tic. Yumbꞌat a bꞌa dꞌa yol aꞌ mar, tato xe chi, tato malaj e chabꞌcꞌolal, 
ol elcꞌoch icha tzeyal chiꞌ. 24 Yuj chiꞌ, sval dꞌayex, a tzeyacꞌan lesal, tzeyacꞌoch 

dꞌa e cꞌool to yel ol e cha jantac tas tze cꞌan chiꞌ. Tato icha chiꞌ, ol acꞌjoc 
dꞌayex. 25-26  Tato ay mach tzꞌoch smul dꞌayex, ayic tzeyacꞌan lesal, tzeyacꞌ 
nivancꞌolal. Tato icha chiꞌ, axo co Mam Dios ayecꞌ dꞌa satchaan̈, syacꞌ pax 
lajvoc e mul, xchi Jesús dꞌa ebꞌ.

A yopisio Jesús
27 Ix lajvi scꞌochxi ebꞌ dꞌa Jerusalén, ix ochxi Jesús dꞌa yamaqꞌuil stemplo 

Dios. Ix bꞌeyecꞌ dꞌa yool. Axo ebꞌ vin̈ sat sacerdote, ebꞌ vin̈ cꞌaybꞌum dꞌa ley 
Moisés yedꞌ ebꞌ vin̈ ichamtac vinac, ix cꞌoch ebꞌ vin̈ dꞌay. 28  Ix scꞌanbꞌan ebꞌ 
vin̈:

—¿Tas opisio, yuj chiꞌ a comon cꞌulej juntzan̈ chiꞌ evi? ¿Mach acꞌjinac opisio 
chiꞌ? xchi ebꞌ vin̈ dꞌay.

29 Yuj chiꞌ ix yalan dꞌa ebꞌ vin̈:
—An̈ejtonaꞌ ol in cꞌanbꞌej pax junoc tas dꞌayex. Tato ol e yal dꞌayin, ol val 

dꞌayex mach acꞌjinac vopisio in cꞌulan juntzan̈ chiꞌ. 30 ¿Mach acꞌjinac yopisio 
vin̈aj Juan ayic yacꞌannac bautizar ebꞌ anima vin̈? ¿A am Dios acꞌjinac, mato 
a ebꞌ anima? Alec dꞌayin, xchi Jesús dꞌa ebꞌ vin̈.

31 Yuj chiꞌ, ix laj slajtian sbꞌa ebꞌ vin̈ yuj juntzan̈ ix yal chiꞌ. Ix laj yalan ebꞌ 
vin̈:

—¿Tas scutej calan dꞌa vin̈? Tato scalaꞌ to a Dios acꞌjinac yopisio vin̈aj Juan 
chiꞌ, axom ol yalan vin̈ dꞌayon̈: ¿Tas yuj maj eyacꞌoch dꞌa e cꞌool jun? xcham 
vin̈. 32  Palta max yal-laj calanpaxi to yic anima vin̈, xchi ebꞌ vin̈.

Icha chiꞌ ix yutej ebꞌ vin̈ yalani, yujto xiv ebꞌ vin̈ dꞌa ebꞌ anima. Yujto a 
vin̈aj Juan chiꞌ, schecabꞌ Dios yaj vin̈ dꞌa yichan̈ ebꞌ anima smasanil. 33  Yuj 
chiꞌ ix yalan ebꞌ vin̈ dꞌa Jesús:

—Man̈ cojtacoc, mach am acꞌjinac yopisio vin̈aj Juan chiꞌ, xchi ebꞌ vin̈.
—Tato icha chiꞌ, man̈ ol valpaxlaj dꞌayex mach acꞌjinac vopisio in cꞌulan 

juntzan̈ chiꞌ, xchi Jesús dꞌa ebꞌ vin̈.

A yabꞌixal ebꞌ munlajvum chuc spensar 
(Mt 21.33‑46; Lc 20.9‑19)

12  1 Axo Jesús ix och ijan yalan jun abꞌix. Ix yalan icha tic:
—Ay jun vin̈ ix avan juntzan̈ teꞌ uva dꞌa sat sluum. Ix smacan vin̈ 

yedꞌ qꞌuen tzꞌalqꞌueen. Ix sbꞌoan jun yedꞌtal bꞌaj stecꞌchajel yal teꞌ uva chiꞌ vin̈. * 
Ix sbꞌoanpaxqꞌue jun bꞌaj tzꞌaj ebꞌ stan̈van teꞌ uva chiꞌ vin̈, chaan̈ ix ajqꞌuei.

Ix lajvi chiꞌ, ix yacꞌanbꞌat sluum vin̈ chiꞌ majanil yedꞌ teꞌ uva chiꞌ dꞌa 
juntzan̈ ebꞌ vin̈ munlajvum. Ix bꞌatcan vin̈ dꞌa junxo lugar najat. 2  Axo ix 
javi stiempoal smolchajel sat teꞌ, ix schecanbꞌat jun schecabꞌ vin̈ dꞌa ebꞌ vin̈ 
majnum luum chiꞌ, yic bꞌat schaan smajananubꞌal lum bꞌaj tzꞌel teꞌ uva chiꞌ 
yalani. 3  Axo ix cꞌochi, ix syamancot ebꞌ vin̈ smacꞌani. Ix spechan paxta 
ebꞌ vin̈. Malaj jabꞌoc tas ix yicꞌaꞌ. 4 Axo vin̈ aj luum chiꞌ ix checanbꞌat junxo 
schecabꞌ dꞌa ebꞌ vin̈. Axo ix cꞌochi, ix ste bꞌajej ebꞌ vin̈, ix lajvi sjolom smacꞌan 
ebꞌ vin̈. 5  Yuj chiꞌ, axo vin̈ aj luum chiꞌ ix checanbꞌat junxo schecabꞌ. Axo 
ix cꞌoch junxo chiꞌ, ix smilancham ebꞌ vin̈. Tzijtumto ebꞌ schecabꞌ vin̈ ix 
schecbꞌati. Ay ebꞌ ton̈ej ix macꞌji, ay ebꞌ ix miljicham yuj ebꞌ vin̈.

6  Palta ay jun yuninal vin̈ te xajan yuuj. Slajvubꞌxo chiꞌ, ix schecanbꞌat 
yuninal vin̈ chiꞌ. Tecan ol xiv ebꞌ vin̈ dꞌa jun vuninal tic, xchi vin̈. 7 Palta axo 
yic van scꞌochi, ix smol alan ebꞌ vin̈: Ina sjavi vin̈ uninabꞌil tic. Qꞌuinaloc ol 
cham vin̈ smam vin̈, axo vin̈ ol icancan luum. Co mileccham vin̈, yic a dꞌayon̈ 
ol can luum, xchi ebꞌ vin̈. 8  Yuj chiꞌ axo ix cꞌochi, ix syamancot ebꞌ vin̈. Ix 
smacꞌancham ebꞌ vin̈. Ix lajvi chiꞌ, ix bꞌat ebꞌ vin̈ syumcanel snivanil dꞌa stitac 
avbꞌen chiꞌ.

9 Yuj chiꞌ tzin cꞌanbꞌej dꞌayex, a vin̈ aj luum chiꞌ, ¿tas ol yutoc ebꞌ vin̈ 
majnum luum chiꞌ vin̈ tze naꞌa? A vin̈ aj luum chiꞌ ol bꞌat satanel ebꞌ vin̈. 
Slajvi chiꞌ ol yacꞌancanbꞌat sluum vin̈ chiꞌ majanil dꞌa juntzan̈xo.

10 ¿Tom manta bꞌaj tzeyil dꞌa Slolonel Dios Tzꞌibꞌabꞌilcani, bꞌaj syal icha tic?
A jun qꞌuen qꞌueen malaj yelcꞌoch dꞌa yichan̈ ebꞌ bꞌoum pat, aton qꞌuen 

ix ochcan sjolomoc schiquin teꞌ pat chiꞌ.
 11 Icha tic ix aj yuj Dios Cajal. Yuj chiꞌ ayic squilani, ste sat co cꞌool yuuj, 

xchi dꞌa Slolonel Dios chiꞌ, xchi Jesús dꞌa ebꞌ.
12  Axo ebꞌ vin̈ yajal ix sayani tas ol yutoc ebꞌ vin̈ syamchaj Jesús chiꞌ, yujto 

ix nachajel yuj ebꞌ vin̈ to yuj ebꞌ vin̈ ix alji jun abꞌix chiꞌ. Palta ix xiv ebꞌ vin̈ 
dꞌa ebꞌ anima. Yuj chiꞌ ix yactejcan Jesús chiꞌ ebꞌ vin̈. Ix pax ebꞌ vin̈.

A juntzan̈ tumin scꞌanjiel yuj ebꞌ vin̈ yajal 
(Mt 22.15‑22; Lc 20.20‑26)

13  Ix lajvi chiꞌ, ix checjibꞌat jayvan̈ ebꞌ fariseo yedꞌ ebꞌ spartido vin̈aj 
Herodes dꞌa Jesús. Sgana ebꞌ syacꞌ proval, talaj ay junoc slolonel ay palta 
syutej yalani. Yujto sgana ebꞌ syacꞌoch dꞌa yibꞌan̈. 14 Ix bꞌat yalan ebꞌ dꞌay:

—Ach co Cꞌaybꞌumal, cojtac to te yel tzalaꞌ. Cojtacpaxi to jun lajann̈ej yilji 
ebꞌ anima dꞌayach. Axo jun bꞌeybꞌal sgana Dios, a tzacꞌ cꞌaybꞌaj dꞌa yel. ¿Tas 
tza naꞌa? A juntzan̈ tumin scꞌanjiel dꞌayon̈ yuj vin̈ yajal dꞌa Roma, ¿vachꞌ am 
scacꞌaꞌ, mato maay? ¿Ay am sleyal scacꞌaꞌ, mato maay? xchi ebꞌ dꞌa Jesús.

15 Palta yojtacxo Jesús to ton̈ej stzꞌac scꞌanbꞌej ebꞌ icha chiꞌ. Yuj chiꞌ ix yalan 
dꞌa ebꞌ:

—¿Tas yuj tzin eyacꞌ proval? Bꞌat iqꞌueccot junoc tumin chiꞌ vilaꞌ, xchi dꞌa 
ebꞌ.

16 Yuj chiꞌ ix bꞌat yicꞌcot jun tumin chiꞌ ebꞌ. Ix scꞌanbꞌan Jesús chiꞌ dꞌa ebꞌ:
—¿Mach ayoch yechel sat dꞌa jun tumin tic? ¿Mach tzꞌibꞌabꞌiloch sbꞌi tic 

dꞌay? xchi dꞌa ebꞌ.
—Aton yechel vin̈ yajal dꞌa Roma yedꞌ sbꞌi vin̈, xchi ebꞌ.
17 —A tas yictaxon vin̈ yajal chiꞌ, aqꞌuec dꞌa vin̈. Palta a tas yictaxon Dios, 

a tzeyacꞌ dꞌay, xchi dꞌa ebꞌ.
Axo ix yabꞌan juntzan̈ chiꞌ ebꞌ, ix te sat scꞌool ebꞌ.

A ebꞌ tzꞌalani to man̈ ol pitzvocxi ebꞌ chamnac 
(Mt 22.23‑33; Lc 20.27‑40)

18  Ix lajvi chiꞌ, ay juntzan̈ ebꞌ saduceo ix cꞌoch dꞌa Jesús. A ebꞌ chiꞌ syal ebꞌ 
to man̈ ol pitzvocxi ebꞌ chamnac, yuj chiꞌ ix yalan ebꞌ dꞌay:

19 —Ach co Cꞌaybꞌumal, a vin̈aj Moisés tzꞌibꞌannaccan icha tic: Qꞌuinaloc ay 
junoc mach schami, scan ix yetbꞌeyum, palta malaj junoc yuninal. Tato icha 
chiꞌ, axo junoc yucꞌtac yovalil tzꞌicꞌancan ix, yic vachꞌ tato tzꞌaj yuninal junxo 

vin̈ chiꞌ, ichato yuninal vin̈ ix cham chiꞌ tzꞌajcani. Icha chiꞌ yaj yalancan vin̈aj 
Moisés chiꞌ. 20 A junel, ay ucvaan̈ vinac, yucꞌtacn̈ej sbꞌa ebꞌ vin̈. A vin̈ bꞌabꞌel 
vinac icꞌan jun ix ix. Palta cham vin̈. Malaj junoc yuninal vin̈ cani. 21 Axo vin̈ 
schabꞌil yucꞌtac vin̈ icꞌancan ix. Palta champax junxo vin̈ chiꞌ, malaj pax junoc 
yuninal vin̈ cani. Icha chiꞌ aj pax vin̈ yoxil. 22  An̈ejtonaꞌ, icha chiꞌ ecꞌ ebꞌ vin̈ 
yucvan̈il dꞌa ix. Malaj junoc yuninal ebꞌ vin̈ ajnaccani. Slajvi scham ebꞌ vin̈ 
yucvan̈il, ichato chiꞌ scham ix. 23 Ayic ol pitzvocxi ebꞌ chamnac, ¿mach junoc 
ebꞌ vin̈ ol icꞌan ix? Yujto yicꞌnac ix ebꞌ vin̈ yucvan̈il, xchi ebꞌ saduceo chiꞌ.

24 Yuj chiꞌ ix yalanxi Jesús dꞌa ebꞌ:
—Ton̈ej tzex te somchaji, yujto man̈ eyojtacoc tas syal dꞌa Slolonel Dios 

Tzꞌibꞌabꞌilcani. Man̈ eyojtacoc jantac spoder Dios. 25  Ayic ol pitzvocxi ebꞌ 
chamnac, man̈xalaj icꞌlajbꞌail, yujto lajan ol aj ebꞌ yedꞌ ebꞌ ángel ay dꞌa 
satchaan̈. 26 Palta toxonton chequelxo yaji to ol pitzvocxi ebꞌ chamnac. ¿Tom 
manta bꞌaj tzeyil tas stzꞌibꞌejnaccan vin̈aj Moisés dꞌa Slolonel Dios chiꞌ, a 
slolonnac Dios dꞌa scal teꞌ qꞌuiix? Xchi Dios icha tic: A in ton tic sDiosal in 
vin̈aj Abraham, sDiosal in vin̈aj Isaac, sDiosal in pax vin̈aj Jacob, xchi. 27 Yuj 
chiꞌ cojtac, vachꞌchom chamnac ebꞌ dꞌa sat ebꞌ anima, palta axo dꞌa sat Dios 
man̈ satnacoquel-laj ebꞌ, pitzan ebꞌ dꞌa yichan̈, yujto yalnaccani to sDiosal ebꞌ 
yaji. A ex tic te somchajnac ex, xchi Jesús dꞌa ebꞌ.

A jun checnabꞌil te nivan yelcꞌochi 
(Mt 22.34‑40)

28  Ay jun vin̈ cꞌaybꞌum dꞌa ley Moisés ix cꞌoch taꞌ. Ix yabꞌan vin̈ to van stelan 
sbꞌa ebꞌ vin̈ saduceo chiꞌ yedꞌ Jesús. Ix yabꞌanpax vin̈ to vachꞌ ix yutej Jesús 
spacan dꞌa ebꞌ vin̈, yuj chiꞌ ix scꞌanbꞌan vin̈ dꞌay:

—¿Bꞌaja junoc checnabꞌil te nivan yelcꞌoch dꞌa yichan̈ smasanil? xchi vin̈ 
dꞌay.

29 Yuj chiꞌ ix yalan Jesús:
—A jun checnabꞌil te nivan yelcꞌoch dꞌa yichan̈ smasanil, xchi icha tic: 

Abꞌec ex vetisraelal, a Cajal co Diosal, junn̈ej toni. 30  Tze xajanej Cajal co 
Diosal dꞌa smasanil e cꞌool, dꞌa smasanil e pixan, dꞌa smasanil e pensar yedꞌ 
dꞌa smasanil eyip, xchi. Aton jun checnabꞌil tic te nivan yelcꞌoch dꞌa yichan̈ 
smasanil. 31 Axo junxo ol val tic, quen man̈ lajanoc yelcꞌoch yedꞌoc. Xchi icha 
tic: Ichaocabꞌ tzeyutej eyaꞌilan e bꞌa, ichaocabꞌ chiꞌ tzeyutej e xajanan ebꞌ ay 
dꞌa spatic schiquin e pat, xchi. Malaj junocxo checnabꞌil ecꞌal yelcꞌoch dꞌa 
yichan̈ chabꞌ tic, xchi Jesús.

32  Ix yalanxi vin̈ cꞌaybꞌum chiꞌ dꞌay:
—Vachꞌ ton Mamin, yel ton tzalaꞌ. Junn̈ej ton Dios, malaj junocxo. 

33  Yovalil sco xajanej Dios dꞌa smasanil co cꞌool, dꞌa smasanil co pensar yedꞌ 
dꞌa smasanil quip. An̈ejtonaꞌ yovalil icha scutej co yaꞌilan co bꞌa, ichaocabꞌ 
chiꞌ scutej co xajanan ebꞌ ay dꞌa spatic schiquin co pat. Aton chabꞌ checnabꞌil 
tic, te nivan yelcꞌoch dꞌa yichan̈ masanil juntzan̈ silabꞌ smilji yedꞌ juntzan̈ 
silabꞌ sn̈usji tzꞌacꞌji dꞌa Dios, xchi vin̈ dꞌay.

34 Axo ix yabꞌan Jesús to vachꞌ ix yutej vin̈ yalani, ix yalanxi dꞌa vin̈:
—Jabꞌxon̈ej val och dꞌa yol scꞌabꞌ Dios, xchi dꞌa vin̈.
Yuj chiꞌ, malaj junocxo mach ix stecꞌbꞌej sbꞌa scꞌanbꞌan junocxo tas dꞌa Jesús 

chiꞌ.

A Cristo aton Yuninal Dios 
(Mt 22.41‑46; Lc 20.41‑44)

35  A junel, ix scꞌaybꞌej ebꞌ anima Jesús dꞌa yamaqꞌuil stemplo Dios, ix 
yalani:

—¿Tas yuj syal ebꞌ cꞌaybꞌum dꞌa ley Moisés to a Cristo yin̈tilal vin̈aj David? 
36 Palta yuj Yespíritu Dios yalnac vin̈aj David chiꞌ to a Cristo Yajal yaj dꞌa vin̈, 
xchi icha tic:

A Dios Cajal alannac dꞌa Vajalil icha tic: Eman̈ cꞌojan dꞌa in vachꞌ cꞌabꞌ 
tic, * masanto ol vacꞌcanoch ebꞌ ayoch ajcꞌolal dꞌayach dꞌa yalan̈ oc, 
xchi Dios dꞌa Vajalil, xchi vin̈aj David chiꞌ.

37 Icha chiꞌ yutejnac vin̈ yalancani to a Cristo Yajal yaj dꞌa vin̈. Yuj chiꞌ, 
¿tom yin̈tilaln̈ej vin̈aj David chiꞌ yaji? xchi Jesús dꞌa ebꞌ.

Man̈ jantacoc ebꞌ anima ix abꞌan jun tic. Ix te tzalaj ebꞌ yabꞌani.

A smul ebꞌ cꞌaybꞌum dꞌa ley Moisés 
(Mt 23.1‑36; Lc 11.37‑54; 20.45‑47)

38  Ayic van scꞌaybꞌan ebꞌ anima Jesús, ix yalani:
—Tzeyil val e bꞌa, yujto a ebꞌ cꞌaybꞌum dꞌa ley Moisés, te ay smay sbꞌeybꞌal 

ebꞌ. Sgana ebꞌ sbꞌeyecꞌ yedꞌ spichul te jucan. Axo yic tzꞌecꞌ ebꞌ dꞌa calle, ste 
qꞌuechaan̈ ebꞌ ayic slaj yacꞌanem sbꞌa ebꞌ anima dꞌa ebꞌ. 39 A dꞌa yoltac spatil 
culto, an̈ej dꞌa xila ebꞌ nivac vinac snibꞌej ebꞌ tzꞌem cꞌojan. Yedꞌ pax dꞌa 
yic tzꞌoch juntzan̈ nivac vael, an̈ej dꞌa yedꞌtal ebꞌ vin̈ nivac vinac tzꞌaj ebꞌ. 
40 Syicꞌanecꞌ ebꞌ tastac ay dꞌa ebꞌ ix chamnac yetbꞌeyum. Slajvi chiꞌ, te najat 
syutej yoc slesal ebꞌ, yic sna ebꞌ anima to malaj smul ebꞌ. Yuj chiꞌ, yelxo val 
nivan yaelal ol och dꞌa yibꞌan̈ ebꞌ, xchi Jesús.

A yofrenda jun ix chamnac yetbꞌeyum 
(Lc 21.1‑4)

41 A junel, ix och Jesús dꞌa yol yamaqꞌuil stemplo Dios. Ix em cꞌojan dꞌa 
stzꞌey jun chalabꞌ ofrenda. Ix yilani chajtil tzꞌaj yacꞌanem stumin ebꞌ anima. 
Tzijtum ebꞌ bꞌeyum ix ecꞌ taꞌ. Nivac stumin ebꞌ ix ecꞌ yacꞌcanemi. 42  Palta ix 
cꞌoch jun ix chamnac yetbꞌeyum te mebꞌaꞌ. Ix yacꞌanem chabꞌ yunetac tumin 
ix, te jabꞌn̈ej yelcꞌochi. 43 Ix yavtancot ebꞌ scꞌaybꞌum Jesús chiꞌ, ix yalan dꞌa ebꞌ:

—Val yel sval dꞌayex, a jun ix chamnac yetbꞌeyum tic, te mebꞌaꞌ ix. Palta 
a jun yofrenda ix, ix yacꞌ tic, ecꞌto yelcꞌoch dꞌa yichan̈ yofrenda smasanil 
juntzan̈xo ebꞌ ix ecꞌ yaqꞌuem yic dꞌa yol jun chalabꞌ ofrenda tic. 44  Yujto a 
tas syacꞌ sobre dꞌa ebꞌ, aꞌ ix laj yaqꞌuem ebꞌ. Palta a jun ix tic, te mebꞌaꞌ ix. A 
masanil yic sgasto ix, ix yaqꞌuemi. Man̈xalaj tas ix can dꞌa ix, xchi Jesús dꞌa 
ebꞌ.

Yalnaccan Jesús yuj stemplo Dios 
(Mt 24.1‑2; Lc 21.5‑6)

13  1 Ayic van yelta Jesús dꞌa yamaqꞌuil stemplo Dios, ix yalan jun 
scꞌaybꞌum dꞌay:

—Mamin, inai te nivac juntzan̈ qꞌuen qꞌueen tic. Te nivac pax juntzan̈ pat 
tic, xchi dꞌay.

2  Palta ix yalan Jesús dꞌay:
—¿Tzam il juntzan̈ nivac pat tic? Sval dꞌayach, a juntzan̈ qꞌuen qꞌueen 

latzꞌbꞌilqꞌue tic, man̈xo junoc ol can dꞌa yibꞌan̈ qꞌuen yetqꞌuenal. Ol ecjoquel 
qꞌuen dꞌa yedꞌtal smasanil, xchi dꞌay.

A juntzan̈ yechel yic lajvubꞌ cꞌual 
(Mt 24.3‑28; Lc 21.7‑24; 17.22‑24)

3  Ix lajvi chiꞌ, ix bꞌat ebꞌ dꞌa tzalan Olivo, dꞌa yichan̈bꞌat stemplo Dios. Ataꞌ 
ix em cꞌojan Jesús. Axo vin̈aj Pedro, vin̈aj Jacobo, vin̈aj Juan yedꞌ vin̈aj 
Andrés, schꞌocoj ebꞌ vin̈ ayecꞌ yedꞌoc. Ix scꞌanbꞌan ebꞌ vin̈ dꞌay: 

4  —Co gana tzal dꞌayon̈ ¿bꞌaqꞌuin̈ ol ujoc juntzan̈ ix al chiꞌ? ¿Tas junoc 
yechel ol schꞌox Dios, ayic toxo val ol javoc juntzan̈ chiꞌ? xchi ebꞌ vin̈ dꞌay.

5 Yuj chiꞌ ix yalan Jesús dꞌa ebꞌ vin̈:
—Tzeyil val e bꞌa yic malaj junoc mach ol ex acꞌan musansatil. 6  Yujto 

tzijtum ebꞌ ol javoc, ol yesanel in bꞌi ebꞌ. Axo ol yalan ebꞌ icha tic: A in ton tic 
Cristo in, xcham ebꞌ. Tzijtum anima ol yacꞌ musansatil ebꞌ.

7 Ol eyabꞌ yoch juntzan̈ nivac oval. Ol eyabꞌanpax specal juntzan̈xo oval 
ijan ol ochoc. Palta man̈ ex xivoc, yujto yovalil icha chiꞌ ol ujoc. Palta manto 
slajvubꞌoclaj yolyibꞌan̈qꞌuinal tic. 8  Yujto ay juntzan̈ nivac chon̈abꞌ ol yacꞌ oval 
yedꞌ juntzan̈xo nivac chon̈abꞌ. Ol laj yacꞌan oval ebꞌ yajal yedꞌ ebꞌ yetyajalil. 
Jantac bꞌaj ol ecꞌ nivac quixcabꞌ. Ol javoc nivac vejel dꞌa yibꞌan̈ ebꞌ anima. A 
juntzan̈ chiꞌ, bꞌabꞌel yaelal. Ayto juntzan̈xo ol javoc.

9 Palta a ex tic, te lista tzeyutej e bꞌa, yujto ol ex acꞌjococh dꞌa yol scꞌabꞌ 
ebꞌ vin̈ yajal. Ol laj ex smacꞌ ebꞌ dꞌa yoltac spatil culto. Ol laj ex yicꞌanbꞌat 
ebꞌ dꞌa yichan̈ ebꞌ vin̈ yajal yedꞌ dꞌa yichan̈ ebꞌ vin̈ rey, yujto ayoch e pensar 
dꞌayin. Icha chiꞌ ol ex ajoc, yic ol yal eyalanel vabꞌixal dꞌa ebꞌ. 10 Yovalil ol 
bꞌabꞌlaj aljoquel jun abꞌix yic colnabꞌil tic dꞌa junjun chon̈abꞌ, ichato chiꞌ ol ja 
slajvubꞌal. 11 Ol ex icꞌjocbꞌat dꞌa yichan̈ ebꞌ vin̈ yajal. Palta man̈ ex och ilcꞌolal 
yuj tas ol eyalaꞌ. Yujto a juntzan̈ lolonel ol acꞌjoc dꞌayex yuj Yespíritu Dios dꞌa 
jun rato chiꞌ, a ol eyalaꞌ. Yujto man̈oc ex ol ex lolonoc, palta a Yespíritu Dios 
ol lolonoc. 12  A ebꞌ yucꞌtac sbꞌa, ol yacꞌlajoch sbꞌa ebꞌ dꞌa yol scꞌabꞌ chamel. 
Icha chiꞌ ol yutoc pax sbꞌa ebꞌ mamabꞌil dꞌa ebꞌ yuninal. A ebꞌ uninabꞌil, 
ay ebꞌ ol yacꞌ oval yedꞌ smam, ol yacꞌanoch ebꞌ dꞌa yol scꞌabꞌ chamel. 13  Ol 
chichonoch scꞌool masanil anima dꞌayex, yujto ayoch e pensar dꞌayin. Palta a 
ebꞌ ol acꞌan techajoc masanto schami, aton ebꞌ chiꞌ ol colchajoc.

14 Ayic ol eyilan vin̈ ajcꞌol sjuanel masanil tastac bꞌaj man̈ smojoc yajeqꞌui, 
nachajocabꞌ el eyuuj. A ebꞌ ayecꞌ dꞌa Judea, bꞌatocabꞌ ebꞌ elelal dꞌa tzalquixtac. 
15 Ay ebꞌ ayqꞌue dꞌa span̈anil yibꞌan̈ spat, man̈xoocabꞌ emta ebꞌ yiqꞌuelta junoc 
tas dꞌa yol spat chiꞌ, ayic sbꞌat ebꞌ elelal. 16  Yedꞌ ebꞌ aybꞌat dꞌa smunlajel, 
man̈xoocabꞌ ul yicꞌ spichul ebꞌ bꞌaj aycani. 17 A dꞌa jun tiempoal chiꞌ, te chuc 
yic ebꞌ ix yabꞌix yedꞌ ebꞌ ix vanto schuni yuneꞌ ayic ol bꞌat ebꞌ elelal. 18  Cꞌanec 
dꞌa Dios yic man̈oc dꞌa stiempoal n̈abꞌil qꞌuinal ol ex bꞌat elelal. 19 Yujto a jun 
nivan yaelal ol ja dꞌa jun tiempoal chiꞌ, manta bꞌaj ix yacꞌ icha chiꞌ yictax ix 
sbꞌoan yolyibꞌan̈qꞌuinal tic Dios. An̈ej jun chiꞌ, man̈xa bꞌaqꞌuin̈ pax ol yacꞌxi 
icha chiꞌ. 20 Tato man̈ ol scꞌochlitej yoc jun yaelal chiꞌ Dios Cajal, malaj am 

junoc mach ol colchajcanel dꞌa yol scꞌabꞌ chamel, palta yuj ebꞌ sicꞌbꞌilxoel 
yuuj, ol scꞌochlitej.

21 Tato ay ebꞌ ol alan icha tic dꞌayex: Ina yajecꞌ Cristo dꞌa tic, mato, ina yajecꞌ 
dꞌa chiꞌ, ta xchi ebꞌ, man̈ e cha eyabꞌi. 22  Yujto ay ebꞌ ol pitzvoc chaan̈, ol laj 
yalanoch sbꞌa ebꞌ Cristoal. Ay pax ebꞌ ol yaloch sbꞌa schecabꞌoc Dios. Ol schꞌox 
juntzan̈ yechel ebꞌ yedꞌ juntzan̈ milagro, yic somchajel ebꞌ anima yuj ebꞌ. Ijan 
val ay ebꞌ sicꞌbꞌilxoel yuj Dios ol yacꞌ ganar ebꞌ sjuanel spensar. 23 Palta a ex 
tic, te lista tzeyutej e bꞌa. Ayocto svalancan juntzan̈ tic smasanil dꞌayex.

A tas ol aj sjavi Jesús dꞌa schaelal 
(Mt 24.29‑35,42‑44; Lc 21.25‑36)

24 Palta a dꞌa jun tiempoal chiꞌ, ayic ol lajvoquecꞌ jun nivan yaelal chiꞌ, a 
cꞌu ol qꞌuicꞌbꞌoqueloc, axo qꞌuen uj, man̈xo ol yacꞌlaj yoc qꞌueen. 25 Axo qꞌuen 
cꞌanal, ol laj emta qꞌuen dꞌa satchaan̈ chiꞌ. Axo juntzan̈ yipal satchaan̈, ol 
tzicubꞌtan̈ajoc. 26 Ichato chiꞌ bꞌian, axo ol yilanqꞌue ebꞌ anima to a in Acꞌbꞌil in 
cot yuj Dios voch animail tic ol in emul dꞌa scal asun. Man̈ jantacoc in poder, 
te nivan in tziquiquial ayic ol in javoc. 27 A in tic, ol in checcot ebꞌ vángel yic 
ol ecꞌ ebꞌ smolbꞌejcot ebꞌ sicꞌbꞌilel vuuj dꞌa masanil yolyibꞌan̈qꞌuinal tic. Ol 
ecꞌ icꞌjoccot ebꞌ bꞌaj slajvicꞌoch yolyibꞌan̈qꞌuinal masanto bꞌaj ay yichchaan̈.

28  Abꞌec jun abꞌix ol val tic yuj teꞌ higo. Ayic tzꞌuninbꞌi scꞌabꞌ teꞌ, sja pax 
xiil teꞌ scꞌabꞌ chiꞌ, eyojtacxo to toxo ol ja n̈abꞌil qꞌuinal. 29 An̈ejtonaꞌ, ayic ol 
eyil sjavi juntzan̈ tic, nachajocabꞌ el eyuuj to jabꞌxon̈ej sjavi slajvubꞌ, ichato 
ayinxo ecꞌ dꞌa stiꞌ puerta. 30  Val yel sval dꞌayex, manto ol satel-laj juntzan̈ 
anima tic, masanto ol ecꞌcan juntzan̈ ix val tic smasanil. 31 A satchaan̈ yedꞌ 
yolyibꞌan̈qꞌuinal  tic, ol lajvoqueloc, palta a in lolonel, malaj bꞌaqꞌuin̈ ol 
lajvoqueloc.

32  Palta malaj junoc mach ojtannac tas cꞌual, jantac yorail ol in javoc. A ebꞌ 
ángel ay dꞌa satchaan̈, man̈ yojtacoc pax ebꞌ. A inxo pax tic, Yuninal in Dios, 
palta man̈ vojtacoc paxi. An̈ejton Dios Mamabꞌil ojtannac.

33  Yuj chiꞌ, te lista tzeyutej e bꞌa, macvajan̈ec. Lesalvan̈ec, yujto man̈ 
eyojtacoc bꞌaqꞌuin̈ ol javoc stiempoal jun chiꞌ. 34  Qꞌuinaloc ay junoc vinac 
sbꞌat dꞌa junoc lugar najat, scan spat vin̈, syacꞌancanoch yopisio junjun ebꞌ 
smajan vin̈. Syalancan vin̈ tastac scꞌulej junjun ebꞌ. Syalanpaxcan vin̈ dꞌa 
vin̈ stan̈vumal stiꞌ spat: Macvajan̈, xchi vin̈. 35 Axo ebꞌ smajan vin̈ chiꞌ, man̈ 
yojtacoc ebꞌ bꞌaqꞌuin̈ ol jax vin̈ aj pat chiꞌ, mato qꞌuicꞌbꞌalil, mato chimilacꞌval, 
mato ayto scꞌanaꞌ, mato van sacbꞌi. Icha vin̈ aj pat chiꞌ, ichin taꞌ. Man̈ 
eyojtacoc bꞌaqꞌuin̈ ol in jax dꞌa schaelal. Yuj chiꞌ, te lista tzeyutej e bꞌa 36 yic 
vachꞌ mantoc ichato vaynac ex, ol in ja lemnajoc. 37 A jun sval tic dꞌayex, yic 
ebꞌ anima smasanil. Te lista tzeyutej e bꞌa, xchi Jesús.

A ajnac syamchaj Jesús 
(Mt 26.1‑5; Lc 22.1‑2; Jn 11.45‑53)

14  1 Chabꞌejocxo yoch qꞌuin̈ yic snajicoti tas aj yelnaccot ebꞌ israel dꞌa 
Egipto, aton jun qꞌuin̈ bꞌaj svaji ixim pan malaj yich aybꞌati. Axo ebꞌ 

sat sacerdote yedꞌ ebꞌ cꞌaybꞌum dꞌa ley Moisés, ix smolbꞌej sbꞌa ebꞌ. Ix laj yalan 
ebꞌ tas ol yutoc ebꞌ syaman Jesús dꞌa elcꞌaltac, yic ol smilan ebꞌ. 2  Palta ix 
yalan ebꞌ:

SAN MARCOS 13 ,  14 1412  



—Max yal co yaman vin̈ dꞌa yol qꞌuin̈ tic, yujto ay smay sqꞌue n̈ilnaj ebꞌ 
anima yuj vin̈, xchi ebꞌ.

Qꞌuenac jun sucꞌuqꞌui sjabꞌ dꞌa sjolom Jesús 
(Mt 26.6‑13; Jn 12.1‑8)

3  Axo Jesús ayecꞌ dꞌa Betania, dꞌa yol spat vin̈aj Simón, dꞌa yalan̈taxo 
penaayaxnac vi n̈ yuj jun yabꞌil scuch lepra. Ayic cꞌojanem Jesús svaꞌi, 
ix cꞌoch jun ix ix dꞌay. Yedꞌnac jun limeta ix bꞌobꞌil dꞌa jun qꞌuen scuch 
alabastro. Bꞌudꞌan qꞌueen yedꞌ jun sucꞌuqꞌui sjabꞌ, te caro stojol scuchan 
nardo. Ix sbꞌijanel sjaj qꞌueen ix. Ix lajvi chiꞌ, ix stobꞌanqꞌue jun chiꞌ ix dꞌa 
sjolom Jesús. 4 Palta axo ebꞌ ayecꞌ taꞌ, ay jayvan̈ ebꞌ ix cot yoval. Ix laj yalan 
ebꞌ:

—¿Tas yuj nabꞌan̈ej tzꞌixtax jun sucꞌuqꞌui sjabꞌ tic? 5  Octom ix chon̈chaji, 
axo dꞌa ebꞌ mebꞌaꞌ ix acꞌji stojol, yujto más am oxeꞌ ciento denario stojol jun 
tic, xchi ebꞌ.

Yuj chiꞌ, ix te cot yoval ebꞌ dꞌa ix.
6 Palta ix yalan Jesús dꞌa ebꞌ:
—Actejec eyalan jun chiꞌ. ¿Tas yuj tze tzuntzej ix? A jun ix scꞌulej ix 

tic dꞌayin, te vachꞌ. 7 A ebꞌ mebꞌaꞌ ix eyal chiꞌ, ayn̈ejecꞌ ebꞌ eyedꞌoc. Tato e 
gana tzeyacꞌ junoc tas dꞌa ebꞌ, syaln̈ej e colvaj dꞌa ebꞌ. Palta a inxo tic, man̈ 
masaniloc tiempo ay in ecꞌ eyedꞌoc. 8  A jun ix tic, a tastac ay dꞌa ix, ix yacꞌ 
dꞌayin. Ayocto syacꞌanoch jun sucꞌuqꞌui sjabꞌ tic ix dꞌa in nivanil tic, yic 
vachꞌ listaxo vaji ayic ol in mucchajoc. 9 Val yel sval dꞌayex, yaln̈ej bꞌaj dꞌa 
yolyibꞌan̈qꞌuinal tic bꞌaj ol aljoquel vachꞌ abꞌix yic colnabꞌil, ol aljocpaxel 
yabꞌixal tas ix scꞌulej jun ix tic, yic ol nachajcot ix, xchi Jesús dꞌa ebꞌ.

Ix yacꞌoch Jesús vin̈aj Judas dꞌa yol scꞌabꞌ chamel 
(Mt 26.14‑16; Lc 22.3‑6)

10  Ay jun vin̈ scuchan Judas aj Queriot dꞌa scal ebꞌ scꞌaybꞌum Jesús 
slajchavan̈il. Ix bꞌat lolon vin̈ yedꞌ ebꞌ sat sacerdote, yic syacꞌanoch Jesús 
vin̈ dꞌa yol scꞌabꞌ ebꞌ. 11 Ayic ix yabꞌan jun chiꞌ ebꞌ, te vachꞌ ix yabꞌ ebꞌ. Ix yacꞌ 
stiꞌ ebꞌ to ol yacꞌ qꞌuen tumin ebꞌ dꞌa vin̈, yuj chiꞌ ix och ijan vin̈ sayan tas ol 
yutoc vin̈ yacꞌanoch Jesús dꞌa yol scꞌabꞌ ebꞌ.

A Santa Cena 
(Mt 26.17‑29; Lc 22.7‑23; Jn 13.21‑30; 1Co 11.23‑26)

12  A dꞌa bꞌabꞌel cꞌu yic jun qꞌuin̈ bꞌaj svaji ixim pan malaj yich aybꞌati, 
ayic smiljicham nocꞌ calnel yic qꞌuin̈ chiꞌ, ix scꞌanbꞌan ebꞌ scꞌaybꞌum Jesús 
dꞌay:

—¿Bꞌajtil a gana sco bꞌo bꞌaj tzon̈ vaꞌi, yic sco naancoti tas aj yelnaccot ebꞌ 
co mam quicham dꞌa Egipto? xchi ebꞌ dꞌay.

13  Yuj chiꞌ ix schecbꞌat chavan̈ ebꞌ scꞌaybꞌum chiꞌ. Ix yalan dꞌa ebꞌ:
—Ixiquec dꞌa chon̈abꞌ. Ataꞌ ol eyilel jun vin̈ vinac edꞌjinac jun chꞌubꞌ aꞌ. 

Tzex bꞌat yedꞌ vin̈. 14 Axo bꞌaj tzex cꞌoch chiꞌ yedꞌ vin̈, tzeyal dꞌa vin̈ aj pat 
chiꞌ icha tic: Xchicot co Cꞌaybꞌumal icha tic: ¿Bꞌajtil ay jun cuarto bꞌaj ol 
in va yedꞌ ebꞌ in cꞌaybꞌum, yic sco naancoti tas aj yelnaccot ebꞌ co mam 
quicham dꞌa Egipto? xchicoti, xe chi dꞌa vin̈. 15  A vin̈ ol chꞌoxan jun nivan 

* 14.24 Il nota dꞌa Mateo 26.28. * 14.26 Il nota dꞌa Mateo 26.30. 

cuarto chaan̈ yajqꞌue dꞌayex. Listaxo yaji. Ataꞌ tze bꞌo tas ol co vaꞌa, xchi 
Jesús chiꞌ dꞌa ebꞌ.

16 Yuj chiꞌ, ix bꞌat ebꞌ scꞌaybꞌum, ix cꞌoch ebꞌ dꞌa chon̈abꞌ. Ataꞌ ix ilchaj jun 
vin̈ chiꞌ yuj ebꞌ, icha ix yal Jesús. Yuj chiꞌ ix sbꞌoan ebꞌ tas ol sva dꞌa jun qꞌuin̈ 
chiꞌ.

17 Axo dꞌa qꞌuicꞌbꞌalil, ix cꞌoch Jesús yedꞌ ebꞌ scꞌaybꞌum slajchavan̈il. 18  Ayic 
van sva ebꞌ dꞌa mexa chiꞌ, ix yalan Jesús:

—Val yel sval dꞌayex, ay jun dꞌa co cal tic ol in acꞌanoch dꞌa yol scꞌabꞌ 
chamel. A jun chiꞌ, van sva vedꞌoc, xchi dꞌa ebꞌ.

19 Ix te cus ebꞌ yabꞌan jun chiꞌ. Yuj chiꞌ junjunal ix scꞌanbꞌej ebꞌ yabꞌ dꞌa 
Jesús:

—¿Tom a in? xchi junjun ebꞌ.
20 Yuj chiꞌ ix yalan dꞌa ebꞌ:
—Ay jun ay dꞌa e cal tic e lajchavan̈il. Van sva vedꞌ dꞌa jun pultu ayecꞌ dꞌa 

co nan̈al tic. 21 A in Acꞌbꞌil in cot yuj Dios voch animail tic yovalil ol in och 
dꞌa yol scꞌabꞌ chamel, icha tas tzꞌibꞌabꞌilcan dꞌa Slolonel Dios. Palta te chuc 
yic jun ol in acꞌanoch dꞌa yol scꞌabꞌ chamel chiꞌ. Octom maj uneajoc. Tato icha 
chiꞌ, vachꞌ am yicoꞌ, xchi dꞌa ebꞌ.

22  Ayic van sva ebꞌ, ix yicꞌanchaan̈ ixim pan Jesús. Ix yacꞌan yuj diosal yuj 
ixim. Ix lajvi chiꞌ ix xepanbꞌat ixim, ix yacꞌan dꞌa ebꞌ.

—Chaec. Aton jun in nivanil tic, xchi dꞌa ebꞌ.
23  Ix lajvi chiꞌ, ix yicꞌan pax chaan̈ jun vaso. Ayic ix lajvi yacꞌan yuj diosal 

yuuj, ix yacꞌan dꞌa ebꞌ. Ix smol ucꞌan ebꞌ smasanil.
24 Aton jun tic in chiqꞌuil. Yuuj ol elcꞌoch jun strato Dios syacꞌ tic eyedꞌoc. * 

Ol elcan in chiqꞌuil tic yic vachꞌ tzijtum mach ol colchajel yuuj. 25  Palta 
svalcan dꞌayex ticnaic to man̈xa bꞌaj ol vucꞌ yal sat teꞌ uva, masanto dꞌa jun 
cꞌu ol vucꞌxi, bꞌaj ayoch Dios Yajalil, xchi dꞌa ebꞌ.

Ix yal Jesús to ol yiqꞌuel vin̈aj Pedro dꞌa yibꞌan̈ 
(Mt 26.30‑35; Lc 22.31‑34; Jn 13.36‑38)

26 Ix lajvi sbꞌitan jun bꞌit ebꞌ dꞌa Dios, * ix elta ebꞌ. Ix bꞌat ebꞌ dꞌa tzalan Olivo. 
27 Ataꞌ ix yal Jesús dꞌa ebꞌ:

—A dꞌa jun acꞌval tic, ol laj somchajel e pensar vuuj. Yujto icha tic yaj 
stzꞌibꞌchajcan dꞌa Slolonel Dios: Ol in milcham vin̈ tan̈vum calnel. Axo nocꞌ 
calnel chiꞌ, ol saclemcanbꞌat nocꞌ, xchi. 28  Palta axo ol in pitzvocxi, ol in 
bꞌabꞌlaj cꞌoch eyuuj dꞌa Galilea, xchi dꞌa ebꞌ.

29 Axo vin̈aj Pedro ix alan dꞌay:
—Vachꞌchom ol laj somchajel spensar ebꞌ tic, palta a in tic, man̈ val jabꞌoc 

ol somchajel in pensar, xchi vin̈.
30  —Val yel sval dꞌayach, a dꞌa jun acꞌval tic, ayic manto ocꞌ nocꞌ 

caxlan̈ dꞌa schaelal, oxel ol iqꞌuel dꞌa ibꞌan̈ to man̈ in ojtacoc, xchi Jesús 
dꞌa vin̈.

31 Palta axo vin̈aj Pedro chiꞌ, te yelcꞌolal ix yal vin̈:
—Vachꞌchom ol in miljoccham edꞌoc, palta man̈ val jabꞌoc ol valaꞌ to man̈ 

ach vojtacoc, xchi vin̈ dꞌay.

An̈ejtonaꞌ, icha chiꞌ ix yutej ebꞌ scꞌaybꞌum chiꞌ yalan smasanil.

Ix lesalvi Jesús dꞌa Getsemaní 
(Mt 26.36‑46; Lc 22.39‑46)

32  Ix lajvi chiꞌ, ix cꞌoch Jesús yedꞌ ebꞌ scꞌaybꞌum dꞌa Getsemaní, ix yalan 
dꞌa ebꞌ:

—Eman̈ec cꞌojan dꞌa tic, yacbꞌan tzin bꞌat lesal, xchi dꞌa ebꞌ.
33  Ix lajvi chiꞌ, ix yicꞌanbꞌat vin̈aj Pedro, vin̈aj Jacobo yedꞌ vin̈aj Juan 

yedꞌoc. Ix te och ijan scusi. Ix te och pitzꞌan cuselal dꞌa scꞌool. 34 Yuj chiꞌ ix 
yalan dꞌa ebꞌ vin̈:

—Ijan val tzin cham yuj cuselal. Canan̈ec dꞌa tic. Pitzanocabꞌ ex vedꞌoc, 
xchi dꞌa ebꞌ vin̈.

35 Ix lajvi chiꞌ, ix snitzanbꞌat jabꞌxo sbꞌa, ix em cuman, ix emcꞌoch snan̈al 
sat dꞌa sat luum. Ix lesalvi tato syal yecꞌ jun yaelal van sja dꞌa yibꞌan̈ chiꞌ. 36 Ix 
yalani:

—Mamin, masanil tas syal uuj. Iqꞌuecꞌ jun yaelal tic dꞌa vibꞌan̈. Palta man̈ 
ichaoc in gana a in tic, palta ichocabꞌ a gana, xchi.

37 Ix lajvi chiꞌ, ix cꞌochxi dꞌa ebꞌ vin̈ oxvan̈ chiꞌ, palta ix yilani, vaynac ebꞌ 
vin̈. Yuj chiꞌ ix yalan dꞌa vin̈aj Pedro:

—Simón, ¿tom vaynac ach? ¿Tom max yal tzaqꞌuel a vayan̈ junoc hora 
vedꞌoc? 38  Aqꞌuequel e vayan̈. Lesalvan̈ec, yic man̈ ol ex acꞌjoc ganar yuj 
junoc proval. A co pixan, tecꞌan, palta axo co nivanil, malaj yip, xchi dꞌa 
ebꞌ vin̈.

39 Ix lajvi chiꞌ, ix bꞌat lesalvixi. Icha val ix aj slesalvi dꞌa sbꞌabꞌelal icha 
chiꞌ ix aj slesalvixi. 40  Axo ix cꞌochxi, ix yilani, vaynac pax ebꞌ vin̈, yujto 
max techaj vayan̈ yuj ebꞌ vin̈. Yuj chiꞌ, majxo nachajel yuj ebꞌ vin̈, tas 
syutej tacꞌvoc sbꞌa ebꞌ vin̈ dꞌay. 41 Axo ix jax lesal dꞌa yoxelal, ix yalan 
dꞌa ebꞌ vin̈:

—¿Tom an̈ejaꞌ te vaynac ex? A ticnaic cꞌocbꞌilxo chiꞌ, syalxo e vayi. Ix cꞌoch 
yorail vacꞌjioch a in Acꞌbꞌil in cot yuj Dios voch animail tic dꞌa yol scꞌabꞌ ebꞌ 
vin̈ chuc. 42  Qꞌuean̈ec vaan, coyec. Van sjavi vin̈ ol in acꞌanoch dꞌa yol scꞌabꞌ 
ebꞌ, xchi dꞌa ebꞌ vin̈.

Ix yamchaj Jesús 
(Mt 26.47‑56; Lc 22.47‑53; Jn 18.2‑11)

43  Vanto yalan jun chiꞌ, ix cꞌoch vin̈aj Judas. Aton vin̈ chiꞌ yetcꞌaybꞌumal 
sbꞌa yedꞌ ebꞌ uxluchvan̈ chiꞌ. Tzijtum anima ix cꞌoch yedꞌ vin̈, yedꞌnac yespada 
ebꞌ, yedꞌnac steꞌ ebꞌ. Ix checjicot ebꞌ yuj ebꞌ sat sacerdote, ebꞌ vin̈ cꞌaybꞌum dꞌa 
ley Moisés yedꞌ pax ebꞌ ichamtac vinac ay yopisio. 44 A vin̈aj Judas chiꞌ, vin̈ 
van yacꞌanoch Jesús dꞌa yol scꞌabꞌ ebꞌ vin̈, toxo ix yal vin̈ dꞌa ebꞌ tas ol yutoc 
schꞌoxani. Ix yalan vin̈ icha tic:

—A jun vin̈ ol in tzꞌubꞌelta stiꞌ, a jun vin̈ chiꞌ tzeyamaꞌ. Tzatz tzeyutej vin̈ e 
tzecꞌani, tzeyicꞌanbꞌat vin̈, xchi vin̈ dꞌa ebꞌ vin̈.

45 Yuj chiꞌ a dꞌa Jesús ix cꞌoch vin̈ dꞌa elan̈chamel.
—Ach in Cꞌaybꞌumal, xchi vin̈ dꞌay.
Ix lajvin̈ej chiꞌ, ix stzꞌubꞌanelta stiꞌ vin̈. 46  Ix syaman Jesús ebꞌ vin̈, ix 

yicꞌanbꞌat ebꞌ vin̈. 47 Axo ebꞌ ajun yedꞌ Jesús chiꞌ, ay jun ix yicꞌqꞌueta yespada. 

Ix stzepanel schiquin jun schecabꞌ vin̈ sat sacerdote chiꞌ. 48  Axo ix yalan Jesús 
dꞌa ebꞌ ix cꞌoch chiꞌ:

—¿Tom yajal in dꞌa scal ebꞌ tzꞌacꞌan oval yedꞌ ebꞌ yajal tzeyilaꞌ, yuj chiꞌ 
eyedꞌ eyespada yedꞌ e teꞌ, tzex javi in eyamaꞌ? 49 Junjun cꞌu in ecꞌ eyedꞌoc dꞌa 
yol yamaqꞌuil stemplo Dios, a tzex in cꞌaybꞌani, palta maj in eyamlaj taꞌ. Palta 
ichaton tic tzꞌaji yic tzꞌelcꞌoch tas tzꞌibꞌabꞌilcan dꞌa Slolonel Dios, xchi dꞌa ebꞌ. 
50 Ix actajcan yuj ebꞌ scꞌaybꞌum chiꞌ schꞌocoj. Ix bꞌat ebꞌ elelal smasanil.

A jun quelem bꞌatnac elelal
51 Palta ay jun vin̈ quelem unin ix och tzacꞌan yuuj. An̈ej jun sábana 

bꞌacꞌanoch dꞌa vin̈. Ayic ix och yubꞌnaj ebꞌ vin̈ dꞌa vin̈, 52  ix squichancanel jun 
sábana chiꞌ vin̈, ix bꞌat vin̈ elelal.

Ix cꞌoch Jesús dꞌa yichan̈ ebꞌ yajal 
(Mt 26.57‑68; Lc 22.54‑55,63‑71; Jn 18.12‑14,19‑24)

53  Ix icꞌjibꞌat Jesús dꞌa vin̈ sat sacerdote. Ataꞌ ix smolbꞌej sbꞌa ebꞌ yetyajalil 
vin̈ chiꞌ smasanil, ebꞌ ichamtac vinac, yedꞌ pax ebꞌ cꞌaybꞌum dꞌa ley Moisés. 
54  Axo vin̈aj Pedro, najat tzacꞌanto sbꞌat vin̈ yuj Jesús. Ix ochcꞌoch vin̈ dꞌa 
yamaqꞌuil spat vin̈ sat sacerdote chiꞌ. Ix em cꞌojan vin̈ yedꞌ ebꞌ polencía. Ix 
cꞌaxni vin̈ yedꞌ ebꞌ.

55  A ebꞌ sat sacerdote chiꞌ yedꞌ masanil ebꞌ sat yajal, ix say ebꞌ mach ol 
acꞌanoch junoc tas dꞌa yibꞌan̈ Jesús, yic vachꞌ tzꞌacꞌjioch dꞌa yol scꞌabꞌ chamel, 
palta malaj mach ix ilchaj yuj ebꞌ. 56  Yujto tzijtum ebꞌ ix acꞌanoch es dꞌa 
yibꞌan̈, palta maj schalaj sbꞌa yalan ebꞌ. 57 Ay ebꞌ ix qꞌue vaan. Ix yacꞌanoch es 
ebꞌ dꞌa yibꞌan̈ Jesús. Ix yalan ebꞌ icha tic:

58  —Ix cabꞌ yalan icha tic: A in tic ol in satel jun stemplo Dios, jun bꞌobꞌil 
yuj ebꞌ anima. Axo dꞌa schabꞌjial ol in bꞌoanxiqꞌue sqꞌuexul, jun man̈ animaoc 
sbꞌoani, xchi, xchi ebꞌ.

59 Palta maj schalaj sbꞌa yalan ebꞌ.
60 Axo vin̈ sat sacerdote ix qꞌue vaan dꞌa scal ebꞌ. Ix yalan vin̈ dꞌa Jesús:
—¿Tom max ach tacꞌvi jabꞌoc? ¿Tom max abꞌ juntzan̈ syacꞌoch ebꞌ tic dꞌa 

ibꞌan̈? xchi vin̈ dꞌay.
61 Palta tzꞌinn̈ej xchi, maj tacꞌvi jabꞌoc. Yuj chiꞌ ix yalanxi vin̈:
—¿Tom a ach tic Cristo ach? ¿Tom Yuninal ach Dios, bꞌaj tzꞌalji vachꞌ 

lolonel? xchi vin̈.
62  —A in ton tic. A in Acꞌbꞌil in cot yuj Dios voch animail tic, ol in eyilaꞌ, 

cꞌojan in em dꞌa svachꞌ cꞌabꞌ Dios, aton jun nivan spoder. Ol eyil vemul dꞌa 
scal asun dꞌa satchaan̈, xchi.

63 Yuj chiꞌ axo vin̈ sat sacerdote chiꞌ, ix sn̈icꞌchitejbꞌat spichul vin̈ scot yoval. 
Ix yalan vin̈:

—Man̈xa tzꞌoch ebꞌ testigo cuuj ticnaic. 64 Ina toxo ix cabꞌi to sbꞌuchvaj vin̈ 
dꞌa Dios. ¿Tas xe chi yuj vin̈ ticnaic? xchi vin̈.

Axo ebꞌ vin̈ chiꞌ smasanil ix yacꞌoch chamel ebꞌ vin̈ dꞌa yibꞌan̈ Jesús.
65 Ix lajvi chiꞌ, ix tzubꞌaj sat yuj ebꞌ. Ix macꞌji sat yuj ebꞌ. Ix tzꞌitjibꞌat sat yuj 

ebꞌ. Ix scꞌanbꞌan ebꞌ dꞌay:
—Alaꞌ, ¿mach tzach macꞌani? xchi ebꞌ.
Ix lajvi chiꞌ, axo ebꞌ polencía ix te macꞌani.

Ix yiqꞌuel vin̈aj Pedro dꞌa yibꞌan̈ 
(Mt 26.69‑75; Lc 22.56‑62; Jn 18.15‑18,25‑29)

66  Axo vin̈aj Pedro aytoecꞌ vin̈ dꞌa yamaqꞌuil jun pat chiꞌ ix cꞌoch jun ix 
scriada vin̈ sat sacerdote. 67 Ix yilan ix van scꞌaxni vin̈, yuj chiꞌ ix och qꞌuelan 
ix dꞌa vin̈, ix yalan ix:

—A ach tic, etbꞌeyum a bꞌa yedꞌ Jesús aj Nazaret, xchi ix.
68  Palta ix yicꞌanel vin̈ dꞌa yibꞌan̈:
—A jun chiꞌ toxonton man̈ vojtacoc. Te max nachajel vuuj tas juntzan̈ tzal 

chiꞌ, xchi vin̈ dꞌa ix.
Ix lajvi chiꞌ, ix elta vin̈ dꞌa stiꞌ elta yamaqꞌuil jun pat chiꞌ. Ix ocꞌ nocꞌ caxlan̈ 

bꞌian. 69 Ayic ix yilanxi vin̈ ix criada chiꞌ, ix yalan ix dꞌa ebꞌ ayecꞌ taꞌ:
—Aton jun vin̈ tic yetbꞌeyum sbꞌa yedꞌ ebꞌ scꞌaybꞌum Jesús, xchi ix.
70 Palta ix yicꞌxiel vin̈ dꞌa yibꞌan̈. Junanto rato chiꞌ, ix yalanpax ebꞌ ayecꞌ 

chiꞌ dꞌa vin̈:
—Val yel a ach tic, etbꞌeyum a bꞌa yedꞌ ebꞌ, yujto aj Galilea ach, xchi ebꞌ 

dꞌa vin̈.
71 Yuj chiꞌ ix scꞌanancot yoval scꞌool Dios vin̈ dꞌa yibꞌan̈. Ix slocan sbꞌi Dios 

vin̈:
—A vin̈ tzeyal chiꞌ, man̈ vojtacoc jabꞌoc vin̈, xchi vin̈ dꞌa ebꞌ.
72  Dꞌa jun rato chiꞌ ix ocꞌxi nocꞌ caxlan̈ dꞌa schaelal. Yuj chiꞌ ix snaancot vin̈ 

tas ix yal Jesús, a ix yalan icha tic: Ayic manto ocꞌ nocꞌ caxlan̈ dꞌa schaelal, 
yoxelalxo icꞌanel dꞌa ibꞌan̈ to man̈ in ojtacoc, xchi Jesús dꞌa vin̈. Ayic ix 
snaancot jun chiꞌ vin̈, ix te ocꞌ vin̈.

Cꞌochnac Jesús dꞌa yichan̈ vin̈aj Pilato 
(Mt 27.1‑2,11‑14; Lc 23.1‑5; Jn 18.28‑38)

15  1 Axo ix sacbꞌi, a ebꞌ sat sacerdote yedꞌ ebꞌ ichamtac vinac yedꞌ ebꞌ 
cꞌaybꞌum dꞌa ley Moisés yedꞌ pax masanil juntzan̈xo ebꞌ sat yajal, ix 

smolbꞌej sbꞌa ebꞌ. Ix laj lolon ebꞌ. Ix lajvi chiꞌ ix stzecꞌan Jesús ebꞌ. Ix yicꞌanbꞌat 
ebꞌ. Ix yacꞌanoch ebꞌ dꞌa yol scꞌabꞌ vin̈aj Pilato, aton vin̈ yajal. 2  Ix scꞌanbꞌan 
vin̈ dꞌay:

—¿Tom a ach tic sReyal ach ebꞌ israel? xchi vin̈ dꞌay.
—Yel ton tzalaꞌ, xchi Jesús dꞌa vin̈.
3 Axo ebꞌ sat sacerdote, tzijtum tas ix yacꞌoch ebꞌ dꞌa yibꞌan̈ Jesús. 4 Yuj chiꞌ, 

ix yalanpax vin̈aj Pilato chiꞌ dꞌay:
—¿Tom max ach tacꞌvi jabꞌoc? Abꞌi, man̈ jantacoc tas syacꞌoch ebꞌ vin̈ dꞌa 

ibꞌan̈, xchi vin̈ dꞌay.
5 Palta axo Jesús, majxo tacꞌvoclaj. Yuj chiꞌ ix och qꞌuelan vin̈aj Pilato chiꞌ 

yuuj.

Ix acꞌjioch Jesús dꞌa yol scꞌabꞌ chamel 
(Mt 27.15‑31; Lc 23.13‑25; Jn 18.38–19.16)

6  A dꞌa junjun abꞌil, ayic tzꞌoch qꞌuin̈, syacꞌanelta junjun ebꞌ presovum 
vin̈aj Pilato chiꞌ, icha mach sgana ebꞌ anima scꞌanelta. 7 Ayoch jun vin̈ scuch 
Barrabás dꞌa preso yedꞌ juntzan̈xo ebꞌ vin̈ yetbꞌeyum, yacꞌlejnac oval ebꞌ vin̈ 
yedꞌ ebꞌ vin̈ yajal. Smilnac juntzan̈ ebꞌ anima ebꞌ vin̈ ayic yochnac jun oval 

* 15.23 Il nota dꞌa Mateo 27.34. 

chiꞌ. 8  Axo ix cꞌoch ebꞌ anima, ix scꞌanbꞌan ebꞌ dꞌa vin̈aj Pilato chiꞌ tato tzato 
yiqꞌuelta junoc presovum chiꞌ vin̈ dꞌa libre ichataxon sley dꞌa junjun qꞌuin̈. 
9 Yuj chiꞌ, ix yalan vin̈aj Pilato chiꞌ dꞌa ebꞌ:

—¿E gana am svaqꞌuel vin̈ e reyal dꞌa libre a ex israel ex tic? xchi vin̈ dꞌa ebꞌ.
10 Icha chiꞌ ix yal vin̈, yujto yojtactaxon vin̈ to yuj schichoncꞌolal ebꞌ vin̈ 

sat sacerdote ix acꞌjioch Jesús dꞌa yol scꞌabꞌ vin̈. 11 Palta a ebꞌ vin̈ yajal chiꞌ ix 
acꞌan scꞌool ebꞌ anima chiꞌ, yic a vin̈aj Barrabás scꞌanelta ebꞌ. 12  Axo ix yalan 
vin̈aj Pilato dꞌa ebꞌ anima chiꞌ:

—¿Tas e gana svutej vin̈ tzeyal e reyaloc tic? xchi vin̈.
13  Ix laj qꞌue n̈ilnaj ebꞌ yalani:
—Culusejqꞌue vin̈, xchi ebꞌ.
14 —Palta ¿tas smul vin̈ jun? xchi vin̈.
Ix te qꞌue n̈ilnaj ebꞌ yalanxi:
—Culusejqꞌue vin̈, xchi ebꞌ.
15 Axo vin̈aj Pilato chiꞌ, sgana vin̈ to vachꞌ scan dꞌa yichan̈ ebꞌ anima, yuj 

chiꞌ ix acꞌjielta vin̈aj Barrabás chiꞌ. Ix lajvi chiꞌ ix acꞌji macꞌjoc Jesús yuj vin̈. 
Ichato chiꞌ ix yacꞌanoch Jesús chiꞌ vin̈ dꞌa yol scꞌabꞌ ebꞌ sgana sculusanqꞌuei.

16 Axo ebꞌ vin̈ soldado ix icꞌanbꞌat Jesús dꞌa yamaqꞌuil spat vin̈ yajal. A jun 
pat chiꞌ scuch Pretorio. Ataꞌ ix yavtejcot ebꞌ vin̈ soldado ebꞌ vin̈ smasanil. 
17 Ix yacꞌoch jun qꞌuicꞌmutzꞌinac cꞌapac ebꞌ vin̈ dꞌa Jesús. Ix sjalan jun qꞌuix 
corona ebꞌ vin̈. Ix yacꞌanqꞌue ebꞌ vin̈ dꞌa sjolom. 18  Ix lajvi chiꞌ ix och ijan ebꞌ 
vin̈ yalan dꞌay:

—Tzalajan̈ ach sreyal ebꞌ israel, xchi ebꞌ vin̈ dꞌay.
19 Ix lajvi chiꞌ, ix laj spajanoch jun teꞌ aj ebꞌ vin̈ dꞌa sjolom. Ix laj stzubꞌan ebꞌ 

vin̈. Ix laj stzꞌacan yaqꞌuem sbꞌa ebꞌ vin̈ dꞌay. 20 Axo ix lajvi sbꞌuchvaj ebꞌ vin̈ 
dꞌay, ix yicꞌanxiel jun qꞌuicꞌmutzꞌinac cꞌapac chiꞌ ebꞌ vin̈ dꞌay. Ix yacꞌanxioch 
spichultaxon ebꞌ vin̈. Ichato chiꞌ ix yicꞌanbꞌat ebꞌ vin̈ bꞌaj ix culusajqꞌuei.

Ix culusajqꞌue Jesús 
(Mt 27.32‑44; Lc 23.26‑43; Jn 19.17‑27)

21 Ay jun vin̈ aj Cirene scuch Simón, smam vin̈aj Alejandro yedꞌ vin̈aj Rufo. 
Van sjax vin̈ bꞌaj ix xidꞌeqꞌui. Ix acꞌji pural vin̈ yuj ebꞌ yic scuchanbꞌat sculusal 
Jesús vin̈. 22  Ix lajvi chiꞌ, ix yicꞌanbꞌat Jesús ebꞌ dꞌa jun lugar scuch Gólgota. 
Syalelcꞌochi: Lum Bꞌaj Ay Sbꞌaquil Jolom. 23 Ataꞌ ix yacꞌ ebꞌ yucꞌ yal uva calan 
yaj yedꞌ jun teꞌ scuch mirra, * palta maj schalaj yuqꞌuej dꞌa ebꞌ. 24 Ix lajvi chiꞌ, 
ix sculusanqꞌue ebꞌ. Axo ebꞌ soldado chiꞌ, ix laj yacꞌan suerte ebꞌ yic spucanecꞌ 
spichul ebꞌ dꞌa spatic, icha syalaꞌ tas ix yicꞌ junjun ebꞌ.

25 Axo dꞌa qꞌuecꞌualil a las nueve, ix sculusanqꞌue Jesús ebꞌ. 26 Ay jun letra 
ix tzꞌibꞌchajochi. A tzꞌalani tas yuj ix acꞌjioch chamel dꞌa yibꞌan̈. A sReyal ebꞌ 
aj Israel, xchi. 27-28  Ay pax chavan̈ ebꞌ vin̈ elcꞌum ix culusajqꞌue yedꞌoc, jun vin̈ 
dꞌa svachꞌ, jun vin̈ dꞌa sqꞌuexan̈. Junjun sculusal junjun ebꞌ vin̈.

29 Axo ebꞌ ix laj ecꞌ taꞌ, ix bꞌuchvaj ebꞌ dꞌay. Slaj svichubꞌtan̈an sjolom ebꞌ 
dꞌay. Syalan ebꞌ:

—E... a ach ton tic ix alaꞌ to tza satel stemplo Dios, tza bꞌoanxiqꞌue sqꞌuexul 
dꞌa schabꞌjial. 30 Col a bꞌa. Eman̈cot dꞌa teꞌ culus chiꞌ, xchi ebꞌ dꞌay.

SAN MARCOS 15 1418  



31 Icha pax chiꞌ ebꞌ sat sacerdote yedꞌ ebꞌ cꞌaybꞌum dꞌa ley Moisés, ix laj 
bꞌuchjvaj ebꞌ dꞌay. Ix laj yalanqꞌue ebꞌ:

—Ix laj colchaj juntzan̈ ebꞌ yuj vin̈, palta max yal-laj scolan sbꞌa vin̈ ticnaic. 
32  A Cristo tic, co reyal a on̈ israel on̈ tic. A ticnaic, emocabꞌcot dꞌa teꞌ culus 
tic quilaꞌ. Ichato chiꞌ ol cacꞌanoch dꞌa co cꞌool, xchi ebꞌ.

Axo ebꞌ vin̈ ix culusajqꞌue yedꞌ chiꞌ, ix bꞌuchvajpax ebꞌ vin̈ dꞌay.

A schamel Jesús 
(Mt 27.45‑56; Lc 23.44‑49; Jn 19.28‑30)

33  Axo dꞌa chimcꞌualil, ix qꞌuicꞌbꞌi dꞌa smasanil yolyibꞌan̈qꞌuinal tic 
masanto dꞌa yemcꞌualil a las tres. 34  Ix lajvin̈ej chiꞌ, te chaan̈ ix avajqꞌue 
Jesús:

—Eloi, Eloi, ¿lama sabactani? xchi. Syalelcꞌochi: Ach in Diosal, ach in 
Diosal, ¿tas yuj tzin actejcan in chꞌocoj? xchi.

35 Axo ebꞌ ayecꞌ taꞌ, ay ebꞌ ix abꞌan jun lolonel chiꞌ, ix yalan ebꞌ:
—Abꞌec. A dꞌa vin̈aj Elías, vin̈ schecabꞌ Dios, ataꞌ tzꞌavaji, xchi ebꞌ.
36 Ix lajvi chiꞌ, ay jun vin̈ ix bꞌat lemnajoc, ix slabꞌanem jun tzꞌubꞌlabꞌ vin̈ 

dꞌa scal vinagre. Ix yacꞌanoch vin̈ dꞌa sjolom jun teꞌ aj. Ix yacꞌanqꞌue vin̈ dꞌa 
stiꞌ Jesús. Ix yalan vin̈:

—Yilxo, canocabꞌn̈ej icha chiꞌ bꞌela. Ol quilaꞌ tato ol ja vin̈aj Elías chiꞌ ul 
yiqꞌuemta, xchi vin̈.

37 Axo Jesús, chaan̈ ix avaj junelxo. Ichato chiꞌ bꞌian, ix chami. 38  Axo jun 
cortina ayoch smaculoc snan̈al stemplo Dios, ix n̈icꞌchaj snan̈al. Ix cot n̈icꞌnaj 
dꞌa sjolom masanto ix emul dꞌa yich. 39 Axo vin̈ yajal ebꞌ soldado ayecꞌ dꞌa 
yichan̈ Jesús, ix yilan vin̈ chajtil ix aj schami. Yuj chiꞌ ix yalan vin̈:

—A jun vin̈ tic, val yel Yuninal Dios, xchi vin̈.
40 Ay pax juntzan̈ ebꞌ ix ix najattac aycoti, van yilancot ebꞌ ix. A dꞌa scal ebꞌ 

ix, ayecꞌ ix María aj Magdala, ix Salomé yedꞌ ix María snun vin̈aj José yedꞌ 
vin̈aj Jacobo, vin̈ tzacꞌan unin. 41 A ebꞌ ix chiꞌ, ecꞌnac ebꞌ ix yedꞌ Jesús ayic 
ayecꞌ dꞌa Galilea. A ebꞌ ix acꞌjinac servil. Tzijtum juntzan̈xo ebꞌ ix ix ayecꞌ yedꞌ 
ebꞌ ix. Aton ebꞌ ix, ix cꞌoch yedꞌ Jesús dꞌa Jerusalén chiꞌ.

Acꞌbꞌiloch snivanil Jesús dꞌa yol jun qꞌuen qꞌueen 
(Mt 27.57‑61; Lc 23.50‑56; Jn 19.38‑42)

42  A dꞌa jun cꞌu chiꞌ, scꞌual yacꞌan lista sbꞌa ebꞌ israel, yujto qꞌuicꞌanocxo 
scꞌual icꞌoj ip. Axo yic van sqꞌuicꞌbꞌi 43  ix cꞌoch vin̈aj José, aj chon̈abꞌ 
Arimatea. Te nivan yopisio vin̈ dꞌa scal ebꞌ yetyajalil. A jun vin̈ chiꞌ, tan̈vabꞌil 
yoch Dios Yajalil yuj vin̈. Ix stecꞌbꞌej sbꞌa vin̈, ix cꞌoch vin̈ dꞌa vin̈aj Pilato. Ix 
scꞌananemta snivanil Jesús vin̈ dꞌa vin̈. 44 Ix sat scꞌool vin̈aj Pilato chiꞌ ayic ix 
yabꞌan vin̈ to toxo ix cham Jesús. Yuj chiꞌ ix yavtancot vin̈ yajal ebꞌ soldado 
vin̈. Ix scꞌanbꞌan vin̈ dꞌa vin̈ tato toxo ix cham Jesús chiꞌ. 45  Axo ix yabꞌan 
vin̈ to toxo ix chami, ix yalan vin̈ to syal bꞌat yicꞌanemta snivanil vin̈aj José 
chiꞌ. 46 Ix smanan jun sábana te vachꞌ vin̈aj José chiꞌ. Ix lajvi chiꞌ, ix bꞌat vin̈ 
yiqꞌuemta snivanil chiꞌ. Ix sbꞌacꞌanoch cꞌapac sábana chiꞌ vin̈ dꞌay. Ix bꞌat 
yacꞌancanoch vin̈ dꞌa yol jun qꞌuen qꞌueen joybꞌilxo el yool. Ix yacꞌancanoch 
jun qꞌuen vin̈ smaculoc. 47 Axo ix María aj Magdala yedꞌ ix María snun vin̈aj 
José, ix yil ebꞌ ix bꞌaj ix mucchajcanochi.

Ix pitzvixi Jesús 
(Mt 28.1‑10; Lc 24.1‑12; Jn 20.1‑10)

16  1 Axo ix ecꞌbꞌat scꞌual icꞌoj ip, a ix María aj Magdala, ix Salomé yedꞌ 
ix María snun vin̈aj Jacobo, ix sman juntzan̈ te sucꞌuqꞌui sjabꞌ ebꞌ ix 

yic sbꞌat sucanecꞌ ebꞌ ix dꞌa snivanil Jesús. 2  Axo ix sacbꞌi dꞌa domingo, val 
sqꞌueul cꞌu, ix bꞌat ebꞌ ix bꞌaj ix mucchajcanoch chiꞌ. 3 Axo yic van sbꞌey ebꞌ ix 
chiꞌ, ix yalan ebꞌ ix:

—¿Mach ol icꞌanel smacul qꞌueen? xchi ebꞌ ix.
4 Palta axo ix yilanbꞌat ebꞌ ix, elnacxo smacul qꞌuen chiꞌ. Te nivaquil qꞌueen. 

5 Axo ix ochcꞌoch ebꞌ ix dꞌa yol qꞌueen, ix yilan ebꞌ ix, cꞌojanem jun ángel dꞌa 
svachꞌ ebꞌ ix icha yilji ebꞌ vin̈ quelemtac. Ayoch jun pichul jucan yuuj, te sac. 
Ix te xiv ebꞌ ix yuuj. 6 Palta ix yalan jun ángel chiꞌ dꞌa ebꞌ ix:

—Man̈ ex xivoc. Van e sayanecꞌ Jesús aj Nazaret, aton jun ix culusajqꞌuei. 
Palta toxo ix pitzvixi. Man̈xo ayococh dꞌa yol qꞌuen tic. Ilecnabꞌ bꞌaj ix ul 
yacꞌcanochta ebꞌ tic. 7 Ixiquec, bꞌat alec dꞌa ebꞌ scꞌaybꞌum Jesús chiꞌ yedꞌ 
dꞌa vin̈aj Pedro to ol bꞌabꞌlaj cꞌoch eyuuj dꞌa Galilea. Ataꞌ ol eyilaꞌ, icha yaj 
yalancan dꞌayex, xchi dꞌa ebꞌ ix.

8  Ix lajvi chiꞌ, elan̈chamel ix elixta ebꞌ ix dꞌa yol qꞌueen. Ix bꞌat lemnaj ebꞌ 
ix. Ix te ibꞌxiqꞌue ebꞌ ix yuj xivelal. Malaj junoc mach bꞌaj ix yal ebꞌ ix, yujto 
ix te xiv ebꞌ ix.

Ix schꞌox sbꞌa Jesús dꞌa ix María aj Magdala 
(Jn 20.11‑18)

9 [A dꞌa domingo, ayto sacbꞌi, ataꞌ ix pitzvixi Jesús. Ix lajvi chiꞌ, a dꞌa ix 
María aj Magdala bꞌaj ix sbꞌabꞌlaj chꞌoxej sbꞌa. A dꞌa jun ix chiꞌ, ataꞌ elnac 
ucvan̈ ebꞌ enemigo yuj Jesús. 10 Axo ix, ix bꞌat alan dꞌa ebꞌ ecꞌnac yedꞌ Jesús 
dꞌa yalan̈taxo. Ste cus ebꞌ, van yocꞌ pax ebꞌ. 11 Axo ix yalan ix dꞌa ebꞌ to ix 
pitzvixi Jesús, to yel ix yil ix. Palta maj schalaj yabꞌ ebꞌ dꞌa ix.

Ix schꞌox sbꞌa Jesús dꞌa chavan̈ ebꞌ scꞌaybꞌum 
(Lc 24.13‑35)

12  Ix lajvi chiꞌ, ix schꞌoxan sbꞌa Jesús dꞌa chavan̈ ebꞌ scꞌaybꞌum, ayic van 
sbꞌey ebꞌ. Chꞌoc yilji ix yil ebꞌ. 13  Yuj chiꞌ ix meltzaj ebꞌ. Ix bꞌat yalan ebꞌ dꞌa 
juntzan̈xo ebꞌ yetbꞌeyum. Palta an̈ejtonaꞌ maj schalaj yabꞌ ebꞌ.

A Jesús ix checanbꞌat ebꞌ scꞌaybꞌum 
(Mt 28.16‑20; Lc 24.36‑49; Jn 20.19‑23)

14 Axo junelxo, ayic van sva ebꞌ scꞌaybꞌum yuxluchvan̈il, ix schꞌoxan sbꞌa 
Jesús dꞌa ebꞌ. Ix tumaj ebꞌ yuuj, yujto chabꞌcꞌolal yaj ebꞌ, pit ebꞌ. Yujto maj 
scha yabꞌ ebꞌ dꞌa ebꞌ ix ilani ayic toxo ix pitzvixi. 15 Ix lajvi chiꞌ, ix yalanxi 
dꞌa ebꞌ:

—Ixiquec dꞌa masanil yolyibꞌan̈qꞌuinal tic. Alequel vachꞌ abꞌix yic colnabꞌil 
dꞌa scal ebꞌ anima smasanil. 16 A mach ol acꞌanoch dꞌa scꞌool, syacꞌan acꞌjoc 
bautizar sbꞌa, ol colchajoc. Palta a ebꞌ max yacꞌoch dꞌa scꞌool, ol ochcan yaelal 
dꞌa yibꞌan̈ ebꞌ. 17 A ebꞌ ol acꞌanoch dꞌa scꞌool, ol schꞌox juntzan̈ milagro tic ebꞌ: 
Yuj in poder ol yicꞌanel juntzan̈ enemigo ebꞌ dꞌa ebꞌ anima. Ol lolon ebꞌ dꞌa 

juntzan̈ chꞌocchꞌoc tiꞌal. 18  Tato ol syam junoc nocꞌ chan ebꞌ, tato ol yucꞌ junoc 
tas ebꞌ to scham anima yuuj, malaj ol icꞌan ebꞌ. Tato ol yaqꞌuecꞌ scꞌabꞌ ebꞌ dꞌa 
yibꞌan̈ ebꞌ penaay, ol bꞌoxoc scꞌool ebꞌ, xchican Jesús.

Ix icꞌji pax Jesús dꞌa satchaan̈ 
(Lc 24.50‑53)

19 Ayic ix lajvi yalan juntzan̈ tic Cajal Jesús dꞌa ebꞌ schecabꞌ chiꞌ, ix icꞌjiqꞌue 
dꞌa satchaan̈. Ataꞌ ix em cꞌojan dꞌa svachꞌ cꞌabꞌ Dios. 20 Ix lajvi chiꞌ, ix bꞌatcan 
ebꞌ schecabꞌ chiꞌ yalcanel slolonel Dios dꞌa junjun lugar. Axo Cajal Jesús ix 
och yedꞌ ebꞌ. Ix schꞌox juntzan̈ milagro yedꞌ ebꞌ, yic chequel to yel jun lolonel 
tzecꞌ yalel ebꞌ chiꞌ.] 

Tzꞌibꞌabꞌilbꞌat juntzan̈ abꞌix tic dꞌa vin̈aj Teófilo

1  1-2  Ach Teófilo tzin tzꞌibꞌejbꞌat juntzan̈ tic dꞌayach. Ay juntzan̈ tas ujinac 
dꞌa co cal tic. A ebꞌ tzꞌalanel slolonel Dios ticnaic, yilnac ebꞌ smasanil 

chajtil ajnac yel yich juntzan̈ tic. Ichato chiꞌ ix on̈ scꞌaybꞌan ebꞌ. Tzijtumxo 
ebꞌ ix naaneli, ix stzꞌibꞌancan yabꞌixal juntzan̈ chiꞌ ebꞌ, icha ajnac yel yich. 
3  A inxo tic, ix in cꞌaybꞌej juntzan̈ chiꞌ smasanil sicꞌlabꞌil. Yuj chiꞌ ach mamin 
Teófilo, tzin nibꞌej tzin tzolbꞌitej smasanil abꞌi tastac ajnac sbꞌo junjun. 4 Icha 
chiꞌ ol vutoc, yic ol a vachꞌ ojtaquejeli to yel juntzan̈ ix a cꞌaybꞌej chiꞌ.

Albꞌilcan yaljubꞌal vin̈aj Juan
5 Ayic ayoch vin̈aj Herodes reyal dꞌa Judea, ay jun vin̈ sacerdote scuchan 

Zacarías, yetbꞌeyum sbꞌa vin̈ yedꞌ jun macan̈ ebꞌ sacerdote * scuch Abías. A 
ix yetbꞌeyum vin̈, Elisabet sbꞌi ix, a vin̈aj Aarón ay yin̈tilcan ix. 6  Te vachꞌ 
spensar ebꞌ dꞌa yichan̈ Dios. Scꞌanabꞌajej schecnabꞌil yedꞌ juntzan̈xo sley Dios 
Cajal ebꞌ. Yuj chiꞌ malaj junoc mach syal yalani to ay smul ebꞌ. 7 Malaj junoc 
yuneꞌ ebꞌ, yujto max unevilaj ix. Ichamtac animaxo ebꞌ schavan̈il. 8  A junel 
ix ja scꞌual yoch vin̈aj Zacarías chiꞌ dꞌa stzolal yedꞌ ebꞌ yetsacerdoteal, yic 
syacꞌanoch stiꞌ ebꞌ yetisraelal ebꞌ dꞌa Dios. 9 Ix laj yacꞌan suerte ebꞌ, ichataxon 
smodo. Axo dꞌa yibꞌan̈ vin̈aj Zacarías chiꞌ ix emi, yuj chiꞌ ix och vin̈ dꞌa yol 

A Vachꞌ Abꞌix Ix Stzꞌibꞌejcan

SAN LUCAS
San Lucas sbꞌi jun libro tic, yujto a vin̈aj Lucas an̈tum tzꞌibꞌannac. A jun libro 

tic syalcoti to a Jesús Scolumal chon̈abꞌ Israel yaji, Scolumal pax masanil anima. 
Syalanpaxi to a Jesús checbꞌilcot ul yal vachꞌ abꞌix dꞌa ebꞌ mebꞌaꞌ. Syalanpax yuj vin̈aj 
Juan Bautista yedꞌ tastac sbꞌonac vin̈. Syalanpax yuj yaljubꞌal Jesús yedꞌ pax yic ix acꞌji 
proval, yic ix el yich smunlajel dꞌa Galilea, yic pax ix och dꞌa yol chon̈abꞌ Jerusalén, yic 
ix acꞌjioch dꞌa yol scꞌabꞌ syaelal, yic ix chami yedꞌ tas ix aj spitzvixi, tas pax ix aj spax 
dꞌa satchaan̈. A juntzan̈ tic syalpax dꞌa San Mateo yedꞌ dꞌa San Marcos.

Palta ay juntzan̈xo tas max bꞌinajlaj dꞌa San Mateo yedꞌ dꞌa San Marcos chiꞌ, axo dꞌa 
San Lucas tic sbꞌinaji, aton juntzan̈ tic: Sbꞌit ebꞌ ángel, yabꞌixal ebꞌ vaymitum calnel 
xidꞌnac yil Jesús ayic yaljinac, yabꞌixal ayic ix cꞌoch Jesús dꞌa yol stemplo Dios ayic 
uninto, yabꞌixal jun vin̈ aj Samaria, yabꞌixal jun vin̈ uninabꞌil satnacbꞌati. A dꞌa jun 
libro tic te nivan syal yuj lesal, yuj Yespíritu Dios, yabꞌixal ebꞌ ix ix ochnac tzacꞌan yuj 
Jesús yedꞌ pax yuj spoder Jesús yacꞌan lajvoc mul.
 

 

* 1.5 A ebꞌ sacerdote dꞌa scal ebꞌ israel chiꞌ, ay 24 macan̈ ebꞌ. Junjun macan̈ smunlajn̈ej a scꞌoch 
stzolal dꞌa yibꞌan̈. 



stemplo Dios Cajal. Ataꞌ ix sn̈us incienso vin̈. 10  Ayic van sn̈usan vin̈ chiꞌ, 
masanil ebꞌ anima van slesalvi dꞌa stiꞌ templo chiꞌ. 11 Axo yic ayoch vin̈ dꞌa 
yol templo chiꞌ, ix ul schꞌoxan sbꞌa jun yángel Dios Cajal dꞌa vin̈. Lin̈anoch 
dꞌa stzꞌey jun yedꞌtal bꞌaj van stzꞌa incienso chiꞌ dꞌa svachꞌ. 12  Axo ix yilan jun 
ángel chiꞌ vin̈, ix te sat scꞌol vin̈. Ix te xivpaxbꞌat vin̈ yuuj. 13  Palta ix yalan 
jun ángel chiꞌ dꞌa vin̈:

—Zacarías, man̈ ach xivoc, yujto ix yabꞌ a lesal Dios. A ix etbꞌeyum 
ix Elisabet, ol yuneej jun vinac unin ix. Juan ol acꞌ sbꞌiej. 14  Te nivan a 
tzalajcꞌolal ol ja yuuj. Tzijtum ebꞌ anima ol te qꞌuechaan̈, yujto ol aljoc jun 
unin chiꞌ, 15 yujto nivan ol aj yelcꞌoch dꞌa yichan̈ Dios Cajal. Malaj bꞌaj ol yucꞌ 
vino, malaj pax bꞌaj ol yucꞌ an̈. Ayic manto aljoc, ayxo och Yespíritu Dios 
dꞌay. 16 Yujn̈ej jun uninal chiꞌ, tzijtum ebꞌ etisraelal ol meltzajoch spensar dꞌa 
Dios Cajal. 17 A vin̈aj Juan chiꞌ ol bꞌabꞌlaj dꞌa yichan̈ Cajalil. Icha scꞌulejnac 
vin̈aj Elías dꞌa pecaꞌ, icha chiꞌ ol yutej sbꞌa vin̈. Lajan ol aj pax spoder vin̈ yedꞌ 
vin̈aj Elías chiꞌ. A vin̈ ol cachan ebꞌ mamabꞌil yedꞌ ebꞌ uninabꞌil yic slajvi oval 
dꞌa scal ebꞌ. A ebꞌ spitej sbꞌa dꞌa Dios, yuj vin̈ ol qꞌuexmaj spensar ebꞌ yic ol 
scꞌanabꞌajej ebꞌ. Icha chiꞌ ol yutoc sbꞌoan sbꞌa ebꞌ anima, yic listaxo yaj ebꞌ 
ayic ol javoc Cajalil, xchi jun ángel chiꞌ.

18  Ix scꞌanbꞌan vin̈aj Zacarías chiꞌ dꞌa jun ángel chiꞌ:
—¿Tas ol vutoc vojtacaneli tato yel juntzan̈ tzal tic? A in tic icham vinac 

inxo, chichimxo pax ix vetbꞌeyum, xchi vin̈.
19 Ix yalanxi jun ángel chiꞌ dꞌa vin̈:
—A in ton tic tzin cuch Gabriel, schecabꞌ in Dios. Aꞌ ix in checancot val jun 

vachꞌ abꞌix tic dꞌayach. 20 A ticnaic, ol ach queecaxcanoc yujto max a cha tas 
svalaꞌ, masanto ol aljoc jun unin chiꞌ, ichato chiꞌ ol ach lolonxoc. A jun tic ol 
ujoc ayic ol ja stiempoal, xchi jun ángel chiꞌ.

21 Axo ebꞌ anima van stan̈vancan vin̈ dꞌa stiꞌ chiꞌ, ix te sat scꞌol ebꞌ, yujto 
te junip ix ochcan vin̈ dꞌa yol templo chiꞌ. 22  Axo ix elul vin̈, majxo yal-laj 
slolon vin̈. Ix snaanel ebꞌ to ay tas ix schꞌox Dios dꞌa vin̈, yujto ayic snibꞌej vin̈ 
sloloni, axon̈ej yedꞌ scꞌabꞌ vin̈ schꞌoxoꞌ, yujto ix queecaxcan vin̈.

23  Axo ix lajvi sturno vin̈ chiꞌ, ix pax vin̈ dꞌa spat. 24  Ix lajvi chiꞌ, axo ix 
yetbꞌeyum vin̈, aton ix Elisabet, ix scuchoch jun unin chiꞌ ix. Oyeꞌ ujal axon̈ej 
dꞌa spat ix ayeqꞌui, ix yalan ix icha tic: 25 Yuj svachꞌcꞌolal Dios Cajal dꞌayin, 
yuj chiꞌ icha tic in aji, yuj chiꞌ man̈xalaj mach ol alan in pecal to malaj vuneꞌ, 
xchi ix.

Albꞌilcan yaljubꞌal Jesús
26-27 Ay jun ix cobꞌes scuchan María cajan dꞌa chon̈abꞌ Nazaret dꞌa yol yic 

Galilea. Ayxo strato ix yedꞌ vin̈aj José. A vin̈aj José chiꞌ, yin̈tilal vin̈ vin̈aj 
rey David. Svaquilxo ujal schꞌoxan sbꞌa ángel Gabriel dꞌa vin̈aj Zacarías, ix 
checjixicot yuj Dios dꞌa ix María chiꞌ. 28  Ix ochcꞌoch bꞌaj ayecꞌ ix, ix yalan dꞌa 
ix:

—Tzalajan̈, yujto te xajan ach yuj Dios Cajal. Aꞌ ayn̈ej ecꞌ edꞌoc, xchi.
29 Ayic ix yabꞌan juntzan̈ chiꞌ ix, ix te sat scꞌol ix. Ix snaubꞌtan̈an ix tas yuj 

icha chiꞌ ix yutej jun ángel chiꞌ yalani. 30 Ix yalan jun ángel chiꞌ dꞌa ix:
—María, man̈ ach xivoc, yujto te nivan svachꞌcꞌolal Dios ol yacꞌ dꞌayach. 

31 A ticnaic, ol a cuchcanoch jun vinac unin, JESÚS ol acꞌ sbꞌiej. 32  A jun chiꞌ, 

nivan ol aj yelcꞌochi. Ol aljoc to Yuninal Dios, Jun Yelxo Nivan Yelcꞌochi. Aton 
Dios Cajal ol acꞌan och reyal sqꞌuexuloc vin̈aj rey David, aton smam yicham. 
33  Aton ol och yajaloc ebꞌ etisraelal dꞌa masanil tiempo. Malaj bꞌaqꞌuin̈ ol 
lajvoc jun yopisio chiꞌ, xchi dꞌa ix.

34 —¿Tas ol aj yelcꞌoch jun tzal chiꞌ, yujto a in tic mantalaj vin̈ vetbꞌeyum? 
xchi ix dꞌay.

35 —A Yespíritu Dios ol ja dꞌa ibꞌan̈. A spoder jun Nivan Yelcꞌochi, aꞌ ol emul 
dꞌa ibꞌan̈ icha asun. Yuj chiꞌ a jun unin ol aljoc chiꞌ, yicn̈ej ton Dios ol ajoc. 
Ol yal ebꞌ anima to Yuninal Dios. 36  A ix a cꞌabꞌ oc ix Elisabet, vachꞌchom 
chichimxo ix, ol aljoc jun yuneꞌ ix. Vachꞌchom tzꞌalji dꞌa ix to malaj bꞌaqꞌuin̈ 
ol aljoc yuneꞌ ix, palta a ticnaic svaquilxo ujal scuchanoch yuneꞌ ix chiꞌ, 
37 yujto malaj junoc tas ajaltac dꞌa Dios, xchi jun ángel chiꞌ dꞌa ix.

38  —A in tic schecabꞌ in Dios Cajal, yuj chiꞌ ujocabꞌ icha ix al chiꞌ dꞌayin, 
xchi ix dꞌa jun ángel chiꞌ.

Ix lajvi chiꞌ, ix pax jun ángel chiꞌ.

Ix xidꞌecꞌ ix María yil ix Elisabet
39 A dꞌa jun tiempoal chiꞌ, elan̈chamel ix bꞌat ix María chiꞌ dꞌa jun chon̈abꞌ 

ay dꞌa tzalquiltac dꞌa yol yic Judea. 40 Ix cꞌoch ix dꞌa spat vin̈aj Zacarías chiꞌ, 
ix yacꞌan stzatzil scꞌool ix Elisabet chiꞌ ix. 41 Ix te ibꞌxiqꞌue jun unin dꞌa yol 
scꞌool ix Elisabet chiꞌ, ayic ix yabꞌan slolon ix María chiꞌ. Ix te vachꞌ och 
Yespíritu Dios dꞌa ix Elisabet chiꞌ. 42  Yuj chiꞌ te chaan̈ ix yal ix:

—A ach tic ecꞌal svachꞌcꞌolal Dios ix yacꞌ dꞌayach dꞌa yichan̈ ebꞌ ix quetixal. 
Te nivan pax svachꞌcꞌolal ol yacꞌ dꞌa jun uneꞌ ol aljoc chiꞌ. 43  A in tic, ¿tom ay 
jabꞌoc vopisio? A ach tic snun ach Cajalil, palta tzach javi in a cꞌumej. 44 A 
ix vabꞌan a loloni, axo jun vuneꞌ tic, ix te ibꞌxiqꞌue dꞌa yol in cꞌool, ichato ste 
tzalaj svabꞌi. 45 A ach tic ix acꞌoch dꞌa a cꞌool tas ix yal Cajal chiꞌ dꞌayach, yuj 
chiꞌ te vachꞌ icoꞌ, yujto yovalil ol ujoc elcꞌoch tas ix yal chiꞌ, xchi ix Elisabet 
chiꞌ dꞌa ix María chiꞌ.

46 Yuj chiꞌ ix yal ix María chiꞌ icha tic:
Yedꞌ smasanil in cꞌool sval vachꞌ lolonel dꞌa Cajalil.

 47 Ste tzalaj in cꞌool dꞌa Dios co Columal.
 48 A in tic schecabꞌ in Dios. Ix ocꞌ scꞌol dꞌayin, vachꞌchom malaj velcꞌochi. 

Yuj chiꞌ masanil tiempo ol yal ebꞌ anima to vachꞌ vicoꞌ,
 49 yujto a Dios te nivan spoder, man̈ jantacoc svachꞌil ix schꞌox dꞌayin. 

Malaj junocxo mach lajan yedꞌoc.
 50 Masanil tiempo tzꞌocꞌ scꞌol dꞌa jantacn̈ej ebꞌ tzꞌoch ejmelal dꞌay.
 51 Ix schꞌoxeli to te nivan spoder. A ebꞌ syicꞌchaan̈ sbꞌa, ix can ebꞌ dꞌa 

yalan̈ yuuj.
 52 Ix icꞌjicanel ebꞌ yajal dꞌa yopisio. Axo ebꞌ nanam, ix icꞌji chaan̈ ebꞌ.
 53 Jantac tas ix acꞌji dꞌa ebꞌ ay svejel. Axo ebꞌ bꞌeyum, malaj tas ix acꞌji dꞌa 

ebꞌ, ix checji pax ebꞌ.
 54 Ix och Dios quedꞌoc a on̈ aj Israel on̈ tic, yujto schecabꞌ caji. Tzꞌocꞌn̈ej 

scꞌool dꞌayon̈,
 55 icha yutejnac yalancan dꞌa ebꞌ co mam quicham, yujto yacꞌnaccan stiꞌ 

dꞌa vin̈aj Abraham yedꞌ dꞌa ebꞌ yin̈tilal dꞌa juneln̈ej, xchi ix María 
chiꞌ.

56 Oxeꞌ ujal ix ecꞌ ix dꞌa spat ix Elisabet chiꞌ, ichato chiꞌ ix paxta ix dꞌa spat.

A yaljubꞌal vin̈aj Juan
57 Axo ix cꞌoch stiempoal yalji yuneꞌ ix Elisabet chiꞌ, vinac unin jun ix alji 

chiꞌ. 58  A ebꞌ cajan dꞌa slacꞌanil ix yedꞌ ebꞌ scꞌabꞌ yoc ix, ix te tzalaj ebꞌ yedꞌ 
ix ayic ix yabꞌan ebꞌ to a Dios Cajal ix acꞌan svachꞌcꞌolal dꞌa ix. 59 Yucubꞌixial 
yalji jun unin chiꞌ, ix smolbꞌan sbꞌa ebꞌ dꞌa spat vin̈aj Zacarías chiꞌ yic tzꞌacꞌji 
circuncidar jun unin chiꞌ. Ix snibꞌej ebꞌ ijan a sbꞌi vin̈ smam ix yacꞌoch ebꞌ 
dꞌay. 60 Axo ix snun chiꞌ ix alan icha tic:

—Maay, Juan ol sbꞌiej, xchi ix.
61 Ix scꞌanbꞌan ebꞌ:
—¿Tas yuuj? ¿Tom ay ebꞌ a cꞌabꞌ oc icha chiꞌ sbꞌi? xchi ebꞌ.
62  Ichato chiꞌ ix scꞌanbꞌan ebꞌ dꞌa vin̈aj Zacarías chiꞌ, ix yacꞌan yechel ebꞌ 

scꞌanbꞌani tas ol sbꞌiej jun unin tic. 63  Ix schꞌoxan yechel vin̈ to tzꞌacꞌjibꞌat 
junoc bꞌaj syal stzꞌibꞌanem vin̈. Yuj chiꞌ ix stzꞌibꞌanem vin̈: “Juan ol sbꞌiej” 
xchi vin̈. Masanil ebꞌ ix sat scꞌol yuj jun chiꞌ. 64 Dꞌa jun rato chiꞌ ix lolonxiqꞌue 
vin̈aj Zacarías chiꞌ, ix och ijan vin̈ yalan vachꞌ lolonel dꞌa Dios. 65  Yuj chiꞌ, 
masanil ebꞌ cajan dꞌa slacꞌanil chiꞌ, ix te sat scꞌol ebꞌ. Ix laj alji dꞌa juntzan̈ 
aldea smasanil dꞌa tzalquiltac dꞌa yol yic Judea chiꞌ tas ix uji. 66 Masanil ebꞌ ix 
abꞌan jun tic, ix och ijan ebꞌ snaubꞌtan̈ani, ix laj scꞌanbꞌan yabꞌ ebꞌ dꞌay junjun:

—¿Tas yaj jun unin tic? xchi ebꞌ. Icha chiꞌ ix yal ebꞌ yujto ix schꞌox val 
spoder Dios dꞌay.

A sbꞌit vin̈aj Zacarías
67 Axo vin̈aj Zacarías, vin̈ smam jun unin chiꞌ, ix och Yespíritu Dios dꞌa vin̈, 

yuj chiꞌ ix acꞌji lolon vin̈ yuuj icha tic:
 68 Calec vachꞌ lolonel dꞌa Cajalil, aton co Diosal a on̈ aj Israel on̈ tic, yujto 

ix javi on̈ scolel a on̈ schon̈abꞌ on̈ tic.
 69 Ol yacꞌcot jun co Columal te ay spoder. A dꞌa ebꞌ yin̈tilalcan David, vin̈ 

schecabꞌ, ataꞌ ol aljoc.
 70 Icha chiꞌ yutejnac yalancan dꞌa pecaꞌ yuj ebꞌ schecabꞌ sicꞌbꞌileli.
 71 Yalannac Dios to ol on̈ scolcanel dꞌa yol scꞌabꞌ ebꞌ cajcꞌool yedꞌ dꞌa 

masanil ebꞌ tzon̈ chacaneli.
 72 Ol schꞌox svachꞌcꞌolal dꞌa ebꞌ co mam quicham. Man̈ ol satlaj scꞌol dꞌa 

jun strato yalnac to yicn̈ej yaji.
 73 Aton jun strato chiꞌ yalnac dꞌa vin̈ co mam quicham aj Abraham a 

yacꞌannaccan stiꞌ dꞌa vin̈
 74 to ol on̈ scol dꞌa yol scꞌabꞌ ebꞌ cajcꞌool, yic man̈ xivcꞌolaloc scal co bꞌa dꞌay.
 75 Dꞌa stojolal scutej co bꞌa dꞌay, an̈ej dꞌay scacꞌoch co pensar dꞌa masanil 

tiempo.
 76 A ach tic, vuninal ach, ol aljoc dꞌayach to yalumal ach el slolonel Dios 

Te Nivan, yujto ol ach bꞌabꞌlaj bꞌat dꞌa yichan̈ vin̈ Cajal, ol sbꞌoan 
spensar ebꞌ anima uuj icha tzꞌaj sbꞌo junoc bꞌe.

 77 A ach ol acꞌ nachajel yuj schon̈abꞌ tas ol aj scolchaj ebꞌ, syalelcꞌochi to 
ol acꞌjoc lajvoc smul ebꞌ.

 78 Yujto te xajan on̈ yuj co Diosal, tzꞌocꞌ scꞌool dꞌayon̈, yuj chiꞌ ix uji jun 
tic. Ichato van sacbꞌi qꞌuinal, icha chiꞌ ol aj sja jun checbꞌilcot yuuj,

 79 yic ol och saquilqꞌuinal dꞌa ebꞌ ay dꞌa qꞌuicꞌalqꞌuinal, ebꞌ ay smay scot 
chamel dꞌa yibꞌan̈. A ol chꞌoxan dꞌayon̈ tas scutej co bꞌeybꞌal yic vachꞌ 
juncꞌolal ol on̈ ajoc, xchi vin̈aj Zacarías chiꞌ.

80 Axo ix qꞌuibꞌ jun unin chiꞌ, ix te och yip dꞌa yic Dios, ix cajnaj dꞌa tzꞌinan 
luum, masanto ix cꞌoch stiempoal ayic ix schꞌoxanelta sbꞌa dꞌa ebꞌ yetisraelal.

A yaljubꞌal Jesús 
(Mt 1.18‑25)

2  1 A dꞌa jun tiempoal chiꞌ, ix yaqꞌuelta jun órden vin̈aj Augusto, aton 
vin̈ sat yajal dꞌa Roma, yic sqꞌue vaan sbꞌisul masanil ebꞌ anima dꞌa yol 

smacbꞌen Roma chiꞌ. 2  A vin̈aj Cirenio ayoch gobernadoral dꞌa yol yic Siria 
ayic sbꞌabꞌlaj bꞌischajnac ebꞌ anima smasanil. 3 Masanil ebꞌ anima sacleminac 
yajcanbꞌati, tzul yacꞌ tzꞌibꞌchaj sbꞌa ebꞌ dꞌa schon̈abꞌ. 4 Yuj chiꞌ a vin̈aj José, ix 
cot vin̈ dꞌa chon̈abꞌ Nazaret dꞌa yol yic Galilea, ix cꞌoch vin̈ dꞌa chon̈abꞌ Belén 
dꞌa yol yic Judea, aton bꞌaj aljinac vin̈aj David dꞌa pecaꞌ, yujto a vin̈aj José 
chiꞌ, a vin̈aj David ay yin̈tilal vin̈. 5 Ix bꞌat vin̈ dꞌa Belén yic syacꞌ tzꞌibꞌchaj 
sbꞌa vin̈ yedꞌ ix María, aton ix ayxo strato yedꞌ vin̈, cuchbꞌiltooch yuneꞌ ix 
yuuj. 6 Ayic ayecꞌ ebꞌ dꞌa Belén chiꞌ, ix cꞌoch scꞌual yalji yuneꞌ ix chiꞌ. 7 Ataꞌ ix 
alji jun sbꞌabꞌel unin ix. Ix spich ix dꞌa sbꞌal, ix yacꞌanecꞌ cꞌotan ix bꞌaj sva nocꞌ 
chej, yujto man̈xalaj bꞌaj colan dꞌa yol mesón.

A ebꞌ ángel yedꞌ ebꞌ tan̈vum calnel
8  Dꞌa slacꞌanil chon̈abꞌ Belén chiꞌ ayecꞌ juntzan̈ ebꞌ vaymitum calnel. 

9 Elan̈chamel ix ja jun yángel Dios Cajal dꞌa ebꞌ. Ix ja copnaj stziquiquial Dios 
Cajal dꞌa spatic yichan̈ ebꞌ. Ix te xivqꞌue ebꞌ. 10 Ix yalan jun ángel chiꞌ dꞌa ebꞌ 
icha tic:

—Man̈ ex xivoc yujto vedꞌnac jun vachꞌ abꞌix dꞌayex. Yuj jun abꞌix tic, ol 
tzalaj masanil anima. 11 A dꞌa Belén, dꞌa schon̈abꞌ can vin̈aj David, ataꞌ ix alji 
jun e Columal qꞌuiqꞌui, aton Cristo Cajal. 12  Ol eyilaꞌ, ayoch sbꞌal jun unin 
chiꞌ. Ayecꞌ dꞌa yol bꞌaj sva nocꞌ chej, icha chiꞌ ol aj snachajel eyuuj to aꞌ, xchi 
jun ángel chiꞌ.

13  A dꞌa jun rato chiꞌ, tzijtum ebꞌ ángel ix cot dꞌa satchaan̈ ix ul schꞌoxan 
sbꞌa ebꞌ yedꞌ junxo ángel chiꞌ, ix yalan vachꞌ lolonel ebꞌ dꞌa Dios. Ix yalan ebꞌ 
icha tic:
 14 Calec vachꞌ lolonel dꞌa Dios ay dꞌa satchaan̈. Ayocabꞌ juncꞌolal dꞌa scal 

ebꞌ anima bꞌaj ix schꞌox svachꞌcꞌolal, xchi ebꞌ ángel chiꞌ.
15  Ayic toxo ix pax ebꞌ ángel chiꞌ dꞌa satchaan̈, ix laj yalan junjun ebꞌ 

tan̈vum calnel chiꞌ icha tic:
—Coyec dꞌa Belén chiꞌ, bꞌat quilec tas ix uji taꞌ, aton tas ix schec aljoc 

Cajalil dꞌayon̈, xchi ebꞌ.
16 Yelcꞌolal ix bꞌat ebꞌ. Ix ilchaj ix María yedꞌ vin̈aj José yuj ebꞌ. Ix yilan jun 

unin chiꞌ ebꞌ, cꞌotanecꞌ bꞌaj sva nocꞌ chej. 17 Ayic ix yilan ebꞌ, ix yalan ebꞌ tas 
ix yal jun ángel chiꞌ dꞌa ebꞌ. 18  Masanil ebꞌ ix abꞌani, ix te sat scꞌool ebꞌ yuj 
tas ix yal ebꞌ chiꞌ. 19 Axo ix María chiꞌ, ton̈ej ix yabꞌcan juntzan̈ chiꞌ ix, ix ste 
naubꞌtan̈an ix. 20  A ebꞌ tan̈vum calnel chiꞌ, ix meltzajxi ebꞌ, ix yalan vachꞌ 
lolonel ebꞌ dꞌa Dios. Ix yacꞌan yuj diosal ebꞌ dꞌay yuj masanil tas ix yabꞌ ebꞌ 
yedꞌ yuj tas ix yil ebꞌ, yujto ix elcꞌoch masanil icha ix alji dꞌa ebꞌ.

* 2.24 A nocꞌ paramuch, tzꞌoch nocꞌ silabꞌoc ebꞌ mebꞌaꞌ. 

Ix icꞌjibꞌat Jesús dꞌa stemplo Dios
21 Ucubꞌixitax chiꞌ, ix acꞌji circuncidar jun unin chiꞌ. JESÚS ix sbꞌiejcani, 

aton jun bꞌi chiꞌ ix aljican dꞌa ix María yuj jun ángel atax yic manto scuchoch 
ix.

22  Ay juntzan̈ checnabꞌil yalnaccan vin̈aj Moisés to scꞌanabꞌajej ebꞌ ix tzꞌalji 
yuneꞌ, yic vachꞌ scan ebꞌ ix dꞌa yichan̈ ley. Dꞌa scꞌual yic scꞌanabꞌajan jun 
checnabꞌil chiꞌ ix, ix yicꞌanbꞌat Jesús ebꞌ dꞌa chon̈abꞌ Jerusalén yic syacꞌanoch 
jun unin chiꞌ ebꞌ dꞌa yol scꞌabꞌ Dios Cajal. 23  Ix scꞌulej jun tic ebꞌ yujto icha tic 
tzꞌibꞌyajcan dꞌa sley Dios Cajal chiꞌ: “Junjun vinac unin sbꞌabꞌlaj alji, a tzꞌacꞌji 
yicoc Dios Cajal,” xchi. 24 Ix bꞌat ebꞌ bꞌian, ix yacꞌan jun silabꞌ ebꞌ dꞌa Dios icha 
silabꞌ ebꞌ mebꞌaꞌ syacꞌaꞌ, icha tas syal sley Dios chiꞌ: “Yovalil tzꞌacꞌji chavan̈oc 
nocꞌ cuvajteꞌ, mato chavan̈oc nocꞌ paramuch,” xchi. *

25 A dꞌa jun tiempoal chiꞌ, ay jun vin̈ cajan dꞌa Jerusalén scuch Simeón. Te 
tojol sbꞌeybꞌal jun vin̈ chiꞌ. Slesalvi vin̈ dꞌa Dios. Van stan̈van vin̈ scꞌoch scꞌual 
yic ol colchaj chon̈abꞌ Israel chiꞌ. Ayoch Yespíritu Dios dꞌa vin̈. 26 Yalnac Dios 
dꞌa vin̈ to manto ol cham vin̈ masanto ol yil Cristo vin̈, aton ol checjoccot 
yuj Cajalil. 27 Aton jun vin̈ tic ix checjibꞌat yuj Yespíritu Dios dꞌa yamaqꞌuil 
templo. Ayecꞌ vin̈ taꞌ ix icꞌjicot Jesús dꞌa yol yamaqꞌuil templo chiꞌ yuj vin̈ 
tzꞌalji smamoc chiꞌ yedꞌ ix snun, yic scꞌanabꞌajej ebꞌ tas syal ley. 28  Axo vin̈aj 
Simeón chiꞌ ix chelanqꞌue jun unin chiꞌ, ix yalan vachꞌ lolonel vin̈ dꞌa Dios. 
Ix yalan vin̈:
 29 Mamin Vajal, syalxo in cham dꞌa juncꞌolal ticnaic, yujto ix elcꞌoch tas ix 

al dꞌayin a in a checabꞌ in tic.
 30 Ix yil val in sat sjavican vin̈ Colvajvum tic.
 31 Aton vin̈ tic ix acꞌ yopisio dꞌa yichan̈ ebꞌ anima smasanil dꞌa 

yolyibꞌan̈qꞌuinal tic.
 32 A vin̈ tic ol acꞌan saquilqꞌuinal dꞌa ebꞌ man̈ israeloc. Axo jun a chon̈abꞌ 

Israel, te nivan ol aj yelcꞌoch yuj vin̈, xchi vin̈.
33  Axo vin̈aj José yedꞌ ix María, ix te sat scꞌool ebꞌ yuj tas ix yalcan vin̈aj 

Simeón chiꞌ yuj jun unin chiꞌ. 34 Ix lajvi chiꞌ, ix scꞌanan svachꞌcꞌolal Dios vin̈ 
dꞌa yibꞌan̈ ebꞌ, ix yalan vin̈ dꞌa ix María, ix snun Jesús chiꞌ icha tic:

—Ina jun unin tic, chequeltaxon yaji to nivan ebꞌ quetisraelal ol somchajel 
spensar yuuj. Tzijtum pax ebꞌ ol bꞌo spensar yuuj. Aꞌ ol chꞌoxanoc tas sgana 
Dios dꞌa ebꞌ, palta tzijtum ebꞌ ol paticaneloc. 35 Icha chiꞌ ol aj scheclajelta tas 
sna junjun anima. A ach tic, ol ja jun cꞌual ol ochcan pitzꞌan cuscꞌolal dꞌa a 
pixan. Ichato ol tecchajoch junoc qꞌuen espada dꞌa a pixan, xchi vin̈aj Simeón 
chiꞌ.

36  Ay pax jun ix ix taꞌ scuch Ana. A jun ix chiꞌ syalel slolonel Dios ix. A 
vin̈ smam ix scuchan Fanuel, yin̈tilal vin̈aj Aser. Te chichimxo ix. Uninto ix 
snupnajnac ix, uqueꞌ abꞌil ix yicꞌlaj sbꞌa ebꞌ, ix cham vin̈ yetbꞌeyum ix. 37 84 
abꞌilxo scan ix. Max yactejcan stemplo Dios ix, syacꞌn̈ej servil Dios Cajal ix dꞌa 
cꞌual, dꞌacꞌval, dꞌa tzecꞌojcꞌolal yedꞌ dꞌa lesal. 38  Dꞌa jun rato chiꞌ ix cꞌoch ix bꞌaj 
ayecꞌ ebꞌ chiꞌ. Ix yacꞌan yuj diosal ix dꞌa Dios, ix och ijan ix yalanel yabꞌixal 
Jesús chiꞌ dꞌa masanil ebꞌ van stan̈van scolchajel chon̈abꞌ Jerusalén chiꞌ.

Ayic ix paxta ebꞌ dꞌa Nazaret
39 Ayic ix lajvi scꞌanabꞌajan juntzan̈ sleyal albꞌilcan yuj Dios Cajal ebꞌ, ix pax 

ebꞌ dꞌa schon̈abꞌ scuch Nazaret, aton jun ay dꞌa yol yic Galilea. 40 Axo jun unin 
chiꞌ, ipan yel qꞌuinal dꞌay, van sqꞌuibꞌi, van sjelanbꞌi, ay val och svachꞌcꞌolal 
Dios dꞌay.

A ix cꞌoch Jesús dꞌa stemplo Dios
41 A vin̈ tzꞌalji smamoc Jesús chiꞌ yedꞌ ix snun, junjun abꞌil xidꞌecꞌ ebꞌ dꞌa 

Jerusalén yuj qꞌuin̈ yic snajicoti tas aj yelnaccot ebꞌ israel dꞌa Egipto. 42  Axo ix 
tzꞌacvi slajchavil abꞌil sqꞌuinal Jesús, ix bꞌatxi ebꞌ dꞌa Jerusalén dꞌa qꞌuin̈ chiꞌ 
ichataxon sleyal. 43 Ayic ix lajvi jun qꞌuin̈ chiꞌ, ix paxta ebꞌ. Axo yuneꞌ quelem 
Jesús, ix can dꞌa Jerusalén, max snalaj ix snun yedꞌ vin̈aj José tato ix cani. 
44 A snaan ebꞌ to tzacꞌan yedꞌ juntzan̈xo ebꞌ tzijtumal anima. Yuj chiꞌ, jun cꞌual 
ix bꞌey ebꞌ. Axo ix sayanecꞌ ebꞌ dꞌa scal ebꞌ scꞌabꞌ yoc yedꞌ ebꞌ yamigo, 45 malaj. 
Yuj chiꞌ, ix meltzajxi ebꞌ dꞌa Jerusalén chiꞌ sayxi.

46 Ato dꞌa schabꞌjial ix ilchaj yuj ebꞌ dꞌa yamaqꞌuil stemplo Dios, cꞌojanem 
dꞌa scal juntzan̈ ebꞌ vin̈ cꞌaybꞌum dꞌa ley Moisés, van smaclan yabꞌi tas syal 
ebꞌ vin̈, scꞌanbꞌanpax yabꞌ dꞌa ebꞌ vin̈. 47 Masanil ebꞌ ix abꞌan sloloni, ix te och 
qꞌuelan ebꞌ, yujto te n̈ican, te jelan pax spacani. 48  Axo ix yilan ebꞌ smam snun 
chiꞌ, ix te sat scꞌool ebꞌ. Axo ix snun chiꞌ ix alani:

—Ach vuneꞌ, ¿tas yuj icha tic tzon̈ utej? A vin̈ a mam tic yedꞌ in, te ilcꞌolal 
caji, van ach co sayaneqꞌui, xchi ix dꞌay.

49 Ix tacꞌvi Jesús dꞌa ix icha tic:
—¿Tas yuj tzin e sayeqꞌui? ¿Tom man̈ eyojtacoc to yovalil a smunlajel in 

Mam tzul in bꞌoꞌo? xchi.
50 Palta maj nachajel-laj yuj ebꞌ tas ix yalaꞌ.
51 Ichato chiꞌ ix paxta yedꞌ ebꞌ dꞌa Nazaret, ix scꞌanabꞌajan tas ix yal ebꞌ. Axo ix 

snun chiꞌ, ix can juntzan̈ chiꞌ dꞌa spensar ix, ix ste naubꞌtan̈an ix. 52 Vann̈ej sqꞌuibꞌ 
Jesús chiꞌ, ipan yaj spensar. Stzalaj val Dios yedꞌoc, stzalaj pax ebꞌ anima yedꞌoc.

Ix yalel slolonel Dios vin̈aj Juan 
(Mt 3.1‑12; Mr 1.1‑8; Jn 1.19‑28)

3  1-2  A vin̈aj Juan yuninal vin̈aj Zacarías, ayecꞌ vin̈ dꞌa tzꞌinan luum. Ataꞌ 
ix yal Dios tas ol yal vin̈ dꞌa ebꞌ anima. A jun tic ujinac ayic 15 abꞌilxo 

yoch vin̈aj Tiberio yajalil, ayic ayoch vin̈aj Poncio Pilato gobernadoral dꞌa 
Judea, axo vin̈aj Herodes ayoch gobernadoral dꞌa Galilea. Axo vin̈aj Felipe 
yucꞌtac vin̈aj Herodes chiꞌ, ayoch gobernadoral dꞌa Iturea yedꞌ dꞌa Traconite. 
Axo vin̈aj Lisanias ayoch gobernadoral dꞌa Abilinia. Axo ebꞌ vin̈ sat sacerdote, 
aton vin̈aj Anás yedꞌ vin̈aj Caifás. 3  A dꞌa jun tiempoal chiꞌ, ix schael yich 
vin̈aj Juan chiꞌ yecꞌ dꞌa masanil juntzan̈ lugar ay dꞌa slacꞌanil stiꞌ aꞌ Jordán. Ix 
laj yalan vin̈ dꞌa ebꞌ anima to syacꞌ bautizar sbꞌa ebꞌ, snaan sbꞌa ebꞌ yic tzꞌacꞌji 
lajvoc smul ebꞌ. 4  Icha chiꞌ ix aj yelcꞌoch tas tzꞌibꞌabꞌilcan yuj vin̈aj Isaías 
schecabꞌ Dios, ayic yalannaccan yabꞌixal vin̈aj Juan chiꞌ vin̈ icha tic:

Ay jun dꞌa tzꞌinan luum, ol yal icha tic: Icha tzꞌaj sbꞌo bꞌe ayic sjavi 
junoc yajal, icha chiꞌ tzeyutej e bꞌoan e bꞌeybꞌal, yujto ol javoc vin̈ 
Cajal.

 5 Masanil chꞌolquixtac ol laj pan̈anbꞌoc. Masanil lum vitz yedꞌ lum tzalan 
ol pan̈lajoc. Axo juntzan̈ bꞌe cumquiltac ol tojolbꞌoc yedꞌ juntzan̈ 
amquiltac tojolxon̈ej ol ajoc.

 6 A junjun chon̈abꞌ ol ilanoc to ay colnabꞌil syacꞌ Dios, xchicani.
7 Ayic ix javi ebꞌ anima dꞌa vin̈aj Juan chiꞌ yic tzꞌacꞌji bautizar ebꞌ yuj vin̈, 

ix yalan vin̈ dꞌa ebꞌ:
—A ex tic, te jelan ex dꞌa chucal icha nocꞌ chan. ¿Mach ix alan dꞌayex tato 

ol yal e colan e bꞌa dꞌa jun nivan yaelal van sjavi yuj yoval scꞌol Dios? 8  Tato 
tze na e bꞌa dꞌa e mul, yovalil vachꞌ tzeyutej e bꞌeybꞌal, yic scheclajeli to yel 
ix e na e bꞌa. Man̈ eyal icha tic: Malaj pena, yin̈tilon̈can vin̈aj Abraham, man̈ 
xe chioc. Yujto a in tic sval dꞌayex, tato sgana Dios, syal yoch juntzan̈ qꞌuen 
qꞌueen tic yin̈tiloc vin̈aj Abraham chiꞌ e qꞌuexuloc. 9 A jun nivan yaelal ol 
javoc, lajan icha junoc vin̈ lista yaj yedꞌ schꞌacabꞌ dꞌa yich juntzan̈ teꞌ avbꞌen 
teꞌ. Jantacn̈ej teꞌ chuclaj sat syacꞌaꞌ, ol laj schꞌaquel teꞌ vin̈. Ol syumanbꞌat teꞌ 
vin̈ dꞌa cal cꞌacꞌ, xchi vin̈aj Juan chiꞌ dꞌa ebꞌ.

10 —¿Tas vachꞌ sco cꞌulej jun? xchi ebꞌ dꞌa vin̈.
11 —A ebꞌ ay chabꞌoc scamix, yacꞌocabꞌ junoc ebꞌ dꞌa ebꞌ malaj yicoꞌ. A ebꞌ 

ay tas svaꞌa, spucocabꞌ ecꞌ ebꞌ dꞌa ebꞌ malaj yicoꞌ, xchi vin̈ dꞌa ebꞌ.
12  Ix cꞌoch pax juntzan̈ ebꞌ tecumel alcabar yic syacꞌan bautizar sbꞌa ebꞌ. Ix 

scꞌanbꞌan ebꞌ dꞌa vin̈:
—Ach co cꞌaybꞌumal, ¿tas vachꞌ sco cꞌulej? xchi ebꞌ.
13 —Ayic tze cꞌananel stumin ebꞌ anima, man̈ e cꞌan jabꞌocxo dꞌa yibꞌan̈ icha 

syal ley, xchi vin̈ dꞌa ebꞌ.
14 Ay pax ebꞌ soldado ix cꞌanbꞌan dꞌa vin̈:
—A on̈xo pax tic, ¿tas sco cꞌulej? xchi ebꞌ.
—Man̈ e xibꞌtej ebꞌ anima yuj eyesanoch junoc tas dꞌa yibꞌan̈ yic tzeyiqꞌuecꞌ 

junoc tas dꞌa ebꞌ. Schaocabꞌ e cꞌool ichataxon e tojol, xchi vin̈ dꞌa ebꞌ.
15 Ay ebꞌ anima chiꞌ ix naubꞌtan̈ani, ix scꞌanbꞌan ebꞌ tato a vin̈aj Juan chiꞌ 

aton Cristo. 16 Palta ix yalan vin̈ dꞌa ebꞌ smasanil:
—Val yel, a in tic tzex vacꞌ bautizar dꞌa a aꞌ, palta ay junxo toto ol javoc. 

Aꞌ ol acꞌanoch Yespíritu Dios dꞌayex, icha cꞌacꞌ ol em dꞌa eyibꞌan̈. Ichato ol ex 
acꞌjoc bautizar yuuj. A jun chiꞌ ecꞌto yopisio dꞌa vichan̈. Man̈ in mojoc svacꞌ 
servil, vachꞌchom ton̈ej tzin tij schꞌan̈al xan̈abꞌ. 17 A jun chiꞌ lajan icha junoc 
vin̈ schayej strigo, tzꞌel smatzꞌil dꞌa scal. Slajvi schayan ixim, syacꞌancanem 
ixim dꞌa yol yedꞌtal. Axo smatzꞌil ixim tzꞌelcani, slan̈canbꞌat vin̈ dꞌa yibꞌan̈ jun 
cꞌacꞌ malaj bꞌaqꞌuin̈ stupi, xchi vin̈aj Juan chiꞌ.

18  Tzijtumto juntzan̈xo cꞌaybꞌubꞌal icha juntzan̈ tic ix yalel vin̈ dꞌa ebꞌ 
anima chiꞌ, ix yalanpax vachꞌ abꞌix vin̈ dꞌa ebꞌ. 19 A vin̈ ix cachanpax vin̈aj 
Herodes, vin̈ ayoch gobernadoral, yujto ix yicꞌ ix smuꞌ vin̈ scuchan Herodías. 
Ix scachanpax vin̈ yuj juntzan̈xo chucal scꞌulej. 20 Palta a vin̈aj Herodes chiꞌ 
maj scꞌanabꞌajej vin̈ tas ix alji dꞌay. Ay junxo chucal ix scꞌulej vin̈ yujto ix 
yacꞌoch vin̈aj Juan chiꞌ vin̈ dꞌa preso.

Ix acꞌji bautizar Jesús 
(Mt 3.13‑17; Mr 1.9‑11)

21 Ayic mantzac och vin̈aj Juan chiꞌ dꞌa preso, van yacꞌan bautizar ebꞌ 
anima vin̈, ix yacꞌ pax bautizar Jesús vin̈. Yacbꞌan van slesalvi Jesús, ix jacvi 

satchaan̈. 22  Axo Yespíritu Dios ix emul dꞌa yibꞌan̈ icha nocꞌ paramuch. Ix 
yabꞌan yoch jun lolonel dꞌa satchaan̈ icha tic:

—A ach tic, Vuninal ach, xajanabꞌil ach vuuj. Tzin tzalaj val edꞌoc, xchi 
jun av chiꞌ.

Ebꞌ smam yicham Jesús 
(Mt 1.1‑17)

23 A Jesús ayxom 30 abꞌiloc sqꞌuinal ayic ix syamanoch smunlaji. Tzꞌalji dꞌay 
to yuninal vin̈aj José. Aton sbꞌi smacan̈il ebꞌ smam yicham tic: Schabꞌat dꞌa 
vin̈aj Elí masanto slajvican cꞌoch dꞌa vin̈aj Adán. Vin̈aj Elí, 24 vin̈aj Matat, vin̈aj 
Leví, vin̈aj Melqui, vin̈aj Jana, vin̈aj José, 25 vin̈aj Matatías, vin̈aj Amós, vin̈aj 
Nahum, vin̈aj Esli, vin̈aj Nagai, 26 vin̈aj Maat, vin̈aj Matatías, vin̈aj Semei, vin̈aj 
José, vin̈aj Judá, 27 vin̈aj Joana, vin̈aj Resa, vin̈aj Zorobabel, vin̈aj Salatiel, vin̈aj 
Neri, 28 vin̈aj Melqui, vin̈aj Adi, vin̈aj Cosam, vin̈aj Elmadam, vin̈aj Er, 29 vin̈aj 
Josué, vin̈aj Eliezer, vin̈aj Jorim, vin̈aj Matat, 30 vin̈aj Leví, vin̈aj Simeón, vin̈aj 
Judá, vin̈aj José, vin̈aj Jonam, vin̈aj Eliaquim, 31 vin̈aj Melea, vin̈aj Mainán, 
vin̈aj Matata, vin̈aj Natán, 32  vin̈aj David, vin̈aj Isaí, vin̈aj Obed, vin̈aj Booz, 
vin̈aj Salmón, vin̈aj Naasón, 33 vin̈aj Aminadab, vin̈aj Admin, vin̈aj Aram, vin̈aj 
Esrom, vin̈aj Fares, vin̈aj Judá, 34 vin̈aj Jacob, vin̈aj Isaac, vin̈aj Abraham, vin̈aj 
Taré, vin̈aj Nacor, 35 vin̈aj Serug, vin̈aj Ragau, vin̈aj Peleg, vin̈aj Heber, vin̈aj 
Sala, 36 vin̈aj Cainán, vin̈aj Arfaxad, vin̈aj Sem, vin̈aj Noé, vin̈aj Lamec, 37 vin̈aj 
Matusalén, vin̈aj Enoc, vin̈aj Jared, vin̈aj Mahalaleel, vin̈aj Cainán, 38  vin̈aj 
Enós, vin̈aj Set, vin̈aj Adán. A vin̈aj Adán chiꞌ, a Dios bꞌoannac vin̈.

Acꞌjinac proval Jesús yuj vin̈ diablo 
(Mt 4.1‑11; Mr 1.12‑13)

4  1 A Jesús te ayoch Yespíritu Dios dꞌay, ix el bꞌaj ayecꞌ dꞌa aꞌ nivan Jordán. 
Ix icꞌjibꞌat yuj Espíritu chiꞌ dꞌa tzꞌinan luum. 2  40 cꞌual ix ecꞌ taꞌ, axo vin̈ 

diablo ix cꞌoch yacꞌ proval. Maj valaj Jesús chiꞌ dꞌa juntzan̈ cꞌual chiꞌ, yuj chiꞌ 
ix och svejel. 3 Ix yalan vin̈ diablo chiꞌ dꞌay:

—Ina Yuninal ach Dios, al dꞌa jun qꞌueen tic to tzꞌoch panil, xchi vin̈ dꞌay.
4 Ix tacꞌvi Jesús dꞌa vin̈:
—Syal dꞌa Slolonel Dios Tzꞌibꞌabꞌilcan icha tic: Man̈ yujocn̈ej tas svaji ay 

co qꞌuinal, xchi Slolonel chiꞌ, xchi dꞌa vin̈. 5 Ix lajvi chiꞌ, ix icꞌjiqꞌue Jesús dꞌa 
jun nivan tzalan yuj vin̈. Ix schꞌoxan juntzan̈ nivac chon̈abꞌ vin̈ dꞌa masanil 
yolyibꞌan̈qꞌuinal tic dꞌa Jesús chiꞌ. 6 Ix yalan vin̈ dꞌay:

—Ol ach vacꞌoch yajalil dꞌa masanil juntzan̈ chon̈abꞌ tzin chꞌox tic dꞌayach. 
Ol ach och bꞌeyumal yuuj. A juntzan̈ tic dꞌa yol in cꞌabꞌ ay, svacꞌn̈ej dꞌa mach 
bꞌaj in gana svacꞌaꞌ. 7 Tato tzach em cuman dꞌayin, tzalan a bꞌa dꞌayin, icn̈ej 
yaj juntzan̈ tic smasanil, xchi vin̈ diablo chiꞌ dꞌay.

8  Axo ix yalan Jesús dꞌa vin̈:
—Syal dꞌa Slolonel Dios Tzꞌibꞌabꞌilcani: An̈ej dꞌa Dios Cajal tzeyal e bꞌa. 

An̈ej pax dꞌay tzeyaqꞌuem e bꞌa, xchi dꞌa Slolonel chiꞌ, xchi dꞌa vin̈.
9 Ix lajvi chiꞌ, ix icꞌjixibꞌat Jesús yuj vin̈ diablo chiꞌ dꞌa chon̈abꞌ Jerusalén. Ix 

yicꞌanqꞌue vin̈ dꞌa schon stemplo Dios, ix yalan vin̈ dꞌay:
—Ina Yuninal ach Dios, eman̈ chennaj dꞌa sat luum chiꞌ, 10 yujto syal dꞌa 

Slolonel Dios chiꞌ:

* 4.16 Sqꞌue lin̈an mach tzꞌavtan Slolonel Dios Tzꞌibꞌabꞌilcani. * 4.20 Tzꞌem cꞌojan ebꞌ ayic 
syalanel slolonel co Mam Dios ebꞌ. 

Ol yal Dios dꞌa ebꞌ yángel to tzach stan̈vej ebꞌ.
 11 Ol ach quetzchajqꞌue yuj ebꞌ, yic vachꞌ man̈ ol a tenoch oc dꞌa qꞌuen 

qꞌueen, xchi Slolonel Dios chiꞌ, xchi vin̈ diablo chiꞌ. 12  Ix yalan Jesús 
dꞌa vin̈:

—Tzꞌibꞌyajpaxcani: Man̈ eyacꞌ proval Cajal, aton co Diosal, xchi dꞌa Slolonel 
Dios, xchi Jesús.

13 Yujto man̈xa junocxo tas bꞌaj syal yacꞌji proval Jesús yuj vin̈ diablo chiꞌ, 
yuj chiꞌ ix actajcan yuj vin̈ junoc tiempoal.

Elnac yich smunlajel Jesús 
(Mt 13.53‑58; Mr 6.1‑6)

14 Ix jax Jesús dꞌa Galilea, te ayoch spoder Yespíritu Dios dꞌay. Ix laj abꞌchaj 
yabꞌixal dꞌa juntzan̈ lugar chiꞌ. 15 Ix ecꞌ scꞌaybꞌej ebꞌ anima dꞌa yoltac spatil 
culto. Masanil ebꞌ ix alan vachꞌ lolonel dꞌay.

16  Ichato chiꞌ ix cꞌoch dꞌa chon̈abꞌ Nazaret bꞌaj qꞌuibꞌnac. Axo dꞌa scꞌual 
syicꞌ yip ebꞌ israel, ix och dꞌa yol spatil culto ichataxon smodo. Ix qꞌue lin̈an 
yic syavtan Slolonel Dios Tzꞌibꞌabꞌilcani. * 17 Yuj chiꞌ, ix acꞌjibꞌat jun bꞌaj 
tzꞌibꞌabꞌilcan Slolonel Dios chiꞌ dꞌay, aton tas tzꞌibꞌabꞌilcan yuj vin̈aj Isaías 
schecabꞌ Dios. Ix xuyanbꞌati, ix sayan bꞌaj syal icha tic:
 18 A Yespíritu Dios Cajal ayoch dꞌayin, yujto aꞌ acꞌjinac vopisio yic 

svalanel jun vachꞌ abꞌix dꞌa ebꞌ mebꞌaꞌ. In scheccoti yic svacꞌ snivanil 
scꞌool ebꞌ ilcꞌolal yaji. Tzul val yabꞌ ebꞌ icha preso yaji chajtil tzꞌaj 
scolchaj ebꞌ. In checjicot vacꞌ bꞌoxoc ebꞌ max uji yilani. Tzul vicꞌanel 
ebꞌ ayoch tas dꞌa yibꞌan̈ dꞌa libre.

 19 An̈ejtonaꞌ tzul valaneli to toxo sja stiempoal jun colnabꞌil syacꞌ Dios 
Cajal. Icha chiꞌ syal Slolonel Dios tic, xchi Jesús dꞌa ebꞌ.

20 Ix chulanxican jun bꞌaj tzꞌibꞌabꞌilcan chiꞌ, ix yacꞌanxi dꞌa vin̈ sicꞌumal. 
Ichato chiꞌ ix em cꞌojan * scꞌaybꞌej ebꞌ. Axo masanil ebꞌ ayoch dꞌa yol chiꞌ, ix te 
och qꞌuelan ebꞌ dꞌay. 21 Ix syamanoch scꞌaybꞌan ebꞌ, ix yalani:

—A val dꞌa jun cꞌual tic, ix elcꞌoch syal Slolonel Dios tic dꞌa eyichan̈, xchi 
dꞌa ebꞌ.

22  Masanil ebꞌ ix te sat scꞌool yuj juntzan̈ lolonel vachꞌ ix yal Jesús, yuj chiꞌ 
ix yal vachꞌ lolonel ebꞌ dꞌay. Ix laj scꞌanbꞌan yabꞌ junjun ebꞌ:

—¿Man̈toc a vin̈ tic yuninal vin̈aj José? xchi ebꞌ.
23 Yuj chiꞌ ix yal Jesús dꞌa ebꞌ:
—A ex ton tic ol eyal dꞌayin: Ach an̈tum, munil tzan̈tej a bꞌa. A tas a 

cꞌulejnac dꞌa chon̈abꞌ Capernaum, cꞌulej pax dꞌa a chon̈abꞌ tic quilaꞌ, xe cham 
dꞌayin. 24 Val yel sval dꞌayex, malaj junoc schecabꞌ Dios ay yelcꞌoch dꞌa sat 
ebꞌ yetchon̈abꞌ. 25 Tze nacot yabꞌixal vin̈aj Elías dꞌa pecaꞌ, chajtil ecꞌnac vin̈. 
Nan̈al schan̈il abꞌil man̈xo yacꞌnacoc n̈abꞌ. Te nivan vejel janac dꞌa yibꞌan̈ ebꞌ 
anima smasanil. A dꞌa jun tiempoal chiꞌ, tzijtum ebꞌ ix chamnac yetbꞌeyum 
ay dꞌa scal ebꞌ quetisraelal. 26 Palta man̈oc dꞌa junoc ebꞌ ix chiꞌ checjinacbꞌat 
vin̈aj Elías yuj co Mam Dios yic scolvaji. An̈ej dꞌa jun ix aj Sarepta dꞌa yol 
yic Sidón, an̈ej taꞌ cꞌochnac vin̈. 27 An̈ejtonaꞌ, tze napaxcot yabꞌixal jun vin̈ 

schecabꞌ Dios scuchan Eliseo. Tzijtum ebꞌ quetisraelal yamchajnac yuj jun 
yabꞌil scuch lepra. Palta malaj junoc ebꞌ bꞌoxinac yuj vin̈aj Eliseo chiꞌ, an̈ej 
jun vin̈ aj Siria scuchan Naamán, an̈ej vin̈ bꞌoxinac yuj vin̈, xchi Jesús dꞌa 
ebꞌ. 28  Axo ebꞌ ayecꞌ yedꞌ taꞌ, ayic ix yabꞌan ebꞌ, ix te cot yoval ebꞌ smasanil 
dꞌay. 29 Yuj chiꞌ ix laj qꞌue vaan ebꞌ, ix spechanel ebꞌ dꞌa stiel chon̈abꞌ, yujto a 
jun chon̈abꞌ chiꞌ dꞌa jolom tzalan ay, ataꞌ ijan ix syumbꞌat ebꞌ dꞌa sat cꞌacap. 
30 Palta axo Jesús bꞌen̈ej ix ecꞌbꞌat dꞌa scal ebꞌ, ix bꞌati.

Ix bꞌoxi scꞌool jun vin̈ ayoch enemigo dꞌay 
(Mr 1.21‑28)

31 Ichato chiꞌ, ix emta Jesús dꞌa chon̈abꞌ Capernaum dꞌa yol yic Galilea. Ataꞌ 
ix scꞌaybꞌej ebꞌ anima dꞌa scꞌual icꞌoj ip. 32  Ix te sat scꞌool ebꞌ yabꞌan juntzan̈ 
cꞌaybꞌubꞌal chiꞌ, yujto ayic ix yalaneli, ix checlaji to te ay yopisio yuj Dios.

33  A dꞌa yol spatil culto ay jun vin̈ ayoch enemigo dꞌay. Ix el yav jun 
enemigo chiꞌ.

34 —Ach Jesús aj Nazaret. ¿Tas yuj tzacꞌoch a bꞌa quedꞌoc? ¿Tom tzach javi 
on̈ a sateli? Vojtac ach, a ach tic sicꞌbꞌil ach el yuj Dios, xchi jun enemigo chiꞌ.

35 Axo Jesús ix tuman jun enemigo chiꞌ, ix yalan dꞌay:
—Tzꞌin xa chi, actejcan jun vin̈ tic, xchi dꞌay. Ix lajvin̈ej chiꞌ, ix syuman 

telvoc jun vin̈ bꞌaj ayoch chiꞌ, ix eli, maj lajvoclaj vin̈ yuuj. 36  Masanil ebꞌ 
anima ayecꞌ taꞌ, ix te sat scꞌol ebꞌ yuuj, ix laj yalan junjun ebꞌ:

—¿Tastaxlaj yaj juntzan̈ slolonel jun vin̈ tic? A slolonel vin̈ tic schꞌoxaneli to 
ay spoder schecanel juntzan̈ enemigo tic, tzꞌel ebꞌ bꞌian, xchi ebꞌ.

37 Ix laj el yabꞌixal Jesús dꞌa juntzan̈ lugar ay dꞌa slacꞌanil chiꞌ.

Ix laj bꞌoxi scꞌol ebꞌ penaay yuj Jesús 
(Mt 8.14‑17; Mr 1.29‑34)

38  Axo ix elta Jesús dꞌa yol spatil culto, ix cꞌoch dꞌa spat vin̈aj Simón. A ix 
sn̈iꞌ vin̈aj Simón chiꞌ, te penaay ix yuj cꞌacꞌal yabꞌil. Ix tevi ebꞌ dꞌa Jesús yuj 
ix. 39 Ix snitzanbꞌat sbꞌa Jesús chiꞌ bꞌaj jichanecꞌ ix chiꞌ, ix scachanoch vaan 
jun ilya chiꞌ. Ix el jun cꞌacꞌal yabꞌil chiꞌ dꞌa ix. Junanto rato chiꞌ ix qꞌue vaan 
ix, ix cꞌatcꞌajcot ebꞌ yuj ix.

40  Axo dꞌa yemcꞌualil, masanil juntzan̈ ebꞌ penaay ix icꞌjicot dꞌa Jesús. 
Chꞌocchꞌoc ilyail tzꞌicꞌan ebꞌ. Ix yacꞌanecꞌ scꞌabꞌ dꞌa yibꞌan̈ ebꞌ, ix laj bꞌoxican 
ebꞌ. 41 Tzijtum ebꞌ anima bꞌaj ix laj el ebꞌ enemigo, ix laj el yav ebꞌ, ix yalan 
ebꞌ:

—A ach tic Yuninal ach Dios, xchi ebꞌ dꞌay.
Palta axo Jesús ix cachan ebꞌ enemigo chiꞌ, maj schalaj lolon ebꞌ, yujto 

ojtacabꞌil yuj ebꞌ to Cristo.

Ix yalel slolonel Dios Jesús dꞌa Galilea 
(Mr 1.35‑39)

42  Ayic van sacbꞌi, ix bꞌat Jesús dꞌa stiel chon̈abꞌ bꞌaj tzꞌinan. Axo ebꞌ anima, 
van sayjiecꞌ yuj ebꞌ, ix cꞌoch ebꞌ bꞌaj ayecꞌ chiꞌ. Sgana ebꞌ maj bꞌatlaj Jesús chiꞌ, 
43 palta ix yalan dꞌa ebꞌ:

—Yovalil ol bꞌat val pax el yabꞌixal dꞌa juntzan̈xo chon̈abꞌ, yic syabꞌ ebꞌ 
chajtil tzꞌaj yoch ebꞌ dꞌa yol scꞌabꞌ Dios. Yuj chiꞌ in checjicoti, xchi dꞌa ebꞌ.

* 5.1 An̈ejaꞌ sbꞌi aꞌ n̈ajabꞌ yic Galilea. 

44 Ix ecꞌn̈ej Jesús dꞌa yoltac spatil culto dꞌa yol yic Judea. Ix yalanel slolonel Dios.

Tzijtum nocꞌ chay ix yamchaji 
(Mt 4.18‑22; Mr 1.16‑20)

5  1 A junel ayecꞌ Jesús dꞌa stiꞌ aꞌ n̈ajabꞌ Genesaret. * Tzijtum anima ix cꞌoch 
dꞌay, ix te vitzꞌcꞌaj yuj ebꞌ yujto snibꞌej ebꞌ syabꞌ slolonel Dios. 2  Ix yilani 

ayecꞌ chabꞌ yunetac barco dꞌa stiꞌ aꞌ, malaj mach ayoch dꞌa yool, yujto ix elta 
juntzan̈ ebꞌ yamum chay dꞌa yol teꞌ, van sjucꞌanel schimpa ebꞌ, yic syamlabꞌ 
chay chiꞌ. 3  Yuj chiꞌ ix och Jesús dꞌa yol jun teꞌ barco chiꞌ, aton teꞌ yic vin̈aj 
Simón. Ix yalan dꞌa vin̈ to snitzoch jabꞌoc teꞌ vin̈ dꞌa yol aꞌ. Ix lajvi chiꞌ ix 
em cꞌojan dꞌa yol teꞌ, ix och ijan scꞌaybꞌan ebꞌ anima chiꞌ dꞌa stiꞌ aꞌ. 4 Ix lajvi 
scꞌaybꞌan ebꞌ, ix yalanpax dꞌa vin̈aj Simón chiꞌ:

—Coyec yedꞌ teꞌ e barco tic bꞌaj te jul aꞌ, ataꞌ ol eyaqꞌuem e chimpa, xchi 
Jesús chiꞌ.

5 —Ach co Cꞌaybꞌumal, jun acꞌval ix cacꞌlej co yaman nocꞌ qꞌuiqꞌui, malaj 
val junoc nocꞌ ix quicꞌaꞌ. Palta yujn̈ej to a ach tzalaꞌ, ol bꞌat caqꞌuem co 
chimpa tic junelxo, xchi vin̈aj Simón chiꞌ dꞌay.

6 Axo yic ix yacꞌanem ebꞌ, man̈xo jantacoc nocꞌ ix yamchaji. A schimpa ebꞌ 
chiꞌ ijan ix n̈icꞌchajbꞌati. 7 Ix sbꞌechcꞌabꞌancot juntzan̈xo ebꞌ yetbꞌeyum ebꞌ dꞌa 
junxo barco yic tzꞌoch ebꞌ yedꞌ ebꞌ. Ix javi ebꞌ, ix bꞌudꞌji chabꞌ teꞌ barco chiꞌ. 
Ijan ix bꞌat teꞌ dꞌa yol aꞌ yuj yalil nocꞌ. 8  Axo ix yilan jun chiꞌ vin̈aj Simón 
Pedro chiꞌ, ix em cuman vin̈ dꞌa yichan̈ Jesús, ix yalan vin̈ dꞌay:

—Mamin, ma max ach el dꞌa in tzꞌey, yujto a in tic, te chuc in, xchi vin̈.
9 Icha chiꞌ ix yutej vin̈ yalani, yujto ix te sat scꞌol vin̈ yedꞌ juntzan̈xo ebꞌ 

yetbꞌeyum yuj juntzan̈ nocꞌ tzijtumal chay ix syam ebꞌ chiꞌ. 10 An̈ejtonaꞌ vin̈aj 
Jacobo yedꞌ vin̈aj Juan, aton ebꞌ vin̈ yuninal vin̈aj Zebedeo, ix te sat scꞌol ebꞌ 
vin̈. Yetyamum chayil sbꞌa ebꞌ vin̈ yedꞌ vin̈aj Simón chiꞌ. Ix yalan Jesús dꞌa 
vin̈aj Simón chiꞌ:

—Man̈ ach xivoc. Icha tzutej a yaman nocꞌ chay tic, icha chiꞌ ol utoc 
icꞌancot ebꞌ anima dꞌayin, xchi dꞌa vin̈.

11 Axo ix elcꞌoch juntzan̈ barco chiꞌ dꞌa stiꞌ aꞌ, ix yactancan juntzan̈ 
syamcꞌabꞌ ebꞌ chiꞌ, ix och tzacꞌan ebꞌ yuj Jesús.

Bꞌoxinac scꞌool jun vin̈ penaay yuj lepra 
(Mt 8.1‑4; Mr 1.40‑45)

12  A junel ayecꞌ Jesús dꞌa jun chon̈abꞌ, ix cꞌoch jun vin̈ dꞌay, ayqꞌue yabꞌil 
lepra dꞌa snivanil vin̈ smasanil. A ix yilanoch Jesús chiꞌ vin̈, ix em cumnaj 
vin̈, ix em n̈ojnaj vin̈ dꞌa sat luum, ix yalan vin̈ dꞌay:

—Mamin, ta syal a cꞌool tzin a bꞌoxicani, xchi vin̈.
13  Axo Jesús ix yamlan vin̈, ix yalani:
—In gana sbꞌoxican a cꞌool, xchi dꞌa vin̈. Ayic ix yalan Jesús icha chiꞌ, ix el 

jun yabꞌil chiꞌ dꞌa vin̈. 14 Ix lajvi chiꞌ, ix cham val yalan dꞌa vin̈:
—Ayta bꞌaj tzal jun tic. Palta ixic, bꞌat chꞌox a bꞌa dꞌa vin̈ sacerdote. Bꞌat 

acꞌan jun silabꞌ dꞌa Dios, icha yalnaccan vin̈aj Moisés, yic tzꞌilji to ach bꞌoxi, 
xchi Jesús chiꞌ dꞌa vin̈.

* 5.27 A vin̈aj Leví, Mateo pax sbꞌi vin̈ dꞌa Mateo 9.9. 

15  A yabꞌixal Jesús chiꞌ, ix pucaxn̈ej dꞌa scal ebꞌ anima. Tzijtum ebꞌ ix 
smolbꞌej sbꞌa yic syabꞌ ebꞌ tas syalaꞌ, yic sbꞌoxican scꞌol ebꞌ yuuj. 16 Ix yiqꞌuel 
sbꞌa dꞌa scal ebꞌ, ix bꞌat lesal bꞌaj malaj ebꞌ anima.

Bꞌoxinac scꞌool jun vin̈ sicbꞌinaqueli 
(Mt 9.1‑8; Mr 2.1‑12)

17 Dꞌa jun cꞌu van scꞌaybꞌan ebꞌ anima Jesús, cꞌojcꞌumbꞌa juntzan̈ ebꞌ fariseo 
yedꞌ pax ebꞌ cꞌaybꞌum dꞌa ley Moisés. A dꞌa junjun chon̈abꞌ dꞌa yol yic Galilea 
yedꞌ dꞌa yol yic Judea ix laj cot ebꞌ. Ay pax ebꞌ ix cot dꞌa Jerusalén. Axo Jesús 
ix checlajel spoder Dios dꞌay, ayic ix yacꞌan bꞌoxoc scꞌol ebꞌ penaay. 18  Ichato 
chiꞌ ix cꞌoch juntzan̈ ebꞌ vin̈, bꞌachbꞌil jun vin̈ sicbꞌinaquel yuj ebꞌ vin̈ yedꞌ 
svaynubꞌ. Sgana ebꞌ vin̈ tzꞌoch dꞌa yol pat syacꞌanoch ebꞌ vin̈ dꞌa yichan̈ Jesús. 
19 Palta maj ilchajlaj yuj ebꞌ vin̈ bꞌaj tzꞌochi yujto te vitzꞌan yuj ebꞌ anima. Yuj 
chiꞌ ix qꞌue ebꞌ vin̈ dꞌa span̈anil yibꞌan̈ jun pat chiꞌ, ix yolan yibꞌan̈ pat chiꞌ ebꞌ 
vin̈, ix yacꞌanemta vin̈ penaay chiꞌ ebꞌ vin̈ yedꞌ svaynubꞌ dꞌa scal ebꞌ anima dꞌa 
yichan̈ Jesús chiꞌ. 20 Axo ix yilan Jesús chiꞌ to ix yacꞌoch scꞌool ebꞌ vin̈ dꞌay, 
yuj chiꞌ ix yalan dꞌa vin̈ penaay chiꞌ:

—Ach anima, toxo ix acꞌji lajvoc a mul, xchi dꞌa vin̈.
21 Yuj chiꞌ, axo ebꞌ cꞌaybꞌum dꞌa ley Moisés yedꞌ ebꞌ fariseo, ix och ijan ebꞌ 

snaubꞌtan̈ani: ¿Tas yaj jun vin̈ tic? Van sbꞌuchvaj vin̈ dꞌa Dios. Malaj junoc 
mach syal yacꞌan lajvoc mul, an̈ej Dios, xchi ebꞌ dꞌa spensar.

22  Palta a Jesús yojtacxo tas van snaan ebꞌ chiꞌ, yuj chiꞌ ix yalan dꞌa ebꞌ:
—¿Tas yuj tze naubꞌtan̈ej jun tic? 23  ¿Tas junoc secojtac calan tze naꞌa? ¿A a 

mul toxo ix acꞌji lajvoc, xco chama, ma: Qꞌuean̈ vaan, bꞌeyan̈, mato xco chi? 
24 A ticnaic, ol in chꞌox dꞌayex to a in Acꞌbꞌil in cot yuj Dios voch animail tic, 
ay vopisio vacꞌan lajvoc smul ebꞌ anima ay dꞌa yolyibꞌan̈qꞌuinal tic.

Ix yalan Jesús dꞌa vin̈ sicbꞌinaquel chiꞌ:
—A in tic sval dꞌayach, qꞌuean̈ vaan, icꞌchaan̈ a vaynubꞌ tic, ixic dꞌa a pat, 

xchi dꞌa vin̈.
25  Dꞌa jun rato chiꞌ, ix qꞌue vaan vin̈ sicbꞌinaquel chiꞌ dꞌa yichan̈ ebꞌ. Ix 

yicꞌanchaan̈ svaynubꞌ vin̈ bꞌaj jichan ecꞌ chiꞌ. Ix pax vin̈ dꞌa spat, ix yalan 
vachꞌ lolonel vin̈ dꞌa Dios. 26 Ix laj och qꞌuelan ebꞌ smasanil ix laj yalan vachꞌ 
lolonel ebꞌ dꞌa Dios, ix te sat scꞌol ebꞌ, yuj chiꞌ ix laj yal ebꞌ:

—Ix te sat co cꞌool quilan juntzan̈ tic, xchi ebꞌ.

Ix avtaj vin̈aj Leví yuj Jesús 
(Mt 9.9‑13; Mr 2.13‑17)

27 Ix lajvi chiꞌ, ix elta Jesús, ix yilan jun vin̈ tecumel alcabar scuchan Leví, * 
cꞌojanecꞌ vin̈ bꞌaj stequel alcabar chiꞌ. Ix yalan Jesús dꞌa vin̈:

—Ochan̈ in cꞌaybꞌumoc, xchi.
28 Ix qꞌue vaan vin̈, ix yactancan smasanil, ix och vin̈ scꞌaybꞌumoc Jesús chiꞌ.
29 Ichato chiꞌ, ix och jun nivan vael dꞌa spat vin̈ yic sva Jesús yedꞌoc. 

Tzijtum ebꞌ vin̈ tecumel alcabar yedꞌ juntzan̈xo ebꞌ anima ix och yedꞌ ebꞌ dꞌa 
mexa. 30 Axo ebꞌ vin̈ fariseo yedꞌ ebꞌ vin̈ cꞌaybꞌum dꞌa ley Moisés chiꞌ, ix och 
ijan ebꞌ vin̈ yalan dꞌa ebꞌ scꞌaybꞌum Jesús chiꞌ icha tic:

* 5.37 Il nota dꞌa Mateo 9.17. 

—¿Tas yuj tzex vaꞌi, tzeyucꞌan aꞌ yedꞌ juntzan̈ ebꞌ vin̈ tecumel alcabar tic 
yedꞌ ebꞌ chuc sbꞌeybꞌal tic? xchi ebꞌ vin̈ dꞌa ebꞌ.

31 Yuj chiꞌ, ix yal Jesús dꞌa ebꞌ vin̈:
—Qꞌuinaloc ay junoc vin̈ an̈tum ticnaic. A ebꞌ vachꞌ scꞌool, ¿tom ay tzꞌoch 

vin̈ yuj ebꞌ? An̈ej ebꞌ penaay ay tzꞌoch vin̈ yuuj. 32  Man̈ yujoc vavtan ebꞌ toxon 
vachꞌ sbꞌeybꞌal snaani, in javi. Palta yuj vavtan ebꞌ yojtac to chuc sbꞌeybꞌal, 
yic vachꞌ sna sbꞌa ebꞌ yuj smul, xchi dꞌa ebꞌ vin̈.

Max schalaj sbꞌa jun icham bꞌeybꞌal yedꞌ jun acꞌ cꞌaybꞌubꞌal 
(Mt 9.14‑17; Mr 2.18‑22)

33  Ix lajvi chiꞌ, ix yalan ebꞌ vin̈ dꞌa Jesús:
—A ebꞌ scꞌaybꞌum vin̈aj Juan, vin̈ tzꞌacꞌan bautizar yedꞌ ebꞌ scꞌaybꞌum ebꞌ 

vin̈ fariseo, tzijtum el tzꞌoch ebꞌ dꞌa tzecꞌojcꞌolal, slesalvi ebꞌ. Palta axo ebꞌ a 
cꞌaybꞌum tic, ¿tas yuj an̈ej vael syacꞌ ebꞌ? xchi ebꞌ vin̈ dꞌay.

34 Ix yalan Jesús dꞌa ebꞌ vin̈:
—Qꞌuinaloc ay junoc nupnajel, ¿tom syal eyacꞌanoch ebꞌ avtabꞌil dꞌa 

nupnajel chiꞌ dꞌa tzecꞌojcꞌolal yacbꞌan aytoecꞌ vin̈ van yoch yetbꞌeyum chiꞌ 
yedꞌ ebꞌ? 35 Palta ol ja scꞌual ol icꞌjoc el vin̈ dꞌa scal ebꞌ, ichato chiꞌ ol och ebꞌ 
dꞌa tzecꞌojcꞌolal, xchi dꞌa ebꞌ vin̈.

36 Ix lajvi chiꞌ, ix yalanxi junxo abꞌix tic dꞌa ebꞌ vin̈:
—Malaj junoc on̈ ay junoc acꞌ pichul sco n̈iqꞌuelta jabꞌoc, scacꞌanoch 

snipuloc junoc cꞌa pichul. Tato icha chiꞌ scutej, tzꞌixtaxel jun acꞌto chiꞌ. 
An̈ejtonaꞌ, tzꞌixtax pax el jun cꞌa pichul chiꞌ yuj jun acꞌto chiꞌ. 37 Ol val junxo 
chꞌoxnabꞌil: Max yal-laj yacꞌchajem vino manto sipji dꞌa yol junoc nocꞌ cꞌa 
tzꞌum yedꞌtal vino, * tato icha chiꞌ, sn̈icꞌchaj jun tzꞌuum chiꞌ yuj vino chiꞌ, 
tzꞌixtax scha macan̈il. 38  Yuj chiꞌ, a dꞌa yol nocꞌ acꞌ tzꞌuum tzeyaqꞌuem vino 
manto sipji, icha chiꞌ vachꞌ ol can schabꞌil. 39 An̈ejtonaꞌ, tato ay ebꞌ an̈ejaꞌ tzato 
ucꞌan pecaꞌ vino, axo jun vino toto sbꞌoi, malaj yelcꞌoch dꞌa sat ebꞌ. Syalan ebꞌ: 
A jun pecaꞌ vino tic, más vachꞌ, xchi ebꞌ, xchi Jesús.

Yalnac Jesús yuj scꞌual icꞌoj ip 
(Mt 12.1‑8; Mr 2.23‑28)

6  1 A dꞌa jun scꞌual icꞌoj ip ix ecꞌ Jesús dꞌa jun bꞌe dꞌa scal juntzan̈ ixim 
trigo yedꞌ ebꞌ scꞌaybꞌum. Axo ebꞌ scꞌaybꞌum chiꞌ, ix scꞌutzelta sjolom 

ixim ebꞌ, ix svuchanel ixim ebꞌ, ix scꞌuxan ixim ebꞌ. 2  Axo juntzan̈ ebꞌ fariseo 
ix cꞌanbꞌan dꞌa ebꞌ:

—¿Tas yuj tze cꞌulej junoc tas to man̈ smojoc scꞌulaj dꞌa scꞌual icꞌoj ip? xchi 
ebꞌ vin̈.

3 Ix tacꞌvi Jesús dꞌa ebꞌ vin̈ icha tic:
—¿Tom manta bꞌaj tzeyilaꞌ tas scꞌulejnac vin̈aj David yedꞌ ebꞌ ajun yedꞌoc 

ayic yochnac svejel ebꞌ jun el? 4  Xidꞌnaquecꞌ vin̈ dꞌa scajnubꞌ Dios, svanac 
juntzan̈ ixim pan vin̈ yicn̈ej Dios yaji, yacꞌannac pax ixim vin̈ dꞌa ebꞌ ajun 
yedꞌoc. A juntzan̈ pan chiꞌ, an̈ej ebꞌ vin̈ sacerdote ay yalan yic svaani, palta 
maj ochlaj smul vin̈aj David yedꞌ ebꞌ ajun yedꞌ chiꞌ, xchi dꞌa ebꞌ vin̈.

5 Ix yalanxi dꞌa ebꞌ vin̈:

—A in tic Acꞌbꞌil in cot yuj Dios voch animail, yuj chiꞌ syal valani tas smoj 
sco cꞌulej dꞌa scꞌual icꞌoj ip.

A jun vin̈ sicbꞌinaquel scꞌabꞌ 
(Mt 12.9‑14; Mr 3.1‑6)

6  Dꞌa junxo scꞌual icꞌoj ip, ix och Jesús dꞌa yol spatil culto, ix och ijan 
scꞌaybꞌan ebꞌ. Ataꞌ ay jun vin̈ sicbꞌinaquel svachꞌ cꞌabꞌ. 7 Axo ebꞌ vin̈ cꞌaybꞌum 
dꞌa ley Moisés yedꞌ ebꞌ vin̈ fariseo, van smaclan ebꞌ vin̈ yilaꞌ tato ol bꞌoxoc 
scꞌabꞌ jun vin̈ chiꞌ yuj Jesús dꞌa scꞌual icꞌoj ip chiꞌ, yic vachꞌ syacꞌoch ebꞌ vin̈ 
dꞌa yibꞌan̈. 8  Palta axo Jesús, yojtacxo tas van snaan ebꞌ vin̈, yuj chiꞌ ix yalan 
dꞌa vin̈ sicbꞌinaquel scꞌabꞌ chiꞌ:

—Qꞌuean̈ lin̈an dꞌa co cal tic, xchi dꞌa vin̈. Ix qꞌue lin̈an vin̈ bꞌian. 9 Ix yalan 
Jesús dꞌa ebꞌ smasanil:

—Tzin cꞌanbꞌej dꞌayex: ¿Tas junoc smoj co cꞌulan dꞌa scꞌual icꞌoj ip? ¿Tzam 
yal co cꞌulan juntzan̈ tas vachꞌ, mato a juntzan̈ chucal? ¿Tzam yal co colan 
junoc penaay, mato vachꞌ sco macꞌchamoc? xchi dꞌa ebꞌ.

10 Ix lajvi chiꞌ, ix och qꞌuelan Jesús dꞌa ebꞌ oyanecꞌ chiꞌ, ix yalan dꞌa vin̈ 
penaay chiꞌ:

—Aqꞌuel lian a cꞌabꞌ chiꞌ, xchi dꞌa vin̈.
Ix slianel scꞌabꞌ vin̈ chiꞌ, ix bꞌoxican vin̈. 11 Axo ebꞌ vin̈ cꞌaybꞌum dꞌa ley chiꞌ 

yedꞌ ebꞌ vin̈ fariseo, ix te cot yoval ebꞌ vin̈, ix och ijan ebꞌ vin̈ scꞌanbꞌan dꞌay 
junjun tas vachꞌ syutej ebꞌ vin̈ yicꞌancot dꞌa yibꞌan̈ Jesús chiꞌ.

A Jesús ix sicꞌanel ebꞌ lajchavan̈ scꞌaybꞌum 
(Mt 10.1‑4; Mr 3.13‑19)

12  A dꞌa juntzan̈ cꞌual chiꞌ, ix bꞌat Jesús dꞌa jun tzalan lesal. Jun acꞌval ix 
lesalvi dꞌa Dios. 13  Axo ix sacbꞌi ix sicꞌanel ebꞌ vin̈ scꞌaybꞌum, ix sicꞌanelta 
lajchavan̈ ebꞌ vin̈. A ebꞌ vin̈ chiꞌ, ix yacꞌoch schecabꞌoc. 14  Aton ebꞌ vin̈ tic: 
Vin̈aj Simón, scuchan pax Pedro yuj Jesús, vin̈aj Andrés yucꞌtac vin̈aj Simón 
chiꞌ, vin̈aj Jacobo, vin̈aj Juan, vin̈aj Felipe yedꞌ vin̈aj Bartolomé. 15  Vin̈aj 
Mateo, vin̈aj Tomás, vin̈aj Jacobo yuninal vin̈aj Alfeo, vin̈aj Simón tzꞌalji pax 
Zeloteal. 16 Vin̈aj Judas, yucꞌtac vin̈aj Jacobo yedꞌ vin̈aj Judas aj Queriot, aton 
vin̈ acꞌjinacoch Jesús dꞌa yol scꞌabꞌ chamel dꞌa slajvubꞌalxo. Aton ebꞌ vin̈ tic ix 
siqꞌuelta Jesús, yic tzꞌoch ebꞌ vin̈ schecabꞌoc.

Tzijtum ebꞌ anima ix scꞌaybꞌej Jesús 
(Mt 4.23‑25)

17 Ix emixta Jesús yedꞌ ebꞌ scꞌaybꞌum dꞌa jun tzalan chiꞌ, ix och vaan dꞌa 
jun acꞌlic. Ataꞌ ix smolbꞌej sbꞌa jantac ebꞌ anima tzacꞌanoch yuuj, yedꞌ pax ebꞌ 
cotnac dꞌa yol yic Judea, dꞌa chon̈abꞌ Jerusalén yedꞌ dꞌa stitac aꞌ mar dꞌa yol 
yic Tiro yedꞌ Sidón. Ix javi ebꞌ smaclej yabꞌ tas syal Jesús chiꞌ, yic sbꞌoxipaxcan 
ebꞌ penaay. 18  A ebꞌ tzꞌixtaj yuj ebꞌ enemigo, ix bꞌoxipaxcan ebꞌ. 19 Masanil ebꞌ 
sgana syamlan Jesús, yujto sbꞌoxican scꞌool ebꞌ smasanil yuj spoder.

Ebꞌ vachꞌ yicoꞌ yedꞌ ebꞌ chuc yicoꞌ 
(Mt 5.1‑12)

20 Axo Jesús ix ecꞌ qꞌueleloc dꞌa ebꞌ scꞌaybꞌum, ix yalan dꞌa ebꞌ icha tic:

—A ex mebꞌaꞌ ex, te vachꞌ eyicoꞌ, yujto ayexxo och dꞌa yol scꞌabꞌ Dios.
21 A ex ay e vejel ticnaic, te vachꞌ eyicoꞌ, yujto ol ex bꞌudꞌjoccanoc.
A ex tzex oqꞌui, te vachꞌ eyicoꞌ yujto slajvi chiꞌ ol ex tzevajoc.
22  Vujn̈ej a in Acꞌbꞌil in cot yuj Dios voch animail tic, ol chichon scꞌool ebꞌ 

anima dꞌayex, ol ex spechelta ebꞌ dꞌa scal, ol ex sbꞌuchan ebꞌ. Te chuc ol yal 
ebꞌ dꞌa e patic vuuj. Palta ayic ol ex yutan ebꞌ icha chiꞌ, te vachꞌ eyicoꞌ. 23 Tzex 
te qꞌuechaan̈, tzex te tzalaji, yujto te nivan spac ol e cha dꞌa satchaan̈, yujto 
icha chiꞌ utabꞌil ebꞌ schecabꞌ Dios dꞌa pecaꞌ yuj smam yicham ebꞌ anima tic.

24 Obꞌiltac ex bꞌeyum ex, yujto toxo ix eyil svachꞌil dꞌa tic.
25 A ex bꞌudꞌann̈ej e cꞌool ticnaic, te chuc eyicoꞌ, yujto ol ja jun tiempoal ol 

te och e vejel.
Obꞌiltac ex, mach ex tzex tzevaji, ol ex ocꞌ pax yuj cuscꞌolal.
26 Ayic syalan ebꞌ anima smasanil to vachꞌ ex, te chuc eyicoꞌ, yujto icha chiꞌ 

ix utaj ebꞌ ix yaloch sbꞌa schecabꞌoc Dios dꞌa pecaꞌ yuj ebꞌ smam yicham ebꞌ 
anima tic.

Sco xajanej ebꞌ cajcꞌool 
(Mt 5.38‑48; 7.12)

27 Palta a exxo tzeyabꞌ tas sval tic, sval dꞌayex: Xajanejec ebꞌ eyajcꞌool, 
vachꞌ tzeyutej e bꞌa dꞌa ebꞌ tzex chacaneli. 28  Tato ay ebꞌ scꞌanancot yaelal 
dꞌa eyibꞌan̈, a exxo, a svachꞌcꞌolal Dios tze cꞌancot dꞌa yibꞌan̈ ebꞌ. Tato ay ebꞌ 
tzex bꞌuchani, tzex lesalvi yuj ebꞌ. 29 Tato ay ebꞌ stzꞌitanbꞌat junoc spacꞌul e tiꞌ, 
meltzitejecbꞌat junxo pacꞌan̈ dꞌa ebꞌ. Tato ay ebꞌ tzꞌicꞌanecꞌ e chumpa, aqꞌuec 
pax bꞌat e camix dꞌa ebꞌ. 30 Tato ay ebꞌ scꞌanan junoc tas dꞌayex, tzeyacꞌn̈ej 
dꞌa ebꞌ. Tato ay ebꞌ tzꞌicꞌanecꞌ junoc tas eyicoꞌ, man̈xo e cꞌanxi meltzaj dꞌa 
ebꞌ. 31 Tato tze nibꞌej vachꞌ syutej sbꞌa ebꞌ eyetanimail dꞌayex, icha pax chiꞌ 
tzeyutej e bꞌa dꞌa ebꞌ.

32  Tato an̈ej ebꞌ anima xajan ex yuuj tze xajanej, ¿bꞌaja svachꞌil jun tze 
cꞌulej chiꞌ? An̈ejaꞌ ebꞌ chuc icha pax chiꞌ syutej sbꞌa ebꞌ. 33 Tato an̈ej ebꞌ vachꞌ 
syutej sbꞌa dꞌayex bꞌaj vachꞌ tzeyutej e bꞌa, ¿bꞌaja svachꞌil jun tze cꞌulej chiꞌ? 
An̈ejaꞌ ebꞌ chuc icha pax chiꞌ scꞌulej ebꞌ. 34 Tato ay ebꞌ scꞌanan sqꞌuex junoc tas 
dꞌayex, tato an̈ej dꞌa ebꞌ syal yacꞌanxi dꞌayex, an̈ej dꞌa ebꞌ tzeyacꞌaꞌ ¿tom vachꞌ 
tze cꞌulej icha chiꞌ? Icha chiꞌ syutej sbꞌa ebꞌ chuc yacꞌan junoc tas majanil 
dꞌa ebꞌ yetchucal, yujto sna ebꞌ to ol schapax tas ebꞌ dꞌa ebꞌ. 35  Palta a ex 
tic, xajanejec ebꞌ eyajcꞌool, vachꞌ tzeyutej e cꞌool. Tato ay junoc tas tzeyacꞌ 
majanil, man̈ e na to ol tupjoc dꞌayex. Tato icha chiꞌ tzeyutej e bꞌa, nivan spac 
ol e chaꞌa. Ol checlajeloc to yuninal ex Dios nivan yelcꞌochi, yujto an̈ejaꞌ icha 
chiꞌ Dios chiꞌ, vachꞌ syutej sbꞌa dꞌa ebꞌ max yacꞌ yuj diosal yedꞌ pax dꞌa ebꞌ 
chuc scꞌulej dꞌay. 36 Ocꞌocabꞌ e cꞌool dꞌa ebꞌ eyetanimail, icha tzꞌaj yocꞌ scꞌol 
Dios dꞌayex.

Man̈ e chꞌolbꞌitej tas yaj junocxo 
(Mt 7.1‑5)

37 Man̈ e chꞌolbꞌitej tas yaj junocxo mach, yuj chiꞌ man̈ ol ex schꞌolbꞌitejpax 
Dios. Man̈ eyacꞌbꞌat dꞌa yibꞌan̈ junocxo mach, yic vachꞌ a Dios man̈ ol acꞌanbꞌat 
dꞌa eyibꞌan̈. Tzeyacꞌ nivancꞌolal, tato icha chiꞌ, axo Dios ol acꞌan lajvoc e mul. 
38  Aqꞌuec tas tzꞌoch yuj junocxo mach. Axo Dios ol acꞌanpax dꞌayex. Icha 

* 6.41 Il nota dꞌa Mateo 7.3. * 6.48 “Masanto tzꞌemcꞌoch dꞌa qꞌuen qꞌueen,” icha chiꞌ ix aj yalan 
Jesús dꞌa jun versículo tic. 

junoc mucuc tzꞌoch echlabꞌil, ste bꞌudꞌji, tenbꞌil tzꞌaji, man̈xa bꞌaj syal yem 
jabꞌocxo, icha chiꞌ ol yutoc Dios yacꞌan tastac dꞌayex. Yujto icha tzeyutej 
eyacꞌan dꞌa ebꞌ eyetanimail, icha pax chiꞌ ol yutoc Dios yacꞌan dꞌayex.

39 Ix yal jun chꞌoxnabꞌil tic Jesús:
—Qꞌuinaloc a junoc mach max uji yilani, a schꞌoxan bꞌe dꞌa junocxo mach 

max uji pax yilani, tato icha chiꞌ, syetbꞌatejbꞌat sbꞌa ebꞌ dꞌa junoc jul. 40 Malaj 
junoc mach van scꞌaybꞌaji, ecꞌto dꞌa yichan̈ jun scꞌaybꞌumal chiꞌ, vachꞌchom 
ayic toxo ix yilel smasanil, lajan tzꞌaj yedꞌ scꞌaybꞌumal chiꞌ.

41 Qꞌuinaloc ay junoc eyetanimail, aybꞌat jabꞌoc cꞌalem dꞌa yol sat, a exxo a 
junoc teꞌ patzabꞌ * ayoch dꞌa yol e sat. Tato max eyilaꞌ to ayoch jun teꞌ chiꞌ dꞌa 
yol e sat, ¿tom ol yal eyilan jabꞌ cꞌalem aybꞌat dꞌa yol sat jun eyetanimail chiꞌ? 
42  Tato ayoch jun teꞌ patzabꞌ chiꞌ dꞌa yol e sat, ¿tom smoj eyalan dꞌa junxo chiꞌ: 
Ina yajelta jabꞌ cꞌalem dꞌa yol a sat chiꞌ, tzin nibꞌej sviqꞌuelta dꞌayach, tom xe 
chi dꞌay? Tato icha chiꞌ tzeyutej eyalani, te chabꞌ sat ex. Yovalil tze bꞌabꞌlaj 
iqꞌuejelta jun teꞌ patzabꞌ chiꞌ dꞌa yol e sat. Ichato chiꞌ, syal eyicꞌanelta jabꞌ 
cꞌalem dꞌa yic jun eyetanimail chiꞌ.

A te teꞌ tzꞌojtacajel yuj sat 
(Mt 7.17‑20; 12.34‑35)

43  Malaj junoc te teꞌ vachꞌ chuclaj sat syacꞌaꞌ. Malaj pax junoc te teꞌ chuc 
vachꞌ sat syacꞌaꞌ. 44 Yujto a sat junjun teꞌ, a tzꞌacꞌan cojtaquejeli tas yaj junjun 
teꞌ. Qꞌuinaloc ay junoc teꞌ qꞌuiix, ¿tom higo sat teꞌ syacꞌaꞌ? Qꞌuinaloc ay junoc 
teꞌ mequiix, ¿tom uva sat teꞌ syacꞌaꞌ? 45 Icha pax chiꞌ ebꞌ anima vachꞌ, vachꞌ 
tas syal ebꞌ, yujto a tas vachꞌ sna ebꞌ. A ebꞌ anima chuc, chuc tas syal ebꞌ, 
yujto chuc tas sna ebꞌ. A tas scalaꞌ, a dꞌa co pensar scoti.

Chabꞌ yich pat ayemi 
(Mt 7.24‑27)

46 ¿Tas yuj tzeyal dꞌayin: Ach Mamin Vajal, xe chi, palta max e cꞌanabꞌajej 
tas svalaꞌ? 47 Ol val dꞌayex chajtil yaj ebꞌ sjavi dꞌayin, syabꞌan in lolonel ebꞌ, 
scꞌanabꞌajan pax ebꞌ: 48  Lajan ebꞌ icha jun vin̈ ix sjuc yedꞌtal spat masanto ix 
cꞌoch bꞌaj ay lum stzatzil. * Ichato chiꞌ ix sbꞌoanqꞌue spat vin̈ chiꞌ. Axo ix javi 
aꞌ nivac elumaꞌ dꞌa jun pat chiꞌ, maj ibꞌxoclaj yuj aꞌ, yujto a dꞌa lum stzatzil 
ayem yich. 49 Axo ebꞌ tzꞌabꞌan in lolonel, palta max scꞌanabꞌajej ebꞌ, lajan ebꞌ 
icha jun vin̈ ix sbꞌoqꞌue spat bꞌaj nabꞌa tza luum, man̈ tzatzoclaj ix ajem yich. 
Axo yic ix javi aꞌ nivac elumaꞌ dꞌa jun pat chiꞌ, ix em lan̈najoc, man̈xa jabꞌoc 
tas ix cani, xchi Jesús dꞌa ebꞌ.

Ix bꞌoxi scꞌool jun vin̈ schecabꞌ vin̈ yajal soldado 
(Mt 8.5‑13)

7  1 Ayic ix lajvi scꞌaybꞌan ebꞌ anima Jesús, ix cꞌoch dꞌa chon̈abꞌ Capernaum. 
2  Ataꞌ ay jun vin̈ yajal soldado romano, ay jun vin̈ schecabꞌ vin̈ te xajan 

yuuj, palta te penaay vin̈, van scham vin̈. 3  Ayic ix yabꞌan yabꞌixal Jesús vin̈, 
ix schecancot juntzan̈ ebꞌ vin̈ ichamtac vinac israel vin̈, bꞌat yalan ebꞌ vin̈ dꞌa 

Jesús yic scot yacꞌ bꞌoxoc vin̈ schecabꞌ vin̈ chiꞌ. 4 Ayic ix ilchaj Jesús yuj ebꞌ 
vin̈, ix och ijan ebꞌ vin̈ yalani:

—Smoj ton tza col vin̈, 5 yujto xajan co chon̈abꞌ tic yuj vin̈. A vin̈ ix acꞌan 
tumin ayic ix bꞌo spatil co culto.

6  Yuj chiꞌ, ix bꞌat Jesús yedꞌ ebꞌ vin̈. Vanxo scꞌoch ebꞌ dꞌa slacꞌanil spat vin̈, 
axo vin̈ ix checancot juntzan̈ ebꞌ yamigo yal dꞌa Jesús icha tic:

—Ix yalcot v in̈  yajal soldado icha tic: Mamin, mocabꞌ ixtej a bꞌa a ja 
dꞌayin, yujto man̈ in mojoc tzach och dꞌa yol in pat. 7 Yuj chiꞌ in qꞌuixvi ach 
in sayaneqꞌui. Ton̈ejocabꞌ tzalaꞌ, ol bꞌoxoc scꞌool vin̈ in checabꞌ tic uuj. 8  Vojtac 
to a in tic ayin dꞌa yalan̈ smandar vin̈ tzin acꞌan mandar, ay pax ebꞌ soldado 
ayoch dꞌa yalan̈ in mandar. Tato sval dꞌa junoc: Ixic, ta xin xchi, sbꞌatn̈ej. 
Svalanpax dꞌa junocxo: Cotan̈, ta xin xchi, scotn̈ej. Tato tzin chec scꞌulej junoc 
tas junoc in checabꞌ, scꞌulejn̈ej. Icha svutej vacꞌan mandar ebꞌ chiꞌ, icha chiꞌ 
tzutej acꞌan mandar smasanil tas a ach tic, xchicot vin̈, xchi ebꞌ.

9 Ayic ix yabꞌan jun chiꞌ Jesús, ix te sat scꞌool yuj vin̈, ix och qꞌuelan dꞌa 
juntzan̈ ebꞌ anima tzacꞌanoch yuuj, ix yalan dꞌa ebꞌ:

—Val yel, manta bꞌaj svil junoc dꞌa scal ebꞌ quetisraelal tzin acꞌanoch dꞌa 
scꞌool icha jun vin̈ tic, xchi Jesús.

10 Ayic ix jax ebꞌ schecabꞌ vin̈ yajal soldado chiꞌ, ix yilan ebꞌ to vachꞌxo scꞌol 
vin̈ penaay chiꞌ.

Pitzvinacxi jun vin̈ quelem
11 I x l ajvi chiꞌ, ix bꞌat Jesús dꞌa jun chon̈abꞌ scuch Naín, tzijtum ebꞌ 

scꞌaybꞌum ix bꞌat yedꞌoc yedꞌ jantac pax ebꞌ anima. 12  Axo yic van scꞌoch ebꞌ 
dꞌa jun chon̈abꞌ chiꞌ, ix yilan ebꞌ, van bꞌat smucchaj jun chamnac. Tzijtum ebꞌ 
ay dꞌa jun chon̈abꞌ chiꞌ edꞌjinac. A vin̈ ix cham chiꞌ, aton jun pitan̈ yuneꞌ jun 
ix chamnac yetbꞌeyum. 13  Ayic ix yilanoch ix snun vin̈ chamnac chiꞌ Jesús, ix 
ocꞌ scꞌol dꞌa ix, ix yalan dꞌa ix:

—Man̈ ach ocꞌoc, xchi dꞌa ix.
14 Ix snitzanoch sbꞌa Jesús dꞌa stzꞌey bꞌaj ayecꞌ bꞌachan jun chamnac chiꞌ, ix 

yacꞌanecꞌ scꞌabꞌ dꞌa yibꞌan̈. Ix och vaan ebꞌ bꞌachjinac chiꞌ. Ix yalan Jesús dꞌay:
—Ach quelem, a in sval dꞌayach: Qꞌuean̈ vaan, xchi.
15 Axo vin̈ quelem chiꞌ, ix qꞌuex cꞌojan vin̈, ix och ijan vin̈ sloloni. Axo Jesús 

ix acꞌanxican vin̈ dꞌa ix snun chiꞌ. 16  Ayic ix yilan jun chiꞌ ebꞌ, ix xivqꞌue ebꞌ, 
ix och ijan ebꞌ yalan vachꞌ lolonel dꞌa Dios, ix yalan ebꞌ:

—Ay jun schecabꞌ Dios ix checlaj dꞌa co cal tic, te nivan yelcꞌochi, xchi ebꞌ. 
Ix yalanpax ebꞌ:

—Ix ja Dios on̈ scol a on̈ schon̈abꞌ on̈ tic, xchi ebꞌ.
17 A dꞌa masanil yol yic Judea yedꞌ dꞌa spatic yichan̈, ix abꞌchaj tas ix scꞌulej 

Jesús.

A ebꞌ schecabꞌ vin̈aj Juan 
(Mt 11.2‑19)

18  A ebꞌ scꞌaybꞌum vin̈aj Juan, vin̈ acꞌjinac bautizar, xidꞌ alan dꞌay yuj 
jantacn̈ej tas ix scꞌulej Jesús. Yuj chiꞌ, ix yavtancot chavan̈ ebꞌ scꞌaybꞌum vin̈, 
19 ix schecanbꞌat ebꞌ vin̈ scꞌanbꞌej dꞌa Jesús tato a Cristo, mato chꞌoc junocxo 
van stan̈van ebꞌ sjavi. 20 Yuj chiꞌ, ix cꞌoch ebꞌ dꞌay. Ix yalan ebꞌ icha tic:

—A vin̈aj Juan, vin̈ acꞌjinac bautizar on̈ checancoti yic tzul co cꞌanbꞌej dꞌayach 
tato a ach tan̈vabꞌiltaxon a javi, mato chꞌoc junocxo sco tan̈vej sjavi, xchi ebꞌ dꞌay.

21 A ix cꞌoch ebꞌ, man̈ jantacoc ebꞌ penaay yuj juntzan̈ ilya ix bꞌoxi scꞌol yuj 
Jesús. Ay ebꞌ bꞌaj ix icꞌjiel juntzan̈ ebꞌ enemigo yedꞌ pax ebꞌ max uji yilani ix 
laj bꞌoxi yilan ebꞌ. 22  Ix tacꞌvi Jesús dꞌa ebꞌ schecabꞌ vin̈aj Juan chiꞌ:

—Paxan̈ec, ix alec dꞌa vin̈aj Juan chiꞌ tas ix eyilaꞌ, tas ix eyabꞌi. Alec dꞌa 
vin̈ to a ebꞌ toxonton max uji yilani, vachꞌxo yilan ebꞌ. A ebꞌ max uji sbꞌeyi, 
sbꞌeyxi ebꞌ. A ebꞌ slaj cꞌa yuj yabꞌil lepra, ix bꞌoxi scꞌool ebꞌ. A ebꞌ max uji 
yabꞌani, tzaxo yabꞌ ebꞌ. Ay ebꞌ chamnac, ix pitzvixi. Axo dꞌa ebꞌ mebꞌaꞌ van 
yaljiel yabꞌixal colnabꞌil. 23  A ebꞌ max somchajel spensar vuuj, vachꞌ yic ebꞌ. 
Icha chiꞌ tzeyutej eyalan dꞌa vin̈ e cꞌochi, xchi Jesús dꞌa ebꞌ.

24 Ayic toxo ix pax ebꞌ schecabꞌ vin̈aj Juan chiꞌ, ix och ijan Jesús yalan dꞌa 
ebꞌ anima yuj vin̈:

—¿Tas xidꞌ eyilnac dꞌa tzꞌinan luum? ¿Tom a junoc teꞌ aj tzꞌibꞌxi yuj icꞌ xidꞌ 
eyilnac? 25  Tato malaj jun, ¿tas xidꞌ eyilnac? ¿Mato a junoc anima te vachꞌ 
spichul xidꞌ eyilnac? Cojtac to a ebꞌ vachꞌ spichul chiꞌ yedꞌ ebꞌ syacꞌ sgana, 
ayecꞌ ebꞌ dꞌa spat ebꞌ vin̈ yajal. 26 Palta jun, ¿tas xidꞌ eyilnac? ¿Tom xidꞌ eyilnac 
jun vin̈ tzꞌalanel slolonel Dios? Yel, yalumel slolonel Dios yaj vin̈aj Juan chiꞌ. 
Palta man̈ocn̈ej jun chiꞌ yopisio vin̈. 27 Aton yabꞌixal vin̈aj Juan chiꞌ yalnaccan 
Dios dꞌa Slolonel Tzꞌibꞌabꞌilcani. Ayocto yalannaccan yuj vin̈ icha tic:

Ol in checbꞌat jun in checabꞌ, ol bꞌabꞌlajbꞌat uuj.
Icha tzꞌaj sbꞌo bꞌe, icha chiꞌ ol aj sbꞌo sbꞌeybꞌal ebꞌ anima yuuj, yic 

manto ach cꞌochi, xchi dꞌa Slolonel chiꞌ.
28  Sval dꞌayex to dꞌa scal ebꞌ anima ay dꞌa yolyibꞌan̈qꞌuinal tic, malaj junoc 
mach ecꞌalto dꞌa vin̈aj Juan chiꞌ. Palta dꞌa scal ebꞌ ayoch dꞌa yol scꞌabꞌ Dios, 
vachꞌchom ebꞌ malaj val yelcꞌochi, ecꞌalto svachꞌil yic ebꞌ dꞌa yichan̈ vin̈aj 
Juan chiꞌ, xchi Jesús dꞌa ebꞌ.

29 A ebꞌ anima smasanil yedꞌ ebꞌ tecumel alcabar, ayic ix yabꞌan ebꞌ tas ix 
yal Jesús, ix yalan ebꞌ to te yel syal Dios, yujto acꞌbꞌil bautizar ebꞌ yuj vin̈aj 
Juan chiꞌ. 30 Palta axo ebꞌ vin̈ fariseo yedꞌ ebꞌ vin̈ cꞌaybꞌum dꞌa ley Moisés, 
man̈ acꞌbꞌiloclaj bautizar ebꞌ vin̈ yuj vin̈, icha chiꞌ ix aj schꞌoxani to a tas 
sgana Dios dꞌa ebꞌ vin̈, malaj yelcꞌoch dꞌa sat ebꞌ vin̈. 31 Yuj chiꞌ ix yalan Jesús:

—¿Mach yedꞌ ol in lajbꞌej ebꞌ anima dꞌa jun tiempoal tic? ¿Chajtil yaj 
spensar ebꞌ tze naꞌa? 32  Lajan ebꞌ icha ebꞌ unin stajni dꞌa mercado. Ay ebꞌ 
tzꞌalan dꞌa ebꞌ yetuninal: Ayic ix co puꞌan co flauta, maj ex chan̈alvoclaj. Ayic 
ix on̈ bꞌitan dꞌa cuseltaquil, maj ex ocꞌlaj quedꞌoc, xchi ebꞌ. Icha ebꞌ unin malaj 
sgana dꞌa junoc tas chiꞌ, icha chiꞌ eyaj a ex tic. 33  Yujto ix ulecꞌ vin̈aj Juan, 
maj valaj vin̈, maj yucꞌlaj vino vin̈ dꞌa scal ebꞌ yetanimail. A exxo ix eyalaꞌ to 
ayoch enemigo dꞌa vin̈.

34 A ticnaic in ja paxi, a in Acꞌbꞌil in cot yuj Dios voch animail tic, tzin vaꞌi, 
svucꞌan aꞌ dꞌa scal ebꞌ quetanimail. Tzeyalanpaxi to bꞌucꞌtzin in, ucꞌum in an̈, 
svamigoan pax ebꞌ tzꞌem dꞌa ajmulal yedꞌ ebꞌ vin̈ tecumel alcabar. 35 Palta a ebꞌ ay 
sjelanil Dios dꞌay, scheclajel sjelanil ebꞌ chiꞌ dꞌa tastac scꞌulej, xchi Jesús dꞌa ebꞌ.

Ayecꞌ Jesús dꞌa spat jun vin̈ fariseo
36 Ay jun vin̈ fariseo scuch Simón ix avtan Jesús dꞌa spat yic sva yedꞌ vin̈. Ix 

cꞌoch dꞌa spat vin̈, tzꞌeyan ix ajem dꞌa sat jun alan̈ lichꞌanem dꞌa sat luum yic 

* 7.37 Il nota dꞌa Mateo 26.7. * 7.44-46 A scꞌoch ebꞌ paxyalvum dꞌa junoc pat dꞌa pecaꞌ chiꞌ, 
sbꞌicji yoc ebꞌ, stzꞌubꞌjielta stiꞌ ebꞌ, sbꞌonjiecꞌ aceite dꞌa ebꞌ, yuj schꞌoxan ebꞌ aj pat chiꞌ to xajan 
ebꞌ. 

vael. 37 Ay jun ix ay dꞌa chon̈abꞌ chiꞌ, ay specal to ajmul ix ix. Ix yabꞌan ix to ix 
cꞌoch Jesús vael dꞌa spat vin̈ fariseo chiꞌ. Yuj chiꞌ ix cꞌoch ix bꞌaj ay yoc Jesús, 
yedꞌnac jun alabastro * ix, bꞌudꞌan yuj jun yal sucꞌuqꞌui sjabꞌ. 38  Ix och ijan ix 
yoqꞌui, ix sbꞌicanel yoc chiꞌ ix yedꞌ yal sat. Axo dꞌa xil sjolom ix, ix suc tacjoc. 
Ix stzꞌubꞌanelta yoc chiꞌ ix, ix stobꞌanecꞌ jun yal sucꞌuqꞌui sjabꞌ chiꞌ ix dꞌa yoc 
Jesús chiꞌ. 39 Axo ix yilan vin̈ fariseo chiꞌ, ix snaan vin̈: Tato yel schecabꞌ Dios 
jun vin̈ tic, tzam nachajel yuj vin̈ to a jun ix ix van syaman yoc vin̈ tic, ajmul 
ix ix, xchi vin̈ dꞌa spensar. 40 Yuj chiꞌ ix yalan Jesús dꞌa vin̈:

—Ach Simón, ay jun tas ol val dꞌayach, xchi dꞌa vin̈.
—Al dꞌayin ach co Cꞌaybꞌumal, xchi vin̈.
41 —Ay chavan̈ ebꞌ vin̈ vinac ay smajan tumin dꞌa spatrón. Ay jun vin̈, 500 

denario smajan vin̈. Axo junxo vin̈ 50 denario n̈ej smajan vin̈ chiꞌ. 42  Yujto 
maj tzacꞌvan ebꞌ vin̈ stupan sbꞌoc chiꞌ, yuj chiꞌ ton̈ej ix acꞌji lajvoc sbꞌoc ebꞌ 
vin̈ yuj vin̈ ay yic qꞌuen tumin chiꞌ. Al dꞌayin, ¿mach junoc ebꞌ vin̈ más val 
stzalaj yedꞌ vin̈ ay yic qꞌuen tumin chiꞌ? xchi dꞌa vin̈.

43 —A tzin naꞌa, a vin̈ más nivan yic ix acꞌji lajvoc chiꞌ, a vin̈ más val stzalaj 
yedꞌ vin̈, xchi vin̈aj Simón chiꞌ dꞌay.

—Yel tzalaꞌ, aton vin̈, xchi Jesús.
44 Ix lajvi chiꞌ ix och qꞌuelan Jesús dꞌa jun ix ix chiꞌ, ix yalan dꞌa vin̈aj Simón chiꞌ:
—¿Tzam il jun ix ix tic? Ayic in ochul dꞌa yol a pat, maj acꞌ jabꞌoc aꞌ bꞌaj 

tzin bꞌiquel voc. * Axo jun ix ix tic, a dꞌa yal sat ix sbꞌiquel voc, sucan tacjoc 
ix yedꞌ xil sjolom. 45 Maj a tzꞌubꞌlaj in tiꞌ, yic tzacꞌan stzatzil in cꞌool. Axo jun 
ix tic, yictax in ja dꞌa tic, max och van ix stzꞌubꞌanelta voc tic. 46  Maj acꞌqꞌue 
aceite dꞌa in jolom, axo ix, ix tobꞌanecꞌ jun yal sucꞌuqꞌui sjabꞌ dꞌa voc tic. 47 Yuj 
chiꞌ sval dꞌayach to nivan smul ix ix acꞌji lajvoc, yuj chiꞌ tzin ste sxajanej ix. 
Xal junoc anima jabꞌn̈ej smul tzꞌacꞌji lajvoc, jabꞌn̈ej tzin sxajanej, xchi dꞌa vin̈.

48  Ix yalan Jesús dꞌa ix icha tic:
—A a mul toxo ix acꞌji lajvoc, xchi dꞌa ix.
49 A juntzan̈xo ebꞌ avtabꞌil, cꞌojjabꞌ em ebꞌ taꞌ yedꞌoc, ix och ijan ebꞌ yalani:
—¿Tas yaj jun vin̈ tic, yuj chiꞌ syal vin̈ to syacꞌ lajvoc mul vin̈? xchi ebꞌ.
50 Axo Jesús ix alan dꞌa ix:
—Ach colchaji yujto in acꞌoch dꞌa a cꞌool. Yuj chiꞌ juncꞌolal tzach paxi, xchi 

dꞌa ix.

A ebꞌ ix ix scolvaj yedꞌ Jesús

8  1 Ix lajvi juntzan̈ tic, ix och ijan Jesús yecꞌ dꞌa juntzan̈ chon̈abꞌ yedꞌ dꞌa 
juntzan̈ aldea, ix laj yalanel vachꞌ abꞌix tas tzꞌaj yoch ebꞌ anima dꞌa yol 

scꞌabꞌ Dios. Ix ecꞌ ebꞌ lajchavan̈ schecabꞌ yedꞌoc. 2  Ay pax juntzan̈ ebꞌ ix ix 
elnac enemigo dꞌay, ix ecꞌ yedꞌ ebꞌ yedꞌ juntzan̈xo ebꞌ ix penaay bꞌonacxi scꞌol 
yuuj. Dꞌa scal ebꞌ ix chiꞌ, ay jun ix scuchan María aj Magdala, aton jun ix bꞌaj 
icꞌbꞌilel ucvaan̈ ebꞌ enemigo. 3 Ay pax junxo ix scuchan Juana yetbꞌeyum vin̈aj 
Chuza, aton vin̈ smayordomo vin̈aj Herodes. Ay junxo ix scuchan Susana yedꞌ 
juntzan̈xo ebꞌ ix. Ix colvaj ebꞌ ix dꞌa Jesús yedꞌ jabꞌoc tastac ay dꞌa ebꞌ ix.

A yabꞌixal vin̈ tzicumbꞌat trigo 
(Mt 13.1‑23; Mr 4.1‑20)

4 Tzijtum anima ix cot dꞌa junjun chon̈abꞌ, ix smolbꞌan sbꞌa ebꞌ bꞌaj ayecꞌ 
Jesús. Yuj chiꞌ, ix yal jun abꞌix tic dꞌa ebꞌ. Ix yalan icha tic:

5  —Ay jun vin̈ ix bꞌat tzicanbꞌat strigo. Axo yic van stzicanbꞌat ixim vin̈, 
ay juntzan̈ ixim ix emcan dꞌa yol bꞌe, ix laj tecꞌji ixim, axo nocꞌ much ix 
lojanqꞌue ixim. 6 Ay juntzan̈xo ixim ix emcan dꞌa yibꞌan̈tac qꞌuen qꞌueen. Axo 
ix javi ixim ix tacjiel ixim yujto jabꞌn̈ej schꞌayanil luum. 7 Ay juntzan̈xo ixim 
ix emcan dꞌa caltac an̈cꞌultac, axo ix qꞌuibꞌ ixim, ton̈ej ix tacjiel ixim yuj 
juntzan̈ an̈cꞌultac ix ja chiꞌ yedꞌoc. 8  Palta ay juntzan̈xo ixim ix emcan bꞌaj ay 
syaxil sat luum, axo yic ix qꞌuibꞌ ixim, nivan sat ixim ix yacꞌaꞌ. Ay ixim jun 
ciento sat dꞌa junjun sjolom, xchi Jesús.

Ayic ix yalan jun tic, te chaan̈ ix yutej yalani:
—A ex ix eyabꞌ jun lolonel tic, naubꞌtan̈ejec, xchi dꞌa ebꞌ.
9 Axo ebꞌ scꞌaybꞌum ix cꞌanbꞌan dꞌay tas syalelcꞌoch jun chꞌoxnabꞌil chiꞌ. 10 Ix 

yalan dꞌa ebꞌ:
—A ex tic, ix acꞌji eyojtaquej juntzan̈ tas ix schꞌox Dios yic tzꞌoch ebꞌ anima 

dꞌa yol scꞌabꞌ. Palta tzin lolon dꞌa juntzan̈xo ebꞌ anima dꞌa chꞌoxnabꞌil, yuj chiꞌ 
vachꞌchom syil ebꞌ, an̈ejaꞌ yaj ebꞌ, ichato malaj tas syil ebꞌ, vachꞌchom syabꞌ 
ebꞌ, palta max nachajel-laj yuj ebꞌ.

11 A jun chꞌoxnabꞌil tic syalelcꞌochi: A juntzan̈ in̈at chiꞌ, a slolonel Dios 
schꞌoxeli. 12  A ixim ix emcan dꞌa yol bꞌe schꞌoxanel ebꞌ anima tzꞌabꞌani, axo 
scꞌoch vin̈ diablo dꞌa ebꞌ, tzꞌicꞌjipaxecꞌ jun lolonel chiꞌ dꞌa ebꞌ yic max yacꞌoch 
ebꞌ dꞌa scꞌool, yic max colchaj ebꞌ. 13  Axo juntzan̈xo ixim ix emcan dꞌa yibꞌan̈ 
qꞌuen qꞌueen chiꞌ schꞌoxanel ebꞌ anima tzꞌabꞌan slolonel Dios, scha ebꞌ dꞌa 
tzalajcꞌolal. Icha junoc te teꞌ malaj schꞌan̈al yibꞌ, icha chiꞌ yaj ebꞌ. Syacꞌoch 
ebꞌ dꞌa scꞌool jayeoc cꞌual, axo sja syaelal ebꞌ, syicꞌanxiel sbꞌa ebꞌ. 14  Axo 
juntzan̈xo ixim ix emcan dꞌa cal an̈cꞌultac chiꞌ schꞌoxanel ebꞌ tzꞌabꞌan slolonel 
Dios, palta axo sbꞌey tiempo, tzijtum tas sna ebꞌ. Sna sbꞌeyumal ebꞌ, sna ebꞌ 
yuj yic snivanil. Yuj val juntzan̈ chiꞌ, tzꞌixtaxel spensar ebꞌ. Lajan tzꞌaj ebꞌ 
icha ixim trigo max och sat. 15 Axo juntzan̈xo ixim ix emcan bꞌaj ay syaxil sat 
luum chiꞌ schꞌoxanel ebꞌ tzꞌacꞌanoch jun lolonel chiꞌ dꞌa scꞌool, scꞌanabꞌajan 
ebꞌ, tecꞌan syutej sbꞌa ebꞌ. Aton ebꞌ tic lajan yedꞌ ixim trigo vachꞌ sjolom 
syacꞌaꞌ.

A jun chꞌoxnabꞌil yuj candil 
(Mr 4.21‑25)

16  Ayic scacꞌanoch scꞌacꞌal co candil ¿tom a dꞌa yol junoc chen scaqꞌuemi, 
mato dꞌa yalan̈ te chꞌat scacꞌochi? Maay, palta dꞌa yibꞌan̈ junoc tas chaan̈ 
yajqꞌuei, ataꞌ scacꞌqꞌuei, yic vachꞌ syil ebꞌ tzꞌochcꞌoch dꞌa yol pat chiꞌ. 
17 Jantacn̈ej tas cꞌubꞌanel ticnaic, ol checlajelta yedꞌ jantacn̈ej tas esalil 
ayeqꞌui, ol ojtacajeloc, ol checlajeloc.

18  Yuj chiꞌ scham val eyabꞌani, yujto a mach sgana snachajel juntzan̈ tic 
yuuj, ol acꞌjoc sjelanil yic sicꞌlabꞌil ol nachajel yuuj. Axo mach malaj sgana 
snachajel juntzan̈ tic yuj jun, a jabꞌoc ijan ol nachajel yuuj ol vachꞌ icꞌjoquecꞌ 
dꞌay, xchi Jesús.

A ix snun Jesús yedꞌ ebꞌ yucꞌtac 
(Mt 12.46‑50; Mr 3.31‑35)

19 A ix snun Jesús yedꞌ ebꞌ yucꞌtac ix cꞌoch ebꞌ bꞌaj ayeqꞌui, palta max yal-laj 
scꞌoch ebꞌ dꞌay yujto man̈xo jantacoc anima. 20 Yuj chiꞌ ix alchaj dꞌay:

—A ix a nun yedꞌ ebꞌ ucꞌtac van yecꞌ ebꞌ ach say dꞌa ti pat chiꞌ, xchi ebꞌ.
21 Palta ix yalan dꞌa ebꞌ ayecꞌ yedꞌ chiꞌ:
—A ebꞌ tzꞌabꞌan slolonel Dios, scꞌanabꞌajan ebꞌ, aton ebꞌ chiꞌ icha in nun, 

icha vucꞌtac yaji, xchi Jesús dꞌa ebꞌ.

Ix numcꞌaj icꞌ yedꞌ aꞌ n̈ajabꞌ 
(Mt 8.23‑27; Mr 4.35‑41)

22  Dꞌa junel ix och Jesús dꞌa yol jun barco yedꞌ ebꞌ scꞌaybꞌum, ix yalan dꞌa 
ebꞌ:

—Coyec dꞌa scꞌaxepal aꞌ n̈ajabꞌ tic, xchi.
Ix bꞌat ebꞌ bꞌian. 23  Yacbꞌan van sbꞌey teꞌ, ix vaybꞌat Jesús chiꞌ. Elan̈chamel 

ix ja jun nivan icꞌ, ix och ijan sbꞌudꞌji teꞌ barco chiꞌ yuj aꞌ. Ijan sbꞌat teꞌ dꞌa yich 
aꞌ. 24 Axo ebꞌ scꞌaybꞌum chiꞌ ix pitzanel svayan̈, ix yalan ebꞌ dꞌay:

—Mamin, Mamin, van co bꞌat dꞌa yol aꞌ, xchi ebꞌ dꞌay.
Yuj chiꞌ ix qꞌue vaan, ix scachan jun icꞌ chiꞌ yedꞌ aꞌ sqꞌue chulan chiꞌ. Ix 

numcꞌaj smasanil yuuj. 25 Ichato chiꞌ bꞌian, ix yalan dꞌa ebꞌ scꞌaybꞌum chiꞌ:
—¿Tas yuj max eyacꞌoch Dios dꞌa e cꞌool? xchi dꞌa ebꞌ.
Toxon̈ej ix och qꞌuelan ebꞌ, ix sat scꞌool ebꞌ, ix yalan ebꞌ:
—¿Tas yaj jun vin̈ tic? Scachji jun icꞌ tic yedꞌ a aꞌ tic yuj vin̈, ix cꞌanabꞌajax 

vin̈ yuj juntzan̈ tic, xchi ebꞌ.

A jun vin̈ aj Gerasa ayoch enemigo dꞌay 
(Mt 8.28‑34; Mr 5.1‑20)

26 Ix lajvi chiꞌ, ix cꞌoch ebꞌ dꞌa yol yic Gerasa, dꞌa scꞌaxepalecꞌ aꞌ n̈ajabꞌ yic 
Galilea chiꞌ. 27 Axo ix elta Jesús dꞌa yol teꞌ barco chiꞌ dꞌa sat luum, ix cꞌoch jun 
vin̈ ay dꞌa chon̈abꞌ chiꞌ dꞌay. Ayxo scajvi yixtaj vin̈ yuj juntzan̈ ebꞌ enemigo 
ayoch dꞌay. Max yacꞌochlaj spichul vin̈, max canlaj van vin̈ dꞌa yol junoc pat, 
axon̈ej bꞌaj mucan ebꞌ chamnac ayecꞌ vin̈. 28-29 Ayic ix yilan Jesús vin̈, ix em 
cuman vin̈ dꞌa yichan̈. Axo Jesús ix alan dꞌa ebꞌ enemigo chiꞌ to tzꞌel ebꞌ dꞌa 
vin̈. Yuj chiꞌ ix avajqꞌue vin̈, ix yalan vin̈ dꞌa Jesús:

—Ach Jesús, Yuninal ach Dios Nivan Yelcꞌochi, ¿tas alan ic dꞌayin? Tzin 
tevi dꞌayach, man̈ in ixtej, xchi vin̈ dꞌay.

Tzijtum elxo syamchaj vin̈ yuj ebꞌ enemigo chiꞌ, yuj chiꞌ stzecꞌji vin̈ dꞌa 
qꞌuen cadena yuj ebꞌ anima, tzꞌoch qꞌuen dꞌa yoc vin̈ yedꞌ dꞌa scꞌabꞌ vin̈. Palta 
sdꞌin̈chitejbꞌat qꞌuen vin̈. Ix icꞌjibꞌat vin̈ yuj ebꞌ enemigo chiꞌ bꞌaj malaj anima. 
30 Ix scꞌanbꞌan Jesús dꞌa vin̈:

—¿Tas a bꞌi? xchi.
—Legión in bꞌi, xchi vin̈.
Ix yal jun chiꞌ vin̈ yujto tzijtum ebꞌ enemigo chuc ayoch dꞌa vin̈. 31 Axo 

juntzan̈ ebꞌ enemigo chiꞌ, ix tevioch ebꞌ dꞌa Jesús: Man̈ on̈ acꞌbꞌat dꞌa jun xabꞌ 
olan, xchi ebꞌ. 32  Ay juntzan̈ nocꞌ tzijtumal chitam van sva dꞌa jun tzalan. Ix 
tevi ebꞌ enemigo chiꞌ dꞌa Jesús to tzꞌacꞌjibꞌat ebꞌ dꞌa nocꞌ. Ix schaanbꞌat ebꞌ. 

33  Ix elcan juntzan̈ enemigo chiꞌ dꞌa vin̈, ix bꞌatcan ebꞌ dꞌa nocꞌ chitam chiꞌ. 
Axo nocꞌ chitam chiꞌ ix bꞌat nocꞌ dꞌa jun chaan̈, ix emcꞌoch nocꞌ dꞌa yol aꞌ 
n̈ajabꞌ, ix sjicꞌ aꞌ nocꞌ, ix cham nocꞌ.

34 Axo ix yilan ebꞌ tan̈vum chitam chiꞌ tas ix uji, ix bꞌat lemnaj ebꞌ yal dꞌa 
ebꞌ anima ay dꞌa chon̈abꞌ chiꞌ yedꞌ dꞌa ebꞌ aybꞌat munlajel. 35 Yuj chiꞌ ix cot ebꞌ 
anima yilaꞌ tas ix uji. Ayic ix cꞌoch ebꞌ bꞌaj ayecꞌ Jesús, ix yilan ebꞌ to ayecꞌ 
jun vin̈ bꞌaj ix el juntzan̈ enemigo chiꞌ, cꞌojanem vin̈ dꞌa yichan̈ Jesús. Ayxo 
och spichul vin̈, vachꞌxo spensar vin̈. Ix te xivbꞌat ebꞌ yilani. 36 A ebꞌ ix ilan 
chiꞌ, ix laj yalan ebꞌ chajtil ix aj sbꞌoxi scꞌol vin̈ bꞌaj ix el juntzan̈ enemigo 
chiꞌ. 37 Ix och ijan masanil ebꞌ anima aj Gerasa chiꞌ yalan dꞌa Jesús to tzꞌel 
bꞌaj ay ebꞌ chiꞌ, yujto te xivnac ebꞌ yuuj. Yuj chiꞌ ix ochxi dꞌa yol teꞌ barco chiꞌ 
yic spaxi. 38  Ix yal vin̈ bꞌaj ix el ebꞌ enemigo chiꞌ dꞌa Jesús to sbꞌat vin̈ yedꞌoc, 
palta maj schabꞌatlaj vin̈.

39 —Paxan̈ dꞌa a pat, ixic, al masanil tas ix sbꞌo Dios dꞌayach, xchi Jesús 
dꞌa vin̈.

Ix bꞌat vin̈, ix laj yalan vin̈ dꞌa masanil ebꞌ anima tas ix utaj yuj Jesús.

A ix yisil vin̈aj Jairo yedꞌ jun ix penaay 
(Mt 9.18‑26; Mr 5.21‑43)

40 Ayic ix cꞌochxi Jesús dꞌa scꞌaxepal aꞌ n̈ajabꞌ chiꞌ, ix chaji yuj ebꞌ anima 
smasanil dꞌa tzalajcꞌolal, yujto tan̈vabꞌil yuj ebꞌ smasanil. 41 Ix ja jun vin̈ scuch 
Jairo, vin̈ yajal yaj dꞌa spatil culto taꞌ. Ix em cuman vin̈ dꞌa yichan̈ Jesús chiꞌ, 
ix scꞌanan vin̈ dꞌay to sbꞌat yedꞌoc dꞌa spat, 42  yujto ay jun pitan̈ yisil vin̈ van 
schami, slajchavil abꞌil sqꞌuinal ix. Ayic van sbꞌat Jesús, tzijtum anima ix bꞌat 
yedꞌoc, yuj chiꞌ ix te vitzꞌcꞌaji.

43 Dꞌa scal ebꞌ, ay jun ix slajchavilxo abꞌil penaay yuj jun aꞌ tzꞌel dꞌa snivanil. 
Ix lajviel masanil tastac ay dꞌa ix, yic stupan ebꞌ tzꞌan̈tani, palta max bꞌolaj ix. 
44 Ix snitzancot sbꞌa ix dꞌa stzꞌey Jesús, ix syaman stiꞌ spichul ix. Dꞌa jun rato 
chiꞌ ix bꞌo jun syaelal ix chiꞌ.

45 Ix scꞌanbꞌan Jesús:
—¿Mach tzin yaman chiꞌ? xchi.
Yujto masanil ebꞌ tzꞌalani to man̈oclaj ebꞌ, yuj chiꞌ ix yal vin̈aj Pedro:
—Mamin, a ebꞌ anima, tzach yec tic tzach yec tic ebꞌ, tzalanpaxi: ¿Mach 

tzin yamani? xa chi, xchi vin̈ dꞌay.
46 —Ay jun mach ix in yamani, yujto ix vabꞌ sbꞌoxi scꞌool jun anima chiꞌ yuj 

in poder, xchi Jesús chiꞌ.
47 Ayic ix yilan jun ix ix chiꞌ to ix checlajelta tas ix scꞌulej ix chiꞌ, ix cꞌoch ix 

dꞌa yichan̈ Jesús, sluclon ix yuj xivelal, ix em cuman ix dꞌay. Ix yalan ix dꞌa 
yichan̈ ebꞌ smasanil tas yuj ix syam spichul chiꞌ ix, ix yalan ix tas ix aj sbꞌoxi 
ix dꞌa jun rato chiꞌ. 48  Yuj chiꞌ ix yalan Jesús dꞌa ix:

—Ach ix, yujto in acꞌoch dꞌa a cꞌool, ach bꞌoxi. Juncꞌolal a paxi, xchi dꞌa ix.
49 Vanto yalan dꞌa ix, ix cꞌoch jun spetoj dꞌa spat vin̈aj Jairo chiꞌ, ix yalani:
—A ix isil chiꞌ toxo ix cham ix. ¿Tasto yuj tza tzuntzej vin̈ co cꞌaybꞌumal 

tic? xchi vin̈.
50 Ayic ix yabꞌan jun chiꞌ Jesús, ix yalan dꞌa vin̈aj Jairo chiꞌ:
—Man̈ ach xivoc, an̈ej to tzacꞌoch Dios dꞌa a cꞌool, a ix isil chiꞌ ol bꞌoxoc 

scꞌool ix, xchi dꞌa vin̈.

51 Axo yic ix cꞌoch Jesús chiꞌ dꞌa spat vin̈, malaj mach ix chajiochi, an̈ej 
vin̈aj Pedro, vin̈aj Jacobo, vin̈aj Juan yedꞌ smam snun ix unin chiꞌ. 52  Tzijtum 
ebꞌ anima tzꞌocꞌ yuj ix. Axo ix yalan Jesús dꞌa ebꞌ:

—Man̈ ex ocꞌoc. Man̈ chamnacoclaj ix, ton̈ej vaynac ix, xchi dꞌa ebꞌ.
53  Ix tzetzaj yuj ebꞌ, yujto ix yil ebꞌ to toxo ix cham ix. 54  Axo Jesús ix 

yaman scꞌabꞌ ix, te chaan̈ ix yalaꞌ:
—Ach cobꞌes unin, qꞌuean̈ vaan, xchi.
55 Ix pitzvixi ix dꞌa elan̈chamel, ix qꞌue van ix. Axo Jesús ix alani to tzꞌacꞌji 

va ix. 56 Axo ebꞌ smam snun ix chiꞌ, ix te satbꞌat scꞌol ebꞌ, palta ix yalan Jesús 
dꞌa ebꞌ to malaj junoc mach bꞌaj syal ebꞌ tas ix aj spitzvixi ix.

Schecnacbꞌat ebꞌ scꞌaybꞌum Jesús 
(Mt 10.5‑15; Mr 6.7‑13)

9  1 A Jesús ix molbꞌan ebꞌ lajchavan̈ scꞌaybꞌum, ix yacꞌan yopisio ebꞌ 
yicꞌanel masanil macan̈il enemigo yedꞌ pax yacꞌan bꞌoxoc scꞌol ebꞌ 

penaay ebꞌ. 2  Ix checjibꞌat ebꞌ yaleli chajtil tzꞌaj yoch ebꞌ anima dꞌa yol scꞌabꞌ 
Dios yedꞌ yacꞌan bꞌoxoc scꞌool ebꞌ penaay ebꞌ. 3  Ix yalan dꞌa ebꞌ:

—Malaj tas tzeyicꞌbꞌat yicoc yol e bꞌe, man̈ eyicꞌbꞌat e cꞌococh, e pa, e yooch 
yedꞌ e tumin. An̈ej e pichul ayoch eyuj tzeyicꞌbꞌati. 4 Yaln̈ej bꞌaj ay junoc pat 
bꞌaj tzex chaji, ataꞌ tzex cani, masanto tzex bꞌat dꞌa junocxo chon̈abꞌ. 5 Tato 
max ex chaji dꞌa junoc chon̈abꞌ, tzex el taꞌ, tze tzicancanel spococal eyoc yic 
tze chꞌoxancaneli to man̈xa eyalan eyic dꞌa ebꞌ, xchi Jesús dꞌa ebꞌ.

6 Ix bꞌat ebꞌ, ix ecꞌ ebꞌ dꞌa junjun chon̈abꞌ, ix yalanel yabꞌixal colnabꞌil ebꞌ, ix 
bꞌoxican scꞌool ebꞌ penaay yuj ebꞌ dꞌa junjun lugar.

7 Ayic ix yabꞌan vin̈aj Herodes ayoch yajalil tastac scꞌulej Jesús, ton̈ej ix te 
sat scꞌol vin̈, yujto ay ebꞌ ix alani to a vin̈aj Juan ix pitzvixi. 8  Ay juntzan̈xo ebꞌ 
ix alani: Aton vin̈aj Elías tzul schꞌox sbꞌa, xchi ebꞌ. An̈ejtonaꞌ ay ebꞌ ix alanxi: 
Aton jun schecabꞌ Dios ecꞌnac dꞌa pecaꞌ ix pitzvixi dꞌa scal ebꞌ chamnac, xchi 
ebꞌ.

9 Palta ix yalan vin̈aj Herodes chiꞌ icha tic:
—A in tic in checnac icꞌjoquel sjolom vin̈aj Juan chiꞌ. ¿Mach jun vin̈ svabꞌ 

yalji chiꞌ jun? xchi vin̈. Sgana vin̈aj Herodes chiꞌ yilan Jesús.

A Jesús ix acꞌan va oyeꞌ mil ebꞌ vin̈ vinac 
(Mt 14.13‑21; Mr 6.30‑44; Jn 6.1‑14)

10 Ayic ix jax ebꞌ schecabꞌ Jesús bꞌaj ix xidꞌecꞌ chiꞌ, ix yalan ebꞌ dꞌay tastac 
ix scꞌulej ebꞌ. Ix yicꞌanel ebꞌ schecabꞌ chiꞌ dꞌa scal ebꞌ anima, ix bꞌat ebꞌ dꞌa 
slacꞌanil chon̈abꞌ Betsaida. 11 Axo ix yabꞌan ebꞌ anima to ataꞌ ayecꞌ Jesús chiꞌ, 
ix och tzacꞌan ebꞌ yuuj. Ayic ix cꞌoch ebꞌ, ix chaji ebꞌ yuuj. Ix och ijan yalan 
dꞌa ebꞌ tas tzꞌaj yoch ebꞌ dꞌa yol scꞌabꞌ Dios, ix laj bꞌoxipax scꞌol ebꞌ penaay 
yuuj.

12  Ayic ix yilan ebꞌ lajchavan̈ scꞌaybꞌum chiꞌ to van yem cꞌu, ix yalan ebꞌ 
dꞌay:

—Chec pax ebꞌ anima tic yic syicꞌ yip ebꞌ, bꞌatocabꞌ ebꞌ sman va sbꞌa dꞌa 
juntzan̈ chon̈abꞌ yedꞌ dꞌa juntzan̈ lugar ay dꞌa co lacꞌanil tic, yujto malaj tas 
sva ebꞌ bꞌaj ayon̈ ecꞌ tic, xchi ebꞌ.

13  Axo Jesús ix alan dꞌa ebꞌ:

—Aqꞌuec va ebꞌ a ex tic, xchi dꞌa ebꞌ.
—Oyexon̈ej ixim pan quedꞌnac yedꞌ chavan̈ nocꞌ chay. ¿Tom tzon̈ bꞌat co 

man va ebꞌ anima tic smasanil? xchi ebꞌ.
14 Ay am junoc oyeꞌ mil ebꞌ vin̈ vinac ayecꞌ chiꞌ taꞌ. Axo Jesús ix alan dꞌa 

ebꞌ scꞌaybꞌum chiꞌ:
—Chequec em cꞌojan ebꞌ. 50 tac tzꞌaj junjun macan̈ ebꞌ, xchi.
15 Icha chiꞌ ix yutej ebꞌ, ix em cꞌojan ebꞌ smasanil. 16 Axo Jesús ix icꞌanchaan̈ 

oyeꞌ ixim pan yedꞌ chavan̈ nocꞌ chay chiꞌ. Ix qꞌue qꞌuelan dꞌa satchaan̈ ix yacꞌan 
yuj diosal yuj ixim. Ix xepanbꞌat ixim. Ix yacꞌanbꞌat dꞌa ebꞌ scꞌaybꞌum chiꞌ. Axo 
ebꞌ ix pucanbꞌat dꞌa ebꞌ anima chiꞌ. 17 Ix va ebꞌ smasanil, ix laj bꞌudꞌji ebꞌ. Ix lajvi 
chiꞌ, ix sicꞌanqꞌue van lajchavexo xuuc ixim ix yacꞌ sobre ebꞌ scꞌaybꞌum chiꞌ.

Yalnac vin̈aj Pedro to a Jesús aton Cristo 
(Mt 16.13‑19; Mr 8.27‑29)

18  A junel, van yacꞌan lesal Jesús bꞌaj malaj ebꞌ anima, ayecꞌ ebꞌ scꞌaybꞌum 
yedꞌoc, ix scꞌanbꞌan dꞌa ebꞌ:

—¿Mach in yalan ebꞌ anima tzeyabꞌi? xchi dꞌa ebꞌ.
19 —Ay ebꞌ tzꞌalani to a ach Juan ach, vin̈ acꞌjinac bautizar. Ay pax ebꞌ 

tzꞌalani to Elías ach. An̈ejtonaꞌ ay ebꞌ tzꞌalanpaxi to a ach junoc schecabꞌ Dios 
ecꞌnac dꞌa pecaꞌ pitzvinacxi, xchi ebꞌ scꞌaybꞌum chiꞌ.

20 Xal ex pax tic, ¿mach in e naani? xchi Jesús dꞌa ebꞌ.
Axo vin̈aj Pedro ix alani:
—A ach ton tic Cristo ach, a ach ton Acꞌbꞌil ach cot yuj Dios, xchi vin̈.

Ayocto ix yalan Jesús yuj schamel 
(Mt 16.20‑28; Mr 8.30–9.1)

21 Ix cham val yalan Jesús dꞌa ebꞌ to malaj bꞌaj syalel jun chiꞌ ebꞌ. Ix 
yalanpax icha tic dꞌa ebꞌ:

22 —A in Acꞌbꞌil in cot yuj Dios voch animail tic, yovalil ol vabꞌ syaelal, ol in 
spatiquejel ebꞌ ichamtac vinac yedꞌ ebꞌ yajal ebꞌ sacerdote yedꞌ ebꞌ cꞌaybꞌum dꞌa ley 
Moisés. Ol in smilancham ebꞌ, axo dꞌa schabꞌjial ol in pitzvocxi, xchi Jesús dꞌa ebꞌ.

23  Ix lajvi chiꞌ, ix yalanxi dꞌa ebꞌ smasanil:
—Tato ay ebꞌ sgana tzꞌoch in cꞌaybꞌumoc, man̈xoocabꞌ yicoc sbꞌa ebꞌ, sbꞌecocabꞌ 

sbꞌa ebꞌ scham vuuj dꞌa junjun cꞌu, vachꞌchom dꞌa teꞌ culus. Tato icha chiꞌ, tzꞌoch 
ebꞌ in cꞌaybꞌumoc. 24 Yujto a ebꞌ sgana scol sbꞌa dꞌa yolyibꞌan̈qꞌuinal tic, ol satel 
sqꞌuinal ebꞌ dꞌa juneln̈ej. Palta axo ebꞌ syacꞌcham sbꞌa vuuj, aton ebꞌ chiꞌ ol scha 
sqꞌuinal dꞌa juneln̈ej. 25 Qꞌuinaloc tato squiquej masanil tas ay dꞌa yolyibꞌan̈qꞌuinal 
tic, palta tato tzon̈ satcanel dꞌa juneln̈ej ¿tas co ganar? 26 Tato ay ebꞌ sqꞌuixvi vuuj, 
tato sqꞌuixvi pax ebꞌ yuj in lolonel, an̈ejtonaꞌ a in Acꞌbꞌil in cot yuj Dios voch 
animail tic ol in qꞌuixvoc pax yuj ebꞌ, a ol in javoc voch Reyal yedꞌ in tziquiquial, 
aton stziquiquial in Mam yedꞌ pax ebꞌ ángel yicn̈ej yaji. 27 Val yel sval dꞌayex, ay 
jayvan̈ ex dꞌa e cal tic, man̈ ol ex chamlaj masanto ol eyil yoch Dios Yajalil dꞌa yel.

Ix qꞌuexmaj yilji Jesús 
(Mt 17.1‑8; Mr 9.2‑8)

28 Ucubꞌixitax chiꞌ, ix qꞌuecꞌoch Jesús dꞌa jun tzalan yacꞌ lesal. A vin̈aj Pedro, 
vin̈aj Jacobo yedꞌ vin̈aj Juan ix bꞌat yedꞌoc. 29 Yacbꞌan van slesalvi, ix qꞌuexmaj 

yilji sat yedꞌ spichul. Ix te sacbꞌi, toxon̈ej ix tziquiqui. 30 Ay chavan̈ vinac ix schꞌox 
sbꞌa yedꞌoc, aton vin̈aj Moisés yedꞌ vin̈aj Elías. Ix lolon ebꞌ yedꞌoc. 31 Ix yalan ebꞌ 
tas ol aj yelcꞌoch schamel dꞌa Jerusalén. Dꞌa spatic yichan̈ ebꞌ toxon̈ej scopopi yuj 
saquilqꞌuinal chiꞌ. 32 Te aycan svayan̈ vin̈aj Pedro chiꞌ yedꞌ ebꞌ ajun yedꞌ chiꞌ, palta 
maj vaybꞌatlaj ebꞌ. Yuj chiꞌ ix yil val stziquiquial Jesús chiꞌ ebꞌ yedꞌ ebꞌ chavan̈ 
ayecꞌ yedꞌ chiꞌ. 33 Vanxo satxiqꞌue ebꞌ chavan̈ chiꞌ, ix yalan vin̈aj Pedro chiꞌ dꞌay:

—Mamin, te vachꞌ cajecꞌ dꞌa tic. Co bꞌo oxeoc lechpat, jun icoꞌ, jun yic vin̈aj 
Moisés yedꞌ pax junoc yic vin̈aj Elías, xchi vin̈.

Palta man̈ yojtacoc vin̈ tas van yalani. 34 Yacbꞌan van yalan vin̈ chiꞌ, ix ja 
jun asun, ix em moynaj dꞌa yibꞌan̈ ebꞌ, ix xivqꞌue ebꞌ scꞌaybꞌum Jesús chiꞌ dꞌa 
scal. 35 Ix lajvi chiꞌ, ix abꞌchaj jun lolonel dꞌa scal asun chiꞌ, ix yalani:

—Aton jun tic Vuninal, sicꞌbꞌilel vuuj. Aqꞌuec och e chiquin dꞌa tas syalaꞌ, 
xchi jun lolonel chiꞌ.

36 Ayic ix lajvi yabꞌan jun chiꞌ ebꞌ scꞌaybꞌum chiꞌ, ix yilan ebꞌ, axon̈ej Jesús 
ayecꞌ schꞌocoj. Malaj mach bꞌaj ix yal ebꞌ tas ix yil ebꞌ dꞌa jun tzalan chiꞌ.

Ix bꞌoxi scꞌool jun vin̈ ayoch jun enemigo dꞌay 
(Mt 17.14‑21; Mr 9.14‑29)

37 Axo dꞌa junxo cꞌu, ix paxta ebꞌ dꞌa jun tzalan chiꞌ. Tzijtum anima ix javi 
scha Jesús. 38  Ay jun vin̈ dꞌa scal ebꞌ te chaan̈ ix yalaꞌ:

—Mamin, tzin cꞌan dꞌayach, il jun vunin tic in cꞌanaꞌ, yujto jun pitan̈n̈ej. 
39 Ay bꞌaj tzꞌoch jun enemigo dꞌay, tzꞌel yav, scot numnaj dꞌa sjolom, svoman 
stiꞌ. Tzꞌixtaj vin̈ yuuj, max el-laj jabꞌoc dꞌay. 40 Tzin tevi val dꞌa ebꞌ a cꞌaybꞌum 
yic syiqꞌuel ebꞌ, palta max ujilaj yicꞌanel ebꞌ, xchi vin̈ dꞌa Jesús chiꞌ.

41 Yuj chiꞌ ix yalanxi Jesús:
—A ex tic, man̈ jabꞌoc tzeyacꞌoch Dios dꞌa e cꞌool, te pit ex. Ina ayxo tiempo 

ayinecꞌ eyedꞌoc. ¿Bꞌaqꞌuin̈ val ol nachajel eyuuj? Svabꞌ val syail eyuuj. Bꞌat 
icꞌcot vin̈ uninal chiꞌ dꞌayin, xchi.

42  Ayic vanxo slacꞌanbꞌicꞌoch jun unin chiꞌ dꞌa Jesús, axo jun enemigo chiꞌ ix 
yumanxi telvoc, ix cot numnaj dꞌa sjolom. Ix stuman jun enemigo chiꞌ Jesús, 
ix bꞌoxi scꞌol vin̈ unin chiꞌ yuuj, ix yacꞌanxi dꞌa vin̈ smam chiꞌ. 43  Ix sat scꞌol 
ebꞌ smasanil, yujto te nivan spoder Dios ix yil ebꞌ.

Yacbꞌan satnac scꞌol ebꞌ yuj tas ix scꞌulej chiꞌ, ix yalan Jesús chiꞌ dꞌa ebꞌ 
scꞌaybꞌum:

44 —Scham val eyabꞌan jun tic, man̈ eyacꞌ sat e cꞌool dꞌay. A in Acꞌbꞌil in 
cot yuj Dios voch animail tic, ol in acꞌjoc och dꞌa yol scꞌabꞌ ebꞌ anima, xchi.

45 Palta maj nachajel-laj yuj ebꞌ tas ix yal chiꞌ, yujto maj acꞌjilaj nachajel yuj 
ebꞌ. Ix xiv ebꞌ scꞌanbꞌan dꞌay tas syalelcꞌoch jun ix yal chiꞌ.

¿Mach junoc ecꞌal yelcꞌochi? 
(Mt 18.1‑5; Mr 9.33‑37)

46  Ix och ijan ebꞌ scꞌaybꞌum stelan sbꞌa mach junoc ebꞌ nivan yelcꞌochi. 
47 Palta yojtac Jesús tas van snaan ebꞌ, yuj chiꞌ ix yicꞌcot jun unin, ix yacꞌanoch 
dꞌa stzꞌey. 48  Ix yalan dꞌa ebꞌ scꞌaybꞌum chiꞌ:

—A mach schaan jun unin tic, yujto vicoꞌ, a in tzin schaꞌa. A mach tzin 
chaani, a jun checjinac in coti, a schaꞌa. A junoc mach malaj yelcꞌoch dꞌa e 
cal, a jun chiꞌ te nivan yelcꞌochi, xchi Jesús dꞌa ebꞌ.

A ebꞌ man̈ ajcꞌoloc dꞌayon̈, quedꞌ ayoch ebꞌ 
(Mr 9.38‑40)

49 Yuj chiꞌ ix yalan vin̈aj Juan dꞌa Jesús:
—Mamin, ay jun vin̈ ix quilaꞌ, van yacꞌlabꞌan a bꞌi vin̈ yicꞌanel ebꞌ enemigo 

dꞌa ebꞌ anima. Ix co cach vin̈ yujto man̈ junn̈ejoc tzꞌecꞌ vin̈ quedꞌoc, xchi vin̈.
50 —Man̈ e cach vin̈, yujto a ebꞌ man̈ ajcꞌoloc dꞌayon̈, quedꞌ ayoch ebꞌ, xchi 

Jesús dꞌa ebꞌ vin̈.

Ix cachji vin̈aj Jacobo yedꞌ vin̈aj Juan
51 Ayic van scꞌoch stiempoal spax Jesús dꞌa satchaan̈, tecꞌtecꞌ ix yutej sbꞌa 

sbꞌat dꞌa Jerusalén. 52  Ix sbꞌabꞌlaj chequejbꞌat ebꞌ schecabꞌ, yic bꞌat saychaj 
sposado ebꞌ dꞌa jun aldea ay dꞌa yol yic Samaria. 53  Axo ebꞌ aj Samaria chiꞌ 
maj chaanlaj, yujto ix yil ebꞌ to van sbꞌat dꞌa Jerusalén. 54 Ayic ix yabꞌan jun 
chiꞌ ebꞌ scꞌaybꞌum, aton vin̈aj Jacobo yedꞌ vin̈aj Juan, ix yalan ebꞌ dꞌay:

—Mamin, ¿mama a gana sco cꞌancot cꞌacꞌ dꞌa satchaan̈ yic stzꞌabꞌat juntzan̈ 
anima tic? xchi ebꞌ vin̈.

55-56 Axo Jesús ix och qꞌuelan dꞌa ebꞌ vin̈, ix scachan ebꞌ vin̈.
Ichato chiꞌ ix bꞌat ebꞌ dꞌa junxo chon̈abꞌ.

A ebꞌ snibꞌej tzꞌoch scꞌaybꞌumoc Jesús 
(Mt 8.19‑22)

57 Ayic van sbꞌat ebꞌ dꞌa yol bꞌe, ix yalan jun vin̈ dꞌa Jesús:
—Mamin, yaln̈ej bꞌaj ol ach bꞌatoc, ol in bꞌat edꞌoc, xchi vin̈ dꞌay. Ix yalan 

Jesús dꞌa vin̈:
58  —A nocꞌ vaax ay sn̈aqꞌueen nocꞌ yedꞌ pax nocꞌ much ay soꞌ nocꞌ. Palta 

a in Acꞌbꞌil in cot yuj Dios voch animail tic, malaj in pat bꞌaj tzin vayi, xchi 
dꞌa vin̈.

59 Ix lajvi chiꞌ ix yalanpax dꞌa junxo vin̈:
—Ochan̈ in cꞌaybꞌumoc, xchi dꞌa vin̈.
Palta ix yalan vin̈ dꞌay:
—Mamin, acꞌ in permiso, ato yic ol cham vin̈ in mam, ato taꞌ ol in bꞌat 

edꞌoc, xchi vin̈ dꞌay.
60 —A ebꞌ chamnacto dꞌa yichan̈ Dios, a ebꞌ syal smucan ebꞌ yetchamnaquil 

chiꞌ, palta a ach tic, ixic bꞌat aleli chajtil tzꞌaj yoch ebꞌ anima dꞌa yol scꞌabꞌ 
Dios, xchi dꞌa vin̈.

61 Icha pax chiꞌ ix yal junxo vin̈:
—Mamin, in gana tzin och a cꞌaybꞌumoc, palta in gana bꞌabꞌel tzacꞌ in 

permiso sbꞌat in tacꞌancan in bꞌa dꞌa ebꞌ ay dꞌa in pat, xchi vin̈.
62  Palta ix yalanpax dꞌa vin̈:
—Qꞌuinaloc ay junoc vin̈ vinac smunlaj yedꞌ nocꞌ vacax, syamem sdꞌoclabꞌ 

lum nocꞌ, slajvi chiꞌ, smeltzajxi bꞌat qꞌuelan vin̈ dꞌa spatic. Tato ay ebꞌ icha chiꞌ 
yaj spensar, malaj jabꞌoc yopisio ebꞌ dꞌa yol scꞌabꞌ Dios, xchi Jesús. 

A Jesús ix checanbꞌat 72 ebꞌ scꞌaybꞌum

10  1 Ix lajvi chiꞌ, ix yacꞌan yopisio juntzan̈xo ebꞌ scꞌaybꞌum Jesús, 72 
sbꞌisul ebꞌ. Ix sbꞌabꞌlaj checanbꞌat ebꞌ. Chatacvan̈il ix aj sbꞌat ebꞌ dꞌa 

* 10.11 Il nota dꞌa Mateo 10.14. 

junjun chon̈abꞌ, dꞌa junjun lugar bꞌaj ol ecꞌ pax Jesús chiꞌ. 2  Ayic manto bꞌat 
ebꞌ, ix yalan dꞌa ebꞌ:

—A ebꞌ anima tic, lajanxo ebꞌ icha ixim trigo stiempoalxo sjochchaji. Val 
yel nivanto ebꞌ, palta jayvan̈n̈ej mach smunlaj dꞌa scal ebꞌ. Yuj chiꞌ, lesalvan̈ec 
dꞌa jun aj munlajel chiꞌ, yic ol schecbꞌat ebꞌ smunlajvum bꞌat yicꞌchaan̈ ebꞌ. 
3 Ixiquec a ex tic. Icha tzꞌaj sbꞌat nocꞌ calnel dꞌa scal nocꞌ oques, icha chiꞌ tzꞌaj 
ex in checanbꞌati. 4 Man̈ eyicꞌbꞌat e pa, yedꞌtal e tumin yedꞌ pax e xan̈abꞌ. Man̈ 
ex och lin̈an lolonel yedꞌ ebꞌ anima tze cha dꞌa yoltac bꞌe. 5 Ayic tzex cꞌoch dꞌa 
junoc pat, tzeyacꞌan stzatzil scꞌol ebꞌ icha tic: Ayocabꞌ juncꞌolal dꞌa yol e pat 
tic, xe chi dꞌa ebꞌ. 6 Tato ay ebꞌ snibꞌan juncꞌolal chiꞌ, ol acꞌjoc dꞌa ebꞌ icha tzꞌaj 
eyalan chiꞌ. Tato max snibꞌej ebꞌ jun, man̈ ol elcꞌochlaj icha tzeyal chiꞌ dꞌa ebꞌ. 
7 An̈ej dꞌa jun pat chiꞌ tzeyacꞌ e posado. A tas sva ebꞌ tze va yedꞌ ebꞌ, yujto a 
mach smunlaji, smoj schaan stojol. Max yal ton̈ej tzex bꞌeyecꞌ dꞌa caltac pat. 
8  Ayic tzex cꞌoch dꞌa junjun chon̈abꞌ bꞌaj tzex chaji, tze van̈ej tas syacꞌ ebꞌ 
dꞌayex. 9 Tzeyacꞌ bꞌoxoc scꞌol ebꞌ penaay bꞌaj tzex cꞌoch chiꞌ, tzeyalan dꞌa ebꞌ: 
Stiempoalxo eyoch dꞌa yol scꞌabꞌ Dios, xe chi dꞌa ebꞌ. 10 Tato max ex chaji dꞌa 
junoc chon̈abꞌ bꞌaj tzex cꞌochi, tzex ecꞌ dꞌa yoltac calle, tzeyalan icha tic: 11 A 
spococal jun e chon̈abꞌ tic ix can dꞌa coc, sco tziccaneli, * sco chꞌoxancaneli to 
man̈xa calan quic dꞌayex. Palta nachajocabꞌel eyuuj to stiempoalxo eyoch dꞌa 
yol scꞌabꞌ Dios, xe chi dꞌa ebꞌ. 12  A in tic sval dꞌayex to ayic ol ja scꞌual yic ol 
chꞌolbꞌitaj ebꞌ anima, más nivan syaelal jun chon̈abꞌ chiꞌ ol acꞌjoc dꞌa yichan̈ 
ebꞌ aj Sodoma.

A juntzan̈ chon̈abꞌ max cꞌanabꞌajani 
(Mt 11.20‑24)

13  A ex val tic ex aj Corazín yedꞌ ex ex aj Betsaida, te chuc eyicoꞌ. Octom 
dꞌa chon̈abꞌ Tiro yedꞌ dꞌa chon̈abꞌ Sidón bꞌobꞌil juntzan̈ milagro icha ix in bꞌo 
dꞌa e cal tic. Tato icha chiꞌ, pecataxom snanac sbꞌa ebꞌ ay dꞌa chon̈abꞌ chiꞌ. 
Yacꞌnac am och juntzan̈ spichul ebꞌ ya svaꞌi, yacꞌnac am qꞌue qꞌuen ticꞌaqꞌuil 
taan̈ ebꞌ dꞌa sjolom, yic scheclaji to scus ebꞌ yuj smul. 14 Palta a dꞌa scꞌual yic 
ol chꞌolbꞌitaj ebꞌ anima, ecꞌal yaelal ol acꞌjococh dꞌa eyibꞌan̈ dꞌa yichan̈ ebꞌ aj 
Tiro yedꞌ ebꞌ aj Sidón chiꞌ. 15 An̈ejtonaꞌ ex pax tic ex aj Capernaum, ¿tom tze 
na to ol eyicꞌchaan̈ e bꞌa? Sval dꞌayex to ol ex lajvoqueloc.

16 Xal ex in cꞌaybꞌum ex, a ebꞌ ol chaan yabꞌ dꞌayex, syalelcꞌochi, a dꞌayin 
ol scha yabꞌ ebꞌ. A ebꞌ tzex paticaneli, syalelcꞌochi, a in tzin spatiquejel ebꞌ. 
A ebꞌ tzin paticanel chiꞌ, a jun checjinac in coti, a spatiquejel ebꞌ, xchi Jesús 
dꞌa ebꞌ scꞌaybꞌum chiꞌ.

Ix jax ebꞌ 72 scꞌaybꞌum Jesús
17 Ix jax ebꞌ 72 dꞌa tzalajcꞌolal, ix yalan ebꞌ:
—Mamin, a ebꞌ enemigo ix scꞌanabꞌajej ebꞌ tas ix calaꞌ ayic ix cacꞌlabꞌan a 

bꞌi, xchi ebꞌ.
18  Ix yalan Jesús dꞌa ebꞌ:
—A in tic vilnac tas ajnac scot vin̈ Satanás dꞌa satchaan̈ yemnac ul vin̈ 

dꞌa yolyibꞌan̈qꞌuinal tic, icha yecꞌ copnaj lebꞌlon ayic scꞌan̈ cꞌu. 19 A in tic 

* 10.32 A ebꞌ levita yedꞌ ebꞌ sacerdote ay yopisio ebꞌ yacꞌan servil Dios, yuj chiꞌ smoj ton yocꞌ 
scꞌool ebꞌ dꞌa vin̈ lajvinac chiꞌ. 

svacꞌ eyopisio yic syal eyem tecꞌtecꞌ dꞌa yibꞌan̈ nocꞌ chan yedꞌ nocꞌ sinaan, yic 
tzeyacꞌan ganar dꞌa yibꞌan̈ jantacn̈ej yipalil vin̈ eyajcꞌool. Malaj junoc tas syal 
ex yixtani. 20 Man̈ yujoc to tzex scꞌanabꞌajej ebꞌ enemigo tzex tzalaji, palta 
tzalajan̈ec yujto tzꞌibꞌabꞌilxo e bꞌi dꞌa satchaan̈, xchi Jesús dꞌa ebꞌ.

Ix tzalaj Jesús 
(Mt 11.25‑27; 13.16‑17)

21 A dꞌa jun rato chiꞌ, a Jesús ix te tzalaj yuj Yespíritu Dios, ix yalani:
—Mamin, a ach Yajal ach dꞌa satchaan̈ yedꞌ dꞌa yolyibꞌan̈qꞌuinal tic, sval 

vachꞌ lolonel dꞌayach, yujto ix a cꞌubꞌejel juntzan̈ tic dꞌa ebꞌ jelan yedꞌ dꞌa ebꞌ 
ecꞌal spensar dꞌa yichan̈ ebꞌ yetanimail. Axo dꞌa ebꞌ emnaquil syutej sbꞌa icha 
unin ix acꞌ ojtacajeloc. Icha chiꞌ ix utej Mamin, yujto icha chiꞌ ix el dꞌa a cꞌool, 
xchi Jesús dꞌa slesal.

22  Ix lajvi chiꞌ, ix yalan dꞌa ebꞌ anima ayecꞌ taꞌ:
—A in Mam acꞌjinac masanil tastac dꞌa yol in cꞌabꞌ. Malaj mach ojtannac in 

a in Yuninal in tic. An̈ej in Mam chiꞌ ojtannac in. An̈ejaꞌ, malaj mach ojtannac 
in Mam chiꞌ, a inn̈ej Yuninal in vojtac yedꞌ ebꞌ in gana svacꞌ yojtaquejeli, xchi 
Jesús dꞌa ebꞌ.

23  Ix lajvi chiꞌ, ix ecꞌ qꞌueleloc dꞌa ebꞌ scꞌaybꞌum, ix yalan dꞌa ebꞌ icha tic:
—Vachꞌ yic ebꞌ tzꞌilan juntzan̈ tzeyil tic. 24 Val yel sval dꞌayex to tzijtum 

ebꞌ schecabꞌ Dios dꞌa pecaꞌ yedꞌ ebꞌ rey snibꞌejnac yil jun van eyilan tic, palta 
man̈ yilnacoclaj ebꞌ. An̈ejtonaꞌ jun van eyabꞌan tic, snibꞌej ebꞌ yabꞌnac, palta 
man̈ yabꞌnacoclaj ebꞌ, xchi dꞌa ebꞌ.

A jun vin̈ aj Samaria vachꞌ spensar
25 Ix lajvi chiꞌ, ay jun vin̈ cꞌaybꞌum dꞌa ley Moisés ix qꞌue lin̈an. Ix snibꞌej 

vin̈ ix yacꞌ proval Jesús, yuj chiꞌ ix scꞌanbꞌej vin̈ dꞌay:
—Ach co Cꞌaybꞌumal, ¿tas ol aj in chaan in qꞌuinal dꞌa juneln̈ej? xchi vin̈.
26  —¿Tas tzꞌibꞌabꞌilcan dꞌa ley Moisés? ¿Tas xchi ayic tzavtan yabꞌ ebꞌ 

anima? xchi Jesús chiꞌ dꞌa vin̈.
27 —Syal icha tic: Tze xajanej Cajal co Diosal dꞌa smasanil e cꞌool, dꞌa 

smasanil e pixan, dꞌa smasanil eyip, dꞌa smasanil e pensar. Icha eyaꞌilan e bꞌa, 
ichaocabꞌ chiꞌ e xajanan ebꞌ ay dꞌa spatic schiquin e pat, xchi vin̈ dꞌa Jesús.

28  —Vachꞌ ix utej alani, tato icha chiꞌ tzutej a bꞌa, ol a cha a qꞌuinal dꞌa 
juneln̈ej, xchi Jesús dꞌa vin̈. 29 Palta a vin̈, snibꞌej vin̈ scol sbꞌa dꞌay, yic max 
can vin̈ dꞌa qꞌuixvelal, yuj chiꞌ ix yalanxi vin̈ dꞌa Jesús:

—¿Mach ebꞌ yovalil tzin xajanej chiꞌ syal chiꞌ? xchi vin̈ dꞌay.
30 Yuj chiꞌ ix yalxi jun abꞌix tic Jesús dꞌa vin̈:
—A junel ay jun vin̈ van sbꞌey dꞌa jun bꞌe scot dꞌa Jerusalén scꞌoch dꞌa 

Jericó. Ix yamji vin̈ yuj juntzan̈ ebꞌ elcꞌum. Ix laj elcꞌajel tastac yedꞌnac vin̈ 
yedꞌ spichul vin̈. Ix macꞌji vecchaj vin̈, ijan ix cham vin̈ smacꞌan ebꞌ. 31 Axo 
ix ecꞌ jun vin̈ sacerdote dꞌa jun bꞌe chiꞌ, ton̈ej ix bꞌatcan qꞌuelan vin̈ dꞌa vin̈, 
bꞌen̈ej ix ecꞌbꞌat vin̈. 32  Ix cꞌochpax jun vin̈ yin̈tilal Leví, axo ix yilanbꞌat vin̈ 
ix macꞌji vecchaj chiꞌ vin̈, ix sqꞌuexbꞌean sbꞌa vin̈ dꞌa vin̈, ix ecꞌbꞌat vin̈. * 

33  Palta ix ecꞌpax jun vin̈ aj Samaria taꞌ. Ayic ix yilan vin̈, ix ocꞌ scꞌool vin̈ dꞌa 
vin̈. 34 Ix cꞌoch vin̈ dꞌa stzꞌey vin̈, ix yan̈tan vin̈, ix yacꞌanoch aceite vin̈ yedꞌ 
vino bꞌajtac ix lajvi chiꞌ. Ix sbꞌacꞌan vin̈. Ix yacꞌanqꞌue vin̈ dꞌa yibꞌan̈ schej, 
ix yicꞌanbꞌat vin̈ bꞌaj ay posado, ix stan̈van vin̈ taꞌ. 35  Axo dꞌa junxo cꞌu, ix 
yacꞌanelta chabꞌ tumin vin̈ dꞌa vin̈ ay yic posado chiꞌ, ix yalan vin̈: Tzil val 
janicꞌ jun vin̈ penaay tic. Tato nivan tza laj yuj vin̈, ol in tup dꞌayach a ol in 
jax junelxo, xchican vin̈. 36 Yuj chiꞌ tzin cꞌanbꞌej dꞌayach, ¿mach junoc ebꞌ vin̈ 
oxvan̈ tic yetanimail sbꞌa yedꞌ vin̈ ix yamji yuj ebꞌ elcꞌum chiꞌ tza naꞌa? xchi 
Jesús dꞌa vin̈ cꞌaybꞌum dꞌa ley Moisés chiꞌ.

37 —Aton vin̈ ix ocꞌ scꞌool chiꞌ dꞌa vin̈, xchi vin̈ dꞌa Jesús.
—Yel, atoni. Yuj chiꞌ, ixic, icha chiꞌ tzutej a bꞌa, xchi Jesús dꞌa vin̈.

Ayecꞌ Jesús dꞌa spat ix Marta yedꞌ ix María
38  Axo ix bꞌat Jesús dꞌa yol bꞌe, ix cꞌoch dꞌa jun aldea. Ataꞌ ay jun ix scuch 

Marta. Ix schaanoch Jesús chiꞌ ix dꞌa yol spat. 39 Ay pax junxo ix snulej ix 
scuchan María. A ix María chiꞌ, ix em cꞌojan ix dꞌa yichan̈ Jesús yic syabꞌ 
ix tas syalaꞌ. 40 Axo ix Marta chiꞌ, man̈ jantacoc tas scꞌulej ix, ix cꞌoch ix dꞌa 
Jesús chiꞌ, ix yalan ix:

—Mamin, ¿tom max il jabꞌoc, to a ix in nulej tic, in yactejcan ix dꞌa yol 
scꞌabꞌ in munlajel tic in chꞌocoj? Al dꞌa ix to scolvaj ix vedꞌoc, xchi ix.

41 Ix yalan Jesús dꞌa ix:
—Marta, Marta, te ay ach och dꞌa ilcꞌolal yuj jantac tas tza cꞌulej chiꞌ. 

42  Palta junn̈ej val tas te yovalil scꞌulaji, aton jun chiꞌ sgana ix María tic, yuj 
chiꞌ malaj junoc mach ol yal yicꞌanecꞌ dꞌa ix, xchi dꞌa ix.

A Jesús ix alancan yuj lesal 
(Mt 6.9‑15; 7.7‑11)

11  1 A junel van slesalvi Jesús dꞌa jun lugar. Axo ix lajvi slesalvi, ix yalan 
jun scꞌaybꞌum dꞌay:

—Mamin, ¿tom max on̈ a cꞌaybꞌej dꞌa lesal icha ix yutej vin̈aj Juan scꞌaybꞌan 
ebꞌ scꞌaybꞌum? xchi vin̈ dꞌay.

2  Yuj chiꞌ ix yalan Jesús dꞌa ebꞌ:
—Icha tic tzeyutej e lesalvi:

Ach co Mam, nivanocabꞌ elcꞌoch dꞌa yichan̈ ebꞌ anima. Ach ochocabꞌ 
Yajalil dꞌa tic.

 3 Acꞌ tas sco va yedꞌ tas tzꞌoch cuj dꞌa junjun cꞌu.
 4 Acꞌ lajvoc co mul, yujto a on̈ tic scacꞌ nivancꞌolal ebꞌ tzꞌoch smul dꞌayon̈.

Man̈ on̈ a cha acꞌjoc proval, xe chi, xchi Jesús.
5 Ix yalanxi Jesús chiꞌ dꞌa ebꞌ:
—Qꞌuinaloc ayex tzex cꞌoch dꞌa junoc eyamigo dꞌa chimilacꞌval, tzeyalani: 

Ach vetanimail, qꞌuean̈ vaan, acꞌ in qꞌuex jayeoc ooch, 6 yujto ay jun vamigo 
toto ix javi bꞌaj ix xidꞌeqꞌui, malaj tas svacꞌ dꞌay, xe chi. 7 Tato ton̈ej stacꞌvielta 
dꞌayex: Man̈ in a tzuntzejoch ta. Macanxo in pat, vaynac inxo yedꞌ ebꞌ unin. 
Max yal-laj in qꞌue van vacꞌ dꞌayach, ta xchi. 8  Sval dꞌayex, man̈ yujoc to 
yamigo ex sqꞌue vaan yacꞌ dꞌayex, palta yujto av tzeyacꞌoch dꞌay syabꞌi syacꞌ 
dꞌayex jantac tas tze cꞌan dꞌay yic maxtzac e tzuntzej. 9 Yuj chiꞌ sval dꞌayex: 
Cꞌanec, a Dios ol acꞌan dꞌayex. Sayec, ol ilchaj eyuuj. Avajan̈ec och dꞌa tiꞌ 

puerta, ol jacjoc teꞌ dꞌayex. 10  Yujto a mach scꞌanani, schaꞌa. A ebꞌ sayani, 
tzꞌilchaj yuj ebꞌ. An̈ejtonaꞌ ebꞌ tzꞌavajoch dꞌa tiꞌ puerta, sjacchaj teꞌ dꞌa ebꞌ.

11 A ex mamabꞌil ex, tato a junoc eyuninal scꞌanan junoc nocꞌ chay dꞌayex, 
¿tom a junoc nocꞌ chan tzeyacꞌ dꞌay? 12  Ta a junoc nocꞌ n̈olobꞌ scꞌan dꞌayex, 
¿tom a junoc nocꞌ s inaan tzeyacꞌ dꞌay? 13  A ex tic eyojtac eyacꞌan jabꞌoc 
tas vachꞌ dꞌa ebꞌ eyuninal vachꞌchom chuc ex. Ocxom pax co Mam ay dꞌa 
satchaan̈, ol yacꞌ Yespíritu dꞌa ebꞌ scꞌanan dꞌay, xchi Jesús dꞌa ebꞌ.

Ay ebꞌ tzꞌalani to ayoch vin̈ diablo yedꞌ Jesús 
(Mt 12.22‑30; Mr 3.20‑27)

14 A junel ay jun vin̈ ayoch jun enemigo max uji slolon dꞌay, yuj chiꞌ max 
ujipaxlaj slolon vin̈ yuuj. Axo Jesús ix icꞌanel jun enemigo chiꞌ dꞌa vin̈. Ichato 
chiꞌ ix lolonqꞌue vin̈. Ix sat scꞌol ebꞌ anima yuj jun chiꞌ. 15 Palta ay ebꞌ ix alani:

—A jun vin̈ tic syal yicꞌanel ebꞌ enemigo vin̈ yujto a vin̈ Beelzebú yajalil ebꞌ 
enemigo ayoch yedꞌ vin̈, xchi ebꞌ.

16  Ay juntzan̈xo ebꞌ sgana yacꞌan proval Jesús. Yuj chiꞌ ix scꞌan yil junoc 
milagro ebꞌ schꞌoxan spoder Dios. 17 Palta yojtacxo Jesús tas van snaan ebꞌ, 
yuj chiꞌ ix yalan dꞌa ebꞌ:

—Qꞌuinaloc ay junoc nación spoj sbꞌa ebꞌ yajal dꞌay, syacꞌan oval ebꞌ. 
Tato icha chiꞌ, tzꞌixtaxel snación ebꞌ chiꞌ. Qꞌuinaloc ay junoc patil ebꞌ anima 
spoj sbꞌa yuj oval. Tato icha chiꞌ sjuviel jun patil ebꞌ chiꞌ. 18  Icha chiꞌ yaj vin̈ 
Satanás, tato spoj sbꞌa vin̈ dꞌa yol yicoꞌ, ¿tom ol najtilax yopisio vin̈? A jun 
tic sval dꞌayex, yujto a ex tic tzeyalaꞌ to sviqꞌuel ebꞌ enemigo yuj spoder 
Beelzebú. 19 Palta tato icha chiꞌ, ¿mach ayoch yedꞌ ebꞌ e cꞌaybꞌumal chiꞌ ayic 
spechanel ebꞌ enemigo ebꞌ? Yuj chiꞌ an̈ejaꞌ ebꞌ e cꞌaybꞌumal chiꞌ schꞌoxanel 
e paltail. 20  Palta yujn̈ej spoder Dios tzin pechel ebꞌ enemigo chiꞌ, yuj chiꞌ 
scheclaji to toxo ix syamoch Dios yacꞌan Yajalil dꞌa e cal.

21 Qꞌuinaloc ay junoc vin̈ vinac te ay yip, ay syamcꞌabꞌ vin̈ yic stan̈vej spat, 
man̈ comonoc syal yicꞌjielta scꞌael vin̈. 22  Palta tato scꞌoch junocxo mach ecꞌal 
yip dꞌa vin̈, tato tzꞌacꞌji ganar vin̈ yuuj, tzꞌicꞌjiecꞌ jantac syamcꞌabꞌ vin̈ ayoch 
yipoc scꞌool chiꞌ yedꞌ pax masanil tas ay dꞌa vin̈. Snaan vin̈ tas syutej juntzan̈ 
syiqꞌuecꞌ chiꞌ. Icha vin̈ aj pat chiꞌ, icha chiꞌ yaj vin̈ diablo.

23  A ebꞌ man̈ ayococh vedꞌoc, ajcꞌool ebꞌ dꞌayin. A ebꞌ max molbꞌancot ebꞌ 
anima vedꞌoc, a ebꞌ spechan saclem ebꞌ anima chiꞌ.

A yabꞌixal jun enemigo scꞌochxi dꞌa yedꞌtal 
(Mt 12.43‑45)

24 Qꞌuinaloc ay junoc enemigo tzꞌel dꞌa junoc anima ticnaic, tzꞌecꞌ dꞌa tzꞌinan 
luum, sayan bꞌaj syicꞌ yip. Palta max ilchaj yuuj. Yuj chiꞌ snaan icha tic: Ol in pax 
dꞌa in pat bꞌaj cotnac in, xchi. 25 Axo yic scꞌochxi, syilan spixan jun anima chiꞌ, 
icha junoc pat mesbꞌil yool, vachꞌ yilji. 26 Yuj chiꞌ sbꞌatxi, sbꞌat yicꞌancot ucvan̈ocxo 
ebꞌ enemigo másto chuc dꞌa yichan̈. Svachꞌ och cajan ebꞌ smasanil dꞌa jun anima 
chiꞌ. Yuj chiꞌ, ste juviel jun anima chiꞌ icha dꞌa sbꞌabꞌelal, xchi Jesús dꞌa ebꞌ.

A ebꞌ vachꞌ yicoꞌ
27 Yacbꞌan a Jesús van yalan juntzan̈ chiꞌ, ay jun ix ix, ix avajqꞌue dꞌa scal 

ebꞌ anima, ix yalan ix:

—Te vachꞌ yic jun ix ix bꞌaj ach alji, bꞌaj ach chuni, xchi ix dꞌa Jesús.
28  Axo ix yalan Jesús chiꞌ dꞌa ix:
—Más vachꞌ yic ebꞌ tzꞌabꞌan tas syal Dios, scꞌanabꞌajan ebꞌ, xchi.

Ay ebꞌ scꞌanan yil junoc milagro 
(Mt 12.38‑42; Mr 8.12)

29 Tzijtum anima ix och oyan dꞌa spatic Jesús. Ix yalan dꞌa ebꞌ:
—A val ebꞌ anima dꞌa jun tiempoal tic, te chuc ebꞌ. Yuj chiꞌ ton̈ej scꞌan yil 

junoc milagro ebꞌ, junoc schꞌoxan spoder Dios. Palta an̈ej jun milagro ol chꞌoxjoc 
yil ebꞌ, aton jun icha schꞌoxnac Dios yedꞌ vin̈ schecabꞌ scuchan Jonás. 30 Yujto 
a vin̈aj Jonás chiꞌ chꞌoxannaquel spoder Dios dꞌa ebꞌ ay dꞌa chon̈abꞌ Nínive dꞌa 
pecaꞌ. Icha chiꞌ vaj a in Acꞌbꞌil in cot yuj Dios voch animail tic, yic tzin chꞌoxel 
spoder Dios dꞌa e cal. 31 Ayic ol ja scꞌual schꞌolbꞌitaj ebꞌ anima, a jun ix yajal dꞌa 
Sur dꞌa pecaꞌ, ol qꞌue vaan ix, ol yalan e mul ix, yujto najat cotnac ix yabꞌi jantac 
sjelanil vin̈aj Salomón. A dꞌa tic, ay jun ecꞌal yopisio dꞌa yichan̈ vin̈aj Salomón 
chiꞌ, palta max cotlaj ebꞌ anima smaclej yabꞌ dꞌay. 32  A ebꞌ aj Nínive chiꞌ, snanac 
sbꞌa ebꞌ yuj tas yalnac vin̈aj Jonás chiꞌ. Axo dꞌa tic ay jun ecꞌal yopisio dꞌa yichan̈ 
vin̈aj Jonás chiꞌ, palta max e na e bꞌa. Yuj chiꞌ, ayic ol ja scꞌual schꞌolbꞌitaj ebꞌ 
anima, a ebꞌ aj Nínive chiꞌ, ol qꞌue vaan ebꞌ, ol yalan e mul ebꞌ.

A yabꞌixal candil 
(Mt 5.15; 6.22‑23)

33  Ayic scacꞌanoch scꞌacꞌal co candil, max cacꞌcan bꞌaj man̈ chequeloc, 
max cacꞌ pax och dꞌa yalan̈ junoc tasi. Palta chaan̈ scacꞌqꞌuei, yic vachꞌ syil 
ebꞌ tzꞌoch dꞌa yol pat chiꞌ. 34 A yol co sat, icha yaj candil yaj dꞌa co nivanil. 
Yuj chiꞌ tato junn̈ej bꞌaj ayoch co sat, saquilqꞌuinal caji, vachꞌ scutej co bꞌa 
yedꞌ co nivanil. Palta tato chꞌocchꞌoc bꞌaj scacꞌoch co sat, tzon̈ can dꞌa cal 
qꞌuicꞌalqꞌuinal yuuj. 35  Tzeyil val e bꞌa, yic vachꞌ a jun saquilqꞌuinal ayoch 
dꞌayex, max meltzajxioch qꞌuicꞌalqꞌuinalil. 36 Tato saquilqꞌuinal yaj e nivanil 
smasanil, tato malaj jabꞌoc qꞌuicꞌalqꞌuinal ayoch dꞌayex, saquilqꞌuinaln̈ej ton 
eyaji, icha junoc candil syacꞌ saquilqꞌuinal, xchi Jesús.

A Jesús ix alan smul ebꞌ fariseo yedꞌ ebꞌ cꞌaybꞌum dꞌa ley Moisés 
(Mt 23.1‑36; Mr 12.38‑40; Lc 20.45‑47)

37 Ayic ix lajvi yalan juntzan̈ chiꞌ Jesús, ay jun vin̈ fariseo ix avtan yedꞌ 
vael dꞌa spat. Tzꞌeyan ix aj em cꞌojan bꞌaj ix va chiꞌ. 38  Axo vin̈ fariseo chiꞌ, ix 
sat scꞌol vin̈ yilani to maj sbꞌiclaj scꞌabꞌ ichataxon smodo ebꞌ. 39 Palta ix yalan 
Jesús dꞌa vin̈:

—A ex fariseo ex tic, lajan ex icha junoc mach an̈ej spatic svaso yedꞌ 
yucꞌabꞌ sbꞌiqueli, axo yool, miictac. Ichex taꞌ, te vachꞌn̈ej tzeyutej e bꞌa dꞌa 
yichan̈ ebꞌ anima. Palta axo dꞌa elcꞌaltac, ton̈ej tzex och bꞌeyumal yuj eyixtan 
ebꞌ anima chiꞌ, yuj eyacꞌan sgana e pecꞌal. 40 Te malaj jabꞌoc e pensar. ¿Tom 
man̈ eyojtacoc to a jun ix bꞌoan juntzan̈ tas squil tic, aꞌ ix bꞌoanpax juntzan̈ 
tas man̈ chequeloclaj, aton co pensar? 41 Octom dꞌa smasanil e cꞌool tzex 
colvaj dꞌa ebꞌ mebꞌaꞌ. Tato icha chiꞌ scheclajeli to vachꞌ ex dꞌa smasanil.

42  Ex fariseo, te chuc eyicoꞌ. A ex tic tzeyacꞌ sdiezmoal teꞌ alavena yedꞌ 
teꞌ ruda. Jantacn̈ej juntzan̈ itaj, tzeyacꞌn̈ej sdiezmoal. Palta tze na to man̈ 

* 11.44 A juntzan̈ bꞌaj smucji ebꞌ chamnac, syacꞌ ucꞌ ebꞌ dꞌa sacsac pintura, yic vachꞌ max ixtaxel 
ebꞌ dꞌa yichan̈ ley, talaj cꞌuxan syamchajcꞌoch junoc smucnabꞌil chamnac. * 11.51 Il nota dꞌa 
Mateo 23.35. 

yovaliloc tojol tzeyutej e bꞌa dꞌa anima. Malaj tze naꞌ vachꞌchom man̈ xajanoc 
Dios eyuuj. Octom a juntzan̈ tic tze bꞌeybꞌalej, max eyactejcan pax juntzan̈ 
chiꞌ.

43  Ex fariseo, te chuc eyicoꞌ. A dꞌa spatil culto, an̈ej dꞌa xila ebꞌ nivac vinac 
bꞌaj tze nibꞌej tzex em cꞌojan. Axo yic tzex ecꞌ dꞌa yol calle, tze nibꞌej tzꞌem 
n̈ojan ebꞌ anima dꞌayex, ayic tzex scꞌuman ebꞌ. 44  Obꞌiltac ex, lajan ex icha 
bꞌaj smucji ebꞌ chamnac, * man̈xo chequeloc bꞌaj mucan. Tzꞌecꞌ ebꞌ anima dꞌa 
yibꞌan̈, yujto man̈xo chequeloc tato ay anima mucan taꞌ, xchi Jesús dꞌa ebꞌ.

45 Ayic ix lajvi yalan juntzan̈ chiꞌ Jesús, ay jun vin̈ cꞌaybꞌum dꞌa ley Moisés 
ix alan dꞌay:

—Ach co Cꞌaybꞌumal, ayic tzalan juntzan̈ tic, te chuc pax scabꞌ a on̈ tic, 
xchi vin̈.

46 Ix yalanpax Jesús dꞌa ebꞌ:
—Ex cꞌaybꞌum dꞌa ley Moisés, te chuc pax eyicoꞌ, yujto a juntzan̈ e leyal, 

lajan icha junoc icatz te al. Ton̈ej tze tusbꞌejqꞌuei yic scuchan ebꞌ anima, palta 
max eyacꞌoch junoc yiximal e cꞌabꞌ e dꞌun̈anbꞌat dꞌa yibꞌan̈ ebꞌ.

47 Palta chuc eyicoꞌ. Tzato e vachꞌ bꞌoej yedꞌtal ebꞌ schecabꞌ Dios dꞌa e 
campusante, aton ebꞌ milbꞌilcham yuj ebꞌ e mam eyicham. 48  Ayic tze bꞌoan 
juntzan̈ chiꞌ, tze chꞌoxeli to vachꞌ yutejnac sbꞌa ebꞌ e mam eyicham chiꞌ e 
naani. A ebꞌ miljinaccham ebꞌ, a exxo tic, tzato e bꞌopaxqꞌue yedꞌtal ebꞌ chiꞌ.

49  Yuj chiꞌ ix yalcan Dios yedꞌ sjelanil: Ol in checbꞌat juntzan̈ ebꞌ in 
checabꞌ yalel in lolonel dꞌayex. Ay ebꞌ ol e milchamoc, ay pax ebꞌ ton̈ej 
ol eyacꞌoch dꞌa syaelal, xchi. 50  Yuj chiꞌ dꞌa eyibꞌan̈ dꞌa jun tiempoal tic ol 
yacꞌcan Dios masanil schamel ebꞌ schecabꞌ milbꞌilcham yictax ix el yich jun 
yolyibꞌan̈qꞌuinal tic. 51 Man̈ jantacoc ebꞌ schecabꞌ Dios milbꞌilchamoc yictax 
ix miljicham vin̈aj Abel, * masanto ayic ix miljicham vin̈aj Zacarías dꞌa snan̈al 
altar yedꞌ stemplo Dios. Yuj chiꞌ sval dꞌayex to a Dios ol acꞌancan schamel 
juntzan̈ ebꞌ schecabꞌ chiꞌ dꞌa eyibꞌan̈.

52  Ex cꞌaybꞌum dꞌa ley Moisés, te chuc eyicoꞌ, yujto munil ix eyacꞌoch 
eyopisio e jacan spensar ebꞌ anima yedꞌ slolonel Dios, palta max eyacꞌoch 
e pensar dꞌa slolonel chiꞌ, axo ebꞌ sgana syacꞌoch spensar dꞌay, max e chalaj 
yacꞌoch ebꞌ, xchi Jesús chiꞌ.

53 Ayic ix yalan juntzan̈ chiꞌ, ix te cot yoval ebꞌ vin̈ cꞌaybꞌum dꞌa ley chiꞌ yedꞌ 
ebꞌ vin̈ fariseo chiꞌ. Ix och ijan ebꞌ vin̈ stzuntzan yuj juntzan̈ tas scꞌanbꞌej ebꞌ 
vin̈ dꞌay. 54 Smaclej yabꞌ ebꞌ vin̈ tato ay junoc bꞌaj slectaj sloloni, yic syacꞌoch 
ebꞌ vin̈ dꞌa yibꞌan̈.

Ix yalcan Jesús yuj chabꞌsatil

12  1 A junel smilalxo ebꞌ anima ix smolbꞌej sbꞌa dꞌa Jesús. Ix laj ste 
svitzꞌej sbꞌa ebꞌ, ix laj stecꞌlaj yoc ebꞌ. Axo Jesús chiꞌ ix bꞌabꞌlaj alan 

dꞌa ebꞌ scꞌaybꞌum:
—Tzeyil val e bꞌa dꞌa yich span ebꞌ fariseo, syalelcꞌochi, aton schabꞌsatil 

ebꞌ, 2  yujto jantacn̈ej tas cꞌubꞌanel ticnaic, ol laj checlajelta. Yedꞌ pax jantacn̈ej 

cꞌubꞌeltac yaji, ol ojtacajeloc. 3  Yuj chiꞌ masanil tas tzeyal dꞌa cꞌubꞌeltac, ol laj 
yabꞌ ebꞌ anima smasanil. Yedꞌ pax masanil tastac slaj e sajlajoch dꞌa e chiquin, 
ol laj pucaxel dꞌa scal ebꞌ anima smasanil.

An̈ej dꞌa Dios yovalil tzon̈ xivi 
(Mt 10.28‑31)

4 Sval dꞌayex ex vamigo, man̈ ex xiv dꞌa ebꞌ smilan e nivanil tic, yujto ayic 
slajvi ex smilan ebꞌ, malaj junocxo tas syal ex yutan ebꞌ. 5 Palta sval dꞌayex 
mach bꞌaj yovalil tzex xivi: Xivan̈ec dꞌa Dios. Aton jun syal yicꞌanel e qꞌuinal, 
slajvi chiꞌ tzex yacꞌanbꞌat dꞌa infierno. Yuj chiꞌ val yel xivan̈ec dꞌay.

6 Ilecnabꞌ nocꞌ cotac much, malaj yelcꞌoch nocꞌ. Ayic schon̈chaj nocꞌ, ovan̈ 
nocꞌ dꞌa chabꞌ cotac tumin, palta a Dios max satlaj scꞌool dꞌa junoc nocꞌ. 7 A ex 
xo tic, ecꞌalto eyelcꞌoch dꞌa yichan̈ jantac nocꞌ yunetac much chiꞌ. Inatax xil e 
jolom, bꞌisbꞌil yuj Dios chiꞌ. Yuj chiꞌ man̈ ex och ilcꞌolal.

Ebꞌ max qꞌuixvi yalani to yic Cristo ebꞌ 
(Mt 10.32‑33; 10.19‑20)

8  A in sval dꞌayex, yaln̈ej mach junoc ebꞌ tzꞌalan dꞌa yichan̈ ebꞌ anima to 
vic ebꞌ, icha in pax taꞌ, a in Acꞌbꞌil in cot yuj Dios voch animail tic, ol val ebꞌ 
vicoc dꞌa yichan̈ ebꞌ yángel Dios. 9 A ebꞌ tzꞌalan dꞌa yichan̈ ebꞌ anima to man̈ 
vicoc ebꞌ, a in xo ol val pax el dꞌa yichan̈ ebꞌ yángel Dios to man̈ vicoc ebꞌ.

10 A ebꞌ tzꞌalan junoc chucal dꞌa in patic, a in Acꞌbꞌil in cot yuj Dios voch 
animail tic, syal yacꞌji lajvoc smul ebꞌ. Axo ebꞌ tzꞌalan junoc chucal dꞌa spatic 
Yespíritu Dios, a jun mul chiꞌ, man̈xo ol ecꞌbꞌatlaj.

11 Ayic ol ex icꞌjocbꞌat dꞌa spatil culto, ma tzex icꞌjibꞌat dꞌa yichan̈ ebꞌ vin̈ 
juez, ma ebꞌ vin̈ yajal, man̈ eyacꞌ pensar yuj tas ol eyutoc e colan e bꞌa dꞌa ebꞌ, 
ma yuj tas ol eyalaꞌ, 12  yujto ayic ol cꞌoch stiempoal eyalani, a Yespíritu Dios 
ol alan dꞌayex tas ol eyalaꞌ, xchi Jesús dꞌa ebꞌ.

Ay smay jun bꞌeyumal
13  A dꞌa scal juntzan̈ anima chiꞌ, ay jun vin̈ ix alan dꞌa Jesús:
—Ach co Cꞌaybꞌumal, al dꞌa vin̈ vucꞌtac to a tas aycan dꞌa vin̈ yuj vin̈ co 

mam syacꞌ nan̈aloc vic vin̈ yedꞌoc, xchi vin̈.
14 Ix yalan Jesús dꞌa vin̈:
—Ach vamigo, ¿tom ay mach ix acꞌan vopisio voch juezal dꞌayex, yic tzin 

pucanbꞌat juntzan̈ e cꞌael chiꞌ? xchi dꞌa vin̈.
15 Ix lajvi chiꞌ, ix yalan dꞌa ebꞌ anima:
—Tzeyil e bꞌa, tze tan̈vej val e bꞌa, yic malaj bꞌaj ol eyil e cꞌool dꞌa junoc tas, 

yujto vachꞌchom tzijtum tas ay dꞌayon̈, man̈ yujoc chiꞌ tzalajcꞌolal tzon̈ ecꞌ dꞌa 
yolyibꞌan̈qꞌuinal tic, xchi.

16 Yuj chiꞌ ix yal jun chꞌoxnabꞌil tic dꞌa ebꞌ:
—Ay jun vin̈ bꞌeyum, tzijtum sat tas syavej vin̈ ix el dꞌa sat sluum. 17 Ix 

snaubꞌtan̈an vin̈: ¿Tas svutej? Man̈xa bꞌaj syal in molancan sat tas ix vavej 
tic. 18  Ix snaan vin̈ icha tic: Ol in pojel juntzan̈ spatil sat vavbꞌen tic, ol in 
bꞌoan juntzan̈ocxo nivac. Ataꞌ ol in molcanoch masanil tastac ix vavej yedꞌ 
masanil in cꞌael. 19 Ol lajvoc chiꞌ, ol valan icha tic: A ticnaic, nivan tas ix in 
molbꞌejcani, nivan tiempo ol in cꞌanaꞌ, yuj chiꞌ syal vicꞌan vip ticnaic, syal 

tzin vaꞌi, svucꞌan aꞌ, jantacn̈ej tas tzin nibꞌej. Syal vacꞌan tzalajbꞌoc in cꞌool, 
xin chama, xchi vin̈. 20 Palta ix yalan Dios dꞌa vin̈: A ach tic te malaj a pensar. 
Dꞌa jun acꞌval tic ol ach chamoc. A juntzan̈ molbꞌilcan tic uuj, ¿mach ay yicoꞌ? 
xchi Dios dꞌa vin̈. 21 Icha chiꞌ yaj ebꞌ smolan sbꞌeyumal dꞌa yol yicoꞌ, axo dꞌa 
yic Dios mebꞌaꞌ ebꞌ, xchi Jesús dꞌa ebꞌ anima.

A Dios tzꞌilan ebꞌ yuninal 
(Mt 6.25‑34)

22  Ix lajvi chiꞌ, ix yalan Jesús dꞌa ebꞌ scꞌaybꞌum:
—Sval dꞌayex, man̈ eyacꞌ pensar yuj tas ol icꞌan yecꞌ tiempo eyuuj. Yuj tas 

tze vaꞌa yedꞌ pax yuj e pichul tzeyacꞌochi. 23 A Dios tzꞌacꞌan co qꞌuinal, ocxom 
tas sco vaꞌa, ¿tom man̈ ol yacꞌaꞌ? A ix acꞌan co nivanil, ¿tom man̈ ol yacꞌ pax 
co pichul? 24 Ina nocꞌ much, ¿tom ay tas syavej nocꞌ? ¿tom ay tas sjachꞌ nocꞌ? 
Malaj yedꞌtal bꞌaj smolbꞌej jabꞌoc svael nocꞌ, palta a Dios tzꞌacꞌann̈ej tas sva 
nocꞌ. A ex xo pax tic, ecꞌal eyelcꞌoch dꞌa yichan̈ nocꞌ much chiꞌ. 25  ¿Tom ay 
junoc ex syal eyacꞌanoch nan̈alocxo vara e teel yujto tzeyacꞌ pensar? 26  Yuj 
chiꞌ tato max techaj e bꞌoan juntzan̈ tas malaj yelcꞌochi, ¿tas yuj tzeyacꞌ 
pensar yuj juntzan̈ocxo tasi?

27 Ilec nabꞌ teꞌ xumac sqꞌuibꞌi. Max munlaj teꞌ, max chꞌalvi teꞌ. Vachꞌchom 
icha chiꞌ, ayic yecꞌnac vin̈aj rey Salomón dꞌa pecaꞌ, te vachꞌ yilji vin̈ yedꞌ 
spichul, palta maj tzacꞌvan yilji vin̈ icha teꞌ xumac chiꞌ. 28  A juntzan̈ teꞌ chiꞌ, 
ton̈ej ayecꞌ teꞌ dꞌa caltac teꞌ, axo dꞌa junxo cꞌu sn̈usjitzꞌa teꞌ dꞌa yol horno. 
Vachꞌchom icha chiꞌ yaj teꞌ, a Dios tzꞌacꞌan svachꞌil yilji teꞌ. Yuj chiꞌ a ex tic, 
yelxo val ol yacꞌ e pichul Dios, palta a ex pural tzeyacꞌoch dꞌa e cꞌool. 29 Yuj 
chiꞌ man̈ eyacꞌ pensar yuj tas ol e vaꞌa, yedꞌ yuj tas ol eyuqꞌuej. 30 A ebꞌ man̈ 
ojtannacoc Dios, aton dꞌa spatic juntzan̈ tic qꞌuelanoch ebꞌ, palta yojtac Dios 
to ay tzꞌoch juntzan̈ chiꞌ cuuj, yujto co Mam yaji. 31 Yuj chiꞌ, aqꞌuec eyip e 
cꞌanabꞌajan Dios Cajal. Tato icha chiꞌ tze cꞌulej, ol acꞌjocpax masanil juntzan̈ 
chiꞌ dꞌayex.

Molec e bꞌeyumal dꞌa satchaan̈ 
(Mt 6.19‑21)

32  A ex tic, icha in calnel eyaji. Vachꞌchom jayvan̈ exn̈ej, palta man̈ ex och 
ilcꞌolal, yujto a co Mam Dios ix ex acꞌan och dꞌa yol scꞌabꞌ, yujto icha chiꞌ ix 
el dꞌa scꞌool. 33  Chon̈eccan el tastac ay dꞌayex, aqꞌuec dꞌa ebꞌ malaj yicoꞌ. Icha 
chiꞌ ol aj smolchaj e bꞌeyumal dꞌa satchaan̈, ichoc dꞌa yol junoc yedꞌtal malaj 
bꞌaqꞌuin̈ ol cꞌaoc. A jun chiꞌ malaj bꞌaqꞌuin̈ ol lajvoc. Ataꞌ, malaj junoc elcꞌum 
syal yelcꞌanelta. An̈ejtonaꞌ, man̈ ol och pax ijaxoc. 34 A bꞌaj ay co bꞌeyumal, 
ataꞌ aybꞌat co pensar.

Yovalil lista scutej co bꞌa 
(Mt 24.45‑51)

35  Te lista tzeyutej e bꞌa icha ebꞌ ayoch spichul, ay pax och scandil ebꞌ 
stan̈vani. 36 Qꞌuinaloc ay ebꞌ checabꞌ van stan̈van sjax spatrón dꞌa junoc qꞌuin̈ 
nupnajel, sjax dꞌa spat. A sjavi, tzꞌavajochi, lista yaj ebꞌ checabꞌ chiꞌ sjacanoch 
dꞌa elan̈chamel. Icha syutej sbꞌa ebꞌ checabꞌ chiꞌ stan̈vani, icha chiꞌ tzeyutej 
e bꞌa. 37 Tato pitzan ebꞌ checabꞌ chiꞌ ayic sjax spatrón ebꞌ chiꞌ, te vachꞌ yic 

ebꞌ. Val yel sval dꞌayex to a val vin̈ patrón chiꞌ sbꞌoanem cꞌojjabꞌ ebꞌ dꞌa 
mexa, tzꞌacꞌji va ebꞌ yuj vin̈. 38  Vachꞌchom chimilacꞌvalxo, ma ayto scꞌanaꞌ, ta 
pitzan ebꞌ schecabꞌ chiꞌ, te vachꞌ yic ebꞌ. 39 Nachajocabꞌel jun abꞌix tic eyuuj. 
Qꞌuinaloc ay junoc vin̈ ix och elcꞌum dꞌa yol spat, tato yojtac vin̈ jantac hora 
scꞌoch jun elcꞌum chiꞌ, majam scha jacjoclaj spat vin̈ chiꞌ. 40 A exxo pax tic, 
lista tzeyutej e bꞌa, tze maclani, yujto ayic manto in e na javoc, ol in ja jucnaj 
a in Acꞌbꞌil in cot yuj Dios voch animail tic, xchi Jesús dꞌa ebꞌ.

41 Yuj chiꞌ ix scꞌanbꞌan vin̈aj Pedro dꞌay:
—Mamin, ¿cuujn̈ej a ma ix al jun chꞌoxnabꞌil tic, ma yuj ebꞌ anima 

smasanil? xchi vin̈.
42  Yuj chiꞌ ix yalan Jesús dꞌa ebꞌ:
—¿Mach ebꞌ schꞌox ebꞌ checabꞌ vachꞌ chiꞌ tze naꞌa? Qꞌuinaloc ay junoc patrón, 

tato ay junoc checabꞌ scꞌanabꞌajani, jelan paxi, aton jun chiꞌ tzꞌacꞌjioch yopisio 
yoch mayordomoal yic syil ebꞌ schecabꞌ chiꞌ smasanil, syacꞌan va ebꞌ dꞌa 
junjuntac el. 43 Tato a jun checabꞌ chiꞌ van smunlaj icha sgana spatrón, te vachꞌ 
yicoꞌ ayic ol jax spatrón chiꞌ. 44 Val yel sval dꞌayex to ol yacꞌoch vin̈ yilumaloc 
jantac tas ay dꞌay. 45 Palta qꞌuinaloc a jun checabꞌ chiꞌ snaani to manto ol ja 
spatrón chiꞌ, yuj chiꞌ syamanoch smacꞌan ebꞌ yetchecabꞌvumal chiꞌ yedꞌ ebꞌ ix ix 
smunlaji, ton̈ej syacꞌ sgana svaꞌi, syucꞌan an̈. 46 Axo dꞌa junoc cꞌu snaꞌa to manto 
ol jalaj vin̈ spatrón chiꞌ, palta a dꞌa jun cꞌu chiꞌ ol javoc vin̈. Ta sjavi vin̈ ayic 
man̈ tan̈vabꞌiloc, man̈ naanoc yuj jun checabꞌ chiꞌ, te nivan syaelal ol acꞌjococh 
dꞌa yibꞌan̈. Ol yacꞌanbꞌat vin̈ dꞌa scal ebꞌ maj acꞌan och Dios dꞌa scꞌool.

47 Qꞌuinaloc ay junoc checabꞌ ojtannac tas sgana spatrón dꞌay. Palta man̈ 
listaoc syutej sbꞌa, max scꞌanabꞌajej paxi. Te nivan yaelal ol ochcan dꞌa yibꞌan̈. 
48  Palta qꞌuinaloc ay jun checabꞌ man̈ ojtannacoc tas sgana spatrón, scꞌulej 
juntzan̈ tas smoj tzꞌacꞌjicot yaelal dꞌa yibꞌan̈ yuuj, quenn̈ej yaelal chiꞌ ol cot 
dꞌa yibꞌan̈. A ebꞌ nivan tas ix acꞌji dꞌay, nivan pax tas ol cꞌanbꞌaj dꞌa ebꞌ. Yedꞌ 
ebꞌ nivan tas ix acꞌjioch dꞌa yol scꞌabꞌ, nivan pax tas ol yacꞌxi entregar ebꞌ.

Yuj Jesús ay ebꞌ ol spojel sbꞌa 
(Mt 10.34‑36)

49 A in tic, in ja vacꞌoch jun icha cꞌacꞌ dꞌa yolyibꞌan̈qꞌuinal tic. Comonoc val 
vanxo sqꞌue tin̈ton scꞌacꞌal ticnaic. 50 Ay val jun nivan yaelal ol ja dꞌa vibꞌan̈, 
ichato ol in acꞌjoc bautizar yuuj. Tzin cus val sicꞌlabꞌil ticnaic masanto ol ujoc 
elcꞌochi. 51 ¿Tom tze na a ex tic to in ja vacꞌoch juncꞌolal dꞌa yolyibꞌan̈qꞌuinal 
tic? Sval eyabꞌi to maay. In javi vacꞌ spoj sbꞌa ebꞌ anima. 52  Qꞌuinaloc ay 
ovan̈oc dꞌa junoc pat, ol och oxvan̈oc ajcꞌolal dꞌa chavan̈xo. Axo ebꞌ chavan̈ 
chiꞌ ol och ajcꞌolal pax dꞌa ebꞌ oxvan̈ chiꞌ. Icha chiꞌ ol aj ebꞌ anima dꞌa jun 
tiempoal tic. 53  A ebꞌ mamabꞌil, ol yacꞌ oval ebꞌ yedꞌ ebꞌ yuninal. An̈ejaꞌ pax 
ebꞌ ix nunabꞌil, ol yacꞌ oval ebꞌ ix yedꞌ yuneꞌ. Ay pax ebꞌ ix alibꞌal ol yacꞌ oval 
yedꞌ ebꞌ ix yalibꞌ, xchi Jesús dꞌa ebꞌ.

A juntzan̈ yechel yic lajvubꞌ cꞌual 
(Mt 16.1‑4; Mr 8.11‑13)

54 Ix yalan juntzan̈xo tic Jesús dꞌa ebꞌ anima:
—Ayic tzeyilan sqꞌue vaan asun bꞌaj tzꞌem cꞌu, elan̈chamel tzeyalaꞌ to ol yacꞌ 

n̈abꞌ. Yel toni, icha chiꞌ yaji. 55 Axo yic scot icꞌ dꞌa sur, tzeyalani to ol qꞌuixnajoc. 

Yel tzeyalaꞌ, sqꞌuixnaji. 56 Palta a ex tic, chabꞌ sat ex. Jelan snachajel juntzan̈ 
chiꞌ eyuuj, juntzan̈ scot dꞌa satchaan̈ yedꞌ dꞌa yolyibꞌan̈qꞌuinal tic, palta ¿tas yuj 
max nachajel eyuuj tas syalelcꞌoch jun tiempoal tic?

Sco bꞌo co bꞌa yedꞌ ebꞌ cajcꞌool 
(Mt 5.25‑26)

57 ¿Tas yuj max e bꞌeycꞌolej e bꞌa tato tojol tas tze cꞌulej dꞌa yichan̈ Dios? 
58  Qꞌuinaloc ay junoc mach tzꞌacꞌanoch tas dꞌa eyibꞌan̈ ticnaic, ayic vanto e 
bꞌat yedꞌ dꞌa yol bꞌe, tzeyalan e bꞌa dꞌay, yic maxtzac ex cꞌoch dꞌa yichan̈ vin̈ 
alcal. Yujto a vin̈ alcal chiꞌ ol ex acꞌanoch dꞌa yol scꞌabꞌ ebꞌ vin̈ polencía. Axo 
ebꞌ vin̈ ol ex acꞌanoch dꞌa preso. 59 Sval dꞌayex, max ex el dꞌa libre, masanto 
tze tup e multa smasanil.

Yovalil sco na co bꞌa yuj co mul

13  1 A dꞌa jun tiempoal chiꞌ, ay juntzan̈ ebꞌ ix cꞌoch dꞌa Jesús, ix yalan 
yabꞌixal juntzan̈ ebꞌ aj Galilea ebꞌ, chajtil ix yutej vin̈aj Pilato 

smilancham ebꞌ ayic van yacꞌan juntzan̈ silabꞌ ebꞌ dꞌa Dios. 2  Yuj chiꞌ ix yalan 
Jesús dꞌa ebꞌ:

—¿Tzam e na tas yuj icha chiꞌ ix aj ebꞌ vin̈ aj Galilea chiꞌ? ¿Yuj am to te 
chuc ebꞌ vin̈ dꞌa yichan̈ juntzan̈ ebꞌ yetchon̈abꞌ chiꞌ tze naꞌa? 3  Sval dꞌayex 
to maay. A ex tic, tato max e na e bꞌa yuj e mul, ol ex champax e masanil. 
4  Naeccot yuj 18 ebꞌ anima chamnac yuj jun pat te chaan̈ steel lan̈chajnac 
dꞌa Siloé. ¿Tas yuj icha chiꞌ ajnac ebꞌ tze naꞌa? ¿Tom te chuc ebꞌ dꞌa yichan̈ 
juntzan̈xo ebꞌ yetchon̈abꞌ dꞌa Jerusalén chiꞌ? 5 Sval dꞌayex to maay. A ex tic, 
tato max e na e bꞌa yuj e mul, e masanil ol ex champaxoc, xchi Jesús dꞌa ebꞌ.

6 Ix lajvi chiꞌ, ix yalan jun abꞌix tic dꞌa ebꞌ:
—Ay jun vin̈ avabꞌil jun teꞌ higo yuj dꞌa sat sluum. Ix bꞌat vin̈ yilaꞌ tato ay 

sat teꞌ, palta axo ix cꞌoch vin̈, malaj junoc sat teꞌ ix ilchaj yuj vin̈. 7 Yuj chiꞌ 
ix yalan vin̈ dꞌa vin̈ smunlaj dꞌa sluum chiꞌ: Ina yoxilxo abꞌil in cajvi vecꞌ in 
say junoc sat teꞌ, palta malaj juneloc svil junoc pitan̈. Yuj chiꞌ sval dꞌayach, 
chꞌaquel teꞌ. Nabꞌan̈ej tzꞌixtax lum luum macbꞌil tic yuj teꞌ, xchi vin̈. 8  Axo vin̈ 
smunlaj chiꞌ ix alani: Mamin patrón, tan̈vej junocxo abꞌil. Ol vacꞌlej in dꞌocan 
cꞌunbꞌoc lum dꞌa yich teꞌ, ol vacꞌan och abono dꞌa teꞌ, 9 talaj icha chiꞌ ol yacꞌ 
sat teꞌ. Palta tato maay, ol in chꞌacanel teꞌ icha tzal chiꞌ, xchi vin̈, xchi Jesús.

Bꞌoxinac scꞌool jun ix ix dꞌa scꞌual icꞌoj ip
10  A dꞌa scꞌual icꞌoj ip ix cꞌoch Jesús dꞌa yol spatil culto, yic scꞌaybꞌej ebꞌ 

anima. 11 Ayecꞌ jun ix ix taꞌ, 18 abꞌilxo yoch jun enemigo dꞌa ix. Ix coxobꞌican 
snan̈al ix, toxon̈ej n̈ojanem ix. Maxtzac yal-laj stojolbꞌiqꞌue lin̈an ix. 12  Axo yic 
ix ilchaj ix yuj Jesús, ix avtajcot ix yuuj, ix yalan dꞌa ix:

—Ach ix, toxo ach colchaj dꞌa jun a yaelal tic, xchi dꞌa ix.
13  Ix yacꞌanecꞌ scꞌabꞌ Jesús dꞌa yibꞌan̈ ix, val dꞌa jun rato chiꞌ ix tojolbꞌiqꞌue 

lin̈an ix. Ix och ijan ix yalan vachꞌ lolonel dꞌa Dios. 14 Axo vin̈ yajal bꞌaj ayecꞌ 
ebꞌ chiꞌ, ix cot yoval vin̈ yujto a Jesús ix acꞌan bꞌoxoc scꞌol jun ix ix chiꞌ dꞌa 
scꞌual icꞌoj ip, yuj chiꞌ ix yalan vin̈ dꞌa ebꞌ anima ayecꞌ taꞌ:

—Vaquen̈ej cꞌu smoj tzon̈ munlaj dꞌa yol semana. A dꞌa juntzan̈ cꞌual chiꞌ 
syal tzex ja e cꞌan bꞌoxoc e cꞌool. Man̈oc dꞌa scꞌual icꞌoj ip, xchi vin̈ yajal chiꞌ.

15 Ix tacꞌvi Jesús dꞌa vin̈:
—A ex tic, chabꞌ sat ex. Qꞌuinaloc ay junoc nocꞌ e vacax, ma junoc nocꞌ 

e bꞌuru etzan dꞌa scꞌual icꞌoj ip, ¿tom man̈ ol eyiqꞌuelta nocꞌ yic bꞌat eyacꞌan 
yucꞌ aꞌ nocꞌ? 16  A jun ix tic, yin̈tilal Abraham ix. Ayxo 18 abꞌil yambꞌil ix yuj 
vin̈ Satanás, ichato tzecꞌbꞌil ix yuj vin̈. ¿Tom man̈ smojoc scolchaj ix dꞌa jun 
syaelal tic yujto scꞌual icꞌoj ip? xchi Jesús.

17 Ayic ix yalan jun chiꞌ, masanil ebꞌ ayoch ajcꞌolal dꞌay, ix te qꞌuixvi ebꞌ. 
Palta masanil juntzan̈xo ebꞌ anima, ix te tzalaj ebꞌ yilan juntzan̈ tas ix scꞌulej 
Jesús chiꞌ, yujto te nivan yelcꞌoch juntzan̈ milagro chiꞌ.

A yabꞌixal sat an̈ mostaza 
(Mt 13.31‑32; Mr 4.30‑32)

18  Ix yalan Jesús:
—¿Chajtil ol aj sqꞌuibꞌ sbꞌisul ebꞌ anima tzꞌoch dꞌa yol scꞌabꞌ Dios tze naꞌa? 

Ol val jun abꞌix tic eyabꞌi yic ol nachajel eyuuj. 19 A jun chiꞌ lajan icha sat an̈ 
mostaza ix yavej jun vin̈ dꞌa sat sluum. Sqꞌuibꞌ an̈, lajan tzꞌaj an̈ yedꞌ juntzan̈ 
teꞌ nivac teꞌ. Yuj chiꞌ syal svay nocꞌ much dꞌa scꞌabꞌ an̈, xchi Jesús.

A yabꞌixal yich pan 
(Mt 13.33)

20 Ix yalan junxo abꞌix Jesús:
—Ol val junxo abꞌix dꞌayex chajtil ol aj sqꞌuibꞌ sbꞌisul ebꞌ anima tzꞌoch dꞌa 

yol scꞌabꞌ Dios. 21 A jun chiꞌ lajan icha jabꞌoc yich pan syacꞌoch jun ix ix dꞌa 
scal oxeꞌ almul harina. Spajbꞌi masanil ixim yuj jabꞌ yich pan chiꞌ, sipji ixim 
yuuj, xchi Jesús.

A jun puerta yunen̈ej 
(Mt 7.13‑14,21‑23)

22  An̈ejtonaꞌ van sbꞌat Jesús dꞌa sbꞌeal Jerusalén, ix laj ecꞌ dꞌa juntzan̈ 
chon̈abꞌ yedꞌ dꞌa juntzan̈ aldea bꞌaj ix scꞌaybꞌej ebꞌ anima. 23  Ay jun anima ix 
cꞌanbꞌan dꞌay:

—Mamin, ¿tom jayvan̈n̈ej ebꞌ ol colchajoc? xchi.
Yuj chiꞌ ix yalan Jesús:
24 —Aqꞌuec eyip eyoch dꞌa jun puerta yunen̈ej, yujto sval dꞌayex to tzijtum 

ebꞌ sgana yochi palta max yal-laj yoch ebꞌ. 25 A in tic, icha yajal pat vaji. Tato 
tzin qꞌue lin̈an tzin macan in pat yacbꞌan ayexto ecꞌ dꞌa stiꞌ teꞌ pat chiꞌ, ol ex 
avajochoc, Mamin, jac on̈ ochi, xe chama. Axo ol valani: Man̈ vojtacoc mach 
ex, xin chama. 26 Palta a on̈ tic vanac on̈, cucꞌnac aꞌ edꞌoc. A cꞌaybꞌejnac on̈ dꞌa 
yoltac calle, xe cham dꞌayin. 27 Axo ol valan dꞌayex: Toxo ix val dꞌayex, man̈ 
ex vojtacoc. Elan̈ec e masanil, yujto an̈ej chucal tze cꞌulej, xin cham dꞌayex. 
28  Ato taꞌ ol ex siqꞌuicꞌoc eyoqꞌui ayic ol eyilani, ayecꞌ vin̈aj Abraham, vin̈aj 
Isaac, vin̈aj Jacob yedꞌ smasanil ebꞌ schecabꞌ Dios ayxo ecꞌ dꞌa yol scꞌabꞌ Dios, 
a exxo tic, ayex can elta dꞌa spatic. 29 Yujto ay ebꞌ ol cot dꞌa junjun chon̈abꞌ, 
bꞌaj sja cꞌu, bꞌaj tzꞌem cꞌu, dꞌa norte yedꞌ dꞌa sur, ol em cꞌojan ebꞌ sva dꞌa smexa 
ebꞌ ayxo och dꞌa yol scꞌabꞌ Dios chiꞌ. 30 Ay ebꞌ malaj yelcꞌoch ticnaic, axo dꞌa 
jun tiempoal chiꞌ nivan ol aj yelcꞌoch ebꞌ. Ay pax ebꞌ nivan yelcꞌoch ticnaic, 
axo dꞌa jun tiempoal chiꞌ, malaj jabꞌoc ol aj yelcꞌoch ebꞌ, xchi Jesús.

* 13.35 Il nota dꞌa Mateo 23.38. 

Cusnac Jesús yuj ebꞌ aj chon̈abꞌ Jerusalén 
(Mt 23.37‑39)

31 An̈ejaꞌ dꞌa jun cꞌu chiꞌ, ix cꞌoch juntzan̈ ebꞌ vin̈ fariseo dꞌa Jesús, ix yalan 
ebꞌ vin̈:

—Elan̈ dꞌa tic, yujto sgana vin̈aj Herodes tzach smilchamoc, xchi ebꞌ vin̈ 
dꞌay.

32  Ix tacꞌvi Jesús chiꞌ dꞌa ebꞌ vin̈:
—A vin̈ chiꞌ, lajan vin̈ icha nocꞌ vaax, ¿toc ay yelcꞌoch nocꞌ? Ixiquec, alec 

dꞌa vin̈: A ticnaic yedꞌ qꞌuicꞌan sviqꞌuel ebꞌ enemigo dꞌa ebꞌ anima, ol laj 
bꞌoxoc ebꞌ penaay vuuj. Axo chabꞌej tzin vachꞌ bꞌoan in munlajel tic, xchi 
Jesús, xe chi dꞌa vin̈. 33  Palta a in tic, an̈ejaꞌ ol in bꞌat ticnaic, qꞌuicꞌan yedꞌ 
chabꞌej, yujto an̈ej dꞌa Jerusalén tzon̈ miljicham a on̈ schecabꞌ on̈ Dios tic.

34  A ex tic ex aj Jerusalén, chuc eyicoꞌ, tzꞌocꞌ val in cꞌol eyuuj. Tze 
miln̈ejcham ebꞌ schecabꞌ Dios. Axo juntzan̈xo ebꞌ schecjicot yuj Dios dꞌayex, 
ton̈ej slaj e julcham ebꞌ dꞌa qꞌuen yax qꞌueen. Tzijtum elxo in gana tzex 
vavtejcot dꞌayin, icha junoc nocꞌ caxlan̈ syavtejcot yuneꞌ, smoyqꞌue dꞌa yalan̈ 
scꞌaxil, palta max yal e cꞌool tzex coti. 35  Abꞌec. A jun e templo tic ol can 
tzꞌinan, * yujto sval dꞌayex to man̈xo ol in eyil-laj, masanto ol eyal icha tic: 
Calec vachꞌ lolonel dꞌa jun checbꞌilcot yuj Dios Cajal, xe chama, xchi Jesús 
dꞌa ebꞌ.

Bꞌoxinac scꞌool jun vin̈ penaay

14  1 A dꞌa jun scꞌual icꞌoj ip, aton dꞌa sábado, ix cꞌoch Jesús vael dꞌa spat 
jun vin̈ yajal ebꞌ vin̈ fariseo. Axo juntzan̈xo ebꞌ vin̈ yetfariseoal vin̈ ix 

maclan yilaꞌ tas ol yutej sbꞌa. 2  Ataꞌ ayecꞌ jun vin̈ penaay yuj mal cꞌabꞌ oc dꞌa 
yichan̈ Jesús. 3  Axo Jesús chiꞌ ix cꞌanbꞌan dꞌa ebꞌ vin̈ cꞌaybꞌum dꞌa ley Moisés 
yedꞌ dꞌa ebꞌ vin̈ fariseo chiꞌ:

—¿Ay am sleyal scacꞌ bꞌoxoc scꞌol junoc penaay dꞌa scꞌual icꞌoj ip, mato 
maay? xchi dꞌa ebꞌ vin̈.

4 Man̈xalaj tas ix yal ebꞌ vin̈. Ichato chiꞌ ix chaji vin̈ penaay chiꞌ yuj Jesús, 
ix bꞌoxi scꞌool vin̈ yuuj, ix yalan dꞌa vin̈ to spax vin̈. 5 Ix lajvi chiꞌ, ix yalan dꞌa 
ebꞌ vin̈ fariseo chiꞌ:

—Qꞌuinaloc a ex tic ay junoc eyuninal ma junoc e vacax, sbꞌat dꞌa yol junoc 
xabꞌ, ¿tom max bꞌat eyicꞌqꞌueta dꞌa elan̈chamel, vachꞌchom scꞌual icꞌoj ip? xchi 
dꞌa ebꞌ vin̈.

6 Majxo nachajlaj tas syutej ebꞌ vin̈ spacan dꞌay.

A yabꞌixal ebꞌ avtabꞌil dꞌa jun nupnajel
7 Ix yilan Jesús tas ix yutej sbꞌa ebꞌ avtabꞌil dꞌa jun vael. Snibꞌej ebꞌ tzꞌem 

cꞌojjabꞌ bꞌaj tzꞌem cꞌojan ebꞌ nivac vinac. Yuj chiꞌ ix yalan jun tic dꞌa ebꞌ:
8  —Tato ay bꞌaj tzex avtaj dꞌa junoc qꞌuin̈ nupnajel, man̈ ex em cꞌojan dꞌa 

scꞌojnubꞌ ebꞌ nivac vinac. Talaj icha chiꞌ ay junoc vin̈ ecꞌal yelcꞌoch dꞌayex 
scꞌoch taꞌ, 9 axo vin̈ tzex avtan chiꞌ tzꞌalan dꞌayex: Elan̈ dꞌa teꞌ xila tic, acꞌbꞌat 
teꞌ dꞌa vin̈ tic, tato xchi. Tzex qꞌuixvi, axo dꞌa xila ebꞌ malaj yelcꞌoch tzex 

emcan cꞌojan. 10 Palta ayic tzex avtaji, tzex em cꞌojan bꞌaj malaj val yelcꞌochi, 
yic axo sja vin̈ tzex avtan chiꞌ, syalan vin̈ dꞌayex: Ach vamigo, ochan̈ dꞌa jun 
lugar bꞌaj tzꞌem cꞌojan ebꞌ nivac yelcꞌochi, xcham vin̈. Ichato chiꞌ, nivan tzꞌaj 
eyelcꞌoch dꞌa yichan̈ ebꞌ ayecꞌ dꞌa mexa chiꞌ. 11 Yaln̈ej mach syicꞌchaan̈ sbꞌa, ol 
icꞌjoc emta. Axo ebꞌ emnaquil syutej sbꞌa, ol icꞌjoc chaan̈ ebꞌ.

12  Ix yalanpax dꞌa vin̈ ix avtan ebꞌ vael chiꞌ:
—Ayic tza bꞌoan junoc nivan vael, man̈ avtej ebꞌ amigo, ebꞌ ucꞌtac, ebꞌ a 

cꞌabꞌ oc yedꞌ ebꞌ bꞌeyum dꞌa a lacꞌanil. Yujto ol ach yavtej pax ebꞌ dꞌa yicoꞌ, 
icha chiꞌ ol a chaanxi spac chiꞌ. 13  Palta ayic tza bꞌoan junoc nivan vael, 
tzavtej ebꞌ mebꞌaꞌ, ebꞌ elnac scꞌabꞌ, ebꞌ max uji sbꞌeyi yedꞌ ebꞌ max uji yilani. 
14 Tato icha chiꞌ tzutej, vachꞌ ic syal chiꞌ, yujto vachꞌchom max a cha spac dꞌa 
ebꞌ, ol a cha spac ayic ol pitzvocxi ebꞌ vachꞌ sbꞌeybꞌal, xchi Jesús dꞌa vin̈.

A yabꞌixal jun nivan vael 
(Mt 22.1‑10)

15  Ay jun vin̈ ayoch dꞌa scal ebꞌ ayoch dꞌa jun mexa chiꞌ, ayic ix yabꞌan 
juntzan̈ chiꞌ vin̈, ix yalan vin̈ dꞌa Jesús:

—Te vachꞌ yic ebꞌ ol och vael bꞌaj ayoch Dios Yajalil, xchi vin̈.
16 Yuj chiꞌ ix yal jun abꞌix tic Jesús:
—A junel, ay jun vin̈ ix bꞌoan jun nivan vael. Tzijtum ebꞌ anima ix yavtej 

vin̈. 17 Axo ix cꞌoch yorail jun vael chiꞌ, ix schecanbꞌat jun schecabꞌ vin̈, ix 
bꞌat yalan dꞌa ebꞌ avtabꞌil, ix yalan dꞌa ebꞌ: Cotan̈ec. Ix cꞌoch yorail yoch vael, 
vachꞌxo yaj smasanil, xchi dꞌa ebꞌ. 18  Palta ix laj scꞌanan nivancꞌolal sbꞌa ebꞌ. 
A jun vin̈ bꞌabꞌel, ix yal vin̈ icha tic: Ay jun in luum toto ix in manaꞌ, yovalil 
bꞌat vilaꞌ. Sval in bꞌa dꞌayach, aqꞌuin nivancꞌolal, xa chi, xchi vin̈. 19 Axo ix 
yalan junxo vin̈: Ato val slajvi in manan oyeꞌ par in vacax tic, ol bꞌat vacꞌlej 
proval nocꞌ. Acꞌabꞌ nivancꞌolal, xa chi dꞌa vin̈, xchi vin̈. 20 Ix yalan junxo vin̈: 
Toto ix och vetbꞌeyum, yuj chiꞌ max yal-laj in bꞌati, xa chi, xchi vin̈. 21 Yuj chiꞌ 
a vin̈ checabꞌ chiꞌ ix alan juntzan̈ tic dꞌa spatrón. Ix cot yoval vin̈ patrón chiꞌ, 
ix yalan vin̈ icha tic: Ixic elan̈chamel dꞌa yoltac calle dꞌa juntzan̈ bꞌe tzꞌecꞌ 
dꞌa cal chon̈abꞌ tic, tzicꞌcot ebꞌ mebꞌaꞌ, ebꞌ ay spaltail, ebꞌ max uji sbꞌeyi yedꞌ 
ebꞌ max uji yilani, xchi vin̈. 22  Axo ix cꞌochxi vin̈ schecabꞌ chiꞌ junelxo, ix 
yalan vin̈ dꞌa vin̈: Mamin patrón, ix in cꞌanabꞌajej tas ix alaꞌ, palta ayto scꞌan 
sbꞌudꞌji, xchi vin̈. 23  Ix yalanxi vin̈ dꞌa vin̈: Ixic dꞌa yoltac calle, dꞌa juntzan̈xo 
bꞌe tzꞌecꞌ dꞌa yol chon̈abꞌ tic, tzacꞌan pural ebꞌ scoti yic sbꞌudꞌji in pat tic yuj 
ebꞌ. 24  Yujto sval dꞌayach, malaj junoc ebꞌ ix in bꞌabꞌlaj avtej ol va dꞌa jun 
nivan vael tic, xchi vin̈ patrón chiꞌ, xchi Jesús.

A ebꞌ tzꞌoch scꞌaybꞌumoc Jesús yovalil syabꞌ syail ebꞌ
25 Tzijtum ebꞌ anima ix och tzacꞌan yuj Jesús, yuj chiꞌ ix meltzajbꞌat qꞌuelan 

dꞌa ebꞌ, ix yalani:
26 —Tato ay ebꞌ sja dꞌayin, palta ta más nivan yelcꞌoch smam snun ebꞌ dꞌa 

vichan̈ snaani, ma ix yetbꞌeyum, yuninal, ebꞌ yucꞌtac, ebꞌ ix yanabꞌ, ma sqꞌuinal 
ebꞌ, tato icha chiꞌ, max yal-laj yoch ebꞌ in cꞌaybꞌumoc. 27 A ebꞌ sbꞌeybꞌalan in 
bꞌeybꞌal, sbꞌecanpax cham sbꞌa ebꞌ dꞌa teꞌ culus vuuj, an̈ej ebꞌ smoj yoch in 
cꞌaybꞌumoc. 28  Qꞌuinaloc ay junoc ex tze nibꞌej tze bꞌo junoc nivan pat, ayic 
manto eyamoch e bꞌoani, ¿tom max ex em cꞌojan tze naan yuj stojol tato cꞌocbꞌil 

syabꞌi? 29 Tato maay, ton̈ej tzeyacꞌcanem yich, axo ebꞌ anima tzex bꞌuchani. 
30 Syalan ebꞌ: A jun vin̈ tic, ix syamoch vin̈ sbꞌoan spat, palta maj bꞌolaj yuj vin̈, 
xcham ebꞌ. 31 Qꞌuinaloc ay junoc vin̈ rey van sbꞌat yacꞌ oval yedꞌ junocxo vin̈ rey, 
palta an̈ej lajun̈eꞌ mil soldado vin̈ yedꞌnac. Axo pax junxo vin̈ rey chiꞌ, ay 20 
mil soldado vin̈ yedꞌnac. Ayic manto bꞌatlaj vin̈, ¿tom max em cꞌojan vin̈ snaan 
sicꞌlabꞌil tato stechaj yacꞌan jun oval chiꞌ vin̈? 32  Tato sna vin̈ to max techaj yuuj, 
schecanbꞌat junoc schecabꞌ vin̈ dꞌa vin̈ yedꞌnac syacꞌan oval chiꞌ, yacbꞌan najatto 
van scot vin̈, yic syalan vin̈ to tzꞌoch ebꞌ dꞌa juncꞌolal. 33 Ichex pax taꞌ, tato max 
eyactejcan jantac tas ay dꞌayex, max yal eyoch in cꞌaybꞌumoc.

Ayic slajviecꞌ scꞌachial atzꞌam atzꞌam 
(Mt 5.13; Mr 9.50)

34 A atzꞌam atzꞌam, vachꞌ ton atzꞌam. Palta qꞌuinaloc satel scꞌachial atzꞌam, 
¿tasto tzꞌaj scꞌanchaji? 35 Man̈xalaj tzꞌochi, man̈oc dꞌa lum luum, man̈oc dꞌa 
abonoal, toxon̈ej syumchajeli. A juntzan̈ tzeyabꞌ tic, naec val sicꞌlabꞌil, xchi 
Jesús dꞌa ebꞌ.

A yabꞌixal jun nocꞌ calnel satnac 
(Mt 18.10‑14)

15  1 Masanil ebꞌ vin̈ tecumel alcabar yedꞌ juntzan̈xo ebꞌ te chuc dꞌa yol 
sat ebꞌ anima, ix cꞌoch ebꞌ dꞌa stzꞌey Jesús smaclej yabꞌ tas syalaꞌ. 

2  Yuj chiꞌ a ebꞌ vin̈ fariseo yedꞌ ebꞌ vin̈ cꞌaybꞌum dꞌa ley Moisés, bꞌuchumtac 
slolon ebꞌ vin̈ dꞌa spatic Jesús chiꞌ, ix yalan ebꞌ vin̈:

—A jun vin̈ tic schan̈ej ebꞌ chuc sbꞌeybꞌal vin̈ scꞌoch dꞌay. Ina sva vin̈ yedꞌ 
ebꞌ, xchi ebꞌ vin̈.

3  Yuj chiꞌ ix yal jun chꞌoxnabꞌil tic Jesús dꞌa ebꞌ vin̈:
4 —Qꞌuinaloc ay junoc vin̈ dꞌa e cal tic ay cienoc nocꞌ scalnel. Tato ay junoc nocꞌ 

satcani, scan nocꞌ yetbꞌeyum nocꞌ chiꞌ dꞌa junoc acꞌlic, sbꞌat vin̈ say nocꞌ satcan 
chiꞌ, masanto schax nocꞌ yuj vin̈. 5 Axo schaxcꞌoch nocꞌ chiꞌ, schelancot nocꞌ vin̈. 
Ste tzalaj val vin̈. 6 Ayic scꞌochxi vin̈ dꞌa spat, syavtancot ebꞌ yamigo vin̈ yedꞌ 
ebꞌ ay dꞌa slacꞌanil. Syalan vin̈ dꞌa ebꞌ: Tzalajan̈ec vedꞌoc, yujto ix sat jun nocꞌ in 
calnel. Palta toxo ix ilchajxi nocꞌ vuuj, xchi vin̈ dꞌa ebꞌ. 7 An̈ejtonaꞌ, qꞌuinaloc ay 
99-oc anima, toxonton tojol spensar, man̈ yovaliloc sna sbꞌa ebꞌ snaani, malaj 
tzalajcꞌolal dꞌa satchaan̈ yuj ebꞌ. Palta a in sval dꞌayex, tato ay junoc malaj svachꞌil 
sbꞌeybꞌal, sna sbꞌa yuj smul, yelxo val nivan tzalajcꞌolal yuj jun chiꞌ dꞌa satchaan̈.

A yabꞌixal jun tumin sati
8  Qꞌuinaloc ay junoc ix ix ay lajun̈eoc stumin. Tato satbꞌat junoc, syacꞌoch 

staj ix, slaj smesanelta yol spat ix. Syacꞌ val sgana ix sayani masanto tzꞌilchaji. 
9 Axo schax qꞌuen yuj ix, smolbꞌan ebꞌ ix svachꞌcꞌool ix yedꞌ ebꞌ ay dꞌa slacꞌanil 
ix. Syalan ix dꞌa ebꞌ: Tzalajan̈ec vedꞌoc, yujto ay jun qꞌuen in tumin ix sati. 
Axo ticnaic, ix chax qꞌuen vuuj, xchi ix dꞌa ebꞌ. 10 Val yel sval dꞌayex, icha pax 
chiꞌ stzalaj Dios yedꞌ ebꞌ yángel dꞌa satchaan̈ yuj junoc anima chuc sbꞌeybꞌal 
sna sbꞌa dꞌa smul, xchi Jesús.

A yabꞌixal jun vin̈ uninabꞌil satnacbꞌati
11 Ix yalanpax junxo abꞌix tic Jesús:

—Ay jun vin̈ ay chavan̈ yuninal. 12  A vin̈ tzacꞌan unin ix alan dꞌa vin̈ smam 
icha tic: Mamin, pojcan snan̈al tastac ol acꞌcan dꞌayon̈ ato syalaꞌ jantac ol 
acꞌ dꞌayin, xchi vin̈. Yuj chiꞌ, a vin̈ mamabꞌil chiꞌ ix pojancan dꞌa ebꞌ vin̈. 
13  Jayeanto cꞌual chiꞌ, ix laj schon̈anel tastac ix acꞌjican dꞌa vin̈ yuj smam 
chiꞌ, ix bꞌat vin̈ dꞌa junxo chon̈abꞌ te najat. Ataꞌ ix bꞌat slajel stumin vin̈ dꞌa 
juntzan̈ chucal. 14 Ayic toxo ix lajviel qꞌuen tumin chiꞌ, ix ja jun nivan vejel 
dꞌa jun chon̈abꞌ chiꞌ. Man̈xalaj tas sva vin̈, syacꞌ val techaj vejel vin̈. 15  Yuj 
chiꞌ ix bꞌat scꞌan munlaj sbꞌa vin̈ dꞌa jun vin̈ ay dꞌa chon̈abꞌ chiꞌ. Axo vin̈ ix 
checanbꞌat vin̈ dꞌa jun sluum tan̈voj chitam. 16 Scham vin̈ yuj vejel, yuj chiꞌ 
ix snibꞌej vin̈ yabꞌlej tas syabꞌlej nocꞌ chitam chiꞌ, palta malaj mach tzꞌacꞌan 
jabꞌoc tas dꞌa vin̈. 17 Ichato chiꞌ ix snaan sbꞌa vin̈: ¿Tas yuj icha tic tzin cꞌulej, 
svacꞌcham in bꞌa yuj vejel dꞌa tic, axom dꞌa vin̈ in mam jantac am tas sva ebꞌ 
smajan vin̈, syacꞌ sobre tas sva ebꞌ? 18  Más vachꞌ tzin pax bꞌaj ay vin̈ in mam 
chiꞌ. Ol valan dꞌa vin̈: Mamin, ix och in mul dꞌa Dios yedꞌ dꞌayach. 19 Man̈xo 
in al uninaloc. Ichocabꞌ junoc a majan tzin ajcani, xin chama, xchi vin̈. 20 Ix 
meltzaj vin̈ bꞌian.

Najatto van scot vin̈, ix yilanbꞌat vin̈ smam vin̈ chiꞌ, ix te ocꞌ scꞌool vin̈ dꞌa 
vin̈. Ix bꞌat lemnaj vin̈ schacot vin̈. Ix och lacꞌnaj vin̈ dꞌa vin̈, ix stzꞌubꞌanelta 
stiꞌ vin̈ dꞌa tzalajcꞌolal. 21 Ix yalan vin̈ dꞌa vin̈ smam chiꞌ: Mamin, ix och in 
mul dꞌa Dios yedꞌ dꞌayach. Man̈xo smojoc tzin al uninaloc, xchi vin̈. 22  Axo 
vin̈ mamabꞌil chiꞌ ix alan dꞌa ebꞌ smajan: Lemec, iqꞌueccot jun mojoc pichul 
te vachꞌ, tzeyacꞌanoch dꞌa vin̈ vuninal tic. Tzeyacꞌanpax och junoc colcꞌabꞌ 
dꞌa scꞌabꞌ vin̈, tzeyacꞌanoch xan̈abꞌ vin̈. 23  Slajvi chiꞌ, tzeyicꞌancot junoc nocꞌ 
yuneꞌ vacax, aton nocꞌ te bꞌaqꞌuech, tze milancham nocꞌ. To ol och jun nivan 
vael, ol cacꞌanoch qꞌuin̈. 24 Yujto a vin̈ vuninal tic, chamnacxo vin̈ in naani, 
palta tobꞌan pitzan vin̈. Satnacbꞌat vin̈, axo ticnaic ix jax vin̈ dꞌayin, xchi vin̈. 
Ichato chiꞌ, ix syamanoch ebꞌ yacꞌanoch qꞌuin̈ chiꞌ.

25 Axo vin̈ bꞌabꞌel unin, aybꞌat vin̈ dꞌa smunlajel. Axo ix jax vin̈, ix yabꞌan vin̈ 
ayoch son, van yecꞌ ebꞌ chan̈al. 26 Yuj chiꞌ ix yavtancot jun smajan vin̈ smam 
vin̈ chiꞌ, ix scꞌanbꞌan vin̈ dꞌay: ¿Tas yuj ayoch jun qꞌuin̈ tic? xchi vin̈. 27 Yuj vin̈ 
ucꞌtac ix jaxi. A vin̈ a mam ix checan miljoccham nocꞌ yuneꞌ vacax bꞌaqꞌuech, 
yujto vachꞌ scꞌool vin̈ ix jax vin̈, malaj tas ix icꞌan vin̈, xchi jun majan chiꞌ dꞌa 
vin̈. 28  Yuj chiꞌ ix cot yoval vin̈. Man̈xalaj sgana vin̈ yoch dꞌa yol pat. Yuj chiꞌ 
ix elta vin̈ smam vin̈ chiꞌ, ix och ijan vin̈ smontan vin̈ yic tzꞌoch vin̈. 29 Palta 
ix yalan vin̈ dꞌa vin̈ smam chiꞌ: Ojtac jantacxo tiempo tzin munlaji, malaj bꞌaj 
ix in pitej in bꞌa dꞌayach. Manta bꞌaj tzacꞌ junoc nocꞌ yuneꞌ chiva yic svacꞌoch 
in qꞌuin̈ yedꞌ ebꞌ vamigo. 30 Axo ticnaic ix jax vin̈ uninal xidꞌ satanel a tumin 
yedꞌ ebꞌ ix ajmul ix. Axo yuj vin̈ tza milancham nocꞌ vacax bꞌaqꞌuech, xchi vin̈ 
dꞌa vin̈ smam chiꞌ. 31 Axo ix yalan vin̈ smam vin̈ chiꞌ: Ach vuninal, ay achn̈ej 
ecꞌ vedꞌoc. Masanil tas ay dꞌayin icn̈ej yaji. 32  Yuj chiꞌ smoj ton cacꞌan och qꞌuin̈ 
yic tzon̈ tzalaji. Yujto a vin̈ ucꞌtac tic, chamnacxo vin̈ co naani, tobꞌan pitzan 
vin̈. Satnac bꞌat vin̈, palta ix jax vin̈ dꞌayin, xchi vin̈ mamabꞌil chiꞌ, xchi Jesús.

A yabꞌixal vin̈ mayordomo

16  1 Ix yalan jun abꞌix tic Jesús dꞌa ebꞌ scꞌaybꞌum:
—Ay jun vin̈ patrón te bꞌeyum. Ay jun vin̈ smayordomo vin̈. Ix yabꞌan 

specal vin̈ to a vin̈ smayordomo vin̈ chiꞌ van satanel tastac ay dꞌa vin̈. 2 Axo vin̈ 

patrón chiꞌ ix avtan vin̈, ix yalan vin̈: Ay juntzan̈ tas ix vabꞌ dꞌa a patic. Yuj chiꞌ 
acꞌ entregar a cuenta dꞌayin. Man̈xo ol ach munlaj dꞌa jun opisio tic dꞌayin, xchi 
vin̈. 3 Yuj chiꞌ ix snaan vin̈ mayordomo chiꞌ, ¿tas ol vutoc in bꞌa ticnaic? Ol in 
yiqꞌuel vin̈ dꞌa vopisio, palta max uji junocxo munlajel vuuj. Tzin qꞌuixvi vecꞌ 
dꞌa titac pat in cꞌan va in bꞌa. 4 Toxo ix in na ticnaic tas ol vutoc in bꞌa. Yuj chiꞌ 
vachꞌchom malaj in munlajel, tecan ay ebꞌ ol in chaanoch dꞌa yol spat, xchi vin̈. 
5 Ix lajvi chiꞌ, ix laj yavtancot ebꞌ vin̈ ay sbꞌoc dꞌa vin̈ spatrón vin̈ chiꞌ. Ix scꞌanbꞌan 
vin̈ dꞌa vin̈ ix bꞌabꞌlajcꞌochi: ¿Jantac a bꞌoc dꞌa vin̈ patrón? xchi vin̈. 6 Cien barril 
in bꞌoc aceite dꞌa vin̈, xchi vin̈. Inye, tato icha chiꞌ a bꞌoc aceite chiꞌ, ina jun 
yumal a bꞌoc chiꞌ. Elan̈chamel tzach em cꞌojan, tza bꞌoan junocxo, 50-n̈ej tza 
tzꞌibꞌejemi, xchi vin̈ mayordomo chiꞌ dꞌa vin̈. 7 Ix lajvi chiꞌ, ix scꞌanbꞌan vin̈ dꞌa 
junxo vin̈: Xal ach, ¿jantac pax ic dꞌa vin̈? xchi vin̈. A in tic, cien quintal in bꞌoc 
trigo dꞌa vin̈, xchi junxo vin̈ chiꞌ. Tato icha chiꞌ, a tzꞌajxican dꞌa yumal a bꞌoc chiꞌ, 
80-xon̈ej tza tzꞌibꞌejemi, xchi vin̈ dꞌa vin̈. 8 Ix yalan vin̈ patrón chiꞌ to te jelan ix 
yutej sbꞌa jun vin̈ mayordomo chiꞌ dꞌa elcꞌal. Yujto a ebꞌ ay dꞌa yolyibꞌan̈qꞌuinal 
tic, te jelan syutej sbꞌa ebꞌ dꞌa yichan̈ ebꞌ ayoch saquilqꞌuinal Dios dꞌay. 9 A in sval 
dꞌayex, a qꞌuen tumin, secojtac scꞌanji qꞌuen dꞌa chucal. Palta vachꞌ tzeyamcꞌabꞌej 
qꞌuen dꞌa vachꞌil, yic tzꞌaj eyamigo. Tato icha chiꞌ, ayic ol lajvoc yopisio qꞌuen e 
tumin chiꞌ, ol ex chajoc dꞌa jun eyedꞌtal ay dꞌa juneln̈ej. 10 A ebꞌ tojol syutej sbꞌa 
yedꞌ jabꞌoc tasi, an̈ejtonaꞌ tojol pax syutej sbꞌa ebꞌ dꞌa jantac tas nivan ay dꞌay. A 
ebꞌ man̈ tojoloc syutej sbꞌa yedꞌ jabꞌoc tasi, an̈ejtonaꞌ man̈ tojoloc ol yutoc sbꞌa 
ebꞌ yedꞌ junoc nivan ol acꞌjoc dꞌay. 11 Yuj chiꞌ, tato man̈ tojoloc tzeyutej e bꞌa 
yedꞌ qꞌuen tumin scꞌanchaj dꞌa yolyibꞌan̈qꞌuinal tic, malaj mach ol acꞌan junoc 
bꞌeyumal nivan yelcꞌoch dꞌa yol e cꞌabꞌ. 12  Tato man̈ tojoloc tzeyutej e bꞌa dꞌa 
junoc tas chꞌoc mach ay yicoꞌ, malaj mach ol acꞌan junoc eyicoꞌ.

13  Malaj junoc mach syal yacꞌan servil chavan̈oc spatrón, yujto ay jun 
malaj yelcꞌoch dꞌay. Axo junxo te nivan yelcꞌoch dꞌay. Vachꞌ syutej sbꞌa dꞌa 
junoc, axo dꞌa junxo chuc syutej sbꞌa. Max yal-laj cacꞌan servil Dios yedꞌ qꞌuen 
tumin, xchi Jesús dꞌa ebꞌ.

14 Axo ebꞌ vin̈ fariseo, an̈ej dꞌa qꞌuen tumin ayoch spensar ebꞌ vin̈. Yuj chiꞌ, 
ayic ix yabꞌan jun chiꞌ ebꞌ vin̈, ix bꞌuchvaj ebꞌ vin̈ dꞌa Jesús. 15 Ix yalanxi Jesús 
chiꞌ dꞌa ebꞌ vin̈:

—A ex pax tic, dꞌa yichan̈ ebꞌ anima, vachꞌ tzeyutej e bꞌa. Axo pax Dios 
yojtac tas yaj e pensar. Ay juntzan̈ tas nivan yelcꞌoch dꞌa yichan̈ ebꞌ anima, 
axo dꞌa yichan̈ Dios, chacbꞌileli.

16  An̈ej ley Moisés yedꞌ juntzan̈ tas tzꞌibꞌabꞌilcan yuj ebꞌ schecabꞌ Dios dꞌa 
pecaꞌ aycanoch yopisio masantax ix ulecꞌ vin̈aj Juan vin̈ acꞌjinac bautizar. Axo 
ticnaic, atax ix ulecꞌ vin̈ ix elcan yich yaljiel jun vachꞌ abꞌix chajtil tzꞌaj yoch ebꞌ 
anima dꞌa yol scꞌabꞌ Dios. Yuj chiꞌ masanil ebꞌ syacꞌ yip yoch dꞌa yol scꞌabꞌ Dios.

17 Vachꞌchom ol lajvoc ecꞌ satchaan̈ yedꞌ yolyibꞌan̈qꞌuinal tic, axo pax jun 
ley chiꞌ, vachꞌchom junoc letra, malaj val junoc bꞌaj man̈ ol elcꞌoch tas syalaꞌ.

Ix yalcan Jesús yuj ebꞌ spuclaj sbꞌa 
(Mt 19.1‑12; Mr 10.1‑12)

18  A junoc vin̈ spuc sbꞌa yedꞌ ix yetbꞌeyum, syicꞌan junocxo ix, tzꞌem 
vin̈ ajmulal. Tato ay junoc vin̈ tzꞌicꞌan pax junoc ix spucnac sbꞌa yedꞌ vin̈ 
yetbꞌeyum chiꞌ, tzꞌempax vin̈ ajmulal.

* 17.2 Il nota dꞌa Mateo 18.6. 

A yabꞌixal jun vin̈ bꞌeyum yedꞌ vin̈aj Lázaro
19 A junel ay jun vin̈ te bꞌeyum. Vachꞌ sbꞌo vin̈ yedꞌ spichul te caro stojol. Junjun 

cꞌu syacꞌan qꞌuin̈ vin̈, tzijtum tas syacꞌ chijoc vin̈. 20 Ay pax jun vin̈ mebꞌaꞌ scuch 
Lázaro, ayqꞌue yabꞌil yaxcꞌa dꞌa vin̈. Tzꞌem cꞌojan vin̈ dꞌa sat luum dꞌa stiꞌ spuertail 
spat vin̈ bꞌeyum chiꞌ. 21 A vin̈ mebꞌaꞌ chiꞌ, snibꞌej vin̈ sva jabꞌoc juntzan̈ scꞌajil vael 
tzꞌem dꞌa yalan̈ smexa vin̈ bꞌeyum chiꞌ. Axo nocꞌ tzꞌiꞌ bꞌat lecꞌanel sat yabꞌil yaxcꞌa 
ayqꞌue chiꞌ dꞌa vin̈. 22  Ix cꞌoch scꞌual ix cham vin̈ mebꞌaꞌ chiꞌ, axo ebꞌ ángel ix 
icꞌanbꞌat vin̈ dꞌa svachꞌilal bꞌaj ayecꞌ vin̈aj Abraham. Ix cꞌoch pax scꞌual ix cham vin̈ 
bꞌeyum chiꞌ. Ix mucchaj vin̈. 23 Ix cꞌoch spixan vin̈ bꞌaj ay spixan ebꞌ chamnacxo. 
Axo yic van yabꞌan syail vin̈, ix qꞌue qꞌuelan vin̈, najatto ix yilbꞌat vin̈aj Abraham 
chiꞌ vin̈. Ayecꞌ vin̈aj Lázaro dꞌa stzꞌey vin̈. 24 Yuj chiꞌ ix avaj vin̈ bꞌeyum chiꞌ icha 
tic: Mamin Abraham, ocꞌocabꞌ a cꞌool dꞌayin. Checcot vin̈aj Lázaro chiꞌ, schꞌayan 
yiximal scꞌabꞌ vin̈, tzul yacꞌanoch vin̈ dꞌa sn̈iꞌ vacꞌ yic siclabꞌ jabꞌoc, yujto max 
techaj vabꞌan syail dꞌa cal cꞌacꞌ tic, xchi vin̈. 25 Axo ix yalan vin̈aj Abraham chiꞌ: 
A ach tic, nacoti to te vachꞌ ach ecꞌ dꞌa yolyibꞌan̈qꞌuinal, axo vin̈aj Lázaro tic, dꞌa 
syaelal ix ecꞌ vin̈. A ticnaic jun, van schaan snivanil scꞌol vin̈ dꞌa tic. An̈ejtonaꞌ 
ach, van abꞌan syail taꞌ. 26 A junxo svalaꞌ, ay jun nivan xabꞌ olan dꞌa co cal eyedꞌoc. 
Yuj chiꞌ, vachꞌchom ay ebꞌ ay dꞌa tic, sgana scꞌaxpaj taꞌ, max yal-laj. An̈ejtonaꞌ ex, 
max yal-laj e cꞌaxpajecꞌ taꞌ dꞌa tic, xchi vin̈. 27 Tato icha chiꞌ jun mamin, comonoc 
tza checbꞌat vin̈aj Lázaro chiꞌ dꞌa spat vin̈ in mam. 28 Ataꞌ ay ovan̈ ebꞌ vin̈ vucꞌtac. 
Syalan vin̈ yabꞌ ebꞌ vin̈ yic vachꞌ man̈ ol ja ebꞌ vin̈ vedꞌ dꞌa scal yaelal tic, xchi vin̈. 
29 Ix yalan vin̈aj Abraham chiꞌ: A dꞌa ebꞌ ayecꞌ juntzan̈ tas stzꞌibꞌejnaccan Moisés 
yedꞌ ebꞌ schecabꞌ Dios. Yacꞌocabꞌoch ebꞌ dꞌa scꞌool tas syal juntzan̈ chiꞌ, xchi vin̈. 
30 Man̈ cꞌocbꞌiloc jun chiꞌ mamin, palta tato ol pitzvocxi junoc dꞌa scal ebꞌ chamnac 
yal yabꞌ ebꞌ, ol ton sna sbꞌa ebꞌ, xchi vin̈. 31 Ix yalanxi vin̈aj Abraham chiꞌ: Tato 
max yacꞌoch scꞌol ebꞌ dꞌa tas stzꞌibꞌejnaccan Moisés yedꞌ ebꞌ schecabꞌ Dios chiꞌ, 
vachꞌchom ay junoc ol pitzvoc dꞌa scal ebꞌ chamnac, an̈ejtonaꞌ man̈ ol yacꞌoch ebꞌ 
dꞌa scꞌool, xchi vin̈aj Abraham chiꞌ dꞌa vin̈, xchi Jesús.

Ay smay cacꞌan somchaj spensar junoc mach 
(Mt 18.6‑7,21‑22; Mr 9.42)

17  1 Ix yalan Jesús dꞌa ebꞌ scꞌaybꞌum:
—Ay juntzan̈ tastac tzꞌicꞌan somchajel spensar ebꞌ anima, palta a 

val mach tzꞌacꞌan somchajel spensar ebꞌ yetanimail, te chuc yicoꞌ. 2  Octom 
bꞌabꞌel spixjioch junoc nivaquil qꞌuen dꞌa sjaj, syumjicanbꞌat dꞌa yol aꞌ mar yic 
sjicꞌ aꞌ schami, yacbꞌan manto yacꞌ somchaj spensar junoc uninto. Tato icha 
chiꞌ, te vachꞌ yicoꞌ. * 3  Yuj chiꞌ tzeyil val e bꞌa.

Tato ay junoc eyetanimail tzꞌoch smul dꞌayex, tzeyal dꞌay. Tato sna sbꞌa, 
tzeyacꞌ nivancꞌolal. 4 Vachꞌchom uquel tzꞌoch smul dꞌayex dꞌa junoc cꞌu, palta 
uquel sbꞌat yalxi sbꞌa dꞌayex syalan icha tic: Aqꞌuin nivancꞌolal, man̈xo ol in 
cꞌulej junelxo, tato xchi, yovalil tzeyacꞌ nivancꞌolal, xchi Jesús.

Tato scacꞌoch Dios dꞌa co cꞌool
5 A ebꞌ schecabꞌ Jesús ix alan dꞌay:

—Ochan̈ quedꞌoc yic sco vachꞌ aqꞌuejoch Dios dꞌa co cꞌool, xchi ebꞌ.
6 Yuj chiꞌ ix yalan dꞌa ebꞌ:
—Tato yel tzeyacꞌoch Dios dꞌa e cꞌool, vachꞌchom jabꞌn̈ej, icha quilan junoc 

pitan̈ sat an̈ mostaza, ol yal eyalan dꞌa jun nivan teꞌ tic: Qꞌuean̈cot yedꞌ 
schꞌan̈al ibꞌ. Tzach bꞌatcan dꞌa yol aꞌ mar. Bꞌat avejempax a bꞌa taꞌ, tato xe chi, 
ol scꞌanabꞌajej teꞌ icha tzeyal chiꞌ.

A yopisio ebꞌ tzꞌacꞌan servil Dios
7 Qꞌuinaloc  ay  junoc co checabꞌ tzon̈ acꞌan servil. Tato aybꞌat dꞌa co 

munlajel, mato aybꞌat iloj calnel, ma iloj vacax, axo yic sjaxi, ¿tom naan 
calan dꞌay? Ochan̈, eman̈ cꞌojan, vaꞌan̈, ¿tom xco chi dꞌay? 8  Maay jun. Tecan 
icha tic scutej calan dꞌay: Qꞌuexel a bꞌa, bꞌiquel a cꞌabꞌ. Tza bꞌoan in vael, 
tzacꞌancot dꞌayin. Ichato chiꞌ ol ach va ach tic, xco chi dꞌay. 9 ¿Tom scacꞌ yuj 
diosal dꞌay yujn̈ej to ix scꞌanabꞌajej tas ix cal chiꞌ? Maay. 10 Icha jun checabꞌ 
chiꞌ, ichex taꞌ. Ayic toxo ix lajvi e cꞌanabꞌajan masanil schecnabꞌil Dios, smoj 
tzeyal icha tic: Te malaj vachꞌ cochi, an̈ej juntzan̈ tas ix checji co cꞌulej ix co 
bꞌoꞌo, xe chi, xchi Jesús dꞌa ebꞌ.

Lajun̈van̈ ebꞌ vin̈ vinac ix bꞌoxi scꞌol yuj Jesús
11 Axo Jesús, an̈ejaꞌ sbꞌat dꞌa sbꞌeal Jerusalén, ix cꞌoch dꞌa smojonal Samaria 

yedꞌ Galilea. 12  Ayic ix cꞌoch dꞌa jun aldea, ay lajun̈van̈ ebꞌ vin̈ penaay yuj jun 
yabꞌil scuch lepra. Yuj chiꞌ maj snitzochlaj sbꞌa ebꞌ vin̈ dꞌa stzꞌey Jesús, 13 ton̈ej 
ix avajcot ebꞌ vin̈ dꞌay:

—Mamin Jesús, ocꞌoc val a cꞌool dꞌayon̈, xchicot ebꞌ vin̈.
14 Axo ix iljibꞌat ebꞌ yuj Jesús, ix yalanbꞌat dꞌa ebꞌ:
—Ixiquec, ix chꞌoxec e bꞌa dꞌa ebꞌ sacerdote, xchi dꞌa ebꞌ vin̈.
Yacbꞌan van sbꞌey ebꞌ vin̈, ipan sbꞌoxi ebꞌ vin̈. 15 Ay jun vin̈ dꞌa scal ebꞌ vin̈ 

chiꞌ, ayic ix yilan vin̈ to toxo ix bꞌo scꞌool, ix meltzaj vin̈, ix och ijan vin̈ yalan 
vachꞌ lolonel dꞌa Dios, ix avaj val chaan̈ vin̈. 16 Ix javi vin̈ dꞌa yichan̈ Jesús, ix 
em cumnaj vin̈ dꞌa sat luum yic syacꞌan yuj diosal vin̈ dꞌay. Aj Samaria jun vin̈ 
chiꞌ. 17 Yuj chiꞌ ix yalan Jesús:

—¿Tom man̈ lajun̈van̈oc ebꞌ vin̈ ix bꞌoxi scꞌool? ¿Bꞌaj ay bꞌalun̈van̈xo ebꞌ 
vin̈ chiꞌ? 18  A jun vin̈ tic, chꞌoc chon̈abꞌil vin̈, palta an̈ej vin̈ ix ul alan vachꞌ 
lolonel dꞌa Dios.

19 Ix yalan Jesús dꞌa vin̈:
—Qꞌuean̈ vaan, paxan̈. Ach bꞌoxi yujto in acꞌoch dꞌa a cꞌool, xchi dꞌa vin̈.

A chajtil tzꞌaj yoch Dios Cajaloc 
(Mt 24.23‑28,36‑41)

20 Ay juntzan̈ ebꞌ vin̈ fariseo ix cꞌanbꞌan dꞌa Jesús:
—¿Bꞌaqꞌuin̈ val ol och Dios Cajaloc? xchi ebꞌ vin̈ dꞌay.
—Ayic ol och Dios Cajaloc, max yal-laj quilan yedꞌ co sat. 21 Max yal‑laj 

calani: Ayecꞌ dꞌa tic, ma ayecꞌ dꞌa chiꞌ, man̈ xco chioc, yujto a dꞌa co pixan 
tzꞌoch Yajalil, xchi Jesús dꞌa ebꞌ vin̈.

22  Ix lajvi chiꞌ ix yalan dꞌa ebꞌ scꞌaybꞌum:
—Ay val jun tiempoal ol javoc, ol eyalan icha tic: Tzoc val jax junelxo jun 

Acꞌbꞌilcot yuj Dios dꞌa co cal tic, vachꞌchom junn̈ejlaj cꞌual, xe chama. Palta 

man̈xo ol jalaj. 23  Ay ebꞌ ol alanoc: Ina yajecꞌ dꞌa tic, ma ina yajecꞌ dꞌa chiꞌ, 
xcham ebꞌ, palta man̈ ex bꞌatoc, man̈ ex och tzacꞌan yuj ebꞌ. 24 Yujto icha val 
yecꞌ copnaj lebꞌlon, sacbꞌi smasanil satchaan̈ yuuj, icha chiꞌ ol aj in ja dꞌa 
jun cꞌual a in Acꞌbꞌil in cot yuj Dios voch animail tic. 25  Palta yovalil ol in 
bꞌabꞌlaj abꞌej val syail sicꞌlabꞌil. Ol in spatiquejel ebꞌ anima dꞌa jun tiempoal 
tic. 26  Ayic ol in jaxoc, lajan ol aj icha jun tiempoal ayic yecꞌnac vin̈aj Noé. 
27 Yujto a ebꞌ anima dꞌa jun tiempoal chiꞌ, ichn̈ejtaꞌ yecꞌ cꞌu yuj ebꞌ: Sva ebꞌ, 
syucꞌan aꞌ ebꞌ, ay ebꞌ van yoch yetbꞌeyum, ay ebꞌ van scꞌanji yisil. Max snalaj 
ebꞌ tato ay tas ol ja dꞌa yibꞌan̈ ebꞌ. Icha chiꞌ yecꞌ tiempo yuj ebꞌ masanto 
cꞌoch scꞌual yoch vin̈aj Noé chiꞌ dꞌa yol teꞌ arca. Aton taꞌ cotnac jun nivan 
aꞌ mucvajum, laj cham ebꞌ smasanil. 28  Icha pax chiꞌ, ujinac dꞌa stiempoal 
pax vin̈aj Lot: Sva ebꞌ, syucꞌan aꞌ ebꞌ, smanvaj ebꞌ, schon̈vaj ebꞌ, syavej tastac 
ebꞌ, slaj sbꞌoan spat ebꞌ. 29 A val yelcancot vin̈aj Lot dꞌa yol chon̈abꞌ Sodoma, 
yemul jun cꞌacꞌ yedꞌ juntzan̈ cotac qꞌueen chac xilinac. Icha val yem n̈abꞌ, icha 
chiꞌ yemta dꞌa satchaan̈. Icha chiꞌ aj scham ebꞌ smasanil. 30 Icha val ajnac dꞌa 
jun tiempoal chiꞌ, icha chiꞌ ol aj in ja a in tic, xchi Jesús.

31 A dꞌa jun cꞌual chiꞌ, tato ay ebꞌ ayqꞌue dꞌa yibꞌan̈ spat, vachꞌchom ay tas 
aycan yuj ebꞌ dꞌa yol spat, mocxobꞌ emtalaj ebꞌ yiqꞌueli. Tato ay ebꞌ aybꞌat 
munlajel, mocxobꞌ meltzaj ebꞌ dꞌa spat. 32  Tze nacot tas ajnac ix yetbꞌeyum 
vin̈aj Lot chiꞌ. 33 A ebꞌ snibꞌej scol sbꞌa dꞌa yolyibꞌan̈qꞌuinal tic, ol satel sqꞌuinal 
ebꞌ dꞌa juneln̈ej. Axo ebꞌ syacꞌcham sbꞌa vuuj, ol scha sqꞌuinal ebꞌ dꞌa juneln̈ej.

34 Sval dꞌayex, tato ay chavan̈oc vaynac dꞌa sat schꞌat dꞌa jun acꞌval chiꞌ, ay 
jun ol icꞌjocbꞌatoc, ay junxo ol canoc. 35-36 Qꞌuinaloc ay chavan̈oc ebꞌ ix van 
smol cheni, jun ix ol icꞌjocbꞌatoc, axo junxo ix ol canoc, xchi Jesús dꞌa ebꞌ 
scꞌaybꞌum chiꞌ.

37 Ayic ix yabꞌan jun chiꞌ ebꞌ, ix scꞌanbꞌan ebꞌ dꞌay:
—¿Bꞌajtil ol ujoc jun chiꞌ Mamin? xchi ebꞌ.
—Icha tzꞌajcꞌoch nocꞌ ostoc bꞌaj ay junoc chamnac nocꞌ, icha chiꞌ ol ajoc, 

xchi Jesús dꞌa ebꞌ.

Ix chamnac yetbꞌeyum yedꞌ vin̈ juez

18  1 Ay jun abꞌix ix yal Jesús dꞌa ebꞌ scꞌaybꞌum, yic snachajel yuj ebꞌ to 
max yal stzactzaj ebꞌ yacꞌan lesal dꞌa masanil tiempo. 2  Icha tic ix 

yutej yalan dꞌa ebꞌ:
—A junel ay jun vin̈ juez dꞌa jun chon̈abꞌ. Malaj yelcꞌoch Dios dꞌa sat vin̈. 

Malaj pax yelcꞌoch ebꞌ anima dꞌa vin̈. 3  A dꞌa jun chon̈abꞌ chiꞌ, ay jun ix 
chamnac yetbꞌeyum. Junjun cꞌu bꞌat scꞌan ix dꞌa vin̈ juez chiꞌ to sbꞌo yaj yoval 
ix. 4 Te nivanxo tiempo tzꞌeqꞌui, malaj sgana vin̈ juez chiꞌ sbꞌoan yaj dꞌa ix. 
Palta yibꞌan̈taquilto ix snaan vin̈: Vachꞌchom max in cꞌanabꞌajej Dios, malaj 
pax tzꞌoch ebꞌ anima dꞌayin, 5 palta a jun ix tic, ol in bꞌo yaj yoval ix, yujto 
junjun cꞌu tzul avaj ochta ix dꞌayin. Tato maay, man̈xo ol techajlaj ix vuuj, 
xchi vin̈.

6  Icha chiꞌ ix yutej vin̈ juez chuc chiꞌ snaani. 7 Axo pax Dios, ¿tom man̈ 
ol sbꞌo yaj dꞌa ebꞌ sicꞌbꞌilel yuuj, ebꞌ tzꞌavtan dꞌa cꞌual dꞌacꞌval? ¿Tom ol ecꞌ 
tiempo scolvaj dꞌa ebꞌ tze naꞌa? 8 Sval dꞌayex, ol sbꞌo yaj dꞌa ebꞌ dꞌa elan̈chamel. 
Palta a in Acꞌbꞌil in cot yuj Dios voch animail tic, ayic ol in jaxoc, ¿ay am ebꞌ 
aytoecꞌ dꞌa yolyibꞌan̈qꞌuinal tic, an̈ejaꞌ ayoch Dios dꞌa scꞌool? xchi Jesús Cajal.

Vin̈ fariseo yedꞌ vin̈ tecumel alcabar
9 Ix yalanxi junxo abꞌix tic Jesús dꞌa juntzan̈ ebꞌ vachꞌ spensar snaani. A dꞌa 

sat ebꞌ chiꞌ, malaj svachꞌil juntzan̈xo ebꞌ anima. Yuj chiꞌ, icha tic ix aj yalan 
dꞌa ebꞌ:

10 —Ay chavan̈ ebꞌ vin̈ vinac ix bꞌat lesal dꞌa yamaqꞌuil stemplo Dios. Ay jun 
vin̈ fariseo, ay pax jun vin̈ tecumel alcabar. 11 Ayic ix cꞌoch vin̈ fariseo chiꞌ, ix 
qꞌue lin̈an vin̈. Ix lesalvi vin̈ icha tic: Ach in Diosal, svacꞌ yuj diosal dꞌayach, 
yujto man̈ in lajanoc yedꞌ juntzan̈xo ebꞌ anima. A ebꞌ chiꞌ, elcꞌum ebꞌ, man̈ 
vachꞌoc syutej sbꞌa ebꞌ, tzꞌem ebꞌ dꞌa ajmulal. Yedꞌ pax jun vin̈ tecumel alcabar 
tic, svacꞌ yuj diosal dꞌayach yujto man̈ in lajanoc yedꞌ vin̈. 12  Yujto a in tic, 
chael tzin och dꞌa tzecꞌojcꞌolal dꞌa junjun semana. An̈ejtonaꞌ svacꞌ sdiezmoal 
dꞌayach yuj jantac tas svacꞌ ganar, xchi vin̈. 13  Axo pax vin̈ tecumel alcabar 
chiꞌ, najatto ix cotcan lin̈an vin̈, yujto xiv vin̈, man̈ jabꞌoc ix qꞌue qꞌuelan 
vin̈ dꞌa satchaan̈. Ix smacꞌ sn̈iꞌ scꞌol vin̈, ix yalan vin̈ icha tic: Ach in Diosal, 
ocꞌoc val a cꞌool dꞌayin, te chuc in, xchi vin̈ dꞌa Dios. 14 A in tic svalaꞌ to ayic 
ix pax vin̈ tecumel alcabar chiꞌ, vachꞌxo vin̈ dꞌa yichan̈ Dios. Axo pax vin̈ 
fariseo chiꞌ, man̈ vachꞌoc vin̈ dꞌa yichan̈ Dios, yujto a ebꞌ syicꞌchaan̈ sbꞌa, ol 
icꞌjocxiemta ebꞌ. Axo ebꞌ syiqꞌuemta sbꞌa, nivan ol aj yelcꞌoch ebꞌ, xchi Jesús.

Schꞌoxnac svachꞌcꞌolal Jesús dꞌa ebꞌ unin 
(Mt 19.13‑15; Mr 10.13‑16)

15 Ay ebꞌ mamabꞌil ix icꞌancot ebꞌ yuninal dꞌa Jesús yic syaqꞌuecꞌ scꞌabꞌ dꞌa 
yibꞌan̈ ebꞌ. Ayic ix yilan ebꞌ scꞌaybꞌum to icha chiꞌ, ix cot yoval ebꞌ dꞌa ebꞌ ix 
icꞌancot ebꞌ chiꞌ, ix cachji ebꞌ yuj ebꞌ. 16 Axo Jesús ix avtancot ebꞌ scꞌaybꞌum 
chiꞌ, ix yalan dꞌa ebꞌ:

—Chaeccot ebꞌ unin dꞌayin. Man̈ e cachoch vaan ebꞌ, yujto an̈ej ebꞌ lajan 
spensar icha ebꞌ unin tic, an̈ej ebꞌ ay yalan yic yoch dꞌa yol scꞌabꞌ Dios. 17 Val 
yel sval dꞌayex, a ebꞌ max chaan Dios Yajaloc icha syutej ebꞌ unin schaani, 
malaj bꞌaqꞌuin̈ ol och ebꞌ dꞌa yol scꞌabꞌ, xchi Jesús.

A jun vin̈ bꞌeyum ix lolon yedꞌ Jesús 
(Mt 19.16‑30; Mr 10.17‑31)

18  Ay jun vin̈ yajal dꞌa scal ebꞌ ix cꞌanbꞌan dꞌa Jesús:
—Ach vachꞌ cꞌaybꞌum, ¿tas vachꞌ tzin cꞌulej yic tzin chaan in qꞌuinal dꞌa 

juneln̈ej? xchi vin̈.
19 —¿Tas yuj tzin al vachꞌil? Malaj junoc mach vachꞌ, an̈ejton Dios vachꞌ. 

20 A ach tic, ojtac schecnabꞌil Dios syal icha tic: Man̈ ex em dꞌa ajmulal. Man̈ 
e milcham junoc eyetanimail. Man̈ ex elcꞌanoc. Man̈ eyacꞌoch es dꞌa yibꞌan̈ 
junoc eyetanimail. Cꞌanabꞌajejec e mam e nun, xchi Jesús dꞌa vin̈.

21 —Yictax unin in, ix in cꞌanabꞌajej masanil juntzan̈ checnabꞌil tic, xchi 
vin̈ dꞌay.

22  —Palta ayto junxo a paltail. Ixic, chon̈canel masanil tastac ay dꞌayach, 
tzacꞌan stojol dꞌa ebꞌ mebꞌaꞌ, ichato chiꞌ ol aj a bꞌeyumal dꞌa satchaan̈. Slajvi 
chiꞌ, tzach jaxi, tzach och in cꞌaybꞌumoc, xchi Jesús dꞌa vin̈.

23  Axo ix yabꞌan juntzan̈ chiꞌ vin̈, ix te cus vin̈, yujto te bꞌeyum vin̈. 24 Axo 
ix yilan Jesús to ix te och vin̈ ilcꞌolal, ix yalani:

—Ay val smay man̈ ol ochlaj ebꞌ bꞌeyum dꞌa yol scꞌabꞌ Dios. 25 Qꞌuinaloc ay 
junoc nocꞌ camello, ¿tom ol yal yecꞌ nocꞌ dꞌa yixal junoc qꞌuen acxa? Icha chiꞌ yaj 
ebꞌ bꞌeyum. Tato ol och ebꞌ, pural ol och ebꞌ dꞌa yol scꞌabꞌ Dios, xchi Jesús dꞌa ebꞌ.

26 Axo ebꞌ ix abꞌan jun chiꞌ ix yalan ebꞌ:
—A... tato icha chiꞌ jun, ¿mach pax ebꞌ ol colchajoc? xchi ebꞌ.
27 —A tas max yal-laj yuj ebꞌ anima, axo Dios masanil syal yuuj, xchi Jesús 

dꞌa ebꞌ.
28  Axo vin̈aj Pedro ix alan dꞌay:
—Mamin, a on̈ tic ix cactejcan juntzan̈ tastac yic tzon̈ och a cꞌaybꞌumoc, 

xchi vin̈.
29 Yuj chiꞌ ix yalan Jesús dꞌa ebꞌ:
—Val yel sval dꞌayex, a ebꞌ syactejcan spat, ma smam snun, yucꞌtac, yanabꞌ, 

ix yetbꞌeyum, yuninal yedꞌ yisil yujto axon̈ej Dios sgana ebꞌ syacꞌ servil, 
30 nivan spac ol scha ebꞌ dꞌa jun tiempoal tic, axo dꞌa junxo tiempoal ol javoc, 
ol scha sqꞌuinal ebꞌ dꞌa juneln̈ej, xchi Jesús dꞌa ebꞌ.

Ayocto ix yalancan Jesús yuj schamel 
(Mt 20.17‑19; Mr 10.32‑34)

31 A Jesús ix avtancot ebꞌ lajchavan̈ chiꞌ schꞌocojil, ix yalan dꞌa ebꞌ:
—A ticnaic van co bꞌat dꞌa Jerusalén. Ataꞌ ol ujoc elcꞌoch jantacn̈ej tas 

tzꞌibꞌabꞌilcan yuj ebꞌ schecabꞌ Dios dꞌa pecaꞌ yic yalannaccan vabꞌixal ebꞌ, a 
in Acꞌbꞌil in cot yuj Dios voch animail tic. 32  Ataꞌ ol in acꞌjococh dꞌa yol scꞌabꞌ 
ebꞌ chꞌoc chon̈abꞌil. Ol in sbꞌuch ebꞌ. Ol laj yal chuc ebꞌ dꞌayin. Ol in stzubꞌej 
ebꞌ. 33  Ol in smacꞌ ebꞌ. Slajvi chiꞌ, ol in smilancham ebꞌ. Axo dꞌa schabꞌjial, ol 
in pitzvocxi, xchi Jesús dꞌa ebꞌ.

34 Palta maj nachajel-laj jabꞌoc yuj ebꞌ. Man̈ yojtacoclaj ebꞌ tas van yalan 
chiꞌ, yujto max nachajel-laj yuj ebꞌ.

Bꞌoxinac yol sat vin̈ aj Jericó yuj Jesús 
(Mt 20.29‑34; Mr 10.46‑52)

35 Ayic vanxo scꞌoch Jesús dꞌa chon̈abꞌ Jericó, ay jun vin̈ max uji yilani, cꞌojan ecꞌ 
vin̈ dꞌa tiꞌ bꞌe, van scꞌanan stumin vin̈. 36 Ix yabꞌan vin̈ to tzijtum anima van yecꞌ 
dꞌa yol bꞌe chiꞌ, yuj chiꞌ ix scꞌanbꞌan yabꞌ vin̈ tas van yuji. 37 Ix yalan ebꞌ dꞌa vin̈ to 
a Jesús aj Nazaret van yecꞌ dꞌa yol bꞌe chiꞌ. 38 Yuj chiꞌ, ix avajqꞌue vin̈, ix yalan vin̈:

—Jesús, yin̈til ach can vin̈aj David, ocꞌoc val a cꞌol dꞌayin, xchi vin̈.
39 A ebꞌ bꞌabꞌel sbꞌat chiꞌ ix cachan vin̈ yic tzꞌem numan vin̈. Palta masn̈ej 

ix avajqꞌue vin̈:
—Ach yin̈tilalcan vin̈aj David, ocꞌoc val a cꞌol dꞌayin, xchi vin̈.
40 Yuj chiꞌ, ix och tecꞌnaj Jesús chiꞌ, ix schecan icꞌjoccot vin̈. Axo yic ix ja 

vin̈ dꞌa slacꞌanil, ix scꞌanbꞌan dꞌa vin̈:
41 —¿Tas a gana tzach vutej? xchi dꞌa vin̈.
—Mamin, in gana sbꞌoxican vilani, xchi vin̈.
42  —Bꞌoocabꞌxican ilani. Tzach bꞌoxicani yujto in acꞌoch dꞌa a cꞌool, xchi 

Jesús dꞌa vin̈.
43  Dꞌa jun rato chiꞌ, ix bꞌoxican yilan vin̈, ix och tzacꞌan vin̈ yuj Jesús. Ix 

yalan vachꞌ lolonel vin̈ dꞌa Dios. An̈ejtonaꞌ, a jantac ebꞌ ix ilan jun chiꞌ, ix yal 
pax vachꞌ lolonel ebꞌ dꞌa Dios.

A yabꞌixal vin̈aj Zaqueo

19  1 Ix cꞌoch Jesús dꞌa Jericó, ix ecꞌ dꞌa yol chon̈abꞌ chiꞌ. 2  Ataꞌ ay jun vin̈ 
bꞌeyum scuchan Zaqueo. Yajal yaj vin̈ dꞌa ebꞌ tecumel alcabar dꞌa 

jun chon̈abꞌ chiꞌ. 3  Sgana vin̈ yilani chajtil yilji Jesús. Palta max yal-laj yilan 
vin̈, yujto tzijtum anima oyanoch dꞌa spatic Jesús chiꞌ ayic van sbꞌeyi, yujto 
tzapan pax steel vin̈. 4 Ix bꞌabꞌlajbꞌat lemnaj vin̈, ix qꞌue vin̈ dꞌa scꞌabꞌ jun te 
teꞌ ayecꞌ dꞌa tiꞌ bꞌe, yic syil vin̈ yecꞌ Jesús chiꞌ. 5 Axo yic ix ecꞌ Jesús chiꞌ taꞌ, ix 
qꞌue qꞌuelnaj dꞌa vin̈, ix yalan dꞌa vin̈:

—Zaqueo, eman̈cot elan̈chamel, yujto a ticnaic a dꞌa a pat ol vacꞌ in posado, 
xchi dꞌa vin̈.

6 Ayic ix yabꞌan vin̈ icha chiꞌ, elan̈chamel ix emta vin̈. Axo ix cꞌoch Jesús 
chiꞌ dꞌa spat vin̈, ix scha vin̈ dꞌa tzalajcꞌolal. 7 Axo masanil ebꞌ anima, man̈ 
jantacoc ix yal ebꞌ dꞌa spatic Jesús, yujto ix cꞌoch yacꞌ sposado dꞌa spat jun 
vin̈ chuc sbꞌeybꞌal chiꞌ. 8  Axo vin̈aj Zaqueo chiꞌ ix qꞌue lin̈an, ix yalan vin̈ dꞌa 
Jesús Cajal:

—A ticnaic Mamin, a jantac tas ay dꞌayin, chapoj ol vutoc. Ol vacꞌ junoc 
macan̈ dꞌa ebꞌ mebꞌaꞌ. Tato ay mach ix laj vixtej, ix velqꞌuej, chan̈el ol vacꞌpax 
sqꞌuexul dꞌa ebꞌ, xchi vin̈.

9 Yuj chiꞌ ix yalan Jesús chiꞌ:
—A ticnaic, ix cha scolnabꞌil vin̈ aj pat tic, yujto val yel yin̈tilalpaxcan 

Abraham vin̈. 10 A in Acꞌbꞌil in cot yuj Dios voch animail tic, in javi in say ebꞌ 
satnac yic tzin colanel ebꞌ, xchi Jesús chiꞌ.

A yabꞌixal lajun̈eꞌ qꞌuen tumin
11 Yacbꞌan van yabꞌan ebꞌ anima tas ix yal Jesús chiꞌ, ay jun abꞌix ix yal dꞌa 

ebꞌ, yujto van scꞌoch ebꞌ dꞌa slacꞌanil Jerusalén. A snaan ebꞌ to toxo ol vachꞌ 
och Dios Yajalil dꞌa yolyibꞌan̈qꞌuinal tic. 12  Icha tic ix yutej yalan dꞌa ebꞌ:

—A junel ay jun vin̈ vinac yin̈tilcan ebꞌ nivac yelcꞌochi. Ix bꞌat vin̈ dꞌa jun 
chon̈abꞌ te najat, yic tzꞌacꞌjioch vin̈ reyal dꞌa schon̈abꞌ. 13  Ayic manto bꞌat 
vin̈, ix yavtancot lajun̈van̈ ebꞌ schecabꞌ vin̈. Ix yacꞌan juntzan̈ qꞌuen tumin 
vin̈ dꞌa ebꞌ. Nivac sat qꞌueen. Jun lajan qꞌuen ix scha junjun ebꞌ. Ix yalan vin̈ 
dꞌa ebꞌ: Aqꞌuec e negocio yedꞌ qꞌuen tumin tic, masanto ol in jaxoc, ichato 
chiꞌ ol eyacꞌanxi qꞌuen dꞌayin, xchi vin̈ dꞌa ebꞌ. Ix bꞌat vin̈ bꞌian. 14  Axo ebꞌ 
yetchon̈abꞌ vin̈, ix te chichon scꞌool ebꞌ dꞌa vin̈. Ix schecanbꞌat jayvan̈ vinac 
ebꞌ dꞌa spatic vin̈, yic syalan ebꞌ: A jun vin̈ tic, malaj co gana tzꞌoch vin̈ reyal 
dꞌa co chon̈abꞌ tic, xchi ebꞌ. 15 Vachꞌchom icha chiꞌ ix yal ebꞌ, ix ochn̈ej vin̈ dꞌa 
yopisio chiꞌ. Axo yic ix jax vin̈, ix laj yavtancot ebꞌ schecabꞌ vin̈ chiꞌ, machtac 
ebꞌ bꞌaj yacꞌnaccan qꞌuen tumin chiꞌ vin̈, yic syabꞌ vin̈ jantacxo yuneꞌ qꞌuen ix 
yacꞌ ganar junjun ebꞌ. 16 Ix bꞌabꞌlaj cꞌoch jun dꞌa vin̈, ix yalani: Mamin patrón, 
a qꞌuen tumin acꞌnaccan dꞌayin, lajun̈exo yuneꞌ qꞌuen ix yacꞌ ganar, xchi dꞌa 
vin̈. 17 Axo ix yalan vin̈ yajal chiꞌ: Vachꞌ jun. A ach tic, te vachꞌ ach dꞌayin. 
Vachꞌchom quenn̈ej ix vacꞌ dꞌayach, palta vachꞌ ix utej a bꞌa yedꞌoc. Yuj chiꞌ, 
svacꞌoch opisio och yajalil dꞌa lajun̈eoc chon̈abꞌ, xchi vin̈ dꞌay. 18  Ix lajvi chiꞌ, 
ix cꞌoch junxo schecabꞌ vin̈ chiꞌ. Mamin patrón, a qꞌuen a tumin acꞌnaccan 
dꞌayin, oyexo yuneꞌ qꞌueen ix yacꞌ ganar, xchi. 19 Yuj chiꞌ ix yalanxi vin̈: Vachꞌ 
jun. Yuj chiꞌ ol ach vacꞌoch yajalil dꞌa oyeꞌ chon̈abꞌ, xchi vin̈. 20 Ix lajvi chiꞌ, 

* 19.36 Il nota dꞌa Mateo 21.8. 

ix cꞌoch junxo schecabꞌ vin̈ chiꞌ, ix yalan dꞌa vin̈: Patrón, ina qꞌuen a tumin 
tic. Sicꞌbꞌilbꞌat qꞌuen vuuj dꞌa yol jun in payuꞌ. 21 A in tic tzin xivi, yujto vojtac 
ach to junn̈ej bꞌelan̈ ach, yujto a ach tic, toxon̈ej tza cha iquej tas syacꞌ ganar 
junxo anima. Toxon̈ej tza jachꞌaꞌ, palta malaj tas tzavej, xchi dꞌa vin̈. 22  Yuj 
chiꞌ ix yalan vin̈ yajal chiꞌ: A ach tic vachꞌchom in checabꞌ ach, palta te chuc 
ach. Yuj juntzan̈ tzal tic, svacꞌcanbꞌat dꞌa ibꞌan̈. Yujto a ach val tzalaꞌ to junn̈ej 
bꞌelan̈ in. Toxon̈ej tzin cha viquej tas syacꞌ ganar junxo anima. Toxon̈ej tzin 
jachꞌaꞌ, palta malaj tas svavej. 23  Tato icha chiꞌ tzutej a naan dꞌa vibꞌan̈, ¿tas 
yuj maj acꞌbꞌat qꞌuen majanil dꞌa junocxo, axo tzin jax tic tzin chaanxi qꞌuen 
yedꞌ yuneꞌ? xchi vin̈ dꞌay. 24 Ix lajvi chiꞌ ix yalan dꞌa ebꞌ ayecꞌ yedꞌ chiꞌ: Iqꞌuec 
ecꞌ qꞌuen dꞌa vin̈, tzeyacꞌan qꞌuen dꞌa vin̈ ix acꞌan ganar lajun̈eꞌ yuneꞌ yicoꞌ, 
xchi vin̈ dꞌa ebꞌ. 25  Axo ix yalan ebꞌ: Palta mamin patrón, lajun̈exo qꞌuen 
ay dꞌa vin̈, xchi ebꞌ. 26  Palta sval dꞌayex, a mach ayxo yicoꞌ, ol vachꞌ acꞌjoc 
nan̈alocxo dꞌay. Axo ebꞌ malaj yicoꞌ, ol vachꞌ icꞌjoquecꞌ tas ay dꞌa ebꞌ. 27 Yedꞌ 
pax ebꞌ vajcꞌool, ebꞌ malaj sgana tzin och yajalil, iqꞌueccot ebꞌ. Mileccham ebꞌ 
dꞌa vichan̈ tic, xchi vin̈ yajal chiꞌ, xchi Jesús.

Ix cꞌoch Jesús dꞌa Jerusalén 
(Mt 21.1‑11; Mr 11.1‑11; Jn 12.12‑19)

28  Ix lajvi yalan jun abꞌix chiꞌ Jesús, ix schaan pax sbꞌe, ix bꞌabꞌlaj yuj ebꞌ 
scꞌaybꞌum yic sqꞌue ebꞌ dꞌa Jerusalén. 29 Ayic van scꞌoch Jesús chiꞌ yedꞌ ebꞌ 
dꞌa slacꞌanil Betfagé yedꞌ Betania, dꞌa yichan̈bꞌat tzalan Olivo dꞌa slacꞌanil 
Jerusalén, ix schecanbꞌat chavan̈ ebꞌ scꞌaybꞌum. 30  Ayic manto bꞌat ebꞌ, ix 
yalan dꞌa ebꞌ:

—Ixiquec dꞌa jun chon̈abꞌ dꞌa quichan̈bꞌat tic. Ataꞌ ol eyil jun nocꞌ bꞌuru, 
etzanoch nocꞌ. Mantalaj mach sqꞌue dꞌa yibꞌan̈ nocꞌ. Tze tijancot nocꞌ. 31 Tato 
ay mach tzꞌalan dꞌayex: ¿Tas yuj tze tijelta nocꞌ? ta xchi ebꞌ, tzeyalan dꞌa ebꞌ: 
A Cajalil ay tzꞌoch nocꞌ yuuj, xe chi, xchi Jesús chiꞌ dꞌa ebꞌ vin̈.

32  Ix lajvi chiꞌ, ix bꞌat ebꞌ scꞌaybꞌum chiꞌ. Icha ix yutej yalan Jesús chiꞌ dꞌa 
ebꞌ, icha chiꞌ ix aj yilchaj nocꞌ bꞌuru chiꞌ yuj ebꞌ. 33  Axo yic van stijanelta nocꞌ 
ebꞌ, ix cꞌoch ebꞌ aj bꞌuru chiꞌ, ix yalan ebꞌ:

—¿Tas yuj tze tijelta nocꞌ? xchi ebꞌ.
34 —To ay ol och nocꞌ yuj Cajalil, xchi ebꞌ.
35  Ix lajvi chiꞌ, ix yicꞌanbꞌat nocꞌ ebꞌ dꞌa Jesús chiꞌ. Ix yacꞌanoch spichul 

ebꞌ stzꞌamoc nocꞌ, ix yacꞌanqꞌue Jesús chiꞌ ebꞌ dꞌa yibꞌan̈ nocꞌ. 36 Axo yic van 
sbꞌeyi, ay ebꞌ ix laj lichꞌanem spichul dꞌa yol bꞌe * dꞌa yichan̈ bꞌaj sbꞌeybꞌat chiꞌ. 
37 Axo yic van scꞌoch ebꞌ dꞌa jun bꞌe spichlaj em dꞌa tzalan Olivo, a jantac 
ebꞌ scꞌaybꞌum, ix laj och ijan ebꞌ yavajqꞌue yuj tzalajcꞌolal. Ix laj yalan vachꞌ 
lolonel ebꞌ dꞌa Dios yuj juntzan̈ milagro ix yil ebꞌ. 38  Ix laj yalan ebꞌ icha tic:

—Calec vachꞌ lolonel dꞌa co reyal checbꞌilcot yuj Dios Cajal. Te ay juncꞌolal 
dꞌa satchaan̈, te nivan yelcꞌoch co Diosal taꞌ, xchi ebꞌ.

39 Ay juntzan̈ ebꞌ vin̈ fariseo ayecꞌ dꞌa scal ebꞌ anima chiꞌ ix alan dꞌa Jesús 
chiꞌ:

—Ach Cꞌaybꞌum, ¿tas yuj max a cach ebꞌ a cꞌaybꞌum tic? xchi ebꞌ vin̈.
40 Yuj chiꞌ ix yalan Jesús dꞌa ebꞌ vin̈:

—Sval dꞌayex tato tzꞌem numan ebꞌ, axo juntzan̈ qꞌuen qꞌueen tic ol 
avajqꞌueoc, xchi dꞌa ebꞌ.

41 Axo yic van scꞌoch Jesús dꞌa Jerusalén, ix yilanbꞌat jun chon̈abꞌ chiꞌ, ix 
ocꞌ yuuj. 42  Ix yalani:

—Ex aj Jerusalén, octom val snachajel eyuuj dꞌa jun cꞌu tic chajtil tzꞌaj e 
chaan sjuncꞌolal Dios, palta a ticnaic, maxtzac yal-laj snachajel eyuuj, yujto 
toxo ix cꞌubꞌchajel dꞌayex. 43  Yuj chiꞌ ay jun tiempoal ol ja dꞌa eyibꞌan̈, a ebꞌ 
eyajcꞌool, ol och oyan ebꞌ dꞌa spatic yichan̈ e chon̈abꞌ tic. Ol laj yoyan sbꞌa ebꞌ 
dꞌa e patic, ol yacꞌan oval ebꞌ eyedꞌoc. 44 Ol laj smaqꞌuem vecnaj jun chon̈abꞌ 
tic ebꞌ dꞌa sat luum. Ol smilancham ebꞌ anima chiꞌ ebꞌ. Axo qꞌuen qꞌueen 
latzꞌbꞌilqꞌuei, man̈xa junoc qꞌuen ol can dꞌa yibꞌan̈ qꞌuen yetqꞌuenal chiꞌ. A jun 
tic ol ja dꞌa eyibꞌan̈ yujto a dꞌa jun tiempoal tic ix ja Dios dꞌayex, palta max 
nachajel eyuuj, xchi Jesús.

A ebꞌ pechbꞌilelta dꞌa yol stemplo Dios 
(Mt 21.12‑17; Mr 11.15‑19; Jn 2.13‑22)

45 Ix lajvi chiꞌ ix cꞌoch Jesús dꞌa yol yamaqꞌuil stemplo Dios. Ix spechanelta 
ebꞌ schon̈vaji yedꞌ ebꞌ smanvaji. 46 Ix yalan dꞌa ebꞌ:

—Tzꞌibꞌabꞌilcan dꞌa Slolonel Dios icha tic: A in pat, yicn̈ej lesal yaji, xchi. 
A exxo tic, icha junoc qꞌuen n̈aqꞌueen bꞌaj scꞌubꞌejel sbꞌa ebꞌ elcꞌum, icha chiꞌ 
tzeyutej, xchi dꞌa ebꞌ.

47 Junjun cꞌu ix cꞌoch Jesús chiꞌ scꞌaybꞌej anima dꞌa yamaqꞌuil stemplo Dios 
chiꞌ. Axo ebꞌ vin̈ sacerdote, ebꞌ vin̈ cꞌaybꞌum dꞌa ley Moisés yedꞌ ebꞌ vin̈ yajalil 
jun chon̈abꞌ chiꞌ, ix say ebꞌ vin̈ tas syutej ebꞌ vin̈ smilanchamoc. 48  Palta maj 
yal-laj yuj ebꞌ vin̈, yujto ayoch dꞌa scꞌool ebꞌ anima smaclan yabꞌ dꞌay.

A yopisio Jesús 
(Mt 21.23‑27; Mr 11.27‑33)

20  1 Dꞌa jun cꞌu chiꞌ ix cꞌaybꞌaj ebꞌ anima dꞌa yamaqꞌuil stemplo Dios 
yuj Jesús. Ix yalan vachꞌ abꞌix yic colnabꞌil dꞌa ebꞌ. Ix cꞌoch ebꞌ vin̈ 

sacerdote, ebꞌ vin̈ cꞌaybꞌum dꞌa ley Moisés yedꞌ ebꞌ vin̈ ichamtac vinac ay 
yopisio. 2  Ix yalan ebꞌ vin̈ dꞌa Jesús chiꞌ:

—Al dꞌayon̈, tas aji, yuj chiꞌ tza cꞌulej juntzan̈ chiꞌ, ¿mach acꞌjinac opisio 
chiꞌ? xchi ebꞌ vin̈ dꞌay.

3 —Ay pax jun tas tzin cꞌanbꞌej dꞌayex. Alec dꞌayin, 4 ¿mach acꞌjinac yopisio 
vin̈aj Juan ayic ix yacꞌan bautizar ebꞌ ix laj cꞌoch dꞌa vin̈? ¿Am Dios acꞌjinac, 
mato anima? xchi Jesús chiꞌ dꞌa ebꞌ vin̈.

5 Ix yal-lan yabꞌ ebꞌ vin̈:
—¿Tas scutej co pacan dꞌa vin̈? Tato scalaꞌ to a Dios ix acꞌancot vin̈aj Juan 

chiꞌ, axom ol yalan vin̈: ¿Tas yuj maj eyacꞌoch dꞌa e cꞌol jun? xcham vin̈. 
6  Palta tato scalaꞌ to yic ebꞌ anima, axom ebꞌ anima ol on̈ sjulqꞌuenejcham 
ebꞌ, yujto a vin̈aj Juan chiꞌ, schecabꞌ ton Dios yaj vin̈ dꞌa yichan̈ ebꞌ, xchi 
ebꞌ vin̈.

7 Yuj chiꞌ ix yalan ebꞌ vin̈ to man̈ yojtacoc ebꞌ mach acꞌjinac yopisio vin̈aj 
Juan chiꞌ. 8  Ix yalan Jesús chiꞌ dꞌa ebꞌ vin̈:

—Tato icha chiꞌ, man̈ ol valpaxlaj dꞌayex mach acꞌjinac vopisio yic tzin 
cꞌulan juntzan̈ tic, xchi dꞌa ebꞌ vin̈.

* 20.9 Il nota dꞌa Mateo 21.33. 

A yabꞌixal ebꞌ munlajvum chuc spensar 
(Mt 21.33‑44; Mr 12.1‑11)

9 Ix lajvi chiꞌ, ix yalan jun abꞌix tic Jesús dꞌa ebꞌ ayecꞌ chiꞌ taꞌ:
—Ay jun vin̈ ix avan juntzan̈ teꞌ uva dꞌa sat sluum. * Ix lajvi chiꞌ, ix 

yacꞌancanbꞌat sluum vin̈ chiꞌ majanil yedꞌ masanil yavbꞌen teꞌ chiꞌ. Ix lajvi 
chiꞌ, nivan tiempo ix bꞌatcan vin̈. 10 Axo yic ix cꞌoch stiempoal smoljiel sat teꞌ 
uva chiꞌ, ix schecbꞌat jun schecabꞌ vin̈ yic scꞌanan smajananubꞌal luum. Axo 
ebꞌ ix majnan luum chiꞌ ix macꞌani, ix spechan meltzaj ebꞌ, malaj jabꞌoc tas 
ix yacꞌ ebꞌ dꞌay. 11 Yuj chiꞌ ix schecbꞌat junxo schecabꞌ vin̈ aj luum chiꞌ. Palta 
an̈ejaꞌ ix stumej ebꞌ, ix smacꞌan pax ebꞌ, ix spechan meltzaj ebꞌ, malaj jabꞌoc 
tas ix yacꞌ ebꞌ dꞌay. 12  Ix schecanxibꞌat junxo schecabꞌ vin̈, axo ebꞌ ix majnan 
luum chiꞌ ix macꞌani, ix spechan meltzaj ebꞌ.

13  Axo ix snaan vin̈ aj luum chiꞌ: ¿Tas tzin cꞌulej ticnaic? Ol in checbꞌat 
jun vuninal te xajan vuuj. Tecan ol xiv ebꞌ dꞌay, xchi vin̈. 14 Axo ix cꞌoch vin̈ 
uninabꞌil chiꞌ, ix slajtian sbꞌa ebꞌ majnum luum chiꞌ. Ix yalan ebꞌ: Ina sja vin̈ 
uninabꞌil bꞌaj ol can lum luum tic. Co maqꞌueccham vin̈, yic vachꞌ a on̈xo ol 
quiquejcan luum, xchi ebꞌ. 15 Yuj chiꞌ, ix sn̈eranel vin̈ ebꞌ dꞌa stiel avbꞌen chiꞌ, 
ix smacꞌancham vin̈ ebꞌ. Tzin cꞌanbꞌej dꞌayex, ¿tas ol utaj ebꞌ majnum lum chiꞌ 
yuj vin̈ aj luum chiꞌ tze naꞌa? 16 Axo lacꞌan vin̈ ol bꞌatoc. Ol bꞌat smacꞌancham 
juntzan̈ ebꞌ majnum luum chiꞌ vin̈. Ol yacꞌanxicanbꞌat luum vin̈ majanil dꞌa 
juntzan̈xo, xchi Jesús dꞌa ebꞌ vin̈.

Ayic ix yabꞌan jun tic ebꞌ anima, ix yalan ebꞌ:
—Comonoc malaj bꞌaqꞌuin̈ ol ujoc icha chiꞌ, xchi ebꞌ.
17 Axo Jesús ix och qꞌuelan dꞌa ebꞌ, ix yalani:
—Tato icha chiꞌ, ¿tas syalelcꞌoch juntzan̈ tas tzꞌibꞌabꞌilcan dꞌa Slolonel Dios 

tze naꞌa? Syal icha tic:
A jun qꞌuen qꞌueen malaj yelcꞌoch dꞌa yichan̈ ebꞌ bꞌoum pat, aton qꞌuen 

ix ochcan sjolomoc schiquin teꞌ pat chiꞌ, xchicani. 18  Tato ay junoc 
mach tzꞌem tan̈naj dꞌa yibꞌan̈ jun qꞌueen chiꞌ, chocꞌ tzꞌaji. Tato a 
qꞌueen tzꞌem tan̈naj dꞌa yibꞌan̈ junocxo, icha pococ tzꞌaji, xchi Jesús 
dꞌa ebꞌ.

19 A ebꞌ vin̈ sat sacerdote yedꞌ ebꞌ vin̈ cꞌaybꞌum dꞌa ley Moisés, ix snibꞌej ebꞌ 
vin̈ syam Jesús dꞌa elan̈chamel, yujto ix snael ebꞌ vin̈ to a ebꞌ vin̈ van yalani, 
palta ix xiv ebꞌ vin̈ dꞌa ebꞌ anima.

A juntzan̈ tumin scꞌanel ebꞌ yajal 
(Mt 22.15‑22; Mr 12.13‑17)

20 Yuj chiꞌ ix checjibꞌat jayvan̈ ebꞌ vin̈ yilaꞌ talaj tzꞌoch smul Jesús chiꞌ. A 
ix cꞌoch ebꞌ vin̈, vachꞌ ix yutej sbꞌa ebꞌ vin̈ dꞌa yichan̈ Jesús chiꞌ. Ix stzꞌacan 
scꞌumej ebꞌ vin̈ yic slectaj dꞌa slolonel, yic syacꞌanoch ebꞌ vin̈ dꞌa yol scꞌabꞌ ebꞌ 
vin̈ yajal. 21 Yuj chiꞌ ix stzꞌac scꞌanbꞌej ebꞌ vin̈ dꞌay:

—Mamin cꞌaybꞌum, cojtac to tojol tzutej a loloni yedꞌ pax on̈ a cꞌaybꞌani. 
Man̈oclaj yilji anima tzilaꞌ, yujto lajann̈ej yelcꞌoch junjun anima dꞌayach. 
Cojtac paxi to tzon̈ a cꞌaybꞌej dꞌa tas sgana Dios dꞌa val yel. 22  Yuj chiꞌ al 

dꞌayon̈: ¿Tom vachꞌ scacꞌ juntzan̈ tumin scꞌanjiel dꞌayon̈ yuj vin̈ yajal dꞌa 
Roma, mato maay? xchi ebꞌ vin̈ dꞌay.

23  Ix snael Jesús to chuc spensar ebꞌ vin̈ scꞌanbꞌan ebꞌ vin̈. Yuj chiꞌ ix yalan 
dꞌa ebꞌ vin̈:

24 —Chꞌoxec junoc tumin chiꞌ vilaꞌ. ¿Mach jun ayoch sat tic yedꞌ sbꞌi tic dꞌa 
qꞌueen? xchi dꞌa ebꞌ vin̈.

—Aton sat vin̈ yajal dꞌa Roma yedꞌ sbꞌi vin̈, xchi ebꞌ vin̈.
25 Yuj chiꞌ, ix yalan dꞌa ebꞌ vin̈:
—A tas yictaxon vin̈ yajal chiꞌ yaji, aqꞌuec dꞌa vin̈. Palta a tas yictaxon Dios 

yaji, aqꞌuec dꞌa Dios chiꞌ, xchi dꞌa ebꞌ vin̈.
26 Malaj junoc tas ix yal chiꞌ bꞌaj ix acꞌji ganar yuj ebꞌ yic syaman ebꞌ. Ix te 

sat scꞌool ebꞌ yabꞌan tas ix spac chiꞌ, man̈xalaj tas ix yal ebꞌ.

A ebꞌ tzꞌalani to man̈ ol pitzvocxi ebꞌ chamnac 
(Mt 22.23‑33; Mr 12.18‑27)

27 Ix lajvi chiꞌ, ay juntzan̈ ebꞌ vin̈ saduceo ix cꞌoch dꞌa Jesús. Aton ebꞌ vin̈ 
tic tzꞌalani to man̈ ol pitzvocxi ebꞌ chamnac, yuj chiꞌ ix yalan ebꞌ vin̈ dꞌay:

28 —Mamin Cꞌaybꞌum, a vin̈aj Moisés tzꞌibꞌannaccan icha tic: Tato ay junoc 
vin̈ vinac schami, scan ix yetbꞌeyum vin̈, palta malaj yuninal vin̈ scani, tato icha 
chiꞌ, axo vin̈ yucꞌtac vin̈, tzꞌicꞌanpaxcan ix ix chiꞌ, yic vachꞌ tato tzꞌaj yuninal ebꞌ, 
ichato a vin̈ ix cham chiꞌ ay yicoꞌ. Icha chiꞌ ix yalcan vin̈aj Moisés chiꞌ. 29 A junel 
ay ucvan̈ ebꞌ vin̈ yucꞌtac sbꞌa. A vin̈ bꞌabꞌel vinac icꞌan jun ix ix, palta cham vin̈, 
malaj yuninal ebꞌ cani. 30 Axo junxo yucꞌtac vin̈ icꞌanxican ix. Palta cham junxo 
vin̈ chiꞌ. Malaj yuninal ebꞌ canxi. 31 Slajvi chiꞌ, axo vin̈ yoxil icꞌanxi ix. An̈ejtonaꞌ 
yicꞌnac ix ebꞌ vin̈ yucvan̈il. Cham ebꞌ vin̈ smasanil. Malaj junoc ebꞌ vin̈ elcan 
yuninal yedꞌ ix. 32 Axo dꞌa slajvubꞌxo, scham ix. 33 Axo ol pitzvocxi ebꞌ chamnac, 
¿mach junoc ebꞌ vin̈ ol icꞌan ix yujto yicꞌnac ix ebꞌ vin̈ yucvan̈il? xchi ebꞌ vin̈.

34 Yuj chiꞌ ix yalan Jesús dꞌa ebꞌ vin̈ saduceo chiꞌ:
—A dꞌa yolyibꞌan̈qꞌuinal tic, syicꞌlaj sbꞌa ebꞌ anima. 35  Palta ay val junxo 

lugar. A ebꞌ ol pitzvocxi dꞌa scal ebꞌ chamnac, ebꞌ smoj scꞌochcan taꞌ, ataꞌ 
man̈xalaj icꞌlajbꞌail. Man̈xo ol yacꞌbꞌat yisil ebꞌ cꞌanjoc. 36  Yujto a dꞌa jun 
tiempoal chiꞌ, man̈xo ol chamlaj ebꞌ. Lajan ol aj ebꞌ yedꞌ ebꞌ ángel. Yuninal 
ton Dios ol aj ebꞌ, yujto ol pitzvocxi ebꞌ. 37 An̈ejtonaꞌ dꞌa vin̈aj Moisés chiꞌ 
yalnaccan Dios dꞌa scal teꞌ qꞌuiix ayoch scꞌacꞌal, ataꞌ yacꞌnac cojtaquejeli to 
ol pitzvocxi ebꞌ chamnac, bꞌaj yalnaccan icha tic: A in ton tic sDiosal in vin̈aj 
Abraham, vin̈aj Isaac yedꞌ vin̈aj Jacob, xchi. 38  Yuj chiꞌ, vachꞌchom chamnac 
ebꞌ vin̈ chiꞌ, cojtac to man̈ satnacoquel ebꞌ vin̈ dꞌa juneln̈ej, yujto yalnac Dios 
to sDiosal ebꞌ vin̈ yaji. A dꞌa sat Dios, pitzan ebꞌ anima smasanil, xchi Jesús.

39 Ay juntzan̈ ebꞌ vin̈ cꞌaybꞌum dꞌa ley Moisés ix alan dꞌay:
—Yel ton tzal Mamin Cꞌaybꞌum, xchi ebꞌ vin̈.
40 Yuj chiꞌ man̈xalaj tas syal scꞌanbꞌan ebꞌ vin̈ dꞌay.

A Cristo, Yuninal Dios 
(Mt 22.41‑46; Mr 12.35‑37)

41 Ix yalan Jesús dꞌa ebꞌ vin̈:
—¿Tas yuj ay ebꞌ tzꞌalani to a Cristo yin̈tilal David yaji? 42  Yujto an̈ejaꞌ vin̈aj 

David chiꞌ alanxican dꞌa jun libro yic Salmos:

A Dios Cajal alannac dꞌa Vajalil icha tic: Eman̈ cꞌojan dꞌa in vachꞌ cꞌabꞌ 
tic,

 43 masanto ol vacꞌcanoch ebꞌ ayoch ajcꞌolal dꞌayach dꞌa yalan̈ oc, xchi Dios 
dꞌa Vajalil, xchi vin̈aj David chiꞌ.

44 Icha chiꞌ yutejnaccan vin̈aj David yalani to a Cristo ayoch yajaloc vin̈, yuj 
chiꞌ cojtac to a Cristo chiꞌ, man̈ yin̈tilalocn̈ej David chiꞌ yaji, xchi Jesús dꞌa 
ebꞌ vin̈.

A smul ebꞌ cꞌaybꞌum dꞌa ley Moisés 
(Mt 23.1‑36; Mr 12.38‑40; Lc 11.37‑54)

45  Ayic van yabꞌan ebꞌ anima smasanil, ix yalan Jesús icha tic dꞌa ebꞌ 
scꞌaybꞌum:

46 —Tzeyil val e bꞌa yic man̈ ol ex juvoquel yuj sbꞌeybꞌal ebꞌ vin̈ cꞌaybꞌum 
dꞌa ley Moisés, yujto scham val bꞌat ebꞌ vin̈ yedꞌ juntzan̈ spichul jucan. Snibꞌej 
ebꞌ vin̈ to tzꞌem n̈ojan ebꞌ anima dꞌa ebꞌ vin̈ bꞌaj ay mercado. A scꞌan ebꞌ 
vin̈ to a dꞌa xila ebꞌ nivac vinac tzꞌem cꞌojjabꞌ ebꞌ vin̈ dꞌa yoltac spatil culto. 
Ayic tzꞌoch vael, snibꞌej ebꞌ vin̈ tzꞌem cꞌojjabꞌ bꞌaj tzꞌem cꞌojan ebꞌ vin̈ nivac 
yelcꞌochi. 47 Syicꞌanpaxecꞌ ebꞌ vin̈ tas ay dꞌa ebꞌ ix chamnac yetbꞌeyum yedꞌ 
pax spat ebꞌ ix. Slajvi chiꞌ, najat syutej yoc slesal ebꞌ vin̈, yic a snaan ebꞌ 
anima to malaj smul ebꞌ vin̈. Palta a ebꞌ vin̈ chiꞌ, yelxo val nivan yaelal ol 
acꞌjococh dꞌa yibꞌan̈ ebꞌ vin̈, xchi Jesús chiꞌ.

A yofrenda ix chamnac yetbꞌeyum 
(Mr 12.41‑44)

21  1 A junel, ayecꞌ Jesús dꞌa yamaqꞌuil templo. Van yilani chajtil syutej 
ebꞌ bꞌeyum yacꞌanem yofrenda dꞌa yol jun chalabꞌ ofrenda. 2  Ix yilani 

ix cꞌoch jun ix chamnac yetbꞌeyum te mebꞌaꞌ. Ix yacꞌanem chabꞌ cotac tumin 
ix dꞌa yool. 3  Yuj chiꞌ, ix yalan Jesús chiꞌ dꞌa ebꞌ ayecꞌ taꞌ yedꞌoc:

—Val yel sval dꞌayex, a jun ix te mebꞌaꞌ tic, ecꞌalto yic ix, ix yacꞌ dꞌa yichan̈ 
ebꞌ ix laj yacꞌ yicoꞌ. 4 Ay ebꞌ axon̈ej sobreal stumin syacꞌaꞌ. Axo ix mebꞌaꞌ tic, 
jantacn̈ej jabꞌ stumin ix ayeqꞌui ix yaqꞌuem ix yofrendaoc. Man̈xalaj tas ix 
can dꞌa ix, xchi dꞌa ebꞌ.

A juntzan̈ yechel yic lajvubꞌ cꞌual 
(Mt 24.1‑28; Mr 13.1‑23)

5  Ay juntzan̈ ebꞌ van yalani to te vachꞌ yilji stemplo Dios, vachꞌ yaj yedꞌ 
juntzan̈ qꞌuen qꞌueen latzꞌbꞌabꞌiloch dꞌay yedꞌ juntzan̈ tastac siaj dꞌay. Yuj chiꞌ 
ix yal Jesús dꞌa ebꞌ:

6  —A juntzan̈ van eyilan tic, ay jun tiempoal ol lajvoquel smasanil. 
Man̈xalaj junoc qꞌuen latzꞌbꞌabꞌilqꞌue tic ol can dꞌa yibꞌan̈ qꞌuen yetqꞌueenal, 
xchi Jesús dꞌa ebꞌ.

7 Yuj chiꞌ ix scꞌanbꞌej ebꞌ dꞌay:
—Ach co Cꞌaybꞌumal, ¿bꞌaqꞌuin̈ ol ujoc juntzan̈ chiꞌ? ¿Tas val yechel ol 

schꞌox Dios, ayic toxo ol ujoc jun chiꞌ? xchi ebꞌ dꞌay.
8  Yuj chiꞌ ix yalan dꞌa ebꞌ:
—Tzeyil val e bꞌa yic man̈ ol ex acꞌjoc musansatil, yujto tzijtum ebꞌ ol javoc, 

ol yesanel in bꞌi ebꞌ. Ol yalan ebꞌ: A in tic Cristo in, xcham ebꞌ. Ol yalanpax 

ebꞌ: Axo val sja stiempoal tic, xcham ebꞌ. Man̈ ex bꞌat qꞌuelan dꞌa ebꞌ. 9 Ayic 
ol eyabꞌan specal yoch nivac oval, axo yacꞌanpax oval ebꞌ comon anima yedꞌ 
ebꞌ yajal, man̈ ex te xivoc, yujto a juntzan̈ chiꞌ yovalil ol bꞌabꞌlaj ujoc, palta 
man̈oclaj dꞌa jun ratoal chiꞌ ol lajvoquel yolyibꞌan̈qꞌuinal tic, xchi Jesús chiꞌ 
dꞌa ebꞌ.

10 Ix yalanpaxi:
—Ol och oval dꞌa scal juntzan̈ nivac nación. 11 Ay juntzan̈ nivac quixcabꞌ 

ol laj ecꞌoc. Ol laj javoc vejel, ol laj yamchaj juntzan̈ anima yuj nivac ilya 
dꞌa junjun chon̈abꞌ. Axo dꞌa satchaan̈, tzijtum tas ol laj schꞌox sbꞌa. Ay pax 
juntzan̈ nivac yechel ol schꞌox sbꞌa dꞌa satchaan̈, ol te xivpax ebꞌ anima yuj 
juntzan̈ chiꞌ.

12  Palta ayic manto ujoc juntzan̈ chiꞌ, ay ebꞌ ol ex yamanoc, ol yacꞌ chucal 
ebꞌ dꞌayex. Yujto in cꞌaybꞌum ex, yuj chiꞌ ol laj ex yicꞌbꞌat ebꞌ dꞌa yoltac spatil 
culto yic ol yacꞌanoch ebꞌ dꞌa eyibꞌan̈. Ol ex yacꞌoch ebꞌ dꞌa preso, ol ex yicꞌbꞌat 
ebꞌ dꞌa yichan̈ ebꞌ vin̈ rey yedꞌ ebꞌ vin̈ yajal. 13  Yuj juntzan̈ tas ol acꞌjococh 
dꞌa eyibꞌan̈ chiꞌ ol yal eyalanel vabꞌixal dꞌa yichan̈ ebꞌ vin̈ yajal chiꞌ. 14 Man̈ e 
bꞌabꞌlaj naej yuj tas ol eyutej e colan e bꞌa dꞌa ebꞌ, 15 yujto a in ol in bꞌo eyalaꞌ. 
Ol vacꞌ e jelanil dꞌa tas ol eyalaꞌ. Yuj chiꞌ malaj ebꞌ ajcꞌool ol yal spacan dꞌayex. 
Malaj junoc ebꞌ ol tzacꞌvan sjelanil dꞌayex icha e jelanil ol vacꞌaꞌ. 16 Palta a ex 
tic, a e mam e nun, ebꞌ eyucꞌtac, ebꞌ e cꞌabꞌ eyoc yedꞌ ebꞌ eyamigo, ol meltzaj 
och ebꞌ ajcꞌolal dꞌayex. Ay ex ol ex smilcham ebꞌ. 17 Axo masanil ebꞌ anima ay 
dꞌa yolyibꞌan̈qꞌuinal tic, ol och ebꞌ ajcꞌolal dꞌayex, yujto ayoch e pensar dꞌayin. 
18 Palta man̈ ol ex satel-laj, man̈ val junoc xil e jolom ol satbꞌatoc. 19 Tato tecꞌan 
tzeyutej e bꞌa, ol eyacꞌ ganar e chaan e qꞌuinal dꞌa val yel.

20 Ayic ol eyilani to oybꞌilxoqꞌue Jerusalén yuj ebꞌ soldado, nachajocabꞌel 
eyuuj to van slajviel jun chon̈abꞌ chiꞌ. 21 Axo ebꞌ ayecꞌ dꞌa yol yic Judea tic, 
bꞌatocabꞌcan ebꞌ elelal dꞌa tzalquixtac. A ebꞌ ayecꞌ dꞌa chon̈abꞌ Jerusalén tic, 
bꞌatocabꞌ pax ebꞌ elelal. Axo ebꞌ aybꞌat dꞌa smunlajel, man̈xoocabꞌ ochta ebꞌ 
dꞌa yol chon̈abꞌ tic, 22  yujto a val dꞌa jun tiempoal chiꞌ, ol ja jun nivan yaelal 
yuj yoval scꞌool Dios. Ato taꞌ ol elcꞌoch jantac tas tzꞌibꞌabꞌilcan dꞌa Slolonel 
Dios. 23  Obꞌiltac ebꞌ ix yabꞌix dꞌa jun tiempoal chiꞌ yedꞌ ebꞌ ix vanto schuni 
yuneꞌ, yujto nivan yaelal ol ja dꞌa yibꞌan̈ ebꞌ anima dꞌa juntzan̈ lugar tic. Ol 
yacꞌcot yoval scꞌool Dios dꞌa yibꞌan̈ ebꞌ quetisraelal. 24 Nan̈al ebꞌ ol cham yuj 
jun oval chiꞌ. Axo nan̈alxo ebꞌ, ol bꞌatcan ebꞌ preso dꞌa chꞌoc chon̈abꞌil. Axo ebꞌ 
chꞌoc chon̈abꞌil chiꞌ ol ixtan Jerusalén tic, masanto ol lajvoc stiempoal yacꞌan 
yajalil ebꞌ, icha yalnaccan Dios.

Sjaubꞌal Jesús dꞌa schaelal 
(Mt 24.29‑35,42‑44; Mr 13.24‑37)

25 Ay pax juntzan̈ yechel ol schꞌox sbꞌa dꞌa cꞌu, dꞌa qꞌuen uj yedꞌ dꞌa qꞌuen 
cꞌanal. Axo juntzan̈ nación, ol laj somchaj ebꞌ yuj xivelal, yujto ol cꞌan̈ sqꞌue 
vaan aꞌ mar, ol cꞌan̈ pax yemxi pon̈naj aꞌ. 26  Ol laj te xiv ebꞌ anima ayic ol 
snaan ebꞌ tas ol ujoc dꞌa jun yolyibꞌan̈qꞌuinal tic, yujto ol tzicubꞌtan̈aj pax 
juntzan̈ yipal dꞌa satchaan̈. 27 Ichato chiꞌ ol yilan ebꞌ to a in Acꞌbꞌil in cot yuj 
Dios voch animail tic, ol in emul dꞌa scal asun yedꞌ jantac in poder yedꞌ in 
nivan tziquiquial. 28  Ayic ol syamanoch yuji juntzan̈ chiꞌ, tzex tzalaji, tzex 
qꞌue qꞌuelan, yujto toxo ol ex colchajeloc, xchi Jesús chiꞌ dꞌa ebꞌ.

29 Ix lajvi chiꞌ, ix yalan jun abꞌix tic dꞌa ebꞌ:
—Tzeyilnabꞌ teꞌ higo, ma juntzan̈xo te teꞌ slaj cꞌajbꞌanel xiil. 30  Ayic 

tzeyilani to vanxo svolanxi teꞌ scꞌabꞌ, snachajel eyuuj to vanxo sja stiempoal 
n̈abꞌilqꞌuinal. 31 An̈ejtonaꞌ juntzan̈ sval tic, ayic ol eyilan sja juntzan̈ chiꞌ, 
nachajocabꞌel eyuuj to toxo ol vachꞌ och Dios Yajalil.

32  Val yel sval dꞌayex, masanil juntzan̈ tas sval tic ol ujoc ayic manto 
satel-laj juntzan̈ anima tic. 33  A satchaan̈ yedꞌ yolyibꞌan̈qꞌuinal tic, ol 
lajvoqueloc, palta a in lolonel, malaj bꞌaqꞌuin̈ ol lajvoqueloc.

34 Tzeyil val e bꞌa. Man̈ eyacꞌ pitbꞌoc e bꞌa yuj pecꞌal, yuj uqꞌuel an̈, ma yuj 
juntzan̈xo tas bꞌaj tzeyacꞌoch e pensar. Ta maay, ayic ol ja jun cꞌual chiꞌ, man̈ 
listaoc eyaji. 35 Icha tzꞌaj yem junoc yaal, icha chiꞌ ol aj sja jun cꞌual chiꞌ dꞌa 
yibꞌan̈ ebꞌ anima smasanil dꞌa yolyibꞌan̈qꞌuinal tic. 36 Yuj chiꞌ lista tzeyutej e 
bꞌa. Lesalvan̈ec dꞌa masanil tiempo yic vachꞌ tecꞌan eyaji. Yuj chiꞌ ol yal eyel 
dꞌa tas dꞌin̈an sjavi, yic pax man̈ ol ex qꞌuixvoc eyoch dꞌa vichan̈ a in Acꞌbꞌil 
in cot yuj Dios voch animail tic, xchi Jesús dꞌa ebꞌ.

37 Junjun cꞌu scꞌaybꞌej ebꞌ anima Jesús dꞌa yamaqꞌuil stemplo Dios. Axo 
dꞌa tzalan Olivo tzꞌecꞌ acꞌval yuuj. 38  Masanil cꞌu, spet cꞌoch ebꞌ anima chiꞌ 
smasanil dꞌa yamaqꞌuil templo chiꞌ. Sbꞌat smaclan yabꞌ ebꞌ dꞌay.

A ebꞌ vin̈ sayjinac tas syutej syaman Jesús 
(Mt 26.1‑5,14‑16; Mr 14.1‑2,10‑11; Jn 11.45‑53)

22  1 Van sja stiempoal qꞌuin̈ yic snachajcoti tas aj yelnaccot ebꞌ israel 
dꞌa Egipto, aton yic svaan ixim pan ebꞌ malaj yich. 2  Axo ebꞌ vin̈ 

sat sacerdote yedꞌ ebꞌ vin̈ cꞌaybꞌum dꞌa ley Moisés ix sayan modo tas ol aj 
smilancham Jesús ebꞌ vin̈ dꞌa cꞌubꞌeltac, yujto xiv ebꞌ vin̈ dꞌa ebꞌ anima.

3  Ay jun vin̈ scuch Judas, vin̈ aj Queriot. Yetbꞌeyum sbꞌa vin̈ yedꞌ ebꞌ vin̈ 
uxluchvan̈ scꞌaybꞌum Jesús, palta a vin̈ Satanás ix och dꞌa vin̈. 4 Yuj chiꞌ ix bꞌat 
vin̈ scꞌumej ebꞌ vin̈ sat sacerdote yedꞌ ebꞌ vin̈ yajal yaj dꞌa ebꞌ vin̈ stan̈van stemplo 
Dios. Ix yalan vin̈ tas ol yutoc yacꞌanoch Jesús dꞌa yol scꞌabꞌ ebꞌ vin̈. 5 Yuj chiꞌ te 
vachꞌ ix yabꞌ ebꞌ vin̈. Ix yacꞌan strato ebꞌ vin̈ yedꞌ vin̈ dꞌa jantac tumin ol yacꞌ ebꞌ 
vin̈ dꞌa vin̈. 6 Yuj chiꞌ ix schaan yabꞌ vin̈ tas ix yal ebꞌ vin̈. Ix och ijan vin̈ sayani 
tas syutej vin̈ yacꞌanoch Jesús chiꞌ dꞌa yol scꞌabꞌ ebꞌ vin̈ dꞌa elcꞌaltac.

A Santa Cena 
(Mt 26.17‑29; Mr 14.12‑25; Jn 13.21‑30; 1Co 11.23‑26)

7 Ix cꞌoch scꞌual svaan ixim pan ebꞌ, aton ixim malaj yich ayemi, yic 
smiljipaxcham nocꞌ calnel yic snaancot ebꞌ tas aj yelnaccot ebꞌ dꞌa Egipto. 
8  Axo Jesús ix checanbꞌat vin̈aj Pedro yedꞌ vin̈aj Juan, ix yalani:

—Ixiquec, bꞌat bꞌoec tas ol cabꞌlej dꞌa jun qꞌuin̈ tic, xchi dꞌa ebꞌ vin̈.
9 —¿Bꞌajtil a gana sco bꞌoꞌo? xchi ebꞌ vin̈ dꞌay.
10 —Ayic ol ex cꞌoch dꞌa yol chon̈abꞌ, ay jun vin̈ ol ilchajel eyuuj, cuchbꞌil 

jun chꞌubꞌ a aꞌ yuj vin̈. Tzex och tzacꞌan yuj vin̈, masanto tzex cꞌoch yedꞌ vin̈ 
dꞌa spat. 11 Ol eyalan dꞌa vin̈ aj pat chi: Icha tic ix aj yalancot co Cꞌaybꞌumal 
dꞌayach: ¿Bꞌajtil ay jun a cuarto bꞌaj ol in va yedꞌ ebꞌ vin̈ in cꞌaybꞌum yic sco 
naancot tas aj yelnaccot ebꞌ co mam quicham dꞌa Egipto? xchicoti, xe chi dꞌa 
vin̈. 12  Axo vin̈ ol chꞌoxan jun nivan cuarto dꞌayex dꞌa jun chaan̈. Listaxo yaji. 
Axo taꞌ ol e bꞌo tas ol cabꞌlej chiꞌ, xchi Jesús dꞌa ebꞌ vin̈.

13  Ix lajvi chiꞌ, ix bꞌat ebꞌ vin̈. Axo ix cꞌoch ebꞌ vin̈, ix yilan ebꞌ vin̈ to ix 
elcꞌoch icha ix aj yalan Jesús chiꞌ. Yuj chiꞌ ataꞌ ix sbꞌo ebꞌ vin̈ tas ol yabꞌlej dꞌa 
jun qꞌuin̈ chiꞌ.

14 Ayic ix cꞌoch yorail, ix cꞌoch Jesús yedꞌ juntzan̈xo ebꞌ vin̈ scꞌaybꞌum, ix 
och oyan ebꞌ vin̈ vael dꞌa spatic teꞌ mexa. 15 Ix yalan Jesús dꞌa ebꞌ vin̈:

—Toxon nabꞌil vuuj to in gana tzin va eyedꞌoc dꞌa jun qꞌuin̈ tic, yacbꞌan 
manto in chamoc. 16  Sval dꞌayex, man̈xa bꞌaqꞌuin̈ ol in va dꞌa jun qꞌuin̈ tic, 
masanto ol och junelxo ayic ol vachꞌ och Dios Yajalil, xchi dꞌa ebꞌ vin̈.

17 Ix lajvi chiꞌ, ix yicꞌanqꞌue vaan jun vaso. Ix yacꞌan yuj diosal dꞌa Dios 
yuuj. Ix yalanxi dꞌa ebꞌ vin̈:

—Chaec jun tic. Mol uqꞌuejec. 18  Yujto sval dꞌayex, man̈xalaj bꞌaqꞌuin̈ ol 
vucꞌ yal uva tic, masanto ol vachꞌ och Dios Yajalil, xchi dꞌa ebꞌ vin̈.

19 Ix lajvi chiꞌ, ix yicꞌanqꞌue van jun ixim pan. Ix yacꞌan yuj diosal dꞌa Dios 
yuj ixim. Ix xepanbꞌat ixim dꞌa ebꞌ vin̈. Ix yalani:

—A jun tic, aton in nivanil tic ol acꞌjoc eyuuj. Vaec ixim. Tze cꞌulejn̈ej jun 
tic, yic tzin e naancoti, xchi dꞌa ebꞌ vin̈.

20 Icha pax chiꞌ ix yutej junxo vaso ayic toxo ix lajvi sva ebꞌ, ix yalani:
—A jun ay dꞌa yol jun vaso tic schꞌoxanel jun schabꞌil strato Dios toto ix 

bꞌoi. Yuj in chiqꞌuil ol el eyuuj ol elcꞌoch jun trato chiꞌ.
21 Palta a vin̈ ol in acꞌanoch dꞌa yol scꞌabꞌ ebꞌ ol in milanchamoc, ayecꞌ vin̈ 

vedꞌ dꞌa jun mexa tic. 22  A in Acꞌbꞌil in cot yuj Dios voch animail tic, yovalil ol 
in paxoc, ichataxon yaj sbꞌocani. Palta a val vin̈ ol in acꞌanoch dꞌa yol scꞌabꞌ 
chamel chiꞌ, te chuc yic vin̈, xchi Jesús dꞌa ebꞌ vin̈.

23  Yuj chiꞌ ix yal-lan yabꞌ junjun ebꞌ vin̈, ¿mach on̈taxlaj ol cacꞌoch dꞌa yol 
scꞌabꞌ chamel chiꞌ? xchi ebꞌ vin̈.

Mach junoc ecꞌal yelcꞌochi
24  Ix lajvi chiꞌ, ix laj stelan sbꞌa ebꞌ scꞌaybꞌum yuj mach junoc ebꞌ ecꞌal 

yelcꞌochi. 25 Axo Jesús ix alan dꞌa ebꞌ:
—A ebꞌ rey dꞌa junjun nación, yajal ton yaj ebꞌ. Yedꞌ ebꞌ yajal, vachꞌ 

ebꞌ yalan ebꞌ anima. 26  A exxo tic, man̈ eyutoc e bꞌa icha ebꞌ chiꞌ. Tato ay 
junoc mach dꞌa e cal tic ecꞌal yelcꞌochi, yicꞌocabꞌemta sbꞌa icha junoc unin. 
An̈ejtonaꞌ tato ay junoc yajal yaj dꞌa e cal, ichaocabꞌ junoc checabꞌ syutej 
sbꞌa. 27 Qꞌuinaloc tzꞌoch junoc nivan vael. ¿Mach junoc más nivan yelcꞌoch 
tze naꞌa? ¿Am jun cꞌojanem van svaꞌi, mato a jun van yacꞌan servil? Aton jun 
cꞌojanem van sva chiꞌ más nivan yelcꞌochi, palta a in tic ayinecꞌ dꞌa e cal icha 
junoc tzꞌacꞌan servil.

28  A ex tic, ix e tecꞌbꞌej e bꞌa eyecꞌ vedꞌoc ayic ix ja juntzan̈ yaelal dꞌa vibꞌan̈. 
29 Yuj chiꞌ, icha in yutej co Mam Dios in yacꞌanoch yajalil, icha chiꞌ ol ex vutej 
pax ex vacꞌanoch yajalil. 30 Yuj chiꞌ ol yal e va vedꞌ dꞌa jun in mexa bꞌaj ay in 
och yajalil chiꞌ. An̈ejtonaꞌ ol ex em cꞌojjabꞌ dꞌa junjunoc e cꞌojnubꞌ. Axo eyoch 
chiꞌ yajalil dꞌa ebꞌ lajchaveꞌ macan̈ quetisraelal, xchi Jesús dꞌa ebꞌ scꞌaybꞌum 
chiꞌ.

Yalnaccan Jesús to ol yiqꞌuel vin̈aj Pedro dꞌa yibꞌan̈ 
(Mt 26.31‑35; Mr 14.27‑31; Jn 13.36‑38)

31 Ix yalanpax Jesús:

* 22.31 Ayic tzex chayaj ichoc trigo, syalelcꞌochi to syacꞌlej vin̈ diablo ex yacꞌan meltzaj dꞌa e 
patic. 

—Ach Simón, ina ix scꞌan spermiso vin̈ Satanás dꞌa Dios, yujto snibꞌej vin̈ 
tzex yacꞌ proval icha tzꞌaj ixim trigo schayaji. * 32  Palta ix in tevi val dꞌa Dios 
uuj, yic max iqꞌuel a cꞌool dꞌay. A ach tic, ayic ol meltzajxoc och a pensar 
dꞌayin, tzacꞌ stecꞌanil ebꞌ ucꞌtac, xchi Jesús.

33  Yuj chiꞌ ix yalan vin̈aj Simón chiꞌ:
—Mamin, bꞌecan in cꞌol in bꞌat edꞌ dꞌa preso, vachꞌchom tzin cham edꞌoc, 

xchi vin̈.
34 —Pedro, sval dꞌayach, ayic manto ocꞌ nocꞌ caxlan̈ dꞌa jun acꞌval tic, oxel 

ol iqꞌuel dꞌa ibꞌan̈ to man̈ in ojtacoc, xchi Jesús chiꞌ dꞌa vin̈.
35 Ix yalanxi Jesús dꞌa ebꞌ scꞌaybꞌum:
—Tze nacoti, ayic ex in checannacbꞌat junel, maj eyicꞌ e moral, maj eyicꞌ e 

tumin, maj eyicꞌpaxbꞌat e xan̈abꞌ. ¿Tom ay tas yacꞌnac palta dꞌayex taꞌ? xchi 
dꞌa ebꞌ.

—Maay, malaj tasi, xchi ebꞌ.
36 Axo ticnaic, mach ex ay e moral, e tumin, tzeyicꞌbꞌat eyedꞌoc. Mach ex 

malaj eyespada, tze chon̈el e chumpa, tze manan eyicoꞌ. 37 Yujto sval dꞌayex, 
yovalil ol elcꞌoch dꞌa vibꞌan̈ icha tzꞌibꞌabꞌilcan dꞌa Slolonel Dios, bꞌaj syalcan 
icha tic: Icha tzꞌutaj ebꞌ anima chuc, icha chiꞌ ix utaj vin̈, xchi. Jantacn̈ej 
vabꞌixal tzꞌibꞌabꞌilcan dꞌa Slolonel Dios chiꞌ, yovalil ol ujoquelcꞌochi, xchi 
Jesús dꞌa ebꞌ.

38  Yuj chiꞌ ix yal ebꞌ scꞌaybꞌum chiꞌ dꞌay:
—Mamin, ina chabꞌ qꞌuen espada tic, xchi ebꞌ dꞌay.
—Yechelxo chiꞌ, xchi Jesús dꞌa ebꞌ.

Ix yacꞌ lesal Jesús dꞌa Getsemaní 
(Mt 26.36‑46; Mr 14.32‑42)

39 Ix lajvi chiꞌ, ix elta Jesús dꞌa yol jun pat bꞌaj ix va ebꞌ chiꞌ, ix bꞌat dꞌa 
tzalan Olivo ichataxon smodo. Ix och pax tzacꞌan ebꞌ scꞌaybꞌum yuuj. 40 Axo 
ix cꞌoch taꞌ, ix yalan dꞌa ebꞌ:

—Lesalvan̈ec, yic man̈ ol ex acꞌjoc proval, xchi dꞌa ebꞌ.
41 Ix lajvi chiꞌ, ix sbꞌesanel sbꞌa dꞌa stzꞌey ebꞌ. Icha am snajatil sbꞌat junoc 

jul-labꞌ, icha chiꞌ ix bꞌati. Axo taꞌ ix em cuman, ix lesalvi. 42  Ix yalan icha 
tic:

—Mamin, tato a gana, iqꞌuel jun yaelal tic dꞌa vibꞌan̈, palta man̈oc icha in 
gana, palta ichaocabꞌ val a gana, xchi.

43  Ix lajvi chiꞌ, ix schꞌoxan sbꞌa jun ángel ix cot dꞌa satchaan̈. Ix ul yacꞌan 
stecꞌanil. 44 Ix te och pitzꞌan dꞌa spixan. Yuj chiꞌ yelcꞌolal ix lesalvi. Axo yalil 
tzꞌem dꞌa sat luum, calan yaj yedꞌ chicꞌ, icha val yem tzꞌuj yem dꞌa sat luum 
chiꞌ.

45 Ix lajvi slesalvi, ix meltzajxicot bꞌaj aycan ebꞌ scꞌaybꞌum chiꞌ. Axo ix cꞌoch 
dꞌa ebꞌ, vaynacbꞌat ebꞌ, yujto ix te och pitzꞌan cuselal dꞌa spixan ebꞌ. 46 Yuj chiꞌ, 
ix yalan dꞌa ebꞌ:

—¿Tas yuj tzex te vayi? Qꞌuean̈ec vaan, lesalvan̈ec, yic vachꞌ man̈ ol ex 
meltzaj dꞌa e patic ayic ol ex acꞌjoc proval, xchi dꞌa ebꞌ.

Yamchajnac Jesús 
(Mt 26.47‑56; Mr 14.43‑50; Jn 18.2‑11)

47 Vanto slolon Jesús chiꞌ, ix cꞌoch ebꞌ tzijtumal anima. Axo vin̈aj Judas, 
yetbꞌeyum sbꞌa yedꞌ ebꞌ uxluchvan̈ scꞌaybꞌum Jesús chiꞌ, a vin̈ bꞌabꞌel scꞌoch 
yuj ebꞌ. Ix snitzanbꞌat sbꞌa vin̈ stzꞌubꞌ stiꞌ Jesús chiꞌ. 48  Axo Jesús chiꞌ ix alan 
dꞌa vin̈:

—Judas, ¿tom icha tic tzꞌaj in acꞌanoch dꞌa yol scꞌabꞌ chamel a in Acꞌbꞌil in 
cot yuj Dios voch animail tic? xchi.

49 Axo ebꞌ ayecꞌ yedꞌ Jesús chiꞌ, ayic ix yilan ebꞌ tas van sja dꞌa yibꞌan̈ ix 
scꞌanbꞌan ebꞌ dꞌay:

—Mamin, ¿tzam yal co xican ebꞌ dꞌa qꞌuen espada tic? xchi ebꞌ dꞌay.
50  Val dꞌa jun rato chiꞌ, ay jun vin̈ dꞌa scal ebꞌ scꞌaybꞌum Jesús chiꞌ ix 

tzepanel schiquin jun vin̈ schecabꞌ vin̈ sat sacerdote dꞌa svachꞌ. 51 Axo Jesús 
ix alan dꞌa ebꞌ:

—Actejec, cꞌocbꞌilxo chiꞌ, xchi dꞌa ebꞌ.
Axo Jesús ix yaman schiquin vin̈ chiꞌ, yedꞌn̈ej chiꞌ ix ochxicani. 52  A ebꞌ vin̈ 

sat sacerdote, ebꞌ vin̈ yajal yaj dꞌa stemplo Dios yedꞌ ebꞌ vin̈ ichamtac vinac ay 
yopisio, ix cꞌoch ebꞌ vin̈ syam Jesús chiꞌ. Yuj chiꞌ ix yal Jesús chiꞌ dꞌa ebꞌ vin̈:

—¿Tas vaj tzeyilaꞌ? ¿Tom cuchbꞌum in dꞌa ebꞌ scꞌulan chucal yuj chiꞌ tzex ja 
dꞌayin yedꞌ qꞌuen espada yedꞌ te teꞌ? 53 Ayinn̈ej ecꞌ eyedꞌ dꞌa yamaqꞌuil stemplo 
Dios dꞌa junjun cꞌu, palta maj in eyamaꞌ. Palta ato ticnaic yorail e cꞌulan jun 
tic yedꞌ yipalil vin̈ aj qꞌuicꞌalqꞌuinal, xchi dꞌa ebꞌ vin̈.

Ix yiqꞌuel vin̈aj Pedro dꞌa yibꞌan̈ 
(Mt 26.57‑58,69‑75; Mr 14.53‑54,66‑72; Jn 18.12‑18,25‑27)

54 Ix lajvi chiꞌ, ix yamji Jesús yuj ebꞌ vin̈. Ix yicꞌanbꞌat ebꞌ vin̈ dꞌa spat vin̈ 
sat sacerdote chiꞌ. Axo vin̈aj Pedro, najat tzacꞌanto sbꞌat vin̈ yuuj. 55 Axo dꞌa 
yamaqꞌuil tiꞌ pat chiꞌ ix yacꞌoch jun cꞌacꞌ ebꞌ vin̈. Ix och oyan ebꞌ vin̈ dꞌa stiꞌ 
teꞌ, ix em cꞌojan ebꞌ vin̈. Ix em cꞌojan pax vin̈aj Pedro chiꞌ dꞌa scal ebꞌ vin̈. 
56 Axo jun ix criada, ayic ix yilan ix to cꞌojanem vin̈aj Pedro chiꞌ dꞌa stiꞌ teꞌ 
cꞌacꞌ chiꞌ, ix och qꞌuelan ix dꞌa vin̈, ix yalan ix:

—A jun vin̈ tic, yetbꞌeyum sbꞌa vin̈ yedꞌ Jesús tic, xchi ix.
57 Axo vin̈, elan̈chamel ix yiqꞌuel vin̈ dꞌa yibꞌan̈, ix yalan vin̈:
—Ach ix, man̈ vojtacoc jun vin̈ tzal chiꞌ, xchi vin̈ dꞌa ix.
58  Junanto rato chiꞌ, ay junxo ix och qꞌuelan dꞌa vin̈, ix yalani:
—A ach tic, etbꞌeyum a bꞌa yedꞌ ebꞌ, xchi dꞌa vin̈aj Pedro chiꞌ.
—Val yel maay, man̈ vetbꞌeyumoclaj in bꞌa yedꞌ ebꞌ, xchi vin̈.
59 Ay am tom junoc hora chiꞌ, yelcꞌolal ix yal junxo vin̈:
—Val yel a jun vin̈ tic, yetbꞌeyum sbꞌa vin̈ yedꞌoc, yujto aj Galilea ebꞌ, xchi 

vin̈.
60 —Toton maay, man̈ vojtacoc juntzan̈ tzal chiꞌ, xchi vin̈aj Pedro chiꞌ dꞌa vin̈.
Ayic vanto yalan juntzan̈ chiꞌ vin̈ ix ocꞌ nocꞌ caxlan̈. 61 Ix cot qꞌueleloc Jesús 

Cajal chiꞌ dꞌa vin̈. Yuj chiꞌ ix snacot vin̈ tas ix yalcan Jesús. Ichaton tic ix yutej 
yalancan dꞌa vin̈: Ayic manto ocꞌ nocꞌ caxlan̈ dꞌa jun acꞌval tic, oxel ol iqꞌuel 
dꞌa ibꞌan̈ to man̈ in ojtacoclaj, xchi dꞌa vin̈. 62  Yuj chiꞌ ix sbꞌeselta sbꞌa vin̈ dꞌa 
scal ebꞌ. Ix te ocꞌ val vin̈ sicꞌlabꞌil.

Ix bꞌuchji Jesús yuj ebꞌ 
(Mt 26.67‑68; Mr 14.65)

63 Axo ebꞌ stan̈vumal Jesús ix och ijan ebꞌ sbꞌuchvaj dꞌay. Ix laj smacꞌan pax 
ebꞌ. 64 Ix smacan sat ebꞌ. Ix stzꞌitanbꞌat stiꞌ ebꞌ. Ix lajvi chiꞌ, ix scꞌanbꞌan ebꞌ dꞌay:

—Al dꞌayon̈ mach tzach macꞌani, xchi ebꞌ dꞌay.
65 Man̈ jantacoc tas ix yal ebꞌ dꞌay yic sbꞌuchvaj ebꞌ dꞌay.

Ix cꞌoch Jesús dꞌa yichan̈ vin̈ sat yajal 
(Mt 26.59‑66; Mr 14.55‑64; Jn 18.19‑24)

66 Axo ix sacbꞌi, ix smolbꞌan sbꞌa ebꞌ ichamtac vinac ay yopisio dꞌa scal ebꞌ 
israel, ebꞌ vin̈ sat sacerdote yedꞌ ebꞌ vin̈ cꞌaybꞌum dꞌa ley Moisés. Ix yicꞌanbꞌat 
Jesús ebꞌ vin̈ dꞌa yichan̈ vin̈ sat yajal. Axo taꞌ ix scꞌanbꞌej ebꞌ vin̈ dꞌay:

67 —Al dꞌayon̈, ¿tom a ach tic Cristo ach? xchi ebꞌ vin̈ dꞌay.
—Nabꞌan̈ej sval dꞌayex, ¿tom ol e cha eyabꞌ dꞌayin? 68  Tato a in tzin cꞌanbꞌej 

junoc tas dꞌayex, ¿tom ol eyal dꞌayin? ¿Tom ol in eyaqꞌuel dꞌa libre? 69 Palta a 
in Acꞌbꞌil in cot yuj Dios voch animail tic, a ticnaic ol in cꞌochcan cꞌojan dꞌa 
svachꞌ cꞌabꞌ Dios, aton jun masanil tas syal yuuj, xchi Jesús dꞌa ebꞌ vin̈.

70 Masanil ebꞌ vin̈ ix cꞌanbꞌan dꞌay:
—¿Tom Yuninal ach Dios jun? xchi ebꞌ vin̈ dꞌay.
—A in ton tic Yuninal in, icha tzeyal chiꞌ, xchi dꞌa ebꞌ vin̈.
71 Yuj chiꞌ ix yal ebꞌ vin̈.
—¿Tasto tzꞌoch testigo cuuj? Yujto a on̈ val lacꞌan ix cabꞌ yalan vin̈, xchi 

ebꞌ vin̈.

Ix cꞌoch Jesús dꞌa yichan̈ vin̈aj Pilato 
(Mt 27.1‑2,11‑14; Mr 15.1‑5; Jn 18.28‑38)

23  1 Ix lajvi chiꞌ ix qꞌue vaan ebꞌ smasanil. Ix yicꞌanbꞌat Jesús ebꞌ dꞌa 
yichan̈ vin̈aj Pilato. 2  Ataꞌ ix syamoch ebꞌ yacꞌanoch juntzan̈ es dꞌa 

yibꞌan̈. Ix laj yalan ebꞌ:
—Ix quilaꞌ to a vin̈ van yacꞌan somchajel ebꞌ quetchon̈abꞌ. Syalanpax vin̈ to 

max yal cacꞌan qꞌuen tumin scꞌanjiel dꞌayon̈ yuj vin̈ yajal dꞌa Roma. A val vin̈ 
tzꞌalanpaxi to Cristo vin̈, syalelcꞌochi to rey vin̈, xchi ebꞌ dꞌa vin̈aj Pilato chiꞌ.

3  Yuj chiꞌ ix scꞌanbꞌej vin̈aj Pilato chiꞌ dꞌay:
—Tzin cꞌanbꞌej dꞌayach, ¿tom sreyal ach ebꞌ israel? xchi vin̈ dꞌay.
—A in toni, ichaton tzutej alan chiꞌ, xchi Jesús dꞌa vin̈.
4 Yuj chiꞌ, ix yal vin̈aj Pilato chiꞌ dꞌa ebꞌ vin̈ sat sacerdote yedꞌ dꞌa ebꞌ anima 

chiꞌ:
—Malaj jabꞌoc smul jun vin̈ tic tzꞌilchaj vuuj, xchi vin̈.
5 Palta axo ebꞌ, yelcꞌolal yalan ebꞌ:
—A vin̈ tic, masanil ebꞌ anima aj Judea tic van somchajel yuj juntzan̈ 

cꞌaybꞌubꞌal syacꞌ vin̈. Ato dꞌa Galilea ix schael yich vin̈ yalani, masanto ix javi 
vin̈ dꞌa Judea tic, xchi ebꞌ dꞌa vin̈aj Pilato chiꞌ.

Ix cꞌoch Jesús dꞌa yichan̈ vin̈aj Herodes
6  Ayic ix yabꞌan juntzan̈ chiꞌ vin̈aj Pilato chiꞌ, ix scꞌanbꞌan vin̈ yabꞌ dꞌa 

ebꞌ, tato a Jesús aj Galilea. 7 Axo yic ix yabꞌan vin̈ to aj Galilea, yuj chiꞌ 

ix yacꞌanbꞌat dꞌa v in̈aj Herodes yajal dꞌa Galilea chiꞌ yujto ayecꞌ vin̈ dꞌa 
Jerusalén dꞌa juntzan̈ cꞌual chiꞌ. 8  Ayic ix yilan vin̈aj Herodes chiꞌ scꞌoch Jesús, 
te vachꞌ ix yabꞌ vin̈, yujto ayxo stiempoal yabꞌan specal vin̈. Yuj chiꞌ sganaxo 
vin̈ slolon yedꞌoc. Snibꞌej val vin̈ syil sbꞌoan junoc milagro. 9 Tzijtum tas ix 
scꞌanbꞌej vin̈ dꞌay, axo Jesús man̈ jabꞌoc ix tacꞌvi dꞌa vin̈. 10 Axo ebꞌ vin̈ sat 
sacerdote yedꞌ ebꞌ vin̈ cꞌaybꞌum dꞌa ley Moisés ayecꞌ taꞌ, yelcꞌolal ix yacꞌoch 
ebꞌ vin̈ dꞌa yibꞌan̈. 11 Yuj chiꞌ a vin̈aj Herodes chiꞌ yedꞌ ebꞌ soldado, ix sbꞌaj 
Jesús chiꞌ ebꞌ. Ix sbꞌuchan pax ebꞌ. Ix stzꞌacan yacꞌoch juntzan̈ pichul ebꞌ te 
vachꞌ dꞌay, icha spichul ebꞌ vin̈ rey. Ix lajvi chiꞌ, ix yacꞌanxi meltzaj Jesús vin̈ 
dꞌa vin̈aj Pilato. 12  A dꞌa jun cꞌual chiꞌ ix yamigoejqꞌue sbꞌa vin̈aj Pilato chiꞌ 
yedꞌ vin̈aj Herodes, yujto a dꞌa yalan̈taxo yajcꞌool sbꞌa ebꞌ vin̈.

Ix acꞌjioch chamel dꞌa yibꞌan̈ Jesús 
(Mt 27.15‑26; Mr 15.6‑15; Jn 18.39–19.16)

13  Axo vin̈aj Pilato chiꞌ ix molbꞌan ebꞌ vin̈ sat sacerdote, ebꞌ vin̈ ay yopisio 
yedꞌ pax ebꞌ anima smasanil. 14 Ix yalanelta vin̈ dꞌa scal ebꞌ:

—A vin̈ ix ul eyacꞌ tic dꞌayin, yujto tzeyalaꞌ to somchajel ebꞌ anima yuj vin̈, 
palta ina dꞌa eyichan̈ ix in cꞌanbꞌej vabꞌ dꞌa vin̈, palta malaj jabꞌoc smul vin̈ 
scheclajelta vuj icha ix aj eyalani. 15 An̈ejaꞌ pax vin̈aj Herodes, malaj tas ix 
ilchaj yuj vin̈ dꞌa vin̈. Yuj chiꞌ ix schecxicot vin̈ dꞌayon̈. Inai, malaj jabꞌoc smul 
vin̈ yic smoj schami. 16-17 Yuj chiꞌ, ton̈ej ol in chec macꞌjoc vin̈, ol vacꞌanxiel 
vin̈ dꞌa libre, xchi vin̈ dꞌa ebꞌ. 18  Axo yic ix yabꞌan ebꞌ anima to icha chiꞌ, ix 
laj avajqꞌue ebꞌ:

—A vin̈ tic, chamocabꞌ vin̈. Aocabꞌ vin̈aj Barrabás chiꞌ tzꞌel dꞌa libre, xchi ebꞌ.
19 A vin̈aj Barrabás chiꞌ, preso yaj vin̈, yujto locan vin̈ yedꞌ ebꞌ vin̈ ix acꞌan 

oval yedꞌ ebꞌ vin̈ yajal dꞌa yol chon̈abꞌ chiꞌ. Macꞌumcham anima pax vin̈. 
20 Axo vin̈aj Pilato chiꞌ snibꞌej vin̈ syaqꞌuel Jesús dꞌa libre. Yuj chiꞌ icha chiꞌ 
ix yutej vin̈ yalanxi dꞌa ebꞌ anima. 21 Palta ayic ix yabꞌan ebꞌ to icha chiꞌ, ix 
qꞌue umnaj ebꞌ yavaji:

—Culusejqꞌue vin̈. Culusejqꞌue vin̈, xchi ebꞌ.
22  Ix yalanxi vin̈aj Pilato chiꞌ yoxelal dꞌa ebꞌ:
—¿Tas val smul vin̈ dꞌayex jun? Malaj val jabꞌoc smul vin̈ tzꞌilchaj vuuj yic 

smoj schami. Yuj chiꞌ ton̈ej ol in chec macꞌjoc vin̈, ol vacꞌanxiel vin̈ dꞌa libre, 
xchi vin̈ dꞌa ebꞌ.

23  Axo ebꞌ, ix te qꞌue umnaj yavaji to yovalil sculusajqꞌuei. Te chaan̈ ix 
avajqꞌue ebꞌ yedꞌ ebꞌ vin̈ sat sacerdote. Yuj chiꞌ ix yacꞌ ganar ebꞌ. 24 Ix yalan 
vin̈aj Pilato chiꞌ: Ujocabꞌ icha sgana ebꞌ, xchi vin̈. 25  Axo vin̈ locan dꞌa scal 
oval chiꞌ, vin̈ macꞌumcham anima chiꞌ, vin̈ preso yaji, a vin̈ ix acꞌjielta dꞌa 
libre icha sgana ebꞌ. Axo Jesús ix acꞌjicanoch dꞌa yol scꞌabꞌ ebꞌ icha sgana.

Ix culusajqꞌue Jesús 
(Mt 27.32‑44; Mr 15.21‑32; Jn 19.17‑27)

26 Ayic van yicꞌanbꞌat Jesús ebꞌ bꞌaj ol chamoc, ay jun vin̈ aj Cirene scuchan 
Simón, spetoj vin̈ dꞌa smunlajel, ix yamchaj vin̈ yuj ebꞌ soldado. Axo vin̈ ix 
checji scuchbꞌat sculusal Jesús chiꞌ. Ix och tzacꞌan vin̈ yuuj.

27 Tzijtum ebꞌ anima ix och tzacꞌan yuuj. Yedꞌ pax ebꞌ ix ix, veqꞌueqꞌui yel 
yav ebꞌ ix yocꞌ yuuj. 28  Axo Jesús ix meltzajbꞌat qꞌuelan dꞌa ebꞌ ix, ix yalani:

—Ex ix aj Jerusalén, man̈ ex ocꞌ vuuj. Ocꞌan̈ec eyuuj yedꞌ yuj ebꞌ eyuneꞌ, 
29 yujto ay val jun cꞌual ol javoc, ol eyalani: A val ebꞌ ix malaj yuneꞌ, ebꞌ ix 
toxon max unevi yedꞌ ebꞌ ix man̈ yojtacoc yacꞌan chunoc yuneꞌ, te vachꞌ yic 
ebꞌ ix, xe chama. 30 A dꞌa jun tiempoal chiꞌ, ol laj yal ebꞌ anima icha tic: Tzoc 
val cot juntzan̈ vitz yedꞌ juntzan̈ tzalquixtac tic dꞌa quibꞌan̈ yic tzon̈ scꞌubꞌejeli, 
xcham ebꞌ. 31 A in tic, lajan in icha junoc te teꞌ yaax, palta ina val tas syacꞌoch 
ebꞌ dꞌa vibꞌan̈. Ocxom val a ex tic. Yelxo val nivan tas ol acꞌjococh dꞌa eyibꞌan̈, 
yujto lajan ex icha junoc te teꞌ taquin̈xo, xchi Jesús dꞌa ebꞌ ix.

32  Ay pax chavan̈ ebꞌ vin̈ ay smul ix icꞌjibꞌat yedꞌ Jesús chiꞌ, yic sculusajqꞌue 
ebꞌ vin̈ yedꞌoc. 33  Ix cꞌoch ebꞌ dꞌa jun lugar scuchan Bꞌaj Ay Sbꞌaquil Jolom. 
Ataꞌ ix culusajqꞌue Jesús yuj ebꞌ vin̈ soldado. Ix culusajpaxqꞌue chavan̈ ebꞌ vin̈ 
ay smul chiꞌ yedꞌoc, jun vin̈ dꞌa svachꞌ, jun vin̈ dꞌa sqꞌuexan̈. Junjun sculusal 
junjun ebꞌ.  34 Ayic van sqꞌue dꞌun̈un̈oc Jesús yuj ebꞌ, ix yalani:

—Mamin, acꞌ nivancꞌolal ebꞌ, yujto man̈ yojtacoc ebꞌ tas van scꞌulani, xchi 
dꞌa Dios.

Axo ebꞌ vin̈ soldado, ix yacꞌ suerte ebꞌ vin̈ yic spojanecꞌ spichul Jesús chiꞌ 
ebꞌ vin̈ dꞌa spatic. 35 Axo ebꞌ anima, van yilan ebꞌ tas van yuji chiꞌ. An̈ejaꞌ pax 
ebꞌ vin̈ yajal, ix sbꞌuch Jesús ebꞌ vin̈. Ix laj yalan ebꞌ vin̈:

—Abꞌi chiꞌ colvajvum vin̈ dꞌa juntzan̈xo. Scolocabꞌ pax sbꞌa vin̈ ticnaic, tato 
dꞌa val yel Cristo vin̈, vin̈ sicꞌbꞌilel yuj Dios, xchi ebꞌ vin̈.

36  An̈ejaꞌ ix bꞌuchji pax yuj ebꞌ vin̈ soldado. Ix cꞌoch ebꞌ vin̈ dꞌa stzꞌey. Ix 
yacꞌan vinagre ebꞌ vin̈ yuqꞌuej. 37 Ix yalan ebꞌ vin̈ dꞌay:

—Tato yel Sreyal ach ebꞌ israel, colto naic a bꞌa quilaꞌ, xchi ebꞌ vin̈ dꞌay.
38  Ay jun letra ix tzꞌibꞌajoch dꞌa sjolom teꞌ sculusal, xchi icha tic: A vin̈ tic 

Sreyal ebꞌ israel, xchi.
39 Ay pax jun vin̈ culusabꞌilqꞌue yedꞌoc ix bꞌuchani, ix yalan vin̈ icha tic:
—Tato yel Cristo ach, col a bꞌa quilaꞌ, tzon̈ a colan paxi, xchi vin̈ dꞌay.
40 Axo junxo vin̈ yetbꞌeyum vin̈ ix cachani, ix yalan vin̈:
—¿Tom max ach xiv dꞌa Dios? Ina lajan cajoch dꞌa yol scꞌabꞌ jun yaelal tic 

yedꞌoc. 41 A on̈ tic, smoj val scabꞌ syail co chaan spac co mul, palta a jun vin̈ 
tic, malaj tas ix smulej, xchi vin̈.

42  Ix lajvi chiꞌ ix yalan vin̈ dꞌa Jesús:
—Ach Jesús, tzin a nacoti ayic ol ach ja acꞌ Yajalil, xchi vin̈ dꞌay.
43  Ix yalan Jesús dꞌa vin̈:
—Val yel sval dꞌayach, a dꞌa jun cꞌu tic ol ach cꞌoch vedꞌ dꞌa svachꞌilal, xchi 

dꞌa vin̈.

A schamel Jesús 
(Mt 27.45‑56; Mr 15.33‑41; Jn 19.28‑30)

44  Ayic toxo tzꞌoch chimcꞌualil, ix qꞌuicꞌbꞌi qꞌuinal dꞌa masanil 
yolyibꞌan̈qꞌuinal tic masanto dꞌa a las tres yic yemcꞌualil. 45 A yoc cꞌu, majxo 
yacꞌlaj yoc. Axo cꞌapac cortina ayoch smaculoc snan̈al yol stemplo Dios, ix 
n̈icꞌchaj snan̈al cꞌapac. 46 Axo Jesús te chaan̈ ix avaji, ix yalan icha tic:

—Mamin, svabꞌenejcanoch in pixan dꞌa yol a cꞌabꞌ, xchi dꞌa Dios.
Ix lajvin̈ej yalan jun chiꞌ, ix chami.
47 Axo jun vin̈ capitán aj Roma, ayic ix yilan juntzan̈ chiꞌ vin̈, ix yal vachꞌ 

lolonel vin̈ dꞌa Dios, ix yalan vin̈ icha tic:

—Val yel a jun vin̈ tic, te malaj smul vin̈, xchi vin̈.
48  Axo masanil ebꞌ anima ayecꞌ chiꞌ taꞌ, ix yil ebꞌ tas ix uji chiꞌ. Ix laj paxta 

ebꞌ, ix och val pitzꞌan cuscꞌolal dꞌa spixan ebꞌ. 49 Axo jantacn̈ej ebꞌ ojtannac 
Jesús yedꞌ juntzan̈ ebꞌ ix ix cotnac yedꞌ dꞌa Galilea, najatto ix laj cotcan 
dꞌan̈jabꞌ ebꞌ ix.

Mucbꞌil snivanil Jesús dꞌa yol qꞌuen n̈aqꞌueen 
(Mt 27.57‑61; Mr 15.42‑47; Jn 19.38‑42)

50 Ay jun vin̈ scuchan José, aj chon̈abꞌ Arimatea dꞌa yol yic Judea. Vachꞌ 
vin̈, tojol spensar vin̈. Ay pax yopisio vin̈ yedꞌ ebꞌ vin̈ yajal. 51 Palta maj 
yacꞌoch sbꞌa vin̈ yedꞌ ebꞌ vin̈ ix acꞌanoch chamel dꞌa yibꞌan̈ Jesús chiꞌ. Van 
stan̈van vin̈ svachꞌ och Dios Yajalil. 52  Ix cꞌoch vin̈ dꞌa vin̈aj Pilato, yic 
scꞌananemta snivanil Jesús vin̈. 53  Ix lajvi yicꞌan spermiso vin̈ chiꞌ, ix bꞌat 
yacꞌan icꞌjoquemta snivanil chiꞌ vin̈. Ix sbꞌacꞌanoch jun sábana vin̈ dꞌa spatic. 
Ix lajvi chiꞌ ix bꞌat yacꞌan acꞌjoc och snivanil vin̈ dꞌa yol jun qꞌuen qꞌueen 
joybꞌilel yool. A dꞌa jun qꞌueen chiꞌ, manta junoc mach smucchaji. 54 Aton dꞌa 
jun cꞌual chiꞌ vanxo yacꞌan lista sbꞌa ebꞌ yuj scꞌual icꞌoj ip toxo ol yamchaj 
ochoc.

55 Axo ebꞌ ix ix cotnac yedꞌ Jesús dꞌa Galilea, ix bꞌat ebꞌ ix yil qꞌuen qꞌueen 
bꞌaj ix mucchaj chiꞌ. Ix yilan ebꞌ ix chajtil ix yutej ebꞌ yacꞌanoch snivanil 
chiꞌ dꞌa yol qꞌueen. 56  Ix lajvi chiꞌ, ix paxta ebꞌ ix dꞌa sposado. Ix laj sbꞌoan 
juntzan̈ yal sucꞌuqꞌui sjabꞌ ebꞌ ix yedꞌ juntzan̈ vachꞌ sucjioch dꞌa snivanil Jesús 
chiꞌ. Axo yic ix cꞌoch yorail scꞌual icꞌoj ip, ix yicꞌan yip ebꞌ ix icha yalan jun 
checnabꞌil dꞌa ley.

Pitzvinacxi Jesús 
(Mt 28.1‑10; Mr 16.1‑8; Jn 20.1‑10)

24  1 Ayic ayto scꞌan sacbꞌi dꞌa domingoal, aton jun bꞌabꞌel cꞌu yic 
semana, ix bꞌat ebꞌ ix ix chiꞌ bꞌaj mucbꞌil snivanil Jesús chiꞌ. Yedꞌnac 

juntzan̈ yal sucꞌuqꞌui sjabꞌ chiꞌ ebꞌ ix bꞌobꞌil yuuj. 2  Axo ix cꞌoch ebꞌ ix, ix yilan 
ebꞌ ix to toxo ix el qꞌuen smacul chiꞌ. 3 Ix och ebꞌ ix dꞌa yol qꞌueen, ix yilan ebꞌ 
ix to man̈xalaj snivanil Jesús Cajal ayeqꞌui. 4 Ix te satbꞌat scꞌool ebꞌ ix yilani. 
Axo ix yilan ebꞌ ix ayecꞌ chavan̈ ángel icha yilji vinac, lin̈jabꞌecꞌ dꞌa stzꞌey ebꞌ 
ix. Toxon̈ej stziquiqui spichul ebꞌ. 5 Yuj chiꞌ ix te xiv ebꞌ ix, ix em cumjabꞌ ebꞌ 
ix dꞌa sat luum. Axo ix yalan ebꞌ ángel chiꞌ dꞌa ebꞌ ix:

—¿Tas yuj tze say jun pitzan dꞌa yol bꞌaj smucchaj ebꞌ chamnac tic? 6 Man̈xo 
ayoquecꞌlaj dꞌa tic. Toxo ix pitzvixi. Naeccot tas yalnac dꞌayex, ayic aytoecꞌ 
eyedꞌoc dꞌa Galilea. 7 Ayic yalani to a jun Acꞌbꞌilcot yuj Dios yoch animail, 
yovalil ol acꞌjococh dꞌa yol scꞌabꞌ ebꞌ anima chuc spensar, ol culusajqꞌue yuj 
ebꞌ. Axo dꞌa schabꞌjial ol pitzvocxi. Icha chiꞌ yutejnac yalancan dꞌayex, xchi 
ebꞌ ángel chiꞌ dꞌa ebꞌ ix.

8  Ix snacot ebꞌ ix tas yalnaccan Jesús chiꞌ, 9 yuj chiꞌ ix paxta ebꞌ ix taꞌ, ix 
bꞌat yalan ebꞌ ix dꞌa ebꞌ uxluchvan̈ scꞌaybꞌum Jesús chiꞌ yedꞌ dꞌa ebꞌ scꞌaybꞌum 
smasanil. 10 A ebꞌ ix ix bꞌat alan abꞌix tic, aton ix María aj Magdala, ix Juana 
yedꞌ ix María snun vin̈aj Jacobo. Ay pax juntzan̈xo ebꞌ ix yetbꞌeyum sbꞌa yedꞌ 
ebꞌ ix. 11 Palta a ebꞌ schecabꞌ Jesús chiꞌ, ton̈ej ste comon lolon ebꞌ ix snaan ebꞌ. 
Maj schalaj yabꞌ ebꞌ dꞌa ebꞌ ix.

12  Axo vin̈aj Pedro yelcꞌolal ix bꞌat vin̈ bꞌaj mucan chiꞌ. Ayic ix cꞌoch vin̈, 
ix em n̈ojan vin̈ yilanoch dꞌa yol qꞌueen, ix yilan vin̈ to axon̈ej cꞌapac sábana 
ix bꞌacꞌchajoch dꞌa snivanil Jesús chiꞌ aycan schꞌocoj. Ix paxta vin̈, ix te sat 
scꞌool vin̈ yuj tas ix uji chiꞌ.

Schꞌoxnac sbꞌa Jesús dꞌa chavan̈ ebꞌ dꞌa yol bꞌe 
(Mr 16.12‑13)

13 A dꞌa jun cꞌual chiꞌ, ay chavan̈ ebꞌ scꞌaybꞌum van sbꞌat dꞌa jun bꞌe scꞌoch dꞌa 
chon̈abꞌ Emaús. A jun chon̈abꞌ chiꞌ, ay am oxeoc legua scal yedꞌ Jerusalén. 14 Van 
sbꞌey ebꞌ, van yalubꞌtan̈an ebꞌ tas juntzan̈ ix uji. 15 Ayic van yalubꞌtan̈an ebꞌ chiꞌ, 
ix cꞌoch Jesús, ix yetbꞌatan sbꞌa yedꞌ ebꞌ. 16 Ix moyjican sat ebꞌ yuuj. Vachꞌchom 
tzꞌilji yuj ebꞌ, palta maj nachajel-laj yuj ebꞌ tato aꞌ. 17 Ix scꞌanbꞌan Jesús dꞌa ebꞌ:

—¿Tas val eyalubꞌtan̈ej tzex bꞌeyi? xchi dꞌa ebꞌ. Ix och vaan ebꞌ, te cuseltac 
yilji ebꞌ.

18  Ay jun vin̈ scuch Cleofas ix tacꞌvi dꞌay:
—Inatax yojtac ebꞌ anima smasanil tas ix uji dꞌa Jerusalén dꞌa evi chabꞌji 

tic. A achxo tic, ¿tom maj abꞌ jabꞌoc? Ina ach ecꞌ taꞌ, xchi vin̈ dꞌay.
19 —¿Tas juntzan̈ ix uji chiꞌ jun? xchi Jesús chiꞌ dꞌa ebꞌ vin̈.
—Ay jun aj Nazaret scuch Jesús. Schecabꞌ ton val Dios yaji. A dꞌa yichan̈ 

Dios yedꞌ dꞌa yichan̈ ebꞌ chon̈abꞌ, te nivan yelcꞌoch tas ix scꞌulej yedꞌ tas ix 
yalaꞌ. 20  Palta a ebꞌ vin̈ sat sacerdote yedꞌ ebꞌ vin̈ yajal ix acꞌanoch dꞌa yol 
scꞌabꞌ chamel. Yuj chiꞌ ix culusajqꞌuei. 21 Ix cacꞌoch yipoc co cꞌool to ol on̈ 
scolel a on̈ aj Israel on̈ tic. Chabꞌjitax ix uji jun chiꞌ ticnaic. 22  Palta ay juntzan̈ 
ebꞌ ix quetbꞌeyum co bꞌa yedꞌoc, sat co cꞌool yuj tas syal ebꞌ ix, a ix sacbꞌi ix 
bꞌat ebꞌ ix yil jun qꞌueen bꞌaj ochcan snivanil Jesús chiꞌ. 23  Ix abꞌ yilan ebꞌ ix, 
man̈xalaj snivanil ayeqꞌui. Ix lajvi chiꞌ, xidꞌ yalan ebꞌ ix dꞌayon̈ to icha vayich 
ix aj yilan chavan̈ ángel ebꞌ ix. Ix abꞌ yalan ebꞌ ángel chiꞌ dꞌa ebꞌ ix to a Jesús 
toxo ix pitzvixi. 24 Ix lajvi chiꞌ, ix bꞌat juntzan̈ ebꞌ quetbꞌeyum yilaꞌ. Icha val 
ix aj yalan ebꞌ ix chiꞌ, icha val chiꞌ ix aj yilan ebꞌ. Axo pax Jesús, maj yil-laj 
ebꞌ, xchi ebꞌ dꞌay.

25 Axo Jesús ix alan dꞌa ebꞌ:
—A ex tic malaj jabꞌoc e pensar, max e bꞌalaj aqꞌuejochlaj dꞌa e cꞌool tastac 

yalnaccan ebꞌ schecabꞌ Dios dꞌa pecaꞌ. 26  A Cristo chiꞌ, yovalil ix yabꞌ syail, 
ayic mantzac och Yajalil, xchi dꞌa ebꞌ.

27 Ix lajvi chiꞌ, ix och ijan yalan dꞌa ebꞌ bꞌajtactil tzꞌibꞌabꞌilcan yabꞌixal 
dꞌa Slolonel Dios. Ix schaancot yalan tastac tzꞌibꞌabꞌilcan yuj vin̈aj Moisés, 
masanto dꞌa tas tzꞌibꞌabꞌilcan yuj ebꞌ schecabꞌ Dios dꞌa pecaꞌ.

28  Ayic ix cꞌoch ebꞌ dꞌa jun chon̈abꞌ bꞌaj van sbꞌat ebꞌ chiꞌ, axo Jesús ijan 
bꞌen̈ej ix ecꞌbꞌati. 29 Axo ebꞌ ix acꞌan pural scani. Ix yalan ebꞌ dꞌay:

—Canan̈ quedꞌoc, ina vanxo yem cꞌu, toxo val ol qꞌuicꞌbꞌoc, xchi ebꞌ dꞌay.
Yuj chiꞌ ix och dꞌa yol spat ebꞌ, ix can yedꞌ ebꞌ. 30 Ayic ix em cꞌojan dꞌa teꞌ 

mexa yedꞌ ebꞌ, ix yicꞌanqꞌue vaan jun ixim pan. Ix yacꞌan yuj diosal dꞌa Dios 
yuj ixim. Ix lajvi chiꞌ, ix och ijan spucanbꞌat ixim dꞌa ebꞌ. 31 A dꞌa jun rato chiꞌ, 
ichato ix jacvi sat ebꞌ. Ix yilanoch ebꞌ to a Jesús. Palta ix satem dꞌa stzꞌey ebꞌ, 
axo ix yilan ebꞌ, man̈xalaj mach. 32  Ix yalan ebꞌ:

—Yel toni, ix och pitzꞌan dꞌa co cꞌool yuuj a ix yalan dꞌayon̈ dꞌa yol bꞌe, ayic 
ix yacꞌanpax nachajel cuuj tastac tzꞌibꞌabꞌilcan dꞌa Slolonel Dios, xchi ebꞌ.

33  Dꞌa jun rato chiꞌ ix qꞌue vaan ebꞌ, ix pax ebꞌ dꞌa Jerusalén. Ataꞌ ix ilchaj 
ebꞌ uxluchvan̈ schecabꞌ Jesús yuj ebꞌ yedꞌ juntzan̈xo yetbꞌeyum ebꞌ. Molanecꞌ 
ebꞌ. 34 Axo ebꞌ chiꞌ, ix alan dꞌa ebꞌ chavan̈ chiꞌ:

—Dꞌa val yel ix pitzvixi Jesús Cajal. Ix schꞌox sbꞌa dꞌa vin̈aj Simón tic, xchi 
ebꞌ.

35 Ix lajvi chiꞌ, axo ebꞌ chavan̈ chiꞌ ix alani tas ix scꞌulej ebꞌ dꞌa yol bꞌe yedꞌ 
pax tas ix aj snachajel yuj ebꞌ to a Jesús ayic ix spucanecꞌ jun ixim pan chiꞌ.

Schꞌoxnac sbꞌa Jesús dꞌa ebꞌ scꞌaybꞌum 
(Mt 28.16‑20; Mr 16.14‑18; Jn 20.19‑23)

36  Vanto yalan jun chiꞌ ebꞌ, axo ix yilan ebꞌ ayxo ecꞌ Jesús dꞌa scal ebꞌ. Ix 
yalani:

—Juncꞌolalocabꞌ eyaji, xchi dꞌa ebꞌ.
37 A ebꞌ chiꞌ, ton̈ej ix satbꞌat scꞌool ebꞌ. Ix laj xivqꞌue ebꞌ. A snaan ebꞌ to a 

junoc pixan schꞌox sbꞌa dꞌa ebꞌ. 38  Ix yalan Jesús dꞌa ebꞌ:
—¿Tas yuj tzex te xivi? ¿Tas yuj ay e chabꞌcꞌolal dꞌayin? 39 Ilecnabꞌ in cꞌabꞌ 

yedꞌ voc tic. An̈ejtonaꞌ a in. Yamlejecnabꞌi, tzeyilani tato a junoc pixan, ¿tom 
ay sbꞌacꞌchil junoc pixan yedꞌ sbꞌaquil syal tze yam icha vic tic? xchi dꞌa ebꞌ.

40  Ix lajvi yalan jun chiꞌ dꞌa ebꞌ, ix schꞌoxan scꞌabꞌ yedꞌ yoc dꞌa ebꞌ. 
41 Vachꞌchom stzalaj ebꞌ, palta an̈ejaꞌ maj yacꞌochlaj ebꞌ dꞌa scꞌool, yujto ton̈ej 
ste sat scꞌool ebꞌ. Yuj chiꞌ ix yal dꞌa ebꞌ:

—¿Mama jabꞌoc tas tzin va dꞌa tic? xchi.
42  Axo ebꞌ ix acꞌan jabꞌ bꞌolbꞌil chay dꞌay.
43 Ix schaan dꞌa ebꞌ, ix yabꞌlan dꞌa yichan̈ ebꞌ. 44 Ix lajvi chiꞌ ix yalan dꞌa ebꞌ:
—A ticnaic, ix elcꞌoch tas ix valcan dꞌayex ayic ayinto ecꞌ eyedꞌoc. 

Valnaccan dꞌayex to yovalil ol elcꞌoch jantacn̈ej vabꞌixal tzꞌibꞌyajcan dꞌa ley 
Moisés, tas tzꞌibꞌabꞌil pax can yuj ebꞌ schecabꞌ Dios yedꞌ juntzan̈ vabꞌixal dꞌa 
libro Salmos, xchi dꞌa ebꞌ.

45  Ichato chiꞌ, ix acꞌji jacvoc spensar ebꞌ yuuj, yic snachajel yuj ebꞌ tas 
tzꞌibꞌabꞌilcan dꞌa Slolonel Dios. 46 Ix yalan dꞌa ebꞌ:

—A dꞌa Slolonel Dios tzꞌibꞌabꞌilcan vabꞌixal a in Cristo in tic, to yovalil 
in chami, axo dꞌa schabꞌjial in pitzvixi dꞌa scal ebꞌ chamnac. 47 An̈ejtonaꞌ, 
yovalil ol aljoquel vabꞌixal dꞌa scal ebꞌ anima dꞌa junjun nación. Ol aljoquel 
dꞌa scal ebꞌ to yovalil sna sbꞌa ebꞌ, yic ol acꞌjoc lajvoc smul ebꞌ. Schael yich dꞌa 
Jerusalén tic masanto bꞌaj slajvicꞌoch yolyibꞌan̈qꞌuinal tic. 48  A ex tic, ol eyacꞌ 
testigoal e bꞌa dꞌa juntzan̈ tic. 49 A in xo, ol bꞌat in checcot jun yalnac Dios to 
ol yacꞌcot dꞌayex. Palta tan̈vejeccan dꞌa Jerusalén tic, masanto ol e cha jun 
poder ol acꞌjoquemta dꞌayex dꞌa satchaan̈, xchi Jesús dꞌa ebꞌ.

Paxnacqꞌue Jesús dꞌa satchaan̈ 
(Mr 16.19‑20)

50 Ix lajvi chiꞌ ix yicꞌanbꞌat ebꞌ scꞌaybꞌum dꞌa slacꞌanil chon̈abꞌ Betania. Ataꞌ 
ix yicꞌchaan̈ scꞌabꞌ, ix scꞌanan svachꞌcꞌolal Dios dꞌa yibꞌan̈ ebꞌ. 51 Vanto scꞌanan 
jun chiꞌ, ix paxqꞌue dꞌa satchaan̈, ix can ebꞌ yuuj. 52  Ix lajvi yacꞌanem sbꞌa ebꞌ 
dꞌay, te tzalajcꞌolal ix pax ebꞌ dꞌa Jerusalén. 53  Junjun cꞌu ix och ebꞌ dꞌa yol 
yamaqꞌuil stemplo Dios. Ix yalan vachꞌ lolonel ebꞌ dꞌay. 

A Slolonel Dios yacꞌnacoch sbꞌa animail

1  1 Ayic mantalaj jun yolyibꞌan̈qꞌuinal tic, aytaxon ecꞌ jun Slolonel Dios 
sbꞌi. A jun chiꞌ aytaxon ecꞌ yedꞌ Dios, Dios ton val. 2  Ayic manto sbꞌo jun 

yolyibꞌan̈qꞌuinal tic Dios, aytaxon ecꞌ yedꞌoc. 3  Aꞌ yacꞌlabꞌejnac Dios chiꞌ ayic 
sbꞌoannac masanil tastac. Malaj junoc tas bꞌonac tato man̈ yujoc. 4 A Slolonel 
Dios chiꞌ, aj qꞌuinal. Yuj jun qꞌuinal chiꞌ ay saquilqꞌuinal dꞌayon̈ anima on̈ tic. 
5 A jun saquilqꞌuinal chiꞌ tzꞌacꞌan saquilqꞌuinal bꞌaj ay qꞌuicꞌalqꞌuinal. Axo jun 
qꞌuicꞌalqꞌuinal chiꞌ, max yal-laj yacꞌan tup jun saquilqꞌuinal chiꞌ.

6 Ay jun vin̈ checbꞌilcot yuj Dios scuchan Juan. 7 Ulnaquecꞌ vin̈ yacꞌ testigoal 
sbꞌa yuj jun saquilqꞌuinal chiꞌ, yic vachꞌ masanil mach tzꞌacꞌanoch jun 
saquilqꞌuinal chiꞌ dꞌa scꞌool. 8  Man̈oclaj vin̈aj Juan chiꞌ aj saquilqꞌuinal, ton̈ej 
ul yacꞌnac testigoal sbꞌa vin̈ yuuj. 9 A jun yel saquilqꞌuinal chiꞌ, van sjavi dꞌa 
yolyibꞌan̈qꞌuinal tic. Aꞌ tzꞌacꞌan saquilqꞌuinal dꞌa masanil ebꞌ anima.

10 A jun Slolonel Dios sbꞌi chiꞌ, ulnaquecꞌ dꞌa tic. A bꞌojinac yolyibꞌan̈qꞌuinal 
tic. Palta ayic ix uleqꞌui, maj nachajel-laj yuj ebꞌ anima tato aꞌ. 11 A dꞌa 
juntzan̈ ebꞌ yicoꞌ, ataꞌ ulnac eqꞌui, palta maj chajoclaj yuj ebꞌ yic chiꞌ. 12  Palta 
a jantacn̈ej ebꞌ schaani, jantacn̈ej ebꞌ tzꞌacꞌanoch dꞌa scꞌool, a tzꞌalani to ay 
yalan yic ebꞌ yoch yuninaloc Dios. 13  Ayic tzꞌoch ebꞌ yuninaloc Dios, ichato 

A Vachꞌ Abꞌix Ix Stzꞌibꞌejcan

SAN JUAN
San Juan sbꞌi jun libro tic, yujto a dꞌay tzꞌibꞌalbꞌican yabꞌixal Jesucristo yuj vin̈aj 

apóstol Juan. Tzacꞌanto tzꞌibꞌabꞌil jun libro tic, syalcoti to a Jesús aton Slolonel Dios 
sbꞌi, Yuninal ton Dios, yacꞌnacoch sbꞌa animail. Ulnaquecꞌ cajan jun tiempoal dꞌa 
yolyibꞌan̈qꞌuinal tic.

A jun libro tic syalaꞌ to yovalil scacꞌoch Jesús dꞌa co cꞌool, yujto Yuninal Dios, a 
tzꞌacꞌan co qꞌuinal dꞌa juneln̈ej. A Jesús chiꞌ, icha yopisio nocꞌ calnel yic silabꞌ, icha 
chiꞌ yopisio yuj Dios. Man̈ jantacoc juntzan̈ tas satubꞌtac schꞌoxnac, stelaj sbꞌa yedꞌ ebꞌ 
anima, yalannacxi tas syalelcꞌoch junjun macan̈ milagro chiꞌ. Syalanpaxcot jun libro 
tic yuj ebꞌ anima acꞌannacoch Jesús dꞌa scꞌool yedꞌ pax ebꞌ ochnac ajcꞌolal dꞌay.

A capítulo 13 masanto dꞌa 17, ataꞌ syalcot tastac scꞌulejnac Jesús yedꞌ ebꞌ scꞌaybꞌum 
dꞌa slajvubꞌxo. A dꞌa jun tiempoal chiꞌ, yacꞌcan snivanil scꞌol ebꞌ scꞌaybꞌum, yujto yojtac 
to van sjavi chamel dꞌa yibꞌan̈. Axo dꞌa slajvubꞌxo jun libro tic, ataꞌ syalcani tas ajnac 
syamchaj Jesús, tas ajnac scꞌoch dꞌa yichan̈ ebꞌ ay yopisio, tas ajnac sculusajqꞌuei, 
schamel yedꞌ tas ajnac smucchaji. Palta pitzvinacxi dꞌa scal ebꞌ chamnac, schꞌoxannacxi 
sbꞌa dꞌa ebꞌ scꞌaybꞌum.

An̈ej jun libro tic tzijtum el tzꞌalancot yuj silabꞌ Dios scha junoc mach tzꞌacꞌanoch 
Jesús dꞌa scꞌool, aton qꞌuinal ay dꞌa juneln̈ej.
 



tzꞌaljixi ebꞌ. Palta man̈ lajanoc icha tzꞌaj yalji ebꞌ anima. Man̈ animaoc ay 
sgana tzꞌalji ebꞌ. Man̈ yujoc sgana junoc vinac, palta a Dios tzꞌacꞌanoch ebꞌ 
yuninaloc.

14 A jun Slolonel Dios sbꞌi chiꞌ, ochnac snivanil icha quicoꞌ. Ulnaquecꞌ cajan 
dꞌa co cal. A jun chiꞌ te yel. Nivan svachꞌcꞌolal Dios ul schꞌoxnac dꞌayon̈. 
Quilnac val snivanil yelcꞌochi, yujto an̈ej val jun chiꞌ Yuninal Dios, cotnac dꞌa 
Smam. 15 A vin̈aj Juan aljinaccan yabꞌixal jun chiꞌ icha tic:

—Ay jun tzacꞌan sja vuuj, palta ecꞌalto val yelcꞌoch yopisio dꞌa vichan̈, yujto 
ayic manto in alji, aytaxon eqꞌui. Valnacxo yabꞌixal dꞌayex, xchi vin̈.

16 A jun chiꞌ, tzꞌacan yaj svachꞌcꞌolal, yuj chiꞌ tzꞌacan schꞌox svachꞌcꞌolal chiꞌ 
dꞌayon̈. 17 A vin̈aj Moisés acꞌjinaccan sley Dios dꞌayon̈. Axo Jesucristo schꞌoxan 
svachꞌcꞌolal Dios dꞌayon̈, syacꞌan jun scꞌaybꞌubꞌal te yel. 18  Malaj junoc mach ix 
ilan Dios juneloc. Palta a jun pitan̈ Yuninal, Dios ton paxi, a ul chꞌoxjinaqueli. 
A jun Yuninal tic junn̈ejtaxon yaj yedꞌ Smam chiꞌ.

Yalnac yabꞌixal Jesucristo vin̈aj Juan tzꞌacꞌan bautizar 
(Mt 3.11‑12; Mr 1.7‑8; Lc 3.15‑17)

19 A junel, ay juntzan̈ ebꞌ israel aj Jerusalén, ix schecbꞌat jayvan̈ ebꞌ 
sacerdote ebꞌ yedꞌ jayvan̈ ebꞌ yin̈tilal Leví. A dꞌa vin̈aj Juan ix cꞌoch ebꞌ. Ix 
scꞌanbꞌan ebꞌ dꞌa vin̈:

—¿Mach ach? xchi ebꞌ.
20 Ix yalan sjichanil vin̈aj Juan chiꞌ dꞌa ebꞌ:
—A in tic, man̈oc in Cristo in, xchi vin̈ dꞌa ebꞌ.
21 Ix scꞌanbꞌan pax ebꞌ dꞌa vin̈:
—¿Mach ach jun? ¿Mato a ach Elías ach? xchi ebꞌ.
—Man̈oc in laj, xchi vin̈.
—¿Mato a ach tic schecabꞌ ach Dios tan̈vabꞌil cuuj? xchi ebꞌ.
—Maay, xchi vin̈.
22  Ix scꞌanbꞌanxi ebꞌ dꞌa vin̈:
—¿Mach ach pax jun? Al dꞌayon̈ mach ach, yujto yovalil ol bꞌat calxi yabꞌ 

ebꞌ on̈ checancoti. Al dꞌayon̈ tas aji, xchi ebꞌ.
23  Yuj chiꞌ, ix yalan vin̈ dꞌa ebꞌ:
—A in tic tzin avaj dꞌa tzꞌinan luum, svalan icha tic: Icha tzꞌaj sbꞌo bꞌe ayic 

sjavi junoc yajal, icha chiꞌ tzeyutej e bꞌoan e bꞌeybꞌal, yujto ol ja vin̈ Cajal, xin 
chi. Yujto icha chiꞌ yajcan stzꞌibꞌaj vabꞌixal yuj vin̈aj Isaías schecabꞌ Dios dꞌa 
pecaꞌ, xchi vin̈ dꞌa ebꞌ.

24  A juntzan̈ ebꞌ xidꞌnac ecꞌ dꞌa vin̈aj Juan chiꞌ, aton ebꞌ vin̈ fariseo 
checannacbꞌat ebꞌ. 25 Ix scꞌanbꞌan pax ebꞌ dꞌa vin̈:

—¿Tas yuj tzacꞌ bautizar ebꞌ anima tato man̈ ach Cristooc, tato man̈ ach 
Elíasoc, tato man̈oc ach schecabꞌ Dios tan̈vabꞌil cuuj? xchi ebꞌ dꞌa vin̈.

26 —A in tic svacꞌ bautizar ebꞌ anima dꞌa a aꞌ. Palta ay jun ayxoecꞌ dꞌa co cal 
tic manto eyojtacoc. 27 A jun chiꞌ, tzacꞌan sja vuuj, ecꞌal yopisio dꞌa vichan̈. 
Man̈ in mojoc vacꞌan servil, vachꞌchom ton̈ej tzin tijel schꞌan̈al xan̈abꞌ dꞌa yoc, 
xchi vin̈aj Juan chiꞌ dꞌa ebꞌ.

28  A dꞌa scꞌaxepal aꞌ Jordán, dꞌa jun lugar scuch Betania, ataꞌ ix acꞌji 
bautizar ebꞌ anima yuj vin̈aj Juan chiꞌ. Ataꞌ pax ix bꞌat scꞌanbꞌej juntzan̈ tic 
ebꞌ dꞌa vin̈.

* 1.29 Syacꞌ nocꞌ calnel ebꞌ israel silabꞌoc dꞌa Dios, yic scꞌanan nivancꞌolal sbꞌa ebꞌ yuj smul. 

A Jesús icha nocꞌ calnel, icha chiꞌ yopisio yuj Dios
29 Axo dꞌa junxo cꞌu, ix yilanbꞌat vin̈aj Juan to van scꞌoch Jesús, ix yalan vin̈:
—Inai, a yopisio jun van sja tic, icha yopisio nocꞌ calnel, * icha chiꞌ 

yaj yopisio yuj Dios, yujto aꞌ ix javi yicꞌcanel co mul co masanil dꞌa 
yolyibꞌan̈qꞌuinal tic. 30 Aton jun tic valnac: Ay jun tzacꞌan sja vuuj, palta ecꞌal 
yopisio dꞌayin, yujto ayic manto in alji, aytaxon eqꞌui, xin chi. 31 Max nachajel 
vuuj mach jun chiꞌ, palta in ja vacꞌ bautizar ebꞌ anima dꞌa a aꞌ, yic vachꞌ ol 
nachajel yuj ebꞌ quetisraelal mach jun chiꞌ, xchi vin̈aj Juan chiꞌ.

32  Ix yalanpax vin̈:
—Ix vil yemul Yespíritu Dios dꞌa satchaan̈ dꞌa yibꞌan̈ icha junoc nocꞌ 

paramuch, ix em dꞌa yibꞌan̈, ix ochcan dꞌay. 33  Max nachajel vuuj, mach jun 
chiꞌ. Palta a jun checjinac in cot vacꞌ bautizar ebꞌ anima dꞌa a aꞌ, aꞌ ix alan 
dꞌayin: Ol il yemul Vespíritu dꞌa yibꞌan̈ junoc mach, ol ochcan dꞌay. A jun chiꞌ 
ol acꞌanoch Espíritu Santo dꞌa ebꞌ anima, ichato ol acꞌjoc bautizar ebꞌ yuuj, 
xchi Dios dꞌayin. 34 A in tic ix vil jun chiꞌ. Yuj chiꞌ svacꞌ testigoal in bꞌa yuuj 
to a Jesús tic, Yuninal ton Dios, xchi vin̈.

Ebꞌ sbꞌabꞌel cꞌaybꞌum Jesús
35 Axo dꞌa junxo cꞌu, ayecꞌ vin̈aj Juan yedꞌ chavan̈ ebꞌ vin̈ scꞌaybꞌum. 36 Axo 

ix yilanbꞌat vin̈, van yecꞌ Jesús taꞌ. Yuj chiꞌ ix yal vin̈:
—Inai, a jun tzꞌecꞌ chiꞌ, icha yopisio junoc nocꞌ calnel, icha chiꞌ yopisio yuj 

Dios, xchi vin̈.
37 Ayic ix yabꞌan jun chiꞌ ebꞌ vin̈ scꞌaybꞌum vin̈aj Juan chiꞌ, ix och tzacꞌan 

ebꞌ vin̈ yuj Jesús. 38  Axo ix meltzajbꞌat qꞌuelan Jesús chiꞌ dꞌa spatic. Ix yilani, 
tzacꞌanoch ebꞌ vin̈ yuuj.

—¿Tas tze sayaꞌ? xchi dꞌa ebꞌ vin̈.
—Ach co Cꞌaybꞌumal ¿bꞌajtil ay a posado? xchi ebꞌ vin̈ dꞌay.
39 —Cotan̈ec, bꞌat quilecnabꞌi bꞌaj ay in posado chiꞌ, xchi dꞌa ebꞌ vin̈.
Ix bꞌat ebꞌ vin̈ yedꞌoc, ix bꞌat yilan ebꞌ vin̈ bꞌaj ayeqꞌui. Vanxo yem cꞌu ix 

bꞌat ebꞌ vin̈, yuj chiꞌ qꞌuicꞌbꞌalxo ix jax ebꞌ vin̈.
40  Ix yabꞌ chavan̈ ebꞌ vin̈ chiꞌ tas ix yal vin̈aj Juan chiꞌ, yuj chiꞌ ix och 

tzacꞌan ebꞌ vin̈ yuj Jesús. Ay jun vin̈ scuch Andrés, yucꞌtac sbꞌa vin̈ yedꞌ vin̈aj 
Simón Pedro. 41 Ix lajvi slolon vin̈aj Andrés chiꞌ yedꞌ Jesús chiꞌ, ix bꞌat sayan 
vin̈ yucꞌtac vin̈ chiꞌ. Axo ix chax vin̈ yuj vin̈, ix yalan vin̈:

—Ix ilchaj vin̈ Mesías cuuj, xchi vin̈. (Mesías syalelcꞌochi, Cristo, Acꞌbꞌil 
Yopisio).

42  Junanto rato chiꞌ, ix yicꞌanbꞌat vin̈ yucꞌtac vin̈ chiꞌ dꞌa Jesús. Ix och 
qꞌuelan Jesús dꞌa vin̈aj Simón, ix yalan dꞌa vin̈:

—Simón, yuninal ach vin̈aj Juan. Cefas ol a bꞌiejcani, xchi dꞌa vin̈. (Cefas 
syalelcꞌochi, Pedro, ma a qꞌuen qꞌueen.)

Avtabꞌil vin̈aj Felipe yedꞌ vin̈aj Natanael
43  Axo dꞌa junxo cꞌu, ix snaan Jesús sbꞌat dꞌa yol yic Galilea. Ix ilchaj vin̈aj 

Felipe yuuj.

* 1.51 A jun pasaje tic tzꞌacꞌan najicot svayich vin̈aj Jacob sbꞌinaj dꞌa Génesis 28.12. 

—Ochan̈ in cꞌaybꞌumoc, xchi dꞌa vin̈.
44 A vin̈aj Felipe chiꞌ, aj chon̈abꞌ Betsaida vin̈, aton schon̈abꞌ vin̈aj Andrés 

yedꞌ vin̈aj Pedro. 45 Axo vin̈aj Felipe chiꞌ xidꞌ sayancot vin̈aj Natanael. Axo ix 
ilchaj vin̈ yuj vin̈, ix yalan vin̈:

—Ay jun ix ilchaj cuuj. Aton jun chiꞌ tzꞌibꞌabꞌilcan yabꞌixal yuj vin̈aj Moisés 
dꞌa ley, tzꞌibꞌabꞌilpaxcan yuj ebꞌ schecabꞌ Dios dꞌa pecaꞌ, aton Jesús, yuninal 
vin̈aj José aj chon̈abꞌ Nazaret, xchi vin̈.

46 Ix yalan vin̈aj Natanael chiꞌ:
—¿Tom ay junoc tas vachꞌ syal scot dꞌa Nazaret chiꞌ? xchi vin̈.
—Cotan̈, bꞌat quilnabꞌi, xchi vin̈aj Felipe chiꞌ.
47 Axo ix yilan Jesús to van scꞌoch vin̈aj Natanael chiꞌ, ix yalani:
—A jun vin̈ sjavi tic, yel ton val israel vin̈ dꞌa yichan̈ Dios, malaj bꞌaj chabꞌ 

sat syutej sbꞌa vin̈, xchi Jesús.
48  Yuj chiꞌ ix scꞌanbꞌan vin̈aj Natanael chiꞌ dꞌay:
—¿Tas ix utej in ojtacaneli? xchi vin̈.
—Ayic manto ach yavtejcot vin̈aj Felipe tic, toxo ix ach vilaꞌ. Ayach ecꞌ dꞌa 

yich jun teꞌ higo, xchi Jesús dꞌa vin̈.
49 —Ach in Cꞌaybꞌumal, yel Yuninal ach Dios. Co Reyal ach a on̈ israel on̈ 

tic, xchi vin̈ dꞌay.
50 —¿Yujn̈ejto ix valaꞌ: Ix ach vil dꞌa yich jun teꞌ higo, yuj chiꞌ tzin acꞌoch dꞌa 

a cꞌool? Palta ayto juntzan̈xo chꞌoxnabꞌil satubꞌtac ol ilaꞌ, te nivan yelcꞌochi, 
xchi dꞌa vin̈.

51 Ix yalanxi Jesús dꞌa ebꞌ ayecꞌ chiꞌ yedꞌoc:
—Val yel sval dꞌayex, ol eyilaꞌ to jacan spuertail satchaan̈. Axo ebꞌ yángel 

Dios ol eyil sqꞌue ebꞌ yedꞌ yemxul ebꞌ dꞌayin * a in Acꞌbꞌil in cot yuj Dios voch 
animail tic, xchi Jesús.

A jun nupnajel dꞌa chon̈abꞌ Caná

2  1 Chabꞌjitax chiꞌ, ix och jun nupnajel dꞌa chon̈abꞌ Caná dꞌa yol yic 
Galilea. A ix snun Jesús, ayecꞌ ix taꞌ. 2  Ix cꞌoch pax Jesús yedꞌ ebꞌ 

scꞌaybꞌum, yujto avtabꞌil ebꞌ. 3  Axo vino, maj yabꞌlaj, yuj chiꞌ ix yal ix snun 
Jesús chiꞌ dꞌay:

—Ix lajvi vino, xchi ix.
4 Palta ix yalan Jesús dꞌa ix:
—Nunin, ¿tas yuj a dꞌayin tzalaꞌ? Manto cꞌochlaj yorail in chꞌoxanel in 

poder, xchi.
5 Axo ix yalan ix snun chiꞌ dꞌa ebꞌ vin̈ van yacꞌan servil chiꞌ:
—Jantacn̈ej tas ol yal Jesús dꞌayex, tze cꞌanabꞌajejn̈ej, xchi ix dꞌa ebꞌ vin̈.
6 Ataꞌ ayecꞌ vaqueꞌ qꞌuen qꞌueen yedꞌtal a aꞌ. Ay am otac chꞌubꞌoc a aꞌ tzꞌem 

dꞌa yol junjun qꞌueen. A yedꞌ aꞌ sbꞌiquel juntzan̈ tastac ebꞌ, ichataxon smodo 
ebꞌ israel chiꞌ. 7 Ix yalan Jesús dꞌa ebꞌ vin̈ tzꞌacꞌan servil chiꞌ:

—Bꞌudꞌec juntzan̈ qꞌuen yedꞌtal aꞌ tic, xchi dꞌa ebꞌ vin̈.
Axo ix lajvi sbꞌudꞌan qꞌuen ebꞌ vin̈, 8  ix yalanxi dꞌa ebꞌ vin̈:
—A ticnaic, iqꞌuec qꞌueta jabꞌoc aꞌ, aqꞌuec dꞌa vin̈ stan̈van jun nupnajel tic, 

xchi dꞌa ebꞌ vin̈. Yuj chiꞌ ix yacꞌan ebꞌ vin̈ dꞌa vin̈ chiꞌ.

* 2.14 Il nota dꞌa Mateo 21.12. 

9 Axo ix yabꞌlan jabꞌ vin̈, toxo ix och aꞌ vinoal. Man̈ yojtacoc vin̈ bꞌajtil ix 
cot jun vino chiꞌ. Axo ebꞌ van yacꞌan servil chiꞌ, yojtacxo ebꞌ, yujto a ebꞌ ix 
icꞌanqꞌueta jun aꞌ chiꞌ. Axo vin̈ ix avtancot vin̈ van snupnaj chiꞌ. 10 Ix yalan 
vin̈ dꞌa vin̈:

—A smodo ebꞌ anima, a vino vachꞌ, a syacꞌ bꞌabꞌlaj ucꞌnax ebꞌ. Axo yic 
nivanxo ix laj yuqꞌuej ebꞌ avtabꞌil chiꞌ, tzꞌacꞌjipax jun vino ayxo val syalaꞌ. 
Palta a ach tic, ix a sicꞌbꞌat jun vino vachꞌ. Ato ticnaic van acꞌanelta ucꞌnaxoc, 
xchi vin̈ dꞌa vin̈.

11 Ix schꞌox jun milagro chiꞌ Jesús dꞌa chon̈abꞌ Caná dꞌa yol yic Galilea. 
Bꞌabꞌel chꞌoxnabꞌil satubꞌtac jun ix schꞌox chiꞌ. Icha chiꞌ ix yutej schꞌoxani to 
nivan spoder. Axo ebꞌ scꞌaybꞌum, ix yacꞌ val och Jesús chiꞌ ebꞌ dꞌa scꞌool.

12  Ix lajvi chiꞌ, ix em Jesús dꞌa chon̈abꞌ Capernaum. Ajun pax ix snun yedꞌoc, 
ebꞌ yucꞌtac yedꞌ pax ebꞌ scꞌaybꞌum. Ataꞌ ix ecꞌ jayeꞌ cꞌual ebꞌ.

Ebꞌ pechbꞌilelta dꞌa yamaqꞌuil stemplo Dios 
(Mt 21.12‑13; Mr 11.15‑18; Lc 19.45‑46)

13 Vanxo sja sqꞌuin̈ ebꞌ israel yic snachajcot tas aj yelnaccot ebꞌ dꞌa Egipto. 
Yuj chiꞌ ix qꞌuex Jesús dꞌa chon̈abꞌ Jerusalén. 14 Ataꞌ ix och dꞌa yol yamaqꞌuil 
stemplo Dios. Ix yilani, ay ebꞌ chon̈um vacax, ay ebꞌ chon̈um calnel. Ay pax ebꞌ 
chon̈um paramuch. * Ay pax juntzan̈xo ebꞌ qꞌuexum tumin cꞌojjabꞌeqꞌui. 15 Axo 
ix yilan icha chiꞌ, ix sbꞌoan jun chꞌan̈ chꞌan̈ smacꞌlabꞌoc. Ix spechanelta ebꞌ 
smasanil dꞌa yol yamaqꞌuil templo chiꞌ yedꞌ nocꞌ scalnel ebꞌ yedꞌ nocꞌ svacax 
ebꞌ. Ix laj tobꞌbꞌat juntzan̈ stumin ebꞌ qꞌuexum tumin chiꞌ dꞌa sat luum, ix laj 
locji pacꞌlaj juntzan̈ smexa ebꞌ yuuj. 16 Ix yalan dꞌa ebꞌ chon̈um paramuch chiꞌ:

—Iqꞌuequel juntzan̈ nocꞌ tic. A stemplo in Mam tic, man̈ eyacꞌoch 
mercadoal, xchi dꞌa ebꞌ.

17 Ix snaancot ebꞌ scꞌaybꞌum tas syal Slolonel Dios Tzꞌibꞌabꞌilcan icha tic: Te 
pitzꞌanoch in cꞌool dꞌa jun a templo tic, xchi.

18  Axo ebꞌ vin̈ aj Judea ix alan dꞌay:
—¿Tas junoc satubꞌtac tza chꞌox dꞌayon̈, yic snachajel cuuj to ay alan ic a 

cꞌulan juntzan̈ tic? xchi ebꞌ vin̈ dꞌay.
19 Yuj chiꞌ ix yalan dꞌa ebꞌ vin̈:
—Pojequel jun stemplo Dios tic, axo dꞌa schabꞌjial ol in bꞌoanxiqꞌuei, xchi 

dꞌa ebꞌ vin̈.
20 Yuj chiꞌ, ix yalanxi ebꞌ vin̈ aj Judea chiꞌ dꞌay:
—A jun stemplo Dios tic, 46 abꞌilxo scajvi sbꞌoi. A achxo tic, ¿tom ol bꞌo uuj 

dꞌa oxeꞌ cꞌual chiꞌ? xchi ebꞌ vin̈ dꞌay.
21 A stemplo Dios chiꞌ ix yal snaan ebꞌ vin̈, palta a snivanil ix yalaꞌ. 22  Yuj 

chiꞌ, ato yic ix pitzvixi dꞌa scal ebꞌ chamnac, ix snaancot ebꞌ scꞌaybꞌum tas 
ix yalaꞌ. Ix yacꞌanoch ebꞌ dꞌa scꞌool tas tzꞌibꞌyajcan dꞌa Slolonel Dios yedꞌ tas 
yalnaccan Jesús chiꞌ dꞌa ebꞌ.

A Jesús yojtac spensar ebꞌ anima
23  Ayic ayecꞌ Jesús dꞌa Jerusalén yuj sqꞌuin̈ ebꞌ israel yic snachajcot tas aj 

yelnaccot ebꞌ dꞌa Egipto, tzijtum ebꞌ ix acꞌanoch Jesús dꞌa scꞌool, yujto ix yil 

* 3.3 A jun lolonel tic dꞌa griego chabꞌ syalelcꞌochi. Tzꞌalji dꞌa schaelal, ma tzꞌalji dꞌa sqꞌuinal 
scot dꞌa satchaan̈. * 3.8 A juntzan̈ tiꞌ ix yal Jesús, aton griego yedꞌ hebreo. A dꞌa chabꞌ tiꞌal 
chiꞌ, junn̈ej lolonel syalelcꞌochi “espíritu,” syalpaxelcꞌochi “icꞌ”. * 3.14 A dꞌa Números 21.6-9 
tzꞌilchaj yabꞌixal jun qꞌueen chan. 

juntzan̈ satubꞌtac ebꞌ ix schꞌoxoꞌ. 24 A Jesús maj yacꞌochlaj ebꞌ yipoc scꞌool, 
yujto yojtac spensar masanil ebꞌ anima. 25  Man̈ yovaliloc tzꞌalji dꞌay tas co 
pensar junjun on̈, toxonton yojtac tas sco naꞌa.

Ix lolon Jesús yedꞌ vin̈aj Nicodemo

3  1 Ay jun vin̈ fariseo scuch Nicodemo, yajal yaj vin̈ dꞌa scal ebꞌ yetyajalil 
dꞌa Judea. 2  Ix cꞌoch vin̈ dꞌa Jesús dꞌacꞌvalil, ix yalan vin̈ dꞌay icha tic:

—Ach co Cꞌaybꞌumal, cojtac to a Dios checjinac ach cot on̈ a cꞌaybꞌej, yujto 
ay juntzan̈ satubꞌtac tza chꞌoxoꞌ. Malaj junoc mach syal scꞌulan juntzan̈ chiꞌ, 
tato man̈ ayoc och Dios yedꞌoc, xchi vin̈ dꞌay.

3  Ix yalan Jesús dꞌa vin̈:
—Val yel sval dꞌayach, a mach max aljixi dꞌa schaelal, * man̈ ol yal-laj yoch 

dꞌa yol scꞌabꞌ Dios, xchi dꞌa vin̈.
4 Yuj chiꞌ ix scꞌanbꞌan vin̈aj Nicodemo chiꞌ:
—A junoc icham animaxo, ¿tasto ol yutoc yaljixi dꞌa schaelal? ¿Tom tzato 

yal yoch dꞌa yol scꞌol snun yic tzꞌaljixi? xchi vin̈.
5 Ix yalanxi Jesús chiꞌ dꞌa vin̈ icha tic:
—Val yel sval dꞌayach, a mach max alji dꞌa a aꞌ yedꞌ pax yuj Yespíritu Dios, 

man̈ ol yal-laj yoch dꞌa yol scꞌabꞌ Dios. 6 A ebꞌ tzꞌalji dꞌa snun, animan̈ej ebꞌ. 
Palta axo ebꞌ tzꞌalji pax yuj Yespíritu Dios, espíritu ton ebꞌ. 7 Man̈ acꞌ sat a 
cꞌool yuj tas sval tic, yovalil tzex aljixi dꞌa schaelal. 8  A icꞌ yalxon̈ej bꞌaj sbꞌati. 
Scabꞌ scꞌan̈i, palta malaj mach ojtannac bꞌaj scoti yedꞌ bꞌaj scꞌochi. Icha jun icꞌ 
chiꞌ, * icha chiꞌ yaj ebꞌ tzꞌalji yuj Yespíritu Dios, xchi Jesús dꞌa vin̈.

9 Ix scꞌanbꞌanxi vin̈:
—¿Tas syalelcꞌoch jun tic? xchi vin̈.
10 Yuj chiꞌ ix yalanxi Jesús:
—¿Tom max nachajel juntzan̈ sval tic uuj? Ina te cꞌaybꞌum ach dꞌa scal ebꞌ 

quetisraelal. 11 Val yel sval dꞌayach, a tas cojtac, a scalaꞌ. A tas squilaꞌ, a scalaꞌ. 
Palta max e cha eyabꞌ tas sval dꞌayex. 12 Tato max e cha eyabꞌ tas sval dꞌayex yuj 
tastac ay dꞌa yolyibꞌan̈qꞌuinal tic, ¿tom ato tas ay dꞌa satchaan̈ ol e cha eyabꞌi?

13  Malaj junoc mach ix xidꞌqꞌue dꞌa satchaan̈. Palta a in tic, ataꞌ cotnac in, 
yujto Acꞌbꞌil in cot yuj Dios voch animail, aj satchaan̈ in. 14  Icha yutejnac 
vin̈aj Moisés sdꞌun̈bꞌanqꞌue jun qꞌuen yechel chan dꞌa taquin̈ luum, * icha 
chiꞌ ol in ajqꞌue dꞌun̈an. 15 Icha chiꞌ ol in ajoc, yic vachꞌ a jantacn̈ej ebꞌ tzin 
acꞌanoch dꞌa scꞌool, man̈ ol satel ebꞌ, palta to ol scha sqꞌuinal ebꞌ dꞌa juneln̈ej.

Xajan ebꞌ anima smasanil yuj Dios
16  Yujto te xajan ebꞌ anima dꞌa yolyibꞌan̈qꞌuinal tic yuj Dios, yuj chiꞌ 

vachꞌchom a inn̈ej Yuninal in, palta in yacꞌcoti yic vachꞌ a ebꞌ tzin acꞌanoch 
dꞌa scꞌool, man̈ ol satel-laj ebꞌ, palta ay sqꞌuinal ebꞌ dꞌa juneln̈ej. 17 A in tic, 
Yuninal in ton Dios. Man̈ yujoc vacꞌan syaelal ebꞌ anima in acꞌjicot dꞌa 
yolyibꞌan̈qꞌuinal tic, palta yuj ul in colancanel ebꞌ.

* 3.29 Ay bꞌaj syal chꞌan̈ Biblia yuj nupnajel to yechel Dios yedꞌ israel, ma Cristo yedꞌ iglesia. A 
dꞌa jun pasaje tic, a vin̈ snupnaji, aton Cristo, a pax jun yamigo vin̈ snupnaj chiꞌ schꞌoxcot yechel 
vin̈aj Juan, vin̈ tzꞌacꞌan bautizar. 

18  A ebꞌ tzin acꞌanoch dꞌa scꞌool, man̈ ol bꞌatcan ebꞌ dꞌa syaelal. Axo ebꞌ 
max in acꞌanoch dꞌa scꞌool jun, ayxocot syaelal ebꞌ dꞌa yibꞌan̈, yujto a inn̈ej 
Yuninal in Dios, palta max in yacꞌoch ebꞌ dꞌa scꞌool. 19 A in tic in emul dꞌa 
yolyibꞌan̈qꞌuinal tic yic svacꞌ saquilqꞌuinal dꞌa ebꞌ anima. Palta ay pax ebꞌ 
malaj sgana dꞌa jun saquilqꞌuinal tic. Yuj chiꞌ, ol cann̈ej syaelal ebꞌ dꞌa yibꞌan̈. 
An̈ej val yic qꞌuicꞌalqꞌuinal sgana ebꞌ, yujto an̈ej chucal scꞌulej ebꞌ. 20 Jantacn̈ej 
ebꞌ scꞌulan chucal, malaj tzꞌoch jun saquilqꞌuinal tic dꞌa ebꞌ. Malaj sgana ebꞌ 
schaani, yujto xiv ebꞌ scheclajelta juntzan̈ chucal scꞌulej chiꞌ. 21 Palta a ebꞌ 
scꞌanabꞌajan jun cꞌaybꞌubꞌal te yel, scha jun saquilqꞌuinal tic ebꞌ, yic vachꞌ 
scheclajeli to ayoch Dios yedꞌ ebꞌ dꞌa tas scꞌulej, xchi Jesús dꞌa vin̈aj Nicodemo 
chiꞌ.

Yalnac el yabꞌixal Jesús vin̈aj Juan junelxo
22  Ix lajvi chiꞌ, ix bꞌat Jesús yedꞌ ebꞌ scꞌaybꞌum dꞌa yol yic Judea. Ataꞌ ix ecꞌ 

jayeꞌ cꞌual yedꞌ ebꞌ. Ix yacꞌan bautizar ebꞌ anima taꞌ. 23  An̈ejtonaꞌ ix yacꞌpax 
bautizar ebꞌ anima vin̈aj Juan dꞌa jun lugar scuch Enón, dꞌa slacꞌanil Salim, 
yujto man̈ jantacoc a aꞌ taꞌ. Ix laj cꞌoch ebꞌ anima, ix yacꞌan bautizar sbꞌa ebꞌ 
dꞌa vin̈. 24 Ayic manto acꞌjioch vin̈aj Juan chiꞌ dꞌa preso, ix scꞌulan juntzan̈ 
chiꞌ vin̈.

25 Ay jayvan̈ ebꞌ scꞌaybꞌum vin̈aj Juan chiꞌ ix stelaj sbꞌa yedꞌ jun vin̈ aj Judea 
yuj tas syutej sbꞌoan sbꞌa ebꞌ anima icha yalan ley. 26 Yuj chiꞌ, xidꞌ yalan ebꞌ 
dꞌa vin̈aj Juan chiꞌ:

—Ach co cꞌaybꞌumal, a jun ecꞌnac edꞌoc dꞌa scꞌaxepal aꞌ Jordán, jun 
alnaccan dꞌayon̈, a jun chiꞌ van yacꞌan bautizar ebꞌ anima ticnaic. Ix laj och 
ebꞌ scꞌaybꞌumoc, xchi ebꞌ dꞌa vin̈.

27 Yuj chiꞌ ix yalan vin̈ dꞌa ebꞌ:
—Malaj junoc mach syal scomon och yopisio tato man̈oc Dios tzꞌacꞌan dꞌay. 

28  A ex tic, eyabꞌnac valani to man̈ in Cristooc. A in ton tic bꞌabꞌlaj checbꞌil 
in cot dꞌa yichan̈ Cristo chiꞌ. 29 Qꞌuinaloc ay junoc nupnajel * tzꞌoch ticnaic, a 
vin̈ van snupnaj chiꞌ, a vin̈ tzꞌicꞌan ix ix chiꞌ. A jun yamigo vin̈ snupnaj chiꞌ, 
ayic syabꞌan yavaj vin̈ snupnaj chiꞌ, ste tzalaji. Icha chiꞌ in tzalaj ticnaic, yujto 
van yoch ebꞌ anima scꞌaybꞌumoc Jesús. 30 A Cristo chiꞌ, yovalil ol te qꞌuibꞌn̈ej 
yopisio chiꞌ. A inxo tic, yovalil cꞌojancꞌolal ol satxiem vopisio tic, xchi vin̈ dꞌa 
ebꞌ.

A jun ix emul dꞌa satchaan̈
31 —A jun emnaccot dꞌa satchaan̈ chiꞌ, ecꞌto yopisio dꞌa smasanil anima. 

A on̈xo ayon̈ dꞌa yolyibꞌan̈qꞌuinal tic, anima on̈n̈ej co masanil. An̈ej val yic 
yolyibꞌan̈qꞌuinal tic scalaꞌ. Palta axo jun emnaccot dꞌa satchaan̈ chiꞌ, ecꞌto 
yopisio dꞌayon̈ co masanil. 32  A tas yabꞌnac yedꞌ tas yilnac, a syalaꞌ, palta 
malaj mach schaan yabꞌ dꞌay. 33  Tato ay ebꞌ schaan yabꞌ dꞌay, schꞌoxel ebꞌ to 
yel syal Dios. 34 Yujto a jun chiꞌ, a Dios ix checancoti. Yuj chiꞌ a slolonel Dios 
syalaꞌ. Tzꞌacan yajoch Yespíritu Dios dꞌay. 35 A Yuninal co Mam Dios, te xajan 

yuuj. Yuj chiꞌ, a Smam chiꞌ ix acꞌanoch masanil tastac dꞌa yol scꞌabꞌ. 36 A ebꞌ 
tzꞌacꞌanoch Yuninal Dios dꞌa scꞌool, ayxo sqꞌuinal ebꞌ dꞌa juneln̈ej. Axo ebꞌ 
malaj sgana yacꞌanoch dꞌa scꞌool jun, man̈ ol schalaj sqꞌuinal ebꞌ dꞌa juneln̈ej, 
palta aycot yoval scꞌol Dios dꞌa yibꞌan̈ ebꞌ.

Ix lolon Jesús yedꞌ jun ix ix aj Samaria

4  1 Axo ix yabꞌan ebꞌ fariseo to a ebꞌ scꞌaybꞌum Jesús ix te ecꞌ sbꞌisul ebꞌ 
dꞌa yichan̈ ebꞌ scꞌaybꞌum vin̈aj Juan, ecꞌto pax ebꞌ tzꞌacꞌji bautizar yuuj. 

2  Palta man̈oclaj Jesús chiꞌ tzꞌacꞌan bautizar ebꞌ, a ebꞌ scꞌaybꞌum. 3  Ayic ix 
yabꞌan Jesús to yojtac jun chiꞌ ebꞌ fariseo chiꞌ, ix el dꞌa yol yic Judea, ix bꞌatxi 
dꞌa Galilea.

4 Yovalil a dꞌa yol yic Samaria tzꞌeqꞌui ayic smeltzaji. 5 Yuj chiꞌ ayic van yecꞌ 
dꞌa yol yic Samaria chiꞌ, ix cꞌoch dꞌa chon̈abꞌ Sicar. A jun chon̈abꞌ chiꞌ, a dꞌa 
slacꞌanil jun lum luum yacꞌnaccan vin̈aj Jacob dꞌa jun yuninal scuch José, 
ataꞌ ay. 6 Ataꞌ ay jun sjaj a aꞌ joybꞌilcan yuj vin̈aj Jacob chiꞌ. Axo Jesús chiꞌ, 
chimcꞌualil ix cꞌoch taꞌ. Yujto ix cꞌunbꞌi sbꞌeyi, yuj chiꞌ ix cꞌojnaj dꞌa stiꞌ jun aꞌ 
chiꞌ. 7-8  Axo ebꞌ scꞌaybꞌum, ix bꞌat ebꞌ sman yic schimcꞌualil dꞌa jun chon̈abꞌ ay 
dꞌa slacꞌanil aꞌ chiꞌ. Ayic toxo ix bꞌat ebꞌ, ix cꞌoch jun ix tiꞌavum aj Samaria. 
Ix yalan Jesús dꞌa ix:

—Acꞌ jabꞌoc aꞌ tic vuqꞌuej, xchi dꞌa ix.
9 Ix yalan ix:
—A ach tic, israel ach. ¿Tas yuj tza cꞌan aꞌ ucꞌ dꞌayin? ¿Tom man̈ ojtacoc to 

aj Samaria in? xchi ix dꞌay.
Icha chiꞌ ix yutej ix yalani, yujto a ebꞌ israel yedꞌ ebꞌ aj Samaria chiꞌ, max 

scꞌumejlaj sbꞌa ebꞌ. 10 Ix lajvi chiꞌ, ix yalanxi Jesús dꞌa ix:
—Tzin cꞌan vucꞌ jabꞌoc aꞌ dꞌayach, palta man̈ ojtacoc mach in. Man̈ ojtacoc 

paxi tas sgana Dios syacꞌ dꞌayach. Octom val ojtac, a ach am tza cꞌan dꞌayin, 
a inxo svacꞌ jun a aꞌ tzꞌacꞌan a qꞌuinal, xchi Jesús dꞌa ix.

11 —Mamin, ina malaj junoc a lechlabꞌ bꞌaj syal icꞌanqꞌueta aꞌ. Te jul yajem 
aꞌ. ¿Bꞌajtil ol icꞌ jun a aꞌ ol acꞌan in qꞌuinal chiꞌ? 12  Joybꞌilcan sjaj a aꞌ tic yuj 
vin̈ co mam quicham aj Jacob. A vin̈ ucꞌjinac aꞌ yedꞌ ebꞌ yuninal dꞌa tic yedꞌ 
masanil nocꞌ smolbꞌetzal nocꞌ. Chamnac vin̈, scannac jun aꞌ tic dꞌayon̈. A 
achxo tic ¿tom ecꞌal opisio dꞌa vin̈aj Jacob chiꞌ? xchi ix dꞌay.

13 Yuj chiꞌ ix yalan dꞌa ix:
—A mach tzꞌucꞌan jun a aꞌ tic, stacjixi stiꞌ ebꞌ. 14 Palta axo ebꞌ tzꞌucꞌan jun 

aꞌ svacꞌaꞌ, man̈xa bꞌaqꞌuin̈ ol tacjocxi stiꞌ ebꞌ, yujto a jun aꞌ svacꞌ chiꞌ, ol aj sjaj 
aꞌ dꞌa spixan ebꞌ, axo aꞌ ol acꞌan sqꞌuinal ebꞌ dꞌa juneln̈ej, xchi Jesús dꞌa ix.

15 Ix yalanxi ix:
—Mamin, acꞌ jun a aꞌ chiꞌ dꞌayin, yic man̈xo ol tacjoc in tiꞌ, yic pax man̈xo 

yovaliloc ol ul vicꞌqꞌueta jun aꞌ tic, xchi ix.
16 Ix yalanxi dꞌa ix:
—Ixic, ix icꞌcot vin̈ etbꞌeyum, tzex ja dꞌa tic, xchi Jesús dꞌa ix.
17 —Malaj vin̈ vetbꞌeyum, xchi ix.
—Telan, yel ton tzalaꞌ malaj vin̈ etbꞌeyum ticnaic. 18  Palta ovan̈xo ebꞌ vin̈ 

bꞌaj xidꞌnac ach. Axo vin̈ bꞌaj ay ach ecꞌ ticnaic, man̈ etbꞌeyumoc ton vin̈. Yuj 
chiꞌ yelton tzalaꞌ: Malaj vin̈ vetbꞌeyum xa chi, xchi Jesús dꞌa ix.

19 Ayic ix lajvi yabꞌan juntzan̈ chiꞌ ix, ix yalanxi ix:

—Mamin, a svutej vabꞌani to schecabꞌ ach Dios. 20 A ebꞌ co mam quicham 
a on̈ aj Samaria on̈ tic, a dꞌa jun vitz tic yalnac sbꞌa ebꞌ dꞌa Dios. Palta a exxo 
israel ex tic, tzeyalaꞌ: A dꞌa Jerusalén, ataꞌ yovalil bꞌat cal co bꞌa dꞌa Dios, xe 
chi, xchi ix.

21 Ix yalanxi Jesús dꞌa ix:
—Ach ix, acꞌoch dꞌa a cꞌool tas svalaꞌ. Ay jun tiempoal ol javoc, man̈xooclaj 

dꞌa jun vitz tic ol ul eyal e bꞌa dꞌa co Mam Dios. An̈ejtonaꞌ dꞌa Jerusalén, 
man̈xo yovaliloc ol ex cꞌoch eyal e bꞌa taꞌ. 22  A ex aj Samaria ex tic, nivanoc 
tzeyal e bꞌa dꞌa Dios, palta man̈ eyojtacoclaj. Xal on̈ israel on̈ tic, cojtac co 
Diosal bꞌaj scal co bꞌa. A dꞌa co cal ol elta jun Colvajum. 23  Ay ebꞌ to dꞌa co 
Mam Dios syal sbꞌa icha val dꞌa smojal. Axo ticnaic, toxo ix ja stiempoal, ol 
yal sbꞌa ebꞌ dꞌa Dios cuchbꞌabꞌil ebꞌ yuj Espíritu icha val dꞌa smojal, yujto a 
co Mam Dios, sgana icha chiꞌ tzꞌaj yalan sbꞌa ebꞌ dꞌay. 24 A Dios, Espíritu. Yuj 
chiꞌ, tato ay ebꞌ syal sbꞌa dꞌay, yovalil a Espíritu scuchbꞌan ebꞌ icha val dꞌa 
smojal, xchi Jesús dꞌa ix.

25 Ix yalanxi ix dꞌay:
—A in tic, vojtac to ol ja jun Mesías. Ayic ol javoc ol yalan masanil tastac 

dꞌayon̈, xchi ix dꞌay. (Mesías syalelcꞌochi Cristo, Acꞌbꞌil Yopisio.)
26 —A in ton van valan tic dꞌayach, xchi Jesús dꞌa ix.
27 A val slajvi yalan juntzan̈ chiꞌ Jesús ix jax ebꞌ scꞌaybꞌum. Ix sat scꞌool ebꞌ 

yilani to van slolon Jesús yedꞌ jun ix ix. Palta malaj junoc ebꞌ ix cꞌanbꞌan dꞌay 
tas scꞌanbꞌej dꞌa ix, ma tas yuj slolon yedꞌ ix. 28  Ix yactejcan schꞌubꞌ ix dꞌa stiꞌ 
a aꞌ chiꞌ. Ix bꞌat yalan ix dꞌa ebꞌ anima ay dꞌa schon̈abꞌ. Ix yalan ix dꞌa ebꞌ:

29 —Ay jun vin̈ masanil tas ojtannac yictax in cotoch uninal. Ix yal vin̈ dꞌayin 
smasanil. Coyec vedꞌoc, bꞌat quilecnabꞌi. ¿Tope alaj vin̈ Cristo? xchi ix dꞌa ebꞌ.

30 Yuj chiꞌ ix elta ebꞌ dꞌa yol schon̈abꞌ chiꞌ. Ix javi ebꞌ bꞌaj ayecꞌ Jesús. 31 Ayic 
manto cꞌoch ebꞌ, ix yalan ebꞌ scꞌaybꞌum Jesús chiꞌ dꞌay:

—Ach co Cꞌaybꞌumal, vaꞌan̈ jabꞌoc, xchi ebꞌ.
32  Palta ix yalan dꞌa ebꞌ:
—Ay jun in vael man̈ eyojtacoc a ex tic, xchi dꞌa ebꞌ.
33 Yuj chiꞌ ix laj scꞌanbꞌan ebꞌ dꞌay junjun:
—¿Tom ay mach ix ul acꞌan vaoc? xchi ebꞌ.
34 Palta ix yalanxi dꞌa ebꞌ:
—Ayic tzin cꞌulan tas sgana jun in checancoti, yic syicꞌan sbꞌa smunlajel, 

ichato tzin va svabꞌi. 35 A ex tic tzeyalaꞌ: Chan̈eto ujal sja stiempoal sjochchaj 
ixim trigo, xe chi. Palta a in sval dꞌayex: Qꞌuean̈ec qꞌuelan, ilecnabꞌi, toxo 
ix cꞌoch scꞌual smolchajcot ebꞌ anima dꞌayin icha tzꞌaj sjochchaj ixim trigo. 
36  Ay mach van schaan stojol yuj smolbꞌancot ebꞌ anima dꞌayin yic schaan 
sqꞌuinal ebꞌ dꞌa juneln̈ej icha yaj ebꞌ jochum trigo. Yuj chiꞌ a mach tzꞌalanel 
Slolonel Dios icha tzꞌaj stzicjibꞌat ixim trigo yedꞌ ebꞌ smolbꞌancot ebꞌ anima 
icha tzꞌaj sjochchaj ixim, junn̈ej ol tzalaj ebꞌ. 37 Yujto yel syal jun abꞌix tic: Jun 
stzicanbꞌati, chꞌocxo mach sjochani, xchi. 38 A in tic, ix ex in checbꞌat munlajel 
dꞌa scal ebꞌ anima icha ebꞌ sjochvi trigo, maj eyabꞌ syail e tzicanbꞌati. Chꞌoc ebꞌ 
bꞌabꞌlaj munlajnac dꞌa scal ebꞌ icha ebꞌ tzicumbꞌat trigo chiꞌ. A exxo tic, toxon̈ej 
tze jochqꞌue vaan ixim trigo chiꞌ, xchi Jesús dꞌa ebꞌ scꞌaybꞌum chiꞌ.

39 A dꞌa jun chon̈abꞌ dꞌa yol yic Samaria chiꞌ, tzijtum ebꞌ ix acꞌanoch Jesús 
dꞌa scꞌool, yujto a jun ix ix chiꞌ ix alan dꞌa scal ebꞌ: Yojtacn̈ej tastac tzin cꞌulej 

yictax in cotoch uninal, xchi ix. 40 Ix javi ebꞌ, ix tevioch ebꞌ dꞌa Jesús to scan 
yedꞌ ebꞌ. Yuj chiꞌ chabꞌ cꞌual ix ecꞌ yedꞌ ebꞌ. 41 Tzijtumto ebꞌ ix acꞌanoch dꞌa 
scꞌool ayic ix yabꞌan ebꞌ tas ix yalaꞌ. 42  Yuj chiꞌ ix yal ebꞌ dꞌa ix ix chiꞌ:

—A ticnaic scacꞌoch dꞌa co cꞌool, man̈ocn̈ej yuj tas ix al chiꞌ dꞌayon̈, yujto 
scabꞌ val yedꞌ co chiquin. Scojtacan val el sicꞌlabꞌil to dꞌa val yel a jun tic co 
Columal yaj dꞌa yolyibꞌan̈qꞌuinal tic, xchi ebꞌ dꞌa ix.

Bꞌoxinac scꞌol jun yuninal jun vin̈ yajal
43  Ayic ix ecꞌ chabꞌ cꞌual chiꞌ, ix elxi Jesús dꞌa Samaria, ix bꞌatxi dꞌa yol 

yic Galilea, 44 yujto yalnac Jesús to malaj yelcꞌoch junoc schecabꞌ Dios dꞌa 
ebꞌ anima bꞌaj cajan. 45  Ayic ix cꞌochxi dꞌa Galilea, ix te tzalaj ebꞌ anima 
schaan scꞌochi, yujto ayic ix xidꞌecꞌ ebꞌ dꞌa Jerusalén dꞌa jun sqꞌuin̈ ebꞌ israel 
yic snaancot ebꞌ tas aj yelnaccot ebꞌ dꞌa Egipto, ix yil ebꞌ juntzan̈ tastac xidꞌ 
scꞌulej Jesús chiꞌ taꞌ.

46  Ix lajvi chiꞌ, ix cꞌochxi Jesús chiꞌ dꞌa chon̈abꞌ Caná dꞌa yol yic Galilea, 
aton bꞌaj ochnac a aꞌ vinoal yuuj. Axo dꞌa chon̈abꞌ Capernaum ay jun vin̈ yajal 
yaj dꞌa vin̈ rey, ay jun yuninal vin̈ te penaay. 47 Ayic ix yabꞌan vin̈ to ix cotxi 
Jesús dꞌa Judea, ix jaxxi dꞌa Galilea, ix bꞌat vin̈ yil Jesús. Ix tevi vin̈ dꞌay yic 
sbꞌat yedꞌ vin̈ dꞌa spat, yic sbꞌat yacꞌan bꞌoxoc scꞌool jun yuninal vin̈ chiꞌ, yujto 
vanxo schami.

48  Ix yalan Jesús dꞌa vin̈:
—Tato max eyil juntzan̈ satubꞌtac tzin chꞌoxoꞌ, juntzan̈ schꞌoxanel in poder, 

tecan malaj junoc ex tzin eyacꞌoch dꞌa e cꞌool, xchi.
49 Palta ix yalanxi vin̈ yajal chiꞌ:
—Mamin, con̈ vedꞌ elan̈chamel, yacbꞌan manto cham jun vuninal chiꞌ, xchi 

vin̈ dꞌay.
50 Ix yalanxi Jesús icha tic:
—Paxan̈. Man̈ ol chamlaj jun uninal chiꞌ, xchi dꞌa vin̈.
Ix yacꞌanoch vin̈ dꞌa scꞌool tas ix yal Jesús chiꞌ, yuj chiꞌ ix pax vin̈. 51 Vanto 

scꞌochxi vin̈ dꞌa spat, axo ebꞌ schecabꞌ vin̈ ix elta schaꞌa. Ix yalan ebꞌ:
—Pitzan vin̈ uninal chiꞌ, xchi ebꞌ dꞌa vin̈. 52  Ix scꞌanbꞌan vin̈ dꞌa ebꞌ:
—¿Janicꞌ ix bꞌoxi scꞌool vin̈ jun? xchi vin̈.
—Atax dꞌa evi dꞌa tzꞌeymaj cꞌual sicbꞌi jun cꞌacꞌ chiꞌ dꞌa vin̈, xchi ebꞌ.
53 Yuj chiꞌ ix snaancot vin̈ to icha chiꞌ yorail yal Jesús chiꞌ dꞌa vin̈ icha tic: 

Man̈ ol chamlaj jun uninal chiꞌ, xchi. Yuj chiꞌ, ix yacꞌoch Jesús vin̈ dꞌa scꞌool 
yedꞌ jantac ebꞌ ay dꞌa yol spat.

54 Aton jun schabꞌil yechel satubꞌtac schꞌox Jesús tic. Ayic spetoj dꞌa Judea 
ix cꞌochxi dꞌa Galilea, ataꞌ ix sbꞌo junxo tic.

Bꞌoxinac scꞌol jun vin̈ penaay

5  1 Ix lajvi chiꞌ ix qꞌuexxi Jesús dꞌa Jerusalén, ix bꞌat yilan jun sqꞌuin̈ ebꞌ 
yetisraelal. 2  A dꞌa yol chon̈abꞌ Jerusalén chiꞌ, dꞌa slacꞌanil jun puerta 

bꞌaj tzꞌoch nocꞌ calnel, ataꞌ ay jun tanque scuch Betesda dꞌa stiꞌ ebꞌ israel chiꞌ. 
Oyeꞌ val stentail. 3-4 Tzijtum ebꞌ penaay ayecꞌ ta. Ay ebꞌ max yal yilani, ay 
ebꞌ max yal sbꞌeyi, ay ebꞌ sicbꞌinaqueli. 5 Ay jun vin̈ 38 abꞌilxo penaay. 6 Axo 
ix yilan Jesús jichanecꞌ vin̈. Yojtac to pecatax icha chiꞌ yaj vin̈. Yuj chiꞌ ix 
scꞌanbꞌan dꞌa vin̈:

—¿Tzam a nibꞌej tzach bꞌoxicani? xchi dꞌa vin̈.
7 Ix yalan vin̈ penaay chiꞌ:
—Mamin, malaj mach tzin acꞌanem dꞌa yol aꞌ tic ayic tzꞌibꞌxi aꞌ dꞌa juntac 

el. Ayic tzin nibꞌej tzin emi, chꞌocxo ebꞌ sbꞌabꞌlaj em dꞌa vichan̈, xchi vin̈ dꞌa 
Jesús.

8  Yuj chiꞌ ix yalan Jesús dꞌa vin̈:
—Qꞌuean̈ vaan, icꞌchaan̈ a vaynubꞌ tic, bꞌeyan̈, xchi dꞌa vin̈.
9 Dꞌa jun rato chiꞌ, ix bꞌoxi scꞌool vin̈. Ix yicꞌanchaan̈ svaynubꞌ vin̈ chiꞌ, ix 

syamanoch vin̈ sbꞌeyi. Palta scꞌual icꞌoj ip. 10 Yuj chiꞌ ay jayvan̈ ebꞌ aj Judea 
ix alan dꞌa vin̈:

—A ticnaic, scꞌual icꞌoj ip. Man̈ sleyaloc tzicꞌchaan̈ a vaynubꞌ tic, xchi ebꞌ 
dꞌa vin̈.

11 Ix tacꞌvi vin̈ dꞌa ebꞌ icha tic:
—A jun vin̈ in acꞌan bꞌoxoc, a vin̈ ix alan dꞌayin: Icꞌchan̈ a vaynubꞌ tic, 

tzach bꞌeyi, xchi vin̈, xchi vin̈.
12  Ix scꞌanbꞌan ebꞌ dꞌa vin̈:
—¿Mach jun vin̈ ix alan chiꞌ dꞌayach to tzicꞌchaan̈ a vaynubꞌ tic, tzach 

bꞌeyi? xchi ebꞌ.
13  Palta man̈ yojtacoc vin̈ tas sbꞌi jun ix acꞌan bꞌoxoc scꞌool vin̈ chiꞌ, yujto 

ix satbꞌat Jesús chiꞌ dꞌa scal jantac anima ayecꞌ chiꞌ taꞌ. 14 Axo dꞌa junelxo ix 
ilchaj vin̈ yuj Jesús dꞌa yamaqꞌuil stemplo Dios, ix yalan dꞌa vin̈:

—Inai ach bꞌoxi. Man̈xo a cꞌulej chucal, yic man̈xo ol ja junocxo yaelal más 
te nivan dꞌa ibꞌan̈, xchi dꞌa vin̈.

15  Yuj chiꞌ ix bꞌat vin̈ yal dꞌa ebꞌ vin̈ aj Judea chiꞌ to a Jesús chiꞌ ix acꞌan 
bꞌoxoc scꞌool vin̈.

16 Yuj chiꞌ ix te och ebꞌ vin̈ ajcꞌolal dꞌa Jesús chiꞌ, yujto a dꞌa scꞌual icꞌoj ip 
ix scꞌulej juntzan̈ chiꞌ. 17 Palta ix yalan Jesús dꞌa ebꞌ:

—A in Mam smunlajn̈ej. Yuj chiꞌ an̈ejaꞌ tzin munlajn̈ejpaxi, xchi dꞌa ebꞌ.
18  Yujto ix yal juntzan̈ chiꞌ Jesús, ijanxo val sgana ebꞌ smilchamoc. 

Man̈ocn̈ej yuj bꞌaj max scꞌanabꞌajej scꞌual icꞌoj ip chiꞌ, palta yujto slajbꞌej sbꞌa 
yedꞌ Dios ayic syalanoch Dios chiꞌ Smamoc.

A yopisio Yuninal Dios
19 Ix yalanxi Jesús dꞌa ebꞌ:
—Val yel sval dꞌayex, a in tic Yuninal in Dios, max yal in cꞌulan junoc tas 

dꞌa yol vicoꞌ, an̈ej tas svil scꞌulan in Mam tzin cꞌulej. A jantacn̈ej tas scꞌulej 
in Mam chiꞌ, a tzin cꞌulejpaxi. 20 A in Mam chiꞌ, te xajan in yuuj a in Yuninal 
in tic. A jantacn̈ej tas scꞌulej, schꞌoxpax dꞌayin. Ayto val juntzan̈xo tas te 
nivan ol schꞌoxoꞌ, ol te sat e cꞌool eyilani. 21 Yujto a in Mam chiꞌ tzꞌacꞌan pax 
pitzvoc ebꞌ chamnac, syacꞌan sqꞌuinal ebꞌ. Ichinpaxtaꞌ a in Yuninal in tic svacꞌ 
sqꞌuinal ebꞌ in gana svacꞌ sqꞌuinal. 22  A in Mam chiꞌ, max schꞌolbꞌitej junoc 
anima. Palta a in Yuninal in tic, ix acꞌji vopisio in chꞌolbꞌitan yaj ebꞌ anima 
smasanil, 23  yic vachꞌ lajan tzꞌaj vicꞌjichaan̈ icha tzꞌaj yicꞌjichaan̈ in Mam chiꞌ 
yuj masanil anima. Tato ay ebꞌ malaj tzin och dꞌay, an̈ejtonaꞌ malaj tzꞌochpax 
in Mam dꞌa ebꞌ, yujto a checjinac in coti.

24  Val yel sval dꞌayex, a ebꞌ tzꞌabꞌan in lolonel, syacꞌanpaxoch jun in 
checancot ebꞌ dꞌa scꞌool, ay sqꞌuinal ebꞌ dꞌa juneln̈ej. Man̈xo ol bꞌatcan ebꞌ dꞌa 

syaelal, yujto toxo ix colchajel ebꞌ dꞌa yol scꞌabꞌ chamel, ix schaan sqꞌuinal 
ebꞌ. 25  Val yel sval dꞌayex, a ticnaic toxo ix ja stiempoal yabꞌan in jaj ebꞌ 
chamnac a in Yuninal in Dios tic. A ebꞌ tzꞌabꞌani, ol scha sqꞌuinal ebꞌ dꞌa 
juneln̈ej. 26 Yujto a in Mam aj qꞌuinaltaxon dꞌa yol yicoꞌ. Yacꞌannaccan jun chiꞌ 
dꞌayin to aj qꞌuinal in paxi. 27 Yacꞌannacpaxcan vopisio in chꞌolbꞌitan masanil 
ebꞌ anima, yujto Acꞌbꞌil in cot yuj Dios voch animail. 28  Man̈ eyacꞌ sat e cꞌol 
yuj juntzan̈ sval tic, yujto ay jun tiempoal ol javoc, a val ebꞌ mucanxo ol 
yabꞌ in jaj ebꞌ. 29 Ol laj qꞌuex vaan ebꞌ bꞌaj mucan chiꞌ. A ebꞌ vachꞌ syutej sbꞌa 
dꞌa yolyibꞌan̈qꞌuinal tic, ol pitzvocxi ebꞌ, ol schaan sqꞌuinal ebꞌ dꞌa juneln̈ej. 
Axo ebꞌ scꞌulan chucal, ol pitzvocxi ebꞌ, palta ol bꞌatcan ebꞌ dꞌa syaelal dꞌa 
juneln̈ej. 30 A in tic, malaj jabꞌoc tas syal in bꞌoan dꞌa yol vicoꞌ, tzin chꞌolbꞌitej 
icha tas schec in Mam chiꞌ in cꞌulej. Tzin chꞌolbꞌitej dꞌa stojolal, yujto man̈oc 
tas icha in gana tzin cꞌulej, palta icha sgana jun checjinac in coti, aton in 
Mam.

A ebꞌ schꞌoxanel yopisio Jesús
31 Tato munil svalaꞌ to ay vopisio, malaj yelcꞌoch jun vic sval chiꞌ. 32  Palta 

ay junxo tzꞌalani tas vopisio. A jun chiꞌ, vojtac to te yel syalaꞌ. 33  A ex tic xidꞌ 
e chec cꞌanbꞌaj dꞌa vin̈aj Juan tas yopisio vin̈. A tas yalnac vin̈ vuuj, te yel. 
34 Palta a in tic, max vacꞌochlaj yipoc in cꞌool tas syal junoc anima vuuj. Ton̈ej 
svec e nacoti tas yalnaccan vin̈aj Juan chiꞌ dꞌayex, yic tzex colchaji. 35 A tas 
ix yal vin̈aj Juan chiꞌ, lajan icha junoc tas tzꞌacꞌan saquilqꞌuinal ayel yoc. Yuj 
chiꞌ, ix ex te tzalaj jayeoc cꞌual eyabꞌani. 36 Palta ay junxo ecꞌal yelcꞌoch dꞌa 
vin̈aj Juan chiꞌ. A schꞌoxaneli tas vopisio, yujto a juntzan̈ tas syacꞌ in Mam 
in cꞌulej, a tzin cꞌulej. Icha chiꞌ tzꞌaj scheclajeli to a in Mam chiꞌ checjinac 
in coti. 37 A in Mam chiꞌ, a checjinac in coti, a syacꞌ testigoal sbꞌa vuuj. A ex 
tic, malaj bꞌaj ix eyabꞌ sjaj sloloni. Malaj bꞌaj ix eyil juneloc. 38  Max eyacꞌoch 
slolonel dꞌa e cꞌool, yujto max in eyacꞌoch dꞌa e cꞌool a in checbꞌil in cot yuuj 
tic. 39 A ex tic scham val e sayan eyil dꞌa Slolonel Dios Tzꞌibꞌabꞌilcani, yujto a 
e naani to icha chiꞌ ol aj yilchaj e qꞌuinal dꞌa juneln̈ej. Palta vachꞌchom syal 
vabꞌixal Slolonel Dios chiꞌ, 40 malaj e gana tzex ja dꞌayin yic tze cha e qꞌuinal.

41 Malaj yelcꞌoch dꞌayin tato syal vachꞌ lolonel ebꞌ anima vuuj. 42  Vojtac tas 
yaj e pensar, man̈ xajanoc Dios eyuuj. 43  A in tic, acꞌbꞌil in cot yuj in Mam, 
palta max in e chaꞌa. Tato ay junocxo munil ol javoc dꞌa yol yicoꞌ, a jun chiꞌ 
ol e chaꞌa. 44 ¿Tas ol aj in eyacꞌanoch dꞌa e cꞌool, yujto an̈ej dꞌa eyichan̈ junjun 
ex e gana ay eyelcꞌochi, malaj pax e gana ay eyelcꞌoch dꞌa yichan̈ Dios te yel? 
45 Xe natalaj to a in ol val dꞌa in Mam chiꞌ tas e chucal. Palta a vin̈aj Moisés 
ol alanoc, aton vin̈ tze tzꞌac eyacꞌoch dꞌa e cꞌool. 46 Tato tzeyacꞌoch dꞌa e cꞌool 
tas stzꞌibꞌejnaccan vin̈aj Moisés chiꞌ, tzam in eyacꞌochlaj dꞌa e cꞌool, yujto 
a vin̈aj Moisés chiꞌ tzꞌibꞌannaccan vabꞌixal. 47 Palta tato max eyacꞌoch tas 
stzꞌibꞌejnaccan vin̈ chiꞌ dꞌa e cꞌool, ¿tas ol aj eyacꞌanoch dꞌa e cꞌool tas sval tic 
dꞌayex? xchi Jesús dꞌa ebꞌ vin̈ aj Judea chiꞌ.

Yacꞌnac va oyeꞌ mil vinac Jesús 
(Mt 14.13‑21; Mr 6.30‑44; Lc 9.10‑17)

6  1 Ix lajvi chiꞌ ix bꞌatxi Jesús, ix cꞌochxi dꞌa junxo scꞌaxepalecꞌ aꞌ n̈ajabꞌ 
yic Galilea, scuchan pax aꞌ Tiberias. 2  Tzijtum ebꞌ anima ix och tzacꞌan 

yuuj, yujto ix yil juntzan̈ satubꞌtac schꞌox yil ebꞌ ayic syacꞌan bꞌoxoc scꞌol 
ebꞌ penaay. 3 Axo Jesús chiꞌ, ix bꞌat yedꞌ ebꞌ scꞌaybꞌum dꞌa jun tzalan. Ataꞌ ix 
em cꞌojan yedꞌ ebꞌ. 4 Vanxo sja stiempoal sqꞌuin̈ ebꞌ israel yic snajicot tas aj 
yelnaccot ebꞌ smam yicham ebꞌ dꞌa Egipto. 5 Axo ix yilan Jesús, tzijtum ebꞌ 
anima van scꞌoch dꞌay. Yuj chiꞌ ix yalan dꞌa vin̈aj Felipe:

—¿Bꞌajtil ol co man tas sva ebꞌ anima tic? xchi dꞌa vin̈. 6 Palta ton̈ej ix yal 
icha chiꞌ, yic syabꞌi tas ol yal vin̈aj Felipe chiꞌ, yujto yojtacxo tas ol yutoc. 7 Ix 
yalan vin̈aj Felipe chiꞌ dꞌay:

—Vachꞌchom quedꞌnac chabꞌoc ciento denario pan, palta max yabꞌlaj yic 
tzꞌacꞌchaj jabꞌ jabꞌoc dꞌa junjun ebꞌ, xchi vin̈.

8  Ay pax junxo scꞌaybꞌum Jesús, scuch Andrés, yucꞌtac sbꞌa vin̈ yedꞌ vin̈aj 
Simón Pedro. Ix yalan vin̈ dꞌa Jesús chiꞌ:

9 —Ay jun vin̈ unin ayecꞌ quedꞌ dꞌa tic, yedꞌnac oyeꞌ ixim pan cebada vin̈ 
yedꞌ cha pitan̈ nocꞌ chay. Palta ¿tom ol yabꞌ jabꞌ tic dꞌa scal ebꞌ smasanil? Ina 
te tzijtum ebꞌ, xchi vin̈.

10 Yuj chiꞌ, ix yalan Jesús dꞌa ebꞌ scꞌaybꞌum chiꞌ:
—Alec dꞌa ebꞌ anima tic to tzꞌem cꞌojan ebꞌ smasanil, xchi dꞌa ebꞌ. A jun 

lugar bꞌaj ayecꞌ ebꞌ chiꞌ, nivan acꞌlic. Ix em cꞌojan ebꞌ smasanil, ay am oyeoc 
mil ebꞌ vin̈ vinac. 11 Axo Jesús ix icꞌanchaan̈ ixim pan chiꞌ, ix yacꞌan yuj diosal 
dꞌa Dios yuj ixim. Ix schecan pucjocbꞌat ixim dꞌa ebꞌ cꞌojanem chiꞌ. Icha pax 
chiꞌ ix yutej nocꞌ chay chiꞌ. Ix yabꞌlej ebꞌ, ato syalaꞌ jantac snibꞌej ebꞌ. 12  Axo 
yic ix lajvi sva ebꞌ sicꞌlabꞌil, ix yalan Jesús dꞌa ebꞌ scꞌaybꞌum chiꞌ:

—Molec jantacto ix can chiꞌ, yic malaj tas tzꞌixtaxi, xchi dꞌa ebꞌ.
13  Axo ix lajvi smolan ebꞌ chiꞌ, lajchaveto xuuc ix bꞌudꞌji yuj ixim pan ix 

yacꞌ sobre dꞌa ixim oyeꞌ pan cebada chiꞌ. 14 A ebꞌ anima chiꞌ, ix yil ebꞌ jun tas 
satubꞌtac ix schꞌox Jesús chiꞌ. Yuj chiꞌ ix yal ebꞌ:

—Aton jun tic, schecabꞌ Dios tan̈vabꞌiltaxon sja dꞌa yolyibꞌan̈qꞌuinal tic, 
xchi ebꞌ.

15 Palta yojtacxo Jesús to sgana ebꞌ yacꞌan pural yoch sreyaloc. Yuj chiꞌ ix 
sbꞌesel sbꞌa dꞌa scal ebꞌ, ix bꞌatcan dꞌa scal lum tzalquixtac chiꞌ schꞌocoj.

Ix bꞌey Jesús dꞌa sat aꞌ n̈ajabꞌ 
(Mt 14.22‑27; Mr 6.45‑52)

16  Ayic vanxo sqꞌuicꞌbꞌi, ix emcꞌoch ebꞌ scꞌaybꞌum Jesús dꞌa stiꞌ aꞌ n̈ajabꞌ. 
17 Ix och ebꞌ dꞌa yol teꞌ barco, ix bꞌatxi ebꞌ. Sgana ebꞌ scꞌaxpajecꞌ dꞌa chon̈abꞌ 
Capernaum ay dꞌa stiꞌ aꞌ n̈ajabꞌ chiꞌ. Te qꞌuicꞌbꞌalxo ix bꞌat ebꞌ. Manto jaxlaj 
Jesús ix bꞌat ebꞌ. 18  Axo yic van sbꞌey ebꞌ, ix ovajchaan̈ jun icꞌ te ov dꞌa sat aꞌ 
n̈ajabꞌ chiꞌ. Ix te qꞌue chulan aꞌ yuj jun icꞌ chiꞌ. 19 Ayxom junoc nan̈al schabꞌil 
legua sbꞌat ebꞌ dꞌa sat aꞌ, axo ix yilan ebꞌ van scꞌoch Jesús dꞌa ebꞌ. Ton̈ej 
sbꞌeybꞌat dꞌa sat aꞌ. Yuj chiꞌ ix te xivqꞌue ebꞌ. 20 Palta ix yalan dꞌa ebꞌ:

—Man̈ ex xivoc, A in, xchi dꞌa ebꞌ.
21  Ichato chiꞌ juncꞌolalxo ix chajioch yuj ebꞌ dꞌa yol teꞌ barco chiꞌ. 

Elan̈chamel ix ecꞌcꞌoch ebꞌ dꞌa scꞌaxepal aꞌ bꞌaj van scꞌoch ebꞌ chiꞌ.

A ebꞌ anima sayan ecꞌ Jesús
22  Axo dꞌa junxo cꞌu, an̈ejaꞌ yajcan ebꞌ anima chiꞌ dꞌa scꞌaxepal aꞌ chiꞌ. Axo 

ix snaancot ebꞌ to junn̈ej teꞌ barco chiꞌ ix bꞌati, an̈ej pax ebꞌ scꞌaybꞌum Jesús 

* 6.31 A yabꞌixal maná, tzꞌilchaj dꞌa Éxodo 16. 

ix och dꞌa yol teꞌ, maj ochlaj Jesús chiꞌ yedꞌ ebꞌ. 23 Yacbꞌan chiꞌ ay juntzan̈xo 
barco ix cot dꞌa chon̈abꞌ Tiberias, ix cꞌoch dꞌa slacꞌanil jun lugar bꞌaj ix sva 
ixim pan chiꞌ ebꞌ, aton bꞌaj ix yacꞌ yuj diosal Cajalil yuj ixim. 24 Axo ix yilan 
ebꞌ anima chiꞌ, man̈xo ayoc ecꞌ Jesús chiꞌ yedꞌ ebꞌ yedꞌ pax ebꞌ scꞌaybꞌum. Yuj 
chiꞌ ix laj och ebꞌ dꞌa yol juntzan̈ barco chiꞌ. Ix bꞌat sayanecꞌ Jesús chiꞌ ebꞌ dꞌa 
chon̈abꞌ Capernaum.

A Jesús tzꞌacꞌan vael yic qꞌuinal
25 Axo ix cꞌoch ebꞌ anima chiꞌ dꞌa scꞌaxepalecꞌ aꞌ n̈ajabꞌ chiꞌ, ataꞌ ix ilchaj 

Jesús yuj ebꞌ. Ix scꞌanbꞌan ebꞌ dꞌay:
—Ach co Cꞌaybꞌumal, ¿tom dꞌa tic ayach eqꞌui? ¿Janicꞌ ach javi? xchi ebꞌ 

dꞌay.
26 Ix yalan dꞌa ebꞌ:
—Val yel sval dꞌayex, yujn̈ej to ex bꞌudꞌji e vaan ixim pan, yuj chiꞌ tzin e 

sayaꞌ, man̈ yujoc to ix nachajel eyuuj tas syalelcꞌoch juntzan̈ satubꞌtac ix in 
chꞌox chiꞌ. 27 Man̈ eyacꞌ eyip e sayan ecꞌ tas svaji, yujto elan̈chamel slajvieli. 
Palta sayequecꞌ jun vael max lajviel-laj, yujto aꞌ ol acꞌan e qꞌuinal dꞌa juneln̈ej. 
Ol vacꞌ jun chiꞌ dꞌayex, yujto Acꞌbꞌil in cot yuj Dios voch animail, a co Mam 
Dios schꞌoxaneli to chabꞌil in yuuj, xchi Jesús dꞌa ebꞌ.

28  Yuj chiꞌ ix scꞌanbꞌan ebꞌ dꞌay:
—¿Tas ol cutoc co cꞌulan tas snibꞌej Dios sco cꞌulej chiꞌ? xchi ebꞌ dꞌay.
29 Ix yalanxi Jesús chiꞌ dꞌa ebꞌ:
—Aton jun tic snibꞌej Dios tze cꞌulej, to tzin eyacꞌ val och dꞌa e cꞌool, yujto 

a checjinac in coti, xchi dꞌa ebꞌ.
30 Ix scꞌanbꞌanxi ebꞌ dꞌay:
—¿Tas val junoc satubꞌtac tza chꞌox quilaꞌ yic ol ach cacꞌoch dꞌa co cꞌool? 

¿Tas tza cꞌulej? 31 A ebꞌ co mam quicham ecꞌnac dꞌa pecaꞌ, yilnac jun tas 
satubꞌtac ebꞌ, svanac jun maná ebꞌ dꞌa taquin̈ luum * icha syal dꞌa Slolonel 
Dios Tzꞌibꞌabꞌilcani. Aton jun tzꞌalan icha tic: A Dios acꞌjinaccot tas sva ebꞌ dꞌa 
satchaan̈, xchi, xchi ebꞌ dꞌa Jesús chiꞌ.

32  Yuj chiꞌ ix yalanxi Jesús chiꞌ dꞌa ebꞌ:
—Val yel sval dꞌayex, man̈oclaj vin̈aj Moisés tzꞌacꞌan jun vael yic satchaan̈ 

chiꞌ. Palta a in Mam tzꞌacꞌan jun vael te yel scot dꞌa satchaan̈. 33 Yujto a jun 
vael syacꞌ Dios tic, a dꞌa satchaan̈ emnaccoti. Ay ebꞌ ay dꞌa yolyibꞌan̈qꞌuinal 
tic ol scha sqꞌuinal dꞌa juneln̈ej yuuj, xchi Jesús.

34 Ix yalanxi ebꞌ:
—Mamin, acꞌ jun vael chiꞌ dꞌayon̈ dꞌa masanil tiempo, xchi ebꞌ dꞌay.
35 Ix yalanxi dꞌa ebꞌ:
—A in ton tic icha vael vaji, Acꞌum in qꞌuinal. A ebꞌ sja dꞌayin, man̈xa 

bꞌaqꞌuin̈ ol och svejel ebꞌ. A ebꞌ tzin acꞌanoch dꞌa scꞌool, man̈xa bꞌaqꞌuin̈ 
ol tacjoc stiꞌ ebꞌ. 36  Palta toxo ix val dꞌayex, vachꞌchom tzin eyilaꞌ, max in 
eyacꞌoch dꞌa e cꞌool. 37 Masanil ebꞌ tzꞌacꞌji dꞌayin yuj in Mam, ol ja ebꞌ dꞌayin. 
A ebꞌ sjavi dꞌayin, man̈ ol in pechel ebꞌ. 38  A in tic, cotnac in dꞌa satchaan̈ 
yic tzul in bꞌo icha snibꞌej Dios checjinac in coti. Man̈ yujoc ul in bꞌoan icha 
tas tzin nibꞌej cotnac in. 39 A tas snibꞌej in Mam checjinac in coti, to man̈ ol 

SAN JUAN 6 1500  



satel junoc mach dꞌa scal ebꞌ syacꞌ dꞌayin. Sgana to a in ol vacꞌ pitzvocxi ebꞌ 
dꞌa slajvubꞌ cꞌual. 40 A in tic, Yuninal in Dios. Yuj chiꞌ jantacn̈ej ebꞌ tzin ilani, 
tato tzin yacꞌoch ebꞌ dꞌa scꞌool, snibꞌej in Mam chiꞌ to scha sqꞌuinal ebꞌ dꞌa 
juneln̈ej. Yuj chiꞌ a in ol vacꞌ pitzvocxi ebꞌ dꞌa slajvubꞌ cꞌual, xchi Jesús dꞌa ebꞌ.

41 Ayic ix yabꞌan juntzan̈ chiꞌ ebꞌ aj Judea, chuc tas ix yalubꞌtan̈ej ebꞌ dꞌa 
spatic Jesús chiꞌ, yujto ix yalaꞌ: A in ton tic icha vael vaji, cotnac in dꞌa 
satchaan̈, xchi dꞌa ebꞌ.

42  Yuj chiꞌ ix yalan ebꞌ:
—A Jesús tic, yuninal vin̈aj José. Cojtac smam snun vin̈, palta syalaꞌ to dꞌa 

satchaan̈ cotnac, xchi ebꞌ aj Judea chiꞌ.
43 Palta ix yalanxi Jesús dꞌa ebꞌ:
—Man̈ in eyalubꞌtan̈ej. 44  A in Mam checjinac in coti. Malaj junoc mach 

syal scomon ja dꞌayin, schaan sqꞌuinal tato man̈oc in Mam tzꞌacꞌancot dꞌayin. 
A ebꞌ sja dꞌayin, ol vacꞌ pitzvocxi ebꞌ dꞌa slajvubꞌ cꞌual. 45 Tzꞌibꞌabꞌilcan yuj ebꞌ 
schecabꞌ Dios icha tic: Ol cꞌaybꞌaj masanil anima yuj Dios, xchi ebꞌ. Yuj chiꞌ, 
a jantacn̈ej ebꞌ syacꞌoch schiquin dꞌa tas syal co Mam Dios, tato snachajel yuj 
ebꞌ tas syalaꞌ, ol ja ebꞌ dꞌayin.

46 Man̈ vanoc valani to ay mach ix ilan co Mam Dios. Palta a in tic, a dꞌay 
cotnac in, a inn̈ej vilnac. 47 Val yel sval dꞌayex, a mach tzin acꞌanoch dꞌa 
scꞌool, ay sqꞌuinal dꞌa juneln̈ej. 48  A in tic, icha vael vaji, Acꞌum in qꞌuinal. 49 A 
ebꞌ co mam quicham, svanac jun maná ebꞌ dꞌa taquin̈ luum, palta an̈ejtonaꞌ 
chamnac ebꞌ smasanil. 50 Palta a ebꞌ svaan jun vael cotnac dꞌa satchaan̈, malaj 
bꞌaqꞌuin̈ ol cham ebꞌ. 51 A in cotnac in dꞌa satchaan̈ tic, icha vael vaji, yujto 
Acꞌum in qꞌuinal. Yuj chiꞌ, a ebꞌ svaan jun vael tic, ay sqꞌuinal ebꞌ dꞌa juneln̈ej. 
A jun vael svacꞌ vajoc tic, aton in nivanil, xchi Jesús dꞌa ebꞌ.

52  Axo ebꞌ aj Judea chiꞌ, ix stelaj sbꞌa ebꞌ yuj tas ix yal chiꞌ, ix laj yalan ebꞌ:
—A jun vin̈ tic, ¿tas ol yutoc vin̈ yacꞌan snivanil co chi snaani? xchi ebꞌ.
53 Yuj chiꞌ ix yalxi dꞌa ebꞌ:
—Val yel sval dꞌayex, tato man̈ ol e chi in nivanil a in Acꞌbꞌil in cot yuj 

Dios voch animail tic, man̈ ol eyucꞌanpaxlaj in chiqꞌuil, man̈ ol e chalaj e 
qꞌuinal. 54 Yuj chiꞌ, yaln̈ej mach tzꞌabꞌlan in nivanil tic, syucꞌanpax in chiqꞌuil, 
ay sqꞌuinal dꞌa juneln̈ej. A in ol vacꞌ pitzvocxi dꞌa slajvubꞌ cꞌual. 55  Yujto a 
jun in nivanil tic, yel lajan yopisio yedꞌ tas svaji. A in chiqꞌuil lajan yopisio 
yedꞌ tas tzꞌucꞌji. 56 Yaln̈ej mach schiꞌan in nivanil tic, syucꞌan pax in chiqꞌuil, 
junxon̈ej tzꞌajcan vedꞌoc. Ayin pax och dꞌay. 57 A co Mam Dios pitzan dꞌa 
masanil tiempo, a checjinac in coti. Yuuj pitzan in. Yuj chiꞌ, a mach schiꞌan in 
nivanil tic, ol vacꞌ sqꞌuinal. 58  A ticnaic, van valan yuj jun icha vael cotnac dꞌa 
satchaan̈. A jun tic, man̈ lajanoc yedꞌ jun maná svanac ebꞌ co mam quicham 
dꞌa pecaꞌ. Nivanoc svanac ebꞌ, palta chamnac pax ebꞌ. Palta a mach ol vaan 
jun icha vael tic, ol scha sqꞌuinal ebꞌ dꞌa juneln̈ej, xchi Jesús dꞌa ebꞌ.

59  A dꞌa yol spatil culto dꞌa chon̈abꞌ Capernaum, ataꞌ ix yal juntzan̈ 
cꞌaybꞌubꞌal tic Jesús.

Yalnac Jesús yuj qꞌuinal dꞌa juneln̈ej
60 Ayic ix yabꞌan juntzan̈ chiꞌ jantac ebꞌ anima tzacꞌanoch yuj Jesús chiꞌ, ix 

yalan ebꞌ:
—Te ya juntzan̈ slolonel syal tic. ¿Tom ay mach syal schaan yabꞌi? xchi ebꞌ.

61 Axo Jesús chiꞌ, yojtacxo tas jun syal ebꞌ chiꞌ, yuj chiꞌ ix yalanxi dꞌa 
ebꞌ:

—¿Tom a jun tic tzꞌicꞌan somchajel e cꞌool? 62  A in Acꞌbꞌil in cot yuj Dios 
voch animail tic, tato ol eyil in qꞌuex bꞌaj cotnac in, ¿tas ol eyutoc eyalani? 
63  A Espíritu tzꞌacꞌan qꞌuinal. Axo co nivanil tic malaj yopisio. A juntzan̈ 
lolonel ix val tic dꞌayex, te yel, yic pax Espíritu, a tzꞌacꞌan qꞌuinal dꞌa juneln̈ej. 
64 Palta ayex max in eyacꞌoch dꞌa e cꞌool, xchi dꞌa ebꞌ.

Icha chiꞌ ix yutej yalan dꞌa ebꞌ, yujto atax dꞌa yichbꞌanil yojtactaxoni mach 
ebꞌ max acꞌanoch dꞌa scꞌool. Yojtac paxi mach jun ol acꞌanoch dꞌa yol scꞌabꞌ 
chamel. 65 Ix yalanxi:

—Yujto ayex maj in eyacꞌoch dꞌa e cꞌool, yuj chiꞌ valnac dꞌayex, malaj junoc 
mach syal scomon ja dꞌayin tato man̈oc in Mam tzꞌacꞌancot ebꞌ dꞌayin, xin chi, 
xchi Jesús dꞌa ebꞌ.

66  Atax taꞌ, tzijtum ebꞌ tzacꞌanoch yuuj ix meltzajxi dꞌa spatic. Man̈xa 
sgana ebꞌ tzꞌoch tzacꞌan yuuj. 67 Yuj chiꞌ ix scꞌanbꞌan Jesús dꞌa ebꞌ 
lajchavaan̈:

—Xal ex tic, ¿ay am pax e gana tzex meltzajxi dꞌa e patic? xchi dꞌa ebꞌ.
68  Axo vin̈aj Simón Pedro ix tacꞌvi dꞌay:
—Mamin, ¿mach bꞌaj ol on̈ och tzacꞌan jun? Malaj junxo mach icha tic 

sloloni yic sco cha co qꞌuinal dꞌa juneln̈ej. 69 A on̈ tic, toxo ix ach cacꞌoch dꞌa 
co cꞌool. Cojtac, a ach tic Sicꞌbꞌil ach el yuj Dios, xchi vin̈aj Pedro chiꞌ.

70 Ix yalanxi Jesús dꞌa ebꞌ:
—A ex e lajchavan̈il, a in ex in sicꞌcaneli. Palta ay jun dꞌa e cal, schecabꞌ 

vin̈ diablo yaji, xchi dꞌa ebꞌ.
71 A jun ix yal chiꞌ, aton vin̈aj Judas yuninal vin̈aj Simón aj Queriot. Yujto 

a vin̈aj Judas chiꞌ ol acꞌanoch Jesús dꞌa yol scꞌabꞌ chamel. Palta yetcꞌaybꞌumal 
sbꞌa vin̈ yedꞌ ebꞌ uxluchvan̈ chiꞌ.

Ebꞌ yucꞌtac Jesús

7  1 Ix lajvi chiꞌ, ix och ijan Jesús yecꞌ dꞌa yol yic Galilea. Axo dꞌa yol yic 
Judea, malaj sgana ix ecꞌ taꞌ, yujto a ebꞌ vin̈ aj Judea chiꞌ, sgana ebꞌ vin̈ 

smilanchamoc. 2  Van sja stiempoal sqꞌuin̈ ebꞌ israel scuch qꞌuin̈ chinama. 3 Yuj 
chiꞌ ix yal ebꞌ yucꞌtac Jesús chiꞌ dꞌay:

—Man̈ ach can dꞌa tic. Ixic dꞌa Judea, yic vachꞌ a ebꞌ a cꞌaybꞌum ayecꞌ 
taꞌ, ol yil pax ebꞌ tastac satubꞌtac tza chꞌoxoꞌ. 4  Tato ay junoc mach sgana 
scheclajel dꞌa yichan̈ ebꞌ anima, max yal-laj elcꞌaltac tzꞌeqꞌui. Yuj chiꞌ, tato 
yel ay juntzan̈ satubꞌtac tza chꞌoxoꞌ, yovalil tza chꞌoxel a bꞌa dꞌa yichan̈ ebꞌ 
anima, xchi ebꞌ dꞌay.

5 Ix stzꞌac yal ebꞌ yucꞌtac dꞌay icha chiꞌ, yujto max yacꞌoch Jesús chiꞌ ebꞌ dꞌa 
scꞌool. 6  Yuj chiꞌ ix yal dꞌa ebꞌ:

—Manto stiempoaloc in chꞌoxanel in bꞌa. A exxo tic, yaln̈ej tas tiempoal 
syal e naani. 7 A ebꞌ ay dꞌa yolyibꞌan̈qꞌuinal tic eyedꞌoc, max ex schaquel-laj 
ebꞌ. A inxo tic, tzin schaquel ebꞌ, yujto tzin chꞌoxeli to malaj svachꞌil 
sbꞌeybꞌal ebꞌ. 8  Ixiquec e chꞌocoj dꞌa jun qꞌuin̈ chiꞌ. Yujto a in tic, manto ol 
in qꞌuecꞌochlaj, yujto manto stiempoaloc in chꞌoxanel in bꞌa, xchi Jesús 
dꞌa ebꞌ.

9 Ix lajvi yalan juntzan̈ chiꞌ, ix can yuj ebꞌ dꞌa Galilea chiꞌ.

Ix bꞌat Jesús dꞌa jun qꞌuin̈ chinama
10  Palta axo yic toxo ix qꞌue ebꞌ yucꞌtac Jesús chiꞌ, ix qꞌue paxi, palta 

elcꞌaltacn̈ej ix aj sqꞌuei. 11 A ebꞌ aj Judea, ix smaclej ebꞌ scꞌoch Jesús chiꞌ dꞌa 
jun qꞌuin̈ chiꞌ.

—¿Bꞌajtil ayecꞌ jun vinac chiꞌ? xchi ebꞌ.
12  Man̈ jantacoc yalubꞌtan̈an ebꞌ anima. Ay ebꞌ tzꞌalani: Te vachꞌ vin̈, xchi 

ebꞌ. Ay pax ebꞌ tzꞌalanxi: Maay, syacꞌ ebꞌ anima vin̈ musansatil, xchi ebꞌ.
13  Palta elcꞌaltac syalubꞌtan̈ej ebꞌ, yujto xiv ebꞌ yabꞌan ebꞌ vin̈ aj Judea chiꞌ.
14 Vanxo snan̈albꞌi jun qꞌuin̈ chiꞌ, ix qꞌuecꞌoch Jesús dꞌa yamaqꞌuil templo. 

Ix och ijan scꞌaybꞌan ebꞌ anima taꞌ. 15 Axo ebꞌ ay yopisio dꞌa scal ebꞌ aj Judea 
chiꞌ, ix te sat scꞌol ebꞌ yabꞌani. Ix laj yalan ebꞌ:

—¿Tas val syutej yojtacanel juntzan̈ syal tic? Ina man̈ cꞌaybꞌabꞌiloc, xchi ebꞌ.
16  Yuj chiꞌ ix yalan Jesús chiꞌ dꞌa ebꞌ:
—A juntzan̈ cꞌaybꞌubꞌal sval dꞌayex tic, man̈ vicoc. Yic Dios checjinac in 

coti. 17 Tato ay ebꞌ syal scꞌol scꞌulej icha sgana Dios, ol nachajel yuj ebꞌ tato yic 
Dios juntzan̈ cꞌaybꞌubꞌal tic, mato munil sval dꞌa yol vicoꞌ. 18  A mach slolon dꞌa 
yol yicoꞌ, ton̈ej syicꞌchaan̈ sbꞌa, yic ay yelcꞌoch dꞌa yichan̈ ebꞌ anima snaani. 
Palta a in tic, in gana a Dios checjinac in cot ay yelcꞌoch dꞌa eyichan̈. Yuj chiꞌ, 
te yel svalaꞌ. Malaj jabꞌoc es svalaꞌ.

19 Aton val vin̈aj Moisés acꞌjinaccan sley Dios dꞌayex. Palta ina malaj junoc 
ex tze cꞌanabꞌajej tas syal jun ley chiꞌ. ¿Tas yuj e gana tzin e milchamoc? xchi 
Jesús dꞌa ebꞌ.

20 Axo ebꞌ anima ayecꞌ chiꞌ taꞌ, ix yal ebꞌ dꞌay:
—A ach tic, tecan ayoch junoc enemigo dꞌayach. ¿Mach junoc sgana ach 

smilancham tzilaꞌ? xchi ebꞌ dꞌay.
21 Yuj chiꞌ ix yalanxi dꞌa ebꞌ:
—Ay jun tas ix in cꞌulej dꞌa scꞌual icꞌoj ip. E masanil ix sat e cꞌool yuuj. 22 Yuj 

ebꞌ co mam quicham dꞌa pecaꞌ, elnaccan yich jun bꞌeybꞌal scuch circuncisión. 
Axo vin̈aj Moisés aljinaccani to yovalil sco bꞌeybꞌalej jun chiꞌ. Yuj chiꞌ vachꞌchom 
scꞌual icꞌo j ip, slaj eyacꞌ circuncidar ebꞌ unin tzato alji. 23  A ex tic tzeyacꞌ 
circuncidar ebꞌ unin dꞌa scꞌual icꞌoj ip, yic max ex ecꞌ dꞌa yibꞌan̈ jun ley Moisés 
chiꞌ. Tato icha chiꞌ, ¿tas yuj scot eyoval dꞌayin yujto ix vacꞌ bꞌoxoc scꞌol jun vin̈ 
penaay dꞌa scꞌual icꞌoj ip chiꞌ? 24 Man̈ e comon chꞌolbꞌitej junoc mach dꞌa ichn̈ejtaꞌ. 
Tato ay mach tze chꞌolbꞌitej, dꞌa stojolal tzeyutej e chꞌolbꞌitani, xchi Jesús dꞌa ebꞌ.

Yalnac Jesús bꞌaj cotnac
25 Yuj chiꞌ ay jayvan̈ ebꞌ aj Jerusalén ix alani:
—A jun vin̈ tic, ¿tom man̈oc vin̈ sgana ebꞌ smilchamoc? 26  Palta ina yajecꞌ 

vin̈ tic, van slolon vin̈ dꞌa co cal. Ina malaj jabꞌoc tas syal ebꞌ dꞌa vin̈. Tecan 
toxo ix snael ebꞌ yajal chiꞌ to a Cristo. 27 Ayic ol ja Cristo chiꞌ, malaj mach 
ojtannac bꞌaj ol cotoc. Palta a jun vin̈ tic, cojtac bꞌaj cotnac vin̈, xchi ebꞌ.

28  Yacbꞌan van scꞌaybꞌan ebꞌ anima chiꞌ Jesús dꞌa yamaqꞌuil templo chiꞌ, te 
chaan̈ ix yalelta dꞌa scal ebꞌ:

—Ina eyojtac in. Eyojtacpax bꞌaj cotnac in. Palta man̈ muniloc in ja dꞌa yol 
vicoꞌ. A Dios te yel checjinac in coti. Palta a Dios chiꞌ man̈ eyojtacoc. 29 A inxo 
tic vojtac, yujto ataꞌ cotnac in. Aꞌ checjinac in coti, xchi dꞌa ebꞌ.

30  Yuj  chiꞌ ay ebꞌ ix alani to tzꞌacꞌjioch dꞌa preso. Palta malaj mach ix 
yamani, yujto manto cꞌoch stiempoal schami. 31 Tzijtum ebꞌ anima ix acꞌanoch 
Jesús dꞌa scꞌool, ix yalan ebꞌ:

—Ayic ol javoc Cristo, ¿tom más ecꞌto tas satubꞌtac ol schꞌox dꞌa yichan̈ jun 
vin̈ tic? xchi ebꞌ.

Checbꞌilbꞌat ebꞌ polencía syam Jesús
32  Ix yabꞌ ebꞌ vin̈ fariseo tas syal ebꞌ anima yuj Jesús. Yuj chiꞌ, a ebꞌ vin̈ yedꞌ 

ebꞌ vin̈ sat sacerdote ix checanbꞌat juntzan̈ ebꞌ stan̈vumal stemplo Dios, yic 
bꞌat yicꞌcot Jesús ebꞌ, yic syacꞌanoch ebꞌ dꞌa preso snaani. 33 Axo Jesús ix alan 
dꞌa ebꞌ anima:

—Jayexon̈ej cꞌual ayinecꞌ eyedꞌoc, ol lajvoc chiꞌ ol in meltzaj dꞌa mach 
checjinac in coti. 34 A exxo tic, ol in e sayeqꞌui, palta man̈xo ol in ilchaj eyuuj, 
yujto max yal e cꞌoch bꞌaj ol in cꞌoch chiꞌ, xchi dꞌa ebꞌ.

35 Axo ebꞌ aj Judea chiꞌ, ix laj yal ebꞌ:
—¿Bꞌajtil ol cꞌoch vin̈ snaani, yuj chiꞌ syal vin̈ to man̈xo ol ilchaj vin̈ cuuj? 

Ina ay ebꞌ quetchon̈abꞌ aybꞌat dꞌa scal ebꞌ griego. ¿Tom sgana vin̈ ataꞌ ol cꞌoch 
dꞌa scal ebꞌ, sbꞌat scꞌaybꞌan masanil ebꞌ griego chiꞌ vin̈ snaani? 36 Ina ix yal vin̈ 
dꞌayon̈: A ex tic, ol in e sayeqꞌui, palta man̈xo ol in ilchaj eyuuj, yujto max 
yal e cꞌoch bꞌaj ol in cꞌochoc, xchi vin̈ dꞌayon̈. ¿Tas val syalelcꞌoch jun ix yal 
vin̈ tic dꞌayon̈? xchi ebꞌ.

A jun icha a aꞌ spacꞌ dꞌa co pixan
37 A dꞌa slajvubꞌ cꞌual qꞌuin̈ chiꞌ, aton jun cꞌu te nivan yelcꞌochi, ataꞌ ix elta 

lin̈an Jesús dꞌa yichan̈ ebꞌ anima. Te chaan̈ ix yalelta dꞌa scal ebꞌ:
—Tato ayex tze nibꞌej tze cha e qꞌuinal dꞌa juneln̈ej, cotan̈ec dꞌayin. 

Icha tzꞌaj eyucꞌan a aꞌ, ayic stacji e tiꞌ, icha chiꞌ ol aj e chaan e qꞌuinal 
dꞌayin. 38  Tato ayex tzin eyacꞌoch dꞌa e cꞌool, icha to ay jun a aꞌ tzꞌel 
yoc ol pacꞌ dꞌayex. Aton jun chiꞌ tzꞌacꞌan e qꞌuinal dꞌa juneln̈ej. Yujto 
icha chiꞌ syalcan dꞌa Slolonel Dios Tzꞌibꞌabꞌilcani, xchi Jesús dꞌa ebꞌ 
anima chiꞌ.

39 Icha chiꞌ ix yutej yalani to a ebꞌ tzꞌacꞌanoch dꞌa scꞌool, ol acꞌjococh 
Yespíritu Dios dꞌa ebꞌ. A dꞌa jun tiempoal chiꞌ, manto acꞌji Yespíritu Dios dꞌa 
ebꞌ anima, yujto manto qꞌuex Jesús dꞌa satchaan̈.

Ix stelaj sbꞌa ebꞌ anima yuj Jesús
40 Ix lajvi yabꞌan ebꞌ anima tas ix yal Jesús chiꞌ, ay ebꞌ ix laj alani:
—Val yel, aton jun tic schecabꞌ Dios tan̈vabꞌiltaxon sja cuuj, xchi ebꞌ.
41 Ay pax ebꞌ ix laj alani:
—A jun tic aton Cristo, xchi ebꞌ.
Palta ay ebꞌ ix alanxi:
—A Cristo chiꞌ, ¿tom aj Galilea icha jun vin̈ tic tze naꞌa? 42  A Slolonel 

Dios Tzꞌibꞌabꞌilcan tzꞌalani to a Cristo yovalil ol aljoc dꞌa chon̈abꞌ Belén 
bꞌaj ecꞌnac vin̈aj David dꞌa pecaꞌ, yujto yin̈tilalcan vin̈aj David chiꞌ, xchi 
ebꞌ.

43  Yuj chiꞌ ix och ijan ebꞌ anima stelan sbꞌa yuj Jesús chiꞌ. 44 Ay ebꞌ sgana 
syacꞌoch dꞌa preso, palta malaj mach syamani.

Maj yacꞌochlaj Jesús ebꞌ vin̈ yajal dꞌa scꞌool
45 Axo ebꞌ stan̈vumal stemplo Dios, an̈ejaꞌ schꞌocoj ebꞌ ix cꞌochxi bꞌaj aycan 

ebꞌ vin̈ ix checanbꞌat ebꞌ chiꞌ, aton ebꞌ vin̈ fariseo yedꞌ ebꞌ vin̈ sat sacerdote. 
Yuj chiꞌ ix yalan ebꞌ vin̈ dꞌa ebꞌ:

—¿Tas yuj maj eyicꞌcot Jesús chiꞌ? xchi ebꞌ vin̈.
46  —Malaj junoc mach stzacꞌvan slolon icha slolon chiꞌ, xchi ebꞌ.
47 Yuj chiꞌ ix yalanpax ebꞌ vin̈ fariseo chiꞌ dꞌa ebꞌ:
—¿Tom ix ex acꞌjipax musansatil a ex tic? 48  ¿Tom ay junoc co yajalil ix 

acꞌanoch vin̈ dꞌa scꞌool? An̈ejtonaꞌ a on̈ fariseo on̈ tic, ¿toc ay junoc on̈ ix 
cacꞌoch vin̈ dꞌa co cꞌool? 49 An̈ej ebꞌ comon anima ix acꞌanoch vin̈ dꞌa scꞌool. 
Palta a ebꞌ chiꞌ, man̈ yojtacoc jabꞌoc ley Moisés ebꞌ. Yuj chiꞌ aycot yoval scꞌol 
Dios dꞌa yibꞌan̈ ebꞌ, xchi ebꞌ vin̈ fariseo chiꞌ.

50 Palta ay jun vin̈ fariseo chiꞌ scuch Nicodemo. Aton jun vin̈ xidꞌnaquecꞌ 
lolonel yedꞌ Jesús dꞌacꞌvalil. Ix yalan vin̈ dꞌa ebꞌ:

51 —A jun ley aycan dꞌayon̈, syalaꞌ to man̈ sleyaloc scacꞌbꞌat dꞌa yibꞌan̈ junoc 
anima, tato manto cabꞌi tas smul, xchi vin̈ dꞌa ebꞌ.

52  Yuj chiꞌ ix yalanxi ebꞌ dꞌa vin̈:
—¿Tom aj Galilea ach yedꞌ vin̈? Cꞌaybꞌej Slolonel Dios Tzꞌibꞌabꞌilcani. Ataꞌ 

ol ilaꞌ to man̈oclaj dꞌa Galilea ol cot vin̈ schecabꞌ Dios tan̈vabꞌil cuuj, xchi ebꞌ 
dꞌa vin̈. 53  [Ix laj pax junjun ebꞌ dꞌa spat.

A yabꞌixal jun ix ajmul ix

8  1 Axo Jesús ix bꞌat dꞌa tzalan Olivo. 2  Vanxo sacbꞌi, ix cꞌochxi dꞌa yol 
yamaqꞌuil templo chiꞌ. Ayic ix cꞌoch taꞌ, masanil ebꞌ anima ix cꞌoch 

yedꞌoc. Ix em cꞌojan, ix scꞌaybꞌan ebꞌ. 3  Axo ebꞌ vin̈ cꞌaybꞌum dꞌa ley Moisés 
yedꞌ ebꞌ vin̈ fariseo ix icꞌancot jun ix ix dꞌa Jesús, ix yamchaj ix yuj ebꞌ vin̈ 
ayic van smulan ix. Ix acꞌjioch ix yuj ebꞌ vin̈ dꞌa yichan̈ Jesús yedꞌ ebꞌ ayecꞌ 
yedꞌoc. 4 Ix yalan ebꞌ vin̈ dꞌay:

—Ach co cꞌaybꞌumal, a jun ix ix tic, van smulan ix ayic ix yamchaj ix 
cuuj. 5  A ley Moisés tzꞌalani, tato ay junoc ix ix scꞌulan icha tic, yovalil 
sjulqꞌuenajcham ix. Xal ach, ¿tas xa chi? xchi ebꞌ vin̈ dꞌay.

6 Palta ton̈ej stzꞌac scꞌanbꞌej ebꞌ vin̈, yic syil ebꞌ vin̈ tas syal Jesús chiꞌ, yujto 
sgana ebꞌ vin̈ yacꞌanoch dꞌa yibꞌan̈. Palta ton̈ej ix em n̈ojan, van stzꞌibꞌan yedꞌ 
yiximal scꞌabꞌ dꞌa sat luum. 7 Ix scꞌanbꞌanxi ebꞌ vin̈ dꞌay:

—¿Tas xa chi yuj jun tic jun? xchi ebꞌ vin̈ dꞌay.
Yuj chiꞌ ix qꞌue qꞌuelan, ix yalan dꞌa ebꞌ vin̈:
—Tato ay junoc ex malaj jabꞌoc e mul, bꞌabꞌlaj julejecoch qꞌuen dꞌa ix, xchi 

dꞌa ebꞌ vin̈.
8  Ix lajvi yalan juntzan̈ chiꞌ, ix emxi n̈ojan, ix stzꞌibꞌanxiem juntzan̈xo tas 

dꞌa sat luum chiꞌ. 9 Ayic ix yabꞌan jun tic ebꞌ vin̈, ix laj snaan sbꞌa junjun ebꞌ 
vin̈, ayn̈ej smul ebꞌ vin̈. Yuj chiꞌ junjunal ix laj bꞌat ebꞌ vin̈. A ebꞌ vin̈ ichamtac 
vinac ix bꞌabꞌlaj bꞌati, axo ebꞌ vin̈ quelemtac, tzacꞌanto ix laj bꞌat ebꞌ vin̈. 
Axon̈ej Jesús ix can schꞌocoj bꞌaj lin̈anecꞌ jun ix ix chiꞌ. 10 Ix lajvi chiꞌ, ix qꞌue 
qꞌuelan Jesús chiꞌ, ix yilani schꞌocojxon̈ej ix ayeqꞌui. Yuj chiꞌ ix yalan dꞌa ix:

—Ach ix, ¿bꞌaj ay ebꞌ vin̈ van yacꞌanoch chiꞌ dꞌa ibꞌan̈? ¿Tom malaj junoc ebꞌ 
vin̈ tzꞌacꞌanoch dꞌa ibꞌan̈? xchi dꞌa ix.

* 8.24 A Jesús syalaꞌ to “A In Ton Tic” sbꞌi, syalelcꞌochi to Dios paxi, yujto a jun bꞌi tic tzꞌalji dꞌa 
Dios dꞌa Antiguo Testamento. 

11 —Maay Mamin, man̈xalaj ebꞌ vin̈, xchi ix.
—An̈ejtonaꞌ in, malaj tas svacꞌoch dꞌa ibꞌan̈. Yuj chiꞌ ixic. Man̈xo ach mulan 

junelxo, xchi Jesús chiꞌ dꞌa ix.]

A Jesús tzꞌacꞌan saquilqꞌuinal dꞌa ebꞌ anima
12  Ix yalanxi Jesús dꞌa ebꞌ anima:
—A in tic, icha saquilqꞌuinal vaj dꞌa ebꞌ anima dꞌa yolyibꞌan̈qꞌuinal tic. A 

mach tzꞌoch tzacꞌan vuuj, ol vacꞌ saquilqꞌuinal dꞌay. Yuj jun saquilqꞌuinal chiꞌ, 
ol scha sqꞌuinal dꞌa juneln̈ej. Man̈xo ol bꞌeyecꞌ dꞌa qꞌuicꞌalqꞌuinal, xchi Jesús.

13  Axo ebꞌ vin̈ fariseo ix alan dꞌay:
—A ach tic, yoln̈ej ic tzalaꞌ to ay opisio. Yuj chiꞌ malaj yelcꞌoch jabꞌ ic tzal 

chiꞌ, xchi ebꞌ vin̈ dꞌay.
14 Ix yalanxi dꞌa ebꞌ vin̈:
—Vachꞌchom munil svalaꞌ to ay vopisio, palta toton yel svalaꞌ, yujto a in tic 

vojtac bꞌaj cotnac in. An̈ejtonaꞌ, vojtac bꞌajtil ol in cꞌochxoc. A exxo tic, man̈ 
eyojtacoc bꞌaj cotnac in, an̈ejtonaꞌ man̈ eyojtacoc bꞌaj ol in cꞌochpaxoc. 15 A ex 
tic, ton̈ej tze comon chꞌolbꞌitej yaj junoc anima dꞌa elan̈chamel. Xal in, malaj 
mach tzin chꞌolbꞌitej yaji. 16 Palta qꞌuinaloc tato a in tzin chꞌolbꞌitej yaj junoc 
anima, tojoln̈ej svutej in chꞌolbꞌitan yaji. Yujto man̈oc inn̈ej tzin chꞌolbꞌitej yaji, 
yujto a in Mam checjinac in coti, a schꞌolbꞌitan pax vedꞌoc. 17 A jun ley aycan 
dꞌayon̈, a tzꞌalani: Tato ay chavan̈oc testigo lajan syutej yalani, yovalil sco cha 
cabꞌ tas syal ebꞌ. 18  Palta ina ay chavan̈ testigo tzꞌalan vuuj. A in ton tic testigo 
in. Testigo pax in Mam vedꞌoc, aton checjinac in coti, xchi dꞌa ebꞌ vin̈.

19 —Palta ¿bꞌajtil ay a Mam chiꞌ? xchi ebꞌ vin̈ dꞌay.
Yuj chiꞌ ix yalanpax dꞌa ebꞌ vin̈:
—A ex tic, man̈ eyojtacoc mach in. Man̈ eyojtacoc pax in Mam chiꞌ. Octom 

tzin eyojtaquejeli mach in, yic ol eyojtaquej pax in Mam chiꞌ, xchi dꞌa ebꞌ vin̈.
20  A dꞌa yol yamaqꞌuil templo dꞌa slacꞌanil jun chalabꞌ ofrenda, ataꞌ ix 

yal juntzan̈ chiꞌ Jesús. Ataꞌ ix cꞌaybꞌaj ebꞌ anima yuuj. Malaj junoc mach ix 
yamani, yujto manto cꞌoch stiempoal schami.

21 Ix yalan Jesús dꞌa ebꞌ vin̈:
—A in tic ol in bꞌatoc. A exxo tic ol in e sayeqꞌui, palta a dꞌa scal e mul ol 

ex chamoc. Man̈ ol yal e comon cꞌoch bꞌaj ol in cꞌoch chiꞌ, xchi dꞌa ebꞌ vin̈.
22  Yuj chiꞌ, ix laj yal ebꞌ vin̈ aj Judea chiꞌ:
—Tecan ol smilcham sbꞌa vin̈, yuj chiꞌ ix yal vin̈ to max yal co cꞌoch bꞌaj ol 

cꞌoch vin̈ chiꞌ, xchi ebꞌ vin̈.
23  Ix yalanxi dꞌa ebꞌ vin̈:
—A ex tic, aj sat luum ex, yujto yic ex yolyibꞌan̈qꞌuinal tic. Xal in tic, man̈ 

in yicoc yolyibꞌan̈qꞌuinal tic, yujto aj satchaan̈ in. 24 Yuj chiꞌ sval dꞌayex, dꞌa 
scal e mul ol ex chamoc. Tato max eyacꞌoch dꞌa e cꞌool to A In Ton Tic, * a dꞌa 
scal e mul ol ex chamoc, xchi.

25 —¿Mach ach jun? xchi ebꞌ vin̈ dꞌay.
Palta ina valnacxo dꞌayex dꞌa yalan̈taxo, mach in. 26  Tzijtumto tas ol val 

eyuuj yedꞌ ex in chꞌolbꞌitani. A jun checjinac in coti, te yel syalaꞌ. A tas 

yalnaccan dꞌayin, an̈ej chiꞌ sval dꞌayex a ex ayex dꞌa yolyibꞌan̈qꞌuinal tic, xchi 
dꞌa ebꞌ vin̈.

27 Palta max nachajel yuj ebꞌ vin̈ tato a co Mam Dios van yalani. 28  Yuj chiꞌ 
ix yalanxi dꞌa ebꞌ vin̈:

—Ato yic ol in e dꞌun̈bꞌanqꞌue a in Acꞌbꞌil in cot yuj Dios voch animail tic, 
ato taꞌ ol nachajel eyuuj to A In Toni. Ataꞌ ol nachajel eyuuj to malaj tas munil 
tzin cꞌulej in chꞌocoj. An̈ej juntzan̈ cꞌaybꞌubꞌal yalnac in Mam dꞌayin, an̈ej 
svalaꞌ. 29 A Dios in checancoti, ay paxoch vedꞌoc. Max in yactejcan in chꞌocoj, 
yujto an̈ej tas snibꞌej tzin cꞌulej dꞌa masanil tiempo, xchi dꞌa ebꞌ vin̈.

30 Ayic ix yalan juntzan̈ chiꞌ Jesús, tzijtum ebꞌ ix acꞌanoch scꞌool dꞌay.

Ol ex el dꞌa libre yuj jun lolonel yel
31 Axo ix yalan Jesús dꞌa ebꞌ israel ix acꞌanoch dꞌa scꞌool:
—Tato masanil tiempo tzeyacꞌoch e pensar dꞌa in lolonel, yelton val in 

cꞌaybꞌum ex. 32  Tato icha chiꞌ, ol eyojtaquejel slolonel Dios te yel. Yuj jun 
lolonel yel chiꞌ, ol ex el dꞌa libre, xchi Jesús dꞌa ebꞌ. 

33  Palta ix yalanxi ebꞌ dꞌay:
—A on̈ tic yin̈til on̈ pax Abraham edꞌoc. Malaj juneloc ix on̈ och schecabꞌoc 

junoc anima. ¿Tas yuj tzalaꞌ to ol on̈ el dꞌa libre? xchi ebꞌ.
34 Val yel sval dꞌayex, a mach an̈ejaꞌ scꞌulan chucal, checabꞌ yaj dꞌa chucal 

chiꞌ. 35 Qꞌuinaloc ay junoc schecabꞌ junoc anima ticnaic, max yal scajnaj yedꞌ 
jun anima chiꞌ dꞌa juneln̈ej. Palta a junoc yuninal jun anima chiꞌ, val yel 
yuninal yaj dꞌa juneln̈ej. 36 Yuj chiꞌ tato a in tzex vaqꞌuel dꞌa libre, val yel libre 
tzex ajcani, yujto yuninal in Dios. 37 A in tic, vojtacxo to yin̈til ex can vin̈aj 
Abraham chiꞌ vedꞌoc. Palta ina e gana tzin e milchamoc yujto a tas svalaꞌ 
malaj tzꞌoch dꞌayex. 38  A tas vilnac dꞌa in Mam, a sval dꞌayex. A exxo tic, chꞌoc 
jun e mam van e cꞌanabꞌajan tas syal dꞌayex, xchi Jesús dꞌa ebꞌ.

39 Palta a vin̈aj Abraham chiꞌ co mam yaj vin̈, xchi ebꞌ dꞌay.
—Octom val yel yin̈til ex vin̈, tato icha chiꞌ, tzam e cꞌanabꞌajej icha 

scꞌulejnac vin̈. 40 A juntzan̈ tas yel yalnaccan Dios dꞌayin, an̈ej sval dꞌayex. 
Palta ina e gana tzin e milchamoc. Man̈ ichoctaꞌ ix yutej sbꞌa vin̈aj Abraham 
chiꞌ. 41 A ex tic, a tas scꞌulej jun e mam tze cꞌanabꞌajej, xchi Jesús dꞌa ebꞌ.

—Palta a on̈ tic, man̈ on̈ mitzꞌuninoclaj. Junn̈ej co Mam, aton Dios, xchi 
ebꞌ dꞌay.

42  —Octom yel to yuninal ex Dios chiꞌ. Tato icha chiꞌ tzam in e xajanej, 
yujto a in tic dꞌa Dios cotnac in, in ja dꞌa tic. Man̈ yoloc vic in javi, yujto a 
Dios checjinac in coti. 43  ¿Tas yuj max nachajel eyuuj tas sval dꞌayex? Tecan 
malaj e gana tze cha eyabꞌ tas sval tic. 44  A ex tic, a jun e mam, aton vin̈ 
diablo. Yuj chiꞌ, an̈ej dꞌa vin̈ tzeyacꞌoch e pensar. An̈ej tas snibꞌej vin̈ tze 
cꞌulej. Yictax ix bꞌoji yolyibꞌan̈qꞌuinal tic, milumcham anima vin̈. Malaj 
yelcꞌoch jabꞌoc tas yel dꞌa vin̈, yujto an̈ej es sgana vin̈. Ayic syesan vin̈, dꞌa 
spensar vin̈ scoti, yujto esalvum vin̈. A dꞌa vin̈ pitzvinaccot es chiꞌ. 45 A inxo 
tic, yujto a juntzan̈ tas te yel sval dꞌayex, yuj chiꞌ max e cha eyabꞌi. 46 ¿Mach 
junoc ex syal e chꞌoxanel jabꞌoc in mul? Te yel juntzan̈ tas sval dꞌayex tic. 
Yuj chiꞌ, ¿tas yuj max e cha eyabꞌi? 47 A ebꞌ yic Dios, syacꞌoch schiquin ebꞌ dꞌa 
slolonel. Palta a exxo tic, man̈ ex yicoc Dios, yuj chiꞌ max yal e cꞌol tzeyacꞌoch 
e chiquin dꞌay, xchi Jesús dꞌa ebꞌ vin̈.

* 8.57 Toxo slajvi chabꞌ mil abꞌil scham vin̈aj Abraham, ichato chiꞌ ix alji Jesús. 

Ayic manto alji vin̈aj Abraham, aytaxon ecꞌ Jesús
48  Ix yalanpax ebꞌ vin̈ aj Judea chiꞌ dꞌay:
—Tecan yel scalaꞌ to aj Samaria ach, tecan to ayoch junoc enemigo dꞌayach, 

xchi ebꞌ dꞌay.
49 —Maay, malaj junoc enemigo ayoch dꞌayin. Van in cꞌanabꞌajan tas syal 

in Mam. Palta a ex tic, ton̈ej tzex bꞌuchvaj dꞌayin. 50 A in tic, malaj in gana ay 
velcꞌochi. Palta ay junxo tzꞌalani to ay velcꞌoch dꞌa sat. A jun chi schꞌolbꞌitani 
mach yel syalaꞌ. 51 Val yel sval dꞌayex, a ebꞌ scꞌanabꞌajan tas svalaꞌ, malaj 
bꞌaqꞌuin̈ ol cham ebꞌ, xchi dꞌa ebꞌ vin̈.

52  —A ticnaic scojtaquejeli to ayoch enemigo dꞌayach. A vin̈aj Abraham yedꞌ 
jantacn̈ej ebꞌ schecabꞌ Dios dꞌa pecaꞌ, chamnacxo ebꞌ smasanil. A achxo tic 
tzalaꞌ: Tato ay mach scꞌanabꞌajan tas svalaꞌ, malaj bꞌaqꞌuin̈ ol chamoc, nivanoc 
xa chi. 53 ¿Tom ecꞌto elcꞌoch dꞌa yichan̈ vin̈ co mam quicham aj Abraham chiꞌ? 
Ina chamnac vin̈, chamnacxo pax ebꞌ schecabꞌ Dios chiꞌ, ¿mach ach a naan 
ticnaic? xchi ebꞌ vin̈ dꞌay.

54 Yuj chiꞌ ix yalxi dꞌa ebꞌ vin̈:
—Tato munil svicꞌchaan̈ in bꞌa, malaj velcꞌochi. Palta a in Mam tzꞌalani to ay 

velcꞌochi. A in Mam chiꞌ tzeyaloch e Diosaloc, 55 palta nivanoc tzeyal icha chiꞌ, 
yujto man̈ eyojtacoc Dios chiꞌ. A in tic, vojtac sicꞌlabꞌil. Qꞌuinaloc svalaꞌ to man̈ 
vojtacoc, svesej icha ex tic. Palta yel vojtac, yujto a tas syalaꞌ, a tzin cꞌanabꞌajejn̈ej. 
56 A vin̈ co mam quicham aj Abraham chiꞌ, tzalajnac vin̈ yujto aljinac dꞌa vin̈ to ol 
yil vin̈ in javi. Ix yilan vin̈, yuj chiꞌ ix te tzalaj vin̈, xchi dꞌa ebꞌ vin̈.

57 —¿Tom ilnacto vin̈aj Abraham chiꞌ? * Ina manto ach cꞌoch dꞌa 50 abꞌil, 
xchi ebꞌ vin̈ dꞌay.

58  —Val yel sval dꞌayex, ayic manto alji vin̈aj Abraham chiꞌ, ayintaxoneqꞌui, 
xchi Jesús chiꞌ dꞌa ebꞌ vin̈.

59 Ix laj sicꞌanqꞌue qꞌuen qꞌueen ebꞌ vin̈ yic sjulanoch qꞌuen ebꞌ vin̈ dꞌay. Ix 
scꞌubꞌanel sbꞌa dꞌa ebꞌ vin̈, ix elta dꞌa yamaqꞌuil templo chiꞌ. Ix ecꞌbꞌat dꞌa scal 
ebꞌ vin̈, ix bꞌati.

Jacvinac sat jun vin̈ max uji yilani

9  1 Ayic van yecꞌ Jesús, ix yilanbꞌat jun vin̈ max ujitaxon yilani. 2  Axo ebꞌ 
scꞌaybꞌum ix cꞌanbꞌan dꞌay:

—Ach co cꞌaybꞌumal, ¿tas am yuj max yal yilan jun vin̈ tic yictax yaljubꞌal? 
¿tom yuj smul smam snun vin̈, mato yuj smul vin̈? xchi ebꞌ dꞌa Jesús.

3  Ix yalan Jesús chiꞌ dꞌa ebꞌ:
—A jun vin̈ tic, man̈ yujoc smul smam snun vin̈, man̈ yujoc pax smul vin̈ 

icha chiꞌ yajcani. Yujto snibꞌej Dios schꞌox tas satubꞌtac yuj vin̈, yuj chiꞌ icha tic 
yaj vin̈. 4 Yovalil tzin bꞌo smunlajel Dios, aton checjinac in coti, yacbꞌan ayto 
cꞌu, yujto ayic toxo ix bꞌat cꞌu, man̈xalaj mach syal smunlaji. 5 Ayic ayin to ecꞌ 
dꞌa yolyibꞌan̈qꞌuinal tic, icha saquilqꞌuinal vaj dꞌa ebꞌ anima, xchi Jesús chiꞌ.

6  Ix lajvi yalan juntzan̈ chiꞌ, ix tzubꞌanem dꞌa sat luum. Ix och jabꞌ lum 
socꞌomal yuj stzubꞌ chiꞌ. Ix sucanoch lum dꞌa yol sat vin̈ max yal yilan chiꞌ. 
7 Ix lajvi chiꞌ, ix yalan dꞌa vin̈:

—Ixic, bꞌat bꞌiquel dꞌa jun bꞌaj molbꞌabꞌil a aꞌ scuch Siloé, xchi dꞌa vin̈. 
(Siloé syalelcꞌochi, Acꞌbꞌilcoti.)

Ix bꞌat sbꞌicanel vin̈, axo ix meltzaj vin̈, tzaxo yal yilan vin̈. 8  Axo ix yilan 
ebꞌ ay dꞌa spatic schiquin spat vin̈ yedꞌ juntzan̈xo ebꞌ tzꞌilantaxon scꞌanan 
stumin vin̈, ix laj yalan ebꞌ:

—¿Tom man̈oc jun vin̈ tic tzꞌem cꞌojan cꞌanoj tumin? xchi ebꞌ.
9 —A vin̈ jun, xchi juntzan̈ ebꞌ.
Palta ay juntzan̈xo ebꞌ ix alani:
—Maay. A jun vin̈ tic, ton̈ej lajan yilji vin̈ yedꞌ jun vin̈ max yal yilan chiꞌ, 

xchi ebꞌ.
Palta axo vin̈ ix alani:
—A in toni, xchi vin̈.
10 —¿Tas ix aj sbꞌo ilan jun? xchi ebꞌ dꞌa vin̈.
11 —A jun vin̈ scuchan Jesús ix bꞌoan jabꞌ lum socꞌom, ix sucanoch vin̈ dꞌa 

yol in sat tic. Ix lajvi chiꞌ ix yalan vin̈ dꞌayin: Ixic, bꞌiquel a sat dꞌa a aꞌ scuch 
Siloé, xchi vin̈ dꞌayin. Ix bꞌat in bꞌicaneli. Icha chiꞌ ix aj sbꞌo vilani, xchi vin̈.

12  —¿Bꞌajtil ayecꞌ vin̈ ticnaic? xchi ebꞌ vin̈.
—Ma chequel, xchi vin̈.

Ix scꞌanbꞌej ebꞌ fariseo tas ix aj sbꞌo yilan vin̈
13  Ix lajvi chiꞌ, ix icꞌjibꞌat vin̈ dꞌa yichan̈ ebꞌ vin̈ fariseo. 14 A dꞌa scꞌual icꞌoj 

ip, ataꞌ ix bꞌo yilan vin̈ yuj Jesús yedꞌ lum socꞌom ix sbꞌo chiꞌ. 15 Yuj chiꞌ ix 
scꞌanbꞌan ebꞌ vin̈ fariseo chiꞌ dꞌa vin̈:

—¿Tas val ix aj sbꞌo ilani? xchi ebꞌ vin̈.
—A Jesús ix bꞌoani. Ix sucoch jabꞌ lum socꞌom dꞌa yol in sat tic. Ix lajvi chiꞌ, 

ix in schecanbꞌat in bꞌiqueli. Yuj chiꞌ vachꞌxo vilan ticnaic, xchi vin̈.
16 Yuj chiꞌ ay jayvan̈ ebꞌ vin̈ ix alan dꞌa vin̈:
—A jun vin̈ chiꞌ, man̈ yicoclaj Dios yaj vin̈, yujto max scꞌanabꞌajej scꞌual 

icꞌoj ip vin̈, xchi ebꞌ vin̈.
Palta ix laj yalan juntzan̈xo ebꞌ vin̈:
—Tato chuc vin̈, ¿tom syal schꞌoxan juntzan̈ satubꞌtac vin̈? xchi ebꞌ vin̈.
Yuj chiꞌ chapoj ix aj ebꞌ vin̈. 17 Yuj chiꞌ ix scꞌanbꞌan ebꞌ vin̈ dꞌa jun vin̈ ix 

bꞌo yilan chiꞌ:
—A achxo tic, ¿tas tzutej a naan yuj vin̈ ix bꞌoan a sat tic? xchi ebꞌ dꞌa vin̈.
—A in tic tzin naꞌa to schecabꞌ Dios yaj vin̈, xchi vin̈.
18  Palta axo ebꞌ vin̈ aj Judea chiꞌ, max schalaj yabꞌ ebꞌ vin̈, tato toto ix bꞌo 

yilan vin̈. A snaan ebꞌ vin̈ to toxonton vachꞌ yilan vin̈. Yuj chiꞌ ix avtaj smam 
snun vin̈. 19 Ix cꞌanbꞌaj dꞌa ebꞌ:

—¿Eyuneꞌ am jun vin̈ tic? Palta to tzeyalaꞌ to max yaltaxon yilan vin̈. Tato 
icha chiꞌ, ¿tas val ix aj sbꞌo yilan vin̈? xchi ebꞌ dꞌa smam snun vin̈ chiꞌ.

20  —A jun vin̈ tic, quic vin̈. Toxonton max yal yilan vin̈. 21 Palta man̈ 
cojtacoc, tas am ix aj sbꞌo yilan vin̈. Man̈ cojtacoc, mach am ix bꞌoan sat vin̈ 
tic. Ina ayxo sqꞌuinal vin̈. ¿Tas yuj man̈oc dꞌa vin̈ tze cꞌanbꞌej eyabꞌi? A vin̈ 
syal yalan dꞌayex, tas ix aj sbꞌo sat vin̈ chiꞌ, xchi ebꞌ.

22  Icha chiꞌ ix yutej ebꞌ yalani, yujto xiv ebꞌ yalan yuj ebꞌ vin̈ yajal dꞌa scal 
ebꞌ aj Judea chiꞌ. Yujto toxo ix yal ebꞌ vin̈ yajal chiꞌ: Tato ay ebꞌ ol alanoc to 
a Jesús aton Cristo, ol co pechel ebꞌ dꞌa yoltac spatil culto, xchi ebꞌ vin̈. 23  Yuj 

chiꞌ, an̈ej jabꞌ tic ix yal smam snun vin̈: Ina ayxo sqꞌuinal vin̈. ¿Tas yuj man̈oc 
dꞌa vin̈ tze cꞌanbꞌej eyabꞌi? xchin̈ej ebꞌ.

24 Ix lajvi chiꞌ, ix avtajxicot vin̈, ix yalan ebꞌ dꞌa vin̈:
—Val yel tzach lolon dꞌa yichan̈ Dios. Yujto cojtac a on̈ tic to te chuc jun vin̈ 

ix bꞌoan a sat tzal chiꞌ, xchi ebꞌ vin̈.
25 —A in tic, man̈ vojtacoc tato chuc vin̈, mato maay. Max yal-laj valani. 

An̈ej tas vojtac: A dꞌa yalan̈taxo, max yal vilani, palta a ticnaic tzaxo vilaꞌ, 
xchi vin̈.

26 —Palta ¿tas val ix ach yutej vin̈? ¿Chajvaltil ix yutej vin̈ sbꞌoan a sat tic? 
xchi ebꞌ vin̈ dꞌa vin̈.

27 —Toxo ix valaꞌ, palta max e cha eyabꞌ dꞌayin. ¿Tas yuj e gana tze cꞌanbꞌej 
eyabꞌ dꞌayin junelxo? ¿Tom e gana tzex och pax scꞌaybꞌumoc vin̈? xchi vin̈ dꞌa 
ebꞌ vin̈ aj Judea chiꞌ.

28  Ayic ix yabꞌan juntzan̈ chiꞌ ebꞌ vin̈, ix te bꞌuchji vin̈ yuj ebꞌ vin̈. Ix yalan 
ebꞌ vin̈:

—A ach tic, scꞌaybꞌum ach ton jun vin̈ chiꞌ. Xal on̈ tic, scꞌaybꞌum on̈ Moisés. 
29 Cojtac to yalnaccan slolonel Dios dꞌa vin̈aj Moisés chiꞌ. Palta a jun vin̈ chiꞌ, 
man̈ cojtacoc mach acꞌjinac yopisio vin̈, xchi ebꞌ vin̈.

30 —E... ¿jantac am bꞌian? A ex tic tzeyalaꞌ to man̈ eyojtacoc mach acꞌjinac 
yopisio vin̈, palta ina ix bꞌo vilan yuj vin̈. 31 Cojtac to a Dios max abꞌan slesal 
ebꞌ chuc scꞌulej. An̈ej ebꞌ syal sbꞌa dꞌay, ebꞌ scꞌanabꞌajan tas syalaꞌ, an̈ej yic 
ebꞌ syabꞌi. 32  Manta bꞌaj scabꞌ sbꞌo sat junoc max yaltaxon yilani. 33  Qꞌuinaloc 
man̈oc Dios ix checancot Jesús chiꞌ, tecan malaj jabꞌoc tas syal yuuj, xchi vin̈.

34  —A ach tic, te chuc ach yictax ach alji. ¿A achxo ijan tzon̈ a cꞌaybꞌej? 
xchi ebꞌ vin̈.

Yuj chiꞌ ix spechelta vin̈ ebꞌ vin̈ dꞌa spatil culto chiꞌ.

A ebꞌ ix nachajel yic Dios yuuj
35 Axo ix yabꞌan Jesús to ix pechjiel vin̈ ix bꞌoxi sat chiꞌ, yuj chiꞌ ix sayjiecꞌ 

vin̈ yuuj. Axo yic ix ilchaj vin̈ yuuj, ix yalan dꞌa vin̈:
—¿Tzam acꞌoch jun Acꞌbꞌilcot yuj Dios yoch Animail dꞌa a cꞌool? xchi dꞌa 

vin̈.
36 —Mamin, al dꞌayin mach jun chiꞌ, yic ol vacꞌoch dꞌa in cꞌool, xchi vin̈.
37 —Toxo ix ilaꞌ. A in ton van valan dꞌayach, xchi dꞌa vin̈.
38 Ix lajvi yalan jun chiꞌ Jesús, ix em cumnaj vin̈ dꞌa yichan̈. Ix yalan vin̈ dꞌay:
—Mamin, tzach vacꞌoch dꞌa in cꞌool, xchi vin̈.
39 Ix yalanxi Jesús dꞌa vin̈:
—Yuj sbꞌo ebꞌ anima vuuj in ja dꞌa yolyibꞌan̈qꞌuinal tic, yujto ay ebꞌ max 

yal-laj yilan yic Dios ticnaic, palta vuuj ichato ol jacvoc sat ebꞌ. Ay pax 
nan̈alxo ebꞌ ichato syal yilan yic Dios snaani, palta a ebꞌ chiꞌ, vuuj ichato ol 
juvocbꞌat sat ebꞌ, xchi Jesús.

40 Ay jayvan̈ ebꞌ vin̈ fariseo ayecꞌ taꞌ. Ayic ix yabꞌan jun chiꞌ ebꞌ vin̈, ix yalan 
ebꞌ vin̈ dꞌa Jesús:

—¿Tom tza na to max uji quilan yic Dios? xchi ebꞌ vin̈.
41 —Octom snachajel eyuuj to max yal eyilan yic Dios chiꞌ. Tato icha chiꞌ, 

max am can e mul dꞌa eyibꞌan̈. Palta ina tzeyalaꞌ to syal eyilan yic Dios chiꞌ, 
yuj chiꞌ ol cann̈ej e mul chiꞌ dꞌa eyibꞌan̈.

* 10.3 A sbꞌeybꞌal ebꞌ ay nocꞌ scalnel dꞌa scal ebꞌ israel to junn̈ej macteꞌ bꞌaj tzꞌoch nocꞌ scalnel 
ebꞌ chiꞌ smasanil. Junn̈ej mach stan̈van nocꞌ dꞌacꞌvalil. Junjun ebꞌ aj calnel tzul yiqꞌuelta nocꞌ ebꞌ 
dꞌa yol macteꞌ chiꞌ dꞌa cꞌualil. 

Yabꞌixal jun teꞌ macteꞌ calnel

10  1 Qꞌuinaloc ay junoc teꞌ macteꞌ calnel ticnaic, ta ay junoc vin̈ tzꞌoch 
dꞌa yol teꞌ, palta tato man̈oc dꞌa stiꞌ teꞌ tzꞌoch vin̈, val yel elcꞌum vin̈ 

syal chiꞌ. 2  Axo vin̈ tzꞌoch dꞌa stiꞌ teꞌ smacteꞌ nocꞌ calnel chiꞌ, aton vin̈ chiꞌ 
stan̈vumal nocꞌ. 3  Axo vin̈ svaymitan nocꞌ calnel chiꞌ, a vin̈ sjacan teꞌ macteꞌ 
chiꞌ dꞌa vin̈ stan̈vumal nocꞌ chiꞌ. Axo nocꞌ calnel chiꞌ, cꞌaynac nocꞌ yedꞌ vin̈ 
stan̈vumal chiꞌ. Yojtac sbꞌi junjun nocꞌ vin̈. A vin̈ sjacanelta nocꞌ. * 4  Slajvi 
sjacanelta nocꞌ scalnel vin̈ chiꞌ, sbꞌabꞌlaj vin̈ yuj nocꞌ, tzꞌoch tzacꞌan nocꞌ yuj 
vin̈, yujto cꞌaynac nocꞌ yedꞌ vin̈. 5 Palta qꞌuinaloc ay junoc vin̈ man̈ cꞌaynacoc 
nocꞌ yedꞌoc, ton̈ej tzꞌel lemnaj nocꞌ dꞌa vin̈, yujto man̈ ojtacabꞌiloc sjaj vin̈ yuj 
nocꞌ, xchi Jesús dꞌa ebꞌ vin̈ fariseo chiꞌ.

6  A jun chꞌoxnabꞌil ix yal Jesús chiꞌ, maj nachajel-laj yuj ebꞌ vin̈ tas 
syalelcꞌochi.

Lajan Jesús yedꞌ junoc tan̈vum calnel te vachꞌ
7 Ix yalanxi Jesús dꞌa ebꞌ vin̈:
—Val yel sval dꞌayex, icha yaj stiꞌ teꞌ smacteꞌ nocꞌ calnel, icha chiꞌ vaji. 

8  Ay ebꞌ ix bꞌabꞌlaj ja dꞌayex ayic manto in javoc, nivanoc yalnacoch sbꞌa ebꞌ 
colvajumal. Icha junoc elcꞌum tzꞌoch dꞌa teꞌ macteꞌ, icha chiꞌ yaj ebꞌ smasanil. 
Palta axo ebꞌ yic Dios, max yacꞌoch spensar ebꞌ dꞌa ebꞌ. 9 A in tic, lajan in yedꞌ 
stiꞌ teꞌ macteꞌ chiꞌ. A ebꞌ tzꞌoch dꞌayin, ol colchaj ebꞌ. Icha nocꞌ calnel tzꞌoch 
dꞌa yol smacteꞌ, tzꞌelxita nocꞌ, sbꞌat va nocꞌ, icha chiꞌ yaj ebꞌ.

10 Ay ebꞌ icha junoc elcꞌum sjavi, syelcꞌal milan nocꞌ calnel chiꞌ ebꞌ. Palta 
a in tic, ix in ja vacꞌ sqꞌuinal ebꞌ dꞌa juneln̈ej, yic vachꞌ te nivan svachꞌcꞌolal 
Dios ol scha ebꞌ. 11 A in tic, lajan in yedꞌ junoc tan̈vum calnel te vachꞌ. A junoc 
tan̈vum calnel vachꞌ chiꞌ, sbꞌec sbꞌa scham yuj nocꞌ scalnel chiꞌ. 12  Ay bꞌaj ton̈ej 
stupji junoc vin̈ stan̈van nocꞌ calnel, man̈ toxonoc tan̈vum calnel vin̈, man̈ 
yicoc nocꞌ vin̈. Tato scꞌoch nocꞌ oques dꞌa nocꞌ, syactejcan nocꞌ calnel chiꞌ vin̈ 
schꞌocoj, sbꞌat vin̈ elelal, yujto man̈ yicoc nocꞌ vin̈. Axo nocꞌ oques chiꞌ sja 
jucnajoc, schianbꞌat nocꞌ calnel chiꞌ, saclemcanbꞌat nocꞌ. 13  Tzꞌel lemnaj vin̈, 
yujto majan yaj vin̈, yujto man̈ yicoc nocꞌ vin̈, malaj tzꞌoch nocꞌ dꞌa vin̈.

14-15 A in tic, lajan in yedꞌ junoc tan̈vum calnel te vachꞌ. A ebꞌ vicoꞌ, ichato 
in calnel yaj ebꞌ. A in Mam yojtac in. An̈ejtonaꞌ in, vojtac pax in Mam chiꞌ. 
Icha vojtac in bꞌa yedꞌ in Mam chiꞌ, icha pax chiꞌ vojtac in bꞌa yedꞌ ebꞌ vic chiꞌ. 
Bꞌecan in vacꞌan cham in bꞌa yuj ebꞌ. 16 Ay pax juntzan̈xo ebꞌ ol in acꞌanoch dꞌa 
scꞌool, palta man̈ quetisraeloclaj ebꞌ. Yovalil ol in molbꞌejcot ebꞌ. A ebꞌ chiꞌ, ol 
in scꞌanabꞌajej ebꞌ. Junn̈ej ol aj ebꞌ smasanil, a in ol in tan̈vej ebꞌ.

17 Xajan in yuj in Mam, yujto bꞌecan in cꞌool in chami yic ol in pitzvocxi. 
18  A in tic, bꞌecan in cꞌol in chami, yujto icha chiꞌ in gana. Malaj mach 
tzꞌicꞌanecꞌ in qꞌuinal tic. A in svalaꞌ to tzin chami, an̈ejtonaꞌ in svalaꞌ to tzin 
pitzvixi, yujto icha chiꞌ yaj yalancan jun schecnabꞌil in Mam dꞌayin, xchi 
Jesús dꞌa ebꞌ vin̈.

* 10.34 A Dios ix alani: “Ix val a in tic to dios ex,” a dꞌa ebꞌ juez tzꞌalji, yujto sqꞌuexul Dios 
yajoch ebꞌ dꞌa ebꞌ anima. 

19 Ayic ix yalan juntzan̈ tic, ix laj spojan sbꞌa ebꞌ aj Judea chiꞌ junelxo yuj 
tas ix yal chiꞌ. 20 Ay nan̈al ebꞌ ix alani:

—¿Tas yuj tzeyacꞌoch e chiquin dꞌa tas syal jun vin̈ tic? Ina ayoch jun 
enemigo dꞌa vin̈, yuj chiꞌ aycot dꞌa sjolom vin̈, xchi ebꞌ.

21 Palta ay nan̈alxo ebꞌ ix alani:
—Tato ayoch junoc enemigo dꞌa vin̈, ¿tom syal yalan vin̈ icha chiꞌ? A junoc 

enemigo, ¿tom syal sbꞌoan sat junoc mach max yaltaxon yilani? xchi ebꞌ.

Ebꞌ aj Judea ix paticanel Jesús
22  A dꞌa jun tiempoal ix uji jun tic, aton dꞌa stiempoal siic, stiempoal pax 

yoch sqꞌuin̈al stemplo Dios dꞌa Jerusalén. 23  Axo Jesús van sbꞌeyecꞌ dꞌa jun 
stentail stiꞌ yamaqꞌuil templo chiꞌ scuch yic Salomón. 24 Axo ebꞌ aj Judea ayecꞌ 
taꞌ, ix och oyan ebꞌ dꞌa spatic Jesús. Ix yalan ebꞌ:

—¿Bꞌaqꞌuin̈to ol al sjichanil dꞌayon̈? Tato yel Cristo ach, al dꞌayon̈ ticnaic, 
xchi ebꞌ dꞌay.

25 Yuj chiꞌ ix tacꞌvi dꞌa ebꞌ:
—Ina toxo ix val dꞌayex, palta max in eyacꞌoch dꞌa e cꞌool. A juntzan̈ 

satubꞌtac tzin chꞌoxoꞌ, yujn̈ej spoder in Mam tzin chꞌoxoꞌ. Yujn̈ej juntzan̈ chiꞌ 
scheclaji mach in. 26 Palta a ex tic, max in eyacꞌoch dꞌa e cꞌool, yujto man̈ ex 
vicoc icha valnac dꞌayex junel. 27 A ebꞌ vicoꞌ, syacꞌoch schiquin ebꞌ dꞌayin. A 
inxo tic, vojtac ebꞌ. Icha nocꞌ calnel tzꞌoch tzacꞌan yuj stan̈vumal, icha chiꞌ 
tzꞌajoch tzacꞌan ebꞌ vuuj. 28  A in svacꞌ sqꞌuinal ebꞌ dꞌa juneln̈ej. Yuj chiꞌ, man̈xa 
bꞌaqꞌuin̈ ol satel ebꞌ. Malaj mach syal yicꞌanel ebꞌ dꞌa yol in cꞌabꞌ. 29 A in Mam, 
te nivan yelcꞌoch dꞌa yichan̈ smasanil. A ix acꞌan ebꞌ dꞌayin. Malaj mach syal 
yicꞌanel ebꞌ dꞌa yol scꞌabꞌ in Mam chiꞌ. 30 A in tic, lajan in yedꞌ co Mam Dios, 
yujto junn̈ej vaj yedꞌoc, xchi Jesús dꞌa ebꞌ.

31 Ix laj sicꞌanchaan̈ qꞌuen qꞌueen ebꞌ yic sjulancham ebꞌ yalani. 32  Palta ix 
yalanxi Jesús dꞌa ebꞌ:

—Tzijtum tas vachꞌ ix in cꞌulej dꞌa e cal yuj spoder in Mam. ¿Tas yuj junoc 
ijan tzin e julchamoc? xchi dꞌa ebꞌ.

33  —Man̈ yujoc junoc vachꞌ ix a cꞌulej tzach co julchamoc, palta yujn̈ej to 
tzach bꞌuchvaj dꞌa Dios. A ach tic anima achn̈ej, palta ina tzaloch a bꞌa Diosal, 
xchi ebꞌ.

34 Yuj chiꞌ ix yalanxi dꞌa ebꞌ:
—A dꞌa chꞌan̈ ley aycan dꞌayon̈ tzꞌibꞌabꞌilcani to a Dios alannac: Junjun ex, 

dios ex, * xchi dꞌa ley chiꞌ. 35 Cojtac to a tas tzꞌibꞌabꞌilcan dꞌa Slolonel Dios chiꞌ, 
max yal sco maqꞌueqꞌui. A ebꞌ abꞌannac slolonel chiꞌ, alchajnac ebꞌ diosal. 
36 Ocxom in tic, a Dios sicꞌjinac in eli, ix in schecancot dꞌa yolyibꞌan̈qꞌuinal tic. 
Yuj chiꞌ, ¿tas yuj tzeyalaꞌ to tzin bꞌuchvaj dꞌa Dios, ayic ix valani to Yuninal 
in Dios? 37 Tato max in cꞌulej icha tas scꞌulej in Mam chiꞌ, man̈ in eyacꞌoch dꞌa 
e cꞌool. 38  Palta a in tic, yel van in cꞌulan icha scꞌulej in Mam chiꞌ. Yuj chiꞌ, 
vachꞌchom max eyacꞌoch dꞌa e cꞌool tas svalaꞌ, palta aqꞌuec in och dꞌa e cꞌool 
yuj juntzan̈ tzin cꞌulej tic, yic ol nachajel eyuuj to ayoch co Mam Dios dꞌayin, 
ayin pax och dꞌay, xchi Jesús chiꞌ dꞌa ebꞌ.

39 Yuj chiꞌ ix yacꞌlej ebꞌ syaman junelxo, palta ix scol sbꞌa dꞌa ebꞌ.
40 Ix lajvi chiꞌ, ix cꞌaxpajxican ecꞌ dꞌa scꞌaxepal aꞌ Jordán. Axo bꞌaj yacꞌnac 

bautizar ebꞌ anima vin̈aj Juan ix aji. 41 Tzijtum anima ix cꞌoch taꞌ. Ix laj yalan 
ebꞌ:

—A vin̈aj Juan, malaj bꞌaj ix schꞌox junoc tas satubꞌtac vin̈, palta jantacn̈ej 
tas ix yal vin̈ yuj Jesús tic, te yel, xchi ebꞌ. 42  A dꞌa jun lugar chiꞌ, tzijtum ebꞌ 
ix acꞌanoch Jesús dꞌa scꞌool.

A schamel vin̈aj Lázaro

11  1 Ay jun vin̈ dꞌa chon̈abꞌ Betania scuchan Lázaro, te penaay vin̈. Ataꞌ 
pax cajan chavan̈ ebꞌ ix yanabꞌ vin̈, jun ix scuch María, axo junxo 

ix, Marta sbꞌi ix. 2  A ix María chiꞌ sucjinaquecꞌ jun yal sucꞌuqꞌui sjabꞌ dꞌa yoc 
Jesús Cajal, axo yedꞌ xil sjolom ix sucnac tacjoc. Ix penaayax vin̈aj Lázaro 
chiꞌ. 3  Yuj chiꞌ, ix yacꞌcot stiꞌ ebꞌ ix dꞌa Jesús, ix yalancot ebꞌ ix icha tic:

—Mamin, a vin̈ te xajan uuj, penaay vin̈, xchicot ebꞌ ix.
4 Ayic ix yabꞌan Jesús tas ix yalcot ebꞌ ix chiꞌ, ix yalan icha tic:
—A jun ilya chiꞌ, man̈ ol chamlaj vin̈ yuuj dꞌa juneln̈ej. Ix yamchaj vin̈ yuj 

jun yabꞌil chiꞌ yic ol schꞌox Dios to te nivan yelcꞌochi, yic scheclajpaxeli to te 
nivan velcꞌoch a in Yuninal in Dios tic, xchi Jesús.

5 Te xajan vin̈aj Lázaro chiꞌ, ix María yedꞌ ix Marta yuj Jesús chiꞌ. 6 Ayic ix 
yabꞌan Jesús chiꞌ to te penaay vin̈, maj bꞌatlaj dꞌa elan̈chamel. Chabꞌto cꞌual 
ix can bꞌaj ayecꞌ chiꞌ. 7 Axo yic ix cꞌoch scꞌual sbꞌat chiꞌ jun, ix yalan dꞌa ebꞌ 
scꞌaybꞌum:

—Coyec dꞌa yol yic Judea junelxo, xchi dꞌa ebꞌ.
8  Ix yalan ebꞌ dꞌay:
—Ach co Cꞌaybꞌumal, ina ijan sjulnac ach cham ebꞌ aj Judea chiꞌ jun, ¿tom 

tzach bꞌatxi? xchi ebꞌ.
9 Ix yalanxi dꞌa ebꞌ:
—Cojtac to lajchaveꞌ hora tzꞌecꞌ dꞌa junjun cꞌu. Tato tzon̈ bꞌeyecꞌ dꞌa cꞌualil, 

man̈ comonoc tzon̈ telvi, yujto sacqꞌuinal. 10  Palta a ebꞌ sbꞌeyecꞌ dꞌacꞌvalil, 
scomon telvi ebꞌ, yujto malaj saquilqꞌuinal dꞌa ebꞌ, xchi Jesús.

11 Ix lajvi yalan jun chiꞌ, ix yalanpax yuj vin̈aj Lázaro:
—A vin̈ co vachꞌ cꞌool chiꞌ, ton̈ej svay vin̈. Palta ol bꞌat in pitzel svayan̈ vin̈, 

xchi dꞌa ebꞌ.
12  —Mamin, tato ton̈ej svay vin̈, tecan ol bꞌoxoc scꞌol vin̈, xchi ebꞌ scꞌaybꞌum 

chiꞌ dꞌay.
13  Ayic ix yalan Jesús to svay vin̈aj Lázaro chiꞌ, syalelcꞌochi to chamnacxo 

vin̈. Palta a snaan ebꞌ ton̈ej svay vin̈. 14 Yuj chiꞌ, tojol ix yutej yalan dꞌa ebꞌ:
—Toxo ix cham vin̈. 15 A ticnaic tzin tzalaji, yujto man̈ in ayoquecꞌ taꞌ ix 

cham vin̈, yic ol in eyacꞌoch dꞌa e cꞌool. Yuj chiꞌ coyec bꞌat quilec, xchi dꞌa ebꞌ.
16  Axo vin̈aj Tomás, jun vin̈ tzꞌalji Tioxal, ix yal vin̈ dꞌa ebꞌ yetcꞌaybꞌumal 

chiꞌ:
—Coyec, bꞌat caqꞌueccham co bꞌa yedꞌoc, xchi vin̈.

A Jesús tzꞌacꞌan qꞌuinal dꞌa juneln̈ej
17 Axo yic ix cꞌoch ebꞌ, ix yabꞌan ebꞌ to oxjitax ix mucchaj vin̈aj Lázaro chiꞌ. 

18  A chon̈abꞌ Betania bꞌaj ay vin̈ chiꞌ, dꞌa slacꞌanil Jerusalén ay. Ay am nan̈aloc 

legua scal. 19 Yuj chiꞌ, tzijtum ebꞌ israel aj Jerusalén chiꞌ xidꞌ nivanan scꞌool ix 
María yedꞌ ix Marta yuj vin̈ snulej ebꞌ ix, ix cham chiꞌ.

20 Ayic ix yabꞌan ix Marta to van scꞌoch Jesús, ix ja ix schaꞌa. Axo ix María 
aycan ix dꞌa yol pat. 21 Ix yalan ix Marta chiꞌ dꞌa Jesús icha tic:

—Mamin, ayocach ecꞌlaj dꞌa tic ayic ix cham vin̈ in nulej chiꞌ, tecan maj 
chamlaj vin̈. 22  Palta a ticnaic, vojtac yaln̈ej tas ol a cꞌan dꞌa Dios, Aꞌ ol acꞌan 
dꞌayach, xchi ix dꞌay.

23  —A vin̈ a nulej chiꞌ ol pitzvocxi vin̈, xchi Jesús chiꞌ dꞌa ix.
24 —Yel toni, vojtac to ol pitzvocxi vin̈, palta ato dꞌa slajvubꞌ cꞌual ayic ol 

pitzvocxi ebꞌ chamnac, xchi ix dꞌay.
25  —A in tic , svacꞌ pitzvocxi ebꞌ chamnac, aj qꞌuinal in. A mach tzin 

acꞌanoch dꞌa scꞌool, vachꞌchom ol chamoc, palta ol pitzvocxi. 26  A mach 
pitzanto tzin yacꞌanoch dꞌa scꞌool, man̈xa bꞌaqꞌuin̈ ol chamoc. ¿Tzam acꞌoch 
jun tic dꞌa a cꞌool? xchi Jesús dꞌa ix.

27 —Iꞌ... Mamin, svacꞌoch dꞌa in cꞌool to Cristo ach, Yuninal ach Dios. A ach 
tic tan̈vabꞌil a ja dꞌa yolyibꞌan̈qꞌuinal tic, xchi ix dꞌay.

Ix ocꞌ Jesús yuj vin̈aj Lázaro
28  Ix lajvi yalan jun chiꞌ ix Marta chiꞌ, ix pax ix. Ix bꞌat ix yavtejcot ix María 

ix snulej chiꞌ. Ix sajanoch ix dꞌa schiquin ix dꞌa elcꞌaltac:
—Ix ja co Cꞌaybꞌumal, tzach yavtej, xchi ix.
29 Ayic ix yabꞌan jun chiꞌ ix María chiꞌ, ix qꞌue jucnaj ix. Ix bꞌat ix bꞌaj 

ayecꞌ Jesús chiꞌ, 30 yujto manto och dꞌa yol jun chon̈abꞌ chiꞌ. An̈ejaꞌ ayecꞌ bꞌaj 
xidꞌ scha ix Marta chiꞌ. 31 Palta ay ebꞌ aj Judea ayecꞌ yedꞌ ix dꞌa yol spat chiꞌ. 
Ayecꞌ ebꞌ snivanej scꞌol ix. Axo ix yilan ebꞌ, ix qꞌue jucnaj ix, ix bꞌat lemnaj 
ix, tzacꞌanxon̈ej ix bꞌat ebꞌ yuj ix, yujto a snaan ebꞌ to sbꞌat ocꞌ ix bꞌaj mucan 
vin̈ snulej chiꞌ.

32  Ayic ix cꞌoch ix bꞌaj aycan Jesús chiꞌ, ix em cumnaj ix dꞌa yichan̈, ix yalan 
ix dꞌay:

—Mamin, ayocach ecꞌlaj dꞌa tic a ix cham vin̈ in nulej chiꞌ, tecan maj 
chamlaj vin̈, xchi ix.

33  Ayic ix yilan Jesús to tzꞌocꞌ ix, tzꞌocꞌ pax ebꞌ aj Judea ix cꞌoch yedꞌ ix, ix 
te cusqꞌue yedꞌ ebꞌ. 34 Ix scꞌanbꞌan dꞌa ebꞌ ix:

—¿Bꞌajtil ix e muquem vin̈? xchi dꞌa ebꞌ ix.
—Mamin, coyec bꞌat quilecnabꞌi, xchi ebꞌ ix.
35 Ix ocꞌ Jesús. 36 Axo ebꞌ aj Judea ayecꞌ chiꞌ taꞌ, ix laj yalan ebꞌ:
—Te xajan vin̈ yuuj, xchi ebꞌ.
37 Ay pax ebꞌ ix laj alani:
—A Jesús tic, aꞌ bꞌojinacxi sat jun vin̈ max yaltaxon yilani. ¿Tom maj yal ix 

colvaj dꞌa vin̈aj Lázaro tic, yic vachꞌ maj chamlaj vin̈? xchi ebꞌ.

Pitzvinacxi vin̈aj Lázaro
38  Te cusnac Jesús ayic ix cꞌoch bꞌaj mucan vin̈aj Lázaro chiꞌ. A dꞌa yol 

jun qꞌuen qꞌueen joybꞌilel yool, ataꞌ ayoch snivanil vin̈. Aypaxoch jun qꞌuen 
qꞌueen smaculoc stiꞌ qꞌueen.

39 —Iqꞌuequel qꞌuen smacul tic, xchi Jesús.
Axo ix Marta ix alan dꞌay:

* 11.44 A sbꞌeybꞌal ebꞌ israel, tato ay mach schami, sbꞌacꞌoch juntzan̈ cꞌapac ebꞌ dꞌay. Yuj chiꞌ ix 
yal Jesús to xuyjiel cꞌapac cꞌapac bꞌacꞌanoch dꞌa vin̈aj Lázaro chiꞌ. 

—Mamin, oxjitax cham vin̈, ayxomlaj sjabꞌ vin̈ ticnaic, xchi ix.
40 Toxo ix val dꞌayach, tato tzin acꞌoch dꞌa a cꞌool, ol il spoder Dios, xchi 

dꞌa ix.
41 Ichato chiꞌ ix yicꞌanel qꞌuen smacul chiꞌ ebꞌ bꞌaj ayoch snivanil vin̈ chiꞌ. 

Ix qꞌue qꞌuelan Jesús dꞌa satchaan̈, ix yalani:
—Mamin, svacꞌ yuj diosal dꞌayach yujto ix abꞌ tas svalaꞌ. 42  Vojtactaxoni, 

masanil tiempo tzabꞌ tas svalaꞌ. Palta yuj ebꞌ anima tic sval juntzan̈ tic dꞌayach, 
yic vachꞌ ol yacꞌoch ebꞌ dꞌa scꞌool to a ach a checnac in coti, xchi Jesús.

43  Ix lajvi yalan juntzan̈ chiꞌ, te chaan̈ ix yalaꞌ:
—Lázaro, elan̈coti, xchi.
44  Axo vin̈ chamnac chiꞌ, ix elta vin̈, bꞌacꞌbꞌil yoc vin̈ yedꞌ scꞌabꞌ dꞌa jun 

cꞌapac, bꞌacꞌbꞌil pax snan̈al sat vin̈ yedꞌ junxo cꞌapac. Ix yalanxi Jesús:
—Xuyequel juntzan̈ cꞌapac ayoch tic dꞌa vin̈, * tzeyactanel vin̈, xchi.

Saynac modo ebꞌ vin̈ yajal tas tzꞌaj scham Jesús 
(Mt 26.1‑5; Mr 14.1‑2; Lc 22.1‑2)

45 Axo ebꞌ aj Judea ajun yedꞌ ix María chiꞌ, ayic ix yilan ebꞌ tas ix scꞌulej 
Jesús chiꞌ, tzijtum ebꞌ ix acꞌanoch dꞌa scꞌool. 46 Palta ay juntzan̈xo ebꞌ ix bꞌat 
alan yabꞌ ebꞌ vin̈ fariseo tas ix yutej sbꞌa Jesús chiꞌ. 47 Axo ebꞌ vin̈ fariseo chiꞌ 
yedꞌ ebꞌ vin̈ sat sacerdote, ix slajtiej sbꞌa ebꞌ vin̈ yedꞌ ebꞌ vin̈ sat yajal. Ix laj 
yalan ebꞌ vin̈ icha tic:

—¿Tas scutejec vin̈ tze naꞌa? Yujto tzijtum val juntzan̈ satubꞌtac schꞌox vin̈. 
48  Tato ton̈ej squiloch vin̈ ticnaic, masanil ebꞌ quetchon̈abꞌ ol acꞌanoch vin̈ dꞌa 
scꞌool. Axo ebꞌ vin̈ yajal dꞌa Roma ol ul smacꞌpoj jun stemplo Dios tic ebꞌ vin̈, 
ol ul on̈ satanel ebꞌ vin̈ co masanil, xchi ebꞌ vin̈.

49 Palta ay jun vin̈ scuchan Caifás, aton vin̈ sat sacerdote dꞌa jun abꞌil chiꞌ. 
A vin̈ ix alan dꞌa ebꞌ vin̈:

—A ex tic, malaj jabꞌoc e pensar. 50 Max nachajel jabꞌoc eyuuj, más vachꞌ 
dꞌayon̈ tato scham jun vin̈ chiꞌ sqꞌuexuloc ebꞌ anima smasanil. Tato icha chiꞌ, 
man̈ ol on̈ satel co masanil, xchi vin̈.

51 A vin̈aj Caifás chiꞌ, man̈oc dꞌa yol yic vin̈ ix yal jun chiꞌ, palta yujto sat 
sacerdote yaj vin̈ dꞌa jun abꞌil chiꞌ, yuj chiꞌ a Dios ix acꞌan yal vin̈ to ol cham 
Jesús sqꞌuexuloc ebꞌ israel smasanil. 52  A schamel chiꞌ, man̈ yujocn̈ej ebꞌ israel 
chiꞌ, palta yuj pax smolbꞌanxi ebꞌ yuninal Dios sacleminac yajcanbꞌati, yic 
junxon̈ej tzꞌaj ebꞌ. 53  Yuj chiꞌ, atax dꞌa jun cꞌu chiꞌ ix och ijan ebꞌ vin̈ snaan tas 
ol yutoc smilancham Jesús.

54 Yuj chiꞌ maxtzac ecꞌ Jesús dꞌa scal ebꞌ aj Judea chiꞌ. Ix el dꞌa jun lugar 
chiꞌ. Ix bꞌat dꞌa jun chon̈abꞌ scuchan Efraín ay dꞌa stiꞌ jun lum taquin̈ luum. 
Ataꞌ ix can yedꞌ ebꞌ scꞌaybꞌum.

55  Ayic van sja stiempoal jun qꞌuin̈ tzꞌochi yic snaancot ebꞌ israel tas aj 
yelnaccot ebꞌ smam yicham ebꞌ dꞌa Egipto, tzijtum val ebꞌ najat ix laj coti, ix 
laj cꞌoch ebꞌ dꞌa Jerusalén. Ayic manto yamchajoch jun qꞌuin̈ chiꞌ, ix cꞌoch ebꞌ 
taꞌ yic sbꞌo sbꞌa ebꞌ icha yalan ley. 56 Ayic ayecꞌ ebꞌ taꞌ, tzijtum val ebꞌ ix ecꞌ 
sayanecꞌ Jesús, axo dꞌa yamaqꞌuil templo ix laj yal ebꞌ:

—¿Tas tze naꞌa? ¿Ol am ja Jesús dꞌa qꞌuin̈ tic, mato maay? xchi ebꞌ.
57 Axo ebꞌ vin̈ fariseo yedꞌ ebꞌ vin̈ sat sacerdote ix acꞌanelta jun abꞌix tzꞌalan 

icha tic: Tato ay bꞌaj tzeyil Jesús, tzul eyal dꞌayon̈, xchi ebꞌ vin̈. Icha chiꞌ ix 
yutej ebꞌ vin̈ yalani, yujto snibꞌej ebꞌ vin̈ syacꞌoch Jesús dꞌa preso.

Ochnac jun sucꞌuqꞌui sjabꞌ dꞌa Jesús 
(Mt 26.6‑13; Mr 14.3‑9)

12  1 Obꞌixxon̈ej yoch qꞌuin̈ dꞌa Jerusalén yic snaancot ebꞌ israel tas 
aj yelnaccot ebꞌ smam yicham ebꞌ dꞌa Egipto, ix cꞌochxi Jesús dꞌa 

Betania, bꞌaj cajan vin̈aj Lázaro, aton vin̈ ix pitzvixi yuuj. 2  Ayic ix cꞌoch Jesús 
chiꞌ taꞌ, ix acꞌjioch jun nivan vael yuj ebꞌ yuj Jesús. Ix va vin̈aj Lázaro yedꞌ ebꞌ. 
A ix Marta ix cꞌatcꞌancot ebꞌ. 3  Axo ix María, yedꞌnac nan̈al litro yal sucꞌuqꞌui 
sjabꞌ ix, scuch nardo. A jun chiꞌ te caro stojol. Axo ix cꞌoch ix, ix stobꞌanoch 
ix dꞌa yoc Jesús. Ix lajvi chiꞌ ix sucan tacjoc ix dꞌa xil sjolom. Ix el numan 
sjabꞌ dꞌa yol pat chiꞌ. 4 Ay jun vin̈ scꞌaybꞌum Jesús scuchan Judas aj Queriot 
yuninal vin̈aj Simón, aton vin̈ ol acꞌanoch Jesús dꞌa yol scꞌabꞌ chamel. Ix yal 
vin̈ icha tic:

5 —A jun sucꞌuqꞌui sjabꞌ tic, ay am junoc 300 denario stojol. Octom ix co 
chon̈oꞌ, axo stojol chiꞌ scacꞌ dꞌa ebꞌ mebꞌaꞌ, nivanoc xchi vin̈. 6 Palta yes vin̈. 
Max snalaj jabꞌoc ebꞌ mebꞌaꞌ chiꞌ vin̈. Yujto sicꞌum tumin yaj vin̈, yuj chiꞌ 
snibꞌej vin̈ sicꞌ stojol chiꞌ, yic vachꞌ syicꞌcanel jabꞌoc yic vin̈, yujto elcꞌum vin̈. 
7 Axo ix yalan Jesús dꞌa vin̈:

—Man̈ a tzuntzej ix, yujto a jun sucꞌuqꞌui sjabꞌ tic, sicꞌbꞌilbꞌat yuj ix yic 
vachꞌ listaxo yaj in muquiloc. 8  Axo ebꞌ mebꞌaꞌ tzal chiꞌ, ayn̈ejecꞌ ebꞌ eyedꞌoc. 
A inxo tic, man̈ masaniloc tiempo ayinecꞌ eyedꞌoc, xchi dꞌa vin̈.

A ebꞌ sgana smilan vin̈aj Lázaro
9 Tzijtum ebꞌ israel ix abꞌani to ayecꞌ Jesús dꞌa Betania. Yuj chiꞌ ix bꞌat 

ebꞌ yilaꞌ. Man̈ocn̈ej Jesús snibꞌej ebꞌ syilaꞌ. Snibꞌej pax ebꞌ syil vin̈aj Lázaro, 
yujto ix pitzvixi vin̈ dꞌa scal ebꞌ chamnac yuj Jesús. 10-11 Yuj vin̈aj Lázaro chiꞌ, 
tzijtum ebꞌ ix acꞌanoch Jesús dꞌa scꞌool. Maxtzac yacꞌoch spensar ebꞌ dꞌa ebꞌ 
vin̈ sacerdote. Yuj chiꞌ ix slajtiej sbꞌa ebꞌ vin̈ sat sacerdote chiꞌ tas syutej ebꞌ 
vin̈ smilanpaxcham vin̈aj Lázaro chiꞌ.

Cꞌochnac Jesús dꞌa Jerusalén 
(Mt 21.1‑11; Mr 11.1‑11; Lc 19.28‑40)

12  Tzijtum anima ix cꞌoch dꞌa Jerusalén yuj sqꞌuin̈ ebꞌ israel yic snajicoti 
tas aj yelnaccot ebꞌ smam yicham ebꞌ dꞌa Egipto. Axo dꞌa junxo cꞌu ix 
yabꞌan ebꞌ to van scꞌoch Jesús taꞌ. 13  Yuj chiꞌ, tzijtum ebꞌ ix laj tzepan el 
xil an̈ qꞌuibꞌ. Ix yicꞌanbꞌat ebꞌ, ix bꞌat schaan Jesús ebꞌ. Ix avaj chaan̈ ebꞌ 
icha tic:

Yuj val Dios. Calec vachꞌ lolonel dꞌa jun checbꞌilcot yuj Dios Cajal. Calec 
vachꞌ lolonel dꞌa co reyal a on̈ israel on̈ tic, xchi ebꞌ.

14 Axo Jesús ix ilchaj jun nocꞌ yuneꞌ bꞌuru yuuj. Ix qꞌue dꞌa yibꞌan̈ nocꞌ icha 
yaj stzꞌibꞌchajcan dꞌa Slolonel Dios icha tic:
 15 Ex aj Sion, man̈ ex xivoc. Ilecnabꞌ sjavi e reyal. Ayqꞌue dꞌa yibꞌan̈ jun 

nocꞌ bꞌuru, xchi.

16 A juntzan̈ tic, maj nachajel-laj yuj ebꞌ scꞌaybꞌum Jesús dꞌa jun cꞌu chiꞌ. Ato 
yic ix icꞌjiqꞌue dꞌa satchaan̈, ato taꞌ ix snacot ebꞌ to a yabꞌixal tzꞌibꞌabꞌilcan dꞌa 
Slolonel Dios, ix elcꞌoch icha yajcani.

17 A juntzan̈ ebꞌ ayecꞌ yedꞌ Jesús ayic ix yavtanelta vin̈aj Lázaro bꞌaj mucbꞌil 
yic ix pitzvixi vin̈, ix laj yalel ebꞌ tas ix yil ebꞌ chiꞌ. 18  Yuj chiꞌ ix bꞌat ebꞌ anima 
scha Jesús, yujto ix laj yabꞌ yabꞌixal jun satubꞌtac ix scꞌulej chiꞌ ebꞌ. 19 Ix laj 
yalan ebꞌ vin̈ fariseo icha tic:

—Man̈xa tas vachꞌ cutanec ticnaic. Ilecnabꞌ ebꞌ anima, ix laj och ebꞌ 
masanil yedꞌ vin̈, xchi ebꞌ vin̈.

Ebꞌ griego sgana yilan Jesús
20 Ay juntzan̈ ebꞌ griego ix cꞌoch dꞌa Jerusalén dꞌa jun qꞌuin̈ chiꞌ, yic bꞌat 

yacꞌanem sbꞌa ebꞌ dꞌa Dios. 21 Ix cꞌoch ebꞌ dꞌa vin̈aj Felipe aj Betsaida dꞌa yol 
yic Galilea. Ix yalan ebꞌ dꞌa vin̈:

—Mamin, co gana squil Jesús, xchi ebꞌ.
22  Ix bꞌat vin̈aj Felipe chiꞌ yal dꞌa vin̈aj Andrés, junn̈ej ix bꞌat ebꞌ vin̈ 

schavan̈il, ix bꞌat yalan ebꞌ vin̈ dꞌa Jesús chiꞌ. 23  Ix yalan dꞌa ebꞌ vin̈:
—A in Acꞌbꞌil in cot yuj Dios voch animail tic, a ticnaic van scꞌoch yorail 

scheclajeli to te nivan velcꞌochi. 24  Val yel sval dꞌayex, qꞌuinaloc ay junoc 
in̈at trigo sca n pitan dꞌa sat luum, scann̈ej icha chiꞌ. Palta tato smucji, 
ichato schami, axo yic sjavi, nivan sat syacꞌaꞌ. 25  A mach an̈ej sqꞌuinal ay 
yelcꞌoch dꞌa sat, ol satel sqꞌuinal chiꞌ. Axo mach malaj yelcꞌoch sqꞌuinal dꞌa 
yolyibꞌan̈qꞌuinal tic dꞌa sat, aton jun chiꞌ ol scha sqꞌuinal dꞌa juneln̈ej. 26 Tato 
ay ebꞌ snibꞌej tzꞌoch in checabꞌoc, ochocabꞌ tzacꞌan ebꞌ vuuj. A ebꞌ in checabꞌ 
chiꞌ, ol aj ebꞌ vedꞌ bꞌaj ayin eqꞌui. Tato ay ebꞌ tzꞌoch in checabꞌoc, axo in Mam 
ol chꞌoxanoc to nivan yelcꞌoch ebꞌ dꞌa sat, xchi Jesús.

Yalnac Jesús chajtil ol aj schami
27 A ticnaic, te pitzꞌanoch cuscꞌolal dꞌa in pixan. ¿Tas ol vutoc valani? ¿Tom 

ol val icha tic dꞌa Dios: Mamin, colinelta dꞌa yol scꞌabꞌ jun yaelal sja dꞌa 
vibꞌan̈ tic, tom xin chi? Palta yujn̈ej val jun tic yacꞌnac in coti. 28  Mamin, 
checlajocabꞌeli to nivan elcꞌochi, xchi Jesús.

Ix lajvi chiꞌ, ix lolonemta jun dꞌa satchaan̈, ix yalan icha tic:
—Toxo ix in chꞌoxeli to nivan velcꞌochi, axo ticnaic ol in chꞌoxel junelxo, 

xchi.
29 Axo ebꞌ anima ayecꞌ taꞌ, ayic ix yabꞌan jun chiꞌ ebꞌ, ix yalan ebꞌ to ix cꞌan̈ 

cꞌu. Ay juntzan̈xo ebꞌ ix alani:
—Tecan a junoc ángel ix lolonemta dꞌa Jesús tic, xchi ebꞌ.
30 Yuj chiꞌ ix yal Jesús dꞌa ebꞌ:
—Man̈ vujoc ix aljiemta juntzan̈ tic, palta eyuuj. 31 A ticnaic, ol chꞌolbꞌitaj 

tas yaj ebꞌ ay dꞌa yolyibꞌan̈qꞌuinal tic. Axo vin̈ tzꞌacꞌan mandar jun 
yolyibꞌan̈qꞌuinal tic, ol pechjoquel vin̈. 32  A in tic, ayic ol in icꞌjocqꞌue dꞌa 
chaan̈, ol vicꞌcot masanil ebꞌ anima dꞌayin, xchi Jesús.

33 Icha chiꞌ ix yutej yalani chajtil ol aj schami. 34 Axo ix yalan ebꞌ anima dꞌay:
—A dꞌa ley aycan dꞌayon̈, ataꞌ ix cabꞌi to a Cristo ayn̈ejecꞌ dꞌa masanil 

tiempo. Yuj chiꞌ, ¿tas yuj tzalaꞌ to a jun Acꞌbꞌilcot yuj Dios yoch animail, 
yovalil ol icꞌjocqꞌue dꞌa chaan̈? ¿Mach jun Acꞌbꞌilcot tzal chiꞌ? xchi ebꞌ dꞌay.

35 Yuj chiꞌ ix yal dꞌa ebꞌ:
—A in svacꞌ saquilqꞌuinal dꞌayex, ayinecꞌ dꞌa e cal ticnaic, palta quenxon̈ej 

tiempo ayin eqꞌui. Tojolbꞌitejec e bꞌa yacbꞌan ayin to ecꞌ jabꞌocxo eyedꞌoc. Tato 
maay, ol somchajel e pensar. Icha junoc mach sbꞌeyecꞌ dꞌa qꞌuicꞌalqꞌuinal, max 
uji yilan bꞌaj sbꞌati, icha chiꞌ ol ex ajoc.

36 A in tic, aj saquilqꞌuinal in. Yuj chiꞌ, aqꞌuec in och dꞌa e cꞌool yacbꞌan ayin 
to ecꞌ eyedꞌoc, yic ol vacꞌ saquilqꞌuinal dꞌayex dꞌa juneln̈ej, xchi Jesús dꞌa ebꞌ.

Ix lajvi yalan juntzan̈ chiꞌ, ix sbꞌesanel sbꞌa, ix scꞌubꞌanel sbꞌa dꞌa ebꞌ.

Maj yacꞌoch Jesús ebꞌ israel dꞌa scꞌool
37 Vachꞌchom tzijtum tas satubꞌtac ix schꞌox Jesús yil ebꞌ, palta malaj val 

ebꞌ ix acꞌanoch dꞌa scꞌool. 38  Icha chiꞌ ix aj yelcꞌoch tas yalnaccan vin̈aj Isaías 
schecabꞌ Dios. Aton jun tzꞌalan icha tic:

Mamin Cajal, ¿tom ay mach tzꞌacꞌanoch dꞌa scꞌol tas scaleli? ¿Tom ay 
mach snachajel yuuj to a a poder scheclaj dꞌa jun abꞌix tic? xchi vin̈ 
dꞌa Slolonel Dios Tzꞌibꞌabꞌilcan chiꞌ.

39 Yuj chiꞌ max yal-laj yacꞌanoch ebꞌ dꞌa scꞌool. An̈ejaꞌ vin̈aj Isaías chiꞌ 
aljinacxican icha tic:
 40 A Dios tzꞌacꞌan ebꞌ musansatil, svachꞌ acꞌan pitbꞌoc spensar ebꞌ,

yic vachꞌ max yil ebꞌ, max nachajel yuj ebꞌ, yic max qꞌuexmaj spensar 
ebꞌ.

Yuj chiꞌ a Dios max colan ebꞌ, xchi vin̈aj Isaías chiꞌ.
41 Yalnac juntzan̈ tic vin̈aj Isaías chiꞌ, yujto ayocto yilannac stziquiquial 

Jesús vin̈, yuj chiꞌ aton yabꞌixal yalnaccan vin̈.
42  Vachꞌchom yalnaccan vin̈ icha chiꞌ, palta ay ebꞌ israel ix acꞌanoch Jesús 

dꞌa scꞌool. Tzijtum pax ebꞌ yajal ix acꞌanoch dꞌa scꞌool. Palta max schꞌoxel-laj 
sbꞌa ebꞌ, yujto xiv ebꞌ dꞌa ebꞌ vin̈ fariseo, talaj spechjielta ebꞌ dꞌa yol spatil 
culto. 43  Icha chiꞌ ix yutej sbꞌa ebꞌ, yujto an̈ej dꞌa yichan̈ ebꞌ anima sgana ebꞌ 
ay yelcꞌochi. Malaj tzꞌoch dꞌa ebꞌ tato ay yelcꞌoch ebꞌ dꞌa yichan̈ Dios.

Ix ulecꞌ Jesús yuj yacꞌan co colnabꞌil
44 Ayic manto sbꞌesel-laj sbꞌa Jesús dꞌa scal ebꞌ anima chiꞌ, te chaan̈ ix yal 

dꞌa scal ebꞌ:
—Abꞌec jun sval tic dꞌayex: A ebꞌ tzin acꞌanoch dꞌa scꞌool, man̈oc inn̈ej tzin 

yacꞌoch ebꞌ dꞌa scꞌool. A in Mam checjinac in cot syacꞌpaxoch ebꞌ dꞌa scꞌool. 
45 A ebꞌ tzin ilani, syil pax jun checjinac in cot chiꞌ ebꞌ. 46 A in tic, acꞌum in 
saquilqꞌuinal. In javi dꞌa yolyibꞌan̈qꞌuinal tic yic vachꞌ a ebꞌ tzin acꞌanoch 
dꞌa scꞌool, man̈xo ayoquecꞌ ebꞌ dꞌa qꞌuicꞌalqꞌuinal. 47 A ebꞌ tzꞌabꞌan in lolonel, 
palta max scꞌanabꞌajejlaj ebꞌ, man̈oc in laj ol vacꞌoch dꞌa yibꞌan̈ ebꞌ, yujto man̈ 
yujoc vacꞌanoch dꞌa eyibꞌan̈, in ja dꞌa yolyibꞌan̈qꞌuinal tic, palta yuj vacꞌan e 
colnabꞌil in javi. 48  A ebꞌ tzin paticaneli, ebꞌ max chaan pax yabꞌ in lolonel, 
toxonton ayecꞌ jun ol acꞌanoch dꞌa yibꞌan̈ ebꞌ chiꞌ, aton in lolonel svalcan tic. 
Yuj in lolonel tic, ol acꞌjococh dꞌa yibꞌan̈ ebꞌ dꞌa slajvubꞌ cꞌual. 49 Yujto a in tic, 
max in lolonlaj dꞌa yol vicoꞌ. A in Mam checjinac in coti, a alannac tas yovalil 
svalaꞌ yedꞌ tas svutej valani. 50 Vojtac to yuj schecnabꞌil chiꞌ, syal e chaan e 
qꞌuinal dꞌa juneln̈ej. Yuj chiꞌ, icha yaj yalan in Mam dꞌayin, icha chiꞌ svutej 
valan dꞌayex, xchi Jesús.

* 13.5 A junoc checabꞌ malaj jabꞌoc yelcꞌochi, aꞌ ayoch dꞌa yibꞌan̈ sbꞌican oc. 

A Jesús ix bꞌicanel yoc ebꞌ scꞌaybꞌum

13  1 Qꞌuicꞌanocxo tzꞌoch sqꞌuin̈ ebꞌ israel yic snajicoti tas aj yelnaccot ebꞌ 
smam yicham ebꞌ dꞌa Egipto, yojtacxo pax Jesús to toxo sja stiempoal 

yactancan jun yolyibꞌan̈qꞌuinal tic, axo sqꞌuex chiꞌ dꞌa co Mam Dios. A ebꞌ 
yicxo ay dꞌa yolyibꞌan̈qꞌuinal tic, ix xajanejn̈ej ebꞌ. Ix xajanejn̈ej pax ebꞌ 
masanto dꞌa slajvubꞌ.

2-4 Axo vin̈aj Judas yuninal vin̈aj Simón aj Queriot, toxo ix och vin̈ diablo 
dꞌa vin̈, yic vachꞌ a vin̈ tzꞌacꞌanoch Jesús dꞌa yol scꞌabꞌ ebꞌ ayoch ajcꞌolal dꞌay. 
Palta yojtac Jesús to a dꞌa Dios cotnac, ataꞌ ol cꞌochxoc. Yojtac to a co Mam Dios 
acꞌjinacoch masanil tas dꞌa yol scꞌabꞌ. Ayic van sva yedꞌ ebꞌ scꞌaybꞌum, ix qꞌue 
lin̈an, ix squichanel jun col spichul, ix stzecꞌanoch jun cꞌapac toalla dꞌa snan̈al. 
5 Ix lajvi chiꞌ ix secanem a aꞌ dꞌa yol jun palangana, ix och ijan sbꞌicanel yoc ebꞌ 
scꞌaybꞌum chiꞌ. * Axo yedꞌ cꞌapac toalla chiꞌ ix suc tacjoc yoc ebꞌ chiꞌ.

6 Axo ijan ix sbꞌicanel yoc vin̈aj Simón Pedro, ix yalan vin̈ dꞌay:
—Mamin, ¿tom ijan tza bꞌiquel voc tic a naani? xchi vin̈.
7 —A ticnaic, maxto nachajel uuj tas van in cꞌulan tic. Cꞌojancꞌolalto ol 

nachajel uuj, xchi Jesús chiꞌ dꞌa vin̈.
8  —Maay, man̈ val jabꞌoc ol vacꞌ voc tic a bꞌiqueli, xchi vin̈aj Pedro chiꞌ.
—Tato max acꞌ in bꞌiquel jun, malaj alan ic vedꞌoc, xchi Jesús dꞌa vin̈.
9 —Tato icha chiꞌ an Mamin, man̈ocn̈ej voc tic tza bꞌiqueli. Bꞌiquel in cꞌabꞌ, 

tza bꞌacanpaxel in jolom, xchi vin̈aj Pedro chiꞌ.
10 Palta ix yalanxi Jesús:
—Qꞌuinaloc ay junoc mach toto sbꞌiquel sbꞌa, man̈ yovaliloc sbꞌicchaj 

snivanil smasanil. An̈ej yoc sbꞌicchaji, yujto sacto snivanil. A ex tic icha junoc 
mach bꞌicbꞌilxo, icha chiꞌ eyaji, yujto toxo ix tojolbꞌi e pensar. Palta man̈ e 
masaniloc ix tojolbꞌi e pensar, xchi Jesús.

11 Yojtacxo mach jun ol acꞌanoch dꞌa yol scꞌabꞌ chamel, yuj chiꞌ ix yalaꞌ: Man̈ 
e masaniloc ix tojolbꞌi e pensar, xchi.

12  Ix lajvi sbꞌican yoc ebꞌ chiꞌ, ix yacꞌanxioch scꞌapac. Ix emxi cꞌojan yedꞌ 
ebꞌ. Ix yalanxi:

—¿Tzam nachajel eyuuj tas yuj icha tic tzex vutej? 13  A ex tic, tzin eyal e 
cꞌaybꞌumoc, eyajaloc. Yel ton tzeyalaꞌ. 14 Cꞌaybꞌum in dꞌayex. Yajal vaj dꞌayex. 
Palta ina ix in bꞌiquel eyoc tic. Yuj chiꞌ smoj icha chiꞌ tzeyutej e bꞌa junjun 
ex. 15  Ix in chꞌox jun tic dꞌayex, yic vachꞌ icha tzex vutej tic, icha chiꞌ ol 
eyutoc e bꞌa junjun ex. 16  Val yel sval dꞌayex, malaj junoc checabꞌ ecꞌal dꞌa 
yichan̈ spatrón. Icha pax chiꞌ ebꞌ checabꞌ, malaj junoc ebꞌ ecꞌal dꞌa yichan̈ 
jun schecan chiꞌ. 17 Tato snachajel juntzan̈ tic eyuuj, tze cꞌanabꞌajani, te vachꞌ 
eyicoꞌ. 18  Man̈ eyujoc e masanil sval jun tic, yujto vojtacxo tas eyaj a ex sicꞌbꞌil 
exxo el vuuj. Palta yovalil ol elcꞌoch tas tzꞌibꞌabꞌilcan dꞌa Slolonel Dios bꞌaj 
syalcan icha tic: A vin̈ sva vedꞌoc, a vin̈ smeltzajoch ajcꞌolal dꞌayin, xchi. 
19 Ayocto svalancan juntzan̈ tic dꞌayex, yic vachꞌ ayic ol ja dꞌa vibꞌan̈ chiꞌ, ol 
eyacꞌoch dꞌa e cꞌool to a in ton Cristo in. 20 Val yel sval dꞌayex, a mach schaan 
ebꞌ in checabꞌ, syalelcꞌochi a in tzin scha ebꞌ. A ebꞌ tzin chaan chiꞌ, scha pax 
jun checjinac in cot ebꞌ, xchi Jesús.

Yalnac Jesús mach ol acꞌanoch dꞌa yol scꞌabꞌ chamel 
(Mt 26.20‑25; Mr 14.17‑21; Lc 22.21‑23)

21 Ix lajvi yalan juntzan̈ chiꞌ Jesús, ix te och ilcꞌolal, ix yalani:
—Val yel sval dꞌayex, a dꞌa e cal tic ay jun vin̈ ol in acꞌanoch dꞌa yol scꞌabꞌ 

chamel, xchi dꞌa ebꞌ vin̈.
22  Axo ebꞌ vin̈ scꞌaybꞌum chiꞌ, ix och qꞌueljabꞌ ebꞌ vin̈ dꞌay junjun, yujto man̈ 

yojtacoc ebꞌ vin̈ mach jun syal chiꞌ. 23  Ayic van sva ebꞌ, a vin̈ scꞌaybꞌum Jesús 
te xajanabꞌil yuuj, a dꞌa stzꞌey ayecꞌ vin̈. 24 Axo vin̈aj Simón Pedro ix acꞌan 
yechel dꞌa vin̈, yuj chiꞌ tope scꞌanbꞌej vin̈ dꞌa Jesús machtaxlaj jun syal chiꞌ. 
25 Yuj chiꞌ ix svachꞌ nitzanoch sbꞌa vin̈ dꞌa stzꞌey Jesús. Ix scꞌanbꞌan vin̈ dꞌay:

—Mamin, ¿mach jun tzal chiꞌ? xchi vin̈.
26 —Ol in labꞌejem jabꞌ ixim pan tic dꞌa scal yal vinagre, axo jun vin̈ bꞌaj ol 

vacꞌaꞌ, aton jun vin̈ chiꞌ, xchi Jesús dꞌa vin̈.
Ix lajvin̈ej yalan jun chiꞌ, ix slabꞌanem jabꞌ ixim pan chiꞌ dꞌa scal vinagre 

chiꞌ, ix yacꞌan dꞌa vin̈aj Judas yuninal vin̈aj Simón aj Queriot.
27 Ix lajvi schaan jabꞌ ixim pan chiꞌ vin̈, ix vachꞌ och vin̈ Satanás dꞌa vin̈, ix 

yalan Jesús dꞌa vin̈:
—A tas nabꞌil uuj, cꞌulej dꞌa elan̈chamel, xchi dꞌa vin̈.
28  Axo ebꞌ vin̈ ayoch yedꞌ dꞌa teꞌ mexa chiꞌ, malaj junoc ebꞌ vin̈ ix nachajel 

yuuj tas yuj icha chiꞌ ix yal dꞌa vin̈. 29 A vin̈aj Judas chiꞌ, sicꞌum tumin yaj vin̈, 
yuj chiꞌ ay ebꞌ ix naani to syal Jesús chiꞌ dꞌa vin̈ yuj tas sman vin̈ yuj qꞌuin̈ chiꞌ, 
mato a jabꞌoc tumin chiꞌ bꞌat yacꞌ vin̈ dꞌa ebꞌ mebꞌaꞌ. 30 Axo vin̈aj Judas chiꞌ, 
ix lajvin̈ej svaanbꞌat jun pan chiꞌ vin̈, ix elta vin̈ dꞌa scal ebꞌ. Toxo ix qꞌuicꞌbꞌi.

Jun acꞌ checnabꞌil
31 Ix lajvi yelta vin̈aj Judas chiꞌ, ix yalan Jesús:
—A ticnaic, ol checlajel snivanil velcꞌoch a in Acꞌbꞌil in cot yuj Dios voch 

animail tic. Ol in chꞌoxpaxel snivanil yelcꞌoch Dios. 32 Tato ol in chꞌoxel snivanil 
yelcꞌochi, axo ol chꞌoxanpaxel snivanil velcꞌoch dꞌa elan̈chamel. 33 Ex xajanabꞌil 
vuuj, quenxon̈ej tiempo ayinecꞌ eyedꞌoc. Ol in e sayeqꞌui, palta manto ol yal-laj e 
cꞌoch bꞌaj ol in cꞌoch chiꞌ, icha vutejnac valancan dꞌa ebꞌ aj Judea. 34 Ay junxo acꞌ 
checnabꞌil ol valcan dꞌayex ticnaic, to slaj e xajanej e bꞌa junjun ex. Icha tzex vutej 
ex in xajanan tic, icha chiꞌ tzeyutej e xajanan e bꞌa. 35 Tato tze xajanej e bꞌa junjun 
ex, ol yojtaquejel ebꞌ anima smasanil to yel in cꞌaybꞌum ex, xchi Jesús dꞌa ebꞌ.

Yalnac Jesús to ol yiqꞌuel vin̈aj Pedro dꞌa yibꞌan̈ 
(Mt 26.31‑35; Mr 14.27‑31; Lc 22.31‑34)

36 Axo vin̈aj Simón Pedro ix cꞌanbꞌan dꞌay:
—Mamin, ¿bꞌajvaltil ol ach cꞌoch jun? xchi vin̈.
—A bꞌaj ol in cꞌoch chiꞌ, man̈ ol yal-laj a cꞌoch vedꞌ ticnaic. Cꞌojancꞌolalto ol 

ach cꞌoch vedꞌ taꞌ, xchi Jesús dꞌa vin̈.
37 —Palta Mamin, ¿tas yuj max yal in bꞌat edꞌ ticnaic jun? In bꞌecnacxo 

cham in bꞌa uuj, xchi vin̈aj Pedro chiꞌ dꞌay.
38  —A... ¿tom yel tza bꞌec a bꞌa a cham vuuj? Val yel sval dꞌayach, ayic 

manto ocꞌ nocꞌ caxlan̈ dꞌa jun acꞌval tic, oxel ol iqꞌuel dꞌa ibꞌan̈ to man̈ in 
ojtacoc, xchi Jesús dꞌa vin̈.

Yujn̈ej Jesús tzon̈ cꞌoch bꞌaj ay Dios

14  1 Ix yalanxi Jesús dꞌa ebꞌ scꞌaybꞌum:
—Man̈ eyacꞌ somchaj e cꞌool. Tzeyacꞌoch Dios dꞌa e cꞌool, tzin 

eyacꞌanpaxoch dꞌa e cꞌool. 2  A bꞌaj ay in Mam, man̈ jantacoc cajnubꞌ ay. 
Qꞌuinaloc tato malaj, tas am gana sval dꞌayex to tzin bꞌat in bꞌo eyedꞌtal bꞌaj 
ol ex cꞌochoc. 3  Ol lajvoc in bꞌoan eyedꞌtal chiꞌ taꞌ, ol in jax junelxo. Axo ul ex 
vicꞌan chiꞌ vedꞌoc, yic vachꞌ a bꞌaj ayinecꞌ chiꞌ, ataꞌ ol ex aj vedꞌoc. 4 A ex tic 
eyojtacxo bꞌaj ol in cꞌochoc. Eyojtac pax jun bꞌe bꞌaj ol in bꞌatoc, xchi dꞌa ebꞌ.

5 Axo vin̈aj Tomás ix alan dꞌay:
—Palta Mamin, man̈ cojtacoc bꞌajtil tzach bꞌat chiꞌ. Yuj chiꞌ, ¿tas ol cutoc 

cojtacanel jun bꞌe chiꞌ? xchi vin̈.
6 Ix yalan Jesús dꞌa vin̈:
—A jun bꞌe sval tic, a in toni. A inn̈ej syal ex vicꞌanbꞌat bꞌaj ay co Mam 

Dios. Yeln̈ej svalaꞌ. Acꞌum in qꞌuinal. 7 Yujto a ex tic eyojtac inxo, yuj chiꞌ ol 
eyojtaquejpaxel in Mam. A ticnaic, eyojtacxo in Mam chiꞌ, yujto toxo ix eyilaꞌ, 
xchi dꞌa ebꞌ. 8  Axo vin̈aj Felipe ix alan dꞌay:

—Mamin, chꞌox a Mam chiꞌ quilaꞌ. Cꞌocbꞌiln̈ej chiꞌ, xchi vin̈.
9 Yuj chiꞌ ix yalanxi Jesús dꞌa vin̈:
—Felipe, ina pecatax ayinecꞌ eyedꞌoc, ¿tom manto in ojtacoc? A ebꞌ tzin 

ilani, syalelcꞌochi van yilan in Mam ebꞌ. Yuj chiꞌ, ¿tas yuj tzato al dꞌayin: 
Chꞌox a Mam chiꞌ quilaꞌ, xa chi? 10 ¿Tom max acꞌoch dꞌa a cꞌool to ayin och dꞌa 
in Mam, ay pax och dꞌayin? A tas sval dꞌayex, man̈ yoloc vic svalaꞌ, palta aꞌ 
ayoch dꞌayin, a van smunlaj vedꞌoc. 11 Aqꞌuecoch dꞌa e cꞌool to junn̈ej vaj yedꞌ 
in Mam chiꞌ, junn̈ej pax yaj vedꞌoc. Tato max in eyacꞌoch dꞌa e cꞌool yuj tas 
sval tic, aqꞌuec in och dꞌa e cꞌool yuj juntzan̈ satubꞌtac tzin chꞌoxoꞌ. 12  Val yel 
sval dꞌayex, a mach tzin acꞌanoch dꞌa scꞌool, ol sbꞌo juntzan̈ munlajel tzin bꞌo 
tic. Ayto juntzan̈xo ecꞌalto ol sbꞌo dꞌa yichan̈ juntzan̈ tzin bꞌo tic, yujto ol in 
paxqꞌue bꞌaj ay in Mam chiꞌ. 13  Yaln̈ej tas ol e cꞌan dꞌa Dios dꞌa in bꞌi, ol acꞌjoc 
dꞌayex. Icha pax chiꞌ ol vutej a in Yuninal in Dios tic, yic vachꞌ ol checlajelta 
to te nivan yelcꞌoch co Mam Dios. 14 Yaln̈ej tas ol e cꞌan dꞌa Dios dꞌa in bꞌi, ol 
acꞌjoc dꞌayex.

Yalnaccan Jesús to ol scheccot Espíritu Santo
15  Tato tzin e xajanej, cꞌanabꞌajejec in checnabꞌil. 16  A in tic, ol in cꞌan 

dꞌa co Mam, axo ol acꞌancot junxo ol colvaj eyedꞌoc, aton Yespíritu te yel 
syalaꞌ. A ol can eyedꞌ dꞌa masanil tiempo. 17 A ebꞌ yic yolyibꞌan̈qꞌuinal tic, 
max yal-laj schaan ebꞌ, yujto max yil-laj ebꞌ, man̈ ojtacabꞌiloc yuj ebꞌ. A exxo 
tic, eyojtacxo Yespíritu chiꞌ, yujto aytaxon ecꞌ eyedꞌoc. A ol ochcan cajan 
dꞌayex dꞌa juneln̈ej. 18  A in tic, man̈ ol ex vactejcanlaj e chꞌocoj, ol in jax 
dꞌayex junelxo. 19 Quenxon̈ej tiempoal, man̈xo ol in yil-laj ebꞌ man̈ vicoc dꞌa 
yolyibꞌan̈qꞌuinal tic. A exxo pax tic, ol in eyilaꞌ. Yujto pitzan inn̈ej, pitzan 
ex pax dꞌa juneln̈ej. 20 A dꞌa jun cꞌual yic ol ochcan Espíritu dꞌayex, ato taꞌ 
ol nachajel eyuuj to ayin och dꞌa in Mam. Axo snachajel chiꞌ eyuuj to ayex 
och dꞌayin, ayin pax och dꞌayex. 21 A ebꞌ syacꞌoch spensar dꞌa in checnabꞌil, 
scꞌanabꞌajan ebꞌ, aton ebꞌ chiꞌ xajan in yuuj. A ebꞌ tzin xajanani, xajan pax ebꞌ 
yuj in Mam. A in ol in xajanej ebꞌ, ol in chꞌox in bꞌa dꞌa ebꞌ, xchi Jesús.

* 15.1 A dꞌa Antiguo Testamento icha dꞌa Isaías 5, syalcoti to a ebꞌ israel lajan ebꞌ icha junoc ibꞌ 
teꞌ uva yic Dios, palta chuclaj sat teꞌ syacꞌaꞌ. A dꞌa jun pasaje tic, syal Jesús to a dꞌay ol elcꞌoch 
tas sgana Dios dꞌa spatic israel chiꞌ. 

22  Ay junxo scꞌaybꞌum vin̈ scuch Judas, man̈oclaj vin̈ aj Queriot, a vin̈ ix 
alani:

—Mamin, ¿tas yuj axon̈ej dꞌayon̈ ol a chꞌox a bꞌa? ¿Tas yuj man̈xo ol a chꞌox 
a bꞌa dꞌa ebꞌ yic yolyibꞌan̈qꞌuinal tic? xchi vin̈ dꞌa Jesús.

23  Yuj chiꞌ ix yalxi Jesús chiꞌ:
—A ebꞌ xajan in yuuj, scꞌanabꞌajej pax in lolonel ebꞌ. Yuj chiꞌ axo in Mam ol 

xajanan ebꞌ. A in yedꞌ in Mam chiꞌ ol on̈ ochcan cajan dꞌa ebꞌ. 24 Axo ebꞌ max 
in xajanani, max scꞌanabꞌajej paxlaj ebꞌ tas svalaꞌ. A juntzan̈ lolonel sval tic 
dꞌayex, man̈ vicoc, yic in Mam checjinac in coti.

25 Svalcan juntzan̈ tic dꞌayex yacbꞌan ayinto ecꞌ eyedꞌoc. 26 A co Mam Dios 
ol checancot Yespíritu dꞌayex in qꞌuexuloc. Aꞌ ol colvaj eyedꞌoc, ol ex scꞌaybꞌan 
dꞌa masanil tastac. Ol yec e nacot jantacn̈ej tas valnacxocan dꞌayex.

27 A ticnaic, svacꞌcan in juncꞌolal dꞌayex. A in juncꞌolal svacꞌcan dꞌayex 
tic, man̈ lajanoc icha juncꞌolal syacꞌ ebꞌ yic yolyibꞌan̈qꞌuinal tic. Man̈ eyacꞌ 
somchajel e cꞌool, man̈ ex xivoc. 28  Toxo ix val eyabꞌi to ol in paxoc, palta ol 
in jax dꞌayex. Tato yel tzin e xajanej, tzex tzalaji, yujto ol in pax dꞌa co Mam, 
yujto ecꞌalto dꞌa vichan̈. 29 Ayocto svalancan juntzan̈ tic dꞌayex, yic vachꞌ ayic 
ol ujoc jun sval tic, ol in e vachꞌ aqꞌuejoch dꞌa e cꞌool.

30 Man̈xo nivanoc tas sval dꞌayex, yujto vanxo sja vin̈ yajal yolyibꞌan̈qꞌuinal 
tic. A vin̈ chiꞌ, malaj yalan yic vin̈ dꞌayin. 31 Palta tzin cꞌanabꞌajej checnabꞌil 
ix yacꞌ co Mam Dios dꞌayin, yic vachꞌ ol nachajel yuj ebꞌ yic yolyibꞌan̈qꞌuinal 
tic to xajan vuuj. Axo ticnaic, qꞌuean̈ec vaan, coyec, xchi Jesús.

A yabꞌixal teꞌ uva yedꞌ teꞌ scꞌabꞌ

15  1 Ix yalanpax Jesús dꞌa ebꞌ scꞌaybꞌum:
—A in tzin schꞌox jun teꞌ nunal uva vachꞌ. * Axo jun tzꞌaqꞌuenan 

teꞌ, a in Mam schꞌoxoꞌ.  2  Tato ay teꞌ scꞌabꞌ max satani, axo ol tzepanel teꞌ. 
Tato ay teꞌ scꞌabꞌ vachꞌ satani, axo ol aqꞌuenan teꞌ yic tzijtum sat teꞌ syacꞌaꞌ. 
Icha syutej yaqꞌuenan teꞌ chiꞌ, icha chiꞌ ol yutoc in Mam ebꞌ syacꞌoch spensar 
dꞌayin. 3  A exxo tic, toxo ix bꞌo e pensar yuj juntzan̈ in cꞌaybꞌubꞌal ix val 
dꞌayex. 4 Ochan̈ec cajan dꞌayin, a inxo ol in ochpax cajan dꞌayex. Icha junoc 
teꞌ scꞌabꞌ tzꞌelta jecnaj dꞌa snunal maxtzac satanlaj, icha chiꞌ ol ex ajoc tato 
man̈ ex ayococh dꞌayin.

5  A in tic, icha snunal teꞌ uva vaji. A exxo tic, icha teꞌ scꞌabꞌ eyaji. Tato 
junn̈ej eyaj vedꞌoc, junn̈ej pax vaj eyedꞌoc, icha junoc teꞌ scꞌabꞌ tzijtum 
sat syacꞌaꞌ, icha chiꞌ ol ex ajoc. Palta malaj jabꞌoc tas syal eyuj e chꞌocoj. 
6  Qꞌuinaloc ay ebꞌ man̈ ayococh dꞌayin, lajan ol aj ebꞌ icha junoc teꞌ scꞌabꞌ 
stzepjiel dꞌa snunal, stacji. Slajvi chiꞌ, smolbꞌaji, sn̈usjitzꞌaoc.

7 Tato junn̈ej eyaj vedꞌoc, tato tzeyacꞌn̈ejoch e pensar dꞌa in lolonel, cꞌanec 
tas tze nibꞌej ol acꞌjoc dꞌayex. 8  Tato nivan tas vachꞌ scheclajel dꞌa e bꞌeybꞌal, ol 
aljoc in Mam vachꞌil eyuuj. Ichaton chiꞌ ol eyutoc e chꞌoxaneli to in cꞌaybꞌum 
ex. 9 Icha ix yutej in Mam in xajanani, icha pax chiꞌ tzex vutej ex in xajanani. 
Yuj chiꞌ tzin e cꞌanabꞌajejn̈ej, yic vachꞌ ol eyabꞌi to xajanexn̈ej vuuj. 10 Tato tze 

cꞌanabꞌajej juntzan̈ in checnabꞌil, ol eyabꞌi to xajanexn̈ej vuuj, yujto icha chiꞌ 
vaj yedꞌ in Mam. A in tic tzin cꞌanabꞌajej juntzan̈ schecnabꞌil in Mam chiꞌ, yuj 
chiꞌ svabꞌi to xajan inn̈ej yuuj.

11 Svalcan juntzan̈ tic dꞌayex yic vachꞌ icha tzin tzalaji, icha pax chiꞌ ol ex 
tzalajoc, yuj chiꞌ tzꞌacan ol aj e tzalajcꞌolal. 12  A ticnaic ay jun in checnabꞌil 
ol valcan dꞌayex to tze xajanej e bꞌa junjun ex icha svutej ex in xajanani. 
13 Tato ay junoc mach syacꞌcham sbꞌa yuj ebꞌ yamigo, syalelcꞌochi to tzꞌecꞌ val 
dꞌa yibꞌan̈ xajanan ebꞌ yamigo chiꞌ. 14 A ex tic, tato tze cꞌanabꞌajej juntzan̈ in 
checnabꞌil tic, val yel vamigo ex toni. 15 A ticnaic sval dꞌayex, man̈ ton̈ejoc 
in checabꞌ eyaji, yujto a junoc checabꞌ, man̈ yojtacoc tas sna spatrón. Palta a 
ticnaic vamigo ex, yujto a jantacn̈ej tas yalnaccan in Mam dꞌayin, ix valxican 
dꞌayex. 16 Man̈oquexlaj ix in e sayeqꞌui, palta a in ix ex in siqꞌuelta, yic vachꞌ 
tze cꞌulej tas tzin nibꞌej. A tas tze cꞌulej chiꞌ, ol cann̈ej dꞌa juneln̈ej. Yuj chiꞌ a 
jantacn̈ej tas tze cꞌan dꞌa co Mam Dios dꞌa in bꞌi, ol yacꞌn̈ej dꞌayex. 17 Aton jun 
in checnabꞌil tic svalcan dꞌayex, to slaj e xajanej e bꞌa junjun ex.

A schichoncꞌolal ebꞌ yic yolyibꞌan̈qꞌuinal
18  Tato ay ebꞌ yic yolyibꞌan̈qꞌuinal tic tzꞌoch ajcꞌolal dꞌayex, naeccoti to a 

dꞌayin sbꞌabꞌlajoch ebꞌ ajcꞌolal. 19 Qꞌuinaloc yic ex yolyibꞌan̈qꞌuinal tic yedꞌ 
ebꞌ, tecan xajanex yuj ebꞌ. Palta man̈xo ex yicoc yolyibꞌan̈qꞌuinal tic, yujto 
toxo ex in sicꞌcanelta dꞌa scal ebꞌ. Yuj chiꞌ tzꞌoch ebꞌ ajcꞌolal dꞌayex, yujto 
man̈xo eyetbꞌeyumoc e bꞌa yedꞌ ebꞌ. 20  Tze na val cot jun lolonel ix val tic 
dꞌayex: Malaj junoc checabꞌ ecꞌal yelcꞌoch dꞌa yichan̈ spatrón, xin chi dꞌayex. 
Icha yutejnac ebꞌ yacꞌanoch in yaelal, icha pax chiꞌ ol yutoc ebꞌ yacꞌanoch 
eyaelal. Tato ix scꞌanabꞌajej in cꞌaybꞌubꞌal ebꞌ, ol scꞌanabꞌajej pax eyic ebꞌ. 
21 Ol laj yacꞌoch yaelal ebꞌ dꞌa eyibꞌan̈ vuuj, yujto man̈ yojtacoclaj ebꞌ mach 
checjinac in coti.

22  Qꞌuinaloc max ul val dꞌa ebꞌ, malaj am smul ebꞌ. Palta a ticnaic, man̈xa 
bꞌaj vachꞌ scolan sbꞌa ebꞌ yuj smul. 23 A ebꞌ tzꞌoch ajcꞌolal dꞌayin, tzꞌochpax ebꞌ 
ajcꞌolal dꞌa in Mam. 24 A juntzan̈ satubꞌtac ix laj in chꞌox dꞌa scal ebꞌ, malaj 
junocxo mach syal yuuj icha chiꞌ. Qꞌuinaloc malaj juntzan̈ satubꞌtac chiꞌ ix 
in chꞌoxoꞌ, malaj am smul ebꞌ. Axo ticnaic, vachꞌchom ix yil juntzan̈ chiꞌ ebꞌ, 
palta an̈ejaꞌ ayoch ebꞌ ajcꞌolal dꞌayin, ajcꞌool pax ebꞌ dꞌa in Mam. 25  Palta 
icha tic ix aj yelcꞌoch juntzan̈ tic, yic tzꞌelcꞌoch tas tzꞌibꞌyajcan dꞌa ley bꞌaj 
nivanoc syacꞌoch spensar ebꞌ. Aton jun tzꞌalan icha tic: Nabꞌan̈ej scomon och 
ebꞌ ajcꞌolal dꞌayin, xchi dꞌa Slolonel Dios Tzꞌibꞌabꞌilcani.

26  Palta ay junxo Colvajum ol cot dꞌa co Mam Dios, aton Yespíritu yel 
syalaꞌ. Ol bꞌat in checcoti. Aꞌ ol yacꞌ testigoal sbꞌa vuuj. 27 An̈ejtonaꞌ, ich ex 
taꞌ, ol eyacꞌ testigoal e bꞌa, yujto junn̈ej ecꞌnac ex vedꞌoc yictax ix el yich in 
munlajel tic.

16  1 Svalcan juntzan̈ tic dꞌayex, yic man̈ ol ex somchajeloc. 2  Yujto ol laj 
ex pechjielta yuj ebꞌ quetisraelal dꞌa yol spatil culto. Ay jun tiempoal 

ol javoc, yalxon̈ej mach ol ex milanoc, a snaan ebꞌ to pavor syacꞌ ebꞌ dꞌa Dios. 
3  Icha chiꞌ ol yutoc sbꞌa ebꞌ, yujto man̈ yojtacoc in Mam ebꞌ, man̈ in yojtacoc 
pax ebꞌ. 4 Svalcan juntzan̈ tic dꞌayex, yic vachꞌ ayic ol ja jun tiempoal chiꞌ, ol 
e nacoti to valnacxocan dꞌayex. Maj val-laj juntzan̈ tic dꞌayex dꞌa yic yalan̈, 
yujto ayinto ecꞌ eyedꞌ taꞌ.

A yopisio Yespíritu Dios
5 Axo ticnaic, ol in pax dꞌa jun checjinac in coti. Palta malaj junoc ex tze 

cꞌanbꞌej dꞌayin bꞌajtil ol in cꞌochoc. 6  Ton̈ej tzex te och ilcꞌolal yuj juntzan̈ 
svalcan tic dꞌayex. 7 Val yel sval dꞌayex, te vachꞌ eyicoꞌ yujto ol in paxoc. Tato 
man̈ ol in paxoc, man̈ ol javoclaj jun dꞌin̈an scolvaj chiꞌ eyedꞌoc. Palta ayic ol 
in paxoc, ol in checancot dꞌayex. 8  Axo ol javoc, aꞌ ol acꞌan yojtaquejel ebꞌ yic 
yolyibꞌan̈qꞌuinal tic to ay smul ebꞌ. An̈ejaꞌ ol acꞌan yojtaquejel ebꞌ to vachꞌn̈ej 
ix vutej in bꞌa. Ol yacꞌan yojtaquejel ebꞌ to ol chꞌolbꞌitaj tas yaj ebꞌ yuj Dios. 
9 Ol schꞌoxan dꞌa ebꞌ to ay smul ebꞌ, yujto max in yacꞌoch ebꞌ dꞌa scꞌool. 10 Aꞌ ol 
acꞌan yojtaquejel ebꞌ to vachꞌn̈ej ix vutej in bꞌa, yujto ol in pax bꞌaj ay co Mam 
Dios, bꞌaj man̈xo ol yal-laj in eyilani. 11 Ol schꞌoxan dꞌa ebꞌ to ol chꞌolbꞌitaj yaj 
ebꞌ yuj Dios, yujto toxo ix chꞌolbꞌitaj yaj vin̈ yajal yolyibꞌan̈qꞌuinal tic.

12  Tzijtumto tas in gana sval dꞌayex, palta maxto techaj eyabꞌan ticnaic. 
13  Ato val ol ja Espíritu yel syalaꞌ, ato taꞌ ol acꞌjoc nachajel eyuuj masanil tas 
yel. Man̈ ol lolonlaj dꞌa yol yicoꞌ, a jantacn̈ej tas ol aljoc dꞌay, an̈ej ol yalaꞌ. Ol 
laj yalan juntzan̈ tastac toto ol ujoc. 14 Yuuj ol checlajeloc to nivan velcꞌochi. 
Jantacn̈ej tas ol val dꞌay, aꞌ ol alan pax dꞌayex. 15 Jantacn̈ej tas ay dꞌa co Mam 
Dios, vicn̈ej yaji. Yuj chiꞌ ix valaꞌ to a tas ol val dꞌa Espíritu chiꞌ, aꞌ ol yal 
dꞌayex.

Stzalajcꞌolal ebꞌ scꞌaybꞌum Jesús
16 Junxon̈ej rato ol in eyilaꞌ, slajvi chiꞌ, man̈xo ol in eyil-laj. Ol ecꞌ junocxo 

rato, ol in eyilanxi, yujto ol in paxqꞌue bꞌaj ay in Mam, xchi Jesús dꞌa ebꞌ.
17 Ix lajvi yalan jun chiꞌ, ay jayvan̈ ebꞌ scꞌaybꞌum ix laj alani:
—¿Tas syalelcꞌoch jun syal tic dꞌayon̈? To ix yalaꞌ: Junxon̈ej rato ol in eyilaꞌ, 

slajvi chiꞌ, man̈xo ol in eyil-laj. Ol ecꞌ junocxo rato, ol in eyilanxi, xchi. Ix 
yalanpaxi: Yujto ol in paxqꞌue bꞌaj ay in Mam, xchi dꞌayon̈. 18  A jun “junxon̈ej 
rato” syal tic, ¿tastaxlaj syalelcꞌochi? Man̈ jabꞌoc snachajel cuuj tas syalaꞌ, 
xchi ebꞌ.

19 Axo Jesús, yojtacxo to sgana ebꞌ scꞌanbꞌej dꞌay tas syalelcꞌoch jun ix yal 
chiꞌ, yuj chiꞌ ix yalanxi dꞌa ebꞌ:

—Toxo ix val dꞌayex: Junxon̈ej rato ol in eyilaꞌ, slajvi chiꞌ, man̈xo ol in 
eyil-laj. Palta ol ecꞌ junocxo rato, ol in eyilanxi, xin chi dꞌayex. ¿Tom yuj 
juntzan̈ sval tic tze cꞌanbꞌan eyabꞌ dꞌayex junjun ex? 20 Val yel sval dꞌayex, 
ol ex cusoc, ol ex ocꞌoc. Axo ebꞌ yic yolyibꞌan̈qꞌuinal tic, ol laj qꞌue chan̈ ebꞌ. 
A ex tic, ol ex cusoc, palta ol meltzajxoc och e cuscꞌolal chiꞌ dꞌa tzalajcꞌolal. 
21 Qꞌuinaloc ay junoc ix ix van yalji yuneꞌ, scus ix, yujto ayoch ix dꞌa syaelal, 
palta ayic toxo ix aj yuneꞌ ix chiꞌ, maxtzac snacotlaj syaelal ix chiꞌ, toxon̈ej 
ste tzalaj ix, yujto ix aj jun unin chiꞌ dꞌa yolyibꞌan̈qꞌuinal tic. 22  Icha jun ix 
chiꞌ, icha chiꞌ ol ex ajoc. Ol ex cus ton ticnaic, palta ato yic ol in eyilanxi 
ol ex tzalajoc. Axo jun e tzalajcꞌolal chiꞌ, malaj junoc mach ol yal yicꞌanecꞌ 
dꞌayex.

23  A dꞌa jun cꞌual chiꞌ man̈xa tas ol e cꞌanbꞌej dꞌayin. Val yel sval dꞌayex, 
masanil tas ol e cꞌan dꞌa co Mam Dios dꞌa in bꞌi, ol yacꞌ dꞌayex. 24 A ticnaic, 
mantalaj tas tze cꞌan dꞌa Dios dꞌa in bꞌi. Cꞌanec, ol e chaa, ol acꞌjoc dꞌayex yic 
ol tzꞌacvoc e tzalajcꞌolal.

Cannac yolyibꞌan̈qꞌuinal tic dꞌa yalan̈ yuj Jesús
25 Qꞌuexan̈ ix vutej valan juntzan̈ lolonel tic dꞌayex. Palta ay jun tiempoal 

ol javoc, man̈xo ichoc taꞌ ol aj valan dꞌayex, yujto tojolxon̈ej ol vutoc valan 
yabꞌixal in Mam dꞌayex. 26  Ayic ol ja jun cꞌual chiꞌ, ato taꞌ ol e cꞌan tas tze 
nibꞌej dꞌa in bꞌi. Max val-laj dꞌayex tato a in ol in cꞌan tas dꞌa in Mam eyuuj. 
27 Xajan ex yuj in Mam chiꞌ, yujto xajan in eyuuj, ix eyacꞌoch dꞌa e cꞌool to a 
dꞌay cotnac in. 28  Yel toni a dꞌay cotnac in, in javi dꞌa yolyibꞌan̈qꞌuinal tic. A 
ticnaic, ol vactejcani, axo in paxqꞌue dꞌa in Mam chiꞌ, xchi dꞌa ebꞌ.

29 Axo ebꞌ scꞌaybꞌum chiꞌ ix alan dꞌay:
—A ticnaic te tojolxo tzutej alan dꞌayon̈. Man̈xo qꞌuexan̈oc tzutej alan icha 

dꞌa junel. 30 A ticnaic, snachajel cuuj to ojtacn̈ej masanil tasi. Man̈ yovaliloc 
tzato co cꞌanbꞌej dꞌayach ayic tzalan dꞌayon̈. Yuj chiꞌ scacꞌoch dꞌa co cꞌool to a 
dꞌa Dios cotnac ach, xchi ebꞌ dꞌay.

31 Yuj chiꞌ ix yalxi dꞌa ebꞌ:
—¿Tzam in eyacꞌoch dꞌa e cꞌool ticnaic? 32  Palta vanxo sja stiempoal 

ol ex saclemcanbꞌatoc. Ol laj ex bꞌat elelal junjun ex. Ol in eyactejcan in 
chꞌocoj, palta man̈ in chꞌocojoc ol in canoc, ayecꞌ in Mam vedꞌoc. 33  Ix 
val masanil juntzan̈ tic dꞌayex, yic vachꞌ juncꞌolalxo ol ex aj vuuj. A dꞌa 
yolyibꞌan̈qꞌuinal tic, ol eyabꞌ ton syail. Palta tecꞌan tzeyutej e bꞌa, yujto a 
ebꞌ yic yolyibꞌan̈qꞌuinal tic, toxo ix can ebꞌ dꞌa yalan̈ vuuj, xchi Jesús dꞌa ebꞌ.

Ix lesalvi Jesús yuj ebꞌ scꞌaybꞌum

17  1 Ix lajvi yalan juntzan̈ chiꞌ Jesús, ix qꞌue qꞌuelan dꞌa satchaan̈, ix 
yalani:

—Mamin, toxo ix ja stiempoal a chꞌoxaneli to nivan velcꞌoch a in Uninal 
in tic, yic ol in chꞌoxpaxel snivanil elcꞌochi. 2  Yujto a ach acꞌnac vopisio dꞌa 
yibꞌan̈ masanil ebꞌ anima yic vachꞌ svacꞌ sqꞌuinal jantacn̈ej ebꞌ ix acꞌ dꞌayin. 
3  A jun qꞌuinal dꞌa juneln̈ej tic, syalelcꞌochi to tzach yojtaquejel ebꞌ anima 
to a achn̈ejton Dios ach dꞌa val yel yedꞌ pax in yojtacanel ebꞌ a in Jesucristo 
checbꞌil in cot uuj tic.

4 Ayic ayinecꞌ dꞌa yolyibꞌan̈qꞌuinal tic, ix in chꞌoxoꞌ to te nivan elcꞌochi. A 
jun munlajel acꞌbꞌilcan tic dꞌayin uuj, toxo ix yicꞌ sbꞌa. 5 Ayic manto bꞌo jun 
yolyibꞌan̈qꞌuinal tic, ayinecꞌ edꞌ bꞌaj ay co vachꞌil. Axo ticnaic Mamin, cha in 
paxqꞌue edꞌ bꞌaj ay co vachꞌil chiꞌ ichataxon vaj edꞌoc.

6  A ebꞌ ix a siqꞌuelta dꞌa yolyibꞌan̈qꞌuinal tic, ix acꞌ ebꞌ dꞌayin, ix in chꞌox 
dꞌa ebꞌ tas nabꞌil uuj. A ebꞌ ix acꞌ dꞌayin, toxonton ic ebꞌ. Ix laj scꞌanabꞌajej a 
lolonel ebꞌ. 7 A ticnaic, a jantacn̈ej tas acꞌnac dꞌayin, yojtac ebꞌ to a dꞌayach 
cotnac. 8  A a lolonel acꞌnac dꞌayin, ix laj val dꞌa ebꞌ. Ix schaan yabꞌ ebꞌ, yuj chiꞌ 
yojtac ebꞌ to yel dꞌayach cotnac in. Syacꞌoch ebꞌ dꞌa scꞌool to a ach a checnac 
in coti.

9 Tzin lesalvi yuj ebꞌ ix acꞌ dꞌayin, yujto icxo ebꞌ. Axo ebꞌ yic yolyibꞌan̈qꞌuinal 
tic, max in lesalvilaj yuj ebꞌ. 10 Jantacn̈ej ebꞌ vicoꞌ, icxo pax yaj ebꞌ. An̈ejtonaꞌ 
ebꞌ icoꞌ, vicxo pax ebꞌ edꞌoc. Aton ebꞌ tic schꞌoxaneli to te nivan velcꞌochi.

11 Jabꞌxon̈ej tiempo ayinecꞌ dꞌa yolyibꞌan̈qꞌuinal tic, axo in paxqꞌue chiꞌ 
edꞌoc. Axo pax ebꞌ tic jun, ol to can ebꞌ dꞌa yolyibꞌan̈qꞌuinal tic. Mamin, 
te tojol achn̈ej. A ebꞌ ix acꞌ dꞌayin, tza tan̈vej ebꞌ yedꞌ a poder, aton jun ix 

acꞌ dꞌayin, yic junxon̈ej tzꞌaj ebꞌ icha vaj edꞌoc. 12  Ayic ayinecꞌ yedꞌ ebꞌ dꞌa 
yolyibꞌan̈qꞌuinal tic, ix in tan̈vej ebꞌ yedꞌ a poder chiꞌ. A ebꞌ ix acꞌ dꞌayin, ix in 
tan̈vej ebꞌ yic malaj tzꞌicꞌan ebꞌ, malaj junoc ebꞌ ix sateli, an̈ej jun dꞌin̈antaxon 
sateli yic tzꞌelcꞌoch tas tzꞌibꞌabꞌilcan dꞌa a lolonel.

13  A ticnaic jun, ol in paxixqꞌue dꞌayach. Yacbꞌan ayinto ecꞌ jabꞌocxo dꞌa 
yolyibꞌan̈qꞌuinal tic, svalancan juntzan̈ tic yic vachꞌ ol tzalaj ebꞌ icha in tzalaj 
tic. 14 Toxo ix laj valcanel a lolonel dꞌa ebꞌ. Palta a ebꞌ yic yolyibꞌan̈qꞌuinal 
tic tzꞌoch ebꞌ ajcꞌolal dꞌa ebꞌ, yujto man̈xo yicoc yolyibꞌan̈qꞌuinal ebꞌ yedꞌ ebꞌ. 
Icha in tic, man̈ in yicoc yolyibꞌan̈qꞌuinal tic. 15 Mantoc svalaꞌ to elan̈chamel 
tziqꞌuel ebꞌ dꞌa tic. Palta tzin cꞌan dꞌayach to tza tan̈vej ebꞌ, yic malaj ebꞌ 
tzꞌixtaxel yuj vin̈ chuc chiꞌ. 16  A in tic, man̈ in yicoc yolyibꞌan̈qꞌuinal tic. 
An̈ejtonaꞌ icha ch iꞌ ebꞌ, man̈ yicoc yolyibꞌan̈qꞌuinal tic ebꞌ. 17 A ach tza 
tojolbꞌitej spensar ebꞌ yedꞌ a lolonel te yel. 18  Icha ix utej in a checancot dꞌa 
scal ebꞌ anima tic, icha chiꞌ svutej in checanpaxbꞌat ebꞌ dꞌa scal ebꞌ anima 
chiꞌ. 19 Yuj svachꞌiloc ebꞌ yuj chiꞌ svacꞌ in bꞌa dꞌayach, yic vachꞌ tzꞌoch ebꞌ icoc 
dꞌa val yel.

20 Man̈ yujocn̈ej ebꞌ tzin lesalvi. Tzin lesalvi pax yuj ebꞌ toto ol in acꞌanoch 
dꞌa scꞌool yuj tastac ol yal ebꞌ in checabꞌ tic. 21 Tzin cꞌan dꞌayach yic junxon̈ej 
ol aj spensar ebꞌ smasanil. Mamin, junn̈ej vaj edꞌoc, junn̈ej pax aj vedꞌoc. 
Ichoc val caji, ichocabꞌ ta tzꞌaj pax ebꞌ, junn̈ejocabꞌ tzꞌaj ebꞌ quedꞌoc. Tato 
icha chiꞌ, axo ebꞌ anima dꞌa yolyibꞌan̈qꞌuinal tic, ol yacꞌoch ebꞌ dꞌa scꞌool to 
a ach a checnac in coti. 22  A snivanil velcꞌoch ix acꞌaꞌ, a ix vacꞌpax dꞌa ebꞌ, 
yic junxon̈ej tzꞌaj spensar ebꞌ icha vaj edꞌoc. 23  A in ayin och dꞌa ebꞌ, a achxo 
ayach och dꞌayin, yic vachꞌ junxon̈ej ol aj spensar ebꞌ. Yuj chiꞌ ol nachajel yuj 
ebꞌ yic yolyibꞌan̈qꞌuinal tic to a ach a checnac in coti. Ol nachajel yuj ebꞌ to 
icha tzutej in a xajanani, icha pax chiꞌ tzutej a xajanan ebꞌ quicxo.

24 Mamin, a ebꞌ tzacꞌ dꞌayin, in gana ol aj ebꞌ vedꞌ bꞌaj ol in cꞌochoc, yic ol 
yil in vachꞌil ebꞌ acꞌbꞌil dꞌayin uuj, yujto xajanintaxon uuj atax yic mantzac bꞌo 
jun yolyibꞌan̈qꞌuinal tic. 25 Mamin, tojol a pensar, a ebꞌ yic yolyibꞌan̈qꞌuinal 
tic, man̈ ach yojtacoc ebꞌ. Xal in tic, vojtac ach. Axo ebꞌ tic, yojtacxo ebꞌ to 
a ach a checnac in coti. 26 A in ix vacꞌ yojtaquejel ebꞌ tas aji. An̈ejtonaꞌ ol in 
vachꞌ aqꞌuej yojtaquejxiel ebꞌ, yic vachꞌ icha tzutej in a xajanani, icha pax chiꞌ 
tzutej a xajanan ebꞌ. A inxo ol in och cajan dꞌa ebꞌ dꞌa juneln̈ej, xchi Jesús dꞌa 
co Mam Dios.

Ix yamchaj Jesús 
(Mt 26.47‑56; Mr 14.43‑50; Lc 22.47‑53)

18  1 Ix lajvi yalan juntzan̈ chiꞌ Jesús, ix bꞌat yedꞌ ebꞌ scꞌaybꞌum. Ix 
cꞌaxpajecꞌ ebꞌ dꞌa schꞌolanil aꞌ Cedrón bꞌaj ay juntzan̈ teꞌ avbꞌen 

teꞌ. Ix cꞌoch ebꞌ dꞌa scal teꞌ. 2  Axo vin̈aj Judas, vin̈ ol acꞌanoch Jesús dꞌa yol 
scꞌabꞌ chamel, yojtac pax jun lugar chiꞌ vin̈, yujto tzijtum el ix smolbꞌej sbꞌa 
Jesús chiꞌ yedꞌ ebꞌ scꞌaybꞌum taꞌ. 3  Yuj chiꞌ ix cꞌoch vin̈ taꞌ, ajun jun uman̈ ebꞌ 
soldado yedꞌ vin̈ yedꞌ pax ebꞌ stan̈vumal stemplo Dios ix checjicot yuj ebꞌ 
vin̈ sat sacerdote yedꞌ ebꞌ vin̈ fariseo. Tzꞌicbꞌil scꞌacꞌ ebꞌ, ma scandil ebꞌ yuuj. 
Yedꞌnac pax syamcꞌabꞌ ebꞌ yic oval ix cꞌoch ebꞌ. 4 Axo Jesús yojtacxo jantac 
tas ol javoc dꞌa yibꞌan̈. Yuj chiꞌ ix schꞌoxan sbꞌa, ix scꞌanbꞌan dꞌa ebꞌ vin̈ ix 
cꞌoch chiꞌ:

SAN JUAN 17 ,  18 1526  



—¿Mach tzecꞌ e sayaꞌ? xchi dꞌa ebꞌ vin̈.
5 —A Jesús aj Nazaret, a sco sayeqꞌui, xchi ebꞌ vin̈ dꞌay.
—A in ton tic, xchi dꞌa ebꞌ vin̈.
A vin̈aj Judas, vin̈ van yacꞌanoch Jesús dꞌa yol scꞌabꞌ ebꞌ ajcꞌool chiꞌ, ajun 

vin̈ yedꞌ ebꞌ vin̈. 6 Ix lajvin̈ej yalan Jesús dꞌa ebꞌ vin̈, ix bꞌat pacꞌaljoc ebꞌ vin̈ 
dꞌa spatic, ix laj telvi ebꞌ vin̈ dꞌa sat luum. 7 Ix scꞌanbꞌanxi Jesús dꞌa ebꞌ vin̈:

—¿Mach tzecꞌ e sayaꞌ? xchi.
—A Jesús aj Nazaret, a tzecꞌ co sayaꞌ, xchixi ebꞌ vin̈.
8  —Palta toxo ix val dꞌayex to a in ton tic. Tato a in tzin e sayaꞌ, axo ebꞌ vin̈ 

vedꞌnac tic, actejec el ebꞌ vin̈, xchi dꞌa ebꞌ vin̈.
9 Icha chiꞌ ix aj yelcꞌoch tas ix yal Jesús yuj ebꞌ scꞌaybꞌum, ayic ix yalan icha 

tic: A ebꞌ ix acꞌ dꞌayin malaj junoc ebꞌ ix sat vuuj, xchi dꞌa Dios. 10 Axo vin̈aj 
Simón Pedro, ix yicꞌanqꞌueta qꞌuen yespada vin̈ dꞌa yol yatut, ix bꞌat jucnaj 
vin̈ dꞌa jun vin̈ scuch Malco, schecabꞌ vin̈ sat sacerdote. Ix slesanel schiquin 
vin̈ vin̈ dꞌa svachꞌ. 11 Axo ix yalan Jesús dꞌa vin̈aj Pedro chiꞌ:

—Aqꞌuem qꞌuen espada chiꞌ dꞌa yol yatut. ¿Tom man̈ ol vacꞌ in bꞌa dꞌa jun 
yaelal syacꞌcot in Mam dꞌa vibꞌan̈ tic a naani? xchi dꞌa vin̈.

Ix icꞌjibꞌat Jesús dꞌa yichan̈ vin̈aj Anás 
(Mt 26.57‑58; Mr 14.53‑54; Lc 22.54)

12  Ix syaman Jesús chiꞌ ebꞌ vin̈ soldado yedꞌ vin̈ syajalil ebꞌ yedꞌ ebꞌ vin̈ aj 
Judea stan̈vumal templo. 13  Ichato chiꞌ ix icꞌjibꞌat dꞌa spat vin̈aj Anás, sn̈iꞌ 
vin̈aj Caifás. A vin̈aj Caifás chiꞌ sat sacerdote yaj dꞌa jun abꞌil chiꞌ. 14  Aton 
vin̈ alannac dꞌa ebꞌ aj Judea chiꞌ to yovalil scham junoc mach sqꞌuexuloc ebꞌ 
anima smasanil.

Yicꞌnaquel vin̈aj Pedro dꞌa yibꞌan̈ 
(Mt 26.69‑70; Mr 14.66‑68; Lc 22.55‑57)

15 Ayic ix icꞌjibꞌat Jesús, tzacꞌanoch vin̈aj Simón Pedro yuuj yedꞌ junxo vin̈ 
scꞌaybꞌum Jesús chiꞌ. A junxo vin̈ scꞌaybꞌum chiꞌ, ojtacabꞌil vin̈ yuj vin̈aj Anás 
chiꞌ. Ix ochcꞌoch vin̈ yedꞌ Jesús dꞌa yamaqꞌuil spat vin̈aj Anás chiꞌ. 16 Axo vin̈aj 
Pedro chiꞌ, ix can vin̈ dꞌa tiꞌ pat chiꞌ. Yuj chiꞌ ix elixta junxo vin̈ scꞌaybꞌum 
Jesús chiꞌ, ix yalan vin̈ dꞌa ix stan̈vumal tiꞌ pat chiꞌ to tzꞌoch vin̈aj Pedro chiꞌ 
yedꞌ ebꞌ. 17 Axo ix stan̈vumal tiꞌ pat chiꞌ ix alan dꞌa vin̈aj Pedro chiꞌ:

—A ach tic, tecan scꞌaybꞌum ach jun vin̈ ix yamchaj tic, xchi ix dꞌa vin̈.
—Maay, man̈ in scꞌaybꞌumoclaj vin̈, xchi vin̈ dꞌa ix.
18 A dꞌa jun tiempoal chiꞌ te ay siic, yuj chiꞌ axo ebꞌ vin̈ ayoch checabꞌoc yedꞌ 

ebꞌ vin̈ stan̈vumal templo, ix yacꞌoch scꞌacꞌ ebꞌ vin̈ dꞌa teꞌ acꞌal. Lin̈jabꞌoch ebꞌ 
vin̈ cꞌaxnel. Axo vin̈aj Pedro chiꞌ, ix cꞌoch vin̈ yedꞌ ebꞌ vin̈ dꞌa stiꞌ teꞌ cꞌacꞌ chiꞌ, 
ix cꞌaxni vin̈ yedꞌ ebꞌ vin̈.

Cꞌochnac Jesús dꞌa yichan̈ vin̈ sat sacerdote 
(Mt 26.59‑66; Mr 14.55‑64; Lc 22.66‑71)

19 Axo vin̈ sat sacerdote ix cꞌanbꞌan dꞌa Jesús:
—¿Mach ebꞌ a cꞌaybꞌum? ¿Tas juntzan̈ a cꞌaybꞌubꞌal bꞌaj tza cꞌaybꞌej ebꞌ? 

xchi vin̈ dꞌay.
20 Ix yalan Jesús chiꞌ dꞌa vin̈:

—A juntzan̈ in cꞌaybꞌubꞌal chiꞌ, ix valel dꞌa scal ebꞌ anima smasanil. Masanil 
tiempo ix valel dꞌa yoltac spatil culto yedꞌ dꞌa yamaqꞌuil stemplo Dios yedꞌ bꞌaj 
smolbꞌej sbꞌa ebꞌ anima. Malaj junoc tas cꞌubꞌeltac ix valaꞌ. 21 ¿Tas yuj a dꞌayin 
tza cꞌanbꞌej? Cꞌanbꞌej dꞌa ebꞌ ix abꞌan valani. Yalocabꞌ ebꞌ dꞌayach tas juntzan̈ 
in cꞌaybꞌubꞌal chiꞌ. Ina yojtacxo ebꞌ tas ix valaꞌ, xchi dꞌa vin̈.

22  Ix lajvin̈ej yalan juntzan̈ chiꞌ, axo jun vin̈ stan̈vumal templo ayecꞌ taꞌ ix 
tzꞌitanbꞌat sat. Ix yalan vin̈ dꞌay:

—Tas yuj icha chiꞌ tzꞌaj a pacan stiꞌ vin̈ sat sacerdote tic, xchi vin̈ dꞌa Jesús.
23  —Tato chuc ix valaꞌ, al dꞌayin tas chucal ix val chiꞌ. Palta tato a tas vachꞌ 

ix valaꞌ, ¿tas yuj tzin a comon maqꞌuej? xchi Jesús chiꞌ dꞌa vin̈.
24 Ix lajvi chiꞌ, axo vin̈aj Anás chiꞌ ix checan icꞌjocbꞌat Jesús dꞌa vin̈aj Caifás, 

vin̈ sat sacerdote. An̈ejaꞌ tzecꞌbꞌil yuj ebꞌ vin̈ ix bꞌati.

Yalnacxi vin̈aj Pedro to man̈ yojtacoc Jesús 
(Mt 26.71‑75; Mr 14.69‑72; Lc 22.58‑62)

25  Axo vin̈aj Pedro an̈ejaꞌ van scꞌaxni vin̈ yedꞌ ebꞌ vin̈ stan̈vumal templo 
chiꞌ. Yuj chiꞌ ix yalan ebꞌ vin̈ dꞌa vin̈:

—A ach tic, tecan scꞌaybꞌum ach Jesús, xchi ebꞌ vin̈.
Ix yicꞌanxiel vin̈ dꞌa yibꞌan̈, ix yalan vin̈:
—Maay, man̈ in scꞌaybꞌumoclaj, xchi vin̈.
26 Ix lajvi chiꞌ, ay jun schecabꞌ vin̈ sat sacerdote, scꞌabꞌ yoc sbꞌa yedꞌ vin̈ ix 

el schiquin yuj vin̈aj Pedro chiꞌ ix alan dꞌa vin̈:
—¿Tom man̈oc ach ix vil ecꞌ yedꞌ Jesús bꞌaj ay teꞌ avbꞌen teꞌ jun? xchi dꞌa 

vin̈.
27 Ix yicꞌanxiel vin̈aj Pedro chiꞌ dꞌa yibꞌan̈ junelxo. A val slajvi yicꞌanxiel vin̈ 

chiꞌ dꞌa yibꞌan̈, ix ocꞌ nocꞌ caxlan̈.

Ix icꞌjibꞌat Jesús dꞌa yichan̈ vin̈aj Pilato 
(Mt 27.1‑2,11‑14; Mr 15.1‑5; Lc 23.1‑5)

28  Axo yic van sacbꞌi, ix icꞌjiel Jesús dꞌa yol spat vin̈aj Caifás chiꞌ yuj ebꞌ 
yajal dꞌa scal ebꞌ israel, ix icꞌjibꞌat dꞌa sdespacho vin̈aj Pilato, vin̈ yajal. A sley 
ebꞌ aj Judea chiꞌ, max yal yoch ebꞌ dꞌa yol sdespacho vin̈ chiꞌ. A snaan ebꞌ, 
talaj tzꞌoch smul ebꞌ dꞌa yichan̈ Dios, talaj man̈ smojoc svaan jun vael ebꞌ yic 
qꞌuin̈ van sjavi, yic snaancot ebꞌ tas aj yelnaccot ebꞌ smam yicham ebꞌ dꞌa 
Egipto. 29 Yuj chiꞌ ix elta vin̈aj Pilato chiꞌ dꞌa stiꞌ sdespacho. Ix scꞌanbꞌan vin̈ 
dꞌa ebꞌ:

—¿Tas smul jun vin̈ tzul eyacꞌ tic dꞌayin? xchi vin̈.
30 —Tato man̈ chucoc vin̈, ¿tom ol ul cacꞌ vin̈ dꞌa yol a cꞌabꞌ? xchi ebꞌ vin̈.
31 Yuj chiꞌ ix yalan vin̈aj Pilato chiꞌ:
—Iqꞌuecbꞌat vin̈ a ex tic, tzeyacꞌanoch dꞌa yibꞌan̈ vin̈ icha syal e ley, xchi 

vin̈.
—Palta a on̈ israel on̈ tic, max yal-laj co comon acꞌanoch chamel dꞌa yibꞌan̈ 

junoc anima, xchi ebꞌ vin̈.
32  Icha chiꞌ ix aj yelcꞌoch tas ix yal Jesús chajtil ol aj schami. 33  Axo vin̈aj 

Pilato chiꞌ, ix ochxican vin̈ dꞌa yol sdespacho. Ix yacꞌan avtajcot Jesús vin̈, ix 
scꞌanbꞌan vin̈ dꞌay:

—¿Tom a ach tic sreyal ach ebꞌ israel? xchi vin̈.

34 —¿Tom a ach tza nael jun chiꞌ, mato chꞌoc mach ix alan dꞌayach vuuj? 
xchi Jesús chiꞌ dꞌa vin̈.

35 —¿Tom israel in tzilaꞌ? A ebꞌ etchon̈abꞌ yedꞌ ebꞌ sat sacerdote, a ebꞌ ix ul 
ach acꞌanoch dꞌa yol in cꞌabꞌ. Palta ¿tas ix a mulej? xchi vin̈ dꞌay.

36 —A in tic, man̈oc dꞌa yolyibꞌan̈qꞌuinal tic rey in. Qꞌuinaloc tato icha chiꞌ, 
a ebꞌ tzin acꞌan servil, tzam yacꞌ yovalil ebꞌ, yic max in acꞌjioch dꞌa yol scꞌabꞌ 
ebꞌ aj Judea. Palta man̈oc dꞌa tic rey in, xchi Jesús chiꞌ dꞌa vin̈.

37 —¿Tom yel val jun to rey ach? xchi vin̈aj Pilato chiꞌ dꞌay.
—Yel toni, rey in, ichaton tzal chiꞌ. A in tic, in javi dꞌa yolyibꞌan̈qꞌuinal tic 

yic tzul valel jun tas te yel. Yuj val chiꞌ in alji. Jantacn̈ej ebꞌ yictaxon jun yel 
tic, syacꞌoch schiquin ebꞌ dꞌa tas svalaꞌ, xchi Jesús chiꞌ.

38  Axo ix yalan vin̈aj Pilato chiꞌ dꞌay:
—¿Tas jun yel tzal chiꞌ? xchi vin̈ dꞌay.

Ochnac chamel dꞌa yibꞌan̈ Jesús 
(Mt 27.15‑31; Mr 15.6‑20; Lc 23.13‑25)

Ix lajvi yalan jun chiꞌ vin̈aj Pilato chiꞌ, ix elixta vin̈ dꞌa stiꞌ bꞌaj aycan ebꞌ aj 
Judea chiꞌ. Ix yalanelta vin̈ dꞌa scal ebꞌ:

—A jun vin̈ tic, malaj jabꞌoc smul vin̈ svilaꞌ. 39 Palta ay jun e ley dꞌa junjun 
qꞌuin̈ tic to tze cꞌanelta junoc mach dꞌa preso. Yuj chiꞌ, ¿mama e gana svaqꞌuel 
jun vin̈ e reyal a ex israel ex tic dꞌa libre ticnaic? xchi vin̈ dꞌa ebꞌ.

40 Yuj chiꞌ ix avaj chaan̈ ebꞌ smasanil, ix yalan ebꞌ:
—A jun vin̈ tic, malaj co gana dꞌa vin̈. A vin̈aj Barrabás tzaqꞌuel dꞌa libre, 

xchi ebꞌ dꞌa vin̈.
Palta a vin̈aj Barrabás chiꞌ, milumcham anima vin̈.

19  1 Axo vin̈aj Pilato ix checan icꞌjocbꞌat Jesús yicꞌ bꞌat macꞌjoc. 2  Ix 
lajvi chiꞌ, ix sjalan setan jun qꞌuiix ebꞌ vin̈ soldado, ix yacꞌanqꞌue 

ebꞌ vin̈ scoronaoc Jesús chiꞌ. Ix yacꞌanoch jun cꞌapac ebꞌ vin̈ dꞌay, qꞌuicꞌ 
mutzꞌinac icha yic ebꞌ rey. 3  Ix laj cꞌoch ebꞌ vin̈ dꞌa stzꞌey, ix stzꞌacan yal 
ebꞌ vin̈ dꞌay:

—Tzalajan̈ ach sreyal ebꞌ israel, xchi ebꞌ vin̈ dꞌay.
Ix tzꞌitjibꞌat sat yuj ebꞌ vin̈.
4  Ix lajvi chiꞌ, ix elta vin̈aj Pilato dꞌa stiꞌ bꞌaj aycan ebꞌ aj Judea chiꞌ. Ix 

yalanelta vin̈ dꞌa scal ebꞌ:
—Ilecnabꞌi, tic tzin chꞌoxelta vin̈ dꞌayex, yic vachꞌ tzeyojtaquejeli to malaj 

jabꞌoc smul vin̈ ix ilchaj vuuj, xchi vin̈ dꞌa ebꞌ.
5 Ichato chiꞌ ix elta Jesús dꞌa stiꞌ. An̈ejaꞌ ayqꞌue jun qꞌuiix chiꞌ dꞌa sjolom, 

an̈ejaꞌ aypaxoch jun qꞌuicꞌ mutzꞌinac cꞌapac chiꞌ yuuj. Ix yalanxielta vin̈aj 
Pilato chiꞌ dꞌa ebꞌ:

—Ina vin̈ tic, xchi vin̈.
6 Ayic ix yilan ebꞌ vin̈ sat sacerdote yedꞌ ebꞌ vin̈ stan̈vumal templo yelcꞌoch 

Jesús dꞌa stiꞌ chiꞌ, ix qꞌue umnaj ebꞌ vin̈ yalani:
—Culusejqꞌue vin̈. Culusejqꞌue vin̈, xchi ebꞌ vin̈.
Ix yalanpax vin̈aj Pilato chiꞌ dꞌa ebꞌ:
—Iqꞌuecbꞌat vin̈ a ex tic, tze culusanqꞌue vin̈ e chꞌocoj. Xal in tic, malaj 

jabꞌoc smul vin̈ tzꞌilchaj vuuj, xchi vin̈.
7 Ix yalanpax ebꞌ aj Judea chiꞌ dꞌa vin̈:

—Palta ay jun ley aycan dꞌayon̈. Yuj jun ley chiꞌ yovalil ol miljoccham jun 
vin̈ tic, yujto ix yaloch sbꞌa vin̈ Yuninaloc Dios, xchi ebꞌ.

8  Axo ix yabꞌan jun chiꞌ vin̈aj Pilato chiꞌ, ix te xivbꞌat vin̈. 9 Yuj chiꞌ ix 
ochxicꞌoch vin̈ dꞌa yol sdespacho, ix scꞌanbꞌan vin̈ dꞌa Jesús:

—¿Bꞌajtil cotnac ach jun? xchi vin̈ dꞌay.
Palta maj tacꞌvoclaj Jesús chiꞌ dꞌa vin̈.
10 Yuj chiꞌ ix yalanxi vin̈ dꞌay:
—¿Tas yuj max ach tacꞌvi dꞌayin? ¿Tom man̈ ojtacoc to ay vopisio ach 

vacꞌanel dꞌa libre, ay pax vopisio ach in culusanqꞌuei? xchi vin̈ dꞌay.
11 Ix yalan Jesús dꞌa vin̈:
—Palta aton Dios acꞌjinac opisio chiꞌ. Tato maay, malaj alan jabꞌoc ic dꞌayin. Yuj 

chiꞌ a vin̈ ix in acꞌanoch dꞌa yol a cꞌabꞌ, te ecꞌalto smul vin̈ dꞌa ichan̈, xchi dꞌa vin̈.
12  Ix lajvi yabꞌan juntzan̈ chiꞌ vin̈, ix snaan vin̈ tas syutej yacꞌanel Jesús chiꞌ 

dꞌa libre. Axo ebꞌ aj Judea chiꞌ, ix qꞌue umnaj ebꞌ yalani:
—Tato tzaqꞌuel vin̈ dꞌa libre, ajcꞌool ach dꞌa vin̈ yajal dꞌa Roma syal chiꞌ. A 

vin̈ tic ix yaloch sbꞌa vin̈ reyal. Palta a mach tzꞌalan icha chiꞌ, ajcꞌool dꞌa vin̈ 
yajal dꞌa Roma chiꞌ, xchi ebꞌ dꞌa vin̈.

13  Ix lajvi yabꞌan jun chiꞌ vin̈, ix yalan vin̈ to tzꞌicꞌjicot Jesús chiꞌ bꞌaj ayecꞌ 
vin̈ chiꞌ. Ix lajvi chiꞌ, ix em cꞌojan vin̈ dꞌa scꞌojnubꞌ bꞌaj sbꞌo yaj oval. A jun 
lugar chiꞌ, Gabata sbꞌi dꞌa hebreo. Syalelcꞌochi, bꞌaj latzꞌbꞌilem qꞌuen qꞌueen. 
14 Ayic ix em cꞌojan vin̈ chiꞌ, vanxo yoch chimcꞌualil. Qꞌuicꞌanocxo sqꞌuin̈ ebꞌ 
israel yic snaancot ebꞌ tas aj yelnaccot ebꞌ smam yicham ebꞌ dꞌa Egipto. Axo 
ix yalanpaxelta vin̈ dꞌa scal ebꞌ aj Judea chiꞌ:

—Ina vin̈ e reyal tic, xchielta vin̈ dꞌa ebꞌ.
15 Palta ix laj avaj chaan̈ ebꞌ junelxo:
—Chamocabꞌ vin̈. Chamocabꞌ vin̈. Culusejqꞌue vin̈, xchi ebꞌ.
—¿Tom svacꞌ culusejqꞌue vin̈ e reyal tic? xchi vin̈ dꞌa ebꞌ.
Axo ebꞌ vin̈ sat sacerdote ix tacꞌvi:
—A on̈ tic, an̈ej vin̈ yajal dꞌa Roma co reyal. Malaj junocxo, xchi ebꞌ vin̈.
16 Ichato chiꞌ ix acꞌjioch Jesús dꞌa yol scꞌabꞌ ebꞌ yic sculusajqꞌuei. Yuj chiꞌ ix 

yicꞌbꞌat Jesús chiꞌ ebꞌ.

Ix culusajqꞌue Jesús 
(Mt 27.32‑44; Mr 15.21‑32; Lc 23.26‑43)

17 Axo Jesús ix cuchan sculusal, ix icꞌjibꞌat dꞌa jun lugar scuchan Gólgota dꞌa 
hebreo. Syalelcꞌochi: Bꞌaj Ay Sbꞌaquil Jolom. 18  Ataꞌ ix culusajqꞌue Jesús yuj 
ebꞌ. Ay chavan̈xo ebꞌ vin̈ ix culusajqꞌue yedꞌoc, jun vin̈ dꞌa svachꞌ, junxo vin̈ dꞌa 
sqꞌuexan̈, axo dꞌa snan̈al sculusal ebꞌ vin̈ chiꞌ ix culusajqꞌue Jesús chiꞌ. 19 Axo 
vin̈aj Pilato chiꞌ ix acꞌan tzꞌibꞌchajoch juntzan̈ lolonel dꞌa jun yuneꞌ chem teꞌ. 
Ix yacꞌan acꞌjococh vin̈ dꞌa sjolom sculusal Jesús chiꞌ. Icha tic syal jun chiꞌ: 
A Jesús aj Nazaret, Sreyal ebꞌ israel, xchi. 20 A jun lugar bꞌaj ix culusajqꞌue 
Jesús chiꞌ, a dꞌa tiꞌ chon̈abꞌ ay. Yuj chiꞌ tzijtum ebꞌ israel ix ilan juntzan̈ lolonel 
chiꞌ. A dꞌa hebreo, dꞌa griego yedꞌ pax dꞌa latín, aton stiꞌ ebꞌ aj Roma, ataꞌ ix 
tzꞌibꞌchajochi. 21 Yuj chiꞌ ix yal ebꞌ vin̈ sat sacerdote dꞌa vin̈aj Pilato chiꞌ:

—Octom man̈oc Srey al ebꞌ israel ix acꞌ tzꞌibꞌchajochoc. Octom tzacꞌ 
tzꞌibꞌchaj icha tic: A vin̈ tic, ix yaloch sbꞌa vin̈ Sreyaloc ebꞌ israel, xchi ebꞌ 
vin̈ dꞌa vin̈.

* 19.31 A sgana ebꞌ to smacꞌpoj sat penec ebꞌ ayqꞌue dꞌa teꞌ culus chiꞌ ebꞌ, yic vachꞌ elan̈chamel 
scham ebꞌ, tzꞌicꞌjiemta ebꞌ. A sbꞌeybꞌal ebꞌ romano to scan dꞌun̈an snivanil ebꞌ masanto syal 
scꞌabꞌat dꞌa teꞌ culus chiꞌ. 

22  —A tas ix vacꞌ tzꞌibꞌchajoc, scann̈ej icha chiꞌ, xchi vin̈aj Pilato chiꞌ dꞌa 
ebꞌ vin̈.

23  Axo ebꞌ vin̈ soldado, ayic manto sculusejqꞌue Jesús ebꞌ vin̈, ix quichjiel 
spichul yuj ebꞌ vin̈. Ix spucanecꞌ ebꞌ vin̈ dꞌa spatic. Chan̈ poj ix aji. Junjun yic 
junjun ebꞌ vin̈. Palta axo jun colxo spichul, jalbꞌilcot dꞌa sjolom masanto dꞌa 
yoctac, malaj stzꞌisul. 24 Yuj chiꞌ ix yal ebꞌ vin̈ icha tic:

—Tecan a jun tic man̈ ol co n̈icꞌchitejbꞌati. Vachꞌ ama to scaqꞌuec co suerte 
dꞌa yibꞌan̈, yaln̈ej mach on̈ ol quicꞌaꞌ, xchi ebꞌ vin̈.

Icha chiꞌ ix aj yelcꞌoch tas tzꞌibꞌabꞌilcan dꞌa Slolonel Dios, ayic yalannaccani: 
Ol spuquecꞌ in pichul ebꞌ dꞌa spatic, ol yacꞌan suerte ebꞌ dꞌa yibꞌan̈ junxo, xchi. 
Yuj chiꞌ icha chiꞌ ix yutej ebꞌ vin̈ soldado chiꞌ.

25 Lin̈anoch ix snun Jesús dꞌa stzꞌey teꞌ culus chiꞌ, ajun ix snulej ix yedꞌoc 
yedꞌ ix María ix yetbꞌeyum vin̈aj Cleofas yedꞌ ix María aj Magdala.

26 Ay pax ecꞌ jun vin̈ scꞌaybꞌum Jesús dꞌa stzꞌey ix snun chiꞌ, aton jun vin̈ te 
xajan yuuj. Ayic ix iljicot ebꞌ yuj Jesús, ix yalan dꞌa ix snun chiꞌ:

—Nunin, a jun ayecꞌ edꞌ tic, icha uneꞌ tzutej, xchi dꞌa ix.
27 Ix lajvin̈ej chiꞌ, ix yalan dꞌa jun vin̈ scꞌaybꞌum chiꞌ:
—A ix in nun tic, icha a nun tzutej ix, xchi.
Yuj chiꞌ, a jun vin̈ scꞌaybꞌum chiꞌ ix icꞌancanoch ix snun Jesús chiꞌ dꞌa yol 

spat. Atax taꞌ cannac ix yedꞌoc.

A schamel Jesús 
(Mt 27.45‑56; Mr 15.33‑41; Lc 23.44‑49)

28  Ix lajvi chiꞌ, yojtacxo Jesús to ix elcꞌoch masanil tas tzꞌibꞌabꞌilcan dꞌa 
yibꞌan̈. Yuj chiꞌ ix yal icha tic:

—Stacji val in tiꞌ, xchi.
Icha chiꞌ ix yutej yalani yic tzꞌelcꞌoch tas tzꞌibꞌabꞌilcan dꞌa Slolonel Dios.
29 Ayecꞌ jun chen vinagre taꞌ. Ix yacꞌanoch jun tzꞌubꞌlabꞌ ebꞌ dꞌa sjolom jun 

teꞌ hisopo, ix slabꞌanem ebꞌ dꞌa scal jun vinagre chiꞌ, ix yacꞌanoch ebꞌ dꞌa stiꞌ 
Jesús chiꞌ. 30 Ix stzꞌubꞌan jun vinagre chiꞌ, ix lajvi chiꞌ ix yalani:

—Toxo ix yicꞌ sbꞌa smasanil, xchi.
Ix lajvi chiꞌ, ix em n̈ojnaj schami.

Tipjinacoch qꞌuen lanza dꞌa scostil Jesús
31 A dꞌa jun cꞌu chiꞌ, qꞌuicꞌanocxo tzꞌoch sqꞌuin̈ ebꞌ israel yic snaancot ebꞌ tas 

aj yelnaccot ebꞌ smam yicham ebꞌ dꞌa Egipto, scꞌual icꞌoj ip yaj dꞌa ebꞌ. A ebꞌ 
vin̈ aj Judea malaj sgana ebꞌ vin̈ scan snivanil ebꞌ culusabꞌil dꞌa teꞌ culus chiꞌ, 
yujto a jun qꞌuin̈ sja chiꞌ, te nivan qꞌuin̈ syutej ebꞌ. Yuj chiꞌ ix bꞌat ebꞌ scꞌan dꞌa 
vin̈aj Pilato to syacꞌ macꞌjoc poj sbꞌaquil sat spenec * ebꞌ vin̈, yic tzꞌicꞌjiemta 
ebꞌ dꞌa teꞌ culus chiꞌ. 32  Yuj chiꞌ ix cꞌoch ebꞌ vin̈ soldado bꞌaj ix culusajqꞌue ebꞌ 
chiꞌ. A ebꞌ vin̈ culusalbꞌilqꞌue yedꞌ Jesús chiꞌ, ix macꞌjipoj sbꞌaquil sat spenec 
ebꞌ vin̈. 33 Palta axo yic ix cꞌoch ebꞌ vin̈ dꞌa stzꞌey Jesús chiꞌ, ix yilan ebꞌ vin̈ to 
chamnacxo, majxo smacꞌpojlaj sbꞌaquil sat spenec chiꞌ ebꞌ vin̈.

34 Palta ay jun vin̈ soldado ix tipanoch qꞌuen slanza dꞌa scostil Jesús chiꞌ. Yuj chiꞌ 
ix elta usnaj chicꞌ yedꞌ a aꞌ. 35 A in tic, ix vil val juntzan̈ tic. Yuj chiꞌ svacꞌ testigoal 
in bꞌa yuuj, yic ol eyacꞌoch dꞌa e cꞌool. A juntzan̈ tzin tzꞌibꞌejcan tic, te yel. A in tic 
vojtac to te yel svalaꞌ. 36 Ix uji juntzan̈ tic, yic tzꞌelcꞌoch tas tzꞌibꞌabꞌilcan dꞌa Slolonel 
Dios ayic syalan icha tic: Malaj junoc sbꞌaquil ol smacꞌ poj ebꞌ, xchi. 37 Syalanpax 
junxo tic dꞌa Slolonel chiꞌ: Ol yil jun mach bꞌaj stipnacoch qꞌuen lanza ebꞌ, xchi.

Ix mucchaj Jesús 
(Mt 27.57‑61; Mr 15.42‑47; Lc 23.50‑56)

38  Ay jun vin̈ scuchan José aj chon̈abꞌ Arimatea. Scꞌaybꞌum vin̈ Jesús dꞌa 
cꞌubꞌeltac, yujto xiv vin̈ dꞌa ebꞌ vin̈ aj Judea. Xidꞌ scꞌanan spermiso vin̈ dꞌa vin̈aj 
Pilato yic syiqꞌuemta snivanil Jesús chiꞌ vin̈ dꞌa teꞌ culus, bꞌat smucan vin̈. Axo 
vin̈aj Pilato chiꞌ ix acꞌan spermiso vin̈ yicꞌanemta. Yuj chiꞌ ix yicꞌanbꞌat vin̈. 
39 Ajun pax vin̈aj Nicodemo vin̈ xidꞌnaquecꞌ scꞌumej Jesús dꞌacꞌvalil yedꞌnac vin̈. 
Ay am oxeoc arroba juntzan̈ sucꞌuqꞌui sjabꞌ scuchan mirra calan yaj yedꞌ junxo 
scuchan áloes yedꞌnac vin̈aj Nicodemo chiꞌ. 40 Ix yicꞌanbꞌat snivanil Jesús chiꞌ ebꞌ 
vin̈. Ix spichan ebꞌ vin̈ dꞌa jun cꞌapac. Ix yacꞌanoch jun sucꞌuqꞌui sjabꞌ chiꞌ ebꞌ vin̈ 
dꞌay, yujto icha chiꞌ sley ebꞌ israel chiꞌ ayic smucan ebꞌ chamnac ebꞌ. 41 Axo dꞌa 
slacꞌanil bꞌaj ix culusajqꞌue Jesús chiꞌ ay jun avbꞌen teꞌ. Ataꞌ ay jun qꞌuen qꞌueen 
joybꞌilel yool. A jun qꞌueen chiꞌ, manta junoc chamnac tzꞌacꞌjioch dꞌa yol qꞌueen. 
42  Axo jun scꞌual icꞌoj ip, toxo syamchajochi. Yuj chiꞌ a dꞌa yol jun qꞌueen chiꞌ ix 
acꞌjioch snivanil Jesús chiꞌ, yujto lacꞌan ay qꞌueen bꞌaj ix cham chiꞌ.

Ix pitzvixi Jesús 
(Mt 28.1‑10; Mr 16.1‑8; Lc 24.1‑12)

20  1 A dꞌa domingoal, ayto sacbꞌi, ix bꞌat ix María Magdalena bꞌaj 
ix mucchajcanoch snivanil Jesús chiꞌ. Ix yilan ix to toxo ix icꞌjiel 

smacul bꞌaj mucan chiꞌ. 2  Yuj chiꞌ elan̈chamel ix bꞌat lemnaj ix, axo ix cꞌoch ix 
dꞌa vin̈aj Simón Pedro yedꞌ dꞌa junxo vin̈ scꞌaybꞌum Jesús, aton vin̈ te xajan 
yuj Jesús chiꞌ. Ix yalan ix dꞌa ebꞌ vin̈:

—Toxo ix icꞌjibꞌat snivanil Cajal Jesús bꞌaj mucan, ¿bꞌaj am ix yacꞌ ebꞌ? xchi ix 
dꞌa ebꞌ vin̈. 3 Ix lajvi yabꞌan jun chiꞌ vin̈aj Pedro yedꞌ junxo vin̈ scꞌaybꞌum Jesús 
chiꞌ, ix bꞌat ebꞌ vin̈, ix bꞌat yilan ebꞌ vin̈ bꞌaj ay qꞌuen qꞌueen chiꞌ. 4 Elan̈chamel ix 
bꞌat ebꞌ vin̈ schavan̈il. Palta ix tzacꞌlajcan vin̈aj Pedro chiꞌ. Yuj chiꞌ a junxo vin̈ 
cꞌaybꞌum chiꞌ ix bꞌabꞌlajcꞌochi. 5 Ix och dꞌan̈an vin̈ dꞌa stiꞌ qꞌueen. Ix yilanoch jun 
cꞌapac vin̈ lan̈aneqꞌui. Palta maj ochlaj vin̈ dꞌa yol qꞌueen.  6 Axo vin̈aj Simón Pedro 
chiꞌ tzacꞌanto ix cꞌoch vin̈. Bꞌen̈ej ix ochbꞌat vin̈ dꞌa yol qꞌueen. Ix yilan vin̈, lan̈anecꞌ 
juntzan̈ cꞌapac chiꞌ. 7 A junxo cꞌapac sbꞌacꞌul sjolom Jesús chiꞌ, pacbꞌilcan cꞌapac, 
chꞌoc aycancot cꞌapac. 8 Ichato chiꞌ ix ochcꞌoch junxo vin̈ cꞌaybꞌum ix bꞌabꞌlaj cꞌoch 
chiꞌ. Ayic ix yilan jun chiꞌ vin̈, ix yacꞌoch vin̈ dꞌa scꞌool to ix pitzvixi Jesús. 9 Maxto 
nachajel yuj ebꞌ vin̈ tas tzꞌibꞌabꞌilcan dꞌa Slolonel Dios to yovalil ol pitzvocxi Jesús 
dꞌa scal ebꞌ chamnac. 10 Ix lajvi chiꞌ, ix paxcan ebꞌ vin̈ dꞌa spat junjun.

Schꞌoxnac sbꞌa Jesús dꞌa ix María aj Magdala 
(Mr 16.9‑11)

11 Axo ix María aj Magdala, ix can ix dꞌa stzꞌey jun qꞌueen chiꞌ. Maj ochlaj 
ix dꞌa yol qꞌueen. Van yocꞌ ix, ix och dꞌan̈an ix dꞌa stiꞌ qꞌueen. 12  Axo ix yilan 

ix, ayelta chavan̈ ángel dꞌa yol qꞌueen. Te sac spichul ebꞌ. Cꞌojjabꞌem ebꞌ bꞌaj 
ix em snivanil Jesús chiꞌ, jun dꞌa sjolomtac, jun dꞌa yoctac. 13  Ix scꞌanbꞌanelta 
ebꞌ dꞌa ix:

—Ach ix, ¿tas yuj tzach oqꞌui? xchielta ebꞌ.
—Tzin oqꞌui yujto ix icꞌjibꞌat snivanil vin̈ Vajal dꞌa tic. ¿Bꞌaj am ix yacꞌ ebꞌ? 

xchi ix dꞌa ebꞌ.
14 Vanto yalan jun chiꞌ ix, ix bꞌat qꞌuelan ix dꞌa spatic. Axo ix yilan ix ayecꞌ 

Jesús chiꞌ, palta maj yilochlaj ix tato aꞌ. 15 Yuj chiꞌ ix scꞌanbꞌan dꞌa ix:
—Ach ix, ¿tas yuj tzach oqꞌui? ¿Mach tza sayeqꞌui? xchi dꞌa ix.
Palta a snaan ix to a vin̈ yilumal teꞌ avbꞌen teꞌ chiꞌ lin̈anecꞌ taꞌ. Yuj chiꞌ ix 

yalan ix:
—Ach vetanimail, tato a ach ix ul iqꞌuel snivanil Jesús chiꞌ, al val dꞌayin 

bꞌajtil ix bꞌat acꞌcani yic ol vicꞌbꞌati, xchi ix dꞌay.
16 —María, xchi Jesús chiꞌ dꞌa ix.
Yuj chiꞌ ix meltzajbꞌat qꞌuelan ix dꞌay. Ix yalan ix dꞌa stiꞌ hebreo:
—Raboni, xchi ix. Syalelcꞌochi, Ach in Cꞌaybꞌumal.
17 Ix yalan dꞌa ix:
—Man̈ in a yamaꞌ, yujto manto in paxqꞌue bꞌaj ay in Mam. Ixic al dꞌa ebꞌ 

vucꞌtac yedꞌ dꞌa ebꞌ vanabꞌ smasanil to ol in paxqꞌue bꞌaj ay in Mam. A in 
Mam chiꞌ, e Mam pax vedꞌoc. A in Diosal, e Diosal pax vedꞌoc, xchi Jesús chiꞌ 
dꞌa ix.

18  Yuj chiꞌ ix bꞌat ix yal dꞌa ebꞌ scꞌaybꞌum Jesús chiꞌ:
—Ix vil Cajal Jesús, xchi ix dꞌa ebꞌ. Ix laj yalan ix dꞌa ebꞌ tastac ix yal dꞌa ix.

Schꞌoxnac sbꞌa Jesús dꞌa ebꞌ scꞌaybꞌum 
(Mt 28.16‑20; Mr 16.14‑18; Lc 24.36‑49)

19 An̈ejaꞌ dꞌa jun domingo chiꞌ dꞌa qꞌuicꞌbꞌalil, ix smolbꞌej sbꞌa ebꞌ scꞌaybꞌum 
Jesús chiꞌ. N̈abꞌabꞌi ix aj spuertail jun pat chiꞌ, yujto xiv ebꞌ dꞌa ebꞌ vin̈ aj 
Judea. Axo ix yilan ebꞌ ayxoecꞌ Jesús dꞌa scal ebꞌ, ix yalan dꞌa ebꞌ:

—Juncꞌolalocabꞌ eyaji, xchi dꞌa ebꞌ.
20 Ix lajvi chiꞌ, ix schꞌoxan yol scꞌabꞌ yedꞌ scostil dꞌa ebꞌ. Axo ebꞌ scꞌaybꞌum 

chiꞌ, ix te tzalaj ebꞌ yilan Cajal Jesús chiꞌ. 21 Ix yalanpax junelxo:
—Juncꞌolalocabꞌ eyaji. Icha ix yutej co Mam Dios in schecancoti, icha chiꞌ 

svutej ex in checanbꞌati, xchi dꞌa ebꞌ.
22  Ix lajvi yalan juntzan̈ chiꞌ, ix spuꞌanecꞌ yicꞌ dꞌa yibꞌan̈ ebꞌ, ix yalani:
—Chaec Yespíritu Dios. 23  Tato ay ebꞌ tzeyacꞌ nivancꞌolal smul, an̈ejtonaꞌ ol 

acꞌjocpax lajvoc smul ebꞌ yuj Dios. Tato ay ebꞌ max eyacꞌ nivancꞌolal smul chiꞌ, 
ol cann̈ej smul ebꞌ chiꞌ dꞌa yibꞌan̈, xchi dꞌa ebꞌ.

Yilnac Jesús vin̈aj Tomás
24 Palta ay jun vin̈ yetbꞌeyum ebꞌ scꞌaybꞌum Jesús chiꞌ scuchan Tomás, tzꞌalji 

Tioxal. Man̈ ayoquecꞌlaj vin̈ yedꞌ ebꞌ ayic ix ecꞌ Jesús chiꞌ taꞌ. 25 Yuj chiꞌ ix yal 
ebꞌ yetcꞌaybꞌumal vin̈ chiꞌ dꞌay:

—Ix quil Cajal Jesús, xchi ebꞌ vin̈.
—Oc in val svil bꞌaj ix ecꞌ qꞌuen lavux dꞌa yol scꞌabꞌ, svecanoch yiximal in 

cꞌabꞌ dꞌa yolanil bꞌaj ix ecꞌ qꞌuen chiꞌ, svacꞌanpaxoch in cꞌabꞌ dꞌa scostil, ichato 
chiꞌ, ol vacꞌanoch dꞌa in cꞌool tato a val Jesús chiꞌ, xchi vin̈aj Tomás chiꞌ.

26 Ucubꞌixitax chiꞌ, ix smolbꞌanxi sbꞌa ebꞌ dꞌa yol jun pat chiꞌ. Ayxo pax ecꞌ 
vin̈aj Tomás chiꞌ yedꞌ ebꞌ. N̈abꞌabꞌi yaj jun pat chiꞌ schꞌapan ebꞌ, palta ix yilan 
ebꞌ, ayxoecꞌ Jesús chiꞌ dꞌa scal ebꞌ. Ix yalan dꞌa ebꞌ:

—Juncꞌolalocabꞌ eyaji, xchi.
27 Ix lajvin̈ej chiꞌ, ix yalan dꞌa vin̈aj Tomás chiꞌ:
—Ilnabꞌ in cꞌabꞌ tic. Ecoch yiximal a cꞌabꞌ dꞌa yolanil tic. Tzacꞌanpaxoch a 

cꞌabꞌ dꞌa yolanil in costil tic. Man̈ acꞌ chabꞌcꞌolal. Acꞌ in val och dꞌa a cꞌool, 
xchi dꞌa vin̈.

28  Ix lajvi chiꞌ, ix yalan vin̈aj Tomás chiꞌ dꞌay:
—Ach Vajalil, ach in Diosal, xchi vin̈.
29 Ix yalanxi Jesús chiꞌ dꞌa vin̈:
—In acꞌoch dꞌa a cꞌool yujto in ilaꞌ. A ebꞌ max in ilani, tato tzin yacꞌoch ebꞌ 

dꞌa scꞌool, teꞌ vachꞌ yic ebꞌ, xchi dꞌa vin̈.

Tas yuj tzꞌibꞌabꞌilcan jun libro tic
30  Tzijtumto juntzan̈xo tas satubꞌtac ix schꞌox Jesús dꞌa yichan̈ ebꞌ 

scꞌaybꞌum, palta man̈ tzꞌibꞌabꞌiloclajcan dꞌa jun uum tic. 31 Palta a juntzan̈ tic 
tzꞌibꞌabꞌilcani yic tzeyacꞌoch dꞌa e cꞌool to a Jesús aton Cristo, Yuninal Dios. 
Tato icha chiꞌ ol eyutoc eyacꞌanoch dꞌa e cꞌool, ol e cha e qꞌuinal dꞌa juneln̈ej 
yuuj.

Schꞌoxnac sbꞌa Jesús dꞌa ucvaan̈ ebꞌ scꞌaybꞌum

21  1 Axo junelxo, ix schꞌoxxi sbꞌa Jesús dꞌa ebꞌ vin̈ scꞌaybꞌum ayic ayecꞌ 
ebꞌ vin̈ dꞌa stiꞌ aꞌ n̈ajabꞌ Tiberias. Icha tic ix aj schꞌoxan sbꞌa dꞌa ebꞌ 

vin̈. 2  Ayecꞌ vin̈aj Simón Pedro yedꞌ vin̈aj Tomás tzꞌalji Tioxal. Ajun pax vin̈aj 
Natanael aj Caná dꞌa yol yic Galilea. An̈ejtonaꞌ, ayecꞌ pax ebꞌ vin̈ yuninal 
vin̈aj Zebedeo yedꞌ chavan̈xo ebꞌ vin̈ yetcꞌaybꞌumal ebꞌ vin̈. 3 Axo vin̈aj Simón 
Pedro ix alan dꞌa ebꞌ vin̈:

—Ol in bꞌat yamoj chay, xchi vin̈ dꞌa ebꞌ vin̈.
—Ol on̈ bꞌat edꞌoc, xchi ebꞌ vin̈ dꞌa vin̈.
Yuj chiꞌ ix bꞌat ebꞌ vin̈. Ix och ebꞌ vin̈ dꞌa yol jun teꞌ barco. Palta a dꞌa jun 

acꞌval chiꞌ, malaj junoc nocꞌ ix yamchaj yuj ebꞌ vin̈. 4 Axo yic vanxo sacbꞌi, 
ayecꞌ Jesús dꞌa stiꞌ aꞌ chiꞌ. A ebꞌ vin̈ scꞌaybꞌum chiꞌ maj snalaj ebꞌ vin̈ tato aꞌ. 
5 Ix yalancot dꞌa ebꞌ vin̈:

—Ex vetanimail, ¿ay am nocꞌ ix eyicꞌaꞌ? xchi dꞌa ebꞌ vin̈.
—Maay. Malaj nocꞌ, xchi ebꞌ vin̈ dꞌay.
6 —Aqꞌuequem chꞌan̈ e chimpa chiꞌ dꞌa svachꞌ teꞌ barco chiꞌ, ataꞌ ol yamchaj 

nocꞌ eyuuj, xchi dꞌa ebꞌ vin̈.
Ix yacꞌanem chꞌan̈ ebꞌ vin̈. Ix yacꞌlan ebꞌ vin̈ stocꞌanqꞌueta chꞌan̈, majxo 

yal-laj sqꞌueta chꞌan̈ yuj yalil nocꞌ, yujto te tzijtum nocꞌ.
7 Axo jun vin̈ scꞌaybꞌum Jesús te xajan yuuj, a vin̈ ix alan dꞌa vin̈aj Pedro 

chiꞌ:
—Inai, a Cajal Jesús ayecꞌ chiꞌ, xchi vin̈.
Ix lajvin̈ej yabꞌan chiꞌ vin̈aj Simón Pedro chiꞌ, ix yacꞌanoch spichul vin̈, 

yujto an̈ej yol spichul vin̈ ayochi. Ix syumanelta sbꞌa vin̈ dꞌa yol teꞌ barco 
chiꞌ, ix elcꞌoch vin̈ dꞌa stiꞌ aꞌ. 8  Ay am chan̈eoc chꞌan̈il aybꞌat ebꞌ vin̈ dꞌa sat aꞌ. 
Axo juntzan̈xo ebꞌ vin̈ yetcꞌaybꞌumal ebꞌ vin̈, tzacꞌanto ix cꞌoch ebꞌ vin̈ yedꞌ 

jun yuneꞌ barco, n̈erbꞌil chꞌan̈ chimpa bꞌudꞌan yuj nocꞌ chay chiꞌ yuj ebꞌ vin̈. 
9 Axo ix elta ebꞌ vin̈, ix yilan ebꞌ vin̈, ayoch jun cꞌacꞌ toxo ix el ichan. Van 
sbꞌolan jun nocꞌ chay Jesús chiꞌ. Ay pax ecꞌ juntzan̈ ixim pan dꞌa stzꞌey. 10 Axo 
ix yalan dꞌa ebꞌ vin̈:

—Iqꞌueccot jayvan̈oc nocꞌ e chay ix e yam chiꞌ, xchi.
11 Yuj chiꞌ ix ochxi vin̈aj Simón Pedro dꞌa yol teꞌ barco chiꞌ. Ix stocꞌanelta 

chꞌan̈ chimpa chiꞌ vin̈ dꞌa staquin̈al stiꞌ aꞌ. Ix yilan ebꞌ vin̈ to bꞌudꞌan chꞌan̈ yuj 
juntzan̈ nocꞌ nivac chay chiꞌ. 153 sbꞌisul nocꞌ smasanil. Palta vachꞌchom te al 
nocꞌ, maj dꞌin̈chajlaj chꞌan̈. 12  Ix lajvi chiꞌ, ix yalan Jesús dꞌa ebꞌ vin̈:

—Cotan̈ec, vaan̈ec, xchi.
Malaj junoc ebꞌ scꞌaybꞌum chiꞌ ix cꞌanbꞌani: ¿Mach ach? man xchioc ebꞌ vin̈, 

yujto yojtacxo ebꞌ vin̈ to a Cajalil. 13 Ix snitzanoch sbꞌa Jesús dꞌa stzꞌey ebꞌ vin̈. 
Ix yicꞌanqꞌue ixim pan chiꞌ, ix spucanecꞌ ixim dꞌa ebꞌ vin̈. An̈ejtonaꞌ icha chiꞌ 
ix yutej spucanecꞌ nocꞌ chay chiꞌ.

14 Yoxelalxo schꞌoxan sbꞌa Jesús dꞌa ebꞌ scꞌaybꞌum chiꞌ yictax ix pitzvixi dꞌa 
scal ebꞌ chamnac.

Lolonnac Jesús yedꞌ vin̈aj Pedro
15 Ix lajvi sva ebꞌ, ix yalan Jesús dꞌa vin̈aj Simón Pedro:
—Ach Simón yuninal vin̈aj Jonás, tzin cꞌanbꞌej dꞌayach, ¿más am tzin a 

xajanej dꞌa yichan̈ ebꞌ vin̈ tic? xchi dꞌa vin̈.
—Yel ton Mamin. Ojtacxo to xajan ach vuuj, xchi vin̈aj Pedro chiꞌ dꞌay.
—Tato icha chiꞌ, icha junoc tan̈vum calnel syacꞌ va nocꞌ yunetac scalnel, 

icha chiꞌ tzutej a cꞌaybꞌan ebꞌ vicoꞌ, xchi Jesús dꞌa vin̈.
16 Ix lajvin̈ej yalan juntzan̈ chiꞌ, ix yalanxi:
—Ach Simón yuninal vin̈aj Jonás, ¿tzam in a xajanej? xchi dꞌa vin̈.
—Yel ton Mamin. Ojtacxo to tzach in xajanej, xchixi vin̈.
—Tato icha chiꞌ, icha junoc tan̈vum calnel stan̈van nocꞌ scalnel, icha chiꞌ 

tzutej a tan̈van ebꞌ vicxo, xchi Jesús chiꞌ dꞌa vin̈.
17 Ix yalanxi dꞌa yoxelal:
—Ach Simón yuninal vin̈aj Jonás, ¿tzam in a xajanej? xchi dꞌa vin̈.
Yuj chiꞌ ix te cusqꞌue vin̈aj Pedro chiꞌ, yujto yoxelalxo scꞌanbꞌan Jesús chiꞌ 

dꞌa vin̈ tato xajan yuj vin̈. Yuj chiꞌ ix yalanxi vin̈:
—Mamin, ojtacxo smasanil, ojtac to xajan ach vuuj, xchi vin̈ dꞌay.
—Tato icha chiꞌ, icha junoc tan̈vum calnel syacꞌ va nocꞌ scalnel, icha chiꞌ 

tzutej a cꞌaybꞌan ebꞌ vicxo.
18  Val yel sval dꞌayach, a dꞌa yic quelem achto, munil tza pich a bꞌa. Tzach 

bꞌeyecꞌ bꞌaj ay a gana. Palta ayic ol ach ichamaxoc, ton̈ej ol aqꞌuel lian a cꞌabꞌ, 
chꞌoc mach ol tzecꞌan a nan̈al, ol ach icꞌjocbꞌat bꞌaj max yal a cꞌool, xchi Jesús 
dꞌa vin̈aj Pedro chiꞌ.

19 Icha chiꞌ yutejnac yalan yuj tas ol aj scham vin̈aj Pedro chiꞌ, yic ol 
schꞌoxel vin̈ to nivan yelcꞌoch Dios. Ix lajvi chiꞌ, ix yalanxi dꞌa vin̈:

—Ochan̈ tzacꞌan vuuj, xchi dꞌa vin̈.

A jun scꞌaybꞌum Jesús xajan yuuj
20 Axo ix meltzajbꞌat qꞌuelan vin̈aj Pedro chiꞌ dꞌa spatic, ix yilan vin̈, a vin̈ 

scꞌaybꞌum Jesús xajan yuuj, tzacꞌanxooch vin̈ yuj ebꞌ. Aton jun vin̈ chiꞌ ix 

em cꞌojan dꞌa stzꞌey Jesús ayic ix va ebꞌ junel, ayic ix scꞌanbꞌan vin̈ dꞌa Jesús 
chiꞌ: Mamin, ¿mach ol ach acꞌanoch dꞌa yol scꞌabꞌ chamel chiꞌ? xchi vin̈ dꞌay. 
21 Ayic ix yilan jun vin̈ chiꞌ vin̈aj Pedro, ix scꞌanbꞌan vin̈ dꞌa Jesús:

—Mamin, xal jun vin̈ sja tic, ¿tas ol icꞌan scham vin̈? xchi vin̈ dꞌay.
22  Yuj chiꞌ ix yalan Jesús chiꞌ dꞌa vin̈:
—Taxon̈ej in gana pitzanto vin̈ ayic ol in jaxoc, malaj ochi. A ach tic, ochan̈ 

tzacꞌan vuuj, xchi dꞌa vin̈.
23  Yuj  chiꞌ ix el specal dꞌa scal ebꞌ yicxo Dios to man̈ ol cham jun vin̈ 

scꞌaybꞌum Jesús chiꞌ. Palta maj yal-laj Jesús tato man̈ ol cham vin̈, an̈ej ix 
yalaꞌ: Taxon̈ej in gana pitzanto vin̈ ayic ol in jaxoc, malaj ochi, xchi.

24 Aton jun vin̈ cꞌaybꞌum tic syacꞌ testigoal sbꞌa dꞌa juntzan̈ tic, ix stzꞌibꞌejcan 
vin̈. Cojtac to te yel juntzan̈ ix stzꞌibꞌejcan vin̈ tic.

25 Tzijtumto juntzan̈xo tas ix scꞌulej Jesús. Qꞌuinaloc tato ix tzꞌibꞌchajcan 
dꞌa junjunal, tzin naꞌa to max yabꞌlaj jun yolyibꞌan̈qꞌuinal tic yic smolchajcan 
juntzan̈ uum bꞌaj tzꞌibꞌabꞌilcan chiꞌ. Amén 

Ix yal Jesús to ol yacꞌ Espíritu Santo

1  1 Ay jun bꞌabꞌel uum tzꞌibꞌabꞌilxo bꞌat dꞌayach vuuj, ach Teófilo. * Ataꞌ 
ix valaꞌ jantac tas ix scꞌulej Jesús yedꞌ tas ix yacꞌ cꞌaybꞌajoc, yictax ix 

syamanoch scꞌaybꞌani 2  masanto ix ja jun cꞌual ayic ix pax dꞌa satchaan̈. 
Ayic manto paxi, ix yalancan juntzan̈ schecnabꞌil dꞌa ebꞌ schecabꞌ, aton ebꞌ 
sicꞌbꞌilel yuuj, icha ix acꞌji yal yuj Yespíritu Dios. 3  Ayic toxo ix ecꞌ chamel 
dꞌa yibꞌan̈, tzijtum elto ix schꞌox sbꞌa dꞌa ebꞌ schecabꞌ chiꞌ. 40 cꞌualto ix eqꞌui, 
ixto schꞌox sbꞌa dꞌa ebꞌ to yel ix pitzvixi. Ix yalancan dꞌa ebꞌ to ol vachꞌ och 
Dios Yajalil.

4 Ayic ayto ecꞌ yedꞌ ebꞌ schecabꞌ chiꞌ, ix yalan icha tic dꞌa ebꞌ:
—Man̈ ex el dꞌa yol chon̈abꞌ Jerusalén tic. Tan̈vejec jun tas 

yalnaccan Dios dꞌayex, icha vutejnac valan dꞌayex. 5  Yel toni, a vin̈aj 
Juan acꞌjinac bautizar ebꞌ anima dꞌa a aꞌ. Palta ato dꞌa yic jayexo 
cꞌu, ol acꞌjoc Yespíritu Dios dꞌayex. Ichato ol ex acꞌjoc bautizar yuuj, 
xchi Jesús.

A Tas Scꞌulejnac Ebꞌ Schecabꞌ Jesús

HECHOS
Hechos sbꞌi jun libro tic, yujto a dꞌay tzꞌibꞌabꞌilcan tastac scꞌulejnac ebꞌ schecabꞌ 

Jesús. A vin̈aj Lucas tzꞌibꞌannaccan jun libro tic. Syalcoti to a Yespíritu Dios ix 
cuchbꞌan ebꞌ schecabꞌ ayic ix yalanel yabꞌixal Jesús ebꞌ dꞌa Jerusalén, dꞌa Judea, dꞌa 
Samaria masanto bꞌaj slajvicꞌoch yolyibꞌan̈qꞌuinal. Syalcoti to a jun cꞌaybꞌubꞌal tic, ix 
el yich dꞌa scal ebꞌ israel, ix pucaxbꞌat dꞌa scal masanil anima. Ix snibꞌej vin̈aj Lucas 
tic schꞌoxeli to man̈ chucoc jun cꞌaybꞌubꞌal tic dꞌa sat ebꞌ yajal dꞌa Roma ayic ix el yich. 
Icha ton tic ix aj yelcꞌoch tas tan̈vabꞌil yuj ebꞌ israel chiꞌ.

A jun libro tic, ox macan̈ yaji: Bꞌabꞌel macan̈, tzꞌel yich dꞌa capítulo 1 masanto dꞌa 
7, syalcot tas ix aj sqꞌuibꞌ sbꞌisul ebꞌ bꞌabꞌel creyente dꞌa Jerusalén. Schabꞌil macan̈, 
tzꞌel yich dꞌa capítulo 8 masanto dꞌa 12, syalcot tas ix aj scꞌoch jun cꞌaybꞌubꞌal tic dꞌa 
juntzan̈xo lugar dꞌa yol yic Palestina. Yoxil macan̈, tzꞌel yich dꞌa capítulo 13 masanto 
dꞌa slajvubꞌ jun libro tic, syalcot tas ix aj scꞌoch vachꞌ abꞌix yic colnabꞌil dꞌa scal ebꞌ 
man̈ israeloc, masanto dꞌa Roma.

Te nivan tas syalcot yuj tas schꞌoxnac Yespíritu Dios ayic ix em dꞌa yibꞌan̈ ebꞌ bꞌabꞌel 
creyente dꞌa scꞌual Pentecostés. Yacꞌnac val spoder dꞌa ebꞌ, ix cuchbꞌaj ebꞌ yuuj. A val 
scꞌaybꞌubꞌal ebꞌ bꞌabꞌel creyente chiꞌ, a tzꞌacꞌan checlajeli to te nivan spoder evangelio 
dꞌa junjun creyente.
 

 

* 1.1 Ayic sco lajbꞌan jun versículo tic yedꞌ juntzan̈ versículo dꞌa Lucas 1.1-3, snachajel cuuj to a 
vin̈aj Lucas ix tzꞌibꞌan pax jun libro Hechos tic. 



 

* 1.9 A dꞌa Antiguo Testamento, a dꞌa scal asun schꞌox sbꞌa Dios dꞌa ebꞌ anima. 

Paxnacqꞌue Jesús dꞌa satchaan̈
6 Ayic ayto ecꞌ Jesús yedꞌ ebꞌ scꞌaybꞌum chiꞌ, ix scꞌanbꞌan ebꞌ dꞌay:
—Mamin, ¿am ticnaic ol a colelta ebꞌ quetchon̈abꞌ israel, yic munil scacꞌoch 

junoc yajal dꞌa co cal junelxo? xchi ebꞌ.
7 Yuj chiꞌ ix yalan dꞌa ebꞌ:
—Max acꞌjilaj eyojtaquejel scꞌual, ma stiempoal bꞌaqꞌuin̈ ol ujoc, yujto a 

juntzan̈ chiꞌ, an̈ej Dios co Mam ay yalan yic dꞌay. 8  Palta ol yacꞌ spoder Dios 
dꞌayex, ayic ol ochcan Espíritu Santo dꞌayex. Ol lajvoc chiꞌ, axo eyalanel 
vabꞌixal dꞌa Jerusalén tic, dꞌa masanil yol yic Judea tic, dꞌa yol yic Samaria 
yedꞌ dꞌa masanil yolyibꞌan̈qꞌuinal tic, xchi dꞌa ebꞌ. 

9 Axo ix lajvi yalan juntzan̈ chiꞌ, ix qꞌuex dꞌa satchaan̈. Qꞌuelanqꞌue ebꞌ 
dꞌay ix satqꞌue dꞌa scal jun asun. * Majxo yil-laj ebꞌ. 10 Qꞌuelanto qꞌue ebꞌ dꞌa 
satchaan̈ chiꞌ ayic vanto sqꞌuex Jesús, axo ix yilan ebꞌ, ayxoecꞌ chavan̈ ángel 
icha yilji anima dꞌa stzꞌey ebꞌ, te sac spichul ebꞌ. 11 Ix yalan ebꞌ:

—Ex vinac aj Galilea, ¿tas yuj an̈ejaꞌ eyajqꞌue qꞌuelan dꞌa satchaan̈? A 
Jesús, ix el dꞌa e cal, ix pax dꞌa satchaan̈, icha ix aj eyilan sqꞌuex tic, icha pax 
chiꞌ ol aj yemxuli, xchi ebꞌ ángel chiꞌ dꞌa ebꞌ.

Ochnaccan vin̈aj Matías sqꞌuexuloc vin̈aj Judas
12  Ix lajvi chiꞌ, ix emixta ebꞌ scꞌaybꞌum Jesús chiꞌ dꞌa tzalan Olivo chiꞌ. Ix 

bꞌatxi ebꞌ dꞌa Jerusalén. A jun tzalan chiꞌ, ay am nan̈aloc legua scal yedꞌ 
Jerusalén chiꞌ. 13  Ix lajvi scꞌoch ebꞌ dꞌa chon̈abꞌ chiꞌ, ix qꞌue ebꞌ dꞌa jun cuarto 
chaan̈ yajqꞌuei. Aton bꞌaj ay sposado vin̈aj Pedro, vin̈aj Jacobo, vin̈aj Juan, 
vin̈aj Andrés, vin̈aj Felipe, vin̈aj Tomás, vin̈aj Bartolomé, vin̈aj Mateo, vin̈aj 
Jacobo yuninal vin̈aj Alfeo, vin̈aj Simón, aton vin̈ yetbꞌeyumejnac sbꞌa yedꞌ 
ebꞌ Zelote yedꞌ vin̈aj Judas yuninal vin̈aj Jacobo. Ataꞌ ay sposado ebꞌ vin̈ 
smasanil. 14 Junjun cꞌu smolbꞌan sbꞌa ebꞌ vin̈ smasanil taꞌ, yic slesalvi ebꞌ vin̈ 
dꞌa Dios yedꞌ ebꞌ vin̈ yucꞌtac Jesús, ix María ix snun Jesús chiꞌ yedꞌ juntzan̈xo 
ebꞌ ix ix.

15 A dꞌa jun tiempoal chiꞌ, ay am junoc 120 ebꞌ creyente ix smolbꞌej sbꞌa. 
Axo vin̈aj Pedro ix qꞌue vaan dꞌa scal ebꞌ. Ix yalan vin̈:

16 —Ex vucꞌtac ex vanabꞌ, yovalil ix elcꞌoch icha tzꞌibꞌabꞌilcan dꞌa Slolonel 
Dios. Yujto a Yespíritu Dios acꞌannac stzꞌibꞌejcan vin̈aj David yuj vin̈aj Judas, 
aton vin̈ chꞌoxjinac Jesús dꞌa ebꞌ yamjinac. 17 A vin̈aj Judas chiꞌ, quetbꞌeyum 
co bꞌa yedꞌ vin̈ dꞌa yalan̈taxo, junn̈ej copisio yedꞌ vin̈. 18  Palta a yedꞌ qꞌuen 
tumin ix scha vin̈ dꞌa spatic jun chucal ix scꞌulej chiꞌ, a yedꞌ qꞌuen ix sman 
jun lum luum vin̈, ix cot pichnaj vin̈, ix elta usnaj yol scꞌool vin̈. 19 A ebꞌ ay 
dꞌa Jerusalén tic, ix laj yabꞌ specal jun chiꞌ ebꞌ. Yuj chiꞌ ix yacꞌ scuch jun luum 
chiꞌ ebꞌ, Acéldama dꞌa stiꞌ ebꞌ. Syalelcꞌochi: Lum Schiqꞌuil Anima. 20 Syal pax 
icha tic dꞌa jun libro Salmos:

Canocabꞌ tzꞌinan bꞌaj cajan vin̈.
Man̈xaocabꞌ mach ol cajnaj dꞌay, xchi.

Syalanxi icha tic:
Chꞌocxoocabꞌ mach tzꞌochpaxcan dꞌa yopisio, xchicani.

* 2.1 Dꞌa scal qꞌuin̈ bꞌaj snajicoti tas aj yelnaccot ebꞌ israel dꞌa Egipto yedꞌ qꞌuin̈ Pentecostés ay 
50 cꞌual. A dꞌa scꞌual qꞌuin̈ Pentecostés chiꞌ syacꞌ silabꞌ ebꞌ dꞌa Dios yuj sbꞌabꞌel sat juntzan̈ tas 
tzꞌavchaji. 

21-22  Yuj chiꞌ co siqꞌuequelta junoc mach tzꞌoch sqꞌuexuloc vin̈. Scacꞌanoch 
yopisio yalaneli to ix pitzvixi Jesús. A jun ol co siqꞌuelta chiꞌ, yovalil toxonton 
quetbꞌeyum co bꞌa yedꞌoc ayic on̈ ecꞌ yedꞌ Cajal Jesús, yictax yacꞌjinac 
bautizar ebꞌ anima yuj vin̈aj Juan, masanto ix pax Jesús dꞌa satchaan̈, xchi 
vin̈aj Pedro chiꞌ dꞌa ebꞌ.

23  Yuj chiꞌ, ix naji dꞌa yibꞌan̈ chavan̈ ebꞌ vin̈, aton vin̈aj José Barsabás, 
scuchan pax Justo yedꞌ vin̈aj Matías. 24 Ix lajvi chiꞌ, ix lesalvi ebꞌ smasanil. Ix 
yalan ebꞌ icha tic:

—Mamin, ojtac tas yaj co pensar co masanil. Yuj chiꞌ chꞌox dꞌayon̈ mach 
junoc ebꞌ chavan̈ tic tza siqꞌuelta 25  yic vachꞌ ol och yopisio schecabꞌoc 
Jesucristo. Yujto ix icꞌjiel vin̈aj Judas dꞌa yopisio yuj smul. Ix bꞌat vin̈ bꞌaj 
smoj scꞌochi, xchi ebꞌ.

26  Ix lajvi chiꞌ, ix och suerte dꞌa yibꞌan̈ ebꞌ vin̈ schavan̈il. Yuj chiꞌ ix 
checlajelta to a vin̈aj Matías ix ochcan dꞌa yibꞌan̈. A vin̈ ix ochcan stzꞌacubꞌoc 
ebꞌ vin̈ uxluchvan̈ schecabꞌ Jesucristo chiꞌ.

Emnacul Espíritu Santo dꞌa yibꞌan̈ ebꞌ creyente

2  1 Ayic ix ja scꞌual qꞌuin̈ Pentecostés, * junn̈ej bꞌaj ix smolbꞌej sbꞌa ebꞌ 
creyente smasanil. 2  Axo dꞌa jun rato chiꞌ, ix cꞌan̈ jun dꞌa satchaan̈, icha 

scꞌan̈ junoc icꞌ te ov. Ix laj cꞌan̈ yecꞌ dꞌa yol jun pat bꞌaj cꞌojanem ebꞌ chiꞌ. 3  Ix 
yilan juntzan̈ tas ebꞌ icha sqꞌue n̈iln̈on teꞌ cꞌacꞌ. Ix pucaxbꞌat dꞌa scal ebꞌ. Ix 
em dꞌa yibꞌan̈ junjun ebꞌ. 4 Ix laj ochcan Yespíritu Dios dꞌa junjun ebꞌ. Ix och 
ijan ebꞌ slolon dꞌa juntzan̈xo chꞌocchꞌoc tial, ato syalaꞌ tas ix acꞌji yal ebꞌ yuj 
Espíritu Santo chiꞌ.

5  A dꞌa jun tiempoal chiꞌ ayecꞌ juntzan̈ ebꞌ israel dꞌa Jerusalén chiꞌ, aton 
ebꞌ scot dꞌa chꞌocchꞌoc chon̈abꞌil dꞌa yolyibꞌan̈qꞌuinal tic. A dꞌa Dios syal sbꞌa 
ebꞌ. 6  Ayic ix cꞌan̈ jun chiꞌ, tzijtum anima ix smolbꞌej sbꞌa dꞌa jun pat chiꞌ. 
Ix laj somchaj spensar ebꞌ, yujto ix laj yabꞌlaj stiꞌ ebꞌ, yujto a ebꞌ creyente 
syal stiꞌ junjun chon̈abꞌ ebꞌ. 7 Ix te sat scꞌool ebꞌ, ix laj och qꞌueljabꞌ ebꞌ. Ix 
laj yalan ebꞌ:

—A val ebꞌ van slolon tic, aj Galilea ebꞌ smasanil. 8  Yuj chiꞌ, ¿tas yuj scabꞌ 
yalan co tiꞌ ebꞌ? Palta ina chꞌocchꞌoc co tiꞌ junjun on̈. 9 A dꞌa co cal tic ay ebꞌ 
aj Parta. Ay ebꞌ aj Media, ay ebꞌ aj Elam, ay ebꞌ aj Mesopotamia, ay ebꞌ aj 
Judea, ay ebꞌ aj Capadocia, ay ebꞌ aj Ponto yedꞌ dꞌa juntzan̈xo chon̈abꞌ dꞌa 
yol yic Asia. 10 Ay ebꞌ aj Frigia, ebꞌ aj Panfilia, ebꞌ aj Egipto. Ay pax ebꞌ aj 
Libia dꞌa yichan̈bꞌat Cirene. Ay pax juntzan̈ ebꞌ aj Roma, aytaxon ecꞌ dꞌa tic. 
Quetisraelal nan̈al ebꞌ. Axo nan̈alxo ebꞌ man̈ israeloclaj ebꞌ, palta ochnac ebꞌ 
dꞌa co cꞌaybꞌubꞌal. 11 Ay pax ebꞌ aj Creta yedꞌ ebꞌ aj Arabia. Co masanil scabꞌ 
slolon ebꞌ dꞌa co tiꞌ yic syalan ebꞌ jantac val tas satubꞌtac sbꞌo Dios, xchi ebꞌ.

12  Ix laj sat scꞌool ebꞌ smasanil, ix laj somchaj ebꞌ. Ix laj yalan ebꞌ:
—¿Tas val yaj juntzan̈ tic? xchi ebꞌ.
13  Palta ay juntzan̈xo ebꞌ jun, ton̈ej ix bꞌuchvaj ebꞌ. Ix yalan ebꞌ:
—A juntzan̈ ebꞌ tic, ucꞌuman̈ ebꞌ, xchi ebꞌ.

Yalnaquel slolonel Dios vin̈aj Pedro
14 Yuj chiꞌ, ix qꞌue lin̈an vin̈aj Pedro yedꞌ ebꞌ vin̈ uxluchvan̈ yetchecabꞌvumal. 

Te chaan̈ ix yal vin̈ dꞌa scal ebꞌ anima chiꞌ:
—Ex aj Judea yedꞌ ex e masanil ayextaxonecꞌ dꞌa Jerusalén tic, svacꞌ 

eyojtaquejel tas yaj jun tic. Aqꞌuecoch e chiquin dꞌa tas ol val dꞌayex. 15 ¿Tom 
tze naꞌa to ucꞌum on̈ an̈? Maay, ina qꞌue cꞌualto ticnaic. 16  Palta a vin̈aj 
Joel, vin̈ schecabꞌ Dios dꞌa pecaꞌ, ayocto yalannaccan vin̈ dꞌa Slolonel Dios 
Tzꞌibꞌabꞌilcani, xchi icha tic:
 17 Ix yalan Dios: A dꞌa yic slajvubꞌ cꞌual, ol vacꞌoch Vespíritu dꞌa masanil 

anima.
Axo ebꞌ eyuninal yedꞌ ebꞌ eyisil ol alanel in lolonel.
A dꞌa ebꞌ quelemtac ol in chꞌox juntzan̈ tas dꞌa vayichal.
Axo dꞌa ebꞌ ichamtac vinac, ol in lolon dꞌa ebꞌ dꞌa svayich.

 18 A dꞌa jun tiempoal chiꞌ, ol vacꞌoch Vespíritu dꞌa jantacn̈ej ebꞌ tzin acꞌan 
servil, vachꞌchom vinac, mato ix, ol yalel in lolonel ebꞌ.

 19 Ol in chꞌoxan juntzan̈ tas dꞌa satchaan̈ yedꞌ dꞌa yolyibꞌan̈qꞌuinal, ol sat 
scꞌool ebꞌ anima yilani. Ol in chꞌoxpax juntzan̈xo tas schꞌoxanel in 
poder, aton chicꞌ, cꞌacꞌ yedꞌ jun nivan tabꞌ icha asun.

 20 A cꞌu ol qꞌuicꞌbꞌoqueloc.
Axo qꞌuen uj, te chac ol aj qꞌueen icha chicꞌ.
Icha chiꞌ ol ajoc ayic manto ja scꞌual yoval in cꞌool a in Yajal in tic.
A jun cꞌual chiꞌ, te nivan yelcꞌochi. Ol te sat scꞌool ebꞌ anima yuuj.

 21 Axo ebꞌ syal sbꞌa dꞌayin a in Yajal in tic, ol laj colchaj ebꞌ, xchi Dios dꞌa 
Slolonel chiꞌ.

22  Ex vetisraelal, aqꞌuecoch e chiquin dꞌa juntzan̈xo ol val tic dꞌayex. A Dios 
ix chꞌoxani chajtil yopisio Jesús aj Nazaret dꞌayex, ayic ix sbꞌoan juntzan̈ 
milagro, juntzan̈ malaj bꞌaj squilaꞌ yedꞌ juntzan̈xo tas schꞌoxanel spoder. A 
juntzan̈ chiꞌ ix sbꞌo Dios yedꞌ Jesús. Ina eyojtactaxon juntzan̈ tic. 23  Palta a 
Jesús chiꞌ, ix acꞌjicanoch dꞌa yol e cꞌabꞌ, yujto icha chiꞌ ix el dꞌa scꞌool Dios. 
Yictax dꞌa pecataxo yojtacxo Dios tas ol javoc dꞌa yibꞌan̈ Jesús chiꞌ. A ex tic ix 
e majnej scꞌabꞌ ebꞌ chuc, yic ix eyamani, ix e culusanqꞌuei. Icha chiꞌ ix eyutej 
e milanchamoc. 24 Palta axo Dios ix acꞌan pitzvocxi. Ix yacꞌan ganar spitzvixi, 
yujto a chamel malaj tzꞌoch dꞌay. 25 A vin̈aj David alannaccan yabꞌixal Jesús 
chiꞌ to ol pitzvocxi. Xchi icha tic:

Masanil tiempo naan achn̈ej vuuj. Yujto ayachecꞌ dꞌa in vachꞌ cꞌabꞌ, yuj 
chiꞌ max somchajel-laj in cꞌool.

 26 Yuj chiꞌ ste tzalaj in cꞌool, tzin bꞌitan dꞌa tzalajcꞌolal. Malaj tas tzin na 
yuj in nivanil tic, yujto tzach vacꞌoch yipoc in cꞌool.

 27 Yujto man̈ ol actejcanlaj in pixan dꞌa scal ebꞌ chamnac, man̈ ol a cha 
cꞌabꞌat in nivanil tic, a in ton tic sicꞌbꞌil in el uuj.

 28 Ix acꞌ vojtaquejel sbꞌeal qꞌuinal, ol acꞌ tzalajbꞌoc in cꞌool ayic ayachecꞌ 
vedꞌoc.

Icha chiꞌ yaj stzꞌibꞌancan vin̈aj David dꞌa Slolonel Dios.
29 Ex vetchon̈abꞌ, te chequel tas ajnac vin̈ co mam quicham aj David chiꞌ. 

Cojtac to chamnac vin̈, mucnajnac vin̈. A jun yedꞌtal bꞌaj mucan vin̈ chiꞌ, 
an̈ejaꞌ chequelto yajecꞌ ticnaic. 30 Palta a vin̈aj David chiꞌ, acꞌbꞌil yopisio vin̈ 

* 2.34 Il nota dꞌa Mateo 22.44. 

yalancani tastac ol javoc. Yojtac vin̈ to te yel stiꞌ Dios yacꞌnaccan dꞌay, to a 
Cristo ol elixcan yin̈tiloc, axo yochcan reyal chiꞌ sqꞌuexuloc vin̈. 31 Ayocto 
ix yojtacanel vin̈aj David chiꞌ tas ol aj Cristo. Yuj chiꞌ yalnaccan vin̈ to ol 
pitzvocxi Cristo chiꞌ. Ix yalanpaxcan vin̈ to a Dios man̈ ol actancan spixan 
dꞌa scal ebꞌ chamnac. Axo snivanil, man̈ ol cꞌaoc. 32  Yuj chiꞌ a Jesús tic, a Dios 
ix acꞌanxi pitzvoc. Co masanil scacꞌoch co bꞌa testigoal yuj jun tic, yujto ix 
quilaꞌ. 33  An̈ejtonaꞌ, ix pax dꞌa satchaan̈ yuj spoder Dios, yic bꞌat em cꞌojan 
dꞌa svachꞌ cꞌabꞌ Dios chiꞌ, axo ix acꞌan Espíritu Santo dꞌay, icha yutejnac 
yalancani. Axo Jesús chiꞌ ix acꞌancot jun tzeyil tic yedꞌ jun tzeyabꞌ tic. 34 A 
vin̈aj David chiꞌ maj bꞌatlaj vin̈ dꞌa satchaan̈ yedꞌ snivanil. Palta yalnaccan 
vin̈ icha tic:

A Dios Cajal alannac dꞌa Vajalil: Eman̈ cꞌojan dꞌa in vachꞌ cꞌabꞌ, *
 35 masanto ol vacꞌcanoch ebꞌ ayoch ajcꞌool dꞌayach dꞌa yalan̈ oc, xchi Dios 

dꞌa Vajalil, xchi vin̈aj David chiꞌ.
36 Palta in gana tzeyojtaquejel sicꞌlabꞌil e masanil ex vetisraelal to a Jesús ix 

e culusejqꞌue chiꞌ, aton ix acꞌjioch Cajaloc yuj Dios. Ix acꞌjioch Cristoal, aton 
jun tan̈vabꞌiltaxon sjavi cuuj, xchi vin̈aj Pedro chiꞌ.

37 Ayic ix yabꞌan juntzan̈ chiꞌ ebꞌ chon̈abꞌ, ix te och pitzꞌan cuscꞌolal dꞌa 
spixan ebꞌ. Ix yalan ebꞌ icha tic dꞌa vin̈aj Pedro yedꞌ dꞌa juntzan̈xo ebꞌ schecabꞌ 
Jesús:

—Ex vetanimail, ¿tas vachꞌ co cꞌulan ticnaic jun? xchi ebꞌ.
38  Yuj chiꞌ, ix yal vin̈aj Pedro chiꞌ dꞌa ebꞌ:
—Naec e bꞌa. Aqꞌuec bautizar e bꞌa dꞌa sbꞌi Jesucristo, yic vachꞌ ol acꞌjoc 

lajvoc e mul yuj Dios. Ichato chiꞌ, ol yacꞌan Espíritu Santo dꞌayex. 39 Yujto icha 
chiꞌ ajnac yacꞌannaccan stiꞌ dꞌayon̈, dꞌa ebꞌ cuninal yedꞌ pax dꞌa masanil mach 
najat ay. Yujto a Cajalil co Diosal syacꞌ Yespíritu dꞌa jantacn̈ej ebꞌ syavtejcot 
yicoc, xchi vin̈aj Pedro chiꞌ dꞌa ebꞌ.

40 Tzijtumto tas ix yal vin̈ dꞌa ebꞌ. Ix yacꞌanpax razón vin̈ dꞌa ebꞌ:
—Iqꞌuequel e bꞌa dꞌa scal ebꞌ malaj svachꞌil tic, xchi vin̈.
41 Yuj chiꞌ ay ebꞌ ix acꞌanoch dꞌa scꞌool tas ix yal vin̈aj Pedro chiꞌ. Ix yacꞌan 

acꞌjoc bautizar sbꞌa ebꞌ. A ebꞌ ix och creyenteal dꞌa jun cꞌu chiꞌ, ay am oxeoc 
mil ebꞌ. 42  Ix yacꞌan val och spensar ebꞌ dꞌa juntzan̈ cꞌaybꞌubꞌal ix yal ebꞌ 
schecabꞌ Jesús chiꞌ. Junxon̈ej ix yutej spensar ebꞌ smasanil. Slesalvi ebꞌ, 
smolbꞌan sbꞌa ebꞌ, svaan ixim pan ebꞌ yic vachꞌ snaancot Jesús Cajal ebꞌ.

A sbꞌeybꞌal ebꞌ bꞌabꞌel creyente
43  A ebꞌ schecabꞌ Jesús, tzijtum milagro ix schꞌox ebꞌ yuj spoder Dios. Yuj 

chiꞌ ix laj xiv ebꞌ anima smasanil. 44 Jantacn̈ej ebꞌ ix acꞌanoch Cristo dꞌa scꞌool, 
junxon̈ej ix aj ebꞌ. Jantacn̈ej tastac ay dꞌa ebꞌ, junxon̈ej ix laj yutej ebꞌ. 45 Ay 
ebꞌ ix laj schon̈el sluum yedꞌ jantacn̈ej tastac ay dꞌa ebꞌ. Ix laj spucanecꞌ stojol 
ebꞌ dꞌa scal, icha syalaꞌ tastac tzꞌoch yuj junjun ebꞌ. 46 Junjun cꞌu smolbꞌan sbꞌa 
ebꞌ dꞌa yol yamaqꞌuil stemplo Dios. Axo dꞌa spat ebꞌ smolbꞌej sbꞌa yic smol va 
ebꞌ. Junxon̈ej slaj va ebꞌ dꞌa tzalajcꞌolal. Te juncꞌolal ix aj ebꞌ. 47 Slaj yalan vachꞌ 
lolonel ebꞌ dꞌa Dios, ste tzalaj pax ebꞌ anima smasanil yedꞌ ebꞌ. Axo Jesús Cajal 
tzꞌacꞌan qꞌuibꞌ sbꞌisul ebꞌ dꞌa junjun cꞌu, yuj ebꞌ van scolchaj chiꞌ yuuj.

Bꞌonacxi yoc jun vin̈ max yal sbꞌeyi

3  1 A junel, dꞌa a las tres yic yemcꞌualil, molan ix bꞌat vin̈aj Pedro yedꞌ 
vin̈aj Juan dꞌa stemplo Dios, yujto icha chiꞌ yorail slesalvi ebꞌ aj Israel 

taꞌ. 2  Ay jun vin̈, junjun cꞌu tzul chelchajcan dꞌa yol stiꞌ jun spuertail yamaqꞌuil 
templo chiꞌ, aton dꞌa jun scuch Vachꞌ Yilji, yic scꞌan tumin vin̈ dꞌa ebꞌ scꞌoch 
dꞌa yol yamaqꞌuil templo chiꞌ, yujto max yal sbꞌey vin̈ yictax ix alji. 3  Axo ix 
yilan vin̈ scꞌoch vin̈aj Pedro yedꞌ vin̈aj Juan dꞌa stemplo Dios chiꞌ, ayic van 
yoch ebꞌ vin̈ taꞌ, ix scꞌanan stumin vin̈ dꞌa ebꞌ vin̈. 4 Axo vin̈aj Pedro yedꞌ vin̈aj 
Juan chiꞌ ix och qꞌuelan dꞌa vin̈.

—Cotan̈ qꞌuelan dꞌayon̈, xchi vin̈aj Pedro chiꞌ dꞌa vin̈.
5  Yuj chiꞌ, ix och qꞌuelan vin̈ dꞌa ebꞌ vin̈. A snaan vin̈ to ol acꞌjoc jabꞌoc 

stumin vin̈ yuj ebꞌ vin̈. 6 Palta ix yalan vin̈aj Pedro chiꞌ dꞌa vin̈:
—A in tic, malaj in tumin. Palta ay jun syal vuuj, a yedꞌ jun chiꞌ ol in colvaj 

dꞌayach. Yuj spoder Jesucristo aj Nazaret qꞌuean̈ vaan, bꞌeyan̈, xchi vin̈ dꞌa 
vin̈.

7 Axo vin̈aj Pedro chiꞌ ix yaman scꞌabꞌ vin̈ dꞌa svachꞌ. Ix squetzanqꞌue vaan 
vin̈. Elan̈chamel ix och yip yoc vin̈ yedꞌ yip sjaj yoc vin̈ schabꞌil. 8  Ix qꞌue 
jucnaj vin̈, ix och ijan vin̈ sbꞌeyi. Ix och vin̈ dꞌa yol yamaqꞌuil templo chiꞌ 
yedꞌ ebꞌ vin̈, sqꞌue chennaj vin̈ ayic sbꞌeyecꞌ vin̈. Ix yalanpax vachꞌ lolonel 
vin̈ dꞌa Dios. 9 Axo ebꞌ anima ayecꞌ taꞌ, ix laj yil ebꞌ sbꞌeyecꞌ vin̈, ix yabꞌan ebꞌ 
yalan vachꞌ lolonel vin̈ dꞌa Dios. 10 Yuj chiꞌ ix te sat scꞌool ebꞌ yuj tas ix aj sbꞌo 
vin̈, yujto yojtac ebꞌ to junjun cꞌu cꞌojanem vin̈ scꞌan tumin dꞌa stiꞌ spuertail 
yamaqꞌuil templo chiꞌ, aton dꞌa jun scuch Vachꞌ Yilji.

Ix lolon vin̈aj Pedro dꞌa stentail yic Salomón
11 A vin̈ ix bꞌoxi yoc chiꞌ, junn̈ej tzꞌecꞌ vin̈ yedꞌ vin̈aj Pedro yedꞌ vin̈aj Juan 

chiꞌ. Axo ebꞌ anima smasanil, ix te sat scꞌool ebꞌ. Yuj chiꞌ ix smolbꞌan sbꞌa ebꞌ 
smasanil dꞌa stzꞌey ebꞌ vin̈ ayic ayecꞌ ebꞌ vin̈ dꞌa jun stentail stemplo Dios 
scuchan Yic Salomón. 12  Ayic ix yilan jun chiꞌ vin̈aj Pedro chiꞌ, ix yalan vin̈ 
dꞌa ebꞌ:

—Ex vetisraelal, ¿tas yuj ste sat e cꞌool on̈ eyilani? ¿Tas yuj tzex och 
qꞌuelan dꞌayon̈? Man̈ e naꞌa to yuj co jelanil mato yuj co vachꞌil ix bꞌoxi sbꞌey 
jun vin̈ tic. 13  A co Diosal, an̈ejaꞌ jun Dios bꞌaj yacꞌnaquem sbꞌa ebꞌ co mam 
quicham, aton vin̈aj Abraham, vin̈aj Isaac yedꞌ vin̈aj Jacob. Yuuj paxi te nivan 
ix aj yelcꞌoch Jesús, aton Yuninal. Palta a ex tic, ix eyacꞌoch dꞌa yol scꞌabꞌ ebꞌ 
yajal. A vin̈ yajal scuchan Pilato, sgana vin̈ ix yaqꞌuel dꞌa libre. A exxo maj 
yal-laj e cꞌool. 14 A Jesús chiꞌ, yicn̈ej Dios yaji, te tojol sbꞌeybꞌal. Palta a exxo 
tic, maj e cha el-laj dꞌa libre. Axo jun vin̈ macꞌumcham anima ix e cꞌanelta 
sqꞌuexuloc. 15 Icha chiꞌ ix eyutej e milancham jun aj qꞌuinal. Palta a Dios ix 
acꞌanxi pitzvoc dꞌa scal ebꞌ chamnac. A jun tic scacꞌ val och co bꞌa testigoal 
yuuj. 16 A jun vin̈ tzeyil tic, eyojtac vin̈, toxonton max yal sbꞌey vin̈. Palta a 
Jesús ix acꞌan bꞌoxoc vin̈. Yujn̈ej to scacꞌoch Jesús chiꞌ dꞌa co cꞌool ix bꞌoxi 
scꞌool vin̈ sicꞌlabꞌil dꞌa eyichan̈ e masanil.

17 Axo ticnaic ex vetchon̈abꞌ, vojtac to ix eyacꞌ miljoccham Jesús chiꞌ yujto 
man̈ eyojtacoc tas van e cꞌulani. Icha pax chiꞌ ebꞌ yajal, man̈ yojtacoc ebꞌ. 
18  Palta icha chiꞌ ix yutej Dios yacꞌan elcꞌoch tas albꞌilcan yuj ebꞌ schecabꞌ. 

* 4.1 A ebꞌ yajalil templo, aton ebꞌ saduceo, syalan ebꞌ to max pitzvixi ebꞌ chamnac. Yuj chiꞌ ix 
cot yoval ebꞌ dꞌa scꞌaybꞌubꞌal ebꞌ schecabꞌ Cristo. 

Yujto yalnaccan ebꞌ to a Cristo yovalil ol yabꞌ syail. 19 Yuj chiꞌ, naec e bꞌa. 
Qꞌuexec e bꞌeybꞌal, aqꞌuec och e pensar dꞌa Dios, yic vachꞌ ol succhaj sat e 
mul. Tato icha chiꞌ, ay jun tiempoal ol yacꞌ Dios Cajal tzalajcꞌolal dꞌayon̈ a 
on̈ israel on̈ tic. 20 A Dios ol checanxicot Jesús dꞌa schaelal, yujto a acꞌjinac 
yopisio yoch Cristoal dꞌayex yedꞌ dꞌayon̈. 21 Palta a ticnaic, yovalil ol cann̈ej 
Jesucristo dꞌa satchaan̈, masanto ol javoc jun tiempoal ayic ol bꞌo yaj masanil 
tas yuj Dios. Icha chiꞌ yutejnac yalancanel dꞌa stiꞌ ebꞌ schecabꞌ dꞌa pecaꞌ, aton 
ebꞌ yicn̈ej Dios yaji. 22  Axo vin̈aj Moisés alannaccan icha tic dꞌa ebꞌ co mam 
quicham: A Dios Cajal ol sicꞌanelta jun schecabꞌ dꞌa scal ebꞌ quetchon̈abꞌ, icha 
ix yutej in sicꞌanelta a in tic. Tzeyacꞌ val och e chiquin dꞌa jantacn̈ej tas ol yal 
dꞌayex. 23  Yujto a mach man̈ ol acꞌanoch schiquin smaclan yabꞌ tas ol yalaꞌ, ol 
satxicanel dꞌa scal ebꞌ quetchon̈abꞌ, xchinaccan Moisés chiꞌ dꞌa Slolonel Dios 
Tzꞌibꞌabꞌilcani.

24  A jantacn̈ej ebꞌ schecabꞌ Dios ecꞌnac dꞌa pecaꞌ, yictax yecꞌnac vin̈aj 
Samuel, ix laj yalcan yabꞌixal jun tiempoal van yecꞌ tic ebꞌ.

25  Palta a ex tic, yin̈til ex can ebꞌ vin̈ alannaccanel slolonel Dios chiꞌ 
quedꞌoc. Yuj chiꞌ, ayic yacꞌannacpaxcan strato Dios yedꞌ ebꞌ co mam quicham 
chiꞌ, yacꞌnacpaxcan dꞌayon̈ yedꞌ ebꞌ. Aton jun strato tic yacꞌnaccan dꞌa vin̈aj 
Abraham chiꞌ. Xchi icha tic: Yuj in̈tilal, ol vacꞌ in vachꞌcꞌolal dꞌa ebꞌ anima 
dꞌa junjun chon̈abꞌ dꞌa yolyibꞌan̈qꞌuinal tic, xchi Dios dꞌa vin̈aj Abraham chiꞌ. 
26 Ayic ix yacꞌanxi pitzvoc Yuninal, a dꞌayon̈ ix sbꞌabꞌlaj chequejcoti, yic vachꞌ 
tzon̈ colchaji, scactancan co chucal junjun on̈, xchi vin̈aj Pedro chiꞌ dꞌa ebꞌ.

Icꞌjinacbꞌat vin̈aj Pedro yedꞌ vin̈aj Juan dꞌa ebꞌ yajal

4  1 Ayic van yalan vin̈aj Pedro yedꞌ vin̈aj Juan dꞌa ebꞌ anima, ix cꞌoch 
ebꞌ vin̈ sacerdote, vin̈ yajalil * ebꞌ stan̈vumal stemplo Dios yedꞌ ebꞌ vin̈ 

saduceo. 2  Ix cot yoval ebꞌ vin̈, yujto a vin̈aj Pedro yedꞌ vin̈aj Juan chiꞌ, van 
scꞌaybꞌan ebꞌ anima ebꞌ vin̈. Van yalan ebꞌ vin̈ to ol pitzvocxi ebꞌ chamnac, 
yujto icha chiꞌ ix aj spitzvixi Jesús. 3 Yuj chiꞌ ix yamji ebꞌ vin̈ yuj ebꞌ vin̈, ix 
acꞌjioch ebꞌ vin̈ dꞌa preso. Yujto yemxo cꞌualil, yuj chiꞌ jun acꞌval ix ochcan ebꞌ 
vin̈. 4 Palta a val ebꞌ ix abꞌan slolonel Dios dꞌa scal ebꞌ anima chiꞌ, tzijtum ebꞌ 
ix acꞌanoch Jesús dꞌa scꞌool. Yuj chiꞌ ix te qꞌuibꞌ sbꞌisul ebꞌ creyente. A sbꞌisul 
ebꞌ vin̈ vinac, ay am oyeoc mil.

5 Axo dꞌa junxo cꞌu ix smolbꞌej sbꞌa ebꞌ vin̈ sat yajal dꞌa Jerusalén chiꞌ, ebꞌ 
vin̈ ichamtac vinac ay yopisio yedꞌ ebꞌ vin̈ cꞌaybꞌum dꞌa ley Moisés. 6  Ajun 
vin̈aj Anás, vin̈ sat sacerdote ix cꞌochpax yedꞌ ebꞌ vin̈, an̈ejtonaꞌ ix cꞌochpax 
vin̈aj Caifás, vin̈aj Juan yedꞌ vin̈aj Alejandro yedꞌ jantacn̈ej ebꞌ scꞌabꞌ yoc ebꞌ 
vin̈ sat sacerdote. 7 Ix bꞌat yacꞌan icꞌjoccot vin̈aj Pedro yedꞌ vin̈aj Juan dꞌa 
yichan̈ ebꞌ vin̈. Ix scꞌanbꞌan ebꞌ vin̈ dꞌa ebꞌ vin̈:

—¿Bꞌajtil ix eyicꞌ jun eyopisio tic yic tze cꞌulan juntzan̈ tic? ¿Mach tzꞌacꞌan 
e cꞌuloc? xchi ebꞌ vin̈. 8  Axo vin̈aj Pedro chiꞌ, te ayoch Yespíritu Dios yedꞌ vin̈, 
yuj chiꞌ ix yal vin̈ icha tic:

—Ex yajal eyaj dꞌa ebꞌ chon̈abꞌ yedꞌ ex yichamtac vinaquil israel, 9 tze 
cꞌanbꞌej dꞌayon̈, yujto ay jun vachꞌil ix cacꞌ dꞌa jun vin̈ max yaltaxon sbꞌey tic, 

tecan e gana tzeyabꞌi tas ix aj sbꞌoxi vin̈. 10 Yuj chiꞌ a jun tic ol cal dꞌayex, yic 
ol yojtaquejel ebꞌ quetisraelal smasanil. A vin̈ ix javi dꞌa eyichan̈ tic, ix bꞌoxi 
vin̈ yujn̈ej spoder Jesucristo aj Nazaret, aton jun ix e culusejqꞌuei. Palta axo 
Dios ix acꞌanxi pitzvoc dꞌa scal ebꞌ chamnac. 11 A ex tic, icha junoc bꞌoum 
pat, icha chiꞌ eyaji. Axo Jesús, icha qꞌuen qꞌueen albꞌilcan dꞌa Slolonel Dios 
Tzꞌibꞌabꞌilcani to malaj tzꞌoch dꞌayex. Palta axo ix och yopisio, icha qꞌuen 
qꞌueen ix och sjolomoc chiquin pat. 12  Malaj junocxo mach syal on̈ scolani, 
yujto a dꞌa yolyibꞌan̈qꞌuinal tic, malaj junocxo mach ix acꞌji yopisio yuj Dios 
yacꞌan co colnabꞌil, an̈ej val Jesús, xchi vin̈ dꞌa ebꞌ.

13  Axo ix yilan ebꞌ vin̈ yajal chiꞌ to ix stecꞌbꞌej sbꞌa vin̈aj Pedro chiꞌ yedꞌ 
vin̈aj Juan yalani. Ix yilanpax ebꞌ vin̈ to man̈ cꞌaybꞌabꞌiloc ebꞌ vin̈, comon 
anima ebꞌ vin̈. Yuj chiꞌ ix te sat scꞌool ebꞌ vin̈. Ichato chiꞌ ix nachajel yuj ebꞌ 
vin̈ to junn̈ej ecꞌnac ebꞌ vin̈ yedꞌ Jesús. 14 Ix yilanpax ebꞌ vin̈ to lin̈anoch vin̈ 
ix bꞌoxi yoc chiꞌ dꞌa stzꞌey ebꞌ vin̈. Yuj chiꞌ maj yal yacꞌanoch junoc tas ebꞌ vin̈ 
dꞌa yibꞌan̈ ebꞌ vin̈. 15 Yuj chiꞌ ix yalan ebꞌ vin̈ to tzꞌicꞌjiel vin̈aj Pedro yedꞌ vin̈aj 
Juan chiꞌ dꞌa yichan̈ ebꞌ vin̈, yacbꞌan slolon can ebꞌ vin̈ schꞌocoj. 16 Ixn̈ej elta 
ebꞌ vin̈, ix yalan ebꞌ vin̈ icha tic:

—¿Tas val scutej ebꞌ vin̈ schavan̈il tze naꞌa? Yujto yojtacn̈ej ebꞌ aj Jerusalén 
tic to ix sbꞌo jun nivan milagro ebꞌ vin̈. Yuj chiꞌ max yal calani to es. 17 Axo 
ticnaic, yic max spuquel jun abꞌix tic ebꞌ vin̈ dꞌa scal ebꞌ anima, co xibꞌtejec 
ebꞌ vin̈, yic vachꞌ man̈xo ol yalel yabꞌixal Jesucristo ebꞌ vin̈ dꞌa junocxo 
anima, xchi ebꞌ vin̈ yajal chiꞌ.

18 Ix lajvi chiꞌ, ix yavtanxioch ebꞌ vin̈ ebꞌ vin̈. Ix yalan val ebꞌ vin̈ dꞌa ebꞌ vin̈ 
to man̈xa bꞌaqꞌuin̈ syalel yabꞌixal Jesús ebꞌ vin̈, man̈xa pax bꞌaqꞌuin̈ scꞌaybꞌej 
ebꞌ anima ebꞌ vin̈ dꞌa jun cꞌaybꞌubꞌal chiꞌ. 19 Palta axo ix tacꞌvi vin̈aj Pedro yedꞌ 
vin̈aj Juan chiꞌ dꞌa ebꞌ vin̈ icha tic:

—Scham val e naani. ¿Tom vachꞌ dꞌa sat Dios tze naꞌa, tato a eyic chiꞌ sco 
cꞌanabꞌajej, axo Dios max co cꞌanabꞌajej tas syalaꞌ? 20 Yuj chiꞌ, max yal cactan 
calanel yabꞌixal tas ix quilaꞌ yedꞌ tas ix cabꞌi, xchi ebꞌ vin̈.

21 Yuj chiꞌ, ix vachꞌ xibꞌtaj ebꞌ vin̈ yuj ebꞌ vin̈. Ix acꞌjiel ebꞌ vin̈ dꞌa libre. Max 
nachaj yuj ebꞌ vin̈ tas syutej ebꞌ vin̈ yacꞌanoch yaelal dꞌa yibꞌan̈ ebꞌ vin̈. Yujto 
masanil ebꞌ chon̈abꞌ van yalan vachꞌ lolonel dꞌa Dios yuj jun ix scꞌulej ebꞌ vin̈ 
chiꞌ. 22  A vin̈ ix bꞌoxi yoc chiꞌ, másxo 40 abꞌil sqꞌuinal vin̈.

Scꞌan stecꞌanil ebꞌ creyente dꞌa Dios
23 Ix lajvi yacꞌjiel vin̈aj Pedro yedꞌ vin̈aj Juan chiꞌ dꞌa libre, ix bꞌat ebꞌ vin̈. Ix 

cꞌochxi ebꞌ vin̈ bꞌaj aycan juntzan̈xo ebꞌ yetbꞌeyum. Ix laj yalan ebꞌ vin̈ jantac 
tas ix yal ebꞌ vin̈ sat sacerdote yedꞌ ebꞌ vin̈ ichamtac vinac ay yopisio. 24 Axo 
ix yabꞌan ebꞌ yetbꞌeyum ebꞌ vin̈ chiꞌ, junn̈ej molan̈ ix aj slesalvi ebꞌ dꞌa Dios. 
Ix yalan ebꞌ icha tic:

—Mamin, ach co Diosal, a ach a bꞌonac satchaan̈ yedꞌ lum luum tic, aꞌ mar 
yedꞌ smasanil tastac. 25  A ach lolonnac ach yedꞌ Espíritu dꞌa jun a checabꞌ 
scuch David ayic yalannaccan icha tic:

¿Tas val yuj tzꞌel veqꞌuecꞌoc yav ebꞌ chꞌoc chon̈abꞌil sqꞌuechaan̈? ¿Tas val 
yuj slajtiej sbꞌa ebꞌ dꞌa junoc tas man̈ ol tzacꞌvan ebꞌ sbꞌoani?

 26 A ebꞌ vin̈ rey yedꞌ ebꞌ vin̈ yajal dꞌa juntzan̈ chon̈abꞌ chiꞌ, schichonoch 
scꞌool ebꞌ vin̈, smolbꞌan sbꞌa ebꞌ vin̈, junlajanxon̈ej syutej slajtian sbꞌa 

ebꞌ vin̈ dꞌa spatic vin̈ Yajal yedꞌ dꞌa spatic vin̈ rey sicꞌbꞌilel uuj, xchi 
dꞌa Slolonel Dios Tzꞌibꞌabꞌilcani.

27 Dꞌa val yel, a vin̈aj Herodes, vin̈aj Poncio Pilato, ebꞌ man̈ israeloc yedꞌ pax 
ebꞌ israel, ix smolbꞌej sbꞌa ebꞌ dꞌa yol chon̈abꞌ tic. Ix slajtian sbꞌa ebꞌ dꞌa spatic 
Uninal, aton jun sicꞌbꞌilelta uuj, aton jun acꞌbꞌilcan yopisio uuj. 28 Ix laj sbꞌo ebꞌ 
jantacn̈ej tas albꞌilcan uuj dꞌa pecaꞌ, yujto elnacxo dꞌa a cꞌool to icha chiꞌ scꞌulej 
ebꞌ. 29 Axo ticnaic Mamin, ina val ebꞌ tic, ste cot yoval ebꞌ dꞌayon̈. Yuj chiꞌ, acꞌ 
co tecꞌanil yic max on̈ xiv calanel a lolonel, yujto a checabꞌ on̈. 30 Acꞌ val a 
poder dꞌayon̈, yic vachꞌ ol bꞌoxoc scꞌool ebꞌ penaay. Acꞌ co bꞌo juntzan̈ milagro 
schꞌoxanel a poder, yujn̈ej Uninal aton Jesús, sicꞌbꞌilcaneli, xchi ebꞌ dꞌa Dios.

31 Ayic ix lajvi slesalvi ebꞌ chiꞌ, axo jun pat bꞌaj ayecꞌ ebꞌ chiꞌ ix te 
tzicubꞌtan̈aj yuj Dios. Ix te och val Yespíritu Dios yedꞌ ebꞌ smasanil. Yuj chiꞌ 
ix stecꞌbꞌej sbꞌa ebꞌ yalanel slolonel Dios chiꞌ.

Junn̈ej yaj masanil tas yuj ebꞌ
32  Jantacn̈ej ebꞌ ix acꞌanoch Jesús dꞌa scꞌool, jun lajann̈ej ix yutej spensar 

ebꞌ. Juncꞌolalxon̈ej ix aj ebꞌ. Malaj junoc mach ix alan yicoc junoc tas schꞌocoj. 
Yujto a jantacn̈ej tas ay dꞌa ebꞌ, junn̈ej ix yutej ebꞌ smasanil. 33  Axo ebꞌ 
schecabꞌ Jesús ix tecꞌbꞌan sbꞌa yalaneli to ix pitzvixi Cajal Jesús chiꞌ. Axo Dios 
ix och yedꞌ ebꞌ creyente smasanil. 34 Malaj junoc mach mebꞌaꞌ ix ajcan dꞌa scal 
ebꞌ, yujto a jantacn̈ej ebꞌ ay sluum ma spat, ix laj schon̈el ebꞌ. Axo stojol ix 
yicꞌcot ebꞌ. 35 Ix yacꞌanoch ebꞌ dꞌa yol scꞌabꞌ ebꞌ schecabꞌ Jesús chiꞌ. Axo ebꞌ 
ix pucanbꞌat dꞌa ebꞌ creyente chiꞌ, ato syalaꞌ tas tzꞌoch yuj junjun ebꞌ. 36  Ay 
jun vin̈ creyente scuch José, ix acꞌji scuch Bernabé yuj ebꞌ schecabꞌ Jesús. A 
Bernabé syalelcꞌochi, Acꞌumoch Tecꞌanil. A vin̈ chiꞌ yin̈tilalcan Leví vin̈, aj 
chon̈abꞌ Chipre vin̈. 37 Ay jun sluum vin̈ ix schon̈eli. Ix yicꞌancot stojol vin̈, ix 
ul yacꞌancan vin̈ dꞌa ebꞌ schecabꞌ Jesús.

A smul vin̈aj Ananías yedꞌ ix Safira

5  1 Ay jun vin̈ scuchan Ananías, axo ix yetbꞌeyum vin̈ Safira sbꞌi ix. Ay 
jun sluum vin̈ ix schon̈eli. 2  Ix schaan stojol jun sluum vin̈ chiꞌ, palta ix 

yicꞌcanel nan̈al yic vin̈ yedꞌ ix yetbꞌeyum chiꞌ, yuj chiꞌ man̈ tzꞌacanoc stojol 
ayic xidꞌ yacꞌancan vin̈ dꞌa ebꞌ schecabꞌ Jesús. Palta axo ix aj yalan vin̈ to 
tzꞌacan qꞌuen tumin chiꞌ smasanil. Yojtac pax ix yetbꞌeyum vin̈ to icha chiꞌ 
yaji. 3  Axo ix yalan vin̈aj Pedro dꞌa vin̈:

—¿Tas yuj ix yacꞌ a cꞌool vin̈ Satanás, yuj chiꞌ tzesej dꞌa Yespíritu Dios? Ina 
ix icꞌcanel nan̈al qꞌuen ic dꞌa stojol jun a luum chiꞌ. 4 Ayic manto a chon̈ luum, 
yel ic luum. An̈ejtonaꞌ icha pax chiꞌ, ayic ix a chon̈aneli, yel ic ton stojol chiꞌ. 
Yuj chiꞌ, ¿tas yuj ix a na jun chucal tic? Man̈oclaj dꞌa ebꞌ anima tzesej, palta a 
dꞌa Dios tzesej, xchi vin̈aj Pedro chiꞌ dꞌa vin̈.

5 Ix lajvin̈ej yabꞌan jun chiꞌ vin̈aj Ananías chiꞌ, ix ecꞌ telnaj vin̈, ix cham vin̈. 
Axo ebꞌ ix abꞌan specal jun chiꞌ, ix te xiv ebꞌ. 6 Axo juntzan̈ ebꞌ quelemtac ix 
javi, ix sbꞌacꞌanoch jun cꞌapac ebꞌ dꞌa snivanil vin̈. Ix yicꞌanelta vin̈ ebꞌ, ix bꞌat 
smucancan vin̈ ebꞌ.

7 Ayxom oxeoc hora scham vin̈aj Ananías chiꞌ, ix cꞌoch ix yetbꞌeyum vin̈. Ix 
och ix dꞌa yol pat. Man̈ yojtacoc ix tato ay tas ix icꞌan vin̈ yetbꞌeyum ix chiꞌ. 
8  Axo vin̈aj Pedro ix cꞌanbꞌan dꞌa ix:

—Al dꞌayin, ¿tom yel to icha tic ix e chon̈bꞌat jun e luum chiꞌ? xchi vin̈ dꞌa 
ix.

—Iꞌ, ichaton chiꞌ, xchi ix dꞌa vin̈.
9 Yuj chiꞌ ix yal vin̈ dꞌa ix:
—¿Tas yuj tze mol lajtiej e bꞌa yic tzeyacꞌan proval Yespíritu Dios Cajal? Ina 

yajecꞌ ebꞌ vin̈ ix xidꞌ mucancan vin̈ etbꞌeyum dꞌa tiꞌ pat chiꞌ. Axo ticnaic ol ach 
yicꞌpaxbꞌat ebꞌ vin̈ a ach tic, xchi vin̈ dꞌa ix.

10 Dꞌa jun rato chiꞌ, ix telvi ix dꞌa yichan̈ vin̈aj Pedro chiꞌ. Ix cham ix. Axo 
ix ochcꞌoch ebꞌ quelemtac chiꞌ, ix yilan ebꞌ chamnacxo pax ix. Yuj chiꞌ ix 
yicꞌbꞌat ix ebꞌ. Ix bꞌat smucanem ix ebꞌ dꞌa stzꞌey vin̈ yetbꞌeyum chiꞌ. 11 Yuj chiꞌ 
ix xivqꞌue ebꞌ creyente smasanil yedꞌ jantacn̈ej ebꞌ ix abꞌan specal jun chiꞌ.

Tzijtum milagro ix sbꞌo ebꞌ schecabꞌ Jesús
12  Axo ebꞌ schecabꞌ Jesús chiꞌ, tzijtum milagro ix sbꞌo ebꞌ. Ix schꞌox val el 

spoder Dios ebꞌ dꞌa scal ebꞌ anima. A dꞌa jun stentail stemplo Dios scuchan 
yic Salomón, ataꞌ ix smolbꞌej sbꞌa ebꞌ creyente smasanil. 13  Axo ebꞌ man̈ 
creyenteoc, malaj ebꞌ stecꞌbꞌej sbꞌa scꞌochi yic smolbꞌan sbꞌa ebꞌ yedꞌ ebꞌ. Palta 
yojtac ebꞌ to te vachꞌ ebꞌ creyente chiꞌ. 14 Tzijtum ebꞌ vin̈ vinac yedꞌ ebꞌ ix ix, ix 
acꞌanoch Jesús dꞌa scꞌool. 15 Tzꞌicꞌjipaxelta ebꞌ penaay dꞌa yoltac calle. Ay ebꞌ 
tzꞌicꞌjielta dꞌa sat chꞌat, ay ebꞌ dꞌa sat svaynubꞌ. Ataꞌ ix stan̈vej ebꞌ yecꞌ vin̈aj 
Pedro, yic tope tzꞌecꞌ jabꞌoc yen̈ul vin̈ dꞌa yibꞌan̈ ebꞌ snaani. 16  Tzijtum ebꞌ 
anima ix cot dꞌa juntzan̈ chon̈abꞌ dꞌa slacꞌanil Jerusalén. Ix yicꞌancot juntzan̈ 
ebꞌ penaay ebꞌ yedꞌ ebꞌ tzꞌixtax yuj ebꞌ enemigo. Ix laj bꞌoxican scꞌool ebꞌ 
smasanil.

Ochnac dꞌa yibꞌan̈ ebꞌ schecabꞌ Jesús
17 Axo vin̈ sat sacerdote yedꞌ ebꞌ yetbꞌeyum smasanil, aton ebꞌ spartido ebꞌ 

saduceo, ix te och chichoncꞌolal dꞌa spixan ebꞌ. 18  Yuj chiꞌ ix schec yamjoc ebꞌ 
vin̈ schecabꞌ Jesús chiꞌ ebꞌ. Ix acꞌjioch ebꞌ vin̈ dꞌa jun preso yic ebꞌ chon̈abꞌ. 
19 Axo dꞌacꞌvalil ay jun yángel Dios Cajal ix ul jacan teꞌ preso chiꞌ. Ix icꞌjielta 
ebꞌ vin̈. Ix lajvi chiꞌ, ix yalan dꞌa ebꞌ vin̈:

20 —Ixiquec dꞌa stemplo Dios. Tzex och dꞌa yol yamaqꞌuil. Tzex aj lin̈an taꞌ, 
tzeyalanel vachꞌ abꞌix yic qꞌuinal dꞌa juneln̈ej, xchi jun ángel chiꞌ dꞌa ebꞌ vin̈.

21 Yuj chiꞌ toxo van sacbꞌi ayic ix ochcꞌoch ebꞌ vin̈ dꞌa yol yamaqꞌuil stemplo 
Dios chiꞌ, ix scꞌaybꞌan ebꞌ anima ebꞌ vin̈ taꞌ.

Axo vin̈ sat sacerdote chiꞌ yedꞌ ebꞌ vin̈ yetbꞌeyum ix avtancot ebꞌ vin̈ sat 
yajal, aton jantacn̈ej ebꞌ vin̈ yajal yaj dꞌa ebꞌ israel. Ix lajvi chiꞌ, ix schecanbꞌat 
jayvan̈ ebꞌ vin̈ polencía ebꞌ, yic sbꞌat ebꞌ vin̈ yiqꞌuelta ebꞌ vin̈ schecabꞌ Jesús 
chiꞌ dꞌa preso. 22  Axo ix cꞌoch ebꞌ vin̈ dꞌa teꞌ preso chiꞌ, man̈xalaj mach ayeqꞌui. 
Ix lajvi yilan ebꞌ vin̈ to man̈xalaj mach, ix bꞌat yalan ebꞌ vin̈ icha tic:

23  —Ix quilaꞌ, vachꞌ yajoch scꞌabꞌ teꞌ preso chiꞌ. Axo ebꞌ stan̈vumal teꞌ chiꞌ, 
lin̈anecꞌ ebꞌ dꞌa stiꞌ teꞌ. Palta axo ix co jacan teꞌ, ix quilani man̈xalaj mach 
ayecꞌ dꞌa yol teꞌ, xchi ebꞌ vin̈.

24  Axo vin̈ sat sacerdote chiꞌ, ebꞌ yetbꞌeyum yedꞌ pax vin̈ yajal ebꞌ vin̈ 
stan̈vumal stemplo Dios, ayic ix yabꞌan juntzan̈ chiꞌ ebꞌ vin̈, ix te sat scꞌool 
ebꞌ vin̈. Maj nachajel-laj yuj ebꞌ vin̈ tas val yaji. 25 Junanto rato chiꞌ ix cꞌoch 
junxo vin̈. Ix yalan vin̈ dꞌa ebꞌ vin̈:

* 5.36-37 A vin̈aj Teudas yedꞌ vin̈aj Judas, a ebꞌ cuchbꞌannac ebꞌ anima dꞌa oval yedꞌ ebꞌ aj 
Roma, am dꞌa stiempoal yalji Jesús. 

—A ebꞌ vin̈ ix eyacꞌoch dꞌa preso, ayxo ecꞌ ebꞌ vin̈ dꞌa yamaqꞌuil stemplo 
Dios ticnaic. Van scꞌaybꞌaj ebꞌ anima yuj ebꞌ vin̈, xchi vin̈.

26  Yuj chiꞌ, axo vin̈ yajal ebꞌ stan̈van templo chiꞌ yedꞌ ebꞌ vin̈ polencía, ix 
bꞌat ebꞌ vin̈ yicꞌcot ebꞌ vin̈. Palta acꞌan̈cꞌolal ix yutej ebꞌ vin̈ yicꞌancot ebꞌ 
vin̈ schecabꞌ Jesús chiꞌ, yujto ix xiv ebꞌ vin̈ sjulqꞌuenaj yuj ebꞌ anima. 27 Ix 
bꞌat acꞌji ebꞌ vin̈ schecabꞌ Jesús chiꞌ dꞌa yichan̈ ebꞌ vin̈ sat yajal. Axo vin̈ sat 
sacerdote chiꞌ ix alan dꞌa ebꞌ vin̈.

28  —Ina ix cham val calan dꞌayex to maxtzac e cꞌaybꞌej ebꞌ anima dꞌa 
scꞌaybꞌubꞌal Jesús. ¿Tom max e cꞌanabꞌajej? A ticnaic, ix te pucaxbꞌat e 
cꞌaybꞌubꞌal dꞌa Jerusalén tic, masanto e gana tze chꞌoxelta to a on̈ ix co 
milcham Jesús chiꞌ, xchi vin̈ dꞌa ebꞌ vin̈.

29 Palta ix tacꞌvi vin̈aj Pedro yedꞌ juntzan̈xo ebꞌ vin̈ schecabꞌ Jesús, ix yalan 
ebꞌ vin̈:

—Yovalil a tas syal Dios, a sco cꞌanabꞌajej. Axo juntzan̈ schecnabꞌil anima, 
tato max scha sbꞌa yedꞌ yic Dios, max co cꞌanabꞌajejlaj. 30  A ex tic ix eyacꞌ 
miljoccham Jesús, ayic ix dꞌun̈bꞌajqꞌue dꞌa teꞌ culus. Palta a jun Dios bꞌaj 
yacꞌnac em sbꞌa ebꞌ co mam quicham, an̈ejaꞌ co Diosal a on̈ tic. Aꞌ ix acꞌan 
pitzvocxi Jesús chiꞌ dꞌa scal ebꞌ chamnac. 31 A ix acꞌan yopisio, ix yicꞌanbꞌat 
dꞌa svachꞌcꞌabꞌ. Ix yacꞌanoch Cajaloc yedꞌ co Columaloc, yic vachꞌ sco na co 
bꞌa a on̈ israel on̈ tic, yic slajvican co mul yuuj. 32  A on̈ tic, scacꞌ testigoal co 
bꞌa yuj juntzan̈ scal tic dꞌayex. An̈ejtonaꞌ Yespíritu Dios syacꞌ pax testigoal 
sbꞌa quedꞌoc. A Dios tzꞌacꞌan Yespíritu tic dꞌa jantacn̈ej mach scꞌanabꞌajan tas 
syalaꞌ, xchi ebꞌ vin̈.

33  Ayic ix yabꞌan jun chiꞌ ebꞌ vin̈ yajal chiꞌ, ix te cot yoval ebꞌ vin̈. Ix snibꞌej 
ebꞌ vin̈ smilcham ebꞌ vin̈ dꞌa elan̈chamel. 34 Palta a dꞌa scal ebꞌ vin̈ yajal chiꞌ 
ay jun vin̈ fariseo scuch Gamaliel ayeqꞌui. Te cꞌaybꞌum vin̈ dꞌa sley Dios. 
Bꞌinajnac vin̈ dꞌa vachꞌil yuj ebꞌ anima. Ix qꞌue lin̈an vin̈. Ix schecan vin̈ 
icꞌjoccanelta ebꞌ vin̈ schecabꞌ Jesús chiꞌ junoc rato. 35  Ix lajvi yelcancot ebꞌ 
vin̈ chiꞌ, ix yalan vin̈:

—Ex vetisraelal, naec val sicꞌlabꞌil tas tzeyutej e bꞌoan yaj juntzan̈ ebꞌ vin̈ 
tic. 36 Co naeccot jun vin̈ scuch Teudas * ecꞌnac dꞌa yalan̈taxo. Yacꞌnacoch sbꞌa 
vin̈ yajalil dꞌa scal ebꞌ anima. Yalannaquel vin̈ to te ay yopisio vin̈. Ay am 
junoc chan̈eꞌ ciento vinac ochnac yedꞌ vin̈. Palta miljicham vin̈. Axo jantac 
ebꞌ ochnac yedꞌ vin̈ chiꞌ, saclemnaccanbꞌat ebꞌ. Satnacpaxcanem jun yic ebꞌ 
chiꞌ. 37 Ix lajvi chiꞌ, ay jun vin̈ scuch Judas aj Galilea, yacꞌnacoch sbꞌa vin̈ 
yacꞌan oval yedꞌ ebꞌ vin̈ yajal ayic ix icꞌjichaan̈ sbꞌisul ebꞌ anima. Tzijtum 
anima ochnac yedꞌ vin̈. An̈ejaꞌ ix miljipaxcham junxo vin̈ chiꞌ. Axo jantacn̈ej 
ebꞌ ochnac yedꞌ vin̈, saclemnacpaxcanbꞌat ebꞌ. 38  Yuj chiꞌ sval dꞌayex, cactejec 
quixtan ebꞌ vin̈ schecabꞌ Jesús tic, yil ebꞌ vin̈. A jun yic ebꞌ vin̈ tic, tato an̈ej 
ebꞌ anima ay yicoꞌ, munil ol satxicanemoc. 39 Palta tato a Dios ay yicoꞌ, man̈ 
ol yal-laj cacꞌan lajvoc. Ay smay to van cacꞌan oval yedꞌ Dios chiꞌ, xchi vin̈.

40 Ix snaan ebꞌ vin̈ yajal chiꞌ to te yel syal vin̈. Yuj chiꞌ ix avtajxioch ebꞌ vin̈ 
schecabꞌ Jesús chiꞌ yuj ebꞌ vin̈. Ix yalan ebꞌ vin̈ to smacꞌji ebꞌ vin̈. Ix yalanpax 
ebꞌ vin̈ dꞌa ebꞌ vin̈ to maxtzac yalel yabꞌixal Jesús ebꞌ vin̈. Ix lajvi chiꞌ, ix 

 1547 HECHOS 5



actajel ebꞌ vin̈. 41 Yuj chiꞌ ix elta ebꞌ vin̈ schecabꞌ Jesús chiꞌ dꞌa yichan̈ ebꞌ 
vin̈ sat yajal. Te vachꞌ ix yabꞌ ebꞌ vin̈, yujto yujn̈ej Jesús ix yabꞌ syail ebꞌ vin̈ 
icha sgana Dios. 42  Masanil cꞌu ix yalel yabꞌixal Jesús ebꞌ vin̈ to Cristo toni, 
syalelcꞌochi Jun Sicꞌbꞌilel yuj Dios. Ix laj ecꞌ yalel ebꞌ vin̈ dꞌa yol yamaqꞌuil 
stemplo Dios yedꞌ dꞌa caltac pat.

Sicꞌbꞌilel ucvan̈ ebꞌ diácono

6  1 A dꞌa jun tiempoal chiꞌ, ix te qꞌuibꞌ sbꞌisul ebꞌ creyente. Palta a ebꞌ 
creyente aj Grecia, ix cot yoval ebꞌ dꞌa ebꞌ creyente aj Israel, yujto 

ayic tzꞌacꞌji va ebꞌ mebꞌaꞌ dꞌa junjun cꞌu, man̈ tzꞌacanoc tzꞌacꞌji svael ebꞌ ix 
chamnac yetbꞌeyum aj Grecia chiꞌ. 2  Yuj chiꞌ ix avtajcot ebꞌ creyente smasanil 
yuj ebꞌ schecabꞌ Jesús chiꞌ. Ix yalan ebꞌ:

—Man̈ smojoc scactejcan calanel slolonel Dios tic yic axon̈ej vael tic squilaꞌ. 
3 Yuj chiꞌ, ex vucꞌtac, tze say ucvan̈oc vinac dꞌa co cal tic, tzeyacꞌanoch yopisio 
ebꞌ sbꞌoan jun munlajel tic. A ebꞌ tze say chiꞌ, aton ebꞌ te vachꞌ sbꞌeybꞌal, ebꞌ 
snachaj val el yic Dios yuuj, ebꞌ te ay val och Yespíritu Dios yedꞌoc. 4 A on̈xo 
tic, an̈ejaꞌ ol on̈ lesalvoc, ol calanpaxel slolonel Dios, xchi ebꞌ lajchavan̈ chiꞌ.

5  Ix te tzalaj ebꞌ smasanil yuj jun lolonel chiꞌ. Axo ebꞌ vin̈ ix sicꞌjiel chiꞌ, 
aton ebꞌ vin̈ tic: Vin̈aj Esteban, te ay val och spensar vin̈ dꞌa Dios, te ay val 
och Yespíritu Dios yedꞌ vin̈, vin̈aj Felipe, vin̈aj Prócoro, vin̈aj Nicanor, vin̈aj 
Timón, vin̈aj Parmenas yedꞌ vin̈aj Nicolás aj Antioquía. A vin̈aj Nicolás tic, 
ochnac vin̈ dꞌa scꞌaybꞌubꞌal ebꞌ israel dꞌa yalan̈taxo. 6 Ix lajvi sicꞌjielta ebꞌ vin̈ 
chiꞌ, ix icꞌjibꞌat ebꞌ vin̈ dꞌa yichan̈ ebꞌ vin̈ schecabꞌ Jesús. Axo ebꞌ vin̈ schecabꞌ 
Jesús chiꞌ ix lesalvi yuj ebꞌ vin̈, ix yacꞌanpaxecꞌ scꞌabꞌ ebꞌ vin̈ dꞌa sjolom ebꞌ 
vin̈.

7 Axo slolonel Dios ix te pucaxbꞌat dꞌa scal ebꞌ anima. Yuj chiꞌ ix te qꞌuibꞌ 
sbꞌisul ebꞌ creyente dꞌa Jerusalén chiꞌ. Ay pax juntzan̈ ebꞌ vin̈ sacerdote ix 
acꞌanoch Cristo dꞌa scꞌool.

Yamchajnac vin̈aj Esteban
8  Axo vin̈aj Esteban chiꞌ, nivan svachꞌcꞌolal Dios ix scha vin̈. Ix och val Dios 

yedꞌ vin̈, yuj chiꞌ tzijtum milagro ix schꞌoxel vin̈ dꞌa scal ebꞌ anima. 9 Palta ay 
juntzan̈ ebꞌ israel smolbꞌej sbꞌa dꞌa jun spatil culto scuch Yic ebꞌ Acꞌbꞌilxocanel 
dꞌa Libre. Ay pax juntzan̈xo ebꞌ aj chon̈abꞌ Cirene, ebꞌ aj Alejandría, ebꞌ aj 
Cilicia yedꞌ ebꞌ aj Asia. Ix cꞌoch ebꞌ dꞌa vin̈aj Esteban chiꞌ. Ix stelan sbꞌa ebꞌ 
yedꞌ vin̈. 10  Palta maj yacꞌlaj ganar vin̈ ebꞌ, yujto a Espíritu Santo ix acꞌan 
sjelanil vin̈. 11 Axo ebꞌ chiꞌ, ton̈ej ix sman jayvan̈ stestigo ebꞌ. Ix acꞌji scꞌool ebꞌ 
yuj ebꞌ, yic syal ebꞌ icha tic:

—Ix cabꞌ sbꞌuchvaj vin̈aj Esteban tic dꞌa spatic vin̈ co mam quicham aj 
Moisés yedꞌ dꞌa Dios, xchi ebꞌ.

12  Icha chiꞌ ix yutej ebꞌ stzuntzan chaan̈ ebꞌ chon̈abꞌ, ebꞌ ichamtac vinac 
yedꞌ ebꞌ cꞌaybꞌum dꞌa ley Moisés. Yuj chiꞌ ix cot jucnaj ebꞌ dꞌa vin̈aj Esteban 
chiꞌ, ix syaman vin̈ ebꞌ, xidꞌ yacꞌanoch vin̈ ebꞌ dꞌa yichan̈ ebꞌ vin̈ sat yajal. 13 Ix 
lajvi chiꞌ, ix manji juntzan̈xo ebꞌ tzꞌacꞌanoch es dꞌa yibꞌan̈ vin̈aj Esteban chiꞌ 
yuj ebꞌ. Ix stzꞌacan yal ebꞌ icha tic dꞌa ebꞌ vin̈ yajal chiꞌ:

—A vin̈aj Esteban tic, max yactejcan vin̈ sbꞌuchvaj dꞌa jun templo yicn̈ej 
Dios yaj tic. Sbꞌuchvaj pax vin̈ dꞌa ley Moisés. 14 Ix cabꞌ yalan vin̈ icha tic: A 

Jesús aj Nazaret ol pojanem stemplo Dios tic. Ol qꞌuexchaj juntzan̈ co bꞌeybꞌal 
acꞌbꞌilcan dꞌayon̈ yuj Moisés chiꞌ, xchi vin̈, xchi ebꞌ.

15 Axo ebꞌ vin̈ yajal chiꞌ yedꞌ ebꞌ cꞌojanem taꞌ smasanil, ix och qꞌuelan ebꞌ 
dꞌa vin̈aj Esteban chiꞌ, ix yilanoch sat vin̈ ebꞌ, lajan yilji icha sat junoc ángel.

A slolonel vin̈aj Esteban

7  1 Axo vin̈ sat sacerdote ix cꞌanbꞌan dꞌa vin̈aj Esteban chiꞌ:
—¿Yel am juntzan̈ ix yal ebꞌ tic? xchi vin̈.

2  Yuj chiꞌ, ix yal vin̈aj Esteban chiꞌ icha tic:
—Ex vetchon̈abꞌ yedꞌ ex ichamtac vinac, abꞌec nabꞌi. A Dios, te nivan 

yelcꞌochi. Schꞌoxnac sbꞌa dꞌa vin̈ co mam quicham aj Abraham ayic ayecꞌ 
vin̈ dꞌa yol yic Mesopotamia, ayic manto cꞌoch cajan vin̈ dꞌa chon̈abꞌ Harán. 
3  Yalannac Dios chiꞌ icha tic dꞌa vin̈: Actejcan lum a luum tic yedꞌ jantac ebꞌ 
a cꞌabꞌ oc. Ixic dꞌa junxo lugar ol in chꞌox dꞌayach, xchi dꞌa vin̈. 4 Slajvi chiꞌ, 
yactannaccan slugar ebꞌ caldeo vin̈ bꞌaj ayecꞌ chiꞌ. Axo dꞌa chon̈abꞌ Harán 
cꞌochnaccan cajan vin̈. Axo yic schamnac vin̈ smam vin̈, yicꞌjinaccot vin̈ yuj 
Dios dꞌa jun lugar bꞌaj ay on̈ ecꞌ tic. 5  Palta malaj jabꞌoc luum yacꞌnac Dios 
chiꞌ yicoc vin̈ dꞌa tic. Malaj jabꞌoc acꞌjinac dꞌa vin̈, palta yacꞌnaccan stiꞌ Dios 
chiꞌ dꞌa vin̈, ayic yalannaccan icha tic: Ol vacꞌ jun a luum. Axo yic ol ach 
chamoc, ol can jun a luum chiꞌ yicoc ebꞌ in̈tilal, xchi Dios chiꞌ dꞌa vin̈. Ayic 
mantalaj junoc yuninal vin̈, ataꞌ yalnaccan jun chiꞌ Dios. 6  Yalannacpaxcan 
Dios chiꞌ icha tic dꞌa vin̈: A ebꞌ in̈tilal ol cꞌoch cajan ebꞌ dꞌa yol yic junxo chꞌoc 
chon̈abꞌil. Ol acꞌjoc och ebꞌ schecabꞌoc ebꞌ chꞌoc chon̈abꞌil chiꞌ. Chan̈eꞌ ciento 
abꞌil ol yabꞌ syail ebꞌ yuj ebꞌ. 7 Palta a in ol vacꞌoch yaelal dꞌa yibꞌan̈ ebꞌ chꞌoc 
chon̈abꞌil chiꞌ. Ol lajvoc chiꞌ, ol elta ebꞌ in̈tilal chiꞌ dꞌa jun lugar chiꞌ, ol in 
yacꞌan servil ebꞌ dꞌa jun lugar tic, xchinac Dios chiꞌ. 8  An̈ejtonaꞌ, yacꞌnacxican 
stiꞌ Dios dꞌa vin̈aj Abraham chiꞌ. Yalannaccan dꞌa vin̈ to tzꞌoch jun yechel dꞌa 
snivanil vin̈ yedꞌ dꞌa jantacn̈ej ebꞌ yin̈tilal vin̈, yic vachꞌ scheclajeli to ay strato 
Dios yedꞌ ebꞌ. A jun yechel chiꞌ, aton jun scuch circuncisión. Yuj chiꞌ, ayic yalji 
jun yuninal vin̈aj Abraham scuch Isaac, yucubꞌixial yalji, yacꞌji circuncidar 
yuj vin̈aj Abraham chiꞌ. An̈ejtonaꞌ yalji pax jun yuninal vin̈aj Isaac chiꞌ scuch 
Jacob, acꞌjipax circuncidar yuj vin̈aj Isaac chiꞌ. Axo vin̈aj Jacob chiꞌ, lajchavan̈ 
ebꞌ yuninal vin̈ aljinac. Laj acꞌji circuncidar ebꞌ smasanil. A ebꞌ lajchavan̈ chiꞌ, 
aton ebꞌ co mam quicham a on̈ israel on̈ tic. 9 A dꞌa scal ebꞌ co mam quicham 
chiꞌ, ay jun vin̈ yucꞌtac ebꞌ scuchan José. A junel meltzajoch ebꞌ yucꞌtac vin̈aj 
José chiꞌ ajcꞌolal dꞌay. Yuj chiꞌ schon̈bꞌat vin̈ ebꞌ dꞌa Egipto, palta axo Dios och 
yedꞌ vin̈. 10 A Dios chiꞌ colanelta vin̈ dꞌa scal juntzan̈ syaelal. Yacꞌan sjelanil 
dꞌa vin̈. Och yedꞌ vin̈, yic vachꞌ syutej sbꞌa vin̈ dꞌa yichan̈ vin̈ sreyal ebꞌ aj 
Egipto chiꞌ. Yuj chiꞌ yacꞌoch yopisio vin̈aj José chiꞌ vin̈ yoch yajalil dꞌa Egipto 
chiꞌ. An̈ejtonaꞌ, yacꞌoch vin̈aj José chiꞌ vin̈ yilumaloc spat.

11 Palta a dꞌa jun tiempoal chiꞌ, ja jun nivan vejel dꞌa yibꞌan̈ masanil ebꞌ aj 
Egipto chiꞌ yedꞌ dꞌa yibꞌan̈ ebꞌ aj Canaán. Te yaꞌ ecꞌ ebꞌ yuj jun vejel chiꞌ. Icha 
pax chiꞌ ebꞌ co mam quicham ay dꞌa Canaán chiꞌ, man̈xa bꞌaj vachꞌ scot tas 
syabꞌlej ebꞌ. 12  Axo yabꞌan vin̈aj Jacob chiꞌ to ay ixim trigo dꞌa Egipto chiꞌ. Yuj 
chiꞌ schecbꞌat ebꞌ yuninal vin̈ chiꞌ taꞌ, aton ebꞌ co mam quicham. Sbꞌabꞌelalto 
ebꞌ bꞌat dꞌa jun chiꞌ. 13  Axo schecjixibꞌat ebꞌ dꞌa schaelal, ato taꞌ yal vin̈aj José 
chiꞌ dꞌa ebꞌ to yucꞌtac sbꞌa vin̈ yedꞌ ebꞌ. Icha chiꞌ aj yojtacanel vin̈aj Faraón 

chiꞌ mach ebꞌ yetchon̈abꞌ vin̈aj José chiꞌ. 14 Axo vin̈aj José chiꞌ checan icꞌjibꞌat 
vin̈aj Jacob dꞌay, aton vin̈ smam vin̈. Schecan icꞌjibꞌat ebꞌ yucꞌtac yedꞌ ebꞌ ix 
yetbꞌeyum ebꞌ yedꞌ pax ebꞌ yuninal ebꞌ smasanil, 75 sbꞌisul ebꞌ. 15  Icha chiꞌ 
aj scꞌoch vin̈aj Jacob chiꞌ dꞌa Egipto chiꞌ. Ataꞌ cham vin̈. Junjunal champax 
ebꞌ co mam quicham chiꞌ taꞌ. 16  Ichato chiꞌ yicꞌjixicot snivanil vin̈ chiꞌ yuj ebꞌ 
junelxo dꞌa chon̈abꞌ Siquem. Axo taꞌ acꞌjinacoch snivanil ebꞌ chiꞌ dꞌa yol jun 
qꞌuen n̈aqꞌueen. A jun qꞌuen chiꞌ, atax vin̈aj Abraham manannaccanel qꞌueen 
dꞌa ebꞌ yuninal vin̈aj Hamor aj chon̈abꞌ Siquem chiꞌ.

17 Axo yic vanxo scꞌoch stiempoal yelcꞌoch tas yalnaccan Dios dꞌa vin̈aj 
Abraham chiꞌ, ayic yacꞌannaccan stiꞌ dꞌa vin̈, qꞌuibꞌchaan̈ sbꞌisul ebꞌ yin̈tilal 
vin̈ dꞌa Egipto chiꞌ. Te tzijtum aj sbꞌisul ebꞌ taꞌ. 18  Cꞌojancꞌolalto och junxo vin̈ 
sreyal ebꞌ aj Egipto chiꞌ. A jun vin̈ chiꞌ, man̈xo yojtacoc yabꞌixal vin̈aj José chiꞌ 
vin̈. 19 A jun vin̈ rey chiꞌ, yixtejnac val ebꞌ co mam quicham chiꞌ vin̈. Yacꞌnac 
val chucal vin̈ dꞌa ebꞌ. Yalannac vin̈ dꞌa ebꞌ to yovalil syumel jantacn̈ej ebꞌ 
svinac unin ebꞌ tzato alji, yic munil syacꞌcham sbꞌa ebꞌ bꞌaj sbꞌat yumjicanel 
chiꞌ. 20 Aton dꞌa jun tiempoal chiꞌ alji vin̈aj Moisés. Te vachꞌ aj vin̈ dꞌa yichan̈ 
Dios. Oxen̈ej ujal qꞌuibꞌtzitaj vin̈ yuj smam snun dꞌa yol spat. 21 Slajvi chiꞌ, 
yactajcan vin̈ yuj ix snun icha syal jun ley chiꞌ. Axo jun ix yisil vin̈ rey chiꞌ 
ilanelta vin̈. Yicꞌanbꞌat vin̈ ix dꞌa spat. Sqꞌuibꞌtzitan vin̈ ix icha val junoc 
yuneꞌ. 22  Axo vin̈aj Moisés chiꞌ scꞌaybꞌej vin̈ jantacn̈ej tas yojtac ebꞌ aj Egipto 
chiꞌ. Yuj chiꞌ te jelan aj slolon vin̈. Jelan pax aj vin̈ scꞌulan masanil tastac.

23  Ayic 40 abꞌilxo sqꞌuinal vin̈, sja dꞌa spensar vin̈ bꞌat yilan ebꞌ yetchon̈abꞌ, 
aton ebꞌ quetisraelal. 24 Axo scꞌoch vin̈, yilan vin̈ to ay jun vin̈ aj Egipto chiꞌ 
van yacꞌan chucal dꞌa jun vin̈ yetchon̈abꞌ vin̈. Yuj chiꞌ och vin̈ yedꞌ vin̈. Axo 
vin̈ acꞌanecꞌ spac vin̈ yetchon̈abꞌ chiꞌ ayic smacꞌancham vin̈ aj Egipto chiꞌ 
vin̈. 25  Snaan vin̈aj Moisés chiꞌ to snachajel yuj ebꞌ yetchon̈abꞌ vin̈ chiꞌ to a 
Dios van yacꞌlabꞌan vin̈ yic scolancanel ebꞌ. Palta maj nachajel-laj yuj ebꞌ. 
26  Axo dꞌa junxo cꞌu scꞌoch vin̈ dꞌa chavan̈xo ebꞌ yetchon̈abꞌ. Yilan vin̈ to van 
stzuntzan sbꞌa ebꞌ. A sgana vin̈aj Moisés chiꞌ to tzꞌoch ebꞌ dꞌa juncꞌolal, yuj 
chiꞌ yal vin̈ dꞌa ebꞌ: Ex vetchon̈abꞌ, ¿tas yuj tzeyacꞌ oval? Ina eyetchon̈abꞌ e 
bꞌa, xchi vin̈ dꞌa ebꞌ. 27 Palta axo vin̈ van yacꞌan oval chiꞌ icꞌanel vin̈aj Moisés 
chiꞌ. Yalan vin̈ dꞌa vin̈: ¿Mach ix ach acꞌanoch juezal, yic tzon̈ acꞌan mandar? 
28  ¿Tom a gana tzin a macꞌpaxchamoc icha utej jun vin̈ aj Egipto evi? xchi vin̈. 
29 Slajvin̈ej yabꞌan jun chiꞌ vin̈aj Moisés chiꞌ, sbꞌatcan vin̈ elelal. Scꞌochcan 
cajan vin̈ dꞌa scal ebꞌ chꞌoc chon̈abꞌil dꞌa yol yic Madián. Axo taꞌ alji chavan̈ 
yuninal vin̈.

30  Ayxom 40 abꞌiloc scꞌoch vin̈ taꞌ, sbꞌat vin̈ dꞌa tzalan Sinaí, bꞌaj malaj 
anima. Axo taꞌ schꞌox sbꞌa jun ángel dꞌa vin̈. Ayecꞌ dꞌa scal jun cꞌacꞌ bꞌaj van 
stzꞌa jun teꞌ qꞌuiix. 31 Axo yic yilanbꞌat jun chiꞌ vin̈, ton̈ej te sat scꞌool vin̈. Yuj 
chiꞌ bꞌat vin̈ yilbꞌati, axo Dios Cajal alan dꞌa vin̈: 32  A in ton tic, jun Dios bꞌaj 
yacꞌnac em sbꞌa ebꞌ a mam icham, aton vin̈aj Abraham, vin̈aj Isaac yedꞌ vin̈aj 
Jacob, xchi dꞌa vin̈. Axo vin̈aj Moisés chiꞌ, te ibꞌxiqꞌue vin̈ yuj xivelal. Majxo 
ochlaj qꞌuelan vin̈ dꞌay. 33  Yalan Dios Cajal chiꞌ dꞌa vin̈: Quichel a xan̈abꞌ, 
yujto a dꞌa jun lugar bꞌaj ayach ecꞌ tic, a inton ayinecꞌ dꞌay. 34 A ebꞌ in chon̈abꞌ 
ayecꞌ dꞌa Egipto, svilaꞌ to van yabꞌan syail ebꞌ taꞌ. Svabꞌanpaxi to scꞌacvi ebꞌ 
yabꞌan syail. Yuj chiꞌ in javi viqꞌuelta ebꞌ dꞌa scal syaelal chiꞌ. Yuj chiꞌ, ixic. Ol 
ach in checbꞌat dꞌa Egipto chiꞌ, xchi Dios chiꞌ dꞌa vin̈.

* 7.43 Moloc sbꞌi jun syaloch ebꞌ sdiosaloc, syacꞌan yuninal ebꞌ silabꞌil dꞌay. Renfán sbꞌi jun 
cꞌanal bꞌaj syaqꞌuem sbꞌa ebꞌ anima. 

35 Dꞌa pecaꞌ maj chajoclaj vin̈ yuj ebꞌ yetchon̈abꞌ chiꞌ. Malaj ochnac vin̈ dꞌa 
ebꞌ. Yalannac ebꞌ dꞌa vin̈: ¿Mach ach acꞌanoch juezal, yuj chiꞌ tzon̈ acꞌ mandar? 
xchi ebꞌ dꞌa vin̈. Palta a Dios acꞌan yopisio vin̈ yacꞌan mandar ebꞌ. Yacꞌjipax 
yopisio vin̈ yic syiqꞌuelta ebꞌ dꞌa scal yaelal chiꞌ. A jun ángel schꞌox sbꞌa dꞌa vin̈ 
dꞌa scal teꞌ qꞌuiix chiꞌ, a och yedꞌ vin̈. 36 Aton vin̈aj Moisés chiꞌ icꞌannaquelta ebꞌ 
quetchon̈abꞌ dꞌa Egipto chiꞌ. 40 abꞌil schꞌoxnac juntzan̈ milagro vin̈ dꞌa Egipto 
chiꞌ yedꞌ dꞌa aꞌ Chacchac Mar yedꞌ pax dꞌa tzꞌinan luum. 37 Aton vin̈ alannac 
icha tic dꞌa ebꞌ quetisraelal chiꞌ: A Dios ol sicꞌanelta jun schecabꞌ dꞌa scal ebꞌ 
quetchon̈abꞌ icha ix yutej in sicꞌanelta a in tic, xchi vin̈ dꞌa ebꞌ. 38  Ecꞌnac vin̈ 
yedꞌ ebꞌ co mam quicham dꞌa jun taquin̈ luum. Aypaxecꞌ jun ángel yedꞌ ebꞌ, aton 
jun lolonnac yedꞌ vin̈ dꞌa tzalan Sinaí. A dꞌa vin̈aj Moisés chiꞌ, ataꞌ yalnaccan 
juntzan̈ lolonel Dios tzꞌacꞌan co qꞌuinal. Axo vin̈ alannaccan dꞌayon̈.

39 Palta a ebꞌ co mam quicham chiꞌ, maj yal scꞌool ebꞌ scꞌanabꞌajej tas yal 
vin̈ chiꞌ. Yuj chiꞌ spatiquejel vin̈ ebꞌ. Snibꞌej ebꞌ meltzaj dꞌa Egipto. 40 Yalan 
ebꞌ dꞌa vin̈aj Aarón: Bꞌo juntzan̈oc co diosal yic tzon̈ scuchbꞌani, yujto a 
vin̈aj Moisés chiꞌ, jun vin̈ ix on̈ icꞌanelta dꞌa Egipto, man̈ cojtacoc tas ix icꞌan 
vin̈, xchi ebꞌ. 41 Yuj chiꞌ, sbꞌoan jun qꞌueen ebꞌ icha quelem vacax. A jun chiꞌ 
yacꞌoch ebꞌ sdiosaloc. Smilanpax juntzan̈ nocꞌ nocꞌ ebꞌ silabꞌoc dꞌay. Yacꞌanoch 
sqꞌuin̈al jun sdiosal ebꞌ sbꞌo chiꞌ. 42  Yuj chiꞌ, yiqꞌuel sbꞌa Dios dꞌa scal ebꞌ. 
Actajcan ebꞌ schꞌocoj yic vachꞌ syaqꞌuem sbꞌa ebꞌ dꞌa juntzan̈ cꞌanal ay dꞌa 
satchaan̈. Stzꞌibꞌejnaccan jun schecabꞌ Dios icha tic:

Ex israel, ayic yecꞌnac 40 abꞌil ebꞌ e mam eyicham dꞌa tzꞌinan luum, 
man̈oc dꞌayin sn̈usnac silabꞌ ebꞌ yedꞌ yofrenda.

 43 Malaj jabꞌoc tas eyacꞌnac dꞌayin. Palta a jun e diosal scuch Moloc, * 
bꞌachbꞌil yedꞌtal eyuuj yedꞌ jun yechel cꞌanal scuch Renfán, a juntzan̈ 
chiꞌ eyalnac och e diosaloc. A dꞌa juntzan̈ yechel e bꞌonac chiꞌ, ataꞌ 
eyalnac e bꞌa. Yuj chiꞌ ol ex vicꞌcanel dꞌa jun e luum tic, axo ex 
vacꞌancanbꞌat dꞌa yichan̈bꞌat Babilonia, xchican Dios dꞌa Slolonel 
Tzꞌibꞌabꞌilcani.

44 Palta ayic yecꞌnac ebꞌ co mam quicham chiꞌ dꞌa tzꞌinan luum chiꞌ, yedꞌnac 
jun yedꞌtal sley Dios ebꞌ. Aton jun yedꞌtal chiꞌ bꞌonaccan yuj vin̈aj Moisés chiꞌ, 
icha ajnac yalan Dios chiꞌ dꞌa vin̈, ayic schꞌoxannac jun yechel dꞌa vin̈. 45 A 
jun yedꞌtal chiꞌ, cꞌojancꞌolal cannac dꞌa juntzan̈xo ebꞌ co mam quicham. Axo 
vin̈aj Josué icꞌannaccot jun chiꞌ yedꞌ ebꞌ. Ayic yicannac jun sluum ebꞌ chꞌoc 
chon̈abꞌil tic ebꞌ, aton ebꞌ pechbꞌilel yuj Dios. A jun yedꞌtal sley Dios chiꞌ, 
yedꞌnac ebꞌ, masanto ochnac vin̈aj David sreyaloc ebꞌ. 46 A vin̈aj David chiꞌ, te 
nivan svachꞌcꞌolal Dios schanac vin̈. Yuj chiꞌ, snibꞌej vin̈ sbꞌonac jun stemplo 
Dios, aton jun Dios bꞌaj yacꞌnaquem sbꞌa vin̈aj Jacob, aton pax co Diosal. 
47 Palta ato val vin̈aj Salomón bꞌoannac stemplo Dios chiꞌ, 48  vachꞌchom a Dios 
yelxo val te nivan yelcꞌochi, max aj dꞌa junoc templo bꞌobꞌil yuj ebꞌ anima. 
Yalnaccan jun schecabꞌ dꞌa pecaꞌ icha tic:
 49 A satchaan̈, aton in despacho. Axo yolyibꞌan̈qꞌuinal, icha scꞌan̈ voc yaji. 

Yuj chiꞌ, ¿tasto val ol eyutoc e bꞌoan junoc in templo? Malaj junoc 
lugar bꞌaj syal vicꞌan vip.

 50 Yujto a in ix in bꞌo masanil juntzan̈ tic, xchi Dios dꞌa Slolonel 
Tzꞌibꞌabꞌilcani.

51 Palta a ex tic, te pit ex. Lajan val e pensar yedꞌ ebꞌ man̈ ojtannacoc Dios. 
Max eyacꞌoch e chiquin dꞌa slolonel. Ton̈ej tze macoch vaan Yespíritu Dios. 
Yuj chiꞌ, lajan ex yedꞌ ebꞌ co mam quicham chiꞌ. 52  Ina ebꞌ schecabꞌ Dios dꞌa 
pecaꞌ, laj yabꞌnac syail ebꞌ yuj ebꞌ co mam quicham chiꞌ. Aton ebꞌ schecabꞌ 
Dios chiꞌ alannaccani to ol javoc vin̈ tojol spensar, palta milbꞌilcham ebꞌ yuj 
ebꞌ co mam quicham chiꞌ. Axo ix javi jun tojol spensar chiꞌ, a exxo ix eyacꞌoch 
dꞌa yol scꞌabꞌ chamel, ix eyacꞌan miljocchamoc. 53  Vachꞌchom acꞌbꞌilcan 
juntzan̈ schecnabꞌil Dios dꞌayex yuj ebꞌ ángel, palta max e cꞌanabꞌajej, xchi 
vin̈aj Esteban chiꞌ dꞌa ebꞌ.

A schamel vin̈aj Esteban
54  Ayic ix yabꞌan juntzan̈ chiꞌ ebꞌ, ix te och pitzꞌan dꞌa spixan ebꞌ, ix cot 

yoval ebꞌ dꞌa vin̈aj Esteban chiꞌ. Ix scꞌux val ye ebꞌ scot yoval. 55  Palta axo 
vin̈aj Esteban chiꞌ, te ay val och Yespíritu Dios yedꞌ vin̈, yuj chiꞌ ix qꞌue 
qꞌuelan vin̈ dꞌa satchaan̈, ix yilanqꞌue stziquiquial Dios vin̈. Ix yilan vin̈ to 
lin̈anecꞌ Jesús dꞌa svachꞌcꞌabꞌ Dios chiꞌ. 56  Yuj chiꞌ ix yalan vin̈:

—Inai, a svilani to jacan spuertail satchaan̈. Svilani to a jun Acꞌbꞌilcot yuj 
Dios yoch animail, lin̈anecꞌ dꞌa svachꞌ cꞌabꞌ Dios chiꞌ ticnaic, xchi vin̈.

57 Axo ebꞌ ayecꞌ taꞌ, ix qꞌue n̈ilnaj ebꞌ yavaji. Ix smacan schiquin ebꞌ. Ix 
cot n̈ilnaj ebꞌ dꞌa vin̈, ix jachjiel vin̈ dꞌa stiel chon̈abꞌ yuj ebꞌ. 58  A ebꞌ ix 
acꞌanbꞌat dꞌa yibꞌan̈ vin̈aj Esteban chiꞌ, ix squichel spatic scꞌapac junjun ebꞌ, ix 
yacꞌancanbꞌat ebꞌ dꞌa jun vin̈ scuch Saulo, yic vachꞌ a vin̈ tzꞌilancani. Ix lajvi 
chiꞌ, ix och ijan ebꞌ sjulancham vin̈aj Esteban chiꞌ yedꞌ qꞌuen qꞌueen. 59 Ayic 
van sjulqꞌuenan cham vin̈ chiꞌ ebꞌ, ix lesalvi vin̈ dꞌa Dios.

—Mamin Jesús, cha in pixan, xchi vin̈.
60 Ix lajvi chiꞌ ix em cuman vin̈. Te chaan̈ ix yutej sjaj vin̈ slesalvi dꞌa Dios:
—Mamin, man̈ acꞌcanoch jun smul ebꞌ tic dꞌa yibꞌan̈, xchi vin̈.
Ix lajvi yalan jun chiꞌ vin̈, ix cham vin̈.

Yacꞌnac chucal vin̈aj Saulo dꞌa ebꞌ creyente

8  1 Te locan vin̈aj Saulo yedꞌ ebꞌ ix milancham vin̈aj Esteban chiꞌ. Aton val 
dꞌa jun cꞌu chiꞌ ix och ijan ebꞌ anima yacꞌanoch syaelal ebꞌ creyente dꞌa 

Jerusalén chiꞌ. Ix yabꞌan val syail ebꞌ sicꞌlabꞌil. Yuj chiꞌ ix laj saclembꞌat ebꞌ. 
Ix laj bꞌat ebꞌ dꞌa yol yic Judea yedꞌ Samaria. Axon̈ej ebꞌ schecabꞌ Jesús ix can 
dꞌa Jerusalén chiꞌ. 2  Ix lajvin̈ej scham vin̈aj Esteban chiꞌ, ay juntzan̈ ebꞌ vin̈ 
ayoch spensar dꞌa Dios ix icꞌanbꞌat snivanil vin̈ chiꞌ, ix bꞌat smucanem vin̈ ebꞌ. 
Ix te ocꞌ ebꞌ vin̈ yuj vin̈. 3  Axo vin̈aj Saulo chiꞌ, ix yacꞌ val chucal vin̈ dꞌa ebꞌ 
creyente. Yaln̈ej bꞌaj ayecꞌ ebꞌ, ix laj och vin̈ dꞌa yol spat ebꞌ. Ix laj yiqꞌuelta ebꞌ 
vin̈ vinac vin̈ yedꞌ ebꞌ ix ix, ix bꞌat yacꞌanoch ebꞌ vin̈ dꞌa preso.

Ix aljiel vachꞌ abꞌix dꞌa Samaria
4 Axo ebꞌ creyente ix el dꞌa Jerusalén, ix laj saclembꞌat ebꞌ. Masanil bꞌajtac 

ix laj cꞌoch ebꞌ ix laj yalel vachꞌ abꞌix yic colnabꞌil ebꞌ. 5  Ay jun vin̈ scuch 
Felipe ix cꞌoch dꞌa jun chon̈abꞌ dꞌa yol yic Samaria. Ix yalcanel yabꞌixal Cristo 
vin̈ dꞌa scal ebꞌ. 6  Axo ebꞌ anima ayecꞌ taꞌ, ix smaclej val yabꞌ ebꞌ tas ix yal 

vin̈ chiꞌ. Ix yilanpax juntzan̈ milagro ebꞌ ix sbꞌo vin̈. 7 A dꞌa jun chon̈abꞌ chiꞌ, 
tzijtum ebꞌ anima ayoch ebꞌ enemigo dꞌay, axo vin̈aj Felipe chiꞌ ix laj icꞌanel 
ebꞌ dꞌa ebꞌ. Ix laj el yav ebꞌ yel dꞌa ebꞌ. Tzijtum ebꞌ sicbꞌinaqueli yedꞌ ebꞌ max 
yal sbꞌeyi, ix laj bꞌoxican ebꞌ yuj vin̈. 8  Yuj juntzan̈ chiꞌ ix te tzalaj scꞌool ebꞌ 
anima smasanil dꞌa jun chon̈abꞌ chiꞌ.

9 Palta ay jun vin̈ vinac scuch Simón taꞌ. Ste aqꞌuej val musansatil ebꞌ anima 
vin̈, yujto te nivan yelcꞌoch vin̈ yalani, ay tas syal yuj vin̈ yalani. 10 Masanil 
ebꞌ malaj yelcꞌochi yedꞌ ebꞌ nivan yelcꞌochi, jun lajan syacꞌoch spensar ebꞌ dꞌa 
vin̈, syalan ebꞌ:

—A vin̈aj Simón, aton jun dios scuchan Nivan Spoder, xchi ebꞌ dꞌa vin̈.
11 Syacꞌ val och spensar ebꞌ dꞌa vin̈, yujto pecatax syamnacoch vin̈ yacꞌan 

musansatil ebꞌ, syalan vin̈ to tzuji yuuj. 12  Axo vin̈aj Felipe chiꞌ ix alanel dꞌa 
scal ebꞌ tas tzꞌaj yoch ebꞌ dꞌa yol scꞌabꞌ Dios. Ix yalanel yabꞌixal Jesucristo vin̈ 
dꞌa ebꞌ. Yuj chiꞌ ay ebꞌ vin̈ vinac yedꞌ ebꞌ ix ix, ix acꞌanoch dꞌa scꞌool tas ix yal 
vin̈ chiꞌ. Ix lajvi chiꞌ, ix schaan sbautismo ebꞌ. 13 Icha pax chiꞌ vin̈aj Simón chiꞌ, 
ix yacꞌoch slolonel Dios vin̈ dꞌa scꞌool. Ix schaan pax sbautismo vin̈. Ix lajvin̈ej 
chiꞌ, junxon̈ej ix ecꞌ vin̈ yedꞌ vin̈aj Felipe chiꞌ. Ay juntzan̈ milagro ix schꞌox vin̈aj 
Felipe chiꞌ, te nivan yelcꞌochi. Yuj chiꞌ, ix te sat scꞌool vin̈aj Simón chiꞌ yilani.

14 Axo ebꞌ schecabꞌ Jesús ayecꞌ dꞌa Jerusalén, ayic ix yabꞌan ebꞌ to ay ebꞌ aj 
Samaria ix acꞌanoch slolonel Dios dꞌa scꞌool, ix schecbꞌat vin̈aj Pedro ebꞌ yedꞌ 
vin̈aj Juan yil ebꞌ. 15 Ayic ix cꞌoch ebꞌ vin̈, ix lesalvi ebꞌ vin̈ yuj ebꞌ creyente 
aj Samaria chiꞌ, yic vachꞌ tzꞌacꞌji Espíritu Santo dꞌa ebꞌ, 16 yujto manta junoc 
ebꞌ schaani. An̈ejanto dꞌa sbꞌi Cajal Jesús bꞌaj ix acꞌji bautizar ebꞌ. 17 Axo vin̈aj 
Pedro yedꞌ vin̈aj Juan chiꞌ ix acꞌanecꞌ scꞌabꞌ dꞌa sjolom ebꞌ. Ichato chiꞌ ix 
schaancan Espíritu Santo chiꞌ ebꞌ.

18  Ix yilan vin̈aj Simón chiꞌ to ayic ix yacꞌanecꞌ scꞌabꞌ ebꞌ vin̈ dꞌa sjolom ebꞌ 
creyente chiꞌ, ix schacan Espíritu Santo ebꞌ, yuj chiꞌ ix yaltej tumin vin̈ dꞌa ebꞌ 
vin̈ schecabꞌ Jesús chiꞌ. 19 Ix yalan vin̈ dꞌa ebꞌ vin̈ icha tic:

—Aqꞌuec vopisio eyedꞌoc yic vachꞌ yaln̈ej mach ol vaqꞌuecꞌ in cꞌabꞌ dꞌa 
sjolom, ol schacan Espíritu Santo chiꞌ, xchi vin̈ dꞌa ebꞌ vin̈.

20 Yuj chiꞌ ix yalan vin̈aj Pedro dꞌa vin̈:
—Ach satocabꞌel yedꞌ qꞌuen a tumin chiꞌ, yujto a jun tas syacꞌ Dios dꞌa 

nabꞌan̈ej ix a nibꞌej a man yedꞌ jabꞌ a tumin tic. 21 Malaj alan ic quedꞌoc. Malaj 
och dꞌa jun copisio tic, yujto man̈ tojoloc a pensar dꞌa yichan̈ Dios. 22  Yuj chiꞌ 
na a bꞌa yuj jun a chucal tic. Cꞌan dꞌa Dios, tope ol ach yacꞌ nivancꞌolal yuj tas 
van a naan tic. 23  Yujto svilaꞌ to an̈ej chichoncꞌolal tza naꞌa, yujto an̈ej chucal 
van acꞌan servil, xchi vin̈aj Pedro chiꞌ dꞌa vin̈.

24 Yuj chiꞌ ix yalxi vin̈:
—Tze cꞌan val dꞌa Dios Cajal vuuj, yic man̈ ol javoc jun yaelal tzeyal tic dꞌa 

vibꞌan̈, xchi vin̈.
25 Axo pax vin̈aj Pedro yedꞌ vin̈aj Juan chiꞌ, ix yalel yabꞌixal Jesús ebꞌ vin̈. 

Ix yalanpaxel slolonel Dios Cajal ebꞌ vin̈ dꞌa Samaria chiꞌ. Ix lajvi chiꞌ, yacbꞌan 
van smeltzajxibꞌat ebꞌ vin̈ dꞌa Jerusalén, tzijtum juntzan̈ yunetac chon̈abꞌ dꞌa 
yol yic Samaria chiꞌ bꞌaj ix ecꞌ ebꞌ vin̈ yalcanel vachꞌ abꞌix yic colnabꞌil.

A vin̈aj Felipe yedꞌ vin̈ aj Etiopía
26 Ay jun yángel Dios Cajal ix alan icha tic dꞌa vin̈aj Felipe chiꞌ:

* 8.27 A dꞌa Etiopía dꞌa jun tiempoal chiꞌ, an̈ej ebꞌ ix ix tzꞌoch yajalil. Candace sbꞌi ebꞌ ix a tzꞌoch 
ebꞌ ix yajalil chiꞌ. 

—Acꞌ lista a bꞌa. Ixic dꞌa sur, dꞌa jun bꞌe scot dꞌa Jerusalén, scꞌoch dꞌa 
chon̈abꞌ Gaza, xchi.

A jun bꞌe chiꞌ, aton jun tzꞌecꞌ dꞌa tzꞌinan luum. 27 Yuj chiꞌ, ix yacꞌ lista sbꞌa 
vin̈, ix bꞌat vin̈. Axo dꞌa yol bꞌe chiꞌ, ix yil-laj sbꞌa vin̈ yedꞌ jun vin̈ aj Etiopía. 
A jun vin̈ chiꞌ ay yopisio vin̈ yuj ix Candace, ix yajal yaj dꞌa Etiopía chiꞌ. * 
Sicꞌum tumin yaj vin̈ dꞌa ix. Ix xidꞌecꞌ vin̈ yaqꞌuem sbꞌa dꞌa Dios dꞌa Jerusalén. 
28  Van spax vin̈ dꞌa Etiopía chiꞌ. Cꞌojanem vin̈ dꞌa yol jun scarruaje. Van yilan 
Slolonel Dios vin̈ tzꞌibꞌabꞌilcan yuj vin̈aj Isaías, aton vin̈ schecabꞌ Dios. 29 Axo 
Yespíritu Dios ix alan dꞌa vin̈aj Felipe chiꞌ:

—Ixic, nitzbꞌat a bꞌa dꞌa stzꞌey jun carruaje chiꞌ, xchi.
30 Axo ix cꞌoch vin̈ dꞌa stzꞌey, ix yabꞌan vin̈ to van yavtan Slolonel Dios vin̈, 

aton jun tzꞌibꞌabꞌilcan yuj vin̈aj Isaías. Yuj chiꞌ ix yal vin̈ dꞌa vin̈:
—¿Tzam nachajel uuj tas van avtan chiꞌ? xchi vin̈.
31 Ix yalan vin̈:
—Tato malaj mach tzin cꞌaybꞌani, ¿tas ol aj snachajel vuuj? ¿Max am yal a 

qꞌueta dꞌa yol carruaje tic yic tzach em cꞌojan vedꞌoc? xchi vin̈ dꞌa vin̈aj Felipe chiꞌ
32  A Slolonel Dios van yavtan vin̈ chiꞌ, aton jun tzꞌalan icha tic:

Icha junoc nocꞌ calnel tzꞌicꞌjibꞌat bꞌaj ol bꞌat chamoc, icha chiꞌ ol aj 
yicꞌjibꞌat jun Schecabꞌ Dios Cajal schami.

Icha junoc nocꞌ calnel tzꞌinn̈ej xchi sjoxchaji, icha pax chiꞌ ol ajoc.
 33 Te qꞌuixvelal ol yutej ebꞌ. Toxonton man̈ ol sbꞌo yaj jabꞌoc ebꞌ dꞌay.

Malaj junoc mach ol alanoc tato ay yin̈tilal ol canoc, yujto ol 
miljocchamoc, xchi dꞌa Slolonel Dios chiꞌ.

34 Yuj chiꞌ ix scꞌanbꞌej vin̈ dꞌa vin̈aj Felipe chiꞌ:
—Al dꞌayin, ¿mach ay yabꞌixal jun yalnaccan vin̈ schecabꞌ Dios chiꞌ? ¿Tom 

a yabꞌixal vin̈ yalnaccani, ma to chꞌoc junocxo mach yalnaccan yabꞌixal vin̈? 
xchi vin̈ aj Etiopía chiꞌ.

35 Axo vin̈aj Felipe chiꞌ ix alan dꞌa vin̈ tas syalelcꞌoch Slolonel Dios chiꞌ. Ix 
syamanoch vin̈ yalan yabꞌixal Jesucristo dꞌa vin̈. 36-37 Ayic van sbꞌat ebꞌ vin̈ 
dꞌa yol bꞌe chiꞌ, ix cꞌoch ebꞌ vin̈ dꞌa jun a aꞌ. Ix yalan vin̈ aj Etiopía chiꞌ dꞌa vin̈:

Ina jun a aꞌ tic, ¿max am yal in acꞌancan bautizar ticnaic? xchi vin̈.
38  Ix lajvin̈ej chiꞌ, ix yalan vin̈ to syamjioch vaan jun scarruaje vin̈ chiꞌ. 

Ix em ebꞌ vin̈ schavan̈il dꞌa yol jun a aꞌ chiꞌ. Axo taꞌ ix acꞌjican bautizar vin̈. 
39 Ayic ix lajvi sqꞌuexta ebꞌ vin̈ dꞌa yol a aꞌ chiꞌ, axo Yespíritu Dios ix icꞌanbꞌat 
vin̈aj Felipe chiꞌ. Yuj chiꞌ majxo iljilaj vin̈ yuj vin̈ aj Etiopía chiꞌ, majxo yil-laj 
vin̈ bꞌaj ix cꞌoch vin̈. Palta te tzalajcꞌolal ix bꞌatxican vin̈ aj Etiopía chiꞌ dꞌa 
yol bꞌe chiꞌ. 40  Axo vin̈aj Felipe chiꞌ, a dꞌa chon̈abꞌ Azoto ix cꞌoch vin̈. Ix 
lajvin̈ej chiꞌ, ix bꞌatxi vin̈. Ix laj ecꞌ yalancanel vachꞌ abꞌix yic colnabꞌil vin̈ dꞌa 
juntzan̈xo chon̈abꞌ, masanto ix cꞌoch vin̈ dꞌa chon̈abꞌ Cesarea.

Schanac Cristo vin̈aj Saulo 
(Hch 22.6‑16; 26.12‑18)

9  1 Axo vin̈aj Saulo, max yactej vin̈ yalani to ol smilcham ebꞌ tzꞌacꞌanoch 
Jesús Cajal dꞌa scꞌool. Yuj chiꞌ ix cꞌoch vin̈ dꞌa vin̈ sat sacerdote. 2  Ix 

scꞌanan juntzan̈ chꞌan̈ carta vin̈, yic syicꞌanbꞌat chꞌan̈ vin̈ dꞌa yoltac spatil 
culto ay dꞌa chon̈abꞌ Damasco. A juntzan̈ carta chiꞌ tzꞌacꞌan sderecho vin̈ yic 
syaman jantacn̈ej ebꞌ syacꞌoch spensar dꞌa Jesús, vachꞌchom vinac ma ix, yic 
syicꞌcot ebꞌ vin̈ preso dꞌa Jerusalén. 3 Ix lajvi chiꞌ ix bꞌat vin̈, palta axo yic van 
scꞌoch vin̈ dꞌa slacꞌanil chon̈abꞌ Damasco chiꞌ, ix emul copnaj jun saquilqꞌuinal 
dꞌa satchaan̈ dꞌa yibꞌan̈ vin̈.

4 Yuj chiꞌ ix telvi vin̈ dꞌa sat luum. Ix yabꞌan vin̈ yoch jun lolonel. Ix yalan 
icha tic:

—Saulo, Saulo, ¿tas yuj tzin ixtej? xchi dꞌa vin̈.
5 —Mamin, ¿mach ach? xchi vin̈.
—A in ton tic Jesús in. A in val tzin ixtej.
6 —Qꞌuean̈ vaan, ixic dꞌa chon̈abꞌ chiꞌ. Ataꞌ ol alchaj dꞌayach tas yovalil ol 

a cꞌulej, xchi Jesús chiꞌ dꞌa vin̈.
7 Axo ebꞌ vin̈ yetbꞌeyum vin̈aj Saulo chiꞌ, ix vanaj ebꞌ vin̈, ix sat scꞌol ebꞌ 

vin̈ yuj xivelal. Ix yabꞌ ebꞌ vin̈ to ay mach sloloni, palta malaj mach ix yil ebꞌ 
vin̈. 8  Ix lajvi chiꞌ, ix qꞌue vaan vin̈aj Saulo chiꞌ dꞌa sat luum. Axo yic ix elta 
qꞌuelan vin̈, majxo yal-laj yilan jabꞌoc vin̈. Yuj chiꞌ a ebꞌ vin̈ yetbꞌeyum vin̈ ix 
yaman scꞌabꞌ, ix squetzanbꞌat vin̈ ebꞌ vin̈ dꞌa yol chon̈abꞌ Damasco chiꞌ. 9 Axo 
ix cꞌoch vin̈ taꞌ, oxeꞌ cꞌual majxo yal-laj yilan vin̈. Majxo valaj vin̈. Majxo 
yucꞌpaxlaj aꞌ vin̈.

10 A dꞌa Damasco chiꞌ ay jun vin̈ creyente scuchan Ananías, axo Jesús Cajal 
ix alan dꞌa vin̈ icha dꞌa vayichal icha tic:

—Ach Ananías, xchi.
—Tic ay in Mamin, xchi vin̈.
11 —Ixic dꞌa jun calle scuch Tojol. Ayic tzach cꞌoch dꞌa spat vin̈aj Judas, tza 

cꞌanbꞌan dꞌa vin̈ yuj vin̈aj Saulo aj Tarso. Ol ilani to van slesalvi vin̈. 12  Ay jun 
tas ix in chꞌox dꞌa vin̈. Ix yilan vin̈ to a ach ol ach cꞌochoc, ol acꞌanecꞌ a cꞌabꞌ 
dꞌa sjolom vin̈, yic vachꞌ ol jacvocxican sat vin̈, xchi Jesús Cajal chiꞌ dꞌa vin̈.

13  Palta axo ix yalan vin̈:
—Mamin, tzijtum mach ix alan dꞌayin yuj vin̈aj Saulo chiꞌ. A dꞌa Jerusalén 

man̈ jantacoc chucal ix yacꞌ vin̈ dꞌa ebꞌ tzach acꞌanoch dꞌa scꞌool. 14 Xal ticnaic 
ix ja vin̈ dꞌa tic, yic syamji jantacn̈ej ebꞌ syal sbꞌa dꞌayach yuj vin̈, yujto acꞌbꞌil 
yopisio vin̈ yuj ebꞌ vin̈ sat sacerdote, xchi vin̈.

15 Palta ix yalanxi Jesús Cajal chiꞌ dꞌa vin̈:
—Ixic, yujto a vin̈aj Saulo chiꞌ, ix in siqꞌuel vin̈, yic vachꞌ ol yalel in lolonel 

vin̈ dꞌa scal ebꞌ man̈ israeloc, dꞌa yichan̈ ebꞌ rey yedꞌ dꞌa scal ebꞌ eyetisraelal. 
16 A in ol in chꞌox dꞌa vin̈, jantac syaelal yovalil ol yabꞌ vin̈ vuuj, xchi Jesús 
Cajal chiꞌ.

17 Yuj chiꞌ, ix bꞌat vin̈aj Ananías chiꞌ dꞌa jun pat chiꞌ. Axo ix cꞌoch vin̈, ix och 
vin̈ dꞌa yool. Ix yacꞌanecꞌ scꞌabꞌ vin̈ dꞌa sjolom vin̈aj Saulo chiꞌ. Ix yalan vin̈:

—Vucꞌtac Saulo, a Cajal Jesús, jun ix schꞌox sbꞌa dꞌayach dꞌa yol bꞌe bꞌaj 
ach javi chiꞌ, aꞌ in checancot dꞌayach, yic vachꞌ ol jacvocxi a sat, axo yochcan 
Espíritu Santo dꞌayach, xchi vin̈ dꞌa vin̈.

18  Junanto rato chiꞌ ix elta tzicnaj juntzan̈ icha stumin nocꞌ chay ayoch dꞌa 
yol sat vin̈, ichato chiꞌ ix bꞌoxican yilan vin̈. Ix qꞌue vaan vin̈, ix yacꞌan acꞌjoc 
bautizar sbꞌa vin̈. 19 Ix lajvi chiꞌ, ix va vin̈, ix yicꞌanxi yip vin̈. Ix aj jayeꞌ cꞌual 
vin̈ yedꞌ ebꞌ creyente dꞌa Damasco chiꞌ.

Yalnaquel slolonel Dios vin̈aj Saulo dꞌa Damasco
20 A vin̈aj Saulo chiꞌ, ix syamoch vin̈ yalel slolonel Dios dꞌa yoltac spatil 

culto. Ix yalan vin̈ to a Jesús, Yuninal ton Dios. 21 Jantacn̈ej ebꞌ ix abꞌan yalan 
vin̈, ix te sat scꞌool ebꞌ. Ix yalan ebꞌ:

—Aton jun vin̈ tic ix acꞌanoch syaelal ebꞌ syal sbꞌa dꞌa Jesús dꞌa Jerusalén. 
A co naani to sja vin̈ ul syam ebꞌ creyente dꞌa tic, yic syicꞌbꞌat ebꞌ vin̈ dꞌa ebꞌ 
vin̈ sat sacerdote, xchi ebꞌ.

22  A xo vin̈aj Saulo chiꞌ, ix ste aqꞌuej yip vin̈ yalaneli, yic vachꞌ 
scheclajeli to a Jesús dꞌa val yel Cristo toni, aton jun tan̈vabꞌil yuj ebꞌ. 
Axo ebꞌ israel aj Damasco chiꞌ, maj nachajel jabꞌoc yuj ebꞌ tas syutej 
ebꞌ spacan dꞌa vin̈.

Colchajnaquel vin̈aj Saulo dꞌa yol scꞌabꞌ ebꞌ yetisraelal
23  Ayic nivanxo tiempo ix eqꞌui, ix slajtian sbꞌa ebꞌ israel dꞌa spatic vin̈aj 

Saulo chiꞌ. Ix yalan ebꞌ to ol smilcham vin̈ ebꞌ. 24  Palta ix yabꞌ specal vin̈ 
to cꞌual dꞌacꞌval stan̈van ebꞌ dꞌa juntzan̈ bꞌe sbꞌat dꞌa stiel chon̈abꞌ, yic ataꞌ 
smilcham vin̈ ebꞌ snaani. 25 Yuj chiꞌ, a ebꞌ creyente ix acꞌanem vin̈ dꞌa yol jun 
xuuc, axo dꞌa sventenail smuroal jun chon̈abꞌ chiꞌ ix yaqꞌuem dꞌun̈un̈oc vin̈ 
ebꞌ dꞌacꞌvalil. Icha chiꞌ ix aj scolchajel vin̈.

Ayecꞌ vin̈aj Saulo dꞌa Jerusalén
26 Axo yic ix cꞌoch vin̈aj Saulo chiꞌ dꞌa Jerusalén, ix snibꞌej vin̈ smolbꞌej sbꞌa 

yedꞌ ebꞌ creyente taꞌ, palta ton̈ej ix xivqꞌue ebꞌ smasanil dꞌa vin̈. Maj schalaj 
yabꞌ ebꞌ tato yel creyentexo vin̈. 27 Palta a jun vin̈ scuch Bernabé ix icꞌanbꞌat 
vin̈ dꞌa ebꞌ vin̈ schecabꞌ Jesús. Ix yalan vin̈ dꞌa ebꞌ vin̈:

—A vin̈aj Saulo tic, ix yil Cajal Jesús vin̈ dꞌa yol bꞌe. Ix lolonpax Cajal Jesús 
chiꞌ yedꞌ vin̈. Yuj chiꞌ malaj mach bꞌaj ix xiv vin̈ yalanel yabꞌixal Jesús dꞌa 
chon̈abꞌ Damasco chiꞌ, xchi vin̈aj Bernabé chiꞌ.

28  Yuj chiꞌ ix aj vin̈aj Saulo dꞌa Jerusalén chiꞌ. Junn̈ej ix ecꞌ vin̈ yedꞌ ebꞌ 
creyente taꞌ. 29 Ix ste tecꞌbꞌan sbꞌa vin̈ yalanel yabꞌixal Cajal Jesús. Ix stelan 
sbꞌa vin̈ yedꞌ ebꞌ yetisraelal tzꞌalan stiꞌ ebꞌ griego. Palta a ebꞌ chiꞌ, ix slajtiej 
sbꞌa ebꞌ yic smilancham vin̈ ebꞌ. 30 Axo ix yabꞌan specal jun chiꞌ ebꞌ creyente, 
ix yicꞌanbꞌat vin̈aj Saulo chiꞌ ebꞌ dꞌa chon̈abꞌ Cesarea. Ix lajvi scꞌoch ebꞌ yedꞌ 
vin̈ taꞌ, ix schecancanbꞌat vin̈ ebꞌ dꞌa chon̈abꞌ Tarso.

31 Ichato chiꞌ, ix och vaan spechji bꞌeyecꞌ ebꞌ creyente dꞌa masanil chon̈abꞌ 
dꞌa yol yic Judea, dꞌa yol yic Galilea yedꞌ dꞌa yol yic Samaria. Ix laj stecꞌbꞌitan 
sbꞌa ebꞌ. Te naann̈ej Cajal Jesús yuj ebꞌ. Ix och Yespíritu Dios yedꞌ ebꞌ, yuj chiꞌ 
ix te qꞌuibꞌ sbꞌisul ebꞌ.

Bꞌonacxi scꞌool vin̈aj Eneas
32  A junel, ayic ix ecꞌ vin̈aj Pedro yil ebꞌ yetcreyenteal, ix cꞌoch vin̈ dꞌa 

ebꞌ creyente dꞌa chon̈abꞌ Lida. 33  Ataꞌ ix ilchaj jun vin̈ scuch Eneas yuj vin̈. 
Svajxaquilxo abꞌil stelvican vin̈, yujto sicbꞌinaquel vin̈. 34 Yuj chiꞌ ix yal vin̈ 
dꞌa vin̈:

—Ach Eneas, sval dꞌayach, a Jesucristo tzꞌacꞌan bꞌoxoc a cꞌool. Yuj chiꞌ 
qꞌuean̈ vaan, pac a vaynubꞌ tic, xchi vin̈ dꞌa vin̈.

Val dꞌa jun rato chiꞌ, ix qꞌue van vin̈. 35 Axo ebꞌ anima smasanil aj Lida chiꞌ 
yedꞌ ebꞌ aj Sarón, ix yil ebꞌ to ix bꞌoxican vin̈. Yuj chiꞌ ix sqꞌuex sbꞌeybꞌal ebꞌ, 
ix yacꞌanoch spensar ebꞌ dꞌa Cajal Jesús.

Pitzvinacxi ix Dorcas
36 A dꞌa chon̈abꞌ Jope, ay jun ix creyente scuchan Tabita. Axo dꞌa tiꞌ griego 

Dorcas sbꞌi ix. Te vachꞌ ix, scolvaj ix dꞌa ebꞌ mebꞌaꞌ. 37 Axo dꞌa jun tiempo chiꞌ, 
ix yamchaj ix yuj jun yabꞌil, ix cham ix. Ix lajvi chiꞌ, ix bꞌicchajel snivanil 
ix, ix icꞌjiqꞌue dꞌa yol jun cuarto dꞌa chaan̈. 38  A jun chon̈abꞌ Jope chiꞌ, a dꞌa 
slacꞌanil chon̈abꞌ Lida ay, aton bꞌaj ayecꞌ vin̈aj Pedro chiꞌ. Axo ix yabꞌan ebꞌ 
creyente to ataꞌ ayecꞌ vin̈, ix schecanbꞌat chavan̈ vinac ebꞌ dꞌa vin̈, ix yalan 
ebꞌ vin̈:

—Cotan̈, con̈ quedꞌoc dꞌa Jope val ticnaic, xchi ebꞌ vin̈ dꞌa vin̈.
39 Yuj chiꞌ ix bꞌat vin̈aj Pedro chiꞌ yedꞌ ebꞌ vin̈. Axo ix cꞌoch vin̈, ix icꞌjiqꞌue 

vin̈ dꞌa jun cuarto bꞌaj ay snivanil ix Dorcas chiꞌ. Ataꞌ molanecꞌ ebꞌ ix chamnac 
yetbꞌeyum. Van yocꞌ ebꞌ ix yuj ix. Ay juntzan̈ spichul ebꞌ ix yedꞌ juntzan̈ 
scamix sbꞌonac ix Dorcas chiꞌ ayic pitzanto ix. Ix schꞌoxan juntzan̈ chiꞌ ebꞌ ix 
dꞌa vin̈aj Pedro chiꞌ. 40 Axo vin̈ ix checanxiemta ebꞌ smasanil. Ix lajvi chiꞌ ix 
em cuman vin̈, ix lesalvi vin̈. Ix och qꞌuelan vin̈ dꞌa ix Dorcas chiꞌ. Ix yalan 
vin̈ dꞌa ix:

—Ach Tabita, sval dꞌayach, qꞌuean̈ vaan, xchi vin̈ dꞌa ix. Axo ix elta qꞌuelan 
ix. Ix yilanoch vin̈aj Pedro chiꞌ ix, ix qꞌue cꞌojan ix. 41 A vin̈ ix yaman scꞌabꞌ ix. 
Ix squetzanqꞌue vaan ix vin̈. Ix lajvi chiꞌ, ix yavtanxiqꞌue ebꞌ ix ix chiꞌ vin̈ yedꞌ 
juntzan̈xo ebꞌ creyente. Ix schꞌoxanelta ix vin̈ dꞌa ebꞌ to ix pitzvixi ix. 42  Axo 
ebꞌ aj Jope chiꞌ, ix laj yabꞌ specal jun chiꞌ ebꞌ. Yuj chiꞌ tzijtum ebꞌ ix acꞌanoch 
Cajal Jesús dꞌa scꞌool. 43  A vin̈aj Pedro chiꞌ, ixto ecꞌ jayexo cꞌual vin̈ dꞌa Jope 
chiꞌ, axo dꞌa spat jun vin̈ scuchan Simón smunlaj yedꞌ nocꞌ tzꞌum ix aj vin̈.

A vin̈aj Pedro yedꞌ vin̈aj Cornelio

10  1 A dꞌa chon̈abꞌ Cesarea ay jun vin̈ scuch Cornelio, yajal yaj vin̈ dꞌa 
jun macan̈ ebꞌ soldado scuchan aj Italia. 2  Syacꞌ val och spensar vin̈ 

dꞌa Dios. Te ay xivcꞌolal vin̈ dꞌay yedꞌ jantac ebꞌ ayecꞌ dꞌa yol spat vin̈ yedꞌoc. 
Tzijtum tas syacꞌpax vin̈ dꞌa ebꞌ israel te mebꞌaꞌ. Slesalvi val vin̈ dꞌa Dios. 
3  Axo junel dꞌa tzꞌeymajcꞌualxo, ix yilan vin̈ icha dꞌa vayich, ay jun yángel 
Dios ayoch dꞌa yol jun cuarto bꞌaj ayecꞌ vin̈ chiꞌ. Ix yalan jun ángel chiꞌ dꞌa 
vin̈:

—Cornelio, xchi.
4 Ix och qꞌuelan vin̈ dꞌay. Ix te xiv vin̈ yuuj.
—Mamin, ¿tas tzal dꞌayin? xchi vin̈ dꞌay.
Yuj chiꞌ ix yalan dꞌa vin̈:
—A Dios ix abꞌan a lesal. Ix yilanpax juntzan̈ a silabꞌ ix acꞌ dꞌa ebꞌ mebꞌaꞌ. 

Maj satlaj scꞌool dꞌa juntzan̈ chiꞌ. 5 A ticnaic, checbꞌat jayvan̈oc ebꞌ vin̈ vinac 
dꞌa chon̈abꞌ Jope, yic bꞌat yicꞌcot vin̈aj Simón ebꞌ vin̈, aton vin̈ scuchpax 
Pedro. 6  Ayecꞌ vin̈ dꞌa spat jun vin̈ sqꞌuexul, aton jun vin̈ smunlaj yedꞌ nocꞌ 
tzꞌuum. A spat vin̈ chiꞌ, a dꞌa stiꞌ aꞌ mar ay, xchi jun ángel chiꞌ dꞌa vin̈.

7 Ix lajvi spax jun ángel chiꞌ, ix yavtancot chavan̈ ebꞌ vin̈ schecabꞌ vin̈aj 
Cornelio chiꞌ yedꞌ pax jun vin̈ soldado yacꞌumaltaxon servil vin̈ yaji. A jun 

* 10.12 A ebꞌ israel max yal schiꞌan nocꞌ comon nocꞌ ebꞌ, icha juntzan̈ nocꞌ ix checji schi vin̈aj 
Pedro chiꞌ. 

vin̈ soldado chiꞌ, an̈ej dꞌa Dios ayoch spensar vin̈. 8  Jantacn̈ej tas ix yal jun 
ángel chiꞌ, ix laj yal vin̈ dꞌa ebꞌ vin̈. Ix lajvi chiꞌ, ix schecanbꞌat ebꞌ vin̈ dꞌa 
chon̈abꞌ Jope chiꞌ. 9 Axo dꞌa junxo cꞌu dꞌa chimcꞌualil, ayic van scꞌoch ebꞌ 
vin̈ dꞌa slacꞌanil Jope chiꞌ, axo vin̈aj Pedro chiꞌ, ix qꞌue vin̈ lesal dꞌa span̈anil 
yibꞌan̈ spat vin̈aj Simón chiꞌ. 10 Ayic ayecꞌ vin̈ taꞌ, ix och svejel vin̈. Ix scꞌanan 
va sbꞌa vin̈. Palta axo yic van to sbꞌoji tas ol yabꞌlej vin̈ chiꞌ, icha dꞌa vayichal 
11 ix aj yilan vin̈ sjacvi satchaan̈. Axo ix yilan vin̈ ichato ay jun cꞌapac yambꞌil 
schiquintac schan̈il, ix emul dꞌa span̈anil yibꞌan̈ pat bꞌaj ayecꞌ vin̈ chiꞌ. 12  Axo 
dꞌa yol jun cꞌapac chiꞌ, ataꞌ ayoch junjun macan̈ nocꞌ nocꞌ. Ay nocꞌ chan̈eꞌ yoc. 
Ay pax nocꞌ chan yedꞌ nocꞌ much. * 13  Ix lajvi yemul jun chiꞌ, ix yabꞌan vin̈aj 
Pedro chiꞌ, ix och jun lolonel, ix yalan icha tic:

—Pedro, macꞌcham juntzan̈ nocꞌ tic a chiꞌa, xchi.
14 Palta ix yalan vin̈:
—Ach Vajalil, max yal-laj, yujto manta jun eloc tzin chi junoc comon tasi, 

ma junoc tas ay yovalil yuj ley Moisés, xchi vin̈.
15 Yuj chiꞌ ix yalan junelxo:
—A juntzan̈ tas syal Dios to malaj yovalil, a achxo tic, man̈ alaꞌ to ay 

yovalil, xchi.
16  Oxel ix alchaj icha chiꞌ. Ix lajvin̈ej chiꞌ, ix icꞌjixiqꞌue jun cꞌapac chiꞌ dꞌa 

satchaan̈. 17 Vanto snaan vin̈aj Pedro tas yaj jun chiꞌ, ix cꞌoch ebꞌ vin̈ schecabꞌ 
vin̈aj Cornelio dꞌa stiꞌ jun pat chiꞌ. Toxo ix scꞌanbꞌej ebꞌ vin̈ yabꞌi bꞌaj ay spat 
vin̈aj Simón chiꞌ. 18  Yuj chiꞌ ix avajoch ebꞌ vin̈, ix scꞌanbꞌan ebꞌ vin̈:

—¿Ay am ecꞌ vin̈aj Simón dꞌa tic, vin̈ scuchpax Pedro? xchi ebꞌ vin̈.
19 An̈ejaꞌ vanto snaan vin̈aj Pedro yuj juntzan̈ ix yil chiꞌ, ix yalan Yespíritu 

Dios dꞌa vin̈:
—Ay oxvan̈ ebꞌ vin̈ vinac tzach cꞌanbꞌani. 20 Yuj chiꞌ eman̈. Ixic yedꞌ ebꞌ vin̈, 

man̈ chabꞌcꞌolaloc tzach bꞌati, yujto a in ix in checcot ebꞌ vin̈, xchi dꞌa vin̈.
21 Yuj chiꞌ ix emta vin̈ bꞌaj ayecꞌ ebꞌ vin̈ schecabꞌ vin̈aj Cornelio chiꞌ. Ix 

yalan vin̈ dꞌa ebꞌ vin̈:
—Ina in tzin e cꞌanbꞌej tic. ¿Tas e checabꞌil dꞌayin yuj chiꞌ tzex javi? xchi vin̈.
22  Ix yalan ebꞌ vin̈ dꞌa vin̈:
—Ay jun vin̈ yajal soldado scuch Cornelio. Te vachꞌ sbꞌeybꞌal vin̈, 

syacꞌpaxem sbꞌa vin̈ dꞌa Dios. Te vachꞌ vin̈ dꞌa yichan̈ ebꞌ etisraelal smasanil. 
Axo jun yángel Dios ix alan dꞌa vin̈ to scheccot ebꞌ schecabꞌ vin̈ yic tzach 
yicꞌbꞌat ebꞌ dꞌa spat vin̈, yic vachꞌ smaclej yabꞌ vin̈ tas ol alaꞌ, xchi ebꞌ vin̈ dꞌa 
vin̈aj Pedro chiꞌ.

23 Yuj chiꞌ ix icꞌjioch ebꞌ vin̈ dꞌa yol pat chiꞌ yuj vin̈. Ataꞌ ix ecꞌ acꞌval yuj ebꞌ 
vin̈. Axo dꞌa junxo cꞌu ix bꞌat vin̈ yedꞌ ebꞌ vin̈. Ix bꞌat jayvan̈ ebꞌ creyente aj 
Jope chiꞌ yucꞌlevoc vin̈. 24 Ato dꞌa schabꞌjial ix cꞌoch ebꞌ dꞌa chon̈abꞌ Cesarea. 
Axo vin̈aj Cornelio ix tan̈van scꞌoch ebꞌ taꞌ. Toxo ix yavtejcot ebꞌ scꞌabꞌ yoc 
vin̈ yedꞌ juntzan̈xo ebꞌ yamigo vin̈. 25 Ayic van scꞌoch vin̈aj Pedro chiꞌ, ix elta 
vin̈aj Cornelio chiꞌ dꞌa stiꞌ spat. Ix schaan vin̈ scꞌoch vin̈. Ix em cuman vin̈ 
yaqꞌuem sbꞌa dꞌa vin̈aj Pedro chiꞌ. 26  Palta a vin̈aj Pedro chiꞌ ix quetzanqꞌue 
vaan vin̈. Ix yalan vin̈ dꞌa vin̈ icha tic:

—Qꞌuean̈ lin̈an, yujto quetanimail co bꞌa, xchi vin̈.
27 Van slolon ebꞌ vin̈, ix och ebꞌ vin̈ dꞌa yol pat. Ix yilan vin̈aj Pedro chiꞌ to 

tzijtumxo ebꞌ molaneqꞌui. 28  Yuj chiꞌ ix yal vin̈ dꞌa ebꞌ:
—Ex vetanimail, eyojtac to a on̈ israel on̈ tic, ay yovalil co cꞌumlan co 

bꞌa yedꞌ junoc chꞌoc chon̈abꞌil, ma coch dꞌa yol spat. Palta a Dios ix acꞌan 
vojtaquejeli to max yal valani to ay yovalil tzin cꞌumej junoc mach. 29 Yuj chiꞌ 
malaj tas ix valaꞌ ayic ix bꞌat in eyicꞌancoti. Xal ticnaic, alec dꞌayin, tas yuj ix 
bꞌat in eyicꞌcoti, xchi vin̈ dꞌa ebꞌ.

30 Yuj chiꞌ ix yalan vin̈aj Cornelio chiꞌ dꞌa vin̈ icha tic:
—Yabꞌ am icha hora tic oxji, van in lesalvi dꞌa yol in pat tic, ichataxon 

tzin cꞌulej dꞌa junjun tzꞌeymajcꞌualil. Ay jun schꞌox sbꞌa dꞌayin, copopi quilan 
spichul. 31 Yalan dꞌayin: Cornelio, a Dios ix abꞌan a lesal. Ix snaanpaxcot 
juntzan̈ a silabꞌ tzacꞌ dꞌa ebꞌ mebꞌaꞌ. 32  Axo ticnaic, checbꞌat jayvan̈oc vinac dꞌa 
chon̈abꞌ Jope, bꞌat yicꞌancot vin̈aj Simón ebꞌ, scuch pax Pedro. Ayecꞌ vin̈ dꞌa 
spat jun vin̈ sqꞌuexul, aton jun vin̈ smunlaj yedꞌ nocꞌ tzꞌuum. A spat vin̈ chiꞌ, a 
dꞌa stiꞌ aꞌ mar ay, xchi. 33 Slajvi chiꞌ, in checanbꞌat ebꞌ in checabꞌ ach sayeqꞌui. 
Yuj val dios dꞌayach ix a cꞌanabꞌajej a coti. A ticnaic, ayon̈ ecꞌ co masanil dꞌa 
yichan̈ Dios Cajal. Yuj chiꞌ sco snibꞌej scabꞌi jantacn̈ej tas albꞌilcan dꞌayach 
yuuj, yic tzalan dꞌayon̈, xchi vin̈aj Cornelio chiꞌ dꞌa vin̈.

A smensaje vin̈aj Pedro dꞌa yol spat vin̈aj Cornelio
34 Axo vin̈aj Pedro chiꞌ, ix och ijan vin̈ yalan dꞌa ebꞌ:
—A ticnaic vojtac to dꞌa val yel, jun lajann̈ej yelcꞌoch masanil anima dꞌa 

yichan̈ Dios. 35 A ebꞌ xiv dꞌa Dios, vachꞌchom man̈ israeloc ebꞌ, ste tzalaj yedꞌ 
ebꞌ tato vachꞌ sbꞌeybꞌal ebꞌ. 36 A Dios acꞌjinaccan slolonel dꞌayon̈ a on̈ israel on̈ 
tic. Yalannaccan dꞌayon̈ to ay juncꞌolal yuj Jesucristo, aton Cajal co masanil. 
37 A exxo tic, ina eyojtac tas ix scꞌulej Dios dꞌa co lugar. A dꞌa Galilea elnac 
yich, ayic slajvinac yalancanel slolonel Dios vin̈aj Juan, a slajvinac yacꞌan 
bautizar ebꞌ anima vin̈. 38  Eyojtac to a Dios yacꞌnac Yespíritu dꞌa Jesús aj 
Nazaret, yacꞌannacpax spoder dꞌay. Eyojtac paxi to a Jesús ix colvaj dꞌa ebꞌ 
anima. Jantacn̈ej ebꞌ ixtabꞌil yuj vin̈ diablo, ix laj yacꞌ bꞌoxoc scꞌool ebꞌ. Icha 
chiꞌ yutejnac sbꞌa yujto a Dios ayoch yedꞌoc. 39 A on̈ tic scacꞌ testigoal co bꞌa yuj 
juntzan̈ tastac ix scꞌulej chiꞌ. Jantacn̈ej tas ix ecꞌ scꞌulej dꞌa yol yic Judea yedꞌ dꞌa 
chon̈abꞌ Jerusalén, ix quilaꞌ. Ix lajvi chiꞌ, ix culusajqꞌue yuj ebꞌ vetisraelal. Icha 
chiꞌ ix yutej ebꞌ smilanchamoc. 40 Palta axo dꞌa schabꞌjial ix pitzvixi yuj Dios. Yuj 
spoder Dios chiꞌ ix schꞌox sbꞌa dꞌayon̈. 41 Palta maj schꞌoxlaj sbꞌa dꞌa masanil ebꞌ 
anima. An̈ej dꞌayon̈ ix schꞌox sbꞌa, yujto atax dꞌa pecaꞌ sicꞌbꞌilon̈xocanel yuuj yic 
tzon̈ och stestigooc. On̈ va pax yedꞌoc ayic toxo ix pitzvixi dꞌa scal ebꞌ chamnac 
chiꞌ. 42  Ix yalancan dꞌayon̈ to yovalil tzecꞌ calel yabꞌixal dꞌa ebꞌ anima, to a Dios 
acꞌjinac yopisio schꞌolbꞌitan tas yaj ebꞌ anima smasanil, vachꞌchom ebꞌ pitzanto 
ma ebꞌ chamnacxo. 43 Atax dꞌa pecaꞌ, ayocto yalannaccanel yabꞌixal Jesús ebꞌ 
schecabꞌ Dios. Yalnaccan junjun ebꞌ to a jantacn̈ej ebꞌ ol acꞌanoch Jesús chiꞌ dꞌa 
scꞌool, ol acꞌjoccan lajvoc smul ebꞌ yuuj, xchi vin̈aj Pedro chiꞌ dꞌa ebꞌ.

Ay ebꞌ man̈ israeloc ix chaan Yespíritu Dios
44 Axo yic van yalan vin̈aj Pedro chiꞌ, ix ochcan Yespíritu Dios dꞌa masanil 

ebꞌ van yabꞌan chiꞌ. 45 Axo ebꞌ creyente aj Israel ajun yedꞌ vin̈aj Pedro chiꞌ, ix 

te sat scꞌool ebꞌ, yujto ix yacꞌpax Yespíritu Dios dꞌa ebꞌ man̈ israeloc. 46 Yujto 
ix yabꞌ ebꞌ to chꞌocchꞌoc tiꞌal syal ebꞌ bꞌaj ix ochcan cajan Espíritu Santo chiꞌ. 
Ix yabꞌanpax ebꞌ yalan vachꞌ lolonel ebꞌ dꞌa Dios. Ix lajvi chiꞌ ix yalan vin̈aj 
Pedro chiꞌ:

47 —Max yal sco cachoch vaan ebꞌ tic, yic max acꞌji bautizar ebꞌ. Ina to ix 
acꞌji Yespíritu Dios dꞌa ebꞌ icha ix aj yacꞌji dꞌayon̈, xchi vin̈.

48  Yuj chiꞌ ix yal vin̈aj Pedro chiꞌ to tzꞌacꞌji bautizar ebꞌ dꞌa sbꞌi Jesucristo. Ix 
lajvi yacꞌji bautizar ebꞌ chiꞌ, ix scꞌanan pavor ebꞌ dꞌa vin̈, yic vachꞌ tzꞌaj jayeoc 
cꞌual vin̈ yedꞌ ebꞌ.

A vin̈aj Pedro yedꞌ ebꞌ creyente dꞌa Jerusalén

11  1 Axo ebꞌ schecabꞌ Jesús yedꞌ ebꞌ creyente ay dꞌa yol yic Judea, ix yabꞌ 
ebꞌ to ay ebꞌ man̈ israeloc ix acꞌanoch slolonel Dios dꞌa scꞌool. 2  Yuj 

chiꞌ ayic ix cꞌochxi vin̈aj Pedro dꞌa Jerusalén, ix yalan ebꞌ creyente israel to 
man̈ vachꞌoc ix yutej sbꞌa vin̈. 3  Ix yalan ebꞌ icha tic dꞌa vin̈:

—¿Tas yuj ix ach xidꞌecꞌ a cꞌumej ebꞌ man̈ israeloc, ach va pax yedꞌ ebꞌ? 
xchi ebꞌ dꞌa vin̈.

4 Yuj chiꞌ ix och ijan vin̈ yalan dꞌa ebꞌ tastac ix uji chiꞌ, ix yalan vin̈ icha tic:
5  —Ayinecꞌ dꞌa chon̈abꞌ Jope. Axo dꞌa jun cꞌu, van in lesalvi, icha vayich 

ix aj vilan yemul jun nivan cꞌapac ix cot dꞌa satchaan̈. Yambꞌil schiquintac 
schan̈il, ix emul bꞌaj ay in ecꞌ chiꞌ. 6 Ix in och qꞌuelan dꞌay yic svilaꞌ tas ayoch 
dꞌa yool. Axo ix vilani, ay juntzan̈ nocꞌ caltacteꞌal nocꞌ chan̈eꞌ yoc. Ay nocꞌ ay 
smay. Ay nocꞌ chan yedꞌ juntzan̈ nocꞌ much. 7 Ix lajvi chiꞌ, ix vabꞌan yoch jun 
lolonel, ix yalani: Pedro, milcham juntzan̈ nocꞌ tic a chiꞌa, xchi. 8  Palta ix in 
tacꞌvi dꞌay: Maay, ach Vajal, yujto manta juneloc tzin chi junoc comon tas, 
ma junoc tas ay yovalil yuj ley Moisés, xin chi dꞌay. 9 Yuj chiꞌ, ix yalanemta 
junelxo dꞌayin dꞌa satchaan̈: A juntzan̈ tas syal Dios to malaj yovalil, a 
achxo tic, man̈ alaꞌ to ay yovalil, xchi. 10 Oxel ix yal juntzan̈ chiꞌ icha chiꞌ. 
Ix lajvi chiꞌ ix icꞌjixiqꞌue jun cꞌapac chiꞌ dꞌa satchaan̈. 11 Junanto rato chiꞌ ix 
cꞌoch oxvan̈ ebꞌ vin̈ dꞌa jun pat bꞌaj ayinecꞌ chiꞌ. A ebꞌ vin̈ chiꞌ, a dꞌa chon̈abꞌ 
Cesarea ix checjicot ebꞌ vin̈, yic sbꞌat in sayan ebꞌ vin̈ dꞌa chon̈abꞌ Jope. 12  Axo 
Yespíritu Dios ix alan dꞌayin icha tic: Ixic, man̈ chabꞌcꞌolaloc tzach bꞌat yedꞌ 
ebꞌ vin̈, xchi. Ix bꞌat pax vacvan̈xo ebꞌ vin̈ cucꞌtac tic vedꞌoc. Axo ix on̈ cꞌoch 
taꞌ, ix on̈ och dꞌa yol spat jun vin̈. 13  Ix yalan vin̈ dꞌayon̈ to ix yil jun ángel 
vin̈, lin̈anecꞌ dꞌa yol spat vin̈ chiꞌ. Ix yalan dꞌa vin̈: Checbꞌat jayvan̈oc ebꞌ vin̈ 
dꞌa chon̈abꞌ Jope, bꞌat yicꞌocabꞌcot vin̈aj Simón ebꞌ vin̈, scuchan pax Pedro. 
14 A vin̈ ol alan dꞌayach tas ol aj a colchaji yedꞌ jantacn̈ej ebꞌ ayecꞌ dꞌa yol a 
pat, xchi jun ángel chiꞌ dꞌa vin̈. 15 Axo yic ix in och ijan valan dꞌa ebꞌ, dꞌa jun 
rato chiꞌ ix och Yespíritu Dios dꞌa ebꞌ, icha ix aj yoch dꞌayon̈ dꞌa sbꞌabꞌelal. 
16  Yuj chiꞌ ix in naancot tas albꞌilcan yuj Cajal Jesús, ayic ix yalan icha tic: 
Yel toni, a vin̈aj Juan ix acꞌan bautizar ebꞌ anima dꞌa a aꞌ. Palta a ex tic, ol 
ex acꞌjoc bautizar yuj Yespíritu Dios, xchi. 17 A Dios ix acꞌan Yespíritu dꞌa ebꞌ 
icha ix yutej yacꞌan dꞌayon̈ ayic ix cacꞌanoch Cajal Jesucristo dꞌa co cꞌool. Yuj 
chiꞌ, ¿tom a in tic, syal in cachanoch vaan tas scꞌulej Dios? xchi vin̈aj Pedro 
chiꞌ dꞌa ebꞌ.

18  Axo ebꞌ creyente dꞌa Jerusalén chiꞌ, ayic ix yabꞌan juntzan̈ chiꞌ ebꞌ, 
man̈xalaj tas ix yal ebꞌ. Axon̈ej vachꞌ lolonel ix yal ebꞌ dꞌa Dios. Ix yalan ebꞌ:

* 11.19 A Antioquía, nivan chon̈abꞌ yajoch dꞌa yol yic Siria. Ay junxo Antioquía dꞌa yol yic 
Pisidia. * 12.1 A vin̈aj Herodes sbꞌinaj dꞌa tic, yixchiquin vin̈ vin̈aj Herodes, vin̈ ix snibꞌej 
smilancham Jesús ayic neneto. Mateo 2.13-16. 

—An̈ejtonaꞌ pax ebꞌ man̈ israeloc, a Dios ix acꞌan sna sbꞌa ebꞌ yic vachꞌ scha 
sqꞌuinal ebꞌ dꞌa juneln̈ej quedꞌoc, xchi ebꞌ.

A yabꞌixal ebꞌ creyente dꞌa Antioquía
19 Ayic ix miljicham vin̈aj Esteban, ix acꞌjipax och syaelal ebꞌ creyente 

smasanil. Yuj chiꞌ ix bꞌat ebꞌ elelal. Ay ebꞌ ix cꞌoch masanto dꞌa chon̈abꞌ 
Fenicia, dꞌa Chipre yedꞌ dꞌa Antioquía. * Ix laj yalanel vachꞌ abꞌix ebꞌ dꞌa ebꞌ 
yetisraelal ayecꞌ taꞌ. Palta malaj tas ix yal ebꞌ dꞌa ebꞌ man̈ israeloc. 20 Palta ay 
jayvan̈ ebꞌ creyente aj Chipre yedꞌ ebꞌ aj Cirene ix cꞌoch dꞌa chon̈abꞌ Antioquía 
chiꞌ. Ataꞌ ix yalel yabꞌixal Jesucristo ebꞌ dꞌa ebꞌ man̈ israeloc. 21 Axo Jesús 
Cajal ix och yedꞌ ebꞌ creyente chiꞌ, yuj chiꞌ tzijtum anima ix sqꞌuex sbꞌeybꞌal. 
Ix yacꞌanoch Cajal Jesús ebꞌ dꞌa scꞌool.

22  Axo ebꞌ creyente aj Jerusalén, ayic ix yabꞌan specal jun chiꞌ ebꞌ, ix 
schecbꞌat vin̈aj Bernabé ebꞌ dꞌa Antioquía chiꞌ. 23  Axo ix cꞌoch vin̈, ix yilan 
vin̈, te nivan svachꞌcꞌolal Dios ix yacꞌ dꞌa ebꞌ. Yuj chiꞌ ix te tzalaj vin̈ yuj ebꞌ. 
Ix acꞌji stecꞌanil ebꞌ yuj vin̈. Ix yalan vin̈ to tecꞌan syutej sbꞌa ebꞌ, syacꞌanpax 
och spensar ebꞌ dꞌa Cajal Jesús dꞌa masanil tiempo.

24 Icha chiꞌ ix yutej vin̈aj Bernabé chiꞌ yalan dꞌa ebꞌ, yujto te vachꞌ spensar 
vin̈. Te ayoch Espíritu Santo yedꞌ vin̈. Syacꞌ val och Dios vin̈ dꞌa scꞌool. Yuj 
chiꞌ tzijtum val ebꞌ aj chon̈abꞌ chiꞌ ix acꞌanoch Cajal Jesús dꞌa scꞌool yuj vin̈.

25 Ix lajvi chiꞌ, ix bꞌat vin̈aj Bernabé chiꞌ dꞌa chon̈abꞌ Tarso, ix bꞌat sayanecꞌ 
vin̈aj Saulo vin̈ taꞌ. Axo ix ilchaj vin̈ yuj vin̈, ix yicꞌancot vin̈ vin̈ dꞌa chon̈abꞌ 
Antioquía chiꞌ. 26  Axo taꞌ ix ecꞌ jun abꞌil ebꞌ vin̈ dꞌa scal ebꞌ creyente chiꞌ. 
Tzijtum mach ix scꞌaybꞌej ebꞌ vin̈. A dꞌa jun chon̈abꞌ chiꞌ, ataꞌ ix acꞌji scuch ebꞌ 
creyente cristiano dꞌa sbꞌabꞌelal.

27 A dꞌa jun tiempoal chiꞌ, ay jayvan̈ ebꞌ vin̈ schecabꞌ Dios ix bꞌat alanel 
slolonel. Ix cot ebꞌ vin̈ dꞌa Jerusalén, ix javi ebꞌ vin̈ dꞌa Antioquía chiꞌ. 28  Ay 
jun vin̈ yetbꞌeyum ebꞌ vin̈ scuch Agabo. Ix qꞌue vaan vin̈ dꞌa scal ebꞌ creyente. 
Axo Yespíritu Dios ix acꞌan yal vin̈ icha tic:

—Ay jun nivan vejel ol javoc dꞌa masanil yolyibꞌan̈qꞌuinal tic, xchi vin̈.
(A jun vejel ix yal vin̈ chiꞌ, a dꞌa stiempoal ayoch vin̈aj Claudio yajalil, ataꞌ 

ix yacꞌaꞌ). 29 Yuj tas ix yal vin̈aj Agabo chiꞌ, axo ebꞌ creyente aj Antioquía chiꞌ, 
ix el dꞌa scꞌool ebꞌ to scolvaj ebꞌ dꞌa ebꞌ creyente aj Judea, ato syalaꞌ jantac 
stzacꞌvan ebꞌ yacꞌani. 30 Icha chiꞌ ix scꞌulej ebꞌ. Ix yacꞌanbꞌat yofrenda ebꞌ dꞌa 
ebꞌ vin̈ anciano aj Judea chiꞌ. Axo vin̈aj Bernabé yedꞌ vin̈aj Saulo ix icꞌanbꞌat 
jun ofrenda chiꞌ.

Schamel vin̈aj Jacobo, preso yaj pax vin̈aj Pedro

12  1 A dꞌa yic jun tiempoal chiꞌ, a vin̈aj rey Herodes, * ix och ijan vin̈ 
yacꞌan chucal dꞌa ebꞌ creyente. 2  Ix schecan vin̈ tzepchajel sjolom 

vin̈aj Jacobo, aton vin̈ yucꞌtac vin̈aj Juan. 3  Ayic ix yilan vin̈ to vachꞌ ix yabꞌ 
ebꞌ israel yuj jun chiꞌ, yuj chiꞌ ix schec vin̈ yamjocpax vin̈aj Pedro. A dꞌa jun 
sqꞌuin̈ ebꞌ israel, yic svaan ixim pan ebꞌ malaj yich, ataꞌ ix yamji vin̈. 4 Axo 

ix yamchaj vin̈ chiꞌ, ix acꞌjioch vin̈ dꞌa preso. Ix acꞌjioch vin̈ dꞌa yol scꞌabꞌ 
vaclajun̈van̈ ebꞌ soldado, yic stan̈vaj vin̈ yuj ebꞌ. Chan̈tacvan̈ ebꞌ ix tan̈van vin̈ 
dꞌa juntac el. Ix snaan vin̈aj Herodes chiꞌ to ayic ol lajvoc qꞌuin̈ yic snajicoti 
tas aj yelnaccot ebꞌ israel dꞌa Egipto chiꞌ, ol schꞌoxanelta vin̈aj Pedro chiꞌ vin̈ 
dꞌa yichan̈ ebꞌ anima, ichato chiꞌ ol schꞌolbꞌitan vin̈ rey chiꞌ tas yaj vin̈. 5 Yuj 
chiꞌ te ay val och yilumal vin̈aj Pedro dꞌa yol teꞌ preso chiꞌ. Axo ebꞌ creyente, 
dꞌa smasanil scꞌool ebꞌ ix lesalvi dꞌa Dios yuj vin̈. Maj ochlaj vaan ebꞌ slesalvi.

Colchajnac elta vin̈aj Pedro dꞌa preso
6  Axo dꞌa jun acꞌval, qꞌuicꞌanocxo tzꞌelta vin̈aj Pedro chiꞌ dꞌa yichan̈ ebꞌ 

anima yuj vin̈aj Herodes chiꞌ, vaynac vin̈ dꞌa snan̈al chavan̈ ebꞌ soldado. 
Tzecꞌbꞌil vin̈ dꞌa chabꞌ qꞌuen cadena. Axo dꞌa stiꞌ teꞌ preso chiꞌ ayecꞌ chavan̈xo 
ebꞌ vin̈ stan̈vej. 7 Palta dꞌa jun rato chiꞌ ix cꞌoch jun yángel Dios Cajal. Te sac 
qꞌuinal ix aj dꞌa yol teꞌ preso chiꞌ yuuj. Ix yecubꞌtan̈an scostil vin̈aj Pedro chiꞌ 
jun ángel chiꞌ, yic tzꞌel svayan̈ vin̈, ix yalan dꞌa vin̈:

—Qꞌuean̈ vaan val ticnaic, xchi.
Axo qꞌuen cadena ayoch chiꞌ dꞌa scꞌabꞌ vin̈aj Pedro chiꞌ, munil ix el qꞌueen, 

ix em lan̈naj qꞌueen. 8  Ix yalanpax jun ángel chiꞌ dꞌa vin̈:
—Tzatzbꞌitej a tzecꞌul, tzacꞌanoch a xan̈abꞌ, xchi.
Ix lajvi chiꞌ, ix yalan dꞌa vin̈:
—Acꞌoch jun spatic a pichul. Tzach och tzacꞌan vuuj, xchi.
9 Yuj chiꞌ ix och tzacꞌan vin̈ yuuj. Ix elta vin̈ dꞌa jun cuarto bꞌaj ayecꞌ chiꞌ. 

Van svayichan vin̈ snaani. Man̈ yojtacoc vin̈ tato yel to van yelta vin̈. 10 Ix ecꞌ 
ebꞌ dꞌa scha macan̈il bꞌaj ayecꞌ ebꞌ soldado van stan̈van teꞌ preso chiꞌ, ichato 
chiꞌ ix cꞌoch ebꞌ bꞌaj ay qꞌuen smacul preso chiꞌ bꞌaj sjacviel dꞌa yol calle. A 
jun qꞌuen chiꞌ munil ix jacvi qꞌuen schꞌocoj. Ix el ebꞌ bꞌian. Axo ix bꞌat ebꞌ dꞌa 
jun calle chiꞌ, ix actajcan vin̈aj Pedro chiꞌ yuj jun ángel chiꞌ. 11 Axo ix yilan 
vin̈ to yel. Yuj chiꞌ ix yalan vin̈:

—A ticnaic, svilaꞌ to yel ix scheccot jun yángel Dios Cajal tzul in scolanel 
dꞌa yol scꞌabꞌ vin̈aj Herodes. In colchajelta dꞌa yalan̈ jantacn̈ej tas sgana ebꞌ 
vetisraelal syacꞌoch dꞌa vibꞌan̈, xchi vin̈.

12 Vanto snaan juntzan̈ chiꞌ vin̈, ix cꞌoch vin̈ dꞌa spat ix María, snun vin̈aj Juan, 
aton vin̈ scuchpax Marcos. Tzijtum ebꞌ molanecꞌ dꞌa jun pat chiꞌ, van slesalvi ebꞌ 
yuj vin̈. 13 Yuj chiꞌ ix scꞌon̈ubꞌtan̈ej spuertail yamaqꞌuil jun pat chiꞌ vin̈. Axo jun 
ix cobꞌes scuch Rode, a ix ix ul tacꞌvoquelta dꞌa vin̈. 14 Palta axo ix yabꞌan ix to a 
vin̈aj Pedro, maj sjaclaj teꞌ puerta chiꞌ ix. Ton̈ej ix te tzalaj ix. Ix ochxi lemnaj ix. 
Ix yalan ix dꞌa ebꞌ ayecꞌ chiꞌ taꞌ to a vin̈aj Pedro ayecꞌ dꞌa stiꞌ puerta chiꞌ.

15 Yuj chiꞌ ix yal ebꞌ dꞌa ix:
—Tecan ton̈ej tzach comon loloni, xchi ebꞌ.
Palta ix yalxi ix to yel a vin̈aj Pedro chiꞌ ayeqꞌui.
Axo ix yalanxi ebꞌ:
—Tecan man̈oclaj vin̈aj Pedro chiꞌ. Tecan a junoc ángel ayoch stan̈vumaloc 

vin̈, tecan a ix javi, xchi ebꞌ dꞌa ix.
16  Axo vin̈aj Pedro chiꞌ, an̈ejaꞌ scꞌon̈cꞌon̈an och vin̈. Axo ix sjacan ebꞌ, ix 

yilan ebꞌ to yel a vin̈aj Pedro chiꞌ ayeqꞌui. Ix te sat scꞌool ebꞌ. 17 Palta ix yacꞌan 
yechel vin̈ yedꞌ scꞌabꞌ dꞌa ebꞌ yic numan tzꞌaj ebꞌ. Ix lajvi chiꞌ, ix yalan vin̈ dꞌa 
ebꞌ tas ix aj yicꞌjielta vin̈ yuj Dios Cajal dꞌa preso chiꞌ. Ix yalanpax vin̈ dꞌa ebꞌ:

—Tzeyal juntzan̈ tic dꞌa vin̈aj Jacobo yedꞌ dꞌa juntzan̈xo ebꞌ creyente, xchi 
vin̈.

Ix lajvi chiꞌ, ix elta vin̈ dꞌa scal ebꞌ. Ix bꞌat vin̈ dꞌa junxo lugar.
18  Axo yic ix sacbꞌi, ix qꞌue somnaj ebꞌ soldado yalani, yujto maj nachajel 

yuj ebꞌ tas ix yutej sbꞌa vin̈aj Pedro chiꞌ. 19 Axo vin̈aj Herodes chiꞌ ix acꞌan 
órden yic saychaj vin̈, palta majxo ilchajlaj vin̈ yuj ebꞌ. Ix scꞌanbꞌan vin̈ dꞌa 
ebꞌ soldado chiꞌ tas ix aj yel vin̈aj Pedro chiꞌ dꞌa yol scꞌabꞌ ebꞌ. Ix lajvi chiꞌ, ix 
yacꞌan órden vin̈ scham ebꞌ.

Ix lajvi chiꞌ, ix el vin̈aj Herodes dꞌa yol yic Judea bꞌaj ayecꞌ chiꞌ. Ix cꞌoch 
cajan vin̈ dꞌa chon̈abꞌ Cesarea.

A schamel vin̈aj Herodes
20 A junel, ix te cot yoval vin̈aj rey Herodes chiꞌ dꞌa ebꞌ anima aj Tiro yedꞌ 

Sidón. Yuj chiꞌ ix slajtiej sbꞌa ebꞌ tas syutej ebꞌ bꞌat yalan sbꞌa dꞌa vin̈. Ix 
yacꞌan scꞌol jun vin̈ scuchan Blasto ebꞌ. Aton vin̈ sat yaj yacꞌan servil vin̈ rey 
chiꞌ. Yuj chiꞌ, axo vin̈ ix cꞌanan nivancꞌolal ebꞌ dꞌa vin̈ rey chiꞌ. Icha chiꞌ ix 
yutej sbꞌa ebꞌ, yujto a dꞌa schon̈abꞌ vin̈ rey chiꞌ, ataꞌ tzꞌacꞌjicot jantacn̈ej tas 
sva ebꞌ. 21 Axo vin̈ rey chiꞌ ix alani tas cꞌual scꞌoch ebꞌ dꞌa yichan̈ vin̈. Axo dꞌa 
jun cꞌu chiꞌ, ix yacꞌoch juntzan̈ spichul vin̈ te vachꞌ, icha yic ebꞌ rey smasanil. 
Ix lajvi chiꞌ, ix em cꞌojan vin̈ dꞌa scꞌojnubꞌ. Ix och ijan vin̈ slolonelta dꞌa ebꞌ 
anima chiꞌ. 22  Ix lajvi yabꞌan ebꞌ, ix laj yalanqꞌue ebꞌ:

—A jun slolon tic, man̈ animaoc, aton dios, xchi ebꞌ.
23  Yujto maj yicꞌchaan̈ sbꞌi Dios vin̈, yuj chiꞌ dꞌa jun rato chiꞌ ix acꞌjioch 

syaelal vin̈ yuj jun yángel Dios, ix och nocꞌ aꞌay dꞌa yol scꞌool vin̈, ix cham vin̈.
24  Palta axo slolonel Dios Cajal ix pucaxn̈ejel dꞌa scal ebꞌ anima. Ix laj 

alchajel dꞌa junjun lugar.
25 Axo vin̈aj Bernabé yedꞌ vin̈aj Saulo, ayic ix lajvi schecnabꞌil ebꞌ vin̈ dꞌa 

Jerusalén, ix bꞌatxi ebꞌ vin̈. Ix yicꞌanbꞌat vin̈aj Juan ebꞌ vin̈, aton vin̈ scuch 
pax Marcos. Ix cꞌochxi ebꞌ vin̈ dꞌa Antioquía chiꞌ.

Ochnac yopisio vin̈aj Bernabé yedꞌ vin̈aj Saulo

13  1 A dꞌa scal ebꞌ creyente dꞌa chon̈abꞌ Antioquía chiꞌ, ay juntzan̈ ebꞌ vin̈ 
syacꞌ Dios yalanel slolonel. Ay pax ecꞌ juntzan̈ ebꞌ vin̈ scꞌaybꞌumal 

ebꞌ creyente. Ayecꞌ vin̈aj Bernabé, vin̈aj Simón scuchanpax Niger, vin̈aj Lucio 
aj chon̈abꞌ Cirene yedꞌ vin̈aj Saulo. Ayecꞌ pax vin̈aj Manaén, aton vin̈ junn̈ej 
qꞌuibꞌnac yedꞌ vin̈aj Herodes, vin̈ acꞌjinac yajalil dꞌa Galilea. 2  A junel van 
yalan sbꞌa ebꞌ dꞌa Dios Cajal. Ay pax och ebꞌ dꞌa tzecꞌojcꞌolal. Axo Yespíritu 
Dios ix alan dꞌa ebꞌ:

—Tze siqꞌuelta vin̈aj Bernabé yedꞌ vin̈aj Saulo, yic ol munlaj ebꞌ vin̈ bꞌaj ol 
vacꞌoch yopisio, xchi.

3 Yuj chiꞌ ix och ebꞌ dꞌa tzecꞌojcꞌolal. Ix lesalvi ebꞌ. Ix lajvi chiꞌ, ix yacꞌanqꞌue 
scꞌabꞌ ebꞌ dꞌa sjolom vin̈aj Bernabé yedꞌ vin̈aj Saulo chiꞌ, ix schecanbꞌat ebꞌ 
vin̈ ebꞌ.

Yalnaquel slolonel Dios ebꞌ dꞌa Chipre
4 Ix checjibꞌat vin̈aj Bernabé yedꞌ vin̈aj Saulo yuj Yespíritu Dios. Ix cꞌoch 

ebꞌ vin̈ dꞌa chon̈abꞌ Seleucia. Axo taꞌ ix och ebꞌ vin̈ dꞌa yol jun barco, ix bꞌat 

* 13.14 Ay junxo Antioquía dꞌa yol yic Siria. 

ebꞌ vin̈ dꞌa jun lugar scuch Chipre ay dꞌa snan̈al aꞌ mar. 5  Ayic ix cꞌoch ebꞌ 
vin̈ dꞌa chon̈abꞌ Salamina, ix ecꞌ yalancanel slolonel Dios ebꞌ vin̈ dꞌa yoltac 
spatil culto. Axo vin̈aj Juan Marcos, ajun pax vin̈ yedꞌ ebꞌ vin̈, yic scolvaj 
vin̈ yedꞌ ebꞌ vin̈. 6  Ix bꞌatxi ebꞌ vin̈. Ix cꞌaxpajecꞌ ebꞌ vin̈ dꞌa Chipre chiꞌ, ix 
cꞌoch ebꞌ vin̈ dꞌa chon̈abꞌ Pafos. Ataꞌ ix schalaj sbꞌa ebꞌ vin̈ yedꞌ jun vin̈ israel 
scuch Barjesús. A jun vin̈ chiꞌ, syaloch sbꞌa vin̈ ajbꞌaalil. Syal pax vin̈ to a 
Dios tzꞌacꞌan yalel slolonel. 7 A jun vin̈ chiꞌ, junn̈ej tzꞌecꞌ vin̈ yedꞌ vin̈aj Sergio 
Paulo, vin̈ yajal dꞌa Chipre chiꞌ. Te jelan spensar vin̈aj Sergio chiꞌ. Ix yavtejcot 
vin̈aj Bernabé vin̈ yedꞌ vin̈aj Saulo, yujto sgana vin̈ syabꞌ slolonel Dios dꞌa ebꞌ 
vin̈. 8  Palta axo vin̈ syaloch sbꞌa ajbꞌaalil chiꞌ, aton vin̈ scuchan pax Elimas, 
ix yaqꞌuelta yoval vin̈ dꞌa ebꞌ vin̈, yujto sgana vin̈ max yacꞌoch slolonel Dios 
vin̈aj Sergio chiꞌ dꞌa scꞌool. 9 Axo vin̈aj Saulo chiꞌ, aton vin̈ scuchpax Pablo, te 
ayoch Espíritu Santo dꞌa vin̈. Ix och qꞌuelan vin̈ dꞌa vin̈ syaloch sbꞌa ajbꞌaalil 
chiꞌ. 10 Ix yalan vin̈ dꞌa vin̈:

—A ach tic, tzacꞌ musansatil ebꞌ anima. Te chuc a pensar. Yuninal ach 
vin̈ diablo. Ajcꞌol ach dꞌa masanil tas vachꞌ. A slolonel Cajal Jesús te yel. Yuj 
chiꞌ, ¿tas yuj max actejcan ixtani? 11 A ticnaic, ol yacꞌcot yaelal Cajal Jesús 
dꞌa ibꞌan̈. Ol yacꞌ ixtax yol a sat, yuj chiꞌ man̈xo ol yal-laj ilan yoc cꞌu junoc 
tiempoal, xchi vin̈aj Pablo chiꞌ dꞌa vin̈.

Dꞌa jun rato chiꞌ, ix ixtax yol sat vin̈. Majxo yal yilan jabꞌoc vin̈. Yuj chiꞌ, ix 
machmonecꞌ vin̈, ix snibꞌej vin̈ to ay junoc mach squetzan bꞌeyecꞌoc. 12  Ayic 
ix yilan jun chiꞌ vin̈ yajal dꞌa Chipre chiꞌ, ix yacꞌoch Dios vin̈ dꞌa scꞌool. Ix te 
sat pax scꞌool vin̈ yabꞌan juntzan̈ scꞌaybꞌubꞌal Cajal Jesús.

Ayecꞌ ebꞌ vin̈ dꞌa chon̈abꞌ Antioquía dꞌa yol yic Pisidia
13  Axo vin̈aj Pablo yedꞌ ebꞌ vin̈ ajun yedꞌoc, ix och ebꞌ vin̈ dꞌa yol jun barco. 

Ix bꞌatxi ebꞌ vin̈ dꞌa chon̈abꞌ Pafos, ix cꞌoch ebꞌ vin̈ dꞌa chon̈abꞌ Perge dꞌa 
yol yic Panfilia. Palta axo vin̈aj Juan Marcos, ix actajcan ebꞌ vin̈ yuj vin̈, ix 
meltzajcan vin̈ dꞌa chon̈abꞌ Jerusalén. 14  Ix bꞌatxi ebꞌ vin̈ dꞌa Perge chiꞌ, ix 
cꞌoch ebꞌ vin̈ dꞌa chon̈abꞌ Antioquía * dꞌa yol yic Pisidia. Axo dꞌa scꞌual icꞌoj 
ip, ix och ebꞌ vin̈ dꞌa yol spatil culto, ix em cꞌojjabꞌ ebꞌ vin̈ taꞌ. 15 Ataꞌ ix avtaj 
chꞌan̈ ley Moisés yedꞌ juntzan̈ tas tzꞌibꞌabꞌilcan yuj ebꞌ schecabꞌ Dios dꞌa pecaꞌ. 
Ix lajvi chiꞌ, a ebꞌ scuchbꞌan ebꞌ dꞌa culto ix alan dꞌa vin̈aj Pablo yedꞌ dꞌa vin̈aj 
Bernabé chiꞌ:

—Ex quetanimail, tato ay junoc tas e gana tzeyacꞌ scꞌaybꞌej ebꞌ anima, syal 
eyalan ticnaic, xchi ebꞌ.

16 Yuj chiꞌ ix qꞌue vaan vin̈aj Pablo chiꞌ. Ix yicꞌan chaan̈ scꞌabꞌ vin̈ yic numan 
tzꞌaj ebꞌ. Ix yalan vin̈ dꞌa ebꞌ:

—Ex vetisraelal yedꞌ ex man̈ ex israeloc ay e xivcꞌolal dꞌa Dios, abꞌec: 
17 A co Diosal a on̈ aj Israel on̈ tic, a sicꞌjinaccanel ebꞌ co mam quicham. 
Ayic yecꞌnac ebꞌ dꞌa scal ebꞌ chꞌoc chon̈abꞌil dꞌa Egipto, Aꞌ acꞌjinaccan och 
ebꞌ nivac chon̈abꞌil. Slajvi chiꞌ, yicꞌannaquelta ebꞌ dꞌa Egipto chiꞌ yedꞌ snivan 
poder. 18  Yacꞌnac techaj Dios chiꞌ sbꞌeybꞌal ebꞌ 40 abꞌil dꞌa tzꞌinan luum chiꞌ. 
19 An̈ejtonaꞌ, Aꞌ acꞌjinac satel uqueꞌ nación ay dꞌa yol yic Canaán. Axo sluum 
ebꞌ bꞌaj satnaquel chiꞌ, acꞌjinaccan yicoc ebꞌ co mam quicham. 20  450 abꞌil 

yacꞌnac ebꞌ icha chiꞌ. Slajvinac chiꞌ, axo Dios acꞌannac yopisio juntzan̈ ebꞌ juez 
yacꞌan mandar ebꞌ, masanto yochnac vin̈aj Samuel schecabꞌoc Dios. 21 Axo 
dꞌa jun tiempoal chiꞌ, scꞌannac junoc sreyal ebꞌ dꞌa Dios, yic a scuchbꞌan ebꞌ, 
axo vin̈aj Saúl acꞌjioch sreyaloc ebꞌ yuj Dios. A vin̈aj Saúl chiꞌ, a vin̈aj Cis ay 
yuninal vin̈, vin̈ yin̈tilal Benjamín. 40 abꞌil ochnac vin̈ sreyaloc ebꞌ. 22  Axo 
Dios icꞌjinaquel vin̈ dꞌa yopisio chiꞌ. Axo vin̈aj David yacꞌxicanoch sqꞌuexuloc 
vin̈. Yalannac Dios icha tic yuj vin̈: Ina yajecꞌ vin̈aj David vin̈ yuninal vin̈aj 
Isaí, aton jun vin̈ tic tzin tzalaj yedꞌoc. A vin̈ ol bꞌoan masanil tas in gana, 
xchi. 23  Axo Jesús, a vin̈aj David chiꞌ ay yin̈tilalcani. A Dios acꞌjinaccan 
yopisio yoch co Columaloc a on̈ israel on̈ tic, icha ix aj yacꞌancan stiꞌ. 24 Ayic 
manto yamchajoch smunlajel chiꞌ, a vin̈aj Juan ix alanel dꞌa ebꞌ quetisraelal 
to yovalil sna sbꞌa ebꞌ, syacꞌan acꞌjoc bautizar sbꞌa ebꞌ. 25 Axo yic vanxo slajvi 
yopisio vin̈aj Juan chiꞌ, ix yalan vin̈ icha tic: A e naani to e Columal in, palta 
maay. Ay jun tzacꞌan sja vuuj, a jun chiꞌ te nivan yelcꞌochi. An̈ejtonaꞌ in, man̈ 
in mojoc vacꞌan servil, vachꞌchom ton̈ej tzin tijel xan̈abꞌ, xchi vin̈.

26 Ex vetanimail, ex yin̈tilal Abraham vedꞌoc yedꞌ ex ay e xivcꞌolal dꞌa Dios, 
a jun abꞌix yic colnabꞌil tic, eyic vedꞌoc. 27 Palta a ebꞌ aj Jerusalén yedꞌ ebꞌ 
yajal, max nachajel-laj yuj ebꞌ tato a Jesús chiꞌ Yuninal Dios, vachꞌchom dꞌa 
junjun cꞌual icꞌoj ip, ix yabꞌan ebꞌ yavtaj tas tzꞌibꞌabꞌilcan yuj ebꞌ schecabꞌ 
Dios, palta maj nachajel-laj yuj ebꞌ. Yuj chiꞌ, ayic ix yacꞌanoch chamel 
ebꞌ dꞌa yibꞌan̈ Jesús chiꞌ, ix yaqꞌuelcꞌoch juntzan̈ tas tzꞌibꞌabꞌilcan chiꞌ ebꞌ. 
28  Malaj jabꞌoc smul ix ilchaj yuj ebꞌ, man̈ smojoc smilancham ebꞌ. Palta 
xidꞌ scꞌanoch chamel ebꞌ dꞌa yibꞌan̈ dꞌa vin̈aj Pilato, aton vin̈ yajal. 29 Ix laj 
yaqꞌuelcꞌoch ebꞌ dꞌay icha yaj stzꞌibꞌchajcan dꞌa Slolonel Dios. Ix lajvi chiꞌ, ay 
ebꞌ ochnac tzacꞌan yedꞌ Jesús ix icꞌanemta snivanil dꞌa spenec teꞌ culus. Ix bꞌat 
smucanoch ebꞌ dꞌa yol jun qꞌuen qꞌueen. 30 Axo Dios ix acꞌanxi pitzvoc dꞌa scal 
ebꞌ chamnac. 31 Ix lajvi chiꞌ, tzijtumto cꞌual ix ecꞌ yedꞌ ebꞌ scꞌaybꞌum. Aton ebꞌ 
cot yedꞌ dꞌa Galilea scꞌoch ebꞌ dꞌa Jerusalén yedꞌoc ayic manto chami. A ebꞌ 
chiꞌ, van yalanel yabꞌixal ebꞌ dꞌa scal ebꞌ anima ticnaic.

32  Ichon̈ pax taꞌ a on̈ tic van calan pax el jun vachꞌ abꞌix tic dꞌayex, to a 
Dios yacꞌnaccan stiꞌ dꞌa ebꞌ co mam quicham. 33 Axo dꞌayon̈ ix yaqꞌuelcꞌoch stiꞌ 
chiꞌ. Ayic ix pitzvixi Jesús, ix elcꞌoch jun yalnaccan chiꞌ. Icha yaj stzꞌibꞌchajcan 
dꞌa Salmo 2, bꞌaj syal icha tic: A dꞌa jun cꞌu tic, ix vacꞌ checlajoc to Vuninal 
ach, xchican Dios dꞌa Slolonel chiꞌ. 34 Yalnaccan Dios to ol yicꞌqꞌue vaan Jesús 
dꞌa scal ebꞌ chamnac, yic malaj bꞌaqꞌuin̈ ol cꞌa snivanil. Yalnacpaxcan icha tic 
dꞌa Slolonel Dios chiꞌ: Ol vacꞌ in vachꞌcꞌolal dꞌayex, icha ix vutej vacꞌancan in 
tiꞌ dꞌa vin̈aj David, xchi. 35 Yuj chiꞌ, ayocto yalannaccan yabꞌixal Cristo vin̈aj 
David chiꞌ dꞌa junxo Salmo bꞌaj syal icha tic: Mamin, man̈ ol a cha cꞌabꞌat in 
nivanil tic, a in ton tic sicꞌbꞌil in el uuj, xchi. 36  A vin̈aj David chiꞌ acꞌjinac 
servil ebꞌ anima dꞌa jun tiempoal chiꞌ, icha sgana Dios. Slajvi chiꞌ scham 
vin̈, smucchajnac vin̈ bꞌaj mucan ebꞌ smam yicham. Axo snivanil vin̈ chiꞌ 
cꞌanacbꞌati. 37 Palta axo jun ix yacꞌ pitzvocxi Dios dꞌa scal ebꞌ chamnac, maj 
cꞌalaj snivanil. 38 Yuj chiꞌ in gana tzeyojtaquejeli to an̈ej Jesús syal yacꞌan lajvoc 
co mul. Yuj chiꞌ van calan jun abꞌix tic dꞌayex. 39 A ley Moisés max yal-laj yacꞌan 
lajvoc co mul. Palta a mach tzꞌacꞌanoch Jesucristo dꞌa scꞌool, slajvican smul 
smasanil yuuj. 40 Yuj chiꞌ naec val e bꞌa. Tato maay, a tas tzꞌibꞌabꞌilcan yuj ebꞌ 
schecabꞌ Dios ol javoc dꞌa eyibꞌan̈, yujto yalnaccan ebꞌ icha tic:

* 13.51 Il nota dꞌa Mateo 10.14. 

 41 Ex bꞌuchumtac, ilecnabꞌi. Satocabꞌ e cꞌool eyilani, axo e satel chiꞌ. Yujto 
a in Dios in ol in bꞌo junoc tas dꞌa e tiempoal tic, vachꞌchom ay mach 
ol alan dꞌayex, palta man̈ ol e cha eyabꞌi, xchi Dios chiꞌ, xchi vin̈aj 
Pablo chiꞌ dꞌa ebꞌ.

42  Axo vin̈aj Pablo chiꞌ yedꞌ vin̈aj Bernabé, ayic van yelta ebꞌ vin̈ dꞌa yol 
spatil culto chiꞌ, ay ebꞌ man̈ israeloc ix cꞌanan dꞌa ebꞌ vin̈, yic scꞌoch ebꞌ vin̈ 
scꞌaybꞌej ebꞌ dꞌa juntzan̈ cꞌaybꞌubꞌal chiꞌ dꞌa junxo scꞌual icꞌoj ip. 43  Axo yic ix 
lajvi jun culto chiꞌ, a ebꞌ israel, ix bꞌat ebꞌ yedꞌ vin̈aj Pablo yedꞌ vin̈aj Bernabé 
chiꞌ. Ay pax ebꞌ ochnac dꞌa scꞌaybꞌubꞌal ebꞌ israel chiꞌ ix bꞌat pax yedꞌ ebꞌ vin̈. 
Yuj chiꞌ ix yal vin̈aj Pablo yedꞌ vin̈aj Bernabé chiꞌ dꞌa ebꞌ to tecꞌan syutej sbꞌa 
ebꞌ yacꞌanoch dꞌa scꞌool to xajan ebꞌ yuj Dios.

44  Axo dꞌa junxo scꞌual icꞌoj ip, quenxon̈ej maj smolbꞌej sbꞌa ebꞌ anima 
smasanil dꞌa jun chon̈abꞌ chiꞌ smaclej yabꞌ slolonel Dios. 45 Palta axo ix yilan 
ebꞌ israel to tzijtum anima ix smol sbꞌa, ix chichonoch scꞌool ebꞌ dꞌa vin̈aj 
Pablo chiꞌ. Ix laj yalan ebꞌ to es juntzan̈ syal vin̈ chiꞌ. Ton̈ej ix bꞌuchvaj ebꞌ dꞌa 
vin̈. 46 Yuj chiꞌ, ix stecꞌbꞌej sbꞌa vin̈aj Pablo yedꞌ vin̈aj Bernabé chiꞌ. Ix yalan 
ebꞌ vin̈ icha tic:

—Ex quetisraelal, yovalil a dꞌayex sco bꞌabꞌlaj alejel slolonel Dios. Palta ina 
malaj e gana tzeyacꞌoch dꞌa e cꞌool. Tecan a e naani to man̈ e mojoc e chaan e 
qꞌuinal dꞌa juneln̈ej. Yuj chiꞌ a ticnaic, a dꞌa ebꞌ man̈ israeloc ol on̈ bꞌat caleli. 
47 Yujto icha tic yalnaccan Cajal Jesús dꞌayon̈:

Ix vacꞌ opisio a chꞌoxan in saquilqꞌuinal dꞌa ebꞌ man̈ israeloc, yic 
vachꞌ ay ebꞌ ol colchajel dꞌa junjun lugar masanto bꞌaj slajvicꞌoch 
yolyibꞌan̈qꞌuinal, xchi, xchi ebꞌ vin̈.

48  Axo ebꞌ man̈ israeloc ix te tzalaj scꞌool ebꞌ yabꞌan juntzan̈ chiꞌ. Ix och 
ijan ebꞌ yalani to te vachꞌ slolonel Cajal Jesús. Axo ebꞌ sicꞌbꞌilxoel yuj Dios 
yic scha sqꞌuinal ebꞌ dꞌa juneln̈ej, ix yacꞌoch ebꞌ dꞌa scꞌool. 49 Icha chiꞌ ix aj 
spucaxbꞌat slolonel Cajal Jesús chiꞌ dꞌa jun lugar chiꞌ smasanil. 50 Palta axo 
ebꞌ israel ix acꞌan scꞌool ebꞌ yajal dꞌa jun chon̈abꞌ chiꞌ. Ay pax juntzan̈ ebꞌ ix 
ix ochnac dꞌa scꞌaybꞌubꞌal ebꞌ israel chiꞌ, chequel yaj ebꞌ ix dꞌa sat ebꞌ anima, 
ix acꞌjipax scꞌool ebꞌ ix. Ix och ijan ebꞌ yacꞌan chucal dꞌa vin̈aj Pablo yedꞌ 
dꞌa vin̈aj Bernabé chiꞌ. Ix pechjiel ebꞌ vin̈ dꞌa jun lugar chiꞌ yuj ebꞌ. 51 Axo 
vin̈aj Pablo yedꞌ vin̈aj Bernabé chiꞌ, ix stziccanel spococal yoc ebꞌ vin̈, * yic 
schꞌoxanel ebꞌ vin̈ to man̈xa yalan yic ebꞌ vin̈ dꞌa ebꞌ anima chiꞌ. Ix lajvi chiꞌ, 
ix bꞌat ebꞌ vin̈ dꞌa chon̈abꞌ Iconio. 52  Axo ebꞌ creyente aj Antioquía chiꞌ, ix te 
tzalaj ebꞌ. Te ay val och Espíritu Santo dꞌa ebꞌ.

Ayecꞌ vin̈aj Pablo yedꞌ vin̈aj Bernabé dꞌa Iconio

14  1 Ayic ix cꞌoch vin̈aj Pablo yedꞌ vin̈aj Bernabé dꞌa chon̈abꞌ Iconio chiꞌ, 
yaman ix och ebꞌ vin̈ dꞌa yol spatil sculto ebꞌ yetisraelal. Te vachꞌ ix 

yutej ebꞌ vin̈ yalanel slolonel Dios taꞌ. Yuj chiꞌ, tzijtum ebꞌ israel ix acꞌanoch 
dꞌa scꞌool yedꞌ pax ebꞌ man̈ israeloc. 2  Palta ay ebꞌ israel maj acꞌanochlaj dꞌa 
scꞌool, ix yacꞌan scꞌool juntzan̈ ebꞌ man̈ israeloc ebꞌ, yic schichonoch scꞌool 
ebꞌ dꞌa ebꞌ creyente chiꞌ. 3  Axo vin̈aj Pablo yedꞌ vin̈aj Bernabé chiꞌ, nivan 
tiempo ix aj ebꞌ vin̈ dꞌa jun chon̈abꞌ chiꞌ. Maj xivlaj ebꞌ vin̈ yalanel yabꞌixal 

* 14.12 A ebꞌ aj Grecia, Júpiter sbꞌi yajalil masanil sdiosal ebꞌ, Mercurio sbꞌi schecabꞌ sdiosal ebꞌ 
chiꞌ yalaꞌ. 

svachꞌcꞌolal Cajal Jesús, axo Cajal chiꞌ ix chꞌoxani to yel syal ebꞌ vin̈, yujto 
ix yacꞌ spoder dꞌa ebꞌ vin̈ schꞌoxan juntzan̈ milagro. 4  Palta axo ebꞌ anima 
dꞌa jun chon̈abꞌ chiꞌ, cha poj ix aj ebꞌ. Nan̈al ebꞌ ix can yedꞌ ebꞌ israel chiꞌ. 
Axo nan̈alxo ebꞌ, a yedꞌ ebꞌ schecabꞌ Jesús chiꞌ ix och ebꞌ. 5 Axo ebꞌ israel chiꞌ 
yedꞌ juntzan̈ ebꞌ man̈ israeloc, ix laj slajtiej sbꞌa ebꞌ yedꞌ ebꞌ scuchbꞌumal jun 
chon̈abꞌ chiꞌ. Ix yalan ebꞌ to ol yacꞌ chucal ebꞌ dꞌa vin̈aj Pablo yedꞌ dꞌa vin̈aj 
Bernabé chiꞌ, ol sjulancham ebꞌ vin̈ ebꞌ snaani. 6 Axo ix yabꞌan specal jun ix 
alchaj chiꞌ ebꞌ vin̈ dꞌa spatic, ix bꞌat ebꞌ vin̈ elelal. Ix cꞌoch ebꞌ vin̈ dꞌa Listra 
yedꞌ dꞌa Derbe dꞌa yol yic Licaonia. Ix ecꞌ ebꞌ vin̈ dꞌa juntzan̈ chon̈abꞌ dꞌa 
slacꞌanil chiꞌ. 7 Ataꞌ ix ecꞌ ebꞌ vin̈ yalcanel vachꞌ abꞌix yic colnabꞌil.

Julqꞌuenabꞌil vin̈aj Pablo dꞌa Listra
8  A dꞌa chon̈abꞌ Listra ay jun vin̈ atax yaljinac max yal sbꞌeyi. Malaj bꞌaj 

sbꞌey jabꞌoc vin̈. Axo junel cꞌojanem vin̈, 9 van yabꞌan vin̈ tas syal vin̈aj Pablo. 
Axo vin̈aj Pablo chiꞌ ix och qꞌuelan dꞌa vin̈. Ix yilan vin̈ to syacꞌoch vin̈ dꞌa 
scꞌool to syal sbꞌoxi vin̈ yuj Dios. 10 Yuj chiꞌ te chaan̈ ix yal vin̈ dꞌa vin̈:

—Qꞌuean̈ vaan, tojol tzach ajqꞌue lin̈an, xchi vin̈.
Dꞌa jun rato chiꞌ, ix qꞌue lin̈an vin̈. Ix och ijan vin̈ sbꞌeyeqꞌui. 11 Ayic ix yilan 

ebꞌ anima tas jun ix scꞌulej vin̈aj Pablo chiꞌ, ix och ijan ebꞌ yalan chaan̈ dꞌa stiꞌ 
ebꞌ aj Licaonia chiꞌ, ix yalan ebꞌ icha tic:

—A ebꞌ co diosal ix yacꞌoch sbꞌa ebꞌ animail, ix emul ebꞌ dꞌa co cal, xchi ebꞌ. 
12  A vin̈aj Bernabé, Júpiter ix sbꞌiej vin̈ yuj ebꞌ. * Axo vin̈aj Pablo, Mercurio ix 
yacꞌ ebꞌ sbꞌioc vin̈, yujto a vin̈ ix lolon dꞌa scal ebꞌ.

13  Ay jun vin̈ sacerdoteal Júpiter chiꞌ, yajal yaj vin̈ dꞌa stemplo Júpiter dꞌa 
stiel chon̈abꞌ. Ix bꞌat yicꞌcot juntzan̈ nocꞌ toro vin̈ yedꞌ juntzan̈ xumaquil te teꞌ. 
Axo yedꞌ ebꞌ anima chiꞌ smasanil ijan ix yacꞌ jun silabꞌ n̈usbꞌil vin̈ dꞌa vin̈aj 
Pablo yedꞌ dꞌa vin̈aj Bernabé chiꞌ. 14 Palta axo yic ix yabꞌan ebꞌ vin̈ schecabꞌ 
Jesús chiꞌ, ix sn̈icꞌchitej spichul ebꞌ vin̈ schꞌoxanel scuscꞌolal. Elan̈chamel ix 
bꞌat ebꞌ vin̈ dꞌa scal ebꞌ anima, te chaan̈ ix yal ebꞌ vin̈ dꞌa scal ebꞌ icha tic:

15  —Ex quetanimail, ¿tas yuj icha tic tzeyutej e bꞌa? A on̈ tic, anima on̈ 
icha ex tic. Yuj chiꞌ tzul cal dꞌayex to tzeyactejcan juntzan̈ e bꞌeybꞌal tic, yujto 
nabꞌan̈ej tzeyixtej e bꞌa. Qꞌuexec e bꞌeybꞌal, aqꞌuec och e pensar dꞌa jun Dios 
to dꞌa val yel pitzan. Aꞌ bꞌojinac satchaan̈ yedꞌ sat luum tic. Sbꞌoannac pax aꞌ 
mar yedꞌ masanil tastac. 16 Dꞌa pecaꞌ, ton̈ej ix yil Dios tas ix scꞌulej ebꞌ anima, 
ix yacꞌan sgana ebꞌ. 17 Palta ix yacꞌ co pensar yic scojtaquej eli tas yaji ayic 
syacꞌancot n̈abꞌ dꞌa quibꞌan̈. Syacꞌan masanil tas scavej. Aꞌ tzꞌacꞌan masanil tas 
sco vaꞌa. Syacꞌanpax co tzalajcꞌolal, xchi ebꞌ vin̈.

18  Palta ayic ix lajvi yalan juntzan̈ chiꞌ vin̈aj Pablo yedꞌ vin̈aj Bernabé chiꞌ, 
puralxon̈ej ix och vaan ebꞌ anima chiꞌ scachji yuj ebꞌ vin̈. Yujto sgana ebꞌ 
syacꞌ nocꞌ vacax chiꞌ silabꞌil dꞌa ebꞌ vin̈.

19 Palta ay jayvan̈ ebꞌ israel aj Antioquía yic Pisidia ix cꞌoch yedꞌ jayvan̈xo 
ebꞌ aj Iconio. Ix yacꞌan scꞌool ebꞌ anima chiꞌ ebꞌ. Yuj chiꞌ, ix laj sjuloch qꞌuen 
qꞌueen ebꞌ dꞌa vin̈aj Pablo chiꞌ. Axo ix snaan ebꞌ to toxo ix cham vin̈, ix 
sn̈eranbꞌat vin̈ ebꞌ, ix syumancanel vin̈ ebꞌ dꞌa stiel chon̈abꞌ chiꞌ. 20 Palta ix 

cꞌoch oyan ebꞌ creyente dꞌa stzꞌey vin̈, ix qꞌuex vaan vin̈. Ix ochxi vin̈ dꞌa 
yol chon̈abꞌ chiꞌ. Axo dꞌa junxo cꞌu, ix bꞌatxi vin̈ yedꞌ vin̈aj Bernabé chiꞌ dꞌa 
chon̈abꞌ Derbe. 21 Ataꞌ ix ecꞌ yalcanel vachꞌ abꞌix yic colnabꞌil ebꞌ vin̈. Tzijtum 
anima ix acꞌanoch Cajal Jesús dꞌa scꞌool. Ix lajvi chiꞌ, ix bꞌatxi ebꞌ vin̈. Ix ecꞌxi 
ebꞌ vin̈ dꞌa chon̈abꞌ Listra, dꞌa Iconio yedꞌ dꞌa Antioquía yic Pisidia chiꞌ. 22  Ix 
laj ecꞌ ebꞌ vin̈ yiptzitej ebꞌ creyente dꞌa juntzan̈ chon̈abꞌ chiꞌ, ix ecꞌ acꞌjican 
stecꞌanil spensar ebꞌ yuj ebꞌ vin̈. Ix yalancan ebꞌ vin̈ icha tic dꞌa ebꞌ:

—Tecꞌan tzeyutej e bꞌa eyacꞌanoch Cajal Jesús dꞌa e cꞌool, yujto ayic manto 
on̈ cꞌoch dꞌa yol scꞌabꞌ Dios, yovalil nivan yaelal ol ja dꞌa quibꞌan̈, xchi ebꞌ vin̈.

23  Ayic ix ecꞌ vin̈aj Pablo yedꞌ vin̈aj Bernabé chiꞌ dꞌa junjun iglesia, ix 
yacꞌoch yopisio ebꞌ tzꞌoch ancianoal ebꞌ vin̈. Ix yacꞌan lesal ebꞌ vin̈ dꞌa Dios, 
ix och pax ebꞌ vin̈ dꞌa tzecꞌojcꞌolal. Ix lajvi chiꞌ, ix acꞌjicanoch ebꞌ creyente 
abꞌenal dꞌa yol scꞌabꞌ Cajal Jesús, aton jun ix yacꞌoch ebꞌ dꞌa scꞌool.

Cꞌochnacxi ebꞌ dꞌa Antioquía dꞌa yol yic Siria
24 Ix lajvi chiꞌ, ix ecꞌ vin̈aj Pablo yedꞌ vin̈aj Bernabé chiꞌ dꞌa yol yic Pisidia. 

Ix cꞌoch ebꞌ vin̈ dꞌa Panfilia. 25  Ix yalanel slolonel Dios ebꞌ vin̈ dꞌa chon̈abꞌ 
Perge. Ix lajvi chiꞌ, ix bꞌatxi ebꞌ vin̈ dꞌa chon̈abꞌ Atalia. 26 Axo taꞌ ix och ebꞌ vin̈ 
dꞌa yol jun barco. Ix jax ebꞌ vin̈ dꞌa Antioquía yic Siria. Aton dꞌa jun chon̈abꞌ 
chiꞌ scꞌannac svachꞌcꞌolal Dios ebꞌ creyente dꞌa yibꞌan̈ vin̈aj Pablo yedꞌ vin̈aj 
Bernabé chiꞌ, yic ix bꞌat yalancanel slolonel Dios ebꞌ vin̈. Xal ticnaic ix yicꞌ 
sbꞌa jun smunlajel ebꞌ vin̈ chiꞌ. 27 Ayic ix cꞌochxi ebꞌ vin̈, ix laj yavtejcot ebꞌ 
creyente ebꞌ vin̈ ayecꞌ taꞌ. Ix yalan ebꞌ vin̈ dꞌa ebꞌ jantac tas ix scꞌulej Dios 
yedꞌ ebꞌ vin̈. Ix laj yalanpax ebꞌ vin̈ to a Cajal Jesús ix chaan yacꞌoch ebꞌ man̈ 
israeloc dꞌa scꞌool. 28  Najtil ix aj ebꞌ vin̈ yedꞌ ebꞌ creyente chiꞌ taꞌ.

A jun cꞌumlajbꞌail ochnac dꞌa Jerusalén

15  1 A dꞌa yic jun tiempoal chiꞌ, ay juntzan̈ ebꞌ vin̈ ix cot dꞌa yol yic 
Judea, ix cꞌoch ebꞌ vin̈ dꞌa chon̈abꞌ Antioquía. Ix och ijan ebꞌ vin̈ 

yalan dꞌa ebꞌ creyente icha tic:
—Tato maj e cha jun yechel circuncisión dꞌa e nivanil, icha yalnaccan vin̈aj 

Moisés, man̈ ol ex colchajlaj, xchi ebꞌ vin̈.
2  Axo vin̈aj Pablo yedꞌ vin̈aj Bernabé, ix stelaj sbꞌa ebꞌ vin̈ yedꞌ ebꞌ vin̈, palta 

maj bꞌolaj yaj yuj ebꞌ vin̈. Yuj chiꞌ ix yal ebꞌ creyente to sbꞌat ebꞌ vin̈ chavan̈ 
chiꞌ dꞌa Jerusalén. Sbꞌatpax juntzan̈xo ebꞌ creyente yedꞌ ebꞌ vin̈. Ix bꞌat ebꞌ 
scꞌanbꞌej razón dꞌa ebꞌ vin̈ schecabꞌ Jesús yedꞌ dꞌa ebꞌ vin̈ anciano dꞌa jun 
iglesia chiꞌ.

3  Ix lajvi schecjibꞌat ebꞌ vin̈ yuj ebꞌ creyente chiꞌ, ix ecꞌ ebꞌ vin̈ dꞌa yol yic 
Fenicia yedꞌ dꞌa Samaria. Ataꞌ ix ecꞌ ebꞌ vin̈ yalel dꞌa ebꞌ creyente to ay ebꞌ 
man̈ israeloc ix sqꞌuex sbꞌeybꞌal, ix yacꞌanoch spensar ebꞌ dꞌa Dios. A ix yabꞌan 
jun chiꞌ ebꞌ creyente, ix te tzalaj ebꞌ smasanil.

4  Ayic ix cꞌoch ebꞌ vin̈ dꞌa Jerusalén chiꞌ, ix chaji scꞌoch ebꞌ vin̈ yuj ebꞌ 
creyente smasanil, ebꞌ vin̈ schecabꞌ Jesús yedꞌ ebꞌ vin̈ anciano. Ix laj yalan 
ebꞌ vin̈ jantac tas ix scꞌulej Dios yedꞌ ebꞌ vin̈. 5 Palta ay jayvan̈ ebꞌ vin̈ fariseo 
acꞌannacoch Cristo dꞌa scꞌool. Ix qꞌue van ebꞌ vin̈, ix yalan ebꞌ vin̈ icha tic:

—A ebꞌ man̈ israeloc tzꞌacꞌanoch Cristo dꞌa scꞌool, yovalil tzꞌacꞌji circuncidar 
ebꞌ. Yovalil scal dꞌa ebꞌ to scꞌanabꞌajej ley Moisés ebꞌ, xchi ebꞌ vin̈.

6 Axo ebꞌ vin̈ schecabꞌ Jesús, ix smolbꞌej sbꞌa ebꞌ vin̈ yedꞌ ebꞌ vin̈ anciano 
yic snaan ebꞌ vin̈ tas tzꞌaj jun chiꞌ. 7 Axo ix lajvi ste telan sbꞌa ebꞌ vin̈, ix qꞌue 
lin̈an vin̈aj Pedro, ix yalan vin̈:

—Ex vucꞌtac, eyojtactaxoni, ayxo stiempoal in sicꞌjicanel yuj Dios yic 
svalanel vachꞌ abꞌix yic colnabꞌil dꞌa ebꞌ man̈ israeloc, yic vachꞌ syacꞌoch 
Cristo ebꞌ dꞌa scꞌool. 8  Yujto yojtac Dios tas ay dꞌa spensar junjun anima, yuj 
chiꞌ ix yacꞌ Yespíritu dꞌa ebꞌ man̈ israeloc chiꞌ, icha ix yutej yacꞌan dꞌayon̈, 
yic scheclaji to vachꞌ ebꞌ dꞌa yichan̈. 9 A dꞌa yichan̈ Dios lajann̈ej ebꞌ quedꞌoc, 
yujto aꞌ ix tojolbꞌitan sbꞌeybꞌal ebꞌ ayic ix yacꞌanoch Cristo ebꞌ dꞌa scꞌool. 10 A 
ticnaic, ¿tas yuj malaj e gana tze cha tas van scꞌulan Dios? A ley Moisés, 
lajan yedꞌ junoc icatz te al max qꞌue co cuchani. Maj techaj scꞌanabꞌajan 
ebꞌ co mam quicham. An̈ejtonaꞌ, max techaj pax co cꞌanabꞌajan a on̈ tic. Yuj 
chiꞌ, ¿tas yuj e gana tzeyacꞌoch jun chiꞌ dꞌa yibꞌan̈ ebꞌ creyente man̈ israeloc? 
11 Man̈ e cꞌulej jun chiꞌ, yujto cojtac to yujn̈ej svachꞌcꞌolal Cajal Jesús tzon̈ 
colchaji. An̈ejtonaꞌ, icha pax chiꞌ ebꞌ man̈ israeloc chiꞌ, xchi vin̈aj Pedro chiꞌ.

12  A ix yabꞌan juntzan̈ chiꞌ ebꞌ, ix em numnaj ebꞌ smasanil. Ix lajvi chiꞌ, ix 
smaclan yabꞌ ebꞌ tas syal vin̈aj Bernabé yedꞌ vin̈aj Pablo. Ix yalan ebꞌ vin̈ 
to tzijtum milagro ix sbꞌo Dios, ayic ix ecꞌ ebꞌ vin̈ dꞌa scal ebꞌ man̈ israeloc. 
13  Ayic ix lajvi yalan juntzan̈ chiꞌ ebꞌ vin̈, ix yalan vin̈aj Jacobo icha tic:

—Ex vucꞌtac, abꞌec tas ol val dꞌayex. 14 Ix yal vin̈aj Simón Pedro dꞌayon̈ tas 
ix aj yel yich schꞌoxan svachꞌil Dios dꞌa ebꞌ man̈ israeloc. Ix sicꞌjielta jayvan̈ 
ebꞌ yic vachꞌ tzꞌoch ebꞌ yicoc. 15 A jun ix uji tic, lajan icha tas tzꞌibꞌabꞌilcan yuj 
ebꞌ schecabꞌ Dios dꞌa pecaꞌ, aton bꞌaj syal icha tic:
 16 A dꞌa yic junxo tiempoal ol in jaxoc.

Ol ul vacꞌancanpaxoch jun yin̈til vin̈aj rey David sqꞌuexuloc dꞌa yopisio.
Yujto icha junoc pat ix em lan̈najoc, icha chiꞌ ajnaccan yopisio vin̈ chiꞌ.
Palta ol in bꞌoqꞌue junelxo,

 17 yic vachꞌ a ebꞌ man̈ israeloc ol yacꞌoch spensar ebꞌ dꞌayin, a in Yajal in,
aton jantac ebꞌ vic sicꞌbꞌiltaxonel vuuj dꞌa junjun nación.

 18 Icha chiꞌ yutejnac Dios Cajal yalani.
A acꞌjinac cojtaquejel juntzan̈ tic yictax dꞌa pecaꞌ, xchi dꞌa Slolonel Dios 

Tzꞌibꞌabꞌilcani.
19 Yuj chiꞌ tzin na a in tic, max yal cacꞌanoch junoc icatz ajaltac dꞌa yibꞌan̈ 

ebꞌ man̈ i sraeloc van yacꞌanoch spensar dꞌa Dios. 20  An̈ejocabꞌ co carta 
scacꞌbꞌat dꞌa ebꞌ, scalanbꞌati to maxtzac schilaj ebꞌ juntzan̈ tas tzꞌacꞌji silabꞌoc 
dꞌa comon dios. Maxtzac scꞌulej ajmulal ebꞌ. Maxtzac schi schiqꞌuil nocꞌ nocꞌ 
ebꞌ. Maxtzac schi nocꞌ nocꞌ ebꞌ sudꞌjichamoc yujto ayto schiqꞌuil nocꞌ. 21 Sval 
icha chiꞌ, yujto atax dꞌa pecaꞌ ay ebꞌ tzꞌavtan ley Moisés dꞌa yoltac spatil 
culto. An̈ejtonaꞌ ticnaic, an̈ejaꞌ yalanel ebꞌ dꞌa junjun scꞌual icꞌoj ip, xchi vin̈aj 
Jacobo chiꞌ dꞌa ebꞌ.

22  Yuj chiꞌ, a ebꞌ vin̈ schecabꞌ Jesús yedꞌ ebꞌ vin̈ anciano ix smol alej ebꞌ vin̈ 
yedꞌ ebꞌ creyente smasanil. Ix snaan ebꞌ to ol siqꞌuel jayvan̈oc ebꞌ creyente ebꞌ, 
yic sbꞌat ebꞌ dꞌa chon̈abꞌ Antioquía yucꞌlevoc vin̈aj Pablo yedꞌ vin̈aj Bernabé. 
Ix lajvi chiꞌ, ix sicꞌchajel vin̈aj Judas, scuchan pax Barsabás yedꞌ vin̈aj Silas 
yuj ebꞌ. A chavan̈ ebꞌ vin̈ chiꞌ, chequel yaj ebꞌ vin̈ dꞌa yichan̈ ebꞌ creyente. 23 Ix 
checjibꞌat ebꞌ vin̈ yacꞌ jun carta chiꞌ. Axo dꞌa yol chꞌan̈ carta chiꞌ, icha tic tas 
ix yal ebꞌ:

A on̈ schecabꞌ on̈ Jesús, ebꞌ anciano yedꞌ ebꞌ creyente smasanil, tic scacꞌbꞌat 
stzatzil e cꞌool a ex man̈ ex israeloc dꞌa chon̈abꞌ Antioquía, dꞌa yol yic Siria 
yedꞌ dꞌa Cilicia. 24 Ix cabꞌi to ay juntzan̈ ebꞌ munil ix bꞌat dꞌa co cal, ix cꞌoch 
ebꞌ dꞌayex. Palta man̈oc on̈ ix co checbꞌat ebꞌ. Ix cabꞌi to tzex ixtax yuj tas 
syal ebꞌ dꞌayex taꞌ, to ijan somchajel e pensar yuj ebꞌ. 25 Yuj chiꞌ ix co mol alej, 
ix co sicꞌanel jayvan̈ ebꞌ vin̈ dꞌa co cal tic, yic sbꞌat ebꞌ vin̈ dꞌayex taꞌ. Junn̈ej 
ol bꞌat ebꞌ vin̈ yedꞌ vin̈ cucꞌtac aj Bernabé yedꞌ vin̈ cucꞌtac aj Pablo. A ebꞌ vin̈ 
tic, xajanabꞌil ebꞌ vin̈ cuuj. 26 Toxo ix yacꞌoch sbꞌa ebꞌ vin̈ dꞌa yol scꞌabꞌ yaelal 
yuj Cajal Jesucristo. Ay bꞌaj ijan ix miljicham ebꞌ vin̈. 27 Axo vin̈aj Judas yedꞌ 
vin̈aj Silas tic, aton ebꞌ vin̈ sco checbꞌat dꞌayex. Ol bꞌat yal ebꞌ vin̈ dꞌayex dꞌa 
val sjichanil, tas ix co cꞌulej dꞌa tic. 28  Sco naꞌa, to man̈ nivanoc co checnabꞌil 
scalbꞌat dꞌayex. Icha chiꞌ sna pax Yespíritu Dios quedꞌoc. Yuj chiꞌ, a juntzan̈ 
checnabꞌil scalbꞌat tic dꞌayex, an̈ej val yovalil tze cꞌanabꞌajej taꞌ: 29 Man̈ e chi 
nocꞌ chibꞌej tzꞌacꞌjioch silabꞌoc dꞌa juntzan̈ comon dios. Man̈ e chi schiqꞌuil nocꞌ 
nocꞌ. Man̈ e chi nocꞌ nocꞌ ton̈ej sudꞌjichamoc. Man̈ e cꞌulej ajmulal. Tato tze 
cꞌanabꞌajej juntzan̈ tic, vachꞌ ol eyutoc e bꞌa. An̈ej jay bꞌelan̈ tic scalbꞌat dꞌayex.

30 A ebꞌ vin̈ ix checjibꞌat chiꞌ, ix bꞌat ebꞌ vin̈ dꞌa chon̈abꞌ Antioquía. Ayic ix 
cꞌoch ebꞌ vin̈, ix smolbꞌej ebꞌ creyente chiꞌ ebꞌ vin̈ smasanil. Ix yacꞌan entregar 
chꞌan̈ carta chiꞌ ebꞌ vin̈. 31 Ayic ix yavtan chꞌan̈ ebꞌ creyente chiꞌ, ix te tzalaj 
ebꞌ, yujto ix acꞌji snivanil scꞌool ebꞌ yuj chꞌan̈. 32  Axo vin̈aj Judas yedꞌ vin̈aj 
Silas chiꞌ, aton ebꞌ vin̈ yalumalel slolonel Dios, ix yacꞌ snivanil scꞌool ebꞌ 
creyente ebꞌ vin̈. Tzijtum tas ix yal ebꞌ vin̈ dꞌa scal ebꞌ, ix yacꞌancan stecꞌanil 
ebꞌ creyente chiꞌ ebꞌ vin̈. 33-34 Ix lajvi yecꞌ jayeꞌ cꞌual ebꞌ vin̈ taꞌ, ix stacꞌlancan 
sbꞌa ebꞌ vin̈ yedꞌ ebꞌ creyente chiꞌ. Juncꞌolal ix meltzaj ebꞌ vin̈ bꞌaj aycan ebꞌ 
vin̈ checancot ebꞌ vin̈ chiꞌ. 35 An̈ejtonaꞌ, vin̈aj Pablo yedꞌ vin̈aj Bernabé, ix can 
ebꞌ vin̈ dꞌa jun chon̈abꞌ chiꞌ. Ix scꞌaybꞌej ebꞌ creyente ebꞌ vin̈. Tzijtum pax ebꞌ 
ix cꞌaybꞌan ebꞌ yedꞌ ebꞌ vin̈ taꞌ. Ix yalanel slolonel Cajal Jesús ebꞌ vin̈.

Ix bꞌatxi vin̈aj Pablo yalel slolonel Dios
36 Axo ix ecꞌbꞌat jayexo semana, ix yalan vin̈aj Pablo dꞌa vin̈aj Bernabé chiꞌ:
—Con̈, bꞌat quil ebꞌ creyente dꞌa junjun chon̈abꞌ bꞌajtac ecꞌnac on̈ calel 

slolonel Cajal Jesús. Bꞌat quilxi ebꞌ, tato an̈ejaꞌ tecꞌan ebꞌ, xchi vin̈.
37 Axo vin̈aj Bernabé chiꞌ, sgana vin̈ syicꞌbꞌat vin̈aj Juan Marcos. 38  Palta ix 

sna vin̈aj Pablo chiꞌ to man̈ smojoc sbꞌat vin̈ yedꞌ ebꞌ vin̈, yujto actajcan ebꞌ 
vin̈ yuj vin̈ junel dꞌa yol yic Panfilia. Maj yacꞌ lajvoc yopisio vin̈ smunlaj yedꞌ 
ebꞌ vin̈.

39 Ix stelaj sbꞌa ebꞌ vin̈ yuj vin̈. Palta maj scha sbꞌa yalan ebꞌ vin̈. Yuj chiꞌ 
chꞌocchꞌoc bꞌaj ix bꞌatcan ebꞌ vin̈. A vin̈aj Bernabé chiꞌ ix och vin̈ dꞌa yol 
barco. Ix bꞌatcan vin̈ dꞌa yol yic Chipre. Ix yicꞌanbꞌat vin̈aj Marcos chiꞌ vin̈ 
yedꞌoc. 40 Axo vin̈aj Pablo ix sicꞌanelta vin̈aj Silas dꞌa scal ebꞌ creyente, yic 
sbꞌat vin̈ yedꞌoc. Axo ebꞌ creyente chiꞌ, ix scꞌan svachꞌcꞌolal Dios ebꞌ dꞌa yibꞌan̈ 
ebꞌ vin̈. Ix lajvi chiꞌ, ix bꞌat ebꞌ vin̈. 41 Ix ecꞌ ebꞌ vin̈ dꞌa yol yic Siria yedꞌ dꞌa 
Cilicia. Ix ecꞌ ebꞌ vin̈ yacꞌ stecꞌanil ebꞌ creyente dꞌa junjun iglesia.

Bꞌatnac vin̈aj Timoteo yucꞌlevoc ebꞌ vin̈

16  1 Ix cꞌoch vin̈aj Pablo yedꞌ vin̈aj Silas chiꞌ dꞌa chon̈abꞌ Derbe. Ix bꞌatxi 
ebꞌ vin̈ taꞌ, ix cꞌoch ebꞌ vin̈ dꞌa chon̈abꞌ Listra. Ataꞌ ix yil-lajel sbꞌa ebꞌ 

* 16.13 A bꞌaj malaj spatil sculto ebꞌ israel, a junoc lugar bꞌaj numan say ebꞌ, bꞌaj syaqꞌuem sbꞌa 
ebꞌ dꞌa Dios. 

vin̈ yedꞌ jun vin̈ creyente scuch Timoteo. A jun vin̈ chiꞌ, a jun ix creyente israel 
ay yuneꞌ vin̈, axo vin̈ smam vin̈, griego vin̈. 2  A ebꞌ creyente dꞌa chon̈abꞌ Listra 
yedꞌ dꞌa Iconio ix laj yal ebꞌ smasanil to teꞌ vachꞌ sbꞌeybꞌal vin̈aj Timoteo chiꞌ. 
3 Ix snaan vin̈aj Pablo chiꞌ to ol yicꞌbꞌat vin̈ yedꞌoc. Yuj chiꞌ ix acꞌji circuncidar 
vin̈ yuj vin̈, yic max cot yoval ebꞌ israel dꞌa juntzan̈ lugar bꞌaj ol ecꞌ ebꞌ vin̈ 
chiꞌ, yujto yojtac ebꞌ to griego vin̈ smam vin̈. 4 Axo dꞌa junjun chon̈abꞌ bꞌajtac ix 
laj ecꞌ ebꞌ vin̈, ix yalanel ebꞌ vin̈ juntzan̈ checnabꞌil albꞌil yuj ebꞌ vin̈ schecabꞌ 
Jesús yedꞌ ebꞌ vin̈ anciano ay dꞌa Jerusalén. Ix yalan vin̈aj Pablo chiꞌ dꞌa ebꞌ 
creyente to yovalil scꞌanabꞌajej ebꞌ tas syal juntzan̈ checnabꞌil chiꞌ. 5 Axo ebꞌ 
creyente dꞌa junjun chon̈abꞌ chiꞌ, ix stecꞌbꞌej sbꞌa ebꞌ dꞌa jun cꞌaybꞌubꞌal yacꞌnac 
och ebꞌ dꞌa scꞌool chiꞌ. Sqꞌuibꞌ pax sbꞌisul ebꞌ dꞌa junjun cꞌu.

Jun tas yilnac vin̈aj Pablo
6 Sgana ebꞌ vin̈ sbꞌat yalel slolonel Dios dꞌa yol yic Asia, palta axo Yespíritu 

Dios maj chaanbꞌatlaj ebꞌ vin̈. Yuj chiꞌ a dꞌa yol yic Frigia yedꞌ dꞌa Galacia ix 
bꞌat ebꞌ vin̈. 7 Ayic ix cꞌoch ebꞌ vin̈ dꞌa stiꞌ smojonal yol yic Misia, ix snaan 
ebꞌ vin̈ to a dꞌa yol yic Bitinia sbꞌat ebꞌ vin̈. Palta axo Yespíritu Dios maj 
chaanbꞌatlaj ebꞌ vin̈ taꞌ. 8  Yuj chiꞌ ix cꞌaxpajecꞌ ebꞌ vin̈ dꞌa stiꞌ yol yic Misia 
chiꞌ. Ix cꞌoch ebꞌ vin̈ dꞌa chon̈abꞌ Troas, aton jun ay dꞌa stiꞌ aꞌ mar. 9 Axo dꞌa 
jun acꞌval, icha dꞌa vayich ix aj yilan jun vin̈ aj Macedonia vin̈aj Pablo chiꞌ, 
lin̈anecꞌ vin̈ ix yil vin̈. Ix tevioch vin̈ dꞌa vin̈: “Cotan̈ dꞌa Macedonia. Colvajan̈ 
dꞌayon̈,” xchi vin̈. 10 Ix lajvi yilan jun chiꞌ vin̈aj Pablo chiꞌ, ix cacꞌan lista co 
bꞌa yic tzon̈ bꞌat dꞌa Macedonia chiꞌ. Yujto ix cojtaquejeli to a Dios ix acꞌan 
copisio calanel vachꞌ abꞌix yic colnabꞌil dꞌa ebꞌ anima chiꞌ.

Ochnac vin̈aj Pablo yedꞌ vin̈aj Silas dꞌa preso
11 Ichato chiꞌ, ix on̈ och dꞌa yol jun barco dꞌa chon̈abꞌ Troas chiꞌ. Te dꞌin̈ann̈ej 

ix on̈ bꞌati, ix on̈ cꞌoch dꞌa yol yic Samotracia. Axo dꞌa junxo cꞌu ix on̈ cꞌoch 
dꞌa jun chon̈abꞌ scuch Neápolis. 12  Ix lajvi chiꞌ, ix on̈ bꞌatxi, ix on̈ cꞌoch dꞌa 
chon̈abꞌ Filipos. A jun chon̈abꞌ chiꞌ, axo dꞌa yol yic Roma ay. An̈ej te nivan 
yelcꞌoch dꞌa yichan̈ juntzan̈xo chon̈abꞌ dꞌa yol yic Macedonia chiꞌ. Ataꞌ ix on̈ 
ecꞌ jayeꞌ cꞌual. 13  Axo dꞌa jun scꞌual icꞌoj ip ix on̈ bꞌat dꞌa stiꞌ jun aꞌ nivan aꞌ 
dꞌa stiel chon̈abꞌ. * Ataꞌ xidꞌtaxon ecꞌ anima lesal. Axo ix on̈ cꞌoch taꞌ, ix on̈ 
em cꞌojan. Ix calanel vachꞌ abꞌix dꞌa juntzan̈ ebꞌ ix ix toxonton smolbꞌej sbꞌa 
taꞌ. 14 Ataꞌ ay jun ix scuch Lidia, aj chon̈abꞌ Tiatira ix. A cꞌapac cꞌapac qꞌuicꞌ 
mutzꞌinac te caro stojol schon̈ ix. Syacꞌ val och Dios ix dꞌa scꞌool. Ayic van 
yabꞌan jun abꞌix chiꞌ ix, axo Cajal Jesús ix jacan spensar ix. Yuj chiꞌ ix yacꞌ val 
och spensar ix dꞌa tas ix yal vin̈aj Pablo chiꞌ. 15 Ix acꞌji bautizar ix yedꞌ jantac 
ebꞌ junn̈ej yaj yedꞌ ix dꞌa yol spat. Ix lajvi chiꞌ, ix yalan ix dꞌayon̈:

—Tato tzeyilaꞌ to yel svacꞌoch Cajal Jesús dꞌa in cꞌool, ol ex bꞌat vedꞌ dꞌa in 
pat. Vachꞌ tzex aj taꞌ, xchi ix dꞌayon̈.

Ix tevioch ix dꞌayon̈, yuj chiꞌ ix on̈ aj taꞌ.
16 Axo junel, ayic van co bꞌat bꞌaj slesalvi ebꞌ anima, ix cꞌoch jun ix cobꞌes ix 

dꞌayon̈. Ayoch jun enemigo dꞌa ix. Yuj chiꞌ naumel lolonel ix. Juneln̈ej ayoch 

* 16.27 Icha yalan sley ebꞌ aj Roma, tato ay junoc ilum preso tzꞌactanel junoc preso yaji, icha 
smul jun tzꞌel chiꞌ, icha chiꞌ tzꞌaj yochcan dꞌa yibꞌan̈ junoc ilum preso chiꞌ, ay bꞌaj scham ebꞌ ilum 
preso chiꞌ yuuj. 

ix checabꞌoc dꞌa juntzan̈ vinac. A juntzan̈ vinac chiꞌ, syacꞌ val ganar tumin ebꞌ 
vin̈ dꞌa spatic ix, yujto syal ix tastac toto ol ujoc. 17 Ix och tzacꞌan ix cuuj yedꞌ 
vin̈aj Pablo chiꞌ. Ix syamanoch ix yavaji, syalan ix:

—A juntzan̈ ebꞌ vin̈ tic, schecabꞌ ton val Dios yaj ebꞌ vin̈, aton jun Dios 
yelxo nivan yelcꞌochi. Van yalan ebꞌ vin̈ dꞌayex tas tzꞌaj e colchaji, xchi ix.

18  Tzijtum el ix ecꞌ ix quedꞌoc. An̈ej val jun chiꞌ syal ix dꞌa juntac el. Axo 
vin̈aj Pablo chiꞌ, majxo techaj yuj vin̈ yabꞌani. Yuj chiꞌ ix meltzajbꞌat qꞌuelan 
vin̈ dꞌa ix. Ix yalan vin̈ dꞌa jun enemigo chiꞌ:

—Sval dꞌayach dꞌa sbꞌi Jesucristo, elan̈ dꞌa ix, xchi vin̈ dꞌay.
Dꞌa jun rato chiꞌ ix el dꞌa ix.
19 Palta axo ix yilan ebꞌ vin̈ bꞌaj checabꞌ yaj ix chiꞌ to ix el jun enemigo chiꞌ dꞌa 

ix, to maxtzac yal-laj yacꞌan ganar stumin ebꞌ vin̈ dꞌa spatic ix. Yuj chiꞌ ix yicꞌbꞌat 
vin̈aj Pablo yedꞌ vin̈aj Silas chiꞌ ebꞌ vin̈ dꞌa yichan̈ ebꞌ vin̈ yajal. 20 Ix cꞌoch ebꞌ vin̈ 
dꞌa yichan̈ ebꞌ vin̈ juez. Ix yalan ebꞌ vin̈ bꞌaj checabꞌ yaj ix chiꞌ icha tic:

—A ebꞌ vin̈ israel tic, ton̈ej tzul yacꞌ somchajel co chon̈abꞌ tic ebꞌ vin̈. 21 Van 
scꞌaybꞌan ebꞌ anima ebꞌ vin̈ yedꞌ juntzan̈ bꞌeybꞌal ay yovalil yuj ley. Max yal 
co cꞌulan juntzan̈ chiꞌ a on̈ tic yujto aj Roma on̈, xchi ebꞌ vin̈.

22  Axo ebꞌ anima ayecꞌ taꞌ, ix te cot yoval ebꞌ dꞌa vin̈aj Pablo yedꞌ dꞌa vin̈aj 
Silas chiꞌ. Axo ebꞌ vin̈ juez ix checan icꞌjoquel spichul ebꞌ vin̈ schavan̈il. Ix 
lajvi chiꞌ, ix schecan macꞌjoc ebꞌ vin̈ ebꞌ vin̈ dꞌa teꞌ jixcꞌabꞌ teꞌ. 23 Man̈ jantacoc 
ix aj ebꞌ vin̈ yicꞌani. Ix lajvi chiꞌ, ix yumjioch ebꞌ vin̈ dꞌa preso. Ix yalan ebꞌ 
vin̈ juez chiꞌ dꞌa vin̈ stan̈vumal preso chiꞌ:

—Tza tan̈vej val ebꞌ vin̈ sicꞌlabꞌil, xchi ebꞌ vin̈ dꞌa vin̈.
24 Ix lajvi yabꞌan jun chiꞌ vin̈, ix bꞌat vin̈ yacꞌcanoch ebꞌ vin̈ dꞌa jun cuarto 

dꞌa slajvubꞌxo cꞌochi. Ix yacꞌanoch yoc ebꞌ vin̈ dꞌa slodꞌil jun teꞌ cepo. 25 Axo 
dꞌacꞌvalil, ix lesalvi vin̈aj Pablo yedꞌ vin̈aj Silas chiꞌ. Ix sbꞌitan juntzan̈ bꞌit 
ebꞌ vin̈ dꞌa Dios. Axo juntzan̈xo ebꞌ ayoch yedꞌ ebꞌ vin̈ dꞌa preso chiꞌ, ix yabꞌ 
ebꞌ sbꞌitan ebꞌ vin̈. Axo dꞌa chimilacꞌval 26 ix ecꞌ jun nivan quixcabꞌ, te ov ix 
yutej sbꞌa. Ix laj ibꞌxiqꞌue yich preso chiꞌ. Axo dꞌa jun rato chiꞌ, munil ix laj 
jacvi spuertail jun preso chiꞌ smasanil. Axo qꞌuen cadena ayoch dꞌa ebꞌ preso 
chiꞌ, ix laj elta chocoljoc qꞌueen. 27 Axo ix el svayan̈ vin̈ tan̈vum preso chiꞌ, ix 
yilan vin̈ to jacanxo jantacn̈ej spuertail preso chiꞌ. Yuj chiꞌ ix yicꞌqꞌueta qꞌuen 
yespada vin̈ dꞌa yol yatut yic smilancham sbꞌa vin̈ snaani. * A snaan vin̈ to ix 
bꞌat ebꞌ elelal smasanil.  28  Palta axo vin̈aj Pablo chiꞌ ix avajelta dꞌa vin̈:

—Man̈ a milcham a bꞌa, ayon̈ ecꞌ co masanil, xchielta vin̈.
29 Yuj chiꞌ ix scꞌancot scꞌacꞌ vin̈. Ix och vin̈ bꞌaj ay ebꞌ chiꞌ. Ix te ibꞌxiqꞌue 

vin̈ yuj xivelal. Ix em cuman vin̈ dꞌa yichan̈ vin̈aj Pablo yedꞌ vin̈aj Silas chiꞌ. 
30 Ix lajvi chiꞌ, ix yicꞌanelta ebꞌ vin̈ chavan̈ chiꞌ vin̈, ix yalan vin̈ dꞌa ebꞌ vin̈:

—Ex mamin, ¿tas yovalil tzin cꞌulej yic tzin colchaji? xchi vin̈.
31 —Acꞌoch Cajal Jesucristo dꞌa a cꞌool, yic vachꞌ ol ach colchaj yedꞌ jantac 

ebꞌ junn̈ej yaj edꞌ dꞌa yol a pat, xchi ebꞌ vin̈ dꞌa vin̈.
32  Ix lajvi chiꞌ, ix yalan slolonel Cajal Jesús ebꞌ vin̈ dꞌa vin̈ yedꞌ dꞌa jantac 

ebꞌ ayecꞌ dꞌa yol spat vin̈. 33  An̈ejaꞌ dꞌa jun rato chiꞌ ix bꞌicjiel schiqꞌuil ebꞌ vin̈ 

* 16.37 Ay yovalil smacꞌji junoc aj Roma tato manto checlaj smul. 

bꞌaj ix lajvi smacꞌji chiꞌ yuj vin̈ tan̈vum preso chiꞌ. Ix lajvi chiꞌ, ix yacꞌan acꞌjoc 
bautizar sbꞌa vin̈ yedꞌ ebꞌ junn̈ej yaj yedꞌ vin̈ dꞌa yol spat chiꞌ. 34 Ichato chiꞌ ix 
acꞌjioch ebꞌ vin̈ yuj vin̈ dꞌa yol spat. Ix acꞌji va ebꞌ vin̈ yuj vin̈. Ix te tzalaj vin̈ 
yedꞌ ebꞌ cajanecꞌ yedꞌ chiꞌ yujto ix yacꞌoch Dios ebꞌ dꞌa scꞌool.

35 Axo dꞌa junxo qꞌuin̈ibꞌalil, ix checjibꞌat juntzan̈ ebꞌ vin̈ polencía yuj ebꞌ 
vin̈ juez. Ix bꞌat yalan ebꞌ vin̈ dꞌa vin̈ tan̈vum preso chiꞌ to tzꞌel vin̈aj Pablo 
yedꞌ vin̈aj Silas chiꞌ dꞌa libre. 36 Yuj chiꞌ ix yal vin̈ dꞌa vin̈aj Pablo chiꞌ:

—Ix in cha jun órden yuj ebꞌ vin̈ juez chiꞌ, tobꞌ tzex vaqꞌuel dꞌa libre. Yuj 
chiꞌ ixiquec. Paxan̈ec dꞌa tzalajcꞌolal, xchi vin̈ dꞌa ebꞌ vin̈.

37 Palta ix yalan vin̈aj Pablo chiꞌ dꞌa ebꞌ vin̈ polencía chiꞌ:
—A on̈ tic, aj Roma on̈. Maj scꞌanbꞌej yabꞌ ebꞌ vin̈ tato ay co mul. Palta ina 

ix on̈ smacꞌ ebꞌ vin̈ dꞌa yichan̈ ebꞌ chon̈abꞌ. * Axo ticnaic, ¿tom sgana ebꞌ vin̈ 
dꞌa elcꞌaltac tzon̈ yaqꞌuel dꞌa libre? Man̈ ol on̈ el-laj. Cotocabꞌ ebꞌ vin̈ juez chiꞌ. 
A val lacꞌan ebꞌ vin̈ ol on̈ icꞌaneloc, xchi vin̈.

38  Yuj chiꞌ ix bꞌat ebꞌ vin̈ yal dꞌa ebꞌ vin̈ juez chiꞌ. Axo yic ix yabꞌan ebꞌ vin̈ 
to aj Roma ebꞌ vin̈, ix te xivqꞌue ebꞌ vin̈. 39 Axo val lacꞌan ebꞌ vin̈ ix bꞌat cꞌanan 
nivancꞌolal sbꞌa dꞌa vin̈aj Pablo yedꞌ dꞌa vin̈aj Silas chiꞌ. Ix lajvi chiꞌ ix icꞌjielta 
ebꞌ vin̈ yuj ebꞌ vin̈ dꞌa preso chiꞌ.

—Sco cꞌan pavor dꞌayex, comonoc tzex el dꞌa jun chon̈abꞌ tic, xchi ebꞌ vin̈ 
juez chiꞌ dꞌa ebꞌ vin̈.

40 Ix lajvi yelta ebꞌ vin̈ dꞌa preso chiꞌ, ix bꞌatxi ebꞌ vin̈ dꞌa spat ix Lidia. Ix 
scꞌumlan sbꞌa ebꞌ vin̈ yedꞌ ebꞌ creyente. Ix acꞌjican yip scꞌool ebꞌ yuj ebꞌ vin̈. 
Ix lajvi chiꞌ ix bꞌatxi ebꞌ vin̈.

Qꞌuenac somnaj ebꞌ anima dꞌa Tesalónica

17  1 Ix ecꞌ vin̈aj Pablo yedꞌ vin̈aj Silas chiꞌ dꞌa chon̈abꞌ Anfípolis yedꞌ dꞌa 
chon̈abꞌ Apolonia. Ix lajvi chiꞌ, ix cꞌoch ebꞌ vin̈ dꞌa chon̈abꞌ Tesalónica 

bꞌaj ay jun spatil culto. 2  Axo vin̈aj Pablo chiꞌ ix och vin̈ yedꞌ ebꞌ taꞌ ichataxon 
smodo vin̈. Oxeꞌ cꞌual icꞌoj ip ix yacꞌ vin̈ yacꞌlabꞌan Slolonel Dios yalan dꞌa ebꞌ 
israel 3  chajtil to a Cristo yovalil ix yabꞌ syail, ix miljichamoc. Yovalil pax ix 
pitzvixi dꞌa scal ebꞌ chamnac. Ix yalanpax vin̈ dꞌa ebꞌ icha tic:

—A Jesús van valan yabꞌixal tic dꞌayex, aton Cristo, xchi vin̈ dꞌa ebꞌ.
4  Ay jayvan̈ ebꞌ israel ix acꞌanoch Cristo dꞌa scꞌool. Yuj chiꞌ ix och ebꞌ 

yetbꞌeyumoc vin̈aj Pablo yedꞌ vin̈aj Silas chiꞌ. Tzijtum ebꞌ griego ochnac dꞌa 
scꞌaybꞌubꞌal ebꞌ israel ix acꞌanpaxoch dꞌa scꞌool. Tzijtum pax ebꞌ ix ix ojtacabꞌil 
yuj ebꞌ anima ix acꞌanoch dꞌa scꞌool. 5  Palta axo ebꞌ israel maj acꞌanochlaj 
dꞌa scꞌool, ayic ix yilan ebꞌ, ix te cot yoval ebꞌ. Ix smolbꞌan juntzan̈ ebꞌ chuc 
spensar ebꞌ. A ebꞌ chiꞌ, an̈ej chucal tzecꞌ sayecꞌ ebꞌ dꞌa yol chon̈abꞌ chiꞌ. Ix lajvi 
yacꞌji scꞌool ebꞌ yuj ebꞌ, ix ecꞌ smolbꞌan ebꞌ anima ebꞌ smasanil. Ix qꞌue somnaj 
ebꞌ anima chiꞌ ste cot yoval. Ix yacꞌan yip ebꞌ yecanoch sbꞌa dꞌa yol spat jun 
vin̈ scuch Jasón, yujto a snaan ebꞌ to ataꞌ ayecꞌ vin̈aj Pablo yedꞌ vin̈aj Silas 
chiꞌ, yujto sgana ebꞌ syiqꞌuelta ebꞌ vin̈ yic syacꞌanoch ebꞌ vin̈ ebꞌ dꞌa yichan̈ 
ebꞌ chon̈abꞌ. 6 Palta malaj ebꞌ vin̈ ayecꞌ dꞌa yol pat chiꞌ. Yuj chiꞌ, ix syam vin̈aj 
Jasón ebꞌ yedꞌ jayvan̈xo ebꞌ creyente. Ix icꞌjibꞌat ebꞌ yuj ebꞌ vin̈ dꞌa ebꞌ vin̈ 
yajal. Axo taꞌ ix yal chaan̈ ebꞌ:

* 17.15 A dꞌa Atenas bꞌat cꞌay ebꞌ aj Grecia, tzꞌoch ebꞌ dꞌa nivac jelanil. * 17.18 A dꞌa stiempoal 
vin̈aj Pablo, ay chabꞌ macan̈ cꞌaybꞌubꞌal dꞌa Atenas, chꞌocchꞌoc yoch spensar. Ay jun macan̈ 
scuchan estoico yedꞌ junxo macan̈ scuchan epicúreo. 

—A vin̈aj Pablo yedꞌ vin̈aj Silas, tzꞌecꞌ ebꞌ vin̈ yacꞌ somchajel ebꞌ anima 
dꞌa yolyibꞌan̈qꞌuinal tic. Axo ticnaic ix ja ebꞌ vin̈ dꞌayon̈. 7 A vin̈aj Jasón tic 
ix chaanoch ebꞌ vin̈ dꞌa yol spat. A ebꞌ vin̈ tic toxon max scꞌanabꞌajej sley vin̈ 
cajal dꞌa Roma ebꞌ vin̈, yujto syal ebꞌ vin̈ to ay junxo rey scuchan Jesús, xchi 
ebꞌ dꞌa ebꞌ vin̈ yajal chiꞌ.

8  Ayic ix yabꞌan jun chiꞌ ebꞌ vin̈ yajal yedꞌ ebꞌ chon̈abꞌ chiꞌ, ix qꞌue somnaj 
ebꞌ scot yoval. 9 Axo qꞌuen tumin ix scꞌan ebꞌ yajal chiꞌ dꞌa vin̈aj Jasón yedꞌ dꞌa 
ebꞌ ajun yedꞌ vin̈ chiꞌ. Ichato chiꞌ, ix actajel ebꞌ.

Ecꞌnac vin̈aj Pablo yedꞌ vin̈aj Silas dꞌa Berea
10 Axo yic ix qꞌuicꞌbꞌi, ix checjibꞌat vin̈aj Pablo yedꞌ vin̈aj Silas chiꞌ yuj ebꞌ 

creyente dꞌa chon̈abꞌ Berea. Axo ix cꞌoch ebꞌ vin̈ taꞌ, ix och ebꞌ vin̈ dꞌa yol spatil 
culto. 11 A ebꞌ israel aj Berea chiꞌ más vachꞌ spensar ebꞌ dꞌa yichan̈ ebꞌ aj Tesalónica 
chiꞌ, yujto ix smaclej val yabꞌ slolonel Dios ebꞌ. Axo dꞌa junjun cꞌu, scꞌaybꞌan ebꞌ 
tas tzꞌibꞌabꞌilcan dꞌa Slolonel Dios yic syil ebꞌ tato yel syal vin̈aj Pablo chiꞌ. 12 Yuj 
chiꞌ tzijtum ebꞌ israel yedꞌ ebꞌ griego ix acꞌanoch Cristo dꞌa scꞌool. A dꞌa scal ebꞌ 
chiꞌ ay ebꞌ ix ix ojtacabꞌil yuj ebꞌ anima yedꞌ pax ebꞌ vin̈ vinac. 13 Palta axo ebꞌ 
israel aj Tesalónica, ayic ix yabꞌan ebꞌ to van yalanel slolonel Dios vin̈aj Pablo dꞌa 
Berea chiꞌ, ix bꞌat ebꞌ taꞌ. Ayic ix cꞌoch ebꞌ, ix yacꞌqꞌue somnaj ebꞌ chon̈abꞌ chiꞌ ebꞌ 
scot yoval. 14 Palta elan̈chamel ix checjibꞌat vin̈aj Pablo chiꞌ dꞌa stiꞌ aꞌ mar yuj ebꞌ 
creyente. Axo vin̈aj Silas yedꞌ vin̈aj Timoteo ix can ebꞌ vin̈ dꞌa chon̈abꞌ Berea chiꞌ. 
15 A ebꞌ creyente ix bꞌat yedꞌ vin̈aj Pablo chiꞌ, ix bꞌatn̈ej ebꞌ yedꞌ vin̈ masanto dꞌa 
chon̈abꞌ Atenas. * Ayic ix cꞌoch ebꞌ taꞌ ix yalan vin̈ dꞌa ebꞌ:

—Tzeyal dꞌa vin̈aj Silas yedꞌ dꞌa vin̈aj Timoteo to scot ebꞌ vin̈ dꞌa 
elan̈chamel, xchi vin̈ dꞌa ebꞌ. Ix lajvi chiꞌ ix meltzajxi ebꞌ.

Ayecꞌ vin̈aj Pablo dꞌa Atenas
16  Ayic van stan̈van vin̈aj Pablo scꞌoch vin̈aj Silas yedꞌ vin̈aj Timoteo chiꞌ 

dꞌa chon̈abꞌ Atenas, ix yilan vin̈, man̈ jantacoc juntzan̈ tas syaloch ebꞌ anima 
sdiosaloc. Yuj chiꞌ ix te cus vin̈ yilani. 17 Ichato chiꞌ ix och vin̈ dꞌa yol spatil 
culto. Ix stelan sbꞌa vin̈ yedꞌ ebꞌ israel yedꞌ ebꞌ ochnac dꞌa scꞌaybꞌubꞌal ebꞌ. 
Axo dꞌa junjun cꞌu ix laj yalubꞌtan̈ej pax vin̈ yedꞌ ebꞌ anima ayecꞌ dꞌa mercado. 
18  Ay juntzan̈ ebꞌ vin̈ vinac te jelan scꞌaybꞌan sjelanil ebꞌ scuch epicúreo yedꞌ 
juntzan̈ ebꞌ scuch estoico. * Ix och ijan ebꞌ vin̈ slolon yedꞌ vin̈aj Pablo chiꞌ. Axo 
nan̈alxo ebꞌ vin̈ ix alubꞌtan̈an icha tic:

—A jun vin̈ te jelan slolon tic, ¿tastaxlaj ol yal vin̈ dꞌayon̈? xchi ebꞌ vin̈.
Axo juntzan̈xo ebꞌ vin̈ ix alan icha tic:
—A co naani to tzul yal yabꞌixal juntzan̈xo chꞌoc diosal vin̈, xchi ebꞌ vin̈.
Icha chiꞌ ix aj yalan ebꞌ vin̈ yujto ix yalel yabꞌixal Jesucristo vin̈aj Pablo 

chiꞌ. Ix yalanpax vin̈ to ol pitzvocxi ebꞌ chamnac. 19 Axo ebꞌ vin̈ jelan chiꞌ ix 
icꞌanbꞌat vin̈aj Pablo chiꞌ dꞌa jun yuneꞌ tzalan scuch Areópago, aton jun bꞌaj 
smolbꞌejtaxon sbꞌa ebꞌ vin̈ yic syacꞌan slajtiꞌ ebꞌ vin̈. Ayic ix cꞌoch ebꞌ vin̈ taꞌ 
ix scꞌanbꞌan ebꞌ vin̈ dꞌa vin̈:

* 17.23 A ebꞌ anima dꞌa Atenas, ay junxo sbꞌachnubꞌ silabꞌ ix sbꞌoqꞌue ebꞌ, yujto talaj ay junocxo 
dios man̈ yojtacoc ebꞌ scꞌochi, max cotlaj yoval dꞌa ebꞌ yalani. 

—A jun acꞌ cꞌaybꞌubꞌal tzalel tic, ¿tzam yal cabꞌan smasanil? 20 Yujto manta 
bꞌaj scabꞌ juntzan̈ tic, yuj chiꞌ co gana scojtaquejeli tas syalelcꞌochi, xchi ebꞌ 
vin̈ dꞌa vin̈.

21 Icha chiꞌ ix aj yalan ebꞌ yujto masanil ebꞌ anima dꞌa Atenas chiꞌ yedꞌ pax ebꞌ 
chꞌoc chon̈abꞌil ayecꞌ taꞌ, chꞌoc smodo ebꞌ. Tato ay junoc acꞌ cꞌaybꞌubꞌal tzꞌalji, 
sgana ebꞌ syabꞌ smasanil, syalan paxel ebꞌ junelxo. An̈ej taꞌ syacꞌoch spensar ebꞌ.

22  Axo vin̈aj Pablo chiꞌ, ix qꞌue lin̈an vin̈ dꞌa scal ebꞌ dꞌa Areópago chiꞌ, ix 
yalan vin̈:

—Ex yajal dꞌa Atenas tic, ix vilaꞌ to te ay val och e pensar dꞌa juntzan̈ e 
diosal. 23  Yujto ayic ix in bꞌeyecꞌ dꞌa yol e chon̈abꞌ tic, ix in ecꞌ vil bꞌajtac slaj 
eyaqꞌuem e bꞌa dꞌa juntzan̈ e diosal chiꞌ. Ix vilan pax jun sbꞌachnubꞌ silabꞌ 
bꞌajtil tzꞌibꞌabꞌilcan och eyuj icha tic: A dꞌa tic scaqꞌuem co bꞌa dꞌa jun Dios 
man̈ ojtacabꞌiloc, xchi. * A jun Dios chiꞌ, nivanoc tzeyaqꞌuem e bꞌa dꞌay, palta 
man̈ eyojtacoc. Aton jun Dios chiꞌ tzul val yabꞌixal dꞌayex.

24  A jun Dios sval tic, a bꞌojinac yolyibꞌan̈qꞌuinal tic yedꞌ masanil tas ay 
dꞌay. Aton yajal yaj dꞌa satchaan̈, yajal pax yaj dꞌa yolyibꞌan̈qꞌuinal tic. A jun 
Dios chiꞌ, max cajnaj dꞌa junoc pat bꞌobꞌil yuj ebꞌ anima. 25 Man̈ yovaliloc ay 
tas tzꞌacꞌji dꞌay yuj ebꞌ anima. Yujto aton tzꞌacꞌan co qꞌuinal co masanil. A 
tzꞌacꞌan quicꞌ quicꞌ, a tzꞌacꞌanpax masanil tas ay dꞌayon̈.

26  Aton bꞌojinac jun vin̈ bꞌabꞌel vinac ochnac smam yichamoc junjun 
nación, yic ayn̈ej anima dꞌa masanil sat luum tic. A tzꞌalani jantac tiempoal 
tzꞌecꞌ junjun nación. A tzꞌalanpaxi bꞌajtil scꞌoch cꞌaman smacbꞌen junjun. 
27 Icha chiꞌ syutej yic vachꞌ tzꞌilchaj yuj ebꞌ anima. Vachꞌchom ton̈ej tzꞌecꞌ 
machmon ebꞌ sayeqꞌui yic tope val tzꞌilchaj yuj ebꞌ. Palta sval dꞌayex, man̈ 
najatoc ayecꞌ Dios chiꞌ. Lacꞌan ayecꞌ dꞌa co tzꞌey junjun on̈. 28  Yel, yujn̈ej Dios 
chiꞌ pitzan on̈. Yuuj ay co qꞌuinal. Yuuj ay on̈ ecꞌ dꞌa yolyibꞌan̈qꞌuinal tic. Ay 
juntzan̈ ebꞌ eyetchon̈abꞌ jelan sloloni. Syalan ebꞌ icha tic: Yuninal on̈ Dios co 
masanil, xchi ebꞌ. 29 Yel ton syal ebꞌ, yuninal on̈ Dios. Yuj chiꞌ man̈xo smojoc 
sco naꞌa to Dios juntzan̈ yechel bꞌobꞌil tic yedꞌ qꞌuen oro, qꞌuen plata yedꞌ 
juntzan̈xo qꞌuen qꞌueen. A juntzan̈ yechel tic yujn̈ej sjelanil ebꞌ anima sbꞌoi. 
30 A dꞌa pecaꞌ man̈ yojtacoc ebꞌ anima chajtil yaj Dios. Yuj chiꞌ nivan yutejnac 
scꞌool dꞌa ebꞌ. Palta a tzꞌalan ticnaic to yovalil sna sbꞌa ebꞌ anima smasanil dꞌa 
yolyibꞌan̈qꞌuinal tic. 31 Yujto yalnaccani to ay jun cꞌual ol schꞌolbꞌitej tas yaj 
ebꞌ anima smasanil. Tojol ol yutoc schꞌolbꞌitan tas yaj ebꞌ, icha tas tzꞌel scꞌulan 
junjun ebꞌ. Axo jun sicꞌbꞌilcanel yuuj, aton jun chiꞌ ol chꞌolbꞌitan tas yaj ebꞌ. 
Ix schꞌox Dios dꞌa ebꞌ anima smasanil to te yel jun tic ayic ix icꞌjiqꞌue vaan 
jun sicꞌbꞌilcanel yuuj chiꞌ dꞌa scal ebꞌ chamnac, xchi vin̈aj Pablo chiꞌ dꞌa ebꞌ.

32  Palta ayic ix yabꞌan ebꞌ to ol pitzvocxi ebꞌ chamnac, ay ebꞌ ix laj bꞌuchvaj 
dꞌa vin̈. Palta ay juntzan̈xo ebꞌ ix alani:

—Olto co cꞌanbꞌejxi cabꞌ juntzan̈ tic dꞌayach, xchi ebꞌ vin̈ dꞌa vin̈.
33  Ix lajvi yalan juntzan̈ chiꞌ ebꞌ, ix el vin̈ dꞌa scal ebꞌ. 34 Palta ay jayvan̈ ebꞌ 

ix acꞌanoch Cristo dꞌa scꞌool. Ix och ebꞌ yetbꞌeyumoc vin̈aj Pablo chiꞌ. A dꞌa 
scal ebꞌ chiꞌ, ataꞌ ayecꞌ vin̈aj Dionisio, vin̈ yetyajalil sbꞌa yedꞌ ebꞌ smolbꞌej sbꞌa 
dꞌa Areópago chiꞌ. Ay pax jun ix ix scuchan Dámaris yedꞌ juntzan̈xo ebꞌ.

Ayecꞌ vin̈aj Pablo dꞌa Corinto

18  1 Ix lajvi slolon vin̈aj Pablo dꞌa Areópago chiꞌ, ix elxi vin̈ dꞌa chon̈abꞌ 
Atenas chiꞌ, axo dꞌa chon̈abꞌ Corinto ix cꞌoch vin̈. 2  Ataꞌ ay jun vin̈ 

israel scuch Aquila. A dꞌa yol yic Ponto aljinac vin̈. Axo ix yetbꞌeyum vin̈, 
Priscila sbꞌi ix. Ecꞌnac vin̈ dꞌa yol yic Italia yedꞌ ix yetbꞌeyum chiꞌ, palta a vin̈ 
yajal scuchan Claudio, a vin̈ pechjinaquel jantac ebꞌ israel ayecꞌ dꞌa chon̈abꞌ 
Roma dꞌa yol yic Italia chiꞌ. Yuj chiꞌ ix elxi ebꞌ taꞌ, ix cꞌochcan ebꞌ dꞌa Corinto 
chiꞌ. Axo vin̈aj Pablo ix cꞌoch dꞌa spat ebꞌ. 3 Ataꞌ ix can vin̈ yedꞌ ebꞌ yujto lajan 
smunlajel vin̈ yedꞌ ebꞌ schavan̈il. A juntzan̈ mantiado sbꞌo ebꞌ, yuj chiꞌ junn̈ej 
ix munlaj vin̈ yedꞌ ebꞌ taꞌ. 4 Axo dꞌa junjun scꞌual icꞌoj ip, sbꞌat vin̈aj Pablo chiꞌ 
yalel yabꞌixal Jesús dꞌa scal ebꞌ, syacꞌan vin̈ yojtaquejel ebꞌ israel yedꞌ ebꞌ man̈ 
israeloc yic syacꞌoch ebꞌ dꞌa scꞌool.

5 Axo vin̈aj Silas yedꞌ vin̈aj Timoteo, ix cotxi ebꞌ vin̈ dꞌa yol yic Macedonia. 
Ayic ix cꞌoch ebꞌ vin̈ dꞌa Corinto chiꞌ, a vin̈aj Pablo, axon̈ej slolonel Dios ix 
yalel vin̈. Ix ste acꞌan val vin̈ yojtaquejel ebꞌ israel to a Jesús aton Cristo, 
jun tan̈vabꞌiltaxon sja yuj ebꞌ. 6  Palta ton̈ej ix cot yoval ebꞌ dꞌa vin̈. Ix laj te 
bꞌuchvaj ebꞌ. Yuj chiꞌ ix stzicubꞌtan̈ej spichul vin̈ yil ebꞌ, yic schꞌoxanel vin̈ to 
man̈xalaj yalan yic vin̈ dꞌa ebꞌ. Ix yalancan vin̈ dꞌa ebꞌ icha tic:

—A ex tic, munil tzeyicꞌcot eyaelal dꞌa eyibꞌan̈ dꞌa juneln̈ej. A in xo tic man̈xa 
valan vic dꞌayex. A ticnaic ol in bꞌat valel dꞌa ebꞌ man̈ israeloc, xchi vin̈ dꞌa ebꞌ.

7 Ix lajvi chiꞌ ix elta vin̈ bꞌaj tzꞌoch culto chiꞌ, ix bꞌat vin̈ dꞌa spat jun vin̈ 
scuch Ticio Justo. A jun vin̈ chiꞌ syacꞌ val och Dios vin̈ dꞌa scꞌool. A spat vin̈ a 
dꞌa stzꞌey spatil culto chiꞌ ay. 8  Ay jun vin̈ scuch Crispo cuchbꞌum yaj dꞌa culto. 
Ix yacꞌoch Cajal Jesús vin̈ dꞌa scꞌool yedꞌ jantac ebꞌ junn̈ej yaj yedꞌ vin̈ dꞌa yol 
spat. Tzijtum ebꞌ aj Corinto chiꞌ ayic ix yabꞌan slolonel Dios ebꞌ, ix yacꞌoch ebꞌ 
dꞌa scꞌool, ix acꞌjipax bautizar ebꞌ. 9 Axo dꞌa jun acꞌval, icha vayich ix yutej 
Cajal Jesús yalan dꞌa vin̈aj Pablo chiꞌ:

—Man̈ ach xivoc. Man̈ ach och vaan alanel in lolonel, 10  yujto ay in ecꞌ 
edꞌoc. Malaj junoc mach ol yal scot jucnaj dꞌayach, yujto tzijtum mach 
sicꞌbꞌiltaxonel vuuj dꞌa jun chon̈abꞌ tic, xchi dꞌa vin̈.

11 Yuj chiꞌ nan̈al schabꞌil abꞌil ix aj vin̈ dꞌa Corinto chiꞌ. Ix scꞌaybꞌan ebꞌ 
anima vin̈ dꞌa slolonel Dios taꞌ. 12  Ayic ayoch vin̈aj Galión yajalil dꞌa yol yic 
Acaya, ix slajtiej sbꞌa ebꞌ israel dꞌa spatic vin̈aj Pablo chiꞌ, ix syaman vin̈ ebꞌ, 
ix yicꞌanbꞌat vin̈ ebꞌ dꞌa yichan̈ vin̈ yajal. 13  Ix yalan ebꞌ dꞌa vin̈ yajal chiꞌ:

—A jun vin̈ tic tzecꞌ acꞌan scꞌool ebꞌ anima, yic vachꞌ nivanoc syal sbꞌa ebꞌ 
dꞌa Dios, palta man̈ ichaoc yaj ley, xchi ebꞌ.

14 Vanxo val yalan yic vin̈aj Pablo chiꞌ, palta ix yalan vin̈aj Galión chiꞌ dꞌa 
ebꞌ israel chiꞌ:

—Man̈ ex avajochta dꞌayin. Qꞌuinaloc ay junoc chucal scꞌulej vin̈ tic, mato 
ay junoc smul vin̈ te chuc dꞌa yichan̈ ley, tato icha chiꞌ tzam in cha vabꞌ tas 
tzeyalaꞌ. 15  Palta ina ton̈ej e gana tzeyacꞌ oval yuj juntzan̈ lolonel syal vin̈, 
yuj juntzan̈ mach tzꞌacꞌan bꞌinaj vin̈ yedꞌ pax yuj e ley. Yuj chiꞌ ixiquec, bꞌat 
bꞌoec yaj jun tic e chꞌocoj. Xal in tic, max yal in cꞌol tzin bꞌo juntzan̈ tic, xchi 
vin̈ dꞌa ebꞌ.

16 Ix lajvi yalan juntzan̈ chiꞌ vin̈, ix spechanelta ebꞌ vin̈ dꞌa yol sdespacho 
chiꞌ. 17 Axo vin̈aj Sóstenes ix syam ebꞌ, aton jun vin̈ scuchbꞌan ebꞌ dꞌa culto. Ix 

* 18.18 A tas syal dꞌa tic, a dꞌa Números 6 ix el yich, bꞌaj syalcot sleyal yic syacꞌan stiꞌ anima 
scꞌulan junoc tasi. 

smacꞌan vin̈ ebꞌ dꞌa stiꞌ sdespacho vin̈ yajal chiꞌ. Palta ton̈ej ix och qꞌuelan vin̈ 
yajal chiꞌ, malaj jabꞌoc tas ix yal vin̈ dꞌa ebꞌ.

Cꞌochnacxi vin̈aj Pablo dꞌa Antioquía
18  Axo vin̈aj Pablo chiꞌ, nivanto tiempo ix ecꞌ vin̈ dꞌa Corinto chiꞌ. Ix lajvi 

chiꞌ ix yalancan quil co bꞌa vin̈ dꞌa ebꞌ creyente chiꞌ. Ix bꞌat ix Priscila yedꞌ 
vin̈aj Aquila yedꞌ vin̈. Ix cꞌoch ebꞌ dꞌa chon̈abꞌ Cencrea. Axo taꞌ ix och ebꞌ 
dꞌa yol jun barco van sbꞌat dꞌa Siria. Ayic manto och ebꞌ dꞌa yol barco chiꞌ, 
ix joxchajcanel vin̈aj Pablo chiꞌ taꞌ. A jun chiꞌ yechel yaji to ay jun stiꞌ vin̈ ix 
yacꞌ dꞌa Dios. * 19 Axo ix cꞌoch ebꞌ dꞌa chon̈abꞌ Éfeso bꞌaj ix can ix Priscila yedꞌ 
vin̈aj Aquila chiꞌ, ix bꞌat vin̈aj Pablo chiꞌ dꞌa spatil culto. Axo taꞌ ix lolon vin̈ 
yedꞌ ebꞌ yetisraelal. 20 Ix scꞌan val ebꞌ dꞌa vin̈ to scan jayeoc cꞌual vin̈ yedꞌ ebꞌ, 
palta maj yal-laj scꞌol vin̈. 21 Axo yic van yalancan quil co bꞌa vin̈ dꞌa ebꞌ, ix 
yalan vin̈:

—Tato ol el dꞌa scꞌol Dios, ol in ecꞌ dꞌayex junelxo, xchican vin̈ dꞌa ebꞌ.
Ix lajvi chiꞌ, ix bꞌatxi vin̈ dꞌa yol teꞌ barco. 22  Ix cꞌoch vin̈ dꞌa chon̈abꞌ 

Cesarea. Ix lajvi chiꞌ, ix elxi vin̈ taꞌ. Ix qꞌue vin̈ dꞌa Jerusalén bꞌat scꞌumej ebꞌ 
creyente. Ix lajvi yecꞌ vin̈ taꞌ, ix em vin̈ dꞌa chon̈abꞌ Antioquía. 23  Ataꞌ ix ecꞌ 
jun tiempoal vin̈. Ix lajvi chiꞌ ix bꞌatxi vin̈. Ix ecꞌ vin̈ dꞌa junjun chon̈abꞌ dꞌa 
yol yic Galacia yedꞌ dꞌa yol yic Frigia. Ix laj ecꞌ yacꞌcan stecꞌanil ebꞌ creyente 
vin̈ bꞌaj ix laj eqꞌui.

Yalnaquel slolonel Dios vin̈aj Apolos dꞌa Éfeso
24 Axo dꞌa jun tiempoal chiꞌ, ay jun vin̈ israel scuchan Apolos. Aj chon̈abꞌ 

Alejandría vin̈, ix cꞌoch vin̈ dꞌa chon̈abꞌ Éfeso. Te vachꞌ ix yutej vin̈ yalaneli, 
yujto yojtac val slolonel Dios tzꞌibꞌabꞌilcani. 25 Cꞌaybꞌabꞌil vin̈ dꞌa scꞌaybꞌubꞌal 
Jesús. Ix yal val el vachꞌ abꞌix vin̈ dꞌa smasanil scꞌool. Te vachꞌ ix yutej vin̈ 
yalanel yabꞌixal Jesús chiꞌ, vachꞌchom an̈ejanto juntzan̈ scꞌaybꞌubꞌal vin̈aj 
Juan, vin̈ acꞌannac bautizar yojtac vin̈. 26 Axo junel, ix bꞌat yalel slolonel Dios 
vin̈ dꞌa yol spatil culto. Te tecꞌan ix yutej sbꞌa vin̈ yalaneli. Axo yic ix yabꞌan 
ix Priscila yedꞌ vin̈aj Aquila, ix yicꞌanbꞌat vin̈ ebꞌ yedꞌoc. Ix svachꞌ cꞌaybꞌan vin̈ 
ebꞌ dꞌa scꞌaybꞌubꞌal Dios. 27 Ix lajvi chiꞌ, ix el dꞌa scꞌool vin̈aj Apolos chiꞌ sbꞌat 
dꞌa yol yic Acaya. Yuj chiꞌ, axo ebꞌ creyente ix colvaj yedꞌ vin̈. Ix stzꞌibꞌan jun 
carta ebꞌ, yic syicꞌbꞌat vin̈ dꞌa ebꞌ creyente, yic vachꞌ schaji vin̈ yuj ebꞌ scꞌochi. 
Ayic ix cꞌoch vin̈ taꞌ, a ebꞌ yacꞌnacoch Jesús dꞌa scꞌool yuj svachꞌcꞌolal Dios, 
ix te cuchbꞌaj ebꞌ yuj vin̈. 28  Ix yacꞌ val yip vin̈ schꞌoxaneli to yelcꞌolal satnac 
scꞌool ebꞌ israel. A slolonel Dios tzꞌibꞌabꞌilcani, aꞌ ix yacꞌlabꞌej vin̈ yalan dꞌa 
ebꞌ anima yic vachꞌ snachajel yuj ebꞌ to a Jesús aton Cristo, jun tan̈vabꞌiltaxon 
sja yuj ebꞌ.

Ayecꞌ vin̈aj Pablo dꞌa Éfeso

19  1 Ayic ayecꞌ vin̈aj Apolos dꞌa Corinto, ix ecꞌ vin̈aj Pablo dꞌa juntzan̈ 
chon̈abꞌ ay dꞌa tzalquixtac. Ix lajvi chiꞌ, ix cꞌoch vin̈ dꞌa chon̈abꞌ Éfeso. 

Ataꞌ ix yil-lajel sbꞌa vin̈ yedꞌ juntzan̈ ebꞌ creyente. 2  Ix scꞌanbꞌan vin̈ dꞌa ebꞌ:

—¿Ix am e cha Yespíritu Dios ayic ix eyacꞌanoch Cristo dꞌa e cꞌool? xchi 
vin̈ dꞌa ebꞌ.

—Maay, manta bꞌaj ix cabꞌi tato ay Yespíritu Dios chiꞌ, xchi ebꞌ.
3  —Palta ayic ix ex acꞌji bautizar, ¿tas yaj jun bautismo ix e cha chiꞌ? xchi 

vin̈ dꞌa ebꞌ.
—Aton jun bautismo yic vin̈aj Juan ix co chaꞌa, xchi ebꞌ dꞌa vin̈.
4 Yuj chiꞌ, ix yalxi vin̈ dꞌa ebꞌ:
—A sbautismo vin̈aj Juan chiꞌ, aꞌ schꞌoxaneli to sna sbꞌa ebꞌ anima dꞌa smul. 

Palta yalnac vin̈ dꞌa ebꞌ to ay jun tzacꞌanto sja yuj vin̈. Yovalil a dꞌa jun chiꞌ 
syacꞌoch spensar ebꞌ. A jun ix yal vin̈ chiꞌ, a Jesús, xchi vin̈aj Pablo chiꞌ dꞌa ebꞌ.

5 Ayic ix yabꞌan juntzan̈ chiꞌ ebꞌ, ix acꞌji bautizar ebꞌ dꞌa sbꞌi Cajal Jesús. 6 Ix 
lajvi chiꞌ, ix yacꞌanecꞌ scꞌabꞌ vin̈aj Pablo chiꞌ dꞌa sjolom junjun ebꞌ. Ichato chiꞌ 
ix ochcan Yespíritu Dios dꞌa ebꞌ. Ix lolon ebꞌ dꞌa juntzan̈ chꞌocchꞌoc tiꞌal, ix 
yalanel juntzan̈ lolonel ix acꞌji yal ebꞌ yuj Dios. 7 A ebꞌ ix acꞌanoch dꞌa scꞌool 
chiꞌ, ay am lajchavan̈oc ebꞌ.

8  Oxeꞌ ujal xidꞌ yalel slolonel Dios vin̈aj Pablo chiꞌ dꞌa yol spatil culto dꞌa 
chon̈abꞌ Éfeso chiꞌ. Malaj junoc mach bꞌaj ix xiv vin̈ yalanel dꞌa ebꞌ ayecꞌ chiꞌ 
taꞌ. Ix yacꞌlej vin̈ yacꞌan nachajel yuj ebꞌ sicꞌlabꞌil tas tzꞌaj yoch ebꞌ dꞌa yol 
scꞌabꞌ Dios. 9 Palta ay juntzan̈ ebꞌ te pit dꞌa scal ebꞌ chiꞌ. Juneln̈ej malaj sgana 
ebꞌ syacꞌoch dꞌa scꞌool. Ix laj ecꞌ ebꞌ yal dꞌa ebꞌ anima to chuc jun cꞌaybꞌubꞌal 
yic ebꞌ creyente chiꞌ. Yuj chiꞌ ix yiqꞌuel sbꞌa vin̈aj Pablo chiꞌ dꞌa scal ebꞌ. Ix 
yicꞌanbꞌat ebꞌ creyente chiꞌ vin̈ dꞌa jun escuela yic jun vin̈ scuch Tirano. Axo 
taꞌ ix yalel slolonel Dios vin̈ dꞌa scal ebꞌ dꞌa junjun cꞌu. 10 Chabꞌ abꞌil ix scꞌulej 
ebꞌ icha chiꞌ. Yuj chiꞌ, ix laj yabꞌ yabꞌixal Cajal Jesús masanil ebꞌ israel yedꞌ ebꞌ 
man̈ israeloc ay dꞌa yol yic Asia chiꞌ. 11 Axo Dios ix och yedꞌ vin̈aj Pablo chiꞌ, 
yic sbꞌoan juntzan̈ milagro vin̈ te satubꞌtac. 12  Ay ebꞌ ix icꞌancot spayuꞌ yedꞌ 
spichul, ix sucanecꞌ ebꞌ dꞌa snivanil vin̈, slajvi chiꞌ axo dꞌa snivanil ebꞌ penaay 
sbꞌat suquecꞌ ebꞌ. Icha chiꞌ tzꞌaj sbꞌoxican scꞌool ebꞌ. Ay pax ebꞌ vin̈ enemigo ix 
el dꞌa ebꞌ anima chiꞌ yuj vin̈.

13  Palta ay jayvan̈ ebꞌ israel scomon bꞌeyeqꞌui. Ix yacꞌlej ebꞌ yicꞌanel ebꞌ 
enemigo dꞌa ebꞌ anima. Ix yacꞌlej ebꞌ yicꞌanel ebꞌ dꞌa sbꞌi Cajal Jesús. Yuj chiꞌ 
ix scomon alej ebꞌ dꞌa ebꞌ enemigo chiꞌ:

—A dꞌa sbꞌi Jesús, scal dꞌayex, elan̈ec. A Jesús chiꞌ, aton jun tzecꞌ yalel 
yabꞌixal vin̈aj Pablo, xchi ebꞌ.

14 Scꞌulej pax jun tic ucvan̈ ebꞌ yuninal jun vin̈ israel scuch Esceva vin̈ sat 
sacerdote. Ix yacꞌlej ebꞌ yicꞌanel jun enemigo. 15  Axo ix tacꞌvi jun enemigo 
chiꞌ dꞌa ebꞌ:

—Vojtac Jesús chiꞌ. Toxo ix vabꞌpaxi mach jun vin̈ tzeyal Pabloal chiꞌ. Palta 
a exxo tic, ¿mach ex? xchi.

16  Axo vin̈ bꞌaj ayoch jun enemigo chiꞌ, ix cot jucnaj vin̈ dꞌa ebꞌ. Ix acꞌji 
ganar ebꞌ smasanil yuj vin̈. Te yaꞌ ix ecꞌ ebꞌ yuj vin̈. Tzijtum bꞌaj ix lajvi ebꞌ. Ix 
quichjiel scꞌapac ebꞌ yuj vin̈, yuj chiꞌ bꞌeranel ebꞌ ix elta lemnaj ebꞌ dꞌa jun pat 
chiꞌ. 17 Axo ebꞌ aj Éfeso chiꞌ smasanil, ebꞌ israel yedꞌ ebꞌ man̈ israeloc, ix laj 
yabꞌ specal jun chiꞌ ebꞌ. Yuj chiꞌ ix te xiv ebꞌ smasanil. Ix yalan vachꞌ lolonel 
ebꞌ dꞌa Cajal Jesús.

18  An̈ejtonaꞌ, tzijtum ebꞌ ayoch Cristo dꞌa scꞌool ix laj cꞌochi. Ix yalanqꞌueta 
jantacn̈ej juntzan̈ chucal ix laj scꞌulej ebꞌ. 19 Te tzijtum ebꞌ yacꞌnacoch sbꞌa 

ajbꞌaalil ix och creyenteal. Ix yicꞌcot juntzan̈ yumal bꞌaj scꞌaybꞌej jun ajbꞌaalil 
chiꞌ ebꞌ. Ix sn̈usantzꞌa juntzan̈ chiꞌ ebꞌ dꞌa yichan̈ ebꞌ anima smasanil. Ayic 
ix sbꞌisan stojol juntzan̈ chꞌan̈ uum chiꞌ ebꞌ, ix elcꞌoch am dꞌa junoc 50,000 
dracma. 20 Ix te pucaxel slolonel Dios, tzijtum pax ebꞌ anima ix acꞌanoch dꞌa 
scꞌool. Icha chiꞌ ix aj scheclajeli to te nivan spoder slolonel chiꞌ.

21 Ix lajvi juntzan̈ chiꞌ, ix snaan vin̈aj Pablo chiꞌ to tzꞌecꞌ vin̈ dꞌa yol yic 
Macedonia yedꞌ dꞌa yol yic Acaya, axo scꞌoch vin̈ chiꞌ dꞌa Jerusalén. Ix yalan 
vin̈:

—Ol lajvoc chiꞌ, yovalil ol in cꞌoch dꞌa Roma, xchi vin̈.
22  Yuj chiꞌ ix schec bꞌabꞌlaj chavan̈ ebꞌ schecabꞌ vin̈ dꞌa Macedonia chiꞌ, aton 

vin̈aj Timoteo yedꞌ vin̈aj Erasto. Palta axo vin̈aj Pablo chiꞌ, najtiltacto ix can 
vin̈ dꞌa yol yic Asia chiꞌ.

Ix qꞌue n̈ilnaj ebꞌ aj Éfeso scot yoval
23  Axo dꞌa jun tiempoal chiꞌ, ix te qꞌue n̈ilnaj ebꞌ anima scot yoval yuj 

scꞌaybꞌubꞌal Cajal Jesús. 24 Ay jun vin̈ bꞌoum plata scuch Demetrio. A juntzan̈ 
yechel stemplo jun sdiosal ebꞌ scuchan Diana sbꞌo vin̈. Ix jun sdiosal ebꞌ chiꞌ. 
A ebꞌ sbꞌoan juntzan̈ yechel chiꞌ, nivan tumin syacꞌ ganar ebꞌ dꞌa spatic. 25 A 
vin̈ ix molbꞌan jantacn̈ej ebꞌ sbꞌoan juntzan̈ yechel chiꞌ yedꞌ juntzan̈xo ebꞌ 
lajan yopisio yedꞌ vin̈. Ix yalan vin̈ dꞌa ebꞌ:

—Ex vetmunlajvumal, eyojtac jantac co tumin scacꞌ ganar dꞌa jun copisio 
tic. 26  Palta ina tzeyilaꞌ, tzeyabꞌanpaxi, tas van scꞌulan vin̈aj Pablo. Syalan 
vin̈ to a juntzan̈ dios bꞌobꞌil yuj anima, man̈ diosoc. Tzijtum anima ix yacꞌ 
scꞌool vin̈. Man̈ocn̈ej dꞌa chon̈abꞌ Éfeso tic, palta quenxon̈ej maj acꞌjoc scꞌool 
masanil ebꞌ ay dꞌa yol yic Asia tic yuj vin̈. 27 Te ay smay jun tic. Tecan man̈xo 
ol bꞌatlaj co chon̈ yuuj. Axo pax co diosal Diana, tecan man̈xalaj ol elcꞌoch 
stemplo dꞌa yichan̈ ebꞌ anima. A jun co diosal tic, te nivan yelcꞌoch dꞌa yichan̈ 
ebꞌ anima smasanil dꞌa Asia tic yedꞌ dꞌa smasanil yolyibꞌan̈qꞌuinal. Palta axo 
ticnaic ay smay, tecan ol lajvoquel yopisio dꞌa yichan̈ ebꞌ, xchi vin̈.

28  Axo ix yabꞌan juntzan̈ chiꞌ ebꞌ, ix te cot yoval ebꞌ, ix avaj chaan̈ ebꞌ:
—Te nivan yelcꞌoch ix co diosal Diana a on̈ aj Éfeso on̈ tic, xchi ebꞌ.
29 Axo ebꞌ chon̈abꞌ chiꞌ smasanil, ix te qꞌue somnaj ebꞌ scot yoval. Ix syaman 

vin̈aj Gayo ebꞌ yedꞌ vin̈aj Aristarco. A chavan̈ ebꞌ vin̈ chiꞌ, aj Macedonia 
ebꞌ vin̈, ajun ebꞌ vin̈ ix cꞌoch yedꞌ vin̈aj Pablo dꞌa Éfeso chiꞌ. Ix icꞌjibꞌat ebꞌ 
vin̈ schavan̈il dꞌa jun lugar bꞌaj smolbꞌej sbꞌa ebꞌ anima. 30 Axo vin̈aj Pablo 
chiꞌ, sgana vin̈ sbꞌat yal dꞌa ebꞌ anima chiꞌ, palta maj chajibꞌatlaj vin̈ yuj ebꞌ 
creyente. 31 Ay pax jayvan̈ ebꞌ vin̈ yajal yaj dꞌa Asia chiꞌ vachꞌ yacꞌan yedꞌ 
vin̈aj Pablo chiꞌ. Ix schecan aljoc ebꞌ vin̈ dꞌa vin̈ to max bꞌat schꞌox sbꞌa vin̈ 
dꞌa ebꞌ anima chiꞌ. 32  Axo ebꞌ anima ix smolbꞌej sbꞌa chiꞌ, chꞌocchꞌoc ix laj 
yalqꞌue junjun ebꞌ, yujto ton̈ej ix laj qꞌue somnaj ebꞌ yalani. Ecꞌto nan̈al ebꞌ 
man̈ ojtannacoc tas yuj smolbꞌej sbꞌa ebꞌ. 33  Palta ay jun vin̈ scuch Alejandro, 
a vin̈ ix icꞌjibꞌat dꞌa yichan̈ ebꞌ anima chiꞌ yuj ebꞌ yetisraelal. Ix alchaj dꞌa 
vin̈ tas yuj molanecꞌ ebꞌ anima chiꞌ. Ix lajvi chiꞌ, ix yicꞌanchaan̈ scꞌabꞌ vin̈ dꞌa 
ebꞌ, yic vachꞌ numan tzꞌaj ebꞌ, yujto sgana vin̈ scol sbꞌa yedꞌ ebꞌ yetisraelal. 
34 Palta ayic ix yilan ebꞌ anima chiꞌ to israel vin̈, yuj chiꞌ ix te vachꞌ qꞌue yav 
ebꞌ smasanil. Ay am chabꞌoc hora ix avajqꞌue ebꞌ, ix yalan ebꞌ icha tic:

—Te nivan yelcꞌoch ix co diosal Diana a on̈ aj Éfeso on̈ tic, xchi ebꞌ.

35 Axo vin̈ secretarioal chon̈abꞌ chiꞌ, cꞌojancꞌolal ix smontej ebꞌ vin̈ yic vachꞌ 
numan tzꞌaj ebꞌ. Ix lajvi chiꞌ, ix yalan vin̈ dꞌa ebꞌ:

—Ex vetchon̈abꞌ, masanil anima ojtannac to a on̈ aj Éfeso on̈ tic ay copisio 
co tan̈van jun stemplo co diosal Diana nivan yelcꞌochi yedꞌ jun yechel ix 
cotnac dꞌa satchaan̈. 36 Malaj junoc mach syal yalani to es juntzan̈ sval tic. Yuj 
chiꞌ numan tzex aji. Naec val sicꞌlabꞌil, yic vachꞌ malaj junoc tas tze comon 
cꞌulej. 37 Yujto a ebꞌ ix eyicꞌcot tic, malaj junoc chucal ix scꞌulej ebꞌ dꞌa spatic 
co diosal. Max bꞌuchvaj pax ebꞌ dꞌa ix. 38  A vin̈aj Demetrio yedꞌ ebꞌ yetbꞌeyum, 
tato sgana ebꞌ syacꞌoch dꞌa yibꞌan̈ junoc mach, syal sbꞌat ebꞌ dꞌa juzgado, bꞌat 
yalan ebꞌ dꞌa vin̈ juez. Syal bꞌat yalan sbꞌa ebꞌ dꞌa ebꞌ vin̈ yajal chiꞌ. 39 Tato ay 
junocxo tas e gana, syal tze cꞌumlaj e bꞌa yedꞌ ebꞌ vin̈ yajal chiꞌ, tze bꞌoan yaj 
taꞌ. 40 Yujto te ay smay jun tas sco cꞌulej tic, syal snaan ebꞌ vin̈ yajal to a yedꞌ 
ebꞌ vin̈ van cacꞌan oval. Tato scꞌanbꞌej ebꞌ dꞌayon̈: ¿Tas yuj ix ex qꞌue bꞌulnaj 
eyacꞌan oval? tato xchi ebꞌ vin̈, max yal-laj co colan co bꞌa calan junoc tas dꞌa 
ebꞌ vin̈, xchi vin̈ dꞌa ebꞌ.

41 Ix lajvi yalan juntzan̈ chiꞌ vin̈ secretario chiꞌ, ix schecan pax ebꞌ anima 
chiꞌ vin̈ smasanil dꞌa spat.

Ecꞌnac vin̈aj Pablo dꞌa Macedonia yedꞌ dꞌa Grecia

20  1 Ayic toxo ix lajvi jun oval chiꞌ, ix smolbꞌan ebꞌ creyente vin̈aj Pablo. 
Ix acꞌjican stecꞌanil ebꞌ yuj vin̈. Ix lajvi chiꞌ, ix yalancan quil co bꞌa 

vin̈ dꞌa ebꞌ, ix bꞌatxi vin̈ dꞌa yol yic Macedonia. 2  Ayic ix cꞌoch vin̈ taꞌ, ix laj 
ecꞌ vin̈ yil ebꞌ creyente dꞌa junjun chon̈abꞌ. Ix ecꞌ yacꞌan stecꞌanil ebꞌ vin̈. 
Ix lajvi chiꞌ, ix bꞌat vin̈ dꞌa yol yic Grecia. 3  Ataꞌ ix ecꞌ oxeꞌ ujal vin̈. Ix lajvi 
chiꞌ, ayic toxo van yoch vin̈ dꞌa yol teꞌ barco yic sbꞌat vin̈ dꞌa Siria, ix yabꞌan 
vin̈ to ay tas sna ebꞌ israel dꞌa spatic vin̈. Yuj chiꞌ, ix snaan vin̈: Más vachꞌ 
tzin meltzajxiecꞌ dꞌa Macedonia, xchi vin̈. 4 Axo ix bꞌat vin̈, ay juntzan̈xo ebꞌ 
creyente ix bꞌat yedꞌ vin̈. Ix bꞌat vin̈aj Sópater yuninal vin̈aj Pirro aj Berea 
yedꞌ vin̈, vin̈aj Aristarco, vin̈aj Segundo aj Tesalónica, vin̈aj Gayo aj Derbe 
yedꞌ pax vin̈aj Timoteo. Ay pax chavan̈ ebꞌ vin̈ aj Asia ix bꞌat yedꞌ vin̈, aton 
vin̈aj Tíquico yedꞌ vin̈aj Trófimo. 5  Ayic ix cꞌoch ebꞌ vin̈ dꞌa chon̈abꞌ Filipos 
bꞌaj ayin eqꞌui, ix yactejcan vin̈aj Pablo chiꞌ ebꞌ vin̈ vedꞌ taꞌ. Ix bꞌabꞌlaj bꞌat ebꞌ 
vin̈ dꞌa chon̈abꞌ Troas. Axo taꞌ ix on̈ stan̈vej ebꞌ vin̈. 6 A on̈xo tic, a dꞌa chon̈abꞌ 
Filipos chiꞌ ix co tan̈vej quil jun qꞌuin̈ bꞌaj svaji ixim pan malaj yich. Ix lajvi 
yecꞌ jun qꞌuin̈ chiꞌ, ix on̈ bꞌat dꞌa yol barco. Oyeꞌ cꞌual ix on̈ bꞌey dꞌa sat a aꞌ. 
Ichato chiꞌ ix on̈ cꞌoch dꞌa chon̈abꞌ Troas chiꞌ. Axo taꞌ ix quil-laj co bꞌa yedꞌ ebꞌ 
vin̈ ix bꞌabꞌlaj cuuj chiꞌ. Uqueꞌ cꞌual ix on̈ ecꞌ taꞌ.

Ayecꞌ vin̈aj Pablo dꞌa Troas
7 Axo dꞌa domingo ix co molbꞌej co bꞌa yedꞌ ebꞌ creyente smasanil yic sco 

vaan ixim pan yic Santa Cena. Axo vin̈aj Pablo ix cꞌaybꞌan ebꞌ quetcreyenteal. 
Yujto qꞌuicꞌanocxon̈ej sbꞌat vin̈, yuj chiꞌ tzijtum tas ix yalcan vin̈ dꞌa ebꞌ, 
masanto ix och chimilacꞌval. 8  A dꞌa jun cuarto chaan̈ yajqꞌuei, ataꞌ molan 
on̈ eqꞌui. Tzijtum candil ayoch scꞌacꞌal. 9 Ay jun vin̈ quelem scuchan Eutico 
cꞌojanem dꞌa stiꞌ ventena. Toxon̈ej snecnecan vin̈ svayi, yujto junip ix yacꞌ 
vin̈aj Pablo chiꞌ sloloni. Yuj chiꞌ ix te cot svayan̈ vin̈, ix elta pichnaj vin̈ dꞌa stiꞌ 
jun ventena chiꞌ. Ato dꞌa yoxil piso ix elta sutnaj vin̈. Axo ix emul ebꞌ creyente 

chiꞌ, ix schelan chaan̈ vin̈ ebꞌ, palta chamnacxo vin̈. 10  Axo ix emul vin̈aj 
Pablo chiꞌ, ix em lachan vin̈ dꞌa yibꞌan̈ vin̈. Ix yalan vin̈ dꞌa ebꞌ creyente chiꞌ:

—Man̈ ex och ilcꞌolal. Ix pitzvixi vin̈, xchi vin̈.
11 I x lajvi chiꞌ, ix qꞌuex vin̈aj Pablo chiꞌ dꞌa yol cuarto chiꞌ junelxo. Ix 

spucanbꞌat ixim pan yic Santa Cena vin̈ dꞌa co cal. Ix co vaani. Tzijtumto tas 
ix yal vin̈aj Pablo chiꞌ, masanto ayic van sacbꞌi. Ix lajvi chiꞌ, ix bꞌat vin̈. 12  Axo 
vin̈ quelem ix pitzvixi chiꞌ, ix yicꞌanbꞌat vin̈ ebꞌ dꞌa spat. Ix te tzalaj ebꞌ, yujto 
ix pitzvixi vin̈.

Ix on̈ bꞌat dꞌa Mileto
13  A on̈ tic, ix on̈ bꞌabꞌlaj och dꞌa yol jun barco, ix on̈ bꞌat dꞌa chon̈abꞌ Asón. 

Ataꞌ ix co tan̈vej scꞌoch vin̈aj Pablo chiꞌ icha ix cutej calan yedꞌ vin̈, yujto dꞌa 
yoc vin̈ ix bꞌati. 14 Axo ix cꞌoch vin̈ dꞌayon̈, ix och vin̈ dꞌa yol barco quedꞌoc. 
Ix lajvi chi, ix on̈ bꞌat yedꞌ vin̈ dꞌa chon̈abꞌ Mitilene. 15 Ix on̈ elxi taꞌ, axo dꞌa 
yichan̈cot chon̈abꞌ Quío ix on̈ vanaj jun cꞌual. Axo dꞌa junxo cꞌu, ix on̈ cꞌoch 
dꞌa jun chon̈abꞌ scuch Samos ay dꞌa stiꞌ aꞌ mar chiꞌ. A dꞌa junxo cꞌu ix on̈ 
bꞌatxi, axo dꞌa chon̈abꞌ Mileto ix on̈ cꞌochi. 16  Icha chiꞌ ix aj co bꞌati, yujto 
maj yal scꞌol vin̈aj Pablo chiꞌ ix on̈ ecꞌ dꞌa chon̈abꞌ Éfeso, yujto sgana vin̈ 
elan̈chamel tzon̈ ecꞌ dꞌa Asia chiꞌ, yic talaj cꞌocbꞌilto tzon̈ cꞌoch quil jun qꞌuin̈ 
Pentecostés dꞌa Jerusalén.

Yalnac vin̈aj Pablo dꞌa ebꞌ anciano aj Éfeso
17 Ayic ix on̈ cꞌoch dꞌa chon̈abꞌ Mileto, ix yacꞌanbꞌat schecabꞌ vin̈aj Pablo chiꞌ 

dꞌa ebꞌ vin̈ anciano aj Éfeso, yic bꞌat icꞌjoccot ebꞌ vin̈.
18  Axo ix ja ebꞌ vin̈, ix yalan vin̈ dꞌa ebꞌ vin̈:
—A ex tic, eyojtactaxon in bꞌeybꞌal yictax ix in ulecꞌ sbꞌabꞌelal dꞌa Asia 

tic. 19 Masanil tiempo ix vacꞌ servil Cajal Jesús dꞌa emnaquilal. Ay bꞌaj te 
ocꞌnac in yuj spital ebꞌ anima. Tzijtum el ix in acꞌji proval yuj juntzan̈ chucal 
ix yacꞌoch ebꞌ vetisraelal dꞌa vibꞌan̈. 20 Palta eyojtac, maj in och vaan valan 
masanil juntzan̈ cꞌaybꞌubꞌal vachꞌ dꞌayex, yic tze tecꞌbꞌej e bꞌa. Ix valel slolonel 
Dios dꞌayex dꞌa yichan̈ ebꞌ chon̈abꞌ yedꞌ pax dꞌa yol e pat. 21 Ix valanpaxel 
dꞌa ebꞌ israel yedꞌ dꞌa ebꞌ man̈ israeloc, to yovalil sna sbꞌa ebꞌ dꞌa yichan̈ 
Dios, syacꞌanoch Cajal Jesucristo ebꞌ dꞌa scꞌool. 22  Axo ticnaic, van in bꞌat dꞌa 
Jerusalén, yujto a Yespíritu Dios tzin icꞌanbꞌati. Man̈ vojtacoc tas ol javoc dꞌa 
vibꞌan̈ taꞌ. 23  Palta vojtac to tzijtum yaelal ol acꞌjococh dꞌa vibꞌan̈. Ol in och 
dꞌa preso, yujto icha chiꞌ syal Yespíritu Dios dꞌayin dꞌa junjun chon̈abꞌ bꞌaj in 
eqꞌui. 24 Palta a juntzan̈ chiꞌ, malaj tas tzin na yuuj. Vachꞌchom ol in smilcham 
ebꞌ, palta bꞌalaj malaj yelcꞌoch jun chiꞌ dꞌayin. An̈ej jun tzin naꞌa to svacꞌcan 
lajvoc jun in munlajel ayoch tic dꞌa vibꞌan̈ dꞌa tzalajcꞌolal, yic slajvi vopisio 
yacꞌnac Cajal Jesús dꞌayin, yic svalanel vachꞌ abꞌix to nivan svachꞌcꞌolal Dios 
dꞌa ebꞌ anima.

25 Ecꞌnac in val dꞌayex chajtil tzꞌaj e yoch dꞌa yol scꞌabꞌ Dios. Axo ticnaic 
vojtac to man̈xa bꞌaqꞌuin̈ ol quil co bꞌa dꞌa tic. 26  Yuj chiꞌ, a dꞌa jun cꞌu tic, 
man̈xalaj valan vic dꞌayex, 27 yujto ix valcanel masanil juntzan̈ scꞌaybꞌubꞌal 
Dios dꞌaye x, malaj jabꞌoc ix in cꞌubꞌejeli. 28  Yuj chiꞌ, tzeyil val e bꞌa. 
Tzeyilanpax ebꞌ creyente smasanil, yujto acꞌbꞌil eyopisio yuj Yespíritu Dios 
eyilan ebꞌ manbꞌilxo yuj schiqꞌuil Cajal Jesús ayic ix cham cuuj. 29 Yujto 

vojtac, ayic toxo ix in pax dꞌa e cal, ay juntzan̈ ebꞌ ol ja dꞌayex, ol yacꞌlan ebꞌ 
ex yixtani, icha syutej nocꞌ oques yicꞌanelta nocꞌ calnel. 30 Dꞌa e cal paxi, ay 
juntzan̈xo ebꞌ ol qꞌue vaan. Ol yesan ebꞌ, ol yacꞌan scꞌool ebꞌ creyente ebꞌ yic 
tzꞌoch ebꞌ yedꞌ ebꞌ. 31 Yuj chiꞌ tzeyil val e bꞌa. Naeccoti to ayic ix ex in cꞌaybꞌan 
junjunex dꞌa oxeꞌ abꞌil tic, dꞌa cꞌual dꞌacꞌval ix ex in cꞌaybꞌej, ay pax bꞌaj ix in 
ocꞌ eyuuj.

32  Xal ticnaic, ex vucꞌtac, tzex vacꞌcanoch dꞌa yol scꞌabꞌ Dios, yic aꞌ ol ex 
tan̈van yedꞌ slolonel. Yuj slolonel chiꞌ syacꞌ svachꞌcꞌolal dꞌayon̈, yuj pax to ay 
spoder yacꞌan co tecꞌanil. Yuj chiꞌ ol yacꞌ jun tas altabꞌil yuj dꞌayex, yujto ay 
eyalan eyic yedꞌ juntzan̈ ebꞌ sicꞌbꞌilxoel yuuj. 33  A in tic, malaj bꞌaj ix viloch 
in cꞌool dꞌa stumin, ma dꞌa spichul junoc mach. 34  Ina eyojtac, munil ix in 
munlaj val yedꞌ in cꞌabꞌ yuj tas ay ix och vuuj yedꞌ yuj tas ay ix och yuj ebꞌ 
ajun vedꞌoc. 35 Masanil tiempo ix in chꞌox dꞌayex to yovalil icha chiꞌ scutej co 
bꞌoan co munlajel, yic syal co colvaj dꞌa ebꞌ ay tas ay tzꞌoch yuuj. Yovalil sco 
nacot slolonel Cajal Jesús, ayic ix yalancan icha tic: A ebꞌ tzꞌacꞌan junoc tas, 
ecꞌalxo val vachꞌ yic ebꞌ dꞌa yichan̈ ebꞌ schaani, xchi Cajal Jesús chiꞌ, xchi vin̈ 
dꞌa ebꞌ vin̈ anciano chiꞌ.

36 Ix lajvi yalan juntzan̈ chiꞌ vin̈aj Pablo chiꞌ, ix em cuman vin̈. Ix lesalvi vin̈ 
yedꞌ ebꞌ smasanil. 37 Ix lajvi slesalvi ebꞌ, ix och ijan ebꞌ yocꞌ smasanil. Junjunal 
ix och lacꞌnaj ebꞌ dꞌa vin̈aj Pablo chiꞌ, ix stzꞌubꞌancanelta stiꞌ vin̈ ebꞌ. 38  Ix te 
cus ebꞌ yujto ix yal vin̈ dꞌa ebꞌ to man̈xa bꞌaqꞌuin̈ ol yil-lajxi sbꞌa ebꞌ. Ix lajvi 
chiꞌ ix bꞌat yacꞌancan vin̈ ebꞌ dꞌa yol barco chiꞌ.

Ix bꞌat vin̈aj Pablo dꞌa Jerusalén

21  1 Ix cactejcan ebꞌ creyente chiꞌ, ix on̈ och dꞌa yol barco. Dꞌin̈ann̈ej ix 
on̈ bꞌati, ix on̈ cꞌoch dꞌa chon̈abꞌ Cos. Axo dꞌa junxo cꞌu, ix on̈ bꞌatxi, 

ix on̈ cꞌoch dꞌa chon̈abꞌ Rodas. Ix lajvi chiꞌ ix on̈ bꞌatxi, ix on̈ cꞌoch dꞌa chon̈abꞌ 
Pátara. 2  Ataꞌ ayecꞌ jun barco van sbꞌat dꞌa yol yic Fenicia. Ix on̈ och dꞌa yool, 
ix on̈ bꞌatxi. 3  Ayic vanxo co bꞌeyi, ix quilancanbꞌat jun luum scuch Chipre 
ay dꞌa snan̈al aꞌ mar. A dꞌa co qꞌuexan̈ ix cani. Ix lajvi chiꞌ, ix on̈ cꞌoch dꞌa 
chon̈abꞌ Tiro dꞌa yol yic Siria, yujto ataꞌ ix can yicatz teꞌ barco chiꞌ. 4 Axo ix 
on̈ elta dꞌa yol teꞌ, ay ebꞌ creyente ix ilchajel cuuj. Ix on̈ aj yedꞌ ebꞌ uqueꞌ cꞌual 
taꞌ. A ebꞌ chiꞌ ix alan icha tic dꞌa vin̈aj Pablo chiꞌ:

—Oc val max ach bꞌat dꞌa Jerusalén, xchi ebꞌ.
Icha chiꞌ ix aj yalan ebꞌ, yujto a Yespíritu Dios ix acꞌan yojtaquejel ebꞌ tas 

ol ja dꞌa yibꞌan̈ vin̈ taꞌ.
5  Axo yic ix ecꞌbꞌat uqueꞌ cꞌual chiꞌ, ix on̈ bꞌatxi. Axo ebꞌ vin̈ cucꞌtac chiꞌ 

smasanil yedꞌ ebꞌ ix yetbꞌeyum ebꞌ vin̈ yedꞌ pax ebꞌ yuninal ebꞌ vin̈, ix xidꞌecꞌ 
ebꞌ on̈ yacꞌcanel dꞌa stiel chon̈abꞌ chiꞌ. Axo taꞌ ix on̈ em cuman dꞌa stiꞌ aꞌ mar, 
ix on̈ lesalvi. 6 Ix lajvi chiꞌ, ix calancan quil co bꞌa dꞌa ebꞌ. Ix on̈ ochxican dꞌa 
yol barco chiꞌ. Ix laj paxixcan ebꞌ dꞌa spat.

7 Ayic ix on̈ elxi dꞌa chon̈abꞌ Tiro chiꞌ, ix on̈ cꞌoch dꞌa chon̈abꞌ Tolemaida. 
Ataꞌ ix cactejcan teꞌ barco chiꞌ. Ix on̈ lolon yedꞌ ebꞌ creyente taꞌ. Jun cꞌual 
ix on̈ ecꞌ yedꞌ ebꞌ. 8  Axo dꞌa junxo cꞌu ix on̈ bꞌatxi, ix on̈ cꞌoch dꞌa chon̈abꞌ 
Cesarea. A dꞌa spat vin̈aj Felipe, vin̈ tzꞌalanel vachꞌ abꞌix yic colnabꞌil, ataꞌ 
ix on̈ vanaji. A jun vin̈ chiꞌ, aton vin̈ sicꞌbꞌiloch diáconoal dꞌa Jerusalén yedꞌ 
vacvan̈xo ebꞌ vin̈. 9 Ay chan̈van̈ yisil vin̈aj Felipe chiꞌ, mantalaj yetbꞌeyum ebꞌ 

ix. Syalel slolonel Dios ebꞌ ix. 10 Ayic ix on̈ ecꞌ jayeꞌ cꞌual taꞌ, ix cꞌoch jun vin̈ 
tzꞌalanel slolonel Dios scuchan Agabo dꞌayon̈, a dꞌa yol yic Judea cot vin̈. 11 Ix 
xidꞌecꞌ vin̈ on̈ scꞌumej. Ayic van co lolon yedꞌ vin̈, ix yicꞌanel stzecꞌul vin̈aj 
Pablo chiꞌ vin̈. Ix tzecꞌan cꞌotan sbꞌa vin̈ yedꞌoc. Ix lajvi chiꞌ ix yalan vin̈:

—A Yespíritu Dios tzꞌalani to icha ix vutej in tzecꞌan in bꞌa tic, icha chiꞌ ol 
aj stzecꞌchaj vin̈ ay yic jun tzecꞌul tic yuj ebꞌ israel dꞌa Jerusalén. Ol lajvoc 
chiꞌ, ol yacꞌanoch vin̈ ebꞌ dꞌa yol scꞌabꞌ ebꞌ man̈ israeloc, xchi vin̈.

12  A on̈xo tic yedꞌ ebꞌ aj Cesarea chiꞌ, ayic ix cabꞌan tas ix yal vin̈ chiꞌ, ix on̈ 
tevioch dꞌa vin̈aj Pablo chiꞌ, yujto co gana max bꞌatlaj vin̈ dꞌa Jerusalén chiꞌ. 
13  Palta ix yal vin̈ dꞌayon̈:

—¿Tas yuj tzex oqꞌui? ¿Tas yuj tzeyacꞌoch in cuscꞌolal? Malaj yelcꞌochi tato 
tzin stzecꞌ ebꞌ. Vachꞌchom tzin smilcham ebꞌ dꞌa Jerusalén chiꞌ yujn̈ej valanel 
yabꞌixal Cajal Jesús, ol in bꞌecn̈ej in bꞌa dꞌa yol scꞌabꞌ ebꞌ, xchi vin̈.

14 Juneln̈ej maj cacꞌlaj ganar vin̈ co cachanoch vaan. Yuj chiꞌ ix cactej co 
tevi dꞌa vin̈. Ton̈ej ix cal icha tic:

—A tas sgana Cajal Jesús, ujocabꞌi, xco chi.
15 Ix lajvi chiꞌ ix cacꞌan lista co bꞌa, ix on̈ bꞌat dꞌa Jerusalén chiꞌ. 16 Ay pax 

jayvan̈ ebꞌ creyente aj Cesarea chiꞌ ix bꞌat quedꞌoc, ix on̈ yicꞌanbꞌat ebꞌ dꞌa 
spat jun vin̈ bꞌabꞌel creyente aj Chipre scuch Mnasón, yujto a dꞌa spat vin̈ chiꞌ 
ix on̈ cani.

Ix cꞌoch vin̈aj Pablo scꞌumej vin̈aj Jacobo
17 Ayic ix on̈ cꞌoch dꞌa Jerusalén chiꞌ, tzalajcꞌolal ix on̈ scha ebꞌ creyente taꞌ. 

18  Axo dꞌa junxo cꞌu ix on̈ bꞌat yedꞌ vin̈aj Pablo chiꞌ dꞌa spat vin̈aj Jacobo. Ayecꞌ 
pax ebꞌ vin̈ anciano taꞌ smasanil. 19 Yuj chiꞌ ix scꞌanbꞌej scꞌol ebꞌ vin̈ vin̈aj 
Pablo chiꞌ. Ix laj yal vin̈ dꞌa ebꞌ yuj jantac tas ix scꞌulej Dios yedꞌoc dꞌa scal ebꞌ 
man̈ israeloc. 20 Axo ix yabꞌan juntzan̈ chiꞌ ebꞌ vin̈, ix yal vachꞌ lolonel ebꞌ vin̈ 
dꞌa Dios. Ix lajvi chiꞌ, ix yalan ebꞌ vin̈ dꞌa vin̈aj Pablo chiꞌ:

—Te vachꞌ vucꞌtac, palta ojtac, tzijtum ebꞌ quetisraelal ix acꞌanoch Cristo 
dꞌa scꞌool. Axo slaj yalan ebꞌ smasanil to yovalil sco cꞌanabꞌajej ley Moisés. 
21 Ix yabꞌ specal ebꞌ to tzach ecꞌ a cꞌaybꞌej ebꞌ israel ay dꞌa scal masanil ebꞌ 
man̈ israeloc. Tobꞌ ix al dꞌa ebꞌ israel chiꞌ to maxtzac scꞌanabꞌajej ley Moisés 
ebꞌ. Tobꞌ ix al dꞌa ebꞌ to maxtzac yacꞌ circuncidar ebꞌ yuninal ebꞌ, maxtzac 
scꞌanabꞌajej co bꞌeybꞌal ebꞌ a on̈ israel on̈ tic. 22  ¿Tas ol cutoc? A ticnaic ol 
yabꞌ ebꞌ to ix ach javi. 23  Yuj chiꞌ, vachꞌ icha tic tzutej a bꞌa. Ay chan̈van̈ ebꞌ 
vin̈ dꞌa co cal tic, yacꞌnacxo stiꞌ ebꞌ vin̈ dꞌa Dios. Vanxo scꞌoch stiempoal bꞌaj 
yacꞌnaccan stiꞌ ebꞌ vin̈ chiꞌ. 24 Icꞌbꞌat ebꞌ vin̈ edꞌoc. Tza bꞌoancan a bꞌa yedꞌ ebꞌ 
vin̈ icha syal ley Moisés. Tzacꞌ stumin ebꞌ vin̈ yic smanan juntzan̈ nocꞌ nocꞌ 
ebꞌ vin̈ silabꞌoc. Ol lajvoc chiꞌ, ol yacꞌan joxchajel sbꞌa ebꞌ vin̈ schan̈van̈il. 
Tato icha chiꞌ ol utoc a bꞌa, ol yil ebꞌ anima smasanil to a jun a pecal ix yabꞌ 
ebꞌ chiꞌ, to es. Axo ol yilan ebꞌ to tza cꞌanabꞌajej pax tas syal ley Moisés. 
25 Axo ebꞌ man̈ israeloc ix acꞌanoch Cristo dꞌa scꞌool, tzꞌibꞌabꞌilxobꞌat co carta 
dꞌa ebꞌ to man̈ yovaliloc scꞌanabꞌajej juntzan̈ tic ebꞌ. An̈ej juntzan̈ checnabꞌil 
tic ix calbꞌat dꞌa ebꞌ: To max schi nocꞌ chibꞌej ebꞌ tzꞌacꞌji silabꞌil dꞌa juntzan̈ 
comon dios. Max schi schiqꞌuil junoc nocꞌ nocꞌ ebꞌ. Max schi nocꞌ nocꞌ ebꞌ 
sudꞌjichamoc. Max em ebꞌ dꞌa ajmulal. Icha chiꞌ ix cutej calanbꞌat dꞌa ebꞌ, xchi 
ebꞌ anciano chiꞌ dꞌa vin̈aj Pablo chiꞌ.

 1583 HECHOS 21



Yamchajnac vin̈aj Pablo
26  Axo vin̈aj Pablo chiꞌ ix icꞌanbꞌat ebꞌ vin̈ chiꞌ schan̈van̈il. Axo dꞌa junxo 

cꞌu ix sbꞌo sbꞌa vin̈ yedꞌ ebꞌ vin̈ icha syal ley Moisés. Ix lajvi chiꞌ ix och vin̈ 
dꞌa yol yamaqꞌuil stemplo Dios yic syalan vin̈ dꞌa vin̈ sacerdote tas cꞌual ol 
lajvoccꞌoch stiempoal sbꞌoan sbꞌa ebꞌ vin̈, yic syacꞌan silabꞌ ebꞌ vin̈ dꞌa Dios.

27 Axo yic vanxo slajvi uqueꞌ cꞌual chiꞌ, ay jayvan̈ ebꞌ israel aj Asia, ayic ix 
yilan ebꞌ to ayecꞌ vin̈aj Pablo dꞌa yol yamaqꞌuil stemplo Dios, ix yacꞌanqꞌue 
somnaj ebꞌ anima ebꞌ smasanil scot yoval. Ix syaman vin̈aj Pablo chiꞌ ebꞌ. 28  Te 
chaan̈ ix yal ebꞌ:

—Ex quetisraelal, ochan̈ec quedꞌoc. Aton vin̈ tic tzecꞌ cꞌaybꞌan ebꞌ anima 
dꞌa junjun lugar dꞌa chucal. Syalan chucal vin̈ dꞌa co patic a on̈ israel on̈ tic. 
Syalanpax vin̈ dꞌa spatic ley Moisés yedꞌ dꞌa spatic stemplo Dios tic. Axo ticnaic 
ix scomon iqꞌuejochta jayvan̈ ebꞌ griego vin̈ dꞌa yol yamaqꞌuil stemplo Dios tic. A 
jun templo tic, yicn̈ej Dios yaji, palta ix te juvi yuj vin̈ dꞌa yichan̈ Dios, xchi ebꞌ.

29 Icha chiꞌ ix aj yalan ebꞌ, yujto ix yil ebꞌ to junn̈ej ix ecꞌ vin̈aj Trófimo yedꞌ 
vin̈aj Pablo chiꞌ dꞌa yol chon̈abꞌ chiꞌ. A vin̈ chiꞌ, griego vin̈, aj Éfeso vin̈. A snaan 
ebꞌ to a vin̈aj Pablo chiꞌ ix icꞌanoch vin̈ dꞌa yol yamaqꞌuil stemplo Dios yedꞌoc.

30  Axo ebꞌ chon̈abꞌ smasanil, ix te cot yoval ebꞌ. Ix smolbꞌan sbꞌa ebꞌ. Ix 
bꞌat sjachanelta vin̈aj Pablo chiꞌ ebꞌ dꞌa yol yamaqꞌuil stemplo Dios chiꞌ. Ix 
smacan puerta ebꞌ dꞌa vin̈. 31 Toxo val smilcham vin̈ ebꞌ, palta ayic ix yabꞌan 
vin̈ coronel to ix qꞌue somnaj ebꞌ aj chon̈abꞌ chiꞌ scot yoval, 32  ix yicꞌbꞌat ebꞌ 
soldado vin̈ yedꞌ juntzan̈xo ebꞌ yetyajalil. Te yelcꞌolal ix bꞌat ebꞌ bꞌaj van 
smolbꞌan sbꞌa ebꞌ anima chiꞌ. Axo ix yilanbꞌat ebꞌ anima chiꞌ to van scꞌoch vin̈ 
coronel chiꞌ yedꞌ ebꞌ soldado smasanil, ix yactan ebꞌ smacꞌan vin̈aj Pablo chiꞌ. 
33  Axo ix cꞌoch vin̈, ix syaman vin̈aj Pablo chiꞌ vin̈. Ix schecan vin̈ acꞌjoc och 
chabꞌ cadena dꞌa vin̈. Ix lajvi chiꞌ, ix scꞌanbꞌan vin̈ dꞌa ebꞌ anima chiꞌ icha tic:

—¿Mach jun vin̈ tic? ¿Tas smul vin̈? xchi vin̈.
34 Palta axo ebꞌ anima chiꞌ, ton̈ej ix qꞌue somnaj ebꞌ yalani. Chꞌocchꞌoc ix 

yal junjun ebꞌ. Maj yabꞌ vin̈ tas ix yal ebꞌ yujto ton̈ej ix qꞌue somnaj ebꞌ 
yavajqꞌuei. Yuj chiꞌ ix schec vin̈ icꞌjocbꞌat vin̈aj Pablo chiꞌ dꞌa cuartel. 35 Axo 
ix cꞌoch ebꞌ dꞌa sbꞌachquiltaquil stiꞌ cuartel chiꞌ, ix bꞌachjiqꞌue vin̈aj Pablo chiꞌ 
yuj ebꞌ soldado chiꞌ, yujto sgana ebꞌ anima chiꞌ smilcham vin̈. 36 Masanil ebꞌ 
tzacꞌanoch yuj vin̈ ix laj avaj chaan̈ ebꞌ:

—Chamocabꞌ vin̈ dꞌa elan̈chamel, xchi ebꞌ.

Slolonel vin̈aj Pablo dꞌa ebꞌ anima
37 Ayic van yicꞌanoch vin̈aj Pablo chiꞌ ebꞌ dꞌa yol cuartel chiꞌ, ix yalan vin̈ 

dꞌa vin̈ coronel chiꞌ:
—¿Ma max yal in lolon jabꞌoc edꞌoc? xchi vin̈ dꞌa vin̈. Yuj chiꞌ ix yal vin̈:
—¿Tom syal alan tiꞌ griego? 38  Valoc to aj Egipto ach. A valani to a ach tic 

icꞌnacchaan̈ jun oval dꞌa spatic vin̈ yajal dꞌa pecaꞌ. A jun vin̈ chiꞌ, yicꞌnacbꞌat 
chan̈eꞌ mil ebꞌ macꞌumcham anima vin̈ dꞌa tzꞌinan luum, xchi vin̈.

39 Yuj chiꞌ ix yalxi vin̈aj Pablo chiꞌ dꞌa vin̈:
—Maay. A in t ic, israel in. A dꞌa chon̈abꞌ Tarso dꞌa yol yic Cilicia, jun 

chon̈abꞌ te nivan yelcꞌochi, ataꞌ aljinac in. Tzin cꞌan dꞌayach, cha in lolon dꞌa 
scal ebꞌ anima tic, xchi vin̈.

* 22.3 A dꞌa jun tiempoal chiꞌ, a vin̈aj Gamaliel cꞌaybꞌum val to te bꞌinajnac dꞌa scal ebꞌ israel. 

40 —Lolonan̈, xchi vin̈.
Ix lajvi chiꞌ ix elta lin̈an vin̈aj Pablo chiꞌ dꞌa sbꞌachquiltaquil stiꞌ cuartel 

chiꞌ. Ix yicꞌanchaan̈ scꞌabꞌ vin̈ yic vachꞌ tzꞌem numan ebꞌ anima chiꞌ. Axo ix 
em numan ebꞌ, ix yalan vin̈ dꞌa ebꞌ dꞌa tiꞌ hebreo icha tic:

22  1 —Ex vetchon̈abꞌ yedꞌ ex ichamtac vinac, abꞌec in lolonel sval tic 
dꞌayex, xchi vin̈. 2  Axo ix yabꞌan ebꞌ to ix lolon vin̈ dꞌa tiꞌ hebreo, te 

numan ix aj ebꞌ. Yuj chiꞌ ix yalan vin̈ dꞌa ebꞌ:
3  —A in tic, israel in eyedꞌoc. A dꞌa chon̈abꞌ Tarso dꞌa yol yic Cilicia, 

ataꞌ aljinac in, palta a dꞌa Jerusalén tic qꞌuibꞌnac in. Axo vin̈aj Gamaliel * 
cꞌaybꞌannac in. Ix in scꞌaybꞌej val vin̈ sicꞌlabꞌil dꞌa sley ebꞌ co mam quicham. 
Svacꞌanpax val servil Dios dꞌa smasanil in cꞌool, icha tzeyutej e bꞌa e masanil 
ticnaic. 4 A dꞌa yalan̈taxo vixtejnac val ebꞌ ayoch dꞌa jun cꞌaybꞌubꞌal bꞌaj ay in 
och ticnaic. Ay bꞌaj in yamnaccot ebꞌ. Vachꞌchom vinac, ma ix, laj vacꞌnacoch 
ebꞌ dꞌa preso. Ay bꞌaj vacꞌnacoch chamel dꞌa yibꞌan̈ ebꞌ. 5 A vin̈ sacerdote yedꞌ 
ebꞌ vin̈ yajal smasanil syal yalan ebꞌ vin̈ to yel svalaꞌ, yujto yacꞌnac juntzan̈ 
carta ebꞌ vin̈ dꞌayin yic svicꞌanbꞌat dꞌa ebꞌ quetisraelal dꞌa chon̈abꞌ Damasco. 
Bꞌat in dꞌa chon̈abꞌ chiꞌ yujto in gana tzin sayecꞌ ebꞌ creyente taꞌ. In gana sbꞌat 
in tzecꞌcot ebꞌ, tzul vacꞌan ebꞌ dꞌa Jerusalén tic yic tzꞌacꞌjioch syaelal ebꞌ.

Ix yal vin̈aj Pablo tas ix aj schaan Jesús 
(Hch 9.1‑19; 26.12‑18)

6 Palta axo yic van in bꞌeyi, ayic vanxo in cꞌoch dꞌa slacꞌanil chon̈abꞌ Damasco 
chiꞌ, tecan chimcꞌualil ama, ay jun saquilqꞌuinal te ov yoc cot copnaj dꞌa 
satchaan̈, yemul dꞌa vibꞌan̈, in can dꞌa scal, 7 in telvi dꞌa sat luum yuuj. Axo 
vabꞌani, yavaj jun dꞌayin, yalan icha tic: Saulo, Saulo, ¿tas yuj tzin ixtej? xchi 
dꞌayin. 8 ¿Mach ach Mamin? xin chi dꞌay. A in ton Jesús aj Nazaret in. A in val 
tzin ixtej, xchi dꞌayin. 9 Axo ebꞌ ajun vedꞌ chiꞌ, yil jun saquilqꞌuinal chiꞌ ebꞌ, 
te xiv ebꞌ. Palta maj nachajel-laj yuj ebꞌ tas jun alji chiꞌ dꞌayin. 10 Slajvi chiꞌ 
valan dꞌay: Mamin, ¿tas a gana tzin cꞌulej? xin chi dꞌay. Qꞌuean̈ vaan. Ixic dꞌa 
chon̈abꞌ Damasco. Ataꞌ ol aljoc dꞌayach tas yovalil ol a cꞌulej, xchi Cajal Jesús 
chiꞌ dꞌayin. 11 Yujto majxo yal-laj vilan jabꞌoc yuj jun saquilqꞌuinal chiꞌ, yuj chiꞌ 
a ebꞌ ajun vedꞌoc chiꞌ quetzan in bꞌat dꞌa chon̈abꞌ Damasco chiꞌ. 12  Axo taꞌ ay jun 
vin̈ scuch Ananías, scꞌanabꞌajej val ley Moisés vin̈ sicꞌlabꞌil. Te vachꞌ syutej sbꞌa 
vin̈ dꞌa yichan̈ ebꞌ israel smasanil dꞌa chon̈abꞌ Damasco chiꞌ. 13 Cꞌoch vin̈ dꞌayin, 
yalan vin̈: Vucꞌtac Saulo, jacvocabꞌ a sat, xchi vin̈. Dꞌa jun rato chiꞌ, jacvixi 
in sat. Vilan vin̈. 14 Yalanxi vin̈ dꞌayin icha tic: A co Diosal, aton jun Dios bꞌaj 
yacꞌnaquem sbꞌa ebꞌ co mam quicham, aꞌ ix ach sicꞌaneli yic vachꞌ ol ojtaquejel 
tas sgana dꞌayach. Yujto sgana to tzil Jesús, aton jun tojol spensar, ix abꞌan pax 
tas ix yal dꞌayach. 15 Xal ticnaic ol alel yabꞌixal Jesús dꞌa scal anima smasanil. 
Ol alaꞌ tas ix ilaꞌ yedꞌ tas ix abꞌi. 16 Axo ticnaic man̈ a tan̈vej. Acꞌ acꞌjoc bautizar 
a bꞌa. Al a bꞌa dꞌa Jesucristo yic vachꞌ ol acꞌjoccan lajvoc a mul, xchi vin̈.

Yalnac vin̈aj Pablo chajtil ajnac schecjibꞌat dꞌa ebꞌ man̈ israeloc
17 Axo yic in jax dꞌa Jerusalén tic, in lesalvi dꞌa stemplo Dios tic. Ayic in 

lesalvi chiꞌ, ichato vayichan in. 18  Vilan Cajal Jesús, yalan dꞌayin icha tic: 

Elan̈chamel tzach el dꞌa Jerusalén tic, yujto toxon man̈ ol scha yabꞌ jun 
vabꞌixal ebꞌ ol alaꞌ, xchi. 19 Yuj chiꞌ, val dꞌay: Mamin, toxon yojtac ebꞌ to ix 
in ecꞌ in say ebꞌ ix yacꞌoch scꞌol dꞌayach dꞌa junjun spatil culto. Ix laj in yam 
ebꞌ, ix vacꞌanoch ebꞌ dꞌa preso, ix in macꞌan pax ebꞌ. 20 Axo vin̈aj Esteban, vin̈ 
aljinaquel abꞌixal, ayic smilannac cham vin̈ ebꞌ, locan in taꞌ. A in vilnaccan 
spichul ebꞌ ayic sjulannaccham vin̈ ebꞌ, xin chi dꞌay. 21 Palta yalanxi dꞌayin: 
Ixic, yujto najat tzach in checbꞌati, aton dꞌa scal ebꞌ man̈ israeloc. Icha chiꞌ aj 
yalan Cajal Jesús chiꞌ, xchi vin̈aj Pablo chiꞌ dꞌa ebꞌ.

Ayoch vin̈aj Pablo dꞌa yol scꞌabꞌ vin̈ coronel
22  Ix smaclej yabꞌ ebꞌ anima chiꞌ tas van yalan vin̈aj Pablo chiꞌ, masanto dꞌa 

juntzan̈ ix yal vin̈ chiꞌ, ix och ijan ebꞌ ste avajqꞌuei, ix yalan ebꞌ:
—Chamocabꞌ vin̈. Man̈xo smojoc pitzan vin̈, xchi ebꞌ.
23  Ix te qꞌue somnaj ebꞌ scot yoval. Ix laj stzicubꞌtan̈an spichul ebꞌ. Ix 

stzipanqꞌue lum pococ ebꞌ dꞌa chaan̈ yic schꞌoxanel ebꞌ to te yoval ebꞌ dꞌa vin̈. 
24 Ayic ix yilan jun chiꞌ vin̈ coronel chiꞌ, ix yalan vin̈ to tzꞌicꞌjioch vin̈aj Pablo 
chiꞌ dꞌa yol cuartel chiꞌ. Ix yalan vin̈ to smacꞌji vin̈ yic vachꞌ syal vin̈ tas yuj 
sqꞌue yav ebꞌ anima chiꞌ scot yoval yuj vin̈. 25 Axo yic toxo ix tzecꞌji vin̈ chiꞌ 
yic smacꞌji vin̈, ix yalan vin̈ dꞌa jun vin̈ capitán ayecꞌ taꞌ

—¿Tom ay sleyal tzin e comon maqꞌuej? Ina aj Roma in. An̈ejtonaꞌ, malaj 
jabꞌoc in mul ix checlaji, xchi vin̈.

26  Ayic ix yabꞌan vin̈ capitán jun ix yal vin̈ chiꞌ, ix bꞌat vin̈ yal dꞌa vin̈ 
coronel chiꞌ icha tic:

—Te ay smay jun van a cꞌulan tic. Abꞌi to aj Roma vin̈aj Pablo chiꞌ, xchi vin̈ 
dꞌa vin̈. 27 Dꞌa jun rato chiꞌ ix bꞌat vin̈ coronel chiꞌ scꞌanbꞌej dꞌa vin̈aj Pablo chiꞌ:

—¿Tom yel aj Roma ach? xchi vin̈ dꞌa vin̈.
—Iꞌ, aj Roma in, xchi vin̈ dꞌa vin̈.
28  —Ichin pax taꞌ. An̈ejto te nivan tumin ix vacꞌaꞌ, ix in manoch in bꞌa aj 

Romail, xchi vin̈.
—Palta a in tic, atax yic ix in alji toxonton aj Roma in, xchi vin̈aj Pablo 

chiꞌ dꞌa vin̈.
29 Yuj chiꞌ, a ebꞌ soldado ijan ix macꞌan vin̈ chiꞌ, ix yactejxiel vin̈ ebꞌ. Ayic ix 

yabꞌan vin̈ coronel chiꞌ to aj Roma vin̈aj Pablo chiꞌ, ix te xiv vin̈, yujto ix yacꞌ 
tzecꞌchaj vin̈ yedꞌ qꞌuen cadena.

Cꞌochnac vin̈aj Pablo dꞌa yichan̈ ebꞌ sat yajal
30  Axo dꞌa junxo cꞌu, sgana vin̈ coronel chiꞌ syabꞌi tas yuj ix acꞌjioch dꞌa 

yibꞌan̈ vin̈aj Pablo chiꞌ yuj ebꞌ israel. Yuj chiꞌ ix schec vin̈ icꞌjoquel qꞌuen 
cadena chiꞌ dꞌa vin̈. Ix lajvi chiꞌ, ix yalan vin̈ to smolbꞌej sbꞌa ebꞌ vin̈ sat 
sacerdote yedꞌ masanil ebꞌ vin̈ sat yajal. Ix yicꞌanelta vin̈aj Pablo chiꞌ vin̈ dꞌa 
yol cuartel chiꞌ, ix acꞌji entregar vin̈ yuj vin̈ dꞌa ebꞌ vin̈.

23  1 Axo ix ecꞌ qꞌueleloc vin̈aj Pablo chiꞌ dꞌa scal ebꞌ vin̈ sat yajal chiꞌ. Ix 
yalan vin̈ icha tic dꞌa ebꞌ vin̈:

—Ex vetchon̈abꞌ, tojoln̈ej yaj in pensar dꞌa yichan̈ Dios, masanto dꞌa jun 
cꞌu tic, xchi vin̈.

2  Axo vin̈aj Ananías, vin̈ sat sacerdote, ix alan dꞌa ebꞌ ayecꞌ dꞌa stzꞌey vin̈aj 
Pablo chiꞌ to stzꞌitbꞌat stiꞌ vin̈ ebꞌ. 3  Axo ix yalan vin̈aj Pablo chiꞌ:

—A Dios ol ach macꞌanpaxoc. A ach tic, chabꞌ sat ach. Cꞌojan ach em in 
a chꞌolbꞌitan icha syal ley Moisés. Palta ina tzin a chec macꞌjoc, palta man̈ 
sleyaloc tza cꞌulej icha chiꞌ, xchi vin̈ dꞌa vin̈.

4 Yuj chiꞌ ix yal juntzan̈ ebꞌ ayecꞌ taꞌ:
—¿Tom tzach bꞌuchvaj dꞌa vin̈ sat sacerdote yaj tic yuj Dios? xchi ebꞌ dꞌa 

vin̈.
5 Ix yalanpax vin̈aj Pablo chiꞌ:
—Ex vetchon̈abꞌ, man̈ vojtacoc tato a vin̈ tic sat sacerdote yaj vin̈. Yujto 

syal dꞌa Slolonel Dios Tzꞌibꞌabꞌilcani: Man̈ eyal chucal lolonel dꞌa spatic vin̈ 
yajal yaj dꞌa e chon̈abꞌ, xchicani, xchi vin̈.

6  Ayic ix yilan vin̈ to saduceo nan̈al ebꞌ sat yajal chiꞌ, axo nan̈alxo ebꞌ, 
fariseo ebꞌ, yuj chiꞌ, te chaan̈ ix yal vin̈ dꞌa ebꞌ:

—Ex vetchon̈abꞌ, a in tic fariseo in, yuninal in pax fariseo. Axo ticnaic, van 
in e chꞌolbꞌitani yujto svacꞌoch dꞌa in cꞌool to ol pitzvocxi ebꞌ chamnac, xchi 
vin̈ dꞌa ebꞌ.

7 Ayic ix lajvi yalan jun chiꞌ vin̈, axo ebꞌ fariseo chiꞌ ix och ijan ebꞌ stelan 
sbꞌa yedꞌ ebꞌ saduceo. Ix spojan sbꞌa jun smolanil ebꞌ chiꞌ. 8  Yujto a ebꞌ saduceo 
syal ebꞌ to man̈ ol pitzvocxi ebꞌ chamnac. Syalan ebꞌ to malaj ebꞌ ángel, 
malaj pax juntzan̈ espíritu. Axo ebꞌ fariseo syal ebꞌ to ay juntzan̈ chiꞌ. 9 Yuj 
chiꞌ ix qꞌue n̈ilnaj ebꞌ masanil yalani. Ay juntzan̈ ebꞌ cꞌaybꞌum dꞌa ley Moisés 
yetbꞌeyum sbꞌa yedꞌ ebꞌ fariseo, ix qꞌue vaan ebꞌ, ix yalan ebꞌ:

—Malaj jabꞌoc chucal scꞌulej vin̈aj Pablo tic. Talaj icha chiꞌ ay junoc 
espíritu, ma junoc ángel ix alan dꞌa vin̈, xchi ebꞌ.

10  Ix lajvi chiꞌ, ix ste acꞌan oval ebꞌ sicꞌlabꞌil. Axo vin̈ coronel chiꞌ ix te 
xiv vin̈. A snaan vin̈ to van stocꞌan jecchaj vin̈aj Pablo chiꞌ ebꞌ. Yuj chiꞌ ix 
yavtejcot ebꞌ soldado vin̈, axo ebꞌ ix icꞌanelta vin̈aj Pablo chiꞌ dꞌa scal ebꞌ. Ix 
lajvi chiꞌ ix yicꞌanxibꞌat vin̈ ebꞌ dꞌa cuartel.

11 Axo dꞌa jun acꞌval chiꞌ ix ul schꞌox sbꞌa Cajal Jesús dꞌa vin̈aj Pablo chiꞌ. 
Ix yalan dꞌa vin̈:

—Pablo, man̈ ach och ilcꞌolal, yujto icha ix utej alanel vabꞌixal dꞌa 
Jerusalén tic, icha pax chiꞌ ol utoc alanel dꞌa chon̈abꞌ Roma, xchi dꞌa vin̈.

A ebꞌ yacꞌlejnac smilan vin̈aj Pablo
12  Axo dꞌa junxo qꞌuin̈ibꞌalil, ay jayvan̈ ebꞌ israel ix smolbꞌej sbꞌa. Ix slajtian 

sbꞌa ebꞌ to ol smilcham vin̈aj Pablo chiꞌ ebꞌ. Ix yalan ebꞌ:
—Man̈ ol on̈ vaoc, man̈ ol cucꞌpax aꞌ masanto sco milcham vin̈aj Pablo chiꞌ. 

Axo tato man̈ ol co cꞌanabꞌajej icha scal tic jun, yacꞌocabꞌ co yaelal Dios, xchi 
ebꞌ.

13  Másto 40 ebꞌ ix alan icha chiꞌ.
14  Yuj chiꞌ, ix bꞌat ebꞌ dꞌa ebꞌ vin̈ sat sacerdote yedꞌ dꞌa ebꞌ vin̈ ichamtac 

vinac ay yopisio yacꞌan mandar ebꞌ israel. Ix yalan ebꞌ:
—Ix cacꞌ co tiꞌ to maxto on̈ vaꞌi masanto sco milcham vin̈aj Pablo chiꞌ. Ix 

co cꞌancot co yaelal dꞌa Dios tato man̈ ol elcꞌoch icha tas ix cal chiꞌ. 15 Axo 
ticnaic, a ex tic yedꞌ juntzan̈xo ebꞌ sat yajal tze cꞌan dꞌa vin̈ coronel chiꞌ to 
syicꞌcot vin̈aj Pablo chiꞌ vin̈ dꞌayex qꞌuicꞌan. Tze tzꞌacan eyal dꞌa vin̈ to ayto 
val tas e gana tzeyabꞌ dꞌa vin̈. A on̈xo tic, lista ol cutoc co bꞌa co macꞌancham 
vin̈ bꞌaj ol javoc chiꞌ, xchi ebꞌ israel chiꞌ.

16  Palta ay jun vin̈ yuneꞌ ix yanabꞌ vin̈aj Pablo chiꞌ ix abꞌan tas ix yal ebꞌ 
chiꞌ. Yuj chiꞌ ix bꞌat vin̈ dꞌa cuartel chiꞌ. Ix bꞌat yalan vin̈ dꞌa vin̈aj Pablo chiꞌ. 
17 Ix lajvi yabꞌan jun chiꞌ vin̈, ix yavtancot jun vin̈ capitán vin̈. Ix yalan vin̈ 
dꞌa vin̈:

—Icꞌbꞌat vin̈ quelem tic dꞌa vin̈ coronel yujto ay tas sgana vin̈ bꞌat yal dꞌa 
vin̈, xchi vin̈.

18  Axo vin̈ capitán chiꞌ ix icꞌanbꞌat vin̈ dꞌa vin̈ coronel chiꞌ. Axo ix cꞌoch ebꞌ 
vin̈, ix yalan vin̈ capitán chiꞌ dꞌa vin̈:

—A vin̈aj Pablo, vin̈ ayoch dꞌa preso ix in avtanbꞌati. Ix yalan vin̈ dꞌayin 
to tzul vacꞌ jun vin̈ quelem tic dꞌayach. Tobꞌ ay tas sgana vin̈ syal dꞌayach, 
xchi vin̈.

19 Axo vin̈ coronel chiꞌ ix quetzanel vin̈, ix snitzanel sbꞌa ebꞌ vin̈ schavan̈il.
—¿Tas a gana tzal dꞌayin? xchi vin̈ dꞌa vin̈.
20 Yuj chiꞌ ix yalan vin̈ quelem chiꞌ:
—Ay ebꞌ israel ix alani, tobꞌ ol scꞌan ebꞌ dꞌayach yic tzicꞌbꞌat vin̈aj Pablo 

dꞌa yichan̈ ebꞌ vin̈ sat yajal qꞌuicꞌan. Ol stzꞌacan yal ebꞌ dꞌayach to ayto val 
tas sgana ebꞌ syabꞌ dꞌa vin̈. 21 Palta man̈ a cha abꞌi. Yujto más am 40 ebꞌ ol 
scꞌubꞌejel sbꞌa dꞌa yol bꞌe, yic ol smacꞌcham vin̈ ebꞌ. Yujto ix yacꞌ stiꞌ ebꞌ to 
man̈ ol va ebꞌ, malaj pax tas ol yucꞌ ebꞌ masanto ol smacꞌcham vin̈ ebꞌ. Ix 
scꞌanancot syaelal ebꞌ dꞌa Dios tato man̈ ol elcꞌoch icha ix yal ebꞌ chiꞌ. A 
ticnaic listaxo yaj ebꞌ. Van stan̈van ebꞌ yabꞌi tato ol acꞌbꞌat vin̈, xchi vin̈.

22  Axo vin̈ coronel chiꞌ ix checan pax vin̈ quelem chiꞌ, ix yalan vin̈ dꞌa vin̈:
—Malaj junoc mach bꞌaj tzalaꞌ tato ix ul al jun tic dꞌayin, xchi vin̈ dꞌa vin̈.

Checbꞌilbꞌat vin̈aj Pablo dꞌa vin̈ yajal scuchan Félix
23 Ix lajvi chiꞌ ix yavtancot chavan̈ ebꞌ vin̈ capitán vin̈ coronel chiꞌ. Ix yalan 

vin̈ dꞌa ebꞌ vin̈:
—Tzeyacꞌ lista chabꞌoc ciento soldado ol bꞌat dꞌa yoc, 70 oc ebꞌ ol bꞌat 

dꞌa yibꞌan̈ chej yedꞌ chabꞌoc ciento ebꞌ syicꞌ slanza, yic sbꞌat ebꞌ dꞌa chon̈abꞌ 
Cesarea dꞌa qꞌue acꞌvalil tic. 24 Tzeyacꞌan lista jayvan̈oc schejal vin̈aj Pablo. 
Yujto yovalil ol eyicꞌbꞌat vin̈ dꞌa vin̈aj Félix, vin̈ yajal. Te lista tzeyutej e bꞌa 
yic malaj ol icꞌan vin̈ dꞌa yoltac bꞌe, xchi vin̈.

25 Ix yacꞌanbꞌat jun scarta vin̈ dꞌa vin̈aj Félix chiꞌ. A jun carta chiꞌ icha tic 
syalaꞌ:

26 A in Claudio Lisias in, tzin tzꞌibꞌejbꞌat jun in carta tic dꞌayach, ach vajalil 
Félix. Svacꞌbꞌat stzatzil a cꞌool taꞌ. 27 Tic svacꞌbꞌat jun vin̈ scuch Pablo dꞌayach. 
A ebꞌ israel ix yaman vin̈. Ijan ix macꞌjicham vin̈ yuj ebꞌ, palta ix in col vin̈ 
yedꞌ ebꞌ soldado yujto ix vabꞌi to aj Roma vin̈. 28  In gana ix vabꞌi tas yuj ix 
acꞌjioch dꞌa yibꞌan̈ vin̈ yuj ebꞌ israel chiꞌ. Yuj chiꞌ ix vicꞌbꞌat vin̈ dꞌa yichan̈ ebꞌ 
vin̈ sat yajal yaj dꞌa scal ebꞌ. 29 Axo ix vabꞌani to yujn̈ej sley ebꞌ ix och smul 
vin̈ dꞌa ebꞌ. Palta man̈ smojoc smacꞌjicham vin̈, an̈ejtonaꞌ man̈ smojoc yoch 
vin̈ dꞌa preso. 30 Palta ix vabꞌi to ay ebꞌ israel ix slajtiej sbꞌa, ix yalan ebꞌ to ol 
smilcham vin̈ ebꞌ. Yuj chiꞌ svacꞌbꞌat vin̈ dꞌayach. Ix valan dꞌa ebꞌ tzꞌacꞌanoch 
dꞌa yibꞌan̈ vin̈ chiꞌ to syal sbꞌat ebꞌ dꞌayach, bꞌat yalan ebꞌ tas val spensar ebꞌ 
dꞌa spatic vin̈. An̈ej tic svalbꞌat dꞌayach, xchi vin̈ dꞌa scarta chiꞌ.

31 Axo ebꞌ soldado chiꞌ ix scꞌanabꞌajej ebꞌ tas ix yal vin̈. Ix yicꞌanbꞌat vin̈aj 
Pablo chiꞌ ebꞌ dꞌacꞌvalil. Ix cꞌoch ebꞌ dꞌa chon̈abꞌ Antípatris. 32  Axo dꞌa junxo 

cꞌu, a ebꞌ soldado ix cot dꞌa yoc chiꞌ ix meltzajxican ebꞌ bꞌaj ay scuartel chiꞌ. 
Axo ebꞌ ayqꞌue dꞌa yibꞌan̈ chej ix bꞌat ebꞌ yedꞌ vin̈. 33  Axo yic ix cꞌoch ebꞌ 
dꞌa chon̈abꞌ Cesarea chiꞌ, ix yacꞌan chꞌan̈ carta chiꞌ ebꞌ dꞌa vin̈ yajal chiꞌ. 
Ix yacꞌancan vin̈aj Pablo chiꞌ ebꞌ dꞌa vin̈. 34-35 Ix lajvi yilan chꞌan̈ carta chiꞌ 
vin̈, ix scꞌanbꞌan vin̈ dꞌa vin̈aj Pablo chiꞌ tas chon̈abꞌil bꞌaj cotnac vin̈. Axo ix 
yabꞌan vin̈ to aj Cilicia vin̈, ix yalan vin̈ dꞌa vin̈:

—Javocabꞌ ebꞌ tzꞌacꞌanoch dꞌa ibꞌan̈ chiꞌ. Ichato chiꞌ ol vabꞌani tas ol alaꞌ, 
xchi vin̈.

Ix lajvi chiꞌ, ix yalan vin̈ to stan̈vaj vin̈ dꞌa yol spat vin̈aj Herodes bꞌaj syacꞌ 
yajalil.

Slolonel vin̈aj Pablo dꞌa vin̈aj Félix

24  1 Yoilxo cꞌual scꞌoch vin̈aj Pablo dꞌa Cesarea chiꞌ, ix cꞌoch vin̈aj 
Ananías, vin̈ sat sacerdote. Ajun pax jayvan̈ ebꞌ vin̈ ichamtac vinac 

ay yopisio yedꞌ jun vin̈ licenciado scuch Tértulo. Ix cꞌoch ebꞌ vin̈ dꞌa yichan̈ 
vin̈aj Félix chiꞌ yic syacꞌanbꞌat ebꞌ vin̈ dꞌa yibꞌan̈ vin̈aj Pablo chiꞌ. 2  Ayic ix 
icꞌjicot vin̈, ix och ijan vin̈aj Tértulo chiꞌ yacꞌanbꞌat dꞌa yibꞌan̈ vin̈. Ix yalan 
vin̈ icha tic dꞌa vin̈aj Félix chiꞌ:

—Ach cajal Félix, yuj val dios dꞌayach, uuj juncꞌolal caji. Te vachꞌ yaj 
jantacn̈ej tas dꞌa yol a cꞌabꞌ, yujto te jelan ach. 3  Te vachꞌ ach. A dꞌa junjun 
lugar chequel yaji to vachꞌn̈ej tas tza cꞌulej. Yuj val dios dꞌayach. 4 Palta yic 
max quiqꞌuecꞌ nivanoc tiempo dꞌayach, ¿ma max acꞌ pavor abꞌan jay bꞌelan̈ 
lolonel co gana scal tic dꞌayach? 5 A vin̈aj Pablo tic, scabꞌ val syail yuj vin̈. 
Ijan max techaj cuuj. Slaj ecꞌ vin̈ stzuntzej chaan̈ oval dꞌa scal ebꞌ quetisraelal 
dꞌa junjun lugar. Yajal yaj vin̈ dꞌa junxo macan̈ cꞌaybꞌubꞌal, aton ebꞌ syacꞌoch 
spensar dꞌa jun vin̈ aj Nazaret. 6 Ix yacꞌlej vin̈ yicꞌanoch ebꞌ man̈ israeloc dꞌa 
yol yamaqꞌuil stemplo Dios yic tzꞌixtaxel dꞌa yichan̈ Dios. Yuj chiꞌ ix co yam 
vin̈. Co gana ix co chꞌolbꞌitej yaj vin̈, icha syal chꞌan̈ ley aycan dꞌa yol co 
cꞌabꞌ, 7 palta axo vin̈aj Lisias, vin̈ coronel ix yecoch sbꞌa dꞌa co cal. Ix bꞌat vin̈ 
yiqꞌuelta vin̈ dꞌa yol co cꞌabꞌ. 8  Ix yalan vin̈ dꞌa ebꞌ tzꞌacꞌanoch dꞌa yibꞌan̈ vin̈aj 
Pablo tic to yovalil scot ebꞌ dꞌayach. A ach tic, syal a cꞌanbꞌan abꞌ dꞌa vin̈aj 
Pablo tic. Ichato chiꞌ ol ilanelta to yel, man̈ nabꞌan̈ejoc squicꞌcot dꞌa yibꞌan̈ 
vin̈, xchi vin̈aj Tértulo chiꞌ.

9 Axo ebꞌ vin̈ israel ajun yedꞌ vin̈, ix yal pax ebꞌ vin̈:
—Te yel syal vin̈aj Tértulo tic, xchi ebꞌ vin̈.
10 Ix lajvi chiꞌ, ix yacꞌan yechel vin̈ yajal chiꞌ yic slolon vin̈aj Pablo chiꞌ. Yuj 

chiꞌ ix yal yic vin̈ icha tic:
—Mamin Félix, a ach tic, vojtac to nivanxo tiempo ayach och juezal dꞌa 

co nación tic. Yuj chiꞌ tzin tzalaji svalan tas vaj dꞌayach. 11 Syal ojtacaneli 
to yel juntzan̈ ol val tic dꞌayach. Manto cꞌochlaj slajchavil cꞌual in cꞌoch 
dꞌa Jerusalén, yic sval in bꞌa dꞌa Dios. 12  Malaj junoc anima tzin telaj in bꞌa 
yedꞌoc. Malaj pax junoc lugar bꞌaj tzecꞌ vacꞌqꞌue somnaj ebꞌ anima. Man̈oc 
dꞌa yamaqꞌuil stemplo Dios, man̈oc dꞌa yol spatil culto, man̈oc pax dꞌa 
junocxo lugar dꞌa Jerusalén chiꞌ. Malaj jabꞌoc in mul ix ilchaj yuj ebꞌ. 13  A 
ebꞌ tzꞌacꞌanoch tic dꞌa vibꞌan̈, malaj jabꞌoc tas schꞌox ebꞌ tato yel juntzan̈ tas 
syacꞌoch ebꞌ tic dꞌa vibꞌan̈. 14 Yel toni, a Dios, aton sDiosal ebꞌ in mam vicham, 
a dꞌay svacꞌ em in bꞌa, icha syal co cꞌaybꞌubꞌal, aton jun macan̈xo cꞌaybꞌubꞌal 

tic syal ebꞌ. Palta a in tic, svacꞌoch dꞌa in cꞌol jantac tas tzꞌibꞌabꞌilcan dꞌa ley 
Moisés yedꞌ jantac tas tzꞌibꞌabꞌilcan yuj ebꞌ schecabꞌ Dios. 15 Svacꞌ val och Dios 
yipoc in cꞌool to ol pitzvocxi ebꞌ chamnac smasanil, jantacn̈ej ebꞌ tojol spensar 
yedꞌ pax ebꞌ man̈ tojoloc. Icha pax chiꞌ sna ebꞌ tic vedꞌoc. 16 Yuj chiꞌ svil val in 
bꞌa, yic max och in mul dꞌa Dios, yic max och pax in mul dꞌa ebꞌ vetanimail.

17 Ay xom sjayiloc abꞌil man̈xo in ayoc ecꞌ dꞌa Jerusalén chiꞌ. Yuj chiꞌ in 
cꞌochxi, yic svacꞌ jabꞌoc in colval dꞌa ebꞌ mebꞌaꞌ dꞌa scal ebꞌ vetchon̈abꞌ tic, yic 
svacꞌan pax jabꞌoc in silabꞌ dꞌa Dios. 18  Ayinecꞌ dꞌa yol yamaqꞌuil stemplo Dios, 
yic svacꞌan in silabꞌ chiꞌ. Toxo ix in bꞌo in bꞌa ichataxon co ley. Jayvan̈n̈ej 
anima ayoch vedꞌoc, malaj mach n̈ilanochi. Malaj jabꞌoc oval ix in sayaꞌ. 
Palta ataꞌ ix in syam juntzan̈ ebꞌ israel aj Asia. 19 Tato ay val in mul ix yil 
ebꞌ, cotocabꞌ ebꞌ dꞌa ichan̈ tic, ul yalocabꞌ ebꞌ tas in mul chiꞌ. Octom a val ebꞌ 
ix javi. 20 A ebꞌ tzꞌacꞌanoch dꞌa vibꞌan̈ ayecꞌ tic, yalocabꞌ ebꞌ, tato ay in mul 
ix ilchaj yuj ebꞌ vin̈ sat yajal yaj dꞌa scal ebꞌ israel ayic ix in schꞌolbꞌitan ebꞌ. 
An̈ej tato mul jun tic: 21 Ayic ay in ecꞌ dꞌa yichan̈ ebꞌ vin̈ yajal chiꞌ, te chaan̈ 
ix val icha tic: Van in chꞌolbꞌitaji yujto svacꞌoch dꞌa in cꞌool to ol pitzvocxi ebꞌ 
chamnac, xin chi, xchi vin̈aj Pablo chiꞌ dꞌa vin̈.

22  Axo vin̈aj Félix chiꞌ yojtac vin̈ sicꞌlabꞌil tas yaj scꞌaybꞌubꞌal ebꞌ creyente. 
Yuj chiꞌ ayic ix yabꞌan juntzan̈ chiꞌ vin̈, ix yalan vin̈:

—Cotocabꞌ vin̈aj Lisias, vin̈ coronel chiꞌ. Ol ul yalan vin̈ dꞌayin tas val yaj 
jun eyoval tic. Ichn̈ejocabꞌ taꞌ scan bꞌela, xchi vin̈.

23 Ix lajvi chiꞌ, ix yalan vin̈ dꞌa vin̈ capitán to an̈ejaꞌ stan̈vaj vin̈aj Pablo chiꞌ. 
Palta libre val tzꞌaj vin̈. Syal slolon vin̈ yedꞌ ebꞌ svachꞌcꞌool, syal pax yacꞌan 
ebꞌ tas yovalil tzꞌoch yuj vin̈.

24 Ayxom jayeoc cꞌual chiꞌ, ix jax vin̈aj Félix dꞌa Cesarea chiꞌ junelxo. Ajun 
ix yetbꞌeyum vin̈ scuch Drusila yedꞌoc, israel ix. Axo vin̈ ix avtancot vin̈aj 
Pablo chiꞌ yic scꞌanbꞌej yabꞌ vin̈ dꞌa vin̈ tas scutej cacꞌanoch Jesucristo dꞌa co 
cꞌool. 25 Ix yalan vin̈aj Pablo chiꞌ dꞌa vin̈ to yovalil vachꞌ scutej co bꞌeybꞌal, 
sco cachanoch vaan co bꞌa yic max co cꞌulej chucal. Ix yalanpax vin̈ to ol 
chꞌolbꞌitaj yaj ebꞌ anima smasanil. Ayic ix yabꞌan juntzan̈ chiꞌ vin̈, ix te xiv 
vin̈. Ix yalan vin̈ dꞌa vin̈:

—Cꞌocbꞌilxo chiꞌ tzalaꞌ. Tato ay bꞌaj ol och in colanil, ol ach vavtejxicoti, 
xchi vin̈.

26 A vin̈aj Félix chiꞌ, sgana vin̈ to ix yacꞌ jabꞌoc tumin vin̈aj Pablo chiꞌ dꞌa 
vin̈ dꞌa elcꞌaltac, yic tzꞌactajel vin̈ yuj vin̈. Yuj chiꞌ tzijtum el ix avtajcot vin̈ 
yuj vin̈ yic slolon vin̈ yedꞌ vin̈. 27 Chabꞌ abꞌil ix yacꞌ vin̈ icha chiꞌ yedꞌ vin̈aj 
Pablo chiꞌ. Ix lajvi chiꞌ, ix el vin̈ dꞌa yopisio. Axo vin̈aj Porcio Festo ix ochcan 
sqꞌuexuloc vin̈. Axo yic ix el vin̈aj Félix chiꞌ dꞌa yopisio chiꞌ, ix cann̈ej vin̈aj 
Pablo chiꞌ dꞌa yol preso chiꞌ yuj vin̈ yic vachꞌ stzalaj ebꞌ israel yedꞌ vin̈.

Cꞌochnac vin̈aj Pablo dꞌa yichan̈ vin̈aj Festo

25  1 Axo vin̈aj Festo chiꞌ, ix cꞌoch vin̈ dꞌa Cesarea, yic tzꞌoch vin̈ yajalil. 
Yoxil cꞌual schaan yopisio vin̈ chiꞌ, ix qꞌue vin̈ dꞌa Jerusalén. 2  Axo 

ebꞌ vin̈ sat sacerdote yedꞌ juntzan̈xo ebꞌ ay yopisio, ix cꞌoch ebꞌ dꞌa vin̈ yic 
scꞌanoch ebꞌ dꞌa yibꞌan̈ vin̈aj Pablo chiꞌ. 3 Ix och ijan ebꞌ scꞌanan dꞌa vin̈aj Festo 
chiꞌ, yic vachꞌ tzꞌicꞌjicot vin̈aj Pablo chiꞌ dꞌa Jerusalén chiꞌ. Ix yal ebꞌ icha chiꞌ 
yujto sgana ebꞌ smilcham vin̈ dꞌa yoltac bꞌe. 4 Palta ix yalan vin̈ dꞌa ebꞌ:

* 25.13 A jun vin̈ scuch Agripa sbꞌinaj dꞌa tic, a vin̈aj rey Herodes ay yuninal vin̈, vin̈ ix snibꞌej 
yacꞌancham vin̈aj Pedro, syalcot dꞌa Hechos 12. 

—Preso yaj vin̈aj Pablo chiꞌ dꞌa Cesarea ticnaic. Yicto jayeꞌ cꞌual tic ol in 
bꞌatxoc taꞌ. 5  Yuj chiꞌ syal sbꞌat ebꞌ eyajalil dꞌa Cesarea chiꞌ vedꞌoc. Tato ay 
smul vin̈aj Pablo chiꞌ, syal bꞌat yalan ebꞌ taꞌ, xchi vin̈ dꞌa ebꞌ.

6  Ix am ecꞌ vajxaqueoc, ma lajun̈eoc cꞌual vin̈aj Festo dꞌa Jerusalén chiꞌ. 
Ix lajvi chiꞌ ix paxxi vin̈ dꞌa Cesarea chiꞌ. Axo dꞌa junxo cꞌu ix em cꞌojan vin̈ 
dꞌa scꞌojnubꞌ bꞌaj sbꞌo yaj oval. Ix lajvi chiꞌ ix yacꞌan icꞌjoccot vin̈aj Pablo chiꞌ 
vin̈. 7 Ayic ix cꞌoch vin̈ dꞌa yichan̈ vin̈, a ebꞌ israel ix cot dꞌa Jerusalén ix cꞌoch 
oyan ebꞌ dꞌa stzꞌey vin̈. Tzijtum tas ix yacꞌoch ebꞌ dꞌa yibꞌan̈ vin̈, palta malaj 
jabꞌoc tas schꞌoxani tato yel syal ebꞌ. 8  Ix yalanpax vin̈aj Pablo chiꞌ dꞌa ebꞌ 
icha tic:

—Toxon malaj jabꞌoc in mul ochnac dꞌa sley ebꞌ vetisraelal. Malaj in mul 
ochnac dꞌa stemplo Dios. Malaj pax in mul ochnac dꞌa vin̈ cajal dꞌa Roma, 
xchi vin̈.

9 Palta yujto sgana vin̈aj Festo chiꞌ to vachꞌ scan vin̈ dꞌa ebꞌ israel, yuj chiꞌ 
ix scꞌanbꞌej vin̈ dꞌa vin̈aj Pablo chiꞌ:

—¿Tzam yal a cꞌol tzach bꞌat dꞌa Jerusalén yic vachꞌ ataꞌ ol ach in 
chꞌolbꞌitej? xchi vin̈.

10 Axo ix yalan vin̈aj Pablo chiꞌ dꞌa vin̈:
—A dꞌa yichan̈ vin̈ cajal dꞌa Roma tzin cꞌanbꞌat in bꞌa. An̈ej taꞌ syal in 

chꞌolbꞌitaji. Ina ojtac, malaj in mul ix och dꞌa ebꞌ israel tic. 11 Tato ay junoc in 
mul smoj in cham yuj jun, in chamocabꞌi. Palta tato malaj in mul scheclaj yuj 
ebꞌ israel tic, malaj junoc mach syal in yacꞌanoch dꞌa yol scꞌabꞌ ebꞌ. Tic tzin 
cꞌanbꞌat in bꞌa dꞌa vin̈ cajal dꞌa Roma. Ato vin̈ ol in chꞌolbꞌitanoc, xchi vin̈.

12  Axo vin̈aj Festo chiꞌ ix lolon vin̈ yedꞌ ebꞌ tzꞌacꞌan spensaril. Ix lajvi chiꞌ ix 
yalan vin̈ dꞌa vin̈aj Pablo chiꞌ:

—A ach tic ix a cꞌanbꞌat a bꞌa dꞌa vin̈ cajal dꞌa Roma. Yuj chiꞌ ataꞌ ol ach 
vacꞌbꞌati, xchi vin̈.

Cꞌochnac vin̈aj Pablo dꞌa yichan̈ vin̈ rey Agripa
13  Ayxom sjayiloc cꞌual, ichato chiꞌ ix ja vin̈aj rey Agripa * yedꞌ ix Berenice 

dꞌa Cesarea chiꞌ, yic tzul scꞌuman vin̈aj Festo chiꞌ ebꞌ, yujto toto ix och vin̈ dꞌa 
yopisio. 14 Ix ecꞌ jayeꞌ cꞌual ebꞌ taꞌ. Ay jun cꞌu ix yal vin̈aj Festo chiꞌ dꞌa vin̈ rey 
chiꞌ tas yaj vin̈aj Pablo chiꞌ. Ix yalan vin̈ icha tic:

—Ayic ix el vin̈aj Félix dꞌa yopisio ay jun vin̈ scuch Pablo ix can dꞌa preso 
yuj vin̈. 15 Ayic ix in xidꞌecꞌ dꞌa Jerusalén, a ebꞌ sat sacerdote yedꞌ ebꞌ ichamtac 
vinac ay yopisio ix cꞌoch ebꞌ dꞌayin, ix yacꞌanoch ebꞌ dꞌa yibꞌan̈ vin̈aj Pablo 
chiꞌ. Sgana ebꞌ ix vacꞌoch chamel dꞌa yibꞌan̈ vin̈. 16 Yuj chiꞌ ix val icha tic dꞌa 
ebꞌ: A yaj ley dꞌayon̈ aj Roma on̈ tic, max yal scomon acꞌjioch chamel dꞌa 
yibꞌan̈ junoc anima. Yovalil syil-lajoch sat yedꞌ ebꞌ tzꞌacꞌanoch dꞌa yibꞌan̈ chiꞌ 
dꞌa yichan̈ vin̈ juez yic syacꞌlej yicꞌanel dꞌa yibꞌan̈, xin chi dꞌa ebꞌ aj Jerusalén 
chiꞌ. 17 Yuj chiꞌ axo ix ja ebꞌ dꞌa tic maj viqꞌuecꞌ tiempo. A dꞌa junxo cꞌu ix in 
och dꞌa in despacho bꞌaj sbꞌo yaj oval. Ix in checan icꞌjoccot vin̈aj Pablo chiꞌ. 
18  A in naani to ay val smul vin̈. Palta axo ebꞌ ix acꞌanoch dꞌa yibꞌan̈ vin̈ chiꞌ, 
malaj val smul vin̈ ix yacꞌoch ebꞌ dꞌa yibꞌan̈ icha ix vutej in naani. 19 An̈ej ix 

yal ebꞌ to ay smul vin̈ dꞌa scꞌaybꞌubꞌal ebꞌ. Ix yalan ebꞌ yuj jun vin̈ chamnacxo 
scuch Jesús. Axo yujto syal vin̈aj Pablo chiꞌ to pitzan vin̈, yuj chiꞌ syacꞌoch ebꞌ 
dꞌa yibꞌan̈ vin̈. 20 A in xo tic max nachaj vuuj tas svutej in bꞌoan yaj dꞌa ebꞌ. 
Yuj chiꞌ ix in cꞌanbꞌej icha tic dꞌa vin̈aj Pablo chiꞌ: ¿Tzam yal a cꞌool tzach bꞌat 
dꞌa Jerusalén yic vachꞌ ataꞌ tzach in chꞌolbꞌitej? xin chi dꞌa vin̈. 21 Palta axo 
ix yalan vin̈ dꞌayin: Tic tzin cꞌanbꞌat in bꞌa dꞌa vin̈ cajal dꞌa Roma. Ato vin̈ ol 
in chꞌolbꞌitanoc, xchi vin̈ dꞌayin. Yuj chiꞌ a inxo ix valaꞌ to scan vin̈ dꞌa preso, 
masanto ol vacꞌbꞌat vin̈ dꞌa vin̈ cajal chiꞌ, xchi vin̈aj Festo chiꞌ.

22  Ix lajvi yabꞌan juntzan̈ chiꞌ vin̈aj rey Agripa chiꞌ, ix yalan vin̈ dꞌa vin̈aj 
Festo chiꞌ:

—A inxo tic, in gana svabꞌ tas syal vin̈aj Pablo chiꞌ, xchi vin̈.
Ix yalan vin̈aj Festo chiꞌ dꞌa vin̈:
—Tato icha chiꞌ, qꞌuicꞌanto tzabꞌ tas syal vin̈, xchi vin̈ dꞌa vin̈.
23  Axo dꞌa junxo cꞌu, ix cꞌoch vin̈aj rey Agripa yedꞌ ix Berenice chiꞌ. Yelxo 

val te vachꞌ yilji ebꞌ yedꞌ spichul, ix och ebꞌ bꞌaj sbꞌo yaj oval. Ix och pax ebꞌ 
yajal soldado yedꞌ ebꞌ ichamtac vinac dꞌa jun chon̈abꞌ chiꞌ. Axo vin̈aj Festo 
chiꞌ ix checan icꞌjoccot vin̈aj Pablo chiꞌ. 24 Ix lajvi chiꞌ, ix yalan vin̈ icha tic:

—Ach Rey Agripa yedꞌ e masanil ix e molbꞌej e bꞌa tic quedꞌoc, ina vin̈aj 
Pablo tic. Masanil ebꞌ israel ix alan dꞌayin to ay smul vin̈. Ix yal ebꞌ dꞌayin 
dꞌa Jerusalén, ix yalanpax ebꞌ dꞌayin dꞌa Cesarea tic to man̈xo smojoc pitzan 
vin̈. 25 Palta tzin na a in tic to malaj junoc smul vin̈, yic smoj scham vin̈ yuuj. 
Toxo ix scꞌanbꞌat sbꞌa vin̈ dꞌa vin̈ cajal Augusto, yic vachꞌ a vin̈ ol chꞌolbꞌitan 
vin̈. Yuj chiꞌ tzin naꞌa to ol vacꞌbꞌat vin̈. 26 Palta malaj tas vachꞌ tzin tzꞌibꞌejbꞌat 
dꞌa vin̈ cajal chiꞌ yuj vin̈. Yuj chiꞌ ix vicꞌcot vin̈ dꞌa ichan̈ ach rey Agripa yedꞌ 
dꞌa eyichan̈ e masanil. A ticnaic, cꞌanbꞌejec eyabꞌ dꞌa vin̈, ta icha chiꞌ ay junoc 
smul vin̈ tzꞌilchaj eyuuj, yic a jun chiꞌ ol in tzꞌibꞌejbꞌat dꞌa vin̈ cajalil chiꞌ. 
27 ¿Tom ol yal vacꞌanbꞌat junoc presovum tato max in tzꞌibꞌejbꞌat smul tzꞌoch 
dꞌa yibꞌan̈? xchi vin̈aj Festo chiꞌ.

Slolonel vin̈aj Pablo dꞌa vin̈aj rey Agripa

26  1 Axo vin̈aj rey Agripa chiꞌ ix alan dꞌa vin̈aj Pablo chiꞌ:
—Syal alan ticnaic tas aji, xchi vin̈.

Ix yicꞌanchaan̈ scꞌabꞌ vin̈aj Pablo chiꞌ, ix och ijan vin̈ yalan icha tic:
2  —Ach rey Agripa, tzin te tzalaji yujto tzin a cha lolon dꞌa ichan̈, yujto in 

gana sviqꞌuel jantacn̈ej tas ix yacꞌoch ebꞌ vetisraelal dꞌa vibꞌan̈. 3 Te vachꞌ sval 
dꞌayach, yujto ojtactaxon co ley a on̈ israel on̈ tic. Ojtac pax tas tzꞌicꞌan co 
telan co bꞌa. Yuj chiꞌ tzin cꞌan dꞌayach to nivan tzutej a cꞌol dꞌayin yic tzabꞌan 
tas ol val dꞌayach.

A sbꞌeybꞌal vin̈aj Pablo dꞌa yalan̈taxo
4  A ebꞌ vetisraelal smasanil, yojtactaxon ebꞌ tas vutejnac in bꞌeybꞌal dꞌa 

in chon̈abꞌ yedꞌ dꞌa Jerusalén yictax ix in cotoch uninal. 5 Tato ay sgana ebꞌ 
syalaꞌ, syal yalan ebꞌ to ayxo tiempo fariseo in. A ebꞌ fariseo chiꞌ yelxo val 
scꞌanabꞌajej juntzan̈ bꞌeybꞌal yic co cꞌaybꞌubꞌal ebꞌ. 6  Axo ticnaic, syacꞌoch 
ebꞌ dꞌa vibꞌan̈ yujn̈ej to svacꞌoch yipoc in cꞌol tas yalnaccan Dios ayic 
yacꞌannaccan stiꞌ dꞌa ebꞌ co mam quicham. 7 A ebꞌ quetisraelal slajchavil 
macan̈, van stan̈van ebꞌ yelcꞌoch tas yalnaccan Dios chiꞌ. Yuj chiꞌ cꞌual dꞌacꞌval 

yacꞌanem sbꞌa ebꞌ dꞌa Dios. Ach rey Agripa, yujn̈ej to tzin tan̈vej yelcꞌoch jun 
chiꞌ, yuj chiꞌ syacꞌoch ebꞌ vetisraelal chiꞌ dꞌa vibꞌan̈ ticnaic. 8  A exxo tic, ¿tas 
yuj max eyacꞌoch dꞌa e cꞌool to a Dios tzꞌacꞌan pitzvocxi ebꞌ chamnac?

9 A in pensar dꞌa yalan̈taxo, to svacꞌ chucal dꞌa ebꞌ yic Jesús aj Nazaret. A 
in naani to te vachꞌ svutej in bꞌa. 10 Icha chiꞌ vutejnac in bꞌa dꞌa Jerusalén. 
Ochnac vop isio yuj ebꞌ vin̈ sat sacerdote, yuj chiꞌ tzijtum ebꞌ creyente 
vacꞌnacoch dꞌa preso. Ayic smacꞌjicham ebꞌ, tzin tacꞌvibꞌat dꞌa spatic ebꞌ. 
11 Tzijtum el vacꞌnacoch syaelal ebꞌ yic maxtzac yacꞌoch Jesús ebꞌ dꞌa 
scꞌool in naani. Icha chiꞌ ecꞌ vutejnac in bꞌa dꞌa yoltac spatil culto. Te nivan 
chichonnac in cꞌol dꞌa ebꞌ. Xidꞌnac in pax ecꞌ dꞌa juntzan̈ chon̈abꞌ te najat, xidꞌ 
vacꞌannacoch syaelal ebꞌ.

Chajtil aj schaannac Cristo vin̈aj Pablo 
(Hch 9.1‑19; 22.6‑16)

12  Yuj val in chichoncꞌolal chiꞌ, a junel bꞌat in dꞌa chon̈abꞌ Damasco. Yujto 
ay vopisio yuj ebꞌ vin̈ sat sacerdote, yuj chiꞌ schec in bꞌat ebꞌ vin̈. 13  Palta ach 
rey sval dꞌayach, tas aj in. Ayic van in bꞌey dꞌa chimcꞌualil, vilan scot copnaj 
jun saquilqꞌuinal dꞌa satchaan̈. Ecꞌalto yoc dꞌa yoc cꞌu. Emul copnaj dꞌa vibꞌan̈ 
yedꞌ dꞌa yibꞌan̈ ebꞌ ajun vedꞌoc. 14 Telvi on̈ dꞌa sat luum yuj jun saquilqꞌuinal 
chiꞌ co masanil. Vabꞌan yavaj jun, yalan dꞌa tiꞌ hebreo icha tic: Saulo, Saulo, 
¿tas yuj tzin ixtej? Palta munil tzixtej a bꞌa icha junoc nocꞌ vacax stecꞌvaj 
och dꞌa junoc te teꞌ stecjioch dꞌay, xchi dꞌayin. 15 Valan dꞌay: Mamin, ¿mach 
ach? xin chi. Yuj chiꞌ, yalan Cajal Jesús dꞌayin: A in ton tic, Jesús in. A in ton 
tzin ixtej. 16 Palta qꞌuean̈ vaan. Tzul in chꞌox in bꞌa dꞌayach yic ol ach och in 
checabꞌoc, ol alanel yabꞌixal tas ix il tic yedꞌ jantacn̈ej tas toto ol in chꞌox ilaꞌ. 
17 A ticnaic, tzach in checbꞌat dꞌa ebꞌ man̈ israeloc. Ol ach in colelta dꞌa yol 
scꞌabꞌ ebꞌ yedꞌ dꞌa yol scꞌabꞌ ebꞌ etisraelal. 18  Tzach in checbꞌat dꞌa ebꞌ yic vachꞌ 
ol javoc spensar ebꞌ, yic syactejcan jun sbꞌeybꞌal ebꞌ yic qꞌuicꞌalqꞌuinal, axo 
yoch ebꞌ dꞌa jun saquilqꞌuinal yic Dios. Ol elcan ebꞌ dꞌa yol scꞌabꞌ vin̈ diablo, 
axo dꞌa yol scꞌabꞌ Dios ol ochcan ebꞌ. Ol in yacꞌoch ebꞌ dꞌa scꞌool yic vachꞌ ol 
acꞌjoccan lajvoc smul ebꞌ. Ichato chiꞌ ol och ebꞌ yetbꞌeyumoc ebꞌ ayxo och 
yicoc Dios, yujn̈ej in yacꞌanoch ebꞌ dꞌa scꞌool, xchi Jesús dꞌayin.

19 Yuj val chiꞌ, ach rey Agripa, in cꞌanabꞌajej tas ul yalcan Jesús chiꞌ 
dꞌayin, ayic scot dꞌa satchaan̈ ul schꞌoxan sbꞌa. 20  Yuj chiꞌ a dꞌa Damasco 
chiꞌ in bꞌabꞌlaj alejel slolonel Dios. Slajvi chiꞌ ecꞌ valanel dꞌa Jerusalén yedꞌ 
dꞌa masanil yol yic Judea, svalanpax dꞌa ebꞌ man̈ israeloc to sna sbꞌa ebꞌ, 
syacꞌanpaxoch spensar ebꞌ dꞌa Dios. Svalan pax dꞌa ebꞌ to yovalil vachꞌ syutej 
sbꞌeybꞌal ebꞌ, yic vachꞌ scheclaji to yel sna sbꞌa ebꞌ. 21 Yujto ix valel juntzan̈ 
chiꞌ, yuj chiꞌ ix in syam ebꞌ israel dꞌa yol yamaqꞌuil stemplo Dios. Ix yacꞌlan 
ebꞌ in smilanchamoc. 22  Palta a Dios ix colvaj vedꞌoc. Yuj chiꞌ te tecꞌan ix vutej 
in bꞌa. An̈ejtonaꞌ pax ticnaic, tecꞌan svutej in bꞌa valanel slolonel Dios dꞌa 
masanil anima. Sval dꞌa ebꞌ nivan yelcꞌochi, sval pax dꞌa ebꞌ malaj yelcꞌochi. A 
ebꞌ schecabꞌ Dios dꞌa pecaꞌ yedꞌ vin̈aj Moisés, ayocto stzꞌibꞌannaccan ebꞌ tastac 
ol javoc. An̈ej juntzan̈ chiꞌ tzecꞌ valeli. 23  Svalaneli to a Cristo yovalil ix yabꞌ 
syail, ix chami. Ix lajvi chiꞌ, axo ix bꞌabꞌlaj pitzvixi dꞌa scal ebꞌ chamnac yic 
syalanel yabꞌixal colnabꞌil dꞌa ebꞌ quetchon̈abꞌ yedꞌ dꞌa ebꞌ anima smasanil, 
xchi vin̈aj Pablo chiꞌ.

24 Ayic van yalan juntzan̈ chiꞌ vin̈aj Pablo chiꞌ, axo vin̈aj Festo chiꞌ ix qꞌue 
jucnaj vin̈, ix yalan vin̈ dꞌa vin̈:

—Pablo, tecan to ay tas tzꞌixtan yol a jolom. Man̈ jantacoc tas a cꞌaybꞌejnac, 
yuj chiꞌ aꞌ ix qꞌue dꞌa a jolom, xchi vin̈ dꞌa vin̈.

25 Palta ix tacꞌvi vin̈aj Pablo chiꞌ:
—Ach vajalil Festo, malaj tas tzꞌixtan yol in jolom. A juntzan̈ lolonel sval 

tic dꞌayex, te yel, te nivan yelcꞌochi. 26 Axo vin̈aj rey Agripa tic, yojtactaxon 
juntzan̈ tic vin̈ sicꞌlabꞌil. Yuj chiꞌ, tecꞌan val svutej in bꞌa valan juntzan̈ tic 
dꞌa yichan̈ vin̈. A juntzan̈ sval tic, man̈ cꞌubꞌeltacoc yaji, yojtacn̈ej ebꞌ anima 
smasanil. Yuj chiꞌ vojtac to yojtac pax vin̈ rey tic. 27 A achxo tic ach rey 
Agripa, ¿tzam acꞌoch dꞌa a cꞌool tas yalnaccan ebꞌ schecabꞌ Dios dꞌa pecaꞌ? 
Vojtac to tzacꞌoch dꞌa a cꞌool, xchi vin̈aj Pablo chiꞌ.

28  Yuj chiꞌ ix tacꞌvi vin̈ rey chiꞌ dꞌa vin̈:
—¿Tom yujn̈ej jabꞌ tzal tic tzin och cristianoal tza naꞌa? xchi vin̈.
29 Yuj chiꞌ, ix yalan vin̈aj Pablo chiꞌ:
—Vachꞌchom yujn̈ej jabꞌ ix val tic dꞌayach, mato yujto tzijtumto tas ol 

eyabꞌi, comonoc tzꞌel dꞌa scꞌool Dios to icha ix in aj tic icha pax chiꞌ tzach 
aj yedꞌ jantac ebꞌ ix abꞌan tas ix val tic, palta max ex tzecꞌchajlaj dꞌa qꞌuen 
cadena icha vaj tic, xchi vin̈aj Pablo chiꞌ dꞌa ebꞌ.

30 Ix lajvi yalan juntzan̈ chiꞌ vin̈, ix qꞌue lin̈an vin̈ rey chiꞌ yedꞌ ix Berenice. 
An̈ejtonaꞌ ix qꞌuepax lin̈an vin̈aj Festo yedꞌ jantacn̈ej ebꞌ ayecꞌ chiꞌ taꞌ. 31 Ix 
sbꞌesanel sbꞌa ebꞌ, yic smol alej ebꞌ tas ol aj jun chiꞌ. Ix yalan ebꞌ:

—Man̈ smojoc scham jun vin̈ tic, yujto malaj jabꞌoc smul vin̈, an̈ejtonaꞌ 
man̈ smojoc ayoch vin̈ dꞌa preso tic, xchi ebꞌ vin̈.

32  Ix yalan vin̈aj Agripa dꞌa vin̈aj Festo chiꞌ:
—Syal cacꞌanel vin̈ dꞌa libre ticnaic, ichoctaꞌ maj scꞌanbꞌat sbꞌa vin̈ dꞌa vin̈ 

cajal dꞌa Roma chiꞌ, xchi vin̈.

Acꞌbꞌilbꞌat vin̈aj Pablo dꞌa Roma

27  1 Ix slajtian sbꞌa ebꞌ vin̈ yajal to sbꞌat vin̈aj Pablo dꞌa Roma dꞌa yol yic 
Italia. Yuj chiꞌ ix acꞌji entregar vin̈ yedꞌ jayvan̈xo ebꞌ yetpresovumal 

dꞌa yol scꞌabꞌ jun vin̈ capitán scuchan Julio. A jun vin̈ chiꞌ, yetbꞌeyum sbꞌa vin̈ 
yedꞌ jun macan̈ ebꞌ soldado vin̈aj Augusto. 2  Ix on̈ och dꞌa yol jun barco yic 
chon̈abꞌ Adramitio. A teꞌ barco chiꞌ, dꞌin̈an yecꞌ teꞌ dꞌa junjun lugar dꞌa stitac 
Asia. Ayic ix on̈ bꞌat dꞌa yol teꞌ, ix bꞌat pax vin̈aj Aristarco quedꞌoc, aton vin̈ aj 
Tesalónica dꞌa yol yic Macedonia. 3  Axo dꞌa junxo cꞌu ix on̈ cꞌoch dꞌa chon̈abꞌ 
Sidón. A vin̈aj Julio chiꞌ, te vachꞌ ix yutej spensar vin̈ dꞌa vin̈aj Pablo chiꞌ, yuj 
chiꞌ ix acꞌji spermiso vin̈ yuj vin̈ bꞌat scꞌuman ebꞌ svachꞌcꞌool, yic syacꞌ ebꞌ tas 
yovalil tzꞌoch yuj vin̈. 4 Ix on̈ elxi dꞌa Sidón chiꞌ, ix on̈ ecꞌ dꞌa slacꞌanil Chipre 
ay dꞌa snan̈al aꞌ mar. A dꞌa co qꞌuexan̈ ix can Chipre chiꞌ yujto man̈ tojoloc 
sbꞌey icꞌ. 5 Ix on̈ ecꞌ dꞌa stitac Cilicia yedꞌ dꞌa stitac Panfilia. Ix on̈ cꞌoch dꞌa 
chon̈abꞌ Mira, aton jun ay dꞌa yol yic Licia.

6 Axo vin̈ capitán chiꞌ ix sayanecꞌ junxo teꞌ barco taꞌ. Ix ilchaj jun teꞌ barco 
yic Alejandría yuj vin̈ van sbꞌat dꞌa Italia. Yuj chiꞌ dꞌa yol teꞌ ix on̈ yacꞌxioch 
vin̈. 7 Ayic ix on̈ bꞌatxi te tzijtum cꞌual ix on̈ bꞌeyi, yujto cꞌojancꞌolal sbꞌey teꞌ 
barco chiꞌ. Pural ix on̈ cꞌoch dꞌa yichan̈cot chon̈abꞌ Gnido. Ix lajvi chiꞌ, ix 
on̈ ecꞌ dꞌa slacꞌanil chon̈abꞌ Salmón, ix on̈ ecꞌ pax dꞌa Creta, aton jun ay dꞌa 

snan̈al aꞌ mar, yujto a jun icꞌ chiꞌ an̈ejaꞌ man̈ tojoloc sbꞌeyi. 8  Pural ix on̈ ecꞌ 
dꞌa stiꞌ Creta chiꞌ masanto ix on̈ cꞌoch dꞌa jun chon̈abꞌ scuch “Bꞌaj Vachꞌ Tzꞌoch 
vaan Teꞌ Barco” ay dꞌa slacꞌanil chon̈abꞌ Lasea.

9 Te ayxo smay sbꞌeyecꞌ teꞌ barco chiꞌ dꞌa yibꞌan̈ aꞌ mar chiꞌ, yujto toxo ix te 
ecꞌ tiempo, vanxo sja n̈abꞌil qꞌuinal. 10 Yuj chiꞌ ix yal vin̈aj Pablo dꞌa ebꞌ icha 
tic:

—Ex vetanimail, svilaꞌ to te ay smay co bꞌat ticnaic. Ol lajvoquel teꞌ barco 
tic yedꞌ yicatz smasanil. An̈ejtonaꞌ ay pax smay ol on̈ chamoc, xchi vin̈ dꞌa ebꞌ.

11 Palta a vin̈ capitán chiꞌ, maj schalaj yabꞌ vin̈ tas ix yal vin̈aj Pablo chiꞌ. 
An̈ej tas ix yal vin̈ tzꞌicꞌan bꞌey teꞌ barco yedꞌ vin̈ aj barco chiꞌ ix scha yabꞌ 
vin̈. 12  A dꞌa jun lugar chiꞌ, malaj bꞌaj syal scan vaan teꞌ barco chiꞌ yic tzꞌecꞌ 
n̈abꞌil qꞌuinal chiꞌ. Yuj chiꞌ quenxon̈ej man̈ masaniloc ebꞌ ix naani to vachꞌ tzon̈ 
bꞌatn̈ej, ta icha chiꞌ colan tzon̈ cꞌoch dꞌa chon̈abꞌ Fenice dꞌa yol yic Creta chiꞌ. 
Ataꞌ sgana ebꞌ ix co tan̈vej ecꞌ n̈abꞌil qꞌuinal chiꞌ, yujto man̈ ovoc scꞌoch icꞌ taꞌ.

Pitzvinac chaan̈ jun nivan icꞌ dꞌa yibꞌan̈ aꞌ mar
13  Ix sna ebꞌ to vachꞌ tzon̈ bꞌati, yujto ay jun icꞌ cꞌojancꞌolal van scot dꞌa sur. 

Yuj chiꞌ ix on̈ bꞌati. Ix on̈ ecꞌ dꞌa slacꞌanil stitac Creta chiꞌ. 14 Palta junanto rato 
chiꞌ ix pitzvichaan̈ junxo nivan icꞌ tzꞌecꞌ dꞌa jun luum chiꞌ. 15 Ix och chulan 
icꞌ dꞌa teꞌ barco chiꞌ, majxo yal-laj sbꞌat teꞌ bꞌaj sja icꞌ chiꞌ. Yuj chiꞌ ix cactej 
quicꞌanbꞌat teꞌ bꞌaj sja icꞌ chiꞌ, munilxon̈ej ix bꞌat teꞌ bꞌaj sbꞌat icꞌ chiꞌ. 16 Ix on̈ 
ecꞌ dꞌa stzꞌey jun yuneꞌ lugar scuch Clauda ay dꞌa snan̈al aꞌ mar. Ataꞌ man̈xo 
ovoclaj icꞌ icha ix aj sja dꞌa sbꞌabꞌelal chiꞌ. Aytaxon jun teꞌ co yuneꞌ barco 
tocꞌbꞌil yuj teꞌ nivan chiꞌ. Pural ix qꞌueta teꞌ co tocꞌan dꞌa yibꞌan̈ teꞌ nivan chiꞌ. 
17 Ix lajvi sqꞌuecꞌoch teꞌ dꞌa yibꞌan̈ teꞌ nivan chiꞌ, axo ebꞌ aj barco chiꞌ, ix scꞌan 
juntzan̈ nivac lasu ebꞌ, yic stzecꞌan tzatzbꞌoc teꞌ nivan chiꞌ ebꞌ. Yujto ix xiv ebꞌ 
spocꞌanem sbꞌa teꞌ dꞌa yibꞌan̈ jun yarenail jun scuchan Sirte, ay dꞌa sjayil stiꞌ 
aꞌ, yuj chiꞌ ix stijemta juntzan̈ icha mantiado ebꞌ ayqꞌue dꞌa yibꞌan̈ teꞌ barco 
chiꞌ, aton juntzan̈ smacꞌji yuj icꞌ. Ix lajvi chiꞌ, ix on̈ can ichn̈ej taꞌ. Munilxon̈ej 
ix on̈ yicꞌbꞌat teꞌ yedꞌ icꞌ chiꞌ. 18  An̈ejtonaꞌ dꞌa junxo cꞌu, te ov jun icꞌ chiꞌ. Yuj 
chiꞌ, ix och ijan ebꞌ syumancanel yicatz teꞌ dꞌa yol aꞌ. 19 Axo dꞌa yoxil cꞌual, ix 
on̈ colvaj yedꞌ ebꞌ aj barco chiꞌ. Ay pax juntzan̈ syamcꞌabꞌil teꞌ barco chiꞌ ix co 
yumcanel yedꞌ ebꞌ. 20 Nivan tiempo majxo quil-laj cꞌu yedꞌ qꞌuen cꞌanal. Axo 
yuj jun icꞌ te ov ix cꞌoch chiꞌ dꞌayon̈, majxo co nalaj tato tzato on̈ colchaji.

21 Nivan tiempo majxo on̈ valaj. Ix lajvi chiꞌ ix qꞌue lin̈an vin̈aj Pablo chiꞌ 
dꞌa co cal. Ix yalan vin̈:

—Ex vetanimail, octom val ix e cha eyabꞌ tas ix valaꞌ. Octom maj on̈ cotlaj 
dꞌa Creta chiꞌ. Tato icha chiꞌ, maj am ja jun tic dꞌa quibꞌan̈, malaj am pax 
jabꞌoc tas ix sateli. 22  Axo ticnaic sval dꞌayex, tecꞌan tzeyutej e bꞌa, yujto malaj 
junoc on̈ ol on̈ chamoc. Vachꞌchom ol lajvoquel teꞌ barco tic. 23 Yujto a qꞌuiqꞌui 
dꞌacꞌval ix ul schꞌox sbꞌa jun yángel Dios dꞌayin. Aton jun Dios bꞌaj svacꞌ em in 
bꞌa, yujto aꞌ ay in yicoꞌ. 24 Ix yalan jun ángel chiꞌ dꞌayin icha tic: Pablo, man̈ 
ach xivoc, yujto yovalil ol ach cꞌoch dꞌa yichan̈ vin̈ yajal dꞌa Roma. Uujn̈ej 
ol colchajcanel ebꞌ ayecꞌ edꞌ dꞌa yol teꞌ barco tic yuj Dios, xchi dꞌayin. 25 Yuj 
chiꞌ, tecꞌan tzeyutej e bꞌa ex vetanimail, yujto svacꞌoch Dios yipoc in cꞌool 
to yovalil ol elcꞌoch icha ix yal jun ángel chiꞌ dꞌayin. 26  Palta yovalil ol on̈ 
yumjoccanel dꞌa jun lum luum ay dꞌa snan̈al aꞌ, xchi vin̈aj Pablo chiꞌ.

27 Ayic ix lajvi schan̈lajun̈il cꞌual, an̈ejaꞌ ay on̈ ecꞌ dꞌa aꞌ mar yic Adria. Toxo 
ix on̈ cꞌaxpajecꞌ dꞌa jun aꞌ mar chiꞌ yuj icꞌ. Axo dꞌa chimilacꞌval, a snaan ebꞌ 
smunlaj dꞌa teꞌ to van co cꞌoch dꞌa junoc luum. 28 Ix yechtan sjulal aꞌ ebꞌ. Ay am 
junoc 40 vara sjulal aꞌ. Ix bꞌat janicꞌxo teꞌ, ix yechtanxi ebꞌ, ayxon̈ej am junoc 
30 vara sjulal aꞌ. 29 Ix xiv ebꞌ smacꞌan poj sbꞌa teꞌ dꞌa qꞌuen qꞌueen ay dꞌa yich 
aꞌ. Yuj chiꞌ ix yacꞌoch dꞌun̈an chan̈eꞌ qꞌuen nivac qꞌuen ebꞌ dꞌa spatic elcꞌoch teꞌ. 
Axo qꞌuen ix yamanoch vaan teꞌ. Ix lajvi chiꞌ, ix stan̈van ebꞌ sacbꞌi. Ix snibꞌej 
ebꞌ elan̈chamel ix sacbꞌi. 30 Axo ebꞌ smunlaj dꞌa teꞌ barco chiꞌ, ix snibꞌej el sbꞌa 
ebꞌ dꞌa elan̈chamel. Yuj chiꞌ, cꞌubꞌeltac ix yaqꞌuem dꞌun̈un̈oc te yuneꞌ barco chiꞌ 
ebꞌ dꞌa yibꞌan̈ aꞌ mar chiꞌ. Axo ix yutej ebꞌ yalani to a juntzan̈xo qꞌuen qꞌueen 
ix yaqꞌuem ebꞌ dꞌa sn̈iꞌ teꞌ, yic malaj mach snaaneli tas van scꞌulan ebꞌ. 31 Palta 
axo vin̈aj Pablo ix bꞌat alan dꞌa vin̈ capitán yedꞌ dꞌa ebꞌ soldado.

—Tato tzꞌel ebꞌ dꞌa yol teꞌ barco tic, val yel man̈ ol on̈ colchajlaj, xchi vin̈.
32  Axo ebꞌ soldado chiꞌ ix tzepan schꞌan̈al teꞌ yuneꞌ barco chiꞌ. Ix elcan 

dꞌin̈naj teꞌ schꞌocoj. 33  Axo yic van sacbꞌi, ix yalan vin̈aj Pablo chiꞌ dꞌa ebꞌ 
smasanil to yovalil sva jabꞌoc ebꞌ. Ix yalan vin̈ icha tic:

—Schan̈lajun̈ilxo cꞌual maxtzac ex vayi, maxtzac ex va yuj xivelal. 34 Yuj 
chiꞌ tzin tevi dꞌayex to tzex vaꞌi yic vachꞌ ol ochxoc eyip, yujto malaj junoc on̈ 
ol on̈ chamoc. An̈ejtonaꞌ malaj junoc on̈ ol on̈ lajvoc, xchi vin̈ dꞌa ebꞌ.

35 Ix lajvi yalan jun chiꞌ vin̈, ix yicꞌancot jun pan vin̈. Ix yacꞌan yuj diosal vin̈ 
dꞌa Dios dꞌa yichan̈ ebꞌ smasanil. Ix xepan snan̈al ixim pan chiꞌ vin̈. Ix syamanoch 
vin̈ svaan ixim. 36 Ichato chiꞌ, ix snivanan sbꞌa co cꞌool co masanil. Ix on̈ vaxi. 
37 276 co bꞌisul dꞌa yol teꞌ barco chiꞌ. 38 Ix lajvi co vaan tas icha co gana, ix vachꞌ 
yumchajcanbꞌat nan̈alxo ixim trigo dꞌa yol aꞌ mar chiꞌ yic sebꞌbꞌi teꞌ barco chiꞌ.

Smacꞌ poj sbꞌa teꞌ barco dꞌa sat luum
39 Axo yic ix sacbꞌi, ix yilanbꞌat lum luum ebꞌ munlajvum dꞌa teꞌ barco chiꞌ, 

palta man̈ yojtacoc ebꞌ bꞌajtil ay jun lugar chiꞌ. Ix yilanbꞌat jun scꞌabꞌ aꞌ mar chiꞌ 
ebꞌ, nabꞌa arena stitac. Ix snaan ebꞌ to syacꞌlej ebꞌ yicꞌanbꞌat teꞌ barco chiꞌ taꞌ, talaj 
syal scꞌoch teꞌ taꞌ. 40 Ix stzepan dꞌin̈chaj schꞌan̈al qꞌuen syamanoch vaan teꞌ barco 
chiꞌ ebꞌ. Ix can juntzan̈ qꞌuen qꞌueen chiꞌ dꞌa yol aꞌ mar chiꞌ. Ix stijanel schꞌan̈al 
bꞌaj schꞌumji teꞌ ebꞌ, yic vachꞌ syal schꞌuman teꞌ ebꞌ junelxo. Ix yacꞌanxiqꞌue jun 
icha mantiado ebꞌ dꞌa chaan̈, yic a smacꞌji yuj icꞌ sbꞌeyxi teꞌ. Yuj chiꞌ ix och ijan teꞌ 
sbꞌat bꞌaj ay yarenail stiꞌ aꞌ chiꞌ. 41 Palta ix spoqꞌuem sbꞌa teꞌ dꞌa yibꞌan̈ qꞌuen arena 
ay dꞌa yich aꞌ. Yuj chiꞌ ix can chꞌapan teꞌ dꞌa qꞌuen arena chiꞌ. Majxo ibꞌxoclaj 
jabꞌoc teꞌ. Axo teꞌ spatic elcꞌochi van smacꞌjiel vecnaj teꞌ yuj yipal aꞌ.  42 Axo ebꞌ 
soldado, ix snibꞌej ebꞌ smilcham ebꞌ preso yaji yic vachꞌ malaj ebꞌ tzꞌeli, sbꞌatcan 
ebꞌ elelal. 43 Palta a vin̈ capitán chiꞌ maj stacꞌlaj vin̈ smiljicham ebꞌ presovum chiꞌ, 
yujto sgana vin̈ scolcanel vin̈aj Pablo chiꞌ. Yuj chiꞌ ix yal vin̈ to a ebꞌ syal smacꞌan 
aꞌ, syal sbꞌabꞌlaj bꞌat ebꞌ dꞌa yibꞌan̈ aꞌ, yic tzꞌelcꞌoch ebꞌ dꞌa stiꞌ aꞌ bꞌaj ay lum luum. 
44 Axo ebꞌ tzacꞌan sbꞌati, ay ebꞌ sbꞌat dꞌa yibꞌan̈ teꞌ chemteꞌ. Ay ebꞌ sbꞌat dꞌa yibꞌan̈ 
juntzan̈xo steꞌal teꞌ barco chiꞌ. Icha chiꞌ ix cutej co bꞌa. Yuj chiꞌ ix on̈ colchajcanel 
co masanil. Ix on̈ elcancꞌoch dꞌa stiꞌ aꞌ bꞌaj ay jun lum luum chiꞌ.

Ayecꞌ vin̈aj Pablo dꞌa jun luum scuchan Malta

28  1 Axo yic ix on̈ colchajcaneli ix cabꞌani to a jun lum luum dꞌa snan̈al 
aꞌ chiꞌ, Malta sbꞌi luum. 2  Axo ebꞌ aj chon̈abꞌ chiꞌ te vachꞌ ix yutej 

* 28.11 Cástor yedꞌ Pólux abꞌ sbꞌi sdiosal ebꞌ aj Roma, tzꞌoch yedꞌ ebꞌ dꞌa yibꞌan̈ aꞌ dꞌa yol barco 
yalan ebꞌ. 

spensar ebꞌ dꞌayon̈. Ix yacꞌanoch jun nivan cꞌacꞌ ebꞌ yujto te siic, ay pax n̈abꞌ. 
Ix on̈ yavtanbꞌat ebꞌ cꞌaxnel. 3 Axo vin̈aj Pablo chiꞌ ix bꞌat mecꞌancot juntzan̈xo 
teꞌ bꞌolobꞌ. Ayic van yacꞌanbꞌat teꞌ vin̈ dꞌa yibꞌan̈ cꞌacꞌ, ay jun nocꞌ chan ix elta 
dꞌa scal teꞌ yuj teꞌ cꞌacꞌ chiꞌ. Ix chiji scꞌabꞌ vin̈ yuj nocꞌ, ix can chinan nocꞌ 
dꞌay. 4 Ayic ix yilan ebꞌ aj chon̈abꞌ chiꞌ to ix can chinan nocꞌ dꞌa scꞌabꞌ vin̈, ix 
yalan ebꞌ:

—A jun vin̈ tic, tecan macꞌumcham anima vin̈. Vachꞌchom ix yacꞌ ganar 
vin̈ scolchaj dꞌa yibꞌan̈ aꞌ mar tic, palta yovalil ol scha spac smul vin̈ chiꞌ, ol 
cham vin̈, xchi ebꞌ.

5  Axo vin̈aj Pablo chiꞌ, ton̈ej ix stzicubꞌtan̈ej scꞌabꞌ vin̈, ix em lan̈naj nocꞌ 
dꞌa scal teꞌ cꞌacꞌ chiꞌ. Malaj jabꞌoc ix icꞌan vin̈ yuj nocꞌ. 6 Axo ebꞌ smasanil, ix 
stan̈vej ebꞌ smal scꞌabꞌ vin̈ chiꞌ. A snaan ebꞌ to dꞌa jun rato chiꞌ ol cham vin̈. 
Axo ix yilan ebꞌ ix ecꞌ tiempo, malaj jabꞌoc tas ix icꞌan vin̈. Yuj chiꞌ ix sqꞌuex 
spensar ebꞌ. Ix yalan ebꞌ icha tic:

—A vin̈aj Pablo tic, tecan dios vin̈, xchi ebꞌ.
7 A dꞌa slacꞌanil bꞌaj ay on̈ ecꞌ chiꞌ, ataꞌ ay sluum jun vin̈ yajal yaj dꞌa Malta 

chiꞌ, aton jun vin̈ scuch Publio. Ix on̈ schaoch vin̈ dꞌa yol spat. Oxeꞌ cꞌual ix 
on̈ ecꞌ yedꞌ vin̈, te vachꞌ ix yutej spensar vin̈ dꞌayon̈. 8  Palta a vin̈ smam vin̈aj 
Publio chiꞌ, te penaay vin̈. Van scham vin̈ yuj cꞌacꞌal yabꞌil yedꞌ chicꞌ. Axo 
vin̈aj Pablo chiꞌ ix och yedꞌ vin̈ dꞌa yol scuarto. Ix lesalvi vin̈. Ix lajvi chiꞌ ix 
yacꞌanecꞌ scꞌabꞌ vin̈ dꞌa yibꞌan̈ vin̈. Ichato chiꞌ ix bꞌoxican scꞌool vin̈. 9 Ixn̈ej 
bꞌoxi scꞌool vin̈ chiꞌ, a juntzan̈xo ebꞌ penaay dꞌa jun chon̈abꞌ chiꞌ, ix laj cꞌoch 
ebꞌ dꞌa vin̈. Ix bꞌoxipaxcan scꞌool ebꞌ. 10 Te xajan ix on̈ yil ebꞌ anima dꞌa jun 
lugar chiꞌ. Axo yic ix cꞌoch stiempoal co bꞌatxi dꞌa yol junxo barco, ix laj yacꞌ 
ebꞌ tastac tzꞌoch cuuj.

Cꞌochnac vin̈aj Pablo dꞌa Roma
11 Oxeꞌ ujal ix on̈ ecꞌ dꞌa Malta chiꞌ. Ataꞌ vaan och jun teꞌ barco, van stan̈van 

yecꞌ n̈abꞌil qꞌuinal teꞌ taꞌ. A teꞌ barco chiꞌ, yic chon̈abꞌ Alejandría teꞌ. A dꞌa sat 
teꞌ ayoch yechel chavan̈ sdiosal ebꞌ, aton Cástor yedꞌ Pólux. * A dꞌa yol teꞌ ix 
on̈ ochi, ix on̈ bꞌati. 12  Ix on̈ cꞌoch dꞌa chon̈abꞌ Siracusa. Axo taꞌ ix on̈ vanaj 
oxeꞌ cꞌual. 13  Ix lajvi chiꞌ, ix on̈ bꞌatxi, ix on̈ ecꞌ dꞌa slacꞌanil stitac lum luum, 
masanto ix on̈ cꞌoch dꞌa chon̈abꞌ Regio. Axo dꞌa junxo cꞌu, ix cot jun icꞌ dꞌa 
sur. Yuj chiꞌ ix on̈ bꞌatxi, chabꞌ cꞌual ix on̈ bꞌeyxi dꞌa sat aꞌ. Ichato chiꞌ ix on̈ 
cꞌoch dꞌa chon̈abꞌ Puteoli. 14 Ataꞌ ix ilchajel jayvan̈ ebꞌ creyente cuuj. Ix yalan 
ebꞌ to tzon̈ can uqueoc cꞌual taꞌ yedꞌ ebꞌ. Ix lajvi chiꞌ, axo dꞌa coc ix on̈ bꞌat 
dꞌa chon̈abꞌ Roma. 15 Axo ebꞌ creyente aj Roma chiꞌ, ayic ix yabꞌan ebꞌ to van 
co cꞌochi, ix ul on̈ scha ebꞌ dꞌa bꞌe. Ay ebꞌ ix ul on̈ chaan dꞌa Apio bꞌaj ay jun 
mercado, ay pax ebꞌ dꞌa Oxeꞌ Posado. Axo ix yilanbꞌat vin̈aj Pablo chiꞌ to van 
scꞌoch ebꞌ dꞌa vin̈, ix yacꞌan yuj diosal vin̈ dꞌa Dios. Ix te tzalajqꞌue vin̈. 16 Axo 
yic ix on̈ cꞌoch dꞌa Roma chiꞌ ix yacꞌanoch ebꞌ presovum chiꞌ vin̈ capitán dꞌa 
yol scꞌabꞌ junxo vin̈ yajal ebꞌ soldado ayecꞌ taꞌ. Axo vin̈aj Pablo chiꞌ maj ochlaj 
vin̈ dꞌa preso yedꞌ ebꞌ. Ton̈ej ix can vin̈ dꞌa jun majan pat bꞌaj ix tan̈vaj vin̈ yuj 
jun vin̈ soldado.

Ix yalel slolonel Dios vin̈aj Pablo dꞌa Roma
17 Schabꞌilxo cꞌual co cꞌoch taꞌ, ix yavtancot ebꞌ yichamtac vinaquil ebꞌ 

israel aj Roma chiꞌ vin̈aj Pablo chiꞌ. Axo yic ix cꞌoch ebꞌ dꞌa vin̈ ix yalan vin̈ 
dꞌa ebꞌ:

—Ex vetchon̈abꞌ, malaj jabꞌoc in mul dꞌa ebꞌ quetisraelal. Maj in ju pax 
sbꞌeybꞌal ebꞌ co mam quicham. Palta a dꞌa Jerusalén in och dꞌa preso yuj ebꞌ, 
in yacꞌoch ebꞌ dꞌa yol scꞌabꞌ ebꞌ aj Roma. 18  Scꞌanbꞌej ebꞌ aj Roma chiꞌ dꞌayin 
tas in mul. Palta ix yil ebꞌ to malaj jabꞌoc in mul smoj in cham yuuj. Yuj chiꞌ 
ix snibꞌej ebꞌ in yaqꞌuel dꞌa libre. 19 Palta a ebꞌ quetisraelal chiꞌ, maj yal-laj 
scꞌol ebꞌ icha chiꞌ. Yuj chiꞌ ix in cꞌancot in bꞌa dꞌa vin̈ cajal dꞌa Roma tic, ato 
vin̈ ol chꞌolbꞌitanoc tas in mul. Palta malaj jabꞌoc tas ol vacꞌbꞌat dꞌa yibꞌan̈ ebꞌ 
quetchon̈abꞌ chiꞌ. 20 Yuj chiꞌ tzex vavtejcoti, yujto in gana tzex vilaꞌ, tzex in 
cꞌumej jabꞌoc. Yujto ay jun co Columal tan̈vabꞌiltaxon sjavi cuuj a on̈ israel on̈ 
tic. Yujn̈ej to svacꞌoch in pensar dꞌa jun chiꞌ, ayoch qꞌuen cadena tic dꞌayin, 
xchi vin̈aj Pablo chiꞌ dꞌa ebꞌ.

21 Yuj chiꞌ, ix yal ebꞌ dꞌa vin̈:
—Malaj junoc carta ix cot dꞌa ebꞌ aj Judea chiꞌ bꞌaj syal uuj. Malaj pax 

junoc ebꞌ quetchon̈abꞌ israel ix ul alan junoc tas dꞌa a patic. 22  Palta co gana 
scabꞌ a on̈ tic tas van a naani. Yujto ix cabꞌ specal to a dꞌa junjun lugar, slaj 
yal chucal ebꞌ dꞌa spatic jun e cꞌaybꞌubꞌal toto pitzvinac chiꞌ, xchi ebꞌ dꞌa vin̈.

23  Ix lajvi chiꞌ, ix yacꞌan slajtial ebꞌ tas cꞌual smolbꞌej sbꞌa ebꞌ junelxo. Axo 
dꞌa junxo cꞌu chiꞌ tzijtum ebꞌ ix smolbꞌej sbꞌa bꞌaj ayecꞌ vin̈aj Pablo chiꞌ. Ix 
och ijan vin̈ yalan dꞌa ebꞌ dꞌa qꞌuin̈ibꞌalil, masanto ix bꞌat cꞌu. Ix yalan val vin̈ 
dꞌa ebꞌ sicꞌlabꞌil tas tzꞌaj yoch ebꞌ dꞌa yol scꞌabꞌ Dios. Ix yavtan pax juntzan̈ 
tzꞌibꞌabꞌilcan dꞌa chꞌan̈ ley Moisés vin̈ yedꞌ tas tzꞌibꞌabꞌilcan yuj ebꞌ schecabꞌ 
Dios dꞌa pecaꞌ yic syacꞌ vin̈ yojtaquejel ebꞌ to yel tas syal vin̈ yuj Jesús chiꞌ. 
24  Ay ebꞌ ix acꞌanoch dꞌa scꞌool. Ay pax ebꞌ maj chaan yabꞌi tas ix yal vin̈. 
25 Yujto maj scha sbꞌa spensar ebꞌ, ix laj pax ebꞌ dꞌa spat. Yuj chiꞌ ix yal vin̈aj 
Pablo chiꞌ dꞌa ebꞌ:

—A Yespíritu Dios acꞌannac yal vin̈aj Isaías dꞌa ebꞌ co mam quicham dꞌa 
pecaꞌ. Te yel jun yalnac vin̈ chiꞌ, aton jun syal icha tic:
 26 Ixic bꞌat al dꞌa ebꞌ anima tic, tzalan icha tic: Val yel ol eyabꞌi, palta 

man̈ ol nachajel-laj eyuuj. Vachꞌchom ol eyilaꞌ, palta an̈ejtonaꞌ man̈ ol 
nachajel-laj eyuuj, xa chi dꞌa ebꞌ.

 27 Yujto a ebꞌ anima tic, toxo ix pitbꞌiel ebꞌ. Icha to smac schiquin ebꞌ, yic 
max yabꞌ in lolonel ebꞌ. An̈ejtonaꞌ, icha to smutzꞌ sat ebꞌ, yic max yil 
jun yel chiꞌ ebꞌ. Toxon max nachajel-laj jabꞌoc yuj ebꞌ. Max sqꞌuex 
sbꞌeybꞌal ebꞌ. Max yacꞌoch spensar ebꞌ dꞌayin, yic tzin colan ebꞌ, xchi 
Yespíritu Dios dꞌa Slolonel Tzꞌibꞌabꞌilcani.

28-29 Yuj chiꞌ, nachajocabꞌ el eyuuj to a Dios van yacꞌan jun colnabꞌil tic dꞌa 
ebꞌ man̈ israeloc. Yujto a ebꞌ chiꞌ syacꞌoch schiquin ebꞌ dꞌay, xchi vin̈aj Pablo 
chiꞌ dꞌa ebꞌ.

30 Axo vin̈aj Pablo chiꞌ, chabꞌ abꞌil ix aj vin̈ dꞌa yol jun smajan pat chiꞌ. Axo 
ebꞌ ix laj cꞌoch scꞌumej vin̈ ix chaji ebꞌ yuj vin̈. 31 Ix stecꞌbꞌej sbꞌa vin̈ yalaneli, 
chajtil tzꞌaj yoch ebꞌ anima dꞌa yol scꞌabꞌ Dios. Ix yalanel juntzan̈ scꞌaybꞌubꞌal 
Cajal Jesucristo vin̈. Malaj mach ix cachanoch vaan jabꞌoc vin̈. 

Tzꞌel yich scarta vin̈aj Pablo

1  1 A in Pablo in schecabꞌ in Jesucristo tzin tzꞌibꞌej jun carta tic. Yavtejnac 
in och Jesucristo chiꞌ schecabꞌoc. Sicꞌbꞌil in el yuuj, yic svalel vachꞌ abꞌix 

yic colnabꞌil syacꞌ Dios.
2  A Dios altannaccan jun vachꞌ abꞌix tic dꞌa pecaꞌ. A ebꞌ schecabꞌ Dios dꞌa 

pecaꞌ chiꞌ tzꞌibꞌannaccan jun tic dꞌa Slolonel Dios to yicn̈ej yaji. 3 A jun vachꞌ 
abꞌix tic aton yabꞌixal Cajal Jesucristo Yuninal Dios. A Jesucristo ayic ix alji, a 
dꞌa yin̈tilal vin̈aj rey David ix cot snivanil, yuj chiꞌ scheclaji to anima toni. 4 Axo 
Yespíritu Dios ix chꞌoxani to Yuninal Dios yaji, to ay spoder, yujto ix pitzvixi 
dꞌa scal ebꞌ chamnac. 5 Yuj Jesucristo chiꞌ ix schꞌox svachꞌcꞌolal Dios dꞌayin, ix 
in yacꞌanoch schecabꞌoc, yic vachꞌ dꞌa masanil nación ay mach syacꞌoch scꞌool 
dꞌay, scꞌanabꞌajan tas syalaꞌ. Icha chiꞌ tzꞌaj scheclajel snivanil yelcꞌochi. 6 Icha 
chiꞌ ex pax yedꞌ ebꞌ, avtabꞌil ex yuj Dios quedꞌoc, yic tzex och yicoc Jesucristo.

7 Tzin tzꞌibꞌejbꞌat jun in carta tic dꞌayex e masanil ex aj Roma, ex 
xajanabꞌilxo yuj Dios. A avtannac ex, yic vachꞌ yicn̈ej tzex aji. In gana to a 

A Scarta San Pablo

DꞌA EBꞌ AJ ROMA
Romanos sbꞌi jun libro tic, aton jun scarta vin̈aj apóstol Pablo stzꞌibꞌejnacbꞌat dꞌa ebꞌ 

creyente dꞌa Roma. A dꞌa tic syalbꞌat vin̈ to ol cꞌoch vin̈ yil ebꞌ creyente chiꞌ. Snibꞌej 
vin̈ smunlaj yedꞌ ebꞌ junoc tiempoal, slajvi chiꞌ sbꞌat vin̈ dꞌa España. Stzꞌibꞌejbꞌat jun 
carta tic vin̈ yuj yalan tas val syalelcꞌoch jun vachꞌ abꞌix yic colnabꞌil yedꞌ bꞌeybꞌal smoj 
sbꞌeybꞌalan ebꞌ creyente. A jun libro tic, tzꞌacan syalaꞌ tas val tzꞌaj snachajel yuj vin̈aj 
apóstol Pablo chiꞌ.

Ayic slajvi yacꞌjibꞌat stzatzil scꞌol ebꞌ creyente ay dꞌa Roma chiꞌ, syalanbꞌat vin̈ dꞌa 
ebꞌ to slesalvi vin̈ yuj ebꞌ. Slajvi chiꞌ, syalanbꞌat vin̈ tas snibꞌej syalbꞌat dꞌa ebꞌ. Aton 
yuj vachꞌ abꞌix chꞌoxbꞌil yuj Dios, to tzꞌochxi juncꞌolal dꞌa scal ebꞌ anima yedꞌ Dios tato 
syacꞌoch ebꞌ dꞌa scꞌool. Masanil anima ayoch yacꞌan servil chucal vachꞌchom israel 
mato man̈ israeloc, yuj chiꞌ smoj schaan jun colnabꞌil tic ebꞌ. Tzꞌochxi vachꞌil dꞌa co 
cal yedꞌ Dios an̈ej tato scacꞌoch Jesús dꞌa co cꞌool. Tato vachꞌon̈xo yuj Cristo, ayxo co 
juncꞌolal yedꞌ Dios, axo co colchajel dꞌa yol scꞌabꞌ chucal yuj Yespíritu Dios, yuj chiꞌ 
smoj to sqꞌuexmaj co bꞌeybꞌal.

Syalanpax vin̈aj Pablo tas nabꞌil yuj Dios dꞌa yibꞌan̈ ebꞌ israel yedꞌ dꞌa yibꞌan̈ ebꞌ man̈ 
israeloc. Syalanpax vin̈ to yuj spitalil ebꞌ israel tzꞌaltaj jun colnabꞌil tic dꞌa masanil 
anima, yujto a ebꞌ israel chiꞌ maj scha ebꞌ tato a Jesús scolomal ebꞌ tan̈vabꞌil sjavi ayecꞌ 
dꞌa scal ebꞌ. Palta cꞌojancꞌolalto ol yojtaquejel ebꞌ. Syalanpaxcoti tas tzꞌaj co xajanan 
co bꞌa yedꞌ ebꞌ quetanimail, yovalil sco cꞌanabꞌajej ebꞌ yajal. Syalanpaxi to max yal co 
comon telan co bꞌa dꞌa yibꞌan̈ junoc cꞌaybꞌubꞌal max nachajel cuuj. Slajvi chiꞌ syacꞌan 
stzatzil scꞌol ebꞌ creyente vin̈ dꞌa Roma chiꞌ.
 



co Mam Dios yedꞌ Cajal Jesucristo syacꞌ svachꞌcꞌolal dꞌayex taꞌ, syacꞌanpax 
sjuncꞌolal.

Snibꞌej vin̈aj Pablo sbꞌat yil ebꞌ aj Roma
8  A jun tic in gana tzin bꞌabꞌlaj alejbꞌat dꞌayex. Yuj Jesucristo svacꞌ yuj 

diosal dꞌa co Mam Dios eyuuj. Yujto ix pucaxbꞌat eyabꞌixal dꞌa junjun nación, 
ix eyacꞌ val och Cristo dꞌa e cꞌool. 9 A in tic, svacꞌ servil Dios dꞌa smasanil in 
cꞌool, svalanpaxel yabꞌixal Yuninal. Syil Dios to ayic tzin lesalvi juntac el, 
tzin lesalvi eyuuj. 10 Van in cꞌanan dꞌa Dios, ta tzꞌel dꞌa scꞌol syal in bꞌat ex 
vilaꞌ, yujto pecatax in gana tzin bꞌat taꞌ. 11 Tzin nibꞌej tzin bꞌat ex vilaꞌ, yic tzin 
colvaj jabꞌoc dꞌayex dꞌa yic Dios, yic tze vachꞌ tecꞌbꞌej e bꞌa. 12  In gana ayic ol 
in cꞌoch taꞌ, ol quiptzitej co bꞌa junjun on̈, yujto jun lajann̈ej scutej cacꞌanoch 
Cristo dꞌa co cꞌool. 13  Yuj chiꞌ ex vucꞌtac ex vanabꞌ, in gana tzeyojtaquejeli to 
tzijtum elxo in gana tzin bꞌat ex vilaꞌ, palta maxto yal-laj in bꞌati. In gana tzin 
cꞌoch dꞌa e cal, yic vachꞌ tzin munlaji, icha ix in munlaj dꞌa scal juntzan̈xo 
nación. 14 Yujto vibꞌan̈ yaj valan dꞌa masanil anima, vachꞌchom griego, mato 
maay, vachꞌchom ebꞌ jelan yedꞌ ebꞌ man̈ jelanoc. 15 Yuj chiꞌ, lista vaj in bꞌat 
valel vachꞌ abꞌix yic colnabꞌil dꞌa e cal a ex aj Roma ex chiꞌ.

A spoder vachꞌ abꞌix yic colnabꞌil
16  A in tic, max in qꞌuixvilaj valanel jun vachꞌ abꞌix yic co colnabꞌil tic, 

yujto spoder Dios yaji, yic vachꞌ scolchajel jantacn̈ej ebꞌ syacꞌoch dꞌa scꞌool, 
ebꞌ israel dꞌa sbꞌabꞌelal slajvi chiꞌ ebꞌ man̈ israeloc. 17 A jun vachꞌ abꞌix yic co 
colnabꞌil tic, a tzꞌacꞌan nachajel cuuj tas tzꞌaj coch vachꞌil dꞌa yichan̈ Dios, 
an̈ej to scacꞌoch dꞌa co cꞌool. Yuj chiꞌ co vachꞌ aqꞌuejecoch dꞌa co cꞌool, icha 
syal dꞌa Slolonel Dios Tzꞌibꞌabꞌilcani: A ebꞌ tzꞌacꞌanoch Dios dꞌa scꞌool, vachꞌ 
ebꞌ dꞌa yichan̈. Yuj chiꞌ ay sqꞌuinal ebꞌ dꞌa juneln̈ej, xchi.

A smul ebꞌ anima dꞌa Dios
18  Cojtac to a Dios tzꞌacꞌancot yoval scꞌol dꞌa satchaan̈, sjavi dꞌa yibꞌan̈ 

jantacn̈ej ebꞌ malaj yelcꞌoch Dios dꞌay, aton ebꞌ scꞌulan chucal. A ebꞌ chiꞌ, te 
chuc ebꞌ. Yuj chiꞌ malaj sgana ebꞌ yalchajel jun cꞌaybꞌubꞌal te yel tic. 19 Scot 
yoval scꞌol Dios dꞌa yibꞌan̈ ebꞌ yujto a juntzan̈ tas syal cojtacanel dꞌa Dios, 
yojtactaxon ebꞌ, yujto a Dios chiꞌ tzꞌacꞌan yojtaquejel ebꞌ. 20 Vachꞌchom man̈ 
chequeloc Dios, palta scheclaj yuj juntzan̈ tastac sbꞌonaccani. Yujto atax 
sbꞌoannac yolyibꞌan̈qꞌuinal tic, scheclajnac eli to Dios toni, aytaxon spoder. 
Yuj chiꞌ malaj mach syal stecꞌbꞌan sbꞌa dꞌa yichan̈. 21 Vachꞌchom yojtac ebꞌ 
to ay Dios, palta max yaloch ebꞌ sDiosaloc, malaj tzꞌoch dꞌa ebꞌ. Max yacꞌlaj 
yuj diosal ebꞌ dꞌay. Palta a juntzan̈ tas malaj yopisio, aꞌ snaubꞌtan̈ej ebꞌ, yujto 
malaj spensar ebꞌ, yuj chiꞌ te aycan ebꞌ dꞌa qꞌuicꞌalqꞌuinal. 22  Vachꞌchom jelan 
ebꞌ snaani, palta te quistal ebꞌ. 23  Ix yactejcan ebꞌ yalan sbꞌa dꞌa Dios, jun 
malaj bꞌaqꞌuin̈ sateli, te ay pax spoder, axo juntzan̈ yechel anima chamelbꞌa 
yaji, aꞌ syacꞌoch ebꞌ sdiosaloc. Syacꞌpaxoch juntzan̈ yechel nocꞌ much ebꞌ 
sdiosaloc, nocꞌ chan yedꞌ nocꞌ chan̈eꞌ yoc.

24 Yuj chiꞌ ix actajcan ebꞌ yuj Dios, yic svachꞌ bꞌatcan ebꞌ dꞌa juntzan̈ chucal 
bꞌaj sgana ebꞌ sbꞌati. Yuj chiꞌ, scꞌulej juntzan̈ tas ebꞌ qꞌuixvubꞌtac yedꞌ snivanil. 
25 A dꞌa juntzan̈ es syacꞌoch scꞌool ebꞌ. Axo slolonel Dios te yel max schalaj 

yabꞌ ebꞌ. A dꞌa juntzan̈ tas sbꞌonac Dios, ataꞌ syal sbꞌa ebꞌ, slaj comon em 
cuman ebꞌ dꞌay. Axo dꞌa Dios max yaqꞌuem sbꞌa ebꞌ. Palta masanil tiempo 
smoj calan vachꞌ lolonel dꞌay. Amén.

26  Yuj juntzan̈ scꞌulej ebꞌ chiꞌ, yuj chiꞌ ix actajcan ebꞌ yuj Dios yic vachꞌ 
scꞌulej juntzan̈ tas sgana ebꞌ, aton juntzan̈ qꞌuixvubꞌtac. A ebꞌ ix ix, man̈oc 
yedꞌ ebꞌ vin̈ vinac scꞌulej ebꞌ ix icha dꞌa stzolal, axo ebꞌ ix yetixal ebꞌ ix 
yedꞌnac syixtan sbꞌa. Maxtzac scꞌanabꞌajej ebꞌ ix tas acꞌbꞌilcan dꞌay yuj Dios. 
27 Icha pax chiꞌ ebꞌ vin̈ vinac, man̈oc yedꞌ ebꞌ ix ix scꞌulej ebꞌ vin̈ icha dꞌa 
stzolal. Axo ebꞌ vin̈ yetvinaquil ebꞌ vin̈ yedꞌnac syixtan sbꞌa. Ay ebꞌ vin̈ slaj 
cꞌulan juntzan̈ tas te qꞌuixvubꞌtac yedꞌ ebꞌ yetvinaquil. Yuj chiꞌ an̈ejaꞌ dꞌa 
snivanil ebꞌ vin̈ van schaan syaelal juntzan̈ man̈ smojoc scꞌulej chiꞌ.

28  Yujto malaj sgana ebꞌ ay yelcꞌoch Dios dꞌa sat, yuj chiꞌ tzꞌactajcan ebꞌ yuj 
Dios chiꞌ, yic svachꞌ juviel spensar ebꞌ. Yuj chiꞌ svachꞌ cꞌulejn̈ej juntzan̈ tas ebꞌ 
man̈ smojoc. 29 Cꞌajan ebꞌ yedꞌ juntzan̈ chucal yedꞌ ajmulal. An̈ej chucal sgana 
ebꞌ. Snibꞌej val och sbꞌa ebꞌ bꞌeyumal. Te chuc ebꞌ. Syiloch scꞌool ebꞌ dꞌa tastac 
ay dꞌa junocxo anima, macꞌumcham anima ebꞌ. Acꞌum oval ebꞌ, ixtum anima 
ebꞌ. An̈ej dꞌa chucal ayoch spensar ebꞌ, an̈ej aloj pecal scꞌanji ebꞌ. 30  Syal 
chucal ebꞌ dꞌa spatic anima. Ajcꞌool ebꞌ dꞌa Dios. Puch vinac ebꞌ. Nivac vinac 
syutej sbꞌa ebꞌ. Acꞌumtac yecꞌ ebꞌ. Jelan syutej sbꞌa ebꞌ snaanel chucal. Max 
scꞌanabꞌajej smam snun ebꞌ. 31 Max snalaj sbꞌa scꞌool ebꞌ. Max yaqꞌuelcꞌoch 
stiꞌ ebꞌ syacꞌaꞌ. Max sxajanej yetanimail ebꞌ. Malaj snivancꞌolal ebꞌ. Max ocꞌlaj 
scꞌool ebꞌ dꞌa junocxo. 32  Yojtac val jun sley Dios ebꞌ tzꞌalani to a ebꞌ scꞌulan 
juntzan̈ chiꞌ, smoj sbꞌatcan ebꞌ dꞌa chamel dꞌa juneln̈ej. Palta an̈ejaꞌ scꞌulan 
ebꞌ. Ste tzalaj ebꞌ yedꞌ ebꞌ yetanimail scꞌulan juntzan̈ chiꞌ yedꞌoc.

Ol schꞌolbꞌitej Dios tas caji

2  1 A junoc on̈ sco chꞌolbꞌitej yaj junoc quetanimail, max yal-laj calani to 
malaj co mul. Yuj chiꞌ ayic sco chꞌolbꞌitan junocxo, van quicꞌancot yaelal dꞌa 

quibꞌan̈. Yujto van co chꞌolbꞌitan tas yaji, palta lajan van co cꞌulan yedꞌoc. 2 Cojtac 
to a ebꞌ icha chiꞌ scꞌulej, a Dios ol chꞌolbꞌitan yaj ebꞌ dꞌa stojolal, ol yacꞌanbꞌat dꞌa 
yibꞌan̈ ebꞌ. 3 A exxo tic, tato tze chꞌolbꞌitej yaj ebꞌ scꞌulan chucal, ¿tom a e naani 
to ol yal e colanel e bꞌa dꞌa jun yaelal ol yacꞌ Dios? Yujto an̈ejaꞌ icha chiꞌ tzeyutej 
pax e bꞌa. 4 A Dios te nivan svachꞌil. Ay snivancꞌolal. Man̈ comonoc scot yoval. 
Palta tecan ayex malaj tzꞌoch juntzan̈ tic dꞌayex. ¿Tom man̈ eyojtacoc to tzon̈ acꞌji 
nivancꞌolal yuj Dios yic vachꞌ sco na co bꞌa? 5 Palta a exxo tic, te pit ex. Max e na 
val jabꞌoc e bꞌa. Yuj chiꞌ, ton̈ej tze molbꞌej yoval scꞌool Dios dꞌa eyibꞌan̈. Axo ol 
ja scꞌual yaelal chiꞌ, ol cot dꞌa eyibꞌan̈. Ato dꞌa jun cꞌual chiꞌ ol checlajelta yujto 
ol schꞌolbꞌitej Dios dꞌa stojolal. 6 Ato taꞌ ol scha spac yic junjun anima, ato syalaꞌ 
tas ix scꞌulej junjun. 7 Ay ebꞌ ol acꞌjoc sqꞌuinal dꞌa juneln̈ej yuj Dios, yujto tecꞌan 
syutej sbꞌa ebꞌ scꞌulan vachꞌil, yuj pax to sgana svachꞌil ebꞌ icha svachꞌil Dios chiꞌ. 
Sgana ebꞌ ay yelcꞌoch dꞌa yichan̈. Sgana ebꞌ scha sqꞌuinal dꞌa juneln̈ej. 8 Palta a 
ebꞌ sgana te nivan yelcꞌochi, ebꞌ max cꞌanabꞌajan jun cꞌaybꞌubꞌal te yel yedꞌ ebꞌ 
an̈ej dꞌa chucal ayoch spensar, ol cotcan yoval scꞌol Dios dꞌa yibꞌan̈ ebꞌ. 9 Jantacn̈ej 
ebꞌ scꞌulan chucal, ol yabꞌ val syail ebꞌ sicꞌlabꞌil. Ol te cus ebꞌ. Bꞌabꞌel ol yabꞌ syail 
ebꞌ vetisraelal, ichato chiꞌ ebꞌ man̈ israeloc. 10 Axo ebꞌ vetisraelal yedꞌ ebꞌ man̈ 
israeloc, ol yacꞌ svachꞌil Dios dꞌa ebꞌ. Nivan ol aj yelcꞌoch ebꞌ dꞌa yichan̈. Juncꞌolal 
ol aj ebꞌ yedꞌoc, tato vachꞌ syutej sbꞌa ebꞌ.

* 2.28-29 A ebꞌ tzꞌalji judíoal dꞌa tic, an̈ejtonaꞌ ebꞌ israel. A dꞌa jun bꞌi Judá, ataꞌ scot jun lolonel 
judío. Judá syalelcꞌochi “aloj vachꞌ lolonel”. 

11  A dꞌa sat Dios lajan yelcꞌoch junjun anima. 12  Jantacn̈ej ebꞌ man̈ 
ojtannacoc ley Moisés, tato chuc sbꞌeybꞌal ebꞌ, ol acꞌjoccanbꞌat ebꞌ dꞌa chamel 
dꞌa juneln̈ej. Man̈ yovaliloc a jun ley chiꞌ ol acꞌancanbꞌat dꞌa yibꞌan̈ ebꞌ. Palta 
jantacn̈ej ebꞌ ojtannac jun ley chiꞌ, tato an̈ejaꞌ chuc sbꞌeybꞌal ebꞌ, a ley chiꞌ 
ol chꞌolbꞌitan tastac yaj ebꞌ. 13  A ebꞌ sbꞌeybꞌalan tas syal Dios, vachꞌ ebꞌ dꞌa 
yichan̈. Axo ebꞌ ton̈ej tzꞌabꞌan jun ley chiꞌ, man̈ vachꞌoc ebꞌ dꞌa yichan̈. 14 A 
ebꞌ man̈ israeloc man̈ yojtacoc ley Moisés ebꞌ. Palta ay bꞌaj munil scomon 
bꞌeybꞌalej ebꞌ. Vachꞌchom man̈ yojtacoc jun ley chiꞌ ebꞌ, munil ayecꞌ dꞌa 
spensar ebꞌ. 15  Yuj sbꞌeybꞌal ebꞌ scheclaji to a tas syal jun ley chiꞌ ayecꞌ dꞌa 
spensar ebꞌ. Nabꞌil yuj ebꞌ dꞌa spensar to vachꞌ jun ley chiꞌ, yujto a spensar ebꞌ 
chiꞌ, ay bꞌaj syalaꞌ to chuc tas scꞌulej ebꞌ, ay pax bꞌaj syalaꞌ to vachꞌ tas scꞌulej 
ebꞌ. 16 Ayic ol ja jun cꞌual, ayic ol chꞌolbꞌitaj ebꞌ anima smasanil yuj Dios yuj 
tastac cꞌubꞌeltac yaj yuj ebꞌ, a Jesucristo ol chꞌolbꞌitan tas yaj ebꞌ icha syal 
vachꞌ abꞌix yic colnabꞌil svalel tic.

A ebꞌ israel yedꞌ ley Moisés
17 Palta ayex tzeyicꞌchaan̈ e bꞌa, yujto israel ex, an̈ej val ley Moisés 

tzeyacꞌoch yipoc e cꞌool. Tzeyicꞌanpax chaan̈ e bꞌa, yujto schon̈abꞌ ex Dios. 
18  Eyojtacxo tas sgana Dios. Eyojtacpaxi tas junoc vachꞌ sco cꞌulej, yujto 
e cꞌaybꞌejnac ley Moisés chiꞌ. 19 A ebꞌ man̈ ojtannacoc bꞌaj ay Dios, ichato 
max yal yilan ebꞌ. A exxo tze naꞌa to syal e chꞌoxan bꞌaj ay Dios dꞌa ebꞌ. A 
ebꞌ qꞌuicꞌalqꞌuinal to yaji, syal eyacꞌan saquilqꞌuinal dꞌa ebꞌ e naani. 20 Tze 
naani to syal e cꞌaybꞌan ebꞌ malaj tas yojtac. Axo ebꞌ manto nachajel yuuj, 
syal eyacꞌan nachajel yuj ebꞌ e naani. Yuj ley Moisés snachajel juntzan̈ 
cꞌaybꞌubꞌal tic eyuuj, eyojtacxo bꞌaja cꞌaybꞌubꞌal yel. 21 Te cꞌaybꞌum ex dꞌa 
juntzan̈xo anima, palta ¿tas yuj max e cꞌaybꞌej e bꞌa a ex tic? Tzeyalaꞌ to max 
yal quelcꞌani, palta ina elcꞌum ex. 22  Tzeyalanpaxi to max yal quem ajmulal. 
Palta ayex tzex em ajmulal. A juntzan̈ comon dios, chacbꞌilel eyuuj, palta 
ina elcꞌum ex dꞌa templo. 23  Tze yicꞌchaan̈ e bꞌa, yujto eyojtac ley Moisés, 
palta max e cꞌanabꞌajej tas syal jun ley chiꞌ. Yuj chiꞌ sbꞌuchji Dios eyuuj. 24 A 
dꞌa Slolonel Dios Tzꞌibꞌabꞌilcani, ataꞌ syal icha tic: Yuj tas tze cꞌulej, ton̈ej 
sbꞌuchvaj ebꞌ man̈ israeloc dꞌa Dios, xchi.

25 Tato tze cꞌanabꞌajej masanil tas syal ley Moisés chiꞌ, yel ay yopisio jun 
yechel scuch circuncisión ayoch dꞌa e nivanil. Palta tato max e cꞌanabꞌajej jun 
ley chiꞌ, a dꞌa yichan̈ Dios, ichato man̈ ex acꞌbꞌiloc circuncidar. 26 Axo ebꞌ man̈ 
ayococh jun yechel chiꞌ dꞌa snivanil, tato scꞌanabꞌajej ebꞌ tas syal jun ley chiꞌ, 
a dꞌa yichan̈ Dios, ichato acꞌbꞌil circuncidar ebꞌ. 27 Ay ebꞌ man̈ ayococh jun 
yechel chiꞌ dꞌa snivanil, palta scꞌanabꞌajej jun ley chiꞌ ebꞌ. Yuj ebꞌ ol chꞌolbꞌitaj 
tas eyaji. Vachꞌchom ayoch jun yechel chiꞌ dꞌayex, ay pax ecꞌ jun ley chiꞌ dꞌa 
yol e cꞌabꞌ, palta max e cꞌanabꞌajej. 28  Ay ebꞌ tzꞌalji israelal yuj ebꞌ anima, 
man̈ yeloc israel ebꞌ * dꞌa yichan̈ Dios. A ebꞌ ayoch circuncisión dꞌa snivanil, 
man̈ yeloc acꞌbꞌil circuncidar ebꞌ dꞌa yichan̈ Dios. 29 Palta a val ebꞌ yel ayoch 
spensar dꞌa Dios, aton ebꞌ chiꞌ yel israel dꞌa yichan̈. Yujto a jun circuncisión 
ayoch dꞌa co pensar, aton jun chiꞌ yel circuncisión dꞌa yichan̈ Dios. Man̈ yujoc 

junoc ley tzꞌibꞌabꞌilcani tzꞌacꞌjioch dꞌayon̈, palta a Yespíritu Dios tzꞌacꞌan 
dꞌayon̈. Yuj chiꞌ man̈oc ebꞌ anima tzon̈ alan vachꞌil. A Dios tzon̈ alan vachꞌil.

3  1 Palta a ebꞌ vetisraelal, ¿tom man̈ vachꞌoc yic ebꞌ tze na ticnaic? Yedꞌ 
pax jun yechel circuncisión, ¿tom malaj yopisio e naani? 2  Ay toni. Ol 

valbꞌat dꞌayex tas yuuj. Aton val dꞌa ebꞌ chiꞌ bꞌaj yacꞌnac slolonel Dios. 3  Ay 
ebꞌ man̈ acꞌjinacoc och Slolonel Dios chiꞌ dꞌa scꞌool, palta ¿tom yuj chiꞌ malaj 
yelcꞌoch icha yalnaccan Dios chiꞌ? 4 Elnaccꞌoch tas syalaꞌ. Vachꞌchom syesej 
junjun anima, palta a Dios yeln̈ej syalaꞌ, tzꞌeln̈ejcꞌoch masanil tas syalaꞌ. Icha 
tic syalcan dꞌa Slolonel Tzꞌibꞌabꞌilcani:

Mamin, ayic tza chꞌolbꞌitan ebꞌ anima scheclajeli to yel tojol ach.
Ayic tza chꞌolbꞌitan ebꞌ, max yal-laj yalji chucal dꞌayach, xchi.

5  Yuj co chucal, svachꞌ checlajeli to tojol ton val Dios schꞌolbꞌitani. Palta 
¿tas am tze na a ex tic? ¿Tom man̈ tojoloc Dios, yuj chiꞌ syacꞌcot co yaelal yuj 
co chucal chiꞌ? Ay ebꞌ anima snaan icha chiꞌ. 6 Palta man̈ ichoctaꞌ. Qꞌuinaloc 
tato man̈ tojoloc Dios, max am yal-laj on̈ schꞌolbꞌitan a on̈ cajan on̈ dꞌa 
yolyibꞌan̈qꞌuinal tic.

7 Ay ebꞌ snaan icha tic: A svesani, van in chꞌoxaneli to an̈ej Dios te yel. Tato 
ecꞌto yelcꞌoch Dios yuj juntzan̈ tas svesej chiꞌ, ¿tas yuj syacꞌoch dꞌa vibꞌan̈ icha 
junoc mach tzꞌoch smul? xchi ebꞌ. 8 Qꞌuinaloc tato icha chiꞌ yaji, ste ochxopax co 
mul, yic vachꞌ scheclajeli to an̈ej Dios vachꞌ. Ay ebꞌ nivanoc tzꞌalan dꞌa in patic 
to sval icha chiꞌ. A ebꞌ tzꞌalan juntzan̈ chiꞌ, smoj ton tzꞌacꞌjibꞌat ebꞌ dꞌa syaelal.

Malaj mach vachꞌ
9 ¿Tas tze naꞌa? A on̈ israel on̈ tic, ¿tom ecꞌalto co vachꞌil dꞌa yichan̈ ebꞌ man̈ 

israeloc? Maay, lajan on̈ yedꞌ ebꞌ. Yujto toxo ix valaꞌ to co masanil ayon̈xo ecꞌ 
dꞌa yol scꞌabꞌ chucal, vachꞌchom israel on̈, mato maay. 10 A dꞌa Slolonel Dios 
Tzꞌibꞌabꞌilcani, ataꞌ syal icha tic:

Malaj junoc mach scꞌulan vachꞌil. Toton malaj val junoc mach.
 11 Malaj junoc mach tzꞌacꞌanoch spensar dꞌa Dios.

Malaj pax junoc mach naan yuuj.
 12 A juntzan̈ bꞌeybꞌal chuc sbꞌeybꞌalej ebꞌ smasanil. Junlajanxon̈ej tzꞌaj 

sjuvibꞌat ebꞌ. Malaj junoc mach sbꞌoan vachꞌ bꞌeybꞌal. Toton malaj val 
junoc mach.

 13 Icha bꞌaj toto smucchaj junoc chamnac, sjacchajxi qꞌueta, man̈ jantacoc 
sjabꞌ, icha chiꞌ schucal juntzan̈ lolonel tzꞌelta dꞌa stiꞌ ebꞌ anima.

Ton̈ej sqꞌuexan̈tiej ebꞌ yetanimail ebꞌ.
Icha svenenoal stiꞌ nocꞌ chan, icha chiꞌ schucal juntzan̈ tas syal ebꞌ chiꞌ.

 14 Ton̈ej scomon bꞌajvaj ebꞌ. Ovn̈ej slolon ebꞌ.
 15 Scomon milejcham junoc yetanimail ebꞌ.
 16 Masanil bꞌaj tzꞌecꞌ ebꞌ, slaj juvi yuj ebꞌ, syacꞌoch cuscꞌolal ebꞌ.
 17 Max sayecꞌlaj juncꞌolal ebꞌ.
 18 Maxtzac xiv jabꞌoc ebꞌ dꞌa Dios, xchi dꞌa Slolonel chiꞌ.

19 Cojtac to a jantacn̈ej tas tzꞌibꞌabꞌilcan dꞌa ley, a tzꞌalan dꞌa ebꞌ ayoch dꞌa 
yol scꞌabꞌ, yic vachꞌ malaj junoc mach syal scolan sbꞌa. Palta ol chꞌolbꞌitaj ebꞌ 
anima smasanil yuj Dios. 20  Yujto malaj junoc mach man̈ ol acꞌjoc och dꞌa 
yibꞌan̈ yujn̈ej to scꞌanabꞌajej tas syal jun ley chiꞌ. Yujto a jun ley chiꞌ ay yopisio 
schꞌoxan dꞌayon̈ to ay co mul co masanil.

A ebꞌ tzꞌacꞌanoch Cristo dꞌa scꞌool
21 A ticnaic, ix checlajelta chajtil tzꞌaj coch vachꞌil dꞌa yichan̈ Dios. Man̈ 

yujoc to sco cꞌanabꞌajej ley Moisés chiꞌ, man̈ yujoc chiꞌ icha chiꞌ tzon̈ aji. Palta 
a dꞌa Slolonel Dios tzꞌibꞌyajcani tas tzꞌaj coch vachꞌilal. Icha chiꞌ ajnac pax 
yalan ebꞌ schecabꞌ Dios dꞌa pecaꞌ. 22  Yujn̈ej to scacꞌoch Jesucristo dꞌa co cꞌool, 
tzon̈ och vachꞌil dꞌa yichan̈ Dios chiꞌ yujto a ebꞌ tzꞌacꞌanoch dꞌa scꞌool, tzꞌoch 
ebꞌ vachꞌil dꞌa yichan̈. Jun lajan tzon̈ aj co masanil dꞌa yichan̈ Dios. 23  Yujto 
ochnac co mul co masanil dꞌay, yuj chiꞌ malaj calan quic dꞌa svachꞌilal. 
24 Palta yujn̈ej svachꞌcꞌolal Dios tzon̈ och vachꞌil dꞌa yichan̈, yujto colbꞌil on̈xo 
yuj Cristo Jesús. 25 Ix acꞌji Cristo silabꞌil yuj Dios yic stupji smul ebꞌ anima. 
Yuj schamel Cristo chiꞌ ix tup yoval scꞌool Dios dꞌa quibꞌan̈ yuj co mul, tato 
scacꞌoch dꞌa co cꞌool. Icha chiꞌ yutejnaccan Dios schꞌoxani to te tojol yutejnac 
sbꞌa dꞌa pecaꞌ, ayic yacꞌannac nivancꞌolal ebꞌ ochnac smul dꞌay. 26  Icha chiꞌ 
yutejnac schꞌoxan paxi to an̈ejaꞌ tojol syutej sbꞌa ticnaic, ayic syalani to vachꞌ 
on̈ dꞌa yichan̈ tato scacꞌoch Jesús dꞌa co cꞌool.

27 A ticnaic, ¿tom syal quicꞌanchaan̈ co bꞌa? Max yal-laj. Yujto man̈ yujoc 
to sco cꞌanabꞌajej ley Moisés tzon̈ colchaji. Palta yujn̈ej to scacꞌoch Jesús dꞌa 
co cꞌool tzon̈ colchaji. Yuj chiꞌ max yal-laj quicꞌanchaan̈ co bꞌa. 28  Yuj chiꞌ 
scal icha tic: Yujto ix cacꞌoch Dios dꞌa co cꞌool, yuj chiꞌ cojtac to vachꞌ on̈ dꞌa 
yichan̈, man̈ yujoc co cꞌanabꞌajan tas syal jun ley chiꞌ.

29 A Dios, ¿tocval an̈ej ebꞌ vetisraelal ay yicoꞌ? Maay, sDiosal pax ebꞌ 
man̈ israeloc. Co Diosal ton yaj co masanil. 30 Yujto junn̈ej Dios ay, yuj chiꞌ, 
yalxon̈ej mach, vachꞌchom israel, mato maay, an̈ej tato syacꞌoch Jesús dꞌa 
scꞌool, tzꞌoch vachꞌil dꞌa yichan̈ Dios. 31 Tato icha chiꞌ yaji, ¿tom yuj chiꞌ syal 
quicꞌanel yopisio ley Moisés chiꞌ? Maay, max yal-laj calan icha chiꞌ. Palta van 
co chꞌoxaneli to nivan yelcꞌoch jun ley chiꞌ.

A vin̈aj Abraham chꞌoxnabꞌil yaj dꞌayon̈

4  1 A vin̈ co mam quicham Abraham, ¿tas ajnac vin̈ dꞌa yichan̈ Dios tze 
naꞌa? 2  Tato yuj tas vachꞌ scꞌulejnac vin̈ ochnac vin̈ vachꞌil dꞌa yichan̈ 

Dios, yalnac am yicꞌanchaan̈ sbꞌa vin̈. Palta maj yal-laj yicꞌanchaan̈ sbꞌa vin̈ 
dꞌa yichan̈ Dios chiꞌ. 3 Yujto icha tic syalcan dꞌa Slolonel Dios Tzꞌibꞌabꞌilcani: 
A vin̈aj Abraham, yacꞌnacoch Dios vin̈ dꞌa scꞌool, yuj chiꞌ yalnac Dios chiꞌ to 
vachꞌ vin̈ dꞌa yichan̈, xchi. 4 Qꞌuinaloc tzon̈ munlaj dꞌa junoc anima, slajvi chiꞌ 
tzon̈ stupani, a jun co tojol chiꞌ, sbꞌocxo yaj dꞌayon̈, man̈ ton̈ejoc siej. 5 Palta a 
on̈ tic, max on̈ munlaji yic sco cha co colnabꞌil, palta yujn̈ej to scacꞌoch Dios 
dꞌa co cꞌool, yuj chiꞌ syalaꞌ to vachꞌ on̈ dꞌa yichan̈, yujto ichan̈ej chiꞌ tzꞌaj coch 
vachꞌil dꞌa yichan̈ a on̈ ajmulon̈ tic. 6 A vin̈aj rey David aljinaccani to vachꞌ 
yic ebꞌ syal Dios to vachꞌ ebꞌ dꞌa yichan̈, palta man̈ yujoc tas vachꞌ scꞌulej ebꞌ 
syal icha chiꞌ. 7 Yalannaccan icha tic:

Te vachꞌ yic ebꞌ tzꞌacꞌchaj lajvoc smul, succhaj sat schucal ebꞌ yuj Dios.
 8 Te vachꞌ yic ebꞌ syal Dios Cajal to man̈xa smul dꞌa yichan̈, xchi.

9 A jun vachꞌilal syal chiꞌ, man̈ocn̈ej ebꞌ acꞌbꞌil circuncidar ay yicoꞌ. Yic 
pax ebꞌ man̈ acꞌbꞌiloc circuncidar. Toxo ix val dꞌayex to a vin̈aj Abraham, 
yacꞌnacoch Dios vin̈ dꞌa scꞌool. Yujn̈ej chiꞌ, yalnaccan Dios chiꞌ to vachꞌ vin̈ 
dꞌa yichan̈. 10  Naeccoti, bꞌacꞌn̈itax yalnaccan Dios icha chiꞌ. ¿Tom acꞌbꞌilxo 

circuncidar vin̈ taꞌ? Maay, manto. 11 Cꞌojancꞌolalto acꞌbꞌil circuncidar vin̈. A 
jun chiꞌ schꞌoxani to yujn̈ej to yacꞌnacoch Dios vin̈ dꞌa scꞌool, ochnac vin̈ 
vachꞌil dꞌa y ichan̈, ayic manto acꞌji circuncidar vin̈. Yuj chiꞌ a vin̈, icha 
mamabꞌil yaj dꞌa jantacn̈ej ebꞌ man̈ acꞌbꞌiloc circuncidar, tato syacꞌoch Dios 
ebꞌ dꞌa scꞌool, yujto vachꞌ pax ebꞌ dꞌa yichan̈ Dios chiꞌ yedꞌ vin̈. 12  An̈ejtonaꞌ 
mamabꞌil pax yaj vin̈ dꞌa ebꞌ acꞌbꞌilxo circuncidar. A ebꞌ maj acꞌanoch jun 
circuncisión chiꞌ yipoc scꞌool, aton ebꞌ tzꞌacꞌanoch Dios dꞌa scꞌool, icha yacꞌnac 
vin̈aj Abraham chiꞌ ayic manto acꞌjoc circuncidar vin̈.

Yacꞌnaccan stiꞌ Dios
13  Yacꞌnaccan stiꞌ Dios dꞌa vin̈aj Abraham chiꞌ yedꞌ dꞌa ebꞌ yin̈tilal to ol 

yiquej jun yolyibꞌan̈qꞌuinal tic ebꞌ. Yacꞌnaccan stiꞌ Dios chiꞌ dꞌa vin̈, man̈ yujoc 
to scꞌanabꞌajejnac sley Dios chiꞌ vin̈, palta yujn̈ej to ochnac vin̈ vachꞌil dꞌa 
yichan̈ Dios yujto yacꞌnacoch slolonel Dios chiꞌ vin̈ dꞌa scꞌool. 14 Qꞌuinaloc tato 
an̈ej ebꞌ scꞌanabꞌajan jun ley chiꞌ ol ican jun yolyibꞌan̈qꞌuinal tic, nabꞌan̈ej am 
scacꞌoch Dios dꞌa co cꞌool syal chiꞌ. Axo stiꞌ Dios yalnaccani, malaj am yopisio. 
15 Yuj jun ley chiꞌ, tzꞌacꞌjicot yaelal dꞌa quibꞌan̈. Qꞌuinaloc malaj jun ley chiꞌ, 
malaj am mach tzꞌoch smul dꞌay.

16 Yacꞌnaccan stiꞌ Dios dꞌa vin̈aj Abraham chiꞌ, yujto yacꞌnacoch vin̈ dꞌa scꞌool. 
Icha chiꞌ ix aj scheclajeli to yujn̈ej svachꞌcꞌolal Dios yacꞌnaccan stiꞌ dꞌa vin̈. 
Vachꞌxo yaj dꞌayon̈ yedꞌ a on̈ yin̈til on̈ vin̈aj Abraham tic. Man̈ocn̈ej ebꞌ syacꞌoch 
spensar dꞌa jun ley chiꞌ ay yicoꞌ, palta quic yaj co masanil a on̈ scacꞌoch Dios dꞌa 
co cꞌol icha ajnac vin̈aj Abraham chiꞌ. Yujto yacꞌnacoch vin̈ dꞌa scꞌool, yuj chiꞌ 
mamabꞌil yaj vin̈ dꞌayon̈. 17 Icha yajcan yalan dꞌa Slolonel Dios: Vuuj, tzijtum 
chon̈abꞌ ol pitzvoccan in̈tiloc, xchi Dios dꞌa vin̈aj Abraham chiꞌ. A Dios tzꞌacꞌan 
pitzvocxi ebꞌ chamnac. Ton̈ej syalaꞌ scheclaj juntzan̈ tas manto ayoc eqꞌui.

18  A scꞌulejnac vin̈aj Abraham chiꞌ junel, malaj junoc tas yacꞌnac vin̈ yipoc 
scꞌool, pa lta  yacꞌnacoch tas yalnac Dios vin̈ dꞌa scꞌool. Yuj chiꞌ, tzijtum 
juntzan̈ chon̈abꞌ pitzvinaccan yin̈tiloc vin̈, icha ajnac yalancan Dios chiꞌ dꞌa 
vin̈: Icha tic ol aj sbꞌisul ebꞌ in̈tilal ol pitzvoccaneli, xchi dꞌa vin̈. 19 A vin̈aj 
Abraham chiꞌ, cien abꞌilxo sqꞌuinal vin̈. Yojtac vin̈ to icham vinacxo vin̈. 
Yojtac pax vin̈ to chichim ixxo ix Sara. Ichato man̈xa bꞌaqꞌuin̈ ol yil sat junoc 
unin ebꞌ. Palta an̈ejaꞌ yacꞌnacoch vin̈ dꞌa scꞌool, tas yalcan Dios chiꞌ dꞌa vin̈. 
20 Man̈ schabꞌcꞌolejnacoc vin̈. Yacꞌnac val och vin̈ dꞌa scꞌool. Tecꞌtecꞌ yutejnac 
spensar vin̈. Yuj chiꞌ yalnac vachꞌ lolonel vin̈ dꞌa Dios. 21 Yojtac vin̈ sicꞌlabꞌil 
to ay spoder Dios sbꞌoan icha yutejnac yacꞌancan stiꞌ. 22  Yuj chiꞌ, yalnac Dios 
to vachꞌ vin̈ dꞌa yichan̈, yujto yacꞌnac val och vin̈ dꞌa scꞌool.

23 Tzꞌibꞌabꞌilcan dꞌa Slolonel to ochnac vin̈aj Abraham chiꞌ vachꞌil dꞌa yichan̈ 
Dios, yujto yacꞌnacoch vin̈ dꞌa scꞌool. Palta man̈ yujocn̈ej vin̈ tzꞌibꞌabꞌilcani. 
24 Tzꞌibꞌabꞌil pax can cuuj a on̈ tic. Yujto syal pax Dios to vachꞌ on̈ dꞌa yichan̈, 
tato scacꞌoch dꞌa co cꞌool, aton jun ix acꞌanxi pitzvoc Cajal Jesús dꞌa scal ebꞌ 
chamnac. 25 A Cristo acꞌbꞌiloch dꞌa yol scꞌabꞌ chamel yuj co mul. Ix lajvi chiꞌ, 
ix pitzvixi, yic tzon̈ och vachꞌil dꞌa yichan̈ Dios.

Juncꞌolalxo caj yedꞌ Dios

5  1 A ticnaic, toxo ix yal Dios to vachꞌ on̈ dꞌa yichan̈, yujto scacꞌoch dꞌa 
co cꞌool. Yuj chiꞌ juncꞌolalxo tzon̈ aj yedꞌoc, yujn̈ej Cajal Jesucristo. 2  Ay 

calan quic co chaan svachꞌcꞌolal Dios, yujto scacꞌoch Cristo dꞌa co cꞌool. Yuj 
chiꞌ tzon̈ tzalaji, yujto scacꞌoch yipoc co cꞌool to a Dios ol acꞌan tzꞌacvoc 
co vachꞌil icha yicoꞌ. 3  Man̈ yujocn̈ej chiꞌ tzon̈ tzalaji, palta tzon̈ tzalaji ayic 
scabꞌan syail yuuj. Yujto cojtac to yuj juntzan̈ yaelal chiꞌ, ecꞌalxo tecꞌan tzon̈ 
aji. 4  Yuj co tecꞌanil chiꞌ, stzalaj Dios quedꞌoc. Yuj chiꞌ syal cacꞌanoch Dios 
yipoc co cꞌool. 5  Palta max on̈ qꞌuixvilaj ayic scacꞌanoch Dios chiꞌ yipoc co 
cꞌool, yujto yuj Yespíritu ix yacꞌ dꞌayon̈, scabꞌ dꞌa co pixan to te xajan on̈ yuuj.

6  Maj yal-laj co colan jabꞌoc co bꞌa dꞌa yalan̈taxo. Te chuc on̈ co masanil. 
Axo ix ja stiempoal, ix cham Cristo cuuj. 7 Qꞌuinaloc ay junoc mach vachꞌ 
sbꞌeybꞌal ticnaic, tecan malaj junoc mach syacꞌcham sbꞌa yuuj. Yicxon̈ej am 
tato ay junoc mach vachꞌ spensar, tzam yal stecꞌbꞌan sbꞌa scham yuuj. 8  Palta 
ix schꞌox Dios to te xajan on̈ yuuj, yujto ayic te chuc on̈, ix yacꞌcham sbꞌa 
Cristo cuuj. 9 Xal ticnaic, vachꞌon̈xo dꞌa yichan̈, yujto ix cham cuuj. Yuj chiꞌ, 
yel ton val ol on̈ svachꞌ colejel dꞌa jun nivan yaelal toto ol javoc. 10  A dꞌa 
yalan̈taxo, vachꞌchom ajcꞌol on̈ dꞌa Dios, palta ix on̈ och juncꞌolal yedꞌoc, yujto 
ix cham Yuninal cuuj. Axo ticnaic, yujto juncꞌolalxo caj yedꞌ Dios, yuj chiꞌ yel 
ton val ol on̈ vachꞌ colchajel yuuj, yujto pitzan Yuninal chiꞌ. 11 Man̈ocn̈ej yuj 
juntzan̈ tic, palta an̈ejaꞌ tzon̈ te tzalaj pax yedꞌ Dios yuj Cajal Jesucristo. Yujto 
yuuj, ix och juncꞌolal dꞌa co cal yedꞌ Dios.

A vin̈aj Adán yedꞌ Jesucristo
12  Yujn̈ ej jun vin̈ vinac, aton vin̈aj Adán, pitzvinac chucal dꞌa 

yolyibꞌan̈qꞌuinal tic. Yuj schucal vin̈ chiꞌ pitzvinac chamel. Yuj chiꞌ ochnaccan 
chamel dꞌa quibꞌan̈ co masanil, yujto co masanil ochnac co mul dꞌa Dios. 
13  Ayic mantalaj ley Moisés, ochnacxo smul ebꞌ anima dꞌa Dios, palta maj 
canlaj smul ebꞌ chiꞌ dꞌa yibꞌan̈, yujto mantalaj ley chiꞌ taꞌ. 14  Palta atax dꞌa 
stiempoal vin̈aj Adán chiꞌ masanto ix acꞌjielta ley Moisés, ix laj cham ebꞌ 
anima smasanil, vachꞌchom man̈ lajanoc smul ebꞌ icha smul vin̈aj Adán chiꞌ, 
ayic maj scꞌanabꞌajej jun schecnabꞌil Dios vin̈. A vin̈aj Adán chiꞌ, chꞌoxnabꞌil 
yaj vin̈ dꞌa jun tzacꞌanto ix javi.

15  Palta a smul vin̈ chiꞌ, max yal-laj co lajbꞌan yedꞌ jun co colnabꞌil syacꞌ 
Dios. Tzijtum pax ebꞌ ix cham yuj smul vin̈ chiꞌ. Palta yelxo val nivan yelcꞌoch 
jun colnabꞌil syacꞌ Dios chiꞌ dꞌayon̈, aton jun ton̈ej tzꞌel dꞌa scꞌool yacꞌani. 
Yujto yuj val jun mach, aton Jesucristo, tzijtum on̈ sco cha svachꞌcꞌolal Dios. 
16  A smul vin̈aj Adán chiꞌ, max yal-laj co lajbꞌan yedꞌ jun co colnabꞌil syacꞌ 
Dios. Yujn̈ej jun smul vin̈ chiꞌ, ix acꞌjicanoch yaelal dꞌa quibꞌan̈ co masanil. 
Palta vachꞌchom te ay co mul ix och dꞌa Dios chiꞌ, ton̈ej ix el dꞌa scꞌool yacꞌan 
co colnabꞌil, yuj chiꞌ syalaꞌ to vachꞌ on̈ dꞌa yichan̈ ticnaic. 17 A smul vin̈ chiꞌ 
icꞌannaccancot chamel dꞌa quibꞌan̈ co masanil. Palta yujn̈ej junxo mach, aton 
Jesucristo, te nivan svachꞌcꞌolal Dios schꞌoxnac dꞌayon̈, yujto syalaꞌ to vachꞌ 
on̈ dꞌa yichan̈. Yuj val chiꞌ, ol co cha co qꞌuinal dꞌa juneln̈ej, axo coch cacꞌan 
yajalil chiꞌ yedꞌoc.

18 Yuj chiꞌ, yuj jun smul vin̈aj Adán chiꞌ, ix acꞌjicanoch yaelal dꞌa quibꞌan̈ co 
masanil, palta yujto vachꞌ scꞌulejnac Jesucristo, yuj chiꞌ syal Dios to vachꞌ on̈ 
dꞌa yichan̈, syicꞌanpaxel jun yaelal ochnac can chiꞌ dꞌa quibꞌan̈. 19 Yuj jun vin̈ 
maj cꞌanabꞌajanoc, yuj chiꞌ tzijtum on̈ ochnac on̈ ajmulal. Palta yuj junxo ix 
cꞌanabꞌajani, yuj chiꞌ, masanil on̈ tzon̈ och pax vachꞌilal dꞌa yichan̈ Dios ticnaic.

20 Acꞌbꞌilcot ley Moisés yic svachꞌ checlajel co chucal. Vachꞌchom nivan ix aj 
co mul, palta a svachꞌcꞌolal Dios, yelxo val nivan yelcꞌoch dꞌa yichan̈. 21 Ay on̈ 
och co masanil dꞌa yol scꞌabꞌ jun chucal chiꞌ. Yuj spoder jun chucal chiꞌ, slaj 
on̈ chami. Palta a svachꞌcꞌolal Dios te ay pax spoder. Yuuj, vachꞌ on̈ dꞌa yichan̈ 
ticnaic. Icha chiꞌ syutej yacꞌan co qꞌuinal dꞌa juneln̈ej yuj Cajal Jesucristo.

Man̈xa yalan yic chucal dꞌayon̈

6  1 ¿Tas tze na jun? ¿Tom vachꞌ sco cꞌulejn̈ej chucal, yic tzon̈ ste aqꞌuej 
nivancꞌolal Dios, axo svachꞌ checlajel svachꞌcꞌolal icha chiꞌ? 2  Maay, 

man̈xoocabꞌ co na icha chiꞌ. Yujto ichato chamnac on̈xo eli, yuj chiꞌ man̈xa 
yalan yic chucal dꞌayon̈. Yuj chiꞌ, ¿tom tzato yal co bꞌeybꞌalan chucal chiꞌ? 
3 Ina eyojtac, ayic ix on̈ acꞌji bautizar, ix checlajeli to junxon̈ej ix on̈ aj yedꞌ 
Cristo Jesús. Ataꞌ scheclajeli to icha ix aj schami, icha chiꞌ ix aj co cham 
yedꞌoc. 4  Yuj chiꞌ, scheclajeli ichato chamnac on̈xo, junxon̈ej ix aj co mucji 
yedꞌ Cristo chiꞌ. Yuj chiꞌ, icha ix aj spitzvixi dꞌa scal ebꞌ chamnac yuj snivan 
poder Dios, icha pax chiꞌ ol aj co pitzvixi. Syalelcꞌochi, a jun acꞌ bꞌeybꞌal sco 
bꞌeybꞌalej ticnaic.

5 Junn̈ej ix aj co cham yedꞌ Cristo, icha ix aj schami. Tato icha chiꞌ, icha ix 
aj spitzvixi, icha pax chiꞌ ol aj co pitzvixi yedꞌoc, yujto junxon̈ej caj yedꞌoc. 
6  Cojtac to a jun co pensar dꞌa yic yalan̈, dꞌun̈bꞌabꞌilqꞌue yedꞌ Cristo dꞌa teꞌ 
culus, yic vachꞌ satel spoder co chuc pensaril, ichato schami, yic vachꞌ 
maxtzac cacꞌ servil jun co chucal chiꞌ ticnaic. 7 Yujto a mach chamnacxo, 
man̈xa yalan yic chucal dꞌay. 8  Yujto a dꞌa yichan̈ Dios chamnac on̈ yedꞌ 
Cristo, yuj chiꞌ scacꞌpaxoch dꞌa co cꞌool to pitzan on̈ yedꞌ dꞌa juneln̈ej. 9 Cojtac 
to pitzvinacxi Cristo dꞌa scal ebꞌ chamnac, yuj chiꞌ man̈xa bꞌaqꞌuin̈ ol cham 
junelxo. Man̈xa pax yalan yic chamel chiꞌ dꞌay. 10  Yujto ix chami, yuj chiꞌ 
man̈xa yalan yic chucal dꞌay dꞌa juneln̈ej. Axo ticnaic, pitzan dꞌa juneln̈ej, 
yic syacꞌan servil Dios. 11 An̈ejtonaꞌ ich on̈ pax taꞌ. Co naec to chamnac on̈xo, 
man̈xa yalan yic chucal dꞌayon̈. Nachajocabꞌel cuuj to pitzan on̈xo, yic scacꞌan 
servil Dios, yujto junxon̈ej caj yedꞌ Cristo Jesús.

12  Yuj chiꞌ, a chucal, man̈xoocabꞌ co cha och yacꞌ yajalil dꞌa jun co nivanil 
chamelbꞌa yaj tic, yic maxtzac co cꞌanabꞌajej co cꞌulan juntzan̈ chucal icha 
co gana. 13  Man̈xo caqꞌuec och jun co nivanil tic dꞌa yol scꞌabꞌ chucal yic 
sbꞌoan juntzan̈ tas malaj svachꞌil. Yovalil an̈ej dꞌa Dios scacꞌoch co bꞌa, yujto 
chamnac on̈xo dꞌa yichan̈, palta ix on̈ pitzvixi. Yuj chiꞌ, caqꞌuec val co nivanil 
tic dꞌa Dios chiꞌ, yic vachꞌ an̈ej juntzan̈ tas vachꞌ sco cꞌulej yedꞌoc. 14 Man̈xo 
co chaec yacꞌ yajalil juntzan̈ chucal dꞌayon̈. Yujto man̈xotoc ayon̈ och dꞌa yol 
scꞌabꞌ ley Moisés chiꞌ. Axo dꞌa yol scꞌabꞌ svachꞌcꞌolal Dios ay on̈ ecꞌ ticnaic.

Man̈xotoc yacꞌumal on̈ servil chucal
15  A ticnaic ay on̈ och dꞌa yalan̈ svachꞌcꞌolal Dios, man̈xooc dꞌa yalan̈ ley 

Moisés. Palta ¿tas tze na jun? ¿Tom yuj chiꞌ syal an̈ejaꞌ cacꞌan chucal? Maay, 
max yal-laj. 16  Qꞌuinaloc ay junoc mach schon̈nacbꞌat sbꞌa checabꞌoc dꞌa 
junocxo, cojtac to yicn̈ej jun chiꞌ yaj dꞌa juneln̈ej. An̈ejtonaꞌ, ich on̈ pax taꞌ. 
Tato sco cꞌanabꞌajej chucal, axo co cham chiꞌ yuuj dꞌa juneln̈ej. Palta tato 
sco cꞌanabꞌajej Dios, axo svachꞌ tojolbꞌi co pensar chiꞌ yuuj. 17 Palta svacꞌ yuj 
diosal dꞌa Dios eyuuj. Yujto vachꞌchom e cꞌanabꞌajejnac chucal dꞌa yalan̈taxo, 

palta a ticnaic, dꞌa smasanil e cꞌool van e cꞌanabꞌajan jun cꞌaybꞌubꞌal bꞌaj ix ex 
acꞌjiochi. 18  Ix ex colchajel dꞌa yol scꞌabꞌ chucal, ix ex och eyacꞌ servil vachꞌil. 
19 A juntzan̈ van valan tic dꞌayex, chꞌoxnabꞌiln̈ej yaji, yujto max yal snachajel 
val juntzan̈ cꞌaybꞌubꞌal tic eyuuj. A dꞌa yalan̈taxo, cacꞌnacoch juntzan̈ co 
nivanil scꞌulan chucal yic ste qꞌuechaan̈ co chucal chiꞌ. Axo ticnaic, an̈ejtonaꞌ 
icha chiꞌ scutej cacꞌanoch juntzan̈ co nivanil tic scꞌulan vachꞌil, yic vachꞌ an̈ej 
dꞌa Dios scacꞌoch co pensar.

20 Ayic ix co cꞌulan chucal dꞌa yalan̈, malaj yalan yic vachꞌil dꞌayon̈. 21 Malaj 
jabꞌoc co ganar dꞌa spatic juntzan̈ ix co cꞌulej chiꞌ. Ton̈ej tzon̈ te qꞌuixvi yuj 
ticnaic. Yuj val juntzan̈ chiꞌ, sbꞌatcan ebꞌ anima dꞌa chamel dꞌa juneln̈ej. 
22  Axo ticnaic, colchajnac on̈xo el dꞌa yol scꞌabꞌ juntzan̈ chucal chiꞌ. Man̈xa 
yalan yic dꞌayon̈. Ix on̈ och schecabꞌoc Dios. Yuj chiꞌ ay co ganar ticnaic, yujto 
ayoch co pensar dꞌay. Axo co chaan co qꞌuinal dꞌa juneln̈ej. 23 Tato a chucal 
sco cꞌulejn̈ej, a stojol ol co chaꞌa, aton chamel dꞌa juneln̈ej. Axo jun silabꞌ 
syacꞌ Dios dꞌayon̈, aton co qꞌuinal dꞌa juneln̈ej, yujto junxon̈ej caj yedꞌ Cristo 
Jesús, aton Cajal.

A jun cꞌaybꞌubꞌal squiqꞌuelta dꞌa sleyal icꞌlajbꞌail

7  1 Ex vucꞌtac ex vanabꞌ, eyojtac to a juntzan̈ ley ay yalan yic dꞌayon̈ 
yacbꞌan pitzan on̈to. 2  Qꞌuinaloc ay junoc ix ix ay yetbꞌeyum, ayic 

pitzanto vin̈ yetbꞌeyum ix chiꞌ, ichato tzecꞌbꞌiloch ix dꞌa vin̈ yuj sleyal 
icꞌlajbꞌail. Palta tato scham vin̈, libre tzꞌajcan ix. 3 Tato pitzanto vin̈ yetbꞌeyum 
ix chiꞌ scomon bꞌat ix dꞌa junocxo vin̈ vinac, tzꞌem ix ajmulal. Axo tato scham 
vin̈ yetbꞌeyum ix chiꞌ, libre tzꞌaj ix dꞌa jun ley chiꞌ. Vachꞌchom syicꞌ junocxo 
vin̈ vinac ix, palta man̈ muloclaj scꞌulej ix chiꞌ.

4 Ex vucꞌtac ex vanabꞌ, junxon̈ej caj yedꞌ snivanil Cristo. Yujto ix chami, yuj 
chiꞌ chamnac on̈xo elta dꞌa yalan̈ ley Moisés. Ay junxo mach icha quetbꞌeyum 
yaji, aton Cristo, jun pitzvinacxi dꞌa scal ebꞌ chamnac. Icha chiꞌ caj yedꞌoc 
yic scacꞌan servil Dios dꞌa vachꞌil. 5  A dꞌa yalan̈taxo, an̈ej co chuc pensaril 
sco cꞌanabꞌajej. Yuj ley Moisés chiꞌ ix pitzvi juntzan̈ chucal sgana co nivanil. 
A juntzan̈ chucal chiꞌ tzon̈ icꞌanbꞌat dꞌa chamel dꞌa juneln̈ej. 6  A dꞌa yalan̈tax 
chiꞌ, a jun ley chiꞌ ay yalan yic dꞌayon̈, axo ticnaic, chamnac on̈xo el dꞌa yalan̈ 
ley dꞌa yichan̈ Dios. Yuj chiꞌ quicxo co bꞌa, yic axon̈ej Dios scacꞌ servil. Yuj 
chiꞌ van co bꞌeybꞌalan jun acꞌ bꞌeybꞌal yacꞌnac Yespíritu Dios dꞌayon̈. Axo jun 
pecaꞌ ley tzꞌibꞌabꞌilcan chiꞌ, man̈xa yalan yic dꞌayon̈ ticnaic.

A chucal ayoch dꞌayon̈
7 Palta ¿tas tze na jun? A ley Moisés, ¿tom chuc? Maay. Yujn̈ej jun ley chiꞌ 

snachajel chucal cuuj. Qꞌuinaloc sviloch in cꞌool dꞌa junoc tas ticnaic, vojtac 
to chuc tzin cꞌulej yujto a ley tzꞌalani: Man̈ iloch a cꞌool dꞌa junoc tas, xchi. 
Qꞌuinaloc malaj tas syalaꞌ, man̈ vojtacoc ama tato chuc. 8  Palta yuj juntzan̈ 
checnabꞌil chiꞌ, ix pitzvi juntzan̈ chucal chiꞌ dꞌayin. Tzijtum macan̈il chucal 
ix in cꞌulej. Qꞌuinaloc malaj jun ley chiꞌ, malaj am yelcꞌoch juntzan̈ chucal 
chiꞌ. 9 Ayic manto vojtacoc jun ley chiꞌ, pitzan in dꞌa yichan̈ Dios in naani. Axo 
yic ix vojtacaneli, ix nachajel vuuj to te malaj in vachꞌil. Ichato chiꞌ bꞌian ix 
vojtacaneli to ayoch chamel dꞌa vibꞌan̈ yuuj dꞌa yichan̈ Dios. 10 A jun ley chiꞌ 
ay yopisio yacꞌan co qꞌuinal. Palta a ix acꞌancot chamel dꞌa vibꞌan̈. 11 Yuj jun 

ley chiꞌ, ix te pitzvi chucal dꞌayin, in te ixtax yuj juntzan̈ chiꞌ. A chucal chiꞌ ix 
acꞌlabꞌan jun ley chiꞌ yic syicꞌancot chamel dꞌa vibꞌan̈.

12  A jun ley chiꞌ, malaj spaltail. An̈ejtonaꞌ, icha pax chiꞌ smasanil juntzan̈ 
checnabꞌil ay dꞌa jun ley chiꞌ, te tojol, te vachꞌ. 13  Palta, ¿tas tze na jun? ¿Tom 
a jun ley te vachꞌ chiꞌ tzꞌicꞌancot chamel dꞌa vibꞌan̈? Maay, man̈oclaj. Aton jun 
in chuc pensaril tzꞌicꞌancoti. Icha chiꞌ ix aj scheclajeli to yel te chuc jun chiꞌ. A 
jun chucal chiꞌ ix yacꞌlabꞌej jun ley to vachꞌ yic syicꞌancot chamel dꞌa vibꞌan̈. 
Ichato chiꞌ ix checlajelta to a jun in chuc pensaril chiꞌ, te chuc toni.

14 Cojtac to a Yespíritu Dios acꞌjinaccot jun ley chiꞌ. Palta a in tic an̈ejaꞌ vedꞌ 
jun in chuc pensaril tic. Ichato chon̈bꞌil in och vacꞌan servil chucal. 15 Yujto 
a juntzan̈ tas tzin cꞌulej chiꞌ, man̈ vachꞌoc svilaꞌ. Ay juntzan̈ tas vachꞌ in gana 
tzin cꞌulej, palta max in cꞌulejpaxlaj. Axo juntzan̈ tas malaj svachꞌil, a tzin 
cꞌulej. 16 Tato chuc vilan juntzan̈ tas malaj svachꞌil tzin cꞌulej chiꞌ, syalelcꞌochi 
to ecꞌalxo svachꞌil jun ley chiꞌ dꞌa vichan̈. 17 Yujto man̈oc in tzin cꞌulej juntzan̈ 
chiꞌ. A jun chucal toxon ayoch dꞌayin, a jun chiꞌ scꞌulani. 18  Vojtac to max yal 
in cꞌulan junoc tas vachꞌ dꞌa yol vicoꞌ yujto chuc in pensar. In gana tzin cꞌulej 
juntzan̈ tas vachꞌ, palta max yal-laj vuuj. 19 A tas vachꞌ in gana tzin cꞌulej, 
max in cꞌulejlaj. Palta a juntzan̈ tas malaj svachꞌil max in nibꞌej tzin cꞌulej, a 
tzin cꞌulej. 20 Palta tato a juntzan̈ tas malaj in gana, a tzin cꞌulej, syalelcꞌochi, 
man̈oc in van in cꞌulani. A jun chucal ayoch dꞌayin, a jun chiꞌ van scꞌulani.

21 Yuj chiꞌ icha tic tzin cꞌulej. In gana tzin cꞌulej juntzan̈ tas vachꞌ, axo 
svilani, axon̈ej juntzan̈ chucal tzin cꞌulej. 22  A in tic, tzin tzalaj yedꞌ sley Dios. 
23  Palta a in nivanil tic, a jun chucal ayoch dꞌay, a tzꞌacꞌan mandar. A tzꞌacꞌan 
oval yedꞌ junxo ley bꞌaj tzin tzalaji. Yuj chiꞌ, icha val to preso vaj yuj chucal, 
yujto a tzꞌacꞌan mandar in nivanil tic.

24 Obꞌiltac in. ¿Mach junoc syal in scolanelta dꞌa yol scꞌabꞌ in nivanil tic, 
yujto a tzin icꞌanbꞌat dꞌa chamel dꞌa juneln̈ej? 25  An̈ej Dios syal yuuj, yuj 
Cajal Jesucristo. Yuj chiꞌ, svacꞌ yuj diosal dꞌa Dios chiꞌ. Icha vaj tic, a yedꞌ 
in pensar, svacꞌ servil Dios. Palta axo jun in chuc pensaril tic, ayoch yacꞌan 
servil chucal.

A bꞌeybꞌal snibꞌej Yespíritu Dios

8  1 A ticnaic, junxon̈ej caj yedꞌ Cristo Jesús, yuj chiꞌ man̈xalaj yoval scꞌol 
Dios aycot dꞌa quibꞌan̈. 2  A Yespíritu Dios tzꞌacꞌan co qꞌuinal dꞌa juneln̈ej, 

yujto junxon̈ej caj yedꞌ Cristo Jesús. Yuj spoder Espíritu, ix on̈ colchajelta 
dꞌa yol scꞌabꞌ chucal yedꞌ dꞌa yol scꞌabꞌ chamel. 3  Yuj co chuc pensaril, max 
yal co cꞌanabꞌajan tas syal ley Moisés. Yuj chiꞌ malaj yopisio jun ley chiꞌ on̈ 
scolani. Palta axo Dios ix on̈ colani. A acꞌjinaccot Yuninal yedꞌ snivanil icha 
co nivanil bꞌaj ayoch co chuc pensaril a on̈ anima on̈ tic. A Jesús ix ul cham 
yuj co mul. Ayic ix cham yedꞌ snivanil ix yacꞌ ganar dꞌa yibꞌan̈ chucal, yic 
vachꞌ man̈xalaj yalan yic jun chucal chiꞌ dꞌayon̈. 4 Icha chiꞌ yutejnac sbꞌa, yic 
vachꞌ syal tojolxon̈ej scutej co bꞌa icha syal ley. Yujto a on̈ tic, man̈xo vanoc 
co bꞌeybꞌalan icha sgana co chuc pensaril. Palta van co bꞌeybꞌalan icha sgana 
Yespíritu Dios.

5-6 Axo ebꞌ tzꞌacꞌan sgana jun chuc pensaril, an̈ej taꞌ syacꞌoch spensar ebꞌ. 
Yuj val chiꞌ sbꞌatcan ebꞌ dꞌa chamel dꞌa juneln̈ej. A on̈xo tic, van co bꞌeybꞌalan 
icha sgana Yespíritu Dios, an̈ej pax taꞌ scacꞌoch co pensar, yuj chiꞌ ol co cha 

co qꞌuinal dꞌa juneln̈ej yedꞌ juncꞌolal. 7 Palta axo ebꞌ sbꞌeybꞌalan icha sgana 
jun chuc pensaril chiꞌ, ton̈ej syajcꞌolej sbꞌa ebꞌ yedꞌ Dios. Malaj sgana ebꞌ 
scꞌanabꞌajan sley. An̈ejaꞌ max yal paxlaj yuj ebꞌ. 8  Yuj chiꞌ, a ebꞌ tzꞌacꞌan sgana 
jun chuc pensaril chiꞌ, max yal-laj scꞌulan ebꞌ icha tas sgana Dios.

9 Palta a on̈ tic, maxtzac cacꞌ sgana jun chuc pensaril chiꞌ. An̈ej sgana 
Yespíritu Dios s co bꞌeybꞌalej, yujto a ayoch dꞌayon̈. A ebꞌ man̈ ayococh 
Yespíritu Cristo dꞌay, man̈ yicoc Cristo ebꞌ. 10 Palta a on̈ tic, ayxo och Cristo 
dꞌayon̈, yuj chiꞌ vachꞌchom ayoch chamel dꞌa yibꞌan̈ co nivanil tic yuj chucal 
sco cꞌulej, palta a yuj Yespíritu Dios ayn̈ej co qꞌuinal, yujto vachꞌ on̈xo dꞌa 
yichan̈ Dios. 11  A Dios acꞌjinac pitzvocxi Jesús dꞌa scal ebꞌ chamnac yuj 
Yespíritu. Tato ayoch Yespíritu dꞌayon̈, yuuj ol acꞌjocxi sqꞌuinal co nivanil 
chamelbꞌa yaj tic yuj Dios, icha ix aj yacꞌji pitzvocxi Cristo Jesús yuuj.

12  Yuj val chiꞌ, ex vucꞌtac yedꞌ ex vanabꞌ, quibꞌan̈ yaj co bꞌeybꞌalan icha 
sgana Yespíritu Dios. Man̈xo ayoc ochlaj dꞌa quibꞌan̈ cacꞌan sgana co chuc 
pensaril. 13  Tato an̈ejaꞌ co bꞌeybꞌalan icha sgana co chuc pensaril chiꞌ, ol on̈ 
cham yuuj dꞌa juneln̈ej. Palta tato yuj scolval Yespíritu Dios, scactejcan co 
cꞌulan juntzan̈ chucal sgana co nivanil tic, ol co cha co qꞌuinal dꞌa juneln̈ej.

14  A jantacn̈ej ebꞌ sbꞌeybꞌalan icha schꞌox Yespíritu Dios, a ebꞌ chiꞌ, yel 
yuninal Dios ebꞌ. 15 A jun Espíritu chabꞌilxo cuuj, max on̈ yacꞌoch cacꞌ servil 
Dios dꞌa xivcꞌolal, palta Aꞌ tzon̈ acꞌanoch yuninaloc Dios. Yuj Yespíritu chiꞌ, 
ayic tzon̈ avaj dꞌa Dios: Mamin, xco chi dꞌay. 16 Cojtac junjun on̈ dꞌa co pensar 
to yel yuninal on̈xo Dios. An̈ejaꞌ syalpax Yespíritu Dios chiꞌ dꞌayon̈. 17 Yujto 
yuninal on̈xo Dios,  yuj chiꞌ ol co cha co macbꞌen, aton jun svachꞌilal ol 
spucbꞌat dꞌayon̈. A jun chiꞌ, ol co cha yedꞌ Cristo. Tato junn̈ej scutej cabꞌan 
syail yedꞌoc, junn̈ej pax ol on̈ aj yedꞌ bꞌaj ay svachꞌilal.

18  A in tic tzin naꞌa, a juntzan̈ yaelal van cabꞌan ticnaic, max yal co lajbꞌan 
yedꞌ jun svachꞌil Dios ol yacꞌ dꞌayon̈ dꞌa slajvubꞌalxo. 19 Masanil juntzan̈ tastac 
bꞌobꞌil yuj Dios dꞌa yolyibꞌan̈qꞌuinal tic, stan̈vej yilaꞌ, smaclanpax yilaꞌ bꞌaqꞌuin̈ 
ol on̈ checlaj elta a on̈ yuninal on̈xo Dios tic. 20 Yujto a juntzan̈ tas sbꞌonac 
Dios, maj elcꞌoch icha tas snanac Dios chiꞌ yuuj. Palta man̈ yoloc yic juntzan̈ 
chiꞌ icha chiꞌ ajnac, a Dios chiꞌ icha chiꞌ elnac dꞌa scꞌool 21 yic ol colchajel 
juntzan̈ chiꞌ smasanil, yic man̈xa tas ol icꞌanoc. Icha ol aj co colchajel a on̈ 
yuninal on̈ Dios tic, yic ol on̈ och dꞌa svachꞌil, icha pax chiꞌ ol aj scolchajel 
juntzan̈ chiꞌ. 22  Cojtac to atax dꞌa pecaꞌ, masanil juntzan̈ tas bꞌobꞌilcan yuj 
Dios aycanoch dꞌa syaelal. Icha junoc ix ix tzꞌabꞌan syail, ayic tzꞌalji yuneꞌ, 
icha chiꞌ yaj juntzan̈ chiꞌ yabꞌan syail ticnaic. 23  Man̈ocn̈ej juntzan̈ chiꞌ van 
yabꞌan syail. An̈ejtonaꞌ, icha chiꞌ caj pax a on̈ tic. Ayxo och Yespíritu Dios 
dꞌayon̈ yic scheclajeli to ayto tas ol yacꞌ Dios dꞌayon̈. Vachꞌchom icha chiꞌ, 
palta van cabꞌan syail ticnaic yacbꞌan van co tan̈vani bꞌaqꞌuin̈ ol on̈ vachꞌ och 
yuninaloc Dios chiꞌ, yic ataꞌ ol vachꞌ colchajel co nivanil tic. 24 Atax yic ix on̈ 
colchaji, scacꞌoch yipoc co cꞌool to ol co vachꞌ chaej co colnabꞌil. Qꞌuinaloc 
tato toxo ix co cha jun chiꞌ ticnaic, man̈xo yovaliloc tzato co tan̈vej sjavi. 
Yujto a tas squil yedꞌ co sat maxtzac co tan̈vej sjavi. 25 Palta a jun scacꞌoch 
yipoc co cꞌool, max quilochlaj yedꞌ co sat, yuj chiꞌ yovalil tecꞌan scutej co bꞌa 
co tan̈van sjavi.

26  An̈ejtonaꞌ tzꞌoch Yespíritu Dios quedꞌoc ayic man̈ tzꞌacanoc co pensar. 
Yujto man̈ cojtacoc chajtil scutej co lesalvi icha sgana Dios. Ay bꞌaj ton̈ej tzon̈ 

cꞌacvi yujto max nachaj cuuj tas scutej calan co bꞌa dꞌa Dios chiꞌ. Yuj chiꞌ, a 
Yespíritu Dios slesalvi cuuj. 27 Axo Dios syilaꞌ tas ay dꞌa co pensar junjun on̈. 
Snachajel yuuj tas syal Yespíritu. Yujto a Yespíritu chiꞌ slesalvi cuuj a on̈ yic 
on̈xo tic, icha sgana Dios chiꞌ.

Xajan on̈ yuj Cristo dꞌa masanil tiempo
28  Cojtac to a Dios tzꞌacꞌlabꞌan jantacn̈ej juntzan̈ tas sja dꞌa quibꞌan̈ yuj 

co vachꞌiloc, a on̈ sco xajanej tic, a on̈ avtabꞌil on̈xo yuuj yic tzon̈ och icha 
ajnac snaani. 29 Atax dꞌa pecataxo yojtacxo Dios to yic on̈. Atax taꞌ, sicꞌnac 
on̈ eli yic vachꞌ lajan tzon̈ aj yedꞌ Yuninal. Icha chiꞌ ix on̈ yutej Dios, yic 
vachꞌ axo Yuninal tzꞌoch co bꞌabꞌel ucꞌtacoc co masanil. 30 A on̈ sicꞌbꞌil on̈ el 
yuuj, avtabꞌil on̈ pax yuuj. A on̈ avtabꞌil on̈ tic yuuj, a tzꞌalani to vachꞌ on̈ dꞌa 
yichan̈. Ix yacꞌpax svachꞌil dꞌayon̈.

31 Yuj juntzan̈ sval tic, man̈xa tas sco na ticnaic. Ayxo och Dios quedꞌoc. 
Yuj chiꞌ, ¿tom ay junoc mach syal stecꞌbꞌan sbꞌa yoch ajcꞌolal dꞌayon̈? 32  A 
Dios acꞌjinacoch Yuninal dꞌa yol scꞌabꞌ chamel cuuj co masanil. Vachꞌchom 
Yuninal, palta maj scol-laj. Tato yacꞌnac Yuninal chiꞌ cuuj, ocxom masanil 
tas vachꞌ, ¿tom man̈ ol yacꞌ dꞌayon̈ yedꞌoc? 33  A on̈ sicꞌbꞌil on̈ el yuj Dios, 
¿tom ay junoc mach syal yacꞌanoch dꞌa quibꞌan̈? A Dios tzꞌalani to vachꞌ 
on̈ dꞌa yichan̈. 34 Yuj chiꞌ, ¿mach junoc syal yacꞌanoch dꞌa quibꞌan̈? A Cristo 
Jesús ix chami, ix acꞌjixi pitzvoc. Axo ticnaic, ayecꞌ dꞌa svachꞌ cꞌabꞌ Dios, van 
stevi dꞌa Dios chiꞌ cuuj. 35 Malaj junoc tas schꞌoxani to man̈xo on̈ xajanoc yuj 
Cristo. Vachꞌchom yaelal, junoc nivan cuscꞌolal, taxon̈ej ay mach tzꞌacꞌanoch 
junoc tas dꞌa quibꞌan̈, vejel, man̈ pichulal, junoc tas ay smay, vachꞌchom 
tzon̈ miljichamoc, man̈ jabꞌoc syactej Cristo on̈ xajanani. 36 Yujto syalcan dꞌa 
Slolonel Dios icha tic:

Palta jun, uuj val dꞌa junjun rato ijan tzon̈ smilcham ebꞌ, icha junoc nocꞌ 
calnel tzꞌicꞌjibꞌati yic schami, icha chiꞌ tzon̈ yutej ebꞌ, xchicani.

37 Vachꞌchom ol ja juntzan̈ tic dꞌa quibꞌan̈, palta ol ton co vachꞌ aqꞌuej ganar 
yuj scolval jun tzon̈ xajanani. 38  Yuj chiꞌ vojtacxo to vachꞌchom ay tastac, 
an̈ejaꞌ te xajan on̈ yuj Dios. Vachꞌchom chamel, ma co qꞌuinal, vachꞌchom 
junoc ángel, mato junoc ay yopisio, taxon̈ej junoc tas ayecꞌ ticnaic, ma tas 
toto ol javoc, 39 vachꞌchom junoc ayecꞌ dꞌa satchaan̈, ma junoc ayecꞌ dꞌa yalan̈ 
tic, yaln̈ej tas junocxo bꞌobꞌil yuj Dios, toxon max yal yoch dꞌa co cal yedꞌ co 
Mam Dios chiꞌ, an̈ejaꞌ te xajan on̈ yuuj. A Dios tzon̈ xajanan yuj Cristo Jesús, 
aton Cajal.

A ebꞌ israel sicꞌbꞌilel yuj Dios

9  1 Yujto yic inxo Cristo eyedꞌoc, yuj chiꞌ a juntzan̈ tas ol valbꞌat tic dꞌayex 
te yel, man̈ esoc. A jun in pensar tic tzin cuchbꞌani, a schꞌoxani to 

yel juntzan̈ ol val tic dꞌayex, yujto a Yespíritu Dios tzꞌacꞌan in naꞌa. 2  A in 
tic, te nivan in cuscꞌolal. Masanil tiempo pitzꞌanoch dꞌa in cꞌool ayic tzin 
naan ebꞌ vetisraelal, yujto in gana scolchaj ebꞌ. 3  Qꞌuinaloc tato syalaꞌ tzin 
cꞌancot yoval scꞌool Cristo dꞌa vibꞌan̈ ticnaic, yic tzin el dꞌa yol scꞌabꞌ axo ebꞌ 
vetchon̈abꞌ chiꞌ scolchajcaneli. Tato icha chiꞌ, ay in gana vacꞌan in bꞌa yuj 
ebꞌ. 4 A ebꞌ chiꞌ, yin̈tilal Israel ebꞌ vedꞌoc. A Dios acꞌjinacoch ebꞌ yuninaloc, 
schꞌoxnacpax sbꞌa yedꞌ stziquiquial dꞌa scal ebꞌ, yacꞌannaccan juntzan̈ strato 

yedꞌ ebꞌ. Yacꞌannacpaxcan ley Moisés dꞌa ebꞌ. Yalnaccan dꞌa ebꞌ tas syutej 
yalan sbꞌa ebꞌ dꞌay. Ay pax juntzan̈ tas bꞌaj yacꞌnaccan stiꞌ dꞌa ebꞌ. 5 A juntzan̈ 
ebꞌ nivan yelcꞌoch dꞌa yichan̈ Dios dꞌa pecaꞌ, aton ebꞌ smam yicham ebꞌ. A 
Cristo, ataꞌ ul yacꞌnacoch sbꞌa animail, yochnac yetchon̈abꞌoc ebꞌ. A Cristo 
chiꞌ, aton Dios Yajal yaj dꞌa yibꞌan̈ smasanil tasi. Masanil tiempo ol aljoc vachꞌ 
lolonel dꞌay. Amén.

6 Vachꞌchom maj colchaj ebꞌ israel smasanil, max yal calani to maj elcꞌoch 
tas yalnaccan Dios chiꞌ dꞌa ebꞌ. Yujto a ebꞌ israel chiꞌ, a dꞌa yichan̈ Dios, man̈ 
masaniloc ebꞌ israel dꞌa val yel. 7 A ebꞌ israel chiꞌ, yin̈tilal ton Abraham yaj 
ebꞌ, palta man̈ masaniloc ebꞌ yel yin̈tilal vin̈ dꞌa yichan̈ Dios. Yujto yalnaccan 
Dios dꞌa vin̈aj Abraham chiꞌ icha tic: A dꞌa vin̈aj Isaac tic ol bꞌeyn̈ejbꞌat jantac 
in̈tilal, xchicani.  8  A jun tic syalelcꞌochi to malaj junoc mach yuj smam 
yicham syal yoch yuninaloc Dios. A ebꞌ yin̈tilal vin̈aj Abraham pitzvinaquel 
icha yutejnac Dios yacꞌannaccan stiꞌ dꞌa vin̈, an̈ejton ebꞌ yel yin̈tilal vin̈ dꞌa 
yichan̈ Dios chiꞌ. 9 Yalnaccan Dios dꞌa vin̈aj Abraham chiꞌ icha tic: Yabꞌ val 
icha tic junabꞌ tzin jax junelxo vacꞌ a paxyal. Ataꞌ ol aljoc junoc svinac unin 
ix Sara tic, xchican Dios chiꞌ dꞌa vin̈.

10  Man̈ocn̈ej juntzan̈ tic sval dꞌayex. A vin̈ co mam quicham Isaac, a ix 
Rebeca yicꞌnac vin̈. Axo yic scuchanoch yuneꞌ ix, ay chavan̈ unin yuneej ix. 
A vin̈aj Isaac chiꞌ ay yic ebꞌ schavan̈il. 11-13  A chavan̈ ebꞌ unin chiꞌ tiox ebꞌ. 
Ayic manto alji ebꞌ, manta tas vachꞌ, mantalaj pax tas chuc scꞌulej ebꞌ. Palta 
icha tic yutejnac Dios chiꞌ yalan dꞌa ix Rebeca chiꞌ: A vin̈ bꞌabꞌel, ol can vin̈ 
dꞌa yalan̈ smandar vin̈ tzacꞌan, xchi. Tzꞌibꞌyajpaxcan junxo tic dꞌa Slolonel 
Dios, aton bꞌaj syal icha tic: A vin̈aj Jacob, xajanabꞌil vin̈ vuuj. Axo vin̈aj Esaú, 
chacbꞌilel vin̈ vuuj, xchicani. A juntzan̈ tic schꞌoxani to a Dios ay yalan yic 
sicꞌanel junjun mach sgana. Man̈ yujoc tas sco cꞌulej tzon̈ yavtejoch yicoc.

14 Palta ¿tas scutej co naani? ¿Tom man̈ tojoloc Dios dꞌa icha chiꞌ? Maay. 
Tojol toni. 15  Yujto icha tic yutej yalannaccan dꞌa vin̈aj Moisés: “Ol vacꞌ in 
vachꞌcꞌolal dꞌa ebꞌ bꞌaj syal in cꞌool svacꞌaꞌ. Ol ocꞌ in cꞌool dꞌa ebꞌ bꞌaj syal in 
cꞌool,” xchi Dios. 16  Vachꞌchom co gana tzon̈ colchaji, vachꞌchom scacꞌ val 
quip, man̈ yujoc chiꞌ tzon̈ colchaji, palta yujn̈ej val to tzꞌocꞌ scꞌool Dios dꞌayon̈. 
17 Tzꞌibꞌabꞌilcan dꞌa Slolonel tas yalnaccan Dios dꞌa vin̈ yajal Egipto. Syal icha 
tic: Ix ach vacꞌoch dꞌa opisio yic vachꞌ uuj tzin chꞌoxel in poder, yic ay smay 
in bꞌinaj dꞌa masanil yolyibꞌan̈qꞌuinal, xchi Dios dꞌa vin̈. 18  Yuj chiꞌ, a ebꞌ sgana 
Dios bꞌaj tzꞌocꞌ scꞌool, aton ebꞌ chiꞌ bꞌaj tzꞌocꞌ scꞌool. Yedꞌ pax ebꞌ sgana Dios 
spitbꞌi, aton ebꞌ chiꞌ spitbꞌi yuuj.

19 Palta tecan ayex tzeyal icha tic dꞌayin: Tato icha chiꞌ, ¿tas yuj syal Dios 
jun to ay co mul? ¿Toc ay mach syal scachanoch vaan tas sgana Dios chiꞌ? 
tecan xe chi. 20 Palta max yal-laj calan icha chiꞌ. Malaj junoc mach syal stelan 
sbꞌa yedꞌ Dios. A junoc lum chen, ¿tom syal yalan luum icha tic dꞌa mach 
stzꞌacani, tas yuj icha tic tzin utej, tom xchi luum? 21 Yujto a jun tzꞌacum, ay 
yalan yic stzꞌacan luum icha dꞌa sgana. Vachꞌchom junn̈ej slumal scꞌanaꞌ, palta 
ay yalan yic sbꞌoan junoc te vachꞌ yilji yedꞌ junoc palta yilji.

22  Icha pax chiꞌ yaj co Mam Dios quedꞌoc a on̈ anima on̈ tic. Vachꞌchom 
snibꞌej schꞌox yoval scꞌool dꞌa yibꞌan̈ chucal, snibꞌej pax schꞌox spoder, palta 
syacꞌ techaj dꞌa yibꞌan̈ ebꞌ anima smoj sbꞌatcan dꞌa syaelal yuj schucal, aton 
ebꞌ yictaxon yaj sateli. 23 Icha chiꞌ yutejnac Dios schꞌoxanel snivan vachꞌcꞌolal 

dꞌayon̈, yujto ix ocꞌ scꞌool dꞌayon̈. Atax dꞌa pecaꞌ sicꞌnac on̈ och yicoc, yic 
ay calan quic dꞌa svachꞌil. 24  Yavtejnac on̈ och yicoc, vachꞌchom israel on̈, 
vachꞌchom man̈ on̈ israeloc. 25 Yujto icha chiꞌ syal Dios dꞌa slibro vin̈aj Oseas, 
bꞌaj syal icha tic:

A juntzan̈ man̈ in chon̈abꞌoc dꞌa yic yalan̈, ol vacꞌoch ebꞌ in chon̈abꞌoc. 
A ebꞌ man̈ xajanoc vuuj dꞌa yic yalan̈, ol in xajanejpax ebꞌ, xchi Dios.

 26 A dꞌa jun lugar bꞌaj yalnaccan Dios dꞌa ebꞌ: A ex tic, man̈ ex in 
chon̈abꞌoc, xchi. An̈ejaꞌ taꞌ ol aljoc dꞌa ebꞌ to yuninal Dios pitzan yaj 
ebꞌ, xchi dꞌa Slolonel Dios chiꞌ.

27 Palta yalnaccan yabꞌixal ebꞌ israel vin̈aj Isaías, bꞌaj syal icha tic:
A ebꞌ yin̈tilal vetisraelal, vachꞌchom te nivan ol aj sbꞌisul ebꞌ icha sbꞌisul 

yarenail stiꞌ aꞌ mar, palta jayvan̈n̈ej ebꞌ ol colchajoc.
 28 Yujto a Dios Cajal, man̈xo ol stan̈vej ecꞌ tiempo, yic ol schꞌolbꞌitan 

tas yaj ebꞌ anima dꞌa yolyibꞌan̈qꞌuinal tic. Icha chiꞌ ol yutoc yacꞌan 
tzꞌacvoc elcꞌoch slolonel, xchi.

29 An̈ejtonaꞌ vin̈aj Isaías chiꞌ aljinaccan junxo tic:
A Dios Cajal aton Syal yuj smasanil, ix el dꞌa scꞌool on̈ yactancan 

jayvan̈on̈xo tic. Qꞌuinaloc maay, ix am on̈ satel co masanil icha ajnac 
ebꞌ aj Sodoma yedꞌ ebꞌ aj Gomorra, xchi

Majxo yacꞌoch jun vachꞌ abꞌix tic ebꞌ israel dꞌa scꞌool
30  A ticnaic ol val dꞌayex, tas syalelcꞌoch juntzan̈ sval tic. A ebꞌ man̈ 

israeloc, max snalaj ebꞌ tas syutej ebꞌ yoch vachꞌil dꞌa yichan̈ Dios. Palta syal 
Dios to ay ebꞌ vachꞌ dꞌa yichan̈. Icha chiꞌ syal Dios yuj ebꞌ, yujto syacꞌoch 
Cristo ebꞌ dꞌa scꞌool. 31 Axo ebꞌ israel, syacꞌoch spensar ebꞌ dꞌa ley Moisés yic 
tzꞌoch ebꞌ vachꞌil dꞌa yichan̈ Dios yuuj, palta max tzacꞌvanlaj yoch ebꞌ vachꞌil 
yuj ley chiꞌ dꞌa yichan̈ Dios. 32  ¿Tas yuj icha chiꞌ tzꞌajcan ebꞌ tze naꞌa? Scann̈ej 
ebꞌ icha chiꞌ, yujto max yacꞌoch Cristo ebꞌ dꞌa scꞌool. A snaan ebꞌ to syal yoch 
ebꞌ vachꞌil dꞌa yichan̈ Dios yuj juntzan̈ tas munil scꞌulej ebꞌ. Yuj chiꞌ, icha yaj 
junoc qꞌueen bꞌaj sco tenoch coc, icha chiꞌ yaj Cristo dꞌa ebꞌ. 33 Yalnac yabꞌixal 
Cristo Dios dꞌa Slolonel, bꞌaj syal icha tic:

A dꞌa chon̈abꞌ Sion, ataꞌ ol in chꞌox junoc mach icha junoc qꞌueen bꞌaj 
stenoch yoc ebꞌ, stelvi ebꞌ yuuj, palta a ebꞌ tzꞌacꞌanoch jun chiꞌ yipoc 
scꞌool, man̈ ol somchajel-laj ebꞌ yuuj, xchi Dios chiꞌ.

10  1 Ex vucꞌtac ex vanabꞌ, dꞌa smasanil in cꞌool, in gana scolchajel 
ebꞌ vetisraelal. Jantac val tzin cꞌan jun tic dꞌa Dios. 2  Yel toni, 

ayoch spensar ebꞌ yacꞌan servil Dios, palta man̈ yojtacoc ebꞌ tas syutej ebꞌ 
yacꞌan servil icha val sgana. 3  Man̈ yojtacoc ebꞌ tas tzꞌaj yoch ebꞌ vachꞌil dꞌa 
yichan̈ Dios. Ton̈ej snibꞌej ebꞌ munil tzꞌoch ebꞌ vachꞌil dꞌa yichan̈, palta max 
scꞌanabꞌajej ebꞌ tas yalnac Dios yuj tas tzꞌaj coch vachꞌil yedꞌoc. Yuj chiꞌ max 
yal-laj yoch ebꞌ icha sgana Dios. 4 Yuj Cristo man̈xalaj yalan yic ley Moisés 
yacꞌanoch anima vachꞌil dꞌa yichan̈ Dios, yujto a ebꞌ tzꞌacꞌanoch Cristo dꞌa 
scꞌool, tzꞌoch ebꞌ vachꞌil dꞌa yichan̈ Dios chiꞌ.

5  Yalnaccan vin̈aj Moisés tas sco cꞌulej tato co gana tzon̈ och vachꞌil dꞌa 
yichan̈ Dios yuj jun ley chiꞌ. Aton jun syal icha tic: Tato ay mach scꞌanabꞌajan 
masanil tas syal ley, ol scha sqꞌuinal yuuj, xchi. 6 Palta ay junxo tzꞌalani to ol 
yal Dios to vachꞌ on̈ dꞌa yichan̈ tato scacꞌoch dꞌa co cꞌool. Aton jun syal icha 

tic: Man̈ e na icha tic, ¿mach junoc ol qꞌue dꞌa satchaan̈? xchi. Syalelcꞌochi, 
mach ol bꞌat icꞌanemta Cristo. 7 Syalanpax icha tic: An̈ejtonaꞌ man̈ e na icha 
tic: ¿Mach junoc ol bꞌat dꞌa yol luum? xchi. Syalelcꞌochi, mach junoc ol bꞌat 
icꞌanqꞌueta Cristo dꞌa scal ebꞌ chamnac. 8  Palta ay junxo tzꞌalan icha tic: A jun 
abꞌix tic, eyojtacxo. Syal eyalani. Ayxo och dꞌa e cꞌool, xchi. A jun abꞌix syal 
tic, aton jun abꞌix scaleli. A tzꞌalani to yovalil scacꞌoch Cristo dꞌa co cꞌool. 
9 Tato scal yedꞌ co tiꞌ to a Jesús Yajal yaj dꞌayon̈, tato dꞌa val yel scacꞌoch dꞌa 
co cꞌool to a Dios acꞌjinac pitzvoc dꞌa scal ebꞌ chamnac, tato icha chiꞌ ol on̈ 
colchajoc. 10 Yujto scacꞌoch Cristo dꞌa co cꞌool, yuj chiꞌ syal Dios to vachꞌ on̈ 
dꞌa yichan̈. Yujto scal yedꞌ co tiꞌ to a Jesucristo Yajal yaj dꞌayon̈, yuj chiꞌ tzon̈ 
colchaji.

11 Syalcan dꞌa Slolonel Dios: Yaln̈ej mach ol acꞌanoch Jesucristo chiꞌ yipoc 
scꞌool, man̈ ol somchajel-laj yuuj, xchicani. 12  A ebꞌ israel yedꞌ ebꞌ man̈ 
israeloc, lajann̈ej ebꞌ smasanil dꞌa yichan̈ Dios. Yujto a Dios Cajal, Yajal yaj dꞌa 
quibꞌan̈ co masanil. Yaln̈ej mach on̈ scal co bꞌa dꞌay, nivan svachꞌcꞌolal syacꞌ 
dꞌayon̈. 13 Icha syal dꞌa Slolonel Dios Tzꞌibꞌabꞌilcani: Jantacn̈ej ebꞌ syal sbꞌa dꞌa 
Dios Cajal, ol colchaj ebꞌ smasanil, xchi. 14 Palta a ebꞌ manto acꞌanoch Dios 
Cajal dꞌa scꞌool, ¿tas ol yutoc ebꞌ yalan sbꞌa dꞌay? ¿Tas ol yutoc ebꞌ yacꞌanoch 
dꞌa scꞌool, tato manto yabꞌ yabꞌixal ebꞌ? An̈ejtonaꞌ, ¿tas ol yutoc ebꞌ yabꞌan 
yabꞌixal, tato malaj mach tzꞌalan yabꞌ ebꞌ? 15  Palta, ¿tas ol yutoc ebꞌ bꞌat 
yalanel yabꞌixal, tato malaj mach schecanbꞌat ebꞌ? Syalanpax dꞌa Slolonel 
Dios: Man̈xo jantacoc svachꞌil yilji, ayic sjavi ebꞌ tzꞌalanel vachꞌ abꞌix, xchi.

16  Palta man̈ masaniloc ebꞌ schaan yabꞌ jun abꞌix yic colnabꞌil tic. Icha ix 
yalcan vin̈aj Isaías: Mamin, malaj val ebꞌ tzꞌacꞌanoch jun abꞌix scal tic dꞌa 
scꞌool, xchi. 17 An̈ej tas scabꞌi, a scacꞌoch dꞌa co cꞌool. A jun abꞌix yovalil tzꞌalji, 
aton yabꞌixal Cristo.

18  Palta, ¿tas tze na jun? A ebꞌ israel, ¿tom maj yabꞌ jun vachꞌ abꞌix tic ebꞌ? 
Maay, ix yabꞌ ebꞌ smasanil. Yujto icha tic syalcan dꞌa Slolonel Dios:

Ix bꞌeybꞌat yabꞌixal dꞌa masanil sat luum tic, masanto ix pucaxbꞌat dꞌa 
masanil yolyibꞌan̈qꞌuinal tic, xchicani.

19 Palta an̈ejaꞌ maj yacꞌoch ebꞌ dꞌa scꞌool. ¿Tas tze na yuj ebꞌ? ¿Tom max 
nachajel jun abꞌix chiꞌ yuj ebꞌ israel chiꞌ? Yalnaccan vin̈aj Moisés yuj tas xchi 
Dios dꞌa ebꞌ israel, ayic yalannac icha tic:

Vuuj, ol tzꞌa e cꞌool yuj juntzan̈xo chon̈abꞌ malaj yelcꞌochi. An̈ejtonaꞌ, 
ol in tzuntzejcot eyoval yuj tas ol vacꞌ dꞌa juntzan̈xo anima manto 
nachajel yuuj, xchi Dios chiꞌ dꞌa Slolonel.

20 An̈ejtonaꞌ vin̈aj Isaías, stecꞌbꞌejnac sbꞌa vin̈ yalani tas xchi Dios yuj ebꞌ man̈ 
israeloc. Yalannac icha tic:

A ebꞌ maj in sayanlaj, ix in ilchaj yuj ebꞌ. Yedꞌ pax ebꞌ maj in cꞌanbꞌani, 
ix in chꞌox pax in bꞌa dꞌa ebꞌ, xchi Dios chiꞌ.

21 A vin̈aj Isaías chiꞌ aljinaccani tas ix yal Dios yuj ebꞌ yetisraelal. Aton 
bꞌaj syal icha tic: Masanil tiempo svavtejcot ebꞌ israel dꞌayin, palta max 
scꞌanabꞌajej jabꞌoc ebꞌ. Te pit ebꞌ, xchi Dios chiꞌ.

A svachꞌcꞌolal Dios dꞌa ebꞌ israel

11  1 A ebꞌ schon̈abꞌ Dios chiꞌ, ¿tom paticabꞌilel ebꞌ yuuj dꞌa juneln̈ej? 
Maay. Ina in tic, israel in pax yedꞌ ebꞌ. Yin̈tilal in pax vin̈aj Abraham 

* 11.2-4 A jun abꞌix tic, tzꞌilchaj pax dꞌa 1 Reyes 19.1-18. Baal sbꞌi sdiosal ebꞌ anima cajan dꞌa 
slacꞌanil ebꞌ israel. 

yedꞌ ebꞌ. A dꞌa jun macan̈ ebꞌ yin̈tilal vin̈aj Benjamín, ataꞌ cotnac in. 2  Atax dꞌa 
pecaꞌ, a Dios icꞌjinac och ebꞌ israel yicoc. Axo ticnaic, man̈ ol spatiquej el-laj 
ebꞌ. Cojtac yabꞌixal vin̈aj Elías * dꞌa Slolonel Dios. A junel ix lesalvi vin̈ dꞌa 
Dios, ix yalan vin̈ tas smul ebꞌ yetchon̈abꞌ israel chiꞌ, ix yalan vin̈: 3 Mamin, a 
ebꞌ vetchon̈abꞌ tic, ix smacꞌcham juntzan̈xo ebꞌ a checabꞌ ebꞌ. A juntzan̈ yedꞌtal 
bꞌaj tzꞌacꞌji silabꞌ dꞌayach, ix laj smacꞌpoj ebꞌ. A ticnaic, a inxon̈ej ix in cani. 
Palta an̈ejaꞌ sgana ebꞌ tzin smilpaxi, xchi vin̈ dꞌa Dios. 4 Yuj chiꞌ ix yal Dios 
chiꞌ dꞌa vin̈: Maay, ayto uquexo mil vinac sicꞌbꞌilcanel vuuj. Malaj bꞌaj ix em 
cuman ebꞌ dꞌa jun syaloch ebꞌ sdiosaloc scuch Baal, xchi dꞌa vin̈. 5 An̈ejtonaꞌ 
icha chiꞌ yaj ticnaic. Ay ebꞌ yic ton Dios dꞌa scal ebꞌ vetisraelal chiꞌ. Aton 
ebꞌ sicꞌnaquel Dios chiꞌ yuj svachꞌcꞌolal. 6  Yuj val svachꞌcꞌolal Dios sicꞌbꞌilel 
ebꞌ, man̈ yujoc tas vachꞌ ix scꞌulej ebꞌ. Qꞌuinaloc yuj tas vachꞌ ix scꞌulej ebꞌ 
sicꞌbꞌilel ebꞌ, tato icha chiꞌ, man̈oc am yuj svachꞌcꞌolal Dios, scolchajel ebꞌ.

7 Palta ¿tas tzꞌaj ebꞌ israel tze naꞌa? Ix yacꞌlej ebꞌ sayani chajtil tzꞌaj yoch ebꞌ 
vachꞌil dꞌa yichan̈ Dios, palta maj yal-laj yuj ebꞌ, yuj chiꞌ an̈ej ebꞌ sicꞌbꞌilel dꞌa 
scal ebꞌ chiꞌ yuj Dios ix yal yuuj. Axo juntzan̈xo ebꞌ, ton̈ej ix vachꞌ pitbꞌicanel 
ebꞌ. 8  Yujto syal dꞌa Slolonel Dios icha tic: A Dios ix acꞌan quistalax ebꞌ. Yuj 
chiꞌ, vachꞌchom syil spoder ebꞌ, palta max nachajel-laj yuj ebꞌ. Vachꞌchom 
syabꞌ slolonel ebꞌ, palta max nachajel-laj yuj ebꞌ. An̈ejtonaꞌ, icha pax chiꞌ ebꞌ 
ticnaic, xchi. 9 Yalnacpaxcan vin̈aj David:

Ichaocabꞌ junoc yaal tzꞌaj juntzan̈ sqꞌuin̈ ebꞌ chiꞌ. Telvocabꞌ ebꞌ yuj 
juntzan̈ sqꞌuin̈ chiꞌ. Bꞌatocabꞌ dꞌa yibꞌan̈ ebꞌ yuuj.

 10 Mocxobꞌ yal-laj yilan ebꞌ uuj. Icha junoc vin̈ n̈ojanem dꞌa yalan̈ icatz, 
ichaocabꞌ chiꞌ tzꞌajcan ebꞌ dꞌa juneln̈ej, xchi vin̈aj David chiꞌ.

11 Palta tzin cꞌanbꞌej dꞌayex, ayic ix juviel ebꞌ israel chiꞌ, ¿tom juneln̈ej 
ix juviel ebꞌ? Maay. Palta yujto ix juviel ebꞌ yuj schucal, yuj chiꞌ ay ebꞌ 
man̈ israeloc scolchaji. Axo ebꞌ israel ol ilanoc, ol chichon scꞌol ebꞌ yilani. 
12  Yujto juvinaquel ebꞌ israel chiꞌ, yuj chiꞌ te vachꞌ yic ebꞌ anima smasanil dꞌa 
yolyibꞌan̈qꞌuinal tic. Yujto cannac ebꞌ israel chiꞌ dꞌa yalan̈, yuj chiꞌ te vachꞌ yic 
ebꞌ man̈ israeloc. Tato icha chiꞌ, ¿jantacxom val svachꞌil quic co masanil, ayic 
ol meltzajxoc och spensar ebꞌ israel chiꞌ smasanil junelxo?

13  Palta ay tas in gana sval dꞌayex a ex man̈ ex israeloc chiꞌ. A Dios acꞌjinac 
vopisio in munlaj dꞌa e cal. Yuj chiꞌ nivan yelcꞌoch jun vopisio tic dꞌayin, 
14 talaj icha chiꞌ syil scꞌool ebꞌ vetchon̈abꞌ to van e colchaji, yuj chiꞌ tope ay ebꞌ 
ol colchajpaxoc. 15 A ebꞌ israel chiꞌ, paticabꞌil el ebꞌ yuj Dios junoc tiempoal. 
Yuj chiꞌ, masanil juntzan̈xo anima, syal yoch ebꞌ juncꞌolal yedꞌ Dios. Axo 
ol chajocxioch ebꞌ israel chiꞌ junelxo, man̈xom jantacoc svachꞌil. Ichato ol 
pitzvocxi ebꞌ anima dꞌa scal ebꞌ chamnac, yujto te nivan svachꞌil ol scha ebꞌ. 
16 Qꞌuinaloc a ixim bꞌabꞌel pan tzꞌelta dꞌa ixim harina yic ton Dios yaji, ta icha 
chiꞌ, yic ton Dios ixim masanil. Icha junoc te teꞌ, tato yic Dios yaj schꞌan̈al yibꞌ 
teꞌ, an̈ejtonaꞌ yicn̈ej pax yaj teꞌ scꞌabꞌ. 17 Palta a ebꞌ israel elnac dꞌa yol scꞌabꞌ 
Dios, icha junoc scꞌabꞌ teꞌ olivo stzepchajel dꞌa snun, icha chiꞌ aj yelnac ebꞌ. A 
exxo, icha scꞌabꞌ jun teꞌ caltacteꞌal olivo scomon qꞌuibꞌi, icha chiꞌ eyaji, yujto 
man̈ ex israeloc. Palta ichato ix ex acꞌjicanoch sqꞌuexuloc ebꞌ dꞌa jun scꞌabꞌ 

bꞌaj tzepbꞌilelta dꞌa snun chiꞌ, yujto ay eyalan eyic yedꞌ ebꞌ smam yicham ebꞌ. 
18  Palta man̈ e na to ecꞌto e vachꞌil dꞌa yichan̈ ebꞌ israel chiꞌ. Yujto icha junoc 
scꞌabꞌ te teꞌ, icha chiꞌ eyaji. A junoc cꞌabꞌ teꞌ, max yal yacꞌan yaxbꞌoc teꞌ yibꞌ. 
Palta a schꞌan̈al yibꞌ teꞌ, a tzꞌacꞌan yaxbꞌoc teꞌ scꞌabꞌ chiꞌ.

19 Tecan ayex tzeyal icha tic: A ebꞌ israel chiꞌ, ichato tzepbꞌilel ebꞌ dꞌa snun, 
yic vachꞌ a on̈ tzon̈ ochcan sqꞌuexuloc ebꞌ, tecan xe chi. 20  Yel toni, ichato 
tzepbꞌilel ebꞌ israel chiꞌ, yujto max yacꞌoch Dios ebꞌ dꞌa scꞌool. Palta a ex tic, 
yujn̈ej to ix eyacꞌoch Dios dꞌa e cꞌool tzex ochcan sqꞌuexuloc ebꞌ. Yuj chiꞌ, 
xeyicꞌtachaan̈ e bꞌa, tzeyil val e bꞌa. 21 Tato maj yacꞌlaj nivancꞌolal Dios dꞌa 
yibꞌan̈ ebꞌ icha scꞌabꞌ teꞌ yaji, ocxom ex pax tic, ¿tom ol ex yacꞌ nivancꞌolal 
tato tzeyiqꞌuel e bꞌa dꞌay? 22  Nachajocabꞌel eyuuj to nivan svachꞌcꞌolal Dios. 
Palta an̈ejtonaꞌ, ov pax sicꞌlabꞌil. A ebꞌ juvinacxoel chiꞌ, aycot yoval dꞌa ebꞌ. A 
exxo tic, man̈ jantacoc svachꞌcꞌolal syacꞌ dꞌayex. Yuj chiꞌ yovalil tzex ochcan 
dꞌa svachꞌcꞌolal, tato maay, an̈ejtonaꞌ ol ex icꞌjocxieloc. 23 A ebꞌ israel chiꞌ, tato 
ol yacꞌxioch ebꞌ dꞌa scꞌool, ol ochxoc ebꞌ yicoc Dios chiꞌ. Ichato ol acꞌjocxioch 
ebꞌ dꞌa teꞌ snunal chiꞌ junelxo. Yujto a Dios ay spoder sbꞌoan icha chiꞌ. 24 A 
exxo man̈ ex israeloc, ichato tzepbꞌil ex el dꞌa snunal junoc te teꞌ munil 
sqꞌuibꞌi, ix ex acꞌjioch scꞌabꞌoc junoc te teꞌ vachꞌ. Vachꞌchom man̈ ex yicoc jun 
chiꞌ dꞌa yalan̈taxo, palta ix ex och yicoc. Tato icha chiꞌ ix ex aji, an̈ejtonaꞌ icha 
pax chiꞌ ebꞌ israel. Ichato ol acꞌjocxioch ebꞌ dꞌa snunal bꞌaj elnaccoti, aton jun 
yic val ebꞌ dꞌa pecaꞌ. Yuj chiꞌ, yelxo val ol och ebꞌ yicoc junelxo.

Ay jun tiempoal ol colchaj ebꞌ israel masanil
25 Ex vucꞌtac ex vanabꞌ, a juntzan̈ sval tic dꞌayex, malaj mach ojtannac dꞌa 

pecaꞌ. Palta a ticnaic, in gana to tzeyojtaquejeli yic max eyicꞌchaan̈ e bꞌa, 
yujto jelan ex e naani. A ebꞌ vetisraelal chiꞌ, tzijtum ebꞌ pitbꞌinaccaneli. Ol 
cann̈ej ebꞌ icha chiꞌ masanto ol tzꞌacvoc sbꞌisul ebꞌ man̈ israeloc ol colchajoc. 
26  Ichato chiꞌ ol colchajpax ebꞌ vetisraelal smasanil. Yujto syal dꞌa Slolonel 
Dios icha tic:

A dꞌa chon̈abꞌ Sion dꞌa scal ebꞌ israel, ataꞌ ol qꞌue vaan jun Colvajum. Aꞌ 
ol icꞌanel schucal ebꞌ yin̈tilal Jacob.

 27 Icha tic ol vutoc vacꞌan in trato yedꞌ ebꞌ, ayic ol vacꞌan lajvoc smul ebꞌ, 
xchi Dios.

28  A ebꞌ israel chiꞌ, ajcꞌol ebꞌ dꞌa Dios, yujto max yacꞌochlaj jun vachꞌ abꞌix 
yic colnabꞌil ebꞌ dꞌa scꞌool. Icha chiꞌ yaj ebꞌ, yic a ex tic syal e colchaji. Palta 
an̈ejaꞌ xajanabꞌil ebꞌ yuj Dios, yujto sicꞌbꞌilcanel smam yicham ebꞌ yuuj. 
29 Yujto a tas syacꞌ Dios, juneln̈ej syacꞌaꞌ. Maxtzac yiqꞌuecꞌlaj. A ebꞌ avtabꞌil 
yuj Dios yicoc, juneln̈ej avtabꞌil ebꞌ. 30 A dꞌa yalan̈taxo, max e cꞌanabꞌajej Dios, 
palta a ticnaic, ix ocꞌ scꞌool dꞌayex, yujto maj cꞌanabꞌajajlaj yuj ebꞌ israel. 
31 Yel toni, a ticnaic max scꞌanabꞌajejlaj Dios ebꞌ vetisraelal chiꞌ. Palta icha chiꞌ 
yaj ebꞌ ayic ol ocꞌxoc scꞌol dꞌa ebꞌ, icha tzꞌaj yocꞌ scꞌol dꞌayex. 32  A dꞌa yichan̈ 
Dios, max co cꞌanabꞌajejlaj co masanil a on̈ anima on̈ tic. Icha chiꞌ ix on̈ yutej, 
yic vachꞌ jun lajann̈ej tzꞌaj yocꞌ scꞌol dꞌayon̈ co masanil.

33  A Dios, man̈ jantacoc svachꞌil, man̈ jantacoc sjelanil. Yojtacn̈ej masanil 
tastac. Malaj junoc mach syal snachajel yuuj tas syutej. Malaj pax junoc mach 
snachajel sbꞌeybꞌal chiꞌ yuuj. 34 Icha syal dꞌa Slolonel: ¿Mach val junoc syal 
yojtacanel spensar Dios Cajal? ¿Mach val junoc syal scꞌaybꞌani? 35  ¿Mach 

val junoc sbꞌabꞌlaj acꞌan junoc silabꞌ dꞌay, axo tzacꞌanto tzꞌacꞌan junocxo yic 
dꞌay? xchi. 36 Yujto a masanil tastac, an̈ej dꞌa Dios scoti. Aypax ecꞌ yuuj, yic 
scheclajelta svachꞌil. Nivanocabꞌ yelcꞌoch Dios dꞌa masanil tiempo. Amén.

Chajtil scutej cacꞌan servil Dios

12  1 Ex vucꞌtac ex vanabꞌ, ix te ocꞌ val scꞌool Dios dꞌayon̈, yuj chiꞌ tzin 
tevi dꞌayex to tzeyacꞌoch e bꞌa dꞌa yol scꞌabꞌ, icha junoc silabꞌ pitzan, 

icha chiꞌ scutej co bꞌa cacꞌan servil, yujto yic on̈n̈ej, yic stzalaj scꞌool quedꞌoc. 
Ichaton val chiꞌ smoj scutej calan co bꞌa dꞌay. 2  Man̈xoocabꞌ lajanoc scutej co 
bꞌa yedꞌ ebꞌ yic yolyibꞌan̈qꞌuinal tic. Yovalil scacꞌ qꞌuexmaj co pensar, yic ol 
vachꞌ bꞌo co bꞌeybꞌal dꞌa juneln̈ej. Tato icha chiꞌ scutej co bꞌa, ol vachꞌ nachajel 
cuuj tas sgana Dios dꞌayon̈. Aton juntzan̈ tas vachꞌ, tas syacꞌ tzalajbꞌoc scꞌool 
Dios yedꞌoc yedꞌ tas malaj jabꞌoc spaltail dꞌa yichan̈.

3  A Dios acꞌjinac vopisio tic yuj svachꞌcꞌolal. Yuj chiꞌ svalbꞌat juntzan̈ 
tic dꞌayex e masanil. Malajocabꞌ junoc on̈ sco naꞌa to te jelan on̈. Yovalil 
emnaquil scutej co bꞌa, ato syalaꞌ tas copisio syacꞌ Dios dꞌayon̈, yujto ix 
cacꞌoch dꞌa co cꞌool. 4 A co nivanil tzijtum macan̈il yaji. Palta man̈ lajanoc 
yopisio smasanil. 5 Icha yaj co nivanil chiꞌ, icha chiꞌ caj a on̈ creyente on̈ tic. 
Vachꞌchom tzijtum on̈, palta junn̈ej animail caj dꞌa yol scꞌabꞌ Cristo. Icha yaj 
junjun macan̈ co nivanil junn̈ej yaji, ich on̈ taꞌ, junn̈ej caj co masanil.

6  Chꞌocchꞌoc copisio junjun on̈, ato syalaꞌ tastac tzꞌel dꞌa scꞌool Dios yacꞌan 
dꞌayon̈. Yuj chiꞌ yovalil tzon̈ munlaj val dꞌa junjun copisio chiꞌ. A mach 
acꞌbꞌil yopisio yalanel slolonel Dios, yovalil syaleli, ato syalaꞌ jantac syutej 
yacꞌanoch dꞌa scꞌool. 7 A mach acꞌbꞌil yopisio yacꞌan servil, yovalil vachꞌ 
syutej yacꞌan servil. A mach ay yopisio scꞌaybꞌan ebꞌ yetcreyenteal chiꞌ, 
yovalil syacꞌ val och spensar scꞌaybꞌan ebꞌ. 8  Tato ay junoc mach tzꞌiptzitan 
ebꞌ yetcreyenteal, yovalil syacꞌ yip smunlaj dꞌa yopisio chiꞌ. Tato ay mach 
sian junoc tas dꞌa ebꞌ ay stzapan smajanil, yedꞌ ocabꞌ dꞌa smasanil scꞌool siej. 
A mach ay yopisio scuchbꞌan ebꞌ yetcreyenteal, yacꞌocabꞌ yip scuchbꞌan ebꞌ. 
An̈ejtonaꞌ, a mach tzꞌocꞌ scꞌool dꞌa ebꞌ ayoch dꞌa syaelal, yovalil scolvaj dꞌa 
ebꞌ dꞌa tzalajcꞌolal.

A tas scutej co bꞌeybꞌal
9 Yelcꞌolalocabꞌ sco xajanej co bꞌa. Sco chacanel masanil chucal. Axo dꞌa 

tastac vachꞌ scaqꞌuec och co pensar. 10 Sco xajanej co bꞌa, yujto cucꞌtac canabꞌ 
co bꞌa. Yovalil squicꞌ emta co bꞌa junjun on̈, yic vachꞌ ay quelcꞌoch junjun on̈.

11 Cꞌasanocabꞌ scutej co bꞌa dꞌa Cajal Jesús. Man̈ jaraganaoc scutej co bꞌa 
dꞌay. Smasanilocabꞌ co cꞌool scacꞌ servil.

12  Ayocabꞌ co tzalajcꞌolal dꞌa masanil tiempo, yujto scacꞌoch Dios yipoc co 
cꞌool. Tecꞌan scutej co bꞌa ayic sjavi yaelal dꞌa quibꞌan̈. Man̈ cactejeccan co 
lesalvi dꞌa masanil tiempo.

13 Yovalil tzon̈ colvaj dꞌa stzapanil smajanil ebꞌ yicxo Dios. Vachꞌ pax scutej 
co bꞌa dꞌa ebꞌ tzꞌecꞌ dꞌayon̈.

14  Tato ay ebꞌ chuc syutej sbꞌa dꞌayon̈, yovalil sco cꞌancot svachꞌcꞌolal 
Dios dꞌa yibꞌan̈ ebꞌ, man̈oc yoval scꞌool sco cꞌancot dꞌa yibꞌan̈ ebꞌ, palta a 
svachꞌcꞌolal.

15 A ebꞌ stzalaji, con̈ tzalajec yedꞌ ebꞌ, axo ebꞌ scusi, con̈ cusec pax yedꞌ ebꞌ.

16  Junn̈ej molan̈il tzon̈ aj co masanil. Max yal-laj quicꞌanchaan̈ co bꞌa. 
Junn̈ejocabꞌ tzon̈ ecꞌ yedꞌ ebꞌ malaj yelcꞌoch dꞌa ebꞌ anima. Max yal co naani 
to te jelan on̈.

17 Tato ay ebꞌ chuc syutej sbꞌa dꞌayon̈, max yal-laj chuc scutej pax co bꞌa 
dꞌa ebꞌ. Vachꞌn̈ej scutej co bꞌeybꞌal dꞌa yichan̈ ebꞌ anima smasanil. 18  Caqꞌuec 
val quip yic juncꞌolal tzon̈ aj yedꞌ ebꞌ anima, tato syalaꞌ yedꞌ masanil mach. 
19 Ex xajanabꞌil vuuj, max yal co pacan co bꞌa dꞌa ebꞌ quetanimail. Yovalil 
sco tan̈vej, yic vachꞌ munil a Dios ol acꞌan syaelal ebꞌ. Yujto yalnaccan Dios 
dꞌa Slolonel icha tic: A in ton tic ay valan vic vacꞌan syaelal ebꞌ. A in tic ol 
in pactzitej dꞌa ebꞌ, xchi Dios Cajal. 20  Syalanpax icha tic dꞌa Slolonel chiꞌ: 
Tato ay svejel ebꞌ ayoch ajcꞌolal dꞌayex, aqꞌuec va ebꞌ, tato ay staquin̈tial ebꞌ, 
aqꞌuec yuqꞌuej aꞌ ebꞌ. Tato icha chiꞌ tzeyutej e bꞌa dꞌa ebꞌ, ol chacbꞌoc sat ebꞌ 
yuj qꞌuixvelal dꞌa eyichan̈. 21 Man̈ co cha on̈ yacꞌ ganar chucal tzꞌacꞌjioch dꞌa 
quibꞌan̈. Yovalil vachꞌ scutej co bꞌa, yic a on̈ scacꞌ ganar dꞌa yibꞌan̈ juntzan̈ 
chucal chiꞌ.

13  1 Yovalil sco cꞌanabꞌajej ebꞌ yajal co masanil, yujto a Dios tzꞌacꞌanoch 
ebꞌ dꞌa yopisio. Qꞌuinaloc ta maay, malaj am junoc ebꞌ ay yopisio. 

2  Tato ay on̈ scacꞌ oval yedꞌ ebꞌ yajal chiꞌ, syalelcꞌochi to van schichonoch co 
cꞌool dꞌa tas ix sbꞌocan Dios. Tato icha chiꞌ tzꞌaj cacꞌan oval yedꞌ ebꞌ, munil 
scacꞌoch yaelal dꞌa quibꞌan̈. 3  Yujto a ebꞌ yajal chiꞌ, ay yopisio ebꞌ man̈ yicoc 
xiv ebꞌ vachꞌ sbꞌeybꞌal dꞌa ebꞌ, palta yic xiv ebꞌ chuc sbꞌeybꞌal dꞌa ebꞌ. Yuj 
chiꞌ, tato co gana max on̈ xiv dꞌa ebꞌ, yovalil vachꞌ scutej co bꞌeybꞌal. Tato 
icha chiꞌ stzalaj ebꞌ quedꞌoc. 4 Ayoch yopisio ebꞌ yuj Dios, yuj svachꞌiloc ebꞌ 
anima smasanil. Palta tato chuc scutej co bꞌa, smoj ton co xiv dꞌa ebꞌ, yujto 
yel ay yalan yic ebꞌ yacꞌanoch yaelal dꞌa quibꞌan̈. Yujto ayoch yopisio ebꞌ yuj 
Dios, yic tzꞌacꞌjioch syaelal ebꞌ chuc syutej sbꞌa yuj ebꞌ. 5 Yuj chiꞌ yovalil sco 
cꞌanabꞌajej tas syal ebꞌ yajal chiꞌ. Man̈ yujocn̈ej to tzon̈ xiv yacꞌanoch yaelal 
ebꞌ dꞌa quibꞌan̈ sco cꞌanabꞌajan ebꞌ, palta sco cꞌanabꞌajej ebꞌ, yujto cojtac to 
icha chiꞌ sgana Dios. 6  Yuj chiꞌ yovalil scacꞌ co tumin dꞌa ebꞌ icha syal ley, 
yujto a Dios tzꞌacꞌan yopisio ebꞌ. Van pax smunlaj ebꞌ dꞌa jun yopisio chiꞌ.

7 A ebꞌ yajal scꞌanan tumin yuj ley, yovalil scacꞌ dꞌa ebꞌ. Vachꞌchom chꞌan̈ 
ornato, chꞌan̈ co derecho, yovalil sco tup dꞌa ebꞌ icha syal ley. A ebꞌ yajal 
chiꞌ, tato smoj co xiv dꞌa ebꞌ, xivoc on̈ dꞌa ebꞌ. Tato smoj ay yelcꞌoch ebꞌ, 
ayocabꞌ yelcꞌoch ebꞌ dꞌayon̈. 8  Tato ay on̈ ay co bꞌoc, yovalil sco tupuꞌ. Palta 
ay val junxo icha co bꞌoc dꞌa ebꞌ quetanimail, aton co xajanan co bꞌa yedꞌ ebꞌ, 
yujto yovalil sco xajanej co bꞌa. Tato icha chiꞌ scutej co bꞌa, syalelcꞌochi van 
co cꞌanabꞌajan sley Dios smasanil. 9 Ay juntzan̈ checnabꞌil tzꞌalan icha tic: 
Man̈ ex em ajmulal. Man̈ e milcham junoc eyetanimail. Man̈ eyelqꞌuej junoc 
tasi. Man̈ eyiloch e cꞌool dꞌa junocxo tas, xchi. A juntzan̈ checnabꞌil tic yedꞌ 
juntzan̈xo, junxon̈ej checnabꞌil bꞌaj syiqꞌuelcꞌoch sbꞌa, aton jun tzꞌalan icha 
tic: Icha eyaꞌilan e bꞌa, ichaocabꞌ chiꞌ tzeyutej e xajanan ebꞌ ay dꞌa spatic 
schiquin e pat, xchi. 10 A mach xajanan ebꞌ yetanimail, malaj juneloc chuc 
syutej sbꞌa dꞌa ebꞌ. Yuj chiꞌ tato sco xajanej ebꞌ, man̈xa bꞌaj scacꞌ palta dꞌa sley 
Dios.

11 Svalbꞌat junxo tic dꞌayex. Nachajocabꞌel eyuuj tas yaj jun tiempo tic. Yujto 
a ticnaic, stiempoal ichato scaqꞌuel co vayan̈, yujto toxo ol ja co Columal. Te 
lacꞌanxo ay ticnaic, man̈ ichoc ix aj co bꞌabꞌlaj chaan dꞌa yalan̈taxo. 12  A jun 

tiempoal tic, lajan yaj yedꞌ dꞌacꞌvalil. Axo yic ol ja co Columal, ichato cꞌualil ol 
ajoc. Palta ipan yecꞌ stiempoal ticnaic, toxo val ol javoc. Yuj chiꞌ, cactejeccan 
co cꞌulan juntzan̈ scꞌulej ebꞌ anima ayto dꞌa qꞌuicꞌalqꞌuinal. Icha syutej sbꞌa 
ebꞌ soldado yacꞌan oval yedꞌ juntzan̈ syamcꞌabꞌ, ichaocabꞌ chiꞌ scutej cacꞌan 
quip dꞌa yic Dios, yujto axo dꞌa saquilqꞌuinal ayon̈. 13  Ichaocabꞌ syutej sbꞌa 
ebꞌ vachꞌ dꞌa cꞌualil, ichaocabꞌ chiꞌ scutej co bꞌa. Tojol scutej co bꞌa. Max yal 
co chꞌeneni uqꞌuel an̈. Max yal tzon̈ em dꞌa ajmulal yedꞌ dꞌa juntzan̈xo tastac 
chucal yedꞌ co nivanil. Max yal scacꞌ oval yedꞌ junocxo quetanimail. Max yal 
yoch chian co cꞌool dꞌa junocxo yuj tas ay dꞌay. 14 Yovalil sco chaec spoder 
Cajal Jesucristo icha schaan syamcꞌabꞌ ebꞌ soldado yic oval. Man̈xoocabꞌ 
cacꞌoch co pensar dꞌa juntzan̈ sgana co chuc pensaril.

Max yal co chꞌolbꞌitan ebꞌ quetcreyenteal

14  1 Ay ebꞌ creyente manto tecꞌanoclaj, yujto manto nachajel scꞌaybꞌubꞌal 
Cristo yuj ebꞌ. A ebꞌ icha chiꞌ, chaec och ebꞌ eyedꞌoc. Man̈ e telaj e 

bꞌa yedꞌ ebꞌ yuj juntzan̈ tas manto nachajel yuj ebꞌ. 2  A ebꞌ creyente tecꞌanxo, 
yojtac ebꞌ smasanil tas syal co chiꞌani. Axo ebꞌ manto tecꞌanoc, tzato xiv ebꞌ 
schiꞌan nocꞌ chibꞌej, an̈ej an̈ itaj schi ebꞌ. 3 Palta a on̈ sco chi masanil tasi, max 
yal co bꞌuchan ebꞌ max chiꞌan quedꞌoc. An̈ejtonaꞌ, a ebꞌ max chiꞌan juntzan̈ 
chiꞌ quedꞌoc, max yal on̈ yalubꞌtan̈an ebꞌ, yujto chabꞌilon̈xo yuj Dios yedꞌ 
ebꞌ. 4  Qꞌuinaloc ay junoc mach smunlaj dꞌa spatrón, ¿tom ay calan quic co 
chꞌolbꞌitan tas yaji? An̈ejton jun spatrón chiꞌ ay yalan yic yalan dꞌay tato vachꞌ 
dꞌa yichan̈ mato maay. An̈ejtonaꞌ ich on̈ pax taꞌ dꞌa Cajal Jesús. Palta vachꞌ ol 
on̈ aj dꞌa yichan̈, yujto ay spoder yoch quedꞌoc, yic vachꞌ scutej co bꞌa dꞌay.

5  Ay ebꞌ creyente tzꞌalani to ay juntzan̈ cꞌual nivan yelcꞌochi. Ay pax ebꞌ 
tzꞌalani, lajann̈ej junjun cꞌu, malaj junoc cꞌual ecꞌal yelcꞌoch dꞌa yichan̈ 
junocxo, xchi ebꞌ. Yuj chiꞌ co naec jun tic dꞌa co pensar junjun on̈ bꞌaj tzon̈ 
cani. 6  A ebꞌ scꞌanabꞌajan juntzan̈ cꞌu sval tic, icha chiꞌ syutej sbꞌa ebꞌ, yic 
schꞌoxel ebꞌ to ay yelcꞌoch Cajal Jesús dꞌa yichan̈ ebꞌ. An̈ejtonaꞌ a mach 
max cꞌanabꞌajan juntzan̈ cꞌu chiꞌ, icha chiꞌ syutej sbꞌa ebꞌ, yujto ay yelcꞌoch 
Cajal Jesús dꞌa ebꞌ. Yedꞌ pax junxo tic: A mach yaln̈ej tas schiꞌa, schin̈ej yic 
schꞌoxoꞌ to ay yelcꞌoch Cajal Jesús dꞌay, yujto syacꞌ yuj diosal dꞌa Dios yuuj 
ayic schiꞌani. Axo mach max chiꞌan juntzan̈ chiꞌ smasanil, icha chiꞌ scꞌulej 
yic schꞌoxoꞌ to ay yelcꞌoch Cajal Jesús chiꞌ dꞌay, yujto syacꞌ pax yuj diosal dꞌa 
Dios yuj tas schiꞌa.

7 Yacbꞌan pitzanon̈to, malaj junoc on̈ quic co bꞌa. An̈ejtonaꞌ ayic ol on̈ 
chamoc, malaj junoc on̈ quic pax co bꞌa. 8  Tato pitzan on̈, yuj quicꞌanchaan̈ 
Cajal Jesús pitzan on̈. Tato tzon̈ chami, yuj quicꞌanpaxchaan̈ tzon̈ chami. Yuj 
chiꞌ, vachꞌchom pitzan on̈ ma tzon̈ chami, yic on̈n̈ej Cajal Jesús chiꞌ. 9 Yujto ix 
cham Cristo, ix pitzvixi, yic vachꞌ tzꞌoch Yajalil dꞌa yibꞌan̈ ebꞌ chamnac yedꞌ 
pax dꞌa quibꞌan̈ a on̈ pitzan on̈to tic.

10  Yuj chiꞌ, max yal co chꞌolbꞌitan tas yaj junoc cucꞌtac canabꞌ. Max yal 
calani to malaj vachꞌ yochi. Yujto co masanil ol on̈ cꞌoch dꞌa yichan̈ Dios, ato 
taꞌ ol schꞌolbꞌitej tas caj junjun on̈. 11 Yujto syalcan dꞌa Slolonel icha tic:

A in Yajal in tic, yel pitzan in. Yuj chiꞌ, val yel ol laj em cumjabꞌ ebꞌ 
anima smasanil dꞌa vichan̈. Yovalil ol laj yal ebꞌ to a inn̈ej Dios in, 
xchicani.

12  Yuj chiꞌ, yovalil junjun on̈ ol cal dꞌa Dios tastac ix co cꞌulej.

Ay smay cacꞌan somchaj spensar ebꞌ yicxo Dios
13 Yuj chiꞌ, max yal-laj co chꞌolbꞌitan tas caj junjun on̈. Más vachꞌ a val junxo 

tic sco cꞌulej: Vachꞌ scutej co bꞌa yil ebꞌ cucꞌtac ebꞌ canabꞌ, yic vachꞌ malaj 
junoc ebꞌ ol bꞌat dꞌa schucal cuuj, yic malaj pax junoc ebꞌ ol somchajel spensar 
cuuj. 14 A in tic, yujto ayoch Cajal Jesús dꞌa in cꞌool, vojtacxo sicꞌlabꞌil to malaj 
junoc tas ay yovalil yuj dꞌa yol yicoꞌ. Palta tato ay junoc mach snaani to ay 
yovalil junoc tas yuj Dios, max yal scꞌulani, yujto ayton yovalil dꞌa yol yicoꞌ. 
15 Qꞌuinaloc tato ay junoc tas ay yovalil schiji yuj ebꞌ cucꞌtac ebꞌ canabꞌ, tato 
sco chiꞌa, scus ebꞌ cuuj. Tato icha chiꞌ scutej co bꞌa, man̈ vanoc co xajanan ebꞌ 
syal chiꞌ. Palta aytalaj junoc ebꞌ ix cham Cristo yuuj satel yuj junoc tas sco 
chiꞌa. 16 A on̈ tic cojtac to vachꞌ juntzan̈ chiꞌ, palta tato ay ebꞌ tzꞌalani to chuc, 
más vachꞌ max co chilaj dꞌa yichan̈ ebꞌ. 17 A ticnaic, ayon̈xooch dꞌa yol scꞌabꞌ 
Dios. Yuj chiꞌ, man̈xo smojoc scacꞌoch co pensar dꞌa tas sco chiꞌa yedꞌ dꞌa tas 
scuqꞌuej. Palta smoj tojol scutej co pensar, juncꞌolal tzon̈ aji. Sco chaan jun 
tzalajcꞌolal syacꞌ Espíritu Santo dꞌayon̈. 18  Tato icha chiꞌ scutej cacꞌan servil 
Cristo, ol tzalaj Dios quedꞌoc. Ol yilanpax ebꞌ quetanimail to vachꞌ co bꞌeybꞌal.

19 Yuj chiꞌ, co naec val tas scutej co bꞌa, yic juncꞌolal tzon̈ aj co masanil. Sco 
naani chajtil scutej co bꞌa cacꞌan stecꞌanil junjun ebꞌ yicxo Dios. 20 Ay smay 
sjuviel smunlajel Dios dꞌa ebꞌ quetcreyenteal yuj tas sco chiꞌa. Yuj chiꞌ, man̈ 
co cꞌulejec icha chiꞌ. Yel toni, malaj junoc tas ay yovalil co chiꞌan dꞌa yichan̈ 
Dios, palta tato ay ebꞌ somchajel spensar yuj tas sco chiꞌa, yovalil scactejcan 
co chiꞌani. 21 Yuj chiꞌ, tato ay ebꞌ somchajel spensar yujto sco chi nocꞌ chibꞌej, 
ma yujto scuqꞌuej vino, ma yuj junocxo tas sco cꞌulej, tato icha chiꞌ, más vachꞌ 
scactejcan co cꞌulan juntzan̈ chiꞌ. 22  Yujto cacꞌnacoch Dios dꞌa co cꞌool, yuj 
chiꞌ snachajel cuuj to malaj junoc tas ay yovalil yuj Dios chiꞌ. Palta munil sco 
na juntzan̈ tic dꞌa yichan̈ Dios. A juntzan̈ tas sco cꞌulej, tato cojtac to malaj 
yovalil dꞌa yichan̈ Dios chiꞌ, te vachꞌ quicoꞌ. 23 Palta ayic sco chiꞌan junoc tasi, 
tato sco naꞌa to ay yovalil dꞌa yichan̈ Dios, tato icha chiꞌ, tzꞌoch co mul dꞌay, 
yujto max cacꞌoch dꞌa co cꞌool to vachꞌ scutej co bꞌa. Yaln̈ej tas sco cꞌulej, 
tato max cacꞌoch dꞌa co cꞌool to vachꞌ dꞌa yichan̈ Dios, tato icha chiꞌ, tzꞌoch 
co mul dꞌay.

Co cꞌulejec icha sgana ebꞌ yicxo Dios

15  1 A on̈ tecꞌan on̈xo tic, snachajel cuuj to malaj yovalil juntzan̈ chiꞌ, 
palta ay ebꞌ manto tecꞌanoc, xiv ebꞌ yuuj. Yuj chiꞌ quic yaj cacꞌan 

techajoc, yujto manto te tecꞌanoc ebꞌ, yic max somchajel ebꞌ cuuj. Max yal 
an̈ej tas co gana sco sayaꞌ. 2  Co cꞌulejec junjun on̈ icha sgana ebꞌ yicxo Dios, 
sec yuj chiꞌ vachꞌ ol aj snaan ebꞌ. Tato icha chiꞌ, ol tecꞌcꞌaj ebꞌ. 3 Yujto a Cristo, 
man̈oc tas sgana ix scꞌulej. Palta janac dꞌa yibꞌan̈ icha syal dꞌa Slolonel Dios, 
aton bꞌaj syal icha tic: Mamin, ayic sbꞌuchvaj ebꞌ dꞌayach, a in jun svabꞌ pax 
syail, xchi. 4 Jantacn̈ej tas tzꞌibꞌabꞌilcan dꞌa Slolonel Dios dꞌa pecaꞌ, ay yopisio 
on̈ scꞌaybꞌani. Yuj Slolonel chiꞌ sco tecꞌbꞌej co bꞌa, syacꞌanpax snivanil co 
cꞌool yic vachꞌ scacꞌoch Dios chiꞌ yipoc co cꞌool. 5 A Dios tzꞌacꞌan co tecꞌanil, 
syacꞌanpax snivanil co cꞌool. In gana a tzꞌoch eyedꞌoc, yic vachꞌ juncꞌolal slaj 
eyutej e bꞌa, icha yutejnac sbꞌa Cristo Jesús. 6 Tato icha chiꞌ, junxon̈ej ol aj e 

pensar. Junxon̈ej ol eyutoc eyalan vachꞌ lolonel dꞌa Dios, aton sDiosal Cajal 
Jesucristo, Smam ton paxi.

Ecꞌnac vin̈aj Pablo yalel vachꞌ abꞌix dꞌa ebꞌ man̈ israeloc
7 Yuj chiꞌ yovalil vachꞌ scutej quil-lan co bꞌa junjun on̈, yujto icha chiꞌ ix 

yutej Cristo on̈ yilani, yic vachꞌ scheclajeli to te nivan svachꞌil Dios. 8  Svalbꞌat 
juntzan̈ ti c d ꞌayex, yujto a Cristo ulnaquecꞌ yacꞌ servil ebꞌ yetisraelal. 
Ulnac eqꞌui, yic tzꞌelcꞌoch tas yalnaccan Dios dꞌa ebꞌ co mam quicham ayic 
yacꞌannac stiꞌ dꞌa ebꞌ. Icha chiꞌ yutejnac Cristo schꞌoxani to yel syal Dios. 
9 An̈ejtonaꞌ, yuj ebꞌ man̈ israeloc ulnacpaxecꞌ Cristo chiꞌ, yic vachꞌ syal vachꞌ 
lolonel ebꞌ dꞌa Dios, yujto ix ocꞌ scꞌool dꞌa ebꞌ. Yujto icha chiꞌ syal dꞌa Slolonel:

Yuj chiꞌ jun, sval vachꞌ lolonel dꞌayach dꞌa scal juntzan̈ nivac chon̈abꞌ, 
yuj chiꞌ tzach in bꞌitej.

10 Syalanpax junxo tic dꞌa Slolonel Dios chiꞌ:
A exxo man̈ ex israeloc, tzalajan̈ec yedꞌ ebꞌ yic Dios, aton ebꞌ israel, xchi.

11 Ay bꞌaj syal pax icha tic:
E masanil ex nación yedꞌ ex chon̈abꞌ man̈ israeloc, alec vachꞌ lolonel dꞌa 

Dios Cajal, xchi.
12  A vin̈aj Isaías tzꞌibꞌannaccan dꞌa Slolonel Dios:

Ay jun ol pitzvocchaan̈ dꞌa scal ebꞌ yin̈tilal vin̈aj Isaí, aꞌ ol acꞌjoc och 
yajaloc ebꞌ man̈ israeloc. Aton jun chiꞌ ol yacꞌoch ebꞌ yipoc scꞌool, 
xchicani.

13  A Dios yipcꞌolal yaj cuuj. In gana, a svachꞌ acꞌan e tzalajcꞌolal yedꞌ e 
juncꞌolal, yujto tzeyacꞌoch e cꞌol dꞌay. Tato icha chiꞌ, ol e vachꞌ aqꞌuejoch yipoc 
e cꞌool, yujto a Yespíritu tzꞌacꞌan spoder dꞌayex.

14 Ex vucꞌtac ex vanabꞌ, vojtacxo, to vachꞌ e pensar, jelan ex dꞌa yic Dios. 
Vojtac to syal tze cꞌaybꞌej e bꞌa taꞌ. 15 Vachꞌchom icha chiꞌ e bꞌeybꞌal, max in 
xiv in tzꞌibꞌanbꞌat juntzan̈ cꞌaybꞌubꞌal tic dꞌayex, yic man̈ ol sat e cꞌool dꞌay. 
Icha chiꞌ svutej in bꞌa, yujto a Dios acꞌjinac jun vopisio tic yuj svachꞌcꞌolal. 16 A 
acꞌannac vopisio vacꞌan servil Jesucristo dꞌa scal ebꞌ man̈ israeloc. Ay vopisio 
valanel vachꞌ abꞌix yic Dios, yic vachꞌ ay ebꞌ man̈ israeloc ol vacꞌoch dꞌa yol 
scꞌabꞌ. Icha junoc tas vachꞌ siaj dꞌa yichan̈ Dios, icha chiꞌ yaj ebꞌ dꞌa yichan̈, 
yujto a Yespíritu tzꞌicꞌanoch ebꞌ yicoc.

17 Yujto vacꞌnacoch Cristo Jesús dꞌa in cꞌool, yuj chiꞌ syal valani to nivan 
yelcꞌoch jun munlajel tzin cꞌulej tic dꞌa Dios. 18  Max yal vicꞌanchaan̈ in bꞌa yuj 
tas scꞌulejnac juntzan̈xo ebꞌ tzꞌacꞌan servil Dios. Palta max in xiv valani tas 
ix scꞌulej Cristo vedꞌoc, yic svacꞌ scꞌanabꞌajej ebꞌ man̈ israeloc. Ix in ecꞌ vacꞌ 
yabꞌix ebꞌ. Ay pax juntzan̈ tas ix in chꞌox dꞌa scal ebꞌ. 19 Aton juntzan̈ milagro 
ix in chꞌox dꞌa ebꞌ, yedꞌ juntzan̈xo tas schꞌoxanel spoder Dios. A Yespíritu Dios 
ix yacꞌ spoder dꞌayin. Icha chiꞌ ix vutej ecꞌ valanel vachꞌ abꞌix yic Cristo dꞌa 
junjun chon̈abꞌ. A dꞌa Jerusalén ix in bꞌabꞌlaj yamejoch valaneli. Ix laj in ecꞌ 
dꞌa junjun chon̈abꞌ, masanto ix in cꞌoch dꞌa yol yic Ilírico. 20 Yujto svacꞌ vip 
valanel vachꞌ abꞌix yic colnabꞌil bꞌaj manto yabꞌ yabꞌixal Cristo ebꞌ anima. Yuj 
chiꞌ man̈xa in gana tzin ecꞌ valel bꞌaj toxo ix ecꞌ juntzan̈xo ebꞌ yaleli. 21 Icha 
syal dꞌa Slolonel Dios:

A ebꞌ manto och yabꞌix, ol yabꞌ ebꞌ. Yedꞌ ebꞌ manta bꞌaj tzꞌabꞌan abꞌix, ol 
nachajel yuj ebꞌ, xchicani.

Sgana vin̈aj Pablo sbꞌat dꞌa Roma
22  Yuj vopisio tic, maxto yal-laj in bꞌat ex vilaꞌ, vachꞌchom tzijtum elxo in 

naan jun chiꞌ. 23  Ayxo yabꞌilal voch ijan in naani. Xal ticnaic, man̈xalaj in 
munlajel dꞌa juntzan̈ lugar tic. 24 Yuj chiꞌ tzin naꞌ to ayic ol in bꞌat dꞌa España 
ol in ecꞌ ex vilaꞌ, yic ol in tzalaj ex vilani. Ol lajvoc vecꞌ jayeoc cꞌual eyedꞌ taꞌ, 
in gana ol ex colvaj vedꞌoc yic ol in cꞌoch dꞌa España chiꞌ. 25 Palta a ticnaic, 
ol in bꞌabꞌlaj ecꞌ dꞌa Jerusalén yic ol vicꞌbꞌat jun ofrenda dꞌa ebꞌ creyente taꞌ. 
26 Yujto a ebꞌ aj Macedonia yedꞌ ebꞌ aj Acaya, ix el dꞌa scꞌool ebꞌ, ix yicꞌchaan̈ 
jun ofrenda ebꞌ yic ebꞌ creyente mebꞌaꞌ dꞌa Jerusalén chiꞌ. 27 Ix el dꞌa scꞌol 
ebꞌ yacꞌan jun ofrenda chiꞌ, yujto ichato ay sbꞌoc ebꞌ dꞌa ebꞌ. Yujto a ebꞌ aj 
Jerusalén chiꞌ, a ebꞌ colvajnac dꞌa ebꞌ man̈ israeloc chiꞌ yuj yojtacanel co Mam 
Dios ebꞌ. Yuj chiꞌ, a ebꞌ man̈ israeloc chiꞌ ay ton yalan yic ebꞌ scolvaj dꞌa ebꞌ 
yedꞌ yofrenda chiꞌ. 28  Yuj chiꞌ yovalil ol ecꞌ vacꞌcan jun ofrenda chiꞌ dꞌa ebꞌ aj 
Jerusalén chiꞌ. Ol lajvoc chiꞌ, ol ecꞌ ex vilani ayic van in bꞌat dꞌa España chiꞌ. 
29 Vojtac to ayic ol in cꞌoch eyedꞌ taꞌ, man̈ jantacoc svachꞌcꞌolal Cristo ol yacꞌ 
dꞌayon̈ eyedꞌoc.

30 Ex vucꞌtac ex vanabꞌ, a Yespíritu Dios tzꞌacꞌan co xajanej co bꞌa. Yuj chiꞌ 
tzin tevi dꞌayex to tzeyacꞌ eyip eyoch vedꞌ dꞌa lesal. Tzex lesalvi vuuj dꞌa 
Dios yujto icha chiꞌ sgana Cajal Jesucristo. 31 Tze cꞌan dꞌa Dios vuuj yic ol in 
scolcanel dꞌa yol scꞌabꞌ ebꞌ man̈ creyenteoc dꞌa yol yic Judea. Tzex lesalvi pax 
yuj jun ofrenda ol vicꞌbꞌat tic dꞌa ebꞌ creyente dꞌa Jerusalén, yic tzalajcꞌolal ol 
scha ebꞌ. 32  Tzex lesalvi pax vuuj yic tzalajcꞌolal ol in cꞌoch eyedꞌ taꞌ, ta icha 
chiꞌ sgana Dios. Axo taꞌ ol vicꞌ vip jayeoc cꞌual. 33  Ochocabꞌ Dios jun acꞌum 
juncꞌolal eyedꞌ e masanil taꞌ. Amén.

Tzꞌacꞌjibꞌat stzatzil scꞌool ebꞌ creyente

16  1 A ix canabꞌ Febe tic, yacꞌnac servil ix dꞌa jun iglesia dꞌa chon̈abꞌ 
Cencrea. Tzeyil janicꞌ ix. 2  Vachꞌ tzeyutej e chaan ix scꞌoch taꞌ, yujto 

yicxo ix Cajal Jesús quedꞌoc. Yujto a on̈ creyente on̈ tic, smoj icha chiꞌ scutej 
co chaan ebꞌ cucꞌtac ebꞌ canabꞌ tzꞌecꞌ dꞌayon̈. Tzex colvaj dꞌa ix yuj tastac 
yovalil tzꞌoch yuuj. Yujto tzijtum ebꞌ bꞌaj ix colvaj ix. An̈ejtonaꞌ colvajnac pax 
ix dꞌayin.

3  Tic svacꞌbꞌat stzatzil scꞌool ix canabꞌ Priscila yedꞌ vin̈ cucꞌtac Aquila, aton 
ebꞌ junn̈ej ix in munlaj yedꞌoc dꞌa yic Cristo Jesús. 4 Ijan chamnac ebꞌ vuuj, 
ayic xidꞌ in scolanelta ebꞌ dꞌa yol scꞌabꞌ chamel. Yuj chiꞌ svacꞌ yuj diosal dꞌa 
ebꞌ. Man̈oc inn̈ej svacꞌ yuj diosal dꞌa ebꞌ, a ebꞌ creyente dꞌa junjun iglesia 
dꞌa scal ebꞌ man̈ israeloc, syacꞌpax yuj diosal ebꞌ dꞌa ebꞌ. 5 Svacꞌbꞌat stzatzil 
scꞌol ebꞌ creyente smolbꞌej sbꞌa dꞌa spat ebꞌ chiꞌ. Svacꞌanpaxbꞌat stzatzil 
scꞌol vin̈ cucꞌtac Epeneto. Te xajanabꞌil vin̈ vuuj. A vin̈ ix bꞌabꞌlaj acꞌanoch 
Cristo dꞌa scꞌool dꞌa yol yic Asia. 6 Svacꞌanpaxbꞌat stzatzil scꞌol ix María, jun 
ix smunlaj val dꞌa e cal. 7 Svacꞌanpaxbꞌat stzatzil scꞌol ebꞌ vetchon̈abꞌ, aton 
vin̈aj Andrónico yedꞌ ix Junias. Junn̈ej ochnac on̈ yedꞌ ebꞌ preso junel. Nivan 
yelcꞌoch ebꞌ dꞌa co cal a on̈ schecabꞌ on̈ Cristo tic. A ebꞌ bꞌabꞌel creyente dꞌa 
vichan̈.

8  Svacꞌanpaxbꞌat stzatzil scꞌol vin̈ cucꞌtac Amplias. Xajan vin̈ vuuj, yujto 
yacꞌnacoch Cajal Jesús vin̈ dꞌa scꞌool. 9 Svacꞌanpaxbꞌat stzatzil scꞌol vin̈ cucꞌtac 

Urbano, yujto junn̈ej tzon̈ munlaj yedꞌ vin̈ dꞌa yic Cristo Jesús. Svacꞌanbꞌat yic 
vin̈ cucꞌtac Estaquis, xajanabꞌil pax vin̈ vuuj. 10 Svacꞌanpaxbꞌat stzatzil scꞌol 
vin̈ cucꞌtac Apeles. A vin̈ chiꞌ ix checlaj val eli to ayoch Cristo dꞌa scꞌool vin̈. 
Svacꞌanpaxbꞌat stzatzil scꞌol ebꞌ yic vin̈aj Aristóbulo. 11 Svacꞌanpaxbꞌat stzatzil 
scꞌol vin̈ vetchon̈abꞌ scuch Herodión yedꞌ ebꞌ yic vin̈aj Narciso creyentexo. 
12  Svacꞌpaxbꞌat stzatzil scꞌol ebꞌ ix canabꞌ Trifena yedꞌ ix Trifosa. A ebꞌ ix chiꞌ 
smunlaj val ebꞌ ix dꞌa yic Cajal Jesús. Svacꞌpaxbꞌat yic ix canabꞌ Pérsida. Xajan 
ix vuuj, nivanxo ix munlaj ix dꞌa yic Cajal Jesús. 13  Svacꞌanpaxbꞌat stzatzil 
scꞌol vin̈ cucꞌtac Rufo, aton vin̈ nivan yelcꞌoch dꞌa scal ebꞌ yicxo Dios yedꞌ pax 
stzatzil scꞌol ix snun vin̈. A ix snun vin̈ chiꞌ, icha val in nun yutejnac sbꞌa ix 
dꞌayin. 14 Svacꞌpaxbꞌat stzatzil scꞌol vin̈ cucꞌtac Asíncrito, vin̈aj Flegonte, vin̈aj 
Hermas, vin̈aj Patrobas, vin̈aj Hermes yedꞌ juntzan̈xo ebꞌ vin̈ cucꞌtac ayecꞌ 
yedꞌ ebꞌ vin̈. 15 An̈ejtonaꞌ, svacꞌpaxbꞌat stzatzil scꞌool vin̈ cucꞌtac Filólogo, ix 
canabꞌ Julia, vin̈ cucꞌtac Nereo yedꞌ ix yanabꞌ vin̈, ix canabꞌ Olimpas yedꞌ pax 
masanil ebꞌ cucꞌtac ayecꞌ yedꞌ ebꞌ.

16 Slaj eyacꞌlaj stzatzil e cꞌool dꞌa tzalajcꞌolal yujto yic exxo Dios. A ebꞌ yicxo 
Cristo dꞌa junjun chon̈abꞌ dꞌa tic, syacꞌbꞌat stzatzil e cꞌool ebꞌ.

17 Ex vucꞌtac ex vanabꞌ, ay ebꞌ ay dꞌa e cal van yacꞌlan e poj e bꞌa. Syacꞌlan 
pax ebꞌ yacꞌan juvoquel e pensar. Palta man̈ ichoc taꞌ syal juntzan̈ cꞌaybꞌubꞌal 
bꞌaj cꞌaybꞌabꞌil ex. Yuj chiꞌ, tzeyil val e bꞌa dꞌa ebꞌ. Yovalil tzeyiqꞌuel e bꞌa dꞌa 
ebꞌ. 18  Yujto a ebꞌ chiꞌ, man̈oc Cajal Jesucristo syacꞌ servil ebꞌ. An̈ej juntzan̈ tas 
sgana snivanil ebꞌ syacꞌ servil. Syacꞌan musansatil juntzan̈ ebꞌ maxto nachajel 
yuuj ebꞌ. Te nanam syutej sbꞌa ebꞌ yalani. Ichato vachꞌ syal ebꞌ, palta man̈ 
vachꞌoclaj. 19 Palta a ex tic, masanil anima ojtannac tas tzeyutej e cꞌanabꞌajan 
Dios. Yuj chiꞌ tzin tzalaj eyuuj. In gana jelan tzeyutej e bꞌa dꞌa juntzan̈ tas 
vachꞌ. Axo juntzan̈ tas malaj svachꞌil, man̈ e comon cꞌulej. 20 A Dios acꞌum 
juncꞌolal. A ol acꞌan eyacꞌ ganar vin̈ Satanás dꞌa elan̈chamel, ol can vin̈ dꞌa 
yalan̈ eyuuj. In gana syacꞌ svachꞌcꞌolal Cajal Jesucristo dꞌayex taꞌ.

21 A vin̈aj Timoteo tic, junn̈ej tzin munlaj yedꞌ vin̈ dꞌa tic. Syacꞌbꞌat stzatzil 
e cꞌool vin̈ yedꞌ ebꞌ vetchon̈abꞌ tic, aton vin̈aj Lucio, vin̈aj Jasón yedꞌ vin̈aj 
Sosípater.

22  A in Tercio in, a in van in tzꞌibꞌanbꞌat jun scarta vin̈aj Pablo tic dꞌayex, 
svacꞌpaxbꞌat stzatzil e cꞌool, yujto yic ex Cajal Jesús vedꞌoc.

23 Syacꞌpaxbꞌat stzatzil e cꞌool vin̈ cucꞌtac Gayo. A dꞌa spat vin̈ ayon̈ eqꞌui. A 
dꞌa tic smolbꞌej sbꞌa ebꞌ creyente smasanil. A vin̈ cucꞌtac Erasto, tesorero yic 
jun chon̈abꞌ tic yaj vin̈, syacꞌbꞌat stzatzil e cꞌool vin̈ yedꞌ vin̈ cucꞌtac Cuarto.

Syal vachꞌ lolonel vin̈aj Pablo dꞌa Dios
24-25 A ticnaic, calec vachꞌ lolonel dꞌa Dios, yujto syal yacꞌan co tecꞌanil dꞌa 

masanil tiempo. Yujto icha chiꞌ syal jun vachꞌ abꞌix svalcaneli, aton yabꞌixal 
Jesucristo. Yictax ix sbꞌoan yolyibꞌan̈qꞌuinal tic Dios, cꞌubꞌabꞌilxo yabꞌixal Cristo 
yuuj. 26 Palta axo ticnaic, syacꞌ jun abꞌix tic yojtaquejel ebꞌ anima yuj Slolonel 
tzꞌibꞌabꞌilcan yuj ebꞌ schecabꞌ dꞌa pecaꞌ. A Dios chiꞌ, ayn̈ej ecꞌ dꞌa masanil 
tiempo. A tzꞌalani to a ebꞌ anima ay dꞌa junjun chon̈abꞌ, yovalil syojtaquejel jun 
abꞌix tic ebꞌ, yic ol yacꞌoch ebꞌ dꞌa scꞌool, axo scꞌanabꞌajan ebꞌ chiꞌ taꞌ.

27 An̈ej Dios te jelan. Calec vachꞌ lolonel dꞌay yuj Jesucristo dꞌa masanil 
tiempo. Amén. 

Tzꞌel yich scarta vin̈aj Pablo

1  1 A in Pablo in tic, avtabꞌil in och schecabꞌoc Cristo Jesús, yujto icha 
chiꞌ ix el dꞌa scꞌol Dios dꞌa vibꞌan̈. A in yedꞌ vin̈ cucꞌtac Sóstenes 2  sco 

tzꞌibꞌejbꞌat jun co carta tic dꞌayex yiglesia exxo Dios dꞌa chon̈abꞌ Corinto. 
Yic exxo Dios, yujto junxon̈ej eyaj yedꞌ Cristo Jesús, yujto a Dios avtannac 
ex och yicoc yedꞌ jantacn̈ej ebꞌ syal sbꞌa dꞌa Cajal Jesucristo dꞌa junjun 
chon̈abꞌ. A Jesucristo, Yajal yaj dꞌayon̈ yedꞌ ebꞌ. 3  In gana, a co Mam Dios 
yedꞌ Cajal Jesucristo tzꞌacꞌan svachꞌcꞌolal dꞌayex, syacꞌanpax sjuncꞌolal 
dꞌayex taꞌ.

Vachꞌcꞌolal sco cha yuj Jesucristo
4  Masanil tiempo svacꞌ yuj diosal dꞌa Dios eyuuj, yujto schꞌoxnacxo 

svachꞌcꞌolal dꞌayex yuj Cristo Jesús. 5  Man̈ jantacoc svachꞌcꞌolal Dios 
syacꞌ dꞌayex, yujto junxon̈ej eyaj yedꞌ Cristo. Yuj chiꞌ tzꞌacan ix nachajel 
eyuuj tas ix yacꞌ Dios chiꞌ dꞌayex. An̈ejtonaꞌ tzꞌacan ix yacꞌ eyalel 
masanil juntzan̈ chiꞌ. 6  A dꞌa e cal ix checlajelta yabꞌixal Cristo, to yel. 
7 A ticnaic, van e tan̈van jun cꞌual ayic ol jax Cajal Jesucristo. Axo 
Dios tzꞌacan syutej yacꞌan masanil yic dꞌayex. 8  Aꞌ ol acꞌan stecꞌanil e 
pensar masanto ol ja slajvubꞌ cꞌual, yic vachꞌ ayic ol jax Cajal Jesucristo 
chiꞌ, malaj jabꞌoc e paltail dꞌa yichan̈. 9  A Dios tzꞌeln̈ejcꞌoch tas syalaꞌ. 
Aꞌ ix on̈ avtanoch yicoc, yic ay calan quic yedꞌ Yuninal, aton Cajal 
Jesucristo.

A Sbꞌabꞌel Carta San Pablo

DꞌA EBꞌ AJ CORINTO
Bꞌabꞌel Corintios sbꞌi jun carta tic, aton jun sbꞌabꞌel carta vin̈aj apóstol Pablo 

stzꞌibꞌejnacbꞌat dꞌa ebꞌ creyente dꞌa chon̈abꞌ Corinto. Syalbꞌat vin̈ dꞌa ebꞌ to syaꞌilej sbꞌa 
ebꞌ dꞌa chucal yedꞌ dꞌa juntzan̈ cꞌaybꞌubꞌal malaj svachꞌil. A dꞌa jun tiempoal chiꞌ, a 
chon̈abꞌ Corinto chiꞌ, a nivan chon̈abꞌ yaj dꞌa juntzan̈xo chon̈abꞌ ay dꞌa yol yic Acaya. A 
dꞌa Corinto chiꞌ, man̈ jantacoc ebꞌ chon̈vajum, yuj chiꞌ man̈ jantacoc comon cꞌaybꞌubꞌal 
ay taꞌ, man̈ jantacocpax chucal.

Och vin̈aj apóstol Pablo chiꞌ ilcꞌolal, yujto slaj spoj sbꞌa ebꞌ creyente, ay pax ebꞌ tzꞌem 
dꞌa ajmulal, slaj yicꞌlanbꞌat sbꞌa ebꞌ dꞌa yichan̈ ebꞌ yajal man̈ creyenteoc. A juntzan̈ nocꞌ 
chibꞌej tzꞌacꞌji dꞌa comon dios, schipax nocꞌ ebꞌ. Syalanpaxbꞌat vin̈ yuj juntzan̈ opisio 
tzꞌacꞌji dꞌa ebꞌ creyente yuj Yespíritu Dios, yuj tas tzꞌaj yoch culto dꞌa stzolal yedꞌ pax 
yuj juntzan̈ comon cꞌaybꞌubꞌal tzꞌalji yuj ebꞌ creyente schami. Palta syal vin̈aj apóstol 
Pablo chiꞌ to a ebꞌ creyente yic Cristo schami, ol pitzvocxi ebꞌ. A dꞌa capítulo 13 syalaꞌ 
tas tzꞌaj co xajanan co bꞌa, yic scheclaji to ayecꞌ Dios dꞌa co cal.
 



Ay ebꞌ sgana spojel sbꞌa
10  Ex vucꞌtac ex vanabꞌ, tzin tevi dꞌayex dꞌa sbꞌi Cajal Jesucristo chiꞌ to 

junxon̈ej tzeyutej e pensar e masanil taꞌ. Man̈ e comon pojej e bꞌa. Jun 
lajann̈ej tzeyutej e pensar, jun lajann̈ej tzeyutej pax e naan masanil tastac. 
11 Ex vucꞌtac ex vanabꞌ, svalbꞌat juntzan̈ tic dꞌayex, yujto a ebꞌ yic ix Cloé ix 
alan dꞌayin to van spitzvi oval dꞌa e cal taꞌ. 12  Syalelcꞌochi to chꞌocchꞌoc van 
eyalan junjun ex. Yujto ay ex van eyalan icha tic: Yic in vin̈aj Pablo, xe chi. 
Ay ex pax tzeyalaꞌ: A in tic yic in vin̈aj Apolos, xe chi. Ay ex pax tzeyalaꞌ: 
Yic in vin̈aj Pedro, xe chi. Ay ex pax tzeyalaꞌ: Yic in Cristo, xe chi. 13  Palta 
¿tom cha ox macan̈ yaj Cristo chiꞌ tze naꞌa? A in Pablo in tic, ¿tom tze naꞌa 
to a in chamnac in dꞌa teꞌ culus eyuuj? ¿Tom a dꞌa in bꞌi a in Pablo in tic 
ix ex acꞌji bautizar? 14 Yuj val dios, yujto an̈ej vin̈aj Crispo yedꞌ vin̈aj Gayo 
vacꞌnac bautizar taꞌ, man̈ tzijtumoc ex vacꞌnac bautizar. 15 Yuj chiꞌ, max yal-laj 
eyalani to a dꞌa in bꞌi acꞌbꞌil ex bautizar. 16 A... an̈ejtonaꞌ vacꞌnac pax bautizar 
vin̈aj Estéfanas yedꞌ ebꞌ yal yuninal. Tzin naꞌa, tecan man̈xa val ebꞌ vacꞌnac 
bautizar taꞌ. 17 Man̈ yujoc vacꞌan bautizar ix yacꞌ vopisio Cristo, palta yuj 
valanel vachꞌ abꞌix yic colnabꞌil. Man̈ jelanoc svutej in bꞌa yic svalanel vachꞌ 
abꞌix tic, yic vachꞌ a schamel Cristo dꞌa teꞌ culus, an̈ej te nivan yelcꞌoch dꞌa 
ebꞌ tzꞌabꞌani.

Ayoch spoder Dios dꞌa Cristo
18  A yabꞌixal schamel Cristo dꞌa teꞌ culus, malaj yelcꞌoch dꞌa yichan̈ ebꞌ 

anima van sateqꞌui. Palta a on̈ van on̈ scolanel tic, spoder Dios yaj yabꞌixal tic 
dꞌayon̈. 19 Yujto syalcan icha tic dꞌa Slolonel Dios Tzꞌibꞌabꞌilcani:

A ebꞌ jelan, ol in satel sjelanil ebꞌ chiꞌ. Axo ebꞌ ay spensar, ol vacꞌ 
somchajel ebꞌ, xchicani.

20 Yuj chiꞌ, malaj vachꞌ yoch ebꞌ jelan yedꞌ ebꞌ cꞌaybꞌum. Malaj pax vachꞌ 
yoch ebꞌ jelan syutej scolan sbꞌa, yujto a Dios ix chꞌoxani to a jun jelanil 
yic yolyibꞌan̈qꞌuinal tic, malaj jabꞌoc yelcꞌochi. 21 Yujto yuj sjelanil Dios ix 
snacani to a ebꞌ yic yolyibꞌan̈qꞌuinal tic, man̈ yujoc sjelanil ebꞌ syal yojtacanel 
Dios chiꞌ ebꞌ. Palta ix el dꞌa scꞌool Dios chiꞌ to a yuj jun abꞌix scalel tic tzon̈ 
colchaji, tato scacꞌoch dꞌa co cꞌool, vachꞌchom a dꞌa ebꞌ anima malaj yelcꞌoch 
jun abꞌix tic.

22  A ebꞌ israel, snibꞌej ebꞌ syil juntzan̈ smilagro Dios. Axo ebꞌ griego, an̈ej 
sjelanil ebꞌ tzecꞌ sayeqꞌui. 23 Palta a on̈xo pax tic, scalel yabꞌixal Cristo, chajtil 
ix aj scham dꞌa teꞌ culus. A ebꞌ israel chiꞌ, ton̈ej somchaj scꞌool ebꞌ yuuj. Axo 
ebꞌ man̈ israeloc, quistalil yaj jun abꞌix tic dꞌa ebꞌ. 24 Palta a on̈xo pax tic, ix 
on̈ yavtejoch Dios yicoc. Yuj chiꞌ, vachꞌchom israel on̈, mato man̈ on̈ israeloc, 
cojtac to a Dios ayoch spoder dꞌa Cristo, ay pax och sjelanil dꞌay. 25  Yujto 
a Dios acꞌannaccot Cristo yic schami, axo snaan ebꞌ anima to ichato malaj 
spensar Dios chiꞌ, malaj pax spoder snaan ebꞌ. Palta ix checlajeli to ecꞌto 
sjelanil dꞌa yichan̈ ebꞌ smasanil, ecꞌto pax spoder. 26  Ex vucꞌtac ex vanabꞌ, 
a on̈ mach on̈ tzon̈ yavtejoch Dios yicoc, yovalil snachajel jun tic cuuj to a 
ebꞌ syavtejoch yicoc, jayvan̈n̈ej ebꞌ ay tas yojtac dꞌa yichan̈ ebꞌ yetanimail. 
Jayvan̈n̈ej ebꞌ yajal, jayvan̈n̈ej pax ebꞌ ay yelcꞌoch dꞌa yichan̈ ebꞌ yetanimail 
syavtejoch yicoc. 27 Yujto a ebꞌ malaj val tas yojtac dꞌa yichan̈ ebꞌ yetanimail, 

a ebꞌ ix sicꞌchaan̈ Dios, yic vachꞌ axo ebꞌ jelan sqꞌuixvicanel ebꞌ. A ebꞌ malaj 
yelcꞌoch dꞌa yichan̈ ebꞌ yetanimail, a ebꞌ ix sicꞌchaan̈, yic vachꞌ axo ebꞌ ay 
yelcꞌochi, sqꞌuixvipaxcanel ebꞌ. 28  A Dios sicꞌanpaxchaan̈ ebꞌ malaj vachꞌ yoch 
dꞌa yichan̈ ebꞌ anima yedꞌ ebꞌ paticabꞌilcanel yuj ebꞌ, aton ebꞌ malaj yelcꞌochi. 
Icha chiꞌ syutej Dios schꞌoxani to a juntzan̈ tas ay yelcꞌoch dꞌa yichan̈ ebꞌ 
anima, malaj jabꞌoc yelcꞌoch dꞌa yichan̈ Dios chiꞌ. 29 Yuj chiꞌ malaj junoc mach 
syal yicꞌanchaan̈ sbꞌa dꞌa yichan̈ Dios. 30 Palta Aꞌ ix on̈ acꞌanoch yicoc Cristo 
Jesús. Aton sjelanil Cristo chiꞌ syacꞌ dꞌayon̈. Yuuj syalaꞌ to vachꞌ on̈ dꞌa yichan̈, 
tzon̈ yacꞌanpax och yicoc. An̈ejtonaꞌ yuj Cristo chiꞌ, colchajnac on̈xo eli. 
31 Tzꞌibꞌyajcan dꞌa Slolonel Dios icha tic: Tato ay mach sgana syacꞌoch junoc 
tas yipoc scꞌool, más am vachꞌ tato an̈ej Dios Cajal syacꞌoch yipoc scꞌool, 
xchicani.

An̈ej yabꞌixal Cristo yalnaquel vin̈aj Pablo

2  1 Ex vucꞌtac ex vanabꞌ, ayic ix in ecꞌ valel yabꞌixal Dios te yel dꞌa e cal, 
man̈ jelanoc ix vutej in loloni. Man̈oc juntzan̈ lolonel syal ebꞌ jelan ix 

ecꞌ valeli. 2  Yujto ayic ix in ecꞌ dꞌayex, ix in na to malaj junocxo tas svacꞌ 
eyojtaquejeli. An̈ej val yabꞌixal Jesucristo ix ecꞌ valel dꞌayex, to ix cham 
dꞌa teꞌ culus. 3  Ayic ix in ecꞌ taꞌ, icha junoc anima malaj yelcꞌochi, icha chiꞌ 
ix vutej in bꞌa. Ix in ibꞌxiqꞌue yuj xivelal. 4  Ix in nibꞌej to man̈oc in ix ex 
in montej. Yuj chiꞌ ayic ix in lolon eyedꞌoc, ix valan eyabꞌi. Man̈ jelanoc ix 
vutej in bꞌa ayic ix valan dꞌayex. A Yespíritu Dios, montannac ex yedꞌ spoder 
Dios chiꞌ. 5 Yuj chiꞌ, man̈ yujoc sjelanil anima van eyacꞌanoch Dios dꞌa e cꞌool 
ticnaic, palta yujn̈ej spoder chiꞌ.

A Espíritu tzꞌacꞌan cojtaquejeli chajtil yaj Dios
6 Palta axo dꞌa ebꞌ creyente tecꞌanxo, ay jun jelanil svalel dꞌa scal ebꞌ. A jun 

jelanil svalel chiꞌ, man̈ yicoc yolyibꞌan̈qꞌuinal tic, man̈oc pax dꞌa ebꞌ yajalil 
yolyibꞌan̈qꞌuinal tic scoti, yujto a juntzan̈ tic, toxo ol lajvoqueloc. 7 Palta a jun 
jelanil svalel chiꞌ, aton sjelanil Dios. A jun jelanil chiꞌ, max nachajel yuj ebꞌ 
anima, yujto cꞌubꞌabꞌilel dꞌa ebꞌ. A Dios najinacxocan jun tic yuj co vachꞌiloc, 
ayic manto sbꞌo yolyibꞌan̈qꞌuinal tic. 8  Malaj junoc ebꞌ yajal snachajel jun tic 
yuuj. Qꞌuinaloc tato ix nachajel yuj ebꞌ, maj am yacꞌoch Cajal Jesús ebꞌ te 
nivan yelcꞌoch dꞌa teꞌ culus. 9 Palta syal dꞌa Slolonel Dios Tzꞌibꞌabꞌilcan icha 
tic:

Ay val jun tas sbꞌonaccan Dios, yic syacꞌ dꞌa ebꞌ xajanani. Manta junoc 
mach tzꞌilan jun chiꞌ, manta pax mach tzꞌabꞌani. Malaj pax junoc 
mach syal snaaneli, xchicani.

10 Palta a Dios tzꞌacꞌan cojtaquejel juntzan̈ tic yuj Yespíritu. Yujto a Yespíritu 
chiꞌ tzꞌojtacanel masanil tasi. A juntzan̈ tas yic Dios, max nachajel yuj anima, 
palta axo Yespíritu Dios chiꞌ yojtac.

11 A dꞌa scal anima, malaj junoc mach ojtannac tas yaj spensar junocxo 
anima. Yujto munil cojtac junjun on̈ tas ay dꞌa co pensar. Icha pax chiꞌ 
Dios, an̈ej Yespíritu ojtannac tas snaꞌa. 12  A on̈ tic, man̈oclaj espíritu yic 
yolyibꞌan̈qꞌuinal tic co chanac. Palta a jun Espíritu cotnac dꞌa Dios, a jun chiꞌ 
co chanac. Yuj chiꞌ, a juntzan̈ tas syacꞌ Dios dꞌayon̈ yuj svachꞌcꞌolal, snachajel 
cuuj. 13  A juntzan̈ lolonel scal tic, man̈ yujoc co jelanil snachajel cuuj. Palta a 

Yespíritu Dios tzꞌacꞌan nachajel cuuj. A juntzan̈ cꞌaybꞌubꞌal tic, yic Yespíritu 
Dios chiꞌ. Yuj chiꞌ, a ebꞌ bꞌaj ayochi, aton ebꞌ syal co cꞌaybꞌani.

14 A ebꞌ man̈ ayococh Yespíritu Dios dꞌay, max yacꞌoch juntzan̈ cꞌaybꞌubꞌal 
tic ebꞌ dꞌa scꞌool, yujto malaj tzꞌoch dꞌa ebꞌ. Max yal-laj scomon nachajel 
juntzan̈ tic yuj ebꞌ, yujto an̈ej Yespíritu Dios chiꞌ tzꞌacꞌan cojtaquejeli. 15 Palta 
a ebꞌ bꞌaj ayxo och Yespíritu Dios chiꞌ, syal schꞌolbꞌitan tas yaj masanil tastac 
ebꞌ, tato vachꞌ dꞌa yichan̈ Dios, mato maay. Palta malaj junoc anima syal 
schꞌolbꞌitan tas yaj ebꞌ. 16  Yujto tzꞌibꞌyajcan dꞌa Slolonel Dios: ¿Tom ay val 
junoc mach ojtannac tas sna Dios Cajal? ¿Toc ay junoc mach ol yal scꞌaybꞌani? 
xchicani. Palta a on̈xo tic, ayxo och spensar Cristo dꞌayon̈.

Quetmunlajvumal co bꞌa dꞌa yic Dios

3  1 Ex vucꞌtac ex vanabꞌ, ayic ix in ecꞌ dꞌa e cal, maj yal-laj valan dꞌayex 
icha svutej valan dꞌa ebꞌ scꞌanabꞌajan Yespíritu Dios. Yujto a e pensar 

tzex acꞌan mandar, ichato unin exto dꞌa yic Cristo. 2  Lajanexto icha junoc 
neneꞌ unin maxto yal svaan ixim vail. Yuj chiꞌ, icha tzꞌutaj yacꞌji chunoc 
junoc neneꞌ unin, icha chiꞌ ix vutej valan juntzan̈ cꞌaybꞌubꞌal dꞌayex. An̈ej 
juntzan̈ cꞌaybꞌubꞌal man̈ ajaltacoc ix ecꞌ val dꞌayex, yujto a juntzan̈ cꞌaybꞌubꞌal 
ya, maxto techaj eyuuj. Palta an̈ejtonaꞌ icha ex taꞌ ticnaic, 3  yujto an̈ejaꞌ a e 
pensar tzex acꞌan mandar. Ina an̈ejaꞌ ay e chichoncꞌolal, an̈ejaꞌ e gana tze poj 
e bꞌa. Yuj chiꞌ syalelcꞌochi to an̈ejaꞌ e pensar tzex acꞌan mandar. Lajan val 
tzeyutej e bꞌa yedꞌ ebꞌ manto ojtannacoc Dios. 4 Yujto ayex tzeyalaꞌ: A in tic, 
yic in vin̈aj Pablo, xe chi. Ay ex pax tzeyalaꞌ: Yic in vin̈aj Apolos, xe chi. Ayic 
tzeyalan icha chiꞌ, syalelcꞌochi to te lajan e pensar yedꞌ ebꞌ manto ojtannacoc 
Dios.

5 ¿Tom ay velcꞌoch a in Pablo in tic? An̈ejtonaꞌ vin̈aj Apolos chiꞌ, ¿tom ay 
yelcꞌoch vin̈? Yujto a on̈ tic, yacꞌumaln̈ej servil Dios caji. Cuuj eyacꞌnacoch 
Cajal Jesús dꞌa e cꞌool. Ton̈ej tzon̈ munlaj junjun on̈, ato syalaꞌ tas copisio 
ix yacꞌaꞌ. 6 A in tic, ayic ix in ecꞌ dꞌa e cal, ichato ix in ecꞌ vavejcan juntzan̈ 
in̈at. Axo vin̈aj Apolos chiꞌ, ichato a vin̈ ix acꞌanoch yalil. Palta a Dios ix 
ex acꞌan qꞌuibꞌoc. 7 Yuj chiꞌ, a ebꞌ tzꞌavani yedꞌ ebꞌ tzꞌacꞌanoch yalil, malaj 
yelcꞌoch ebꞌ. An̈ej Dios ay yelcꞌochi, yujto a tzꞌacꞌan qꞌuibꞌoc. 8  A ebꞌ tzꞌavani 
yedꞌ ebꞌ tzꞌacꞌanoch yalil, lajann̈ej yelcꞌoch smunlajel ebꞌ chiꞌ. Palta ol scha 
spac ebꞌ dꞌa Dios, ato syalaꞌ jantac smunlajel junjun ebꞌ. 9 Yuj chiꞌ a on̈ tic, 
quetmunlajvumal co bꞌa cacꞌan servil Dios. A exxo, icha yaj juntzan̈ avbꞌen 
chiꞌ eyaj dꞌa yichan̈ Dios.

An̈ejtonaꞌ, icha yaj junoc pat van sbꞌoan Dios, icha chiꞌ eyaji. 10  A inxo 
tic, icha yaj junoc ojtannac sbꞌoan pat, icha chiꞌ vaj yuj svachꞌcꞌolal Dios. 
A in tic, ayic vecꞌnac dꞌa e cal taꞌ ichato ecꞌ vacꞌnac em yipumal yich junoc 
pat. Axo ticnaic, chꞌocxo mach van smunlaj dꞌa e cal. Yuj chiꞌ ichato van 
yacꞌanqꞌue xan dꞌa yibꞌan̈ jun yich chiꞌ. A junjun mach smunlaj taꞌ, yovalil 
syil ebꞌ tas syacꞌqꞌue ebꞌ dꞌa yibꞌan̈ chiꞌ. 11 Malaj junocxo mach syal yacꞌanem 
junocxo yich dꞌa e cal taꞌ, yujto a jun yich ayxoem chiꞌ, aton Jesucristo. 12  Axo 
ebꞌ smunlaj dꞌa jun munlajel chiꞌ, ay ebꞌ te vachꞌ smunlaji. Ichato a qꞌuen 
oro, qꞌuen plata yedꞌ juntzan̈xo qꞌuen te caro stojol syacꞌqꞌue ebꞌ dꞌa yibꞌan̈, 
yujto te vachꞌ smunlaj ebꞌ. Ay pax ebꞌ man̈ vachꞌoc smunlajel. Ichato a te teꞌ 
syacꞌlabꞌej ebꞌ, an̈ ac, teꞌ aj, icha chiꞌ juntzan̈ syacꞌqꞌue ebꞌ dꞌa yibꞌan̈. 13  Palta 

a co munlajel junjun on̈ ol checlajeloc ayic ol ja scꞌual schꞌolbꞌitaji. Icha junoc 
cꞌacꞌ sjavi, icha chiꞌ ol aj yilji co munlajel junjun on̈, a to syalaꞌ tom vachꞌ, 
mato maay. 14  A ebꞌ man̈ ol tzꞌabꞌat smunlajel chiꞌ, aton ebꞌ chiꞌ ol chaan 
spac. 15  Palta ay pax ebꞌ malaj svachꞌil smunlajel. Icha junoc pat, a an̈ ac 
ayoch yichtacoc, cꞌun stzꞌabꞌati, icha chiꞌ ol aj smunlajel ebꞌ chiꞌ ayic ol iljoc. 
Yuj chiꞌ, malaj jabꞌoc spac ol scha ebꞌ. Ol colchaj ebꞌ, palta icha tzꞌaj junoc 
scolchajelta dꞌa scal cꞌacꞌ, icha chiꞌ ol aj scolchaj ebꞌ.

16  ¿Tom man̈ eyojtacoc to stemplo Dios eyaji, axo Yespíritu cajan ecꞌ dꞌa 
e cal e masanil? 17 Tato ay mach sjuanel stemplo Dios chiꞌ, a Dios chiꞌ ol 
satanpaxeloc. Yujto a stemplo chiꞌ, yicn̈ej yaji. A stemplo sval tic, a ex toni.

18  Malajocabꞌ mach syacꞌ musansatil sbꞌa. Tato ayex tze naꞌa to jelan ex dꞌa 
yic yolyibꞌan̈qꞌuinal tic, yovalil tzeyiqꞌuemta e bꞌa, ichato malaj tas eyojtac, 
yic vachꞌ ol yacꞌ e jelanil Dios. 19 Yujto a jelanil yic yolyibꞌan̈qꞌuinal tic, malaj 
yelcꞌoch dꞌa yichan̈ Dios. Yujto icha chiꞌ yaj stzꞌibꞌchajcan dꞌa Slolonel Dios, 
aton bꞌaj syal icha tic: A ebꞌ jelan syutej sbꞌa, a Dios ol yaman ebꞌ dꞌa scal 
sjelanil chiꞌ, xchi. 20  Syalanpax junxo tic: Yojtac Dios Cajal to a tas sna ebꞌ 
jelan, toxon malaj jabꞌoc yelcꞌochi, xchicani. 21 Yuj chiꞌ, max yal eyacꞌanoch 
e pensar dꞌa junoc anima yic tzeyicꞌchaan̈ e bꞌa yuuj. Yujto masanil tas syacꞌ 
Dios eyiquej. 22  Vachꞌchom a in Pablo in tic, ma vin̈aj Apolos, ma vin̈aj Pedro, 
jun yolyibꞌan̈qꞌuinal t ic, co qꞌuinal, chamel, juntzan̈xo tas ay ticnaic yedꞌ 
juntzan̈ tas toto ol javoc, masanil syacꞌ Dios eyiquej yuj e vachꞌiloc. 23  A ex 
tic, yic exxo Cristo quedꞌoc. Axo Cristo chiꞌ, a Dios ay yicoꞌ.

A smunlajel ebꞌ schecabꞌ Jesucristo

4  1 Man̈ eyacꞌoch e pensar dꞌayon̈, yujto yacꞌumaln̈ej servil Cristo caji. A 
copisio to scacꞌ cꞌaybꞌaj juntzan̈ scꞌaybꞌubꞌal Dios, aton juntzan̈ schꞌoxnac 

dꞌayon̈. 2  A mach scha yopisio, yovalil jichan syutej smunlaj dꞌa jun tzꞌacꞌan 
yopisio chiꞌ. 3 Palta a in tic, max in ochlaj ilcꞌolal tato a ex tzin e bꞌeytzitej yuj 
jun vopisio tic. Vachꞌchom chꞌoc juntzan̈xo ebꞌ tzin bꞌeytzitani, palta malaj 
jabꞌoc tzin naꞌa. An̈ejtonaꞌ in, max yal-laj in bꞌeytzitan in bꞌa yuj jun vopisio 
tic. 4 Vachꞌchom a in pensar tzꞌalani to malaj jabꞌoc in paltail, man̈ yujoc chiꞌ 
syal valani to malaj in paltail dꞌa yichan̈ Dios, yujto an̈ej Cajal Jesús syal 
schꞌolbꞌitan tas vaji. 5  Yuj chiꞌ, max yal-laj e chꞌolbꞌitan yaj junocxo mach 
ticnaic. An̈ej to tze tan̈vej sja Cajal Jesús, yujto aꞌ ol chꞌoxanel masanil tastac. 
Icha tzꞌaj scheclajel junoc tas cꞌubꞌabꞌilel dꞌa scal qꞌuicꞌalqꞌuinal ayic scꞌoch 
saquilqꞌuinal dꞌay, icha chiꞌ ol aj scheclaj masanil tastac taꞌ. A Cajal Jesús chiꞌ 
ol acꞌan checlajoc tas ay dꞌa co pensar co masanil. Ato val taꞌ ol yal co vachꞌil 
Dios, ato syalaꞌ tas co munlajel junjun on̈.

6  Ex vucꞌtac ex vanabꞌ, ix valbꞌat juntzan̈ tic dꞌayex, tas vaji yedꞌ tas pax 
yaj vin̈aj Apolos chiꞌ, yic vachꞌ snachajel juntzan̈ cꞌaybꞌubꞌal tic eyuuj. Yujto 
a in tic yedꞌ vin̈, chꞌoxnabꞌil caj dꞌayex, yic vachꞌ tzeyojtaquejeli to max 
yal-laj eyecꞌ dꞌa yibꞌan̈ tas syal Slolonel Dios Tzꞌibꞌabꞌilcani. Yujto max yal-laj 
eyicꞌanchaan̈ e bꞌa yuj tas syal yuj junoc mach, axo junocxo mach max yal 
yuuj tze patiquejeli. 7 Malaj junoc on̈ syal quicꞌanchaan̈ co bꞌa, yujto ecꞌal 
copisio dꞌa junocxo, yujto a tas syal cuuj, a Dios tzꞌacꞌan dꞌayon̈. Yuj chiꞌ, max 
yal-laj quicꞌanchaan̈ co bꞌa yuuj. Max yal-laj calani to munil quicoꞌ, yujto a 
Dios chiꞌ tzꞌacꞌan dꞌayon̈.

8  A exxo t ic, ¿tom tzꞌacan exxo e naani? ¿Tom e chanacxo masanil yic 
Dios e naan ticnaic? Tecan yajal exxo e naani. Palta a on̈xo pax tic, man̈ on̈ 
yajaloclaj eyedꞌoc. Comonoc to dꞌa val yel yajal ex, yic a on̈ tic, tzon̈ ochpax 
yajalil chiꞌ eyedꞌoc. 9 Tzin naꞌa to ix schꞌox Dios to a on̈ schecabꞌ on̈ Cristo tic, 
slajvubꞌxo caji. Icha yaj junoc anima ayxo och chamel dꞌa yibꞌan̈, icha chiꞌ 
caji. Axo ebꞌ anima dꞌa yolyibꞌan̈qꞌuinal tic yedꞌ ebꞌ ángel, ton̈ej tzꞌoch qꞌuelan 
ebꞌ, sat scꞌool ebꞌ on̈ yilani. 10 Ichato malaj co pensar dꞌa yichan̈ anima, yujto 
ayoch co pensar dꞌa Cristo. Palta a exxo tic, te jelan exxo dꞌa yic Cristo e 
naani. Cojtac to man̈ on̈ tecꞌanoc. A exxo tic, ichato te tecꞌan exxo. A on̈ tic, 
tzon̈ spatiquejel ebꞌ anima. Palta a exxo tic, te ay val eyelcꞌoch dꞌa sat ebꞌ. 
11 An̈ejtonaꞌ ticnaic, ay bꞌaj ya tzon̈ ecꞌ yuj vejel yedꞌ yuj taquin̈tial. Malaj pax 
co pichul. Ay bꞌaj tzon̈ smacꞌ ebꞌ anima. Malaj pax co pat. 12  Tzꞌel val quip co 
munlaj yedꞌ co cꞌabꞌ tic. Ay mach tzon̈ bꞌuchani, palta sco cꞌancot svachꞌcꞌolal 
Dios dꞌa yibꞌan̈ ebꞌ. Ay bꞌaj syacꞌoch yaelal ebꞌ dꞌa quibꞌan̈, palta scacꞌn̈ej 
techajoc. 13 Syal co pecal ebꞌ, te chuc syal ebꞌ, palta te emnaquil scutej co bꞌa 
cacꞌan yabꞌix ebꞌ. A dꞌa yolyibꞌan̈qꞌuinal tic, icha cꞌalem, icha chiꞌ caj dꞌa ebꞌ 
anima. An̈ejtonaꞌ masanto ticnaic, icha canlemal anima cajcan dꞌa yichan̈ ebꞌ.

14 Man̈ yujoc ex vacꞌan qꞌuixvelal tzin tzꞌibꞌejbꞌat juntzan̈ tic dꞌayex. Palta 
tzex in cachaꞌ, yujto icha junoc vuninal te xajan vuuj icha chiꞌ eyaji. Icha chiꞌ 
eyaj vuuj ticnaic. 15 Vachꞌchom ay lajun̈eoc mil ebꞌ e cꞌaybꞌumal tzex cꞌaybꞌan 
dꞌa yic Cristo, palta junn̈ej jun icha e mam yaji. A in ton tic, icha mamabꞌil vaj 
dꞌayex, yujto a in in bꞌabꞌlaj alejnac el vachꞌ abꞌix dꞌayex taꞌ. 16 Yuj chiꞌ, tzin 
tevi dꞌayex to tze cꞌanabꞌajej val in bꞌeybꞌal tic.

17 Yuj val jun tic, tzin checbꞌat vin̈aj Timoteo tic dꞌayex. Icha val to vuninal 
yaj vin̈ dꞌa yichan̈ Cajal Jesús. Te xajanabꞌil vin̈ vuuj, tzin scꞌanabꞌajej val 
vin̈. A vin̈ ol bꞌat alan dꞌayex, ol e naancoti tas ix vutej in bꞌeybꞌal ayic ix 
vacꞌanoch in pensar dꞌa Cristo. Icha svutej in cꞌaybꞌan ebꞌ creyente dꞌa junjun 
iglesia, icha chiꞌ ol yutoc vin̈ ex scꞌaybꞌanxi. 18  Ay abꞌ jayvan̈ ebꞌ syicꞌchaan̈ 
sbꞌa dꞌa e cal, yujto a snaan ebꞌ to man̈xo ol in bꞌat ex vilaꞌ. 19 Palta a tzꞌaj in 
naani to toxo ol in bꞌat ex vilaꞌ, tato icha chiꞌ sgana Cajal Jesús. Ato taꞌ ol vilaꞌ 
tato yel ay tas syal yuj ebꞌ, ma to ton̈ej syal ebꞌ. 20 Yujto man̈ yujocn̈ej junoc 
tas scalaꞌ scheclajeli to ayon̈xo och dꞌa yol scꞌabꞌ Dios. Palta tato ayoch spoder 
Dios chiꞌ quedꞌoc, yel ayon̈xo och dꞌa yol scꞌabꞌ. 21 Palta a ticnaic, ¿bꞌaja junoc 
tas e gana sbꞌat in bꞌo dꞌayex? ¿Tom e gana bꞌat vacꞌoch e yaelal yuj e mul? 
¿Mato e gana bꞌat in chꞌoxeli to xajan ex vuuj, nanam bꞌat vutej in bꞌa dꞌayex?

Jun ajmul schꞌolbꞌitaj yaji

5  1 Ix vabꞌi to ay jun vin̈ te ajmul dꞌa e cal. Tobꞌ ix yicꞌ ix schabꞌil snun vin̈. 
A jun chiꞌ, te chuc. A dꞌa scal ebꞌ manto ojtannacoc Dios, malaj jun chiꞌ. 

2  Eyojtac to icha chiꞌ ix scꞌulej vin̈, palta an̈ejaꞌ eyicꞌanchaan̈ e bꞌa. Smoj val to 
tzex och ilcꞌolal yuuj. A jun vin̈ ix cꞌulan jun chucal chiꞌ, yovalil tzeyiqꞌuel vin̈ 
dꞌa e cal. 3  A inxo tic, vachꞌchom man̈ in ayoc ecꞌ eyedꞌ taꞌ, palta ichato ay in 
val ecꞌ eyedꞌoc. Yuj chiꞌ, toxo ix in bꞌeytzitej tas yaj jun vin̈ chiꞌ, yujto ichato 
ay in ecꞌ eyedꞌ taꞌ. 4 Yuj chiꞌ, ayic tze molbꞌan e bꞌa dꞌa sbꞌi Cajal Jesús taꞌ yedꞌ 
yipalil yacꞌan mandar, a inxo tic, ichato ol in cꞌoch eyedꞌoc. 5 Axo jun vin̈ chiꞌ, 
acꞌjocabꞌcan och vin̈ dꞌa yol scꞌabꞌ vin̈ Satanás, yic ol satcanel snivanil vin̈, yic 
vachꞌ ol colchaj vin̈ ayic ol jax Cajal Jesús.

* 5.7 A dꞌa qꞌuin̈ yic snajicoti tas aj yelnaccot ebꞌ israel dꞌa Egipto max vajilaj ixim pan ayem 
yich, max yal paxlaj to ay yich pan ayecꞌ dꞌa spat ebꞌ israel. 

6  Yuj jun chucal dꞌa e cal chiꞌ, man̈ smojoc tzeyicꞌchaan̈ e bꞌa. ¿Tom man̈ 
eyojtacoc to a jabꞌoc yich pan, spajbꞌibꞌat ixim pan chiꞌ smasanil yuuj? 7 A 
juntzan̈ co bꞌeybꞌal dꞌa yalan̈taxo, lajan icha yich pan chiꞌ. * Yuj chiꞌ actejeccan 
juntzan̈ e bꞌeybꞌal chiꞌ yic icha chiꞌ ol aj e yoch icha ixim pan to malaj jabꞌoc 
spaltail, aton ixim svaji dꞌa qꞌuin̈ chiꞌ. Yujto val yel icha ex chiꞌ dꞌa yichan̈ 
Cristo, yujto a ix cham co qꞌuexuloc, icha nocꞌ calnel smiljicham yicoc silabꞌ 
ebꞌ israel yic snaancot ebꞌ tas aj yelnaccot ebꞌ dꞌa Egipto. 8  Mocabꞌ co nacot 
schamel chiꞌ dꞌa scal chucal. Yovalil dꞌa stojolal sco nacoti, yujto a chucal yedꞌ 
ajmulal lajan yedꞌ yich pan chiꞌ.

9 Valnacxobꞌat dꞌa jun in carta dꞌayex to max yal-laj junn̈ej tzon̈ ecꞌ yedꞌ 
ebꞌ scꞌulan ajmulal. 10 Man̈ yujoc ebꞌ ajmul dꞌa yolyibꞌan̈qꞌuinal tic svalbꞌati. 
An̈ejtonaꞌ ebꞌ syiloch scꞌool dꞌa junocxo, ebꞌ elcꞌum yedꞌ ebꞌ tzꞌem cuman dꞌa 
juntzan̈ comon dios, tato yic yolyibꞌan̈qꞌuinal tic ebꞌ, man̈ yujoc ebꞌ svalaꞌ 
to max yal-laj jun tzon̈ ecꞌ yedꞌ ebꞌ. Yacbꞌan ayon̈ ecꞌ dꞌa yolyibꞌan̈qꞌuinal 
tic, ol co cꞌumlaj co bꞌa yedꞌ ebꞌ, yujto ayon̈ ecꞌ dꞌa scal ebꞌ. 11 Palta a jun 
valnacxobꞌat dꞌayex, syalelcꞌochi tato ay ebꞌ tzꞌalani to creyente ebꞌ, palta 
chuc sbꞌeybꞌal ebꞌ, man̈xo toc syal junn̈ej tzex ecꞌ yedꞌ ebꞌ. A ebꞌ sval chiꞌ, 
aton ebꞌ tic: Ebꞌ ajmul, ebꞌ syiloch scꞌool dꞌa junocxo, ebꞌ tzꞌem cuman dꞌa 
juntzan̈ comon dios, ebꞌ bꞌajvajum, ebꞌ ucꞌum an̈ yedꞌ ebꞌ elcꞌum. A ebꞌ icha 
chiꞌ sbꞌeybꞌal, tato syal ebꞌ to creyente ebꞌ, vachꞌchom ton̈ej tzon̈ va yedꞌ 
ebꞌ, max yal-laj. 12-13  Yujto a ebꞌ yic yolyibꞌan̈qꞌuinal tic, malaj calan quic co 
chꞌolbꞌitan tas yaj ebꞌ, yujto a Dios ol chꞌolbꞌitan ebꞌ. Palta a ebꞌ creyente, 
yovalil sco chꞌolbꞌitej tas yaj ebꞌ. Yuj chiꞌ, a jun vin̈ chuc chiꞌ, pechequel vin̈ 
dꞌa e cal taꞌ.

A ebꞌ syacꞌ queja sbꞌa dꞌa ebꞌ yajal

6  1 Ix vabꞌi to ay oval dꞌa e cal, tobꞌ bꞌat eyacꞌlajoch e bꞌa dꞌa alcal. ¿Tas yuj 
tze tecꞌbꞌej e bꞌa e bꞌat dꞌa vin̈ alcal man̈ creyenteoc chiꞌ? ¿Tas yuj man̈oc 

dꞌa ebꞌ yicxo Dios tzex bꞌat e bꞌo yaji? 2  ¿Tom man̈ eyojtacoc to a on̈ yic on̈xo 
Dios tic, ol co chꞌolbꞌitej tas yaj ebꞌ yic yolyibꞌan̈qꞌuinal tic? Yuj chiꞌ smoj a on̈ 
sco bꞌo yaj juntzan̈ chequel yaj tic. 3 ¿Tom maxto nachajel eyuuj to a on̈ tic, ol 
co chꞌolbꞌitej tas yaj ebꞌ ángel? Yuj chiꞌ, a juntzan̈ tas ay dꞌa yolyibꞌan̈qꞌuinal 
tic, smoj co bꞌoan yaji. 4 Ayic ay juntzan̈ oval dꞌa e cal, ¿tas yuj a dꞌa ebꞌ malaj 
yopisio yuj iglesia bꞌat e bꞌo yaji? 5 Svalbꞌat juntzan̈ tic dꞌayex, yic vachꞌ tzex 
qꞌuixvieli. ¿Tom malaj junoc mach dꞌa e cal snachajel yuuj sbꞌoan yaji? ¿Tom 
malaj junoc mach syal sbꞌoan yaj dꞌayex a ex creyente exxo? 6 Ina ayex bꞌat 
eyujej e bꞌa dꞌa yichan̈ ebꞌ vin̈ yajal, palta man̈ creyenteoc ebꞌ vin̈.

7 Ayic tzeyacꞌlanoch dꞌa eyibꞌan̈ chiꞌ, tzꞌoch e mul dꞌa yichan̈ Dios. Tato ay 
junoc ebꞌ yicxo Dios man̈ vachꞌoc syutej sbꞌa dꞌayex, tzoc eyacꞌ val techajoc. 
Tato ay mach tzꞌelcꞌan junoc tas dꞌayex, aqꞌuec nivancꞌolal. 8  Palta ina ayex 
man̈ vachꞌoc tzeyutej e bꞌa. Ina ayex elcꞌumex. Icha pax chiꞌ tzeyutej e bꞌa dꞌa 
ebꞌ eyucꞌtac dꞌa ebꞌ eyanabꞌ.

9-10 ¿Tom manto eyojtacoc to a ebꞌ man̈ vachꞌoc syutej sbꞌa, malaj yalan yic 
ebꞌ scꞌoch dꞌa yol scꞌabꞌ Dios? Man̈ eyacꞌ musansatil e bꞌa. A ebꞌ scomon em 

dꞌa mul, ebꞌ tzꞌem cuman dꞌa juntzan̈ comon dios, ebꞌ ayxo yetbꞌeyum tzꞌem 
dꞌa ajmulal, ebꞌ syixtej sbꞌa yedꞌ ebꞌ yetvinaquil. An̈ejtonaꞌ, pax ebꞌ elcꞌum, 
ebꞌ syiloch scꞌool dꞌa junocxo, ebꞌ ucꞌum an̈, ebꞌ bꞌajvajum yedꞌ ebꞌ scomon 
tocꞌanecꞌ junoc tas dꞌa yetanimail, aton ebꞌ man̈ ol cꞌochlaj dꞌa yol scꞌabꞌ Dios.

11 Ay ex icha chiꞌ ix eyutej e bꞌa dꞌa yalan̈taxo. Axo ticnaic, icꞌbꞌilxo el e 
mul quedꞌoc. Acꞌbꞌil exxo och yicoc Dios quedꞌoc. A Dios chiꞌ tzꞌalani to vachꞌ 
on̈xo dꞌa yichan̈. Icha chiꞌ tzon̈ aj yuj Cajal Jesucristo ticnaic yedꞌ pax yuj 
Yespíritu co Diosal.

A co nivanil yicn̈ej Dios yaji
12  Tecan ayex tzeyalaꞌ: A on̈ tic, libre co cꞌulan masanil tasi, xe chi. Yel toni, 

palta man̈ smojoc co cꞌulan smasanil. Yel toni, libre co cꞌulan juntzan̈ chiꞌ 
smasanil, palta malaj junoc tas bꞌaj syal cacꞌan co bꞌa, yic tzon̈ yacꞌ mandar. 
13 Tecan ay ex pax tzeyalaꞌ: A tas co vaꞌa yic co cꞌool yaji, yujto a co cꞌool tic, a 
ay yic pax juntzan̈ chiꞌ, xe chi. Yel toni, palta a Dios ol acꞌan lajvoquel juntzan̈ 
chiꞌ smasanil. A co nivanil tic, man̈ yicoc ajmulal, palta to a Cajal Jesús ay 
yicoꞌ. A Cajal Jesús chiꞌ, stan̈vumal yaji. 14 Yuj chiꞌ icha yutejnac Dios yacꞌan 
pitzvocxi Cajal Jesús, icha chiꞌ ol yutoc on̈ yacꞌanxi pitzvoc yuj spoder.

15 Ina eyojtacxo to a co nivanil tic, icha junoc macan̈ snivanil Cristo yaji. 
Yuj chiꞌ, ¿tom syal quicꞌanbꞌat junoc macan̈ snivanil chiꞌ, bꞌat cacꞌanoch 
yetbꞌeyumoc junoc ix ajmul ix, yic junxon̈ej tzꞌaj yedꞌ ix? 16  Eyojtacxo to a 
junoc mach syicꞌlaj sbꞌa yedꞌ junoc ix ajmul ix, junxon̈ej nivanil tzꞌajcan yedꞌ 
ix. Yujto icha chiꞌ syal dꞌa Slolonel Dios Tzꞌibꞌabꞌilcani, aton bꞌaj syal icha tic: 
A ebꞌ schavan̈il, junxon̈ej nivanil tzꞌajcan ebꞌ, xchi. 17 Palta ayic scacꞌanoch co 
bꞌa dꞌa Cajal Jesús, junxon̈ej animail tzon̈ ajcan yedꞌoc.

18  Yuj chiꞌ tzeyicꞌ val el e bꞌa dꞌa jun ajmulal chiꞌ. Yujto yaln̈ej tas juntzan̈xo 
chucal scꞌulej ebꞌ anima, man̈oc yedꞌ snivanil ebꞌ scꞌulej. Palta a ebꞌ tzꞌem dꞌa 
ajmulal chiꞌ, yedꞌ snivanil ebꞌ smulani. 19 Palta eyojtacxo to a co nivanil tic, 
stemplo Espíritu Santo yaji. A ayoch cajan dꞌayon̈, yujto a Dios acꞌjinacoch 
dꞌayon̈ junjun on̈. Man̈xo quicoclaj co bꞌa ticnaic, 20 yujto manbꞌil on̈xo eli. 
Yuj chiꞌ, quicꞌocabꞌ chaan̈ Dios yedꞌ co nivanil tic.

Yalnaccan vin̈aj Pablo yuj ebꞌ tzꞌoch yetbꞌeyum

7  1 Ol valbꞌat yuj juntzan̈ tas e cꞌanbꞌejnac dꞌa jun e carta dꞌayin. Vachꞌ toni 
tato ay ebꞌ vin̈ max och yetbꞌeyum. 2  Palta ay smay sayan ajmulal ebꞌ 

vin̈. Yuj chiꞌ, vachꞌ tzꞌoch yetbꞌeyum ebꞌ vin̈. Yedꞌ pax ebꞌ ix ix, vachꞌ tzꞌoch 
yetbꞌeyum ebꞌ ix. 3 A exxo ay ix eyetbꞌeyum, tzeyacꞌ sgana ebꞌ ix eyetbꞌeyum chiꞌ, 
yujto eyetbꞌeyum e bꞌa. An̈ejtonaꞌ, icha chiꞌ tzeyutej e bꞌa a ex ix ex ayxo vin̈ 
eyetbꞌeyum. 4 Yujto malaj yalan yic jun e nivanil chiꞌ schꞌocoj. A vin̈ eyetbꞌeyum 
chiꞌ ay yalan yic dꞌay. An̈ejtonaꞌ, icha pax chiꞌ ex ay ix eyetbꞌeyum, malaj yalan yic 
jun e nivanil chiꞌ schꞌocoj. A ix eyetbꞌeyum chiꞌ ay yalan yic dꞌay. 5 Yuj chiꞌ, yovalil 
tze cꞌanabꞌajej tas sgana ebꞌ ix e yetbꞌeyum dꞌayex. An̈ej, tato jun tzꞌaj e pensar 
tzeyactancan jun chiꞌ jayeoc cꞌual, yic vachꞌ tzex lesalvi dꞌa Dios dꞌa smasanil e 
cꞌool. Slajvi yecꞌbꞌat jayeꞌ cꞌual chiꞌ, junn̈ej tzex ajxicani, yic vachꞌ max ex juviel 
yuj vin̈ Satanás. Yujto ay smay, max yal e cachan och vaan e nivanil chiꞌ.

6 A juntzan̈ svalbꞌat tic dꞌayex, man̈ checnabꞌiloc. Ton̈ej svalbꞌat dꞌayex icha 
tic, yic vachꞌ syal e cꞌulan juntzan̈ chiꞌ. 7 A in tic, tzin naꞌa to vachꞌ max och 

eyetbꞌeyum e masanil icha in tic. Palta chꞌocchꞌoc co pensar junjun on̈ yuj 
Dios, yujto ay ebꞌ yovalil tzꞌoch yetbꞌeyum. Ay pax ebꞌ man̈ yovaliloc.

8  Svalanpaxbꞌat juntzan̈xo tic dꞌayex, a ex manto och eyetbꞌeyum yedꞌ ex 
chamnacxo eyetbꞌeyum. Vachꞌ ama tzex cann̈ej e chꞌocoj, icha in tic. 9 Palta 
tato max techaj eyuj  e chꞌocoj, ochocabꞌ eyetbꞌeyum. Yujto vachꞌ tzꞌoch 
eyetbꞌeyum, yic max e nibꞌej em e bꞌa ajmulal.

10  A exxo ayxo eyetbꞌeyum, ol valbꞌat juntzan̈ checnabꞌil tic dꞌayex. A 
juntzan̈ checnabꞌil tic, man̈ vicoc, yic Cajal Jesús: A ex vanabꞌ ex, max yal-laj 
e pucan e bꞌa yedꞌ vin̈ eyetbꞌeyum. 11 Palta tato ay junoc ix spuc sbꞌa yedꞌ vin̈ 
yetbꞌeyum, yovalil scann̈ej ix ichn̈ej taꞌ. An̈ej yedꞌ vin̈ yetbꞌeyum ix chiꞌ syal 
yicꞌlanxi sbꞌa junelxo. An̈ejtonaꞌ, icha ex pax chiꞌ ex vucꞌtac ex, max yal-laj e 
pucan e bꞌa yedꞌ ix eyetbꞌeyum.

12  Ay pax juntzan̈ exxo, ay junxo ol valbꞌat dꞌayex. Palta man̈ schecnabꞌiloc 
Cajal Jesús juntzan̈ tic, yujto munil tzin naelta dꞌa yol vicoꞌ. Tato ay junoc 
vin̈ cucꞌtac max och ix yetbꞌeyum creyenteal yedꞌoc, palta tato ay sgana ix 
tzꞌaj yedꞌ vin̈, max yal-laj spucan sbꞌa vin̈ yedꞌ ix. 13 An̈ejtonaꞌ, tato ay junoc 
ix canabꞌ max och vin̈ yetbꞌeyum creyenteal yedꞌoc, palta tato sgana vin̈ syicꞌ 
sbꞌa yedꞌ ix, max yal-laj spucan sbꞌa ix yedꞌ vin̈. 14 Yujto a vin̈ yetbꞌeyum ix chiꞌ, 
vachꞌchom man̈ creyenteoc vin̈, ichato yic Dios yaj vin̈ yedꞌ ix, yujto junn̈ej 
yaj vin̈ yedꞌ ix creyente chiꞌ. An̈ejtonaꞌ icha pax chiꞌ junoc ix man̈ creyenteoc, 
ichato yic Dios yaj ix, yujto junn̈ej yaj ix yedꞌ vin̈ creyente chiꞌ. Tato man̈ yicoc 
Dios yaj ebꞌ, axo yuninal ebꞌ, comon animan̈ej am yaj ebꞌ. Palta maay, yic pax 
Dios yaj ebꞌ. 15 Palta tato a jun man̈ creyenteoc chiꞌ sgana spucan sbꞌa yedꞌ jun 
creyente chiꞌ, spucocabꞌ sbꞌa ebꞌ. Tato icha chiꞌ, axo jun creyente chiꞌ, libre 
tzꞌajcani. Max mulanlaj dꞌa icha chiꞌ, yujto sgana Dios to juncꞌolaln̈ej tzon̈ aji. 
16 Yujto a ex vanabꞌ ex, man̈ eyojtacoc tato ol colchajel vin̈ eyetbꞌeyum chiꞌ, 
yujn̈ej eyicꞌlan e bꞌa yedꞌ vin̈. An̈ejtonaꞌ ex vucꞌtac ex ay eyetbꞌeyum, man̈ 
eyojtacoc tato ol colchajel ix eyetbꞌeyum chiꞌ, yujn̈ej eyicꞌlan e bꞌa yedꞌ ix.

17 Junjun on̈, a tas cajcan yuj Cajal Jesús ayic ix on̈ yavtanoch Dios yicoc, 
tzon̈ cann̈ej ichn̈ej taꞌ. Icha chiꞌ svutej pax valan dꞌa ebꞌ creyente dꞌa junjun 
iglesia. 18  Yuj chiꞌ, tato ayex chabꞌilxo jun yechel circuncisión dꞌa e nivanil 
ayic ix ex yavtanoch Dios yicoc, max yal e cꞌubꞌaneli to chabꞌilxo jun chiꞌ 
eyuuj. An̈ejtonaꞌ, tato ayex man̈ chabꞌiloc jun yechel chiꞌ eyuuj, ayic ix ex 
yavtanoch yicoc, maxtzac yal-laj e chaan ticnaic. 19 Taxon̈ej chabꞌil jun yechel 
circuncisión chiꞌ cuuj, mato maay, malaj yelcꞌochi. Palta ay val junxo te nivan 
yelcꞌochi to sco cꞌanabꞌajej icha sgana Dios. 20  Más vachꞌ tzon̈ can junjun 
on̈ ichataxon caji, ayic ix on̈ yavtanoch Dios yicoc. 21 Tato ay ex, ayex och 
checabꞌvumal ayic ix ex yavtanoch Dios yicoc, man̈ ex och ilcꞌolal. Palta tato 
syal e colanelta e bꞌa dꞌa yol scꞌabꞌ vin̈ tzeyacꞌ servil chiꞌ, más vachꞌ tzeyacꞌ 
eyip e colanelta e bꞌa. 22  Yujto a mach ayoch checabꞌvumal ayic tzꞌavtajoch 
yicoc Cajal Jesús, vachꞌchom manto libreoc yelta bꞌaj smunlaj chiꞌ, palta 
libre yicꞌjielta dꞌa yol scꞌabꞌ chucal yuj Cajal Jesús. Palta axo mach yic sbꞌa 
ayic tzꞌavtajoch yicoc Cristo chiꞌ, a ticnaic checabꞌ yaj dꞌa Cristo. 23  A on̈ tic, 
manbꞌil on̈xo yuj Dios. Yuj chiꞌ, maxtzac yal co chon̈an co bꞌa dꞌa ebꞌ anima 
yic tzon̈ can dꞌa yalan̈ smandar ebꞌ dꞌa juneln̈ej. 24  Yuj chiꞌ, ex vucꞌtac ex 
vanabꞌ, a dꞌa yichan̈ Dios, vachꞌ tzon̈ can junjun on̈ ichataxon caji, ayic ix on̈ 
yavtanoch yicoc.

25  A ex manto och eyetbꞌeyum, malaj junoc schecnabꞌil Cajal Jesús ol 
valbꞌat dꞌayex. A tas ol valbꞌat tic dꞌayex, munil tzin na dꞌa yol vicoꞌ. Palta 
a tas svalaꞌ, ochocabꞌ yopisio eyuuj, yujto ix ocꞌ scꞌool Dios dꞌayin, ix yacꞌan 
vopisio tic. 26 Yuj juntzan̈ yaelal van sja dꞌa quibꞌan̈ tic, tzin naꞌa to vachꞌ tzon̈ 
can junjun on̈ ichataxon caji. 27 Yuj chiꞌ, a ex ayxo ix eyetbꞌeyum, man̈ e say 
tas tzeyutej e pucan e bꞌa. A exxo mantalaj ix eyetbꞌeyum, vachꞌ ama tato 
max e say ebꞌ ix. 28  Palta tato ayex tzeyacꞌoch ix eyetbꞌeyum, man̈ muloclaj. 
Yedꞌ ex pax cobꞌestac ex, man̈ muloclaj tato tzeyacꞌoch vin̈ eyetbꞌeyum. Palta 
a ebꞌ tzꞌoch yetbꞌeyum, más ol yil syaelal ebꞌ dꞌa yolyibꞌan̈qꞌuinal tic. Yuj chiꞌ 
svalbꞌat juntzan̈ tic dꞌayex, yujto in gana max ja juntzan̈ yaelal tic dꞌa eyibꞌan̈.

29 Ex vucꞌtac ex vanabꞌ, a junxo tic sval dꞌayex: A tiempo jabꞌxon̈ej ticnaic, 
yuj chiꞌ, a ebꞌ vin̈ ay ix yetbꞌeyum, max yal-laj an̈ej dꞌa ix yetbꞌeyum ebꞌ 
vin̈ chiꞌ syacꞌoch spensar. 30  A ebꞌ scusi, max yal-laj an̈ej jun scuselal ebꞌ 
chiꞌ snaꞌa. Yedꞌ ebꞌ stzalaji, max yal-laj an̈ej jun stzalajcꞌolal ebꞌ chiꞌ snaꞌa. 
Yedꞌ ebꞌ smanvaji, man̈ocn̈ejocabꞌ taꞌ syacꞌoch spensar ebꞌ. 31 An̈ejtonaꞌ ebꞌ 
syamcꞌabꞌan juntzan̈ tas ay dꞌa yolyibꞌan̈qꞌuinal tic, max yal-laj an̈ej dꞌa 
juntzan̈ chiꞌ syacꞌoch spensar ebꞌ, yujto a jun yolyibꞌan̈qꞌuinal squil tic, vanxo 
slajvi eqꞌui.

32  In gana to max ex och ilcꞌolal. A vin̈ quelemto, an̈ej dꞌa juntzan̈ tas 
stzalaj Cajal Jesús yedꞌoc, an̈ej taꞌ syacꞌoch spensar vin̈. 33  Axo vin̈ ayxo ix 
yetbꞌeyum, a val tas ay dꞌa yolyibꞌan̈qꞌuinal tic sna vin̈. Yujto sna vin̈ tas 
syutej yacꞌan tzalajbꞌoc scꞌool ix yetbꞌeyum chiꞌ. 34 Yuj chiꞌ chabꞌ tzꞌaj spensar 
vin̈. An̈ejtonaꞌ, man̈ lajanoc ix ayxo vin̈ yetbꞌeyum yedꞌ ix cobꞌesto. Yujto a ix 
cobꞌes chiꞌ, an̈ej dꞌa juntzan̈ tas stzalaj Cajal Jesús yedꞌoc, a sna ix, yujto syacꞌ 
val snivanil ix yicoc Dios yedꞌ spensar. Axo ix ayxo vin̈ yetbꞌeyum, a val tas 
ay dꞌa yolyibꞌan̈qꞌuinal tic snaubꞌtan̈ej ix, yujto sna ix tas syutej yacꞌan servil 
vin̈ yetbꞌeyum ix chiꞌ.

35  Svalbꞌat juntzan̈ tic dꞌayex, palta man̈ yujoc ex in cachanoch vaan 
svalanbꞌati. Palta svalbꞌati yic vachꞌ tzeyutej e bꞌa. Yujto in gana tze 
cꞌanabꞌajej tas sgana Cajal Jesús, tzeyacꞌanpax servil dꞌa smasanil e cꞌool.

36  A ticnaic svalbꞌat dꞌayex a ex mamabꞌil ex, yujto ay ex ay ebꞌ ix eyisil 
stiempoalxo yoch vin̈ yetbꞌeyum. Tato tze naꞌa to vachꞌ tzꞌoch yetbꞌeyum 
ebꞌ ix, tato tzeyilaꞌ to ay smay scan ebꞌ ix, ujocabꞌ icha e gana. Ochocabꞌ 
yetbꞌeyum ebꞌ ix, yujto a jun chiꞌ, man̈ muloclaj. 37 Palta tecan ayex ay ebꞌ ix 
eyisil man̈ yovaliloc tzꞌoch yetbꞌeyum. Libre eyaj e cꞌulan icha e gana. Tato 
tecꞌan tzeyutej e bꞌa e naan yuj ebꞌ ix eyisil max e cha ochlaj yetbꞌeyum chiꞌ, 
vachꞌ ton tze cꞌulej. 38  Yuj chiꞌ, a ebꞌ tzꞌacꞌanoch yetbꞌeyum ebꞌ ix yisil, vachꞌ 
ton scꞌulej ebꞌ. Axo ebꞌ max acꞌanoch yetbꞌeyum ebꞌ ix, más vachꞌ scꞌulej ebꞌ.

39 A junoc ix ix ay vin̈ yetbꞌeyum, yacbꞌan pitzanto vin̈, ichato tzecꞌbꞌil 
ix yedꞌ vin̈ yuj sleyal Dios. Axo tato scham vin̈ jun, libre tzꞌajxican ix. Syal 
yicꞌlan sbꞌa ix yedꞌ junocxo vin̈ bꞌaj scan sgana ix, an̈ej tato creyente vin̈. 
40 Palta tzin na a in tic, más vachꞌ yic ix tato maxtzac yicꞌ junocxo vin̈ vinac 
ix. Tzin naꞌa to a Yespíritu Dios ayoch vedꞌoc svalan juntzan̈ tic.

A juntzan̈ silabꞌ tzꞌacꞌji dꞌa juntzan̈ comon dios

8  1 A ticnaic, sval yuj juntzan̈ tas tzꞌacꞌji silabꞌil dꞌa juntzan̈ comon dios, 
slajvi chiꞌ schiji paxi. Yel toni, cojtac co masanil to malaj vachꞌ yoch 

juntzan̈ comon dios chiꞌ, palta tato an̈ej dꞌa tas cojtac chiꞌ scacꞌoch co pensar, 
squicꞌchaan̈ co bꞌa yuuj. Axo tato sco xajanej ebꞌ yicxo Dios syicꞌ stecꞌanil ebꞌ 
cuuj. 2  A ebꞌ jelan snaani, palta max cꞌochlaj ijan snaan ebꞌ icha sgana Dios. 
3  Palta a ebꞌ xajanabꞌil Dios yuuj, ojtacabꞌil pax ebꞌ yuj Dios chiꞌ.

4  A ticnaic ol val yuj juntzan̈ tas schiji ayic toxo ix altajoch dꞌa juntzan̈ 
comon dios. A juntzan̈ comon dios chiꞌ, cojtac to malaj jabꞌoc vachꞌ yoch 
dꞌa yolyibꞌan̈qꞌuinal t ic, yujto junn̈ej Dios ay, malaj chavan̈ oxvan̈oc. 5  Ay 
juntzan̈ comon dios, tzꞌecꞌ dꞌa satchaan̈ yedꞌ dꞌa yolyibꞌan̈qꞌuinal tic. Yujto a 
ebꞌ anima, man̈ jantacoc juntzan̈ tas syacꞌoch ebꞌ sdiosaloc, yajaliloc. 6 Palta a 
on̈xo tic, junn̈ej co Diosal, aton co Mam. A co Mam chiꞌ, aton bꞌojinac masanil 
tasi. A bꞌojinac on̈ paxi, yic vachꞌ sco chꞌoxel svachꞌil. Junn̈ej pax Cajal, aton 
Jesucristo. Yuuj ayecꞌ masanil tasi. Yuuj ayon̈ pax ecꞌ a on̈ tic.

7 Palta man̈ masaniloc ebꞌ yicxo Dios snachajel juntzan̈ tic yuuj. Ay ebꞌ 
cꞌajanto yedꞌ juntzan̈ comon dios chiꞌ. Yuj chiꞌ, ayic schiꞌan chibꞌej ebꞌ, yicn̈ej 
juntzan̈ comon dios chiꞌ snaan ebꞌ. Yujto a jun spensar ebꞌ tzꞌacꞌan cuenta chiꞌ, 
manto tecꞌanoc. Yuj chiꞌ tzꞌixtax spensar ebꞌ ayic schiꞌan juntzan̈ chibꞌej chiꞌ 
ebꞌ. 8  Palta a juntzan̈ tas sco chiꞌa, max on̈ schꞌolbꞌitejlaj Dios yuuj. Man toc 
yujto sco chiꞌa más vachꞌ on̈, an̈ejtonaꞌ, tato max co chiꞌa, man̈ on̈ chucoclaj. 
9 Vachꞌchom libre co chiꞌan masanil tasi, palta ay smay cuuj sjuviel ebꞌ manta 
stecꞌanil. Yuj chiꞌ yovalil squil val co bꞌa. 10 A exxo snachajel eyuuj to man̈ 
chucoclaj schiji juntzan̈ chiꞌ, palta ay ebꞌ manto tecꞌcꞌaj val, manto yojtacoc 
jun tic ebꞌ. Qꞌuinaloc syil ebꞌ to tzex em cꞌojan vael bꞌaj ay juntzan̈ syaloch 
ebꞌ anima sdiosaloc. Tato icha chiꞌ, tze montejbꞌat spensar ebꞌ, axo schiꞌan 
pax ebꞌ juntzan̈ silabꞌ tzꞌacꞌji yicoc juntzan̈ comon dios chiꞌ. 11 Tato icha chiꞌ 
tzeyutej e bꞌa, sjuviel ebꞌ manta stecꞌanil chiꞌ eyuuj. Palta ina to yuj ebꞌ ix 
champax Cristo. 12  Yuj chiꞌ, a ebꞌ mantalaj stecꞌanil chiꞌ, tato eyuuj tzꞌixtaxel 
spensar ebꞌ, a dꞌa Cristo tzꞌoch e mul. 13  Yuj chiꞌ, qꞌuinaloc ay junoc mach 
tzꞌixtax spensar yuj junoc tas tzin chiꞌa, tato icha chiꞌ, más vachꞌ maxtzac in 
chi juntzan̈ chibꞌej chiꞌ, yic vachꞌ malaj junoc ebꞌ sjuviel vuuj.

A tas smoj schaan ebꞌ schecabꞌ Jesucristo

9  1 A in tic, val yel schecabꞌ in Jesucristo. Vilnac Cajal Jesús chiꞌ, yuj 
chiꞌ ay val valan vic icha ebꞌ schecabꞌ smasanil. A exxo, ochnac ex 

creyenteal yuj in munlajel dꞌa yic Cajal Jesús. 2  Vachꞌchom ay ebꞌ tzꞌalani to 
man̈ in schecabꞌoc Cristo, palta a ex tic eyojtac to schecabꞌ vaji. Chꞌoxnabꞌil 
eyaji to schecabꞌ in, yujto vuuj eyacꞌnacoch Cajal Jesús chiꞌ dꞌa e cꞌool.

3  Ay ebꞌ tzꞌalan chucal dꞌa in patictac. Palta icha tic svutej valanxi spac dꞌa 
ebꞌ. 4 A in tic, ay valan vic in chaan tas tzin va yedꞌ tas svuqꞌuej. 5 Qꞌuinaloc 
ay junoc ix canabꞌ svicꞌlaj in bꞌa yedꞌoc ticnaic, ay valan vic vicꞌan bꞌeyecꞌ 
ix vedꞌoc. Yujto icha chiꞌ syutej sbꞌa vin̈aj Pedro yedꞌ juntzan̈xo ebꞌ schecabꞌ 
Cajal Jesús yedꞌ pax ebꞌ yucꞌtac Cajal Jesús chiꞌ. 6 ¿Tom max yal vactancan in 
munlajel yedꞌ vin̈aj Bernabé tic tze naꞌa? ¿Tom an̈ej juntzan̈xo ebꞌ schecabꞌ 
chiꞌ ay yalan yic e naani? 7 Ina ebꞌ soldado, ¿tom ay ebꞌ an̈ejaꞌ sayan sgasto? 
Yedꞌ ebꞌ tzꞌavan junoc tasi, yovalil sva ebꞌ yeluli. An̈ejtonaꞌ, icha chiꞌ pax ebꞌ 
tan̈vum nocꞌ, ay yalan yic ebꞌ yucꞌan yal yim nocꞌ. 8  Palta a juntzan̈ svalbꞌat 
tic dꞌayex, man̈oclaj ebꞌ anima ay spensar. A dꞌa ley Moisés, ataꞌ yalnaccan 
juntzan̈ tic Dios. 9 An̈ejaꞌ dꞌa jun ley chiꞌ tzꞌibꞌabꞌilcan junxo tzꞌalan icha tic: 

Man̈ eyacꞌoch spail stiꞌ nocꞌ vacax ayic stecꞌvi trigo nocꞌ, xchi. Man̈ocn̈ej yuj 
nocꞌ vacax chiꞌ yalnaccan juntzan̈ chiꞌ Dios, 10 palta cuuj paxi. A jun ley chiꞌ 
tzꞌibꞌabꞌilcani, yic snachajel cuuj. Yujto a ebꞌ dꞌocum luum yedꞌ ebꞌ tecꞌum 
trigo, ayic smunlaj ebꞌ, syacꞌ val och ebꞌ yipoc scꞌool to ol sva ebꞌ yeluli. Icha 
ebꞌ smunlaj chiꞌ, icha chiꞌ caj pax a on̈ schecabꞌ on̈ Cristo tic. 11 Ayic quecꞌnac 
dꞌa e cal, ichato ay tas ecꞌ cavejnaccan dꞌayex. A jun chiꞌ, yic Dios. Yuj chiꞌ, 
¿tom man̈ smojoc sco cha co gasto dꞌayex, syalelcꞌochi aton stojol co munlajel 
chiꞌ? 12  Ay pax juntzan̈xo ebꞌ ay yalan yic schaan yic dꞌayex. Yuj chiꞌ a on̈ tic, 
yelxo val ecꞌal ay calan quic dꞌayex.

Vachꞌchom ay calan quic dꞌayex, palta manta juneloc sco cꞌan co gasto 
dꞌayex. Scacꞌ val techaj smasanil, yic vachꞌ nivan yelcꞌoch yabꞌixal Cristo dꞌa 
bꞌajtac tzon̈ ecꞌ caleli. 13 Eyojtacxo, a ebꞌ smunlaj dꞌa stemplo Dios, a dꞌa spatic 
smunlajel ebꞌ chiꞌ scha tas svaꞌa. Yujto a ebꞌ ay yopisio sn̈usantzꞌa juntzan̈ 
silabꞌ, syal schiꞌan schibꞌejal nocꞌ nocꞌ sn̈usjitzꞌa silabꞌil chiꞌ ebꞌ. 14 An̈ejtonaꞌ, 
icha chiꞌ yaj ebꞌ tzꞌecꞌ yalel vachꞌ abꞌix yic colnabꞌil. Yujto yalnaccan Cajal 
Jesús to yoval il scha sgasto ebꞌ dꞌa spatic bꞌaj smunlaj chiꞌ. 15  A in tic, 
vachꞌchom ay valan vic in chaan vic yedꞌ ebꞌ, palta mantalaj juneloc tzin 
cꞌanaꞌ. Ton̈ej svalbꞌat juntzan̈ tic dꞌayex, man̈ yujoc to tzin cꞌan in gasto dꞌayex 
tzin tzꞌibꞌanbꞌat juntzan̈ tic. Tzin naꞌa, más am vachꞌ tzin chami, dꞌa yichan̈ 
to tzin cꞌan in gasto dꞌayex. Yuj jun tic ay valan vic in tzalaj dꞌa yichan̈ Dios. 
Malaj mach syal yicꞌanecꞌ jun in tzalajcꞌolal tic.

16  A in tic, vachꞌchom tzin ecꞌ valel vachꞌ abꞌix yic colnabꞌil, palta man̈ 
yujoc chiꞌ syal vicꞌanchaan̈ in bꞌa, yujto yovalil tzin ecꞌ valeli. Te obꞌiltac in, 
tato max in ecꞌ valel jun vachꞌ abꞌix tic. 17 Qꞌuinaloc tato in munlajel yaji, 
yovalil am tzin cha in tojol. Palta svaleli yujto vibꞌan̈ yaj valaneli. Yujto a 
Dios acꞌjinac jun vopisio tic. 18  Yuj chiꞌ, a jun spac van in chaan ticnaic, aton 
tzalajcꞌolal yujto ix in ecꞌ valel vachꞌ abꞌix dꞌa nabꞌan̈ej. Yuj chiꞌ vachꞌchom ay 
valan vic in cꞌanan in gasto dꞌa spatic vopisio tic, palta malaj tas tzin cꞌanaꞌ.

19 Vachꞌchom malaj yalan yic anima dꞌayin, palta svacꞌoch in bꞌa vacꞌan 
servil ebꞌ smasanil, yic vachꞌ tzijtum ebꞌ ol in montejoch yicoc Cristo. 20 Ayic 
ay in ecꞌ dꞌa scal ebꞌ vetisraelal, icha sbꞌeybꞌal ebꞌ, icha pax chiꞌ svutej in 
bꞌeybꞌal, yic ay ebꞌ tzin montejochi. A ebꞌ chiꞌ, ay val och spensar ebꞌ dꞌa ley 
Moisés. Yuj chiꞌ, ayic ay in ecꞌ yedꞌ ebꞌ, vachꞌchom man̈ ayoc och in pensar dꞌa 
jun ley chiꞌ yedꞌ ebꞌ, palta tzin cꞌanabꞌajej, yic tzin montejoch ebꞌ. 21 Axo yic 
ay in ecꞌ dꞌa scal ebꞌ man̈ israeloc, aton ebꞌ max yacꞌoch spensar dꞌa jun ley 
chiꞌ, lajan svutej in pensar yedꞌ ebꞌ, yic ay ebꞌ ol in montejochi. Palta masanil 
tiempo, yovalil tzin cꞌanabꞌajej sley Dios, yujto ayoch in pensar dꞌa sley Cristo 
ticnaic. 22  Ayic ay in pax ecꞌ dꞌa scal ebꞌ manto tecꞌanoc, lajan svutej in bꞌa 
yedꞌ ebꞌ. Ichato manto in tecꞌanoc paxi, yic ay ebꞌ tzin montejochi. Yaln̈ej 
mach ebꞌ bꞌaj tzin eqꞌui, lajann̈ej svutej in bꞌa yedꞌ ebꞌ smasanil, yic talaj icha 
chiꞌ ay ebꞌ ol colchajcanel vuuj. 23  Jantacn̈ej juntzan̈ tzin cꞌulej tic, yuj vachꞌ 
abꞌix yic colnabꞌil tzin cꞌulej, yic ay pax svachꞌil ol in cha yuuj.

24 Qꞌuinaloc tato ay ebꞌ ayoch dꞌa junoc tajnel ticnaic, a carrera syacꞌ ebꞌ. 
Eyojtacxo, vachꞌchom syacꞌ carrera chiꞌ ebꞌ smasanil, palta an̈ej jun mach 
sbꞌabꞌlaj cꞌochi,  a jun chiꞌ schaan spac. Yuj chiꞌ, ichocabꞌ syutej sbꞌa ebꞌ 
tzꞌacꞌan carrera chiꞌ, yovalil icha chiꞌ scutej co bꞌa dꞌa yic Cristo, sec yuj chiꞌ 
ol co cha spac quic junjun on̈. 25 A jantacn̈ej ebꞌ tzꞌoch dꞌa jun tajnel chiꞌ, syil 

* 9.25 A tas syicꞌ anima dꞌa tajnel dꞌa pecaꞌ, corona xilteꞌ, yuj chiꞌ elan̈chamel stacjieli. 

val sbꞌa ebꞌ dꞌa masanil tas malaj svachꞌil. Icha chiꞌ syutej sbꞌa ebꞌ, yujto an̈ej 
yuj jun chiꞌ scha spac ebꞌ. Palta a spac scha ebꞌ chiꞌ, junn̈ej rato tzꞌeqꞌui. * Axo 
pax spac quic ol co cha a on̈ tic, malaj bꞌaqꞌuin̈ ol lajvoc eloc. Yuj chiꞌ, yovalil 
squil val co bꞌa. 26  A inxo tic, icha junoc mach tzꞌacꞌan carrera chiꞌ, syacꞌ 
val yip yic syacꞌ ganar, icha chiꞌ svutej in bꞌa dꞌa yic Dios. Icha ebꞌ stajni dꞌa 
macꞌval, smacꞌvaj val ebꞌ yic syacꞌ ganar, icha chiꞌ svutej in bꞌa a in tic. 27 Tzin 
cach pax och vaan in nivanil tic. Svil val in bꞌa sicꞌlabꞌil. Yujto vachꞌchom 
tzijtum ebꞌ bꞌaj ix valel slolonel Dios, palta tato max vil in bꞌa, ay smay tzin 
paticajcaneli.

Max yal calan co bꞌa dꞌa juntzan̈ comon dios

10  1 Ex vucꞌtac ex vanabꞌ, in gana tzeyojtaquejeli, tas ajnac ebꞌ co 
mam quicham dꞌa pecaꞌ ayic yochnac tzacꞌan ebꞌ yuj vin̈aj Moisés. 

Ecꞌnac ebꞌ smasanil dꞌa yalan̈ jun asun, cꞌaxpajnac pax ecꞌ ebꞌ smasanil dꞌa aꞌ 
Chacchac Mar. 2  Ichato acꞌjinac bautizar ebꞌ yuj jun asun chiꞌ yedꞌ pax dꞌa aꞌ 
mar chiꞌ. Ichato acꞌjinac och ebꞌ yicoc vin̈aj Moisés dꞌa jun tiempoal chiꞌ. 3 Jun 
lajan svanac ebꞌ jun tas yacꞌnaccot Dios dꞌa satchaan̈. 4 An̈ejtonaꞌ, masanil ebꞌ 
ucꞌannac pax jun a aꞌ yacꞌnaccot Dios, aton jun aꞌ elnaccot dꞌa sat jun qꞌuen 
tenam. A jun qꞌuen tenam chiꞌ, schꞌoxnabꞌil Cristo yaj qꞌueen. 5  Vachꞌchom 
icha chiꞌ ajnac ebꞌ, palta an̈ejaꞌ tzijtum ebꞌ malaj svachꞌil spensar dꞌa yichan̈ 
Dios. Yuj chiꞌ, sacleminac ajnaccanbꞌat snivanil ebꞌ dꞌa jun taquin̈ luum bꞌaj 
ecꞌnac ebꞌ chiꞌ.

6 A juntzan̈ tas janac dꞌa yibꞌan̈ ebꞌ chiꞌ, chꞌoxnabꞌil yaj dꞌayon̈ yic max co 
nibꞌejoch juntzan̈ chucal icha yutejnac ebꞌ snibꞌanochi. 7 Yuj chiꞌ, max yal 
calan co bꞌa dꞌa juntzan̈ comon dios, icha yutejnac sbꞌa juntzan̈ ebꞌ dꞌa scal 
ebꞌ chiꞌ. A Slolonel Dios Tzꞌibꞌabꞌilcani, a tzꞌalan yuj ebꞌ icha tic: Ix em cꞌojjabꞌ 
ebꞌ chon̈abꞌ smasanil, ix va ebꞌ, ix yucꞌan aꞌ ebꞌ. Ix lajvi chiꞌ, ix qꞌue bꞌulnaj ebꞌ 
schan̈alvi yedꞌ scꞌulan chucal dꞌa yichan̈ sdiosal chiꞌ, xchicani. 8  Max yal quem 
dꞌa ajmulal. Yujto icha chiꞌ yutejnac sbꞌa juntzan̈ ebꞌ dꞌa scal ebꞌ chiꞌ. Yuj jun 
chiꞌ, 23 mil ebꞌ chamnac dꞌa jun cꞌu. 9 Max yal cacꞌan proval Cajal Jesús yic 
squilaꞌ tato syacꞌ nivancꞌolal. Yujto icha chiꞌ yutejnac sbꞌa juntzan̈ ebꞌ dꞌa scal 
ebꞌ chiꞌ, yuj chiꞌ lajvinac el ebꞌ yuj juntzan̈ nocꞌ chan. 10 Max yal calan specal 
Cajal Jesús chiꞌ. Yujto ay ebꞌ aljinac specal, yuj chiꞌ lajvinac el ebꞌ yuj jun 
ángel ay yopisio smilancham anima.

11 Masanil juntzan̈ tas janac dꞌa yibꞌan̈ ebꞌ co mam quicham chiꞌ, chꞌoxnabꞌil 
yaj dꞌayon̈. Tzꞌibꞌabꞌilcan juntzan̈ chiꞌ dꞌa Slolonel Dios yic scojtaquejeli to 
ay smay yoch co mul, yujto a on̈ tic, ay on̈xo ecꞌ dꞌa slajvubꞌ tiempoal. 12  Yuj 
chiꞌ, a mach snaani to te tecꞌanxo, yovalil syil val sbꞌa, yujto ay smay sjuvieli. 
13 Jantacn̈ej juntzan̈ proval sja dꞌa quibꞌan̈, lajann̈ej yedꞌ juntzan̈ sja dꞌa yibꞌan̈ 
ebꞌ anima smasanil. Palta a Dios tzꞌeln̈ejcꞌoch tas syalaꞌ. Max scha on̈ yacꞌ 
proval junoc tas max techaj cuuj. Ayic sja junjun proval chiꞌ, a tzꞌacꞌan tas 
scutej co colan co bꞌa dꞌay, yic vachꞌ stechaj cuuj.

14  Yuj chiꞌ, ex xajanabꞌil vuuj, man̈ eyal e bꞌa dꞌa juntzan̈ comon dios. 
15  Svalbꞌat juntzan̈ tic dꞌayex, yujto jelan exxo. Tze cham naej val sicꞌlabꞌil 
tato yel svalaꞌ. 16  A jun vaso yic Cajal Jesús, jun scacꞌ yuj diosal yuuj, a 

schꞌoxani to ay calan quic yedꞌ schiqꞌuil Cristo. An̈ejtonaꞌ jun pan spucjiecꞌ 
dꞌa co cal, a schꞌoxan paxi to ay calan quic dꞌa snivanil. 17 Vachꞌchom tzijtum 
on̈, junn̈ej pan sco va co masanil. Yuj chiꞌ, icha jun pan junn̈ej chiꞌ, junn̈ej 
pax nivanil tzon̈ aj co masanil, vachꞌchom tzijtum on̈. 18  Tze na jabꞌoc vedꞌoc 
tas yutejnac sbꞌa ebꞌ vetisraelal. A ebꞌ schiꞌan juntzan̈ silabꞌ sn̈usji dꞌa yibꞌan̈ 
altar, ay yalan y ic ebꞌ yedꞌ Dios, yujto aꞌ ay yic jun altar chiꞌ. 19 Mantoc 
svalaꞌ to ay yelcꞌoch juntzan̈ comon dios. An̈ejtonaꞌ pax juntzan̈ tas tzꞌacꞌji 
silabꞌil dꞌay, man̈ toc svalaꞌ to ay yelcꞌochi. 20 Palta a jun sval tic, aton yic 
syacꞌan juntzan̈ silabꞌ chiꞌ ebꞌ man̈ israeloc, man̈oc dꞌa Dios syacꞌ ebꞌ. A dꞌa 
ebꞌ enemigo, ataꞌ syacꞌ juntzan̈ silabꞌ chiꞌ ebꞌ. Palta malaj in gana ay eyalan 
eyic yedꞌ ebꞌ enemigo chiꞌ. 21 Max yal co comon ucꞌlabꞌan jun vaso yic Cajal 
Jesús, slajvi chiꞌ scucꞌlabꞌanxi jun yic ebꞌ enemigo chiꞌ. An̈ejtonaꞌ, max yal co 
comon vaan jun pan tzꞌacꞌji dꞌayon̈ dꞌa smexa Cajal Jesús, slajvi chiꞌ sco vaan 
juntzan̈ tas tzꞌacꞌji dꞌa smexa ebꞌ enemigo chiꞌ. 22  ¿Tom co gana sco tzuntzejcot 
yoval scꞌool Cajal Jesús chiꞌ dꞌa quibꞌan̈? ¿Tom a e naani to ecꞌal co poder dꞌa 
yichan̈?

Max yal cacꞌan ixtaxel spensar junocxo
23  Tecan ayex tzeyal icha tic: Libre co cꞌulan masanil tasi. Yel toni, palta 

man̈ smojoc sco cꞌulej smasanil. Yel toni, syaln̈ej co cꞌulan juntzan̈ chiꞌ 
smasanil, palta man̈ masaniloc juntzan̈ chiꞌ tzꞌacꞌan co tecꞌanil. 24  Junjun 
on̈, max yal cacꞌan co gana dꞌa yol quicoꞌ. Yovalil sco say tas scutej cacꞌan 
stecꞌanil juntzan̈xo ebꞌ.

25 Axo ticnaic, yaln̈ej tas chibꞌejal schon̈ji bꞌaj schon̈ji nocꞌ chibꞌej, syaln̈ej 
e manan nocꞌ e chiꞌa. Man̈ e cꞌanbꞌej bꞌaj scot nocꞌ, yic vachꞌ axo jun tzꞌacꞌan 
mandar e pensar, max ixtax el yuuj. 26  Yujto a yolyibꞌan̈qꞌuinal tic yedꞌ 
masanil tas ay dꞌay, yicn̈ej Cajal Jesús yaj smasanil.

27 Qꞌuinaloc ay ebꞌ man̈ creyenteoc tzex avtanbꞌat vael dꞌa spat. Tato e gana 
tzex bꞌati, syaln̈ej e chiꞌan masanil tas syacꞌ ebꞌ dꞌayex. Man̈ e cꞌanbꞌej dꞌa 
ebꞌ bꞌaj ix cot juntzan̈ syacꞌ ebꞌ chiꞌ dꞌayex, yic vachꞌ axo jun tzꞌacꞌan mandar 
e pensar, max juviel yuuj. 28  Palta tato ay junoc mach tzꞌalan dꞌayex: A jun 
chibꞌej syacꞌ vin̈ tic, ix acꞌji silabꞌil dꞌa juntzan̈ comon dios, ta xchi dꞌayex, 
man̈ e chiꞌa. Yujto a jun tzꞌalan dꞌayex chiꞌ, ay smay, talaj sjuviel jun tzꞌacꞌan 
mandar spensar eyuuj. 29 Svalbꞌat juntzan̈ tic dꞌayex, yic man̈ eyuujoc sjuviel 
spensar ebꞌ mantalaj stecꞌanil. Man̈ yujoc jun tzꞌacꞌan mandar e pensar chiꞌ, 
svalbꞌat juntzan̈ tic dꞌayex.

Palta tecan ayex tzeyal icha tic: A on̈ tic syaln̈ej co chiꞌan masanil tasi. 
Yuj chiꞌ, ¿tas yuj tzon̈ yalubꞌtan̈ej juntzan̈xo ebꞌ xiv schiꞌan nocꞌ chibꞌej 
chiꞌ? 30  Tato scacꞌ yuj diosal dꞌa Dios yuj nocꞌ chibꞌej chiꞌ, sco chiꞌan nocꞌ, 
malaj mach syal yalan chucal dꞌa co patic, tecan xe chi. Tecan ayex icha 
chiꞌ tze na ticnaic. 31 Palta svalbꞌat dꞌayex, vachꞌchom tzon̈ vaꞌi, ma scuqꞌuej 
junoc tasi, yaln̈ejocabꞌ tas sco cꞌulej, co cꞌulejocabꞌi yic squicꞌanchaan̈ Dios. 
32  Vachꞌchom ebꞌ israel, ma ebꞌ man̈ israeloc, max yal cacꞌan juvoquel spensar 
ebꞌ. An̈ejtonaꞌ ebꞌ yiglesia Dios, max yal cacꞌan juvoquel spensar ebꞌ. 33  A 
inxo tic, yuj jantacn̈ej tas tzin cꞌulej, svacꞌlej vacꞌan stzalajcꞌolal ebꞌ anima 
smasanil. Man̈toc munil tzin sayecꞌ in vachꞌil dꞌa yol vicoꞌ, palta tzin say yic 
juntzan̈xo anima, yic vachꞌ ta icha chiꞌ ol colchajel ebꞌ.

* 11.5 A dꞌa scal ebꞌ griego, a sbꞌeybꞌal ebꞌ ix ix vachꞌ sbꞌeybꞌal, smusej sat ebꞌ ix yedꞌ jun macan̈ 
cꞌapac stziquiqui. Qꞌuinaloc tato max smusej sat ebꞌ ix creyente, chuc am tzꞌalji dꞌa evangelio yuj 
ebꞌ ix. * 11.20 A dꞌa pecaꞌ, tzꞌem lean ebꞌ creyente vael dꞌa tzalajcꞌolal sbꞌabꞌelal, ichato chiꞌ 
svaan Santa Cena ebꞌ. Aton jun vael chiꞌ syal vin̈aj Pablo dꞌa ebꞌ to chuc syutej ebꞌ. 

11  1 Yuj chiꞌ, icha svutej in bꞌa in cꞌanabꞌajan tas yutejnac sbꞌa Cristo, 
ichocabꞌ chiꞌ tzeyutej e bꞌa.

A tas smoj syutej sbꞌa ebꞌ ix ix dꞌa culto
2  Ex vucꞌtac ex vanabꞌ, tzex val vachꞌil, yujto masanil tiempo tzin e nacoti, 

yujto van e cꞌanabꞌajan pax juntzan̈ cꞌaybꞌubꞌal valnaccan dꞌayex. 3 Palta in gana 
tzeyojtaquejeli to a Cristo Yajal yaj dꞌa junjun ebꞌ vin̈ vinac, ichato sjolomal yaj 
dꞌa ebꞌ vin̈. Axo vin̈ yetbꞌeyum junjun ebꞌ ix ix, a vin̈ yajal yaj dꞌa ebꞌ ix, icha yaj 
Dios, yujto Aꞌ Yajal yaj dꞌa Cristo. 4 A junoc vin̈ vinac, ayic slesalvi vin̈, mato ayic 
syalanel slolonel Dios vin̈, tato ayqꞌue junoc tas dꞌa sjolom vin̈, syacꞌ qꞌuixvelal 
sjolom vin̈ chiꞌ. 5 Axo ebꞌ ix ix, tato malaj jabꞌoc scꞌox ebꞌ ix ayqꞌuei, ayic slesalvi 
ebꞌ ix, mato ayic syalanel slolonel Dios ebꞌ ix, syacꞌ qꞌuixvelal sjolom ebꞌ ix chiꞌ. * 
Ichato joxbꞌilel sjolom ebꞌ ix chiꞌ. 6 Tato ay ebꞌ ix max yal scꞌool syacꞌqꞌue scꞌox, 
vachꞌ joxchajocabꞌ el xil sjolom ebꞌ ix chiꞌ. Axo tato sqꞌuixvi ebꞌ ix sjoxchajel xil 
sjolom chiꞌ, yacꞌocabꞌ qꞌue scꞌox ebꞌ ix. 7 A on̈ vinac on̈, man̈ smojoc scacꞌqꞌue 
co cꞌox, yujto ichato yechel Dios caji, sco chꞌoxanel svachꞌil. Axo ebꞌ ix ix tzon̈ 
chꞌoxanel a on̈ vinac on̈ tic. 8 Yujto ayic sbꞌoannac jun vin̈ bꞌabꞌel vinac Dios, 
man̈oc dꞌa ix ix elnaccot vin̈, palta a ix ix chiꞌ, a dꞌa vin̈ elnaccot ix. 9 A ix ix 
chiꞌ, bꞌobꞌil ix yuj svachꞌil vin̈ vinac. Man̈ yujoc svachꞌil ix bꞌobꞌil vin̈ vinac chiꞌ. 
10 Yuj chiꞌ, smoj syacꞌqꞌue scꞌox ebꞌ ix. Icha chiꞌ tzꞌaj schꞌoxanel ebꞌ ix to ayoch 
ebꞌ ix dꞌa yalan̈ smandar vin̈ yetbꞌeyum. Smoj ton icha chiꞌ syutej sbꞌa ebꞌ ix, 
yujto qꞌuelanoch ebꞌ ángel dꞌayon̈. 11 Palta a dꞌa yichan̈ Cajal Jesús, man̈ocn̈ejlaj 
vin̈ vinac ay yelcꞌochi, man̈ocn̈ejpaxlaj ix ix ay yelcꞌochi. 12  Yel toni, a dꞌa vin̈ 
vinac chiꞌ elnaccot ix bꞌabꞌel ix. Axo ticnaic, a dꞌa ebꞌ ix tzon̈ pitzvielta. Palta co 
masanil a Dios bꞌojinac on̈.

13  A exxo, naec vedꞌoc, ¿tom smoj slesalvi junoc ix ix dꞌa Dios ayic malaj 
scꞌox ix? 14  Ina yojtac anima smasanil, tato a on̈ vinac on̈ tic nivac xil co 
jolom icha junoc ix ix, tzon̈ qꞌuixvi. 15 Axo ebꞌ ix ix, tato nivac xil sjolom ebꞌ 
ix, vachꞌ yilji ebꞌ ix yuuj. A yopisio xil sjolom ebꞌ ix chiꞌ, a schꞌoxani to smoj 
syacꞌqꞌue scꞌox ebꞌ ix. 16 Tato ayex mach ex scot eyoval dꞌa jun cꞌaybꞌubꞌal tic, 
yovalil snachajel eyuuj to a on̈ tic, toxon max co cha junocxo chꞌoc bꞌeybꞌal. 
An̈ejtonaꞌ, icha pax chiꞌ yaj ebꞌ creyente dꞌa junjun yiglesia Dios, max scha 
junocxo chꞌoc bꞌeybꞌal ebꞌ.

A ebꞌ man̈ vachꞌoc syutej sbꞌa dꞌa Santa Cena
17 Ay juntzan̈xo tas ol valbꞌat dꞌayex. Palta maxto yal ex valan vachꞌil, yujto 

ayex ayto e paltail. Yujto ayic tze molbꞌan e bꞌa taꞌ, malaj jabꞌoc svachꞌil tze 
chaꞌa. Ton̈ej tzex juviel yuuj. 18 Yuj chiꞌ a jun tic ol in bꞌabꞌlaj alejbꞌat dꞌayex. 
Svabꞌi to a bꞌaj tze molbꞌej e bꞌa dꞌa e culto, man̈ lajanoc tas tze naꞌa. Palta a 
tzꞌaj in naani to yel juntzan̈ svabꞌ chiꞌ. 19 Tecan yovalil ay pojlajbꞌail dꞌa e cal, yic 
scheclajelta mach ebꞌ nivan yelcꞌoch dꞌa e cal chiꞌ. 20 Yuj chiꞌ, ayic tze molbꞌan 
e bꞌa, man̈ yicoc Cajal Jesús jun cena tze va chiꞌ. * 21 Yujto ayic van scꞌoch yorail 

1 CORINTIOS 11 1638  



 

* 11.25 Il nota dꞌa Mateo 26.28. 

jun cena chiꞌ, ton̈ej tze comon yamejoch e vaan eyic dꞌa elan̈chamel junjun ex. 
Yuj chiꞌ ayex maxtzac e cha eyicoꞌ, ton̈ej ste och e vejel. Ay ex pax tzex och 
ucꞌuman̈il yuuj. 22  ¿Tom malaj e pat junjun ex bꞌaj syal e vaꞌi, tzeyucꞌan aꞌ? ¿Tom 
e gana tzeyacꞌ qꞌuixvelal junoc mach mebꞌaꞌ? Ayic tze cꞌulan juntzan̈ chiꞌ, tze 
patiquejel ebꞌ, palta yiglesia pax Dios ebꞌ eyedꞌoc. ¿Tas tze naꞌa? ¿Tom ol yal 
valan e vachꞌil yuj juntzan̈ tze cꞌulej chiꞌ? Maay, max yal-laj.

A Santa Cena 
(Mt 26.26‑29; Mr 14.22‑25; Lc 22.14‑20)

23 A juntzan̈ cꞌaybꞌubꞌal yic cena valnaccan dꞌayex, a Cajal Jesús acꞌjinaccan 
vojtaquejeli. Aton juntzan̈ chiꞌ ol valxibꞌat dꞌayex: Dꞌa jun acꞌval ix acꞌjioch 
Cajal Jesús chiꞌ dꞌa yol scꞌabꞌ ebꞌ ix milani. Ayic manto yamchaji, ix 
yicꞌanchaan̈ ixim pan. 24 Ix lajvi yacꞌan yuj diosal yuj ixim, ix spojanbꞌat ixim 
pan chiꞌ. Ix yalan dꞌa ebꞌ scꞌaybꞌum: Vaan̈ec. A jun tic, aton in nivanil ol yabꞌ 
syail eyuuj. Ayic tze cꞌulan jun tic, tzin e nacoti, xchi. 25 An̈ejtonaꞌ icha chiꞌ ix 
yutej yicꞌanchaan̈ jun vaso ayic ix lajvi sva ebꞌ, ix yalan dꞌa ebꞌ: A tas ay dꞌa 
yol jun vaso tic, a schꞌoxan junxo strato Dios. Yuj in chiqꞌuil, ol elcꞌoch jun 
strato tic. Ayic tzeyucꞌan jun tic dꞌa juntac el, icha tic ol eyutoc, yic ol in e 
nacoti, xchi Jesucristo chiꞌ. * 26 A juntac el sco va jun pan tic, ayic scucꞌlabꞌan 
pax jun vaso tic, syalelcꞌochi to van calanxiel schamel Cajal Jesús. Ichan̈ej 
chiꞌ ol co cꞌuloc masanto ol jaxoc.

A tas scutej co bꞌa dꞌa Santa Cena
27 Yuj chiꞌ, tato ay mach malaj yelcꞌoch dꞌay ayic svaan jun pan tic, ayic 

syucꞌlabꞌan pax jun vaso tic, tzꞌoch smul dꞌa snivanil Cajal Jesús yedꞌ dꞌa 
schiqꞌuil. 28  Yuj chiꞌ, yovalil sco cham naej junjun on̈ tas caji, ayic mantzac 
co va jun pan tic yedꞌ yic scucꞌlabꞌan jun vaso tic. 29 Yujto ayic sco vaani, 
scucꞌani, tato max cham val co naan snivanil Cajal Jesús, squicꞌcot yaelal dꞌa 
quibꞌan̈. 30 Yuj juntzan̈ tic, tzijtum ebꞌ spenaayax dꞌa e cal, ay ebꞌ tzꞌontac, 
ay pax ebꞌ schami. 31 Palta tato sco chꞌolbꞌitej tas caj junjun on̈, a Cajal Jesús 
man̈xo yovaliloc tzon̈ schꞌolbꞌitej. 32  Ayic tzon̈ schꞌolbꞌitan Cajal Jesús chiꞌ, 
syacꞌoch co yaelal, yic vachꞌ max on̈ bꞌatcan dꞌa junxo nivan yaelal yedꞌ ebꞌ 
yic yolyibꞌan̈qꞌuinal tic.

33  Yuj chiꞌ, ex vucꞌtac ex vanabꞌ, ayic tze molbꞌan e bꞌa yuj jun cena tic, slaj 
e tan̈vej e bꞌa, yic molann̈ej tzex va e masanil. 34 Tato ayex mach ex ay e vejel, 
yovalil tzex cham vacan dꞌa e pat, yic icha chiꞌ vachꞌ ol eyutoc e bꞌa ayic tze 
molbꞌan e bꞌa taꞌ. Axo Dios, man̈ ol yacꞌcotlaj eyaelal. Axo juntzan̈xo tas tzato 
yacꞌ palta dꞌayex, ol to in bꞌo yaji ayic ol in cꞌoch dꞌayex taꞌ.

A tas tzꞌacꞌji co cꞌulej yuj Yespíritu Dios

12  1 Ex vucꞌtac ex vanabꞌ, in gana snachajel eyuuj tastac juntzan̈ opisio 
syacꞌ Yespíritu Dios dꞌayon̈ junjun on̈. 2  Eyojtacxo to ayic manto ex 

och creyenteal, ix ex icꞌjibꞌat dꞌa juntzan̈ ix eyaloch e diosaloc. Tzex bꞌat tic, 
tzex bꞌat tic e sayan ecꞌ juntzan̈ max yal-laj slolon chiꞌ. 3  Yuj chiꞌ, in gana 
tzeyojtaquejel juntzan̈xo tic. Tato ay junoc mach tzꞌalani: Cotocabꞌ yoval 

scꞌool Dios dꞌa yibꞌan̈ Jesús, tato xchi, a jun chiꞌ, man̈ ayoc och Yespíritu Dios 
yedꞌoc syalani. Tato ay junoc mach tzꞌalani: A Jesús, Vajal, tato xchi, axon̈ej 
yuj Yespíritu Dios syal yalan icha chiꞌ.

4 A on̈ tic, chꞌocchꞌoc copisio sco cha junjun on̈, palta junn̈ej mach tzꞌacꞌan 
dꞌayon̈, aton Yespíritu Dios. 5 Chꞌocchꞌoc scutej cacꞌan servil junjun on̈, palta 
junn̈ej mach scacꞌ servil co masanil, aton Cajal Jesús. 6 An̈ejtonaꞌ, chꞌocchꞌoc 
co munlajel junjun on̈, palta junn̈ej Dios van smunlaj quedꞌ co masanil. 7 A 
tzꞌacꞌan junoc opisio dꞌayon̈ junjun on̈, yic schꞌoxani to ayoch Yespíritu chiꞌ 
quedꞌoc, yic co vachꞌiloc co masanil. 8  Yuj Yespíritu tic, ay ebꞌ tzꞌacꞌji yal 
sjelanil Dios, ay pax ebꞌ snachajel yuj scꞌaybꞌani. 9 Yuj Yespíritu tic, ay pax 
ebꞌ svachꞌ aqꞌuejoch Dios dꞌa scꞌool. Yuuj paxi, ay ebꞌ tzꞌacꞌji spoder yacꞌanxi 
bꞌoxoc scꞌool ebꞌ penaay. 10 Ay ebꞌ tzꞌacꞌji spoder schꞌoxanel juntzan̈ milagro 
yuuj. Ay pax ebꞌ tzꞌacꞌji yalel slolonel Dios yuuj. Yuj Yespíritu tic, ay ebꞌ 
tzꞌacꞌji yojtaquejeli tato aꞌ ayoch yedꞌ junoc mach, mato a junoc enemigo 
ayoch yedꞌoc. Yuuj ay pax ebꞌ tzꞌacꞌji lolon dꞌa juntzan̈ chꞌocchꞌoc tial. Ay pax 
juntzan̈xo ebꞌ tzꞌacꞌji alanel tas syalelcꞌoch jun syal ebꞌ chiꞌ. 11 Tzijtum val 
juntzan̈ tas tzꞌacꞌji co cꞌulej, palta junn̈ej Espíritu tzꞌacꞌan co cꞌulej. Chꞌocchꞌoc 
tas syacꞌ co cꞌulej junjun on̈, ato syalaꞌ tas sgana dꞌayon̈.

Ichato junn̈ej nivanil caj co masanil
12  A jun co nivanil tic, vachꞌchom tzijtum macan̈il yaji, palta junn̈ej. Icha 

juntzan̈ tas ayoch dꞌa co nivanil tic, icha chiꞌ cajoch dꞌa Cristo. Ichato snivanil 
Cristo caj co masanil. 13  Yujto co masanil, vachꞌchom israel on̈, mato maay, 
palta junn̈ej caj co masanil. Vachꞌchom ayon̈ och checabꞌoc dꞌa junoc anima, 
ma quic co bꞌa co chꞌocoj, palta junn̈ej caji. Yujto ayic ix on̈ acꞌji bautizar, 
junn̈ej ix on̈ ajcan yedꞌ Cristo. Yujn̈ej Yespíritu Dios, ichato junn̈ej nivanil caji, 
yujto a ochnaccan dꞌayon̈ co masanil.

14 Ilecnabꞌ co nivanil tic. Tzijtum macan̈il yaji, man̈ junocn̈ej. 15 Qꞌuinaloc 
a voc tzꞌalan ticnaic: A in tic, man̈ in cꞌabꞌoc, yuj chiꞌ malaj voch dꞌa jun 
nivanil tic, tato xchi. Vachꞌchom syal icha chiꞌ, palta an̈ejaꞌ yic jun in nivanil 
tic. 16 Ma tato a jun in chiquin tic tzꞌalan ticnaic: A in tic, man̈ in yol satoc, 
yuj chiꞌ man̈ in yicoc jun nivanil tic, tato xchi. Vachꞌchom syal icha chiꞌ, palta 
an̈ejaꞌ yic jun in nivanil tic. 17 Qꞌuinaloc a jun in nivanil tic, nabꞌa yol satn̈ej 
yaji, tato icha chiꞌ, ¿tas svutej vabꞌani? Qꞌuinaloc nabꞌa chiquinn̈ej yaji, tato 
icha chiꞌ, ¿tas pax svutej in sucꞌlan junoc tasi? 18  Palta a Dios ix bꞌoan junjun 
tas dꞌa co nivanil tic icha sgana. 19 Qꞌuinaloc a jun co nivanil tic, junn̈ej tas ay 
dꞌay, tato icha chiꞌ, man̈ nivaniloc. 20 Cojtac to tzijtum macan̈il yaj co nivanil 
tic, palta junn̈ej yaji.

21 A yol co sat , max yal-laj yalan dꞌa co cꞌabꞌ to malaj yopisio yuuj. 
An̈ejtonaꞌ co jolom, max yal-laj yalan dꞌa coc to malaj yopisio yuuj. 22  Ay 
juntzan̈ yetbꞌeyum co nivanil tic, ichato malaj yopisio, palta aton juntzan̈ tic 
más ay yopisio cuuj. 23 Yedꞌ pax juntzan̈ yetbꞌeyum co nivanil tic, ichato malaj 
yelcꞌochi, palta aton val juntzan̈ chiꞌ más ay yelcꞌoch dꞌayon̈. A juntzan̈ man̈ 
smojoc yilji, aꞌ scacꞌoch spichul. Icha chiꞌ scutej co chꞌoxani to ay yelcꞌoch 
dꞌayon̈. 24  Axo juntzan̈ tas vachꞌ yilji, man̈ yovaliloc scacꞌoch spichul. Icha 
chiꞌ ix yutej Dios sbꞌoan co nivanil tic, sec yuj chiꞌ a juntzan̈ malaj yelcꞌochi, 
a juntzan̈ chiꞌ nivan yelcꞌoch dꞌayon̈. 25  Yuj chiꞌ max yal-laj spojan sbꞌa co 

nivanil tic, yujto scol-laj sbꞌa junjun macan̈. 26 Qꞌuinaloc ay junoc syabꞌ syail, 
an̈ejaꞌ syabꞌ pax syail smasanil yedꞌoc. Tato ay pax junoc stzalaji, stzalaj 
smasanil yedꞌoc.

27 Yuj chiꞌ a on̈ tic, ichato snivanil Cristo caji. Icha junjun macan̈ ay dꞌa 
snivanil chiꞌ, icha chiꞌ cajoch co masanil dꞌay. 28  Yuj chiꞌ ay on̈ ix yacꞌ copisio 
Dios dꞌa yiglesia. Dꞌa sbꞌabꞌelal, schecabꞌ Cristo caji. Schabꞌil, tzꞌacꞌji copisio 
calanel slolonel Dios. Yoxil, ay on̈ cꞌaybꞌum on̈. An̈ejtonaꞌ, ay on̈ sco chꞌoxel 
milagro. Ay on̈ syal cacꞌan bꞌoxoc scꞌool ebꞌ penaay. Ay on̈ syal tzon̈ colvaji. 
Ay on̈ tzon̈ cachvaji. Ay on̈ pax tzon̈ lolon dꞌa juntzan̈xo chꞌoc tial. 29 Palta 
man̈ on̈ schecabꞌoc Cristo co masanil. Man̈ co masaniloc tzꞌacꞌji copisio 
calanel slolonel Dios. Man̈ on̈ cꞌaybꞌumoc co masanil. Max yal-laj co chꞌoxan 
milagro co masanil. 30 Man̈ co masaniloc syal cacꞌan bꞌoxoc scꞌool ebꞌ penaay. 
Man̈ co masaniloc syal tzon̈ lolon dꞌa juntzan̈ chꞌocchꞌoc tial. An̈ejtonaꞌ, man̈ 
co masaniloc syal calani tas syalelcꞌoch juntzan̈ chꞌocchꞌoc tial chiꞌ. 31 Yuj 
chiꞌ, tzeyacꞌ eyip e sayan juntzan̈ opisio más nivan yelcꞌoch syacꞌ Dios. Palta 
ayto val junxo modo más vachꞌ ol val dꞌayex.

Sco xajanej co bꞌa

13  1  Qꞌuinaloc tato te jelan on̈ calan juntzan̈ tiꞌ tzꞌalchaj dꞌa 
yolyibꞌan̈qꞌuinal tic yedꞌ calan pax stiꞌ ebꞌ ángel, palta tato max 

co xajanej co bꞌa, lajan quelcꞌoch icha junoc tan̈bꞌil, mato icha juntzan̈ 
pachquiltac son ton̈ej stzin̈iljubꞌi. 2  Vachꞌchom acꞌbꞌil copisio calanel slolonel 
Dios, vachꞌchom snachajel masanil tas mantalaj mach ojtannac cuuj, taxon̈ej 
cojtac masanil tas dꞌa yolyibꞌan̈qꞌuinal tic, vachꞌchom scacꞌ val och Dios dꞌa 
co cꞌool, yic syal quicꞌanel junoc vitz dꞌa yedꞌtal, palta tato max co xajanej co 
bꞌa, te malaj jabꞌoc quelcꞌochi. 3  Vachꞌchom sco siej masanil tas ay dꞌayon̈ dꞌa 
ebꞌ mebꞌaꞌ, mato scacꞌoch co bꞌa dꞌa yol scꞌabꞌ chamel yic stzꞌabꞌat co nivanil 
tic, palta tato max co xajanej co bꞌa, nabꞌan̈ej squixtej co bꞌa, malaj jabꞌoc 
spac ol co chaꞌa.

4 Ol valaꞌ tas scutej co bꞌa, tato yel sco xajanej co bꞌa: Te nivan scutej co 
cꞌool dꞌa ebꞌ quetanimail, sco chꞌoxan pax co vachꞌcꞌolal dꞌa ebꞌ. Max quiloch 
co cꞌool dꞌa junocxo. Malaj bꞌaj squicꞌchaan̈ co bꞌa, malaj pax bꞌaj scacꞌ 
acꞌumtaquil. 5 Tato yel sco xajanej co bꞌa, malaj bꞌaj scacꞌ qꞌuixvelal junocxo 
mach. Co gana man̈oc on̈n̈ej ay calan quicoꞌ. Man̈ utzinoc scutej co cꞌool. 
Malaj bꞌaj sco na tas scutej co pacan co bꞌa dꞌa ebꞌ quetanimail. 6  Max on̈ 
tzalaj yuj junoc chucal scꞌulej junoc anima. An̈ej val juntzan̈ yel tzon̈ tzalaj 
yedꞌoc. 7 Tato yel sco xajanej co bꞌa, scacꞌ techaj masanil tasi, scacꞌoch dꞌa co 
cꞌool to vachꞌn̈ej scꞌulej ebꞌ quetanimail, scacꞌn̈ejoch ebꞌ yipoc co cꞌool. Yaln̈ej 
tas junoc sja dꞌa quibꞌan̈, tecꞌann̈ej scutej co bꞌa.

8 A jun bꞌaj sco xajanej co bꞌa tic, malaj bꞌaqꞌuin̈ ol lajvoc. Ay jun tiempoal ol 
javoc, man̈xo yovaliloc ay mach tzꞌacꞌji yopisio yuj Dios yalanel slolonel. A dꞌa 
jun tiempoal chiꞌ, man̈xo yovaliloc ay mach slolon dꞌa juntzan̈ chꞌocchꞌoc tial. 
An̈ejtonaꞌ, man̈xa yopisio co jelanil tic taꞌ. 9 A ticnaic manto tzꞌacanoc co jelanil. 
An̈ejtonaꞌ, manto tzꞌacanoc scutej calanel slolonel Dios. 10 Palta ayic ol tzꞌacvoc 
smasanil, ato taꞌ ol lajvoc yopisio masanil juntzan̈ man̈ tzꞌacanoc sco cꞌulej tic.

11 A in tic, ayic unin in, in lolon icha slolon ebꞌ cotac unin. In nanac juntzan̈ 
tas icha sna ebꞌ unin chiꞌ, yujto lajan in pensar yedꞌ ebꞌ. Axo ticnaic, icham 

vinac inxo, yuj chiꞌ vactejnaccan in bꞌeybꞌal yic vuninal chiꞌ. Icha vaji ayic 
unin in chiꞌ, icha chiꞌ caj co masanil, 12  yujto a ticnaic, maxto nachajel val 
yic Dios cuuj. Ichato van quilan juntzan̈ tas dꞌa junoc nen tzaxo moymon 
quilani. Palta a dꞌa jun tiempoal ayic ol tzꞌacvoc masanil tas chiꞌ, sicꞌlabꞌil ol 
quil masanil. A ticnaic, manto tzꞌacvilaj cojtacanel yic Dios, palta a dꞌa jun 
tiempoal chiꞌ, ol cojtaquejeli. Icha ix aj on̈ yojtacanel Dios ticnaic, icha chiꞌ ol 
aj cojtacanel smasanil taꞌ. 13  A ticnaic, scacꞌoch Dios dꞌa co cꞌool, scacꞌanpax 
och yipoc co cꞌool. Sco xajanej Dios yedꞌ ebꞌ quetanimail. A oxeꞌ sco cꞌulej tic, 
ay yopisio dꞌa masanil tiempo. Palta ay junxo ecꞌal dꞌa yichan̈ chabꞌ tic, aton 
co xajanan Dios yedꞌ ebꞌ quetanimail.

Juntzan̈ chꞌocchꞌoc tial

14  1 Tzeyacꞌ val eyip e xajanan e bꞌa junjun ex. An̈ejtonaꞌ tzeyacꞌ pax 
eyip e sayan juntzan̈ opisio syacꞌ Yespíritu Dios dꞌayex. Ay jun opisio 

más vachꞌ, aton jun aloj el slolonel Dios. 2  Ay juntzan̈ ebꞌ syal slolon dꞌa 
juntzan̈ chꞌocchꞌoc tial. A dꞌa Dios slolon ebꞌ, man̈oclaj dꞌa anima, yujto malaj 
mach tzꞌabꞌan tas syal ebꞌ. Aton Yespíritu Dios tzꞌacꞌan yal ebꞌ, palta malaj 
junoc mach snachajel yuuj. 3  Palta a mach tzꞌalanel slolonel Dios, a dꞌa ebꞌ 
yetanimail ebꞌ syaleli, yic vachꞌ stecꞌcꞌaj ebꞌ. Tato icha chiꞌ, svachꞌ nachajel 
yuj ebꞌ, tzꞌacꞌjipax snivanil scꞌool ebꞌ. 4  A ebꞌ slolon dꞌa juntzan̈ chꞌocchꞌoc 
tial, munil stecꞌcꞌaj ebꞌ schꞌocoj. Palta axo ebꞌ tzꞌalanel slolonel Dios, aton ebꞌ 
tzꞌacꞌan stecꞌanil ebꞌ yetcreyenteal.

5 In gana tzex lolon dꞌa juntzan̈ chꞌocchꞌoc tial e masanil. Palta tzin nibꞌej 
val to a slolonel Dios tzeyaleli. Yujto a jun tic, más val ay yopisio dꞌa yichan̈ 
juntzan̈ chꞌocchꞌoc tial chiꞌ. A juntzan̈ chiꞌ, ay ton yopisio tato ay mach tzuji 
snaaneli tas val syalelcꞌochi, yic vachꞌ tzꞌoch stecꞌanil ebꞌ creyente chiꞌ yuuj. 
6  Yuj chiꞌ, ex vucꞌtac ex vanabꞌ, qꞌuinaloc tzin cꞌoch valel juntzan̈ chꞌoc tial 
dꞌayex ticnaic, ¿tas val jabꞌoc svachꞌil tzeyicꞌcani? An̈ej tato svacꞌ eyojtaquejel 
juntzan̈ tas acꞌbꞌil dꞌayin yuj Dios, juntzan̈ sjelanil, mato svalel slolonel Dios 
yedꞌ juntzan̈xo cꞌaybꞌubꞌal dꞌayex, an̈ej yuj chiꞌ syal eyicꞌan svachꞌil.

7 Qꞌuinaloc tato ay juntzan̈ son ticnaic, tzꞌocꞌ junoc flauta, scꞌan̈ pax 
junoc arpa. Tato ton̈ej sn̈ilili sjaj, ¿tom scabꞌi tas jajil bꞌaj van scꞌan̈ junjun? 
8  Qꞌuinaloc tato ay junoc oval ticnaic, ayic scꞌoch yorail sbꞌat ebꞌ soldado, 
tzꞌocꞌ strompeta ebꞌ, sbꞌat ebꞌ. Palta tato man̈oclaj yaj yocꞌ qꞌueen tzꞌaj yoqꞌui, 
¿tom syal yacꞌan lista sbꞌa ebꞌ sbꞌat dꞌa oval chiꞌ? 9 An̈ejtonaꞌ, ich on̈ taꞌ, tato 
scal juntzan̈ lolonel malaj mach tzꞌabꞌani, ¿tas ol aj snachajel yuj ebꞌ tas 
scalaꞌ? Nabꞌan̈ej am tzon̈ comon lolon icha chiꞌ. 10 A ticnaic, tzijtum macan̈il 
tiꞌ ay dꞌa yolyibꞌan̈qꞌuinal tic. Masanil juntzan̈ tiꞌ chiꞌ, ay val yelcꞌoch junjun. 
11 Qꞌuinaloc tato ay junoc mach sloloni, palta max cabꞌlaj tas syalaꞌ, tato icha 
chiꞌ, ichato chꞌoc chon̈abꞌil caj dꞌay. An̈ejtonaꞌ, ichato chꞌoc chon̈abꞌil yaj pax 
dꞌayon̈. 12  Vojtacxo to e gana juntzan̈ opisio syacꞌ Yespíritu Dios dꞌayex. Yuj 
chiꞌ, svalaꞌ to tzeyacꞌ val eyip yic vachꞌ ol e cha jun opisio más vachꞌ. Tato icha 
chiꞌ, ol yal eyacꞌan stecꞌanil ebꞌ eyetcreyenteal. 13 Yuj chiꞌ, tato ay junoc mach 
tzꞌacꞌji lolon dꞌa junoc chꞌoc tiꞌal, yovalil scꞌan dꞌa Dios yic syal yalani tas 
syalelcꞌoch jun chiꞌ. 14 Qꞌuinaloc tato dꞌa junoc chꞌoc tial tzin lesalvi ticnaic, a 
in pixan, slesalvi, palta axo in pensar max nachajel yuuj tas juntzan̈ sval chiꞌ. 
15 Yuj chiꞌ, ¿tas am sco cꞌulej tze naꞌa? Man̈ocn̈ej yedꞌ co pixan tzon̈ lesalvi. 

Yovalil tzon̈ lesalvi pax yedꞌ co pensar yic snachajel cuuj. An̈ejtonaꞌ, ayic tzon̈ 
bꞌitani, man̈ ton̈ejoc tzon̈ bꞌitan yedꞌ co pixan. Yovalil tzon̈ bꞌitan pax yedꞌ co 
pensar, yic vachꞌ snachajel cuuj. 16 Qꞌuinaloc tato ay junoc ex ticnaic, tzeyal 
vachꞌ lolonel dꞌa Dios dꞌa junoc chꞌoc tiꞌal, tato icha chiꞌ, an̈ej yedꞌ e pixan 
tzeyalaꞌ. Axo ebꞌ ayecꞌ eyedꞌoc, max nachajel yuj ebꞌ tas jun tzeyal chiꞌ. Yuj 
chiꞌ, ayic tzeyacꞌan yuj diosal dꞌa Dios, max yal junn̈ej slesalvi ebꞌ eyedꞌoc. 
17 Vachꞌchom vachꞌ jun e lesal chiꞌ ayic tzeyacꞌan yuj diosal chiꞌ, palta malaj 
mach tzꞌacꞌji stecꞌanil yuuj. 18  Yuj val dios dꞌa co Mam Dios yujto más val syal 
in lolon dꞌa juntzan̈ chꞌocchꞌoc tial chiꞌ dꞌa eyichan̈ e masanil. 19 Palta ayic 
sco molbꞌan co bꞌa dꞌa culto, más vachꞌ a e tiꞌ svalaꞌ yic tzex in cꞌaybꞌej. Yujto 
vachꞌchom oyeꞌn̈ej bꞌelan̈ lolonel sval dꞌayex dꞌa e tiꞌ chiꞌ, palta ecꞌal yopisio 
dꞌa yichan̈ lajun̈eoc mil lolonel max nachajel eyuuj.

20 Ex vucꞌtac ex vanabꞌ, man̈ ichoc ebꞌ unin tzeyutej e bꞌa e naan juntzan̈ 
tic. Axo e bꞌeybꞌal, ichaocabꞌ yic ebꞌ nenetac unin, icha chiꞌ tzeyutej, yujto 
max saylaj chucal ebꞌ, ichocabꞌ ta tzeyutej e bꞌa. Tecꞌan val tzeyutej e pensar, 
yujto man̈ ex uninoc. 21 A dꞌa sley Dios, tzꞌibꞌyajcan icha tic: A in tic ol in 
lolon dꞌa jun chon̈abꞌ tic dꞌa juntzan̈ chꞌocchꞌoc tial yedꞌ dꞌa stiꞌ ebꞌ chꞌocchꞌoc 
chon̈abꞌil. Palta an̈ejaꞌ man̈ ol yacꞌoch spensar ebꞌ dꞌayin, xchi Dios Cajal. 
22  Yuj chiꞌ, a juntzan̈ chꞌocchꞌoc tial tzꞌalji, chꞌoxnabꞌil yajcan dꞌa ebꞌ man̈ 
creyenteoc, man̈oc dꞌa ebꞌ creyente. Palta ayic tzꞌaljiel slolonel Dios, yic ebꞌ 
creyente yaji, man̈oc ebꞌ man̈ creyenteoc ay yicoꞌ. 23  Qꞌuinaloc tze molbꞌej 
e bꞌa e masanil a ex creyente ex taꞌ, mato a ex masanil ex tzex lolon dꞌa 
juntzan̈ chꞌocchꞌoc tiꞌal, tato scꞌoch junoc man̈ creyenteoc, mato man̈ yojtacoc 
tas yaj jun quic t ic, tecan syal icha tic: Ichato ay tas scot dꞌa sjolom ebꞌ, 
xchama. 24 Palta qꞌuinaloc van eyalanel slolonel Dios e masanil, ayic scꞌoch 
junoc man̈ creyenteoc, vachꞌchom man̈ yojtacoc tas yaj jun quic tic, snachajel 
yuuj to ay smul. Sbꞌeycꞌolej sbꞌa ayic syabꞌan tas tzeyal junjun ex. 25 Ichato 
chiꞌ scheclajeli tas ay dꞌa spensar. Yuj chiꞌ, tzꞌem cuman, syalan sbꞌa dꞌa Dios. 
Axom syalani: Yel toni, ay val och Dios eyedꞌoc, xchama.

Vachꞌocabꞌ scutej co cꞌulan masanil tasi
26 Yuj chiꞌ ex vucꞌtac ex vanabꞌ, ol valbꞌat dꞌayex tas yovalil tzeyutej e bꞌa 

taꞌ ayic tze molbꞌan e bꞌa. Ay ex tzex bꞌitani, ayex tzeyacꞌ junoc cꞌaybꞌubꞌal, 
ayex tzeyaleli tas syacꞌ Dios dꞌayex, ayex tzex lolon dꞌa junoc chꞌoc tial, 
ayex pax tzeyalaꞌ tas syalelcꞌoch jun tzeyal chiꞌ. A masanil tas tze cꞌulej 
chiꞌ, cꞌulejec yic tzex tecꞌcꞌaj e masanil. 27 Tato ayex tzex lolon dꞌa juntzan̈ 
chꞌocchꞌoc tial, chavan̈ ma oxvan̈exn̈ej tzex loloni. Junjunal tzeyal eyicoꞌ. 
An̈ejtonaꞌ yovalil ay junoc ex tzeyalaꞌ tas syalelcꞌochi. 28  Tato malaj mach 
syal yalani tas syalelcꞌoch jun chiꞌ, más vachꞌ max ex lolonlaj dꞌa juntzan̈ 
chꞌocchꞌoc tial bꞌaj tze molbꞌej e bꞌa chiꞌ. Más vachꞌ munil tzex lesalvi dꞌa 
Dios e chꞌocoj. 29  An̈ejtonaꞌ, tato ayex tzeyalel slolonel Dios, chavaan̈ ma 
oxvan̈exn̈ej tzeyaleli. A exxo e masanil, tzeyacꞌ val och e chiquin dꞌa tas 
tzꞌalji dꞌayex, yic snachajel eyuuj. 30 Qꞌuinaloc tato ay junoc ex van eyalanel 
slolonel Dios dꞌa e cal chiꞌ. Palta tato ay junocxo tzꞌacꞌji yal junocxo tas yuj 
Dios, yovalil tzex och vaan eyalan eyic chiꞌ, syalan yic junxo chiꞌ. 31 Tato 
icha chiꞌ, a jantac ex tzꞌacꞌji eyalel slolonel Dios, junjunal syal eyalan eyicoꞌ, 
yic vachꞌ tzeyicꞌ e cꞌaybꞌubꞌal e masanil, tzeyicꞌan pax e tecꞌanil. 32  Mach ex 

tzꞌacꞌji eyalel slolonel Dios, tzeyil val e bꞌa, yic junjunal tzeyal eyicoꞌ. 33  Tato 
ton̈ej tzon̈ qꞌue somnaj calani, man̈oc dꞌa Dios scot jun chiꞌ, yujto a Dios chiꞌ 
sgana to a dꞌa stzolal tzon̈ loloni.

A syutej sbꞌa ebꞌ creyente dꞌa junjun iglesia to a ebꞌ ix ix numan tzꞌaj ebꞌ 
ix. 34 An̈ejtonaꞌ, icha chiꞌ dꞌayex, yovalil numan tzꞌaj ebꞌ ix ix bꞌaj tze molbꞌej 
e bꞌa, yujto malaj spermiso ebꞌ ix slolon dꞌa culto. Scꞌanabꞌajejocabꞌ ebꞌ ix, 
yujto icha chiꞌ syal sley Dios. 35 Tato ay junoc ebꞌ ix sgana scꞌanbꞌan junoc tas, 
yovalil a dꞌa vin̈ yetbꞌeyum ix scꞌanbꞌej yabꞌi ayic scꞌochxi ebꞌ dꞌa spat. Yujto 
man̈ smojoc slolon ebꞌ ix dꞌa culto chiꞌ.

36  Yovali l tze nacoti to man̈oc dꞌayex ix bꞌabꞌlaj acꞌji slolonel Dios chiꞌ. 
An̈ejtonaꞌ, man̈ e chꞌocojoc ix e cha slolonel Dios chiꞌ. 37 Tato ayex tze naꞌa to 
ay eyopisio eyalanel slolonel Dios, mato tze naꞌa to a Yespíritu Dios smunlaj 
dꞌayex, nachajocab ꞌel eyuuj to schecnabꞌil Cajal Jesús yaj juntzan̈ tzin 
tzꞌibꞌejbꞌat tic dꞌayex. 38  Tato ay ebꞌ malaj yelcꞌoch juntzan̈ checnabꞌil tic dꞌa 
sat, an̈ejtonaꞌ malajocabꞌ pax yelcꞌoch ebꞌ dꞌayex.

39 Yuj chiꞌ, ex vucꞌtac ex vanabꞌ, tzeyacꞌ eyip, sec yuj chiꞌ ol yal eyalanel 
slolonel Dios. Axo ebꞌ slolon dꞌa juntzan̈ chꞌocchꞌoc tial, man̈ e cachoch vaan 
ebꞌ. 40 Vachꞌn̈ej tzeyutej e bꞌoan masanil tasi, ichaocabꞌ val dꞌa stzolal tzeyutej.

Yabꞌixal yic ix pitzvixi Cristo

15  1 A ticnaic, ex vucꞌtac ex vanabꞌ, in gana tze nacot jun vachꞌ abꞌix 
yic colnabꞌil valnaccan dꞌayex. A jun abꞌix tic, e chanacxo. Tecꞌan 

exxo dꞌay ticnaic. 2  Tato an̈ejaꞌ ayoch e pensar dꞌa jun abꞌix valnaccan 
dꞌayex chiꞌ, tato yel eyacꞌnacoch dꞌa e cꞌool, ay e colnabꞌil yuuj. 3  A juntzan̈ 
cꞌaybꞌubꞌal in chanac, aton ix val dꞌayex. A juntzan̈ te nivac yelcꞌoch ix val 
dꞌayex. To a Cristo ix cham yuj co mul, icha yaj stzꞌibꞌchajcan dꞌa Slolonel 
Dios. 4 Ix mucchaji, palta ix pitzvixi dꞌa schabꞌjial, icha yaj stzꞌibꞌchajpaxcan 
dꞌa Slolonel chiꞌ. 5 Ix schꞌox sbꞌa dꞌa vin̈aj Pedro. Ichato chiꞌ ix schꞌoxan sbꞌa 
dꞌa juntzan̈xo ebꞌ schecabꞌ. 6  Ix lajvi chiꞌ, ix schꞌoxan sbꞌa dꞌa juntzan̈xo ebꞌ 
quetcreyenteal, ecꞌal am oyeꞌ ciento sbꞌisul ebꞌ, ayic molanecꞌ ebꞌ ix yilan 
ebꞌ smasanil. Tzijtumto ebꞌ pitzan ticnaic, palta ay jayvan̈ ebꞌ chamnacxo. 
7 An̈ejtonaꞌ, ix schꞌox sbꞌa dꞌa vin̈aj Jacobo. Ix lajvi chiꞌ, ix schꞌoxan sbꞌa dꞌa 
ebꞌ schecabꞌ smasanil.

8  Slajvubꞌalxo ix schꞌoxanpax sbꞌa dꞌayin. Yujto icha junoc unin manto 
yaljubꞌaloc, icha chiꞌ vaji. Yujto slajvubꞌalxo ix in och schecabꞌoc. 9 Yuj chiꞌ, 
a in tic malaj velcꞌoch dꞌa scal juntzan̈xo ebꞌ schecabꞌ Jesucristo chiꞌ. Man̈ 
smojoc pax valji schecabꞌoc Jesús yedꞌ ebꞌ, yujto vacꞌnac val och yaelal dꞌa 
yibꞌan̈ ebꞌ yiglesia Dios. 10  Palta yujn̈ej svachꞌcꞌolal Dios schecabꞌ Cristo 
vaj ticnaic. Man̈ nabꞌan̈ejoc ix schꞌox svachꞌcꞌolal tic dꞌayin, yujto ecꞌto in 
munlaj dꞌa yichan̈ ebꞌ vetbꞌeyum chiꞌ smasanil. Palta man̈oc in tzin munlaj 
in chꞌocoj. A Dios smunlaj vedꞌoc yuj svachꞌcꞌolal. 11 Yuj chiꞌ, vachꞌchom a in 
tzin munlaji, vachꞌchom a ebꞌ chiꞌ smunlaji, palta an̈ejaꞌ ix alchajel jun vachꞌ 
abꞌix tic. An̈ejaꞌ jun vachꞌ abꞌix tic ix eyacꞌoch dꞌa e cꞌool.

Ayic ol pitzvocxi ebꞌ chamnac
12  A jun vachꞌ abꞌix scalel tic, a tzꞌalani to ix pitzvixi Cristo dꞌa scal ebꞌ 

chamnac. Yuj chiꞌ, ¿tas yuj ayex van eyalan ticnaic to man̈ ol pitzvocxi ebꞌ 

chamnac? 13  Tato yel man̈ ol pitzvocxi ebꞌ icha tzeyal chiꞌ, man̈ pitzvinacoc 
amxi Cristo chiꞌ syal chiꞌ. 14 An̈ejtonaꞌ, tato man̈ pitzvinacocxi Cristo chiꞌ, a 
jun vachꞌ abꞌix scalel tic, malaj am jabꞌoc yelcꞌochi. Tato icha chiꞌ, nabꞌan̈ej 
am tzeyacꞌoch dꞌa e cꞌool. 15 Tato icha chiꞌ, a on̈ tic, squesej stioc Dios, yujto 
ix caleli to a Dios ix acꞌanxi pitzvoc Cristo. Qꞌuinaloc max yal spitzvixi ebꞌ 
chamnac icha tzeyal jayvan̈ ex chiꞌ, maj am acꞌjixi pitzvoc Cristo chiꞌ yuj 
Dios. 16 Tato max yal spitzvixi ebꞌ chamnac chiꞌ, an̈ejtonaꞌ icha pax chiꞌ Cristo, 
maj am pitzvocxilaj. 17 Palta qꞌuinaloc tato maj pitzvixi Cristo chiꞌ, nabꞌan̈ej 
am tzeyacꞌoch dꞌa e cꞌool, yujto an̈ej ama ayoch e mul dꞌa eyibꞌan̈. 18  Axo ebꞌ 
creyente chamnacxo, juneln̈ej am chamnac ebꞌ. 19 Tato yujn̈ej val co vachꞌiloc 
dꞌa yolyibꞌan̈qꞌuinal tic scacꞌoch Cristo yipoc co cꞌool, más am obꞌiltac on̈ dꞌa 
yichan̈ ebꞌ anima smasanil.

20 Palta dꞌa val yel pitzvinac Cristo chiꞌ dꞌa scal ebꞌ chamnac. Icha junoc 
bꞌabꞌel ajan tzꞌeluli, icha chiꞌ aj sbꞌabꞌlaj pitzvinacxi Cristo chiꞌ dꞌayon̈, yic 
vachꞌ schꞌoxoꞌ to ol on̈ pitzvocxi pax a on̈ tic. 21 Yuj jun vin̈ vinac, aton vin̈aj 
Adán ix acꞌjicancot chamel dꞌa quibꞌan̈ co masanil. An̈ejtonaꞌ yuj junxo mach, 
aton Cristo ol acꞌjocxi pitzvoc ebꞌ chamnacxo. 22  Masanil anima schami, yujto 
yin̈tilal ebꞌ vin̈aj Adán. An̈ejtonaꞌ, a on̈ yic on̈xo Cristo ol on̈ pitzvocpax co 
masanil. 23  Palta dꞌa stzolal ol aj co pitzvixi. A Cristo chiꞌ bꞌabꞌlaj pitzvinac. 
Axo yic ol jax junelxo, ato taꞌ ol on̈ pitzvocxi co masanil a on̈ yic on̈xo tic. 
24 Ol lajvoc chiꞌ, ol ja slajvubꞌ. Ato taꞌ ol can masanil ebꞌ yajal dꞌa yalan̈ yuj 
Cristo, masanil ebꞌ ay yopisio yedꞌ masanil ebꞌ ay spoder. Ichato chiꞌ ol acꞌjoc 
och ebꞌ dꞌa yol scꞌabꞌ Dios Mamabꞌil yuuj. 25  Yujto a Cristo chiꞌ, yovalil ol 
ochcan Reyal, masanto ol can masanil juntzan̈ ayoch ajcꞌolal dꞌay dꞌa yalan̈ 
yuuj. 26  Ay pax junxo icha ajcꞌool yajoch dꞌayon̈, aton chamel. A jun chiꞌ, 
ol acꞌjoccan lajvoc yuj Cristo dꞌa slajvubꞌalxo. 27 Yujto syal dꞌa Slolonel Dios 
Tzꞌibꞌabꞌilcan icha tic: A Dios ix acꞌanoch masanil tas dꞌa yol scꞌabꞌ Cristo chiꞌ, 
yic vachꞌ aꞌ tzꞌacꞌan mandar smasanil, xchi. Ayic syalani to ix acꞌjioch masanil 
yuj Dios dꞌa yol scꞌabꞌ chiꞌ, man̈ locanoc yacꞌji mandar Dios chiꞌ yuuj. Yujto 
Aꞌ tzꞌacꞌanoch masanil tas dꞌa yol scꞌabꞌ Cristo chiꞌ. 28  Ayic ol vachꞌ acꞌjococh 
masanil tas dꞌa yol scꞌabꞌ Yuninal Dios, axo svachꞌ acꞌanoch sbꞌa dꞌa yol scꞌabꞌ 
Dios Mamabꞌil chiꞌ. Yujto a Dios chiꞌ acꞌjinac och smasanil tas dꞌa yol scꞌabꞌ. 
Ichato chiꞌ, axon̈ej Dios ol och yajalil dꞌa yibꞌan̈ smasanil.

29 A t icnaic, ay ebꞌ syacꞌ bautizar sbꞌa sqꞌuexuloc ebꞌ chamnac. Palta 
tato man̈ ol pitzvocxi ebꞌ chamnac chiꞌ, ¿tas yuj ay ebꞌ syacꞌ bautizar sbꞌa 
sqꞌuexuloc ebꞌ?

30 A on̈xo pax tic, ¿tas yuj scacꞌoch co bꞌa dꞌa yol scꞌabꞌ yaelal dꞌa masanil 
tiempo? 31 A in tic, ex vucꞌtac ex vanabꞌ, junjun cꞌu ijan tzin miljichamoc. Val 
yel sval dꞌayex, tzin tzalaj eyuuj, yujto ix eyacꞌoch Cajal Jesucristo dꞌa e cꞌool 
vedꞌoc. 32  A dꞌa Éfeso tic, ay juntzan̈ ebꞌ cotnac yoval dꞌayin. Te ov ebꞌ icha 
junoc nocꞌ nocꞌ ay smay. Tato man̈ ol on̈ pitzvocxi, ¿tas gana vixtejnac in bꞌa 
icha chiꞌ? Tato man̈ ol pitzvocxi ebꞌ chamnac, más am vachꞌ ton̈ej scacꞌ co 
gana ticnaic. Con̈ vaec, cuqꞌuec junoc an̈, talaj qꞌuicꞌan chamnac on̈xo.

33  Man̈ eyacꞌ e bꞌa musansatil yuj junoc es. Tato junn̈ej tzon̈ ecꞌ yedꞌ ebꞌ 
chuc, tzꞌixtaxel co vachꞌ bꞌeybꞌal yuj ebꞌ. 34 Naec val e bꞌa, tze bꞌoan e pensar. 
Man̈xo e cꞌulej  juntzan̈ chucal, yujto ayex manto eyojtaquej val el Dios. 
Svalbꞌat juntzan̈ tic dꞌayex, sec yuj chiꞌ ol ex qꞌuixvoqueli.

A tas ol on̈ aj co pitzvixi
35 Tecan ay junoc ex ol e cꞌanbꞌej dꞌayin: A ebꞌ chamnac tzal chiꞌ, ¿chajtil ol 

aj spitzvixi ebꞌ? ¿Chajxomtil yilji snivanil ebꞌ, ayic ol pitzvocxi ebꞌ? tecan xe 
chi. 36 Tato tze cꞌanbꞌej icha chiꞌ, mantalaj e pensar. Qꞌuinaloc ay junoc in̈at 
ticnaic, tato scavej, yovalil scꞌabꞌat jun in̈at chiꞌ yic spaqꞌui. 37 Ayic scavan 
jun in̈at chiꞌ, man̈oclaj steel scavej. Vachꞌchom ixim trigo, ma juntzan̈xo in̈at, 
an̈ej val sat scavej. 38  Axo Dios tzꞌacꞌan steel chiꞌ icha sgana, ato syalaꞌ tas 
in̈atil junjun. 39  Axo masanil tas sbꞌeyecꞌ dꞌa yolyibꞌan̈qꞌuinal tic, chꞌocchꞌoc 
snivanil junjun macan̈. Chꞌoc co nivanil a on̈ anima on̈ tic. Chꞌoc pax snivanil 
nocꞌ nocꞌ chan̈eꞌ yoc. Chꞌoc pax snivanil nocꞌ much. An̈ejtonaꞌ, chꞌoc pax 
snivanil nocꞌ chay. 40 Ay juntzan̈ tas ay dꞌa satchaan̈. Ay pax juntzan̈ tas dꞌa 
yolyibꞌan̈qꞌuinal tic. Chꞌoc svachꞌil juntzan̈ tas ay dꞌa satchaan̈. Chꞌoc pax 
svachꞌil juntzan̈ tas ay dꞌa yolyibꞌan̈qꞌuinal tic. 41 A juntzan̈ tas ay dꞌa satchaan̈ 
chiꞌ chꞌocchꞌoc yilji stziquiquial. Chꞌoc yilji stziquiquial yoc cꞌu. Chꞌoc pax 
yilji stziquiquial qꞌuen uj. Axo qꞌuen cꞌanal, chꞌocchꞌoc pax yilji stziquiquial 
junjun qꞌueen. 42  An̈ejtonaꞌ, icha chiꞌ ol aj ebꞌ chamnac, ayic ol pitzvocxi ebꞌ. A 
co nivanil tic, aꞌ smucchaji, yujto yic chamel yaji. Palta ayic ol on̈ pitzvocxi, a 
co nivanil chiꞌ, man̈xalaj bꞌaqꞌuin̈ ol chamoc. 43 Ayic ol mucchaj co nivanil tic, 
malaj jabꞌoc yelcꞌochi, toxon malaj jabꞌoc svachꞌil. Palta ayic ol on̈ pitzvocxi, 
te nivanxo yelcꞌochi, yelxo vachꞌ jun co nivanil chiꞌ. 44  Ayic ol mucchaj co 
nivanil tic, nabꞌa chibꞌej. Axo yic ol on̈ pitzvocxi, a jun co nivanil chiꞌ, yicxo 
espíritu. Yujto ay jun co nivanil nabꞌa chibꞌej tic, yuj chiꞌ cojtac to ay pax 
junxo co nivanil yicxo espíritu.

45 Icha chiꞌ yaj stzꞌibꞌchajcan dꞌa Slolonel Dios, aton bꞌaj syalcan icha tic: A vin̈ 
bꞌabꞌel vinac bꞌobꞌil, aton vin̈aj Adán, vin̈ acꞌbꞌil sqꞌuinal, xchi. Palta ay junxo 
tzacꞌanto sjavi, icha vin̈aj Adán chiꞌ yaji, palta a jun chiꞌ, aton jun Espíritu acꞌum 
qꞌuinal. 46 Man̈oc jun co nivanil yic espíritu ix bꞌabꞌlaj acꞌji dꞌayon̈. A jun co nivanil 
yic chibꞌejal tic, aꞌ ix bꞌabꞌlaj acꞌji. Axo co nivanil yic espíritu, tzacꞌanto ol acꞌjoc. 
47 A vin̈ bꞌabꞌel vinac, aꞌ dꞌa lum luum bꞌojinac vin̈. Yuj chiꞌ yic yolyibꞌan̈qꞌuinal tic 
yaj vin̈. Axo junxo schabꞌil, aton Cajal Jesús, yic satchaan̈ yaji. 48 Icha snivanil jun 
vin̈ bꞌobꞌil dꞌa lum luum chiꞌ, icha chiꞌ co nivanil tic, yic yolyibꞌan̈qꞌuinal tic yaji. 
Palta icha snivanil jun yic satchaan̈ chiꞌ, icha chiꞌ junxo co nivanil yic satchaan̈ 
ol co chaꞌa. 49 A ticnaic, lajan co nivanil tic yedꞌ jun vin̈ bꞌobꞌil dꞌa lum luum chiꞌ. 
Palta a dꞌa jun tiempoal chiꞌ, lajan ol aj jun co nivanil tic yedꞌ jun yic satchaan̈ 
chiꞌ. 50 Ex vucꞌtac ex vanabꞌ, in gana svalbꞌat junxo tic dꞌayex. A jun co nivanil tic, 
nabꞌa chicꞌ, nabꞌa chibꞌej. Yuj chiꞌ, man̈ ol yal-laj scꞌoch bꞌaj syacꞌ Yajalil Dios. A co 
nivanil tic, chamelbꞌa yaji. Yuj chiꞌ max yal schaan sqꞌuinal dꞌa juneln̈ej. 51 Palta 
ay jun tas tzin nibꞌej tzeyojtaquejel ticnaic, aton jun tas malaj mach ojtannac dꞌa 
yol yicoꞌ. A on̈ creyente on̈ tic, man̈ co masaniloc ol on̈ chamoc, palta co masanil 
ol qꞌuexmaj co nivanil tic. 52 A jun chiꞌ, elan̈chamel ol ujoc. Junn̈ej mutzꞌsatil ol 
aj sjavi ayic ol ocꞌ jun qꞌuen slajvubꞌ trompeta. Ayic ol ocꞌ jun trompeta chiꞌ, ol laj 
pitzvocxi masanil ebꞌ creyente chamnacxo, man̈xalaj bꞌaqꞌuin̈ ol chamxoc ebꞌ. 
A on̈xo pitzan on̈to taꞌ, ol qꞌuexmaj jun co nivanil tic. 53 Yujto a co nivanil tic, 
man̈ najtiloc tzꞌeqꞌui, yuj chiꞌ yovalil ol co cha junxo co nivanil malaj bꞌaqꞌuin̈ 
ol ixtaxoc. A jun co nivanil tic, chamelbꞌa yaji. Yuj chiꞌ, yovalil ol co cha junxo 
co nivanil man̈xa bꞌaqꞌuin̈ ol chamoc. 54 Yel toni, a jun co nivanil tic tzꞌixtaxeli, 

yujto chamelbꞌa yaji. Palta a junxo co nivanil ol acꞌjoc dꞌayon̈, man̈xa bꞌaqꞌuin̈ ol 
ixtaxoc, malaj pax bꞌaqꞌuin̈ ol chamoc. Ato taꞌ ol elcꞌoch jun tas tzꞌibꞌyajcan dꞌa 
Slolonel Dios, aton jun tzꞌalan icha tic: A chamel ol can dꞌa yalan̈, yujto ol acꞌjoc 
ganar. 55 Yuj chiꞌ a ticnaic, schꞌoxocabꞌ yipal chamel chiꞌ yuj yacꞌan satel anima. 
Schꞌoxocabꞌcot yopisio chamel chiꞌ sataneli, xchicani. 56 Yuj co mul ay spoder 
chamel chiꞌ on̈ smilani. Yuj sley Dios ix acꞌjican spoder co mul chiꞌ yic tzon̈ cham 
yuuj. 57 Palta scacꞌ val yuj diosal dꞌa Dios, yujto yuj tas ix scꞌulej Cajal Jesucristo 
yuj chiꞌ scacꞌ ganar chamel chiꞌ.

58  Yuj chiꞌ ex xajanabꞌil vuuj, tecꞌan val tzeyutej e bꞌa. Man̈ eyacꞌ somchajel 
e pensar. Dꞌa smasanil e cꞌool tzex munlaj dꞌa yic Cajal Jesús dꞌa smasanil 
tiempo, yujto eyojtacxo to a jun munlajel sco bꞌo dꞌa yol scꞌabꞌ Cajal Jesús, 
man̈ nabꞌan̈ejoc.

Jun ofrenda sqꞌue vaan

16  1 A ticnaic, ol valbꞌat dꞌayex yuj jun ofrenda ol qꞌue vaan dꞌa e cal, yic 
ol acꞌjoc dꞌa ebꞌ yicxo Dios. A juntzan̈ checnabꞌil ol valbꞌat dꞌayex tic, 

valnacxo dꞌa ebꞌ creyente dꞌa yol yic Galacia. Yuj chiꞌ, icha syutej sbꞌa ebꞌ chiꞌ, 
icha chiꞌ ol eyutoc e bꞌa. 2 Junjun ex tzeyiqꞌuel eyofrenda dꞌa junjun domingoal, 
ato syalaꞌ jantac tzeyacꞌ ganar, tze molbꞌani. Tato icha chiꞌ, man̈octo tzin cꞌochi, 
tzeyacꞌan lista eyofrenda. 3 Tze say jayvan̈oc ebꞌ ol in checbꞌat dꞌa Jerusalén. Ato ol 
in cꞌochoc ol in bꞌoan jun carta ol bꞌat yedꞌ ebꞌ, yic ol ilchajoc to ay yopisio ebꞌ. Aton 
ebꞌ chiꞌ ol icꞌanbꞌat eyofrenda dꞌa ebꞌ creyente taꞌ. 4 Ayic ol in cꞌoch eyedꞌ taꞌ, ol vilaꞌ 
talaj a in ol in bꞌat lacꞌan yedꞌ ebꞌ dꞌa Jerusalén chiꞌ. Tato icha chiꞌ, vedꞌ ol bꞌat ebꞌ.

Sna vin̈aj Pablo yuj sviaje
5  Ayic ol in bꞌat ex vilaꞌ, yovalil ol in ecꞌ chabꞌ oxeoc cꞌual dꞌa yol yic 

Macedonia, ichato chiꞌ ol in cꞌoch dꞌayex. 6  Ta icha chiꞌ ol in ecꞌ nivanoc 
tiempo eyedꞌ taꞌ. Talaj ay in ecꞌ taꞌ ol ecꞌ n̈abꞌilqꞌuinal. Axo yic ol in bꞌatxoc, ol 
ex colvaj dꞌayin dꞌa yol bꞌe bꞌaj ol in bꞌatxoc chiꞌ. 7 In gana man̈ elan̈chameloc 
tzin ecꞌ dꞌayex. In gana tzin ecꞌ nivanoc tiempo eyedꞌoc, tato icha chiꞌ tzꞌel 
dꞌa scꞌool Cajal Jesús. 8  Palta ay in to ecꞌ dꞌa Éfeso tic, masanto ol ecꞌ qꞌuin̈ 
Pentecostés, axo in bꞌat chiꞌ. 9 Yujto svilaꞌ to te vachꞌn̈ej tzꞌelcꞌoch in munlajel 
dꞌa yic Cajal Jesús dꞌa tic. Vachꞌchom tzijtum ebꞌ schichonoch scꞌool dꞌayin, 
palta jacann̈ej in munlaji, ay pax tas svicꞌ dꞌa in munlajel tic.

10  Tato ol cꞌoch vin̈aj Timoteo dꞌayex taꞌ, tzeyacꞌ tzalajbꞌoc scꞌool vin̈ 
eyedꞌoc, yic man̈ ol cus vin̈, yujto a dꞌa yic Cajal Jesús smunlaj vin̈ icha in tic. 
11 Yuj chiꞌ, malaj junoc ex tze patiquejel vin̈ taꞌ. A inxo tic, van in tan̈van sja 
vin̈ dꞌa tic yedꞌ juntzan̈xo ebꞌ cucꞌtac ol ja yedꞌ vin̈, yuj chiꞌ ayic ol cot vin̈ dꞌa 
yol bꞌe, tzex colvajcot dꞌa vin̈, sec yuj chiꞌ tzalajcꞌolal ol cot vin̈.

12  Axo vin̈ cucꞌtac Apolos, ix in tevi dꞌa vin̈, yic sbꞌat vin̈ ex yilaꞌ. Palta max 
yal scꞌool vin̈ sbꞌat ex yil dꞌa jun tiempoal tic. Ato yic ol och scolanil vin̈, ol 
bꞌat ex yilan vin̈.

Tzꞌacꞌjibꞌat stzatzil scꞌool ebꞌ
13 Macvajan̈ec. Tecꞌan tzeyutej e bꞌa eyacꞌanoch Cajal Jesús dꞌa e cꞌool. Man̈ 

ex xiv jabꞌoc. Tecꞌbꞌejec e bꞌa junjun ex. 14 A jantacn̈ej tas tze cꞌulej, tze cꞌulej 
dꞌa smasanil e cꞌool yuj svachꞌiloc ebꞌ quetanimail.

15 A ticnaic ex vucꞌtac ex vanabꞌ eyojtac to a vin̈aj Estéfanas yedꞌ ebꞌ cajan 
yedꞌ vin̈ dꞌa spat, bꞌabꞌel creyente vin̈ yedꞌ ebꞌ dꞌa yol yic Acaya bꞌaj ayex chiꞌ. 
A ebꞌ chiꞌ, syacꞌ val servil ebꞌ yetcreyenteal ebꞌ dꞌa smasanil scꞌool. 16  Tzin 
cꞌan pavor dꞌayex to tze cꞌanabꞌajej tas syal ebꞌ. Tze cꞌanabꞌajan pax jantacn̈ej 
ebꞌ lajan syutej sbꞌa icha ebꞌ chiꞌ, aton ebꞌ scolvaji, yedꞌ smunlaj dꞌa yic Cajal 
Jesús. 17 Tzin tzalaj ticnaic, yujto ix ja vin̈aj Estéfanas vedꞌ dꞌa tic yedꞌ vin̈aj 
Fortunato yedꞌ vin̈aj Acaico. A ebꞌ vin̈ tic, scolvaj val ebꞌ vin̈ dꞌayin. Ichato 
e qꞌuexul yaj ebꞌ vin̈ scolvaj dꞌayin dꞌa tic, yujto max yal-laj e javi. 18  Icha 
ix yutej ebꞌ vin̈ yacꞌan snivanil e cꞌool taꞌ, icha chiꞌ syutej ebꞌ vin̈ yacꞌanpax 
snivanil in cꞌool dꞌa tic. Ayocabꞌ yelcꞌoch ebꞌ vin̈ dꞌayex. Tato ay juntzan̈xo ebꞌ 
icha ebꞌ vin̈ tic, ayocabꞌ pax yelcꞌoch ebꞌ dꞌayex.

19 A ebꞌ ay dꞌa junjun iglesia dꞌa yol yic Asia tic, syacꞌbꞌat stzatzil e cꞌool 
ebꞌ e masanil taꞌ. An̈ejtonaꞌ vin̈aj Aquila yedꞌ ix Priscila yedꞌ ebꞌ creyente 
smolbꞌej sbꞌa dꞌa spat ebꞌ, syacꞌpaxbꞌat stzatzil e cꞌool ebꞌ dꞌa sbꞌi Cajal Jesús. 
20 Syacꞌbꞌat stzatzil e cꞌool masanil ebꞌ creyente dꞌa tic. Slaj eyacꞌlaj stzatzil e 
cꞌool dꞌa tzalajcꞌolal taꞌ. 21 A stzatzil e cꞌool svacꞌbꞌat tic, a in val Pablo in tzin 
tzꞌibꞌejbꞌat yedꞌ in cꞌabꞌ.

22  Tato ay junoc mach max xajanan Cajal Jesucristo, cotocabꞌ yoval scꞌool 
Dios dꞌa yibꞌan̈. Ach Cajal, cotan̈ dꞌa elan̈chamel.

23  Schꞌoxocabꞌ svachꞌcꞌolal Cajal Jesucristo dꞌayex taꞌ. 24 Xajan ex e masanil 
vuuj yuj Cristo Jesús. 

Tzꞌel yich scarta vin̈aj Pablo

1  1 A in Pablo in, schecabꞌ in Jesucristo, yujn̈ej to icha chiꞌ ix el dꞌa scꞌool 
Dios. A in yedꞌ vin̈ cucꞌtac Timoteo, sco tzꞌibꞌejbꞌat jun co carta tic dꞌayex 

yiglesia exxo Dios dꞌa chon̈abꞌ Corinto. Sco tzꞌibꞌanpaxbꞌat dꞌayex e masanil 
ex yiquexxo Dios dꞌa yol yic Acaya. 2  Co gana syacꞌ svachꞌcꞌolal co Mam Dios 
yedꞌ Cajal Jesucristo dꞌayex taꞌ, syacꞌanpax sjuncꞌolal.

A tas ajnac yabꞌan syaelal vin̈aj Pablo
3  Calec vachꞌ lolonel dꞌa Dios, aton Smam Cajal Jesucristo, co Mam ton 

paxi, tzꞌocꞌ scꞌool dꞌayon̈, syacꞌ val snivanil co cꞌool yujto co Diosal yaji. 
4 Ayic sja co yaelal, a Dios tzꞌacꞌan snivanil co cꞌool, yic vachꞌ syal pax cacꞌan 
snivanil scꞌool ebꞌ tzꞌabꞌan pax syail. Icha syutej Dios yacꞌan snivanil co cꞌool, 
icha pax chiꞌ scutej cacꞌan snivanil scꞌool ebꞌ. 5 Icha val tzꞌaj cabꞌan syaelal 
yedꞌ Cristo, icha pax chiꞌ syutej yacꞌan snivanil co cꞌool. 6 Yuj chiꞌ, icha chiꞌ 
tzon̈ aji ayic scabꞌan syail, yic vachꞌ syal cacꞌan snivanil e cꞌool yic tecꞌan 
tzeyutej e bꞌa. An̈ejtonaꞌ, ayic syacꞌan snivanil co cꞌool Dios, icha chiꞌ tzon̈ 
aji, yic vachꞌ syal cacꞌan snivanil e cꞌool, yuj chiꞌ syal e tecꞌbꞌan e bꞌa eyacꞌan 
techaj juntzan̈ yaelal ol acꞌjoc och dꞌa eyibꞌan̈ icha tzꞌacꞌjioch dꞌa quibꞌan̈ a 
on̈ tic. 7 Tecꞌan scutej co bꞌa cacꞌanoch Dios yipoc co cꞌool eyuuj, yujto cojtac 
to icha tzeyutej eyabꞌan syail quedꞌoc, icha pax chiꞌ ol aj yacꞌanpax snivanil 
e cꞌool Dios quedꞌoc.

8  Ex vucꞌtac ex vanabꞌ, sco nibꞌej scal dꞌayex jantac syail ix cabꞌi ayic ix 
on̈ ecꞌ dꞌa yol yic Asia. Yujto te yaꞌ ix on̈ ecꞌ taꞌ, ijan maj techajlaj cuuj. Ix co 

A Schabꞌil Carta San Pablo

DꞌA EBꞌ AJ CORINTO
Schabꞌil Corintios sbꞌi jun carta tic, aton schabꞌil carta vin̈aj apóstol Pablo 

stzꞌibꞌejnacbꞌat dꞌa ebꞌ aj Corinto, bꞌaj syal vin̈ yuj telajbꞌail sqꞌue vaan dꞌa scal ebꞌ 
creyente dꞌa jun chon̈abꞌ chiꞌ. Icha val to ay juntzan̈ ebꞌ creyente dꞌa jun iglesia chiꞌ 
ya ix alan dꞌa vin̈. Palta te xajan ebꞌ yuj vin̈, sgana vin̈ juncꞌolal tzꞌaj yedꞌ ebꞌ, yuj chiꞌ 
schꞌox stzalajcꞌolal vin̈ yil ebꞌ, yujto vanxo sbꞌo yaj juntzan̈ chiꞌ.

Ayic ix el yich jun libro tic, ix schꞌox vin̈aj Pablo tas yuj ov ix yutej sbꞌa vin̈ dꞌa jun 
mach ya ix alan dꞌa vin̈ yedꞌ dꞌa juntzan̈xo ebꞌ yacꞌlejnac syamanoch vaan vin̈. Stzalaj 
val vin̈, yujto ov ix yutej vin̈ yalan dꞌa ebꞌ, yujto yuj chiꞌ ix sna sbꞌa ebꞌ creyente chiꞌ, 
juncꞌolal ix aj ebꞌ. Ix lajvi chiꞌ, ix scꞌanan jun ofrenda vin̈ dꞌa ebꞌ, yic scolvaj ebꞌ dꞌa ebꞌ 
creyente mebꞌaꞌ dꞌa Judea. An̈ejtonaꞌ syalpax vin̈ yuj yopisio to yel schecabꞌ Cristo yaj 
vin̈, yujto ay juntzan̈ ebꞌ aj chon̈abꞌ Corinto chiꞌ syaloch sbꞌa schecabꞌoc Cristo, axo 
vin̈aj Pablo chiꞌ to man̈ schecabꞌoc Cristo vin̈ yalan ebꞌ.
 



naꞌ to ijan val maj on̈ colchajel-laj dꞌa yol scꞌabꞌ chamel. 9 A co naani to ol on̈ 
cham taꞌ. Icha chiꞌ utabꞌil on̈ taꞌ, yic vachꞌ an̈ej Dios scacꞌoch yipoc co cꞌool, 
yujto aꞌ tzꞌacꞌan pax pitzvoc ebꞌ chamnac. Xal on̈, maxtzac co naꞌ tato tzon̈ 
colchaji. 10 Jabꞌxon̈ej val maj on̈ cham yuj jun nivan yaelal chiꞌ, axo Dios on̈ 
colanel dꞌa yol scꞌabꞌ chamel, van on̈ scolan paxel ticnaic. An̈ejaꞌ scacꞌoch 
yipoc co cꞌool to ol on̈ scolelta dꞌa juntzan̈ syaelal chiꞌ, 11 tato tzex colvaj quedꞌ 
dꞌa lesal. Tato tzijtum ex tzex lesalvi cuuj, an̈ejtonaꞌ nivan ex ol eyacꞌ yuj 
diosal dꞌa Dios yuj svachꞌcꞌolal ol yacꞌ dꞌayon̈.

A tas yuuj pural ix cꞌoch vin̈aj Pablo dꞌa Corinto
12  Tzon̈ tzalaji, yujto cojtac val to tojol scutej co bꞌeybꞌal dꞌa masanil ebꞌ 

anima yedꞌ pax dꞌayex. Malaj spaltail co bꞌeybꞌal, yujto scolvaj Dios yedꞌ 
svachꞌcꞌolal dꞌayon̈. Man̈ yujoc co jelanil vachꞌ co bꞌeybꞌal. 13-14  Ayic sco 
tzꞌibꞌanbꞌat juntzan̈ carta dꞌayex, an̈ej juntzan̈ tas tzeyilaꞌ yedꞌ juntzan̈ tas 
snachajel eyuuj, a sco tzꞌibꞌejbꞌat dꞌayex. Tzaxo nachajel jabꞌoc eyuuj tas caji. 
Yuj chiꞌ, svacꞌoch yipoc in cꞌool to ol vachꞌ nachajel eyuuj to ayic ol jax Cajal 
Jesús, ol yal e qꞌuechaan̈ cuuj, ich on̈ pax taꞌ ol on̈ qꞌuepaxchaan̈ eyuuj.

15 Icha chiꞌ vutejnac vacꞌanoch yipoc in cꞌool. Yuj chiꞌ, tzin bꞌabꞌlaj ecꞌ ex 
vilaꞌ yic vachꞌ chael tzin ecꞌ dꞌayex dꞌa elan̈chamel in naani, axo e vachꞌ chaan 
svachꞌcꞌolal Dios. 16 A in naani to tzin ecꞌ ex vilaꞌ, ichato chiꞌ bꞌian tzin ja dꞌa 
Macedonia tic. Axo tzin meltzaji, tzex ecꞌ vilanxi. Tato icha chiꞌ, a ex syal tzex 
colvaj dꞌayin yic tzin bꞌatxi dꞌa Judea. 17 Ayic ix in naan juntzan̈ tic, ¿tom man̈ 
chamoc ix in na e naani? ¿Tom tze naꞌa to ton̈ej tzin na juntzan̈ tic icha sna 
ebꞌ comon anima? ¿Tom tze naꞌa, to an̈ej yedꞌ in tiꞌ, inye, xin chi, palta axo 
dꞌa in pensar van in naani to maay? 18  Syil Dios, aton tzꞌeln̈ejcꞌoch tas syalaꞌ, 
a on̈ tic malaj juneloc sco tacꞌvej co tiꞌoc, slajvi chiꞌ scalanxi to man̈xo. 19 A 
in tic, vin̈aj Silvano yedꞌ vin̈aj Timoteo ecꞌnac on̈ calel yabꞌixal Cristo Jesús 
Yuninal Dios dꞌayex. A Cristo chiꞌ, malaj juneloc yalnac: Inye, palta axo dꞌa 
spensar yojtac to maay. 20 A tzꞌacꞌan elcꞌoch masanil tas ix yalcan Dios. Yuj 
chiꞌ, a scalan vachꞌ lolonel dꞌa Dios, scalan amén yuj Cristo Jesús. 21 A Dios 
tzꞌacꞌan stecꞌanil e pensar quedꞌoc, yujto ay on̈xo och dꞌa yol scꞌabꞌ Cristo. A 
Dios acꞌjinac copisio coch schecabꞌoc. 22  A acꞌjinac och jun sello dꞌayon̈ junjun 
on̈, aton Yespíritu. A Yespíritu tic schꞌoxani to yic on̈xo Dios, schꞌoxanpax 
dꞌayon̈ to dꞌa val yel ol co cha juntzan̈xo tas yalnac Dios chiꞌ to ol yacꞌ dꞌayon̈.

23  Malaj in gana tzꞌoch e cuscꞌolal vuuj, yuj chiꞌ majto in ecꞌ dꞌayex dꞌa 
Corinto chiꞌ. Val yel svalaꞌ, syil co Mam Dios yujto yojtac masanil tas ay dꞌa in 
pensar. 24 Malaj co gana tzex cacꞌ pural, scalan dꞌayex tas tzeyutej eyacꞌanoch 
Dios dꞌa e cꞌool. Yujto tecꞌanxo tzeyutej eyacꞌanoch dꞌa e cꞌool. Palta co gana 
tzon̈ colvaj dꞌayex, yic sco vachꞌ aqꞌuej e naꞌa, yic vachꞌ ol ja e tzalajcꞌolal taꞌ.

2  1 Yuj chiꞌ, a tzin naꞌa, man̈xo ol in cꞌoch dꞌayex dꞌa scal cuscꞌolal. 2  Tato 
sbꞌat vacꞌoch e cuscꞌolal, ¿machto junoc ol acꞌanxi in tzalajcꞌolal? 

Yuj chiꞌ, malaj in gana sbꞌat vacꞌoch e cuscꞌolal yujto a exn̈ej syal eyacꞌan 
snivanil in cꞌool. 3 Yuj chiꞌ, icha chiꞌ vutejnac valanbꞌat dꞌayex dꞌa jun in carta, 
yujto malaj in gana bꞌat vacꞌoch e cuscꞌolal. Yujto a ex val smoj eyacꞌan in 
tzalajcꞌolal. Svacꞌanoch yipoc in cꞌool, yujto tzin naꞌa, tato sja in tzalajcꞌolal, 
ol japax e tzalajcꞌolal vedꞌoc. 4 Ayic in tzꞌibꞌannacbꞌat jun in carta chiꞌ dꞌayex, 
te ochnac in ilcꞌolal eyuuj. Ochnac val pitzꞌan dꞌa in cꞌool, an̈ejtonaꞌ ocꞌnac 

in pax eyuuj. Palta man̈ yujoc vacꞌanoch e cuscꞌolal in tzꞌibꞌejnacbꞌati. In 
tzꞌibꞌejnacbꞌati yic tzeyojtaquejeli to te xajan ex vuuj.

Acꞌbꞌil nivancꞌolal vin̈ ochnac smul
5 Malaj in gana tzin ecꞌ dꞌa yibꞌan̈ in bꞌoan yaj jun tic, palta a jun vin̈ acꞌjinac 

och co cuscꞌolal, man̈oc inn̈ej cusnac in, ayex pax cusnac ex janicꞌ vedꞌoc. 6 A 
jun yaelal ix eyacꞌoch dꞌa yibꞌan̈ vin̈ ayic ix e molbꞌan e bꞌa, cꞌocbꞌilocabꞌi. 7 Axo 
ticnaic, más vachꞌ tzeyacꞌ nivancꞌolal vin̈. Tzeyacꞌanpax snivanil scꞌol vin̈, yic 
vachꞌ max te juviel vin̈ yuj cuscꞌolal. 8 Yuj chiꞌ tzin tevi dꞌayex to tze chꞌox e 
vachꞌcꞌolal dꞌa vin̈. 9 Yuj jun chiꞌ in tzꞌibꞌejnacbꞌat jun in carta dꞌayex, yic vachꞌ 
tzex vacꞌ proval. Yujto in gana svojtaquejeli tato yel tze cꞌanabꞌajej tas svalaꞌ. 
10 Yuj chiꞌ tato tzeyacꞌ nivancꞌolal dꞌa yibꞌan̈ jun vin̈ chiꞌ, a inxo pax tic, ol 
vacꞌpax nivancꞌolal vin̈. Tato a in svacꞌ nivancꞌolal vin̈, a dꞌa yol sat Cristo svacꞌ 
nivancꞌolal syal chiꞌ, palta yuj e vachꞌiloc a ex tic. 11 Icha chiꞌ svutej, yic vachꞌ 
max on̈ yacꞌ ganar vin̈ Satanás, yujto cojtacxo tas sgana vin̈ dꞌayon̈.

Ochnac vin̈aj Pablo ilcꞌolal dꞌa chon̈abꞌ Troas
12  Ayic in cꞌoch dꞌa chon̈abꞌ Troas, yic svalanel jun vachꞌ abꞌix yic Cristo, 

ilchaj vuuj to a Cajal Jesús bꞌoan yaj masanil yic svalel slolonel. 13  Palta och 
in ilcꞌolal, yujto maj ilchaj vin̈ cucꞌtac Tito vuj taꞌ. Yuj chiꞌ valcan quil co bꞌa 
dꞌa ebꞌ ay chiꞌ taꞌ, in cotxi taꞌ, in ja dꞌa yol yic Macedonia tic.

A tas yopisio yabꞌixal Cristo
14 Palta caqꞌuec yuj diosal dꞌa Dios, yujto masanil tiempo aꞌ tzon̈ icꞌanoch 

tzacꞌan yedꞌ Cristo Jesús yic scheclajeli to aꞌ ix acꞌan ganar. Cuuj spucaxbꞌat 
yabꞌixal Cristo dꞌa junjun lugar, icha spucaxbꞌat sjabꞌ junoc tas sucꞌuqꞌui sjabꞌ. 
15 Icha sjabꞌ stabꞌil junoc tas sucꞌuqꞌui sjabꞌ syacꞌ Cristo dꞌa Dios, ich on̈ taꞌ 
ayic tzecꞌ calanel yabꞌixal. Spucaxbꞌat dꞌa scal ebꞌ scolchaji yedꞌ pax dꞌa scal 
ebꞌ vanto sateqꞌui. 16 Ayic scalan dꞌa ebꞌ van sateqꞌui, lajan yabꞌixal chiꞌ icha 
sjabꞌ junoc tas tzon̈ cham yuuj. Axo tato a dꞌa ebꞌ van scolchaj scaleli, lajan 
yabꞌixal chiꞌ icha junoc tas te sucꞌuqꞌui sjabꞌ dꞌa ebꞌ, schꞌoxan paxi to ol scha 
sqꞌuinal ebꞌ. Yuj chiꞌ, ¿mach val junoc syal yalanel jun abꞌix tic? 17 A on̈ tic, 
man̈ yujoc cacꞌan ganar dꞌa spatic slolonel Dios, yuj chiꞌ tzecꞌ caleli, icha 
syutej sbꞌa juntzan̈xo ebꞌ. Nivanoc tzecꞌ yal ebꞌ, palta soman syutej ebꞌ yalani. 
Palta a on̈ tic, yel scalaꞌ, yujto a Dios ix acꞌan copisio tic. A dꞌa yichan̈ Dios 
scalaꞌ yujto yic on̈xo Cristo eyedꞌoc.

A yabꞌixal jun schabꞌil strato Dios

3  1 Ayic scalanbꞌat juntzan̈ tic dꞌayex, ¿tom tze naꞌ to scal co bꞌa vachꞌilal 
dꞌayex junelxo? Man̈ yovaliloc sco chꞌox juntzan̈ carta dꞌayex tzꞌalani tas 

copisio, icha syutej sbꞌa juntzan̈xo ebꞌ. An̈ejtonaꞌ, man̈ yovaliloc sco cꞌancot e 
carta, tzeyalancoti to ay copisio dꞌa eyichan̈. 2  Yujto a ex val van e chꞌoxaneli 
to ay copisio. Lajan ex icha junoc carta tzꞌibꞌabꞌiloch dꞌa co pensar, yujto syil 
ebꞌ anima masanil tas eyaji. 3  Icha junoc carta tzꞌibꞌabꞌilcan yuj Cristo a on̈ 
quicꞌnacbꞌati, ich ex taꞌ. A jun icha carta tic, man̈oc dꞌa tinta tzꞌibꞌabꞌilcani, 
palta a Yespíritu Dios pitzan, a tzꞌibꞌannaccani. Man̈oc dꞌa junoc qꞌueen 
tzꞌibꞌabꞌilochi, palta a dꞌa co pensar, ataꞌ tzꞌibꞌabꞌilochi.

* 3.7 A jun abꞌix tic, a dꞌa Éxodo 34.29-35, ataꞌ tzꞌilchaji. 

4 Icha chiꞌ sco naꞌ, yujto yuj Cristo scacꞌoch Dios yipoc co cꞌool. 5 Mantoc 
sco naꞌa to munil syal cuuj co chꞌocoj. Palta yujn̈ej scolval Dios syal junoc tas 
cuuj. 6 A acꞌjinac copisio yic scacꞌ servil, yic scalanpaxel yabꞌixal jun schabꞌil 
trato. A jun strato tic, man̈ yujoc to sco cꞌanabꞌajej junoc tas tzꞌibꞌabꞌilcani 
tzꞌelcꞌochi, palta yujn̈ej Yespíritu tzꞌelcꞌochi. A jun ley tzꞌibꞌabꞌilcani ay 
yopisio yacꞌanoch chamel dꞌa quibꞌan̈. Palta axo Yespíritu Dios ay yopisio 
yacꞌan co qꞌuinal dꞌa juneln̈ej.

7 A jun ley chiꞌ, a dꞌa qꞌuen qꞌueen tzꞌibꞌabꞌilcani. Ayic yacꞌjinaccan jun ley 
chiꞌ, janac copnaj stziquiquial Dios. Axo ebꞌ israel, maj yal-laj yilan sat vin̈aj 
Moisés ebꞌ, yujto veei yilji sat vin̈ chiꞌ. * Palta a jun svevon chiꞌ, cꞌojancꞌolal 
tupnac yoc. Vachꞌchom ay yopisio jun ley chiꞌ on̈ smilanchamoc, palta ayic 
sjanac, te nivan ajnac yelcꞌochi. Tato icha chiꞌ ajnac yelcꞌoch jun ley chiꞌ, 
8  te ecꞌto val nivan yelcꞌoch jun abꞌix syicꞌcot Yespíritu Dios dꞌayon̈. 9 A jun 
ley tzꞌacꞌanoch chamel dꞌa quibꞌan̈ chiꞌ, nivan ton yelcꞌochi. Yuj chiꞌ, a junxo 
abꞌix tzꞌalani to vachꞌ on̈ dꞌa yichan̈ Dios, másxo val nivan yelcꞌoch dꞌa yichan̈ 
jun chiꞌ. 10 Vachꞌchom a dꞌa pecaꞌ te nivan yelcꞌoch jun ley chiꞌ, palta malaj 
yelcꞌoch dꞌa yichan̈ junxo tic, yujto yelxo val nivan yelcꞌoch junxo abꞌix tic. 
11 Tato nivan yelcꞌoch jun ley quenn̈ej tiempo ecꞌnac yopisio chiꞌ, syalelcꞌochi 
to a jun ayecꞌ dꞌa juneln̈ej, másxo val nivan yelcꞌochi.

12  Yujto scacꞌoch jun tic yipoc co cꞌool, yuj chiꞌ max on̈ xiv calaneli. 13  Man̈ 
lajanoc scutej co bꞌa icha scꞌulejnac vin̈aj Moisés chiꞌ. Yujto smusejnac sat vin̈ 
dꞌa jun cꞌapac, yic vachꞌ max yil ebꞌ yetisraelal vin̈ stup yoc jun svevon chiꞌ 
dꞌa sat. 14 Palta maj nachajel yuj ebꞌ tas syalelcꞌoch jun chiꞌ. An̈ejtonaꞌ ticnaic, 
ayic tzꞌavtaj bꞌaj tzꞌibꞌabꞌilcan jun bꞌabꞌel trato dꞌa ebꞌ, max nachajel-laj yuj 
ebꞌ. Yujto icha jun cꞌapac bꞌaj smusejnac sat vin̈aj Moisés chiꞌ, icha chiꞌ yajoch 
dꞌa spensar ebꞌ. Max yal-laj yel jun chiꞌ dꞌa spensar ebꞌ chiꞌ, palta yuj Cristo 
syal yeli. 15 An̈ejtonaꞌ ticnaic, ayic syabꞌan ebꞌ yavtaj juntzan̈ libro yic Moisés 
chiꞌ, ichato an̈ejaꞌ musan sat ebꞌ yuj jun icha cꞌapac chiꞌ. 16 Palta ayic smeltzaj 
co pensar dꞌa Dios Cajal, ichato tzꞌelxi jun icha cꞌapac chiꞌ dꞌa co pensar. 17 A 
Cajal, aton Espíritu. A on̈ mach on̈ bꞌaj ayoch Yespíritu Cajalil tic, librexo caji, 
jacanxo co sat quilani. 18  Yuj chiꞌ, man̈xo ayoc och jun icha cꞌapac chiꞌ dꞌa co 
pensar. A ticnaic, lajan on̈ icha junoc nen. Cuuj scheclajel svachꞌil Cajal Jesús. 
Van slajanbꞌi pax co pensar yedꞌ Cristo chiꞌ, yujto van yacꞌan svachꞌil dꞌayon̈. 
Icha chiꞌ van on̈ yutan Cajal, aton Yespíritu Dios.

4  1 Yujto tzꞌocꞌ scꞌool Dios dꞌayon̈ ix yacꞌan jun copisio tic, yuj chiꞌ max 
tac co cꞌool dꞌay. 2  Ay juntzan̈ tas scꞌulej ebꞌ anima dꞌa elcꞌaltac, yujto 

qꞌuixvelal yaji. A on̈xo tic, sco chaquel juntzan̈ bꞌeybꞌal chiꞌ dꞌa juneln̈ej. Max 
cacꞌlaj musansatil ebꞌ anima yuj juntzan̈ tas jelan scutej calani. Max co qꞌuex 
jabꞌoc tas syalcan Dios, yujto an̈ej val juntzan̈ tas yel, aton scalaꞌ. Icha chiꞌ 
scutej co chꞌoxanel copisio dꞌa junjun anima dꞌa yichan̈ Dios, yic snachajel 
yuj ebꞌ tas caji. 3 Ayic tzecꞌ calanel jun vachꞌ abꞌix yic colnabꞌil, a ebꞌ vanto 
sateqꞌui, max nachajel-laj yuj ebꞌ. 4 A ebꞌ chiꞌ max yacꞌochlaj ebꞌ dꞌa scꞌool, 
yujto a vin̈ sdiosal jun yolyibꞌan̈qꞌuinal tic tzꞌacꞌan juvoc spensar ebꞌ. Ichato a 
vin̈ tzꞌacꞌan juvoc yol sat ebꞌ, yic max och saquilqꞌuinal dꞌa spensar ebꞌ yuj jun 
abꞌix tzꞌalani to a Cristo te nivan yelcꞌochi, yuuj paxi scheclajeli chajtil yaj 

Dios. 5 Ayic tzon̈ ecꞌ caleli, man̈oc cabꞌixal tzecꞌ caleli. Palta an̈ej tic scalaꞌ, a 
Jesucristo Cajal yaji. Scalan paxi to a on̈ tic tzex cacꞌ servil yujto sco xajanej 
Jesús. 6 A Dios alannaccani: Ayocabꞌ saquilqꞌuinal dꞌa scal qꞌuicꞌalqꞌuinal tic, 
xchi. A val tzꞌacꞌanoch saquilqꞌuinal dꞌa co pensar yic vachꞌ scojtaquejeli to 
te nivan svachꞌilal Dios. A dꞌa Jesucristo, ataꞌ scheclajel svachꞌilal Dios chiꞌ.

Axon̈ej Dios scacꞌoch yipoc co cꞌool
7 A jun copisio nivan yelcꞌoch tic, aꞌ ayoch dꞌayon̈, palta a on̈ tic lajan on̈ 

icha junoc lum chen, yujto malaj vachꞌ cochi, yuj chiꞌ scheclajeli to a jun 
nivan poder tic, an̈ej dꞌa Dios scoti, man̈ quicoc. 8  Vachꞌchom oyanoch yaelal 
dꞌa co patic quichan̈, palta max on̈ canlaj dꞌa yalan̈ yuuj. Vachꞌchom somcꞌolal 
caji, palta max co vachꞌ aqꞌuej somchajel co bꞌa. 9 Vachꞌchom tzon̈ pechji 
bꞌeyecꞌ bꞌaj tzon̈ bꞌeyeqꞌui, palta man̈ on̈ actabꞌiloccani. Vachꞌchom tzon̈ 
macꞌji telvoc, palta max on̈ chamlaj. 10 Masanil bꞌajtac tzon̈ eqꞌui, scabꞌn̈ej 
syaelal yedꞌ co nivanil tic, icha ajnac yabꞌan syail Jesús ayic schamnac. Icha 
chiꞌ tzon̈ aji, yic scheclajeli to a sqꞌuinal Jesús ayoch dꞌayon̈. 11 Yacbꞌan pitzan 
on̈, masanil tiempo ayoch chamel dꞌa quibꞌan̈, yujto junxon̈ej caj yedꞌ Jesús, 
yic vachꞌchom chamelbꞌa yaj co nivanil tic, van scheclajel sqꞌuinal Jesús dꞌay. 
12  Yuj chiꞌ a on̈ tic, ayxo och chamel dꞌa quibꞌan̈. A exxo pax tic, ayxo e 
qꞌuinal dꞌa juneln̈ej.

13 A dꞌa Slolonel Dios Tzꞌibꞌabꞌilcani ay jun syalcan icha tic: Ix vacꞌoch dꞌa 
in cꞌool, yuj chiꞌ ix valeli, xchi. A on̈xo tic, lajan scutej cacꞌanoch dꞌa co cꞌool 
yedꞌ ebꞌ. Scalpaxeli, yujto ix cacꞌoch dꞌa co cꞌool. 14 Cojtac to a jun ix acꞌan 
pitzvoc Cajal Jesús dꞌa scal ebꞌ chamnac, Aꞌ ol on̈ acꞌanxi pitzvoc yuj Jesús. Ol 
ex pitzvocpax quedꞌoc, axo on̈ yicꞌanbꞌat chiꞌ bꞌaj ayeqꞌui. 15 Masanil juntzan̈ 
sval tic, eyuuj ix acꞌjioch dꞌa quibꞌan̈. Icha chiꞌ tzon̈ utaji, yic tzijtum ebꞌ ol 
chaan svachꞌcꞌolal Dios. An̈ejtonaꞌ tzijtum pax ebꞌ ol acꞌan yuj diosal dꞌay. Yuj 
chiꞌ scheclajeli to nivan svachꞌilal Dios.

16  Yuj chiꞌ, malaj bꞌaj staquel co cꞌool. Vachꞌchom van yichamax jun co 
nivanil tic, palta a co pensar junjun cꞌu stecꞌcꞌaji. 17 A juntzan̈ yaelal sja dꞌa 
quibꞌan̈, malaj yelcꞌoch dꞌayon̈, yujto elan̈chamel tzꞌecꞌbꞌati. Palta yuuj ol 
co cha jun te nivan yelcꞌochi. A jun chiꞌ man̈ jantacoc svachꞌil, ayn̈ejecꞌ dꞌa 
juneln̈ej. 18  Max cacꞌoch co pensar dꞌa juntzan̈ tas squilaꞌ, yujto a juntzan̈ tas 
squil tic elan̈chamel tzꞌecꞌbꞌati. A dꞌa juntzan̈ tas max quilaꞌ, ataꞌ scacꞌoch co 
pensar, yujto a juntzan̈ max quil chiꞌ, ayn̈ejecꞌ dꞌa juneln̈ej.

5  1 A jun co nivanil tic, lajan yaj yedꞌ cꞌapac mantiado, junn̈ej rato tzꞌixtaxi. 
Cojtac to ayic ol lajvoquecꞌ jun co nivanil tic, ay junxo ol yacꞌ Dios dꞌayon̈ 

dꞌa satchaan̈. A jun chiꞌ malaj bꞌaqꞌuin̈ ol sateloc. Lajan icha junoc pat vachꞌ 
yaj sbꞌocani, aton jun man̈oc anima bꞌoannac, palta aton val Dios bꞌoannac. 
2  Yel toni, yacbꞌan ay on̈ ecꞌ dꞌa jun co nivanil tic, tzon̈ cꞌacvi yedꞌoc, yujto 
co gana tzꞌacꞌji junxo yic satchaan̈ dꞌayon̈, aton junocxo icha pat. 3 Ol acꞌjoc 
jun chiꞌ dꞌayon̈, ichato spichul co pixan ol ajoc, yic man̈xo ol el bꞌeran. 4 Ayic 
aytooch jun co nivanil tic, tzon̈ cꞌacvi, scabꞌan pax syail yedꞌoc. Mantoc co 
gana tzꞌicꞌjiecꞌ jun co nivanil tic, palta to co gana tzꞌacꞌji junxo co nivanil, 
yic ol co cha co qꞌuinal dꞌa juneln̈ej. A jun chiꞌ ol co chaꞌa, ayic ol satel jun 
chamelbꞌa yaj tic. 5  Ix on̈ sbꞌocan Dios yujn̈ej val jun tic, ix yacꞌanpaxoch 
Yespíritu dꞌayon̈, yic scojtaquejeli to dꞌa val yel ol co cha jun tic dꞌay.

6 Yuj chiꞌ, scacꞌoch Dios yipoc co cꞌool dꞌa masanil tiempo. Cojtac to yacbꞌan 
ayto ecꞌ co pixan dꞌa jun co nivanil tic, manto on̈ ayoc ecꞌ dꞌa co pat, aton 
jun bꞌaj ayecꞌ Cajal Jesús. 7 Ayic tzon̈ ecꞌ dꞌa yolyibꞌan̈qꞌuinal tic, an̈ej dꞌa 
Dios scacꞌoch co pensar. Man̈oc juntzan̈ tas squil yedꞌ co sat bꞌaj scacꞌoch co 
pensar. 8  Yuj chiꞌ a Dios scacꞌoch yipoc co cꞌool. Dꞌa val yel co gana scactejcan 
jun co nivanil tic, yic ol yal co cꞌoch dꞌa junxo co pat bꞌaj ayecꞌ Cajal Jesús. 
9 Yuj chiꞌ sco say tas vachꞌ scutej co bꞌa, yic ol tzalaj Cajal Jesús chiꞌ quedꞌoc, 
vachꞌchom ayon̈ to ecꞌ yedꞌ co nivanil tic, mato toxo ix on̈ cꞌoch bꞌaj ay Co 
Mam Dios. 10 Yujto yovalil ol on̈ cꞌoch dꞌa yichan̈ sdespacho Cristo, yic junjun 
on̈ ol co cha spac tastac ix co cꞌulej yacbꞌan ay on̈ ecꞌ yedꞌ jun co nivanil tic, 
tato ay ix och tas ix co cꞌulej chiꞌ, mato maay.

A yabꞌixal yic juncꞌolal
11 A on̈xo tic, scojtaquejel xivcꞌolal dꞌa Cajal Jesús, yuj chiꞌ scacꞌ val quip 

quecan sna ebꞌ anima. A Dios yojtac tas yaj co pensar. A exxo, co gana 
tzeyojtaquej pax eli tas yaji. 12  Mantoc ton̈ej scal co bꞌa vachꞌil dꞌayex junelxo. 
Palta co gana tzex tzalaj quedꞌoc, yic ol yal e pacan e bꞌa dꞌa juntzan̈ ebꞌ ton̈ej 
scomon iqꞌuejchaan̈ sbꞌa yuj juntzan̈ tas scheclajel dꞌa co sat. Axo tas ay dꞌa 
spensar ebꞌ, max snalaj ebꞌ tato vachꞌ, mato chuc. 13  A on̈xo tic, tato ichato 
ay tas tzꞌixtan yol co jolom eyilani, yuj cacꞌan servil Dios icha chiꞌ tzon̈ aji. 
Palta dꞌa val yel vachꞌ co pensar. Icha chiꞌ tzon̈ aji yuj ex cacꞌan servil. 14 Yujto 
xajan Cristo cuuj, yuj chiꞌ scacꞌ pural co bꞌa cacꞌan servil. Yujto ix cham cuuj 
co masanil, yuj chiꞌ ichato ix on̈ champax yedꞌoc. 15 A Cristo ix cham cuuj co 
masanil, yic vachꞌ a on̈ pitzan on̈ tic, maxtzac cacꞌ co gana junjun on̈. Palta 
yic scacꞌ sgana jun ix chami ix acꞌjixi pitzvoc yuj Dios cuuj. 16  Yuj chiꞌ a on̈ 
tic, maxtzac yal calubꞌtan̈an junoc mach yuj tas scheclaj dꞌay. Vachꞌchom a 
dꞌa yalan̈, ix calubꞌtan̈ej Cristo yuj tas chequel dꞌay, palta a ticnaic, man̈xo 
ichoc taꞌ tzꞌaj co naan dꞌa spatic. 17 A mach junxon̈ej tzꞌaj yedꞌ Cristo, toxo ix 
qꞌuexmaj spensar, ichato ix och acꞌ animail. A juntzan̈ pecaꞌ bꞌeybꞌal, toxo ix 
lajvi eqꞌui. Toxo ix acꞌbꞌixican smasanil.

18 Masanil juntzan̈ sval tic, a Dios ix bꞌoancan dꞌayon̈. Yuj Cristo ix on̈ yacꞌoch 
Dios dꞌa juncꞌolal yedꞌoc. A acꞌjinac copisio calaneli tas tzꞌaj yoch ebꞌ anima 
juncꞌolal yedꞌoc. 19  A jun tic syalelcꞌochi to a Dios ayoch yedꞌ Cristo, ayic ix 
uleqꞌui, yic tzꞌoch ebꞌ anima masanil juncꞌolal yedꞌoc. Maxtzac acꞌjioch co mul 
dꞌa quibꞌan̈ yuj Dios. A acꞌjinaccan jun abꞌix tic dꞌa yol co cꞌabꞌ, yic tzecꞌ caleli 
chajtil tzꞌaj yoch ebꞌ anima juncꞌolal yedꞌoc. 20 Yuj chiꞌ schecabꞌ ton Cristo caji. 
Icha val to a Dios van stevioch dꞌayex ayic scalan juntzan̈ tic. Yuj chiꞌ, sqꞌuexul 
Cristo caji, tzon̈ tevi dꞌayex to tzex och juncꞌolal yedꞌ Dios. 21 A Cristo, malaj 
jabꞌoc chucal scꞌulejnac. Palta a Dios acꞌjinacoch masanil co mul dꞌa yibꞌan̈, yuj 
chiꞌ syal Dios to vachꞌ on̈xo dꞌa yichan̈, yujto junxon̈ej caj yedꞌ Cristo.

6  1 A on̈ tic quetmunlajvumal co bꞌa dꞌa smunlajel Dios, yuj chiꞌ tzon̈ 
tevi dꞌayex to max e patiquejel-laj svachꞌcꞌolal ix yacꞌ dꞌayex. 2  Yujto Aꞌ 

alannaccan icha tic dꞌa Slolonel Tzꞌibꞌabꞌilcani:
A dꞌa jun tiempoal vachꞌ, ix vabꞌi tas ix alaꞌ. Yedꞌ dꞌa stiempoal yacꞌji 

colnabꞌil ix in och edꞌoc, xchi Dios.
A ticnaic, toxo ix ja jun tiempoal vachꞌ yalnaccan chiꞌ. Toxo ix ja pax 
stiempoal yacꞌji co colnabꞌil chiꞌ ticnaic.

3 Malaj bꞌaj chuc scutej co bꞌa dꞌa junoc mach, yic malaj mach sbꞌuchan co 
munlajel. 4 Masanil tiempo sco chꞌoxel co vachꞌ bꞌeybꞌal, yujto schecabꞌ Dios 
caji. Tecꞌtecꞌ scutej co bꞌa cacꞌan techaj juntzan̈ yaelal, juntzan̈ co tzapanil 
co majanil yedꞌ juntzan̈ tas sja dꞌa quibꞌan̈. 5 Ay bꞌaj tzon̈ macꞌji, tzon̈ acꞌjioch 
dꞌa preso. Ay bꞌaj sqꞌue bꞌulnaj ebꞌ anima cuuj. Ay bꞌaj tzꞌel quip co munlaji. 
Ay bꞌaj max on̈ vaylaj. Ay bꞌaj scacꞌ techaj vejel. 6 Scheclajeli to schecabꞌ Dios 
caji yujto te tojoln̈ej scutej co pensar, cojtacxo juntzan̈ schꞌoxnaccan Dios chiꞌ, 
nivan scutej co cꞌool, vachꞌ scutej co pensar, axo Yespíritu Dios ayoch dꞌayon̈, 
dꞌa val yel xajan ebꞌ anima cuuj. 7 A jun cꞌaybꞌubꞌal scalel tic, te yel. Ayoch 
spoder Dios quedꞌoc. Icha junoc soldado scol sbꞌa yedꞌ juntzan̈ syamcꞌabꞌ, 
syacꞌlabꞌan pax yacꞌan oval, icha chiꞌ scutej co bꞌa, yujto te tojol scutej co 
pensar. 8  Ay bꞌaj ay quelcꞌoch dꞌa sat ebꞌ anima, ay pax bꞌaj malaj tzon̈ ochi. 
Ay bꞌaj tzon̈ alji vachꞌil, ay pax bꞌaj tzon̈ bꞌuchji. Ay ebꞌ snaani to ton̈ej squesej, 
palta yel scalaꞌ. 9 Syalan ebꞌ to man̈ on̈ yojtacoc ebꞌ, palta ojtacabꞌil on̈. Ay 
bꞌaj tzon̈ acꞌjioch dꞌa yol scꞌabꞌ chamel, palta an̈ejaꞌ pitzan on̈. Tzꞌacꞌjioch co 
yaelal, palta max on̈ chamlaj. 10 Vachꞌchom tzꞌacꞌji co cuscꞌolal, palta masanil 
tiempo tzon̈ tzalaji. Vachꞌchom mebꞌaꞌ on̈, palta tzijtum ebꞌ sbꞌeyumaxcan 
cuuj. Vachꞌchom malaj tas ay dꞌayon̈, palta icha val to quic tastac smasanil.

11 A exxo ex aj Corinto, syaln̈ej calan dꞌayex. Masanil tas ay dꞌa co pensar 
ix cal dꞌayex. 12  Malaj junoc tas ix co cꞌubꞌejeli. Palta a ex tic, ay juntzan̈ tas 
tze cꞌubꞌejel dꞌayon̈. 13 Icha stevi junoc mamabꞌil dꞌa ebꞌ yuninal, icha chiꞌ tzꞌaj 
in tevi dꞌayex to tze jac e pensar dꞌayon̈, icha ix cutej co jacan quic dꞌayex.

Stemplo on̈ Dios pitzan
14 Max yal junn̈ej scutej co bꞌa yedꞌ ebꞌ man̈ creyenteoc, yujto man̈ smojoc 

icha chiꞌ. Icha saquilqꞌuinal max yal junn̈ej tzꞌaj yedꞌ qꞌuicꞌalqꞌuinal, icha pax 
chiꞌ tojolal, max scha sbꞌa yedꞌ chucal. 15 A spensar Cristo, max scha sbꞌa yedꞌ 
yic vin̈ Satanás. A on̈ creyente on̈ tic, man̈ lajanoc co pensar yedꞌ ebꞌ man̈ 
creyenteoc. 16 A juntzan̈ comon dios, malaj yalan yic yedꞌ ebꞌ scajnubꞌxo Dios 
yaji. Yujto a on̈ tic, scajnubꞌ on̈xo Dios pitzan, icha ix yalcani:

A in tic, ol in och cajan dꞌa ebꞌ, ol in bꞌeyecꞌ yedꞌ ebꞌ. Ol in och 
sDiosaloc ebꞌ. Axo ebꞌ ol och in chon̈abꞌoc, xchi.

17 Yuj chiꞌ yalnacpaxcan Dios Cajal chiꞌ icha tic:
Elan̈ec dꞌa scal ebꞌ, iqꞌuec el e bꞌa. Man̈ eyam pax junoc malaj svachꞌil. 

Tato icha chiꞌ tzeyutej e cꞌanabꞌajani, ol ex in cha vicoc.
 18 Ol in och e Mamoc.

A exxo ol ex och vuninaloc, visiloc, xchi Cajal chiꞌ, aton Dios masanil 
tas syal yuuj, xchi dꞌa Slolonel Tzꞌibꞌabꞌilcan chiꞌ.

7  1 Yuj chiꞌ, ex xajanabꞌil vuuj, aton juntzan̈ tic yalnaccan Dios dꞌayon̈. Yuj 
chiꞌ co vachꞌ actejeccan masanil juntzan̈ tzꞌacꞌan juvoquel co nivanil 

yedꞌ co pensar dꞌa yichan̈ Dios. Caqꞌuec val quip co vachꞌ acꞌanoch co pensar 
dꞌa Dios, yujto te ay yelcꞌoch dꞌayon̈.

Ochnac scuscꞌolal ebꞌ aj Corinto
2  Aqꞌuec och e cꞌool dꞌayon̈. Malaj junoc ex bꞌaj ochnac co mul. Malaj junoc 

ex co junaquel e pensar. Malaj pax junoc ex co qꞌuexan̈ tiejnac ex. 3  Man̈ 
yujoc vacꞌanoch junoc tas dꞌa eyibꞌan̈ svalanbꞌat juntzan̈ tic dꞌayex. Yujto 

toxo ix val dꞌayex to te naan ex cuuj. Yuj chiꞌ, vachꞌchom pitzan on̈, mato 
tzon̈ chami, palta junn̈ej caj eyedꞌoc. 4 Tzex vacꞌoch yipoc in cꞌool, tzex valan 
vachꞌil. Vachꞌchom nivan yaelal tzꞌacꞌjioch dꞌa quibꞌan̈, palta eyuuj snivanaj 
in cꞌool svabꞌi. Tzin tzalaj val eyuuj.

5 Yictax ix on̈ javi dꞌa Macedonia tic, maxtzac yal quicꞌan jabꞌoc quip, yujto 
a juntzan̈ yaelal tic oyanoch dꞌa co patic quichan̈. An̈ej oval tzꞌacꞌjioch dꞌa 
quibꞌan̈. Xivelaln̈ej caji. 6  Palta a Dios tzꞌacꞌan snivanil scꞌool jantac mach 
ayoch dꞌa scuscꞌolal. A ix acꞌan snivanil co cꞌool, yujto ix ja vin̈aj Tito dꞌa 
tic. 7 Man̈ yujocn̈ej to ix ja vin̈aj Tito chiꞌ ix acꞌji snivanil in cꞌool, palta tzon̈ 
tzalaj pax eyuuj, yujto ix eyacꞌ snivanil scꞌool vin̈ ayic ix ecꞌ vin̈ dꞌayex. Ix 
yalan vin̈ dꞌayon̈ to e gana tzin e yilaꞌ. Ix yalanpax vin̈ to tzex cus val yuj 
jun ix uji dꞌa e cal chiꞌ. Ix yalanpax vin̈ to tzin e nacoti. Yuj chiꞌ ix vachꞌ ja in 
tzalajcꞌolal eyuuj.

8  Vachꞌchom te cusnac ex yuj jun carta in tzꞌibꞌejnacbꞌat dꞌayex, palta 
maxtzac in cus yuuj ticnaic. Vachꞌchom dꞌa sbꞌabꞌelal cusnac in yuj jun carta 
chiꞌ, yujto vabꞌnac to cusnac ex jayeꞌ cꞌual yuuj. 9 Axo ticnaic, tzin tzalaji man̈ 
yujoc to cusnac ex yuuj, palta tzin tzalaj ticnaic, yujto yuj jun e cuscꞌolal chiꞌ 
ix e na e bꞌa. Ix ex cus icha val dꞌa sgana Dios, yuj chiꞌ man̈ jabꞌoc ix juviel 
e pensar vuuj. 10 Tato tzon̈ cus icha val sgana Dios, yuj jun co cuscꞌolal chiꞌ 
sco na co bꞌa yic tzon̈ colchaji. Tato icha chiꞌ, max on̈ te cuslaj yuuj. Palta ay 
junxo macan̈ cuscꞌolal. A jun chiꞌ, yic yolyibꞌan̈qꞌuinal tic yaji. A ebꞌ scus icha 
chiꞌ, ton̈ej sbꞌatcan ebꞌ dꞌa chamel dꞌa juneln̈ej yuuj. 11 Palta a exxo tic, ochnac 
e cuscꞌolal icha sgana Dios. Yuj chiꞌ naeccoti tas ajnac ex yuuj. Ochnac ex val 
dꞌa ilcꞌolal sicꞌlabꞌil. E sayannac modo tas tzꞌaj e colan e bꞌa. Cotnac eyoval 
yuj jun chucal ujinac dꞌa e cal chiꞌ, xivnac ex pax yuuj. E nibꞌejnac val in 
e cꞌumej. E nanac eyacꞌbꞌat dꞌa yibꞌan̈ jun vin̈ ochnac smul chiꞌ. Icha chiꞌ 
eyutejnac e chꞌoxani to man̈xo ex locanoc dꞌa jun chucal chiꞌ. 12  A jun in 
carta chiꞌ, man̈ yujoc jun vin̈ ochnac smul chiꞌ in tzꞌibꞌejnacbꞌati. Man̈ yujoc 
pax jun mach yabꞌnac syail yuj jun chucal chiꞌ. Palta in tzꞌibꞌejnacbꞌat dꞌayex 
yic snachajel eyuuj to a dꞌa yichan̈ Dios, te xajan on̈ eyuuj. 13  Yuj chiꞌ ix acꞌji 
snivanil co cꞌool.

Man̈ocn̈ej ix acꞌji snivanil co cꞌool. Ix vachꞌ ja pax co tzalajcꞌolal ayic ix 
yalan vin̈aj Tito to ix te tzalaj vin̈ eyedꞌoc, yujto ix vachꞌ ja snivanil scꞌool 
vin̈ eyuuj e masanil. 14 A dꞌa yalan̈, ix valel e vachꞌil dꞌa vin̈aj Tito tic. Axo 
ticnaic, max in qꞌuixvi, yujto valnac jun chiꞌ. Masanil tas calnac dꞌayex, te 
yel. An̈ejtonaꞌ, ayic scalan e vachꞌil dꞌa vin̈aj Tito tic, te yel juntzan̈ scal chiꞌ. 
15 A vin̈ tic, te xajan exxo pax yuj vin̈ ticnaic, yujto snacot vin̈ tas eyutejnac 
e cꞌanabꞌajan tas yalnac vin̈ dꞌayex. Snaanpaxcot vin̈ to emnaquil eyutejnac e 
bꞌa e chaan vin̈, xivcꞌolal eyutejnac e bꞌa dꞌa vin̈. 16  Tzin tzalaj ticnaic, yujto 
syal ex vacꞌanoch yipoc in cꞌool.

A tas scutej cacꞌan cofrenda

8  1 A ticnaic, ex vucꞌtac ex vanabꞌ, tzin nibꞌej sval dꞌayex tas ix aj scheclajel 
svachꞌcꞌolal Dios dꞌa ebꞌ creyente dꞌa junjun iglesia dꞌa yol yic Macedonia 

tic. 2  Vachꞌchom ix acꞌji proval ebꞌ yuj juntzan̈ yaelal ix ja dꞌa yibꞌan̈ ebꞌ, palta 
ix te tzalaj ebꞌ. Vachꞌchom te mebꞌaꞌ ebꞌ, palta axo svilani, nivan slaj yacꞌ 
ebꞌ, icha yacꞌan ebꞌ bꞌeyum. 3  Svacꞌ testigoal in bꞌa yuj ebꞌ, yujto yelcꞌolal 

ix yacꞌ jantac ix techaj yuj ebꞌ. Te ecꞌalto val ix yacꞌ ebꞌ. 4 Ix tevi ebꞌ dꞌayon̈ 
yic sco cha yacꞌ scolval ebꞌ, yujto sgana pax ebꞌ scolvaj dꞌa ebꞌ yicxo Dios. 
5 Ix co naani to quenn̈ej jabꞌoc ol yacꞌ ebꞌ, palta yelxo val más nivan ix yacꞌ 
ebꞌ. Bꞌabꞌel ix yacꞌoch sbꞌa ebꞌ dꞌa yol scꞌabꞌ Cajal Jesús. An̈ejtonaꞌ ichato ix 
yacꞌpax sbꞌa ebꞌ dꞌayon̈ icha sgana Dios. 6 Yuj chiꞌ sco cꞌanxi pavor dꞌa vin̈aj 
Tito tic yic sbꞌatxi vin̈ ex yilaꞌ. A vin̈ ol bꞌat chaan eyofrenda ol eyacꞌ yuj 
svachꞌil e cꞌool. Yujto a dꞌa vin̈ ix e chael yich eyacꞌani. 7 Man̈ jantacoc svachꞌil 
tzeyutej e bꞌa. Tzeyacꞌan val och dꞌa e cꞌool. Jelan tzeyutej e bꞌa e cꞌaybꞌani. 
Yelcꞌolal te vachꞌ tzeyutej e bꞌa e cꞌulan junoc tasi. Tzon̈ e xajanan paxi. Yuj 
chiꞌ tze chꞌox pax e vachꞌil eyacꞌan eyofrenda chiꞌ.

8  A jun svalbꞌat tic dꞌayex, man̈ checnabꞌiloc yaji. Ton̈ej in gana tzeyabꞌi 
chajtil syutej juntzan̈xo ebꞌ yacꞌan scolval, yic scheclajeli to dꞌa val yel tze 
xajanej ebꞌ quetcreyenteal. 9 Cojtac to a Cajal Jesucristo, te nivan svachꞌcꞌolal. 
Vachꞌchom man̈ jantacoc sbꞌeyumal dꞌa satchaan̈, palta ix ul yacꞌoch sbꞌa 
mebꞌail cuuj. Icha chiꞌ ix yutej sbꞌa, yic vachꞌ yuj smebꞌail chiꞌ tzon̈ och 
bꞌeyumal.

10 Yuj e vachꞌiloc svalbꞌat dꞌayex tas tzin na yuj eyofrenda chiꞌ. Ix el yabꞌilal 
e chaanel yich e yacꞌani, yujto ix el val dꞌa e cꞌool eyacꞌani. 11 A ticnaic, in 
gana to tzeyacꞌ eyip e vachꞌ acꞌancani. Icha ix eyutej e chaanel yich eyacꞌan 
dꞌa smasanil e cꞌool, icha chiꞌ tzeyutej e lajancan ticnaic, ato syalaꞌ tastac 
ay dꞌayex. 12  Chabꞌil cofrenda chiꞌ yuj Dios ato syalaꞌ tastac ay dꞌayon̈, tato 
man̈oc yedꞌ chabꞌcꞌolal scacꞌaꞌ. Max scꞌanlaj tato malaj tas dꞌayon̈.

13  Mantoc in gana tzex ochcan mebꞌail, yuj slajviel tastac ay dꞌayex, yic 
tzex colvaj dꞌa juntzan̈xo ebꞌ. 14  Palta in gana lajan tzon̈ aj co masanil. A 
ticnaic, a tas syacꞌ sobre dꞌayex, syal eyacꞌan dꞌa ebꞌ max tzacꞌvan yicoꞌ. Axo 
dꞌa junelxo, axo ebꞌ ol acꞌanxoc pax dꞌayex ayic man̈ ol ex tzacꞌvan dꞌa e yicoꞌ. 
Tato icha chiꞌ, lajan ol on̈ aj co masanil. 15 Yujto icha tic syalcan dꞌa Slolonel 
Dios Tzꞌibꞌabꞌilcani: A ebꞌ nivan tas smolcani, max yacꞌlaj sobre yic ebꞌ, axo 
ebꞌ jabꞌn̈ej tas smolcani, max yacꞌlaj palta dꞌa ebꞌ, xchi.

A vin̈aj Tito yedꞌ ebꞌ ix bꞌat yedꞌoc
16 Svacꞌ yuj diosal dꞌa Dios, yujto a tzꞌacꞌan sna vin̈aj Tito yic tzex syaꞌilej 

vin̈, icha ix vutej ex vilan a in tic. 17 Ayic ix co cꞌanan pavor dꞌa vin̈ yic sbꞌat 
vin̈ ex yilaꞌ, elan̈chamel ix tacꞌvi vin̈. Toxon sgana pax vin̈ sbꞌat ex yilaꞌ, yuj 
chiꞌ ol bꞌat vin̈.

18  Ay junxo vin̈ cucꞌtac ol co checbꞌat yedꞌ vin̈. A jun vin̈ cucꞌtac tic, tzꞌalji 
vin̈ vachꞌil yuj ebꞌ creyente ay dꞌa junjun iglesia, yujto smunlaj val vin̈ yalanel 
vachꞌ abꞌix yic colnabꞌil. 19 An̈ejtonaꞌ, aton jun vin̈ cucꞌtac tic sicꞌnaquelta ebꞌ 
creyente dꞌa junjun iglesia, yic tzecꞌ schaan jun ofrenda chiꞌ vin̈ quedꞌoc. Van 
co molan jun ofrenda tic, yic ol checlaj svachꞌil Cajal Jesús yedꞌ svachꞌil e 
cꞌool a ex tic. 20 Co gana a on̈ tic to malaj mach tzon̈ alubꞌtan̈an yuj chajtil 
tzꞌaj ecꞌ quicꞌanchaan̈ juntzan̈ ofrenda tic. 21 Yuj chiꞌ te tojol scutej juntzan̈ 
tic. Man̈ocn̈ej dꞌa yichan̈ Cajal Jesús tojol scutej co bꞌa, an̈ejtonaꞌ tojol scutej 
co bꞌa dꞌa yichan̈ ebꞌ quetanimail.

22  Ay junxo vin̈ cucꞌtac ol co checbꞌat yedꞌ ebꞌ vin̈ tic. A jun vin̈ tic, tzijtum 
elxo squilaꞌ to vachꞌ smunlaj vin̈ dꞌa yic Cajal Jesús. A ticnaic, yel ay sgana 
vin̈ smunlaji, yujto tzex yacꞌ val och vin̈ yipoc scꞌool. 23  Tato ay ebꞌ scꞌanbꞌan 

vin̈aj Tito chiꞌ dꞌayex, tzeyal dꞌa ebꞌ: Yetbꞌeyum sbꞌa vin̈ yedꞌ vin̈aj Pablo, ayul 
vin̈ munlajel dꞌa co cal tic, xe chi. Tato ay pax mach scꞌanbꞌan yuj chavan̈ 
ebꞌ vin̈ cucꞌtac yetbꞌeyum sbꞌa yedꞌ vin̈aj Tito tic, tzeyal dꞌa ebꞌ: A ebꞌ vin̈ tic, 
checbꞌilcot ebꞌ vin̈ yuj juntzan̈xo iglesia, scheclaj val el svachꞌil Cristo yuj 
ebꞌ vin̈, xe chi. 24 Ayic ol cꞌoch ebꞌ vin̈ taꞌ, tze xajanej ebꞌ vin̈. Tato icha chiꞌ 
tzeyutej e bꞌa dꞌa ebꞌ vin̈, ol e chꞌox dꞌa ebꞌ creyente dꞌa junjun iglesia to yel 
scalaꞌ ayic ix ex calan vachꞌil.

A jun ofrenda sqꞌue vaan

9  1 A eyofrenda ol eyacꞌ dꞌa ebꞌ yicxo Dios, man̈ yovaliloc tzato valbꞌat 
dꞌayex yuuj. 2  Yujto vojtacxo to ay val e gana tzex colvaj dꞌa ebꞌ. Van ex 

valan vachꞌil dꞌa ebꞌ aj Macedonia tic. Icha tic sval dꞌa ebꞌ eyuuj: A ebꞌ ay dꞌa 
yol yic Acaya, yabꞌilalxo scajvi ebꞌ yacꞌan yofrenda, xin chi. Ayic ix yabꞌan 
ebꞌ aj Macedonia tic to yelcꞌolal tzeyacꞌ eyicoꞌ, tzijtum ebꞌ ix e cuchbꞌej yacꞌ 
yicoꞌ. 3  Palta ol in checbꞌat ebꞌ vin̈ cucꞌtac tic dꞌayex, yic man̈ ol juvoc jun ix 
val tic eyuuj, yujto ix valaꞌ to vachꞌ ex. Ol in checbꞌat ebꞌ, yic vachꞌ listaxo 
yaj eyofrenda, icha ix vutej valan chiꞌ eyuuj. 4 Talaj ay ebꞌ aj Macedonia sbꞌat 
vedꞌoc, axo syilan ebꞌ to man̈ listaoc eyaj eyacꞌan eyofrenda chiꞌ, axom in 
qꞌuixvibꞌat chiꞌ bꞌian. Yujto toxo ix ex vacꞌoch yipoc in cꞌool. A exxo tic ol 
ex qꞌuixvoc paxi. 5  Yuj chiꞌ ix in na to yovalil tzin cꞌan pavor dꞌa ebꞌ vin̈ 
cucꞌtac tic, yic ol bꞌabꞌlaj bꞌat ebꞌ vin̈ dꞌayex. Ol bꞌat colvaj ebꞌ vin̈ eyedꞌoc 
eyicꞌanchaan̈ eyofrenda icha ix eyutej eyalancani. Tato icha chiꞌ, lista ol 
eyutoc eyofrenda chiꞌ, ol eyacꞌan yedꞌ smasanil e cꞌool, yic man̈ ol on̈ bꞌat ex 
cacꞌ pural eyacꞌani.

6 Tze nacot jun tic. A ebꞌ jabꞌn̈ej tzꞌavani, jabꞌn̈ej sjachꞌ ebꞌ. Axo ebꞌ nivan 
tzꞌavani, nivan pax sjachꞌ ebꞌ. 7 Junjun ex tze na jantac tzeyacꞌaꞌ. Man̈ 
chabꞌcꞌolaloc tzeyacꞌaꞌ. Man̈ acꞌbꞌiloc pural, yujto a Dios sxajanan ebꞌ tzꞌacꞌan 
val dꞌa tzalajcꞌolal. 8  A Dios syal yacꞌan masanil tas dꞌayex yuj svachꞌcꞌolal. 
Syacꞌanpax masanil tas tzꞌoch eyuuj dꞌa masanil tiempo. Ol to yacꞌpax sobre 
dꞌayex, yuj chiꞌ tzijtum tastac bꞌaj syal tzex colvaji. 9 Yujto icha tic syalcan dꞌa 
Slolonel Dios Tzꞌibꞌabꞌilcani:

Tzijtum tas ix yacꞌ dꞌa ebꞌ mebꞌaꞌ. Axo svachꞌ spensaril jun chiꞌ, ol 
snacot Dios dꞌa masanil tiempo, xchi.

10 A Dios tzꞌacꞌan jantac in̈at tzꞌavchaji. Syacꞌanpax jantac tas svaji. Aꞌ ol acꞌan 
dꞌayex juntzan̈ tas ol eyacꞌ eyofrendaoc. Ichato ol eyavej. Axo jun spac ol yacꞌ 
dꞌayex yuj svachꞌil e cꞌool chiꞌ ol yacꞌ qꞌuibꞌoc, ol e jachꞌani. 11 Yuj chiꞌ nivan 
svachꞌil ol e chaꞌa, yic ol eyacꞌan nan̈alocxo. Ayic ol quicꞌanbꞌat eyofrenda 
chiꞌ dꞌa ebꞌ yicxo Dios, tzijtum ebꞌ ol acꞌan yuj diosal dꞌa Dios yuuj ayic ol 
schaan ebꞌ. 12  Yujto a jun colval chiꞌ, man̈ yujocn̈ej scolvaj dꞌa ebꞌ dꞌa stzapan 
majanil, palta a yopisio, to yuuj ol yacꞌ yuj diosal ebꞌ dꞌa Dios dꞌa smasanil 
scꞌool. 13  Ol yal vachꞌ lolonel ebꞌ dꞌa Dios, yujto a jun eyofrenda chiꞌ van 
schꞌoxani to van e cꞌanabꞌajan tas ix yalcan jun vachꞌ abꞌix yic Cristo. An̈ejaꞌ 
ol yal pax vachꞌ lolonel ebꞌ dꞌa Dios yuj jun nivan colval tzeyacꞌ dꞌa ebꞌ. Yujto 
a jun chiꞌ, ol colvaj dꞌa masanil ebꞌ yicxo Dios. 14  A ebꞌ ol chaanoc, ol yacꞌ 
lesal ebꞌ eyuuj. Ol ex sxajanej ebꞌ, yujto nivan svachꞌcꞌolal Dios ol yacꞌ dꞌa 
ebꞌ eyuuj. 15 Caqꞌuec yuj diosal dꞌa Dios yuj jun Colvajum ix yacꞌcot dꞌayon̈, 
man̈xo jantacoc svachꞌil.

A yopisio vin̈aj Pablo

10  1 A Cristo, te emnaquil yutejnac sbꞌa, te vachꞌ yutejnac spensar. Icha 
yutejnac sbꞌa chiꞌ, icha chiꞌ svutej in tevibꞌat dꞌayex a in Pablo in tic. 

Tzꞌalji, tobꞌ emnaquil svutej in bꞌa ayic ay in ecꞌ eyedꞌoc, axobꞌ yic ayinecꞌ 
dꞌa najat, tobꞌ te ov in. 2  Palta tzin tevi dꞌayex to ayic ol in cꞌoch taꞌ, man̈ 
yovaliloc ov ol vutoc in bꞌa. Yujto ayex tzeyalaꞌ to icha ebꞌ comon anima 
svutej in bꞌa. A in tic max in xivlaj vilan pax och in sat yedꞌ ebꞌ tzꞌalan icha 
chiꞌ. 3  Yel toni, anima on̈. Palta man̈ lajanoc scutej cacꞌan oval icha syutej 
ebꞌ comon anima chiꞌ. 4  Man̈oc juntzan̈ tas ay dꞌa yolyibꞌan̈qꞌuinal tic sco 
yamcꞌabꞌej ayic scacꞌan oval. Palta an̈ej juntzan̈ tas bꞌaj ayoch spoder Dios 
sco yamcꞌabꞌej, yic vachꞌ a juntzan̈ tzꞌalji to ay yip, scan dꞌa yalan̈ cuuj. 
5  Scan juntzan̈ comon jelanil cuuj dꞌa yalan̈. Ay ebꞌ max ojtacanel Dios yuj 
yacꞌumtaquil, palta yaln̈ej tas junoc acꞌumtaquil chiꞌ, scan dꞌa yalan̈ cuuj. 
Axo juntzan̈ comon pensar, scacꞌoch dꞌa yol scꞌabꞌ Cristo smasanil, yic vachꞌ 
a ebꞌ snaan juntzan̈ chiꞌ, scꞌanabꞌajejn̈ej Cristo chiꞌ ebꞌ. 6  Axo yic tzaxo on̈ 
e cꞌanabꞌajej, a on̈xo tic lista ol cutej co bꞌa cacꞌan syaelal ebꞌ man̈ ol on̈ 
cꞌanabꞌajanoc.

7 A exxo, an̈ej tas tzeyil yedꞌ e sat snachajel eyuuj. Ay ebꞌ dꞌa e cal tzꞌalani 
to a Cristo ay yic ebꞌ. Nachajocabꞌel yuj ebꞌ to an̈ejtonaꞌ yic in pax Cristo chiꞌ 
yedꞌ ebꞌ. 8  Vachꞌchom tzin ecꞌ dꞌa yibꞌan̈ valan dꞌayex yuj jun vopisio tic, palta 
man̈ ol in qꞌuixvoc yuuj. A Cajal Jesús acꞌjinacoch vopisio, yic svacꞌoch e 
tecꞌanil. Man̈ yujoc ex vacꞌan juvoc ix yacꞌan vopisio tic. 9 Icha tic svutej valan 
dꞌayex, yic man̈ ol e naꞌ to ton̈ej in gana tzex in xibꞌtej yuj juntzan̈ in carta 
svacꞌbꞌat dꞌayex. 10 Yujto ay ebꞌ tzꞌalan dꞌa in patic icha tic: A juntzan̈ scarta 
vin̈, te ov yalani, te ay yip. Palta axo vin̈, malaj vachꞌ yoch vin̈. A yic slolon 
vin̈, malaj svachꞌil slolonel vin̈ syalaꞌ, xchi ebꞌ. 11 Tato ayex tzeyal icha chiꞌ, 
nachajocabꞌel jun tic eyuuj. Icha svutej in tzꞌibꞌanbꞌat dꞌayex ayic ayinecꞌ dꞌa 
najat tic, icha chiꞌ ol vutoc pax in bꞌa ayic ol in cꞌoch taꞌ.

12  A in tic, max in tecꞌbꞌej in bꞌa in naani to lajan in icha juntzan̈xo ebꞌ 
munil syal sbꞌa vachꞌil. Max yal in lajbꞌan in bꞌa yedꞌ ebꞌ. A ebꞌ chiꞌ, malaj 
spensar ebꞌ, yujto ichato a ebꞌ mismo syechtej sbꞌa dꞌa yechlabꞌ. Slajbꞌej sbꞌa 
ebꞌ yedꞌ juntzan̈xo ebꞌ. 13  A in tic max vicꞌchaan̈ in bꞌa yuj juntzan̈ tas bꞌaj 
malaj tzin ochi. A Dios chꞌoxjinac dꞌayin bꞌajtac lugar bꞌaj tzin munlaji. A 
chajinac in bꞌat dꞌayex dꞌa Corinto chiꞌ. 14  Yuj chiꞌ maj in cꞌaxpaj och dꞌa 
junocxo lugar. Qꞌuinaloc maj in xidꞌecꞌ juneloc dꞌayex, malaj am valan vic 
in munlaj dꞌa e cal ticnaic. Palta a in bꞌabꞌel cꞌochnac in dꞌayex yedꞌ yabꞌixal 
Cristo. 15 Malaj bꞌaj svicꞌchaan̈ in bꞌa dꞌa spatic smunlajel junocxo. Max val-laj 
tato vic jun munlajel chiꞌ. Palta svacꞌoch junxo tic yipoc in cꞌool. Ayic ol e 
vachꞌ acꞌanoch Dios dꞌa e cꞌool, eyuuj ol yal in vachꞌ munlaj dꞌa juntzan̈xo 
lugar bꞌaj manta junocxo mach smunlaji, palta man̈ ol in cꞌaxpajecꞌ bꞌaj 
ix schꞌox Dios dꞌayin. 16  Ol bꞌat valanel jun vachꞌ abꞌix yic colnabꞌil tic dꞌa 
yichan̈bꞌat e chon̈abꞌ chiꞌ, palta man̈ ol vicꞌchaan̈ in bꞌa dꞌa spatic smunlajel 
juntzan̈xo ebꞌ ecꞌnacxo taꞌ.

17 Tato ay mach sgana syicꞌchaan̈ sbꞌa, max yal-laj. An̈ej Cajal Jesús 
squicꞌchaan̈. 18  Ay ebꞌ munil syal sbꞌa vachꞌil, palta man̈ yeloc to vachꞌ ebꞌ. 
An̈ej ebꞌ syal Cajal Jesús vachꞌil, an̈ej ebꞌ chiꞌ vachꞌ.

Vin̈aj Pablo yedꞌ ebꞌ syaloch sbꞌa schecabꞌoc Cristo

11  1 Comonoc tzeyacꞌ techaj juntzan̈ svalbꞌat tic dꞌayex. Ichato malaj 
in pensar svalanbꞌati, palta tzeyacꞌ techajoc. 2  Tzex in yaꞌilej val, 

icha syutej Dios ex syailani. Yujto toxo ix vacꞌ in trato yedꞌ Cristo to ol ex 
vacꞌoch dꞌa yol scꞌabꞌ. Icha junoc ix cobꞌes ix manta vinac tzꞌecꞌ dꞌay, tzꞌacꞌji 
entregar dꞌa vin̈ yetbꞌeyum, icha chiꞌ ol ex vutoc vacꞌan och dꞌa yol scꞌabꞌ 
Cristo. 3  Palta tzin xivi, talaj icha ajnac ix Eva yacꞌji musansatil yuj sjelanil 
jun yacꞌnacoch sbꞌa chanil, talaj icha chiꞌ tzex aj eyacꞌji musansatil. Axo tzꞌaji 
tzeyiqꞌuel e pensar dꞌa spatic Cristo, man̈xo tojoloc pax tzeyutej e bꞌa icha 
snibꞌej. 4 A ex tic stechaj eyuuj, vachꞌchom yaln̈ej mach tzecꞌ alanel junocxo 
chꞌoc cꞌaybꞌubꞌal dꞌa e cal, yujto ichato chꞌoc junocxo Jesús tzecꞌ yalel ebꞌ, 
man̈oc jun tzecꞌ valel a in tic, palta van e chaan eyabꞌ dꞌa ebꞌ. Van e chaan 
junxo espíritu dꞌa ebꞌ, palta man̈ ichoc jun chabꞌilxo eyuuj. Van eyacꞌanoch 
e cꞌol dꞌa junxo abꞌix yic colnabꞌil tzecꞌ alji, palta man̈oc jun ix eyabꞌ dꞌayin. 
5 A ebꞌ chiꞌ, schecabꞌ Cristo yaj ebꞌ yalani. Palta a tzin naan a in tic, to man̈ 
ecꞌaloc yelcꞌoch ebꞌ dꞌayin. 6  Vachꞌchom malaj svachꞌil in loloni, palta a tas 
vojtac, ay val yip. Jantacn̈ej juntzan̈ tas ecꞌ in cꞌulejnac dꞌa e cal, a schꞌoxan 
dꞌayex to ay tas vojtac.

7 Ayic vecꞌ valel vachꞌ abꞌix yic Dios dꞌa e cal taꞌ, malaj in tojol in cꞌan 
dꞌayex, yujto a in tic, emnaquil vutej in bꞌa taꞌ, yic a ex tzex vicꞌchaan̈. Palta 
tzeyalaꞌ to malaj svachꞌil vutejnac in bꞌa taꞌ. 8  Icha val to ochnac in elcꞌal dꞌa 
juntzan̈xo iglesia eyuuj, yujto ataꞌ in cha in tojol, ayic in ecꞌ dꞌa e cal. 9 Ayic in 
ecꞌ dꞌayex, vachꞌchom ay tas yovalil tzꞌoch vuuj, palta maj in cꞌanlaj dꞌayex. A 
ebꞌ cucꞌtac aj Macedonia tic xidꞌ acꞌan jabꞌ tas ay ochnac vuuj taꞌ. Malaj junoc 
ex vacꞌnac och jabꞌoc in gasto dꞌa eyibꞌan̈. An̈ejtonaꞌ icha chiꞌ ol vutoc in bꞌa 
ticnaic. 10 Vachꞌchom svicꞌchaan̈ in bꞌa valan juntzan̈ tic, palta malaj junoc ex 
aj Acaya ex chiꞌ syal in e cachanoch vaan. Yel sval yuj jun tic, yujto a Cristo 
ayoch vedꞌoc, yel syalaꞌ. 11 ¿Tas yuj svalbꞌat juntzan̈ tic dꞌayex tze naꞌa? ¿Tom 
yujto man̈ ex xajanoc vuuj? A Dios ojtannac jantac tzex in xajanej.

12  Palta an̈ejaꞌ icha chiꞌ ol vutoc in bꞌa, ichataxon svutej in bꞌa vecꞌ dꞌa e 
cal. Icha chiꞌ ol vutoc in bꞌa, yic vachꞌ a ebꞌ sayanecꞌ tas syutej yicꞌanchaan̈ 
sbꞌa, ol can ebꞌ dꞌa yalan̈ vuuj. Yujto syal ebꞌ to lajan yopisio ebꞌ vedꞌoc. 13  A 
ebꞌ chiꞌ, ton̈ej stzꞌac yaloch sbꞌa ebꞌ schecabꞌoc Cristo. Syixtej anima ebꞌ yedꞌ 
slolonel chiꞌ. Munil scomon aqꞌuej och sbꞌa ebꞌ schecabꞌoc Cristo chiꞌ. 14 Palta 
a jun scꞌulej ebꞌ chiꞌ, max sat co cꞌool yuuj. Yujto icha chiꞌ vin̈ Satanás, stzꞌac 
yacꞌoch sbꞌa vin̈ yángeloc Dios. 15 Yuj chiꞌ max sat co cꞌool, tato icha pax chiꞌ 
syutej sbꞌa ebꞌ schecabꞌ vin̈ to syaloch sbꞌa ebꞌ tojolal. Palta a val ebꞌ lacꞌan ol 
chaan spac, ato syalaꞌ tas ix scꞌulej ebꞌ junjun.

A tas ecꞌnac dꞌa yibꞌan̈ vin̈aj Pablo
16  Tic svalbꞌat junelxo dꞌayex, man̈ e na to malaj in pensar. Palta tato tze 

na icha chiꞌ, aqꞌuec in permiso in lolon icha junoc malaj spensar, yic ol 
yal vicꞌanchaan̈ jabꞌoc in bꞌa, icha juntzan̈ ebꞌ syicꞌchaan̈ sbꞌa. 17 A juntzan̈ 
svalbꞌat tic dꞌayex, man̈oc Cajal Jesús schecan valaꞌ. Ichato man̈ pensaril 
vaji svalanbꞌat dꞌayex, yujto ton̈ej svicꞌchaan̈ in bꞌa valani. 18  Tzijtum ebꞌ 
syicꞌchaan̈ sbꞌa yuj tas ay dꞌa yolyibꞌan̈qꞌuinal tic. Yuj chiꞌ ol vicꞌpaxchaan̈ 

jabꞌoc in bꞌa yedꞌ ebꞌ. 19 Yujto a ex tic, jelan ex. Yuj chiꞌ, tzeyacꞌ techaj ebꞌ man̈ 
pensaril yaj dꞌayex, tzex tzalaj yedꞌ ebꞌ. 20 Ay ebꞌ tzex acꞌan pural yic tzeyacꞌan 
servil ebꞌ. Axo jantacn̈ej tas ay dꞌayex, syiqꞌuecꞌ ebꞌ smasanil, syacꞌoch sbꞌa 
ebꞌ yajalil dꞌayex, syicꞌanchaan̈ sbꞌa ebꞌ. Ichato ay bꞌaj stzꞌitbꞌat e sat ebꞌ, palta 
tzeyacꞌ val techaj ebꞌ. 21 Tzin qꞌuixvi valanbꞌat dꞌayex, a in tic malaj vip in 
cꞌulan icha syutej sbꞌa ebꞌ chiꞌ.

Palta icha syutej ebꞌ stecꞌbꞌan sbꞌa yalani, icha pax chiꞌ svutej in tecꞌbꞌan 
in bꞌa valani. Palta van valan icha junoc mach malaj spensar. 22  A ebꞌ chiꞌ, 
hebreo ebꞌ, an̈ejtonaꞌ in, hebreo in paxi. Israel ebꞌ, israel in paxi. Yin̈til 
Abraham ebꞌ, an̈ejaꞌ yin̈til in pax Abraham yedꞌ ebꞌ. 23  Tato schecabꞌ Cristo 
yaj ebꞌ, a in tic más val schecabꞌ in dꞌa yichan̈ ebꞌ. Vachꞌchom ayic svalanbꞌat 
juntzan̈ tic dꞌayex, svalbꞌat icha yaj junoc mach malaj spensar. Más nivan in 
munlaj dꞌa yichan̈ ebꞌ. Más tzijtum el ix in macꞌji dꞌa yichan̈ ebꞌ. Tzijtum el 
ix in och dꞌa preso. Tzijtum el pax ix in acꞌjioch dꞌa yol scꞌabꞌ chamel. 24 Oel 
val smacꞌnac in ebꞌ vetisraelal, 39 val tzꞌuum vicꞌnac yuj ebꞌ dꞌa juntac el ayic 
smacꞌannac in ebꞌ chiꞌ. 25 Oxel macꞌbꞌil in pax dꞌa teꞌ jixcꞌabꞌ teꞌ. Junel julbꞌil 
in cham yedꞌ qꞌuen yaxqꞌueen. Oxel bꞌatnac teꞌ barco dꞌa yol aꞌ mar dꞌa valan̈. 
A junel, jun cꞌual yedꞌ jun acꞌval cannac in dꞌa sat aꞌ. 26 Tzijtum bꞌaj ecꞌnac in. 
Ay bꞌaj ay smay yuj a nivac aꞌ yedꞌ pax yuj ebꞌ elcꞌum. Ay bꞌaj ay smay yuj ebꞌ 
vetchon̈abꞌ yedꞌ pax yuj ebꞌ man̈ vetchon̈abꞌoc. Ay bꞌaj ay smay dꞌa juntzan̈ 
chon̈abꞌ, bꞌaj cuseltac yedꞌ dꞌa yibꞌan̈ aꞌ mar. Ay pax bꞌaj ay smay dꞌa scal ebꞌ 
syaloch sbꞌa creyenteal. 27 Ay bꞌaj te cꞌunbꞌinac in, in munlaji. Vabꞌnac val 
syail. Tzijtum el man̈ in vaynacoc. Ay bꞌaj te ochnac in vejel, te tacjinacpax 
in tiꞌ. Tzijtum el ochnac in dꞌa tzecꞌojcꞌolal. Ay bꞌaj vabꞌnac syail yuj siic. Ay 
bꞌaj elnac in bꞌeran yuj man̈ pichulal.

28  Man̈ocn̈ej juntzan̈ yaelal tic vabꞌnac. Yujto junjun cꞌu, svabꞌ syaelal ayic 
tzin och ilcꞌolal yuj ebꞌ creyente dꞌa junjun iglesia. 29 Tato ay ebꞌ creyente 
manto tecꞌanoc, ichato mantalaj in tecꞌanil yedꞌ ebꞌ. Tato ay junoc ebꞌ 
tzꞌacꞌji telvoc dꞌa junoc chucal, tzin qꞌuixvi yuj ebꞌ, scot voval. 30 Tato e gana 
svicꞌchaan̈ in bꞌa, ol vicꞌchaan̈ in bꞌa yuj juntzan̈ svalbꞌat tic dꞌayex. Yujto a 
juntzan̈ tic schꞌoxani to malaj jabꞌoc velcꞌochi. 31 A Dios, aton Smam Cajal 
Jesucristo, smoj tzꞌalji vachꞌ lolonel dꞌay dꞌa masanil tiempo. A ojtannac to te 
yel svalaꞌ. 32  Ayic vecꞌnac dꞌa chon̈abꞌ Damasco, ataꞌ ayecꞌ jun vin̈ gobernador 
munlajnac dꞌa jun vin̈ rey scuch Aretas. A jun vin̈ chiꞌ, yalnac vin̈ to stan̈vaj 
spuertail jun chon̈abꞌ chiꞌ, yic tzin syam vin̈ snaani. 33  Palta a dꞌa sventenail 
smuroal schon̈abꞌ ebꞌ chiꞌ el in ta, vacꞌjiem dꞌun̈un̈oc dꞌa yol jun xuuc dꞌa sat 
luum. Icha chiꞌ ajnac in colchajel dꞌa yol scꞌabꞌ vin̈.

A juntzan̈ tas schꞌoxnac Dios dꞌa vin̈aj Pablo

12  1 Nabꞌan̈ej svixtej in bꞌa valan in bꞌa vachꞌil. Más vachꞌ svalbꞌat 
dꞌayex yuj juntzan̈ icha vayich yedꞌ juntzan̈xo tas schꞌoxnac Cajal 

Jesús dꞌayin. 2  Ay jun vin̈ vojtac, jichan scꞌool vin̈ dꞌa Cristo. A ticnaic 
schan̈lajun̈ilxo abꞌil xidꞌecꞌ vin̈ dꞌa satchaan̈ bꞌaj ay Dios. Man̈ vojtacoc tato 
icꞌjinacbꞌat snivanil vin̈ yedꞌoc, mato maay. An̈ej Dios ojtannac. 3  Vachꞌchom 
bꞌatnac vin̈ yedꞌ snivanil, mato maay, man̈ vojtacoc. An̈ej Dios ojtannac. Palta 
a jun vojtac 4 to xidꞌnaquecꞌ vin̈ dꞌa jun lugar scuchan paraíso. Ataꞌ yabꞌnac 
juntzan̈ lolonel vin̈ malaj mach ojtannac. Malaj pax spermiso vin̈ yalan dꞌa 

junocxo anima. 5 A jun vin̈ chiꞌ, syal valan svachꞌil vin̈, palta a inxo tic, man̈ 
ol vicꞌchaan̈ in bꞌa. Ay juntzan̈ tas ayoch dꞌayin schꞌoxani to malaj velcꞌochi. 
A juntzan̈ chiꞌ, ol valaꞌ yic svicꞌchaan̈ jabꞌoc in bꞌa. 6  Qꞌuinaloc yelcꞌolal in 
gana svicꞌchaan̈ in bꞌa ticnaic, tato icha chiꞌ, max am val icha junoc malaj 
spensar, yujto an̈ej juntzan̈ tas yel, an̈ej am svalaꞌ. Palta man̈ ol vicꞌchaan̈ in 
bꞌa icha chiꞌ, yujto malaj in gana syal ebꞌ to más nivan velcꞌoch dꞌa tas syil ebꞌ 
yedꞌ dꞌa tas syabꞌ ebꞌ dꞌayin.

7 A juntzan̈ tas chꞌoxbꞌil dꞌayin dꞌa satchaan̈ chiꞌ, yelxo val nivan yelcꞌochi, 
ay smay vicꞌanchaan̈ in bꞌa yuuj. Yuj chiꞌ ay jun in yaelal yacꞌnac vin̈ Satanás 
yic tzin ixtani. A jun chiꞌ lajan icha junoc nivan qꞌuiix tzꞌisanbꞌat dꞌayin. Icha 
chiꞌ ajnac in, yic vachꞌ max vicꞌchaan̈ in bꞌa. 8  Oxel in cꞌannac dꞌa Cajal Jesús, 
yic talaj syiqꞌuel dꞌayin. 9 Palta icha tic ajnac yalan dꞌayin: Stechaj uuj yujto 
tzin och edꞌoc. Yujto a dꞌa ebꞌ malaj val yip dꞌa yol yicoꞌ, ataꞌ vachꞌ scheclajel 
in poder, xchi dꞌayin. Yuj chiꞌ, svacꞌ val och dꞌa in cꞌool to ol in te tzalajoc, 
yujto malaj val vip, yic svachꞌ aqꞌuej spoder Cristo dꞌayin. 10  Yuj chiꞌ tzin 
tzalaj ticnaic, yujto malaj vip. Vachꞌchom tzin bꞌuchji, vachꞌchom malaj tas 
ay dꞌayin, vachꞌchom tzꞌacꞌjioch in yaelal, vachꞌchom svabꞌ syaelal yuj Cristo, 
palta tzin tzalajn̈ej. Yujto ayic malaj velcꞌoch jabꞌoc, más ay in poder.

Ochnac vin̈aj Pablo ilcꞌolal yuj ebꞌ creyente aj Corinto
11 Ichato malaj in pensar ayic ix valan in bꞌa vachꞌil dꞌayex. Palta a ex ix 

in eyacꞌ pural, yuj chiꞌ ix valaꞌ, palta a ex smoj tzin eyal vachꞌil. A dꞌa ebꞌ 
munil syacꞌoch sbꞌa schecabꞌoc Cristo, a dꞌa ebꞌ tzeyacꞌoch janicꞌ e pensar. 
Vachꞌchom malaj tzin och a in tic, palta malaj yelcꞌoch ebꞌ dꞌa vichan̈. 12  Ayic 
ix in ecꞌ dꞌa e cal, tecꞌtecꞌ ix vutej in bꞌa in munlaji. Ix in bꞌo juntzan̈ milagro 
yedꞌ juntzan̈xo tastac schꞌoxanel spoder Dios. Ix te sat e cꞌool eyilan juntzan̈ 
ix in bꞌo chiꞌ. Yuj juntzan̈ chiꞌ scheclajeli to dꞌa val yel schecabꞌ in Cristo. 
13  Icha val svachꞌil ix vutej in bꞌa, ayic ix in ecꞌ dꞌa ebꞌ creyente dꞌa junjun 
iglesia, icha chiꞌ ix vutej in bꞌa ayic ix in ecꞌ dꞌayex. An̈ej bꞌian to maj vacꞌoch 
in bꞌa dꞌa yalan̈ e gasto. Palta aqꞌuec nivancꞌolal yuj jun in mul ix och tic 
dꞌayex.

14  A ticnaic, listaxo vaj in bꞌatxi dꞌa yoxelal dꞌayex, palta an̈ejaꞌ man̈ ol 
vacꞌoch in bꞌa e cuentaoc, yujto max in nibꞌejoch tastac ay dꞌayex, palta a e 
vachꞌil a chiꞌ tzin nibꞌej. A ebꞌ mamabꞌil, smoj smolbꞌan stumin ebꞌ yic syacꞌ 
ebꞌ dꞌa ebꞌ yuninal. Man̈oc ebꞌ uninabꞌil chiꞌ smolbꞌej stumin yic syacꞌ ebꞌ dꞌa 
ebꞌ smam chiꞌ. 15 A in tic, in gana tzin lajel tastac ay dꞌayin, yic ol bꞌoxoc e 
pensar. Vachꞌchom ol lajvel in nivanil tic yujto tzex in cꞌaybꞌej, palta ol in 
tzalajn̈ej. Tato tzex in te xajanej, ¿tom yuj chiꞌ maxtzac in e xajanej a ex tic?

16 Ay juntzan̈xo ebꞌ, vachꞌchom yojtac ebꞌ to maj vacꞌoch in bꞌa e cuentaoc, 
palta syal ebꞌ to tzex vacꞌ musansatil yedꞌ in jelanil yic tzex vacꞌ ganar. 
17 ¿Tom vacꞌnac ex musansatil yedꞌ junoc ebꞌ in checnacbꞌat dꞌayex? 18  In 
cꞌannac pavor dꞌa vin̈aj Tito yic sbꞌat vin̈ ex yilaꞌ. In checannacbꞌat junxo 
vin̈ cucꞌtac yedꞌ vin̈. ¿Tom xidꞌnaquecꞌ vin̈aj Tito chiꞌ ex yacꞌ musansatil jun? 
Lajann̈ej cutejnac co pensar quecꞌ dꞌa e cal taꞌ.

19 Tecan ayex tze naꞌa to ton̈ej tzin col in bꞌa dꞌa eyichan̈. Palta man̈ ichoc 
taꞌ svutej in bꞌa. Yujto dꞌa yichan̈ Dios van valanbꞌat juntzan̈ tic dꞌayex, icha 
pax sgana Cristo, yic ol laj och e tecꞌanil dꞌa yic Dios. 20 Tzin xiv in bꞌat ex 

vilaꞌ, talaj man̈ ichoc in gana tzeyutej e bꞌa. A inxo tic, talaj man̈ ichoc e gana 
svutej in bꞌa. Tzin xiv in bꞌat dꞌayex taꞌ, ta icha chiꞌ ayto oval, chichoncꞌolal 
yedꞌ cꞌacꞌalcꞌolal dꞌa e cal. Tato icha chiꞌ ayexto tzeyicꞌchaan̈ e bꞌa, ayexto 
tzex bꞌuchvaj dꞌa e patic junjun ex, ayexto tzex alvi pecal, ayexto tzeyacꞌ 
acꞌumtaquil, talaj ayexto pax van e somchitan e bꞌa. 21 Tzin xiv in bꞌatxi 
dꞌayex, talaj icha chiꞌ a Dios tzin acꞌan qꞌuixvelal eyuuj. Talaj icha chiꞌ tzin 
ocꞌ eyuuj, yujto a dꞌa yic yalan̈, tzijtum ex ix e cꞌulej juntzan̈ chucal. Man̈ 
jabꞌoc tzeyactejcan e cꞌulan juntzan̈ chucal chiꞌ yedꞌ e nivanil, aton ajmulal 
yedꞌ juntzan̈xo tas te qꞌuixvelal.

Scachjioch vaan ebꞌ creyente

13  1 Yoxelalxo ol in bꞌat ex vilaꞌ. Yaln̈ej tas junoc ol bꞌoꞌoc, yovalil 
ayocabꞌ chavan̈ ma oxvan̈oc testigo ol alanoc, ichato chiꞌ ol bꞌoꞌoc. 

2  Ayic ix in ecꞌ dꞌa schaelal, ay jun ix valcan dꞌayex. Axo ticnaic svalbꞌat 
junelxo. Vachꞌchom man̈ in ayoc ecꞌ eyedꞌ taꞌ, palta svalbꞌati to a ex ochnac e 
mul dꞌa yalan̈taxo yedꞌ ex pax van yoch e mul ticnaic, ayic ol in cꞌoch junelxo, 
man̈xo ol ex vacꞌlaj nivancꞌolal. Aton jun tic ix ecꞌ valcan dꞌayex. 3  E gana val 
tzeyilaꞌ tato a Cristo van in syamcꞌabꞌani yic syalan dꞌayex. Ato val yic ol in 
cꞌochoc, ol eyilani. Ichato chiꞌ ol nachajel eyuuj. Yujto a Cristo tic, mantoc 
malaj spoder schꞌox dꞌayex, palta nivan spoder yic smunlaj dꞌa e cal. 4  Yel 
toni, ayic ix dꞌun̈bꞌajqꞌue dꞌa teꞌ culus, ichato malaj spoder. Palta yuj spoder 
Dios pitzan ticnaic. An̈ejtonaꞌ, a in pax tic, ichato malaj in poder, palta yuj 
spoder Dios pitzan in yedꞌ Cristo, yic an̈ejaꞌ tzin ecꞌ ex in cꞌaybꞌej.

5 Tze cham naej val e bꞌa junjun ex, yic scheclaji tato yel ayoch Cristo dꞌa e 
cꞌool. Aqꞌuec proval e bꞌa junjun ex. ¿Tom man̈ eyojtacoc to a Jesucristo ayoch 
dꞌayex junjun ex? Palta tato man̈ ex creyenteoc dꞌa yel, man̈ ayococh dꞌayex. 
6  Palta in gana snachajel eyuuj sicꞌlabꞌil to a in tic creyente in dꞌa val yel. 
7 Tzin lesalvi dꞌa Dios eyuuj, yic man̈ ol e cꞌuloc junoc chucal. Man̈ ton̈ejoc 
tzin lesalvi eyuuj yic scheclajeli to vachꞌ in munlaji. Palta in gana to vachꞌn̈ej 
tzeyutej e bꞌeybꞌal, vachꞌchom ichato scheclajeli to man̈ vachꞌoc in munlajel. 
8  Yujto max yal vajcꞌolan in bꞌa yedꞌ jun lolonel yel, aton dꞌa jun bꞌaj svacꞌ vip 
in munlaji. 9 Yuj chiꞌ, vachꞌchom malaj vachꞌ vochi, palta tzin tzalaji tato e 
ex tic ay eyelcꞌochi. An̈ejtonaꞌ, ol in lesalvoc eyuuj, yic ol vachꞌ bꞌo e pensar. 
10 Tzin bꞌabꞌlaj tzꞌibꞌejbꞌat jun in carta tic dꞌayex, yacbꞌan manto in cꞌoch eyedꞌ 
taꞌ, yujto malaj in gana te ov ol vutej in bꞌa dꞌayex yuj jun vopisio tic, ayic ol 
in cꞌoch dꞌayex taꞌ. A Cajal Jesús acꞌjinac jun vopisio tic, yic svacꞌ e tecꞌanil. 
Man̈ yujoc ex vacꞌan juvoqueli ix yacꞌan dꞌayin.

Tzꞌacꞌji stzatzil scꞌool ebꞌ creyente
11 Axo ticnaic ex vucꞌtac ex vanabꞌ, ayocabꞌ e tzalajcꞌolal taꞌ. Tze vachꞌ 

bꞌoan e pensar. Acꞌjocabꞌ snivanil e cꞌool. Junxon̈ej ocabꞌ tzeyutej e pensar, 
juncꞌolalxon̈ej tzeyutej e bꞌa taꞌ. A Dios ol och eyedꞌoc, aton jun tzꞌacꞌan e 
juncꞌolal, jun tzꞌacꞌan pax e xajanej e bꞌa. 12  Slaj eyacꞌlaj stzatzil e cꞌool yuj 
e chꞌoxani to tze xajanej e bꞌa. 13-14 A ebꞌ creyente smasanil dꞌa tic, syacꞌbꞌat 
stzatzil e cꞌool ebꞌ. Checlajocabꞌ el svachꞌcꞌolal Cajal Jesucristo dꞌayex, 
yacꞌocabꞌ pax svachꞌcꞌolal Dios dꞌayex. Aocabꞌ Yespíritu Dios tzꞌoch eyedꞌoc 
e masanil taꞌ. 

Yichbꞌanil scarta vin̈aj Pablo

1  1 A in Pablo in tic, schecabꞌ in Jesucristo. Man̈oc junoc anima ay in 
schecabꞌ. An̈ejtonaꞌ, man̈oc junoc anima acꞌjinac vopisio tic. A val 

Jesucristo chiꞌ acꞌjinac dꞌayin yedꞌ co Mam Dios, aton jun acꞌjinacxi pitzvoc 
Jesucristo dꞌa scal ebꞌ chamnac. 2  A in tic yedꞌ masanil ebꞌ cucꞌtac ayecꞌ 
vedꞌoc, sco tzꞌibꞌejbꞌat jun co carta tic dꞌayex ex creyente dꞌa junjun iglesia dꞌa 
yol yic Galacia. 3  Aocabꞌ co Mam Dios yedꞌ Cajal Jesucristo syacꞌ svachꞌcꞌolal 
yedꞌ sjuncꞌolal dꞌayex taꞌ. 4 A Jesucristo, yacꞌnac cham sbꞌa yic tzul yicꞌcanel 
co mul. Icha chiꞌ ix yutej on̈ scolanel dꞌa yol scꞌabꞌ chucal dꞌa yolyibꞌan̈qꞌuinal 
tic, yujto icha chiꞌ sgana Dios, aton co Mam yaji. 5 Yuj chiꞌ, calec vachꞌ lolonel 
dꞌa Dios dꞌa masanil tiempo. Amén.

Malaj junocxo abꞌix yic colnabꞌil
6 Tzin och qꞌuelan eyuuj, yujto elan̈chamel van eyactancan Dios, aton ix on̈ 

avtan yuj svachꞌcꞌolal Cristo. Yujto a ticnaic, van eyacꞌanoch e pensar dꞌa junxo 
abꞌix yic colnabꞌil chꞌoc tzꞌalji dꞌayex. 7 Palta malaj junocxo abꞌix yic colnabꞌil 
chiꞌ. Ay ebꞌ sgana sqꞌuexan svayan̈il yabꞌixal Cristo yic svachꞌ somchajel 
e pensar. 8  Palta ecꞌnac on̈xo calel vachꞌ abꞌix yic colnabꞌil chiꞌ dꞌayex. Axo 
ticnaic, tato ay junoc mach tzꞌecꞌ yalel junocxo chꞌoc cꞌaybꞌubꞌal, vachꞌchom a 
in tic, ma junoc ángel scot dꞌa satchaan̈ tzul alanoc, cotocabꞌ yoval scꞌool Dios 
dꞌa yibꞌan̈. 9 Icha vutejnac valancan dꞌayex junel, icha chiꞌ svutej valanxibꞌat 

A Scarta San Pablo

DꞌA EBꞌ AJ GALACIA
Gálatas sbꞌi jun carta tic, aton jun scarta vin̈aj apóstol Pablo stzꞌibꞌejnacbꞌat dꞌa ebꞌ 

creyente dꞌa yol yic Galacia. Syalbꞌat vin̈ dꞌa ebꞌ to sbꞌoxi spensar ebꞌ somchajnaquel 
spensar yuj juntzan̈xo chꞌoc cꞌaybꞌubꞌal. Ay ebꞌ tzꞌalani to a ebꞌ man̈ israeloc tzꞌoch 
creyenteal yovalil scꞌanabꞌajej ley Moisés ebꞌ, yic vachꞌ scan ebꞌ dꞌa sat Dios. Palta a 
vin̈ apóstol Pablo tzꞌalani to man̈ ichocta yaji.

Ix stecꞌbꞌej val sbꞌa vin̈ yedꞌ yopisio, ix yalan vin̈ to schecabꞌ Cristo yaj vin̈. Ay 
juntzan̈ ebꞌ scomon alejoch sbꞌa cꞌaybꞌumal, palta ix yal vin̈ to a dꞌa Dios schanac 
yopisio vin̈ chiꞌ, man̈oc dꞌa ebꞌ comon anima. Ix acꞌji yopisio vin̈ chiꞌ yic vachꞌ syal 
slolonel Dios vin̈ dꞌa ebꞌ man̈ israeloc. Icha chiꞌ ix yutej vin̈ schꞌoxaneli to scha 
scolnabꞌil ebꞌ anima tato syacꞌoch Cristo ebꞌ dꞌa scꞌool, man̈ yujoc scꞌanabꞌajan ley 
Moisés ebꞌ.

Axo dꞌa juntzan̈xo slajvubꞌ capítulo, syalcot tas tzꞌajelcꞌoch sbꞌeybꞌal ebꞌ syacꞌoch 
Cristo dꞌa scꞌool, vachꞌchom acꞌbꞌil circuncidar ebꞌ, mato maay, an̈ej jun tas nivan 
yelcꞌochi to syacꞌoch Cristo ebꞌ dꞌa scꞌool.
 



dꞌayex ticnaic. Tato ay junoc mach tzecꞌ alanel junocxo cꞌaybꞌubꞌal man̈ lajanoc 
yedꞌ jun e chanacxo, cotocabꞌ yoval scꞌool Dios dꞌa yibꞌan̈. 10 Ayic svalanbꞌat 
juntzan̈ tic dꞌayex, ¿tom in gana ste tzalaj junoc anima vedꞌ e naani? Maay, an̈ej 
Dios in gana stzalaj vedꞌoc. Man̈ jabꞌoc tzin naꞌ to stzalaj ebꞌ vedꞌoc. Qꞌuinaloc a 
ebꞌ anima in gana stzalaj vedꞌoc, man̈ in schecabꞌoc am Cristo syal chiꞌ.

A tas aj yochnac vin̈aj Pablo schecabꞌoc Cristo
11 Ex vucꞌtac ex vanabꞌ, tzin nibꞌej tzeyojtaquejel junxo sval tic. A jun vachꞌ 

abꞌix yic colnabꞌil sval tic, man̈ yicoc anima. 12  Man̈oc dꞌa junoc anima in 
chanac, ma in cꞌaybꞌejnac, yujto an̈ej val Jesucristo acꞌjinac vojtaquejeli.

13  Eyabꞌnacxo chajtil vutejnac in bꞌa dꞌa yalan̈taxo, ayic vacꞌannac och in 
bꞌa dꞌa scꞌaybꞌubꞌal ebꞌ vetisraelal. Nivan val yaelal vacꞌnac och dꞌa yibꞌan̈ ebꞌ 
yicxo Dios. Vacꞌnac val vip in satanel ebꞌ. 14 A dꞌa scꞌaybꞌubꞌal ebꞌ vetchon̈abꞌ 
chiꞌ, a inn̈ej te jelan in dꞌa yichan̈ ebꞌ lajan in qꞌuinal yedꞌoc, yujto vacꞌnac 
val och in pensar dꞌa scꞌaybꞌubꞌal ebꞌ co mam quicham. 15 Palta ayic manto 
in alji, a Dios sicꞌjinac inxo eli. Yuj svachꞌcꞌolal yavtejnac in och yicoc. Axo 
yic ix cꞌoch stiempoal icha tas nabꞌil yuuj, 16  ix yacꞌan vojtaquejel Yuninal, 
yic vachꞌ tzecꞌ valel yabꞌixal colnabꞌil dꞌa e cal a ex man̈ ex israeloc tic. 
Slajvi chiꞌ, malaj junoc mach bꞌaj in cꞌanbꞌej tas vachꞌ tzin cꞌulej. 17 Man̈ in 
xidꞌnacocpaxecꞌ dꞌa Jerusalén in cꞌumej ebꞌ bꞌabꞌlaj ochnac schecabꞌoc Cristo 
dꞌa vichan̈. Palta elan̈chamel bꞌat in can dꞌa yol yic Arabia. Slajvi chiꞌ, in 
cꞌochxi dꞌa chon̈abꞌ Damasco. 18  Ato dꞌa yoxil abꞌil bꞌat in dꞌa Jerusalén, yic 
bꞌat vil vin̈aj Pedro, 15 cꞌual ecꞌ in yedꞌ vin̈. 19 Man̈xa junocxo ebꞌ schecabꞌ 
Cristo in cꞌumej taꞌ, an̈ej vin̈aj Jacobo, vin̈ yucꞌtac sbꞌa yedꞌ Cajal Jesús in 
cꞌumej. 20 Dꞌa yichan̈ Dios svalbꞌat jun tic dꞌayex, te yel tas sval tic.

21 Slajvi vecꞌ dꞌa Jerusalén chiꞌ, in bꞌat dꞌa yol yic Siria yedꞌ dꞌa yol yic 
Cilicia. 22  Axo ebꞌ yicxo Cristo ay dꞌa yol yic Judea, manto in yojtacoclaj ebꞌ. 
23  Ton̈ejanto tzꞌalji yabꞌ ebꞌ: A jun vin̈ acꞌjinac och co yaelal dꞌa yalan̈taxo, 
aton vin̈ snibꞌejnac satanel jun cꞌaybꞌubꞌal chabꞌilxo cuuj, a ticnaic, a vin̈ 
tzecꞌ alanxiel yabꞌixal, xchi ebꞌ vuuj. 24 Yuj chiꞌ, yal vachꞌ lolonel ebꞌ dꞌa Dios 
smasanil vuuj.

Tzalajnac ebꞌ schecabꞌ Cristo yedꞌ vin̈aj Pablo

2  1 14 abꞌilxo chiꞌ, ichato chiꞌ in bꞌatxi dꞌa Jerusalén chiꞌ, yedꞌ vin̈aj 
Bernabé, ajun pax vin̈aj Tito bꞌat quedꞌoc. 2  Bꞌat in taꞌ, yujto schꞌox Dios 

dꞌayin to yovalil tzin bꞌati. Ayic in cꞌoch taꞌ, a ebꞌ scuchbꞌan ebꞌ creyente, 
smolbꞌej sbꞌa ebꞌ vedꞌoc. Ataꞌ val dꞌa ebꞌ schꞌocoj chajtil yaj jun vachꞌ abꞌix 
yic colnabꞌil svalel dꞌa scal ebꞌ man̈ israeloc chiꞌ. Icha chiꞌ vutej in bꞌa, talaj 
nabꞌan̈ej vixtej in bꞌa in munlaji. 3  Axo vin̈aj Tito chiꞌ, aton vin̈ ajun vedꞌoc, 
vachꞌchom griego vin̈, palta man̈ acꞌbꞌiloc pural vin̈ yacꞌji circuncidar. 4 Yel 
toni, ay juntzan̈ ebꞌ syaloch sbꞌa creyenteal, snibꞌej ebꞌ to acꞌji circuncidar 
vin̈aj Tito chiꞌ. Palta a ebꞌ chiꞌ, elcꞌaltac och ebꞌ dꞌa co cal, ton̈ej smaclej yil 
ebꞌ chajtil tzꞌaj quel dꞌa yalan̈ ley Moisés yuj Cristo Jesús. Yujto snibꞌej ebꞌ 
tzon̈ canxi dꞌa yalan̈ jun ley chiꞌ. 5  Palta maj co cꞌanabꞌajej tas yal ebꞌ chiꞌ, 
yujto malaj co gana sqꞌuexchaj jun vachꞌ abꞌix te yel bꞌaj ix eyacꞌoch e cꞌool.

6 Palta a ebꞌ cuchbꞌum yaj dꞌa ebꞌ, man̈xa junocxo checnabꞌil yacꞌ ebꞌ dꞌayin. 
Maj in naꞌa tato nivan yopisio ebꞌ, yujto a dꞌa sat Dios, lajan on̈n̈ej co masanil. 

7 Malaj tas yal ebꞌ dꞌayin, yujto nachajel yuj ebꞌ to a Dios acꞌjinac vopisio 
valanel vachꞌ abꞌix yic colnabꞌil dꞌa scal ebꞌ man̈ israeloc, icha ajnac yacꞌji 
yopisio vin̈aj Pedro yalanel vachꞌ abꞌix yic colnabꞌil chiꞌ dꞌa scal ebꞌ israel. 
8  A Dios ix yamcꞌabꞌan vin̈aj Pedro chiꞌ dꞌa scal ebꞌ israel, an̈ejtonaꞌ, Aꞌ ix in 
yamcꞌabꞌan dꞌa scal ebꞌ man̈ israeloc.

9 Axo vin̈aj Jacobo, vin̈aj Pedro yedꞌ vin̈aj Juan, yel ton val nivan yelcꞌoch 
ebꞌ vin̈ dꞌa sat ebꞌ creyente dꞌa Jerusalén chiꞌ, ix nachajel yuj ebꞌ vin̈ to a Dios 
acꞌjinac jun vopisio tic yuj svachꞌcꞌolal, yuj chiꞌ co yamlaj co cꞌabꞌ yedꞌ ebꞌ 
vin̈ yedꞌ vin̈aj Bernabé. Icha chiꞌ yutej ebꞌ vin̈ schꞌoxani to sgana ebꞌ vin̈ tzon̈ 
bꞌat dꞌa scal ebꞌ man̈ israeloc, yacbꞌan van smunlaj pax ebꞌ vin̈ dꞌa scal ebꞌ 
quetisraelal. 10 An̈ej jun yal ebꞌ vin̈ dꞌayon̈ to sco nacot ebꞌ mebꞌaꞌ. Palta a jun 
chiꞌ, toxon in gana tzin cꞌulej.

Tumajnac vin̈aj Pedro yuj vin̈aj Pablo dꞌa Antioquía
11 Palta ayic yulecꞌ vin̈aj Pedro dꞌa Antioquía, in tumej vin̈ dꞌa yichan̈ ebꞌ 

smasanil, yujto man̈ vachꞌoc yutej sbꞌa vin̈. 12  Yujto ayic scꞌochnaj vin̈, sva 
vin̈ yedꞌ ebꞌ creyente man̈ israeloc. Palta axo yic scꞌoch juntzan̈ ebꞌ schecabꞌ 
vin̈aj Jacob dꞌa Antioquía chiꞌ, yicꞌanel sbꞌa vin̈, majxo valaj vin̈ yedꞌ ebꞌ man̈ 
israeloc chiꞌ, yujto xiv vin̈ dꞌa juntzan̈ ebꞌ aytooch spensar dꞌa ley Moisés. 
13  Axo juntzan̈xo ebꞌ israel creyentexo, sbꞌeybꞌalej sbꞌeybꞌal vin̈aj Pedro chiꞌ 
ebꞌ. Chabꞌ sat yutej sbꞌa ebꞌ yedꞌ vin̈. Yedꞌ pax vin̈aj Bernabé, chabꞌsat yutej 
pax sbꞌa vin̈ yedꞌ ebꞌ. 14 Palta vilaꞌ to man̈ vachꞌoc yutej sbꞌa ebꞌ icha syal jun 
vachꞌ abꞌix te yel, yuj chiꞌ val dꞌa vin̈aj Pedro chiꞌ dꞌa yichan̈ ebꞌ creyente 
smasanil: A ach tic, israel ach, palta ina lajan a bꞌeybꞌal yedꞌ ebꞌ man̈ israeloc 
chiꞌ. Man̈ lajanoc tzutej a bꞌeybꞌal icha sbꞌeybꞌal ebꞌ quetisraelal. Yuj chiꞌ, ¿tas 
yuj tzacꞌ pural ebꞌ man̈ israeloc chiꞌ, yic lajan syutej sbꞌeybꞌal ebꞌ yedꞌ ebꞌ 
quetisraelal tic? xin chi dꞌa vin̈.

15 A on̈ tic, yin̈tilal on̈ israel. Yuj chiꞌ, ichato man̈ on̈ ajmuloc icha ebꞌ man̈ 
israeloc. 16  Palta cojtac to malaj junoc mach tzꞌoch vachꞌil dꞌa yichan̈ Dios 
yujn̈ej to scꞌanabꞌajej ley Moisés. Palta an̈ej ebꞌ tzꞌacꞌanoch Jesucristo dꞌa 
scꞌool vachꞌ dꞌa yichan̈ Dios chiꞌ. An̈ejtonaꞌ on̈ pax tic, scacꞌ paxoch Jesucristo 
chiꞌ dꞌa co cꞌool eyedꞌoc, yic vachꞌ on̈ dꞌa yichan̈. Yujn̈ej cacꞌanoch Cristo chiꞌ 
dꞌa co cꞌool, vachꞌ on̈ dꞌa yichan̈ Dios, man̈ yujoc co cꞌanabꞌajan ley Moisés 
chiꞌ. Yujto malaj junoc mach vachꞌ dꞌa yichan̈ Dios yujn̈ej scꞌanabꞌajan tas 
syal jun ley chiꞌ.

17 Co gana to yuj Cristo syal Dios to vachꞌ on̈ dꞌa yichan̈. Yuj chiꞌ, scheclajeli 
to a on̈ co masanil israel on̈ tic ay pax co mul. Palta ¿tom a Cristo tzon̈ 
acꞌanoch chucal chiꞌ? Maay. 18  Toxo ix valaꞌ to man̈xalaj yopisio jun ley chiꞌ. 
Qꞌuinaloc svalaꞌ to tzato ochxi yopisio, scheclajelta to a in van yoch in mul. 
19 A ticnaic, ichato chamnac on̈ dꞌa ley Moisés chiꞌ. Yuj jun ley chiꞌ, ichato 
chamnac on̈, yic vachꞌ pitzan on̈xo dꞌa yichan̈ Dios. 20 A ticnaic, a dꞌa yichan̈ 
Dios, dꞌun̈bꞌabꞌil on̈ qꞌue dꞌa teꞌ culus yedꞌ Cristo. Yuj chiꞌ man̈xo on̈ pitzanoc 
ticnaic. Aton Cristo pitzan yajoch dꞌayon̈. A tas sco cꞌulej ticnaic, sco cꞌulej yuj 
cacꞌan och Cristo Yuninal Dios dꞌa co cꞌool. Schꞌoxnac val to xajan on̈ yuuj, 
yujto yacꞌnaccham sbꞌa cuuj. 21 Man̈ vanoc valan dꞌayex to nabꞌan̈ej schꞌoxnac 
svachꞌcꞌolal Dios dꞌayon̈. Qꞌuinaloc tato yujto sco cꞌanabꞌajej ley Moisés syalan 
Dios to vachꞌ on̈ dꞌa yichan̈, nabꞌan̈ej am ix cham Cristo chiꞌ cuuj.

Max yal cacꞌanoch ley yipoc co cꞌool

3  1 A ex aj Galacia ex tic, te quistal tzeyutej e bꞌa. Ichato ix acꞌji e cꞌool 
icha tzꞌutaj junoc anima yuj ebꞌ ajchum, yic maxtzac e cꞌanabꞌajej jun 

cꞌaybꞌubꞌal te yel. Ayic quecꞌnac taꞌ, calnac val dꞌayex chajtil ajnac scham 
Jesucristo dꞌa teꞌ culus. Icha val to eyilnac schami. 2  In gana to tze tacꞌvej 
jun ol in cꞌanbꞌej tic dꞌayex, ¿yuj am to ix e cꞌanabꞌajej ley Moisés, yuj chiꞌ 
ix e cha Yespíritu Dios, ma yujto ix eyacꞌoch jun abꞌix eyabꞌnac dꞌa e cꞌool? 
3  ¿Tas yuj te quistal tzeyutej e bꞌa? Yujto a dꞌa sbꞌabꞌelal, an̈ej Yespíritu Dios 
eyacꞌnac och yipoc e cꞌool. Axo ticnaic, e gana tzeyacꞌ tzꞌacvoc e colnabꞌil yuj 
juntzan̈ tas munil tze cꞌulej. 4 Man̈ jantacoc ix eyabꞌ syail yujn̈ej Cristo, palta 
ichato nabꞌan̈ej. Octom val man̈ nabꞌan̈ejoc ix eyabꞌ syail. 5  A Dios yacꞌnac 
Yespíritu dꞌayex, schꞌoxannac juntzan̈ tas satubꞌtac dꞌa e cal, man̈ yujoc e 
cꞌanabꞌajan ley Moisés yacꞌnac Yespíritu chiꞌ dꞌayex, palta yujto eyacꞌnacoch 
jun vachꞌ abꞌix albꞌilcan dꞌayex dꞌa e cꞌool, aton jun albꞌilcan dꞌayex, yuj chiꞌ 
acꞌbꞌil dꞌayex.

6 A vin̈aj Abraham, yacꞌnac val och Dios vin̈ dꞌa scꞌool, yuj chiꞌ ochnac vin̈ 
vachꞌil dꞌa yichan̈ Dios chiꞌ. 7 Yuj chiꞌ, nachajocabꞌel eyuuj to a ebꞌ tzꞌacꞌanoch 
Dios dꞌa scꞌool, aton ebꞌ chiꞌ dꞌa val yel yin̈tilalcan vin̈aj Abraham chiꞌ. 
8  Ayocto yalannaccan Dios dꞌa Slolonel Tzꞌibꞌabꞌilcani to ayex man̈ ex israeloc 
ol yal Dios to vachꞌ ex dꞌa yichan̈, yujto ix eyacꞌoch dꞌa e cꞌool. Atax dꞌa pecaꞌ 
albꞌilcan vachꞌ abꞌix dꞌa vin̈aj Abraham chiꞌ. Aton jun tzꞌalan icha tic: Uuj ol 
vacꞌ in vachꞌcꞌolal dꞌa junjun nación, xchicani. 9 Yuj chiꞌ, tato scacꞌoch Dios 
chiꞌ dꞌa co cꞌool, lajan svachꞌcꞌolal sco cha icha ajnac schaan vin̈aj Abraham 
chiꞌ, yujto yacꞌnac och Dios chiꞌ vin̈ dꞌa scꞌool.

10  A ebꞌ tzꞌacꞌanoch ley Moisés yipoc scꞌool, aycot yoval scꞌool Dios dꞌa 
yibꞌan̈ ebꞌ. Yujto icha tic syal dꞌa Slolonel Dios chiꞌ: Ayn̈ej och yoval scꞌool 
Dios dꞌa yibꞌan̈ jantacn̈ej ebꞌ max cꞌanabꞌajann̈ej masanil tas tzꞌibꞌabꞌilcan 
dꞌa ley tic, xchi. 11 Palta chequel to malaj junoc mach vachꞌ dꞌa yichan̈ Dios 
yujn̈ej scꞌanabꞌajej jun ley chiꞌ. Yujto syal pax icha tic dꞌa Slolonel chiꞌ: A ebꞌ 
tzꞌacꞌanoch Dios dꞌa scꞌool, vachꞌ ebꞌ dꞌa yichan̈. Yuj chiꞌ ay sqꞌuinal ebꞌ dꞌa 
juneln̈ej, xchi. 12  A jun ley chiꞌ, malaj syalaꞌ tato yovalil scacꞌ val och Dios dꞌa 
co cꞌool. Palta icha tic syalaꞌ: A ebꞌ scꞌanabꞌajann̈ej juntzan̈ checnabꞌil tic, ol 
scha sqꞌuinal ebꞌ yuuj, xchi.

13  Ay ton cot yoval scꞌool Dios dꞌa quibꞌan̈ yuj jun ley chiꞌ, palta a Cristo ix 
on̈ colanel dꞌa yol scꞌabꞌ yoval scꞌool chiꞌ, yujto schanac och yoval scꞌool Dios 
chiꞌ dꞌa yibꞌan̈ co qꞌuexuloc. Yujto syal dꞌa Slolonel Dios chiꞌ: A junoc mach 
sdꞌun̈bꞌajqꞌue dꞌa te teꞌ, ay val cot yoval scꞌool Dios dꞌa yibꞌan̈, xchi. 14 Icha chiꞌ 
ix aj Cristo Jesús chiꞌ, yic vachꞌ a svachꞌcꞌolal Dios yacꞌnac dꞌa vin̈aj Abraham 
dꞌa pecaꞌ chiꞌ yedꞌ dꞌayon̈ yin̈tilal on̈ tic, aꞌ tzꞌacꞌjipax dꞌayex a ex man̈ ex 
israeloc. An̈ejtonaꞌ, yujto ix cacꞌoch Cristo dꞌa co cꞌool, chabꞌil Yespíritu Dios 
cuuj co masanil, icha yutejnaccan yalani.

A ley Moisés yedꞌ jun stiꞌ Dios yalnaccani
15 Ex vucꞌtac ex vanabꞌ, tzin nibꞌej svalbꞌat dꞌayex yuj co bꞌeybꞌal a on̈ anima 

on̈ tic. A sco bꞌoan co trato yedꞌ junoc anima, sbꞌocan yumal, scacꞌancanem 
smam co cꞌabꞌ. A jun chiꞌ schꞌoxani to yovalil ol elcꞌochoc. Tato icha chiꞌ, 

malaj junoc mach syal sjuani, malaj pax junoc mach syal yacꞌanoch xicul. 
16 A Dios, yacꞌnaccan stiꞌ dꞌa vin̈aj Abraham yedꞌ dꞌa yin̈tilal chiꞌ. Max yal-laj 
dꞌa Slolonel Dios chiꞌ: A juntzan̈ ebꞌ in̈tilal, man̈ xchioc. Yujto man̈ tzijtumoc 
ebꞌ yin̈tilal bꞌaj yalnac. Palta yalnac icha tic: A in̈tilal, xchi. Yujto junn̈ej 
val jun yin̈tilal vin̈aj Abraham chiꞌ bꞌaj yalnac, aton Cristo. 17 Aton jun tic 
tzin nibꞌej svalbꞌat dꞌayex to a Dios yacꞌnac strato yedꞌ vin̈aj Abraham chiꞌ, 
schꞌoxannac to yovalil ol elcꞌochoc. Ayxo 430 abꞌil yacꞌannaccan strato chiꞌ, 
ichato chiꞌ ix acꞌji ley Moisés. Palta maj juvoclaj jun trato chiꞌ yuj jun ley chiꞌ. 
A jun tas albꞌilcan yuj Dios ayic yacꞌannaccan stiꞌ chiꞌ, maj ecꞌlaj yuj jun ley 
chiꞌ. 18  Qꞌuinaloc yujn̈ej scꞌanabꞌajan jun ley chiꞌ ebꞌ tzꞌelcꞌoch jun tas ijanoch 
yacꞌan Dios chiꞌ dꞌa ebꞌ, tato icha chiꞌ, man̈ yujoc am yacꞌancan stiꞌ Dios chiꞌ ix 
yalancan dꞌa ebꞌ. Palta a stiꞌ Dios yacꞌnaccan dꞌa vin̈aj Abraham chiꞌ to ton̈ej 
ol siej jun chiꞌ dꞌa ebꞌ.

19 Palta ¿tas yopisio jun ley chiꞌ tze naꞌa? A jun ley chiꞌ acꞌbꞌil yic vachꞌ 
scheclajel smul junjun anima. Ayn̈ej ton yopisio jun ley chiꞌ, masanto ix javi 
jun yin̈tilal vin̈aj Abraham chiꞌ, aton dꞌa jun chiꞌ yacꞌnaccan stiꞌ Dios chiꞌ. A 
ebꞌ ángel alannaccan jun ley chiꞌ, axo vin̈aj Moisés acꞌannac cꞌaxpaj dꞌa ebꞌ 
anima. 20 Palta a ticnaic, man̈xo yovaliloc ay junoc mach tzꞌoch sbꞌoumaloc 
yaj ebꞌ anima yedꞌ Dios, yujto junn̈ej mach yacꞌnaccan stiꞌ, aton Dios, junn̈ej 
toni.

A yopisio ley
21 Palta a ley Moisés chiꞌ, man̈ yajcꞌoloc sbꞌa yedꞌ juntzan̈ tas yalnaccan 

Dios, ayic yacꞌannaccan stiꞌ dꞌayon̈. Qꞌuinaloc ay junoc ley syal yacꞌan co 
qꞌuinal tato sco cꞌanabꞌajej, tzam yal Dios chiꞌ to malaj co mul dꞌa yichan̈. 
22  Palta syal dꞌa Slolonel Dios chiꞌ to a masanil anima, ayecꞌ dꞌa yol scꞌabꞌ 
chucal. Icha chiꞌ syalcani yic vachꞌ a ebꞌ tzꞌacꞌanoch Jesucristo dꞌa scꞌool, syal 
schaan jun qꞌuinal ebꞌ altabꞌilcan yuj Dios.

23 Ayic manto ja jun mach scacꞌoch dꞌa co cꞌool, ay on̈to ecꞌ dꞌa yalan̈ jun ley 
chiꞌ. Ichato yambꞌil on̈ yuj jun ley chiꞌ masanto ix checlaj jun mach scacꞌoch 
dꞌa co cꞌool chiꞌ. 24 Yujto a jun ley chiꞌ, ay yopisio on̈ scuchbꞌani masanto ix 
ja Cristo. Axo ticnaic, vachꞌ on̈ dꞌa yichan̈ Dios, yujto scacꞌoch Cristo dꞌa co 
cꞌool. 25 A ticnaic, man̈xo on̈ ayoc och dꞌa yol scꞌabꞌ jun cuchbꞌannac on̈ chiꞌ, 
yujto ayxo och Cristo dꞌa co cꞌool.

26  Yujn̈ej to tzeyacꞌoch Cristo Jesús dꞌa e cꞌool quedꞌoc, yuj chiꞌ yuninal 
exxo Dios, junxon̈ej eyaj yedꞌ Cristo e masanil quedꞌoc. 27 A jantac on̈ tzon̈ 
acꞌji bautizar dꞌa yic Cristo, junxon̈ej tzon̈ aj yedꞌoc, axon̈ej sbꞌeybꞌal Cristo 
chiꞌ sco chaoch dꞌa quibꞌan̈ co bꞌeybꞌalani. 28  Man̈xa yelcꞌochi tato israel on̈, 
mato maay. Vachꞌchom checabꞌ caji, ma munil quic co bꞌa, vachꞌchom vinac, 
ma ix, man̈xa yelcꞌochi, yujto junxon̈ej caj co masanil yedꞌ Cristo Jesús. 
Icha val to junxon̈ej animail caj co masanil. 29 Yujto yic exxo Cristo, yuj chiꞌ 
yin̈tilal exxo vin̈aj Abraham chiꞌ quedꞌoc. Axo tas yalnaccan Dios to ol yacꞌ 
dꞌayon̈ ol e cha quedꞌoc.

4  1 In gana svalbꞌat junxo tic dꞌayex: Qꞌuinaloc ay junoc uninabꞌil 
tzꞌicancan masanil tastac ay dꞌa smam. Vachꞌchom syiquejcan smasanil, 

palta ayic yuneto, lajan tzꞌajcan icha junoc majan. 2  Ayto mach tzꞌacꞌan 
mandar, syilan tastac ay dꞌay, masanto sja scꞌual ayic syalan smam to ay 

yalan yic dꞌa smasanil. 3 An̈ejtonaꞌ ichon̈taꞌ. A dꞌa yalan̈taxo, ichato unin on̈, 
yujto on̈ acꞌji mandar yuj bꞌeybꞌal yic yolyibꞌan̈qꞌuinal tic. 4 Palta ayic ix cꞌoch 
stiempoal, a Dios ix acꞌancot Yuninal, ix alji dꞌa jun ix ix icha tzꞌaj calji co 
masanil. Ix acꞌji mandar yuj ley Moisés. 5  Icha chiꞌ ix aj yuleqꞌui, yic tzon̈ 
scolcanel dꞌa yalan̈ jun ley chiꞌ, yic tzon̈ yicꞌoch Dios yuninaloc.

6  A  Dios ix acꞌancot Yespíritu Yuninal chiꞌ dꞌayon̈, yic scojtaquejeli to 
yuninal on̈xo. Yuj Yespíritu ayoch dꞌayon̈ chiꞌ, scal dꞌa Dios icha tic: Mamin, 
xco chi. 7 Yuj chiꞌ man̈xo ichoc junoc checabꞌ caji, yujto yuninal on̈xo Dios yuj 
Cristo. Yuj chiꞌ quicxo masanil tastac ol yacꞌ Dios dꞌayon̈.

Cusnac vin̈aj Pablo yuj ebꞌ creyente
8  A dꞌa yalan̈taxo, manto eyojtacoc Dios. Eyacꞌnac servil juntzan̈ comon 

dios, palta man̈ diosoc. 9 Axo ticnaic, eyojtacxo Dios, más vachꞌ scal icha tic 
to ojtacabꞌil exxo yuj Dios chiꞌ. Yuj chiꞌ, ¿tas yuj tzex meltzajxi dꞌa juntzan̈ 
bꞌeybꞌal malaj yelcꞌoch chiꞌ? ¿Tas yuj e gana eyacꞌanxioch e bꞌa dꞌa yalan̈ jun 
ley chiꞌ, tzeyacꞌanxi servil? 10 Ina tzato e cꞌanabꞌajej juntzan̈ qꞌuin̈ yic junjun 
sábado, juntzan̈ qꞌuin̈ ayic tzꞌalji qꞌuen uj yedꞌ juntzan̈ qꞌuin̈ yic smolchaj 
sat avbꞌen yedꞌ juntzan̈xo qꞌuin̈ tzꞌoch dꞌa yuctaquil abꞌil. 11 Yujto icha chiꞌ 
tzeyutej e bꞌa, svacꞌ pensar, talaj nabꞌan̈ej in munlajel dꞌa e cal taꞌ.

12  Ex vucꞌtac ex vanabꞌ, tzin tevi dꞌayex to tzeyiqꞌuel e bꞌa dꞌa yalan̈ jun ley 
chiꞌ icha ajnac vicꞌanelta in bꞌa a in tic. Yujto a in tic, ecꞌnac in dꞌa yalan̈ jun 
ley chiꞌ icha tzeyutej e bꞌa chiꞌ ticnaic.

Ayic vecꞌnac dꞌayex taꞌ, vachꞌn̈ej eyutejnac e bꞌa dꞌayin. 13  Eyojtac to ayic 
vecꞌnac dꞌayex dꞌa sbꞌabꞌelal, yuj jun yabꞌil ochnac dꞌayin yuj chiꞌ cannac in 
valel jun vachꞌ abꞌix yic colnabꞌil dꞌayex. 14 Vachꞌchom eyabꞌnac syail vedꞌoc 
yuj jun in yabꞌil chiꞌ, palta maj in e patiquejel-laj, maj in e chaqueli. Icha 
scutej co chaan junoc yángel Dios, icha chiꞌ eyutejnac in e chaani, ichato 
a Jesucristo e chanac. 15  Ayic vecꞌnac dꞌayex chiꞌ, val yel te tzalajnac ex. 
Qꞌuinaloc tato yalnac, eyicꞌnac am elta yol e sat eyacꞌannac dꞌayin. Palta, 
¿bꞌaj ix cꞌoch jun e tzalajcꞌolal chiꞌ ticnaic? 16 ¿Tom scajcꞌolej co bꞌa eyedꞌoc 
yujn̈ej to svalbꞌat jun cꞌaybꞌubꞌal te yel tic dꞌayex?

17 Ay ebꞌ nivanoc tzex xajanani, palta man̈ yujoc e vachꞌiloc. A spensar ebꞌ 
to ton̈ej tzex smontejel ebꞌ yic tzeyacꞌanoch e pensar dꞌa ebꞌ. 18  Vachꞌ toni tato 
ay mach bꞌaj scacꞌoch co pensar, palta tato dꞌa co vachꞌiloc. Octom icha chiꞌ 
tzeyutej e pensar dꞌa masanil tiempo dꞌayin, man̈ocn̈ej ayic ay in ecꞌ eyedꞌ taꞌ. 
19 A exxo, icha val to vuneꞌ ex, svabꞌ val syail eyuuj, icha junoc ix ix tzꞌabꞌan 
syail yalji yuneꞌ. Ichan̈ej chiꞌ svabꞌ syail eyuuj, masanto ol lajanbꞌoc e pensar 
yedꞌ Cristo. 20 Octom ayinecꞌ eyedꞌ taꞌ ticnaic, yic man̈ ichoc tic svutej valan 
dꞌayex, palta maxtzac nachaj vuuj tas vachꞌ valan dꞌayex.

A ix Agar yedꞌ ix Sara
21 A exxo, e gana to a ley Moisés tzex acꞌan mandar. Palta ¿tom max e nacoti 

tas syal jun ley chiꞌ? 22  Yujto syal yuj vin̈aj Abraham to ay chavan̈ yuninal vin̈. 
Ay jun aljinac dꞌa ix Agar, ix schecabꞌ ebꞌ. Ay pax junxo aljinac dꞌa ix yetbꞌeyum 
vin̈aj Abraham chiꞌ, aton vin̈aj Isaac. A ix yetbꞌeyum vin̈aj Abraham chiꞌ, munil 
yic sbꞌa ix, malaj junocxo bꞌaj ochnac ix checabꞌoc. 23 A jun yuneꞌ ix schecabꞌ 
ebꞌ chiꞌ, ton̈ej ix alji icha tzꞌaj yalji junjun anima. Axo junxo aljinac dꞌa ix munil 

yic sbꞌa yedꞌ vin̈ yetbꞌeyum chiꞌ, yuj spoder Dios aljinac, yujto yacꞌnaccan stiꞌ 
Dios yuuj. 24 A yabꞌixal ebꞌ ix tic, chꞌoxnabꞌil yaji. A chavan̈ ebꞌ ix ix tic, a chabꞌ 
strato Dios schꞌoxel ebꞌ ix. A ix Agar chiꞌ, schꞌoxcot jun strato sbꞌonac dꞌa jun 
tzalan Sinaí. A ebꞌ yic jun trato chiꞌ, ichato yuneꞌ ix yaj ebꞌ. Checabꞌ yaj ebꞌ icha 
aj yecꞌnac ix. 25 A ix Agar chiꞌ, a jun tzalan Sinaí ay dꞌa yol yic Arabia schꞌoxcot 
ix. A chon̈abꞌ Jerusalén ayecꞌ ticnaic, yicto tzalan Sinaí chiꞌ, yujto a ebꞌ yic jun 
chon̈abꞌ chiꞌ, ayoch ebꞌ dꞌa yalan̈ smandar jun ley chiꞌ. 26 Axo junxo Jerusalén 
ay dꞌa satchaan̈, aton ay on̈ yicoꞌ. Yuj chiꞌ, quic co bꞌa, maxtzac on̈ acꞌji mandar 
yuj jun ley chiꞌ. 27 A dꞌa Slolonel Dios Tzꞌibꞌabꞌilcani, ataꞌ syalcan icha tic:

Vachꞌchom toxonton malaj uneꞌ, palta tzach tzalaji. Man̈ ojtacoc 
chajtil syail yalji unin, palta elocabꞌ av yuj tzalajcꞌolal. Yujto a jun 
ix scan schꞌocoj, ecꞌalto sbꞌisul yuneꞌ ix ol aljoc dꞌa yichan̈ ix ay vin̈ 
yetbꞌeyum, xchicani.

28  Ex vucꞌtac ex vanabꞌ, lajan on̈ icha vin̈aj Isaac chiꞌ. Yujn̈ej to yacꞌnaccan 
stiꞌ Dios, yuj chiꞌ tzon̈ och yuninaloc. 29 Palta a dꞌa pecaꞌ chiꞌ, a vin̈ ton̈ej 
aljinac icha tzꞌaj yalji junjun anima, yacꞌnac och yaelal vin̈ dꞌa yibꞌan̈ jun 
aljinac yuj spoder Yespíritu Dios chiꞌ. Icha yutejnac sbꞌa vin̈ chiꞌ, icha chiꞌ 
tzon̈ utaj yuj ebꞌ anima tzꞌacꞌji mandar yuj ley chiꞌ ticnaic. 30 Palta a Slolonel 
Dios chiꞌ, aꞌ tzꞌalani: A ix checabꞌ yaj tic, pechel ix yedꞌ yuneꞌ tic, xchi ix Sara 
dꞌa vin̈aj Abraham chiꞌ. Yujto a jun yuneꞌ ix chiꞌ, malaj yalan yic schaan jabꞌoc 
tas yedꞌ jun yuneꞌ ix yic sbꞌa schꞌocoj yedꞌ vin̈ yetbꞌeyum chiꞌ, xchicani. 31 Yuj 
chiꞌ ex vucꞌtac ex vanabꞌ, man̈ on̈ lajanoc icha jun yuneꞌ ix checabꞌ yaj chiꞌ. 
Palta lajan on̈ icha jun yuneꞌ ix munil yic sbꞌa yedꞌ vin̈ yetbꞌeyum chiꞌ.

Munil quicxo co bꞌa yedꞌ Cristo

5  1 A Cristo on̈ colanelta dꞌa yalan̈ jun ley Moisés chiꞌ, yic vachꞌ quicxon̈ej 
co bꞌa yedꞌoc. Yuj chiꞌ tecꞌan tzeyutej e bꞌa, man̈xo eyacꞌoch e bꞌa dꞌa 

yalan̈ smandar jun ley chiꞌ, yujto lajan yedꞌ junoc icatz te al.
2  Abꞌec tas sval a in Pablo in tic: Tato tze chaoch jun yechel yic circuncisión 

dꞌa e nivanil, juneln̈ej malaj jabꞌoc tas ol e cha dꞌa Cristo. 3  Svalanbꞌat junxo 
tic dꞌayex: A mach tzꞌacꞌanoch jun circuncisión chiꞌ yipoc scꞌool, yovalil 
scꞌanabꞌajej masanil tas syal dꞌa ley Moisés chiꞌ. 4 A ex mach ex tze naꞌa to 
vachꞌ ex dꞌa yichan̈ Dios yujto tze cꞌanabꞌajej jun ley chiꞌ, a dꞌa Cristo, malaj 
eyalan eyicoꞌ. Man̈xalaj svachꞌcꞌolal Dios ol e chaꞌa. 5 A on̈xo, yuj Yespíritu 
Dios scacꞌoch yipoc co cꞌool to a Dios ol alanoc to vachꞌ on̈ dꞌa yichan̈. Aton 
jun tic van co tan̈vani, yujto scacꞌoch Cristo dꞌa co cꞌool. 6  Tato junxon̈ej 
tzon̈ aj yedꞌ Cristo Jesús, man̈xalaj yelcꞌochi tato acꞌbꞌil on̈ circuncidar, mato 
maay. An̈ej jun tic ay yelcꞌochi, tato scacꞌoch Cristo dꞌa co cꞌool, sco xajanej 
co bꞌa junjun on̈.

7 A dꞌa yalan̈taxo, vachꞌ ix eyutej e bꞌeybꞌal. ¿Mach ix acꞌan e cꞌool yic 
maxtzac e cꞌanabꞌajej jun cꞌaybꞌubꞌal te yel? 8  A Dios ix ex avtanoch yicoc, 
man̈oclaj Dios chiꞌ ix acꞌan e cꞌool. 9 Tze na nabꞌi to yujn̈ej jabꞌoc yich pan, 
spajbꞌibꞌat ixim harina smasanil. 10  Svacꞌoch Cajalil yipoc in cꞌool to man̈ 
ol e vachꞌ aqꞌuejoch e pensar dꞌa junocxo chꞌoc cꞌaybꞌubꞌal. Yaln̈ej mach ebꞌ 
tzꞌacꞌan e cꞌool chiꞌ, a Dios ol acꞌanoch syaelal ebꞌ.

11 Ex vucꞌtac ex vanabꞌ, qꞌuinaloc an̈ejaꞌ valani to yovalil tzꞌacꞌji circuncidar 
junjun anima, max am in yacꞌoch ebꞌ vetisraelal dꞌa syaelal. Qꞌuinaloc icha 

chiꞌ svutej valani, max am chichon scꞌool ebꞌ dꞌa yabꞌixal schamel Cristo dꞌa 
teꞌ culus. 12  Axo ebꞌ tzecꞌ acꞌan e cꞌool chiꞌ yic tzex acꞌji circuncidar, tzoc val 
poljiel yic ebꞌ chiꞌ smasanil.

13  Ex vucꞌtac ex vanabꞌ, avtabꞌil ex yuj Dios, yic vachꞌ maxtzac ex can dꞌa 
yalan̈ smandar ley chiꞌ. Palta man̈ yujoc chiꞌ syal eyacꞌlabꞌan e chuc pensaril. 
Más vachꞌ tzeyacꞌlaj servil e bꞌa, yujto tze xajanej e bꞌa. 14  Syicꞌ sbꞌa ley 
Moisés masanil yuj jun checnabꞌil tic: Ichaocabꞌ eyaꞌilan e bꞌa, ichaocabꞌ chiꞌ 
e xajanan ebꞌ ay dꞌa spatic schiquin e pat, xchi. 15 Palta tato an̈ejaꞌ schichon e 
cꞌool dꞌayex junjun ex, ay smay ol eyacꞌ lajvoquel e bꞌa junjun ex.

A Yespíritu Dios yedꞌ co chuc pensaril
16 Svalanbꞌat junxo tic dꞌayex: Bꞌeybꞌalejec icha schꞌox Yespíritu Dios. Tato 

icha chiꞌ, man̈ ol e bꞌeybꞌalej tas sgana e chuc pensaril. 17 Yujto a jun co chuc 
pensaril tic, yajcꞌol sbꞌa yedꞌ Yespíritu Dios. Axo Yespíritu chiꞌ, yajcꞌol sbꞌa 
yedꞌ co chuc pensaril. Yuj chiꞌ ijan val max yal vachꞌ tzeyutej e bꞌeybꞌal icha 
e gana. 18  Palta tato van co cꞌanabꞌajan icha schꞌox Yespíritu Dios chiꞌ, a ley 
man̈xalaj yalan yic dꞌayon̈.

19 A ebꞌ scꞌanabꞌajan schuc pensaril chiꞌ, chequel yaj tas scꞌulej ebꞌ. Tzꞌem ebꞌ 
dꞌa ajmulal, scꞌulan juntzan̈ tas qꞌuixvubꞌtac ebꞌ yedꞌ snivanil. 20 Syalan sbꞌa 
ebꞌ dꞌa juntzan̈ comon dios. Sbꞌalan yetanimail ebꞌ. Jelan ebꞌ dꞌa juntzan̈xo 
tastac snaꞌa. Ajcꞌoltac syutej sbꞌa ebꞌ, acꞌum oval ebꞌ. Schichon scꞌol ebꞌ dꞌa 
tas ay dꞌa junocxo anima. Cꞌun scot yoval ebꞌ. Sgana ebꞌ an̈ej ebꞌ ay yelcꞌochi. 
Sgana ebꞌ spojel sbꞌa dꞌa macquiltaquil. 21 Syiloch scꞌool ebꞌ dꞌa tas ay dꞌa 
junocxo anima. Smacꞌvi cham anima ebꞌ. Ucꞌuman̈ ebꞌ. Bꞌucꞌtzin anima ebꞌ. 
Ay juntzan̈xo tas lajan icha sval tic scꞌulej ebꞌ. Svalbꞌat dꞌayex ticnaic, icha val 
vutejnac valan dꞌayex dꞌa yalan̈taxo to a ebꞌ scꞌulan juntzan̈ sval tic, val yel 
malaj yalan yic ebꞌ yoch dꞌa yol scꞌabꞌ Dios.

22  Pa lta axo Yespíritu Dios tzꞌacꞌan co xajanej co bꞌa, syacꞌanpax co 
tzalajcꞌolal, co juncꞌolal. Syacꞌan cacꞌ techaj tas sja dꞌa quibꞌan̈. Yuj Yespíritu 
chiꞌ, vachꞌ scutej co bꞌa dꞌa ebꞌ quetanimail, vachꞌ scutej co pensar dꞌa ebꞌ, 
scacꞌan elcꞌoch tas scalaꞌ. 23  Nanam scutej co bꞌa. Yuj Yespíritu Dios chiꞌ, sco 
cachoch vaan co bꞌa. A juntzan̈ vachꞌ bꞌeybꞌal tic, malaj junoc ley scachani. 
24 A on̈ yic on̈xo Cristo tic, man̈xalaj yelcꞌoch co chuc pensaril yedꞌ juntzan̈ 
schucal snibꞌej. Ichato acꞌbꞌilxooch cuuj dꞌa teꞌ culus. 25 Yuj Yespíritu Dios chiꞌ 
ay co qꞌuinal. Yuj chiꞌ, yovalil sco cꞌanabꞌajej icha sgana Yespíritu chiꞌ.

26 Max yal-laj quicꞌanchaan̈ co bꞌa, max yal co tzuntzan co bꞌa junjun on̈. 
Max yal-laj schichonoch co cꞌool dꞌayon̈ junjun on̈.

Co col-lajec co bꞌa

6  1 Ex vucꞌtac ex vanabꞌ, tato ay junoc mach scꞌulan chucal tzeyilaꞌ, a 
exxo tze cꞌanabꞌajej Yespíritu Dios tic, colvajan̈ec dꞌay, aqꞌuec snaꞌ dꞌa 

acꞌancꞌolal, yic ol bꞌoxoc spensar. Tzeyilanpax e bꞌa junjun ex, talaj ayex pax 
ol e cꞌulej chucal. 2  Tze col-laj e bꞌa junjun ex, yic ol laj techaj eyuuj e masanil. 
Tato icha chiꞌ, van e cꞌanabꞌajan sley Cristo.

3 Tato ay mach nivan yelcꞌoch snaani, malaj pax yelcꞌochi, munil a syixtej 
sbꞌa snaan jun chiꞌ. 4  Yovalil sco na val junjun on̈ tas sco cꞌulej. Tato icha 
chiꞌ, ol ja co tzalajcꞌolal yuj tas sco cꞌulej chiꞌ, man̈ yovaliloc sco lajbꞌej tas 

sco scꞌulej yedꞌ junocxo mach, tato más vachꞌ quic dꞌa yichan̈. 5 Yujto yovalil 
munil ol cacꞌ entregar co cuenta junjun on̈ dꞌa Dios, ato syalaꞌ tas acꞌbꞌil co 
cꞌulej junjun on̈ yuuj.

6  A ebꞌ tzon̈ cꞌaybꞌan dꞌa slolonel Dios, yovalil tzon̈ colvaj cacꞌan juntzan̈ 
tastac vachꞌ dꞌa ebꞌ.

7 Man̈ eyacꞌ musansatil e bꞌa. Malaj junoc mach syal yacꞌan musansatil Dios. 
Yujto a icha tas scavej, a ol co jachꞌaꞌ. 8  Icha pax chiꞌ, tato a chuc pensaril sco 
cꞌanabꞌajej, ol co cha spac, aton chamel. Palta tato a sgana Yespíritu Dios sco 
cꞌanabꞌajej, ol co cha spac dꞌa Yespíritu chiꞌ, aton co qꞌuinal dꞌa juneln̈ej. 9 Yuj 
chiꞌ vachꞌn̈ej scutej co bꞌeybꞌal dꞌa masanil tiempo, max yal tzon̈ tzactzaji. 
Tato max cactejcan co cꞌulan vachꞌil, ayic ol ja stiempoal, ol co cha spac. 
10 Yacbꞌan syal co colvaj dꞌa ebꞌ quetanimail, yovalil vachꞌ scutej co pensar dꞌa 
ebꞌ. Axo dꞌa ebꞌ yicxo Dios, ecꞌalxo val vachꞌ scutej co colvaj dꞌa ebꞌ.

Man̈xa yelcꞌoch jun circuncisión
11 Ilecnabꞌ val juntzan̈ nivac letra a in val lacꞌan tzin tzꞌibꞌejbꞌati. 12  A 

ebꞌ sgana tzex acꞌan pural eyacꞌan circuncidar e bꞌa, a sgana ebꞌ to vachꞌ 
scan ebꞌ dꞌa yichan̈ ebꞌ anima. Malaj sgana ebꞌ tzꞌacꞌjioch syaelal icha tzꞌaj 
yacꞌjioch co yaelal a on̈ ayn̈ejoch co pensar dꞌa schamel Cristo dꞌa teꞌ culus. 
Yuj chiꞌ tzex yacꞌ val pural ebꞌ. 13  Vachꞌchom acꞌbꞌil circuncidar ebꞌ, palta 
max scꞌanabꞌajejlaj ley Moisés chiꞌ ebꞌ smasanil. A ebꞌ chiꞌ, sgana ebꞌ tzex 
yacꞌ circuncidar, yic vachꞌ syicꞌchaan̈ sbꞌa ebꞌ eyuuj, yic syal yalan ebꞌ to yuj 
ebꞌ ix acꞌjioch jun yechel chiꞌ dꞌa e nivanil. 14 Palta a inxo tic, malaj junoc tas 
bꞌaj syal vicꞌanchaan̈ in bꞌa. An̈ej schamel Cajal Jesucristo dꞌa teꞌ culus bꞌaj 
tzin tzalaji. Yuj jun chiꞌ man̈xalaj yalan yic yolyibꞌan̈qꞌuinal tic dꞌayin. Ichato 
chamnacxoel jun chiꞌ dꞌa vichan̈. A inxo tic, ichato chamnac inxo el dꞌay, 
yujto man̈xalaj valan vic dꞌay. 15 Taxon̈ej acꞌbꞌil on̈ circuncidar mato maay, 
malaj yalani. An̈ej val jun tic nivan yelcꞌochi, tato qꞌuexmajnacxo co pensar. 
16 A jantac ebꞌ scꞌanabꞌajan juntzan̈ checnabꞌil tic, aton ebꞌ israel dꞌa val yel, 
ebꞌ schon̈abꞌ ton val Dios yaji. Yacꞌocabꞌ sjuncꞌolal Dios dꞌa ebꞌ, ocꞌocabꞌ pax 
scꞌool dꞌa ebꞌ.

17 A ticnaic, malajocabꞌ mach tzin acꞌanxi cusoc. Yujto a juntzan̈ jechꞌ ayoch 
dꞌa jun in nivanil tic, a schꞌoxaneli to schecabꞌ in Cajal Jesús.

18  Ex vucꞌtac ex vanabꞌ, yacꞌocabꞌ svachꞌcꞌolal Cajal Jesucristo dꞌayex e 
masanil taꞌ. Amén. 

Tzꞌel yich scarta vin̈aj Pablo

1  1 A in Pablo in tic, schecabꞌ in Jesucristo, yujto icha chiꞌ ix el dꞌa scꞌool 
Dios. Tzin tzꞌibꞌejbꞌat jun in carta tic dꞌayex, a ex yiquexxo Dios dꞌa 

chon̈abꞌ Éfeso, a ex ton ix eyacꞌ val och Cristo Jesús dꞌa e cꞌool. 2  Yacꞌocabꞌ 
svachꞌcꞌolal co Mam Dios yedꞌ Cajal Jesucristo dꞌayex taꞌ, yacꞌocabꞌ pax 
sjuncꞌolal dꞌayex.

A svachꞌcꞌolal Dios yuj Cristo
3 Calec vachꞌ lolonel dꞌa co Mam Dios, aton Smam Cajal Jesucristo, yujto ix 

yacꞌ masanil juntzan̈ vachꞌil yic Espíritu dꞌayon̈, aton juntzan̈ yic satchaan̈, 
yujto junxon̈ej caj yedꞌ Cristo. 4 A Dios sicꞌjinac on̈xo el yuj Cristo, ayic manto 
bꞌo yolyibꞌan̈qꞌuinal tic, yic vachꞌ an̈ej ayon̈ yicoꞌ, man̈xa jabꞌoc co paltail 
dꞌa yichan̈. 5 Te xajan on̈ yuuj, yuj chiꞌ atax dꞌa yichbꞌanil snanaccani to ol 
on̈ och yuninaloc yuj Jesucristo. Icha chiꞌ ix el dꞌa scꞌool, 6  yic tzꞌalji vachꞌ 
lolonel dꞌay, yujto te nivan yelcꞌoch svachꞌcꞌolal. Ix schꞌox val svachꞌcꞌolal 
dꞌayon̈, yujto junxon̈ej caj yedꞌ Yuninal, aton jun te xajan yuuj. 7 Yuj snivan 
vachꞌcꞌolal, ix on̈ scolel yuj schamel Yuninal chiꞌ. Icha chiꞌ ix aj yacꞌancan 
lajvoc co mul. 8  Yuj svachꞌcꞌolal ix yacꞌ sjelanil dꞌayon̈. Ix yacꞌan nachajel 
cuuj. 9 Ay val jun tas snanaccan Dios to ol sbꞌo icha dꞌa sgana. A dꞌa pecaꞌ, 

A Scarta San Pablo

DꞌA EBꞌ AJ ÉFESO
Efesios sbꞌi jun carta tic, aton jun scarta vin̈aj apóstol Pablo stzꞌibꞌejnac bꞌat dꞌa ebꞌ 

creyente dꞌa chon̈abꞌ Éfeso. A jun carta tic, cha macan̈ tas syalaꞌ: Bꞌabꞌel macan̈, tzꞌel 
yich dꞌa capítulo 1 versículo 3 masanto dꞌa capítulo 3 versículo 21. A dꞌa tic syalaꞌ to 
junn̈ej tzꞌaj yiglesia Cristo, aton ebꞌ israel yedꞌ ebꞌ man̈ israeloc. Yujto a dꞌa scal ebꞌ 
chiꞌ, ataꞌ sicꞌbꞌilelta ebꞌ schon̈abꞌ Dios, ebꞌ to acꞌbꞌilxo lajvoc smul, colbꞌilxoelta ebꞌ 
dꞌa scal chucal yuj Jesucristo. Axo Yespíritu Dios cajanxo och dꞌayon̈, a schꞌoxani to 
syaqꞌuelcꞌoch stiꞌ Dios yacꞌnaccani.

Schabꞌil macan̈, schael dꞌa capítulo 4 versículo 1 masanto dꞌa capítulo 6 versículo 
24. A dꞌa tic syal vin̈aj Pablo chiꞌ, to a ebꞌ creyente dꞌa Éfeso chiꞌ, schꞌoxel sbꞌa ebꞌ yedꞌ 
sbꞌeybꞌal to junxon̈ej yaj ebꞌ yedꞌ Cristo. Tzijtum juntzan̈xo chꞌoxnabꞌil ix yacꞌlabꞌej 
vin̈aj Pablo yic junxon̈ej tzꞌaj yiglesia Cristo, ichato junxon̈ej nivanil yaj ebꞌ, axo Cristo 
icha sjolom yaj dꞌa yiglesia chiꞌ. Lajan icha junoc pat sbꞌoi. Lajan icha junoc qꞌuen 
qꞌueen tzꞌem yichoc junoc pat. A yiglesia Cristo lajan icha junoc ix ix ay yetbꞌeyum, 
axo Cristo chiꞌ icha vin̈ yetbꞌeyum ix chiꞌ. A Cristo xajanan ebꞌ creyente, yuj chiꞌ 
smoj val yalan vachꞌ lolonel ebꞌ dꞌa Dios. Tzꞌacꞌji stecꞌanil ebꞌ, yic stecꞌbꞌej sbꞌa ebꞌ dꞌa 
screyenteal.
 



malaj mach ojtannac jun tic. Palta a ticnaic aꞌ tzꞌacꞌan cojtaquejel tas sgana 
sbꞌo chiꞌ. 10  Ayic ol cꞌoch stiempoal, ol elcꞌoch tas sgana chiꞌ. Yujto ataꞌ ol 
svachꞌ aqꞌuejoch masanil mach yedꞌ masanil tas dꞌa yalan̈ smandar Cristo. 
Vachꞌchom juntzan̈ ay dꞌa satchaan̈ yedꞌ pax juntzan̈ ay dꞌa yolyibꞌan̈qꞌuinal 
tic, junxon̈ej ol yutoc yacꞌanoch smasanil dꞌa yalan̈ smandar chiꞌ.

11 Atax dꞌa pecaꞌ, sicꞌbꞌil on̈xo el yuj Dios, yic ol co cha quic ol yacꞌ dꞌayon̈ 
junjun on̈, yujto junxon̈ej caj yedꞌ Cristo. Ol elcꞌoch jun sgana Dios chiꞌ, yujto 
scꞌulej masanil tas icha sgana, 12  yic vachꞌ cuuj tzꞌalji vachꞌ lolonel dꞌa Dios 
yuj snivanil yelcꞌochi, yujto icha chiꞌ ix el dꞌa scꞌool dꞌayon̈ a on̈ co bꞌabꞌlaj 
aqꞌuejnac och Cristo yipoc co cꞌool. 13  A exxo pax tic, ayic eyabꞌannac jun 
abꞌix te yel, aton yabꞌixal co colnabꞌil, eyacꞌnac och Cristo dꞌa e cꞌool quedꞌoc. 
Yuj chiꞌ junxon̈ej ex aj yedꞌoc. Icha aj yacꞌannaccan stiꞌ Dios chiꞌ, icha chiꞌ 
ix aj yacꞌanoch Yespíritu dꞌayex, icha tzꞌaj yacꞌjioch junoc sello dꞌa junoc 
tasi. 14 Yuj Yespíritu chiꞌ cojtac to dꞌa val yel ol co cha jun quic ol yacꞌ Dios 
dꞌayon̈. Ato yic ol on̈ svachꞌ colanel a on̈ yic on̈xo tic, ato taꞌ ol svachꞌ aqꞌuej 
co colnabꞌil, yic ol aljoc vachꞌ lolonel dꞌay yuj snivanil yelcꞌochi.

Scꞌannac sjelanil ebꞌ creyente vin̈aj Pablo dꞌa Dios
15 Svabꞌi to tzeyacꞌ val och Cajal Jesús dꞌa e cꞌool. Tzabꞌ e xajanan pax ebꞌ 

yicxo Dios quedꞌoc. 16 Yuj chiꞌ, svacꞌ yuj diosal dꞌa Dios eyuuj ayic tzin lesalvi 
dꞌa juntac el. 17 Tzin cꞌan dꞌa sDiosal Cajal Jesucristo, aton co Mam te nivan 
yelcꞌochi, yic ol yacꞌ sjelanil dꞌayex yuj Yespíritu, yic ol vachꞌ nachajel eyuuj 
tas acꞌbꞌil cojtaquejeli, yic ol e vachꞌ ojtaquejel co Mam Dios. 18  Tzin cꞌan dꞌa 
Dios chiꞌ, yic sjac e pensar, yic snachajpaxel eyuuj tas ayoch yipoc co cꞌool, 
yujto avtabꞌil on̈ yuuj. Axo snachajel eyuuj to man̈ jantacoc svachꞌil jun quic 
ol yacꞌ dꞌayon̈, yujto yic on̈xo. 19 Tzin cꞌananpax dꞌay to tzeyojtaquejeli to te 
nivan spoder, masanil tas syal yuuj. Aton jun spoder chiꞌ van smunlajoch 
dꞌayon̈ a on̈ scacꞌoch Jesucristo dꞌa co cꞌool. Schꞌoxnaqueli to te nivan spoder 
chiꞌ, 20 ayic yacꞌannacxi pitzvoc Cristo dꞌa scal ebꞌ chamnac, yacꞌannacxi em 
cꞌojan dꞌa svachꞌ cꞌabꞌ dꞌa satchaan̈. 21 Ataꞌ, a Cristo tzꞌacꞌan yajalil dꞌa yibꞌan̈ 
ebꞌ yajal smasanil, aton ebꞌ man̈ chequeloc, ma ebꞌ ay spoder dꞌa satchaan̈. 
Yelxo val nivan yelcꞌoch dꞌa yichan̈ masanil ebꞌ sbꞌinaj yuj yopisio chiꞌ, aton 
ebꞌ ay yopisio yacꞌan mandar dꞌa jun tiempoal tic, ma dꞌa jun tiempoal toto 
ol javoc. 22  A spoder Dios chiꞌ acꞌannac och masanil tastac dꞌa yalan̈ smandar 
Cristo. Yacꞌannac pax och yajaliloc yiglesia, ichato sjolom yaji. 23  Icha tzꞌaj 
stzꞌactzitaj co jolom yuj co nivanil, icha chiꞌ tzꞌaj stzꞌactzitaj Cristo yuj 
yiglesia, palta a Cristo chiꞌ stzꞌactzitan masanil tastac.

Yuj svachꞌcꞌolal Dios tzon̈ colchaji

2  1 A dꞌa yalan̈taxo, chamnac ex dꞌa yichan̈ Dios yuj e mul yedꞌ yuj e 
chucal. 2  Yujto an̈ej jun sgana yolyibꞌan̈qꞌuinal tic tze cꞌanabꞌajej, aton 

sgana vin̈ ay yopisio yacꞌan mandar dꞌa scal icꞌ, aton vin̈ Satanás, vin̈ tzꞌacꞌan 
scꞌuloc ebꞌ max cꞌanabꞌajan Dios. 3  A dꞌa yalan̈taxo, icha chiꞌ cutejnac co bꞌa 
co masanil. Co cꞌulejnac icha co gana. An̈ej dꞌa juntzan̈ chucal snibꞌej co 
nivanil tic bꞌaj cacꞌnacoch co pensar. Yujto an̈ej co pensar chiꞌ acꞌjinac on̈ 
mandar. Yuj chiꞌ, smoj val tzꞌacꞌjioch jun nivan yaelal dꞌa quibꞌan̈, icha ol aj 
yacꞌjioch dꞌa yibꞌan̈ juntzan̈xo anima. 4 Palta tzꞌocꞌ val scꞌool Dios dꞌayon̈. Te 

xajan on̈ yuuj. 5 Yuj chiꞌ, vachꞌchom chamnac on̈ el dꞌa yichan̈ yuj co chucal, 
palta ix yacꞌ co qꞌuinal yedꞌ Cristo. Yuj val svachꞌcꞌolal Dios chiꞌ tzon̈ colchaji. 
6 Aꞌ ix on̈ acꞌanxi pitzvoc yedꞌ Cristo Jesús. Axo dꞌa yichan̈, cꞌojan on̈xo em 
yedꞌ Cristo chiꞌ dꞌa satchaan̈. 7 Ato ol javoc scꞌual, a co Mam Dios ol acꞌan 
ojtacajeloc to man̈xo bꞌischajbꞌenoc jantac svachꞌcꞌolal. Ol checlajel jun chiꞌ 
yuj snivan vachꞌcꞌolal ix yacꞌ dꞌayon̈ yuj Cristo Jesús. 8  Yuj val svachꞌcꞌolal 
Dios colbꞌil on̈xo, yujto ix cacꞌoch Cristo dꞌa co cꞌool. A jun bꞌaj ix cacꞌoch dꞌa 
co cꞌool chiꞌ, man̈oc dꞌayon̈ ix paqꞌui, palta a Dios ix acꞌan dꞌayon̈. 9 Man̈ yujoc 
junoc tas vachꞌ sco cꞌulej tzon̈ colchaji, yic malaj junoc on̈ syal quicꞌanchaan̈ 
co bꞌa. 10  A Dios ix on̈ bꞌoanxi yuj Cristo Jesús, yic sco bꞌo juntzan̈ tas vachꞌ 
nabꞌilcan yuuj dꞌa yalan̈taxo to sco bꞌeybꞌalej.

Junn̈ej caj yuj Cristo
11 Yuj chiꞌ a ex man̈ ex israeloc, naeccoti tas eyaj dꞌa yalan̈taxo. A ebꞌ 

vetisraelal, yalnac ebꞌ dꞌa e patic to man̈ ex yicoc Dios, yujto man̈ ex acꞌbꞌiloc 
circuncidar. Yujto a ebꞌ chiꞌ, syacꞌoch jun yechel circuncisión ebꞌ dꞌa snivanil. 
12  A dꞌa yalan̈tax chiꞌ, manto ayoc och Cristo eyedꞌoc. Malaj eyalan eyic quedꞌ 
a on̈ israel on̈ tic. Malaj pax eyalan eyic dꞌa jun strato Dios yacꞌnac quedꞌoc 
ayic yacꞌannac stiꞌ. Ayex ton ecꞌ dꞌa yolyibꞌan̈qꞌuinal tic, palta malaj junoc tas 
vachꞌ eyacꞌnac och yipoc e cꞌool, yujto manto ayoc och Dios eyedꞌoc. 13  Axo 
ticnaic, junxon̈ej eyaj yedꞌ Cristo Jesús. Vachꞌchom a dꞌa yalan̈taxo, ichato 
najat eyajcanel dꞌa Dios, palta a ticnaic lacꞌanxo ayex ecꞌ dꞌa stzꞌey, yujto 
elnaccan schiqꞌuil Cristo cuuj. 14 An̈ejaꞌ a tzꞌacꞌan juncꞌolal dꞌa co cal. A ex tic, 
a dꞌa yalan̈taxo eyajcꞌool e bꞌa quedꞌ a on̈ israel on̈ tic. Palta a ix acꞌan lajvoc 
jun oval chiꞌ. Yuj chiꞌ a dꞌa yichan̈ Dios, junxon̈ej chon̈abꞌil eyaj quedꞌ ticnaic. 
15  Yujto ayic ix cham Cristo chiꞌ, ix yiqꞌuel yopisio jun ley, aton juntzan̈ 
checnabꞌil tzꞌibꞌabꞌilcani. An̈ejtonaꞌ, junxon̈ej ix ex yutejcan quedꞌoc, junxon̈ej 
chon̈abꞌil caj dꞌa yichan̈ Dios ticnaic, yujto junn̈ej caj yedꞌ Cristo chiꞌ. Icha chiꞌ 
ix yutej yacꞌanoch juncꞌolal dꞌa co cal. 16 Ayic ix cham Cristo dꞌa teꞌ culus, ix 
yacꞌ lajvoc jun oval dꞌa e cal quedꞌoc. Yuj chiꞌ junxon̈ej caj co masanil ticnaic. 
An̈ejtonaꞌ, yuj schamel chiꞌ, ix och juncꞌolal dꞌa co cal yedꞌ Dios.

17 A Cristo ul alannaquel vachꞌ abꞌix yic juncꞌolal dꞌayon̈ co masanil. Aꞌ 
ulnaquecꞌ yal  dꞌayex a ex najat eyajcanel dꞌa Dios yedꞌ pax dꞌayon̈ a on̈ 
lacꞌanxo cajecꞌ dꞌay. 18  Yuj chiꞌ vachꞌchom israel on̈, mato maay, yuj Cristo 
ayxo calan quic calan co bꞌa dꞌa co Mam Dios ticnaic, yujto junn̈ej Yespíritu 
ix yacꞌoch dꞌayon̈. 19 A dꞌa yalan̈taxo, icha juntzan̈ ebꞌ chꞌoc chon̈abꞌil eyaj 
dꞌa yichan̈ Dios, yujto man̈ ex schon̈abꞌoc. Axo ticnaic, man̈xo ichoc taꞌ eyaj 
dꞌay. Yujto schon̈abꞌ exxo yedꞌ masanil on̈ yicon̈xo ticnaic. Yuninal exxo pax 
quedꞌoc. 20 Icha junoc pat ix bꞌoi, icha chiꞌ eyaji. A on̈ schecabꞌ on̈ Jesús tic 
yedꞌ juntzan̈xo ebꞌ schecabꞌ Dios, ichato a on̈ cacꞌnac em cimientoal yich. A 
exxo, ichato a ex latzꞌbꞌabꞌil ex qꞌue dꞌa yibꞌan̈. Axo Jesucristo, icha junoc 
qꞌuen qꞌueen tzꞌemcan yipumaloc yich junoc pat, icha chiꞌ yaj dꞌayon̈. 21 Icha 
qꞌuen qꞌueen van slatzꞌjiqꞌue dꞌa yibꞌan̈ jun qꞌuen yich pat chiꞌ, te vachꞌ tzꞌaj 
slatzꞌjiqꞌuei, icha chiꞌ caj dꞌa Cristo co masanil, yic tzon̈ och stemplooc Dios 
Cajal, yic n̈ej yaji. 22  A dꞌa yalan̈ man̈ ex ichoc taꞌ. Axo ticnaic, junxon̈ej 
eyaj yedꞌ Cristo. Van eyoch stemplooc co Mam Dios quedꞌoc, yic tzon̈ och 
scajnubꞌoc Yespíritu Dios.

Yalnac yabꞌix ebꞌ man̈ israeloc vin̈aj Pablo

3  1 Yuj val juntzan̈ ix val tic, tzin lesalvi eyuuj. A in Pablo in tic, preso 
vaji, yujto svacꞌ servil Cristo Jesús dꞌa e cal a ex man̈ ex israeloc. 2  Ina 

eyojtacxo to a Dios acꞌannac och jun vachꞌ abꞌix yic colnabꞌil dꞌa yol in cꞌabꞌ 
yujn̈ej svachꞌcꞌolal, yic svalel dꞌa e cal. 3  A jun man̈ ojtacabꞌiloctaxon dꞌa 
yalan̈, a Dios ix chꞌoxan dꞌayin. Ix yacꞌan vojtaquejeli. A jun tic, toxo ix val 
jabꞌ dꞌayex dꞌa jun in carta tic. 4  Ayic ol eyilan jun van in tzꞌibꞌanbꞌat tic, 
ol nachajel eyuuj to vojtacxo juntzan̈ cꞌaybꞌubꞌal yic Cristo, yujto a Dios ix 
chꞌoxan dꞌayin. 5  A dꞌa yalan̈taxo, maj acꞌji ojtacajel juntzan̈ tic, icha ajnac 
yacꞌji cojtaquejel a on̈ sicꞌbꞌil on̈ el schecabꞌoc tic yedꞌ juntzan̈xo ebꞌ tzꞌalanel 
slolonel Dios yuj Yespíritu. 6 Ix acꞌji cojtaquejeli to a ex man̈ ex israeloc, ay 
eyalan eyic quedꞌ a on̈ israel on̈ tic dꞌa svachꞌil Dios syacꞌ dꞌayon̈. Junxon̈ej 
animail eyaj quedꞌoc dꞌa yichan̈ Dios. A jun stiꞌ Dios acꞌbꞌilcan dꞌayon̈, junn̈ej 
tzꞌaj e chaan quedꞌoc yuj Cristo Jesús. 7 Yuj svachꞌcꞌolal Dios yacꞌnac vopisio, 
yic svalel jun vachꞌ abꞌix tic dꞌa e cal. Icha chiꞌ yutejnac in yedꞌ spoder. 
8  Jantacn̈ej ebꞌ yicxo Dios vedꞌoc, yelxo val ecꞌal yelcꞌoch ebꞌ dꞌa vichan̈. Palta 
yuj svachꞌcꞌolal Dios yacꞌnac vopisio tic. Yuj chiꞌ, ecꞌnac in valel dꞌa e cal a 
ex man̈ ex israeloc to te nivan svachꞌil Cristo. 9 Ix yacꞌ pax vopisio yicꞌ svacꞌ 
yojtaquejel ebꞌ schon̈abꞌ smasanil tas spensar. A jun spensar chiꞌ, atax yic 
manto sbꞌo masanil tastac snaannaccani. Cꞌubꞌabꞌil taxon el yuj Dios chiꞌ 
dꞌa yichbꞌanil, axo ticnaic ix yacꞌ vopisio valaneli. 10 A spensar Dios chiꞌ to 
a jantacn̈ej ebꞌ ayoch yajalil dꞌa satchaan̈ yedꞌ ebꞌ ay yopisio taꞌ, ayic syilan 
ebꞌ chajtil caj a on̈ yiglesia on̈xo tic, svachꞌ nachajel yuj ebꞌ to man̈ jantacoc 
sjelanil Dios chiꞌ. 11 Yujn̈ej Cajal Jesucristo ol elcꞌoch jun snanaccan chiꞌ ayic 
manto sbꞌo yolyibꞌan̈qꞌuinal tic. 12  Yuj Cajal Jesucristo chiꞌ ayxo calan quic 
calan co bꞌa dꞌa Dios. Maxtzac on̈ xiv co lesalvi dꞌay, yujto aꞌ ayxo och yipoc 
co cꞌool. 13  Yuj chiꞌ tzin tevibꞌat dꞌayex, yic max eyacꞌ somchaj e pensar yuj 
jun yaelal ix ja dꞌa vibꞌan̈ yuj e vachꞌiloc. A juntzan̈ yaelal chiꞌ, aꞌ schꞌoxani to 
te nivan eyelcꞌoch dꞌa yichan̈ Dios.

Xajan on̈ yuj Cristo
14  Yuj chiꞌ tzin em cuman dꞌa yichan̈ co Mam Dios. 15  Aꞌ chꞌoxnabꞌil yaji, 

tas yopisio junjun macan̈ ebꞌ mamabꞌil dꞌa yolyibꞌan̈qꞌuinal tic yedꞌ dꞌa 
satchaan̈. 16  Man̈ jantacoc svachꞌil co Mam Dios chiꞌ. Yuj chiꞌ tzin cꞌan dꞌay 
yic svachꞌ aqꞌuejoch stecꞌanil e pensar, yic svachꞌ aqꞌuej pax spoder dꞌayex 
yuj Yespíritu. 17 Tzin cꞌananpax dꞌay to svachꞌ aqꞌuejoch cajan Cristo dꞌayex, 
yujto ix e yacꞌoch e cꞌol dꞌay. Icha chiꞌ ol aj e tecꞌbꞌan e bꞌa, tato tze xajanej 
Dios yedꞌ ebꞌ quetanimail. Icha junoc te teꞌ tzijtum schꞌan̈al yibꞌ, icha chiꞌ ol 
ex ajoc. 18  Axo svachꞌ nachajel eyuuj yedꞌ ebꞌ yicxo Dios smasanil to te xajan 
on̈ val yuj Cristo chiꞌ. 19 Vachꞌchom malaj bꞌaqꞌuin̈ ol nachajel cuuj jantac val 
tzon̈ sxajanej, palta in gana tzeyojtaquej val eli. An̈ejtonaꞌ in gana to svachꞌ 
tzꞌacvioch cajan Dios dꞌayex.

20  A ticnaic, calec vachꞌ lolonel dꞌa Dios, yujto a tas sco cꞌan dꞌay, ma 
junoc tas ton̈ej sco naꞌa, syaln̈ej yuuj, yujto te nivan spoder smunlaj dꞌayon̈. 
21 Nivanocabꞌ yelcꞌoch Dios cuuj dꞌa masanil tiempo a on̈ yiglesia on̈xo tic 
yedꞌ pax yuj Cristo Jesús. Amén.

Yuj Yespíritu Dios junn̈ej pensaril tzon̈ aji

4  1 A in tic, preso vaji, yujto svacꞌ servil Cajal Jesús. Svalbꞌat dꞌayex 
to vachꞌn̈ej tzeyutej e bꞌa. Smoj icha chiꞌ, yujto a Dios avtannac ex 

och yicoc. 2  Emnaquil tzeyutej e bꞌa, vachꞌ pax tzeyutej e pensar. Tzeyacꞌ 
nivancꞌolal ebꞌ tzꞌoch smul dꞌayex. Nivan tzeyutej e cꞌool junjun ex. An̈ejtonaꞌ, 
slaj e xajanej e bꞌa. 3 Tzeyacꞌ val e yip, yic juncꞌolal tzex aji, yic man̈ ol ixtax 
el e junn̈ej pensaril syacꞌ Yespíritu Dios. 4 Yujto a on̈ tic, ichato junn̈ej animail 
caji. Junn̈ej Espíritu ayoch dꞌayon̈. Junn̈ej tas ayoch yipoc co cꞌool, aton bꞌaj 
avtabꞌil on̈ och yuj Dios. 5 Junn̈ej Cajal. Junn̈ej cꞌaybꞌubꞌal bꞌaj scacꞌoch co 
cꞌool. Junn̈ej tas syalelcꞌoch co bautismo co chanac. 6 An̈ejtonaꞌ, junn̈ej Dios, 
aton co Mam co masanil. Aꞌ tzon̈ acꞌan mandar co masanil, tzon̈ syamcꞌabꞌan 
pax junjun on̈. Aꞌ ayoch dꞌayon̈ co masanil.

7 Palta chꞌocchꞌoc copisio, ato syalaꞌ tas syacꞌ Cristo dꞌayon̈ junjun on̈. 8  Yuj 
chiꞌ, syal icha tic dꞌa Slolonel Dios Tzꞌibꞌabꞌilcani:

Ayic ix qꞌuex dꞌa satchaan̈, a ebꞌ icha presotaxon yaji, ix yicꞌbꞌat ebꞌ 
yedꞌoc. An̈ejtonaꞌ syacꞌ pax yopisio ebꞌ anima, xchi.

9 Svalbꞌat dꞌayex tas syalelcꞌoch jun syal chiꞌ: Ix qꞌuex dꞌa satchaan̈. Syal 
icha chiꞌ, yujto ayic manto paxqꞌue Cristo dꞌa satchaan̈, xidꞌnaquem dꞌa sjulal 
yich lum luum. 10  A jun xidꞌnaquem chiꞌ, an̈ejtonaꞌ aꞌ paxnacqꞌue masanto 
dꞌa schaan̈il satchaan̈ chiꞌ, yic svachꞌ bꞌoel masanil tas yuuj. 11 Yuj chiꞌ, a 
tzꞌacꞌan copisio junjun on̈. Ay on̈ schecabꞌ caji. Ay on̈ syacꞌ calel slolonel. 
Ay on̈ scalel vachꞌ abꞌix yic colnabꞌil. Ay on̈ squil ebꞌ quetcreyenteal, sco 
cꞌaybꞌan ebꞌ. 12  Icha chiꞌ ix yutej yacꞌan copisio junjun on̈, yujto yic on̈xo, 
yic scacꞌ servil, yic svachꞌ tecꞌcꞌaj co pensar a on̈ icha snivanil Cristo caj 
tic. 13  Icha chiꞌ tzon̈ yutej, yic vachꞌ junlajan ol aj cacꞌan och dꞌa co cꞌol co 
masanil. Axo co vachꞌ ojtacanel Yuninal Dios chiꞌ, yic stecꞌcꞌaj co pensar icha 
stecꞌanil spensar Cristo. 14 Tato icha chiꞌ caji, man̈ ol somchajel co pensar yuj 
juntzan̈ chꞌoc cꞌaybꞌubꞌal tzꞌalji. Man̈ ol on̈ acꞌjoc pax musansatil yuj juntzan̈ 
ebꞌ jelan yesani yic tzon̈ yicꞌbꞌat ebꞌ dꞌa junoc chꞌoc cꞌaybꞌubꞌal. Man̈ lajanoc 
pax ol on̈ aj icha ebꞌ unin cꞌun somchajel spensar, ma icha junoc barco ton̈ej 
stzꞌeytzꞌonecꞌ yuj icꞌ. 15 Palta a on̈ tic, an̈ej juntzan̈ tas yel tzꞌalji sco bꞌeybꞌalej, 
yujto sco xajanej co bꞌa. Yovalil tzon̈ tecꞌcꞌaji, yic lajan tzon̈ aj yedꞌ Cristo, 
yujto icha yaj co jolom, icha chiꞌ yaj dꞌayon̈. 16 A on̈xo tic, ichato snivanil caji. 
A co nivanil tic yamyumbꞌa yaj yedꞌ schꞌan̈al. Ayic vachꞌ yaj junjun macan̈, te 
vachꞌ smunlaji. Icha chiꞌ caj yedꞌ Cristo chiꞌ, yujto aꞌ tzꞌacꞌan quip co masanil. 
Ayic tzon̈ munlaj junjun on̈ dꞌa smojal, svachꞌ tecꞌcꞌaj co pensar co masanil, 
sco vachꞌ xajanan pax co bꞌa.

Sco cha qꞌuexmaj co pensar
17 A juntzan̈ ol valbꞌat tic dꞌayex, aton schecnabꞌil Cajal Jesús: Man̈xo 

lajanoc tzeyutej e bꞌa icha ebꞌ man̈ ojtannacoc Dios, yujto icꞌbꞌilbꞌey 
sbꞌeybꞌal ebꞌ yuj juntzan̈ pensar malaj bꞌaj scꞌanabꞌajaxi. 18  A spensar ebꞌ, te 
qꞌuicꞌalqꞌuinal yaji. Najat yajel ebꞌ dꞌa jun qꞌuinal syacꞌ Dios dꞌa juneln̈ej. Yuj 
spitalil ebꞌ max nachajel jabꞌoc yuj ebꞌ. 19 Max qꞌuixvi jabꞌoc ebꞌ. Comonn̈ej 
tzꞌem ebꞌ dꞌa ajmulal. Comonn̈ej scꞌulej yaln̈ej tas chucalil ebꞌ. 20 Palta a exxo, 
man̈ ichoc taꞌ ix aj e cꞌaybꞌan yic Cristo. 21 Yujto a ex tic, eyabꞌnac yabꞌixal 

Cristo chiꞌ, eyojtac pax e bꞌeybꞌalani a to a yalan scꞌaybꞌubꞌal te yel yacꞌnac 
e cꞌaybꞌej chiꞌ. 22  A jun eyicham bꞌeybꞌal dꞌa yalan̈taxo, tzex ixtaj yuuj, yujto 
tze cꞌulej juntzan̈ tas tze nibꞌejochi. Yuj chiꞌ yovalil tze vachꞌ actejcan jun 
eyicham bꞌeybꞌal chiꞌ. 23  Yuj chiꞌ, yovalil tze vachꞌ bꞌoej e pensar dꞌa junjun 
cꞌu. 24 Yovalil tze cha qꞌuexmaj e pensar, tze chaan junxo acꞌ pensar sbꞌo Dios 
icha sgana. Tato icha chiꞌ, tojol ol eyutoc e bꞌa, te vachꞌn̈ej ol aj e bꞌeybꞌal. 
25 Yuj chiꞌ, man̈xo eyeslaj e tiꞌoc junjun ex, an̈ej val junoc tas te yel tzeyalaꞌ, 
yujto junn̈ej animail caj co masanil.

26 Ayic scot eyoval, man̈ e cꞌulej junoc chucal yuj jun eyoval chiꞌ. Max yal 
an̈ejaꞌ yajcot eyoval tzꞌem cꞌu. 27 Tato ayn̈ejcot eyoval chiꞌ, ol eyacꞌ slugar vin̈ 
diablo sjuanel e pensar.

28  Tato ayex mach ex elcꞌum ex dꞌa yalan̈taxo, man̈xo ex elcꞌanvoc ticnaic. 
Más vachꞌ tzex munlaj dꞌa junoc munlajel vachꞌ, yic vachꞌ ol yal e colvaj dꞌa 
ebꞌ malaj yicoꞌ.

29 Man̈ eyal juntzan̈ chucal lolonel. An̈ej juntzan̈ lolonel vachꞌ tzeyalaꞌ, yic 
sbꞌo spensar ebꞌ tzꞌabꞌan tas tzeyal chiꞌ, axo svachꞌ tecꞌcꞌaj ebꞌ chiꞌ eyuuj. 
30  Man̈ eyacꞌ cus Yespíritu Dios cajanoch dꞌayex junjun ex. Yujto icha tzꞌaj 
yacꞌjioch junoc sello dꞌa junoc tasi, icha chiꞌ ix aj yacꞌjioch dꞌayon̈ junjun 
on̈. Yuuj scheclajeli to yic on̈xo Dios, masanto ol ja jun cꞌual ayic ol co vachꞌ 
chaan co colnabꞌil.

31 Actejeccan masanil e chichoncꞌolal yedꞌ e cꞌacꞌalcꞌolal. Man̈ comonoc 
schacbꞌi e sat scot eyoval. An̈ejtonaꞌ, man̈ comonoc sqꞌue e jaj e tumvaji. 
Actejeccan e cꞌulan masanil tas chuc. 32  Vachꞌ tzeyutej e pensar dꞌayex junjun 
ex. Slaj ocꞌ e cꞌool dꞌayex junjun ex. An̈ejtonaꞌ, tzeyacꞌlaj nivancꞌolal e bꞌa, 
icha ix aj on̈ yacꞌan nivancꞌolal Dios yuj Cristo.

A tas scutej co bꞌeybꞌal

5  1 A ticnaic yuninal on̈xo Dios, xajanabꞌilon̈xo yuuj. Yuj chiꞌ icha syutej 
sbꞌa, yovalil icha chiꞌ scutej co bꞌa. 2  Sco xajanejn̈ej co bꞌa icha ix aj on̈ 

xajanan Cristo ayic ix cham cuuj. Icha nocꞌ calnel smiljicham silabꞌil yuj mul, 
sumumi sjabꞌ dꞌa Dios, stzalaj val yedꞌoc, icha chiꞌ ix aj smiljicham Cristo chiꞌ 
yuj co mul.

3 A ticnaic, yicon̈xo Dios. Yuj chiꞌ, a val ajmulal, ma yaln̈ej tas chucal scꞌulej 
ebꞌ anima yedꞌ snivanil, ma pecꞌal, man̈xo smojoc calubꞌtan̈ani. 4 An̈ejtonaꞌ, 
max yal calan juntzan̈ tas qꞌuixvubꞌtac yalji, ma juntzan̈ chucal lolonel. Yujto 
a juntzan̈ chiꞌ, man̈ smojoc calani. Aocabꞌ acꞌoj yuj diosal scacꞌ dꞌa Dios dꞌa 
yichan̈ to scalaꞌ. 5 Cojtacxo to a ebꞌ tzꞌemn̈ej dꞌa ajmulal yedꞌ ebꞌ scꞌulan yaln̈ej 
tas chucal yedꞌ snivanil, ebꞌ pecꞌ tumin, malaj yalan yic ebꞌ yoch bꞌaj ol yacꞌ 
yajalil Cristo yedꞌ Dios. Yujto a ebꞌ pecꞌ tumin chiꞌ, a dꞌa yichan̈ Dios, ichato 
sdiosal jun chiꞌ ebꞌ. 6  Man̈ eyacꞌ acꞌjoc musansatil e bꞌa yuj ebꞌ tzꞌalani to 
malaj yovalil co cꞌulan juntzan̈ sval tic. A tas syal ebꞌ chiꞌ, malaj yelcꞌochi, 
yujto ol cot jun nivan yaelal yuj yoval scꞌool Dios dꞌa yibꞌan̈ ebꞌ scꞌulan 
juntzan̈ chiꞌ. 7 Yuj chiꞌ, xe comon aqꞌuejtaoch e bꞌa yedꞌ ebꞌ.

8  A dꞌa yalan̈taxo, ichato a dꞌa scal qꞌuicꞌalqꞌuinal ayon̈ ecꞌ yuj co chuc 
bꞌeybꞌal. Axo ticnaic, ichato ayon̈xo ecꞌ dꞌa scal saquilqꞌuinal, yujto junxon̈ej 
caj yedꞌ Cajal Jesús. Yicon̈xo jun ay yic saquilqꞌuinal chiꞌ ticnaic, yuj chiꞌ 
yovalil vachꞌ scutej co bꞌeybꞌal. 9 Tato yel yicon̈xo jun aj saquilqꞌuinal chiꞌ, 

vachꞌn̈ej scutej co bꞌa, tojol scutej co bꞌa. An̈ej val tas yel scalaꞌ. 10  Aocabꞌ 
juntzan̈ tas vachꞌ dꞌa sat Dios sco bꞌeybꞌalej. 11 Man̈ eyacꞌoch e bꞌa dꞌa scal 
juntzan̈ tas scꞌulej ebꞌ ayto ecꞌ dꞌa scal qꞌuicꞌalqꞌuinal, yujto a tas scꞌulej ebꞌ 
chiꞌ, malaj svachꞌil. Más am vachꞌ tze chꞌoxeli to malaj yelcꞌoch juntzan̈ chiꞌ. 
12  Yujto a juntzan̈ tas scꞌulej ebꞌ dꞌa cꞌubꞌeltac chiꞌ, vachꞌchom ton̈ej scalaꞌ, 
te qꞌuixvelal. 13  Palta a jantacn̈ej tas scꞌulej ebꞌ chiꞌ, ol acꞌjoc proval yuj jun 
saquilqꞌuinal yic Dios, axo scheclajelta chiꞌ. Yujto a jun saquilqꞌuinal chiꞌ, a 
tzꞌacꞌan checlajel masanil tasi. 14 Yuj chiꞌ ay jun tzꞌalan icha tic:

A ach ichato vaynac ach, aqꞌuel a vayan̈. Qꞌuean̈ vaan dꞌa scal ebꞌ icha 
chamnacto, yic ol yacꞌ saquilqꞌuinal Cristo dꞌayach, xchi.

15 Yuj chiꞌ, tzeyil val e bꞌa yedꞌ tas tze cꞌulej, man̈ ichoc ebꞌ malaj spensar 
dꞌa yichan̈ Dios tzeyutej e bꞌa. Ayocabꞌ e pensar. 16  Tzeyacꞌ val eyip dꞌa yic 
Dios, yacbꞌan ayto jabꞌocxo tiempo, yujto a jun tiempoal tic, ayxo smay. 
17 Ma n̈ quistaloc tzeyutej e bꞌa. Aqꞌuec eyip e naaneli tas val sgana Dios 
dꞌayon̈. 18  Man̈ ex och ucꞌuman̈il, yujto tzꞌixtaxel co pensar yuj an̈. Más vachꞌ 
a Yespíritu Dios tze vachꞌ chaejoch yacꞌ yajalil dꞌayex. 19 Ayic tze molbꞌan e 
bꞌa, tze bꞌitej juntzan̈ salmo, himno yedꞌ juntzan̈xo bꞌit yic Dios. Ayic tzex 
bꞌitani, tzeyal vachꞌ lolonel dꞌa Cajal Jesús dꞌa smasanil e cꞌool. 20 A dꞌa sbꞌi 
Cajal Jesucristo scacꞌ yuj diosal dꞌa Dios co Mam yuj yaln̈ej tas sja dꞌa quibꞌan̈.

A schecnabꞌil Dios dꞌayon̈
21 Tze chaoch dꞌa eyibꞌan̈ e cꞌanabꞌajan tas tzeyal junjun ex, yujto ayon̈ och 

dꞌa yalan̈ smandar Cristo.
22  A ex ix ex ayxo eyetbꞌeyum, tze chaoch dꞌa eyibꞌan̈ e cꞌanabꞌajan tas syal 

ebꞌ vin̈, icha tzeyutej e bꞌa dꞌa Cajal Jesús. 23 Yujto a vin̈ eyetbꞌeyum chiꞌ, ichato 
e jolom yaj vin̈, icha Cristo sjolomal yaj dꞌa yiglesia. An̈ejtonaꞌ, co Columal 
paxi, ichato snivanil caji. 24 Icha syutej iglesia scꞌanabꞌajan dꞌa Cristo, ichaocabꞌ 
chiꞌ ebꞌ ix ix, cꞌanabꞌajumocabꞌ syutej sbꞌa ebꞌ ix dꞌa vin̈ yetbꞌeyum dꞌa smasanil.

25 A exxo vinac ex ayxo eyetbꞌeyum, tze xajanej ebꞌ ix, icha syutej Cristo 
xajanan yiglesia. Aꞌ ix yacꞌcham sbꞌa cuuj, 26  yic tzon̈ yicꞌoch yicoc yuj on̈ 
sacbꞌitan dꞌa a aꞌ yedꞌ dꞌa slolonel. 27 Icha chiꞌ ix on̈ yutej a on̈ yiglesia on̈ tic, 
yic te vachꞌ on̈, ayic ol on̈ cꞌoch dꞌa yichan̈. Man̈xa jabꞌoc co paltail taꞌ. Icha 
junoc pichul malaj jabꞌoc mic dꞌay, malaj pax jabꞌoc bꞌaj n̈icꞌchimtac, te dꞌajaji 
yilji. 28 An̈ejtonaꞌ, a ex ayxo ebꞌ ix eyetbꞌeyum chiꞌ, icha chiꞌ tzeyutej e xajanan 
ebꞌ ix. Tato tze xajanej ebꞌ ix, syalelcꞌochi, a e nivanil van e xajanani. 29 ¿Toc 
val ay junoc mach schichonoch scꞌool dꞌa snivanil? Co masanil sco yaꞌilej val 
co nivanil chiꞌ, scacꞌanpax servil. Icha chiꞌ tzon̈ yutej Cristo a on̈ yiglesia on̈ 
tic, 30 yujto ichato snivanil caji. 31 Yuj chiꞌ, a vin̈ vinac, syactejcan smam snun 
vin̈, yic junxon̈ej tzꞌajcan vin̈ yedꞌ ix yetbꞌeyum. Axo ebꞌ schavan̈il, junxon̈ej 
nivanil tzꞌajcan ebꞌ, xchican dꞌa Slolonel Dios. 32  A dꞌa juntzan̈ lolonel tic 
scheclajel jun cꞌaybꞌubꞌal te nivan yelcꞌochi, aton jun chꞌoxbꞌilxo yuj Dios. 
Sval jun tic yuj tas yaj Cristo yedꞌ yiglesia. 33 An̈ejtonaꞌ syalanpax dꞌayex a ex 
vinac ex ayxo ebꞌ ix eyetbꞌeyum to tze xajanej ebꞌ ix, icha tzeyutej e xajanan 
e nivanil. Syalanpax dꞌayex a ex ix ex ayxo eyetbꞌeyum, nivanocabꞌ yelcꞌoch 
vin̈ eyetbꞌeyum chiꞌ dꞌayex junjun ex.

6  1 A ex uninabꞌil ex, cꞌanabꞌajejec e mam e nun. Te vachꞌ dꞌa yichan̈ Cajal 
Jesús tato icha chiꞌ tzeyutej e bꞌa. 2  Ay jun schecnabꞌil Dios tzꞌalan icha 

tic: Ayocabꞌ yelcꞌoch e mam e nun dꞌayex, xchi. Aton jun bꞌabꞌel checnabꞌil 
tic bꞌaj yacꞌnaccan stiꞌ Dios yuj tas syacꞌ dꞌayon̈, tato sco cꞌanabꞌajej. Syalani: 
3  Tato ic ha chiꞌ, ecꞌalxo svachꞌil eyicoꞌ yic vachꞌ snajatbꞌi e qꞌuinal dꞌa 
yolyibꞌan̈qꞌuinal tic, xchi.

4 A exxo mamabꞌil ex, man̈ e tzuntzejcot yoval ebꞌ eyuninal, palta to tze 
qꞌuibꞌtzitej ebꞌ, tze cachan ebꞌ. Tze cꞌaybꞌanpax ebꞌ dꞌa scꞌaybꞌubꞌal Cajal Jesús.

5 A exxo checabꞌ eyaji, tze cꞌanabꞌajej tas syal e patrón. Ayocabꞌ yelcꞌoch 
ebꞌ dꞌa e sat, tzex xiv dꞌa ebꞌ. Dꞌa smasanil e cꞌool tzex munlaj dꞌa ebꞌ, yujto 
ichato a dꞌa Cristo van e munlaji. 6 Man̈ocn̈ej van ex yilan ebꞌ tzex munlaji, 
yic stzalaj ebꞌ eyedꞌ e naani. Palta tzex munlaj dꞌa smasanil e cꞌool icha sgana 
Dios, yujto aton Cristo van eyacꞌan servil. 7 Tzex munlaj val dꞌa tzalajcꞌolal, 
yujto a dꞌa Cajal Jesús van e munlaji, man̈oc dꞌa junoc anima. 8  Yujto cojtacxo 
to vachꞌchom checabꞌ caji, ma munil quic co bꞌa, palta ol co cha spac quic 
junjun on̈ dꞌa Cajal Jesús. Ato syalaꞌ tastac vachꞌ sco cꞌulej junjun on̈.

9 A exxo patrón ex, icha pax chiꞌ tzeyutej e bꞌa dꞌa ebꞌ checabꞌ yaj dꞌayex. 
Man̈ ovoc tzeyutej e bꞌa dꞌa ebꞌ. Tze nacoti to ay jun dꞌa satchaan̈ tzex acꞌan 
mandar yedꞌ ebꞌ, aton Cajal Jesús. A dꞌa yichan̈ Cajal chiꞌ, lajann̈ej eyelcꞌoch 
yedꞌ ebꞌ.

Tecꞌan val tzeyutej e bꞌa
10 A ticnaic tecꞌan val scutej co bꞌa dꞌa yol scꞌabꞌ Cajal Jesús. Ochocabꞌ co 

tecꞌanil yuj spoder.  11 Co chaec juntzan̈ tas syacꞌ Dios dꞌayon̈. Aton juntzan̈ 
icha syamcꞌabꞌ ebꞌ soldado, yic vachꞌ syal co tecꞌbꞌan co bꞌa dꞌa vin̈ diablo, ayic 
syacꞌlan vin̈ on̈ yacꞌan ganar yedꞌ sjelanil. 12  Yujto man̈oc yedꞌ ebꞌ anima van 
cacꞌan oval, palta a yedꞌ juntzan̈ enemigo scꞌulan chucal ay yopisio dꞌa scal icꞌ, 
a yedꞌ ebꞌ van cacꞌan oval. Aton ebꞌ chiꞌ ay yopisio yacꞌan mandar, ayoch ebꞌ 
yajaliloc chucal dꞌa yolyibꞌan̈qꞌuinal tic. 13  Yuj chiꞌ, ichaocabꞌ junoc soldado 
scꞌanan syamcꞌabꞌ yic oval, ichaocabꞌ chiꞌ scutej co yamcꞌabꞌan juntzan̈ tas 
syacꞌ Dios dꞌayon̈, yic tecꞌan scutej co bꞌa, ayic sjavi junoc chucal. Tato sco 
tecꞌbꞌej co bꞌa, an̈ejaꞌ tecꞌan on̈ ayic ol lajvoc oval chiꞌ. 14 Yuj chiꞌ, tecꞌan scutej 
co bꞌa. Scacꞌ val och co pensar dꞌa jun lolonel te yel icha ebꞌ soldado syacꞌoch 
cincho yic oval. Co chaec jun stojolal syacꞌ Dios dꞌayon̈, yic lajan tzon̈ aj icha 
ebꞌ soldado scol sbꞌa yedꞌ jun qꞌuen pichul syacꞌoch ebꞌ dꞌa sn̈iꞌ scꞌool. 15 Icha 
ebꞌ soldado syacꞌ lista sbꞌa, syacꞌanoch xan̈abꞌ, ichaocabꞌ pax chiꞌ scutej cacꞌan 
lista co bꞌa yedꞌ co pensar, yic tzon̈ bꞌat calel vachꞌ abꞌix yic juncꞌolal. 16 Axo 
junxo tic, más yovalil to sco vachꞌ aqꞌuejoch Dios dꞌa co cꞌool, sec yuj chiꞌ 
max on̈ yamchaj yuj vin̈ diablo, ayic syacꞌan oval vin̈ quedꞌoc. Ichato sjulcot 
juntzan̈ te teꞌ vin̈ ayoch scꞌacꞌal dꞌayon̈. Tato sco vachꞌ aqꞌuejoch Dios dꞌa co 
cꞌool, lajan on̈ icha ebꞌ soldado yambꞌiloch smaclabꞌ jul-labꞌ yic max yamchaj 
sjulji. 17 Scacꞌoch yipoc co cꞌool to colchajnac on̈xo. Tato icha chiꞌ, lajan on̈ 
icha ebꞌ soldado cꞌoxbꞌil jun qꞌuen xumpil yuuj. Axon̈ej slolonel Dios acꞌbꞌil 
dꞌayon̈ yuj Yespíritu scacꞌlabꞌej icha syutej ebꞌ soldado yacꞌlabꞌan yespada. 
18  An̈ejtonaꞌ tzon̈ lesalvi dꞌa Dios dꞌa masanil tiempo yedꞌ spoder Yespíritu, 
sco cꞌanan tas dꞌay. Scacꞌ val och co pensar co lesalvi. Man̈ on̈ tzactzajoc. 
Lesalvan̈ec yuj jantacn̈ej ebꞌ yicxo Dios quedꞌoc. 19 Tzex lesalvi pax vuuj, yic 
ol yacꞌpax Dios nachajel vuuj tas ol valaꞌ, sec yuj chiꞌ an̈ejaꞌ tecꞌan ol vutoc in 
bꞌa valanel vachꞌ abꞌix, aton jun chꞌoxbꞌil yuj Dios dꞌayon̈. 20 A Dios acꞌjinac 

vopisio valanel jun abꞌix tic, yuj chiꞌ preso vaj ticnaic. Lesalvan̈ec vuuj, yic 
an̈ejaꞌ tecꞌan ol vutoc in bꞌa valaneli, icha sgana Dios chiꞌ.

Tzꞌacꞌjibꞌat stzatzil scꞌool ebꞌ aj Éfeso
21 A vin̈ cucꞌtac Tíquico, xajanabꞌil val vin̈ cuuj. Tecꞌan val smunlaj vin̈ 

quedꞌ dꞌa yic Cajal Jesús. A vin̈ ol bꞌat alan dꞌayex tas vaj dꞌa tic yedꞌ tas 
van in cꞌulani. 22  Yuj chiꞌ tzin checbꞌat vin̈ dꞌayex taꞌ, yic a vin̈ ol alanoc tas 
caji, sec yuj chiꞌ ol ex tzalaj cuuj. 23  Yacꞌocabꞌ sjuncꞌolal co Mam Dios yedꞌ 
Cajal Jesucristo dꞌayex taꞌ, tze xajanan e bꞌa. In gana tze vachꞌ aqꞌuejoch Dios 
chiꞌ dꞌa e cꞌool. 24 Jantacn̈ej ebꞌ xajanan Cajal Jesucristo dꞌa masanil tiempo, 
ayocabꞌ svachꞌcꞌolal Dios dꞌa ebꞌ. 

Tzꞌel yich scarta vin̈aj Pablo

1  1 A in Pablo in tic yedꞌ vin̈aj Timoteo, schecabꞌ on̈ Jesucristo. Sco 
tzꞌibꞌejbꞌat jun co carta tic dꞌayex e masanil ex creyente aj Filipos, aton 

ex yic exxo Dios quedꞌoc. Junxon̈ej caj yedꞌ Cristo Jesús. Sco tzꞌibꞌejbꞌat 
dꞌayex ex yilumal ebꞌ creyente taꞌ yedꞌ pax dꞌayex ex diácono. 2  Aocabꞌ co 
Mam Dios yedꞌ Cajal Jesucristo tzꞌacꞌan svachꞌcꞌolal yedꞌ sjuncꞌolal dꞌayex taꞌ.

Slesal vin̈aj Pablo yuj ebꞌ creyente
3  Ayic tzex in naancot dꞌa juntac el, svacꞌ yuj diosal dꞌa co Mam Dios 

eyuuj. 4  Juntac el tzin lesalvi eyuj e masanil, tzin lesalvi dꞌa tzalajcꞌolal, 
5  yujto atax e chaannac Cristo, masanto ticnaic, junxon̈ej tzon̈ munlaj yuj 
jun vachꞌ abꞌix yic colnabꞌil tic. 6 Toxo ix syamoch Dios sqꞌuexan e bꞌeybꞌal. 
A ticnaic, vojtacxo to ol munlajn̈ej och dꞌayex, masanto ol ja jun cꞌual ayic 
ol jax Jesucristo. 7 Smojton tzin na juntzan̈ tic eyuj e masanil, yujto te xajan 
ex vuuj. E masanil ix ex colvaj vedꞌoc dꞌa vopisio ix yacꞌ Dios tic. Vachꞌchom 
preso vaji, ma ayic vecꞌnac valeli to yel jun vachꞌ abꞌix yic colnabꞌil tic, ma 
ayic svacꞌanpax stecꞌanil ebꞌ syacꞌoch scꞌool dꞌay, tzex colvajn̈ej vedꞌoc. 8  A 
Dios tzꞌilani to tzex in xajanej e masanil icha tzꞌaj on̈ xajanan Cristo. 9 Tzin 
tevi dꞌa Dios eyuuj, yic más tze xajanej e bꞌa, yic syacꞌpax sjelanil dꞌayex. 
Tzin cꞌananpax dꞌay yic syal e sicꞌlan tas vachꞌ dꞌa scal tas chuc, 10 yic ol e 
vachꞌ ojtaquejeli tas val juntzan̈ tas vachꞌ dꞌa sat Dios. Tato icha chiꞌ, ol vachꞌ 
tojolbꞌoc e pensar, yic malaj jabꞌoc e paltail dꞌa yichan̈ Cristo ayic ol jaxoc. 
11 Ol vachꞌ och Jesucristo eyedꞌoc, yic vachꞌ tojoln̈ej ol eyutoc e bꞌeybꞌal. Tato 

A Scarta San Pablo

DꞌA EBꞌ AJ FILIPOS
Filipenses sbꞌi jun carta tic, aton jun scarta vin̈aj apóstol Pablo stzꞌibꞌejnac bꞌat dꞌa 

jun Iglesia yicꞌnaquel yich vin̈ dꞌa Macedonia dꞌa yol yic Europa. Preso yaj vin̈ ayic ix 
stzꞌibꞌan jun carta tic vin̈. Ay juntzan̈xo ebꞌ yetmunlajvumal vin̈, chuc lolonnac ebꞌ dꞌa 
spatic vin̈. Ochnac vin̈ ilcꞌolal yuj juntzan̈xo chꞌoc cꞌaybꞌubꞌal ochnac dꞌa scal iglesia 
chiꞌ, yuj chiꞌ ix yalbꞌat vin̈ to stecꞌbꞌej sbꞌa ebꞌ, yic max acꞌji ganar ebꞌ yuj juntzan̈xo 
cꞌaybꞌubꞌal chiꞌ. A dꞌa jun carta tic scheclaji to stzalaj vin̈, yujto ayoch Cristo dꞌa scꞌool 
vin̈, ix yacꞌanpax yuj diosal vin̈ dꞌa ebꞌ creyente aj Filipos yuj jun yofrenda ebꞌ ix 
yacꞌaꞌ. Ix yacꞌanbꞌat razón vin̈ dꞌa ebꞌ yuj yaln̈ej tas sjavi dꞌa yibꞌan̈ ebꞌ, syalanpax vin̈ 
to ayocabꞌ juncꞌolal dꞌa scal ebꞌ. Mocabꞌ comonoc smontajbꞌat spensar ebꞌ yuj juntzan̈ 
tas snibꞌej snivanil ebꞌ. Ix yalan vin̈ to a sqꞌuinal ebꞌ tzꞌacꞌji, silabꞌ Dios yaj dꞌa ebꞌ, yujto 
ix yacꞌoch Cristo ebꞌ dꞌa scꞌool. Syalan vin̈ to ayocabꞌ tzalajcꞌolal yedꞌ juncꞌolal dꞌa scal 
ebꞌ, yujto junxon̈ej yaj ebꞌ yedꞌ Cristo.
 



icha chiꞌ, eyuuj ol checlajeloc to te nivan yelcꞌoch Dios, axo yalji vachꞌ lolonel 
chiꞌ dꞌay.

Max xivlaj vin̈aj Pablo yabꞌan syail
12  Ex vucꞌtac ex vanabꞌ, tzin nibꞌej snachajel junxo tic eyuuj, to a jun ix 

ja dꞌa vibꞌan̈ tic, man̈ chucoclaj. Yuj jun tic svachꞌ pucaxel vachꞌ abꞌix yic 
colnabꞌil. 13  Yujto a masanil ebꞌ soldado yic vin̈ yajal yedꞌ masanil ebꞌ anima 
ay dꞌa tic, ix yabꞌ ebꞌ to yujto tzacꞌan in och yuj Cristo, preso vaji. 14 Ayic yilan 
ebꞌ creyente to tecꞌan svutej in bꞌa dꞌa preso tic, tzijtum ebꞌ ix stecꞌbꞌejpax 
sbꞌa vuuj. Maxtzac xivlaj ebꞌ yalanel slolonel Dios dꞌa tic. Ix stecꞌbꞌej sbꞌa ebꞌ 
yacꞌanoch Cajal Jesús yipoc scꞌool.

15-17 Yel toni, ay ebꞌ schichon scꞌool dꞌayin, tzovajpaxqꞌue ebꞌ. Yuj chiꞌ syalel 
yabꞌixal Cristo ebꞌ, man̈ smasaniloc scꞌool ebꞌ syaleli, ton̈ej syicꞌchaan̈ sbꞌa ebꞌ. 
A snaan ebꞌ to icha chiꞌ, más nivan syaelal svabꞌ dꞌa preso tic yuj ebꞌ. Palta 
ay juntzan̈xo ebꞌ tzꞌalanel yuj svachꞌil scꞌool yujto xajan in yuj ebꞌ. Yojtac ebꞌ 
to preso vaj dꞌa tic yujto svaleli to yel ton val jun vachꞌ abꞌix yic colnabꞌil tic. 
18  Palta a in tic max in nalaj juntzan̈ chiꞌ. Tato dꞌa smasanil scꞌool ebꞌ syaleli 
mato maay, palta tzin tzalajn̈ej, yujto aton yabꞌixal Cristo syalel ebꞌ.

Masn̈ej ol vachꞌ ja in tzalajcꞌolal. 19 Yujto vojtac to vachꞌchom svabꞌ syail 
ticnaic, palta vachꞌn̈ej ol in elcꞌochoc, yujto van e lesalvi vuuj. Icha chiꞌ ol in 
ajoc, yujto a Yespíritu Jesucristo ayoch vedꞌoc. 20 Svacꞌoch yipoc in cꞌool to man̈ 
ol in qꞌuixvoclaj. In gana tecꞌan ol vutoc in bꞌa valanel ichataxon svutej in bꞌa. 
Tato icha chiꞌ, vachꞌchom pitzan in ma ol in chamoc, vuuj ol checlajelta to te 
nivan yelcꞌoch Cristo. 21 Yujto a in tic, yacbꞌan ay in to eqꞌui, axon̈ej Cristo naan 
vuuj. Axo ayic ol in chamoc, ecꞌalxo val vachꞌ vicoꞌ. 22 Tato ay in to ecꞌ jabꞌocxo 
dꞌa yolyibꞌan̈qꞌuinal tic, syal tzin munlaj dꞌa Cajal Jesús. Palta, ¿bꞌaj am ay junoc 
ecꞌal svachꞌil? 23 Max nachajlaj vuuj. In gana tzin chami, yic elan̈chamel tzin 
cꞌoch bꞌaj ayecꞌ Cristo, yujto a jun chiꞌ tzin te nibꞌejxo paxi. 24 Palta eyuuj a ex tic, 
vachꞌ ama ayin to ecꞌ jabꞌocxo dꞌa yolyibꞌan̈qꞌuinal tic. 25 Yuj chiꞌ vojtac sicꞌlabꞌil 
to ol to in ecꞌ jabꞌocxo eyedꞌoc. Ol in colvaj jabꞌocxo dꞌayex yic vachꞌ ol ex tecꞌcꞌaj 
dꞌa yic Dios, yic ol vachꞌ ja e tzalajcꞌolal yujto ix eyacꞌoch Cristo dꞌa e cꞌool. 26 Yuj 
chiꞌ, ol in cꞌoch junelxo dꞌayex, yic vuuj ol eyal vachꞌ lolonel dꞌa Cristo Jesús.

27 Taxon̈ej ol in cꞌochxoc dꞌayex mato man̈xo, vachꞌn̈ej tzeyutej e bꞌeybꞌal 
icha syal jun vachꞌ abꞌix yic Cristo, yic ol vabꞌ e pecal to tecꞌan ex, an̈ejaꞌ 
junn̈ej pax yaj e pensar taꞌ. Ol vabꞌanpaxi to junn̈ej tzeyutej eyacꞌanoch jun 
vachꞌ abꞌix yic colnabꞌil dꞌa e cꞌool, tecꞌan pax tzeyutej e bꞌa dꞌay. 28  An̈ejtonaꞌ, 
ol vabꞌ pax yuj ebꞌ chianoch scꞌool dꞌayon̈, to max ex xiv dꞌa ebꞌ. Icha chiꞌ ol aj 
scheclajeli to ol bꞌatcan ebꞌ dꞌa syaelal dꞌa juneln̈ej. An̈ejtonaꞌ, icha chiꞌ ol aj 
scheclajeli to ayxo co colnabꞌil, yujto icha chiꞌ ol yutoc Dios schꞌoxani. 29 Yuj 
svachꞌcꞌolal Cristo ix yacꞌ dꞌayon̈, man̈ ton̈ejoc ay calan quic cacꞌanoch Cristo 
chiꞌ dꞌa co cꞌool. Ay pax calan quic cabꞌan syail yuuj. 30 A ex tic, junn̈ej tzeyutej 
e tecꞌbꞌan e bꞌa eyacꞌan eyip vedꞌoc. Eyilnac dꞌa yalan̈taxo tas vutejnac in bꞌa 
vacꞌan vip. An̈ejaꞌ pax ticnaic, van eyabꞌanpaxi to an̈ejaꞌ tecꞌan svutej in bꞌa.

A Cristo emnaquil yutejnac sbꞌa

2  1 A Cristo tzon̈ iptzitani. Syacꞌan co nivancꞌolal, yujto xajan on̈ yuuj. 
Junxon̈ej caj yuj Yespíritu ticnaic. A tzꞌacꞌan co xajanej co bꞌa, yuj chiꞌ 

tzꞌocꞌ co cꞌool dꞌa ebꞌ quetanimail. 2  Yuj val juntzan̈ tic, junxon̈ej pensaril 
tzeyutej e bꞌa taꞌ.  Junxon̈ej tzeyutej e xajanan e bꞌa. Junxon̈ej tzeyutej 
e naan masanil tasi. Juncꞌolal tzeyutej e bꞌa, yic ol vachꞌ ja in tzalajcꞌolal 
eyuuj. 3  Malajocabꞌ junoc mach syicꞌchaan̈ sbꞌa, ma syacꞌ acꞌumtaquil. Palta 
emnaquilocabꞌ tzeyutej e bꞌa, syalelcꞌochi to más nivanocabꞌ yelcꞌoch junjun 
ebꞌ creyente dꞌa e sat. 4 Malajocabꞌ junoc mach an̈ej svachꞌil sayaꞌ. Aocabꞌ tas 
tzꞌaj ebꞌ creyente smasanil yovalil snaꞌa.

5  Lajanocabꞌ tzeyutej e pensar icha yutejnac sbꞌa Cristo Jesús. 6  A Cristo 
chiꞌ, vachꞌchom Dios taxoni, palta malaj yalnac ayic yactannaccan jun bꞌaj ay 
yalan yic yedꞌ Dios chiꞌ. Malaj jabꞌoc tas snanac ayic yactannaccan chiꞌ. 7 Icha 
chiꞌ aj yactannaccan masanil yicoꞌ, scotnac, ul yacꞌannac och sbꞌa checabꞌoc. 
Ul yacꞌannac aljoc sbꞌa dꞌa animail. 8  Ayic ayoch animail chiꞌ, emnaquil 
yutejnac sbꞌa, scꞌanabꞌajejnac val masanil, masanto schamnac. Yacꞌnac val 
techaj smiljicham dꞌa teꞌ culus, te qꞌuixvelal ajnac schami. 9 Yuj chiꞌ, yelxo 
val te nivan yelcꞌoch yuj Dios ticnaic. A acꞌjinac sbꞌi, a sbꞌi chiꞌ, an̈ej ecꞌal dꞌa 
yichan̈ juntzan̈xo bꞌi smasanil. 10 Icha chiꞌ yutejnac Dios, yic a ol yabꞌan sbꞌi 
Jesús masanil ebꞌ ay dꞌa satchaan̈ yedꞌ masanil ebꞌ ay dꞌa yolyibꞌan̈qꞌuinal 
tic yedꞌ ebꞌ ay pax dꞌa yol luum, ol laj em cuman ebꞌ dꞌay smasanil. 11 Axo ol 
yalan ebꞌ: A Jesucristo, aton Cajal, xcham ebꞌ. Icha chiꞌ ol aj scheclajeli to te 
nivan yelcꞌoch Dios Mamabꞌil.

Icha qꞌuen cꞌanal yaj ebꞌ creyente
12  Yuj chiꞌ, ex xajanabꞌil vuuj, tze cꞌanabꞌajejn̈ej, ichataxon e modo. Tzeyacꞌ 

val eyip e naanel dꞌa nanamil yedꞌ dꞌa xivcꞌolal tas syalelcꞌoch co colnabꞌil 
syacꞌ Dios. Man̈ocn̈ej ay in ecꞌ eyedꞌ taꞌ, icha chiꞌ tzeyutej e bꞌa. Palta tze 
cꞌulejn̈ej juntzan̈ tic ayic man̈ in ayoc ecꞌ eyedꞌoc. 13  Yujto a Dios tzꞌacꞌan co 
naꞌ co cꞌulan vachꞌil, an̈ejaꞌ tzꞌacꞌan pax co cꞌulej tas sgana.

14  Ayic tzꞌacꞌji e cꞌulej junoc tasi, man̈ chichoncꞌolaloc tze cꞌulej. Man̈ 
eyalubꞌtan̈ej yuj tas tzꞌacꞌji e cꞌulej chiꞌ. 15 Man̈ eyutej e bꞌa icha chiꞌ, yic vachꞌ 
malaj mach ol alanoc to ay e mul, ma e paltail. Vachꞌchom ayex ecꞌ dꞌa scal 
ebꞌ anima chuc sbꞌeybꞌal yedꞌ ebꞌ chuc spensar, a exxo tic, yel yuninal ex 
Dios, man̈xalaj tas chuclaj ayoch dꞌayex icha ebꞌ chiꞌ. Ichaocabꞌ yilji juntzan̈ 
cꞌanal svevon dꞌa qꞌuicꞌbꞌalil, icha ex ocabꞌ chiꞌ dꞌa scal ebꞌ. 16 Tzeyal slolonel 
Dios yabꞌ ebꞌ, aton jun tzꞌalani to ay co qꞌuinal dꞌa juneln̈ej. Yuj chiꞌ ayic ol 
ja Cristo, ol in te tzalaj eyuuj, yic ol in naani to man̈ ton̈ejoc ix vixtejecꞌ in 
bꞌa, man̈ nabꞌan̈ejoc in munlajel. 17 Vachꞌchom a in tic tzin cham stzꞌacubꞌoc e 
silabꞌ tzeyacꞌ dꞌa Dios, palta yujto tzeyacꞌoch Dios chiꞌ dꞌa e cꞌool, tzin tzalaji. 
In gana tzeyabꞌpax jun tzalajcꞌolal chiꞌ vedꞌoc. 18  A exxo tic, tzalajan̈ec, 
tzeyacꞌanpax vojtaquejel e tzalajcꞌolal chiꞌ.

Vin̈aj Timoteo yedꞌ vin̈aj Epafrodito
19 In gana tzin checbꞌat jayeoc cꞌual vin̈aj Timoteo tic dꞌayex, tato icha chiꞌ 

sgana Cajal Jesús. In gana svabꞌi tas eyaj taꞌ, yic ol in tzalaj dꞌa tic eyuuj. 
20 Malaj junoc mach lajan spensar yedꞌ vin̈ dꞌa tic. Te ay val och spensar vin̈ 
eyuuj. 21 Masanil juntzan̈xo ebꞌ, an̈ej svachꞌil ebꞌ sayaꞌ, max snalaj smunlajel 
Cristo Jesús ebꞌ. 22  Palta eyojtacxo smodo vin̈aj Timoteo tic. Icha syutej sbꞌa 
junoc yacꞌan servil smam, icha chiꞌ syutej sbꞌa vin̈ dꞌayin. Smunlaj val vin̈ 

vedꞌoc ayic scalanel slolonel Dios. 23  Yuj chiꞌ, ayic ol lajvoc vilani tas ol in aj 
dꞌa tic, ol in checanbꞌat vin̈ dꞌayex taꞌ. 24 Svacꞌoch Cajal Jesús yipoc in cꞌool to 
ol pet in bꞌatpax lacꞌan ex vilaꞌ.

25 An̈ejaꞌ tzin naꞌa to yovalil ol in chec pax vin̈ cucꞌtac Epafrodito. A vin̈ 
cucꞌtac tic, a ex e checnaccot vin̈ in yacꞌ servil dꞌa tic. 26 Sgana vin̈ sbꞌat ex 
yilxicani. Te ilcꞌolal yaj vin̈ eyuuj, yujto ix eyabꞌi to ix penaayax vin̈ dꞌa tic. 27 Yel 
toni, ijan val ix cham vin̈, axo Dios ix ocꞌ scꞌool dꞌa vin̈. Yuj chiꞌ ix bꞌoxi vin̈. 
Man̈ocn̈ej dꞌa vin̈aj Epafrodito tic ix ocꞌ scꞌool Dios chiꞌ, ix ocꞌ pax scꞌool dꞌayin 
ayic ix bꞌoxi scꞌool vin̈ chiꞌ, yic maxtzac ja junocxo in cuscꞌolal dꞌa tic. 28 Yuj chiꞌ, 
in gana spet in chec pax vin̈ dꞌayex, yic ol ex tzalajoc ayic ol eyilan scꞌochxi vin̈, 
yic ol vachꞌ satpaxel in cuscꞌolal dꞌa tic. 29 Tzalajcꞌolalocabꞌ tze cha scꞌochxi vin̈ 
dꞌayex taꞌ, yujto cucꞌtac co bꞌa yedꞌ vin̈ dꞌa yol scꞌabꞌ Cajal Jesús. A jantacn̈ej ebꞌ 
lajan spensar yedꞌ vin̈, ayocabꞌ yelcꞌoch ebꞌ dꞌayex. 30 A jun vin̈ cucꞌtac tic, yujn̈ej 
to van yacꞌan servil Cristo vin̈, ijan val ix cham vin̈. Vachꞌchom ijan ix cham vin̈ 
yuj in yacꞌan servil, palta malaj jabꞌoc tas ix sna vin̈. A ex tic, max yal-laj e cot 
in eyacꞌ servil, yuj chiꞌ, a vin̈ aycot in yacꞌ servil e qꞌuexuloc.

A jun tas bꞌaj smoj scacꞌoch co pensar

3  1 A ticnaic ex vucꞌtac ex vanabꞌ, tzalajan̈ec dꞌa Cajal Jesús. A juntzan̈ svalbꞌat 
tic dꞌayex, vachꞌchom valnacxobꞌati, palta man̈ chucoc valanxibꞌati, yujto 

yovalil tze vachꞌ ojtaquejeli. 2 Tzeyil val e bꞌa dꞌa juntzan̈ ebꞌ chuc spensar. Chuc 
syutej sbꞌa ebꞌ, sgana ebꞌ spolel jabꞌoc e tzꞌumal. 3 Yujto a ebꞌ dꞌa val yel schon̈abꞌ 
Dios, a on̈ ton tic. Yujto scaqꞌuem co bꞌa dꞌay yuj Yespíritu. An̈ej Cristo Jesús 
scacꞌoch yipoc co cꞌool. A juntzan̈xo tas sco cꞌulej, max cacꞌochlaj jabꞌoc yipoc 
co cꞌool. 4 A in tic, in nanac to smoj svacꞌoch juntzan̈ chiꞌ yipoc in cꞌool, yujto 
in cꞌanabꞌajejnac. Ay ebꞌ snaani to syal scolchaj ebꞌ yuj juntzan̈ munil scꞌulej 
chiꞌ. Palta a in tic más in cꞌanabꞌajejnac juntzan̈ chiꞌ dꞌa yichan̈ ebꞌ. 5 Yucubꞌixial 
valji, vacꞌjinac circuncidar, yujto israel in. Yin̈tilal in can vin̈aj Benjamín. Hebreo 
in, yujto a in mam in nun, hebreo ebꞌ. In cꞌanabꞌajejnac val ley Moisés, yujto 
fariseo in. 6 Vacꞌnac val och in bꞌa dꞌa in religión, yuj chiꞌ vacꞌnac och syaelal 
ebꞌ yicxo Cristo. In cꞌanabꞌajejnac val masanil tastac syal ley Moisés chiꞌ, man̈xa 
jabꞌoc in paltail dꞌay. 7 Masaniln̈ej juntzan̈ in cꞌulejnac chiꞌ, vachꞌ ton in naani. Axo 
ticnaic, malaj yelcꞌoch dꞌayin, yujto an̈ej dꞌa Cristo svacꞌoch in pensar ticnaic. 
8 Masaniln̈ej juntzan̈ tastac vacꞌnac och yipoc in cꞌool chiꞌ, a ticnaic man̈xalaj 
yelcꞌoch dꞌayin. Yujto a junxo más nivan yelcꞌoch dꞌayin, aton vojtacanel Cristo 
Jesús, aton Cajal. Yuujn̈ej ix satcanel masanil juntzan̈ vacꞌnac och yipoc in cꞌool 
chiꞌ. Axo ticnaic, icha yilji cꞌalem yaj dꞌayin, yujto in gana tzꞌoch Cristo vicoc dꞌa 
juneln̈ej, 9 yic junxon̈ej tzin aj yedꞌoc. A Dios tzꞌalani to vachꞌ in dꞌa yichan̈, yujn̈ej 
to ix vacꞌoch Cristo dꞌa in cꞌool, man̈ yujoc to ix in cꞌanabꞌajej ley Moisés chiꞌ. An̈ej 
yujto scacꞌoch Cristo dꞌa co cꞌool yuj chiꞌ vachꞌ on̈ dꞌa yichan̈. 10 In gana tzin vachꞌ 
ojtaquejel Cristo, yic smunlajoch spoder dꞌayin, aton spoder icꞌannacxi pitzvoc. 
In gana vabꞌan syail yedꞌoc. In gana lajan tzꞌaj in pensar icha ajnac spensar ayic 
schamnac, 11 yujto in gana ay valan vic in pitzvixi dꞌa scal ebꞌ chamnac.

Caqꞌuec quip yic ol co cha spac quicoꞌ
12  Max val-laj tato toxo ix vacꞌ ganar juntzan̈ ix val tic smasanil, yujto 

ayto palta in tecꞌcꞌaj dꞌa masanil yic Cristo. Palta an̈ejaꞌ svacꞌ pural in bꞌa 

ticnaic yic vachꞌ ol in tecꞌcꞌajoc, yuj chiꞌ ix in yavtejoch Cristo Jesús yicoc. 
13  Max valaꞌ tato tecꞌan inxo, palta icha tic svutej in bꞌa to a ticnaic maxtzac 
in nacotlaj juntzan̈ tas toxo ix ecꞌbꞌati. An̈ej juntzan̈ tas ayto palta tzin naꞌa. 
Svacꞌan val vip 14 yic vachꞌ ol vacꞌ ganar, axo in chaan spac chiꞌ dꞌa satchaan̈. 
Yuj val jun spac chiꞌ, tzon̈ yavtejoch Dios yicoc, yujto junxon̈ej caj yedꞌ Cristo 
Jesús.

15  A on̈ tecꞌan on̈xo, yovalil icha tic scutej co naan junjun on̈. Tato ayex 
man̈ ichoc taꞌ e naani, ol colvaj Dios eyedꞌoc yic ol nachajel pax juntzan̈xo tic 
eyuuj. 16 Yovalil sco bꞌeybꞌalej jantac tas tzꞌacꞌji nachajel cuuj yuj Dios.

17 Bꞌeybꞌalejec in bꞌeybꞌal tic. A on̈ tic, van co chꞌoxan jun vachꞌ bꞌeybꞌal tic 
dꞌayex. Yuj chiꞌ, ilec sbꞌeybꞌal ebꞌ lajan sbꞌeybꞌal quedꞌoc, yic tze bꞌeybꞌalej 
paxi. 18  Ay jun tas tzijtum el valnac dꞌayex. Axo yic svalanxibꞌat dꞌayex 
ticnaic, tzin te oqꞌui, yujto tzijtumxo ebꞌ chuc syutej sbꞌa, yuj chiꞌ chequel to 
malaj yelcꞌoch schamel Cristo dꞌa teꞌ culus dꞌa ebꞌ. 19 Palta a ebꞌ chiꞌ, yovalil 
ol satcanel ebꞌ dꞌa juneln̈ej. An̈ej tas sgana ebꞌ, an̈ej val ta ayoch spensar ebꞌ, 
ichato sdiosal ebꞌ yaj juntzan̈ chiꞌ. Ay juntzan̈ tas sbꞌo ebꞌ, qꞌuixvubꞌtac. An̈ej 
dꞌa juntzan̈ chiꞌ syicꞌchaan̈ sbꞌa ebꞌ. An̈ej val juntzan̈ yic yolyibꞌan̈qꞌuinal tic 
sna ebꞌ. 20 Palta a on̈xo tic, a dꞌa satchaan̈, ataꞌ aybꞌat co pensar, yujto aton 
jun chiꞌ co chon̈abꞌ yaji. Van co tan̈van sjax co Columal dꞌa satchaan̈ chiꞌ, aton 
Cajal Jesucristo. 21 A ol acꞌan qꞌuexmaj jun co nivanil malaj yelcꞌoch tic, yic 
vachꞌ lajan ol aj yedꞌ yicoꞌ, yujto a snivanil chiꞌ te vachꞌ toni. Icha chiꞌ ol on̈ 
yutej yedꞌ spoder, yujto ay spoder yacꞌan mandar masanil tasi.

Yovalil tzon̈ tzalajec yuj Cajal Jesús

4  1 Ex vucꞌtac ex vanabꞌ, te xajan ex vuuj. Ay val in gana tzin bꞌat ex vilaꞌ, 
yujto tzin te tzalaj eyuuj. Eyuujn̈ej toxo ix in cha spac in munlajel. Yuj 

chiꞌ, ex in xajanabꞌil, tecꞌan tzeyutej e bꞌa eyacꞌanoch Cajal Jesús dꞌa e cꞌool.
2  A ticnaic svalbꞌat dꞌa ix Evodia yedꞌ dꞌa ix Síntique to junxon̈ej syutej 

spensar ebꞌ ix, yujto snulej sbꞌa ebꞌ ix dꞌa Cajal Jesús. 3 A achxo, ach vucꞌtac, 
yel quetmunlajvumal co bꞌa, tzin cꞌan pavor dꞌayach, yic tzach colvaj a bꞌoan 
yaj ebꞌ ix canabꞌ chiꞌ taꞌ, yujto a ebꞌ ix chiꞌ, tecꞌan yutejnac sbꞌa ebꞌ ix smunlaj 
vedꞌoc ayic vecꞌnac valel vachꞌ abꞌix yic colnabꞌil. An̈ejtonaꞌ, munlajnac vin̈aj 
Clemente vedꞌoc yedꞌ juntzan̈xo ebꞌ. A ebꞌ chiꞌ, tzꞌibꞌabꞌilxo sbꞌi ebꞌ dꞌa jun 
libro bꞌaj ay co bꞌi a on̈ ayxo co qꞌuinal dꞌa juneln̈ej.

4  Con̈ tzalajec dꞌa masanil tiempo dꞌa Cajal Jesús. Svalan junelxo, con̈ 
tzalajec. 5 Yabꞌocabꞌ e pecal ebꞌ smasanil to vachꞌ e pensar. Toxo ol ja Cajal 
Jesús.

6 Man̈ ex och ilcꞌolal yuj junoc tasi. A jantacn̈ej tas tze naꞌa, alec dꞌa Dios, 
lesalvan̈ec. Cꞌanec dꞌay, tzeyacꞌanpax yuj diosal dꞌay. 7 Tato icha chiꞌ scutej co 
bꞌa, ol yacꞌ sjuncꞌolal Dios dꞌayon̈. A sjuncꞌolal ol yacꞌ chiꞌ, maxtzac nachajel 
cuuj, yujto man̈xo bꞌischajbꞌenoc jantac. A sjuncꞌolal chiꞌ tzon̈ ilan yedꞌ co 
pensar, yujto yic on̈xo Cristo Jesús.

Scacꞌoch co pensar dꞌa tas vachꞌ
8  Axo ticnaic ex vucꞌtac ex vanabꞌ, scacꞌoch co pensar dꞌa masanil tas 

yel, dꞌa masanil tas smoj nivan yelcꞌoch dꞌa co sat, dꞌa masanil tas tojol, 
dꞌa masanil tas malaj spaltail, dꞌa masanil tas vachꞌ yedꞌ dꞌa masanil tas ay 

yelcꞌochi. An̈ejtonaꞌ, dꞌa masanil tas vachꞌ dꞌa yichan̈ Dios yedꞌ dꞌa masanil tas 
bꞌaj smoj tzꞌalji vachꞌ lolonel, ataꞌ scaqꞌuec och co pensar.

9 Tze bꞌeybꞌalej juntzan̈ cꞌaybꞌubꞌal yedꞌ juntzan̈xo tas eyabꞌnaccan dꞌayin. A 
jantac tas eyilnac yedꞌ tas eyabꞌnac dꞌayin, a chiꞌ tze bꞌeybꞌalej. Tato icha chiꞌ 
tzeyutej e bꞌa, axo Dios, jun tzꞌacꞌan co juncꞌolal, a ol och eyedꞌoc.

Ofrenda schanac vin̈aj Pablo
10 A ticnaic, tzin tzalaj yuj Cajal Jesús, yujto ix in e nacot junelxo ayic ix 

eyacꞌancot e colval dꞌayin. Vojtac to an̈ejaꞌ naan in eyuuj, palta malaj val 
bꞌaj ix eyacꞌcot e colval dꞌayin, yujto max yal eyuuj. 11 Svalbꞌat juntzan̈ tic 
dꞌayex, man̈ yujoc to ay tas yovalil tzꞌoch vuuj yuj chiꞌ svalaꞌ. Yujto toxo 
ix in cꞌaybꞌej in bꞌa in tzalaj yedꞌ tas ay dꞌayin. 12  Vojtac mebꞌail, vojtacpax 
bꞌeyumal. Ay bꞌaj malaj jabꞌoc tas ay dꞌayin. Ay pax bꞌaj syacꞌ sobre. Yuj 
chiꞌ vachꞌchom bꞌudꞌan in, ma tzꞌoch in vejel, cꞌaynac in, stechajn̈ej vuuj. 
13 Stechajn̈ej masanil tas vuuj, yujto syacꞌ spoder Cristo dꞌayin. 14 Palta a ex 
pax tic, te vachꞌ ix eyutej e bꞌa, yujto ix eyacꞌcot e colval dꞌayin ayic ay in och 
dꞌa syaelal tic, yuj chiꞌ ichato tzeyabꞌpax syail vedꞌ dꞌa tic.

15 Ex aj Filipos, eyojtacxo to ayic in yamannac och valanel vachꞌ abꞌix, in 
cot dꞌa Macedonia, a exn̈ej ton colvaj ex dꞌayin. A exn̈ej eyacꞌcot in gasto taꞌ. 
16 Ayic vecꞌnac dꞌa Tesalónica, eyacꞌnaccot chael oxel e colval dꞌayin taꞌ yuj in 
gasto. 17 Man̈ yujoc to svacꞌoch in pensar dꞌa e colval svalanbꞌat juntzan̈ tic 
dꞌayex. Tzin te qꞌuechaan̈, yujto van snivanbꞌi spac eyic dꞌa yichan̈ Dios. 18  A 
inxo tic, man̈ jantacoc tas ix in chaꞌa, tzato yacꞌpax sobre dꞌayin ticnaic. A 
jun e colval ix ul yacꞌ vin̈aj Epafrodito tic, cꞌocbꞌiln̈ej syabꞌ dꞌayin. Icha junoc 
tas tzꞌacꞌji dꞌa Dios, sucꞌuqꞌui sjabꞌ, junoc silabꞌ n̈usbꞌil te vachꞌ, icha chiꞌ jun 
e colval tic, yujto stzalaj Dios yedꞌoc. 19 Yuj chiꞌ, a co Diosal ol acꞌan masanil 
tas tzꞌoch eyuuj. Yujto man̈ jantacoc tas vachꞌ ay dꞌay. Aton juntzan̈ chiꞌ syacꞌ 
dꞌayon̈ a on̈ yic on̈xo Cristo Jesús tic. 20 Nivanocabꞌ yelcꞌoch co Diosal, aton 
co Mam dꞌa masanil tiempo. Amén.

Tzꞌacꞌjibꞌat stzatzil scꞌool ebꞌ
21 Svacꞌbꞌat stzatzil e cꞌool dꞌa sbꞌi Jesucristo e masanil ex yic exxo Dios 

taꞌ. A ebꞌ vin̈ cucꞌtac ayecꞌ vedꞌ dꞌa tic, syacꞌpaxbꞌat stzatzil e cꞌool ebꞌ vin̈. 
22  An̈ejtonaꞌ masanil pax ebꞌ yicxo Dios dꞌa tic yedꞌ ebꞌ creyente ayoch dꞌa 
yopisio yuj vin̈ yajal dꞌa Roma tic, syacꞌpaxbꞌat stzatzil e cꞌool ebꞌ. 23 Ayocabꞌ 
ecꞌ Cajal Jesucristo e yedꞌ e masanil taꞌ. Amén. 

Tzꞌel yich scarta vin̈aj Pablo

1  1 A in Pablo in tic, schecabꞌ in Jesucristo, yujto icha chiꞌ ix el dꞌa scꞌool 
Dios. A in tic yedꞌ vin̈ cucꞌtac Timoteo 2  sco tzꞌibꞌejbꞌat jun co carta tic 

dꞌayex ex yic xo Dios dꞌa chon̈abꞌ Colosas, mach ex eyacꞌnacxooch Cristo dꞌa 
e cꞌool. Aocabꞌ co Mam Dios tzꞌacꞌan svachꞌcꞌolal yedꞌ sjuncꞌolal dꞌayex taꞌ.

Slesal vin̈aj Pablo yuj ebꞌ creyente
3  Ayic tzon̈ lesalvi eyuuj dꞌa juntac el, scacꞌ yuj diosal dꞌa Dios, aton Smam 

Cajal Jesucristo, 4  yujto ix cabꞌi to ix eyacꞌoch Cristo Jesús dꞌa e cꞌool, ix 
cabꞌanpaxi to te xajan masanil ebꞌ yicxo Dios eyuuj. 5 Icha chiꞌ tzeyutej e bꞌa, 
yujto van e tan̈van e colnabꞌil sicꞌan dꞌa satchaan̈. Atax ix eyabꞌan jun vachꞌ 
abꞌix te yel tic, ix eyacꞌanoch jun chiꞌ yipoc e cꞌool. 6 A jun abꞌix yic colnabꞌil 
albꞌil dꞌayex chiꞌ, van yaljiel dꞌa masanil yolyibꞌan̈qꞌuinal tic. Icha junoc te 
teꞌ sqꞌuibꞌi, syacꞌan sat, icha chiꞌ yaj jun abꞌix tic dꞌa ebꞌ tzꞌabꞌani. An̈ejtonaꞌ, 
icha chiꞌ ix aj dꞌayex, atax ix e bꞌabꞌlaj abꞌani to man̈ jantacoc svachꞌcꞌolal 
Dios, yujto ix nachajel eyuuj to yel. 7 Aton jun tic bꞌaj scꞌaybꞌejnac ex vin̈aj 
Epafras. A vin̈ tic, sco xajanej co bꞌa yedꞌ vin̈, yujto quetmunlajvumal co bꞌa. 

A Scarta San Pablo

DꞌA EBꞌ AJ COLOSAS
Colosenses sbꞌi jun carta tic, aton jun scarta vin̈aj apóstol Pablo ix stzꞌibꞌejbꞌat dꞌa 

ebꞌ creyente dꞌa chon̈abꞌ Colosas ayic preso yaj vin̈. A jun iglesia chiꞌ, elnac yich yuj ebꞌ 
anima ochnac creyenteal yuj vin̈aj Pablo chiꞌ, ayic ayecꞌ vin̈ dꞌa Éfeso. Ix yabꞌan specal 
vin̈ to ay juntzan̈xo ebꞌ chꞌoc scꞌaybꞌubꞌal ix cꞌoch dꞌa Colosas chiꞌ, ix yalan ebꞌ icha 
tic: Yovalil sco cꞌan scolvaj juntzan̈xo espíritu quedꞌoc yic scojtacanel Dios sicꞌlabꞌil. 
Yovalil pax tzon̈ acꞌji circuncidar, scacꞌanpax juntzan̈ qꞌuin̈, sco cꞌanabꞌajan sleyal tas 
svaji, xchi ebꞌ.

A yuj juntzan̈ chiꞌ ix stzꞌibꞌejbꞌat jun carta tic vin̈aj Pablo chiꞌ dꞌa ebꞌ creyente chiꞌ. 
A vachꞌ abꞌix yic Cristo max schalaj sbꞌa yedꞌ tas syal ebꞌ chiꞌ, yujto a Cristo tzꞌacan 
syutej yacꞌan colnabꞌil, palta a juntzan̈ cꞌaybꞌubꞌal chiꞌ, najat tzon̈ yicꞌcanel dꞌa stzꞌey 
Cristo chiꞌ.

A Cristo yacꞌlabꞌejnac Dios Mamabꞌil, ayic sbꞌoannac masanil tastac. An̈ejtonaꞌ pax 
Cristo chiꞌ syacꞌlabꞌej Dios ticnaic yic syicꞌanoch ebꞌ anima dꞌa yol scꞌabꞌ, yuj chiꞌ a 
mach junxon̈ej tzꞌaj yedꞌ Cristo chiꞌ, ay sqꞌuinal dꞌa juneln̈ej, schꞌoxocabꞌ pax eli to ix 
qꞌuexmaj sbꞌeybꞌal yuj Cristo.

Ix lajvi chiꞌ, ix acꞌjibꞌat stzatzil scꞌol ebꞌ creyente yuj vin̈aj Pablo chiꞌ. Axo mach ix 
icꞌanbꞌat jun carta tic, aton vin̈aj Tíquico, an̈ejaꞌ vin̈ icꞌjinacbꞌat chꞌan̈ bꞌatnac dꞌa Éfeso. 
Ajun vin̈aj Onésimo yedꞌnac vin̈.
 



Te emnaquilal yacꞌan servil Cristo vin̈ dꞌa e cal taꞌ. 8  A vin̈ ul aljinac dꞌayon̈ to 
tze xajanej val e bꞌa yuj Yespíritu Dios.

9 Yuj chiꞌ, atax ix cabꞌani, max cactej co lesalvi eyuuj. Sco cꞌan val dꞌa Dios 
eyuuj, yic a tzꞌacꞌan e jelanil yuj Yespíritu, syacꞌan nachajel masanil yic Dios 
eyuuj, yic vachꞌ ol eyojtaquejel sicꞌlabꞌil tas snibꞌej Dios dꞌayex. 10 Tato icha 
chiꞌ tzex aji, vachꞌ ol eyutej e bꞌa, yic ol tzalaj Cajal Jesús eyedꞌoc, yujto smoj 
val icha chiꞌ tzeyutej e bꞌa. Te vachꞌ tzeyutej e bꞌa icha junoc te teꞌ tzijtum 
sat syacꞌaꞌ. Ol e vachꞌ ojtacanel Dios sicꞌlabꞌil. 11 Tzon̈ lesalvi pax eyuuj, yic a 
Dios tzꞌacꞌan e tecꞌanil yedꞌ spoder te nivan. Tato icha chiꞌ, ol techaj masanil 
tastac eyuuj. Tecꞌan ol eyutoc e bꞌa, ol ex tzalajn̈ej. 12  Ol eyacꞌan yuj diosal dꞌa 
co Mam Dios, yujto a tzꞌacꞌan bꞌo co pensar, yic ay calan quic co chaan tas ol 
yacꞌ dꞌayon̈ yedꞌ masanil ebꞌ yicxo yaji, yujto yic on̈xo jun ay yic saquilqꞌuinal. 
13  Yujto aꞌ ix on̈ colancanelta dꞌa yol scꞌabꞌ vin̈ yajal qꞌuicꞌalqꞌuinal. Ix on̈ 
yacꞌanoch dꞌa yol scꞌabꞌ Yuninal te xajan yuuj. 14 Yujto ix cham Yuninal chiꞌ 
cuuj, yuj chiꞌ ix on̈ colchajeli, ix yacꞌancan lajvoc co mul.

Juncꞌolalxo caj yedꞌ Dios
15 Vachꞌchom max quil co Mam Dios, palta a Cristo schꞌoxaneli chajtil yaji, 

yujto lajann̈ej yedꞌoc. A Cristo chiꞌ, aytaxon eqꞌui ayic manto bꞌo junoc tasi. 
16 A yacꞌlabꞌejnac Dios sbꞌoan masanil tas ay dꞌa satchaan̈ yedꞌ dꞌa sat luum tic, 
juntzan̈ tas chequel yedꞌ juntzan̈ tas man̈ chequeloclaj, a bꞌojinac smasanil. 
Yedꞌ juntzan̈xo ebꞌ ayoch yajalil, ebꞌ ay spoder, vachꞌchom max yal quilan 
ebꞌ, palta an̈ejaꞌ bꞌojinac ebꞌ, yic vachꞌ tzꞌacꞌji servil yuj ebꞌ. 17 Ayic manto 
bꞌo yolyibꞌan̈qꞌuinal tic, aytaxon ecꞌ Cristo chiꞌ. Yuuj vachꞌ yajecꞌ masanil 
tasi. 18  Icha co jolom, icha chiꞌ yaj Cristo dꞌayon̈, yujto yiglesia on̈xo, ichato 
snivanil caji. Aꞌ tzꞌacꞌan co qꞌuinal. Aꞌ bꞌabꞌlaj pitzvinac dꞌa scal ebꞌ chamnac, 
yic vachꞌ yelxo nivan yelcꞌoch dꞌa yichan̈ masanil. 19 Ay val och Dios dꞌa 
Cristo sicꞌlabꞌil, yujto icha chiꞌ sgana. 20 Snibꞌej pax Dios to juncꞌolalxon̈ej ol aj 
masanil tastac yedꞌoc yuj Cristo, aton juntzan̈ ay dꞌa sat luum tic yedꞌ juntzan̈ 
tas ay dꞌa satchaan̈, yujto ix elcan schiqꞌuil ayic ix cham dꞌa teꞌ culus, yuj chiꞌ 
juncꞌolal ol aj masanil tas yedꞌoc.

21 A dꞌa yalan̈taxo najat ayex el dꞌa stzꞌey Dios. Eyajcꞌool val e bꞌa yedꞌoc yuj 
e chuc pensaril, yujto chuc e bꞌeybꞌal taꞌ. Palta a ticnaic, 22  juncꞌolalxo eyaj 
yedꞌoc yuj schamel snivanil Cristo. Icha chiꞌ ix aj schami, yic tzon̈ yacꞌanoch 
yicoc, yic malaj jabꞌoc co mul yedꞌ co chucal dꞌa yichan̈. 23  Palta yovalil 
tzeyacꞌn̈ej och e pensar dꞌa juntzan̈ cꞌaybꞌubꞌal bꞌaj cacꞌnacoch co cꞌool. 
Tecꞌan val tzeyutej e bꞌa, ichoc junoc te teꞌ te ay schꞌan̈al yibꞌ. A jun abꞌix yic 
colnabꞌil eyabꞌnacxo, man̈ eyactejcan eyacꞌanoch yipoc e cꞌool. A jun abꞌix 
tic, van yaljiel dꞌa masanil yolyibꞌan̈qꞌuinal tic. A inxo Pablo in tic, an̈ejaꞌ ix 
acꞌji vopisio valaneli.

Yopisio vin̈aj Pablo dꞌa scal ebꞌ creyente
24 A ticnaic, tzin tzalaji, yujto van vilan syaelal yuj e vachꞌiloc. Yujto ayic 

svabꞌan syaelal yedꞌ in nivanil tic, ichato tzin vachꞌ aqꞌuej tzꞌacvoc syaelal 
Cristo, aton jun yaelal ix yabꞌ cuuj a on̈ yiglesia on̈xo tic, ichato snivanil 
caji. 25 In acꞌjioch vacꞌ servil masanil ebꞌ vetcreyenteal. Yacꞌnac jun vopisio 
tic Dios, yujto sgana to tzin vachꞌ alej el slolonel. 26 Ay jun tas cꞌubꞌancanel 

 1689 COLOSENSES 1



yuj Dios yictax manto bꞌo yolyibꞌan̈qꞌuinal tic. Palta axo ticnaic, a ix acꞌan 
cojtaquejel a on̈ yic on̈xo tic. A acꞌjinac vopisio yic svalanel jun tic. 27 Ix yacꞌan 
cojtaquejel jun tic, yujto icha chiꞌ sgana. A jun tic, yelxo val nivan yelcꞌoch 
dꞌayex a ex man̈ ex israeloc. A jun sval tic, aton jun ix acꞌji cojtaquejeli to a 
Cristo cajanoch dꞌayex junjun ex quedꞌoc. Yuj val Cristo tic, scacꞌoch yipoc co 
cꞌool to ol on̈ cꞌoch bꞌaj ay svachꞌil.

28  Aton yabꞌixal Cristo van calaneli. Sco cach junjun ebꞌ anima bꞌaj tzon̈ 
eqꞌui. Sco cꞌaybꞌan pax ebꞌ, yic vachꞌ sjelanbꞌi junjun ebꞌ dꞌa yic Dios. Yujto co 
gana tecꞌanxo ebꞌ ayic ol cacꞌan och ebꞌ dꞌa yol scꞌabꞌ Cristo. 29 Yuj val juntzan̈ 
tic, tzin munlaji. Svacꞌan val vip dꞌa smasanil in cꞌool, yujto a Cristo syacꞌ 
spoder dꞌayin.

2  1 In gana snachajel eyuuj, to svacꞌ val vip ex vacꞌan servil yedꞌ ebꞌ ay 
dꞌa chon̈abꞌ Laodicea yedꞌ masanil ebꞌ creyente mantalaj bꞌaj tzin ilani. 

2  Snibꞌej in cꞌool to tecꞌan val tzeyutej e pensar yedꞌ ebꞌ taꞌ. Junxon̈ej tzeyutej 
e xajanan e bꞌa e masanil. Tzin nibꞌej to snachajel svachꞌcꞌolal Dios eyuuj, 
yic ol ex vachꞌ tecꞌcꞌajoc. Tato icha chiꞌ, ol e vachꞌ ojtaquejel Cristo, aton jun 
man̈ ojtacabꞌiloclaj dꞌa yalan̈taxo, palta a ticnaic ix acꞌji cojtaquejeli. 3  Yuuj 
syal snachajel masanil sjelanil Dios cuuj yedꞌ jantacn̈ej tas yojtac. 4 Svalbꞌat 
juntzan̈ tic dꞌayex, yic max e cha acꞌjoc musansatil e bꞌa yuj ebꞌ jelan syutej 
sbꞌa yalan yic dꞌayex. 5 Vachꞌchom man̈ in ayoc ecꞌ eyedꞌ taꞌ, palta ichato ay 
in ecꞌ eyedꞌoc. Yuj chiꞌ tzin tzalaji ayic svabꞌani to jun lajann̈ej tzeyutej e bꞌa 
taꞌ, tecꞌan tzeyutej e bꞌa eyacꞌanoch Cristo dꞌa e cꞌool.

6 Yuj chiꞌ, icha ix eyutej e chaan Cajal Jesucristo, icha chiꞌ tzeyutej e bꞌa dꞌa 
yol scꞌabꞌ ticnaic. 7 Icha junoc te teꞌ ay val schꞌan̈al yibꞌ, vachꞌ sqꞌuibꞌi, ichocabꞌ 
taꞌ tzeyutej e pensar dꞌa Cristo chiꞌ. Tecꞌan val tzeyutej e bꞌa eyacꞌanoch dꞌa 
e cꞌool, icha ix acꞌji e cꞌaybꞌej. Tzeyacꞌ yuj diosal dꞌa Dios dꞌa masanil tiempo.

Ix yacꞌ co qꞌuinal Dios yedꞌ Cristo
8  Tzeyil val e bꞌa. Man̈ e cha juvoquel e pensar yuj juntzan̈ ebꞌ jelan syutej 

sbꞌa yalan yicoꞌ. Jelan ebꞌ yesani, palta malaj vachꞌ yoch tas syal ebꞌ chiꞌ. 
Yujto man̈oc dꞌa Cristo scot jun yic ebꞌ chiꞌ. An̈ej tastac scꞌulejnac ebꞌ smam 
yicham ebꞌ syalaꞌ yedꞌ juntzan̈xo scꞌaybꞌubꞌal yolyibꞌan̈qꞌuinal tic.

9 A masanil tas yaj Dios, scheclajel masanil dꞌa Cristo. 10 Icha pax chiꞌ caj 
ticnaic, yujto junn̈ej caj yedꞌ Cristo chiꞌ, aton jun yajal yaj dꞌa masanil juntzan̈ 
ayoch yajalil, juntzan̈ ay yopisio vachꞌchom man̈ chequeloc. 11 Acꞌbꞌil exxo 
circuncidar ticnaic, yujto junxon̈ej eyaj yedꞌ Cristo. Man̈oc jun circuncisión 
yic co nivanil svalaꞌ. Palta ix on̈ colchajelta dꞌa yol scꞌabꞌ jun co chuc 
pensaril, aton chiꞌ syalelcꞌochi, ichato ix ex acꞌji circuncidar yuuj. 12  Ayic 
ix ex acꞌji bautizar, ix ex mucchaj yedꞌ Cristo dꞌa yichan̈ Dios. An̈ejtonaꞌ, ix 
ex pitzvixi pax yedꞌoc, yujto tzeyacꞌoch spoder Dios dꞌa e cꞌool. Yuj spoder 
chiꞌ, ix pitzvixi Cristo dꞌa scal ebꞌ chamnac. 13  A dꞌa yalan̈taxo, chamnac ex 
dꞌa yichan̈ Dios yuj e mul, yuj pax to malaj e circuncisión. Palta axo ticnaic, 
junn̈ej ix yutej Dios yacꞌan co qꞌuinal yedꞌ Cristo. Ix yacꞌan lajvoc masanil 
co mul. 14 A dꞌa yalan̈taxo, ay jun icha co bꞌoc ayoch dꞌa quibꞌan̈. Aybꞌat dꞌa 
quibꞌan̈ yujto max co cꞌanabꞌajej juntzan̈ ley acꞌbꞌil dꞌayon̈. Palta a Dios ix 
sucan sat jun icha co bꞌoc chiꞌ. Ix yiqꞌuel dꞌa quibꞌan̈, ichato a dꞌa spenec teꞌ 
culus ix lavuxajcanochi.  15 Ayic ix cham Cristo dꞌa teꞌ culus chiꞌ, ix yacꞌ ganar 

* 2.23 Icha tas syal juntzan̈ ebꞌ syaloch sbꞌa cꞌaybꞌumal chiꞌ, max yal-laj co cꞌoch bꞌaj ay Dios, 
palta a ebꞌ ángel, syal on̈ yicꞌanbꞌat ebꞌ dꞌa Dios chiꞌ. 

dꞌa yibꞌan̈ juntzan̈ ebꞌ ayoch yajalil, juntzan̈ ebꞌ ay yopisio. A dꞌa yichan̈ ebꞌ 
anima, ix chꞌoxjielta to malaj jabꞌoc yelcꞌoch ebꞌ. Ix can ebꞌ dꞌa yalan̈ yuuj 
dꞌa juneln̈ej.

Yovalil a tas ay dꞌa satchaan̈ sco naꞌa
16 Malajocabꞌ mach tzex alubꞌtan̈an yuj tas tze vaꞌa, ma yuj tas tzeyuqꞌuej, 

ma yujto max e cꞌanabꞌajej juntzan̈ sqꞌuin̈ ebꞌ, ma ayic tzꞌalji qꞌuen uj, ma 
scꞌual icꞌoj ip. 17 Yujto a masanil juntzan̈ chiꞌ, malaj yelcꞌochi. Lajann̈ej yaj 
icha yechel junoc tas toto ol javoc. A jun yechel squil chiꞌ, aton yic Cristo. 
18  Ay ebꞌ sgana yicꞌanecꞌ jun spac ol yacꞌ Dios dꞌayex, palta man̈ e cha tas syal 
ebꞌ dꞌayex. Nivanoc emnaquilal syutej sbꞌa ebꞌ, syacꞌanem sbꞌa ebꞌ dꞌa yichan̈ 
juntzan̈ ángel. Comon syacꞌoch sbꞌa ebꞌ dꞌa scal juntzan̈ tas man̈ yojtacoc ebꞌ. 
Ton̈ej syicꞌchaan̈ sbꞌa ebꞌ, yujto nivanoc syacꞌoch sbꞌa ebꞌ jelanil. 19 Yuj chiꞌ 
maxtzac yacꞌoch sbꞌa ebꞌ dꞌa Cristo ticnaic. Palta a Cristo chiꞌ, icha co jolom, 
icha chiꞌ yaj dꞌayon̈. A on̈xo snivanil caji. Yujto a tzꞌacꞌan quip co tecꞌcꞌaji. Yuj 
spoder Dios junn̈ej tzon̈ aj co masanil icha yaj junoc nivanil.

20  A ticnaic, chamnac exxo yedꞌ Cristo quedꞌoc dꞌa yichan̈ Dios, man̈xa 
yelcꞌoch juntzan̈ comon cꞌaybꞌubꞌal yic yolyibꞌan̈qꞌuinal tic dꞌayon̈. Yuj chiꞌ, 
¿tas yuj tzato eyacꞌoch e pensar dꞌa juntzan̈ scomon cꞌaybꞌubꞌal ebꞌ anima? 
Ichato yic exto yolyibꞌan̈qꞌuinal tic. 21 A juntzan̈ cꞌaybꞌubꞌal chiꞌ tzꞌalani to 
ay juntzan̈ tas max yal co yamani yedꞌ juntzan̈ tas max yal co vaani yedꞌ 
pax juntzan̈ tas ay smay co cꞌanani. 22  Palta a juntzan̈ tzꞌalji to ay yovalil 
chiꞌ, man̈xalaj yelcꞌoch dꞌayon̈, yujto a juntzan̈ chiꞌ, ayic sco cꞌanani junn̈ej 
rato slajvieli. A juntzan̈ tzꞌalji chiꞌ, comon cꞌaybꞌubꞌaln̈ej, animan̈ej snaanqꞌue 
juntzan̈ scꞌaybꞌaj chiꞌ. 23 Yel toni, ichato vachꞌ juntzan̈ cꞌaybꞌubꞌal chiꞌ. Syalani 
to yovalil ay tas bꞌaj scal co bꞌa, squiqꞌuemta co bꞌa, scacꞌan techaj syaelal 
yedꞌ co nivanil tic. * Palta a juntzan̈ chiꞌ, malaj jabꞌoc yopisio on̈ scachan dꞌa 
co chucal.

3  1 A ticnaic jun, pitzvinac on̈xo yedꞌ Cristo. Yuj chiꞌ, yovalil scacꞌoch co 
pensar dꞌa juntzan̈ tas ay dꞌa satchaan̈, aton bꞌaj cꞌojanem Cristo dꞌa 

svachꞌ cꞌabꞌ Dios. 2  Yovalil an̈ej dꞌa tas ay dꞌa satchaan̈ bꞌaj scacꞌoch co pensar. 
Man̈xo caqꞌuec och co pensar dꞌa tas ay dꞌa yolyibꞌan̈qꞌuinal tic, 3  yujto 
chamnac on̈xo yedꞌ Cristo. Axo co qꞌuinal manto checlaj dꞌa yichan̈ ebꞌ anima 
yujto ayxo och dꞌa Cristo dꞌa yichan̈ Dios. 4 Yujto a Cristo co qꞌuinal yaji, ato 
ol jaxoc, ichato chiꞌ ol on̈ jax yedꞌoc, axo scheclajel co qꞌuinal chiꞌ, ay calan 
quic yedꞌ svachꞌilal Cristo.

Ix acꞌji jun acꞌ pensar dꞌayon̈
5  Yuj chiꞌ, a jantacn̈ej e bꞌeybꞌal yic jun yolyibꞌan̈qꞌuinal tic, actejeccan 

smasanil, satocabꞌcanel dꞌa juneln̈ej. Man̈xaocabꞌ junocxo mach tzꞌem dꞌa 
ajmulal, ma junocxo chucal scꞌulej yedꞌ snivanil. An̈ejtonaꞌ man̈ pecꞌtuminoc 
tzeyutej e bꞌa. Tato pecꞌtumin tzeyutej e bꞌa, a dꞌa yichan̈ Dios, ichato e 
diosal jun chiꞌ. 6  Yujto a Dios ol acꞌancot jun nivan yaelal dꞌa yibꞌan̈ ebꞌ 
scꞌulan juntzan̈ sval tic, yujto max scꞌanabꞌajej Dios chiꞌ ebꞌ. 7 A exxo tic, a dꞌa 

yalan̈taxo, e cꞌulejnac masanil juntzan̈ sval tic. 8  Palta a ticnaic, yovalil ol e 
vachꞌ actejcan juntzan̈xo ol val tic: Aton oval, chichoncꞌolal, chucal, bꞌajval 
yedꞌ juntzan̈ chucal lolonel. 9 Man̈ eyesej dꞌayex junjun ex. A juntzan̈ ix val tic, 
man̈ e cꞌulej, yujto a co chuc pensaril yedꞌ juntzan̈ co bꞌeybꞌal dꞌa yalan̈taxo, 
toxo ix cactejcani. 10  A ticnaic, qꞌuexmajnacxo co pensar. Vanto svachꞌ bꞌoi, 
yic slajanbꞌi co pensar yedꞌ Dios bꞌojinac on̈, yic ol co vachꞌ ojtaquejel Dios 
chiꞌ. 11 Yuj chiꞌ, man̈xalaj yelcꞌochi tato israel on̈ mato maay. Tato ay on̈ acꞌbꞌil 
on̈ circuncidar mato maay. Vachꞌchom ebꞌ chꞌoc chon̈abꞌil, mato icha juntzan̈ 
ebꞌ tzꞌalji caltacteꞌal anima, vachꞌchom ebꞌ checabꞌ yaji, ma ebꞌ yic sbꞌa, malaj 
yelcꞌoch juntzan̈ tic. An̈ej Cristo ay yelcꞌochi, a ayoch dꞌayon̈ junjun on̈.

12  A Dios ix on̈ xajanani. Ix on̈ yacꞌanoch yicoc, yuj chiꞌ vachꞌocabꞌ scutej co 
bꞌeybꞌal dꞌa yichan̈. Ocꞌocabꞌ co cꞌool dꞌa ebꞌ quetanimail, vachꞌocabꞌ scutej 
co pensar dꞌa ebꞌ. Emnaquilocabꞌ scutej co bꞌa. Nanamocabꞌ scutej co bꞌa. 
Cacꞌocabꞌ nivancꞌolal ebꞌ tzꞌoch smul dꞌayon̈. 13  Max yal co pacan co bꞌa dꞌa 
ebꞌ. Tato ay ebꞌ tzꞌacꞌanoch junoc tas dꞌa quibꞌan̈, yovalil scacꞌ nivancꞌolal 
ebꞌ. Icha ix aj on̈ yacꞌan nivancꞌolal Cristo, icha chiꞌ scutej co bꞌa cacꞌan 
nivancꞌolal ebꞌ. 14 A val junxo tic to sco xajanej co bꞌa. Tato sco xajanej co bꞌa, 
ol co cꞌanabꞌajej juntzan̈ sval tic. Tato icha chiꞌ, tzꞌacan ton sco cꞌanabꞌajej. 
15  A Dios avtannac on̈ och yicoc, yic juncꞌolal tzon̈ aj co masanil, yujto 
junxon̈ej caj dꞌa yol scꞌabꞌ Cristo. Yuj chiꞌ te vachꞌ scutej co bꞌa dꞌa co cal, yic 
syacꞌ sjuncꞌolal Cristo dꞌayon̈. An̈ejtonaꞌ, scacꞌan yuj diosal dꞌay.

16 In gana a val slolonel Cristo bꞌaj tzeyacꞌn̈ejoch e pensar. Tze cꞌaybꞌan e 
bꞌa, tzeyacꞌlan yip e cꞌool junjun ex dꞌa masanil sjelanil Cajal chiꞌ. Slaj e bꞌitan 
juntzan̈ salmo, himno yedꞌ juntzan̈xo bꞌit yic Dios yuj eyacꞌan yuj diosal dꞌay 
dꞌa smasanil e cꞌool. 17 Yaln̈ej tas sco cꞌulej, ma tas scalaꞌ, co cꞌulejocabꞌ dꞌa 
sbꞌi Cajal Jesús yuj cacꞌan yuj diosal dꞌa Dios Mamabꞌil yuuj.

A tas sco cꞌulej junjun on̈
18  A ex ix ex ayxo eyetbꞌeyum, cꞌanabꞌajejec tas syal ebꞌ vin̈ dꞌayex. Smoj 

tze cꞌanabꞌajej yujto icha chiꞌ sgana Cajal Jesús. 19 An̈ejtonaꞌ ex vinac ex ayxo 
eyetbꞌeyum, tze xajanej ebꞌ ix eyetbꞌeyum chiꞌ. Max yal scomon chichonoch e 
cꞌool dꞌa ebꞌ ix. 20 Yedꞌ ex pax ex uninabꞌil, cꞌanabꞌajejec tas syal e mam e nun 
dꞌayex, yic ol tzalaj Cajal Jesús eyedꞌoc. 21 A exxo mamabꞌil ex, man̈ e comon 
tzuntzejcot yoval ebꞌ eyuninal, yic vachꞌ max cus ebꞌ eyuuj. 22  An̈ejtonaꞌ, ex 
checabꞌ eyaji, cꞌanabꞌajejec tas syal ebꞌ e patrón. Man̈ocn̈ej van ex yilan ebꞌ 
tze cꞌanabꞌajani, yic stzalaj ebꞌ eyedꞌ e naani, palta dꞌa smasanil e cꞌool tzex 
munlaji, yuj e xivcꞌolal dꞌa Dios. 23 Masanil tas tze cꞌulej, cꞌulejec dꞌa smasanil 
e cꞌool, ichato a dꞌa Cajal Jesús van e munlaji, man̈oc dꞌa ebꞌ anima. 24 Yujto 
cojtacxo to a Cajal Jesús chiꞌ ol acꞌan spac dꞌayon̈ a on̈ yuninal on̈ tic. Yujto a 
jun Cajal van cacꞌan servil, aton Cristo. 25 Palta a ebꞌ scꞌulan chucal, ol scha 
spac juntzan̈ chucal scꞌulej ebꞌ chiꞌ. Ato syalaꞌ tastac scꞌulej junjun ebꞌ, icha 
chiꞌ ol aj schaan spac ebꞌ.

4  1 A exxo patrón ex, tojoln̈ej tzeyutej e bꞌa dꞌa ebꞌ e checabꞌ, vachꞌ tzeyutej 
e bꞌa dꞌa ebꞌ. Tze nacoti to ay junxo dꞌa satchaan̈ tzex acꞌan mandar, aton 

Cajal Jesús.
2  A exxo e masanil, tzex lesalvi val dꞌa smasanil e cꞌool dꞌa Dios dꞌa masanil 

tiempo. Tzeyacꞌanpax yuj diosal dꞌay. 3  An̈ejtonaꞌ, tzex lesalvi pax cuuj, yic 

vachꞌ ol och Dios Cajal quedꞌoc, yic ol yal calanel slolonel yedꞌ yabꞌixal 
Cristo acꞌbꞌilxo cojtaquejeli. A ticnaic preso vaji, yujto svalel yabꞌixal tic. 
4 Lesalvan̈ec vuuj, yic ol yal valanel yabꞌixal Cristo dꞌa stojolal.

5 Ayic tze cꞌuman ebꞌ manto creyenteoc dꞌa juntac el, vachꞌ tzeyutej e bꞌa 
dꞌa ebꞌ. 6  Vachꞌn̈ej tzeyutej e loloni, tze chꞌoxanel e vachꞌcꞌolal dꞌa ebꞌ. Tato 
icha chiꞌ ol nachajel eyuuj tas ol aj e pacan tas scꞌanbꞌej junjun ebꞌ dꞌayex.

Tzꞌacꞌjibꞌat stzatzil scꞌool ebꞌ aj Colosas
7 A vin̈ cucꞌtac Tíquico tic, xajan val vin̈ cuuj. Tecꞌan val smunlaj vin̈ dꞌa co 

Mam Dios. Ayoch vin̈ yacꞌan servil Cajal Jesús vedꞌoc. Ol bꞌat vin̈ yal dꞌayex 
tastac caj dꞌa tic. 8  Tzin checpaxbꞌat vin̈ dꞌayex taꞌ yic ol yacꞌ yip e cꞌool vin̈. 
9 An̈ejtonaꞌ ol bꞌat pax vin̈ cucꞌtac Onésimo yedꞌ vin̈. A vin̈aj Onésimo tic, 
eyetchon̈abꞌ vin̈, te xajan vin̈ cuuj. Tecꞌanxo vin̈. Aton chavan̈ ebꞌ vin̈ tic ol 
bꞌat alan dꞌayex tastac caj dꞌa tic.

10 Axo pax vin̈aj Aristarco, preso yaj vin̈ vedꞌ dꞌa tic. Syacꞌpaxbꞌat stzatzil 
e cꞌool vin̈. Yedꞌ vin̈aj Marcos, aton vin̈ scꞌabꞌ yoc sbꞌa yedꞌ vin̈aj Bernabé, 
syacꞌpaxbꞌat stzatzil e cꞌool vin̈. Valnacxo dꞌayex yuj vin̈aj Marcos tic, tato ol 
bꞌat vin̈ taꞌ, tze cha vin̈ scꞌoch dꞌa tzalajcꞌolal. 11 Axo vin̈aj Jesús tic, aton vin̈ 
scuch pax Justo, syacꞌpaxbꞌat stzatzil e cꞌool vin̈. A dꞌa scal ebꞌ vin̈ smunlaj 
vedꞌoc, an̈ej ebꞌ vin̈ chavan̈ tic vetisraelal. Tzꞌecꞌ ebꞌ vin̈ yaleli chajtil tzꞌaj 
yoch ebꞌ anima dꞌa yol scꞌabꞌ Dios. A ebꞌ vin̈ chavan̈ tic, syacꞌ val snivanil 
in cꞌool ebꞌ vin̈. 12  A vin̈ eyetchon̈abꞌ Epafras tic, ayoch pax vin̈ yacꞌan servil 
Cristo vedꞌoc. Slesalvi val vin̈ eyuuj, yic tzex vachꞌ tecꞌcꞌaji, yic an̈ej val 
juntzan̈ tas sgana Dios bꞌaj tze vachꞌ aqꞌuejoch e pensar. 13  A in tic, svacꞌ 
testigoal in bꞌa, svalani to tzex sna vin̈. Snaanpaxbꞌat ebꞌ ay dꞌa Laodicea vin̈ 
yedꞌ ebꞌ ay dꞌa Hierápolis. 14 Axo vin̈aj Lucas, vin̈ an̈tum, xajan val vin̈ cuuj 
yedꞌ pax vin̈aj Demas, syacꞌpaxbꞌat stzatzil e cꞌool ebꞌ vin̈.

15 Scacꞌpaxbꞌat stzatzil scꞌool ebꞌ creyente ay dꞌa Laodicea. Scacꞌanpaxbꞌat 
stzatzil scꞌool ix canabꞌ Ninfas yedꞌ ebꞌ creyente smolbꞌej sbꞌa dꞌa spat 
ix. 16  Ayic ol lajvoc eyavtan jun carta tic dꞌa yichan̈ ebꞌ creyente taꞌ, 
tzeyacꞌpaxbꞌat dꞌa ebꞌ aj Laodicea, yic vachꞌ ol avtaj pax dꞌa scal ebꞌ taꞌ. Axo 
tze chaan scꞌoch jun carta ol yacꞌpaxta ebꞌ aj Laodicea chiꞌ dꞌayex, tzeyavtej 
paxi. 17 Axo dꞌa vin̈ cucꞌtac Arquipo, tzeyal dꞌa vin̈ icha tic: Acꞌval ip a munlaj 
dꞌa jun opisio ix yacꞌ Cajal Jesús tic dꞌayach, xe chi dꞌa vin̈.

18  A in Pablo in tic, a in val lacꞌan tzin tzꞌibꞌejbꞌat jun stzatzil e cꞌool tic. 
Naeccoti to preso vaj dꞌa tic. Yacꞌocabꞌ svachꞌcꞌolal Dios dꞌayex taꞌ. 

Tzꞌel yich scarta vin̈aj Pablo

1  1 A in Pablo in tic, vin̈aj Silvano yedꞌ vin̈aj Timoteo, sco tzꞌibꞌejbꞌat jun 
carta tic dꞌayex ex iglesia ex dꞌa Tesalónica. Yic exxo co Mam Dios yedꞌ 

Cajalil Jesucristo. Ayocabꞌ vachꞌcꞌolal yedꞌ juncꞌolal dꞌa e cal taꞌ.

Svachꞌ bꞌeybꞌal ebꞌ aj Tesalónica
2  Scacꞌ val yuj diosal dꞌa Dios eyuuj e masanil. Juntac el tzon̈ lesalvi, tzex 

co nacoti. 3  A dꞌa yichan̈ co Mam Dios sco nacoti to nivan tzex munlaj dꞌay, 
yujto ix eyacꞌ val och dꞌa e cꞌool. Sco nacoti to tzeyacꞌ servil Dios chiꞌ, yujto 
te xajan eyuuj. An̈ejtonaꞌ, tecꞌan tzeyutej e bꞌa, yujto an̈ej Cajal Jesucristo 
tzeyacꞌoch yipoc e cꞌool. 4 Xajanabꞌil ex yuj Dios, yujto a sicꞌjinac exxo caneli. 
5  Ayic quecꞌnac calel vachꞌ abꞌix yic colnabꞌil dꞌayex, man̈ ton̈ejoc comon 
lolonnac on̈. Yujto a Yespíritu Dios ochnac quedꞌoc. Cojtac val sicꞌlabꞌil to 
te yel jun abꞌix tic. Eyojtac paxi chajtil cutejnac co bꞌeybꞌal dꞌa e cal yuj e 
vachꞌil.

6  A exxo, ochnac ex ijan e bꞌeybꞌalan co bꞌeybꞌal chiꞌ. Ix e bꞌeybꞌalan pax 
sbꞌeybꞌal Cajal Jesús. Vachꞌchom nivan syaelal ix eyabꞌi ayic ix e chaan 
slolonel Dios, palta te tzalajcꞌolal ix e chaꞌa, yujto a Yespíritu Dios ix acꞌan 
e tzalajcꞌolal chiꞌ. 7 Yuj chiꞌ, ix e chꞌoxel jun vachꞌ bꞌeybꞌal dꞌa masanil ebꞌ 
quetcreyenteal dꞌa yol yic Macedonia chiꞌ yedꞌ dꞌa yol yic Acaya tic. 8  Eyuuj 
ix pucaxbꞌat yabꞌixal Cajal Jesús dꞌa junjun lugar. Ix laj yabꞌ ebꞌ aj Macedonia 
chiꞌ yedꞌ ebꞌ aj Acaya to tzeyacꞌ val och Dios dꞌa e cꞌool. Man̈ocn̈ej ebꞌ ix 
abꞌani, ix laj yabꞌ pax ebꞌ ay dꞌa junjun lugar. Yuj chiꞌ, man̈xo yovaliloc a on̈ 

A Sbꞌabꞌel Carta San Pablo

DꞌA EBꞌ AJ TESALÓNICA
Bꞌabꞌel Tesalonicenses sbꞌi jun carta tic, aton sbꞌabꞌel carta vin̈aj apóstol Pablo dꞌa 

ebꞌ creyente dꞌa nivan chon̈abꞌ Tesalónica ay dꞌa yol yic Macedonia dꞌa yol smacbꞌen 
Roma. Ix el yich jun iglesia chiꞌ yuj vin̈, ayic ix pechjiel vin̈ yuj ebꞌ israel dꞌa Filipos, 
yujto syal slolonel Dios vin̈ dꞌa ebꞌ man̈ israeloc. Ayic ix cꞌoch vin̈ dꞌa chon̈abꞌ Corinto, 
ix cꞌochpax yabꞌixal ebꞌ creyente dꞌa iglesia dꞌa Tesalónica chiꞌ, yuj chiꞌ ix stzꞌibꞌejbꞌat 
jun carta tic vin̈ yic syacꞌan stecꞌanil ebꞌ vin̈ dꞌa screyenteal.

Ix tzalaj val vin̈ yuj ebꞌ, ix yacꞌan yuj diosal vin̈ yuj ebꞌ, yujto ay val och spensar 
ebꞌ dꞌa slolonel Dios, xajanejpax sbꞌa ebꞌ. Ix yacꞌan vin̈ snacot ebꞌ tas ajnac yecꞌ vin̈ dꞌa 
scal ebꞌ. Ix lajvi chiꞌ, ix yacꞌan spac tas ix scꞌanbꞌej ebꞌ dꞌa vin̈ yuj sjaubꞌal Cristo dꞌa 
schaelal yedꞌ pax tas ol aj spitzvixi ebꞌ chamnac. Ix yalanbꞌat vin̈ dꞌa ebꞌ creyente chiꞌ 
to stecꞌbꞌej sbꞌa ebꞌ yedꞌ jun cꞌaybꞌubꞌal tic, yic vachꞌ ay yalan yic ebꞌ yedꞌ Cristo ayic 
ol jaxoc.
 



 

* 2.2 A jun abꞌix tic, a dꞌa Hechos 16.22-24 tzꞌilchaji. 

scalel eyabꞌixal dꞌa scal ebꞌ anima. 9 Yujto masanil mach van yalan eyabꞌixal 
to vachꞌ ajnac on̈ e chaani ayic quecꞌnac dꞌayex. Van laj yalanpax ebꞌ chajtil 
eyutejnac eyactancan juntzan̈ eyacꞌnacoch e diosaloc, ix ex och pax ijan 
eyacꞌan servil Dios pitzan, aton jun Dios te yel. 10 An̈ejtonaꞌ syalanpax ebꞌ to 
van e tan̈van yemxul Yuninal Dios dꞌa satchaan̈, aton Jesús. A Dios acꞌjinacxi 
pitzvoc dꞌa scal ebꞌ chamnac. Aton tzon̈ colancanel dꞌa yol scꞌabꞌ jun nivan 
yaelal ol javoc yuj yoval scꞌool Dios.

Smunlajel vin̈aj Pablo dꞌa Tesalónica

2  1 Eyojtac to man̈ nabꞌan̈ejoc ecꞌnac on̈ dꞌayex. 2  A dꞌa chon̈abꞌ Filipos 
bꞌabꞌlaj ecꞌnac on̈. Eyojtac to nivan yaelal ecꞌ cabꞌnac taꞌ. * Yacꞌnac val 

chucal ebꞌ dꞌayon̈. Ayic co cꞌochnac dꞌa e chon̈abꞌ chiꞌ, cabꞌnacxo syaelal chiꞌ. 
Palta a co Diosal ochnac quedꞌoc, yuj chiꞌ maj on̈ xiv calanel vachꞌ abꞌix 
dꞌa e cal. 3  Te tojol ecꞌ cutejnac calan dꞌayex. Man̈ yujoc junoc tas sco nibꞌej 
tzeyacꞌ dꞌayon̈, man̈ yujoc to tzex cacꞌ musansatil ecꞌ calannac el dꞌayex. 
4  Icha sgana Dios, icha chiꞌ ecꞌ cutejnac calaneli, yujto ix yil Dios to smoj 
yacꞌanoch copisio calanel vachꞌ abꞌix yic colnabꞌil. Man̈ yujoc sqꞌuechaan̈ 
ebꞌ anima quedꞌoc tzecꞌ calaneli, palta yic sqꞌuechaan̈ Dios quedꞌoc, yujto 
a tzꞌilan co pensar junjun on̈. 5 Eyojtac, maj on̈ xidꞌecꞌ ex co montej lolonoc. 
Man̈ yujoc pax cacꞌan ganar tumin tzecꞌ calaneli. A co Mam Dios ojtannac to 
yel scalaꞌ. 6 Maj on̈ ecꞌ co say yic tzon̈ yicꞌanchaan̈ ebꞌ anima, man̈oc ex tic, 
man̈oc pax juntzan̈xo ebꞌ. 7 Syal ton calan dꞌayex to yajal on̈, yujto schecabꞌ 
on̈ Cristo. Palta ina te emnaquil ecꞌ cutejnac co bꞌa dꞌayex. Icha junoc ix ix, 
syaꞌilej sqꞌuibꞌtzitan yuneꞌ, icha chiꞌ cutejnac co bꞌa dꞌayex. 8  Te xajan ex cuuj. 
Yuj chiꞌ co nanac to man̈ocn̈ej vachꞌ abꞌix yic Dios tzecꞌ calel dꞌayex, palta co 
bꞌecnac co bꞌa cacꞌan co qꞌuinal eyuuj. Icha chiꞌ cutejnac co bꞌa taꞌ, yujto te 
xajanabꞌil ex cuuj. 9 Tecan tze nacoti chajtil ecꞌ cutejnac co munlaj dꞌa e cal. 
Cacꞌnac val quip co munlaji. Ayic quecꞌnac calel vachꞌ abꞌix yic Dios dꞌayex, 
cꞌual dꞌacꞌval munlajnac on̈ pax yuj co gasto. Icha chiꞌ aj quecꞌnac taꞌ, yujto 
malaj co gana ay mach tzꞌabꞌan syail yacꞌan co gasto.

10  Ayic quecꞌnac taꞌ, te vachꞌ cutejnac co bꞌeybꞌal. Tojol cutejnac pax co 
pensar dꞌayex a ex creyente ex quedꞌoc. Malaj jabꞌoc chucal ecꞌ co saynac taꞌ. 
Eyojtac to icha chiꞌ ecꞌ cutejnac co bꞌa. An̈ejtonaꞌ yojtac pax Dios. 11 Eyojtac to 
icha syutej sbꞌa junoc vin̈ mamabꞌil dꞌa ebꞌ yuninal, icha chiꞌ cutejnac cacꞌan 
eyip, cacꞌanpax snivanil e cꞌool. 12  Calannac pax dꞌayex to vachꞌ tzeyutej e 
bꞌeybꞌal icha sgana Dios. A Dios chiꞌ avtannac on̈ och dꞌa yol scꞌabꞌ, yic ay 
calan quic bꞌaj ol och Dios yajalil.

13  Ayic ecꞌ calannac el slolonel Dios dꞌa e cal, elan̈chamel eyacꞌnac och dꞌa 
e cꞌool to yel yic Dios, man̈ yicoc anima. Yuj chiꞌ scacꞌ val yuj diosal dꞌa Dios 
eyuuj. A slolonel tic, te yel yicoꞌ, ay val yopisio sbꞌoan co pensar a on̈ creyente 
on̈xo tic. 14 Lajan ex aj yedꞌ ebꞌ creyente dꞌa junjun yiglesia Dios dꞌa yol yic 
Judea. A ebꞌ chiꞌ, yicxo Cristo Jesús ebꞌ quedꞌoc. Ix yabꞌ val syail ebꞌ yuj ebꞌ 
yetisraelal. An̈ejtonaꞌ, ich ex taꞌ, ix eyabꞌ syail yuj ebꞌ eyetchon̈abꞌ. 15 Aton ebꞌ 
quetisraelal chiꞌ miljinaccham Cajal Jesús icha ajnac smilancham ebꞌ schecabꞌ 
Dios ebꞌ dꞌa pecaꞌ. Ix on̈ spechanpaxel ebꞌ. Malaj jabꞌoc svachꞌil ebꞌ dꞌa yichan̈ 

Dios. Te ajcꞌool syutej sbꞌa ebꞌ dꞌa masanil anima. 16  Ayic scalanel yabꞌixal 
dꞌa ebꞌ man̈ israeloc yic scolchaj ebꞌ, axo ebꞌ israel max stacꞌlaj ebꞌ calaneli. 
Yuj chiꞌ svachꞌ tzꞌacviel smul ebꞌ dꞌa yichan̈ Dios, axo ticnaic ix cot lemnaj 
scꞌacꞌalcꞌolal Dios yic slajviel ebꞌ.

A tas snibꞌej vin̈aj Pablo
17 Ex vucꞌtac ex vanabꞌ, toxon̈ej ix on̈ el lemnaj elelal dꞌa e cal. Vachꞌchom 

man̈xalaj bꞌaj squil-laj co bꞌa, palta te naan ex cuuj. Sco nibꞌej bꞌat ex quilxi. 
18  Ix cacꞌlej co bꞌati. A in Pablo in tic, tzijtum el ix vacꞌlej, palta axo vin̈ 
Satanás maj on̈ chaanbꞌatlaj. 19 Ayic ol javoc Cajal Jesucristo, axo co cꞌoch chiꞌ 
dꞌa yichan̈, scacꞌoch yipoc co cꞌool to eyuuj ol co cha spac. Eyuuj ol co cha co 
tzalajcꞌolal. Eyuuj ol co cha spac co munlajel, yic ay quelcꞌochi. 20 Eyuuj ay 
quelcꞌoch dꞌa yichan̈ Cajal Jesús chiꞌ. Eyuuj ay pax co tzalajcꞌolal.

3  1 Yujto maj techaj ex co naani, yuj chiꞌ ix co naꞌa to tzon̈ can co chꞌocoj 
dꞌa chon̈abꞌ Atenas, 2  yic sco checanbꞌat vin̈ cucꞌtac Timoteo tic dꞌayex, 

yujto schecabꞌ co Mam Dios yaj vin̈. Syalel vachꞌ abꞌix yic Cristo vin̈ quedꞌoc. A 
vin̈ xidꞌ acꞌan e tecꞌanil, xidꞌ yacꞌanpax eyip vin̈, yic tze vachꞌ aqꞌuejoch Cristo 
dꞌa e cꞌool. 3 A vin̈ xidꞌ alannac dꞌayex, yic vachꞌ malaj ex somchajel e pensar 
yuj tastac van eyabꞌan syail. Yujto eyojtactaxoni to yovalil sja juntzan̈ yaelal 
chiꞌ dꞌa quibꞌan̈ icha sgana Dios. 4 Ayic quecꞌnac dꞌayex, calnaccani to yovalil 
scabꞌ syail. Eyojtac, ix elcꞌoch icha tas calnaccan chiꞌ. 5 Yujto ix in te cusi ayic 
ix ex in naancoti, yuj chiꞌ ix in checbꞌat vin̈aj Timoteo tic yabꞌi tato an̈ejaꞌ 
eyacꞌanoch Cristo dꞌa e cꞌool. A val in naani talaj ix comon juviel e pensar taꞌ 
yuj vin̈ diablo. Tato icha chiꞌ, nabꞌan̈ej am ix quixtej co bꞌa quecꞌ taꞌ.

6 Axo ticnaic ix xidꞌ vin̈aj Timoteo tic dꞌayex. Ixn̈ej jax vin̈ ix yalan vin̈ to 
an̈ejaꞌ tzeyacꞌoch Cristo dꞌa e cꞌool, an̈ejaꞌ tze xajanej e bꞌa taꞌ. Ix yalan vin̈ 
to tzon̈ e nacot dꞌa masanil tiempo, to te xajan on̈ eyuuj. Ix yalanpax vin̈ to 
e gana tzon̈ eyilaꞌ. An̈ejtonaꞌ ich on̈ taꞌ, co gana tzon̈ bꞌat ex quilaꞌ. 7 A on̈ tic, 
tzijtum tas sja dꞌa quibꞌan̈, van cabꞌan syail dꞌa tic. Palta ayic ix cabꞌani to 
an̈ejaꞌ tzeyacꞌoch Cristo dꞌa e cꞌool, ix on̈ te tzalaj eyuuj. 8  Icha yecꞌbꞌat junoc 
chamel dꞌa quibꞌan̈, icha chiꞌ ix aj co cꞌool cabꞌani to tecꞌan eyaj dꞌa yic Cajal 
Jesús. 9 Eyuuj te ay val co tzalajcꞌolal dꞌa yichan̈ co Mam Dios. Yuj chiꞌ scacꞌ 
val yuj diosal dꞌay eyuuj, palta a jun yuj diosal scacꞌ chiꞌ max tzacꞌvan dꞌa jun 
tzalajcꞌolal ix yacꞌ Dios dꞌayon̈ eyuuj. 10 Cꞌual dꞌacꞌval cacꞌan quip co lesalvi 
yic vachꞌ syal co bꞌat ex quilaꞌ yic ol co vachꞌ acꞌan e tecꞌanil.

11 Co gana to a co Mam Dios yedꞌ Cajal Jesucristo tzꞌoch quedꞌoc, yic vachꞌ 
syal co bꞌat ex quilaꞌ. 12  Sco cꞌan dꞌa Cajal Jesús, yic aꞌ ol vachꞌ acꞌan e xajanej 
e bꞌa. Tze xajanej masanil ebꞌ anima icha scutej ex co xajanan a on̈ tic. 13 Ayic 
ol jax Cajal Jesucristo, ol on̈ aj yedꞌoc a on̈ yicon̈xo tic. Co gana to a tzꞌacꞌan 
stecꞌanil e pensar yic vachꞌ an̈ejaꞌ vachꞌ e bꞌeybꞌal, malaj jabꞌoc e paltail dꞌa 
yichan̈ co Mam Dios dꞌa jun tiempoal chiꞌ.

Jun vachꞌ bꞌeybꞌal dꞌa yichan̈ Dios

4  1 Ex vucꞌtac ex vanabꞌ, ecꞌnac on̈ calel dꞌayex to vachꞌ tzeyutej e bꞌeybꞌal, 
yic vachꞌ ol qꞌuechaan̈ Dios eyedꞌoc. Axo ticnaic, tzon̈ tevibꞌat dꞌayex 

dꞌa sbꞌi Cajal Jesús, cham val calanbꞌati to tze cꞌanabꞌajej jun checnabꞌil tic 
sicꞌlabꞌil.

2  Eyojtacxo juntzan̈ schecnabꞌil Cajal Jesús ecꞌ calnaccaneli. 3  A juntzan̈ 
tas ol valbꞌat dꞌayex tic, sgana Dios to ol e cꞌanabꞌajej. Yovalil an̈ej dꞌay 
scacꞌoch co pensar: Max yal eyem dꞌa ajmulal. 4 Junjun ex ex vucꞌtac yovalil 
tzeyojtaquejeli to an̈ej val ix eyetbꞌeyum bꞌaj tzeyacꞌoch e pensar. Nivanocabꞌ 
yelcꞌoch ix eyetbꞌeyum chiꞌ dꞌayex junjun ex. 5  Max yal e nibꞌanoch junoc 
chucal yedꞌ e nivanil icha ebꞌ man̈ ojtannacoc Dios. 6  Mocabꞌ eyixtej junoc 
ebꞌ creyente yuj juntzan̈ tic. Toxo ix cham val calan dꞌayex to a Dios Cajal ol 
acꞌan syaelal ebꞌ scꞌulan juntzan̈ chucal tic. 7 Yujto a ix on̈ avtanoch yicoc yic 
vachꞌ scutej co bꞌeybꞌal. Man̈ yicoc sco cꞌulej chucal yuj chiꞌ ix on̈ yavtej och 
yicoc. 8  Tato ay ebꞌ schichonoch scꞌool dꞌa juntzan̈ checnabꞌil tic, man̈oc dꞌa 
junoc anima schichonoch scꞌool ebꞌ, palta aton dꞌa Dios ix acꞌanoch Yespíritu 
Santo dꞌayon̈.

9 Man̈ yovaliloc a in svalbꞌat dꞌayex to tze xajanej ebꞌ quetcreyenteal, yujto 
a val lacꞌan Dios tzꞌacꞌan e naꞌa tas tzeyutej e xajanan e bꞌa. 10 Ina icha chiꞌ 
van eyutan e xajanan masanil ebꞌ quetcreyenteal dꞌa yol yic Macedonia chiꞌ 
eyedꞌoc. Palta ex vucꞌtac ex vanabꞌ, tzon̈ tevi val dꞌayex, yic vachꞌ ecꞌalxo ol e 
xajanej e bꞌa. 11 Tzeyacꞌ val eyip, yic juncꞌolal tzex aji. Man̈ eyactejcan e bꞌoan 
e munlajel. Vachꞌ tzeyutej e munlaj yedꞌ e cꞌabꞌ, icha ajnac calancan dꞌayex, 
12  yic vachꞌ ay eyelcꞌoch dꞌa yichan̈ ebꞌ comon anima. Tato icha chiꞌ, cꞌocbꞌil 
syabꞌ e gasto.

A yabꞌixal sjaubꞌal Cajal Jesús
13  Ex vucꞌtac ex vanabꞌ, co gana tzeyojtaquej val eli, tas yaj ebꞌ creyente 

chamnacxo, yic vachꞌ max ex te cus yuj ebꞌ, icha scus ebꞌ malaj jabꞌoc tas 
ayoch yipoc scꞌool. 14 A on̈xo tic scacꞌoch dꞌa co cꞌool to a Jesús ix chami, ix 
pitzvixi. Icha pax chiꞌ ol aj ebꞌ creyente chamnacxo. A Dios ol acꞌanxicot ebꞌ 
yedꞌ Jesús.

15  A juntzan̈ van calanbꞌat tic dꞌayex, aton slolonel Cajal Jesús. Ayic ol 
jaxoc, a on̈ pitzan on̈ to tic, man̈ ol on̈ bꞌabꞌlaj bꞌatlaj dꞌa yichan̈ ebꞌ creyente 
chamnacxo, junn̈ej ol aj co bꞌat yedꞌ ebꞌ. 16 Ayic ol cot Cajal Jesús dꞌa satchaan̈, 
ol och jun av te chaan̈ icha yel yav jun sat ángel, ol ocꞌ pax qꞌuen strompeta 
Dios. Axo ebꞌ creyente chamnacxo ol bꞌabꞌlaj pitzvocxi ebꞌ. 17 Ol lajvoc chiꞌ, a 
on̈xo pitzan on̈to taꞌ junn̈ej ol aj quicꞌjichaan̈ yedꞌ ebꞌ. Axo co bꞌat chiꞌ dꞌa scal 
asun dꞌa nan̈al chaan̈, yic bꞌat co cha Cajal Jesús chiꞌ. Ichato chiꞌ ol on̈ aj yedꞌ 
dꞌa juneln̈ej. 18  Yuj chiꞌ, tzeyal-laj eyabꞌ juntzan̈ cꞌaybꞌubꞌal tic, yic ol vachꞌ ja 
snivanil e cꞌool.

5  1 Palta man̈ yovaliloc svalbꞌat dꞌayex bꞌaqꞌuin̈ ol jax Cajal Jesús chiꞌ. 
2  Yujto eyojtacxo sicꞌlabꞌil to icha junoc elcꞌum sja dꞌacꞌvalil, malaj junoc 

mach ojtannac janicꞌ sjavi, icha chiꞌ ol aj sjavi scꞌual sjaubꞌal Cajal Jesús chiꞌ. 
3  A dꞌa jun tiempoal chiꞌ ol yal ebꞌ anima: A on̈ tic te vachꞌ caji, ¿toc ay tas 
sco naꞌa? xcham ebꞌ. Palta a dꞌa jun rato chiꞌ ol lajvoc el ebꞌ. Icha tzꞌaj scot 
syail yalji yuneꞌ junoc ix ix, icha chiꞌ ol aj sja yaelal dꞌa yibꞌan̈ ebꞌ. Man̈ ol 
colchajcan el-laj ebꞌ dꞌa jun yaelal chiꞌ. 4 Palta a on̈ tic man̈ on̈ ayoc ecꞌ dꞌa 
qꞌuicꞌalqꞌuinal, yujto snachajel juntzan̈ tic cuuj. Yuj chiꞌ, vachꞌchom icha sja 
junoc elcꞌum ol aj sjavi jun cꞌual chiꞌ, palta lista scutej co bꞌa. 5  Yujto a on̈ 
tic ay on̈xo ecꞌ dꞌa saquilqꞌuinal, yic on̈xo cꞌualil. Yel man̈xo on̈ ayoc ecꞌ dꞌa 
qꞌuicꞌalqꞌuinal, man̈xo on̈ yicoc dꞌacꞌvalil. 6  Yuj chiꞌ max yal lajan scutej co 

bꞌa icha juntzan̈xo ebꞌ anima ichato vaynac, yujto max smaclej ebꞌ sja jun 
cꞌual chiꞌ. Yovalil sco maclej, tecꞌan pax scutejec co pensar. 7 A ebꞌ svayi, a 
dꞌacꞌvalil svay ebꞌ. A pax ebꞌ tzꞌucꞌan an̈, a dꞌacꞌvalil syucꞌ an̈ ebꞌ. 8  Palta a 
on̈ tic, yic on̈xo cꞌualil. Yuj chiꞌ, tecꞌan val scutej co pensar. Yovalil sco vachꞌ 
aqꞌuejoch Cristo dꞌa co cꞌool. An̈ejtonaꞌ, yovalil sco xajanej co bꞌa, yic lajan 
ol on̈ aj yedꞌ ebꞌ soldado scol sbꞌa yedꞌ qꞌuen qꞌueen syacꞌoch ebꞌ spichuloc 
sn̈iꞌ scꞌool. Yovalil scacꞌoch yipoc co cꞌool to colbꞌil on̈xo, yic lajan ol on̈ aj 
icha ebꞌ soldado cꞌoxbꞌil qꞌuen xumpil yuuj. Icha chiꞌ scutej co colan co bꞌa. 
9 Yujto ix on̈ siqꞌuelta Dios man̈ yicoc syacꞌ co yaelal yuj yoval scꞌool, palta 
ix on̈ siqꞌuelta yic sco cha co colnabꞌil yuj Cajal Jesucristo. 10 A ix cham co 
qꞌuexuloc, yuj chiꞌ taxon̈ej pitzan on̈ mato chamnac on̈xo, palta ayic ol javoc, 
junn̈ej ol on̈ aj yedꞌ co masanil. 11 Yuj chiꞌ, tzeyacꞌlaj e tzalajcꞌolal junjun ex. 
Tzeyacꞌanpax e tecꞌanil ichataxon van e cꞌulani.

Tzꞌiptzitaj ebꞌ creyente
12  Tzon̈ tevibꞌat dꞌayex ex vucꞌtac yedꞌ ex vanabꞌ yic nivanocabꞌ yelcꞌoch 

ebꞌ van smunlaj dꞌa e cal yuj Cajal Jesús dꞌa e sat, yujto van ex scuchbꞌan ebꞌ, 
van yecanpax yic Cajal chiꞌ ebꞌ e naꞌa. Nachajocabꞌel eyuuj to a Dios ix acꞌan 
yopisio ebꞌ chiꞌ. 13  Yovalil nivanocabꞌ yelcꞌoch ebꞌ dꞌa e sat, tze xajanej ebꞌ, 
yujto smunlaj ebꞌ dꞌa Cajal Jesús. Te juncꞌolal slaj eyutej e bꞌa e masanil taꞌ. 
14 Scham val calanbꞌat dꞌayex to tze chec munlaj ebꞌ malaj sgana smunlaji. 
Tzeyacꞌanpax snivanil scꞌool ebꞌ utzin scꞌool. Tzeyacꞌanpax stecꞌanil ebꞌ manta 
val stecꞌanil. Nivanocabꞌ tzeyutej e cꞌool dꞌa ebꞌ smasanil.

15 A ebꞌ malaj svachꞌil syutej sbꞌa dꞌayex, man̈ e pac e bꞌa dꞌa ebꞌ. Vachꞌn̈ej 
tzeyutej e bꞌa dꞌayex junjun ex yedꞌ dꞌa ebꞌ anima smasanil.

16  Tzalajcꞌolalocabꞌn̈ej eyaji. 17 Lesalvan̈ec. Man̈ eyactejcan e lesalvi. 
18  Tzeyacꞌ yuj diosal dꞌa Dios yuj yaln̈ej tas eyaji, yujto a chiꞌ sgana Dios chiꞌ 
dꞌayon̈ a on̈ yicon̈xo Cristo Jesús tic.

19 Man̈ e cachoch vaan Yespíritu Dios ayoch dꞌayex junjun ex. 20  Man̈ 
eyacꞌcot eyoval dꞌa ebꞌ syacꞌ Dios yalel slolonel dꞌayex. 21 Jantacn̈ej juntzan̈ 
cꞌaybꞌubꞌal tzꞌalji dꞌayex, cham val e naani tato yel, mato maay. A val dꞌa 
juntzan̈ yel, ataꞌ tzeyacꞌoch e pensar. 22  Yaln̈ej tas malaj svachꞌil man̈ e chaꞌa.

23  A Dios acꞌum juncꞌolal. Co gana to aꞌ tzex vachꞌ icꞌanoch yicoc sicꞌlabꞌil. 
Co gana pax to aꞌ stan̈van e pixan, e pensar yedꞌ e nivanil, yic vachꞌ malaj 
jabꞌoc e mul ayic ol javoc Cajal Jesucristo. 24 A jun sicꞌjinac on̈ eli, tzꞌelcꞌoch 
val tas syalaꞌ. A ol acꞌanelcꞌoch juntzan̈ tic smasanil.

Tzꞌacꞌjibꞌat stzatzil scꞌool ebꞌ
25 Ex vucꞌtac ex vanabꞌ, tzex lesalvi cuuj taꞌ.
26 Tzeyacꞌlaj stzatzil e cꞌool yuj e xajanan e bꞌa taꞌ.
27 Dꞌa yichan̈ Cajal Jesús, svalbꞌat dꞌayex to tzeyavtej jun in carta tic dꞌa 

scal ebꞌ creyente smasanil taꞌ.
28  Aocabꞌ Cajal Jesucristo syacꞌ svachꞌcꞌolal dꞌayex. 

Tzꞌel yich scarta vin̈aj Pablo

1  1 A in Pablo in tic, vin̈aj Silvano yedꞌ vin̈aj Timoteo, scacꞌbꞌat junxo co 
carta tic dꞌayex ex iglesia ex dꞌa Tesalónica. Yic exxo co Mam Dios, yic 

exxo pax Cajal Jesucristo. 2  Aocabꞌ co Mam Dios yedꞌ Cajal Jesucristo, syacꞌ 
svachꞌcꞌolal yedꞌ sjuncꞌolal dꞌayex taꞌ.

Slesal vin̈aj Pablo yuj ebꞌ
3  Ex vucꞌtac ex vanabꞌ, yovalil scacꞌn̈ej yuj diosal dꞌa Dios eyuuj. Smoj ton 

scal icha chiꞌ, yujto junjun cꞌu, tzeyacꞌ val och Dios dꞌa e cꞌool. An̈ejtonaꞌ, tze 
te xajanej val ebꞌ eyetcreyenteal. 4 Yuj chiꞌ scalel e vachꞌil dꞌa scal ebꞌ creyente 
dꞌa junjun yiglesia Dios. Yujto tzijtum tas tzꞌacꞌjioch dꞌa eyibꞌan̈, te nivan 
syaelal van eyabꞌan taꞌ, palta tecꞌan val tzeyutej eyacꞌanoch Dios dꞌa e cꞌool. 
Van eyacꞌan techaj smasanil. 5 Icha chiꞌ tzꞌaj scheclajeli to tojol syutej Dios on̈ 
schꞌolbꞌitani. Yuj chiꞌ syalaꞌ to smoj tzex och bꞌaj ol yacꞌ Yajalil, yujn̈ej to van 
eyabꞌan syaelal yuuj.

6  A Dios te tojol toni, yuj chiꞌ ol yacꞌ syaelal ebꞌ tzex ixtan ticnaic. 7 Van 
eyabꞌan syaelal quedꞌoc. Palta ol acꞌjoc snivanil co cꞌool yuj Dios ayic ol cot 
Cajal Jesús yedꞌ ebꞌ yángel dꞌa satchaan̈, aton ebꞌ te nivan spoder. Ayic ol 
emuloc, yedꞌnac jun cꞌacꞌ n̈iln̈on sqꞌue scꞌacꞌal. 8  Ataꞌ ol acꞌjoc syaelal ebꞌ man̈ 
ojtannacoc Dios, aton ebꞌ max cꞌanabꞌajan vachꞌ abꞌix yic Cajal Jesucristo. 
9 A ebꞌ chiꞌ, ol bꞌatcan ebꞌ dꞌa syaelal dꞌa juneln̈ej. Ol icꞌjoccanel ebꞌ dꞌa stzꞌey 
Cajal Jesús, yic man̈xa bꞌaqꞌuin̈ ol yil svachꞌil ebꞌ yedꞌ spoder. 10  A dꞌa jun 
cꞌual ayic ol javoc Cajal Jesús chiꞌ, te nivan ol aj yelcꞌoch dꞌayon̈ a on̈ yic on̈xo 

A Schabꞌil Carta San Pablo

DꞌA EBꞌ AJ TESALÓNICA
Schabꞌil Tesalonicenses sbꞌi jun carta tic, aton schabꞌil carta vin̈aj apóstol Pablo 

stzꞌibꞌejnacbꞌat dꞌa ebꞌ creyente dꞌa chon̈abꞌ Tesalónica. Ay ebꞌ ton̈ej somchaj spensar 
yuj tas syal jun bꞌabꞌel carta. A ix yutej ebꞌ snaani to jabꞌxon̈ej sjavi Cristo chiꞌ. Yuj chiꞌ 
ix stzꞌibꞌejpaxbꞌat junxo carta tic vin̈ dꞌa ebꞌ, yic syojtaquejel ebꞌ tas yaj juntzan̈ chiꞌ.

Ix yacꞌ yuj diosal vin̈aj Pablo chiꞌ dꞌa Dios yuj ebꞌ creyente dꞌa Tesalónica chiꞌ, yujto 
te ayoch spensar ebꞌ dꞌa Dios, xajanej val sbꞌa ebꞌ. Ix yal vin̈ to toxo ol chꞌolbꞌitaj ebꞌ 
anima, toxo pax ol jax Jesucristo dꞌa schaelal. Ayic toxo ol jax chiꞌ, ol qꞌue val chaan̈ 
chucal, ol stecꞌbꞌej sbꞌa jun vin̈ yajalil chucal dꞌa yichan̈ Cristo, palta a Cristo chiꞌ ol 
satanel vin̈.

Axo dꞌa slajvubꞌxo, ix yalan vin̈aj Pablo chiꞌ to yovalil slesalvi ebꞌ creyente chiꞌ yuj 
vin̈. Ix yalanbꞌat vin̈ dꞌa ebꞌ to yovalil smunlaj ebꞌ, icha yutejnac sbꞌa vin̈ ayic yecꞌnac 
vin̈ dꞌa scal ebꞌ yedꞌ juntzan̈xo ebꞌ ajun yedꞌ vin̈.
 



tic. Co masanil a on̈ creyente on̈ tic, ol caqꞌuem co bꞌa dꞌay. Locan ex quedꞌoc 
yujto eyacꞌnac och jun abꞌix ecꞌ calnac dꞌa e cꞌool.

11 Yuj val jun tic junjun cꞌu tzon̈ lesalvi eyuuj. Sco cꞌan dꞌa co Diosal eyuuj, 
yic vachꞌ ex dꞌa yichan̈, yujto aꞌ avtannac ex och yicoc. Sco cꞌananpax dꞌay 
to syacꞌ spoder dꞌayex, yic tze bꞌeybꞌalej masanil tas vachꞌ icha e gana, tzex 
munlaj pax dꞌay, yujto tzeyacꞌoch dꞌa e cꞌool. 12  Tato icha chiꞌ tzeyutej e bꞌa, ol 
aljoc vachꞌ lolonel dꞌa Cajal Jesucristo eyuuj. Axo ol ex alan pax vachꞌil. Icha 
chiꞌ ol ex ajoc, yujto a co Diosal yedꞌ Cajal Jesucristo chiꞌ ol acꞌan svachꞌcꞌolal 
dꞌayex.

Ol checlajel vin̈ yajal chucal

2  1 A ticnaic, tzin tzꞌibꞌejbꞌat dꞌayex chajtil ol aj sjavi Cajal Jesucristo, aton 
yic ol on̈ molchajoch yedꞌoc. Tzin tevibꞌat dꞌayex to 2  max e comon aqꞌuej 

somchajel e pensar tato ay ebꞌ tzꞌalan dꞌayex to janacxo scꞌual Cajal chiꞌ. 
Vachꞌchom syal ebꞌ to a Yespíritu Dios ix chꞌoxan dꞌa ebꞌ, ma munil syal ebꞌ 
dꞌa yol yicoꞌ, palta man̈ ex och ilcꞌolal yuj ebꞌ. Taxon̈ej syal ebꞌ to ix cꞌoch co 
carta dꞌa ebꞌ, palta man̈ e cha eyabꞌi. 3  Man̈ eyacꞌ musansatil e bꞌa, yujto ayic 
manto ja jun cꞌual chiꞌ, tzijtum mach ol meltzaj pax och ajcꞌolal dꞌa Dios. Ato 
taꞌ ol checlajel vin̈ yajalil chucal. A vin̈ chiꞌ, yovalil ol acꞌjoccanbꞌat vin̈ dꞌa 
syaelal. 4 A jun vin̈ chiꞌ ol yacꞌ oval vin̈ yedꞌ Dios. Ol chichon scꞌool vin̈ dꞌa 
jantacn̈ej comon dios yedꞌ dꞌa jantacn̈ej tas bꞌaj syal sbꞌa ebꞌ anima. Ol em val 
cꞌojan vin̈ dꞌa yol stemplo Dios, ol yalanoch sbꞌa vin̈ Diosal.

5 Naeccoti to ix valcan juntzan̈ tic dꞌayex ayic ay in ecꞌ eyedꞌ taꞌ. 6 Eyojtac 
tas tzato cachanoch vaan vin̈ yic max checlajelta vin̈. Palta ato yic ol javoc 
stiempoal, ato taꞌ ol checlajelta vin̈. 7 A ticnaic, a chucal vanxo smunlaj dꞌa 
elcꞌaltac masanto ol icꞌjoc el jun mach scachanoch vaan schꞌoxcꞌabꞌan sbꞌa 
chiꞌ. 8  Ato val taꞌ ol checlajcanel jun vin̈ yajal chucal chiꞌ. Palta ayic ol javoc 
Cajal Jesús ol spucham vin̈ yajal chucal chiꞌ yedꞌ yicꞌ, axo stziquiquial ol 
icꞌan satcanel vin̈. Palta ayic manto satel vin̈ chiꞌ, a tic ol scꞌulej vin̈: 9 Ayic ol 
checlajel vin̈ ol yacꞌoch sbꞌa vin̈ Satanás yedꞌ vin̈. Ol yacꞌoch spoder vin̈ dꞌa 
vin̈. Yuj chiꞌ ol yal sbꞌoan juntzan̈ milagro vin̈ yedꞌ juntzan̈xo tas ol chꞌoxanel 
spoder, palta es juntzan̈ chiꞌ. 10 Tzijtum tas malaj svachꞌil ol scꞌuloc vin̈, yic 
ol yacꞌ musansatil ebꞌ anima satnac vin̈. Ol satcanel ebꞌ, yujto malaj sgana 
ebꞌ syacꞌoch jun cꞌaybꞌubꞌal te yel tic dꞌa scꞌool yic scolchajel ebꞌ. 11 Yuj chiꞌ, 
a Dios ol chaan acꞌjoc musansatil ebꞌ, yic ol yacꞌoch jun es chiꞌ ebꞌ dꞌa scꞌool. 
12  Yuj chiꞌ a jantacn̈ej ebꞌ maj acꞌanoch jun cꞌaybꞌubꞌal te yel tic dꞌa scꞌool, ol 
acꞌjoccanbꞌat ebꞌ dꞌa syaelal, yujto ix qꞌuechaan̈ ebꞌ yedꞌ chucal.

Sicꞌbꞌil on̈xo el yuj Dios
13  Ex xajanabꞌil yuj Cajal Jesús, yovalil scacꞌn̈ej yuj diosal dꞌa Dios eyuuj, 

yujto sicꞌbꞌil ex taxoncanel yuj Dios chiꞌ quedꞌoc dꞌa yichbꞌanil, yic tzex 
colchaj yuj Yespíritu. A tzex acꞌanoch yicoc Dios. Yuj chiꞌ tzex colchaj 
quedꞌoc, yujto tzeyacꞌoch jun cꞌaybꞌubꞌal te yel tic dꞌa e cꞌool. 14 Yuj jun vachꞌ 
abꞌix yic colnabꞌil ecꞌ calnac dꞌayex, a Dios avtannac ex och yicoc, yic vachꞌ 
ay eyalan eyic dꞌa snivanil yelcꞌoch Cajal Jesucristo quedꞌoc.

15  Yuj chiꞌ, tecꞌan val tzeyutej e bꞌa. Man̈ eyacꞌ sat e cꞌool dꞌa juntzan̈ 
cꞌaybꞌubꞌal ecꞌ calnaccan dꞌayex yedꞌ juntzan̈xo co tzꞌibꞌejnacbꞌat dꞌayex. 

16 Tzon̈ xajanej Cajal Jesucristo yedꞌ co Mam Dios. Syacꞌ snivanil co cꞌool dꞌa 
masanil tiempo yuj svachꞌcꞌolal. Syacꞌanpax cacꞌoch svachꞌil yipoc co cꞌool. 
17 Co gana a svachꞌ acꞌan tzalajcꞌolal dꞌayex. Syacꞌanpax e tecꞌanil yic vachꞌ a 
jantacn̈ej tas tzeyalaꞌ, tze cꞌulej, vachꞌn̈ej dꞌa yichan̈.

Lesalvan̈ec cuuj

3  1 A ticnaic, lesalvan̈ecn̈ej cuuj, yic vachꞌ ol pucaxel slolonel Cajal 
Jesús dꞌa scal ebꞌ anima smasanil dꞌa elan̈chamel, yic ol scha ebꞌ dꞌa 

smasanil scꞌool icha eyutejnac e chaani. 2  Cꞌanecn̈ej pax dꞌa Dios cuuj, yic ol 
on̈ colchajel dꞌa yol scꞌabꞌ ebꞌ te chuc spensar. Yujto man̈ masaniloc anima 
tzꞌacꞌanoch Dios dꞌa scꞌool. 3  Palta a Cajal Jesús, tzꞌeln̈ejcꞌoch tas syalaꞌ. A 
tzꞌacꞌan e tecꞌanil. Tzex scolanpaxel dꞌa vin̈ chuc. 4 Scacꞌoch Cajal Jesús yipoc 
co cꞌool to van e cꞌanabꞌajan juntzan̈ checnabꞌil calnaccan dꞌayex to ol e 
cꞌanabꞌajejn̈ej pax dꞌa masanil tiempo. 5  Sco nibꞌej to a Cajal Jesús tzꞌacꞌan 
nachajel eyuuj to xajan ex yuj Dios. Sco nibꞌej tzꞌoch Cristo eyedꞌoc yic tecꞌan 
tzeyutej e bꞌa icha yutejnac sbꞌa.

Yovalil tzon̈ munlaji
6 A dꞌa sbꞌi Cajal Jesucristo scalbꞌat juntzan̈xo checnabꞌil tic dꞌayex. Tato ay 

ebꞌ creyente jaragana, tato max scꞌanabꞌajej juntzan̈ cꞌaybꞌubꞌal ecꞌ calnaccan 
dꞌayex ebꞌ, max yal-laj junn̈ej tzex ecꞌ yedꞌ ebꞌ. 7 Eyojtacxo, smoj val tze 
cꞌanabꞌajej co bꞌeybꞌal, yujto man̈ jaraganaoc ecꞌ cutejnac co bꞌa dꞌa e cal. 
8  Eyojtac to malaj bꞌaj co matanejnac va co bꞌa dꞌayex. Palta cꞌual dꞌacꞌval 
munlajnac on̈ dꞌa e cal. Cacꞌnac val quip co munlaji, yujto malaj co gana ay 
mach tzꞌabꞌan syail yacꞌan tas tzꞌoch cuuj taꞌ. 9 Vachꞌchom ay calan quic co 
cꞌanan co gasto dꞌayex, palta munlaj on̈ yedꞌ co cꞌabꞌ. Icha chiꞌ cutejnac co 
chꞌoxan jun vachꞌ bꞌeybꞌal dꞌayex, yic vachꞌ tze cꞌanabꞌajej co bꞌeybꞌal chiꞌ. 
10 Yujto ayic ay on̈ ecꞌ dꞌa e cal, calannaccan jun checnabꞌil dꞌayex, aton jun 
syal icha tic: Tato ay mach malaj sgana smunlaji, mocabꞌ vaoc, xchi. 11 Scalbꞌat 
juntzan̈ tic dꞌayex yujto ix cabꞌi to ayex mach ex jaragana ex. Ton̈ej tze comon 
aqꞌuejoch e bꞌa dꞌa scal juntzan̈ tas bꞌaj malaj eyalan eyicoꞌ. 12  A ex icha chiꞌ 
tzeyutej e bꞌa, a dꞌayex scalbꞌat jun checnabꞌil tic. Yuj Cajal Jesucristo scham 
val calanbꞌat dꞌayex to tzex munlaj val dꞌa tzalajcꞌolal, yic vachꞌ ol ilchaj tas 
yovalil tzꞌoch eyuuj.

13  Man̈ ex tzactzaj e cꞌulan juntzan̈ tas vachꞌ taꞌ. 14  Tato ay ebꞌ max 
cꞌanabꞌajan tas scalbꞌat dꞌa jun co carta tic, yovalil tzeyacꞌ checlajel ebꞌ dꞌa e 
cal, yic ol qꞌuixvoquel ebꞌ. An̈ejtonaꞌ, man̈ junn̈ejoc tzex ecꞌ yedꞌ ebꞌ. 15 Palta 
max yal eyajcꞌolan e bꞌa yedꞌ ebꞌ. Tze yec val sna ebꞌ, yujto creyente ebꞌ 
eyedꞌoc.

Syacꞌbꞌat stzatzil scꞌool ebꞌ vin̈aj Pablo
16 Aocabꞌ Cajal Jesús, aton jun acꞌum juncꞌolal syacꞌ val sjuncꞌolal dꞌayex dꞌa 

masanil tiempo. Ochocabꞌ pax eyedꞌoc e masanil taꞌ.
17 A in Pablo in tic, a in val lacꞌan tzin tzꞌibꞌejbꞌat jun stzatzil e cꞌool tic, yic 

scheclaji to yel vic jun carta tic. Icha tic svutej in tzꞌibꞌanbꞌat junjun in carta. 
18  Aocabꞌ Cajal Jesucristo syacꞌ svachꞌcꞌolal dꞌayex e masanil taꞌ. 

Tzꞌel yich scarta vin̈aj Pablo

1  1 A in Pablo in tic, schecabꞌ in Jesucristo, yujto icha chiꞌ yaj yalancan 
Dios co Columal yedꞌ Cajal Jesucristo, aton jun scacꞌoch yipoc co cꞌool. 

2  Ach Timoteo, svacꞌbꞌat jun in carta tic dꞌayach. Icha val vuninal aji, yujto 
vuuj ix acꞌoch Cristo dꞌa a cꞌool. Yacꞌocabꞌ svachꞌcꞌolal co Mam Dios yedꞌ Cajal 
Jesucristo dꞌayach. Ocꞌocabꞌ scꞌool dꞌayach, yacꞌocabꞌ pax sjuncꞌolal dꞌayach 
taꞌ.

Tzeyil e bꞌa dꞌa juntzan̈ chꞌoc cꞌaybꞌubꞌal
3  Ayic ix in bꞌat dꞌa yol yic Macedonia, ix in cꞌan pavor dꞌayach to tzach 

can dꞌa Éfeso, yujto in gana scham val alan dꞌa ebꞌ scꞌaybꞌan ebꞌ dꞌa juntzan̈ 
chꞌoc cꞌaybꞌubꞌal to yovalil syactejcan ebꞌ yalani. 4 Tzal dꞌa ebꞌ to max yixtej 
stiempo ebꞌ scꞌaybꞌan juntzan̈ abꞌix malaj bꞌaj scꞌanabꞌajaxi yedꞌ dꞌa yabꞌixal 
smam yicham ebꞌ, yujto tzijtum juntzan̈ abꞌix chiꞌ yojtac ebꞌ. Ton̈ej scomon 
telaj sbꞌa ebꞌ yuuj, palta malaj yelcꞌochi. A juntzan̈ abꞌix chiꞌ, malaj yopisio 
on̈ scꞌaybꞌan dꞌa tas tzꞌaj cacꞌanoch dꞌa co cꞌool tas nabꞌil yuj Dios dꞌa quibꞌan̈.

5 Svalbꞌat jun checnabꞌil tic dꞌayach yic vachꞌ xajanej val sbꞌa ebꞌ creyente 
taꞌ. Tato stojolbꞌitej sbꞌa ebꞌ, tato syil val sbꞌa ebꞌ yedꞌ spensar, tato yel 
syacꞌoch Dios ebꞌ dꞌa scꞌool, ol xajanej sbꞌa ebꞌ yedꞌ ebꞌ yetanimail. 6 Palta ay 
ebꞌ tzꞌactancan jun vachꞌ bꞌeybꞌal sval tic. Yuj chiꞌ, ton̈ej scomon aqꞌuejoch 

A Sbꞌabꞌel Carta San Pablo

DꞌA VIN̈AJ TIMOTEO
Bꞌabꞌel Timoteo sbꞌi jun carta tic, aton jun bꞌabꞌel carta stzꞌibꞌejnacbꞌat vin̈aj apóstol 

Pablo dꞌa jun vin̈ quelem ochnac creyenteal dꞌa yol yic Asia. Yin̈tilal Israel ix snun vin̈, 
axo vin̈ smam vin̈, griego vin̈. Ayic xidꞌnaquecꞌ vin̈aj Pablo dꞌa Asia chiꞌ dꞌa sbꞌabꞌelal, 
ataꞌ ochnac vin̈ creyenteal, ecꞌnac vin̈ yedꞌ vin̈aj Pablo chiꞌ bꞌajtac ecꞌnac.

A jun carta bꞌatnac dꞌa vin̈aj Timoteo chiꞌ, ox macan̈ nivac yelcꞌoch yaji: Bꞌabꞌel 
macan̈, tzꞌel yich dꞌa capítulo 1 masanto dꞌa 2, ataꞌ syal yuj juntzan̈ cꞌaybꞌubꞌal syal 
ebꞌ scomon alejoch sbꞌa cꞌaybꞌumal. A ebꞌ chiꞌ syal ebꞌ to syal co chaan co colnabꞌil 
yuj juntzan̈ lolonel elcꞌaltac yaji. Syalanpax ebꞌ to ay juntzan̈ tas ay yovalil svaji. Max 
yalpax yoch yetbꞌeyum anima yalan ebꞌ.

Axo schabꞌil macan̈, tzꞌilchaj dꞌa capítulo 3, syal yuj tas tzꞌaj co munlaj yedꞌ iglesia, 
icha yic tzꞌoch culto. Syalanpax tas yovalil sbꞌeybꞌalej ebꞌ anciano, ebꞌ diácono yedꞌ 
ebꞌ ix ix tzꞌoch yopisio.

Axo yoxil macan̈, tzꞌel yich dꞌa capítulo 4 masanto dꞌa 6, syal yuj tas smoj sbꞌeybꞌalej 
vin̈aj Timoteo yic syacꞌan servil Jesucristo vin̈. Syalanpax dꞌa vin̈, tas yovalil syutej 
sbꞌa vin̈ dꞌa scal junjun macan̈ anima dꞌa iglesia.
 



spensar ebꞌ dꞌa juntzan̈ comon lolonel malaj bꞌaj scꞌanabꞌajaxi. 7 Sgana ebꞌ 
syacꞌoch sbꞌa cꞌaybꞌumaloc dꞌa ley Moisés. Palta max nachajel-laj yuj ebꞌ tas 
syalelcꞌochi. Vachꞌchom stecꞌbꞌej sbꞌa ebꞌ yalani, palta max nachajpaxel yuj 
ebꞌ tas van yalan ebꞌ chiꞌ.

8  Cojtac val to ay yopisio ley Moisés chiꞌ tato yel sco cꞌanabꞌajej icha val 
tas syalaꞌ. 9 Cojtacpaxi to man̈ yujoc ebꞌ vachꞌ sbꞌeybꞌal ix acꞌjican juntzan̈ 
ley chiꞌ, palta aton yuj ebꞌ ol val tic ix acꞌjicani: Ebꞌ pit syutej sbꞌa dꞌa Dios, 
ebꞌ max cꞌanabꞌajan tas syal Dios, ebꞌ max bꞌeybꞌalan icha sgana Dios, ebꞌ 
chuc sbꞌeybꞌal, ebꞌ malaj tzꞌoch Dios dꞌay, ebꞌ scomon bꞌuchvaj dꞌa tas vachꞌ, 
ebꞌ smacꞌancham smam snun, ebꞌ macꞌumcham anima, 10  ebꞌ tzꞌemn̈ej dꞌa 
ajmulal, ebꞌ vin̈ vinac syicꞌlaj sbꞌa yedꞌ yetvinaquil, ebꞌ elcꞌum anima, ebꞌ 
tzꞌesani, ebꞌ tzꞌacꞌanoch es dꞌa yibꞌan̈ ebꞌ yetanimail yedꞌ ebꞌ scꞌulan junocxo 
tas max scha sbꞌa yedꞌ jun cꞌaybꞌubꞌal te yel, yuj chiꞌ ix can jun ley chiꞌ. 11 A 
jun cꞌaybꞌubꞌal te yel tic, aton jun vachꞌ abꞌix yacꞌnac Dios dꞌayin yic svaleli. 
A jun vachꞌ abꞌix tic, te nivan yelcꞌochi. A tzꞌalan yabꞌixal Dios, aton jun te 
tzalajcꞌolal yaji.

Ix ocꞌ scꞌool Dios dꞌa vin̈aj Pablo
12  Svacꞌ yuj diosal dꞌa Cajal Jesucristo, yujto te ayoch vedꞌ dꞌa vopisio tic, 

ix yalaꞌ to cꞌanabꞌajum in dꞌay, yuj chiꞌ ix yacꞌ vopisio vacꞌan servil. 13  A dꞌa 
yalan̈taxo, te bꞌuchumtac in dꞌa Cristo. Vacꞌnac val chucal dꞌay, ochnac in val 
ajcꞌolal dꞌay. Palta ix ocꞌ val scꞌool Dios dꞌayin, yujto manto in creyenteoc taꞌ. 
Musansatil icꞌan in cꞌulannac juntzan̈ chiꞌ. 14 Te nivan svachꞌcꞌolal Cajal Jesús 
yacꞌnac dꞌayin. A acꞌjinac vacꞌoch in cꞌool dꞌay, xajan in yuuj, icha chiꞌ syutej 
yacꞌan dꞌayon̈ junjun on̈, yujto junxon̈ej caj yedꞌ Cristo Jesús.

15  Ay jun tas ol valaꞌ te yel. Smoj co chaan cabꞌi: Ulnaquecꞌ Cristo Jesús 
dꞌa yolyibꞌan̈qꞌuinal tic, yic tzon̈ scolcanel a on̈ ajmulon̈ tic. A in tic, tzꞌecꞌxo 
val dꞌa yibꞌan̈ te chuc in dꞌa yichan̈ anima smasanil. 16 Yuj chiꞌ, ix ocꞌ scꞌool 
Dios dꞌayin, yic vachꞌ vuuj scheclajeli to te ay snivancꞌolal Jesucristo. Yuj chiꞌ 
a in tic, chꞌoxnabꞌil vaj dꞌa jantac ebꞌ toto ol acꞌanoch Cajalil chiꞌ dꞌa scꞌool, 
yic ol scha sqꞌuinal ebꞌ dꞌa juneln̈ej. 17 A Dios Yajal dꞌa masanil tiempo. Malaj 
bꞌaqꞌuin̈ ol chamoc. Malaj junoc mach syal yilani. An̈ejton jun Dios tic, malaj 
junocxo. Nivanocabꞌ yelcꞌoch dꞌayon̈. Calec vachꞌ lolonel dꞌay dꞌa masanil 
tiempo. Amén.

18  Ach Timoteo, tzach in xajanej val icha junoc vuninal. Svalbꞌat juntzan̈ 
checnabꞌil tic dꞌayach, yic tzach munlaj icha yalnaccan juntzan̈ ebꞌ uuj, ato 
a ix acꞌji yal ebꞌ yuj Dios. Yuj chiꞌ icha junoc soldado te vachꞌ syutej sbꞌa dꞌa 
yopisio, icha val chiꞌ tzutej a bꞌa acꞌan ip a munlaj dꞌa yic Dios. Tecꞌan tzutej 
a bꞌa acꞌanoch Dios chiꞌ dꞌa a cꞌool. Tzil val a bꞌa yedꞌ a pensar dꞌa masanil 
tiempo. 19 Ay ebꞌ maxtzac syaꞌilej sbꞌa yedꞌ spensar, yuj chiꞌ ix vachꞌ juviel 
ebꞌ dꞌa jun cꞌaybꞌubꞌal ix yacꞌoch dꞌa scꞌool. 20  Icha chiꞌ ix yutej sbꞌa vin̈aj 
Himeneo yedꞌ vin̈aj Alejandro, yuj chiꞌ ix vacꞌoch ebꞌ vin̈ dꞌa yol scꞌabꞌ vin̈ 
Satanás, yic syojtaquejel ebꞌ vin̈ to max yal-laj co comon bꞌuchvaj dꞌa Dios.

Checnabꞌil yuj lesal

2  1 A ticnaic, tzin bꞌabꞌlaj alej val bꞌat jun tic dꞌayach. Yovalil tzon̈ tevi dꞌa 
Dios yuj anima smasanil. Yovalil sco cꞌan dꞌa Dios yic syacꞌ svachꞌcꞌolal 

* 2.8 Ayic ix tzꞌibꞌchaj chꞌan̈ Nuevo Testamento, a sbꞌeybꞌal ebꞌ creyente, to syacꞌqꞌue scꞌabꞌ 
ebꞌ dꞌa chaan̈ ayic slesalvi ebꞌ. * 2.15 A jun colnabꞌil syal dꞌa tic man̈oclaj bꞌaj tzon̈ colchajel 
dꞌa yalan̈ co mul syalaꞌ, palta a tas syal elcꞌochi to malaj tas syal scachanoch vaan ebꞌ ix dꞌa 
smunlajel co Mam Dios tato scꞌanabꞌajej juntzan̈ checnabꞌil tic ebꞌ ix. 

dꞌa ebꞌ, yic scolvajpax yedꞌ ebꞌ. 2  Yovalil tzon̈ lesalvi yuj ebꞌ nivac yajal yedꞌ 
pax yuj ebꞌ yajal smasanil, yic vachꞌ juncꞌolal tzon̈ aj yedꞌ ebꞌ, yic malaj pax 
tas sqꞌue vaan dꞌa co cal yedꞌ ebꞌ. Tato icha chiꞌ, ol yal co cꞌulan icha sgana 
Dios, ol yalpax co bꞌeyecꞌ dꞌa acꞌancꞌolal. 3  Tato icha chiꞌ scutej co bꞌa, te 
vachꞌ dꞌa sat Dios co Columal. Ste tzalaj val quedꞌoc. 4 Yujto sgana Dios chiꞌ 
scolchajcanel ebꞌ anima smasanil. Sgana syojtaquejel jun cꞌaybꞌubꞌal ebꞌ te 
yel. 5  Junn̈ej ton Dios ay. An̈ejtonaꞌ, junn̈ej pax mach syal yacꞌanoch co tiꞌ 
dꞌay, aton Jesucristo, yujto a ochnac animail. 6 Aꞌ ulnaquecꞌ yacꞌoch sbꞌa dꞌa 
yol scꞌabꞌ chamel, yic scolel masanil ebꞌ anima dꞌa jun yaelal ol acꞌjoc och dꞌa 
yibꞌan̈ ebꞌ yuj smul. A schamel chiꞌ a val dꞌa stiempoal ix uji yic scheclajeli 
to sgana Dios scolchajel ebꞌ anima smasanil. 7 Yuj val jun tic, ix acꞌji vopisio 
valanel jun abꞌix tic. Ix in acꞌjioch schecabꞌoc Jesucristo yic tzin cꞌaybꞌej ebꞌ 
man̈ israeloc dꞌa jun cꞌaybꞌubꞌal te yel tic, yic syacꞌoch Cristo ebꞌ dꞌa scꞌool. Te 
yel svalaꞌ, man̈ vanoc vesani.

8  Yuj chiꞌ in gana slesalvi ebꞌ vin̈ vinac dꞌa junjun lugar. A ebꞌ syicꞌchaan̈ 
scꞌabꞌ slesalvi, * yovalilocabꞌ vachꞌ sbꞌeybꞌal ebꞌ dꞌa yichan̈ Dios, malajocabꞌ 
schichoncꞌolal ebꞌ, malajocabꞌ bꞌaj stelaj sbꞌa ebꞌ. 9 Axo ebꞌ ix ix, yovalil vachꞌ 
syutej ebꞌ ix yacꞌanoch spichul, tojoln̈ejocabꞌ syutej ebꞌ ix yacꞌanochi. Mocabꞌ 
acꞌumtacoc syutej sbꞌa ebꞌ ix spachꞌuchꞌan xil sjolom. Mocabꞌ acꞌumtacoc 
syutej sbꞌa ebꞌ ix yuj juntzan̈ oro sveei yilji dꞌa sn̈iꞌ schꞌumil ebꞌ ix. Mocabꞌ 
acꞌumtacoc pax syutej sbꞌa ebꞌ ix yuj juntzan̈ pichul te caro stojol syacꞌochi. 
10 Aocabꞌ vachꞌ bꞌeybꞌal schꞌoxel ebꞌ ix. Smoj val icha chiꞌ, yujto yicxo Dios 
yaj ebꞌ ix. 11 Yovalil numan tzꞌaj ebꞌ ix yabꞌan scꞌaybꞌubꞌal dꞌa emnaquilal. 
12  A in svalaꞌ, max yal-laj a ebꞌ ix scꞌaybꞌan ebꞌ vin̈ vinac. Max yal-laj a ebꞌ ix 
tzꞌacꞌan mandar ebꞌ vin̈. Yovalil numan tzꞌaj ebꞌ ix yabꞌani. 13  Yujto a vin̈aj 
Adán, bꞌabꞌel bꞌobꞌil vin̈ yuj Dios. Axo ix Eva, tzacꞌanto bꞌonac ix. 14 Man̈oc 
vin̈aj Adán chiꞌ acꞌjinac musansatil yuj vin̈ diablo, palta a ix Eva chiꞌ. Yuj chiꞌ, 
a ix ochnac smul dꞌa Dios. 15 Palta ol colchajel ebꞌ ix, tato sqꞌuibꞌtzitej yuneꞌ 
ebꞌ ix, tato tecꞌtecꞌ yaj yuneꞌ ebꞌ ix chiꞌ yacꞌanoch Dios dꞌa scꞌool. Tato xajanej 
ebꞌ anima ebꞌ ix, tato vachꞌ sbꞌeybꞌal ebꞌ ix dꞌa yichan̈ Dios, syilan sbꞌa ebꞌ ix. 
Tato icha chiꞌ, ol colchajel ebꞌ ix. *

Sbꞌeybꞌal ebꞌ scuchbꞌan ebꞌ creyente

3  1 A junxo lolonel svalbꞌat tic dꞌayach, te yel. Tato ay ebꞌ snibꞌej tzꞌoch 
stan̈vumaloc ebꞌ yetcreyenteal, vachꞌ jun munlajel snibꞌej ebꞌ chiꞌ. 2  Ol 

valaꞌ tas yovalil sbꞌeybꞌalej ebꞌ tzꞌoch yopisio chiꞌ: Yovalil max say tas malaj 
svachꞌil ebꞌ, yic max yal yacꞌjioch tas dꞌa yibꞌan̈ ebꞌ. Yovalil junjunn̈ej ix 
yetbꞌeyum junjun ebꞌ. Yovalil tecꞌan syutej spensar ebꞌ, syilan val sbꞌa ebꞌ. 
Vachꞌocabꞌ syutej sbꞌeybꞌal ebꞌ dꞌa yichan̈ ebꞌ yetanimail, vachꞌocabꞌ syutej 
sbꞌa ebꞌ dꞌa ebꞌ slaj ecꞌ dꞌay. Yovalil vachꞌ syutej ebꞌ scꞌaybꞌan ebꞌ yetcreyenteal. 
3  Mocabꞌ ucꞌumoc an̈ ebꞌ. Mocabꞌ macꞌvaj pax ebꞌ. Yovalil nivan syutej scꞌool 
ebꞌ. Max yal yacꞌan oval ebꞌ yedꞌ junocxo mach. Mocabꞌ pecꞌtuminoc ebꞌ. 

4 Vachꞌocabꞌ syutej ebꞌ yilan yol spat, yic vachꞌ cꞌanabꞌajum tzꞌaj ebꞌ yuninal 
ebꞌ, yic ay yelcꞌoch ebꞌ dꞌa sat ebꞌ yuninal chiꞌ. 5 Yujto a mach man̈ ojtannacoc 
yilan yol spat, ¿tas ol yutoc yilan yiglesia Dios? 6 A ebꞌ unin creyente to, max 
yal-laj yacꞌjioch yopisio ebꞌ, yujto ay smay ton̈ej syicꞌchaan̈ sbꞌa ebꞌ. Yujto ta 
icha chiꞌ, ay smay yacꞌji syaelal ebꞌ icha utajnac vin̈ diablo. 7 A ebꞌ ay yopisio, 
yovalil vachꞌ syutej sbꞌeybꞌal ebꞌ dꞌa yichan̈ ebꞌ man̈ creyenteoc, yic vachꞌ 
man̈ ol bꞌuchjoc ebꞌ, yic vachꞌ man̈ ol acꞌjoc ganar ebꞌ yuj vin̈ diablo chiꞌ.

A chajtil syutej sbꞌa ebꞌ diácono
8  Svalpaxbꞌat dꞌayach tas yovalil ol sbꞌeybꞌalej ebꞌ diácono: Yovalil te vachꞌ 

syutej sbꞌeybꞌal ebꞌ dꞌa yichan̈ ebꞌ anima. Man̈ chabꞌsatoc syutej sbꞌa ebꞌ. 
Mocabꞌ ucꞌumoc an̈ ebꞌ, mocabꞌ pecꞌtuminoc pax ebꞌ. 9 Yovalil stecꞌbꞌej val 
sbꞌa ebꞌ dꞌa jun cꞌaybꞌubꞌal acꞌbꞌilcan dꞌayon̈ yuj Dios, aton jun bꞌaj scacꞌoch 
co cꞌool. An̈ejtonaꞌ yovalil syil val sbꞌa ebꞌ yedꞌ spensar. 10 Ayic manto och 
yopisio ebꞌ diácono chiꞌ, yovalil sbꞌabꞌlaj bꞌeytzitajcan ebꞌ. Tato malaj spaltail 
ebꞌ tzꞌilchaji, syal yacꞌjioch yopisio ebꞌ chiꞌ. 11 Icha pax chiꞌ ebꞌ ix ix tzꞌoch 
yopisio, yovalil te vachꞌ syutej sbꞌeybꞌal ebꞌ ix dꞌa yichan̈ ebꞌ anima. Max 
yal-laj tzꞌa lvi pecal ebꞌ ix. Yovalil tecꞌan syutej spensar ebꞌ ix. An̈ejtonaꞌ 
cꞌanabꞌajumocabꞌ ebꞌ ix scꞌulan masanil tasi. 12  Axo ebꞌ diácono, yovalil 
junjunn̈ejocabꞌ  ix yetbꞌeyum junjun ebꞌ. Vachꞌocabꞌ syutej ebꞌ yilan ebꞌ 
yuninal yedꞌ yol spat. 13  A ebꞌ diácono chiꞌ, tato te vachꞌ syutej sbꞌa ebꞌ dꞌa 
yopisio chiꞌ, te ay yelcꞌoch ebꞌ dꞌa yichan̈ ebꞌ creyente. Tato icha chiꞌ, max xiv 
ebꞌ yalaneli to ayoch Cristo Jesús dꞌa scꞌool ebꞌ.

Yalnac Dios yuj co cꞌaybꞌubꞌal
14  Tzin naꞌa tecan ol in bꞌat bꞌaj ayach chiꞌ dꞌa yic jayeꞌ cꞌual tic. 15  Tato 

man̈ ol yal in bꞌat dꞌa elan̈chamel jun, palta tzin tzꞌibꞌejbꞌat jun in carta tic 
dꞌayach, yic vachꞌ tzojtaquejeli tas val sco bꞌeybꞌalej a on̈ yuninal on̈xo Dios 
tic. Yujto a on̈ tic yiglesia on̈xo Dios, aton jun Dios pitzan. Ay copisio calanel 
jun cꞌaybꞌubꞌal te yel. Cuuj tzꞌoch val yip jun cꞌaybꞌubꞌal yel tic dꞌa yichan̈ 
ebꞌ anima. 16 A Dios acꞌjinac cojtaquejeli chajtil yaj quic bꞌaj ay on̈ ochi. Val 
yel, te nivan yelcꞌoch juntzan̈ schꞌoxnac dꞌayon̈. Aton juntzan̈ tzꞌalan icha tic:

A Dios yacꞌnacoch sbꞌa animail. Axo Yespíritu chꞌoxjinaqueli to yel 
yalnac.

Ochnac pax qꞌuelan ebꞌ ángel dꞌay. Ix alchajpaxel yabꞌixal dꞌa juntzan̈xo 
nación.

Ay ebꞌ ay dꞌa yolyibꞌan̈qꞌuinal van yacꞌanoch dꞌa scꞌool. An̈ejtonaꞌ 
icꞌjinacpaxqꞌue dꞌa satchaan̈, xchi co cꞌaybꞌubꞌal tic.

Ay ebꞌ creyente ol meltzaj dꞌa spatic

4  1 A Yespíritu Dios tzꞌalan sjichanil to ayic vanxo sjavi jun slajvubꞌ 
tiempoal, ay ebꞌ ol meltzaj dꞌa spatic. Axo dꞌa juntzan̈ cꞌaybꞌubꞌal es ol 

yacꞌoch spensar ebꞌ. Palta a juntzan̈ cꞌaybꞌubꞌal chiꞌ, a dꞌa ebꞌ enemigo scoti. 
2  A dꞌa juntzan̈ ebꞌ anima tzꞌacꞌan es ol yacꞌoch schiquin ebꞌ. A ebꞌ anima chiꞌ, 
chabꞌ sat ebꞌ. Toton juneln̈ej te juvinaquel spensar ebꞌ. 3 Ol yalan ebꞌ icha tic: 
Ay yovalil tato scacꞌoch quetbꞌeyum. Ay pax juntzan̈ tas te ay yovalil cabꞌlani, 
xcham ebꞌ. Palta a Dios ix bꞌoancan masanil juntzan̈ chiꞌ, yic scabꞌlej a on̈ 

creyente on̈ tic. Yuj chiꞌ, ayic scabꞌlani, scacꞌ yuj diosal dꞌa Dios yuuj, yujto 
cojtacxo jun cꞌaybꞌubꞌal te yel. 4 Masanil tas bꞌobꞌil yuj Dios, te vachꞌ, yuj chiꞌ 
max yal-laj calani to chuclaj dꞌa yichan̈. Syaln̈ej cabꞌlan smasanil, an̈ej to 
scacꞌ yuj diosal dꞌa Dios chiꞌ yuuj. 5 Tato tzon̈ lesalvi, scacꞌan yuj diosal yuj 
tas sco vaꞌa, malaj yovalil tas sco va chiꞌ, yujto icha chiꞌ syal slolonel Dios.

A sbꞌeybꞌal ebꞌ tzꞌacꞌan servil Cristo
6  Tato tza cꞌaybꞌej ebꞌ creyente dꞌa juntzan̈ cꞌaybꞌubꞌal tic taꞌ, vachꞌ tzutej 

acꞌan servil Jesucristo syal chiꞌ. Ol vachꞌ och a tecꞌanil ayic ol a cꞌaybꞌan a 
bꞌa alan juntzan̈ lolonel scacꞌoch dꞌa co cꞌool yedꞌ dꞌa juntzan̈xo cꞌaybꞌubꞌal 
te vachꞌ bꞌaj ayoch co pensar. 7 Palta man̈ acꞌoch a pensar dꞌa juntzan̈ abꞌix 
malaj bꞌaj scꞌanabꞌajaxi. An̈ej dꞌa Dios tzacꞌoch a pensar dꞌa masanil tiempo. 
8  Tato sco cꞌaybꞌej co bꞌa co pacubꞌtan̈an co nivanil yic ay quip, vachꞌ toni. 
Palta a val jun ecꞌal vachꞌ to scacꞌoch co pensar dꞌa Dios yic ol co cha svachꞌil 
dꞌa yolyibꞌan̈qꞌuinal tic yedꞌ dꞌa satchaan̈. 9 A jun cꞌaybꞌubꞌal tic te yel. Smoj 
co chaanec cabꞌ dꞌa smasanil co cꞌool. 10 Yuj jun tic, scacꞌ val quip co munlaj 
dꞌa yic Dios, scabꞌanpax syail yuuj. Yujto aton jun Dios pitzan scacꞌoch yipoc 
co cꞌool. A Dios, Scolumal ebꞌ anima smasanil. Aton val ebꞌ tzꞌacꞌanoch scꞌool 
dꞌay ol colchaj yuuj.

11 A juntzan̈ svalbꞌat tic dꞌayach, scham val alan dꞌa ebꞌ creyente taꞌ, tza 
cꞌaybꞌej ebꞌ dꞌay. 12  Vachꞌ tzutej a bꞌa, yic malaj mach ol alanoc to quelem 
unin ach. Más vachꞌ tza chꞌox vachꞌ bꞌeybꞌal dꞌa ebꞌ creyente smasanil. Vachꞌ 
tzutej a lolon yabꞌ ebꞌ. Vachꞌ tzutej a bꞌa yil ebꞌ. Vachꞌ pax tzutej a xajanan 
ebꞌ taꞌ. An̈ej dꞌa Cajal Jesús tzacꞌoch a cꞌool. Tojoln̈ej tzutej a pensar yil ebꞌ. 
Icha chiꞌ tzutej a chꞌoxan jun vachꞌ bꞌeybꞌal dꞌa ebꞌ taꞌ. 13  Yacbꞌan manto in 
cꞌoch taꞌ, tzacꞌ val ip avtan slolonel Dios dꞌa scal ebꞌ. Man̈ actejcan ecan snaꞌ 
ebꞌ, tza cꞌaybꞌejn̈ej ebꞌ. 14 Ayic yacꞌannacqꞌue scꞌabꞌ ebꞌ anciano dꞌa a jolom, 
ataꞌ yacꞌnac opisio Dios, yic snachajel uuj tas tzutej acꞌan servil. A acꞌjinac 
nachajel yuj ebꞌ to icha chiꞌ ol ach yutoc. Yuj chiꞌ, man̈ actejcan jun opisio 
chiꞌ.

15  Tzacꞌ val och a pensar dꞌa juntzan̈ svalbꞌat tic dꞌayach, yic ol yil ebꞌ 
smasanil taꞌ to ipan yoch a tecꞌanil dꞌa junjun cꞌu. 16 Tzil val a bꞌa yuj tas tza 
bꞌeybꞌalej taꞌ. An̈ejtonaꞌ, cham tza na yuj juntzan̈ cꞌaybꞌubꞌal tzacꞌ scꞌaybꞌej 
ebꞌ taꞌ. Tecꞌan tzutej a bꞌa dꞌa masanil tiempo, yic ol ach colchajeloc, yic ol 
colchajpaxel ebꞌ tzꞌabꞌan tas tzal chiꞌ.

A sbꞌeybꞌal ebꞌ creyente smasanil

5  1 Ayic tza chꞌolbꞌitan tas yaj ebꞌ ichamtac vinac, man̈ a tumej ebꞌ, ec sna 
ebꞌ dꞌa emnaquilal, icha tzutej alan junoc tas dꞌa a mam. Yedꞌ pax dꞌa ebꞌ 

quelemtac, vachꞌn̈ej tzutej alan dꞌa ebꞌ, icha tzutej alan dꞌa junoc ucꞌtac. 2  Icha 
pax chiꞌ tzutej alan dꞌa ebꞌ ix chichimtac ix, icha tzutej alan dꞌa ix a nun. 
An̈ejtonaꞌ dꞌa ebꞌ ix cobꞌestac, vachꞌ tzutej alan dꞌa ebꞌ ix, yujto icha anabꞌ yaj 
ebꞌ ix. Man̈oc dꞌa chabꞌsatil tzal dꞌa ebꞌ ix.

3  Svalanpaxbꞌat juntzan̈ checnabꞌil tic yuj ebꞌ ix chamnac yetbꞌeyum. A ebꞌ 
ix chiꞌ, tato dꞌa val yel schꞌocoj ebꞌ ix, yovalil tzon̈ colvaj dꞌa ebꞌ ix. 4 Palta tato 
ay yuneꞌ ebꞌ ix jun, ma ay yixchiquin ebꞌ ix, yovalil tza cꞌaybꞌej ebꞌ uninabꞌil 
chiꞌ to yibꞌan̈ ebꞌ yaj sbꞌabꞌlaj colvaj dꞌa smam snun, spactzitan ebꞌ yuj tas ix 

acꞌji dꞌay. Tato icha chiꞌ syutej sbꞌa ebꞌ, a dꞌa yichan̈ Dios, te vachꞌ, ste tzalaj 
val yedꞌ ebꞌ. 5  Ay ebꞌ ix chamnac yetbꞌeyum dꞌa val yel aycan schꞌocoj. A ebꞌ 
ix chiꞌ, an̈ej Dios syacꞌoch ebꞌ ix yipoc scꞌool. Cꞌual dꞌacꞌval slesalvi ebꞌ ix 
yuj scꞌanan ebꞌ ix jantacn̈ej tas ay tzꞌoch yuuj. 6 Palta ay pax ebꞌ ix chamnac 
yetbꞌeyum chiꞌ an̈ej val tas sgana scꞌulej. Yuj chiꞌ vachꞌchom pitzan ebꞌ ix dꞌa 
yichan̈ ebꞌ anima, palta a dꞌa yichan̈ Dios chamnacxo ebꞌ ix. 7 Scham val alan 
juntzan̈ checnabꞌil tic dꞌa ebꞌ ix taꞌ, yic malaj mach ol alanqꞌue tas dꞌa spatic 
ebꞌ ix. 8  Tato ay ebꞌ creyente max colvaj dꞌa smam snun, ma dꞌa ebꞌ ay dꞌa yol 
spat ebꞌ, a ebꞌ chiꞌ, malaj yelcꞌoch scꞌaybꞌubꞌal Cristo dꞌa ebꞌ. Ecꞌalxo schucal 
ebꞌ dꞌa yichan̈ ebꞌ man̈ creyenteoc.

9 A ebꞌ ix chamnac yetbꞌeyum sval tic, syal yoch ebꞌ ix scuentaoc iglesia. 
An̈ej ebꞌ ix 60 abꞌilxo sqꞌuinal, ebꞌ ix junn̈ej vin̈ yetbꞌeyum yicꞌnac. 10 An̈ej 
ebꞌ ix chequel yaj dꞌa yichan̈ ebꞌ yetcreyenteal to vachꞌ sbꞌeybꞌal ebꞌ ix, ebꞌ 
ix vachꞌ yutejnac sqꞌuibꞌtzitan yuneꞌ, ebꞌ ix vachꞌ yutejnac sbꞌa dꞌa ebꞌ slaj ecꞌ 
dꞌay, ebꞌ ix acꞌjinac servil ebꞌ yetcreyenteal dꞌa emnaquilal, ebꞌ ix ocꞌnac scꞌool 
dꞌa ebꞌ ayoch dꞌa syaelal, ebꞌ ix vachꞌn̈ej yutejnac sbꞌa dꞌa masanil tiempo. 
An̈ej ebꞌ ix chiꞌ syal yoch scuentaoc iglesia chiꞌ.

11 A xo ebꞌ ix unintac ix to scham yetbꞌeyum jun, man̈ a chaoch ebꞌ ix 
scuentaoc iglesia. Yujto ay bꞌaj an̈ej sgana ebꞌ ix scꞌulej, yuj chiꞌ syactejcan 
Cristo ebꞌ ix, axo yetbꞌeyum ebꞌ ix syacꞌxiochi. 12  Elta ul dꞌa yibꞌan̈ ebꞌ ix, 
yujto maxtzac scꞌanabꞌajej stiꞌ ebꞌ ix syacꞌcani. 13  An̈ejtonaꞌ an̈ej lolonel 
tzecꞌ yal ebꞌ ix dꞌa caltac pat, yuj chiꞌ te jaragana tzꞌaj ebꞌ ix. Man̈ ton̈ejoc 
jaragana ebꞌ ix, palta syal pax pecal ebꞌ ix. Ton̈ej scomon aqꞌuejoch sbꞌa ebꞌ 
ix dꞌa juntzan̈ bꞌaj malaj yalan yicoꞌ. Syalanpax juntzan̈ malaj svachꞌil ebꞌ ix. 
14 Yuj chiꞌ, tzin nibꞌej to a ebꞌ ix unintac ix to scham yetbꞌeyum, más vachꞌ 
syacꞌxioch yetbꞌeyum ebꞌ ix. Aljocabꞌ yuneꞌ ebꞌ ix. Munlajocabꞌ ebꞌ ix dꞌa yol 
spat, yic a ebꞌ ayoch ajcꞌolal dꞌayon̈, maxtzac yal sbꞌuchvaj ebꞌ dꞌayon̈ yuj ebꞌ 
ix. 15 Svalanbꞌat juntzan̈ tic dꞌayach, yujto ay ebꞌ ix chamnac yetbꞌeyum toxo 
ix meltzajpax dꞌa spatic. Axo ticnaic, a vin̈ Satanás syacꞌ servil ebꞌ ix.

16 A ebꞌ creyente taꞌ, tato ay junoc ix chamnac yetbꞌeyum dꞌa yol spat ebꞌ, 
yovalil scolvaj ebꞌ dꞌa ix. Yujto man̈ smojoc tato a iglesia tzꞌacꞌan sgasto ix. 
A ebꞌ ix dꞌa val yel schꞌocoj, an̈ej ebꞌ ix bꞌaj syal scolvaj iglesia, yujto max 
tzacꞌvan iglesia yacꞌan sgasto ebꞌ ix smasanil.

17 A ebꞌ anciano vachꞌ syutej yilan ebꞌ yetcreyenteal, vachꞌ pax syutej ebꞌ 
yacꞌan cꞌaybꞌajoc yedꞌ yalanel slolonel Dios, yovalil te ay yelcꞌoch ebꞌ dꞌa 
yichan̈ ebꞌ creyente smasanil. 18  Yujto a Slolonel Dios Tzꞌibꞌabꞌilcani, a tzꞌalan 
icha tic: Man̈ eyacꞌoch spail stiꞌ nocꞌ nocꞌ stecꞌvi trigo, xchi. Syalanpax junxo 
icha tic: A ebꞌ smunlaji, ay yalan yic ebꞌ schaan stojol, xchi.

19 Tato ay mach tzꞌacꞌanoch tas dꞌa yibꞌan̈ junoc anciano, yovalil ay chavan̈oc, 
ma oxvan̈oc tes tigo. Tato malaj jun, man̈ a cha abꞌ dꞌay. 20  Tato ay junoc 
anciano max actancan scꞌulan chucal, tza cachoch vaan dꞌa yichan̈ ebꞌ creyente 
smasanil, yic ol xiv ebꞌ creyente chiꞌ yoch smul dꞌa Dios. 21 Scham val valanbꞌat 
dꞌayach dꞌa yichan̈ Dios, dꞌa yichan̈ Cajal Jesucristo yedꞌ dꞌa yichan̈ ebꞌ ángel 
sicꞌbꞌilcanel yuuj to tza cꞌanabꞌajej val juntzan̈ checnabꞌil tic dꞌa stojolal, mocabꞌa 
sqꞌuexan̈il tzutej a bꞌoan yaj ebꞌ. 22  Man̈ a comon aqꞌuejoch yopisio junoc mach 
dꞌa elan̈chamel, yacbꞌan manto a bꞌeytzitej, yujto talaj tzꞌoch smul, locan ach 
yedꞌoc dꞌa smul chiꞌ dꞌa yichan̈ Dios. Tziqꞌuel a bꞌa dꞌa junoc tas malaj svachꞌil.

23  Svalanbꞌat dꞌayach yuj a cꞌool, yujto an̈ejaꞌ yacꞌan syail. Man̈ocn̈ej a aꞌ 
tzuqꞌuej. Syal ucꞌan jabꞌoc vino, yic ol bꞌoxoc a cꞌool chiꞌ.

24  Ay ebꞌ toxon chequel yaj smul ayic manto bꞌeytzitaj ebꞌ. Ay pax ebꞌ 
masanto sbꞌeytzitaji, ichato chiꞌ scheclajelta smul. 25 Icha pax chiꞌ ebꞌ vachꞌ 
sbꞌeybꞌal, chequeltaxon yaji to vachꞌ sbꞌeybꞌal ebꞌ. Tato ay ebꞌ vachꞌ sbꞌeybꞌal 
manto checlajeli, yovalil ol checlajeloc.

6  1 An̈ejtonaꞌ svalanbꞌat dꞌayach yuj ebꞌ creyente ay spatrón. Ayocabꞌ 
yelcꞌoch spatrón ebꞌ chiꞌ dꞌay, yic man̈ ol bꞌuchjoc Dios yuj sbꞌeybꞌal ebꞌ. 

Yedꞌ juntzan̈ cꞌaybꞌubꞌal bꞌaj scacꞌoch co pensar, man̈ ol bꞌuchjoc pax yuj ebꞌ. 
2  Tato ay ebꞌ yetcreyenteal sbꞌa yedꞌ spatrón, vachꞌchom creyente spatrón ebꞌ 
chiꞌ, ayocabꞌ yelcꞌoch dꞌa ebꞌ. Ecꞌalxo val vachꞌ syutej ebꞌ smunlaj dꞌay, yujto 
creyente jun van schaan svachꞌil smunlajel ebꞌ chiꞌ, xajanabꞌil vin̈ yuj Dios 
yedꞌ ebꞌ. Scham val alan juntzan̈ cꞌaybꞌubꞌal tic dꞌa ebꞌ taꞌ, tza cꞌaybꞌan ebꞌ 
dꞌay.

Max yal scacꞌoch co pensar dꞌa bꞌeyumal
3  A juntzan̈ scꞌaybꞌubꞌal Cajal Jesucristo, te yel, palta ay ebꞌ max yacꞌoch 

spensar dꞌay. Chꞌoc cꞌaybꞌubꞌal syal ebꞌ. Malaj sgana ebꞌ dꞌa juntzan̈ cꞌaybꞌubꞌal 
tzꞌalani tas scutej cacꞌanoch co pensar dꞌa Dios. 4 A ebꞌ icha chiꞌ syutej sbꞌa, 
malaj jabꞌoc tas yojtac ebꞌ, ton̈ej syicꞌchaan̈ sbꞌa ebꞌ. Sgana ebꞌ syacꞌ oval yedꞌ 
junocxo mach. Sgana ebꞌ stelaj sbꞌa yuj juntzan̈ lolonel. An̈ej val juntzan̈ 
tic scꞌulej ebꞌ dꞌa masanil tiempo. Palta yuj juntzan̈ scꞌulej ebꞌ chiꞌ, spitzvi 
chichoncꞌolal dꞌa scal ebꞌ, oval, bꞌuchval, chuc pensaril yedꞌ ajcꞌolal. 5  Icha 
chiꞌ syutej ebꞌ sjuanel spensar ebꞌ max yacꞌoch spensar dꞌa jun cꞌaybꞌubꞌal 
yel. A snaan ebꞌ to ol yacꞌ ganar stumin ebꞌ dꞌa spatic co cꞌaybꞌubꞌal tic. 
6  Yel toni, te nivan svachꞌil sco cha dꞌa spatic co cꞌaybꞌubꞌal, tato sco naꞌa 
to cꞌocbꞌil syabꞌ juntzan̈ tastac ay dꞌayon̈ junjun on̈. 7 Ayic caljinac, malaj 
jabꞌoc tas quedꞌnac. An̈ejtonaꞌ malaj jabꞌoc tas ol quicꞌbꞌat quedꞌoc ayic ol 
on̈ chamoc. 8  An̈ej tato cꞌocbꞌil schax tas sco va dꞌa junjun cꞌu, tato ay pax co 
pichul, con̈ tzalajec. 9 Palta ay ebꞌ creyente an̈ej bꞌeyumal sgana. Yuj chiꞌ, cꞌun 
sjuviel ebꞌ yuj chucal. Ichato scan ebꞌ dꞌa junoc yaal, yujto tzijtum juntzan̈ 
tas malaj yopisio snibꞌejoch ebꞌ. Te ay smay sjuviel ebꞌ yuuj. Yuj juntzan̈ bꞌaj 
syiloch scꞌool ebꞌ, svachꞌ juviel spensar ebꞌ dꞌa juneln̈ej. Yuj chiꞌ, ichn̈ej taꞌ 
ol satixcanem ebꞌ. 10 A dꞌa pecꞌ tuminal, a taꞌ scot yaln̈ej tas chucalil. Ay ebꞌ 
snibꞌan qꞌuen tumin, yuj chiꞌ ix laj yactejcan jun cꞌaybꞌubꞌal ebꞌ yacꞌnac och 
dꞌa scꞌool. Man̈xo jantacoc cuscꞌolal ix yicꞌcot ebꞌ dꞌa yibꞌan̈.

Scacꞌoch co cꞌool dꞌa Jesucristo
11 A achxo tic ach Timoteo, yicxo Dios aji. Man̈ a cꞌulej juntzan̈ malaj 

svachꞌil ix val tic. Te tojol tzutej a bꞌeybꞌal. An̈ej Dios bꞌaj tzacꞌoch a cꞌool 
yedꞌ a pensar. Tza xajanej ebꞌ anima. Tecꞌan tzutej a bꞌa abꞌan syail. Emnaquil 
tzutej a bꞌa. 12  Icha junoc mach syacꞌ yip, tecꞌtecꞌ syutej sbꞌa, icha chiꞌ tzutej 
acꞌan ip och tzacꞌan yuj Cajal Jesús, yic tza cha a qꞌuinal dꞌa juneln̈ej, yujto 
yuj a chaan a qꞌuinal chiꞌ ix ach yavtejoch Dios yicoc ayic te vachꞌ ix utej alan 
dꞌa yichan̈ juntzan̈ ebꞌ ix abꞌan alani to a Jesucristo Cajal toni. 13 Scham val 
valanbꞌat dꞌayach dꞌa yichan̈ Dios, aton jun tzꞌacꞌan sqꞌuinal masanil tastac 
yedꞌ dꞌa yichan̈ Jesucristo, aton jun te vachꞌ yutejnac yacꞌan testigoal sbꞌa 

dꞌa yichan̈ vin̈aj Poncio Pilato, 14  tza cꞌanabꞌajej val juntzan̈ checnabꞌil tic 
sicꞌlabꞌil. Vachꞌn̈ej tzutej a bꞌeybꞌal masanto ol javoc Cajal Jesucristo. 15 Ayic 
ol javoc jun tiempoal icha sgana Dios, ato taꞌ ol elcꞌoch jun tic yuuj. Yujto 
an̈ej ay spoder. Te tzalajcꞌolal yaji. A sReyal ebꞌ rey. Yajal pax yaj dꞌa ebꞌ 
yajal. 16  An̈ej malaj bꞌaqꞌuin̈ schami. Saquilqꞌuinaln̈ej bꞌaj ay. Malaj junoc 
mach syal scꞌoch dꞌa stzꞌey. Malaj junoc mach ilannac, yujto man̈ chequeloc. 
Te nivanocabꞌ yelcꞌoch dꞌa co sat. Ayocabꞌ spoder dꞌa masanil tiempo. Amén.

17 Axo ebꞌ creyente bꞌeyum dꞌa yolyibꞌan̈qꞌuinal tic, tzal juntzan̈ checnabꞌil 
tic dꞌa ebꞌ.  Scham val alan dꞌa ebꞌ to max yal yicꞌanchaan̈ sbꞌa ebꞌ. Max 
yal yacꞌanoch sbꞌeyumal ebꞌ chiꞌ yipoc scꞌool, yujto elan̈chamel slajvieli. 
Tzalanpax dꞌa ebꞌ to an̈ej Dios pitzan syacꞌoch ebꞌ yipoc scꞌool. Yujto a Dios 
chiꞌ tzꞌacꞌan masanil tas dꞌayon̈ yic tzon̈ tzalaj yedꞌ juntzan̈ chiꞌ. 18  Yovalil 
vachꞌ syutej sbꞌeybꞌal ebꞌ, man̈ jantacoc tas vachꞌ syal scꞌulan ebꞌ. Yovalil 
scolvaj ebꞌ dꞌa ebꞌ mebꞌaꞌ, sian pax ebꞌ tastac ay dꞌay. 19 Tato sbꞌeybꞌalej ebꞌ 
icha sval tic, ol smolbꞌej sbꞌeyumal ebꞌ ol scha bꞌaqꞌuin̈, ol schaan jun sqꞌuinal 
ebꞌ dꞌa val yel.

Slajvubꞌ schecnabꞌil vin̈aj Pablo
20 Ach Timoteo, tan̈vej val tas ix acꞌchajoch abꞌenal dꞌa yol a cꞌabꞌ. Ay ebꞌ 

comon tzꞌalan tastac, palta nabꞌan̈ej. Malaj yelcꞌoch tas syal ebꞌ syaloch 
sbꞌa jelanil chiꞌ. Bꞌesel a bꞌa dꞌa scal ebꞌ. 21 Yujto ay ebꞌ syacꞌoch spensar dꞌa 
juntzan̈ es syal ebꞌ chiꞌ. Yuj chiꞌ syactejcan juntzan̈ cꞌaybꞌubꞌal ebꞌ yacꞌnac 
och dꞌa scꞌool.

Aocabꞌ Dios tzꞌacꞌan svachꞌcꞌolal dꞌayex taꞌ. 

Tzꞌel yich scarta vin̈aj Pablo

1  1 A in Pablo in, schecabꞌ in Jesucristo, yujto icha chiꞌ ix el dꞌa scꞌool Dios. 
A Dios yacꞌnaccan stiꞌ to ol yacꞌ co qꞌuinal dꞌa juneln̈ej, yujto junxon̈ej 

caj yedꞌ Cristo Jesús. 2  Ach Timoteo, tzin tzꞌibꞌejbꞌat jun carta tic dꞌayach. 
Te xajanabꞌil ach vuuj, icha vuninal aji. Yacꞌocabꞌ svachꞌcꞌolal co Mam Dios 
yedꞌ Cajal Jesucristo dꞌayach. Ocꞌocabꞌ scꞌool dꞌayach, syacꞌanpax sjuncꞌolal 
dꞌayach.

Max yal co qꞌuixvi calanel slolonel Cristo
3  Cꞌual dꞌacꞌval in lesalvi uuj. Ayic tzin lesalvi dꞌa juntac el, svacꞌpax yuj 

diosal dꞌa Dios uuj. Te tojol svutej in pensar vacꞌan servil Dios chiꞌ icha 
yutejnac ebꞌ in mam vicham. 4  Tzin naancoti to ocꞌnac ach ayic a cannac 
vuuj. In gana tzach vil junelxo, yic ol vachꞌ javoc in tzalajcꞌolal. 5 Vojtac to 
tzacꞌval och Cajal Jesús dꞌa a cꞌool, icha yutejnac sbꞌa ix a nun chichim ix 
Loida yedꞌ ix a nun ix Eunice. Vojtac to icha yutejnac sbꞌa ebꞌ ix chiꞌ, icha pax 
chiꞌ tzutej a bꞌa.

6  Ayic vacꞌannacqꞌue in cꞌabꞌ dꞌa a jolom, ataꞌ yacꞌnac opisio Dios, yic 
snachajel uuj tas tzutej acꞌan servil. A ticnaic, svalbꞌat dꞌayach to tzacꞌ val ip 
a munlaj dꞌa opisio chiꞌ. 7 Man̈oc xivcꞌolal ix yacꞌ Dios dꞌayon̈, palta a spoder 
ix yacꞌaꞌ, yic tecꞌan scutej co bꞌa. Ix yacꞌan co xajanej co bꞌa. Ix yacꞌanpax tas 
scutej quilan co bꞌa. 8  Yuj chiꞌ, man̈ ach qꞌuixvoc alanel yabꞌixal Cajal Jesús. 
An̈ejtonaꞌ man̈ ach qꞌuixvoc pax vuuj, yujto a ticnaic preso vaj yuj Cajal 

A Schabꞌil Carta San Pablo

DꞌA VIN̈AJ TIMOTEO
Schabꞌil Timoteo sbꞌi jun carta tic, aton schabꞌil carta stzꞌibꞌejnacbꞌat vin̈aj apóstol 

Pablo dꞌa vin̈aj Timoteo yuj juntzan̈xo lolonel syalbꞌat vin̈ dꞌa vin̈, yic scolvaj vin̈ yedꞌ 
vin̈ dꞌa bꞌajtac tzꞌeqꞌui. Yujto yojtacxo vin̈aj Pablo chiꞌ to toxo ol chamoc, yuj chiꞌ ix 
yacꞌ val yip vin̈ scꞌaybꞌancan vin̈aj Timoteo chiꞌ, yic syacꞌan techaj juntzan̈ proval vin̈ 
sjavi dꞌa yibꞌan̈, tecꞌanpax syutej vin̈ yacꞌan testigoal sbꞌa yuj Cristo. Ix yalanpaxbꞌat 
vin̈ yic vachꞌ syutej sbꞌa vin̈aj Timoteo yedꞌ Slolonel Dios. Yovalil scꞌanabꞌajej vin̈ yilan 
yopisio, aton alojel vachꞌ abꞌix vachꞌchom ay ebꞌ ayoch ajcꞌolal dꞌa vin̈. Ix yalanpaxbꞌat 
vin̈ dꞌa vin̈aj Timoteo chiꞌ to max yal yacꞌanoch sbꞌa vin̈ dꞌa juntzan̈ telajbꞌail malaj 
bꞌaj scꞌanabꞌajaxi, malaj pax jabꞌoc tas vachꞌ syacꞌaꞌ, yujto a ebꞌ tzꞌabꞌan juntzan̈ lolonel 
chiꞌ, ton̈ej svachꞌ juviel spensar ebꞌ yuuj.

A yuj juntzan̈ tic tzꞌaljibꞌat dꞌa vin̈aj Timoteo chiꞌ, yic vachꞌ snacot vin̈ tastac ix 
schꞌox vin̈aj Pablo chiꞌ dꞌa vin̈, aton cꞌaybꞌubꞌal, yujto a vin̈aj Pablo chiꞌ, tecꞌan yutejnac 
sbꞌa vin̈ dꞌa scal juntzan̈ yaelal ix acꞌjioch dꞌa yibꞌan̈.
 



 

* 1.12 A dꞌa tic syalaꞌ to a vin̈aj Pablo ix acꞌanoch tas abꞌenal dꞌa yol scꞌabꞌ Dios. Ay juntzan̈xo 
traducción tzꞌalani to ay spoder Dios stan̈van masanil tas ix yacꞌoch abꞌenal dꞌa yol scꞌabꞌ vin̈aj 
Pablo chiꞌ. 

Jesús chiꞌ. Man̈ ach xiv abꞌan pax syail yuj jun vachꞌ abꞌix yic colnabꞌil, yujto 
a Dios van yacꞌan spoder dꞌayach vedꞌoc. 9 A Dios yacꞌnac co colnabꞌil. Aꞌ 
avtannac on̈, yic tzon̈ och yicoc. Man̈ yujoc juntzan̈ tas vachꞌ sco cꞌulej ix on̈ 
colchaji, palta ix el dꞌa scꞌool Dios to icha chiꞌ tzon̈ aji, yujto junxon̈ej caj yedꞌ 
Cristo. Atax yic manto sbꞌo jun yolyibꞌan̈qꞌuinal tic, toxonton ay svachꞌcꞌolal 
dꞌayon̈. 10 Axo yic ix ulecꞌ co Columal Jesucristo, ix checlajel svachꞌcꞌolal Dios 
dꞌayon̈. A Jesucristo chiꞌ ix acꞌan lajvoc spoder chamel. Yuj jun vachꞌ abꞌix 
yic colnabꞌil, ix checlajeli to a Cajal Jesús chiꞌ tzꞌacꞌan co qꞌuinal dꞌa juneln̈ej.

11 A Dios acꞌannac vopisio yic svalel vachꞌ abꞌix yic colnabꞌil. Aꞌ acꞌannac 
in och schecabꞌoc Jesucristo, yic vachꞌ tzin ecꞌ in cꞌaybꞌej ebꞌ man̈ israeloc. 
12  Yuj chiꞌ svabꞌ syail yuj juntzan̈ sjavi dꞌa vibꞌan̈ tic. Palta max in qꞌuixvilaj, 
yujto vojtac mach ayoch yipoc in cꞌool, aton Dios. Vojtac to ay spoder stan̈van 
tas ix vacꞌoch abꞌenal dꞌa yol scꞌabꞌ, * masanto ol javoc scꞌual sjavi Jesucristo.

13  A juntzan̈ cꞌaybꞌubꞌal valnaccan dꞌayach, te yel, yuj chiꞌ tza cꞌanabꞌajej 
val. A ticnaic, junxon̈ej caj yedꞌ Cristo Jesús, yuj chiꞌ tzacꞌ val och Cajal chiꞌ 
dꞌa a cꞌool. Tza xajanej paxi. 14 A juntzan̈ cꞌaybꞌubꞌal ix acꞌjioch abꞌenal dꞌa 
yol a cꞌabꞌ yuj Dios, tza tan̈vej yuj spoder Yespíritu, aton jun ix acꞌjioch cajan 
dꞌayon̈ junjun on̈.

15 Ojtactaxoni to a masanil ebꞌ creyente ay dꞌa yol yic Asia, ix in yactejcan 
ebꞌ in chꞌocoj. An̈ejtonaꞌ vin̈aj Figelo yedꞌ vin̈aj Hermógenes, ix in yactejpaxcan 
ebꞌ vin̈. 16 Palta tzin nibꞌej to tzꞌocꞌ scꞌool Cajal Jesús dꞌa ebꞌ ay dꞌa yol spat vin̈aj 
Onesíforo, yujto tzijtum el ix yacꞌ snivanil in cꞌool vin̈. Vachꞌchom preso vaji, 
palta maj qꞌuixvoc vin̈ sjavi dꞌayin. 17 Ayic ix javi vin̈ dꞌa Roma tic, ix ecꞌ vin̈ in 
say dꞌa smasanil scꞌool, masanto ix in ilchaj yuj vin̈. 18 A dꞌa scꞌual sjaubꞌal Cajal 
Jesucristo, comonoc ol ocꞌ scꞌool Cajalil dꞌa vin̈aj Onesíforo chiꞌ. Ojtac jantac ix 
on̈ yacꞌ servil vin̈ dꞌa chon̈abꞌ Éfeso, aton bꞌaj ayach ecꞌ chiꞌ.

Tecꞌan scutej co bꞌa

2  1  A ach tic, icha val to vuninal ach. Tecꞌan val tzutej a bꞌa yuj 
svachꞌcꞌolal Dios syacꞌ dꞌayon̈, yujto junxon̈ej caj yedꞌ Cristo Jesús. 2  Ay 

juntzan̈ cꞌaybꞌubꞌal ix abꞌ valan dꞌa scal ebꞌ tzijtumal creyente, tza cꞌaybꞌej 
ebꞌ creyente cꞌanabꞌajum dꞌay, aton ebꞌ syal pax scꞌaybꞌan ebꞌ yetcreyenteal.

3  Icha junoc soldado te vachꞌ, icha chiꞌ tzutej a bꞌa acꞌan techaj abꞌan syail, 
yujto van acꞌan servil Jesucristo. 4  Qꞌuinaloc ay junoc soldado ayoch dꞌa 
yopisio ticnaic, max yal-laj yacꞌanbꞌat sbꞌa dꞌa junocxo comon munlajel, yujto 
an̈ej jun yajalil ix icꞌan och soldadoal chiꞌ bꞌaj snibꞌej vachꞌ scan dꞌa sat. 
5 Qꞌuinaloc ay junoc ayoch dꞌa junoc tajnel ticnaic, sgana syacꞌ ganar. Palta 
tato max scꞌanabꞌajej juntzan̈ sleyal yic jun tajnel chiꞌ, max yacꞌlaj ganar 
schaan spac. 6 A ebꞌ smunlaj dꞌa sat sluum, ay yalan yic ebꞌ sbꞌabꞌlaj yaman sat 
smunlajel chiꞌ. 7 A juntzan̈ svalbꞌat tic dꞌayach, tza na val sicꞌlabꞌil. Axo Cajal 
Jesús ol acꞌan nachajel uuj smasanil.

8  Tza navalcot Jesucristo, aton yin̈tilal vin̈aj rey David, ix pitzvixi dꞌa scal 
ebꞌ chamnac. Icha chiꞌ syal jun vachꞌ abꞌix yic colnabꞌil svalel tic. 9 A ticnaic 

van vabꞌan syail, yujn̈ej to svalel jun vachꞌ abꞌix tic. Ayoch qꞌuen cadena 
dꞌayin, ichato te nivan in mul dꞌa yichan̈ ley. Palta a slolonel Dios, man̈ ayoc 
och qꞌuen cadena dꞌay icha vaj a in tic. 10  Ay juntzan̈xo ebꞌ sicꞌbꞌiltaxonel 
yuj Dios. In gana ol scha svachꞌil Dios chiꞌ ebꞌ quedꞌoc, yuj chiꞌ svacꞌ techaj 
masanil juntzan̈ yaelal sja dꞌa vibꞌan̈, yic ol scha scolnabꞌil ebꞌ te nivan 
yelcꞌochi, aton jun tzꞌacꞌji dꞌayon̈ dꞌa juneln̈ej, yujto junxon̈ej caj yedꞌ Cristo 
Jesús. 11 A juntzan̈ lolonel svalbꞌat dꞌayach tic, te yel:

Tato chamnac on̈ yedꞌ Cristo, ol on̈ aj yedꞌ dꞌa juneln̈ej.
 12 Tato scacꞌ techaj syaelal yedꞌoc, ol on̈ och yajalil yedꞌoc. Tato ay on̈ 

scalaꞌ to man̈ on̈ yicoc, ol yal paxi to man̈ on̈ yicoclaj.
 13 Tato ay on̈ max caqꞌuelcꞌoch icha tas scalaꞌ, palta axo, tzꞌeln̈ejcꞌoch tas 

syalaꞌ. Yujto max yal sqꞌuexan spensar dꞌa tas syalaꞌ.

A tas sgana Dios scꞌulej ebꞌ tzꞌacꞌan servil
14  Eccot juntzan̈ svalbꞌat dꞌayach tic sna ebꞌ. Scham val alan dꞌa ebꞌ dꞌa 

yichan̈ Dios Cajal to max yal-laj scomon telan sbꞌa ebꞌ yuj juntzan̈ lolonel 
malaj jabꞌoc yopisio. Axo ebꞌ smaclan yabꞌ tas syal ebꞌ, ste juviel ebꞌ yuuj. 
15 Tzacꞌ val ip a munlaj dꞌa yic Dios, yic ol yilaꞌ to vachꞌ a munlajel, te tojol 
tzutej alanel slolonel te yel. Tato icha chiꞌ tzutej a bꞌa, man̈ ol ach qꞌuixvoclaj 
dꞌa yichan̈. 16 Man̈ a comon aqꞌuejoch a bꞌa yedꞌ ebꞌ scomon loloni, aton ebꞌ 
malaj yelcꞌoch tas syalaꞌ. Yuj juntzan̈ comon lolonel chiꞌ, ton̈ej svachꞌ bꞌat 
ebꞌ dꞌa scal chucal. 17 Icha junoc yabꞌil yaxcꞌa, ste xacchajbꞌati, icha chiꞌ tzꞌaj 
spucaxbꞌat juntzan̈ comon lolonel syal ebꞌ chiꞌ. Icha chiꞌ ix yutej sbꞌa vin̈aj 
Himeneo yedꞌ vin̈aj Fileto. 18  Yuj chiꞌ, ix spatiquejcanel jun cꞌaybꞌubꞌal te yel 
ebꞌ vin̈. Slaj yalan ebꞌ vin̈ to toxo ix pitzvixi ebꞌ chamnac. Yuj tas syal ebꞌ 
vin̈ chiꞌ, ay ebꞌ somchajel spensar, maxtzac yacꞌoch Cajal Jesucristo ebꞌ dꞌa 
scꞌool. 19 Icha yipumal yich junoc pat man̈ jabꞌoc tzꞌibꞌxi, icha chiꞌ yutejnac 
Dios yacꞌanem yipumal yich yiglesia. A dꞌa yiglesia chiꞌ ayoch jun sello, aton 
jun tzꞌalan icha tic: A Cajal Jesús toxonton yojtac mach ebꞌ yictaxoni, xchi. 
Syalanpax icha tic: A mach tzꞌalani to yic Cristo, yovalil syactejcan masanil 
chucal, xchi jun sello chiꞌ.

20 A dꞌa junoc pat nivaquil, man̈ jantacoc yamcꞌabꞌ ay dꞌa yool. Ay juntzan̈ 
qꞌuen yamcꞌabꞌ chiꞌ, nabꞌa oro yedꞌ plata, te chꞌoc yel yopisio. Palta ay 
juntzan̈xo yamcꞌabꞌ chiꞌ, nabꞌa teꞌ yedꞌ lum luum, a juntzan̈ chiꞌ, comonn̈ej 
yaji. 21 Icha juntzan̈ yamcꞌabꞌ chiꞌ, icha chiꞌ caji. Tato scactejcan masanil 
chucal, a dꞌa yichan̈ Cajal Jesús, te ay quelcꞌochi. An̈ej ay on̈ yicoꞌ. Te ay 
copisio yuuj, yujto a tas sgana, lista caj co cꞌulani.

22  Iqꞌuel a bꞌa dꞌa scal chucal scꞌulej ebꞌ etquelemal. Te tojol tzutej a bꞌeybꞌal. 
An̈ej Cajal Jesús tzacꞌoch dꞌa a cꞌool. Tza xajanan ebꞌ anima. Juncꞌolal tzutej 
a bꞌa. Junxon̈ej pax tzutej a bꞌa yedꞌ ebꞌ malaj jabꞌoc spaltail dꞌa yichan̈ Cajal 
Jesús, ayic syalan sbꞌa ebꞌ dꞌay. 23  Iqꞌuel a bꞌa dꞌa scal ebꞌ scomon telaj sbꞌa, 
aton ebꞌ malaj jabꞌoc yelcꞌoch tas syalaꞌ. Ina ojtac, ton̈ej spitzvi oval yuj tas 
syal ebꞌ chiꞌ. 24 A mach tzꞌacꞌan servil Cajal Jesús, max yal scomon acꞌanoch 
sbꞌa dꞌa scal oval. Yovalil emnaquil syutej sbꞌa dꞌa masanil anima. Yovalil 
vachꞌ syutej scꞌaybꞌan ebꞌ anima, nivanocabꞌ pax syutej scꞌool. 25 An̈ejtonaꞌ, 
emnaquil syutej ebꞌ yalan dꞌa ebꞌ schichonoch scꞌool dꞌay, yic talaj icha chiꞌ ol 
acꞌjoc sna sbꞌa ebꞌ yuj Dios, axo yojtacanel jun cꞌaybꞌubꞌal te yel ebꞌ. 26 Yujto 

* 3.8 Vin̈aj Janes yedꞌ vin̈aj Jambres, am ebꞌ vin̈ sbꞌinaj dꞌa Éxodo 7.11,22; 8.7,19. 

a ebꞌ chiꞌ, ichato yambꞌil ebꞌ yuj vin̈ diablo yic scꞌulej ebꞌ icha tas sgana vin̈. 
Palta tato sna sbꞌa ebꞌ, ol colchajcanel ebꞌ dꞌa yol scꞌabꞌ vin̈.

A tas ol bꞌeybꞌalaj dꞌa lajvubꞌ cꞌual

3  1 Yovalil tzojtaquejeli to ayic manto javi jun lajvubꞌ cꞌual, ol javoc jun 
tiempoal te ay smay. 2  Yujto ay ebꞌ anima munil ol xajanej sbꞌa schꞌocoj. 

An̈ej dꞌa qꞌuen tumin ol yacꞌoch spensar ebꞌ. Ol yacꞌ acꞌumtaquil ebꞌ. Ol 
yicꞌchaan̈ sbꞌa ebꞌ. Ol comon bꞌuchvaj ebꞌ dꞌa Dios. Man̈ ol scꞌanabꞌajej ebꞌ tas 
syal smam snun. Chabꞌcꞌolal ol scha junoc tas ebꞌ. Te chuc ol yutoc sbꞌeybꞌal 
ebꞌ. 3  Man̈ ol xajanej jabꞌoc sbꞌa ebꞌ, man̈ junoc mach bꞌaj ol ocꞌ scꞌool ebꞌ. 
Ol yal chuc ebꞌ dꞌa spatic ebꞌ quetanimail. Man̈ ol syaꞌilej snivanil ebꞌ. Icha 
junoc nocꞌ nocꞌ te ov, icha chiꞌ ol yutoc sbꞌa ebꞌ. Ol chichonoch scꞌool ebꞌ 
dꞌa jantacn̈ej tas vachꞌ. 4  Ayic ol javoc jun tiempoal chiꞌ, ol yacꞌoch es ebꞌ 
dꞌa yibꞌan̈ ebꞌ svachꞌcꞌool. Man̈ ol xiv jabꞌoc ebꞌ scꞌulan chucal. Ol laj yaloch 
sbꞌa ebꞌ jelanil. An̈ej dꞌa tas sgana snivanil ebꞌ bꞌaj ol yacꞌoch spensar. Man̈ 
xajanoc Dios yuj ebꞌ. 5  Ol laj yal ebꞌ icha tic: A dꞌa Dios van cacꞌanoch co 
pensar, xcham ebꞌ, palta a sbꞌeybꞌal ebꞌ ol chꞌoxaneloc to man̈oc Dios ayoch 
yedꞌ ebꞌ.

A achxo jun, tziqꞌuel a bꞌa dꞌa ebꞌ icha chiꞌ syutej sbꞌa. Man̈ junn̈ejoc tzach 
ecꞌ yedꞌ ebꞌ. 6 A dꞌa scal ebꞌ chiꞌ, ataꞌ ay ebꞌ ton̈ej smontan och ebꞌ ix ix malaj 
spensar dꞌa yoltac pat, syacꞌan musansatil ebꞌ ix ebꞌ. A ebꞌ ix chiꞌ, juvinacxoel 
spensar ebꞌ ix yuj chucal. Tzijtum val juntzan̈ malaj svachꞌil snibꞌejoch ebꞌ ix, 
an̈ej pax taꞌ ayoch spensar ebꞌ ix. 7 A ebꞌ ix chiꞌ, masanil tiempo syacꞌlej ebꞌ ix 
scꞌaybꞌan sbꞌa, palta malaj bꞌaqꞌuin̈ ol yojtaquejel jun cꞌaybꞌubꞌal te yel ebꞌ ix 
chiꞌ. 8  Icha ajnac schichonoch scꞌool vin̈aj Janes yedꞌ vin̈aj Jambres * dꞌa vin̈aj 
Moisés, icha pax chiꞌ schichonoch scꞌool ebꞌ anima sval tic dꞌa jun cꞌaybꞌubꞌal 
te yel. Toxonton juvinaquel spensar ebꞌ. A sbꞌeybꞌal ebꞌ schꞌoxaneli to man̈oc 
dꞌa Dios ayoch spensar ebꞌ. 9 Palta a ebꞌ chiꞌ, ol checlajel ebꞌ dꞌa yichan̈ ebꞌ 
anima smasanil to malaj spensar ebꞌ, yuj chiꞌ man̈ ol yacꞌlaj ganar ebꞌ. Icha 
ajnac scheclajel ebꞌ vin̈ chichonnac och scꞌool dꞌa vin̈aj Moisés chiꞌ, icha chiꞌ 
ol aj scheclajel ebꞌ.

Slajvubꞌ schecnabꞌil vin̈aj Pablo
10 A ach tic, ojtac in cꞌaybꞌubꞌal, in bꞌeybꞌal yedꞌ tas ix vutej in pensar. Ix 

ilaꞌ tas ix vutej vacꞌanoch Cajal Jesús dꞌa in cꞌool. Ix il jantac in nivancꞌolal 
yedꞌ pax tas ix vutej in xajanan ebꞌ anima. 11 An̈ejtonaꞌ ix ilaꞌ tas ix vutej in 
tecꞌbꞌan in bꞌa dꞌa scal juntzan̈ tas ix acꞌjioch dꞌa vibꞌan̈ dꞌa chon̈abꞌ Antioquía, 
dꞌa Iconio yedꞌ dꞌa Listra. Te nivan yaelal ix vabꞌ dꞌa juntzan̈ chon̈abꞌ chiꞌ, 
palta a Cajal Jesús ix in colanel dꞌa yol scꞌabꞌ masanil. 12  A mach snibꞌan 
stojolbꞌitej sbꞌeybꞌal yujto junxon̈ej tzꞌajcan yedꞌ Cristo Jesús, val yel ol 
acꞌjococh yaelal dꞌa yibꞌan̈ yuj ebꞌ anima. 13  Axo ebꞌ te chuc sbꞌeybꞌal yedꞌ ebꞌ 
tzꞌacꞌan musansatil ebꞌ anima, ol vachꞌ bꞌatcan ebꞌ dꞌa scal chucal chiꞌ. Tzꞌacꞌvi 
musansatil ebꞌ, tzꞌacꞌjipax musansatil ebꞌ.

14 Palta a ach tic, tecꞌan val tzutej acꞌanoch a pensar dꞌa juntzan̈ cꞌaybꞌubꞌal 
a cꞌaybꞌejnac. Acꞌn̈ej och juntzan̈ cꞌaybꞌubꞌal chiꞌ dꞌa a cꞌool, yujto ojtac mach 

cꞌaybꞌannac ach. 15  Atax yic ix ach cotoch uninal, atax taꞌ ix a yamoch a 
cꞌaybꞌan Slolonel Dios Tzꞌibꞌabꞌilcani. Aton Slolonel chiꞌ tzꞌacꞌan jelanbꞌoc co 
pensar yic tzon̈ colchaji, yuj cacꞌanoch Cristo Jesús dꞌa co cꞌool. 16 A masanil 
Slolonel chiꞌ, a Dios chiꞌ ix acꞌan tzꞌibꞌchajoc, yuj chiꞌ ay yopisio on̈ scꞌaybꞌani. 
Ay yopisio on̈ scachanoch vaan. Ay yopisio yacꞌan bꞌo co pensar. Ay pax 
yopisio on̈ scꞌaybꞌan dꞌa tas scutej co tojolbꞌitan co bꞌeybꞌal. 17 Icha chiꞌ yopisio 
Slolonel chiꞌ, yic a on̈ yic on̈xo Dios, tzꞌacan snachajel cuuj, syaln̈ej pax co 
cꞌulan jantacn̈ej tas vachꞌ.

4  1 Ayic ol javoc Cajal Jesucristo dꞌa schaelal, ato taꞌ ol vachꞌ och yajalil. 
Aꞌ ol chꞌolbꞌitan tas yaj masanil ebꞌ anima chamnacxo yedꞌ ebꞌ pitzanto. 

Yuj chiꞌ, dꞌa yichan̈ Dios yedꞌ dꞌa yichan̈ Cajal Jesucristo, scham val valanbꞌat 
dꞌayach: 2  Tzalel Slolonel Dios dꞌa scal ebꞌ anima. Taxon̈ej sgana ebꞌ syabꞌi, 
mato maay, palta tzaln̈ej dꞌa ebꞌ, tza montan ebꞌ. Tza cachan ebꞌ dꞌa chucal, 
tzecan sna ebꞌ. Te nivan tzutej a cꞌool dꞌa ebꞌ, tza cꞌaybꞌej pax ebꞌ dꞌa Slolonel 
Dios chiꞌ. 3  Yujto a dꞌa jun tiempoal ol javoc, ay ebꞌ man̈xo ol chaan alchaj 
juntzan̈ cꞌaybꞌubꞌal yel dꞌa ebꞌ. Man̈ jantacoc juntzan̈ comon lolonel sgana ebꞌ 
ol yabꞌi, yuj chiꞌ tzijtum ebꞌ cꞌaybꞌum ol smolbꞌejcot ebꞌ. Palta a ebꞌ cꞌaybꞌum 
chiꞌ, an̈ej juntzan̈ comon lolonel ol yal ebꞌ icha sgana ebꞌ anima. 4 Yuj chiꞌ 
man̈xo ol yacꞌoch schiquin ebꞌ dꞌa jun cꞌaybꞌubꞌal te yel. A dꞌa juntzan̈ comon 
abꞌix ol yacꞌoch spensar ebꞌ. 5  A ach xo, tecꞌan tzutej a pensar dꞌa masanil 
tiempo. Tzacꞌ val techaj abꞌan syail. Tzalel vachꞌ abꞌix yic colnabꞌil dꞌa scal 
ebꞌ anima. Munlajan̈ sicꞌlabꞌil, yic vachꞌ malaj tas ol yacꞌ palta dꞌa opisio chiꞌ.

6  A inxo tic, van sja stiempoal in chami. Icha junoc tas siaj dꞌa Dios to 
smiljichamoc, icha chiꞌ ol in ajoc. 7 Icha junoc mach syacꞌ yip dꞌa junoc tajnel, 
icha chiꞌ ix vutej in bꞌa in munlaj dꞌa yic Dios. Axo ticnaic, ix vacꞌ ganar slajvi 
vopisio dꞌa svachꞌil. Dꞌa masanil tiempo ix in cꞌanabꞌajej juntzan̈ cꞌaybꞌubꞌal 
bꞌaj scacꞌoch co cꞌool. 8  Axo ticnaic, ay jun spac vic sicꞌanxo, yujto tojol ix 
vutej in bꞌeybꞌal. A Cajal Jesús, te tojol spensar, Aꞌ ol chꞌolbꞌitan yaj anima 
smasanil. A dꞌa jun cꞌual chiꞌ, ol in cha spac vic dꞌay. Man̈oc inn̈ej ol in cha 
spac vicoꞌ, palta ol scha pax yic ebꞌ snibꞌan sjaubꞌal Cajal Jesús dꞌa schaelal.

Juntzan̈xo schecnabꞌil vin̈aj Pablo
9 In gana tzach cot in il dꞌa elan̈chamel 10 yujto ix in yactejcan vin̈aj Demas 

in chꞌocoj. Ix bꞌat vin̈ dꞌa Tesalónica, yujto an̈ej tas ay dꞌa yolyibꞌan̈qꞌuinal tic 
bꞌaj syacꞌoch spensar vin̈. Axo vin̈ cucꞌtac Crescente, a dꞌa yol yic Galacia ix 
bꞌat vin̈. Yedꞌ vin̈ cucꞌtac Tito, ix bꞌat vin̈ dꞌa yol yic Dalmacia. 11 Axon̈ej vin̈ 
cucꞌtac Lucas ayecꞌ vedꞌoc. Ayic tzach coti, tza say vin̈aj Marcos, yic tzicꞌcot 
vin̈ edꞌoc, yujto te ay yopisio vin̈ smunlaj vedꞌoc dꞌa yic Cajal Jesús. 12  Axo 
vin̈aj Tíquico, a dꞌa Éfeso ix in checbꞌat vin̈. 13  Ayic tzach coti, comonoc 
tzecꞌ icꞌ jun in pichul jucan vactejnaccan dꞌa vin̈aj Carpo dꞌa chon̈abꞌ Troas. 
Tzicꞌanpaxcot juntzan̈ chꞌan̈ in libro. A val juntzan̈xo chꞌan̈ uum te vachꞌ, 
yovalil tzicꞌcot chꞌan̈.

14  A vin̈aj Alejandro, vin̈ bꞌoum qꞌueen, te chuc ix yutej sbꞌa vin̈ dꞌayin. 
Palta a Cajal Jesús ol pactzitan dꞌa vin̈. 15 An̈ejtonaꞌ tzil pax a bꞌa dꞌa vin̈ a 
ach tic, yujto ste chichonoch scꞌool vin̈ dꞌa jun abꞌix scalel tic. 16  Ayic ix in 
cꞌoch dꞌa yichan̈ ebꞌ yajal dꞌa sbꞌabꞌelal yuj valani tas vaji, malaj junoc mach 
ix och vedꞌoc. Ix laj bꞌat ebꞌ, ix in yactejcan ebꞌ in chꞌocoj. Comonoc man̈ ol 

* 4.17 A dꞌa tic sbꞌinaj sbꞌeybꞌal ebꞌ romano, ay bꞌaj ix acꞌji ebꞌ ay schucal dꞌa yichan̈ vin̈ 
gobierno dꞌa nocꞌ choj, yic schijibꞌat ebꞌ yuj nocꞌ. 

yacꞌcot spac jun chiꞌ Dios dꞌa ebꞌ. 17 Palta axo Cajal Jesús ix och vedꞌoc. Ix 
colvaj vedꞌoc, yuj chiꞌ ix in vachꞌ alejel vachꞌ abꞌix yic colnabꞌil. A val ebꞌ 
man̈ israeloc, ix yabꞌ ebꞌ smasanil. A junel, ichato yamchajnac in yuj jun nocꞌ 
choj, * ijan schinac in bꞌat nocꞌ, palta a Cajal Jesús colannac in elta dꞌa yol stiꞌ 
nocꞌ choj chiꞌ. 18  A Cajalil chiꞌ ol in colanel dꞌa yol scꞌabꞌ masanil chucal. Ol in 
svachꞌ tan̈vani, yic ol in cꞌoch dꞌa yol scꞌabꞌ dꞌa satchaan̈. Nivanocabꞌ yelcꞌoch 
Cajalil chiꞌ dꞌa masanil tiempo. Amén.

Tzꞌacꞌjibꞌat stzatzil scꞌool ebꞌ
19 Svacꞌbꞌat stzatzil scꞌol ix canabꞌ Prisca yedꞌ vin̈ cucꞌtac Aquila yedꞌ pax 

ebꞌ ay dꞌa yol spat vin̈ cucꞌtac Onesíforo. 20 A vin̈ cucꞌtac Erasto, a dꞌa Corinto 
ix can vin̈. Axo vin̈ cucꞌtac Trófimo, a dꞌa Mileto ix vacꞌcan vin̈, yujto penaay 
vin̈. 21 In gana tzach cotcan dꞌa elan̈chamel, yacbꞌan manto ja n̈abꞌilqꞌuinal. A 
vin̈ cucꞌtac Eúbulo tic, syacꞌbꞌat stzatzil a cꞌool vin̈. Icha pax chiꞌ vin̈ cucꞌtac 
Pudente, vin̈ cucꞌtac Lino, ix canabꞌ Claudia yedꞌ ebꞌ creyente smasanil, 
syacꞌpaxbꞌat stzatzil a cꞌool ebꞌ taꞌ.

22  Ayocabꞌ och Cajal Jesucristo edꞌoc. Yacꞌocabꞌpax svachꞌcꞌolal Dios dꞌayex 
e masanil taꞌ. Amén. 

Tzꞌel yich scarta vin̈aj Pablo

1  1 A in Pablo in tic, svacꞌ servil Dios. An̈ejtonaꞌ schecabꞌ in pax Jesucristo, 
yic vachꞌ a ebꞌ sicꞌbꞌiltaxonel yuj Dios ol svachꞌ aqꞌuejoch Cristo ebꞌ dꞌa 

scꞌool. Ay vopisio in cꞌaybꞌan ebꞌ dꞌa jun cꞌaybꞌubꞌal te yel, aton jun tzon̈ 
cꞌaybꞌan dꞌa vachꞌil. 2  A yuj jun cꞌaybꞌubꞌal chiꞌ scacꞌoch yipoc co cꞌool to ol co 
cha co qꞌuinal dꞌa juneln̈ej. A Dios malaj bꞌaj syesej juneloc. Ayic manto sbꞌo 
jun yolyibꞌan̈qꞌuinal tic, ix yacꞌcan stiꞌ to ol yacꞌ co qꞌuinal. 3 A ticnaic, ix javi 
stiempoal yacꞌan ojtacajel Slolonel. Yuj chiꞌ ix acꞌjioch Slolonel chiꞌ abꞌenal 
dꞌa yol in cꞌabꞌ, axo yuj schecnabꞌil Dios co Columal svaleli. 4  Tic svacꞌbꞌat 
jun in carta tic dꞌayach ach Tito. Yel ichato vuninal ach, yujto junn̈ej scutej 
cacꞌanoch Cristo dꞌa co cꞌool. Aocabꞌ co Mam Dios yedꞌ Cajalil Jesucristo co 
Columal syacꞌ svachꞌcꞌolal yedꞌ sjuncꞌolal dꞌayach taꞌ.

Yopisio vin̈aj Tito dꞌa Creta
5 Vacꞌnac ach can dꞌa yol yic Creta chiꞌ, yic tza vachꞌ bꞌoej juntzan̈ tas ayto 

sbꞌoi. Tza sicꞌanpaxelta ebꞌ tzꞌoch ancianoal dꞌa junjun chon̈abꞌ. Tza siqꞌuelta 
ebꞌ icha vutejnac valancan dꞌayach. 6 Tic svalbꞌat dꞌayach tas yovalil sbꞌeybꞌalej 
ebꞌ tzꞌoch ancianoal chiꞌ: Yovalil malaj bꞌaj say junoc chucal ebꞌ, yic max yal 
yacꞌjioch junoc tas dꞌa yibꞌan̈ ebꞌ. Yovalil junn̈ej ix yetbꞌeyum junjun ebꞌ. Axo 
yuninal ebꞌ, yovalil creyente ebꞌ smasanil. Man̈ comonoc say chucal ebꞌ. Man̈ 
acꞌumtacoc syutej sbꞌa ebꞌ. 7 Yujto a ebꞌ tzꞌoch yilumaloc ebꞌ yetcreyenteal, 
yovalil te vachꞌn̈ej syutej sbꞌa ebꞌ, yujto yilumal smunlajel Dios tzꞌaj ebꞌ. Max 
yal axon̈ej ebꞌ sgana syal yicoꞌ. Max yal utzin syutej scꞌool ebꞌ. Man̈ ucꞌumoc 
an̈ ebꞌ. Mocabꞌ comon macꞌvaj pax ebꞌ. An̈ejtonaꞌ, mocabꞌ yacꞌ ganar stumin 
ebꞌ dꞌa spatic chucal. 8  A ebꞌ ay yopisio chiꞌ, yovalil vachꞌ syutej sbꞌa ebꞌ dꞌa ebꞌ 

A Scarta San Pablo

DꞌA VIN̈AJ TITO
Tito sbꞌi jun carta tic, aton jun carta tic stzꞌibꞌejbꞌat vin̈aj apóstol Pablo dꞌa vin̈aj 

Tito ayecꞌ dꞌa Creta. Man̈ israeloclaj vin̈, palta ochnac vin̈ creyenteal, ix colvaj val vin̈ 
yedꞌ vin̈aj Pablo chiꞌ yalanel vachꞌ abꞌix. Ix can vin̈ dꞌa Creta chiꞌ yic smunlaj vin̈ dꞌa 
juntzan̈ iglesia ay taꞌ.

A dꞌa jun carta tic, ay ox macan̈ nivan yelcꞌoch syalaꞌ: Bꞌabꞌel macan̈, tzꞌalji dꞌa 
vin̈aj Tito chiꞌ yuj tas yovalil syutej sbꞌeybꞌal ebꞌ anciano dꞌa iglesia chiꞌ, syalanpax 
yuj juntzan̈ chucal bꞌeybꞌal sbꞌeybꞌalej ebꞌ aj Creta chiꞌ. Schabꞌil macan̈, syal yuj tas 
tzꞌaj scꞌaybꞌaj junjun macan̈ anima dꞌa iglesia chiꞌ, aton ebꞌ ichamtac vinac, ebꞌ ix 
chichimtac ix, ebꞌ quelemtac, ebꞌ ix cobꞌestac yedꞌ ebꞌ checabꞌ yaji. Axo slajvubꞌ macan̈ 
syal yuj tas syutej sbꞌeybꞌal ebꞌ creyente smasanil, tzꞌacꞌjibꞌatpax stzatzil scꞌool ebꞌ.
 



slaj ecꞌ dꞌay. Yovalil an̈ej tas vachꞌ scꞌulej ebꞌ, syilan val sbꞌa ebꞌ. Te tojol syutej 
sbꞌa ebꞌ. An̈ej dꞌa Dios syacꞌoch spensar ebꞌ. Yovalil scachoch vaan snivanil ebꞌ. 
9 Yovalil a dꞌa jun cꞌaybꞌubꞌal te yel syacꞌoch spensar ebꞌ, aton jun scꞌaybꞌejnac 
ebꞌ. Yovalil icha chiꞌ syutej sbꞌa ebꞌ yic vachꞌ syal stojolbꞌitan spensar ebꞌ 
yetcreyenteal ebꞌ yedꞌ jun cꞌaybꞌubꞌal te vachꞌ, yic pax syal schꞌoxanel ebꞌ bꞌaj 
ay spaltail ebꞌ chuc yalan dꞌa spatic co cꞌaybꞌubꞌal tic.

10  Yujto tzijtum ebꞌ an̈ejaꞌ yacꞌan acꞌumtaquil. An̈ej juntzan̈ tas malaj 
yelcꞌoch scomon alej ebꞌ. Nan̈al val ebꞌ somchajel yuj ebꞌ. A dꞌa scal ebꞌ israel, 
tzijtum ebꞌ icha chiꞌ syutej sbꞌa. 11 Yovalil scachjioch vaan ebꞌ, yic maxtzac yal 
ebꞌ, yujto yaln̈ej mach junoc pat bꞌaj tzꞌecꞌ ebꞌ, tzꞌecꞌ ebꞌ yacꞌ somchaj spensar 
ebꞌ creyente chiꞌ. Slaj ecꞌ ebꞌ scꞌaybꞌej ebꞌ anima dꞌa juntzan̈ chucal, yic vachꞌ 
syacꞌ ganar stumin ebꞌ dꞌa spatic ebꞌ.

12  Ay jun vin̈ aj Creta chiꞌ te jelan dꞌa scal ebꞌ. Ix yal vin̈ icha tic: A ebꞌ 
vetchon̈abꞌ tic, te esalvum ebꞌ. Lajan val ebꞌ icha junoc nocꞌ nocꞌ te ov. Te 
jaragana ebꞌ, an̈ej vael sgana ebꞌ syacꞌaꞌ, xchi vin̈. 13  Yel ton val syal vin̈. Yuj 
chiꞌ a ach tic yovalil tza cachoch vaan ebꞌ, yic vachꞌ a jun cꞌaybꞌubꞌal yel 
syacꞌoch ebꞌ dꞌa scꞌool. 14 Tzal dꞌa ebꞌ yic vachꞌ maxtzac yacꞌoch spensar ebꞌ 
dꞌa juntzan̈ comon abꞌix syal ebꞌ israel yedꞌ pax dꞌa juntzan̈ schecnabꞌil ebꞌ 
malaj yelcꞌoch jun cꞌaybꞌubꞌal yel dꞌa sat.

15  A on̈ tojolbꞌitabꞌilxo co pensar, vachꞌ masanil tas dꞌayon̈. Palta axo ebꞌ 
max acꞌanoch dꞌa scꞌool, ebꞌ malaj svachꞌiltaxon spensar, malaj junoc tas 
vachꞌ dꞌa ebꞌ. Yujto a spensar ebꞌ chiꞌ, toxonton chuc. Man̈ jabꞌoc syil sbꞌa ebꞌ 
yedꞌ spensar chiꞌ. 16 Slaj yal ebꞌ to yojtac val Dios ebꞌ, palta a dꞌa sbꞌeybꞌal ebꞌ 
scheclajeli to man̈ yojtacoc Dios chiꞌ ebꞌ. Bꞌalaj malaj svachꞌil ebꞌ dꞌa yichan̈ 
Dios chiꞌ, yujto max scꞌanabꞌajej ebꞌ tas syalaꞌ. Yuj chiꞌ toxon max yal scꞌulan 
junoc tas vachꞌ ebꞌ.

A juntzan̈ cꞌaybꞌubꞌal te yel

2  1 A achxo tic, tza cꞌaybꞌej ebꞌ anima dꞌa tas smoj scꞌaybꞌaji, aton dꞌa 
juntzan̈ cꞌaybꞌubꞌal te yel. 2  Tzal dꞌa ebꞌ ichamtac vinac to tecꞌan val 

syutej spensar ebꞌ. Te vachꞌ syutej sbꞌa ebꞌ, yic vachꞌ ay yelcꞌoch ebꞌ dꞌa sat 
ebꞌ yetanimail. Yovalil syil val sbꞌa ebꞌ. Syacꞌoch val juntzan̈ cꞌaybꞌubꞌal ebꞌ te 
yel dꞌa scꞌool. Xajanocabꞌ ebꞌ anima yuj ebꞌ. Tecꞌanocabꞌ syutej sbꞌa ebꞌ yabꞌan 
syail. 3 Yedꞌ pax ebꞌ ix chichimtac ix, tzal dꞌa ebꞌ ix to yovalil vachꞌ syutej sbꞌa 
ebꞌ ix icha sgana Dios. Mocabꞌ yal specal ebꞌ anima ebꞌ ix. Mocabꞌ ucꞌumoc 
an̈ ebꞌ ix. Yovalil schꞌox vachꞌ bꞌeybꞌal ebꞌ ix, 4 sec yuj chiꞌ ol yal scꞌaybꞌan ebꞌ 
ix cobꞌestac ix ebꞌ ix yic xajanej ebꞌ vin̈ yetbꞌeyum ebꞌ ix yedꞌ yuneꞌ. 5 Yujto a 
ebꞌ ix cobꞌestac ix chiꞌ, yovalil syil val sbꞌa ebꞌ ix. Yovalil tojol syutej sbꞌeybꞌal 
ebꞌ ix. Yacꞌocabꞌ servil yol spat ebꞌ ix. Vachꞌ syutej spensar ebꞌ ix dꞌa ebꞌ 
yetanimail. Scꞌanabꞌajan ebꞌ ix tas syal vin̈ yetbꞌeyum. Tato icha chiꞌ syutej 
sbꞌa ebꞌ ix, man̈ ol bꞌuchjoc Slolonel Dios.

6 An̈ejtonaꞌ, tza cham alej pax dꞌa ebꞌ vin̈ quelemtac to yovalil syil val sbꞌa 
ebꞌ vin̈. 7 A achxo, te vachꞌ tzutej a bꞌeybꞌal yil ebꞌ taꞌ. An̈ej juntzan̈ cꞌaybꞌubꞌal 
te yel tzal dꞌa ebꞌ. Ayic tza cꞌaybꞌan ebꞌ, man̈ ton̈ejoc tzach comon loloni. 
8  Tojol tzutej a cꞌaybꞌan ebꞌ, yic vachꞌ max yal yalan ebꞌ to es bꞌaj tza cꞌaybꞌej 
ebꞌ chiꞌ. Tato icha chiꞌ, a ebꞌ schichonoch scꞌool dꞌayon̈ ol qꞌuixvoquel ebꞌ, 
yujto malaj junoc tas ol yal yalan ebꞌ dꞌa co patic.

9 Tzalanpax dꞌa ebꞌ creyente ayoch checabꞌoc to yovalil scꞌanabꞌajej spatrón 
ebꞌ. Vachꞌ syutej sbꞌa ebꞌ icha sgana spatrón chiꞌ. Max yal spacan stiꞌ vin̈ ebꞌ. 
10 Max yal yelcꞌan junoc tas ebꞌ dꞌa vin̈. Yovalil te tojol syutej sbꞌa ebꞌ schꞌoxan 
svachꞌ bꞌeybꞌal. Tato icha chiꞌ, ol yil ebꞌ anima to a juntzan̈ cꞌaybꞌubꞌal yic Dios co 
Columal te vachꞌ. 11 A Dios ix chꞌoxan svachꞌcꞌolal dꞌayon̈, yic syal tzon̈ colchajel 
co masanil dꞌa yolyibꞌan̈qꞌuinal tic. 12 Yuj svachꞌcꞌolal chiꞌ snachajel cuuj to yovalil 
scactejcan masanil tas man̈ vachꞌoc dꞌa yichan̈ Dios yedꞌ masanil tas malaj 
svachꞌil sco nibꞌej dꞌa yolyibꞌan̈qꞌuinal tic. Yovalil squil val co bꞌa, te vachꞌ scutej 
co bꞌeybꞌal. An̈ejocabꞌ dꞌa Dios chiꞌ scacꞌoch co pensar. 13 Co tan̈vejec sjavi jun 
cꞌual tzalajcꞌolal yic ol ja co Diosal te nivan yelcꞌochi, aton co Columal Jesucristo. 
14 A ix yacꞌcham sbꞌa cuuj, yic tzon̈ scolelta dꞌa yol scꞌabꞌ chucal. A ix icꞌanel co 
mul smasanil, yic vachꞌ an̈ej ayon̈ yicoꞌ, yic vachꞌ an̈ej juntzan̈ tas vachꞌ sco cꞌulej.

15 Tzalel juntzan̈ tic dꞌa scal ebꞌ creyente taꞌ. Tza cuchbꞌej ebꞌ. Tza cachoch 
vaan ebꞌ malaj svachꞌil sbꞌeybꞌal, yujto a chiꞌ opisio yaji. Te vachꞌ tzutej a bꞌa, 
yic malaj ebꞌ ol yal yalan dꞌa a patic to malaj opisio.

A sbꞌeybꞌal ebꞌ creyente

3  1 Tzeccot sna ebꞌ creyente chiꞌ taꞌ to scꞌanabꞌajej ebꞌ vin̈ yajal ebꞌ. 
Yovalil scꞌanabꞌajej ebꞌ tas syal ebꞌ vin̈. Yaln̈ej tas junoc munlajel vachꞌ, 

sbꞌoꞌocabꞌ ebꞌ dꞌa tzalajcꞌolal. 2  Mocabꞌ comon bꞌuchvaj ebꞌ dꞌa ebꞌ anima. Max 
yal scomon acꞌan oval ebꞌ yedꞌ junocxo mach. Yovalil vachꞌ syutej spensar ebꞌ, 
yovalil emnaquil syutej sbꞌa ebꞌ dꞌa ebꞌ anima smasanil.

3 Yujto a dꞌa yalan̈taxo, a on̈ tic, malaj jabꞌoc co pensar. Maj co cꞌanabꞌajej 
Dios. Te satnac on̈to taꞌ. Ix co cꞌanabꞌajej yalxon̈ej tas chucal ix co nibꞌej. Te malaj 
svachꞌil tas ix co bꞌeybꞌalej. Ix chichonoch co cꞌool dꞌa ebꞌ anima yuj tastac ay dꞌay. 
Chacbꞌil on̈ el yuj ebꞌ. An̈ejtonaꞌ, ix co chaclaj co bꞌa junjun on̈. 4 Palta ix schꞌox 
svachꞌcꞌolal Dios co Columal dꞌayon̈ co masanil. Ix schꞌoxani to xajan on̈ yuuj. 5 Yuj 
chiꞌ, ix on̈ scoloꞌ. Man̈ yujoc junoc tas vachꞌ ix co cꞌulej ix on̈ colchaji, palta yujn̈ej 
to ix ocꞌ scꞌool Dios dꞌayon̈. Ayic ix yicꞌanel co mul, ichato ix on̈ aljixi dꞌa schaelal. 
Yuj Yespíritu ix qꞌuexmaj co pensar. 6 Dꞌa smasanil scꞌool Dios ix yacꞌcot Yespíritu 
dꞌayon̈ yuj co Columal Jesucristo 7 yic vachꞌ yuj val svachꞌcꞌolal tzon̈ och vachꞌil 
dꞌa yichan̈. Yuj chiꞌ, ol yacꞌ co qꞌuinal dꞌa juneln̈ej, aton jun scacꞌoch yipoc co cꞌool.

8 A juntzan̈ cꞌaybꞌubꞌal tic, te yel. In gana tecꞌan tzutej a bꞌa alaneli, yic vachꞌ 
a ebꞌ tzꞌacꞌanoch Dios dꞌa scꞌool, ol yacꞌ val och spensar ebꞌ scꞌulan juntzan̈ 
tas vachꞌ. A juntzan̈ lolonel tic, te vachꞌ. Te ay yopisio dꞌayon̈ co masanil. 
9 Palta man̈ acꞌoch a bꞌa yedꞌ ebꞌ scomon telaj sbꞌa yuj juntzan̈ tas malaj bꞌaj 
scꞌanabꞌajaxi, yedꞌ ebꞌ an̈ej yabꞌixal smam yicham syalaꞌ. Man̈ acꞌ pax och a 
bꞌa yedꞌ ebꞌ scomon acꞌan oval yedꞌ pax ebꞌ stelaj sbꞌa yuj ley Moisés. A juntzan̈ 
syal ebꞌ chiꞌ, malaj jabꞌoc yopisio. Nabꞌan̈ej syixtej sbꞌa ebꞌ yalani.

10 Tato ay ebꞌ sgana yacꞌan spoj sbꞌa ebꞌ creyente, tza cachoch vaan junel 
chaeloc ebꞌ. Tato max scꞌanabꞌajej ebꞌ, tziqꞌuel ebꞌ dꞌa e cal. 11 Yujto ojtac to a 
ebꞌ icha chiꞌ syutej sbꞌa, toxon juvinacxoel ebꞌ. Munil yojtacxo ebꞌ to ayxo och 
dꞌa yibꞌan̈ ebꞌ yuj schucal.

Jun checnabꞌil dꞌa vin̈aj Tito
12  Ol in checbꞌat vin̈ cucꞌtac Artemas dꞌayach, mato a vin̈ cucꞌtac Tíquico ol 

bꞌatoc. Ayic scꞌoch vin̈ dꞌayach, elan̈chamel tzach bꞌat dꞌa chon̈abꞌ Nicópolis 

in ilaꞌ yujto ataꞌ in gana ay in eqꞌui ayic ol ecꞌ n̈abꞌilqꞌuinal. 13  Ayic sbꞌat vin̈ 
cucꞌtac Zenas, aton vin̈ licenciado yedꞌ vin̈ cucꞌtac Apolos bꞌaj sbꞌati, tzach 
colvaj val dꞌa ebꞌ vin̈. Tzacꞌn̈ej dꞌa ebꞌ vin̈ tas tzꞌoch yuj ebꞌ vin̈ dꞌa yoltac bꞌe. 
14 Tza cꞌaybꞌej ebꞌ quetcreyenteal taꞌ, yic te vachꞌ syutej sbꞌa ebꞌ, slaj colvaj pax 
ebꞌ dꞌa ebꞌ mebꞌaꞌ, yic vachꞌ ay yopisio ebꞌ dꞌa sat Dios.

Stzatzil scꞌool ebꞌ creyente
15  A jantacn̈ej ebꞌ ayecꞌ vedꞌ dꞌa tic, syacꞌbꞌat stzatzil a cꞌool ebꞌ. Tzacꞌ 

stzatzil scꞌool masanil ebꞌ creyente xajan on̈ yuj taꞌ. Yacꞌocabꞌ svachꞌcꞌolal 
Dios dꞌayex e masanil taꞌ. Amén. 

Tzꞌel yich scarta vin̈aj Pablo
1 A in Pablo in tic, ay in och dꞌa preso, yujto svacꞌoch in pensar dꞌa Cristo Jesús. 

A in yedꞌ vin̈ cucꞌtac Timoteo, sco tzꞌibꞌejbꞌat jun co carta tic dꞌayach ach Filemón. 
Te xajan ach cuuj, yujto quetbꞌeyum co bꞌa dꞌa smunlajel Dios. 2  Tzacꞌ stzatzil 
scꞌool ebꞌ creyente smolbꞌej sbꞌa dꞌa a pat. Tzacꞌpax stzatzil scꞌool ix canabꞌ Apia 
yedꞌ vin̈ cucꞌtac Arquipo, yujto syacꞌpax val yip vin̈ dꞌa yic Dios quedꞌoc. 3 Aocabꞌ 
co Mam Dios yedꞌ Cajal Jesucristo syacꞌ svachꞌcꞌolal yedꞌ sjuncꞌolal dꞌayex taꞌ.

Xajan Jesús yuj vin̈aj Filemón
4 Ayic tzin lesalvi, svacꞌ val yuj diosal dꞌa Dios uuj, 5 yujto svabꞌ dꞌa tic to tzacꞌ 

val och Cajal Jesús dꞌa a cꞌool. Svabꞌi to te xajan Cajalil chiꞌ uuj, tza xajanej pax 
masanil ebꞌ yicxo Dios. 6 Ay ebꞌ syacꞌoch Cristo dꞌa scꞌool uuj, yujto ix acꞌoch dꞌa 
a cꞌool. Tzin cꞌan dꞌa Dios, yic ol vachꞌ nachajel yuj ebꞌ to a Cristo Jesús tzꞌacꞌan 
masanil tas vachꞌ dꞌayon̈. 7 Tzin te tzalaj val uuj ach vucꞌtac, yujto tza xajanej ebꞌ 
taꞌ. Uuj sjavi snivanil in cꞌool dꞌa tic, yujto tzacꞌ val stzalajcꞌolal ebꞌ creyente taꞌ.

Tas scꞌan vin̈aj Pablo yuj vin̈aj Onésimo
8 Yujto tza xajanej ebꞌ yicxo Dios chiꞌ, yuj chiꞌ ijan tzin tecꞌbꞌej in bꞌa ach in 

checan yuj tas yovalil tza cꞌulej taꞌ. 9 Palta mantoc tzach vacꞌ mandar. Ton̈ej 
tzin cꞌan dꞌayach yic ol checlajeloc to sco xajanej co bꞌa. A in Pablo in tic, 
icham vinac in xo. A ticnaic, ayinto och dꞌa preso, yujto svacꞌoch in pensar 
dꞌa Cristo Jesús. 10 Tzin cꞌan val dꞌayach yuj vin̈aj Onésimo, yujto icha vuninal 
ix aj vin̈ dꞌa yol preso tic, yujto ix scha Cristo vin̈ vuuj.

11 A dꞌa yalan̈taxo ayic ix ach yacꞌan servil vin̈, malaj jabꞌoc yopisio vin̈ dꞌayach. 
Axo ticnaic, te ay yopisio vin̈ dꞌayach * yedꞌ pax dꞌayin. 12 Yuj chiꞌ, tic tzin checbꞌat 

A Scarta San Pablo

DꞌA VIN̈AJ FILEMÓN
Filemón sbꞌi jun carta tic, aton jun scarta vin̈aj apóstol Pablo stzꞌibꞌejbꞌat dꞌa vin̈aj 

Filemón. Ojtacabꞌil vin̈aj Filemón chiꞌ yuj screyenteal dꞌa iglesia dꞌa Colosas. Ay jun 
schecabꞌ vin̈ scuchan Onésimo, bꞌat vin̈ elelal. Palta yil-lajelta sbꞌa vin̈ yedꞌ vin̈aj Pablo 
dꞌa yol preso. Axo ix aji, ix och vin̈ creyenteal ayic ix yalan vachꞌ abꞌix vin̈aj Pablo 
chiꞌ dꞌa vin̈. Ix yalbꞌat vin̈aj Pablo chiꞌ dꞌa vin̈aj Filemón chiꞌ to syacꞌ nivancꞌolal vin̈aj 
Onésimo chiꞌ vin̈, vachꞌocabꞌ syutej vin̈ schaan vin̈ scꞌochxi, yujto creyentexo vin̈. 
Yucꞌtacxo sbꞌa ebꞌ vin̈ dꞌa sbꞌi Cristo, xajanocabꞌ vin̈ yuj vin̈aj Filemón chiꞌ.
 

 

* 1.11 Onésimo, syalelcꞌochi “Te ay yopisio.” 



vin̈ dꞌayach. Tza cha vin̈ scꞌochi, icha tzutej a chaan in cꞌochi. 13 In gana ix aj vin̈ 
vedꞌ dꞌa tic, yic tzin yacꞌ servil vin̈, yic ichato a ach tzul in acꞌ servil dꞌa yol preso 
tic. Ay in och dꞌa preso yujn̈ej to svalel vachꞌ abꞌix yic colnabꞌil. 14 Palta malaj in 
gana tzin bꞌabꞌlaj bꞌoej in trato yedꞌ vin̈ masanto tzin cꞌanbꞌej vabꞌ dꞌayach. Yujto 
in gana, to tzꞌel val dꞌa a cꞌool tzacꞌ pavor dꞌayin yedꞌ vin̈, man̈ acꞌbꞌiloc pural 
tzach vutej. 15 Yel toni, ix el vin̈ elelal dꞌayach jayeꞌ cꞌual. Palta icham chiꞌ ix aji yic 
tzꞌajxi vin̈ dꞌayach dꞌa juneln̈ej. 16 A ticnaic man̈xo checabꞌocn̈ej yaj vin̈ dꞌayach. 
Másxo nivan yopisio vin̈, yujto cucꞌtacxo vin̈. Te xajanabꞌil vin̈ vuuj. A achxo, 
másxo val tza xajanej vin̈ ayic ol cꞌochxoc vin̈ dꞌayach. Man̈ yujoc to a checabꞌ vin̈ 
tza xajanej vin̈, palta yujto yicxo Cajalil yaj vin̈ quedꞌoc.

17 Yuj chiꞌ, tato tza na vedꞌoc to quetbꞌeyum co bꞌa, tza cha vin̈ scꞌoch taꞌ 
ichato a in tzin cꞌochi. 18 Tato ay sbꞌoc vin̈ dꞌayach, ma ay junocxo smul vin̈ ix 
ochi, tzacꞌcan dꞌa in cuenta. 19 A in Pablo in tic ol vacꞌ sbꞌoc vin̈ chiꞌ dꞌayach, 
yuj chiꞌ svacꞌ in tiꞌ, tzin tzꞌibꞌanpaxbꞌat dꞌayach yedꞌ in cꞌabꞌ. Palta ojtac paxi, 
ichato ay a bꞌoc dꞌayin, yujto vuuj ix a cha Cristo. 20 Yuj chiꞌ vucꞌtac, acꞌ pavor 
dꞌayin dꞌa sbꞌi Cajal Jesús. Acꞌ in tzalajcꞌolal yuj Cristo.

21 Svalbꞌat juntzan̈ tic dꞌayach, yujto tza cꞌanabꞌajej val. Vojtac to man̈ocn̈ej 
tas svalbꞌat tic dꞌayach ol a cꞌulej, palta ol ecꞌ dꞌa yibꞌan̈ a cꞌulan juntzan̈xo 
tas. 22  Svalpaxbꞌat junxo tic dꞌayach to tzacꞌ lista jabꞌoc in posado taꞌ. Talaj 
icha chiꞌ ol el dꞌa scꞌool Dios, ol in yacꞌbꞌat dꞌayex taꞌ, icha tzꞌaj e cꞌanan dꞌa 
e lesal.

Stzatzil scꞌool vin̈aj Filemón
23  A vin̈ cucꞌtac Epafras tic, syacꞌbꞌat stzatzil a cꞌool vin̈. Ayto ochta vin̈ 

dꞌa preso tic vedꞌoc, yujto syacꞌpaxoch spensar vin̈ dꞌa Cristo Jesús. 24 Axo 
ebꞌ smunlaj vedꞌ dꞌa tic, aton vin̈aj Marcos, vin̈aj Aristarco, vin̈aj Demas yedꞌ 
vin̈aj Lucas, syacꞌpaxbꞌat stzatzil a cꞌool ebꞌ vin̈.

25 Aocabꞌ Cajal Jesucristo syacꞌ svachꞌcꞌolal dꞌayex taꞌ. 

A Yuninal Dios ix yacꞌlabꞌej slolon dꞌayon̈

1  1 A dꞌa pecaꞌ tzijtum tas yacꞌlabꞌejnac Dios slolon dꞌa ebꞌ co mam quicham. 
Tzijtum el yacꞌlabꞌejnac ebꞌ schecabꞌ yalaneli. 2  Axo dꞌa slajvubꞌ tiempoal 

tic, a val Yuninal ix scheccot yal dꞌayon̈. A yedꞌoc sbꞌonac yolyibꞌan̈qꞌuinal 
tic yedꞌ masanil tas ay dꞌay. Yacꞌannac paxcanoch masanil juntzan̈ chiꞌ dꞌa 
yol scꞌabꞌ. 3  A Yuninal chiꞌ schꞌoxan val el snivanil yelcꞌoch Dios. Te lajann̈ej 
spensar yedꞌ Dios chiꞌ. Yujn̈ej slolonel Yuninal chiꞌ, vachꞌn̈ej yecꞌ masanil tasi, 
yujto a slolonel chiꞌ te nivan spoder. Ayic ix lajvi yicꞌancanel co mul, ix bꞌat 
em cꞌojan dꞌa svachꞌ cꞌabꞌ Dios dꞌa satchaan̈.

Snivanil yelcꞌoch Yuninal Dios
4 A Yuninal Dios chiꞌ, ecꞌalxo ix aj dꞌa yichan̈ ebꞌ ángel, yujto a yopisio acꞌbꞌil 

yuj Smam, ecꞌalxo nivan yelcꞌoch dꞌa yichan̈ yopisio ebꞌ ángel chiꞌ. 5 Malaj junoc 
ebꞌ ángel bꞌaj ix yal Dios icha ix aj yalan dꞌa Yuninal. Aton ix yalan icha tic:

A ach tic Vuninal ach. A dꞌa jun cꞌu tic ix vacꞌ checlajoc to Vuninal ach, 
xchi.

Ayic ix yalanxi Dios icha tic, man̈ yujoc junoc ebꞌ ángel ix yalaꞌ, palta yuj 
Yuninal chiꞌ ix yalaꞌ:

A Chꞌan̈ Carta

DꞌA EBꞌ HEBREO
Hebreos sbꞌi jun carta tic, aton jun carta tic tzꞌibꞌabꞌilbꞌat dꞌa juntzan̈ ebꞌ creyente 

israel sacleminac yajbꞌati, yujto ijan val sjavi schabꞌcꞌolal ebꞌ yuj juntzan̈ yaelal sjavi 
dꞌa yibꞌan̈ ebꞌ yuj ebꞌ ajcꞌool. Spechji bꞌeyecꞌ ebꞌ yic syactej ebꞌ yacꞌanoch Dios dꞌa 
scꞌool, yic sbꞌeybꞌalejpax juntzan̈ yicham bꞌeybꞌal ebꞌ icha dꞌa yalan̈taxo. A jun mach 
tzꞌibꞌannac jun carta tic, jantac cꞌaybꞌubꞌal syacꞌ dꞌa ebꞌ, syacꞌan val yojtaquejel ebꞌ to 
an̈ej Jesucristo ix acꞌjicot yuj Dios.

A dꞌa jun carta tic syalaꞌ to a Jesús Yuninal Dios, yuj chiꞌ yelxo ecꞌbꞌal yelcꞌoch dꞌa 
yichan̈ ebꞌ schecabꞌ Dios, dꞌa yichan̈ ebꞌ ángel, dꞌa yichan̈ vin̈aj Moisés yedꞌ dꞌa yichan̈ 
vin̈aj Josué. A val Dios ix alani to a Jesús Sat Sacerdote yaj dꞌa juneln̈ej. Yelxopax 
ecꞌbꞌal snivanil yelcꞌoch dꞌa yichan̈ ebꞌ sacerdote sbꞌinaj dꞌa slolonel tzꞌibꞌabꞌilcani. 
An̈ej yuj Jesús syal scolchaj masanil anima dꞌa schucal. Tato syacꞌoch ebꞌ dꞌa scꞌool, 
tzꞌelcancot ebꞌ dꞌa scal xivcꞌolal yedꞌ dꞌa chamel. An̈ej Jesús syal yacꞌan colnabꞌil dꞌa 
yel, yuj chiꞌ ay juntzan̈ scꞌaybꞌubꞌal Dios tzꞌibꞌabꞌilcan dꞌa slolonel chꞌoxnabꞌil yaji.

A jun mach tzꞌibꞌannacbꞌat jun carta tic, a tzꞌalan yuj yabꞌixal juntzan̈ anima dꞌa 
slolonel Dios tzꞌibꞌabꞌilcani, yic syojtaquejel juntzan̈ abꞌix chiꞌ ebꞌ creyente, yic stecꞌbꞌej 
sbꞌa ebꞌ masanto dꞌa slajvubꞌ, syacꞌanpaxoch spensar ebꞌ dꞌa juntzan̈ schꞌoxnac Cristo. 
Slajvi juntzan̈ lolonel tic yedꞌ cachnabꞌil, aj pensaril yedꞌ stzatzil scꞌool ebꞌ creyente.
 



A in tic, Mamabꞌil ol in aj dꞌay, axo Uninabꞌil ol aj dꞌayin, xchi Dios.
6 Ayic ix schecancot jun pitan̈ Yuninal Dios dꞌa yolyibꞌan̈qꞌuinal tic, ix yalan 
yuuj:

Emocabꞌ cuman masanil ebꞌ vángel dꞌay, xchi.
7 Axo yuj ebꞌ ángel yalnac Dios icha tic:

Svacꞌoch ebꞌ vángel icha icꞌal, axo ebꞌ tzin acꞌan servil, svacꞌoch ebꞌ 
icha yoc cꞌaqꞌuil, xchi.

8  Palta syal pax Dios chiꞌ yuj Yuninal icha tic:
Ach Dios, Rey achn̈ej dꞌa masanil qꞌuinal. A ach tic, tojoln̈ej tzutej acꞌan 

yajalil dꞌa yibꞌan̈ ebꞌ icoꞌ.
 9 Tzach tzalaji, tato vachꞌ tas scꞌulej ebꞌ anima, axo tato a chucal scꞌulej 

ebꞌ jun, schichon a cꞌool.
Yuj chiꞌ, a Dios, aton a Diosal, Aꞌ ix ach sicꞌaneli, ix yacꞌan jun nivan 

tzalajcꞌolal dꞌayach. A jun chiꞌ, ecꞌal nivan yelcꞌoch dꞌa yichan̈ icha ix 
acꞌji dꞌa ebꞌ ajun edꞌoc, xchi dꞌa Slolonel Dios chiꞌ.

10 Syalanpax icha tic:
Ach Cajal, atax dꞌa yichbꞌanil a bꞌonaccanem yich yolyibꞌan̈qꞌuinal tic, a 

ach pax val lacꞌan a bꞌonaccan satchaan̈.
 11 Ol satel masanil juntzan̈ tic, a achxo jun, ayachn̈ejeqꞌui. A juntzan̈ tic 

ol ixtaxoc, icha scꞌabꞌicꞌoch junoc cꞌapac.
 12 Ol a qꞌuexcanel icha val sqꞌuexanel junoc scꞌa pichul ebꞌ anima, 

syumancanel ebꞌ. A achxo jun, an̈ejaꞌ aji, malaj bꞌaqꞌuin̈ ol ach 
sateloc, xchican dꞌa Slolonel Dios chiꞌ.

13  Malaj juneloc ix yal Dios dꞌa junoc ángel icha ix yutej yalan dꞌa Yuninal, 
ayic ix yalan icha tic:

Eman̈ cꞌojan dꞌa in vachꞌ cꞌabꞌ, masanto ol vacꞌcanoch ebꞌ ayoch ajcꞌolal 
dꞌayach dꞌa yalan̈ oc, xchi dꞌa Yuninal chiꞌ.

14 A ebꞌ ángel chiꞌ, espíritu ton ebꞌ, yacꞌumaln̈ej servil Dios yaj ebꞌ. Checbꞌilcot 
ebꞌ yic scolvaj ebꞌ dꞌayon̈ a on̈ ol co cha co colnabꞌil dꞌa juneln̈ej.

An̈ejocabꞌ co colnabꞌil sco naꞌa

2  1 Yuj chiꞌ yovalil scacꞌoch co pensar dꞌa juntzan̈ cꞌaybꞌubꞌal ix cabꞌi, 
tato maay, jabꞌjabꞌil ol on̈ satcaneloc. 2  A slolonel Dios yalnaccan ebꞌ 

ángel dꞌa ebꞌ co mam quicham dꞌa pecaꞌ, tzꞌacan ajnac yelcꞌochi. A ebꞌ man̈ 
cꞌanabꞌajannacoc jun lolonel chiꞌ, javinac yaelal dꞌa yibꞌan̈ ebꞌ. 3 Tato icha chiꞌ 
ajnac ebꞌ chiꞌ, ¿tasto val ol cutoc co colan co bꞌa tato squiqꞌuel co pensar dꞌa 
jun co colnabꞌil te nivan yelcꞌoch tic? A val lacꞌan Cajal Jesús bꞌabꞌlaj aljinac 
yabꞌixal. Axo ebꞌ abꞌannac, schꞌoxnac ebꞌ to yel jun abꞌix tic, ix yalanpax 
ebꞌ dꞌayon̈. 4 An̈ejtonaꞌ yacꞌnac pax testigoal sbꞌa Dios yuj jun abꞌix tic ayic 
schꞌoxannac juntzan̈ milagro yedꞌ juntzan̈ tas satubꞌtac yilji, yic scheclaji to 
te yel. An̈ejtonaꞌ ix yacꞌ pax Espíritu Santo dꞌayon̈, ato syalaꞌ tas opisio sgana 
syacꞌ dꞌa junjun on̈.

Lajan ix aj Jesucristo quedꞌoc
5 Van valancot yuj junxo yolyibꞌan̈qꞌuinal toto ol javoc. A jun chiꞌ, man̈oc 

dꞌa yol scꞌabꞌ ebꞌ ángel ol yacꞌoch Dios. 6 Yujto ay bꞌaj syal icha tic dꞌa Slolonel 
Tzꞌibꞌabꞌilcani:

Mamin, ¿tas val jabꞌoc quelcꞌoch a on̈ anima on̈ tic, yuj chiꞌ tzon̈ a 
nacoti, tzon̈ a tan̈van yuj co vachꞌiloc?

 7 Ejminac ix on̈ utejcan janicꞌ dꞌa yichan̈ ebꞌ ángel ayic ix on̈ a bꞌoani, 
palta nivan quelcꞌoch yuj copisio ix acꞌaꞌ.

 8 Ix acꞌanoch masanil tastac bꞌobꞌil uuj dꞌa yol co cꞌabꞌ, xchi dꞌa Slolonel 
chiꞌ.

Yuj chiꞌ, ayic ix yacꞌanoch masanil tas Dios dꞌa yol co cꞌabꞌ, malaj junoc tas 
maj yacꞌcan ochi. A ticnaic maxto quilochlaj tato ix can masanil dꞌa yol co 
cꞌabꞌ. 9 Palta squiloch Jesús to lajan ajnac quedꞌoc, yuj chiꞌ a dꞌay tzꞌelcꞌoch 
masanil tas tzꞌibꞌabꞌilcan chiꞌ, vachꞌchom malaj val ix aj yelcꞌoch junoc 
tiempoal dꞌa yichan̈ ebꞌ ángel yuj Dios, ayic ul yacꞌannacoch sbꞌa animail. 
Yuj svachꞌcꞌolal Dios, yuj chiꞌ ix el dꞌa scꞌool scham Jesús cuuj co masanil. 
Axo ticnaic, te ecꞌbꞌal svachꞌil ix aji, te nivan yelcꞌochi, yujto ix yabꞌ syail 
ayic ix chami.

10  Masanil tas bꞌobꞌil yuj Dios, yuuj aypaxeqꞌui. Snibꞌej to masanil ebꞌ 
yuninal ol cꞌoch bꞌaj ay stziquiquial. Yuj chiꞌ yovalil ix yabꞌ syail Jesús co 
Columal, icha chiꞌ ix aj stzꞌacvielcꞌoch yuj Dios. A Jesús chiꞌ ix acꞌanem yich 
co colnabꞌil. 11 A on̈ yic on̈xo Dios, junn̈ej co Mam yedꞌ jun ix on̈ acꞌanoch 
yicoc Dios chiꞌ. Yuj chiꞌ a Yuninal Dios chiꞌ, max qꞌuixvilaj on̈ yalan yucꞌtacoc 
ma yanabꞌoc. 12  Icha tic ix yal dꞌa Smam dꞌa Slolonel Dios Tzꞌibꞌabꞌilcani:

Ol valel abꞌixal dꞌa ebꞌ vetchon̈abꞌ. Ayic ol smolbꞌan sbꞌa ebꞌ, ol ach in 
bꞌitej dꞌa scal ebꞌ, xchi.

13  Yalannac pax icha tic:
A Dios ol vacꞌoch yipoc in cꞌool, xchi.

An̈ejtonaꞌ syalanpax icha tic:
Ayinn̈ej ecꞌ dꞌa tic yedꞌ ebꞌ vuninal ix yacꞌ Dios dꞌayin, xchi dꞌa Slolonel 

Dios chiꞌ.
14  A on̈ tzon̈ och yuninaloc Dios, chamelbꞌa yaj co nivanil tic. Yuj chiꞌ 

yovalil ix och pax snivanil Jesús chamelbꞌail icha co nivanil tic. Yuj chiꞌ ayic 
ix chami, ix yacꞌ lajvoc yopisio jun vin̈ ay spoder smilvaji, aton vin̈ diablo. 
15 A dꞌa yalan̈taxo, ichato ayon̈ och schecabꞌoc vin̈ diablo chiꞌ, yujto tzon̈ xiv 
co chami, palta a Jesús ix on̈ acꞌancanel dꞌa libre. 16 Val yel, man̈ yicoc scol 
ebꞌ ángel ix uleqꞌui, palta cuuj a on̈ yin̈til on̈ vin̈aj Abraham tic. 17 Yuj chiꞌ, 
yovalil lajan ix aj quedꞌoc a on̈ yucꞌtac on̈ tic, yic vachꞌ tzꞌocꞌ scꞌool dꞌayon̈, 
yic pax scꞌanabꞌajej yopisio dꞌa Sat Sacerdoteal dꞌa yichan̈ Dios, yic aꞌ stupanel 
co mul. 18  Ix yabꞌ val syail, ayic ix acꞌji proval. Yuj chiꞌ a ticnaic syal scolvaj 
quedꞌoc ayic tzon̈ acꞌji proval.

Ecꞌal yelcꞌoch Jesús dꞌa yichan̈ vin̈aj Moisés

3  1 Ex vucꞌtac ex vanabꞌ, yic exxo Dios vedꞌoc, yujto Aꞌ avtannac on̈ och 
yicoc. Yuj chiꞌ co vachꞌ aqꞌuejecoch co pensar dꞌa Cristo Jesús, yujto 

schecabꞌ Dios yaj dꞌayon̈. Sat Sacerdote pax yaji, icha syal co cꞌaybꞌubꞌal chabꞌil 
cuuj. 2  A Jesús cꞌanabꞌajum ix yutej sbꞌa dꞌa jun ix acꞌan yopisio, icha yutejnac 
vin̈aj Moisés scꞌanabꞌajan dꞌa scal ebꞌ yuninal Dios smasanil yedꞌoc. 3 A junoc 
bꞌoum pat, más ecꞌal dꞌa jun pat sbꞌo chiꞌ. Ichaton chiꞌ Jesús, más ecꞌal dꞌa 
yichan̈ vin̈aj Moisés chiꞌ. 4 Junjun teꞌ pat, ay mach sbꞌoan teꞌ. Palta a masanil 
tasi, a Dios bꞌojinac. 5  A vin̈aj Moisés chiꞌ, scꞌanabꞌajejnac vin̈ yacꞌan servil 

dꞌa scal masanil ebꞌ yuninal Dios yedꞌoc, yujto yacꞌumal servil Dios yaj vin̈. 
Ayocto yacꞌannac testigoal sbꞌa vin̈ yuj juntzan̈ tas dꞌin̈an yalan Dios. 6 Palta a 
Cristo ix scꞌanabꞌajej, yujto Yuninal Dios. Aꞌ ayoch Yajalil dꞌa yibꞌan̈ ebꞌ yicoꞌ, 
aton ebꞌ yuninalxo Dios yedꞌoc. Tato tecꞌan scutej cacꞌanoch dꞌa co cꞌool, tzon̈ 
tzalaj pax yuj jun ayoch yipoc co cꞌool, yuninal on̈ ton Dios syal chiꞌ.

Ay jun icꞌoj ip yic ebꞌ yuninal Dios
7 Yuj chiꞌ, icha syalcan Yespíritu Dios dꞌa Slolonel Tzꞌibꞌabꞌilcani:

A dꞌa jun cꞌu tic, tato tzeyabꞌ tas syal Dios,
 8 man̈ e pitej e bꞌa icha yutejnac sbꞌa ebꞌ e mam eyicham, a ebꞌ chiꞌ, 

spitejnac sbꞌa ebꞌ dꞌayin dꞌa tzꞌinan luum, yacꞌannac in proval ebꞌ taꞌ.
 9 Vachꞌchom 40 abꞌil yilnac juntzan̈ milagro ebꞌ in bꞌonac, palta an̈ejaꞌ 

yacꞌlejnac in proval ebꞌ.
 10 Yuj chiꞌ cotnac voval, valannac yuj ebꞌ: Masanil tiempo chꞌocn̈ej bꞌaj 

ayoch spensar ebꞌ. Toxonton malaj sgana ebꞌ yojtacanel in cꞌolbꞌal, 
xin chi.

 11 Yuj chiꞌ, cotnac voval dꞌa ebꞌ. Vacꞌannac in tiꞌ to man̈ ol och ebꞌ dꞌa jun 
lum luum bꞌaj juncꞌolaln̈ej ol aj ebꞌ, xchi Dios dꞌa slolonel chiꞌ.

12  Ex vucꞌtac ex vanabꞌ, tzeyaꞌilej val e bꞌa, yic malaj junoc ex tze pitej e 
bꞌa yuj e chabꞌcꞌolal, yuj chiꞌ tze patiquejel Dios pitzan. 13  Yacbꞌan tzato yalaꞌ, 
slaj eyacꞌlaj e tecꞌanil junjun ex dꞌa junjun cꞌu, yic vachꞌ malaj ex tzex juviel 
yuj chucal, malaj ex tzex pitbꞌiel yuuj. 14 Yujto atax dꞌa sbꞌabꞌelal cacꞌnacoch 
Cristo yipoc co cꞌool. Tato an̈ejaꞌ tecꞌan scutej co bꞌa cacꞌanoch yipoc co cꞌool 
masanto dꞌa slajvubꞌ, ay calan quic yedꞌoc syal chiꞌ.

15 Yujto icha chiꞌ yaj stzꞌibꞌajcani:
A dꞌa jun cꞌu tic, tato tzeyabꞌ tas syal Dios, man̈ e pitej e bꞌa, icha 

yutejnac sbꞌa ebꞌ e mam eyicham, ayic spitannac sbꞌa ebꞌ dꞌayin, 
xchicani.

16  ¿Mach ebꞌ abꞌannac slolonel Dios tze naꞌa, slajvi chiꞌ spitannac sbꞌa ebꞌ 
dꞌay? Aton masanil ebꞌ coljinac elta yuj vin̈aj Moisés dꞌa Egipto. 17 ¿Mach ebꞌ 
bꞌaj 40 abꞌil cotnac yoval Dios tze naꞌa? Aton ebꞌ ochnac smul dꞌay, yuj chiꞌ 
chamnac ebꞌ dꞌa tzꞌinan luum chiꞌ. 18  ¿Mach ebꞌ bꞌaj yacꞌnac stiꞌ Dios to man̈ ol 
cꞌoch ebꞌ bꞌaj juncꞌolaln̈ej ol aj tze naꞌa? Aton ebꞌ man̈ cꞌanabꞌajannacoc dꞌay. 
19 Yuj chiꞌ snachajel cuuj to maj ochlaj ebꞌ bꞌaj juncꞌolaln̈ej tzꞌaj chiꞌ, yujto maj 
scꞌanabꞌajej ebꞌ.

4  1 Yalnaccan Dios to ol yal co cꞌoch bꞌaj ay juncꞌolal. Yuj chiꞌ yovalil squil 
co bꞌa, yic malaj junoc on̈ man̈ ol on̈ tzacꞌvan co cꞌoch bꞌaj ay juncꞌolal 

chiꞌ. 2  Yujto albꞌilxo vachꞌ abꞌix yic colnabꞌil dꞌayon̈, icha aj yaljinac dꞌa ebꞌ. 
Palta nabꞌan̈ej aljinac jun abꞌix chiꞌ dꞌa ebꞌ, yujto maj yacꞌoch ebꞌ dꞌa scꞌool 
ayic yabꞌannac ebꞌ. 3  Palta a on̈xo tic, juncꞌolalxo caji, yujto scacꞌoch dꞌa co 
cꞌool. Icha tic ajnac yalan Dios yuj ebꞌ co mam quicham chiꞌ:

Vacꞌnac in tiꞌ to man̈ ol och ebꞌ dꞌa jun lum luum bꞌaj juncꞌolaln̈ej ol 
ajoc, xchi.

Axo Dios, atax yic slajvinac sbꞌoan yolyibꞌan̈qꞌuinal tic, ochnac vaan smunlaji. 
4 A Slolonel Dios Tzꞌibꞌabꞌilcani, aꞌ tzꞌalan yuj yuquil cꞌual icha tic:

A dꞌa yuquil cꞌual sbꞌoan yolyibꞌan̈qꞌuinal tic Dios, ix och vaan 
smunlaji, xchi.

5 Syalanpax icha tic:
Man̈ ol och ebꞌ dꞌa jun lum luum bꞌaj juncꞌolaln̈ej ol ajoc, xchi.

6 A ebꞌ chiꞌ bꞌabꞌlaj abꞌannac jun vachꞌ abꞌix yic colnabꞌil tic, palta maj cꞌochlaj 
ebꞌ bꞌaj juncꞌolaln̈ej tzꞌaj chiꞌ yujto maj scꞌanabꞌajej ebꞌ. Palta yovalil ay mach 
ol cꞌoch bꞌaj ay juncꞌolal icha yalnaccan chiꞌ. 7 Yujto ix schꞌox junxo tiempoal 
Dios, aton jun tiempoal bꞌaj ayon̈ ecꞌ tic. Yujto pecatax yalnaccan yuj jun bꞌaj 
ay juncꞌolal chiꞌ, schecannac yal vin̈aj David icha ix valaꞌ, bꞌaj syal icha tic:

A dꞌa jun cꞌu tic, tato tzeyabꞌ tas syal Dios, man̈ e pitej e bꞌa dꞌay, xchi.
8  Qꞌuinaloc cꞌochnac ebꞌ quetisraelal yuj vin̈aj Josué bꞌaj ay juncꞌolal chiꞌ, 
majxom yal Dios tato tzato yal coch bꞌaj ay junxo juncꞌolal chiꞌ. 9 Yuj chiꞌ, a 
on̈ yicon̈xo Dios tic, ayto val jun bꞌaj ay juncꞌolal ol yacꞌ dꞌayon̈. 10 Yujto ayic 
ol yacꞌan jun chiꞌ Dios dꞌayon̈, icha ajnac yoch vaan smunlaji, icha chiꞌ ol aj 
coch vaan co munlaji. 11 Yuj chiꞌ, caqꞌuec val quip cacꞌanoch Dios dꞌa co cꞌool 
yic ol on̈ och dꞌa juncꞌolal chiꞌ. Malajocabꞌ junoc on̈ sco bꞌeybꞌalej sbꞌeybꞌal 
ebꞌ spitejnac sbꞌa chiꞌ.

12  A slolonel Dios, pitzan yaji, ay spoder. Lajan slolonel chiꞌ icha junoc qꞌuen 
espada jay ye dꞌa schabꞌil pacꞌan̈. Yuj chiꞌ, ichato stecjioch dꞌa co pixan yedꞌ 
dꞌa co pensar masanto scheclajelta tas caj junjun on̈. Yujto a schꞌoxanelta tas 
sco naꞌa yedꞌ tas sco nibꞌej. 13 Malaj junoc mach syal scꞌubꞌanel sbꞌa dꞌa Dios. 
Yujto chequeln̈ej masanil tas dꞌa yichan̈, aton dꞌay ol cacꞌ entregar co cuenta.

A Jesús, tzꞌacꞌanoch co tiꞌ dꞌa Dios
14  Ay val jun tzꞌacꞌanoch co tiꞌ dꞌa Dios, te nivan yelcꞌochi, aton Jesús, 

Yuninal. Aꞌ ix cꞌoch dꞌa satchaan̈ dꞌa yichan̈ Dios. Yuj chiꞌ yovalil tecꞌan scutej 
co bꞌa cacꞌanoch co cꞌool dꞌa jun cꞌaybꞌubꞌal ix co chaꞌa. 15 A jun tzꞌacꞌanoch 
co tiꞌ dꞌa Dios, aꞌ tzꞌocꞌ scꞌool dꞌayon̈ ayic malaj quip, yujto lajan ix utaj yacꞌji 
proval ichoc on̈ tic, palta malaj juneloc ix och smul. 16 Yuj chiꞌ, max on̈ xiv 
co cꞌoch dꞌa yichan̈ Dios bꞌaj scheclaj svachꞌcꞌolal, yic tzꞌocꞌ scꞌool dꞌayon̈ taꞌ, 
syacꞌanpax svachꞌcꞌolal dꞌayon̈ ayic te malaj svachꞌil caji.

5  1 A junjun ebꞌ sat sacerdote a dꞌa co cal a on̈ anima on̈ tic sicꞌjielta ebꞌ. 
Tzꞌacꞌji yopisio ebꞌ yacꞌanoch co tiꞌ dꞌa Dios, syacꞌan ofrenda ebꞌ yedꞌ 

silabꞌ sn̈usji yuj co mul. 2  Lajan ebꞌ sat sacerdote chiꞌ quedꞌoc, yujto malaj 
stecꞌanil ebꞌ. Yuj chiꞌ syal nivan syutej scꞌool ebꞌ dꞌa ebꞌ max nachajel yuuj 
yedꞌ dꞌa ebꞌ tzꞌem dꞌa junoc spaltail. 3  A ebꞌ sat sacerdote chiꞌ, animan̈ej ebꞌ, 
yuj chiꞌ yovalil syacꞌpax juntzan̈ silabꞌ n̈usbꞌil chiꞌ ebꞌ yuj smul, icha juntzan̈ 
silabꞌ syacꞌ ebꞌ yuj smul ebꞌ anima.

4  Malaj junoc mach scomon aqꞌuejoch sbꞌa dꞌa jun opisio chiꞌ. An̈ej ebꞌ 
avtabꞌil yuj Dios syal yochi, icha ajnac vin̈aj Aarón yuj Dios dꞌa pecaꞌ. 5 Icha 
pax chiꞌ Cristo, maj yacꞌochlaj sbꞌa sat sacerdoteal dꞌa yol yicoꞌ, palta a Dios 
ix acꞌanoch yopisio. Icha tic ix yutej yalan dꞌay:

A ach tic, Vuninal ach. A dꞌa jun cꞌu tic, ix vacꞌ checlajoc to Vuninal 
ach, xchi.

6 An̈ejaꞌ, ay pax bꞌaj icha tic syalcan dꞌa Slolonel:
Sacerdote achn̈ej dꞌa juneln̈ej, icha yopisio vin̈aj Melquisedec, xchi Dios 

chiꞌ dꞌay.
7 Ayic ix ecꞌ Jesús dꞌa yolyibꞌan̈qꞌuinal tic, te chaan̈ ix lesalvi, ix oqꞌui ayic ix 
scꞌanan tas dꞌa Dios, aton jun ay spoder scolanelta dꞌa yol scꞌabꞌ chamel. Ix 

abꞌji slesal chiꞌ, yujto te nanam ix yutej sbꞌa dꞌay. 8  Vachꞌchom Yuninal Dios, 
palta yuj juntzan̈ yaelal ix yabꞌi snachajel yuuj chajtil syutej scꞌanabꞌajani. 
9 Ayic ix yicꞌanelcꞌoch sbꞌa masanil tas nabꞌil yuuj, ix acꞌji yopisio yacꞌan 
colnabꞌil dꞌa juneln̈ej dꞌa masanil ebꞌ scꞌanabꞌajan tas syalaꞌ. 10 Yuj chiꞌ a Dios 
ix acꞌan yopisio yoch sat sacerdoteal icha yopisio vin̈aj Melquisedec dꞌa pecaꞌ.

Ay smay co meltzajxi dꞌa co patic
11 Tzijtumto tas in gana sval dꞌayex yuj jun tic, palta ajaltac calani tas 

syalelcꞌochi, yujto te pural snachajel eyuuj. 12  Ayxo stiempoal eyacꞌan och 
dꞌa e cꞌool. Smoj to tzaxo e cꞌaybꞌej ebꞌ yicxo Dios ticnaic. Palta ina an̈ej 
juntzan̈ scꞌaybꞌubꞌal Dios man̈ ajaltacoc tze nibꞌej tzꞌalchajxi dꞌayex, yujto 
maxto canlaj eyuuj. Mantalaj e tecꞌanil, lajan ex icha junoc neneꞌ unin vanto 
schuni, maxto ujilaj svaꞌi. 13  A juntzan̈ cꞌaybꞌubꞌal chiꞌ, icha lech, ichn̈ej taꞌ. 
Yuj chiꞌ a ebꞌ sgana yabꞌan juntzan̈ chiꞌ, an̈ejaꞌ lajan ebꞌ icha junoc neneꞌ 
unin. An̈ejaꞌ maxto nachajel yuj ebꞌ tas scutej co tojolbꞌitan co bꞌeybꞌal. 14 Axo 
juntzan̈ cꞌaybꞌubꞌal pural snachajeli, lajan icha tas syabꞌlej ebꞌ icham anima. 
Yuj chiꞌ, a ebꞌ scꞌaybꞌan juntzan̈ chiꞌ, aton ebꞌ tecꞌanxo spensar. Cꞌaynac ebꞌ 
snaaneli bꞌaja juntzan̈ tas vachꞌ yedꞌ juntzan̈ chuc.

6  1 Axo ticnaic, caqꞌuec quip co bꞌat dꞌa quichan̈, yic stecꞌcꞌaj co pensar. A 
ticnaic canocabꞌ juntzan̈ bꞌabꞌel cꞌaybꞌubꞌal syal yuj Cristo. Mocxobꞌ co 

cꞌaybꞌejeclaj juntzan̈ bꞌabꞌel cꞌaybꞌubꞌal ol val tic. Aton juntzan̈ tzꞌalani to sco 
na co bꞌa dꞌa jun bꞌeybꞌal tzon̈ icꞌanbꞌat dꞌa chamel, aton jun bꞌeybꞌal max yal 
on̈ scolani. Syalanxi to scacꞌoch Dios dꞌa co cꞌool. 2  Syalanpax yuj bautismo. 
Syalanxi yuj ebꞌ syaqꞌuecꞌ scꞌabꞌ dꞌa co jolom ayic tzꞌoch copisio. Syalanxi to 
ol on̈ pitzvocxi dꞌa scal ebꞌ chamnac. Syalanxi to ol cot yaelal dꞌa yibꞌan̈ ebꞌ 
anima dꞌa juneln̈ej. Aton juntzan̈ cꞌaybꞌubꞌal tic, cꞌocbꞌilxo cabꞌani. 3 A ticnaic, 
ayto val juntzan̈xo ol co cꞌaybꞌej tato syal scꞌool co Mam Dios.

4  A on̈xo tic, ichato tzꞌictajabꞌilxo co pensar. Chabꞌilxo jun silabꞌ Dios te 
vachꞌ cuuj. Ay calan quic dꞌa Espíritu Santo. 5 Cojtacxo svachꞌil slolonel Dios. 
Cojtacxo spoder ol checlaj dꞌa jun tiempo toto ol javoc. 6  Yuj chiꞌ, tato ay 
mach syiqꞌuel sbꞌa dꞌa Cristo, maxtzac yal smeltzaj junelxo yic sna sbꞌa. Yujto 
ayic smeltzaj dꞌa spatic, syalelcꞌochi to a val lacꞌan van yacꞌanoch Yuninal 
Dios dꞌa spenec teꞌ culus junelxo. Van yacꞌan qꞌuixvelal sbꞌa dꞌa yichan̈ ebꞌ 
anima. 7 Yujto a on̈ tic, lajan on̈ icha lum luum. Ayic syacꞌan n̈abꞌ, syucꞌbꞌat aꞌ 
luum. Ay lum luum vachꞌ avbꞌen syacꞌ dꞌa ebꞌ smunlaj dꞌa sat. Yuj chiꞌ syacꞌ 
svachꞌcꞌolal Dios dꞌa luum. 8  Ay pax lum luum nabꞌa qꞌuiix, nabꞌa an̈ cꞌultacn̈ej 
sqꞌuibꞌ dꞌa sat. Malaj jabꞌoc syaxil. Yuj chiꞌ scatabꞌaj luum yuj Dios, axo dꞌa 
slajvubꞌalxo, stzꞌabꞌat luum smasanil.

A tas scacꞌoch yipoc co cꞌool
9 Palta a ex, ex xajanabꞌil cuuj, vachꞌchom scalbꞌat juntzan̈ tic dꞌayex, palta 

scacꞌoch yipoc co cꞌool to man̈ ex lajanoc yedꞌ ebꞌ scal tic, palta ol checlajel 
juntzan̈ vachꞌil dꞌayex schꞌoxani to ay e colnabꞌil. 10 Yujto a Dios tojol spensar. 
Man̈ ol satlaj scꞌool dꞌa juntzan̈ tas ix e cꞌulej yedꞌ chajtil ix aj e xajanani, ayic 
ix ex colvaj dꞌa ebꞌ yicxo Dios. An̈ejtonaꞌ tze cꞌulejn̈ej paxi. 11 Palta co gana 
to tze cꞌulejn̈ej juntzan̈ tic dꞌa masanil tiempo, yic vachꞌ tzꞌacan ol e cha jun 
spac van e tan̈vani. 12  Co gana to man̈ jaraganaoc tzeyutej e bꞌa dꞌa yic Dios. 

* 7.1 Tzꞌilchaj pax yabꞌixal vin̈aj Melquisedec tic dꞌa Génesis 14.18-20. 

Bꞌeybꞌalejec sbꞌeybꞌal ebꞌ syacꞌ val och scꞌool dꞌay, ebꞌ tecꞌan val syutej sbꞌa, 
yujto a ebꞌ icha chiꞌ syutej sbꞌa, van schaan juntzan̈ tas yalnaccan Dios to ol 
yacꞌ dꞌa ebꞌ.

13  Ayic yacꞌannac stiꞌ Dios dꞌa vin̈aj Abraham dꞌa pecaꞌ, munil Aꞌ slocnac 
sbꞌi, yujto malaj junoc mach ecꞌal dꞌa yichan̈. Yuj chiꞌ man̈ slocnacoc junocxo 
bꞌi. 14  Yalnac icha tic dꞌa vin̈: Val yel nivan in vachꞌcꞌolal ol vacꞌ dꞌayach. 
Tzijtum in̈tilal ol vacꞌcan pitzvoqueli, xchi dꞌa vin̈. 15  Axo vin̈aj Abraham 
chiꞌ, nivan yutejnac scꞌool vin̈ stan̈vani, yuj chiꞌ schanac jun bꞌaj yacꞌnac stiꞌ 
Dios chiꞌ vin̈. 16  Ayic sco locan sbꞌi junoc mach, an̈ej junoc mach ecꞌal dꞌa 
quichan̈ sco locoꞌ. Ayic scalan junoc tas te yel, sco loc sbꞌi junoc mach, yic 
man̈xa mach stelaj sbꞌa quedꞌoc. 17 An̈ejtonaꞌ, icha chiꞌ yutejnac Dios yacꞌan 
stiꞌ, munil slocnac sbꞌa schꞌocoj, yujto sgana schꞌox dꞌayon̈ to yel ol quiquej 
tas bꞌaj yacꞌnac stiꞌ, malaj jabꞌoc tas ol sqꞌuexaꞌ. 18  Yujto slocnac sbꞌi Dios ayic 
yacꞌannac stiꞌ, yuj chiꞌ a tas yalnac, malaj bꞌaqꞌuin̈ ol qꞌuexmajoc, yujto max 
yesejlaj. A tas yalnac chiꞌ, syacꞌ val snivanil co cꞌool, yujto a on̈ tic cacꞌnacoch 
co bꞌa dꞌa yol scꞌabꞌ yic tzon̈ scoloꞌ. Van co tan̈vani tas ol yacꞌ dꞌayon̈, yuj chiꞌ 
a scacꞌoch yipoc co cꞌool. 19 Te tecꞌan yaj co pensar ticnaic, yujto scacꞌoch jun 
chiꞌ yipoc co cꞌool. Lajan yaj icha junoc barco te ay yip syamnubꞌ syamanoch 
vaan. A jun ayoch yipoc co cꞌool chiꞌ, ayxo och dꞌa spatic och cꞌapac smacul 
snan̈al yol stemplo Dios ay dꞌa satchaan̈. 20  Ataꞌ bꞌabꞌel ochnac Jesús dꞌa 
quichan̈ yic sjacan dꞌayon̈. Yujto malaj bꞌaqꞌuin̈ ol yactej yoch Sacerdoteal, 
icha yopisio vin̈aj Melquisedec.

A Jesús Sat Sacerdote icha yopisio vin̈aj Melquisedec

7  1 A vin̈aj Melquisedec chiꞌ, * rey vin̈ dꞌa chon̈abꞌ Salem dꞌa pecaꞌ. Yacꞌnac 
sacerdoteal vin̈ dꞌa Dios, aton Dios te nivan yelcꞌoch dꞌa yichan̈ masanil. 

A junel, xidꞌecꞌ vin̈aj Abraham yacꞌ oval yedꞌ juntzan̈ ebꞌ rey, yacꞌji ganar ebꞌ 
yuj vin̈. Axo yic spaxta vin̈, axo vin̈aj Melquisedec chiꞌ xidꞌ cꞌuman vin̈ dꞌa 
yol bꞌe. Scꞌanan svachꞌcꞌolal Dios vin̈ dꞌa yibꞌan̈ vin̈aj Abraham chiꞌ. 2  Axo 
vin̈aj Abraham chiꞌ acꞌan sdiezmoal jantacn̈ej tas yacꞌ ganar dꞌa jun oval chiꞌ 
dꞌa vin̈aj Melquisedec chiꞌ. A sbꞌi vin̈ chiꞌ syalelcꞌochi, rey te tojol. An̈ejtonaꞌ 
sreyal pax chon̈abꞌ Salem. A Salem syalelcꞌochi, juncꞌolal. Yuj chiꞌ scuchan 
pax vin̈ sreyal juncꞌolal. 3  Man̈ chequeloc mach smam snun vin̈, mach pax 
smam yicham vin̈. Malaj bꞌaj syalcan dꞌa Slolonel Dios Tzꞌibꞌabꞌilcan yuj 
yaljubꞌal vin̈ yedꞌ pax yuj schamel vin̈. Yuj chiꞌ schꞌoxnabꞌil Yuninal Dios yaj 
vin̈, yujto ochnac vin̈ sacerdoteal dꞌa masanil tiempo.

4 Nachajocabꞌel eyuuj ticnaic to te nivan yelcꞌoch vin̈aj Melquisedec chiꞌ. 
Yujto yacꞌnac sdiezmoal masanil tas xidꞌ yacꞌnac ganar vin̈ co mam quicham 
Abraham dꞌa vin̈. 5  Syal dꞌa ley Moisés to a ebꞌ sacerdote, aton ebꞌ yin̈tilal 
Leví, ay yalan yic ebꞌ schaan sdiezmoal masanil tas ay dꞌa ebꞌ quetchon̈abꞌ, 
vachꞌchom yin̈tilal Abraham ebꞌ yedꞌ ebꞌ. 6  Axo vin̈aj Melquisedec chiꞌ, 
vachꞌchom man̈ yin̈tilaloc Leví yaj vin̈, palta schanac sdiezmo vin̈aj Abraham 
chiꞌ vin̈, aton vin̈ bꞌaj yacꞌnac stiꞌ Dios. Scꞌanannac svachꞌcꞌolal Dios vin̈ dꞌa 
yibꞌan̈ vin̈aj Abraham chiꞌ. 7 Cojtac to a mach scꞌanan svachꞌcꞌolal Dios dꞌa 
yibꞌan̈ junocxo anima, más nivan yelcꞌoch dꞌa yichan̈ jun schaan svachꞌcꞌolal 

Dios chiꞌ. 8  A ticnaic, a ebꞌ schaan sdiezmo ebꞌ quetchon̈abꞌ, chamelbꞌa anima 
yaj ebꞌ. Palta a Slolonel Dios tzꞌalani to ichato pitzanto vin̈aj Melquisedec chiꞌ. 
9 A dꞌa pecaꞌ, a vin̈aj Leví chaannac sdiezmo ebꞌ quetchon̈abꞌ, palta syal calani 
to a vin̈ acꞌannac sdiezmo dꞌa vin̈aj Melquisedec chiꞌ ayic yacꞌannac yic vin̈aj 
Abraham dꞌa vin̈. 10  Yujto ayic xidꞌnaquecꞌ vin̈aj Melquisedec chiꞌ scꞌumej 
vin̈aj Abraham chiꞌ, manto aljilaj vin̈aj Leví chiꞌ. Aytooch vin̈ dꞌa snivanil 
vin̈aj Abraham chiꞌ, yujto a vin̈ ay yin̈til vin̈.

11 A ebꞌ co mam quicham a dꞌa yol scꞌabꞌ ebꞌ sacerdote yin̈tilcan vin̈aj 
Aarón, vin̈ cotnac dꞌa yin̈tilal vin̈aj Leví schanac ley Moisés ebꞌ. Qꞌuinaloc 
tato ix yal sbꞌoan spensar ebꞌ quetchon̈abꞌ chiꞌ ebꞌ dꞌa yichan̈ Dios, ¿tasto 
val yuj ix och junxo sacerdote icha yopisio vin̈aj Melquisedec, man̈ ichaoc 
ajnac vin̈aj Aarón chiꞌ? 12  Tato ix qꞌuexvi stzolal smunlaj ebꞌ sacerdote chiꞌ, 
yovalil pax sqꞌuexvi ley Moisés syal chiꞌ. 13  A jun van yalji tic, aton Cajal 
Jesús. A Cajal tic, man̈oc vin̈aj Leví ay yin̈tilal. Chꞌoc junxo macan̈ ebꞌ israel 
ay yin̈tilal. A dꞌa scal jun macan̈ ebꞌ chiꞌ, malaj junoc ebꞌ ix och sacerdoteal. 
14 Cojtac to a Cajal chiꞌ, a vin̈aj Judá ay yin̈tilcani. Axo vin̈aj Moisés, malaj tas 
yalnaccan vin̈, tato ay junoc ebꞌ yin̈tilal vin̈aj Judá chiꞌ syal yoch sacerdoteal.

15  Snachaj val el jun tic cuuj, yujto a junxo sacerdote janac, aton Cajal 
Jesús, jun lajan yaj yedꞌ vin̈aj Melquisedec. 16  Ix och Cristo sacerdoteal yujto 
malaj bꞌaqꞌuin̈ ol chamoc, man̈ yujoc to dꞌa junoc in̈tilal sicꞌbꞌilcanel icha 
yalan ley ix coti. 17 Yujto ix yal Dios dꞌay:

Malaj bꞌaqꞌuin̈ ol actej och Sacerdoteal, icha yopisio vin̈aj Melquisedec, 
xchi dꞌay.

18  Yuj chiꞌ, a jun ley dꞌa yalan̈taxo, lajvinac yopisio, yujto malaj tzꞌochi. 
Nabꞌan̈ej ayeqꞌui. 19 Malaj junoc mach bꞌonac spensar yuj jun ley chiꞌ. Palta 
ay junxo ecꞌal svachꞌil ochnac sqꞌuexuloc. Aton jun chiꞌ ayoch yipoc co cꞌool. 
Yujn̈ej jun chiꞌ syal co nitzanoch co bꞌa dꞌa stzꞌey Dios.

20  Ayic ix sbꞌoan jun tic Dios, locbꞌil val sbꞌi yuuj. 21 Ayic ix och yopisio 
ebꞌ sacerdote dꞌa pecaꞌ, maj sloclaj sbꞌi Dios chiꞌ. Palta ayic ix och Cristo 
sacerdoteal, ato taꞌ ix sloc sbꞌi. Yujto tzꞌibꞌyajcan dꞌa Slolonel Dios icha tic:

Ix yacꞌ stiꞌ Cajal, malaj bꞌaqꞌuin̈ ol sqꞌuexaꞌ, yalnaccan icha tic: Malaj 
bꞌaqꞌuin̈ ol actej och Sacerdoteal, icha yopisio vin̈aj Melquisedec, 
xchicani.

22  A junxo strato yacꞌnac chiꞌ, ecꞌto svachꞌil dꞌa yichan̈ jun sbꞌabꞌlaj aqꞌuejnac. 
Axo Jesús tzꞌacꞌanelcꞌoch jun trato chiꞌ. 23  Vachꞌchom tzijtum ebꞌ sacerdote 
ochnac dꞌa jun opisio chiꞌ, palta man̈ junoc ebꞌ munlajnac dꞌa masanil tiempo, 
yujto scham ebꞌ. 24 Palta axo Jesús chiꞌ, man̈xalaj bꞌaqꞌuin̈ ol chamoc. Yuj chiꞌ 
masanil tiempo ay yopisio yacꞌanoch co tiꞌ dꞌa Dios. 25  Yuj chiꞌ, a on̈ ix on̈ 
acꞌjioch yicoc Dios yuuj, syal tzon̈ colchaj yuuj dꞌa juneln̈ej, yujto pitzann̈ej 
dꞌa juneln̈ej, yic stevi dꞌa Dios cuuj.

26 Yuj chiꞌ, ayton val yopisio jun sat sacerdote chiꞌ dꞌayon̈, aton jun vachꞌn̈ej 
toni. Malaj jabꞌoc schucal ma smul ochnac. Man̈ lajanoc yedꞌ ebꞌ ajmul. A Dios 
ix icꞌanchaan̈ dꞌa yibꞌan̈ ebꞌ ay dꞌa satchaan̈. 27 Man̈ lajanoc icha juntzan̈xo 
ebꞌ sat sacerdote. Yujto a ebꞌ chiꞌ yovalil syacꞌ juntzan̈ silabꞌ ebꞌ sn̈uschaj dꞌa 
junjun cꞌu. Sbꞌabꞌlaj aqꞌuej yic ebꞌ yuj smul, ichato chiꞌ syacꞌanpax ebꞌ yuj 
smul ebꞌ yetanimail, palta a Jesús, juneln̈ej ix yacꞌ jun silabꞌ yuj co mul co 
masanil, aton yic ix yacꞌanoch sbꞌa dꞌa yol scꞌabꞌ chamel cuuj. 28  A ebꞌ ochnac 

 1729 HEBREOS 7



sat sacerdoteal yuj ley Moisés, anima ebꞌ, ay spaltail ebꞌ. Palta ayic ix lajvi 
yopisio jun ley chiꞌ, ix yaqꞌuelcꞌoch jun stiꞌ Dios yacꞌnaccani, aton yacꞌannac 
yopisio junxo sat sacerdote, aton Yuninal, jun ix acꞌanelcꞌoch masanil tas 
nabꞌil yuj Dios chiꞌ.

A jun schabꞌil strato Dios

8  1 Aton juntzan̈ ix val tic, in gana snachajel eyuuj to icha chiꞌ yaj jun co 
sat sacerdote chiꞌ. Cꞌojanxoem dꞌa svachꞌ cꞌabꞌ Dios bꞌaj ay dꞌa satchaan̈ 

ticnaic. 2  Van smunlajoch dꞌa yopisio chiꞌ dꞌa yol stemplo Dios te yel, aton jun 
a val lacꞌan Cajal chiꞌ bꞌoannac. Man̈oc ebꞌ anima bꞌoannac. 3 Junjun ebꞌ sat 
sacerdote, ay yopisio ebꞌ yacꞌan juntzan̈ ofrenda dꞌa Dios yedꞌ juntzan̈ silabꞌ 
sn̈usji. Yuj chiꞌ, yovalil ay pax tas syacꞌ Cristo chiꞌ dꞌa Dios. 4 Qꞌuinaloc an̈ejaꞌ 
ayecꞌ dꞌa yolyibꞌan̈qꞌuinal tic ticnaic, man̈xom oclaj sacerdote yaj dꞌa Dios, 
yujto ay juntzan̈xo ebꞌ sacerdote ay yopisio yacꞌan juntzan̈ ofrenda icha syal ley 
Moisés. 5 Palta chꞌoxnabꞌiln̈ej yaj yopisio ebꞌ chiꞌ dꞌa tas ay dꞌa satchaan̈, ichato 
yen̈uln̈ej yaji. Cojtac to ton̈ej chꞌoxnabꞌil yaji, yujto ayic manto bꞌoji scajnubꞌ 
Dios yuj vin̈aj Moisés chiꞌ, yal Dios chiꞌ dꞌa vin̈: Abꞌi, tza bꞌo masanil icha val 
jun yechel in chꞌoxnac dꞌayach dꞌa jolom vitz tic, xchi dꞌa vin̈. 6 Palta a jun co 
sat sacerdote ticnaic, ecꞌal svachꞌil yopisio dꞌa yichan̈ yopisio ebꞌ chiꞌ. Yujto a 
tzꞌacꞌanelcꞌoch jun strato Dios yacꞌnac dꞌayon̈. A jun strato chiꞌ, más vachꞌ dꞌa 
yichan̈ jun bꞌabꞌel, yujto a juntzan̈ tas bꞌaj yacꞌnac stiꞌ Dios, ecꞌal te vachꞌ.

7 Qꞌuinaloc tato malaj junoc tas ix yacꞌ palta dꞌa jun bꞌabꞌel trato chiꞌ, 
man̈xom yovaliloc ix yacꞌ junxo schabꞌil trato tic. 8 Palta yilnac Dios to palta 
yutejnac sbꞌa ebꞌ anima chiꞌ. Yuj chiꞌ icha tic syalcan dꞌa Slolonel Tzꞌibꞌabꞌilcani:

A Dios Cajal tzꞌalani: Dꞌa jun tiempoal ol javoc, ol in bꞌo junxo schabꞌil 
in trato yedꞌ ebꞌ yin̈tilal Israel yedꞌ pax ebꞌ yin̈tilal Judá.

 9 A jun trato chiꞌ, man̈ lajanoc ol aj yedꞌ jun in trato in bꞌonac yedꞌ ebꞌ 
smam yicham ebꞌ, ayic vicꞌannac elta ebꞌ dꞌa yol yic Egipto. Yujto ayic 
vicꞌannac elta ebꞌ chiꞌ, ichato ochnac in quetz quetz dꞌa scꞌabꞌ ebꞌ. 
Palta man̈ scꞌanabꞌajejnacoclaj in trato chiꞌ ebꞌ, yuj chiꞌ vactejnaccan 
ebꞌ schꞌocoj.

 10 Axo junxo schabꞌil in trato ol in bꞌo yedꞌ ebꞌ yin̈tilal Israel bꞌaqꞌuin̈, icha 
tic ol vutoc: Ol vacꞌoch juntzan̈ in checnabꞌil dꞌa spensar ebꞌ, ichato 
ol in tzꞌibꞌejcanoch dꞌa spixan ebꞌ. A in ol in och sDiosaloc ebꞌ. Axo 
ebꞌ ol och in chon̈abꞌoc.

 11 Man̈xa ebꞌ ol alan dꞌa ebꞌ yetchon̈abꞌ icha tic: Yovalil tzeyojtaquejel 
Dios Cajal, man̈ xchioc ebꞌ. Yujto ol in yojtaquejel ebꞌ masanil, 
vachꞌchom ebꞌ unin, ma ebꞌ icham anima.

 12 Ol vacꞌcan lajvoc schucal ebꞌ. Man̈xalaj bꞌaqꞌuin̈ ol in nacot smul ebꞌ, 
xchi Dios Cajal dꞌa Slolonel chiꞌ.

13  Ayic ix yalancot Dios yuj jun schabꞌil trato tic, ix schꞌoxoꞌ to ecꞌnacxobꞌat 
jun bꞌabꞌel trato. Qꞌuinaloc ay junoc tas ecꞌnacxobꞌat ticnaic, ¿tom ayto 
yopisio? Tato man̈xa yopisio, syalelcꞌochi to van sateli.

A scajnubꞌ Dios

9  1 A dꞌa jun bꞌabꞌel trato, ay juntzan̈ checnabꞌil syalaꞌ tas syutej ebꞌ 
yacꞌanem sbꞌa dꞌa Dios bꞌaj ay scajnubꞌ dꞌa sat luum tic. 2  Icha tic 

* 9.15-16 A dꞌa stiꞌ ebꞌ griego, a jun “trato” syalpaxelcꞌochi “testamento”. A jun testamento chiꞌ, 
a junoc uum sbꞌocan junoc anima ayic manto chamoc. Syalcan dꞌa jun uum chiꞌ mach bꞌaj scan 
sluum, spat, nocꞌ snocꞌ ma junocxo tas ay dꞌa jun anima sbꞌoancan jun uum chiꞌ. 

ajnac sbꞌo jun scajnubꞌ chiꞌ: A jun bꞌabꞌel cuarto, scuch Yic Dios. Ataꞌ ay jun 
bꞌachnubꞌ candil. Ay jun mexa yedꞌ juntzan̈ pan tzꞌacꞌji dꞌa Dios. 3  Axo dꞌa 
spatic och jun cꞌapac schabꞌil smacul yool, ataꞌ ay junxo cuarto, scuch Yicn̈ej 
Dios Yaji. 4 Ataꞌ ay jun qꞌuen chaynubꞌ nabꞌa oro bꞌaj sn̈usji incienso. Ataꞌ ay 
pax scaxail strato Dios, aton jun nabꞌa oro spatic. Axo dꞌa yool, a jun chen 
nabꞌa oro ayemi, ayem maná dꞌa yool. Axo dꞌa stzꞌey jun chen chiꞌ ayem teꞌ 
scꞌococh vin̈aj Aarón, aton jun teꞌ volannac. Ay paxem juntzan̈ qꞌuen bꞌaj 
tzꞌibꞌabꞌilcan jun strato Dios. 5 Axo dꞌa yibꞌan̈ jun caxa chiꞌ acꞌbꞌilqꞌue yechel 
querubín, yic chequel to a Dios ayecꞌ taꞌ. Jen̈anqꞌue scꞌaxil ebꞌ dꞌa yibꞌan̈ jun 
yedꞌtal bꞌaj tzꞌacꞌji juntzan̈ silabꞌ yuj smul ebꞌ quetchon̈abꞌ. Cꞌocbꞌiln̈ejocabꞌ 
chiꞌ sval dꞌayex yuj chajtil yilji jun chiꞌ.

6 Ayic yochnac yopisio juntzan̈ chiꞌ, junjun cꞌu tzꞌoch ebꞌ sacerdote dꞌa jun 
bꞌabꞌel cuarto chiꞌ, yic syacꞌ servil Dios ebꞌ taꞌ. 7 Palta axo dꞌa jun schabꞌil 
cuarto chiꞌ, an̈ej vin̈ sat sacerdote syal yochi. Juntac eln̈ej tzꞌoch vin̈ dꞌa 
junjun abꞌil. Ayic tzꞌoch vin̈ chiꞌ, yovalil yedꞌnac schiqꞌuil nocꞌ nocꞌ vin̈, yic 
syacꞌ vin̈ silabꞌoc yuj smul, yuj pax smul ebꞌ quetchon̈abꞌ max yil yochi. 
8  Palta a Yespíritu Dios tzꞌacꞌan nachajel junxo tic cuuj: Yacbꞌan ayto yopisio 
jun bꞌabꞌel cuarto chiꞌ, axo junxo cuarto scuchan Yicn̈ej Dios Yaji, macancani. 
9 A juntzan̈ chiꞌ, chꞌoxnabꞌil yaj dꞌayon̈ dꞌa jun tiempoal tic. A ebꞌ syal sbꞌa dꞌa 
Dios yedꞌ juntzan̈ yofrenda yedꞌ juntzan̈ silabꞌ sn̈usji, max yal-laj yacꞌji sat 
smul ebꞌ dꞌa scꞌool yuuj. 10 Yujto a juntzan̈ tas scꞌulej ebꞌ chiꞌ, an̈ej yuj tas sva 
ebꞌ yedꞌ tas syuqꞌuej ebꞌ syalaꞌ. Syalanpax yuj chajtil tzꞌaj sacbꞌican juntzan̈ 
tastac yuuj. A juntzan̈ checjinac scꞌulej ebꞌ chiꞌ, yicn̈ej snivanil ebꞌ yaji. Ayn̈ej 
yopisio juntzan̈ chiꞌ yuj ebꞌ, masanto a Dios ix qꞌuexani.

11 Palta ulnacxoecꞌ Cristo, yuj chiꞌ Aꞌ ayoch co sat sacerdoteoc ticnaic. Te 
vachꞌ juntzan̈ tas ix yacꞌ dꞌayon̈, yujto a junxo scajnubꞌ Dios bꞌaj tzꞌacꞌchaj 
servil, másxo te vachꞌ, malaj jabꞌoc spaltail. A jun chiꞌ, man̈ animaoc bꞌojinac, 
yujto man̈oc dꞌa yolyibꞌan̈qꞌuinal tic ayeqꞌui. 12  Ayic yochnac Cristo chiꞌ dꞌa 
juneln̈ej dꞌa jun cuarto Yicn̈ej Dios Yaji, man̈oc schiqꞌuil nocꞌ quelemtac chiva, 
ma nocꞌ quelemtac vacax yacꞌnac silabꞌoc. A val schiqꞌuil yacꞌlabꞌejnac, yuj 
chiꞌ yacꞌnac ganar co colnabꞌil dꞌa juneln̈ej. 13  A schiqꞌuil nocꞌ toro, schiqꞌuil 
nocꞌ chiva yedꞌ stan̈il nocꞌ cobꞌestac vacax stzꞌai, a stzicjibꞌat dꞌa yibꞌan̈ ebꞌ 
anima man̈ vachꞌoc icha yalan ley, icha chiꞌ tzꞌutaj ebꞌ, yic tzꞌochxican ebꞌ 
vachꞌil dꞌa yichan̈ ley chiꞌ, palta an̈ej dꞌa snivanil ebꞌ ay yopisio jun chiꞌ. 
14 Tato icha chiꞌ yopisio schiqꞌuil nocꞌ nocꞌ chiꞌ, ocxom val schiqꞌuil Cristo. 
A Espíritu ayecꞌ dꞌa masanil tiempo. Yuuj yacꞌnac och sbꞌa Cristo silabꞌoc 
dꞌa Dios, icha junoc nocꞌ nocꞌ malaj jabꞌoc spaltail tzꞌacꞌji silabꞌil. Yuj chiꞌ a 
schiqꞌuil chiꞌ syal yicꞌanel dꞌa co pensar juntzan̈ chucal tzꞌacꞌancot chamel dꞌa 
quibꞌan̈. Axo ticnaic syal cacꞌan servil Dios pitzan.

15 Yuj chiꞌ, a Jesucristo tzꞌacꞌan elcꞌoch jun schabꞌil trato chiꞌ. Ayic ix chami, 
ix yacꞌcan lajvoc smul masanil ebꞌ ayecꞌ dꞌa yol scꞌabꞌ jun bꞌabꞌel trato chiꞌ. 
Yuj chiꞌ a on̈ avtabꞌil on̈ yuj Dios yicoc, syal quican jun bꞌaj yacꞌnaccan stiꞌ, 
aton co qꞌuinal dꞌa juneln̈ej. 16 Yujto ayic ay junoc chꞌan̈ testamento, * yovalil 

* 9.20 Ayic ix tzꞌibꞌchaj chꞌan̈ Antiguo Testamento, bꞌeybꞌabꞌil yuj ebꞌ anima to smilcham junoc 
nocꞌ nocꞌ ebꞌ yuj schꞌoxanel ebꞌ to yovalil ol elcꞌoch strato ebꞌ chiꞌ. 

scheclaji tato chamnacxo jun bꞌojinac chiꞌ, yic syal yoch yopisio chꞌan̈. 17 Yujto 
mantalaj yopisio chꞌan̈ tato pitzanto vin̈ bꞌojinac chꞌan̈ chiꞌ. Ato scham vin̈, 
tzꞌoch yopisio chꞌan̈. 18  Yuj chiꞌ icha chiꞌ yaj jun bꞌabꞌel trato chiꞌ. Ayic manto 
och yopisio, ay juntzan̈ chicꞌ elnac. 19 Yujto a vin̈aj Moisés avtannac masanil 
juntzan̈ checnabꞌil yic ley yabꞌ ebꞌ co mam quicham. Slajvi chiꞌ, yicꞌancot jun 
scꞌabꞌ teꞌ hisopo vin̈ bꞌacꞌbꞌil dꞌa chacchac lana. Axo dꞌa scal schiqꞌuil nocꞌ 
quelemtac vacax, nocꞌ quelemtac chiva, calan yaj yedꞌ a aꞌ, sbꞌat labꞌejem vin̈, 
stzicanbꞌat vin̈ dꞌa yibꞌan̈ chꞌan̈ ley yedꞌ dꞌa yibꞌan̈ ebꞌ anima chiꞌ. 20  Slajvi 
chiꞌ, yalan vin̈ dꞌa ebꞌ: A jun chicꞌ tic, a tzꞌacꞌanelcꞌoch jun strato Dios syacꞌ 
dꞌayon̈, * xchi. 21 An̈ejtonaꞌ stzicnacbꞌat juntzan̈ chicꞌ chiꞌ vin̈ dꞌa yibꞌan̈ 
scajnubꞌ Dios yedꞌ dꞌa juntzan̈ yamcꞌabꞌ ay yopisio taꞌ. 22  Syal ton calan icha 
syal ley chiꞌ, ijan val sacbꞌicanel masanil tastac yuj chicꞌ. An̈ejtonaꞌ malaj 
junoc mach slajvican smul, tato malaj chicꞌ tzꞌel yuj smul chiꞌ.

Yacꞌnac sbꞌa Cristo silabꞌoc
23  Yovalil yacꞌnac juntzan̈ silabꞌ chiꞌ ebꞌ, yic sacbꞌican juntzan̈ chiꞌ masanil. 

Palta a juntzan̈ chiꞌ, yen̈uln̈ej juntzan̈ tas ay dꞌa satchaan̈ yaji. Axo juntzan̈xo 
ay dꞌa satchaan̈, yovalil sacbꞌicanel yuj junxo silabꞌ más nivan yelcꞌochi. 
24 Yujto a Cristo, man̈ ochnacoclaj dꞌa jun stemplo Dios sbꞌonac ebꞌ anima, 
yujto a jun chiꞌ, yen̈uln̈ej jun dꞌa val yel stemplo Dios yaji. A dꞌa satchaan̈, 
ataꞌ ochnac. Axo ticnaic, ayecꞌ dꞌa yichan̈ Dios, van stevi cuuj. 25  A vin̈ sat 
sacerdote, junjun abꞌil tzꞌoch vin̈ dꞌa yol jun lugar Yicn̈ej Dios Yaji, yic syacꞌ 
juntzan̈ chicꞌ vin̈ silabꞌoc. Palta man̈oclaj schiqꞌuil vin̈ syacꞌlabꞌej. Palta axo 
Cristo man̈ tzijtumeloc ix chami ayic ix yacꞌan sbꞌa silabꞌil. 26  Qꞌuinaloc 
tato man̈ juneln̈ejoc ix yacꞌ sbꞌa Cristo silabꞌoc, tecan tzijtumelxo ix chami 
yictax ix bꞌo jun yolyibꞌan̈qꞌuinal tic. Palta man̈ ichocta ix aji. Yujto a dꞌa jun 
slajvubꞌ tiempoal tic, juneln̈ej ix uleqꞌui. A val lacꞌan ix yacꞌoch sbꞌa silabꞌil 
yic syiqꞌuel co mul. 27 Yovalil juneln̈ej ol cham ebꞌ anima smasanil, slajvi chiꞌ 
ol chꞌolbꞌitaj tas yaj ebꞌ. 28  An̈ejtonaꞌ Cristo, juneln̈ej ix milji silabꞌil, yuj chiꞌ 
tzijtum on̈ ix icꞌjiel co mul yuuj. Ayic ol jax dꞌa schaelal, man̈xo yujoc yicꞌanel 
co mul ol jaxoc, palta ol ja yacꞌ co colnabꞌil a on̈ van co tan̈van sjax tic.

10  1 A juntzan̈ syal dꞌa ley Moisés, ichato yen̈uln̈ej yaj dꞌa juntzan̈ vachꞌ 
tzacꞌanto janac. Man̈oc val tzꞌicꞌanel co mul, yujto man̈oclaj jun ley 

chiꞌ tzꞌicꞌan sbꞌo spensar ebꞌ anima sgana scꞌoch dꞌa Dios yuj juntzan̈ silabꞌ 
tzꞌacꞌji chiꞌ dꞌa junjun abꞌil. 2  Qꞌuinaloc tato sbꞌo spensar ebꞌ yuj jun ley chiꞌ, 
tecan ochnac vaan ebꞌ yacꞌan juntzan̈ silabꞌ chiꞌ. Qꞌuinaloc tato yel sacbꞌicanel 
ebꞌ dꞌa smul, ayic syacꞌan juntzan̈ silabꞌ chiꞌ ebꞌ, tecan maxtzac snacot smul 
ebꞌ chiꞌ. 3  Ocxo jun, yuj juntzan̈ silabꞌ chiꞌ, snacot smul ebꞌ dꞌa junjun abꞌil. 
4 Yujto max yal yicꞌanel co mul schiqꞌuil nocꞌ vacax yedꞌ nocꞌ chiva.

5 Yuj chiꞌ, ayic ix ulecꞌ Cristo dꞌa yolyibꞌan̈qꞌuinal tic, ix yal dꞌa Dios:
Max a nibꞌejlaj nocꞌ nocꞌ tzꞌacꞌji silabꞌil dꞌayach, ma juntzan̈xo ofrenda. 

Palta ix acꞌ in nivanil.
 6 Max a cꞌanlaj nocꞌ nocꞌ sn̈usjitzꞌa silabꞌil dꞌayach, ma val silabꞌ yic 

slajvicanel mul.

 7 Yuj chiꞌ sval dꞌayach: Ach in Diosal, tic tzin javi yuj in bꞌoan icha tas a 
gana, ichataxon yaj stzꞌibꞌchajcan vabꞌixal, xin chi, xchi Cristo.

8  A dꞌa sbꞌabꞌelal ix yal Cristo chiꞌ to malaj sgana Dios dꞌa juntzan̈ silabꞌ 
sn̈usjitzꞌa chiꞌ, juntzan̈ nocꞌ nocꞌ tzꞌacꞌji dꞌay yuj smul ebꞌ anima. Vachꞌchom 
syal dꞌa ley to yovalil tzꞌacꞌji juntzan̈ chiꞌ dꞌa Dios, palta max tzalajlaj yedꞌoc. 
9 Ix lajvi chiꞌ, ix yalanxi Cristo icha tic: Ach in Diosal, tic tzin javi yuj in 
bꞌoan icha tas a gana, xchi. Syalelcꞌochi to ix ul yacꞌ lajvoc yopisio juntzan̈ 
silabꞌ chiꞌ. Axo junxo silabꞌ ix yacꞌ sqꞌuexuloc. 10 Yuj chiꞌ a Jesucristo chiꞌ, a 
val snivanil ix ul yacꞌ silabꞌoc dꞌa juneln̈ej icha sgana Dios. Yuj jun silabꞌ chi, 
lajvinacxoel co mul.

11 Masanil ebꞌ sacerdote dꞌa scal ebꞌ quetchon̈abꞌ, lin̈anqꞌue ebꞌ, ayn̈ejoch 
ebꞌ dꞌa yopisio junjun cꞌu. Ichan̈ej chiꞌ yacꞌan juntzan̈ silabꞌ chiꞌ ebꞌ, palta a 
juntzan̈ chiꞌ, max yal-laj yicꞌanel co mul. 12  Palta axo Jesucristo, junn̈ej silabꞌ 
yacꞌnac yuj co mul dꞌa juneln̈ej. Ichato chiꞌ bꞌian, ix em cꞌojan dꞌa svachꞌ cꞌabꞌ 
Dios. 13  Ataꞌ van stan̈vani masanto ol can ebꞌ yajcꞌool dꞌa yalan̈ yuj Dios. 
14 Yujto juneln̈ej tzꞌacvinac on̈ el yuj jun silabꞌ chiꞌ, yujto ix lajvicanel masanil 
co chucal yuuj. 15 Axo Yespíritu Dios syacꞌ testigoal sbꞌa dꞌayon̈ yuj juntzan̈ 
tic. Yujto icha tic yalnaccani:
 16 A dꞌa yic ol lajvoc jun tiempoal chiꞌ, icha tic ol vutoc in trato yedꞌ ebꞌ 

yin̈tilal Israel dꞌa bꞌaqꞌuin̈: Ol vacꞌoch juntzan̈ in checnabꞌil dꞌa spixan 
ebꞌ, ichato ol in tzꞌibꞌejcanoch dꞌa spensar ebꞌ, xchi Cajal dꞌa Slolonel 
chiꞌ.

17 Syalanpaxcan icha tic:
Man̈xa bꞌaqꞌuin̈ ol in nacot smul ebꞌ yedꞌ schucal ebꞌ, xchi.

18  Yuj chiꞌ, ayic tzꞌacꞌjican lajvoc co mul, man̈xo yovaliloc scacꞌ junocxo silabꞌ 
yuj co mul chiꞌ.

Co nitzecoch co bꞌa dꞌa stzꞌey Dios
19 Yuj chiꞌ, ex vucꞌtac ex vanabꞌ, max on̈ xivlaj coch dꞌa yol jun lugar Yicn̈ej 

Dios Yaji, yujto yuj schiqꞌuil Jesucristo ayxo calan quic cochi. 20 Syal coch 
yuj jun acꞌ bꞌe yic qꞌuinal jacbꞌilcan dꞌayon̈, aton jun bꞌe scꞌaxpaj ecꞌ dꞌa 
cꞌapac smacul yool. A jun cꞌapac chiꞌ, a snivanil Cristo syalelcꞌoch cꞌapac. 
21 A on̈ yuninal on̈xo Dios tic, ay jun co sacerdote te nivan yelcꞌochi. 22  Yuj 
chiꞌ, yovalil sco nitzoch co bꞌa dꞌa Dios yedꞌ smasanil co cꞌool. Man̈xalaj co 
chabꞌcꞌolal dꞌay, yujto sacxo yaj co pixan yuuj, yuj chiꞌ man̈xalaj co chucal 
scabꞌi, axo co nivanil, bꞌicbꞌilxoel dꞌa jun a aꞌ yaaxn̈ej. 

23  Tecꞌan val scutej co bꞌa cacꞌanoch Dios yipoc co cꞌool. Man̈ caqꞌuec 
chabꞌax co cꞌool, yujto a Dios chiꞌ ol yaqꞌuelcꞌoch jun tas yalnaccan dꞌayon̈. 
24 Yovalil sco naꞌa tas scutej co cuchbꞌan co bꞌa, scacꞌlan quip co xajanan co 
bꞌa yedꞌ co cꞌulan tas vachꞌ. 25 Mocabꞌ cactejec co molbꞌan co bꞌa icha syutej 
sbꞌa juntzan̈xo ebꞌ. Yovalil squeclaj co naꞌa. Scacꞌ val quip, yujto vanxo quilan 
juntzan̈ yechel schꞌoxani to van sja scꞌual sjaubꞌal Cajal Jesús.

26  A ticnaic, cojtacxo jun abꞌix te yel. Yuj chiꞌ tato an̈ejaꞌ cacꞌanoch co 
pensar co cꞌulan chucal, man̈xalaj junocxo silabꞌ syal yicꞌanel co mul. 27 Tato 
icha chiꞌ, axon̈ej jun nivan yaelal sco tan̈vej yedꞌ jun cꞌacꞌ sqꞌue n̈iln̈on yoc, 
aton jun tzon̈ te xiv yuuj. Yuj jun cꞌacꞌ chiꞌ, ol lajvoquel ebꞌ ayoch ajcꞌolal dꞌa 
Dios.

28  Tato ay ebꞌ spitej sbꞌa dꞌa ley Moisés, tzꞌacꞌjioch ebꞌ dꞌa yol scꞌabꞌ chamel 
tato ay chavan̈oc ma oxvan̈oc testigo tzꞌilani. Malaj junoc mach syal yocꞌ 
scꞌool dꞌa ebꞌ. 29 Axo ticnaic, tato ay on̈ mach on̈ sco patiquejcanel Yuninal 
Dios, mato malaj yelcꞌoch schiqꞌuil dꞌayon̈, ma scacꞌ sqꞌuixvelal Yespíritu 
Dios, aton jun tzꞌacꞌan svachꞌcꞌolal Dios dꞌayon̈, tato icha chiꞌ, yelxom val 
ecꞌto yaelal smoj ol co cha dꞌa yichan̈ ebꞌ ix paticanel ley Moisés chiꞌ. Yujto 
a schiqꞌuil Cristo chiꞌ, a acꞌjinac elcꞌoch strato Dios dꞌayon̈. Yuuj ix lajvicanel 
co mul. 30  Cojtac to icha tic yaj yalancan Dios Cajal: A in ton tic ay valan 
vic vacꞌan syaelal ebꞌ. A in ol vacꞌ spac dꞌa ebꞌ, xchi. Syalanpax icha tic: A 
in tic, Yajal in, ol in chꞌolbꞌitej tas yaj ebꞌ in chon̈abꞌ, xchi. 31 Te xivcꞌolalxo 
scot yoval scꞌool Dios pitzan dꞌa quibꞌan̈. 32  Palta naeccot dꞌa yic yalan̈ ayic ix 
bꞌabꞌlaj och saquilqꞌuinal dꞌayex, tecꞌtecꞌ ix eyutej e bꞌa. Ayic ix eyabꞌan syail, 
ix eyacꞌ val eyip. 33  Yujto ayex ix ex bꞌuchji. Ay ex pax ix acꞌjioch yaelal dꞌa 
eyibꞌan̈ dꞌa yichan̈ chon̈abꞌ. Ay ex pax ya ix eyabꞌi ayic ix eyilani to ay ebꞌ ix 
yabꞌ syail. Ix eyabꞌ pax syail yedꞌ ebꞌ chiꞌ. 34 Ix ocꞌ e cꞌool yuj ebꞌ ix och dꞌa 
preso. Ayic ix laj icꞌjiecꞌ juntzan̈ tas dꞌayex, ix eyacꞌ techajoc. Ix ex te tzalaji 
yujto eyojtac to ay junxo eyic dꞌa satchaan̈ más te vachꞌ. A jun chiꞌ ayn̈ejecꞌ 
dꞌa juneln̈ej. 35 Yuj chiꞌ man̈ eyactejcan e tecꞌanil chiꞌ. Yujto yuuj ol e cha jun 
spac te nivan. 36 Yovalil nivan tzeyutej e cꞌool, yic ol yal e cꞌulan masanil tas 
sgana Dios, ol e chaan jun tas bꞌaj yacꞌnaccan stiꞌ to ol yacꞌ dꞌayon̈. 37 Yujto 
icha tic syal Dios dꞌa Slolonel Tzꞌibꞌabꞌilcani:

Jabꞌxon̈ej val, axo sjavi jun yovalil ol javoc, man̈ ol ecꞌlaj tiempo sjavi.
 38 A ebꞌ tzin acꞌanoch dꞌa scꞌool, ay sqꞌuinal ebꞌ dꞌa juneln̈ej, palta tato 

smeltzaj ebꞌ dꞌa spatic, man̈xo ol in tzalajlaj yedꞌ ebꞌ, xchi Dios.
39 Palta a on̈ tic, man̈ on̈ lajanoclaj icha juntzan̈xo ebꞌ smeltzaj dꞌa spatic yic 
satcanel ebꞌ dꞌa juneln̈ej, palta lajan on̈ icha ebꞌ ol icꞌan scolnabꞌil dꞌa juneln̈ej 
yujto syacꞌoch Dios ebꞌ dꞌa scꞌool.

A ebꞌ acꞌannac och Dios dꞌa scꞌool

11  1 Ayic scacꞌanoch Dios dꞌa co cꞌool, syalelcꞌochi to scacꞌ val och yipoc 
co cꞌool to ol co cha tas van co tan̈vani. Yuj bꞌaj scacꞌoch dꞌa co cꞌool 

chiꞌ cojtac sicꞌlabꞌil to a juntzan̈ tas manto quilaꞌ, ay val eqꞌui. 2  A ebꞌ co mam 
quicham, ochnac ebꞌ vachꞌil dꞌa yichan̈ Dios, yujto yacꞌnac och Dios chiꞌ ebꞌ 
dꞌa scꞌool.

3  Yujto scacꞌoch Dios dꞌa co cꞌool, yuj chiꞌ cojtac to ton̈ej lolonnac ayic 
sbꞌoannac jun yolyibꞌan̈qꞌuinal tic. A juntzan̈ tas squil ticnaic, malaj tas 
yacꞌlabꞌejnac ayic sbꞌoannac.

4  A vin̈aj Abel, yacꞌnac val och Dios vin̈ dꞌa scꞌool, yuj chiꞌ a silabꞌ vin̈ 
yacꞌnac dꞌa Dios chiꞌ, más vachꞌ dꞌa yichan̈ yic vin̈aj Caín. Yuj chiꞌ aljinac 
vin̈ vachꞌil yuj Dios chiꞌ, yuj chiꞌ chajinac jun silabꞌ chiꞌ yuuj. Vachꞌchom 
chamnacxo vin̈, palta an̈ejaꞌ ichato tzato yal vin̈ dꞌayon̈, yujto yacꞌnac val 
och Dios vin̈ dꞌa scꞌool.

5  A vin̈aj Enoc, yacꞌnac och Dios vin̈ dꞌa scꞌool. Yuj chiꞌ pitzanto vin̈ 
yicꞌjinacbꞌat vin̈ yuj Dios dꞌa satchaan̈. Man̈xa bꞌaj ilchajnac vin̈ yuj ebꞌ 
anima. Syal yuj vin̈ dꞌa Slolonel Dios to ayic manto icꞌjibꞌat vin̈, tzalajnac 
Dios chiꞌ yedꞌ vin̈. 6 Palta tato max cacꞌoch Dios dꞌa co cꞌool, toxon man̈ jabꞌoc 
stzalaj quedꞌoc. Yujto a mach scꞌoch dꞌa Dios, yovalil syacꞌoch dꞌa scꞌool to ay 

Dios chiꞌ. Syacꞌanpaxoch dꞌa scꞌool to a tzꞌacꞌan spac dꞌa ebꞌ syacꞌ yip scꞌoch 
dꞌay.

7 A vin̈aj Noé, yacꞌnac val och Dios vin̈ dꞌa scꞌool. Yuj chiꞌ ayic yalannac 
Dios dꞌa vin̈ to van sja jun tas te ay smay manta bꞌaj tzuji, scꞌanabꞌajejnac 
vin̈ sbꞌoan jun nivan barco bꞌaj scol sbꞌa yedꞌ ebꞌ ay dꞌa yol spat. Yuj bꞌaj 
scꞌanabꞌajejnac vin̈ chiꞌ, ochcan chamel dꞌa yibꞌan̈ masanil ebꞌ man̈ 
cꞌanabꞌajannacoc. An̈ejtonaꞌ yalnac Dios to vachꞌ vin̈ dꞌa yichan̈, yujn̈ej to 
yacꞌnac och Dios chiꞌ vin̈ dꞌa scꞌool.

8  A vin̈aj Abraham, yacꞌnac val och Dios vin̈ dꞌa scꞌool. Yuj chiꞌ ayic 
yavtajnac vin̈ yuuj, scꞌanabꞌajejnac vin̈ sbꞌat dꞌa jun lugar yalnaccani to ol yacꞌ 
dꞌa vin̈. Vachꞌchom manto yojtacoc vin̈ bꞌaj sbꞌati, palta yactejnaccan sluum 
vin̈, sbꞌatnac vin̈. 9 Yujto yacꞌnac och vin̈ dꞌa scꞌool, yuj chiꞌ ecꞌlejnac cajan vin̈ 
dꞌa jun lugar yalnaccan Dios to ol yacꞌ dꞌay. A cꞌapac mantiado sbꞌonacqꞌue 
vin̈ spatoc. An̈ejtonaꞌ icha chiꞌ yutejnac sbꞌa vin̈aj Isaac yedꞌ vin̈aj Jacob, 
yujto ay yalan yic ebꞌ vin̈ schaan jun yalnac Dios chiꞌ to ol scha ebꞌ. 10 A vin̈aj 
Abraham chiꞌ, stan̈vejnac vin̈ sjavi jun chon̈abꞌ ayem yipumal yich, aton jun 
chon̈abꞌ a Dios naannac tas tzꞌaj sbꞌoi, an̈ejaꞌ bꞌoannac paxi.

11 A ix Sara, yacꞌnac val och Dios ix dꞌa scꞌool. Yuj chiꞌ vachꞌchom man̈ 
unevumixoc ix, palta acꞌjinacto yip ix yic yaljinac jun yuneꞌ ix dꞌa yolxo 
schichimal. Ay jun yuneꞌ ix aljinac, yujto yacꞌnac och ix dꞌa scꞌool to a jun 
yacꞌnac stiꞌ dꞌa ix, tzꞌeln̈ejcꞌoch tas syalaꞌ. 12  Yuj chiꞌ, vachꞌchom ichamxo vin̈aj 
Abraham chiꞌ, vachꞌchom junn̈ej pax vin̈, palta tzijtum ix aj ebꞌ yin̈tilal vin̈ 
spitzvieli. Lajan sbꞌisul ebꞌ icha qꞌuen cꞌanal dꞌa satchaan̈. Lajan pax sbꞌisul 
ebꞌ icha qꞌuen yarenail stiꞌ aꞌ mar man̈xo bꞌischajbꞌenoc.

13  A junjun ebꞌ sval yabꞌixal tic, manto schalaj juntzan̈ yalnac Dios to 
syacꞌ dꞌa ebꞌ ayic schamnac ebꞌ. Palta yacꞌnac val och Dios ebꞌ dꞌa scꞌool, 
yuj chiꞌ ichato najat yilnacbꞌat juntzan̈ chiꞌ ebꞌ, yacꞌannac och spensar ebꞌ 
dꞌay. Icha chiꞌ ajnac yacꞌan testigoal sbꞌa ebꞌ to a jun yolyibꞌan̈qꞌuinal tic, 
man̈ schon̈abꞌoc ebꞌ, palta paxyalvumn̈ej ebꞌ. 14  A ebꞌ icha chiꞌ yutejnac 
sbꞌa, schꞌoxnac val ebꞌ sicꞌlabꞌil to a dꞌa junxo chon̈abꞌ ayoch spensar ebꞌ. 
15  Qꞌuinaloc tato an̈ej dꞌa jun schon̈abꞌ ebꞌ yactejnaccan chiꞌ yacꞌnac och 
spensar, tecan meltzajnacxi ebꞌ taꞌ. 16 Palta a val dꞌa junxo chon̈abꞌ más vachꞌ 
bꞌaj yacꞌnac och spensar ebꞌ, aton jun chon̈abꞌ ay dꞌa satchaan̈. Yuj chiꞌ max 
qꞌuixvilaj Dios ayic tzꞌalji to a sDiosal ebꞌ, yujto vachꞌxo yaj jun chon̈abꞌ ol 
yacꞌ yiquej ebꞌ chiꞌ.

17 A vin̈aj Abraham chiꞌ, yacꞌnac val och Dios vin̈ dꞌa scꞌool. Yuj chiꞌ ayic 
yacꞌjinac proval vin̈ yuuj, yicꞌnacbꞌat vin̈aj Isaac vin̈, yujto ijanoch yacꞌan 
vin̈ silabꞌoc yalani. Vachꞌchom yacꞌnac stiꞌ Dios yuj vin̈aj Isaac chiꞌ, palta 
yacꞌnac elta jun pitan̈ yuninal vin̈ chiꞌ silabꞌoc. 18  Yalnac Dios dꞌa vin̈aj 
Abraham chiꞌ icha tic: A dꞌa vin̈aj Isaac ol pitzvoccanel in̈tilal, xchi. Icha chiꞌ 
yutejnac yacꞌancan stiꞌ dꞌa vin̈. 19 Icha chiꞌ yutejnac vin̈aj Abraham chiꞌ, yujto 
nachajnac el yuj vin̈ to ay spoder Dios yacꞌan pitzvocxi ebꞌ chamnac. Yuj 
chiꞌ, syal calani ichato pitzvinacxi vin̈aj Isaac chiꞌ, yacꞌjinacxi vin̈ dꞌa vin̈aj 
Abraham chiꞌ.

20  A vin̈aj Isaac chiꞌ, yacꞌnac val och Dios vin̈ dꞌa scꞌool, yuj chiꞌ ayocto 
yalannaccan vin̈ yuj juntzan̈ tas vachꞌ ol scha vin̈aj Jacob yedꞌ vin̈aj Esaú. 
21 Axo vin̈aj Jacob chiꞌ, yacꞌnac val och Dios vin̈ dꞌa scꞌool. Yuj chiꞌ ayic vanxo 

scham vin̈ yalannaccan vin̈ yuj juntzan̈ tas vachꞌ ol scha ebꞌ yuninal vin̈aj 
José schavan̈il. Yacꞌnacto em sbꞌa vin̈ dꞌa Dios ayic yemnac n̈ojan vin̈ dꞌa 
yibꞌan̈ teꞌ scꞌococh. 22  Axo vin̈aj José chiꞌ, yacꞌnac val och Dios vin̈ dꞌa scꞌool, 
yuj chiꞌ ayic vanxo scham vin̈, yalannaccan vin̈ to ol el ebꞌ israel dꞌa yol yic 
Egipto. Yalannacpaxcan vin̈, yuj tas ol yutoc sbꞌaquil vin̈ ebꞌ.

23  A smam snun vin̈aj Moisés, yacꞌnac val och Dios ebꞌ dꞌa scꞌool, yuj chiꞌ 
ayic yaljinac vin̈, oxeꞌ ujal scꞌubꞌejnac el vin̈ ebꞌ, yujto yilnac ebꞌ to te vachꞌ 
yilji vin̈. Man̈ xivnacoclaj ebꞌ dꞌa sley vin̈ rey tzꞌalani to smiljicham ebꞌ unin 
tzato alji. 24 Axo vin̈aj Moisés chiꞌ, yacꞌnac val och Dios vin̈ dꞌa scꞌool. Yuj chiꞌ 
ayic yelnac qꞌuinal dꞌa sat vin̈, man̈xa sgana vin̈ tzꞌalji to a ix yisil vin̈ sreyal 
Egipto ay yuneꞌ vin̈. 25 Man̈ yalnacoclaj scꞌool vin̈ yacꞌan sgana yedꞌ juntzan̈ 
chucal, yujto yojtac vin̈ to eqꞌuelbꞌan̈ej tzꞌecꞌ juntzan̈ chiꞌ. Yuj chiꞌ sna vin̈ to 
más vachꞌ syabꞌ syail vin̈ yedꞌ ebꞌ schon̈abꞌ Dios. 26 Snaannac pax vin̈ to más 
vachꞌ syabꞌ syail vin̈ sbꞌuchji yuj Cristo. Masanil juntzan̈ sbꞌeyumal Egipto 
chiꞌ, malaj yelcꞌoch dꞌa vin̈, yujto yacꞌnac och spensar vin̈ dꞌa jun ol yacꞌ Dios 
dꞌay. 27 Yacꞌnac val och vin̈ dꞌa scꞌool, yuj chiꞌ elnac vin̈ dꞌa yol yic Egipto chiꞌ. 
Man̈ xivnacoclaj vin̈ dꞌa yoval scꞌool vin̈ rey chiꞌ. Tecꞌtecꞌ val yutejnac spensar 
vin̈, ichato ochnac qꞌuelan vin̈ dꞌa jun man̈ chequeloc, aton Dios.

28 A vin̈aj Moisés chiꞌ, yacꞌnacoch Dios vin̈ dꞌa scꞌool, yuj chiꞌ scꞌanabꞌajejnac 
vin̈ yicꞌanel yich jun qꞌuin̈ yic snajicoti tas aj yelnaccot ebꞌ israel dꞌa Egipto. 
Yalannac vin̈ dꞌa ebꞌ yetisraelal to slaj stzicoch chicꞌ ebꞌ dꞌa spuertail spat, 
yic max cham sbꞌabꞌel unin ebꞌ yuj jun ángel ay yopisio smilancham anima. 
29 A ebꞌ israel chiꞌ, yacꞌnac och ebꞌ dꞌa scꞌool, yuj chiꞌ ecꞌnac ebꞌ dꞌa snan̈al aꞌ 
Chacchac Mar, icha quecꞌ bꞌaj taquin̈ bꞌe. Axo pax ebꞌ aj Egipto jun, scomon 
acꞌlejnac proval ebꞌ yeqꞌui, palta masanil ebꞌ jicꞌvinaccham yuj aꞌ.

30 A ebꞌ co mam quicham, yacꞌnac val och Dios ebꞌ dꞌa scꞌool, yuj chiꞌ ayic 
slajvinac yuquil cꞌual yecꞌ oyoyoc ebꞌ dꞌa spatic chon̈abꞌ Jericó, laj emnac 
lan̈aljoc yipumal yich smuroal jun chon̈abꞌ chiꞌ. 31 A ix Rahab, vachꞌchom 
ajmul ix ix, palta yacꞌnacoch Dios ix dꞌa scꞌool. Maj chamlaj ix yedꞌ ebꞌ 
spitejnac sbꞌa dꞌa Dios, yujto vachꞌ yutejnac sbꞌa ix schaan ebꞌ israel ecꞌ iljinac 
chajtil yaj jun chon̈abꞌ chiꞌ.

32  Tzijtumto tas syal valanbꞌat dꞌayex, palta man̈xalaj tiempo sval yabꞌixal 
vin̈aj Gedeón, vin̈aj Barac, vin̈aj Sansón, vin̈aj Jefté, vin̈aj David, vin̈aj 
Samuel yedꞌ ebꞌ vin̈ schecabꞌ Dios. 33  A ebꞌ chiꞌ, yacꞌnac val och Dios ebꞌ dꞌa 
scꞌool, yuj chiꞌ ay ebꞌ acꞌannac ganar juntzan̈ nación ayic yacꞌannac oval ebꞌ 
yedꞌoc. Ay ebꞌ tojol yutejnac yacꞌan yajalil. Ay ebꞌ chaannac tas albꞌilcan yuj 
Dios. Ay ebꞌ macchannac stiꞌ nocꞌ choj. 34 Ay ebꞌ acꞌjinac tup juntzan̈ cꞌacꞌ te 
ov. Ay pax ebꞌ colchajnaqueli ayic ijan smiljinaccham ebꞌ dꞌa qꞌuen espada. 
A ebꞌ malaj yip, acꞌjinac yip ebꞌ, tecꞌan yutejnac sbꞌa ebꞌ dꞌa oval, yuj chiꞌ 
elnac lemnaj ebꞌ soldado chꞌoc chon̈abꞌil dꞌa ebꞌ. 35 Ay ebꞌ ix ix pitzvinacxi ebꞌ 
schamnac, schaanacxi ebꞌ yuneꞌ ebꞌ ix chiꞌ.

Palta ay pax juntzan̈xo ebꞌ chamnac yuj juntzan̈ yaelal acꞌjinac och dꞌa 
yibꞌan̈. Man̈ yalnacoc scꞌol ebꞌ yacꞌji el dꞌa libre, yic vachꞌ ol yacꞌ ganar ebꞌ 
spitzvixi, ol schaan junxo sqꞌuinal ebꞌ más vachꞌ. 36 Ay juntzan̈xo ebꞌ yabꞌnac 
syail sbꞌuchji, smacꞌji. Laj tzecꞌchajnac ebꞌ dꞌa qꞌuen cadena, ochnac pax ebꞌ dꞌa 
preso. 37 Ay ebꞌ juljinaccham dꞌa qꞌuen qꞌueen. Ay ebꞌ jochjinac dꞌin̈chaj snan̈al 
dꞌa qꞌuen sierra. Ay ebꞌ acꞌjinac och yaelal dꞌa yibꞌan̈. Ay pax ebꞌ miljinaccham 

dꞌa qꞌuen espada. Ay ebꞌ ichn̈ej taꞌ bꞌeynac eqꞌui, an̈ej stzꞌumal nocꞌ calnel, 
nocꞌ chiva ochnac spichuloc ebꞌ. Te mebꞌaꞌ ebꞌ. Tzijtum val yaelal yabꞌnac ebꞌ. 
Acꞌjinac och syaelal ebꞌ. 38  Man̈ smojoc ebꞌ ay dꞌa yolyibꞌan̈qꞌuinal tic yecꞌ 
juntzan̈ anima vachꞌ tic dꞌa scal. A ebꞌ chiꞌ, ichn̈ejtaꞌ ecꞌnac ebꞌ dꞌa tzꞌinan 
luum yedꞌ dꞌa tzalquixtac. Ecꞌnac cajan ebꞌ dꞌa yoltac qꞌuen n̈aqꞌueen yedꞌ dꞌa 
yoltac olan. 39 Masanil ebꞌ chiꞌ, vachꞌ ebꞌ dꞌa yichan̈ Dios, yujto yacꞌnac och 
Dios chiꞌ ebꞌ dꞌa scꞌool. Vachꞌchom icha chiꞌ ebꞌ, palta man̈ schanacoc jun bꞌaj 
yacꞌnaccan stiꞌ Dios to ol yacꞌ dꞌa ebꞌ. 40 Yujto ay jun tas ecꞌbꞌal svachꞌil nabꞌilxo 
yuj Dios dꞌayon̈, yuj chiꞌ majto yicꞌlaj sbꞌa tas nabꞌil yuuj dꞌa yibꞌan̈ ebꞌ chiꞌ, 
masanto ol on̈ smolbꞌej yedꞌ ebꞌ chiꞌ, ichato chiꞌ ol yicꞌan sbꞌa.

Caqꞌuecoch co pensar dꞌa Jesús

12  1 Tzijtum ebꞌ chꞌoxannac eli to yacꞌnac val och Dios ebꞌ dꞌa scꞌool. 
A ticnaic, ichato oyanoch ebꞌ dꞌa co patic quichan̈. A on̈xo tic van 

cacꞌan quip icha ebꞌ tzꞌacꞌan carrera. Yuj chiꞌ yovalil squiqꞌuel juntzan̈ icha 
icatz ayoch dꞌa quibꞌan̈. An̈ejtonaꞌ yovalil scactejcan juntzan̈ chucal ichato 
bꞌacꞌanoch dꞌayon̈. Yovalil tecꞌan scutej co bꞌa cacꞌan quip icha ebꞌ tzꞌacꞌan 
carrera chiꞌ. 2  Caqꞌuec val och co cꞌol dꞌa Jesús, aton tzꞌacꞌan cacꞌoch Dios dꞌa 
co cꞌool, scolvajn̈ej quedꞌoc masanto tzon̈ tecꞌcꞌaji. Yabꞌnac val syail dꞌa teꞌ 
culus. Malaj ix aj snaani vachꞌchom qꞌuixvelal ix utaji ayic ix chami, yujto 
yojtac to ayic slajvi yabꞌan syail chiꞌ, tzalajcꞌolal yicoꞌ. Ix cꞌoch cꞌojan dꞌa 
svachꞌ cꞌabꞌ Dios.

3 Yuj chiꞌ, tze na val cot sbꞌeybꞌal Jesús chajtil yutejnac yacꞌan techaj syaelal 
yuj ebꞌ chuc. Tato icha chiꞌ, man̈ ol ex tzactzajoc, man̈ ol somchaj pax el-laj e 
pensar. 4 A ex tic, vachꞌchom tze chaquel juntzan̈ chucal, palta manto acꞌjoc 
ochlaj chamel dꞌa eyibꞌan̈ icha ajnac Jesús chiꞌ. 5 Tecan ix sat dꞌa e cꞌool tas 
yalnaccan Dios dꞌayon̈, ayic ix yecan co na to yuninal on̈xo. Syalcan dꞌa 
Slolonel Dios icha tic:

Ach vuninal, man̈ a patiquejel scachnabꞌil Dios, mocabꞌ cot oval ayic 
syacꞌanoch a yaelal.

 6 Yujto a ebꞌ xajanabꞌil yuuj, aton ebꞌ chiꞌ scachaꞌ, syacꞌanoch syaelal 
masanil ebꞌ schaoch yuninaloc, xchicani.

7 Yovalil scacꞌ techaj juntzan̈ yaelal syal tic. Icha tzꞌutaj junoc uninabꞌil yuj 
smam, icha chiꞌ tzon̈ yutej Dios, yujto yuninal on̈. ¿Tom ay junoc uninabꞌil 
max macꞌji yuj smam? 8  Qꞌuinaloc max yacꞌoch co yaelal icha tzꞌutaj ebꞌ 
uninabꞌil, man̈ on̈ yuninaloclaj syal chiꞌ, mitzꞌ uninn̈ej caj dꞌay. 9 Naec val jun 
tic: Ayic yunetac on̈to, tzon̈ macꞌji yuj co mam co nun, yuj chiꞌ sco cꞌanabꞌajej 
ebꞌ, ocxom ticnaic, ¿tom man̈ ol co cꞌanabꞌajej Dios yuj co yaelal syacꞌaꞌ, yic 
sco cha co qꞌuinal dꞌa juneln̈ej? 10 A ebꞌ co mam ay dꞌa yolyibꞌan̈qꞌuinal tic, 
syacꞌoch co yaelal ebꞌ janicꞌoc tiempo, icha sgana ebꞌ. Palta axo Dios, syacꞌoch 
co yaelal yic vachꞌ tzon̈ aji, yic vachꞌ tojol tzꞌaj co pensar icha spensar. 11 Yel 
toni, ayic syacꞌanoch co yaelal Dios, malaj juneloc tzon̈ tzalaj dꞌa elan̈chamel. 
Palta tato sco cha cabꞌi, cꞌojancꞌolal stojolbꞌi co bꞌeybꞌal yuuj, sja co juncꞌolal.

Ay smay co paticanel Dios
12  A ex mach ex schabꞌax e cꞌool, ichato malaj yip e cꞌabꞌ, ma ichato 

sicbꞌinac el e yoc. Aqꞌuec val eyip, yic vachꞌ ol ex tecꞌcꞌajoc. 13  Tze bꞌeybꞌalan 

tojol bꞌeybꞌal, yic a ex ichato coxo ex, ol vachꞌ bꞌo e pensar, man̈ ol ex vachꞌ 
juvoc el-laj.

14  Tzeyacꞌan val e yip, yic juncꞌolal tzex aj yedꞌ ebꞌ anima smasanil. 
Tzeyacꞌan val eyip e bꞌeybꞌalan vachꞌil, yujto a ebꞌ chuc sbꞌeybꞌal man̈ ol 
yil-laj co Mam Dios ebꞌ. 15 Tzeyil val e bꞌa, yic malaj junoc ex tze patiquejel 
Dios jun tzꞌacꞌan svachꞌcꞌolal dꞌayon̈, yujto talaj spitzvi junoc chucal dꞌa 
e cal icha sqꞌuibꞌ junoc an̈cꞌultac stacjiel tas vachꞌ yuuj. Tato icha chiꞌ ay 
talaj nan̈aloc ex tzex juviel yuuj. 16 Malajocabꞌ junoc ex tzex em dꞌa ajmulal. 
Malajocabꞌ junoc ex tze patiquejel juntzan̈ yic Dios syacꞌ dꞌayex icha yutejnac 
sbꞌa vin̈aj Esaú. A vin̈ chiꞌ, bꞌabꞌel unin vin̈, yuj chiꞌ a vin̈ ay yalan yic 
schaancan juntzan̈ tas dꞌa smam. Palta yedꞌ jun ucꞌabꞌ vael schon̈nac el jun 
bꞌaj ay yalan yic vin̈ chiꞌ. 17 Cojtac, ayic slajvinac chiꞌ, snibꞌejnacto vin̈ acꞌji yic 
yuj smam chiꞌ, palta majxo acꞌjilaj dꞌa vin̈. Vachꞌchom te ocꞌnacto vin̈, palta 
majxo yal-laj sqꞌuexanxi tas yalnac smam vin̈ chiꞌ.

18  A on̈ tic, man̈ lajanoc scutej co bꞌa icha ebꞌ quetchon̈abꞌ Israel dꞌa pecaꞌ. 
Yujto a ebꞌ chiꞌ, xidꞌnaquecꞌ ebꞌ dꞌa jun vitz bꞌaj chequel to ay jun cꞌacꞌ sqꞌue 
n̈iln̈onoc, aton vitzal Sinaí. Ataꞌ, te qꞌuicꞌqꞌuinal, max yal-laj quilani. Ecꞌnac 
pax jun chacxuxum icꞌ taꞌ. 19 Yabꞌnac ebꞌ yocꞌ jun trompeta. Yabꞌannac ebꞌ 
yoch sjaj Dios sloloni. A ebꞌ abꞌan slolon chiꞌ, tevi val ebꞌ dꞌa vin̈aj Moisés, yic 
maxtzac lolon Dios chiꞌ dꞌa ebꞌ. 20 Icha chiꞌ yutejnac sbꞌa ebꞌ, yujto maj techaj 
yuj ebꞌ yabꞌan jun schecnabꞌil syal icha tic: Tato ay junoc mach sja dꞌa jun vitz 
tic, vachꞌchom junoc nocꞌ nocꞌ, yovalil ol juljoccham dꞌa qꞌuen qꞌueen, xchi. 
21 Te xivnac ebꞌ yilan juntzan̈ chiꞌ. A vin̈aj Moisés pax chiꞌ, yalnac vin̈ icha tic: 
Tzin ibꞌxi val yuj xivelal, xchi vin̈.

22  Palta a on̈xo tic, man̈oc talaj aybꞌat co pensar. Yujto a dꞌa jun tzalan scuch 
Sion yedꞌ dꞌa jun chon̈abꞌ yic Dios pitzan, ataꞌ aybꞌat co pensar. A jun chon̈abꞌ 
chiꞌ, aton jun Jerusalén ay dꞌa satchaan̈, jun bꞌaj man̈xo bꞌischajbꞌenoc ebꞌ 
ángel. 23  A ebꞌ yuninalxo Dios quedꞌoc, ebꞌ tzꞌibꞌabꞌilxo sbꞌi dꞌa satchaan̈, 
smolbꞌej sbꞌa ebꞌ dꞌa tzalajcꞌolal. Ayoch co pensar dꞌa Dios, aton Sjuezal 
masanil anima. Ay pax bꞌat co pensar bꞌaj ay spixan ebꞌ vachꞌ sbꞌeybꞌal, aton 
ebꞌ tzꞌacanxo yuj Dios. 24 Aypaxoch co pensar dꞌa Jesús, jun tzꞌacꞌanelcꞌoch 
jun schabꞌil strato Dios. Ay pax och co pensar dꞌa schiqꞌuil. A schiqꞌuil chiꞌ 
tzꞌicꞌanel co mul, ichato stzicjiecꞌ dꞌa quibꞌan̈. A schiqꞌuil chiꞌ, ichato tzon̈ 
scꞌan nivancꞌolal dꞌa Dios, man̈ lajanoc yedꞌ schiqꞌuil vin̈aj Abel, yujto a yic 
vin̈ chiꞌ, scꞌannac ecꞌ spac.

25  Yuj chiꞌ yovalil squil val co bꞌa, yic vachꞌ max co patiquejel Dios chiꞌ 
yujto aꞌ van slolon dꞌayon̈. A ebꞌ paticannaquel dꞌa pecaꞌ, ayic scachjinac ebꞌ 
dꞌa yolyibꞌan̈qꞌuinal tic, man̈xo yalnacoclaj yel ebꞌ dꞌa syaelal. Ocon̈xom a on̈ 
tic, ¿tom ol yal co colan co bꞌa, tato sco patiquejel jun tzꞌalancot dꞌayon̈ dꞌa 
satchaan̈? 26 Ayic slolonnac dꞌa pecaꞌ chiꞌ, ibꞌxinac val lum luum tic. Palta a 
ticnaic syalaꞌ: A dꞌa junelxo, man̈ocn̈ej lum luum tic ol vacꞌ ibꞌxoc, ol vacꞌpax 
ibꞌxoc satchaan̈, xchi. 27 A jun lolonel “dꞌa junelxo” syal chiꞌ, syalelcꞌochi to 
masanil tas bꞌobꞌil yuuj, ol stzicubꞌtan̈ej ol sataneli. Axo juntzan̈ max ibꞌxilaj 
ol can dꞌa masanil tiempo. 28  A jun maj ibꞌxoclaj chiꞌ, aton jun lugar ol yacꞌ 
Dios dꞌayon̈ bꞌaj ayoch yajalil. Caqꞌuec yuj diosal dꞌay yuj jun tic. Caqꞌuec 
em co bꞌa dꞌay dꞌa smasanil co cꞌool icha sgana. Con̈ xivec dꞌay. 29 Yujto a co 
Diosal, lajan icha cꞌacꞌ slajviel masanil tas yuuj.

A tas scutej co bꞌeybꞌal

13  1 Man̈ cactejec co xajanan co bꞌa, yujto junxon̈ej co Mam. 2  Mocabꞌ 
puraloc scacꞌ sposado ebꞌ tzꞌecꞌ dꞌayon̈, yujto man̈ cojtacoc mach ebꞌ. 

Ay ebꞌ acꞌjinac sposado ebꞌ ángel, palta maj nachajel yuj ebꞌ tato ángel ebꞌ bꞌaj 
vachꞌ yutejnac sbꞌa ebꞌ chiꞌ.

3  Co naeccot ebꞌ ayoch dꞌa preso, ichato preso caj yedꞌ ebꞌ. Co naeccot ebꞌ 
ayoch dꞌa syaelal, ichato a on̈ jun scabꞌ syail yedꞌ ebꞌ.

4 Ayic squicꞌlan co bꞌa yedꞌ quetbꞌeyum, ayocabꞌ yelcꞌoch jun icꞌlajbꞌail chiꞌ 
dꞌayon̈. Yovalil an̈ej dꞌa quetbꞌeyum junjun on̈ scacꞌoch co pensar. Yujto a Dios 
ol chꞌolbꞌitan ebꞌ tzꞌem dꞌa ajmulal, ol acꞌjocbꞌat dꞌa yibꞌan̈ ebꞌ.

5  Man̈ocn̈ej qꞌuen tumin scacꞌoch co pensar co sayani. Con̈ tzalajec yedꞌ 
jabꞌoc tas ay dꞌayon̈, yujto syal Dios: Malaj bꞌaqꞌuin̈ ol ex vactejcani, malaj 
bꞌaqꞌuin̈ ol ex vactejcan e chꞌocoj, xchi. 6  Yuj chiꞌ dꞌa smasanil co cꞌool scal 
icha tic:

A Cajalil scolvaj quedꞌoc. Man̈ ol on̈ xivlaj yuj tas ol on̈ yutoc ebꞌ 
anima, xco chi.

7 Tze nacot ebꞌ e tan̈vumal, aton ebꞌ alannac el slolonel Dios dꞌayex. Tze 
nacoti tas ajnac ebꞌ yuj svachꞌ bꞌeybꞌal. Icha yutejnac ebꞌ yacꞌanoch Dios dꞌa 
scꞌool, icha pax chiꞌ tzeyutej e bꞌa a ex tic.

8  A Jesucristo, icha yaj dꞌa pecaꞌ, icha chiꞌ yaj ticnaic, an̈ejaꞌ icha chiꞌ ol 
aj dꞌa masanil tiempo. 9 Man̈ eyacꞌ ixtaxel e pensar yuj juntzan̈xo chꞌoc 
cꞌaybꞌubꞌal tzꞌalji. Vachꞌ tato tzꞌacꞌji stecꞌanil co pensar yuj svachꞌcꞌolal Dios 
syacꞌ dꞌayon̈. Xal juntzan̈ comon checnabꞌil tzꞌalan yuj tas sco vaꞌa, max 
tecꞌcꞌajlaj co pensar yuuj. Yujto a juntzan̈ checnabꞌil chiꞌ, malaj jabꞌoc yopisio 
sbꞌoan spensar ebꞌ sbꞌeybꞌalani.

10  A on̈ tic, ay jun co silabꞌ chꞌoc yeli. Axo ebꞌ sacerdote dꞌa scal ebꞌ 
quetisraelal tzꞌacꞌan servil Dios dꞌa yol stemplo, malaj yalan yic ebꞌ schiꞌan 
jun silabꞌ tic. 11 Yujto a vin̈ sat sacerdote chiꞌ, syicꞌbꞌat schiqꞌuil juntzan̈ nocꞌ 
nocꞌ vin̈ dꞌa jun cuarto Yicn̈ej Dios Yaji, yuj yicꞌanel mul. Axo snivanil juntzan̈ 
nocꞌ nocꞌ chiꞌ, max chijilaj, palta to sn̈usjitzꞌa dꞌa stiel chon̈abꞌ. 12  Icha chiꞌ ix aj 
yabꞌan syail Jesús, a dꞌa stiel chon̈abꞌ ix chami, yic vachꞌ a schiqꞌuil tzꞌicꞌanel 
co chucal. 13  Yuj chiꞌ, coyec yedꞌ Jesús bꞌaj ix icꞌjiel dꞌa tiꞌ chon̈abꞌ chiꞌ, 
syalelcꞌochi to lajan tzꞌaj co paticajel yedꞌoc. 14 Yujto a jun yolyibꞌan̈qꞌuinal 
tic, man̈ co chon̈abꞌoc dꞌa juneln̈ej, palta ay jun co chon̈abꞌ toto ol javoc, 
aton jun chiꞌ van co tan̈vani. 15 Yuj chiꞌ, yovalil scaln̈ej vachꞌ lolonel dꞌa Dios 
yuj Jesucristo. A juntzan̈ vachꞌ lolonel scal tic dꞌa Dios, aton co silabꞌ yaji. 
16  Mocabꞌ sat dꞌa co cꞌool co cꞌulan juntzan̈ tas vachꞌ, tzon̈ colvajpax dꞌa ebꞌ 
quetanimail. Yujto an̈ejaꞌ co silabꞌ yaj pax juntzan̈ tic dꞌa Dios, stzalaj val 
yedꞌoc.

17 Tze cꞌanabꞌajej tas syal ebꞌ e tan̈vumal. Aqꞌuec och e bꞌa dꞌa yol scꞌabꞌ ebꞌ, 
yujto a ebꞌ van ex yilani. Yojtac ebꞌ to ol yacꞌ entregar scuenta ebꞌ eyuuj dꞌa 
Dios. Vachꞌ tzeyutej e bꞌa, yic stzalaj ebꞌ yilan jun munlajel chiꞌ, yic max cus 
ebꞌ. Tato tzeyacꞌ cus ebꞌ, man̈ vachꞌoc eyicoꞌ.

18  Lesalvan̈ec cuuj, cojtac to malaj tas syal yalji dꞌa co patic, yujto co gana 
vachꞌn̈ej scutej co bꞌeybꞌal dꞌa masanil tasi. 19 Tzin cꞌan val dꞌayex, yic tzex 
lesalvi val vuuj, yic ol yal in cꞌoch dꞌayex junelxo dꞌa elan̈chamel.

Tzꞌacꞌjibꞌat stzatzil scꞌool ebꞌ
20 A Dios tzꞌacꞌan juncꞌolal, aton jun acꞌjinac pitzvocxi Cajal Jesucristo dꞌa 

scal ebꞌ chamnac. A Jesucristo, icha yaj vin̈ Tan̈vum Calnel, icha chiꞌ yaj 
dꞌayon̈, te nivan yelcꞌochi. Yuj schiqꞌuil ix elcꞌoch jun strato Dios yacꞌnac 
dꞌayon̈ dꞌa juneln̈ej. 21 In gana to sbꞌo val e pensar yuj Dios, yic vachꞌn̈ej tzex 
aji, tze cꞌulan icha sgana. In gana paxi to vachꞌ tzon̈ aj dꞌa sat yuj Jesucristo, 
yic stzalaj quedꞌoc. Nivanocabꞌ yelcꞌoch Cristo dꞌa masanil tiempo. Amén.

22  Ex vucꞌtac ex vanabꞌ, tzin cꞌan val dꞌayex to nivan tzeyutej e cꞌool dꞌa 
juntzan̈ lolonel svalbꞌat tic, yic svecan e naꞌa, vachꞌchom quenn̈ej svalbꞌat 
dꞌayex dꞌa jun carta tic. 23  Svalbꞌat eyabꞌi to ix el vin̈ cucꞌtac Timoteo dꞌa 
libre. Tato ol ja vin̈ dꞌa tic dꞌa elan̈chamel, ol bꞌat vin̈ vucꞌlevoc ayic ol in bꞌat 
ex vilaꞌ.

24 Svacꞌbꞌat stzatzil scꞌool ebꞌ e tan̈vumal taꞌ. Svacꞌanpaxbꞌat stzatzil e cꞌool 
e masanil ex yic exxo Dios vedꞌoc. Yedꞌ pax ebꞌ cucꞌtac aj Italia, syacꞌ pax bꞌat 
stzatzil e cꞌool ebꞌ.

25 Aocabꞌ Dios syacꞌ svachꞌcꞌolal dꞌayex e masanil. 

Tzꞌel yich scarta vin̈aj Santiago

1  1 A in Santiago in tic, svacꞌ servil Dios yedꞌ Cajal Jesucristo. Svacꞌbꞌat 
stzatzil e cꞌool ex lajchav macan̈ vetisraelal sacleminac yajbꞌat dꞌa junjun 

chon̈abꞌ.

Jun jelanil syacꞌ Dios
2-3  Ex vucꞌtac ex vanabꞌ, cojtac ayic sjavi yaln̈ej tas provalil dꞌa quibꞌan̈, 

tato max chabꞌax co cꞌool yuuj, tzon̈ te tecꞌcꞌaji. Yuj chiꞌ con̈ tzalajec ayic sjavi 
juntzan̈ chiꞌ dꞌa quibꞌan̈. 4 Yuj chiꞌ, tecꞌtecꞌ scutejec cacꞌanoch Dios dꞌa co cꞌool, 
yic ol vachꞌ bꞌo co pensar. Tato icha chiꞌ, vachꞌ on̈ dꞌa sat Dios. Malaj pax jabꞌoc 
bꞌaj scacꞌ palta dꞌay. 5 Tato ay on̈ manto tzꞌacanoc co jelanil, co cꞌanec dꞌa Dios, 
axo ol acꞌan dꞌayon̈. Yujto dꞌa smasanil scꞌool syacꞌ dꞌayon̈ co masanil, tato sco 
cꞌan dꞌay, max on̈ stumejlaj. 6 Ayic sco cꞌanan co jelanil chiꞌ, yovalil scacꞌ och dꞌa 
co cꞌool to ol co chaꞌa. Man̈ chabꞌcꞌolaloc sco cꞌanaꞌ. Yujto a ebꞌ ay schabꞌcꞌolal 
dꞌa Dios, lajan ebꞌ icha aꞌ mar sqꞌue chulan sat yuj icꞌ tzꞌemxi pon̈najoc.  7-8 Tato 
ayex icha ex chiꞌ, ma ay e chabꞌcꞌolal, mato man̈ tecꞌanoc tzeyutej e pensar dꞌa 
masanil tas tze cꞌulej, man̈ e naꞌa to ay jabꞌoc tas ol e cha dꞌa Cajal chiꞌ.

9 A ex mebꞌaꞌ ex, tzalajan̈ec, yujto nivan eyelcꞌoch dꞌa yichan̈ Dios. 10  A 
exxo bꞌeyum ex, tzalajan̈ec, yujto a Dios tzꞌacꞌan nachajel eyuuj to emnaquil 
ex. Yujto a ebꞌ bꞌeyum, lajan ebꞌ icha xumaquil an̈ an̈cꞌultac elan̈chamel 
tzꞌecꞌbꞌati, 11 yujto ayic ov yem yoc cꞌu, stacjiem lojnaj an̈ yuj cꞌacꞌ, junn̈ej 
rato tzꞌel xumaquil an̈, tzꞌecꞌbꞌat svachꞌil yilji an̈. Icha stacjiel xumaquil an̈ 
chiꞌ, icha chiꞌ ol aj slajviem ebꞌ bꞌeyum van smolbꞌan stumin.

Ayic tzon̈ acꞌji proval
12  Tato scacꞌ techajoc ayic tzon̈ acꞌji proval, te vachꞌ quicoꞌ, yujto ayic toxo 

ix lajvi cacꞌji proval chiꞌ, ol co cha spac, aton co qꞌuinal dꞌa juneln̈ej. Aton jun 

A Chꞌan̈ Scarta Vin̈aj

SANTIAGO
Santiago sbꞌi jun carta tic, aton jun scarta vin̈aj Santiago stzꞌibꞌejnacbꞌat dꞌa masanil 

ebꞌ creyente dꞌa junjun lugar. Syalbꞌat vin̈ yuj juntzan̈ bꞌeybꞌal smoj sbꞌeybꞌalaji. Man̈ 
jantacoc juntzan̈ chꞌoxnabꞌil syal vin̈, yic vachꞌ scutej co bꞌeybꞌal dꞌa yic Dios. A jun 
carta tic, syalaꞌ to yovalil a tas vachꞌ sco bꞌeybꞌalej, scacꞌanpaxoch Dios dꞌa co cꞌool, 
ichaton chiꞌ scheclajeli to yel yuninal on̈xo Dios.

A vin̈aj Santiago chiꞌ, syacꞌ val yip vin̈ yalani yic sco bꞌeybꞌalej jelanil syacꞌ Dios, yic 
tzon̈ scoloꞌ ayic sjavi junoc proval dꞌa quibꞌan̈, sjelanbꞌi co pensar yuuj tato scacꞌoch 
dꞌa co cꞌool co bꞌeybꞌalani.
 



yalnaccan Dios to ol yacꞌ dꞌa masanil ebꞌ xajanani. 13  Ayic scuchbꞌaj co cꞌulej 
junoc chucal, max yal calani to a Dios tzon̈ cuchbꞌani. Yujto max yal yacꞌji 
proval Dios yic scꞌulan chucal. An̈ejtonaꞌ malaj junoc mach scuchbꞌejbꞌat Dios 
chiꞌ dꞌa chucal. 14 Palta a junjun on̈, yujn̈ej junoc tas bꞌaj squiloch co cꞌool, 
a tzon̈ cuchbꞌani. A juntzan̈ chiꞌ tzon̈ montanbꞌat dꞌa chucal. 15 Axo yic sco 
cꞌulan juntzan̈ tas bꞌaj squiloch co cꞌool chiꞌ, tzꞌoch co mul, axo svachꞌ juviel 
co pensar yuj jun co mul chiꞌ, yujn̈ej val chiꞌ tzon̈ bꞌatcan dꞌa chamel.

16  Ex xajanabꞌil vuuj, man̈xo eyacꞌ e bꞌa musansatil. 17 A dꞌa Dios scot 
masanil tas vachꞌ, ton̈ej pax siej dꞌayon̈. Aꞌ bꞌoannac juntzan̈ tzꞌecꞌ dꞌa 
satchaan̈, syacꞌan saquilqꞌuinal squilaꞌ. A juntzan̈ chiꞌ, vachꞌchom sqꞌuexmaj 
yilji, yujto tzꞌoch veven dꞌay, palta a Dios, man̈ ichoctaꞌ tzꞌaji. Malaj bꞌaj 
sqꞌuex spensar juneloc. 18  Yujto icha chiꞌ ix el dꞌa scꞌool, ix on̈ yicꞌanchaan̈ 
yuninaloc yuj slolonel te yel, yic vachꞌ te nivan quelcꞌoch dꞌa yichan̈ masanil 
tas bꞌobꞌil yuuj.

Yovalil sco cꞌanabꞌajej slolonel Dios
19 Ex xajanabꞌil vuuj, ojtaquejequel jun sval tic. Lista tzeyutej e bꞌa eyabꞌani. 

Man̈ comonoc tzeyal eyic dꞌa elan̈chamel. An̈ejtonaꞌ man̈ comonoc tzeyacꞌcot 
eyoval, 20 yujto ayic scot coval, man̈oc tas snibꞌej Dios sco cꞌulej. 21 Yuj chiꞌ 
cactejeccan masanil chucal dꞌa sat Dios yedꞌ masanil tas malaj svachꞌil 
ayn̈ejeqꞌui. Co chaec slolonel Dios dꞌa emnaquilal, aton jun acꞌbꞌilxooch 
dꞌayon̈, yujto ay spoder co colchajcanel yuuj.

22  Co cꞌanabꞌajejec tas xchi slolonel chiꞌ. Man̈ ton̈ejoc scabꞌeqꞌui. Tato ton̈ej 
scabꞌeqꞌui, a on̈ val lacꞌan scacꞌ musansatil co bꞌa. 23  Tato scabꞌ slolonel Dios, 
axo tzꞌaji max co cꞌanabꞌajejlaj, lajan on̈ icha junoc vin̈ vinac tzꞌilan sat dꞌa 
junoc nen. 24 Slajvi yilan sat vin̈ chiꞌ, sbꞌat vin̈, satxibꞌat dꞌa scꞌool vin̈ chajtil 
yilji sat chiꞌ. 25 Tato sco cꞌaybꞌej scꞌaybꞌubꞌal vachꞌ abꞌix yic colnabꞌil sicꞌlabꞌil, 
aton jun sley Dios tzon̈ acꞌanel dꞌa libre, max satpaxlaj co cꞌool dꞌa tas syalaꞌ, 
tato yel sco cꞌanabꞌajej tas syal chiꞌ, ol co cha svachꞌcꞌolal Dios dꞌa masanil 
tas sco cꞌulej.

26  Tato ay on̈ scalaꞌ to ayoch co pensar dꞌa Dios, palta max co yamoch 
vaan co tiꞌ dꞌa tas scalaꞌ, nabꞌan̈ej scalaꞌ to ayoch co pensar dꞌay. Munil scacꞌ 
musansatil co bꞌa calan icha chiꞌ. 27 Palta svalan junxo tic: Tato ay ebꞌ unin 
man̈xalaj smam, yedꞌ ebꞌ ix ix chamnacxo yetbꞌeyum ay stzapan smajanil, 
yovalil tzon̈ bꞌat quil ebꞌ, tzon̈ colvaj dꞌa ebꞌ. An̈ejtonaꞌ, squicꞌanel co bꞌa dꞌa 
chucal dꞌa yolyibꞌan̈qꞌuinal tic. Tato icha chiꞌ scutej co bꞌa, dꞌa val yel van 
cacꞌanoch co pensar dꞌa co Mam Dios dꞌa stojolal icha val sgana.

Malajocabꞌ sqꞌuexan̈il ebꞌ anima dꞌayon̈

2  1 Tato yel scacꞌ val och Cajal Jesucristo dꞌa co cꞌool, aton jun te nivan 
svachꞌil, comonoc malaj sqꞌuexan̈il ebꞌ quetanimail dꞌayon̈. 2  Qꞌuinaloc 

ay junoc bꞌeyum tzꞌochcꞌoch bꞌaj sco molbꞌej co bꞌa, ayoch junoc scolcꞌabꞌ 
nabꞌa oro, te vachꞌ spichul ayochi. Slajvi chiꞌ tzꞌochcꞌoch junoc mebꞌaꞌ, 
n̈icꞌchimtac spichul ayochi. 3  Tato an̈ej yedꞌ jun vachꞌ sbꞌo yedꞌ spichul chiꞌ 
tzon̈ qꞌuechaan̈, scalan dꞌay icha tic: Eman̈ cꞌojan dꞌa jun cꞌojnubꞌ te vachꞌ tic, 
xco chi dꞌay. Axo dꞌa jun mebꞌaꞌ chiꞌ scal icha tic: Vachꞌ aj lin̈an taꞌ bꞌela ma 
eman̈ cꞌojan dꞌa sat lum dꞌa in tzꞌey tic, ta xco chi dꞌay, 4 van cacꞌanoch co bꞌa 

SANTIAGO 1 ,  2 1742  



 

* 2.21 A jun abꞌix tic, tzꞌilchaj pax dꞌa Génesis 22.1-13. 

calani mach nivan yelcꞌoch dꞌa co cal, mach pax maay. Palta man̈ vachꞌoc 
tato icha chiꞌ scutej co bꞌa.

5 Ex xajanabꞌil vuuj, abꞌec. A ebꞌ mebꞌaꞌ dꞌa yol sat ebꞌ ay dꞌa yolyibꞌan̈qꞌuinal 
tic, aton ebꞌ ix sicꞌjielta yuj Dios yic vachꞌ syacꞌoch Dios ebꞌ dꞌa scꞌool. A ebꞌ 
chiꞌ, ichato bꞌeyum ebꞌ dꞌa yichan̈ Dios chiꞌ, yujto ol scha smacbꞌen ebꞌ bꞌaj 
ayoch Dios yajalil, aton jun ix yalcani to ol yacꞌ dꞌa ebꞌ xajanani. 6  Palta 
a exxo, malaj tzꞌoch ebꞌ dꞌayex, ¿tom man̈oc ebꞌ bꞌeyum tzon̈ ixtani, tzon̈ 
sjachanbꞌat ebꞌ dꞌa yichan̈ alcal? 7 Aton ebꞌ chiꞌ sbꞌuchvaj dꞌa sbꞌi Cristo, jun 
te nivan yelcꞌoch ayon̈ yicoꞌ.

8  Palta ay jun ley tzꞌibꞌabꞌilcan dꞌa Slolonel co Reyal tzꞌalan icha tic: 
Ichaocabꞌ eyaꞌilan e bꞌa, ichaocabꞌ chiꞌ e xajanan ebꞌ ay dꞌa spatic schiquin 
e pat, xchi. Tato sco cꞌanabꞌajej tas syal jun ley chiꞌ, vachꞌ scutej co bꞌa syal 
chiꞌ. 9 Palta tato ay sqꞌuexan̈il ebꞌ quetanimail dꞌayon̈, tzꞌoch val co mul. 
An̈ejtonaꞌ a jun ley chiꞌ tzꞌalani to tzꞌoch co mul. 10 Tato ay junoc tas schecji 
co cꞌulej yuj jun ley chiꞌ, palta tato max co cꞌulej, yujn̈ej val jun chiꞌ scotcan 
masanil ley chiꞌ dꞌa quibꞌan̈. 11 A Dios aljinac icha tic: Man̈ ex em dꞌa ajmulal, 
yalannac paxi: Man̈ e milcham ebꞌ eyetanimail, xchi. Yuj chiꞌ vachꞌchom max 
on̈ em dꞌa ajmulal, palta tato sco milcham junoc quetanimail, syalelcꞌochi 
to van quecꞌ dꞌa yibꞌan̈ sley Dios chiꞌ. 12  Yuj chiꞌ vachꞌocabꞌ scutej co loloni, 
vachꞌocabꞌ pax scutej co bꞌeybꞌal. Yujto ol on̈ chꞌolbꞌitaj yuj jun ley, aton jun 
tzon̈ acꞌanel dꞌa libre. 13  Tato max ocꞌ co cꞌool dꞌa ebꞌ quetanimail, man̈ ol 
ocꞌpaxlaj scꞌool Dios dꞌayon̈ ayic ol schꞌolbꞌitan tas caji. Palta tato tzꞌocꞌ co 
cꞌool dꞌa ebꞌ quetanimail, ol ocꞌpax scꞌool dꞌayon̈.

Man̈ cꞌocbꞌiloc ton̈ej scalaꞌ to ayoch Dios dꞌa co cꞌool
14  Ex vucꞌtac ex vanabꞌ, tato scalaꞌ to ayoch Dios dꞌa co cꞌool, palta max 

checlaj yuj co bꞌeybꞌal tato yicon̈xo Dios, tato icha chiꞌ scutej cacꞌan och 
Dios dꞌa co cꞌool, ¿tom ol on̈ colchaj yuuj tze naꞌa? 15  Qꞌuinaloc ay junoc 
quetanimail te mebꞌaꞌ scꞌoch dꞌayon̈, malaj spichul, malaj tas svaꞌa. 16  Tato 
scal dꞌay: Paxan̈ dꞌa tzalajcꞌolal, malaj a pena, cꞌaxnan̈, say a cꞌoloc, ta xco chi 
dꞌay. Palta ina malaj jabꞌoc tas yovalil tzꞌoch yuuj ix cacꞌ dꞌay, ¿tom ay jabꞌoc 
vachꞌilal scha yuj co lolonel chiꞌ? 17 Yuj chiꞌ, tato ton̈ej scacꞌoch Dios dꞌa co 
cꞌool, palta man̈ vachꞌoc co bꞌeybꞌal, nabꞌan̈ej syal chiꞌ.

18  Palta tecan ay ebꞌ tzꞌalan icha tic: Ay ebꞌ ton̈ej syacꞌoch Dios dꞌa scꞌool. 
Ay pax ebꞌ ton̈ej vachꞌ syutej sbꞌeybꞌal, xcham ebꞌ. Palta a in tic svalaꞌ to 
man̈ chequeloc tato ix cacꞌoch Dios dꞌa co cꞌool tato man̈ vachꞌoc co bꞌeybꞌal. 
Yuj co vachꞌ bꞌeybꞌal chiꞌ scheclajeli to yel ayoch Dios dꞌa co cꞌool. 19 Ay ebꞌ 
tzꞌacꞌanoch dꞌa scꞌool to junn̈ej Dios ay. Yel ton syal ebꞌ. Palta syacꞌpaxoch jun 
chiꞌ ebꞌ enemigo dꞌa scꞌool, sluclon ebꞌ yuj xivelal. 20 Palta ayex jayvan̈ ex, 
icha val to malaj e pensar. Nachajocabꞌel juntzan̈ tic eyuuj. Tato scacꞌoch Dios 
dꞌa co cꞌool calani, palta tato an̈ejaꞌ man̈ vachꞌoc co bꞌeybꞌal, malaj yelcꞌochi. 
21 Ochnac vin̈ co mam quicham Abraham dꞌa pecaꞌ vachꞌil dꞌa yichan̈ Dios, 
yujto yicꞌnacbꞌat jun yuninal vin̈ scuchan Isaac, yic syacꞌan silabꞌoc snaani 
icha nocꞌ nocꞌ sn̈usji, * icha yutejnac Dios yalan dꞌa vin̈. 22  Co naec jun to 
yacꞌnacoch Dios vin̈ dꞌa scꞌool, yuj chiꞌ yalnac scꞌanabꞌajan vin̈ tas checjinac 

scꞌulej chiꞌ. Ato val scꞌulannac jun chiꞌ vin̈, scheclajnaqueli to yel ay val och 
Dios chiꞌ dꞌa scꞌool vin̈. 23  Yuj chiꞌ tzꞌelcꞌoch tas syal dꞌa Slolonel, aton bꞌaj 
syalcan icha tic: Yacꞌnacoch vin̈aj Abraham dꞌa scꞌool tas yalnac Dios, yuj chiꞌ 
ochnac vin̈ vachꞌil dꞌa yichan̈, xchi. An̈ejtonaꞌ syalpaxcani: Yamigo sbꞌa vin̈ 
yedꞌ Dios, xchicani. 24 Yuj chiꞌ te chequel to yuj tas sco cꞌulej tzon̈ och vachꞌil 
dꞌa yichan̈ Dios, man̈ yujocn̈ej to scacꞌoch dꞌa co cꞌool. 25 Icha pax chiꞌ ajnac 
jun ix ajmul ix scuch Rahab dꞌa pecaꞌ. Yacꞌnac sposado ebꞌ vin̈ schecabꞌ israel * 
ix. Slajvi chiꞌ schecannac meltzaj ebꞌ vin̈ ix dꞌa junxo bꞌe, yic max yamchaj 
ebꞌ vin̈. Yuj svachꞌil yutejnac sbꞌa ix chiꞌ dꞌa ebꞌ vin̈, aljinac ix vachꞌil yuj Dios. 
26 Tato scacꞌoch Dios dꞌa co cꞌool calani, palta man̈ vachꞌoc co bꞌeybꞌal, malaj 
yelcꞌoch tas scal chiꞌ. Lajan on̈ icha junoc nivanil chamnacxo man̈xo ayococh 
spixanil.

A tas syal co tiꞌ

3  1 Mocabꞌ tzijtumoc ex tzeyacꞌoch e bꞌa cꞌaybꞌumal. Yujto eyojtac to ol 
cham val co chꞌolbꞌitaj a on̈ cꞌaybꞌum on̈ tic. 2  Yujto cotac scal tzon̈ em 

dꞌa co paltail. Tato malaj bꞌaj tzꞌoch co paltail yuj tas scalaꞌ, te vachꞌ on̈ am 
syal chiꞌ. Syal co yamanoch vaan co nivanil smasanil. 3 Ayic scacꞌanoch sfreno 
nocꞌ chej, scꞌanabꞌajejn̈ej nocꞌ bꞌaj squicꞌbꞌati. 4  Qꞌuinaloc ay junoc nivan 
barco, tzꞌochpax chulan nivan icꞌ dꞌay, palta yujn̈ej jabꞌ bꞌaj schꞌumchaji, 
sbꞌatn̈ej bꞌajtil snibꞌej vin̈ schꞌuman yicꞌanbꞌati. 5 An̈ejtonaꞌ, icha pax chiꞌ co 
tiꞌ tic. Jabꞌ tzin, palta tzijtum tas syal yuuj. Qꞌuinaloc ay junoc namix cꞌacꞌ 
tzꞌemcan dꞌa caltac teꞌ, man̈xo jantacoc vayumtac stzꞌabꞌat yuuj. 6  Icha chiꞌ 
tas scalaꞌ, lajan yedꞌ junoc namix cꞌacꞌ chiꞌ. Masanil juntzan̈ chucal ay dꞌa 
yolyibꞌan̈qꞌuinal tic syal yuuj. A jun co tiꞌ tic, yetbꞌeyum sbꞌa yedꞌ co nivanil 
tic, palta tzon̈ yicꞌn̈ejbꞌat dꞌa chucal yacbꞌan sbꞌeyn̈ejbꞌat co qꞌuinal. A juntzan̈ 
chucal scalaꞌ, ichato dꞌa scꞌacꞌal infierno scoti. 7 A junjun macan̈il nocꞌ nocꞌ, 
nocꞌ much, nocꞌ chan, nocꞌ snocꞌal aꞌ mar, syal co cꞌaybꞌan nocꞌ, syacꞌ ganar 
ebꞌ anima scꞌaybꞌan nocꞌ. 8  A on̈ xo anima on̈ tic, malaj junoc on̈ syal co 
cꞌaybꞌan co tiꞌ calanel vachꞌil. A tas syal jun co tiꞌ tic, te chuc, max yal co 
yamanoch vaan. Lajan icha junoc nocꞌ chan te ay svenenoal scham anima 
yuuj. 9 A yedꞌ co tiꞌ tic scal vachꞌ lolonel dꞌa Cajal, aton co Mam Dios, an̈ejtonaꞌ 
yedꞌoc pax sco catabꞌej ebꞌ quetanimail, palta a Dios chiꞌ bꞌojinac pax ebꞌ, icha 
val Dios chiꞌ, icha chiꞌ yutejnac ebꞌ. 10 An̈ejtonaꞌ jun co tiꞌ tic scacꞌlabꞌej calan 
vachꞌ lolonel dꞌa Dios, scacꞌlabꞌan pax dꞌa bꞌajval. Man̈ smojoc icha chiꞌ sco 
cꞌulej. 11 Qꞌuinaloc ay junoc sjaj a aꞌ ticnaic, ¿toc val junn̈ej sqꞌueul a aꞌ vachꞌ 
yedꞌ a aꞌ cꞌachiꞌ? 12  Yedꞌ junxo tic, qꞌuinaloc ay jun ibꞌoc teꞌ higo, ¿tom mansan 
sat teꞌ ol yacꞌaꞌ? Mato ay jun ibꞌoc teꞌ uva, ¿tom higo sat teꞌ ol yacꞌaꞌ? Malaj 
pax juneloc calan tzꞌaj sqꞌueul a aꞌ vachꞌ yedꞌ a aꞌ cꞌachiꞌ.

A jun jelanil scot dꞌa Dios
13 Tato ay junoc ex jelan ex, te ay e pensar, yovalil vachꞌn̈ej tzeyutej e bꞌeybꞌal. 

Checlajocabꞌ jun tic yuj e cꞌulan masanil tas dꞌa emnaquilal yedꞌ dꞌa jelanilal. 
14  Palta tato ton̈ej scot eyoval, axon̈ej eyic e gana tze nibꞌej tzeyalaꞌ, man̈ 
eyicꞌchaan̈ e bꞌa yuj e jelanil chiꞌ. Tato icha chiꞌ tzeyutej e bꞌa, nivan chequel to 

ton̈ej van eyesanoch e bꞌa jelanil. 15 Tato icha chiꞌ tzeyutej e bꞌa, a jun e jelanil 
chiꞌ, man̈oc dꞌa Dios scoti. A yolyibꞌan̈qꞌuinal tic ay yicoꞌ, yic comon anima, 
yicn̈ej pax vin̈ diablo yaji. 16 Yujto a bꞌaj ay ebꞌ axon̈ej yic syalaꞌ, ebꞌ sgana axon̈ej 
tzꞌacꞌan mandar, ataꞌ sqꞌue somnaj ebꞌ anima, spitzvi pax qꞌuechaan̈ masanil 
macan̈il chucal. 17 Axo jun jelanil scot dꞌa Dios, man̈ ichoctaꞌ. Tato sco bꞌeybꞌalej 
jun jelanil chiꞌ, malaj junoc tas yuj syal yacꞌjioch dꞌa quibꞌan̈. Juncꞌolal tzon̈ aji. 
Emnaquil scutej co bꞌa. Sco cꞌanabꞌajej masanil tastac. Tzꞌocꞌ val co cꞌool dꞌa ebꞌ 
quetanimail, a pax tas vachꞌ sco bꞌo dꞌa ebꞌ. Malaj sqꞌuexan̈il ebꞌ quetanimail dꞌa 
co sat, man̈ on̈ chabꞌsatoc paxi. 18 Tato scacꞌoch ebꞌ quetanimail dꞌa juncꞌolal, 
syalelcꞌochi to van co bꞌeybꞌalan tas sgana Dios.

Mocabꞌ co xajanej co bꞌa yedꞌ jun yolyibꞌan̈qꞌuinal tic

4  1 ¿Bꞌajtil scot juntzan̈ oval yedꞌ chichoncꞌolal dꞌa e cal? ¿Tom man̈oc juntzan̈ 
malaj svachꞌil tze nibꞌejoch chiꞌ sqꞌue bꞌulnaj yacꞌan oval dꞌayex? Ichaton 

chiꞌ tzꞌaj spitzvi juntzan̈ oval chiꞌ. 2  Tze nibꞌejoch junoc tasi, palta max acꞌjilaj 
dꞌayex. Yuj chiꞌ, ayex tze nibꞌej tze milcham junoc anima. Ayoch e pensar e 
nibꞌanoch junoc tasi, palta max eyacꞌlaj ganar yacꞌji dꞌayex. Yuj chiꞌ, tzeyajcꞌolej 
e bꞌa eyacꞌan oval. Max acꞌjilaj dꞌayex yujto max e cꞌanlaj dꞌa Dios. 3 Vachꞌchom 
tze cꞌanaꞌ, palta man̈ ol acꞌjoclaj dꞌayex, yujto malaj svachꞌil e pensar ayic 
tze cꞌanani. A e naani to ol acꞌjoc dꞌayex, yic a dꞌa spatic juntzan̈ chucal tze 
nibꞌejoch tzeyacꞌ lajvoc. 4 A ex tic, icha junoc ix ix, an̈ej ajmulal tzecꞌ sayaꞌ, 
ich ex taꞌ dꞌa yichan̈ Dios. ¿Tom man̈ eyojtacoc to ayic sco xajanan co bꞌa yedꞌ 
yolyibꞌan̈qꞌuinal tic, tzon̈ och ajcꞌolal dꞌa Dios? Yuj chiꞌ, a mach sgana xajanan 
yolyibꞌan̈qꞌuinal tic, tzꞌoch ajcꞌolal dꞌa Dios. 5 ¿Tom tze naꞌa to malaj yelcꞌoch 
Slolonel Dios Tzꞌibꞌabꞌilcani? Aton jun tzꞌalan icha tic: A Dios ix yacꞌoch cajan 
Yespíritu dꞌayon̈. Axo Yespíritu chiꞌ, snibꞌej to an̈ej ayon̈ yic dꞌa juneln̈ej, xchi. 
6 Yuj chiꞌ ecꞌalxo svachꞌcꞌolal syacꞌ dꞌayon̈. Icha syal dꞌa Slolonel chiꞌ: A Dios 
schacanel ebꞌ syicꞌchaan̈ sbꞌa, axo pax dꞌa ebꞌ emnaquil syutej sbꞌa, syacꞌ 
val svachꞌcꞌolal, xchi. 7 Yuj chiꞌ, co cꞌanabꞌajejec Dios. Co tecꞌbꞌejec co bꞌa co 
chacanel vin̈ diablo, yic ol bꞌat vin̈ elelal dꞌayon̈. 8 Co nitzecoch co bꞌa dꞌa Dios, 
axo ol snitzpaxcot sbꞌa dꞌayon̈. A ex malaj svachꞌil e pensar, bꞌoec e bꞌeybꞌal. A 
ex ayoch e pensar dꞌa Dios, ay pax och e pensar dꞌa yolyibꞌan̈qꞌuinal tic, vachꞌ 
bꞌoejec e pensar chiꞌ. 9 Ochan̈ec dꞌa cuscꞌolal. Sicꞌsicꞌanan̈ec eyoqꞌui. Ocꞌan̈ec 
sicꞌlabꞌil. Meltzajocabꞌ och e tzeej dꞌa oqꞌuel. Meltzajocabꞌ och e tzalajcꞌolal dꞌa 
cuselal. 10 Emnaquilocabꞌ tzex ajoch dꞌa Cajal, axo ol ex icꞌanchaan̈.

Max yal-laj calan pecal
11 Ex vucꞌtac ex vanabꞌ, man̈xo eyal-laj e pecal junjun ex. A mach tzꞌalan specal 

junocxo yetcreyenteal, ma syacꞌoch dꞌa yibꞌan̈, syalelcꞌochi to a sley Dios syal 
specal ma spatiquejeli. Palta tato sco patiquejel sley Dios, syalelcꞌochi to man̈ 
vanoc co cꞌanabꞌajani, palta to van calani to malaj yelcꞌoch jun ley chiꞌ. 12 Palta 
an̈ejton Dios ix bꞌoan ley, an̈ejton Juez yaji, A syal on̈ scolani, syal pax on̈ sataneli. 
Yuj chiꞌ, a exxo, ¿tom ay eyalan eyic eyacꞌanoch dꞌa yibꞌan̈ junocxo mach?

Man̈ cojtacoc tas caj qꞌuicꞌan
13  Abꞌec mach ex van eyalan icha tic: A ticnaic, ma qꞌuicꞌan, tzon̈ bꞌat 

dꞌa junoc chon̈abꞌ. Ol on̈ aj junoc abꞌil taꞌ. Ol cacꞌanoch co chon̈, ol cacꞌan 

ganar co tumin, xe chi. 14  Palta man̈ eyojtacoc tas eyaj qꞌuicꞌan chiꞌ. A co 
qꞌuinal tic, junn̈ej rato tzꞌeqꞌui. Icha yaj xobꞌal lum luum, junn̈ej rato sqꞌue 
vaan, yedꞌn̈ej chiꞌ numumi satxiemi, icha chiꞌ yecꞌ jun co qꞌuinal tic. 15 Más 
vachꞌ icha tic tzeyalaꞌ: Tato ol el dꞌa scꞌool Dios Cajal to pitzan on̈to, ol co 
cꞌulej jun tic, ma junocxo, xe chi. 16  Palta a exxo, ton̈ej tzeyicꞌchaan̈ e bꞌa, 
tzeyacꞌan acꞌumtaquil. Masanil ebꞌ icha chiꞌ syutej sbꞌa, malaj svachꞌil ebꞌ dꞌa 
yichan̈ Dios. 17 Tato snachajel cuuj tas nibꞌej Dios sco cꞌulej, palta tato max co 
cꞌanabꞌajej, tzꞌoch co mul dꞌa Dios chiꞌ.

A tas ol aj ebꞌ bꞌeyum

5  1 Abꞌec ex bꞌeyum. Elocabꞌ veqꞌuecꞌoc eyav eyoqꞌui, yujto ay nivac 
yaelal van sjavi dꞌa eyibꞌan̈. 2  A e bꞌeyumal chiꞌ cꞌaeltacxo, axo e pichul, 

toxon̈ej bꞌulaneqꞌui, olchimtacxo yuj nocꞌ nocꞌ. 3  Icha pax chiꞌ qꞌuen e tumin, 
chicꞌtacxo qꞌueen. Scheclajel e mul yuj schiqꞌuil qꞌuen e tumin chiꞌ. Icha stzꞌa 
junoc tas yuj cꞌacꞌ, icha chiꞌ ol aj slajviel e nivanil yuj schiqꞌuil qꞌueen. Te 
nivan e bꞌeyumal chiꞌ tze molbꞌej, palta ina vanxo sja slajvubꞌ cꞌual. 4 A ebꞌ e 
majan smunlaj dꞌayex max e tuplaj ebꞌ, ton̈ej tzeyacꞌ musansatil ebꞌ. Yuj chiꞌ 
tzꞌavajchaan̈ ebꞌ dꞌa e patic yalan e mul, axo yav ebꞌ chiꞌ syabꞌ Dios Yajal dꞌa 
Smasanil. 5 A ex tic vachꞌ tzex ecꞌ dꞌa yolyibꞌan̈qꞌuinal tic, bꞌudꞌan yol e pat 
yuj masanil tastac ay dꞌayex. Toxon̈ej tzꞌixtax eyuuj. Icha junoc vacax tzꞌacꞌji 
servil yic bꞌaqꞌuechxo ayic smilchaji, ich ex taꞌ. Ton̈ej tzeyacꞌ jabꞌoc e gana. 
6 A ex tzeyacꞌbꞌat dꞌa yibꞌan̈ ebꞌ tojol spensar. Ay pax ebꞌ tze milchamoc. Palta 
max spac sbꞌa ebꞌ dꞌayex.

Sco tan̈vej sjaubꞌal Cajalil
7 Nivan tzeyutej e cꞌool e tan̈van sjaubꞌal Cajal. Ina ebꞌ munlajvum stan̈van 

yelul sat smunlajel, aton jun sat te nibꞌabꞌil. Stan̈vej ebꞌ yem bꞌabꞌel n̈abꞌ, 
stan̈vej pax ebꞌ slajviecꞌ n̈abꞌil qꞌuinal, palta nivann̈ej syutej scꞌool ebꞌ yedꞌ 
smunlajel chiꞌ. 8  Icha syutej sbꞌa ebꞌ munlajvum chiꞌ, icha chiꞌ tzeyutej e bꞌa e 
tan̈van sjax Cajalil. Tecꞌtecꞌ tzeyutej e bꞌa, yujto toxo ol jaxoc. 9 Man̈ eyeclaj 
e paticoc junjun ex, yic man̈ ol acꞌjococh dꞌa eyibꞌan̈, yujto toxo ol ja jun 
ol on̈ chꞌolbꞌitanoc. 10  Ex vucꞌtac ex vanabꞌ, a ebꞌ schecabꞌ Dios alannac el 
slolonel Dios chiꞌ dꞌa pecaꞌ, techajnac yuj ebꞌ yabꞌan syail. Nivan yutejnacpax 
scꞌool ebꞌ. Yuj chiꞌ bꞌeybꞌalejec sbꞌeybꞌal ebꞌ chiꞌ. 11 Cojtac to a ebꞌ acꞌannac 
techaj chiꞌ, tzalajcꞌolal yaj ebꞌ ticnaic. Naeccot yabꞌixal vin̈aj Job. Tecꞌan 
yutejnac sbꞌa vin̈ yabꞌan syaelal. Naecpaxcoti, chajtil ajnac vin̈ yuj Cajalil dꞌa 
slajvubꞌalxo, yujto ocꞌnac scꞌool dꞌa vin̈, ochnac pax pitzꞌan dꞌa scꞌool Cajalil 
chiꞌ yuj vin̈.

12  Palta ay val junxo ol val dꞌayex to yovalil tze vachꞌ cꞌanabꞌajej. Man̈ 
e comon loquej sbꞌi Dios ay dꞌa satchaan̈, ma sbꞌi junocxo mach, ma sbꞌi 
junocxo tas ay dꞌa yolyibꞌan̈qꞌuinal tic. Ichaocabꞌ tic tzeyutej e loloni. Tato 
yel, Yel, xe chin̈ej. Tato maay, Maay, xe chin̈ej, yic man̈ ol cotcan dꞌa eyibꞌan̈.

13 Tato ayex van eyabꞌan syail ticnaic, lesalvan̈ec. Tato ayex ay e tzalajcꞌolal 
jun, bꞌitanan̈ec dꞌa Dios. 14  Tato ayex penaay ex, avtejec ebꞌ anciano yic 
iglesia. A exxo anciano ex, lesalvan̈ec yuj ebꞌ. Tze sucanecꞌ aceite dꞌa ebꞌ 
dꞌa sbꞌi Cajal. 15 Tato tzeyacꞌoch Dios dꞌa e cꞌool ayic tzex lesalvi yuj ebꞌ, ol 
colchajel ebꞌ dꞌa syaelal chiꞌ. Axo Cajalil ol acꞌan bꞌoxoc scꞌool ebꞌ. Tato ix och 

* 5.17 A jun abꞌix tic, tzꞌilchaj pax dꞌa 1 Reyes 17 yedꞌ 18. 

smul ebꞌ jun, ol acꞌjoc lajvoc smul ebꞌ chiꞌ yuj Dios. 16 Yuj chiꞌ, al-lajec qꞌueta e 
mul dꞌayex junjun ex. Tzex lesalvi eyuj junjun ex, yic vachꞌ ol bꞌoxoc e cꞌool. 
A slesal ebꞌ tojol spensar, tzijtum val tas sbꞌo yuuj. 17 Ayic yecꞌnac vin̈aj Elías 
dꞌa pecaꞌ, anima vin̈ icha on̈ tic. Lesalvinac vin̈ dꞌa smasanil scꞌool yic max 
yacꞌ n̈abꞌ. Nan̈al schan̈il abꞌil majxo yacꞌlaj n̈abꞌ dꞌa jun lugar chiꞌ. * 18  Ato yic 
slesalvinacxi vin̈, ichato chiꞌ yacꞌanxi n̈abꞌ. Ichato chiꞌ syaxbꞌinacxi sat lum 
luum.

19 Tato ay mach dꞌa e cal syiqꞌuel sbꞌa dꞌa slolonel Dios te yel, comonoc ayex 
junoc ex tzeyec snaꞌa yic vachꞌ syacꞌxioch sbꞌa dꞌay. 20 Nachajocabꞌel jun tic 
eyuuj. A junoc mach tzꞌecan snaꞌa yic syactejcan schucal, van scolanelta dꞌa 
yol scꞌabꞌ chamel. Yuj chiꞌ ol lajvoc jantac smul chiꞌ. 

Tzꞌel yich scarta vin̈aj Pedro

1  1 A in Pedro in tic, schecabꞌ in Jesucristo, tzin tzꞌibꞌejbꞌat jun in carta 
tic dꞌayex, a ex sacleminac eyajcanbꞌat dꞌa yol yic Ponto, Galacia, 

Capadocia, Asia yedꞌ dꞌa yol yic Bitinia. 2  A on̈ tic, sicꞌbꞌil on̈xo el yuj co 
Mam Dios, yujto atax dꞌa pecaꞌ icha chiꞌ ajnac snaan Dios dꞌa quibꞌan̈. Yuj 
Yespíritu ix on̈ yacꞌoch yicoc, yic vachꞌ sco cꞌanabꞌajej tas syal Jesucristo, yic 
tzꞌicꞌjipaxel co mul yuj schiqꞌuil. Nivanocabꞌ svachꞌcꞌolal Dios yedꞌ sjuncꞌolal 
syacꞌ dꞌayex taꞌ.

Scacꞌoch Cristo yipoc co cꞌool
3  Calec vachꞌ lolonel dꞌa Dios, aton Smam Cajal Jesucristo, yujto ix ocꞌ val 

scꞌool dꞌayon̈. Ix on̈ yacꞌxi aljoc dꞌa schaelal, yujn̈ej to pitzvinacxi Jesucristo, 
yuj chiꞌ aton val jun tic ayoch yipoc co cꞌool to a ol acꞌan co qꞌuinal. 4 Yujto 
a Dios ol acꞌan jun quic dꞌayon̈, aton jun sicꞌan yuuj dꞌa satchaan̈. A jun quic 
chiꞌ ayn̈ejecꞌ dꞌa masanil tiempo, max ixtaxlaj, an̈ejtonaꞌ max cꞌalaj. 5 Yujto 
scacꞌoch Dios dꞌa co cꞌool, yuj chiꞌ van on̈ stan̈van yedꞌ spoder masanto ol 
co vachꞌ chaej co colnabꞌil. A jun co colnabꞌil tic, listaxo yaji yic vachꞌ ol 
checlajel dꞌa slajvubꞌxo tiempoal.

6 Yuj chiꞌ tzon̈ tzalaj val. Vachꞌchom scabꞌ syail nivac proval jabꞌoc tiempoal 
ticnaic, palta tzon̈ te tzalaji. 7 Icha tzꞌaj yacꞌji proval qꞌuen oro dꞌa scal teꞌ 
cꞌacꞌ, icha chiꞌ tzꞌaj cacꞌji proval tato yel scacꞌoch Dios dꞌa co cꞌool. Yujto ayic 
scacꞌanoch Dios chiꞌ dꞌa co cꞌool, más te nivan yelcꞌoch dꞌa yichan̈ qꞌuen oro 
chiꞌ, yujto a qꞌueen, slajvin̈ej el qꞌueen. Tato scacꞌ techaj proval chiꞌ, ol on̈ 
aljoc vachꞌil ayic ol jax Jesucristo. Nivan ol on̈ ajoc. Nivan ton ol aj quelcꞌoch 
yedꞌ taꞌ.

A Sbꞌabꞌel Carta

SAN PEDRO
Bꞌabꞌel Pedro sbꞌi jun carta tic, aton jun sbꞌabꞌel carta vin̈aj apóstol Pedro 

stzꞌibꞌejnacbꞌat dꞌa ebꞌ creyente sacleminac yajbꞌat dꞌa stojolal bꞌaj sjavi cꞌu dꞌa yol yic 
Asia Menor, aton ebꞌ spechji bꞌeyecꞌ yuj slolonel Dios. Stzꞌibꞌejnacbꞌat jun carta tic vin̈, 
yic syacꞌan stecꞌanil ebꞌ creyente chiꞌ vin̈, syacꞌan vin̈ snaꞌ ebꞌ, tas ajnac scolchaj ebꞌ 
yuj Dios, yujto a Cristo chamnac, spitzvinacxi, aton jun chiꞌ yovalil syacꞌoch ebꞌ yipoc 
scꞌool. Syacꞌan techaj ebꞌ yabꞌan syail, yujto yojtac ebꞌ to ol scha spac ebꞌ ayic ol jax 
Cristo dꞌa schaelal.

Slajvi chiꞌ, syalanbꞌat vin̈ tas yovalil syutej sbꞌa ebꞌ anciano scuchbꞌan iglesia, tas 
syutejpax sbꞌa ebꞌ quelemtac yedꞌ masanil ebꞌ creyente, yovalil sbꞌeybꞌalej sbꞌeybꞌal 
Cristo ebꞌ.
 



8  A ex tic, vachꞌchom malaj bꞌaj ix eyil Jesucristo, palta tze xajanej val. 
Vachꞌchom man̈ vanoc eyilan ticnaic, palta ayoch yipoc e cꞌool. Tzex tzalaj 
val. A val e tzalajcꞌolal chiꞌ, maxtzac yal-laj yalchaji jantac. Man̈xo jantacoc 
svachꞌil. 9 A co colnabꞌil ol co cha chiꞌ, aton jun chiꞌ tzacꞌvabꞌil cuuj, yuj chiꞌ 
ix cacꞌoch Jesucristo dꞌa co cꞌool.

10  A ebꞌ schecabꞌ Dios dꞌa pecaꞌ, yacꞌnac val yip ebꞌ sayan tas yaj jun co 
colnabꞌil tic. Yacꞌlejnac ebꞌ snaaneli. Ayocto yalannaccan ebꞌ to ol yacꞌ 
svachꞌcꞌolal Dios dꞌayon̈. 11 A Yespíritu Cristo ayoch dꞌa ebꞌ, a acꞌjinac nachajel 
yuj ebꞌ to a Cristo yovalil ol yabꞌ syail. Slajvi chiꞌ ol och Yajalil. Axo ebꞌ 
chiꞌ, yacꞌlejnac ebꞌ snaaneli mach jun ol javoc chiꞌ yedꞌ tas tiempoal ol javoc. 
12  Palta acꞌjinac yojtaquejel ebꞌ yuj Dios to a juntzan̈ yalnaccan ebꞌ chiꞌ, man̈ 
yujoc snachajel yuj ebꞌ yalnaccan ebꞌ, palta yuj snachajel cuuj a on̈ tic. A jun 
tic ix acꞌji eyojtaquej yuj ebꞌ ix alanel jun lolonel yic co colnabꞌil yuj yipalil 
Espíritu Santo acꞌbꞌilcot dꞌa satchaan̈. A ebꞌ ángel snibꞌej pax ebꞌ snachajel 
juntzan̈ tic yuuj.

Snibꞌej Dios to vachꞌ on̈
13  Yuj chiꞌ tecꞌan tzeyutej e pensar. Lista tzeyutej e bꞌa. Tzeyacꞌ val och 

yipoc e cꞌool tas ol yacꞌ Dios dꞌayon̈ yuj svachꞌcꞌolal ayic ol jax Jesucristo. 
14 A ex tic, yuninal exxo Dios vedꞌoc, yuj chiꞌ cꞌanabꞌajejec. A dꞌa yalan̈taxo 
tzijtum chucal e nibꞌejnacochi, yujto manto eyojtacoc Dios taꞌ. Axo ticnaic, 
man̈xo e bꞌeybꞌalej icha chiꞌ. 15 A jun avtannac on̈ och yicoc, vachꞌn̈ej toni, 
malaj jabꞌoc spaltail, yuj chiꞌ ichocabꞌtaꞌ tzeyutej e bꞌa, vachꞌn̈ejocabꞌ tzeyutej 
e bꞌeybꞌal. 16 Yujto icha tic yajcan yalan Dios dꞌa Slolonel Tzꞌibꞌabꞌilcani: A ex 
tic, vachꞌn̈ejocabꞌ tzeyutej e bꞌa, yujto a in tic, te vachꞌ inn̈ej, xchi.

17 A Dios ol chꞌolbꞌitan tastac sco cꞌulej junjun on̈. Malaj co qꞌuexan̈il dꞌa 
yichan̈ ayic ol schꞌolbꞌitan tas caj junjun on̈. Yuj chiꞌ, tato scal co Mamoc, con̈ 
xivec dꞌay yacbꞌan ayon̈to ecꞌ dꞌa yolyibꞌan̈qꞌuinal tic. 18 A juntzan̈ scꞌulejnac ebꞌ 
co mam quicham, an̈ejaꞌ co cꞌulejnac dꞌa yalan̈taxo, palta nabꞌan̈ej quixtejnac 
co bꞌa. Axo ticnaic, colchajnac on̈xo dꞌa yol scꞌabꞌ juntzan̈ chiꞌ. Eyojtacxo jun co 
colnabꞌil tic, man̈oc yedꞌ juntzan̈ tastac eqꞌuelbꞌan̈ej yecꞌ bꞌaj manbꞌil, icha qꞌuen 
tumin. 19 Palta a schiqꞌuil Cristo ix acꞌan ganar smanani, yujto nivan yelcꞌochi. 
Yujto ix miljicham silabꞌoc icha junoc nocꞌ calnel malaj spaltail, malaj pax jabꞌoc 
chucal tzꞌilchaj dꞌay. 20 Ayic manto sbꞌo jun yolyibꞌan̈qꞌuinal tic Dios, nabꞌilxo 
yuuj to icha chiꞌ ol aj yelul dꞌa yibꞌan̈ Cristo. Palta ato dꞌa jun slajvubꞌ tiempoal 
tic ix yacꞌ checlaj yuj co vachꞌiloc. 21 Yuuj scacꞌoch Dios dꞌa co cꞌool ticnaic, yujto 
a Dios chiꞌ acꞌjinac pitzvoc dꞌa scal ebꞌ chamnac, te nivan ix aj yelcꞌoch yuuj. Yuj 
val chiꞌ, scacꞌ val och Dios dꞌa co cꞌool, scacꞌanpax och yipoc co cꞌool.

22  A ticnaic, yuj Yespíritu Dios ix co cꞌanabꞌajej jun cꞌaybꞌubꞌal te yel tic. 
Icha chiꞌ scutej co tojolbꞌitan co bꞌeybꞌal, sec yuj chiꞌ yel sco xajanej ebꞌ cucꞌtac 
ebꞌ canabꞌ. Yuj chiꞌ yovalil sco xajanej co bꞌa dꞌa smasanil co cꞌool yedꞌ dꞌa 
smasanil quip. 23 A on̈ tic, ix on̈ alji dꞌa schaelal. Man̈oc dꞌa co mam co nun 
chamelbꞌa yaj ix on̈ aljixi, palta yujn̈ej slolonel Dios, yujto aj qꞌuinal yaji. A 
slolonel tic ayn̈ejecꞌ dꞌa juneln̈ej. 24 Yujto icha tic syal dꞌa Slolonel Tzꞌibꞌyajcani:

A sqꞌuinal ebꞌ anima smasanil, lajan icha an̈ an̈cꞌultac. Lajan svachꞌil 
ebꞌ icha xumaquil an̈ an̈cꞌultac chiꞌ. Yujto a an̈ chiꞌ, junn̈ej rato 
stacjiel an̈. Axo sxumaquil an̈, ton̈ej tzꞌel bꞌulnajoc.

 25 Palta axo slolonel Dios Cajal, ayn̈ejecꞌ dꞌa juneln̈ej, xchicani.
A slolonel tic, aton jun vachꞌ abꞌix yic colnabꞌil albꞌilcan dꞌayex.

2  1 Yuj chiꞌ yovalil scactejcan masanil chucal. Max cacꞌ musansatil 
quetanimail. Man̈ chabꞌsatoc scutej co bꞌa. Max och chiꞌan co cꞌool dꞌa 

quetanimail, max on̈ bꞌuchvaj dꞌa spatic ebꞌ. 2-3 Tato dꞌa val yel ix cojtaquejeli 
to vachꞌ Cajal dꞌayon̈, ichaocabꞌ junoc neneꞌ unin sgana schuni, ichocabꞌ taꞌ 
scutej co nibꞌanoch scꞌaybꞌubꞌal Dios, aton jun malaj spaltail, yic ol on̈ vachꞌ 
tecꞌcꞌaj dꞌa co colnabꞌil.

Lajan Cristo yedꞌ junoc qꞌuen qꞌueen
4 Icha tzꞌaj yacꞌjiqꞌue junoc qꞌuen qꞌueen dꞌa yibꞌan̈ yipumal yich junoc pat, 

ichocabꞌ chiꞌ scutej co nitzanoch co bꞌa dꞌa Cajal Jesús. A Cajal chiꞌ lajan yedꞌ jun 
qꞌuen qꞌueen ix actajcan yuj ebꞌ vin̈ bꞌoum pat, palta sicꞌbꞌilel yuj Dios, te nivan 
yelcꞌoch dꞌa yichan̈. 5 Yuj chiꞌ caqꞌuecoch co bꞌa dꞌa yol scꞌabꞌ Dios yic tzon̈ och 
stemplooc bꞌaj ol on̈ och sacerdoteoc yuj cacꞌan silabꞌ dꞌay yuj Jesucristo, aton 
juntzan̈ silabꞌ schec Yespíritu Dios cacꞌaꞌ. Ste tzalaj val yedꞌ juntzan̈ silabꞌ chiꞌ. 
6 Yuj chiꞌ, icha tic yajcan yalan Dios dꞌa Slolonel Tzꞌibꞌabꞌilcani:

A in val svacꞌcanoch jun qꞌuen qꞌueen dꞌa Sion yic tzꞌoch dꞌa sjolom 
schiquin junoc pat, sicꞌbꞌilel vuuj, te nivan yel pax cꞌochi. A mach 
tzꞌacꞌanoch jun qꞌuen qꞌueen chiꞌ yipoc scꞌool, man̈ ol canlaj dꞌa 
qꞌuixvelal, xchi Dios.

7 A on̈ scacꞌoch Cristo dꞌa co cꞌool, te nivan yelcꞌoch dꞌayon̈. Ay pax ebꞌ max 
acꞌanoch dꞌa scꞌool. Yuj ebꞌ chiꞌ, syalanpax icha tic dꞌa Slolonel chiꞌ:

A jun qꞌuen qꞌueen malaj yelcꞌoch dꞌa yichan̈ ebꞌ bꞌoum pat, aton qꞌuen 
ix och sjolomoc schiquin teꞌ pat, xchi.

8  Syalanpax junxo tic:
Icha junoc qꞌueen bꞌaj stenoch yoc ebꞌ anima, stelvi pax ebꞌ yuuj, icha 

chiꞌ yaj dꞌa sat ebꞌ, xchicani.
Yujto icha chiꞌ yaj Cristo dꞌa ebꞌ max acꞌanoch dꞌa scꞌool. Ton̈ej somchajel ebꞌ 
yuuj, yujto max scꞌanabꞌajej slolonel ebꞌ. Atax dꞌa pecaꞌ, chequeltaxon yaj ebꞌ 
to icha chiꞌ ol yutoc sbꞌa ebꞌ.

Yic exxo Dios quedꞌoc ticnaic
9  Palta a on̈ tic, junxon̈ej quin̈tilal dꞌa yichan̈ Dios, sicꞌbꞌil on̈ och 

sacerdoteal, yic scacꞌan servil co Reyal, syalelcꞌochi aton Dios. Schon̈abꞌxo 
Dios caji, ix on̈ siqꞌueli yic tzon̈ ochcan yicoc, yic scalan pax el svachꞌilal. 
Yujto a ix on̈ icꞌanelta dꞌa scal qꞌuicꞌalqꞌuinal, ix on̈ yacꞌanoch dꞌa saquilqꞌuinal 
satubꞌtac yilji. 10  A dꞌa yalan̈taxo, man̈ ex schon̈abꞌoc Dios, palta schon̈abꞌ 
exxo ticnaic. A dꞌa yalan̈tax chiꞌ, malaj mach tzꞌocꞌ scꞌool dꞌayex. Axo ticnaic, 
tzꞌocꞌ scꞌool Dios dꞌayex quedꞌoc.

Yovalil an̈ej Dios scacꞌ servil
11 Ex xajanabꞌil vuuj, man̈ co chon̈abꞌoclaj jun yolyibꞌan̈qꞌuinal tic, yujto 

eqꞌuelbꞌan̈ej quecꞌ dꞌay. Yuj chiꞌ tzin tevi dꞌayex to man̈ e cꞌulej juntzan̈ 
snibꞌejoch e nivanil. Yujto a juntzan̈ chiꞌ, tzon̈ ixtaxel yuuj.

12  Vachꞌn̈ejocabꞌ tzeyutej e bꞌeybꞌal yil ebꞌ manto ojtannacoc Dios. Yuj chiꞌ, 
vachꞌchom syal ebꞌ ticnaic to te chuc ex. Palta tato syil ebꞌ to vachꞌ e bꞌeybꞌal, 

ol yal vachꞌ lolonel ebꞌ dꞌa Dios ayic ol javoc scꞌual schꞌolbꞌitan tas caj co 
masanil.

13  Yujto sco xajanej Cajal Jesús, yuj chiꞌ smoj sco cꞌanabꞌajej pax masanil 
ebꞌ ay yopisio yuj ebꞌ anima. Sco cꞌanabꞌajej vin̈ sat yajal, aton vin̈ tzꞌacꞌan 
mandar ebꞌ smasanil. 14  Sco cꞌanabꞌajanpax juntzan̈xo ebꞌ yajal, yujto ay 
yopisio ebꞌ yuj vin̈ sat yajal chiꞌ, yic tzꞌacꞌjioch syaelal ebꞌ max cꞌanabꞌajan 
sley ebꞌ. Syalanpax svachꞌil ebꞌ vachꞌ sbꞌeybꞌal ebꞌ. 15 Sgana Dios vachꞌ scutej 
co bꞌeybꞌal, yic man̈xo ol yal-laj yalan chucal ebꞌ malaj spensar dꞌa co patic.

16 A on̈ tic, librexo caji. Yuj chiꞌ ichocabꞌtaꞌ scutej co bꞌa. Palta max yal-laj co 
naani to syal co cꞌulan juntzan̈ chucal yujto librexo caji. Ocxo jun, co naeccoti 
to schecabꞌ on̈ co Mam Dios. 17 Ayocabꞌ yelcꞌoch junjun anima dꞌayon̈. Sco 
xajanej ebꞌ quetcreyenteal. Con̈ xivec dꞌa Dios. Nivanocabꞌ yelcꞌoch vin̈ sat 
yajal dꞌayon̈.

Ix yabꞌ syail Cristo cuuj
18  A ex checabꞌ eyaj dꞌa e patrón, cꞌanabꞌajejec ebꞌ. Ayocabꞌ yelcꞌoch ebꞌ 

dꞌayex. Man̈ocn̈ej ebꞌ vachꞌ spensar, ebꞌ snaan eyuuj, tze cꞌanabꞌajej. Tze 
cꞌanabꞌajej pax ebꞌ ov. 19 Tato yujn̈ej to ayoch co pensar dꞌa Dios, scomon 
acꞌjioch yaelal dꞌa quibꞌan̈, tato scacꞌ pax techajoc, stzalaj Dios quedꞌoc. 
20 Qꞌuinaloc sja co yaelal yuj juntzan̈ chucal sco cꞌulej, ¿tom yujn̈ej cacꞌan 
techaj jun yaelal chiꞌ, vachꞌ quicoꞌ? Maay. Palta tato tzꞌacꞌjioch co yaelal yuj 
junoc tas vachꞌ sco cꞌulej, tato stechaj pax cuuj, vachꞌ jun chiꞌ dꞌa yichan̈ Dios. 
21 Ix on̈ yavtejoch Dios yicoc, yic scabꞌ syail yuj co vachꞌ bꞌeybꞌal tic. Yabꞌnac 
syail Cristo cuuj. Icha chiꞌ yutejnac schꞌoxan jun vachꞌ bꞌeybꞌal dꞌayon̈, yic a 
sco bꞌeybꞌalej yedꞌoc. 22  A Cristo, malaj jabꞌoc smul ochnac. Malaj pax bꞌaj 
yesejnac juneloc. 23  Ayic ix bꞌuchji, maj spaclaj sbꞌa. Ayic ix och dꞌa syaelal, 
maj yal-laj tato ol spac sbꞌa. An̈ej dꞌa yol scabꞌ Dios ix yacꞌoch sbꞌa, yujto 
an̈ejton jun Juez te tojol. 24 A Cristo ix icꞌancanbꞌat co chucal yedꞌ snivanil 
ayic ix cham dꞌa teꞌ culus, yuj chiꞌ man̈xalaj yalan yic chucal dꞌayon̈, ichato 
chamnac on̈xo el dꞌay. Icha chiꞌ ix on̈ yutej, yic vachꞌn̈ej scutej co bꞌa. Ix 
yabꞌ val syail cuuj, yic vachꞌ tzon̈ colchajcaneli. 25 A dꞌa yalan̈taxo, satnac on̈ 
icha nocꞌ calnel satnacbꞌati. Axo ticnaic, ix on̈ meltzajxicot dꞌa Quilumal, co 
Tan̈vumal paxi.

Checnabꞌil dꞌa ebꞌ ayxo yetbꞌeyum

3  1 Ex ix ayxo eyetbꞌeyum, yovalil tze cꞌanabꞌajej ebꞌ vin̈ eyetbꞌeyum chiꞌ, 
yic tato ayex mach ex max yacꞌoch scꞌool ebꞌ vin̈ eyetbꞌeyum chiꞌ dꞌa 

slolonel Dios, man̈ yovaliloc ay tas tzeyal dꞌa ebꞌ vin̈, palta ol montajoch ebꞌ 
vin̈ yuj e bꞌeybꞌal chiꞌ, 2  yujto ol yil ebꞌ vin̈ to munil ayex, tzex xivpax dꞌa 
Dios. 3  Ayocabꞌ e vachꞌil, man̈oclaj chajtil yilji e nivanil svalaꞌ. Man̈ eyacꞌoch 
e pensar dꞌa chajtil tzeyutej e chꞌuman xil e jolom. Man̈ eyacꞌoch e pensar 
dꞌa juntzan̈ qꞌuen oro yedꞌ juntzan̈ pichul caro stojol tzeyacꞌochi. Man̈oc yedꞌ 
juntzan̈ chiꞌ tze bꞌo e bꞌa. 4 Palta aocabꞌ e cꞌolbꞌal tzeyacꞌ eyip e bꞌoani, yic 
vachꞌ eyilji dꞌa sat Dios. A e vachꞌil chiꞌ, malaj bꞌaqꞌuin̈ ol lajvoc. Tato nanam 
tzeyutej e pensar, emnaquil pax tzeyutej e bꞌa, vachꞌ yilji jun chiꞌ dꞌa sat Dios, 
nivan yelcꞌoch dꞌa yichan̈. 5 A dꞌa pecaꞌ, ay juntzan̈ ebꞌ ix ix icha chiꞌ yutejnac 
sbꞌeybꞌal, yacꞌnacoch spensar ebꞌ ix dꞌa Dios. Scꞌanabꞌajannac pax ebꞌ vin̈ 

 1751 1 PEDRO 2 ,  3



 

* 3.6 “Vajal ach”, xchi ix Sara dꞌa vin̈aj Abraham, xchi vin̈aj Pedro. Palta a dꞌa co tiempoal tic, 
man̈ ichocta slolon ebꞌ anima, palta “Ach vetbꞌeyum” xchi ebꞌ. 

yetbꞌeyum ebꞌ ix. 6 Icha chiꞌ yutejnac sbꞌa ix Sara. Scꞌanabꞌajejnac val ix tas 
syal vin̈aj Abraham. Yalnac pax ix icha tic dꞌa vin̈ “vajal ach”, * xchi ix. A exxo 
tic, ex ix, vachꞌ tzeyutej e bꞌeybꞌal. Mocabꞌ ex och ilcꞌolal e naubꞌtan̈an tas 
xivubꞌtac ol javoc, tato icha chiꞌ lajan e pensar yedꞌ ix Sara chiꞌ.

7 A exxo vinac ex ayxo ebꞌ ix eyetbꞌeyum, vachꞌ tzeyutej e pensar dꞌa 
ebꞌ ix. Nachajocabꞌel eyuuj to lajan ebꞌ ix icha junoc lum chen cꞌun spoji. 
Ayocabꞌ yelcꞌoch ebꞌ ix dꞌa e sat, yujto junn̈ej e qꞌuinal ix e cha yedꞌ ebꞌ ix 
yuj svachꞌcꞌolal Dios. Icha chiꞌ tzeyutej e bꞌa dꞌa ebꞌ ix, yic ol abꞌchaj e lesal 
yedꞌ ebꞌ ix.

Yaelal yuj co vachꞌ bꞌeybꞌal
8  An̈ejtonaꞌ, svalan junxo tic dꞌayex. Junxon̈ej tzeyutej e pensar e masanil. 

Tato ay ebꞌ scusi, colvajan̈ec yedꞌ ebꞌ. Slaj e xajanej e bꞌa, yujto eyucꞌtac 
eyanabꞌ e bꞌa. Tzeyil-laj e cꞌool dꞌayex junjun ex. Nanam tzeyutej e bꞌa junjun 
ex. 9 Tato ay ebꞌ chuc syutej sbꞌa dꞌayex, man̈ chucoc tzeyutej pax e bꞌa dꞌa 
ebꞌ. Tato ay ebꞌ tzex bꞌuchani, man̈ e bꞌuch pax ebꞌ, palta a svachꞌcꞌolal Dios 
tze cꞌan dꞌa yibꞌan̈ ebꞌ, yujto ix on̈ yavtejoch Dios yicoc, yic syacꞌ svachꞌcꞌolal 
dꞌayon̈. 10 Yujto icha tic syal dꞌa Slolonel Dios Tzꞌibꞌabꞌilcani:

Tato syal e cꞌool snajatbꞌi e qꞌuinal, e gana pax tzalajcꞌolal tzꞌecꞌ junjun 
cꞌu eyuuj, man̈xo eyal chucal lolonel, man̈xo eyesej.

 11 Iqꞌuequel e bꞌa dꞌa chucal, axo vachꞌil tze cꞌulej, man̈xo eyacꞌ oval, a 
juncꞌolal tze bꞌeybꞌalejn̈ej.

 12 Yujto a Dios Cajal stan̈van ebꞌ anima vachꞌ sbꞌeybꞌal, smaclan val yabꞌi 
ayic syalan sbꞌa ebꞌ dꞌay, palta aycot yoval scꞌool dꞌa ebꞌ scꞌulan 
chucal, xchicani.

13  Tato an̈ej vachꞌil sco cꞌulej, ¿mach junoc ol icꞌanchaan̈ chucal dꞌa co 
patic? 14 Palta tato yujn̈ej co vachꞌ bꞌeybꞌal scabꞌ syail, te vachꞌ quicoꞌ. Yujto 
tzꞌibꞌyajcani: Man̈ eyec xiv e bꞌa e naan yuj tas ijan tzex yutej ebꞌ. Man̈ e 
cha somchajel e pensar, xchicani. 15  Co naocabꞌi to a Cristo ayoch Yajalil 
dꞌayon̈, Axon̈ejochi. Listaocabꞌ scutej co bꞌa calan yabꞌ ebꞌ scꞌanbꞌan dꞌayon̈ 
tas yuj scacꞌoch Cristo chiꞌ yipoc co cꞌool. Emnaquilocabꞌ scutej calan dꞌa 
ebꞌ, cꞌununiocabꞌ scutej calani, 16 yujto ayoch co pensar dꞌa Cristo chiꞌ. Vachꞌ 
scutej co bꞌeybꞌal yic vachꞌ malaj tas syal jun tzꞌacꞌan cojtaquejeli tas vachꞌ 
yedꞌ tas chuc, yic vachꞌ a ebꞌ tzon̈ bꞌuchan yuj co vachꞌ bꞌeybꞌal yujto creyente 
on̈, ol qꞌuixvoc ebꞌ. 17 Te vachꞌ tato scabꞌ syail yuj co vachꞌ bꞌeybꞌal, tato icha 
chiꞌ tzꞌel dꞌa scꞌool Dios, dꞌa yichan̈ to yuj co chuc bꞌeybꞌal scabꞌ syail.

18  Yujto a Cristo ix abꞌan syail. Ix cham yuj co mul junel. Te tojol spensar. 
A on̈xo tic, man̈ tojoloc co pensar, palta Aꞌ ix yabꞌ syail cuuj, yic tzon̈ yicꞌbꞌat 
dꞌa Dios. A snivanil ix chami, palta axo yic ix pitzvixi, a Espíritu ix acꞌanxi 
pitzvoc. 19 Yuj Espíritu chiꞌ, ix xidꞌecꞌ yalel slolonel Dios dꞌa juntzan̈ pixan 
preso yajcani, 20 aton dꞌa spixanil ebꞌ man̈ cꞌanabꞌajannacoc Dios dꞌa pecaꞌ 
dꞌa stiempoal vin̈aj Noé. A dꞌa jun tiempoal chiꞌ, nivan yutejnac scꞌool Dios 
dꞌa ebꞌ, yic stan̈vej sbꞌo jun nivan barco. A yuj teꞌ barco chiꞌ ay jayvan̈ ebꞌ 
colchajnac el dꞌa a aꞌ. Vajxacvan̈ ebꞌ colchajnaccaneli. 21 A jun tas ujinac 

chiꞌ, chꞌoxnabꞌil yaji, yujto yuj a aꞌ yedꞌ bautismo tzon̈ colchaj ticnaic yujto 
ix pitzvixi Jesucristo. A jun bautismo tic, man̈ yopisiooc yicꞌanel smical 
co nivanil, palta a schꞌoxani, to man̈ chabꞌcꞌolaloc ix cacꞌ co tiꞌ dꞌa Dios. 
22  Paxnacqꞌue Jesucristo chiꞌ dꞌa satchaan̈. A dꞌa svachꞌ cꞌabꞌ Dios ayecꞌ 
ticnaic. A tzꞌacꞌan mandar masanil ebꞌ ángel, masanil juntzan̈xo ay yopisio 
man̈ chequeloc yedꞌ ebꞌ ay spoder.

Vachꞌ scutej co cꞌanan copisio

4  1 Yabꞌnac val syail Cristo yedꞌ snivanil ayic ix chami. Yuj chiꞌ co naec to 
chamnac on̈ pax yedꞌoc. A ebꞌ chamnacxo, man̈xalaj yalan yic ebꞌ dꞌa 

chucal. 2  Yuj chiꞌ ichocabꞌ taꞌ scutej co bꞌa, yic vachꞌ ol co cꞌulej tas sgana Dios 
yacbꞌan ay on̈to ecꞌ dꞌa yolyibꞌan̈qꞌuinal tic. Man̈xo co cꞌanabꞌajejec sgana 
co nivanil tic. 3 A dꞌa yalan̈taxo, te nivan tiempo e cꞌulejnac juntzan̈ tas bꞌaj 
ayoch spensar ebꞌ anima man̈ ojtannacoc Dios. Palta canocabꞌ juntzan̈ chiꞌ 
ticnaic. Yujto a dꞌa jun tiempoal chiꞌ, an̈ej ajmulal e cꞌulejnac, an̈ej malaj 
svachꞌil e nibꞌejnacochi. Eyucꞌnac val an̈, ton̈ej ecꞌnac ex bꞌuybꞌonoc. Jantac 
ix eyuqꞌuej an̈. Yajbꞌentac e cꞌulejnac ayic eyalannac e bꞌa dꞌa juntzan̈ comon 
dios. 4  A ebꞌ man̈ ojtannacoc Dios, sat scꞌool ebꞌ, yujto maxtzac e cꞌulej 
juntzan̈ chucal chiꞌ yedꞌ ebꞌ. Yuj chiꞌ sbꞌuchvaj ebꞌ dꞌayex. 5 Palta yovalil ol 
yacꞌ entregar scuenta ebꞌ dꞌa Dios. Yujto listaxo yaj tas ol aj schꞌolbꞌitaj ebꞌ 
anima smasanil, vachꞌchom ebꞌ pitzanto ma ebꞌ chamnacxo. 6 Yuj jun tic albꞌil 
vachꞌ abꞌix dꞌa ebꞌ chamnacxo. Yuj chiꞌ vachꞌchom ix cham snivanil ebꞌ, palta 
lajan ol aj schꞌolbꞌitaj ebꞌ yedꞌ ebꞌ anima smasanil, palta axo spixanil ebꞌ syal 
schaan sqꞌuinal, icha sqꞌuinal Dios.

7 A ticnaic, toxo ol lajvoquel smasanil tasi. Yuj chiꞌ co cachec och vaan co 
bꞌa, n̈icanocabꞌ scutej co bꞌa yic syal tzon̈ lesalvi icha val smojal. 8  A junxo 
sval tic te nivan yelcꞌochi: Co xajanejec co bꞌa dꞌa smasanil co cꞌool, tato icha 
chiꞌ, vachꞌchom ay ebꞌ te nivan smul dꞌayon̈, scacꞌ nivancꞌolal smul ebꞌ chiꞌ. 
9 Vachꞌ scutejec co bꞌa dꞌa ebꞌ slaj ecꞌ dꞌayon̈, dꞌa smasanilocabꞌ co cꞌool sco 
cha ebꞌ. 10 Cacꞌlajec servil co bꞌa junjun on̈, ato syalaꞌ tastac copisio ix yacꞌ 
Dios dꞌayon̈, yujto chꞌocchꞌoc copisio ix yacꞌ dꞌayon̈ junjun on̈ yuj svachꞌcꞌolal. 
11 Tato ayon̈ scalel slolonel Dios, nachajocabꞌ el cuuj to ton̈ej van on̈ yacꞌlabꞌan 
Dios calanel slolonel chiꞌ. Tato ay on̈ syal cacꞌan servil, munlajoc on̈ dꞌa 
smasanil co cꞌool, yujto a Dios tzꞌacꞌan quip. Vachꞌn̈ej scutej smasanil, yic ol 
aljoc vachꞌ lolonel dꞌa Dios yuj Jesucristo, yujto te nivan yelcꞌochi, te ayn̈ej 
pax spoder dꞌa masanil tiempo. Amén.

Ayic sja co yaelal
12  Ex xajanabꞌil vuuj, ayic tzon̈ acꞌji proval yuj juntzan̈ yaelal te ov, max yal 

cacꞌan sat co cꞌool yuuj. Man̈ co naec to malaj bꞌaj sjataxon juntzan̈ chiꞌ dꞌa 
quibꞌan̈. 13 Palta con̈ tzalajec, yujto junxon̈ej tzꞌaj cabꞌan syail yedꞌ Cristo. Tato 
icha chiꞌ scutej co bꞌa, ayic ol quilan sjax Cristo chiꞌ dꞌa scal stziquiquial, ol te 
vachꞌ ja co tzalajcꞌolal. 14 Tato ay mach tzon̈ bꞌuchani yujto ayoch co pensar 
dꞌa Cristo, te vachꞌ quicoꞌ. Yujto a Yespíritu Dios, aton jun te nivan yelcꞌochi, 
a cajanoch dꞌayon̈. 15 Tato ay junoc on̈ scabꞌ syail, mocabꞌ yujoc macꞌojcham 
anima, ma yujoc elcꞌal. Mocabꞌ yuj junoc tas ay yovalil yuj ebꞌ yajal, ma yuj 
co comon acꞌanoch co bꞌa dꞌa junoc bꞌaj malaj calan quicoꞌ. 16 Palta tato ay on̈ 

scabꞌ syail yujn̈ej to yic on̈ Cristo, man̈ on̈ qꞌuixvoquec. Calec vachꞌ lolonel 
dꞌa Dios, yujto yic on̈xo Cristo chiꞌ.

17 Toxo ol ja stiempoal schꞌolbꞌitaj yaj ebꞌ anima smasanil. A on̈ yuninal 
on̈xo Dios tic ol on̈ bꞌabꞌlaj chꞌolbꞌitajoc. Tato icha chiꞌ, ¿ocxom val ebꞌ maj 
cꞌanabꞌajan vachꞌ abꞌix yic colnabꞌil yic Dios? 18  Tato pural ol on̈ colchaj a 
on̈ tojolxo co pensar tic, ¿ocxom val ebꞌ malaj yelcꞌoch Dios dꞌay yedꞌ ebꞌ 
malaj svachꞌil sbꞌeybꞌal? 19 Yuj chiꞌ, ayic sja co yaelal icha tzꞌel dꞌa scꞌool Dios, 
yovalil vachꞌn̈ej scutej co bꞌeybꞌal. Scacꞌanoch co bꞌa abꞌenal dꞌa yol scꞌabꞌ 
Dios ix on̈ bꞌoani, yujto tzꞌeln̈ejcꞌoch tas syalaꞌ.

A checnabꞌil dꞌa ebꞌ creyente

5  1 A ticnaic, tic svalbꞌat juntzan̈ checnabꞌil tic dꞌayex ex anciano ay dꞌa 
junjun chon̈abꞌ, yujto a in tic, anciano in pax eyedꞌoc. Vilnac val Cristo 

chiꞌ, vilnac chajtil ajnac yabꞌan syail. Ay valan vic in chaan svachꞌil eyedꞌoc, 
aton jun toto ol checlajeloc. 2  Icha yaj ebꞌ tan̈vum calnel, icha chiꞌ tzeyutej 
e tan̈van ebꞌ ay dꞌa yol e cꞌabꞌ eyilani, yujto icha scalnel Dios yaj ebꞌ dꞌayex. 
Man̈ acꞌbꞌiloc pural tzex utaji, man̈ yujoc e nibꞌanoch tumin tzeyil ebꞌ. Palta 
yujn̈ejocabꞌ to icha chiꞌ tzꞌel dꞌa e cꞌool to tzeyil ebꞌ, yujto icha chiꞌ sgana 
Dios dꞌayex. Tzex munlaj val dꞌa tzalajcꞌolal. 3  Max yal yajal tzeyutej e bꞌa 
dꞌa ebꞌ ay dꞌa yol e cꞌabꞌ. Palta a e vachꞌ bꞌeybꞌal tze chꞌox yil ebꞌ, yic a tas tze 
bꞌeybꞌalej chiꞌ ol sbꞌeybꞌalej ebꞌ. 4 Tato icha chiꞌ tzeyutej e bꞌa, ayic ol ja jun 
Quilumal Nivan Yelcꞌochi, ol e cha spac te nivan svachꞌil. A jun chiꞌ malaj 
bꞌaqꞌuin̈ ol lajvoc.

5  A exxo ex quelemtac yedꞌ ex cobꞌestac, tze cꞌanabꞌajej val ebꞌ anciano. 
Ichocabꞌ ex chiꞌ e masanil, emnaquil tzeyutej eyacꞌan servil e bꞌa junjun ex. 
Yujto syal dꞌa Slolonel Dios Tzꞌibꞌabꞌilcan icha tic:

A Dios schacanel ebꞌ syicꞌchaan̈ sbꞌa, axo pax dꞌa ebꞌ emnaquilal syutej 
sbꞌa, syacꞌ val svachꞌcꞌolal, xchi.

6 Yuj chiꞌ emnaquil scutejec co bꞌa dꞌa yol scꞌabꞌ Dios, yujto te nivan spoder. 
Tato icha chiꞌ, nivan ol on̈ ajelcꞌoch yuuj, ayic ol ja stiempoal. 7 Caqꞌuecoch 
masanil quilcꞌolal dꞌa yol scꞌabꞌ, yujto aypaxoch ilcꞌolal cuuj.

8  Lista scutej co bꞌa co macvaji, yujto icha yaj nocꞌ choj tzꞌel yav tzꞌecꞌ 
sayecꞌ schibꞌej, icha chiꞌ yecꞌ vin̈ ajcꞌool dꞌa co patic quichan̈, aton vin̈ 
diablo.  9 Te tecꞌanocabꞌ scutej cacꞌanoch Dios dꞌa co cꞌool, yic ol yal co colan 
co bꞌa dꞌa vin̈. Yujto cojtac to a ebꞌ quetcreyenteal sacleminac yajbꞌat dꞌa 
yolyibꞌan̈qꞌuinal tic, van pax yabꞌan juntzan̈ yaelal ebꞌ icha on̈ tic. 10  Ayic 
ol lajvoc cabꞌan syail janicꞌoc tiempoal, axo Dios ol on̈ vachꞌ tzꞌactzitanoc, 
ol svachꞌ aqꞌuej co tecꞌanil yedꞌ quip. Man̈ jantacoc svachꞌcꞌolal, yuj chiꞌ ix 
on̈ yavtejoch yicoc, yic vachꞌ ay calan quic dꞌa svachꞌil ay dꞌa juneln̈ej, yujto 
junxon̈ej caj yedꞌ Jesucristo. 11 Nivanocabꞌ yelcꞌochi, nivanocabꞌ spoder dꞌa 
masanil tiempo. Amén.

Tzꞌacꞌjibꞌat stzatzil scꞌool ebꞌ
12  A vin̈ cucꞌtac Silvano tic, vojtac spensar vin̈, scꞌanabꞌajej val vin̈. A vin̈ ol 

icꞌanbꞌat jun in carta tic dꞌayex. Tzin tzꞌibꞌejbꞌat jay bꞌelan̈ lolonel tic, yic ol 
vachꞌ ja e pensar. A juntzan̈ tic tzꞌalani chajtil syutej Dios yacꞌan svachꞌcꞌolal 
dꞌayon̈ dꞌa val yel. A dꞌa svachꞌcꞌolal tic, tecꞌan tzeyutej e bꞌa. 13  A ebꞌ 

quetcreyenteal ay dꞌa Babilonia tic, sicꞌbꞌilxoel ebꞌ eyedꞌoc, syacꞌbꞌat stzatzil e 
cꞌool ebꞌ. Yedꞌ pax vin̈aj Marcos tic, vin̈ icha vuninal yaji, syacꞌpaxbꞌat stzatzil 
e cꞌool vin̈. 14 Slaj eyacꞌlaj stzatzil e cꞌool yuj e xajanan e bꞌa.

Yacꞌocabꞌ sjuncꞌolal Dios dꞌayex e masanil ex yic exxo Jesucristo taꞌ. 

Tzꞌel yich scarta vin̈aj Pedro

1  1 A in Simón Pedro in tic, yacꞌumal in servil Jesucristo, schecabꞌ in 
paxi. Tic tzin tzꞌibꞌejbꞌat jun in carta dꞌayex mach ex ix eyacꞌoch Dios 

dꞌa e cꞌool quedꞌoc. A jun bꞌaj ix cacꞌoch co cꞌool tic, nivanocabꞌ yelcꞌoch 
dꞌayex. Icha chiꞌ tzeyutej e bꞌa quedꞌoc, yujto a co Diosal aton co Columal 
Jesucristo, tojoln̈ej toni. 2  Yacꞌocabꞌ svachꞌcꞌolal yedꞌ sjuncꞌolal Dios dꞌayex, 
yujto eyojtacxo yedꞌ Cajal Jesucristo.

A sbꞌeybꞌal ebꞌ yicxo Dios
3 Ay juntzan̈ tas te yovalil tzꞌoch cuuj, yic vachꞌ scacꞌoch co pensar dꞌa Dios 

yacbꞌan ay on̈ ecꞌ dꞌa tic. Yujn̈ej spoder, ix yacꞌ juntzan̈ chiꞌ dꞌayon̈ smasanil, 
yujto a Dios ix acꞌan cojtaquejel Jesucristo. A avtannac on̈ och yicoc, yujto 
nivan yelcꞌochi, man̈ jantacoc svachꞌil. 4  Yuj svachꞌil chiꞌ, yacꞌnaccan stiꞌ 
dꞌayon̈. A juntzan̈ tas yalnaccan chiꞌ, nivan yelcꞌochi, man̈ jantacoc svachꞌil. 
Yuj juntzan̈ chiꞌ tzon̈ colchajel dꞌa yol scꞌabꞌ juntzan̈ chucal snibꞌejoch ebꞌ ay 
dꞌa yolyibꞌan̈qꞌuinal tic. Yujto a spensar Dios ayoch dꞌayon̈ yuj juntzan̈ tas 
yalnaccan chiꞌ. 5 Yuj chiꞌ, man̈ ton̈ejoc scacꞌoch Dios dꞌa co cꞌool. Yovalil scacꞌ 
val quip co tojolbꞌitan co bꞌeybꞌal. Co cꞌaybꞌejec sjelanil Dios. 6 Co cachec och 
vaan co bꞌa. Tecꞌan scutejec pax co bꞌa. An̈ej dꞌa Dios scacꞌoch co pensar. 7 Sco 
xajanej co bꞌa yedꞌ ebꞌ quetcreyenteal, sco xajananpax masanil anima.

8  Tato a juntzan̈ tic sco cꞌulejn̈ej dꞌa junjun cꞌu, te ay copisio yuj Dios 
syal chiꞌ. Man̈ nabꞌan̈ejoc ix cojtaquejel Cajal Jesucristo. 9 Palta a ebꞌ max 
bꞌeybꞌalan juntzan̈ tic, ichato macan sat ebꞌ, ichato max uji yilanbꞌat junoc 
tas ebꞌ dꞌa najat. Yujto maxtzac snacot ebꞌ to a smul ebꞌ dꞌa yalan̈taxo, 
icꞌbꞌilxocaneli. 10  Yuj chiꞌ ex vucꞌtac ex vanabꞌ, scacꞌ val quip cojtacanel 
sicꞌlabꞌil to dꞌa val yel avtabꞌil on̈xo och yicoc Dios, sicꞌbꞌil on̈xo el yuuj. Tato 

A Schabꞌil Carta

SAN PEDRO
Schabꞌil Pedro sbꞌi jun carta tic, aton jun schabꞌil carta stzꞌibꞌejnacbꞌat vin̈aj apóstol 

Pedro dꞌa masanil ebꞌ creyente sacleminac yajbꞌat dꞌa junjun lugar. Ix yabꞌ vin̈aj Pedro 
chiꞌ to ay juntzan̈xo ebꞌ cꞌaybꞌum sqꞌue vaan dꞌa scal ebꞌ creyente chiꞌ dꞌa junjun iglesia, 
yuj chiꞌ ay ebꞌ creyente somchaj chaan̈ yuj juntzan̈ chꞌoc cꞌaybꞌubꞌal chiꞌ. A syutej 
juntzan̈ ebꞌ chiꞌ yalani to man̈xo ol javoc Cristo, yujto van yecꞌ tiempo syil ebꞌ.

Aton chiꞌ syal vin̈aj Pedro dꞌa ebꞌ creyente chiꞌ, yuj chiꞌ yovalil stecꞌbꞌej sbꞌa ebꞌ dꞌa 
screyenteal, yic man̈ comonoc somchaj spensar ebꞌ yuj juntzan̈xo ebꞌ chiꞌ. A Dios yojtac 
tas yuj tzꞌecꞌ jabꞌocxo tiempo sjavi Cristo dꞌa schaelal, yujto ayto ebꞌ anima manto 
colchajlaj.
 



icha chiꞌ scutej co bꞌa, malaj bꞌaqꞌuin̈ ol chabꞌax co cꞌool dꞌa yic Dios bꞌaj ayon̈ 
ochi. 11 Tato icha chiꞌ, malaj tas ol on̈ cachanoch vaan yic tzon̈ och bꞌaj van 
yacꞌan yajalil Cajal Jesucristo co Columal. A yopisio Cajal chiꞌ, ayn̈ejecꞌ dꞌa 
juneln̈ej.

12  Yuj chiꞌ vachꞌchom eyojtacxo juntzan̈ tic, tecꞌan exxo dꞌa juntzan̈ 
cꞌaybꞌubꞌal yel bꞌaj ayxo och e pensar, palta ol veccot e naꞌa. 13  Tzin naꞌ to 
smoj vecan e naꞌa, svacꞌan nachaj juntzan̈ tic eyuuj, yacbꞌan pitzan into. 
14 Yujto a Cajal Jesucristo ix acꞌan nachajel vuuj to quenxon̈ej tiempo ay in 
eqꞌui. 15 Yuj chiꞌ svacꞌ vip, yic vachꞌ ol yal e naꞌann̈ejcot juntzan̈ cꞌaybꞌubꞌal tic 
dꞌa masanil tiempo, ayic man̈xo ayoc in eqꞌui.

Te nivan yelcꞌoch Jesucristo
16  Calnacxocan dꞌayex to ay val spoder Cajal Jesucristo, to yovalil ol jax 

dꞌa schaelal. Palta a juntzan̈ chiꞌ, man̈ comon loloneloc, man̈ ton̈ejoc ix co 
naelta dꞌa yol quicoꞌ. Yujto quilnac val Cajal chiꞌ yedꞌ co sat, man̈xo jantacoc 
pax svachꞌil. 17 A on̈ val lacꞌan quilnac yacꞌan stziquiquial co Mam Dios dꞌay. 
Cabꞌnac pax yalan Dios to te nivan yelcꞌochi. Yalannac emta Dios icha tic dꞌa 
scal jun snivan tziquiquial chiꞌ: Aton jun Vuninal tic, xajanabꞌil vuuj. Tzin 
tzalaj val yedꞌoc, xchi. 18  A jay bꞌelan̈ lolonel albꞌilemta dꞌa satchaan̈ chiꞌ, 
cabꞌnac val, yujto ay on̈ ecꞌ yedꞌ Cajal chiꞌ dꞌa jun tzalan bꞌaj emnacul Dios 
chiꞌ.

19 An̈ejtonaꞌ, ayocto sja Cajal, stzꞌibꞌannaccan yabꞌixal ebꞌ schecabꞌ Dios. 
An̈ejaꞌ ayecꞌ Slolonel Tzꞌibꞌabꞌilcan yuj ebꞌ chiꞌ ticnaic. A tas syal Slolonel 
chiꞌ te yel. Vachꞌn̈ej scutej co bꞌa, tato an̈ejaꞌ cacꞌanoch co pensar dꞌa 
tas tzꞌibꞌabꞌilcan yuj ebꞌ chiꞌ. Yujto a Slolonel chiꞌ, lajan icha junoc tas 
copanel scꞌacꞌal dꞌa cal qꞌuicꞌalqꞌuinal. Syacꞌ yoc dꞌayon̈, masanto sacbꞌi 
ayic sjavi cꞌu. Icha cꞌu chiꞌ icha chiꞌ yaj Cristo ayic ol jaxoc, axo svachꞌ 
acꞌan saquilqꞌuinal chiꞌ dꞌayon̈. 20  A ebꞌ schecabꞌ Dios dꞌa pecaꞌ, ayocto 
stzꞌibꞌannaccan ebꞌ yuj tastac ol javoc. Palta yovalil scojtaquejeli to malaj 
junoc mach scomon alan dꞌa yol yicoꞌ tas syalelcꞌoch juntzan̈ tzꞌibꞌabꞌilcan 
chiꞌ. 21 Yujto a ebꞌ chiꞌ, malaj junoc ebꞌ munil snanac elta dꞌa sjolom 
ayic stzꞌibꞌannaccan ebꞌ. Yujto sicꞌbꞌil yajel ebꞌ yuj Dios. Axo Yespíritu 
acꞌannac nachajel yuj ebꞌ chajtil yutejnac ebꞌ yalancanel slolonel chiꞌ, 
stzꞌibꞌannaccan ebꞌ.

A ebꞌ cꞌaybꞌum yaj dꞌa juntzan̈ es

2  1 A dꞌa scal ebꞌ quetisraelal dꞌa pecaꞌ, ay ebꞌ yalnacoch sbꞌa schecabꞌoc 
Dios. An̈ejtonaꞌ ay ebꞌ ol pitzvoc chaan̈ dꞌa co cal, ol stzꞌacan yaloch sbꞌa 

ebꞌ cꞌaybꞌumoc, ol scꞌaybꞌan ebꞌ quetanimail ebꞌ dꞌa juntzan̈ es dꞌa cꞌubꞌeltac, 
yic ay on̈ ol on̈ juvoquel yuj ebꞌ. Malaj tzꞌoch Cajal dꞌa ebꞌ, vachꞌchom a ix 
cham yuj stupiloc smul ebꞌ. Yuj chiꞌ, munil syicꞌcot ebꞌ dꞌa yibꞌan̈. Elan̈chamel 
ol satxicanel ebꞌ dꞌa juneln̈ej. 2  Tzijtum ebꞌ ol bꞌeybꞌalan jun schuc bꞌeybꞌal ebꞌ 
chiꞌ. Yuj ebꞌ ol aljoc to a jun bꞌeybꞌal yel bꞌaj ayon̈ och tic, malaj yelcꞌochi. 
3  Yuj specꞌ tuminal ebꞌ, vachꞌxon̈ej ol yutoc ebꞌ yalanel juntzan̈ lolonel to 
dꞌa yol yic ebꞌ snaqꞌuei yic syicꞌanel tumin ebꞌ dꞌayex. Palta atax dꞌa pecaꞌ 
nabꞌilcan yuj Dios to ol yacꞌoch yaelal dꞌa yibꞌan̈ ebꞌ dꞌa juneln̈ej, yuj chiꞌ 
tan̈vabꞌil ebꞌ yuj yaelal chiꞌ.

* 2.4 Tártaro, syalelcꞌochi “lugar te jul yich”. * 2.15 Tzꞌilchaj pax yabꞌixal vin̈aj Balaam tic dꞌa 
Números capítulo 22 masanto dꞌa capítulo 25. 

4  Co naeccot tas ajnac ebꞌ ángel ochnac smul dꞌa Dios. Juneln̈ej man̈ 
acꞌjinacoc nivancꞌolal ebꞌ. Acꞌbꞌilbꞌat ebꞌ dꞌa jun lugar scuchan Tártaro. * 
Tzecꞌbꞌilcan cꞌotan ebꞌ dꞌa qꞌuen cadena. Preso yajcan ebꞌ dꞌa cal qꞌuicꞌalqꞌuinal 
ticnaic, masanto ol chꞌolbꞌitaj tas yaj ebꞌ. 5  An̈ejtonaꞌ, man̈ yacꞌnacoclaj 
nivancꞌolal ebꞌ anima Dios dꞌa pecaꞌ, yuj chiꞌ yacꞌnaccot jun oval aꞌ mucvajum 
dꞌa yibꞌan̈ ebꞌ chuc chiꞌ. An̈ej vin̈aj Noé colchajnaccanel yedꞌ ucvan̈ ebꞌ yicoꞌ. A 
vin̈aj Noé chiꞌ alannaccanel dꞌa scal ebꞌ anima to yovalil tojol syutej sbꞌa ebꞌ. 
6 An̈ejtonaꞌ, a Dios chiꞌ satjinacpaxel Sodoma yedꞌ Gomorra. Pilan lajvinaquel 
chabꞌ chon̈abꞌ chiꞌ stzꞌabꞌat yuj cꞌacꞌ. Nabꞌa taan̈xon̈ej ajnaccan smasanil. A ebꞌ 
lajvinaquel chiꞌ, chꞌoxnabꞌil yaj ebꞌ dꞌa ebꞌ malaj yelcꞌoch Dios dꞌa sat. 7 An̈ej 
val vin̈aj Lot colchajnaccanel dꞌa scal ebꞌ, yujto tojol spensar vin̈. Ayic manto 
lajviel-laj ebꞌ chiꞌ, ochnac pitzꞌan cuselal dꞌa scꞌool vin̈. 8  Vachꞌn̈ej sbꞌeybꞌal 
vin̈aj Lot chiꞌ, palta masanil cꞌu an̈ej chucal scꞌulej ebꞌ yabꞌnac vin̈ yilannac 
pax vin̈, te cusnac vin̈ yuj ebꞌ. 9 An̈ejtonaꞌ, icha pax chiꞌ ticnaic. Yojtac Dios 
tas syutej scolan ebꞌ ayoch spensar dꞌay, ayic tzꞌacꞌji proval ebꞌ. Yojtac paxi 
chajtil ol yutoc yacꞌanbꞌat ebꞌ man̈ tojoloc spensar dꞌa syaelal. Ol cann̈ej ebꞌ 
taꞌ masanto ol ja jun cꞌu ayic ol chꞌolbꞌitaj tas yaj ebꞌ.

10 Ay ebꞌ syacꞌoch spensar scꞌulan juntzan̈ chucal yedꞌ snivanil. Malaj tzꞌoch 
ebꞌ ayoch yopisio yuj Dios dꞌa ebꞌ. Aton ebꞌ chiꞌ ol vachꞌ acꞌjoccanoch dꞌa 
syaelal. Acꞌumtac syutej sbꞌa ebꞌ. Max bꞌalaj xivlaj ebꞌ sbꞌuchan juntzan̈ ebꞌ 
te nivan yelcꞌochi. 11 A ebꞌ ángel, yel ton val nivan spoder ebꞌ dꞌa yichan̈ ebꞌ 
sbꞌuchvaj chiꞌ, palta max stecꞌbꞌejlaj sbꞌa ebꞌ sbꞌuchvaj dꞌa ebꞌ nivan yelcꞌoch 
chiꞌ, ayic tzꞌalji smul ebꞌ yuj ebꞌ dꞌa yichan̈ Cajalil.

12  Ton̈ej scomon bꞌuchvaj ebꞌ dꞌa juntzan̈ tas man̈ yojtacoc. Icha nocꞌ nocꞌ 
malaj spensar icha chiꞌ yaj ebꞌ, an̈ej val sgana snivanil ebꞌ scꞌulej. Yuj chiꞌ ol 
satcanel ebꞌ dꞌa juneln̈ej, icha nocꞌ nocꞌ yictaxon yaj syamchaji smiljichamoc, 
icha chiꞌ ol aj ebꞌ. 13  Icha chiꞌ ol aj schaan spac chucal scꞌulej ebꞌ chiꞌ. 
Vachꞌchom cꞌualil, syacꞌn̈ejoch spensar ebꞌ scꞌulan juntzan̈ tas sgana, yic syacꞌ 
sgana ebꞌ yedꞌoc. Qꞌuixvelal yajoch ebꞌ dꞌa e cal. Chuclaj eyilji dꞌa sat Dios 
yuj ebꞌ. Yujto ton̈ej scomon och ebꞌ vael eyedꞌoc ayic tzeyacꞌan mol vael. Ayic 
tzꞌoch ebꞌ eyedꞌoc, ton̈ej sqꞌuechaan̈ ebꞌ yedꞌ juntzan̈ tas snibꞌejoch chiꞌ.

14  Yalxon̈ej mach junoc ix ix syil ebꞌ, snibꞌejn̈ejoch ix ebꞌ. Malaj bꞌaqꞌuin̈ 
syactejcan ebꞌ yem dꞌa ajmulal. Axo ebꞌ manto tecꞌanoc, smontajbꞌat ebꞌ 
yuj ebꞌ scꞌulan pax chucal. Cꞌajan ebꞌ snibꞌanoch tastac. Yuj juntzan̈ chiꞌ, 
aycot yoval scꞌool Dios dꞌa yibꞌan̈ ebꞌ. 15  Syactancan jun tojol bꞌeybꞌal ebꞌ, 
satxicanbꞌat ebꞌ. Yuj chiꞌ a sbꞌeybꞌal vin̈aj Balaam dꞌa pecaꞌ, vin̈ yuninal vin̈aj 
Beor, a sbꞌeybꞌalej ebꞌ. A vin̈ chiꞌ, yalnacoch sbꞌa vin̈ schecabꞌoc Dios, palta 
an̈ej qꞌuen tumin sgana vin̈ yacꞌnac ganar dꞌa spatic chucal. * 16  Axo nocꞌ 
bꞌuru, cojtac to max yal-laj slolon nocꞌ, palta a nocꞌ cachjinac vin̈ dꞌa smul 
chiꞌ. Lolonnac nocꞌ icha anima. A nocꞌ cachannac och vaan vin̈ yuj sman̈ 
pensaril van scꞌulan chiꞌ.

17 A ebꞌ tzꞌesan dꞌa co cal tic, icha yaj sjaj a aꞌ tupnac, icha chiꞌ yaj ebꞌ. 
An̈ejtonaꞌ icha asun ton̈ej sbꞌeyecꞌ yuj icꞌ, icha chiꞌ yaj ebꞌ. Yovalil ol bꞌatcan 
ebꞌ dꞌa jun qꞌuicꞌalqꞌuinal dꞌa juneln̈ej. 18  Ton̈ej syicꞌchaan̈ sbꞌa ebꞌ yalan 

juntzan̈ malaj yelcꞌochi. Syal ebꞌ icha tic: Syal co cꞌulann̈ej tastac chucal. 
Syal co cꞌulan yaln̈ej tas snibꞌej co nivanil tic, xchi ebꞌ. Icha chiꞌ syutej ebꞌ 
yacꞌan scꞌool juntzan̈ ebꞌ van scolchajel dꞌa scal chucal. 19 Syalan ebꞌ: Libre 
co cꞌulan yaln̈ej tas co gana, xchi ebꞌ. Palta a ebꞌ chiꞌ man̈ libreoclaj yaj ebꞌ, 
yujto van yacꞌan servil chucal ebꞌ. Yujto a mach scan dꞌa yalan̈ yuj junoc tasi, 
syalelcꞌochi ayoch pax yacꞌumaloc servil jun chiꞌ. 20 Atax yic ix yojtacanel 
Cajal Jesucristo co Columal ebꞌ, ix colchajel ebꞌ dꞌa yol scꞌabꞌ schucal jun 
yolyibꞌan̈qꞌuinal tic. Palta tato tzato yacꞌxioch sbꞌa ebꞌ dꞌa juntzan̈ chucal chiꞌ, 
ol bꞌat yolax ebꞌ yuuj. Tato icha chiꞌ, másxo te chuc yic ebꞌ icha dꞌa yalan̈taxo. 
21 A ebꞌ scꞌulan icha chiꞌ, octom max yacꞌoch spensar ebꞌ dꞌa jun vachꞌ bꞌeybꞌal 
tic, yic vachꞌtacto val jabꞌoc yic ebꞌ. Ocxo jun to ix yacꞌoch spensar ebꞌ dꞌay, 
palta a ticnaic ix yactejcan jun checnabꞌil yic Dios ebꞌ acꞌbꞌil dꞌay. Yuj chiꞌ, yel 
ton val chuc yic ebꞌ ticnaic. 22  Ay jun lolonel aycani, a tzꞌalan icha tic: A nocꞌ 
tzꞌiꞌ, slajvi xej nocꞌ, scha lecꞌanxiqꞌue nocꞌ. Yedꞌ nocꞌ chitam, slajvi sbꞌicchaj 
nocꞌ, sbꞌat sjucubꞌanxi sbꞌa nocꞌ dꞌa scal lum socꞌom. Icha nocꞌ chiꞌ, icha chiꞌ 
ebꞌ sval tic.

Ayic ol ja Cajal

3  1 Ex xajanabꞌil vuuj. A junxo schabꞌil carta tzin tzꞌibꞌejbꞌat tic dꞌayex. 
Svecan e naꞌ yuj juntzan̈ cꞌaybꞌubꞌal eyojtacxo, yic tzeyacꞌ val och e 

pensar e naan juntzan̈ tas vachꞌ. 2  Yuj chiꞌ, yovalil tze nacot juntzan̈ tas 
stzꞌibꞌejnaccan ebꞌ schecabꞌ Dios dꞌa pecaꞌ, aton ebꞌ sicꞌbꞌilel yuuj. An̈ejtonaꞌ 
tze napaxcot schecnabꞌil Cajal co Columal. A schecnabꞌil chiꞌ, calnacxocan 
dꞌayex a on̈ schecabꞌ on̈ tic.

3  A junxo svalbꞌat tic, in gana val tzeyojtaquejeli to a dꞌa slajvubꞌxo 
tiempoal, ay ebꞌ ol pitzvoc chaan̈, ol comon bꞌuchvaj ebꞌ dꞌa juntzan̈ tas yic 
Dios. An̈ej val juntzan̈ malaj svachꞌil bꞌaj ol yacꞌoch spensar ebꞌ. 4 Ol yalan ebꞌ: 
Yacꞌnaccan stiꞌ Cristo to ol jax junelxo. Palta, ¿bꞌaja sja ticnaic jun? Nivanoc 
stan̈vejnac ebꞌ co mam quicham sjavi, palta chamnacxo pax ebꞌ. Ilec nabꞌi, 
icha ajnac sqꞌuin̈ibꞌi jun yolyibꞌan̈qꞌuinal tic, icha chiꞌ yaj ticnaic, an̈ejaꞌ malaj 
mach sjavi, xcham ebꞌ. 5 A ebꞌ tzꞌalan jun chiꞌ, malaj sgana ebꞌ snacoti tas ajnac 
yolyibꞌan̈qꞌuinal tic dꞌa pecaꞌ chiꞌ. Yujn̈ej tas yalnac Dios bꞌonac satchaan̈ yedꞌ 
sat luum tic. Laj checlajnac lum luum dꞌa snan̈al a aꞌ. Yuj a aꞌ chiꞌ, vachꞌ yaj 
sat luum ticnaic. 6 Palta slajvinac chiꞌ, pilan lajvinaccanel masanil tas ay dꞌa 
yolyibꞌan̈qꞌuinal tic yuj a aꞌ, yujto emnaccan dꞌa yich aꞌ. Aton juntzan̈ tic malaj 
sgana ebꞌ chiꞌ snacoti. 7 A satchaan̈ yedꞌ sat luum tic, an̈ejaꞌ ayecꞌ ticnaic. Palta 
yalnaccan Dios to yovalil ol cann̈ej icha tic masanto ol acꞌjoquemta cꞌacꞌ dꞌa 
yibꞌan̈. Ato taꞌ ol ja jun cꞌual ayic ol ul chꞌolbꞌitaj yaj ebꞌ anima. Axo ebꞌ malaj 
tzꞌoch Dios dꞌay, ol acꞌjoccanoch yaelal dꞌa yibꞌan̈ ebꞌ dꞌa juneln̈ej.

8  Ex xajanabꞌil vuuj, in gana snachajel eyuuj to a dꞌa Cajalil, a jun cꞌu 
lajan yaj icha yecꞌ junoc mil abꞌil. Axo jun mil abꞌil, lajan yaj icha yecꞌ junoc 
cꞌual. 9 Ay ebꞌ snaani to van yecꞌ stiempoal dꞌa Cajal chiꞌ, max elcꞌoch icha 
yalnaccani. Palta man̈ ichoc snaan ebꞌ chiꞌ yaji. Maxto javilaj, yujto ayto 
snivancꞌolal. Malaj sgana to ay junoc mach satcaneli, palta sgana to sna sbꞌa 
masanil anima.

10  Palta icha sja junoc elcꞌum dꞌacꞌvalil, icha chiꞌ ol aj sja scꞌual sjaubꞌal 
Cajal chiꞌ. A dꞌa jun cꞌual chiꞌ, ol lajvoquel satchaan̈. Ayxo smay sn̈ilili ayic ol 

lajvoquel chiꞌ. Axo juntzan̈ tas ay dꞌa yolyibꞌan̈qꞌuinal tic, masanil ol ulaxbꞌat 
stzꞌabꞌat yuj jun nivan cꞌacꞌ. Masanil sat luum tic, ol laj tzꞌabꞌatoc yedꞌ masanil 
tastac ay dꞌay.

11 Tato icha chiꞌ ol aj slajviel masanil tastac, ¿tas yovalil sco cꞌulej a on̈ tic? 
Aton te tojoln̈ej scutej co bꞌa, an̈ej pax val dꞌa Dios scaqꞌuecoch co pensar, 
12  yacbꞌan sco tan̈vej sja jun cꞌual yic Dios. Caqꞌuec val quip co munlaj dꞌay, 
yic elan̈chamel ol jaxoc. A dꞌa jun cꞌu chiꞌ, ol lajvoquel satchaan̈ yuj cꞌacꞌ. Axo 
masanil tas ay dꞌa sat luum tic, masanil ol ulaxbꞌat yuj cꞌacꞌ chiꞌ. 13  Palta a 
on̈xo tic, van co tan̈van jun satchaan̈ acꞌto yedꞌ sat luum acꞌto, yujto icha chiꞌ 
aj yacꞌannaccan stiꞌ Dios. An̈ej ebꞌ tojol ol cajnaj taꞌ.

14 Ex xajanabꞌil vuuj, van co tan̈van sja juntzan̈ chiꞌ. Yuj chiꞌ caqꞌuec val 
quip yic malaj jabꞌoc co mul ol ilchaj yuuj, malaj pax co paltail, yic juncꞌolal 
ol on̈ aj yedꞌ taꞌ. 15 Nachajocabꞌel eyuuj to a Cajal, ayto snivancꞌolal, manto 
javilaj yic ay ebꞌ ol to colchajoc. An̈ejaꞌ icha tic ix yutej pax vin̈ cucꞌtac Pablo 
stzꞌibꞌanxibꞌat juntzan̈ tic dꞌayex, yujto icha chiꞌ sjelanil vin̈ acꞌbꞌil yuj Dios. 
16 Ix stzꞌibꞌejbꞌat juntzan̈ tic vin̈ dꞌa scarta. Palta ay bꞌaj pural snachajel cuuj. 
Ay ebꞌ mantalaj spensar, mantalaj stecꞌanil ebꞌ, man̈ tojolocn̈ej syutej ebꞌ 
snaanel juntzan̈ chiꞌ. Icha pax chiꞌ syutej ebꞌ snaanel juntzan̈xo slolonel Dios 
tzꞌibꞌyajcani, yuj chiꞌ ol acꞌjoccanoch yaelal dꞌa yibꞌan̈ ebꞌ.

17 A exxo, xajanabꞌil ex vuuj, ayocto ix eyabꞌani tastac ol javoc. Yuj chiꞌ, 
tzeyil val e bꞌa dꞌa ebꞌ chuc ix val tic, yic vachꞌ man̈ ol ex somchajel yuj 
juntzan̈ schꞌoc cꞌaybꞌubꞌal ebꞌ chiꞌ. Tato maay, ol juvoquel e pensar, axo satxiel 
e tecꞌanil chiꞌ.

18  Scham val eyojtacanel Cajalil, aton Jesucristo co Columal. An̈ejtonaꞌ 
scham val e chaan svachꞌcꞌolal dꞌa junjun cꞌu. Nivanocabꞌ yelcꞌoch Cajalil chiꞌ 
ticnaic yedꞌ bꞌaqꞌuin̈. Amén. 

A yabꞌixal jun tzꞌacꞌan co qꞌuinal

1  1 Tic sco tzꞌibꞌejbꞌat yabꞌixal jun Lolonel sbꞌi dꞌayex, aton jun tzꞌacꞌan co 
qꞌuinal. Aytax ecꞌ dꞌa yichbꞌanil. Ix cabꞌ sloloni. Ix quil val ochi. Ix on̈ 

och qꞌuelan dꞌay, ix co yamlan yedꞌ co cꞌabꞌ. 2  A jun tzꞌacꞌan co qꞌuinal chiꞌ, 
ix chꞌoxchaj quilaꞌ, ix quilanoch a on̈ tic, yuj chiꞌ scacꞌ testigoal co bꞌa yuuj, 
scalanpax eyabꞌi to a tzꞌacꞌan co qꞌuinal dꞌa juneln̈ej. A jun chiꞌ, aytaxon ecꞌ 
yedꞌ Dios, palta ix chꞌoxji dꞌayon̈. 3 Yuj chiꞌ a jun ix quil chiꞌ, jun ix cabꞌ slolon 
chiꞌ, aꞌ scal dꞌayex yic vachꞌ junxon̈ej tzex aj a ex tic quedꞌoc. Yujto dꞌa val 
yel vachꞌxo cacꞌan yedꞌ co Mam Dios yedꞌ Jesucristo Yuninal. 4 Yuj chiꞌ sco 
tzꞌibꞌejbꞌat juntzan̈ tic dꞌayex, yic vachꞌ ol te tzꞌacvoc co tzalajcꞌolal.

Icha saquilqꞌuinal yaj Dios
5 Scalbꞌat eyabꞌi tas albꞌilcan yuj Jesucristo dꞌayon̈ to a Dios saquilqꞌuinal 

yaji, malaj val jabꞌoc qꞌuicꞌalqꞌuinal dꞌay. 6  Tato scalaꞌ to vachꞌ caj yedꞌoc, 
palta an̈ejaꞌ ay on̈ to ecꞌ dꞌa qꞌuicꞌalqꞌuinal, ton̈ej scal syal chiꞌ, a tas sco 
cꞌulej man̈ yeloclaj. 7 A Dios saquilqꞌuinal yaji. Yuj chiꞌ tato a saquilqꞌuinal sco 
bꞌeybꞌalej, vachꞌ cacꞌan yedꞌoc junjun on̈, axo schiqꞌuil Jesucristo Yuninal, aꞌ 
tzꞌicꞌanel masanil co chucal ayoch dꞌayon̈.

8  Tato scalaꞌ to malaj co chucal, ton̈ej scacꞌ musansatil co bꞌa, man̈ yeloclaj 
tas scal chiꞌ. 9 Tato dꞌa val yel sco cha co mulej co chucal, a Dios sucan sat 
smasanil, syicꞌanpaxel masanil tas man̈ vachꞌoc ayoch dꞌayon̈, yujto tojol toni, 
tzꞌeln̈ejcꞌoch tas syalaꞌ. 10  Tato scalaꞌ: Malaj bꞌaj ix och co mul, ta xco chi, 

A Sbꞌabꞌel Carta

SAN JUAN
Bꞌabꞌel Juan sbꞌi jun carta tic, aton jun sbꞌabꞌel carta vin̈aj apóstol Juan 

stzꞌibꞌejnacbꞌat dꞌa ebꞌ creyente dꞌa junjun lugar. A tas syal vin̈ dꞌa scarta tic, to yovalil 
sxajanej sbꞌa ebꞌ. A junoc mach xajanan ebꞌ anima, syalelcꞌochi yojtac Dios, yujto 
xajan ebꞌ anima yuj Dios chiꞌ. Ay chabꞌ cꞌaybꞌubꞌal syal jun carta tic: Bꞌabꞌel, tzꞌacꞌji 
stecꞌanil ebꞌ vachꞌ yacꞌan yedꞌ Dios yedꞌ pax Jesucristo. Schabꞌil, syal dꞌa ebꞌ creyente 
to max comon och tzacꞌan ebꞌ yuj juntzan̈ chꞌoc cꞌaybꞌubꞌal, yic vachꞌ an̈ej dꞌa Dios 
ayoch spensar ebꞌ. Yujto a ebꞌ chiꞌ, syal ebꞌ to a masanil tas squil yedꞌ co sat, ayn̈ejoch 
chucal dꞌay, syalpax ebꞌ to a Yuninal Dios, maj yacꞌochlaj sbꞌa animail. Syalanpax ebꞌ 
to a tas sco cꞌulej dꞌa yolyibꞌan̈qꞌuinal tic, vachꞌchom chuclaj, malaj yalan yic dꞌa co 
colnabꞌil tic, xchi ebꞌ.

Palta a vin̈aj Juan chiꞌ, syal vin̈ to Jesucristo val yel Yuninal Dios, yacꞌnacoch 
sbꞌa animail. A ebꞌ tzꞌacꞌanoch dꞌa scꞌool, vachꞌocabꞌ syutej sbꞌeybꞌal ebꞌ, xajananpax 
yetanimail ebꞌ.
 



syalelcꞌochi to van cacꞌanoch Dios esalvumal. Tato icha chiꞌ, man̈ chabꞌiloclaj 
slolonel cuuj.

A Cristo tzꞌacꞌanoch co tiꞌ dꞌa Dios

2  1 Ex xajanabꞌil vuuj, tzin tzꞌibꞌejbꞌat juntzan̈ tic dꞌayex yic vachꞌ maxtzac 
e cꞌulej chucal. Palta tato ay bꞌaj tzꞌoch co mul, ay jun van yacꞌanoch co 

tiꞌ dꞌa Dios, aton Jesucristo, te tojoln̈ej spensar. 2  Icha val junoc silabꞌ, icha 
chiꞌ ix aj scham Cristo yuj stupanel co mul. Man̈ yujocn̈ej co mul a on̈ tic ix 
chami, palta yuj smul masanil anima ay dꞌa yolyibꞌan̈qꞌuinal tic, yuj chiꞌ ix 
chami.

3  Tato sco cꞌanabꞌajej tas schecji co bꞌeybꞌalej yuj Dios, cojtacton Dios 
sicꞌlabꞌil syal chiꞌ. 4 Tato scalaꞌ to cojtacxo Dios, palta max co cꞌanabꞌajej tas 
schecji co bꞌeybꞌalej yuuj, esalvum on̈ syal chiꞌ, malaj jabꞌoc tas yel scalaꞌ. 
5  Tato sco cꞌanabꞌajej tas syal slolonel, dꞌa val yel xajan ton Dios chiꞌ cuuj 
sicꞌlabꞌil. Ichaton chiꞌ tzꞌaj cojtacaneli to ayon̈ och dꞌay. 6 Tato scal icha tic: A 
in tic ay in och dꞌa Cristo, tato xco chi, yovalil sco bꞌeybꞌalej sbꞌeybꞌal Cristo 
chiꞌ.

A jun checnabꞌil nivan yelcꞌochi
7 Ex xajanabꞌil vuuj, a jun checnabꞌil svalbꞌat tic dꞌayex, mantoc ato ticnaic 

ol eyabꞌi. Yujto a jun checnabꞌil tic, atax ix ex och yuninaloc Dios ix alji 
dꞌayex. Eyabꞌnacxo jun checnabꞌil tic dꞌa pecaꞌ to yovalil sco xajanej co bꞌa. 
8  Palta svalxibꞌat jun checnabꞌil tic dꞌayex. Van co bꞌeybꞌalan jun checnabꞌil 
tic icha yutejnac sbꞌa Jesucristo, yujto a jun qꞌuicꞌalqꞌuinal ayoch dꞌayon̈, van 
yecꞌcaneli, axo jun saquilqꞌuinal te yel van yochcani.

9 Tato ay on̈ mach on̈ scalaꞌ: Sacqꞌuinalxo yaj in pixan, tato xco chi, palta 
tato van schichonpaxoch co cꞌool dꞌa junoc quetcreyenteal, ay on̈to och dꞌa 
qꞌuicꞌalqꞌuinal syal chiꞌ. 10 Tato sco xajanej ebꞌ quetcreyenteal, ayon̈xo och dꞌa 
saquilqꞌuinal syal chiꞌ. Yuj chiꞌ malaj junoc tas ayoch dꞌayon̈ tzꞌicꞌan co juvieli. 
11 Palta a ebꞌ an̈ejaꞌ schichonoch scꞌool dꞌa ebꞌ yetcreyenteal, qꞌuicꞌalqꞌuinalto 
yaj ebꞌ. Icha val junoc mach sbꞌeyecꞌ dꞌa qꞌuicꞌalqꞌuinal max yil-laj bꞌaj sbꞌati, 
icha chiꞌ ebꞌ, yujto juvinaquel spensar ebꞌ.

12  Tzin tzꞌibꞌejbꞌat juntzan̈ tic dꞌayex a ex unin creyente exto, yujto a Dios 
ix acꞌan lajvoc e mul yuj Jesucristo. 13  Tzin tzꞌibꞌejbꞌat dꞌayex a ex ayxo 
eyoch creyenteal, yujto eyojtacxo Dios, jun aytaxon eqꞌui atax manto bꞌo jun 
yolyibꞌan̈qꞌuinal tic. Tzin tzꞌibꞌejbꞌat jun tic dꞌayex ex creyente ayxo e tecꞌanil, 
yujto ix can vin̈ diablo dꞌa yalan̈ eyuuj vedꞌoc.

Tzin tzꞌibꞌejxibꞌat jun tic dꞌayex a ex unin creyente exto, yujto eyojtacxo co 
Mam Dios. 14 Tzin tzꞌibꞌejxibꞌat jun tic dꞌayex ex ayxo eyoch creyenteal, yujto 
eyojtacxo pax Dios, jun aytaxon eqꞌui atax manto bꞌo jun yolyibꞌan̈qꞌuinal tic. 
A exxo creyente ex ayxo e tecꞌanil, ix ex tecꞌcꞌaji, yujto chabꞌilxo slolonel Dios 
eyuuj. Ix can pax vin̈ diablo dꞌa yalan̈ eyuuj vedꞌoc. Yuj chiꞌ tzin tzꞌibꞌejbꞌat 
jun uum tic dꞌayex.

15  Max yal co xajanan jun yolyibꞌan̈qꞌuinal tic yedꞌ pax juntzan̈ tas ay 
dꞌay. Tato sco xajanej, man̈ vanoc co xajanan co Mam Dios syal chiꞌ. 16 A ebꞌ 
anima ay dꞌa yolyibꞌan̈qꞌuinal tic, a juntzan̈ sgana snivanil ebꞌ snibꞌejochi. 
Snibꞌanxioch juntzan̈ tas vachꞌ yilji ebꞌ. Say ebꞌ yic nivan tzꞌaj yelcꞌochi. 

A juntzan̈ bꞌeybꞌal chiꞌ, man̈ yicoc co Mam Dios, a yolyibꞌan̈qꞌuinal tic ay 
yicoꞌ. 17 A jun yolyibꞌan̈qꞌuinal tic yedꞌ juntzan̈ snibꞌejoch ebꞌ anima chiꞌ dꞌay, 
eqꞌuelbꞌan̈ej yaji. Palta tato sco cꞌulej icha sgana Dios, pitzan on̈ dꞌa juneln̈ej 
yedꞌoc.

A jun lolonel yel yedꞌ jun es
18  Ex xajanabꞌil vuuj, ay on̈ ecꞌ dꞌa jun slajvubꞌ tiempoal. Ix cabꞌ eyedꞌoc 

to ay jun ayoch ajcꞌolal dꞌa Cristo ol pitzvoc chaan̈. Ilec nabꞌi, tzijtumxo 
ebꞌ ayoch ajcꞌolal dꞌay toxo ix pitzvi chaan̈. Yuj chiꞌ cojtac to ay on̈xo ecꞌ 
dꞌa slajvubꞌ tiempoal tic. 19 A dꞌa co cal ix elta ebꞌ chiꞌ, yujto toxonton man̈ 
quetbꞌeyumoc ebꞌ. Qꞌuinaloc tato quetbꞌeyum ebꞌ, ix am ajn̈ej ebꞌ quedꞌoc, 
palta ix elta ebꞌ yic vachꞌ scheclajeli to toxonton man̈ quetbꞌeyumoc ebꞌ. 
20  A Cristo acꞌannacoch Yespíritu Dios dꞌayex quedꞌoc, yuj chiꞌ cojtac jun 
cꞌaybꞌubꞌal yel co masanil. 21 Yuj chiꞌ tzin tzꞌibꞌejbꞌat jun in carta tic dꞌayex, 
man̈ yujoc to man̈ eyojtacoc jun cꞌaybꞌubꞌal yel chiꞌ tzin tzꞌibꞌanbꞌati, palta 
yujto eyojtacxo. Eyojtacpaxi to malaj junoc es ayoch dꞌay.

22  Ol val dꞌayex machtac ebꞌ tzꞌesani: Aton ebꞌ tzꞌalani to a Jesús man̈ 
Cristooc, syalelcꞌochi to man̈ acꞌbꞌiloc yopisio yuj Dios. Aton ebꞌ chiꞌ ayoch 
ajcꞌolal dꞌa Cristo, yujto max scha yabꞌ ebꞌ to a Dios ay Yuninal, yuj chiꞌ 
aypaxoch ebꞌ ajcꞌolal dꞌa Dios aton Mamabꞌil. 23  A ebꞌ tzꞌalani to a Jesucristo 
man̈ Yuninaloc Dios, man̈ ayococh co Mam Dios dꞌa ebꞌ. Axo pax ebꞌ tzꞌalan 
jun to a Jesucristo Yuninal Dios, ayton och Dios dꞌa ebꞌ.

24 Yuj chiꞌ, a jun cꞌaybꞌubꞌal ix cabꞌi atax yic ix on̈ och yicoc Dios, yovalil 
scacꞌn̈ejoch dꞌa co cꞌool. Tato icha chiꞌ scutej cacꞌanoch dꞌa co cꞌool, junxon̈ej 
ol on̈ aj yedꞌ co Mam Dios, junxon̈ej ol on̈ aj pax yedꞌ Yuninal. 25 Yalnaccan 
Dios to ol yacꞌ co qꞌuinal dꞌa juneln̈ej.

26 Tic tzin tzꞌibꞌejbꞌat dꞌayex yuj ebꞌ sgana ex yacꞌan musansatil. 27 A Espíritu 
acꞌbꞌil dꞌayon̈ yuj Jesucristo, ayn̈ejcanoch dꞌayon̈. Yuj chiꞌ man̈ yovaliloc chꞌoc 
mach tzon̈ cꞌaybꞌani, yujto a Yespíritu chiꞌ tzon̈ cꞌaybꞌan dꞌa masanil tasi. A 
jun cꞌaybꞌubꞌal syacꞌ dꞌayon̈ chiꞌ te yel, malaj jabꞌoc es ayoch dꞌa scal. Yuj 
chiꞌ, yovalil junxon̈ej tzon̈ aj yedꞌ Cristo, yujto icha chiꞌ tzꞌaj yalan Yespíritu 
dꞌayon̈.

28  Axo ticnaic ex xajanabꞌil vuuj, yovalil junn̈ej tzon̈ aj yedꞌ Cristo dꞌa 
masanil tiempo, yic vachꞌ juncꞌolal tzon̈ aj dꞌa yichan̈, man̈ ol on̈ qꞌuixvoclaj 
ayic ol jaxoc. 29 Cojtac to a Jesucristo te tojol toni. Yuj chiꞌ ichocabꞌ tic tzꞌaj 
snachajel cuuj: Tato tojol scutej co bꞌeybꞌal, yuninal on̈ ton Dios syal chiꞌ.

A ebꞌ yuninalxo Dios

3  1 Naec to te xajan on̈ yuj co Mam Dios, yujto tzon̈ yaloch yuninaloc. 
Yuninal on̈xo ton jun. A ebꞌ ay dꞌa yolyibꞌan̈qꞌuinal tic, max nachajel-laj 

yuj ebꞌ tato yuninal on̈xo Dios, yujto maj yojtaquejel Dios ebꞌ. 2  Ex xajanabꞌil 
vuuj, yuninal on̈xo Dios ticnaic. Maxto nachajel-laj cuuj chajtil ol on̈ aj 
elcꞌochoc. Palta cojtac to ayic ol jax Jesucristo, lajan ol on̈ aj yedꞌoc, yujto 
ol quilaꞌ chajtil yilji. 3  A on̈ mach on̈ scacꞌoch juntzan̈ sval tic yipoc co cꞌool, 
cactejeccan masanil chucal, yujto a Cristo malaj chucal dꞌay.

4  A ebꞌ sbꞌeybꞌalan chucal, man̈ton vanoc scꞌanabꞌajan schecnabꞌil Dios 
ebꞌ. Yujto a ebꞌ max cꞌanabꞌajan juntzan̈ checnabꞌil chiꞌ, a chucal scꞌulej ebꞌ. 

5  Cojtacxo to a Jesucristo ix ulecꞌ dꞌa yolyibꞌan̈qꞌuinal tic yic syicꞌanel co 
mul. Cojtac paxi to malaj jabꞌoc chucal ayoch dꞌay. 6  Yuj chiꞌ tato junxon̈ej 
caj yedꞌoc, maxtzac yal sco bꞌeybꞌalej chucal. Palta tato an̈ejaꞌ co bꞌeybꞌalan 
chucal jun, syalelcꞌochi to man̈ on̈ ayoc ochlaj yedꞌoc, manto cojtacoclaj. 
7 Ex xajanabꞌil vuuj, malajocabꞌ junoc mach tzex acꞌan musansatil. Tato tojol 
syutej sbꞌa junoc mach, tojol ton spensar icha spensar Cristo, yujto a Cristo 
chiꞌ tojol spensar. 8  Palta tato ay mach an̈ejaꞌ sbꞌeybꞌalan chucal, yictaxon 
vin̈ diablo yaji. Yujto a vin̈ diablo chiꞌ, scꞌulejtaxon chucal vin̈ dꞌa yichbꞌanil. 
Yujton jun chiꞌ ix ulecꞌ Yuninal Dios dꞌa yolyibꞌan̈qꞌuinal tic, yic syacꞌ lajvoc 
smasanil tas scꞌulej vin̈ diablo chiꞌ. 9 Tato yel yuninal on̈xo Dios, man̈xo ol 
co bꞌeybꞌalej chucal, yujto qꞌuexbꞌilxo co pensar yuuj, axo yic ayoch dꞌayon̈. 
Maxtzac yal pax co bꞌeybꞌalan chucal, yujto yuninal on̈xo. 10 Icha chiꞌ tzꞌaj 
scheclajeli, mach ebꞌ yuninalxo Dios, mach pax ebꞌ yuninalto vin̈ diablo. Tato 
man̈ tojoloc scutej co bꞌeybꞌal, tato max co xajanej ebꞌ quetcreyenteal, val yel 
man̈ on̈ yicoc Dios.

Yovalil sco xajanej co bꞌa
11 A jun checnabꞌil svalbꞌat tic dꞌayex, atax ix ex och yuninaloc Dios, ix 

ex och ijan eyabꞌani: Sco xajanejec co bꞌa, xchi jun checnabꞌil tic. 12  Yuj chiꞌ 
max yal-laj cutan co bꞌa icha yutejnac sbꞌa vin̈aj Caín. A vin̈ chiꞌ, a vin̈ diablo 
ay yic vin̈, yuj chiꞌ smilnaccham vin̈ yucꞌtac vin̈. Icha chiꞌ yutejnac sbꞌa vin̈, 
yujto man̈ tojoloc sbꞌeybꞌal vin̈, axo vin̈ yucꞌtac vin̈ chiꞌ, tojol sbꞌeybꞌal vin̈.

13  Ex v ucꞌ tac ex vanabꞌ, man̈ eyacꞌ sat e cꞌool tato tzꞌoch ebꞌ yic 
yolyibꞌan̈qꞌuinal tic ajcꞌolal dꞌayex. 14  A dꞌa yalan̈taxo, yic on̈ chamel, axo 
ticnaic, toxo ix acꞌji co qꞌuinal dꞌa juneln̈ej. Cojtac to ix co cha co qꞌuinal tic 
yujto sco xajanej co bꞌa yedꞌ ebꞌ quetcreyenteal. Tato max co xajanej co bꞌa 
yedꞌ ebꞌ, yic on̈to chamel syal chiꞌ. 15 Tato an̈ejaꞌ schichonoch co cꞌool dꞌa ebꞌ 
quetcreyenteal, macꞌumcham anima on̈ dꞌa yichan̈ Dios. Palta cojtac to malaj 
junoc macꞌumcham anima ay sqꞌuinal dꞌa juneln̈ej. 16  Cojtac chajtil tzꞌaj on̈ 
xajanan Dios to ix yacꞌoch sbꞌa Jesucristo dꞌa yol scꞌabꞌ chamel cuuj. Yuj chiꞌ 
yovalil ichocabꞌ taꞌ scutej co xajanan ebꞌ quetcreyenteal, ta syalaꞌ bꞌecanocabꞌ 
co cꞌool co cham yuj ebꞌ. 17 Qꞌuinaloc ay tas ay dꞌayon̈, axo squilan junoc 
quetcreyenteal te mebꞌaꞌ, tato malaj jabꞌoc tas scacꞌ dꞌay, man̈ xajanoc co 
Mam Dios cuuj syal chiꞌ. 18  Ex xajanabꞌil vuuj, man̈ ton̈ejoc scal yedꞌ co tiꞌ to 
sco xajanej co bꞌa. Yovalil tzon̈ colvaj dꞌa ebꞌ quetcreyenteal. Icha chiꞌ scutej 
co chꞌoxaneli to dꞌa val yel sco xajanej co bꞌa.

Man̈xa co xivcꞌolal dꞌa yichan̈ Dios
19 Tato sco xajanej co bꞌa, cojtac to yic on̈xo jun cꞌaybꞌubꞌal te yel. Tato 

icha chiꞌ, man̈xa co xivcꞌolal dꞌa yichan̈ Dios 20 ayic sco naani to ay co mul 
yuj junoc tas chuclaj ix co cꞌulej. A Dios ecꞌto yojtac dꞌa quichan̈. Val yel, Aꞌ 
tzꞌojtacaneli yujto yojtac smasanil. 21 Yuj chiꞌ, ex xajanabꞌil vuuj, tato cojtac 
to vachꞌ co bꞌeybꞌal dꞌa yichan̈ Dios, max on̈ xiv co lesalvi dꞌay. 22  Tato icha 
chiꞌ, yaln̈ej tas sco cꞌan dꞌay, ol yacꞌ dꞌayon̈, yujto sco cꞌanabꞌajej schecnabꞌil, 
van co cꞌulanpax icha tas scha scꞌool. 23  Syal schecnabꞌil icha tic to scacꞌoch 
Yuninal dꞌa co cꞌool, aton Jesucristo. Sco xajanej pax co bꞌa junjun on̈ icha 
ix yutej yalan dꞌayon̈. 24 Tato sco cꞌanabꞌajej juntzan̈ schecnabꞌil chiꞌ, junn̈ej 

caj yedꞌoc, junn̈ej pax yaj quedꞌoc. Cojtac to ayn̈ejoch dꞌayon̈, yujto yacꞌnac 
Yespíritu dꞌayon̈.

A ebꞌ yic Dios yedꞌ ebꞌ man̈ yicoc

4  1 Ex xajanabꞌil vuuj, tato ay ebꞌ tzꞌalani to a yic Dios jun syalel ebꞌ, man̈ 
e cha eyabꞌ dꞌa ebꞌ dꞌa elan̈chamel. Yovalil tze bꞌabꞌlaj aqꞌuej proval ebꞌ 

tato yel a slolonel Dios tzꞌecꞌ yalel ebꞌ. Yujto tzijtum ebꞌ tzꞌesan van yecꞌ dꞌa 
jun yolyibꞌan̈qꞌuinal tic, stzꞌacan yaloch sbꞌa ebꞌ schecabꞌoc Dios. 2  Palta ol val 
dꞌayex chajtil tzꞌaj cojtacaneli tato yel ayoch Yespíritu Dios dꞌa ebꞌ. Tato syal 
ebꞌ: A Jesucristo ul yacꞌnacoch sbꞌa animail, tato xchi ebꞌ, aton ebꞌ chiꞌ ayoch 
Yespíritu Dios dꞌay. 3  Palta a pax ebꞌ man̈ ichoc taꞌ yalan yuj Jesús, malaj 
Yespíritu Dios ayoch dꞌa ebꞌ syal chiꞌ, yujto lajan spensar ebꞌ yedꞌ jun ayoch 
ajcꞌolal dꞌa Cristo. Eyabꞌnacxo to a jun ajcꞌool chiꞌ dꞌay, yovalil ol pitzvoc 
chaan̈. A ticnaic, ayxo ebꞌ lajan spensar icha ol yutoc sbꞌa chiꞌ.

4  Ex xajanabꞌil vuuj, yic on̈xo Dios ticnaic. Ayxocan ebꞌ tzꞌesan chiꞌ dꞌa 
yalan̈ cuuj, yujto a Yespíritu Dios ayoch dꞌayon̈, ecꞌto spoder dꞌa jun ayoch 
dꞌa ebꞌ yic yolyibꞌan̈qꞌuinal tic. 5  A ebꞌ tzꞌesan chiꞌ, yic yolyibꞌan̈qꞌuinal tic 
yaj ebꞌ. Yuj chiꞌ an̈ej juntzan̈ yic yolyibꞌan̈qꞌuinal tic syal ebꞌ. Axo ebꞌ yic 
yolyibꞌan̈qꞌuinal tic scha yabꞌ ebꞌ dꞌa ebꞌ. 6 Palta a on̈xo tic, yic on̈xo Dios. Yuj 
chiꞌ a ebꞌ yicxo Dios quedꞌoc, syacꞌoch schiquin ebꞌ dꞌa tas scalaꞌ. Axo ebꞌ man̈ 
yicoc Dios jun, max yacꞌochlaj schiquin ebꞌ yabꞌan dꞌayon̈. Icha chiꞌ scutej 
cojtacaneli, mach ebꞌ ayoch Espíritu yel syal dꞌay, mach pax ebꞌ to a espíritu 
tzꞌesan ayoch dꞌay.

Xajanabꞌil on̈ yuj Dios
7 Ex xajanabꞌil vuuj, co xajanejec co bꞌa junjun on̈, yujto a bꞌaj sco xajanej 

co bꞌa chiꞌ, a dꞌa Dios scoti. Tato sco xajanej co bꞌa, yuninal on̈xo Dios. Tato 
icha chiꞌ, val yel cojtacxo Dios chiꞌ syal chiꞌ. 8  Tato max co xajanej co bꞌa, val 
yel manto cojtacoc Dios chiꞌ syal chiꞌ, yujto a Dios chiꞌ sxajanan taxon anima. 
9 Ix schꞌox Dios to xajanabꞌil on̈ yuuj, yujto ix scheccot jun pitan̈ Yuninal, 
ix ul yacꞌoch sbꞌa dꞌa yol scꞌabꞌ chamel dꞌa yolyibꞌan̈qꞌuinal tic, yuj yacꞌan 
co qꞌuinal dꞌa juneln̈ej. 10 Icha tic tzꞌaj scheclajeli to dꞌa val yel xajan on̈ yuj 
Dios: Man̈oc on̈ ix co bꞌabꞌlaj xajanej Dios, palta to Aꞌ ix on̈ xajanani ayic ix 
schecancot Yuninal ul yacꞌcham sbꞌa stojoloc co mul.

11 Ex xajanabꞌil vuuj, tato icha chiꞌ ix aj on̈ xajanan Dios chiꞌ, yovalil sco 
xajanej co bꞌa junjun on̈. 12  Vachꞌchom malaj junoc mach ix ilan Dios juneloc, 
palta tato sco xajanej co bꞌa, ayn̈ejoch Dios chiꞌ dꞌayon̈ syal chiꞌ, yuj chiꞌ 
jabꞌjabꞌil scheclajel scꞌolbꞌal Dios chiꞌ dꞌayon̈ 13 Yuj Yespíritu ix yacꞌoch cajan 
dꞌayon̈, yuj chiꞌ cojtac to ayon̈ och dꞌay, ayn̈ejpaxoch dꞌayon̈ junjun on̈. 14 A on̈ 
tic quilnac val Yuninal Dios, yuj chiꞌ scacꞌ val testigoal yuuj to a co Mam Dios 
checjinaccot Yuninal chiꞌ yic tzul scolel ebꞌ anima ay dꞌa yolyibꞌan̈qꞌuinal 
tic. 15 Tato a on̈ scalaꞌ: A Jesús Yuninal ton Dios, tato xco chi, a Dios ayoch 
dꞌayon̈, ayn̈ej on̈ pax och dꞌay.

16 Scacꞌanoch dꞌa co cꞌool to a Dios xajan on̈ yuuj. Cojtac val jun tic sicꞌlabꞌil 
yujto a Dios chiꞌ sxajanan taxon anima. Yuj chiꞌ tato sco xajanej co bꞌa a 
on̈ tic, ay on̈ ton och dꞌay syal chiꞌ, ayn̈ejpaxoch dꞌayon̈. 17 Icha chiꞌ tzꞌaj 
svachꞌ tzꞌacvi co xajanan co bꞌa, yic vachꞌ ayic ol ja scꞌual schꞌolbꞌitaj yaj ebꞌ 

* 5.7-8 Ay juntzan̈xo copia bꞌaj syal icha tic: Ay oxvan̈ mach syacꞌ testigoal sbꞌa dꞌa satchaan̈, 
aton co Mam Dios, jun Slolonel Dios sbꞌi yedꞌ Espíritu Santo. A jun tic max ilchajlaj dꞌa juntzan̈ 
bꞌabꞌel copia, syalelcꞌochi to max ilchajlaj dꞌa juntzan̈ copia tzꞌibꞌabꞌil dꞌa yalan̈to abꞌil 1600 ayic 
toxo ix ulecꞌ Jesucristo. Yuj chiꞌ maj cacꞌoch dꞌa tic. 

anima, man̈ ol on̈ xivlaj dꞌa yichan̈ Dios, yujto icha sbꞌeybꞌal, icha chiꞌ scutej 
co bꞌeybꞌal dꞌa yolyibꞌan̈qꞌuinal tic. 18  Tato yel sco xajanej Dios, maxtzac on̈ 
xivlaj, yujto ayic sco xajanan Dios chiꞌ, tzꞌicꞌjiel co xivcꞌolal. Tato tzon̈ xivi, 
syalelcꞌochi to xivnac on̈ dꞌa jun yaelal ol cot yuj yoval scꞌool Dios. Yuj chiꞌ a 
ebꞌ tzato xivi, ayto palta stzꞌacvi xajanan Dios chiꞌ ebꞌ.

19 Sco xajanej Dios ticnaic, yujto Aꞌ ix on̈ bꞌabꞌlaj xajanani. 20  Qꞌuinaloc 
tato scalaꞌ to xajan Dios cuuj, palta schichonpaxoch co cꞌool dꞌa junoc 
quetanimail, quesn̈ej syal chiꞌ. Tato max co xajanej ebꞌ quetanimail squiloch 
chiꞌ, ¿tas val ol cutoc co xajanan Dios max quilochlaj? 21 Yuj chiꞌ yacꞌnaccan 
jun schecnabꞌil dꞌayon̈ tzꞌalan icha tic: A mach xajanan Dios, yovalil xajanej 
ebꞌ yetanimail, xchi.

Syal scan juntzan̈ chucal dꞌa yalan̈ cuuj

5  1 Tato scacꞌoch dꞌa co cꞌool to a Jesús aton Cristo, yuninal on̈xo Dios syal 
chiꞌ. Tato sco xajanej junoc anima, an̈ejtonaꞌ sco xajanej ebꞌ yuninal jun 

anima chiꞌ. 2  Yuj chiꞌ cojtac to sco xajanej co bꞌa a on̈ yuninal on̈ Dios tic, tato 
sco xajanej Dios, sco cꞌanabꞌajanpax tas syalaꞌ. 3  Tato dꞌa val yel sco xajanej 
Dios, sco cꞌanabꞌajej schecnabꞌil. A juntzan̈ schecnabꞌil chiꞌ, man̈ ajaltacoc 
co cꞌanabꞌajani. 4 A juntzan̈ chucal ay dꞌa yolyibꞌan̈qꞌuinal tic, cannacxo dꞌa 
yalan̈ cuj a on̈ yuninal on̈xo Dios tic. Yujto scacꞌoch Dios dꞌa co cꞌool, yuj chiꞌ 
scan juntzan̈ chiꞌ dꞌa yalan̈ cuuj. 5 An̈ej ebꞌ tzꞌacꞌanoch dꞌa scꞌool to a Jesús 
Yuninal ton Dios, an̈ej ebꞌ chiꞌ, syal scan jun chucal chiꞌ dꞌa yalan̈ yuuj.

Syacꞌ testigoal sbꞌa Dios yuj Yuninal
6 A Jesucristo ulnaquecꞌ dꞌa yolyibꞌan̈qꞌuinal tic. Ul yacꞌannac bautizar sbꞌa. 

Elnac pax schiqꞌuil. Man̈ ton̈ejoc ul yacꞌnac bautizar sbꞌa, elnac pax schiqꞌuil. 
A Yespíritu Dios syacꞌ testigoal sbꞌa yuuj, to Yuninal ton Dios. A Yespíritu 
chiꞌ, te yeln̈ej syalaꞌ. 7-8  Syacꞌ testigoal sbꞌa Espíritu yuuj. Ay pax chabꞌxo syacꞌ 
testigoal sbꞌa yuuj, aton sbautismo yedꞌ schiqꞌuil ix eli. * A oxeꞌ tic junlajan 
schaan sbꞌa yalani to a Jesucristo Yuninal ton Dios. 9 Sco cha tax cabꞌ tas syal 
ebꞌ anima dꞌa yolyibꞌan̈qꞌuinal tic, ocxom val tas syal Dios ecꞌalxo yelcꞌochi. 
A val lacꞌan ix acꞌan testigoal to Yuninal. 10 A on̈ scacꞌoch Yuninal Dios dꞌa co 
cꞌool, cojtac sicꞌlabꞌil to yel syal Dios yuj Yuninal chiꞌ. Axo ebꞌ max acꞌanoch 
Yuninal chiꞌ dꞌa scꞌool, van yalan ebꞌ to syesej Dios, yujto max yacꞌoch ebꞌ 
dꞌa scꞌool tas syal yuj Yuninal chiꞌ. 11 Aton jun tic yalnaccan Dios to syacꞌ co 
qꞌuinal dꞌa juneln̈ej. Yujn̈ej Yuninal syacꞌ jun co qꞌuinal chiꞌ. 12  Yuj chiꞌ, tato 
ayxo och Yuninal Dios dꞌayon̈, ayxo co qꞌuinal dꞌa juneln̈ej. Axo ebꞌ malaj 
Yuninal Dios chiꞌ dꞌay, malaj sqꞌuinal ebꞌ dꞌa juneln̈ej.

Ay co qꞌuinal dꞌa juneln̈ej
13  Tzin tzꞌibꞌejbꞌat jun tic dꞌayex, a ex ix eyacꞌoch Yuninal Dios dꞌa e cꞌool, 

yic vachꞌ ol nachajel eyuuj to ay e qꞌuinal dꞌa juneln̈ej quedꞌoc.

14 Yuj chiꞌ juncꞌolal tzon̈ lesalvi dꞌa Dios, yujto cojtac to yaln̈ej tas sco cꞌan 
dꞌay, ol yabꞌi, tato sco cꞌan icha sgana. 15  Cojtac to aꞌ tzꞌabꞌan co lesal. Yuj 
chiꞌ cojtac paxi to aꞌ tzꞌacꞌan tas sco cꞌan dꞌay. 16 Qꞌuinaloc tato tzeyil junoc 
quetcreyenteal van scꞌulan junoc chucal, palta man̈ yicoclaj chamel jun 
chucal chiꞌ, tato tzex lesalvi yuuj, axo Dios ol acꞌan sqꞌuinal. Palta ay chucal 
tojoln̈ej co cham yuuj. Max val-laj dꞌayex tato tzex lesalvi yuj juntzan̈ ebꞌ 
scꞌulan jun chucal chiꞌ. 17 Masanil juntzan̈ chucal, mul dꞌa sat Dios. Palta ay 
juntzan̈ chucal max on̈ chamlaj yuuj.

18  Cojtac tato yel yuninal on̈xo Dios, maxtzac co bꞌeybꞌalej chucal, yujto a 
Yuninal Dios tzon̈ tan̈vani. Yuj chiꞌ max yal on̈ yixtan vin̈ diablo.

19 Cojtac to yic on̈xo Dios. Axo masanil ebꞌ yicto yolyibꞌan̈qꞌuinal tic, 
aytooch ebꞌ dꞌa yol scꞌabꞌ vin̈ diablo.

20 An̈ejtonaꞌ, cojtac to ulnaquecꞌ Yuninal Dios dꞌa yolyibꞌan̈qꞌuinal tic. A ix 
acꞌan jacvoc co pensar, yic vachꞌ scojtaquejel Dios te yel. Yuj chiꞌ a ticnaic, 
ayon̈xooch yedꞌ jun te yel, aton Jesucristo Yuninal. A jun Yuninal chiꞌ, aton 
Dios te yel. A tzꞌacꞌan co qꞌuinal dꞌa juneln̈ej. 21 Yuj chiꞌ, ex xajanabꞌil vuuj, 
man̈ eyacꞌoch e pensar dꞌa juntzan̈ comon dios. 

Sco xajanej co bꞌa
1 A in icham vinac in tic, tzin tzꞌibꞌejbꞌat jun in carta tic dꞌayach, ach vanabꞌ 

yedꞌ dꞌa ebꞌ uneꞌ. A ex to sicꞌbꞌil exxo el yuj Dios vedꞌoc. Val yel tzex in 
xajanej. Man̈oc inn̈ej, palta tzex xajanej pax smasanil ebꞌ ojtannac jun abꞌix 
te yel. 2  Tzex co xajanej, yujto a jun abꞌix te yel tic, ayxo och dꞌayon̈ dꞌa 
juneln̈ej. 3 Tzin nibꞌej to a co Mam Dios yedꞌ Yuninal aton Jesucristo tzꞌocꞌ 
scꞌool dꞌayex, syacꞌanpax svachꞌcꞌolal dꞌayex taꞌ, yujto ayoch co pensar dꞌa jun 
cꞌaybꞌubꞌal to yel, sco xajanan pax co bꞌa.

4 Ix te ja val in tzalajcꞌolal, ayic ix vabꞌani to ay ebꞌ uneꞌ van sbꞌeybꞌalan 
jun cꞌaybꞌubꞌal te yel, icha yaj yalancan co Mam Dios dꞌayon̈. 5 A ticnaic tzin 
cꞌan dꞌayex taꞌ to slaj co xajanej co bꞌa co masanil. A jun checnabꞌil svalbꞌat 
tic dꞌayex, man̈ bꞌabꞌelocto eyabꞌan tic. Yujto atax ix cacꞌanoch Dios dꞌa co 
cꞌool ix cabꞌani. 6 Tato van co bꞌeybꞌalan schecnabꞌil Dios, sco xajanej co bꞌa 
syal chiꞌ. A jun checnabꞌil cabꞌnacxo atax cochnac yicoc Dios, a tzꞌalani to sco 
xajanejecn̈ej co bꞌa.

A ebꞌ tzecꞌ acꞌan es
7 A ticnaic, man̈ jantacoc ebꞌ esalvum tzꞌecꞌ dꞌa yolyibꞌan̈qꞌuinal tic, tzecꞌ 

yalan ebꞌ icha tic: Ayic yulnaquecꞌ Jesucristo, man̈ ul yacꞌnacoc ochlaj sbꞌa 
animail, xchi ebꞌ. A ebꞌ tzꞌalan icha chiꞌ, yes ebꞌ, ajcꞌool ebꞌ dꞌa Cristo. 8  A 
exxo, tzeyil val e bꞌa dꞌa ebꞌ yic man̈ nabꞌan̈ejoc e munlajel taꞌ. Tato icha chiꞌ 
tzeyutej e bꞌa, tzꞌacan ol e cha spac tas ol yacꞌ Dios dꞌayex.

9 A mach tzꞌactancan cꞌaybꞌubꞌal yalnaccan Cristo, syacꞌanoch stzꞌacubꞌ 
jun cꞌaybꞌubꞌal chiꞌ, man̈ ayocochlaj Dios dꞌay syal chiꞌ. Palta tato ayn̈ejoch 
spensar dꞌa scꞌaybꞌubꞌal Cristo chiꞌ, ayoch co Mam Dios dꞌay, ay paxoch 
Yuninal dꞌay. 10 Tato ay ebꞌ scꞌoch dꞌayex, palta chꞌoc cꞌaybꞌubꞌal tzecꞌ yal 
ebꞌ, man̈ e chaoch ebꞌ dꞌa yol e pat. Man̈ ex tzalaj yedꞌ ebꞌ ayic scꞌoch ebꞌ chiꞌ 
dꞌayex. 11 Tato vachꞌ tzeyabꞌi ayic scꞌoch ebꞌ chiꞌ dꞌayex, locan ex yedꞌ ebꞌ dꞌa 
jun yic chuc chiꞌ syal chiꞌ.

A Schabꞌil Carta

SAN JUAN
Schabꞌil Juan sbꞌi jun carta tic, aton schabꞌil carta stzꞌibꞌejnacbꞌat vin̈aj apóstol Juan 

dꞌa jayvan̈ ebꞌ creyente sicꞌbꞌilel yuj Dios, palta ichato a dꞌa junoc ix creyente yedꞌ 
yuneꞌ dꞌa yol spat bꞌaj stzꞌibꞌejbꞌat vin̈. Syacꞌbꞌat stecꞌanil spensar ebꞌ vin̈, yic xajanej 
sbꞌa ebꞌ, syacꞌlan stecꞌanil ebꞌ, yic max scha yabꞌ juntzan̈ comon cꞌaybꞌubꞌal ebꞌ, aton 
juntzan̈ tzecꞌ yal juntzan̈xo ebꞌ comon cꞌaybꞌum.
 



Tzꞌacꞌjibꞌat stzatzil scꞌool ebꞌ
12  Tzijtumto tas in gana sval dꞌayex, palta malaj in gana tzin tzꞌibꞌejbꞌat dꞌa 

jun in carta tic, yujto tzin naꞌ ta icha chiꞌ ol bꞌat ex vilaꞌ. Ato taꞌ ol in vachꞌ 
alejcan juntzan̈xo tic dꞌayex, yic vachꞌ ol ja co tzalajcꞌolal taꞌ.

13 A ebꞌ yuneꞌ jun ix a nulej dꞌa tic, aton ix sicꞌbꞌilxoel yuj Dios, syacꞌbꞌat 
stzatzil e cꞌool ebꞌ. 

Vachꞌ lolonel tzꞌalji dꞌa vin̈aj Gayo
1 A in icham vinac in tic, tzin tzꞌibꞌejbꞌat jun in carta tic dꞌayach, ach 

vucꞌtac Gayo. A ach tic, tzach in xajanej val dꞌa smasanil in cꞌool.
2  Ach xajanabꞌil vuuj, tzin cꞌan dꞌa co Mam Dios to ichocabꞌ svachꞌil aj dꞌa 

yic Dios chiꞌ, ichocabꞌ chiꞌ svachꞌil pax yecꞌ uuj, ayocabꞌ pax a qꞌuinal. 3 Ayic 
ix ul yalan ebꞌ cucꞌtac uuj, ix in te tzalaj val dꞌa tic yujto ix yal ebꞌ to ay val 
och a pensar dꞌa jun cꞌaybꞌubꞌal te yel, tza cꞌanabꞌajejn̈ej paxi. 4 Ayic svabꞌani 
to an̈ejaꞌ scꞌanabꞌajan jun cꞌaybꞌubꞌal te yel ebꞌ ochnac creyenteal vuuj, malaj 
junocxo bꞌaj scot in tzalajcꞌolal icha jun chiꞌ.

5 Ach xajanabꞌil vuuj, te vachꞌ tzutej a pensar svabꞌi. Tzach colvaj dꞌa ebꞌ 
quetcreyenteal, vachꞌchom ay ebꞌ man̈ ojtacoc. 6 Ay ebꞌ ix alan dꞌa yichan̈ ebꞌ 
creyente smolbꞌej sbꞌa dꞌa tic to tza xajanej a bꞌa yedꞌ ebꞌ taꞌ. Tzach colvaj val 
dꞌa ebꞌ bꞌaj sbꞌeyeqꞌui. Smoj ichan̈ej chiꞌ tzutej a bꞌa dꞌa ebꞌ, yujto icha chiꞌ 
sgana Dios. 7 A ebꞌ chiꞌ, yujn̈ej yacꞌan servil Jesucristo ebꞌ tzꞌecꞌ ebꞌ. Malaj 
junoc tas scha ebꞌ dꞌa ebꞌ man̈ ojtannacoc Dios. 8 Yuj chiꞌ, yovalil a on̈ tic tzon̈ 
colvaj dꞌa ebꞌ. Tato icha chiꞌ, ichato van co munlaj pax yedꞌ ebꞌ ayic tzꞌecꞌ ebꞌ 
yalel jun cꞌaybꞌubꞌal te yel.

A sbꞌeybꞌal vin̈aj Diótrefes
9 In tzꞌibꞌejnacbꞌat jun in carta dꞌayex a ex tze molbꞌej e bꞌa taꞌ. Palta a vin̈aj 

Diótrefes, sgana vin̈ an̈ej vin̈ tzex acꞌan mandar taꞌ. Yuj chiꞌ syal vin̈ to malaj 
yelcꞌoch tas scal dꞌayex. 10 Yuj chiꞌ, tato ol in cꞌoch dꞌayex taꞌ, ol valaꞌ tas smul 
vin̈, yujto ton̈ej syesej co muloc vin̈ dꞌayex. Man̈ocn̈ej juntzan̈ chiꞌ scꞌulej vin̈. 
Max schapax juntzan̈ ebꞌ quetcreyenteal vin̈ scꞌoch dꞌayex taꞌ. Vachꞌchom 
ayex e gana tze cha ebꞌ, axo vin̈ sqꞌue yoval. Tzex spechpaxel vin̈ dꞌa scal ebꞌ 
quetcreyenteal taꞌ.

11 Ach xajanabꞌil vuuj, man̈ a bꞌeybꞌalej sbꞌeybꞌal ebꞌ chuc scꞌulej. An̈ej tas 
scꞌulej ebꞌ vachꞌ, a tza cꞌulej. Tato vachꞌ scutej co bꞌa, yic on̈xo ton Dios. Palta 
a ebꞌ chuc syutej sbꞌa, man̈ yojtacoc Dios ebꞌ.

A Yoxil Carta

SAN JUAN
Yoxil Juan sbꞌi jun carta tic, aton jun yoxil carta stzꞌibꞌejnacbꞌat vin̈aj apóstol Juan 

dꞌa jun vin̈ cuchbꞌum dꞌa jun iglesia, aton vin̈aj Gayo. Ay ebꞌ tzꞌalani to ichato a junoc 
anciano tzꞌibꞌannac jun carta tic, palta tecan a vin̈aj apóstol Juan. Tzꞌalji vin̈aj Gayo 
tic vachꞌil, yujto xajanej val ebꞌ creyente vin̈. Syalpaxbꞌat vin̈ to syaꞌilej sbꞌa vin̈aj Gayo 
chiꞌ dꞌa schucal sbꞌeybꞌal vin̈aj Diótrefes. Slajvi chiꞌ, sbꞌat stzatzil scꞌool vin̈aj Demetrio.
 



A svachꞌ bꞌeybꞌal vin̈aj Demetrio
12  Axo vin̈ cucꞌtac Demetrio, van yalan ebꞌ smasanil yuj svachꞌil vin̈, 

chequel to scꞌanabꞌajej jun abꞌix te yel vin̈. An̈ejtonaꞌ on̈ tic, scal pax vin̈ 
vachꞌil. Eyojtac, a tas scalaꞌ, te yel.

Tzꞌacꞌjibꞌat stzatzil scꞌool ebꞌ
13 Tzijtumto tas in gana svalbꞌat dꞌayach taꞌ, palta maj in tzꞌibꞌejbꞌatlaj dꞌa 

jun in carta tic. 14 Yujto tzin naꞌ talaj ol in bꞌat ach vilaꞌ, yic ato taꞌ ol in vachꞌ 
alejcan juntzan̈xo tic dꞌayach.

15 Ayocabꞌ a juncꞌolal taꞌ. A ebꞌ a vachꞌcꞌool dꞌa tic, syacꞌbꞌat stzatzil a cꞌool 
ebꞌ. Scacꞌbꞌat stzatzil scꞌool junjun ebꞌ co vachꞌcꞌool taꞌ. 

Tzꞌel yich scarta vin̈aj Judas
1 A in Judas in tic, yacꞌumal in servil Jesucristo. Vucꞌtac in bꞌa yedꞌ vin̈aj 

Jacobo. Tzin tzꞌibꞌejbꞌat jun in carta tic dꞌayex, a ex avtabꞌil exxo yuj co 
Mam Dios, xajan ex yuuj, tan̈vabꞌil ex yuj Jesucristo. 2  Ocꞌocabꞌ val scꞌol Dios 
dꞌayex, yacꞌocabꞌ pax sjuncꞌolal yedꞌ svachꞌcꞌolal dꞌayex taꞌ.

A ebꞌ chuc sbꞌeybꞌal dꞌa scal ebꞌ creyente 
(2Pe 2.1‑7)

3 Ex xajanabꞌil vuuj, ijan in tzꞌibꞌejnacbꞌat jun in carta yic svalbꞌat dꞌayex 
yuj co colnabꞌil. Axo ticnaic, ay jun más yovalil svalbꞌat dꞌayex. Svalbꞌati to 
tzeyacꞌ val eyip yic max juvi juntzan̈ co cꞌaybꞌubꞌal acꞌbꞌil dꞌayon̈ dꞌa juneln̈ej 
a on̈ yic on̈xo Dios tic. 4 Svalbꞌat juntzan̈ tic dꞌayex, yujto ay ebꞌ tzꞌoch dꞌa co 
cal dꞌa elcꞌaltac. A ebꞌ chiꞌ te chuc ebꞌ. Syal ebꞌ icha tic:

—Colchajnac on̈xo yuj svachꞌcꞌolal Dios. Yuj chiꞌ, yaln̈ej tas chucal co gana, 
syaln̈ej co cꞌulani, xchi ebꞌ. Spatiquejcanel Jesucristo ebꞌ, an̈ejton Cajal yaji. 
Aton ebꞌ chiꞌ tzꞌibꞌabꞌilcan yabꞌixal dꞌa Slolonel Dios dꞌa pecaꞌ, syalani to ol 
bꞌatcan ebꞌ dꞌa syaelal.

5 A jun svalbꞌat tic dꞌayex, eyojtacxo, palta in gana tze nacot jabꞌoc vedꞌoc. 
A ebꞌ vetchon̈abꞌ israel dꞌa pecaꞌ, colchajnac el ebꞌ smasanil dꞌa Egipto yuj 
Dios Cajal. Palta slajvi chiꞌ tzijtum ebꞌ yacꞌnac chamoc, yujto maj yacꞌoch 
scꞌool ebꞌ dꞌay. 6 An̈ejtonaꞌ tze nacot tas ajnac juntzan̈ ebꞌ ángel dꞌa pecaꞌ, yujto 
yactejnaccan yopisio ebꞌ, yactannacpaxcan scajnubꞌ ebꞌ. Yuj chiꞌ tzecꞌbꞌilcan 
cꞌotan ebꞌ dꞌa qꞌuen cadena dꞌa juneln̈ej. A ticnaic preso yaj ebꞌ dꞌa scal 
qꞌuicꞌalqꞌuinal yuj Dios. Icha chiꞌ yajcan ebꞌ masanto ol ja jun cꞌual te nivan 
yelcꞌochi. Ato taꞌ ol chꞌolbꞌitaj ebꞌ. 7 An̈ejtonaꞌ tze nacot tas ajnac ebꞌ aj Sodoma 
yedꞌ ebꞌ aj Gomorra yedꞌ juntzan̈xo chon̈abꞌ ay dꞌa slacꞌanil. An̈ej ajmulal 
scꞌulejnac ebꞌ. Scꞌulannac pax ajmulal ebꞌ yedꞌ ebꞌ yetvinaquil. Icha yutejnac 
sbꞌa ebꞌ ángel chiꞌ, icha chiꞌ yutejnac pax sbꞌa ebꞌ. A ebꞌ chiꞌ, chꞌoxnabꞌil yaj ebꞌ 
dꞌa masanil anima ticnaic, yujto van yabꞌan syail ebꞌ dꞌa cal cꞌacꞌ dꞌa juneln̈ej.

A Chꞌan̈ Scarta Vin̈aj

JUDAS
Judas sbꞌi jun carta tic, aton jun carta tic stzꞌibꞌejnacbꞌat vin̈aj Judas dꞌa ebꞌ creyente 

dꞌa junjun iglesia. Syalanbꞌat vin̈ to tecꞌan syutej sbꞌa ebꞌ dꞌa juntzan̈xo ebꞌ tzꞌecꞌ yal 
juntzan̈xo chꞌoc cꞌaybꞌubꞌal. Lajan tas syal jun carta tic yedꞌ tas syal jun schabꞌil carta 
vin̈aj Pedro. Syalan vin̈ dꞌa ebꞌ ol ilan juntzan̈ slajvubꞌ cꞌual chiꞌ to tecꞌan syutej sbꞌa 
ebꞌ dꞌa jun tas te yel, aton jun ay dꞌa juneln̈ej.
 



 

* 11 Tzꞌilchaj pax yabꞌixal vin̈aj Balaam tic dꞌa Números capítulos 22 masanto dꞌa 25. 
* 11 Tzꞌilchaj pax yabꞌixal vin̈aj Coré tic dꞌa Números 16. 

8  Axo ebꞌ ayoch dꞌa co cal ticnaic, an̈ej chucal naan yuj ebꞌ, yuj chiꞌ 
syacꞌbꞌat sbꞌa ebꞌ dꞌa scal. Malaj yelcꞌoch spoder Dios dꞌa ebꞌ. Ton̈ej sbꞌuchvaj 
ebꞌ dꞌa ebꞌ te nivac yelcꞌochi. 9 Sco nacot jun sat ángel scuchan Miguel. Ayic 
junel yacꞌnac oval yedꞌ vin̈ diablo, ayic stelannac sbꞌa yedꞌ vin̈ diablo chiꞌ yuj 
snivanil vin̈aj Moisés. A jun ángel chiꞌ, vachꞌchom te nivan spoder, palta maj 
stecꞌbꞌejlaj sbꞌa sbꞌuchvaj dꞌa vin̈ diablo chiꞌ, maj scatabꞌej paxlaj vin̈. Ton̈ej 
yalnac icha tic: Aocabꞌ Dios Cajal tzach cachani, xchin̈ej dꞌa vin̈. 10 Palta a 
ebꞌ chiꞌ, ton̈ej scomon bꞌuchvaj ebꞌ dꞌa junoc tas man̈ yojtacoc. Ay juntzan̈ tas 
yojtac ebꞌ icha snaan junoc nocꞌ nocꞌ malaj spensar. A dꞌa juntzan̈ tic ton̈ej 
svachꞌ juejel sbꞌa ebꞌ. 11 Obꞌiltac ebꞌ, yujto lajan syutej sbꞌa ebꞌ icha yutejnac 
sbꞌa vin̈aj Caín. Yujn̈ej qꞌuen tumin schon̈el sbꞌa ebꞌ, icha yutejnac sbꞌa vin̈aj 
Balaam. * Icha vin̈aj Coré, * satnac el vin̈, yujto yacꞌnac oval vin̈ dꞌa spatic 
Dios, icha chiꞌ ol aj satel ebꞌ yuj spitalil. 12  Qꞌuixvelal tzꞌajoch ebꞌ dꞌa e cal 
ayic tzex mol vaꞌi yic tze chꞌoxani to tze xajanej e bꞌa. Yujto comonn̈ej tzꞌoch 
ebꞌ vael dꞌa e cal, max xiv jabꞌoc ebꞌ. Icha junoc tan̈vum calnel an̈ej stan̈vej 
sbꞌa, icha chiꞌ syutej sbꞌa ebꞌ. Icha taquin̈ asun ton̈ej sbꞌeyecꞌ yuj icꞌ, icha chiꞌ 
yaj ebꞌ. Lajan ebꞌ icha junoc te teꞌ max satanlaj dꞌa stiempoal. Ton̈ej stacjieli, 
schamel teꞌ. Slajvi chiꞌ, stocꞌjiqꞌueta teꞌ smasanil yedꞌ schꞌan̈al yibꞌ. Svachꞌ 
satel teꞌ dꞌa juneln̈ej. 13 Icha val yovaj aꞌ mar sqꞌue chulan, icha chiꞌ yaj ebꞌ, 
yujto max yal scachjioch vaan ebꞌ. Icha juntzan̈ svom a aꞌ tzꞌelcan dꞌa stitac, 
jantac chucal yedꞌnac, icha chiꞌ ebꞌ yuj juntzan̈ tas qꞌuixvelal scꞌulej chiꞌ. Icha 
junoc qꞌuen cꞌanal satbꞌat dꞌa sbꞌe, icha chiꞌ yaj ebꞌ. Lista yaj qꞌuicꞌalqꞌuinal 
bꞌaj yovalil ol cꞌochcan ebꞌ dꞌa juneln̈ej.

14  A vin̈aj Enoc, yuquilxo yin̈tilal vin̈aj Adán yaj vin̈. A vin̈ aljinaccan 
yabꞌixal ebꞌ ayecꞌ dꞌa co cal tic icha tic: Ol jax Cajalil, man̈ jantacoc smilal 
ebꞌ yicxo yedꞌnac ayic ol jaxoc. 15 Ato taꞌ ol chꞌolbꞌitaj yaj ebꞌ anima smasanil. 
Jantacn̈ej ebꞌ chuc, ol ochcan yaelal dꞌa yibꞌan̈ ebꞌ yuj smul, yujto chuc scꞌulej 
ebꞌ. Syalanpax chucal ebꞌ dꞌa spatic Dios Cajal, yujto te chuc spensar ebꞌ, 
xchinaccan vin̈aj Enoc chiꞌ. 16 A ebꞌ ay dꞌa co cal tic, malaj tas scha scꞌol ebꞌ, 
alum pecal ebꞌ. An̈ej tas snibꞌej snivanil ebꞌ scꞌulej. Ton̈ej ste iqꞌuejchaan̈ sbꞌa 
ebꞌ. Yalxon̈ej mach syal ebꞌ vachꞌil yujn̈ej to sgana ebꞌ syacꞌ ganar jabꞌoc tas 
dꞌa spatic ebꞌ.

Checnabꞌil dꞌa ebꞌ yicxo Dios
17 Ex xajanabꞌil vuuj, naeccot juntzan̈ yalnacbꞌat ebꞌ schecabꞌ Cajal Jesús 

dꞌayex icha tic: 18 A dꞌa jun slajvubꞌ tiempoal, ay ebꞌ comonn̈ej ol bꞌuchvajoc. 
An̈ej juntzan̈ chucal sgana ebꞌ, a ol sbꞌeybꞌalej ebꞌ, xchi ebꞌ. 19 Yuj ebꞌ chiꞌ ol 
spoj sbꞌa ebꞌ yicxo Dios. An̈ej dꞌa yic yolyibꞌan̈qꞌuinal tic ayoch spensar ebꞌ. 
Malaj Yespíritu Dios ayoch dꞌa ebꞌ.

20 Palta a ex xajanabꞌil ex vuuj, tecꞌan tzeyutej e bꞌa dꞌa juntzan̈ cꞌaybꞌubꞌal 
eyacꞌnacoch dꞌa e cꞌool to yicn̈ej Dios yaji. Tzex lesalvi yedꞌ spoder Yespíritu 
Dios. 21 Naann̈ejocabꞌ eyuuj to xajan ex yuj Dios yacbꞌan sco tan̈vejec sja jun 
cꞌual yic ol yacꞌan co qꞌuinal Cajal Jesucristo dꞌa juneln̈ej, yujto tzꞌocꞌ scꞌool 
dꞌayon̈.

22  Co montejec ebꞌ ay schabꞌcꞌolal, yic ol stecꞌbꞌejxi sbꞌa ebꞌ. 23 Yedꞌ pax ebꞌ 
ichato aybꞌat dꞌa cal cꞌacꞌ, co colequelta ebꞌ. Ichato van co n̈eranelta ebꞌ dꞌa 
cal cꞌacꞌ chiꞌ. Ay juntzan̈xo ebꞌ yovalil tzꞌocꞌ co cꞌool yuuj, palta xivoc on̈ec 
dꞌa ebꞌ, yujto ay smay co juviel yuj ebꞌ. Axo juntzan̈ chucal scꞌulej ebꞌ chiꞌ, co 
yajequel smasanil icha co yajanel junoc pichul mictac.

Aljocabꞌ vachꞌ lolonel dꞌa Dios
24-25 Junn̈ej ton Dios, aton co Columal. A tzon̈ tan̈vani yic vachꞌ Aꞌ ol on̈ 

icꞌanbꞌat dꞌa yichan̈, malaj co paltail ayic ol on̈ cꞌoch dꞌa svachꞌilal. Ol on̈ te 
tzalaj yedꞌ taꞌ. Yuj Cajal Jesucristo, yuj chiꞌ calec to a Dios te nivan svachꞌil, 
te nivan yelcꞌochi, te ay spoder. An̈ej Yajal dꞌa Smasanil. Ichataxon chiꞌ yaji, 
ayic manto bꞌo yolyibꞌan̈qꞌuinal tic. An̈ejaꞌ icha pax chiꞌ ticnaic. An̈ejaꞌ icha 
pax chiꞌ dꞌa bꞌaqꞌuin̈. Amén. 

A juntzan̈ syacꞌ Cristo cojtaquejeli

1  1 A jun libro tic tzꞌalan yuj juntzan̈ tas acꞌbꞌil entregar dꞌa Jesucristo 
yuj Dios yic scojtaquejel a on̈ schecabꞌ on̈ tic. A juntzan̈ syal tic toxo ol 

ujoc. A Jesús chiꞌ ix checancot jun yángel yal juntzan̈ tic dꞌayin a in Juan in 
schecabꞌ in tic. 2  Svacꞌ testigoal in bꞌa yuj tas ix vilaꞌ yedꞌ yuj tas ix yal Dios 
yedꞌ pax yuj tas ix yal Jesucristo.

3  A jun libro tic, a Dios ix acꞌan tzꞌibꞌchajoc. Yuj chiꞌ a ebꞌ tzꞌavtani yedꞌ ebꞌ 
tzꞌabꞌani, tato scꞌanabꞌajej ebꞌ tas syalaꞌ, te vachꞌ yic ebꞌ, yujto toxo ol ujoc 
juntzan̈ syal tic.

A juntzan̈ scarta vin̈aj Juan dꞌa uqueꞌ iglesia
4  A in Juan in tic, tzin tzꞌibꞌejbꞌat dꞌayex ex yicxo Dios dꞌa uqueꞌ iglesia 

dꞌa yol yic Asia. Yacꞌocabꞌ svachꞌcꞌolal Dios yedꞌ sjuncꞌolal dꞌayex. A Dios 
ayecꞌ ticnaic, aytaxoneqꞌui, toto pax ol javoc. Yacꞌocabꞌ svachꞌcꞌolal ucvan̈ 
ebꞌ espíritu ayecꞌ dꞌa yichan̈ bꞌaj cꞌojanem Dios dꞌayex. 5  Axo Jesucristo, 
aton testigo te yeln̈ej syalaꞌ, yacꞌocabꞌ svachꞌcꞌolal yedꞌ sjuncꞌolal dꞌayex. 
A bꞌabꞌlaj pitzvinac pax dꞌa scal ebꞌ chamnac. A Yajal yaj dꞌa ebꞌ yajal dꞌa 
yolyibꞌan̈qꞌuinal tic. Te xajan on̈ yuuj. Ix yicꞌcanel co mul yedꞌ schiqꞌuil, 6 on̈ 

A Tas Chꞌoxbꞌil Yuj Jesucristo dꞌa San Juan

APOCALIPSIS
Apocalipsis sbꞌi jun libro tic, yujto a dꞌay tzꞌibꞌabꞌilcan tas chꞌoxbꞌil dꞌa vin̈aj apóstol 

Juan ayic preso yaj vin̈ dꞌa Patmos, aton jun lum luum ay dꞌa snan̈al aꞌ mar. Ix tzꞌibꞌchaj 
jun libro tic ayic van spechji bꞌeyecꞌ ebꞌ creyente yujto syacꞌoch Cristo ebꞌ dꞌa scꞌool. 
A tas nabꞌil yuj vin̈aj Juan chiꞌ, to scꞌaybꞌej ebꞌ creyente vin̈ yic tecꞌan syutej sbꞌa ebꞌ 
yacꞌanoch Cristo dꞌa scꞌool, yic tecꞌanpax syutej sbꞌa ebꞌ dꞌa scal yaelal van yabꞌan ebꞌ 
chiꞌ. A jun libro tic tzꞌalancot yuj tas ix chꞌoxji yil vin̈aj Juan icha vayich, yic snachajel 
yuj ebꞌ creyente tzꞌavtan jun libro tic, vachꞌchom max nachajel yuj anima smasanil.

An̈ej jun libro tic tzꞌalan yuj juntzan̈ tastac satubꞌtac ol ujoc. Tzijtum juntzan̈ yechel 
ol checlaj dꞌa satchaan̈ yedꞌ dꞌa sat luum tic. Syalanpaxcot yuj jun tas nivan yelcꞌochi, 
aton tas ol aj sjax Jesucristo dꞌa schaelal, tas pax ol aj satel ebꞌ man̈ ol acꞌanoch Cristo 
chiꞌ dꞌa scꞌool yuj Dios yedꞌ pax tas ol aj syamchaj vin̈ diablo ayic ol emcan vin̈ mil 
abꞌil dꞌa jun xabꞌ olan yedꞌ pax yic ol bꞌatcan vin̈ dꞌa cal cꞌacꞌ dꞌa juneln̈ej yedꞌ ebꞌ ol 
och tzacꞌan yedꞌ vin̈. Syalanpaxi to ol yacꞌ yajalil Cristo yedꞌ yiglesia mil abꞌil, yedꞌ 
tas ol aj yacꞌan spac Dios dꞌa ebꞌ yuninal, aton ebꞌ scꞌanabꞌajan Dios chiꞌ, yedꞌ tas ol aj 
schꞌolbꞌitaj masanil anima dꞌa slajvubꞌ cꞌual yuj Dios. Syalanpax yuj tas ol aj satancanel 
jun yolyibꞌan̈qꞌuinal tic Dios yedꞌ satchaan̈. Syalanpaxcot yuj jun acꞌ satchaan̈ yedꞌ jun 
acꞌ yolyibꞌan̈qꞌuinal.
 



yacꞌanoch schon̈abꞌoc yic tzon̈ och sacerdoteal, yic scacꞌ servil Dios, aton 
Smam. Calec to te nivan yelcꞌoch Jesucristo, te ay spoder dꞌa masanil qꞌuinal. 
Amén.

7 A Cristo toxo ol javoc dꞌa scal asun. Masanil ebꞌ anima ol ilan sjavi. Yedꞌ 
pax ebꞌ tecjinacchamoc, ol yil ebꞌ sjavi. Axo ebꞌ anima dꞌa junjun chon̈abꞌ dꞌa 
yolyibꞌan̈qꞌuinal tic, ayic ol yilan ebꞌ, ol laj ocꞌ ebꞌ. Val yel icha chiꞌ ol ajoc. 
Amén.

8  A in ton tic bꞌabꞌel in dꞌa smasanil, an̈ejaꞌ slajvubꞌ in paxi. Icha chabꞌ 
letra, A yedꞌ Zeta, icha chiꞌ vaji, xchi Dios Cajal, aton syal yuj smasanil. Ayecꞌ 
ticnaic, aytaxoneqꞌui, toto pax ol javoc.

A tas yilnac vin̈aj Juan icha vayichal
9 A in Juan in tic, cucꞌtac co bꞌa eyedꞌoc. Quetbꞌeyum co bꞌa cabꞌan syail. 

An̈ejtonaꞌ quetbꞌeyum pax co bꞌa dꞌa yol scꞌabꞌ Dios. Junxon̈ej scutej co chaan 
co tecꞌanil syacꞌ Jesucristo dꞌayon̈. A junel, preso vaj dꞌa jun lugar scuchan 
Patmos, dꞌa snan̈al aꞌ mar, yujn̈ej to svalel slolonel Dios, svacꞌanpax testigoal 
in bꞌa yuj Jesucristo. 10 Axo dꞌa scꞌual Cajal, ix javi spoder Yespíritu Dios dꞌa 
vibꞌan̈. Ix vabꞌani, ay jun te chaan̈ ix avaj dꞌa in patic, icha yocꞌ junoc qꞌuen 
trompeta. 11 Ix yalan dꞌayin:

A tas van ilan tic, tzꞌibꞌejcan dꞌa chꞌan̈ uum. Tzacꞌanbꞌat dꞌa ebꞌ creyente dꞌa 
uqueꞌ iglesia: Aton dꞌa Éfeso, dꞌa Esmirna, dꞌa Pérgamo, dꞌa Tiatira, dꞌa Sardis, 
dꞌa Filadelfia yedꞌ dꞌa Laodicea, xchi dꞌayin.

12  Ix lajvi chiꞌ, ix in bꞌat qꞌuelnaj dꞌa in patic, ix vilani mach jun tzꞌavaj chiꞌ 
dꞌayin. Axo ix vilani, ay uqueꞌ sbꞌachnubꞌ candil nabꞌa oro. 13  Axo dꞌa snan̈al 
juntzan̈ bꞌachnubꞌ chiꞌ, ay jun icha anima yilji. Ayoch jun spichul jucan, 
ayemcꞌoch dꞌa yibꞌan̈ yoc. Ayoch jun tzecꞌul nabꞌa oro levan sat dꞌa sn̈iꞌ scꞌool. 
14 Axo xil sjolom, icha nocꞌ sacsac lana, icha pax saquil qꞌuen sacbꞌat. Axo yol 
sat, lajan yilji icha teꞌ cꞌacꞌ. 15 Axo yoc, toxon̈ej sveei yilji icha qꞌuen bronce 
sn̈usji dꞌa yol horno, sn̈icjipaxel smical. Toxon̈ej sn̈ilili sjaj sloloni, icha scꞌan̈ 
yem aꞌ nivac pajav. 16 Yedꞌnacqꞌue uqueꞌ cꞌanal dꞌa svachꞌ cꞌabꞌ. A dꞌa yol stiꞌ 
ayelta jun espada jay ye dꞌa schabꞌil pacꞌan̈. A sat, copopi yilji icha yoc cꞌu 
stup yoc co sat quilani.

17 Ayic ix vilan chiꞌ, in telvi, icha chamnac in aj dꞌa yichan̈. Palta ix 
yacꞌanqꞌue svachꞌ cꞌabꞌ dꞌa vibꞌan̈, ix yalan dꞌayin:

—Man̈ ach xivoc. A in ton tic bꞌabꞌel in dꞌa smasanil, slajvubꞌ in paxi. 
18  Pitzan in, milbꞌil in chamoc palta pitzvinaquinxi dꞌa juneln̈ej. A dꞌayin ay 
sllaveal yic chamel yedꞌ jun lugar bꞌaj ay ebꞌ chamnac. 19 Tzꞌibꞌejcan juntzan̈ 
ix il tic: Aton juntzan̈ ayecꞌ ticnaic yedꞌ juntzan̈ toto ol ujoc. 20 Ol val dꞌayach 
tas syalelcꞌoch uqueꞌ cꞌanal ix il dꞌa in vachꞌ cꞌabꞌ yedꞌ pax uqueꞌ sbꞌachnubꞌ 
candil nabꞌa oro ix ilaꞌ. A uqueꞌ cꞌanal chiꞌ, aton ebꞌ ucvan̈ in checabꞌ dꞌa 
uqueꞌ iglesia schꞌoxoꞌ. Axo uqueꞌ sbꞌachnubꞌ candil chiꞌ, aton uqueꞌ iglesia 
chiꞌ schꞌoxoꞌ.

A chꞌan̈ carta dꞌa ebꞌ creyente dꞌa Éfeso

2  1 Ix yalan Jesús dꞌayin: Tzꞌibꞌejbꞌat dꞌa in checabꞌ ayecꞌ dꞌa scal ebꞌ 
creyente dꞌa chon̈abꞌ Éfeso icha tic. A jun yamjinacqꞌue uqueꞌ cꞌanal dꞌa 

svachꞌ cꞌabꞌ, aton jun sbꞌeyecꞌ dꞌa scal uqueꞌ sbꞌachnubꞌ candil nabꞌa oro, a 

* 2.14 Tzꞌilchaj pax jun abꞌix tic dꞌa Números 25.1-3 yedꞌ pax dꞌa 31.16. 

tzꞌalan dꞌayex: 2  Vojtac masanil tas tze cꞌulej. Vojtac to tzeyacꞌ val och dꞌa e 
cꞌol e munlaj dꞌa yic Dios, te nivan pax tzeyutej e cꞌol eyacꞌan techajoc, max 
e chapaxoch ebꞌ man̈ vachꞌoc dꞌa e cal. Vojtac paxi to ix laj eyacꞌ proval ebꞌ 
syaloch sbꞌa in checabꞌoc. Ix ilchajelta eyuuj to yes ebꞌ. 3  Vuujn̈ej te nivan 
yaelal sjavi dꞌa eyibꞌan̈, palta tzeyacꞌ techajoc, max eyacꞌpaxlaj chabꞌax e 
cꞌool. 4 Palta ay val syal janicꞌ in cꞌool dꞌayex, yujto maxtzac in e xajanej icha 
dꞌa sbꞌabꞌelal. 5  Yuj chiꞌ naeccoti, chajtil eyaji ayic manto chabꞌax e cꞌool. 
Naec e bꞌa, bꞌoecxi e bꞌa icha dꞌa yalan̈taxo. Tato max e na e bꞌa, elan̈chamel 
ol in javoc dꞌayex, ol vicꞌanel sbꞌachnubꞌ e candil dꞌa yedꞌtal. 6  Palta ay jun 
vachꞌ tze cꞌulej svilaꞌ, yujto a sbꞌeybꞌal ebꞌ nicolaíta tze chaqueli, icha svutej 
in chacanpaxel a in tic. 7 Masanil mach tzꞌabꞌani, yacꞌocabꞌoch schiquin dꞌa 
tas syal Espíritu dꞌa junjun iglesia. A ebꞌ ol acꞌan techajoc, ol vacꞌ sat jun te 
teꞌ yic qꞌuinal dꞌa juneln̈ej slo ebꞌ. A jun te teꞌ chiꞌ, a dꞌa svachꞌilal Dios ayecꞌ 
teꞌ, xchi Jesús dꞌayin.

A chꞌan̈ carta dꞌa ebꞌ creyente dꞌa Esmirna
8  Ix yalanxi Jesús dꞌayin: Tzꞌibꞌejbꞌat dꞌa in checabꞌ ayecꞌ dꞌa scal ebꞌ 

creyente dꞌa chon̈abꞌ Esmirna icha tic: A jun mach bꞌabꞌel dꞌa yichan̈ smasanil, 
slajvubꞌ paxi, aton jun chamnac, palta pitzvinacxi, a tzꞌalan dꞌayex icha tic: 
9 Vojtac jantac syaelal sjavi dꞌa eyibꞌan̈. Te mebꞌaꞌ ex, palta val yel te bꞌeyum 
ex. Vojtac paxi chajtil tzꞌaj e bꞌuchji yuj ebꞌ syaloch sbꞌa israelal, palta a 
smolanil ebꞌ chiꞌ yic vin̈ Satanás yaji. 10 Man̈ ex xiv yuj juntzan̈ yaelal ol javoc 
dꞌa eyibꞌan̈. Yujto ayex ol ex acꞌjoc och dꞌa preso yuj vin̈ diablo yuj eyacꞌji 
proval. Lajun̈eꞌ cꞌu ol ex och dꞌa syaelal. Palta cꞌanabꞌajumn̈ej tzeyutej e bꞌa 
masanto dꞌa chamel. Tato icha chiꞌ tzeyutej e bꞌa, ol vacꞌ spac dꞌayex, aton e 
qꞌuinal dꞌa juneln̈ej. 11 Masanil mach tzꞌabꞌani, yacꞌocabꞌ och schiquin dꞌa tas 
syal Espíritu dꞌa junjun iglesia. A ebꞌ ol acꞌan techajoc, man̈xo ol yabꞌlaj syail 
ebꞌ dꞌa junxo schabꞌil chamel, xchi Jesús dꞌayin.

A chꞌan̈ carta dꞌa ebꞌ creyente dꞌa Pérgamo
12  Ix yalanpax Jesús dꞌayin: Tzꞌibꞌejbꞌat dꞌa in checabꞌ ayecꞌ dꞌa scal ebꞌ 

creyente dꞌa Pérgamo icha tic: A jun ay yespada te jay ye dꞌa schabꞌil pacꞌan̈, 
a tzꞌalan dꞌayex: 13 Vojtac bꞌajtil ayex eqꞌui. Ay ex ecꞌ dꞌa jun chon̈abꞌ bꞌaj syacꞌ 
yajalil vin̈ Satanás, palta an̈ejaꞌ tzin e cꞌanabꞌajej. A vin̈aj Antipas, yacꞌnac 
val testigoal sbꞌa vin̈ vuuj. Milbꞌilcham vin̈ dꞌa e cal bꞌaj ayecꞌ vin̈ Satanás 
chiꞌ, palta an̈ejaꞌ tecꞌan ix eyutej e bꞌa dꞌayin. 14 Palta ayto juntzan̈ e paltail 
svilaꞌ, yujto ayex tzato eyacꞌoch e chiquin dꞌa scꞌaybꞌubꞌal vin̈aj Balaam. * A 
vin̈ acꞌjinac scꞌool vin̈aj Balac ayic yacꞌannac juvoquel ebꞌ israel vin̈. Yuj vin̈aj 
Balac chiꞌ, schinac juntzan̈ nocꞌ ebꞌ, juntzan̈ nocꞌ tzꞌacꞌji dꞌa scomon diosal ebꞌ. 
Emnac pax ebꞌ ajmulal. 15 An̈ejaꞌ ayex pax tzeyacꞌoch e pensar dꞌa scꞌaybꞌubꞌal 
ebꞌ nicolaíta. 16 Yuj chiꞌ, naec e bꞌa ticnaic, tato maay, elan̈chamel ol in javoc 
dꞌayex, ol vacꞌan oval yedꞌ ebꞌ icha chiꞌ scꞌulej. A jun espada ayelta dꞌa yol in 
tiꞌ, a ol vacꞌlabꞌej. 17 Masanil mach tzꞌabꞌani, yacꞌocabꞌ och schiquin dꞌa tas 
syal Espíritu dꞌa junjun iglesia. A ebꞌ ol acꞌan techajoc, ol vacꞌ jun maná sva 
ebꞌ, aton jun cꞌubꞌaneli. Ol vacꞌanpax junjunoc qꞌuen qꞌueen sacsac dꞌa ebꞌ. 

A dꞌa jun qꞌueen chiꞌ tzꞌibꞌabꞌiloch jun acꞌ bꞌi malaj mach ojtannac. A ebꞌ ol 
chaan yicoꞌ, an̈ej ebꞌ ol ojtacaneloc, xchi Jesús dꞌayin.

A chꞌan̈ carta dꞌa ebꞌ creyente dꞌa Tiatira
18  Ix yalanxi Jesús dꞌayin: Icha tic tzutej a tzꞌibꞌanbꞌat dꞌa in checabꞌ ayecꞌ 

dꞌa scal ebꞌ creyente dꞌa chon̈abꞌ Tiatira: A Yuninal Dios icha cꞌacꞌ yol sat, axo 
yoc toxon̈ej sveei icha qꞌuen bronce, a tzꞌalan jun tic dꞌayex: 19 Vojtac masanil 
tas tze cꞌulej. Tzin e xajanej. Tzin eyacꞌanoch dꞌa e cꞌool. Tzin eyacꞌanpax 
servil. Tecꞌan val tzeyutej e bꞌa eyacꞌan techajoc. Vojtac to ecꞌalto tzex munlaj 
ticnaic icha dꞌa yalan̈taxo. 20 Palta ay janicꞌ tas tzin na dꞌa e patic, yujto tze 
chaoch ix Jezabel dꞌa e cal. A jun ix chiꞌ, syaloch sbꞌa ix schecabꞌoc Dios, 
palta ton̈ej syacꞌ musansatil ebꞌ in checabꞌ ix. Yujto a ix tzꞌacꞌan scꞌool ebꞌ yic 
tzꞌem ebꞌ ajmulal, scuchbꞌan pax ebꞌ ix schi juntzan̈ nocꞌ nocꞌ tzꞌacꞌji silabꞌil 
dꞌa juntzan̈ comon dios. 21 Nivan ix vutej in cꞌool dꞌa ix, talaj sna sbꞌa ix yuj 
jun yajmulal chiꞌ, palta malaj sgana ix sna sbꞌa dꞌa smul chiꞌ. 22  Yuj chiꞌ ol 
vacꞌoch syaelal ix, ol bꞌatcan ix dꞌa sat chꞌat. Yedꞌ pax ebꞌ scꞌulan ajmulal chiꞌ 
yedꞌ ix, tato man̈ ol sna sbꞌa ebꞌ, tato max yactejcan ebꞌ scꞌulan icha scꞌulej 
ix chiꞌ, ol vacꞌpax val och syaelal ebꞌ. 23  An̈ejtonaꞌ ol vacꞌpax miljoccham ebꞌ 
yuneꞌ ix. Icha chiꞌ ol aj in yojtacanel ebꞌ creyente dꞌa junjun iglesia to a in tic 
vojtac masanil tas ay dꞌa spensar ebꞌ yedꞌ tastac sna ebꞌ. Ol yojtaquejpaxel 
ebꞌ to a in tic ol vacꞌ spac dꞌayex junjun ex ato syalaꞌ tas tze cꞌulej. 24-25 Palta 
a exxo aj Tiatira ex chiꞌ, a ex ton max eyacꞌoch e pensar dꞌa scꞌaybꞌubꞌal jun 
ix chiꞌ, aton juntzan̈ cꞌaybꞌubꞌal syal ebꞌ to yic vin̈ Satanás yaji, man̈ comonoc 
tzꞌojtacajeli. Palta a exxo max eyacꞌoch e bꞌa yedꞌ ebꞌ, an̈ej jun tic svalbꞌat 
dꞌayex: Vachꞌn̈ej tzeyutej e bꞌa masanto ol in jaxoc, man̈xa junocxo checnabꞌil 
syal valanbꞌat dꞌayex. 26 A ebꞌ ol acꞌan techaj scꞌulan icha in gana masanto dꞌa 
slajvubꞌ, aton ebꞌ ol vacꞌoch yopisio yacꞌan yajalil dꞌa juntzan̈ nación. 27 Icha 
yutejnac in Mam yacꞌan vopisio, icha chiꞌ ol vutoc vacꞌan yopisio ebꞌ. Yuj chiꞌ 
ol yacꞌ yajalil ebꞌ, man̈xo ol ocꞌlaj scꞌool ebꞌ. Ol satel juntzan̈ nivac nación chiꞌ 
ebꞌ, icha tzꞌaj smacꞌjipoj junoc lum chen yedꞌ junoc qꞌuen cꞌococh. 28  An̈ejtonaꞌ 
ol vacꞌpax jun qꞌuen nit cꞌanal dꞌa ebꞌ. 29 Masanil mach tzꞌabꞌani, yacꞌocabꞌ och 
schiquin dꞌa tas syal Espíritu dꞌa junjun iglesia, xchi Jesús dꞌayin.

A chꞌan̈ carta dꞌa ebꞌ creyente dꞌa Sardis

3  1 Ix yalanxi Jesús dꞌayin: Tzꞌibꞌejbꞌat dꞌa in checabꞌ ayecꞌ dꞌa scal ebꞌ 
creyente dꞌa Sardis icha tic: A jun ayoch ucvan̈ Yespíritu Dios dꞌay, 

aypaxecꞌ uqueꞌ cꞌanal dꞌay, a tzꞌalan dꞌayex: Vojtac masanil tas tze cꞌulej. A 
dꞌa sat ebꞌ eyetanimail pitzan ex val, palta axo dꞌa in sat, chamnac ex eli. 2  Yuj 
chiꞌ naec val e bꞌa. Vachꞌchom ayto val jabꞌxo e vachꞌ bꞌeybꞌal svilaꞌ, palta ijan 
val slajvieli. Yuj chiꞌ tzeyacꞌ val eyip e cꞌulan juntzan̈ chiꞌ yic man̈ ol vachꞌ 
sateloc. Svalbꞌat juntzan̈ tic dꞌayex yujto a juntzan̈ van e cꞌulani, man̈ vachꞌoc 
dꞌa yichan̈ in Diosal. 3  Yuj chiꞌ naeccot juntzan̈ cꞌaybꞌubꞌal bꞌaj eyacꞌnac och e 
pensar dꞌa yalan̈taxo, naecpax e bꞌa. Aqꞌuecxi och e pensar dꞌay. Macvajan̈ec, 
tato maay, ol in javoc dꞌayex icha junoc elcꞌum malaj mach ojtannac jantac 
hora scꞌochi. 4  Palta ay jayvan̈ ex dꞌa Sardis chiꞌ, manto ex juviel-laj. Icha 
junoc mach malaj bꞌaj smicax jabꞌoc spichul, icha chiꞌ eyaji. Yuj chiꞌ ol acꞌjoc 
och junjun e pichul te sac. Ol ex bꞌeyecꞌ vedꞌoc, yujto smoj icha chiꞌ tzex aji. 

5 A ebꞌ ol acꞌan ganar, ol acꞌjococh jun pichul te sac dꞌa ebꞌ. Malaj bꞌaqꞌuin̈ ol 
in suc sat sbꞌi ebꞌ dꞌa jun libro yic qꞌuinal dꞌa juneln̈ej. Ol valan dꞌa yichan̈ in 
Mam yedꞌ dꞌa yichan̈ ebꞌ yángel to vic ebꞌ. 6 Masanil mach tzꞌabꞌani, yacꞌocabꞌ 
och schiquin dꞌa tas syal Espíritu dꞌa junjun iglesia, xchi Jesús dꞌayin.

A chꞌan̈ carta dꞌa ebꞌ creyente dꞌa Filadelfia
7 Ix ya lan xi Jesús dꞌayin: Tzꞌibꞌejbꞌat dꞌa in checabꞌ ayecꞌ dꞌa scal ebꞌ 

creyente dꞌa chon̈abꞌ Filadelfia icha tic: A jun te vachꞌn̈ej, jun te yeln̈ej syalaꞌ, 
jun edꞌjinac sllave vin̈aj rey David. Ayic sjacani, malaj mach syal smacanxi. 
Ayic smacani, malaj mach syal sjacanxi. A tzꞌalan dꞌayex: 8  Vojtac masanil 
tas tze cꞌulej. Ay jun puerta ix in jac dꞌa eyichan̈. Malaj mach syal smacanxi. 
Vachꞌchom quenn̈ej val e tecꞌanil, palta tze cꞌanabꞌajej in lolonel. Malaj bꞌaj 
ix eyalaꞌ to man̈ in eyojtacoc. 9 Yuj chiꞌ a ebꞌ tzꞌacꞌan servil vin̈ Satanás, ebꞌ 
stzꞌac yaloch sbꞌa israelal, ol vacꞌbꞌat ebꞌ dꞌayex, ol em cuman ebꞌ dꞌa sat 
lum dꞌa eyichan̈. Icha chiꞌ ol vutoc ebꞌ yic ol nachajel yuj ebꞌ to xajan ex 
vuuj. 10 Yujto tze cꞌanabꞌajej in checnabꞌil, tecꞌan val tzeyutej e bꞌa dꞌa scal 
syaelal. Yuj chiꞌ ol ex in tan̈vej dꞌa scal jun nivan yaelal ol javoc yic syacꞌan 
proval masanil anima dꞌa yolyibꞌan̈qꞌuinal tic. 11 Toxo ol in javoc, yuj chiꞌ 
vachꞌ tzeyutej e bꞌeybꞌal ichataxon eyaji, yic malaj mach ol yal yicꞌanecꞌ 
spac eyic junjun ex.  12  A ebꞌ ol acꞌan techajoc, icha juntzan̈ yoyal stemplo 
in Diosal, icha chiꞌ ol aj ebꞌ vuuj, yujto malaj bꞌaqꞌuin̈ ol elta ebꞌ taꞌ. Ol in 
tzꞌibꞌejoch sbꞌi in Diosal dꞌa ebꞌ yedꞌ sbꞌi schon̈abꞌ, aton jun acꞌ Jerusalén ol 
emta dꞌa satchaan̈ bꞌaj ay in Diosal. An̈ejtonaꞌ ol in tzꞌibꞌejpaxoch in bꞌi acꞌto 
dꞌa ebꞌ. 13  Masanil mach tzꞌabꞌani, yacꞌocabꞌoch schiquin dꞌa tas syal Espíritu 
dꞌa junjun iglesia, xchi Jesús dꞌayin.

A chꞌan̈ carta dꞌa ebꞌ creyente dꞌa Laodicea
14  Ix yal anxi Jesús dꞌayin: Tzꞌibꞌejbꞌat dꞌa in checabꞌ ayecꞌ dꞌa scal ebꞌ 

creyente dꞌa chon̈abꞌ Laodicea icha tic: A jun yeln̈ej syalaꞌ, vachꞌn̈ej syutej sbꞌa 
yacꞌan testigoal, aꞌ bꞌojinac masanil tas yedꞌ Dios, aꞌ tzꞌalan dꞌayex: 15 Vojtac 
masanil tas tze cꞌulej. Lajan ex icha junoc tas tzꞌucꞌji, mantoc te siic, mantoc 
te cꞌacꞌ. Octom siic ex, ma te cꞌacꞌ ex paxi. 16  Palta lajan ex icha junoc tas 
namqꞌuixin, malaj vachꞌ yochi. Yuj chiꞌ, ichato ol ex in puchꞌejeli. 17 Yujto 
tzeyalaꞌ: A on̈ t ic bꞌeyum on̈, vachꞌ on̈, malaj jabꞌoc co paltail, nivanoc xe 
chi. Palta man̈ jabꞌoc snachajel eyuuj tato malaj jabꞌoc e vachꞌil, malaj jabꞌoc 
eyelcꞌochi. Icha yaj junoc mach malaj tas ay dꞌay, max uji yilani, bꞌeraneli, 
icha chiꞌ eyaji. 18 Yuj chiꞌ sval dꞌayex, bꞌoec val e bꞌeybꞌal. Tato icha chiꞌ, ichato 
ol e man jun oro bꞌobꞌil dꞌa scal cꞌacꞌ dꞌayin, yic ol e cha e bꞌeyumal dꞌa val yel. 
Ichato ol e man jun e pichul te sac dꞌayin, yuj chiꞌ man̈xo ol ex qꞌuixvoclaj, 
ina to bꞌeranexeli. An̈ejtonaꞌ, ichato ol e man yan̈al yol e sat dꞌayin, yic ol 
yal eyilani. 19 Jantacn̈ej ebꞌ xajan vuuj, tzin cachoch vaan ebꞌ, svacꞌanpaxoch 
syaelal ebꞌ. Yuj chiꞌ, naec val e bꞌa, tzeyacꞌpaxoch e pensar dꞌayin. 20 Abꞌec val, 
ichato van vavajoch dꞌa tiꞌ pat. Tato ay mach tzꞌabꞌan in jaj, sjacan teꞌ dꞌayin, 
ol in och yedꞌoc. Ol in va yedꞌoc, ol va pax vedꞌoc. 21 A ebꞌ ol acꞌan techajoc, ol 
vaqꞌuem cꞌojan ebꞌ bꞌaj ay in despacho, icha ix aj vem cꞌojan yedꞌ in Mam bꞌaj 
ay sdespacho, yujto vacꞌnac techajoc. 22  Masanil mach tzꞌabꞌani, yacꞌocabꞌoch 
schiquin dꞌa tas syal Espíritu dꞌa junjun iglesia, xchi Jesús dꞌayin.

* 4.5 A dꞌa sat ebꞌ israel, a jun número 7 schꞌoxcoti to te tzꞌacan. Syal ucvan̈ espíritu dꞌa tic yuj 
schꞌoxaneli to te tzꞌacan Espíritu Santo dꞌa smasanil. * 4.6 A dꞌa tic syalaꞌ, “juntzan̈ tastac 
pitzan”. Ayic sco lajbꞌan juntzan̈ pasaje tic yedꞌ juntzan̈ pasaje dꞌa Ezequiel, sco naꞌa to querubín 
juntzan̈ sbꞌinaj chiꞌ dꞌa tic. * 5.1 A dꞌa castilla “sello” xchi. A yopisio sello ayoch chiꞌ yic malaj 
junoc mach scomon jacan chꞌan̈ uum chiꞌ. 

A jun sdespacho Dios ayecꞌ dꞌa satchaan̈

4  1 Ix lajvi chiꞌ ix vilani ay jun puerta jacan dꞌa satchaan̈. Axo jun lajan 
yoch sjaj icha qꞌuen trompeta, aton jun ix bꞌabꞌlaj alan dꞌayin dꞌa 

sbꞌabꞌelal, aꞌ ix alanxiemta dꞌayin icha tic:
—Qꞌuean̈cot dꞌa tic. Ol in chꞌox dꞌayach juntzan̈ tastac yovalil ol ujoc ayic 

ol lajvoc juntzan̈ tic, xchi dꞌayin.
2  Ix javi spoder Yespíritu Dios dꞌa vibꞌan̈, ix vilan jun despacho dꞌa 

satchaan̈, ay jun mach cꞌojanem dꞌay. 3  A jun cꞌojanem chiꞌ, lajan yilji icha 
qꞌuen jaspe, ma qꞌuen cornalina, veei yilji. Axo dꞌa jun cꞌojnubꞌ chiꞌ oyanoch 
jun chacpan toxon̈ej stziquiqui, icha qꞌuen esmeralda. 4 Axo dꞌa spatic yichan̈, 
oyanoch 24 xila icha yic ebꞌ yajal. Ataꞌ cꞌojjabꞌem 24 ebꞌ ichamtac vinac, te 
sac spichul ebꞌ. Ayqꞌue junjun corona oro dꞌa sjolom junjun ebꞌ. 5 Tzꞌel copoljoc 
cꞌacꞌ dꞌa jun cꞌojnubꞌ chiꞌ yedꞌ juntzan̈xo tas ix laj n̈ilili, n̈ilili scꞌan̈ pax cꞌu. 
Ay uqueꞌ * nivac candil ayoch scꞌacꞌal dꞌa yichan̈ cꞌojnubꞌ chiꞌ, aton Yespíritu 
Dios yucvan̈il. 6 Aypaxecꞌ junxo tas dꞌa yichan̈, yaxdꞌujinac icha junoc n̈ajabꞌ, 
ma icha qꞌuen nen.

Axo dꞌa snan̈al jun despacho chiꞌ yedꞌ dꞌa stzꞌey, ay chan̈van̈ querubín, * 
ayn̈ej yol sat ebꞌ dꞌa spatic yichan̈. 7 A jun bꞌabꞌel querubín lajan icha nocꞌ 
choj. A schabꞌil, lajan icha nocꞌ quelem vacax. A yoxil, lajan yilji sat yedꞌ sat 
anima. Axo schan̈il, lajan icha nocꞌ dꞌiv sjen̈vi. 8  A chan̈van̈ ebꞌ chiꞌ, vactac 
scꞌaxil junjun ebꞌ. Ayn̈ej yol sat ebꞌ dꞌa spatic yedꞌ dꞌa yool. Cꞌual dꞌacꞌval 
yalan ebꞌ icha tic:

A Cajal co Diosal, Axon̈ej val, masanil tas syal yuuj. Ayn̈ejtaxon ecꞌ dꞌa 
yichbꞌanil, aypaxecꞌ ticnaic, toto pax ol javoc, xchi ebꞌ.

9 A ebꞌ querubín chiꞌ schan̈van̈il syal ebꞌ to a Dios cꞌojanem dꞌa yol jun 
despacho ayn̈ej ecꞌ dꞌa masanil qꞌuinal, te nivan spoder, te nivan pax 
yelcꞌochi, syacꞌanpax yuj diosalil ebꞌ dꞌay. 10  Juntac el syal ebꞌ icha chiꞌ, 
tzꞌem n̈ojjabꞌ ebꞌ 24 ichamtac vinac chiꞌ dꞌa yichan̈ Dios ayn̈ej ecꞌ dꞌa masanil 
qꞌuinal, syacꞌanpaxem sbꞌa ebꞌ dꞌay. Syacꞌanem scorona ebꞌ dꞌa yichan̈ 
sdespacho chiꞌ, syalan ebꞌ icha tic dꞌay:
 11 Ach Cajal, co Diosal, smoj tzꞌalji dꞌayach to nivan a vachꞌil, nivan 

elcꞌochi, nivan pax a poder. Yujto a ach a bꞌonac masanil tas. Ayn̈ejecꞌ 
masanil tastac yujto icha chiꞌ a gana, yuj chiꞌ bꞌobꞌil uuj, xchi ebꞌ.

A jun Calnel sbꞌi yedꞌ pax jun uum

5  1 Ix vilaꞌ to a dꞌa svachꞌ cꞌabꞌ jun cꞌojanecꞌ dꞌa scꞌojnubꞌ, ay jun chꞌan̈ uum 
chulbꞌil. Tzꞌibꞌabꞌil dꞌa yool yedꞌ dꞌa spatic. Ay uqueꞌ spixul * ayoch dꞌa 

spatictac, yuj chiꞌ max yal-laj xuyjibꞌati. 2  Ix vilan pax jun ángel te ay spoder, 
te chaan̈ ix scꞌanbꞌej:

—¿Mach val junoc smoj sdꞌin̈chitan juntzan̈ spixul chiꞌ yic xuyjibꞌat chꞌan̈ 
uum chiꞌ? xchi.

3  Palta a dꞌa satchaan̈, dꞌa sat luum yedꞌ pax dꞌa yalan̈ lum luum, malaj 
junoc mach smoj xuyanbꞌati yedꞌ yavtan yol chꞌan̈. 4 Ix el val veqꞌuecꞌoc vav 
voqꞌui, yujto malaj junoc mach smoj xuyan jun uum chiꞌ yic syavtan tas 
syalaꞌ. 5 Palta ay junoc ebꞌ ichamtac vinac ix alan dꞌayin:

—Man̈ ach ocꞌoc. Dꞌa scal ebꞌ yin̈tilal vin̈aj Judá, a jun Choj sbꞌi, aton jun 
yin̈tilalcan vin̈aj rey David, a acꞌjinac ganar. A smoj sdꞌin̈chitan uqueꞌ spixul 
chiꞌ, an̈ejaꞌ ol xuyanbꞌat chꞌan̈ uum chiꞌ, xchi dꞌayin.

6 Axo dꞌa snan̈al jun despacho chiꞌ, dꞌa scal chan̈van̈ querubín, dꞌa scal ebꞌ 
ichamtac vinac, ataꞌ ix vil jun Calnel sbꞌi. Lin̈aneqꞌui, chequel to milbꞌilxo 
chamoc. Uqueꞌ schꞌaac, uqueꞌ pax yol sat. Axo yol sat chiꞌ, aton Yespíritu Dios 
yucvan̈il checbꞌilbꞌat dꞌa masanil yolyibꞌan̈qꞌuinal tic schꞌoxoꞌ. 7 A jun Calnel 
sbꞌi chiꞌ, aꞌ ix bꞌat chaanelta jun uum chiꞌ dꞌa svachꞌ cꞌabꞌ jun cꞌojanem dꞌa 
scꞌojnubꞌ chiꞌ. 8  Ix lajvi schaanelta jun uum chiꞌ, axo ebꞌ querubín schan̈van̈il 
yedꞌ ebꞌ 24 ichamtac vinac, ix em cuman ebꞌ dꞌa yichan̈ jun Calnel sbꞌi chiꞌ. 
Ay yarpa junjun ebꞌ, yedꞌnacpax junjun yucꞌabꞌ ebꞌ nabꞌa oro, bꞌudꞌan dꞌa 
incienso. A incienso chiꞌ, a slesal ebꞌ yicxo Dios schꞌoxoꞌ. 9 Ix sbꞌitan jun acꞌ 
bꞌit ebꞌ icha tic:

A ach tic, a moj tza chaecꞌ jun chꞌan̈ uum chiꞌ yic tza dꞌin̈chitanel 
spixul. Yujto ach miljichamoc, yuj chiꞌ ix a manel ebꞌ anima yedꞌ a 
chiqꞌuil yic tzꞌoch ebꞌ yicoc Dios. Tzijtum ebꞌ dꞌa junjun in̈tilal, dꞌa 
junjun tiꞌal, dꞌa junjun chon̈abꞌ yedꞌ dꞌa junjun nación ix a mancaneli.

 10 Yujto a ach ix acꞌoch jun chon̈abꞌil ebꞌ dꞌa sacerdoteal yic syacꞌan servil 
co Diosal ebꞌ. Ol yacꞌ yajalil ebꞌ dꞌa yolyibꞌan̈qꞌuinal tic, xchi ebꞌ.

11 Ix lajvi chiꞌ, ix vilani, tzijtum ebꞌ ángel dꞌa spatic yichan̈ jun sdespacho 
chiꞌ yedꞌ ebꞌ querubín chiꞌ yedꞌ ebꞌ ichamtac vinac chiꞌ. Ix vabꞌan yoch sjaj ebꞌ. 
Man̈ jantacoc sbꞌisul ebꞌ, man̈xo bꞌischajbꞌenoc. 12  Te chaan̈ ix yal ebꞌ:

A jun Calnel sbꞌi, aton milbꞌilchamoc, smoj scalaꞌ to ay spoder, ay 
sbꞌeyumal, ay sjelanil, ay pax yip. Te nivan yelcꞌochi, te nivan 
svachꞌilal. Smojton val calan vachꞌ lolonel dꞌay, xchi ebꞌ.

13  Ix vab ꞌ pax sjaj masanil tas bꞌobꞌil yuj Dios dꞌa satchaan̈, dꞌa 
yolyibꞌan̈qꞌuinal tic, dꞌa yalan̈ lum luum yedꞌ dꞌa yol aꞌ mar. Masanil tas ay 
dꞌa juntzan̈ lugar chiꞌ ix laj yalaꞌ:

Calec vachꞌ lolonel dꞌa jun cꞌojanem dꞌa scꞌojnubꞌ yedꞌ dꞌa jun Calnel 
sbꞌi. Calec dꞌa masanil tiempo to te nivan yelcꞌochi, te nivan 
stziquiquial, an̈ej Yajal yaji, xchi ebꞌ.

14 Axo ebꞌ querubín schan̈van̈il ix alani:
—Ichaton chiꞌ, xchi ebꞌ.
Axo ebꞌ 24 ichamtac vinac, ix em cuman ebꞌ, ix laj yacꞌanem sbꞌa ebꞌ dꞌay.

A uqueꞌ spixul chꞌan̈ uum

6  1 Ix vilani a jun Calnel sbꞌi ix dꞌin̈chitanel juntzan̈ spixul chꞌan̈ uum chiꞌ. 
Ayic ix sdꞌin̈chitan jun bꞌabꞌel spixul, ix vabꞌan yalan junoc ebꞌ dꞌa scal ebꞌ 

chan̈van̈ querubín, icha val sn̈ilili scꞌan̈ cꞌu icha chiꞌ yoch sjaj, ix yalan icha tic:
—Cotan̈, xchi.
2  Axo ix vilani, ay jun nocꞌ sacsac chej. Ay jun ayqꞌue dꞌa yibꞌan̈ nocꞌ, ay 

jun jul-labꞌ yedꞌnac. Ix acꞌjipax jun scorona. Ix lajvi chiꞌ ix bꞌat yacꞌan oval 
yic syacꞌan ganar.

3  Ayic ix sdꞌ in̈ chitan schabꞌil spixul chiꞌ, ix vabꞌan yalan jun schabꞌil 
querubín:

—Cotan̈, xchi.
4 Axo ix vilani, ix elta junxo nocꞌ chacchac chej. Ay jun ayqꞌue dꞌa yibꞌan̈ 

nocꞌ, ix acꞌji jun qꞌuen nivan machit dꞌay, ix och yopisio yicꞌanel juncꞌolal dꞌa 
masanil yolyibꞌan̈qꞌuinal tic, yic slaj smil-lancham sbꞌa ebꞌ anima.

5  Ayic ix sdꞌin̈chitanel jun yoxil spixul chiꞌ, ix vabꞌan yalan junxo yoxil 
querubín:

—Cotan̈, xchi.
Axo ix vilani, ayecꞌ junxo nocꞌ qꞌuiqꞌuicꞌ chej. Ay jun ayqꞌue dꞌa yibꞌan̈ 

nocꞌ yedꞌqꞌue jun libra. 6 Ix vabꞌan yoch sjaj jun dꞌa snan̈al ebꞌ querubín chiꞌ 
schan̈van̈il, ix yalan icha tic:

—Chabꞌn̈ej libra ixim trigo dꞌa jun denario, vaquen̈ej pax libra ixim cebada 
dꞌa jun denario. Man̈ eyixtej aceite yedꞌ vino, xchi.

7 Ayic ix sdꞌin̈chitanel jun schan̈il spixul chiꞌ, ix vabꞌan yalan junxo schan̈il 
querubín:

—Cotan̈, xchi.
8  Axo ix vilani ayecꞌ junxo nocꞌ cꞌancꞌan chej. A jun ayqꞌue dꞌa yibꞌan̈ nocꞌ, 

Chamel sbꞌi. Axo jun lugar bꞌaj ayecꞌ spixan ebꞌ chamnac, tzacꞌanoch yuuj. 
A jun Chamel sbꞌi chiꞌ, ix acꞌji spoder smilancham junjun anima dꞌa scal 
chan̈tacvan̈ ebꞌ anima dꞌa yolyibꞌan̈qꞌuinal tic. Ay ebꞌ ol miljoccham dꞌa oval, 
ay ebꞌ ol cham yuj vejel, ay ebꞌ ol cham yuj yabꞌil, ay ebꞌ ol cham yuj juntzan̈ 
nocꞌ chium nocꞌ.

9 Ayic ix sdꞌin̈chitanel jun yoil spixul chiꞌ, ix vilan spixan ebꞌ milbꞌilcham 
yuj slolonel Dios, yujto yacꞌnac testigoal sbꞌa ebꞌ yuuj. A dꞌa yalan̈ jun altar 
ayecꞌ ebꞌ. 10 A ebꞌ chiꞌ te chaan̈ ix yal ebꞌ icha tic:

—Ach Cajal, vachꞌ achn̈ej toni. Yelton val tzalaꞌ. ¿Bꞌaqꞌuin̈ val ol a chꞌolbꞌitej 
tas yaj ebꞌ ay dꞌa yolyibꞌan̈qꞌuinal yic tzacꞌanecꞌ co pac dꞌa ebꞌ yujto smilnac 
on̈ cham ebꞌ? xchi ebꞌ.

11 Ichato chiꞌ bꞌian, ix acꞌji junjun spichul ebꞌ sacsac. Ix alji dꞌa ebꞌ to syicꞌ 
jabꞌocxo yip ebꞌ, masanto ol tzꞌacvoc sbꞌisul ebꞌ yetcreyenteal ebꞌ, aton ebꞌ 
dꞌin̈an smiljicham icha ebꞌ chiꞌ, aton ebꞌ tzꞌacꞌan servil Cristo icha ebꞌ chiꞌ.

12  Ix vilani, ayic ix sdꞌin̈chitanel jun svaquil spixul chiꞌ, ix vabꞌani, ix ecꞌ 
jun nivan quixcabꞌ. Axo cꞌu, ix qꞌuicꞌbꞌiel icha nocꞌ lopil. Axo qꞌuen uj chac 
ix aj qꞌueen icha chicꞌ. 13  Axo qꞌuen cꞌanal, ix laj emta ran̈aljoc qꞌueen dꞌa 
yolyibꞌan̈qꞌuinal tic. Icha tzꞌaj yemta sat teꞌ higo vanxo slajvieqꞌui a tzꞌibꞌxi teꞌ 
yuj icꞌ, icha chiꞌ ix aj yemta qꞌueen. 14 Icha tzꞌaj schulji junoc uum, icha chiꞌ ix 
aj satjiel satchaan̈. Axo masanil lum vitz yedꞌ juntzan̈ lum luum ay dꞌa snan̈al 
a aꞌ, ix laj icꞌjiel lum dꞌa yedꞌtal. 15 Axo ebꞌ rey dꞌa yolyibꞌan̈qꞌuinal tic, ix laj 
scꞌubꞌejel sbꞌa ebꞌ dꞌa yoltac qꞌuen nivac n̈aqꞌueen yedꞌ dꞌa caltac qꞌueen dꞌa 
tzalquixtac. Icha pax chiꞌ ix yutej sbꞌa masanil ebꞌ nivac vinac, ebꞌ bꞌeyum, 
ebꞌ yajal yedꞌ ebꞌ ay yelcꞌochi. Vachꞌchom ebꞌ checabꞌ yaji, vachꞌchom pax ebꞌ 
yic sbꞌa, ix laj bꞌat ebꞌ smasanil elelal. 16 Ix laj yalan ebꞌ icha tic:

—Comonoc scot lum nivac vitz tic yedꞌ qꞌuen nivac tenam tic dꞌa quibꞌan̈ tzon̈ 
scꞌubꞌanel dꞌa jun cꞌojanem dꞌa scꞌojnubꞌ, tzon̈ scolan pax el dꞌa yoval scꞌol jun 
Calnel sbꞌi chiꞌ. 17 Yujto ix javi jun cꞌual te nivan yelcꞌochi yic syacꞌancot yoval 
scꞌol Dios dꞌa quibꞌan̈. Malaj junoc mach ol techaj jun cꞌual chiꞌ yuuj, xchi ebꞌ.

A ebꞌ israel ix och sello dꞌay

7  1 Ix lajvi chiꞌ, ix vilani, ay chan̈van̈ ángel lin̈jabꞌecꞌ dꞌa junjun yesquinail 
yolyibꞌan̈qꞌuinal tic. Syamoch vaan chan̈eꞌ icꞌ ebꞌ tzꞌecꞌ dꞌa yolyibꞌan̈qꞌuinal 

tic. Yuj chiꞌ man̈xalaj icꞌ ix ecꞌ dꞌa sat luum yedꞌ dꞌa yibꞌan̈ aꞌ mar. Man̈xa val 
junoc te teꞌ ix ibꞌxi. 2  Ix vilani, ix javi junxo ángel bꞌaj sjavi cꞌu. Yedꞌnac jun sello 
yic Dios pitzan. Te chaan̈ ix avaj dꞌa chan̈van̈ ebꞌ ángel chiꞌ. Aton ebꞌ chan̈van̈ 
chiꞌ acꞌbꞌil spoder yixtan sat luum tic yedꞌ aꞌ mar. Ix yalan dꞌa ebꞌ icha tic:

3 —Manto eyixtejbꞌat tastac ay dꞌa sat luum, tastac ay dꞌa yol aꞌ mar yedꞌ te teꞌ, 
masanto ol cacꞌoch sello dꞌa snan̈al sat ebꞌ tzꞌacꞌan servil co Diosal, xchi dꞌa ebꞌ.

4 Axo ix vabꞌani, a ebꞌ ix och sello chiꞌ dꞌay, ay 144 mil sbꞌisul ebꞌ. A ebꞌ 
chiꞌ, vetisraelal ebꞌ. Ayn̈ej ebꞌ dꞌa junjun macan̈ in̈tilal. 5-8  Ay 12 mil ebꞌ dꞌa 
junjun in̈tilal ix och sello dꞌay: Aton ebꞌ yic Judá, ebꞌ yic Rubén, ebꞌ yic Gad, 
ebꞌ yic Aser, ebꞌ yic Neftalí, ebꞌ yic Manasés, ebꞌ yic Simeón, ebꞌ yic Leví, ebꞌ 
yic Isacar, ebꞌ yic Zabulón, ebꞌ yic José yedꞌ ebꞌ yic Benjamín.

Ebꞌ anima sacsac spichul
9 Ix lajvi chiꞌ ix vilani, man̈xo jantacoc anima ayecꞌ dꞌa yichan̈ Dios bꞌaj 

cꞌojanemi yedꞌ dꞌa yichan̈ jun Calnel sbꞌi. A ebꞌ chiꞌ, cotnac ebꞌ dꞌa junjun 
nación, dꞌa junjun in̈tilal, dꞌa junjun chon̈abꞌ yedꞌ dꞌa junjun tiꞌal. Man̈xo 
jantacoc sbꞌisul ebꞌ. Te sacn̈ej spichul junjun ebꞌ. Yedꞌnacqꞌue xil yapacꞌ junjun 
ebꞌ. 10 Ix laj yalan ebꞌ smasanil icha tic:

A co colnabꞌil, scot dꞌa co Diosal cꞌojanem dꞌa scꞌojnubꞌ yedꞌ dꞌa jun 
Calnel sbꞌi chiꞌ, xchi ebꞌ.

11 Axo ebꞌ ángel smasanil, lin̈jabꞌecꞌ ebꞌ. Oyanpaxoch ebꞌ dꞌa jun cꞌojnubꞌ chiꞌ 
yedꞌ ebꞌ ichamtac vinac yedꞌ pax chan̈van̈ ebꞌ querubín. Ix em cumnaj ebꞌ dꞌa 
sat luum dꞌa yichan̈ Dios bꞌaj cꞌojanem chiꞌ, ix yacꞌanem sbꞌa ebꞌ dꞌay. 12  Ix 
yalan ebꞌ icha tic:

Ujocabꞌi. Alchajocabꞌ vachꞌ lolonel dꞌa Dios dꞌa masanil qꞌuinal. 
Alchajocabꞌi to a Dios te ay stziquiquial, te jelan paxi. Smojton val 
tzꞌacꞌji yuj diosal dꞌay. Te nivan yelcꞌochi, te bꞌinajnac, te ay pax 
spoder. Ujocabꞌi, xchi ebꞌ.

13  Ix lajvi chiꞌ ay jun icham vinac ix alan dꞌayin:
—¿Mach ebꞌ sacsac spichul tic tza naꞌa? ¿Bꞌajtil cotnac ebꞌ tza naꞌa? xchi 

dꞌayin.
14 —Mamin, a ach ojtac. Xal in tic, man̈ vojtacoc, xin chi dꞌay.
Yuj chiꞌ ix yalanxi dꞌayin:
—Aton ebꞌ tic ecꞌnac val dꞌa jun nivan yaelal. Ix icꞌjiel smul ebꞌ yuj schiqꞌuil 

jun Calnel sbꞌi. Ichato ix jucꞌji spichul ebꞌ, te sac ix ajcan yuj schiqꞌuil chiꞌ.
 15 Yuj chiꞌ ayecꞌ ebꞌ dꞌa yichan̈ Dios dꞌa scajnubꞌ. Dꞌa cꞌual dꞌacꞌval syacꞌ 

servil ebꞌ taꞌ. Axo jun cꞌojanem dꞌa scꞌojnubꞌ chiꞌ, a tzꞌilan ebꞌ yujto 
ayn̈ejecꞌ yedꞌ ebꞌ.

 16 Man̈xo ol yacꞌlaj vejel, ma taquin̈tial ebꞌ. Man̈xo ol tzꞌa ebꞌ yuj yoc cꞌu. 
Man̈xa cꞌacꞌ ol yabꞌ ebꞌ.

 17 Yujto a jun Calnel sbꞌi ayecꞌ dꞌa snan̈al jun despacho, aꞌ stan̈van ebꞌ icha 
junoc tan̈vum calnel. Aꞌ tzꞌicꞌanbꞌat ebꞌ dꞌa jun a aꞌ yic qꞌuinal dꞌa 
juneln̈ej. Axo Dios ol sucanel yal sat ebꞌ smasanil, xchi dꞌayin.

A jun yuquil spixul

8  1 Ayic ix sn̈icꞌanel jun yuquil spixul chꞌan̈ uum jun Calnel sbꞌi chiꞌ, ay 
am nan̈aloc hora ix tzꞌincꞌaj masanil tas dꞌa satchaan̈. 2  Axo ix vilani, 

lin̈anecꞌ ucvan̈ ángel dꞌa yichan̈ Dios. Ix acꞌji strompeta junjun ebꞌ. 3  Ix lajvi 
chiꞌ, ix ja junxo ángel yedꞌnac jun schaynubꞌ yic incienso nabꞌa oro. Ix och 
lin̈an dꞌa yichan̈ jun altar nabꞌa oro, ajun slesal ebꞌ yicxo Dios yedꞌoc. Nivan 
jun sucꞌuqꞌui sjabꞌ ix acꞌji dꞌay yic sn̈usantzꞌa dꞌa yibꞌan̈ jun altar ayecꞌ dꞌa 
yichan̈ Dios bꞌaj cꞌojanem chiꞌ. Ayic ix bꞌat numumoc stabꞌil jun sucꞌuqꞌui sjabꞌ 
chiꞌ, ix bꞌatpax slesal ebꞌ yicxo Dios chiꞌ yedꞌoc. 4 A dꞌa yol scꞌabꞌ jun ángel chiꞌ 
ix qꞌue numumoc stabꞌil jun sucꞌuqꞌui sjabꞌ chiꞌ yedꞌ slesal ebꞌ yicxo Dios dꞌa 
yichan̈. 5 Ix lajvi chiꞌ bꞌian, ix yacꞌan bꞌudꞌjoc schaynubꞌ chiꞌ dꞌa teꞌ tzacꞌacꞌ 
ayqꞌue dꞌa yibꞌan̈ jun altar chiꞌ. Ix spocꞌanem dꞌa sat luum. Ix lajvi chiꞌ, ix 
och ijan sn̈ilili scꞌan̈ cꞌu yedꞌ juntzan̈xo tas ix laj n̈ilili. Ix laj ecꞌpax copoljoc 
lebꞌlon. Ix ecꞌ pax jun quixcabꞌ.

Ix puji juntzan̈ qꞌuen trompeta
6 Axo ebꞌ ángel yucvan̈il, ix yacꞌ lista sbꞌa junjun ebꞌ yic spuꞌan strompeta.
7 Axo ix spuꞌan yic jun bꞌabꞌel ángel chiꞌ, yedꞌn̈ej chiꞌ ix secchajcot qꞌuen 

sacbꞌat yedꞌ cꞌacꞌ calan yaj yedꞌ chicꞌ dꞌa sat luum tic. Yuj chiꞌ quen man̈ 
nan̈aloc ix tzꞌabꞌati. An̈ejtonaꞌ te teꞌ smasanil, quen man̈ nan̈aloc teꞌ ix laj 
tzꞌabꞌati. Axo an̈ an̈ cꞌultac, ix stzꞌabꞌat an̈ smasanil.

8  Axo ix spuꞌan yic jun schabꞌil ángel chiꞌ, yedꞌn̈ej chiꞌ ix yumchajbꞌat jun 
icha nivan vitz ayoch scꞌacꞌal dꞌa yol aꞌ mar. Yuj chiꞌ quen man̈ nan̈aloc aꞌ 
mar chiꞌ ix och chicꞌal. 9 Axo nocꞌ nocꞌ ay dꞌa yol aꞌ, quen man̈ nan̈aloc nocꞌ ix 
chami. Yedꞌ juntzan̈ barco, quen man̈ nan̈aloc ix lajvieli.

10  Axo ix spuꞌan yic jun yoxil ángel chiꞌ, yedꞌn̈ej chiꞌ ix emta jun nivan 
cꞌanal. Ix qꞌue copnaj yoc icha cꞌacꞌ. Jabꞌxon̈ej man̈ nan̈aloc aꞌ nivac aꞌ yedꞌ 
sjaj aꞌ bꞌajtil ix laj emi. 11 A jun cꞌanal chiꞌ, scuch Ixaj. A juntzan̈ a aꞌ bꞌaj ix 
laj em chiꞌ, lajan ix aj aꞌ icha an̈ ixaj. Tzijtum anima ix cham yuj aꞌ, yujto te 
cꞌaꞌ ix aj aꞌ.

12  Axo ix spuꞌan yic jun schan̈il ángel chiꞌ, yedꞌn̈ej chiꞌ quen man̈ nan̈aloc ix 
aj yixtax cꞌu, qꞌuen uj yedꞌ qꞌuen cꞌanal. Quen man̈ nan̈aloc ix aj sqꞌuicꞌbꞌieli. 
Yuj chiꞌ junjun cꞌu, junjun acꞌval, quen man̈ nan̈aloc ix aj sqꞌuicꞌbꞌibꞌat qꞌuinal.

13  Ix lajvi chiꞌ, ix vilani, ay jun ángel tzꞌecꞌ jen̈en̈oc dꞌa nan̈al chaan̈. Ix 
vabꞌani, te chaan̈ ix avaji:

—Ay, Ay, Ay. Obꞌiltac ebꞌ anima dꞌa yolyibꞌan̈qꞌuinal, yujto ayic ol spuꞌan 
strompeta oxvan̈xo ebꞌ ángel, oxeto nivac yaelal ol javoc, xchi.

9  1 Axo ix spuꞌan yic jun yoil ángel chiꞌ, yedꞌn̈ej chiꞌ ix vilani, ay jun cꞌanal 
ix cot dꞌa satchaan̈, ix emul dꞌa sat luum tic. Ix acꞌji sllaveal jun xabꞌ 

olan dꞌay. 2  Elan̈chamel ix sjac jun olan chiꞌ. Axo taꞌ ix qꞌueul jun nivan tabꞌ 
icha stabꞌil junoc nivan horno. Ix te qꞌuicꞌbꞌiel yoc cꞌu yuj jun tabꞌ chiꞌ. 3  Axo 
dꞌa scal jun tabꞌ chiꞌ, ix elta nocꞌ cꞌulubꞌ. A nocꞌ chiꞌ man̈xo bꞌischajbꞌenoc 
nocꞌ. Ix laj pucaxbꞌat nocꞌ dꞌa yolyibꞌan̈qꞌuinal tic, ix acꞌji spoder nocꞌ schivaj 
icha schivaj nocꞌ sinaan. 4 Ix alji dꞌa nocꞌ to max slajel-laj an̈cꞌultac nocꞌ ay dꞌa 
yolyibꞌan̈qꞌuinal tic. Toxon malaj junoc te teꞌ syal syaman nocꞌ. An̈ej val ebꞌ 
anima malaj sello Dios dꞌa snan̈al sat, an̈ej ebꞌ ix chiji yuj nocꞌ. 5 Maj chajilaj 

smilcham anima chiꞌ nocꞌ, palta oyeꞌ ujal ix acꞌji yic tzꞌacꞌjioch syaelal ebꞌ yuj 
nocꞌ. A jun yaelal syacꞌ nocꞌ chiꞌ, icha val syail schivaj nocꞌ sinaan. 6 A dꞌa jun 
tiempoal chiꞌ, ol laj sayecꞌ ebꞌ anima tas tzꞌaj schami, palta man̈ ol chaxlaj yuj 
ebꞌ, vachꞌchom ol snibꞌej cham sbꞌa ebꞌ, palta man̈ ol chamlaj ebꞌ.

7 A nocꞌ cꞌulubꞌ chiꞌ, lajan yilji nocꞌ icha nocꞌ chej lista yaj sbꞌat dꞌa oval. A 
dꞌa sjolom nocꞌ ayqꞌue jun icha corona oro. Axo sat nocꞌ, lajan yilji icha sat 
anima. 8  Axo xiil nocꞌ, lajan icha xil sjolom ebꞌ ix ix. Axo pax ye nocꞌ, lajan 
icha ye nocꞌ choj. 9 Ay jun ayoch dꞌa snivanil nocꞌ, lajan yilji icha sqꞌuen 
pichul ebꞌ soldado. Axo scꞌan̈ scꞌaxil nocꞌ, lajan icha scꞌan̈ tzijtumal carreta 
yedꞌ scꞌan̈ yoc tzijtumal chej sn̈eranbꞌat carreta sbꞌat yacꞌ oval. 10 Ay sjis nocꞌ 
dꞌa sn̈e icha sjis nocꞌ sinaan. A sjis nocꞌ chiꞌ syacꞌlabꞌej yixtan ebꞌ anima dꞌa 
oyeꞌ ujal chiꞌ. 11 Axo dꞌa jun xabꞌ olan chiꞌ ix qꞌueta jun ángel. Aton yajal 
nocꞌ. A jun chiꞌ, Abadón sbꞌi dꞌa tiꞌ hebreo. Axo dꞌa tiꞌ griego, Apolión sbꞌi. 
Syalelcꞌochi, Satumeli.

12  Ichaton chiꞌ ix aj yecꞌ jun bꞌabꞌel yaelal, palta ayto val chabꞌxo ol javoc.
13 Axo ix spuꞌan yic jun svaquil ángel chiꞌ, yedꞌn̈ej chiꞌ ix vabꞌan yoch jun av 

dꞌa scal snan̈al chan̈eꞌ qꞌuen schꞌaac jun altar nabꞌa oro ayecꞌ dꞌa yichan̈ Dios. 
14 A dꞌa jun av chiꞌ ix alji dꞌa jun svaquil ángel chiꞌ:

—Tijel chan̈van̈ ángel tzecꞌbꞌil dꞌa stiꞌ aꞌ nivan Éufrates, xchi dꞌay.
15 Yuj chiꞌ ix bꞌat stijel chan̈van̈ ángel chiꞌ, yic sbꞌat ebꞌ milojcham anima. 

Quenxon̈ej man̈ nan̈aloc anima ix cham yuj ebꞌ dꞌa sat luum tic. Chequelxo 
yaj yorail, scꞌual, yujal yedꞌ yabꞌilal yic tzꞌoch ebꞌ dꞌa milojcham anima chiꞌ. 
16  Axo ix vabꞌan sbꞌisul ebꞌ soldado ayqꞌue dꞌa yibꞌan̈ chej chiꞌ, chabꞌ ciento 
millón sbꞌisul ebꞌ.

17 Icha dꞌa vayichal ix aj vilan nocꞌ schej ebꞌ. A sjolom nocꞌ lajan yedꞌ sjolom 
nocꞌ choj. Axo ebꞌ ayqꞌue dꞌa yibꞌan̈ chej chiꞌ, ayoch qꞌueen smaculoc sn̈iꞌ 
scꞌool junjun ebꞌ, chacchac icha yilji sqꞌue yoc teꞌ cꞌacꞌ, yaax, cꞌancꞌan yilji 
qꞌueen. Axo dꞌa yol stiꞌ nocꞌ chej chiꞌ, ix elta cꞌacꞌ, tabꞌ yedꞌ azufre. 18  Axo ebꞌ 
anima ay dꞌa yolyibꞌan̈qꞌuinal tic, quenxon̈ej man̈ nan̈aloc ebꞌ ix cham yuj 
oxeꞌ yaelal ix elta dꞌa yol stiꞌ nocꞌ chiꞌ, aton cꞌacꞌ, tabꞌ yedꞌ azufre. 19 Yujto a 
juntzan̈ nocꞌ chiꞌ, ay spoder nocꞌ yixtan anima dꞌa stiꞌ yedꞌ dꞌa sn̈e. A sn̈e nocꞌ 
chiꞌ lajan yedꞌ nocꞌ chan, ay sjolom, yuj chiꞌ yedꞌoc syixtej anima chiꞌ nocꞌ.

20 Palta axo ebꞌ anima maj cham yuj juntzan̈ yaelal chiꞌ, man̈ jabꞌoc ix sna 
sbꞌa ebꞌ, an̈ejaꞌ yacꞌanem sbꞌa ebꞌ dꞌa tas bꞌobꞌil yuuj. Maj yactej ebꞌ yacꞌanem 
sbꞌa dꞌa ebꞌ enemigo. Maj yactej ebꞌ yacꞌanpaxem sbꞌa dꞌa juntzan̈ comon dios, 
aton juntzan̈ bꞌobꞌil dꞌa qꞌuen oro, dꞌa qꞌuen plata, dꞌa qꞌuen bronce, dꞌa qꞌuen 
qꞌueen yedꞌ pax dꞌa te teꞌ. A juntzan̈ chiꞌ, max yil-laj, max yabꞌlaj, max bꞌeylaj. 
21 A dꞌa scal ebꞌ anima chiꞌ, ay ebꞌ macꞌumcham anima, ay ebꞌ ajbꞌaal, ay ebꞌ 
ajmul, ay pax ebꞌ elcꞌum. Palta max snalaj jabꞌoc sbꞌa ebꞌ yuj smul chiꞌ.

Chꞌan̈ yuneꞌ uum yedꞌ jun ángel

10  1 Ix lajvi chiꞌ, ix vilan junxo ángel dꞌa satchaan̈, te nivan spoder. Ix 
emta dꞌa yolyibꞌan̈qꞌuinal. Moyanoch jun asun dꞌay, ichato aꞌ ayoch 

spichuloc. Axo dꞌa sjolom, ayqꞌue jun chacpan. Axo sat, toxon̈ej sveei icha yoc 
cꞌu. Axo yoc, lajan icha yoc cꞌacꞌ sqꞌue n̈iln̈onoc. 2  Ay jun chꞌan̈ yuneꞌ uum 
dꞌa yol scꞌabꞌ, jacan chꞌan̈. Axo jun yoc dꞌa svachꞌ ix yaqꞌuem tecꞌtecꞌ dꞌa sat 
aꞌ mar. Axo sqꞌuexan̈ ix yaqꞌuem tecꞌtecꞌ dꞌa sat luum. 3  Ix lajvi chiꞌ ix avaji. 

 1785 APOCALIPSIS 9 ,  10



Te chaan̈ ix avaj icha yel yav nocꞌ choj. Ayic ix avaj chiꞌ, uquel ix cꞌan̈ cꞌu ix 
loloni. 4 Ayic ix lajvi slolon jun cꞌu scꞌan̈ chiꞌ dꞌa yuquelal, ijan ix in tzꞌibꞌej tas 
ix vabꞌ chiꞌ, palta ay jun ix lolonemta dꞌayin dꞌa satchaan̈:

—Ichn̈ejocabꞌta scan tas ix yal jun cꞌu uquel ix cꞌan̈ chiꞌ. Man̈ a tzꞌibꞌejcani, 
xchi dꞌayin.

5  Axo jun ángel tecꞌteqꞌuem yoc dꞌa sat aꞌ mar yedꞌ dꞌa sat luum chiꞌ, ix 
yicꞌchaan̈ svachꞌcꞌabꞌ. 6 Ayic ix loloni, ix sloc sbꞌi Dios pitzan dꞌa juneln̈ej, aton 
jun bꞌoannac satchaan̈ yedꞌ sat luum, aꞌ mar yedꞌ masanil tas ay dꞌa junjun. 
Ix yalan jun ángel chiꞌ:

7 —Man̈xo ol ecꞌlaj tiempo yelcꞌoch tas nabꞌilcan yuj Dios. Ayic ol schaanel 
yich jun yuquil ángel spuꞌan strompeta, axo yelcꞌoch tas nabꞌilcan yuj chiꞌ, 
albꞌilxo yuuj dꞌa ebꞌ yacꞌumal servil, aton ebꞌ schecabꞌ, xchi jun ángel chiꞌ.

8  A jun jaj ix vabꞌ yoch dꞌa satchaan̈ chiꞌ, ix lolonpax dꞌayin junelxo:
—Ixic. Ix bꞌat cha jun chꞌan̈ yuneꞌ uum jacan, aton jun chꞌan̈ ayecꞌ dꞌa yol 

scꞌabꞌ jun ángel tecꞌteqꞌuem yoc dꞌa sat aꞌ mar yedꞌ dꞌa sat luum, xchi.
9 Yuj chiꞌ ix in bꞌat dꞌa jun ángel chiꞌ, ix in cꞌananecꞌ jun chꞌan̈ uum chiꞌ dꞌay. 

Axo ix yalan dꞌayin:
—Ina chꞌan̈ tic. Cꞌuxbꞌat chꞌan̈. Te chiꞌ ol aj yol a tiꞌ yuj chꞌan̈ icha nocꞌ yal 

chabꞌ, axo yol a cꞌool, te cꞌaꞌ ol aj yuj chꞌan̈, xchi dꞌayin.
10  Ix lajvi chiꞌ, ix in chaanecꞌ chꞌan̈ dꞌay. Ix in cꞌuxan chꞌan̈. Chiꞌ julinac 

yochcꞌoch chꞌan̈ dꞌa yol in tiꞌ icha yal chabꞌ, palta axo yol in cꞌool te cꞌa ix aj 
yuj chꞌan̈. 11 Ix lajvi chiꞌ, ix aljipax dꞌayin:

—Yovalil ol al junelxo tastac ol ja dꞌa yibꞌan̈ juntzan̈ anima, dꞌa yibꞌan̈ 
juntzan̈ nación, dꞌa yibꞌan̈ junjun macan̈ tiꞌal yedꞌ dꞌa yibꞌan̈ ebꞌ rey, xchi 
dꞌayin.

A chavaan̈ ebꞌ testigo

11  1 Ix acꞌji jun teꞌ aj dꞌayin, icha junoc echlabꞌ. Ix lajvi chiꞌ, ix alji dꞌayin:
—Ixic, ix echtej stemplo Dios yedꞌ jun altar. Tza bꞌisan ebꞌ syal sbꞌa 

dꞌa Dios ayecꞌ dꞌa yool. 2  Axo yamaqꞌuil stiꞌ, man̈ echtejlaj, yujto a jun chiꞌ, 
acꞌbꞌilxo dꞌa ebꞌ man̈ israeloc. 42 ujal ol stecꞌcanem schon̈abꞌ Dios ebꞌ. 3  A 
chavan̈ ebꞌ in testigo, ol vacꞌ yopisio ebꞌ yalanel in lolonel dꞌa mil 260 cꞌual. 
Ol yacꞌoch jun spichul ebꞌ ya svaꞌi, yic chequel to cuscꞌolal yaj ebꞌ, xchi.

4 A chavan̈ testigo chiꞌ, aton chabꞌ snun teꞌ olivo albꞌilcan yuj vin̈aj Zacarías 
yedꞌ pax chabꞌ bꞌachnubꞌ candil ayecꞌ dꞌa yichan̈ Dios Yajalil yolyibꞌan̈qꞌuinal 
tic. 5  Tato ay mach sgana yixtan ebꞌ, ol elta cꞌacꞌ dꞌa yol stiꞌ ebꞌ. Axo ebꞌ 
schichonoch scꞌool dꞌa ebꞌ chiꞌ, juneln̈ej ol tzꞌabꞌat ebꞌ yuuj. Icha chiꞌ ol 
aj scham masanil ebꞌ sgana tzꞌixtan ebꞌ. 6  A ebꞌ testigo chiꞌ, ay spoder ebꞌ 
smacanoch vaan n̈abꞌ, yic maxtzac yacꞌaꞌ, yacbꞌan tzꞌecꞌ ebꞌ yalel slolonel 
Dios. Ay pax spoder ebꞌ yacꞌan meltzajoch a aꞌ chicꞌal. Syal yacꞌanoch yaln̈ej 
tas yaelal ebꞌ dꞌa yolyibꞌan̈qꞌuinal tic, ato syalaꞌ jayel sgana ebꞌ yacꞌanochi. 
7 Palta ayic ol lajvoc yalanel slolonel Dios ebꞌ, a jun Nocꞌ sbꞌi, aton jun ol 
qꞌueul dꞌa yol jun xabꞌ olan, aꞌ ol bꞌat jucnaj dꞌa ebꞌ, ol yacꞌan oval yedꞌ ebꞌ. Ol 
yal yuj jun Nocꞌ sbꞌi chiꞌ smilancham ebꞌ. 8  Axo snivanil ebꞌ chavan̈ chiꞌ ol can 
teljabꞌ dꞌa yol scalleal jun nivan chon̈abꞌ, aton jun bꞌaj chamnac Cajal dꞌa teꞌ 
culus. A jun chon̈abꞌ chiꞌ, scuch Sodoma, scuchan pax Egipto, yic schꞌoxoꞌ tas 
yaji. 9 Nan̈al schan̈il cꞌual man̈xo jantacoc anima ol ilan snivanil ebꞌ, tzijtum 

chon̈abꞌ, tzijtum nación ol laj ilanoc. Chꞌocchꞌoc tiꞌal syal junjun macan̈ ebꞌ 
anima chiꞌ. Man̈ ol chajoclaj mucjoc snivanil ebꞌ chavan̈ chiꞌ yuj ebꞌ. 10 Ol laj 
qꞌuechaan̈ ebꞌ anima ay dꞌa yolyibꞌan̈qꞌuinal yujto ix cham ebꞌ. Ol laj yacꞌpax 
silabꞌ ebꞌ dꞌa scal anima chiꞌ. Ol te qꞌuechaan̈ ebꞌ yujto ix ste abꞌej syail ebꞌ 
yuj ebꞌ chavan̈ ix ecꞌ yalel Slolonel Dios chiꞌ. 11 Palta a val slajvi nan̈al schan̈il 
cꞌual ol acꞌjocxi pitzvoc ebꞌ yuj Dios, ol qꞌuex lin̈an ebꞌ. Ol te xiv jantac ebꞌ 
ol ilanoc. 12  Ol lajvoc chiꞌ ol och jun av dꞌa satchaan̈. Te chaan̈ ol yal dꞌa ebꞌ 
chavan̈ chiꞌ:

—Qꞌuean̈eccot dꞌa satchan̈ tic, xcham dꞌa ebꞌ.
Yuj chiꞌ ol bꞌat ebꞌ dꞌa scal jun asun dꞌa satchaan̈. Axo ebꞌ ix chichonoch 

scꞌool chiꞌ dꞌa ebꞌ, toxon̈ej ol och qꞌueljabꞌ ebꞌ. 13  Junanto rato chiꞌ ol ecꞌ jun 
quixcabꞌ. Te ov ol yutej sbꞌa. Dꞌa jun nivan chon̈abꞌ chiꞌ, a bꞌaj ay lajlajun̈eoc 
pat, jun ol lan̈chajoc. Uqueꞌ pax mil anima ol cham yuuj. Axo juntzan̈xo ebꞌ 
anima, ol te xiv chaan̈ ebꞌ, yuj chiꞌ ol yal ebꞌ to te nivan yelcꞌoch co Mam 
Dios aj satchaan̈.

14 Icha chiꞌ ol aj yecꞌbꞌat jun schabꞌil yaelal, palta ayto val junxo ol ja dꞌa 
elan̈chamel.

A jun yuquil trompeta ix oqꞌui
15 Axo ix spuꞌan strompeta jun yuquil ángel, ix och juntzan̈ av dꞌa satchaan̈. 

Te chan̈ ix alji:
A ebꞌ yajal dꞌa yolyibꞌan̈qꞌuinal, toxo ix can yopisio ebꞌ dꞌa yol scꞌabꞌ 

Dios Cajal yedꞌ dꞌa yol scꞌabꞌ Cristo, aton jun acꞌbꞌil yopisio yuj Dios. 
A ol acꞌan yajalil dꞌa masanil tiempo, xchi ebꞌ.

16 Axo ebꞌ 24 ichamtac vinac, cꞌojjabꞌem ebꞌ dꞌa junjun xila dꞌa yichan̈ Dios, 
ix em cumjabꞌ ebꞌ, ix yacꞌanem sbꞌa ebꞌ dꞌa Dios chiꞌ. 17 Ix yalan ebꞌ icha tic:

Ach Dios Cajalil, masanil tas syal uuj. Ay ach ecꞌ ticnaic, ay achtaxon 
eqꞌui. Scacꞌ yuj diosal dꞌayach ach Cajalil, yujto ix a chꞌoxoꞌ 
to te nivan a poder ayic ix a chaanel yich acꞌan mandar dꞌa 
yolyibꞌan̈qꞌuinal.

 18 A juntzan̈ nación, ix laj cot yoval, palta ix ja scꞌual acꞌan syaelal. Ix ja 
pax stiempoal a chꞌolbꞌitan tas yaj ebꞌ chamnac. Ol acꞌan spac dꞌa 
junjun ebꞌ tzach acꞌan servil, aton ebꞌ tzꞌalanel a lolonel yedꞌ ebꞌ icxo 
yaji yedꞌ pax ebꞌ tzach cꞌanabꞌajani. Vachꞌchom ebꞌ nivac yelcꞌochi, 
ma ebꞌ malaj yelcꞌochi ol acꞌn̈ej spac dꞌa junjun ebꞌ. An̈ejaꞌ, ix ja pax 
stiempoal a satanel ebꞌ satanel lum luum, xchi ebꞌ.

19 Ix lajvi chiꞌ, ix jacvi stemplo Dios dꞌa satchaan̈. Axo taꞌ ix checlaj scaxail 
strato Dios. Ix laj ecꞌ copoljoc lebꞌlon, ay juntzan̈ tas ix laj cꞌan̈i, ix laj cꞌan̈ cꞌu, 
ix ecꞌ pax jun quixcabꞌ, ix ja pax qꞌuen nivac sacbꞌat.

A jun ix ix yedꞌ jun dragón

12  1 Ix lajvi chiꞌ, ix checlaj jun yechel dꞌa satchaan̈ te nivan yelcꞌochi. 
Ay jun ix ix, a cꞌu ayoch spichuloc ix, axo qꞌuen uj ayoch scꞌan̈oc yoc 

ix, aypaxqꞌue lajchaveꞌ qꞌuen cꞌanal scoronaoc ix. 2  Yabꞌix ix, ayxocot syail 
yuneꞌ ix. Ix el val yav ix, yujto sgana ix scolchaji. 3 An̈ejtonaꞌ dꞌa jun rato chiꞌ, 
ay junxo yechel ix checlaj dꞌa satchaan̈ chiꞌ. Ay jun nivan dragón chacchac. 
Uqueꞌ sjolom, lajun̈eꞌ schꞌaac. Axo dꞌa junjun sjolom chiꞌ, ayqꞌue scorona. 

4 Quenxon̈ej man̈ nan̈aloc qꞌuen cꞌanal ix sloccot yedꞌ sn̈e dꞌa satchaan̈ chiꞌ, ix 
syumanem dꞌa sat luum. Ix lajvi chiꞌ ix cꞌoch lin̈an dꞌa yichan̈ ix yabꞌix chiꞌ, 
yic schibꞌat jun unin chiꞌ yalani, ayic ol ajoc. 5 Axo ix alji jun yuneꞌ ix chiꞌ, 
vinac unin. Aton jun chiꞌ ol acꞌan mandar masanil nación, ichato a jun qꞌuen 
cꞌococh ol schaꞌa. Ato val yalji, ix icꞌjibꞌat dꞌa Dios bꞌaj ay sdespacho. 6 Axo jun 
ix ix chiꞌ, ix bꞌat ix elelal dꞌa tzꞌinan luum. Ataꞌ ay jun lugar lista yaj yuj Dios. 
Mil 260 cꞌual ix acꞌji va ix taꞌ.

7 Ix yamchajoch oval dꞌa satchaan̈. Ay jun sat ángel scuch Miguel yedꞌ 
ebꞌ yetángelal, ix yacꞌ oval ebꞌ yedꞌ jun dragón chiꞌ. An̈ejaꞌ jun dragón chiꞌ 
yedꞌ ebꞌ yángel, ix yacꞌpax oval yedꞌ ebꞌ. 8  Palta maj yacꞌlaj ganar jun dragón 
chiꞌ. Yuj chiꞌ man̈xa laj  slugar ebꞌ ix acꞌchaj dꞌa satchaan̈ chiꞌ. 9 Ichaton 
chiꞌ ix aj syumchajcanel jun nivan dragón chiꞌ, aton jun yacꞌnacoch sbꞌa 
chanil dꞌa pecaꞌ, aton vin̈ diablo, vin̈ Satanás. Aton vin̈ tzꞌacꞌan musansatil 
masanil anima ay dꞌa yolyibꞌan̈qꞌuinal. A vin̈ chiꞌ, ix yumjicanemta vin̈ dꞌa 
yolyibꞌan̈qꞌuinal yedꞌ ebꞌ yángel.

10 Ix lajvi chiꞌ, ix vabꞌan yoch jun av dꞌa satchaan̈. Te chaan̈ ix yalaꞌ:
A ticnaic ix checlajel jun colnabꞌil syacꞌ co Diosal. Scheclaj spoder 

to Yajal yaji. Ix checlajpaxi to a Cristo Acꞌbꞌil Yopisio yuuj, a ix 
chꞌoxaneli to aꞌ scuchbꞌan masanil. Yujto a vin̈ tzꞌacꞌanoch dꞌa yibꞌan̈ 
ebꞌ yicxo Dios, ix yumjicanel vin̈. A vin̈ chiꞌ, dꞌa cꞌual dꞌacꞌval ix yacꞌ 
scꞌool co Diosal vin̈ dꞌa spatic ebꞌ. 11 A ebꞌ chiꞌ, ix yacꞌ techaj ebꞌ, yujto 
yujn̈ej ebꞌ chamnac jun Calnel sbꞌi elnac schiqꞌuil. Ix yacꞌ val ganar 
ebꞌ, yujto tecꞌan ix yutej val sbꞌa ebꞌ yacꞌan testigoal sbꞌa yuuj. Man̈ 
jabꞌoc ix xiv ebꞌ schami, yujto tecꞌtecꞌ ix yutej sbꞌa ebꞌ. 12  Yuj chiꞌ, 
ayocabꞌ tzalajcꞌolal dꞌa satchaan̈ yedꞌ masanil ebꞌ ayecꞌ taꞌ. Palta te 
chuc eyic a ex ayex ecꞌ dꞌa sat luum yedꞌ ex tzex bꞌeyecꞌ dꞌa sat aꞌ 
mar. Yujto ix emcꞌoch vin̈ diablo bꞌaj ayex ecꞌ chiꞌ. Te yoval vin̈, yujto 
yojtac vin̈ to quenxon̈ej tiempo ayecꞌ vin̈.

13 Axo yic ix yilan vin̈ dragón chiꞌ to ix yumjicancot ebꞌ dꞌa yolyibꞌan̈qꞌuinal, 
ix bꞌat yacꞌlej yacꞌanoch yaelal dꞌa yibꞌan̈ jun ix ix aj yuneꞌ chiꞌ. 14 Palta ix 
acꞌjioch scꞌaxil ix te nivac, lajan yedꞌ scꞌaxil nocꞌ dꞌiv. Yuj chiꞌ ix bꞌat jen̈en̈oc 
ix dꞌa slugar listaxo yaj dꞌa tzꞌinan luum, yic max yamchaj ix yuj jun Chan sbꞌi 
chiꞌ. Ataꞌ ix acꞌji va ix nan̈al schan̈il abꞌil. 15 Axo jun Chan sbꞌi ayoch dꞌa spatic 
ix chiꞌ, ay val jun nivan aꞌ ix elta dꞌa yol stiꞌ, sgana a jun aꞌ chiꞌ tzecꞌ leman 
ix. 16 Palta axo lum luum ix colvaj yedꞌ ix. Ix jacvi jun nivan xabꞌ dꞌa luum. 
Axo taꞌ ix satcanem jun nivan aꞌ chiꞌ. 17 Ichato chiꞌ bꞌian, ix vachꞌcot yoval jun 
dragón chiꞌ dꞌa ix. Yuj chiꞌ ix bꞌat yacꞌ oval yedꞌ juntzan̈xo ebꞌ yin̈tilal ix, aton 
ebꞌ scꞌanabꞌajan tas syal schecnabꞌil Dios, ebꞌ tecꞌan syutej yacꞌanoch spensar 
dꞌa slolonel Jesucristo. 18  Ix lajvi chiꞌ, ix aj tecꞌtecꞌ jun dragón chiꞌ dꞌa yarenail 
stiꞌ aꞌ mar.

A chavan̈ nivac nocꞌ

13  1 Ix vilani, ix qꞌueta jun Nocꞌ sbꞌi dꞌa yol aꞌ mar. Uqueꞌ sjolom, lajun̈eꞌ 
schꞌaac. Axo dꞌa junjun schꞌac chiꞌ, ayqꞌue scorona. Axo dꞌa juntzan̈ 

sjolom chiꞌ, tzꞌibꞌabꞌiloch junjun bꞌi sbꞌuchvaj dꞌa Dios. 2  A jun Nocꞌ sbꞌi chiꞌ, 
lajan yilji icha junoc nocꞌ tzꞌibꞌchoj. Axo yoc, lajan icha yoc nocꞌ oso. Axo 
stiꞌ, lajan icha stiꞌ nocꞌ choj. Axo jun dragón chiꞌ ix yacꞌ spoder dꞌay. Ix och 

yajalil yuuj. Ix yacꞌ jantac sbꞌinajnaquil dꞌay. 3  Axo jun Nocꞌ sbꞌi chiꞌ, ay jun 
sjolom lajvinac. Ichato chamnac jun sjolom chiꞌ yuj yechen chiꞌ. Palta ix bꞌoxi. 
Yuj chiꞌ, ix te sat val scꞌool ebꞌ anima dꞌa masanil yolyibꞌan̈qꞌuinal yuuj. Ix 
yacꞌanoch sbꞌa ebꞌ yedꞌoc. 4 Ix yaqꞌuem sbꞌa ebꞌ dꞌa jun dragón chiꞌ, yujto ix 
yacꞌbꞌat sbꞌinajnaquil dꞌa jun Nocꞌ sbꞌi chiꞌ. Ix yacꞌanpaxem sbꞌa ebꞌ dꞌa jun 
Nocꞌ sbꞌi chiꞌ. Ix laj yalan ebꞌ:

—¿Toc ay junocxo stzacꞌvan dꞌa jun Nocꞌ sbꞌi tic? ¿Tom ay junoc syal yacꞌan 
oval yedꞌoc? xchi ebꞌ.

5 Ix chajipax lolon jun Nocꞌ sbꞌi chiꞌ, yic syicꞌanchaan̈ sbꞌa, sbꞌuchvaj pax 
dꞌa Dios. 42 ujal ix chaji yacꞌ yajalil. 6  Ix och ijan sbꞌuchvaj dꞌa Dios yedꞌ 
dꞌa scajnubꞌ. Ix bꞌuchvajpax dꞌa jantac ebꞌ cajan dꞌa satchaan̈. 7 Ix chajipax 
yacꞌ oval yedꞌ ebꞌ yicxo Dios, masanto ix can ebꞌ dꞌa yalan̈ yuuj. Ix acꞌji 
yopisio yacꞌan mandar masanil anima dꞌa junjun chon̈abꞌ, dꞌa junjun nación, 
junjun in̈tilal yedꞌ dꞌa junjun tiꞌal, ix acꞌji mandar ebꞌ yuuj. 8  Masanil ebꞌ 
ay dꞌa yolyibꞌan̈qꞌuinal ix yaqꞌuem sbꞌa dꞌa jun Nocꞌ sbꞌi chiꞌ, aton ebꞌ man̈ 
tzꞌibꞌabꞌiloccan sbꞌi dꞌa jun libro yic qꞌuinal yictax manto bꞌo yolyibꞌan̈qꞌuinal. 
A jun libro chiꞌ, yic jun Calnel sbꞌi, aton jun ix miljichamoc.

9 Masanil ebꞌ tzꞌabꞌani, yacꞌocabꞌoch schiquin ebꞌ dꞌa juntzan̈ tic.
 10 A mach yic yaj yicꞌjibꞌat preso, ol icꞌjocbꞌatoc. A mach yic yaj 

stecjicham dꞌa qꞌuen espada, a dꞌa qꞌuen ol chamoc.
Yuj chiꞌ a on̈ yic  on̈xo Dios, tecꞌanocabꞌ scutej co bꞌa cabꞌan syail, 
scacꞌanpaxoch Dios dꞌa co cꞌool.

11 Ix lajvi chiꞌ ix vilanxi, ay junxo Schabꞌil Nocꞌ sbꞌi ix qꞌueta dꞌa yol luum. 
A jun chiꞌ, chabꞌ schꞌaac icha schꞌac nocꞌ calnel. Palta lajan slolon icha slolon 
junoc dragón. 12  A jun bꞌabꞌel Nocꞌ sbꞌi chiꞌ ix acꞌan masanil sbꞌinajnaquil 
dꞌa jun schabꞌil Nocꞌ chiꞌ yic tzꞌacꞌji servil yuuj. Ix yacꞌan pural masanil ebꞌ 
anima dꞌa yolyibꞌan̈qꞌuinal yic syacꞌanem sbꞌa ebꞌ dꞌa jun bꞌabꞌel Nocꞌ sbꞌi 
chiꞌ, aton jun lajvinac jun sjolom, palta bꞌonacxi. 13  Ay juntzan̈ milagro te 
nivan yelcꞌoch ix schꞌoxoꞌ. Ato dꞌa satchan̈ ix yicꞌcot jun cꞌacꞌ ix emul dꞌa 
yolyibꞌan̈qꞌuinal yil ebꞌ anima. 14  Ix chaji schꞌox juntzan̈ milagro chiꞌ dꞌa 
yichan̈ jun bꞌabꞌel Nocꞌ sbꞌi chiꞌ. Icha chiꞌ ix aj smusan sat ebꞌ anima ay dꞌa 
yolyibꞌan̈qꞌuinal. Ix yalanxi dꞌa ebꞌ to yovalil sbꞌo junoc yechel ebꞌ dꞌa qꞌuen 
qꞌueen, aton yechel jun bꞌabꞌel Nocꞌ sbꞌi chiꞌ, aton jun lajvinac yuj qꞌuen 
espada, palta an̈ejaꞌ pitzan. 15 Axo jun schabꞌil Nocꞌ sbꞌi chiꞌ, ix chaji yacꞌoch 
spixan jun yechel chiꞌ. Yuj chiꞌ ix och ijan slolonqꞌuei, ix yalani to smiljicham 
masanil ebꞌ max yaqꞌuem sbꞌa dꞌay. 16 Ix yacꞌanpax pural masanil ebꞌ anima to 
schaoch junoc yechel ebꞌ dꞌa scꞌabꞌ dꞌa svachꞌ, ma to dꞌa snan̈al sat. Vachꞌchom 
unin, ma icham anima, vachꞌchom bꞌeyum, ma mebꞌaꞌ, vachꞌchom yic sbꞌa, 
ma checabꞌ yaji, ix laj och yechel junjun. 17 A jun yechel chiꞌ, aton sbꞌi jun 
Nocꞌ sbꞌi chiꞌ, ma jun snumeroal sbꞌi. Axo ebꞌ malaj jun yechel chiꞌ dꞌay, max 
chajilaj manvaj ebꞌ, ma schon̈vaj ebꞌ. 18  Tato ayex jelan ex, tato snachajel 
eyuuj, ol yal e naaneli tas syalelcꞌoch jun snumeroal jun Nocꞌ sbꞌi chiꞌ. Yujto 
a jun número chiꞌ schꞌoxan sbꞌi jun anima, aton 666.

A ebꞌ sbꞌitan jun acꞌ bꞌit

14  1 Ix lajvi chiꞌ ix vilani, a jun Calnel sbꞌi, lin̈anecꞌ dꞌa sjolom lum tzalan 
Sion. Ayecꞌ pax 144 mil ebꞌ anima yedꞌoc. Axo dꞌa snan̈al sat junjun 

ebꞌ, tzꞌibꞌabꞌiloch sbꞌi jun Calnel sbꞌi chiꞌ yedꞌ sbꞌi Smam. 2  Axo ix vabꞌani, 
scꞌan̈ juntzan̈ tas dꞌa satchaan̈. N̈ilili scꞌan̈ icha scꞌan̈ aꞌ nivac pajav. An̈ejaꞌ 
n̈ilili scꞌan̈xi cꞌu.  A jun chiꞌ, ichato man̈ jantacoc anima van sonan yedꞌ 
juntzan̈ arpa. 3  Ay ebꞌ sbꞌitan jun acꞌ bꞌit dꞌa yichan̈ bꞌaj cꞌojanem Dios yedꞌ 
dꞌa yichan̈ ebꞌ chan̈van̈ querubín yedꞌ pax dꞌa yichan̈ ebꞌ 24 ichamtac vinac. 
Malaj junoc mach syal scꞌaybꞌan jun bꞌit chiꞌ. An̈ej ebꞌ 144 mil colchajnaquel 
dꞌa scal ebꞌ anima dꞌa yolyibꞌan̈qꞌuinal, an̈ej ebꞌ syal sbꞌitani. 4 A ebꞌ chiꞌ, maj 
saylaj yix ebꞌ. Malaj bꞌaj ix och schucal ebꞌ. Tzacꞌann̈ej och ebꞌ yuj jun Calnel 
sbꞌi chiꞌ dꞌa bꞌajtac tzꞌeqꞌui. Ix colchajel ebꞌ dꞌa scal ebꞌ anima. Yuj chiꞌ, lajan 
ebꞌ icha junoc bꞌabꞌel sat aval in̈at tzꞌacꞌji dꞌa Dios yedꞌ dꞌa jun Calnel sbꞌi chiꞌ. 
5 Malaj juneloc ix yesej ebꞌ. Malaj junoc schucal ebꞌ ix ilchaji.

A tas ol yal oxvan̈ ebꞌ ángel
6  Ix lajvi chiꞌ, ix vilan junxo ángel jen̈en̈i yecꞌ dꞌa nan̈al satchaan̈. A jun 

vachꞌ abꞌix ay dꞌa juneln̈ej, a yedꞌnac yuj yalanel dꞌa scal ebꞌ anima dꞌa junjun 
nación, dꞌa junjun chon̈abꞌ dꞌa yolyibꞌan̈qꞌuinal, vachꞌchom chꞌocchꞌoc stiꞌ ebꞌ. 
7 Te chaan̈ ix yal dꞌa ebꞌ icha tic:

—Xivan̈ec dꞌa Dios. Alec vachꞌ lolonel dꞌay, yujto toxo ix ja stiempoal yic 
ol ex schꞌolbꞌitej. Aqꞌuec em e bꞌa dꞌay, yujto a bꞌojinac satchaan̈, sat luum, aꞌ 
mar yedꞌ juntzan̈ sjaj a aꞌ, xchi.

8  Ay pax junxo ángel tzacꞌan sja yuuj. Ix yalan icha tic:
—Toxo ix acꞌji ganar jun chon̈abꞌ Babilonia. Nivan ton val yelcꞌochi, palta ix 

can dꞌa yalan̈. A jun chiꞌ ix acꞌan juvoquel masanil nación yuj smontan ebꞌ anima 
yic syacꞌanem sbꞌa ebꞌ dꞌa juntzan̈ comon dios malaj bꞌaj scꞌanabꞌajaxi, yuj chiꞌ 
ichato ix em dꞌa ajmulal. Ichato ix laj och junjun nación ucꞌuman̈il yuuj, xchi.

9 Ix lajvi chiꞌ, ay pax junxo yoxil ángel tzacꞌan yuuj. Te chaan̈ ix yalaꞌ:
—A ebꞌ ix laj yaqꞌuem sbꞌa dꞌa jun Nocꞌ sbꞌi yedꞌ dꞌa yechel, aton ebꞌ ix laj 

schaoch yechel dꞌa snan̈al sat, ma dꞌa scꞌabꞌ, 10 yovalil ol ja jun nivan yaelal 
dꞌa yibꞌan̈ ebꞌ yuj Dios. Icha junoc vino ov, malaj jabꞌoc a aꞌ aybꞌat dꞌa scal, 
icha val chiꞌ jun yoval scꞌool Dios ol javoc chiꞌ dꞌa yibꞌan̈ ebꞌ. Te ov sicꞌlabꞌil. 
Ol yabꞌ val syail ebꞌ dꞌa scal cꞌacꞌ yedꞌ azufre dꞌa yichan̈ ebꞌ yángel Dios yedꞌ 
dꞌa yichan̈ jun Calnel sbꞌi chiꞌ. 11 A jun bꞌaj ol yabꞌ syail ebꞌ chiꞌ, ol qꞌue stabꞌil 
dꞌa juneln̈ej, cꞌual dꞌacꞌval, man̈xa bꞌaqꞌuin̈ ol yicꞌ yip ebꞌ. A ebꞌ ayecꞌ taꞌ, aton 
ebꞌ slaj yaqꞌuem sbꞌa dꞌa jun Nocꞌ sbꞌi yedꞌ dꞌa yechel, ebꞌ ix laj schaoch jun 
yechel sbꞌi dꞌay, xchi jun ángel chiꞌ.

12  Yuj chiꞌ, a ex yic exxo Dios, a ex tze cꞌanabꞌajej tas syal schecnabꞌil, tecꞌan 
val tzeyutej e bꞌa dꞌa scal syaelal. Tecꞌan tzeyutej eyacꞌanoch e cꞌool dꞌa Jesús.

13  Ix lajvi chiꞌ ix vabꞌani, ix och jun av dꞌa satchaan̈. Ix yalan dꞌayin:
—Tzꞌibꞌej junxo ol val tic: A ticnaic, te vachꞌ yic mach ayoch dꞌa yol scꞌabꞌ 

Cajal ayic ol chamoc.
Yel, icha tic ix yal Yespíritu Dios, yujto ol yicꞌ yip ebꞌ dꞌa smunlajel. A 

jun icha uum bꞌaj tzꞌibꞌabꞌil tastac vachꞌil ix scꞌulej ebꞌ, ol cꞌoch yedꞌ ebꞌ dꞌa 
satchaan̈ chiꞌ, xchi jun av chiꞌ.

Sicꞌnabꞌilel ebꞌ anima
14 Ix vilanxi, ay jun asun sacsac. Ay jun lajan val yilji icha anima cꞌojanem 

dꞌa yibꞌan̈ jun asun chiꞌ. Ayqꞌue jun corona oro dꞌa sjolom, yedꞌnacpaxqꞌue jun 

jochlabꞌ trigo te jay ye. 15 Axo dꞌa yol stemplo Dios ix elta junxo ángel. Chaan̈ 
ix yal dꞌa jun cꞌojanem dꞌa yibꞌan̈ jun asun chiꞌ icha tic:

—Acꞌlabꞌej a jochlabꞌ chiꞌ yic tza molbꞌan ebꞌ anima to vachꞌxo yaji, yujto 
stiempoalxo smolchajqꞌue vaan ebꞌ, xchi dꞌay.

16 Elan̈chamel ix yacꞌoch jun sjochlabꞌ jun cꞌojanem dꞌa yibꞌan̈ jun asun chiꞌ. 
Ix laj sicꞌancanqꞌue vaan ebꞌ anima icha yaj ixim trigo.

17 Ix lajvi chiꞌ, ix elta junxo ángel dꞌa yol stemplo Dios ay dꞌa satchaan̈. 
Yedꞌnacpax junxo sjochlabꞌ trigo, jay ye. 18  Ix elta pax junxo ángel bꞌaj ayoch 
jun altar. Aton jun chiꞌ ay yopisio yacꞌan mandar jun cꞌacꞌ. Te chaan̈ ix yal dꞌa 
junxo ángel yambꞌil jun sjochlabꞌ chiꞌ yuuj:

—Acꞌoch a jochlabꞌ jay ye chiꞌ, yujto a juntzan̈ uva dꞌa yolyibꞌan̈qꞌuinal, te 
stiempoxo, xchi.

19 Yuj chiꞌ, ix sjochoch sjochlabꞌ jun ángel chiꞌ dꞌa yolyibꞌan̈qꞌuinal. Ix 
yicꞌanqꞌue vaan juntzan̈ uva chiꞌ smasanil. Ix yacꞌanem dꞌa yol jun nivan 
tecꞌlabꞌel sat uva. A jun chiꞌ, syalelcꞌochi, aton yoval scꞌool Dios ol cot dꞌa 
yibꞌan̈ ebꞌ anima. 20 A jun tecꞌlabꞌel yal sat uva chiꞌ, dꞌa stiel chon̈abꞌ ay. Icha 
tzꞌaj stecꞌji sat uva sicꞌlabꞌil, icha chiꞌ ix utaj ebꞌ anima chiꞌ. Axo schiqꞌuil ebꞌ 
ix eli, ix qꞌue spimal masanto dꞌa schaan̈il yalan̈ stiꞌ nocꞌ chej. Axo snajatil ix 
el yoc schiqꞌuil ebꞌ chiꞌ, 72 legua. Icha val junoc nivan n̈ajabꞌ ix ajqꞌuei.

A ucvan̈ ángel yedꞌ uqueꞌ yaelal

15  1 Ix vilan junxo yechel te nivan yelcꞌoch dꞌa satchaan̈. Ix te sat in cꞌool 
vilani. Ay ucvan̈ ángel ol icꞌancot uqueꞌ slajvubꞌ yaelal. Yuj uqueꞌ 

yaelal chiꞌ ol tzꞌacvoquelcꞌoch yoval scꞌool Dios.
2  Ix vilanpax jun icha aꞌ mar yilji calan yaj yedꞌ cꞌacꞌ. Axo dꞌa stzꞌey jun 

chiꞌ ay juntzan̈ lin̈jabꞌ eqꞌui, aton ebꞌ ix stecꞌbꞌej sbꞌa dꞌa yichan̈ jun Nocꞌ sbꞌi 
chiꞌ, maj yacꞌpaxemlaj sbꞌa ebꞌ dꞌa yechel. Maj schaochlaj snumeroal sbꞌi ebꞌ 
dꞌay. Van sonan ebꞌ yedꞌ juntzan̈ yarpa ix acꞌji yuj Dios. 3 Ix sbꞌitan jun bꞌit ebꞌ 
sbꞌitejnac vin̈aj Moisés, aton vin̈ schecabꞌ Dios yedꞌ pax jun bꞌit yic jun Calnel 
sbꞌi. Icha tic syal jun bꞌit chiꞌ:

Ach Cajal, ach co Diosal, masanil tas syal uuj. Te nivan yelcꞌoch 
masanil tas ix a cꞌulej. Ste sat co cꞌool quilani. Te yel, tojoln̈ej pax a 
bꞌeybꞌal, A ach sReyal ach junjun nación.

 4 ¿Tocval ay junoc mach max xiv dꞌayach Mamin? ¿Toc ay junoc mach 
max alan vachꞌ lolonel dꞌayach, yujto a achn̈ej te vachꞌ ach? Ol cot 
ebꞌ anima dꞌa junjun nación, ol ul em cuman ebꞌ dꞌayach, yujto 
chequelxo yaji to te tojoln̈ej tzutej a chꞌolbꞌitan yaji, xchi ebꞌ.

5  Ix lajvi chiꞌ ix vilan sjacvi stemplo Dios dꞌa satchaan̈, aton scajnubꞌ yic 
strato Dios. 6  Ataꞌ ix elta ucvan̈ ebꞌ ángel ol icꞌancot uqueꞌ yaelal, junjun 
yic junjun ebꞌ. Ayoch junjun sacsac pichul yuj ebꞌ te tziquiqui. Ay junjun 
tzecꞌul nabꞌa oro ayoch dꞌa sn̈iꞌ scꞌool junjun ebꞌ. 7 Ay jun dꞌa scal ebꞌ chan̈van̈ 
querubín chiꞌ ix acꞌan junjun ucꞌabꞌ nabꞌa oro dꞌa junjun ebꞌ ángel chiꞌ. A 
junjun ucꞌabꞌ ix acꞌji chiꞌ dꞌa ebꞌ, bꞌudꞌan dꞌa juntzan̈ nivac yaelal yuj yoval 
scꞌool Dios, aton Dios ayn̈ejecꞌ dꞌa juneln̈ej. 8  Ix te em numan tabꞌ dꞌa yol 
stemplo Dios chiꞌ yuj stabꞌil stziquiquial yedꞌ spoder. Malaj junoc mach 
syal scomon och taꞌ, masanto ix lajviecꞌ uqueꞌ yaelal yedꞌnac ebꞌ ángel chiꞌ 
yucvan̈il.

A juntzan̈ ucꞌabꞌ yic syaelal

16  1 Ix lajvi chiꞌ, ix vabꞌan yoch jun av dꞌa templo chiꞌ. Te chaan̈ ix yal 
dꞌa ebꞌ ángel chiꞌ.

—Ixiquec, tze secanem yoval scꞌool Dios ayem dꞌa yol uqueꞌ ucꞌabꞌ chiꞌ dꞌa 
yolyibꞌan̈qꞌuinal, xchi.

2  Yuj chiꞌ ix bꞌat jun bꞌabꞌel ángel, ix bꞌat secanem yol yucꞌabꞌ chiꞌ dꞌa sat 
lum luum smasanil. Axo masanil ebꞌ bꞌaj ayoch snumeroal jun Nocꞌ sbꞌi chiꞌ, 
aton ebꞌ ix laj yaqꞌuem sbꞌa dꞌa yechel, ix laj qꞌue juntzan̈ yabꞌil nivac mal te 
chuc man̈xo jantacoc syail dꞌa snivanil ebꞌ.

3  Ix lajvi chiꞌ, axo jun schabꞌil ángel ix secanem tas ayem dꞌa yol yucꞌabꞌ 
dꞌa yibꞌan̈ aꞌ mar. Axo aꞌ mar chiꞌ, ix och aꞌ chicꞌal icha schiqꞌuil junoc anima 
schami. Yuj chiꞌ ix cham masanil tas ay dꞌa yol aꞌ.

4 Ix lajvi chiꞌ, axo jun yoxil ángel ix secanem tas ayem dꞌa yol yucꞌabꞌ dꞌa 
yibꞌan̈ aꞌ nivac aꞌ yedꞌ bꞌaj ay sjaj a aꞌ. Yuj chiꞌ, ix och aꞌ masanil chicꞌal. 5 Axo 
ix vabꞌan yalan jun ángel ix ixtanbꞌat a aꞌ chiꞌ:

Mamin, ach Dios, a achn̈ej ton vachꞌ ach. Ay ach ecꞌ ticnaic, ay achn̈ej 
taxon eqꞌui. Vachꞌn̈ej ix utej acꞌan syaelal ebꞌ. 6 Yujto a ebꞌ anima ix 
laj macꞌanelta schiqꞌuil ebꞌ icxo yedꞌ ebꞌ ix alanel a lolonel, a chicꞌ 
tzacꞌ yucꞌ ebꞌ ticnaic. Smoj ton icha chiꞌ tzutej ebꞌ, xchi.

7 Axo ix vabꞌani, ix alchajelta jun lolonel bꞌaj ay altar, ix yalan icha tic:
Yel Mamin, ach Dios Cajal. Syaln̈ej smasanil uuj. Tojoln̈ej ix utej acꞌan 

syaelal ebꞌ icha val dꞌa smojal, xchi.
8  Ix lajvi chiꞌ, axo jun schan̈il ángel ix secanem tas ayem dꞌa yol yucꞌabꞌ dꞌa 

cꞌu. Yuj chiꞌ ix acꞌji spoder cꞌu chiꞌ sn̈usantzꞌa ebꞌ anima yuj scꞌacꞌal. 9 Ix laj 
tzꞌa ebꞌ anima yuuj sicꞌlabꞌil, palta an̈ejaꞌ maj snalaj sbꞌa ebꞌ. Maj yaqꞌuemlaj 
sbꞌa ebꞌ dꞌa Dios. Ton̈ej ix bꞌajvaj ebꞌ dꞌay, yujto Aꞌ tzꞌacꞌancot juntzan̈ yaelal 
chiꞌ.

10 Ix lajvi chiꞌ, axo jun yoil ángel ix secanem tas ayem dꞌa yol yucꞌabꞌ dꞌa 
yibꞌan̈ sdespacho jun Nocꞌ sbꞌi chiꞌ, yuj chiꞌ ix te qꞌuicꞌbꞌiqꞌuinal dꞌa masanil 
yol smacbꞌen. Axo ebꞌ anima chiꞌ, ix ste cachꞌej yacꞌ ebꞌ yabꞌan syail. 11 Palta 
an̈ejaꞌ man̈ jabꞌoc ix sna sbꞌa ebꞌ. Ton̈ej ix te qꞌuechaan̈ ebꞌ sbꞌajvaj dꞌa Dios 
aj satchaan̈ yuj juntzan̈ syaelal ebꞌ yedꞌ juntzan̈ yabꞌil ayqꞌue dꞌa snivanil ebꞌ.

12  Ix lajvi chiꞌ, axo jun svaquil ángel ix secanem tas ayem dꞌa yol yucꞌabꞌ dꞌa 
yibꞌan̈ aꞌ nivan Éufrates. Ix tupbꞌat a aꞌ chiꞌ, taquin̈jon̈inac ix ajcan smelemal 
aꞌ yic sjacvi bꞌe bꞌaj ol ecꞌta ebꞌ yajal ol cot bꞌaj sja cꞌu.

13 Axo ix vilani, ayecꞌ jun dragón yedꞌ jun Nocꞌ sbꞌi yedꞌ jun ix stzꞌac yacꞌoch 
sbꞌa yalanel slolonel Dios. Axo dꞌa yol stiꞌ junjun ebꞌ, ataꞌ ix elta junjun 
espíritu chuc. Icha yilji nocꞌ pajtzaꞌ yilji oxvan̈ espíritu chiꞌ. 14  A juntzan̈ 
chiꞌ, aton yespíritu ebꞌ enemigo, schꞌox juntzan̈ milagro ebꞌ. Ix bꞌat ebꞌ yacꞌ 
smolbꞌej sbꞌa masanil ebꞌ nivac yajal dꞌa yolyibꞌan̈qꞌuinal, yic syacꞌ oval ebꞌ 
dꞌa jun cꞌual nivan yelcꞌoch yic Dios, aton Dios Masanil syal yuuj.

15 Ix yalan Cajal Jesús icha tic: Abꞌec nabꞌi, icha scꞌoch junoc elcꞌum, icha 
chiꞌ ol aj in cꞌoch lemnajoc. A ex maclabꞌil eyuuj, te vachꞌ eyicoꞌ. Tzeyil val e 
bꞌa yedꞌ e pichul, tato maay axo talaj tzꞌaji bꞌeran ex el dꞌa yichan̈ ebꞌ anima 
smasanil. Ol eyacꞌan qꞌuixvelal e bꞌa, xchi. 16 Ix laj molchaj ebꞌ nivac yajal yuj 
ebꞌ espíritu chuc dꞌa jun lugar scuch Armagedón dꞌa tiꞌ hebreo.

17 Ix lajvi chiꞌ, axo jun yuquil ángel ix secanem tas ayem dꞌa yol yucꞌabꞌ dꞌa 
scal icꞌ. Axo ix elta jun lolonel dꞌa sdespacho Dios dꞌa yol templo, te chaan̈ ix 
yalaꞌ: Toxo ix yicꞌ sbꞌa, xchi.

18  Junanto rato chiꞌ, ix ecꞌ copoljoc lebꞌlon. Ay pax juntzan̈ tas ix laj cꞌan̈i. 
Ix laj cꞌan̈ cꞌu. Ix ecꞌ val jun nivan quixcabꞌ. A jun quixcabꞌ ix ecꞌ chiꞌ, yictax 
ix pitzvi anima dꞌa yolyibꞌan̈qꞌuinal mantalaj bꞌaj ix ecꞌ junoc icha chiꞌ. 19 Axo 
jun nivan chon̈abꞌ scuch Babilonia, ox poj ix ajelcꞌochi, axo masanil chon̈abꞌ 
ay dꞌa yolyibꞌan̈qꞌuinal, ix laj lan̈chaji. Ix najicot schucal Babilonia chiꞌ yuj 
Dios. Ix yacꞌanbꞌat jun nivan yaelal dꞌa yibꞌan̈ yuj yoval scꞌool. Ichato ix 
acꞌji vino te ov yucꞌ ebꞌ yuj Dios. 20 Masanil juntzan̈ lum luum oyquixtac ay 
dꞌa snan̈al a aꞌ yedꞌ masanil lum vitz, ix laj satem lum smasanil. 21 Ix emta 
juntzan̈ sacbꞌat te nivac. Ay am junjunoc quintal yalil junjun. Ix laj bꞌajvajqꞌue 
ebꞌ anima dꞌa Dios yuj juntzan̈ sacbꞌat chiꞌ, yujto te nivan jun yaelal chiꞌ.

A jun ix yajal ajmul

17  1 Axo junoc ebꞌ ucvan̈ ángel ay yucꞌabꞌ chiꞌ, ix ja yal dꞌayin icha tic: 
Cotan̈ vedꞌoc. Ol in chꞌox jun nivan yaelal dꞌayach, aton jun ol em dꞌa 

yibꞌan̈ jun ix yajal ajmul, jun ix cꞌojanem dꞌa sat juntzan̈ a aꞌ. 2  A ebꞌ nivac 
yajal dꞌa yolyibꞌan̈qꞌuinal ix laj em ebꞌ dꞌa ajmulal yedꞌ ix smasanil. Axo ebꞌ 
anima dꞌa yolyibꞌan̈qꞌuinal ix laj juviel ebꞌ yuj ix. Icha ucꞌuman̈ ix aj ebꞌ yuj 
jun icha vino ix yacꞌ ix dꞌa ebꞌ, aton yajmulal ix, xchi jun ángel chiꞌ dꞌayin.

3  Ix lajvi chiꞌ ix schꞌoxan junxo tas Yespíritu Dios dꞌayin, ichato ix in 
yicꞌbꞌat jun ángel chiꞌ dꞌa tzꞌinan luum. Axo taꞌ ix vil jun ix ix, ayqꞌue dꞌa 
yibꞌan̈ jun Nocꞌ sbꞌi chacchac quilani. Axo dꞌa snivanil jun Nocꞌ sbꞌi chiꞌ, 
tzijtum sbꞌi tzꞌibꞌabꞌilochi. A juntzan̈ bꞌi chiꞌ sbꞌuchvaj dꞌa Dios. Uqueꞌ sjolom 
Nocꞌ. Lajun̈eꞌ schꞌaac Nocꞌ. 4 Axo spichul jun ix ix chiꞌ, qꞌuicꞌmutzꞌinac yedꞌ 
chacchac. Tzijtum juntzan̈ qꞌuen qꞌueen tziquiqui ayoch dꞌay. Ay qꞌuen oro, 
qꞌuen perla yedꞌ juntzan̈xo qꞌuen te caro stojol ayoch dꞌay. Yedꞌnacqꞌue jun 
vaso oro ix. Bꞌudꞌan jun vaso chiꞌ yuj juntzan̈ tas yajbꞌentac dꞌa Dios yedꞌ pax 
schucal yajmulal ix. 5 Axo dꞌa snan̈al sat ix, ataꞌ ayoch jun sbꞌi ix cꞌubꞌeltac 
yelcꞌochi, aton jun tzꞌalan icha tic: Aton jun nivan Babilonia, snun ebꞌ ix 
ajmul ix smasanil. Snun pax masanil chucal dꞌa yolyibꞌan̈qꞌuinal, xchi. 6 Axo 
ix vilani, ucꞌuman̈ ix yuj schiqꞌuil ebꞌ yicxo Dios, aton ebꞌ milbꞌilcham yuj ix, 
yujn̈ej to ix yacꞌ testigoal sbꞌa ebꞌ yuj Jesús.

Ix te sat in cꞌool vilan ix. 7 Yuj chiꞌ ix yal jun ángel chiꞌ dꞌayin icha tic: ¿Tas 
yuj sat a cꞌool ilan jun ix ix tic? Ol val dꞌayach tas syalelcꞌoch ix yedꞌ jun 
scuch Nocꞌ uqueꞌ sjolom, lajun̈eꞌ pax schꞌaac bꞌaj ayqꞌue ix dꞌa yibꞌan̈ chiꞌ. 8  A 
jun Nocꞌ sbꞌi ix il tic, pecatax ayeqꞌui, palta man̈xo ayoquecꞌlaj ticnaic. Palta 
ol qꞌuexul junelxo dꞌa yol jun xabꞌ ayic manto bꞌat bꞌaj ol satel dꞌa juneln̈ej. 
Axo ebꞌ anima, aton ebꞌ man̈ tzꞌibꞌabꞌiloccan sbꞌi dꞌa jun libro yic qꞌuinal ayic 
manto bꞌo yolyibꞌan̈qꞌuinal, ol sat val scꞌool ebꞌ yilan jun Nocꞌ sbꞌi chiꞌ, yujto 
vachꞌchom aytax ecꞌ dꞌa pecatax chiꞌ, axo ticnaic man̈xo ayoquecꞌlaj, palta 
val yel ol jax junelxo.

9 A mach jelan, ol nachajel juntzan̈xo tic yuuj. A uqueꞌ sjolom jun Nocꞌ sbꞌi 
chiꞌ, a uqueꞌ tzalan bꞌaj cꞌojanem ix ajmul ix chiꞌ syalelcꞌochi. 10  An̈ejtonaꞌ 
uqueꞌ sjolom chiꞌ, a ucvan̈ nivac yajal syalpaxelcꞌochi. Ovan̈ ebꞌ yajal chiꞌ 
toxo ix ecꞌbꞌati. Ay jun aytooch yajalil ticnaic. Ayto pax junxo toto ol javoc. 

Ayic ol ja junxo chiꞌ, man̈xo nivanoc tiempo ol yacꞌ yajalil. 11 Axo jun Nocꞌ sbꞌi 
aytax ecꞌ dꞌa pecatax chiꞌ, palta man̈xo ayoquecꞌlaj ticnaic, aton svajxaquil 
yajal, palta aton junoc ebꞌ ucvan̈ chiꞌ. Ol lajvoc chiꞌ, axo yaj sbꞌatcan bꞌaj ol 
satel dꞌa juneln̈ej.

12  Axo lajun̈eꞌ schꞌaac jun Nocꞌ sbꞌi chiꞌ, syalelcꞌochi, a lajun̈van̈ anima toto 
ol och yajalil. Palta quenn̈ej tiempo ol yacꞌ yajalil ebꞌ yedꞌ jun Nocꞌ sbꞌi chiꞌ. 
13 A ebꞌ lajun̈van̈ chiꞌ, ol scha sbꞌa spensar ebꞌ, ol yacꞌanbꞌat yopisio ebꞌ dꞌa jun 
Nocꞌ sbꞌi chiꞌ. 14 Ol yacꞌlej ebꞌ yacꞌan oval yedꞌ jun Calnel sbꞌi, palta ol acꞌjoc 
ganar ebꞌ yuuj. Yujto Aꞌ Yajal yaj dꞌa ebꞌ yajal, Rey pax yaj dꞌa ebꞌ rey. Axo ebꞌ 
tzacꞌanoch yuuj, avtabꞌil ebꞌ yuj Dios, sicꞌbꞌilel ebꞌ yuuj, aton ebꞌ scꞌanabꞌajani, 
xchi jun ángel chiꞌ dꞌayin.

15 Ix lajvi chiꞌ, ix yalanpax dꞌayin:
—A juntzan̈ a aꞌ bꞌaj cꞌojanem ix ajmul ix ix il chiꞌ, syalelcꞌochi aton juntzan̈ 

chon̈abꞌ, juntzan̈ nación yedꞌ ebꞌ anima dꞌa junjun chꞌocchꞌoc tiꞌal. 16 Axo lajun̈eꞌ 
schꞌaac jun Nocꞌ sbꞌi ix il chiꞌ, ol meltzajoch ebꞌ ajcꞌolal dꞌa jun ix ajmul ix chiꞌ. 
Ol yiqꞌuecꞌ ebꞌ masanil tas ay dꞌa ix. Ol elcan bꞌeran ix. Ol chijocbꞌat schibꞌejal 
ix yuj ebꞌ. Ol sn̈usantzꞌa ebꞌ. 17 Yujto a Dios ix acꞌan scꞌulej ebꞌ dꞌa tas sgana. Yuj 
chiꞌ junxon̈ej ix aj schaan sbꞌa spensar ebꞌ yacꞌanbꞌat yopisio dꞌa jun Nocꞌ sbꞌi chiꞌ 
masanto ol elcꞌoch tas albꞌilcan yuj Dios. 18 A jun ix ix, ix il chiꞌ, aton jun nivan 
chon̈abꞌ tzꞌacꞌan mandar ebꞌ yajal dꞌa yolyibꞌan̈qꞌuinal, xchi jun ángel chiꞌ dꞌayin.

Satnaquel chon̈abꞌ Babilonia

18  1 Ix lajvi chiꞌ, ix vilan junxo ángel ix cot dꞌa satchaan̈ ix em dꞌa 
yolyibꞌan̈qꞌuinal. Te ay yopisio. Ix sacbꞌi yolyibꞌan̈qꞌuinal yuj 

stziquiquial. 2  Te chaan̈ ix yalaꞌ:
Ix satel chon̈abꞌ Babilonia. Malaj junocxo icha chiꞌ, palta ix lajvieli. 

Ix ochcan schon̈abꞌoc ebꞌ enemigo. Toxo ix ochcan scajnubꞌoc ebꞌ 
espíritu chuc. Ix ochcan soꞌoc nocꞌ much yajbꞌentac.

 3 Yujto masanil nación ix och ucꞌuman̈il yuj svinoal te ov, aton yajmulal. 
Axo ebꞌ nivac yajal dꞌa yolyibꞌan̈qꞌuinal, ix em ebꞌ dꞌa ajmulal yedꞌoc. 
Axo masanil ebꞌ chon̈vajum, ix och ebꞌ ricoal yuuj, yujto man̈xo 
jantacoc tas ix sman ebꞌ aj chon̈abꞌ chiꞌ yic syacꞌan sgana ebꞌ, xchi jun 
ángel chiꞌ.

4 Ix lajvi chiꞌ, ix vabꞌan yoch junxo av dꞌa satchaan̈. Ix yalani:
A exxo ex in chon̈abꞌ, elan̈ec taꞌ, yic vachꞌ man̈ ol ex och locan dꞌa 

masanil tas man̈ vachꞌoc tzꞌel scꞌulani, yic man̈ ol ex tzꞌabꞌat eyabꞌan 
syail yedꞌoc.

 5 Yujto a juntzan̈ smul chiꞌ, ix te molchaji, masanto ix qꞌueul dꞌa 
satchaan̈, yuj chiꞌ ix najicot schucal chiꞌ yuj Dios.

 6 Icha ix yutej sbꞌa dꞌa juntzan̈xo, icha chiꞌ tzeyutej eyacꞌan spac dꞌay. 
Tzꞌacan tzeyutej eyacꞌan spac dꞌay. A jun yucꞌabꞌ ix yacꞌlabꞌej yacꞌan 
dꞌa juntzan̈xo chon̈abꞌ, ecꞌalocabꞌto tzeyutej eyacꞌanxi dꞌay.

 7 Yujto ix yicꞌchaan̈ sbꞌa sicꞌlabꞌil, an̈ej dꞌa bꞌeyumal ix yacꞌoch spensar, 
yuj chiꞌ icha chiꞌ tzeyutej eyacꞌanoch syaelal yedꞌ scuscꞌolal. Ina to 
ix snaꞌ icha tic: A in tic, reina in. Cꞌojan in em dꞌa in cꞌojnubꞌ. Man̈ 
in lajanoc icha junoc ix ix chamnac yetbꞌeyum. Malaj bꞌaqꞌuin̈ ol vil 
jabꞌoc syaelal, xchi.

 8 Yuj chiꞌ, junn̈ej cꞌual ol aj sja yaelal dꞌa yibꞌan̈, chamel, oqꞌuel yedꞌ 
vejel. Ol n̈usjoctzꞌa dꞌa scal cꞌacꞌ, axo slajviel chiꞌ. Icha chiꞌ ol aj sja 
dꞌa yibꞌan̈, yujto ol chꞌolbꞌitaj yuj jun te nivan spoder, aton Dios Cajal, 
xchi jun av chiꞌ.

9 A ebꞌ nivac yajal dꞌa yolyibꞌan̈qꞌuinal, ix em ebꞌ ajmulal yedꞌ jun ix ix chiꞌ. 
Locan ebꞌ dꞌa sbꞌeyumal. Axo ol yilan ebꞌ sqꞌue stabꞌil stzꞌai, ol laj ocꞌ ebꞌ. Ol 
laj siqꞌuicꞌoc ebꞌ yocꞌ yuj ix. 10 Najatto ol cotcan lin̈jabꞌ ebꞌ yuj xivelal yuj jun 
yaelal chiꞌ. Ol yalan ebꞌ icha tic:

Ay..., obꞌiltac jun nivan chon̈abꞌ Babilonia tic. Te ay yip, te nivan 
yelcꞌochi, palta dꞌa val jun rato ix ja syaelal, xchamxon̈ej ebꞌ.

11 Ol cus masanil ebꞌ chon̈vajum yuuj, ol ocꞌ ebꞌ yujto man̈xalaj mach ol 
manan schon̈ ebꞌ chiꞌ. 12  A tastac ix schon̈ ebꞌ dꞌay: Aton qꞌuen oro, qꞌuen 
plata, juntzan̈ qꞌuen caro stojol, qꞌuen perla, juntzan̈ cꞌapac lino te vachꞌ yedꞌ 
cꞌapac sera, juntzan̈ cꞌapac qꞌuicꞌmutzꞌinac, masanil te teꞌ sucꞌuqꞌui sjabꞌ, 
masanil juntzan̈ tas sbꞌo yedꞌ marfil, te teꞌ te ay stojol, qꞌuen bronce, qꞌuen 
hierro yedꞌ qꞌuen mármol. 13  Ay pax canela yedꞌ juntzan̈xo sumumi svaji, ma 
yucꞌji yedꞌ pax juntzan̈ sucꞌuqꞌui sjabꞌ sn̈usji, mirra yedꞌ yal sucꞌuqꞌui sjabꞌ. Ay 
pax vino, yaceiteal teꞌ olivo yedꞌ juntzan̈ harina te vachꞌ yedꞌ ixim trigo. Ay 
nocꞌ cuchum icatz, ay pax nocꞌ calnel yedꞌ nocꞌ chej. Ay carreta. Ay pax ebꞌ 
checabꞌ yaji. Vachꞌchom anima ebꞌ, palta schon̈jiel ebꞌ. 14 Ol yal ebꞌ chon̈vajum 
chiꞌ yuj jun chon̈abꞌ chiꞌ icha tic:

A val masanil tas te nibꞌabꞌil yuuj ix sateli. Masanil sbꞌeyumal yedꞌ 
juntzan̈xo tas vachꞌ ix laj satpaxel smasanil dꞌa juneln̈ej, xchi ebꞌ.

15 A ebꞌ ix chon̈an juntzan̈ chiꞌ, aton ebꞌ ix laj och bꞌeyumal dꞌa spatic jun 
chon̈abꞌ chiꞌ, najatto ol cotcan ebꞌ yuj xivelal yuj jun syaelal chiꞌ. Ol laj ocꞌ ebꞌ. 
Ol laj siqꞌuicꞌoc ebꞌ yoqꞌui. 16 Ol laj yal ebꞌ icha tic:

Ay..., obꞌiltac val jun nivan chon̈abꞌ tic. Lajan icha junoc ix ix a lino 
pichul ayoch yuuj. Ay qꞌuicꞌmutzꞌinac. Ay chacchac. Nabꞌa oro, qꞌuen 
qꞌueen sveei ayoch dꞌay. Aypaxoch juntzan̈xo qꞌuen qꞌueen caro stojol 
yedꞌ juntzan̈ perla.

 17 Palta junn̈ej rato ix lajviel masanil sbꞌeyumal jun chon̈abꞌ chiꞌ, xcham ebꞌ.
Masanil ebꞌ yajal teꞌ barco yedꞌ ebꞌ ayoch dꞌa yol teꞌ yedꞌ ebꞌ smunlaj yedꞌ 

syamcꞌabꞌil teꞌ, aton masanil ebꞌ smunlaj dꞌa aꞌ mar, najatto ol cotcan ebꞌ 
smasanil. 18  Ayic ol yilan ebꞌ sqꞌue stabꞌil jun chon̈abꞌ chiꞌ stzꞌai, ol avaj chaan̈ 
ebꞌ: Malaj bꞌaj ay junoc chon̈abꞌ stzacꞌvan icha jun nivan chon̈abꞌ tic, xcham 
ebꞌ. 19 Ol laj slan̈anqꞌue pococ ebꞌ dꞌa sjolom yuj scuscꞌolal. Ol laj te ocꞌ ebꞌ. Ol 
laj siqꞌuicꞌoc ebꞌ yoqꞌui. Ol avaj chaan̈ ebꞌ:

Ay..., obꞌiltac val jun nivan chon̈abꞌ tic. Masanil ebꞌ ay sbarco dꞌa aꞌ 
mar, ix laj och ebꞌ bꞌeyumal yuj masanil tastac ay dꞌay, palta junn̈ej 
rato ix lajvieli, xcham ebꞌ.

 20 Ix vabꞌan yalchaji: Ex aj satchaan̈, tzalajan̈ec yuj tas ix utaj jun chon̈abꞌ 
tic, yedꞌ ex schecabꞌ Jesucristo yedꞌ ex yalumalel slolonel Dios yedꞌ ex 
yic exxo Dios e masanil, tzalajan̈ec. Yujto icha ix ex yutej, icha chiꞌ ix 
yutej Dios yacꞌan spac dꞌay, xchi.

21 Ix lajvi chiꞌ, ay jun ángel te ay spoder. Ix yicꞌanchaan̈ jun nivan qꞌueen, 
icha yaj suyan junoc qꞌuen smolinoal trigo. Ix syumanbꞌat jun qꞌuen chiꞌ dꞌa 
yol aꞌ mar. Ix yalani:

An̈ejtonaꞌ, ichaton tic ol aj syumchajel jun nivan chon̈abꞌ Babilonia. 
Man̈xa bꞌaqꞌuin̈ ol ilchaj junelxo.

 22 Man̈xa bꞌaqꞌuin̈ ol abꞌchaj ebꞌ acꞌum son, man̈xo ol abꞌchaj yoch junoc 
arpa, ma yocꞌ junoc teꞌ amay, ma qꞌuen trompeta. Man̈xalaj junoc 
mach ol munlaj taꞌ. Man̈xa bꞌaj ol abꞌchaj scꞌan̈ junoc qꞌuen molino.

 23 Man̈xalaj bꞌaj ol checlaj yoc junoc lámpara, man̈xa bꞌaqꞌuin̈ ol abꞌchaj 
yoch junoc qꞌuin̈ yic nupnajel. Icha chiꞌ ol utaj jun chon̈abꞌ chiꞌ. A ebꞌ 
chon̈vajum dꞌa yalan̈taxo, te nivan yelcꞌoch ebꞌ dꞌa yolyibꞌan̈qꞌuinal. 
Ix acꞌji musansatil junjun nación yuj yajchumal jun chon̈abꞌ chiꞌ.

 24 A dꞌa jun chon̈abꞌ chiꞌ, ataꞌ ix ilchaj schiqꞌuil ebꞌ ix alanel slolonel Dios 
yedꞌ schiqꞌuil juntzan̈xo ebꞌ yicxo Dios chiꞌ, yedꞌ schiqꞌuil masanil ebꞌ 
milbꞌilcham dꞌa yolyibꞌan̈qꞌuinal. Ol ochcan schiqꞌuil ebꞌ smasanil dꞌa 
yibꞌan̈ jun chon̈abꞌ chiꞌ, xchi jun ángel chiꞌ.

19  1 Ix lajvi chiꞌ, ix vabꞌani ichato ix och sjaj jun nivan n̈ilan̈ anima dꞌa 
satchaan̈. Te chaan̈ ix yal ebꞌ:

Aleluya. A co Diosal ix acꞌan ganar. Te nivan yelcꞌochi, te ay spoder.
 2 Tojoln̈ej ix yutej spensar schꞌolbꞌitan yaj icha val dꞌa smojal. Yujto ix 

yacꞌ syaelal jun ix yajal ajmulal chiꞌ, aton ix ix juanel ebꞌ anima dꞌa 
yolyibꞌan̈qꞌuinal yuj yajmulal. A Dios ix acꞌanecꞌ spac dꞌa jun ix chiꞌ, 
yujto ix miljicham ebꞌ tzꞌacꞌan servil Dios chiꞌ yuj ix, xchi ebꞌ.

3  Ix lajvi chiꞌ, ix laj yalanxi ebꞌ:
Aleluya. Man̈xa bꞌaqꞌuin̈ ol lajvoc sqꞌue stabꞌil jun ix ajmul ix chiꞌ stzꞌai, 

xchi ebꞌ.
4 Axo ebꞌ 24 ichamtac vinac yedꞌ ebꞌ chan̈van̈ querubín, ix em cuman ebꞌ 

dꞌa yichan̈ Dios. Ix yacꞌanem sbꞌa ebꞌ dꞌay, aton jun cꞌojanem dꞌa scꞌojnubꞌ. Ix 
yalan ebꞌ: Amén. Aleluya, xchi ebꞌ.

5 Ix lajvi chiꞌ ix vabꞌan yoch jun av bꞌaj ay sdespacho Dios, ix yalani:
Masanil ex tzeyacꞌ servil co Diosal, ex xivnac ex dꞌay, ex malaj 

eyelcꞌochi yedꞌ ex nivac eyelcꞌochi, calec vachꞌ lolonel dꞌay, xchi ebꞌ.

A qꞌuin̈ nupnajel yic jun Calnel sbꞌi
6 Axo ix vabꞌan junxo icha val yoch sjaj tzijtumal anima. N̈ilili scꞌan̈ sjaj ebꞌ 

icha scꞌan̈ sbꞌey aꞌ nivac aꞌ. Icha scꞌan̈ cꞌu te chaan̈ scꞌan̈i, icha chiꞌ scꞌan̈ sjaj 
ebꞌ. Ix yalan ebꞌ:

Aleluya. Yujto a Cajal co Diosal Masanil Syal Yuuj ix el yich yacꞌan 
Yajalil.

 7 Tzon̈ qꞌuechaan̈. Ayocabꞌ co tzalajcꞌolal. Calec vachꞌ lolonel dꞌay. Yujto 
ix cꞌoch yorail yoch jun Calnel sbꞌi chiꞌ dꞌa nupnajel. Axo ix ol och 
yetbꞌeyumoc, toxo ix yacꞌ lista sbꞌa ix.

 8 Toxo ix acꞌji yacꞌoch jun pichul te vachꞌ. Te sac, sveei, xchi ebꞌ.
(A jun spichul sac chiꞌ, syalelcꞌochi, a svachꞌil ix acꞌji dꞌa ebꞌ yicxo Dios.)

9 Ix yalanxi jun ángel chiꞌ dꞌayin: Tza tzꞌibꞌej juntzan̈ ol val tic: A ebꞌ 
avtabꞌil dꞌa jun qꞌuin̈ nupnajel yic jun Calnel sbꞌi chiꞌ, te vachꞌ yic ebꞌ, icha 
chiꞌ tzutej a tzꞌibꞌani, xchi. Ix yalanxi dꞌayin: A juntzan̈ lolonel tic, te yel toni, 
yic ton Dios, xchi dꞌayin.

10 Ix lajvin̈ej chiꞌ, ix in em cuman dꞌa yichan̈ jun ángel chiꞌ, yic svalan in 
bꞌa dꞌay. Palta ix yalan dꞌayin: Man̈ utoc a bꞌa icha tic, yujto a in tic edꞌoc, 

quetchecabꞌvumal co bꞌa yedꞌ pax ebꞌ yicxo Dios tecꞌan syutej sbꞌa yacꞌan 
testigoal sbꞌa yuj Jesús. An̈ej val dꞌa Dios tzaqꞌuem a bꞌa. Yujto a yabꞌixal 
Jesús, a tzꞌiptzitan ebꞌ schecabꞌ Dios, xchi.

A jun ayqꞌue dꞌa yibꞌan̈ jun sacsac chej
11 Axo ix vilani, jacan satchaan̈. Ix vilan jun chej sacsac. Axo jun ayqꞌue dꞌa 

yibꞌan̈, Tzꞌeln̈ej Cꞌoch Tas Syalaꞌ, icha chiꞌ sbꞌi. Scuchanpax Yeln̈ej. Yujto dꞌa 
stojolal schꞌolbꞌitej yaj ebꞌ anima, syacꞌanpax oval. 12  Axo yol sat, lajan icha 
yoc teꞌ cꞌacꞌ. Tzijtum corona ayqꞌue dꞌa sjolom. Ay jun bꞌi tzꞌibꞌabꞌiloch dꞌay to 
an̈ej val ojtannac. 13  Axo spichul ayochi, ix bꞌon̈chaj yuj chicꞌ. Axo sbꞌi, aton 
Slolonel Dios. 14 Tzacꞌanoch ebꞌ soldado aj satchan̈ yuuj. Te vachꞌ spichul ebꞌ 
ayochi, te sacpax yilji. Malaj jabꞌoc miic ayoch dꞌay. Ayqꞌue ebꞌ yibꞌan̈ junjun 
schejal sacsac quilani. 15 Axo dꞌa yol stiꞌ jun bꞌaj tzacꞌanoch ebꞌ chiꞌ, ayelta jun 
espada te jay ye, yic steclabꞌan dꞌa junjun nación. A ol och yajalil dꞌa ebꞌ yedꞌ 
jun sqꞌuen cꞌococh. Icha stecꞌjiel yal sat teꞌ uva, icha chiꞌ ol aj yoch syaelal ebꞌ 
yuuj. Ol acꞌjoc val syaelal ebꞌ sicꞌlabꞌil yuj yoval scꞌool Dios, aton masanil tas 
syal yuuj. 16 Axo dꞌa spichul dꞌa sat xubꞌ tzꞌibꞌabꞌiloch jun sbꞌi tic: Sreyal ebꞌ 
rey, Yajalil ebꞌ yajal, xchi.

17 Axo ix vilani, ay jun ángel lin̈anecꞌ dꞌa yibꞌan̈ yoc cꞌu. Te chaan̈ ix yal 
dꞌa nocꞌ much tzꞌecꞌ jen̈en̈oc dꞌa satchaan̈: Cotan̈ec, ul molbꞌejec e bꞌa yuj jun 
nivan vael ol yacꞌ Dios. 18  Cotan̈ec e chi schibꞌejal ebꞌ rey, ebꞌ yajal soldado 
yedꞌ ebꞌ soldado jelan. Ol e chi schibꞌejal nocꞌ chej yedꞌ schibꞌejal ebꞌ ayqꞌue 
dꞌa yibꞌan̈ nocꞌ. Ol e chin̈ej schibꞌejal ebꞌ smasanil, ebꞌ yic sbꞌa, ma ebꞌ checabꞌ 
yaji, ebꞌ malaj yelcꞌochi, ma ebꞌ nivac yelcꞌochi, xchi dꞌa nocꞌ.

19 Ix lajvi chiꞌ, ix vilani, ayecꞌ jun Nocꞌ sbꞌi chiꞌ. Aypaxecꞌ ebꞌ rey yic 
yolyibꞌan̈qꞌuinal yedꞌ ebꞌ soldado ebꞌ. Ix laj smolbꞌan sbꞌa ebꞌ smasanil yic 
syacꞌan oval ebꞌ yedꞌ jun ayqꞌue dꞌa yibꞌan̈ chej yedꞌ ebꞌ soldado tzacꞌanoch 
yuuj chiꞌ. 20 Axo jun Nocꞌ sbꞌi chiꞌ ix bꞌabꞌlaj yamchaji. Ix yamchajpax junxo 
stzꞌac yaloch sbꞌa schecabꞌoc Dios. Aton jun chꞌoxjinac juntzan̈ milagro dꞌa 
yichan̈ Nocꞌ. Yuj juntzan̈ milagro chiꞌ ix acꞌji musansatil ebꞌ chajinacoch 
yechel jun Nocꞌ sbꞌi chiꞌ dꞌay, ebꞌ yacꞌnaquem sbꞌa dꞌa jun yechel Nocꞌ chiꞌ. 
Aton ebꞌ chavan̈ tic pitzanto ix yumjibꞌat dꞌa yol jun cꞌacꞌ icha n̈ajabꞌ sqꞌue 
n̈iln̈on yoc calan yaj yedꞌ azufre. 21 Axo juntzan̈xo, masanil ebꞌ ix miljicham 
yedꞌ jun espada ayelta dꞌa stiꞌ jun ayqꞌue dꞌa yibꞌan̈ chej chiꞌ. Axo nocꞌ much 
smasanil, ix laj bꞌudꞌji nocꞌ yuj schibꞌejal ebꞌ chiꞌ.

A jun mil abꞌil

20  1 Ix lajvi chiꞌ, ix vilani, ay jun ángel ix emta dꞌa satchaan̈. Yedꞌnac 
sllaveal jun xabꞌ olan yedꞌ jun nivan cadena. 2  Ix syaman jun dragón. 

A jun dragón chiꞌ, aton jun yacꞌnacoch sbꞌa chanil dꞌa pecaꞌ, aton jun scuch 
diablo, ma Satanás. Mil abꞌil ix tzecꞌchajcan yuj jun ángel chiꞌ. 3 Ix yumjicanbꞌat 
dꞌa yol jun xabꞌ chiꞌ. Ix lajvi chiꞌ, ix macjican stiꞌ jun xabꞌ chiꞌ yuj jun ángel chiꞌ. 
Ix ochcan jun sello dꞌay, yic max elta vin̈ Satanás chiꞌ yic vachꞌ max yal yacꞌji 
musansatil ebꞌ anima dꞌa junjun nación yuuj, masanto ol tzꞌacvoc mil abꞌil chiꞌ. 
Ayic ol lajvoc mil abꞌil chiꞌ, ol jacchajqꞌueta vin̈ Satanás chiꞌ jabꞌocxo tiempoal.

4  Axo ix vilani, ay juntzan̈ cꞌojnubꞌ. Ataꞌ cꞌojjabꞌem juntzan̈ ebꞌ acꞌbꞌil 
yopisio schꞌolbꞌitan tas yaj ebꞌ anima. Ix vilanxi spixan juntzan̈ ebꞌ tzepbꞌilel 

sjolom, yujto yacꞌnac testigoal sbꞌa ebꞌ yuj Jesús, yalannacpaxel slolonel Dios 
ebꞌ. Aton ebꞌ chiꞌ maj yaqꞌuemlaj sbꞌa dꞌa jun Nocꞌ sbꞌi chiꞌ yedꞌ dꞌa jun yechel 
Nocꞌ chiꞌ. Maj schaochlaj snumeroal sbꞌi Nocꞌ ebꞌ dꞌa snan̈al sat, ma dꞌa scꞌabꞌ. 
Axo ix vilani, ix pitzvixi ebꞌ, ix och ebꞌ yajalil yedꞌ Cristo mil abꞌil. 5 A juntzan̈ 
ebꞌ tic ix bꞌabꞌlaj pitzvixi. Axo pax juntzan̈xo ebꞌ chamnac, majto pitzvocxilaj 
ebꞌ masanto ix tzꞌacvi mil abꞌil chiꞌ. 6  Te vachꞌ yic ebꞌ ol bꞌabꞌlaj pitzvocxi, 
yujto yicn̈ejton Dios yaj ebꞌ. Man̈xalaj yalan yic jun schabꞌil chamel dꞌa yibꞌan̈ 
ebꞌ. Ol acꞌjoc yopisio ebꞌ yoch sacerdoteal dꞌa Dios yedꞌ dꞌa Cristo. Mil abꞌil ol 
yacꞌ yajalil ebꞌ yedꞌoc.

Ix acꞌji ganar vin̈ Satanás dꞌa juneln̈ej
7 Ayic ol tzꞌ acv oc mil abꞌil chiꞌ, axo sjacvixiqꞌueta vin̈ Satanás bꞌaj 

macancanem chiꞌ. 8  Ol acꞌjoc musansatil ebꞌ anima dꞌa masanil nación dꞌa 
yolyibꞌan̈qꞌuinal yuj vin̈. Ol acꞌjoc pax musansatil jun scuch Gog yedꞌ jun 
scuch Magog yuj vin̈, ol smolbꞌancot ebꞌ vin̈ yacꞌ oval. Axo ebꞌ soldado chiꞌ, te 
nivan sbꞌisul ebꞌ icha val yarenail stiꞌ aꞌ mar. 9 Ayic ol bꞌat ebꞌ yacꞌ oval chiꞌ, 
ol macchajel sat lum luum yuj ebꞌ. Ol cꞌoch oyan ebꞌ dꞌa jun slugar ebꞌ yic 
Dios macbꞌilxo yuuj, aton jun chon̈abꞌ te xajan yuj Dios. Axo dꞌa satchan̈ ol 
emta jun cꞌacꞌ dꞌa yibꞌan̈ ebꞌ soldado chiꞌ. Ol tzꞌabꞌat ebꞌ smasanil. 10 Axo vin̈ 
diablo, vin̈ ix acꞌan musansatil ebꞌ chiꞌ, ol yumjoccanbꞌat vin̈ dꞌa yol jun cꞌacꞌ 
icha n̈ajabꞌ sqꞌue n̈iln̈on yoc calan yaj yedꞌ azufre, aton bꞌaj yumbꞌilcanbꞌat 
jun Nocꞌ sbꞌi chiꞌ yedꞌ jun stzꞌac yalnacoch sbꞌa schecabꞌoc Dios. Cꞌual dꞌacꞌval 
ol yabꞌ syail ebꞌ taꞌ dꞌa masanil tiempo.

Ol chꞌolbꞌitaj ebꞌ anima smasanil
11 Ix lajvi chiꞌ, ix vilan jun nivan cꞌojnubꞌ te sac, cꞌojanem Dios taꞌ. Axo 

dꞌa yichan̈ chiꞌ, ix satel yolyibꞌan̈qꞌuinal yedꞌ satchaan̈. Man̈xa bꞌaj ix ilchaj 
jabꞌoc. 12  Ix vil ebꞌ chamnac smasanil, lin̈jabꞌecꞌ ebꞌ dꞌa yichan̈ Dios, ebꞌ nivac 
yelcꞌochi yedꞌ ebꞌ malaj yelcꞌochi. Ix lajvi chiꞌ, ix jacvi juntzan̈ chꞌan̈ libro. Ay 
junxo chꞌan̈ ix jacvi, aton chꞌan̈ yic qꞌuinal dꞌa juneln̈ej. Ix chꞌolbꞌitaj tastac 
yaj junjun ebꞌ icha tas scꞌulej junjun, icha yaj pax stzꞌibꞌchaj dꞌa juntzan̈ 
chꞌan̈ libro chiꞌ. 13  A aꞌ mar, ix yacꞌ entregar masanil ebꞌ chamnac ayecꞌ dꞌa 
yol aꞌ. Icha pax chiꞌ jun chamel yedꞌ jun bꞌaj ayecꞌ ebꞌ chamnac, ix laj yacꞌ 
entregar jantacn̈ej ebꞌ chamnac ayecꞌ dꞌay. Ix laj chꞌolbꞌitaj yaj ebꞌ smasanil, 
ato syalaꞌ tastac scꞌulejnac junjun ebꞌ. 14 A jun chamel chiꞌ yedꞌ jun bꞌaj ayecꞌ 
ebꞌ chamnac, ix yumjicanbꞌat dꞌa scal jun cꞌacꞌ icha n̈ajabꞌ sqꞌue n̈iln̈on yoc. 
Aton jun cꞌacꞌ chiꞌ scuch schabꞌil chamel. 15 Masanil ebꞌ man̈ tzꞌibꞌabꞌiloc sbꞌi 
dꞌa jun chꞌan̈ libro yic qꞌuinal dꞌa juneln̈ej chiꞌ, ix yumjicanbꞌat ebꞌ dꞌa scal 
cꞌacꞌ chiꞌ.

Jun acꞌ satchaan̈ yedꞌ jun acꞌ yolyibꞌan̈qꞌuinal

21  1 Ix lajvi chiꞌ, ix vilan jun acꞌ satchaan̈ yedꞌ jun acꞌ yolyibꞌan̈qꞌuinal. 
Yujto a jun bꞌabꞌel satchaan̈ yedꞌ jun bꞌabꞌel yolyibꞌan̈qꞌuinal, toxo 

ix sateli. Yedꞌ aꞌ mar, man̈xalaj aꞌ. 2  A in Juan in tic, ix vil jun schon̈abꞌ Dios 
yicn̈ej yaji, aton jun acꞌ Jerusalén. Ix el dꞌa yichan̈ Dios dꞌa satchaan̈, ix emuli. 
Vachꞌxo yaj icha junoc ix ix vachꞌxo spichul ayochi, yujto vanxo sbꞌat dꞌa 
yetbꞌeyum. 3 Axo ix vabꞌan yoch jun av dꞌa satchaan̈, te chaan̈ ix yalaꞌ: Inai, a 

Dios ayecꞌ yedꞌ ebꞌ anima ticnaic. Aꞌ ol cann̈ej yedꞌ ebꞌ. Aton ebꞌ chiꞌ schon̈abꞌ 
yaji. A val lacꞌan Dios chiꞌ ol cajnaj dꞌa scal ebꞌ, aton val jun sDiosal ebꞌ. 4 Axo 
ol sucanel yal sat ebꞌ. Ataꞌ man̈xalaj chamel, ma oqꞌuel, man̈xalaj cuscꞌolal, 
man̈xa paxlaj yaelal. Yujto a masanil tas ay dꞌa yalan̈, toxo ix ecꞌbꞌati, xchi.

5  A jun cꞌojanem dꞌa scꞌojnubꞌ ix alan icha tic: Inai, tzin bꞌo masanil tas 
acꞌto, xchi. Ix yalanpax dꞌayin: Tzꞌibꞌejcan juntzan̈ van abꞌan tic, yujto a 
juntzan̈ lolonel tic, te yel. Smojton val acꞌanoch yipoc a cꞌool, xchi.

6 Ix lajvi chiꞌ ix yalanpax dꞌayin: Toxo ix yicꞌ sbꞌa. A in tic, bꞌabꞌel vaj dꞌa 
smasanil, slajvubꞌ in paxi. Icha chabꞌ letra A yedꞌ Zeta, icha chiꞌ vaji. A ebꞌ 
stacji stiꞌ, ol vacꞌ jun a aꞌ tzꞌelta dꞌa sjaj tzꞌacꞌan qꞌuinal dꞌa juneln̈ej yuqꞌuej 
ebꞌ. Nabꞌan̈ej ol vacꞌ aꞌ dꞌa ebꞌ. 7 A ebꞌ tzꞌacꞌan techajoc, ol scha masanil 
juntzan̈ tic ebꞌ dꞌayin. Yujto a in tic, sDiosal in ebꞌ. Axo ebꞌ, vuninal yaj ebꞌ. 
8  Palta ay ebꞌ scomon xivi yedꞌ ebꞌ max yacꞌoch scꞌool dꞌayin, ebꞌ chuc scꞌulej, 
ebꞌ milumcham anima, ebꞌ tzꞌem dꞌa ajmulal, ebꞌ ajbꞌaal yedꞌ ebꞌ ajchum, ebꞌ 
tzꞌem cuman dꞌa juntzan̈ comon dios yedꞌ masanil ebꞌ tzꞌesani, a dꞌa yol jun 
cꞌacꞌ icha n̈ajabꞌ sqꞌue n̈iln̈on yoc calan yaj yedꞌ azufre ol scha spac ebꞌ, aton 
jun schabꞌil chamel, xchi Dios.

Jun acꞌ Jerusalén
9 A junoc ebꞌ ucvan̈ ángel edꞌjinacqꞌue uqueꞌ ucꞌabꞌ bꞌudꞌan yuj juntzan̈ 

slajvubꞌ yaelal ix alan dꞌayin icha tic:
—Con̈ vedꞌoc. Ol in chꞌox jun ix ix dꞌayach, aton jun ix ol nupnaj yedꞌ jun 

Calnel sbꞌi, xchi. 
10  Ix lajvi chiꞌ ix schꞌoxan junxo tas Yespíritu Dios dꞌayin, ichato ix in 

yicꞌbꞌat jun ángel chiꞌ dꞌa jun jolom vitz te chaan̈. Ataꞌ ix schꞌox jun nivan 
chon̈abꞌ Jerusa lén dꞌayin, aton jun yic Dios, van yemta dꞌa satchaan̈ dꞌa 
yichan̈ Dios. 11 Toxon̈ej sveei jun chon̈abꞌ chiꞌ yuj stziquiquial Dios. Toxon̈ej 
scopopi icha junoc qꞌuen qꞌueen caro stojol, icha qꞌuen jaspe. Lajan yilji icha 
qꞌuen nen, scꞌaxpajecꞌ co sat dꞌa spatic. 12  Axo dꞌa stitac jun chon̈abꞌ chiꞌ 
oyanoch smuroal te chaan̈ yajqꞌuei, lajchaveꞌ spuertail. Junjun ángel ayecꞌ 
dꞌa junjun spuertail chiꞌ, tzꞌibꞌabꞌilpaxoch sbꞌi lajchaveꞌ macan̈ ebꞌ yin̈tilal 
Israel dꞌa junjun puerta chiꞌ. 13 Ay oxeꞌ puerta bꞌaj sjavi cꞌu, ay oxeꞌ dꞌa svachꞌ, 
ay oxeꞌ dꞌa sqꞌuexan̈, ay pax oxeꞌ bꞌaj tzꞌem cꞌu. 14 A smuroal chiꞌ, aycanem 
lajchaveꞌ nivac  qꞌueen yipumaloc. Axo dꞌa sat junjun qꞌuen qꞌueen chiꞌ, 
tzꞌibꞌabꞌiloch sbꞌi lajchavan̈ schecabꞌ jun Calnel sbꞌi chiꞌ.

15 A jun ángel van slolon vedꞌoc chiꞌ yedꞌnacqꞌue jun ehlabꞌ nabꞌa oro yic 
syechtej jun chon̈abꞌ chiꞌ yedꞌ spuertail yedꞌ pax smuroal. 16  A jun chon̈abꞌ 
chiꞌ, lajann̈ej spacꞌul schan̈il. Ix yechtan jun ángel chiꞌ yedꞌ jun yechlabꞌ chiꞌ. 
Lajchaveꞌ mil estadio ix elcꞌoch junjun spacꞌul. Ichapax chiꞌ sbꞌisul schaan̈il 
steel. 17 Ix lajvi chiꞌ, ix yechtan jun smuroal chiꞌ. 144 codos ix elcꞌochi. A jun 
yechlabꞌ jun ángel chiꞌ, lajan yedꞌ yechlabꞌ anima scꞌanaꞌ.

18  A smuroal chiꞌ, nabꞌa jaspe. A jun chon̈abꞌ chiꞌ, nabꞌa oro, lajan yilji 
yedꞌ qꞌuen nen scꞌaxpajecꞌ co sat dꞌa spatic. 19 Axo juntzan̈ nivac qꞌueen 
aycanem yipumaloc yich chiꞌ, tzijtum juntzan̈ qꞌuen qꞌueen caro stojol ayoch 
yelavoc. A jun qꞌuen bꞌabꞌel, nabꞌa jaspe qꞌueen. Axo qꞌuen schabꞌil, nabꞌa 
zafiro qꞌueen. Axo qꞌuen yoxil, nabꞌa ágata qꞌueen. Axo qꞌuen schan̈il, nabꞌa 
esmeralda qꞌueen. 20 Axo qꞌuen yoil, nabꞌa ónice qꞌueen. Axo qꞌuen svaquil, 

nabꞌa cornalina qꞌueen. Axo qꞌuen yuquil, nabꞌa crisólito qꞌueen. Axo qꞌuen 
svajxaquil, nabꞌa berilo qꞌueen. Axo qꞌuen sbꞌalun̈il, nabꞌa topacio qꞌueen. Axo 
qꞌuen slajun̈il, nabꞌa crisoprasa qꞌueen. Axo qꞌuen yuxluchil, nabꞌa jacinto 
qꞌueen. Axo qꞌuen slajchavil, nabꞌa amatista qꞌueen. 21 Axo spuertail, perlan̈ej 
slajchavil. Junjun puerta junn̈ej perlail yaji. A scalleal jun chon̈abꞌ chiꞌ, nabꞌa 
oro, icha yilji junoc nen scꞌaxpajecꞌ co sat dꞌa spatic.

22  Maj vil-laj junoc stemplo Dios dꞌa jun chon̈abꞌ chiꞌ, yujto a Dios Cajal 
Syal yuj Smasanil yedꞌ jun Calnel sbꞌi chiꞌ ayn̈ejecꞌ dꞌa jun chon̈abꞌ chiꞌ. 23  A 
dꞌa jun chon̈abꞌ chiꞌ, malaj tzꞌoch yoc cꞌu, malaj pax tzꞌoch yoc qꞌuen uj, yujto 
a Dios yedꞌ jun Calnel sbꞌi tzꞌacꞌan saquilqꞌuinal dꞌay. 24  Axo ebꞌ anima dꞌa 
junjun nación, ol bꞌeyecꞌ ebꞌ dꞌa saquilqꞌuinal jun chon̈abꞌ chiꞌ. Ol laj ja ebꞌ 
nivac yajal taꞌ, ol laj yicꞌcot sbꞌeyumal ebꞌ yofrendaoc. 25  Axo spuertail jun 
chon̈abꞌ chiꞌ, man̈xalaj bꞌaqꞌuin̈ ol macchajoc, yujto cꞌualiln̈ej dꞌa masanil 
tiempo. Man̈xalaj dꞌacꞌvalil. 26  A ebꞌ ol cot dꞌa junjun nación, ol laj yicꞌcot 
sbꞌeyumal ebꞌ taꞌ. 27 Malaj junoc chucal ol cꞌoch dꞌa jun chon̈abꞌ chiꞌ. Malaj 
junoc ebꞌ scꞌulan juntzan̈ tas qꞌuixvubꞌtac ol cꞌoch taꞌ. Yedꞌ ebꞌ tzꞌesani, toton 
malaj junoc ebꞌ ol cꞌoch taꞌ. An̈ej ebꞌ tzꞌibꞌabꞌil sbꞌi dꞌa jun libro yic qꞌuinal dꞌa 
juneln̈ej, an̈ej ebꞌ ol cꞌochoc. A jun libro chiꞌ, a jun Calnel sbꞌi ay yicoꞌ.

22  1 Ix lajvi chiꞌ, axo jun ángel chiꞌ ix chꞌoxan jun nivan aꞌ te yaax 
dꞌayin. Aton jun aꞌ tzꞌacꞌan qꞌuinal dꞌa juneln̈ej. Yaxdꞌurinac aꞌ icha 

yilji cristal. A dꞌa sdespacho Dios yedꞌ jun Calnel sbꞌi, ataꞌ tzꞌelta aꞌ. 2  A dꞌa 
snan̈al scalleal jun chon̈abꞌ chiꞌ, ataꞌ tzꞌel yoc aꞌ. Axo dꞌa stitac aꞌ, ay te teꞌ 
tzꞌacꞌan qꞌuinal dꞌa juneln̈ej. A teꞌ chiꞌ, lajchavel satan teꞌ dꞌa jun abꞌil. Junjun 
ujal satan teꞌ. Axo xil teꞌ, a remeyo yaj dꞌa junjun nación. 3  Malaj junoc tas, 
malaj pax junoc mach ayoch scatabꞌ Dios dꞌa yibꞌan̈ ol och taꞌ. A dꞌa jun 
chon̈abꞌ chiꞌ, ataꞌ ayecꞌ sdespacho Dios yedꞌ jun Calnel sbꞌi chiꞌ. Axo masanil 
ebꞌ tzꞌacꞌan servil, ol laj yal sbꞌa ebꞌ dꞌay. 4  Ol yil-lajoch sat ebꞌ yedꞌoc. Ol 
laj och sbꞌi dꞌa snan̈al sat ebꞌ. 5  Ataꞌ, man̈xalaj dꞌacꞌvalil. Axo ebꞌ ol aj taꞌ, 
man̈xalaj tzꞌoch junoc lámpara yuj ebꞌ. Man̈xalaj tzꞌoch yoc cꞌu, yujto a Dios 
Cajal ol acꞌan saquilqꞌuinal dꞌa ebꞌ. Axo ebꞌ chiꞌ, ol ochcan ebꞌ yajalil dꞌa 
juneln̈ej.

Toxo ol ja Jesucristo
6 Ix lajvi chiꞌ, ix yalan jun ángel chiꞌ dꞌayin: A juntzan̈ lolonel tic, yel ton 

val. Smojton val tzacꞌoch yipoc a cꞌool. A Cajal, aton Dios acꞌjinac lolon ebꞌ 
ix alanel slolonel. Aton checjinaccot jun yángel, ul yacꞌannac yojtaquejel ebꞌ 
tzꞌacꞌan servil, tas juntzan̈ ol ja dꞌa elan̈chamel, xchi.

7 Ix yalan Jesucristo: Toxo val ol in javoc. Te vachꞌ yic ebꞌ scꞌanabꞌajan tas 
tzꞌibꞌabꞌilcan dꞌa jun libro tic, yujto a Dios ix acꞌan ojtacajeli tas syalaꞌ, xchi.

8  A in Juan in tic ix vabꞌi, ix vilan juntzan̈ tic. Axo yic ix lajvi vabꞌani 
yedꞌ vilan juntzan̈ tic, ix in em cuman valan in bꞌa dꞌa jun ángel ix acꞌan 
vojtaquejel chiꞌ. 9 Palta ix yalan dꞌayin: Man̈ utoc a bꞌa icha tic, yujto a in 
tic edꞌoc, quetchecabꞌvumal co bꞌa yedꞌ pax ebꞌ yicxo Dios edꞌoc, aton ebꞌ 
schecabꞌ yedꞌ jantacn̈ej ebꞌ scꞌanabꞌajan tas tzꞌibꞌyajcan dꞌa jun libro tic. An̈ej 
dꞌa Dios tzaqꞌuem a bꞌa, xchi.

10  Ix yalanxi: Man̈ a cꞌubꞌejel juntzan̈ tas tzꞌibꞌabꞌilcan dꞌa jun libro yic 
Dios tic, yujto toxo ol elcꞌoch tas syalaꞌ. 11 A ticnaic, a ebꞌ an̈ejaꞌ scꞌulan 

chucal, svachꞌ cꞌulejocabꞌ chucal chiꞌ ebꞌ. Yedꞌ ebꞌ qꞌuixvubꞌtac scꞌulej, svachꞌ 
cꞌulejocabꞌ ebꞌ. Axo ebꞌ vachꞌ scꞌulej jun, svachꞌ cꞌulejocabꞌ vachꞌil chiꞌ ebꞌ. 
Yedꞌ ebꞌ ayoch spensar dꞌa Dios, svachꞌ aqꞌuejocabꞌ och spensar ebꞌ dꞌay, xchi 
jun ángel chiꞌ.

12  Ix yalan Jesucristo: Abꞌec, toxo ol in jaxoc. Vedꞌnac spac yic junjun, ato 
syalaꞌ tas ix scꞌulej, xchi. 13  A in tic, bꞌabꞌel vaj dꞌa smasanil, slajvubꞌ in paxi. 
Icha yaj chabꞌ letra A yedꞌ Zeta vaji. A in bꞌabꞌel in dꞌa masanil tastac, slajvubꞌ 
in paxi.

14  A ebꞌ tzꞌicꞌjiel smul, ichato sjucꞌjiel spichul ebꞌ, te vachꞌ yic ebꞌ, yujto 
ay yalan yic ebꞌ sloan sat te teꞌ tzꞌacꞌan qꞌuinal dꞌa juneln̈ej. Ol yal yoch ebꞌ 
dꞌa spuertail jun chon̈abꞌ chiꞌ. 15 Palta man̈ ol ochlaj ebꞌ scꞌulan chucal icha 
nocꞌ tzꞌiꞌ, aton ebꞌ ajbꞌaal, ebꞌ ajchum, ebꞌ tzꞌem dꞌa ajmulal, ebꞌ milumcham 
anima, ebꞌ tzꞌem cuman dꞌa juntzan̈ comon dios yedꞌ jantacn̈ej ebꞌ ayoch 
spensar dꞌa juntzan̈ es, syesejn̈ejpax ebꞌ. Aton ebꞌ tic man̈ ol ochlaj.

16 A in Jesús in, ix in checbꞌat jun vángel yal juntzan̈ tic dꞌayach, yic vachꞌ 
ol laj aljoc dꞌa ebꞌ creyente dꞌa junjun iglesia. A in tic, yin̈til in can vin̈aj 
David. Lajan in icha qꞌuen nitcꞌanal, sveei, xchi.

17 A Yespíritu Dios yedꞌ ebꞌ ol och yetbꞌeyumoc jun Calnel sbꞌi, syal ebꞌ: 
Cotan̈, xchi ebꞌ. A ebꞌ tzꞌabꞌan tas syal jun Uum tic, yalocabꞌpax ebꞌ: Cotan̈, 
xchiocabꞌ ebꞌ. A ebꞌ stacji stiꞌ, tato sgana ebꞌ, cotocabꞌ ebꞌ. Yucꞌocabꞌ jun a aꞌ 
ebꞌ, aton aꞌ tzꞌacꞌan qꞌuinal dꞌa juneln̈ej. Aton jun aꞌ nabꞌan̈ej tzꞌacꞌji.

18 A exxo e masanil tzeyabꞌ tas syal jun Uum yic Dios tic, ol valbꞌat junxo tic 
dꞌayex: Tato ay mach tzꞌacꞌanoch xicul juntzan̈ tic, a juntzan̈ yaelal tzꞌibꞌabꞌil 
dꞌay, ol yacꞌoch Dios dꞌa yibꞌan̈. 19 Tato ay mach ol icꞌanel junoc tas tzꞌibꞌabꞌil 
dꞌa jun Uum yic Dios tic, axo Dios chiꞌ ol icꞌanel sderecho dꞌa te teꞌ tzꞌacꞌan 
qꞌuinal dꞌa juneln̈ej yedꞌ dꞌa schon̈abꞌ, aton juntzan̈ tic aycan yabꞌixal dꞌa jun 
Uum tic.

20 A jun ix alan juntzan̈ tic, ix yalxi: Val yel, toxo ol in jaxoc, xchi.
Ichocabꞌ taꞌ. Cotan̈ ach Cajal Jesús.
21 Yacꞌocabꞌ svachꞌcꞌolal Cajal Jesucristo dꞌayex e masanil. Amén. 

